
Unang Bahagi: 

Ang mga Sermon at Pagbabahagi na Ibinigay sa Kongregasyon ng Makapangyarihang Diyos

(2007 hanggang Setyembre 25, 2021)


Ang Kahalagahan at Landas ng Paghahangad sa Katotohanan

Ngayon-ngayon lang, ibinahagi ng brother ang tungkol sa paksa ng paghahangad sa katotohanan. Matapos magbahaginan nang ganito karami, nararamdaman ba ninyo kung paanong ang paghahangad sa katotohanan ang pinakamahalagang bagay, at kung nananampalataya kayo sa Diyos pero hindi naman ninyo hinahangad ang katotohanan, wala kayong anumang matatamo? Marahil ngayon handa na ang ilan sa inyo, at nagpasya nang masigasig na hangarin ang katotohanan, na magsikap sa salita ng Diyos, at magpunyaging higit na unawain at isagawa ang katotohanan. Ito ba ang tamang mentalidad? Siyempre naman. Kung pagkatapos na magbahaginan nang gayon karami, wala pa rin kayong anumang reaksiyon, kung gayon, hindi iyon normal, at mawawalan ng kabuluhan ang mga salitang ito. Ang katotohanan ang pinakamahalagang bagay sa lahat ng taos-pusong nananampalataya sa Diyos at nananabik sa Kanyang pagpapakita at sa lahat ng nagmamahal sa katotohanan at umaasang matatamo ang pagliligtas ng Diyos sa mga huling araw. Mas mahalaga ang paghahangad sa katotohanan kaysa sa anupamang bagay: Mas mahalaga pa ito kaysa sa ating mga trabaho, sa ating buhay, o sa mga inaasam-asam ng ating laman. Kinikilala na ba ninyo ngayon ang kahalagahan ng paghahangad sa katotohanan? Walang dudang nakakaranas kayo ng ilang damdamin sa inyong puso, kinikilala na ang paghahangad sa katotohanan ang pinakamahalagang bagay sa inyong mga buhay—isang panghabambuhay na pangyayari para sa bawat isa sa inyo, kung baga. Matapos makinig sa napakaraming pagbabahagi, maaaring ang bawat isa sa inyo ngayon ay may gayon nang pundasyon sa inyong mga puso, gayong kaalaman, damdamin, at karanasan. Tama at tumpak ang ganitong mga kaalaman at damdamin, at pinatutunayan ng mga ito na ang mga naunawaan ninyo ay ganap na alinsunod sa salita ng Diyos, sa kung ano ang gagawin Niya sa bawat isa sa inyo, at sa Kanyang mga layunin.

Nananampalataya sa Diyos ang karamihan sa mga tao alang-alang sa pagtatamo ng mga pagpapala. Kahit nakakaunawa pa sila ng kaunting katotohanan, hindi nila maalis ang intensyon nilang tumanggap ng mga pagpapala. Ano ang saloobin ng tao patungkol sa katotohanan? Sa kanilang puso, tutol sa katotohanan ang karamihan sa mga tao at wala nga silang pakialam tungkol dito. Dahil hindi pamilyar ang tao sa katotohanan. Hindi niya nauunawaan kung ano ba ang katotohanan, lalo namang hindi niya alam kung saan galing ito, kung bakit kailangan niya itong hangarin, kung bakit kailangan niya itong tanggapin, kung bakit kailangan niya itong isagawa, o kung bakit nagpapahayag ang Diyos ng napakarami nito. Hindi pamilyar sa pandinig ng bawat tao ang lahat ng katanungang ito, at hindi nila kailanman isinaalang-alang ang mga ito, ni hindi sila kailanman nalantad sa mga ito. Ngayong ginagawa ng Diyos ang gawain ng paghatol sa mga huling araw at nagpahayag ng maraming salita, nakakaharap natin ang maraming usapin na may kinalaman sa bawat aspekto ng katotohanan sa landas ng pananampalataya sa Diyos. Walang daan palabas kung hindi hanapin ang katotohanan, kaya kailangan natin ng pagkaunawa sa katotohanan at dapat nating basahin ang mga salita ng Diyos nang isinasaalang-alang ang realidad. Ang bawat pangungusap sa salita ng Diyos ay katotohanan, at kailangang personal itong maranasan ng isang tao para maunawaan niya ito. Dahil mula nang ipanganak hanggang sa hustong gulang, hanggang sa magkatrabaho, mag-asawa at magkaroon ng karera, ang lahat ng nasa kapaligiran kung saan namumuhay ang isang tao—kasama na ang mga tao, pangyayari, at bagay na nakakaharap niya at ang lahat ng bagay na nangyayari sa paligid niya—sa katunayan, ay nauugnay sa katotohanan, pero wala ni isang tao ang nakakakita sa mga bagay na ito ayon sa katotohanan. Iyon ang dahilan kung bakit nasabing hindi pamilyar ang lahat sa katotohanan. Walang kahit isang tao sa buong sangkatauhan ang nakakaunawa sa katotohanan, kaya kailangan na ninyong harapin, tanggapin, at hangarin ang katotohanan magmula ngayon. Kinakailangan ito. Kung hindi mo pa nauunawaan na kinakailangang hangarin ang katotohanan sa pananampalataya sa Diyos, at na tanging ang katotohanan ang makapagpapabago sa iyo, makapeperpekto sa iyo, makapagdadala sa iyo ng kaligtasan, at tunay na makapaglalapit sa iyo sa Diyos—kung hindi mo mauunawaan ang mga bagay na ito, hindi ka magkakainteres sa katotohanan, hindi mo magagawang hangarin ito, at mawawala ang iyong kasiglahan habang nagpapatuloy ka. Sinasabi ng ilang tao na, “Sa pananampalataya sa Diyos sapat nang mamuhay ng buhay iglesia at gumampan ng tungkulin ang isang tao, kaya bakit kailangan pa rin naming hangarin ang katotohanan? Hindi kami gumagawa ng masama, ni hindi kami sumusunod sa iba, lalong hindi kami sumusunod sa mga huwad na lider o mga anticristo sa paglaban sa Diyos. Nauunawaan naming lahat ang ilang doktrina tungkol sa pananampalataya sa Diyos at kaya naming itaguyod ang aming pananalig sa Diyos hanggang sa huli, kaya hindi na namin kailangang unawain ang mas malalalim na katotohanan.” Tama ba ang pananaw na ito? (Hindi.) Bakit hindi? (Dahil tanging kapag natamo na ng mga tao ang katotohanan saka lamang sila maililigtas ng Diyos.) Tama iyon. Sa kanilang puso, medyo batid na ng ilang tao ang kahalagahan ng katotohanan sa kaligtasan ng sangkatauhan. Maaaring malayo pa ring makita nila nang malinaw ang halaga at kabuluhan ng pagiging buhay ng tao ang katotohanan, pero napakahalaga ng damdamin at kabatirang ito sa kanilang puso. Ang susi ay kung makapag-uugat ba sa puso ng mga tao ang damdamin at kabatirang ito, at nakadepende iyon sa mga hangarin ng mga tao sa hinaharap. Isang mabuting bagay na mayroon ka na ng ganitong kabatiran ngayon. Nakapagbibigay ito ng pag-asa na makatatahak ka sa landas ng kaligtasan. Mahalaga talaga ang paghahangad sa katotohanan. Halimbawa, kapag negatibo at mahina ka, maaari ka bang maging malakas nang walang suporta at panustos ng katotohanan? Kaya mo bang pagtagumpayan ang mga kahinaan mo? Kaya mo bang kilalanin at himayin kung ano ang nakapagpapahina o nakapagpapanegatibo sa iyo? Tiyak na hindi! Kapag pabaya ka sa paggampan mo sa iyong mga tungkulin, malulutas mo ba ang tiwaling disposisyong ito kung hindi mo hinahangad ang katotohanan? Kaya mo bang maging deboto sa Diyos sa paggawa mo ng iyong mga tungkulin? Makikilala ba ng tao ang kanyang sarili at malulutas ba niya ang sarili niyang katiwalian at sarili niyang kayabangan nang hindi hinahanap ang katotohanan? Palaging may mga kuru-kuro ang tao tungkol sa Diyos at lagi niyang sinusukat ang Diyos ayon sa sarili niyang mga kuru-kuro at imahinasyon. Malulutas ba ito kung wala ang katotohanan? Hindi. Nahaharap tayo sa mga pagpipilian sa maraming bagay na dumarating sa ating buhay. Kung hindi natin nauunawaan ang katotohanan, kung hindi natin alam kung ano ang mga layunin ng Diyos at kung ano ang hinihingi Niya sa atin, wala tayong paraan ng pagsasagawa. Pagkatapos ay ibubunyag natin ang mga tiwali nating disposisyon, at madali tayong magkakamali at tatahak sa maling landas. Malulutas ba ang pag-iral ng tiwaling disposisyon ng tao sa pamamagitan ng mga salita at doktrina na nauunawaan niya? Kung hindi mo hinahanap ang katotohanan, maaaring sabihin ng isang tao na walang anumang prinsipyo sa anumang bagay na ginagawa mo sa buhay, walang mga landas na susundan, at walang mga layon o mga direksiyon. Kung ganito ang kaso, ang lahat ng ginagawa ninyo ay taliwas sa mga katotohanang prinsipyo, isang palatandaan ng paglaban sa Diyos at isang pagkakanulo sa Kanya, at ang mga kilos ninyo ay kapopootan at susumpain ng Diyos. Kung namumuhay kayo ayon sa mga tiwali ninyong disposisyon, walang kahit isa sa inyo ang maliligtas maliban kung tatanggapin ninyo ang paghatol at pagkastigo ng Diyos. Samakatwid, bago tunay na maunawaan ang katotohanan, kailangan munang humarap ang lahat sa ilang paghatol at pagkastigo, sa ilang pagtutuwid at pagdidisiplina. Ang lahat ng ito ay para sa layuning matamo ng mga tao ang katotohanan at maiwaksi ang kanilang mga tiwaling disposisyon.

Bagama’t nauunawaan ninyo ang ilan sa mga doktrina ukol sa pananampalataya sa Diyos, madalas kayong nalilito kapag nararanasan ang lahat ng bagay. Hindi ninyo malaman ang gagawin at hindi ninyo maarok ang mga layunin ng Diyos, hindi ninyo alam kung ano ang isasagawa, at kahit anong pag-aalala ay hindi makapagbibigay ng solusyon. Gusto ninyong makipagbahaginan pero hindi ninyo alam kung ano ba ang problema, gusto ninyong maghanap ng mga kasagutan sa salita ng Diyos, pero ang salita Niya ay walang-hanggan at wala kayong anumang layon. Hindi ba’t madalas na ganito? Palatandaan ito na hindi alam ng mga bagong mananampalataya kung paano hahanapin ang katotohanan sa lahat ng bagay. Samakatwid, ang karamihan sa mga katanungang itinatanong ninyo sa mga pagtitipon ay walang kaugnayan sa katotohanan, gayundin ang karamihan sa mga salita sa pagbabahaginan ninyo. Ipinapakita nito na hindi alam ng karamihan sa mga tao kung paano isasagawa ang katotohanan sa totoong buhay, ni hindi nila alam kung paano hahanapin ang katotohanan kapag may mga nangyayari sa kanila, lalo namang wala silang katotohanan bilang prinsipyo at layon para sa kanilang pagsasagawa. Suliranin ba ito para sa lahat? Kung naarok mo ang prinsipyo ng katotohanan at naunawaan mo ang diwa nito sa mga pangyayari sa iyo, madalas ka pa rin bang malilito? Tiyak na hindi na. Kahit makaramdam ka pa ng kaunting pagkalito, dahil ito sa masyadong mababaw ang iyong pagkaunawa sa katotohanan, o dahil limitado ang karanasan mo sa katotohanan. Hindi mo maarok ang mga layunin ng Diyos, hindi nalutas ang katiwalian mo, at nakakaramdam ka ng hapis sa iyong puso. Ano ang pinakamalaki ninyong paghihirap sa paghahangad ninyo ngayon sa katotohanan? Dahil ba ito sa natatakot kayo na iharap sa inyo ang isang paksa ng katotohanan para pagbahaginan? Takot na ipahayag ang mga salita at doktrina at hindi kayang ibahagi ang realidad? At lalong takot na hindi ninyo malaman ang gagawin kapag may mga nangyayari sa inyo? (Oo.) Ito ay dahil wala kayong katotohanan sa inyong puso. Kung mayroon, hindi kayo masyadong mahihirapang harapin ang mga bagay na ito. Hindi alam ng ilang tao kung ano ang gagawin kapag may mga nangyayari sa kanila. Alam nilang hanapin ang katotohanan sa salita ng Diyos, pero hindi kaagad lumilitaw ang tamang sagot, kaya gumagamit sila ng kompromisong paraan. Iyon ay, nakukontento na lamang sila sa literal na pagkaunawa sa kahulugan ng salita ng Diyos, at sumusunod na lang sa mga patakaran. Kung sinasambit nila ang kanilang mga panalangin at ang kanilang puso ay payapa at panatag, at kung tinatanong nila ang kanilang mga kapatid at walang anumang mas malalim na pananaw ang mga ito na kaysa sa kanila, kung gayon ay nararamdaman nila na sapat na ang magsagawa sa ganitong paraan. Sa katunayan, ang gayong pagsasagawa ay napakalayo sa pamantayan ng katotohanan, napakalayo sa realidad ng katotohanan, at napakalayo sa mga layunin ng Diyos. Hindi ito ang prinsipyo sa pagsasagawa ng katotohanan. Kung nais mong isagawa at unawain ang katotohanan, dapat mo munang hanapin ang katotohanan kapag may mga bagay na nangyayari sa iyo sa pang-araw-araw mong buhay. Ibig sabihin, dapat mong tingnan ang mga bagay-bagay batay sa mga salita ng Diyos at sa katotohanan; kapag malinaw sa iyo ang diwa ng problema, malalaman mo kung paano magsagawa alinsunod sa mga katotohanang prinsipyo. At kung lagi mong tinitingnan ang mga bagay-bagay ayon sa mga salita ng Diyos, makikita mo ang kamay ng Diyos—ang mga gawa ng Diyos—sa lahat ng nangyayari sa iyong paligid. Anuman ang nangyayari sa kanilang paligid, iniisip ng ilang tao na walang kinalaman iyon sa kanilang pananalig sa Diyos o sa katotohanan; sumusunod lamang sila sa sarili nilang mga kagustuhan, tumutugon ayon sa mga pilosopiya ni Satanas. Matututo ba sila ng anumang aral nang ganito? Siguradong hindi. Ito ang dahilan kaya maraming taong nananampalataya sa Diyos sa loob ng sampu o dalawampung taon at wala pa ring pagkaunawa sa katotohanan o buhay pagpasok. Hindi nila kayang isama ang Diyos sa kanilang pang-araw-araw na buhay, o harapin ang lahat ng nangyayari sa kanilang paligid batay sa mga salita ng Diyos, kaya nga tuwing may anumang nangyayari sa kanila, hindi nila masabi kung ano talaga iyon, ni hindi nila magawang pangasiwaan iyon batay sa mga katotohanang prinsipyo. Ang gayong mga tao ay walang buhay pagpasok. Ginagamit lamang ng ilang tao ang kanilang isip kapag nagbabasa sila ng mga salita ng Diyos sa pagtitipon; sa gayong mga pagkakataon, nagagawa nilang magsalita nang may kaunting pagkaunawa, subalit hindi nila kayang ipatupad ang mga salita ng Diyos sa anumang nangyayari sa kanila sa tunay na buhay, hindi rin nila alam kung paano isagawa ang katotohanan, kaya iniisip nila na lahat ng nangyayari sa kanilang pang-araw-araw na buhay ay walang kaugnayan sa katotohanan, walang kaugnayan sa mga salita ng Diyos. Sa kanilang pananalig sa Diyos, parang tinatrato nila ang mga salita ng Diyos at ang katotohanan bilang isang aspekto ng kaalaman, bilang ganap na hiwalay sa kanilang pang-araw-araw na buhay at lubos na nakabukod sa kanilang mga pananaw sa mga bagay-bagay, sa kanilang mga layon sa buhay, at sa kanilang mga hangarin sa buhay. Ano naman ang tungkol sa ganitong uri ng pananampalataya sa Diyos? Mauunawaan ba nila ang katotohanan at makakapasok sa realidad? Kapag nananampalataya sila sa Diyos sa ganitong paraan, tagasunod ba sila ng Diyos? Hindi sila mga taong tunay na nananampalataya sa Diyos, lalong hindi sila tagasunod ng Diyos. Lahat ng problema sa kanilang pang-araw-araw na buhay—kabilang na ang lahat ng kinasasangkutan ng pamilya, buhay may-asawa, trabaho, o kanilang mga kinabukasan—ay itinuturing nilang walang kaugnayan sa katotohanan, kaya sinusubukan nilang lutasin gamit ang mga pamamaraan ng tao. Sa pagdanas nito, hinding-hindi nila makakamit ang katotohanan, hinding-hindi nila mauunawaan kung ano talaga ang nais ng Diyos na matupad sa mga tao, at ang epektong nais Niyang makamtan sa kanila. Ipinapahayag ng Diyos ang katotohanan upang iligtas ang mga tao, upang linisin at baguhin ang kanilang mga tiwaling disposisyon, ngunit hindi nila nababatid na kung tatanggapin at hahangarin nila ang katotohanan, saka lamang nila malulutas ang kanilang sariling mga tiwaling disposisyon; hindi nila nababatid na kapag naranasan at isinagawa nila ang mga salita ng Diyos sa kanilang tunay na buhay, saka lamang nila makakamit ang katotohanan. Hindi ba’t hangal at ignorante ang gayong mga tao? Hindi ba’t sila ang pinaka-estupido at katawa-tawa na mga tao? Ang ilang indibidwal ay hindi kailanman hinangad ang katotohanan sa kanilang pananalig sa Diyos. Iniisip nila na ang pananalig sa Diyos ay nangangahulugan lang ng pagdalo sa mga pagtitipon, pagdarasal, pag-awit ng mga himno, at pagbabasa ng mga salita ng Diyos; lubha nilang pinapahalagahan ang relihiyosong seremonya, at hindi nila kailanman isinasagawa o dinaranas ang mga salita ng Diyos. Ganito manampalataya sa Diyos ang mga relihiyosong tao. Itinuturing ng mga indibidwal na ito ang dakilang usapin ng pananampalataya sa Diyos bilang isang relihiyosong paniniwala—hindi ba't sila ay mga hindi mananampalataya? Hindi ba’t sila ay mga walang pananampalataya? Ang paghahangad sa katotohanan ay nangangailangan ng pagdanas ng maraming proseso. May simpleng bahagi ito, at mayroon ding komplikadong bahagi. Sa madaling salita, dapat muna nating hanapin ang katotohanan at isagawa at danasin ang mga salita ng Diyos sa lahat ng nagaganap sa ating paligid. Pagkatapos, lalo at lalo mong makikita na napakaraming katotohanan ang kailangan mong makamit at hangarin sa iyong pananampalataya sa Diyos, at ang katotohanan ay talagang praktikal at ang katotohanan ay buhay. Inililigtas ng Diyos ang sangkatauhan para makamit nila ang katotohanan bilang buhay. Lahat ng nilikhang sangkatauhan ay dapat tumanggap ng katotohanan bilang buhay, hindi lamang ang mga gumagawa ng mga tungkulin, mga lider at manggagawa, o naglilingkod sa Diyos. Ang mga salita ng Diyos ay para sa buong sangkatauhan, at nangungusap ang Diyos sa buong sangkatauhan. Samakatwid, ang lahat ng nilikha—ang buong sangkatauhan—ay dapat tumanggap ng mga salita ng Diyos at ng katotohanan, hanapin ang katotohanan sa lahat ng bagay, at pagkatapos ay magsagawa ayon sa mga katotohanang prinsipyo upang makapagsagawa sila ng katotohanan at makapagpasakop sa katotohanan. Kung mga lider at manggagawa lamang ang kinakailangang magsagawa ng katotohanan, magiging ganap na salungat ito sa mga layunin ng Diyos, dahil ang katotohanang ipinahayag ng Diyos ay para sa buong sangkatauhan, at ipinapahayag ito para iligtas ang sangkatauhan, hindi lamang para iligtas ang iilang tao. Kung ganito ang sitwasyon, napakaliit ng magiging kabuluhan ng mga salitang ipinahayag ng Diyos. May landas na ba kayo ngayon upang hangarin ang katotohanan? Ano ang unang bagay na dapat isagawa kapag hinahangad ang katotohanan? Bago ang lahat, dapat kayong kumain at uminom ng mas maraming salita ng Diyos, makinig sa mas maraming sermon at pagbabahaginan, at magdasal at maghanap pa kapag nahaharap kayo sa mga bagay-bagay. Kapag nasangkapan na ninyo ang inyong sarili ng mas maraming katotohanan, kapag mabilis kayong lumago at nagtaglay ng tayog, magagawa ninyo ang inyong mga tungkulin, pasanin ang ilang gawain, at makakayanan ninyo ang ilang pagsubok at tukso. Sa oras na iyon, mararamdaman ninyong talagang naunawaan na at nakamit na ninyo ang ilang katotohanan, at madarama ninyo na ang mga salitang binigkas ng Diyos ay pawang katotohanan, na ang mga iyon ay mga katotohanang pinakakinakailangan para ang tiwaling sangkatauhan ay magtamo ng kaligtasan, at na ang mga iyon mismo ang katotohanan ng buhay na ipinagkaloob ng natatanging Lumikha. Sa kasalukuyan, wala kayong karanasan; may kaunting pananabik lamang kayo sa inyong puso. Pakiramdam ninyo ay napakalalim ng mga salita ng Diyos, at naglalaman ang mga ito ng napakaraming bagay na hindi ninyo makakamit, at ng napakaraming katotohanan na hindi ninyo maaarok. Hindi pa rin malinaw ang diwa ng ilang bagay, at nararamdaman ninyong masyadong mababaw ang pagkaunawa ninyo sa katotohanan. Mayroon lang kayong gayong pananabik sa inyong puso at gayong sigla, pero nakadepende kung matatamo ba ninyo o hindi ang katotohanan sa kung paano ninyo isasagawa at hahangarin ito sa hinaharap.

Sa gawain ng paghatol sa mga huling araw, isipin ninyo kung nagpapahayag lang ang Diyos ng ilang simpleng katotohanan: walang masyadong malalalim, lalong walang nauugnay masyado sa paghahatol at paglalantad sa mga tao, kundi kaunting salita lamang batay sa kung ano ang kayang tanggapin ng mga tao at kung ano ang kayang maunawaan ng kanilang isip—ilang salita lamang ng pangako at pagpapala o ilang salita ng panghihikayat. Kahit tanggapin pa ng mga tao ang mga salitang ito, matatamo ba nila ang kaligtasan? Halimbawa na lang. Ipagpalagay nang basta lang sinabi ng Diyos, “Masyadong malalim ang katiwalian na nasa inyong lahat. Wala ang katotohanan sa inyong lahat, at lahat kayo ay hindi tapat sa Akin. Ang kalikasang diwa ninyo ay naging kalikasan ni Satanas; kayo ay naging mga buhay na Satanas. Kayo ay mapanlaban sa Akin, at wala kayong pagmamahal para sa katotohanan.” Pagkatapos ay sinabi Niya sa mga tao, “Sige at pag-isipan ninyo ito!” na sinundan kaagad ng, “Mapalad siya na nagmamahal sa katotohanan. Siya na tapat sa Akin ay magagawang tuparin ang Aking mga layunin, lakaran ang daan hanggang sa huli, at tamuhin ang Aking pangako.” Maaantig ba ang puso ng mga tao kung basta lang itong sinabi ng Diyos sa kanila? Magsusumikap kaya sila tungo sa katotohanan? Ano kaya ang mararamdaman ng mga tao? “Nabasa na namin ang lahat ng salita ng Diyos, at kahit na may mga tiwaling disposisyon kaming lahat, hindi naman kami masasamang tao at hindi kami lalaban sa Diyos. May mga mapaghimagsik na disposisyon lang kami, at medyo tiwali at may mababang karakter, at mas gustong sumunod sa mga makamundong kalakaran. Ngayong nauunawaan na namin ang ilang katotohanan at kaya na naming pagnilayan at kilalanin ang aming sarili, siguradong maiwawaksi na namin ang mga tiwaling bagay na ito.” Marami bang tao ang nasa ganitong kalagayan? Iniisip nila na ang pagkaunawa sa doktrina ng pagsampalataya sa Diyos ay katumbas ng pagkaunawa sa katotohanan, at napakamapanganib nito. Ang mga kayang magsalita ng mga salita at doktrina ay karaniwang labis na nasisiyahan sa kanilang sarili, pero agad silang bumabagsak at nabubunyag sa sandaling sumapit sa kanila ang isang pagsubok. Kung hindi mo hinahangad ang katotohanan at hindi mo tinatanggap ang paghatol at pagkastigo, maaari bang mawaksi ang iyong tiwaling disposisyon? Imposible iyon. Dapat maging malinaw sa inyo na nauubos na ang oras, at kung hindi ninyo kayang magdusa at magbayad ng halaga para sa pagtatamo ng katotohanan, madaling maaaksaya ang inyong panahon sa pananampalataya sa Diyos batay sa mga kuru-kuro at imahinasyon. Pagkatapos, kapag dumating na ang malalaking kalamidad, mawawalan na kayo ng panahon para hangarin ang katotohanan kahit gustuhin pa ninyo, at ganap na mawawalan na kayo ng pagkakataon para sa kaligtasan. Bagama’t nananampalataya kayo ngayon sa Diyos, hindi naman ninyo nauunawaan ang mga layunin ng Diyos. Alam ba talaga ninyo ang dahilan kung bakit ipinapahayag ng Diyos ang katotohanan, at ginagawa ang gawain ng paghatol? Bawat salita, bawat paksa, bawat katotohanan na ipinapahayag ng Diyos ay may kabuluhan at lubhang kapaki-pakinabang sa inyo. Nakikita man ninyo ito, nararanasan ito, o nararamdaman ito sa kasalukuyan, at gaano man karami ang talagang natamo ninyo sa ngayon, pagkalipas ng tatlo o limang taon ng inyong karanasan, mararamdaman ninyong totoo ang mga salita ng Diyos sa kasalukuyan, at kung gaano kadakila na ipinahayag ng Diyos ang mga salitang ito! Kung pinamimihasa pa rin ng Diyos ang tao gaya ng Kanyang ginawa sa Kapanahunan ng Biyaya, na tinatawag itong “ang tupang nasa Kanyang kandungan” at ang isang nawawalang tupa na iiwanan Niya ang siyamnapu’t siyam para umalis at hanapin ito, iisipin ng tao, “Napakadakila ng awa at mapagmahal na kabaitan ng Diyos; napakalalim ng pagmamahal ng Diyos para sa tao!” Kung laging iniisip at tinitingnan ng tao ang Diyos sa ganitong paraan, hindi niya tunay na hahanapin ang Diyos, hindi siya lalapit sa Diyos, hindi siya magpapasakop sa Diyos, at hindi siya magkakaroon ng may-takot-sa-Diyos na puso. Kung walang tunay na pagkaunawa sa Diyos, hindi maiwawaksi ang tiwaling disposisyon ng tao; tatratuhin niya ang Diyos at ang katotohanan nang may saloobing mapaghamak, at lalabanan niya ang Diyos gaya ng ginagawa ng mga diyablo at ni Satanas. Kung ganoon ang kaso, hindi kailanman mauunawaan ng tao kung ano ang katotohanan, hindi niya kailanman tunay na mauunawaan kung ano ang kahulugan ng pananampalataya at pagsunod sa Diyos, at kung ano ang kahulugan ng paghahanap at pagtatamo sa katotohanan. Totoo ito. Kung hindi ipinahayag ng Diyos ang mga salitang ito; kung hindi Niya kinastigo at hinatulan ang bawat isang tao at ginamitan ang lahat ng gayong malulupit na salita, iisipin ng tao na ang pananampalataya sa Diyos ay nangangahulugang natamo na nila ang katotohanan, na ang pananampalataya sa Diyos ay ang madala paitaas pagdating ng panahon, ang makapasok sa kaharian at magkaroon ng kapangyarihan gaya ng isang hari. Sinasabi ng ilang tao na, “Ang isang taong kagaya ko ay halos isa nang senturyon!” Sinasabi naman ng iba, “Hindi naman ako humihingi nang labis. Sa kaharian, maaari ko pa ngang bantayan ang mga pintuang-daan o walisan ang mga kalsada!” Ito ang orihinal na intensyon, ang adhikain, at ang pagnanais ng bawat taong nananampalataya sa Diyos. Napakarami nang sinabi ng Diyos na lubusang naglalantad sa mga kuru-kuro at imahinasyon ng tao, sa kanyang mga magagarbong ninanais, at sa kanyang tiwaling disposisyon. Walang anumang bagay na naiisip ng tao ang alinsunod sa katotohanan o kaayon ng Diyos, at walang anumang bagay na inaasahan o minimithing makamit ng tao ang alinsunod sa mga layunin ng Diyos. Lubos na taliwas ang lahat ng ito sa Diyos. Kapag nananampalataya ang mga tao sa Diyos, nahaharap sila sa mga salita ng paghatol at pagkastigo ng Diyos, sa mga salita ng Diyos na naglalantad sa kalikasang diwa ng tao, sa mga salitang hindi umaayon sa mga kuru-kuro ng tao, at sa paraan ng Diyos sa paggawa na hindi umaayon sa mga kuru-kuro at imahinasyon ng tao. Bagama’t kinikilala ng maraming tao na ang mga salita ng Diyos ay katotohanan, at handa silang makipagtulungan sa gawain ng Diyos at tanggapin ang paghatol at pagkastigo ng Diyos, napakahirap para sa kanila na matugunan ang mga hinihingi ng Diyos. Pagdating sa paghahangad sa katotohanan, maraming tao ang nawawalan ng sigla, at pagdating sa pagbabahagi tungkol sa katotohanan, nakakatulog sila at ayaw nilang makinig. Pero pagdating naman sa mga hiwaga, pagpapala, at pangako, nabubuhayan sila ng loob. Ano ang nangyayari? Sa kaibuturan ng kanilang puso, hindi mahal ng mga tao ang katotohanan. Pakiramdam nila ay masyadong abala, matrabahong gawin, masyadong masakit, at masyadong mataas ang halaga para bayaran ang paghahangad nito. Kung ang paghahangad sa katotohanan ay kasingsimple lang ng pagbabasa ng aklat o ng nursery rhyme sa mababang paaralan, baka magkainteres pa nang kaunti ang ilang tao tungkol dito, dahil magiging simple at madali ito, at hindi ito mangangailangan ng halagang babayaran o gugulan ng maraming lakas. Ngayon, ito ay mismong kabaligtaran. Hindi ganoon kadali, ni ganoon kasimple ang paghahangad sa katotohanan. Hindi ibig sabihin na kung sapat ang kakayahan ng mga tao na basahin ang salita ng Diyos at maunawaan ito, kusa na silang makakapasok sa katotohanang realidad; ang pag-unawa sa mga salita at doktrina ay hindi nangangahulugan ng pagpasok sa katotohanang realidad. Napakasigla ng ilang tao sa kanilang pananampalataya sa Diyos na nagtatala pa sila sa mga pagtitipon at kapag nakikinig sila sa mga sermon at pagbabahaginan. Pero pagkalipas ng ilang panahon, pinag-iisipan nila itong mabuti pero wala silang matutunan mula rito: Nakalimutan nila itong lahat at walang maalalang anuman, kahit gustuhin pa nila, kaya pakiramdam nila ay hindi madaling matamo ang katotohanan, at saka lamang nila naunawaan na hindi isang simpleng bagay ang pananampalataya sa Diyos. Pakiramdam naman ng ibang tao ay marami silang natamo at naunawaan pagkatapos ng mga pagtitipon, pero pagkaraan ng magdamag na tulog nakalimutan na nilang lahat ang tungkol dito, na wala ring ipinagkaiba sa kung walang naging pagtitipon. Pero ang iba naman ay naliliwanagan at natatanglawan pa rin matapos basahin ang salita ng Diyos. Natutuwa sila sa kanilang sarili, pero pagkaraang makipag-usap sa mga walang pananampalataya sa loob ng ilang panahon, naglalayag ang kanilang mga isip, at kapag umuwi sila ng bahay at nanalangin sa Diyos, hindi na nila Siya madama. Nakakalimutan na nila ang lahat tungkol sa paghahangad sa katotohanan, sa pagbabago sa kanilang mga disposisyon, at sa pagliligtas ng Diyos. Ito ay dahil masyadong maliit ang kanilang tayog at iilang salita at doktrina lamang ang nauunawaan nila. Hindi pa nag-ugat ang salita ng Diyos sa kanila, nagpapatunay na wala pang puwang ang Diyos sa kanilang puso, kaya naman, kapag humaharap sila sa mga panlabas na usapin, hindi ang Diyos ang namamahala sa kanilang puso. Hindi isang simpleng bagay ang maranasan ang gawain ng Diyos. Kung hindi makakaranas ng ilang pagsubok, kabiguan, at hadlang, walang totoong matatamo ang mga tao, at hindi uubra ang paulit-ulit na pagkakabisa lamang. Sa panahon ngayon, nagsisimula lang na maunawaan ng karamihan sa mga tao ang ilang katotohanan matapos manampalataya sa loob ng ilang taon. Lalo na pagkatapos makaranas ng ilang hadlang at kabiguan, nararamdaman nila ang kahalagahan ng paghahangad sa katotohanan, at saka lamang sila magsisimulang tumutok sa pagbabasa ng salita ng Diyos, sa pagbabahagi tungkol sa katotohanan, at sa pagsasagawa sa katotohanan. Saka lamang sila magsisimulang pumasok sa realidad.

Sinasabi ng ilang tao na, “Bakit kapag may ilang paghihirap o balakid, pakiramdam ko ay nalilimitahan ako at hindi ko alam kung ano ang gagawin, at pakiramdam ko ay napakahirap manampalataya sa Diyos? Bakit ba kapag may mga paghihirap, nagiging negatibo ako at walang lakas na manampalataya sa Diyos? Bakit ba minsan hindi ako interesado sa mga pagpupulong o sa pagbabasa ng salita ng Diyos, pero kapag nagsasalita ako tungkol sa mga usapin ukol sa mundong walang pananampalataya, nabubuhayan ako ng loob?” Ano ang nangyayari dito? Ang totoo, dahil sa kalikasang diwa ng tao, hindi minamahal ng tao ang katotohanan. Kung hindi minamahal ng mga tao ang katotohanan, maaari bang maging tunay ang pananalig nila sa Diyos? Maaari bang magkapuwang ang Diyos sa kanilang puso? Nasa puso ba nila ang Diyos? Wala, tiyak iyon. Kung wala ang Diyos sa puso mo at walang puwang ang Diyos sa puso mo, pinatutunayan nito na wala ang katotohanan sa puso mo, wala kang nauunawaang anumang katotohanan, at hindi mo isasagawa ang anumang katotohanan. Samakatwid, pagdating sa pagninilay-nilay sa salita ng Diyos at sa pagsasagawa ng katotohanan, matamlay at walang landas ang mga tao. Kung hihilingan kang kumita ng pera at sinabihan kang maaari kang kumita pa ng maraming pera kung gagawin mo ang isang partikular na bagay, gagawin mo ang lahat ng iyong makakaya para malampasan ang lahat ng paghihirap at magtagumpay, at hindi ka matatakot sa kabiguan bagkus patuloy mo itong gagawin. May mga interes na umaakit sa iyo, nakokontrol ng mga interes ang iyong puso, ang mga interes na iyon ang nauuna sa iyong puso, at pakiramdam mo ay masyadong mahalaga at hindi madaling bitiwan ang pera at mga interes, kaya susubukan mong gawin ang lahat ng makakaya mo para makamit ang sarili mong mga pagnanais at layon, kahit ano pa ang halaga. Samakatwid, kung gagawin mong unang prayoridad sa iyong buhay ang paghahangad sa katotohanan, naniniwala Akong hindi ka mawawalan ng landas, ni hindi ka mawawalan ng oras, lalong hindi ka makararanas ng anumang paghihirap na makahahadlang sa iyo sa paghahanap at pagsasagawa mo sa katotohanan. Nagtataglay ba kayo ng gayong determinasyon? Parang isang magulang na handang magbayad ng kahit magkanong halaga para mapagbigyan ang kanyang mga anak. Kapag sinasabi ng mga anak kung magkano ang magagastos sa pagpasok nila sa kolehiyo, kung walang ganoong pera ang pamilya, mangungutang ang mga magulang, magtitipon ng pera o maghahanap ng mga paraan para makapagnegosyo o tatanggap ng kaswal na trabaho kung hindi sila makakapangutang. Kahit gaano pa sila magdusa, gagawa sila ng paraan para makaipon ng sapat na pera para mabayaran ang pangkolehiyo ng kanilang mga anak, para malinang ang tagumpay ng kanilang mga anak, at para mabigyan ang kanilang mga anak ng magandang kinabukasan. Kung talagang may ganoon kayong determinasyon sa inyong paghahangad sa katotohanan, sa tingin Ko walang anumang hirap ang hindi makakayang lampasan ng sinuman sa inyo, maliban kung may kakulangan ka sa pag-iisip o may diperensiya ka sa utak mula nang ipanganak ka. Maliban kung ipinanganak kang may kapansanan sa pag-iisip, makakamit mo dapat kung ano ang kayang makamit ng pag-iisip ng isang normal na tao, at ang anumang paghihirap ay hindi isang paghihirap. Dahil ang paghahangad sa katotohanan ay hindi isang bagay na maaaring matamo ng mga imahinasyon ng tao; kailangan nito ang gawain ng Banal na Espiritu, at nakikipagtulungan lang ang tao. Hangga’t mayroon tayo ng determinasyon na hangarin ito, gagabayan tayo, pagkakalooban tayo at bibigyang-liwanag tayo ng Banal na Espiritu anumang oras, para malampasan natin ang bawat paghihirap at maunawaan ang katotohanang hindi natin maunawaan. Dahil ang imposible para sa tao ay posible naman para sa Diyos, at ang tao ay walang kabuluhan; kung hindi gagawa ang Diyos, balewala ang lahat ng matinding pagsisikap at pagpupunyagi ng tao.

Sa Kapanahunan ng Biyaya, sinabi rin ng mga tao na nananampalataya sila sa Diyos at sinusunod ang Diyos, pero ang naging layon nila ay ang makapasok sa langit. Hindi sila nagsalita tungkol sa pagsasagawa at pagdanas ng salita ng Diyos, ni hindi nila alam kung ano ang kahulugan ng maligtas. Sumunod lang sila sa mga patakaran, isinagawa ang mga serbisyong panrelihiyon at pagkatapos ay binasa ang Bibliya, at pagkatapos niyon ay nagkimkim sila ng malabong pag-asa, pakiramdam nila ay humigit-kumulang iyon na iyon, at na makakapasok na sila sa langit kapag namatay sila. Hindi ganoon kasimple ang yugtong ito ng gawain sa mga huling araw, at ang bawat aytem sa gawain ng Diyos ay praktikal at nangangailangan na aktuwal tayong magbayad ng halaga, na praktikal na maghanap at dumanas, nang matamo natin ang katotohanan mula sa mga salitang ipinahayag ng Diyos. Kung ang pananampalataya ng mga tao ay katulad pa rin ng mga nasa Kapanahunan ng Biyaya, na sama-samang nagkakatipon lang linggo-linggo, binabasa ang Bibliya, at pagkatapos ay nananalangin, umaawit, at nagpupuri sa Diyos, bago sila maghintay na madala paitaas sa langit o maghintay para umakyat sa ikatlong langit, gaano katindi ang magiging kayabangan ng tao! Ganito ang tiwaling sangkatauhan. Kahit paano man gumawa ang Diyos, hangga’t binibigyan Niya ang tao ng isang pangako, panghahawakan ito ng tao, palagi itong ginagawang patakaran at hindi kailanman hinahanap kahit bahagya ang gawain ng Diyos o ang Kanyang mga layunin, kundi naghihintay na lamang na madala paitaas sa langit. Hindi alam ng mga tao kung ano sila, nangangarap sila ng magagandang bagay at naghahangad ng napakataas na mithiin. Walang nag-iisip sa kanila na isa sila sa mga kauri ni Satanas, lalo naman na sila ang pakay ng perdisyon. Iniisip nilang lahat na taos-puso silang nananampalataya sa Diyos, nagdusa ng matinding hirap sa paggampan ng kanilang mga tungkulin, at hindi kailanman ipinagkanulo ang Diyos, kaya iniligtas na sila ng Diyos at tiyak na makapapasok sa kaharian ng langit. Mali ang pananaw na ito, at talagang hindi nila nauunawaan ang katotohanan. Lalo na noong unang nanampalataya ang mga tao sa Diyos, sila ay masuwayin, mapaghinanakit, at talagang mayabang, di-kaaya-aya ang tingin sa iba at walang isinasaalang-alang na kahit sino—kahit ang Diyos—na kasinghusay nila. Kahit na tinanggap pa ng isang tao si Cristo, hindi ibig sabihin nito na kaya niyang tanggapin kung ano ang mga sinasabi ni Cristo o ang lahat ng ginawa ni Cristo. Sa salita lang niya tinatanggap ang yugtong ito ng gawain ng Diyos at sa salita lang niya tinatanggap ang Diyos na nagkatawang-tao, pero hindi ibig sabihin nito na wala na siyang mga kuru-kuro, walang imahinasyon, at walang paglaban sa kung ano ang ginawa ng Diyos. May mga tao na labis na nasasabik at natutuwa kapag nakikita nila si Cristo, damang-dama nila sa kanilang puso ang karangalan at ang pakiramdam na hindi nasayang ang kanilang buhay. Subalit dahil wala silang katotohanan at hindi nila nakikilala ang Diyos, mayroon silang mga kuru-kuro kapag nakikita nilang nagsasalita si Cristo, mga kuru-kuro kapag nakikita nilang hinaharap ni Cristo ang mga bagay-bagay, at mga kuru-kuro tungkol sa kung ano ang saloobin ni Cristo ukol sa isang tao; may mga kuru-kuro, opinyon, at ideya pa nga sila sa kung ano ang kinakain at isinusuot ni Cristo at sa alinman sa mga ekspresyon ng Kanyang mukha o galaw. Ano ito? Lubos na talagang naiiba ang diyos ng imahinasyon ng tao kaysa sa totoong Diyos, at para sa mga taong likas na may mga tiwaling disposisyon at mapagmataas na kalikasan, imposibleng hindi sila magkaroon ng mga kuru-kuro, na hindi lumaban, at hindi manghusga sa nagkatawang-taong Anak ng tao. Kung hindi kikilalanin ng isang tao ang pagka-Diyos na diwa ng Diyos, mahirap magpasakop sa Diyos at lalong mahirap na mahalin Siya at matakot sa Kanya. Pero paano malalaman at tatratuhin ng mga taong nakaranas ng gawain ng Diyos sa loob ng maraming taon ang Diyos na nagkatawang-tao, lalo na ang mga nakinig sa maraming sermon at pagbabahagi ng Diyos? Personal nilang naranasan ang proseso mula sa pagkakaroon ng mga kuru-kuro tungkol sa Diyos hanggang sa pagkakaroon ng kaalaman sa Diyos, mula sa paghihimagsik at paglaban hanggang sa tunay na pagpapasakop, at personal nilang naranasan na ang lahat ng ginagawa ng Diyos, bawat salitang sinasambit Niya, at lahat ng bagay na pinangangasiwaan Niya ay kinapapalooban ng mga katotohanang prinsipyo. Hindi dapat magkaroon ang mga tao ng mga kuru-kuro, lalo na ng paglaban o pagtutol sa kanilang puso. Pagkaraan ng ilang taong karanasan, kapag nakakaunawa na ng kaunting katotohanan ang mga tao, tatratuhin nila ito nang tama, at kapag mayroon na silang kaunting katotohanan bilang kanilang buhay at nakapagtamo na sila ng mga prinsipyo ng pagsasagawa, likas silang hindi gagawa ng anumang kahangalan. Ang mga bagong mananampalataya at ang mga walang karanasan sa mga bagay na ito ay malamang na maghimagsik laban sa Diyos at lumaban sa Kanya, at malamang na gumawa sila ng mga bagay na hangal at mapusok. Maaaring ang ilan na may malulubhang kalikasan ay manghusga at maglapastangan sa Diyos at pagkatapos ay tuluyang bumagsak; ginagambala at ginugulo naman ng iba ang gawain ng iglesia, at itinitiwalag sila. Punung-puno na ba kayong lahat ngayon ng mga kuru-kuro at imahinasyon tungkol sa Diyos? Pakiramdam ba ninyo ay masyadong mahirap manampalataya sa Diyos na nagkatawang-tao? Sinasabi ng ilang tao na, “Noong nananampalataya pa kami sa Panginoon, simple lang ito. Magkakasama lang kaming nagtipon, nakinig sa mga sermon, at nanalangin sa Panginoon para humingi ng mga bagay-bagay; walang nagsabi sa amin na isagawa ang katotohanan at magpasakop sa Diyos, lalo na ang akayin kami para maisagawa at maranasan ang mga salita ng Panginoon at hangarin ang katotohanan. Ipinaliwanag lang ng mga pastor at mangangaral ang Bibliya, at maaari na naming unawain ito sa anumang paraang gustuhin namin. Pero ngayon na nananampalataya na kami sa Makapangyarihang Diyos, napakarami Niyang ipinahayag na katotohanan na pakiramdam namin ay masyadong mahirap isagawa ang katotohanan, at mahirap talagang makapasok sa realidad!” Naisip na ba ninyo na kung nananampalataya pa rin kayo sa Diyos gaya ng dati kung paanong nananampalataya kayo sa Panginoon, matatamo kaya ninyo ang katotohanan at ang buhay? Maililigtas ba kayo ng Diyos? (Hindi.) Ang katunayang nagagawa ninyong mapagtanto ito ay nagpapakitang nagkaroon na kayo ng paglago.

Hindi maaaring ibatay sa mga imahinasyon o sa mga kuru-kuro ang pananampalataya sa Diyos, at lalo namang hindi sa interes. Kung nananampalataya ka sa Diyos batay sa isang panandaliang interes o bugso ng kalooban, makabubuting kumalma ka muna at pag-isipang mabuti kung gusto mo pa bang patuloy na manampalataya, kung talaga bang gusto mong hangarin ang katotohanan, kung isa ka nga bang tunay na mananampalataya sa Diyos, kung nakapagpasya ka nang tumahak sa landas ng pananampalataya sa Diyos, at kung buo na ang iyong pasya na hangarin ang katotohanan. Bakit binibigyang-diin ang mga puntong ito? Dahil ang pinananampalatayaan na natin ngayon ay ang Diyos na nagkatawang-tao, at ang pagkakatawang-tao ng Diyos ay nangangahulugang nagmula Siya sa langit at bumaba sa lupa at tunay na naging tao, isang tao na ang kaanyuan ay katulad mismo ng sa tao, pero Siya ang Cristo, ang Diyos Mismo, at hindi isang simpleng tao. Sa praktikal na kaparaanan, ang pagkakatawang-tao ng Diyos ay nagsagawa ng isang yugto ng gawain ng paghatol at pagdadalisay sa mga tao, nagpahayag ng maraming salita, gumawa ng napakaraming gawain, pumili ng maraming tao, at nagpapalaganap sa Kanyang gawain at sa Kanyang ebanghelyo. Kinukumpirma ng bawat bahagi ng praktikal na gawaing ito na ang pagnanais ng Diyos na iligtas at gawing perpekto ang mga tao ay natural na nangangailangan na praktikal na maranasan ng mga tao ang Kanyang mga salita at gawain. Saka lamang nila matatamo ang katotohanan, at saka lamang sila tunay na makakapagpasakop at makakasamba sa Diyos. Ito ang gusto ng Diyos na gawing ganap. Mula nang tanggapin ninyo ang gawain ng Diyos hanggang sa ngayon, maaaring nakaranas na kayo ng ilang bagay, kahit naisip pa ninyong sobrenatural ang mga ito, o kung nakikita ba ito ng inyong mga mata at maaari ba itong makamit ng isipan ng tao; sa madaling salita, ginagawa ng Diyos ang bawat isa sa mga bagay na ito sa praktikal na paraan, gumagawa sa atin, sa gitna natin, at sa paligid natin, nang sa gayon ay makita at mahawakan natin ito. Samakatwid, isang praktikal na aral ang paghahangad sa katotohanan, at dapat nating hanapin at isagawa ang katotohanan sa lahat ng bagay na nangyayari sa atin; dapat tayong umasa sa sarili nating masipag na pakikipagtulungan para matamo ang katotohanan. Ang paghahangad sa katotohanan ay hindi gaya ng iniisip ng mga tao—hindi totoo na ang pagbabasa ng mga salita ng Diyos at ang pag-unawa sa literal na kahulugan ng mga ito ay pag-unawa na sa katotohanan, o na hangga’t makapagsasalita nang mahusay ang isang tao, isinasagawa na niya ang katotohanan. Hindi ito ganoon kasimple. Ang paghahangad sa katotohanan ay humihingi sa atin na hanapin at tanggapin ang katotohanan sa praktikal na kaparaanan, na magdusa at magbayad ng halaga, gayundin na maranasan, maghanap, magbulay-bulay, magbahagi, magsagawa, at magsikap sa tunay na buhay. Sa ganitong paraan lang unti-unti tayong makapapasok at makikinabang sa salita ng Diyos at sa katotohanan. Isang araw, kapag nauunawaan mo na kung ano ba ang katotohanan, at kung ano ba ang diwa ng katotohanan, malalaman mo na ang mga salitang sinabi ng Diyos na nagkatawang-tao ay ang ating mga tunay na pangangailangan, na ang mga ito ang mga prinsipyo ng pagsasagawa na kailangan natin para maayos ang lahat ng ating problema, at na ang mga salitang ito ng Diyos ang layon at direksyon ng ating mga buhay. Sa panahong iyon, makikita mo kung gaano kamakabuluhan ang lahat ng ginagawa ng Diyos, at kung gaano kaimportante at kahalaga para sa atin ang pagkakatawang-tao ng Diyos! Bawat pangungusap na sinasambit ng Diyos, bawat hakbang ng Kanyang gawain, ang bawat salita at kilos Niya, ang bawat galaw Niya, ang Kanyang mga kaisipan, ang Kanyang mga ideya, at ang Kanyang mga pananaw, lahat ay para sa layuning dalisayin at iligtas ang mga tao, walang hungkag sa mga ito; makatotohanan at praktikal itong lahat. Samakatwid, nanggaling man ang isang tao sa isang relihiyon o nagbalik-loob siya mula sa mga walang pananampalataya, hindi na dapat manampalataya sa Diyos ang isang tao batay sa mga kuru-kuro at imahinasyon, at hindi na dapat makibahagi ang isang tao sa mga pangarap na panrelihiyon, nangangarap na bigla na lang madadala paitaas ang isang tao sa kalangitan para salubungin ang Panginoon kapag dumating na ang malalaking kalamidad; pananaginip ito nang gising. Naparito ang Diyos para ilantad at hatulan ang tao, at dalisayin ang katiwalian ng tao sa pamamagitan ng pagpapahayag ng katotohanan sa praktikal na paraan, at para iligtas ang tao mula sa impluwensiya ni Satanas sa praktikal na paraan. Sa panahong ito, kakailanganin ng tao na dumaan sa maraming pag-uusig at kapighatian, at daranas siya ng maraming pagpupungos at maraming paghatol at pagkastigo bago siya madalisay at mabago; sa pamamagitan lang ng pagdanas na ito ng gawain ng Diyos matatamo niya ang katotohanan. Sa sandaling matamo mo na ang katotohanan, magkakaroon ng puwang ang Diyos sa puso mo, at magkakaroon ka ng totoong takot at pagpapasakop sa Diyos, na siyang gusto ng Diyos na gawin. Kapag naunawaan mo na ang katotohanan at alam mo na ang halaga nito, at nag-ugat na sa iyong puso ang katotohanan, at may praktikal ka nang kaalamang batay sa karanasan tungkol sa katotohanan, kung gayon, ang salita ng Diyos ang magiging buhay sa iyong puso. Praktikal ba ang prosesong ito? (Oo.) Ano, kung gayon, ang hinihingi ng prosesong ito na dapat gawin ng mga tao? Una sa lahat, dapat magkaroon ng pusong nagpapasakop sa Diyos ang mga tao, para matanggap ang paghatol at pagkastigo ng salita ng Diyos, at para magpasakop sa pagpupungos, mga pagsubok at pagpipino ng Diyos, nang sa gayon ay madalisay sila mula sa kanilang katiwalian, para maisagawa nila ang katotohanan at makamit ang pagpapasakop sa Diyos, at para makapasok sila sa realidad ng salita ng Diyos. Hangga’t nalalaman ng isang tao kung paano maranasan ang gawain ng Diyos, malalaman niya kung ano ang gusto ng Diyos na kompletuhin sa kanya at kung anong mga resulta ang gusto ng Diyos na makamit. Dalawang pangunahing epekto ang nakakamit ng salita ng Diyos sa tao: Una, pinahihintulutan nito na makilala ng tao ang kanyang sarili; at pangalawa, pinahihintulutan nito na makilala ng tao ang Diyos. Kapag nakamit na ang dalawang epektong ito, tunay na makikilala ng isang tao ang mga salita ng Diyos, at tunay na mauunawaan ang katotohanan.

Para makilala mo ang iyong sarili, kailangan mong malaman ang iyong sariling mga pagbubunyag ng katiwalian, ang iyong tiwaling disposisyon, ang matinding kahinaan mo, at ang kalikasang diwa mo. Kailangan mo ring malaman, hanggang sa pinakahuling detalye, yaong mga bagay na nabubunyag sa iyong pang-araw-araw na buhay—ang iyong mga motibo, mga pananaw, at saloobin sa bawat bagay—nasa bahay ka man o nasa labas, kapag nasa mga pagtitipon ka, kapag kumakain at umiinom ka ng mga salita ng Diyos, o sa bawat isyung kinakaharap mo. Sa pamamagitan ng mga aspekto na ito dapat mong makilala ang iyong sarili. Siyempre, para makilala mo nang mas malalim ang iyong sarili, kailangan mong gamitin bilang pamantayan ang mga salita ng Diyos; magkakamit ka lamang ng mga resulta kapag nakilala mo ang iyong sarili batay sa Kanyang mga salita. Kapag tumatanggap ng paghatol ng mga salita ng Diyos, huwag matakot na magdusa o masaktan, at bukod pa riyan, huwag matakot na tatagos ang mga salita ng Diyos sa puso ninyo at ilalantad ang mga pangit ninyong kalagayan. Lubos na kapaki-pakinabang na pagdusahan ang mga bagay na ito. Kung nananampalataya kayo sa Diyos, dapat ninyong basahin ang higit pa sa mga salita ng Diyos na humahatol at kumakastigo sa mga tao, lalo na iyong mga naglalantad sa diwa ng katiwalian ng sangkatauhan. Dapat ninyong higit na ihambing ang mga iyon sa inyong praktikal na kalagayan, at dapat ninyong higit na iugnay ang mga iyon sa inyong sarili at hindi gaano sa iba. Ang mga uri ng kalagayang inilalantad ng Diyos ay umiiral sa bawat tao, at maaaring matagpuan ang lahat ng iyon sa inyo. Kung hindi ka naniniwala rito, subukan mong danasin iyon. Habang lalo kang dumaranas, lalo mong makikilala ang iyong sarili, at lalo mong madarama na tumpak na tumpak ang mga salita ng Diyos. Matapos basahin ang mga salita ng Diyos, walang kakayahan ang ilang tao na iugnay ang mga iyon sa kanilang sarili; akala nila ay hindi tungkol sa kanila ang mga bahagi ng mga salitang ito, kundi sa halip ay tungkol sa ibang mga tao. Halimbawa, kapag inilalantad ng Diyos ang mga tao bilang mga babaeng jezebel at mga bayarang babae, nadarama ng ilang kapatid na babae na dahil naging tapat na tapat sila sa kanilang asawa, malamang na hindi tumutukoy sa kanila ang gayong mga salita; nadarama ng ilang kapatid na babae na dahil wala silang asawa at hindi pa nakipagtalik kailanman, malamang na hindi rin tungkol sa kanila ang gayong mga salita. Nadarama ng ilang kapatid na lalaki na para lamang sa mga babae ang mga salitang ito, at walang kinalaman sa kanila; naniniwala ang ilang tao na masyadong matindi ang mga salita ng paglalantad ng Diyos, na hindi umaayon ang mga iyon sa realidad, kaya ayaw nilang tanggapin ang mga iyon. Mayroon pang mga taong nagsasabi na sa ilang pagkakataon, hindi tumpak ang mga salita ng Diyos. Ito ba ang tamang saloobin na dapat mayroon sa mga salita ng Diyos? Malinaw na mali ito. Tinitingnan ng lahat ng tao ang kanilang sarili batay sa kanilang panlabas na mga pag-uugali. Wala silang kakayahang pagnilayan ang kanilang mga sarili, at makilala ang kanilang tiwaling diwa, sa gitna ng mga salita ng Diyos. Dito, ang “mga babaeng jezebel” at “mga bayarang babae” ay tumutukoy sa diwa ng katiwalian, sa karumihan, at kalaswaan ng sangkatauhan. Lalaki man o babae, may-asawa o wala, lahat ay mayroong mga tiwaling saloobin ng kalaswaan—kaya paano ito mawawalan ng kinalaman sa iyo? Inilalantad ng mga salita ng Diyos ang mga tiwaling disposisyon ng mga tao; lalaki man o babae, pareho ang antas ng katiwalian ng tao. Hindi ba totoo ito? Dapat muna nating mapagtanto na ang lahat ng sinasabi ng Diyos ay katotohanan, at nakaayon sa mga katunayan, at na kahit gaano pa katindi ang Kanyang mga salita na humahatol at naglalantad sa mga tao, o gaano man kamalumanay ang Kanyang mga salita ng pagbabahagi ng katotohanan o paghihikayat sa mga tao, paghatol man o mga pagpapala ang Kanyang mga salita, mga pagkondena man o mga pagsumpa ang mga ito, nagbibigay man ang mga ito ng mapait o masarap na pakiramdam sa mga tao, dapat tanggapin ng mga tao ang lahat ng ito. Iyon ang saloobing dapat taglayin ng mga tao sa mga salita ng Diyos. Anong uri ng saloobin ito? Ito ba ay isang saloobing makadiyos, isang napakarelihiyosong saloobin, isang saloobing mapagpasensiya, o isang saloobing tumatanggap ng pagdurusa? Medyo nalilito kayo. Sinasabi Ko sa inyo na hindi ito anuman sa mga ito. Sa kanilang pananalig, dapat matatag na panindigan ng mga tao na ang mga salita ng Diyos ang katotohanan. Dahil ang mga ito nga ang katotohanan, dapat tanggapin ng mga tao ang mga ito nang may katwiran. Kaya man nila o hindi na kilalanin ito o aminin, ang una nilang saloobin sa mga salita ng Diyos ay dapat lubos na pagtanggap. Kung hindi inilalantad ng salita ng Diyos ang isang tao o ang lahat sa inyo, sino ang inilalantad niyon? At kung hindi iyon para ilantad ka, bakit ka sinasabihang tanggapin iyon? Hindi ba ito isang kontradiksyon? Nangungusap ang Diyos sa buong sangkatauhan, bawat pangungusap na binigkas ng Diyos ay naglalantad sa tiwaling sangkatauhan, at walang hindi kasali rito—kaya natural na kasama ka rin. Wala ni isa sa mga linya ng mga binigkas ng Diyos ang tungkol sa mga panlabas na hitsura, o uri ng kalagayan, lalo na tungkol sa mga tuntuning panlabas o sa isang simpleng klase ng pag-uugali sa mga tao. Hindi ganoon ang mga iyon. Kung sa tingin mo ay paglalantad lang ng isang simpleng uri ng pag-uugali ng tao o panlabas na pagpapakita ang bawat linyang binigkas ng Diyos, wala kang espirituwal na pang-unawa at hindi mo nauunawaan kung ano ang katotohanan. Ang mga salita ng Diyos ay ang katotohanan. Nadarama ng mga tao ang kalaliman ng mga salita ng Diyos. Paano naging malalim ang mga ito? Inilalantad ng bawat salita ng Diyos ang mga tiwaling disposisyon ng mga tao, at ang mga bagay na mahalaga at malalim na nakaugat sa kanilang buhay. Mahalaga ang mga bagay na ito, hindi mga panlabas na hitsura, at lalo nang hindi mga ugaling panlabas. Sa pagtingin sa mga tao mula sa kanilang mga panlabas na anyo, maaaring mukhang mabubuting tao silang lahat. Ngunit bakit sinasabi ng Diyos na ang ilang tao ay masasamang espiritu at ang ilan ay maruruming espiritu? Ito ay isang bagay na hindi mo nakikita. Kaya, kailangan ay hindi tratuhin ng isang tao ang mga salita ng Diyos ayon sa mga kuru-kuro o imahinasyon ng tao, o ayon sa sabi-sabi ng tao, at lalong hindi ayon sa mga pahayag ng naghaharing partido. Ang mga salita lamang ng Diyos ang katotohanan; lahat ng salita ng tao ay puro maling kaisipan. Matapos mabahaginan nang gayon, nakaranas na ba kayo ng pagbabago sa inyong saloobin sa mga salita ng Diyos? Gaano man kalaki o kaliit ang pagbabago, sa susunod na mabasa ninyo ang mga salita ng Diyos na humahatol at naglalantad sa mga tao, kahit paano ay hindi ninyo dapat subukang makipagtalo sa Diyos. Dapat kayong tumigil sa pagrereklamo tungkol sa Diyos, sinasabing, “Talagang matindi ang mga salita ng paglalantad at paghahatol ng Diyos sa mga tao; hindi ko babasahin ang pahinang ito. Lalaktawan ko na lang ito. Maghahanap ako ng mababasa tungkol sa mga pagpapala at pangako, para maginhawahan ako nang kaunti.” Dapat ay hindi na ninyo basahin ang salita ng Diyos sa pamamagitan ng pagpili nang ayon sa inyong sariling mga kagustuhan. Dapat ninyong tanggapin ang katotohanan at ang paghatol at pagkastigo ng mga salita ng Diyos; saka lamang malilinis ang inyong tiwaling disposisyon, at saka lang kayo magtatamo ng kaligtasan.

Bagama’t alam na ninyo ngayon na katotohanang lahat ang mga salita ng Diyos, at handa na kayong hangarin ang katotohanan, may kanya-kanya pa rin kayong mga kagustuhan at pagpili sa pagharap sa mga salita ng Diyos, at kikilos pa rin kayo ayon sa sarili ninyong kalooban. Gustong-gusto ninyong basahin ang mga salita ng Diyos tungkol sa pangako at pagpapala, at partikular ninyong maaalala ang mga salita ng pangako ng Diyos. Makakaramdam kayo ng ginhawa sa pagbabasa ng mga salitang gaya nito, o makakaramdam kayo ng kaunting pag-asa at malalaman ninyong mayroon pa rin kayong lakas at motibasyon na manampalataya sa Diyos. Pero ayaw ninyong basahin ang mga salita ng Diyos na humahatol at naglalantad sa mga tao, dahil kung palaging binabasa ng isang tao ang mga salita ng Diyos ng paglalantad sa mga tao at paghahatol at pagkakastigo sa mga tao, nasasaktan ang puso ng isang tao, at unti-unting mawawala ang lakas para manampalataya sa Diyos, kaya paano makasusulong ang isang tao? Sa panahon ngayon, hindi maunawaan ng nakararaming tao ang mga salita ng Diyos na naglalantad ng mga hiwaga. Pakiramdam nila ay masyadong malalalim ang mga ito, at hindi nila abot-kamay ang mga salita ng pagpapala. Kapag binabasa nila ang mga salita ng Diyos na inilalantad ang mga tiwaling disposisyon ng tao, kaya nilang unawain ang ilan sa mga ito, at kahit na maiugnay pa nila ang mga salitang ito sa kanilang sarili at aminin sa kanilang puso na ang mga salitang iyon ay mga katunayan, ayaw pa rin nilang tanggapin ang mga ito. Nakita mo na, kung gaano kalaking sakit ng ulo ang mga tao! Alam naman nila na ang salita ng Diyos ang katotohanan, pero ayaw pa rin nilang tanggapin ito; gusto nilang magtamo ng mga pagpapala, pero hindi pa rin nila ito matatamo. Kaya paano ba dapat kainin at inumin ng isang tao ang salita ng Diyos nang tama? Una sa lahat, dapat mas magbasa pa ang isang tao ng mga salita ng Diyos na nagsisiwalat ng mga misteryo. Kapag nagbabasa ng gayong mga salita, nararamdaman ng isang tao na nasa ikatlong langit at matayog ang Diyos, at na dapat magkaroon ang isang tao ng may-takot-sa-Diyos na puso. Pagkatapos ay nananalangin siya, “O Diyos, napakadakila Mo! Makapangyarihan Ka sa lahat! May kataas-taasang kapangyarihan Ka sa lahat ng bagay, at kaya Mong tukuyin ang tadhana ko; handa akong magpasakop sa lahat ng bagay na isinaayos Mong mangyari sa paligid ko.” Sa pagdarasal sa ganitong paraan, magkakaroon ang mga tao ng kaunting takot sa Diyos. Handang manampalataya ang mga tao sa matayog na Diyos, kaya bago kumain at uminom ng salita ng Diyos, ang unang hakbang ay ang tiyakin na nagsasalita ang Diyos sa mga tao mula sa langit, at magiging handa ang mga tao na basahin ang salita ng Diyos at hindi sila madaling magkakaroon ng mga kuru-kuro. Ang pangalawang hakbang ay ang humanap ng ilang salita ng mga pangako at pagpapala ng Diyos para kainin at inumin. Kapag nakitang pinagpapala ng mga salita ng Diyos ang tao, sobrang nasasabik ang mga tao na napapaluha sila, sinasabing, “O Diyos, masyado Kang kaibig-ibig! Lubos Kang karapat-dapat sa aming pagsamba! Handa kaming tanggapin ang mga pagpapalang inilalaan Mo para sa amin, at mas lalo pa kaming handang tanggapin ang mga pangakong ibinibigay Mo sa amin. Iyon nga lang, sa ngayon ay maliit ang tayog namin at hindi pa lumalago, kulang pa kami sa mga kalipikasyon para tanggapin ang Iyong mga pangako at pagpapala, at nakikiusap kami sa Iyo na mas pagkalooban Mo pa kami!” Napakagandang basahin ang mga salita ng pagpapala ng Diyos! Pagkatapos ay nagninilay-nilay sila, “Anong uri ng mga pagpapala ang mayroon, kung gayon? Sinabi ng Diyos na pagdating ng panahon, walang mga kalamidad ang mangyayari sa tao, at na makakalaya ang tao mula sa nakayayamot na pagkain nang tatlong beses sa isang araw at sa paghuhugas at paglilinis—may ganitong mga pangakong sinabi ang Diyos.” Habang lalong nagbabasa ang isang tao, lalo naman siyang nasasabik. Pero kahit gaano ka pa kasigla, huwag mong kalilimutang hangarin ang katotohanan. Ang pangatlong hakbang ay ang basahin ang mga salita ng Diyos na naglalantad sa tiwaling disposisyon at diwa ng sangkatauhan. Pagdating sa bagay na ito, hindi kinakailangang kumain at uminom masyado sa bawat pagkakataon; sapat nang kumain at uminom ng isa o dalawang aytem sa bawat pagkakataon. Pagkatapos kumain at uminom, isantabi mo muna ang mga bagay na hindi mo nauunawaan, ang mga bagay na hindi maaaring maiugnay sa iyo, at pag-isipang mabuti ang mga bagay na maiuugnay sa iyo, at unti-unti mong makikilala ang sarili mong kalagayan. Kapag tunay mo nang nakilala ang tiwali mong disposisyon, at naunawaan ang mas marami pang katotohanan, magagawa mong makilatis ang sarili mong kalikasang diwa nang hindi mo namamalayan. Sa tingin ba ninyo ay mabuti ito? (Oo.) Parang kapag binibigyan ng gamot ang isang bata: Binibigyan mo muna siya ng bagay na malasa para mapapayag siya, kapag wala na ang atensiyon niya, saka mo isusubo ang gamot; kung napapaitan siya, binibigyan mo siya ng dalawa pang piraso ng kendi para mapapayag siya, at iinumin na niya ang kanyang gamot. Pero kapag lumaki na siya, hindi na ito kinakailangan: Kusa na niyang iniinom ang gamot, kahit alam na alam niya kung gaano ito kapait. Ito ay tungkol sa tayog. Kung kulang ka sa tayog, at sinabihan kang hanapin sa salita ng Diyos ang mga salitang naglalantad sa tiwaling kalikasan ng tao at mga nauugnay na katotohanan at iugnay ang sarili mo sa mga ito, at kung pinakain at pinainom ka ng mga salitang ito buong maghapon, pagtagal ay magsasawa ka sa mga ito, dahil hindi pa abot ng karanasan mo ang mga ito at hindi pa pasok dito. Kaya naman, kailangan mong magdagdag ng isang bagay na kagaya ng pampatamis sa gitna nito, at ang mga maliliit ang tayog ay dapat kumain at uminom ng mga salita ng Diyos sa ganitong paraan. Kung madalas kang mahina at negatibo at wala kang totoong pananalig o pag-asa, dapat magmadali kang kumain at uminom ng ilang salitang tungkol sa mga pagpapala at pangako ng Diyos, at maghanap ng mga salitang tungkol sa pagsisiwalat ng Diyos ng mga misteryo para kainin at inumin. Kung nararamdaman mong lumalakas ka at lalong nagiging malapit ang ugnayan mo sa Diyos, kung gayon, kailangan mong pukpukin ang bakal habang mainit at maghanap ng mga salitang makakain at maiinom mo tungkol sa pagkastigo at paghatol, at sa ganitong paraan, mas madaling magkakaroon ng epekto ang pagkain at pag-inom, at hindi mo maaantala ang paglago ng buhay. Kapag kumakain at umiinom ka ng mga salita ng Diyos nang mababa ang tayog mo, kailangan marunong kang gumawa ng mga pagbabago: ang pagkain at pag-inom sa paraang naglalagay sa iyo sa mabuting kalagayan ng pag-iisip at lalago nang mabilis; ang pagkain at pag-inom ng bagay na abot-kamay mo at ang pagsasantabi sa mga bagay na hindi; at ang subukang isagawa at maranasan kung ano ang naunawaan mo mula sa pagkain at pag-inom. Hangga’t alam mo kung paano isasagawa at mararanasan ang mga salita ng Diyos at ang mga katotohanang nauunawaan mo, makakapasok ka sa tamang landas ng pananampalataya sa Diyos.

Naaalala Ko ang isang taong minsang nagsabi nang ganito: May isang tao na nagsikap nang husto na pag-aralan kung kailan iiwan ng Diyos ang mundo. Ang matinding pagsisikap na ito ay hindi ang pag-isipan ang tungkol dito araw at gabi; kundi, naging alalahanin ito sa kanya mula nang magsimula siyang manampalataya sa Diyos. Para makakuha ng tumpak na kasagutan, tinipon niya ang lahat ng salita tungkol sa pag-alis ng Diyos, gaya ng kung kailan iiwan ng Diyos ang mundo, kung ano ang magiging mga palatandaan, at kung ano ang magiging reaksiyon ng mga tao sa iglesia. Pagkatapos ay pinagnilay-nilayan niya ang tungkol sa mga ito nang buong sigla, gumagawa ng komprehensibong pagsusuri at ikinukumpara ang mga ito sa isa’t isa, paisa-isa at mula harapan hanggang likod, na para bang sumasangguni sa isang sangguniang Bibliya. Hindi ba’t matinding pagsisikap ito? Gaano kalalim ang “malasakit” ng lalaking ito para sa Diyos, at gaano kalaki ang “pagmamahal” niya para sa Diyos! Isang napakahalagang pangyayari sa gawain ng Diyos ang pag-alis ng Diyos mula sa mundo, at nang matuklasan niya ito, itinuring niya itong pinakamahalagang bagay—mas mahalaga pa kaysa sa paghahangad niya ng katotohanan para magkamit ng kaligtasan, at mas mahalaga pa kaysa sa paghahanap ng anumang aytem ng katotohanan sa mga salita ng Diyos. Kaya, sama-sama niyang tinipon ang lahat ng salitang iyon at sa wakas ay nakahanap siya ng “kasagutan.” Kung isasantabi ang katumpakan ng mga resulta ng kanyang pananaliksik, ano ang tingin ninyo sa perspektiba sa likod ng paghahangad ng ganitong uri ng tao ng pananalig sa Diyos at sa paraan kung paano niya ito hinangad? Kinakailangan ba talaga ang pagsisikap na ginawa niya? Walang saysay na magpakahirap nang ganoon! Ano naman ang kinalaman sa iyo ng paglisan ng Diyos mula sa mundo? Hindi ipinagbigay-alam sa iyo ng Diyos ang tungkol sa Kanyang pagparito, kaya hindi Niya ipapaalam sa iyo kung kailan Siya aalis. Maraming bagay ang hindi hinahayaan ng Diyos na malaman ng mga tao, at ano ang dahilan niyon? Ang dahilan ay na hindi kailangan ng mga tao na malaman, at kung alam man nila, wala itong mabuting magagawa para sa kanila at wala itong gagampanang papel sa magiging hantungan nila sa hinaharap, kaya hindi na ito kailangan pang malaman ng mga tao. Ngayong nagkatawang-tao na ang Diyos, alam Niya ang lahat ng mga misteryo at ang lahat ng aspekto ng katotohanan at ang lahat ng bagay, at maaari Niyang sabihin ang mga ito sa mga tao, pero may mga bagay na hindi na kailangang malaman ng mga tao, ni hindi kailangang sabihin sa kanila. Kapag nilisan ng Diyos ang mundo at kapag tatapusin na Niya ang Kanyang gawain—may anumang kaugnayan ba sa tao ang mga bagay na ito? Maaaring sabihin ng isang tao: Walang kahit ano! Sinasabi ng ilang tao na, “Bakit hindi ito mahalaga? Ano ang gagawin ko kung masyado nang huli para hangarin ko ang katotohanan? Kailangan kong alamin kung gaanong oras pa ang natitira sa araw ng Diyos, at kailangan kong matiyak kung kailan ang araw na iyon bago ko hangarin ang katotohanan.” Hangal ba ang gayong tao? Isa ba siyang taong naghahangad ng katotohanan? Hindi naman talaga! Kung tunay na naghahangad ng katotohanan ang isang tao, hindi niya ito bibigyang-pansin, ni hindi niya gugustuhing intindihin ang mga bagay na ito; sa tingin niya ay hindi nakatutulong sa paghahangad ng katotohanan ang pagbibigay-pansin sa mga bagay na ito at wala itong kabuluhan, kaya ayaw niyang pag-isipan at pagtiyagaan ang mga nakababagot na paksang ito. Palaging binibigyang-pansin ng ilang tao ang tungkol sa kung kailan darating ang araw ng Diyos, pero hindi ba’t ito ay isang personal na agenda? Pinatutunayan ba ng palagi mong pagbibigay-pansin sa kung kailan darating ang araw ng Diyos na mahal mo ang Diyos? Mapatutunayan ba nito na isa kang taong sumusunod sa kalooban ng Diyos? Mapatutunayan ba nito na nagpapatotoo ka sa Diyos? Mapatutunayan ba nito na nakapag-ambag ka sa pagpapalaganap sa ebanghelyo ng kaharian ng Diyos? Kumusta naman ang iyong paghahanda ng mabubuting gawa? Gaano karaming katotohanan na ang naunawaan mo? Anong mga katotohanang realidad ang napasok mo? Ito ang mga bagay na dapat pinakapagtuunan mo ng pansin. Palagi kang nagtatanong tungkol sa balita tungkol sa Diyos, palaging gustong makaalam ng kaunting tsismis, palaging gustong makaarok ng kaunting misteryo. Pero isa lang itong pusong mausisa, at hindi talaga isang pusong naghahangad sa katotohanan o isang pusong isinasaalang-alang ang Diyos, at lalong hindi isang pusong may takot sa Diyos. Ang paghahangad mong makaunawa ng mga misteryo ay walang ni bahagyang kinalaman sa paghahangad sa katotohanan. Paano ba dapat tratuhin ang ganitong uri ng mga tao? Nirerespeto mo ba sila? Hinahangaan mo ba sila? Naiinggit ka ba sa kanila? Tutulungan mo ba silang hanapin ang gayong mga misteryo? Hindi, siguradong titingnan mo sila nang mababa, na sinasabing, “Hindi pa rin kami mahusay sa paghahangad sa katotohanan, sa pagkilala sa aming sarili, at sa pagkilala sa Diyos—wala pa kaming natatamong anuman—at may mga katotohanan sa bawat aspekto na naghihintay na mahanap, na maunawaan, at na maisagawa, kaya hindi na namin kailangang pagsikapang pag-aralan nang mabuti ang gayong mga misteryo.” Sa katunayan, hangga’t nasa puso mo ang Diyos at ang pagnanais na hangarin ang katotohanan, pagdating ng araw, hindi ka iiwanan ng Diyos sa kamangmangan; hindi ka Niya aabandonahin. Ito ang pananalig at ang pagkaunawang dapat mayroon ka. Kung mayroon kang ganitong pananalig at pagkaunawa, hindi ka gagawa ng anumang kahangalan. Kung intensyon ng Diyos na sabihin sa iyo, hindi ba’t sasabihin Niya ito nang direkta? Mangangailangan pa bang magpaligoy-ligoy? Mangangailangan pa bang itago ang mga salita sa loob ng mga salita? Mangangailangan pa bang maging malihim? Hindi na. Ang intensyon ng Diyos na ipaalam sa mga tao ay ang katotohanan; ang lahat ng Kanyang gawain, mga salita, at layunin ay nagpapahayag ng katotohanan, at hinding-hindi Niya itatago ang mga ito sa mga tao. Samakatwid, hindi mo kailangang magtanong tungkol sa mga bagay na ayaw ng Diyos na malaman ng mga tao, ni hindi mo kailangang pag-isipan ang mga ito nang mabuti, dahil mawawalan ng kabuluhan ang ginawa mong pagsisikap para sa mga bagay na iyon, at mawawalan ito ng anumang halaga, bagkus magiging kapoot-poot ito sa Diyos. Bakit ito magiging kapoot-poot sa Diyos? Una sa lahat, dapat mong maunawaan na nagpahayag ang Diyos ng maraming katotohanan, at ipinahayag ang mga katotohanan sa lahat ng aspekto. Kung hindi mo hahanapin ang katotohanan para lutasin ang iyong mga totoong pansariling problema kapag may nangyayari sa iyo, hindi ka isang nagmamahal sa katotohanan: Isa kang taong sobrang mausyoso; isang taong mahilig maghanap ng butas; isang taong tinatrato ang mga salita ng Diyos nang walang tamang respeto at nang palaging pabasta-basta. Walang puwang ang Diyos sa puso mo. Ang mayroon ka lang sa puso mo ay ang ilang bagay na ayaw ng Diyos na malaman mo, gaya ng kung ano kaya ang tahanan Niya—ang ikatlong langit—at kung nasaan talaga ito, kung ano kaya ang magiging kaharian pagdating ng araw, at kung kailan lilisanin ng pagkakatawang-tao ng Diyos ang mundo. Iyon ang dahilan kung bakit sinasabi Ko na kinapopootan ka ng Diyos. May anumang dahilan ba para kapootan ka ng Diyos? (Mayroon.) Ipagpalagay nang hindi nag-aral nang mabuti ang mga anak mo sa buong maghapon at hindi ginawa ang takdang-aralin na dapat nilang gawin, sa halip ay pinag-isipan nang mabuti ang mga katanungang gaya ng: “Paano nagkakilala ang tatay at nanay ko? Paano ako ipinanganak? Pagkatapos akong maipanganak, nagustuhan ba nila ako? Kumusta ang magiging lagay ng pamilya ko sa hinaharap? Yayaman kaya kami?” Kung palagi nilang pinag-aaralan ang mga katanungang ito, aayawan mo ba ang gayong anak? Kapopootan mo ba ang iyong mga anak dahil ginagawa nila ito? Ano ba ang gusto mong gawin ng mga anak mo? Ang matutong magbasa at magsulat nang maayos at mag-aral nang mabuti. Ito ang layunin mo para sa iyong mga anak, kaya ano naman ang layunin ng Diyos para sa tao? Paanong hindi mas gugustuhin ng Diyos na sumunod ang tao sa tamang landas at gumawa ng wastong gawain? Ayaw ng Diyos na pag-aralan Siya ng mga tao, o ang palaging palihim na obserbahan ang Kanyang bawat salita at kilos, o ang gumugol ng walang kabuluhang panahon at pagsisikap sa Kanya. Marami ang mga palaging pinag-aaralan kung kailan darating ang araw ng Diyos. Hindi ba nila pinagdududahan at nilalabanan ang Diyos sa kanilang puso? Ano ba ang problema ng taong hindi pinapahalagahan ni hinahangad ang maraming katotohanang ipinapahayag ng Diyos? Hinahanap ng isang deboto na tao ang katotohanan at sinusubukang maarok ang mga layunin ng Diyos sa lahat ng bagay, at pagkatapos magbasa ng mga salita ng Diyos, nakatitiyak siyang ang mga salitang ito ay katotohanan, at na dapat isagawa at magpasakop ang mga tao sa mga ito. Tanging ang mga hindi naniniwala na ang salita ng Diyos ang katotohanan ang mag-aaral sa Diyos. Walang ni katiting na pakialam ang mga taong ito tungkol sa kanilang mga responsabilidad at sa sarili nilang mga tungkulin; hindi man lang nila binibigyang pansin ang mga ito at hindi sila gumagawa ng anumang pagsisikap o nagbabayad ng anumang halaga para sa mga ito. Sa halip, palagi nilang binibigyang-pansin ang mga bagay gaya ng kung kailan lilisanin ng Diyos ang mundo, kung kailan ibabagsak ng Diyos ang mga kalamidad, at kung gaano pa ang itatagal bago dumating ang araw ng Diyos, at mga kakaibang katanungang gaya ng: “Makikipagkita pa rin kaya sa atin ang Diyos pagkatapos Niyang iwan ang mundo? Ganito kaya ang magiging gawain ng Diyos pagkatapos na iwan Niya ang mundo? Pagkatapos lisanin ng Diyos ang mundo, gaano Siya katagal mananatili sa ikatlong langit? Babalik kaya Siya? May mga anghel kaya sa Kapanahunan ng Kaharian sa hinaharap? Nakikisalamuha ba ang mga anghel sa mga tao?” Kinapopootan ng Diyos ang mga taong palaging pinag-aaralan ang ganitong mga uri ng mga paksa. Kung gayon, ano ang dapat pagtuunan ng pansin ng tao? Kung paano makikilala ang Diyos na nagkatawang-tao, kung paano makikilala ang gawain ng Diyos, at kung paano aarukin ang bawat salita na sinabi ng Diyos: Ito ang mga responsabilidad ng tao, at ito ang mga unang bagay na dapat hangaring maunawaan at mapasok ng tao. Kung hindi mo hahangaring maunawaan at mapasok ang mga katotohanang ito, walang saysay ang pananampalataya mo sa Diyos—isang hungkag na islogan na walang totoong laman. Kung palagi mong palihim na pinag-iisipan ang mga bagay na may kaugnayan sa mga misteryo at sa kung kailan lilisanin ng Diyos ang mundo, o kung palagi kayong nag-uusap-usap tungkol sa kung saan ipinanganak ang katawang-laman ng Diyos, kung anong uri ng pamilya ang Kanyang kinalakhan, kung anong uri ng pamilya ang mayroon Siya, kung anong uri ng buhay ang mayroon Siya, kung gaano Siya katanda, kung anong uri ng edukasyon ang nakamit Niya, kung nanampalataya ba Siya kahit minsan sa Diyos, kung binasa ba Niya ang Bibliya kahit minsan, at kung gaano katagal na Siyang nanampalataya kay Jesus, at iba pa—kung palagi ninyong pinag-aaralan ang mga bagay na ito, kung gayon ay hinuhusgahan ninyo ang Diyos at nilalapastangan ang katawang-laman ng Diyos! Gusto ng Diyos na malaman mo ang Kanyang disposisyon at ang Kanyang diwa, para maunawaan mo ang Kanyang mga layunin, magawa mong magpasakop sa Kanya, at magawa mong maisagawa ang katotohanan para mapalugod Siya; hindi ka Niya hinahayaang pag-aralan mo Siya at pag-usapan Siya nang palihim Samakatwid, dahil tinanggap natin ang pagkakatawang-tao ng Diyos at ang yugtong ito ng gawain ng Diyos, at tinanggap natin si Cristo bilang ang ating buhay at ating Diyos, dapat tayong magkaroon ng may-takot-sa-Diyos na puso at dapat nating tratuhin nang may taimtim na saloobin ang mga pag-aari ng Diyos at ang Kanyang pagiging Diyos at katawang-laman ng Diyos kung saan nagkatawang-tao Siya; ito ang katwiran at pagkatao na dapat mayroon tayo. Kung pakiramdam mo ay wala kang anumang kaalaman ngayon tungkol sa Diyos, kung gayon ay huwag kang magsalita tungkol dito. Sa halip, magsalita ka tungkol sa pagkakilala mo sa iyong sarili, kung paano mo hahangarin ang katotohanan, at kung paano mo gagampanang mabuti ang iyong mga tungkulin, at sangkapan mo ang iyong sarili ng mga aspektong ito ng katotohanan. Balang araw, kapag pakiramdam mo ay para bang may kaunti kang totoong kaalaman na tungkol sa Diyos, puwede na kayong magkakasamang magbahaginan. Pero huwag mong tangkaing pag-usapan ang tungkol sa impormasyong may kinalaman sa laman ng Diyos na nagkatawang-tao o sa ilang di-nalalamang misteryo, dahil madali ninyong masasalungat ang disposisyon ng Diyos, kokondenahin ng Diyos, at magiging isang mapanglapastangan, at itatakwil ka ng Banal na Espiritu. Isang bagay ito na dapat mong makita nang malinaw. Mapapalitan ba ng palaging pag-aaral tungkol sa Diyos at pagtatanong tungkol sa tsismis ang paghahangad sa katotohanan? Makikilala mo ba ang Diyos dahil dito? Kung hindi mo nakikita ang mga bagay na ito nang malinaw, hindi ba’t napakahangal at napakamangmang mo namang tao?

Dapat maunawaan nang eksakto ng mga tao kung ano ba ang paghahangad sa katotohanan. Bakit ba nagpapahayag ang Diyos ng napakaraming katotohanan para iligtas ang mga tao? Bakit hinihingi ng Diyos sa mga tao na maunawaan ang napakaraming katotohanan? Kung hindi nauunawaan ng isang tao ang mga katotohanang ito, malulutas ba niya ang kanyang tiwaling disposisyon? Makikilala ba ng isang tao ang Diyos nang hindi nauunawaan ang mga katotohanang ito? Kung hindi nakikilala ng isang tao ang Diyos, makakamit ba ng isang tao ang pagpapasakop sa Diyos? Makasasamba ba ang isang tao sa Diyos? Magkakaugnay lahat ang mga katotohanang ito. Paano makakamit ng isang tao ang kaligtasan nang hindi niya nauunawaan ang mga katotohanang ito? Madali bang maunawaan ang mga katotohanang ito? Makakamit ba ng isang tao ang pagkaunawa sa katotohanan nang hindi nararanasan ang paghatol at pagkastigo? Makikilala ba ng isang tao ang kanyang sarili nang hindi niya nararanasang mapungusan? Maaari bang magkaroon ng tunay na pagsisisi ang isang tao nang hindi niya nakikilala ang kanyang sarili? Makakamit ba ng isang tao ang kaligtasan nang walang tunay na pagsisisi? Ang lahat ng katotohanang ito ay mga katotohanan na dapat maunawaan ng mga mananampalataya sa Diyos, at mga katotohanan ito na dapat maunawaan para makamit ang kaligtasan. Kung palaging lito ang pananampalataya mo sa Diyos at hindi mo hinahangad ang katotohanan, kung gayon mawawala sa iyo ang kahulugan ng pananampalataya sa Diyos.

Taglagas, 2007


Ang Pinakasaligang Pagsasagawa ng Pagiging Isang Taong Matapat

Ano ang personal ninyong karanasan sa pagiging matapat na tao? (Mahirap talaga ang pagiging matapat na tao.) Bakit mahirap ito? (Gusto ko talagang maging matapat na tao. Ngunit, kapag sinusuri ko ang sarili ko sa bawat araw, natutuklasan kong hindi ako matapat at maraming karumihan sa aking pananalita. Kung minsan ay hinahaluan ko ng mga damdamin ang aking mga salita, o mayroon akong mga partikular na motibo kapag nagsasalita ako. Minsan ay medyo nanlalansi ako, o nagpapaligoy-ligoy, o nagsasabi ng mga bagay na taliwas sa realidad—mga mapanlinlang na bagay, mga bagay na bahagyang totoo lamang, at iba pang uri ng kasinungalingan, lahat ng ito ay upang matupad ang isang layon.) Ang lahat ng pag-uugaling ito ay nagmumula sa mga tiwaling disposisyon ng mga tao; nabibilang ang mga ito sa bahagi ng mga tao na baliko at mapanlinlang. Bakit gumagamit ang mga tao ng panlilinlang? Ito ay upang maisakatuparan ang sarili nilang mga mithiin, upang makamit ang sarili nilang mga layon, kung kaya’t gumagamit sila ng mga pailalim na pamamaraan. Sa paggawa nito ay hindi sila bukas at hayagan, at hindi sila matatapat na tao. Sa ganitong mga pagkakataon ay ibinubunyag ng mga tao ang pagiging lihim na mapanira at tuso nila, o ang pagiging mapaminsala at pagiging kasuklam-suklam nila. Dahil nasa puso ng mga tao ang mga tiwaling disposisyong ito, pakiramdam nila ay napakahirap na maging matapat na tao. Ito ang mahirap sa pagiging matapat na tao. Ngunit kung isa kang taong nagmamahal sa katotohanan, at nagagawa mong tanggapin ang katotohanan, hindi masyadong magiging mahirap ang pagiging matapat na tao. Madarama mo na mas madali ito. Alam na alam ng mga mayroong personal na karanasan na ang pinakamalalaking balakid sa pagiging matapat na tao ay ang pagiging lihim na mapanira ng mga tao, ang kanilang panlilinlang, kanilang pagiging mapaminsala, at kanilang mga kasuklam-suklam na intensyon. Hangga’t nananatili ang mga tiwaling disposisyong ito, magiging napakahirap ang pagiging matapat na tao. Kayong lahat ay nagsasanay na maging matatapat na tao, kaya’t may kaunti kayong karanasan dito. Kumusta ang naging mga karanasan ninyo? (Araw-araw ay isinusulat ko ang lahat ng walang saysay at kasinungalingang nasabi ko. Pagkatapos, sinusuri at hinihimay ko ang aking sarili. Natuklasan kong may kung anong intensyon sa likod ng karamihan sa mga kasinungalingang ito, at na sinabi ko ang mga ito alang-alang sa banidad at pag-iwas sa kahihiyan. Kahit na alam kong hindi naaayon sa katotohanan ang sinasabi ko, hindi ko pa rin mapigilang magsinungaling at magpanggap.) Ito ang napakahirap sa pagiging matapat na tao. Hindi mahalaga kung may kamalayan ka man dito o wala; ang mahalagang bagay ay nagmamatigas ka pa ring ipagpatuloy ang pagsisinungaling, kahit na nalalaman mong mali ang ginagawa mo, upang maisakatuparan ang iyong mga pakay, upang mapanatili ang sarili mong imahe at reputasyon, at anumang pahayag ng kawalan ng kaalaman ay isang kasinungalingan. Ang susi sa pagiging matapat na tao ay ang paglutas sa iyong mga motibo, iyong mga intensyon, at iyong mga tiwaling disposisyon. Ito ang tanging paraan upang malutas ang problema ng pagsisinungaling sa ugat nito. Ang makamit ang mga personal na layon ng isang tao, ibig sabihin, makinabang nang personal, masamantala ang isang sitwasyon, mapaganda ang imahe niya, o makuha ang pagsang-ayon ng iba—ito ang mga intensyon at pakay ng mga tao kapag nagsisinungaling sila. Ang ganitong uri ng pagsisinungaling ay nagbubunyag ng isang tiwaling disposisyon, at ito ang pagkilatis na kailangan mo tungkol sa pagsisinungaling. Kaya, paano dapat lutasin ang tiwaling disposisyong ito? Nakasalalay ang lahat ng ito sa kung minamahal mo ang katotohanan o hindi. Kung kaya mong tanggapin ang katotohanan at magsalita nang hindi isinusulong ang iyong sarili; kung kaya mong itigil ang pagsasaalang-alang sa sarili mong mga interes at sa halip ay isaalang-alang ang gawain ng iglesia, ang mga layunin ng Diyos, at ang mga interes ng mga hinirang ng Diyos, ititigil mo na ang pagsisinungaling. Magagawa mong magsalita nang totoo, at tuwiran. Kung wala ang tayog na ito, hindi mo magagawang magsalita nang totoo, patutunayan nito na kulang ang tayog mo at na hindi mo kayang isagawa ang katotohanan. Kung kaya, ang pagiging matapat na tao ay nangangailangan ng isang proseso ng pag-unawa sa katotohanan, isang proseso ng paglago ng tayog. Kapag tiningnan natin ito nang ganito, imposibleng maging matapat na tao nang walang walo hanggang sampung taon ng karanasan. Ang panahong ito ay ang proseso ng paglago sa buhay ng isang tao, ang proseso ng pag-unawa at pagtatamo sa katotohanan. Maaaring itanong ng ilang tao: “Talaga bang ganoon kahirap ang paglutas sa problema ng pagsisinungaling at ang pagiging matapat na tao?” Depende iyon sa kung sino ang tinutukoy mo. Kung isa itong taong nagmamahal sa katotohanan, magagawa niyang itigil ang pagsisinungaling pagdating sa mga partikular na usapin. Ngunit kung isa itong taong hindi nagmamahal sa katotohanan, ang pagtigil sa pagsisinungaling ay lalo pang magiging mahirap.

Ang pagsasanay sa sarili na maging isang matapat na tao ay pangunahing isang usapin ng paglutas sa problema ng pagsisinungaling, pati na ng paglutas sa mga tiwaling disposisyon ng isang tao. Ang isang susing pagsasagawa rito ay na kapag napagtanto mong nagsinungaling ka sa isang tao at nilinlang mo siya, dapat kang magbukas sa kanya, maglantad ng iyong sarili, at manghingi ng tawad. Malaki ang pakinabang ng pagsasagawang ito sa paglutas ng problema ng pagsisinungaling. Halimbawa, kung nilinlang mo ang isang tao o kung may karumihan o personal na intensyon sa mga salitang iyong sinabi sa kanya, dapat mo siyang lapitan at magbukas ka sa kanya, maglantad ng iyong sarili, at himayin ang iyong sarili. Dapat mong sabihin sa kanya: “Ang sinabi ko sa iyo ay isang kasinungalingan, nakadisenyo ito upang protektahan ang sarili kong pride. Hindi ako naging komportable matapos ko itong sabihin, kaya nanghihingi ako sa iyo ng tawad ngayon. Pakiusap, patawarin mo ako.” Mararamdaman ng taong iyon na ito ay medyo nakakapanibago. Mapapaisip siya kung paanong mayroong isang tao na, matapos magsinungaling, ay manghihingi ng tawad dahil dito. Ang gayong lakas ng loob ay isang bagay na talagang hinahangaan niya. Ano ang mga pakinabang na natatamo ng isang tao sa pagsasagawa niyon? Ang layon nito ay hindi ang matamo ang paghanga ng iba, kundi ang mas epektibong mapigilan at mahadlangan ang sarili sa pagsisinungaling. Kaya, pagkatapos magsinungaling, kailangan mong isagawa ang paghingi ng tawad sa paggawa niyon. Habang mas sinasanay mo ang iyong sarili na isagawa ang paghihimay, paglalantad sa iyong sarili, at paghingi ng tawad sa mga tao nang ganito, lalong gaganda ang mga resulta—at mababawasan nang mababawasan ang pagsisinungaling mo. Ang pagsasagawa ng paghihimay at paglalantad sa iyong sarili upang maging matapat na tao at mapigilan ang iyong sarili na magsinungaling ay nangangailangan ng lakas ng loob, at ang paghingi ng tawad sa isang tao matapos magsinungaling sa kanya ay nangangailangan ng mas higit pang lakas ng loob. Kung isasagawa ninyo ito sa loob ng isa o dalawang taon—o marahil sa loob ng tatlo hanggang limang taon—garantisadong makakakita kayo ng malilinaw na resulta, at hindi mahihirapang maiwaksi ang mga kasinungalingan sa sarili ninyo. Ang pagwawaksi ng mga kasinungalingan sa sarili ang unang hakbang tungo sa pagiging matapat na tao, at hindi ito magagawa nang walang tatlo o limang taon ng pagsisikap. Matapos malutas ang problema ng pagsisinungaling, ang ikalawang hakbang ay lutasin ang problema ng panlilinlang at panlalansi. Minsan, hindi kinakailangan ng isang taong magsinungaling para manlansi at manlinlang—maisasakatuparan ang mga bagay na ito sa pamamagitan lamang ng pagkilos. Maaaring mukhang hindi nagsisinungaling ang isang tao, ngunit nagkikimkim pa rin siya ng panlilinlang at panlalansi sa kanyang puso. Siya ang pinakanakaaalam nito, dahil napag-isipan na niya ito nang lubusan at naisaalang-alang nang mabuti. Magiging madali para sa kanya na makilala ito matapos magnilay-nilay kalaunan. Sa sandaling malutas na ang problema ng pagsisinungaling, kung ihahambing ay bahagyang mas magiging madali nang lutasin ang mga problema ng panlilinlang at panlalansi. Ngunit kailangang magtaglay ang isang tao ng may-takot-sa-Diyos na puso, dahil ang tao ay pinangingibabawan ng intensyon kapag siya ay nanlilinlang at nanlalansi. Hindi ito mahihiwatigan ng iba mula sa labas, ni hindi nila makikilatis ito. Tanging ang Diyos ang makasisiyasat nito, at tanging Siya ang nakaaalam nito. Samakatwid, malulutas lamang ng isang tao ang mga problema ng panlilinlang at panlalansi sa pamamagitan ng pag-asa sa pagdarasal sa Diyos at pagtanggap sa Kanyang pagsisiyasat. Kung ang isang tao ay hindi nagmamahal sa katotohanan o natatakot sa Diyos sa kanyang puso, hindi malulutas ang kanyang panlilinlang at panlalansi. Maaari kang magdasal sa harap ng Diyos at umamin sa iyong mga pagkakamali, maaari kang magtapat at magsisi, o maaari mong himayin ang iyong tiwaling disposisyon—sabihin nang totoo kung ano ang iyong iniisip noong panahong iyon, kung ano ang iyong sinabi, kung ano ang iyong intensyon noon, at kung paano ka nanlilinlang. Medyo madaling gawin ang lahat ng ito. Gayumpaman, kung hihingin sa iyo na ilantad ang iyong sarili sa isa pang tao, maaaring mawala ang lakas ng loob at determinasyon mo dahil gusto mong makaiwas sa kahihiyan. Kung ganoon ay labis kang mahihirapang magsagawa ng pagtatapat at paglalantad ng iyong sarili. Marahil ay kaya mong aminin, nang pangkalahatan, na paminsan-minsan ay namamalayan mong nagsasalita o kumikilos ka batay sa mga personal mong pakay at intensyon; na mayroong antas ng panlilinlang, karumihan, mga kasinungalingan o panlalansi sa mga bagay na iyong ginagawa o sinasabi. Subalit, kapag may nangyari at kakailanganin mong himayin ang iyong sarili, ilantad kung paano nangyari ang mga bagay-bagay mula sa umpisa hanggang sa huli, ipaliwanag kung alin sa mga salitang iyong sinabi ang mapanlinlang, kung ano ang intensyon sa likod ng mga iyon, kung ano ang iniisip mo, at kung nagiging mapaminsala o masama ka man o hindi, ayaw mong maging partikular o magbigay ng mga detalye. Pagtatakpan pa nga ng ilang tao ang mga bagay-bagay, sasabihing: “Ganoon lang talaga ang mga bagay-bagay. Medyo mapanlinlang, lihim na mapanira, at hindi maaasahang tao lang talaga ako.” Ipinakikita nito ang kawalan nila ng abilidad na harapin nang tama ang kanilang tiwaling diwa, o kung gaano sila kamapanlinlang at kalihim na mapanira. Ang mga taong ito ay laging nasa kondisyon at kalagayan ng pag-iwas. Palagi nilang pinatatawad at pinagbibigyan ang kanilang sarili, at hindi nila magawang magdusa o magbayad ng halaga upang maisagawa ang katotohanan ng pagiging matapat na tao. Maraming taong ilang taon nang nangangaral ng mga salita at mga doktrina, palaging sinasabing: “Masyado akong mapanlinlang at lihim na mapanira, palaging may panlalansi sa aking mga kilos, at hindi ko talaga tinatrato nang may sinseridad ang mga tao.” Ngunit matapos iyong isigaw sa loob ng napakaraming taon, nananatili silang kasing mapanlinlang ng dati, dahil kailanman ay hindi sila mariringgan ng tunay na paghihimay o pagsisisi kapag ibinubunyag nila ang mapanlinlang na kalagayang ito. Hinding-hindi sila naglalantad ng kanilang sarili sa iba o nanghihingi ng tawad matapos magsinungaling o manlansi ng mga tao, lalong hindi sila nagbabahagi tungkol sa kanilang patotoong batay sa karanasan ng paghihimay at pagkakilala sa sarili sa mga pagtitipon. Hindi rin nila kailanman sinasabi kung paano nila nakilala ang kanilang sarili o kung paano sila nagsisi tungkol sa gayong mga usapin. Hindi nila ginagawa ang mga bagay na ito, na nagpapatunay na hindi nila kilala ang kanilang sarili at hindi sila tunay na nagsisi. Kapag sinasabi nilang sila ay mapanlinlang at gusto nilang maging matapat na tao, nagsisigaw lang sila ng mga islogan at nangangaral ng doktrina, wala nang iba. Maaaring ginagawa nila ang mga bagay na ito dahil sinusubukan nilang sumabay sa agos at sumunod sa nakararami. O, maaaring itinutulak sila ng kapaligiran ng buhay iglesia na iraos lang ang mga bagay-bagay at magpakitang-tao. Alinman doon, ang gayong mga nagsisigaw ng islogan at nangangaral ng doktrina ay hinding-hindi magsisisi nang tunay, at talagang hindi nila matatamo ang pagliligtas ng Diyos.

Ang bawat katotohanang hinihingi ng Diyos na isagawa ng mga tao ay nangangailangan sa kanilang magbayad ng halaga, na praktikal na isagawa at danasin ang mga iyon sa kanilang mga tunay na buhay. Hindi hinihingi ng Diyos sa mga tao na maging hanggang sa salita lamang sa pamamagitan ng pagbigkas lang ng mga salita at doktrina, pagsasalita tungkol sa pagkakilala sa sarili, pagkilala na sila ay mapanlinlang, na sila ay mga sinungaling, na sila ay baliko, mapanlinlang at mapanlansi, o na sabihin nila ang mga bagay na ito nang malakas at nang ilang beses at pagkatapos ay tapos na. Kung aaminin ng isang tao ang lahat ng ito subalit pagkatapos gawin iyon ay hindi magbabago kahit kaunti; kung magpapatuloy siya sa pagsisinungaling, pandaraya, at pagiging mapanlinlang; kung gagamitin niya ang parehong mga satanikong panlalansi, ang parehong mga satanikong pamamaraan kapag may kinahaharap siya; kung ang kanyang mga pamamaraan at metodo ay hindi kailanman nagbabago, kaya ba ng taong ito na pumasok sa katotohanang realidad? Magagawa ba niya kailanman na baguhin ang kanyang disposisyon? Hindi—hindi kailanman! Dapat magawa mong magnilay at makilala ang iyong sarili. Dapat kang magkaroon ng lakas ng loob na magtapat at maglantad ng iyong sarili sa presensya ng mga kapatid, at magbahagi ng iyong tunay na kalagayan. Kung hindi ka maglalakas-loob na ilantad o himayin ang iyong tiwaling disposisyon; kung hindi ka maglalakas-loob na aminin ang iyong mga pagkakamali, hindi mo hinahangad ang katotohanan, lalo nang hindi ka isang tao na kilala ang iyong sarili. Kung ang lahat ay katulad ng mga relihiyosong tao na nagpapasikat upang makuha ang paghanga ng iba, na nagpapatotoo sa kung gaano nila kamahal ang Diyos, kung gaano sila nagpapasakop sa Kanya, kung gaano sila katapat sa Kanya at kung gaano sila kamahal ng Diyos, para lamang makuha ang paggalang at paghanga ng iba; at kung ang lahat ay nagkikimkim ng mga pansarili nilang plano at nagpapanatili ng pribadong puwang sa kaibuturan ng kanilang puso, paano makapagsasalita ang sinuman tungkol sa mga tunay na karanasan? Paano magkakaroon ang sinuman ng mga tunay na karanasan na masasabi sa isa’t isa? Ang makipagtalakayan at makipagbahaginan tungkol sa iyong mga karanasan ay nangangahulugan na pakikipagbahaginan ng iyong karanasan at kaalaman sa mga salita ng Diyos. Ito ay tungkol sa pagpapahayag sa bawat kaisipang nasa iyong puso, sa iyong kalagayan, at sa tiwaling disposisyong nabubunyag sa iyo. Tungkol ito sa pagpapahintulot sa ibang makilatis ang mga bagay na ito, at pagkatapos ay lutasin ang problema sa pamamagitan ng pagbabahagi sa katotohanan. Kapag ang mga karanasan ay ipinagbahaginan sa ganitong paraan, saka lamang makikinabang ang lahat at maaani ang mga gantimpala. Ito lamang ang tunay na buhay iglesia. Kung walang kabuluhang pagsasalita lamang ito tungkol sa iyong mga kabatiran sa mga salita ng Diyos o sa isang himno, at pagkatapos ay makikipagbahaginan ka kung paano mo naisin nang hanggang doon na lang, nang hindi isinasama ang iyong mga aktuwal na kalagayan o problema, ang gayong uri ng pagbabahaginan ay walang pakinabang. Kung ang lahat ay nagsasalita tungkol sa doktrina at teoretikal na kaalaman, ngunit walang sinasabi tungkol sa kaalamang natamo nila mula sa aktuwal na mga karanasan; at kung, kapag nagbabahagi ng katotohanan, iniiwasan nilang pag-usapan ang mga personal nilang buhay, ang mga problema nila sa tunay na buhay, at ang mga sarili nilang panloob na mundo, paano magkakaroon ng tunay na pag-uusap? Paano magkakaroon ng anumang tunay na pagtitiwala? Hindi magkakaroon ng anuman! Kung hindi kailanman sinasabi ng isang babae sa kanyang asawa ang mga salitang nasa puso niya, mabibilang ba iyong pagiging labis na matalik? Posible kayang malaman nila ang nasa isip ng isa’t isa? (Hindi, hindi nila malalaman.) Ipagpalagay natin, kung ganoon, na palagi nilang sinasabing, “Mahal kita.” Ito lang ang sinasabi nila, ngunit hindi nila kailanman inilalantad o sinasabi sa isa’t isa ang talagang iniisip nila sa kaibuturan nila, kung ano ang inaasahan nila sa asawa nila, o kung ano ang mga problema nila. Kailanman ay hindi nila ipinagtatapat ang mga bagay-bagay sa isa’t isa, at kapag magkasama sila, mabababaw na usapan lang ang mayroon sila para sa isa’t isa. Kung ganoon ay talaga bang mag-asawa sila? Siguradong hindi! Gayundin, kung nakakaya ng mga kapatid na magsabi ng niloloob sa isa’t isa, tulungan ang isa’t isa, at tustusan ang isa’t isa, ang bawat tao ay kailangang magsalita tungkol sa kanya-kanya nilang tunay na karanasan. Kung wala kang sinasabi tungkol sa mga sarili mong tunay na karanasan—kung ipinangangaral mo lamang ang mga salita at doktrina na nauunawaan ng tao, kung ipinangangaral mo lamang ang kaunting doktrina tungkol sa pananampalataya sa Diyos at nagsasabi ng gasgas na mga bukambibig, at hindi ipinagtatapat kung ano ang nasa iyong puso—kung gayon ikaw ay hindi isang taong matapat, at hindi mo kayang maging isang matapat na tao. Gamit ang parehong halimbawa: habang magkasamang namumuhay sa loob ng ilang taon, sinusubukan ng mag-asawang lalaki at babae na masanay sa isa’t isa, nagtatalo paminsan-minsan. Ngunit kung pareho kayong may normal na pagkatao, at palagi kang nakikipag-usap sa kanya nang mula sa puso, at ganoon din naman siya sa iyo, tungkol sa anumang paghihirap na nasasagupa mo sa buhay o sa trabaho, anuman ang iniisip mo sa kaibuturan mo at paano mo man ipinaplanong isaayos ang mga bagay-bagay, o ano ang mga ideya o plano mo para sa kinabukasan ng inyong mga anak, at sinasabi mo sa iyong asawa ang lahat ng bagay na ito, hindi ba’t mararamdaman ninyong dalawa na matalik na matalik kayo sa isa’t isa? Ngunit kung kailanman ay hindi niya sinasabi ang kanyang pinakatatagong mga kaisipan, at nag-uuwi lang ng suweldo; kung hindi mo kailanman sinasabi sa kanya ang iyong sariling mga kaisipan at hindi kayo kailanman nagtatapat sa isa’t isa, hindi ba’t magkakaroon ng emosyonal na paglayo sa pagitan ninyong dalawa? Tiyak na magkakaroon, dahil hindi ninyo nauunawaan ang mga kaisipan o plano ng isa’t isa. Sa huli, hindi mo matutukoy kung anong uri ng tao ang iyong asawa, at hindi rin niya matutukoy kung anong uri ka ng tao. Hindi mo mauunawaan ang kanyang mga pangangailangan, at hindi rin niya mauunawaan ang sa iyo. Kung walang pasalita o espirituwal na pakikipag-usap, kung gayon ay walang anumang posibilidad na magiging matalik na matalik sila sa isa’t isa, at hindi nila magagawang tustusan ang isa’t isa o tulungan ang isa’t isa. Naranasan na ninyo ito, hindi ba? Kung ipinagtatapat ng iyong kaibigan ang lahat ng bagay sa iyo, sinasabi ang lahat ng kanyang iniisip at anumang pagdurusa o kaligayahan na kinikimkim niya, hindi ba’t mararamdaman mong malapit na malapit ka sa kanya? Ang dahilan kung bakit handa siyang sabihin sa iyo ang mga bagay na ito ay dahil ipinagtapat mo rin ang mga pinakatatago mong saloobin sa kanya. Malapit na malapit kayo sa isa’t isa, at dahil dito ay labis kayong nagkakasundo at nakapagtutulungan. Kung wala ang ganitong uri ng pag-uusap at palitan sa pagitan ng mga kapatid sa iglesia, hindi sila magkakasundo, at magiging imposible para sa kanila na magtulungan nang magkakasundo habang ginagampanan ang kanilang mga tungkulin. Iyon ang dahilan kung bakit kinakailangan ng espirituwal na pag-uusap, at ng abilidad na magsalita nang mula sa puso sa pagbabahaginan ng katotohanan. Isa ito sa mga prinsipyong kailangang taglayin ng isang tao upang maging matapat na tao.

Kapag naririnig ng ibang tao na, para maging isang matapat na tao, kailangang magsabi ang isang tao ng totoo at magsalita mula sa puso, at kung magsisinungaling o manlilinlang siya ay kailangan niyang magtapat, ilantad ang sarili niya, at aminin ang mga pagkakamali niya, sinasabi nila: “Mahirap maging isang matapat na tao. Kailangan ko bang sabihin ang lahat ng iniisip ko sa iba? Hindi pa ba sapat na magbahagi ng mga positibong bagay? Hindi ko kailangang sabihin sa iba ang aking madilim o tiwaling bahagi, hindi ba?” Kung hindi mo ilalantad ang iyong sarili sa iba, at hindi hihimayin ang iyong sarili, sa gayon hindi mo kailanman makikilala ang iyong sarili. Hindi mo kailanman makikilala kung anong uri ka, at hindi magagawa kailanman ng ibang tao na magtiwala sa iyo. Ito ay isang katunayan. Kung gusto mo na magtiwala sa iyo ang iba, dapat munang ikaw ay maging isang matapat na tao. Upang maging isang matapat na tao, dapat mo munang ilantad ang iyong puso upang matingnan ito ng lahat, makita ang lahat ng iniisip mo, at masilayan ang iyong tunay na mukha. Kailangan ay hindi mo subukang magpanggap, o pagtakpan ang iyong sarili. Saka lamang magtitiwala ang iba sa iyo at ituturing kang isang matapat na tao. Ito ay ang pinakasaligang pagsasagawa, at isang pang-unang kailangan sa pagiging isang matapat na tao. Kung palagi kang nagkukunwari, palaging nagpapanggap na banal, marangal, dakila, at may mataas na karakter, itinatago ang iyong katiwalian at mga kapintasan sa iba, nagpepresenta ng isang huwad na imahe sa kanila, at ipinapaniwala sa kanila na ikaw ay matuwid, dakila, mapagsakripisyo ng sarili, makatarungan, at hindi makasarili—hindi ba’t may panlilinlang at pandaraya rito? Hindi ka ba nila mahahalata sa paglipas ng panahon? Kaya, huwag maging mapagpaimbabaw o magsuot ng maskara. Sa halip, maging simple at bukas, at matutong ilantad ang iyong sarili—ilantad ang iyong puso para makita ng iba. Kung mailalantad mo ang lahat ng iyong iniisip at lahat ng bagay na nais mong gawin—positibo o negatibo man ang mga ito—para makita ng iba, hindi ba’t nagiging matapat ka kung gayon? Kapag inilalantad mo ang iyong sarili para makita ng iba, pinapanood ka ng Diyos. Sasabihin Niya, “Dahil inilantad mo na ang iyong sarili para makita ng iba, tiyak na matapat ka rin sa Aking harapan.” Pero kung sa Diyos mo lang inilalantad ang iyong sarili nang lihim, subalit palagi kang nagpapanggap na dakila, marangal, at hindi makasarili sa harap ng iba, ano ang iisipin ng Diyos sa iyo? Ano ang sasabihin Niya? Sasabihin Niya, “Isa kang taong lubusang mapanlinlang. Isa kang ganap na mapagpaimbabaw at tampalasan, at hindi ka isang matapat na tao.” Kokondenahin ka ng Diyos sa ganitong paraan. Ang pagiging isang matapat na tao ay nangangahulugang, nasa harap ka man ng Diyos o ng ibang tao, kaya mong magbukas sa dalisay at simpleng paraan tungkol sa iyong panloob na kalagayan at sa mga salita sa iyong puso. Madali ba itong gawin? Nangangailangan ito ng isang panahon ng pagsasanay, pati na rin ng madalas na pananalangin at pagsalig sa Diyos. Dapat mong sanayin ang iyong sarili na sabihin ang mga salita sa iyong puso nang simple at hayagan sa lahat ng bagay. Sa ganitong uri ng pagsasanay, magkakaroon ka ng pag-usad. Kung makaranas ka ng isang malaking paghihirap, dapat kang manalangin sa Diyos at hanapin mo ang katotohanan; kailangan mong makipagtunggali sa iyong kalooban at magtagumpay laban sa laman, hanggang sa maisagawa mo ang katotohanan. Sa pamamagitan ng unti-unting pagsasanay sa iyong sarili sa ganitong paraan, unti-unting magbubukas ang iyong puso. Ikaw ay magiging lalong dalisay at simple, at magkakaroon ng ibang epekto ang iyong mga salita at kilos kaysa dati. Mababawasan nang mababawasan ang iyong pagsisinungaling at panlilinlang, at magagawa mong mamuhay sa harap ng Diyos. Kung gayon, sa diwa, ikaw ay magiging isang matapat na tao.

Matapos magawang tiwali ni Satanas, ang buong sangkatauhan ay namumuhay sa isang satanikong disposisyon. Tulad ni Satanas, nagpapanggap ang mga tao at ipinepresenta ang sarili nila sa lahat ng aspekto, at gumagamit sila ng panlilinlang at manipulasyon sa lahat ng bagay. Wala silang hindi ginagamitan ng panlilinlang at manipulasyon. Gumagamit pa nga ang ilang tao ng panlilinlang sa mga gawaing kasingkaraniwan ng pamimili. Halimbawa, maaaring bumili sila ng isang damit na usong-uso, ngunit—kahit na gustong-gusto nila ito—hindi sila naglalakas-loob na isuot ito sa iglesia, sa takot na pag-uusapan sila ng mga kapatid at tatawagin sila ng mga ito na mababaw. Kaya, isinusuot na lang nila ito kapag hindi nakikita ng iba. Anong uri ng pag-uugali ito? Ito ang pagbubunyag ng isang mapanlinlang at mapandayang disposisyon. Bakit ba bibili ang isang tao ng nauusong kasuotan, subalit hindi naman siya maglalakas-loob na isuot ito sa harap ng kanyang mga kapatid? Sa kanyang puso, mahilig siya sa mga nauusong bagay, at sumusunod siya sa mga kalakaran ng mundo gaya ng ginagawa ng mga walang pananampalataya. Natatakot siya na makilatis ng mga kapatid, na makita ng mga ito kung gaano siya kababaw, na hindi siya kagalang-galang at marangal na tao. Sa kanyang puso, hinahangad niya ang mga nauusong kagamitan at nahihirapan siyang bitiwan ang mga iyon, kaya maisusuot lang niya ang mga iyon sa bahay at natatakot siyang makita iyon ng mga kapatid. Kung hindi maaaring ipaalam sa iba ang mga bagay na gusto niya, bakit hindi niya iyon mabitiwan? Hindi ba’t mayroong satanikong disposisyong kumokontrol sa kanya? Palagi siyang nagsasalita ng mga salita at doktrina, at tila nauunawaan niya ang katotohanan, subalit hindi niya maisagawa ang katotohanan. Isa itong taong namumuhay sa isang satanikong disposisyon. Kung ang isang tao ay palaging nandaraya sa salita at sa gawa, kung hindi niya pinahihintulutang makita ng iba ang tunay niyang pagkatao, at kung palagi siyang nagpapanggap na isang maka-diyos na tao sa harap ng iba, ano ang kaibahan niya sa isang Pariseo? Gusto niyang mamuhay na parang isang kalapating mababa ang lipad, ngunit mapatayuan din ng isang bantayog para sa kanyang kalinisan. Alam na alam niyang hindi niya maisusuot sa labas ang kakaiba niyang kasuotan, kaya bakit niya binili iyon? Hindi ba’t pagsasayang ito ng pera? Mahilig lang talaga siya sa ganoong uri ng bagay at gustong-gusto niya talaga ang kasuotang iyon, kaya pakiramdam niya ay kailangan niya itong bilhin. Ngunit sa sandaling mabili na niya ito, hindi niya ito maisuot sa labas. Pagkalipas ng ilang taon, pinagsisisihan niyang binili niya ito, at bigla niyang napagtatanto: “Bakit naging napakahangal ko, napakakasuklam-suklam na nagawa ko iyon?” Maging siya ay nasusuklam sa kanyang nagawa. Ngunit hindi niya kayang kontrolin ang kanyang mga kilos, dahil hindi niya mabitiwan ang mga bagay na ninanais at hinahangad niya. Kaya gumagamit siya ng mapagkunwaring mga taktika at panlalansi upang mapalugod ang kanyang sarili. Kung nagbubunyag siya ng isang mapanlinlang na disposisyon sa gayon kaliit na bagay, maisasagawa ba niya ang katotohanan pagdating sa mas malaking bagay? Magiging imposible iyon. Malinaw na, likas sa kanya ang pagiging mapanlinlang, at panlilinlang ang kanyang matinding kahinaan. Mayroong isang anim o pitong taong gulang na bata, na minsang kumain ng masarap na pagkain kasama ang kanyang pamilya. Nang tanungin ng ibang bata kung ano iyon, kumurap ang bata at sinabing, “Nakalimutan ko na,” gayong sa katunayan ay ayaw lang niyang sabihin sa mga ito. Nakalimutan kaya talaga niya ang kinain niya? Ang batang ito na anim o pitong taong gulang ay may kakayahan nang magsinungaling. Itinuro ba iyon ng matatanda sa kanya? Epekto ba iyon ng kapaligiran sa kanyang tahanan? Hindi—kalikasan ito ng tao, minana niya ito; ipinanganak ang tao na may mapanlinlang na disposisyon. Sa katunayan, anumang masarap na pagkain ang kinain ng bata, normal itong gawin. Iniluto iyon para sa kanya ng kanyang mga magulang; hindi siya nagnakaw ng pagkain ng iba. Kung kayang magsinungaling ng batang ito sa gayong sitwasyon, sa sitwasyong hindi naman talaga kinakailangang magsinungaling, hindi ba’t mas malamang pa na magsisinungaling siya sa ibang mga usapin? Ano ang suliraning inilalarawan nito? Hindi ba’t isa itong problema sa kanyang kalikasan? Nasa hustong gulang na ang batang iyon ngayon, at naging likas na sa kanya ang pagsisinungaling. Isa na talaga siyang mapanlinlang na tao; makikita na iyon sa kanya kahit noong batang-bata pa siya. Hindi mapigilan ng mga mapanlinlang na tao na magsinungaling at manlansi ng iba, at lilitaw ang kanilang mga kasinungalingan at panlalansi sa anumang oras at lugar. Hindi nila kailangang matutuhan kung paano gawin ang mga bagay na ito, o maudyukan na gawin ang mga iyon—ipinanganak silang may abilidad na gawin iyon. Kung kaya ng batang iyon na mag-imbento ng mga kasinungalingan upang manlansi ng mga tao sa gayon kamurang edad, maaari kaya talagang minsanang pagsalangsang lamang ang kanyang pagsisinungaling? Tiyak na hindi. Ipinakikita nito na, sa kanyang kalikasang diwa, siya ay isang mapanlinlang na tao. Hindi ba’t madaling makilatis ang gayong kasimpleng bagay? Kung ang isang tao ay nagsisinungaling na mula pa pagkabata, madalas na nagsisinungaling, nagsisinungaling at nanlalansi pa nga ng mga tao tungkol sa mga simpleng bagay kahit hindi naman niya kinakailangang magsinungaling pa, at kung naging likas na sa kanya ang pagsisinungaling, hindi magiging madali para sa kanyang magbago. Isa siyang tunay na mapanlinlang na tao. Bakit sinasabing hindi maliligtas ang mga mapanlinlang na tao? Dahil malamang na hindi nila tanggapin ang katotohanan, kaya imposible silang madalisay at mabago. Ang mga taong makatatanggap ng pagliligtas ng Diyos ay naiiba. Medyo mga taong totoo sila sa simula pa lang at kung magsisinungaling sila nang kaunti ay malamang na mamumula sila at mababalisa. Mas madali para sa isang taong tulad niyon na maging matapat na tao: Kung sasabihan mo silang magsinungaling o mandaya, mahihirapan sila. Kapag nagsisinungaling naman sila ay nauutal sila, at mahahalata agad sila ng lahat. Medyo simple ang mga taong ito, at mas malamang na magtamo sila ng kaligtasan kung kaya nilang tanggapin ang katotohanan. Ang ganitong uri ng tao ay nagsisinungaling lang sa mga natatanging sitwasyon, kapag sila ay nasusukol. Sa pangkalahatan, palagi nilang nagagawang magsabi ng totoo. Basta’t hinahangad nila ang katotohanan, maiwawaksi nila ang aspektong ito ng katiwalian sa pamamagitan ng pagsisikap sa loob ng ilang taon, at pagkatapos ay hindi na sila mahihirapang maging matapat na tao.

Ano ang pamantayan ng Diyos na Kanyang hinihingi sa matatapat na tao? Paano ibinigay ang mga hinihingi ng Diyos sa Tatlong Paalaala, sa kabanatang ito ng mga salita ng Diyos? (“Ang pagkamatapat ay nangangahulugang pagbibigay ng puso ninyo sa Diyos, hindi pagiging huwad sa Diyos sa anumang bagay, pagiging bukas sa Kanya sa lahat ng bagay, hindi pagtatago kailanman ng mga katunayan, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay na mga pagtatangka lang upang makuha ang pabor ng Diyos. Sa madaling salita, ang pagiging matapat ay pagiging dalisay sa inyong mga kilos at salita, at hindi panlilinlang sa Diyos o sa tao. … Kung puno ng mga palusot at mga walang halagang pangangatwiran ang mga salita mo, sinasabi Kong isa kang taong ayaw isagawa ang katotohanan. Kung marami kang pribadong usapin na mahirap talakayin, kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong labis na mahihirapan na matamo ang kaligtasan, at mahihirapan na makaahon mula sa kadiliman” (Ang Salita, Vol. I. Ang Pagpapakita at Gawain ng Diyos).) May isang napakahalagang pangungusap dito. Nakikita ba ninyo kung ano ito? (Sabi ng Diyos: “Kung marami kang pribadong usapin na mahirap talakayin, kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong labis na mahihirapan na matamo ang kaligtasan, at mahihirapan na makaahon mula sa kadiliman.”) Tama, iyon nga. Sabi ng Diyos, “Kung marami kang pribadong usapin na mahirap talakayin.” Nangangahulugan ito na maraming bagay na nagawa ang mga tao na hindi sila naglalakas-loob na sabihin, at masyado silang maraming madidilim na bahagi. Wala sa pang-araw-araw nilang mga kilos ang alinsunod sa salita ng Diyos, at hindi sila naghihimagsik laban sa laman. Ginagawa nila ang anumang naisin nila, at kahit pagkatapos sumampalataya sa Diyos sa loob ng napakaraming taon, hindi sila nakapasok sa katotohanang realidad. “Kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong labis na mahihirapan na matamo ang kaligtasan, at mahihirapan na makaahon mula sa kadiliman.” Dito, itinuro na ng Diyos sa mga tao ang isang landas ng pagsasagawa. Kung hindi ka nagsasagawa sa ganitong paraan, at sumisigaw ka lang ng mga islogan at doktrina, ikaw ay isang taong hindi madaling makatatanggap ng kaligtasan. Nakaugnay nga ito sa kaligtasan. Para sa bawat isang tao, napakahalaga ang maligtas. Binanggit ba ng Diyos ang “hindi madaling pagtatamo ng kaligtasan” sa iba pang bahagi? Sa ibang bahagi, bihira Niyang tukuyin kung gaano kahirap ang maligtas, ngunit sinasabi Niya ito kapag nagsasalita tungkol sa pagiging matapat. Kung hindi ka matapat na tao, kung gayon isa kang taong napakahirap iligtas. Ang “Hindi madaling pagtatamo ng kaligtasan” ay nangangahulugang kung hindi mo tinatanggap ang katotohanan, mahihirapan kang maligtas. Hindi ka magkakaroon ng kakayahang tahakin ang tamang landas tungo sa kaligtasan, kung kaya’t magiging imposible para sa iyo na maligtas. Ginagamit ng Diyos ang katagang ito upang mabigyan ang mga tao ng kaunting palugit. Ibig sabihin, hindi ka madaling iligtas, ngunit kung isasagawa mo ang mga salita ng Diyos, may pag-asa kang magtamo ng kaligtasan. Iyon ay pagkaunawa mula sa kasalungat na perspektiba. Kung hindi ka magsasagawa ayon sa mga salita ng Diyos, at hindi ka rin kailanman magiging bukas at makikipagbahaginan sa iba tungkol sa iyong mga lihim at problema, hindi nakikipagbahaginan ni naghihimay ni naglalantad sa kanila ng iyong katiwalian at matitinding kahinaan, kung gayon, hindi mo magagawang iwaksi ang iyong mga tiwaling disposisyon o matamo ang kaligtasan. At bakit ganyan? Kung hindi mo inilalantad ang sarili mo o hinihimay ang iyong sarili sa ganitong paraan, hindi mo kamumuhian ang sarili mong tiwaling disposisyon, kung kaya’t hindi kailanman magbabago ang iyong tiwaling disposisyon. At kung hindi mo kayang magbago, paano mo pa nagagawang isipin ang maligtas? Malinaw itong ipinakikita ng mga salita ng Diyos, at nililinaw ng mga salitang ito ang layunin ng Diyos. Bakit ba laging binibigyang-diin ng Diyos na dapat maging matapat ang mga tao? Dahil napakahalaga ng pagiging matapat—may direktang kaugnayan ito sa kung makapagpapasakop ang isang tao sa Diyos o hindi at kung makapagtatamo siya ng kaligtasan o hindi. Sinasabi ng ilang tao: “Mapagmataas ako at nag-aakalang mas matuwid kaysa sa iba, at madalas akong magalit at magbunyag ng katiwalian.” Sinasabi ng iba: “Labis akong mababaw, at hambog, at gustong-gusto ko kapag binobola ako ng mga tao.” Ang lahat ng ito ay nakikita ng mga tao mula sa panlabas, at hindi malalaking problema ang mga ito. Hindi mo na kailangang paulit-ulit na pag-usapan ang mga iyon. Anuman ang iyong disposisyon o personalidad, basta’t nagagawa mong maging matapat na tao gaya ng hinihingi ng Diyos, maaari kang maligtas. Kaya, ano sa palagay ninyo? Mahalaga bang maging matapat? Ito ang pinakamahalagang bagay, iyon ang dahilan kung bakit tinatalakay ng Diyos ang tungkol sa pagiging matapat sa kabanata ng Kanyang mga salita, Tatlong Paalaala. Sa ibang mga kabanata, madalas Niyang banggitin na dapat magkaroon ang mga mananampalataya ng normal na espirituwal na buhay at ng wastong buhay iglesia, at inilalarawan Niya kung paano nila dapat isabuhay ang isang normal na pagkatao. Ang Kanyang mga salita tungkol sa mga usaping ito ay pangkalahatan; hindi masyadong partikular o detalyadong tinatalakay ang mga iyon. Gayumpaman, kapag nangungusap ang Diyos tungkol sa pagiging matapat, itinuturo Niya ang landas na dapat sundin ng mga tao. Sinasabi Niya sa mga tao kung paano dapat magsagawa, at nagsasalita Siya nang sapat na detalyado at malinaw. Sabi ng Diyos, “Kung marami kang pribadong usapin na mahirap talakayin, kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong labis na mahihirapan na matamo ang kaligtasan.” Ang pagiging matapat ay may kaugnayan sa pagtatamo ng kaligtasan. Kaya, ano sa palagay ninyo, bakit hinihingi ng Diyos na maging matapat ang mga tao? Ito ay may kaugnayan sa katotohanan ng kung paano umasal. Inililigtas ng Diyos ang matatapat na tao, at ang mga gusto Niya para sa Kanyang kaharian ay matatapat na tao. Kung may kakayahan kang magsinungaling at manlansi, isa kang mapanlinlang, baliko, at lihim na mapanirang tao; hindi ka matapat na tao. Kung hindi ka matapat na tao, imposibleng iligtas ka ng Diyos, imposible ka ring maligtas. Sinasabi mong napakamaka-diyos mo na ngayon, na hindi ka mapagmataas o nag-aakalang mas matuwid kaysa sa iba, na nagagawa mong magbayad ng halaga kapag ginagampanan mo ang iyong tungkulin, o na kaya mong mangaral ng ebanghelyo at makapagpabalik-loob ng maraming tao. Ngunit hindi ka matapat, mapanlinlang ka pa rin, at hindi ka talaga nagbago, kaya maliligtas ka ba? Talagang hindi. Kung kaya’t ipinaaalala ng mga salitang ito ng Diyos sa lahat na, upang maligtas, kailangan muna nilang maging matapat alinsunod sa mga salita at hinihingi ng Diyos. Kailangan nilang magtapat, ilantad ang kanilang mga tiwaling disposisyon, ang kanilang mga intensyon at lihim, at hanapin ang daan ng liwanag. Ano ang ibig sabihin ng “hanapin ang daan ng liwanag”? Ibig sabihin nito ay paghahanap sa katotohanan upang malutas ang iyong tiwaling disposisyon. Kapag inilalantad mo ang iyong katiwalian, ang mga layon at intensyon na nasa likod ng iyong mga kilos, hinihimay mo rin ang iyong sarili, pagkatapos niyon ay hinahanap mo: “Bakit ko ginawa ang bagay na iyon? Mayroon ba itong batayan sa mga salita ng Diyos? Naaayon ba ito sa katotohanan? Sa paggawa nito, sinasadya ko bang gumawa ng masama? Nililinlang ko ba ang Diyos? Kung nililinlang ko ang Diyos, hindi ko ito dapat gawin; dapat kong tingnan kung ano ang hinihingi ng Diyos, at kung ano ang sinasabi ng Diyos, at alamin kung ano-ano ang mga katotohanang prinsipyo.” Ito ang kahulugan ng paghahanap sa katotohanan; ito ang kahulugan ng paglalakad sa liwanag. Kapag nagagawa ng mga taong isagawa ito nang regular, tunay silang nakapagbabago, at sa gayon ay nakapagtatamo sila ng kaligtasan.

Na hinihingi ng Diyos sa mga tao na maging matapat ay nagpapatunay na talagang kinasusuklaman Niya ang mga taong mapanlinlang at hindi Niya gusto ang mga ito. Ang pag-ayaw ng Diyos sa mga taong mapanlinlang ay pag-ayaw sa kanilang paraan ng paggawa ng mga bagay-bagay, sa kanilang mga disposisyon, at pati sa kanilang mga intensyon, at kanilang mga pamamaraan ng panlilinlang; ayaw ng Diyos ang lahat ng bagay na ito. Kung ang mga taong mapanlinlang ay nagagawang tanggapin ang katotohanan, aminin ang kanilang mapanlinlang na disposisyon, at handa silang tanggapin ang pagliligtas ng Diyos at isagawa ang katotohanan para maging matatapat na tao, sila man ay may pag-asang maligtas, sapagkat hindi nagpapakita ang Diyos ng pagkiling sa sinuman, at gayundin ang katotohanan. Kaya nga, kung nais nating maging mga taong kalugod-lugod sa Diyos, una ay dapat nating baguhin ang ating mga prinsipyo ng sariling asal, tumigil sa pamumuhay nang ayon sa mga satanikong pilosopiya, tumigil sa pag-asa sa pagsisinungaling at panlilinlang para maipamuhay ang ating buhay, at iwaksi ang lahat ng ating kasinungalingan at subukang maging matatapat na tao. Sa gayon ay magbabago ang pagtingin sa atin ng Diyos. Dati-rati, laging umaasa ang mga tao sa pagsisinungaling, panlilinlang, at pagkukunwari habang namumuhay kasama ang iba, at umaasal sila sa pamamagitan ng paggamit ng mga satanikong pilosopiya bilang batayan ng kanilang pag-iral, bilang kanilang buhay, at bilang saligan. Isang bagay ito na kinasusuklaman ng Diyos. Sa gitna ng mga walang pananampalataya, kung sinusubukan mong maging isang matapat na tao at sabihin ang totoo, sisiraan ka, huhusgahan, at itatakwil. Kaya sumusunod ka sa mga makamundong kalakaran at namumuhay ayon sa mga satanikong pilosopiya; lalo ka pang humuhusay sa pagsisinungaling, at mas lalong nagiging mapanlinlang. Gumagamit ka rin ng mga lihim na mapanirang kaparaanan para makamtan ang iyong mga layon at sa gayon ay protektahan ang iyong sarili. Mas lalo kang nagiging maunlad sa mundo ni Satanas, at dahil dito, palalim nang palalim ang pagkahulog mo sa kasalanan at hindi mo na mapalaya ang iyong sarili. Sa sambahayan ng Diyos, eksaktong kabaligtaran niyon ang mga bagay-bagay. Kapag mas may kasanayan ka sa pagsisinungaling at pagiging mapanlinlang, mas magiging tutol sa iyo ang mga taong hinirang ng Diyos at itatakwil ka. Kung ayaw mong magsisi at nakakapit ka pa rin sa mga satanikong pilosopiya at lohika, at gumagamit ka rin ng mga pakana at pandaraya at mga sopistikadong taktika para magbalatkayo at magpanggap, malamang na mabubunyag at matitiwalag ka. Ito ay dahil kinasusuklaman ng Diyos ang mga taong mapanlinlang. Tanging matatapat na tao ang maaaring umunlad sa sambahayan ng Diyos, at lahat ng mga taong mapanlinlang ay itatakwil at ititiwalag sa huli. Matagal na itong paunang inorden ng Diyos. Matatapat na tao lang ang maaaring magkaroon ng bahagi sa kaharian ng langit. Kung hindi ka magsisikap na maging matapat na tao, at kung hindi ka dumaranas at nagsasagawa sa direksyon ng paghahangad sa katotohanan, kung hindi mo ilalantad ang sarili mong kapangitan, at kung hindi mo ilalantad ang iyong sarili, hinding-hindi mo matatanggap ang gawain ng Banal na Espiritu at matatamo ang pagsang-ayon ng Diyos. Anuman ang ginagawa mo o anumang tungkulin ang ginagampanan mo, dapat mayroon kang matapat na saloobin. Kung wala kang matapat na saloobin, hindi mo magagawa nang mabuti ang tungkulin mo. Kung palagi mong ginagampanan ang iyong tungkulin nang pabasta-basta, at nabibigo kang gawin nang maayos ang ilang bagay, at nagkaroon ito ng epekto sa gawain ng iglesia, dapat mong pagnilayan ang iyong sarili, kilalanin ang iyong sarili, at dapat kang maging bukas, isiwalat ang iyong sarili, at himayin ang iyong sarili. Pagkatapos ay dapat mong hanapin ang mga katotohanang prinsipyo at sikaping gumawa nang mahusay sa susunod, sa halip na maging pabasta-basta. Kung hindi mo sisikaping mapalugod ang Diyos nang may pusong matapat, at lagi mong inaasam na mapalugod ang sarili mong laman, o ang sarili mong banidad, makagagawa ka ba nang mahusay? Magagawa mo ba nang maayos ang iyong tungkulin? Siguradong hindi. Ang mga mapanlinlang ay palaging pabasta-basta kapag ginagawa ang kanilang tungkulin; hindi nila kayang gawin nang maayos ang anumang tungkulin, at mahirap para sa gayong mga tao na magtamo ng kaligtasan. Sabihin ninyo sa Akin—kapag isinasagawa ng mga mapanlinlang na tao ang katotohanan, nanlilinlang ba sila? Sa pagsasagawa ng katotohanan, kailangan nilang magbayad ng halaga, na isuko nila ang sarili nilang mga interes, na maging bukas sila at ilantad nila ang kanilang sarili sa iba. Ngunit may itinatago sila; kapag nagsasalita sila, kalahati lang ang sinasabi nila, at itinatago ang natitira. Laging kailangang hulaan ng iba kung ano ang ibig nilang sabihin, at laging kailangang pagtagni-tagniin ang mga bagay-bagay para hulaan kung ano ang ibig nilang sabihin. Palagi nilang binibigyan ang kanilang mga sarili ng pagkakataong magmaniobra, binibigyan nila ang kanilang mga sarili ng kaunting palugit. Kapag napapansin ng iba na mapanlinlang sila, ayaw na ng mga itong magkaroon ng kaugnayan sa kanila, at nag-iingat na ang mga ito sa kanila sa lahat ng ginagawa nila. Nagsisinungaling at nandaraya sila at hindi sila mapagkatiwalaan ng iba, hindi malaman kung ano ang totoo at ano ang hindi totoo sa mga bagay na sinasabi nila, o kung gaano kakontaminado ang mga bagay na iyon. Madalas silang hindi tumutupad sa kanilang pangako sa iba at wala silang halaga sa puso ng mga tao. Kung gayon ay paano naman sa puso ng Diyos? Ano ang tingin sa kanila ng Diyos? Lalo pa silang kinasusuklaman ng Diyos, dahil sinisiyasat ng Diyos ang kaibuturan ng puso ng mga tao. Nakikita lang ng mga tao ang nasa panlabas, ngunit mas tumpak, mas malalim, at mas makatotohanang nakakikita ang Diyos.

Kahit pa gaano katagal ka nang mananampalataya, kahit ano pa ang tungkulin mo o kahit ano ang gawaing ginagawa mo, mahusay man o mahina ang kakayahan mo o mabuti man o masama ang karakter mo, basta’t kaya mong tanggapin ang katotohanan at maghangad na maging matapat na tao, tiyak na aanihin mo ang mga gantimpala. Iniisip ng ilang taong hindi naghahangad na maging matapat na tao na sapat na ang paggawa nang mabuti sa kanilang tungkulin. Sa kanila, sinasabi Ko, “Kailanman ay hindi mo magagawa nang mabuti ang iyong tungkulin.” Iniisip ng iba na maliit na bagay lang ang pagiging matapat na tao, na ang paghahangad na maglingkod ayon sa mga layunin ng Diyos ang mas malaking gampanin, at na ito ang tanging paraan upang mabigyang-lugod ang Diyos. Kung gayon ay sige, subukan mo—tingnan mo kung kaya mong maglingkod ayon sa mga layunin ng Diyos nang hindi nagiging matapat na tao. Hindi hinahangad ng iba na maging matapat na tao, bagkus ay kontento na silang magdasal araw-araw, pumunta sa mga pagtitipon nang nasa oras, kumain at uminom ng mga salita ng Diyos, at huwag mamuhay nang tulad sa mga walang pananampalataya. Basta’t hindi sila lumalabag sa batas o gumagawa ng anumang kasamaan, sapat na iyon. Ngunit mabibigyang-lugod ba ang Diyos sa ganitong paraan? Paano mo mabibigyang-lugod ang Diyos kung hindi ka matapat na tao? Kung hindi ka matapat na tao, hindi ka isang tamang tao. Kung hindi ka matapat, ikaw ay baliko at mapanlinlang. Ginagawa mo ang mga bagay-bagay nang pabasta-basta, nagbubunyag ka ng lahat ng uri ng katiwalian, at hindi mo naisasagawa ang katotohanan kahit pa naisin mo. Ang anumang bagay na labas sa pagiging matapat na tao ay nangangahulugan na walang nagagawa nang maayos—magiging imposible para sa iyo na magtamo ng pagpapasakop sa Diyos o magbigay-lugod sa Kanya. Paano mo mabibigyang-lugod ang Diyos sa anumang ginagawa mo nang walang saloobin ng pagkamatapat? Paano mo mabibigyang-lugod ang Diyos kung ginagawa mo ang iyong tungkulin nang walang matapat na saloobin? Magagawa mo ba ito nang tama? Palagi mong iniisip ang sarili mong laman at sarili mong kinabukasan, palagi mong ninanais na mabawasan ang pagdurusa ng iyong laman, na mabawasan ang paggugol mo sa iyong sarili, na mag-alay nang mas kaunti, na magbayad ng mas kaunting halaga. Palagi mong hindi ginagawa ang lahat ng makakaya mo. Isa itong mapanlinlang na saloobin. May ilang tao na mapagkalkula kahit na pagdating sa paggugol sa kanilang mga sarili para sa Diyos. Sinasabi nila: “Kailangan kong mamuhay nang komportable sa hinaharap. Paano kung hindi na kailanman matapos ang gawain ng Diyos? Hindi ko maaaring ialay ang isandaang porsiyento ng aking sarili sa Kanya; ni hindi ko alam kung kailan darating ang araw ng Diyos. Kailangan kong maging mapagkalkula, upang makagawa ng mga pagsasaayos para sa aking buhay-pamilya at sa aking hinaharap bago ko igugol ang aking sarili para sa Diyos.” Marami bang tao ang ganito mag-isip? Ano ang disposisyong ito kapag ang isang tao ay mapagkalkula at gumagawa ng mga alternatibong plano para sa kanyang sarili? Tapat ba sa Diyos ang mga taong ito? Matatapat ba silang tao? Ang pagiging mapagkalkula at paggawa ng mga alternatibong plano ay hindi kaisa sa puso ng Diyos. Isa itong mapanlinlang na disposisyon, at ang mga taong gumagawa nito ay kumikilos nang mapanlinlang. Ang saloobin nila sa pagtrato sa Diyos ay talagang hindi isang matapat na saloobin. Ang ilang tao ay natatakot na, habang nakikisalamuha at nakikipag-ugnayan sa kanila, makikilatis ng mga kapatid ang mga problema nila at sasabihing mababa ang tayog nila, o mamaliitin sila. Kaya kapag nagsasalita sila, palagi nilang sinisikap na palabasing napakamasigasig nila, na hinahangad nila ang Diyos, at na sabik silang isagawa ang katotohanan. Ngunit sa loob nila, ang totoo ay napakahina at napakanegatibo nila. Nagkukunwari silang malakas upang walang sinuman ang makakita sa tunay nilang kalagayan. Panlilinlang din ito. Sa madaling salita, sa anumang iyong ginagawa, sa buhay man o sa paggampan sa isang tungkulin, kung gagamit ka ng kabulaanan at pagkukunwari o ng mga balatkayo upang ilihis o linlangin ang iba at dahil dito ay pahalagahan at sambahin ka nila, o huwag kang maliitin, panlilinlang ang lahat ng ito. May ilang babaeng mahal na mahal ang kanilang asawa, gayong sa katunayan, ang kanilang asawa ay demonyo at hindi mananampalataya. Sa takot na sabihin ng kanyang mga kapatid na masyadong matindi ang kanyang pagmamahal, ang gayong babae ang unang magsasabi: “Demonyo ang asawa ko.” Subalit, sa kanyang puso, sinasabi niya: “Mabuting tao ang asawa ko.” Ang nauna ay sinasabi ng kanyang bibig—ngunit ipinaririnig lang niya iyon sa iba, upang isipin nila na may pagkilatis siya sa kanyang asawa. Ang ibig talaga niyang sabihin ay: “Teka lang, huwag ninyo akong ilantad. Mauuna ko nang ipahayag ang pananaw na ito para hindi na ninyo kailangan pang banggitin ito. Inilantad ko na ang asawa ko bilang isang demonyo, kaya ibig sabihin niyon ay nabitiwan ko na ang pagmamahal ko at wala na kayong kailangang sabihin tungkol dito.” Hindi ba’t pagiging mapanlinlang iyon? Hindi ba’t isa iyong palabas? Ito ay panlilinlang sa mga tao at panlilihis sa kanila sa pamamagitan ng pagpapanggap. Nanloloko ka, nanlalansi sa bawat pagkakataon, upang ang makita ng iba ay ang huwad mong imahe, hindi ang tunay mong mukha. Mapaminsala ito; ito ang pagiging mapanlinlang ng tao. Yamang kinilala mo nang demonyo ang iyong asawa, bakit hindi ka pa makipagdiborsiyo sa kanya? Bakit hindi mo itakwil ang demonyong iyon, ang Satanas na iyon? Sinasabi mong demonyo ang iyong asawa, ngunit ipinagpapatuloy mo ang iyong buhay kasama siya—ipinakikita nito na gusto mo ang mga demonyo. Sinasabi ng bibig mo na demonyo siya, ngunit hindi mo inaamin iyon sa puso mo. Nangangahulugan itong nililinlang mo ang iba, niloloko sila. Ipinakikita rin nito na kasabwat ka ng mga demonyo, na ipinagtatanggol mo ang mga ito. Kung isa kang taong nakapagsasagawa ng katotohanan, makikipagdiborsiyo ka sa iyong asawa sa sandaling makilala mo na isa siyang demonyo. Pagkatapos ay makapagpapatotoo ka, at ipakikita niyon na malinaw mong inihihiwalay ang sarili mo sa demonyo. Ngunit sa kasamaang-palad, bukod sa nabigo kang humiwalay sa demonyo, iginugugol mo pa ang iyong mga araw kasama ang isang demonyo, at inililigaw ang mga kapatid gamit ang mga kasinungalingan at panlalansi. Pinatutunayan nito na kauri ka ng demonyo, na isa ka ring sinungaling na demonyo. Sinasabi nilang sinusundan ng babae ang lalaking pinakakasalan niya, mabuti man ito o masama. Yamang pinakasalan mo ang isang demonyo at kailanman ay hindi ito tinalikuran, pinatutunayan niyon na isa ka ring demonyo. Isa kang demonyo, ngunit sinasabi mong demonyo ang asawa mo para patunayan na nasa panig ka ng Diyos—hindi ba’t taktika ito ng pagsisinungaling at panlilinlang? Alam na alam mo ang katotohanan, subalit gumagamit ka pa rin ng gayong mga pamamaraan upang linlangin ang iba. Lihim na mapanira ito; mapanlinlang ito. Ang lahat ng lihim na mapanira at mapanlinlang ay ganap na mga demonyo.

Ang lahat ng tao ay mayroong tiwaling disposisyon. Kung pagninilayan mo ang iyong sarili, makikita mo nang malinaw ang ilang kalagayan o pagsasagawa kung saan ikaw ay nagpapakita ng huwad na impresyon o kumikilos nang mapanlinlang; kayong lahat ay may mga pagkakataong nagkukunwari o mapagpaimbabaw kayo. Sinasabi ng ilang tao: “Kung gayon ay bakit hindi ko ito napapansin? Isa akong taong totoo. Paulit-ulit na akong naapi at naloko sa mundong ito, at ni minsan ay hindi pa ako naging mapanlinlang. Sinasabi ko lang kung anuman ang nasa puso ko.” Hindi pa rin niyon pinatutunayan na matapat kang tao. Posible na hindi ka lang matalino, o hindi gaanong edukado, o baka madali kang makayan-kayanan sa mga grupo, o baka isa kang walang kakayahang duwag na walang karunungan sa iyong mga kilos, nagtataglay ng kaunting kasanayan, at nasa mas mababang antas ng lipunan—hindi pa rin ito nangangahulugang matapat kang tao. Ang isang matapat na tao ay isang taong kayang tanggapin ang katotohanan—hindi isang taong kahabag-habag, isang taong walang kuwenta, isang hangal, o isang taong totoo. Dapat ay makilatis na ninyo ang mga bagay na ito, hindi ba? Madalas Kong marinig na sabihin ng ilang tao: “Hindi ako nagsisinungaling kahit kailan—ako ang palaging pinagsisinungalingan. Palagi akong kinakayan-kayanan ng mga tao sa mundo. Sinabi ng Diyos na itinataas Niya ang mga nangangailangan mula sa dumi, at isa ako sa mga taong iyon. Biyaya ito ng Diyos. Kinaaawaan ng Diyos ang mga taong tulad namin, mga taong totoo na hindi tanggap sa lipunan. Ito talaga ang habag ng Diyos!” Mayroon ngang praktikal na aspekto ang pagsasabi ng Diyos na itinataas Niya ang mga nangangailangan mula sa dumi. Bagama’t kinikilala mo iyon, hindi nito pinatutunayan na matapat kang tao. Sa katunayan, sadyang gunggong, mangmang lang ang ilang tao; mga hangal sila na wala talagang mga kasanayan, mahina ang kakayahan, at walang pagkaunawa sa katotohanan. Ang gayong uri ng tao ay talagang walang kaugnayan sa matatapat na taong sinasabi ng Diyos. Totoo ngang itinataas ng Diyos ang mga nangangailangan mula sa dumi, ngunit hindi ang mga mangmang at hangal ang itinataas. Likas na napakababa ng kakayahan mo, at isa kang hangal, isang walang kuwentang tao, at kahit na ipinanganak ka sa isang mahirap na pamilya at kabilang sa mas mababang antas ng lipunan, hindi ka pa rin isa sa mga pakay ng pagliligtas ng Diyos. Dahil lang nagdusa ka nang husto at nagtiis ng diskriminasyon sa lipunan, dahil lang nakayan-kayanan at nadaya ka ng lahat, huwag mong isipin na matapat na tao ka na dahil doon. Kung iniisip mo iyon, maling-mali ka. Kayo ba ay mayroong anumang maling pagkaunawa o baluktot na pagkaarok sa kung ano ang isang matapat na tao? Nagtamo na ba kayo ng kaunting kaliwanagan sa pagbabahaginang ito? Ang pagiging matapat na tao ay hindi tulad ng iniisip ng mga tao; hindi ito pagiging isang taong diretsahan magsalita na umiiwas sa pagiging malabo. Maaaring likas na tuwiran ang isang tao, ngunit hindi iyon nangangahulugan na hindi na siya nanlalansi o nanlilinlang. Ang lahat ng tiwaling tao ay mayroong mga tiwaling disposisyon na madaya at mapanlinlang. Kapag nabubuhay ang mga tao sa mundong ito, sa ilalim ng impluwensiya ni Satanas, pinamamahalaan at kinokontrol ng puwersa nito, imposible para sa kanilang maging matapat. Maaari lang silang maging lalo pang mapanlinlang. Sa pamumuhay sa gitna ng tiwaling sangkatauhang ito, ang pagiging matapat na tao ay kinasasangkutan nga ng maraming paghihirap, pati na ang makutya, masiraang-puri, mahusgahan, at mabukod at mataboy pa nga ng mga walang pananampalataya, mga diyablong hari, at mga buhay na demonyo. Kaya, posible bang makapagpatuloy na mamuhay bilang isang matapat na tao sa mundong ito? May anumang puwang ba para makapagpatuloy na mamuhay sa mundong ito? Oo, mayroon. Tiyak na makakapagpatuloy tayo sa buhay. Pauna na tayong itinadhana ng Diyos at hinirang Niya tayo, at talagang nagbubukas Siya ng daan palabas para sa atin. Nananampalataya tayo sa Diyos at ganap natin Siyang sinusunod sa ilalim ng Kanyang gabay, at lubos tayong nabubuhay sa hininga at buhay na Kanyang ibinigay. Dahil tinanggap na natin ang katotohanan ng mga salita ng Diyos, may mga bago tayong panuntunan kung paano mabuhay, at mga bagong layon para sa ating mga buhay. Nabago na ang mga saligan ng ating mga buhay. Gumamit na tayo ng bagong paraan ng pamumuhay, isang bagong paraan ng pag-asal, lubos na alang-alang sa pagtatamo ng katotohanan at kaligtasan. Ibig sabihin, gumamit tayo ng bagong paraan ng pamumuhay: Nabubuhay tayo upang gampanan nang maayos ang ating mga tungkulin at bigyang-lugod ang Diyos. Talagang wala itong kinalaman sa kung ano ang ating kinakain, kung ano ang ating isinusuot, o kung saan tayo nakatira; ito ang kailangan ng ating puso. Pakiramdam ng maraming tao ay masyadong mahirap ang pagiging matapat na tao. Ang isang bahagi nito ay dahil napakahirap ng pagwawaksi ng isang tiwaling disposisyon. Bukod pa roon, kung namumuhay ka kasama ang mga walang pananampalataya—at lalo na kung katrabaho mo sila—maaari kang pagtawanan, siraan, husgahan, itakwil o itaboy pa nga dahil sa pagiging matapat na tao at pagsasabi ng totoo. Lumilikha iyon ng mga hamon para sa ating pamumuhay. Maraming tao ang nagsasabi: “Hindi praktikal ang pagiging matapat na tao. Malalagay ako sa disbentaha kung magsasalita ako nang tahasan, at wala akong matatapos kung hindi ako magsisinungaling.” Anong uri ng perspektiba ito? Iyon ang perspektiba at katwiran ng isang mapanlinlang na tao. Nagsasabi sila ng mga huwad, mapanlinlang na bagay para lamang protektahan ang sarili nilang katayuan at mga interes. Ayaw nilang maging matapat na tao at magsabi ng totoo sa takot na mawala sa kanila ang mga bagay na iyon. Ganoon ang buong tiwaling sangkatauhan. Gaano man sila karunong, gaano man kataas o kababa ang kanilang katayuan, opisyal man sila o pangkaraniwang mamamayan, tanyag man sila o pangkaraniwang tao, lahat sila ay palaging nagsisinungaling at nandaraya, at walang sinumang mapagkakatiwalaan. Kung hindi malulutas ng mga tao ang mga tiwaling disposisyong ito, at patuloy silang nagsisinungaling at nandaraya sa lahat ng oras, at puno sila ng mapanlinlang na disposisyon, matatamo ba nila ang tunay na pagpapasakop sa Diyos nang ganito? Makukuha ba nila ang pagsang-ayon ng Diyos? Hinding-hindi.

Pakiramdam ba ninyo ay mahirap ang maging matapat na tao? Kahit kailan ba ay nasubukan na ninyo itong isagawa? Sa anong mga aspekto na ba ninyo naisagawa at naranasan ang pagiging matapat na tao? Sa ano-anong mga prinsipyo nakabatay ang inyong mga pagsasagawa? Ano ang antas ng karanasan ninyo dito sa ngayon? Naabot na ba ninyo ang punto na sa pangkalahatan ay matatapat na kayong tao? Kung natamo na ninyo ito, maganda iyon! Dapat nating makita mula sa mga salita ng Diyos na, upang mailigtas at mabago tayo, hindi lamang Siya gumagawa ng ilang gawain upang bigyan tayo ng patikim sa kung ano ang maaaring mangyari, o para ipakita kung ano ang posibleng mangyari sa hinaharap, pagkatapos ay tapos na Siya. Hindi rin Niya binabago ang panlabas na ugali ng mga tao. Sa halip, gusto Niyang baguhin ang bawat tao, simula sa pinakakaibuturan ng kanilang mga puso, mula sa kanilang mga disposisyon at mula sa kanilang mga mismong diwa, at baguhin sila mula sa pinakaugat. Yamang ganito ang paggawa ng Diyos, paano natin dapat tratuhin ang ating mga sarili? Dapat tayong maging responsable para sa ating mga hinahangad, para sa pagbabago ng ating disposisyon, at para sa mga tungkulin na dapat nating gawin. Dapat tayong maging seryoso sa lahat ng bagay na ating ginagawa, nang hindi pinalalampas ang mga bagay-bagay, at magawa nating iharap ang lahat ng bagay para sa paghihimay. Sa tuwing natatapos mong gawin ang isang bagay, kahit pa sa palagay mo ay nagawa mo iyon nang tama, maaaring hindi naman talaga ito naaayon sa katotohanan. Kailangan din itong mahimay, at kailangang maihambing, makumpirma, at makilatis alinsunod sa mga salita ng Diyos. Sa ganitong paraan, magiging malinaw kung tama man ito o mali. Bukod dito, kailangan ding mahimay ang mga bagay na sa palagay mo ay nagawa mo nang mali. Hinihingi nito sa mga kapatid na gumugol ng mas maraming panahon nang magkakasama sa pagbabahaginan, paghahanap, at pagtutulungan sa isa’t isa. Habang mas nagbabahaginan kayo, lalong magliliwanag ang inyong puso, at lalo ninyong mauunawaan ang mga katotohanang prinsipyo. Ito ang pagpapala ng Diyos. Kung wala sa inyong magbubukas ng inyong puso, at pagtatakpan ninyong lahat ang inyong mga sarili, sa pag-asang mag-iwan ng magandang impresyon sa isipan ng iba at sa kagustuhang tumaas ang tingin nila sa inyo at hindi kayo kutyain, hindi kayo makararanas ng tunay na paglago. Kung palagi kang nagbabalatkayo at hindi kailanman nagbubukas sa pagbabahaginan, hindi mo matatanggap ang kaliwanagan ng Banal na Espiritu, at hindi mo mauunawaan ang katotohanan. Ano ang magiging resulta? Habambuhay kang mamumuhay sa kadiliman, at hindi ka maliligtas. Kung gusto mong matamo ang katotohanan at mabago ang iyong disposisyon, kailangan mong magbayad ng halaga upang matamo ang katotohanan at maisagawa ang katotohanan, at kailangan mong buksan ang iyong puso at makipagbahaginan sa iba. Kapaki-pakinabang ito kapwa sa iyong buhay pagpasok at sa pagbabago ng iyong disposisyon. Ang pagtatalakay sa iyong pagkaunawang batay sa karanasan sa mga pagtitipon ay kapaki-pakinabang sa iyo at sa iba. Ano ang kalalabasan kung wala sa inyong magsasalita tungkol sa inyong pagkakilala sa sarili, o sa inyong pagkaunawang batay sa karanasan; kung wala sa inyong maghihimay sa inyong mga sarili o magbubukas; kung mahusay kayong lahat sa pagsasabi ng mga salita at doktrina, nang wala sa inyong nagbabahagi ng inyong pagkaunawa sa inyong mga sarili, at nang wala sa inyong nagkakaroon ng lakas ng loob na ilantad ang taglay ninyong kaunting pagkakilala sa sarili? Magsasama-sama kayong lahat at mag-uusap-usap at magkukumustahan, magbobolahan at magpupurihan kayo, at magsasabi ng mga bagay na hindi tapat. “Napakabuti mo nitong mga nagdaang araw. Nakagawa ka ng mga pagbabago!” “Nakapagpakita ka ng napakatinding pananalig nitong mga nagdaang araw!” “Napakasigasig mo!” “Higit na mas malaki ang iginugol mo kaysa sa akin.” “Mas malaki ang mga handog mo kaysa sa akin!” Ito ang uri ng sitwasyong lumilitaw. Nagbobolahan at nagpupurihan ang lahat, at walang sinumang handang maglantad ng tunay niyang pagkatao para sa paghihimay, upang makilatis at maunawaan ng lahat. Maaari bang magkaroon ng tunay na buhay iglesia sa ganitong uri ng kapaligiran? Hindi, hindi ito maaari. Sinasabi ng ilang tao: “Ilang taon na rin akong namumuhay ng buhay iglesia. Noon pa man ay kontento na ako at nasisiyahan ako rito. Sa mga pagtitipon, gusto ng lahat ng kapatid na magdasal at kumanta ng mga himno upang purihin ang Diyos. Ang lahat ay naluluha sa mga dasal at himno. Kung minsan ay nagiging madamdamin ang mga bagay-bagay at init na init at pawis na pawis kami. Kumakanta at sumasayaw ang mga kapatid; isa itong napakasagana, napakakulay na buhay iglesia, at labis na kasiya-siya ito. Ipinapakita nito ang gawain ng Banal na Espiritu! Pagkatapos niyon, kumakain at umiinom kami ng mga salita ng Diyos, at nadarama naming tuwirang nangungusap ang mga salita ng Diyos sa aming mga puso. Talagang masigasig ang lahat sa tuwing nagbabahaginan kami.” Ang ilang taon ng ganitong uri ng buhay iglesia ay talagang kasiya-siya para sa lahat, ngunit ano ang nagiging bunga nito? Halos walang sinuman ang talagang pumapasok sa katotohanang realidad, at halos walang sinuman ang makapaglarawan ng kanilang mga karanasan upang magpatotoo sa Diyos. Marami silang lakas para sa pagbabasa ng mga salita ng Diyos, pagkanta at pagsayaw, ngunit pagdating ng oras ng pagbabahaginan ng katotohanan, nawawalan na ng interes ang ilang tao. Walang sinumang nagsasalita tungkol sa kanyang karanasan sa pagiging matapat na tao; walang sinumang naghihimay sa kanyang sarili, at walang sinumang naglalantad sa sarili niyang tiwaling disposisyon upang malaman at makilatis ng iba, para sa kapakinabangan nila at pagpapatibay sa kanila. Walang sinumang nagbabahagi tungkol sa kanyang aktuwal na patotoong batay sa karanasan upang magbigay ng kaluwalhatian sa Diyos. Ganoon-ganoon lang nasasayang ang ilang taon ng buhay iglesia, kumakanta at sumasayaw, maligaya ang pakiramdam, puno ng kasiyahan. Sabihin ninyo sa Akin: Saan nagmumula ang kaligayahan at kasiyahang ito? Sasabihin Kong hindi ito ang gustong makita ng Diyos o ang nagbibigay-lugod sa Kanya, dahil ang gusto Niyang makita ay isang pagbabago sa mga buhay disposisyon ng mga tao, at ang pagsasabuhay ng mga tao sa katotohanang realidad. Gustong makita ng Diyos ang realidad na ito. Ayaw Niyang hawakan mo ang mga himnaryo ninyo, kumakanta at sumasayaw sa pagpupuri sa Kanya kapag ikaw ay nasa mga pagtitipon o nagiging masigasig—hindi iyon ang gusto Niyang makita. Sa kabaligtaran, malungkot, nasasaktan, at nababalisa ang Diyos kapag nakikita Niya ito, dahil libo-libong salita na ang Kanyang binigkas, ngunit wala ni isang tao ang tunay na nagsagawa at nagsabuhay sa mga iyon. Ito talaga ang ipinag-aalala ng Diyos. Madalas ay medyo kampante kayo at nasisiyahan na sa inyong sarili sa kaunting kapayapaan at kaligayahan mula sa inyong buhay iglesia. Nagpupuri kayo sa Diyos at nagkakaroon ng kaunting kasiyahan, kaunting ginhawa o kaunting kagalakang espirituwal, at pagkatapos ay naniniwala kayong naisagawa na ninyong mabuti ang inyong pananalig. Pinanghahawakan ninyo ang mga ilusyong ito, itinuturing ang mga ito bilang inyong kapital, bilang ang pinakamalaking natamo mula sa inyong pananalig sa Diyos, at tinatanggap ang mga iyon sa halip na ang isang pagbabago sa inyong buhay disposisyon at isang pagpasok sa landas ng kaligtasan. Sa gayong paraan, iniisip ninyong hindi na kailangang hangarin ang katotohanan o hangarin na maging matapat na tao. Hindi na kailangang pagnilayan ang inyong sarili o himayin ang inyong mga problema, o isagawa at danasin ang mga salita ng Diyos. Mapanganib na teritoryo na ito. Kung magpapatuloy ang mga tao nang ganito; kung, kapag nagwakas na ang gawain ng Diyos, ay hindi pa rin sila nagiging matatapat na tao o hindi pa rin nila nagagawa ang kanilang tungkulin nang pasok sa pamantayan; kung hindi pa sila nagtamo ng tunay na pagpapasakop sa Diyos at maaari pa ring mailigaw at makontrol ng mga anticristo; kung hindi pa nila natakasan ang impluwensiya ni Satanas; kung hindi pa nila natupad ang mga hinihinging ito na ibinigay sa kanila ng Diyos, kung gayon ay hindi sila mga taong ililigtas ng Diyos. Iyon ang dahilan kung bakit nag-aalala ang Diyos.

Ang mga tao ay palaging talagang masigasig kapag bago pa lang sila sa pananalig. Lalo na kapag naririnig nilang nagbabahagi ang Diyos ng katotohanan, iniisip nila: “Ngayon ay nauunawaan ko na ang katotohanan. Natagpuan ko na ang tunay na daan. Napakasaya ko!” Ang bawat araw ay kasingsaya ng pagdiriwang ng Bagong Taon o ng isang kasalan; bawat araw ay nasasabik sila na may mag-host ng isang pagtitipon o pagbabahaginan. Ngunit pagkalipas ng ilang taon, nawawala na ang sigasig sa buhay iglesia ng ilang tao at nawawala na rin ang sigasig nila sa pananampalataya sa Diyos. Bakit ganoon? Ito ay dahil mababaw, teoretikal lang ang pagkaunawa nila sa mga salita ng Diyos at sa katotohanan. Hindi pa sila tunay na nakapasok sa mga salita ng Diyos, o personal na naranasan ang realidad ng mga iyon. Gaya nga ng sinasabi ng Diyos, maraming tao ang tumitingin sa saganang pagkain sa piging, ngunit karamihan sa kanila ay pumupunta lamang upang tumingin. Hindi nila kinukuha at kinakain ang masaganang pagkaing ipinagkaloob ng Diyos, hindi nila ito tinitikman at ginagamit upang palakasin ang kanilang katawan. Ito ang kinasusuklaman ng Diyos, at ang inaalala Niya. Hindi ba’t ganito ang inyong kasalukuyang kalagayan? (Oo.) Madalas Akong nakikipagbahaginan sa inyong lahat upang tulungan kayo. Ang pinaka-ipinag-aalala Ko ay, pagkatapos mapakinggan ang mga sermong ito at matugunan ang mga espirituwal ninyong pangangailangan, wala kayong gagawin upang isagawa ang mga iyon at hindi na ninyo iisipin pa ang mga iyon. Kung magkagayon, mawawalan ng saysay ang lahat ng sinabi Ko. Anumang uri ng kakayahang mayroon ang isang tao, makikita ninyo kung isa siyang taong nagmamahal sa katotohanan o hindi pagkalipas ng dalawa o tatlong taon ng pananalig. Kung isa siyang taong nagmamahal sa katotohanan, sa malao’t madali ay hahangarin niya ito; kung hindi siya isang taong nagmamahal sa katotohanan, hindi siya magtatagal, at mabubunyag at matitiwalag siya. Kayo ba talaga ay mga nagmamahal sa katotohanan? Handa ba kayong maging matatapat na tao? Makapagbabago ba kayo sa hinaharap? Gaano karami rito ang personal ninyong isasagawa pagkatapos ng pagbabahaginang ito? Gaano karami rito ang magbubunga ng mga resulta sa inyo, iyong totoo? Hindi tiyak ang lahat ng iyon; mabubunyag ito sa huli. Wala itong kinalaman sa kung gaano kaalab ang damdamin ng isang tao o kung gaano karaming pagdurusa ang kaya niyang tiisin kapag bago pa lang siya sa pananalig. Ang susi ay kung minamahal niya ang katotohanan o hindi, at kung kaya niyang tanggapin ang katotohanan o hindi. Tanging ang mga nagmamahal sa katotohanan ang magbubulay-bulay rito pagkatapos makinig ng isang sermon. Sila lamang ang magninilay-nilay kung paano isasagawa ang mga salita ng Diyos, kung paano daranasin ang mga iyon, kung paano ilalapat ang mga iyon sa kanilang tunay na buhay, at kung paano isasabuhay ang katotohanang realidad ng mga salita ng Diyos upang maging taong tunay na nagpapasakop sa Diyos. Iyon ang dahilan kung bakit ang mga taong nagmamahal sa katotohanan ay magtatamo ng katotohanan sa huli. Maaaring tanggapin ng mga hindi nagmamahal sa katotohanan ang tunay na daan; maaari silang magtipon at makinig sa mga sermon araw-araw at matuto ng ilang doktrina, ngunit sa sandaling makatagpo sila ng paghihirap o mga pagsubok, nagiging negatibo at mahina sila, at maaari pa nga nilang itakwil ang kanilang pananalig. Bilang mga mananampalataya, kung ikaw ay makapapasok sa katotohanang realidad o hindi ay nakasalalay sa iyong saloobin sa katotohanan at sa kung ano ang layon ng iyong paghahangad: kung ito ba talaga ay upang matamo ang katotohanan bilang iyong buhay o hindi. Sinasangkapan ng ilang tao ang kanilang sarili ng katotohanan upang tumulong sa iba, maglingkod sa Diyos, o pamunuan nang mabuti ang iglesia. Hindi iyon masama, at nangangahulugan itong nagdadala ang mga taong iyon ng kaunting pasanin. Ngunit kung hindi sila tumutuon sa sarili nilang buhay pagpasok o sa pagsasagawa sa katotohanan, at kung hindi nila hinahanap ang katotohanan upang lutasin ang mga problema, makapapasok ba sila sa katotohanang realidad? Magiging imposible iyon. Paano sila makatutulong sa iba kung hindi sila nagtataglay ng katotohanang realidad? Paano sila makapaglilingkod sa Diyos? Magagawa ba nila nang mabuti ang gawain ng iglesia? Pati iyon ay magiging imposible. Hindi mahalaga kung ilang sermon na ang iyong napakinggan o kung ano ang landas na iyong napili. Ibabahagi Ko sa inyo ang tamang perspektiba: Anumang tungkulin ang iyong ginagawa, isa ka mang lider o isang pangkaraniwang tagasunod, kailangan ay pangunahin mong pagsikapan ang mga salita ng Diyos. Kailangan mong basahin ang mga iyon at pag-isipan nang taimtim. Kailangan mo munang magkaroon ng pagkaunawa sa lahat ng katotohanang kailangan mong malaman at isagawa; ihambing ang iyong sarili sa mga iyon at isakatuparan ang mga iyon para sa iyong sarili. Hindi ka pa nakapagtatamo ng katotohanan hangga’t hindi mo pa ito nauunawaan at hindi ka pa nakapapasok sa realidad. Kung palagi mong ipinaliliwanag sa iba ang doktrinang iyong nauunawaan, ngunit hindi mo nagagawang isagawa o danasin ang mga iyon, isa itong paglihis—kahangalan at kamangmangan ito. Dapat mong isagawa at danasin ang mga salita ng Diyos bilang ang katotohanan, nang unti-unting nauunawaan ang maraming katotohanan. Pagkatapos ay magsisimula kang makakuha ng lalo pang magagandang resulta sa iyong tungkulin, at magkakaroon ka ng maraming patotoong batay sa karanasan upang iyong maibahagi. Sa ganitong paraan, ang mga salita ng Diyos ay magiging buhay mo. Tiyak na magagawa mo nang mabuti ang iyong tungkulin, at makukumpleto mo rin ang atas na ibinigay sa iyo ng Diyos. Kung palagi mong ninanais na ihambing ang iba sa mga salitang ito, ilapat ang mga iyon sa iba, o gamitin ang mga iyon bilang kapital sa iyong gawain, mapapahamak ka. Sa paggawa nito, tinatahak mo ang landas na ganap na kaparehong-kapareho ng kay Pablo. Yamang ito ang iyong perspektiba, talagang doktrina, teorya, ang turing mo sa mga salitang ito, at gusto mong gamitin ang mga teoryang ito upang magbigay ng mga talumpati at makatapos ng mga gawain. Napakamapanganib nito—ito ang ginagawa ng mga huwad na lider at anticristo. Kung tinitingnan mo ang sarili mong kalagayan alinsunod sa mga salita ng Diyos, pinagninilayan at nagtatamo muna ng pagkaunawa sa iyong sarili, at pagkatapos ay isinasagawa ang katotohanan, aanihin mo ang mga gantimpala at papasok ka sa katotohanang realidad. Saka ka lamang magiging kalipikado at magkakaroon ng tayog upang magawa nang mabuti ang tungkulin mo. Kung wala kang tunay na karanasan sa gawain ng Diyos at sa Kanyang mga salita; kung wala ka talagang buhay pagpasok at kaya mo lang bumigkas ng mga salita at doktrina, kahit pa gawin mo ang gawain, gagawin mo iyon nang walang malinaw na direksyon, nang walang kongkretong nakakamit. Sa huli ay magiging isa kang huwad na lider at isang anticristo, at matitiwalag ka. Kung nauunawaan mo ang isang aspekto ng katotohanan, dapat mo munang ihambing ang iyong sarili rito at isakatuparan ito sa iyong buhay, upang maging realidad mo ito. Pagkatapos ay tiyak na mayroon kang matatamo at ikaw ay mababago. Kung pakiramdam mo ay mabuti ang mga salita ng Diyos, na ang mga iyon ang katotohanan at mayroong realidad, ngunit hindi mo pinagbubulayan o sinusubukang maunawaan ang katotohanan sa iyong puso, ni isinasagawa at dinaranas ito sa iyong praktikal na buhay, sa halip ay isinusulat lang ito sa isang kuwaderno at tumitigil na roon, kailanman ay hindi mo mauunawaan o matatamo ang katotohanan. Kapag nagbabasa ka ng mga salita ng Diyos o nakaririnig ng mga sermon at pagbabahagi, kailangan mong pagnilayan at ihambing ang iyong sarili sa mga iyon, iniuugnay ang mga iyon sa sarili mong mga kalagayan, at ginagamit ang mga iyon upang lutasin ang sarili mong mga problema. Sa pamamagitan ng pagsasakatuparan sa mga salita sa ganitong paraan ay saka ka lang tunay na may matatamo sa mga iyon. Ito ba ang isinasagawa ninyo pagkatapos makarinig ng isang sermon? Kung hindi, wala ang Diyos sa inyong buhay, wala rin ang Kanyang mga salita, at wala kayong realidad sa inyong pananampalataya sa Kanya. Namumuhay kayo sa labas ng mga salita ng Diyos, tulad ng mga walang pananampalataya. Ang sinumang sumasampalataya sa Diyos, ngunit hindi kayang ilapat ang Kanyang mga salita sa tunay na buhay upang isagawa at danasin ang mga iyon ay hindi talaga sumasampalataya sa Diyos—isa siyang hindi mananampalataya. Ang mga hindi kayang isagawa ang katotohanan ay hindi mga taong nagpapasakop sa Diyos, sila ay mga taong nagrerebelde sa Kanya at lumalaban sa Kanya. Kapag hindi dinadala ang mga salita ng Diyos sa tunay na buhay ng isang tao, imposible niyang maranasan ang gawain ng Diyos. At kung hindi nararanasan ng isang tao ang gawain ng Diyos o ang paghatol at pagkastigo ng mga salita ng Diyos sa kanyang tunay na buhay, imposible niyang matamo ang katotohanan. Nauunawaan ba ninyo ito? Kung kaya ninyong maarok ang mga salitang ito, pinakamainam iyon—ngunit kahit paano mo pa arukin ang mga ito, kahit gaano mo pa maunawaan, ang pinakamahalagang bagay ay dapat mong dalhin ang mga salita ng Diyos at ang mga katotohanang nauunawaan mo sa iyong tunay na buhay, at isagawa ang mga iyon doon. Ito ang tanging paraan upang lumago ang iyong tayog at upang magbago ang iyong disposisyon.

Kapag ang Diyos ay nagpapahayag ng mga katotohanan o naglalatag ng Kanyang mga hinihingi sa mga tao, palagi Siyang magtuturo ng mga prinsipyo at landas ng pagsasagawa para sa kanila. Gamitin natin ang pagiging matapat na tao bilang halimbawa, gaya ng pinag-uusapan natin kanina: Binigyan ng Diyos ang mga tao ng isang landas, sinasabi sa kanila kung paano maging matapat na tao at kung paano isagawa ang mga prinsipyo ng pagiging matapat na tao, upang makatahak sila sa tamang landas. Sabi ng Diyos, “Kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong labis na mahihirapan na matamo ang kaligtasan, at mahihirapan na makaahon mula sa kadiliman.” Ang ipinahihiwatig dito ay na hinihingi Niya sa atin na kunin ang sa palagay natin ay lihim o pribado at ilantad ito, upang iharap ito para sa paghihimay. Ito ang hindi ninyo naisip: Hindi ninyo naunawaan o nalaman na sinabi ito ng Diyos upang magsagawa kayo sa ganitong paraan. Minsan ay kumikilos ka nang may intensyong manlinlang at mandaya, kung kaya’t dapat na mabago ang iyong mga kilos at intensyon. Marahil ay walang sinumang nakapupuna sa mapanlinlang o madayang kalikasan ng iyong mga salita—ngunit huwag mong purihin ang iyong sarili. Dapat kang humarap sa Diyos at suriin mo ang iyong sarili—maloloko mo ang mga tao, ngunit hindi mo maloloko ang Diyos. Kailangan mong magdasal, ilantad at himayin ang iyong mga intensyon at pamamaraan, pagnilayan kung ang mga intensyon mong ito ay magiging kalugod-lugod sa Diyos, o kung kasusuklaman Niya ang mga iyon, kung mailalantad mo ang mga iyon, kung mahirap pag-usapan ang mga iyon, at kung naaayon ang mga iyon sa katotohanan. Sa ganitong uri ng paghihimay at pagsusuri ay matutuklasan mong, sa katunayan, ang bagay na ito ay hindi naaayon sa katotohanan; ang ganitong uri ng pag-uugali ay mahirap ilantad, at kinasusuklaman ito ng Diyos. Pagkatapos, babaguhin mo ang pag-uugaling ito. Ano ang nararamdaman ninyo sa pagbabahagi Kong ito? Malamang na nag-aalala ang ilan sa inyo. Iniisip ninyo: “Talagang komplikado ang pananampalataya sa Diyos. Mahirap na ngang makaabot nang ganito kalayo—ngayon ay kailangan ko pang magsimulang muli?” Sa realidad, ngayong pumarito na ang Diyos at nagsimula na Siyang akayin ang mga tao na pumasok sa katotohanang realidad, ito ang simula ng pananampalataya ng mga tao sa Diyos at ng kanilang sariling asal. Upang makapagsimula ka nang maganda, kailangan mong maglatag ng isang matatag na pundasyon sa iyong pananalig, inaaral muna ang mga katotohanan ng mga pangitain at ang kabuluhan ng pagsunod sa Diyos, at pagkatapos ay pagtuunan ang pagsasagawa sa katotohanan at paggawa nang mabuti sa iyong tungkulin. Sa ganitong paraan, makapapasok ka sa katotohanang realidad. Kung pagtutuunan mo lang ang pagbigkas ng mga salita at doktrina at paglalatag ng isang pundasyon batay sa mga bagay na iyon, nagiging problema iyon. Para iyong pagtatayo ng pundasyon ng isang bahay sa buhanginan: Kahit gaano pa kataas ang pagkakagawa mo sa bahay, palagi iyong manganganib na gumuho, at hindi ito magtatagal. Gayumpaman, mayroong isang kapuri-puring bagay sa inyong lahat sa puntong ito, iyon ay kaya ninyong unawain ang ibinabahagi Ko sa inyo at handa kayong pakinggan ito. Mabuti ito. Ang paghahangad sa katotohanan at pagpasok sa realidad ang pinakamahalaga, at sekundarya ang iba pa. Basta’t alam mo ito, hindi magiging mahirap na tumahak sa tamang landas sa iyong pananalig. Sa pagtahak sa landas ng paghahangad sa katotohanan, kailangan mo munang kilalanin ang iyong sarili—kailangang maging malinaw sa iyo kung ano ang taglay mong mga tiwaling disposisyon at kung ano ang iyong mga pagkukulang. Pagkatapos ay mauunawaan mo ang kahalagahan ng pagsasangkap sa iyong sarili ng katotohanan, at mabilis mong mahahanap ang katotohanan upang malutas ang mga problema. Hindi naghihintay ang oras para sa sinuman! Sa sandaling malutas mo na ang iyong mga problema sa buhay pagpasok at taglay mo na ang katotohanang realidad, mas mapapayapa ang iyong kalooban. Gaano man kalaki ang mga sakuna, hindi ka matatakot. Kung sasayangin mo ang huling ilang taong ito nang hindi hinahangad ang katotohanan, at kapag may mga nangyayari ay madalas ka pa ring natutulala, at nananatili kang nasa pasibong kalagayan ng paghihintay, at hindi mo rin kayang gamitin ang katotohanan upang lutasin ang iyong mga problema, bagkus ay namumuhay ka pa rin ayon sa mga pilosopiya para sa mga makamundong pakikitungo at sa mga tiwaling disposisyon, magiging labis iyong kaawa-awa! Kung, pagdating ng araw na malalaki na ang mga sakuna, wala kang taglay ni katiting na katotohanang realidad, pagsisisihan mong hindi mo hinangad ang katotohanan o ginawa nang mabuti ang iyong tungkulin, na hindi ka talaga nagtamo ng katotohanan. Mamumuhay ka sa palagiang kalagayan ng pagkabalisa. Ngayon, ang gawain ng Banal na Espiritu ay hindi naghihintay sa sinumang tao. Sa unang ilang taon ng kanilang pananalig, binibigyan Niya ang mga tao ng kaunting biyaya, kaunting awa; binibigyan Niya sila ng tulong at panustos. Kung ang mga tao ay hindi kailanman nagbabago at hindi kailanman pumapasok sa realidad, bagkus ay kontento na sa mga salita at doktrinang nalalaman nila, nanganganib sila. Napalagpas na nila ang gawain ng Banal na Espiritu, at napalagpas na ang huling pagkakataon sa pagliligtas ng Diyos at paggawang perpekto sa sangkatauhan. Maaari na lang silang masadlak sa mga kalamidad, nagnanangis at nagngangalit ang mga ngipin.

Kapag nagsimula ka sa pagtatayo ng pundasyon sa iyong pananalig, dapat ay matatag kayong pumasok sa landas ng paghahangad sa katotohanan. Dapat ay nasa simula ka ng pagpasok sa katotohanang realidad, hindi sa simula ng pagbigkas sa mga salita at doktrina. Dapat ay nakatuon ka sa pagpasok sa katotohanang realidad, hinahanap at isinasagawa mo ang katotohanan sa lahat ng bagay, naisasagawa ang katotohanan sa lahat ng bagay at nagagamit ito bilang hambingan sa lahat ng bagay. Dapat mong pagnilayan kung paano isagawa ang katotohanan, kung ano ang mga prinsipyo ng pagsasagawa, at kung anong uri ng pagsasagawa sa katotohanan ang makatutugon sa mga hinihingi ng Diyos at makapagbibigay-lugod sa Diyos. Gayumpaman, lubhang walang tayog ang mga tao. Palagi silang nagtatanong tungkol sa mga bagay na walang kaugnayan sa pagsasagawa ng katotohanan, na walang kaugnayan sa pagkakilala sa sarili o pagiging matapat na tao. Hindi ba’t kaawa-awa iyon? Hindi ba’t nagpapakita iyon ng maliit na tayog? Tinanggap ng ilang tao ang hakbang na ito ng gawain ng Diyos sa sandaling sinimulan Niya ito, at naging mga mananampalataya na sila hanggang sa kasalukuyang panahon. Ngunit hindi pa rin nila nauunawaan kung ano ang katotohanang realidad, o kung ano ang pagsasagawa sa katotohanan. Sinasabi ng ilan, “Isinuko ko na ang aking pamilya at propesyon para sa aking pananalig at marami-rami na akong pinagdaanan. Paano Mo nasasabing wala akong anumang katotohanang realidad? Iniwanan ko na ang pamilya ko—hindi ba’t realidad iyon? Isinuko ko na ang aking pag-aasawa—hindi ba’t realidad iyon? Hindi ba’t ang lahat ng iyon ay pagpapahayag ng pagsasagawa sa katotohanan?” Sa panlabas, isinuko mo na ang sekular na mundo, at isinuko na ang iyong pamilya upang sumampalataya sa Diyos. Ngunit nangangahulugan ba iyon na nakapasok ka na sa katotohanang realidad? Nangangahulugan ba iyon na isa kang matapat na tao, isang taong nagpapasakop sa Diyos? Nangangahulugan ba ito na nagbago na ang iyong disposisyon, o na isa kang taong nagtataglay ng katotohanan, o pagkatao? Talagang hindi. Ang mga panlabas na kilos mong ito ay maaaring mukhang maganda sa ibang tao—ngunit hindi nangangahulugan ang mga iyon na nagsasagawa ka ng katotohanan o nagpapasakop sa Diyos, at tiyak na hindi nangangahulugan ang mga iyon na pumapasok ka sa katotohanang realidad. Ang pagtalikod ng mga tao sa mga bagay at ang kanilang mga paggugol ay masyadong kontaminado, at ang lahat ng tao ay kinokontrol ng intensyong makatanggap ng mga pagpapala, at hindi pa sila nadalisay sa pamamagitan ng mga pagsubok at pagpipino. Kaya napakarami pa rin ang madalas na pabasta-basta sa kanilang mga tungkulin at hindi nakakukuha ng anumang praktikal na resulta, at ginugulo, ginagambala, at pinapahina pa nga ang gawain ng iglesia. Nagdudulot sila ng napakalaking problema sa gawain ng iglesia, nang hindi man lang pinag-iisipan ang pagsisisi. Naglilibot pa nga sila at nagpapakalat ng pagkanegatibo, at nagbabaluktot ng mga katunayan sa pamamagitan ng pagsisinungaling upang pangatwiranan ang sarili nilang punto, pagkatapos silang paalisin ng iglesia. May ilang taong sumasampalataya sa loob ng isa o dalawang dekada, ngunit nagwawala pa rin at gumagawa ng lahat ng uri ng kasamaan. Pagkatapos ay pinapaalis at pinatatalsik sila ng iglesia. Ang katunayang nakagagawa sila ng napakaraming masamang bagay ay sapat nang katibayan na napakasama ng karakter nila, na masyado silang baliko at mapanlinlang, at talagang hindi sila taong-totoo, masunurin, o mapagpasakop. Ito ay dahil kailanman ay hindi nila masyadong pinahalagahan ang pagsasagawa sa katotohanan at pagiging matapat na tao. Ang tingin nila sa pananalig sa Diyos ay isang usapin ng: “Basta’t isinusuko ko ang aking pamilya, iginugugol ang aking sarili para sa Diyos, nagdurusa, at nagbabayad ng halaga, dapat na tandaan ng Diyos ang aking mga gawa, at dapat kong matanggap ang Kanyang pagliligtas.” Kapritso at pangangarap lamang ito nang gising. Kung gusto mong matanggap ang kaligtasan at tunay na humarap sa Diyos, kailangan mo munang lumapit sa Diyos sa paghahanap: “O Diyos, ano ang dapat kong isagawa? Ano ang Iyong pamantayan sa pagliligtas ng mga tao? Anong uri ng mga tao ang inililigtas Mo?” Ito ang dapat nating hanapin at malaman higit sa lahat. Ilatag mo ang iyong pundasyon sa katotohanan, pagsikapan mo ang katotohanan at realidad sa lahat ng bagay, at pagkatapos ay magiging isa kang taong nagtataglay ng pundasyon, nagtataglay ng buhay. Kung ilalatag mo ang iyong pundasyon sa mga salita at doktrina, nang hindi kailanman nagsasagawa ng anumang katotohanan o pinagsisikapan ang anumang katotohanan, magiging isa kang taong kailanman ay hindi nagtataglay ng buhay. Kapag isinasagawa natin ang pagiging matapat na tao, taglay natin ang buhay, realidad, at diwa ng isang matapat na tao. Kung gayon ay taglay din natin ang pagsasagawa at ang pag-uugali ng isang matapat na tao, at kahit papaano, ang matapat na aspekto nating iyon ay magbibigay ng kagalakan sa Diyos, at sasang-ayunan Niya ito. Gayumpaman, madalas pa rin tayong nagpapakita ng mga kasinungalingan, panlalansi, at panlilinlang, na kailangang malinis. Kaya kailangan nating ipagpatuloy ang paghahangad sa katotohanan at hindi manatili sa isang kalagayan na walang pag-usad. Hinihintay tayo ng Diyos, binibigyan Niya tayo ng pagkakataon. Kung kailanman ay hindi ka nagpaplanong maging matapat na tao, kung kailanman ay hindi mo hinahanap kung paano magsalita nang matapat at nang mula sa puso, kung paano gawin ang mga bagay nang walang kontaminasyon ng panlalansi o panlilinlang, kung paano umasal na gaya ng isang matapat na tao, imposibleng mamuhay ka nang may matapat na wangis ng tao o makapasok ka sa katotohanang realidad ng pagiging matapat na tao. Kung nakapasok ka na sa realidad ng isang partikular na aspekto ng katotohanan, natamo mo na ang aspektong iyon ng katotohanan; kung hindi mo taglay ang realidad na iyon, hindi mo taglay ang buhay o tayog na iyon. Sa harap ng mga pagsubok at tukso, o kapag nakatanggap ka ng isang atas, kung wala ka talagang realidad, madali kang matitisod at magkakamali; may tendensiya na sumalungat at maghihimagsik ka laban sa Diyos. Hindi mo matutulungan ang sarili mo. Maraming tao ang nagwawala sa kanilang mga tungkulin, ayaw tumanggap ng payo at hindi naitutuwid, malubhang ginagambala at ginugulo ang gawain ng iglesia at malubhang pinipinsala ang mga interes ng sambahayan ng Diyos. Ang mga taong ito ay pinaaalis o pinapatalsik sa huli—ito ang hindi maiiwasang kalalabasan. Ngunit kung ikaw ay kasalukuyang nagsasagawa ng katotohanan upang maging matapat na tao, ang iyong patotoong batay sa karanasan bilang isang matapat na tao ay sinasang-ayunan ng Diyos. Walang makaaagaw niyon sa iyo, at walang makapag-aalis ng realidad na ito, ng buhay na ito sa iyo. Itinatanong ng ilang tao, “Mahabang panahon na akong naging matapat na tao. Makababalik ba ako sa pagiging mapanlinlang na tao?” Kung naiwaksi mo na ang iyong tiwaling disposisyon; kung taglay mo ang katotohanang realidad ng pagiging matapat na tao; kung nagsasabuhay ka ng isang wangis ng tao at kinapopootan ang panlalansi, panlilinlang, at ang mundong walang pananampalataya sa iyong puso, hindi ka na makababalik sa ilalim ng kapangyarihan ni Satanas. Ito ay dahil nagagawa mong mamuhay alinsunod sa mga salita ng Diyos; namumuhay ka na sa liwanag. Hindi madali ang magbago mula sa pagiging isang mapanlinlang na tao tungo sa pagiging isang matapat na tao. Ang magbalik sa pagiging isang mapanlinlang na tao mula sa pagiging matapat na tao na tunay na kinalulugdan ng Diyos ay magiging imposible, mas mahirap pa nga. Sinasabi ng ilang tao: “Mayroon akong ilang taong karanasan ng pagiging matapat na tao. Kadalasan ay nagsasabi ako ng totoo at medyo matapat ako. Ngunit paminsan-minsan ay nagsasabi ako ng bagay na hindi totoo, hindi tuwiran, o mapanlinlang.” Isa itong problemang higit na mas madaling ayusin. Basta’t pagtutuunan mo ang paghahanap sa katotohanan at pagsisikap para sa katotohanan, hindi mo na kailangang alalahanin pa ang kawalan ng kakayahang magbago sa hinaharap. Tiyak na patuloy kang bubuti. Gaya lang ng isang punlang itinanim sa lupa, kung didiligan mo ito sa oras at araw-araw ay pasisikatan ng araw, hindi mo kailangang mag-alala kung magbubunga ito kalaunan, at tiyak na magkakaroon ng ani sa taglagas. Ang dapat ninyong pinaka-intindihin ngayon ay ito: Nagkaroon na ba kayo ng pagpasok sa pagiging matapat na tao? Paunti na ba nang paunti ang inyong pagsisinungaling? Masasabi ba ninyong kayo, sa kabuuan, ay matapat na tao na ngayon? Ang mga ito ang mahahalagang katanungan. Kung sasabihin ng isang tao: “Alam kong isa akong mapanlinlang na tao, ngunit kailanman ay hindi ko pa naisasagawa ang pagiging matapat,” kung gayon ay wala kang anumang realidad ng pagiging matapat na tao. Kailangan mong magsumikap, ilabas para sa paghihimay ang bawat maliit na aspekto ng iyong buhay, lahat ng iba’t iba mong pag-uugali, lahat ng paraang nagsasagawa ka ng panlilinlang, at ang pagtrato mo sa iba. Bago mo himayin ang mga bagay na ito, maaaring labis kang natutuwa sa iyong sarili, labis na nalulugod sa sarili sa iyong nagawa. Ngunit sa sandaling himayin mo ang mga iyon batay sa mga salita ng Diyos, mabibigla ka, “Hindi ko napagtantong ubod ako ng sama, napakamapaminsala at lihim na mapanira!” Matutuklasan mo ang tunay mong pagkatao, at tunay na makikilala ang iyong mga paghihirap, iyong mga kapintasan, at ang iyong pagiging mapanlinlang. Kung hindi ka gagawa ng anumang paghihimay, at habambuhay mong iisiping isa kang matapat na tao, isang taong walang panlilinlang, subalit tinatawag mo pa rin ang sarili mo na isang mapanlinlang na tao, kailanman ay hindi ka magbabago. Kung hindi mo uungkatin ang mga kasuklam-suklam, buktot na intensyong iyon sa iyong puso, paano mo makikita ang iyong kapangitan at katiwalian? Kung hindi mo pagninilayan at hihimayin ang iyong mga tiwaling kalagayan, makikita mo ba ang katotohanan ng kung gaano kalalim ang katiwalian mo? Kapag wala kang anumang pagkaunawa sa iyong tiwaling disposisyon, hindi mo malalaman kung paano hahanapin ang katotohanan upang lutasin ang mga problema; hindi mo malalaman kung paano hahangarin ang katotohanan at papasok sa realidad alinsunod sa mga hinihingi ng Diyos. Iyon ang tunay na kahulugan ng pariralang: “Kailanman ay hindi ka magkakaroon ng realidad kung hindi mo isinasagawa ang katotohanan.”

Ang lahat ng sinasabi ng Diyos ay ang katotohanan—ang bawat salita ay nagtataglay ng katotohanang realidad, at ito ay pawang realidad ng mga positibong bagay. Kaya dapat dalhin ng mga tao ang mga salita ng Diyos sa kanilang mga pang-araw-araw na buhay upang isagawa at pasukin. Ang bawat salitang mula sa Diyos ay nakatuon sa kung ano ang mga pangangailangan ng sangkatauhan, at ang bawat salita ay upang paghambingan ng mga tao ng kanilang sarili. Hindi nakalaan ang mga ito upang pasadahan nang mabilis, ni nakalaan upang tugunan ang kung anong espirituwal mong pangangailangan, ni upang iyong sang-ayunan sa salita lamang o upang matugunan ang iyong mga pangangailangang magsalita tungkol sa mga salita at doktrina. Ang bawat salita ng Diyos ay nagtataglay ng realidad ng katotohanan. Kung hindi mo isasagawa ang mga salita ng Diyos, magiging imposible para sa iyong pumasok sa katotohanang realidad—palagi kang magiging isang taong walang kaugnayan sa realidad. Kung isasagawa mo ang pagiging matapat na tao, magkakaroon ka ng realidad ng pagiging matapat at maisasabuhay mo ang tunay na kalagayan ng pagiging matapat na tao, sa halip na maging mapagpanggap lamang. Mauunawaan mo rin kung anong uri ng tao ang matapat at anong uri ng tao ang hindi, at kung bakit kinasusuklaman ng Diyos ang mga mapanlinlang na tao. Tunay mong mauunawaan ang kabuluhan ng pagiging matapat na tao; mauunawaan mo kung ano ang nararamdaman ng Diyos kapag hinihingi Niya sa mga tao na maging matapat, at kung bakit hinihingi Niya iyon sa mga tao. Kapag natuklasan mong puno ka ng panlilinlang, kamumuhian mo ang pagiging mapanlinlang at baliko mo. Kamumuhian mo kung paanong walang kahihiyan kang nabuhay ayon sa iyong mapanlinlang at balikong disposisyon. Kaya masasabik kang magbago. Sa ganitong paraan, lalo mo pang madarama na ang pagiging matapat na tao ang tanging paraan upang maisabuhay ang isang normal na pagkatao at upang mabuhay nang may kabuluhan. Madarama mong labis na makabuluhan ang paghingi ng Diyos sa mga tao na maging matapat. Madarama mo na magiging kaayon ka sa mga layunin ng Diyos sa pamamagitan lang ng paggawa nito, na tanging ang matatapat na tao ang magtatamo ng kaligtasan, at na tumpak na tumpak ang sinabi ng Diyos! Sabihin ninyo sa Akin: Makabuluhan ba ang hinihingi ng Diyos sa mga tao na maging matapat? (Oo, makabuluhan ito.) Kung gayon, simula ngayon, dapat na ninyong himayin ang mga mapanlinlang at balikong bahagi ng inyong mga sarili. Sa sandaling mahimay mo na ang mga iyon, matutuklasan mong sa likod ng lahat ng mapanlinlang na bagay ay mayroong intensyon, partikular na layon, at kapangitan ng tao. Matutuklasan mong ibinubunyag ng panlilinlang na ito ang pagiging hangal, pagiging makasarili, at pagiging kasuklam-suklam ng mga tao. Kapag natuklasan mo iyon, makikita mo ang tunay mong mukha, at kapag nakita mo ang tunay mong mukha, mamumuhi ka sa sarili mo. Kapag nagsimula ka nang mamuhi sa iyong sarili, kapag alam mo na talaga kung anong uri ka ng tao, ipagpapatuloy mo pa ba ang pagmamalaki sa iyong sarili? Ipagpapatuloy mo pa ba ang pagyayabang sa bawat pagkakataon? Palagi ka pa bang maghahangad ng mga paghanga at papuri mula sa iba? Sasabihin mo pa rin bang masyadong mataas ang mga hinihingi ng Diyos, na hindi kinakailangan ang mga iyon? Hindi ka kikilos nang ganoon, at hindi ka magsasabi ng ganoong mga bagay. Sasang-ayunan mo ang sinasabi ng Diyos, at tutugon ng “Amen.” Makukumbinsi ang iyong puso at isip, at ang iyong mga mata. Kapag nangyari ito, nangangahulugan itong nagsimula ka na sa pagsasagawa sa mga salita ng Diyos, nakapasok ka na sa realidad, at nagsimula ka nang makakita ng mga resulta. Habang lalo mong isinasagawa ang mga salita ng Diyos, lalo mong mararamdaman kung gaano katumpak at kinakailangan ang mga iyon. Sabihin na nating hindi mo isinasagawa ang mga ito. Sa halip, palagi ka lang nagsasalita nang walang kabuluhan, “Hay, hindi ako matapat, mapanlinlang ako,” pero kapag naharap ka na sa isang sitwasyon, kumikilos ka pa rin nang mapanlinlang, habang iniisip mo na hindi naman ito maituturing na panlilinlang, at iniisip mo pa rin na matapat ka, at hinahayaan mo lang na lumipas ang usapin. At sa susunod na may mangyari, muli kang magtatangkang manlansi at gumawa ng mga bagay na baliko at mapanlinlang, nagsisinungaling ka agad sa oras na ibuka mo ang iyong bibig. Pagkatapos, mapapaisip ka: “Naging baliko at mapanlinlang na naman ba ako? Nagsisinungaling na naman ba ako? Sa palagay ko ay hindi naman iyon maituturing na ganoon,” at nagdarasal ka sa harap ng Diyos, “O Diyos, nakikita Mo kung paanong palagi akong nagpapakana, at palagi akong baliko at mapanlinlang. Pakiusap, patawarin Mo ako. Hindi na ako magiging ganoon sa susunod, at kung magiging ganoon ako, pakiusap, disiplinahin Mo ako,” pahapyaw lang na tinatalakay ang mga bagay na ito, pinapaliit ang usaping ito. Anong klase ng tao ito? Isa itong taong hindi nagmamahal sa katotohanan at hindi handang isagawa ang katotohanan. Maaaring nagbayad ka na ng kaunting halaga o gumugol ng kaunting oras sa paggampan sa iyong tungkulin, paglilingkod sa Diyos, o pakikinig sa mga sermon. Maaaring tinalikuran mo na rin ang ilang oras ng trabaho at bahagyang mas maliit ang kinita mo. Subalit sa katunayan, kahit kaunti ay hindi mo naisagawa ang katotohanan, at hindi mo sineryoso ang usapin ng pagsasagawa sa katotohanan. Naging mababaw at pabasta-basta ka, kailanman ay hindi ito sineryoso. Kung iniraraos mo lang kapag nagsasagawa ng katotohanan, pinatutunayan niyon na ang saloobin mo sa katotohanan ay hindi isang saloobin ng pagmamahal. Isa kang taong hindi handang isagawa ang katotohanan; malayo at tutol ka sa katotohanan. Isinasagawa mo ang iyong pananalig upang magtamo ka ng mga pagpapala, at ang tanging dahilan kung bakit hindi mo pa iniiwan ang Diyos ay dahil natatakot kang maparusahan. Kaya iniraraos mo lang ang iyong pananalig, naghahangad na mangaral ng mga salita at doktrina upang gumanda ang tingin sa iyo ng mga tao, nag-aaral ng ilang espirituwal na bokabularyo at ilang popular na himno, nag-aaral ng ilang bukambibig na salita para sa pagbabahagi ng katotohanan at ng mga usong salita na may kaugnayan sa iyong pananalig. Nagpapalamuti ka na parang isang espirituwal na tao, iniisip na isa kang taong umaayon sa mga layunin ng Diyos at karapat-dapat na magamit Niya. Nagiging kampante ka at nawawalan ka ng kamalayan sa iyong sarili. Nalilinlang at naloloko ka ng mababaw na imaheng ito, ng mga mapagpaimbabaw na pag-uugaling ito. Naloloko ka ng mga ito hanggang sa ikaw ay mamatay, at bagama’t iniisip mong aakyat ka sa langit, ang totoo, bababa ka sa impiyerno. Ano ang kabuluhan ng ganoong uri ng pananalig? Walang anumang totoo sa diumano’y “pananalig” mong ito. Sa pinakamataas, kinilala mong mayroong Diyos, ngunit hindi ka nakapasok sa kahit kaunting katotohanang realidad. Kaya, sa huli, ang kalalabasan mo ay magiging kapareho ng sa mga walang pananampalataya—mapupunta ka sa impiyerno, nang walang magagandang resulta. Sabi ng Diyos, “Ang Aking hinihingi ay hindi matitingkad at mayayabong na bulaklak, kundi saganang bunga.” Gaano man karami ang mga bulaklak mo o gaano man kaganda ang mga iyon, ayaw ng Diyos sa mga iyon. Na ang ibig sabihin, gaano ka man kahusay magsalita o gaano ka man magmukhang gumugugol, nag-aalay, o tumatalikod, hindi ito ang ikinagagalak ng Diyos. Ang tinitingnan lang ng Diyos ay kung gaano karaming katotohanan ang talagang naunawaan at naisagawa mo, kung gaano karaming katotohanang realidad sa mga salita ng Diyos ang naisabuhay mo, kung nagkaroon ba ng tunay na pagbabago sa iyong buhay disposisyon, kung gaano karaming tunay na patotoong batay sa karanasan ang mayroon ka, kung gaano karaming mabubuting gawa ang naihanda mo, kung gaano karami ang nagawa mo upang matugunan ang mga layunin ng Diyos, at kung nagampanan mo ang iyong tungkulin sa paraang pasok sa pamantayan. Ang mga ito ang mga bagay na tinitingnan ng Diyos. Kapag hindi nauunawaan ng mga tao ang Diyos at hindi nila nalalaman ang Kanyang mga layunin, palaging mali ang pakahulugan nila sa mga ito at binibigyan nila ang Diyos ng ilang mababaw na bagay bilang paraan upang pangatwiranan ang sarili nila sa Kanya. Sinasabi nila, “O Diyos, maraming taon na akong mananampalataya. Nakapaglakbay na ako kung saan-saan, nakapangaral ng ebanghelyo at nakapagpabalik-loob ng napakaraming tao. Kaya kong bumigkas ng ilang sipi ng Iyong mga salita at kumanta ng marami-raming himno. Kapag mayroong nangyayaring malaki o mahirap na bagay, palagi akong nag-aayuno at nagdarasal, at palagi kong binabasa ang Iyong mga salita. Paanong hindi ako nakaayon sa Iyong mga layunin?” Tapos ay sinasabi sa kanila ng Diyos: “Matapat na tao ka na ba ngayon? Nagbago na ba ang iyong pagiging mapanlinlang? Kahit kailan ba ay nakapagbayad ka ng anumang halaga upang maging matapat na tao? Kahit kailan ba ay iniharap mo sa Akin ang lahat ng mapanlinlang na bagay na iyong nagawa, ang lahat ng pagpapakita ng iyong panlilinlang, at inilantad ang mga iyon? Nabawasan na ba ang pagiging hindi mo matapat sa Akin? Nakikilala mo ba kapag nagbibitiw ka ng mga huwad na panata o walang saysay na pangako sa Akin, o kapag nagsasabi ka ng magagandang bagay upang lokohin Ako? Binitiwan mo na ba ang mga bagay na ito?” Kapag pinag-isipan mo iyon at natuklasan mong hindi mo pa talaga binibitiwan ang mga bagay na ito, matitigilan ka. Magigising ka sa katunayang wala kang paraan na pangatwiranan ang sarili mo sa harap ng Diyos. Inilalantad Ko ang tiwaling kalagayan ninyo upang tulutan kayong makilala ang inyong sarili; ganito karami ang sinasabi Ko upang maisagawa ninyo ang katotohanan at makapasok kayo sa realidad. Walang mga salita, walang pagbabahagi o mga katotohanan ang dapat na bigkasin ng mga tao sa lahat ng dako; dapat na isagawa ang mga iyon. Bakit ba palaging sinasabi sa inyong tanggapin ninyo ang katotohanan at isagawa ito? Ito ay dahil tanging ang katotohanan ang makalilinis sa inyong katiwalian at makapagpapabago sa inyong pananaw sa buhay, at sa inyong mga pagpapahalaga, at tanging ang katotohanan ang maaaring maging buhay ng isang tao. Kapag tinanggap mo ang katotohanan, kailangan mo rin itong isagawa upang maging buhay mo ito. Kung naniniwala kang nauunawaan mo ang katotohanan ngunit hindi mo pa ito naisasagawa, at hindi mo pa ito nagiging buhay, imposible kang magbago. Yamang hindi mo pa tinatanggap ang katotohanan, walang paraan para malinis ang iyong tiwaling disposisyon. Kung hindi mo kayang isagawa ang katotohanan, hindi ka magbabago. Sa huli, kung hindi nag-ugat ang katotohanan sa iyong puso at hindi mo ito naging buhay, kapag magwawakas na ang iyong buhay bilang isang mananampalataya, pagpapasyahan na ang iyong kapalaran at kalalabasan. Batay sa pagbabahaginang ito, nakararamdam ba kayong lahat ng pag-aapura na isagawa ang katotohanan? Huwag kayong maghintay ng tatlong taon, limang taon, o higit pa, at saka lang magsimulang isagawa ito. Walang masyadong maaga o masyadong huli pagdating sa pagsasagawa sa katotohanan; kung isasagawa mo ito kaagad, magbabago ka kaagad, at kung isasagawa mo ito kalaunan, magbabago ka kalaunan. Kung mapalalagpas mo ang pagkakataon mo sa gawain ng Banal na Espiritu at sa pagpeperpekto ng Diyos sa sangkatauhan, manganganib ka pagdating ng malalaking kalamidad. Pagkatapos, kapag nagwakas na ang gawain ng Diyos ng pagliligtas sa sangkatauhan, wala na talagang matitirang mga pagkakataon. Kung, pagkatapos mong mawalan ng pagkakataon ay sasabihin mong: “Hindi ako nagsikap noon, ngunit sisimulan ko na itong isagawa ngayon,” magiging huli na ang lahat, at malabo ka nang magawang ganap ng Diyos. Iyon ay dahil hindi na gagawa ang Banal na Espiritu, at ang pagkaunawa mo sa lahat ng bagay, sa lahat ng katotohanan, ay magiging masyadong mababaw. Iba’t ibang uri ng sitwasyon ang nangyayari ngayon, at sa pamamagitan ng pagbabahaginan sa katotohanan, lumalago ang inyong pananalig at mas ganado na kayong sumunod sa Diyos. Kung sa loob ng ilang panahon ay walang anumang sitwasyon, tiyak na magiging negatibo kayo at hindi disiplinado, lalayo kayo nang lalayo sa Diyos. Magiging katulad kayo ng mga nasa mundo ng relihiyon, na inoobserbahan lamang ang mga pamamaraan ng mga pagtitipon at mga seremonyang panrelihiyon, lubos na hindi nagtataglay ng katotohanang realidad. Kung gayon ay ano ang mapapala ninyo sa paghampas sa inyong dibdib at pagtangis?

Sabihin ninyo sa Akin, nakapapagod bang mabuhay kasama ang mga mapanlinlang na tao? (Oo.) Hindi ba’t napapagod din sila? Sa katunayan, pagod na rin sila, ngunit hindi nila nararamdaman ang kanilang kapaguran. Ito ay dahil magkaiba ang mga mapanlinlang at matapat na tao: Mas simple ang matatapat na tao. Hindi masyadong komplikado ang mga iniisip nila, at sinasabi nila kung ano ang iniisip nila. Sa kabilang banda, ang mga mapanlinlang na tao ay palaging kailangang magsalita nang paligoy-ligoy. Wala silang sinasabi nang diretsahan—sa halip, palagi silang nanlilinlang at pinagtatakpan nila ang kanilang mga kasinungalingan. Palagi nilang ginagamit ang kanilang mga utak, palaging nag-iisip, natatakot na kung magpabaya sila nang kahit kaunti, madudulas sila. Hanggang sa anong antas nanlilinlang ang ilang tao? Kahit sino pa ang kasalamuha nila, palagi nilang sinusubukang alamin kung sino ang mas mapagpakana, kung sino ang mas matalino, kung sino ang nasa itaas, at sa huli ay nagiging sakit na sa pag-iisip ang pagiging mapagkompetensiya nila. Hindi sila nakatutulog sa gabi, subalit hindi sila nakararamdam ng sakit, at iniisip pa nga nilang normal ito. Hindi ba’t naging mga buhay na demonyo na sila kung gayon? Kapag inililigtas ng Diyos ang mga tao, tinutulutan Niya silang kumawala mula sa impluwensiya ni Satanas at iwaksi ang kanilang mga tiwaling disposisyon, maging matatapat na tao, at mabuhay ayon sa Kanyang mga salita. Ang mabuhay bilang isang matapat na tao ay nakapagpapalaya at nakakapagpaalpas, at higit na hindi masakit. Ito ang pinakamaligayang buhay. Mas simple ang matatapat na tao. Sinasabi nila kung ano ang nasa kanilang mga puso, at sinasabi nila kung ano ang kanilang iniisip. Sa kanilang mga salita at kilos, sinusunod nila ang kanilang konsensiya at katwiran. Handa silang magsikap para sa katotohanan, at kapag naunawaan na nila ito, isinasagawa nila ito. Kapag hindi nila makilatis ang isang bagay, handa silang hanapin ang katotohanan, at pagkatapos ay ginagawa nila kung ano man ang naaayon dito. Hinahanap nila ang mga pagnanais ng Diyos sa lahat ng dako at sa lahat ng bagay, at pagkatapos ay sinusunod ang mga ito sa kanilang mga kilos. Maaaring mayroong ilang aspekto kung saan sila ay hangal at kailangan nilang sangkapan ang kanilang sarili ng mga katotohanang prinsipyo, at hinihingi nito sa kanila na patuloy na lumago. Ang pagdanas nang ganito ay nangangahulugang kaya nilang maging matatapat, matatalinong tao at lubos na umayon sa mga layunin ng Diyos. Ngunit hindi ganito ang mga mapanlinlang na tao. Nabubuhay sila ayon sa mga satanikong disposisyon, ipinakikita ang kanilang katiwalian, subalit natatakot na makakita ang iba ng magagamit laban sa kanila sa paggawa nila niyon. Kaya, gumagamit sila ng mga baliko at mapanlinlang na pandaraya bilang tugon. Natatakot sila sa panahon kung kailan ang lahat ay mabubunyag, kaya gumagamit sila ng lahat ng diskarte upang mag-imbento ng mga kasinungalingan at pagtakpan ang mga iyon, at kapag nagkaroon ng butas, lalo pa silang nagsisinungaling upang matakpan ito. Ang palaging pagsisinungaling at pagtatakip sa kanilang mga kasinungalingan—hindi ba’t nakapapagod na paraan iyon ng pamumuhay? Pinipiga nila ang utak nila palagi upang makapag-imbento ng mga kasinungalingan at mapagtakpan ang mga iyon. Napakahirap talaga niyon. Iyon ang dahilan kung bakit labis na nakapapagod at masakit ang buhay ng mga mapanlinlang na tao na iginugugol ang kanilang mga araw sa pag-iimbento ng mga kasinungalingan at pagtatakip sa mga iyon! Subalit naiiba naman ang sa matatapat na tao. Bilang matapat na tao, walang masyadong kailangang isaalang-alang ang isang tao kapag nagsasalita at kumikilos. Kalimitan, nakapagsasalita lang nang totoo ang isang matapat na tao. Kapag nakakaapekto ang isang partikular na bagay sa kanyang mga interes ay saka lamang siya mas nag-iisip—maaari siyang magsinungaling nang kaunti upang protektahan ang kanyang mga interes, upang mapanatili ang kanyang banidad at pride. Limitado ang ganitong mga uri ng kasinungalingan, kaya hindi gaanong nakapapagod ang pagsasalita at pagkilos para sa matatapat na tao. Ang mga intensyon ng mga mapanlinlang na tao ay higit na mas komplikado kaysa sa mga intensyon ng matatapat na tao. Labis-labis ang pagsasaalang-alang sa kanilang sinasabi at ginagawa. Kailangan nilang isaalang-alang ang kasikatan, pakinabang, at katayuan, pati na rin ang kanilang reputasyon at katanyagan, at pangalagaan ang kanilang mga interes, at hindi rin sila maaaring magpahalata at hayaang makilatis sila ng iba, kaya kailangang pigain nila ang kanilang utak para makaisip ng mga kasinungalingan. Dumarami ang kanilang mga kasinungalingan, lahat ng kanilang sinasabi ay kasinungalingan, at hindi sila nagsasalita ng kahit isang matapat na salita. Bukod dito, ang mga taong mapanlinlang ay may labis-labis na maluluhong pagnanais at maraming hindi makatwirang kahilingan. Kapag nagsasalita sila, palagi silang may sariling mga intensyon at pakay. Upang makamit ang kanilang mga pakay, kailangan nilang isipin ang lahat ng posibleng paraan upang magsinungaling at linlangin ang ibang tao, at habang mas maraming kasinungalingan ang kanilang sinasabi, mas maraming kasinungalingan ang kailangan nilang pagtakpan, kaya’t walang katapusan ang kanilang pagsisinungaling. Kaya, kumpara sa isang matapat na tao, ang buhay ng isang taong mapanlinlang ay parehong nakakapagod at miserable. May ilang tao na medyo matapat. Kung kaya nilang hangarin ang katotohanan, pagnilayan ang kanilang sarili anuman ang mga kasinungalingan na kanilang nasabi, himayin at unawain ang kanilang sarili sa pamamagitan ng paghahambing ng sarili sa mga salita ng Diyos anuman ang panlilinlang na kanilang ginawa, at subukang magbago, magagawa nilang alisin ang karamihan sa kanilang pagsisinungaling at panlilinlang sa loob ng ilang taon ng karanasan. Sa gayon, sila ay magiging isang taong halos matapat na. Kung mamumuhay ang isang tao nang ganito, hindi lamang lubhang nababawasan ang kanilang pagdurusa at hindi sila nakakaramdam ng labis na pagkapagod; nagdudulot din ito sa kanila ng kapayapaan at kaligayahan. Sa maraming usapin, magiging malaya sila mula sa mga limitasyon ng kasikatan, pakinabang, at katayuan, at ng banidad at pride, at natural na mamumuhay ng malaya at pinalayang buhay. Gayumpaman, ang mga taong mapanlinlang ay palaging may mga nakatagong layunin sa likod ng kanilang pananalita at mga kilos. Gumagawa sila ng lahat ng uri ng kasinungalingan upang ilihis at linlangin ang iba, at sa sandaling sila ay malantad, pinipiga nila ang kanilang utak para makaisip ng mga paraan upang pagtakpan ang kanilang mga kasinungalingan. Palagi silang nasa kalagayan ng pagkabalisa, at ang pagpapabalik-balik nang ganito ay nagpapadama sa kanila na ang kanilang buhay ay lubhang nakakapagod. Sapat nang nakakapagod para sa kanila na magsabi ng napakaraming kasinungalingan sa bawat sitwasyong kanilang nararanasan, at ang pangangailangan pang pagtakpan ang mga kasinungalingang iyon ay mas lalong nakakapagod. Lahat ng kanilang sinasabi ay naglalayong makamit ang isang layunin, kaya mabusisi sila sa pagpaplano ng lahat ng kanilang sinasabi. At dahil natatakot silang makilatis mo sila, kailangan din nilang pigain ang kanilang utak para pagtakpan ang kanilang mga kasinungalingan, at patuloy na magpaliwanag sa iyo, sinusubukang kumbinsihin ka na hindi sila nagsisinungaling o nanlilinlang sa iyo, na sila ay isang mabuting tao. Malamang na gawin ito ng mga mapanlinlang na tao. Kapag magkasama ang dalawang mapanlinlang na tao, tiyak na magkakaroon ng intriga, alitan, at pagpapakana. Hindi matatapos ang pagtatalo, na magreresulta sa patindi nang patinding pagkamuhi, at sila ay magiging mortal na magkaaway. Kung isa kang matapat na tao na may kasamang mapanlinlang na tao, tiyak na masusuklam ka sa mga pag-uugaling ito. Kung paminsan-minsan lang silang kikilos nang ganoon, sasabihin mo na ang lahat ng tao ay mayroong tiwaling disposisyon at na mahirap maiwasan ang gayong mga bagay. Subalit kung kumikilos sila nang ganoon sa lahat ng oras, partikular kang mayayamot at masusuklam sa ganitong mga pamamaraan; masusuklam ka sa aspekto nilang iyon at sa mga intensyong mayroon sila. Kapag umabot sa ganoon ang nararamdaman mong pagkasuklam, magagawa mo na silang kamuhian at itakwil. Normal na normal ang bagay na ito. Hindi sila maaaring makasalamuha maliban kung magsisisi sila at magpapakita ng kaunting pagbabago.

Ano sa tingin ninyo—hindi ba’t nakapapagod ang buhay para sa mga mapanlinlang na tao? Iginugugol nila ang buong panahon nila sa pagsisinungaling, pagkatapos ay sa higit pang pagsisinungaling upang pagtakpan ang mga iyon, at sa panlalansi. Sila ang nagdudulot ng kapagurang ito sa kanilang mga sarili. Alam nila na nakakapagod mabuhay nang ganito—kaya bakit gusto pa rin nilang maging mapanlinlang, at ayaw na maging isang matapat na tao? Napag-isipan na ba ninyo ang tanong na ito? Isa itong kahihinatnan ng pagkakalinlang sa mga tao ng kanilang mga satanikong kalikasan; pinipigilan sila nitong talikdan ang ganitong uri ng buhay, ang ganitong uri ng disposisyon. Payag ang mga taong tanggapin ang maloko nang ganito at mamuhay rito; ayaw nilang isagawa ang katotohanan at tahakin ang landas ng liwanag. Sa palagay mo ay nakakapagod ang mamuhay nang ganito at na hindi kinakailangang kumilos nang ganito—ngunit iniisip ng mga mapanlinlang na tao na kailangang-kailangan ito. Iniisip nilang ang hindi paggawa rito ay magdudulot sa kanila ng kahihiyan, na mapipinsala rin nito ang kanilang imahe, kanilang reputasyon, at kanilang mga interes, at na napakalaki ng mawawala sa kanila. Pinahahalagahan nila ang mga bagay na ito, pinahahalagahan nila ang sarili nilang imahe, sarili nilang reputasyon at katayuan. Ito ang tunay na mukha ng mga taong hindi nagmamahal sa katotohanan. Sa madaling salita, kapag ayaw ng mga tao na maging isang matapat na tao o isagawa ang katotohanan, ito ay dahil hindi nila minamahal ang katotohanan. Sa puso nila, pinahahalagahan nila ang mga bagay na tulad ng reputasyon at katayuan, mahilig silang sumunod sa mga makamundong kalakaran, at nabubuhay sila sa ilalim ng kapangyarihan ni Satanas. Isa itong problema sa kanilang kalikasan. Mayroong mga tao ngayon na maraming taon nang nananampalataya sa Diyos, na nakarinig na ng maraming sermon, at nakaaalam kung patungkol saan ang pananampalataya sa Diyos. Ngunit hindi pa rin nila isinasagawa ang katotohanan, at hindi pa sila nagbabago kahit kaunti—bakit ganito? Ito ay dahil hindi nila minamahal ang katotohanan. Kahit pa nauunawaan nga nila nang kaunti ang katotohanan, hindi pa rin nila ito naisasagawa. Para sa gayong mga tao, kahit pa gaano karaming taon na silang sumasampalataya sa Diyos, mawawalan ito ng kabuluhan. Maliligtas ba ang mga taong hindi nagmamahal sa katotohanan? Talagang imposible ito. Ang hindi pagmamahal sa katotohanan ay isang problema sa puso ng isang tao, sa kalikasan ng isang tao. Hindi ito malulutas. Kung ang isang tao ay maliligtas sa kanyang pananalig o hindi ay pangunahing nakasalalay sa kung minamahal niya ang katotohanan o hindi. Tanging ang mga nagmamahal sa katotohanan ang kayang tumanggap sa katotohanan; tanging sila ang makatitiis ng paghihirap at makapagbabayad ng halaga alang-alang sa katotohanan, at tanging sila ang makapagdarasal sa Diyos at makaaasa sa Kanya. Tanging sila ang makapaghahanap sa katotohanan at makapagninilay at makakikilala sa kanilang sarili sa pamamagitan ng kanilang mga karanasan, magkakaroon ng lakas ng loob na maghimagsik laban sa laman, at makapagtatamo ng pagsasagawa sa katotohanan at pagpapasakop sa Diyos. Tanging ang mga nagmamahal sa katotohanan ang makapaghahangad dito nang ganito, makatatahak sa landas ng kaligtasan, at makapagtatamo ng pagsang-ayon ng Diyos. Walang ibang landas maliban dito. Napakahirap nitong tanggapin para sa mga hindi nagmamahal sa katotohanan. Ito ay dahil, sa kanilang mga kalikasan, tutol sila sa katotohanan at namumuhi rito. Kung nais nilang tumigil sa paglaban sa Diyos o hindi gumawa ng kasamaan, labis silang mahihirapang gawin iyon, dahil sila ay kay Satanas at naging mga diyablo at kaaway na sila ng Diyos. Inililigtas ng Diyos ang sangkatauhan, hindi Niya inililigtas ang mga diyablo o si Satanas. May ilang taong nagtatanong ng mga tanong tulad ng: “Talagang nauunawaan ko ang katotohanan. Hindi ko lang ito maisagawa. Ano ang dapat kong gawin?” Isa itong taong hindi nagmamahal sa katotohanan. Kung hindi minamahal ng isang tao ang katotohanan, hindi niya ito maisasagawa kahit pa nauunawaan niya ito, dahil sa kaibuturan, ayaw niyang gawin iyon at hindi niya gusto ang katotohanan. Ang gayong tao ay hindi na maililigtas. Sinasabi ng ilang tao: “Sa tingin ko ay maraming mawawala sa iyo sa pagiging matapat na tao, kaya ayaw kong maging ganoon. Kailanman ay hindi nawawalan ang mga mapanlinlang na tao—nakikinabang pa nga sila sa pananamantala sa iba. Kaya mas gugustuhin kong maging mapanlinlang na tao. Ayaw kong ipaalam sa iba ang mga pribado kong gawain, na hayaan silang maarok o maunawaan ako. Ang aking kapalaran ay dapat na nasa sarili kong mga kamay.” Sige, kung ganoon—subukan mo iyon at tingnan mo. Tingnan mo kung anong uri ng kalalabasan ang kahihinatnan mo; tingnan mo kung sino ang mapupunta sa impiyerno at sino ang maparurusahan sa huli.

Handa ba kayong maging matatapat na tao? Ano ang plano ninyong gawin matapos marinig ang pagbabahaginang ito? Ano ang una ninyong gagawin? (Magsisimula ako sa hindi pagsisinungaling.) Ito ang tamang paraan ng pagsasagawa, ngunit hindi madali ang hindi pagsisinungaling. Kadalasan ay mayroong mga intensyon sa likod ng mga kasinungalingan ng mga tao, ngunit mayroong ilang kasinungalingang walang anumang nakatagong intensyon, hindi rin sadyang ipinlano ang mga iyon. Sa halip, likas lang na lumalabas ang mga iyon. Ang gayong mga kasinungalingan ay madaling lutasin; ang mga kasinungalingang may nakatagong intensyon ang mahirap lutasin. Ito ay dahil nagmumula ang mga intensyong ito sa kalikasan ng isang tao at kumakatawan ang mga ito sa panlalansi ni Satanas, at ang mga ito ay mga intensyong sadyang pinipili ng mga tao. Kung hindi minamahal ng isang tao ang katotohanan, hindi niya magagawang maghimagsik laban sa laman—kaya dapat siyang manalangin at umasa sa Diyos, at hanapin ang katotohanan para lutasin ang isyu. Pero ang pagsisinungaling ay hindi ganap na nalulutas nang isahan lang. Magkakaroon ng paminsan-minsang pagbalik sa dati, maging ng marami pa ngang pagbalik sa dati. Normal na sitwasyon ito, at basta’t nilulutas mo ang bawat kasinungalingang sinasabi mo, at ipinagpapatuloy ito, darating ang araw na malulutas mo ang lahat ng mga ito. Ang paglutas sa pagsisinungaling ay isang pangmatagalang labanan: Kapag lumalabas mula sa iyo ang isang kasinungalingan, pagnilayan mo ang iyong sarili, at pagkatapos ay manalangin ka sa Diyos. Kapag may isa pang lumabas, pagnilayan mo ang iyong sarili at manalangin ka muli sa Diyos. Kapag mas nananalangin ka sa Diyos, mas lalo mong kamumuhian ang iyong tiwaling disposisyon, at mas lalo kang mananabik na isagawa ang katotohanan at isabuhay ito. Sa gayon, magkakaroon ka ng lakas na talikuran ang mga kasinungalingan. Pagkatapos ng isang panahon ng gayong karanasan at pagsasagawa, makikita mo na nabawasan na ang mga pagsisinungaling mo, na namumuhay ka na nang mas magaan, at na hindi mo na kailangang magsinungaling o pagtakpan pa ang iyong mga kasinungalingan. Bagama’t maaaring hindi ka gaanong nagsasalita araw-araw, ang bawat pangungusap ay magmumula sa puso at magiging totoo, nang may napakakaunting kasinungalingan. Ano kaya ang pakiramdam ng mamuhay nang ganoon? Hindi ba’t magiging malaya at nakapagpapalaya ito sa pakiramdam? Hindi ka pipigilan ng iyong tiwaling disposisyon at hindi ka matatali rito, at kahit papaano ay magsisimula ka nang makakita ng mga resulta ng pagiging isang matapat na tao. Siyempre, kapag nahaharap ka sa espesyal na mga pangyayari, maaaring magsinungaling ka nang kaunti. Maaaring magkaroon ng mga pagkakataong mahaharap ka sa panganib o sa kung anong problema, o nanaisin mong mapanatili ang iyong seguridad, sa gayong mga pagkakataon ay hindi maiiwasan ang pagsisinungaling. Gayunman, kailangan mo itong pagnilayan, maunawaan at lutasin ang problema. Dapat kang manalangin sa Diyos at sabihin na: “Mayroon pa ring mga kasinungalingan at panlalansi sa aking kalooban. Nawa’y iligtas ako ng Diyos mula sa aking tiwaling disposisyon nang tuluyan.” Kapag sadyang gumagamit ng karunungan ang isang tao, hindi ito maituturing na pagbubunyag ng katiwalian. Ito ang dapat maranasan para maging isang matapat na tao. Sa ganitong paraan, paunti-unti, mababawasan ang iyong mga kasinungalingan. Ngayon ay magsasabi ka ng sampung kasinungalingan, bukas ay maaari kang magsabi ng siyam, sa makalawa ay magsasabi ka ng walo. Kalaunan, magsasabi ka na lang ng dalawa o tatlo. Mas lalo kang magsasabi ng totoo, at ang pagsasagawa mo ng pagiging matapat na tao ay higit na mapalalapit sa mga layunin ng Diyos, sa Kanyang mga hinihinging pamantayan—at napakaganda niyon! Para magsagawa ng pagiging isang matapat na tao, dapat magkaroon ka ng isang landas, at dapat magkaroon ka ng isang layunin. Una, lutasin mo ang problema ng pagsisinungaling. Kailangan mong malaman ang diwa sa likod ng pagsasabi mo ng mga kasinungalingang ito. Kailangan mo ring himayin kung ano ang mga intensyon at motibong nag-uudyok sa iyo na sabihin ang mga kasinungalingang ito, kung bakit taglay mo ang gayong mga intensyon, at kung ano ang diwa ng mga iyon. Kapag nalinaw mo na ang lahat ng isyung ito, lubusan mo nang makikilatis ang problema sa pagsisinungaling, at kapag may nangyari sa iyo, magkakaroon ka ng mga prinsipyo ng pagsasagawa. Kung magpapatuloy ka nang may gayong pagsasagawa at karanasan, tiyak na makakikita ka ng mga resulta. Balang araw ay sasabihin mong: “Madaling maging isang matapat na tao. Nakakapagod masyado ang pagiging mapanlinlang! Ayaw ko nang maging mapanlinlang na tao, na laging kailangang isipin kung ano ang mga kasinungalingang sasabihin at kung paano pagtatakpan ang aking mga kasinungalingan. Tulad ito ng pagiging isang taong may sakit sa pag-iisip, may mga kontradiksyon ang sinasabi—isang taong hindi karapat-dapat na tawaging ‘tao’! Nakapapagod ang ganoong uri ng buhay, at ayaw ko nang mabuhay nang ganoon!” Sa pagkakataong ito, magkakaroon ka ng pag-asang maging isang tunay na matapat na tao, at mapatutunayan nito na nagsimula ka nang umusad tungo sa pagiging matapat na tao. Malaking tagumpay ito. Siyempre pa, maaaring may ilan sa inyo na, kapag nagsimula kayong magsagawa, ay labis na mapapahiya pagkatapos magsalita ng matatapat na salita at maglantad ng inyong sarili. Mamumula ang inyong mukha, mahihiya kayo, at matatakot kayong mapagtawanan ng iba. Ano ang dapat ninyong gawin, kung gayon? Kailangan pa rin ninyong manalangin sa Diyos at hilingin na bigyan Niya kayo ng lakas. Sabihin mo na: “O Diyos, gusto kong maging isang matapat na tao, ngunit natatakot akong pagtawanan ako ng mga tao kapag sinabi ko ang totoo. Hinihiling ko na iligtas Mo ako mula sa gapos ng aking satanikong disposisyon; hayaan Mo akong mamuhay sa Iyong mga salita, at maging malaya at napalaya.” Kapag nagdasal ka nang ganito, magkakaroon ng higit na liwanag sa puso mo, at sasabihin mo sa sarili mo: “Mabuting isagawa ito. Ngayon, naisagawa ko na ang katotohanan. Sa wakas, naging isang matapat na tao rin ako sa pagkakataong ito.” Habang nagdarasal ka nang ganito, bibigyang-liwanag ka ng Diyos. Gagawa ang Diyos sa puso mo, at aantigin ka Niya, tinutulutan kang pahalagahan kung ano ang pakiramdam ng maging isang matapat na tao. Ganito dapat isagawa ang katotohanan. Sa pinakasimula ay wala kang landas, ngunit sa pamamagitan ng paghahanap sa katotohanan ay makahahanap ka ng landas. Kapag nagsisimulang hangarin ng mga tao ang katotohanan, hindi masasabing may pananalig sila. Mahirap para sa mga tao ang hindi magkaroon ng landas, pero kapag naunawaan na nila ang katotohanan at nagkaroon na sila ng landas ng pagsasagawa, nasisiyahan dito ang kanilang mga puso. Kung nagagawa nilang isagawa ang katotohanan at kumilos ayon sa mga prinsipyo, makasusumpong ng kaginhawahan ang kanilang puso, at magtatamo sila ng kalayaan at paglaya. Kung mayroon kang kaunting tunay na kaalaman tungkol sa Diyos, makikita mo nang malinaw ang lahat ng bagay sa mundong ito; matatanglawan ang iyong puso, at magkakaroon ka ng isang landas. Pagkatapos ay magtatamo ka ng ganap na paglaya at kalayaan. Sa pagkakataong ito, mauunawaan mo ang kahulugan ng pagsasagawa sa katotohanan, pagpapalugod sa Diyos, at pagiging tunay na tao—at dito, magiging nasa tamang landas ka sa iyong pananampalataya sa Diyos.

Taglagas, 2007


Ang Landas ng Pagsasagawa Tungo sa Pagbabago ng Disposisyon ng Isang Tao

Ano ang pagbabago sa disposisyon? Hindi ito masyadong nauunawaan ng karamihan sa mga tao. Ang pagbabago sa disposisyon ay ang pangunahing pangitain para sa mga mananampalataya sa Diyos. Ang pagkakamit ng pagbabago sa disposisyon ay hindi isang simpleng bagay. Ito ay dahil hindi inililigtas ng Diyos ang mga bagong-likhang tao na hindi ginawang tiwali ni Satanas, kundi ang isang grupo ng mga tao na malalim nang ginawang tiwali nito, puno ng mga satanikong lason at satanikong disposisyon, na katulad mismo ni Satanas, at na lumalaban at naghihimagsik laban sa Diyos. Ang pagbabago sa tiwaling disposisyon ng isang tao ay parang paggamot sa isang tao na may kanser. Isa iyong masalimuot na proseso, hindi ba? Nangangailangan ito ng operasyon, pangmatagalang chemotherapy, at muling pagsusuri pagkalipas ng ilang panahon. Talagang masalimuot ang proseso. Kaya, huwag mong ituring na isang simpleng bagay ang pagbabago sa disposisyon. Hindi ito ang pagbabago sa pag-uugali o personalidad na iniisip ng mga tao. Hindi ito isang bagay na nakakamit ng mga tao dahil lang sa gusto nila. Maraming kaakibat na proseso sa pagbabago sa disposisyon—mga prosesong napakalinaw na ipinaliwanag sa mga salita ng Diyos. Samakatwid, mula pa sa pinakaunang araw ng pananampalataya mo sa Diyos, kailangan mong maunawaan kung paano inililigtas ng Diyos ang mga tao at ang epektong nais Niyang makamit sa pamamagitan ng pagliligtas sa kanila. Kung nais mong hangarin ang katotohanan at magtamo ng pagbabago sa disposisyon, kailangan mong baguhin ang mga mali mong pananaw tungkol sa pananampalataya sa Diyos. Sa pananampalataya sa Diyos hindi hinihingi sa iyong maging isang tao na may magandang asal, mabuti, o sumusunod sa batas, o maging isang taong gumagawa ng maraming kabutihan na nakakukuha ng pagsang-ayon ng iba. Dati, inakala ng mga tao na ang pananampalataya sa Diyos at paghahangad ng pagbabago ng disposisyon ay nangangahulugang pagiging mapagpalugod ng mga tao—ang pagkakaroon sa panlabas ng kaunting wangis ng tao, kaunting kultura, kaunting pasensya, o kung hindi naman ay pagkakaroon ng kaunting panlabas na kabanalan at pagmamahal para sa ibang tao, pagtulong sa iba at pagbibigay ng limos. Sa madaling salita, para maging isang tao na itinuturing na mabuti sa loob ng mga kuru-kuro at imahinasyon ng tao. Ang lahat ng tao ay nagtataglay ng gayong mga kuru-kuro at bagay sa kanilang mga puso—isa itong aspekto ng mga satanikong lason. Noon, walang sinumang nananampalataya sa Diyos ang malinaw na nakapagpapaliwanag sa usapin ng pagbabago sa disposisyon. Hindi sila pamilyar sa mga usapin ng pananalig—hindi ito isang bagay na likas nilang nauunawaan, o na nauunawaan nila pagkalipas ng ilang taon ng pananampalataya sa Kristiyanismo. Ito ay dahil hindi pa nagagampanan ng Diyos ang aspektong ito ng Kanyang gawain, ni nakipagbahaginan tungkol sa aspektong ito ng katotohanan. Iyon ang dahilan kung bakit maraming tao, batay sa kanilang mga kuru-kuro at imahinasyon, ang nagtuturing sa pananalig bilang isang usapin ng paggawa ng kaunting pagbabago sa panlabas nilang pag-uugali at mga pagsasagawa, at pagbabago sa ilan sa kapansin-pansing mali nilang pananaw. Pinaniniwalaan pa nga ng ilan na ang pagkakaroon ng pananalig ay tungkol sa pagtitiis ng mas matitinding paghihirap, hindi pagkain ng masasarap na pagkain, o hindi pagsusuot ng magagarang damit. Tulad na lang ng mga Katolikong madre sa mga Kanluraning bansa noon, na naniniwalang ang pananalig sa Diyos ay nangangahulugan lang na pagtitiis ng mas maraming paghihirap at pagtatamasa ng mas kaunting mabubuting bagay sa kanilang mga buhay—pagbibigay ng pera, kung mayroon sila, sa mahihirap, o paggawa ng mas maraming marangal na bagay at pagtulong sa iba. Buong buhay nila, pinagtuunan nila ang pagdurusa. Hindi sila kumain ng anumang masarap na pagkain; hindi sila nagsuot ng anumang magandang damit. Nang mamatay sila, ilang dolyar lang ang halaga ng mga damit nila. Maaaring naiulat ang kanilang mga gawa sa mga balita sa buong mundo. Ano ang ibig sabihin nito? Ibig sabihin nito, sa mga isipan ng mga tao, tanging ang mga tao na tulad nito ang mabuti at marangal; na tanging ang mga tao na ito ang itinuturing ng mundo ng relihiyon na nakagawa ng mga marangal na gawa at mabubuting bagay, na tanging sila ang sumailalim sa pagbabago at tunay na may paninindigan. Kaya naman, maaaring hindi naiiba ang lahat sa inyo, marahil ay naniniwala rin kayong ang pananalig sa Diyos ay tiyak na nangangahulugang pagiging isang mabuting tao—isang tao na hindi nananakit o nang-iinsulto ng iba, na hindi gumagamit ng masamang pananalita o gumagawa ng masasamang bagay, isang tao na, sa panlabas ay makikita ng mga tao na isang mananampalataya sa Diyos at isang tao na makapagluluwalhati sa Diyos. Isa itong kalagayan ng pag-iisip na taglay ng mga tao na kasisimula pa lang sa pananampalataya sa Diyos. Naniniwala silang ito ang pagbabago sa disposisyon, at na ito ang uri ng tao na kalugod-lugod sa Diyos. Tama ba ang pananaw na ito? Tanging ang mga tao na kasisimula pa lang sa kanilang pananalig ang nagtataglay ng gayong walang-muwang na kaisipan. Sa sandaling makaunawa na ang isang tao ng ilang katotohanan, ang ganitong mga uri ng mga kaisipan ay mawawala na kaagad. Kahit gaano pa kalalim na nag-ugat sa puso mo ang pananaw na ito noon, hindi pa ninyo natutuklasan ang mga pagkakamali at paglihis nito. Kahit pa gaano karaming taon ka nang nananampalataya sa Diyos, hindi pa lubusang nalulutas ang mga maling pananaw na ito. Mula rito, malinaw na iilang tao lang ang tunay na nakauunawa kung ano ang pagbabago sa disposisyon, kung ano ang kahulugan ng tunay na pananampalataya sa Diyos, kung paano maging isang tunay na tao, kung anong uri ng tao ang kalugod-lugod sa Diyos, o kung anong uri ng tao ang katanggap-tanggap sa Diyos, at kung anong uri ng tao ang nais makamit ng Diyos. Kung hindi mo nauunawaan ang mga bagay na ito, ipinakikita nitong hindi ka pa nakapaglatag ng matibay na pundasyon sa tunay na daan. Nangingibabaw pa rin ang mga kuru-kuro, imahinasyon, at pansariling kaisipang iyon ng tao sa iyong pag-iisip at sa iyong mga pananaw.

Sinasabi ng ilang tao: “Pakiramdam ko ay hindi pa rin ako nagbabago. Nagagalit ako kung masuwayin ang anak ko, o kung may ginagawa ang asawa ko na hindi ko gusto. Kapag nakikita kong hindi sumasampalataya sa Diyos ang mga walang pananampalataya, namumuhi ako sa kanila. Hindi ba’t mga pagbubunyag pa rin ito ng katiwalian at kawalan ng pagbabago sa disposisyon?” Tama ba ang pahayag na ito? (Hindi, hindi ito tama.) Ano ang mali rito? Nakatuon lang ito sa panlabas na pag-uugali. Sabihin mo sa Akin, kapag nagsasalita ang Diyos tungkol sa pagbabago sa disposisyon, ang ibig Niya bang sabihin ay isang pagbabago sa personalidad o pag-uugali ng isang tao? Talagang hindi. May ilang tao na naniniwalang ang pagbabago sa disposisyon ay isa lang pagbabago sa personalidad, at inaakalang ang pagiging masyadong mapagpasensiya at hindi kailanman pag-init ng ulo ng isang tao ay pagbabago sa disposisyon, pero isa itong seryosong pagkakamali. Karamihan sa mga tao ay hindi nakikita nang malinaw ang usapin ng pagbabago sa disposisyon. Iniisip nilang mas malapit na sila ngayon sa Diyos at kaayon sa Kanya sa ilang aspekto, at na bagaman kung minsan ay hindi sila nakapagpapasakop at nag-iinit ang ulo nila kapag nakahaharap sila ng mga bagay na hindi umaayon sa mga kuru-kuro at imahinasyon nila, habang napagninilayan nila ito kalaunan, nalalaman ito, at nakapagdarasal at nakapagsisisi sa Diyos, nangangahulugan itong nagbago na sila. Sa palagay ba ninyo ay ipinakikita ng ganitong uri ng pagbabago ang isang pagbabago sa disposisyon? Paano ninyo kikilatisin ang ganitong uri ng kalagayan? Ano ba ang napapaloob sa pagbabago sa disposisyon? Ano-anong mga kalagayan at pagpapamalas ang nagaganap sa isang tao na nagbago na ang disposisyon? (Ang pagbabago sa disposisyon ay pagtanggap sa paghatol at pagkastigo ng mga salita ng Diyos, pagkakaroon ng kabatiran sa sarili naming tiwaling diwa, pagbabago ng aming mga pananaw tungkol sa mga bagay-bagay, at unti-unting pagkakamit ng pagiging kaayon ng Diyos. Hindi ibig sabihin nito na hindi na kami kailanman magagalit, o na makakaya naming pigilan ang aming sarili nang sa gayon ay mas madalang na mag-init ang aming ulo. Wala itong kinalaman sa pagbabago sa disposisyon.) Isa itong medyo dalisay na pagkaunawa. May itatanong muna Ako sa inyo, at maaari ninyo itong pagbulayan: Kung nagbago na ang iyong disposisyon, at nauunawaan mo na ang katotohanan, magiging kaayon na ng Diyos ang iyong pananaw sa mga bagay-bagay. Kapag kaayon ng Diyos ang pananaw mo sa mga bagay-bagay, magiging kaayon ka pa rin ba sa tiwaling sangkatauhan? Hindi na. Magagawa mo nang kamuhian si Satanas at ang mga diyablo sa iyong puso, at makararamdam ka ng oposisyon, pagtutol, at pagkasuklam sa tiwaling sangkatauhang lumalaban at nagkakanulo sa Diyos; magagawa mong kapootan ang lahat ng uri ng negatibong bagay, lalo mo pang aayawang makisama sa mga tao na sa mga diyablo, at magagawa mong mahalin ang minamahal ng Diyos at kamuhian ang Kanyang kinamumuhian. Ang mga ito ang mga resultang nakakamit sa pag-unawa sa katotohanan. Kung kaya mo talagang kilalanin ang sarili mo at makilatis ang sarili mong kalikasang diwa, makikilatis mo ang pangkaraniwang diwa ng tiwaling sangkatauhan, at likas na kasusuklaman ang mga tiwaling tao na lumalaban sa Diyos. Kapag nakikita mo ang mga walang-katotohanan at katawa-tawa nilang pananaw, hindi mo gugustuhing makisalamuha sa kanila, at masusuklam at itatakwil mo sila. Lalo na kapag nakita mo ang hibang na pagkondena ng mundo ng relihiyon sa pagkakatawang-tao at ang matindi nilang pagkamuhi at pagkasuklam sa katotohanan, likas mong kasusuklaman ang mga anticristong puwersa na ito at ganap silang itatakwil. Kung tunay mong nauunawaan ang katotohanan at nakikilala ang Diyos, likas mong kasusuklaman ang mga taong mapanlaban sa Diyos, naghihimagsik, nagtatakwil, at nagkakanulo sa Kanya. Paano ka pa rin kaya magiging kaayon sa mga taong iyon? Samakatwid, kung nagbago na ang buhay disposisyon mo, labis mong kamumuhian at kasusuklaman ang mga walang pananampalataya, at ang lahat ng lumalaban sa Diyos. Gayumpaman, dahil kasalukuyan tayong namumuhay kasama ang mga tiwaling tao, magtitiis na lamang tayo, at makapamumuhay batay sa karunungan. Hindi natin sila maaaring itaboy at layuan, balewalain, o awayin kapag nakikita natin sila dahil lang sa nauunawaan natin ang katotohanan at nagbago na ang ating disposisyon. Hindi natin dapat gawin ang mga bagay na ito, kailangan nating maging matalino. May isa pang usaping hindi pa ninyo masyadong nauunawaan—iniisip ng ilan sa inyo ang pagbabago sa disposisyon at pagiging kaayon ng Diyos ay nangangahulugang hindi kailanman nagagalit, at pagiging malumanay at mabait at kaaya-ayang nakangiti kahit sa mga Satanas at mga diyablo, na isa itong pagbabago sa disposisyon. Tama ba ang pagkaunawang ito? (Hindi, hindi ito tama.) Isa itong seryosong maling pagkaunawa. Ngunit bakit mali ito? Gusto ng Diyos na iligtas ang mga tao, at bumigkas na Siya ng maraming salita at gumawa ng maraming gawain, pero anong uri ng tao ang nais Niyang maging ang mga tao? Gusto Niyang maging tao sila na ang mga kaisipan ay pinangungunahan ng katotohanan, na ginagamit ang katotohanan bilang kanilang sawikain sa buhay. Ayaw Niyang sila ay walang sariling pag-iisip, na parang kung anong uri ng hangal, mas lalong hindi Niya gugustuhin na mawalan sila ng likas na damdamin o ng mga normal na emosyon, na parang tao na walang ulirat. Gusto Niyang sila ay maging tao na nakauunawa sa katotohanan at kayang makinig sa Kanyang mga salita at magpasakop sa Kanya, isang normal na tao na nagmamahal sa minamahal Niya at namumuhi sa kinamumuhian Niya, na gusto ang kagustuhan Niya, at napopoot at itinatakwil ang kinapopootan Niya. Ngayon ay dapat nang maging malinaw sa inyo kung ano ang gustong baguhin ng Diyos sa mga disposisyon ng mga tao. Napakarami nang binigkas na salita at napakarami nang ipinahayag na katotohanan ang Diyos; nais Niyang iligtas ang mga tao at baguhin ang bawat tao sa pamamagitan ng Kanyang mga salita. Kahit kailan ba ay naisip na ninyo kung ano ang wangis na nais ng Diyos na mayroon ang mga tao na ginagawa Niyang ganap? Naririnig Kong sinasabi ng maraming kapatid, “Napakahabang panahon ko nang nananampalataya sa Diyos, pero nalilimitahan pa rin ako ng maraming panlabas na usapin.” Sinasabi ng ilang sister, “Gusto kong magsuot ng mga damit na nakikita kong isinusuot ng mga walang pananampalataya, at sumulyap pa nang ilang beses sa sinumang makikita kong maganda ang bihis.” Sinasabi ng ilang brother, “Kapag nakakikita ako ng mayayaman, nakaririwasang pamilya, gusto ko na ring kumita ng pera. Kapag nakakikita ako ng magandang babae, gusto ko siyang tingnang muli, at gusto kong magalit sa tuwing makakikita ako ng anumang bagay na hindi kasiya-siya para sa akin. Hindi pa rin nagbabago ang mga tiwaling disposisyon kong ito, at kapag may mga nangyayari sa akin, palagi kong pinahihintulutang mapunta kung saan-saan ang imahinasyon ko. Paano ko makokontrol ang mga bagay na ito? Kailan ako makapagbabago?” Ang mga ideyang ito ang nagtulak sa Aking sabihin na hindi ninyo nauunawaan kung ano ang pagbabago sa disposisyon. Pinipigilan lang ninyo ang inyong sarili pagdating sa inyong pag-uugali, mga panlabas na kilos, at pagiging magagalitin at inyong personalidad. Imposibleng magtamo ng pagbabago sa disposisyon sa ganitong paraan. Alin sa mga salita ng Diyos ang nagsasabing hindi kayo dapat magsalita nang malaya, o magpakita ng inyong mga emosyon kapag gusto ninyo, o magalit, at iba pa? Ito ba ang sinasabi ng salita ng Diyos? Inilalantad lang ng Kanyang mga salita ang napakaraming bagay tungkol sa tiwaling diwa ng tao, at sinasabi sa mga tao kung paano makikilala ang kanilang mga tiwaling disposisyon, kung paano iwawaksi ang mga iyon at magtatamo ng pagbabago sa disposisyon, makawawala sa ilalim ng impluwensiya ni Satanas, at pagkatapos ay makakikilos batay sa mga hinihingi ng Diyos, at magiging isang taong umaayon at natutugunan ang mga layunin ng Diyos. Sa sandaling maunawaan mo ang usapin ng kung ano ang pagbabago sa disposisyon, palalakihin mo pa ba ang usapin sa mga panlabas na kilos na ito? Magpapatali ka pa rin ba sa lahat ng panlabas na usaping ito? (Hindi.) Kung hindi mo nauunawaan kung ano ang pagbabago sa disposisyon, kailanman ay hindi mo maaarok ang diwa nito o makakamit ito. Sa partikular, para sa ilang tao na kababalik-loob lang mula sa relihiyon, hindi pa rin nagbabago ang mga pananaw nila tungkol sa pananampalataya sa Diyos mula sa mga ideya at kuru-kuro ng relihiyon. Hinahangad pa rin nilang maging espirituwal, maka-diyos, mapagpakumbaba, at mapagpasensiyang tao, isang mapagmahal na mapagpalugod ng mga tao, at matulungin sa nangangailangan, pero isa itong seryosong pagkakamali! Kung hahangarin mong maging ganitong uri ng espirituwal na tao at mapagpalugod ng mga tao, isa kang tao na walang espirituwal na pang-unawa. Mauunawaan ba ng isang mapagpalugod ng mga tao ang katotohanan? Makapagtatamo ba siya ng pagkakilala sa sarili at maiwawaksi ang kanyang tiwaling disposisyon? Talagang hindi. Ang mga tao na naghahangad na maging mapagpalugod ng mga tao ay hindi kailanman magtatamo ng katotohanan, hindi kailanman makikilala ang kanilang sarili at magtatamo ng pagbabago sa disposisyon, at hindi kailanman matatamo ang pagsang-ayon ng Diyos. Samakatwid, kung nais mong magtamo ng pagbabago sa disposisyon, kailangan mo munang maunawaan kung ano ito, at kung ano ang tunay na pananampalataya at pagpapasakop sa Diyos. Saka ka lang makapagsisimula sa landas ng paghahangad sa katotohanan.

Hindi nakabatay ang pagbabago sa disposisyon sa mga pagbabago sa mga ritwal o patakaran, at lalong hindi sa mga pagbabago sa panlabas na anyo o panlabas na pag-uugali, personalidad, o pagiging magagalitin ng isang tao. Hindi ito tungkol sa pagbabago ng ugaling mahaba ang pasensya sa ugaling mainitin ang ulo, o ang kabaligtaran nito, hindi rin ito tungkol sa pagbabago ng isang tao na mahilig mapag-isa sa isang tao na mahilig makihalubilo, o ng isang madaldal na tao sa isang walang-imik na tao. Hindi ganito ang paraan, ibang-iba ito sa mga hinihingi ng Diyos, at napakalayo! Kapag nagsisimulang manampalataya ang isang tao sa Diyos, dahil hindi niya nauunawaan ang katotohanan, palagi niyang ginagawa ang mga bagay-bagay ayon sa kanyang mga kuru-kuro at imahinasyon. Nagbubunga ito ng pagkalihis niya sa tamang landas, at pagsasayang ng ilang taon ng kanyang panahon nang walang anumang tunay na nakakamit. Sa panahong iyon, hindi niya alam na dapat niyang tahakin ang landas ng paghahangad sa katotohanan sa kanyang pananampalataya sa Diyos. Humahantong ito sa pagsunod niya sa mga maling landas sa loob ng ilang taon, bago napagtatantong ang pinakamahalagang bagay sa pananampalataya sa Diyos ay ang pag-unawa sa katotohanan at pagpasok sa realidad para matamo ang kaligtasan, at na ito ang pinakamahalagang bagay. Saka lang niya nauunawaan na ang pagbabago sa disposisyong sinasabi ng Diyos ay hindi tumutukoy sa mga pagbabago sa panlabas na pag-uugali, at na sa halip ay hinihingi ng Diyos sa mga tao na unawain ang kanilang sarili at ang sarili nilang tiwaling diwa, na magsikap na unawain ang kalikasang diwa ng tao at hanapin ang pinakaugat nito, at pagkatapos ay iwaksi ang kanilang mga tiwaling disposisyon, isagawa ang katotohanan, at makapagpasakop at makasamba sa Diyos. Ito ang ibig sabihin ng pagbabago ng buhay disposisyon ng isang tao. May kabatiran na ba kayo ngayon sa pinakaugat na dahilan kung bakit ilang taon na kayong nananampalataya sa Diyos nang hindi nagtatamo ng anumang pagbabago sa disposisyon? Ito ay dahil hindi ninyo nauunawaan kung ano ang pagbabago sa disposisyon, at hindi ninyo alam kung ano ang mga resulta at pamantayang nais makamit ng Diyos sa pamamagitan ng pagliligtas sa mga tao. Maaaring hindi tanggapin ng ilang tao ang aspektong ito ng katotohanan, at sasabihing: “Alam ko kung ano ang pagbabago sa disposisyon, pero hindi ko lang talaga makontrol ang sarili ko. Palagi kong ginagawa ang mga bagay na gusto ko, at mga bagay na sa palagay ko ay tama.” Sa pangkalahatan, paano mo man ito sabihin, pinatutunayan ng ganitong paraan ng pagsasalita na hindi mo pa rin nauunawaan kung ano ang pagbabago sa disposisyon, na siyang dahilan kung bakit nakabuo ka ng lahat ng uri ng kuru-kuro at imahinasyon. Habang mas binabanggit ang pagbabago sa disposisyon, tila lalo itong lumalayo sa iyo, lalo mong nararamdamang hindi mo ito maabot, at tila lalo kang nagkukulang dito. Habang mas tinatalakay ang pagbabago sa disposisyon at paglalantad sa kalikasang diwa ng sangkatauhan, hindi ba’t lalo pa ninyong nararamdamang hindi talaga nagbago ang inyong disposisyon, at na kailangan ninyong ipagpatuloy ang pagsusumikap? Bakit Ko ba kayo tinatanong tungkol sa pagbabago sa disposisyon? Ang totoo, alam Kong hindi kayo makasasagot. Sasabihin ng ilang tao, “Hindi ba’t pinahihirap Mo lang ang mga bagay-bagay para sa amin? Bakit Mo pa kami tatanungin kung alam Mo namang hindi kami makasasagot?” Hindi Ko pinahihirap ang mga bagay-bagay para sa inyo. Sa bawat katanungan Ko, umaasa Akong isasapuso ninyo ang mga iyon. Huwag lamang ninyong basta isipin ang bawat pangungusap o paksang ibinabahagi Ko at ituring na tapos na ang usaping iyon sa sandaling tila naunawaan na ninyo ang mga iyon. Ang bawat pangungusap, at bawat aspekto ng paksang ibinabahagi Ko ngayon ay isang prosesong kakailanganin ninyong pagdaanan sa hinaharap. Walang bahagi nito ang maaaring alisin, at ang lahat ng ito ay mga bagay na pangunahing wala sa inyo. Tinatanong Ko kayo sa pag-asang pagninilayan ninyo ang inyong sarili, at susuriin kung nagtataglay kayo ng anumang kuru-kuro at imahinasyon ng tao sa inyong mga puso. Dapat ay pagnilayan ninyong mabuti kung mayroon kayong anumang kuru-kuro ng tao o anumang maling kaisipan at ideya sa pamamaraan ninyo sa pananampalataya sa Diyos. Ang totoo, ang lahat ng tao ay may kanya-kanyang mga pag-iisip at kaisipan, at hindi naiiba ang mga bagay na tungkol sa pananampalataya sa Diyos. Kaya, kailangan ninyong suriin ang diwa ng mga kaisipan at kuru-kurong ito. Sa ngayon, hindi tayo sumasailalim sa mga pormalidad sa ating mga pagtitipon na gaya ng ginagawa ng mga tao sa mundo ng relihiyon: nagbabasa ng Bibliya, nagdarasal, nakikinig sa mga sermon, at hanggang doon na lang iyon. Ganoon kaya iyon kasimple? Siyempre, hindi. Ang mga paksang tinatalakay natin ngayon ay ang pinakamataas na antas sa lahat ng paksa ng tao, at mas mahalaga kaysa sa anupaman, dahil ang mga paksang pinag-uusapan natin ngayon ay tungkol sa hinaharap na destinasyon ng sangkatauhan, at ang mga hinihingi ng Diyos, na may kataas-taasang kapangyarihan sa lahat ng bagay, sa tao. Tinatalakay natin ang ganitong mga uri ng paksa at pinagbabahaginan ang mga ito araw-araw, bagama’t marahil kahit sa ngayon ay may mga taong hindi masyadong nakauunawa sa mga iyon. Hindi pa natin natatapos pagbahaginan ang mga paksang ito, at wala ni isa sa mga ito ang ganap na mailalarawan o maipaliliwanag. Samakatwid, ang mga usaping ukol sa buhay ay hindi kasing simple ng tulad ng iniisip ng mga tao. Hindi lang ito basta kaso ng pakikinig sa mas maraming sermon, pagbabasa ng mas maraming salita ng Diyos, pagtatala nang mas marami, at pagkatapos ay pagsasaulo sa ilang tanyag na kataga, at paggamit sa mga bagay na iyon para makipagbahaginan sa mga kapatid sa mga pagtitipon. Hindi iyon ganoon kasimple. Kailangan mong bigyang-pansin, kailangan mong unawain ang bawat aspekto ng katotohanang binabanggit ng Diyos, at ang mga ito rin ang mga katotohanang kailangang isangkap ng lahat ng tao sa kanilang sarili na naghahangad na magtamo ng kaligtasan. Kung nauunawaan mo kung bakit hinihingi ng Diyos sa mga tao na magtamo ng pagbabago sa disposisyon, bibigyang-pansin mo ito sa iyong puso at pagsisikapan ang katotohanan. Kung hindi mo nakikita nang malinaw kung ano ba talaga ang pagbabago sa disposisyon, hindi mo mamahalin o bibigyang-pansin ang katotohanan. Bagkus, hindi ka magkakaroon ng interes sa katotohanan, kaya kailanman ay hindi ka makapagtatamo nito. Binibigyang-liwanag ng Diyos ang mga tao na nauuhaw sa katotohanan, at nagtatago Siya sa mga taong hindi naghahangad nito. Kung mayroon kang pusong nananabik, naghahanap, bibigyang-liwanag ka ng Diyos, gagawa Siya sa iyo, at, paunti-unti, ipauunawa Niya sa iyo nang malinaw ang lahat ng aspekto ng katotohanan. Sa palagay ba ninyo ay mahalaga ang paksa ng pagbabago sa disposisyon? (Oo, mahalaga ito.) Mahalaga talaga ito, dahil ngayon mismo ay kailangang maunawaan na ninyo agad ang aspektong ito ng katotohanan. Nangangamba kayong hindi kayo nagtataglay ng katotohanan, na hindi kayo nagbago, at na aabandonahin kayo pagdating ng mga kalamidad, at nangangamba kayong malulugmok kayo sa mga kalamidad, at magdurusa roon. Siyempre, may ilang taong nangangamba na masyadong kaunti ang nauunawaan nilang katotohanan ngayon, at na kapag isinailalim sila ng Diyos sa mga pagsubok sa hinaharap, madarapa sila at hindi makapaninindigan, masasayang ang lahat ng mga nauna nilang pagsisikap. Dahil ito na ang huling yugto ng gawain ng Diyos para iligtas ang sangkatauhan, kung hindi makapagtatamo ang mga tao ng kaligtasan sa yugtong ito, ganap na mabibigo ang kanilang pananampalataya sa Diyos, matatapos na ang kanilang buhay ng pananalig sa Diyos, at sa huli ay mawawasak sila.

Kung nais mong magtamo ng pagbabago sa disposisyon, kailangan mo munang maunawaan kung ano ito. Katatapos Ko lang talakayin kung ano ang inaakala ng ilang tao na pagbabago sa disposisyon sa kanilang mga kuru-kuro, at sumang-ayon kayong lahat na ang mga pahayag at pananaw ng mga tao na ito ay hindi tama, mali, at di-kaayon ng pagbabago sa disposisyong hinihingi ng Diyos. Kaya, paano ninyo dapat maunawaan ang pagbabago sa disposisyon? Paano ninyo ito dapat matamo? Ang pagtatamo ng pagbabago sa disposisyon ay hindi isang simpleng bagay. Kailangan muna ninyong magtaglay ng abilidad na kumain, uminom, at umarok ng mga salita ng Diyos. Kung hindi ninyo taglay ang kakayahang ito, hindi ninyo magagawang unawain ang katotohanan o kilalanin ang inyong sarili, at sa gayon ay hindi kayo makapagtatamo ng pagbabago sa disposisyon. Ito ay dahil kung nais ninyong magtamo ng gayong pagbabago, kailangan ay may kaalaman kayo sa sarili ninyong tiwaling disposisyon, at makilatis ang iba’t ibang walang-katotohanan ninyong kaisipan, perspektiba, pag-uugali, at pagpapamalas batay sa mga salita ng Diyos. Kailangan ninyong sukatin ang inyong kalagayan sa salita ng Diyos, at maunawaan ang sarili ninyong tiwaling disposisyon, at malinaw na makita na ang diwa ng tiwaling disposisyong ito ay isang bagay na nilalabanan at ipinagkakanulo ang Diyos, at isang bagay na kinamumuhian Niya. Sa ganitong paraan, maiwawaksi na ninyo ang inyong tiwaling disposisyon at unti-unting matatamo ang pagbabago sa disposisyon. Sabihin ninyo sa Akin, yamang lubha nang nagawang tiwali ang sangkatauhan, mauunawaan ba nila ang kanilang mga tiwaling disposisyon kung hindi nila tatanggapin ang mga katotohanang ipinapahayag ng Diyos? Makikita ba nila ang realidad ng malalim na katiwalian ng sangkatauhan? Itinataguyod ng lahat ng tiwaling tao ang edukasyon, tinatanggap at pinagkukumpetensiyahan nilang lahat ang kaalaman, subalit lalo lang dumidilim at sumasama ang mundo ng tao. At sino ang makapagliligtas sa sangkatauhan mula sa impluwensiyang ito ng kadiliman? Samakatwid, ganap na imposibleng magtamo ng pagbabago sa disposisyon at magsabuhay ng wangis ng tao kung tatalikod kayo sa salita ng Diyos, at hindi ninyo tatanggapin ang Kanyang paghatol at pagdadalisay. Sinasabi ng ilang tao: “Ayaw kong basahin ang mga salita ng Diyos tungkol sa paghatol at paglalantad sa mga tao, dahil ang pagbabasa sa mga bagay na ito ay tumatagos sa puso ko at nakakabalisa sa akin.” Makikilala ba nila ang kanilang sarili sa pagharap sa mga salita ng Diyos nang ganito? Magiging madali ba para sa kanila na magtamo ng pagbabago sa disposisyon? Ayos lang kung ayaw mong basahin ang mga salita ng Diyos na humahatol at kumakastigo sa sangkatauhan, dahil may mga himno ng salita ng Diyos ang sambahayan ng Diyos, pati na mga video ng patotoong batay sa karanasan, para mapanood mo, at matutunan mo. Mas awitin mo ang mga himnong iyon, dahil nakalapat ang mga iyon sa mga himig, na nagpapadaling matutunan at makabisado ang mga iyon. Ang matutunang kantahin nang ganito ang mga himnong ito ng salita ng Diyos ay magdudulot ng mga resulta, at magiging madali para sa iyong matandaan ang ilan sa Kanyang mga salita. Simulan mo ang pagpukaw sa iyong interes sa katotohanan gamit ang mga salitang ito. Dahil kinakailangang pukawin ang interes ng mga tao kahit pagdating sa pagkain at pag-inom ng salita ng Diyos—sabihin mo sa Akin, gaano kalayo ang sangkatauhan sa mga hinihingi ng Diyos, na kailangan pang mapukaw ang interes ng mga tao sa pamamagitan ng mga himno? Pinatutunayan nitong talagang hindi minamahal ng sangkatauhan ang katotohanan! Napakahusay ng pagkakabigkas sa mga salita ng Diyos, at anumang aspekto ng katotohanan ang pinagbabahaginan, kapaki-pakinabang ang mga iyon sa tao, mula umpisa hanggang sa dulo, pero ayaw pa rin ng mga tao na kainin at inumin ang mga iyon. Talagang napakalayo ng sangkatauhan sa mga hinihingi ng Diyos! Kung gayon, ano ang dapat gawin tungkol sa sitwasyong ito? Una, kailangan mong magdasal sa Diyos sa tuwing kakain at iinom ka ng Kanyang mga salita, sabihin mong: “O Diyos, nais kong hangarin ang pagbabago sa disposisyon at kamtin ang magandang destinasyon, dahil natatakot akong masadlak sa mga kalamidad. Gusto ko ring kumain at uminom pa ng Iyong mga salita, pero masyadong masakit ang mga salitang humahatol at naglalantad sa mga tao, tumatagos ang mga iyon sa puso ko, kaya ayaw kong basahin ang mga iyon. Pakiusap, bigyang-liwanag Mo ako, tulungan Mo ako, bigyang-daan Mo akong maunawaan ang Iyong mga salita, at makitang ang Iyong mga salita ang tanging kailangan ng aking buhay, at na ang mga iyon ang buhay na dapat kong matamo.” Kung taimtim kang magdarasal nang ganito, gagawa ang Diyos sa iyo nang hindi mo man lang napagtatanto, at unti-unting aakay sa iyong maunawaan ang mas marami sa Kanyang mga salita, sa palalim nang palalim na paraan. Sinasabi ng ilang tao: “Gustong-gusto kong kumain at uminom ng mga salita ng Diyos, at nabasa ko na ang mga iyon mula simula hanggang dulo, pero hindi ko alam kung aling mga katotohanan ang pinakamahalagang maunawaan, at kung aling mga katotohanang realidad ang pinakamahalagang pasukin, o kung paano ako dapat maghangad para magtamo ng pagbabago sa disposisyon.” Paano malulutas ang problemang ito? Una, kailangang higit mo pang pagsikapan ang mga salita ng Diyos. Hindi sapat na basahin lang ang mga iyon nang ilang beses. Kailangan mong basahin ang mga iyon nang mabuti nang maraming beses, pagnilayan at makipagbahaginan tungkol sa mga iyon nang madalas, at isagawa ang mga iyon sa iyong buhay, hanggang sa magkaroon ka ng aktuwal na karanasan. Saka mo lang mauunawaan ang katotohanan. Dagdag pa roon, kung hindi ninyo kayang magbahagi nang malinaw tungkol sa ilang paksa, magbahagi lang kayo sa abot ng makakaya ninyo. Isantabi ninyo ang mga paksang hindi talaga ninyo kayang ibahagi nang malinaw sa ngayon; piliin muna ninyong makipagbahaginan, mula sa mababaw hanggang sa malalim, tungkol sa mga bagay na mas madali ninyong mauunawaan, at na maaabot ng kasalukuyang antas ng inyong karanasan. Ang buhay pagpasok ay hindi isang simpleng bagay, at imposibleng makapasok nang malalim matapos manampalataya nang tatlo o limang taon lang. Kapareho ito ng proseso ng pagtanda: unti-unting lumalaki mula sa pagkabata, umuunlad, hanggang sa wakas ay maging husto na ang gulang mo pagkalipas ng dalawampu o tatlumpung taon. Kinakailangan din ng ganito karaming taon ng karanasan sa pananampalataya sa Diyos, at para naman sa mga katotohanang tungkol sa pagpapasakop at pagmamahal sa Diyos, inaabot ng buong buhay para maranasan ang mga iyon. Sinasabi ng ilang tao: “Ganito ako kumain at uminom ng mga salita ng Diyos, pero paano ko ba talaga masusukat kung nakagawa na ako ng anumang pagbabago sa aking disposisyon?” Maraming kapatid ang nababahala sa tanong na ito. Sabihin mo sa Akin, kapag kapapanganak pa lang ng isang sanggol, at pinakakain at inaalagaan siya ng kanyang ina, inaalala ba ng sanggol kung kailan magiging husto ang gulang niya? Siyempre, hindi, dahil hindi niya ito nauunawaan. Kaya, hindi mo ito kailangang itanong. Maghintay ka na lang hanggang sa lumago na ang iyong tayog, tapos ay likas mo na itong mauunawaan, at kapag dumating na ang panahong dapat ka nang magbago, likas kang magbabago. Gagawa ang Diyos ng ilang bagay sa bawat yugto at panahong pagdaraanan mo, maghahanda ng ilang kapaligiran o tao, mga pangyayari, at mga bagay para matuto ka ng mga aral. Magbalik-tanaw ka sa iyong pananampalataya sa Diyos, mula noong simula nito hanggang sa ngayon, ihambing mo kung anong uri ng mga pananaw ang mayroon ka noong una kang nanampalataya sa Diyos sa mga pananaw mo ngayon, at malalaman mo kung nagbago ka na. Ngayon, ang pinakamahalagang bagay na dapat ninyong gawin ay kumain at uminom ng mas marami pang mga salita ng Diyos, mas makipagbahaginan pa, makinig sa mas maraming sermon, at lalong pagsumikapan ang mga salita ng Diyos. Napakahalaga nito, at ito ang pangunahing kondisyon sa pagtatamo ng pagbabago sa disposisyon. Magkakamit ka ba ng mga resulta kung hindi ka magbabasa ng mga salita ng Diyos o magbabahagi tungkol sa katotohanan, bagkus ay tutuon lang sa kung paano madarama ang pag-antig ng Banal na Espiritu, kung paano mabubuhay sa loob ng espiritu, at magiging espirituwal? Walang saysay na palaging pagtuunan ang mga bagay na ito, dahil pawang pangalawa ang mga iyon. Kaya, ano ang pinakamahalagang bagay? Ang higit na pagkain at pag-inom ng mga salita ng Diyos. Kung hindi ka maingat na kakain at iinom ng Kanyang mga salita, kahit pa makipagtipon ka araw-araw o magdaos ka ng mga seremonya ng relihiyon nang mabuti, hindi mo mauunawaan ang katotohanan, lalong hindi mo ito maisasagawa. Ito ay dahil nakapaloob ang lahat ng katotohanan sa mga salita ng Diyos, at kailanman ay hindi mo ito makakamit kung hindi ka kakain at iinom ng Kanyang mga salita. Nanggagaling ang lahat ng katotohanan sa mga salita ng Diyos, at kung tatalikuran mo ang Kanyang mga salita, katumbas iyon ng pagtalikod sa Diyos. Kung tatalikod ka sa pagkain at pag-inom ng mga salita ng Diyos, hindi ka nananampalataya sa Diyos, at isa ka sa mga walang pananampalataya. Kung gayon, kahit gaano pa kabuti ang iyong pag-uugali, kailanman ay hindi ka makapagtatamo ng kaligtasan. Samakatwid, sa mga tao na nananampalataya sa Diyos, ang pagkain at pag-inom ng Kanyang mga salita ang pinakamahalagang bagay. Kung pagsisikapan mo ang salita ng Diyos, makakamit mo ang kasingdami ng iginugugol mo rito. Hindi mo na kailangang siyasatin, timbangin, lalong hindi mo kailangang alalahanin kung gaano talaga kalaki ang mga nakamit na ito. Hindi mo ito responsabilidad. Gagawin ng Diyos ang Kanyang gawain, at bibigyang-linaw sa iyo ng Diyos ang mga bagay-bagay, bibigyang-liwanag ka, at ipaaalam ito sa iyo. Kaya, kung may magtatanong ulit sa hinaharap: “Kailan ako susubukin ng Diyos? Makakapanindigan ba ako? Gaano ba talaga kalaki ang ipinagbago ng disposisyon ko? Hindi ba ako puwedeng bigyan ng Diyos ng tiyak na sagot?” kapangahasan at di-makatwiran ito. Hindi mo kailangang alalahanin ang gayong mga bagay. Kapag isang araw ay magkaroon ka na ng tayog, at magbago na talaga ang iyong disposisyon, mapagtatagumpayan mo ang sitwasyong mangyayari sa iyo at mahaharap mo ito nang tama, gamit ang mga pamamaraang hinihingi ng Diyos. Pagkatapos ay malalaman mong nagbago ka na. Hindi ito isang panlabas na pagbabago, kundi isang panloob na pagbabago, at isa itong pagbabago sa disposisyon at diwa.

Ang pagbabago sa disposisyon ay hindi isang bagay na biglaang nangyayari, o isang bagay na natatamo pagkatapos ng ilang taon ng karanasan. May ilang taong madalas na nabibigo at nadarapa kapag sinisimulan nilang baguhin ang masasama nilang gawi, at naiisip nilang: “Tapos na ako. Wala na akong pag-asa. Hindi para sa akin ang pagbabago sa disposisyon, imposible para sa aking magbago. Kung napakahirap para sa aking baguhin kahit ang maliliit na kapintasan o masasamang gawing ito, hindi ba’t tiyak na lalo pang magiging mahirap na baguhin ang aking disposisyon?” Nagiging negatibo sila, pakiramdam nila ay wala na silang pag-asa, at ayaw nilang kumain at uminom ng mga salita ng Diyos sa loob ng mahabang panahon. Sa tuwing pinupungusan sila ng sinuman, naiinis at nagiging negatibo sila, ayaw nilang gampanan ang kanilang mga tungkulin, at ganap silang nawawalan ng interes sa katotohanan. Ano ang kalagayang ito? Isa itong malubhang problema. Kailanman ba ay nagkaroon na kayo ng ganitong uri ng karanasan? Natatakot ba kayong, sa proseso ng inyong karanasan sa buhay, palagi kayong magiging negatibo, mahina, mabibigo, at madarapa? Natatakot man kayo o hindi, totoo na hindi nangyayari nang biglaan ang pagbabago sa disposisyon. Ito ay dahil nagsisimula ang pagbabago sa disposisyon sa pinakaugat ng tiwaling kalikasan ng sangkatauhan, at isa itong radikal at ganap na pagbabago. Parang kapag nagkakaroon ang isang tao ng kanser at tinutubuan ng isang tumor: Kailangan siyang maoperahan para matanggal ang tumor, kailangan niyang tiisin ang maraming pagdurusa, at isa itong napakamasalimuot na proseso. Sa proseso ng pagbabago sa disposisyon, maaari kang magdaan sa maraming bagay bago makaunawa ng kaunti sa katotohanan o magtamo ng isang aspekto ng pagbabago sa disposisyon, o maaari kang makaranas ng maraming tao, pangyayari, bagay, at iba’t ibang kapaligiran, at makagawa ng maraming maling pagliko, bago ka magtamo ng kaunting pagbabago sa wakas. Napakahalaga ng pagbabagong ito, gaano man ito kalaki, at pinahahalagahan at tinatandaan ito sa mga mata ng Diyos dahil matindi na ang pinagdusahan mo at malaki na ang ibinayad mong halaga para dito. Sinisiyasat ng Diyos ang kaibuturan ng mga puso ng mga tao, nalalaman ang kanilang mga iniisip at ninanais, at ang kanilang mga kahinaan, pero higit sa lahat, nalalaman ng Diyos kung ano ang kailangan nila. Habang sumusunod sa praktikal na Diyos, kailangan nating taglayin ang determinasyong ito: Gaano man katindi ang mga kapaligirang hinaharap natin, o anumang uri ng mga paghihirap ang hinaharap natin, at gaano man tayo kahina o kanegatibo, hindi tayo maaaring mawalan ng pananalig sa ating pagbabago sa disposisyon o sa mga salitang binigkas ng Diyos. Nangako ang Diyos sa mga tao, at hinihingi nito sa kanila na magkaroon ng determinasyon, pananalig, at pagtitiyaga upang makayanan ito. Ayaw ng Diyos sa mga duwag; gusto Niya ang mga taong may determinasyon. Kahit pa nakapagbunyag ka ng maraming katiwalian, kahit pa gumawa ka na ng maraming pasikot-sikot, o nakagawa ng maraming pagsalangsang, nagreklamo tungkol sa Diyos, o mula sa loob ng relihiyon ay lumaban ka sa Diyos o nagkimkim ng kalapastanganan laban sa Kanya sa iyong puso, at iba pa—hindi tinitingnan ng Diyos ang lahat ng iyon. Tinitingnan lang ng Diyos kung hinahangad ba ng isang tao ang katotohanan at kung makapagbabago siya balang araw. May kuwento sa Bibliya tungkol sa pagbabalik ng alibughang anak—bakit ginamit ng Panginoong Jesus ang parabulang ito? Ito ay para ipaunawa sa mga tao na ang layunin ng Diyos na iligtas ang sangkatauhan ay taos-puso, at na binibigyan Niya ang mga tao ng pagkakataon na magsisi at magbago. Sa buong prosesong ito, nauunawaan ng Diyos ang mga tao, mayroon Siyang malalim na kaalaman sa kanilang mga kahinaan at sa antas ng kanilang katiwalian. Alam Niyang madarapa at mabibigo ang mga tao. Tulad lamang ng isang batang nag-aaral na maglakad, gaano man kalakas ang kanyang katawan, may mga pagkakataon na matutumba at madarapa siya, at may mga pagkakataong tatama siya sa mga bagay at matatalisod. Nauunawaan ng Diyos ang bawat tao tulad ng pagkaunawa ng isang ina sa kanyang anak. Nauunawaan Niya ang mga paghihirap ng bawat tao, ang kanilang mga kahinaan, at kanilang mga pangangailangan. Higit pa roon, nauunawaan ng Diyos kung ano-ano ang mga paghihirap, kahinaan, at kabiguang kahaharapin ng mga tao sa proseso ng buhay pagpasok at pagbabago ng disposisyon. Ang mga ito ang mga bagay na pinakanauunawaan ng Diyos. Kung gayon, nasasabi na sinisiyasat ng Diyos ang kaibuturan ng puso ng mga tao. Gaano ka man kahina, basta’t hindi mo itinatakwil ang pangalan ng Diyos, o iniiwan Siya at ang landas na ito, lagi kang magkakaroon ng pagkakataong magtamo ng pagbabago sa disposisyon. Kung mayroon ka ng pagkakataong ito, may pag-asa kang manatiling buhay, at sa gayon ay mailigtas ng Diyos. Kapag naunawaan natin kung ano ang pagbabago sa disposisyon, at kung anong uri ng proseso ang kinakailangan para dito, hindi tayo dapat na matakot, bagkus ay dapat na manalig, at magdasal sa harap ng Diyos: “O Diyos! Lubha akong tiwali. Ni hindi ko nga alam kung ano ang katotohanan, lalo na kung ano ang pagbabago sa disposisyon. Kailangang-kailangan ko ng pagliligtas Mo, at ng pagtulong at pagtustos Mo sa akin, nang sa gayon ay malaman ko kung paano unawain at isagawa ang Iyong mga salita, at magkamit ako ng kaalaman at karanasan mula sa mga iyon, at sa gayon ay madala ang Iyong mga salita sa aking buhay, at magkaroon ng kaliwanagan at gabay Mo ang aking bawat salita at kilos, ang aking bawat galaw, ang lahat ng aking intensyon, at ang lahat ng aking ginagawa. Inaasahan ko ito, nauuhaw ako para rito, pinananabikan kong maisabuhay ang normal na pagkatao at tunay na wangis ng tao para bigyang-lugod Ka. Pero hindi ko pa ito matatamo, napakalaki pa rin ng aking katiwalian, na kahit ako mismo ay hindi ito mapagtanto. Pakiusap, ibunyag, tulungan, at tustusan Mo ako. Ito ang kailangan ko ngayon.” Dapat kang magkaroon ng ganitong uri ng panalangin, at ganitong uri ng determinasyon. Matapos magdasal nang ganito, magbabago ang iyong puso at iyong buhay nang hindi mo man lang nalalaman, dahil nasasalamin sa paraan ng iyong pagdarasal at paghahanap ang iyong determinasyon, at ang paraan ng pagtupad ng Diyos sa iyong determinasyon. Hindi pupuwede kung palagi kang natatakot sa pagkabigo, at ang matakot agad bago pa man may anumang aktuwal na mangyari ay pinatutunayan lang na wala kang determinasyon at pananalig pagdating sa usapin ng pagbabago sa disposisyon. Una, kailangan mong maunawaang hindi nangyayari nang biglaan ang pagbabago sa disposisyon. Sa palagay ba ninyo ay lubhang nagawang tiwali ni Satanas ang sangkatauhan nang biglaan? Hindi, nagawang tiwali ni Satanas ang mga tao sa loob ng libo-libong taon, lubusan nang nalantad ang kanilang satanikong kalikasan, at lumubha sa isang antas kung saan hindi na nila ito makontrol, at kung saan ang kanilang mga likas na pagbubunyag ay higit pa ng kay Satanas. Umabot na sila sa antas ng pagiging kaaway ng Diyos, at sa punto kung saan wala na silang interes, nasusuklam, at namumuhi sila sa tuwing maririnig nilang ang isang bagay ay ang katotohanan, o salita ng Diyos, o mula sa Diyos. Ganoon katindi ang pagiging tiwali at manhid ng mga tao, kaya hindi madali para sa kanilang maunawaan ang katotohanan, lalo na ang matamo ang pagbabago sa disposisyon. Ang pagbabago sa disposisyon ng isang tao ay hindi kasingsimple ng pagbabago sa pag-uugali ng isang tao. Samakatwid, kailangan nating magkaroon ng tamang pagkaunawa sa usaping ito ng pagbabago sa disposisyon, at harapin ito gamit ang tamang saloobin. Hindi tayo maaaring magpasasa sa di-makatotohanan na mga pantasya at magsabing, “Nananampalataya ako sa Diyos, at kumakain at umiinom ako ng Kanyang mga salita sa buong panahon. Hindi ba ako magbabago kung gagawa ang Diyos ng kaunti pang gawain, at gagawa ng ilang tanda at kababalaghan?” Isa itong hindi makatotohanang pananaw, at isa itong imahinasyon ng tao. Kung susundin natin ang mga kuru-kuro at imahinasyon ng tao, hindi na kakailanganin ng Diyos na gawin ang Kanyang gawain ng paghatol, ni magpahayag ng napakaraming salitang naglalantad sa katiwalian ng sangkatauhan, lalo na ang subukin at pinuhin Niya ang mga tao. Sabihin ninyo sa Akin, sa plano ng pamamahala ng Diyos, inililigtas ba Niya ang sangkatauhan para talunin si Satanas, o nilalabanan Niya si Satanas para iligtas ang sangkatauhan? (Nilalabanan ng Diyos si Satanas para iligtas ang sangkatauhan.) Tama iyon. Kailangan tayong magkaroon ng tumpak na pagkaunawa sa plano ng pamamahala ng Diyos. Kaya, sa hinaharap, huwag bigkasin ang hangal na pahayag: “Bakit ba hindi na lang wasakin ng Diyos si Satanas?” Kung wala ang katiwalian ni Satanas, magpapahayag ba ang Diyos ng napakaraming katotohanan para iligtas tayo? Magkakamit ba tayo ng napakaraming katotohanan ngayon? Kung wala ang katiwalian ni Satanas, hindi kailanman uusbong ang plano ng pamamahala ng Diyos para iligtas ang sangkatauhan, hindi rin paplanuhin ng Diyos na gawing perpekto ang grupong ito ng mga tao sa mga huling araw para maging ang mga taong mananatili. Nilalabanan ng Diyos si Satanas para iligtas ang sangkatauhan at makamit ang isang grupo ng mga tao. Masasabi rin na kaya naging tao ang Diyos para labanan si Satanas ay lubos na alang-alang sa paggawang perpekto sa ating grupo ng mga tao. Samakatwid, nakita na natin ang layunin ng Diyos, at ang layon at pinakadiwa ng Kanyang plano ng pamamahala ay para makamit ang isang grupo ng mga tunay na tao. Ito ang plano ng pamamahala ng Diyos. Kaya, makikita ninyo kung gaano kahalagang magtamo ng pagbabago sa disposisyon sa pananampalataya ng isang tao sa Diyos, at ganap na maging isang tunay na tao na minamahal at ninanais na makamit ng Diyos!

Mayroon ba kayong landas para sa pagtatamo ng pagbabago sa disposisyon? Alam ba ninyo kung ano-anong bagay ang magbabago? Karaniwan ba ninyong pinagbabahaginan ang tungkol sa aspektong ito ng katotohanan? Ngayon lang, pinagbahaginan natin kung paanong hindi tinutukoy ng pagbabago sa disposisyon ang mga pagbabago sa panlabas na pag-uugali at pag-asal, o sa mga patakaran, ni hindi rin nito tinutukoy ang mga pagbabago sa personalidad ng isang tao. Kaya, ano ba talaga ito? Kailanman ba ay isinaalang-alang ninyo ito? Una, kailangan nating matuklasan at maunawaan kung aling mga disposisyon at bagay ang nais ng Diyos na baguhin natin. Ang pagbabago sa disposisyon ay hindi isang pagbabago sa pag-uugali o personalidad, lalong hindi isang pagbabago kung saan nagiging mas may kaalaman o edukado ang mga tao; nais ng Diyos na baguhin ang mga kaisipan at pananaw ng bawat tao sa pamamagitan ng Kanyang mga salita, at mapaunawa sa kanila ang katotohanan, nang sa gayon ay makapagtamo sila ng isang pagbabago sa paraan ng pagtingin nila sa mga bagay-bagay. Isang aspekto lang ito, samantalang ang isa pa ay baguhin ang mga prinsipyong pinagbabatayan ng pag-asal ng mga tao, na isang pagbabago sa kanilang pananaw sa buhay; ang isa pa ay baguhin ang malalim na nag-ugat na satanikong kalikasan at disposisyong nabubunyag sa mga tao. Sa pangkalahatan, nasasaklawan ng pagbabago sa disposisyon ang tatlong aspektong ito.

Talakayin muna natin ang unang aspekto ng pagbabago sa disposisyon—ang paraan ng pagtingin ng mga tao sa mga bagay. Ang mga kaisipan at pananaw ng mga tao ay, ibig sabihin, ang paraan ng pagtingin nila sa lahat ng bagay. Lubhang ginawang tiwali ni Satanas ang tao kaya marami sa mga kaisipan at pananaw na ito ay mali at katawa-tawa, at inililigtas ng Diyos ang mga tao sa pamamagitan ng pagbabago muna sa paraan ng pagtingin nila sa mga bagay-bagay. Isang simpleng halimbawa: Ano ang inyong pagkaunawa sa kaalaman? Sa siyensiya? Ang kaalaman at siyensiya ba ang katotohanan? Malulutas ba ng mga iyon ang tiwaling disposisyon ng mga tao, at mabibigyang-daan silang maisabuhay ang wangis ng tao? Maliligtas ba ng mga iyon ang mga tao mula sa impluwensiya ni Satanas? Maaakay ba ng mga iyon ang mga tao para makilala at makapagpasakop sa Diyos? Magdudulot ba ang mga iyon ng kaligtasan, at ng pagtatamo ng magandang destinasyon? Talagang hindi. Ano ba ang pakinabang ng kaalaman sa buhay ng isang tao? Ano ba ang maidudulot nito sa kanya? Iniisip ng ilang tao na ang kaalaman ay isang mahalagang bagay sa mundong ito, at na kapag mas marami ang kaalaman nila, mas mataas ang kanilang katayuan at mas nakatataas sila sa lipunan, mas marangal at mas may pinag-aralan sila, kaya hindi nila kakayanin nang walang kaalaman. Iniisip ng ilang tao, “Kung gagalingan mo sa pag-aaral at magkakamit ka ng maraming kaalaman ay makukuha mo na ang lahat. Magkakaroon ka ng katayuan, pera, magandang trabaho at magandang kinabukasan; dapat ay mayroon kang kaalaman sa mundong ito. Kung wala kang kaalaman, mamaliitin ka ng lahat. Ikaw ay didiskriminahin, walang magnanais na makisama sa iyo; makakapamuhay lang ang mga taong walang kaalaman sa pinakalaylayan ng lipunan.” At kaya, talagang sinasamba nila ang kaalaman, pinapahalagahan ito nang husto at itinuturing ito na napakahalaga—higit pang mahalaga kaysa sa katotohanan. Maaaring sabihin ng isang tao: “Kung walang kaalaman, mauunawaan ko ba ang mga salita ng Diyos? Hindi ba’t nangungusap din Siya sa pamamagitan ng kaalaman at mga salita?” Lubhang magkaiba ang dalawang bagay na ito. Ang kaalamang sinasabi Ko ngayon ay tumutukoy sa kasaysayan ng tao, heograpiya, politika, literatura, makabagong siyensiya at teknolohiya, o mga partikular na kasanayan o asignatura at iba pa. Iniisip ng mga tao na bahagi itong lahat ng kalakasan ng sangkatauhan, at na ang mga tao na may kaalaman ay taglay ang lahat at nakakapanindigan sila sa mundong ito, kung kaya’t itinuturing ng lahat ng tao na lubhang mahalaga ang kaalaman. Sa madaling salita, paano man nila ito tingnan, isa itong aspekto ng mga kaisipan at pananaw ng tao. May isang sinaunang kasabihan ang nagsasabing: “Magbasa ka ng sampung libong aklat, maglakbay ka ng sampung libong milya.” Ano ang ibig sabihin nito? Nangangahulugan ito na habang mas marami kang nababasa, mas magiging maalam at masagana ka, at nasaang grupo ka man, titingalain ka nang lubos, at magkakaroon ka ng katayuan. Kinikimkim ng lahat ang ganitong uri ng mga kaisipan at pananaw sa kanilang puso. Kung hindi makapasok sa kolehiyo ang isang tao at makakuha ng diploma dahil walang kakayahan ang kanyang pamilya, habambuhay niya itong pagsisisihan, kaya’t magiging determinado siyang tiyakin na ang kanyang mga inapo ay mag-aaral pa nang higit, papasok sa unibersidad at makakakuha ng matataas na degree, o mag-aaral pa nga sa ibang bansa. Ito ang iniisip at pananaw ng lahat tungkol sa kaalaman; inaasam ng lahat na magtamo ng kaalaman. Kaya naman, maraming magulang ang hindi nagtitipid sa pagsisikap o paggastos—umaabot pa nga sa puntong nababangkarote na ang pamilya—upang mapag-aral ang kanilang mga anak at mabayaran ang pag-aaral ng mga ito. At paano naman ang mga pagsisikap na ginagawa ng ilang magulang sa pagdidisiplina sa kanilang mga anak? Pinahihintulutan lamang ang mga ito ng tatlong oras ng tulog sa isang gabi, pinipilit ang mga ito na mag-aral nang tuloy-tuloy, o pinapatularan pa nga sa mga ito ang mga sinaunang tao at itinatali ang buhok ng mga ito sa kisame, ganap na pinagkakaitan ng tulog ang mga ito. Ang ganitong mga uri ng mga kuwento, ang mga trahedyang ito, ay nangyayari na noon pang sinaunang panahon magpasahanggang ngayon, at ang mga ito ang mga bunga ng pananabik at pagsamba ng sangkatauhan sa kaalaman. Maaaring hindi kanais-nais ang mga salitang ito para sa inyo, dahil mayroong ilan sa inyo na may kahanga-hangang kaalaman at mga akademikong kalipikasyon. Siyempre, hindi Ko sinasabing masama para sa inyo ang maging edukado, pero kailangan ninyong tratuhin nang tama ang bagay na ito. Ibig sabihin, kailangan ay magkaroon na kayo ngayon ng tamang paraan ng pagharap sa mga satanikong bagay, at tamang paraan para maarok at maunawaan ang mga iyon. Hindi Ko kayo pinagbabawalang mag-aral, lalong hindi Ko kayo pinipigilang arugain ang inyong mga anak sa pamamagitan ng panghihikayat sa kanilang makakuha ng titulo at makakuha ng magandang trabaho. Hindi ito ang sinasabi Ko. Hindi Ko kayo nililimitahan. Sinasabi Ko lang ang Aking opinyon, at inilalantad ang antas ng paggalang sa kaalaman ng tiwaling sangkatauhan. Anuman ang kasalukuyang antas ng iyong kaalaman, o gaano man kataas ang iyong mga titulo at akademikong kalipikasyon, ang sinasabi Ko ngayon ay tungkol sa mga pananaw ng sangkatauhan sa kaalaman at ang Aking mga pananaw sa kaalaman. Alam ba ninyo kung ano ang tingin ng Diyos sa kaalaman? Maaaring sabihin ng isang tao na ninanais ng Diyos na magkaroon ng maunlad na siyensiya ang sangkatauhan, at na makaunawa sila ng mas maraming siyentipikong kaalaman, dahil ayaw Niyang maging masyadong paurong, mangmang at di-nakaaarok ang tao. Tama ito, pero ginagamit ng Diyos ang mga bagay na ito para magserbisyo, at hindi sinasang-ayunan ang mga ito. Kahit gaano pa kamangha-mangha ang mga bagay na ito sa mga mata ng tao, ang mga ito ay hindi ang katotohanan ni panghalili sa katotohanan, kaya naman ipinapahayag ng Diyos ang katotohanan para baguhin ang mga tao at ang kanilang mga disposisyon. Bagaman paminsan-minsan ay maaaring banggitin ng mga salita ng Diyos ang mga pananaw o paraan ng pagtingin sa kaalaman na tulad ng Confucianismo o siyensiyang panlipunan, kumakatawan lang ang mga iyon sa gayong mga pananaw. Sa pagtukoy sa ipinahihiwatig ng mga salita ng Diyos, dapat nating makita na namumuhi Siya sa kaalaman ng tao. Ang kaalaman ng tao ay hindi lang binubuo ng mga simpleng pahayag at prinsipyo, kundi pati na rin ng ilang kaisipan at pananaw, pati na ng pagiging baligho ng tao, mga pagkiling, at mga satanikong lason, at may ilang kaalaman pa ngang nakapanlilihis at nagtitiwali sa mga tao. Ito ang lason ni Satanas. Sa sandaling matanggap ng isang tao ang lasong ito at maging dalubhasa siya rito, magiging tumor ito sa kanyang puso. Kakalat ang tumor na ito sa buong katawan niya, tiyak na magdudulot ng kamatayan kung hindi siya mapagagaling ng mga salita ng Diyos at ng katotohanan. Kaya, habang mas maraming kaalaman ang nakakamit at naaarok ng mga tao, mas malamang na hindi sila maniwala sa pag-iral ng Diyos, at sa halip ay itatatwa at lalabanan nila ang Diyos. Ito ay dahil ang kaalaman ay isang bagay na kanilang nakikita at nakukuha, at direkta itong nauugnay sa kanilang mga buhay, kinabukasan, at tadhana. Ang mga tao ay maaaring magtamo ng maraming kaalaman sa paaralan, pero bulag sila sa pinagmumulan ng kaalaman at sa kaugnayan nito sa espirituwal na mundo. Karamihan sa kaalamang natututunan at naaarok ng mga tao ay sumasalungat sa katotohanan ng mga salita ng Diyos. Sa partikular, ang pilosopikal na materyalismo at ebolusyon ay nasa ilalim ng mga maling pananampalataya at maling kaisipan ng ateismo, at walang dudang mga maling kaisipan na lumalaban sa Diyos. Ano ba ang makakamit mo kung magbabasa ka ng mga aklat ng kasaysayan, mga akda ng mga kilalang manunulat, o mga talambuhay ng mga dakilang tao, o marahil ang pag-aaral ng mga partikular na siyentipiko o teknolohikal na aspekto? Halimbawa, kung mag-aaral ka ng pisika, magiging dalubhasa ka sa ilang pisikal na prinsipyo, teoryang Newtonian o iba pang doktrina pero, kapag natutunan at naisapuso, mapangingibabawan ng mga bagay na ito ang iyong isip at ang iyong pag-iisip. Kapag binasa mo ang mga salita ng Diyos, iisipin mo: “Bakit hindi binabanggit ng Diyos ang grabidad? Bakit hindi natatalakay ang kalawakan? Bakit hindi tinatalakay ng Diyos kung may atmospera ang buwan, o kung gaano karaming oxygen ang nasa mundo? Dapat ihayag ng Diyos ang mga bagay na ito, dahil ang mga ito ang mga bagay na kailangang-kailangang maipaalam at masabi sa sangkatauhan.” Kung nagkikimkim ka ng ganitong mga uri ng mga kaisipan sa iyong puso, ituturing mong pangalawa ang katotohanan at mga salita ng Diyos, sa halip ay ilalagay sa unahan ang lahat ng iyong kaalaman at mga teorya. Ganito mo tatratuhin ang salita ng Diyos. Ano’t anuman, ang mga bagay na ito na may kinalaman sa kaalaman ay naglilihis at nagtitiwali sa mga tao, idinudulot na sila ay lumayo sa Diyos, magtatwa sa Diyos, lumaban sa Diyos, at maging mapanlaban pa nga sa Kanya. Hindi mahalaga kung pinaniniwalaan ninyo ito o hindi, o kung kaya ninyo itong tanggapin ngayon—darating ang araw kung kailan aaminin ninyo ang katunayang ito. Kayang dalhin ng kaalaman ang mga tao tungo sa pagkawasak, sa impiyerno—nakikilatis ba ninyo ito? Maaaring may ilan na hindi handang tanggapin ito, dahil may ilan sa inyo na mataas ang pinag-aralan at may napakalawak na kaalaman. Hindi Ko kayo kinukutya o tinutuya, nagsasabi lang Ako ng totoo. Hindi Ko hinihiling sa inyong tanggapin ito dito at ngayon mismo, bagkus ay unti-unti kayong magkaroon ng pagkaunawa sa aspektong ito. Idinudulot sa iyo ng kaalamang gamitin ang iyong isip at talino para suriin at harapin ang lahat ng bagay na ginagawa ng Diyos. Magiging hadlang at balakid ito sa pagkilala mo sa Diyos at pagdanas mo sa gawain Niya, at magdudulot sa iyong lumihis at lumaban sa Diyos. Pero may kaalaman ka naman ngayon, kaya ano ang dapat mong gawin? Kailangan mong tukuyin ang pagkakaiba ng kaalamang praktikal sa kaalamang nanggagaling kay Satanas at nabibilang sa maling pananampalataya at maling kaisipan. Kung ateistiko at katawa-tawang kaalaman lang ang tinatanggap mo, mahahadlangan nito ang iyong pananampalataya sa Diyos, magugulo ang normal na kaugnayan mo sa Kanya at ang pagtanggap mo sa katotohanan, at makasasagabal sa buhay pagpasok mo. Kailangan mo itong malaman, at tama ito. Dapat ninyong maarok nang wasto ang paksang ito. Alam Kong mataas ang pinag-aralan ng ilang kapatid, at hindi Ko kayo binabatikos, kinukutya, o ibinubukod. Biglang nabanggit ang paksang ito ngayong araw, at kaunting salita lang ang mga ito para magbabala sa inyo, hindi para sadyang bigyan ng problema ang mga may matataas na akademikong kalipikasyon o may kaunting kaalaman at may pinag-aralan sa inyo. Hindi ito para maging negatibo o masiraan kayo ng loob, hindi talaga iyon ang layon. Kung gayon, kaya ba ninyo itong maarok nang maayos? (Oo, kaya namin.) Kung kaya ninyo, mapapanatag na Ako, at medyo makahihinga na Ako nang mas maluwag.

Matapos makipagbahaginan nang ganito karami, nakikita na ninyo ngayon na ang pagtatamo ng pagbabago sa disposisyon ay hindi isang simpleng usapin. Hindi ito isang bagay na natatamo sa pamamagitan lang ng pag-unawa sa mga doktrina at pagsunod sa mga patakaran. Kailangan mo munang maunawaan ang iyong sarili, mapagnilayan ang iyong mga kaisipan at pananaw, at maungkat kung alin sa mga bagay na umiiral sa iyong puso ang tumatanggi at lumalaban sa Diyos, pati na ang mga bagay na kinapopootan at inaayawan ng Diyos. Mayroon ka ba talagang anumang pagkaunawa sa sarili mong satanikong kalikasan, o sa iba’t ibang satanikong disposisyong kadalasan mong ibinubunyag? Nahihimay mo ba talaga ang mga iyon? Ang lahat ng tiwaling tao ay may mga satanikong disposisyon, at lahat ay may malalalim na nakaugat na mga maling kaisipan at ideya. Pare-pareho ang lahat, na may ilang katiwalian sa kanilang kaibuturan na mapanlaban sa katotohanan at lumalaban sa Diyos. Wala sa mga ito ang nakaayon sa katotohanan, at kaya itong tanggapin ng karamihan sa mga tao. Katatapos Ko lang talakayin kung paano uunawain ang kaalaman ng tao, at kung bakit sinasabi Kong marami sa mga ito ay katawa-tawa at mali. Maaaring sumama ang loob ng ilan sa inyo kapag narinig ninyo ito, na para bang sinundot kayo kung saan masakit, pero kailangan itong masabi. Marami sa mga maling pananaw ninyo ang mula sa kaalaman, at lumilikha ang walang-katotohanan na kaalamang ito ng mga maling kaisipan at pananaw, na nag-uugat nang malalim sa inyong mga puso. Kung hindi ninyo lulutasin ang mga maling pananaw na ito, mahihirapan kayong tanggapin ang katotohanan, lalo na ang isagawa ito. Samakatwid, umaasa Ako na matatanggap ninyo ang mga salita ng Diyos, at ang lahat ng katotohanang Kanyang ipinapahayag. Kahit na ayaw mo, dapat mo pa ring matutunan, at subukang tanggapin ito. Sa ganitong paraan, mas mapapalapit ang inyong mga puso sa puso ng Diyos, at mas mapapalapit kayo sa mga hinihingi Niya. Kung hindi ninyo praktikal na mararanasan ang mga salita ng Diyos sa ganitong paraan at isasagawa ang katotohanan, magiging hanggang sa salita lang ang inyong pananampalataya sa Diyos, at magiging imposibleng makapasok kayo sa katotohanang realidad. Hindi ba’t ganito ito? Ngayong araw ay tinalakay Ko nang kaunti ang tungkol sa kaalaman, na maaaring nakaasiwa sa inyo. Kung sumama nga ang loob ninyo, ikinalulungkot Ko, pero kailangan ninyong harapin ang mga realidad na ito dahil hindi maiiwasan ang mga ito. Kung iiwasan mo ang mga ito, kailan mo malalaman kung aling mga bagay sa iyong mga kaisipan at pananaw ang tama at alin ang mali? Hindi mo malalaman. Isang araw ay kakailanganin mong harapin ang mga katunayang ito; tulad ng sinasabi ng mga walang pananampalataya: “Ang masaklap na katotohanan ay mabubunyag din sa huli.” Ngayong nananampalataya ka na sa Diyos, kung nais mong tanggapin ang Kanyang pagkastigo at paghatol, kung nais mong magkaroon ng buhay pagpasok, magtamo ng pagbabago sa disposisyon at maligtas, kailangan mong harapin ang mga katunayang ito, matutunan ang iyong mga aral, at tiisin ang ilang paghihirap at pagdurusa. Nais mong magdasal sa Diyos sa iyong puso pero wala kang tamang mga salita, kaya hindi ka makapagsalita, at sa susunod na pagkakataong maharap ka sa gayong bagay ay mababagabag ka na naman sa loob ng ilang araw, at hindi na naman makapagsasalita, pero sa susunod na pagkakataong maharap ka rito, matutuklasan mo nang hindi namamalayan na may ilang bagay talaga sa iyong mga kaisipan at pananaw na lumalaban sa Diyos; magagawa mong tumango at aminin—matapat at seryosong aminin—na totoo ang lahat ng sinabi ng Diyos, walang anumang kasinungalingan, at na tunay na ang Diyos ang pinakanakakikilala sa sangkatauhan, at pinakanakauunawa sa mga bagay na umiiral sa puso ng lahat ng tao. Darating ang araw na magkakaroon ka na ng ganitong antas ng karanasan, at pagkatapos ay tatahak ka na sa tamang landas ng pananampalataya sa Diyos, at sa tamang landas ng pagbabago sa iyong buhay disposisyon. Sa panahong iyon, dahil hindi mo lalabanan ang anumang salitang sinasabi ng Diyos, hindi na sasama ang loob mo kapag narinig mo ang mga iyon, at matatanggap mo na ang bawat katunayang inilalantad ng Diyos nang walang pagtutol, at nang hindi tumatakas. Haharapin mo ito nang maayos, at mapatutunayan nitong nakapasok ka na sa salita ng Diyos. Ngayon ay nakagawa lang tayo ng munting simula, nakapagsagawa ng munting pagsubok. Maaaring medyo sumama ang loob ninyo, medyo naasiwa, pero hindi mahalaga iyon. Wala iyon sa Akin, at sana sa inyo rin, dahil mas matindi pa sa mga ito ang mga salita ng paghatol ng Diyos. Kung gusto talaga kayong hatulan ng Diyos, mas magiging mabagsik pa ang Kanyang mga salita. Sa palagay ba ninyo ay magsasalita nang malumanay ang Diyos kapag nakikita Niya ang isang tiwaling sangkatauhang walang normal na pagkatao, wala sa katwiran at mulat na mulat ang mga mata subalit tumatanggi, kumukondena, at lumalaban pa rin sa Diyos? Magiging maganda kaya ang saloobin ng Diyos kapag inilalantad ang tao? Siyempre, hindi. Tiyak na magiging medyo mabagsik, malalim, at tuwiran ang mga salita ng Diyos! Kung matatanggap ninyo ang kaunting katunayang pinagbahaginan natin ngayon, pinatutunayan nitong maganda ang naging simula ninyo sa pagtanggap sa salita ng Diyos at sa Kanyang pagkastigo at paghatol. Sa unang aspektong ito, napag-usapan natin ang problema sa mga kaisipan at pananaw, kasama ang kaunting halimbawa na alam naman ninyong lahat, na tumatalakay sa paksa ng kaalaman. Hindi Ako masyadong nagbahagi tungkol sa paksang ito sa pangambang sasama ang loob dito ng ilang tao, kaya kaunti lang ang binigkas Ko bilang pagsasaalang-alang sa kanilang mga damdamin, bagaman hindi perpekto at hindi detalyado. Sana ay unti-unti ninyo itong maintindihan sa pamamagitan ng inyong karanasan, dahan-dahang mahanap ang katotohanan sa aspektong ito, at maranasan kung ano ang maidudulot ng kaalaman sa mga tao. Marahil ay mas pagbabahaginan natin ang paksang ito sa hinaharap, at sana ay hindi na sasama ang loob ninyo sa pagkakataong iyon, at hindi mag-isip na, “Laban ba ito sa akin? Patungkol ba ito sa akin?” Wala ng mga kaisipan at ideyang iyon. Pero sa ngayon, tatapusin na natin dito ang ating pagbabahaginan tungkol sa unang aspekto.

Ngayon ay pagbabahaginan naman natin ang ikalawang aspekto ng pagbabago sa disposisyon—ang pananaw sa buhay. Ano ang pananaw ninyo sa buhay? Ano-ano ang mga prinsipyong sinusunod ninyo sa buhay? Mayroon ba kayong anumang pagkaunawa? Mayroon man lang bang anumang prinsipyo? May anumang ideya ba kayo? Ibig sabihin, anong uri ng tao ang gusto mong maging? Ano ang pananaw mo sa buhay, ang direksyon ng buhay mo? (Maging isang tao na gusto ng Diyos.) (Sundan ang Diyos hanggang sa huling sandali ng aking buhay.) (Makilala ang Diyos.) (Maiwaksi ang aking tiwaling disposisyon at mailigtas ng Diyos.) Mahusay ang lahat ng sinabi ninyo, at nagpapatunay na masigasig na nagsisikap ang puso ninyong lahat sa paghahangad sa katotohanan at determinado kayong sumunod sa Diyos para magtamo ng katotohanan, at tama ang layon at direksyon ng inyong sariling asal, na nagpapakitang, sa inyong pananampalataya sa Diyos, hindi hungkag ang inyong puso at hindi kayo nagsasayang lang ng oras. Nakausad na kayo nang kaunti sa loob ng panahong ito, at ito ay pagbabago; kahit papaano, hindi ninyo sasabihin, gaya ng mga walang pananampalataya na, “Ang buhay ay tungkol lamang sa pagkain at pananamit.” Kung makaririnig kayo ng isang tao na magsasabi ng gayong mga bagay, aayawan at itataboy ninyo siya. Kahit gaano na kayo kalayong nakapasok sa katotohanan, dapat kayong magkaroon ng determinasyon at sumunod sa Diyos nang mabuti. Dapat ninyong malaman sa inyong mga puso, “Yamang ibinunyag ng Diyos sa amin ang mga layon at misteryo ng Kanyang plano ng pamamahala, at ang Kanyang layuning iligtas ang sangkatauhan, at yamang nakita na namin ang Kanyang mga pangako at pagpapala, kung mananatili kaming pasibo at hindi isinasaalang-alang ang mga layunin ng Diyos, talagang mabibigo namin Siya at labis na magkakautang sa Kanya!” Pinatutunayan ng pagkakaroon ng ganitong uri ng puso na nagising at nagsimula nang magbago ang inyong mga espiritu. Anu’t ano man, batay sa inyong mga pagsisikap na gawin ang inyong tungkulin, nagsisikap kayong lahat tungo sa direksyon at mga layong hinihingi ng Diyos, at tama ito. Anuman ang mga pagkakaiba sa mga perspektiba sa likod ng inyong mga paghahangad, ang lahat ng iyon ay medyo praktikal at hindi kathang-isip o hungkag. Sa palagay ba ninyo ay dapat tayong magkaroon ng pananaw ng paghahangad na maging isang tao na tunay na nagpapasakop at sumasamba sa Diyos? Hindi ba’t dapat tayong magkaroon ng pananaw sa buhay kung saan hindi na tayo lumalaban sa Diyos, hindi na nagtutulak sa Kanyang mamuhi o magalit sa atin, na palagi Siyang galit na galit, bagkus ay napagagaan ang puso ng Diyos, at tulad ni Abraham, tayo ay mga tunay na sumasamba? Ito ang pananaw sa buhay na dapat taglayin ng mga tao. Kapag nag-ugat na sa iyong puso ang ganitong uri ng pananaw sa buhay at ang ganitong mga uri ng kaisipan, at naghangad ka sa direksyong ito, hindi ba’t mababawasan ang tukso at pang-aakit ng mga makamundong kayamanan, katayuan, kasikatan at pakinabang? Kapag nagsisikap, nagsasagawa, at nagdaranas ka sa direksyong ito, hindi mo man lang mamamalayan, ang mga salita ng Diyos ay magiging iyong motto sa buhay sa iyong puso, at pundasyon ng iyong pag-iral; bago mo pa mamalayan, magiging buhay mo na ang mga salita ng Diyos, magiging landas mo sa buhay sa kaibuturan mo. Sa panahong iyon, hindi ba’t hindi na talaga magiging mahalaga sa iyo ang lahat ng bagay sa mundo? Samakatwid, mahalaga rin kung ano ang iyong pananaw sa buhay. Sa anong direksyon ka ba naghahangad, sa iyong pananampalataya sa Diyos? Ito ba ang tamang direksyon? Ito ba ang tamang landas? Gaano ka kalayo sa mga hinihingi ng Diyos? Kung naghahangad ka batay sa mga hinihingi ng Diyos, papunta ka sa tamang direksyon. Ni hindi mahalaga kung medyo maligaw ka, o medyo mahina ka, o magkaroon ka ng ilang kabiguan; hindi ito tatandaan ng Diyos, at palagi ka Niyang susuportahan hanggang sa lumago ang buhay mo. Isipin ito, anong uri ng mga tao ang nais ng Diyos? Nais ng Diyos ang mga tao na naghahangad sa katotohanan, may determinasyon, at matapat. Hindi Siya nangangamba na ikaw ay mangmang, mahina, o kulang sa karunungan. Gayumpaman, napopoot Siya kapag hindi mo hinahangad ang katotohanan, o kapag nauunawaan mo ang katotohanan pero hindi mo ito isinasagawa, o kapag namumuhay ka nang hindi nagbabasa ng Kanyang mga salita, parang mga hayop na walang kaluluwa, na walang layon o direksyon para sa iyong buhay—napopoot ang Diyos kapag ganito ang saloobin mo sa pananampalataya sa Kanya. Samakatwid, para magtamo ng pagbabago sa disposisyon sa pamamagitan ng pananampalataya sa Diyos, napakahalaga kung anong uri ng pananaw sa buhay ang mayroon ka. Sinasabi ng ilang tao, “Ang layon ko sa buhay ay maging isang tao na lubos na magagamit ng Diyos, isang tao na kayang maglingkod sa Kanya.” Isa ba itong magandang hangarin? Maaaring maganda ito, pero limitado ang tayog ng tao at iba-iba ang mga kakayahan at kondisyon ng mga tao, kaya tama ang paghahangad mo sa layong ito, pero maaaring hindi ito angkop para sa iyo. Ang dapat na pananaw sa buhay ng mga tao ay maging isang tao na may katotohanan, pagkatao, konsensiya, at katwiran, na sumasamba sa Diyos—ibig sabihin, isang tunay na tao. Ito ang pinakawastong paghahangad. Maaaring sabihin ng isang tao: “Hindi ba kami tunay na tao ngayon?” Sa panlabas ay ganoon kayo, dahil may mga ilong at mata kayo, at anyo ng tao, pero batay sa inyong diwa, hindi pa rin kayo nagiging tunay na tao. Napakarami pa ring kulang sa inyo at napakakaunti ng mga katotohanang nauunawaan ninyo. Para maging isang tunay na tao, isang tao na nagtataglay ng katotohanan at may pagkatao, isang tao na may takot sa Diyos at umiiwas sa kasamaan, na sumusunod sa Kanyang kalooban at sumasamba sa Kanya, kailangan ninyong hangarin at makamtan ang katotohanan. Isa itong usapin ng personal na pagsasagawa.

Ang ikatlong aspekto ng pagbabago sa disposisyon ay ang satanikong kalikasan ng isang tao. Ito ang pinakakailangan nating maunawaan at maarok, dahil ito ang pinakamahalagang aspektong nauugnay sa pagbabago sa disposisyon. Ang satanikong kalikasan ay ang tiwaling disposisyon at tiwaling diwa ng sangkatauhan, at marami sa mga salita ng Diyos ang patungkol sa paksang ito na pinakanaglalantad sa aspektong ito. Ang mga salita rin ng Diyos tungkol sa aspektong ito ang pinakamahigpit, na maraming iba’t ibang estilo: Ang ilan ay tuwirang naglalantad at humahatol, habang ang iba naman ay gumagamit ng mas maingat na pananalita sa pangambang hindi ito matanggap ng mga tao. Pero paano man ito sabihin, o anumang estilo o tono ang gamitin, totoo na ang inilalantad ng Diyos ay ang diwa ng tao. Inilalantad ng Diyos ang pinakatipikal na aspekto ng satanikong kalikasan sa dalawang kabanata. Ano ang tipikal na diwa ng satanikong kalikasan? Alam ba ninyo? (Isang mapagkanulong kalikasan.) Ang mapagkanulong kalikasang inilalantad sa mga salita ng Diyos na “Isang Napakaseryosong Problema: Pagkakanulo (1)” at “Isang Napakaseryosong Problema: Pagkakanulo (2)” ang tipikal na representasyon ng satanikong kalikasan. Ang ibang aspektong tulad ng pag-aakalang mas matuwid kaysa sa iba, pagmamataas, at panlilinlang ng sangkatauhan, o ang kabuktutan at paglaban ng sangkatauhan—ang lahat ng ito ay nabanggit nang kaunti sa bawat kabanata, pero wala ni isang kabanata kung saan ang katotohanan ng mga aspektong ito ay partikular na detalyadong naipaliwanag. Sa paksa lang ng “pagkakanulo” nagsalita ang Diyos ng dalawang buong kabanata. Mula rito ay makikita nating sa mga mata ng Diyos, napakalubha ng pagkakanulo ng tao, at na tuwiran nitong sinasalungat ang Kanyang disposisyon, at ito ang pinakakinamumuhian Niya, at ang isinusumpa Niya. Paano ba hinihimay at hinaharap ng Diyos ang diwa ng pagkakanulo ng tao? Siyempre, ayaw ng Diyos ng pagkakanulo ng tao. Kinamumuhian at kinapopootan Niya ito, at kinapopootan ang mga taong ipinagkakanulo Siya. Ang pagkakanulo ang pinakatipikal na halimbawa ng satanikong kalikasan. Saan ba nagmumula ang pinakaugat ng kalikasan ng pagkakanulo ng tao? Nagmumula ito kay Satanas. Samakatwid, kailangan nating maunawaan ang aspektong ito ng disposisyon. Si Satanas ang pinakaugat ng pagkakanulo, pagkakanulo ang kalikasan ni Satanas, at ang disposisyong ibinubunyag ng mga tao sa pamamagitan ng mga bagay na kanilang ginagawa ay itinuturing ng Diyos na pagkakanulo. Bakit ba gayon kadetalyadong tinatalakay ng Diyos ang usaping ito? Ito ay dahil laging nangyayari ang pagkakanulo ng tao, saanmang lugar o sa anumang oras at, paano man umasal ang isang tao, may isang bagay na malalim ang pagkaka-ugat sa kalikasan ng tao ang kumokontra sa Diyos. Sinasabi ng ilang tao: “Ayaw kong kumontra o lumaban sa Diyos!” Pero gagawin mo iyon, dahil sa kaibuturan mo ay may isang kalikasan na mapagkanulo, na nangangahulugang hindi mo kayang magpasakop sa Diyos, sumunod sa Kanya hanggang sa huli, at ganap na tanggapin ang mga salita ng Diyos bilang iyong buhay. Paano mo dapat maunawaan ang problema ng pagkakanulo? Kahit gaano katagal ka nang nananampalataya sa Diyos, o kahit gaano na karami sa Kanyang mga salita ang nakain at nainom mo, o kahit gaano na ang pagkaunawa mo sa Kanya—hangga’t mapagkanulo ang iyong kalikasan sa Diyos, at hindi mo tinatanggap ang Kanyang mga salita bilang iyong buhay, at wala kang pagpasok sa katotohanan ng Kanyang mga salita, habambuhay na ipagkakanulo ng iyong diwa ang Diyos. Iyon ay kung hindi nagbago ang iyong disposisyon, isa kang tao na nagkakanulo sa Diyos. Sinasabi ng ilang tao: “Kaya kong maarok ang mga salita ng Diyos, at maunawaan ang lahat ng bagay na Kanyang sinasabi. Handa rin akong tanggapin ang mga iyon, kaya paano ako matatawag na isang tao na nagkakanulo sa Diyos?” Dahil lang sa handa kang tumanggap ay hindi nangangahulugang nakapagsasabuhay ka na ng mga salita ng Diyos, lalong hindi na nagawa ka nang ganap ng mga iyon. Malalim ang katotohanan tungkol sa mapagkanulong kalikasan ng sangkatauhan, at kung nais ninyong maunawaan ang aspektong ito ng katotohanan, maaaring kailanganin ninyo ng haba ng karanasan. Sa mga mata ng Diyos, ang lahat ng bagay na ginagawa ng bawat tao na nananampalataya sa Diyos ay salungat sa katotohanan, di-kaayon sa salita ng Diyos, at mapanlaban sa Kanya. Maaaring hindi rin ninyo ito matanggap, at masabing: “Pinaglilingkuran namin ang Diyos, sinasamba ang Diyos, ginagawa ang aming tungkulin sa sambahayan ng Diyos. Napakarami na naming nagawa, lahat ay alinsunod sa mga salita at hinihingi ng Diyos, at naaayon sa mga pagsasaayos ng gawain. Paano masasabing nilalabanan at ipinagkakanulo namin ang Diyos? Bakit Mo ba palaging pinapahina ang aming kasigasigan? Lubos kaming nahirapang iwan ang aming pamilya at mga karera, at determinado kaming sumunod sa Diyos, kaya paano Mo ito nasasabi tungkol sa amin?” Ang layon ng pagsasalita nang gayon ay para masigurong nauunawaan ng lahat: Hindi ibig sabihin na ang isang tao na medyo maganda ang asal, o may isinakripisyong isang bagay, o dumaranas ng ilang paghihirap, ay magbabago na ang kanyang mapagkanulong kalikasan. Imposible! Kinakailangan ang pagdurusa, gayundin ang paggawa sa iyong tungkulin, pero hindi nangangahulugang hindi na umiiral ang iyong tiwaling disposisyon dahil lang kaya mong magdusa o gawin ang iyong tungkulin. Ito ay dahil hindi pa nagkaroon ng tunay na pagbabago sa buhay disposisyon sa kaibuturan ninuman, at malayo pa rin ang lahat sa pagtugon sa mga layunin ng Diyos at pagtugon sa Kanyang mga hinihingi. Masyadong kontaminado ang pananampalataya ng mga tao sa Diyos, napakadalas na naipapamalas ang kanilang mga tiwaling disposisyon. Bagaman maraming lider o manggagawa ang naglilingkod sa Diyos, lumalaban din sila sa Kanya. Ano ang ibig sabihin nito? Ibig sabihin ay sadya silang sumasalungat sa mga salita ng Diyos at hindi nagsasagawa nang ayon sa Kanyang mga pagnanais. Sadya nilang nilalabag ang katotohanan, ipinagpipilitang kumilos ayon sa sarili nilang kalooban, para matupad ang sarili nilang mga plano at pakay, para ipagkanulo ang Diyos at itatag ang kanilang nagsasariling kaharian, kung saan ang sinasabi nila ang nasusunod. Ito ang ibig sabihin ng paglilingkod sa Diyos subalit lumalaban din sa Kanya. Nauunawaan na ba ninyo ito ngayon?

Dito na muna natin tapusin ang pagbabahaginan tungkol sa “pagkakanulo” sa ngayon. Mayroon pa ring napakahalagang problema, ito ang pagmamataas at kapalaluan na katangian ng satanikong kalikasan. Ang pagmamataas ng sangkatauhan ay nabubunyag at nakikita kung saan-saan, at hindi mapipigilan kahit pa gustuhin nila. Ito ay nabubunyag at sumasambulat paminsan-minsan, at walang magagawa ang mga tao tungkol dito. Pagkatapos nitong sumambulat, pagsisisihan nila ito, at pagkatapos itong pagsisihan, matatag nilang pagpapasyahang kailanman ay hindi na nila ito hahayaang mangyari muli, kailanman ay hindi na ito ibubunyag muli, pero hindi pa rin nila ito makokontrol. Bakit ganito? Ito ay dahil hindi nagbago ang disposisyon ng mga tao, at nariyan pa rin ang kanilang tiwaling disposisyon. Hinding-hindi ito kusa na lang mawawala sa kaibuturan nila, at kapag may nangyayari, likas na nabubunyag ang kanilang tiwaling disposisyon. Ang lahat ng ito ay dulot ng mapagmataas at palalong disposisyon ng sangkatauhan. Kapag mas maraming katotohanan ang nauunawaan mo, naisasagawa mo ito at naaarok ang mga katotohanang prinsipyo, at kapag lalo pang nagiging praktikal ang iyong pagkaunawa sa katotohanan, at may kaalaman ka sa Diyos at mas malapit sa Kanyang mga hinihingi, kapag nagbago na ang mga pananaw mo sa mga bagay-bagay—unti-unting mababawasan, dahan-dahang maglalaho ang iyong mapagmataas na disposisyon, at magsisimulang magbago ang iyong buhay disposisyon. Sa panahong iyon, maituturing na ganap nang nalutas ang problema ng iyong pagkakanulo, at saka ka lamang magiging isang taong tunay nang nailigtas.

Taglagas, 2007


Sa Pagkilala Lamang sa Sariling mga Maling Pananaw Maaaring Tunay na Magbago ang Isang Tao

Mayroon na ba kayong paraan ngayon upang makilala ang inyong sarili, upang makapagtamo ng buhay pagpasok, at upang pumasok sa tamang landas ng pananampalataya sa Diyos? Mayroon ba kayong layon o direksyon? Dapat ay mayroon kayong ilang ideya, dahil marami-rami na tayong napagbahaginan sa mga usaping gaya ng pagiging matapat na tao, pagkilala sa inyong sarili, kung paano kumain at uminom ng salita ng Diyos, kung paano kayo dapat na magbahaginan sa katotohanan upang lutasin ang mga problema, kung paano kayo dapat magtulungan nang may pagkakasundo sa paggampan ng inyong tungkulin, kung paano dapat kumilos ang magkakapatid upang makabuo ng mga normal na relasyong interpersonal sa pagitan ng bawat isa, at iba pa. Ngayong mas maliwanag na sa inyo ang lahat ng aspekto ng katotohanan na may kaugnayan sa pananalig sa Diyos, mayroon na kayong kaunting praktikal na kaalaman, at hindi na kayo tulad ng dati—noong ang lahat ay malabo pa sa inyo kahit sa aling aspekto pa kayo tanungin—hindi ba’t mas maganda na ang inyong pakiramdam ngayon? (Ngayon ay lumilinaw nang lumilinaw ang aking isipan.) Ang “lumilinaw nang lumilinaw ang aking isipan” ay tama. Ang totoo, kahit aling aspekto ng katotohanan ang isinasagawa ng isang tao, ito man ay pagiging matapat na tao, o pagsasanay sa sarili na magpasakop sa Diyos, o ito man ay kung paano maayos na makitungo ang isang tao sa kanyang mga kapatid, kung paano isabuhay ang normal na pagkatao, o ang kahalintulad na bagay, kahit anong aspekto ng katotohanan ang hinahangad mong pasukin, dapat kang magsimula sa pamamagitan ng pagharap sa isyu ng pagkakilala sa sarili. Hindi ba’t may kinalaman ang pagiging matapat sa pagkilala sa sarili? Hindi mo maisasagawa ang pagkamatapat hangga’t hindi mo pa nakikilala ang sarili mong panlilinlang at kawalan ng pagkamatapat. Kapag nalaman mo nang nabigo kang magpasakop sa Diyos, saka mo pa lamang maisasagawa ang pagpapasakop sa Kanya, o hahanapin ang dapat mong gawin upang makapagpasakop sa Kanya. Kung hindi mo kilala ang sarili mo, ang mga pagnanais mong maging isang matapat na tao, magpasakop sa Diyos, o magkamit ng kaligtasan, ay pawang walang kahulugan. Ito ay dahil ang mga tao ay mayroong mga tiwaling disposisyon, at hindi madali para sa kanila ang magsagawa ng kahit anong aspekto ng katotohanan, dahil ang kanilang pagsasagawa ay palaging may bahid at hinahadlangan ng kanilang mga tiwaling disposisyon. Kapag isinagawa mo ang anumang aspekto ng katotohanan, tiyak na mabubunyag ang iyong mga tiwaling disposisyon, na magiging sagabal sa mga pagsusumikap mong maging isang matapat na tao, hahadlang sa pagpapasakop mo sa Diyos, at pipigil sa pagpapasensiya at pagpaparaya mo sa iyong mga kapatid. Kung hindi mo pagninilayan, tutuklasin, hihimayin, o makikilala ang mga tiwaling disposisyong ito, at sa halip ay sasandig ka sa sarili mong mga kuru-kuro at imahinasyon upang maisagawa ang katotohanan, susunod ka lang sa mga regulasyon, dahil hindi mo nauunawaan ang katotohanan at hindi mo alam kung ano ang mga katotohanang prinsipyo na dapat mong sundin. Kaya, kahit aling aspekto ng katotohanan ang isinasagawa ng isang tao, o anuman ang kanyang ginagawa, dapat muna niyang pagnilay-nilayan at kilalanin ang kanyang sarili. Ang makilala ang sarili mo ay ang makilala ang bawat salita at gawa mo, at ang bawat kilos; ito ay ang makilala ang mga kaisipan at ideya mo, ang mga layunin mo, at ang mga kuru-kuro at imahinasyon mo. Dapat mo ring malaman ang mga pilosopiya ni Satanas para sa mga makamundong pakikitungo, at ang lahat ng iba’t ibang lason ni Satanas, gayundin ang kaalaman tungkol sa tradisyonal na kultura. Dapat mong hanapin ang katotohanan at malinaw na kilatisin ang mga bagay na ito. Sa ganoong paraan, mauunawaan mo ang katotohanan at tunay mong makikilala ang sarili mo. Bagama’t ang isang tao ay maaaring nakapagsagawa ng maraming mabuting pag-uugali buhat nang magsimula siyang manampalataya sa Diyos, hindi pa rin niya makita nang malinaw ang maraming bagay, lalo na ang maunawaan ang katotohanan. Gayunman, dahil sa marami niyang mabuting pag-uugali, ang pakiramdam niya ay isinasagawa na niya ang katotohanan, na nagpasakop na siya sa Diyos, at na medyo natugunan na niya ang mga layunin ng Diyos. Kapag walang nangyayari sa iyo, nagagawa mo ang anumang sabihin sa iyo, wala kang anumang pag-aalinlangan tungkol sa paggampan sa anumang tungkulin, at hindi ka lumalaban. Kapag sinabihan ka na ipangaral ang ebanghelyo, hindi ka nagrereklamo at kaya mong tiisin ang paghihirap na ito, at kapag sinabihan kang magpakapagod at magtrabaho, o na gumawa ng isang gampanin, ginagawa mo ito. Dahil dito, pakiramdam mo ay isa kang taong nagpapasakop sa Diyos at tunay na naghahangad sa katotohanan. Ngunit kung ikaw ay seryosong tatanungin, “Ikaw ba ay isang matapat na tao? Ikaw ba ay isang taong tunay na nagpapasakop sa Diyos? Isang taong nagbago na ang disposisyon?”—kung ang bawat tao ay ikukumpara sa katotohanan ng mga salita ng Diyos—maaaring sabihin na walang sinuman ang pasok sa pamantayan, at na walang sinuman ang kayang kumilos alinsunod sa mga katotohanang prinsipyo. Kaya, ang buong tiwaling sangkatauhan ay dapat na pagnilayan ang kanilang sarili. Dapat nilang pagnilayan ang mga disposisyon na kanilang ipinamumuhay, at ang mga satanikong pilosopiya, lohika, mga maling pananampalataya at maling kaisipan na bumubuo ng batayan para sa lahat ng kanilang kilos at gawa. Dapat nilang pagnilayan ang ugat na dahilan kung bakit ibinubunyag nila ang kanilang tiwaling disposisyon, kung ano ang diwa ng kanilang pagkilos nang sutil, kung para saan at para kanino sila nabubuhay. Kung ito ay ihahambing sa katotohanan, ang lahat ng tao ay kokondenahin. Ano ang dahilan nito? Ito ay dahil labis nang ginawang tiwali ang tao. Hindi nauunawaan ng mga tao ang katotohanan, at lahat sila ay namumuhay ayon sa kanilang mga tiwaling disposisyon. Wala sila ni katiting na pagkakilala sa sarili, palagi silang nananampalataya sa Diyos alinsunod sa kanilang mga sariling kuru-kuro at imahinasyon, palagi nilang ginagawa ang kanilang mga tungkulin batay sa sarili nilang mga kagustuhan at pamamaraan, at palagi nilang sinusunod ang mga relihiyosong teorya sa kung paano sila maglingkod sa Diyos. Higit pa riyan, iniisip pa rin nila na punong-puno sila ng pananalig, na ang kanilang mga kilos ay napakamakatwiran, at sa huli, pakiramdam nila ay marami na silang nakamit. Walang kamalayan nilang naiisip na sila ay kumikilos na nang naaayon sa mga layunin ng Diyos at na natugunan na nila ang mga ito nang lubos, at na naabot na nila ang mga hinihingi ng Diyos at sila ay sumusunod na sa kalooban Niya. Kung ganito ang nararamdaman mo, o kung iniisip mo na nakaani ka na ng ilang bunga sa ilang taon mo ng pananampalataya sa Diyos, lalo kang dapat manumbalik sa harapan ng Diyos upang suriing mabuti ang sarili mo. Dapat mong tingnan ang landas na nilakaran mo sa loob ng mga taon mo ng pananalig upang makita mo kung ang lahat ng kilos at gawa mo sa harap ng Diyos ay lubos bang naaayon sa Kanyang mga layunin. Suriin mo kung alin sa mga pag-uugali mo ang salungat sa Diyos, kung alin ang nakapagpasakop sa Kanya, kung ang mga kilos mo ba ay nakaabot at nakatupad sa mga hinihingi ng Diyos. Dapat mong linawin ang lahat ng ito, dahil saka ka pa lamang magkakaroon ng kamalayan sa sarili.

Ang susi sa pagninilay-nilay sa sarili at pagkilala sa iyong sarili ay ito: Kapag mas nararamdaman mo na sa mga partikular na aspekto ay mahusay o tama ang ginawa mo, at kapag mas naiisip mong natutugunan mo ang mga layunin ng Diyos o kaya mong magmalaki sa ilang aspekto, mas karapat-dapat na kilalanin mo ang iyong sarili sa mga aspektong iyon at mas karapat-dapat na laliman pa ang pagsasaliksik sa mga iyon para makita kung anong mga karumihan ang nasa sa iyo, at kung anong mga bagay sa iyo ang hindi nakatutugon sa mga layunin ng Diyos. Gawin nating halimbawa si Pablo. Si Pablo ay lubhang maalam na tao, labis siyang nagdusa nang siya ay mangaral at gumawa ng gawain, at sinamba siya nang lubos ng maraming tao. Bilang resulta, pagkatapos niyang makompleto ang maraming gawain, ipinagpalagay niya na magkakaroon ng nakalaan na korona para sa kanya. Dahil dito, lumayo siya nang lumayo pababa sa maling landas, hanggang sa huli ay pinarusahan siya ng Diyos. Kung pinagnilayan at hinimay niya ang kanyang sarili noong panahong iyon, hindi sana siya nag-isip sa ganoong paraan. Sa madaling salita, hindi nagtuon si Pablo sa paghahanap ng katotohanan sa mga salita ng Panginoong Jesus; naniwala lamang siya sa mga sarili niyang kuru-kuro at imahinasyon. Inakala niya na sa paggawa lamang ng ilang mabuting bagay at pagpapakita ng ilang magandang asal, siya ay sasang-ayunan at gagantimpalaan ng Diyos. Sa huli, binulag ng mga sarili niyang kuru-kuro at imahinasyon ang kanyang puso at tinakpan ang katotohanan tungkol sa kanyang katiwalian. Ngunit hindi ito nagawang matukoy ng mga tao, at wala silang kaalaman sa mga bagay na ito, at kaya bago ito inilantad ng Diyos, palagi nilang itinatakda si Pablo bilang isang pamantayang dapat abutin, isang halimbawa sa pamumuhay, at itinuring siya bilang isang idolo na hinahangad at inaasam nilang maging katulad. Ang kaso ni Pablo ay isang babala sa bawat isa sa mga taong hinirang ng Diyos. Lalo na kapag tayong sumusunod sa Diyos ay kayang magdusa at magbayad ng halaga sa ating mga tungkulin at habang naglilingkod tayo sa Diyos, nadarama natin na deboto tayo at nagmamahal sa Diyos, at sa ganitong mga pagkakataon, dapat ay mas lalo nating pagnilayan at unawain ang ating sarili hinggil sa landas na ating tinatahak, na kailangang-kailangan. Ito ay dahil ang iniisip mong mabuti ay ang matutukoy mong tama, at hindi mo pagdududahan iyon, pagninilayan iyon, o hihimayin kung may anuman doon na lumalaban sa Diyos. Halimbawa, may mga taong naniniwala na masyado silang mabait. Hindi nila kinamumuhian o sinasaktan ang iba kahit kailan, at lagi silang tumutulong sa isang kapatid na ang pamilya ay nangangailangan, upang hindi manatiling walang solusyon ang kanilang problema; napakabuti ng kanilang kalooban, at ginagawa nila ang lahat ng kaya nila upang tulungan ang lahat ng kaya nilang tulungan. Subalit hindi sila kailanman tumutuon sa pagsasagawa ng katotohanan, at wala silang buhay pagpasok. Ano ang resulta ng gayong pagkamatulungin? Ipinagpapaliban nila ang sarili nilang buhay, subalit lubhang nasisiyahan sila sa kanilang sarili, at lubos silang kontento sa lahat ng nagawa nila. Bukod pa roon, ipinagmamalaki nila iyon nang husto, naniniwala sila na sa lahat ng ginawa nila, walang sumasalungat sa katotohanan, na tiyak na matutugunan nito ang mga layunin ng Diyos, at na sila ay tunay na mga mananampalataya sa Diyos. Itinuturing nila ang kanilang likas na kabaitan bilang puhunan at, sa sandaling gawin nila iyon, ipinagpapalagay na nila ito bilang ang katotohanan. Ang totoo, puro kabaitan ng tao ang ginagawa nila. Hindi talaga nila isinasagawa ang katotohanan, sapagkat ang ginagawa nila ay sa harap ng tao, at hindi sa harap ng Diyos, at lalong hindi sila nagsasagawa ayon sa mga hinihingi ng Diyos at sa katotohanan. Samakatwid, ang lahat ng gawa nila ay walang kabuluhan. Wala sa mga ginagawa nila ang pagsasagawa sa katotohanan o sa mga salita ng Diyos, lalo nang hindi ito pagsunod sa Kanyang kalooban; sa halip, gumagamit sila ng kabaitan ng tao at mabuting pag-uugali upang tulungan ang iba. Bilang pagbubuod, hindi nila hinahanap ang mga layunin ng Diyos sa lahat ng kanilang ginagawa, ni hindi sila kumikilos alinsunod sa Kanyang mga hinihingi. Hindi sinasang-ayunan ng Diyos ang ganitong uri ng mabuting pag-uugali ng tao; para sa Diyos, ito ay dapat kondenahin, at hindi nararapat na tandaan Niya.

Napakahalaga para sa bawat tao na makilala ang kanyang sarili, dahil ito ay direktang nakakaapekto sa mahalagang usapin ng kung kaya ba ng isang tao na iwaksi ang kanyang tiwaling disposisyon at magkamit ng kaligtasan. Huwag mong isipin na ito ay isang simpleng usapin lang. Ang makilala ang sarili mo ay hindi ang maunawaan ang iyong mga kilos o pagsasagawa, kundi ang malaman mo ang diwa ng iyong problema; ang malaman mo ang ugat ng iyong paghihimagsik at ang diwa nito, ang malaman mo kung bakit hindi mo maisagawa ang katotohanan, at maunawaan mo ang mga bagay na lumilitaw at gumagambala sa iyo kapag isinasagawa mo ang katotohanan. Ang mga ito ang ilan sa mga pinakamahalagang aspekto ng pagkilala sa sarili mo. Halimbawa, dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang, at na sinumang hindi mabuting anak ay isang mapaghimagsik na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng ganoong mga bagay ang ulo ng isang tao, iniisip niya, “Mas mahalaga ang pagiging mabuting anak kaysa sa anupaman. Kung hindi ako mabuting anak, hindi ako magiging mabuting tao; magiging isa akong mapaghimagsik na anak, kokondenahin ako ng pampublikong opinyon. Ako ay magiging isang taong walang konsensiya.” Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga mananampalataya sa Diyos? Hindi. Nagbahagi lamang ang Diyos ng ilang prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos. Ito ang prinsipyong dapat sundin ng mga tao. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga namumuhi at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. Kung hindi naniniwala sa Diyos ang iyong mga magulang, kung alam na alam nila na ang pananalig sa Diyos ang tamang landas, at na maaari itong humantong sa kaligtasan, at bukod sa hindi sila tumatanggap, hinuhusgahan at kinokondena rin nila ang mga mananampalataya sa Diyos, kung gayon ay walang duda na sila ay mga taong tutol at namumuhi sa katotohanan, at walang duda na sila ay mga taong lumalaban at namumuhi sa Diyos—at siyempre, kinasusuklaman at kinamumuhian sila ng Diyos. Magagawa mo bang kasuklaman ang gayong mga magulang? Nilalabanan at nilalapastangan nila ang Diyos—kung magkagayon ay tiyak na mga demonyo at mga Satanas sila. Magagawa mo ba silang kamuhian at sumpain? Mga praktikal na isyu ang lahat ng ito. Kung hinahadlangan ka ng iyong mga magulang na manampalataya sa Diyos, paano mo sila dapat tratuhin? Dapat kang sumunod sa hinihingi ng Diyos: Mahalin kung ano ang minamahal ng Diyos, at kamuhian kung ano ang kinamumuhian ng Diyos. Noong Kapanahunan ng Biyaya, sinabi ng Panginoong Jesus, “Sino ang Aking ina? At sino-sino ang Aking mga kapatid?” “Sinumang sumusunod sa kalooban ng Aking Ama na nasa langit, ay siyang Aking kapatid na lalaki at kapatid na babae, at ina.” Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: “Mahalin kung ano ang minamahal ng Diyos, at kamuhian kung ano ang kinamumuhian ng Diyos.” Deretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito. Kung ang isang tao ay nagtatatwa at lumalaban sa Diyos, isang taong isinusumpa ng Diyos, ngunit siya ay magulang o kamag-anak mo, at sa tingin mo ay hindi naman siya mukhang masamang tao, at maayos ang pagtrato niya sa iyo, baka hindi mo magawang kamuhian ang taong iyon, at baka manatili pa nga ang malapit ninyong ugnayan, nananatiling hindi nagbabago ang relasyon ninyo. Kapag narinig mo na kinamumuhian ng Diyos ang gayong mga tao, makakaramdam ka ng pagkabagabag, hindi ka makapaninindigan sa panig ng Diyos, at hindi mo makakayang patigasin ang iyong puso upang tanggihan sila. Palagi kang malilimitahan ng pagmamahal, at hindi mo totoong magagawang putulin ang ugnayan sa kanila. Ano ang dahilan nito? Nangyayari ito dahil masyadong matindi ang iyong pagmamahal, at hinahadlangan ka ng mga ito na maisagawa ang katotohanan. Mabait sa iyo ang taong iyon, kaya hindi mo maatim na kamuhian siya. Makakaya mo lang siyang kamuhian kung pininsala ka niya. Ang pagkamuhing iyon ba ay aayon sa mga katotohanang prinsipyo? Gayundin, ginagapos ka pa rin ng tradisyonal na mga kuru-kuro, iniisip na siya ang iyong magulang o kamag-anak, at na kung kamumuhian mo siya, hahamakin ka ng lipunan at pupunahin ng opinyong publiko, kokondenahin bilang hindi mabuting anak, bilang walang konsensiya, at bilang hindi tao. Iniisip mo na magdurusa ka ng banal na pagkondena at mapaparusahan Kahit gusto mong kamuhian siya, hindi iyon kakayanin ng konsensiya mo. Saan nagmumula ang epektong ito ng iyong konsensiya? Nagmumula ito sa isang ideya na naitanim na sa kalooban mo buhat nang ikaw ay bata pa, sa pamamagitan ng pamana ng iyong pamilya, ng turong ibinigay sa iyo ng mga magulang mo, at ng pagkokondisyon ng tradisyonal na kultura. Ang ideyang ito ay nakaugat na nang napakalalim sa puso mo, at dahil dito ay nagkakaroon ka ng maling paniniwala na ang pagiging mabuting anak ay ganap na likas at may katwiran, at na ang anumang minana mo mula sa mga ninuno mo ay palaging mabuti. Una mo itong natutunan at nananatili pa rin itong nangingibabaw, na lumilikha ng isang malaking sagabal at kaguluhan sa iyong pananalig at pagtanggap sa katotohanan, na iniiwan kang walang kakayahan na isagawa ang mga salita ng Diyos, at hindi magawang isagawa na mahalin kung ano ang minamahal ng Diyos at kamuhian kung ano ang kinamumuhian ng Diyos. Sa katunayan, alam mo sa puso mo na ang buhay mo ay nagmula sa Diyos, hindi mula sa iyong mga magulang, at alam mo rin na ang mga magulang mo ay hindi lamang hindi nananampalataya sa Diyos, kundi nilalabanan ang Diyos, na kinamumuhian sila ng Diyos at dapat kang magpasakop sa Diyos, pumanig sa Kanya, ngunit hindi mo lang talaga magawang kamuhian sila, kahit na gusto mo. Hindi mo ito malampasan, hindi mo mapatatag ang puso mo, at hindi mo maisagawa ang katotohanan. Ano ang ugat nito? Ginagamit ni Satanas ang mga tradisyonal na kulturang ito at ang mga kuru-kurong ito ng moralidad upang igapos ang iyong puso at isipan, ginagawang baligho ang iyong mga pananaw sa mga bagay-bagay at idinudulot na itatwa at labanan mo ang Diyos sa iyong puso, kaya hindi mo magawang tanggapin ang mga salita ng Diyos; sinakop ka ng mga bagay na ito na kay Satanas, at ginawang walang kakayahang tanggapin ang mga salita ng Diyos. Kung nais mong isagawa ang mga salita ng Diyos, ang mga bagay na ito ay mag-aalburuto at magdudulot ng mga kaguluhan sa loob mo, at idinudulot na labanan mo ang katotohanan at ang mga hinihingi ng Diyos. Kahit na nais mong alisin ang iyong sarili mula sa pamatok ng tradisyonal na kultura, wala kang magiging lakas na gawin ito. Pagkatapos makipagbaka nang ilang panahon, makikipagkompromiso ka. Maniniwala ka na ang mga tradisyonal na kuru-kuro ng moralidad ay tama at naaayon sa katotohanan, at kaya’t tatanggihan o pagdududahan mo ang mga salita ng Diyos, hindi tatanggapin ang mga salita ng Diyos bilang katotohanan, at hindi mag-aalala kung makakamit mo ba ang kaligtasan, nararamdaman na, tutal naman, namumuhay ka pa rin sa mundong ito, at magkakaroon ka lamang ng paraan para umusad sa buhay sa pamamagitan ng pag-asa sa mga bagay na ito. Dahil hindi kayang tiisin ang pagkondena ng opinyon ng publiko, pipiliin mong isuko ang katotohanan at ang mga salita ng Diyos, at sa halip ay kakapit ka sa mga kuru-kuro ng moralidad ng tradisyonal na kultura, pumapanig kay Satanas at naninindigan kasama ni Satanas, mas pinipiling salungatin ang Diyos kaysa tanggapin ang katotohanan. Sabihin ninyo sa Akin, hindi ba’t kaawa-awa ang tao? Hindi ba’t kailangan niya ang pagliligtas ng Diyos? Ang ilang tao ay maraming taon nang nananampalataya sa Diyos, ngunit hindi pa rin nila makita nang malinaw ang usapin ng pagiging mabuting anak. Gaano man pagbahaginan ang katotohanan, hindi nila ito maunawaan. Hindi nila kailanman mapagtagumpayan ang makamundong ugnayang ito; wala silang lakas ng loob, ni pananalig, lalo na ang determinasyon, kaya hindi nila kayang magmahal at magpasakop sa Diyos. Nagagawa ng ilang tao na makita ang higit pa rito, at talagang hindi madaling bagay para sa kanila na sabihing, “Hindi nananampalataya sa Diyos ang mga magulang ko, at pinipigilan nila akong manampalataya. Sila ay mga diyablo.” Wala ni isang walang pananampalataya ang nananalig na mayroong Diyos, o na Siya ang lumikha ng langit at lupa at ng lahat ng bagay, o na ang tao ay nilikha ng Diyos. May iba pa nga na nagsasabi, “Ang buhay ay ibinigay sa tao ng kanyang mga magulang, at dapat niya silang igalang.” Saan nanggaling ang gayong kaisipan o pananaw? Nanggaling ba ito kay Satanas? Ang libo-libong taon ng tradisyonal na kultura ang nagturo at naglihis sa tao sa ganitong paraan, na nagdudulot sa kanya na itanggi ang paglikha at ang kataas-taasang kapangyarihan ng Diyos. Kung hindi dahil sa panlilihis at pagkontrol ni Satanas sa mga tao, sisiyasatin ng tao ang gawain ng Diyos at babasahin ang Kanyang mga salita, at malalaman nilang sila ay nilikha ng Diyos, na ang buhay nila ay ibinigay ng Diyos; malalaman nila na ang lahat ng mayroon sila ay ibinigay ng Diyos, at na ang Diyos ang dapat nilang pasalamatan. Kung mayroong sinuman na tutulong sa atin, dapat natin itong tanggapin mula sa Diyos—sa partikular, ang ating mga magulang, na nagsilang at nagpalaki sa atin; ang lahat ng ito ay isinaayos ng Diyos. Ang Diyos ang may kataas-taasang kapangyarihan sa lahat; ang tao ay isa lamang kasangkapan para sa paglilingkod. Kung maisasantabi ng isang tao ang kanyang mga magulang, o ang kanyang asawa at mga anak, upang gugulin ang sarili niya para sa Diyos, ang taong iyon ay mas lalakas at higit na magkakaroon ng pagpapahalaga sa katarungan sa harap ng Diyos. Gayunman, hindi madali para sa mga tao na makawala sa gapos ng pambansang edukasyon at mga tradisyonal na ideyang pangkultura, mga kuru-kuro, at mga moral na pahayag, dahil ang mga satanikong lason at pilosopiyang ito ay matagal nang nakaugat sa puso ng mga tao, na nagbubunga ng lahat ng uri ng mga tiwaling disposisyon na pumipigil sa kanila na pakinggan ang mga salita ng Diyos at magpasakop sa Kanya. Sa kaibuturan ng tiwaling puso ng tao, naroroon ang kawalan ng pangunahing kagustuhan na isagawa ang katotohanan at na sundin ang kalooban ng Diyos. Kaya, ang mga tao ay naghihimagsik at lumalaban sa Diyos; maaari nila Siyang ipagkanulo at talikuran anumang oras. Matatanggap ba ng isang tao ang katotohanan kung ang mga tiwaling disposisyon at mga satanikong lason at pilosopiya ay umiiral sa kalooban niya? Makakamit ba ng isang tao ang pagpapasakop sa Diyos? Ito ay tunay ngang napakahirap. Kung hindi dahil sa gawain ng paghatol ng Diyos Mismo, ang labis na tiwaling sangkatauhan ay hindi magkakamit ng kaligtasan, at hindi malilinis ang lahat ng satanikong disposisyon nito. Kahit pa nananampalataya ang mga tao sa Diyos at handa silang sumunod sa Kanya, hindi nila kayang makinig sa Diyos at magpasakop sa Kanya, dahil nangangailangan ng labis-labis na pagsisikap mula sa mga tao upang tanggapin ang katotohanan. Kaya, ang paghahangad sa katotohanan ay dapat na maunahan muna ng paghahangad ng isang tao na makilala ang kanyang sarili at malutas ang sarili niyang tiwaling disposisyon. Saka lamang magiging mas madali na tanggapin ang katotohanan. Ang pagkilala sa sarili ay hindi isang simpleng usapin sa anumang paraan; ang mga tumatanggap lang sa katotohanan ang makakikilala sa kanilang sarili. Iyan ang dahilan kung bakit napakahalaga ng pagkilala sa sarili, at kung bakit ito isang usapin na hindi ninyo dapat balewalain.

Ang mga tao ay mayroong mga tiwaling disposisyon, kaya napakahirap para sa kanila na tanggapin ang katotohanan, at lalo nang mas mahirap para sa kanila na kilalanin ang kanilang sarili. Kung nais nilang magkamit ng kaligtasan, dapat nilang makilala ang sarili nilang mga tiwaling disposisyon at ang kanilang kalikasang diwa. Saka pa lamang nila tunay na matatanggap ang katotohanan at maisasagawa ito. Ang karamihan ng tao na nananampalataya sa Diyos ay nasisiyahan nang mabigkas lang ang mga salita at doktrina, iniisip na nauunawaan nila ang katotohanan. Ito ay isang malaking pagkakamali, dahil ang mga hindi nakakikilala sa kanilang sarili ay hindi nakauunawa sa katotohanan. Kaya, upang maunawaan at makamit ang katotohanan sa kanilang pananampalataya sa Diyos, dapat magtuon ang mga tao sa pagkilala sa kanilang sarili. Kailanman o nasaan man tayo, at nasa anumang sitwasyon tayo, kung makikilala natin ang ating sarili, kung mahuhukay at mahihimay natin ang ating mga sariling tiwaling disposisyon, at kung maituturing natin ang pagkilala sa ating sarili bilang ang ating pangunahing prayoridad, tiyak na may makakamit tayo, at unti-unti nating mapalalalim ang pagkakilala natin sa ating sarili. Kasabay nito, maisasagawa natin ang katotohanan, maisasagawa ang pagmamahal at pagpapasakop sa Diyos, at lalo’t lalo nating mauunawaan ang katotohanan. Ang katotohanan kung gayon ay likas na magiging ating buhay. Gayunman, kung hindi ka pumapasok sa pagkilala sa iyong sarili sa anumang paraan, mali para sa iyo ang sabihing isinasagawa mo ang katotohanan, dahil ikaw ay binubulag ng lahat ng uri ng mabababaw na penomeno. Nararamdaman mo na para bang bumuti na ang pag-uugali mo, na mas mayroon ka nang konsensiya at katwiran ngayon kaysa dati, na ikaw ay mas malumanay, mas may konsiderasyon at pagpaparaya sa iba, at mas mapagpaumanhin at mapagpatawad sa mga tao, at dahil diyan, iniisip mo na ipinamumuhay mo na ang normal na pagkatao, at na ikaw ay isang dakila at perpektong tao. Ngunit sa mata ng Diyos, napakalayo mo pa rin sa pag-abot sa Kanyang mga hinihinging pamantayan, at napakalayo mo sa tunay na pagpapasakop at pagsamba sa Kanya. Ipinapakita nito na hindi mo nakamit ang katotohanan, na wala ka ng kahit kaunting realidad, at napakalayo mo pang maabot ang mga pamantayan ng kaligtasan. Dapat maunawaan ng mga tao kung aling mga katotohanan ang kailangan nilang isangkap sa kanilang sarili upang maabot ang mga hinihingi ng Diyos. Hindi pa rin makilala ng mga tao ang pagkakaiba sa pagitan ng mga panlabas na mabubuting pag-uugali at ang pagsasagawa ng katotohanan. Ang tanging tinataglay ng mga tao ngayon ay kaunting pagbabago lamang sa kanilang panlabas na pag-uugali. Sa mga panahong ito, ang karamihan ng tao ay madalas na nagtitipon at nakikinig sa mga sermon, at sila ay nagkakasundo at nakikihalubilo sa mga kapatid nila sa normal na pamamaraan. Hindi sila nag-aaway, nagagawa nilang maging mapagparaya at mapagpaumanhin sa isa’t isa, at mas masinsinan na sila sa paggampan sa kanilang mga tungkulin kaysa dati. Gayunman, ang pagkaunawa nila sa katotohanan ay napakababaw, ang mga kaisipan at pananaw nila sa maraming usapin ay malayo pa rin sa katotohanan, o sumasalungat sa katotohanan, at ang ilan sa kanilang mga pananaw ay mapanlaban pa nga sa Diyos. Sapat na ito upang ipakita na hindi pa nakakamit ng mga tao ang katotohanan. Kaya nga kailangan nating hanapin ang katotohanan sa bawat aspekto ng pagkakilala sa sarili at magsumikap na kilalanin ang ating sarili nang mas malalim. Sa pamamagitan ng pagbabahaginang ito, hindi ba ninyo nararamdaman na napakahalagang makilala ninyo ang inyong sarili? Ngayon lang, nagbigay Ako ng halimbawa ng pagpapakita ng paggalang ng isang tao sa kanyang mga magulang. Ito ay isang mahalagang usapin na kailangang harapin ng bawat tao. Kung hindi ninyo kayang maunawaan ang katotohanan at lumabas mula sa mga tradisyonal na kaisipan at kuru-kuro, magiging mahirap para sa inyo na talikuran ang lahat at tunay na gugulin ang inyong sarili para sa Diyos. Maraming tao ang maraming taon nang nananampalataya sa Diyos ngunit wala pang nagagampanang tungkulin. Nahihirapan ang puso nila sa hindi matukoy na haba ng panahon, hindi tiyak kung kailan nila magagawang tunay na maunawaan ang katotohanan at makalabas mula sa mga pagpigil at paggapos ng kanilang mga makalamang pagmamahal at mga tradisyonal na kaisipan at kuru-kuro, at kung kailan nila mararating ang punto na kanila nang “minamahal ang minamahal ng Diyos at kinamumuhian ang kinamumuhian ng Diyos.” Hindi ito isang bagay na madaling makamit. Ang makilatis ang diwa ng pamilya at maiwaksi ang mga pagpipigil ng mga makalamang relasyon ng isang tao ay isang mahirap na hadlang na kailangang lampasan ng mga sumusunod sa Diyos. May proseso para makawala sa mga pagkakagapos ng pamilya at sa mga makalamang pagmamahal ng isang tao, at para makalaya sa mga pagpigil ng mga kaisipan ng tradisyonal na kultura—kinakailangan nito na maghanda ang Diyos ng mga kapaligiran kung saan maaari nating isagawa ang pagpasok sa katotohanan. Lalo na pagdating sa ating mga mahal sa buhay, higit pang kinakailangan na malinaw nating makita ang tunay nilang mukha at ang bawat isa sa kanilang mga kalikasang diwa. Kasabay nito, kailangan din nating pagnilay-nilayan, batay sa katotohanan, ang mga tiwaling disposisyon na ibinunyag natin, at ang mga satanikong maling pananampalataya at maling kaisipan na umiiral pa rin sa ating puso. Kinakailangan nito na maghanda ang Diyos ng iba’t ibang kapaligiran upang ibunyag tayo, nang sa gayon ay malaman natin kung anong mga bagay na umiiral pa rin sa ating puso ang lumalaban o hindi umaayon sa Kanya, at pagkatapos ay magawa nating hanapin ang katotohanan upang lutasin ang mga ito. Kailangan natin na magsaayos ang Diyos ng mga akmang kapaligiran upang ibunyag ang ating katiwalian at ang ating tayog. Gayunman, dapat ding aktibo at positibo tayong makipagtulungan sa Diyos, at magtakda ng mga hinihingi para sa ating sarili alinsunod sa Kanyang salita, saka lamang Niya tayo magagawang ganap. Ngunit bago kumilos ang Diyos, kailangan nating ihanda ang ating isipan. Una, kailangan nating makilala ang mga satanikong lason na nasa kalooban ng tao, at maunawaan na ang mga kaisipan at kuru-kuro ng tradisyonal na kultura ay nanlilihis at ginagawang tiwali ang mga tao. Dapat nating maunawaan kung gaano katinding lumalaban sa Diyos ang mga satanikong bagay na ito—na minana natin, at na nagmula sa edukasyon at lipunan—at kung gaano sumasalungat sa katotohanan ang mga ito. Kapag nakikilatis mo na ang mga bagay na ito ay saka lamang masasabing nauunawaan mo talaga ang katotohanan.

Katatapos Ko lang magsalita tungkol sa kung paano dapat pakitunguhan ng isang tao ang mga magulang niya. Maaaring sabihin na ito ay isang malaking usapin sa buhay, at ito rin ay isang mahalagang usapin na dapat harapin ng bawat tao. Hindi ito maitatanggi. Kasunod nito, magbabahaginan tayo tungkol sa isa pang paksa, kung paano dapat tratuhin ng isang tao ang mga anak niya. Pagdating sa kung paano mo dapat tratuhin ang mga anak at mga magulang mo, ang paraan kung paano mo sila tratuhin ay hindi mahalaga, sa halip, ang mahalaga ay ang perspektiba mo, ito ay tungkol sa perspektiba at saloobin mo sa pagtrato sa kanila. Ito ay isang bagay na dapat nating maunawaan sa ating puso. Mula sa sandaling magkaroon ng mga anak, ang bawat tao ay nagsisimulang magplano tungkol sa uri ng edukasyon na nais nilang matanggap ng kanilang mga anak, ang uri ng kolehiyo na dapat pasukan ng kanilang mga anak, at kung paano ang mga ito makakahanap ng magagandang trabaho pagkatapos niyon, upang makakuha ang mga ito ng matatag na posisyon at magkaroon ng isang partikular na antas ng katayuan sa lipunan. Naniniwala ang lahat ng tao na sa buhay na ito, dapat na magkaroon muna ng kaalaman at ng mataas na pinag-aralan ang isang tao—sa mga mata nila, ito lamang ang paraan upang makahanap ng trabaho at makatiyak ng kabuhayan sa lipunan, nang sa gayon ay hindi kailangang mag-alala ng isang tao tungkol sa mga pangunahing pangangailangan gaya ng pagkain, pananamit, masisilungan, at transportasyon sa hinaharap. Kaya, pagdating sa kung paano tratuhin ng mga tao ang kanilang mga anak, inaasam ng bawat magulang na magkaroon ng mas mataas na pinag-aralan ang kanilang anak. Inaasam nila na maging matagumpay sa mundo ang anak nila balang araw, na magkaroon siya ng lugar sa lipunan, isang mataas at matatag na kita, at ng katanyagan at katayuan. Iniisip nila na ito lamang ang makapagbibigay ng karangalan sa kanilang mga ninuno. Tinataglay ng lahat ng tao ang ganitong pananaw. “Nawa ay maging pinakamagaling ang mga anak ko”—tama ba ang pananaw na ito? Ang lahat ay nagnanais na ang kanilang anak ay mag-aral sa isang prestihiyosong unibersidad at pagkatapos ay magpursigi na magkaroon ng mas mataas pang pinag-aralan, sa paniniwala na ang kanilang anak ay magtatagumpay sa mundo sa sandaling magkaroon ng mas mataas na pinag-aralan. Sinasamba ng lahat ng tao sa puso nila ang kaalaman at naniniwala silang “Maliliit ang ibang paghahangad, ang mga libro ang nakahihigit sa lahat ng ito”; bukod doon, iniisip nila na ang kompetisyon sa lipunan sa mga panahong ito ay napakatindi, at na kung ang isang tao ay walang akademikong kalipikasyon, ang pagsisikap lang na manatiling may makakain ay mahirap na. Ito ay isang kaisipan at pananaw na tinataglay ng bawat tao—na para bang, hangga’t may mas mataas na pinag-aralan ang isang tao, ang kanyang kabuhayan at kinabukasan sa hinaharap ay magiging tiyak. Kaya, pagdating sa mga hinihingi nila sa kanilang mga anak, ginagawang pangunahing prayoridad ng mga tao ang pagpasok sa isang institusyon ng mas mataas na edukasyon at ang pagkakaroon ng mas mataas na pinag-aralan. Ang totoo, ang lahat ng edukasyong iyan, ang lahat ng kaalamang iyan, at ang lahat ng ideya na natatanggap ng mga tao ay sumasalungat sa Diyos at sa katotohanan, at kinamumuhian at kinokondena ng Diyos. Pinatutunayan nito na ang mga pananaw ng tao ay mali at katawa-tawa. Dapat maunawaan ng mga tao na kung tatanggap sila ng ganitong uri ng edukasyon, bukod sa pagkakaroon ng kaunting kapaki-pakinabang na intelektuwal na kaalaman, sila ay iindoktrinahan din ng marami sa mga lason, kaisipan, at teorya ni Satanas, at ang iba’t iba nitong maling pananampalataya at maling kaisipan, at dapat nilang maunawaan kung ano ang magiging mga bunga nito. Hindi ito kailanman naisip noon ng mga tao, at hindi nila makilatis ang usaping ito. Ang pinaniniwalaan lamang nila ay na ang kanilang mga anak ay magkakaroon ng mas magandang kinabukasan at magdadala ng karangalan sa kanilang mga ninuno kung papasok sila sa mga institusyon ng mas mataas na edukasyon. Bilang resulta, kapag ang anak mo ay umuwi isang araw, at kinausap mo siya tungkol sa pananampalataya sa Diyos, makakaramdam siya ng pagtutol dito, at kapag nakipagbahaginan ka sa kanya tungkol sa katotohanan, tatawagin ka niyang hangal, kukutyain ka niya, at hahamakin niya ang mga salita mo. Sa oras na iyon, mapagtatanto mo na pinili mo ang maling landas nang ipadala mo ang anak mo sa isang institusyon ng mas mataas na edukasyon upang magkaroon ng mas mataas na pinag-aralan. Gayunman, magiging masyado nang huli para makaramdam ng pagsisisi. Sa oras na tanggapin ng isang tao ang mga pilosopiya at pananaw ni Satanas, at ang mga bagay na ito ay mag-ugat, mamukadkad, at magsimulang magbunga sa kalooban niya, ito ay kapareho ng pagkakaroon ng mga tumor na may kanser—ang mga bagay na ito ay hindi matatanggal o mababago nang biglaan. Sa puntong iyan, magiging mahirap para sa taong iyon na tanggapin ang katotohanan, at walang paraan upang siya ay maligtas. Ito ay katumbas ng nilason siya ni Satanas hanggang mamatay. Wala pa Akong nakitang sinuman na nagsabing: “Kapag ang anak ko ay pumasok sa eskuwelahan, hayaan ninyo lang siyang matutong magbasa, upang maunawaan niya kung ano ang kahulugan ng salita ng Diyos. Pagkatapos niyan, gagabayan ko siya upang manampalataya sa Diyos nang buong puso, at matuto nang kaunti ng isang kapaki-pakinanabang na propesyon nang sa gayon ay makatiyak siya ng isang magandang trabaho at makabuo siya ng isang matatag na buhay para sa kanyang sarili sa hinaharap. Pagkatapos, makatitiyak na ako. Magiging mas mabuti kung siya ay may mataas na kakayahan, may mabuting pagkatao, at makagagampan ng isang tungkulin sa sambahayan ng Diyos. Kung hindi siya makakagampan ng isang tungkulin, magiging sapat na na magkaroon siya ng trabaho sa labas ng iglesia upang masuportahan niya ang kanyang pamilya. Higit sa lahat, nais kong matanggap niya ang mga katotohanan ng Diyos sa sambahayan ng Diyos at hindi siya marumihan o makondisyon ng lipunan.” Hindi tinataglay ng mga tao ang pananalig na dalhin ang kanilang mga anak sa harap ng Diyos; palagi silang nag-aalala na ang kanilang mga anak ay hindi magkakaroon ng magandang kinabukasan kung hindi sila magkakaroon ng mas mataas na pinag-aralan. Sa ibang salita, pagdating sa kanilang mga anak, walang kahit isang tao ang nakahandang dalhin ang kanilang mga anak sa harap ng Diyos upang matanggap nila ang salita ng Diyos at makaasal sila alinsunod sa katotohanan at sa mga hinihingi ng Diyos. Ayaw ng mga tao na gawin ito, at hindi sila mangangahas na gawin ito. Nangangamba sila na kung kikilos sila sa ganitong paraan, ang mga anak nila ay hindi magkakaroon ng ikabubuhay o ng kinabukasan sa lipunang ito. Ano ang kinukumpirma ng pananaw na ito? Kinukumpirma nito na ang mga tao, na ginawang labis na tiwali ni Satanas, ay walang interes sa katotohanan o sa pananampalataya sa Diyos. Kahit pa nga nananampalataya sila sa Diyos, ito ay para lamang mapagpala. Hindi nila hinahangad ang katotohanan, dahil sa kanilang puso, ang sinasamba ng mga tao ay mga materyal na bagay, pera, at impluwensiya ni Satanas. Wala kang pananalig na sabihin: “Kung tatalikuran ng isang tao ang mga kalakaran ng mundo at sasandig siya sa Diyos, bibigyan siya ng Diyos ng paraan upang manatili siyang buhay.” Wala ka ng ganitong pananalig. Ang iyong maling pananaw ng pagsamba sa kaalaman ay nag-ugat na sa puso mo. Kinokontrol nito ang bawat salita at gawa mo, kaya hindi mo matanggap ang gawain ng Diyos at hindi ka makapagpasakop dito, lalo nang hindi mo matanggap ang mga katotohanan na ipinapahayag ng Diyos. Bakit Ko ito sinasabi? Dahil ang kaisipan at pananaw na ito ay mapanlaban sa Diyos, ipinagkakanulo nito ang Diyos, itinatanggi nito ang Diyos, at hindi ito kaayon ng katotohanan. Kapag naiintindihan ng isang tao ang katotohanan, nakikilatis niya ang problemang ito, at napagtatanto niya na maraming bagay sa kalooban niya ang salungat sa Diyos—mga bagay na kinasusuklaman ng Diyos sa kaibuturan. Ang lahat ng ito ay mga resultang nakakamit sa pagdanas sa gawain ng Diyos. Kung wala ang paglalantad ng salita ng Diyos, at kung wala ang paghatol at pagkastigo nito, iisipin ng mga tao na pinabanal na sila, na sila ay punong-puno ng pagmamahal sa Diyos, at na ang kanilang pananalig sa Kanya ay malakas pagkatapos nilang manampalataya sa Diyos nang ilang taon, at magkaroon ng ilang pagbabago sa kanilang pag-uugali. Ngayong nauunawaan na nila ang katotohanan, bigla nilang napagtatanto: “Paanong umiiral pa rin sa mga tao ang mga tiwaling bagay na ito? Bakit hindi ko makilala ang mga ito dati? Ang mga tao ay labis lang na walang alam!” Sa panahong ito, natututunan nila na ang paglalantad ng Diyos sa katiwalian ng tao ay napakadakila at lubhang kinakailangan, at alam nila na kung hindi inilantad at hinatulan ng Diyos ang kanilang katiwalian, hindi nila ito makikilala kailanman. Ang lahat ng tao ay sanay na magkunwari at magbalatkayo. Kaya nilang magbalatkayo nang mahusay o magtago at magpanggap nang mahusay, ngunit ang mga tiwaling disposisyon na ibinubunyag nila at ang mga kaisipan na nakaugat nang malalim sa kanilang isip ay lumalaban sa Diyos, at ang mga bagay na ito ay kinapopootan at kinamumuhian ng Diyos. Ito ang mga bagay na nais na ilantad ng Diyos, at ito ang mga bagay na dapat malaman ng mga tao. Gayunman, madalas na iniisip ng mga tao, “Pagdating sa aming pananalita, wala kaming sinambit na anumang salitang lumalaban sa Diyos, at nagtataglay kami ng katwiran. Pagdating naman sa aming pag-uugali, wala kaming ginawang anumang lihis, narating na namin ang punto kung saan ginagampanan namin ang aming mga tungkulin nang angkop na angkop. Wala kaming mga kapuna-punang problema, kaya ano pa ang dapat naming malaman tungkol sa aming sarili? Kailangan pa ba naming kilalanin ang aming sarili?” Nakaayon ba sa mga katunayan ang pananaw na ito? Kung oo, bakit palagi pa ring ipinagtatapat ng mga tao sa Diyos ang kanilang mga kasalanan? Bakit madalas pa ring ibinubunyag ng mga tao ang mga tiwali nilang disposisyon at gumagawa pa nga sila ng mga pagsalangsang? Kaya, habang lalo mong itinuturing ang sarili mo na mabuti sa isang aspekto, lalong mahalaga na hanapin mo ang katotohanan, magnilay ka, at kilalanin mo ang sarili mo sa aspektong iyon. Sa pamamagitan lamang nito na tunay mong makikilala ang iyong mga tiwaling disposisyon, madadalisay ka, at magagawa kang perpekto ng Diyos. Ito ang kalalabasan ng pagdanas ng gawain ng Diyos.

Maraming tao ang naniniwala na ang paggalang sa mga magulang ay kalugod-lugod sa Diyos at pinagpapala ng Diyos. Iniisip nila na ang pagiging magalang sa mga magulang ay isang bagay na tiyak na gusto ng Diyos, dahil naniniwala sila na ang paggalang sa mga magulang ay ganap na likas at may katwiran, at na pinatutunayan nito na ang isang tao ay mayroong konsensiya, at na hindi niya nakakalimutan kung saan siya nagmula. Ayon sa mga tradisyonal na kuru-kuro, ang gayong mga tao ay itinuturing na mabubuting tao at magagalang na anak. Pagdating sa magagalang na anak, sinasang-ayunan sila ng lahat. Minamahal sila ng mga tao, at ng kanilang mga magulang. Kaya, natural na ipinagpapalagay mo na tiyak na gusto rin sila ng Diyos, at iniisip mo nang may pag-aasam na: “Tiyak na gusto ng Diyos ang mga nagpapakita ng paggalang sa kanilang mga magulang—talagang gusto Niya sila!” Kaya, isinusuko mo ang paggampan sa iyong tungkulin at umuuwi ka sa iyong tahanan upang magpakita ng paggalang sa iyong mga magulang. Habang ginagawa mo ang gayon, ikaw ay higit pang nagkakaroon ng motibasyon, at ikaw ay higit pang nakukumbinse na ito ay makatwiran at angkop, at na isinasagawa mo ang katotohanan. Hindi mo namamalayan, nagsisimula ka nang maniwala na napalugod mo na ang Diyos, at na mayroon ka na ng kinakailangang kapital upang makamit ang pagsang-ayon ng Diyos, ang Kanyang kaluguran, at ang Kanyang pagkilala. Kapag sinasabi ng Diyos na sinasalungat at ipinagkakanulo mo Siya, o kapag sinasabi Niya na hindi ka naman talaga nagbago, nilalabanan at hinuhusgahan mo Siya. Itinatanggi mo ang mga salita Niya sa pagsasabing Siya ay mali. Anong uri ng problema ito? Kapag sinasabi ng Diyos na mabuti ka at sinasang-ayunan ka Niya, tinatanggap mo ito. Ngunit kapag inilalantad ng Diyos na naghihimagsik at sumasalungat ka sa Kanya, itinatanggi at tinatanggihan mo ito, at nilalabanan at hinuhusgahan mo pa nga ang Diyos. Anong uri ng disposisyon ito? Malinaw na ang mga tao ay mapagmataas, palalo, at mapagmagaling. Kadalasan, tila ba kaya ng mga tao na kilalanin na ang salita ng Diyos ay ang katotohanan, at itinuturing ng lahat ng tao ang kanilang sarili bilang mapagpasakop sa Diyos, ngunit kapag hinahatulan sila ng Diyos at inilalantad Niya ang mga tiwaling disposisyon nila, wala sa kanilang pumapansin sa mga salita Niya, at wala sa kanilang nagkukumpara ng kanilang mga kilos sa Kanyang salita sa tuwing mayroon silang ginagawa. Sa halip, nagsasalita at nangungusap lang sila nang kaunti, at iyon na iyon, o bumibigkas sila ng ilang linya ng salita ng Diyos sa mga pagtitipon, nagbabahagi nang kaunti tungkol sa mga ito, at pagkatapos ay tapos na sila. Ang totoo, kapag may ginagawa kang mga bagay-bagay, ni hindi ka nagsasagawa ayon sa salita ng Diyos. Kaya, ano ang silbi ng pagbabasa at pagbabahagi mo tungkol sa salita ng Diyos? Hindi mo isinasagawa ang salita ng Diyos kapag may nangyayari sa iyo, at hindi ka namumuhay ayon sa salita ng Diyos, kaya bakit binabasa mo ang salita ng Diyos? Hindi ba’t ito ay isa lamang pormalidad? Mauunawaan mo ba ang katotohanan sa ganitong paraan? Makakamit mo ba ang katotohanan? Walang kabuluhan ang manampalataya sa Diyos sa ganitong paraan. Maraming tao ang nagbabasa lang ng salita ng Diyos nang kaunti, nagkakamit ng pagkaunawa sa literal na kahulugan nito, at nag-iisip na sa pamamagitan ng pagsambit ng ilang salita at doktrina ay naunawaan na nila ang katotohanan, at na tinataglay nila ang katotohanang realidad. Sinasabi ng ilan, “Nagbabahagi ako tungkol sa salita ng Diyos, kaya paanong ito ay mga salita at doktrina lamang?” Hindi mo alam ang diwa ng salita ng Diyos, hindi mo isinasagawa ang Kanyang salita, at lalo namang wala kang kaalaman dito na batay sa karanasan, kaya sinasambit mo ang mga salita at doktrina kapag nagbabahagi ka tungkol dito. Siyempre, ang salita ng Diyos ay ang katotohanan, ngunit hindi mo ito tunay na nauunawaan o isinasagawa, kaya ang naiintindihan mo lang ay doktrina. Nauunawaan ba ninyo ito? Nadarama ba ninyo na ang pagkarinig sa mga salitang ito ay sumaling sa isang sugat? Sasabihin ba ninyo na, “Kung hindi ko igagalang ang mga magulang ko, hindi ba’t iyon ay isang kakila-kilabot na pagkakasala? Hindi ba’t ang mga hinihingi ng Diyos sa mga tao ay walang konsiderasyon sa kanilang damdamin?” Sabihin ninyo sa Akin, ang mga pamantayan ba na hinihingi ng Diyos sa tao ay mataas? Ang katunayan, hindi mataas ang mga iyon—batay sa konsensiya at katwiran ng tao, ang mga iyon ay pawang mga pamantayang kayang tugunan ng mga tao. Dahil sa impluwensiya ng mga pagmamahal ng tao at dahil ang tradisyonal na kultura ay matibay at napakatatag nang nag-ugat sa kanilang puso kung kaya’t nararamdaman ng mga tao na ang mga hinihingi ng Diyos ay napakataas, at talagang lampas na sa kaya nilang abutin. Ito ay dulot ng kawalan ng pagkaunawa sa katotohanan. Kung nauunawaan mo talaga ang katotohanan at nakikilatis mo ang tunay na kalikasan ng usaping ito, magagawa mong harapin at pakitunguhan ang problemang ito sa tamang paraan. Sa loob ng libo-libong taon, ang mga tao ay naimpluwensiyahan na ng tradisyonal na kultura. Ang mga pilosopiya at tuntunin ni Satanas sa pakikitungo sa mundo ay nagkaugat na sa puso ng mga tao. Namumuhay ka ayon sa gayong mga ideya, kaya ano ba mismo ang isinabuhay mo? Nagsabuhay ka ba ng normal na pagkatao? Nagsabuhay ka ba ng totoong buhay? Kapaki-pakinabang na malaman at mahimay mo ang usaping ito. Kailangan mong pagnilayan kung ano ang nakamit mo mula sa tradisyonal na kultura at sa mga pilosopiya at pananaw ni Satanas, kung ang mga bagay na ito ba talaga ang katotohanan, at kung ano ang idinudulot ng mga ito sa iyo. Pagkatapos ay dapat kang makipagbahaginan sa mga usaping ito at dapat mong himayin ang mga ito batay sa salita ng Diyos. Kung gagawin mo ito, magiging madali para sa iyo na matuklasan ang katotohanan. Sa oras na maunawaan mo ang katotohanan at maarok ang mga layunin ng Diyos, makikita mo na ang mga hinihingi ng Diyos sa mga tao ay pawang mga bagay na maisasakatuparan ng konsensiya at katwiran ng tao. Natural nang hindi ka na magrereklamo na labis-labis ang hinihingi ng Diyos sa tao. Sa halip, sasabihin mo, “Nauunawaan namin ang mga prinsipyo; mayroon kaming landas ng pagsasagawa, at nauunawaan namin kung paano haharapin ang mga bagay na ito.” Sa ganitong paraan, unti-unti kang papasok sa realidad ng salita ng Diyos. Ito ang proseso ng pag-unawa sa katotohanan.

Sa pagpasok sa katotohanang realidad, ang pagkakilala sa sarili ay napakahalaga. Ang ibig sabihin ng pagkakilala sa sarili ay ang malaman kung aling mga bagay sa ating mga kaisipan at pananaw ang pangunahing hindi kaayon sa katotohanan, at nabibilang sa isang tiwaling disposisyon, at mapanlaban sa Diyos. Madaling magkamit ng pagkaunawa sa mga tiwaling disposisyon ng tao, gaya ng kayabangan, pagmamagaling, pagsisinungaling, at panlilinlang. Malalaman mo ang mga ito nang kaunti sa pamamagitan ng pagbabahagi lang tungkol sa katotohanan nang ilang ulit, o sa pamamagitan ng madalas na pagbabahaginan, o ng pagtukoy ng iyong mga kapatid sa iyong kalagayan. Bukod pa rito, ang kayabangan at panlilinlang ay matatagpuan sa bawat tao, magkakaiba lamang ang antas, kaya ang mga ito ay medyo madaling malaman. Ngunit ang pagkilatis kung ang mga kaisipan at pananaw ng isang tao ay naaayon ba sa katotohanan ay mahirap, at hindi kasingdali ng pagkilala sa mga tiwaling disposisyon ng isang tao. Kapag ang pag-uugali o mga panlabas na pagsasagawa ng isang tao ay bahagyang nagbago, ang pakiramdam ng taong iyon ay na para bang siya ay nagbago na, ngunit ang totoo, ito ay isa lamang pagbabago sa pag-uugali, at hindi ito nangangahulugang ang kanyang pananaw sa mga bagay-bagay ay tunay nang nagbago. Sa kaibuturan ng puso ng mga tao, marami pa ring kuru-kuro at imahinasyon, at sari-saring mga kaisipan, mga pananaw, at mga lason ng tradisyonal na kultura. Maraming bagay pa rin ang mapanlaban sa Diyos na natatago sa loob ng mga tao, ang hindi pa nahuhukay. Ang mga ito ang ugat ng mga pagbubunyag ng kanilang mga tiwaling disposisyon, at ang mga ito ay bahagi ng kalikasang diwa ng tao. Iyan ang dahilan kung bakit, kapag may ginawa ang Diyos na hindi naaayon sa mga kuru-kuro mo, lalaban ka at kikilos nang may pagsuway. Hindi mo maiintindihan kung bakit gumawa ang Diyos sa ganitong paraan, at bagama’t alam mong katotohanan ang lahat ng ginagawa ng Diyos at nais mong magpasakop, hindi mo iyon magagawa anuman ang mangyari. Bakit hindi mo magawang magpasakop? Ano ang dahilan sa iyong paglaban at pagsuway? Ito ay dahil maraming bagay sa mga kaisipan at pananaw ng tao ang mapanlaban sa Diyos, mapanlaban sa mga prinsipyo sa pagkilos ng Diyos at mapanlaban sa Kanyang diwa. Mahirap para sa mga tao ang magkamit ng kaalaman tungkol sa mga bagay na ito. Dahil nagbahagi Ako tungkol sa mga salitang ito, dapat ay magawa ninyong magkamit ng kabatiran at kaunting pagkaunawa. Ipagpalagay na mayroon kayong mga kuru-kuro tungkol sa Diyos kapag may nangyayari at iniisip ninyo, “Hindi maaaring ito ay gawa ng Diyos, dahil kung Diyos ang may gawa nito, hindi Niya ito ginawa nang ganito, o hindi Siya nagsalita nang gayon. Ang lahat ng ginagawa ng Diyos ay pagmamahal, at madali para sa mga taong tanggapin,” ngunit pagkatapos ay ipagpalagay na iniisip ninyo, “Mali ang ganitong paraan ng pag-iisip. Sinabi ng Diyos dati na mayroong katotohanang dapat na hanapin kung saan hindi kayang makaunawa ng mga tao. Dapat akong magnilay-nilay sa sarili ko, yamang ang mga kuru-kuro at imahinasyon sa puso ko ang nang-aabala, na humahantong upang limitahan ko ang gawain ng Diyos. Hindi ako dapat magkamali ng pagkaunawa sa Diyos”—ito ang tamang paraan upang magnilay-nilay sa sarili ninyo. Sa tuwing nakikita mo na ang gawain o mga salita ng Diyos ay hindi umaayon sa mga kuru-kuro mo, iyan ang panahon na dapat kang magnilay-nilay sa sarili mo, magmadaling hanapin ang katotohanan sa mga salita ng Diyos, ihambing ang sarili mo sa mga ito at pagkatapos ay magsagawa ayon sa mga ito. Hindi ba’t ito ay isang daan pasulong?

Katatapos lang nating magbahaginan sa kung paano dapat ituring ang mga magulang ng isang tao. Marami sa inyo ang nakakaramdam na marami kayong pagkakautang sa inyong mga magulang, yamang labis silang nagdusa para sa inyo sa buong buhay nila, at nagpakita sila sa inyo ng matinding pagmamahal at pag-aalaga. Kung isang araw ay magkasakit sila, nababagabag ang konsensiya mo, at nakakaramdam ka ng pagkakonsensiya. Bigla mong naiisip na dapat manatili kang kasama ng mga magulang mo upang tuparin mo ang iyong tungkulin sa kanila bilang anak, upang aliwin sila at tiyaking masaya sila sa kanilang pagtanda. Iniisip mong ito ang iyong responsabilidad at obligasyon bilang anak nila. Kung, sa iyong pagtupad sa obligasyong ito, may hingin na isang bagay ang Diyos sa iyo o bigyan ka Niya ng hindi inaasahang pagsubok, ang layunin Niya ay na hindi mo dapat gawin iyon, kundi dapat kang manampalataya sa Diyos, gampanan nang maayos ang tungkulin mo, at hangarin ang katotohanan bilang ang prinsipyo. Anong mararamdaman mo kung tuwirang hingin ng Diyos sa iyo na huwag kang maging mabuting anak sa mga magulang mo o makitungo sa kanila sa ganoong paraan? Pag-iisipan mong mabuti ang bagay na ito sa pananaw ng mga tradisyonal na kuru-kuro, at magrereklamo ka tungkol sa Diyos sa iyong puso, iniisip na ginawa Niya ito nang hindi isinasaalang-alang ang iyong damdamin, at na hindi nito tinutugunan ang iyong pagiging mabuting anak. Naniniwala ka na ikaw ay kumikilos nang may buong paggalang sa magulang, pagkatao, at konsensiya, ngunit hindi ka hinahayaan ng Diyos na kumilos alinsunod sa iyong konsensiya o paggalang sa magulang. Pagkatapos ay lalabanan, paghihimagsikan at sasalungatin mo ang Diyos, at hindi mo tatanggapin ang katotohanan. Sinasabi Ko ang lahat ng ito upang mapagtanto ng mga tao na ang ugat at ang diwa ng mapaghimagsik na kalikasan ng tao ay pangunahing nagmumula sa mga kaisipan at pananaw ng mga tao, na hinuhubog kapag sila ay isinasailalim sa pag-eeduka ng kanilang pamilya at lipunan, at sa tradisyonal na kultura. Pagkatapos na ang mga kaisipan at pananaw ng tradisyonal na kultura ay unti-unting matanim nang malalim sa puso ng mga tao, sa pamamagitan ng pagpapamana ng pamilya, edukasyon ng paaralan, o sa impluwensiya ng lipunan, magsisimulang mamuhay ang mga tao ayon sa mga ito. Hindi namamalayan na naniniwala sila na ang mga bagay na ito na nagmumula sa tradisyonal na kultura ay tama, walang kapintasan, at hindi maaaring pulaan, at na sa pamamagitan lamang ng pagkilos alinsunod sa mga hinihingi ng tradisyonal na kultura sila maaaring maging mga tunay na tao. Kung hindi nila gagawin iyon, mararamdaman nilang wala silang konsensiya, na salungat sila sa pagkatao at walang anumang pagkatao, at hindi nila ito matanggap. Hindi ba’t ang mga kaisipan at pananaw na ito ng tao ay napakalayo sa katotohanan? Ang mga bagay na nasa mga kaisipan at pananaw ng tao, at ang mga layong hinahangad ng mga tao, ay nakadirekta tungo sa mundo, tungo kay Satanas, at tungo sa kadiliman, samantalang ang paghahangad sa katotohanan na hinihingi ng Diyos sa tao ay nakadirekta tungo sa Diyos at tungo sa liwanag. Ang mga kaisipan, pananaw, at ang direksyon ng paghahangad ng tao, at ang mga hinihingi ng Diyos para sa tao at ang landas na Kanyang itinuturo sa tao, ay dalawang magkaibang direksyon, dalawang magkaibang layon. Kumilos ayon sa mga layon na ibinigay ng Diyos sa tao, at sa Kanyang mga hinihingi sa tao, at ang iyong pagkatao ay magiging mas normal, higit na isasabuhay mo ang wangis ng tao, at ang iyong puso ay mas mapapalapit sa Diyos. Kung kikilos ka alinsunod sa mga kaisipan at pananaw ng tradisyonal na kultura, lalong mawawala sa iyo ang iyong konsensiya at katwiran, lalo kang magiging huwad at magbabalatkayo, lalo kang susunod sa mga kalakaran ng mundo, at magiging bahagi ka ng mga puwersa ng kasamaan. Kung magkagayon ay ganap kang mabubuhay sa kadiliman, sa ilalim ng kapangyarihan ni Satanas. Ang iyong mga kilos at asal ay ganap na sasalungat sa katotohanan at ipagkakanulo mo ang Diyos.

Ang mga taong namumuhay sa tunay na lipunang ito ay lubhang ginawang tiwali ni Satanas. Edukado man sila o hindi, ang kanilang mga iniisip at pananaw ay naglalaman ng maraming bagay mula sa tradisyonal na kultura. Sa partikular, hinihingi sa mga babae na asikasuhin ang kanilang mga asawa at palakihin ang kanilang mga anak, at maging isang mabuting asawa at mapagmahal na ina, inilalaan ang kanilang buong buhay sa kanilang mga asawa at anak at namumuhay para sa mga ito. Dapat nilang maayos na pangasiwaan ang lahat ng gawaing-bahay, tulad ng pang-araw-araw na pagkain ng pamilya at ang paglalaba at paglilinis. Ito ang tinatanggap na pamantayan ng pagiging isang mabuting asawa at mapagmahal na ina. Iniisip din ng bawat babae na ito ang dapat niyang gawin, at kung hindi niya ito gagawin, hindi siya isang mabuting babae, at nilabag niya ang kanyang konsensiya at ang tradisyonal na pamantayang ito ng moralidad. Hindi maaatim ng ilang tao na labagin ang pamantayang moral na ito sa kanilang konsensiya; mararamdaman nilang nagkasala sila sa kanilang asawa at mga anak, at na hindi sila isang mabuting babae. Ngunit pagkatapos mong manampalataya sa Diyos, magbasa ng maraming salita Niya, maunawaan ang ilang katotohanan, at makilatis ang ilang bagay, iisipin mo, “Ako ay isang nilikha at dapat kong gawin ang tungkulin ng isang nilikha, at gugulin ang aking sarili para sa Diyos.” Sa oras na ito, mayroon bang hindi pagkakatugma sa pagitan ng pagiging isang mabuting asawa at mapagmahal na ina, at sa paggampan mo ng iyong tungkulin bilang isang nilikha? Kung nais mong maging isang mabuting asawa at mapagmahal na ina, hindi mo magagawa ang tungkulin mo nang buong oras, ngunit kung nais mong gawin ang tungkulin mo nang buong oras, hindi ka maaaring maging isang mabuting asawa at mapagmahal na ina. Ano ang gagawin mo ngayon? Kung pipiliin mong gawin ang tungkulin mo nang maayos at maging responsable para sa gawain ng iglesia at maging deboto sa Diyos, dapat mong isuko ang pagiging isang mabuting asawa at mapagmahal na ina. Ano nang iisipin mo ngayon? Anong uri ng pagtatalo ng kalooban ang lilitaw sa isip mo? Mararamdaman mo bang binigo mo ang iyong mga anak at asawa? Saan nanggagaling ang damdaming ito ng pagkakasala at pagkabalisa? Kapag hindi mo ginagampanan ang tungkulin ng isang nilikha, nararamdaman mo bang binigo mo ang Diyos? Wala kang pagkaramdam ng pagkakasala o pagsaway dahil sa puso at isip mo ay wala ni katiting na bahid ng katotohanan. Kaya, anong naiintindihan mo? Ang tradisyonal na kultura—ang pagiging isang mabuting asawa at mapagmahal na ina. Kaya ang kuru-kuro na “Kung hindi ako isang mabuting asawa at mapagmahal na ina, hindi ako isang mabuti o disenteng babae” ay lilitaw sa isip mo. Ikaw ay gagapusin at pipigilan ng kuru-kurong ito mula sa puntong iyon, at mananatili kang nakagapos dito kahit pagkatapos mong manampalataya sa Diyos at gawin ang tungkulin mo. Kapag mayroong hindi pagkakatugma sa pagitan ng paggawa mo sa tungkulin mo at ng pagiging isang mabuting asawa at mapagmahal na ina, bagama’t maaaring piliin mo nang may pag-aatubili na gawin ang tungkulin mo o magpakita ng kaunting debosyon sa Diyos, magkakaroon pa rin ng pagkaramdam ng pagkabalisa at kaunting pagsaway sa puso mo. Kaya naman, kapag mayroon kang kaunting bakanteng oras habang ginagawa mo ang tungkulin mo, maghahanap ka ng mga pagkakataon upang alagaan ang iyong mga anak at asawa, higit pang ninanais na bumawi sa kanila, at iisipin mo na ayos lang kahit na kailanganin mo pang lalong magdusa, basta’t mayroon kang kapayapaan ng isip. Hindi ba’t ito ay idinulot ng impluwensiya ng ideya at teorya ng tradisyonal na kultura tungkol sa pagiging isang mabuting asawa at mapagmahal na ina? Ngayon ay nakatapak ka na sa magkabilang kampo, nagnanais na gampanan ang tungkulin mo nang maayos ngunit nagnanais ding maging isang mabuting asawa at mapagmahal na ina. Ngunit sa harap ng Diyos, mayroon lang tayong iisang responsabilidad at obligasyon, iisang misyon: ang tuparin nang maayos ang tungkulin ng isang nilikha. Natupad mo na ba nang maayos ang tungkuling ito? Bakit ka lumihis ulit? Wala ba talagang pagkaramdam ng pagsisisi o paninisi sa puso mo? Dahil ang katotohanan ay hindi pa rin nakapaglatag ng mga pundasyon sa puso mo, at hindi pa ito naghahari doon, maaari kang malihis habang ginagawa mo ang tungkulin mo. Bagama’t ngayon ay nagagawa mo ang tungkulin mo, ang totoo ay hindi mo pa rin naaabot ang mga pamantayan ng katotohanan at ang mga hinihingi ng Diyos. Nakikita mo na ba nang malinaw ngayon ang katunayang ito? Ano ang ibig sabihin ng Diyos nang sabihin Niyang “Diyos ang pinagmulan ng buhay ng tao”? Ito ay para mapagtanto ng lahat na: Ang buhay natin at kaluluwa ay nagmula lahat sa Diyos at nilikha Niya—ang mga ito ay hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos; sadya lang na ang laman natin ang isinilang ng mga magulang natin, at ang mga anak natin ay isinilang natin, gayumpaman, ang mga kapalaran nila ay ganap na nasa kamay ng Diyos. Na tayo ay nakakapanampalataya sa Diyos ay isang oportunidad na ipinagkaloob Niya; ito ay inorden Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin sa Diyos na nararapat mong tuparin bilang isang nilikha. Ito ang dapat gawin ng mga tao higit sa ano pa man, at ito ang pinakapangunahing usapin na pinakanararapat na tapusin ng mga tao sa buhay nila. Kung hindi mo gagampanan nang maayos ang tungkulin mo, hindi ka isang nilikhang pasok sa pamantayan. Sa paningin ng iba, maaaring isa kang mabuting asawa at mapagmahal na ina, isang mahusay na maybahay, isang mabuting anak, at isang mabuting miyembro ng lipunan, ngunit sa harap ng Diyos, ikaw ay isang taong naghihimagsik laban sa Kanya, isang taong nananampalataya sa Diyos ngunit hindi tumutupad sa tungkulin at obligasyon ng isang nilikha, isang taong nananampalataya sa Diyos ngunit hindi naghahangad ng katotohanan, hindi tunay na nagpapasakop sa Diyos, at ilalantad at ititiwalag. Makakamit ba ng isang tulad nito ang pagsang-ayon ng Diyos? Ang mga taong tulad nito ay walang halaga. Kahit gaano ka pa kabuting asawa at kamapagmahal na ina, o gaano man kataas ang iyong mga pamantayan ng panlipunang moralidad, at nakakamit mo ang papuri ng mga tao para dito, hindi ito nangangahulugang isinasagawa mo ang katotohanan, lalong hindi ka nagpapasakop sa Diyos. Kung tutol ka rin sa katotohanan at tumatanggi kang tanggapin ito, nagpapatunay lang ito na wala kang konsensiya, katwiran, o normal na pagkatao, at ikaw ay isang taong walang Diyos sa puso mo sa anumang paraan. Hindi ba’t ang ganitong uri ng tao ay masyadong nagkukulang sa mga hinihingi ng Diyos? Ganito ang mga hindi naghahangad ng katotohanan, palaging nabubuhay alinsunod sa mga ideya at teorya ng tradisyonal na kultura, palaging sinusunod ang mga kalakaran ng lipunan, ngunit hindi tinatanggap ang katotohanan at walang kakayahang magpasakop sa Diyos. Hindi ba’t ang mga taong ito ay aba at kahabag-habag? Hindi ba’t sila ay mga hangal at mangmang? Ang pagiging mabuting asawa ba at mapagmahal na ina, ang pagiging isa bang mabuti at kinagigiliwang babae, ay karapat-dapat pa ring ipagyabang at ipagmalaki?

Ang totoo, ang lahat ng bagay na pinanghahawakan ng mga tao sa kanilang puso ay salungat sa katotohanan at mapanlaban sa Diyos. Kabilang diyan ang mga bagay na pinaniniwalaan natin na positibo, mabuti, at ang mga bagay na sa pangkalahatan ay itinuturing na tama. Nakikita pa nga natin ang mga bagay na ito bilang ang katotohanan, bilang mga pangangailangan ng tao at mga bagay na dapat pasukin ng mga tao. Ngunit sa Diyos, ang mga ito ay kasuklam-suklam na bagay. Gaano kalayo sa mga katotohanang sinambit ng Diyos ang mga pananaw na nakikita ng tao bilang tama, o ang mga bagay na pinaniniwalaan ng tao na positibo? Napakalayo talaga—hindi masusukat ang distansya. Kaya, dapat makilala natin ang ating sarili, at ang lahat magmula sa akademikong edukasyon na tinanggap natin hanggang sa mga paghahangad at kagustuhan natin, magmula sa mga kaisipan at pananaw natin hanggang sa mga landas na pinipili at tinatahak natin, ay nararapat na malalim na hukayin at himayin. Ang ilan sa mga ito ay minana ng isang tao mula sa kanyang pamilya; ang ilan ay mula sa kanyang edukasyon; ang ilan ay mula sa impluwensiya at pagkondisyon ng mga kapaligirang panlipunan; ang ilan ay natututunan mula sa mga aklat; at ang ilan ay mula sa ating mga imahinasyon at kuru-kuro. Ang mga ito ang mga pinakanakakatakot na bagay, dahil pinangingibabawan nito ang ating isip, at pinamumunuan ang mga motibo, intensyon, at layon ng mga kilos natin. Iginagapos at kinokontrol din ng mga ito ang ating mga salita at kilos. Kung hindi natin huhukayin at tatanggihan ang mga bagay na ito, hindi natin lubos na matatanggap ang mga salita ng Diyos kailanman, at hindi natin kailanman matatanggap ang mga hinihingi Niya at maisasagawa ang mga ito nang walang pasubali. Hangga’t nagkikimkim ka ng mga sarili mong ideya at pananaw, at mga bagay na pinaniniwalaan mo bilang tama, hinding-hindi mo tatanggapin ang mga salita ng Diyos nang walang pasubali, ni isasagawa ang mga ito sa kanilang orihinal na anyo; tiyak na ipoproseso mo ang mga salita ng Diyos sa puso mo, at isasagawa mo lamang ang mga ito pagkatapos mong maitugma ang mga ito sa iyong mga kuru-kuro. Ganito ka kikilos, at ganito mo “tutulungan” ang iba, sa pamamagitan ng pag-akay sa kanila na gawin ang mga bagay-bagay alinsunod sa mga pamamaraan mo. Magmimistulang isinasagawa mo ang mga salita ng Diyos, ngunit ang isinasagawa mo ay ang mga adulterasyon ng tao. Hindi mo ito malalaman, at iisipin mo na isinasagawa mo ang katotohanan, na pumasok ka na sa katotohanang realidad, na nakamit mo na ang katotohanan. Hindi ba’t iyan ay pagmamataas at pagmamagaling? Hindi ba’t ang ganoong kalagayan ay nakakatakot? Kung ang mga tao ay hindi metikuloso sa pagsasagawa ng katotohanan, lilitaw ang mga paglihis. Kung ang isang tao ay palaging umaasa sa kanyang mga imahinasyon upang isagawa ang mga salita ng Diyos, hindi lamang na hindi niya isinasagawa ang katotohanan, hindi rin niya makamit ang pagpapasakop sa Diyos. Kung ang layon ng isang tao ay ang pumasok sa katotohanang realidad, dapat siyang magnilay-nilay sa kung anong mga kuru-kuro at imahinasyon ang umiiral sa kanya, gayundin ang kung aling mga pananaw niya ang hindi nakaayon sa katotohanan. Kapag hinihimay ang mga bagay na ito, hindi magiging sapat ang isa o dalawang salita lang upang ipaliwanag nang husto ang mga ito o upang linawin ang mga ito. Natural na maraming iba pang ganitong bagay sa buhay. Gaya ng mahigit isandaang lason ni Satanas na nalikom sa nakaraan—maaaring naunawaan mo ang mga salita at parirala, ngunit paano mo inihambing ang sarili mo sa mga ito? Nakapagnilay-nilay ka na ba sa mga ito? Hindi ba’t may bahagi ka rin sa mga lasong ito? Hindi ba’t sinasalamin din ng mga ito kung paano ka mag-isip? Kapag ginagawa mo ang mga bagay-bagay, hindi ba’t kumikilos ka rin batay sa mga lasong ito? Dapat mong siyasatin nang malalim ang iyong personal na karanasan, at ihambing ito sa mga salitang iyon. Kung babasahin lang ninyo ang mga salita ng Diyos na naglalantad sa mga lason ni Satanas, susulyapan lamang ang mga ito, o kung pahapyaw lang ninyo na iniisip ang mga ito, inaamin na ang mga ito ay mga lason nga, na ginagawa ngang tiwali at pinipinsala nga ng mga ito ang mga tao, at pagkatapos ay isasantabi ninyo ang mga salita ng Diyos, wala kang magiging paraan upang lutasin ang tiwaling disposisyon mo. Maraming tao ang nagbabasa ng mga salita ng Diyos at hindi nila maiugnay ang mga ito sa realidad. Binabasa lang nila ang mga salita at sinusulyapan ang teksto, at hangga’t naiintindihan nila ang literal na kahulugan nito, naniniwala sila na naunawaan nila ang mga salita ng Diyos, o na naunawaan pa nga nila ang katotohanan. Ngunit hindi sila nagninilay-nilay kailanman sa mga tiwaling disposisyon nila, at kapag alam nila na nagbubunyag sila ng katiwalian, hindi nila hinahanap ang katotohanan upang lutasin ito. Kontento na sila na aminin lang na ang lahat ng kalagayan na inilantad ng mga salita ng Diyos ay totoo at na ang mga ito ay mga pagbubunyag ng mga tiwaling disposisyon, at humihinto na sila roon. Magagawa ba ng isang taong nagbabasa ng mga salita ng Diyos nang ganito na tunay na makilala ang kanyang sarili? Maiwawaksi ba niya ang kanyang tiwaling disposisyon? Tiyak na hindi. Karamihan ng mga taong nananampalataya sa Diyos ay ganito ang ginagawa, at bilang resulta, wala silang nakikitang pagbabago sa kanilang disposisyon pagkaraan ng sampu o dalawampung taon ng pananampalataya. Ang ugat na dahilan nito ay na hindi nila pinagsisikapan ang mga salita ng Diyos, at hindi nila kayang tanggapin ang katotohanan at magpasakop dito sa kanilang puso. Sumusunod lang sila sa mga regulasyon sa kanilang pagsasagawa at umiiwas na makagawa ng malaking kasamaan, at dahil diyan iniisip na nilang isinasagawa nila ang katotohanan. Hindi ba’t may paglihis sa kanilang pagsasagawa? Ang pagsasagawa ba ng katotohanan ay ganoon lang kasimple? Ang mga tao ay mga nabubuhay na nilikha at lahat sila ay may mga kaisipan; sa partikular, ang lahat ng tao ay mayroong mga tiwaling disposisyon na nakaugat nang malalim sa kanilang puso, at nagtataglay ng sari-saring kaisipan at pananaw na lumilitaw mula sa pangingibabaw ng kanilang satanikong kalikasan. Ang lahat ng kaisipan at pananaw na ito ay mga pagbubunyag ng isang satanikong disposisyon. Kung hindi kayang himayin at malaman ng mga tao ang mga bagay na ito batay sa katotohanan ng mga salita ng Diyos, wala silang paraan upang malaman ang kanilang tiwaling diwa, at ang kanilang mga tiwaling disposisyon ay hindi malilinis. Bakit ba ang mga hindi tumatanggap sa katotohanan ay napakayabang, mapagmagaling, at matigas ang ulo? Ito ay dahil silang lahat ay mayroong magkakaibang kaisipan at pananaw sa iba’t ibang bagay, at lahat sila ay may ilang ideya at teorya na gagabay sa kanila, kaya ang pakiramdam nila ay tama sila, hinahamak nila ang iba, at sila ay mapagmataas, mapagmagaling, at matigas ang ulo. Kahit gaano pa makipagbahaginan sa kanila tungkol sa katotohanan ang ibang tao, ayaw nilang tanggapin ito—patuloy silang nabubuhay alinsunod sa mga kaisipan at pananaw na nasa kalooban nila, dahil ang mga iyon ay naging buhay na nila. Ang totoo, sa lahat ng iyong ginagawa, mayroong isang kaisipan o pananaw sa kalooban mo na nagdidikta kung paano mo ito ginagawa, at ang direksyon ng paggawa mo rito. Kung hindi mo ito alam, dapat kang magnilay-nilay sa sarili mo nang madalas, pagkatapos ay malalaman mo na kung anong mga kaisipan at pananaw na nasa iyo ang kumokontrol sa mga kilos at gawa mo. Siyempre, kung sisiyasatin mo ang mga kaisipan at pananaw mo ngayon, mararamdaman mong walang anumang nasa mga ito ang mapanlaban sa Diyos, na ikaw ay matapat at tapat, na ginagampanan mo nang kusang-loob ang tungkulin mo, na kaya mong talikuran ang mga bagay-bagay at gugulin ang sarili mo para sa Diyos. Mararamdaman mo na maayos ang ginagawa mo sa lahat ng bagay na ito. Ngunit kapag sineryoso ka talaga ng Diyos, kapag may ipinagawa Siya sa iyong isang bagay na hindi naaayon sa mga kuru-kuro mo, isang bagay na ayaw mong gawin, paano mo ito haharapin? Iyan ang pagkakataon na ang mga kaisipan, pananaw, at tiwaling disposisyon mo ay malalantad, gaya ng tubig na dumadaloy mula sa isang nabuksang pintuan ng tubig—hindi mo ito makokontrol, kahit na gusto mo. Pipigilan ka nito sa pagsasagawa ng katotohanan at pagpapasakop sa Diyos. Sasabihin mo, “Bakit hindi ko makontrol ang sarili ko? Ayaw kong labanan ang Diyos, kaya bakit ginagawa ko iyon? Ayaw kong husgahan ang Diyos, at ayaw kong magkaroon ng mga kuru-kuro tungkol sa Kanyang mga kilos—kaya bakit ko Siya hinuhusgahan? Bakit taglay ko pa rin ang mga kuru-kurong ito?” Sa oras na ito, dapat magnilay-nilay ka at kilalanin ang sarili mo, at suriin kung ano ang nasa kalooban mo na lumalaban sa Diyos, o na mapanlaban at salungat sa gawain na ginagawa Niya sa kasalukuyan. Kung kaya mong alamin ang mga bagay na ito at lutasin ang mga ito alinsunod sa katotohanang nasa mga salita ng Diyos, magkakaroon ka ng pag-usad sa buhay at ikaw ay magiging isang taong nakakaunawa sa katotohanan.

Ang Tsina ay pinamumunuan ng isang ateistang partidong politikal at ang mga mamamayang Tsino ay tinuturuan tungkol sa ateismo at ebolusyon, gamit ang mga kilalang kasabihan gaya ng “Ang lahat ng bagay ay nagmumula sa kalikasan” at “Ang mga tao ay nagmula sa mga unggoy.” Pagkatapos manampalataya sa Diyos at magbasa ng Kanyang mga salita, alam mo na ang langit at lupa at lahat ng bagay ay nilikha ng Diyos, kabilang na ang mga tao, at kayang maramdaman ng lahat sa kanilang puso na ang salita ng Diyos ay totoo. Ang sangkalikasan ay nilikha ng Diyos, at walang anumang bagay ang iiral kung hindi nilikha ng Diyos ang mga ito. Partikular na hindi mapapangatwiranan na ang mga tao ay nagmula sa mga unggoy, dahil sa buong kasaysayan ng tao ay walang sinuman ang nakakita ng isang unggoy na naging isang tao. Walang ebidensiya, kaya ang lahat ng ito ay mga kasinungalingan at panlilinlang ni Satanas. Tinatanggihan ng mga nakakaunawa sa katotohanan ang mga maladiyablong salita, maling pananampalataya, at maling kaisipan ni Satanas, at pinaniniwalaan nila ang Bibliya at ang mga salita ng Diyos nang walang anumang pag-aalinlangan. Ngunit imposible para sa mga hindi nagmamahal sa katotohanan na lubusang tanggapin na ang mga salita ng Diyos ay ang katotohanan. Maaaring magtaka ang iba, “Ang tao ay nilikha ng diyos, ngunit paano? Bakit hindi ko ito nakita? Hindi ako maniniwala sa hindi ko nakita.” Ang pananampalataya nila sa Diyos ay batay sa kung ano ang nakikita nila mismo. Hindi ito pagkakaroon ng pananalig. Ang tao ay nagmula sa Diyos, at ginabayan ng Diyos ang tao sa bawat hakbang hanggang ngayon, palaging mayroong kataas-taasang kapangyarihan sa tadhana ng tao. Ito ay isang katunayan. Sa mga huling araw, ipinaalam ng Diyos ang lahat ng hiwagang ito, sinasabing ang tao ay muling ipinapanganak at lumilipat ang kanyang kaluluwa sa panibagong katawan pagkatapos niyang mamatay, at na ang buhay at kaluluwa ng tao ay ibinigay ng Diyos at mula sa Diyos. Ito ang katotohanan. Ngunit tuwing nakikita mo ang aspektong ito ng katotohanan, dahil hindi mo tinatanggap ang mga salitang ito ng Diyos bilang katotohanan, ikinukumpara mo ang mga ito sa sarili mong mga kaisipan at pananaw: “Dahil hindi nanggaling ang tao mula sa mga unggoy, kundi mula sa diyos, paano nagmula ang tao sa diyos? Paano niya binigyan ang tao ng buhay?” Kung hindi mo nauunawaan ang Diyos, iisipin mong imposible na ang Diyos ay mayroong kapangyarihan, karunungan o awtoridad na lumikha ng tao sa pamamagitan lamang ng hininga o isang salita. Hindi ka naniniwala na ito ay isang katunayan, o na ito ang katotohanan. Kapag mayroon kang mga pag-aalinlangan, nilalabanan mo ang mga salitang ito ng Diyos, sinasabing hindi mo pinaniniwalaan ang mga ito, ngunit sa katunayan, ang puso mo ay nasa isang kalagayan at saloobin ng paglaban. Ayaw mong makinig kapag sinasabi ng Diyos ang mga salitang ito, nakakaramdam ka ng pagkasuklam sa puso mo, at hindi ka makapag-Amen sa mga salita ng Diyos. Sa realidad, kung titingnan natin ang mga katunayan, hindi na natin kailangang imbestigahan pa kung paano o kung kailan nilikha ng Diyos ang tao, kung sino ang nakakita rito, o kung mayroong sinumang makakapagpatotoo rito. Hindi ito kailangang pag-aralan ng mga tao. Kapag tunay na nauunawaan ng mga tao ang katotohanan at nalalaman ang mga gawa ng Diyos, sila mismo ay makakapagpatotoo. Ano ang pangunahing isyu na dapat nilang pagtuunan ng pansin ngayon? Ito ay ang malaman ang gawain ng Diyos. Mula simula hanggang wakas, ginagampanan na ng Diyos ang Kanyang gawain ng pamamahala at pagliligtas sa tao sa gitna ng sangkatauhan. Mula simula hanggang wakas, mayroong iisang Diyos lamang na gumagawa, nagsasalita, nagtuturo at gumagabay sa sangkatauhan. Ang Diyos na ito ay umiiral. Napakarami nang sinambit na salita ang Diyos ngayon, nakita na natin Siya nang harapan, narinig na natin Siyang magsalita, naranasan na natin ang gawain Niya, at kumain at uminom na tayo ng Kanyang mga salita, tinatanggap ang Kanyang mga salita sa loob natin upang maging buhay natin. At patuloy tayong ginagabayan at binabago ng mga salitang ito. Ang Diyos na ito ay tunay ngang umiiral. Kaya, dapat nating paniwalaan, gaya ng sinabi ng Diyos, ang katunayan na nilikha ng Diyos ang sangkatauhan, at ang katunayan na nilikha ng Diyos sina Adan at Eba sa pasimula. Dahil naniniwala kang umiiral ang Diyos na ito at lumapit ka na ngayon sa harap Niya, kailangan mo pa rin bang kumpirmahin na ang gawaing ginawa ni Jehova ay ang gawain ng Diyos na ito? Kung walang makakapagkumpirma rito at walang nakakasaksi rito, hindi mo ba ito paniniwalaan? O tungkol naman sa gawain mula sa Kapanahunan ng Biyaya, hindi ka ba naniniwala na si Jesus ang Diyos na nagkatawang-tao dahil hindi mo Siya nakita kailanman? Kung hindi mo personal na nakita ang kasalukuyang Diyos na nagsalita, gumawa o nagkatawang-tao, hindi mo ba ito paniniwalaan? Kung hindi mo nakita ang mga bagay na ito o walang mga saksing magpapatunay sa mga bagay na ito, hindi mo ba paniniwalaan ang lahat ng ito? Ito ay dahil sa isang walang katuturang pananaw ng mga tao sa loob nila. Ito ay isang pagkakamaling ginagawa ng napakaraming tao. Kailangan nilang makita nang personal ang lahat, at kung hindi, hindi nila ito paniniwalaan. Ito ay mali. Kung ang isang tao ay tunay na nakakakilala sa Diyos, kung gayon, kahit hindi nakakakita, nagagawa nilang maniwala sa salita ng Diyos at nagagawang patunayan ang salita ng Diyos. Saka pa lamang na siya ay ang uri ng taong nakakaunawa sa katotohanan at mayroong tunay na pananalig. Ngayong nakita na natin ang mga salitang ito ng Diyos at narinig na natin ang Kanyang tinig, sapat na iyon para pagkalooban tayo ng tunay na pananalig at sa gayon ay magawa nating sumunod sa Kanya at maniwala sa bawat salita at sa lahat ng gawain na nagmumula sa Diyos. Hindi na natin kailangang patuloy na suriin o saliksikin ang mga bagay-bagay. Hindi ba’t iyan ang uri ng katwiran na dapat taglayin ng mga tao? Walang sinuman ang nakasaksi nang likhain ng Diyos ang sangkatauhan, ngunit ngayon ang Diyos ay nagkatawang-tao upang magpahayag ng mga katotohanan at iligtas ang sangkatauhan, upang gampanan ang Kanyang gawain nang praktikal, at upang lumakad sa gitna ng mga iglesia at gumawa kasama ng sangkatauhan. Hindi ba’t nakita na ito ng maraming tao? Hindi lahat ay nagagawang makita ito, ngunit pinaniniwalaan mo ito. Bakit mo ito pinaniniwalaan? Hindi ba’t naniniwala ka lang dahil nararamdaman mong ang mga salita ng Diyos ay ang katotohanan at na ito ang tunay na daan at ang gawain ng Diyos? Masasabi mo pa rin bang, “Sa yugtong ito ng gawain ng diyos, narinig ko siyang magsalita, at nakita ko rin ang mga salita ng diyos. Totoo na ang mga salitang ito ay nagmula sa diyos. Ngunit pagdating sa gawain ng panginoong Jesus na pagpapapako sa krus, hindi ko nahawakan ang mga bakas ng pako sa kanya, kaya hindi ko pinaniniwalaan ang katunayan na siya ay ipinako sa krus. Hindi ko nasaksihan ang gawain na ginawa ng diyos na si Jehova noong Kapanahunan ng Kautusan, at hindi ko narinig ang mga kautusan nang ipahayag niya ang mga ito. Tanging si Moises lang ang nakarinig sa mga iyon at ang sumulat ng Limang Aklat ni Moises, ngunit hindi ko alam kung paano niya isinulat ang mga iyon”? Nasa normal na kalagayan ba ng pag-iisip ang mga taong nagsasabi ng mga bagay na ito? Sila ay mga hindi mananampalataya at hindi mga taong tunay na nananampalataya sa Diyos. Ito ay gaya lang nang sabihin ng mga Israelita na, “Si Jehova ba ay kay Moises lamang nakipag-usap? Hindi ba Siya nakipag-usap din sa atin?” (Mga Bilang 12:2). Ang ibig nilang sabihin ay, “Hindi kami makikinig kay Moises, dapat naming marinig ito nang personal mula sa Diyos na si Jehova.” Gaya nang sabihin ng mga tao noong Kapanahunan ng Biyaya na, dahil hindi nila ito personal na nakita gamit ang sarili nilang mga mata, hindi sila naniwala na si Jesus ay ipinako sa krus o na Siya ay muling nabuhay. May isang alagad na ang pangalan ay Tomas na nagpumilit na mahawakan ang mga bakas ng pako kay Jesus. At ano ang sinabi ng Panginoong Jesus sa kanya? (“Tomas, sapagkat Ako ay nakita mo ay sumampalataya ka: mapapalad yaong hindi nangakakita, at gayon man ay nagsisampalataya” (Juan 20:29).) “Mapapalad yaong hindi nangakakita, at gayon man ay nagsisampalataya.” Ano talaga ang ibig sabihin nito? Wala ba talaga silang nakita? Ang totoo, ang lahat ng bagay na sinabi ni Jesus at ang lahat ng gawain na ginawa Niya ay nagpatunay na si Jesus ay ang Diyos, kaya dapat pinaniwalaan ito ng mga tao. Hindi kailangan ni Jesus na gumawa ng mas marami pang mga tanda at himala o magsalita ng mas marami pang salita, at hindi kailangan ng mga tao na masalat ang mga bakas ng pako sa Kanya upang maniwala. Ang tunay na pananalig ay hindi lang umaasa sa nakikita, kundi sa halip, kasama ng espirituwal na kumpirmasyon, ang pananampalataya ay pinanghahawakan hanggang sa pinakawakas at nang walang anumang pag-aalinlangan kahit kailan. Si Tomas ay isang hindi mananampalataya na umasa lamang sa nakikita. Huwag kayong maging gaya ni Tomas.

Ang isang bahagi ng mga taong gaya ni Tomas ay totoong umiiral sa iglesia. Patuloy nilang pinagdududahan ang pagkakatawang-tao ng Diyos, at hinihintay nilang umalis ang Diyos sa mundo, bumalik sa ikatlong langit, at na makita ang tunay na persona ng Diyos upang maniwala sa wakas. Hindi sila naniniwala na ang pagpapahayag ng Diyos ng katotohanan sa katawang-tao ay ang Kanyang pagpapakita at paggawa ng gawain Niya. Pagdating ng oras na ang ganitong uri ng tao ay aktuwal na makikita ang espirituwal na katawan ng Diyos, magiging huling-huli na ang lahat, at iyan ang oras na sila ay kokondenahin na ng Diyos. Sinabi ng Panginoong Jesus: “Tomas, sapagkat Ako ay nakita mo ay sumampalataya ka: mapapalad yaong hindi nangakakita, at gayon man ay nagsisampalataya.” Ang mga salitang ito ay nangangahulugan na siya ay kinondena na ng Panginoong Jesus at na siya ay isang hindi mananampalataya. Kung tunay kang nananampalataya sa Panginoon at sa lahat ng sinabi Niya, ikaw ay pagpapalain. Kung matagal ka nang sumusunod sa Panginoon ngunit hindi naniniwala sa Kanyang kapabilidad na muling mabuhay, o na Siya ang makapangyarihang Diyos, wala kang tunay na pananalig at hindi mo magagawang magtamo ng mga pagpapala. Tanging sa pamamagitan lang ng pananalig matatamo ang mga pagpapala, at kung hindi ka nananampalataya, hindi mo matatamo ang mga ito. Ikaw ba ay may kapabilidad lamang na maniwala sa anumang bagay kung ang Diyos ay magpapakita sa iyo, hahayaan kang makita Siya, at kukumbinsihin ka nang harapan? Bilang isang tao, paano ka naging kalipikado na hilingin sa Diyos na magpakita Siya sa iyo nang personal? Paano ka naging kalipikado na gawin Siyang personal na mangusap sa isang tiwaling tao na gaya ng sarili mo? Bilang karagdagan, paano ka naging kalipikado na kailanganin Niyang ipaliwanag sa iyo nang malinaw ang lahat ng bagay bago ka maniwala? Kung may taglay kang katwiran, maniniwala ka na pagkabasa mo pa lamang sa mga salitang ito na binigkas Niya. Kung tunay kang naniniwala, hindi na mahalaga kung ano ang ginagawa Niya o kung ano ang sinasabi Niya. Sa halip, pagkakita mo na ang mga salitang ito ay ang katotohanan, ikaw ay isandaang porsiyentong magiging kumbinsido na ang mga ito ay sinabi ng Diyos at na ginawa Niya ang mga bagay na ito, at ikaw ay magiging handa nang sumunod sa Kanya hanggang sa wakas. Hindi mo ito kailangang pag-alinlanganan. Ang mga taong punong-puno ng pag-aalinlangan ay napakamapanlinlang. Talagang hindi sila makapanampalataya sa Diyos. Palagi nilang sinusubukang intindihin ang mga hiwagang iyon, at maniniwala lang sila kapag lubusan na nilang naaarok ang mga iyon. Ang kanilang paunang kondisyon sa pananampalataya sa Diyos ay ang magkaroon ng mga malinaw na sagot sa mga tanong na ito: Paano pumarito ang Diyos na nagkatawang-tao? Kailan Siya dumating? Gaano Siya katagal mamamalagi bago Niya kailangang umalis? Saan Siya pupunta pagkaalis Niya? Ano ang proseso ng Kanyang pag-alis? Paano gumagawa ang Diyos na nagkatawang-tao, at paano Siya umaalis? … Nais nilang maintindihan ang ilang hiwaga; sila ay naririto upang imbestigahan ang mga ito, hindi upang hanapin ang katotohanan. Iniisip nilang hindi nila magagawang manampalataya sa Diyos maliban na lang kung maaarok nila ang mga hiwagang ito; tila ba ang kanilang pananampalataya ay naharangan. Problematiko na nagkikimkim ang mga taong ito ng ganitong pananaw. Sa sandaling mayroon silang pagnanais na saliksikin ang mga hiwaga, hindi sila nag-aabalang pagtuunan ng pansin ang katotohanan o pakinggan ang mga salita ng Diyos. Maaari kayang makilala ng gayong mga tao ang kanilang sarili? Ang makilala ang kanilang sarili ay hindi madali para sa kanila. Hindi ito upang kondenahin ang isang uri ng tao. Kung hindi tinatanggap ng isang tao ang katotohanan at hindi siya naniniwala sa mga salita ng Diyos, wala siyang tunay na pananalig. Itutuon lamang niya ang kanyang pansin sa pagbusisi sa ilang salita, hiwaga, maliliit na bagay, o mga problemang hindi napansin ng mga tao. Ngunit posible rin na isang araw ay bibigyan siya ng kaliwanagan ng Diyos, o tutulungan siya ng mga kapatid sa pamamagitan ng palagiang pagbabahagi tungkol sa katotohanan, at siya ay magbabago. Sa araw na mangyari ito, mararamdaman niyang ang mga dati niyang pananaw ay labis na wala sa katwiran, na siya ay labis na mayabang at masyadong mataas ang tingin niya sa kanyang sarili, at mahihiya siya. Ang mga mayroong tunay na pananalig ay magtitiwala sa anumang sabihin ng Diyos nang walang pag-aalinlangan, at kapag mayroon na silang kaunting karanasan at nakita na nila na ang mga salita ng Diyos ay natupad at naisakatuparan nang lahat, ang kanilang pananalig ay lalo pang lalakas. Ang ganitong uri ng tao ay isang taong may espirituwal na pang-unawa, na naniniwala sa katotohanan at kayang tanggapin ang katotohanan, at na mayroong tunay na pananalig.

Sa Totoong Pagpapasakop Lamang Maaaring Magkaroon ng Tunay na Pagtitiwala ang Isang Tao

Ano ang pananalig sa Diyos? Ito ang pinakapraktikal na tanong, gayon din ang pinakapangunahing katotohanan na dapat maunawaan ng isang mananampalataya. Ang pananalig ba sa Diyos ay isang uri ng paninindigan, o ito ba ay isang direksyon at layon sa buhay ng isang tao? Sa puso mo, ano mismo ang layon ng pananalig? Bakit gusto mong magkaroon ng pananalig sa Diyos? Ibig sabihin, ano ang iyong paniniwala? Ano ang batayan at pundasyon ng iyong pananalig sa Diyos? Ano ang iyong motibasyon? Sa madaling sabi, anong intensyon at hangarin ang mayroon ka sa pananampalataya sa Diyos? Para saan ito sa huli? Ang mga ito ang pinakapraktikal na tanong. Masasabi mo na ang mga tao ay nananampalataya at tumatanggap sa Diyos para sa layong magkamit ng mga pagpapala. Nananampalataya ang mga tao sa Diyos upang magkaroon sila ng isang bagay na mapagsasandalan ng kanilang mga pag-asa, pananabik, at paghahangad sa dako ng kaisipan at espiritu. Ito ang orihinal na intensyon sa pananalig ng lahat ng tao sa Diyos. Gayunman, pagkatapos na magkaroon ng pananampalataya sa Diyos ang mga tao, pagkatapos na makatagpo nila ang mga salita ng Diyos, ang katotohanan, ang gawain ng Diyos, at ang lahat ng iba’t ibang tao, mga pangyayari at bagay sa ilalim ng kataas-taasang kapangyarihan ng Diyos, ang mga pananaw nila sa pananalig ay nagbabago nang hindi nila namamalayan, at nagtatamo sila ng kaunting pagkaunawa sa katotohanan; gayon lang nila napagtatanto na ang pananalig sa Diyos ay nagpapahintulot sa kanila na makamtan ang katotohanan, na ang pananalig ay ang pinakamahalaga, na kaya talagang baguhin ng pananalig ang mga tao sa maraming aspekto at sa huli ay lutasin ang problema ng katiwalian ng tao. Upang magkaroon ka ng pananalig sa Diyos, dapat mo munang maunawaan ang mga sumusunod na tanong: Bakit nananampalataya ang mga tao sa Diyos? Ano ang layunin ng pananampalataya sa Diyos? Ano ang motibasyon upang manampalataya sa Diyos? Ano ang unang pagnanais at adhikain sa pananampalataya sa Diyos? Gaano ninyo pinag-isipan ang mga tanong na ito? Tama ba ang mga sagot na nasa inyo? (Sa umpisa, nanampalataya ako sa Diyos bunga ng aking pagnanais na magkamit ng mga pagpapala. Nang maranasan ko ang ilang paghatol at pagkastigo mula sa mga salita ng Diyos, nakita ko na puro mga pagpapala lang ang hinahangad ko, na wala talaga akong konsensiya o katwiran, at napakamakasarili. Naramdaman ko na ginawa akong lubhang tiwali ni Satanas, kaya naman inasam ko na maging isang taong nagtataglay ng konsensiya at katwiran, isang tao na kayang lumugar nang tama bilang isang nilikha at sumunod sa Diyos. Sa kasalukuyan, itong kaunting kaalaman lang ang tinataglay ko.) Kapag nagsimulang manampalataya ang mga tao sa Diyos, gusto nila palagi na magkamit ng biyaya, na magkamit ng mga pagpapala at benepisyo, na bigyang-kasiyahan ang sari-saring kagustuhan at pagnanais ng espiritu o ng laman. Mula pa noong simula ng kanilang pananalig nang hinangad nila ang gayong mga bagay, nagdusa na sila nang labis, at ngayon ay nauunawaan nila na ang kahalagahan ng pananalig ay higit pa sa mga bagay na ito. Ang kahalagahan ng pananalig ay napakalalim at napakapraktikal, at ang mga pakinabang na kanilang tinatanggap ay napakarami para maibuod sa kaunting salita. Sa pananampalataya sa Diyos, kailangan munang lutasin ng isang tao ang kanyang mga problema ng tiwaling disposisyon at kasalanan, pati na ang makamit ang pagpapasakop at pagkilala sa Diyos. Tanging sa ganitong paraan lamang maiwawaksi ng isang tao ang kanyang tiwaling disposisyon at makatatakas mula sa impluwensiya ni Satanas upang makapanumbalik nang lubusan sa Diyos. Ang layunin ng pananampalataya sa Diyos at pagsunod sa Diyos ay upang makamit mula sa Diyos ang katotohanan at ang buhay, na sa huli ay nagiging isang tao na umaayon sa mga layunin ng Diyos, at nagagawang magpasakop at sumamba sa Diyos. Ito ang tunay na kahulugan ng pananalig. Sa pagmamasid natin sa pagkaunawa ng mga tao sa pananalig, makikita natin na ang kanilang mga pananaw, intensyon, at motibasyon ukol sa kanilang pananalig ay dumaan sa isang malaking pagbabago. Ano ang naghatid ng pagbabagong ito? (Ito ang resulta ng pagpapahayag ng Diyos ng katotohanan at ng lahat ng gawain na Kanyang ginawa sa mga tao.) Tama iyan. Ang pagbabagong ito ay hindi resulta ng paglipas lamang ng panahon, ni hindi ito ipinilit sa iyo ng sinuman, ni hindi rin ito resulta ng impluwensiya o pagkahawa ng kahit anong mga katuruang relihiyoso, lalong hindi naantig ng kabutihan ng puso mo ang Langit para baguhin ka na maging mas mabuting tao at mas may wangis ng tao. Ang lahat ng ito ay mga kuru-kuro at imahinasyon ng tao. Sa katunayan, ang pinakapraktikal na benepisyong nakamit ay, yamang sila ay pinatnubayan ng mga salita ng Diyos, diniligan at ipinastol ng mga salita ng Diyos, nauunawaan ng mga tao ang katotohanan at ang mga layunin ng Diyos, nakikita nang malinaw ang kadiliman at kasamaan sa mga tao, at ang kanilang mga ideya at pananaw ay lubhang nagbago. Ano ang naghahatid ng mga pagbabagong ito? Ang mga ito ang resulta ng dahan-dahan at utay-utay na pagdanas sa gawain ng Diyos at mga salita ng Diyos. Kung gayon, ano nga ba ang kabilang sa mga pagbabagong ito? Kabilang sa mga ito ang pinakamalaking usapin ng pananalig—ang usapin ng kaligtasan. Ito ang kahalagahan sa huli ng pananalig ng isang tao. Sa katunayan, walang hinihinging marami ang mga tao ukol sa pananalig. Ang pakay lang nila ay magkamit ng biyaya at maghanap ng kapayapaan. Pagkatapos, ito ay nagbabago sa isang pagnanais na maging mabubuting tao kaysa maging masasamang tao, at sa huli, gusto lang nilang makatanggap ng isang mabuting destinasyon. Gayumpaman, naririto ang pinakamalaking tanong: Anong epekto ang gusto talaga ng Diyos na makamit sa Kanyang gawain ng paghatol at pagdadalisay at sa Kanyang pagliligtas sa tao? Ito ang dapat na maunawaan ng mga tao. Sa gawain ng Diyos upang iligtas ang tao, ano ang ginagamit Niya upang isakatuparan ang pagliligtas na ito? Ginagamit Niya ang pagkaunawa ng tao sa katotohanan at sa Kanyang mga salita, at pagkatapos ay ang karanasan nito sa paghatol at pagkastigo, mga pagsubok at pagpipino, at pinalalaya ito mula sa kasalanan at sa impluwensiya ni Satanas. Kapag nasabi at nagawa na ang lahat, ano ang kahalagahan sa huli ng pananalig ng mga tao? Sa madaling salita, ito ay upang maligtas. At ano ang kahalagahan ng kaligtasan? Gusto Kong pag-isipan ninyo itong lahat at sabihin sa Akin kung ano talaga ang ibig sabihin ng maligtas. (Ibig sabihin nito ay na makalalaya kami mula sa madilim na impluwensiya ni Satanas, makakapanumbalik nang lubusan sa Diyos, at sa huli, ay makapananatiling buhay.) (Ang mga taong namumuhay sa ilalim ng kapangyarihan ni Satanas ay nararapat sa kamatayan, ngunit ang mga taong naligtas sa pamamagitan ng pagdanas sa gawain ng Diyos ay hindi mamamatay.) Nauunawaan ninyong lahat ito at maipaliliwanag ito sa antas ng doktrina, ngunit hindi lang ninyo alam kung ano talaga ang ibig sabihin ng maligtas. Ang pagiging naligtas ba ay pagwawaksi ng inyong tiwaling disposisyon? Ang pagiging naligtas ba ay nangangahulugang hindi pagsisinungaling, ng pagiging isang matapat na tao at paghinto sa paghihimagsik sa Diyos? Paano ba ang mga tao pagkatapos nilang maligtas? Sa madaling salita, ang pagiging naligtas ay nangangahulugan na magagawa mong magpatuloy na mabuhay, na ikaw ay pinanumbalik sa buhay. Namumuhay ka dati sa kasalanan, at nakatakda para sa kamatayan—gaya ng nakikita ng Diyos, ikaw ay patay. Ano ang batayan sa pagsasabi nito? Sa ilalim ng kaninong kapangyarihan namumuhay ang mga tao bago sila nagtamo ng kaligtasan? (Sa ilalim ng kapangyarihan ni Satanas.) At saan umaasa ang mga tao para mabuhay sa ilalim ng kapangyarihan ni Satanas? Umaasa sila sa kanilang satanikong kalikasan at mga tiwaling disposisyon para mabuhay. Kung gayon, ang buong katauhan ba nila—ang kanilang laman, at lahat ng iba pang aspekto katulad ng kanilang espiritu at mga kaisipan—ay buhay o patay? Mula sa pananaw ng Diyos, sila ay patay, sila ay mga naglalakad na bangkay. Sa panlabas, mukhang humihinga ka at nag-iisip, ngunit ang lahat ng palagi mong iniisip ay masama, pagsuway sa Diyos at pagrerebelde laban sa Diyos, ang lahat ng iyong iniisip ay mga bagay na kinapopootan, kinamumuhian, at kinokondena ng Diyos. Sa mga mata ng Diyos, ang lahat ng bagay na ito ay hindi lamang sa laman, kundi ang mga ito ay lubusang kay Satanas at sa mga diyablo. Kaya, sa mga mata ng Diyos, tao pa nga ba ang tiwaling sangkatauhan? Hindi, sila ay mga halimaw, diyablo, at mga Satanas; sila ay mga Satanas na buhay! Ang lahat ng tao ay namumuhay sa kalikasan at disposisyon ni Satanas, at ayon sa nakikita ng Diyos, sila ay mga Satanas na buhay at nakadamit sa laman ng tao, mga diyablo na nasa balat ng tao. Inilalarawan ng Diyos ang gayong mga tao bilang mga naglalakad na bangkay, bilang ang mga patay. Ginagawa na ngayon ng Diyos ang gawain ng pagliligtas, na nangangahulugan na kukunin Niya ang mga naglalakad na bangkay na namumuhay sa tiwaling disposisyon ni Satanas at sa tiwaling diwa nito—ang mga patay—at gagawin Niya silang mga taong buhay. Iyan ang kahalagahan ng pagiging naligtas. Naniniwala sa Diyos ang isang tao upang maligtas—ano ang ibig sabihin ng maligtas? Kapag natamo ng isang tao ang pagliligtas ng Diyos, sila ang mga patay na nagiging buhay. Minsan man silang naging kay Satanas, na nakatakdang mamatay, ngayon ay nabuhay na sila bilang mga taong nasa panig ng Diyos. Kung kaya ng mga taong magpasakop sa Diyos, makilala Siya, at yumukod sa Kanya sa pagsamba kapag nanampalataya at sumunod sila sa Diyos, kung wala na silang paglaban at paghihimagsik sa Diyos sa kanilang puso, at Siya ay hindi na nila lalabanan o tutuligsain, at kaya na nilang tunay na magpasakop sa Diyos, kung gayon, sa paningin ng Diyos, sila ay tunay na mga taong buhay. Ang isang tao ba na kumikilala lang sa Diyos sa salita ay isang taong buhay? (Hindi.) Anong uri ng tao ang isang taong buhay, kung gayon? Ano-ano ang realidad ng mga taong buhay? Ano ang dapat na taglay ng mga taong buhay? Sabihin ninyo sa Akin ang inyong mga opinyon. (Ang mga taong kayang tumanggap ng katotohanan ay mga taong buhay. Kapag ang mga ideolohikal na pananaw ng mga tao at mga pananaw ukol sa mga bagay-bagay ay nagbago at umayon sa salita ng Diyos, sila ay mga taong buhay.) (Ang mga taong buhay ay ang mga nakauunawa sa katotohanan at kayang isagawa ang katotohanan.) (Ang isang taong may takot sa Diyos at umiiwas sa kasamaan gaya ni Job ay isang taong buhay.) (Ang mga taong nakakikilala sa Diyos, kayang mamuhay alinsunod sa mga salita ng Diyos, at kayang isabuhay ang katotohanang realidad—sila ang mga taong buhay.) Kayong lahat ay nagsabi ng isang uri ng pagpapamalas. Para sa huli ay maligtas at maging isang taong buhay ang isang tao, dapat na kahit paano ay magagawa niyang pakinggan ang mga salita ng Diyos, at magsabi ng mga salita ng konsensiya at katwiran, at dapat nag-iisip siya at kumikilatis, kayang maunawaan ang katotohanan at isagawa ito, kayang magpasakop sa Diyos at sumamba sa Kanya. Ganyan ang isang tunay na taong buhay. Ano ang madalas na iniisip at ginagawa ng mga taong buhay? Kaya nilang gawin ang ilang bagay na dapat na ginagawa ng mga normal na tao. Pangunahin sa lahat, ginagampanan nila nang maayos ang mga tungkulin nila, at natatakot sila sa Diyos at umiiwas sa kasamaan sa kanilang iniisip at ibinubunyag, sa kanilang sinasabi at ginagawa sa pang-araw-araw. Iyan ang kalikasan ng madalas nilang iniisip at ginagawa. Para mas tiyak, ang sinasabi nila at ginagawa sa kabuuan ay naaayon sa katotohanan, kahit paano. Hindi ito kinondena ng Diyos o itinaboy Niya, bagkus ay kinilala at sinang-ayunan Niya. Ito ang ginagawa ng mga taong buhay, at ito ang dapat nilang gawin. Kung kinikilala mo lang ang Diyos sa pamamagitan ng iyong bibig at nananampalataya sa iyong puso, makakamit mo ba ang pagsang-ayon at pagliligtas ng Diyos? (Hindi.) Bakit hindi mo makakamit? Sinasabi ng ilang tao na, “Naniniwala ako na may isang Diyos,” “Naniniwala ako sa kataas-taasang kapangyarihan ng Diyos sa lahat ng bagay at sa kapalaran ng sangkatauhan,” “Naniniwala ako na ang lahat ng tungkol sa akin ay nasa mga kamay ng Diyos, na inakay ako ng Diyos sa malaking bahagi ng buhay ko, at na aakayin din ako ng Diyos sa aking landas sa hinaharap,” at “Naniniwala ako na kayang baguhin ng Diyos ang aking kapalaran.” Ang pagkakaroon ba ng gayong “pananalig” ay nangangahulugang sila ay naligtas? (Hindi.) Kaya anong uri ng pananalig ang nangangahulugan na ang mga tao ay tunay ngang naligtas? (Ang pananalig na hinahayaan silang matakot sa Diyos at umiwas sa kasamaan gaya ni Job.) Paano magkakaroon ang mga tao ng ganoong tunay na pananalig? Pagkilala sa pamamagitan ng salita at pananampalataya sa kanilang puso: Ang pananampalataya bang gaya nito ay makalilikha ng isang pusong may takot sa Diyos at umiiwas sa kasamaan? Ang pananampalataya bang gaya nito ay nangangahulugan na ang mga tao ay mayroong pagkakilala sa Diyos? Hahayaan ba nito ang mga tao na makamit ang pagpapasakop sa Diyos? Makakamit ba nito ang kaligtasan? Ano pa ang kulang dito? Ang mga tanong na ito ay dapat na pagbulayan at unawain.

Mayroon bang anumang pagkakaiba sa pagitan ng paniniwala, paninindigan, at tunay na pananalig? (Oo.) Tiyak na may mga pagkakaiba, at dapat mong makilatis kung ano-ano ang tiyak na pagkakaibang ito. Kung hindi mo kayang makita ang kaibahan ng mga bagay na ito, puwede mong maramdaman na mayroon kang tunay na pananalig sa Diyos gayong ang mayroon ka lamang ay isang malabong paniniwala o isang paninindigan. Paanong ang malabong paninindigan ay makapapalit sa iyong tunay na pananalig sa Diyos? Sa katunayan, sa halip na magkaroon ng tunay na pagtitiwala, inilagay mo ang sarili mong mga paninindigan at paniniwala kapalit nito. Kung ang iyong pananalig sa Diyos ay wala nang higit pa kundi isang paniniwala o paninindigan, hindi ka kailanman tunay na makalalapit sa harap ng Diyos, at hindi sinasang-ayunan ng Diyos ang ganoong pananalig na tulad ng sa iyo. Ano-ano ang pagkakaiba sa pagitan ng paniniwala, paninindigan, at tunay na pananalig? Ang paniniwala at paninindigan ay hindi madaling ipaliwanag nang malinaw, kaya pag-usapan muna natin ang tungkol sa tunay na pananalig. Ano ang tunay na pananalig sa Diyos? (Ang pananampalatayang ang lahat ng pangyayari at lahat ng bagay ay nasa ilalim ng kataas-taasang kapangyarihan ng Diyos.) Ito ba ay tunay na pananalig o isang paniniwala? (Isang paniniwala.) (Ang tunay na pananalig ay nakatatag sa isang pundasyon ng pagkakilala sa Diyos. Tanging kapag kilala ng mga tao ang Diyos sila magkakaroon ng tunay na pananalig.) Ang pagkaunawang ito ay bahagyang tama lamang. Paano magkakaroon ng tunay na pananalig ang mga tao? Ano-ano ang pagpapamalas ng tunay na pananalig? Kung may tunay na pananalig ang mga tao, magiging mali ba ang pagkaunawa nila sa Diyos o magrereklamo ba sila tungkol sa Diyos? Sila ba ay sasalungat sa anumang paraan sa Diyos? (Hindi.) Kung may tunay na pananalig ang mga tao, maghihimagsik ba sila laban sa Diyos? Mapalulugod ba ng mga tao ang Diyos kapag sinubukan nilang gumawa ng mabuti at maging mabubuting tao batay sa sarili nilang mga kuru-kuro at imahinasyon? (Hindi.) Isaisantabi natin ang tatlong konseptong ito ng paniniwala, paninindigan, at tunay na pananalig at magbahaginan muna tayo sa isang usapin. Ano ang bantog na ginawa ni Pedro bago siya naligtas at nagawang perpekto? (Ikinaila niya ang Panginoon nang tatlong ulit.) Ano pa ang ginawa ni Pedro bago niya ikinaila ang Panginoon nang tatlong ulit? Nang sabihin ng Panginoong Jesus na Siya ay ipapako sa krus, ano ang sinabi ni Pedro? (“Panginoon, malayo ito sa Iyo: hindi ito mangyayari sa Iyo” (Mateo 16:22).) Tunay na pananalig ba ang nagbunsod kay Pedro na sabihin ito? (Hindi.) Kung gayon ay ano ito? Ito ay ang mabubuting intensyon ng isang tao, at ito ay isang paggambala sa gawain ng Diyos. Saan nakuha ni Pedro ang ganitong uri ng mabuting intensyon? (Mula sa kalooban ng tao.) Bakit niya kinimkim ang gayong kalooban ng tao? Hindi niya naunawaan ang mga layunin ng Diyos, hindi niya naunawaan kung ano ang ministeryo ng Panginoong Jesus, at wala siyang tunay na pagkaunawa ukol sa Panginoong Jesus. Sumunod lamang siya sa Panginoon bunga ng paghanga. Sinamba niya ang Panginoon sa kanyang puso, kaya ninais niyang mahalin at protektahan ang Panginoon. Naisip niyang, “Ang bagay na ito ay hindi dapat mangyari sa Iyo. Hindi Mo maaaring danasin ang pasakit na iyan! Kung ang pagdurusa ay hinihingi, ako ang magdurusa. Ako ang magdurusa kapalit Mo.” Hindi niya alam ang mga layunin ng Diyos, at mayroon siya ng mabubuting intensyon na nagmumula sa kalooban ng tao at ninais niyang pigilang mangyari ang bagay na iyon. Kaya ano ang nagbunsod sa kanya na kumilos sa ganitong paraan? Sa isang banda, ito ay dahil sa pagiging mainitin ang ulo, kalooban ng tao, at sa kabiguang makaunawa. Sa kabilang banda, hindi niya naunawaan ang gawain ng Diyos. Ginawa ba niya ito dahil sa tunay na pagtitiwala? (Hindi.) Kung gayon bakit siya nagkaroon ng ganoong mabubuting intensyon? Ang ganoong mabubuting intensyon ba ay naaayon sa katotohanan? Ang mga ito ba ay maituturing na mabubuting gawa? Bagaman sinikap niyang gumawa ng mabuti at siya ay kumilos bunsod ng mabubuting intensyon at pagiging taos-puso, ano ang kalikasan ng kanyang mga pagkilos? Ang mga ito ba ay mga asal at pagkilos na nagmumula sa tunay na pananalig? (Hindi.) Ngayon ito ay malinaw na, ang sagot ay talagang hindi. Kung gayon, ito ba ay isang paniniwala? (Oo.) Gamitin natin ito upang pag-usapan kung ano ang paniniwala. Ang paniniwala ay isang uri ng mabuting pag-aasam at mabuting pagnanais na pinakamalapit na naaayon sa mga kuru-kuro at imahinasyon ng tao. Ito ay isang bagay na sa pangkalahatan ay itinuturing ng sangkatauhan bilang mabuti at positibo. Isang uri ng mabuting kaisipan, isang uri ng mabuting ideya, mabuting pagsasagawa, at mabuting motibasyon na ganap na naaayon sa mga kuru-kuro at sentimiyento ng tao. Ito ay ang inaasam ng mga tao. Ito ang paniniwala. Ang paniniwala ay hindi tunay na pananalig. Ito ay lubusang nagmumula sa kalooban ng tao at hindi umaayon sa mga pamantayang hinihingi ng Diyos, kaya ang paniniwala ay hindi tunay na pagtitiwala. Si Pedro ay isa ngang mabuting tao. Mayroon siyang mabuting pagkatao, at siya ay simple, matapat, may marubdob na damdamin, at masigasig sa kanyang paghahangad. Sa kanyang puso, wala siyang kinimkim na mga pagdududa ukol sa pagkakakilanlan ng Panginoong Jesus. Kaya, mula sa kaibuturan ng kanyang puso, nasasambit niya ang mga salitang ito: “Panginoon, malayo ito sa Iyo: hindi ito mangyayari sa Iyo.” Na kaya niyang magsabi ng ganoong bagay ay nagpapakita ng kanyang pagkatao at integridad. Bagaman ito ay isang uri ng pagnanais, isang uri ng mabuting intensyon, at ito ay isang uri lamang ng asal, pagsasagawa, at pagpapalabas na nagmumula sa isang uri ng paniniwala, makikita natin na si Pedro ay may mabuting pagkatao. Pinanghawakan niya ang mga positibong paniniwala, ngunit sa kasamaang-palad, dahil masyadong mababa ang tayog niya, napakakaunti ng nalalaman tungkol sa Diyos, hindi alam ang tungkol sa plano ng pamamahala ng Diyos, hindi alam ang gawain na binalak ng Diyos na gawin, at hindi naunawaan ang layunin ng Diyos, gumawa siya ng isang kahangalan na ganap na nakabatay sa kalooban ng tao at ginambala ang gawain ng Diyos. Ito ay isang gawa ng tao na bunsod ng paniniwala, at maliwanag na hindi tunay na pananalig. Kung pinanghahawakan ng isang tao ang ganoong mga paniniwala, na nagbubunga sa mabubuting asal at nagbubunsod sa kanila na magkaroon ng ilang mabuting intensyon, tatandaan ba ng Diyos ang mga bagay na ginagawa nila? Hindi tatandaan ng Diyos ang mga bagay na iyon, kaya ang mga ito ay ginawa nang walang kabuluhan! Sa halip, sinabi ito ng Diyos: “Lumagay ka sa likuran Ko, Satanas” (Mateo 16:23). Pagbulayan mo itong mabuti. Bakit nagbitiw ang Panginoong Jesus ng mga salitang sa tingin ng mga tao ay walang pagsasaalang-alang? Bakit hindi nagpakita ng pang-unawa ang Panginoong Jesus nang makita Niya ang mabubuting intensyon ni Pedro? Ano ang saloobin ng Diyos ukol sa bagay na ito? Sinang-ayunan ba ng Diyos ang mabuting intensyon na ito ni Pedro? (Hindi.) Siniyasat ng Diyos ang puso ni Pedro at nakita na wala siyang masasamang intensyon, kaya hindi Niya kailangang ilantad ang diwa ng bagay na ito. Ayos lang ba ito? (Hindi.) Bakit? Ano ang iniisip ng Diyos sa mabubuting intensyon, mga paniniwala ng tao, at mga bagay na iniisip ng mga tao na mabuti, ngunit hindi naaayon sa mga layunin ng Diyos? Sinasabi ng Diyos na ang ganoong mga bagay ay mula kay Satanas at ang mga ito ay paglaban sa Diyos. Ito ang tingin ng Diyos dito. Ang ganoong pag-iisip ba ay salungat sa mga paraan ng pag-iisip ng tao? (Oo.) Sa pagkilos mula sa pagmamahal ng tao, ano ang gagawin ng isang karaniwang tao bilang tugon kay Pedro? Hahayaan niya si Pedro na maiwasan ang kahihiyan at bibigyan niya siya ng kaluwagan, iniisip sa kanyang puso na, “Mabuti ang mga layunin ni Pedro at nais niyang protektahan Ka. Ang pagsabihan si Pedro sa ganitong paraan ay tila kawalan ng pagsasaalang-alang!” Ngunit ang mga gawa ng Diyos ay hindi umaayon sa mga kuru-kuro ng tao. Ano ang kalikasan ng mga salitang sinabi ng Diyos? Sa isang banda, ang mga ito ay paglalantad, sa iba pa, ang mga ito ay pagkondena, at sa ikatlo, ang mga ito ay paghatol. Ano ang naramdaman ni Pedro nang marinig niya ang mga salitang ito? Siya ay kinastigo, at ito ay para bang isang kutsilyo ang ipinilipit sa puso niya. Nakaramdam siya ng hinagpis, at hindi niya naunawaan, at inisip niya sa kanyang sarili: “O Diyos, tunay na minamahal Kita! Naniniwala ako sa Iyo nang labis, minamahal Ka nang lubos, at nais kong protektahan Ka nang labis, ngunit bakit Mo ako tinatrato nang ganito? Sinasabi Mo na ako ay isang Satanas at inuutusan Mo akong lumagay sa likuran Mo. Isa ba akong Satanas? Hindi ba’t ako ay isang tao na taos-puso na sumusunod sa Iyo, kaya paano Mo ako nakikita bilang isang Satanas? Higit pa riyan, Ikaw ay napakawalang pagsasaalang-alang, sinasabi Mo sa akin na lumagay ako sa likuran Mo. Labis akong nasasaktan, napakasakit nito!” Mula sa pagharap at pagtrato ng Diyos sa ganoong mga bagay sa ganitong paraan, nakikita ba ninyo ang saloobin ng Diyos ukol sa paniniwala ng tao? (Pagkondena, paghatol, at paglalantad.) Iyan ay tama. Hindi lamang inaayawan ng Diyos ang ganoong mga bagay, ngunit kinamumuhian din Niya ang mga ito, at, ang pinakamatindi sa lahat, kinokondena Niya ang ganoong mga bagay. Mula sa mga bagay na ito na ibinunyag ng Diyos, nakita ba ninyo ang disposisyon ng Diyos? (Ang disposisyon ng Diyos ay matuwid.) Ito ay tiyak na ganoon nga. At ano pa? Para sa Diyos, bagaman ang pagpaparaya, habag, pasensiya, at mapagmahal na kabaitan ay labis na kapaki-pakinabang sa mga tao, bagaman ang mga ito ay ang mga bahagi ng mga tinataglay ng Diyos at ang Kanyang pagiging Diyos ay mas madaling tanggapin ng mga tao, at bagaman ang mga ito ay mga bagay na palaging ibinubunyag at ipinagkakaloob ng Diyos sa mga tao, sa sandaling salungatin ng tao ang disposisyon ng Diyos at labagin ang Kanyang mga prinsipyo, paano sila haharapin ng Diyos? Kinokondena sila ng Diyos! Hindi nagpapahayag ang Diyos ng mga salitang hindi malinaw sa mga tao, at sinasabing, “Ginawa ito ng mga tao nang may mabubuting intensyon at walang mga nakatagong motibo, kaya palalampasin Ko sila ngayon.” Walang gitnang daan sa Diyos, walang paghahalo ng kalooban ng tao. Ang isa ay isa, ang dalawa ay dalawa. Ang tama ay tama, at ang mali ay mali. Para sa Diyos, walang mga kalabuan. Sa pamamagitan ng paghihimay sa sinabi ni Pedro sa Panginoong Jesus, “Panginoon, malayo ito sa Iyo: hindi ito mangyayari sa Iyo,” makikita ng tao kung ano ang paniniwala. Mapapalugod ba ng mga tao ang Diyos nang may mga pinanghahawakang paniniwala? Ang mga paniniwala ba ay makapagbubunga ng tunay na pananalig? Mapapalitan ba ng mga ito ang tunay na pananalig ng mga tao sa Diyos? (Hindi.) Hindi, iyan ay lubos na totoo.

Ano ang mga paniniwala sa huli? Ang mga ito ay isang uri ng imahinasyon at kuru-kuro, mabubuting pagnanais, mabubuting layon, at matatayog na adhikain na itinatatag ng mga tao. Pagkatapos na maitatag ang mga bagay na ito, tinatahak ng mga tao ang direksyong ito, hinahangad at inaabot ang mga ito sa pamamagitan ng pag-asa sa mabubuting intensyon ng tao, pagsisikap ng tao, kalooban ng tao na magdusa, o mas marami pang mabuting pag-uugali ng tao. Ano pa ang kulang dito? Bakit hindi mapalulugod ng mga taong may pinanghahawakang mga paniniwala ang Diyos? (Batay sa kanilang mga paniniwala, ginagambala at ginugulo ng mga tao ang gawain ng Diyos.) Ito ay isang malinaw na aspekto. Bilang karagdagan, kapag ginagawa ng mga tao ang mga bagay-bagay batay sa kanilang mga paniniwala, mayroon bang anumang katotohanan sa ginagawa nila? (Wala.) Himayin natin ang ginawa ni Pedro. Sinabi ni Pedro na “Panginoon, malayo ito sa Iyo: hindi ito mangyayari sa Iyo.” May katotohanan ba sa mga salitang ito? (Wala.) Ano ang ibig niyang sabihin sa “hindi ito mangyayari sa Iyo”? Bakit hindi ito mangyayari sa Diyos? Maaari kaya na ang lahat ng ito ay wala sa ilalim ng kataas-taasang kapangyarihan ng Diyos? Hindi ba’t ang Diyos ang may huling salita sa lahat ng ito? Kung ipinahihintulot itong mangyari ng Diyos, mangyayari ito. Kung hindi ito ipinahihintulot ng Diyos na mangyari, hindi ba’t maiiwasan ito? Maaari kayang baguhin ng mga salita ni Pedro na, “hindi ito mangyayari sa Iyo,” ang lahat ng ito? Sino ang nagtakda ng pangyayari, pagsulong, at kinalabasan ng buong usaping ito? (Itinakda ito ng Diyos.) Kung gayon, ano ang mga salitang ito na sinabi ni Pedro? Ang mga ito ay mga salitang hangal, mga salitang binigkas sa kamangmangan, mga salitang binigkas sa ngalan ni Satanas. Ito ang bungang idinulot ng mga paniniwala ng tao. Ito ba ay isang seryosong problema? (Seryoso ito.) Gaano ito kaseryoso? (Ito ay paglaban sa Diyos at pagkilos bilang isang daluyan ni Satanas.) Tama. Ito ay pagkilos bilang isang daluyan ni Satanas, na nangangahulugang paglaban sa Diyos at pagwasak ng gawain ng Diyos sa ngalan ni Satanas. Kung, sa usaping ito, ay ginawa ng Panginoong Jesus ang sinabi ni Pedro, hindi kaya masisira ang gawain Niya ng pagtubos sa sangkatauhan? Ano ang kalikasan ng mga salitang binigkas ni Pedro? (Ginagambala ng mga ito ang gawain ng Diyos.) Ito ang dahilan kung bakit walang awang sinambit ng Diyos ang mga galit na salitang iyon—“Lumagay ka sa likuran Ko, Satanas!” Ang mga salitang ito ay isang pagkondena at gayundin isang paghatol. Sa mga ito ay matatagpuan ang disposisyon ng Diyos! Kapag pinanghahawakan ng mga tao ang ganoong mga paniniwala, mga paniniwalang hinaluan ng mabubuting intensyon, mga pagnanais ng tao, magagandang kahilingan ng tao, at ang lahat ng mga bagay na pinanghahawakan ng mga tao bilang positibo at mabuti, sinasang-ayunan ba ito ng Diyos? (Hindi.) Nakikita ng mga tao ang mga bagay na ito bilang mabuti, kaya bakit hindi ito sinasang-ayunan ng Diyos? Sa isang banda, ito ay dahil walang tunay na pagkakilala ang mga tao tungkol sa Diyos. Ito ang pangkalahatang dahilan. Bilang karagdagan, sa isang praktikal na pananaw, hindi tunay na nagpapasakop ang mga tao sa mga salitang binigkas ng Diyos at sa mga gawaing ginawa Niya, ni hindi rin nila tunay na naaarok ang mga bagay na ito. Batay sa pag-iisip ng tao, palaging gusto nila na huwag gawin ng Diyos ang ganito o huwag gawin ang ganyan. Palagi nilang iniisip na, “Hindi talaga mabuti para sa Diyos na kumilos gaya nito. Ang pagkilos nang gaya nito ay hindi ang inaasahan natin, hindi ito lubos na mapagsaalang-alang sa mga tao.” Kapag nakatatagpo ang mga tao ng ganoong mga bagay, madalas ay nakabubuo sila ng mga kuru-kuro, puno sila ng mga imahinasyong gawa-gawa ng tao, at gumagamit ng lahat ng uri ng pamamaraan ng tao sa pagsasagawa ng mga bagay-bagay. Dito, walang pagpapasakop, walang tunay na pagkakilala, walang tunay na pagkatakot sa Diyos, tanging panggagambala at pagwasak lang sa gawain ng Diyos. Wala itong anumang elemento ng tunay na pananalig. Sa gayon, hinatulan si Pedro pagkatapos niyang sambitin ang mga salitang iyon. Mayroon ba siyang natamong anuman pagkatapos niyang tumanggap ng paghatol? (Mas naunawaan niya ang tungkol sa kanyang sarili at ang tungkol sa disposisyon ng Diyos.) Ang ganoong hatol ba ay isang mabuti o masamang bagay? Kahit papano, isa itong malakas na palo na nagpahinto at nagpaisip sa kanya, “Panginoon, isa ba akong Satanas? Tunay akong nananampalataya sa Iyo, ako ang siyang nagmamahal sa Iyo, ako ang Iyong tapat na tagasunod! Paano mangyayaring ako ay isang Satanas?” Sa pagbubulay-bulay niya nito nang paulit-ulit, naisip niyang, “Pinagalitan ako ng Panginoong Jesus sa ganoong malilinaw at mga payak na salita. Sinabi Niya sa akin na lumagay ako sa likuran Niya at pinagalitan Niya ako bilang isang Satanas. Nangangahulugan ito na, sa bagay na ito, kumilos ako sa ngalan ni Satanas! Anong uri ng tao ang makakikilos sa ngalan ni Satanas? Isang taong hindi kaayon ng Diyos. Kahit kailan at kahit saan, kayang labanan at ipagkanulo ng ganoong tao ang Diyos, kayang wasakin ang gawain ng Diyos, at kayang guluhin at sirain ang gawain ng Diyos, at siya ang nagiging kaaway ng Diyos. Ito ay kakila-kilabot! Sa ganyang kaso, magmamadali akong aatras sa likod ng Diyos at ititikom ang bibig ko.” Hindi ba’t nagpapakita ito na dahan-dahang nanumbalik sa katwiran si Pedro, nagtamo ng pang-unawa, at napagtanto niya ang kaseryosohan ng problema? Napagtanto niya na ang tao ay palaging tao at ang Diyos ay palaging Diyos, at may distansya sa pagitan ng tao at ng Diyos. Kapag ang isang tao ay kumikilos batay sa mabubuting intensyon, nakikita ito ng Diyos bilang isang panggagambala at panggugulo. Sa pamamagitan ng dahan-dahang pagpapatuloy sa ganitong paraan, lumalabas ba na isang mabuting bagay ang paghatol ng Diyos sa tao? (Oo.) Kaya masamang bagay ba para sa isang tao ang magbunyag ng kaunting kahangalan? Sa ganitong pagtingin, hindi ito isang masamang bagay, kundi isang mabuting bagay. Bakit sinasabi nating lumalabas na ito ay isang mabuting bagay? (Nakikinabang ang mga tao mula rito.) Tama, nagtatamo ang mga tao ng ilang pakinabang. Paano nangyayari ang mga pakinabang na ito? Kapag ikaw ay nasa ilalim ng paghatol ng Diyos at nagpapasakop ka rito, sinusuri ang sarili mo, at tinatanggap ang lahat ng nagmumula sa Diyos—ang lahat ng mga pagpapahayag ng Diyos, mga pagbubunyag ng Diyos, at ang lahat ng hinihingi ng Diyos sa iyo—at ito ay nagiging realidad mo at nagiging buhay mo, kung gayon, ang iyong katiwalian ay lilinisin nang hindi mo man lang nalalaman. Kaya ang mahatulan ba ay isang masamang bagay o isang mabuting bagay? (Isang mabuting bagay.) Handa ba kayong tumanggap ng paghatol? (Handa kami.) Kung gayon, ayos lang ba kung araw-araw kayong hinahatulan? Hindi ka pahihintulutan na kumain, matulog, o magpahinga gaya ng normal; sasabihan ka ng Diyos na umatras kapag may nangyari, at hahatulan ka Niya nang walang partikular na dahilan. Ayos lang ba iyon? Matatagalan mo ba ito? Hindi ito matatagalan ng mga tao, at hindi gagawin ng Diyos ang ganoong bagay. Marubdob na ninanais ng Diyos na ikaw ay mabilis na lumago at mahinog. Iyon ang dahilan kung bakit maraming hakbang sa paghatol ng Diyos. Minsan ay maaaring magalit Siya, at pagkatapos ay bibigyan ka ng kaunting kaaliwan. Minsan ay maaari ka Niyang hampasin, at pagkatapos ay bibigyan ka ng awa. Bagaman ang Diyos ay madalas na nagagalit, may mga pagitan sa Kanyang galit na nagbibigay sa mga tao ng pagkakataong habulin ang kanilang hininga. Tanging kapag direktang hinahatulan at kinokondena ng Diyos ang mga tao sa ganitong paraan na ito ay makatutulong sa kanilang paglago sa buhay. Sulit ang kaunting pagdurusa upang makamit ang katotohanan.

Ang mga taong may pinanghahawakan lamang na mga paniniwala ay malayong matugunan ang mga layunin ng Diyos, at ang mga paniniwala ay malayong maging sapat na kapalit para sa tunay na pananalig sa Diyos. Kung sila ay may pananalig sa Diyos batay sa isang paniniwala, hindi kailanman tunay na makalalapit sa harap ng Diyos ang mga tao, kahit pa ang magpasakop sa Kanya nang tunay at magkaroon ng isang may-takot-sa-Diyos na puso. Bakit ganito? Ang mga paniniwala ng mga tao ay walang kinalaman sa katotohanan at malayong maabot ang mga hinihingi ng Diyos. Kapag ang mga tao ay may mga paniniwala, hindi ito nangangahulugang nauunawaan nila ang katotohanan. Sa pananalig sa Diyos na nakabatay sa paniniwala, hindi kailanman mauunawaan ng mga tao ang gawain ng Diyos, at magagambala at magugulo lang nila ito. Ang pananalig na nakabatay sa paniniwala ay hindi nangangahulugan na magpapakita ng pagsasaalang-alang ang mga tao sa mga layunin ng Diyos, lalong hindi na magpapasakop sila sa Diyos. Kaya, ano ang sumunod na nangyari kay Pedro? Bago ipinako sa krus ang Panginoong Jesus, sinabi Niya ito kay Pedro: “Katotohanang sinasabi Ko sa iyo, na sa gabing ito, bago tumilaok ang manok, ay ikakaila mo Ako ng makaitlo” (Mateo 26:34). Ano ang sinabi ni Pedro bilang tugon? (“Kahit na ako ay mamamatay na kasama Mo, ay hindi Kita ikakaila” (Mateo 26:35).) Nakapagpabagabag ito kay Pedro, at itinanggi niyang gagawin niya ang sinabi ng Panginoon, ngunit sa huli, pinatotohanan ng mga tunay na nangyari ang mga salita ng Panginoong Jesus. Ang pagtitiwala ba ni Pedro nang oras na iyon ay mas malaki o mas maliit kaysa sa inyo? (Mas malaki, tinaga niya ang tainga ng alipin ng pinakapunong pari upang protektahan ang Panginoon.) Iyan ay bunsod ng pagiging mainitin ang ulo. Ang kaalaman niya ukol sa Panginoong Jesus at ang pagkumpirma niya sa pagkakakilanlan ng Panginoong Jesus ay kumakatawan sa antas ng pananalig ni Pedro sa Panginoong Jesus. Ito ang nagpahintulot sa kanya na desperadong lumaban para sa Panginoong Jesus, na sinasabing, “Sinuman ang kumanti sa aking Panginoon, ibubuwis ko ang aking buhay upang lumaban!” Umabot sa ganitong antas ang kanyang pananalig, ngunit ang pagiging mainitin ba ng ulo ng tao ang nais ng Diyos? Tiyak na hindi. Ang pananalig ni Pedro ay umabot sa antas na iaalay niya ang kanyang buhay para sa Panginoon, ngunit gayunman, bakit ikinaila pa rin ni Pedro ang Panginoon nang tatlong beses? Ito ba ay dahil siya ay paunang inorden na gawin ito ayon sa propesiya ng Panginoong Jesus? (Hindi.) Kung gayon, ano ang dahilan? Bakit napakaduwag niya? Maibubuwis niya ang kanyang buhay sa pakikipaglaban sa iba para sa Panginoong Jesus at tinaga ang tainga ng isang tao. Bunsod ng kanyang pagmamahal para sa Panginoong Jesus, nagawa niyang sabihin ang mga salitang iyon mula sa kaibuturan ng kanyang puso at gawin ang mga iyon, na nagpakita ng kanyang natatanging pagiging taos-puso. Kaya, nang dumating na ang oras, bakit hindi siya nangahas na kilalanin ang Panginoon? (Dahil alam niya ang mga kahihinatnan. Kung nahuli siya ng mga kawal-Romano noon, siya ay papatayin. Natakot siyang mahuli at natakot din siya sa kamatayan.) Ang pangunahing dahilan ay ang kanyang pagnanais na iligtas ang kanyang buhay. Totoo na may mga pinanghawakang paniniwala si Pedro, ngunit mayroon ba siya ng mga elemento ng tunay na pananalig? Nang panahong iyon, napagtanto na ni Pedro na ang Panginoong Jesus ay ang Cristo, ang Anak ng buhay na Diyos, at ang Diyos Mismo. Mayroon siyang ganoong tunay na pananalig, kaya bakit napakaduwag pa rin niya? (Wala siya ng ganoong tayog.) Iningatan niya ang kanyang buhay at kinatakutan ang kamatayan, pagdurusa, at pisikal na pagpapahirap. Ano pa man ang dahilan, sa huli, ikinaila pa rin niya ang Panginoon nang makaitlo. Ito ay gaya nga ng sinabi ng Panginoong Jesus na, “Sa gabing ito, bago tumilaok ang manok, ay ikakaila mo Ako ng makaitlo.” Natupad nga ang mga salitang ito kay Pedro. Bakit nagawang sabihin ng Panginoong Jesus ang ganoong mga salita at magkaroon ng ganoong mga kongklusyon tungkol kay Pedro? (Sinisiyasat ng Diyos ang kaibuturan ng puso ng mga tao.) Ano ang siniyasat ng Diyos sa puso ni Pedro? (Ang tayog ni Pedro at ang pananalig niya sa Diyos.) Nakita ng Panginoong Jesus ang tayog ni Pedro at ang lawak ng kanyang pagtitiwala. Sa ganoon kaliit na tayog, nakapagtataka ba na ikinaila niya ang Panginoon nang makaitlo? Dahil sa kanyang tayog, hindi maiiwasang kikilos siya gaya ng ginawa niya dala ng sitwasyon. Bakit katiting na pagtitiwala lamang ang mayroon siya nang panahong iyon? (Nang panahong iyon, sinundan ni Pedro ang Panginoong Jesus sa loob ng halos tatlong taon, kaya napakakaunti ng kanyang naranasang gawain ng Diyos.) Pagkatapos ng tatlong taon ng pagsunod sa Panginoong Jesus, ang kanyang pagtitiwala ay maaari lamang maging ganoon kalaki. Iyon ang kanyang tayog nang panahon na iyon. Ang paglago niya sa tayog ay naabot sa pamamagitan ng tuloy-tuloy na pagpapalalim ng karanasan.

Ayos lang ba na sumunod sa Diyos nang walang tunay na pagtitiwala? Ano ba talaga ang ibig sabihin para sa mga tao na magkaroon ng tunay na pananalig sa Diyos? Sa pinakasimpleng salita: Ito ay ang saklaw ng pagtitiwala mo sa lahat ng salita at gawain ng Diyos at ang saklaw ng kaya mong tunay na paniwalaan. Sa partikular, ito ay ang saklaw kung saan, sa puso mo, ay kaya mong paniwalaan at kilalanin ang katuparan at ang pamamaraan ng katuparan ng mga salitang sinambit ng Diyos, ang mga bagay na itinalaga ng Diyos, ang kataas-taasang kapangyarihan ng Diyos, ang mga pamamatnugot at pagsasaayos ng Diyos, kung paano isinasaayos ng Diyos ang mga patutunguhan ng mga tao sa hinaharap, at ang lahat ng iba pang ganoong mga bagay at gayon na rin ang saklaw kung saan ikaw ay may tunay na pagtitiwala sa mga bagay na ito. Nang panahong iyon, ni hindi nangahas si Pedro na kilalanin ang pangalan ng Panginoong Jesus, o ang kilalanin ang kanyang kaugnayan sa Panginoong Jesus. Maliit na pagtitiwala lamang ang mayroon siya, at ang maliit na pagtitiwalang ito ay nagpakita ng kanyang aktuwal na tayog. Ano ang kanyang aktuwal na tayog? (Kinilala lamang niya ang Panginoong Jesus bilang ang Cristo, ngunit kaunti lamang ang kaalaman niya ukol sa Diyos.) Siya ay may ganoong kaliit na tayog at hindi kayang lumagpas pa rito. Kaya kayo, sa anong antas kayo may pananalig sa Diyos ngayon? Ang pananalig ba ninyo ay mas malakas kaysa ng kay Pedro? Mas mahina ba ito? Halos pareho ba ito? (Pareho ito sa aspekto ng pagkilala kay Cristo. Mas nauunawaan namin ang katotohanan nang bahagya kaysa kay Pedro, ngunit hindi pa kami nakapasok sa marami sa mga katotohanang ito.) Kung ang pananalig ng mga tao sa Diyos ay humihinto lamang sa pagkilala na Siya ay Diyos, sa pagkilala na ang Diyos ang namamatnugot at nagsasaayos ng lahat ng bagay, at na Siya ang may kataas-taasang kapangyarihan sa lahat ng bagay, sa iyong tadhana, at sa iyong buhay—kung kinikilala mo lamang ito, ngunit may kakaunti lamang ng mga elemento ng paniniwala, at mas kaunti pa, halos wala na, ng mga elemento ng pagpapasakop, at wala nang kahit na anong mga elemento ng paghihintay at paghahanap sa Diyos—anong uri ng pananalig ito? Palagi mong sinasabi na nananampalataya ka sa Diyos, nananampalataya ka na ang Diyos ang may kataas-taasang kapangyarihan sa lahat at pinamamatnugutan ang lahat ng bagay, na ang buhay ng mga tao ay ibinigay sa kanila ng Diyos, at na gagawin mo ang kung anumang hinihingi ng Diyos sa iyo, iaalay maging ang buhay mo para sa Diyos. Ngunit pagkatapos ay naharap ka sa isang sitwasyong gaya ng naranasan ni Pedro, kung saan ang mga tao ay nagtatanong, “Iyan ba ang Diyos mo?” Magninilay-nilay ka ukol sa bagay na ito, at iniisip na, “May mga walang pananampalataya sa buong paligid, hindi ba ako dadakpin kung kikilalanin ko Siya? Sinabi ng Diyos na puwede tayong gumamit ng karunungan sa mga kritikal na panahon at umiwas sa pagkilala sa Kanya, kaya gagamit ako ng karunungan, at hindi ito tatandaan ng Diyos.” Kung iniingatan mo ang buhay mo at duwag ka, hindi ka mangangahas na kilalanin ang Diyos, at maaari pa ngang ikaila mo ang Diyos. Sa ganoong panahon, nasaan ang pagtitiwala na kung saan pinaniniwalaan mong ang Diyos ang may kataas-taasang kapangyarihan sa lahat ng bagay? (Hindi ito umiiral.) Ang pagtitiwala ba na inakala mong mayroon ka noong mga ordinaryong panahon ay tunay o huwad? (Huwad.) Kapag may nangyayari na lalong higit na lumalabag sa mga kuru-kuro o panlasa mo at ang layunin ng Diyos sa bagay na ito ay hindi pa lubusang nabubunyag, hinihingi ng Diyos sa iyo na magpasakop sa bagay na ito. Inihanda Niya ang kapaligirang ito upang matuto ka ng isang leksiyon. Kaya ano ang gagawin mo? Halimbawa, sabihin nating mayroon kang bukod-tanging malakas na pananalig at ikaw ay bukod-tanging maka-Diyos at taos-puso, ngunit inihahanda ng Diyos ang isang kapaligiran na hindi umaakma sa mga kuru-kuro mo, na itinatrato ka na para bang ikaw ay isang walang pananampalataya. Dahil pakiramdam mo ay ginawan ka ng mali, mapupuno ng mga luha ang mga mata mo at magrereklamo ka tungkol sa Diyos, na sinasabi sa puso mo na: “O Diyos, nananampalataya ako sa Iyo, nabubuhay ako para sa Iyo, ngunit inihanda Mo pa rin para sa akin ang isang kapaligirang gaya nito, at inilalagay Mo ako sa piling ng mga walang pananampalataya at inihahalo Mo ako sa maruruming espiritu. Hindi ba ako magiging marumi ng dahil dito? Nabubukod ako bilang isang taong banal, isang taong nasa panig ng Diyos. Hindi Mo dapat isinaayos ang ganito. Alam Mo ba kung gaano Kita pinangungulilaan, kung gaano Kita kamahal? Hindi ko kayang mahiwalay sa Iyo. Hindi Mo ako maaaring tratuhin nang ganito, hindi ito patas para sa akin!” Paano ito? Kapag nakakatagpo ka ng mga bagay na hindi umaayon sa iyong mga kuru-kuro, nasaan ang pagpapasakop mo? (Hindi ito umiiral.) Ano ang ipinapalit mo sa pagpapasakop? (Mga reklamo, mga maling pagkaunawa, at paglaban.) Ito ba ay tunay na pagtitiwala? Ano ang dapat na mayroon sa tunay na pananalig? Paano nito ipinapakita ang sarili nito? (Paghahanap sa mga layunin ng Diyos at pagpapasakop sa Diyos.) Ibinubunyag ng isang insidente kung ang isang tao ay may tunay na pagtitiwala.

Magbahaginan tayo tungkol sa isang bagay na pinakasalungat sa mga kuru-kuro ng tao. Si Moises ay nabuhay sa ilang sa loob ng apatnapung taon. Apatnapung taon ang kalakhan ng buhay ng isang tao. Kung ang isang tao ay mabubuhay hanggang walumpung taon, ang apatnapung taon ay kalahati ng kanyang buhay. Anong uri ng kapaligiran ng pamumuhay ang ilang? Hindi lamang isang labis na abang kapaligiran ang ilang upang gawing tirahan sa dami ng paghihirap na kinailangang harapin ni Moises, ngunit ang mas importanteng problema ay wala siyang ugnayan sa mga Israelita sa loob ng apatnapung taon na iyon, at ni hindi rin nagpakita ang Diyos sa kanya. Isinaayos ng Diyos ang kapaligirang ito para kay Moises upang pinuhin siya. Ito ba ay umaayon sa mga kuru-kuro ng tao? Kung ang mga tao ay walang tunay na pananalig, paano ito karaniwang magpapakita? Sa unang dalawang taon, mayroon pa rin silang kaunting lakas sa kanilang puso at iisipin nila na, “Sinusubok ako ng Diyos, ngunit hindi ako natatakot. Kasama ko ang Diyos! Basta’t hindi ako hinahayaan ng Diyos na mamatay, makakaya kong mabuhay hangga’t may natitira akong hininga. Nabubuhay ako dahil sa Diyos. May tiwala ako. Dapat kong palugurin ang Diyos!” Mayroon sila ng ganitong katiting na determinasyon dahil mayroon pa rin silang mga tupa bilang mga kasama. Gayumpaman, matapos lumipas ang ilang taon, umuunti na ang mga tupa at pumapagaspas sa buong araw ang umuugong na hangin. Sa katahimikan ng gabi, mararamdaman ng mga tao na sila ay nag-iisa. Wala silang mapagbabahaginan ng kung ano ang nasa puso nila. Kapag tumingala sila sa langit, ang tanging makikita nila ay mga bituin at ang buwan. Mas lalo pa silang nakararamdam ng lungkot sa maulap at maulang mga gabi kung kailan maging ang buwan ay nakatago. Hindi nila namamalayan na ang pagtitiwala nila ay dahan-dahang lumalamig. Kapag ang pagtitiwala nila ay nanlamig, isang pusong puno ng mga reklamo at maling pagkaunawa ang nagpapakita ng sarili nito. Pagkatapos na pagkatapos niyan, ang kanilang panloob na kalagayan ay nagiging lalong nasisiraan ng loob at ang buhay ay dahan-dahang nagiging walang kabuluhan. Tuloy-tuloy nilang nararamdaman na hindi sila pinapansin ng Diyos at inabandona na Niya sila. Kinukwestiyon nila ang pag-iral ng Diyos, at ang pagtitiwala nila ay lumiliit nang lumiliit. Kung wala kang tunay na pananalig, hindi mo matatagalan ang pagsubok ng panahon o ang pagsubok ng kapaligiran. Kung hindi mo matatagalan ang pagsubok na ibinibigay ng Diyos sa iyo, hindi mangungusap ang Diyos sa iyo o magpapakita sa iyo. Nais makita ng Diyos kung naniniwala ka sa Kanyang pag-iral, kung kinikilala mo ang pag-iral Niya, at kung mayroon kang tunay na pananalig sa puso mo. Ganito sinisiyasat ng Diyos ang kaibuturan ng puso ng mga tao. Nasa kamay ba ng Diyos ang mga taong nabubuhay sa pagitan ng langit at lupa? Silang lahat ay nasa mga kamay ng Diyos. Eksaktong ganito iyon. Hindi mahalaga kung ikaw ay nasa ilang o nasa buwan, ikaw ay nasa mga kamay ng Diyos. Ganyan iyan. Kung hindi nagpakita ang Diyos sa iyo, paano mo makikita ang pag-iral at kataas-taasang kapangyarihan ng Diyos? Paano mo magagawang pahintulutan ang katotohanan na “ang Diyos ay umiiral at may kataas-taasang kapangyarihan sa lahat ng bagay” na mag-ugat sa puso mo at hindi na maglaho pa? Paano mo magagawang ang pahayag na ito ay maging buhay mo, ang puwersang nag-uudyok sa buhay mo, at ang tiwala at lakas na nagpapahintulot sa iyong magpatuloy na mabuhay? (Manalangin.) Iyan ay praktikal. Iyan ang landas ng pagsasagawa. Kapag ikaw ay nasa iyong pinakamahirap na panahon, kapag pinakahindi mo nararamdaman ang Diyos, kapag nakararamdam ka ng labis na pasakit at pag-iisa, kapag pakiramdam mo ay tila ba malayo ka sa Diyos, ano ang isang bagay na talagang dapat mong gawin nang higit sa lahat? Tumawag ka sa Diyos. Ang pagtawag sa Diyos ay nagbibigay sa iyo ng lakas. Ang pagtawag sa Diyos ay nagpaparamdam sa iyo ng pag-iral Niya. Ang pagtawag sa Diyos ay nagpaparamdam sa iyo ng kataas-taasang kapangyarihan ng Diyos. Kapag tumatawag ka sa Diyos, nananalangin sa Diyos, at ipinauubaya mo ang iyong buhay sa mga kamay ng Diyos, mararamdaman mo na nasa tabi mo ang Diyos at na hindi ka Niya inabandona. Kapag nararamdaman mong hindi ka Niya inabandona, kapag tunay mong nararamdaman na Siya ay nasa tabi mo, lalago ba ang iyong tiwala? Kung ikaw ay may tunay na pagtitiwala, hihina ba ito at maglalaho sa paglipas ng panahon? Talagang hindi. Nalutas na ba ngayon ang problema ng pagtitiwala? Maaari bang magkaroon ang mga tao ng tunay na pagtitiwala sa pamamagitan lamang ng pagdadala ng Bibliya at istriktong pagsasaulo sa kada salita ng mga talata? Dapat ka pa ring manalangin sa Diyos at umasa sa Diyos upang malutas ang problemang ito. Paano nalampasan ni Moises ang apatnapung taon na iyon sa ilang? Nang panahong iyon, walang Bibliya, at kakaunting tao lang ang nasa paligid niya. Mayroon lamang siyang tupa na kasama niya. Si Moises ay tiyak na ginabayan ng Diyos. Bagama’t hindi itinala sa Bibliya kung paano siya ginabayan ng Diyos, kung ang Diyos ba ay nagpakita sa kanya, kung ang Diyos ba ay nangusap sa kanya, o kung pinahintulutan ba ng Diyos si Moises na maunawaan kung bakit pinatira siya ng Diyos sa ilang sa loob ng apatnapung taon, isang hindi maitatangging katunayan na nanatiling buhay si Moises sa kanyang pamumuhay sa ilang sa loob ng apatnapung taon. Hindi maitatanggi ng sinuman ang katunayang ito. Yamang walang kahit isa sa paligid niya na mapagbabahaginan niya ng kung ano ang nasa puso niya, paano siya mananatiling buhay nang mag-isa sa ilang sa loob ng apatnapung taon? Kung walang tunay na pananalig, imposible ito para sa sinuman—isa itong himala! Kahit gaano pa pag-isipang mabuti ng mga tao ang bagay na ito, naramdaman nila na hindi ito maaaring mangyari kahit kailan. Ito ay masyadong salungat sa mga kuru-kuro at imahinasyon ng tao! Ngunit hindi ito isang alamat, hindi isang kamangha-manghang kuwento, ito ay isang tunay, di-mababago, at di-maitatangging katotohanan. Ano ang ipinakikita ng pag-iral ng katunayang ito sa mga tao? Kung ikaw ay may tunay na pananalig sa Diyos, hangga’t mayroon kang natitirang kahit isang hininga, hindi ka aabandonahin ng Diyos. Ito ay isang katunayan ukol sa pag-iral ng Diyos. Kung mayroon kang ganoong totoong pagtitiwala at ganoong tunay na pagkakilala sa Diyos, ang pagtitiwala mo kung gayon ay malaki na. Ano pa man ang sitwasyong kalagyan mo, at gaano ka man katagal sa sitwasyong ito, ang pagtitiwala mo ay hindi kukupas.

Si Moises ay nasa ilang sa loob ng apatnapung taon. Hindi kailanman nagpakita ang Diyos sa kanya, ni pinagkalooban siya ng katotohanan. Walang hawak na mga aklat si Moises na naglalaman ng mga salita ng Diyos, wala ng kahit sinumang mga taong hinirang ng Diyos sa kanyang tabi, at walang kahit sinumang mapagbabahaginan niya ng kung ano ang nasa puso niya. Sa kanyang pamumuhay nang mag-isa sa ilang, makapamumuhay lamang siya sa pamamagitan ng pag-asa sa pananalangin sa Diyos. Sa huli, naisakatuparan nito ang tunay na pagtitiwala ni Moises. Kaya bakit ginawa ito ng Diyos? May ipagkakatiwala ang Diyos na atas kay Moises, na gagamitin siya nang husto, at kinailangan ng Diyos na gumawa sa kanya, kaya pinanday siya ng Diyos. Ano ang pinanday ng Diyos kay Moises? (Ang pagtitiwala niya.) Nais ng Diyos na gawing perpekto ang pagtitiwala niya, hindi pandayin ang pagtitiwala niya. Ang pinapanday ng Diyos ay ang mabubuting intensyon ng tao, ang mga tinatawag na determinasyon ng tao at ang kanyang mga abilidad at kakayahan at ang kanyang pagiging mainitin ang ulo. Bakit umalis si Moises sa Ehipto noong panahong iyon? (Dahil pinatay niya ang isang taga-Ehipto bunsod ng pagiging mainitin ang ulo.) Maaari kayang ginamit siya ng Diyos noong panahong iyon? (Hindi.) Ano ang maaaring nangyari kung ginamit siya ng Diyos noon? Kinamuhian niya ang mga taga-Ehipto at palaging nilayon na kumilos nang padalus-dalos. Kung pumatay siya ng iba pang tao, hindi ba iyan lilikha ng mga problema? Kung hiningi ng Diyos sa kanya na humayo at pangunahan ang mga Israelita palabas ng Ehipto, at si Moises ay kumilos nang padalus-dalos nang hindi pumayag ang Faraon, hindi ba’t magdudulot iyan ng gulo? Sasabihin ng Diyos na, “Maaari mo bang katawanin ang Diyos kung ganyan ka kumilos?” Kaya nga, dahil sa kanyang pagiging mainitin ang ulo, hindi siya magamit ng Diyos. Ang pagiging mainitin ang ulo ay isang malaking bawal para sa mga tao. Kung mainitin ang iyong ulo, kung palaging gusto mong gawin ang mga bagay-bagay batay sa iyong pagiging natural at sa bugso ng iyong damdamin, at kung palagi mong gustong lutasin ang mga problema gamit ang mga pamamaraan ng tao; kung wala kang tunay na pananalig sa Diyos at hindi ka umaasa sa Diyos at naniniwala sa Kanyang kataas-taasang kapangyarihan bunga ng ganoong tunay na pananalig, hindi magagawa ng Diyos na gamitin ka. Kung susubukin ng Diyos na gamitin ka, hindi lamang na wala kang maisasakatuparang anuman, ngunit magugulo mo pa nga ang mga bagay-bagay. Kaya, pagkatapos na patayin ni Moises ang taga-Ehipto, tumakas siya sa ilang. Ginamit ng Diyos ang kapaligiran ng ilang upang pandayin ang kanyang kalooban, pagiging mainitin ang ulo, ang kanyang mabubuting intensyon, sigasig, at bugso ng damdamin gayundin ang pagpapakabayani na nagtulak sa kanya upang ipagtanggol ang mga kapakanan ng kanyang mga kalahi at labanan ang kawalan ng hustisya. Ang mga ito ang lahat ng bagay na nabibilang sa kalooban ng tao, pagiging mainitin ang ulo at pagiging natural. Bakit hindi isinaayos ng Diyos para sa ilang Israelita na sumama sa kanya? Kung may isa pang tao na kasama niya, maaaring hindi siya umasa sa Diyos kundi sa ibang tao. Sa gayong kapaligiran, sa anong uri ng tao napino si Moises sa huli? Kaya niyang magpasakop sa Diyos at mayroon siyang tunay na pagtitiwala. Nagpapakita ito na ang kanyang likas na pagiging mainitin ang ulo ay lumipas na. Nang siya ay lumabas mula sa ilang, taglay pa rin ba niya ang pagiging mainitin ang ulo at ang pagpapakabayani? (Hindi.) Ano ang nagpakita nito? (Sinabi ni Moises na hindi na siya isang magaling na tagapagsalita.) Hindi na siya makapagsalita, kaya nasa kanya pa rin ba ang sarili niyang mga intensyon at bugso ng damdamin? (Wala.) Sa ganitong perspektiba, kapag nais ng Diyos na gawing perpekto ang isang tao, gawing perpekto ang pagtitiwala ng isang tao sa Diyos, kahit na gamitin man Niya o hindi ang taong iyon, gagawing perpekto ng Diyos ang pang-unawa ng taong ito sa katotohanan at pang-unawa sa mga layunin ng Diyos at pahihintulutan ang taong ito na magpasakop sa Diyos nang tunay at lubusan nang walang anumang halo, walang tinatawag na pagpapakabayani ng tao, bugso ng damdamin, ambisyon at matatayog na naisin, walang pagiging mainitin ang ulo, at walang mabubuting intensyon at sigasig ng tao—wala ng mga tinatawag na mga paniniwalang ito. Hinahangaan at hinahangad ng lahat ang mga bagay na ito na nagmumula sa kalooban ng tao, ang mga ito ay mga bagay na, sa relatibong paraan ng pagsasalita, tinatawag ng puso ng mga tao na mabuti at positibo. Ang mga ito ang mga bagay na handang gawing pundason ng buhay ng lahat. Ang mga ito ang paniniwala ng mga tao. Kapag wala ng mga bagay na ito ang mga tao, kaya nilang tunay na magpasakop sa Diyos at hindi sila gagawa ng mga bagay at magsasalita batay sa mga imahinasyon ng tao at kabutihan ng tao. Kapag ang mga tao ay muling lumalapit sa harap ng Diyos, magkakaroon sila ng higit pang mga elemento ng tunay na pananalig sa Diyos. Ano-ano ang mga elemento ng tunay na pananalig? Papayuhan pa rin ba nila ang Diyos at sasabihing, “O Diyos, ang mga bagay na ginagawa Mo ay hindi naaayon sa mga kuru-kuro ng tao, at nahihirapan ang mga tao na tanggapin ang mga gawa Mo. Kailangan Mo itong gawin sa ganito-at-ganyang paraan,” at “O Diyos, ang sinabi Mo ay parang hindi tama. Ang tono ay hindi maganda, ang paraan ng pagtugon ay mali, at ang mga salitang ginamit Mo ay hindi tama”? Ang mga bagay na ito ay tinatanggal sa kanila at hindi na nila papayuhan ang Diyos. Magagawa na nilang tunay na magpasakop sa Diyos, magtaglay ng katwiran, at magkaroon ng takot sa Diyos. Sa apatnapung taon ng pagpapanday sa ilang, tunay na naramdaman ni Moises ang pag-iral ng Diyos. Sa isang kapaligiran na kung saan ang simpleng pananatiling buhay ay imposible para sa isang tao, umasa siya sa Diyos upang manatiling buhay sa araw-araw at humawak sa pag-asa taon-taon, at nabuhay hanggang sa huli. Nakita talaga niya ang Diyos. Hindi ito nagkataon lang at hindi isang alamat. Walang hindi sinasadya o biglaan tungkol dito. Ang lahat ng ito ay totoo. Nakita niya ang tunay na pag-iral ng Diyos at nakita niya na ang kataas-taasang kapangyarihan ng Diyos sa lahat ng bagay ay totoo. Sa sandaling ang gawain ng Diyos sa mga tao ay magkamit ng gayong epekto, ang puso nila ay daraan sa isang pagbabago. Maglalaho ang mga kuru-kuro at imahinasyon nila at mararamdaman nila na sila mismo ay walang saysay, at wala silang anumang magagawa kung wala ang Diyos. Bilang resulta, hindi nila gugustuhing ipilit na gawin ang mga bagay sa sarili nilang pamamaraan. Sa panahong ito, magsasabi ba ang mga tao ng mga bagay na gaya ng “Panginoon: hindi ito mangyayari sa Iyo”? (Hindi.) Masasabi natin na, sa panahong ito, hindi magsasalita ang mga tao batay sa mga kuru-kuro ng tao upang hadlangan ang Diyos, ni hindi sila gagawa ng mga bagay-bagay mula sa kalooban ng tao o ipipilit na gawin ang mga bagay ayon sa maibigan nila. Sa panahong ito, ano ang batayan kung saan nabubuhay ang tao? Ano ang kanilang ipinamumuhay? Sa suhetibong pananaw, kaya nilang magpasakop sa kataas-taasang kapangyarihan at mga pagsasaayos ng Diyos. Sa obhetibong perspektiba, sumasabay sila sa agos, naghihintay at naghahanap sa mga layunin ng Diyos, at nagpapasakop sa Diyos sa lahat ng hinihingi Niyang gawin nila nang hindi gumagawa ng mga pansariling pagpili.

Noong isinugo ng Diyos si Moises para akayin ang mga Israelita palabas ng Ehipto, ano ang naging reaksiyon ni Moises na binigyan siya ng Diyos ng ganitong atas? (Sinabi niyang hindi siya mahusay magsalita, kundi ay nahihirapang magsalita.) Mayroon siyang kaunting pangamba, na hindi siya mahusay magsalita, kundi ay nahihirapang magsalita. Pero nilabanan ba niya ang atas ng Diyos? Paano niya ito hinarap? Nagpatirapa siya. Ano ang ibig sabihin ng magpatirapa? Ibig sabihin nito ay magpasakop at tumanggap. Nagpatirapa siya nang lubos sa harap ng Diyos, walang pakialam sa kanyang personal na mga kagustuhan, at wala siyang binanggit na anumang mga paghihirap na maaaring makaharap niya. Anuman ang ipagawa ng Diyos sa kanya, gagawin niya ito agad-agad. Bakit niya nagawang tanggapin ang atas ng Diyos kahit pa naramdaman niyang wala naman siyang magagawa? Dahil may tunay siyang pagtitiwala sa loob niya. Nagkaroon na siya ng ilang karanasan sa kataas-taasang kapangyarihan ng Diyos sa lahat ng bagay at pangyayari, at sa apatnapung taon na naranasan niya sa ilang, nalaman niya na makapangyarihan-sa-lahat ang kataas-taasang kapangyarihan ng Diyos. Kaya, tinanggap niya ang atas ng Diyos nang may pananabik, at humayo siya para gawin ang iniatas ng Diyos sa kanya nang walang ibang salita pa tungkol dito. Ano ang ibig sabihing humayo siya? Nangangahulugan ito na nagkaroon siya ng tunay na pagtitiwala sa Diyos, at tunay na pagsandig sa Kanya, at tunay na pagpapasakop sa Kanya. Hindi siya nagpakaduwag, at hindi siya nagpasya nang sarili niya o sinubukang tumanggi. Sa halip, ganap siyang naniwala, at humayo siya para gawin ang iniatas ng Diyos sa kanya, na puno ng pagtitiwala. Pinaniwalaan niya ito: “Kung iniatas ito ng Diyos, matutupad ito kung gayon gaya ng sinasabi ng Diyos. Ѕinabi sa akin ng Diyos na ilabas ko ang mga Israelita mula sa Ehipto, kaya hahayo ako. Dahil ito ang iniatas ng Diyos, gagawa Siya, at bibigyan Niya ako ng lakas. Kailangan ko lang makipagtulungan.” Ito ang naging kabatiran ni Moises. Inaakala ng mga taong walang espirituwal na pang-unawa na magagawa nila ang mga bagay na ipinagkatiwala ng Diyos sa kanila nang sila lamang. Mayroon bang ganoong mga abilidad ang mga tao? Tiyak na wala. Kung ang mga tao ay duwag, mawawalan sila maging ng katapangan na harapin ang Faraon ng Ehipto. Sa puso nila, sasabihin nilang: “Ang Faraon ng Ehipto ay isang diyablong hari. Siya ay may hukbo na nasa kanyang pamamahala at kayang patayin ako sa isang salita. Paano ko pangungunahang lumayo ang napakaraming Israelita? Makikinig ba sa akin ang Faraon ng Ehipto?” Ang mga salitang ito ay naglalaman ng pagtanggi, paglaban, at paghihimagsik. Ipinakikita ng mga ito ang hindi pananampalataya sa Diyos, at hindi ito tunay na pagtitiwala. Hindi mainam ang mga sitwasyon noong panahong iyon para sa mga Israelita o kay Moises. Sa perspektiba ng tao, ang akayin ang mga Israelita palabas ng Ehipto ay talaga namang isang imposibleng gampanin, dahil ang Ehipto ay nahahadlangan ng Dagat na Pula, at ang tawirin iyon ay magiging isang napakalaking hamon. Talaga nga bang hindi alam ni Moises kung gaano kahirap tuparin ang atas na ito? Sa kanyang puso, alam niya, pero sinabi lang niya na nahihirapan siyang magsalita, na walang makikinig sa kanyang mga salita. Sa puso niya, hindi niya tinanggihan ang atas ng Diyos. Nang sabihin ng Diyos kay Moises na akayin niya ang mga Israelita palabas ng Ehipto, nagpatirapa siya at tinanggap ito. Bakit hindi niya binanggit ang mga paghihirap? Ito ba ay dahil, matapos ang apatnapung taon sa ilang, hindi niya alam ang mga panganib sa mundo ng mga tao, o kung anong kalagayan ng mga bagay-bagay sa Ehipto, o ang kasalukuyang kinasasadlakan ng mga Israelita? Hindi ba niya nakikita nang malinaw ang mga bagay na iyon? Ganoon ba ang nangyari? Talagang hindi. Si Moises ay matalino at maalam. Alam niyang lahat ang mga bagay na iyon, dahil personal niyang napagdaanan at naranasan ang mga ito sa mundo ng mga tao, at hindi niya malilimutan ang mga ito kailanman. Alam na alam na niya ang mga bagay na iyon. Kung gayon, alam ba niya kung gaano kahirap ang atas na ibinigay ng Diyos sa kanya? (Oo.) Kung alam niya, paano niya nagawang tanggapin ang atas na iyon? Nagtiwala siya sa Diyos. Sa tanang buhay niyang puno ng karanasan, nanampalataya siya sa pagkamakapangyarihan-sa-lahat ng Diyos, kaya tinanggap niya ang atas na ito ng Diyos nang may pusong puno ng pagtitiwala at nang walang bahagya mang alinlangan. Anong mga karanasan ang mayroon siya? Sabihin ninyo sa Akin. (Sa kanyang karanasan, sa tuwing tumatawag siya sa Diyos at sa tuwing lumalapit siya sa Diyos, inakay at ginabayan siya ng Diyos. Nakita ni Moises na hindi tumalikod ang Diyos sa salita, at mayroong tunay na pagtitiwala si Moises sa Diyos.) Ito ay isang aspekto. Mayroon pa bang iba? (Sa loob ng apatnapung taon niya sa ilang, talagang nakita ni Moises ang kataas-taasang kapangyarihan ng Diyos sa pamamagitan ng pagtawag niya at pananalangin sa Diyos. Nagawa niyang manatiling buhay at malampasan ito, at mayroon siyang tunay na pananalig sa kataas-taasang kapangyarihan ng Diyos.) Mayroon pa ba? (Marami nang ginawa ang Diyos na gawain kay Moises. May alam si Moises tungkol sa kung paano nilikha ng Diyos ang langit, ang lupa, at ang lahat ng bagay, paano ginamit ng Diyos ang isang baha upang wasakin ang mundo sa panahon ni Noe, at tungkol kay Abraham at iba pang ganoong mga bagay. Isinulat niya ang mga bagay na ito sa Limang Aklat ni Moises, na nagpapatunay na nagkamit siya ng kabatiran sa lahat ng mga gawang ito ng Diyos at alam niya na ang Diyos ay makapangyarihan-sa-lahat at may walang hanggang kaalaman. Kaya, nanampalataya siya na dahil aakayin siya ng Diyos, ang gawain ay tiyak na magiging matagumpay. Ninais niyang pagmasdan ang mga gawa ng Diyos, makita kung ano ang gagawin ng Diyos sa pamamagitan niya, at paano siya tutulungan at gagabayan ng Diyos. Ito ang tiwala na mayroon siya.) Ganoon ang nangyari. Sabihin ninyo sa Akin, sa kanyang apatnapung taon sa ilang, nagawa ba ni Moises na maranasan na, sa Diyos, walang bagay na mahirap, at na nasa kamay ng Diyos ang tao? Naranasan niya iyon nang husto—iyon ang pinakatunay niyang karanasan. Sa apatnapung taon niya sa ilang, napakaraming bagay na nagdulot ng matinding panganib sa kanya, at hindi niya alam kung mananatili ba siyang buhay sa mga iyon. Araw-araw, sinikap niyang mabuhay at nanalangin sa Diyos para sa proteksyon. Iyon ang naging tangi niyang hiling. Sa apatnapung taong iyon, ang pinakamalalim niyang naranasan ay ang kataas-taasang kapangyarihan at proteksyon ng Diyos. Kalaunan, nang tinatanggap na niya ang atas ng Diyos, maaaring ang una niyang naramdaman ay: “Walang bagay na mahirap sa Diyos. Kung sinasabi ng Diyos na magagawa ito, tiyak na magagawa ito. Dahil ibinigay sa akin ng Diyos ang ganitong atas, titiyakin Niyang matutupad ito—Siya mismo ang gagawa nito, hindi ang sinumang tao.” Bago kumilos, ang tao ay dapat magplano at maghanda nang mas maaga. Dapat muna niyang asikasuhin ang mga dapat ihanda. Dapat bang gawin ng Diyos ang mga bagay na ito bago Siya kumilos? Hindi Niya kailangang gawin ang mga ito. Ang bawat nilikha, gaano man kamaimpluwensiya, gaano man kahusay o kamakapangyarihan, gaano man kabalasik, ay nasa kamay ng Diyos. Si Moises ay mayroong pagtitiwala, kaalaman, at karanasan ukol dito, kaya wala ni katiting na alinlangan o takot sa kanyang puso. Kaya naman, ang pagtitiwala niya sa Diyos ay talaga namang tunay at dalisay. Masasabi na napuspos siya ng pagtitiwala.

Katatapos ko lang talakayin ang tungkol sa kung ano ang tunay na pananalig. Sabihin ninyo sa Akin, sa huli, gusto ba ng Diyos ang paniniwala ng mga tao o ang tunay na pananalig ng mga tao? (Gusto Niya ang tunay na pananalig ng mga tao.) Ang gusto ng Diyos ay ang tunay na pananalig ng mga tao. Ano ang tunay na pananalig? Sa pinakasimple at pinakadirektang mga salita, ito ay tunay na pagtitiwala ng mga tao sa Diyos. Sa gawa, ano ang itsura ng tunay na pagtitiwala? Ano ang kinalaman nito sa lahat ng mga aktibidad sa tunay na buhay ng mga tao? (Naniniwala ang mga tao na ang Diyos ang may kataas-taasang kapangyarihan at nagtatakda ng lahat ng bagay. Naniniwala sila sa kataas-taasang kapangyarihan ng Diyos sa lahat ng mga nakakatagpo nila at naniniwala sila na walang anumang bagay ang mahirap para sa Diyos.) (Naniniwala ang mga tao na ang bawat salitang sinasambit ng Diyos ay magaganap.) Pagnilayan ninyo itong mabuti. Paano pa makikita ang tunay na pagtitiwala? (Ang pagtitiwala ni Moises ay iba kaysa sa pagtitiwala ng mga ordinaryong mananampalataya. Nang isulat niya ang Genesis, naniwala siya na nilikha ng Diyos ang langit at lupa at ang lahat ng bagay sa pamamagitan ng mga salita ng Diyos, naniwala siya na ang langit at lupa at ang lahat ng bagay ay nilikha sa pamamagitan ng mga salita ng Diyos, naniwala siya na anuman ang sinasalita ng Diyos ay nangyayari, at anuman ang iniuutos ng Diyos ay nagiging matatag, at naniwala siya na ang mga salita ng Diyos ay magaganap lahat at maisasakatuparan. Kaugnay nito, siya ay may tunay na pagtitiwala sa Diyos. Hindi lang siya naniwala sa katunayan na ang Diyos ay tunay na umiiral. Naniwala siya na ang langit, ang lupa, at ang lahat ng bagay ay nilikha ng Diyos. Sa puso niya, lubos siyang naniwala na isinakatuparan ng mga salita ng Diyos ang lahat ng bagay, at naniwala siya sa pagkamakapangyarihan-sa-lahat ng Diyos. Kung wala siyang ganoong pagtitiwala sa Diyos, hindi sana niya naisulat ang Genesis. Ang mga salitang ito ay kinasihan din o ibinunyag ng Banal na Espiritu, at malinaw niya itong nakita.) Sabihin ninyo sa Akin, ang tunay bang pag-iral ng Diyos ay isang katunayan dahil naniniwala ang mga tao rito? (Hindi.) Anong uri ng katunayan ang tunay na pag-iral ng Diyos? (Pinaniniwalaan man ito ng mga tao o hindi, ang Diyos ay umiiral, at ang Diyos ay umiiral sa Kanyang sarili at walang hanggan.) Kahit papaano, ang pagtitiwala sa Diyos ay dapat na nakabatay sa pundasyong ito: Hindi umiiral ang Diyos dahil kinikilala mo Siya sa salita, hindi rin Siya hindi iiral kung hindi mo Siya kinikilala. Sa halip, umiiral ang Diyos naniniwala ka man sa Kanya o kinikilala mo man Siya. Ang Diyos ay ang walang hanggan na Lumikha at Siya ang walang hanggan na may kataas-taasang kapangyarihan sa lahat ng bagay. Bakit kailangan ng mga tao na maunawaan ito? Ano ang mababago nito sa mga tao? Sinasabi ng ilang tao na, “Kung nananampalataya kami sa Iyo, Ikaw ay Diyos, pero kung hindi kami nananampalataya sa Iyo, hindi Ka Diyos.” Ano ang mga salitang ito? Ang mga ito ay salitang mapaghimagsik at walang-katotohanan. Sinasabi ng Diyos na, “Kung hindi ka nananampalataya sa Akin, Ako pa rin ay Diyos at Ako pa rin ang may kataas-taasang kapangyarihan sa tadhana mo. Hindi mo ito mababago.” Ito ay katunayang hindi maitatanggi ng sinuman. Kahit gaano pa itanggi o labanan ng isang ateista ang Diyos, ang kapalaran niya ay nasa ilalim pa rin ng kataas-taasang kapangyarihan ng Diyos, at hindi niya matatakasan ang kaparusahan ng Diyos. Kung lubusan kang tumatanggap at nagpapasakop sa pamamatnugot at mga pagsasaayos ng Diyos at kaya mong tanggapin ang lahat ng katotohanang ipinahayag ng Diyos, kayang baguhin ng mga salita ng Diyos ang paraan ng pamumuhay mo, baguhin ang mga layon mo sa buhay at ang direksyon ng iyong paghahangad, baguhin ang landas na pinili mo, at baguhin ang kahulugan ng buhay mo. Sa pamamagitan ng kanilang bibig, sinasabi ng ilang tao na naniniwala sila sa pag-iral ng Diyos at na ang Diyos ang may kataas-taasang kapangyarihan sa lahat ng bagay at sa lahat ng umiiral, ngunit hindi nila kayang magpasakop sa mga pamamatnugot at pagsasaayos ng Diyos at hindi nila nakikita na gumagawa ang Diyos ng iba’t ibang pagsasaayos para sa bawat indibidwal. Palaging gusto ng mga taong ito na hangarin ang sarili nilang mga ambisyon at pagnanais at gusto nila palaging gumawa ng mga dakilang bagay, ngunit nakakatagpo sila ng paulit-ulit na pagkaunsiyami at sa huli sila ay nabibigo at gaping-gapi at duguan. Saka pa lang sila sumusuko. Kung tunay silang naniniwala sa kataas-taasang kapangyarihan ng Diyos, kikilos ba sila sa ganitong paraan? Imposible ito para sa kanila. Paano sila dapat magpatuloy? Una sa lahat, dapat nilang maunawaan ang layunin ng Diyos. Sa gawain ng Diyos para sa kaligtasan ng sangkatauhan, tinutulungan Niya ang mga tao na iwaksi ang kanilang mga tiwaling disposisyon at makalaya mula sa impluwensiya ni Satanas, tumahak sa tamang landas ng buhay, at mamuhay nang naaayon sa mga salita ng Diyos. Kung nauunawaan talaga ng mga tao ang layunin ng Diyos, susundin nila ang mga hinihingi ng Diyos sa kanilang paghahangad sa katotohanan at pagpupunyaging maunawaan ang Diyos, makakamit ang pagpapasakop sa kataas-taasang kapangyarihan at mga pagsasaayos ng Diyos. Tanging sa ganitong paraan lang sila makaaayon sa layunin ng Diyos. Maraming tao ang nananampalataya sa Diyos pero hindi kayang magpasakop sa Diyos. Gusto nila palaging hangarin ang sarili nilang mga kagustuhan, ngunit lahat sila ay nabibigo sa huli. Saka lang nila sinasabi ang nasa puso nila na, “Ito ang tadhana, at walang sinumang makapagpapabago sa itinakda ng Diyos!” Sa panahong ito, kapag muli nilang sinabi na, “Naniniwala ako sa pag-iral ng Diyos at naniniwala ako na hawak ng Diyos ang lahat ng bagay sa Kanyang mga kamay,” ang mga salitang ito ba ay iba kaysa sa mga sinabi nila noon? Ang mga ito ay higit pang praktikal kaysa sa mga doktrinang binigkas nila noon. Dati, sa salita lang nila kinilala at pinaniwalaan na ang Diyos ang may kataas-taasang kapangyarihan sa lahat ng bagay, ngunit kapag nangyayari sa kanila ang mga bagay-bagay, hindi nila kayang magpasakop sa Diyos at hindi nila kayang isagawa ang katotohanan batay sa mga salita ng Diyos. Sa kanilang puso, inakala nilang kaya nilang isakatuparan ang kanilang mga adhikain nang sila lang. Sa ganitong paraan, ang mga salita ng Diyos na pinaniwalaan nila sa kanilang puso at ang mga doktrinang nasa kanilang mga dila ay hindi maaaring maging mga prinsipyo ng kanilang mga kilos. Ibig sabihin, hindi sila naniniwala na ang mga salita ng Diyos ay ang lahat ng katotohanan at kayang isakatuparan ang lahat ng bagay. Inakala nila na naunawaan nila ang katotohanan, ngunit hindi nila kayang magpasakop sa kataas-taasang kapangyarihan at mga pagsasaayos ng Diyos, kaya ang naunawaan lang nila ay mga doktrina at salita, hindi ang katotohanang realidad. Gamit ang kanilang bibig, sinabi nilang nanalig sila sa kataas-taasang kapangyarihan ng Diyos, ngunit sa tunay na buhay, hindi nila kayang magpasakop sa Diyos. Palagi nilang tinatahak ang sarili nilang landas, at palaging gustong hangarin ang kanilang sariling kagustuhan, at nilalabag ang mga hinihingi ng Diyos. Ito ba ay tunay na pagpapasakop? Mayroon bang tunay na pananampalataya at tunay na pagtitiwala rito? (Wala.) Walang-wala, na talagang kahabag-habag! Ano ang mga pagpapamalas ng tunay na pagtitiwala sa Diyos? Ang mga tao na may tunay na pagtitiwala sa Diyos kahit paano ay naniniwala na ang mga salita ng Diyos ang katotohanan at na ang mga ito ay magaganap at maisasakatuparan, at naniniwala sila na ang pagsasagawa ayon sa mga hinihingi ng Diyos ay ang tamang landas sa buhay. Sa kanilang buhay, nananalangin sila sa Diyos at umaasa sa Diyos, dinadala ang mga salita ng Diyos sa kanilang tunay na buhay, nagsasagawa ayon sa mga salita ng Diyos sa lahat ng bagay, sinisikap na maging matatapat na tao, at isinasabuhay ang realidad ng mga salita ng Diyos. Hindi lang sila naniniwala sa pag-iral at sa kataas-taasang kapangyarihan ng Diyos, kundi sinisikap din nilang magpasakop sa mga pamamatnugot at pagsasaayos ng Diyos sa kanilang tunay na buhay. Kung sila ay mapaghimagsik, kaya nilang pagnilayan ang kanilang sarili, tanggapin ang katotohanan, tanggapin ang pagdidisiplina ng Diyos, at kamtin ang pagpapasakop sa Diyos. Kung magsasagawa ka sa ganitong paraan, ang katotohanang pinaniniwalaan at kinikilala mo ay magiging iyong buhay realidad. Magagabayan ng katotohanang ito ang iyong mga kaisipan, ang iyong buhay, at ang direksyon na tinatahak mo sa iyong buong buhay. Sa panahong ito, magagawa mong magkaroon ng tunay na pagtitiwala sa Diyos. Kapag nagtataglay ka ng tunay na pananampalataya sa Diyos at tunay na pagpapasakop, nagbubunga ito ng tunay na pagtitiwala. Ang pagtitiwalang ito ay tunay na pananalig sa Diyos. Saan nagmumula ang tunay na pananalig na ito? Ito ay nakakamit sa pamamagitan ng pagsasagawa at pagdaranas ng mga salita ng Diyos at sa ganoong paraan ay nauunawaan ang katotohanan. Habang mas nauunawaan ng mga tao ang katotohanan, mas lumalaki ang pagtitiwala nila sa Diyos; mas nakikilala nila ang Diyos, mas tunay silang nagpapasakop sa Diyos. Sa ganitong paraan nagkakaroon ng tunay na pananalig ang mga tao.

Sa proseso kung saan nagkakaroon ng tunay na pananalig sa Diyos ang mga tao, ano ang ginagawa ng Diyos? (Nagbibigay Siya ng kaliwanagan, gumagabay, namamatnugot ng mga kapaligiran, at pagkatapos ay kinukuha Niya ang katotohanan at isinasagawa ito sa mga tao.) Nang tanggapin ni Pedro ang pagpuna sa kanya mula sa Panginoong Jesus, iyon ay ang paglalantad, paghatol, at pagkondena sa kanya ng Diyos. Dapat bang maranasan ng mga tao ang mga bagay na ito bago nila makamit ang tunay na pagtitiwala sa Diyos? (Oo.) Bakit kinakailangang maranasan nila ang mga bagay na ito? Magiging imposible ba ito kung wala ang mga bagay na ito? Posible bang lampasan ang paghatol, pagkalantad, pagsaway, pagdisiplina, pagpuna, at maging ang pagsumpa? (Hindi.) Ipagpalagay nating pinag-usapan ng Panginoong Jesus at ni Pedro ang usapin sa isang magiliw na paraan, sa halip na siya ay pinuna, sinasabing: “Pedro, alam kong maganda ang intensyon mo sa sinasabi mo, ngunit huwag kang magsasalita nang ganyan sa hinaharap. Huwag mong hadlangan ang Aking plano bunsod ng magagandang intensyon ng tao. Huwag kang magsalita sa ngalan ni Satanas at kumilos bilang daluyan ni Satanas. Sa hinaharap, mas maging maingat ka at huwag kang magsasalita nang walang katuturan. Bago ka magsalita, isipin mong mabuti kung tama ang mga sasabihin mo at kung ang mga ito ay makakapighati o makakagalit sa Diyos.” Uubra ba ang ganitong paraan ng pagsasalita? (Hindi.) Bakit hindi? Ang mga tao ay labis nang ginawang tiwali ni Satanas, at ang mga ugat ng kanilang mga tiwaling disposisyon ay napakalalim na. Namumuhay sila sa kanilang tiwaling disposisyon. Ang lahat ng kaisipan nila, gawa, imahinasyon, kuru-kuro, ang lahat ng layon at direksyon ng buhay nila, at ang mga motibasyon para sa lahat ng sinasabi at ginagawa nila ay nagmumula sa kanilang tiwaling disposisyon. Ayos lang ba kung hindi sila pupunahin ng Diyos? Mapagtatanto ba nila ang kabigatan ng problemang ito? Mapupuksa ba ang ugat ng kanilang kasalanan? (Hindi.) Kung ang ugat ng kanilang kasalanan ay hindi mapupuksa, kaya ba ng mga tao na magpasakop sa Diyos? (Hindi.) Malinaw na ba sa iyo ngayon kung ito ay isang mabuti o masamang bagay kapag kinokondena at isinusumpa ng Diyos ang mga tao? (Ito ay isang mabuting bagay.) Isa bang mabuting bagay na ibunyag ng Diyos ang mga tao? (Oo.) Ano ang ibinubunyag Niya sa mga tao? (Ibinubunyag Niya ang kanilang kahinaan, tayog, at pagtitiwala sa Diyos.) Ibinubunyag Niya nang lubusan ang mga tao. Ang mga pinanghahawakan mong doktrina, ang bukambibig na palagi mong inuulit, ang mga paniniwala mo, ang panlabas mong sigasig at mabubuting intensyon ay hindi sinasang-ayunan ng Diyos. Hindi ang mga ito ang gusto Niya. Kahit gaano ka pa kasigasig o gaano kalayo ang nilalakbay mo, maipapakita ba nito na tinataglay mo ang katotohanan? Maipakikita ba nito na mayroon kang tunay na pananalig sa Diyos? (Hindi.) Hindi ito ang mga bagay na sinasang-ayunan ng Diyos. Ang kabutihan at mga imahinasyon ng tao ay walang kabuluhan. Upang makamit ang pagsang-ayon ng Diyos at taglayin ang tunay na pananalig sa Diyos, dapat mong maranasan ang sari-saring pamamaraan kung paano gumagawa ang Diyos: naglalantad, humahatol, kumokondena, sumusumpa—minsan maging ang pagdidisiplina at pagpaparusa ay kailangan. Dapat bang katakutan ang mga bagay na ito? Hindi dapat katakutan ang mga bagay na ito. Nasa mga ito ang mga layunin ng Diyos, ang masisidhing layunin ng Diyos, at ang pagmamahal ng Diyos. Kapaki-pakinabang na tiisin ang paghihirap na ito! Ginagawa ng Diyos ang mga bagay na ito at ginagamit ang mga pamamaraang ito upang gumawa sa mga tao. Ipinapakita nito na may mga inaasahang bagay ang Diyos mula sa mga taong ito at may nais na makamit mula sa mga ito. Hindi ginagawa ng Diyos ang mga bagay na ito nang walang layon, walang katwiran, o batay sa mga imahinasyon. Lubusang sinasalamin ng mga ito ang layunin ng Diyos. Ano ang layunin ng Diyos? Nais Niyang dalhin ang mga tao sa tunay na pananalig sa Diyos at tanggapin ng mga tao ang katotohanan, iwaksi ang kanilang mga tiwaling disposisyon, at makamit ang kaligtasan.

Sabihin ninyo sa Akin, pagkatapos ikaila ni Pedro ang Panginoong Jesus nang tatlong beses, pinagnilayan ba niya ang kanyang sariling pananalig? (Oo.) Ang mga taong may normal na pagkatao, ang mga naghahangad ng katotohanan ay magninilay-nilay sa kanilang sarili kapag may nakatagpo silang mga kabiguan at balakid. Tiyak na nagnilay-nilay si Pedro sa ganitong paraan. Hindi kailanman magninilay-nilay sa kanilang sarili ang mga taong hindi nagmamahal sa katotohanan. Kung makatagpo sila ng isang sitwasyong gaya ng kay Pedro, sasabihin nilang, “Bagaman itinatwa ko ang Panginoon nang tatlong beses, hindi karaniwang pangyayari ang mga ito. Sino ang hindi makararamdam ng pag-aalala, takot, at panghihina sa ganoong mga di-karaniwang pangyayari? Hindi ito isang malaking bagay. Malaki pa rin ang pagmamahal ko sa Panginoon, ang puso ko ay nag-aapoy pa rin sa sigasig, matatag ang espiritu ko, at hindi ko kailanman iiwan, hindi ko kailanman tatalikuran ang Panginoon! Ang pagkakaila sa Panginoon nang tatlong beses ay isa lamang maliit na dungis, at malamang na hindi ito tatandaan ng Diyos. Ano’t anuman, ang pagtitiwala ko sa Diyos ay sadyang malaki.” Anong uri ng pagninilay-nilay ito? Ito ba ang pag-uugali ng pagtanggap sa katotohanan? Ito ba ang daan upang magkamit ng tunay na pagtitiwala? (Hindi.) Paano kung naisip ni Pedro na, “Panginoong Jesus, kilalang-kilala mo ang mga tao, ngunit paano mo nagawang tumaya na gagawin ko ang ganoong bagay? Hindi mo dapat hinulaan na ikakaila Kita. Sa halip, hinulaan Mo dapat na kikilalanin Kita nang tatlong beses. Maganda sana iyon, at pagkatapos ay sumunod sana ako sa Iyo nang taas-noo. Bilang karagdagan, naipakita sana nito ang malaking pagtitiwala ko sa Iyo, at ang Iyong hula ay napatunayan din sana na totoo. Pareho tayong malulugod niyan. Tunay na talagang nananampalataya sa Iyo. Dapat Mo akong gawing perpekto at ibigay sa akin ang aking dignidad! Hindi Mo ako dapat punahin. Hindi Mo ako dapat tratuhin nang ganito. Ako ang may dignidad na si Pedro. Hindi ako dapat kailanman sumambit ng mga salitang nagkakaila sa Diyos. Labis itong nakakahiya at kahiya-hiya! Bakit Mo ipinapataw sa akin ang ganoong bagay? Bakit hindi na lang sa iba? Hindi patas ang ginawa Mo! Bagama’t inaamin kong ikinaila Kita, kailangan mo ba talagang ibunyag ako nang ganito para makita ng lahat ang aking kahihiyan? Saan ako pupunta mula rito? Magkakaroon pa rin ba ako ng isang magandang hantungan sa hinaharap? Hindi ba ito nangangahulugan na sinusukuan Mo na ako? Sa puso ko, ang pakiramdam ko ay hindi ito patas.” Tama ba o mali ang makipagtalo sa Diyos nang ganito? (Mali ito.) Anong uri ng kalagayan ito? Dito si Pedro ay may pagsuway at mga reklamo. Nagrereklamo si Pedro na ang gawain ng Diyos ay hindi umaayon sa mga kuru-kuro at panlasa niya. Nagiging dahilan ito upang siya ay mapahiya at mawalan ng katayuan nang sa gayon ay wala na siyang mukhang maiharap sa mga tao. Dito mayroon siyang mga pagpili ng tao, may mga reklamo siya ng tao, pagsuway, paglaban, at paghihimagsik. Ang lahat ng bagay na ito ay mga tiwaling disposisyon. Ang pag-iisip sa ganitong paraan, pagkilos sa ganitong paraan, at pagkakaroon ng ganoong saloobin at kalagayan ay malinaw na mali. Kung ang mga tao ay nag-iisip at kumikilos gaya nito at hindi sila sinasaway ng Diyos, magkakaroon ba sila ng tunay na pananalig pagkatapos na sila ay ibunyag? Magkakaroon ba sila ng tunay na pagtitiwala sa Diyos? (Hindi.) Anong uri ng resulta ang naghihintay para sa mga taong nagrereklamo, naghihimagsik, lumalaban at tumatanggi sa ibinubunyag ng Diyos ukol sa kanila at kung paano sila tinatrato ng Diyos nang ganito? Ano ang dinadala nito sa buhay ng ganoong mga tao? Ang unang bagay na dinadala nito ay kawalan. Ano ang implikasyon ng “kawalan”? Ayon sa nakikita ng Diyos, masyado kang mahirap na pakitunguhan. Kahit anong mangyari sa iyo, palagi kang may mga pagpili at palagi kang may mga sariling panlasa, sarili mong kalooban, mga sarili mong opinyon, at ang mga sarili mong imahinasyon, kuru-kuro, at kongklusyon. Kung gayon, bakit nananampalataya ka pa rin sa Diyos? Para sa iyo, ang Diyos ay ang bagay lamang na pinagtutuunan mo ng iyong paniniwala at ng iyong suportang espirituwal. Hindi mo kailangan ang Diyos, ang mga salita ng Diyos, ang katotohanan ng Diyos, o ang panustos ng buhay mula sa Diyos, at siguradong hindi mo kailangan ang Diyos na gumawa ng anumang uri ng gawain ng paghatol sa iyo na nagdudulot sa iyo ng maraming kirot. Bilang tugon, sinasabi ng Diyos na, “Madali iyan, hindi Ko kailangang gawin iyan sa iyo. May isang bagay lang: Dapat mo Akong iwan. May karapatan ka sa mga pagpili mo, at may karapatan din Akong pumili. Puwede mong piliing huwag tanggapin ang Aking pamamaraan ng pagliligtas sa iyo, sa parehong paraan na puwede Ko ring piliing huwag kang iligtas.” Nangangahulugan ba ito na ikaw at ang Diyos ay walang kinalaman sa isa’t isa? Ito ba ang kalayaan ng Diyos? (Oo.) May karapatan ba ang Diyos na gawin ito? (Oo.) May karapatan ba ang mga tao na piliing huwag tanggapin ang pagliligtas ng Diyos? (Oo.) Karapatan din ito ng mga tao. Puwede kang sumuko o puwede mong tanggihan ang kaligtasan na mayroon ang Diyos para sa iyo, ngunit sa huli, ikaw ang magdaranas ng kawalan. Hindi lamang na ikaw ay hindi magagawang perpekto ng Diyos, kundi itataboy at ititiwalag ka rin ng Diyos. Sa huli, ikaw ay parurusahan nang doble. Ito ang kalalabasan para sa iyo. Iyan ang problemang naghihintay para sa iyo! Kaya, dapat piliin ng mga taong gustong mailigtas na magpasakop sa gawain ng Diyos. Tanging sa ganitong paraan makabubuo ang mga tao ng tunay na pagtitiwala sa Diyos at magkakamit ng tunay na pananalig sa Kanya. Ang ganoong pananalig ay dahan-dahang nabubuo sa proseso ng pagpapasakop sa kataas-taasang kapangyarihan at pagsasaayos ng Diyos.

Ang mga tiwaling disposisyon ng tao ay nakatago sa mga intensyong nasa likod ng kanilang pananalita at kilos, sa kanilang pagtingin sa mga bagay-bagay, sa kanilang bawat kaisipan at ideya, at sa kanilang mga pananaw, pang-unawa, kuru-kuro, pagtingin, kahilingan, at hinihingi kaugnay ng katotohanan, ng Diyos, at ng gawain ng Diyos. Ito ay nabunyag mula sa mga salita at kilos ng mga tao nang hindi nila nalalaman. Kung gayon, paano tinatrato ng Diyos ang mga bagay na ito sa kalooban ng mga tao? Naghahanda Siya ng iba’t ibang kapaligiran para ibunyag ka. Hindi ka lamang Niya ibubunyag, kundi hahatulan ka rin Niya. Kapag ibinunyag mo ang iyong tiwaling disposisyon, kapag may mga kaisipan at ideya ka na salungat sa Diyos, kapag may mga kalagayan at pananaw ka na laban sa Diyos, kapag may mga kalagayan kung saan mali ang pagkaunawa mo sa Diyos, o nilalabanan at kinokontra mo Siya, sasawayin ka ng Diyos, hahatulan at kakastiguhin ka Niya, at kung minsan ay didisiplinahin at parurusahan ka pa Niya. Ano ang layunin ng pagdidisiplina at pagsaway sa iyo? (Upang makapagsisi kami at magbago.) Oo, ito ay upang makapagsisi ka. Ang naisasakatuparan ng pagdidisiplina at pagpuna sa iyo ay hinahayaan ka nitong baguhin ang direksyon mo. Ito ay para ipaunawa sa iyo na ang mga iniisip mo ay mga kuru-kuro ng tao, at na mali ang mga iyon; ang mga motibasyon mo ay nagmula kay Satanas, mula sa kalooban ng tao, at hindi naaayon ang mga ito sa katotohanan, hindi kaayon ng Diyos, hindi matutugunan ng mga iyon ang mga layunin ng Diyos, kasuklam-suklam at kamuhi-muhi sa Diyos ang mga iyon, nag-uudyok ang mga iyon ng Kanyang poot, at pinupukaw pa ang Kanyang pagsumpa. Pagkatapos mapagtanto ito, kailangan mong baguhin ang iyong mga motibasyon at pag-uugali. At paano nababago ang mga iyon? Una sa lahat, kailangan mong magpasakop sa paraan ng pagtrato sa iyo ng Diyos, at magpasakop sa mga kapaligiran at mga tao, mga pangyayari, at bagay na inihahanda Niya para sa iyo. Huwag kang maghanap ng butas, huwag kang magbigay ng mga obhetibong dahilan at huwag kang umiwas sa iyong mga responsabilidad. Pangalawa, hanapin mo ang katotohanang dapat isagawa at pasukin ng mga tao kapag ginagawa ng Diyos ang mga ginagawa Niya. Hinihiling ng Diyos na unawain mo ang mga bagay na ito. Nais Niyang kilalanin mo ang iyong mga tiwaling disposisyon at satanikong diwa, para magawa mong magpasakop sa mga kapaligirang isinasaayos Niya para sa iyo at, sa huli, para makapagsagawa ka alinsunod sa Kanyang mga layunin at sa Kanyang mga hinihingi sa iyo. Sa gayon ay nakapasa ka na sa pagsubok. Sa sandaling tumigil ka na sa paglaban at pagtutol sa Diyos, hindi ka na makikipagtalo sa Diyos at magagawa mong magpasakop. Kapag sinasabi ng Diyos na, “Lumagay ka sa likuran Ko, Satanas,” tumutugon ka ng, “Kung sinasabi ng Diyos na ako ay isang Satanas, ako ay isang Satanas. Kahit na hindi ko nauunawaan kung ano ang mali kong nagawa, o kung bakit sinasabi ng Diyos na ako ay isang Satanas, iniuutos Niya sa akin na pumunta sa likod Niya, kaya hindi ako dapat mag-atubili. Dapat kong hanapin ang mga pagnanais ng Diyos.” Kapag sinasabi ng Diyos na ang kalikasan ng iyong mga kilos ay sataniko, sinasabi mong, “Kinikilala ko kung anuman ang sinasabi ng Diyos, tinatanggap ko ang lahat ng iyon.” Anong saloobin ito? Ito ay pagpapasakop. Ito ba ay pagpapasakop kapag atubili mong natatanggap ang pagsasabi ng Diyos na ikaw ay isang diyablo at isang Satanas, ngunit hindi mo ito matanggap—at hindi mo kayang magpasakop—kapag sinasabi Niya na isa kang halimaw? Ang pagpapasakop ay nangangahulugan ng lubos na pagsunod at pagtanggap, hindi pakikipagtalo o hindi pagtatakda ng mga kondisyon. Nangangahulugan ito ng hindi pagsusuri ng sanhi at epekto, anuman ang mga obhetibong dahilan, at ang tanging iniisip mo lamang ay ang pagtanggap. Kapag nakamit na ng mga tao ang pagpapasakop na tulad nito, malapit na sila sa tunay na pananalig sa Diyos. Habang lalong kumikilos ang Diyos, at habang mas dumarami ang nararanasan mo, lalong nagiging totoo sa iyo ang kataas-taasang kapangyarihan ng Diyos sa lahat ng bagay, at lalong lumalaki ang iyong tiwala sa Diyos, at mas lalo mong mararamdaman na, “Lahat ng ginagawa ng Diyos ay mabuti, walang masama roon. Hindi ako dapat mamili, kundi dapat magpasakop. Ang aking responsabilidad, ang aking obligasyon, ang aking tungkulin—ay magpasakop. Ito ang dapat kong gawin bilang isang nilikha. Kung hindi ko man lang kayang magpasakop sa Diyos, ano ako? Isa akong halimaw, isa akong diyablo!” Hindi ba’t ipinapakita nito na mayroon ka nang tunay na pananalig ngayon? Kapag dumating ka na sa puntong ito, ikaw ay magiging walang bahid, kaya magiging madali para sa Diyos na gamitin ka, at magiging madali rin para sa iyo na magpasakop sa mga pamamatnugot ng Diyos. Kapag mayroon kang pagsang-ayon ng Diyos, magagawa mong makamit ang Kanyang mga pagpapala. Samakatwid, maraming aral na matututunan sa pagpapasakop.

Si Pedro ay nagtaglay ng tunay na pagpapasakop sa Diyos. Nang sinabi ng Diyos na, “Lumagay ka sa likuran Ko, Satanas,” tumahimik siya at nagnilay-nilay sa kanyang sarili. Hindi ito magagawa ng mga tao ngayon. Kung sasabihin ng Diyos, “Lumagay ka sa likuran Ko, Satanas,” sasabihin nilang, “Sino ang tinatawag Mo na isang Satanas? Hindi tama na sabihin Mo na isa akong Satanas. Sabihin Mong ako ay hinirang ng Diyos—iyan ang maganda, kaya kong tumanggap at magpasakop diyan. Kung sasabihin Mo na isa akong Satanas, hindi ako makapagpapasakop.” Kung hindi mo kayang magpasakop, mayroon ka bang tunay na pagtitiwala sa Diyos kung gayon? Mayroon ka bang tunay na pagpapasakop? (Wala.) Ano ang kaugnayan ng pagpapasakop at tunay na pagtitiwala? Magkakaroon ka lang ng tunay na pagpapasakop sa Diyos kapag mayroon kang tunay na pananalig. Tanging kapag kaya mong tunay na magpasakop sa Diyos na ang tunay na pagtitiwala sa Diyos ay dahan-dahang sisibol mula sa kalooban mo. Magtatamo ka ng tunay na pagtitiwala sa proseso ng tunay na pagpapasakop sa Diyos, ngunit kung wala kang tunay na pagtitiwala, magagawa mo bang tunay na magpasakop sa Diyos? (Hindi.) Ang mga bagay na ito ay magkakaugnay, at hindi ito isang usapin ng mga regulasyon o lohika. Ang katotohanan ay hindi pilosopiya, hindi ito lohikal. Ang mga katotohanan ay magkakaugnay at ganap na hindi mapaghihiwalay. Kung sinasabi mo na, “Upang magpasakop sa Diyos, dapat may pagtitiwala ka sa Diyos, at kung may pagtitiwala ka sa Diyos, dapat kang magpasakop sa Diyos,” ito ay isang regulasyon, isang parirala, isang teorya, isang pananaw na matayog pakinggan! Ang mga bagay ukol sa buhay ay hindi mga regulasyon. Paulit-ulit mong kinikilala sa salita na ang Makapangyarihang Diyos ang tanging Tagapagligtas mo at ang nag-iisang tunay na Diyos, ngunit mayroon ka bang tunay na pagtitiwala sa Diyos? Ano ang sinasandigan mo upang ikaw ay maging matatag kapag nakatagpo ka ng kapighatian? Maraming tao ang tumatanggap sa Makapangyarihang Diyos dahil nagpahayag Siya ng maraming katotohanan. Tinatanggap nila Siya upang makapasok sila sa kaharian ng langit. Gayunman, kapag naharap sila sa pagdakip at mga kapighatian, maraming tao ang umaatras, maraming tao ang nagtatago sa kanilang mga tahanan at hindi nangangahas na gampanan ang kanilang mga tungkulin. Sa panahong ito, ang mga salitang sinambit mo—“Naniniwala ako sa kataas-taasang kapangyarihan ng Diyos, naniniwala ako sa pagkontrol ng Diyos sa tadhana ng tao, at ang aking tadhana ay nasa mga kamay ng Diyos”—ay matagal nang naglaho nang walang iniwang bakas. Ito ay isa lamang bukambibig para sa iyo. Yamang hindi ka nangangahas na isagawa at maranasan ang mga salitang ito, at hindi ka namumuhay ayon sa mga salitang ito, mayroon ka bang tunay na pagtitiwala sa Diyos? Ang diwa ng pagkakaroon ng pananalig sa Diyos ay hindi lamang ang paniniwala sa pangalan ng Diyos, kundi ang paniniwala sa katunayan na ang Diyos ang may kataas-taasang kapangyarihan sa lahat ng bagay. Kailangan mong gawing buhay mo ang katunayang ito, gawin itong tunay na patotoo ng buhay mo. Kailangan mong mamuhay batay sa mga salitang ito. Nangangahulugan itong hinahayaan mo ang mga salitang ito na gabayan ang iyong pag-uugali at gabayan ang direksyon at mga layon ng mga pagkilos mo kapag naharap ka sa mga sitwasyon. Bakit mo kailangang mamuhay ayon sa mga salitang ito? Halimbawa, sabihin nating nagawa mong pumunta sa isang dayuhang bansa upang manampalataya sa Diyos at gampanan ang tungkulin mo, at iniisip mong ito ay mabuti. Ang pamamahala ng malaking pulang dragon ay hindi umiiral sa ibayong dagat, at walang pag-uusig ng mga paniniwala; ang pananampalataya sa Diyos ay hindi maglalagay sa buhay mo sa panganib, kaya hindi mo kakailanganing humarap sa panganib. Samantala, ang mga mananampalataya ng Diyos sa kalupaang Tsina ay nanganganib na maaresto anumang oras; nakatira sila sa lungga ng demonyo, at iyan ay napakamapanganib! Pagkatapos isang araw, sinabi ng Diyos na, “Naniniwala ka sa Diyos sa ibayong dagat sa loob ng ilang taon, at nagkamit ng ilang karanasan sa buhay. May lugar sa kalupaang Tsina, ang mga kapatid doon ay mga kulang pa sa gulang pagdating sa buhay. Dapat kang bumalik at pastulan sila.” Ano ang gagawin mo kapag naharap ka sa ganitong responsabilidad? (Magpasakop at tanggapin ito.) Maaaring sa panlabas ay matatanggap mo ito, ngunit hindi mapapalagay ang puso mo. Sa iyong higaan sa gabi, iiyak ka at mananalangin sa Diyos na, “O Diyos, alam Mo ang kahinaan ko. Napakababa ng tayog ko, kahit bumalik ako sa mainland, hindi ko magagawang pastulan ang mga hinirang ng Diyos! Hindi ba puwedeng pumili Ka ng ibang pupunta roon? Ang atas na ito ay nakarating sa akin, at gusto kong pumunta, ngunit natatakot ako na, kung pumunta ako, hindi ko ito maisasakatuparan nang maayos, na hindi ko magagawang gampanan ang tungkulin ko nang pasok sa pamantayan, at na mabibigo akong matugunan ang Iyong mga layunin! Hindi ba puwedeng manatili ako sa ibayong dagat ng dalawang taon pa?” Anong pagpili ang ginagawa mo? Hindi ka lubos na tumatangging pumunta, ngunit hindi ka rin lubos na pumapayag na pumunta. Ito ay di-sinasambit na pag-iwas. Ito ba ay pagpapasakop sa Diyos? Ito ay isang napakalinaw na paghihimagsik sa Diyos. Ang pag-ayaw mo na bumalik ay nangangahulugan na nagtataglay ka ng mga damdamin ng paglaban. Alam ba ito ng Diyos? (Alam Niya.) Sasabihin ng Diyos, “Huwag kang pumunta. Hindi kita pinahihirapan. Binibigyan lang kita ng isang pagsubok.” Sa ganitong paraan, ibinunyag ka Niya. Minamahal mo ba ang Diyos? Nagpapasakop ka ba sa Diyos? Mayroon ka bang tunay na pagtitiwala? (Wala.) Ito ba ay kahinaan? (Hindi.) Ito ay paghihimagsik, ito ay pagsalungat sa Diyos. Ang pagsubok na ito ay nagbunyag na wala kang tunay na pagtitiwala sa Diyos, wala kang tunay na pagpapasakop, at hindi ka naniniwala na ang Diyos ang may kataas-taasang kapangyarihan sa lahat ng bagay. Sinasabi mo na, “Hangga’t natatakot ako, may katwiran ako sa pagpiling huwag pumunta. Hangga’t ang buhay ko ay nasa panganib, puwede akong tumanggi. Hindi ko kailangang tanggapin ang atas na ito at puwede kong piliin ang sarili kong landas. Puwede akong mapuno ng mga reklamo at mga hinaing.” Anong uri ng pagtitiwala ito? Walang tunay na pagtitiwala rito. Kahit gaano pa katayog ang mga islogang isinisigaw mo, magkakaroon ba ito ng anumang epekto ngayon? Walang kahit ano. Ang mga panunumpa mo ba ay magkakaroon ng anumang epekto? May idudulot ba itong kabutihan kung ang ibang tao ay magbabahagi tungkol sa katotohanan at kikilos upang kumbinsihin ka? (Wala.) Kahit pa pumunta ka sa mainland nang hindi bukal sa loob mo pagkatapos nilang kumilos upang kumbinsihin ka, ito ba ay maituturing na tunay na pagpapasakop? Hindi ito ang paraan ng pagpapasakop na nais ng Diyos sa iyo. Kung pupunta ka nang hindi bukal sa loob mo, mawawalan ng kabuluhan ang pagpunta mo. Hindi gagawa ang Diyos sa iyo, at wala kang makakamit na anuman mula rito. Hindi pinipilit ng Diyos ang mga tao na gumawa ng mga bagay-bagay. Dapat bukal ito sa loob mo. Kung ayaw mong pumunta, kung gusto mong tumahak ng isang alternatibong daan, at kung palagi kang humahanap ng paraan upang tumakas, tumanggi, at umiwas, kung gayon ay hindi mo kailangang pumunta. Kapag ang iyong tayog ay sapat na ang laki at mayroon kang ganoong tiwala, boluntaryo mong hihilinging pumunta, na sinasabing, “Pupunta ako, kahit na walang sinuman ang may gusto. Ngayon, talagang hindi na ako natatakot, at ibubuwis ko ang buhay ko! Hindi ba’t ang buhay ay bigay ng Diyos? Anong labis na nakatatakot tungkol kay Satanas? Ito ay isang laruan sa kamay ng Diyos, at hindi ko ito kinatatakutan! Kung hindi ako madadakip, ito ay dahil sa biyaya at awa ng Diyos. Kung mangyaring madakip ako, ito ay dahil pinahintulutan ito ng Diyos. Kahit na mamatay ako sa bilangguan, dapat pa rin akong magpatotoo sa Diyos! Dapat mayroon ako ng ganitong determinasyon—ipagkakatiwala ko ang buhay ko sa Diyos. Gagamitin ko kung ano ang naunawaan, naranasan, at nalaman ko sa buhay ko at magbabahagi ako tungkol dito sa mga kapatid na walang pagkaunawa at kaalaman. Sa ganitong paraan, magkakaroon sila ng parehong tiwala at determinasyon gaya ng sa akin, at makalalapit sila sa harap ng Diyos at makapagpapatotoo para sa Kanya. Dapat kong isaalang-alang ang mga layunin ng Diyos at dalhin ang mabigat na pasaning ito. Bagaman ang pagpapasan ng mabigat na pasaning ito ay nangangailangan ng paglalagay ng sarili sa panganib at pagsasakripisyo ng aking buhay, hindi ako natatakot. Hindi ko na iniisip ang sarili ko; may Diyos ako, ang buhay ko ay nasa mga kamay Niya, at bukal-sa-loob akong nagpapasakop sa mga pamamatnugot at pagsasaayos Niya.” Pagkatapos mong bumalik, kailangan mong magdusa sa kapaligirang iyon. Maaaring mabilis kang tatanda, puputi ang buhok mo, at kukulubot ang mukha mo. Maaaring magkasakit ka o arestuhin at usigin, o kaya naman ay mapunta ka sa panganib ng kamatayan. Paano mo haharapin ang mga problemang ito? Ito ay muling nangangailangan ng tunay na pagtitiwala. Puwedeng bumalik ang ilang tao sa isang bugso ng determinasyon, ngunit ano ang gagawin nila kapag naharap sila sa mga paghihirap na ito matapos nilang bumalik? Dapat kang sumuong at maniwala sa kataas-taasang kapangyarihan ng Diyos. Kahit na ikaw ay mukhang tumanda nang bahagya o magkasakit nang bahagya, ang mga ito ay mga bagay na hindi gaanong mahalaga. Kung magkakasala ka sa Diyos at tatanggihan mo ang Kanyang atas, mawawala sa iyo ang pagkakataong magawang perpekto ng Diyos sa buhay na ito. Sa buhay mo, kung magkakasala ka sa Diyos at tatanggihan mo ang Kanyang atas, iyan ay magiging isang walang hanggang dungis! Ang mawalan ng oportunidad na ito ay isang bagay na hindi mo mababawi nang kahit anong bilang ng taon ng kabataan mo. Para saan ang pagkakaroon ng isang malusog at malakas na katawan? Para saan ang pagkakaroon ng magandang mukha at magandang hugis ng katawan? Kahit na mabuhay ka hanggang walumpung taon at ang isip mo ay matalas pa rin, kung hindi mo kayang unawain ang kahulugan ng kahit isang pangungusap na sinambit ng Diyos, hindi ba’t iyan ay labis na kahabag-habag? Lubos itong magiging kahabag-habag. Kaya, ano ang pinakaimportante at pinakamahalagang bagay na dapat makamit ng mga tao kapag lumapit sila sa harap ng Diyos? Ito ay ang tunay na pananalig sa Diyos. Kahit ano pa ang mangyari sa iyo, kung ikaw ay nagpapasakop muna, kahit na mayroon kang ilang maliit na maling pagkaunawa tungkol sa Diyos sa oras na iyon, o hindi mo masyadong nauunawaan kung bakit kumikilos ang Diyos sa ganyang paraan, hindi ka magiging negatibo at mahina. Gaya ng sinabi ni Pedro na, “Kung pinaglalaruan man ng Diyos ang mga tao na para bang sila ay mga laruan, ano ang karaingang maaaring magkaroon ang mga tao?” Kung wala ka kahit ng ganitong maliit na pagtitiwala, magagawa mo pa rin bang magpasakop gaya ni Pedro? Madalas, ang ginagawa ng Diyos sa iyo ay akma at makatwiran, naaayon sa iyong tayog, mga imahinasyon, at mga kuru-kuro. Gumagawa ang Diyos ayon sa iyong tayog. Kung hindi mo pa rin ito matanggap, makakamit mo pa rin ba ang pagpapasakop ni Pedro? Iyan ay lalong magiging imposible. Kaya, dapat kang maghangad tungo sa direksyong ito at layong ito. Sa ganitong paraan mo lamang makakamit ang tunay na pananalig sa Diyos.

Kung walang tunay na pananalig ang mga tao, kaya ba nilang magpasakop sa Diyos? Mahirap sabihin iyan. Tanging sa pagkakaroon lamang ng tunay na pagtitiwala sa Diyos sila tunay na makakapagpasakop sa Kanya. Ganyan talaga iyan. Kung hindi ka tunay na nagpapasakop sa Diyos, hindi ka na magkakaroon ng mga oportunidad na tanggapin ang kaliwanagan, gabay, o pagpeperpekto ng Diyos. Itinaboy mo ang lahat ng oportunidad na ito upang ikaw ay magawang perpekto ng Diyos. Hindi mo gusto ang mga ito. Tinatanggihan, iniiwasan, at tuloy-tuloy mong iniilagan ang mga ito. Palagi mong pinipili ang isang kapaligiran na may mga kaginhawahan ng laman at malaya sa pagdurusa. Ito ay isang problema! Hindi mo mararanasan ang gawain ng Diyos. Hindi mo mararanasan ang gabay ng Diyos, ang pamumuno ng Diyos, at ang pangangalaga ng Diyos. Hindi mo makikita ang mga gawa ng Diyos. Bilang resulta, hindi mo makakamit ang katotohanan at hindi mo makakamit ang tunay na pagtitiwala—wala kang makakamit na anuman! Kung hindi mo makakamit ang katotohanan at hindi mo makakamit ang salita ng Diyos upang gawin itong buhay mo, makakamit ka ba ng Diyos? Tiyak na hindi. Ano ang pangunahing bagay na layon mong makamit sa pamamagitan ng pagiging naliwanagan, nagagabayan, at nagawang perpekto ng Diyos? Nakakamit mo ang katotohanan at ang salita ng Diyos. Ibig sabihin, ang salita ng Diyos ay nagiging realidad mo, ang pinagmumulan ng buhay mo, at ang prinsipyo, batayan, at pamantayan para sa lahat ng kilos mo. Kapag ganito ang sitwasyon, ano ang ipinamumuhay mo? Isang tiwaling disposisyon pa rin? (Hindi.) Sasabihin ba ng Diyos sa iyo na, “Lumagay ka sa likuran Ko, Satanas”? (Hindi Niya sasabihin ito.) Ano ang sasabihin ng Diyos? Ano ang depinisyong ibinigay ng Diyos kay Job? (May takot siya sa Diyos at umiiwas sa masama, siya ay isang perpektong tao.) Naaakmang sipiin dito ang mga salitang iyan. Kung nais ninyong matamo ang titulo at depinisyong ibinigay ng Diyos kay Job, madali ba itong gawin? (Hindi.) Hindi ito madali. Dapat mong mapalugod ang puso ng Diyos sa lahat ng bagay, hanapin ang mga layunin ng Diyos kahit saan, kumilos alinsunod sa mga layunin ng Diyos, at magpasakop sa mga pamamatnugot at pagsasaayos ng Diyos. Kung sinasabi mo lang na magpapasakop ka sa mga pamamatnugot at pagsasaayos ng Diyos, ngunit pagkatapos ay sinisikap mong analisahin kung bakit ang ilang pangyayari, mga tao, kaganapan at bagay ay nangyayari sa iyo, may mga reklamo ka at maling pagkaunawa, at mali ang interpretasyon ukol sa mga layunin ng Diyos, iyan ang lubhang nakakasakit sa Diyos! Kung hindi mo gusto ang Diyos, hindi ka gugustuhin ng Diyos. Wala kayong magiging kaugnayan sa isa’t isa. Hindi ba ito magiging problema kung ang mga bagay-bagay ay magpapatuloy nang ganito? Dahil ayaw mong maging isa kang nilikha ng Diyos, ang Diyos ay hindi magiging ang iyong May Kataas-taasang Kapangyarihan, ni hindi ang Diyos mo. Paano ka tutukuyin ng Diyos sa huli? “Magsilayo kayo sa Akin, kayong manggagawa ng katampalasanan.” Gusto ba ninyong sa inyo sabihin ang mga salitang ito? (Hindi.) Ano ang ibig sabihin kung sa inyo ito sinabi? (Ibig sabihin na kami ay kinondena, itiniwalag, at pinarusahan ng Diyos.) Hindi talaga iyan mabuti! Sa oras na ikaw ay kinondena at itiniwalag ng Diyos, hindi ito tulad ng pagkondena ng isang lider o isang taong nasa awtoridad—ang Diyos iyon! Binibigyan ka ng Diyos ng buhay at sinusuportahan ang iyong buhay. Ngayong hindi ka gusto ng Diyos, kaya mo pa bang mabuhay? (Hindi.) Ano ang ibig sabihin nito? Ipinahihiwatig nito ang pangwakas na kalalabasan para sa iyo, na hindi isang magandang bagay. Hindi ito magandang senyales kahit kailan. Kung sasabihin Ko na ang isang tao ay may takot sa Diyos at umiiwas sa masama at siya ay isang perpektong tao, ito ay mabuting senyales, at ang pagpapala ng Diyos ay tiyak na darating sa ganoong tao. Paano ninyo dapat unawain ang mga salitang ginamit ng Diyos upang tasahin si Job? Kung iisipin mo ang tungkol sa kung ano ang kinain ni Job, ano ang isinuot niya, paano siya naglakad, at anong pag-uugali ang mayroon siya at susubuking gayahin ang mga bagay na ito, ginagawa mo ito nang mali. Kailangan mong mabilis na magnilay-nilay at maghanap, na iniisip na, “Paano ito ginawa ni Job? Ano ang ipinamuhay niya upang tanggapin ang pagsang-ayon ng Diyos? Sinabi ng Diyos na si Job ay may takot sa Diyos at iniwasan ang masama, na siya ay isang perpektong tao. Hindi iyan maliit na bagay. Iyan ang sinabi ng Diyos Mismo. Dapat kong tularan ang halimbawa ni Job, hanapin ang daan ng pagkatakot sa Diyos at pag-iwas sa masama, at magsikap na maging isang tao rin na may takot sa Diyos at umiiwas sa masama. Gagawin ko ito nang sa gayon ay sasang-ayunan din ako ng Diyos at tatawagin ako sa pamamagitan ng titulong ito. Nais kong maging isang perpektong tao sa mga mata ng Diyos.” Ang ganitong pag-iisip ay naaayon sa mga layunin ng Diyos.

Tanging ang Pagkaalam Tungkol sa Anim na Uri ng Tiwaling Disposisyon ang Nangangahulugan ng Tunay na Pagkakilala sa Sarili

Ano ang layon ng pananalig ng tao sa Diyos? (Ang mailigtas.) Ang kaligtasan ay isang walang hanggang paksa sa pananalig sa Diyos. Kaya paano ba matatamo ang kaligtasan? (Sa pamamagitan ng paghahangad sa katotohanan at palagiang pamumuhay sa harap ng Diyos.) Isang uri iyan ng pagsasagawa. Ano ang matatamo sa palagiang pamumuhay sa harap ng Diyos? Ano ang pakay? (Ang makabuo ng isang normal na kaugnayan sa Diyos.) (Ang matakot sa Diyos at umiwas sa kasamaan, at ang maunawaan ang katotohanan at matamo ang tunay na pagkakilala sa Diyos.) Ano pa? (Ang hanapin ang katotohanan, ang gawing buhay natin ang katotohanan.) Madalas na sinasabi ang mga ito sa mga sermon, espirituwal na mga ekspresyon ang mga ito. Ano pa? (Ang maranasan ang pagpupungos ng Diyos, kasama ang Kanyang paghatol at pagkastigo, at ang Kanyang mga pagsubok at pagpipino nang mapagnilayan at makilala natin ang ating sarili at hanapin ang katotohanan upang malutas ang mga tiwali nating disposisyon sa gitna ng prosesong ito, gayundin ang matamo ang tunay na pagkakilala sa Diyos, at sa wakas ay maging isang taong taglay ang katotohanan at pagkatao.) Tila marami na kayong naunawaan sa mga sermon mula sa nakaraang ilang taon. Kung gayon, magagamit ba sa inyong mga karanasan ang mga nauunawaan ninyong ito upang malutas ang ilang tunay na problema at paghihirap? Halimbawa, ang mga maling kaisipan at ideya, at ang paminsan-minsang pagkanegatibo at kahinaan, pati na ang ilang isyung may kinalaman sa mga kuru-kuro at imahinasyon: agad bang malulutas ang mga ito? Maaaring makalutas ang ilang tao ng iilang maliit na problema, pero maaari pa rin silang mahirapan sa malalaking problema na siyang pinag-ugatan. Batay sa inyong antas ngayon ng pagkaunawa sa mga katotohanan, makapaninindigan ba kayo kung mahaharap kayo sa mga pagsubok na kapareho ang uri ng kay Job? (Determinado kaming manindigan, pero hindi namin alam kung ano ang magiging tunay naming tayog kung may mangyayari talaga sa amin.) Pero hindi ba’t dapat alam ninyo ang inyong tunay na tayog, kahit wala pang nangyayari sa inyo? Mapanganib na hindi ito malaman! Alam ba ninyo ang mga praktikal na aspekto ng mga madalas na inuulit na espirituwal na kasabihan at mga nakatakdang parirala? Nauunawaan ba ninyo ang tunay na implikasyon ng bawat pariralang ito? Nauunawaan ba ninyo kung ano mismo ang katotohanang nasa mga ito? Kung alam mo, at naranasan mo na ang mga ito, pinatutunayan nito na nauunawaan mo ang katotohanan. Kung kaya mo lamang ulitin ang ilang espirituwal na kasabihan at parirala, pero walang silbi sa iyo ang mga ito kapag mayroon kang aktuwal na nararanasan, at hindi kayang lutasin ng mga ito ang iyong mga suliranin, pinatutunayan nito na matapos ang lahat ng taong ito ng pananampalataya mo sa Diyos, hindi mo pa rin nauunawaan ang katotohanan, at wala ka pang anumang tunay na karanasan. Ano ang ibig sabihin ng pagsasabi Ko nito? Pagkatapos makaabot sa puntong ito sa kanilang pananampalataya sa Diyos, mas nauunawaan na nang kaunti ng mga tao ang katotohanan kumpara sa mga relihiyonista at mga walang pananampalataya, nauunawaan nila ang ilan sa mga pangitain ng gawain ng Diyos, at nagagawa nilang sumunod sa ilang bagay na may kinalaman sa regulasyon, at masasabing mayroon silang kaunting pagkaunawa at pagpapahalaga, at mayroong ilang tunay na pagkaarok, sa kataas-taasang kapangyarihan ng Diyos—pero nagdulot ba ng pagbabago sa kanilang buhay disposisyon ang mga ito? Ang bawat isa sa inyo, sa kabuuan, ay kayang magsalita nang kaunti tungkol sa mga katotohanang madalas ninyong naririnig na may kaugnayan sa mga pangitain: ang mga pangitain ng gawain ng Diyos, ang layon ng gawain ng Diyos, at ang mga layunin ng Diyos para sa sangkatauhan; at ang kaalamang sinasabi ninyo ay lubhang mas mataas kaysa sa kaalaman ng mga relihiyonista—pero makapagdudulot ba ang lahat ng ito ng pagbabago sa inyong disposisyon, o ng kahit bahagyang pagbabago sa inyong disposisyon? Nasusukat ba ninyo ito? Ito ay lubhang mahalaga.

Kamakailan lamang, napagbahaginan ang tungkol sa kung paano ba mismo makikilala ang Diyos sa lupa, kung paano makikipag-ugnayan sa Diyos sa lupa, at kung paano bumuo ng isang normal na kaugnayan sa Diyos. Hindi ba’t ito ang pinakapraktikal na mga katanungan? Ang lahat ng ito ay mga katotohanang may kinalaman sa aspekto ng pagsasagawa, at ang pakay ng pagbabahaginan sa mga bagay na ito ay ang ipabatid sa mga tao kung paano manampalataya sa Diyos, at kung paano makipag-ugnayan sa Diyos at bumuo ng isang normal na kaugnayan sa Diyos sa pang-araw-araw nilang pamumuhay. Pagdating naman sa mga katotohanang may kinalaman sa pagsasagawa, sa lahat ng katotohanang inyo nang narinig, naunawaan, at kayang isagawa, kaya ba ng mga itong baguhin ang inyong disposisyon? Kung isasagawa ng mga tao ang katotohanan sa ganitong paraan at tunay na magsisikap na makamit ito, masasabi bang isinasagawa na nila ang katotohanan; at kung nagawa na nilang gawing realidad ang mga katotohanang ito, makakamit na nila ang pagbabago sa kanilang disposisyon? (Oo, masasabi.) Maraming tao ang bulag sa kung ano ang mga pagbabago sa disposisyon. Inaakala nila na ang kakayahang ulitin ang maraming espirituwal na doktrina, at maunawaan ang maraming katotohanan, ay kumakatawan sa mga pagbabago sa disposisyon. Mali ito. Mula sa punto ng pagkaunawa sa isang katotohanan, hanggang sa pagsasagawa ng katotohanang ito, at pagkatapos ay sa mga pagbabago sa disposisyon, ito ay isang mahabang proseso ng karanasan sa buhay. Paano ninyo nauunawaan ang mga pagbabago sa disposisyon? Sa lahat ng inyong naranasan hanggang sa puntong ito, nagkaroon na ba ng anumang mga pagbabago sa inyong buhay disposisyon? Maaaring hindi ninyo maunawaan nang lubos ang mga bagay na ito, at lahat ng ito ay suliranin. Ang salitang “pagbabago” sa “mga pagbabago sa disposisyon” ay hindi naman talaga napakahirap na maunawaan, kaya ano ang “disposisyon”? (Ang batas ng pag-iral ng tao, ang lason ni Satanas.) Ano pa? (Kung ano ang natural sa tao, kung ano ang nasa kanyang buhay diwa.) Paulit-ulit ninyong binabanggit ang mga espirituwal na terminong ito, pero pawang mga doktrina at balangkas ang mga ito, at hindi nagtataglay ang mga ito ng anumang detalye. Hindi ito pagkaunawa sa diwa ng katotohanan. Madalas nating pag-usapan ang mga pagbabago sa disposisyon, at ang ganitong mga paksa ay palaging tinatalakay mula sa simula ng pananalig ng mga tao sa Diyos, kung dumadalo man sila sa isang pagtitipon o nakikinig sa isang sermon; ang mga ito ang mga bagay na dapat subukang unawain ng mga tao kapag nananampalataya sila sa Diyos. Pero pagdating sa kung ano ba mismo ang mga pagbabago sa disposisyon, kung mayroon na bang pagbabago sa sarili nilang disposisyon, at kung posible bang magtamo ng pagbabago—maraming tao ang mangmang sa mga bagay na ito, hindi nila kailanman inisip ang mga ito, ni alam kung saan ba magsisimulang pag-isipan ang mga ito. Ano ba ang disposisyon? Isa itong mahalagang paksa. Sa sandaling maunawaan mo ito, humigit-kumulang ay mauunawaan mo ang mga tanong gaya ng kung mayroon na ba o wala pang pagbabago sa iyong disposisyon, sa kung anong antas na ba ito nagbago, kung ilan na ba ang naging pagbabago, at kung mayroon na bang pagbabago sa iyong disposisyon matapos mong maranasan ang ilang bagay. Upang matalakay ang mga pagbabago sa disposisyon, kailangang maunawaan mo muna kung ano ang disposisyon. Alam ng lahat ang salitang “disposisyon,” pamilyar ang lahat dito. Pero hindi nila alam kung ano ang disposisyon. Kung ano ba talaga ang disposisyon ay hindi madaling ipaliwanag nang malinaw sa iilang salita lang, at hindi ito maipaliliwanag bilang isang pangngalan, dahil ito ay masyadong abstrakto at mahirap maarok. Bibigyan Ko kayo ng halimbawang makapagpapaunawa sa inyo. Ang mga tupa at ang mga lobo ay kapwa mga hayop. Kumakain ng damo ang mga tupa, at kumakain naman ng karne ang mga lobo. Ito ay tinutukoy ng kanilang kalikasan. Kung isang araw ay kumain ng karne ang mga tupa at kumain ng damo ang mga lobo, nagbago na ba ang kanilang kalikasan? (Hindi.) Kapag walang anumang damo na makakain ang isang tupa, at labis itong nagugutom, kakain ito ng karne kung bibigyan ng kaunti, pero mananatiling napakaamo sa iyo ng tupa. Ito ang disposisyon, ito ang kalikasang diwa ng tupa. Sa anong aspekto naipapakita ang pagiging maamo ng isang tupa? (Hindi nito inaatake ang mga tao.) Tama iyan—isa itong maamong disposisyon. Ang disposisyong ipinakikita ng isang tupa ay pagiging maamo at masunurin. Hindi ito mabagsik, kundi maamo at mabait. Iba naman ang mga lobo. Ang disposisyon nito ay malupit at kinakain nito ang lahat ng uri ng maliliit na hayop. Lubhang mapanganib ang makatagpo ng isang gutom na lobo, maaari ka nitong subukang kainin kahit pa hindi mo ito galitin. Ang disposisyon ng isang lobo ay hindi maamo o mabait, kundi malupit at mabangis, nang wala ni katiting na habag o awa. Gayon ang disposisyon ng isang lobo. Ang mga disposisyon ng mga lobo at ng mga tupa ay kumakatawan sa kanilang kalikasang diwa. Bakit Ko ito sinasabi? Dahil ang mga bagay na naibubunyag sa mga ito ay natural na ibinubunyag ang mga sarili nito anuman ang konteksto, nang walang panghihimasok o pang-uudyok ng tao; natural na naibubunyag ang mga ito, nang hindi kinakailangan ang dagdag na panghihimasok ng tao. Ang kalupitan at kabangisan ng mga lobo ay hindi pilit na inilalabas sa mga ito ng mga tao, at hindi rin ikinikintal ng mga tao sa mga tupa ang kabaitan at kaamuan ng mga ito; isinilang ang mga hayop na ito na taglay na ang mga disposisyong ito, ito ay mga bagay na natural na naibubunyag, ito ang diwa ng mga ito. Ito ang disposisyon. Binibigyan ba kayo ng halimbawang ito ng kaunting pagkaunawa sa kung ano ang disposisyon? (Oo.) Hindi ito isang konseptuwal na bagay, hindi tayo nagpapaliwanag ng kung anong pangngalan. May katotohanan dito. Kaya, ano ang katotohanan dito? Ang disposisyon ng tao ay may kaugnayan sa kalikasan ng tao. Ang disposisyon ng tao at ang kalikasan ng tao ay kapwa kay Satanas, ang mga ito ay antagonistiko at mapanlaban sa Diyos. Kung hindi matatanggap ng mga tao ang pagliligtas ng Diyos at hindi sila magbabago, ang isinasabuhay at natural na naibubunyag ng mga tao ay magiging walang iba kundi masama, negatibo, at lumalabag sa katotohanan—hindi ito mapag-aalinlanganan.

Katatapos lang nating talakayin ang mga disposisyon ng mga tupa at mga lobo. Ang dalawang ito ay ganap na magkaibang mga hayop: Ang bawat isa sa mga ito ay may sariling disposisyon at mga bagay na naibubunyag sa mga ito. Pero ano ang kaugnayan nito sa disposisyon ng tao? Kung titingnang muli kung ano ba mismo ang disposisyon ng tao sa pamamagitan ng halimbawang ito, ano-anong uri ng mga tiwaling disposisyon ang mayroon? (Sa pangkalahatan ay malalaman natin kung anong uri ng disposisyon mayroon ang mga tao sa pamamagitan ng pakikipag-ugnayan sa kanila. Halimbawa, habang kausap ang isang tao, maaari nating madama na paliguy-ligoy siya kung magsalita, na palagi siyang hindi diretsang magsalita, kung kaya’t hindi malaman ng iba kung ano ba talaga ang ibig niyang sabihin, na nangangahulugang mayroon siyang mapanlinlang na disposisyon. Makakukuha tayo ng pangkalahatang ideya mula sa madalas niyang sabihin at gawin, mula sa kanyang mga kilos at pag-uugali.) Makikita mo ang ilang problema sa disposisyon kapag nakikipag-ugnayan sa mga tao. Matapos ninyong marinig ang halimbawang ito, tila mayroon na kayong pangkalahatang ideya tungkol sa kung ano ang mga disposisyon. Kaya aling tiwaling mga disposisyon mayroon ang lahat ng tao? Aling mga disposisyon ang hindi namamalayan ng mga tao, at hindi nararamdaman, ngunit walang dudang mga tiwaling disposisyon? Sabihin, halimbawa, na masyadong sentimental ang ilang tao, at sinasabi ng Diyos, “Masyado kang sentimental. Pagdating sa isang taong gusto mo o isang bagay na may kinalaman sa iyong pamilya, kahit sino pa ang sumubok na unawain ang sitwasyon nila o kung ano ba talaga ang nangyayari, hindi ka nagsasabi ng anumang tungkol sa kanila, at patuloy mo silang pinagtatakpan. Ito ay pagiging sentimental.” Naririnig nila ito, at nauunawaan, kinikilala, at tinatanggap nila ito bilang isang katunayan. Kinikilala nilang tama ang mga salita ng Diyos, na ang mga salita ng Diyos ang katotohanan, at nagpapasalamat sila sa Diyos para sa paglalantad nito sa kanila. Makikita ba rito ang kanilang disposisyon? Malinaw ba na tinatanggap nila ang katotohanan, na tinatanggap nila ang mga katunayan, na hindi sila lumalaban, at mapagpasakop sila? (Hindi. Depende ito sa kung paano sila kumilos kapag nahaharap sa mga problema, at kung magkapareho ba ang sinasabi nila at ang ginagawa nila.) Hindi ka nalalayo. Sa panahong iyon, tumatanggap sila—pero kalaunan, kapag nangyari sa kanila ang gayong bagay, walang pagbabago sa kung paano sila kumilos. Kinakatawan nito ang isang uri ng disposisyon. Anong disposisyon? Nakikinig sila noong panahong iyon, pagkatapos ay pinag-isipan nila ito at sinabi nila sa kanilang sarili, “Paanong hindi ko malalaman na sentimental ako matapos kong makinig ng napakaraming sermon? Sentimental ako, pero sino ba ang hindi? Kung hindi ko pagtatakpan ang aking pamilya at ang mga taong malapit sa akin, sino ang gagawa niyon? Maging ang isang taong may kakayahan ay kailangan ang suporta ng tatlo pang tao.” Ito ang talagang iniisip nila. Pagdating ng panahon para kumilos, ang iniisip at pinaplano nila sa kanilang puso, at ang saloobin nila sa mga salita ng Diyos, ay lahat natutukoy ng kanilang disposisyon. Ano ang kanilang saloobin? “Maaaring sabihin at ilantad ng Diyos ang anumang nais Niya, at tatanggapin ko ang anumang dapat kong tanggapin kapag ako ay nasa harapan Niya, pero nakapagpasya na ako, at wala akong balak na iwaksi ang aking mga damdamin.” Ito ba ang kanilang disposisyon? Ipinakita na ng disposisyon nila ang sarili nito at nalantad na ang kanilang tunay na mukha, hindi ba? Sila ba ay taong tumatanggap sa katotohanan? (Hindi.) Kung gayon, ano ito? Ito ay pagiging mapanlaban. Sa harap ng Diyos, sinasabi nilang Amen at nagpapanggap silang tumatanggap. Pero nananatiling hindi naantig ang kanilang puso. Hindi nila sineseryoso ang mga salita ng Diyos, at hindi nila tinatanggap ang mga ito bilang ang katotohanan, at lalo nang hindi nila isinasagawa ang mga ito bilang ang katotohanan. Isa itong uri ng disposisyon, hindi ba? At hindi ba’t ang disposisyong gaya nito ay pagbubunyag ng isang uri ng kalikasan? (Oo.) Kung gayon, ano ang diwa ng ganitong uri ng disposisyon? Ito ba ay katigasan ng kalooban? (Oo.) Katigasan ng kalooban: isa itong uri ng disposisyon ng tao, at makikita ito sa lahat ng tao. Bakit Ko sinasabing isa itong disposisyon? Isa itong bagay na nagmumula sa kalikasang diwa ng mga tao. Hindi mo ito kailangang pag-isipan, hindi kailangang turuan o impluwensiyahan ng ibang tao ang iyong mga iniisip, at hindi rin kailangan na ilihis ka ni Satanas; natural itong nabubunyag sa iyo, at nagmumula ito sa kalikasan mo. May ilang tao na laging sinisisi si Satanas sa anumang masasamang bagay na ginawa nila. Palagi nilang sinasabi, “Inilagay ni Satanas sa isip ko ang ideyang iyon, si Satanas ang nagtulak sa akin na gawin iyon.” Isinisisi nila kay Satanas ang lahat ng masama, at hindi nila kailanman inaamin ang mga problemang nasa kalikasan nila. Tama ba ito? Hindi ka ba nagawang tiwali ni Satanas nang malalim? Kung hindi mo ito aaminin, paanong nabubunyag sa iyo ang disposisyon ni Satanas? Siyempre, mayroon ding mga pagkakataon kung kailan nanggagambala si Satanas, tulad na lamang kapag nililihis ang mga tao at itinutulak na gumawa ng isang bagay ng isang taong masama o ng isang anticristo, o kapag gumagawa ang isang masamang espiritu at naglalagay sa kanila ng mga kaisipan—pero eksepsiyon lamang ang mga ito; kadalasan ay pinaghaharian ang mga tao ng kanilang satanikong kalikasan at nagbubunyag sila ng lahat ng uri ng tiwaling mga disposisyon. Kapag kumikilos ang mga tao ayon sa sarili nilang mga kagustuhan at pagkahilig, kapag ginagawa nila ang mga bagay-bagay ayon sa sarili nilang pamamaraan, ayon sa sarili nilang mga kuru-kuro at imahinasyon, kung gayon ay namumuhay sila ayon sa sarili nilang mga tiwaling disposisyon, at kapag namumuhay sila ayon sa mga ito, namumuhay sila ayon sa sarili nilang kalikasan. Mga hindi mapabubulaanang katunayan ang mga ito. Kapag pinamamahalaan ang mga tao ng kanilang satanikong kalikasan, kapag namumuhay sila ayon sa sataniko nilang kalikasan, ang lahat ng nagbubunyag sa kanila ay ang sarili nilang mga tiwaling disposisyon; hindi ito maisisisi kay Satanas, hindi mo puwedeng sabihing ipinadala ni Satanas ang mga kaisipang ito. Dahil lubos nang nagawang tiwali ang mga tao, sila ay kay Satanas, at dahil hindi na naiiba kay Satanas ang mga tao, at sila ay mga nabubuhay na demonyo, mga nabubuhay na Satanas, hindi mo dapat isisi kay Satanas ang lahat ng satanikong nabubunyag sa kalooban mo. Hindi ka mas mabuti kaysa kay Satanas, at iyan ay ang iyong tiwaling disposisyon.

Anong uri ng kalagayan ang nasa loob ng mga tao kapag mayroon silang matigas ang kalooban na disposisyon? Pangunahin na matigas ang kanilang ulo at inaakala nilang mas matuwid sila kaysa sa iba. Palagi silang kumakapit sa sarili nilang mga ideya, palagi nilang iniisip na tama ang kanilang sinasabi, ganap silang nagmamatigas, at hindi nagbabago ang kanilang pananaw. Ito ang saloobin ng katigasan ng kalooban. Para silang sirang plaka, hindi nakikinig kaninuman, nananatiling hindi nagbabago ang landas ng pagkilos, ipinipilit na magpatuloy rito, tama man ito o mali; may kaunting kawalan ng pagsisisi rito. Gaya nga ng kasabihan, “Hindi takot sa kumukulong tubig ang mga patay na baboy.” Alam na alam ng mga tao kung ano ang tamang gawin, pero hindi nila ito ginagawa, matatag nilang tinatanggihang tanggapin ang katotohanan. Isa itong uri ng disposisyon: ang katigasan ng kalooban. Sa ano-anong uri ng sitwasyon kayo nagbubunyag ng matigas ang kalooban na disposisyon? Madalas ba kayong matigas ang kalooban? (Oo.) Napakadalas! At dahil disposisyon mo ang katigasan ng kalooban, kasama mo ito sa bawat segundo ng bawat araw ng iyong pag-iral. Pinipigilan ng katigasan ng kalooban ang mga tao na lumapit sa Diyos, pinipigilan sila nito na magawang tanggapin ang katotohanan, at pinipigilan sila nito na makapasok sa katotohanang realidad. At kung hindi ka makapapasok sa katotohanang realidad, magkakaroon ba ng pagbabago sa aspektong ito ng iyong disposisyon? Oo pero sobrang mahirap ito. Mayroon na ba ngayong anumang pagbabago sa aspektong ito ng inyong matigas ang kalooban na disposisyon? At gaano kalaking pagbabago na ang nangyari? Sabihin, halimbawa, na dati ay napakatigas ng iyong ulo, pero may kaunti nang pagbabago sa iyo ngayon: Kapag nahaharap ka sa isang isyu, nakakaramdam ka ng konsensiya sa iyong puso, at sinasabi mo sa iyong sarili, “Kailangan kong isagawa ang kaunting katotohanan sa bagay na ito. Dahil inilantad na ng Diyos ang matigas ang kalooban na disposisyong ito—dahil narinig ko na ito, at alam ko na ito ngayon—kailangan ko nang magbago, kung gayon. Nang ilang beses akong maharap sa ganitong mga uri ng mga bagay noon, pinagbigyan ko ang aking laman at nabigo ako, at hindi ako kontento rito. Sa pagkakataong ito, kailangan kong isagawa ang katotohanan.” Kapag may ganitong determinasyon, posibleng maisagawa ang katotohanan, at ito ay pagbabago. Kapag matagal-tagal ka nang may karanasan sa ganitong paraan, at kaya mong isagawa ang mas marami pang katotohanan, at nagdudulot ito ng mas malalaking pagbabago, at nababawasan nang nababawasan ang pagbubunyag ng iyong mapaghimagsik at matigas ang kalooban na mga disposisyon, nagkaroon na ba ng pagbabago sa iyong buhay disposisyon? Kung nakikitang mas nababawasan ang iyong mapaghimagsik na disposisyon, at nagiging mas mapagpasakop ka na sa Diyos, nagkaroon na ng totoong pagbabago. Kaya, hanggang sa anong antas mo kailangang magbago para matamo mo ang tunay na pagpapasakop? Nagtagumpay ka na kapag wala ni katiting na katigasan ng kalooban, kundi pagpapasakop lamang. Isa itong mabagal na proseso. Hindi nangyayari sa isang magdamag lang ang mga pagbabago sa disposisyon, inaabot ito ng mahahabang panahon ng karanasan, maging ng habambuhay. Kung minsan, kinakailangang magdusa ng maraming matinding paghihirap, mga paghihirap na kagaya ng pagkamatay at pagkabuhay na mag-uli, mga paghihirap na mas masakit at mas mahirap pa kaysa sa pagtatanggal ng lason mula sa iyong mga buto. Kaya, gaano kalaki ang nabago sa inyong matigas ang kalooban na disposisyon? Nagagawa ba ninyo itong sukatin? (Noon, naniwala akong dapat gawin ang ilang bagay sa isang partikular na paraan. Nang magbigay ng naiibang perspektiba ang mga tao, hindi ako nakinig, at saka ko lamang napagtanto nang dumanas ako ng mga tunay na dagok. Ngayon ay medyo bumuti na ako. Nakakaramdam ako ng pagtutol kapag nagpapahayag ng naiibang mga pananaw ang mga tao, pero nagagawa ko kalaunan na tanggapin ang ilan nilang sinasabi.) Ang pagbabago sa saloobin ay isa pang uri ng pagbabago; nangangahulugan ito na mayroon nang kaunting pagbabago. Hindi ito kagaya ng dati, kung saan alam mong tama iyong iba, pero tinanggihan mo ito at tumanggi kang tanggapin ito, nakakapit pa rin sa sarili mong mga kinikilingan; hindi na ito ang kaso ngayon. Nabaligtad na ang iyong saloobin. Gaano kalaki na ang ipinagbago mo kapag nagbago ka na nang ganito? Ni wala pang sampung porsiyento. Nangangahulugan ang sampung porsiyentong pagbabago na kahit papaano, matapos ipahayag ng ibang tao ang naiiba nitong perspektiba, wala kang anumang nararamdamang pagtutol o mga naiisip na paglaban; mayroon kang normal na saloobin. Bagama’t hindi ka pa rin masaya rito sa iyong puso, wala kang saloobing matigas ang kalooban, kaya mo itong talakayin kasama ang taong iyon, may kaunting pagpapasakop kapag nagsasagawa ka, at hindi mo ginagawa ang mga bagay-bagay nang ayon lang sa sarili mong mga ideya. Pagkatapos nito, may mga pagkakataon na pinipili mo ang sarili mong mga ideya, at mga pagkakataon na nagagawa mong tanggapin ang sinasabi ng ibang mga tao. Pabalik-balik ang mga pagbabago sa disposisyon. Kailangan mong maranasan ang di-mabilang na mga dagok upang makapagtamo ka ng kaunting pagbabago, at di-mabilang na mga kabiguan upang magtagumpay ka, kaya hindi madali para sa disposisyon mo na magbago nang hindi nakararanas ng ilang taon ng mga pagsubok at pagpipino. Kung minsan, kapag maayos ang estado ng pag-iisip ng mga tao, kaya nilang tumanggap ng mga tamang bagay na sinasabi ng iba, pero kapag sila ay nalulungkot, hindi nila hinahanap ang katotohanan. Hindi ba’t inaantala nito ang mga bagay-bagay? Kung minsan, kapag hindi mo nakakasundo ang iyong katuwang, hindi mo hinahanap ang mga katotohanang prinsipyo, at namumuhay ka ayon sa mga pilosopiya ni Satanas. Kung minsan, kapag nakikipagtulungan ka sa iba at mas mahusay ang kanilang kakayahan kaysa sa iyo at mas magaling sila sa iyo, pakiramdam mo ay nalilimitahan ka nila, at wala kang lakas ng loob na panindigan ang mga prinsipyo kapag nahaharap ka sa isang isyu. Kung minsan, mas magaling ka kaysa sa iyong katuwang, at kumikilos siya nang may kahangalan, at hinahamak mo siya at ayaw mong makipagbahaginan sa kanya ang katotohanan. Kung minsan, nais mong isagawa ang katotohanan pero nililimitahan ka ng mga damdamin ng laman. Kung minsan, nag-iimbot ka sa mga kasiyahan ng laman, at bagama’t maaaring nais mo, hindi mo magawang maghimagsik laban sa laman. Kung minsan, nakikinig ka sa isang sermon at nauunawaan mo ang katotohanan, pero hindi mo ito maisagawa. Madali bang lutasin ang mga problemang ito? Kung mag-isa ka lang, hindi madaling lutasin ang mga ito. Maaari lamang isailalim ng Diyos ang mga tao sa mga pagsubok at pagpipino, gawin silang labis na magdusa at kalaunan ay makaramdam ng kahungkagan sa kalooban nila kung wala ang katotohanan, at na para bang hindi sila maaaring mabuhay kung wala ang katotohanan. Pinipino nito ang mga tao upang magkaroon ng pananalig at pinaparamdam sa kanila na para bang kailangan nilang pagsikapan ang katotohanan, na hindi mapapayapa ang puso nila hangga’t hindi nila isinasagawa ang katotohanan, at na daranas sila ng matinding pagdurusa kung hindi sila makakapagpasakop sa Diyos. Gayon ang epektong natatamo ng mga pagsubok at pagpipino. Ganito kahirap ang mga pagbabago sa disposisyon. Bakit Ko sinasabi sa inyo na hindi madali ang mga ito? Maaari kayang hindi Ako natatakot na magiging negatibo kayo? Ito ay para ipaalam sa inyo kung gaano kahalaga ang mga pagbabago sa disposisyon. Nais Kong bigyan ninyo itong lahat ng pansin, na itigil na ninyo ang paghahangad sa mga di-makatotohanan, mapagpaimbabaw, at huwad na espirituwal na imahen, na itigil na ang palaging pagsunod sa mabubulaklak na espirituwal na doktrina, kagawian, at regulasyon; ang paggawa nito ay magpapahamak sa inyo at hindi magbibigay ng pakinabang sa inyo kahit kaunti.

Katatapos lang natin talakayin ang isang aspekto ng disposisyon: ang katigasan ng kalooban. Ang katigasan ng kalooban ay madalas na isang uri ng saloobin na natatago sa kaibuturan ng puso ng mga tao. Kadalasan, hindi ito malinaw sa panlabas, pero kapag malinaw ito, madali itong makita, at sasabihin ng mga tao, “Matigas ang ulo nila! Hindi nila tinatanggap ang katotohanan kahit kaunti—labis silang matigas ang kalooban!” Ang mga taong may matigas ang kalooban na disposisyon ay nakapako sa iisang pamamaraan, at kumakapit sa iisang bagay lamang, hindi kailanman bumibitiw. Kaya, ito ba ang nag-iisang panig ng disposisyon ng mga tao? Siyempre hindi—marami pang iba. Tingnan ninyo kung masasabi ninyo kung anong uri ng disposisyon ang sunod Kong ilalarawan. Sinasabi ng ilang tao, “Sa sambahayan ng Diyos, hindi ako nagpapasakop kaninuman maliban sa Diyos, dahil ang Diyos lamang ang nagtataglay ng katotohanan; hindi taglay ng mga tao ang katotohanan, mayroon silang tiwaling mga disposisyon, hindi maaasahan ang anumang sinasabi nila, kaya sa Diyos lang ako nagpapasakop.” Tama ba sila sa pagsasabi nito? (Hindi.) Bakit hindi? Anong uri ng disposisyon ito? (Ito ay mapagmataas at palalo.) (Ang disposisyon ni Satanas, ang arkanghel.) Isa itong mapagmataas na disposisyon. Huwag ninyong laging sabihin na disposisyon ito ni Satanas o disposisyon ng arkanghel, napakalawak ng ganitong pananalita at malabo ito, mahirap para sa mga tao na maunawaan. Mas partikular na sabihin na lang na isa itong mapagmataas na disposisyon. Siyempre, hindi lang ito ang uri ng disposisyon na ibinubunyag ng mga ito, napakalinaw lang na ibinubunyag ng mapagmataas na disposisyon ang sarili nito. Sa pagsasabing isa itong mapagmataas na disposisyon, madaling makakaunawa ang mga tao, kaya pinakaangkop ang ganitong paraan ng pananalita. Ang ilang tao ay may ilang kasanayan, ilang kaloob, ilang bahagyang kagalingan, at nakagawa sila ng ilang gawa para sa iglesia. Ang iniisip ng mga taong ito ay, “Kabilang sa inyong pananalig sa Diyos ang buong araw na pagbabasa, pagkopya, pagsusulat, pagsasaulo ng salita ng Diyos gaya ng isang espirituwal na tao. Ano ang saysay niyon? Makagagawa ba kayo ng anumang tunay? Paano ninyo natatawag ang sarili ninyo na espirituwal gayong wala naman kayong nagagawa? Wala kayong buhay. Mayroon akong buhay, ang lahat ng ginagawa ko ay tunay.” Anong disposisyon ito? Mayroon silang ilang natatanging kasanayan, ilang kaloob, kaya nilang gumawa ng kaunting kabutihan, at itinuturing nila ang mga ito bilang buhay. Bilang resulta, wala silang sinusunod na sinuman, hindi sila natatakot na pangaralan ang sinuman, hinahamak nila ang ibang tao—pagmamataas ba ito? (Oo.) Ito ay pagiging mapagmataas. Sa ano-anong sitwasyon kadalasang nagbubunyag ng pagiging mapagmataas ang mga tao? (Kapag mayroon silang ilang kaloob o natatanging kasanayan, kapag nakagagawa sila ng ilang praktikal na bagay, kapag mayroon silang kapital.) Isang uri iyan ng sitwasyon. Kung gayon, hindi ba mapagmataas ang mga taong walang kaloob o anumang natatanging kasanayan? (Mapagmataas din sila.) Madalas sabihin ng taong katatapos lang nating pag-usapan, “Hindi ako nagpapasakop kaninuman maliban sa Diyos,” at matapos itong marinig, iisipin ng mga tao, “Napakamapagpasakop ng taong ito sa katotohanan, hindi siya nagpapasakop sa iba kundi sa katotohanan lang, tama ang sinasabi niya!” Ang totoo, napapaloob sa tila wastong mga salitang ito ang isang uri ng mapagmataas na disposisyon: Malinaw na ang ibig sabihin ng “Hindi ako nagpapasakop kaninuman maliban sa Diyos” ay na hindi siya nagpapasakop sa sinuman. Tatanungin Ko kayo, talaga bang nakakapagpasakop sa Diyos ang mga nagsasabi ng gayong mga salita? Hindi sila kailanman nakakapagpasakop sa Diyos. Ang mahihilig magsabi ng gayong mga salita ay walang dudang ang mga pinakamapagmataas sa lahat. Sa panlabas, tila tama ang sinasabi nila—pero ang totoo, ito ang pinakatusong paraan kung saan maipapamalas ang mapagmataas na disposisyon. Ginagamit nila itong “maliban sa Diyos” para subukang patunayan na sila ay makatwiran, pero ang totoo, gaya iyon ng pagbabaon ng ginto at paglalagay ng karatula sa ibabaw na nagsasabing “Walang nakabaong ginto rito.” Hindi ba’t kahangalan ito? Ano ang masasabi ninyo, aling uri ng tao ang pinakamapagmataas? Ano-anong mga sinasabi ng tao ang nagpapakita ng sukdulang pagmamataas? Marahil ay nakarinig na kayo noon ng ilang mapagmataas na bagay. Alin ang pinakamapagmataas sa mga ito? Alam ba ninyo? May nangangahas bang sabihin, “Hindi ako nagpapasakop sa sinuman—maging ang Langit o lupa, ni ang mga salita ng Diyos”? Tanging ang malaking pulang dragon, ang masamang diyablong ito, ang nangangahas sabihin ito. Walang sinumang nananampalataya sa Diyos ang magsasabi nito. Gayunman, kung sinasabi ng mga nananampalataya sa Diyos na, “Hindi ako nagpapasakop kaninuman maliban sa Diyos,” hindi sila gaanong naiiba sa malaking pulang dragon, magkapantay sila sa pagiging nangingibabaw sa mundo, sila ang pinakamapagmataas sa lahat. Ano ang masasabi ninyo, mapagmataas ang lahat ng tao, pero mayroon bang pagkakaiba sa pagiging mapagmataas nila? Saan ninyo nakikita ang pagkakaiba? Ang lahat ng tiwaling tao ay may mapagmataas na disposisyon, pero may mga pagkakaiba sa pagiging mapagmataas nila. Kapag umabot na sa isang antas ang pagiging mapagmataas ng isang tao, ganap nang nawala ang kanyang katwiran. Ang pagkakaiba ay kung may katwiran ba sa sinasabi ng isang tao. Mapagmataas ang ilang tao ngunit mayroon pa ring kaunting katwiran. Kung kaya nilang tanggapin ang katotohanan, may pag-asa pa silang mailigtas. Ang ilan ay sobrang mapagmataas kung kaya’t wala na silang katwiran—walang hangganan ang kanilang pagiging mapagmataas—at hindi kailanman matatanggap ng gayong mga tao ang katotohanan. Kung sa sobrang mapagmataas ng mga tao ay wala na silang katwiran, ganap na silang walang kahihiyan at hangal na mapagmataas lang sila. Ang lahat ng ito ay mga pagbubunyag at pagpapamalas ng isang mapagmataas na disposisyon. Paano nila nasasabi ang isang bagay na gaya ng “Hindi ako nagpapasakop kaninuman maliban sa Diyos” kung wala silang mapagmataas na disposisyon? Tiyak na hindi nila iyon masasabi. Walang duda, kung may mapagmataas na disposisyon ang isang tao, may pagpapamalas siya ng pagiging mapagmataas, at walang dudang magsasabi at gagawa ang taong iyon ng mga bagay na mapagmataas, nang walang anumang katwiran. Sinasabi ng ilang tao, “Wala akong mapagmataas na disposisyon, pero nabubunyag sa akin ang gayong mga bagay.” Makatwiran ba ang gayong mga salita? (Hindi.) Sinasabi ng iba, “Hindi ko mapigilan ang sarili ko. Sa sandaling hindi ako mag-ingat, may nasasabi akong mapagmataas.” Makatwiran ba ang mga salitang ito? (Hindi.) Bakit hindi? Ano ang pinag-uugatan ng mga salitang ito? (Ang hindi pagkakilala sa sarili.) Hindi—alam nilang mapagmataas sila, pero kapag naririnig nila ang iba na kinukutya sila, sinasabing, “Bakit napakamapagmataas mo? Ano ang ipinagyayabang mo?” ay napapahiya sila, kung kaya’t sinasabi nila ang gayong mga bagay. Hindi iyon makayanan ng kanilang pride, naghahanap sila ng palusot para mapagtakpan ito, para mabalatkayo ito, para ikubli ito, at makalusot sila. Kaya walang katwiran ang kanilang mga salita. Kapag hindi pa nalulutas ang iyong mapagmataas na disposisyon, mapagmataas ka kahit kapag hindi ka nagsasalita. Nasa kalikasan ng mga tao ang pagiging mapagmataas, nakakubli ito sa kanilang puso, at maaaring mabunyag anumang oras. Kaya, hangga’t walang pagbabago sa disposisyon, ang mga tao ay mananatiling mapagmataas at mag-aakalang mas matuwid sila kaysa sa iba. Magbibigay Ako ng halimbawa. Dumating sa isang iglesia ang isang bagong halal na lider at natuklasan niya na ang pagtingin sa kanya ng mga tao at ang ekspresiyon sa kanilang mukha ay medyo hindi sabik. Iniisip niya, “Hindi ba ako tinatanggap dito? Ako ang bagong halal na lider; paano ninyo ako natatrato nang may ganyang saloobin? Bakit hindi kayo humahanga sa akin? Pinili ako ng mga kapatid, kaya mas mataas ang espirituwal kong tayog kaysa sa inyo, hindi ba?” Kaya bilang resulta, sasabihin niya, “Ako ang bagong halal na lider. Maaaring hindi ako tanggapin ng ilang tao, pero hindi iyon mahalaga. Magpaligsahan tayo nang makita kung sino ang nakapagsaulo ng mas maraming sipi ng mga salita ng Diyos, kung sino ang kayang makipagbahaginan ng mga katotohanan ng mga pangitain. Ibibigay ko ang posisyon ng pagiging lider sa sinumang makapagbabahagi ng mga katotohanan nang mas malinaw kaysa sa akin. Anong masasabi ninyo?” Anong uri ng taktika ito? Kapag walang pakialam ang mga tao sa kanya, hindi siya kontento at gusto niya silang magdusa at gantihan; ngayong lider na siya, gusto niyang pangibabawan ang mga tao—gusto niyang siya ang nasa itaas. Anong disposisyon ito? (Pagiging mapagmataas.) At madali bang lutasin ang mapagmataas na disposisyon? (Hindi.) Napakadalas na naibubunyag ng mga mapagmataas na disposisyon ng tao ang sarili ng mga ito. Para sa ibang tao, nakakainis na marinig ang ibang tao na makipagbahaginan ng bagong kaliwanagan at pagkaunawa: “Bakit wala akong masabi tungkol dito? Hindi ito maaari, kailangan kong mag-isip at makaisip ng mas maganda.” Kaya nagbubulalas sila ng maraming doktrina, sinusubukang mahigitan ang iba. Anong disposisyon ito? Ito ay pakikipag-agawan para sa kasikatan at pakinabang; pagiging mapagmataas din ito. Sa mga bagay na may kinalaman sa disposisyon, maaaring tahimik kang nakaupo, walang anumang sinasabi o ginagawa, pero iiral pa rin ang disposisyon sa loob ng puso mo, at maaari pa nga itong mabunyag sa mga iniisip at ekspresyon ng mukha mo. Kahit pa subukan ng mga tao na makaisip ng mga paraan para pigilin ito, o kontrolin ito, at maging napakaingat nila para mapigilan itong mabunyag, may silbi ba ito? (Wala.) Agad na napagtatanto ng ilang tao kapag may nasabi silang mapagmataas: “Nabunyag ko na naman ang mapagmataas kong disposisyon—nakakahiya! Kailangang hindi na ako magsabi ng anumang mapagmataas na bagay kailanman.” Pero walang silbi ang manumpang ititikom mo na ang bibig mo, hindi ito nasa iyong kontrol, nakabatay ito sa iyong disposisyon. Kaya, kung ayaw mong ibunyag ng iyong mapagmataas na disposisyon ang sarili nito, kailangan mo itong ayusin. Hindi ito pagwawasto ng ilang salita, o pagsasatama ng isa sa mga paraan mo ng paggawa ng mga bagay-bagay, at lalo nang hindi ito pagsunod sa kung anong regulasyon. Paglutas ito ng problema ng iyong disposisyon. Ngayong nakapagsalita na Ako tungkol sa paksang ito na kung ano ba mismo ang disposisyon, hindi ba’t mayroon na kayong mas malalim at mas tumatagos na pagkaunawa sa inyong sarili? (Mayroon na.) Ang pagkakilala sa sarili ay hindi isang usapin ng pagkakilala sa panlabas na personalidad, pag-uugali, mga maling kinagawian, mga kamangmangan at kahangalan na bagay na ginawa noon ng isang tao—hindi ito alinman sa mga ito. Sa halip, ito ay pagkakilala sa sariling tiwaling disposisyon ng isang tao at ang mga kasamaang kaya niyang gawin bilang paglaban sa Diyos. Ito ang susi. Sinasabi ng ilang tao, “Lubhang mainitin ang ulo ko, at wala akong magagawa para baguhin ito. Kailan ko mababago ang disposisyong ito?” May ibang nagsasabi, “Hindi ako magaling sa pagpapahayag ng sarili ko, hindi ako mahusay magsalita. Ang lahat ng sinasabi ko ay nagpapasama lang ng loob ng mga tao o nakasasakit sa damdamin nila. Kailan ito magbabago?” Tama ba sila sa pagsasabi nito? (Hindi.) Nasaan ang pagkakamali nila? (Ito ay ang hindi pagkilala sa mga bagay na nasa kalikasan ng isang tao.) Tama iyan. Hindi personalidad ang tumutukoy sa kalikasan. Gaano man kabuti ang personalidad ng isang tao, maaari pa rin siyang magkaroon ng tiwaling disposisyon.

Katatapos Ko lang talakayin ang dalawang aspekto ng disposisyon. Ang una ay ang katigasan ng kalooban, ang ikalawa ay ang pagiging mapagmataas. Wala na tayong kailangang masyadong sabihin pa tungkol sa pagiging mapagmataas. Nagbubunyag ang bawat tao ng maraming mapagmataas na pag-uugali, at kailangan lang ninyong malaman na ang pagiging mapagmataas ay isang aspekto ng disposisyon. May isa pang uri ng disposisyon. Hindi kailanman sinasabi ng ilang tao ang katotohanan kaninuman. Pinag-iisipan at pinipino nila sa kanilang isipan ang lahat ng bagay bago sila magsalita sa mga tao. Hindi mo masasabi kung alin sa mga bagay na sinasabi nila ang totoo, at kung alin ang hindi totoo. Nagsasabi sila ng isang bagay ngayon at iba naman bukas, nagsasabi sila ng isang bagay sa isang tao, at ng iba namang bagay sa isa pa. Ang lahat ng sinasabi nila ay magkakasalungat. Paano mapapaniwalaan ang gayong mga tao? Napakahirap maarok nang tumpak ang mga katunayan, at wala kang makuhang direktang salita sa kanila. Anong disposisyon ito? Ito ay pagiging mapanlinlang. Madali bang baguhin ang isang mapanlinlang na disposisyon? Ito ang pinakamahirap baguhin. Ang anumang may kinalaman sa mga disposisyon ay may kaugnayan sa kalikasan ng isang tao, at wala nang mas mahirap pang baguhin kaysa sa mga bagay na may kinalaman sa kalikasan ng isang tao. Ang kasabihang, “Hindi mababago ng isang leopardo ang mga batik nito,” ay ganap na totoo! Anuman ang kanilang sinasabi o ginagawa, palaging nagkikimkim ng sarili nilang mga pakay at intensyon ang mga mapanlinlang na tao. Kung wala sila ng mga ito, hindi sila magsasalita. Kung susubukan mong unawain kung ano ang kanilang mga pakay at intensyon, tatahimik sila. Kung hindi sinasadya ay may masabi man silang totoo, gagawin nila ang lahat para makaisip ng paraan para baluktutin iyon, para lituhin ka at pigilan kang malaman ang katotohanan. Anuman ang ginagawa ng mga mapanlinlang na tao, hindi nila hahayaan na malaman ninuman ang buong katotohanan tungkol dito. Gaano katagal man ang gugulin ng mga tao kasama sila, walang nakaaalam kung ano ba talaga ang nasa kanilang mga isipan. Ganito ang kalikasan ng mga mapanlinlang na tao. Gaano man karami ang sabihin ng isang mapanlinlang na tao, hinding-hindi malalaman ng iba kung ano ang kanilang mga intensyon, kung ano talaga ang iniisip nila, o kung ano mismo ang sinisikap nilang makamit. Maging ang mga magulang nila ay nahihirapang malaman ito. Napakahirap na subukang maunawaan ang mga mapanlinlang na tao, walang sinuman ang talagang nakaiintindi sa kung ano ang nasa isip nila. Ganito magsalita at kumilos ang mga mapanlinlang na tao: Hindi nila kailanman sinasabi ang nasa kanilang isipan o ipinahahayag kung ano ba talaga ang nangyayari. Isang uri ito ng disposisyon, hindi ba? Kapag mayroon kang mapanlinlang na disposisyon, hindi mahalaga kung ano ang sinasabi o ginagawa mo—ang disposisyong ito ay palaging nasa iyong kalooban, kinokontrol ka, inuudyukan kang manlansi at manlinlang, paglaruan ang mga tao, pagtakpan ang katotohanan, at magpanggap. Ito ay pagiging mapanlinlang. Ano pang ibang partikular na mga pag-uugali ang ginagawa ng mga mapanlinlang na tao? Magbibigay Ako ng isang halimbawa. Nag-uusap ang dalawang tao, at ang isa sa kanila ay nagsasalita tungkol sa kanyang pagkakilala sa sarili; patuloy na nagsasalita ang taong ito tungkol sa kung paano siya bumuti, at sinusubukan niyang papaniwalain ang kausap niya, pero hindi niya sinasabi rito ang mga totoong katunayan tungkol sa usapin. Dito, mayroong itinatago, at ipinahihiwatig nito ang isang partikular na disposisyon—ang pagiging mapanlinlang. Tingnan natin kung makikilatis ninyo ito. Sabi ng taong ito, “Nakaranas ako ng ilang bagay kamakailan, at pakiramdam ko ay walang naging kabuluhan ang pananampalataya ko sa Diyos sa mga nagdaang taong ito. Wala akong anumang natamo. Napakahirap ko at kaawa-awa! Hindi gaanong mabuti ang pag-uugali ko kamakailan, pero handa na akong magsisi.” Pero makalipas ang ilang panahon matapos niya itong sabihin, hindi siya makikitaan ng anumang pagsisisi. Ano ang problema rito? Ito ay na nagsisinungaling siya at nililinlang niya ang iba. Kapag narinig ng ibang tao na sabihin niya ang mga bagay na iyon, iisipin ng mga ito, “Hindi hinangad noon ng taong ito ang katotohanan, pero ang katunayang nasasabi na niya ngayon ang ganitong mga bagay ay nagpapakita na tunay na siyang nagsisi. Walang duda rito. Hindi natin siya dapat tingnan nang gaya ng dati, bagkus ay nang may bago at mas mabuting pagtingin.” Ganoon magbulay-bulay at mag-isip ang mga tao matapos marinig ang mga salitang iyon. Pero ang kasalukuyan bang kalagayan ng taong iyon ay kagaya ng sinasabi niya? Ang realidad ay hindi. Hindi pa siya tunay na nagsisi, pero nagbibigay ang kanyang mga salita ng ilusyon na nakapagsisi na siya, at na nagbago na siya at iba na siya kaysa dati. Ito ang nais niyang makamit sa kanyang mga salita. Sa pagsasalita nang ganito upang linlangin ang mga tao, anong disposisyon ang ibinubunyag niya? Ito ay ang pagiging mapanlinlang—at ito ay napakalihim na mapanira! Ang katunayan ay wala siyang anumang kamalayan na nabigo siya sa pananampalataya niya sa Diyos, na siya ay kulang sa pagka-espirituwal at kaawa-awa. Humihiram siya ng espirituwal na mga salita at wika upang linlangin ang mga tao at makamit ang pakay na mapaisip sa iba na sila ay mabuti at magkaroon ang mga ito ng magandang pagtingin sa kanya. Hindi ba’t pagiging mapanlinlang ito? Oo, at kapag masyadong mapanlinlang ang isang tao, hindi madali para sa kanya na magbago.

May isa pang uri ng tao na hindi kailanman simple o bukas sa kanyang pananalita. Palagi siyang nagtatago at nagkukubli ng mga bagay-bagay, kumukuha ng impormasyon mula sa mga tao sa bawat sandali at sinusubukang malaman ang iniisip nila. Palagi niyang ninanais na malaman ang buong katotohanan tungkol sa ibang tao, pero hindi niya sinasabi kung ano ang nasa kanyang sariling puso. Walang sinumang nakikisalamuha sa kanya ang makaaasam na malaman ang buong katotohanan tungkol sa kanya. Ayaw ng gayong mga tao na malaman ng iba ang kanilang mga plano, at hindi nila ibinabahagi ang mga ito kaninuman. Anong disposisyon ito? Ito ay isang mapanlinlang na disposisyon. Ang gayong mga tao ay labis na tuso, hindi sila maarok ng mga tao. Kung may mapanlinlang na disposisyon ang isang tao, walang dudang isa siyang mapanlinlang na tao, at mapanlinlang ang kanyang kalikasang diwa. Hinahangad ba ng ganitong uri ng tao ang katotohanan sa kanyang pananampalataya sa Diyos? Kung hindi niya sinasabi ang katotohanan sa harap ng ibang tao, magagawa ba niyang sabihin ang katotohanan sa harap ng Diyos? Tiyak na hindi. Hindi kailanman sinasabi ng isang mapanlinlang na tao ang katotohanan. Maaaring nananampalataya siya sa Diyos, pero tunay bang panananampalataya ang mayroon siya? Anong uri ng saloobin ang mayroon siya para sa Diyos? Tiyak na marami siyang pag-aalinlangan sa kanyang puso: “Nasaan ang Diyos? Hindi ko Siya nakikita. Ano ang katunayan na totoo nga Siya?” “May kataas-kataasang kapangyarihan ang Diyos sa lahat ng bagay? Talaga? Galit na sinusupil at inaaresto ng rehimen ni Satanas ang mga nananampalataya sa Diyos. Bakit hindi ito winawasak ng Diyos?” “Paano ba mismo inililigtas ng Diyos ang mga tao? Totoo ba ang Kanyang pagliligtas? Hindi ito gaanong malinaw.” “Makakapasok ba sa kaharian ng langit ang isang mananampalataya sa Diyos o hindi? Kung walang anumang kumpirmasyon, mahirap sabihin.” Kung may napakaraming pag-aalinlangan sa Diyos sa kanyang puso, taos-puso ba niyang maigugugol ang kanyang sarili para sa Diyos? Imposible ito. Nakikita niya ang lahat ng taong ito na tinalikdan ang lahat ng mayroon sila upang sumunod sa Diyos, na ginugugol ang kanilang sarili para sa Diyos at ginagampanan ang kanilang mga tungkulin, at iniisip niya, “Kailangan ay hindi ko ibigay ang lahat. Hindi ako puwedeng maging kasinghangal nila. Kung iaalay ko ang lahat sa Diyos, paano ako mamumuhay sa hinaharap? Sino ang mag-aalaga sa akin? Kailangan kong magkaroon ng reserbang plano.” Makikita mo kung gaano “katuso” ang mga mapanlinlang na tao, kung gaano nila pinag-iisipan ang malayong hinaharap. Mayroong ilan na, kapag nakikita nila ang ibang tao sa mga pagtitipon na nagtatapat tungkol sa kanilang pagkakilala sa kanilang katiwalian, na ipinagtatapat ang mga natatago sa kanilang puso kapag nakikipagbahaginan, at na matapat na nagsasabi kung ilang beses silang nakiapid, ay iniisip na, “Hangal kayo! Mga pribadong bagay ang mga iyan; bakit mo iyan sasabihin sa iba? Hindi mo ako mapaaamin sa mga bagay na iyan!” Ganito ang mga mapanlinlang na tao—mas gugustuhin pa nilang mamatay kaysa maging matapat, at hindi nila sinasabi kaninuman ang buong katotohanan. Sinasabi ng ilang tao, “Sumalangsang ako at nakagawa ng ilang masamang bagay, at medyo nahihiya akong sabihin ang mga ito sa tao nang harapan. Pribadong bagay ang mga ito, kung tutuusin, at kahiya-hiya ang mga ito. Pero hindi ko maaaring itago o ikubli ang mga ito sa Diyos. Dapat kong sabihin ang mga ito sa Diyos, nang walang pagtatago at hayagan. Hindi ako mangangahas na sabihin sa ibang tao ang aking mga iniisip o ang mga pribadong bagay, pero kailangan kong sabihin ang mga ito sa Diyos. Kahit sino pa ang paglihiman ko, hindi ako maaaring maglihim sa Diyos.” Ito ang saloobin sa Diyos ng isang matapat na tao. Subalit ang mga mapanlinlang na tao ay nag-iingat sa lahat ng tao, wala silang pinagkakatiwalaan, at hindi sila matapat na nakikipag-usap kaninuman. Wala silang pinagsasabihan ng buong katotohanan, at walang sinumang makaintindi sa kanila. Sila ang pinakamapanlinlang sa lahat ng tao. Ang lahat ng tao ay may mapanlinlang na disposisyon; nagkakaiba lang sa kung gaano ito katindi. Bagama’t maaaring nagbubukas at nakikipagbahaginan ka sa mga pagtitipon tungkol sa iyong mga problema, nangangahulugan ba iyon na wala kang mapanlinlang na disposisyon? Hindi, mayroon ka rin niyon. Bakit Ko ito nasasabi? Narito ang isang halimbawa: Maaaring kaya mong magbahagi nang hayagan tungkol sa mga bagay na walang kinalaman sa iyong pride o banidad, mga bagay na hindi nakahihiya, at mga bagay na hindi magiging dahilan ng pagpupungos sa iyo kung sasabihin mo sa mga tao ang tungkol sa mga ito—pero kung may nagawa kang bagay na lumalabag sa mga katotohanang prinsipyo, bagay na kapopootan at kasusuklaman ng lahat, magagawa mo bang matapat na magbahagi tungkol dito sa mga pagtitipon? At kung may nagawa kang sobrang kahiya-hiya, lalo nang magiging mas mahirap para sa iyo na magtapat at isiwalat ang iyong sarili. Kung may magsisiyasat dito o magtatangkang alamin kung sino dapat ang sisihin para dito, gagawin mo ang lahat ng iyong makakaya para itago ito, at matatakot kang malantad ang usaping ito. Palagi mo iyong susubukang pagtakpan at lusutan. Hindi ba’t isa itong mapanlinlang na disposisyon? Maaaring naniniwala ka na hangga’t hindi mo ito hayagang sasabihin ay walang makaaalam nito, at na maging ang Diyos ay walang paraan para malaman ito. Mali iyan! Sinisiyasat ng Diyos ang kaibuturan ng puso ng mga tao. Kung hindi mo ito makita nang malinaw, hindi mo talaga kilala ang Diyos kahit kaunti. Hindi lamang nililinlang ng mga mapanlinlang na tao ang iba—nangangahas pa silang subukang dayain ang Diyos at gumamit ng mga mapanlinlang na pamamaraan para labanan Siya. Matatamo ba ng gayong mga tao ang pagliligtas ng Diyos? Matuwid at banal ang disposisyon ng Diyos, at ang mga mapanlinlang na tao ang pinakakinamumuhian Niya. Kaya, pinakamahirap para sa mga mapanlinlang na tao na matamo ang kaligtasan. Ang mga taong may mapanlinlang na kalikasan ang pinakamadalas magsinungaling. Magsisinungaling sila maging sa Diyos at susubukan nilang lansihin Siya, at nagmamatigas sila sa hindi pagsisisi. Nangangahulugan ito na hindi nila matatamo ang pagliligtas ng Diyos. Kung paminsan-minsan lang nagbubunyag ng tiwaling disposisyon ang isang tao, kung nagsisinungaling at nanlalansi siya ng mga tao pero simple at tapat siya sa Diyos at nagsisisi siya sa Diyos, ang ganitong uri ng tao ay mayroon pa ring pag-asang matamo ang kaligtasan. Kung isa ka talagang taong may katwiran, dapat mong buksan ang iyong sarili sa Diyos, kausapin Siya nang mula sa puso, at pagnilayan at kilalanin ang iyong sarili. Dapat ay hindi ka na magsinungaling sa Diyos, dapat ay hindi mo Siya subukang lansihin kailanman, at lalo nang dapat na huwag kang magtago ng anuman sa Kanya. Ang katunayan ay may ilang bagay na hindi kailangang malaman ng mga tao. Hangga’t tapat ka sa Diyos tungkol sa mga ito, ayos lang iyon. Kapag may ginagawa ka, tiyakin mong hindi ka naglilihim sa Diyos. Maaari mong sabihin sa Diyos ang lahat ng bagay na hindi angkop sabihin sa ibang tao. Ang taong gumagawa nito ay matalino. Bagama’t maaaring may ilang bagay na sa tingin nila ay hindi na kailangang ipagtapat sa iba, hindi ito dapat tawagin na pagiging mapanlinlang. Iba ang mga mapanlinlang na tao: Naniniwala sila na dapat nilang itago ang lahat, na hindi nila maaaring sabihin ang anuman sa ibang tao, lalo na pagdating sa mga pribadong bagay. Kung hindi magiging kapaki-pakinabang sa kanila na sabihin ang isang bagay, hindi nila ito sasabihin, maging sa Diyos. Hindi ba’t isa itong mapanlinlang na disposisyon? Mapanlinlang nga ang gayong tao! Kung masyadong mapanlinlang ang isang tao na hindi niya sinasabi sa Diyos ang katotohanan, at patuloy niyang inililihim sa Diyos ang lahat, isa pa ba siyang taong nananampalataya sa Diyos? Mayroon ba siyang tunay na pananalig sa Diyos? Isa siyang tao na nagdududa sa Diyos, at sa kanyang puso, hindi siya nananampalataya sa Diyos. Kaya, hindi ba’t huwad ang kanyang pananalig? Isa siyang hindi mananampalataya, isang huwad na mananampalataya. May mga panahon ba na nagdududa kayo sa Diyos at nagiging mapagbantay laban sa Kanya? (Mayroon.) Ang magduda sa Diyos at maging mapagbantay laban sa Kanya, anong uri ng disposisyon ito? Isa itong mapanlinlang na disposisyon. Lahat ng tao ay may mapanlinlang na disposisyon, nagkakaiba-iba lang sa kung gaano ito katindi. Hangga’t kaya mong tanggapin ang katotohanan, magagawa mong makamit ang pagsisisi at pagbabago.

Para sa ilang tao, kapag may nangyayari sa kanila, nagbubunyag sila ng isang tiwaling disposisyon, mayroon silang mga kuru-kuro at ideya, mayroon silang mga pagkiling laban sa ibang tao, at hinuhusgahan at sinasabotahe nila ang mga ito kapag nakatalikod ang mga ito. Kaya nilang pagnilayan ang kanilang sarili at maging ganap na bukas tungkol sa mga bagay na ito, pero kapag gumagawa sila ng ilang kahiya-hiyang bagay, nais nila itong sarilinin, at itago sa puso nila magpakailanman. Bukod sa hindi nila sinasabi ang mga bagay na ito sa ibang tao, hindi rin nila sinasabi ang mga ito sa Diyos kapag nananalangin sila. Sinusubukan pa nga nila ang lahat ng makakaya nila para gumawa ng mga kasinungalingan para mapagtakpan ang mga ito o maikubli ang mga ito. Isa itong mapanlinlang na disposisyon. Kapag mayroon kang gayong mga kaisipan, kapag namumuhay ka sa ganitong uri ng kalagayan, dapat mong pagnilayan ang sarili mo, at malinaw na makita na hindi ka isang taong matapat, na wala sa mga inilalarawan ng Diyos na isang matapat na tao ang naipapahayag sa iyo, na isa ka talagang taong mapanlinlang, at na bagama’t ikaw ay hangal, mahina ang kakayahan, at mapurol ang utak, isa ka pa ring taong mapanlinlang. Ito ang ibig sabihin ng makilala ang iyong sarili. Ang dapat man lang na makamit mo sa pagkakilala sa iyong sarili ay na malinaw mong makita at makilatis ang hayagang katiwalian na ibinubunyag mo, at magawang maghanap ng katotohanan upang matugunan ito. Kung alam mo talaga ang sarili mong mapanlinlang na disposisyon, dapat kang madalas na manalangin sa Diyos, magnilay sa iyong sarili, kilatisin at himayin ang iyong mapanlinlang na disposisyon nang ayon sa salita ng Diyos, at unawain ang diwa nito; pagkatapos niyon ay magkakaroon ka ng pag-asang maiwaksi ang iyong tiwaling disposisyon ng pagiging mapanlinlang. Hindi malinaw na makita ng ilang tao ang pagkakaiba ng mga taong mapanlinlang at ng mga taong matapat—na nangangahulugang masyadong mahina ang kanilang kakayahan. Madalas gamitin ng ilang tao ang kanilang mahinang kakayahan, ang kanilang kahangalan, kamangmangan, kawalan ng kabatiran, pagiging hirap na magsalita, kawalan ng kasanayan sa pakikisalamuha sa ibang tao, at ang pagiging madali nilang madaya bilang patunay ng pagkamatapat. Palagi nilang sinasabi sa iba, “Masyado akong tapat, madalas akong nasasamantala dahil doon, hindi ko alam kung paano manlamang sa iba—pero gusto ako ng Diyos dahil matapat akong tao.” Tama ba ang mga salitang ito? Katawa-tawa ang ganitong mga salita, dinisenyo ang mga ito para manlihis ng mga tao, makapal ang mukha at walang kahihiyan ang mga ito. Paano magiging matapat ang mga taong hangal at mangmang? Magkaiba ang dalawang bagay na ito. Malaking pagkakamali na ituring bilang pagkamatapat ang mga kahangalang nagawa mo. Nakikita ng lahat na maging ang mga hangal ay may tendensiyang maging mapagmataas at palalo, na magkaroon ng labis na pagtingin sa sarili. Gaano man kamangmang at kakulang sa kakayahan ang mga tao, kaya pa rin nilang magsinungaling sa iba at linlangin ang iba. Hindi ba’t totoo ang lahat ng ito? Talaga bang hindi kailanman gumagawa ng anumang masama ang mga hangal at ang mga taong may mahinang kakayahan? Talaga bang wala silang mga tiwaling disposisyon? Tiyak na mayroon sila. Sinasabi rin ng ilang tao na matapat sila at ipinagtatapat nila sa iba ang kanilang mga kasinungalingan, pero hindi sila nangangahas na ipagtapat ang mga kahiya-hiyang ginagawa nila. Kapag hinaharap ng iglesia ang kanilang mga problema, hindi nila ito matanggap at hinding-hindi sila nagpapasakop, mas gusto nilang lihim na mag-imbestiga at unti-unting alamin ang katotohanan. Ang ganitong uri ng mapanlinlang na tao ay hinding-hindi tinatanggap ang katotohanan, at hindi talaga siya nagpapasakop, pero iniisip pa rin niya na matapat siya. Hindi ba’t ganap siyang walang kahihiyan? Lubos itong kahangalan! Ang ganitong uri ng tao ay ganap na hindi matapat, hindi rin siya taong totoo. Ang mga mangmang na tao ay mga mangmang na tao; ang mga hangal ay mga hangal. Ang mga taong totoo lamang na hindi mapanlinlang ang matatapat.

Paano makikilatis ang mga mapanlinlang na tao? Ano-ano ang mga pag-uugali ng mga taong mapanlinlang? Kaninuman sila makisalamuha o makipag-ugnayan, hindi nila kailanman hinahayaan ang sinuman na usisain kung ano ang tunay na kalagayan nila; palagi silang nag-iingat sa iba, palagi silang gumagawa ng mga bagay-bagay kapag nakatalikod ang mga tao, at hindi nila kailanman sinasabi kung ano ba talaga ang nasa isip nila. Maaaring minsan ay bahagya silang magsalita tungkol sa pagkakilala nila sa sarili nila, pero hindi nila binabanggit ang mahahalagang punto o mahahalagang salita, at takot sila na madulas ang kanilang dila. Labis silang sensitibo sa mga bagay na ito, dahil sa takot na baka makita ng iba ang kanilang mga kahinaan. Isa itong uri ng mapanlinlang na disposisyon. Bukod pa rito, sinasadya ng ilang tao na magpanggap para isipin ng iba na totoo sila, na kaya nilang magtiis ng pagdurusa at hindi magreklamo, o na espirituwal sila at na minamahal at hinahangad nila ang katotohanan. Malinaw na hindi sila ganitong uri ng tao, pero ipinipilit nilang magpanggap nang ganito para sa iba. Isa rin itong mapanlinlang na disposisyon. Ang lahat ng sinasabi at ginagawa ng mga mapanlinlang na tao ay may intensyon sa likod nito. Kung wala silang anumang intensyon, hindi sila magsasalita o kikilos. Mayroong disposisyon sa loob nila na nagkokontrol sa kanila na gawin ito, at iyon ang disposisyon ng pagiging mapanlinlang. Kapag may mapanlinlang na disposisyon ang mga tao, madali ba itong baguhin? Gaano kalaki na ang inyong ipinagbago? Nakapasok na ba kayo sa landas ng paghahangad ng pagkamatapat? (Oo, ito ang direksyong pinagsisikapan namin.) Nakailang hakbang na kayo? O napako ba kayo sa yugto ng pagnanais na gawin ito? (Isa pa lang din itong bagay na gusto naming gawin. Kung minsan, pagkatapos naming magawa ang isang bagay ay saka lang namin napagtatanto na mayroong panlilinlang dito, na sinusubukan naming magbigay ng huwad na impresyon sa mga tao; saka lang namin napagtatanto na naging mapanlinlang kami.) Napagtatanto ninyong ito ay pagiging mapanlinlang—pero nagawa ba ninyong mapagtanto na isa itong uri ng tiwaling disposisyon? At saan nga ba nagmumula ang mga mapanlinlang na bagay na ito? (Mula sa aming kalikasan.) Tama iyan, mula sa inyong kalikasan. At nakagugulo ba sa inyo ang mga tiwaling bagay na ito? Mahirap layuan ang mga ito, mahirap harapin, mahirap takasan—at labis na mapanggulo rin. Bakit mapanggulo ang mga ito? Ano sa mga ito ang nagpapasakit sa iyo? (Gusto naming magbago, pero labis kaming nasasaktan kapag hindi namin ito nagagawa.) Isang aspekto iyan, pero hindi iyan maituturing na mapanggulo. Kapag kinokontrol ng mapanlinlang na disposisyon ang isang tao, kaya niyang magsinungaling at mandaya sa iba kahit anong oras o lugar, at anuman ang mangyari sa kanya, iisipin niya kung paano magsinungaling para makapandaya at manlihis ng mga tao. Kahit pa gusto niyang kontrolin ang kanyang sarili, hindi niya magawa, hindi ito kusa. Narito ang problema. Isa itong problema ng disposisyon. Sa ilang paraan maibubunyag ng isang mapanlinlang na disposisyon ang sarili nito? Sa pagsubok, panlilinlang, pag-iingat, pati na sa paghihinala, pagkukunwari at pagpapaimbabaw. Ang disposisyong inilalantad at ipinamamalas ng ganitong mga pag-uugali ay ang pagiging mapanlinlang. Matapos pagbahaginan ang mga paksang ito, mayroon na ba kayong mas malinaw na pagkakilala sa mapanlinlang na disposisyon? Mayroon pa rin ba sa inyo na nagsasabi, “Wala akong mapanlinlang na disposisyon, hindi ako mapanlinlang na tao, malapit na akong maging matapat na tao”? (Wala.) Maraming tao ang hindi gaanong nauunawaan kung ano ba mismo ang isang matapat na tao. Sinasabi ng ilan na ang matatapat na tao ay ang mga taong totoo at prangka, ang mga inaapi at ibinubukod saanman sila magpunta, o ang mababagal at palaging medyo nahuhuling magsalita at kumilos kaysa sa ibang mga tao. Ang ilang hangal at mangmang na tao, na gumagawa ng matinding kahangalan kung kaya’t hinahamak sila ng iba, ay inilalarawan din ang kanilang sarili bilang matapat na tao. At lahat ng walang pinag-aralang tao mula sa mabababang antas ng lipunan, na nakararamdam na mas mababa sila, ay sinasabi rin na sila ay matapat na tao. Saan sila nagkakamali? Hindi nila alam kung ano ba ang isang matapat na tao. Ano ang pinagmumulan ng kanilang maling paniniwala? Ang pangunahing dahilan ay na hindi nila nauunawaan ang katotohanan. Naniniwala sila na ang “matatapat na taong” sinasabi ng Diyos ay mga hangal at mga tunggak, na walang pinag-aralan ang mga ito, mabagal magsasalita, inaapi at sinusupil, at madaling nadadaya at naloloko. Ang implikasyon ay ang mga pakay ng pagliligtas ng Diyos ay ang mga walang utak na mga taong nasa ibaba ng lipunan na madalas alipustahin ng iba. Sino ba ang ililigtas ng Diyos kundi ang mga hamak at mahihirap na taong ito? Hindi ba’t ito ang kanilang pinaniniwalaan? Ang mga iyon ba talaga ang mga taong inililigtas ng Diyos? Isa itong maling interpretasyon sa mga layunin ng Diyos. Ang mga taong inililigtas ng Diyos ay ang mga taong nagmamahal sa katotohanan, ang mga may kakayahan at abilidad na makaarok, silang lahat ay mga taong may konsensiya at katwiran, na kayang tuparin ang mga atas ng Diyos at gawin nang maayos ang kanilang tungkulin. Sila ay mga taong kayang tanggapin ang katotohanan at iwaksi ang mga tiwali nilang disposisyon, at sila ay mga taong tunay na nagmamahal sa Diyos, nagpapasakop sa Diyos, at sumasamba sa Diyos. Bagama’t ang karamihan sa mga taong ito ay mula sa ibaba ng lipunan, mula sa mga pamilya ng mga manggagawa at magsasaka, tiyak na hindi sila mga taong magulo ang isip, hangal, o walang silbi. Sa kabaligtaran, matatalino silang tao na kayang tanggapin, isagawa ang katotohanan at magpasakop dito. Lahat sila ay mga taong makatarungan, na tatalikdan ang makamundong karangalan at mga kayamanan para sumunod sa Diyos at matamo ang katotohanan at ang buhay—sila ang pinakamatatalinong tao sa lahat. Lahat sila ay matapat na taong tunay na nananampalataya sa Diyos at tunay na iginugugol ang kanilang sarili para sa Kanya. Matatamo nila ang pagsang-ayon at mga pagpapala ng Diyos, at magagawa silang perpekto upang maging Kanyang mga tao at mga haligi ng Kanyang templo. Sila ay mga taong gawa sa ginto, pilak, at mamahaling hiyas. Ang mga taong magulo ang isip, hangal, katawa-tawa, at walang silbi ang mga ititiwalag. Ano ang tingin ng mga hindi mananampalataya at ng mga katawa-tawang tao sa gawain at plano ng pamamahala ng Diyos? Tapunan ng basura ang tingin nila rito, hindi ba? Hindi lamang mahina ang kakayahan ng mga taong ito, katawa-tawa rin sila. Gaano man karaming salita ng Diyos ang mabasa nila, hindi nila kayang maunawaan ang katotohanan, at gaano karaming sermon man ang marinig nila, hindi nila kayang makapasok sa realidad—kung ganito sila kahangal, maliligtas pa ba sila? Gugustuhin ba ng Diyos ang ganitong uri ng tao? Gaano man katagal na silang nananampalataya, hindi pa rin nila nauunawaan ang anumang katotohanan, walang katuturan pa rin ang kanilang sinasabi, pero itinuturing pa rin nila ang kanilang sarili na matapat—wala ba silang kahihiyan? Hindi nauunawaan ng gayong mga tao ang katotohanan. Palaging mali ang interpretasyon nila sa mga layunin ng Diyos, pero saanman sila pumunta, ipinangangalandakan nila ang kanilang mga maling interpretasyon, ipinangangaral ang mga ito bilang katotohanan, sinasabi sa mga tao, “Mabuti nang bahagyang maapi, dapat mawalan nang kaunti ang mga tao, dapat medyo maging hangal sila—ang mga ito ang mga pakay ng pagliligtas ng Diyos at sila ang mga taong ililigtas ng Diyos.” Kasuklam-suklam ang mga taong nagsasabi ng mga gayong bagay; nagdadala ito ng malaking kasiraan sa puri ng Diyos! Napakakasuklam-suklam nito! Ang mga haligi ng kaharian ng Diyos at ang mga mananagumpay na inililigtas ng Diyos ay pawang mga taong nauunawaan ang katotohanan, at matatalino. Sila ang mga taong magkakaroon ng bahagi sa kaharian ng langit. Ang lahat ng hangal at mangmang, walang kahihiyan at walang katinuan, na wala ni katiting na pagkaunawa sa katotohanan, na mga walang utak at hangal—hindi ba’t lahat sila ay walang silbi? Paano magkakaroon ng bahagi sa kaharian ng langit ang gayong mga tao? Ang matatapat na taong tinutukoy ng Diyos ay ang mga taong kayang isagawa ang katotohanan sa sandaling maunawaan nila ito, ang marurunong at matatalino, na simpleng nagtatapat sa Diyos, at na kumikilos ayon sa prinsipyo at ganap na nagpapasakop sa Diyos. Ang lahat ng taong ito ay may-takot-sa-Diyos na puso, nakatuon sila sa paggawa ng mga bagay-bagay ayon sa mga prinsipyo, at lahat sila ay naghahangad na ganap na magpasakop sa Diyos at umiibig sila sa Diyos sa kanilang mga puso. Sila lamang ang tunay na matatapat na tao. Kung ni hindi alam ng isang tao kung ano ang ibig sabihin ng maging tapat, kung hindi niya makita na ang diwa ng matatapat na tao ay ang ganap na pagpapasakop sa Diyos, ang matakot sa Diyos at umiwas sa kasamaan, o na ang matatapat na tao ay matapat dahil minamahal nila ang katotohanan, dahil minamahal nila ang Diyos, at dahil isinasagawa nila ang katotohanan—kung gayon, ang ganoong uri ng tao ay napakahangal, at tunay na walang pagkakilatis. Ang matatapat na tao ay ganap na hindi ang mga taong totoo, magulo ang isip, mangmang, at hangal na indibidwal na inaakala ng mga tao; sila ay mga taong may normal na pagkatao, na may konsensiya at katwiran. Ang katalinuhan ng matatapat na tao ay na kaya nilang makinig sa mga salita ng Diyos at maging matapat, at ito ang dahilan kung kaya’t pinagpapala sila ng Diyos.

Wala nang mas makabuluhan pa kaysa sa kahilingan ng Diyos na maging matapat ang mga tao—hinihiling Niya na mamuhay sa harapan Niya ang mga tao, na tanggapin nila ang Kanyang pagsisiyasat, at na mamuhay sila sa liwanag. Ang matatapat na tao lamang ang mga tunay na miyembro ng sangkatauhan. Ang mga taong hindi matapat ay mga hayop, sila ay mga hayop na naglalakad nang nakasuot ng damit ng tao, hindi sila mga tao. Para hangarin ang maging isang matapat na tao, kailangan mong umasal nang ayon sa mga hinihingi ng Diyos; kailangan mong sumailalim sa paghatol, pagkastigo, at pagpupungos. Kapag nalinis na ang iyong tiwaling disposisyon at nagagawa mong isagawa ang katotohanan at mamuhay ayon sa mga salita ng Diyos, saka ka lamang magiging isang matapat na tao. Ang mga taong mangmang, hangal, at totoo ay ganap na hindi matatapat na tao. Sa paghingi na maging matapat ang mga tao, hinihiling sa kanila ng Diyos na magkaroon sila ng normal na pagkatao, na iwaksi nila ang kanilang pagiging mapanlinlang at ang kanilang mga pagbabalatkayo, na hindi magsinungaling at manlansi sa iba, na gampanan nang may debosyon ang kanilang tungkulin, at magawang mahalin Siya at magpasakop sa Kanya nang tunay. Ang mga indibidwal na ito lamang ang mga tao ng kaharian ng Diyos. Hinihingi ng Diyos na maging mabubuting sundalo ni Cristo ang mga tao. Ano ang mabubuting sundalo ni Cristo? Kailangan ay taglay nila ang katotohanang realidad at kaisa sila ni Cristo sa puso at isip. Sa anumang oras at lugar, kailangan ay kaya nilang dakilain at patotohanan ang Diyos, at kaya nilang gamitin ang katotohanan upang makipagdigma laban kay Satanas. Sa lahat ng bagay, kailangan na sila ay nasa panig ng Diyos, nagpapatotoo, at ipinamumuhay ang katotohanang realidad. Kailangan ay kaya nilang ipahiya si Satanas at magwagi ng mga kahanga-hangang tagumpay para sa Diyos. Iyon ang ibig sabihin ng maging mabuting sundalo ni Cristo. Ang mabubuting sundalo ni Cristo ay mga mananagumpay, sila ang mga nagtatagumpay laban kay Satanas. Sa paghingi na maging matapat at hindi maging mapanlinlang ang mga tao, hindi hinihingi sa kanila ng Diyos na maging hangal sila, bagkus ay magwaksi ng kanilang mapanlinlang na mga disposisyon, magtamo ng pagpapasakop sa Kanya at magdala sila ng kaluwalhatian sa Kanya. Ito ang makakamit sa pagsasagawa sa katotohanan. Hindi ito pagbabago sa pag-uugali ng isang tao, hindi ito usapin ng pagsasalita nang mas madalas o mas madalang, hindi rin ito tungkol sa kung paano kumilos ang isang tao. Sa halip, tungkol ito sa intensyong nasa likod ng pananalita at mga kilos ng isang tao, ng mga kaisipan at ideya ng isang tao, ng mga ambisyon at pagnanais ng isang tao. Ang lahat ng nabibilang sa mga pagbubunyag ng mga tiwaling disposisyon at sa kamalian ay kailangang mabago sa pinakaugat nito, upang umayon ito sa katotohanan. Para magtamo ang isang tao ng pagbabago sa disposisyon, kailangan ay makilatis niya ang diwa ng disposisyon ni Satanas. Kung kaya mong makilatis ang diwa ng isang mapanlinlang na disposisyon, na ito ay disposisyon ni Satanas at ang mukha ng mga diyablo, kung kaya mong kamuhian si Satanas at talikdan ang mga diyablo, magiging madali para sa iyo na iwaksi ang tiwali mong disposisyon. Kung hindi mo alam na may mapanlinlang na kalagayan sa kalooban mo, kung hindi mo nakikilala ang mga pagbubunyag ng isang mapanlinlang na disposisyon, hindi mo malalaman kung paano hanapin ang katotohanan upang malutas ito, at magiging mahirap para sa iyo na baguhin ang iyong mapanlinlang na disposisyon. Kailangan mo munang makilala kung ano ang mga bagay na nabubunyag sa iyo, at kung anong aspekto ng isang tiwaling disposisyon ang mga ito. Kung ang mga ibinubunyag mo ay mula sa isang mapanlinlang na disposisyon, kamumuhian mo ba ito sa iyong puso? At kung oo, paano ka dapat magbago? Kailangan mong pungusan ang iyong mga intensyon at itama ang iyong mga pananaw. Kailangan mo munang hanapin ang katotohanan tungkol sa usaping ito para malutas ang iyong mga problema, sikaping matamo ang hinihingi ng Diyos at mapalugod Siya, at maging isang taong hindi sinusubukang lansihin ang Diyos o ang ibang tao, maging iyong mga medyo hangal o mangmang. Ang tangkaing lansihin ang isang taong hangal o mangmang ay napakaimoral—ginagawa ka nitong isang diyablo. Para maging isang matapat na tao, hindi ka dapat manlansi ng sinuman o magsinungaling sa sinuman. Subalit, para sa mga diyablo at mga Satanas, kailangan mong maging matalino sa pagpili ng iyong mga salita; kung hindi, malamang ay maloko ka ng mga ito at makapagbigay ka ng kahihiyan sa Diyos. Sa matalinong pagpili sa iyong mga salita at sa pagsasagawa ng katotohanan, saka mo lamang magagawang mapagtagumpayan at maipahiya si Satanas. Ang mga taong mangmang, hangal, at matigas ang ulo ay hindi kailanman magagawang maunawaan ang katotohanan; maaari lamang silang mailihis, mapaglaruan, at mayurakan ni Satanas, at sa huli, sila ay malalamon.

Sunod, pag-usapan natin ang ikaapat na uri ng disposisyon. Kapag nagtitipon, kaya ng ilang tao na makipagbahaginan nang kaunti tungkol sa sarili nilang mga kalagayan, pero pagdating sa diwa ng mga isyu, sa mga personal nilang motibo at ideya, nagiging palaiwas na sila. Kapag inilalantad sila ng mga tao bilang may mga motibo at pakay, tila tumatango sila at inaamin ito. Pero kapag sinubukan ng mga tao na ilantad o himayin pa nang mas malalim ang anumang bagay, hindi nila ito makayanan, tumatayo sila at umaalis. Bakit sila tumatakas sa napakahalagang sandali? (Hindi nila tinatanggap ang katotohanan at ayaw nilang harapin ang sarili nilang mga problema.) Isa itong problema ng disposisyon. Kapag ayaw nilang tanggapin ang katotohanan upang malutas ang mga problemang nasa loob nila, hindi ba’t nangangahulugan ito na tutol sila sa katotohanan? Ano-anong uri ng sermon ang pinakaayaw marinig ng ilang lider at manggagawa? (Ang mga sermon tungkol sa kung paano makilatis ang mga anticristo at huwad na lider.) Tama. Iniisip nila, “Ang lahat ng pag-uusap na ito tungkol sa pagtukoy sa mga anticristo at huwad na lider, at tungkol sa mga Pariseo—bakit ninyo ito tinatalakay masyado? Sumasakit ang ulo ko sa inyo.” Pagkatapos marinig na pag-uusapan ang pagtukoy sa mga huwad na lider at manggagawa, naghahanap sila ng anumang palusot para umalis. Ano ang ibig sabihin ng “umalis” dito? Tumutukoy ito sa pagtakas, sa pagtatago. Bakit nila sinusubukang magtago? Kapag nagsasabi ang ibang tao ng mga katunayan, dapat kang makinig: Nakabubuti sa iyo ang makinig. Itala mo ang mga bagay na masakit pakinggan o mahirap tanggapin para sa iyo; pagkatapos, dapat mong madalas na pag-isipan ang mga ito, dahan-dahang tanggapin ang mga ito, at dahan-dahan kang magbago. Kaya, bakit ka magtatago? Pakiramdam ng mga gayong tao ay masyadong malupit at hindi madaling pakinggan ang mga salitang ito ng paghatol, kaya umuusbong sa kalooban nila ang paglaban at pagkasuklam. Sinasabi nila sa sarili nila, “Hindi ako isang anticristo o huwad na lider—bakit patuloy nila akong pinag-uusapan? Bakit hindi nila pag-usapan ang ibang tao? Magsabi ng tungkol sa pagtukoy sa masasamang tao, huwag akong pag-usapan!” Nagiging palaiwas sila at palasalungat. Anong disposisyon ito? Kung ayaw nilang tanggapin ang katotohanan, at palagi silang nangangatwiran at nakikipagtalo upang depensahan ang kanilang sarili, hindi ba’t mayroong problema ng tiwaling disposisyon dito? Disposisyon ito ng pagiging tutol sa katotohanan. Mayroong ganitong kalagayan ang mga lider at manggagawa, kaya paano naman ang mga ordinaryong kapatid? (Mayroon din sila.) Kapag unang nagkakakilala ang lahat, lahat sila ay napakamapagmahal at masayang-masaya na ulitin ang mga salita at doktrina. Tila ba lahat sila ay nagmamahal sa katotohanan. Pero pagdating sa mga personal na problema at tunay na paghihirap, maraming tao ang hindi makaimik. Halimbawa, palaging nalilimitahan ang ilang tao ng kanilang buhay may-asawa. Umaayaw silang gawin ang isang tungkulin o hangarin ang katotohanan, at ang buhay may-asawa ang kanilang nagiging pinakamalaking hadlang at balakid. Sa mga pagtitipon, kapag nagbabahaginan ang lahat tungkol sa kalagayang ito, napagtatanto na lapat sa sarili nila ang mga pagbabahagi ng iba at pakiramdam nila ay sila ang tinutukoy ng mga ito. Sinasabi nila, “Wala akong problema sa pakikipagbahaginan ninyo sa katotohanan, pero bakit ninyo pa ako kailangang banggitin? Wala ba kayong anumang problema? Bakit ako lang ang binabanggit ninyo?” Anong disposisyon ito? Kapag nagtitipon kayo para pagbahaginan ang katotohanan, kailangan ninyong himayin ang mga totoong isyu at hayaan ang lahat na magsalita tungkol sa kanilang pagkaunawa sa mga problemang ito; saka lamang ninyo magagawang makilala ang inyong sarili at malutas ang inyong mga problema. Bakit ba hindi ito matanggap ng mga tao? Anong disposisyon iyon kapag hindi kayang tanggapin ng mga tao na mapungusan sila, at hindi nila matanggap ang katotohanan? Hindi ba’t dapat ninyo itong malinaw na makilatis? Ang lahat ng ito ay pagpapamalas ng pagiging tutol sa katotohanan—ito ang diwa ng problema. Kapag tutol ang mga tao sa katotohanan, napakahirap para sa kanila na tanggapin ang katotohanan—at kung hindi nila matanggap ang katotohanan, maaayos ba ang problema ng kanilang tiwaling disposisyon? (Hindi.) Kaya ang isang taong ganito, isang taong hindi kayang tanggapin ang katotohanan—kaya ba niyang matamo ang katotohanan? Maililigtas ba siya ng Diyos? Tiyak na hindi. Tapat bang nananampalataya sa Diyos ang mga taong hindi tumatanggap sa katotohanan? Hinding-hindi. Ang pinakamahalagang aspekto ng mga taong tunay na nananampalataya sa Diyos ay na kaya nilang tanggapin ang katotohanan. Ang mga taong hindi kayang tanggapin ang katotohanan ay ganap na hindi tapat na nananampalataya sa Diyos. Kaya ba ng mga gayong tao na umupo nang tahimik sa isang sermon? Nagagawa ba nilang magkamit ng anuman? Hindi. Ito ay dahil inilalantad ng mga sermon ang iba’t ibang tiwaling kalagayan ng mga tao. Sa paghihimay sa mga salita ng Diyos, nagkakamit ng kaalaman ang mga tao, at pagkatapos, sa pamamagitan ng pakikipagbahaginan tungkol sa mga prinsipyo ng pagsasagawa, binibigyan sila ng isang landas para isagawa, at sa ganitong paraan ay natatamo ang isang epekto. Kapag naririnig ng gayong mga tao na ang kalagayang inilalantad ay nauugnay sa kanila—na nauugnay ito sa sarili nilang mga isyu—dahil sa kahihiyan nila ay bigla silang nagagalit, at maaari pa nga silang tumayo at umalis sa pagtitipon. Kahit pa hindi sila umalis, maaari silang magsimulang mairita at maagrabyado, kung magkaganito ay wala na ring saysay pa para dumalo sila sa pagtitipon o makinig sa sermon. Hindi ba’t ang layunin ng pakikinig sa mga sermon ay ang maunawaan ang katotohanan at malutas ang mga tunay na problema ng isang tao? Kung palagi kang natatakot na malantad ang sarili mong mga problema, kung palagi kang natatakot na mabanggit, bakit ka pa nananampalataya sa Diyos? Kung sa pananalig mo ay hindi mo kayang tanggapin ang katotohanan, tunay na hindi ka nananampalataya sa Diyos. Kung palagi kang natatakot na malantad, paano mo malulutas ang iyong problema ng katiwalian? Kung hindi mo malutas ang iyong problema ng katiwalian, ano pa ang saysay ng pananampalataya sa Diyos? Ang layon ng pananalig sa Diyos ay ang matanggap ang pagliligtas ng Diyos, maiwaksi ang iyong tiwaling disposisyon, at maipamuhay ang wangis ng isang tunay na tao, at ang lahat ng ito ay natatamo sa pamamagitan ng pagtanggap sa katotohanan. Kung hindi mo man lang matanggap ang katotohanan, o maging ang mapungusan o mailantad, wala kang anumang paraan para matamo ang pagliligtas ng Diyos. Kaya sabihin mo sa Akin: Sa bawat iglesia, ilan ang may kakayahang tumanggap sa katotohanan? Marami ba o kaunti ang mga hindi kayang tanggapin ang katotohanan? (Marami.) Isa ba itong sitwasyon na talagang umiiral sa gitna ng hinirang na mga tao ng Diyos sa mga iglesia, isa ba itong totoong problema? Ang lahat ng hindi kayang tanggapin ang katotohanan at hindi kayang tanggapin na mapungusan, ay tutol sa katotohanan. Ang pagiging tutol sa katotohanan ay isang uri ng tiwaling disposisyon, at kung hindi mababago ang disposisyong ito, maililigtas ba sila? Tiyak na hindi. Sa kasalukuyan, maraming tao ang nahihirapan tanggapin ang katotohanan. Hindi naman talaga ito madali. Para malutas ito, kailangang maranasan ng isang tao ang ilang paghatol, pagkastigo, mga pagsubok, at ang pagpipino ng Diyos. Kaya ano ang masasabi ninyo: Ano iyong disposisyon kapag hindi kaya ng mga taong tanggapin na mapungusan, kapag hindi nila inihahambing ang sarili nila sa salita ng Diyos o sa mga kalagayang inilalantad sa mga sermon? (Isang disposisyon ng pagiging tutol sa katotohanan.) Ito ang ikaapat na tiwaling disposisyon: ang pagiging tutol sa katotohanan. Gaano sila katutol? (Ayaw nilang basahin ang mga salita ng Diyos, o pakinggan ang mga sermon, at ayaw nilang pagbahaginan ang katotohanan.) Ang mga ito ang pinakamalinaw na pagpapamalas. Halimbawa, kapag sinasabi ng isang tao, “Tunay na nananampalataya ka sa Diyos. Isinantabi mo ang iyong pamilya at propesyon para gumanap ng tungkulin, at nagdusa ka na nang husto at malaki na ang ibinayad mong halaga sa mga nakalipas na ilang taon. Pinagpapala ng Diyos ang mga gayong tao. Sinasabi ng salita ng Diyos na labis na pagpapalain ang mga tapat na gumugugol para sa Diyos,” sinasabi mong “amen” at tinatanggap mo ang gayong mga katotohanan. Subalit, kapag sinabi pa ng taong iyon na, “Pero kailangan mong patuloy na pagsikapan ang katotohanan! Kung palaging may mga motibo ang mga tao sa mga ginagawa nila, at palagi silang walang habas na kumikilos nang ayon sa sarili nilang mga intensyon, sa malao’t madali, sila ay sasalungat sa Diyos at kasusuklaman Niya,” kapag nagsasabi sila ng mga ganitong bagay, hindi mo ito matanggap. Kapag naririnig na pinagbabahaginan ang katotohanan, bukod sa hindi mo ito matanggap, nagagalit ka pa, at sa isip mo, sumasagot ka: “Buong araw ninyong pinagbabahaginan ang katotohanan, pero wala pa akong nakitang sinuman sa inyo na pumunta sa langit.” Anong disposisyon ito? (Ang pagiging tutol sa katotohanan.) Kapag naging pagsasagawa na ang pagsasalita, kapag naging seryoso sa iyo ang mga tao, nagpapakita ka ng sukdulang pagkasuklam, kawalan ng pasensya, at ng paglaban. Ito ay pagiging tutol sa katotohanan. At paano pangunahing naipamamalas ang uri ng disposisyon na pagiging tutol sa katotohanan? Sa pagtangging tumanggap ng pagpupungos. Ang hindi pagtanggap na mapungusan ay isang uri ng kalagayang ipinamamalas ng ganitong uri ng disposisyon. Sa kanilang puso, matindi ang paglaban ng mga taong ito kapag pinupungusan sila. Iniisip nila, “Ayaw kong marinig iyan! Ayaw kong marinig iyan!” o, “Bakit hindi ibang tao ang pungusan? Bakit ako ang pinag-iinitan?” Ano ang ibig sabihin ng pagiging tutol sa katotohanan? Ang pagiging tutol sa katotohanan ay kapag ganap na walang interes ang isang tao sa anumang may kinalaman sa mga positibong bagay, sa katotohanan, sa hinihingi ng Diyos, o sa mga layunin ng Diyos. Kung minsan ay nasusuklam siya sa mga ito; kung minsan ay ganap nilang binabalewala ang mga ito; kung minsan ay nagkakaroon siya ng saloobin ng kawalan ng paggalang at kawalan ng pakialam, hindi sineseryoso ang mga ito, tinatrato ang mga ito nang pabasta-basta at nang walang pakialam; o pinapangasiwaan niya ang mga ito nang may saloobin na ganap na walang responsabilidad. Ang pangunahing pagpapamalas ng pagiging tutol sa katotohanan ay hindi lamang pagkasuklam kapag naririnig ng mga tao ang katotohanan. Kabilang din dito ang pag-ayaw na isagawa ang katotohanan, pag-atras kapag oras na para isagawa ang katotohanan, na para bang walang kinalaman sa kanila ang katotohanan. Kapag nakikipagbahaginan ang ilang tao sa mga pagtitipon, tila masiglang-masigla sila, gusto nilang ulit-ulitin ang mga salita at doktrina at magsalita ng matatayog na pahayag para mailigaw at makuha ang loob ng iba. Mukha silang puno ng sigla at ganadong-ganado habang ginagawa nila ito, at patuloy silang nagsasalita nang walang katapusan. Samantala, ang iba naman ay ginugugol ang buong araw mula umaga hanggang gabi na abala sa mga bagay na may kinalaman sa pananalig, nagbabasa ng mga salita ng Diyos, nagdarasal, nakikinig sa mga himno, nagtatala, na para bang hindi nila kayang mawalay sa Diyos kahit isang sandali. Mula bukang-liwayway hanggang dapit-hapon, nagpapakaabala sila sa pagganap ng kanilang tungkulin. Talaga bang minamahal ng mga taong ito ang katotohanan? Wala ba silang disposisyon ng pagiging tutol sa katotohanan? Kailan makikita ang tunay nilang kalagayan? (Pagdating ng oras na isasagawa na ang katotohanan, tumatakbo sila, at ayaw nilang tanggapin na mapungusan sila.) Dahil kaya ito sa hindi nila nauunawaan ang narinig nila o dahil hindi nila nauunawaan ang katotohanan kaya ayaw nilang tanggapin ito? Ang kasagutan ay wala sa mga ito. Pinamamahalaan sila ng kanilang kalikasan. Isa itong problema ng disposisyon. Sa puso nila, alam na alam ng mga taong ito na ang mga salita ng Diyos ang katotohanan, na positibo ang mga ito, at na ang pagsasagawa ng katotohanan ay makapagdudulot ng mga pagbabago sa mga disposisyon ng mga tao at dahil dito ay matutugunan nila ang mga layunin ng Diyos—ngunit hindi nila tinatanggap o isinasagawa ang mga ito. Ito ay pagiging tutol sa katotohanan. Sino ang kinakitaan na ninyo ng disposisyon ng pagiging tutol sa katotohanan? (Ang mga hindi mananampalataya.) Tutol sa katotohanan ang mga hindi mananampalataya, napakalinaw niyan. Walang paraan ang Diyos para iligtas ang gayong mga tao. Kaya, sa mga nananampalataya sa Diyos, sa ano-anong bagay ninyo nakitang tutol ang mga tao sa katotohanan? Maaaring noong nakipagbahaginan ka sa katotohanan sa kanila ay hindi sila tumayo at umalis, at noong napag-usapan sa pagbabahaginan ang sarili nilang mga paghihirap at isyu ay hinarap nila ito nang tama—pero mayroon pa rin silang disposisyon ng pagiging tutol sa katotohanan. Saan ito makikita? (Madalas silang makinig sa mga sermon, pero hindi nila isinasagawa ang katotohanan.) Ang mga taong hindi isinasagawa ang katotohanan ay walang dudang may disposisyon ng pagiging tutol sa katotohanan. Paminsan-minsan ay nagagawa ng ilang tao na isagawa nang kaunti ang katotohanan, kaya mayroon ba silang disposisyon ng pagiging tutol sa katotohanan? Ang gayong disposisyon ay matatagpuan din sa mga nagsasagawa sa katotohanan, magkakaiba lang ang antas. Hindi dahil kaya mong isagawa ang katotohanan ay nangangahulugan na wala kang disposisyong tutol sa katotohanan. Ang pagsasagawa sa katotohanan ay hindi nangangahulugang agad na nagbago ang iyong buhay disposisyon—hindi ganoon ang kaso. Kailangan mong lutasin ang problema ng iyong tiwaling disposisyon, ito lang ang paraan para magtamo ka ng pagbabago sa iyong buhay disposisyon. Ang minsang pagsasagawa ng katotohanan ay hindi nangangahulugan na wala ka nang tiwaling disposisyon. Kaya mong isagawa ang katotohanan sa isang aspekto, pero hindi iyon tiyak na nangangahulugan na kaya mong isagawa ang katotohanan sa iba pang mga aspekto. Magkakaiba ang mga nauugnay na konteksto at dahilan, pero ang pinakamahalaga ay na umiiral nga ang isang tiwaling disposisyon, na siyang ugat ng problema. Kaya, sa sandaling magbago na ang disposisyon ng isang tao, ang lahat ng kanyang paghihirap, pagdadahilan at palusot na may kinalaman sa pagsasagawa sa katotohanan—naayos ang lahat ng problemang ito, at ang lahat ng kanilang paghihimagsik, kasiraan, at kapintasan ay nalulutas. Kung hindi magbabago ang mga disposisyon ng mga tao, palagi silang mahihirapang isagawa ang katotohanan, at palaging magkakaroon ng mga pagdadahilan at palusot. Kung nais mong maisagawa ang katotohanan at magpasakop sa Diyos sa lahat ng bagay, kailangan munang magkaroon ng pagbabago sa iyong disposisyon. Saka mo lamang malulutas ang mga problema mula sa pinakaugat ng mga ito.

Ano ang pangunahing tinutukoy ng disposisyon ng pagiging tutol sa katotohanan? Talakayin muna natin ang isang uri ng kalagayan. Malaki ang interes ng ilang tao na makinig sa mga sermon, at habang mas nakikinig sila sa pagbabahaginan tungkol sa katotohanan, mas nagiging maliwanag ang kanilang puso at mas lalo silang nagagalak. Mayroon silang saloobin ng pagiging positibo at maagap. Pinatutunayan ba nito na wala silang disposisyon ng pagiging tutol sa katotohanan? (Hindi.) Halimbawa, interesado ang ilang batang pito o walong taong gulang kapag nakaririnig sila tungkol sa pananalig sa Diyos, at palagi silang nagbabasa ng salita ng Diyos at dumadalo sa mga pagtitipon kasama ng kanilang mga magulang, at sinasabi ng ilang tao, “Walang disposisyon ng pagiging tutol sa katotohanan ang batang ito, siya ay napakatalino, ipinanganak siya para manampalataya sa Diyos, hinirang siya ng Diyos.” Maaari ngang hinirang siya ng Diyos, pero hindi ganap na tumpak ang mga salitang ito. Ito ay dahil bata pa siya, at wala pa siyang tiyak na direksyon ng paghahangad at mga mithiin sa buhay. Kapag hindi pa nabubuo ang kanilang mga pananaw sa buhay at sa lipunan, maaaring sabihin na minamahal ng kanilang mga batang kaluluwa ang mga positibong bagay, pero hindi mo maaaring sabihin na wala silang disposisyon ng pagiging tutol sa katotohanan. Bakit Ko ito sinasabi? Bata pa sila. Hindi pa ganap ang kanilang pagkatao, wala pa silang anumang karanasan, limitado pa ang naaabot ng kanilang pananaw, at hindi pa talaga nila nauunawaan kung ano ba ang katotohanan. Nagkakaroon lamang sila ng pagkahilig sa mga positibong bagay. Hindi mo maaaring sabihin na minamahal nila ang katotohanan, lalong hindi maaaring sabihing taglay nila ang katotohanang realidad. Bukod pa rito, wala pang karanasan ang mga bata, kaya hindi makikita ninuman kung ano ba ang nakatago sa puso nila, kung ano bang uri ng kalikasang diwa ang mayroon sila. Dahil lamang sa interesado sila sa pananalig sa Diyos at sa pakikinig sa mga sermon ay tinutukoy ng mga tao na minamahal nila ang katotohanan—na isang pagpapamalas ng kamangmangan at kahangalan, dahil hindi alam ng mga bata kung ano ba ang katotohanan, kaya ni hindi masasabi ng isang tao kung gusto ba nila ang katotohanan o kung tutol sila rito. Ang pagiging tutol sa katotohanan ay pangunahing tumutukoy sa kawalan ng interes at pagkasuklam sa katotohanan at sa mga positibong bagay. Ang pagiging tutol sa katotohanan ay kapag kaya ng mga taong maunawaan ang katotohanan at malaman kung ano ang mga positibong bagay, pero tinatrato pa rin nila ang katotohanan at ang mga positibong bagay nang may saloobin at kalagayan na lumalaban, pabasta-basta, nasusuklam, umiiwas, at walang pakialam. Ito ang disposisyon ng pagiging tutol sa katotohanan. Umiiral ba ang ganitong uri ng disposisyon sa lahat ng tao? Sinasabi ng ilang tao, “Bagama’t alam kong ang salita ng Diyos ang katotohanan, hindi ko pa rin ito gusto o tinatanggap, o kahit papaano ay hindi ko ito kayang tanggapin sa ngayon.” Ano ang nangyayari dito? Ito ay pagiging tutol sa katotohanan. Hindi sila tinutulutan ng disposisyong nasa loob nila na tanggapin ang katotohanan. Ano-anong partikular na pagpapamalas ang nasa hindi pagtanggap sa katotohanan? Sinasabi ng ilan, “Nauunawaan ko ang lahat ng katotohanan, pero hindi ko lang talaga maisagawa ang mga ito.” Ibinubunyag nito na ito ay isang taong tutol sa katotohanan, at na hindi niya minamahal ang katotohanan, kaya hindi niya maisagawa ang anumang mga katotohanan. Sinasabi ng ilang tao, “Dahil sa kataas-taasang kapangyarihan ng Diyos kung kaya’t nagawa kong kumita ng napakaraming pera. Talagang pinagpala ako ng Diyos, talagang naging napakabuti sa akin ng Diyos, binigyan ako ng Diyos ng malaking kayamanan. Nakapagdadamit nang maganda at nakakakaing mabuti ang aking buong pamilya, at hindi sila kinakapos sa mga damit o pagkain.” Nang makitang pinagpala sila ng Diyos, pinasasalamatan ng mga taong ito ang Diyos sa puso nila, alam nila na ang lahat ng ito ay pinaghaharian ng Diyos, at na kung hindi sila pinagpala ng Diyos—kung umasa sila sa sarili nilang mga talento—hinding-hindi nila kikitain ang lahat ng perang ito. Ito ang talagang iniisip nila sa puso nila, ang talagang nalalaman nila, at talagang nagpapasalamat sila sa Diyos. Pero darating ang araw na babagsak ang negosyo nila, mahihirapan sila, at daranasin nila ang kahirapan. Bakit ganito? Dahil nagpapasasa sila sa kaginhawahan, at hindi nila iniisip kung paano maayos na gagampanan ang kanilang tungkulin, at iginugugol nila ang lahat ng kanilang oras sa paghahangad ng mga kayamanan, pagiging alipin ng pera, na nakaaapekto sa paggampan nila ng kanilang tungkulin, kung kaya’t inaalis ito sa kanila ng Diyos. Sa puso nila, alam nilang labis silang pinagpala ng Diyos, at marami nang ibinigay sa kanila ang Diyos, pero wala silang pagnanais na suklian ang pagmamahal ng Diyos, ayaw nilang lumabas at gumampan ng kanilang tungkulin, at takot sila at palaging nangangamba na maaresto, at natatakot silang mawala ang lahat ng kayamanan at kasiyahang ito, at bilang resulta, inaalis sa kanila ng Diyos ang mga ito. Kasinglinaw ng salamin ang kanilang puso, alam nilang kinuha sa kanila ng Diyos ang mga bagay na ito, at na dinidisiplina sila ng Diyos, kaya nagdarasal sila sa Diyos at sinasabing, “O, Diyos! Pinagpala Mo ako nang minsan, kaya maaari Mo akong pagpalain nang ikalawang beses. Walang hanggan ang Iyong pag-iral, kaya ganoon din ang Iyong mga pagpapala sa sangkatauhan. Nagpapasalamat ako sa Iyo! Anuman ang mangyari, hindi magbabago ang Iyong mga pagpapala at ang Iyong pangako. Kung may kukunin Ka sa akin, magpapasakop pa rin ako.” Pero ang salitang “magpasakop” ay walang diin kapag sinasabi nila ito. Sinasabi nila na kaya nilang magpasakop, pero pagkatapos, pinag-iisipan nila ito, at pakiramdam nila ay parang may mali rito: “Ang sarap ng buhay noon. Bakit kinuha ng Diyos ang lahat ng iyon? Hindi ba’t pareho lang naman ang paglalagi sa bahay habang ginagawa ang aking tungkulin at ang paglabas para gawin ang aking tungkulin? Ano ang inaantala ko?” Palagi nilang binabalik-balikan ang nakaraan. Mayroon silang reklamo at pagkadismaya sa Diyos, at palagi silang lugmok sa depresyon. Nasa puso pa ba nila ang Diyos? Ang nasa puso nila ay pera, mga materyal na kaginhawahan, at ang masasayang panahong iyon. Walang anumang puwang ang Diyos sa puso nila, hindi na Siya ang Diyos nila. Bagama’t alam nilang isang katotohanan na “Ang Diyos ang nagbigay, at ang Diyos ang nag-alis,” gusto nila ang mga salitang “Ang Diyos ang nagbigay,” at tutol sila sa mga salitang “ang Diyos ang nag-alis.” Malinaw na may pinipili ang pagtanggap nila sa katotohanan. Kapag pinagpapala sila ng Diyos, tinatanggap nila ito bilang ang katotohanan—pero sa sandaling may kunin sa kanila ang Diyos, hindi nila ito matanggap. Hindi nila matanggap ang gayong kataas-taasang kapangyarihan mula sa Diyos, at sa halip ay lumalaban sila at sumasama ang loob. Kapag hinihingi sa kanila na gampanan nila ang tungkulin nila, sinasabi nila, “Gagawin ko iyan kung pagpapalain at bibiyayaan ako ng Diyos. Kung walang mga pagpapala ng Diyos at kung nasa ganitong lagay ng kahirapan ang pamilya ko, paano ko magagampanan ang aking tungkulin? Ayaw ko nga!” Anong disposisyon ito? Bagama’t sa puso nila ay personal nilang nararanasan ang mga pagpapala ng Diyos, at kung paanong napakarami na Niyang ibinigay sa kanila, hindi nila matanggap kapag may kinukuha ang Diyos sa kanila. Bakit ganito? Dahil hindi nila mapakawalan ang pera at ang maginhawa nilang buhay. Bagama’t maaaring hindi sila gaanong nagreklamo tungkol doon, maaaring hindi sila gumiit sa Diyos, at maaaring hindi nila sinubukang bawiin ang dati nilang mga pag-aari sa pamamagitan ng sarili nilang mga pagsisikap, pinanghinaan na sila ng loob sa mga ikinilos ng Diyos, ganap nilang hindi kayang tumanggap, at sinasabi nila, “Talagang walang konsiderasyon ang Diyos sa pagkilos Niya nang ganito. Hindi ito maarok. Paano ako makapagpapatuloy na manampalataya sa Diyos? Ayaw ko nang kilalanin na Siya ang Diyos. Kung hindi ko Siya kikilalanin na Diyos, hindi Siya ang Diyos.” Isang uri ba ito ng disposisyon? (Oo.) May ganitong uri ng disposisyon si Satanas, ganito itinatanggi ni Satanas ang Diyos. Ang ganitong uri ng disposisyon ay pagiging tutol sa katotohanan at pagkamuhi sa katotohanan. Kapag umabot na sa ganito ang pagtutol ng mga tao sa katotohanan, saan sila nito dadalhin? Dahil dito ay sinasalungat nila ang Diyos at may katigasan ng ulong sinasalungat ang Diyos hanggang sa pinakahuli—na nangangahulugang tapos na ang lahat para sa kanila.

Ano ba talaga ang kalikasan ng disposisyon ng pagiging tutol sa katotohanan? Ang mga taong tutol sa katotohanan ay hindi minamahal ang mga positibong bagay o anumang ginagawa ng Diyos. Gawin nating halimbawa ang gawain ng Diyos ng paghatol sa mga huling araw: Walang gustong tumanggap sa gawaing ito. Iilan lamang ang mga taong gustong makinig sa mga sermon tungkol sa paglalantad, pagkondena, pagkastigo, pagsubok, pagpipino, pagtutuwid, at pagdidisiplina ng Diyos sa mga tao, pero masaya silang marinig ang tungkol sa pagpapala at panghihikayat ng Diyos sa mga tao at ang Kanyang mga pangako sa mga tao—walang tumatanggi sa mga ito. Kagaya ito noong Kapanahunan ng Biyaya, nang gawin ng Diyos ang gawain ng pagpapatawad, pagpapawalang-sala, pagpapala at pagkakaloob ng biyaya sa tao, nang magpagaling Siya ng mga may sakit at magpalayas ng mga demonyo, at mangako sa mga tao—handa ang mga tao na tanggapin ang lahat ng iyon, pinuri nilang lahat si Jesus para sa dakila Niyang pagmamahal sa tao. Pero ngayong dumating na ang Kapanahunan ng Kaharian at ginagawa ng Diyos ang gawain ng paghatol, at nagpapahayag Siya ng maraming katotohanan, walang may pakialam. Paano man ilantad at hatulan ng Diyos ang mga tao, hindi nila ito tinatanggap, at sinasabi pa nga nila sa kanilang sarili, “Magagawa ba ng Diyos ang gayong bagay? Hindi ba’t mahal ng Diyos ang tao?” Kung sila ay pinupungusan, itinutuwid, o dinidisiplina, mas marami pa silang kuru-kuro, at sinasabi nila sa sarili nila, “Paano ito naging pagmamahal ng Diyos? Ang mga salitang ito ng paghatol at pagkondena ay hindi talaga mapagmahal, hindi ko tinatanggap ang mga ito. Hindi ako ganoon kahangal!” Ito ang disposisyon ng pagiging tutol sa katotohanan. Pagkatapos marinig ang katotohanan, sinasabi ng ilang tao, “Anong katotohanan? Isa lang itong teorya. Tila ba ito ay napakamarangal, napakamakapangyarihan, napakabanal—pero ang mga ito ay mga salita lang na magandang pakinggan.” Hindi ba’t ito ang disposisyon ng pagiging tutol sa katotohanan? Ito ang disposisyon ng pagiging tutol sa katotohanan. Mayroon ba kayong ganitong uri ng disposisyon? (Mayroon.) Sa anong kalagayang kababanggit Ko lamang ang pinakamalamang kayong mahulog, ang pinakakaraniwan ninyong nakikita, at ang pinakanaaarok ninyo? (Ang pagtanggi na mahirapan kapag ginagampanan ang aming tungkulin, ang pag-ayaw na mahatulan at makastigo ng Diyos, ang pagkagusto na maging maayos ang takbo ng lahat.) Ang pagtanggi sa kataas-taasang kapangyarihan ng Diyos, ang pagtanggi sa pagdidisiplina at pagtutuwid ng Diyos, ang malinaw na pagkaalam na gumagawa ng kabutihan dito ang Diyos pero lumalaban pa rin kayo sa inyong puso: isang uri ito ng pagpapamalas. Ano pa? (Ang pagiging masaya kapag naging epektibo kami sa pagganap ng aming tungkulin, at pagiging negatibo, mahina, at walang kakayahan na aktibong makipagtulungan kapag hindi kami naging epektibo.) Anong uri ng pagpapamalas ito? (Katigasan ng kalooban.) Kailangan ninyong maging tumpak tungkol dito. Huwag kayong malito at bulag na ilapat ang mga panuntunan. Kung minsan, masyadong komplikado ang mga kalagayan ng mga tao; hindi lamang iisang uri ang mga ito, kundi dalawa o tatlo na magkakahalo. Paano mo ito inilalarawan, kung ganoon? Kung minsan ay ihahayag ng isang disposisyon ang sarili nito sa dalawang kalagayan, kung minsan ay sa tatlo, pero kahit na magkakaiba ang mga kalagayang ito, sa huli, ang lahat ng ito ay nagmumula sa parehong disposisyon. Kailangan ninyong maunawaan ang disposisyong ito ng pagiging tutol sa katotohanan, at dapat ninyong suriin kung ano ang mga pagpapamalas ng pagiging tutol sa katotohanan. Sa ganitong paraan, tunay ninyong mauunawaan ang disposisyong ito ng pagiging tutol sa katotohanan. Tutol ka sa katotohanan. Alam na alam mong tama ang isang bagay—hindi kinakailangang ito ang mga salita ng Diyos o ang mga katotohanang prinsipyo, at kung minsan, ito ay mga positibong bagay, mga tamang bagay, mga tamang salita, mga tamang mungkahi—pero sinasabi mo pa rin, “Hindi ito ang katotohanan, ang mga ito ay mga tamang salita lamang. Ayaw kong makinig—hindi ako nakikinig sa mga salita ng mga tao!” Anong disposisyon ito? Mayroon ditong pagiging mapagmataas, pagkamatigas ng kalooban, at pagiging tutol sa katotohanan—naroroon ang lahat ng uring ito ng disposisyon. Ang bawat uri ng disposisyon ay maaaring magdulot ng maraming uri ng kalagayan. Ang isang kalagayan ay maaaring may kaugnayan sa ilang magkakaibang disposisyon. Kailangang maging malinaw sa iyo kung ano-anong uri ng disposisyon ang nagdudulot ng mga kalagayang ito. Sa ganitong paraan, magagawa mong matukoy ang iba’t ibang uri ng tiwaling disposisyon.

Sa apat na uri ng tiwaling disposisyon na katatapos lang nating pagbahaginan, alinman sa mga ito ay sapat na para makondena ang mga tao ng kamatayan—sumosobra na ba kung sasabihin ito? (Hindi.) Paano ba nagsisimula ang mga tiwaling disposisyon ng mga tao? Lahat ng ito ay nagmumula kay Satanas. Napupuno ang mga tao ng lahat ng maling pananampalataya at maling kaisipang ikinakalat ni Satanas, ng mga diyablo, at ng mga tanyag at bantog na tao, at sa gayon ay nabubuo ang iba’t ibang mga tiwaling disposisyong ito. Positibo ba o negatibo ang mga disposisyong ito? (Negatibo.) Ano ang batayan mo sa pagsasabing negatibo ang mga ito? (Ang katotohanan.) Dahil nilalabag ng mga disposisyong ito ang katotohanan at nilalabanan ang Diyos, at mapanlaban na sinasalungat ng mga ito ang disposisyon ng Diyos at ang lahat ng kung anong mga tinataglay ng Diyos at ang Kanyang pagiging Diyos, samakatwid, kung matatagpuan sa mga tao ang isa sa mga tiwaling disposisyong ito, sila ay nagiging tao na lumalaban sa Diyos. Kung matatagpuan sa iisang tao ang apat na disposisyong ito, malubha ito at naging kaaway na siya ng Diyos, at tiyak na kamatayan ang kanyang kinalabasan. Anumang disposisyon ito, kung titimbangin mo ito gamit ang katotohanan, makikita mong ang diwang ipinamamalas ng bawat disposisyon ay pawang nakatuon laban sa Diyos, sa paglaban sa Diyos, at sa pagkapoot sa Diyos. Kaya, kung hindi magbabago ang iyong mga disposisyon, hindi ka magiging kaayon ng Diyos, kamumuhian mo ang katotohanan at magiging kaaway ka ng Diyos.

Sunod, pag-usapan natin ang ikalimang uri ng disposisyon. Bibigyan Ko kayo ng halimbawa, at puwede ninyong subukang alamin kung ano nga bang uri ito ng disposisyon. Ipagpalagay na nag-uusap ang dalawang tao, at masyadong prangkang magsalita ang isa sa kanila, kaya sumama ang loob ng isa pa. Iniisip niya, “Bakit masyado kang mapanakit sa aking pride? Akala mo ba ay hinahayaan kong pag-initan ako ng mga tao?” kaya nabubuo ang pagkamuhi sa kalooban niya. Sa realidad, madaling lutasin ang problemang ito. Kung may nasabi ang isang tao na nakasakit sa kanyang kapwa, basta’t humingi ng tawad ang nakasakit, lilipas ang isyu. Pero kung ang usaping ito ay hindi mabitiwan ng taong sumama ang loob at para sa kanya ay “hindi pa huli ang lahat para maghiganti ang isang maginoo,” anong disposisyon ito? (Pagiging mapaminsala.) Tama iyan—ito ay pagiging mapaminsala, at isa itong taong may malupit na disposisyon. Sa iglesia, pinupungusan ang ilang tao dahil hindi nila ginagawa nang maayos ang kanilang tungkulin. Ang mga salitang binibitawan kapag pinupungusan ang isang tao ay madalas na may kasamang pagsaway at marahil ay may kasama pa ngang panenermon. Tiyak na sasama ang loob niya dahil dito, at gugustuhin niyang magdahilan at sumagot. Magsasabi siya ng mga bagay gaya ng, “Bagama’t tama ang sinabi mo noong pinungusan mo ako, ang ilan dito ay talagang nakasasama ng loob, at dahil sa iyo ay napahiya ako at sinaktan mo ang damdamin ko. Maraming taon na akong nananampalataya sa Diyos. Kahit na wala akong anumang nakamit, nagtiis ako ng paghihirap. Paanong ganito ang pakikitungo sa akin? Bakit wala kang ibang pinupungusan? Hindi ko ito matatanggap at hindi ko ito mapalalampas!” Isa itong uri ng tiwaling disposisyon, hindi ba? (Oo.) Ang tiwaling disposisyong ito ay naipamamalas lamang sa pamamagitan ng mga reklamo, pagsuway, at antagonismo, pero hindi pa ito umaabot sa sukdulan nito, hindi pa ito umaabot sa rurok nito, bagama’t nagpapakita na ito ng ilang tanda, at nagsimula na itong umabot sa punto na sasabog na ito. Ano ang saloobin niya pagkatapos na pagkatapos nito? Hindi siya mapagpasakop, naiirita siya at palaban at nagsisimula siyang maglabas ng galit. Nagsisimula siyang makipagtalo at sinusubukan niyang pangatwiranan ang kanyang sarili: “Hindi laging tama ang mga lider at manggagawa kapag pinupungusan nila ang mga tao. Maaaring kaya ninyong lahat na tanggapin ito, pero hindi ko kaya. Kaya ninyong tanggapin ito dahil mga hangal at duwag kayo. Hindi ko ito tinatanggap! Mag-usap tayo at tingnan natin kung sino ang tama o mali.” Pagkatapos ay nakikipagbahaginan sa kanya ang mga tao, sinasabing, “Tama man o mali, ang una mong kailangang gawin ay ang sumunod. Posible bang ni wala man lang bahid ang paggampan mo sa iyong tungkulin? Ginagawa mo ba nang tama ang lahat ng bagay? Kahit pa ginagawa mo nang tama ang lahat ng bagay, makatutulong pa rin sa iyo na mapungusan! Napakaraming beses na kaming nagbahagi sa iyo tungkol sa mga prinsipyo, pero hindi ka kailanman nakinig at pinili mong basta na lang gawin ang gusto mo, na nakagulo sa gawain ng iglesia at nagsanhi ng malalaking kawalan, kaya paanong hindi mo maharap ang mapungusan? Maaaring malupit ang pagkakasabi, at maaaring masakit itong pakinggan, pero normal lang iyon, hindi ba? Kaya bakit ka nakikipagtalo? Dapat bang hayaan ka na lang na gumawa ng masasamang bagay nang hindi tinutulutan ang ibang tao na pungusan ka?” Pero magagawa ba niyang tanggapin ang pagpupungos pagkatapos niyang marinig ito? Hindi. Magpapatuloy lang siya sa pakikipagtalo at paglaban. Anong disposisyon ang ibinubunyag niya? Ang pagka-diyablo; isa itong malupit na disposisyon. Ano ang talagang ibig niyang sabihin? “Hindi ko kinukunsinti ang kahit na pinakamaliit na insulto. Walang dapat sumubok na kumanti sa akin! Kung ipapakita ko sa iyo na hindi ako basta-basta puwedeng guluhin, hindi ka mangangahas na pungusan ako sa hinaharap. Hindi ba’t nanalo na ako kung magkagayon?” Anong tingin ninyo rito? Nalantad na ang kanyang disposisyon, hindi ba? Isa itong malupit na disposisyon. Ang mga taong may malulupit na disposisyon ay hindi lamang tutol sa katotohanan—kinamumuhian nila ang katotohanan. Kapag isinasailalim sila sa pagpupungos, sinusubukan nila itong takasan o kaya naman ay hindi nila ito pinapansin—sa puso nila, labis silang mapanlaban. Hindi ito isang simpleng kaso ng pakikipagtalo nila. Hindi talaga iyon ang saloobin nila. Sumusuway sila at lumalaban, at sinusubukan pa nga nilang makipag-away na parang isang bungangera. Sa puso nila, iniisip nila, “Nauunawaan kong sinusubukan mo akong bigyang kahihiyan at sadyang ipahiya, at kahit na hindi ako nangangahas na salungatin ka nang harap-harapan, maghihintay ako ng pagkakataon para makaganti! Akala mo ba ay puwede mo akong basta na lang pungusan at apihin? Gagawa ako ng paraan para kumampi ang lahat sa akin, mabukod ka, at hahayaan ko na matikman mo ang pakiramdam ng mamaltrato!” Ito ang kanilang iniisip sa kanilang puso; sa wakas ay nabunyag na ang kanilang malupit na disposisyon. Alang-alang sa pagtamo ng kanilang mga pakay at pagbubulalas ng kanilang galit, nakikipagtalo sila sa abot ng makakaya nila para mapangatwiranan ang sarili nila at mapakampi sa kanila ang lahat. Saka lamang sila magiging masaya at panatag ang loob. Mapaminsala ito, hindi ba? Isa itong malupit na disposisyon. Kapag hindi pa sila napupungusan, parang maliliit na kordero ang mga ganitong tao. Kapag isinailalim na sila sa pagpupungos, o kapag nalantad na ang kanilang tunay na pagkatao, mula sa pagiging kordero ay agad silang nagiging lobo, at lumalabas ang pagiging lobo nila. Isa itong malupit na disposisyon, hindi ba? (Oo.) Kaya bakit hindi ito kadalasang nakikita? (Hindi pa sila napupukaw.) Tama iyan, hindi pa sila napupukaw at hindi pa nalalagay sa panganib ang kanilang mga interes. Kagaya ito ng kung paanong hindi ka kakainin ng isang lobo kapag hindi naman ito gutom—masasabi mo ba kung gayon na hindi ito isang lobo? Kung maghihintay ka hanggang sa tangkain nitong kainin ka bago mo ito tawaging lobo, magiging masyadong huli na, hindi ba? Kahit na hindi ka pa nito pinagtatangkaang kainin, dapat maging mapagbantay ka na sa lahat ng oras. Hindi dahil sa hindi ka kinakain ng lobo ay nangangahulugan nang ayaw ka nitong kainin, bagkus ay hindi pa lang dumating ang oras—at kapag dumating na ang oras, lalabas na ang likas na pagka-lobo nito. Naibubunyag ng pagpupungos ang lahat ng uri ng tao. Iniisip ng ilang tao, “Bakit ba ako lang ang pinupungusan? Bakit ba ako ang laging pinag-iinitan? Sa tingin ba nila ay puwedeng-puwede akong alipustahin? Hindi ako ang uri ng tao na puwede ninyong banggain!” Anong disposisyon ito? Paanong sila lang ang pinupungusan? Hindi naman talaga ganito ang mga bagay-bagay. Sino sa inyo ang hindi pa pinungusan? Lahat kayo ay naranasan na iyon. Kung minsan ay walang prinsipyo at padalos-dalos sa kanilang gawain ang mga lider at manggagawa, o kaya ay hindi nila ito isinasakatuparan nang ayon sa mga pagsasaayos ng gawain—at karamihan sa kanila ay pinupungusan. Ginagawa ito upang mapangalagaan ang gawain ng iglesia at mapigilan ang mga tao na lumihis mula sa tamang landas. Hindi ito ginagawa upang puntiryahin ang sinumang partikular na indibidwal. Ang sinabi nila ay malinaw na pagbabaluktot ng mga katunayan, at isa rin itong pagpapamalas ng isang malupit na disposisyon.

Sa ano pang ibang mga paraan naipamamalas ang isang malupit na disposisyon? Ano ang kinalaman nito sa pagiging tutol sa katotohanan? Ang totoo, kapag naipamamalas ang pagiging tutol sa katotohanan sa isang malubhang paraan, kapag taglay nito ang mga katangian ng paglaban at paghusga, nagbubunyag ito ng isang malupit na disposisyon. Kinapapalooban ng ilang kalagayan ang pagiging tutol sa katotohanan, mula sa kawalan ng interes sa katotohanan hanggang sa pagiging tutol sa katotohanan, na nagiging paghusga sa Diyos at pagkondena sa Diyos. Kapag umabot na sa isang punto ang pagiging tutol sa katotohanan, malamang na itatwa ng mga tao ang Diyos, kamuhian ang Diyos, at salungatin ang Diyos. Ang ilang kalagayang ito ay malupit na disposisyon, hindi ba? (Oo.) Kaya, ang mga tutol sa katotohanan ay may mas malubha pang kalagayan, at napapaloob dito ang isang uri ng disposisyon: ang malupit na disposisyon. Halimbawa, kinikilala ng ilang tao na pinamumunuan ng Diyos ang lahat ng bagay, pero kapag may kinukuha sa kanila ang Diyos, at dumaranas sila ng mga kawalan sa kanilang mga interes, hindi sila hayagang nagrereklamo o sumasalungat, pero sa kalooban nila ay wala silang pagtanggap o pagpapasakop. Ang saloobin nila ay ang umupo nang pasibo at maghintay ng pagkawasak—na malinaw na ang kalagayan ng pagiging tutol sa katotohanan. May isa pang kalagayan na mas malubha pa: Hindi sila pasibong nakaupo at naghihintay ng pagkawasak, kundi nilalabanan nila ang mga pagsasaayos at pamamatnugot ng Diyos, at nilalabanan ang pag-alis ng Diyos ng mga bagay-bagay mula sa kanila. Paano sila lumalaban? (Sa pamamagitan ng panggagambala at panggugulo sa gawain ng iglesia, o kaya ay pananabotahe ng mga bagay-bagay, sa pagtatangka na magtatag ng sarili nilang kaharian.) Isa iyang paraan. Matapos tanggalin ang ilang lider ng iglesia, palagi nilang ginagambala ang mga bagay-bagay at nanggugulo sa iglesia habang isinasabuhay ng mga ito ang buhay iglesia, lumalaban sila at sumusuway sa lahat ng sinasabi ng mga bagong hinirang na lider, at sinisikap nilang siraan ang mga ito kapag nakatalikod ang mga ito. Anong disposisyon ito? Isa itong malupit na disposisyon. Ang tunay nilang iniisip ay, “Kung hindi ako puwedeng maging lider, walang ibang puwedeng manatili sa posisyong ito, paaalisin ko silang lahat! Kung mapipilit kitang umalis, ako na ang mamamahala gaya ng dati!” Hindi lang ito pagiging tutol sa katotohanan, malupit ito! Ang pakikipag-agawan para sa katayuan, ang pakikipag-agawan para sa teritoryo, ang pakikipag-agawan para sa mga personal na interes at reputasyon, ang paggawa ng kahit ano para makapaghiganti, ang paggawa ng lahat ng makakaya ng isang tao, ang paggamit ng lahat ng kasanayan ng isang tao, ang paggawa ng lahat ng maaaring gawin para makamit ng isang tao ang kanyang mga pinapakay, para maisalba ang kanyang reputasyon, pride, at katayuan, o kaya ay para matugunan ang kanyang pagnanais na makapaghiganti—ang lahat ng ito ay pagpapamalas ng kalupitan. Ang ilang pag-uugali ng isang malupit na disposisyon ay kinapapalooban ng pagsasabi ng maraming bagay na nakakagulo at nakakagambala; ang ilan ay kinapapalooban ng paggawa ng maraming masamang bagay para makamit ang mga pakay ng isang tao. Maging sa mga salita man o sa mga gawa, ang lahat ng ginagawa ng gayong mga tao ay hindi nakaayon sa katotohanan, at lumalabag sa katotohanan, at lahat ng ito ay pagbubunyag ng isang malupit na disposisyon. Hindi kaya ng ilang tao na makilatis ang mga bagay na ito. Kung hindi hayagan ang maling pananalita o pag-uugali, hindi nila makikita kung ano ba talaga ito. Pero para sa mga taong nakauunawa sa katotohanan, ang lahat ng sinasabi at ginagawa ng masasamang tao ay masama, at hindi kailanman makapaglalaman ng anumang tama, o umaayon sa katotohanan; ang mga bagay na ito na sinasabi at ginagawa ng mga taong ito ay masasabing 100 porsiyentong masama at ganap na mga pagbubunyag ng isang malupit na disposisyon. Ano-ano ang motibasyon ng masasamang tao bago nila ibunyag ang malupit na disposisyong ito? Ano-anong uri ng mga layon ang sinusubukan nilang matamo? Paano nila nagagawa ang gayong mga bagay? Makikilatis ba ninyo ito? Bibigyan Ko kayo ng halimbawa. May nangyari sa mga tahanan ng ilang tao. Isinailalim ang mga tahanan sa pagmamatyag ng malaking pulang dragon, at hindi makauwi ang mga taong ito, na labis na nagpahirap sa kanya. Pinatuloy siya ng ilang kapatid, at nang makita niya kung gaano kaayos ang lahat sa mga tahanang matutuluyan na ito, inisip niya, “Bakit wala pang nangyari sa tahanan mo? Bakit ito nangyari sa tahanan ko? Hindi iyan patas. Hindi ito maaari, kailangan kong mag-isip ng paraan para may mangyari sa tahanan mo, para hindi ka makauwi. Ipatitikim ko sa iyo ang paghihirap na gaya ng pinagdusahan ko.” May gawin man siya o wala, o maging realidad man ito o hindi, o makamit man niya o hindi ang kanyang mga pakay, taglay pa rin niya ang ganitong uri ng intensyon. Isa itong uri ng disposisyon, hindi ba? (Oo.) Kung hindi siya makapamuhay nang maganda, hindi rin niya hahayaan ang iba na makapamuhay nang maganda. Ano ang kalikasan ng gayong disposisyon? (Pagiging mapaminsala.) Isang malupit na disposisyon—nakaririmarim ang mga taong ito! Gaya ng kasabihan, bulok na ang kanyang kaloob-kalooban. Inilalarawan nito kung gaano talaga siya kalupit. Ano ang kalikasan ng gayong disposisyon? Subukan ninyong himayin kung ano ang kanyang mga motibasyon, intensyon, at pakay kapag nabubunyag ang disposisyong ito sa kanya. Saan nagmumula ang pagbubunyag niya ng disposisyong ito? Ano ang nais niyang makamit? May nangyari sa sarili niyang tahanan, at maayos siyang tinutustusan sa mga tahanang matutuluyan na ito—kaya bakit niya ito gugustuhing guluhin? Masaya lang ba siya kapag nagulo na niya ang buhay ng kanyang mga tagapagpatuloy, kaya may nangyayari sa mga tahanang matutuluyan na ito at hindi na rin makauwi ang kanyang mga tagapagpatuloy? Para sa sarili niyang kapakanan, dapat ay protektahan niya ang mga lugar na ito, pigilan na may mangyaring anuman sa mga ito, at hindi ipahamak ang kanyang mga tagapagpatuloy, dahil ang pagpapahamak sa mga ito ay pagpapahamak din sa kanyang sarili. Kaya, ano ba mismo ang layon niya sa pagnanais na gawin ito? (Kapag hindi maayos ang mga bagay-bagay para sa kanya, ayaw rin niyang maging maayos ang mga bagay-bagay para sa ibang tao.) Kalupitan ang tawag dito. Ang iniisip niya ay, “Winasak ng malaking pulang dragon ang tahanan ko at ngayon ay wala na akong tahanan. Pero mayroon ka pa ring maganda at komportableng tahanan na maaari mong uwian. Hindi ito patas. Hindi ko maatim na makita na nakakauwi ka pa sa tahanan mo. Tuturuan kita ng leksyon. Gagawa ako ng paraan para hindi ka na makauwi at magiging pareho lang tayo. Magiging patas ang mga bagay-bagay kapag nangyari ito.” Hindi ba’t ang paggawa nito ay mapaminsala at may masamang hangarin? Ano ang kalikasan nito? (Kalupitan.) Ang lahat ng sinasabi at ginagawa ng masasamang tao ay para matamo ang isang pakay. Ano-anong klaseng bagay ang kadalasan nilang ginagawa? Ano ang mga pinakakaraniwang bagay na ginagawa ng mga taong may malulupit na disposisyon? (Ginagambala, ginugulo, at sinisira nila ang gawain ng iglesia.) (Sinusubukan nilang magpalakas kapag kaharap nila ang mga tao, pero pagkatapos niyon ay sinusubukan nilang siraan ang mga tao kapag nakatalikod ang mga ito.) (Inaatake nila ang mga tao, mapaghiganti sila at mapaminsala nilang binabatikos ang mga tao.) (Nagpapakalat sila ng mga walang batayang tsismis at paninirang-puri.) (Sinisiraan, hinuhusgahan, at kinokondena nila ang iba.) Ang kalikasan ng mga pagkilos na ito ay ang guluhin at sirain ang gawain ng iglesia, at lahat ng ito ay pagpapamalas ng paglaban at pag-atake sa Diyos, pawang pagpapamalas ng isang malupit na disposisyon. Ang mga taong kayang gawin ang mga ito ay walang dudang masasamang tao, at lahat ng nagtataglay ng ilang partikular na pagpapamalas ng isang malupit na disposisyon ay maaaring ilarawan bilang masasamang tao. Ano ang diwa ng isang masamang tao? Ito ay ang diwa ng isang diyablo at ng Satanas. Hindi ito pagmamalabis. Kaya ba ninyong gawin ang mga pagkilos na ito? Alin sa mga pagkilos na ito ang kaya ninyong gawin? (Ang pagiging mapanghusga.) Kaya, nangangahas ba kayong atakihin o paghigantihan ang mga tao? (Kung minsan ay mayroon akong ganitong mga kaisipan, pero hindi ako nangangahas na gawin ang mga ito.) Mayroon lang kayong mga ganitong kaisipan, pero hindi kayo nangangahas gawin ang mga ito. Kung sinasaktan ka ng isang taong may mas mababang katayuan, mangangahas ka bang maghiganti? (Kung minsan, oo, kaya kong gawin ang gayong mga bagay.) Kung talagang matindi ang taong ito—kung siya ay napakagaling magsalita, at nasaktan ka niya—mangangahas ka bang maghiganti? Marahil ay iilan lang ang hindi matatakot na gawin ito. Ang mga ganitong tao, mga taong pinag-iinitan ang mahihina pero kinatatakutan ang malalakas, mayroon ba silang malulupit na disposisyon? (Mayroon.) Anumang uri ng pag-uugali ito, at kanino man ito nakatuon, kung kaya mong gawin ang masamang gawa ng paghihiganti sa mga kapatid, pinatutunayan nito na mayroong malupit na disposisyon sa kalooban mo. Sa panlabas ay tila hindi gaanong naiiba ang malupit na disposisyong ito, pero kailangan ay kaya mo itong matukoy at kailangan ay kaya mong matukoy kung sino ba ang pinupuntirya mo. Kung mabagsik ka kay Satanas at kaya mong lupigin at ipahiya si Satanas, maituturing ba itong malupit na disposisyon? Hindi. Ito ay paninindigan para sa kung ano ang tama at pagiging walang takot sa harap ng kalaban. Ito ay pagpapahalaga sa katarungan. Sa ano-anong sitwasyon ito maituturing na isang malupit na disposisyon? Kung aapihin, yuyurakan, at ipapahiya mo ang mabubuting tao o ang mga kapatid, ito ay magiging malupit na disposisyon. Kaya, kailangan ay mayroon kang konsensiya at katwiran, maharap mo ang mga tao at mga bagay-bagay nang may mga prinsipyo, makilatis mo ang masasamang tao, ang mga diyablo, magkaroon ka ng pagpapahalaga sa katarungan, kailangan ay mapagparaya ka at mapagpasensiya sa mga hinirang ng Diyos at sa mga kapatid, at kailangan ay magsagawa ka nang ayon sa katotohanan. Ito ay lubos na tama, at nakaayon sa mga layunin ng Diyos. Ang mga taong may malulupit na disposisyon ay hindi tinatrato ang mga tao nang ayon sa mga ganitong prinsipyo. Kung ang isang tao, maging sino man ito, ay gumagawa ng isang bagay na nakakasakit sa kanila, susubukan nilang makabawi—ito ay pagiging malupit. Walang prinsipyo sa paraan ng pagkilos ng masasamang tao. Hindi nila hinahanap ang katotohanan. Maging ito man ay pagkilos nang dahil sa personal na galit, o pang-aapi sa mahihina at pagiging takot sa malalakas, o pangangahas na maghiganti kaninuman, ang lahat ng ito ay may kinalaman sa isang malupit na disposisyon, at lahat ng ito ay bumubuo ng isang tiwaling disposisyon. Hindi ito mapag-aalinlanganan.

Ano ang pinakamalinaw na pagpapamalas ng isang taong may malupit na disposisyon? Ito ay kapag nakatagpo siya ng isang taong totoo na madaling pag-initan at nagsimula siyang pag-initan at paglaruan ito. Ito ay karaniwang pangyayari. Kapag ang isang taong medyo mabait ay nakakita ng isang taong totoo at mahina ang loob, maaawa siya rito, at kahit pa hindi niya ito kayang tulungan, hindi niya ito aapihin. Kapag nakita mong ang isa sa mga kapatid mo ay taong totoo, paano mo siya tinatrato? Inaapi mo ba siya o tinutukso siya? (Malamang ay hahamakin ko siya.) Ang paghamak sa mga tao ay isang paraan ng pagtingin sa kanila, ng pagturing sa kanila, isang uri ng mentalidad, pero kung paano ka kumilos at magsalita sa kanila ay may kinalaman sa iyong disposisyon. Sabihin ninyo sa Akin, paano kayo kumikilos tungo sa mga taong mahiyain at mahina ang loob? (Inuutus-utusan ko sila at pinag-iinitan.) (Kapag nakikita kong mahina ang paggawa nila sa tungkulin nila, dinidiskrimina at ibinubukod ko sila.) Ang mga nabanggit ninyong ito ay mga pagpapamalas ng isang malupit na disposisyon at may kinalaman sa mga disposisyon ng mga tao. Marami pang ibang ganitong bagay, kaya hindi na kailangan pang idetalye ang mga ito. Nakatagpo na ba kayo ng gayong tao, isang taong gustong mamatay ang sinumang nakapagpasama ng loob niya, at nanalangin pa nga sa Diyos, hiniling sa Diyos na isumpa ang taong iyon, na burahin ang taong iyon sa balat ng lupa? Bagama’t walang taong may gayong kapangyarihan, sa puso niya ay iniisip niya kung gaano sana kaganda kung nagkagayon nga, o kaya ay nananalangin siya sa Diyos at hinihiling na ang Diyos ang gumawa nito. Mayroon ba kayong mga gayong kaisipan sa inyong puso? (Kapag nangangaral kami ng ebanghelyo at nakatatagpo kami ng masasamang tao na inaatake kami at isinusumbong kami sa mga pulis, namumuhi ako sa kanila, at may mga naiisip ako gaya ng “darating ang araw na parurusahan kayo ng Diyos.”) Obhetibo naman ang kasong iyan. Inatake ka, nagdusa ka, nasaktan ka, ganap na niyurakan ang iyong personal na integridad at respeto sa sarili—sa gayong mga sitwasyon, ang karamihan ng tao ay mahihirapang malampasan iyan. (Nagpapakalat ng mga walang batayang tsismis online ang ibang tao tungkol sa ating iglesia, marami silang ginagawang paratang, at talagang nagagalit ako kapag nababasa ko ang mga ito, at may matinding pagkamuhi sa puso ko.) Ito ba ay pagiging malupit, o pagiging mainitin ang ulo, o normal na pagkatao? (Ito ay normal na pagkatao. Ang hindi pagkamuhi sa mga demonyo at sa mga kaaway ng Diyos ay hindi normal na pagkatao.) Tama iyan. Ito ang pagbubunyag, pagpapamalas, at pagtugon ng normal na pagkatao. Kung hindi kinamumuhian ng mga tao ang mga negatibong bagay o hindi minamahal ang mga positibong bagay, kung wala silang pamantayan ng konsensiya, hindi sila mga tao. Sa mga sitwasyong ito, ano-anong pagkilos ang puwedeng gawin ng isang tao na maaaring maging isang malupit na disposisyon? Kung ang pagkamuhi at pagkasuklam na ito ay magiging isang uri ng pag-uugali, kung ganap kang mawawalan ng katwiran, at kung lumampas na sa pinakasaligang prinsipyo ng pagkatao ang iyong mga kilos, kung may tendensiya ka pang makapatay at makalabag ng batas, ito ay pagiging malupit, ito ay pagkilos nang mainit ang ulo. Kapag nauunawaan ng mga tao ang katotohanan, at kaya nilang kumilatis ng masasamang tao, at namumuhi sila sa kabuktutan, ito ay normal na pagkatao. Pero kung hinaharap ng mga tao ang mga bagay-bagay nang mainit ang kanilang ulo, kumikilos sila nang walang mga prinsipyo. Naiiba ba ito sa paggawa ng kasamaan? (Oo.) Mayroong pagkakaiba. Kung ang isang tao ay labis na di-mabuti, labis na malupit, labis na masama, labis na imoral, at nakadarama ka ng matinding pagkasuklam sa kanya, at umaabot ang pagkasuklam na ito sa puntong hinihiling mo sa Diyos na isumpa ang taong ito, ayos lang ito. Pero ayos lang ba kung hindi kumilos ang Diyos matapos mong magdasal nang dalawa o tatlong beses at ikaw na mismo ang gumawa ng aksyon? (Hindi.) Puwede kang magdasal sa Diyos at magpahayag ng iyong mga pananaw at opinyon, at pagkatapos ay maghanap ng mga katotohanang prinsipyo, upang magawa mong harapin nang tama ang mga bagay-bagay. Pero hindi ka dapat gumiit sa Diyos o subukang pilitin ang Diyos na maghiganti para sa iyo, lalong hindi mo dapat hayaan na makagawa ka ng mga hangal na bagay dahil sa pagkamainitin ng iyong ulo. Dapat mong harapin ang usapin nang makatwiran. Dapat kang maging mapagpasensiya, hintayin mo ang oras ng Diyos, at mas gumugol ka pa ng oras sa pananalangin sa Diyos. Tingnan mo kung paano kumilos nang may karunungan ang Diyos tungo kay Satanas at sa mga diyablo, at sa ganitong paraan, maaari kang maging mapagpasensiya. Ang pagiging makatwiran ay nangangahulugan na ipagkatiwala ang lahat ng ito sa Diyos at hayaan ang Diyos na kumilos. Ito ang dapat gawin ng isang nilikha. Huwag kang kumilos nang dahil sa pagkamainitin ng ulo. Ang pagkilos nang dahil sa pagkamainitin ng ulo ay hindi katanggap-tanggap sa Diyos, ito ay kinokondena ng Diyos. Sa gayong mga pagkakataon, ang disposisyong nabubunyag sa mga tao ay hindi kahinaan ng tao o galit na lilipas din, kundi ito ay isang malupit na disposisyon. Sa sandaling matukoy na ito ay isang malupit na disposisyon, nasa panganib ka, at malamang na hindi ka maligtas. Iyan ay dahil kapag may malulupit na disposisyon ang mga tao, malamang na kumilos sila nang labag sa konsensiya at katwiran, at talagang malamang na labagin nila ang batas, at labagin ang mga atas administratibo ng Diyos. Kaya, paano ito maiiwasan? Sa pinakamababa, mayroong di-matatawarang tatlong hangganan na hindi dapat lampasan: Ang una ay ang hindi paggawa ng mga bagay na labag sa konsensiya at katwiran, ang ikalawa ay ang hindi paglabag sa batas, at ang ikatlo ay ang hindi paglabag sa mga atas administratibo ng Diyos. Kasali rito ang hindi paggawa ng anumang bagay na sukdulan o anumang bagay na makagugulo sa gawain ng iglesia. Kung susundin ninyo ang mga prinsipyong ito, kahit papaano ay matitiyak na ligtas kayo, at hindi kayo ititiwalag. Kung malupit kayong lalaban kapag pinupungusan kayo dahil gumawa kayo ng lahat ng uri ng kasamaan, mas mapanganib pa iyan. Malamang ay direkta ninyong masalungat ang disposisyon ng Diyos at mapaalis o mapatalsik kayo sa iglesia. Ang parusa sa pagsalungat sa disposisyon ng Diyos ay higit na mas matindi kaysa sa paglabag sa batas—isa itong kapalarang mas masaklap pa kaysa sa kamatayan. Ang pinakamatinding kahihinatnan ng paglabag sa batas ay ang masentensyahan ng pagkakulong; ilang taon kayong maghihirap at pagkatapos ay malaya na kayo, iyon na iyon. Pero kung sasalungatin ninyo ang disposisyon ng Diyos, magdurusa kayo ng walang hanggang kaparusahan. Kaya, kung walang pagkamakatwiran ang mga taong may malulupit na disposisyon, labis silang nasa panganib, malamang ay makagawa sila ng kasamaan, at tiyak na sila ay mahaharap sa kaparusahan at ganting parusa. Kung may kaunting pagkamakatwiran ang mga tao, kung kaya nilang hanapin ang katotohanan at magpasakop dito, at kaya nilang umiwas sa paggawa ng labis na kasamaan, ganap silang may pag-asang maligtas. Napakahalaga para sa isang tao na magkaroon ng pagkamakatwiran at katwiran. Malamang na tatanggapin ng isang makatwirang tao ang katotohanan at haharapin niya nang tama ang pagpupungos. Ang isang taong walang katwiran ay nanganganib kapag pinungusan siya. Ipagpalagay, halimbawa, na galit na galit ang isang tao matapos siyang pungusan ng isang lider. Gusto niyang magpakalat ng mga tsismis at atakihin ang lider, pero hindi siya nangangahas dahil takot siyang magsanhi ng gulo. Subalit, umiiral na ang gayong disposisyon sa puso niya, at mahirap sabihin kung gagawin nga niya ito o hindi. Hangga’t nasa puso ng isang tao ang ganitong uri ng disposisyon, hangga’t umiiral ang mga kaisipang ito, bagama’t maaaring hindi niya talaga ito gawin, nasa panganib na siya. Kapag tinutulutan ng sitwasyon—kapag nagkaroon siya ng pagkakataon—baka gawin nga niya ito. Hangga’t umiiral ang kanyang malupit na disposisyon, kung hindi ito malulutas, sa malao’t madali ay gagawa ng kasamaan ang taong ito. Kaya, ano-ano pang ibang sitwasyon ang naroroon kung saan nabubunyag ang malupit na disposisyon ng isang tao? Sabihin ninyo sa Akin. (Naging pabasta-basta ako sa aking tungkulin at hindi ako nagtamo ng anumang resulta, at pagkatapos ay tinanggal ako ng lider nang ayon sa mga prinsipyo, at medyo nakaramdam ako ng paglaban. Pagkatapos, nang makita ko na nagbunyag siya ng isang tiwaling disposisyon, naisip kong sumulat ng liham para isumbong siya.) Bigla na lang bang lumilitaw ang ideyang ito? Hinding-hindi. Ibinunga ito ng iyong kalikasan. Sa malao’t madali, nabubunyag ang mga bagay na nasa mga kalikasan ng mga tao, hindi masasabi kung sa anong sitwasyon o konteksto mabubunyag at magagawa ang mga ito. Kung minsan ay walang ginagawa ang mga tao, pero iyon ay dahil hindi tinutulutan ng sitwasyon. Subalit, kung siya ay isang taong hinahangad ang katotohanan, magagawa niyang hanapin ang katotohanan para lutasin ito. Kung hindi siya isang taong hinahangad ang katotohanan, gagawin niya ang gusto niya, at sa sandaling tulutan na ng sitwasyon, gagawa siya ng kasamaan. Kaya, kung hindi malulutas ang isang tiwaling disposisyon, malamang talaga na malalagay sa gulo ang mga tao, kung magkaganito ay kakailanganin nilang anihin ang kanilang itinanim. Hindi hinahangad ng ilang tao ang katotohanan at palagi silang pabasta-basta sa paggampan ng kanilang mga tungkulin. Hindi nila tinatanggap kapag pinupungusan sila, hindi sila kailanman nagsisisi, at kalaunan ay ibinubukod sila para makapagnilay sila. Pinaaalis sa iglesia ang ilang tao dahil palagi nilang ginugulo ang buhay iglesia at nagiging mga bulok na mansanas na sila; at pinapatalsik ang ilang tao dahil gumagawa sila ng lahat ng uri ng kasamaan. Kaya, anumang klase ng tao siya, kung madalas na naghahayag ng tiwaling disposisyon ang isang tao at hindi niya hinahanap ang katotohanan para lutasin ito, malamang na makagawa siya ng masama. Ang tiwaling disposisyon ng sangkatauhan ay hindi lamang binubuo ng pagiging mapagmataas, kundi pati ng kabuktutan at kalupitan. Ang pagiging mapagmataas at ang pagiging malupit ay mga karaniwang salik lamang.

Kaya, paano dapat lutasin ang problemang ito ng pagbubunyag ng isang malupit na disposisyon? Dapat kilalanin ng mga tao kung ano ang kanilang tiwaling disposisyon. Ang disposisyon ng ilang tao ay partikular na malupit, mapaminsala, at mapagmataas, at sila ay ganap na walang prinsipyo. Ito ang kalikasan ng masasamang tao, at ang mga taong ito ang pinakamapanganib sa lahat. Kapag may kapangyarihan ang mga gayong tao, may kapangyarihan ang mga diyablo, may kapangyarihan ang mga Satanas. Sa sambahayan ng Diyos, ang lahat ng masamang tao ay ibinubunyag at itinitiwalag dahil sa paggawa nila ng lahat ng uri ng masamang gawa. Kapag sinubukan mong ibahagi ang katotohanan sa masasamang tao, o pungusan sila, malaki ang tsansa na aatakihin ka nila, o huhusgahan ka nila, o na paghihigantihan ka pa nga nila, na pawang bunga ng pagiging napakamapaminsala ng kanilang mga disposisyon. Ang totoo ay napakakaraniwan nito. Halimbawa, maaaring may dalawang taong labis na nagkakasundo, na labis na mapagsaalang-alang at maunawain sa isa’t isa—pero sa huli ay hindi sila nagkakasundo sa isang bagay na may kinalaman sa kanilang mga interes, at pinuputol nila ang ugnayan nila sa isa’t isa. Ang ilang tao ay nagiging magkaaway pa nga at sinusubukang maghiganti sa isa’t isa. Lahat sila ay lubhang malupit. Pagdating sa paggawa ng mga tao ng kanilang tungkulin, napansin ba ninyo kung alin sa mga napamamalas at nabubunyag sa kanila ang napapaloob sa isang malupit na disposisyon? Tiyak na umiiral ang mga bagay na ito, at kailangan ninyong bunutin ang mga ito. Matutulungan kayo nito na makilatis at makilala ang mga bagay na ito. Kung hindi ninyo alam kung paano bunutin at kilatisin ang mga ito, hindi kayo kailanman makakakilatis ng masasamang tao. Matapos na malihis ng mga anticristo at mapasailalim sa kanilang kontrol, napipinsala ang buhay ng ilang tao, at saka lang nila nalalaman kung ano ba ang isang anticristo, at kung ano ba ang isang malupit na disposisyon. Masyadong mababaw ang inyong pagkaunawa sa katotohanan. Ang inyong pagkaunawa sa karamihan ng mga katotohanan ay hanggang sa nabibigkas o nasusulat na antas lamang, o mga salita at doktrina lang ang nauunawaan ninyo, at hinding-hindi tumutugma ang mga ito sa realidad. Matapos makarinig ng maraming sermon, tila mayroong pagkaunawa at kaliwanagan sa inyong puso; pero kapag nahaharap sa realidad, hindi pa rin ninyo makilatis kung ano ba talaga ang mga bagay-bagay. Alam ninyong lahat sa teorya kung ano ang mga pagpapamalas ng isang anticristo, pero kapag nasilayan na ninyo ang isang tunay na anticristo, hindi ninyo siya makilatis bilang isang anticristo. Ito ay dahil masyado pang kakaunti ang inyong karanasan. Kapag mas marami na ang iyong karanasan, kapag sapat ka nang napinsala ng mga anticristo, tunay mo nang makikilatis kung ano ba talaga sila. Sa kasalukuyan, bagama’t karamihan ng tao ay masinsinang nakikinig sa mga sermon sa mga pagtitipon, at nais nilang pagsikapan ang katotohanan, sa sandaling marinig na nila ang sermon, ang literal na kahulugan lamang ang nauunawaan nila, hindi nila malagpasan ang teoretikal na antas, at hindi nila magawang maranasan ang aspekto na ang katotohanang realidad. Kaya, napakababaw lang ng kanilang pagpasok sa katotohanang realidad, na nangangahulugang wala silang pagkilatis sa masasamang tao at sa mga anticristo. Ang mga anticristo ay mayroong diwa ng masasamang tao, pero maliban sa mga anticristo at masasamang tao, hindi ba’t may malulupit na disposisyon ang ibang tao? Ang totoo, walang tao ang maaaring guluhin nang basta-basta. Kapag walang problema, puro sila nakangiti, pero kapag nahaharap sila sa isang bagay na nakapipinsala sa sarili nilang mga interes, sumasama ang ugali nila. Isa itong malupit na disposisyon. Ang malupit na disposisyong ito ay maaaring mabunyag anumang oras; hindi ito kontrolado. Kaya ano ba mismo ang nangyayari dito? Isa ba itong usapin ng pagiging sinasaniban ng masasamang espiritu? Isa ba itong usapin ng reinkarnasyon mula sa isang masamang demonyo? Kung ito ay alinman sa dalawang ito, taglay ng taong iyon ang diwa ng isang masamang tao at hindi na siya matutulungan pa. Kung ang diwa niya ay hindi sa isang masamang tao, at ang taglay lamang niya ay ang tiwaling disposisyong ito, hindi pa nakamamatay ang kondisyon niya, at kung kaya niyang tanggapin ang katotohanan, mayroon pa siyang pag-asang maligtas. Kaya paano malulutas ang isang malupit at tiwaling disposisyon? Una, kailangan mong madalas na manalangin kapag nahaharap ka sa mga usapin at pagnilayan mo ang mga motibasyon at pagnanais mo. Kailangan mong tanggapin ang pagsisiyasat ng Diyos at kontrolin ang iyong pag-uugali. Bukod pa roon, kailangan ay hindi ka magbunyag ng anumang masamang salita o pag-uugali. Kung matanto ng isang tao na siya ay may mga maling intensyon at may malisya sa kanyang puso, na gusto niyang gumawa ng masasamang bagay, kailangan niyang hanapin ang katotohanan para lutasin ito, kailangan niyang hanapin ang mga nauugnay na salita ng Diyos upang maunawaan at malutas ang usaping ito, kailangan niyang manalangin sa Diyos, hingin ang proteksyon ng Diyos, sumumpa sa Diyos, at kailangan niyang isumpa ang kanyang sarili kapag hindi niya tinatanggap ang katotohanan at kapag gumagawa siya ng kasamaan. Ang pakikipagbahaginan sa Diyos sa ganitong paraan ay nagbibigay ng proteksyon at pinipigilan ang isang tao na gumawa ng kasamaan. Kung may nangyari sa isang tao at lumitaw ang masasamang intensyon, pero hindi niya ito pinansin, at hinayaan lang niyang mangyari ang mga bagay-bagay, o ipinagpalagay niya na ganito siya dapat kumilos, isa siyang masamang tao, at hindi siya isang taong tapat na nananampalataya sa Diyos at nagmamahal sa katotohanan. Gusto pa rin ng gayong tao na manampalataya sa Diyos at sumunod sa Diyos, at na mapagpala at makapasok sa kaharian ng langit—posible ba iyon? Nananaginip siya nang gising. Ang ikalimang uri ng disposisyon ay ang pagiging malupit. Isa rin itong isyung may kinalaman sa mga tiwaling disposisyon, at dito na nagtatapos ang paksang ito.

Dapat ka ring maging pamilyar sa ikaanim na uri ng tiwaling disposisyon: ang kabuktutan. Magsimula tayo sa kapag nangangaral ng ebanghelyo ang mga tao. Nagbubunyag ang ilang tao ng buktot na disposisyon kapag nangangaral sila ng ebanghelyo. Hindi sila nangangaral ayon sa prinsipyo, at hindi rin nila alam kung anong uri ng mga tao ang nagmamahal sa katotohanan at nagtataglay ng pagkatao; naghahanap lang sila ng isang miyembro ng kasalungat na kasarian na katugma nila, na gusto nila at nakakasundo nila. Hindi sila nangangaral sa mga taong hindi nila gusto o na hindi nila nakakasundo. Hindi mahalaga kung nakaayon ang isang tao sa mga prinsipyo ng pangangaral ng ebanghelyo—kung interesado sila sa taong ito, hindi nila ito susukuan. Maaaring sabihin sa kanila ng ibang tao na ang taong iyon ay hindi angkop sa mga prinsipyo ng pangangaral ng ebanghelyo, pero ipipilit pa rin nilang mangaral sa taong ito. May disposisyon sa loob nila na kumokontrol sa kanilang mga kilos, na nagtutulak sa kanilang bigyang-kasiyahan ang mahahalay nilang pagnanasa at kamtin ang sarili nilang mga pakay habang nagpapanggap na ipinangangaral ang ebanghelyo. Ito ay walang iba kundi isang buktot na disposisyon. Mayroon pa ngang mga taong alam na alam na mali ang ginagawa nilang ito, at na ang paggawa nito ay pagsalungat sa Diyos at paglabag sa Kanyang mga atas administratibo—pero hindi sila tumitigil. Isa itong uri ng disposisyon, hindi ba? (Oo.) Isa ito sa mga pagpapamalas ng isang buktot na disposisyon, pero hindi lamang ang mga pagbubunyag ng mahahalay na pagnanasa ang dapat na ilarawan bilang buktot; ang saklaw ng kabuktutan ay mas malawak kaysa sa pagnanasa lamang ng laman. Pag-isipan ninyo: Ano-ano pa ang ibang pagpapamalas ng isang buktot na disposisyon? Dahil isa itong disposisyon, higit ito sa isang paraan lang ng pagkilos, napapaloob dito ang maraming iba’t ibang kalagayan, pagpapamalas, at pagbubunyag, iyon ang naglalarawan dito bilang isang disposisyon. (Ang pagsunod sa mga makamundong kalakaran, ang hindi pagbitiw sa mga bagay na may kinalaman sa mga kalakaran ng mundo.) Ang hindi pagbitiw sa mga buktot na kalakaran ay isang uri. Ang pagkatali sa mga buktot na kalakaran ng mundo, ang paghahabol sa mga ito, ang pagiging abala sa mga ito, ang marubdob na paghahangad sa mga ito. May ilang taong hindi kailanman binibitiwan ang mga bagay na ito paano man pagbahaginan ang katotohanan, paano man sila pungusan; umaabot pa nga ito sa punto ng pagkahumaling. Ito ay kabuktutan. Kaya, kapag sinusunod ng mga tao ang mga buktot na kalakaran, anong mga pagpapamalas ang nagpapahiwatig na mayroon silang buktot na disposisyon? Bakit nila minamahal ang mga bagay na ito? Ano ang mayroon sa mga buktot na makamundong kalakarang ito na nagbibigay sa kanila ng sikolohikal na kasiyahan, na tumutugon sa kanilang mga pangangailangan, at tumutugon sa kanilang mga hilig at pagnanais? Ipagpalagay, halimbawa, na mahilig sila sa mga artista sa pelikula: Anong mayroon sa mga artistang ito na pumupukaw sa pagkahumaling na ito at nagsasanhi sa kanilang pagsunod sa mga ito? Ito ay ang gilas, dating, hitsura, at kasikatan ng mga taong ito, pati na ang uri ng marangyang buhay na inaasam nila. Ang lahat ng bagay na ito na sinusundan nila—lahat ba ng ito ay buktot? (Oo.) Bakit sinasabi na buktot ang mga ito? (Dahil taliwas ang mga ito sa katotohanan at sa mga positibong bagay, at hindi nakaayon ang mga ito sa hinihingi ng Diyos.) Ito ay doktrina. Subukan ninyong suriin ang mga sikat na tao at mga artistang ito: ang kanilang pamumuhay, ang kanilang pag-uugali, maging ang pampublikong katauhan at mga kasuotan na labis na sinasamba ng lahat. Bakit sila ganoon mamuhay? At bakit nila nahihimok ang iba na sumunod sa kanila? Matindi nilang pinagsisikapan ang lahat ng ito. Mayroon silang mga makeup artist at personal stylist para malikha ang imahe nilang ito. Kaya ano ang pakay nila sa paglikha ng imahe nilang ito? Ang maakit ang mga tao, malihis ang mga ito, ang mapasunod ang mga ito—at ang makinabang mula rito. Kaya, sinasamba man ng mga tao ang kasikatan, o hitsura, o pamumuhay ng mga artistang ito, talagang hangal at katawa-tawang pagkilos ang mga ito. Kung may taglay na pagkamakatwiran ang isang tao, paanong sasambahin niya ang mga diyablo? Ang mga diyablo ay mga bagay na nanlilihis, nanlalansi, at nagpapahamak sa mga tao. Hindi nananampalataya sa Diyos ang mga diyablo at wala silang anumang pagtanggap sa katotohanan. Ang lahat ng diyablo ay sumusunod kay Satanas. Ano-ano ang mga layon ng mga sumusunod at sumasamba sa mga diyablo at kay Satanas? Nais nilang tularan ang mga diyablong ito, na gawin nilang huwaran ang mga ito, sa pag-aasam na isang araw ay magiging diyablo sila, kasingganda at kasingseksi ng mga diyablo at sikat na taong ito. Nais nilang matamasa ang gayong pakiramdam. Sinumang sikat o tinitingalang tao ang sinasamba ng isang tao, iisa lang ang pinakalayon niya—ang manlihis ng mga tao, ang mang-akit ng mga tao, at ang mapasamba at mapasunod niya ang mga tao. Hindi ba’t ito ay isang buktot na disposisyon? Isa itong buktot na disposisyon, at napakalinaw nito.

Ang mga buktot na disposisyon ay naipamamalas din sa isa pang paraan. Nakikita ng ilang tao na ang mga pagtitipon sa sambahayan ng Diyos ay laging kinapapalooban ng pagbabasa ng salita ng Diyos, pagbabahaginan sa katotohanan, at mga pagtalakay tungkol sa pagkakilala sa sarili, sa wastong pagganap ng tungkulin, kung paano kumilos nang ayon sa mga prinsipyo, kung paano matakot sa Diyos at umiwas sa kasamaan, kung paano maunawaan at isagawa ang katotohanan, at iba pang mga aspekto ng katotohanan. Matapos makinig sa loob ng maraming taon, nagsimula silang higit na mayamot habang mas nakikinig sila, at nagsimula silang magreklamo, sinasabi nila, “Hindi ba’t ang pakay ng pananalig sa diyos ay ang magkamit ng mga pagpapala? Bakit natin laging pinag-uusapan ang katotohanan at pinagbabahaginan ang salita ng diyos? Wala ba itong katapusan? Sawang-sawa na ako rito!” Pero ayaw nilang bumalik sa sekular na mundo. Iniisip nila, “Sobrang nakakabagot ang manalig sa diyos, nakakainip ito—paano ko ito gagawing mas interesante nang kaunti? Kailangan kong makahanap ng isang bagay na interesante,” kaya nagtatanong-tanong sila, “Ilan ang nananampalataya sa diyos sa iglesia? Ilan ang mga lider at manggagawa? Ilan na ang natanggal? Ilan ang kabataang estudyanteng nasa unibersidad at ang mga nagtapos na sa pag-aaral? May nakakaalam ba ng bilang?” Itinuturing nila ang mga bagay na ito at ang impormasyong ito bilang ang katotohanan. Anong disposisyon ito? Ito ay kabuktutan, karaniwang tinatawag na “pagiging ubod ng sama.” Napakarami na nilang narinig na katotohanan, pero wala ni isa sa mga ito ang pumukaw ng sapat na atensyon o pagtuon mula sa kanila. Sa sandaling may tsismis o panloob na balita ang isang tao, agad silang nagkakainteres, takot silang mapalagpas ito. Ito ay pagiging ubod ng sama, hindi ba? (Oo.) Ano ang katangian ng ubod ng samang mga tao? Wala sila ni katiting na interes sa katotohanan. Interesado lamang sila sa mga panlabas na usapin, at walang kapaguran at buong kasakiman silang naghahanap ng tsismis at mga bagay na walang kinalaman sa kanilang buhay pagpasok o sa katotohanan. Inaakala nila na ang pag-alam sa bagay na ito, sa lahat ng impormasyong ito, at paglalagay ng lahat ng ito sa isip nila, ay nangangahulugan na taglay nila ang katotohanang realidad, na tunay ngang miyembro sila ng sambahayan ng Diyos, na tiyak silang sasang-ayunan ng Diyos at na makapapasok sila sa kaharian ng Diyos. Sa tingin ba ninyo ay ganito nga talaga ang kaso? (Hindi.) Nakikilatis ninyo ang mga ito, pero maraming bagong mananampalataya sa Diyos ang hindi ito magawa. Nakatuon sila sa impormasyong ito, inaakala nila na ang pagkaalam sa mga bagay na ito ay ginagawa silang miyembro ng sambahayan ng Diyos—pero ang totoo, ang mga gayong tao ang pinakakinasusuklaman ng Diyos, sila ang pinakabanidoso, pinakamababaw, at pinakamangmang sa lahat ng tao. Nagkatawang-tao ang Diyos sa mga huling araw upang gawin ang gawain ng paghatol at pagdadalisay sa mga tao, na ang epekto ay ang ibigay sa mga tao ang katotohanan bilang buhay. Pero kung hindi nakatuon ang mga tao sa pagkain at pag-inom ng mga salita ng Diyos at palagi nilang sinusubukang maghanap ng tsismis at mas alamin pa ang mga usapin sa loob ng iglesia, hinahangad ba nila ang katotohanan? Sila ba ay mga taong gumagawa ng wastong gawain? Para sa Akin, sila ay mga buktot na tao. Sila ay mga hindi mananampalataya. Ang mga ganitong tao ay matatawag ding ubod ng sama. Lagi lamang silang nakatuon sa sabi-sabi. Binibigyang-kasiyahan nito ang kanilang kuryosidad, pero kinasusuklaman sila ng Diyos. Hindi sila mga taong tunay na nananampalataya sa Diyos, lalong hindi sila mga taong naghahangad sa katotohanan. Sila ay mga alipin lang ni Satanas, na dumarating upang guluhin ang gawain ng iglesia. Bukod pa riyan, ang mga taong laging sinusuri at sinisiyasat ang Diyos ay mga alipin at mga alipores ng malaking pulang dragon. Ang mga taong ito ang pinakakinamumuhian at pinakakinasusuklaman ng Diyos sa lahat. Kung nananampalataya ka sa Diyos, bakit hindi ka nagtitiwala sa Diyos? Kapag sinusuri at sinisiyasat mo ang Diyos, hinahanap mo ba ang katotohanan? May anuman bang kaugnayan ang paghahanap sa katotohanan sa pamilyang nagsilang kay Cristo o sa kapaligirang kinalakhan Niya? Ang mga taong laging nagbubusisi sa Diyos—hindi ba’t kasuklam-suklam sila? Kung palagi kang may mga kuru-kuro tungkol sa mga bagay na may kinalaman sa pagkatao ni Cristo, dapat kang gumugol ng mas marami pang oras sa paghahangad na maunawaan ang mga salita ng Diyos; kapag naunawaan mo ang katotohanan saka mo lamang magagawang lutasin ang problema ng iyong mga kuru-kuro. Makikilala mo ba ang Diyos sa pamamagitan ng pagsusuri sa pinagmulang pamilya ni Cristo o sa mga sitwasyon ng Kanyang kapanganakan? Bibigyang-daan ka ba nito na matuklasan ang pagka-Diyos na diwa ni Cristo? Hinding-hindi. Ang mga taong tunay na nananampalataya sa Diyos ay iginugugol ang kanilang sarili sa mga salita ng Diyos at sa katotohanan, ito lang ang makatutulong na malaman ang pagka-Diyos na diwa ni Cristo. Pero bakit palaging gumagawa ng mga bagay na ubod ng sama ang mga taong palaging sinisiyasat ang Diyos? Ang mga mala-basurang taong ito na walang espirituwal na pang-unawa ay dapat na magmadaling umalis sa sambahayan ng Diyos! Napakaraming katotohanan na ang naipahayag, napakarami nang napagbahaginan sa mga pagtitipon at mga sermon—bakit kailangan mo pa ring siyasatin ang Diyos? Ano ang ibig sabihin kapag palagi mong sinisiyasat ang Diyos? Na ikaw ay napakabuktot! Bukod pa riyan, may mga nag-aakala pa nga na ang pagkatuto sa lahat ng di-importanteng impormasyong ito ay nagbibigay sa kanila ng kapital, at lumilibot sila para ipagmalaki ito sa mga tao. At ano ang nangyayari sa huli? Sila ay kinapopootan at kinasusuklaman ng Diyos. Mga tao pa ba sila? Hindi ba’t mga nabubuhay na demonyo sila? Paano sila naging mga taong nananampalataya sa Diyos? Ang lahat ng kanilang kaisipan ay iginugugol nila sa landas ng kabuktutan at pagiging baliko. Para bang inaakala nila na kapag mas marami silang alam na sabi-sabi, mas nagiging miyembro sila ng sambahayan ng Diyos, at mas nauunawaan nila ang katotohanan. Ang mga ganitong tao ay lubos na katawa-tawa. Sa sambahayan ng Diyos, wala nang mas kasuklam-suklam pa kaysa sa kanila.

Ang ilang tao ay palaging nakatuon sa mga hindi makatotohanang bagay sa kanilang pananalig. Halimbawa, ang ilang tao ay palaging sinusuri kung ano ba ang hitsura ng kaharian, kung nasaan ba ang ikatlong langit, kung ano ba ang hitsura ng Hades, at kung nasaan ba ang impiyerno. Palagi nilang sinusuri ang mga misteryo sa halip na pagtuunan ang buhay pagpasok. Ito ay pagiging ubod ng sama, ito ay kabuktutan. Gaano man karaming sermon at pagbabahaginan ang marinig nila, mayroon pa ring mga tao na hindi nauunawaan kung ano ba talaga ang katotohanan, at wala rin silang kamalayan sa kung paano nila ito dapat isagawa. Tuwing may oras sila, sinusuri nila ang salita ng Diyos, hinihimay ang pagkakalahad ng mga salita, naghahanap ng kung anong uri ng sensasyon, at palagi rin nilang sinisiyasat kung natupad na ba ang mga salita ng Diyos. Kung natupad na ang mga ito, naniniwala sila na gawain ito ng Diyos, at kung hindi pa, itinatanggi nila na gawain ito ng Diyos. Hindi ba’t katawa-tawa sila? Hindi ba’t ito ay pagiging ubod ng sama? Kaya ba laging makita ng mga tao kung natupad na ang mga salita ng Diyos? Hindi laging kayang makita ng mga tao kung natupad na ang ilan sa mga salita ng Diyos. Ang ilan sa Kanyang mga salita, para sa mga tao, ay tila hindi pa natutupad, pero para sa Diyos ay natupad na ang mga ito. Walang paraan ang mga tao para malinaw na makita ang mga ito; masuwerte na sila kung kaya nilang maarok ang kahit man lang 20 porsiyento nito. Ang ilang tao ay ginugugol ang buong oras nila sa pag-aaral ng salita ng Diyos pero hindi nila binibigyang-pansin ang pagsasagawa sa katotohanan o ang pagpasok sa realidad. Hindi ba’t pagpapabaya ito sa mga marapat na tungkulin ng isang tao? Napakarami na nilang narinig na katotohanan pero hindi pa rin nila nauunawaan ang mga ito, at palagi silang naghahanap ng katunayan na natupad na ang mga propesiya, itinuturing nila ito na kanilang buhay at motibasyon. Halimbawa, kapag nananalangin ang ilang tao, sinasabi nila ang mga bagay na gaya ng, “O Diyos, kung nais mong gawin ko ito, tulutan mong magising ako nang alas-sais ng umaga bukas; kung hindi naman, hayaan mo akong matulog hanggang alas-siyete.” Madalas ay ganito sila kumilos, ginagamit nila ito bilang kanilang prinsipyo, isinasagawa ito na para bang ito ang katotohanan. Pagiging ubod ng sama ang tawag dito. Sa kanilang mga kilos ay palagi silang nakabatay sa damdamin, nakatuon sa mahiwaga, nakabatay sa sabi-sabi, at sa iba pang hindi makatotohanang mga bagay; palagi nilang itinutuon ang kanilang lakas sa mga bagay na ubod ng sama. Ito ay kabuktutan. Paano ka man makipagbahaginan ng katotohanan sa kanila, iniisip nila na walang silbi ang katotohanan, at na hindi ito kasingtumpak ng pagbatay sa damdamin o kumpirmasyon sa pamamagitan ng paghahambing. Ito ay pagiging ubod ng sama. Hindi sila naniniwala na ang Diyos ay may kataas-taasang kapangyarihan at ang nagsasaayos sa kapalaran ng mga tao, at kahit na sinasabi nilang kinikilala nila na ang mga salita ng Diyos ang katotohanan, sa puso nila ay hindi pa rin nila tinatanggap ang katotohanan, hindi nila kailanman kinikilatis ang mga bagay-bagay gamit ang mga salita ng Diyos. Kung may sasabihin ang isang tanyag na tao, maniniwala silang katotohanan ito, at susundin nila ito. Kung sasabihin sa kanila ng isang manghuhula o mambabasa ng mukha na sa susunod na taon ay itataas sila ng ranggo bilang isang tagapamahala, paniniwalaan nila ito. Hindi ba’t ito ay pagiging ubod ng sama? Naniniwala lamang sila sa panghuhula at sa mga mahiwagang bagay, at sa mga bagay na ito lang na ubod ng sama. Kagaya lang ito ng kung paanong sinasabi ng ilang tao, “Nauunawaan ko ang lahat ng katotohanan, pero hindi ko lang talaga maisagawa ang mga ito. Hindi ko alam kung ano ang problema.” Ngayon ay may kasagutan na tayo sa tanong na ito: Ubod sila ng sama. Hindi mahalaga kung paano mo ibahagi ang katotohanan sa gayong mga tao, hindi nila ito matatalos, at wala ka ring makikitang anumang epekto. Ang mga taong ito ay hindi lamang tutol sa katotohanan, kundi taglay rin nila ang isang buktot na disposisyon. Ano ang pinakamahalagang pagpapamalas ng pagiging tutol sa katotohanan? Iyon ay na nauunawaan ng isang tao ang katotohanan, pero hindi niya ito isinasagawa. Ayaw niya itong marinig, nilalabanan niya ito at sumasama ang loob niya rito. Alam niyang tama at mabuti ang katotohanan, pero hindi niya ito isinasagawa, ayaw niyang tahakin ang landas na ito, at ayaw niya ring magdusa o magbayad ng halaga, lalo na ang mawalan ng anuman. Hindi ganito ang mga buktot na tao. Inaakala nila na ang mga buktot na bagay ay ang katotohanan, na iyon ang tamang daan, at hinahabol nila ang mga ito, at sinusubukang tularan ang mga ito, at palagi nilang itinutuon ang kanilang lakas sa mga ito. Madalas na pinagbabahaginan ng sambahayan ng Diyos ang mga prinsipyo ng panalangin: Maaaring manalangin ang mga tao kailanman o saanman nila gusto, nang walang mga limitasyon sa oras, kailangan lang nilang lumapit sa harapan ng Diyos, sabihin ang mga salitang nasa puso nila, at hanapin ang katotohanan. Dapat ay madalas na marinig ang mga salitang ito at dapat ay madaling maunawaan ang mga ito, pero paano ito isinasagawa ng mga buktot na tao? Tuwing umaga sa pagbubukang-liwayway, hindi sila nabibigo na humarap sa timog, lumuluhod, at inilalapat sa lupa ang dalawang kamay, nagpapatirapa sa pagdarasal sa harap ng Diyos hangga’t kaya nila. Iniisip nila na sa gayong mga oras lamang maririnig ng Diyos ang kanilang panalangin, dahil ito ang oras kung kailan hindi abala ang Diyos, may oras Siya, kaya nakikinig Siya. Hindi ba’t katawa-tawa ito? Hindi ba’t buktot ito? Mayroong iba na nagsasabing ang pinakaepektibong oras para manalangin ay ala-una o alas-dos ng madaling-araw, kung kailan tahimik ang lahat. Bakit nila ito sinasabi? Sila rin ay mayroong sarili nilang mga dahilan. Sinasabi nila na sa ganoong oras ay tulog na ang lahat; may panahon lang ang Diyos na asikasuhin ang mga usapin nila kapag hindi Siya abala. Hindi ba’t katawa-tawa ito? Hindi ba’t buktot ito? Paano ka man makipagbahaginan sa kanila tungkol sa katotohanan, tumatanggi silang tanggapin ito. Sila ang pinakakatawa-tawang tao at hindi nila kayang maunawaan ang katotohanan. May ibang nagsasabi, “Kapag nananampalataya sa diyos ang mga tao, kailangan ay gumawa sila ng mabubuting bagay at maging mabait, at kailangan ay hindi sila pumatay o kumain ng karne. Ang pagkain ng karne ay pagpatay, pagkakasala, at ayaw ng diyos sa mga taong gumagawa nito.” May anumang batayan ba ang mga salitang ito? May ganito bang sinabi ang Diyos kailanman? (Wala.) Kaya, sino ang nagsabi nito? Sinabi ito ng isang walang pananampalataya, ng isang katawa-tawang tao. Ang totoo, ang mga taong nagsasabi nito ay hindi naman laging hindi kumakain ng karne—o maaaring hindi nila ito kinakain sa harap ng ibang tao, pero kapag walang ibang tao ay malakas silang kumain nito. Napakagaling ng mga taong ito sa pagpapanggap, at sa pagpapakalat ng mga maling kaisipan saanman sila magpunta. Ito ay kabuktutan. Ubod ng sama ang gayong mga tao. Itinuturing nila ang mga maling pananampalataya at maling kaisipang ito bilang mga kautusan at regulasyon, at isinasagawa at pinanghahawakan pa nga nila ang mga ito na para bang ang mga ito ang katotohanan, o mga hinihingi ng Diyos, at masigla at walang kahihiyan nilang tinuturuan ang iba na gawin din ito. Bakit Ko sinasabing ang pamamaraan ng mga taong ito ng paggawa ng mga bagay-bagay, ang paraan nila ng pagsasabi ng mga bagay-bagay, at ang paraan nila ng paghahangad, ay buktot? (Dahil walang koneksiyon ang mga ito sa katotohanan.) Kung gayon, buktot ba ang anumang walang kaugnayan sa katotohanan? Malaki ang problema sa gayong pagkaunawa. May mga bagay sa mga pang-araw-araw na pamumuhay ng mga tao na walang kaugnayan sa katotohanan. Hindi ba’t pagbabaluktot ng mga katunayan ang sabihing buktot ang mga ito? Ang hindi kinokondena ng Diyos ay hindi masasabing buktot, ang kinokondena lang ng Diyos ang mailalarawan bilang buktot. Magiging malaking pagkakamali na ilarawan ang lahat ng walang kaugnayan sa katotohanan bilang buktot. Ang mga detalye ng mga kinakailangan sa buhay—halimbawa, ang pagkain, pagtulog, pag-inom, pagpapahinga—may kaugnayan ba ang mga ito sa katotohanan? Buktot ba ang mga ito? Ang lahat ng ito ay normal na pangangailangan, bahagi ang mga ito ng normal na takbo ng buhay ng mga tao, hindi buktot ang mga ito. Kaya bakit ikinaklasipika na buktot ang mga pagkilos na kasasabi Ko lang? Dahil ang mga paraang iyon ng paggawa ng mga bagay-bagay ay dinadala ang mga tao sa isang landas na mali at katawa-tawa—dinadala sila ng mga ito sa landas ng relihiyon. Ang pagsasagawa nila sa ganitong paraan at ang pagtuturo nila sa iba na kumilos nang ganito ay dinadala ang mga tao sa landas ng kabuktutan. Isa itong resultang hindi maiiwasan. Kapag sinasamba ng mga tao ang mga buktot na makamundong kalakaran at tinatahak nila ang landas ng kabuktutan, ano ang nangyayari sa kanila sa huli? Sila ay nagiging lubhang masama, nawawalan sila ng katwiran, wala silang kahihiyan, at sa huli, ganap silang natatangay ng mga kalakaran ng mundo, at tinatahak nila ang pagkawasak, hindi sila naiiba sa mga walang pananampalataya. Ang ilang tao ay hindi lamang itinuturing ang mga maling pananampalataya at maling kaisipang ito bilang mga regulasyong dapat sundin o mga kautusang dapat sundin, bagkus ay pinanghahawakan din nila ang mga ito bilang ang katotohanan. Ito ay isang katawa-tawang taong ganap na walang espirituwal na pang-unawa. Sa huli, maaari lamang siyang itiwalag. Makagagawa ba ang Banal na Espiritu sa sinumang napakabaluktot ang pagkaarok sa katotohanan? (Hindi.) Hindi gumagawa ang Banal na Espiritu sa ganitong mga tao, sa kasong ito ay ang masasamang espiritu ang gumagawa, dahil ang landas na tinatahak ng mga taong ito ay ang landas ng kabuktutan, sila ay nagmamadaling tumatahak sa landas ng masasamang espiritu—na siya mismong kailangan ng masasamang espiritung ito. At ang resulta? Sinasaniban ng masasamang espiritu ang mga taong ito. Noon, sinabi Ko na, “Ang mga diyablo at si Satanas, na gaya ng mga leong umaatungal, umaaligid-aligid sa lahat ng dako, naghahanap ng mga taong masisila.” Kapag tinatahak ng mga tao ang baliko at buktot na landas, tiyak na susunggaban ng masasamang espiritu. Hindi na kinakailangan pang ibigay ka ng Diyos sa masasamang espiritu. Kung hindi mo hinahangad ang katotohanan, hindi ka poprotektahan, at hindi mo makakasama ang Diyos. Hindi ka pagmamalasakitan ng Diyos kung hindi ka Niya makakamit, at sasamantalahin ng masasamang espiritu ang pagkakataong ito upang makapasok sa iyo at saniban ka. Ito ang kahihinatnan, hindi ba? Ang lahat ng tutol sa katotohanan at palaging kumokondena sa gawain ng pagkakatawang-tao ng Diyos, at ang mga sumusunod sa mga makamundong kalakaran, na tahasang binibigyan ng maling interpretasyon ang mga salita ng Diyos at ang Bibliya, ang mga nagpapakalat ng mga maling pananampalataya at maling kaisipan—ang lahat ng ginagawa nilang ito ay nagmumula sa mga buktot na disposisyon. Hinahangad ng ilang tao ang espirituwalidad, at dahil baluktot ang kanilang pagkaunawa, gumagawa sila ng maraming maling kaisipan para iligaw ang mga tao, at sila ay nagiging mga utopian at teorista, na siyang paggawa rin ng mga bagay na ubod ng sama. Sila ay mga buktot na tao. Gaya ng mga Pariseo, ang lahat ng ginawa nila ay pagpapaimbabaw, hindi nila isinagawa ang katotohanan at iniligaw nila ang mga tao para tingalain sila at sambahin sila ng mga ito. Nang magpakita ang Panginoong Jesus para gumawa, ipinako pa nga nila Siya sa krus. Ito ay buktot at sa huli, isinumpa sila ng Diyos. Sa kasalukuyan, hindi lamang hinuhusgahan at kinokondena ng relihiyosong mundo ang pagpapakita at gawain ng Diyos, kundi ang pinakakasuklam-suklam ay na pumapanig din ito sa malaking pulang dragon, umaanib sa mga buktot na puwersa sa pag-usig sa mga hinirang ng Diyos at tumatayo kasama nito bilang kaaway ng Diyos. Ito ay buktot. Ang mundo ng relihiyon ay hindi kailanman namuhi sa mga buktot na puwersa ni Satanas, hindi nito kinamumuhian ang kabuktutan ng bansa ng malaking pulang dragon, kundi sa halip ay ipinagdarasal at pinagpapala ang mga ito. Ito ay buktot. Ang anumang pag-uugali na may kaugnayan o na nakikipagtulungan kay Satanas at sa masasamang espiritu ay matatawag na buktot sa kabuuan. Ang mga paraan ng pagsasagawa na iyon na talagang lihis, masama, sukdulan, at walang habas—buktot din ang mga ito. Palaging mali ang pagkaunawa ng ilang tao sa Diyos, at hindi naitatama ang mga maling pagkaunawang ito paano man ibahagi sa kanila ang katotohanan. Palagi nilang ipinangangaral ang sarili nilang pangangatwiran, ipinipilit ang sarili nilang mga maling kaisipan. At hindi ba’t mayroon ding kaunting kabuktutan dito? Ang ilang tao ay may mga kuru-kuro tungkol sa Diyos; matapos na maraming beses na maibahagi sa kanila ang katotohanan, sinasabi nilang nauunawaan nila ito, at na naitama na ang kanilang mga kuru-kuro, pero pagkatapos ay pinanghahawakan pa rin nila ang kanilang mga kuru-kuro, palagi silang negatibo, at mahigpit silang kumakapit sa sarili nilang mga palusot. Ito ay buktot, hindi ba? Ito ay isang uri din ng kabuktutan. Bilang pagbubuod, ang sinumang nakagawa ng isang bagay na hindi makatwiran at tumatangging tanggapin ito paano man ibahagi sa kanya ang katotohanan, ay ubod ng sama, at medyo buktot. Hindi madali para sa mga taong ito na may buktot na mga disposisyon na mailigtas ng Diyos, dahil hindi nila kayang tanggapin ang katotohanan at tumatanggi silang bitiwan ang mga buktot nilang maling kaisipan; wala na talagang magagawa pa para sa kanila.

Katatapos lang natin pagbahaginan ang anim na disposisyon: ang pagkamatigas ng kalooban, pagiging mapagmataas, mapanlinlang, tutol sa katotohanan, malupit, at buktot. Sa paghihimay sa anim na disposisyong ito, nabigyan ba kayo ng bagong kaalaman at pagkaunawa sa mga pagbabago sa disposisyon? Ano nga ba ang mga pagbabago sa disposisyon? Nangangahulugan ba ito ng pag-aalis ng isang kapintasan, pagtutuwid ng isang pag-uugali, o pagbabago ng isang partikular na personalidad? Hinding-hindi. Kaya, mas malinaw na ba nang kaunti sa inyo kung ano ba talaga ang tinutukoy ng disposisyon? Mailalarawan ba ang anim na disposisyong ito bilang ang mga tiwaling disposisyon ng tao, bilang ang kalikasang diwa ng tao? (Oo.) Mga positibong bagay ba o mga negatibong bagay ang anim na disposisyong ito? (Mga negatibong bagay.) Ang mga ito ay tahasang mga tiwaling disposisyon, ang mga ito ang mga pangunahing aspekto ng mga tiwaling disposisyon ng tao. Wala ni isa sa mga tiwaling disposisyong ito ang hindi mapanlaban sa Diyos at sa katotohanan, at wala ni isa sa mga ito ang positibo. Kaya, ang anim na disposisyong ito ay anim na aspekto, na sa kabuuan ay tinatawag na tiwaling disposisyon. Ang mga tiwaling disposisyon ang kalikasang diwa ng tao. Paano maipaliliwanag ang “diwa”? Ang diwa ay tumutukoy sa kalikasan ng tao. Ang ibig sabihin ng kalikasan ng tao ay ang mga bagay na sinasandigan ng tao para sa pag-iral niya, ang mga bagay na namamahala sa kung paano siya namumuhay. Namumuhay ang mga tao ayon sa kanilang mga kalikasan. Ano man ang isinasabuhay mo, ang mga layon at direksiyon mo, ang mga patakarang ipinamumuhay mo, hindi nagbabago ang iyong kalikasang diwa—hindi ito mapag-aalinlanganan. Kaya, kapag hindi mo taglay ang katotohanan, at nabubuhay ka sa pamamagitan ng pagsandig sa mga tiwaling disposisyong ito, ang lahat ng ipinamumuhay mo ay laban sa Diyos, salungat sa katotohanan, at taliwas sa mga layunin ng Diyos. Dapat mo itong maunawaan ngayon: Matatamo ba ng mga tao ang kaligtasan kung hindi magbabago ang kanilang mga disposisyon? (Hindi.) Magiging imposible iyon. Kaya, kung hindi magbabago ang mga disposisyon ng mga tao, magiging kaayon ba sila ng Diyos? (Hindi.) Magiging napakahirap nito. Pagdating sa anim na disposisyong ito, kahit alinman dito, at kahit ano pa ang antas ng naipamamalas o naibubunyag sa iyo, kung hindi mo kayang makawala sa pagpipigil ng mga tiwaling disposisyong ito, ano man ang mga motibo at pakay ng iyong mga kilos, at kung sadya ka bang kumikilos o hindi, ang kalikasan ng lahat ng iyong ginagawa ay tiyak na magiging laban sa Diyos, at tiyak na kokondenahin ng Diyos—na isang napakalubhang kahihinatnan. Ang kondenahin ba ng Diyos ang hinihiling sa huli ng lahat ng nananampalataya sa Diyos? (Hindi.) At dahil hindi ito ang kalalabasan na hinihiling ng mga tao, ano ang pinakamahalagang gawin nila? Dapat nilang malaman ang sarili nilang tiwaling disposisyon at tiwaling diwa, maunawaan ang katotohanan, at pagkatapos ay dapat nilang tanggapin ang katotohanan—dahan-dahan at paunti-unting iwinawaksi ang mga tiwaling disposisyong ito sa mga sitwasyong inihanda ng Diyos para sa kanila, at natatamo ang pagiging kaayon ng Diyos at ng katotohanan. Ito ang landas sa mga pagbabago ng disposisyon ng isang tao.

Noong nakaraan, mayroong mga taong nag-akala na napakadali at simple lang na baguhin ang kanilang mga disposisyon. Naniwala sila na “Basta’t pipilitin ko ang sarili ko na hindi magsabi ng mga bagay na sumasalungat sa Diyos o gumawa ng anumang gagambala o gugulo sa gawain ng iglesia, at basta’t tama ang perspektiba ko, tama ang puso ko, at nauunawaan ko ang kaunti pang katotohanan, mas nagsisikap ako, mas nagdurusa, at mas nagbabayad ng halaga, pagkaraan ng ilang taon ay tiyak na magagawa kong magtamo ng pagbabago sa aking disposisyon.” Makatwiran ba ang mga salitang ito? (Hindi.) Saan sila nagkamali? (Wala silang kaalaman sa tiwali nilang disposisyon.) Ano ang layunin ng pag-alam sa iyong tiwaling disposisyon? (Ang magbago.) At ano ang kalalabasan ng pagbabagong ito? Nakakamit mo ang katotohanan. Para masukat kung mayroon na bang pagbabago sa iyong disposisyon, kailangan mong tingnan kung ang iyong mga kilos ay katugma ba ng katotohanan o lumalabag sa katotohanan, kung ang mga ito ba ay nagmumula sa kalooban ng mga tao o sa pagtupad sa mga hinihingi ng Diyos. Para makita kung gaano kalaki na ang nagbago sa iyong disposisyon, tingnan mo kung kaya mong pagnilayan ang iyong sarili, at maghimagsik laban sa iyong laman, mga motibo, mga ambisyon, at mga pagnanais, kapag nagbubunyag ka ng isang tiwaling disposisyon, at kung kaya mong magsagawa nang ayon sa katotohanan kapag ginawa mo ito. Ang antas ng iyong abilidad na magsagawa nang ayon sa katotohanan at sa mga salita ng Diyos at kung ganap na umaayon ang iyong pagsasagawa sa mga pamantayan ng katotohanan ay nagpapatunay kung gaano kalaki na ang naging pagbabago sa iyong disposisyon. Ito ay proporsiyonal. Gamitin nating halimbawa ang disposisyon na matigas ang kalooban: Sa simula, kapag wala pang nagiging anumang pagbabago sa iyong disposisyon, hindi mo nauunawaan ang katotohanan, at wala ka ring kamalayan na mayroon kang disposisyon na matigas ang kalooban, at nang marinig mo ang katotohanan, naisip mo, “Paanong laging inilalantad ng katotohanan ang mga peklat ng mga tao?” Matapos mo itong marinig, nadama mo na tama ang mga salita ng Diyos, pero kung makaraan ang isa o dalawang taon ay hindi mo pa rin isinasapuso ang alinman sa mga ito, kung hindi mo pa tinatanggap ang alinman sa mga ito, ito ay katigasan ng kalooban, hindi ba? Kung makaraan ang dalawa o tatlong taon ay walang naging pagtanggap, kung walang naging pagbabago sa kalagayang nasa loob mo, at kahit na hindi ka napag-iwanan sa paggampan mo sa iyong tungkulin, at labis ka nang nagdusa, ay hindi pa nalutas ni kaunti o nabawasan man lang ang iyong kalagayang matigas ang kalooban, kung gayon ay nagkaroon na ba ng anumang pagbabago sa aspektong ito ng iyong disposisyon? (Hindi.) Kung gayon, bakit ka nagpaparoo’t parito at nagtatrabaho? Anuman ang dahilan mo sa paggawa nito, pikit-mata kang nagpaparoo’t parito at nagtatrabaho, dahil nagpaparoo’t parito ka at nagtatrabaho nang ganito karami, pero wala pa rin ni katiting na pagbabago sa iyong disposisyon. Hanggang sa dumating ang araw na bigla mong maiisip, “Paanong hindi ako makapagsabi ng ni isang salita ng patotoo? Hindi pa nagbago ni kaunti ang buhay disposisyon.” Sa panahong ito ay madarama mo kung gaano kalubha ang problemang ito, at iisipin mo, “Tunay na mapaghimagsik ako at matigas ang kalooban ko! Hindi ako isang taong naghahangad ng katotohanan! Walang puwang sa puso ko ang Diyos! Paano ito matatawag na pananalig sa Diyos? Ilang taon na akong nananampalataya sa Diyos pero hindi pa rin ako nagsasabuhay ng wangis ng tao, at hindi rin malapit sa Diyos ang puso ko! Hindi ko rin isinapuso ang mga salita ng Diyos; at hindi ako nakadarama ng pag-usig ng konsensiya o kagustuhang magsisi kapag may ginagawa akong mali—hindi ba’t katigasan ito ng kalooban? Hindi ba’t anak ako ng pagrerebelde?” Nababagabag ka. At ano ang kahulugan ng nababagabag ka? Ang ibig sabihin nito ay na nais mong magsisi. May kamalayan ka sa iyong katigasan ng kalooban at pagiging mapaghimagsik. At sa panahong ito, nagsisimulang magbago ang iyong disposisyon. Nang hindi mo namamalayan, may ilang kaisipan at pagnanais sa iyong kamalayan na nais mong baguhin, at wala ka na sa hindi mapagkasunduang kalagayan sa Diyos. Makikita mo ang sarili mo na gustong mapabuti ang iyong ugnayan sa Diyos, hindi na maging matigas ang kalooban, maisagawa ang mga salita ng Diyos sa iyong pang-araw-araw na pamumuhay, maisagawa ang mga ito bilang ang mga katotohanang prinsipyo—taglay mo ang kamalayang ito. Mabuti na may kamalayan ka sa mga bagay na ito, pero nangangahulugan ba ito na magagawa mong magbago agad-agad? (Hindi.) Kailangan mong pagdaanan ang ilang taon ng karanasan, kung kailan magkakaroon ka ng lalong malinaw na kamalayan sa iyong puso, at magkakaroon ka ng matinding pangangailangan, at sa puso mo ay iisipin mong, “Hindi ito tama—kailangan ko nang itigil ang pagsasayang ng oras ko. Kailangan kong hangarin ang katotohanan, kailangang may gawin akong wastong bagay. Noon, pinababayaan ko ang aking mga nararapat na tungkulin, iniisip ko lang ang mga materyal na bagay gaya ng pagkain at kasuotan, at naghahangad lang ako ng kasikatan at pakinabang. Bilang resulta, wala akong natamong anumang katotohanan. Pinanghihinayangan ko ito at kailangan kong magsisi!” Sa puntong ito, tumatahak ka na sa tamang landas ng pananalig sa Diyos. Basta’t sinisimulang pagtuunan ng mga tao ang pagsasagawa sa katotohanan, hindi ba’t dinadala sila nito nang isang hakbang papalapit sa mga pagbabago sa kanilang disposisyon? Gaano katagal ka man nang nananampalataya sa Diyos, kung kaya mong madama ang sarili mong kalabuan—na noon pa man ay tinatangay ka lang ng agos, at na pagkatapos ng ilang taon ng pagpapatangay, ay wala kang natamo, at hungkag pa rin ang iyong pakiramdam—at kung hindi ka komportable dahil dito, at nagsisimula kang magnilay sa iyong sarili, at nadarama mong pagsasayang ng oras ang hindi paghahangad sa katotohanan, sa panahong iyon ay mapagtatanto mo nang ang mga salita ng Diyos ng panghihikayat ay ang Kanyang pagmamahal sa tao, at kamumuhian mo ang iyong sarili dahil sa hindi mo pakikinig sa mga salita ng Diyos at dahil sa labis na kawalan mo ng konsensiya at katwiran. Magsisisi ka, at pagkatapos ay gugustuhin mong baguhin ang iyong asal, at tunay na mamuhay sa harapan ng Diyos, at sasabihin mo sa iyong sarili, “Hindi ko na puwedeng saktan pa ang Diyos. Napakarami na Niyang sinabi, at ang bawat salita ay para sa kapakinabangan ng tao, at para ituro ang tao sa tamang daan. Ang Diyos ay lubhang kaibig-ibig, at lubhang karapat-dapat sa pagmamahal ng tao!” Ito ang simula ng pagbabago ng mga tao. Isang napakabuting bagay ang magkaroon ng ganitong karanasan! Kung masyado kang manhid na hindi mo man lang alam ang mga bagay na ito, nasa panganib ka, hindi ba? Sa kasalukuyan, napagtatanto ng mga tao na ang susi sa pananalig sa Diyos ay ang mas magbasa pa ng mga salita ng Diyos, na ang pagkaunawa sa katotohanan ang pinakamahalaga sa lahat, na napakahalagang maunawaan ang katotohanan at makilala ang sarili, at na tanging ang kakayahang maisagawa ang katotohanan at gawing kanilang realidad ang katotohanan ang pagpasok sa tamang landas ng pananalig sa Diyos. Kung gayon, ilang taon ng karanasan ang sa tingin ninyo ay kailangan ninyo para magkaroon ng ganitong kaalaman at pakiramdam sa inyong puso? Ang mga taong matalas ang isip, na may kabatiran, na may matinding pagnanais para sa Diyos—ang mga ganitong tao ay maaaring mabago ang kanilang sarili sa loob ng isa o dalawang taon at magsimulang makapasok. Pero ang mga taong magulo ang isip, na manhid at mapurol ang utak, na walang kabatiran—ay magpapalipas ng tatlo o limang taon nang tuliro, walang kamalayan na wala pa silang anumang natatamo. Kung masigasig nilang gagampanan ang kanilang mga tungkulin, maaari silang magpalipas ng mahigit sampung taon nang tuliro at hindi pa rin magkaroon ng malinaw na mga pakinabang o magawang magsalita tungkol sa kanilang mga patotoong batay sa karanasan. Kapag pinaalis o tiniwalag na sila ay saka lamang sila magigising sa wakas at maiisip na, “Talagang wala akong anumang katotohanang realidad. Talagang hindi ako naging isang taong naghahangad ng katotohanan!” Hindi ba’t medyo huli na ang paggising nila sa puntong ito? Ang ilang tao ay basta na lang nagpapatangay sa agos, palaging inaasam ang araw ng pagparito ng Diyos pero hindi man lang hinahangad ang katotohanan. Bilang resulta, lumilipas ang mahigit sampung taon nang wala silang nagiging pakinabang o nang hindi nila nagagawang magbahagi ng anumang patotoo. Kapag marahas na silang napungusan at nabalaan, ay saka lamang nila madarama sa wakas na tumagos sa puso nila ang mga salita ng Diyos. Napakamapagmatigas ng kalooban ng puso nila! Paanong uubra sa kanila na hindi sila mapungusan at maparusahan? Paanong uubra sa kanila na hindi sila madisiplina nang matindi? Ano ang kailangang gawin para magkaroon sila ng kamalayan, para magkaroon sila ng reaksiyon? Hindi luluha ang mga taong hindi naghahangad ng katotohanan hangga’t hindi nila nakikita ang sarili nilang libingan. Pagkatapos nilang makagawa ng napakaraming makademonyo at masasamang bagay ay saka lamang nila matatanto at sasabihin nila sa kanilang sarili, “Tapos na ba ang pananalig ko sa Diyos? Ayaw na ba sa akin ng Diyos? Nakondena na ba ako?” Nagsisimula silang magnilay. Kapag negatibo sila, nadarama nilang naging sayang lang ang lahat ng taong ito ng pananampalataya sa Diyos, at puno sila ng hinanakit, at malamang na sumuko sila at isiping wala nang pag-asa. Pero kapag natauhan na sila, napagtatanto nilang, “Hindi ba’t sinasaktan ko lang ang aking sarili? Kailangan kong makabangon. Sinabihan akong hindi ko minamahal ang katotohanan. Bakit iyon sinabi sa akin? Paanong hindi ko minamahal ang katotohanan? Naku! Hindi ko lang hindi minamahal ang katotohanan, pero ni hindi ko maisagawa ang mga katotohanang nauunawaan ko! Isa itong pagpapamalas ng pagiging tutol sa katotohanan!” Matapos maisip ito, medyo nakadarama sila ng pagsisisi, at medyo natatakot din: “Kung magpapatuloy ako nang ganito, tiyak na parurusahan ako. Hindi, kailangan kong agad na magsisi—hindi dapat masalungat ang disposisyon ng Diyos.” Sa panahong ito, nabawasan na ba ang antas ng kanilang katigasan ng kalooban? Para bang tinusok ng karayom ang kanilang puso; may nadarama sila. At kapag nadarama mo ito, napupukaw ang iyong puso, at nagsisimula kang maging interesado sa katotohanan. Bakit may ganito kang interes? Dahil kailangan mo ang katotohanan. Kung wala ang katotohanan, kapag pinungusan ka, hindi ka makapagpapasakop dito at hindi mo matatanggap ang katotohanan, at hindi ka makapaninindigan kapag nahaharap ka sa mga pagsubok. Kung magiging lider ka, magagawa mo bang iwasan na maging isang huwad na lider at iwasang matahak ang landas ng isang anticristo? Hindi mo ito magagawa. Mapagtatagumpayan mo ba ang pagkakaroon ng katayuan at pagpupuri ng iba? Mapagtatagumpayan mo ba ang mga sitwasyon o tuksong inihahanda para sa iyo? Lubos mong kilala at nauunawaan ang iyong sarili, at sasabihin mo, “Kung hindi ko nauunawaan ang katotohanan, hindi ko mapagtatagumpayan ang lahat ng ito—isa akong basura, wala akong kayang gawin.” Anong uri ng mentalidad ito? Ito ay ang pangangailangan sa katotohanan. Kapag nangangailangan ka, kapag wala ka na talagang magawa, gugustuhin mo lang na sumandig sa katotohanan. Madarama mo na wala nang iba pang maaasahan, at na ang umasa lang sa katotohanan ang makalulutas sa iyong mga problema, at ang makapagbibigay-daan sa iyo na makayanan ang mga pagpupungos, pagsubok, at mga tukso, at ito ang makatutulong sa iyo na malampasan ang anumang sitwasyon. At habang lalo kang umaasa sa katotohanan, lalo mong madarama na ang katotohanan ay mabuti, kapaki-pakinabang, at ang pinakamakatutulong sa iyo, at na kaya nitong lutasin ang lahat ng iyong suliranin. Sa gayong mga pagkakataon, magsisimula kang asamin ang katotohanan. Kapag umabot na sa puntong ito ang mga tao, nagsisimula na bang mabawasan o magbago nang paunti-unti ang kanilang tiwaling disposisyon? Mula sa panahong maunawaan at matanggap nila ang katotohanan, nagsisimula nang magbago ang pagtingin ng mga tao sa mga bagay-bagay, at pagkatapos nito ay nagsisimula na ring magbago ang kanilang mga disposisyon. Isa itong mabagal na proseso. Sa mga unang yugto, hindi namamalayan ng mga tao ang maliliit na pagbabagong ito; pero kapag tunay na nilang nauunawaan at naisasagawa ang katotohanan, nagsisimula na ang mga esensyal na pagbabago, at nadarama nila ang gayong mga pagbabago. Mula sa punto ng pagsisimula ng mga tao na asamin ang katotohanan at manabik na makamit ang katotohanan, at naising hanapin ang katotohanan, hanggang sa puntong may nangyayari sa kanila, at batay sa kanilang pagkaunawa sa katotohanan, ay naisasagawa nila ang katotohanan at natutugunan ang mga layunin ng Diyos, at hindi sila kumikilos nang ayon sa sarili nilang kalooban, at napagtatagumpayan nila ang kanilang mga motibo, at napagtatagumpayan nila ang kanilang mapagmataas, mapaghimagsik, matigas ang kalooban, at mapagkanulong puso, hindi ba’t paunti-unting nagiging buhay na nila ang katotohanan? At kapag naging buhay mo na ang katotohanan, ang mapagmataas, mapaghimagsik, matigas ang kalooban, at mapagkanulong mga disposisyong nasa iyong kalooban ay hindi mo na magiging buhay, at hindi ka na makokontrol ng mga ito. At ano ang gumagabay sa iyo sa iyong pag-asal sa panahong ito? Ang mga salita ng Diyos. Kapag naging buhay mo na ang mga salita ng Diyos, nagkaroon na ba ng pagbabago? (Oo.) At pagkatapos, habang lalo kang nagbabago, lalong bumubuti ang mga bagay-bagay. Ito ang proseso ng pagbabago ng mga disposisyon ng mga tao, at matagal bago makamit ang epektong ito.

Kung gaano katagal inaabot ang pagbabago sa disposisyon ay depende sa tao; walang nakatakdang haba ng panahon para dito. Kung siya ay isang taong nagmamahal at naghahangad sa katotohanan, makikita ang mga pagbabago sa kanyang disposisyon sa loob ng pito, walo, o sampung taon. Kung siya ay katamtaman ang kakayahan, at handa ring hangarin ang katotohanan, baka abutin ng mga labinlima o dalawampung taon bago makita ang mga pagbabago sa kanyang disposisyon. Ang susi ay ang determinasyon ng taong iyon na hangarin ang katotohanan at kung gaano katalas ang kanyang pagkaunawa, ito ang mga salik na makatutukoy. Ang bawat uri ng tiwaling disposisyon ay umiiral sa bawat tao sa magkakaibang antas, lahat ng ito ay kalikasan ng tao, at lahat ng ito ay malalim na nakaugat. Subalit, sa pamamagitan ng paghahangad at pagsasagawa ng katotohanan, at ng pagtanggap sa paghatol, pagkastigo, pagpupungos, pagsubok at pagpipino ng Diyos, maaaring matamo ang magkakaibang antas ng pagbabago sa bawat disposisyon. Sinasabi ng ilang tao, “Kung ganoon, hindi ba’t nakadepende lang sa panahon ang mga pagbabago sa disposisyon? Pagdating ng panahon, malalaman ko kung ano ang mga pagbabago sa disposisyon, at magagawa kong pumasok.” Ganito nga ba ang kaso? (Hindi.) Talagang hindi. Kung panahon lang ang kailangan para magtamo ng mga pagbabago sa disposisyon, tiyak na nagkaroon sana ng mga pagbabago sa kanilang disposisyon ang lahat ng taong buong buhay nang nananampalataya sa Diyos. Pero ganito nga ba talaga ang lagay ng mga bagay-bagay? Nakamit na ba ng mga taong ito ang katotohanan? Nagtamo na ba sila ng mga pagbabago sa kanilang disposisyon? Hindi pa. Kasingdami ng balahibo ng isang toro ang mga taong nananampalataya sa Diyos, pero kasingbihira ng mga unicorn ang mga taong nagbago na ang disposisyon. Para tunay na magbago ang mga disposisyon ng mga tao, kailangan nilang umasa sa paghahangad sa katotohanan para makamit ito; ginagawa silang perpekto sa pamamagitan ng pag-asa sa gawain ng Banal na Espiritu. Natatamo ang mga pagbabago sa disposisyon sa pamamagitan ng paghahangad sa katotohanan. Sa isang banda, kailangang magbayad ng halaga ang mga tao, kailangan nilang magbayad ng halaga pagdating sa paghahangad sa katotohanan, at kailangang handa silang tiisin ang anumang dami ng pagdurusa para makamit ang katotohanan. Bukod pa riyan, kailangang mapatunayan sila ng Diyos bilang mga tamang tao, mga taong may mabuting puso, at mga taong tunay na nagmamahal sa Diyos, para gumawa ang Banal na Espiritu at gawin silang perpekto. Kailangang-kailangan ang pakikipagtulungan ng mga tao pero mas lalong mahalaga na makamit ang gawain ng Banal na Espiritu. Kung hindi hinahangad o minamahal ng mga tao ang katotohanan, kung hindi nila kailanman alam kung paano magpakita ng pagsasaalang-alang sa mga layunin ng Diyos, at lalong hindi nila alam kung paano mahalin ang Diyos, kung hindi sila nagdadala ng pasanin para sa gawain ng iglesia, at wala silang pagmamahal sa iba—at kung sa partikular ay wala silang debosyon kapag gumagampan ng kanilang tungkulin—hindi sila minamahal ng Diyos, hindi sila kailanman magagawang perpekto ng Diyos. Kaya kailangang hindi bulag na ilapat ng mga tao ang mga panuntunan, kundi kailangan nilang maunawaan ang mga layunin ng Diyos. Anuman ang sabihin o gawin ng Diyos, kailangan ay kaya nilang magpasakop, at protektahan ang gawain ng iglesia, kailangang tama ang kanilang puso, at saka lamang makagagawa ang Banal na Espiritu. Kung nais ng mga tao na hangaring maperpekto ng Diyos, kailangan nilang magkaroon ng pusong nagmamahal sa Diyos, isang pusong nagpapasakop sa Diyos, isang pusong may takot sa Diyos, at kapag ginagampanan nila ang kanilang tungkulin, kailangan nilang maging tapat sa Diyos, at mapalugod ang Diyos. Saka lamang nila maaaring makamit ang gawain ng Banal na Espiritu. Kapag taglay ng mga tao ang gawain ng Banal na Espiritu, sila ay nabibigyang-liwanag kapag nagbabasa sila ng mga salita ng Diyos, mayroon silang landas ng pagsasagawa ng katotohanan at mga prinsipyo sa pagganap nila ng kanilang tungkulin, ginagabayan sila ng Diyos kapag may problema sila, at masaya at payapa ang kanilang puso gaano man sila magdusa. Habang sumasailalim sila sa paggabay ng Banal na Espiritu sa ganitong paraan sa loob ng sampu o dalawampung taon, magbabago sila nang hindi man lang nila namamalayan. Kapag mas maaga ang pagbabago, mas maaga ang kapayapaan; kapag mas maaga ang pagbabago, mas maaga silang magiging masaya. Kapag nagbago na ang mga disposisyon ng mga tao ay saka lamang nila mahahanap ang tunay na kapayapaan at kagalakan, saka lamang sila magkakaroon ng tunay na masayang buhay. Ang mga taong hindi hinahangad ang katotohanan ay walang espirituwal na kapayapaan o kagalakan, lalong nagiging hungkag ang kanilang mga araw, at lalong nagiging mahirap tiisin. Iyon namang mga nananampalataya sa Diyos pero hindi hinahangad ang katotohanan, puno ng pasakit at pagdurusa ang kanilang mga araw. Kaya, kapag nananampalataya sa Diyos ang mga tao, wala nang mas mahalaga pa kaysa sa makamit ang katotohanan. Ang makamit ang katotohanan ay ang makamit ang buhay, at kapag mas maagang nakakamit ang katotohanan, mas maganda. Kung wala ang katotohanan, hungkag ang buhay ng mga tao. Ang makamit ang katotohanan ay ang mahanap ang kapayapaan at kagalakan, ang makapamuhay sa harapan ng Diyos, ang mabigyang-liwanag, magabayan, at maakay ng gawain ng Banal na Espiritu, lalong magliliwanag ang kanilang puso, at lalong lalaki ang kanilang pananalig sa Diyos. Kaya ngayon, mas maliwanag na ba sa inyo ang katotohanan tungkol sa mga pagbabago sa disposisyon? (Oo, nauunawaan na namin ngayon.) Kung talagang malinaw na ito sa inyo, mayroon na kayong landas, at alam na ninyo kung paano maging epektibo sa paghahangad sa katotohanan.

Abril 28, 2017


Ano ang Katotohanang Realidad?

Maraming taong nananampalataya sa Diyos, ngunit kakaunti ang naghahangad sa katotohanan. Paano mo matutukoy kung ang isang tao ay naghahangad sa katotohanan? Paano mo masusuri kung ang isang tao ay taong naghahangad sa katotohanan? Ipagpalagay nang may isang tao na pito o walong taon nang naniniwala sa Diyos. Nakapagsasalita siya ng maraming salita at mga doktrina, ang kanyang bibig ay puno ng mga espirituwal na bokabularyo, madalas siyang tumulong sa iba, mukhang napakasigasig niya, kaya niyang talikdan ang mga bagay-bagay, at ginagampanan niya ang kanyang mga tungkulin nang sobrang sigla. Ngunit walang nakakakita na nagsasagawa siya ng maraming katotohanan, ni hindi niya kayang talakayin ang mga tunay na karanasan sa buhay pagpasok, lalong walang nakakakita ng pagbabago sa buhay disposisyon niya. Masasabi nang may katiyakan na ang ganitong tao ay hindi naghahangad sa katotohanan. Kung ang isang tao ay tunay na nagmamahal sa katotohanan, pagkaraan ng ilang panahon, magagawa niyang talakayin ang kanyang pagkaunawa, at magagawa niyang kumilos man lang ayon sa mga prinsipyo sa ilang bagay; magkakaroon siya ng ilang karanasan sa buhay pagpasok, at kahit paano ay magpapakita siya ng ilang pagbabago sa pag-uugali. Iyong mga naghahangad sa katotohanan ay may espirituwal na kalagayan na palaging bumubuti, unti-unting nadaragdagan ang kanilang pananalig sa Diyos, mayroon silang kaunting pagkaunawa sa kanilang ibinubunyag at sa kanilang mga tiwaling disposisyon, at mayroon silang personal na karanasan at tunay na kabatiran kung paano gumagawa ang Diyos para iligtas ang mga tao. Lahat ng bagay na ito ay unti-unting tumataas sa kanila. Kung nakikita mo ang mga pagpapamalas na ito sa isang tao, malalaman mo nang may katiyakan na siya ay isang taong naghahangad sa katotohanan. Medyo masigasig ang mga tao kapag nagsisimula pa lang silang manampalataya sa Diyos, ngunit wala silang nalalaman tungkol sa pananampalataya sa Diyos. Iniisip nila na ang pananampalataya sa Diyos ay nangangahulugan ng pagiging isang mabuting tao at pagtahak sa tamang landas. Kalaunan, sa pamamagitan ng pagkain at pag-inom ng mga salita ng Diyos at pakikinig sa mga sermon at pakikipagbahaginan, nakakikilatis na sila ng iba’t ibang usapin. Napagtatanto nilang may mga tiwaling disposisyon ang mga tao at na dapat nilang hanapin ang katotohanan upang lutasin ang mga ito, at na dapat nilang tanggapin ang pagliligtas ng Diyos, at nauunawaan nila ang ibig sabihin ng pananampalataya sa Diyos. Unti-unti silang nagkakaroon ng pagkaunawa sa gawain ng Diyos at sa layunin ng Diyos na iligtas ang sangkatauhan. Unti-unti itong naiipon, at dahan-dahan silang tumatahak sa tamang landas ng pananampalataya sa Diyos. Unti-unting tumataas ang kanilang pagkaunawa at karanasan sa mga katotohanang realidad, at hindi na nila pinanghahawakan ang mga literal na interpretasyon o ang mga salita at mga doktrina. Kung ang isang tao ay ilang taon nang nananampalataya sa Diyos at patuloy na bumibigkas ng mga salita at mga doktrina, madalas na nagbabanggit ng ilang kasabihan tungkol sa pananampalataya sa Diyos, at mukhang medyo maayos naman ang takbo ng kanyang pananalig, ngunit hindi siya makapagtalakay tungkol sa karanasan sa buhay o tungkol sa pagkilala sa kanyang sarili, at hindi niya makilatis ang mga hindi mananampalataya at masasamang tao, kung umiiral ang mga problemang ito sa kanya, nangangahulugan itong hindi niya alam ang gawain ng Diyos, at matutukoy na hindi niya hinangad ang katotohanan sa ilang taong nanampalataya siya sa Diyos. Isa itong napakalinaw na tanda.

Upang masukat kung taglay ng isang lider o manggagawa ang katotohanang realidad, tingnan muna kung naglalaman ang kanyang pagbabahagi ng tunay na patotoo at bagong liwanag. Kapag ilang taon mo nang hindi nakikita ang ilang tao, maaaring sa simula ay tila bago at sariwa ang kanilang pagbabahagi dahil nakapagsasalita sila nang may bagong liwanag matapos makarinig ng isang sermon. Gayumpaman, pagkatapos mo silang makasama nang dalawa o tatlong araw, magsisimula na naman silang magsalita tungkol sa kaunting karanasan at patotoo mula sa kanilang nakaraan, tungkol sa kung paano sila iniligtas ng Diyos at kung paano nagkaloob ang Diyos ng biyaya at mga pagpapala sa kanila. Wala pang isang linggo, inuulit na nila ang mga paimbabaw na kaalamang batay sa karanasan na iyon na tinalakay na nila noon. Pag-usad ba ito? Sa isang tingin pa lang ay makikita mo nang hindi ito pag-usad. Pagkatapos manampalataya sa Diyos sa loob ng ilang taon, nasasangkapan na sila ng maraming salita at mga doktrina at kaya na nilang magsabi ng ilang bagay na tama, ngunit kapag may mga nangyayari sa kanila, nalilito pa rin sila at hindi nila kayang harapin ang mga ito. Hindi nila kayang hanapin ang mga katotohanang prinsipyo, ni kilatisin ang mga tao. Pag-usad ba ito? (Hindi.) Hindi ito pag-usad. Bagama’t ilang taon na nilang ginagampanan ang kanilang mga tungkulin, kung tatanungin mo sila kung nakamit na ba nila ang katapatan sa Diyos, sila mismo ay hindi ito maunawaan. Ano’t anuman, dumadating sila sa tamang oras para sa bawat pagtitipon at mukhang ginagampanan nila nang normal ang kanilang mga tungkulin. Ngunit kung tatanungin mo sila kung sumailalim na ba sila sa anumang tunay na pagbabago, wala silang maibibigay na malinaw na sagot. Problema ito. Ipinakikita nitong hindi nila nauunawaan ang katotohanan. Kung naunawaan nila ang katotohanan, malinaw nilang makikita ang mga problemang ito. May ilang taong nagkakaroon ng ilang resulta sa kanilang mga tungkulin, ngunit kung tatanungin mo sila kung bakit nila ginagampanan ang kanilang mga tungkulin, ang masasabi lang nila ay na dapat gumampan ng tungkulin ang mga nilikha, ngunit hindi malinaw sa kanila ang mga detalye. Kung tatanungin mo sila kung nagtataglay ba sila ng mga prinsipyo ng pagsasagawa sa paggampan ng kanilang mga tungkulin, hindi nila ito matantiya. Masasabi mo ba na magagampanan nila ang kanilang mga tungkulin sa isang paraan na pasok sa pamantayan? (Hindi, hindi nila magagampanan ang mga ito sa isang paraan na pasok sa pamantayan.) Hindi ito pag-usad. Hindi ba’t nangangahulugan ito na may problema sila? Kung tatanungin mo sila kung paano nila hinaharap ang pagpupungos habang ginagampanan ang kanilang mga tungkulin, sasabihin nilang sila ay nakikinig, nagpapasakop, at hindi lumalaban. Ito ang prinsipyo nila ilang taon na ang nakararaan, at ito pa rin ang prinsipyo nila ngayon, at hindi ito nagbago. Ano’t anuman, ginagawa lang nila kung ano ang iniuutos sa kanila. Kung tatanungin mo sila kung nagtamo ba sila ng anumang pagkaunawa mula sa pagpupungos sa kanila, kung natuklasan na ba nila ang sarili nilang rebeldeng kalagayan at tiwaling kalikasan, o kung lalo bang lumalim ang pagkakilala nila sa sarili, hindi nila nalalaman o nauunawaan ang alinman sa mga iyon. Ano’t anuman, pinanghahawakan nila ang isang patakaran: Kapag nahaharap sa pagpupungos, kailangan nilang magpasakop, ayusin ang kanilang mentalidad, huwag lumaban o pangatwiranan ang kanilang sarili, at kailangan nilang magtiis at maamong magpasakop. Ito ang pananaw nila dati, at lalo pa nila itong pinanghahawakan ngayon. Isa ba itong pagpapamalas ng pagtatamo sa katotohanan? (Hindi.) Sa proseso ng pananampalataya sa Diyos, ang mga taong ito ay hindi pumasok sa realidad ng anumang aspekto ng katotohanan, at hindi nila mahigpit na pinanghawakan ang mga prinsipyo ng anumang aspekto ng katotohanan. Kahit na sinabihan silang, “Kapag may mga nangyayari sa inyo, kailangan ninyong isagawa ang katotohanan, mahigpit na panghawakan ang mga katotohanang prinsipyo, at huwag kayong lumayo mula sa saklaw na ito,” hindi pa rin nila alam kung paano hanapin ang mga katotohanang prinsipyo kapag may mga nangyayari sa kanila, hindi sila metikuloso, at iniraraos lang nila ang mga bagay-bagay. Tila pinanghahawakan nila ang pangkalahatang direksyon, na sila ay masunurin at nakikinig, na ginagawa nila nang maayos ang kasalukuyan nilang gawain, nang hindi pabasta-basta, at na kaya nilang protektahan ang mga interes ng iglesia, ngunit nauunawaan ba nila ang mga detalye ng bawat aspekto ng katotohanan? Kaya ba nilang isagawa ang mga ito? Nakasalalay ito sa kung ang mga tao ay may tunay na kaalaman at karanasan sa bawat aspekto ng katotohanan. Hindi nila alam ang pagkakaugnay-ugnay ng bawat aspekto ng katotohanan, o kung aling mga aspekto ng katotohanan at aling kalagayan ang partikular na may kaugnayan kapag may nangyayari, o kung aling disposisyon ang nagdulot sa kalagayang iyon. Kung may dalawang taong magsasabi ng parehong bagay, hindi nila alam ang mga pagkakaiba ng mga kalikasan ng dalawang taong iyon, ni kung paano tatratuhin ang mga iyon. Pagkaunawa ba ito sa katotohanan? Hindi ito pagkaunawa sa katotohanan. Kung tatlo hanggang limang taon ka nang nananampalataya sa Diyos ngunit hindi mo alam ang praktikal na aspekto ng mga katotohanang ito, at kung walo o sampung taon ka nang nananampalataya sa Diyos at hindi mo pa rin ito alam, kung gayon ay hindi mo natamo ang katotohanan. Ano ang wala sa inyo ngayon? Karamihan ng tao ay nananampalataya sa Diyos na parang pinanghahawakan nila ang isang hanay ng labanan, iniisip na basta’t pinanghahawakan nila ang mga salitang “pananampalataya sa Diyos” hanggang sa pinakahuling sandali, magtatagumpay sila. Gayumpaman, hindi sila nagkukusang hanapin o tanggapin ang katotohanan; nabibigo silang gawin nang maayos ang kanilang mga tungkulin, manindigan sa kanilang patotoo, at talunin ang kaaway na si Satanas; at hindi nila natamo ang katotohanan at ang buhay. Isang malaking pagkakamali! Ganito kaawa-awa ang manampalataya sa Diyos sa loob ng maraming taon nang walang anumang mga karanasan sa buhay. Kapag nasasadlak ang mga tao sa gayong kalagayan, nagpapakaabala lang sila araw-araw sa panlabas, pinanghahawakan nila ang ilang regulasyon, hindi nilalabag ang mga atas administratibo sa saklaw na ito, at tinatapos ang kasalukuyan nilang gawain. Itinuturing itong angkop sa mga mata ng tao, at kung susukatin mo ang kalagayang ito gamit ang katotohanan, hindi sila nakagawa ng malaking pagkakamali. Ano ang palagay mo sa ganitong paraan ng pananampalataya? (Hindi ito gusto ng Diyos.) Pawang doktrina lang ang sagot na ito. Mula sa sarili mong perspektiba, hindi matatamo ng ganitong uri ng pananampalataya ang katotohanan dahil kailanman ay hindi ka umuusad. Kapag, sa loob ng ilang panahon, nagtatalakay ang sambahayan ng Diyos ng mga katotohanan tungkol sa pagkilala sa Diyos, tumutuon ka sa pagkilala sa Diyos; kapag nagtatalakay ito ng tungkol sa pagbabago sa disposisyon, tumutuon ka sa pagbabago ng disposisyon; kapag nagtatalakay ito ng tungkol sa pagkilala sa Diyos na nagkatawang-tao, tumutuon ka sa pagkilala sa Diyos na nagkatawang-tao; kapag nagtatalakay ito ng tungkol sa mga pangitain ng gawain ng Diyos, tumutuon ka sa mga katotohanang may kaugnayan sa mga pangitain; kapag nagtatalakay ito ng mga katotohanang tungkol sa pangangaral ng ebanghelyo, tumutuon ka sa aspektong ito ng katotohanan. Pinakikinggan at iniintindi mo ang anumang sinasabi ng sambahayan ng Diyos, kaya kapag walang nangangaral ng mga sermon upang magtustos sa iyo, magkakaroon ka ba ng sarili mong landas? Makauusad ka pa rin ba? Paano ka tatahak? Halimbawa, kapag nagbabahaginan ang mga tao sa mga pagtitipon tungkol sa kung ano ang pagpapasakop sa Diyos, sinasabi mo, “Wala akong masyadong malalim na karanasan dito, nararamdaman ko lang na napakahalaga ng pagpapasakop sa Diyos.” Kapag tinatanong ka ng mga tao kung paano mo isinasagawa ang pagpapasakop sa Diyos, sinasabi mong, “Ang pagpapasakop sa Diyos ay ang pag-iisip sa kung ano ang sinasabi ng Diyos kapag may mga nangyayari sa iyo, at ang pagsasagawa alinsunod sa Kanyang mga salita.” Kapag hinihiling sa iyo ng mga tao na mas magbahagi ka ng mga detalye, at tinatanong kung ano ang gagawin kung hindi ka makapagpasakop kapag may nangyayari sa iyo, o kung ano ang gagawin kapag nasasangkot ang iyong mga personal na interes, sinasabi mo, “Hindi ko pa naranasan ang mga bagay na iyon.” Ibig sabihin nito ay hindi ka pa nakapagtamo ng pagpasok. Sa loob ng ilang panahon, tinatalakay ng sambahayan ng Diyos ang mga katotohanan tungkol sa pagkilala sa Diyos. Kapag may nagtatanong sa iyo kung nakausad ka na sa iyong pagkilala sa Diyos, sinasabi mo, “Nakausad na ako. Sa palagay ko, ang pagkilala sa Diyos ang pinakamahalagang bagay sa pananampalataya sa Diyos. Kung hindi nakikilala ng mga tao ang Diyos, palagi nilang masasalungat ang disposisyon ng Diyos, at kung palagi itong gagawin ng mga tao, masasadlak sila sa kadiliman, mabababaw na salita lang ang masasabi nila, at wala silang mauunawaang anumang katotohanan, magiging katulad sila ng mga walang pananampalataya—palagi silang gagawa ng mga bagay na lumalabag sa katotohanan, at palagi silang gagawa ng mga bagay na lumalaban sa Diyos.” Nagtatanong ulit ang taong iyon, “Kung gayon, paano mo nakikilala ang Diyos? Kapag nararanasan mo ang gawain, ang kataas-taasang kapangyarihan, at ang gabay ng Diyos sa iyong pang-araw-araw na buhay, aling mga bagay ang kinikilala mo bilang paggabay sa iyo ng Diyos, at sa anong mga bagay mo malinaw na nadarama ang kataas-taasang kapangyarihan ng Diyos? Paano mo nauunawaan ang kataas-taasang kapangyarihan ng Diyos? Sa tunay na buhay, batay sa kung ano ang iyong namamalayan at nararamdaman, anong aspekto ng disposisyon ng Diyos ang nakikita mo sa Kanyang kataas-taasang kapangyarihan?” Kung wala kang anumang masabi, pinatutunayan nitong wala kang karanasan. Kung sasabihin mo, “May isang bagay na nararamdaman ko ang gabay ng Diyos,” pagkakaroon lang ito ng kaunting damdamin, at hindi ito nangangahulugang may kaalaman ka sa Diyos. Sa katunayan, sa tunay na buhay, ang lahat ng bagay ay pinamamahalaan, isinasaayos, at inoorden ng Diyos. Kung marami nang naranasan ang mga tao, mararamdaman nilang walang bagay na simple, at na nangyayari ang lahat ng bagay upang matuto ang mga tao ng mga aral, at makita nila ang kataas-taasang kapangyarihan ng Diyos at ang Kanyang pagkamakapangyarihan-sa-lahat, at sa huli ay malaman nila ang disposisyon ng Diyos. Kapag nakuha mo na ang resultang ito ay saka mo lang malalaman kung paano magpasakop sa Diyos nang naaayon sa Kanyang mga layunin, pagkatapos ay ganap ka nang magkakaroon ng landas pasulong sa iyong pagsasagawa. Sa ganitong antas ng karanasan, bukod sa tumitibay nang tumitibay ang pananalig ng isang tao, ang pinakamahalagang bagay ay na nagkakaroon pa siya ng pagkaunawa sa disposisyon ng Diyos, at nalalaman niya kung paano magpasakop sa Diyos. Ito ang pagtatamo sa katotohanan.

May ilang taong palaging may mga paglihis sa kanilang paghahangad sa katotohanan; palagi silang tumutuon sa walang kabuluhang pananalita tungkol sa ilang espirituwal na doktrina at mga walang katuturang teorya upang makapagpasikat. Ano ang palagay ninyo sa ganitong uri ng paghahangad? Hindi mahalaga kung sa palagay ninyo ay naghahangad kayo sa katotohanan o hindi, ang pinakamahalagang tanong ngayon ay kung nagkamit ba kayo ng ilang praktikal na bagay, partikular na, ng praktikal na kaalaman? (May kaunti akong nakamit.) Ano ang nakamit ninyo? Masusuri ba ninyo ito? (Nagkamit ako ng kaunting pagkaunawa at kabatiran sa kung paano ginagawang tiwali ni Satanas ang mga tao, at sa masamang mundong ito.) Nagkamit na kayo ng kaunting kaalaman. Kaya, mababago ba ng kaalamang ito ang iyong direksyon sa buhay, ang iyong layon sa buhay, at ang iyong mga prinsipyo sa sariling asal sa iyong tunay na buhay? Sa aling grupo ng tao ka man namumuhay, maiimpluwensiyahan ba ng kaalamang ito o ng mga katotohanang iyong naunawaan ang iyong buhay at ang iyong layon sa buhay? Kung hindi ka ganap na mababago ng mga ito, kahit papaano ay dapat na magkaroon ng kaunting pagbabago at kaunting pagpipigil sa sinasabi at ginagawa mo. Sa ngayon, hindi ba’t karamihan sa inyo ay hindi pa rin makausad sa antas na ito pagdating sa inyong tayog? (Oo.) Nangangailangan ito ng pag-unlad. Kung masyadong mababaw ang inyong pagkaunawa sa katotohanan, wala iyong pakinabang, wala ring pakinabang ang makapagbigkas lang ng kaunting doktrina at magkaroon ng kaunting paghihigpit. Dapat mong maunawaan ang katotohanan para magkaroon ka ng landas upang isagawa ito at mabago ang iyong layon sa buhay. Kung ang mga katotohanang iyong nauunawaan at lahat ng sermon na iyong napakinggan ay natanggap na ng iyong puso at makakaimpluwensiya sa iyong buhay, makakapagbago sa direksyon at layon ng iyong sariling asal, at makakapagbago sa iyong mga prinsipyo ng sariling asal, hindi ba’t medyo mas maganda ito kaysa sa mga nagiging epekto ng pagtanggap ng kaunting pagpigil? Sa ngayon, hindi kayo makausad mula sa pagtanggap ng mga pagpigil at pagsunod sa mga regulasyon—ito ba ang landas ng aktibong pagsasagawa at pagpasok? Talagang hindi. Kung habambuhay kayong mananatiling hindi nakauusad mula sa pagtanggap ng mga paghihigpit o pagsunod sa mga regulasyon, ano ang mga magiging kahihinatnan? Makapapasok ba kayo sa katotohanang realidad? Magagawa ba ninyong sumailalim sa tunay na pagbabago? Dagdag pa rito, habang pinaghihigpitan at sumusunod sa mga regulasyon, nakakuha na ba kayo ng anumang resulta sa pagsasagawa ng katotohanan? Hindi pa talaga. Samakatwid, ang pagtuon pa rin sa pag-unawa sa katotohanan ang pinakamahalagang bagay. Ang mapigilan at ang pagsunod sa mga regulasyon ay hindi nangangahulugang nauunawaan ninyo ang katotohanan, lalong hindi na nagsasagawa kayo ng katotohanan. Ang mapigilan at pagsunod sa mga regulasyon ay hindi makakamit ang epekto na pagkaunawa sa katotohanan at pagsasagawa sa katotohanan. Wala itong saysay! Samakatwid, kahit gaano pa karaming pagdurusa ang tiisin ng isang tao mula sa pagpigil at pagsunod sa mga regulasyon, wala itong ni katiting na halaga o kabuluhan.

Pagkatapos makinig sa mga sermon at maunawaan ang katotohanan, nakaranas na ba kayo ng anumang tunay na pagbabago? Halimbawa, ang pag-iisip na ang dati ninyong mga paghahangad sa mapanlihis na kaalaman at mga teorya, at ang inyong paghahangad sa kasikatan, pakinabang, at katayuan ay hindi pananampalataya sa Diyos, at na sa halip, nabibilang ito sa relihiyosong paniniwala, at na ang paghahangad sa kasikatan, pakinabang, at katayuan ay ubod ng sama, at na kung mamumuhay at aasal kayo nang ganoon, ganap kayong magiging demonyo na dapat mapunta sa impiyerno, at na masyadong masakit ang mamuhay nang ganoon. Taglay ba ninyo ang karanasan at kaalamang ito? Ano ang personal na karanasan mo? Na talagang nakapapagod ang paghahangad sa kaalaman at kasikatan, pakinabang, at katayuan! Pakiramdam mo ay masyadong maraming pagtatalo, na masyadong maraming gulo, at na nakapapagod ang buhay at masyadong masakit mamuhay kasama ang mga walang pananampalataya. Sinasabi mo, “Hindi ko kayang mamuhay nang ganoon. Kung mamumuhay ako na tulad nila, labis akong masasaktan na tulad nila. Kailangan kong makaalpas mula sa kanilang paraan ng pamumuhay.” Sariling karanasan mo ba ito? Lubha mo nang naranasan na ang tiwaling sangkatauhan ay hindi tumatanggap ng ni katiting na katotohanan, na lahat sila ay naglalabanan, nagpapakana, at sinusubukang dayain ang isa’t isa, na palihim nilang pinahihina ang isa’t isa, at na nagbubugbugan sila hanggang sa dumanak ang dugo para lang sa kaunting pakinabang. Naranasan mo na kung paanong wala sa kanila ang nagnanais na tumahak sa tamang landas ng buhay, at na sa halip, umaasa sila sa mga pandaraya at pakana sa paggawa ng mga bagay-bagay. Ano ang pinakanadarama mo habang namumuhay sa gayong kapaligiran? Nararamdaman mong walang pagiging patas at pagiging matuwid sa mundong iyon, na masyado itong buktot at masyadong madilim, at na namumuhay roon ang mga tao na parang mga demonyo. Iniisip mong kung susubukan mong maging isang mabuting tao, hindi ito magiging madali at hindi mo ito maisasakatuparan. Pakiramdam mo, kung gusto mong makibagay sa mundong iyon, kakailanganin mo ring maging isang demonyo at mamuhay na parang isang demonyo, upang magmukhang kabilang ka sa mga grupo ng mga demonyo at makasali ka sa mga kalakaran ng lipunan; upang makipaglaban para sa kaunting pagkain at para sa sarili mong kabuhayan at pananatiling buhay, kakailanganin mong makipaglaban sa kanila at magsabi at gumawa ng mga bagay na labag sa iyong kalooban. Magiging lubhang nakapapagod ang mamuhay nang ganito kada araw, ngunit kung hindi ka mamumuhay nang ganoon, ibubukod ka ng mga tao, at wala kang magiging paraan upang mabuhay. Sa ganitong uri ng kapaligiran ng pamumuhay, ano na ang naranasan mo? Pasakit, pagdurusa at pakiramdam mo ay wala ka nang magagawa. Naranasan mo na ang kabuktutan, kalupitan, at kadilimang umiiral sa pagitan ng mga tao, at hindi mo makita ang liwanag ng buhay ng tao. Noong manampalataya ka sa Diyos at tumuon sa pagbabasa sa mga salita ng Diyos, ano ang naranasan mo? (Naunawaan ko ang katotohanan sa aking puso, naramdaman kong mas mabuting manampalataya sa Diyos, at guminhawa ang aking puso.) Habang naninirahan sa sambahayan ng Diyos, maligaya ka, nasa iyo ang mga pagpapala ng Diyos, at marami kang katotohanang nauunawaan; kapag kasama mo ang iyong mga kapatid, kaya ninyong tulungan at suportahan ang isa’t isa, tratuhin nang patas ang isa’t isa, at mamuhay nang nagkakasundo. Araw-araw, ang iyong puso ay panatag, at malaya at maginhawa. Hindi mo kailangang alalahanin na malilinlang ka at hindi ka na nasusupil at namamaltrato ng iba. Ang mga taong gumagawa ng masama ay unti-unting nabubunyag at natitiwalag, at paunti na nang paunti ang bilang nila. Ang sambahayan ng Diyos ay pinaghaharian ng katotohanan at ng Diyos. Ang mga hinirang ng Diyos ay malayang nakapagsasalita nang walang limitasyon, may karapatan silang maghalal, at karapatang maglantad ng masasamang tao. Ang mga taong hindi tumatanggap sa katotohanan at dagdag pa rito ay nakagagawa ng kasamaan ay unti-unting napaaalis. Walang taong pinahihirapan o sinisiil sa sambahayan ng Diyos. Kung may isyu, tinatalakay ito ng lahat. Kung may problema, pinagbabahaginan ng mga lider at manggagawa ang katotohanan upang lutasin ito. Unti-unting nauunawaan ng mga tao ang katotohanan, at paunti nang paunti ang mga nangyayari na labag sa batas. Ang lahat ng hinirang ng Diyos ay kayang tanggapin ang katotohanan, magpapigil sa katotohanan, at gumawa ng mga pagbabago pagdating sa kanilang mga salita at gawa. Kung may sinumang gumagawa ng kasamaan, malinaw itong nakikita at iniuulat ito ng lahat. Kaya naman, paunti nang paunti ang masasamang tao sa sambahayan ng Diyos. Ngayon, lalo mo pang nararamdaman na tunay na mabuti ang kapaligiran ng sambahayan ng Diyos—nagmamahalan ang mga kapatid at ang sinumang may mga suliranin o paglihis ay maaaring humingi ng tulong; malulutas ang paghihirap ng sinuman, at kung may mga problemang hindi malulutas, maaaring umasa ang mga tao sa Diyos at sumandig sa Kanya, at lutasin ang mga ito alinsunod sa Kanyang mga salita. Sa pamumuhay sa sambahayan ng Diyos, nagiging maligaya ka at napupuno ka ng pag-asa, nakikita mo ang liwanag, at lubusan mong natatamasa ang pagmamahal at pagliligtas ng Diyos. Lubhang kapaki-pakinabang ang kapaligirang ito sa pag-usad ng mga tao sa buhay. Sa pamumuhay sa iglesia, sa kapaligirang ito na nagtataglay ng katotohanan, unti-unti mong mauunawaan ang katotohanan, unti-unting mas liliwanag ang iyong puso, at magiging malaya at maginhawa ang pakiramdam mo. Ang mga ito ang mga resultang nakakamit sa pamamagitan ng pagkaunawa sa katotohanan. May isang kapansin-pansing katangian ang mga taong nakapagtamo ng katotohanan: Medyo malaya at maginhawa sila. Hindi nila kailangang mapaghigpitan, iimpluwensiyahan ng katotohanan ang kanilang mga salita at gawa, at babaguhin nito ang paraan ng kanilang pamumuhay at ang direksyon ng kanilang buhay. Kapag lumitaw ang isang pusong may takot sa Diyos sa kalooban mo, at kapag mayroon kang pusong may takot sa Diyos na gumagabay sa iyo, ang kalikasan ng mga bagay na ginagawa mo ay ganap na maiiba sa mga ginawa mo dati noong kinokontrol at pinaghihigpitan mo pa ang iyong sarili. Sa ilalim ng mga sitwasyong ito, kung mabibigyan ka ng katayuan, at mayroon kang pagkakataon at mga tamang kondisyon upang pahirapan ang iba, gagawin mo pa rin ba ito? (Hindi.) Bakit hindi? Ito ba ay dahil hindi mo planong pahirapan ang mga tao, o dahil wala kang abilidad na pahirapan ang mga tao? (Ito ay dahil nagbago na ang disposisyon ko.) Tama iyan, magkakaroon ka ng pusong may takot sa Diyos, at magkakaroon ka ng mga prinsipyo at ng batayan para sa iyong mga ikinikilos. Sa puntong ito, anumang tukso ang iyong kakaharapin, masasabi mo mula sa iyong puso, “Ang paggawa nito ay hindi nakapagbibigay-lugod sa Diyos, at hindi ako puwedeng gumawa ng mga bagay na sumasalungat sa Diyos.” Natural na darating ang iyong tayog sa yugtong ito, at masasabi mo ang gayong mga salita. Sa ngayon, kaya ba ninyong isakatuparan nang napakanatural ang hakbang na ito? (Hindi pa.) Pinatutunayan nitong wala pang nagiging epekto ang katotohanan sa kalooban mo; pinipigilan lang nito ang iyong ugali, ngunit hindi nito kayang mahigpit na pigilan ang iyong puso, o baguhin ang direksyon ng iyong buhay, ni ang mga prinsipyo at layon ng iyong sariling asal.

Ngayon ay nakapagsimula na kayong lahat na tumuon sa paghahangad sa katotohanan sa inyong pananampalataya sa Diyos, kaya saan ninyo ibinabatay ang inyong sariling asal? Sa konsensiya, ang batayang pamantayan ng sariling asal, at sa moralidad. Gaano kalayo ang mga bagay na ito sa katotohanan? May kaugnayan ba sa katotohanan ang konsensiya, na siyang batayang pamantayan sa sariling asal, at ang moralidad? Malayo ang mga ito sa katotohanan. Sa pinakamainam, maaari kang maging isang mabuting tao sa pamamagitan ng pag-asal batay sa konsensiya, ngunit malayong-malayo ito sa hinihingi ng Diyos. Ang hinihingi ng Diyos ay ang umasal ang mga tao batay sa katotohanan at ang mamuhay sila ayon sa Kanyang mga salita. Kapag ang isang taong nananampalataya sa Diyos ay kayang maarok ang katotohanan, maunawaan at isagawa ang katotohanan, at pigilan ang kanyang sarili ayon sa mga prinsipyo ng katotohanan, lumago na siya. Kung hindi niya hinahangad ang katotohanan, kailanman ay hindi siya lalago. May ilang taong nakapagsimula nang maghangad sa katotohanan, at may determinasyon sila, sinasabing, “Dapat kong gawin ang lahat ng makakaya ko upang magsikap tungo sa katotohanan at magsumikap na magsagawa alinsunod sa mga salita ng Diyos at sa katotohanan, upang gawin ang mga bagay alinsunod sa mga panuntunan, upang kumilos nang may mga prinsipyo at limitasyon, at upang umiwas sa paggawa ng mga bagay na sumasalungat sa disposisyon ng Diyos o na nagkakasala laban sa Diyos, nang hindi kinakailangan ng sinumang mamamahala, pipigil, o mangangasiwa sa akin upang magawa iyon. Bagama’t walang nangangasiwa sa akin, kung ang paggawa ng isang bagay ay sasalungat sa disposisyon ng Diyos, ng kawalan ng pusong may takot sa Diyos, at sumasalungat sa Diyos, talagang hindi ko ito gagawin. Kahit na nasa puso ko ang ideyang iyon, kaya kong pigilan ang sarili ko—hindi ko ito dapat isakatuparan.” Aktibo at positibo ang kalagayang ito. Halimbawa, sabihin nang ipinagkakatiwala ng sambahayan ng Diyos sa isang tao na ingatan ang isang mahalagang bagay, at iilang tao lang ang nakakaalam tungkol dito. Kapag may ibang taong nakaalam tungkol sa bagay na ito, nagagawa ng taong pinaghabilinan na pangalagaan nang mabuti ang bagay na ito, na magkaroon ng malasakit dito, at na iwasang mawala, mapinsala, manakaw, o masira ito. Kasabay niyon, naiiwasan din niyang maging sakim at mapang-angkin, at sa kanyang puso, lubusan niyang itinatalaga bilang banal ang bagay na ito. Hindi ba’t isa itong mabuting tao? Mula sa kasalukuyang perspektiba, masasabi na isa siyang mabuting tao dahil wala siyang mga ideya o kaisipan na lustayin ang bagay na ito. Higit pa rito, nagagawa niyang ingatan ang bagay na ito nang may buong katapatan sa kanyang posisyon, at pasanin ang responsabilidad na ito nang buong puso at sa abot ng kanyang makakaya, at masasabing ibinibigay niya ang kanyang buong puso rito, at ginagawa nang maayos ang kanyang trabaho. Ngunit isang araw ay nagbabago ang mga bagay-bagay. Ang ilan sa mga taong nakakaalam tungkol sa bagay na ito ay naaaresto at nakukulong, at ang ilan ay inililipat sa iba’t ibang lugar. Ang taong iyon na lang ang natitirang nakakaalam tungkol sa bagay na ito. Sa mga sitwasyong ito, hindi ba’t nagbago na ang kanyang kapaligiran? Oo, nagbago na ang kanyang kapaligiran, at dumating na ang pagsubok. Sa simula, nananatiling hindi natitinag ang kanyang puso, at seryoso at responsable pa rin niyang iniingatan ang bagay na ito nang walang ibang naiisip. Kalaunan, nababalitaan niyang naglaho na ang mga taong nakakaalam tungkol dito. Magkagayunman, iniisip pa rin niya, “Hindi ako puwedeng magpakana tungkol sa bagay na ito; dapat kong ipagpatuloy ang pag-iingat dito nang mabuti. Kahit na hindi alam ng mga tao ang tungkol dito, alam ito ng Diyos!” Hindi ba’t isa siyang mabuting tao? (Sa kasalukuyan ay mukha pa rin siyang isang mabuting tao.) Bakit ganoon? Dahil, kapag sinukat batay sa mga pamantayan ng pagiging isang mabuting tao, kung maaabot ng isang tao ang antas na ito, napakabuti na niya. Ngunit isang araw, nagkaroon ng isang malaking krisis sa kanyang pamilya, kagyat siyang nangangailangan ng pera, at hindi sapat ang hawak niyang pera. Nagbago na naman ang kapaligiran niya, at kapag nagbabago ang kapaligiran, dumarating na naman ang oras upang siya ay subukin. Sa umpisa, pinag-iisipan pa rin niyang mangutang, ngunit pagkatapos ng dalawa o tatlong bigong pagtatangka, nagsisimulang mapukaw ang kanyang puso: “Hindi ba’t taglay ko ang isang mahalagang bagay? Hindi ba’t kahangalan na mangungutang pa ako, gayong mayroon naman ako rito mismo sa harapan ko? Walang nakakaalam na iniingatan ko ang bagay na ito. Isa pa, naaalikabukan lang dito ang bagay na ito. Hindi ba’t tama lang namang gamitin ko ito? Mabuti pa nga!” Pagkatapos ay may naiisip siyang mas maganda, mas lohikal, “Hindi ba’t inihanda ito ng Diyos para sa akin? Pinakikitaan ako ng Diyos ng biyaya, salamat sa Diyos!” Habang mas pinag-iisipan niya ito, lalo niyang nararamdaman na ito ang nararapat na gawin. Pagkatapos mag-isip-isip nang dalawa o tatlong araw, napapanatag na ang kanyang puso, at hindi na siya inuusig ng kanyang konsensiya. Sa wakas, nagpapasya siya, “Gagamitin ko na lang ang perang ito!” Ano ang nangyari? (Nagsimulang magkaroon ng pagbabago sa kanyang pag-iisip.) Paano naganap ang pagbabagong ito sa kanyang pag-iisip? (Idinulot ito ng kapaligiran.) Kaya, may problema ba sa kapaligiran? Binago ba siya ng kapaligiran? (Hindi.) Kung gayon ay paano natin ito tumpak na mailalarawan? Nang dalawang beses na magbago ang kanyang kapaligiran noon, bakit hindi natinag ang kanyang puso noon? (Hindi pa iyon panahon ng matinding kahirapan at pagkadismaya.) Bago umabot sa puntong ito, hindi malalantad ang mga tunay na saloobin at mga tunay na disposisyon ng isang tao. Sa panahong iyon, masasabi ba nating tapat sa Diyos ang taong ito? O na minamahal niya ang katotohanan? Masasabi natin iyon, dahil nang iningatan niya ang handog, nagawa niya ito nang buong puso at lakas niya, nang walang ibang ideya o aktibong kaisipan. Kailanman ay hindi siya nagpakana tungkol sa bagay na iyon—kay dakila niya! Gayumpaman, nang magbago ang kapaligiran ng pamumuhay niya at maramdaman niyang nasusukol siya at imposibleng makatakas, lumabas ang mga aktibo niyang kaisipan, at nagsimula siyang magpakana tungkol sa handog. Ang totoo, hindi sa hindi niya naisip ang mga ito noon, bagkus ay itinago niya ang mga kaisipang ito sa kanyang puso. Nang maharap sa angkop na kapaligiran, ang mga kaisipan niya ay likas na lumitaw na parang tubig sa bukal. Sa huli, nakahanap pa siya ng mga “batayan” para dito, sinasabing inihanda ito ng Diyos para sa kanya. Nang mahanap ang mga “batayan” na ito, hindi ba’t nalantad ang kanyang buktot na kalikasan? Saan na napunta ang kanyang katapatan, kabutihan, at pagpapahalaga sa katarungan? (Nawala na ang mga iyon.) Kung gayon, isa lamang bang palabas ang mga nauna niyang pagpapamalas? Hindi palabas ang mga iyon; mga likas na pagbubunyag din ang mga iyon, ngunit hindi malalalim ang mga iyon. Ang mga iyon ang pinakamabababaw na pagbubunyag, mabababaw na penomeno ang mga iyon. May ilang ilusyon sa mabababaw na penomeno sa pagkatao, at kung minsan ay hindi makilatis ng mga tao ang mga iyon at madali silang nalilihis. Halimbawa, may ilang taong mukhang napakaayos na gumaganap sa kanilang mga tungkulin sa loob ng anim na buwan o isang taon, ngunit pagkalipas ng isang taon, nagiging negatibo na sila. Pagkalipas ng dalawang taon, maaari silang tumakas at bumalik sa sekular na mundo; ang ilan ay para kumita ng pera, at ang ilan ay para magkaroon ng sarili nilang buhay. Kaya, mali na tukuyin mo sila na taos-pusong gumugugol para sa Diyos batay sa kanilang pagganap sa loob ng anim na buwan o isang taon. Ang pag-uugali nila sa loob ng anim na buwan o isang taong iyon ay, sa totoo lang, isang ilusyon, isang pansamantalang kasiglahan. Kapag naharap sa ilang kapaligiran at tukso, nalalantad ang tunay nilang mukha, at ang mga karumihan sa mga intensyon sa likod ng kanilang pananampalataya sa Diyos. Hindi ba’t isang katunayan ito? Hindi talaga sila nagbago. Ano ba talaga ang gustong baguhin ng Diyos sa mga tao? Anong mga problema ang gustong lutasin ng Diyos sa pamamagitan ng panghihikayat sa mga tao na tanggapin ang katotohanan? (Ang mga bagay na nakapaloob sa kalikasan ng tao.) Tama iyan, ang mga bagay na nakapaloob sa kalikasan ng tao ang dapat na malutas. Kapag walang nangyayari sa kanila, ang mga tao ay may pangunahing pamantayang moral at hindi sila nananamantala ng iba. Madalas sabihin lalo na ng matatanda, “Huwag kang mag-imbot sa pag-aari ng iba, at huwag mong ipamigay ang sa iyo.” Ibig sabihin, huwag mong basta-bastang ipamigay ang sarili mong mga pag-aari, at huwag kang maging sakim o magkaroon ng mga kaisipan ng pag-iimbot sa mga pag-aari ng ibang tao. Ito lang ang dapat na taglayin ng normal na pagkatao at malayo ito sa katotohanan. Kaya, makakamit ba ito ng mga tao? (Hindi nila kaya.) Ni hindi nga ito makamit ng mga tao, subalit sinasabi pa nilang huwag magkaroon ng mga kaisipan ng pag-iimbot. Ang pagkamkam sa mga pag-aari ng ibang tao nang hindi man lamang hinihintay na magkaroon ng mga kaisipan ng pag-iimbot sa kanilang kalooban—ito ang resulta ng pangingibabaw ng kalikasan ng isang tao. Basta’t pinahihintulutan ng kapaligiran, ni hindi na ito kailangang pag-isipan ng mga tao, ibinubunyag nila ang buktot na kalikasan na nasa kalooban nila, at ang kanilang malupit, sakim, at mapanlinlang na mga disposisyon. Tungkol naman sa taong lumustay sa handog sa halimbawang kababanggit Ko lang—alin sa mga ideya at pagpapamalas niya ang mapanlinlang? (Kinamkam niya ang handog sa Diyos, habang sinasabing inihanda ito ng Diyos at nagbukas ang Diyos ng paraan para makaahon siya.) Mapanlinlang ito, panlilinlang ito sa sarili pati na sa iba. Dinaya niya ang kanyang sarili at sinubukan din niyang dayain ang Diyos. Ginamit niya ang mga salitang ito na maganda sa pandinig upang magpalusot, at upang pagaanin ang sarili niyang konsensiya upang maiwasan niya ang mga pang-uusig nito. Higit pa rito, nag-imbento siya ng isang magandang kasinungalingan para sa sarili niya, at ninais niyang gamitin ang kasinungalingang ito upang lokohin at lansihin ang Diyos. Hindi ba’t mapanlinlang ito? (Oo.) Mapanlinlang ito. Kapag nahaharap ka sa gayong mga kapaligiran, at ang iyong kalikasan ay nagbubunga ng mga kaisipan at nagdudulot sa iyong magnais na gumawa ng isang bagay, una sa lahat, magkakaroon ng epekto sa loob mo ang iyong konsensiya, at pagkatapos ay magkakaroon din ng epekto ang mga katotohanang iyong nauunawaan, kaya mapagtatanto mo na wala kang mapapala sa pag-iisip sa ganitong paraan, na kasuklam-suklam at buktot ito, at na ang iniisip at pinaniniwalaan mo ay hindi ang katotohanan. Bagama’t pansamantala kang nagkakaroon ng bugso ng damdamin na gawin ang bagay na ito, pagkatapos magdasal sa Diyos, naiisip mo, “Hindi ko ito puwedeng gawin; magiging pagsalungat ito sa Diyos. Buktot ito! Ang paggawa nito ay hindi naaayon sa katotohanan, at hindi ba’t ito ay magiging pandaraya sa Diyos? Hinding-hindi ko ito magagawa. Isa itong bagay na itinalaga bilang banal, pagmamay-ari ito ng Diyos, at talagang hindi ito dapat na galawin. Bagama’t walang nakakaalam tungkol sa bagay na ito, at tanging ang Diyos ang nakakaalam dito, dahil ang Diyos lang ang nakakaalam dito, talagang hindi ko ito puwedeng galawin.” Kung kaya ng isang taong mag-isip sa ganitong paraan, may tunay siyang tayog. Kung umasa siya sa kanyang mabubuting intensyon at moral na batayang pamantayan, mapipigilan ba niya ang kanyang sarili? Magagarantiya ba niyang hindi niya nanakawin ang handog? (Hindi.) Ano ba ang dapat taglayin ng isang tao upang makamit ito? (Dapat siyang magkaroon ng takot sa Diyos sa kanyang puso.) Tanging ang mga katotohanang iyong nauunawaan, ang iyong pagkakilala sa Diyos, at ang takot sa Diyos sa iyong puso ang makapipigil sa iyong puso at sa iyong mga kilos, at makatutukoy kung ano ang landas na iyong pipiliin at kung paano ka aasal alinsunod sa mga layunin ng Diyos. Bukod sa katotohanan at sa mga salita ng Diyos, may iba pa bang bagay na makatutulong sa mga taong makamit ito? Wala. Ito lang ang paraan; matutulutan ka nitong matakot sa Diyos at umiwas sa kasamaan. Anumang uri ng mga kapaligiran ang harapin mo, mga pagsubok man o mga tukso ang mga ito, hindi mababago ng mga ito ang iyong katapatan at pagpapasakop sa Diyos. Sa sandaling mapatibay mo ang iyong determinasyon, hinding-hindi ito magbabago. Kahit gaano pa kahirap ang isang kapaligirang iyong hinaharap, kahit na isa itong napakalaking tukso para sa iyo, ang iyong determinasyon ay hindi pa rin magbabago, at ang iyong mga prinsipyo sa paggawa ng mga bagay ay hindi pa rin magbabago. Sa ganitong paraan, maninindigan ka sa iyong patotoo, at matatamo mo ang katotohanan. Hindi ka na ulit susubukin ng Diyos tungkol sa bagay na ito. Mapagtatagumpayan mo ito at makapaninindigan ka. Sa ngayon, maaabot ba ng karamihan ang ganitong tayog? (Hindi nila kaya.) Hindi pa rin nila ito kayang abutin, na nagpapatunay na hindi nila naging buhay ang katotohanan. Kung gayon ay ano-anong bagay ang naging buhay nila ngayon? Ang mga pilosopiya ni Satanas para sa mga makamundong pakikitungo, ang mga lason ni Satanas, at ang ilang instinto ng tao, iyon ay, ang panghawakan ang batayang pamantayan ng moralidad at sariling asal, pati na ang ilang espirituwal na doktrina at pagpapahayag na nakuha nila pagkatapos manampalataya sa Diyos. Matapos maarok ang mga bagay na ito, palaging iniisip ng mga tao, “Natamo ko na ang katotohanan. Napakarami ko nang naunawaan sa aking pananampalataya sa Diyos. Nagbago na ako at may nakamit na ako.” Ano ang nakamit nila? Ang totoo, mabababaw na bagay lang ito. Pagkakaroon lang ito ng kaunting pagpipigil sa kanilang pag-uugali, at pagiging medyo mas kontrolado ng kanilang pag-uugali. Dagdag pa rito, kaya nilang magnilay sa isang mas positibong paraan sa kanilang isip at puso at mas mag-isip tungkol sa mga positibong bagay. Dahil sa impluwensiya ng kanilang kapaligiran, sa madalas na pakikinig sa mga sermon, pati na sa pagganap sa kanilang mga tungkulin, at sa mas madalas na pakikipag-ugnayan sa mga positibong bagay, naaapektuhan sila sa ilang positibong paraan. Ang mga ito ang mga pakinabang at pagbabagong idinudulot ng kapaligiran ng iglesia sa mga tao. Ngunit gaano kalaki at gaano karami ang mga pagbabagong idinudulot ng katotohanan sa mga tao? Depende ito sa kanilang paghahangad. Kung tunay na isa kang taong naghahangad sa katotohanan, palagi kang may makakamit pagdating sa mga praktikal na aspekto ng katotohanan, at may kaunti kang makakamit at kaunting mauunawaan sa bawat yugto. Sa kanilang puso, nauunawaan at nararamdaman ng mga tao kung may nakamit sila o wala. Ano ang nararamdaman ng karamihan sa mga tao ngayon? Na, batay sa mabubuti nilang intensyon, madalas ay masipag at sadya silang gumagawa ng ilang mabubuting bagay, mga bagay na pinaniniwalaan ng mga tao na nagtataglay ng konsensiya at katwiran, at mga bagay na hindi magdudulot sa kanila na maakusahan o mapuna ng iba. Kahit na mabubuting bagay ang mga ito, hindi masasabing pagsasagawa ng katotohanan ang mga ito. Hindi ba’t totoo ito? (Oo.) Karamihan ng tao ay may pundamental na prinsipyo sa kanilang mga kilos, iyon ay na ang kumilos ayon sa kanilang konsensiya. Pakiramdam nila ay masyadong malalim, masyadong abstrakto ang katotohanan, at na tila napakalayo nito sa mga tao. Hindi nauunawaan nang mabuti ng mga tao ang katotohanan at hindi nila ito kayang ipaliwanag nang malinaw, kaya kumikilos lang sila alinsunod sa kanilang konsensiya, at iniraraos lang nila ang araw-araw. May ilang tao pa nga na wala man lang kamalayan sa konsensiya, at hindi sila kumikilos alinsunod sa mga pamantayan ng konsensiya. May ilang tao na gumaganap sa kanilang mga tungkulin nang hindi talaga nagkakaroon ng anumang mga resulta; nagiging palamunin lang sila at nagtatamasa ng biyaya ng Diyos ngunit wala silang anumang isinusukli, nang hindi man lang nakokonsensiya ang kanilang puso. May konsensiya at katwiran ba ang mga taong ito? Kung tatanungin mo sila, “Ano ang pakiramdam mo sa pamumuhay nang ganito?” Sasabihin nila, “Masyadong dakila ang mga layunin ng Diyos, hindi ko maabot ang mga ito. Ano’t anuman, isa akong tao na taos-pusong nananampalataya sa Diyos, at hindi ako gumawa ng kasamaan. Payapa ang puso ko.” Isinasagawa ba ng ganitong mga tao ang katotohanan? Bagama’t ginagampanan nila ang kanilang mga tungkulin, taos-puso ba nilang ginugugol ang kanilang sarili para sa Diyos? Mula sa perspektiba ng tao, tila ginagampanan nila ang kanilang mga tungkulin, ngunit wala talaga silang nakukuhang resulta mula sa mga ito. Masasang-ayunan ba sila ng Diyos? Maaaring sabihin nila, “Ginagampanan ko ang aking mga tungkulin batay sa aking konsensiya, hindi ako batugan, hindi ako tamad, at nagbabayad ako ng halaga.” Ngunit kinakatawan ba ng pamantayang ito ng konsensiya na isinasagawa nila ang katotohanan? Kapag may oras kayo, dapat kayong magnilay-nilay, mag-isip ng paksa para pagbahaginan ninyo nang magkakasama, at tingnan ninyo kung paano kayo dapat kumilos upang maisagawa ang katotohanan. Huwag kayong basta tumigil sa pamantayan ng konsensiya, o sa mga pamantayan ng pagiging isang mabuting tao at pagkakaroon ng magandang pag-uugali. Huwag kayong makontento sa pagiging mapagpalugod ng tao. Kailangan ninyong maghangad at pumasok sa rurok ng katotohanan. Sa ganitong paraan lang ninyo matutugunan ang mga layunin ng Diyos at mapapasok ang katotohanang realidad. Kung palagi mong hahangaring mabigyang-kasiyahan ang iyong konsensiya, at iisiping maayos ang lagay mo basta’t hindi mo nalalabag ang moral na batayang pamantayan, palagi kang mananatili sa saklaw na ito kapag gumagawa ka ng mga bagay-bagay, at hindi ka lalagpas sa saklaw na ito, na nangangahulugang kailanman ay hindi magkakaroon ng anumang kaugnayan sa iyo ang katotohanan. Kung kahit kailan ay hindi magkakaroon ng anumang kaugnayan sa katotohanan ang iyong mga kilos at salita, matatamo mo pa rin ba ang katotohanan? Mahihirapan kang matamo ang katotohanan.

Noong sinaunang panahon, madalas pag-aralan ng mga iskolar ang mga aklat na “The Analects of Confucius,” “Tao Te Ching,” at “Tatlong Titik na Klasiko.” Buong maghapon silang iiling-iling, na para bang paulit-ulit na binibigkas ang mga kasulatan, palaging bukambibig ang mga klasikal na kasabihan. Pagkatapos basahin ang ilang aklat at kabisaduhin ang ilang tulang Tang at Song, iniisip na nilang malawak ang kaalaman nila at ginugugol nila ang kanilang mga araw sa pagsesermon sa iba, iniisip na talagang kahanga-hanga ang kanilang sarili. Sa buong buhay nila, wala silang naisakatuparang anumang makatarungan at umasal sila batay lang sa ilang aklat na iyon ng mga pantas na nabasa nila. Wala silang anumang naintindihan, at wala silang anumang maunawaan. Iniraraos lang nila ang buhay, walang nakakamit. Subalit, sa kanilang mga puso ay nasisiyahan pa rin sila sa kanilang sarili, iniisip na marami silang nauunawaan at na nakatataas sila sa iba. May isang pariralang tinatawag na “pag-aakalang mas banal kaysa sa iba”—talagang tama ito, at talagang hindi kayo dapat mamuhay sa gayong kalagayan. Palaging nadarama ng ilang tao na mayroon silang kaalaman at kabutihang-loob at pagiging matuwid sa kanilang puso. Dahil dito, pakiramdam nila ay mas banal sila kaysa sa iba, at iniisip nilang talagang karapat-dapat silang matawag na mabuting tao at maginoo. May ilang taong masyadong nagpapahalaga sa katapatan at kayang sumuong sa kamatayan para sa kanilang mga kaibigan. May ilang taong masyadong nagpapahalaga sa konsensiya at nagagawang tuparin ang mga salitang: “Ang isang patak ng kabutihan ay dapat suklian ng umaagos na bukal.” May ilang taong hindi nagpapakasal, at nililinang nila ang kanilang mga isipan at katawan sa pamamagitan ng pagninilay-nilay sa sarili, at naghahangad sila ng imortalidad. May ilang taong ganap na ginugugol ang sarili sa pag-aaral ng mga aklat ng mga pantas at hindi nagbibigay-pansin sa mga panlabas na usapin. Tunay bang mabubuting tao ang mga diumano’y mabubuting tao na ito? Namumuhay sila ayon sa kanilang kaalaman, at nagsasalita at kumikilos sila nang may kaunting konsensiya, kaya maituturing bang may katotohanang realidad ang mga taong ito? Magagarantiya ba talaga na hindi sila gagawa ng kasamaan? May ilang taong may mabubuting intensyon sa iba, at madalas na nagkakawanggawa at tumutulong, kaya’t naniniwala sila na sila ay mga dakilang pilantropo. Ngunit tumpak bang husgahan kung ang isang tao ay mabuti o masama sa pamamagitan ng palaging pag-asa sa mga pahayag ng tradisyonal na kultura? Ang palaging paggamit ng mga moral na pamantayan upang suriin ang iba at magpasikat ay pag-aakalang mas banal ka kaysa sa iba. Taglay ba ng mga taong nag-aakalang mas banal sila kaysa sa iba ang katotohanan? Kaya ba nilang tanggapin ang katotohanan at magpasakop dito? Talagang hindi. Kung magkakaroon sila ng kapangyarihan at katayuan, kaya ba nilang labanan ang Diyos at marahas na usigin ang mga taong nananampalataya sa Kanya? Kayang-kaya nilang gawin ito, na nagpapakitang may pagkamapaminsala pa rin sila sa kanilang kalikasan, at na ang kanilang kalikasan ay ang kalikasan ni Satanas. Batay rito, matutukoy na ang mga taong palaging namumuhay ayon sa kaalaman at tradisyonal na kultura ay pawang mapagpaimbabaw, kayang gumawa ng kasamaan at lumaban sa Diyos. Ilang taon nang nananampalataya sa Diyos ang ilang tao, subalit nakapagtataka na wala silang pagkilatis sa tradisyonal na kultura at kaalaman. Hindi nila lubusang maunawaan na, sa diwa, ang mga bagay na ito ay satanikong mga pilosopiya, lohika, at mga batas, at na ang mga ito ay kaalaman at kultura na nakapipinsala sa mga tao. May katotohanang realidad ba ang gayong mga tao? Ang mga taong hindi nakakakilatis sa tradisyonal na kultura at kaalaman, at walang pagkilatis sa mga iyon, ay mga taong talagang hindi nakauunawa sa katotohanan, at mga taong hindi nagtataglay ng ni katiting na katotohanang realidad. May mga taong nag-iisip na may ilang uri ng kaalaman na makatutulong din sa mga taong maging mabuti at na ang ganitong mga uri ng kaalaman ay nagtuturo sa mga taong gumawa ng kabutihan. Maling-mali ito. Ang kaalaman ay hindi ang buhay; isa itong uri ng regulasyon, salungat ito sa katotohanan, at isa itong maling kaisipan. Kahit gaano pa katayog o kalalim ang kaalaman ng isang tao, ni hindi naman niya malinaw na makita ang tiwaling diwa ng sangkatauhan, o ang sarili niyang kalikasan, o kung ano ang tiwaling sangkatauhan. Kung gayon ay ano ang silbi ng kanyang kaalaman? Hindi ba’t ito ang pinakamababaw at pinakamapanlihis na doktrina? Tulad ng teoryang Confucianista at ng “Tao Te Ching”—ang mga salita sa mga diumano’y klasikal na aklat na ito ng pantas na Tsino ay mapanlihis, mga maladiyablong salita ang mga ito na nililihis ang mga tao, mga mapagpaimbabaw na maling pananampalataya at maling kaisipan ang mga ito, at mga satanikong lason at lohika ang mga ito. May ilang tao na sinasamba ang mga bagay na ito bilang ang katotohanan—mga mananampalataya pa rin ba sila ng Diyos? Kung nananampalataya ka sa Diyos sa iyong puso at nakikinig ka sa mga sermon at nagbabasa ng mga salita ng Diyos araw-araw, bakit hindi mo maunawaan ang katotohanan? Bakit hindi mo magawa na ang katotohanan ang maging layon ng iyong paghahangad? Ang mga taong ito ang mga pinakahangal at pinakamangmang na tao, mga halimaw sila na nakadamit-tao, at hindi sila tao.

Ano ba ang katotohanan? Una sa lahat, kailangang matukoy na ang mga pilosopiya para sa mga makamundong pakikitungo ay talagang hindi ang katotohanan, at na ang mga kasabihan ng mga tanyag at dakilang tao ay hindi ang katotohanan. Ang mga kasabihang mula sa Confucianismo at Taoismo, ang magagandang pag-uugali at kilos na minana at karaniwang kinikilala ng tiwaling sangkatauhan, ang mga bagay at teoryang gumagabay sa isipan ng mga tao, at iba pa—wala sa mga bagay na ito ang katotohanan. Ang pagiging masaya ba sa pagtulong sa iba ay ang katotohanan? (Hindi.) Ang pagiging masaya sa pagtulong sa iba at ang pagiging mapagkawanggawa ay mabubuting kilos, at ang isang taong may mabuting-loob, kahit papaano, ay mabuti ang puso at naaawa sa iba—bakit hindi ito naaayon sa katotohanan? (Walang mga prinsipyo sa paraan ng pagtulong nila sa mga tao.) Ang pagtulong ba sa mga tao nang walang mga prinsipyo ay pagiging isang mabuting tao? Iyon ay pagiging mapagpalugod ng tao at pagsubok na makasundo ang lahat ng tao. Ang pagpapakita ba ng pagiging mabuting anak ang katotohanan? (Hindi.) Ang pagiging mabuting anak ay isang tama at positibong bagay, ngunit bakit natin sinasabing hindi ito ang katotohanan? (Dahil ang mga tao ay hindi nagpapakita ng pagiging mabuting anak nang may mga prinsipyo at hindi nila nakikilatis kung anong uri talaga ng tao ang kanilang mga magulang.) Ang paraan kung paano dapat tratuhin ng isang tao ang kanyang mga magulang ay nauugnay sa katotohanan. Kung nananampalataya ang iyong mga magulang sa Diyos at tinatrato ka nang mabuti, dapat mo ba silang igalang? (Oo.) Paano ka gumagalang sa iyong mga magulang? Iba ang pakikitungo mo sa kanila kaysa sa mga kapatid. Ginagawa mo ang lahat ng sinasabi nila, at kung matatanda na sila, kinakailangang manatili ka sa tabi nila upang alagaan sila, na pumipigil sa iyo na lumabas upang gampanan ang iyong tungkulin. Tama bang gawin ito? (Hindi.) Ano ang dapat mong gawin sa gayong mga pagkakataon? Depende ito sa mga pangyayari. Kung kaya mo pa rin silang alagaan habang ginagampanan mo ang iyong tungkulin nang malapit sa iyong tahanan, at hindi tinututulan ng iyong mga magulang ang pananalig mo sa Diyos, dapat mong tuparin ang iyong responsabilidad bilang isang anak at tulungan ang iyong mga magulang sa ilang gawain. Kung mayroon silang karamdaman, alagaan mo sila; kung may bumabagabag sa kanila, aliwin mo sila; kung ipahihintulot ng iyong kalagayang pinansiyal, ibili mo sila ng mga nutritional supplement na pasok sa badyet mo. Subalit, ano ang dapat mong piliing gawin kung ikaw ay abala sa iyong tungkulin, walang mag-aalaga sa iyong mga magulang, at sila rin naman, ay nananampalataya sa Diyos? Anong katotohanan ang dapat mong isagawa? Yamang ang pagiging mabuting anak ay hindi ang katotohanan, kundi isa lamang responsabilidad at obligasyon ng tao, ano, kung gayon, ang dapat mong gawin kung ang iyong obligasyon ay sumasalungat sa iyong tungkulin? (Gawing prayoridad ang aming tungkulin; unahin ang tungkulin.) Ang isang obligasyon ay hindi naman palaging tungkulin ng isang tao. Ang pagpili na gawin ang tungkulin ng isang tao ay pagsasagawa ng katotohanan, samantalang ang pagtupad sa isang obligasyon ay hindi. Kung may ganito kang kondisyon, maaari mong tuparin ang responsabilidad o obligasyong ito, pero kung hindi ito pinahihintulutan ng kasalukuyang kapaligiran, ano ang dapat mong gawin? Dapat mong sabihin na, “Kailangan kong gampanan ang aking tungkulin—iyon ang pagsasagawa ng katotohanan. Ang paggalang sa aking mga magulang ay pamumuhay ayon sa aking konsensiya at hindi ito umaabot sa pagsasagawa ng katotohanan.” Kaya, dapat mong unahin ang iyong tungkulin at panindigan ito. Kung wala kang tungkulin ngayon, at hindi malayo sa bahay ang pinagtatrabahuhan mo, at malapit ang tirahan mo sa iyong mga magulang, maghanap ka ng mga paraan para alagaan sila. Gawin ang iyong makakaya para tulungan silang gawing mas maginhawa nang kaunti ang kanilang buhay at makaiwas sila sa ilang pagdurusa. Pero depende pa rin ito sa kung anong klase ng tao ang mga magulang mo. Kung ang mga magulang mo ay may masamang pagkatao, kung palagi ka nilang hinahadlangan na manampalataya sa Diyos at na gawin ang iyong tungkulin, at kung kinamumuhian at isinusumpa ka nila dahil nananampalataya ka sa Diyos, ano ang dapat mong gawin? Anong katotohanan ang dapat mong isagawa? (Pagtakwil.) Sa pagkakataong ito, kailangan mo silang itakwil. Wala ka nang anumang obligasyong magpakita ng paggalang bilang isang mabuting anak sa kanila. Kung nananampalataya sila sa Diyos, sa gayon ay kapamilya sila, mga magulang mo. Kung hindi sila nananampalataya sa Diyos at lumalaban pa nga sa Diyos, magkaibang mga landas ang tinatahak ninyo. Nananampalataya sila kay Satanas at sumasamba sa haring diyablo, at tinatahak nila ang landas ni Satanas; sila ay nasa landas na kaiba sa iyo. Hindi na kayo isang pamilya. Itinuturing nilang mga kalaban at kaaway ang mga mananampalataya sa Diyos, kaya wala ka nang obligasyong alagaan sila at kailangan mo nang ganap na putulin ang ugnayan sa kanila. Alin ang katotohanan: ang pagiging mabuting anak o ang paggawa sa tungkulin? Siyempre, ang gawin ang tungkulin ng isang tao. Ang paggawa ng tungkulin ng isang tao sa sambahayan ng Diyos ay hindi isang bagay na kasingsimple ng pagtupad sa kaunti sa mga obligasyon ng isang tao at paggawa ng kaunti sa dapat gawin ng isang tao. Ito ay paggawa ng tungkulin ng isang nilikha. Narito ang atas ng Diyos; ito ay obligasyon mo, responsabilidad mo. Isa itong tunay na responsabilidad, na tuparin ang iyong responsabilidad at obligasyon sa harap ng Lumikha. Ito ang hinihingi ng Lumikha sa mga tao, at ito ang malaking usapin ng buhay. Samantalang ang pagpapakita ng pagiging mabuting anak ay responsabilidad at obligasyon lamang ng isang anak. Tiyak na hindi ito iniatas ng Diyos, at lalo nang hindi ito naaayon sa hinihingi ng Diyos. Samakatwid, sa pagitan ng pagpapakita ng pagiging mabuting anak at paggawa sa tungkulin ng isang tao, walang duda na ang paggawa sa tungkulin ng isang tao, at iyon lamang, ang pagsasagawa ng katotohanan. Ang paggawa sa tungkulin ng isang tao bilang isang nilikha ay ang katotohanan, at isa itong tungkuling dapat gampanan. Ang pagpapakita ng pagiging mabuting anak ay tungkol sa pagiging mabuting anak para sa mga tao. Hindi ito nangangahulugang ginagawa ng isang tao ang kanyang tungkulin, ni nangangahulugang isinasagawa niya ang katotohanan. Pagkatapos pagbahaginan ang mga bagay na ito sa ganitong paraan, dapat ay makilala na ninyo ang pagkakaiba ng mga bagay na ito, at malaman na ninyo kung ano ang katotohanan at kung ano ang hindi katotohanan. Pag-isipan ninyo ngayon kung ano pang mga bagay na pinahahalagahan ng mga tao ang itinuturing bilang katotohanan? (Ang terminong “positibong enerhiya” ay madalas na ginagamit sa lipunan; isa rin itong negatibong bagay at hindi ang katotohanan.) Karamihan sa mga terminong binabanggit ng mga walang pananampalataya ay mga maladiyablong salita. Sa anong konteksto ba nagmula ang terminong “positibong enerhiya”? Itong mga sikat na kasabihan, kakaibang teorya, o usong terminong lumilitaw sa lipunan ay pawang may kontekstong pinanggalingan. Alam ba ninyo ang kontekstong pinanggalingan ng usong terminong ito? Sa Tsina, lalong nagiging buktot ang kalagayang panlipunan, at isinusulong ng mga tao ang kabuktutan. Ang anumang sabihin o gawin ng mga diyablo ay sinusunod ng mga tao. Bagama’t may ilang taong hindi ito matiis at nagkokomento sila tungkol dito, wala rin namang saysay, at walang sinuman ang tumutugon. Sa Tsina, naging kalakaran na ang kabuktutan, at walang grupo ng mga tao ang makapipigil sa buktot na kalakarang ito. Nadarama ng lahat na lalong bumababa ang moralidad ng bansa sa paglipas ng bawat araw. Masasamang demonyo ang may hawak ng lahat ng kapangyarihan, at lubusang kumokontrol sa bansa at sa mga mamamayan nito. Ginagawa ng mga diyablo ang anumang naisin nila, at walang sinumang makapipigil sa kanila. Upang maloko ang madla, ang mga nasa kapangyarihan ay marami nang ginawang mapanlihis na bagay upang ilihis at linlangin ang mga tao, sinasabi pa nga nilang ang mga kilos na ito ay pawang nabibilang sa positibong enerhiya. Ito ang kontekstong pinanggalingan ng “positibong enerhiya.” Ano ba ang ibig sabihin ng mga walang pananampalataya sa “positibong enerhiya”? Ito ang tinatawag nilang pagkamatuwid o isang uri ng mabuting pag-uugali. Totoo bang maaaring magkaroon ng epekto sa lipunan ang positibong enerhiyang ito? Malulutas ba nito ang pagiging talamak ng mga buktot na kalakaran? Mapipigilan ba nito ang tendensiyang mabuo ang mga buktot na kalakaran? Hindi; wala itong anumang mababago. Bakit wala itong anumang mababago? Tila napakamakapangyarihan ng terminong “positibong enerhiya,” kaya bakit wala itong anumang mababago o anumang problemang malulutas? Ni hindi nito mabago o malutas ang problema ng pagkakalulong ng mga bata sa internet nang buong araw. Noon, may kaunti pang pagmamahal at kaunting konsensiya at katwiran sa pagitan ng mga tao, at may kaunti pang kagandahang-asal sa pagitan ng magkakapitbahay, ngunit iba na ngayon. Naging pabago-bago na at hindi matibay ang ugnayan ng mga tao, at parang estranghero na ang lahat ng tao sa isa’t isa. Ni wala nang pakialam ang mga tao kapag nakikita nilang naaaksidente ang kapitbahay nila, hindi rin sila nangangahas na makialam kapag may nakikita silang humihingi ng tulong. Ano ba ang problema rito? Dahil ba sa walang positibong enerhiya kaya nagkakaganito ang mga tao? Maaari kayang may positibong enerhiya sa lipunan noon? Hindi, pareho lang ang kalagayan noon at ngayon. Ang “positibong enerhiya” ay isa lang terminong maganda sa pandinig, walang anumang praktikal dito. Isa itong walang kabuluhang teoryang ganap na hindi epektibo.

Sabihin ninyo sa Akin, sino ba ang mas masahol: ang mga tao dati o ang mga tao ngayon? (Mas masahol ang mga tao ngayon.) Paano ninyo nasusukat iyon? Ang pananaw ninyo ay na matigas ang puso ng mga tao sa panahon ngayon, at walang pagmamahal sa pamilya at tunay na pagkakaibigan, na wala nang may pakialam sa katapatan o konsensiya, at na palaging sinasabi ng mga tao, “Ano ba ang halaga ng konsensiya?” “Paano naman ang konsensiya? Mas mahalaga ang kumita ng pera!” Iniisip mong nawalan na ng konsensiya ang mga tao, at na normal na ngayon para sa mga taong mandaya ng iba kapag nagbebenta ng mga produkto at kumita ng perang galing sa masama, at na niloloko at dinadaya nila ang sinumang kaya nilang lokohin at dayain. Sa kabaligtaran naman, naniniwala kang ang mga bihasang mangangalakal noong sinaunang panahon ay may mga prinsipyo sa pagbebenta ng mga produkto, na binebenta nila ang kanilang mga produkto sa mga pirming halaga, na matapat sila sa lahat ng parokyano nila, kapwa bata at matanda, at wala silang nililinlang. Samakatwid, iniisip mong mas mabuti ang mga tao noon kaysa sa mga tao ngayon. Kaya, ano ba ang tinutukoy ng “mas mabuti”? Ang totoo ay nakabatay ito sa konsensiya at sa mga pag-uugaling isinasabuhay nila. Kung susukatin mo ang mga tao batay rito, mas mabuti ang mga tao noon kaysa sa mga tao ngayon. Mas simple at mas totoo ang mga tao noon, at nakararamdam sila ng konsensiya at kahihiyan. Mayroon silang batayang pamantayan sa kanilang sariling asal at kahit papaano ay hindi sila gumagawa ng anumang bagay na lubhang walang konsensiya, ni gumagawa ng anumang bagay na nagdudulot sa mga taong punahin sila kapag hindi sila kaharap o na magbibigay sa kanila ng masamang reputasyon. Ang mga tao ngayon ay wala nang pakialam sa mga bagay na iyon; wala na silang nararamdamang kahihiyan. Gusto lang nilang kumita ng pera at maging kilala. Iyon ang dahilan kung bakit sinasabing lubos na masama ang mga tao sa panahon ngayon. Kaya, paano ba nagkaganito ang mga lubos na masamang tao sa panahon ngayon? Hindi ba’t dumadami lang sila sa sali’t salinlahi, mula noong sinaunang panahon hanggang sa kasalukuyan? Ang mga tao sa panahon ngayon ay walang ipinagkaiba sa mga tao noong sinaunang panahon. Hindi nagbago ang DNA nila, ni ang itsura nila. Iyon nga lang, mas maganda na ang mga kalagayan ng pamumuhay kaysa noong sinaunang panahon. Sa panahon ngayon, mas komplikado na ang mga bagay na natututunan ng mga tao at mahusay sila sa mas maraming larangan, mas mataas ang kanilang kaalaman kaysa sa mga sinaunang tao, nagtataglay sila ng mas maraming kasanayan kaysa sa mga sinaunang tao, at puhunan nila ang pagmamataas. Kung titingnan natin ito mula sa perspektibang ito, tumpak bang sabihing mas masahol ang mga tao ngayon kaysa sa mga tao noon? Paano natin masusuri kung ang pahayag na ito ay tumpak at naaayon sa katotohanan? Idetalye natin ito nang ganito: Kung manonood ka ng mga historikal na palabas, tungkol man ang mga iyon sa palasyo ng emperador, sa Jianghu,[a] o sa buhay ng mga pangkaraniwang tao, ang mga kuwento niyon ay puno ng alitan. Ito ang tunay na mukha ng sangkatauhan. Naglalabanan ang mga tao para sa kapangyarihan at para sa sarili nilang mga pagnanais sa mga labanang nakataya ang kanilang buhay. Dito, lubus-lubusan at buong-linaw na nalalantad ang kalikasan ng tao at ito ay katulad na katulad ni Satanas. Kaya, totoo bang ang lahat ng bagay na nakikita mong nangyayari ngayon ay nagaganap lang sa isang yugto ng panahon? Matindi bang naglalabanan ang mga tao sa mga partikular na lugar sa mundo dahil masama ang feng shui roon, at dahil naglipana roon ang maruruming demonyo? O ito ba ay dahil sa masasama ang genes ng mga taong iyon, na nagdudulot sa kanilang maging likas na agresibo? (Walang tama sa alinmang nabanggit.) Kung gayon ay paano ba nagsisimula ang mga alitang ito? Naglalabanan ang mga tao para sa lahat ng iyon alang-alang sa kapangyarihan, katayuan, at pansariling interes. Anuman ang antas sa lipunan, mula sa mataas hanggang sa mababa, palagi nang nakikipaglaban at nakikipagkompetensiya ang mga tao, nakikipaglaban hanggang sa mahapo sila, at nagkokompetensiya hanggang sa halos mamatay na sila. Ano ang makikita natin mula sa mga penomenong ito? Batay sa mga mikrokosmong ito ng pag-unlad ng buong kasaysayan ng tao at mula sa perspektiba ng mga tunay na pangyayari sa kasaysayan, hindi kailanman nagbago ang kalikasan ng sangkatauhan. Hangga’t nabubuhay ang mga tao sa ilalim ng kapangyarihan ni Satanas, ang nilalaman ng buhay na nagaganap sa bawat panahon at bawat yugto ay ganoon pa rin, gayon din ang diwa nito. Ito ay dahil ang mga layon, sanhi, at ugat ng mga alitan ng tao ay palaging iisa lamang—pinaglalabanan ang lahat ng iyon alang-alang sa kapangyarihan, katayuan, at sa huli, sa pansariling interes. Iisa ang pinagmulan ng lahat ng klase ng alitan—ang kalikasan at disposisyon ni Satanas. Bakit ba hindi pa rin nagbago ang mga klase at pamamaraan ng alitan ng tao? Ito ay ganap na dahil sa kalikasan ng tao. Ang mga tao ay pinipiga ang kanilang utak at naghahanap ng bawat paraan upang labanan at pinsalain ang isa’t isa, niloloko, nililinlang, at dinadaya ang isa’t isa—gumagamit sila ng lahat ng uri ng mapanlinlang na paraan. Sa malalaking politikal na pakikibaka man o sa mga alitan sa mga karaniwang pamilya, palagi nilang ipinaglalaban ang sarili nilang mga interes. Ito ang tunay na mukha ng sangkatauhan, ang tunay na kulay ng sangkatauhan. Ang sangkatauhang umusad sa kasalukuyan ay ang pareho pa ring sangkatauhan at ito pa rin ang parehong Satanas na nagtitiwali sa sangkatauhan. Kahit na unti-unting nagbabago ang panlabas na kapaligiran, hindi ito nangangahulugang nagbago na ang kalikasan ng tao. Bagama’t maaaring medyo nagbago na ang mga pamamaraan at diskarte ng mga alitan ng tao, ang kalikasan ng taong makipaglaban at ang pinagsimulan ng mga alitang ito ay walang anumang pinagbago. Iisa pa rin ang kalikasan ng tao, at iisa pa rin ang layon at iisa ang pinagmumulan ng mga alitang ito—walang anumang pinagbago ang mga bagay na ito. Sinabi ninyo na mas mabuti ang mga tao noon. Sa anong paraan sila mas mabuti? Medyo napipigilan sila ng tradisyonal na kultura, kaya medyo kaya nilang gumawa ng ilang mabuting bagay. Ngayon ay umusad na ang sangkatauhan hanggang sa panahong ito, at gaano man kataas ang kalidad ng buhay, gaano man karami ang kaalaman at kataas ang antas ng edukasyong makuha ng mga tao, o gaano man kalawak ang kanilang karanasan, hindi nagbago ang kalikasan ng tao. Dagdag pa, sa pag-unlad ng lipunan, ang mga pagbubunyag ng kalikasan ng tao ay lalong nagiging buktot, lantaran, at walang pakundangan. Kahit gaano pa karaming salita ang bigkasin ng Diyos o gaano karaming katotohanan ang Kanyang ipahayag, binabalewala ng mga tao ang mga iyon. Hindi talaga minamahal ng mga tao ang katotohanan, sa halip ay lalo pa silang nagiging tutol sa katotohanan, at lalo pa silang namumuhi rito. May mga tao pa bang gumagawa ng mabubuting bagay sa lipunan ngayon? (Mayroon, ngunit mas kaunti na kaysa sa dati.) Kung gayon, masasabi mo bang mabuti ang mga taong ito, at na hindi sila naging masama? (Hindi.) Hindi ba’t tiyak na hindi sila namumuhay nang hiwalay sa realidad? Ano bang uri ng mabubuting bagay ang kanilang ginagawa? Mabubuting pag-uugali at mabubuting intensyon lamang ang mga iyon. Kung kakausapin mo sila tungkol sa mga usapin ng pananampalataya sa Diyos, gaya ng pananampalataya sa Diyos upang maging mabuting tao at sumamba sa Diyos, obserbahan mo ang mga reaksyon nila. Kung malalaman nilang uusigin ng pamahalaan ang mga tao kung mananampalataya ang mga ito sa Diyos, tatratuhin ka nila bilang kaaway at kukutyain ka nila. Kung ikaw ay tinutugis at inuusig, at susubukan mong sandaling magtago sa mga tahanan nila, isusuplong ka nila at isusuko sa pamahalaan. Dadalhin nila sa ospital ang isang taong nabiktima ng aksidente sa sasakyan upang iligtas ang buhay nito, subalit ibibigay rin nila ang isang mabuting taong nananampalataya sa Diyos sa mga kamay ng masasamang demonyo, upang maabuso ito o mausig pa nga hanggang sa mamatay. Paano mo ito ipaliliwanag? Aling pag-uugali ang sumasalamin sa kalikasan nila? Ang pangalawang nabanggit ang kalikasan nila. Inililigtas nila ang ibang tao, at inilalagay rin nila ang ibang tao sa mga nakamamatay na sitwasyon. Mga tao ba o mga demonyo ang gayong mga tao? Kung may isang araw lang na hindi iwawaksi ng isang tao ang kanyang satanikong kalikasan, makakaya niyang gumawa ng kasamaan at lumaban sa Diyos. Basta’t kaya niyang lumaban sa Diyos, hindi siya isang mabuting tao. Tama ba ang pahayag na ito? (Oo.) Ano ang tama tungkol dito? (Ang isinasagawa niya ay hindi ang katotohanan. Kahit gaano pa kabuti ang kanyang mga panlabas na kilos at pag-uugali, ang kanyang kalikasan ay mapanlaban pa rin sa Diyos.) Ang kanyang kalikasan ay mapanlaban sa Diyos. Totoo ang pahayag na ito. Paano ba natin ipaliliwanag ang pahayag na ito? Bakit ba natin sinasabing ang isang taong mapanlaban sa Diyos ay hindi isang mabuting tao? (Ang Diyos ay simbolo ng lahat ng positibong bagay. Kung kaya ng isang taong maging mapanlaban sa Diyos, pawang negatibo ang nasa loob niya.) Sa teorya, ganoon iyon, at totoo ang pahayag na iyon. Kahit gaano pa kabuti o karelihiyoso ang anyo ng isang tao sa panlabas, kahit gaano pa siya nasisiyahan sa pagtulong sa iba o gaano pa siya kabait sa iba, kung nakararamdam naman siya ng pagtutol at pagkainis kapag nakaririnig siya ng mga positibong bagay, at kung hindi niya kayang tanggapin ang katotohanan kapag narinig niya ito at nakararamdam siya ng pagiging tutol dito, anong uri siya ng tao? Hindi siya isang mabuting tao. Ang mga taong kaaway ng mga positibong bagay at ng katotohanan ay hindi mabubuting tao. Sa pangkalahatan, masasabi mo iyon. Siyempre, maraming detalyeng nakapaloob dito. Hayaan mong bigyan kita ng halimbawa, at pagkatapos ay mauunawaan mo kung bakit ang pahayag na ito ang katotohanan. Halimbawa, tinatalikuran ng ilang tao ang kanilang mga pamilya dahil nananampalataya sila sa Diyos at gumagawa ng kanilang mga tungkulin. Nagiging kilalang-kilala sila dahil dito. Madalas na hinahalughog ng pamahalaan ang mga bahay nila, ginigipit ang kanilang mga magulang, at pinagbabantaan pa nga ang mga ito upang isuko sila. Pinag-uusapan sila ng lahat ng kapitbahay nila, sinasabing, “Walang konsensiya ang taong ito. Wala siyang pakialam sa kanyang matatandang magulang. Bukod sa walang galang sa magulang, nagdudulot pa siya ng napakaraming problema sa mga ito. Isa siyang hindi mabuting anak!” Naaayon ba sa katotohanan ang alinman sa mga salitang ito? (Hindi.) Ngunit hindi ba’t ang lahat ng salitang ito ay itinuturing na tama sa mga mata ng mga walang pananampalataya? Sa mga walang pananampalataya, iniisip nilang ito ang pinakalehitimo at pinakamakatwirang paraan ng pagtingin dito, at na naaayon ito sa etika ng tao, at alinsunod sa mga pamantayan ng sariling asal. Gaano man karaming nilalaman ang kalakip ng mga pamantayang ito, katulad ng kung paano magpakita ng paggalang bilang isang mabuting anak sa magulang, kung paano sila aalagaan sa kanilang pagtanda at isasaayos ang kanilang mga libing, o kung gaano kalaki ang isusukli sa kanila, at naaayon man ang mga pamantayang ito sa katotohanan o hindi, tinitingnan ang mga ito bilang mga positibong bagay at nakikita bilang tama ng mga walang pananampalataya, at itinuturing na hindi mapipintasan sa lahat ng grupo ng tao. Sa mga walang pananampalataya, ang mga ito ang mga pamantayang dapat ipamuhay ng mga tao, at kailangan mong gawin ang mga bagay na ito upang maging isang mabuting tao na pasok sa pamantayan sa kanilang puso. Bago ka nanampalataya sa Diyos at maunawaan mo ang katotohanan, hindi ba’t matibay mo ring pinaniwalaan na ang pag-asal sa gayong paraan ay nangangahulugan na isa kang mabuting tao? (Oo.) Dagdag pa, ginamit mo rin ang mga bagay na ito upang suriin at pigilan ang sarili mo, at hiningi mo sa sarili mong maging ganitong uri ng tao. Kung ginusto mong maging isang mabuting tao, tiyak na kasama ang mga bagay na ito sa mga pamantayan mo ng sariling asal: kung paano maging mabuting anak sa iyong magulang, kung paano mabawasan ang pag-aalala nila, kung paano sila bibigyan ng karangalan at maging papuri sa kanila, at kung paano bibigyan ng kaluwalhatian ang iyong mga ninuno. Ang mga ito ang mga pamantayan ng sariling asal sa iyong puso at ang direksyon ng iyong sariling asal. Gayumpaman, pagkatapos mong pakinggan ang mga salita ng Diyos at ang Kanyang mga sermon, nagsimulang magbago ang iyong pananaw, at naunawaan mong dapat mong talikdan ang lahat ng bagay upang gawin ang iyong tungkulin bilang isang nilikha, at na hinihingi ng Diyos sa mga tao na umasal sa ganitong paraan. Bago ka nakatiyak na ang paggawa sa iyong tungkulin bilang isang nilikha ang katotohanan, inakala mong dapat kang magpakita ng paggalang sa iyong magulang, ngunit pakiramdam mo rin ay dapat mong gawin ang iyong tungkulin bilang isang nilikha, at nagtalo ang kalooban mo. Sa pamamagitan ng patuloy na pagdidilig at pagpapastol ng mga salita ng Diyos, unti-unti mong naunawaan ang katotohanan, at saka mo napagtanto na ang paggawa sa iyong tungkulin bilang isang nilikha ay ganap na likas at may katwiran. Magpahanggang sa araw na ito, nagawa nang tanggapin ng maraming tao ang katotohanan, at ganap na nilang tinalikuran ang mga pamantayan ng sariling asal mula sa mga tradisyonal na kuru-kuro at imahinasyon ng tao. Kapag lubos mo nang nabitiwan ang mga bagay na ito, titigil ka nang malimitahan ng mga salita ng panghuhusga at pagkokondena mula sa mga walang pananampalataya habang sumusunod sa Diyos at ginagawa ang iyong tungkulin, at madali mong maiwawaksi ang mga tanikala na iginapos sa iyo ng mga tradisyonal na kuru-kuro. Kaya, bakit naglaho na sa iyong puso ang mga luma, tradisyonal na kuru-kurong iyon? Maaari kayang naging masama ka na? Naging matigas na kaya ang iyong puso at naglaho na ang iyong konsensiya? (Hindi.) Sa katunayan, hindi nagbago ang konsensiya mo, ganyan ka pa rin, at hindi nagbago ang iyong personalidad, mga kagustuhan, at mga pamantayan ng konsensiya at moralidad. Kaya, bakit hindi ka nalulungkot o nasasaktan kapag sinasabi ng mga walang pananampalataya ang mga salitang iyon ng panghuhusga at pagkokondena, at sa halip ay napapanatag at nagagalak ang iyong puso? Isa itong malaking pagbabago, paano ka naging ganito? (Sa pamamagitan ng pagkain at pag-inom ng mga salita ng Diyos, at pagkaunawa sa ilang katotohanan, nagkaroon ako ng mga tamang pamantayan ng pagsusuri, at nagawa kong kilatisin na ang kanilang mga salita ay mga maling kaisipan lang.) Ang mga walang pananampalataya ay gumagawa ng walang batayang mga tsismis tungkol sa atin, nagsasabi na, “Pagkatapos manampalataya ang mga taong ito sa diyos, hindi na nila inaalagaan ang mga pamilya nila, wala na silang pagmamahal sa mga pamilya nila, at masyado na silang malamig—nagiging katulad na sila ng mga hayop na walang damdamin.” Maaaring magmukhang ganoon nga sa panlabas, ngunit hindi ito ang realidad. May isang pangunahing problema rito na imposibleng makita ng mga nabubulagang tao. Maaari kaya talagang idinudulot ng katotohanan na maging walang puso ang mga tao pagkatapos nilang magsimulang manampalataya sa Diyos? (Hindi.) Kaya, ano ba talaga ang nangyayari? (Nagbago na ang mga perspektiba ng mga mananampalatayang iyon sa mga bagay-bagay; naunawaan na nila ang katotohanan at nagkaroon na sila ng pagkilatis.) Ito ay isang resultang nakamit sa pamamagitan ng pagkain at pag-inom ng mga salita ng Diyos. Paano nakamit ang resultang ito? Ano ang bumago sa iyong perspektiba sa mga bagay-bagay? Kailan ito nagsimulang magbago? Ang mga salita ng Diyos ang bumabago sa mga perspektiba ng mga tao, binabago ang lahat ng perspektiba nila sa buhay at sa iba’t ibang usapin, ginagawa silang naiiba sa mga walang pananampalatayang iyon.

Dati, palaging kumikilos ang mga tao batay sa kanilang mga konsensiya at ginagamit nila ang mga ito para sukatin ang lahat. Laging kailangang makapasa ang mga tao sa pagsubok ng konsensiya, lagi nilang iniisip na nakakatakot na bagay ang tsismis, at natatakot silang makutya at mawalan ng reputasyon, o makondena bilang “walang konsensiya, at hindi mabuti.” Kaya, atubili silang nagsasabi at gumagawa ng mga bagay-bagay para humarap sa nakapaligid na kapaligiran. Paano na dapat sukatin ang mga bagay na ito ngayon? (Sa pamamagitan ng mga katotohanang prinsipyo.) Dati, noong nakatali ang mga tao sa mga kuru-kuro at maling kaisipan ng mga walang pananampalataya, sa anong uri ng kondisyon sila nabuhay? Halimbawa, mula noong maliit ka pa, palagi kang iniindoktrinahan ng mga magulang mo ng mga salitang tulad ng: “Paglaki mo, dapat maipagmalaki ka namin; kailangan mong magdala ng karangalan sa ating pamilya!” Ano ang mga salitang ito sa iyo? Isang bagay na nagpapalakas ng loob mo, o pagpipigil? Isang positibong impluwensiya, o isang uri ng negatibong pagkontrol? Sa katunayan ay isang uri ng pagkontrol ang mga iyon. Nagtakda ang mga magulang mo ng isang layon para sa iyo batay sa kung anong pahayag o teorya na sa palagay ng mga tao ay tama at mabuti, idinudulot na ipamuhay mo ang buhay mo nang nakatuon sa layong iyon, at sa huli ay nawawalan ka ng kalayaan. Bakit humantong ka sa pagkawala ng iyong kalayaan at pagkahulog sa kontrol nito? Dahil iniisip ng mga tao na ang pagbibigay-karangalan sa kanilang mga ninuno ay isang mabuting bagay na dapat gawin. Kung wala kang ganitong determinasyon at nabibigo kang magbigay-karangalan sa iyong mga ninuno, itinuturing kang isang hangal, isang walang silbi, isang talunan, at isang walang-halagang kaawa-awa, at mamaliitin ka ng mga tao. Upang mangibabaw sa iba, dapat kang mag-aral nang mabuti, magtamo ng mas marami pang kasanayan, at magkamit ng kaluwalhatian para sa iyong mga ninuno. Sa ganoong paraan, magkakaroon ng mataas na pagtingin sa iyo ang mga tao sa hinaharap, at hindi ka nila aapihin. Hindi ba’t ang lahat ng bagay na ginagawa mo para sa kapakanan ng layong ito, sa katunayan, ay mga tanikala na gumagapos sa iyo? (Oo.) Dahil ang paghahangad na mangibabaw sa iba at magbigay-karangalan sa iyong mga ninuno ang hinihingi ng iyong mga magulang, at dahil kumikilos sila para sa iyong kapakanan, at ginagawa nila ito upang makapamuhay ka ng isang magandang buhay sa hinaharap at magkamit ng kaluwalhatian para sa iyong pamilya, hinahangad mo ang gayong paraan ng pamumuhay bilang isang normal na bagay. Ngunit sa katunayan, ang mga bagay na ito ay isang uri ng mga problema at tanikala. Kapag hindi mo nauunawaan ang katotohanan, iniisip mo na ang mga bagay na ito ay positibo at na ang mga ito ang katotohanan at ang tamang landas. Samakatwid, tumatalima ka sa mga ito o sumusunod ka sa mga ito bilang isang normal na bagay, at ganap kang sumusunod sa mga salita at hinihinging ito na nagmumula sa iyong mga magulang. Kung nabubuhay ka ayon sa mga salitang ito, nagsisikap at iniaalay ang iyong kabataan at iyong buong buhay sa mga ito, at sa wakas ay naabot mo na ang rurok, nagkaroon ka ng magandang buhay, at nagkamit ng kaluwalhatian para sa iyong mga ninuno, maaaring pambihira ka sa ibang tao, pero sa loob, lalo kang nagiging hungkag. Hindi mo alam kung ano ang punto ng buhay, o kung ano ang magiging mga hantungan ng mga tao, o kung anong uri ng landas ang dapat tahakin ng mga tao sa buhay. Wala kang anumang naunawaan o nakamit tungkol doon sa mga misteryo ng buhay na pinananabikan mo ang mga kasagutan, at gusto mong malaman, at gusto mong maunawaan. Hindi ba’t sa diwa ay nasira ka ng mabubuting intensyon ng iyong mga magulang? Hindi ba’t nasira ang iyong kabataan at ang iyong buong buhay dahil sa pagkilos ng iyong mga magulang “para sa iyong kapakanan”? (Oo.) Kaya, tama ba o mali ang iniisip ng iyong mga magulang na para sa iyong kapakanan? Maaaring ang motibo ng iyong mga magulang ay talagang ang kumilos para sa iyong kapakanan, ngunit sila ba ay mga taong nakauunawa sa katotohanan? Mayroon ba silang katotohanan? (Wala.) Maraming tao ang gumugugol ng kanilang buong buhay nang nakakapit sa mga salita ng kanilang mga magulang: “Dapat maipagmalaki ka namin, dapat kang magbigay-karangalan sa mga ninuno.” Ang mga salitang ito ay nagsisilbing kanilang inspirasyon. Maiimpluwensiyahan sila sa buong buhay nila ng mga salita ng kanilang mga magulang, na nagsisilbing udyok sa likod ng kanilang buhay, nagbibigay ng isang direksyon at layon na pagsisikapan nila. Bilang resulta, gaano man kakaakit-akit ang buhay ng gayong tao, gaano man karangal at kamatagumpay ito, sa totoo ay sira na ang kanyang buhay. Hindi ba’t ganito nga ang kaso? (Oo.) Nangangahulugan ba ito na kung hindi nabubuhay ang isang tao ayon sa mga salita ng kanyang mga magulang ay hindi siya masisira? Hindi; may sarili rin siyang layon. Ano ang layong iyon? Ganoon pa rin iyon, gaya ng “magkaroon ng magandang buhay at magkamit ng kaluwalhatian para sa kanyang mga magulang.” Ito ay hindi isang bagay na sinabi sa kanya ng mga magulang niya, kundi isang bagay na nakuha niya mula sa ibang pinagmulan. Namumuhay pa rin siya batay sa mga salitang ito, at nais niyang magkamit ng kaluwalhatian para sa kanyang mga ninuno, at maabot ang rurok, at maging isang kagalang-galang, marangal na tao. Ganoon din ang kanyang layon; iniaalay pa rin niya ang buong buhay niya, at buong buhay niyang sinusubukang kamtin ang mga bagay na ito. Kaya naman, kapag hindi nauunawaan ng mga tao ang katotohanan, at marami silang tinatanggap na diumano ay mga tamang doktrina, tamang pahayag, at tamang pananaw na nangingibabaw sa lipunan, ginagawa nila ang mga bagay na ito—na pinaniniwalaan ng mga tao na tama—na isang direksyon na masigasig nilang hinahangad sa buhay, at na pundasyon at motibasyon para sa sarili nilang pananatiling buhay. Sa huli, walang pagkokompromiso at walang pasubaling nabubuhay ang mga tao alang-alang sa mga layong ito, nagpapakahirap sa buhay hanggang sa sila ay mamatay, sa puntong iyon, ang ilan ay hindi pa rin handang bumitiw. Kaawa-awa ang buhay ng mga tao! Gayunman, sa sandaling maunawaan mo ang katotohanan, hindi ba’t pagkatapos ay unti-unti mong iniiwan ang diumano ay mga tamang bagay, tamang aral, at tamang pahayag, pati na ang mga inaasahan sa iyo ng mga magulang mo? Sa sandaling unti-unti mong iwanan ang diumano ay mga tamang bagay na ito, at ang pamantayan kung saan mo sinusukat ang mga bagay-bagay ay hindi na nakabatay sa mga pahayag ng tradisyonal na kultura, hindi ba’t kung ganoon ay hindi ka na nakagapos sa mga pahayag na iyon? At kung hindi ka na nakagapos sa mga bagay na ito, hindi ba’t malaya kang nabubuhay? Maaaring hindi ka pa maging ganap na malaya noon, pero kahit paano ay lumuwag na ang mga tanikala. Sa kanilang pananampalataya sa Diyos, ang mga tao ay marami pa ring kuru-kuro, imahinasyon, intensyon, at karumihan, pati na mga pilosopiya para sa mga makamundong pakikitungo, mga mapanlinlang na kaisipan, mga tiwaling kalikasan, at iba pa. Kapag nalutas na ang mga bagay na ito, at ganap nang nakakapamuhay ang mga tao batay sa katotohanan, mamumuhay sila sa harapan ng Diyos at magiging tunay na napalaya at malaya.

Ano ang unang priyoridad pagdating sa paghahangad at pagkakamit sa katotohanan ngayon? Ito ay ang himayin muna ang mga mapanlihis na maling paniniwala at kasabihang dati ninyong inakalang tama at na nabibilang sa mga tradisyonal na kuru-kuro, at ang iwaksi ang mga iyon sa sandaling lubusan na ninyong maunawaan ang diwa ng mga iyon. Ang mga bagay na ito ang unang antas ng mga tanikalang gumagapos sa mga tao. Ngayon, ilan sa mga bagay na ito ang isinasapuso pa ninyo? Ganap na ba ninyong naiwaksi ang mga ito? (Hindi pa.) Madali bang iwaksi ang mga bagay na ito? Halimbawa, may ilang taong gustong gampanan ang kanilang mga tungkulin ngunit pakiramdam din nila ay dapat nilang igalang ang kanilang mga magulang, na may kaakibat na mga damdamin. Kung patuloy mo lang na pupungusan ang iyong mga damdamin, sasabihin sa sarili mong huwag isipin ang mga magulang at pamilya mo, at isipin lang ang Diyos at tumuon sa katotohanan, ngunit hindi mo pa rin mapigilang isipin ang iyong mga magulang, hindi nito malulutas ang pundamental na problema. Upang malutas ang problemang ito, kailangan mong himayin ang mga bagay na inakala mong tama, pati na ang mga kasabihan, kaalaman, at mga teoryang minana mo at na naaayon sa mga kuru-kuro ng tao. Dagdag pa rito, kapag nakikitungo sa iyong mga magulang, tinutupad mo man ang iyong mga obligasyon bilang isang anak na alagaan sila, dapat ay ganap itong nakabatay sa iyong mga personal na kondisyon at sa mga pamamatnugot ng Diyos. Hindi ba’t lubos nitong naipaliliwanag ang usapin? Kapag iniiwanan ng ilang tao ang kanilang mga magulang, pakiramdam nila ay malaki ang utang na loob nila sa kanilang mga magulang at na wala silang ginagawa para sa mga ito. Ngunit kapag kasama naman nila ito sa bahay, hindi talaga sila nagpapakita ng paggalang sa kanilang magulang, at hindi nila tinutupad ang alinman sa kanilang mga obligasyon. Isa ba itong taong may tunay na paggalang sa magulang? Pagsasabi ito ng mga walang kabuluhang salita. Anuman ang isipin, planuhin, o gawin mo, hindi mahalaga ang mga bagay na iyon. Ang mahalaga ay kung kaya mong unawain at tunay na paniwalaan na ang lahat ng nilikha ay nasa mga kamay ng Diyos. Taglay ng ilang magulang ang pagpapala at ang tadhanang makapagtamasa ng kaligayahan sa tahanan at ng tahanang puno ng mga anak at mga apo. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong tadhana; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya o ang pagiging napapaligiran ng kanilang mga anak. Pamamatnugot ito ng Diyos, at hindi ito maipipilit ng mga tao. Anuman ang mangyari, sa huli, pagdating sa paggalang bilang mabuting anak sa magulang, kahit papaano ay dapat na magkaroon ang mga tao ng mentalidad ng pagpapasakop. Kung pinahihintulutan ng kapaligiran at may paraan ka upang gawin ito, maaari kang magpakita ng respeto bilang mabuting anak sa iyong mga magulang. Kung hindi pinahihintulutan ng kapaligiran at wala kang paraan, huwag mong subukang ipilit ito. Ito ay pagpapasakop. Paano ba nagkakaroon ng ganitong pagpapasakop? Ano ba ang batayan ng pagpapasakop? Ito ay nakabatay sa pagsasaayos ng Diyos sa lahat ng bagay na ito at nasa ilalim ng kataas-taasang kapangyarihan ng Diyos. Ang mga bagay na ito ay hindi nakasalalay sa mga tao para piliin, at ang mga tao ay walang karapatang pumili; dapat silang magpasakop. Kapag nararamdaman mong dapat magpasakop ang mga tao at na ang lahat ng bagay ay pinamamatnugutan ng Diyos, hindi ba’t mas lalo kang napapanatag sa iyong puso? (Oo.) Kung gayon, sisitahin ka pa rin ba ng iyong konsensiya? Hindi ka na palaging sisitahin ng iyong konsensiya, at hindi na mangingibabaw sa iyo ang kaisipan ng hindi pagpapakita ng paggalang sa iyong mga magulang. Paminsan-minsan, maaari mo pa rin itong maisip—ang pagkakaroon ng ilang normal na kaisipan o likas na gawi na nakapaloob sa pagkatao ng isang tao ay isang bagay na walang sinuman ang makaiiwas. Halimbawa, kapag nakita nilang may sakit ang nanay nila, ang mga normal na tao ay nababagabag at nagnanais na sila na lang sana ang magdusa sa halip na ang kanilang ina. Sinasabi ng ilang tao, “Kung puwede lang sanang gumaling ang nanay ko, kahit na ang kapalit nito ay iikli ang buhay ko nang ilang taon!” Ito ang positibong aspekto ng pagkatao; instinto ito ng tao. Kaya, kapag nakikita mong may sakit ang nanay mo at nababagabag ka, problema ba ang pagdurusang ito? Hindi ito problema, dahil isa itong bagay na dapat taglayin ng normal na pagkatao. Ang pagkabagabag ng iyong puso ay isang mabuting bagay; pinatutunayan nitong may puso ka at na may pagkatao ka. Sa mundong ito, ang nanay mo ang taong isinaayos ng Diyos na maging pinakamalapit sa iyo. Kung may sakit at nahihirapan siya, at wala kang pakialam, tao ka pa ba? Kung sasabihin mo, “Wala akong damdamin para sa kanya at wala akong damdamin sa paghihirap niya, nasasaktan lang ako kapag nasasaktan ang Diyos!” Totoo ba ang pahayag na ito? Hindi ito totoo; huwad ito. Ang nanay mo ang nagsilang sa iyo, pinalaki ka niya sa loob ng mahabang panahon, siya ang taong pinakamalapit sa iyo, at siya ang pinakanagmamahal sa iyo. Kapag siya ay nagkakasakit at nasasaktan, kung hindi nababagabag ang puso mo, tiyak na napakatigas ng puso mo! Hindi ito normal; huwag mong hangarin na maging ganitong uri ng tao. Normal na normal lang na mabagabag tungkol dito, ngunit kung titigil ka sa paggampan sa iyong tungkulin dahil sa pagkabagabag na ito at magrereklamo ka tungkol sa Diyos, normal ba ito? (Hindi ito normal.) Bakit hindi ito normal? Dahil ang iyong pag-iisip ay hindi naaayon sa katotohanan at hindi ito ang dapat na taglayin ng normal na pagkatao, hindi ito normal. Taglay ng mga tao ang kalikasan ni Satanas, namumuhay sila ayon sa kanilang mga tiwaling disposisyon, kaya’t kaya nilang labagin ang katotohanan at mawalan ng konsensiya at katwiran, katulad ng biglang pagkakaroon ng sakit sa pag-iisip. Hindi ito normal, kaya paano ito nangyayari? Ito ay dulot ng mga tiwaling disposisyon ng mga tao. Sa sandaling mabunyag ang kanilang mga tiwaling disposisyon, kaya na nilang labanan ang Diyos kahit kailan at kahit saan, at kaya nilang makabuo ng ilang kaisipan na hindi naaayon sa katotohanan at na naghihimagsik laban sa Diyos kapag naisipan lang nila kahit kailan at kahit saan. Ganoon iyon.

Ang lahat ng tiwaling tao ay may mga damdamin at madalas silang nalilimitahan ng mga ito, na nagdudulot sa kanilang hindi makapagpasakop sa Diyos o makakilos alinsunod sa mga katotohanang prinsipyo. Upang magkaroon ng pagpapasakop sa Diyos, dapat na lutasin ng isang tao ang usapin ng mga damdamin. Aling uri ng mga damdamin ang pinakanakahahadlang sa mga tao na maisagawa ang katotohanan at ang dapat na maiwaksi? Aling uri ng mga damdamin ang bahagi ng dapat na taglayin ng normal na pagkatao at hindi naman isang problema? Aling uri ng mga damdamin ang nabibilang sa tiwaling disposisyon? Dapat ay malinaw na makilatis ang mga bagay na ito. Halimbawa, sabihin nang naapi ang iyong anak, at bilang kanyang magulang, poprotektahan mo siya at hahanapin ang pamilyang nang-api sa iyong anak upang paliwanagan sila—normal ba ito? Anak mo iyon, kaya angkop at normal na protektahan mo siya. Ngunit kung mang-aapi ang iyong anak ng ibang bata, kung mang-aapi pa siya ng mababait na bata, at nakikita mo ito ngunit wala kang pakialam, at naniniwala kang labis na kamangha-mangha ang anak mo, at palihim mo pa siyang tinuturuang manakit ng ibang tao, at kapag pinupuntahan ka ng ibang tao upang paliwanagan ka, pinagtatanggol mo pa rin ang iyong anak, tama ba ang pag-uugaling ito? Hindi ito tama. Ano ang problema sa pag-uugaling ito? Ito ay nauudyukan ng mga damdamin. Bakit Ko sinasabing nauudyukan ito ng mga damdamin? Iniisip mong hindi katanggap-tanggap na apihin ng ibang tao ang anak mo, at kung medyo magdurusa ang anak mo, agad kang kikilos upang lutasin ang problema at hihingi ka ng paliwanag, kaya bakit bulag ka sa pang-aapi ng anak mo sa mga anak ng ibang tao? Hinihikayat mo pa ang anak mong manakit ng iba, hindi ba’t mapaminsala iyon? Ang mga taong gumagawa nito ay may mapaminsalang disposisyon. Paano ito maipaliliwanag sa usapin ng mga damdamin? Ano ang naglalarawan sa mga damdamin? Tiyak na hindi ang anumang positibo. Ang mga ito ay nailalarawan ng isang pagtuon sa mga ugnayan ng laman at ng pagtugon sa mga kagustuhan ng laman. Paboritismo, pagtatanggol sa maling gawa, bulag na pagmamahal, pagpapalayaw, at pagkunsinti ay lahat nasa ilalim ng mga damdamin. Ang ilang tao ay masyadong nagpapahalaga sa mga damdamin, at anuman ang mangyari sa kanila, kumikilos sila batay sa kanilang mga damdamin; sa kanilang puso, alam na alam nilang mali ito, gayumpaman ay hindi pa rin nila magawang maging obhetibo, lalo na ang kumilos ayon sa prinsipyo. Kapag palaging nalilimitahan ng mga damdamin ang mga tao, kaya ba nilang isagawa ang katotohanan? Napakahirap nito! Ang kawalan ng abilidad ng maraming tao na isagawa ang katotohanan ay pangunahing bunga ng mga damdamin; itinuturing nila ang mga damdamin bilang napakahalaga, at inuuna nila ang mga ito. Mga tao ba sila na nagmamahal sa katotohanan? Tiyak na hindi. Ano ang diwa ng mga damdamin? Ito ay ang pag-una sa mga damdamin ng laman, at pagkikibit-balikat sa mga katotohanang prinsipyo. Ang mga pagpapamalas ng mga damdamin ay mailalarawan gamit ang ilang salita at parirala: paboritismo, pagprotekta sa iba nang walang prinsipyo, pagpapanatili ng mga ugnayan ng laman, at kawalan ng pagiging patas. Ang mga ito ang mga damdamin. Ano ang mga posibleng kahihinatnan ng pagkakaroon ng mga tao ng mga damdamin at pamumuhay ayon sa mga ito? Bakit pinakakinasusuklaman ng Diyos ang mga damdamin ng mga tao? Ang ilang tao ay palaging nalilimitahan ng kanilang mga damdamin, hindi nila maisagawa ang katotohanan, at bagama’t nais nilang magpasakop sa Diyos, hindi nila magawa, kaya pakiramdam nila ay pinahihirapan sila ng kanilang mga damdamin. Maraming tao ang nakakaunawa sa katotohanan ngunit hindi ito maisagawa; ito rin ay dahil nalilimitahan sila ng mga damdamin. Halimbawa, nililisan ng ilang tao ang kanilang tahanan upang gawin ang kanilang mga tungkulin, ngunit araw-gabi nilang iniisip ang kanilang pamilya, at hindi man lang nila magawa nang maayos ang kanilang mga tungkulin. Hindi ba’t problema ito? Ang ilang tao ay may lihim na nagugustuhang tao, at ang taong iyon lang ang natatanging bagay sa kanilang puso, na nakaaapekto sa paggampan nila sa kanilang mga tungkulin. Hindi ba’t problema ito? Hinahangaan at iniidolo ng ilang tao ang isang partikular na tao; wala silang ibang pinakikinggan kundi ang taong iyon, hanggang sa puntong ni hindi na sila nakikinig sa sinasabi ng Diyos. Kahit na may ibang taong nagbabahagi ng katotohanan sa kanila, ayaw nila itong tanggapin; ang mga salita lang ng taong iyon ang pinakikinggan nila, ang mga salita ng idolo nila. Ang ilang tao ay may iniidolo sa kanilang puso, at hindi nila pinahihintulutan ang ibang tao na punain o salungatin ito. Kung may magsasalita tungkol sa mga problema ng idolo nila, nagagalit sila at iginigiit nilang ipagtanggol ang kanilang idolo at baligtarin ang mga salita ng taong iyon. Hindi nila hinahayaang dumanas ang kanilang idolo ng “di-naitatamang hinaing,” at ginagawa nila ang lahat ng makakaya nila upang protektahan ang reputasyon ng idolo nila. Gamit ang kanilang mga salita, ginagawa nilang tama ang mga kamalian ng kanilang idolo, at hindi nila hinahayaan ang mga tao na sabihin ang katotohanan o ilantad ang kanilang idolo. Ito ay kawalan ng pagiging patas; mga damdamin ang tawag dito. Nakapatungkol lang ba ang mga damdamin sa pamilya ng isang tao? (Hindi.) Napakalawak ng saklaw ng mga damdamin; ang mga iyon ay isang uri ng tiwaling disposisyon, ang mga iyon ay hindi lamang tungkol sa mga ugnayan ng laman ng mga miyembro ng pamilya, hindi limitado sa ganoong saklaw ang mga iyon. Maaari ding magkaroon ng kinalaman ang mga iyon sa nakatataas sa iyo, o sa isang taong pumabor o tumulong sa iyo, o sa isang taong pinakamalapit sa iyo o kasundo mo, o sa kababayan o kaibigan mo, o maging sa isang taong hinahangaan mo—paiba-iba ito. Kung gayon, ang pagwawaksi ba ng mga damdamin ay kasing simple lang ng hindi pag-iisip sa iyong mga magulang o pamilya? (Hindi.) Napakadali bang magwaksi ng mga damdamin? Karamihan sa mga tao, kapag 30 anyos na sila at kaya na nilang mamuhay nang nagsasarili, hindi na sila masyadong nangungulila sa kanilang tahanan, at kapag nasa edad 40 na sila, nagiging ganap na normal na ito. Kapag wala pa sa hustong gulang ang mga tao, labis silang nangungulila sa kanilang tahanan at hindi nila maiwan ang kanilang mga magulang dahil hindi pa nila taglay ang abilidad na mamuhay nang nagsasarili. Normal lang na mangulila sa iyong pamilya at mangulila sa iyong mga magulang. Hindi ito isang usapin ng mga damdamin. Kapag ang iyong saloobin at pananaw sa paggawa ng mga bagay-bagay ay nahahaluan ng mga damdamin, saka ito nagiging usapin ng mga damdamin. Dahil magkadugo kayo ng iyong mga magulang sa antas ng laman, at magkasama kayong namuhay sa loob ng napakaraming taon, normal lang na mangulila ka sa iyong mga magulang. May ilang taong nagsasabing hindi talaga sila nangungulila sa kanilang mga magulang, ngunit marahil ay kaaalis lang nila sa kanilang tahanan, at ang lahat ng nakikita nila ay kakaiba at bago, sa wakas ay natakasan na nila ang pangungulit ng kanilang mga magulang, at wala nang sumusubok na kontrolin sila, kaya masaya sila. Ngunit ibig bang sabihin ng pagiging masaya ay wala na silang mga damdamin? Hindi ganoon iyon. Sinasabi ng ilang tao, “Ilang taon na akong nananampalataya sa Diyos, at may ilang katotohanan na akong naunawaan. Ginagampanan ko ang aking tungkulin nang hindi talaga nalilimitahan ng mga damdamin at wala na akong mga damdamin.” Praktikal ba ang pahayag na ito? Malinaw na mga salita ito ng isang taong hindi nakauunawa sa katotohanan. Kapag ang mga tao ay nakikinig sa maraming sermon, nakauunawa ng ilang salita at doktrina, at nakapagtatalakay ng ilang espirituwal na teorya, iniisip nila, “Lumago na ang aking tayog at marami na akong katotohanang nauunawaan. Kung maaaresto ako, hindi ako magiging isang Hudas. Kahit papaano ay taglay ko ang pananalig at determinasyong ito. Hindi ba’t tayog ito? Kapag inaalala ko ang kasiglahan ko noong una akong nanampalataya sa Diyos, handa ako noon na ialay ang buong buhay ko sa Diyos. Ang kasiglahan at panunumpang iyon ay hindi nagbago at hindi nabawasan kahit kaunti. Hindi ba’t pag-usad ito?” Isa ba itong mababaw na penomena? (Oo.) Mababaw na penomena ang lahat ng ito. Kung nais ng mga taong magkaroon ng tunay na pag-usad, kailangan nilang maunawaan ang katotohanan. Makagagawa ba ng tunay na pagbabago ang pagkakaroon ng kakayahang magtalakay ng mga doktrina at espirituwal na teorya? (Hindi ito makagagawa ng tunay na pagbabago.) Kung ni hindi mo malutas ang sarili mong mga problema at hindi mo maisagawa ang alinman sa katotohanan, magiging kapaki-pakinabang ka ba sa iba? Walang saysay ang pakikinig lang sa mga sermon at pag-unawa sa mga doktrina; kailangan mong isagawa at maranasan ang mga salita ng Diyos. Kapag nauunawaan mo ang katotohanan, kailangan mo itong isagawa; saka ka lamang magtataglay ng realidad. Mauunawaan mo lang nang mas malalim ang katotohanan sa pamamagitan ng pagsasagawa rito, matatamo mo lang ang katotohanan kapag tunay mo na itong nauunawaan, at lalago ka lang sa pamamagitan ng pagkakamit ng katotohanan.

Ano na ang nauunawaan ninyo ngayong nakipagbahaginan na Ako sa inyo at tinulungan kayong matukoy ang pagkakaiba sa kung ano ang katotohanan at kung ano ang mga tamang salita? (Na kailangan naming tingnan ang mga bagay batay sa mga katotohanang prinsipyo, at na hindi namin maaaring tratuhin ang mga karaniwang panlabas na mabuting pag-uugali o espirituwal na doktrina bilang ang katotohanan.) Ang mabubuting pag-uugali at mga tamang kasabihan ay hindi makababago ng isang tao. Kahit gaano pa katama ang mga iyon, bukod sa hindi ang katotohanan ang mga iyon, wala pang kinalaman ang mga iyon sa katotohanan. Kung palagi mong pinanghahawakan ang mga iyon at itinuturing bilang ang katotohanan, hinding-hindi mo mauunawaan ang katotohanan at hinding-hindi mo makakamit ang katotohanan. Isang aspekto ito. May isa pang aspekto, ito ay: Mabibigyang-kakayahan ba ng mga espirituwal na doktrina ang isang tao na maunawaan ang katotohanan? (Hindi.) Bakit? Bagama’t ang lahat ng espirituwal na doktrina ay maituturing na mga tamang salita, hindi kayang makamit ng mga iyon ang pagbabago sa tiwaling disposisyon ng isang tao. Kaya, ano ba talaga ang maaasahang makababago sa mga tiwaling disposisyon ng isang tao? May ilang taong nagsasabing umasa sa katotohanan, may ilang taong nagsasabing umasa sa pag-unawa at pagtanggap sa katotohanan, at may ibang nagsasabing umasa sa pagsasagawa sa katotohanan. Tama ba ang mga salitang ito? Mula sa isang literal na perspektiba, may tamang aspekto sa lahat ng ito, ngunit ang lahat ng ito ang pinakamabababaw na doktrina; ang mga doktrinang ito ay hindi makapagliligtas sa iyo o makalulutas sa mga paghihirap mo. Kapag nahaharap ka sa isang sitwasyon at sinasabi sa iyo ng mga tao na kailangan mong tanggapin ang katotohanan, sasabihin mo, “Paano ko ito matatanggap? May mga paghihirap ako, at hindi ko mabitiwan ang mga iyon!” Maaari bang maging landas mo sa pagsasagawa ng katotohanan ang mga doktrinang ito? (Hindi.) Sinasabi ng ilang tao na kapag nahaharap ka sa isang sitwasyon, dapat kang kumain at uminom ng mas marami pang salita ng Diyos. Maraming beses mo na itong narinig, ngunit alin sa mga paghihirap mo ang nalutas nito? Tama na kumain at uminom ng mas maraming salita ng Diyos, ngunit aling aspekto ng mga salita ng Diyos ang dapat mong kainin at inumin? Paano mo dapat iugnay ang mga iyon sa iyong mga paghihirap? Pagkatapos mong iugnay ang mga iyon sa iyong mga paghihirap, paano mo lulutasin ang mga iyon? Ano ang landas ng pagsasagawa? Aling aspekto ng katotohanan ang dapat mong gamitin upang lutasin ang iyong mga paghihirap? Hindi ba’t mga tunay na problema ang mga ito? (Oo.) Ang mga ito ang mga tunay na problema. Samakatwid, hindi malulutas ng mga tamang doktrina ang mga praktikal na paghihirap ng mga tao, lalong hindi malulutas ng mga ito ang mga tiwaling disposisyon ng mga tao. Ano ba talaga ang makalulutas sa mga tiwaling disposisyon ng mga tao? Alam naman ng lahat na tanging ang katotohanan ang makalulutas sa problema ng mga tiwaling disposisyon ng mga tao, ngunit kung hindi nauunawaan ng mga tao kung ano ang katotohanan, o kung hindi nila hinahanap o tinatanggap ang katotohanan, malulutas ba ang mga tiwaling disposisyon nila? (Hindi.) Samakatwid, upang malutas ang mga tiwaling disposisyon ng isang tao, kailangan niyang danasin ang gawain ng Diyos. Ibig sabihin, madadalisay lang ang mga tiwaling disposisyon ng isang tao sa pamamagitan ng pagdanas sa paghatol at pagkastigo ng Diyos. Hinihingi nito sa mga tao na hangarin ang katotohanan at makipagtulungan sa gawain ng Diyos upang magkamit ng mga resulta. Kung hindi mo hinahangad ang katotohanan at tutuon ka lang sa pag-unawa sa mga espirituwal na doktrina, nang ni hindi nalalaman kung ang mga iyon ang katotohanan o hindi, ngunit tinatanggap ang mga iyon bilang ang katotohanan, malulutas ba nito ang mga tiwaling disposisyon mo? Dagdag pa rito, kung hindi mo nauunawaan ang katotohanan, kapag nagbubunyag ka ng tiwaling disposisyon, makikilatis mo ba ito? Maihahambing mo ba ito sa mga salita ng Diyos? Isandaang porsiyento na hindi mo ito magagawa. Maaaring bulag kang naglalapat ng mga regulasyon, na lalo namang hindi makalulutas ng mga tiwaling disposisyon mo. Ano ang pinakamahalagang bagay sa paglutas sa mga tiwaling disposisyon? Ang pinakamahalagang bagay ay dapat maunawaan ng mga tao ang katotohanan. Sa ngayon, itinuturing ng karamihan ang mga doktrina bilang ang katotohanan at hindi nila nauunawaan kung ano ang katotohanan. Katulad ng halimbawa ng mga damdamin na Aking binanggit, ang unang paraan ng nanay ay ang protektahan ang kanyang anak sa pang-aapi, na makatwiran naman. Sa inyong pananaw, “Mga damdamin ito, hindi mo puwedeng gawin iyon. Dapat na punahin at kondenahin ang ganitong pag-uugali.” Inilalarawan ninyo bilang mga bagay na lumalabag sa katotohanan ang mga bagay na walang kinalaman sa katotohanan, na walang kaugnayan sa katotohanan, at, sa katunayan ay ang ilang bagay na dapat na likas na gawin ng mga tao, at pagkatapos ay tinatanggihan ninyo ang mga bagay na iyon. Iniisip ninyong ang pagsunod sa prinsipyong ito ay pagsasagawa sa katotohanan. At tungkol naman sa pangalawang paraan ng pangungunsinti ng nanay sa pang-aapi ng kanyang anak sa mga anak ng ibang tao, kapag talagang may kinalaman ito sa pagbubunyag ng isang tiwaling disposisyon at pagsasagawa sa katotohanan, iniisip mo, “Basta’t hindi ito paggawa ng kasamaan, hindi ito ganoon kalaking problema.” Bakit may mga ganoon kang kaisipan at pagkaunawa? (Dahil hindi namin nauunawaan ang katotohanan.) Narito ang problema! Kaya, dahil hindi nila nauunawaan ang katotohanan, kadalasan ay pinipili ng mga tao ang isang pamamaraang sa tingin nila ay tama, at inaakala nilang isinasagawa nila ang katotohanan. Sa maraming pagkakataon, dahil hindi nila nauunawaan ang katotohanan, mailalapat at masusunod lang ng mga tao ang mga regulasyon, at kapag nahaharap sa mga usapin, hindi nila alam kung paano pangangasiwaan ang mga ito, kaya itinuturing nila ang pagsunod sa mga regulasyon bilang pagsasagawa sa katotohanan. Magkakamit ba ng pag-usad sa buhay ang mga taong nananampalataya sa Diyos nang ganito? Magkakamit ba sila ng pagkaunawa sa katotohanan at makapapasok ba sila sa realidad? Maraming tao ang naniniwala na ang abilidad na magtalakay ng mga salita at doktrina ay pag-unawa sa katotohanan at pagiging pasok sa pamantayan bilang isang mananampalataya sa Diyos. Kung gayon, bakit nagbubunyag pa rin sila ng mga tiwaling disposisyon sa maraming usapin? Bakit hindi nila malutas ang mga praktikal na problemang kanilang hinaharap? Pinatutunayan nitong ang kakayahang magtalakay ng mga salita at doktrina ay hindi talaga pag-unawa sa katotohanan. Kahit gaano pa karaming doktrina ang kaya mong talakayin, hindi nito pinatutunayang nagkamit ka na ng katotohanan. Dapat ay magawa mong lutasin ang mga praktikal na problema at hanapin ang mga prinsipyo ng pagsasagawa, iyon lang ang tunay na pag-unawa sa katotohanan. Maraming taong nag-iisip na basta’t kaya nilang gampanan ang kanilang mga tungkulin, magdusa, at magbayad ng halaga, kahit ano pang mga tiwaling disposisyon ang kanilang ibunyag, hindi ito malaking problema. Iniisip nila na basta’t ginagampanan nila ang kanilang mga tungkulin, basta’t kaya nilang magdusa, at hindi magreklamo tungkol sa Diyos, ibig sabihin ay minamahal na nila ang Diyos at iniaalay na nila ang kanilang debosyon. Maraming pagkakataon kung saan, dahil hindi nauunawaan ng mga tao ang katotohanan, nagpapakita sila ng ilang mabuting intensyon, ngunit sa katunayan ay nagagambala at nagugulo nila ang gawain ng iglesia, subalit iniisip nilang iniingatan nila ang mga interes ng Diyos at ng sambahayan ng Diyos. Ano ba ang nangyayari? Nangyayari ito dahil hindi nauunawaan ng mga tao ang katotohanan at wala silang praktikal na kaalaman tungkol sa katotohanan, na nagdudulot sa kanilang palaging gumawa ng mga bagay na taliwas sa katotohanan. Samantala, inaakala nila na ginagawa nila ang tama, na naisagawa nila ang katotohanan, at na natugunan nila ang mga layunin ng Diyos. Ito ang pinakamalaking paghihirap nila. Bagama’t isa itong paghihirap, palaging may paraan upang lutasin ito. Ang tanging paraan ay na sa tuwing nahaharap ka sa problema at nagbubunyag ka ng tiwaling disposisyon, dapat mong pagnilayan ang iyong sarili at hanapin ang katotohanan upang maunawaan ito. Hangga’t may mga tiwaling disposisyon sa kalooban mo, maraming uri ng kalagayan ang lilitaw sa iyo. Kapag namumuhay ang mga tao sa iba’t ibang kapaligiran at kalagayan, magbubunyag sila ng ilang kaisipan, pananaw, at intensyon—ang mga ito ang mga totoo nilang panloob na kalagayan. Sa pamamagitan ng pagmamasid sa mga kaisipan, perspektiba, at intensyon ng mga tao, makikita mo ang kanilang mga disposisyon at malalaman kung ano ang kanilang mga kalikasan. Sa pamamagitan ng pagninilay sa iyong sarili at pagkilatis sa iba sa ganitong paraan, madaling makakamtan ang mga resulta. Sa pamamagitan ng pagkilala sa sarili mong mga tiwaling disposisyon at lubos na pag-unawa sa diwa ng mga iyon ay saka ka lang lubos na makapagkakamit ng mga resulta sa pagkilala sa iyong sarili. Pagkatapos ay likas ka nang magkakaroon ng landas kung paano mo dapat hanapin ang katotohanan upang lutasin ang iyong mga tiwaling disposisyon. Basta’t kayang tanggapin ng mga tao ang katotohanan, maaaring madalisay ang kanilang mga tiwaling disposisyon, at madaling malulutas ang problema ng kanilang katiwalian. Kung hindi kayang tanggapin ng mga tao ang katotohanan, hinding-hindi magkakaroon ng pagbabago ang kanilang mga buhay disposisyon. Ngayon, handa na kayong lahat na hangarin ang katotohanan, kaya dapat ninyong pagtuunan ang katotohanan.

Upang malutas ang kalikasan ng mga tao, kailangan nating hukayin ito mula sa pinakaugat nito, at mula sa kanilang mga disposisyon, sa halip na mula sa kanilang mga paraan ng paggawa sa mga bagay-bagay. Hindi rin natin dapat bigyang-diin ang mga obhetibong dahilan at kondisyon, sa halip ay dapat natin itong ihambing sa katotohanan. Ang katotohanang ipinapahayag sa mga salita ng Diyos ay nakatuon sa mga tiwaling disposisyon ng mga tao. Gamitin nating halimbawa ang mga damdaming nabanggit kanina: Iniisip ng mga tao na ang paminsan-minsang pangungulila ng isang tao sa kanyang mga magulang o pangungulila sa kanyang pamilya ay mga damdamin. Pareho ba ang mga ito sa tinutukoy ng Diyos na mga damdamin? (Hindi.) Kung gayon, ang mga damdaming iyong naaarok ay hindi maaaring itumbas sa mga damdaming sinasabi ng Diyos. Ang mga damdaming sinasabi mo ay nabibilang sa mga normal na kalagayan ng tao, hindi nabibilang ang mga iyon sa isang tiwaling disposisyon. Kung itinuturing mong mga idolo ang iyong mga kamag-anak sa laman, at dahil dito ay hindi ka sumusunod o nagpapasakop sa Diyos, masyadong matindi ang iyong mga damdamin, at nabibilang ito sa isang tiwaling disposisyon. Samakatwid, may kinalaman ito sa isyu ng kung dalisay ang pagkaarok mo sa katotohanan. Kapag itinuturing mong mga damdamin ang iniisip mong pangungulila sa pamilya o pagiging medyo mas mabait sa mga magulang, hindi ba’t isa itong baluktot na pagkaarok sa katotohanan? Sa katunayan, ang naaarok mo ay hindi ang katotohanan, at hindi ito naaayon sa katotohanan; isa lang itong panlabas na penomeno. Ano ang mga damdaming sinasabi ng Diyos? Ang mga iyon ang pangalawang paraan ng pagtrato ng nanay sa kanyang anak na nabanggit kanina, na isang kalagayan ng paboritismo at walang prinsipyong pagpoprotekta sa isang tao. Ang mga ito ang mga damdaming inilalantad ng Diyos—ang pagbubunyag ng nanay ng isang tiwaling disposisyon sa bagay na ito. Hindi ba’t labis na malaki ang pagkakaiba ng dalawang paraang iyon? Ang unang paraan ay isang normal na penomeno, at hindi na ito kinakailangang pungusin, ni halukayin, himayin, at lalong hindi na kinakailangan pang ikumpara ito sa katotohanan, o isagawa ang isang partikular na aspekto ng katotohanan o bitiwan ang isang bagay. Kung gayon, wasto ba ang pamamaraang ito? Kinakailangan bang kumilos sa ganitong paraan? Hindi ito kinakailangan; walang tama o mali sa paraang ito. May nakapaloob na disposisyon sa pangalawang paraan. Anong uri ng mga pagpapamalas ng mga damdamin ang may kinalaman sa mga tiwaling disposisyon? (Paboritismo, pagpoprotekta sa iba nang walang prinsipyo, pagpapanatili ng mga ugnayan sa laman, at kawalan ng katarungan.) Ang mga ito ang mga bagay na kumakatawan sa mga salitang “mga damdamin” na sinasabi ng Diyos. Kung kaya mong unawain ang mga ito at tunay na iugnay ang mga bagay na ito sa iyong sarili, dapat mong pagsikapang lutasin ang mga tiwaling disposisyong ito. Kapag hindi ka na nalilimitahan ng mga damdaming ito ay saka lang magiging pagsasagawa sa katotohanan ang lahat ng mga kilos mo. Kung gayon, ang mga kalagayang saklaw ng mga damdamin, sa pagkaunawa mo, ay ganap na tutugma sa mga salitang “mga damdamin” gaya ng sinabi ng Diyos. Ito ang katotohanan na iyong mauunawaan. Kung hihilingin sa iyong magbahagi tungkol sa kung ano ang mga damdamin, at tatalakayin mo ang tungkol sa unang naging paraan ng nanay, isa itong pagpapamalas ng hindi pagkaunawa sa katotohanan. Kung magbabahagi ka tungkol sa pangalawang paraan ng nanay at hihimayin mo ang kanyang tiwaling disposisyon, nauunawaan mo ang katotohanan. Kung ang mga bagay na iyong ibinabahagi, nararanasan, at nauunawaan ay naaayon sa katotohanan ng mga salita ng Diyos, at walang mga kontradiksyon o di-pagtutugma, pinatutunayan nitong nauunawaan mo ang mga salita ng Diyos, na naaarok mo ang kahulugan ng mga ito, na nauunawaan mo ang mga ito, at na kaya mong isagawa at ilapat ang mga ito. Kung gayon ay natamo mo na ang katotohanan at ang buhay, at ang implikasyon nito ay na nakapasok ka na sa katotohanang realidad. Sa panahong iyon, kapag nakita mo ulit ang ganitong uri ng bagay, makikilatis mo na ito, at malalaman mo na kung anong uri ng mga pagbubunyag ang normal, at kung anong uri ng mga pagbubunyag ang mga pagbubunyag ng isang tiwaling disposisyon, at ganap na magiging malinaw sa puso mo ang tungkol dito. Sa ganitong paraan, hindi ba’t magiging tumpak ang mga kilos mo? Hindi ba’t aayon ang mga kilos mo sa katotohanan? Hindi ba’t magkakaroon ka ng katotohanang realidad? Kung kumikilos ka nang tumpak at nauunawaan mo ang katotohanan, hindi ba’t ang pagkaunawa at mga karanasang iyong ibinabahagi ay makatutulong sa iba at makalulutas sa kanilang mga paghihirap? (Oo.) Ito ang praktikal na aspekto ng katotohanan.

May ilang taong hindi maayos na gumaganap sa kanilang mga tungkulin dahil mahina ang kanilang kakayahan, ngunit palagi nilang sinasabing ito ay dahil sa wala silang konsensiya. Aling paliwanag ang tumpak? (Na mahina ang kanilang kakayahan.) Kung minsan, kapag ginagampanan ng isang tao ang isang tungkulin, maaaring naaarok niya ang mga pangunahing konsepto ng propesyonal na kaalamang iyon, ngunit hindi niya nauunawaan ang mas malalalim na aspekto nito, dahil kailanman ay hindi niya natutuhan ang mga iyon noon. Binabansagan siya ng kanyang lider na pabasta-basta, tuso, at tamad magtrabaho, ngunit ang totoo, sadyang wala siyang propesyonal na kaalaman, at hindi pa niya natututuhan ang mga bagay na iyon, ngunit ginagawa naman na niya ang kanyang makakaya. Subalit sinasabi ng lider niya na pabasta-basta siya—hindi ito naaayon sa mga katunayan. Walang pakundangang paggamit ito ng terminolohiya at walang pakundangang pagbabansag. Bakit ba walang pakundangang gumagamit ng terminolohiya at nagbabansag ng iba ang mga tao? Hindi ba’t ito ay dahil hindi nila nauunawaan ang katotohanan? Ang ilang tao ay tiyak na sasang-ayon, ang ilang tao ay magsasabing dahil ito sa mahina ang kakayahan niya at masyado siyang naguguluhan, at ang ibang tao naman ay magsasabing dahil ito sa napakasama ng kanyang pagkatao at mali ang mga intensyon niya. Aling paliwanag ang tama? Sa katunayan, umiiral ang tatlong kalagayang ito, at dapat na gumawa ng paghusga ayon sa partikular na kaso. Kung dulot ito ng hindi niya pagkaunawa sa katotohanan, ngunit may nagsasabing ito ay dahil sa mahina ang kakayahan niya at masyado siyang naguguluhan, hindi tumpak ang mga salitang ito. Kung malinaw na dulot ito ng kanyang masamang pagkatao at mga lihim na motibo, ngunit may nagsasabing ito ay dahil sa mahina ang kakayahan niya at masyado siyang naguguluhan, pagbabaluktot ito sa mga katunayan, at malamang na dahil dito ay makakalusot ang masasamang tao. May ibang kasong dulot ng hindi pagkaunawa ng mga tao sa katotohanan, ngunit sinasabi ng iba na dulot ang mga iyon ng masamang pagkatao ng mga taong iyon. Hindi tumpak ang ganitong pagtingin sa mga bagay, at malamang na ituturing nilang masasamang tao ang mabubuting tao, na magiging masama ang mga kahihinatnan. Maraming taong hindi nakakikilatis sa mga bagay na ito at hindi lubusang nakauunawa sa diwa ng problema. Pikit-mata silang gumagamit ng mga regulasyon at bumubuo ng mga kongklusyon batay sa sarili nilang mga ideya, at pagkatapos, pakiramdam nila ay may pagkilatis na sila at na nakikita na nila nang malinaw ang mga bagay. Hindi ba’t ito ay pagmamataas at pag-aakalang mas matuwid sila kaysa sa iba? Kung masama ang pagkatao ng isang tao, at walang pakundangan niyang binabansagan at kinokondena ang mga tao batay sa sarili niyang mga lihim na motibo, ito ay ang kalikasan ng isang masamang tao. Kaunti lang ang gayong mga tao; karamihan ng mga tao ay gumagawa ng ganitong uri ng bagay dahil hindi nila nauunawaan ang katotohanan. Ang mga taong hindi nakauunawa sa katotohanan ay walang pakundangang gumagamit ng mga regulasyon at ng mga espirituwal na terminolohiya. Halimbawa, may ilang taong malinaw na may problema sa kanilang pagkatao, palagi silang naghahanap ng mga paraan upang magpakatamad at hindi sila nagsisikap habang ginagampanan ang kanilang mga tungkulin, ngunit sinasabi ng mga taong walang pagkilatis na mahinang kakayahan ito. May ilang taong malinaw na may pagpapahalaga sa katarungan, at kapag may nakikita silang bagay na lumalabag sa mga prinsipyo, binabanggit nila ito at iniingatan nila ang mga interes ng iglesia, ngunit madalas silang nababansagang mapagmataas at nag-aakalang mas matuwid kaysa sa iba ng mga taong hindi nakauunawa sa katotohanan, at itinuturing pa nga silang masasamang tao, na talagang hindi makatarungan sa mabubuting tao. May ilang taong malinaw na mababa ang tayog, at pansamantala silang nanghihina habang nalilimitahan ng kanilang mga damdamin, at ilalarawan sila ng mga taong hindi nakauunawa sa katotohanan bilang mga taong masyadong matindi ang mga damdamin at walang sinserong puso para sa Diyos. Ganito ang mga taong walang taglay na katotohanan—palagi silang walang pakundangang gumagamit ng mga regulasyon nang hindi isinasaalang-alang ang kaligiran o ang aktuwal na sitwasyon, sa una ay ganito ang sinasabi nila, at sa susunod ay iba na naman. Kaya bang gamitin ng gayong mga tao ang katotohanan upang lumutas ng mga problema? (Hindi.) Kapag sinusubukan ng mga taong hindi nakauunawa sa katotohanan na lumutas ng mga problema, hindi nila kayang magreseta ng tamang lunas. Para bang sinusubukan nilang gamutin ang isang taong masakit ang tiyan sa pamamagitan ng paggamot sa ulo nito; hindi nila mahanap ang ugat ng problema. Hindi nila nauunawaan kung nasaan ang ugat ng problema o kung ano ang sinasabi at tinutukoy ng mga salita ng Diyos. Hindi ito pagkaunawa sa katotohanan. Marami ba o kaunti ang nauunawaan ninyo sa katotohanan ngayon? (Kaunti.) Halimbawa, kung may magtatanong, “Bakit hindi ka makapagpasakop kapag nangyayari sa iyo ang bagay na ito?” Madalas sabihin ng mga tao, “Dahil hindi ko kilala ang Diyos!” Tama ba ang paliwanag na ito? Minsan ay tama ito at minsan ay mali. Kadalasan ay mali ito, at walang pakundangang pagbabansag lang ito. Nakaaarok ang mga tao ng kaunting espirituwal na terminolohiya at pagkatapos ay walang pakundangan itong inilalapat at ginagamit, at ang resulta, maraming problemang lumilitaw. Ang ilan ay maling interpretasyon at ang ilan ay panghuhusga, at lumilikha ito ng mga mapaminsalang resulta, at nagdudulot pa nga ng kaguluhan. Kapag may natututuhan ang mga taong iyon na walang espirituwal na pang-unawa, walang pakundangan nila itong inilalapat at ginagamit. Sila ang pinakamalamang na makagagawa ng mga pagkakamali at malaki ang tendensiyang makagawa ng mga pagkakamali sa prinsipyo. Samantala, ang mga taong may abilidad na umarok ay maaaring makagawa ng ilang pagkakamali, ngunit ang mga pagkakamaling ito ay hindi mga isyu ng prinsipyo at kaya nilang makapulot ng mga aral mula sa mga pagkakamaling iyon. Kung katawa-tawa ang pagkaarok ng mga tao, kung mali ang interpretasyon nila sa mga salita ng Diyos kapag binabasa nila ang mga iyon, kung may mga paglihis sa pagkaarok nila kapag nakikinig sila sa mga sermon, at kung may tendensiya silang maghanap ng pagkakamali at ng maipipintas, mahirap itong pakitunguhan. Bukod sa imposible na silang makapasok sa katotohanang realidad, sa paglipas ng panahon ay magsisimula pa silang gumawa ng mga maling gawa nang walang pakundangan at magdulot ng mga kaguluhan sa gawain ng iglesia. Isa itong malubhang kinalabasan.

Ngayon, dapat ninyong pagbulayan: Ang madalas ba ninyong tinatalakay na mga salita, doktrina, at espirituwal na teorya ay ang katotohanan? Nauunawaan ba ninyo ang katotohanan, o mga doktrina lang ang nauunawaan ninyo? Gaano karaming katotohanang realidad ang inyong nauunawaan? Sa sandaling maunawaan ninyo ang mga bagay na ito ay tunay kayong magkakaroon ng kamalayan sa sarili at malalaman ninyo ang sarili ninyong sukat ng kakayanan. Halimbawa, marami na kayong napagbahaginan tungkol sa mga katotohanan ng kung paano maging isang matapat na tao, ngunit talaga bang naunawaan na ninyo ang mga iyon? Siguro ay kaya ninyong magbahagi ng ilang salita at magtalakay ng ilang pagkaunawa, ngunit gaano karami sa mga realidad na ito ang napasok na ninyo? Matapat na tao na ba talaga kayo ngayon? Kaya ba ninyo itong talakayin nang malinaw? Sinasabi ng ilang tao, “Ang ibig sabihin ng pagiging isang matapat na tao ay hindi pagsisinungaling, pagsasabi ng anumang nasa iyong puso, hindi pagtatago ng kahit na ano, at hindi pag-iwas sa kahit na ano. Ito ang pamantayan ng pagiging isang matapat na tao.” Ano ang palagay ninyo sa pahayag na ito? Naaayon ba ito sa katotohanan? (Hindi.) Kayang-kaya mong magtalakay ng tungkol sa mga salita at doktrina, ngunit pagdating sa mga detalye ng pagsasagawa o ng mga partikular na problema, wala kang masabi. Hindi ito pagkaunawa sa katotohanan. Hindi nauunawaan ng mga tao ang katotohanan, ngunit palagi nilang iniisip, “Marami na akong nauunawaan, pero hindi ako ginagamit ng Diyos. Kung gagamitin ako ng Diyos, at magiging lider ako ng iglesia, masisiguro ko na mauunawaan ng bawat kapatid ang katotohanan.” Hindi ba’t lubha itong pagmamalaki? Talaga bang may ganoon kang abilidad? Matatapat na tao ba ang mga taong kayang magyabang at magmalaki? Hindi na nga nauunawaan ng mga taong ito ang katotohanan, subalit nagyayabang at nagmamalaki pa sila—hindi ba’t kaawa-awa sila? (Oo, kaawa-awa sila.) Marami na kayong pinakikinggang sermon ngayon ngunit kung kailanman ay hindi ninyo mauunawaan ang katotohanan, sa malao’t madali ay tatahakin ninyo ang landas na pareho ng sa mga Pariseo, at pagkatapos, kayo ay magiging mga Pariseo ng makabagong panahon. Hindi ba’t posible ito? (Oo.) Malaki ang posibilidad nito. Malalim na nakatanim ang mga satanikong kalikasan ng mga tao. Kung makakukuha sila ng kaunting kaalaman o edukasyon, at makapangangaral ng ilang tamang teorya at matayog na sermon, malaki ang posibilidad na magiging mga Pariseo sila. Kung ayaw ninyong maging Pariseo o matahak ang landas ng isang Pariseo, ang tanging paraan upang maiwasan ito ay ang hangarin ninyong maunawaan ang katotohanan at pumasok sa realidad, at gawing realidad ng katotohanan ang mga doktrinang inyong nauunawaan. Kung gayon, ano ang itinuturing na tunay na pagkaunawa sa katotohanan ng pagiging matapat na tao? Dapat ninyo itong pagbulayan at pagbahaginan kapag may kaunting libreng oras kayo. Ano ba talaga ang isang matapat na tao? Ano-ano ang mga pamantayang hinihingi sa mga salita ng Diyos para sa mga matapat na taong sinasabi Niya? Alin sa mga pamantayang ito na hinihingi ng Diyos ang kayang isagawa ng mga tao? Ano ang matapat na tao na sinasabi ng Diyos? Aling aspekto ng mga tiwaling disposisyon ng mga tao ang pinupuntirya ng pagiging isang matapat na tao? Hindi ba’t karapat-dapat na masusing siyasatin ang mga katanungang ito? Ang mga salita at katotohanang hinihingi ng Diyos na isagawa ng mga tao ay hindi patungkol sa mga paraan ng paggawa ng mga tao sa mga bagay-bagay o sa pag-uugali ng mga tao. Patungkol ang mga iyon sa mga satanikong kalikasan at disposisyon ng mga tao. Iyon ang dahilan kung bakit sinasabing ang mga salitang ito ang katotohanan. Kung ang tanging pakay ng mga iyon ay baguhin ang pag-uugali ng mga tao at turuan ang mga tao kung paano mag-isip, hindi katotohanan ang mga iyon, magiging isang uri lang ng teorya ang mga iyon. Masasabing ang sinumang tagapagturo ay maaaring magkaroon ng kaunting impluwensiya sa mga tao at mababago nila nang kaunti ang pag-uugali ng mga tao, at sa pamamagitan ng pagsasagawa at pagbubuod sa mga itinuro, maaaring unti-unting maisaayos ang pag-uugali ng mga tao. Maraming ganitong uri ng kaalaman, ngunit ang mga bagay na ito ay hindi ang katotohanan dahil hindi kayang lutasin ng mga ito ang mga tiwaling disposisyon ng mga tao, ni lutasin ang problema ng ugat ng kanilang mga kasalanan. Tanging ang mga salita ng Diyos ang makadadalisay at makalulutas sa katiwalian ng mga tao, tanging ang mga salita ng Diyos ang lubusang makalulutas sa mga satanikong kalikasan ng mga tao, at samakatwid, tanging ang mga salita ng Diyos ang katotohanan. Ano ang tunay na kabuluhan ng katotohanan ng mga salita ng Diyos? Karapat-dapat itong pagbulayan, pag-isipan, at madalas na sama-samang pagbahaginan. Huwag na huwag ninyo itong kalilimutan: Ang mga bagay na nakapagbabago lang ng pag-uugali ng mga tao ay hindi ang katotohanan; kaalaman at mga batas lang ang mga iyon. Hindi lang pag-uugali ng mga tao ang kayang baguhin ng katotohanan, kaya rin nitong baguhin ang kanilang mga tiwaling disposisyon. Dagdag pa rito, kaya nitong baguhin ang kanilang mga ideya at kuru-kuro, at maging buhay ng isang tao. Iyon ang katotohanan. Ngayon, kakaunti lang ang mga taong nakakikita nang malinaw sa usapin na ito. Hindi kailanman natatanto ng maraming tao na ang mga bagay na iyon na kumokontrol sa pag-uugali at nagbibigay-kakayahan sa mga taong magkaroon ng disenteng pamumuhay sa panlabas ay hindi ang katotohanan, at pawang kaalaman, mga doktrina, at mga satanikong pilosopiya ang mga iyon. Kapag tinatanggap ng mga tao ang mga bagay na iyon, bagama’t lalong nagiging marangal, kagalang-galang, at pino ang kanilang panlabas na pag-uugali, ang kanilang puso ay puno ng lihim na paninira at ng kabuktutan, at padilim ito nang padilim. Ang mga bagay na ito ang mga lason at teorya ni Satanas, mga bagay na ginagamit ni Satanas upang ilihis at gawing tiwali ang mga tao. Ang mga ito ay talagang hindi ang katotohanan, at hindi sa Diyos nanggagaling ang mga ito. Tanging ang mga bagay na nagbibigay-kakayahan sa mga taong maging matapat, napalaya, at malaya, na nagbibigay-kakayahan sa kanilang makilala ang Lumikha, magkaroon ng mga may-takot-sa-Diyos na puso, at magpasakop sa mga pamamatnugot at pagsasaayos ng Diyos, ang katotohanan. Kahit ano pang perspektiba ang iyong tinatanggap at kahit ano pang landas ang iyong sinusundan, kung bumubuti ang iyong pag-uugali at nagiging popular ka, ngunit bahagya lang ang iyong may-takot-sa-Diyos na puso, at bahagya lang ang tunay na pananalig mo sa Diyos, at talagang hindi maganda ang ugnayan mo sa Diyos, at lalong lumalayo ang puso mo sa Diyos, ang mga bagay na pinanghahawakan mo ay hindi mga positibong bagay at ang mga iyon ay talagang hindi ang katotohanan. Kung pumipili ka ng landas o ng paraan ng pamumuhay, at tinatanggap mo ang ilang bagay, at idinudulot ng mga bagay na ito na maging totoo at matapat ka, at idinudulot na mahalin mo ang mga positibong bagay at kamuhian ang mga buktot at negatibong bagay, at idinudulot sa iyo na magkaroon ka ng may-takot-sa-Diyos na puso at bukal sa loob na tanggapin ang kataas-taasang kapangyarihan at mga pagsasaayos ng Lumikha, ang mga bagay na ito ang katotohanan, at talagang sa Diyos galing ang mga ito. Masusukat ninyo ang mga bagay ayon sa mga pamantayang ito. May ilang doktrinang kayang sabihin at sinasabi na ng mga tao nang maraming taon. Gayumpaman, pagkatapos sabihin nang maraming beses ang mga bagay na ito, hindi naman nagbago ang mga panloob na disposisyon ng mga tao, kahit bahagya ay hindi nagbago ang kanilang mga kalagayan, at ang mga pananaw, paraan ng pag-iisip, at ang pinagsimulan at mga intensyon sa likod ng mga kilos nila ay hindi nagbago sa anumang paraan. Kaya dapat kayong magmadali na isuko ang mga bagay na iyon at huwag na ninyong panghawakan ang mga iyon; ang mga iyon ay talagang hindi ang katotohanan. Kapag nagsisimula pa lang ang mga taong magsagawa ng ilang salita, tila mabigat at mahirap na gawin iyon, at hindi nila maarok ang mga prinsipyo. Gayumpaman, pagkatapos nilang maranasan at maisagawa ang mga iyon nang ilang panahon, nararamdaman nilang bumuti na ang mga panloob nilang kalagayan, na mas napalapit na sa Diyos ang puso nila, na mayroon silang may-takot-sa-Diyos at may pusong-nasisindak-sa-Diyos na puso, na hindi na masyadong matigas ang kalooban nila o hindi na sila masyadong mapaghimagsik kapag may mga nangyayari sa kanila, na hindi na ganoon katindi ang mga pansarili nilang intensyon at pagnanais, at na kaya na nilang magpasakop sa Diyos. Positibo ang kalagayang ito; ang mga salitang ito ang katotohanan, at ang mga ito ang tamang landas. Makikilatis ninyo ang mga bagay batay sa mga prinsipyong ito. Hindi magiging madaling bigyang-kahulugan ang katotohanan nang gamit lamang ang isang pangungusap. Kung bibigyang-kahulugan Ko ito gamit ang isang pangungusap, at mauunawaan ninyo ang katotohanan pagkarinig nito, magiging maganda iyon. Ngunit kung ituturing ninyo itong isang regulasyon at isang doktrinang dapat na sundin, magiging problema iyon—hindi iyon pagkakaroon ng espirituwal na pang-unawa. Kaya, ibinigay Ko sa inyo ang mga prinsipyong ito, at dapat kayong gumawa ng mga paghahambing, dumanas, magsagawa, at magtamo ng kaalamang batay sa karanasan nang alinsunod sa mga prinsipyong ito. Huwag kayong basta kumilos at umasal ayon sa mga prinsipyong ito, dapat din ninyong tingnan ang mga tao at bagay, at suriin ang mga tao ayon sa mga prinsipyong ito. Sa pamamagitan ng pagdanas at pagsasagawa sa ganitong paraan, malalaman mo kung ano ang katotohanan. Kung hindi nauunawaan ng mga tao kung ano ang katotohanan, at kung hindi nila alam na ang mga salita ng Diyos ang katotohanan, matatamo ba nila ang buhay? Matatamo ba nila ang pagbabago sa buhay disposisyon? Bagama’t sa panlabas hindi masyadong mataas na mga pamantayan ang mga hinihingi ng Diyos sa mga tao sa Kanyang mga salita, at medyo simple lang ang mga iyon, kung hindi mo nauunawaan ang ipinahihiwatig na kahulugan ng katotohanan, o kung gaano karaming praktikal na nilalaman ang nakapaloob sa katotohanan, at nauunawaan mo lang ang katotohanan sa usapin ng mga salita at doktrina, hinding-hindi ka makapapasok sa mga katotohanang realidad na hinihingi ng Diyos na pasukin ng mga tao.

Mayo 26, 2017

Talababa:

a. Ang Jianghu ay isang terminong Tsino na tumutukoy sa kathang-isip na mundo ng mga martial artist at kriminal sa sinaunang Tsina.


Kung Ano ba Talaga ang Ipinamumuhay ng mga Tao

Aling aspekto ng katotohanan ang pinakagusto ninyong marinig ngayon? Bibigyan Ko kayo ng ilang paksang pagpipilian, at puwede tayong magbahaginan sa alinmang gusto ninyo. Narito ang unang tanong: Paano mo nakikilala ang iyong sarili? Ano ang paraan para makilala mo ang iyong sarili? Bakit dapat mong kilalanin ang iyong sarili? Ang pangalawang tanong ay: Ayon saan nabubuhay ang mga tao sa mga taon ng kanilang pananalig sa Diyos? Namuhay ka ba sa salita ng Diyos at sa katotohanan, o namuhay ka sa mga satanikong disposisyon at pilosopiya? Anong asal ang nagpapakita na namumuhay ka sa salita ng Diyos at sa katotohanan? Kung namumuhay ka sa mga satanikong disposisyon at pilosopiya, paano ipapamalas at ibubunyag ng iyong katiwalian ang sarili nito? Ang pangatlong tanong ay: Ano ang tiwaling disposisyon? Tinalakay natin dati ang anim na aspekto ng mga tiwaling disposisyon, kaya tatalakayin Ko kung aling mga kalagayan ang mga partikular na pagpapamalas ng mga tiwaling disposisyong ito. Ngayon kayo ang pipili. Aling tanong ang pinakahindi ninyo naunawaan, pero ang pinakagusto ninyong maunawaan, at ang pinakamahirap para sa inyong maintindihan? (Pinipili namin ang pangalawang tanong.) Magbabahaginan tayo sa paksang ito. Sandali kayong magmuni-muni. Ayon saan nabubuhay ang mga tao sa mga taon ng kanilang pananalig sa Diyos, at anong mga bagay ang nakapaloob sa paksang ito? Ang pangunahing punto ng pangungusap na ito ay ang salitang “ano.” Ano ang kasama sa saklaw ng “ano”? Alin dito ang nauunawaan ninyo? Ang mga bagay na iniisip ninyong pinakamahalaga, ang dapat isagawa kapag nananampalataya sa Diyos, at dapat na taglay ng mga tao ay kasama sa saklaw ng salitang “ano.” Anuman ang mga bagay na nakakatagpo ninyo sa pang-araw-araw ninyong buhay, anuman ang mga bagay na kaya ninyong maarok sa inyong kakayahan at abilidad na umarok, ang iniisip ninyong positibo, ang iniisip ninyong malapit at naaayon sa katotohanan, ang iniisip ninyong realidad ng mga positibong bagay, at ang mga iniisip ninyong naaayon sa mga layunin ng Diyos, ay ang mga bagay na ipinapamuhay ninyo habang sinusunod ninyo ang Diyos at ginagampanan ninyo ang inyong tungkulin sa mga taon na ito, para mailabas natin ang mga ito at makapagbahaginan tayo tungkol sa mga ito. Ano ang mga bagay na naiisip ninyo? (Sa palagay ko, sa aking pananalig sa Diyos, kailangan ko lang magdusa, magbayad ng halaga, at magkaroon ng mga resulta sa tungkulin ko para makamit ang pagliligtas ng Diyos.) Ang pananaw na ito ay isang bagay na itinuturing mong positibo. Kaya ano ang kaibahan ng pananaw na ito at ng pananaw ni Pablo? Hindi ba’t pareho lamang ang diwa? (Ganoon nga.) Pareho ang diwa. Hindi ba’t ang diwa ng pananaw na ito ay imahinasyon lang? (Oo.) Sa mga nagdaang taon, namuhay ka sa imahinasyong ito at sa kung ano ang iniisip mong tama. Umasa ka rin dito para manampalataya sa Diyos, gumawa ng iyong tungkulin, at ipamuhay ang buhay iglesia. Isang sitwasyon ito. Una, kailangan mong pagtibayin kung tama ang mga kaisipan at pananaw mo at kung may basehan ang mga ito sa salita ng Diyos. Kung sa palagay mo ay tama ang mga ito, na mayroong basehan ang mga ito, at na ang ginagawa mo ay pagsasagawa ng katotohanan, pero talagang mali ka, iyan ang tatalakayin natin sa ating pagbabahaginan ngayon.

Ang pinakasimpleng paraan para magbahagi tungkol sa aspekto ng katotohanan ng kung ano talaga ang ipinamuhay ng mga tao ay ang magsimula sa isang paksang nauunawaan ng lahat ng tao, ang kaso ni Pablo, at pagkatapos ay iugnay ito sa inyong sariling kalagayan. Bakit si Pablo ang pag-uusapan? Alam ng karamihan ng tao ang kuwento ni Pablo. Anong mga kuwento o paksa ang mayroon sa Bibliya tungkol kay Pablo? Halimbawa, ano ang mga pinakakilalang kasabihan ni Pablo, o ano ang kanyang mga katangian, personalidad, at mga kalakasan? Sabihin ninyo sa Akin. (Si Pablo ay tinuruan ng doktor ng kautusan na si Gamaliel, na isang mabuting marka para sa kanya, katumbas ng pagtatapos sa isang prestihiyosong unibersidad.) Sa modernong pananalita, si Pablo ay isang estudyante ng teolohiya na nagtapos mula sa isang prestihiyosong paaralan ng teolohiya. Ito ang unang medyo tipikal na paksang kumakatawan kay Pablo, tungkol sa pinanggalingan niya, antas ng edukasyon, at katayuan sa lipunan. Para sa pangalawang paksa, ano ang pinakakilalang kasabihan ni Pablo? (“Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8).) Ito ang motibasyon para sa mga ginagawa niya. Sa modernong pananalita, si Pablo ay nagdusa at nagbayad ng halaga, nagtrabaho, at nangaral ng ebanghelyo, pero ang motibasyon niya ay para magkamit ng putong. Ito ang pangalawang paksa. Maaari kayong magpatuloy. (Sinabi ni Pablo, “Sa akin ang mabuhay ay si cristo, at ang mamatay ay pakinabang” (Filipos 1:21).) Ito rin ay isa sa mga klasikong kasabihan ni Pablo. Ito ang pangatlong paksa. Kababanggit lang natin ng tatlong paksa. Ang una ay si Pablo ay isang estudyante ng doktor ng kautusan na si Gamaliel, ang katumbas ng isang nagtapos sa seminaryo sa panahon ngayon. Tiyak na mas marunong siya tungkol sa Bibliya kaysa sa mga ordinaryong tao. May kaalaman si Pablo tungkol sa Lumang Tipan, dahil nagtapos siya sa isang paaralang gaya niyan. Iyan ang pinag-aralan ni Pablo. Paano nito naimpluwensiyahan ang mga pangangaral niya sa hinaharap at paglalaan sa mga iglesia? Maaaring may ilang benepisyo ito—pero nagdulot ba ito ng anumang pinsala? (Oo, nagdulot ito.) Naaayon ba ang pagkatuto ng teolohiya sa katotohanan? (Hindi.) Ang pagkatuto ng teolohiya ay pawang mga mapanlinlang na bagay, mga walang katuturang teorya. Hindi ito praktikal. Ano ang pangalawang paksa? (Sinabi ni Pablo, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran.”) Namuhay si Pablo sa mga salitang ito; naghangad siya ayon sa mga ito. Masasabi ba natin, kung gayon, na ang mga ito ang intensyon at mithiin ni Pablo sa kanyang pagdurusa, sa halagang binayaran niya? (Oo.) Ang kanyang layunin, sa madaling salita, ay magantimpalaan, na nangangahulugan na natapos niya ang kanyang takbuhin, nagbayad ng kanyang halaga, at nakibaka ng kanyang mabuting pakikibaka para ipagpalit ang mga bagay na iyon para sa putong ng katuwiran. Ipinapakita nito na ang mga taon ng paghahangad ni Pablo ay tungkol sa pagtanggap ng gantimpala at pagkamit ng putong ng katuwiran. Kung hindi ito ang naging layunin at mithiin niya, magagawa kaya niyang dumaan sa gayong pagdurusa at magbayad ng gayong halaga? Magagawa ba niyang gampanan ang gawaing ginawa niya at bayaran ang halagang binayaran niya sa pamamagitan ng kalidad ng sarili niyang moral na katangian, ambisyon, at mga pagnanais? (Hindi.) Ipagpalagay nating nauna nang sabihin sa kanya ng Panginoong Jesus, “Noong gumawa ako sa mundo, inusig mo Ako. Ang mga taong gaya mo ay pinarusahan at sinumpa. Anuman ang gawin mo, hindi mo mababawi ang gayong mga pagkakamali; gaano ka man magsisi, hindi kita ililigtas.” Anong uri ng saloobin ang magkakaroon si Pablo? (Inabandona niya sana ang Diyos at hindi na nanampalataya.) Hindi lamang sa hindi siya sana nanampalataya sa Diyos, itinanggi niya sana ang Diyos, itinanggi na ang Panginoong Jesus ay ang Cristo, at itinanggi ang pag-iral ng Diyos sa langit. Kaya ano ang ipinamuhay ni Pablo? Hindi niya minahal ang Diyos nang buong-puso, at hindi siya isang taong nagpapasakop sa Kanya, kaya bakit nagawa niyang magpatuloy sa napakaraming paghihirap sa pangangaral ng ebanghelyo? Makatarungang sabihing ang pangunahin niyang suporta ay ang kanyang pagnanais para sa mga pagpapala; iyan ang nagbigay ng lakas sa kanya. Gayundin, noong nakita ni Pablo ang dakilang liwanag ng Diyos sa daan patungong Damasco, nabulag siya. Dumapa siya sa lupa, na nanginginig ang buong katawan niya. Naramdaman niya ang kadakilaan ng Diyos at ang pagiging kagila-gilalas Niya, at natakot siya sa paghampas sa kanya ng Diyos, kaya hindi na siya nangahas tanggihan ang atas ng Diyos. Kailangan niyang magpatuloy na mangaral ng ebanghelyo, gaano man katindi ang mga paghihirap. Hindi siya mangangahas na magpabasta-basta. Iyon ay bahagi nito. Ang pinakamalaking parte nito, gayumpaman, ay ang labis niyang paghahangad na mapagpala. Gagawin ba niya ang ginawa niya kung wala ang pagnanais na mapagpala, ang kislap na pag-asang iyan? Tiyak na hindi. Ang pangatlong paksa ay si Pablo ay nagpatotoo na para sa kanya, ang mabuhay ay si cristo. Unahin muna nating tingnan ang gawaing ginawa ni Pablo. Maraming kaalaman sa relihiyon si Pablo; mayroon siyang antas ng kasikatan at medyo katangi-tanging pinag-aralan. Maaari mong sabihing mas may alam siya kaysa sa mga ordinaryong tao. Kaya, ano ang sinandigan niya para gampanan ang gawain niya? (Ang mga kaloob at kalakasan niya, at ang kaalaman niya sa Bibliya.) Sa panlabas, maaaring nangangaral siya ng ebanghelyo at nagpapatotoo sa Panginoong Jesus, pero nagpatotoo lamang siya sa pangalan ng Panginoong Jesus; hindi siya tunay na nagpatotoo na ang Panginoong Jesus ay ang Diyos na nahayag at gumagawa, at na ang Panginoong Jesus ay ang Mismong Diyos. Kaya, sino ang talagang pinapatotohanan ni Pablo? (Nagpatotoo siya sa sarili niya. Sinabi niya, “Sa akin ang mabuhay ay si cristo, at ang mamatay ay pakinabang.”) Ano ang ipinapahiwatig ng mga salita niya? Na ang Panginoong Jesus ay hindi si Cristo, ang Panginoon, at Diyos, kundi siya. Nakalibot at nakapangaral si Pablo sa ganitong paraan dahil sa kanyang mga intensyon at ambisyon. Ano ang kanyang ambisyon? Ang makumpirma ng lahat ng tao, ng mga napangaralan niya at nakapakinig sa kanya, na nabuhay siya bilang cristo at diyos. Ito ay isang aspekto, namuhay siya sa mga pagnanais niya. Gayundin, ang gawain ni Pablo ay nakabatay sa kanyang kaalaman sa Bibliya. Ang pangangaral at mga pananalita niya ay nagpakitang lahat na may kaalaman siya sa Bibliya. Hindi niya tinalakay ang gawain at kaliwanagan ng Banal na Espiritu o ang mga katotohanang realidad. Ang mga paksang ito ay hindi matatagpuan sa mga liham niya at tiyak na hindi siya nagkaroon ng ganitong uri ng karanasan. Wala saan man sa mga ginawa niya na nagpatotoo si Pablo sa mga salitang sinabi ng Panginoong Jesus. Tingnan natin, halimbawa, ang katuruan ng Panginoong Jesus kung paano dapat isagawa ng mga tao ang pangungumpisal at pagsisisi, o ang maraming salita ng mga katuruang sinabi ng Panginoong Jesus sa mga tao—hindi kailanman nangaral si Pablo tungkol sa mga ito. Wala sa mga ginawa ni Pablo ang may kaugnayan sa mga salita ng Panginoong Jesus, at ang lahat ng ipinangaral niya ay mga bagay na galing sa mga natutunan niya sa teolohiya at teoryang inaral niya. Ano ang nilalaman ng mga natutunan niya sa teolohiya at teorya? Mga kuru-kuro ng tao, imahinasyon, pilosopiya, at hinuha, karanasan, at aral na ibinubuod ng mga tao, at iba pa. Sa madaling salita, ang lahat ng mga bagay na iyan ay galing sa pag-iisip ng tao at sumasalamin sa mga kaisipan at pananaw ng tao; wala sa mga ito ang katotohanan, lalong hindi naaayon sa katotohanan. Ang lahat ng ito ay hayag na salungat sa katotohanan.

Pagkatapos ninyong marinig ang halimbawa ni Pablo, ihambing ninyo ang sarili ninyo sa kanya. Pagdating sa paksang pinag-uusapan natin ngayon, “Ayon saan nabubuhay ang mga tao sa mga taon ng kanilang pananalig sa Diyos,” naaalala ba ninyo ang ilan sa mga sarili ninyong kalagayan at asal? (Naiisip ko ang katunayan na naniniwala ako na kung hindi ako kailanman magkakaroon ng pamilya, kung hindi ko kailanman ipagkakanulo ang atas ng Diyos, hindi ako magrereklamo laban sa Diyos kapag may dumarating na mga matinding pagsubok sa akin, sa huli, hindi hahayaan ng Diyos na mamatay ako.) Iyan ay pamumuhay sa pangarap, na medyo malapit sa paksa ng pagbabahaginan ngayon at tumatalakay sa aktuwal na kalagayan. Ito ay isang pananaw sa praktikal na paghahangad sa tunay na buhay. Mayroon pa bang iba? (May pananaw ako: Pakiramdam ko na hangga’t sinusunod ko ang Diyos hanggang sa dulo sa pananalig ko, pagpapalain ako at magtatamo ako ng kahanga-hangang kalalabasan at destinasyon.) Maraming tao ang may gayong pananaw, hindi ba? Ito sa pangkalahatan ay isang pananaw na maaaring sang-ayunan ng lahat. Mayroon bang sinuman na may ibang pananaw? Pakinggan natin. May ipapakita Ako sa inyo: May ilang taong nananampalataya sa Diyos nang maraming taon, at batay sa kanilang mga sariling personal na karanasan, imahinasyon, o ilang uri ng karanasan at ilang halimbawang nakuha nila sa pagbabasa ng mga espirituwal na aklat, binubuod nila ang ilang pamamaraan na may kaugnayan sa pagsasagawa, gaya ng kung paano dapat kumilos ang mga mananampalataya sa Diyos para maging espirituwal, kung paano sila dapat kumilos para maisagawa nila ang katotohanan, at iba pa. Iniisip nilang ang ginagawa nila ay pagsasagawa ng katotohanan, at na sa paggawa ng mga bagay na ito, matutugunan nila ang mga layunin ng Diyos. Halimbawa, kapag nagdurusa sa sakit ang ilang tao, nangangailangan ang usaping ito na hanapin ang layunin ng Diyos at ang katotohanan. Ito ay isa sa mga pinakapangunahing bagay na dapat malaman ng mga mananampalataya sa Diyos. Pero paano sila nagsasagawa? Sinasabi nila, “Ang sakit na ito ay pinamatnugutan ng Diyos, at dapat akong mabuhay sa pananalig, kaya hindi ako iinom ng gamot, hindi ako magpapa-ineksyon, o pupunta sa ospital. Ano ang tingin mo sa pananalig ko? Matibay, hindi ba?” Mayroon bang pananalig ang ganitong uri ng tao? (Oo.) Sumasang-ayon kayo sa pananaw na ito, at ganito rin kayo magsagawa. Iniisip ninyo na kung may sakit kayo, ang hindi pagpapa-ineksyon, hindi pag-inom ng gamot, o hindi pagpunta sa doktor ay katumbas ng pagsasagawa sa katotohanan para matugunan ang mga layunin ng Diyos. Kaya, sa anong batayan ninyo sinasabi na ito ay pagsasagawa sa katotohanan? Tama bang magsagawa sa ganitong paraan? Ano ang batayan? Napatunayan ba ninyo ito? Hindi kayo sigurado. Dahil hindi ninyo alam kung ito ba ay nakaayon sa katotohanan o hindi, bakit ipinipilit ninyong magsagawa sa ganitong paraan? Kung may sakit ka, ipinipilit mo lang ang pananalangin sa Diyos, hindi pagpapa-ineksyon, hindi pag-inom ng gamot, hindi pagpunta sa doktor, at sa kalooban mo ay sumasandig ka lang at nananalangin sa Diyos, hinihiling sa Diyos na alisin ang sakit na ito o inilalagay ang sarili mo sa ilalim ng Kanyang pamamatnugot—tama ba ang pagsasagawang ito? (Hindi.) Naiisip ninyo lang ba ngayon na mali ito, o napagtanto na ninyo noon na mali ito? (Dati, noong nagkasakit ako, pakiramdam ko na ang pagpunta sa doktor o pag-inom ng gamot ay panlabas na pamamaraan, at ito ay isang tanda ng kawalan ng pananampalataya, kaya sumasandig ako sa panalangin o sa ibang paraan ng pagharap sa usaping ito.) Ipinapahiwatig ba nito na kung bibigyan ka ng Diyos ng sakit, at pinagamot mo ito, ipinagkakanulo mo ang Diyos at hindi nagpapasakop sa mga pagsasaayos ng Diyos para sa iyo? (Iyan ang pananaw ko.) Kaya, sa palagay mo ba ay tama o mali ang pananaw na ito? O nalilito ka pa rin, at hindi mo alam kung ito ay tama o mali, at iniisip na, kung tutuusin, ganyan ka palaging kumilos, at walang sinumang nagsabi na mali ito, at hindi ka nakokonsensiya tungkol dito, kaya patuloy ka lang nagsasagawa sa ganoong paraan? (Palagi akong nagsasagawa sa ganitong paraan, at wala akong naramdamang anuman sa partikular.) Nakakaramdam ba kayo ng kaunting kalituhan sa paggawa nito? Isantabi natin kung tama o mali kayo, pero maaari tayong maging tiyak sa isang bagay, na ang pagsasagawa nang gaya nito ay hindi nakaayon sa katotohanan. Dahil, kung nakaayon ito sa katotohanan, malalaman ninyo kahit papaano kung aling prinsipyo ang sinusunod ninyo at kung anong prinsipyo ang sumasaklaw sa gayong pagsasagawa. Pero kapag tiningnan natin ito ngayon, makikita natin na kumikilos ang mga tao nang ganito batay sa mga sarili nilang imahinasyon. Ito ay isang pagpigil na inilalagay nila sa sarili nila. Bilang karagdagan, itinatakda ito ng mga tao bilang isang pamantayan para sa sarili nila batay sa mga sarili nilang imahinasyon, iniisip na dapat nilang gawin ito kapag may sakit sila, pero hindi nila alam kung ano ang eksaktong hinihingi o ibig sabihin ng Diyos. Kumikilos lang sila alinsunod sa isang pamamaraan na sila mismo ang nag-isip at nagtakda, hindi nalalaman kung ano ang magiging resulta ng pagkilos sa ganitong paraan. Ano ang ipinapamuhay ng mga tao kapag sila ay nasa kalagayang ito? (Ang mga sarili nilang imahinasyon.) May kuru-kuro ba sa mga imahinasyong ito? Ano ang kanilang kuru-kuro? (Na maaari nilang makuha ang pagsang-ayon ng Diyos sa pagsasagawa sa ganitong paraan.) Ito ay isang kuru-kuro. Ito ba ang tamang pang-unawa ng usapin? (Hindi.) May kahulugan at resulta rito: Kapag nabuhay ka sa gayong kuru-kuro at gayong mga imahinasyon, hindi mo isinasagawa ang katotohanan.

Sa puntong ito, napag-isipan na ninyo nang husto ang paksa ng “Ano ba Talaga ang Sinasandigan ng mga Tao Para Mabuhay,” at humigit-kumulang ay alam ninyo kung ano ang pagbabahaginan sa paksang ito. Kaya, pag-usapan natin ang tungkol sa ilang uri ng kalagayan. Makinig kayong mabuti at magmuni-muni habang nakikinig kayo. Ano ang mithiin ng pagmumuni-muning ito? Ang ihambing ang mga kalagayang tatalakayin Ko sa mga sarili ninyong kalagayan, para maunawaan ang mga ito, at para malaman na mayroon kayo ng ganoong mga uri ng kalagayan at problema, at pagkatapos ay para hanapin ang katotohanan upang lutasin ang mga ito, nagsisikap na mamuhay sa katotohanan sa halip na namumuhay sa iba’t ibang bagay na walang anumang kaugnayan dito. Ang “Ano ba Talaga ang Sinasandigan ng mga Tao Para Mabuhay” ay isang paksang tumatalakay sa maraming bagay, kaya umpisahan natin sa mga kaloob. May ilang taong malinaw at magaling magsalita. Nagsasalita sila at nakikipag-ugnayan sa mga tao nang may mga hindi sinsero at matatamis na dila, at sila ay partikular na mabibilis mag-isip. Sa bawat sitwasyon, alam nila kung ano ang eksaktong dapat sabihin. Sa sambahayan ng Diyos, ginagampanan din nila ang kanilang mga tungkulin gamit ang matatamis nilang dila at mabilis na pag-iisip. Dahil sa kanilang mga huwad at matamis na salita, ang mga ordinaryong problema ay hindi nagiging mga isyu. Tila kaya nilang lutasin ang maraming problema. Sa pamamagitan ng katalinuhan nila, kasama ng mga karanasan nila sa lipunan at ng kanilang pagiging may malalim na pang-unawa, nakikita nila kung ano ang nangyayari sa anumang ordinaryong bagay na nangyayari sa kanila; ang kailangan lang ay ilang salita mula sa kanila para lutasin ang problema. Hinahangaan sila ng ilang tao, na iniisip, “Napakadali para sa kanila ang harapin ang mga bagay-bagay. Bakit hindi ko kaya?” Labis din silang nasisiyahan sa sarili nila, at iniisip nila, “Tingnan ninyo, ibinigay sa akin ng Diyos itong kagalingang magsalita at matamis na dila, ang katalinuhang ito, ang malalim na pang-unawang ito, at ang kakayahang ito na tumugon nang mabilis, kaya walang anumang bagay na hindi ko kayang pangasiwaan!” At dito nagmumula ang problema. Maaaring gamitin ng isang taong magaling magsalita at mabilis mag-isip ang kanyang mga kalakasan at abilidad para gampanan ang ilang tungkulin, at sa paggawa niya ng kanyang tungkulin, nalulutas niya ang ilang problema o nakakagawa siya ng ilang bagay para sa sambahayan ng Diyos, pero kung detalyado mong susuriin ang lahat ng bagay na ginagawa nila, mauuwi ka lang na may tanong kung ang lahat ba ng ginagawa nila ay nakaayon sa katotohanan, kung nakaayon ito sa mga katotohanang prinsipyo, at kung natutugunan nito ang mga layunin ng Diyos. Madalas hindi nauunawaan ng gayong mga tao ang katotohanan o kung paano dapat kumilos ayon sa katotohanan, pero ginagampanan pa rin nila ang mga tungkulin nila. Pero gaano man kaayos nila ginagampanan ang mga tungkulin nila, ano ang sinasandigan nila? Ano ang puntong pinanggagalingan ng pagganap nila sa mga tungkulin nila? Ang kanilang pag-iisip, malalim na pang-unawa, at ang kanilang mga matatamis na dila. Mayroon bang sinuman sa inyo na gaya nito? (Oo.) Alam ba ng taong nabubuhay sa kanilang isipan, talino, o galing magsalita kung ang ginagawa nila ay nakaayon sa mga katotohanang prinsipyo? (Hindi.) May mga prinsipyo ba kayo kapag kumikilos kayo? O, sa ibang salita, kapag kumikilos kayo, ginagawa ba ninyo ito sa pamamagitan ng mga satanikong pilosopiya, ng sarili ninyong talas ng pag-iisip, ng sarili ninyong talino at karunungan—o ginagawa ba ninyo ito ayon sa mga salita ng Diyos at sa mga katotohanang prinsipyo? Kung palagi kayong kumikilos sa pamamagitan ng mga satanikong pilosopiya, sa mga sarili ninyong kagustuhan at ideya, walang anumang prinsipyo sa inyong mga pagkilos. Pero kung nagagawa ninyong hanapin ang katotohanan, at kumilos ayon sa mga salita ng Diyos, sa mga katotohanang prinsipyo—iyan ay pagkilos nang may mga prinsipyo. Mayroon bang anumang bagay sa paraan ng inyong pagsasalita at pagkilos ngayon na salungat sa katotohanan? Sumasalungat ba kayo sa mga prinsipyo? Kapag ginagawa ninyo, alam ba ninyo ito? (Minsan.) Ano ang ginagawa ninyo sa mga pagkakataong iyon? (Nananalangin kami sa Diyos, pinagtitibay ang aming pasyang magsisi, at sumusumpa sa Diyos na hindi na uli kami kikilos sa ganoong paraan kailanman.) At sa susunod na may kaparehong bagay na mangyari sa inyo, ganyan ba uli ang ikikilos ninyo, at pagtitibaying muli ang pasya ninyo? (Oo.) Palagi kayong bumabalik sa pagpapatibay ng inyong determinasyon tuwing may mga bagay na nangyayari sa inyo—buweno, sa sandaling maging matibay ang inyong determinasyon, talaga bang isinasagawa ninyo ang katotohanan? Talaga bang kumikilos kayo nang may mga prinsipyo? Malinaw ba ito sa inyo? Maraming tao ang hindi naghahanap sa katotohanan kapag may mga nangyayari sa kanila, kundi nabubuhay sa kanilang maliliit na katusuhan, sa mga kaloob nila. Ang pagkakaroon ba ng talino at pagiging magaling magsalita ang tanging uri ng kaloob na mayroon? Paano pa naipapamalas ang pamumuhay sa mga kaloob? Halimbawa, may ilang taong gustung-gustong kumanta, at kaya nilang kantahin ang isang buong kanta pagkatapos itong pakinggan nang dalawa o tatlong beses. Samakatuwid, may mga tungkulin sila sa larangang ito, at iniisip nila na ang tungkuling ito ay ibinigay sa kanila ng Diyos. Tama at wasto ang pakiramdam na ito. Sa mga paglipas ng mga taon, natuto sila ng maraming himno, at habang lalo silang kumakanta, mas gumagaling sila. Gayumpaman, may isang problemang hindi nila alam. Ano ito? Mas gumagaling nang gumagaling ang kanilang pagkanta, at itinuturing nilang buhay nila ang kaloob na ito. Hindi ba’t mali ito? Namumuhay sila sa kanilang kaloob araw-araw, at sa pagkanta nila ng mga himno araw-araw, naniniwala silang nagkamit sila ng buhay, pero hindi ba’t ilusyon lang ito? Kahit na naaantig ka ng pagkanta, nasisiyahan ang iba, at nakikinabang ang iba dito, mapapatunayan ba nitong nagkamit ka ng buhay? Mahirap sabihin. Nakadepende ito sa kung gaano mo nauunawaan ang katotohanan, kung isinasagawa mo ang katotohanan, kung may mga prinsipyo ka sa mga pagkilos at tungkulin mo, at kung may tunay kang patotoong batay sa karanasan. Sa mga aspektong ito mo lamang mahuhusgahan kung tinataglay ng mga tao ang mga katotohanang realidad. Kung tinataglay nila ang mga katotohanang realidad, sila ang mga may buhay, lalo na ang mga taong may takot sa Diyos at umiiwas sa kasamaan, pati na rin ang mga taong tunay na nagmamahal at nagpapasakop sa Diyos. Kung may mga kaloob at kalakasan ang isang tao, at may mabubuting resulta rin sa kanyang tungkulin, pero hindi niya hinahangad ang katotohanan at namumuhay lamang siya sa kanyang mga kaloob, ipinagyayabang ang kanyang mga kuwalipikasyon, at hindi kailanman sumusunod kaninuman, maaari bang taglayin ng gayong tao ang buhay? Ang susi kung may buhay ba o wala ang isang tao ay kung tinataglay niya ang mga katotohanang realidad. Paano makakamit ng isang taong may mga kalakasan at kaloob ang katotohanan? Paano siya mabubuhay nang hindi sumasandig sa mga kaloob niya? Paano siya makakatakas sa pamumuhay nang ganito? Dapat niyang hanapin ang katotohanan. Una, dapat malinaw niyang malaman ang pagkakaiba sa pagitan ng kung ano ang mga kaloob at kung ano ang buhay. Kapag ang isang tao ay may kaloob o may kalakasan, ibig sabihin na siya ay likas na mas magaling sa isang bagay o nangunguna sa ibang paraan kung ihahambing sa iba. Halimbawa, maaaring mas mabilis kang tumugon kaysa sa iba, mas mabilis maunawaan ang mga bagay-bagay kaysa sa iba, nalinang ang kasanayan sa ilang partikular na kakayahang propesyonal, o maaaring isa kang magaling na tagapagsalita, at iba pa. Ang mga ito ay mga kaloob at kalakasan na maaaring taglayin ng isang tao. Kung may mga partikular kang mga kalakasan at kalamangan, napakahalaga kung paano mo nauunawaan at pinangangasiwaan ang mga kaloob at kalakasan na ito. Kung iniisip mong hindi ka mapapalitan dahil wala nang ibang taong mayroong mga kalakasan at kaloob na gaya ng sa iyo, at na isinasagawa mo ang katotohanan kung ginagamit mo ang mga kaloob at kalakasan mo para gampanan ang iyong tungkulin, tama ba o mali ang pananaw na ito? (Mali.) Bakit mo sinabing mali ito? Ano ba talaga ang mga kalakasan at kaloob? Paano mo dapat unawain ang mga ito, gamitin ang mga ito at harapin ang mga ito? Ang katunayan ay na anumang kaloob o kalakasan ang mayroon ka, hindi ito nangangahulugang mayroon ka ng katotohanan at buhay. Kung mayroong partikular na mga kaloob at kalakasan ang mga tao, nararapat lang para sa kanila na gumanap ng isang tungkulin kung saan ginagamit ang mga kaloob at kalakasang ito, pero hindi ibig sabihin nito na isinasagawa nila ang katotohanan, hindi rin ito nangangahulugang ginagawa nila ang mga bagay-bagay ayon sa mga prinsipyo. Halimbawa, kung ipinanganak kang may kaloob sa pagkanta, kinakatawan ba ng kakayahan mong kumanta ang pagsasagawa ng katotohanan? Ibig sabihin ba nito na kumakanta ka ayon sa mga prinsipyo? Hindi. Sabihin natin, halimbawa, na mayroon kang likas na talento sa mga salita at magaling ka sa pagsusulat. Kung hindi mo nauunawaan ang katotohanan, maaari bang ang iyong pagsusulat ay nakaayon sa katotohanan? Ibig sabihin ba nito may patotoo kang batay sa karanasan? (Hindi, hindi ito ang ibig sabihin.) Kaya, ang mga kaloob at kalakasan ay iba sa katotohanan at hindi maaaring paghambingin ang mga ito. Anuman ang kaloob na mayroon ka, kung hindi mo hinahangad ang katotohanan, hindi mo gagampanan nang maayos ang iyong tungkulin. May ilang taong madalas na ipinagmamalaki ang mga kaloob nila at karaniwang pakiramdam nila na mas magaling sila sa iba, kaya hinahamak nila ang ibang tao at ayaw nilang makipagtulungan sa iba kapag gumagawa ng mga tungkulin nila. Palagi nilang gustong sila ang nasusunod, at ang resulta nito ay madalas nilang nilalabag ang mga prinsipyo kapag ginagampanan nila ang mga tungkulin nila, at napakababa rin ng kahusayan nila sa pagtatrabaho. Dahil sa mga kaloob, naging mapagmataas sila at mapagmagaling, naging mapanghamak sa iba, at nagdulot ito upang palagi nilang maramdaman na mas mabuti sila kaysa ibang tao at na walang sinumang kasingbuti nila, at dahil dito ay naging hambog sila. Hindi ba’t nasira na ang mga taong ito ng kanilang mga kaloob? Ganoon nga. Ang mga taong may mga kaloob at may mga kalakasan ay ang pinakamalamang na maging mapagmataas at mapagmagaling. Kung hindi nila hahangarin ang katotohanan at palagi silang mabubuhay sa mga kaloob nila, napakamapanganib na bagay iyan. Anuman ang tungkuling ginagampanan ng isang tao sa sambahayan ng Diyos, anumang uri ng kalakasan ang mayroon siya, kung hindi niya hahangarin ang katotohanan tiyak na mabibigo siyang tuparin ang tungkulin niya nang maayos. Anumang mga kaloob at kalakasan mayroon ang isang tao, dapat niyang gampanan nang maayos ang uri ng tungkuling iyan. Kung nauunawaan din niya ang katotohanan at nagagawa ang mga bagay-bagay ayon sa mga prinsipyo, magkakaroon ng papel na gagampanan ang mga kaloob at kalakasan niya sa pagtupad ng tungkuling iyan. Ang mga hindi tumatanggap sa katotohanan, at hindi humahanap sa mga katotohanang prinsipyo, at sumasandig lamang sa mga kaloob nila para gawin ang mga bagay-bagay ay hindi magkakamit ng anumang resulta mula sa paggawa ng kanilang mga tungkulin, at maaari pa silang matiwalag. Narito ang isang halimbawa: May ilang taong may talento sa pagsusulat pero hindi nila nauunawaan ang katotohanan, at walang anumang katotohanang realidad sa mga isinusulat nila. Paano iyan makakapagpalakas sa iba? Mas maliit ang epekto nito kaysa sa isang tao na hindi nakapag-aral pero nakakaunawa sa katotohanan na nagbabahagi ng kanyang patotoo. Maraming tao ang nabubuhay sa gitna ng mga kaloob at nag-iisip na sila ay mga kapaki-pakinabang na tao sa sambahayan ng Diyos. Pero sabihin ninyo sa Akin, kung hindi sila kailanman sumapit sa paghahangad sa katotohanan, mahalaga pa rin ba sila? Kung may mga kaloob at kalakasan ang isang tao pero wala siya ng mga katotohanang prinsipyo, magagampanan ba niya nang maayos ang kanyang tungkulin? Malalaman ng sinumang tunay na nakakaunawa sa isyung ito at nakakaintindi nito kung paano dapat tratuhin ang mga kaloob at kalakasan. Ano ang dapat mong gawin, kung ang kalagayan mo ay ang palagi mong ipinagyayabang ang mga kaloob mo at iniisip na may katotohanang realidad ka, na mas magaling ka sa iba habang hinahamak mo sila sa puso mo? Kailangan mong hanapin ang katotohanan; dapat mong makita ang diwa ng pagyayabang ng mga kaloob. Hindi ba’t ito ang sukdulan ng kahangalan at kamangmangan, ang pagyayabang ng mga kaloob? Kung magaling magsalita ang isang tao, ibig sabihin ba nito may katotohanang realidad siya? Ang pagkakaroon ba ng mga kaloob ay nangangahulugan na ang isang tao ay may katotohanan at buhay? Hindi ba’t walang-hiya ang taong nagyayabang ng mga kaloob niya, kahit na wala siyang anumang realidad? Kung naunawaan niya ang mga bagay na ito, hindi siya magyayabang. Narito ang isa pang tanong: Ano ang pinakamatinding hamon na hinaharap ng mga taong ito na medyo may kaloob at nagtataglay ng mga kalakasan? Mayroon ba kayong karanasan ng gayong bagay? (Ang pinakamatindi nilang hamon ay ang palagi nilang iniisip na mas magaling sila kaysa sa iba, na magaling sila sa lahat ng paraan. Napakayabang nila at palalo; hinahamak nila ang lahat ng tao. Hindi madali para sa mga taong gaya niyan na tanggapin at isagawa ang katotohanan.) Iyan ay bahagi nito. Ano pa? (Mahirap para sa kanila na bitiwan ang mga kaloob at kalakasan nila. Palagi nilang iniisip na malulutas nila ang maraming problema sa paggamit ng mga kaloob at kalakasan nila. Hindi lang nila alam kung paano tingnan ang mga bagay ayon sa katotohanan.) (Palaging iniisip ng mga taong may kaloob na kaya nilang pangasiwaan ang lahat ng bagay sa sarili nila, kaya kapag may mga nangyayari sa kanila, mahirap para sa kanila ang sumandig sa Diyos, at ayaw nilang hanapin ang katotohanan.) Ang sinasabi ninyo ay mga katunayan, at wala nang iba kundi mga katunayan. Iniisip ng lahat ng taong may kaloob at may mga kalakasan na napakatalino nila, na kaya nilang makita nang malinaw ang lahat ng bagay—ngunit hindi nila alam na ang mga kaloob at kalakasan ay hindi kumakatawan sa katotohanan, na ang mga bagay na ito ay walang koneksyon sa katotohanan. Kapag sumasandig ang mga tao sa mga kaloob nila at imahinasyon sa mga kilos nila, kadalasang sumasalungat sa katotohanan ang mga kaisipan at opinyon nila—ngunit hindi nila ito makita nang malinaw, iniisip pa rin nila, “Tingnan ninyo kung gaano ako katalino; napakatalino ng nagawa kong mga pagpapasya! Napakatalinong mga desisyon! Hindi ako kayang pantayan ng sinuman sa inyo.” Palagi silang nabubuhay sa kalagayan ng narsisismo at paghanga sa sarili. Nahihirapan silang patahimikin ang kanilang puso para pagbulayan kung ano ang mga hinihingi ng Diyos, kung ano ang katotohanan, at kung ano ang mga katotohanang prinsipyo. Kaya nahihirapan silang maunawaan ang katotohanan, at kahit na gumagawa sila ng mga tungkulin, hindi nila nagagawang isagawa ang katotohanan, kaya napakahirap din para sa kanila na pumasok sa katotohanang realidad. Sa madaling salita, kung hindi kaya ng isang taong hangarin ang katotohanan at tanggapin ang katotohanan, anuman ang mga kaloob at kalakasan na mayroon siya, hindi niya magagampanan nang maayos ang kanyang tungkulin—walang kahit katiting na pagdududa dito.

Ang mga kaloob at kalakasan ay maaaring ituring na magkaparehong uri ng bagay. Ano ang mga kalakasan na mayroon? May ilang tao na partikular na magaling sa isang uri ng teknolohiya. Halimbawa, mahilig ang ilang lalaki na magkalikot ng mga gadyet, at may ilang taong talagang mahusay sa mga elektroniko, na labis na bihasa pagdating sa paggamit ng mga internal computer code o software program. Kaya nilang magpakadalubhasa sa mga bagay na ito at mabilis nilang naaalala ang mga ito—ibig sabihin, pambihira ang kakayahan nilang maunawaan at matandaan ang mga bagay na ito. Ito ay isang kalakasan. May ilang tao na magaling sa pag-aaral ng mga wika. Anumang wika ang pag-aralan nila, napakabilis nilang matuto, at nahihigitan ng memorya nila ang memorya ng mga ordinaryong tao. May ilang taong magaling sa pagkanta, pagsayaw, o sining, may ilang magaling sa makeup at pag-arte, may ilang puwedeng maging direktor, at iba pa. Anuman ang uri ng kalakasan, basta’t nakikibahagi ang isang tao sa isang trabaho, tumatalakay ito sa paksang “Ano ba Talaga ang Sinasandigan ng mga Tao Para Mabuhay.” Bakit ba natin kailangang himayin ang mga kaloob at kalakasan ng tao? Dahil tinatamasa ng mga tao ang pamumuhay sa mga kaloob at kalakasan nila, at itinuturing ng mga tao bilang kapital ang mga ito, bilang pinanggagalingan ng mga ikinabubuhay nila, bilang buhay, at bilang ang halaga, layon na hahangarin, at kahulugan ng kanilang buhay. Ang pakiramdam ng mga tao ay likas para sa kanila ang sumandig sa mga bagay na ito para mabuhay, at nakikita ang mga ito bilang isang bahagi ng buhay ng tao na hindi puwedeng mawala. Halos lahat ng tao ngayon ay nabubuhay ayon sa kanilang mga kaloob at kalakasan. Ano ang mga uri ng kaloob ang ipinapamuhay ng bawat isa sa inyo? (Sa tingin ko ay may kaloob ako sa pananalita. Kaya ipinapangaral ko ang ebanghelyo gamit ang kaloob na iyan—kapag may kausap akong isang taong sinisiyasat ang tunay na daan, nakakapalagayang-loob ko siya, at gusto niyang pakinggan ang sinasabi ko.) Kung gayon, mabuti ba o hindi na mayroon kang ganitong kaloob? (Ngayong narinig ko ang pagbabahagi ng Diyos, sa tingin ko ay magiging hadlang ang kaloob na ito sa paghahanap ko sa mga katotohanang prinsipyo.) Sinasabi mo na hindi mabuting magkaroon ng kaloob sa pananalita, at hindi mo na gustong gamitin pa ang kaloob na ito, tama ba? (Hindi.) Ano ang sinasabi mo? Kailangan ninyo ngayong maunawaan kung ano ang pagtutuunan ng pansin sa talakayan ngayon, kung alin sa mga problema ninyo ang lulutasin nito, ano ang mali sa pamumuhay sa mga kaloob na ito, at ano ang tama tungkol dito. Dapat maging malinaw sa inyo ang mga bagay na ito. Kung hindi ninyo nauunawaan ang mga bagay na ito, at kung, sa huli, pagkatapos ng labis na pagsasalita, pakiramdam ninyo na ang mga tamang bagay ay mali, at ang mga maling bagay ay mali rin, at na ang lahat ng bagay na ginagawa ninyo ay mali, malulutas ba ninyo ang problema sa pamumuhay sa inyong mga kaloob? (Hindi. Sa pamamagitan ng pagsandig sa aking kaloob sa pananalita upang maipangaral ang ebanghelyo, sa tingin ko ang intensyon ko ay hindi para gampanan nang maayos ang tungkulin ko para mapalugod ang Diyos, at sa halip, ito ay para magyabang, hangaan ang aking sarili, at magkaroon ng magandang pakiramdam sa sarili ko.) Kakapahayag mo pa lamang ng dahilan kung bakit mali ang mamuhay sa iyong mga kaloob. Iniisip mong ang kaloob na ito ang kapital mo, isang katuparan ng kahalagahan ng iyong sarili, at ang mga kaisipang ito at ang puntong pinanggalingan nito ay mali. Paano mo malulutas ang problemang ito? (Kailangan kong malaman na ang kaloob sa akin ay kasangkapan lamang para sa paggampan sa aking tungkulin. Ang layunin ng paggamit sa aking kaloob ay ang magampanan nang maayos ang aking tungkulin at matapos ang atas ng Diyos.) Pagkatapos mag-isip sa ganitong paraan, bigla mo bang maisasagawa ang katotohanan? (Hindi.) Kaya paano ka makakapagsagawa ng katotohanan at hindi mamumuhay sa mga kaloob na ito? Kung, kapag ginagampanan mo ang tungkulin mo, ginagamit mo ang mga kaloob mo para ipagyabang ang iyong mga personal na kahusayan at kakayahan, namumuhay ka sa mga kaloob mo. Gayumpaman, kung ginagamit mo ang iyong mga kaloob at kaalaman para gampanan nang maayos ang iyong tungkulin at maging deboto, at pagkatapos ay nagagawa mong tuparin ang mga layunin ng Diyos at kamtin ang mga resulta na hinihingi ng Diyos, at kung pinag-iisipan mo kung paano magsalita at kung ano ang sasabihin para mas makapagpatotoo ka sa Diyos, at mas maging maigi sa pagtulong sa mga tao na maunawaan at maliwanagan tungkol sa kung anong gawain ang ginagawa ng Diyos, at sa wakas ay matulungan ang mga tao na tanggapin ang gawain ng Diyos, isinasagawa mo ang katotohanan. Mayroon bang pagkakaiba rito? (Oo.) Minsan ba ay nadala na kayo habang ipinagyayabang ninyo ang inyong mga kaloob, kalakasan, o abilidad, at nakalimutan ninyo na ginagampanan ninyo ang inyong tungkulin, at sa halip ay nagyabang kayo sa harap ng iba, gaya ng isang walang pananampalataya? Nangyari na ba ito sa inyo kahit kailan? (Oo.) Kaya sa mga sitwasyong ito, ano ang kalagayan ng kalooban ng isang tao? Ito ay kalagayan ng pagpapakasasa sa sarili, kung saan wala siyang may-takot-sa-Diyos na puso, pagpipigil, o paninisi sa sarili, kung saan walang mga layunin o prinsipyo sa isipan niya kapag gumagawa siya ng mga bagay-bagay, at kung saan nawala na sa kanya ang pangunahing dignidad o kagandahang-asal na dapat mayroon ang isang Kristiyano. Ano ang nangyayari dito? Ito ay naging pagyayabang niya ng mga kasanayan niya at pagkokompromiso sa kanyang integridad. Sa pagganap mo ng tungkulin mo, madalas mo bang nararanasan ang mga kalagayan kung saan ang iniisip mo lang ay ang pagpapakita ng iyong mga kalakasan at kaloob, at kung saan hindi mo hinahanap ang katotohanan? Kapag naroon ka sa gayong kalagayan, mapapagtanto mo ba ito sa sarili mo? Mababaliktad mo ba ang landasin mo? Kung mapapagtanto mo ito at mababaliktad mo ang landasin mo, maisasagawa mo ang katotohanan. Pero kung ikaw ay palaging ganito, at nararanasan mo ang kalagayang ito nang paulit-ulit, sa mahabang panahon, ikaw ay isang taong lubos na namumuhay sa kanyang mga kaloob at hindi talaga nagsasagawa ng katotohanan. Sa tingin ninyo saan nanggagaling ang pagpipigil ninyo? Ano ang nagtatakda sa kapangyarihan ng inyong pagpipigil? Itinatakda ito ng kung gaano mo minamahal ang katotohanan at kung gaano mo kinamumuhian ang kasamaan at mga negatibong bagay. Kapag naunawaan mo ang katotohanan, hindi mo gugustuhing gumawa ng masama, at kapag kinamumuhian mo ang mga negatibong bagay, hindi mo gugustuhing gumawa ng kasamaan—at agad-agad na lamang, nagkakaroon ng pakiramdam ng pagpipigil. Imposible para sa mga taong hindi nagmamahal sa katotohanan ang kamuhian ang masasamang bagay. Iyan ang dahilan kung bakit wala silang pakiramdam ng pagpipigil, at kung wala iyan, maaari silang magpatalo sa pagkabulok ng moralidad, nang walang pagpipigil. Sila ay arbitraryo at walang taros, at wala silang ni katiting na pakialam kung gaano karaming kasamaan ang ginagawa nila.

Mayroon pang isang kalagayan na nararanasan ng mga taong sumasandig sa kanilang mga kaloob. Anuman ang mga kalakasan, kaloob, o kahusayang mayroon ang mga tao, kung gumagawa lang sila ng mga bagay-bagay at nagpapakapagod, at hindi kailanman hinanap ang katotohanan, ni hindi sinubukang arukin ang mga layunin ng Diyos, na para bang hindi umiiral ang konsepto ng pagsasagawa ng katotohanan sa mga isipan nila, at ang tanging nagtutulak sa kanila ay tapusin ang trabaho at gawin ang gampanin, hindi ba’t ito ay ganap na pamumuhay ayon sa kanilang mga kaloob at kalakasan, at sa kanilang sariling mga kakayahan at kahusayan? Sa kanilang paniniwala sa Diyos, gusto lang nilang magpakapagod para magkamit sila ng mga pagpapala, at ipagpalit ang sarili nilang mga kaloob at kahusayan para sa mga pagpapala ng Diyos. Ito ang kalagayan ng karamihan ng tao. Karamihan ng tao ay nagkikimkim ng ganitong perspektiba lalo na kapag iniaatas sa kanila ng sambahayan ng Diyos ang ilang uri ng paulit-ulit na trabaho—ang ginagawa lang nila ay magpakapagod. Sa madaling sabi, gusto nilang sumandig sa pagpapakapagod para matupad ang mga layunin nila. Minsan ito ay sa pamamagitan ng pagsasalita o sa pagtingin sa isang bagay; minsan ito ay sa pagtatrabaho gamit ang mga kamay nila o pagpaparoo’t parito. Iniisip nila na sa paggawa nito, marami na silang naiambag. Ito ang ibig sabihin ng mabuhay nang sumasandig sa mga kaloob ng isang tao. Bakit natin sinasabi na ang pamumuhay ayon sa iyong mga kaloob at kalakasan ay pagpapakapagod sa halip na pagtupad ng tungkulin mo, lalong hindi ito pagsasagawa sa katotohanan? May pagkakaiba. Halimbawa, sabihin nating binigyan ka ng isang gampanin ng sambahayan ng Diyos, at pagkatapos mong akuin ito, iniisip mo kung paano mo tatapusin ang gampanin sa lalong madaling panahon, para makapag-ulat ka sa lider mo at matanggap ang papuri niya. Maaari pa ngang mayroon kang medyo maingat na saloobin at gumagawa ka ng hakbang-hakbang na plano, pero nakatuon lang ang pansin mo sa pagtatapos ng gampanin at paggawa nito para tingnan ng iba. O, maaari kang maglagay ng pamantayan para sa sarili mo habang ginagawa mo ito, iniisip kung paano mo gagawin ang gampanin sa paraang nagpapalugod at nagpapasaya sa iyo, at naaabot ang pamantayan ng pagiging perpekto na hinahanap mo. Paano ka man magtakda ng mga pamantayan, kung walang kaugnayan sa katotohanan ang ginagawa mo, kung hindi ito ginawa pagkatapos hanapin ang katotohanan, at pagkatapos maunawaan at mapagtibay ang mga hinihingi ng Diyos, at kung sa halip ito ay ginawa nang bulag at nang may litong isipan, pagpapakapagod ito. Ito ay paggawa ng mga bagay-bagay sa pamamagitan ng pagsandig sa sarili mong isipan, mga kaloob, kakayahan, at kahusayan habang nagkikimkim ka ng kaisipan ng pangangarap. Ano ang resulta ng paggawa ng mga bagay-bagay sa ganitong paraan? Marahil natatapos mo ang gampanin, at walang sinumang nagsasabing mayroong anumang problema. Napakasaya mo, pero sa proseso ng paggawa ng gampanin, una, hindi mo naunawaan ang layunin ng Diyos. Pangalawa, hindi mo ito ginawa nang buong puso, isipan, at lakas; hindi hinanap ng puso mo ang katotohanan. Kung hinanap mo ang mga katotohanang prinsipyo at hinanap ang layunin ng Diyos, nakaabot sana sa pamantayan ang pagganap mo ng gawain. Nagawa mo rin sanang makapasok sa mga katotohanang realidad, at naunawaan mo sana nang tama na ang ginawa mo ay naaayon sa layunin ng Diyos. Gayumpaman, kung hindi mo ibinubuhos ang puso mo rito, at iniraraos mo lang ang gawain, kahit na matatapos ang trabaho at magagawa ang gawain, hindi mo malalaman sa puso mo kung gaano mo ito kaayos nagawa, wala kang magiging anumang pamantayan, at hindi mo malalaman kung nagawa ang gampanin na naaayon sa layunin ng Diyos o sa katotohanan. Sa kasong iyan, hindi mo ginagampanan ang tungkulin mo, ikaw ay nagtatrabaho.

Dapat maunawaan ng lahat ng nananalig sa Diyos ang mga layunin Niya. Tanging ang mga gumaganap nang maayos sa mga tungkulin nila ang makakapagpalugod sa Diyos, at sa pamamagitan lang ng pagtupad sa atas ng Diyos magiging pasok sa pamantayan ang paggampan ng isang tao sa kanyang tungkulin. May isang pamantayan para sa pagsasakatuparan ng atas ng Diyos. Sinabi ng Panginoong Jesus: “Iibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo.” Ang “pag-ibig sa Diyos” ay isang aspekto ng hinihingi ng Diyos sa mga tao. Saan dapat ipamalas ang hinihinging ito? Na dapat mong tapusin ang atas ng Diyos. Sa praktikal na pananalita, ito ay pagtupad ng iyong tungkulin nang maayos bilang isang tao. Kaya ano ang pamantayan para sa pagtupad nang maayos sa iyong tungkulin? Hinihingi ng Diyos na gampanan mo ang iyong tungkulin nang maayos bilang isang nilikha nang buong puso, kaluluwa, isipan, at lakas mo. Dapat madali lang itong maunawaan. Para maabot ang hinihingi ng Diyos, pangunahin mong kailangang ilagay ang puso mo sa iyong tungkulin. Kung kaya mong ilagay ang puso mo rito, magiging madali para sa iyong kumilos nang buong kaluluwa mo, nang buong isipan mo, at nang buong lakas mo. Kung gagampanan mo ang iyong tungkulin sa pamamagitan lang ng pagsandig sa mga imahinasyon ng iyong isipan, at sa pagsandig sa iyong mga kaloob, maaabot mo ba ang mga hinihingi ng Diyos? Tiyak na hindi. Kaya, ano ang pamantayan na dapat maabot para matupad ang atas ng Diyos, at para magampanan ang iyong tungkulin nang deboto at maayos? Ito ay ang gampanan mo ang iyong tungkulin nang buong puso mo, nang buong kaluluwa mo, nang buong isipan mo, at nang buong lakas mo. Kung susubukan mong gampanan nang maayos ang iyong tungkulin nang walang mapagmahal-sa-Diyos na puso, hindi ito uubra. Kung ang iyong mapagmahal-sa-Diyos na puso ay lumagong lalo pang mas malakas at mas totoo, likas mong magagawang gampanan ang iyong tungkulin nang buong puso mo, nang buong kaluluwa mo, nang buong isipan mo, at nang buong lakas mo. Buong puso mo, buong kaluluwa mo, buong isipan mo, buong lakas mo—ang “buong lakas mo” ang huli; ang “buong puso mo” ang una. Kung hindi mo ginagawa ang iyong tungkulin nang buong puso mo, paano mo ito gagawin nang buong lakas mo? Kaya ang simpleng pagsubok na gawin ang iyong tungkulin nang buong lakas mo ay hindi magkakamit ng anumang resulta—o kahit makakaabot man sa mga prinsipyo. Ano ang pinakamahalagang bagay na hinihingi ng Diyos? (Nang buong puso ng isang tao.) Anuman ang tungkulin o bagay na ipinagkakatiwala ng Diyos sa iyo, kung ikaw ay nagpapakapagod lang, nagiging abala, at nagsisikap, maaari ka bang umayon sa mga katotohanang prinsipyo? Maaari ka bang kumilos nang naaayon sa mga layunin ng Diyos? (Hindi.) Paano ka makakaayon sa mga layunin ng Diyos? (Nang buong puso namin.) Madaling sabihin ang mga salitang “nang buong puso mo,” at madalas itong sinasabi ng mga tao, kaya paano mo ito gagawin nang buong puso mo? Sinasabi ng ilang tao, “Ito ay kapag ginagawa mo ang mga bagay-bagay nang may kaunti pang pagsisikap at sinseridad, mas mag-isip pa, huwag hayaan ang anumang bagay na punuin ang isipan mo, at ituon lang ang pansin sa kung paano gagawin ang atas na gawain, hindi ba?” Ganyan ba iyan kasimple? (Hindi.) Kaya pag-usapan natin ang ilang pangunahing prinsipyo ng pagsasagawa. Ayon sa mga prinsipyong karaniwan ninyong isinasagawa o naoobserbahan, ano dapat ang una ninyong gagawin para magawa ang mga bagay-bagay nang buong puso ninyo? Dapat gamitin ninyo ang buong isipan ninyo, gamitin ang inyong lakas, at ilagay ang inyong puso sa paggawa ng mga bagay-bagay, at huwag maging pabasta-basta. Kung hindi kaya ng isang taong gawin ang mga bagay-bagay nang buong puso niya, nawala na ang puso niya, na tulad ng pagkawala ng kaluluwa ng isang tao. Ang kaisipan niya ay maliligaw habang nagsasalita siya, hindi niya kailanman ilalagay ang puso niya sa paggawa ng mga bagay-bagay, at magiging pabasta-basta siya anuman ang ginagawa niya. Dahil dito, hindi niya magagawang pangasiwaan ang mga bagay-bagay nang maayos. Kung hindi mo ginagampanan ang tungkulin mo nang buong puso mo at hindi mo inilalagay ang buong puso mo rito, gagampanan mo nang hindi maayos ang tungkulin mo. Kahit ilang taon mong gampanan ang tungkulin mo, hindi mo ito magagawa sa isang paraan na pasok sa pamantayan. Wala kang magagawang anumang bagay nang maayos kung hindi mo ilalagay rito ang puso mo. Ang ilang tao ay mga hindi masigasig na manggagawa, palagi silang pabago-bago at kapritsoso, masyadong mataas ang mithiin nila, at hindi nila alam kung saan nila iniwan ang puso nila. May puso ba ang gayong mga tao? Paano ninyo masasabi kung may puso ang isang tao o wala? Kung madalang magbasa ng mga salita ng Diyos ang isang taong nananalig sa Diyos, may puso ba siya? Kung hindi sila kailanman nananalangin sa Diyos anuman ang nangyayari, may puso ba sila? Kung hindi niya kailanman hinahanap ang katotohanan anuman ang mga paghihirap na hinaharap niya, may puso ba siya? Ang ilang tao ay gumaganap sa mga tungkulin nila nang maraming taon nang walang nakukuhang anumang malinaw na resulta, may puso ba sila? (Wala.) Maayos bang magagampanan ng mga taong walang puso ang kanilang mga tungkulin? Paano magagampanan ng mga tao ang mga tungkulin nila nang buong puso nila? Una sa lahat, dapat ninyong isipin ang responsabilidad. “Ito ang aking responsabilidad, kailangan ko itong akuin. Hindi ako pwedeng tumakas ngayon kung kailan ako pinakakailangan. Dapat kong gawin nang maayos ang tungkulin ko at magbibigay ako ng ulat sa Diyos tungkol dito.” Ibig sabihin nito ay mayroon kang teoretikal na batayan. Pero ang simpleng pagkakaroon ba ng teoretikal na batayan ay nangangahulugang ginagawa ninyo ang tungkulin ninyo nang buong puso ninyo? (Hindi.) Malayo pa rin kayo sa pagtupad sa mga hinihingi ng Diyos sa pagpasok sa katotohanang realidad at sa paggawa ng inyong tungkulin nang buong puso ninyo. Kaya, ano ang ibig sabihin ng gawin ang inyong tungkulin nang buong puso ninyo? Paano magagawa ng mga tao ang kanilang mga tungkulin nang buong puso nila? Una sa lahat, kailangan ninyong isipin, “Para kanino ko ba ginagawa ang tungkuling ito? Ginagawa ko ba ito para sa Diyos, o sa iglesia, o sa ilang tao?” Dapat maging malinaw ito. Gayundin: “Sino ang nag-atas ng tungkuling ito sa akin? Ang Diyos ba, o isang lider o ang iglesia?” Kailangan din itong maging malinaw. Maaaring tila isang maliit na bagay lang ito, ngunit gayunman, kailangang hanapin ang katotohanan para lutasin ito. Sabihin ninyo sa Akin, isang lider o manggagawa ba, o isang iglesia, ang nag-atas sa inyo ng tungkulin ninyo? (Hindi.) Mabuti iyan, basta’t sigurado ka sa puso mo tungkol dito. Dapat mong pagtibayin na ang Diyos ang nag-atas sa iyo ng tungkulin mo. Maaaring tila ito ay ibinigay sa iyo ng isang lider ng iglesia, pero sa katunayan, ang lahat ng ito ay galing sa pagsasaayos ng Diyos. Maaaring may mga panahon kung kailan malinaw na galing ito sa kalooban ng tao, pero kahit noon pa man, dapat mo muna itong tanggapin sa Diyos. Iyan ang tamang paraan para maranasan ito. Kung tatanggapin mo ito sa Diyos, at kusa kang magpapasakop sa pagsasaayos Niya, at lalapit ka para tanggapin ang atas Niya—kung dadanasin mo ito gaya niyan, sasaiyo ang gabay at gawain ng Diyos. Kung lagi kang naniniwala na ang lahat ng bagay ay ginagawa ng tao at nanggagaling sa tao, kung nararanasan mo ang mga bagay-bagay sa ganitong paraan, hindi mapapasaiyo ang pagpapala ng Diyos o ang gawain Niya, dahil labis kang tuso para riyan, labis kang walang espiritwal na pang-unawa. Wala ka nang tamang pag-iisip. Kung tinatrato mo ang lahat ng usapin gamit ang mga kuru-kuro at imahinasyon ng tao, hindi ka magkakaroon ng gawain ng Banal na Espiritu, dahil ang Diyos ang naghahari sa lahat ng bagay. Sinuman ang isinasaayos ng sambahayan ng Diyos na gumawa ng anumang uri ng gawain, nanggagaling ito sa kataas-taasang kapangyarihan at pagsasaayos ng Diyos, at naroroon ang mabubuting layunin ng Diyos. Dapat mo munang malaman ito. Napakahalagang makita ito nang malinaw; hindi sapat ang maunawaan lang ang doktrina. Dapat mong pagtibayin sa puso mo, “Ang tungkuling ito ay ipinagkatiwala sa akin ng Diyos. Ginagampanan ko ang tungkulin ko para sa Diyos, hindi para sa sarili ko, hindi para kaninuman. Ito ang tungkulin ko bilang isang nilikha, at ipinagkatiwala ito sa akin ng Diyos.” Dahil ang tungkuling ito ay ipinagkatiwala sa iyo ng Diyos, paano ito ipinagkatiwala ng Diyos sa iyo? Kinapapalooban ba ito ng paggawa ng mga bagay-bagay nang buong puso mo? Kinakailangan bang hanapin ang katotohanan? Dapat mong hanapin ang katotohanan, ang mga hinihingi, pamantayan, at prinsipyo ng tungkuling ipinagkatiwala ng Diyos sa iyo, at kung ano ang sinasabi ng mga salita ng Diyos. Kung malinaw na ipinahayag ang mga salita Niya, panahon na para pag-isipan mo kung paano isasagawa at gagawing totoo ang mga ito. Dapat ka ring makipagbahaginan sa mga taong nakakaunawa ng katotohanan, at pagkatapos ay kumilos ka ayon sa mga hinihingi ng Diyos. Iyan ang ibig sabihin, na gawin ito nang buong puso mo. At saka, sabihin natin na bago mo ginagampanan ang tungkulin mo, hinahanap mo ang layunin ng Diyos, nauunawaan ang katotohanan, at alam kung ano ang gagawin, pero nang oras na para kumilos, may mga hindi pagkakatugma at kontradiksyon sa pagitan ng mga sarili mong kaisipan at ng mga katotohanang prinsipyo. Kapag nangyari ito, ano ang dapat mong gawin? Dapat mong panghawakan ang prinsipyo ng pagsasagawa ng iyong tungkulin nang buong puso mo, at ilagay ang buong puso mo sa pagpapasakop at pagpapalugod sa Diyos, nang walang anumang mga personal na halo, at nang tiyak na hindi pagkilos sa sarili mong kalooban. Sinasabi ng ilang tao, “Wala akong pakialam sa mga bagay na iyan. Sa akin ipinagkatiwala ang tungkuling ito kung tutuusin, kaya ako ang dapat may huling salita. May karapatan akong kumilos sa sarili kong inisyatiba, gagawin ko kung ano ang iniisip kong dapat gawin. Ginagawa ko pa rin ang tungkulin ko nang buong puso ko, kaya ano ang mga kamaliang pupunahin mo?” At pagkatapos, nagsisikap silang unawain kung ano ang gagawin. Kahit na matapos ang gawain sa huli, tama ba ang paraang ito ng pagsasagawa at ang kalagayang ito? Ito ba ang paggawa sa mga tungkulin nila ng buong puso nila? (Hindi.) Ano ang problema rito? Ito ay pagmamataas, ang pagiging batas para sa sarili, ang pagiging arbitraryo at walang taros. Ito ba ay pagganap ng mga tungkulin nila? (Hindi.) Ito ay pagsasagawa ng sariling proyekto, hindi pagganap sa kanilang tungkulin. Ito ay simpleng paggawa ng kung ano ang makakapagbigay ng kasiyahan sa kanila at kung ano ang gusto nila batay sa sarili nilang kalooban, hindi ito paggawa sa mga tungkulin nila nang buong puso nila.

Ngayon lang ay pangunahin Kong tinalakay ang tungkol sa mga kalakasan at kaloob. Kasama ba ang kaalaman sa mga kalakasan at kaloob na ito? Mayroon bang anumang pagkakaiba sa pagitan ng kaalaman at mga kalakasan? Ang kalakasan ay tumutukoy sa isang kahusayan. Ito ay maaaring isang larangan kung saan ang isang tao ay mas mahusay kaysa sa iba, isang bahagi ng kanilang kakayahan na mas pansin, kung ano ang pinakamahusay sa kanila, o isang kahusayan kung saan sila ay may pagkamagaling at pagkabihasa. Ang lahat ng ito ay tinatawag na mga kalakasan at kaloob. Ano ang kaalaman? Ano ang eksaktong tinutukoy ng kaalaman? Kung ang isang intelektuwal ay nag-aral sa loob nang maraming taon, nakapagbasa ng maraming klasiko, nag-aral ng isang partikular na propesyon o larangan ng kaalaman nang malalim, nagkamit ng mga resulta, at nagtataglay ng mga partikular at malalim na kadalubhasaan, mayroon ba itong anumang kaugnayan sa mga kalakasan at kaloob? Maaari bang isama ang kaalaman sa kategorya ng mga kalakasan? (Hindi.) Kung gumagamit ang isang tao ng mga kalakasan para gawin ang trabaho niya, posibleng siya ay isang taong di-sibilisado at taga-bukid, na walang mataas na antas ng edukasyon, hindi nakapagbasa ng anumang kilalang libro, o ni hindi nakakaunawa ng Bibliya, pero maaari pa ring mayroon siyang kaunting kakayahan, at makakapagsalita nang mahusay. Kalakasan ba ito? (Oo.) Ang taong ito ay nagtataglay ng gayong kalakasan. Ibig sabihin ba nito na mayroon siyang kaalaman? (Hindi.) Kaya ano ang ibig sabihin ng kaalaman? Paano ito binibigyan ng kahulugan? Sabihin nating ganito, kung ang isang tao ay nag-aral ng edukasyon, halimbawa, mayroon ba siyang kaalaman ng propesyong ito? Ang mga bagay gaya ng kung paano turuan ang mga tao, paano magbahagi ng kaalaman sa iba, anong kaalaman ang ibabahagi, at iba pa? Mayroon siyang kaalaman sa larangang ito, kaya siya ba ay isang intelektuwal sa larangang ito? Matatawag ba siyang isang talentong indibidwal na nagtataglay ng kaalaman sa larangang ito? (Oo.) Gamitin natin ito bilang halimbawa, kung ang isang tao ay isang intelektuwal na nakikibahagi sa edukasyon, ano ang karaniwang gagawin ng taong ito kapag siya ay nagtatrabaho o namumuno ng iglesia? Ano ang mga karaniwan niyang pagsasagawa? Nakikipag-usap ba siya sa lahat gaya ng isang gurong nakikipag-usap sa isang estudyante? Hindi mahalaga ang tono ng boses na ginagamit niya, ang mahalaga ay kung ano ang itinatanim niya sa iba at itinuturo sa iba. Nabuhay na siya sa kaalamang ito nang maraming taon, at ang kaalamang ito ay halos naging bahagi na ng kanyang buhay, hanggang sa punto na sa kung paano man siya umasal at humarap sa mundo o sa bawat aspekto ng kanyang buhay, makikita mong tinataglay niya ang kaalamang ito at ipinapamuhay ang kaalamang nakamtan niya. Napakanormal na makita ito. Kaya ano ang madalas na sinasandigan ng mga taong gaya nito para gawin ang trabaho nila? Ang kaalamang nakamtan nila. Sabihin natin, halimbawa, narinig nilang sinabi ng isang tao, “Hindi ko kayang magbasa ng mga salita ng Diyos. Pinanghahawakan ko ang mga ito, pero hindi ko lang alam kung paano babasahin ang mga ito. Paano ko malalaman kung ano ang katotohanan, kung hindi ko kayang basahin ang mga salita ng Diyos? Paano ko mauunawaan ang Kanyang mga layunin kung hindi ko kayang basahin ang mga salita Niya?” Sinasabi nila, “Alam ko kung paano, may kaalaman ako, kaya matutulungan kita. Ang kabanatang ito ay nahahati sa apat na talata. Karaniwan, kung naratibo ang isang artikulo, mayroong anim na elemento: panahon, lugar, mga tauhan, ang dahilan ng pangyayari, ang proseso ng kaganapan, at ang pagtatapos. Ang panahon kung kailan nailathala ang kabanatang ito ng salita ng Diyos ay nasa dulo—Oktubre, 2011. Ito ang unang elemento. Pagdating sa mga tauhan, binabanggit ng kabanatang ito ng salita ng Diyos ang ‘Ako,’ kaya ang unang tao ay ang Diyos, at pagkatapos ay binanggit ng Diyos ang ‘kayo,’ na tumutukoy sa atin. Pagkatapos hinihimay nito ang mga kalagayan ng ilang tao; ang ilang kalagayan ay mapaghimagsik at mapagmataas, na tumutukoy sa mga taong mapagmataas at mapaghimagsik, na hindi gumagawa ng aktuwal na gawain, na gumagawa ng kalokohan, di-mabubuti at masasamang tao. Ang takbo ng mga bagay-bagay ay na ang mga tao ay gumagawa ng masasamang bagay. Mayroon ding ilan pang bagay na may kaugnayan sa iba’t-ibang aspekto.” Ano ang tingin ninyo sa paraang ito ng gawain? Mabuting bagay na tumutulong sila sa mga tao nang may labis na pagmamahal, pero ano ang batayan ng mga kilos nila? (Kaalaman.) Bakit Ko ginagamit ang halimbawang ito? Para tulungan ang mga taong malinaw na maunawaan kung ano ang kaalaman. Hindi alam ng ilang tao kung paano magbasa ng salita ng Diyos, pero nakapag-aral sila at marahil ay naging mahusay sila sa mga asignatura ng araling pantao sa paaralan, kaya maaaring buksan nila ang isang pahina ng salita ng Diyos, basahin, at sabihin, “Ang kabanatang ito ng salita ng Diyos ay mahusay na naipahayag! Sa unang seksyon, direktang nagsasalita ang Diyos, at pagkatapos sa pangalawa, nakikita sa tono ang kaunting pagiging maharlika at ang poot. Sa pangatlong seksyon, partikular at malinaw na inilantad ang lahat. Ganito dapat ang salita ng Diyos. Ang pang-apat na seksyon, ang pangkalahatang buod, ang nagbibigay sa mga tao ng landas ng pagsasagawa. Perpekto ang salita ng Diyos!” Galing ba sa kaalaman ang kanilang konklusyon at buod ng salita ng Diyos? (Oo.) Kahit na hindi masyadong akma ang halimbawang ito, ano ang gusto Kong maunawaan ninyo sa pagsasabi nito? Gusto Kong malinaw ninyong makita ang kapangitan ng paggamit ng kaalaman para tratuhin ang salita ng Diyos. Nakakasuklam ito. Ang gayong mga tao ay sumasandig sa kaalaman para magbasa ng salita ng Diyos, kaya makakasandig ba sila sa katotohanan para gawin ang mga bagay-bagay? (Hindi.) Tiyak na hindi.

Ano ang mga katangian ng kung paanong ginagawa ng mga taong nabubuhay sa kaalaman ang mga bagay-bagay? Una sa lahat, ano ang mga kalamangang iniisip nilang tinataglay nila? Ang kanilang kaalaman at edukasyon, ang katunayang sila ay mga intelektuwal, at ang katunayang nakapagtrabaho sila sa mga industriyang nakabatay sa kaalaman. Taglay ng mga intelektuwal ang mga estilo, katangian, at gawi ng mga intelektuwal kapag ginagawa nila ang mga bagay-bagay, kaya hindi nila maiwasang magdala ng isang uri ng intelektuwal na ere sa mga bagay na ginagawa nila, na nagdudulot na hangaan sila ng ibang mga tao. Ganyan gumawa ng mga bagay-bagay ang mga intelektuwal; palagi silang nakatuon sa intelektuwal na ere na iyan. Gaano man kahina o kaamo ang itsura nila sa panlabas, ang mga bagay sa kalooban nila ay tiyak na hindi mahina o maamo, at lagi silang may sarili nilang pananaw sa lahat ng bagay. Sa lahat ng bagay, palagi nilang gustong magyabang, gamitin ang maliliit na katusuhan nila, at suriin at harapin ang mga bagay-bagay batay sa mga pananaw, saloobin, at gawi ng pag-iisip ng kaalaman. Ang katotohanan ay isang bagay na hindi mahalaga sa kanila, at ito ay isang bagay na napakahirap para sa kanilang tanggapin. Samakatuwid, ang unang saloobin ng gayong tao sa katotohanan ay suriin ito. Ano ang batayan ng kanilang pagsusuri? Kaalaman. Bibigyan Ko kayo ng halimbawa. Ang mga tao bang nakapag-aral ng pagdidirektor ay may taglay na kaalaman tungkol sa pagdidirektor? Sistematiko man ang naging pag-aaral mo ng pagdidirektor sa mga libro, o napag-aralan ito nang praktikal at nakagawa ng ganyang uri ng trabaho, sa madaling salita, mayroon kang kaalaman sa larangang ito. Ikaw man ay nag-aral ng pagdidirektor nang malalim o mababaw lang, kung ikaw ay nakibahagi sa gawain ng pagdidirektor sa mundong walang pananampalataya, ang kaalamang nakamtan mo sa larangang ito o ang karanasan mo sa pagdidirektor ay magiging kapaki-pakinabang at mahalaga. Gayumpaman, ang pagkakaroon ba ng ganitong uri ng kaalaman ay nangangahulugan na tiyak na makakagawa ka nang mahusay sa gawain ng paggawa ng pelikula ng sambahayan ng Diyos? Talaga bang makakatulong sa iyo ang kaalamang nakamtan mo para gamitin ang mga pelikula para magpatotoo sa Diyos? Hindi laging gayon. Kung patuloy mong binibigyan ng diin kung ano ang mga itinuro sa iyo ng mga libro at ang mga panuntunan at hinihingi ng kaalaman ng industriya, maayos mo bang magagawa ang iyong tungkulin? (Hindi.) Hindi ba’t mayroong punto ng pagtatalo o salungatan dito? Kapag sumalungat ang mga katotohanang prinsipyo sa aspektong ito ng kaalaman, paano mo ito lulutasin? Tinatanggap mo ba bilang gabay mo ang iyong kaalaman, o ang mga prinsipyo ng katotohanan? Matitiyak ba ninyo na ang bawat kuha, bawat likha, at bawat bahagi na ginagawa ninyong pelikula ay hindi nahaluan o na naglalaman ito ng napakakaunting halo ng inyong kaalaman, at na ganap itong naaayon sa mga pamantayan at prinsipyong hinihingi ng sambahayan ng Diyos? Kung hindi ito posible, wala sa kaalamang nakamtan mo ang may pakinabang sa sambahayan ng Diyos. Pag-isipan mo ito, ano ang gamit ng kaalaman? Anong kaalaman ang kapaki-pakinabang? Anong uri ng kaalaman ang sumasalungat sa katotohanan? Ano ang dinadala ng kaalaman sa mga tao? Kapag nagtatamo ng mas maraming kaalaman ang mga tao, mas lalo ba silang nagiging makadiyos at nagtataglay pa ng may-takot-sa-Diyos na puso, o lalo silang nagiging mapagmataas at mapagmagaling? Sa pagtatamo nila ng maraming kaalaman, ang mga tao ay nagiging komplikado, dogmatiko, at mapagmataas. May isa pang bagay na nakamamatay na maaaring hindi nila napagtanto: Kapag naging dalubhasa ang mga tao sa maraming kaalaman, nagiging magulo sila sa kalooban, at nawawalan ng mga prinsipyo, at mas maraming kaalaman ang napapagdalubhasaan nila, mas lalo silang nagiging magulo. Sa kaalaman, matatagpuan ba ang mga sagot sa mga tanong kung bakit nabubuhay ang mga tao at ang halaga at kabuluhan ng buhay ng tao? Matatagpuan ba ang mga konklusyon sa kung saan nanggaling ang mga tao at saan sila pupunta? Masasabi ba sa iyo ng kaalaman na nanggaling ka sa Diyos at nilikha ka ng Diyos? (Hindi.) Kaya, ano ba talaga ang eksaktong saklaw ng mga pag-aaral ng kaalaman o itinanim ng kaalaman sa mga tao? Mga materyal na bagay, mga bagay ng ateismo, mga bagay na nakikita ng mga tao at mga bagay ng isipan na nakikilala nila, na marami sa mga ito ay nagmumula sa mga imahinasyon ng mga tao at sadyang hindi praktikal. Ang kaalaman ay nagtatanim din sa mga tao ng mga pilosopiya, ideolohiya, teorya, likas na kautusan, at iba pa, subalit maraming bagay ang hindi nito malinaw na maipaliwanag. Paano nabubuo ang kulog at kidlat, halimbawa, o bakit nagbabago ang mga panahon. Maibibigay ba sa iyo ng kaalaman ang mga tunay na sagot na iyan? Bakit kasalukuyang nagbabago at nagiging abnormal ang klima? Malinaw bang maipapaliwanag ito ng kaalaman? Malulutas ba nito ang problemang ito? (Hindi.) Hindi nito masasabi sa iyo ang tungkol sa mga isyung may kaugnayan sa pinagmumulan ng lahat ng bagay, kaya hindi nito malulutas ang mga problemang iyon. Mayroon ding mga nagtatanong, “Bakit ang ilang tao ay muling nabubuhay?” Naibigay na ba sa iyo ng kaalaman ang sagot dito? (Hindi.) Ano kung ganoon, ang sinasabi sa iyo ng kaalaman? Sinasabi nito sa mga tao ang tungkol sa maraming kaugalian at regulasyon. Halimbawa, ang ideya na ang mga tao ay dapat na magpalaki ng mga anak at maging mabuting anak sa mga magulang nila ay isang uri ng kaalaman tungkol sa buhay ng tao. Saan nanggaling ang kaalamang ito? Ito ay itinuro ng tradisyonal na kultura. Ano ang dinadala ng lahat ng kaalamang ito sa mga tao? Ano ang diwa ng kaalaman? Sa mundong ito, maraming tao ang nakapagbasa ng mga klasiko, nakatanggap ng mataas na antas ng edukasyon, may kaalaman, o naging dalubhasa sa isang espesyal na larangan ng kaalaman. Kaya, sa landas ng buhay, tama ba ang direksyon at mga layunin ng gayong mga tao? May batayang pamantayan at mga prinsipyo ba sila sa kanilang sariling asal? Dagdag pa rito, alam ba nila kung paano sumamba sa Diyos? (Hindi.) Higit pa rito, nauunawaan ba nila ang anumang elemento ng katotohanan? (Hindi nila nauunawaan.) Kaya, ano ang kaalaman? Ano ang ibinibigay ng kaalaman sa mga tao? Marahil may kaunting karanasan ang mga tao tungkol dito. Sa nakaraan, nang hindi sila nagtataglay ng kaalaman, simple lang ang mga relasyon sa pagitan ng mga tao—simple pa rin ba ang mga ito ngayong nagtamo ng kaalaman ang mga tao? Dahil sa kaalaman, nagiging mas komplikado ang mga tao at hindi na dalisay. Dahil sa kaalaman, ang mga tao ay lalong walang normal na pagkatao at walang mga layunin sa buhay. Mas maraming kaalaman ang natatamo ng mga tao, mas lalo silang lumalayo sa Diyos. Mas nagtatamo sila ng kaalaman, mas lalo nilang itinatanggi ang katotohanan at ang salita ng Diyos. Mas maraming kaalaman mayroon ang mga tao, mas lalo silang nagiging labis, matigas ang ulo at katawa-tawa. At ano ang resulta? Ang mundo ay gradwal na dumidilim at lalong nagiging masama.

Kababanggit lang natin kung paano lulutasin ang mga pagtatalo o labanan sa pagitan ng paggamit ng kaalaman at ng mga katotohanang prinsipyo kapag lumilitaw ang mga ito. Ano ang ginagawa ninyo tuwing nasa ganoon kayong sitwasyon? Ang ilan sa inyo ay mag-aalok ng doktrina: “Ano ang mahirap sa pagsasagawa ayon sa mga katotohanang prinsipyo? Ano ang mayroon na hindi maaaring pakawalan?” Pero kapag may nangyayari sa inyo, nagpapatuloy kayo gaya nang dati, sinusunod ang sarili ninyong kalooban at ang inyong mga kuru-kuro at imahinasyon, at kahit na maaaring may mga pagkakataon kung kailan gusto ninyong isagawa ang katotohanan at kumilos ayon sa mga prinsipyo, tila hindi ninyo lang ito magawa, kahit ano pa. Alam ng lahat na tama, bilang usapin ng doktrina, na kumilos ayon sa mga katotohanang prinsipyo; alam nilang ang kaalaman ay tiyak na hindi aayon sa mga katotohanang prinsipyo, at na kapag nagkasalungat o naglaban ang dalawa, magsisimula sila sa pagsasagawa ayon sa mga katotohanang prinsipyo at pagbitiw sa kanilang kaalaman. Pero ganyan ba kasimple iyan, bilang isang totoong usapin? (Hindi.) Hindi, hindi iyan ganyan kasimple. Kaya, ano ang mga paghihirap na mayroon kapag nagsasagawa? Paano dapat magsagawa ang isang tao para makakilos siya ayon sa mga katotohanang prinsipyo? Ang mga ito ay mga praktikal na problema, hindi ba? Paano dapat lutasin ang mga ito? Una sa lahat, dapat magpasakop ang isang tao. Pero may mga tiwaling disposisyon ang mga tao at minsan, hindi nila magawang magpasakop. Sinasabi nila, “‘Madadala mo ang kabayo sa tubigan, pero hindi mo ito mapipilit na uminom’—ang pagpilit mo sa aking magpasakop ay ganyang kaso, hindi ba? Ano ang masama sa pagkilos ko batay sa aking kaalaman? Kung ipipilit mo na kumilos ako ayon sa mga katotohanang prinsipyo, hindi ako magpapasakop.” Ano ang ginagawa mo sa mga ganitong pagkakataon, kapag ang isang mapaghimagsik na disposisyon ay magdudulot ng gulo? (Manalangin.) Minsan hindi kayang lutasin ng panalangin ang isyu. Ang saloobin at kaisipan mo ay maaaring maging mas mabuti pagkatapos manalangin, at maaari mong mabago ang isang bahagi ng iyong kalagayan, pero kung hindi mo nauunawaan o hindi maliwanag ang mga kaugnay na katotohanang prinsipyo, maaaring mauwi ang iyong pagpapasakop sa simpleng pormalidad lang. Sa mga panahong ito, kailangan mong unawain ang katotohanan, hanapin ang mga kaugnay na katotohanan, at sikaping magawang alamin kung paanong ang ginagawa mo ay nagdudulot ng pakinabang sa gawain ng sambahayan ng Diyos, sa patotoo sa Kanya, at sa pagpapakalat ng mga salita Niya. Dapat maging malinaw sa puso mo ang tungkol sa mga bagay na ito. Anuman ang tungkulin mo, anuman ang ginagawa mo, dapat kang magsimula sa pag-iisip sa gawain at mga interes ng sambahayan ng Diyos, sa pagpapakalat ng mga salita ng Diyos, o sa kung ano ang nilalayong maisakatuparan ng pagganap ng tungkulin mo. Iyan ang mauuna. Walang lugar kailanman para sa pagiging malabo tungkol dito, o para sa kompromiso. Kung nagkokompromiso ka sa mga pagkakataong gaya nito, hindi mo ginagampanan nang buong puso ang tungkulin mo, at hindi mo isinasagawa ang katotohanan—at ang mas masahol pa, makatwirang sabihin, na nagsasagawa ka ng sarili mong proyekto. Ginagawa mo ang mga bagay-bagay para sa sarili mo sa halip na tuparin ang tungkulin ng isang nilikha. Kung tutuparin ng isang tao ang atas ng Diyos at gagampanan nang mabuti ang tungkulin ng isang tao, ang katotohanang dapat niyang maunawaan at unang isagawa ay ang matugunan ang mga layunin ng Diyos. Dapat magkaroon ka ng pangitaing ito. Ang paggampan ng tungkulin ay hindi tungkol sa paggawa ng mga bagay-bagay para sa iyong sarili o pagsasagawa ng sarili mong proyekto, lalong hindi para magpatotoo sa sarili at itaguyod ang iyong sarili, hindi rin ito tungkol sa iyong kasikatan, kapakinabangan, o katayuan. Hindi iyan ang layunin mo. Sa halip, ito ay tungkol sa pagganap ng iyong tungkulin nang maayos at pagpapatotoo sa Diyos; ito ay tungkol sa pagtanggap ng iyong responsabilidad at pagpapalugod sa Diyos; ito ay tungkol sa pagsasabuhay ng konsensiya at katwiran ng normal na pagkatao, pamumuhay ng may wangis ng tao, pamumuhay sa harap ng Diyos. Sa ganitong uri ng tamang pag-iisip, madaling malalampasan ng isang tao ang hadlang ng pamumuhay sa kanyang kaalaman. Kahit na may ilang natitirang hamon, unti-unting magbabago ang mga ito sa kabuuan ng prosesong ito, at bubuti ang mga pangyayari. Kaya, kumusta ang karanasan ninyo sa kasalukuyan? Bumubuti ba ito, o wala itong pagbabago? Kung lagi kayong kumikilos sa pamamagitan ng kaalaman at isipan ninyo, at hindi ninyo hinahanap kailanman ang mga katotohanang prinsipyo, magagawa ba ninyong lumago sa buhay? May naabot na ba kayong konklusyon tungkol diyan? Mukhang nalilito pa rin kayong lahat tungkol sa usapin ng buhay pagpasok at walang mga partikular na prinsipyo para rito, ibig sabihin na wala kayong mas malalim o mas totoong karanasan sa mga prinsipyo at landas para sa pagsasagawa ng katotohanan. May ilang taong laging kumikilos sa pamamagitan ng kanilang kaalaman, anuman ang mangyari sa kanila. Kaunting katotohanang prinsipyo lang ang pinaiiral nila sa pangkalahatang pagtingin sa mga simpleng usapin, hinahayaan na ang kaalaman nila ang nangunguna sa buong panahon, na pangalawa ang mga katotohanang prinsipyo. Nagsasagawa sila sa ganitong uri ng pinamagitan at kinompromisong paraan; hindi nila istriktong hinihingi sa mga sarili nila ang buong pagpapasakop o pagkilos na lubos na naaayon sa mga katotohanang prinsipyo. Tama ba itong ginagawa nila, o hindi? Ano ang panganib sa ganitong uri ng pagsasagawa? Hindi ba’t malamang na lumihis ito ng landas? Ang labanan ang Diyos at salungatin ang Kanyang disposisyon? Ito ang isang bagay na dapat maunawaan ng mga tao. Malinaw ba sa inyo ngayon, kung ano ang kaibahan ng pagganap ng tungkulin sa sambahayan ng Diyos at paghahanap ng trabaho at pagraraos ng buhay sa mundo? May malinaw ba kayong kamalayan nito sa inyong puso? Dapat ninyong pag-isipan ang isyung ito at pagnilayan ito nang madalas. Ano ang pinakamalaking pagkakaiba ng dalawa? Alam ba ninyo? (Ang pagganap ng tungkulin sa sambahayan ng Diyos ay tungkol sa pagkakamit ng katotohanan at pagdudulot ng pagbabago sa ating tiwaling disposisyon; ang paghahanap ng trabaho sa mundo ay tungkol sa buhay ng laman.) Medyo malapit iyan, pero may isang bagay na hindi ninyo nabanggit: Ang gumanap ng tungkulin sa sambahayan ng Diyos ay mamuhay sa katotohanan. Ano ang halaga ng pamumuhay sa katotohanan? Para sa mga tao, ito ay na maaaring magbago ang disposisyon nila, at na maaari silang maligtas sa huli; para sa Diyos, ito ay na maaari ka Niyang makamit, isang nilalang, at makilala na ikaw ay nilikha Niya. Ano ang batayan ng pamumuhay ng mga tao kapag naghahanap sila ng trabaho sa mundo? (Sa mga pilosopiya ni Satanas.) Sa mga pilosopiya ni Satanas—kapag pinagsama-sama, ibig sabihin nito ay namumuhay sila sa tiwaling disposisyon ni Satanas. Pareho ito sa kung ikaw man ay para sa kasikatan, kapakinabangan, at katayuan, o para sa kayamanan, o para iraos ang mga araw mo at mabuhay—nabubuhay ka sa mga tiwaling disposisyon. Kapag nakahanap ka ng trabaho sa mundo, kailangan mong pigain ang utak mo sa pagsisikap na kumita ng pera. Para maabot mo ang kasikatan, kapakinabangan, at katayuan, kailangan mong sumandal nang lubos sa mga bagay tulad ng kompetisyon, labanan, pakikibaka, kalupitan, malisya, at pagpatay—iyan lang ang paraan para tumindig ka sa sarili mong paa. Para gumanap ng tungkulin sa sambahayan ng Diyos, dapat kang mamuhay sa mga salita ng Diyos, at dapat mong maunawaan ang katotohanan. Ang mga negatibong bagay na sataniko ay hindi lang walang silbi—dapat ding iwaksi ang mga ito. Walang isang satanikong bagay ang makatwiran. Kung nabubuhay ang isang tao sa mga satanikong bagay, dapat siyang husgahan at kastiguhin; kung nabubuhay ang isang tao sa mga satanikong bagay at determinado siyang hindi magsisi, dapat siyang itiwalag at itakwil. Iyan ang pinakamalaking kaibahan sa pagitan ng pagganap ng tungkulin sa sambahayan ng Diyos at paghahanap ng trabaho sa mundo.

Kapag nabubuhay ang mga tao sa pamamagitan ng kaalaman nila, sa anong uri ng kalagayan sila namumuhay? Ano ang pinakamalalim nilang nararanasan? Sa sandaling may natutunan kang isang bagay sa ilang larangan, pakiramdam mo ay magaling ka, na napakahusay mo—at pagkatapos ay iginagapos ka ng kaalaman mo bilang resulta. Itinuring mong buhay mo ang kaalaman, at kapag may nangyari sa iyo, ang kaalaman mong iyan ang lumilitaw, para diktahan kang gawin ang ganito-at-ganyan. Gugustuhin mong iwaksi ito, pero hindi mo magawa, dahil nakaukit na ito sa puso mo, at walang ibang makakapalit dito. Ito ang ibig sabihin ng “ang mga unang impresyon ay ang mga huling impresyon.” May ilang kalipunan ng kaalaman ang mas makakabuting hindi pinag-aralan ng isang tao. Isang pasanin ang natutunan ang mga ito, at isang panggulo. Maraming larangan ang nasasaklaw ng kaalaman: edukasyon, batas, panitikan, matematika, medisina, biyolohiya, at iba pa, na lahat ng ito ay nanggaling sa aktwal na karanasan ng mga tao. Ang mga ito ay mga anyo ng praktikal na kaalaman; hindi mabubuhay ang mga tao nang wala ang mga ito, at dapat nilang pag-aralan ang mga ito. Pero may ilang anyo ng kaalaman na nakakalason sa sangkatauhan—mga satanikong lason ang mga ito, galing kay Satanas ang mga ito. Halimbawa, ang mga agham panlipunan, na ang mga katuruan ay kinabibilangan ng mga bagay gaya ng ateismo, materyalismo, at ebolusyonismo, pati na rin ang Confucianismo, komunismo, at mga pyudal na pamahiin: Ang lahat ng ito ay mga negatibong anyo ng kaalamang galing kay Satanas, at ang pangunahing layuning isinasakatuparan nito ay ang pamugaran, bulukin, at baluktutin ang isipan ng tao, ginagapos at kinokontrol ang pag-iisip ng mga tao, tungo sa pakay na magawang tiwali, mapinsala, at malipol ang mga tao. Ang pagpapatuloy ng pangalan ng pamilya, halimbawa, at pagiging mabuting anak sa magulang, at pagpaparangal sa pamilya, at ang pormulang nagsasabi na, “Linangin ang sarili, isaayos ang pamilya, pamahalaan ang bansa, at maghatid ng kapayapaan sa mundo”—ang lahat ng ito ay ang mga katuruan ng tradisyonal na kultura. At higit sa mga ito ay ang iba’t ibang mga teolohikal na teorya, na laganap sa lipunang sibil, ng Budismo, Taoismo, at modernong relihiyon. Ang mga ito rin ay saklaw ng kaalaman. Halimbawa, ang ilang tao ay naglingkod bilang mga pastor o mangangaral, o nag-aral sila ng teolohiya. Ano ang ibinubunga ng pagkakaroon ng ganitong kaalaman? Pagpapala ba ito o sumpa? (Isang sumpa.) Paano ito naging sumpa? Kung hindi magsasalita ang mga ganitong tao, hayaan na lang na ganoon—pero kapag binubuksan nila ang kanilang mga bibig, relihiyosong doktrina ang lumalabas. Palagi silang sumusubok na mangaral ng espirituwal na doktrina; itinatanim nila sa mga tao ang mga mapagkunwaring gawi ng mga Pariseo, sa halip na hinahayaan ang mga itong maunawaan ang katotohanan. Ang teolohikal na kaalaman ay pangunahing tungkol sa teolohikal na teorya. Ano ang pinakakilalang katangian ng teolohikal na teorya? Nagtatanim ito ng mga bagay sa mga tao na pinanghahawakan nila bilang espirituwal, at sa sandaling tanggapin ng mga tao ang ganitong huwad na espirituwal na bagay, ito ang kanilang una at huling impresyon. Kahit na nakinig ka sa mga salitang ipinahahayag ng Diyos, hindi mo mauunawaan ang mga ito sa sandaling iyon, at mapipigilan ka ng kaalaman at mga teorya ng mga Pariseo. Napakamapanganib na bagay ito. Hindi ba’t magiging mahirap para sa taong gaya niyan na tanggapin ang katotohanan? Sa pagbubuod, kung mabubuhay ka sa doktrina at kaalaman, at kung gagawin mo ang iyong tungkulin at kikilos nang sumasandal sa mga kaloob mo, maaaring makagawa ka ng kaunting mabuting bagay, gaya ng tingin ng iba. Pero kapag nabubuhay ka sa kalagayang gaya niyan, alam mo ba ito? Nakikilala mo ba na nabubuhay ka sa pamamagitan ng kaalaman mo? Nararamdaman mo ba kung ano ang mga kahihinatnang maaaring idulot ng pamumuhay sa kaalaman? Hindi ba’t nauuwi ka sa hungkag na pakiramdam sa iyong puso, pakiramdam na walang halaga ang buhay na gaya niyan? At bakit talagang ganyan? Dapat linawin ang mga katanungang ito. Naririyan tayo sa isyu ng kaalaman.

Katatapos lang nating talakayin ang mga isyu ng kaalaman at mga kaloob. May isa pang isyu: Maraming tao ang nanggaling sa pauna nilang paniniwala sa Diyos hanggang sa kasalukuyan nang hindi kailanman nalalaman kung ano ang katotohanan, o kung paano nila ito dapat isagawa at hangarin. Nabubuhay sila sa buong panahong ito sa paninindigan, o sa mga kuru-kuro at imahinasyon ng tao. Sa madaling salita, nabubuhay sila sa mga bagay na pinaniniwalaan nilang tama. Kumikilos silang pinanghahawakan nang may pagkahumaling ang mga bagay na ito, at itinuturing pa nga nila bilang katotohanan ang mga ito. Iniisip nila na hangga’t nagsusumikap sila sa kanilang pagsasagawa hanggang sa huli, magiging mga mananagumpay sila, at mananatili silang buhay. Nananalig sila sa Diyos dahil sa ganoong kuru-kuro. Kaya nilang magdusa, at isuko ang mga pamilya at karera nila, at bitiwan ang mga bagay na minamahal nila—at nagpapatuloy sila para ibuod ang mga bagay-bagay sa kaunting regulasyon, na isinasagawa nila na parang ang mga ito ang katotohanan. Halimbawa, kapag may nakita silang isang taong mahirap ang pinagdaraanan, o pamilya ng isang taong dumaranas ng maraming problema, nagkukusa silang abutin at tulungan ito. Kinukumusta, inaalagaan, at kinakalinga nila ang mga ito. Kung saan mayroong trabahong marumi o mahirap, magkukusa silang puntahan at gawin ito. Hindi sila naaabala ng dumi at ng mga hirap. Hindi sila mapili. Hindi sila nakikipagtalo sa iba sa mga pakikitungo nila sa mga ito, at ginagawa nila ang abot ng makakaya nila para magkaroon ng maayos na kaugnayan sa kaninuman at sa lahat ng tao. Hindi sila nakikipag-away sa iba, at natututo silang maging mabuting-loob at magparaya sa mga tao, para ang lahat ng taong makakasama nila sa anumang oras ay magsasabing mabuting tao sila at tunay na mananampalataya. Pagdating sa Diyos, ginagawa nila ang anumang ipinapagawa Niya sa kanila at pumupunta sila saanman Niya sila pinapapunta. Hindi sila lumalaban. Ano ang ipinapamuhay nila? (Sigasig.) Ito ay hindi simpleng anyo lang ng pagiging masigasig—nabubuhay sila sa paninindigan na pinanghahawakan nilang tama. Hindi mauunawaan ng mga ganitong tao ang katotohanan kahit pagkatapos ng mga taon ng pananalig sa Diyos, ni hindi nila alam kung ano ang ibig sabihin ng pagsasagawa ng katotohanan, o kung ano ang pagpapasakop sa Diyos, o kung ano ang pagpapalugod sa Diyos, o kung ano ang paghahanap sa katotohanan, o kung ano ang mga katotohanang prinsipyo. Hindi nila malalaman ang mga bagay na ito. Hindi rin nila malalaman kung ano ang isang tapat na tao o kung paano maging ganoon. Naniniwala sila, “Ang kailangan ko lang gawin ay mabuhay nang gaya nito at magpatuloy sa pagsunod. Anuman ang sermon na ipinapangaral sa sambahayan ng Diyos, panghahawakan ko ang mga pamamaraan ko ng paggawa ng mga bagay-bagay; paano man ako tratuhin ng Diyos, hindi ko isusuko ang paniniwala ko sa Kanya o iiwan Siya. Magagawa ko ang anumang tungkuling hihingin sa akin.” Mayroon silang impresyon na maliligtas sila sa pagsasagawa nang gaya nito. Kahabag-habag, gayunman, na kahit na walang anumang malaking problema sa saloobin nila, wala silang nauunawaang katotohanan, kahit pagkatapos makarinig ng mga sermon sa loob ng napakaraming taon. Hindi nila nauunawaan ang katotohanan ng pagpapasakop o hindi nila alam kung paano ito isasagawa, hindi nila nauunawaan ang katotohanan ng pagiging matapat na tao, o ang katotohanan ng debotong paggampan ng tungkulin ng isang tao, o ano ang ibig sabihin ng pagiging pabasta-basta. Hindi nila alam kung sila ay nagsisinungaling o mapanlinlang na tao. Hindi ba’t dapat kaawaan ang mga ganitong tao? (Dapat.) Ano ang ipinapamuhay nila? Masasabi bang nabubuhay sila sa kanilang lantad na pusong tulad ng isang bata? Bakit masasabi ito? Dahil, gaya ng pinapaniwalaan nila, “Ang puso ko ay nakalantad para makita ng sanlibutan. Hindi ito malinaw sa mga tao; hindi nila ito makita—pero alam ito ng Langit.” Ganyan “kasinsero” ang kanilang puso: Walang nakakaunawa rito, at hindi ito abot ng lahat. Bakit tinatawag itong lantad na pusong tulad ng isang bata? Dahil mayroon silang isang uri ng damdamin, isang sentimyento, at ginagamit nila ang personal na sentimyentong ito o pangangarap nila para bigyang-kahulugan kung ano ang dapat gawin ng isang mananampalataya ng Diyos at kung ano ang tungkulin. Nilalapat din nila ang mga ganyong sentimyento sa mga hinihingi ng Diyos. Naniniwala sila, “Hindi talaga hinihingi ng Diyos na gumawa ng anumang bagay ang mga tao, o na magkaroon sila ng maraming kakayahan o makaunawa sa maraming katotohanan. Sapat na para sa isang tao ang magkaroon ng lantad na pusong tulad ng isang bata. Napakasimpleng manalig sa Diyos—ang kailangan mo lang gawin ay magpatuloy na kumilos batay sa lantad na pusong tulad ng isang bata.” Pero hindi tumitigil ang mga kasinungalingan nila, o ang kanilang paglaban, o ang kanilang pagrerebelde, o ang kanilang mga kuru-kuro, o ang kanilang pagtataksil. Anuman ang ginagawa nila, hindi nila nararamdaman na mahalaga ito, pero iniisip nila, “Mayroon akong mapagmahal-sa-Diyos na puso. Walang makakasira sa relasyon ko sa Diyos, walang makakapagpatamlay ng pagmamahal ko sa Diyos, at walang makakapanghimasok sa katapatan ko sa Diyos.” Anong uri ng kaisipan ito? Isang kakatwa, hindi ba? Kakatwa ito, at dapat kaawaan. May isang kalagayan sa espiritu ng ganitong tao—tuyot, nagdarahop, at nakakaawa. Bakit “tuyot”? Dahil kapag may kinakaharap silang ilang simpleng bagay—nagsisinungaling sila, sabihin natin—hindi nila ito alam o napapagtanto. Wala silang nararamdamang pagsisisi sa sarili; wala silang anumang nararamdaman. Sinundan nila ang Diyos hanggang ngayon nang walang mahigpit na pamantayan para sa pagsukat sa anumang ginagawa nila. Hindi nila alam kung anong uri ng tao sila, o kung sila ay mga mapanlinlang na tao, o kung talagang nagagawa nilang maging tapat na tao, o kung nagagawa nilang magpasakop sa mga hinihingi ng Diyos. Hindi nila alam ang alinman sa mga bagay na ito. Ganyan sila kahabag-habag, at tuyot sila sa espiritu nila. Bakit sinasabing tuyot sila sa kanilang espiritu? Dahil hindi nila alam kung ano ang hinihingi sa kanila ng Diyos, o kung bakit sila nananalig sa Diyos, o kung anong uri ng tao ang dapat nilang hangarin na maging. Hindi nila alam kung anong mga pagkilos ang walang katwiran, o kung anong mga pagkilos ang lumalabag sa mga katotohanang prinsipyo. Hindi nila alam kung anong saloobin ang dapat taglayin sa masasamang tao at kung anong saloobin ang dapat taglayin sa mabubuting tao; hindi nila alam kung kanino sila dapat makitungo o kung kanino sila dapat lumapit. Kapag naging negatibo sila, ni hindi nila alam kung ano ang mga kalagayang kinasadlakan nila. Iyan ang ibig sabihin ng maging tuyot sa espiritu. Ganito ba kayo? (Oo.) Hindi Ko ito gusto, ang marinig kayong sabihin iyan, pero iyan ang uri ng kalagayan ninyo. Palagi kayong emosyonal, at walang sinumang may alam kung kailan iyan magbabago.

Ano ang pagiging emosyonal? Titingnan natin ang isang halimbawa. May ilang taong pakiramdam nila sa sarili nila ay mahal na mahal nila ang Diyos. Sa partikular, pakiramdam nila ay malaking karangalan para sa kanila at dalawang beses silang pinagpala dahil ipinanganak sila sa mga huling araw, dahil tinanggap nila ang yugtong ito ng gawain ng Diyos, at dahil narinig nila ang mga salita Niya sa mga sarili nilang tainga at personal na naranasan ang gawain Niya. Dahil dito, iniisip nila na dapat silang makahanap ng ilang paraan para ipahayag ang kanilang lantad na pusong tulad ng isang bata. At paano nila gagawin iyan? Lalabas ang mga emosyon nila, ang sigasig nila ay akma na para sumambulat, sila ay nagiging medyo hindi makatwiran, at ang mga emosyon nila ay nagiging abnormal. At lumalabas ang kapangitan mula roon. Sa mainland China, sila ay nasa isang kasuklam-suklam na kapaligiran para sa paniniwala sa Diyos at nabuhay sila sa pang-aapi. Mayroon silang sigasig noon, at nangarap na maisigaw, “Makapangyarihang Diyos, mahal Kita!” Pero walang lugar para gawin ito—hindi nila magawa, dahil sa takot na maaresto. Ngayon ay nasa ibang bansa sila at malayang manalig; sa wakas ay may lugar na sila na mapaglalabasan ng kanilang lantad na pusong tulad ng isang bata. Kailangan nilang ihayag kung gaano nila kamahal ang Diyos. Kaya, lumalabas sila sa mga lansangan at humahanap ng lugar na walang maraming tao sa paligid, kung saan makakasigaw sila kung gusto nila. Gayunman, bago nila ito magawa, pakiramdam nila ay parang wala silang kumpiyansa para magpatuloy. Tinitingnan nila ang eksena sa paligid nila, at hindi nila mailabas ang sigaw nila. Ano ang tumatakbo sa mga isipan nila? “Hindi ito maaari. Hindi sapat na magkaroon lang ng lantad na pusong tulad ng isang bata. Wala pa akong mapagmahal-sa-Diyos na puso. Hindi nakapagtatakang wala akong maisigaw.” At kaya, nalulungkot at nasasaktan, uuwi sila at magdarasal nang lumuluha sa Diyos, “O Diyos, hindi ako nangahas sumigaw ng ‘Mahal Kita’ noong nasa lugar ako na hindi ito pinapayagan. Ngayon, nasa lugar ako na pinapayagan ito, pero wala pa rin akong kumpiyansa. Hindi ko mailabas ang sigaw ko. Mukhang napakaliit lang ng tayog at kumpiyansa ko. Wala akong buhay.” Mula noon, nananalangin sila tungkol sa isyung ito, at naghahanda, at nagsisikap para dito. Madalas silang nagbabasa ng mga salita ng Diyos at napapaluha sila nito, at ang mga emosyon at kasigasigan nila ay kumukulo at naiipon sa puso nila. Tuloy-tuloy ito hanggang sa isang araw, pakiramdam nila ay punong-puno sila ng emosyon na maaari na silang lumabas sa isang plaza na may kapasidad na ilang libong tao at sumigaw “Mahal Kita, Makapangyarihang Diyos” sa harap ng maraming tao—pero kapag pumunta sila sa lugar at nakita nila ang lahat ng taong naroon, hindi lumalabas ang sigaw nila. Baka hindi pa rin nila ito isinisigaw, kahit ngayon. Pero naisigaw man nila ito o hindi, ano ang ibig sabihin nito? Pagsasagawa ba ng katotohanan ang sumigaw nang ganyan? Patotoo ba iyan sa Diyos? (Hindi.) Kaya, bakit determinado silang isigaw iyan? Pinanghahawakan nila ang paniniwala na ang sigaw nila ay magiging mas malakas at magiging mas epektibo kaysa sa iba pang pamamaraan ng pagpapakalat sa mga salita ng Diyos at ng pagpapatotoo sa Diyos. Iyan ang ibig sabihin ng pagiging isang taong may lantad na pusong tulad ng isang bata. Mabuti o masamang bagay bang magkaroon ng ganyang mga emosyon ang isang tao? Normal ba ito o abnormal? Maiuuri ba ito na saklaw ng normal na pagkatao? (Hindi.) Bakit hindi? Ano ang layunin ng Diyos para ang mga tao ay gumanap ng mga tungkulin at para maunawaan at maisagawa nila ang katotohanan? Ito ba ay para pataasin ang emosyon ng pagmamahal ng mga tao para sa Kanya o ang emosyon nila sa pagganap ng tungkulin nila? (Hindi.) May mga ganito ba kayong emosyon paminsan-minsan, o baka madalas? (Oo.) Kapag mayroon, pakiramdam mo ba ay dumarating ang mga ito nang biglaan at nang hindi normal, o na mahirap pigilan ang mga ito? Dapat mong pigilan ang mga ito, mahirap mang sugpuin ang mga ito. Bukod sa lahat ng ito, ang mga ito ay pawang mga emosyon lang, hindi mga bunga na dumarating pagkatapos maunawaan at maisagawa ng mga tao ang katotohanan, o pagkatapos nilang sundin ang daan ng Diyos. Hindi normal na kalagayan ang mga ito. Maaari bang maiuri ang hindi normal na kalagayang ito na radikal na pagmamatigas? Nag-iiba iyan sa bawat kaso. May iba’t ibang antas; may ilang maaaring maiuri na radikal na pagmamatigas, at may ilang umaabot sa antas ng pagiging kakatwa. Normal para sa isang tao na magbunyag ng kaunti ng pakiramdam na ito paminsan-minsan. Kaya, anong mga pagpapamalas nito ang abnormal? Ang paggawa ng isang bagay galing sa hindi mapigilang emosyon. Kapag nabubuhay ang isang tao araw-araw at aligaga siya alang-alang sa bagay na iyan, nagbabasa ng mga salita ng Diyos at nagpapalaganap ng ebanghelyo alang-alang din dito, at gumagawa ng anuman at lahat ng tungkulin alang-alang dito—kapag umiikot ang lahat sa bagay na iyan, at ito ang nagiging halaga at kahulugan ng kanyang pag-iral at buhay—may dulot na problema iyan. Nalihis ang layunin at direksyon ng taong iyan. Mayroong kapangitan sa mga taong nabubuhay sa kanilang lantad na mga pusong tulad ng isang bata. Mayroong katigasan ng ulo sa kanila, at mayroon silang mga hindi normal na emosyon. Kung nabubuhay ang isang tao sa mga bagay na ito at madalas na nabubuhay sa ganitong kalagayan, mauunawaan ba nila ang katotohanan? (Hindi.) Kung hindi nila maunawaan ang katotohanan, ano ang takbo ng kanilang isipan tuwing nakikinig sila sa mga sermon? Ano ang intensyong mayroon sila sa pagbabasa ng mga salita ng Diyos? Mauunawaan at makakamit ba ng isang taong palaging nananalig sa Diyos nang may lantad na pusong tulad ng isang bata at relihiyosong seremonya ang katotohanan? (Hindi.) Bakit hindi? Ang lahat ng ginagawa nila ay hindi batay sa katotohanan, kundi sa relihiyosong teorya at sa mga kuru-kuro at imahinasyon. Hindi rin ito tungkol sa paghahangad at pagsasagawa ng katotohanan. Wala silang anumang pakialam kung ano talaga ang katotohanan o kung ano ang sinasabi ng mga salita ng Diyos. Wala silang pakialam dito, na para bang ang kailangan lang ng isang tao para manalig sa Diyos ay ang lantad na pusong tulad ng isang bata, na para bang ang kailangan lang nilang gawin ay harapin ang mga bagay-bagay at magsikap sa iglesia. Ganyan iyan kasimple sa kanila. Hindi nila alam kung ano ang ibig sabihin ng pag-unawa at pagsasagawa sa katotohanan, o kung ano ang dapat hangarin para maligtas. Maaaring iniisip nila ang tungkol sa mga bagay na ito paminsan-minsan, pero hindi lang talaga nila maunawaan ang mga ito. Sa buong panahon, iniisip nila, “Basta’t may sigasig ako, maaabot ang sukdulang antas ng emosyon, at makakapagtiyaga hanggang sa huli, maaaring maligtas ako,” at dahil dito, nadadala sila ng mga masisidhi nilang emosyon, wala silang ginagawang anuman kundi mga kamangmangan, mga bagay na salungat sa mga katotohanang prinsipyo. Sa huli, ibinubunyag at itinitiwalag sila. Mukhang hindi naman dakilang bagay ang mga masidhing emosyon, kung tutuusin.

Mayroon pang isang talagang malubhang kalagayan sa pamumuhay sa lantad na pusong tulad ng isang bata, at iyan ay na may ilang taong laging sumasandig sa kasigasigan para manalig sa Diyos. Ang alab sa puso nila ay hindi kailanman nawawala; iniisip nilang ang kailangan lang nila para manalig sa Diyos ay lantad na pusong tulad ng isang bata. “Hindi ko kailangang maunawaan ang katotohanan, hindi ko kailangang suriin ang sarili ko, at hindi ko kailangang lumapit sa Diyos para aminin ang mga kasalanan ko at magsisi—at tiyak na hindi ko kailangang tanggapin ang anumang paghatol, pagkastigo, pagpupungos, o pagpuna at kritisismo mula sa sinuman” iniisip nila. “Hindi ko kailangan ang mga bagay na iyon. Ang kailangan ko lang ay lantad na pusong tulad ng isang bata.” Ito ang prinsipyo ng kanilang paniniwala sa Diyos. Iniisip nila, “Hindi ko kailangang tanggapin ang paghatol at pagkastigo. Sapat na para sa akin na makaramdam lang ng mabuti tungkol sa sarili ko. Naniniwala akong tiyak na magiging masaya ang Diyos sa paggawa ko niyan. Kung masaya ako, masaya ang Diyos—iyan lang ang mayroon dito. Maliligtas ako kung mananalig ako sa Diyos gaya niyan.” Hindi ba’t ito ay napakawalang-muwang na paraan ng pag-iisip? Dati kayong nasa kalagayang gaya niyan, hindi ba? (Oo.) Kung mabubuhay kayo hanggang sa huli sa kalagayang tulad niyan, walang kakayahan sa anumang pagbabago, makatwirang sabihin na hindi ninyo nauunawaan ang kahit katiting na katotohanan. Walang kaugnayan ang katotohanan sa inyo. Hindi ninyo alam ang hangarin o kahalagahan ng pagliligtas ng Diyos sa tao, at hindi ninyo nauunawaan kung ano ang kahulugan ng paniniwala sa Diyos. Ano ang pagkakaiba ng pananampalataya sa Diyos at paniniwala sa relihiyon? Nag-iisip ang lahat na ang paniniwala sa relihiyon ay dahil walang ikinabubuhay ang taong iyon, na maaaring mayroon siyang mga paghihirap sa tahanan. Kung hindi man, ito ay dahil gusto niyang makakita ng isang bagay na sasandalan, makahanap ng espirituwal na pagkukunan ng lakas. Ang paniniwala sa relihiyon ay madalas hindi hihigit sa panghihikayat sa mga taong maging mabuti, maganda ang kalooban, matulungin sa iba, mabait sa iba, gumawa ng mas maraming mabuting bagay para makaipon ng kabutihan, hindi pumatay o manunog, huwag lumabag sa batas o gumawa ng mga krimen, huwag gumawa ng masasamang bagay, huwag manakit ng mga tao o magmura sa kanila, huwag magnakaw o manloob, at huwag mandaya o manloko. Ito ay isang konsepto ng “paniniwala sa relihiyon” na umiiral sa isipan ng bawat isa. Gaano karami sa konsepto ng paniniwala sa relihiyon ang umiiral sa puso ninyo ngayon? Ang mga bagay ba na nauugnay sa paniniwala sa relihiyon ay umaayon sa katotohanan? Saan, talaga, nanggagaling ang mga ito? Alam ba ninyo? Kung nananalig ka sa Diyos nang may pusong nagkikimkim ng paniniwala sa relihiyon, ano ang magiging resulta? Ito ba ang tamang paraan para manalig sa Diyos? May kaibahan ba ang kalagayan ng paniniwala sa relihiyon at kalagayan ng pagkakaroon ng pananampalataya sa Diyos? Ano ang pagkakaiba ng paniniwala sa relihiyon at pananampalataya sa Diyos? Noong una kang naniwala sa Diyos, maaaring nadama mo na ang paniniwala sa relihiyon at pagkakaroon ng pananampalataya sa Diyos ay magkapareho. Pero ngayon, pagkatapos mong manalig sa Diyos sa loob ng ilang taon, sa palagay mo ano ba talaga ang pagkakaroon ng pananampalataya? Mayroon ba itong anumang pagkakaiba sa paniniwala sa relihiyon? Ang ibig sabihin ng paniniwala sa relihiyon ay pagsunod sa ilang relihiyosong ritwal upang magdala ng kaligayahan at kapanatagan sa espiritu ng isang tao. Wala itong kaugnayan sa mga katanungang gaya ng kung anong landas ang nilalakaran ng mga tao, o kung paano sila namumuhay. Walang pagbabago sa iyong panloob na mundo; ikaw pa rin iyan, at ang iyong kalikasang diwa ay hindi nagbabago. Hindi mo pa tinatanggap ang mga katotohanang mula sa Diyos at hindi mo ginagawang buhay mo ang mga ito, kundi gumawa ka lang ng ilang mabubuting bagay o sumunod sa seremonya at mga regulasyon. Nakibahagi ka lamang sa ilang aktibidad na may kaugnayan sa paniniwala sa relihiyon—ito lang, iyon lang iyon. Kung gayon ay ano ang tinutukoy ng pananampalataya sa Diyos? Ang ibig sabihin nito ay isang pagbabago kung paano ka nabubuhay, ibig sabihin nito ay nagkaroon na ng pagbabago sa halaga ng iyong pag-iral at mga hangarin mo sa buhay. Noon ay nabuhay ka para sa mga bagay na tulad ng pagbibigay-dangal sa iyong mga ninuno, pamumukod-tangi sa mga tao, pagkakaroon ng magandang buhay, at pagsisikap para sa kasikatan at pakinabang. Ngayon, tinalikuran mo na ang mga bagay na iyon. Hindi ka na sumusunod kay Satanas, bagkus ay nais mo na itong talikuran, na talikuran ang masamang kalakarang ito. Ikaw ay sumusunod sa Diyos, ang tinatanggap mo ay ang katotohanan, at ang landas na nilalakaran mo ay ang landas ng paghahangad sa katotohanan. Ang direksyon ng buhay mo ay ganap nang nagbago. Pagkatapos mong manalig sa Diyos, hinaharap mo na ang buhay sa ibang paraan, nagkaroon ng ibang paraan ng pamumuhay, pagsunod sa Lumikha, pagtanggap at pagpapasakop sa kataas-taasang kapangyarihan at mga pagsasaayos ng Lumikha, pagtanggap sa pagliligtas ng Lumikha, at sa wakas ay pagiging isang tunay na nilikha. Hindi ba’t ito ay pagbabago sa iyong paraan ng pamumuhay? Ito ang ganap na kabaliktaran ng dati mong hangarin, paraan ng pamumuhay, at mga motibasyon at kahalagahan sa likod ng lahat ng ginawa mo—ang mga ito ay ganap na magkasalungat, ni walang pagkakatulad. Magtatapos tayo sa pagkakaiba ng pananampalataya sa Diyos at paniniwala sa relihiyon. Nakikita ba ninyo sa inyong sarili ang kalagayan ng pagkakaroon ng “lantad na pusong tulad ng isang bata” na pinag-uusapan natin? (Oo.) Kaya, namumuhay ba kayo sa lantad na pusong tulad ng isang bata kadalasan, o paminsan-minsan lang na mayroon kayong kalagayang ganyan? Kung paminsan-minsan ito, pinapatunayan niyan na iwinaksi mo na ang kalagayang iyan at nagsimula ka nang hanapin ang katotohanan, na nagsimula ka nang lumabas sa kalagayan ng mga bagay na iyan; kung ikaw ay madalas pa ring nabubuhay sa lantad na pusong tulad ng isang bata at hindi mo alam kung paano mamumuhay ayon sa mga salita ng Diyos, sa katotohanan, o kung paano iwawaksi ang mga gapos ng iyong lantad na pusong tulad ng isang bata at lalabas sa kalagayang iyan, pinapatunayan niyan na hindi ka nabubuhay sa harap ng Diyos, na hindi mo pa nauunawaan kung ano ang katotohanan o kung paano ito hahanapin. Malaking pagkakaiba ba iyan? (Oo.) Kung ipagpapatuloy mo ang pamumuhay sa paraang iyan, nang walang ni katiting na pagkaunawa sa katotohanan, nasa panganib ka—dapat kang itiwalag, sa malao’t madali. Tungkol sa kung paano lumilitaw ang lantad na pusong tulad ng isang bata, dapat mong hanapin ang katotohanan, himayin ang kalagayan, at baguhin ang kalagayang iyan. Bakit magkakaroon ang isang tao ng lantad na pusong tulad ng isang bata; ano ang mga kahihinatnan ng pagsandal sa alab para manalig sa Diyos; kung makakamit mo ang katotohanan sa pananalig sa Diyos gaya niyan; kung mapapatibay ba nito ang pananampalataya mo sa Diyos—dapat maging malinaw sa iyong puso ang mga katanungang ito. Hinihingi nito sa iyo na ikumpara ang sarili mo, na magnilay, at na humanap ng resolusyon.

Ang isang uri ng tao ay masigasig sa puso sa kanyang pananampalataya sa Diyos. Ayos lang sa kanya ang anumang tungkulin, at gayon din ang kaunting paghihirap, pero hindi matatag ang disposisyon niya—emosyonal siya at kapritsoso, pabagu-bago. Kumikilos siya ayon lang sa damdamin niya. Kapag masaya siya, ginagawa niya nang maayos ang trabahong iniatas sa kanya, at nakakasundo niya nang maayos ang sinumang kasama niya sa pakikipagtulungan at ang sinumang nakakaugnayan niya. Handa rin siyang gumanap ng mas maraming tungkulin—anumang tungkulin ang ginagampanan niya, mayroon siyang diwa ng responsabilidad para rito. Ganyan siya kumikilos kapag siya ay nasa mabuting kalagayan. Marahil ay may dahilan kung bakit nasa mabuti siyang kalagayan: Marahil siya ay napuri sa mahusay na pagganap ng kanyang tungkulin, at nakuha niya ang paghanga at pagsang-ayon ng grupo. O, baka maraming tao ang nagpapahalaga sa trabahong nagawa niya, kaya siya ay nagmamalaki gaya ng isang lobong lumalaki sa bawat ihip ng papuri. At kaya, patuloy niyang ginagampanan ang parehong tungkulin bawat araw, pero sa buong panahong ito, hindi niya kailanman naaarok ang mga layunin ng Diyos o hinahanap ang mga katotohanang prinsipyo. Palagi siyang kumikilos batay sa kanyang karanasan. Ang karanasan ba ang katotohanan? Maaasahan ba ang kumilos batay sa karanasan? Naaayon ba ito sa mga katotohanang prinsipyo? Ang pagkilos batay sa karanasan ay hindi naaayon sa mga prinsipyo; tiyak na may mga pagkakataong mabibigo ito. Kaya, darating ang araw kung kailan hindi niya gagampanan nang maayos ang kanyang tungkulin. Maraming bagay ang hindi magiging maayos at siya ay pupungusin. Hindi masisiyahan ang grupo sa kanya. Magiging negatibo siya: “Hindi ko na gagampanan ang tungkuling ito. Hindi ko ito nagagawa nang maayos. Mas magaling kayong lahat kaysa sa akin. Ako ang walang kwenta. Sinumang gustong gumawa nito, sige lang!” May taong nagbabahagi sa kanya tungkol sa katotohanan, pero hindi ito tumatagos sa kanya, at hindi niya nauunawaan, na sinasabi, “Ano ang kailangang pagbahaginan tungkol dito? Wala akong pakialam kung ito ang katotohanan o hindi—gagawin ko ang tungkulin ko kapag masaya ako at hindi ko gagawin kapag hindi ako masaya. Bakit ginagawa itong komplikado? Hindi ko ito gagawin ngayon; maghihintay ako ng araw na masaya ako.” Ganito siya, palagi. Sa pagganap man ng tungkulin niya; sa pagbabasa ng mga salita ng Diyos, o sa pakikinig ng mga sermon at pagdalo sa mga pagtitipon; o sa kanyang mga pakikisalamuha sa iba—sa lahat ng bagay na may kaugnayan sa anumang aspekto ng buhay niya, ang ibinubunyag niya ay maulap sa isang sandali at maaraw naman sa susunod, masigla sa isang sandali at nasisiraan ng loob sa susunod, malamig sa isang sandali at mainit sa susunod, negatibo sa isang sandali at positibo sa susunod. Sa madaling salita, ang kalagayan niya, mabuti o masama, ay palaging hayag na hayag. Makikita mo ito sa isang sulyap. Pabagu-bago siya sa lahat ng bagay na ginagawa niya, nagpapadala lang siya sa ugali niya. Kapag masaya siya, mas mahusay siyang magtrabaho, at kapag hindi, pabasta-basta siya—maaari pa nga niyang itigil ang paggawa ng isang bagay at sumuko. Anuman ang ginagawa niya, dapat niya itong gawin ayon sa pakiramdam niya, ayon sa kapaligiran, ayon sa mga hinihingi niya. Wala talaga siyang determinasyon na dumaan sa paghihirap; pinapamihasa at sinusunod ang layaw niya, siya ay histerikal, hindi siya nakikinig sa katwiran, at wala siyang ginagawa para pigilan ito. Walang sinumang puwedeng magpasama ng loob niya; sinumang gumagawa nito ay magiging puntirya ng galit niya, na dumarating na parang bagyo—at pagkatapos nitong dumaan, siya ay negatibo at lugmok ang damdamin. Higit pa rito, ginagawa niya ang lahat batay sa mga kagustuhan niya. “Kung gusto ko ang trabahong ito, gagawin ko ito; kung hindi, hindi ko ito gagawin, at hindi kailanman. Puwede itong gawin ng sinuman sa inyo na may gusto. Wala itong kaugnayan sa akin.” Anong uri ng tao ito? Kapag masaya siya at mabuti ang kalagayan niya, nananabik siya sa puso at sinasabi na gusto niyang mahalin ang Diyos. Umiiyak siya dahil labis siyang nananabik, tumutulo ang mga luha sa mukha niya, humihikbi nang malakas. Ang puso ba niya ay isang pusong tunay na nagmamahal sa Diyos? Ang kalagayan ng pagmamahal sa Diyos sa puso ay normal, pero sa pagtingin sa kanyang disposisyon, mga pag-uugali, at pagbubunyag, iisipin mong para siyang batang may edad na humigit-kumulang sampung taon. Ang disposisyon niyang ito, ang paraan ng pamumuhay niya, ay pagkakapritsoso. Siya ay pabago-bago, hindi deboto, iresponsable, at walang pananagutan sa lahat ng bagay na ginagawa niya. Hindi siya kailanman dumaraan sa paghihirap at ayaw niyang tumanggap ng responsabilidad. Kapag masaya siya, ayos lang sa kanyang gawin ang anumang bagay; ayos lang ang kaunting paghihirap, at kung mapinsala ang mga interes niya, ayos lang din iyan. Pero kung hindi siya masaya, wala siyang gagawing anumang bagay. Anong uri siya ng tao? Normal ba ang kalagayang gaya niyan? (Hindi.) Ang isyung ito ay higit pa sa kalagayang hindi normal—ito ay pagpapamalas ng sukdulang pagkakapritsoso, sukdulang kahangalan at kamangmangan, sukdulang pagiging isip-bata. Ano ang problema sa pagkakapritsoso? May ilang maaaring magsabi, “Ito ay ang pagbabagu-bago ng disposisyon. Masyado siyang bata at napakakaunti ng pinagdaanan niyang hirap, at hindi pa nakatakda ang kanyang personalidad, kaya madalas may pagkakapritsoso sa pag-uugali niya.” Ang katunayan ay walang pakialam ang pagkakapritsoso sa edad: Kung minsan ay kapritsoso din ang mga may edad apatnapu at pitumpung taon at higit pa. Paano ito maipapaliwanag? Ang pagkakapritsoso sa katunayan ay isang problema sa disposisyon ng isang tao, at ito ay sobrang seryoso! Kung may ginagampanan siyang importanteng tungkulin, maaaring maantala ang tungkuling iyan at ang progreso ng trabaho, nagreresulta ng mga pagkalugi sa mga interes ng sambahayan ng Diyos; at sa mga ordinaryong tungkulin din, naaapektuhan din ang mga tungkuling iyon kung minsan, at nahahadlangan ang mga bagay-bagay. Walang anuman dito ang napapakinabangan ng iba, ng sarili niya, o ng gawain sa iglesia. Ang maliliit na gawaing ginagawa niya at ang mga halagang binabayaran niya ay may netong pagkalugi. Ang partikular na mga kapritsosong tao ay hindi akmang gumanap ng mga tungkulin sa sambahayan ng Diyos, at maraming ganitong tao. Ang pagkakapritsoso ay ang pinakakaraniwang pagpapamalas ng mga tiwaling disposisyon. Halos ang bawat tao ay may ganyang disposisyon. At ano ang disposisyong iyan? Sa natural, bawat tiwaling disposisyon ay isang uri ng mga disposisyon ni Satanas, at ang pagkakapritsoso ay isang tiwaling disposisyon. Sa mas banayad na salita, ito ay ang hindi pagmamahal o pagtanggap sa katotohanan; sa mas mabigat na salita, ito ay ang pagiging tutol sa katotohanan at pagkamuhi rito. Kaya ba ng mga kapritsosong taong magpasakop sa Diyos? Tiyak na hindi. Kaya nila sa panandalian, kapag masaya sila at kumikita, pero kapag hindi sila masaya at hindi kumikita, mapupuno sila ng galit at mangangahas na labanan at ipagkanulo Siya. Sasabihin nila sa sarili nila, “Wala akong pakialam kung ito ay ang katotohanan o hindi—ang mahalaga ay masaya ako, na kontento ako. Kung hindi ako masaya, walang sasabihin ang sinuman na makakatulong! Ano ang halaga ng katotohanan? Ano ang halaga ng diyos? Ako ang masusunod!” Anong klase ng tiwaling disposisyon ito? (Pagkamuhi sa katotohanan.) Ito ay isang disposisyong namumuhi sa katotohanan, isa na tutol dito. May elemento ba ng pagmamataas at pagkapalalo rito? May elemento ba ito ng pagkamatigas ng kalooban? (Oo.) May isa pang napakasamang kalagayan dito. Kapag maganda ang pakiramdam nila, mabait sila sa lahat ng tao at responsable sa pagganap sa kanilang tungkulin; iniisip ng mga tao na sila ay isang mabuti, mapagpasakop na tao, isang taong handang magbayad ng halaga, na talagang nagmamahal sa katotohanan. Pero sa sandaling maging negatibo sila, sila ay susuko sa tungkulin nila, magrereklamo, at magiging sarado pa nga sa katwiran. Dito, lumalabas ang malupit nilang bahagi. Walang maaaring manisi sa kanila. Sasabihin pa nila, “Nauunawaan ko ang bawat katotohanan, hindi ko lang ito isinasagawa. Ayos lang sa akin na maging panatag ako sa sarili ko!” Anong disposisyon ito? (Pagiging malupit.) Ang masasamang taong ito ay hindi lang handang lumaban sa sinumang maaaring magpungos sa kanila, sasaktan at pipinsalain din nila ang mga iyon, gaya ng isang masamang demonyo. Walang sinumang mangangahas na guluhin sila. Hindi ba’t napakakapritsoso at napakalupit nila? Isa ba itong problema na may kaugnayan sa pagiging kabataan? Hindi ba sila magiging kapritsoso kung mas matanda sila? Magiging mas maalalahanin at makatwiran ba sila kung mas matanda sila? Hindi. Hindi ito usapin ng kanilang personalidad o edad. May nagkukubli roong tiwaling disposisyong may malalim na ugat. Kinokontrol sila ng isang tiwaling disposisyon, at nabubuhay sila sa tiwaling disposisyon. May pagpapasakop ba sa isang taong nabubuhay sa isang tiwaling disposisyon? Kaya ba niyang hanapin ang katotohanan? May bahagi ba sa kanya na nagmamahal sa katotohanan? (Wala.) Wala, walang anuman sa mga iyon. Nagkaroon na ba kayong lahat ng kapritsosong kalagayan? (Oo.) Mararamdaman ba ninyong problema ito kung hindi tayo nagbahaginan tungkol dito? (Hindi.) Ngayon, sa pagbabahaginan tungkol dito, pakiramdam ba ninyo na ito ay isang medyo seryosong problema? (Oo.) Ang ilang paminsan-minsang pagkakapritsoso ay lumilitaw mula sa mga obhetibong sanhi. Iyan ay hindi problema sa disposisyon. Ang lahat ng mga problema sa disposisyon, at ang lahat ng pagbubunyag ng tiwaling disposisyon sa mga kilos ng isang tao, ay magbubunga ng mga negatibong kahihinatnan. Narito ang isang halimbawa ng isang obhetibong sanhi: Sabihin nating ang isang tao ay may matinding sakit ng tiyan ngayon. Labis ang nararamdaman niyang sakit na halos wala siyang lakas para magsalita. Gusto lang niyang humiga nang saglit. Kaagad na may isang taong dumating at may kaunting sinabi sa kanya, at ang tono ng pagsagot niya ay medyo magaspang. Ito ba ay problema sa kanyang disposisyon? Hindi, hindi ito problema. Nagkakaganyan lang siya dahil siya ay may karamdaman at nasasaktan. Kung ganyan siyang uri ng tao sa mga normal na pagkakataon, isang nagsalita sa ganyang paraan, iyan ay magiging isang problema sa disposisyon. Sa kasong ito, may masamang tono sa kanyang pananalita dahil lumampas na ang kirot sa isang partikular na hangganan. Iyan ay normal lang na mangyari. Kung may obhetibong sanhi, at kinikilala ng lahat ng tao na ang pagsasalita o pagkilos sa ganitong paraan ay mapapatawad at makatwiran, dahil ganito ang pangyayari, at ito ay kalikasan lang ng tao, ito ay pag-uugali at pagbubunyag ng normal na pagkatao. Tingnan natin ang halimbawa ng isang taong namatayan ng kamag-anak at nagsimulang umiyak sa pagdadalamhati. Iyan ay normal lang. Pero may mga taong manghuhusga sa kanya at sasabihin, “Sentimental ang taong ito. Maraming taon na siyang nananampalataya sa Diyos pero hindi pa rin mabitiwan ang pagmamahal sa kanyang pamilya. Umiiyak pa nga siya kapag may kamag-anak siyang pumanaw. Anong kahangalan!” Pagkatapos, nangyayari na nang namatay ang ina ng nagsasalita, mas matindi pa ang pag-iyak niya kaysa sa sinuman. Paano ito dapat tingnan ng isang tao? Hindi maaaring pikit-mata kang maglalapat ng mga tuntunin o gagawa ng mga panlalahat tungkol dito—may ilang bagay na may obhetibong sanhi, at ang mga ito ay mga pag-uugali at pagbubunyag ng normal na pagkatao. Kung ano ang mga pag-uugali at pagbubunyag ng normal na pagkatao, at kung ano ang mga hindi ganoon—nag-iiba iyan sa mga pangyayari. Anuman ang nabanggit tungkol sa pamumuhay ng isang tao, anuman ang sinasabi ay tumatalakay, sa isang banda, sa mga problema sa mga disposisyon ng mga tao, at sa kabilang banda, ito ay tungkol sa mga problema sa mga pananaw ng mga tao, ang mga paraan nila ng paghahangad, at ang mga landas ng kanilang paghahangad. Ito ay hindi talaga tanong tungkol sa kanilang ugali o personalidad, o tungkol sa mga panlabas nilang paraan ng paggawa ng mga bagay-bagay.

Mayroon pang isang uri ng kalagayan, at iyan ay ang pamumuhay sa mga pilosopiya para sa mga makamundong pakikitungo. Nais ng karamihan ng tao na maghangad ng kasikatan, pakinabang, at katayuan sa kanilang paniniwala sa Diyos, nang hindi tumutuon sa paghahangad ng katotohanan. Hangga’t may kaunting kakayahan ang isang tao at kaunting ideya, may taglay siyang isang hanay ng mga pilosopiya ni Satanas at mga tuntunin ng pamumuhay. Bawat isa sa kanila ay may kanya-kanyang “mga tusong estratehiya” tungkol sa kung paano mabubuhay nang masaya, paano mabubuhay sa isang paraan na magpapatanyag sa kanila at magbibigay ng karangalan sa pangalan ng pamilya nila, at magkakamit ng papuri ng lahat ng tao. Anong mga estratehiya ang mga ito? Ang mga ito ay mga “pinakamataas” na pilosopiya para sa mga makamundong pakikitungo. Maaaring katawa-tawa itong pakinggan sa ilang tao: Ang “pinakamataas” at “mga pilosopiya para sa mga makamundong pakikitungo” ay hindi maaaring magsama. Ang mga ito ay kakaibang pagpapares. Kaya, bakit ginamit ang salitang “pinakamataas” dito? Sa pangkalahatan, ang taong may pilosopiya para sa mga makamundong pakikitungo ay naniniwala na para mabuhay, kailangan niyang magkaroon ng mga tuntunin para sa pag-iral, ibig sabihin, ilang sikreto para mabuhay. Iniisip niya na iyan lang ang paraan para makamit ang mga layunin niya sa buhay. Pinanghahawakan niya ang mga tuntuning ito para mabuhay, na mga pilosopiya para sa mga makamundong pakikitungo, bilang pinakamataas niyang mga paniniwala, gaya ng mga motto na madalas sinasabi ng mga tao. Pinanghahawakan at pinaninindigan niya ang mga pilosopiya para sa mga makamundong pakikitungo na parang ito ang katotohanan, nang hindi isinasantabi maging ang mga hinirang na mga tao ng Diyos sa pagtratong ito. Iniisip niya, “Walang sinuman ang magagawang ihiwalay ang sarili niya mula sa mga makamundong pakikitungo. Nananalig kayo sa Diyos, hindi ba? Sinusunod ninyo ang mga prinsipyo, hindi ba? Nauunawaan ninyo ang katotohanan, hindi ba? Kung gayon, may pilosopiya ako para sa mga makamundong pakikitungo para pangasiwaan kayo. Metikuloso kayo, hindi ba? Sumusunod kayo sa mga katotohanang prinsipyo, hindi ba? Hindi ko nauunawaan ang mga katotohanang prinsipyo, at maaari ko pa rin kayong gawing maging mabuti sa akin at paikot-ikutin kayo nang walang nakakamit na resulta. Papanatilihin ko kayong lahat na umiikot sa paligid ko; sasabihin ninyong mabuti akong tao at hindi kayo magsasabi ng anumang masama tungkol sa akin nang hindi ko alam. Huhusgahan ko pa nga kayo kapag wala kayo sa paligid, at gagawan kayo ng masasamang bagay, at ipagkakanulo ko kayo—at hindi ninyo ito mamamalayan.” Iyan ang taong nabubuhay sa mga pilosopiya para sa mga makamundong pakikitungo. Ano ang nakapaloob sa mga pilosopiya para sa mga makamundong pakikitungo? Pagpapakana, panlilinlang, at mga taktika, gayundin ang mga diskarte at pamamaraan. Halimbawa, kapag may nakikita silang isang taong may katayuan, isang taong maaaring magamit, napakagalang nila, sunud-sunuran sa kanila at umaawit ng mga papuri nila. Sa mga taong sa palagay nila ay kaunti ang kayang ihandog, at hindi kasinggaling nila, palaging mapanghamak ang pagsasalita nila at mababa ang tingin nila sa mga ito, na pinaparamdam nila sa mga taong iyon na nakakataas sila at dapat silang palaging tingalain. Sa kanilang panloob na mundo, mayroon silang sistema sa paglalaro at pangmamanipula ng mga tao at isang paraan kung paano nila dapat tratuhin ang bawat uri ng tao. Kapag may nakilala silang isang tao, alam nila sa isang sulyap kung anong uri siya ng tao, at kung paano sila dapat humarap sa kanya at makitungo sa kanya. Ang isipan nila ay gumagawa kaagad ng pormula. Sopistikado sila at bihasa rito. Hindi nila kailangang mag-isip tungkol sa pagpapatupad ng mga pilosopiyang ito—hindi nila kailangan ng mga panimulang plano o ang pagtuturo ng sinuman. May sarili silang paraan. Ang ilan sa mga ito, sila ang mismong nag-isip; ang ilan, natutunan nila sa iba, o napanood nila sa iba, o nakamit sa impluwensya ng iba. Marahil walang nagsabi sa kanila tungkol sa mga paraang iyon, pero mahihiwatigan nila ang lahat ng detalye, at kaya natututunan nila ang mga pilosopiya para sa mga makamundong pakikitungo, mga teknika, diskarte at pamamaraan, mga pakana, at mga kalkulasyon. Taglay ba ng mga taong nabubuhay ayon sa mga bagay na ito ang katotohanan? Mabubuhay ba sila sa ayon sa katotohanan? (Hindi.) Hindi nila kaya. Kaya, ano ang epektong mayroon sila sa ibang tao? Ang iba ay madalas nilang nalilinlang at nadadaya, nagagamit at napaglalaruan nila, at marami pa. Ang mga pilosopiyang ito para sa mga makamundong pakikitungo ay hindi kinakailangang ang tanging saklaw ng mga intelektuwal, o ng ilang grupo ng mga tao—ang katunayan ay matatagpuan ito sa lahat ng tao.

Sa ano pang ibang paraan nagpapamalas ang mga satanikong pilosopiya? May ilang taong magaling magsalita. Nanghihimok sila ng kaligayahan at kasiyahan sa mga tao, na umaalis na naginhawahan dahil narinig nila silang magsalita, pero wala talaga silang ginagawang anumang aktuwal na trabaho. Anong klase ng tao ito? Isang taong nagmamanipula ng mga tao sa pamamagitan ng matatamis na salita. May ilang lider at manggagawa na nagtatrabaho nang sandali, pagkatapos ay iisipin nila sa mga sarili nila, “Nauunawaan ba ako ng Itaas? Kilala ba ako ng Diyos? Kailangan kong mag-ulat ng kaunting problema para malaman ng Itaas na nagtatrabaho ako. Kung nakikita ng Itaas na ang mga problemang iniuulat ko ay lubos na totoo at mahalaga, na pangunahing isyu ang mga ito, marahil pahahalagahan ako ng Itaas, dahil nakikita Niyang kaya kong gumawa ng aktuwal na gawain.” At kaya, naghahanap sila ng pagkakataong magbanggit ng mga problema. Sila ay may katwiran sa pagbabanggit ng mga problema, sentido komun iyan, at hinihingi ito ng gawain. Pero hindi ito dapat mahaluan ng personal nilang intensyon. Nakikita ba ninyo ang intensyong mayroon ang taong ito sa pag-uulat ng mga isyung ito? Ano talaga ang problema sa intensyong mayroon siya? Ang tanong na ito ay nangangailangan ng kaisipan at pagkilatis. Kung binabanggit nila ang mga isyu para magampanan nila nang maayos ang tungkulin nila at mapalugod ang Diyos, iyan ay magiging makatwiran; mangangahulugan iyan na sila ay responsableng tao, isang gumawa ng aktuwal na gawain. Pero sa kasalukuyan ay may mga lider at manggagawang hindi gumagawa ng aktuwal na gawain, pero mga oportunista at nandaraya, na nagsisinungaling sa mga nakakataas sa kanila at nagtatago ng mga bagay sa mga nasa ilalim nila. Pero, gusto nilang maging pino at tuso, at mapalugod ang lahat ng tao. Sa pagsasagawa nila sa ganitong paraan, hindi ba’t nabubuhay sila sa mga satanikong pilosopiya? Kung gayon, paano dapat lutasin ang problema? Ano ang mga katotohanang dapat hanapin, paano ito malalaman at makikilatis—dapat maging malinaw ang mga bagay na ito bago maaaring malutas ang problema ng kanilang tiwaling intensyon. Narito ang isa pang halimbawa. Nagtutulungan ang dalawang tao sa isang tungkulin. Pupunta sila sa isang iglesia sa ibang lugar para ayusin ang problema roon. Ang mga kondisyon ng pamumuhay doon ay medyo mahirap, hindi maganda ang pampublikong seguridad, at medyo mapanganib ang lugar na ito. Sinasabi ng isa sa kanila, “Ayaw sa akin ng mga tao sa iglesiang iyan. Kahit na pumunta ako, walang garantiyang malulutas ko ang problema roon. Pero, gusto ka nilang lahat. Magiging produktibo para sa iyo na pumunta at lutasin ang problema.” Tingin ng kasama niya ay totoo ito at umalis ito. Kung isasantabi ang lahat, hindi ba’t may problema sa taong nakahanap ng mga dahilan at palusot sa hindi pagpunta? Makatwiran man o hindi ang mga dahilan at palusot niya, isinasagawa ba niya ang katotohanan dito? Iniisip ba niya ang mga kapatid niya? Hindi; nagsisinungaling siya. Gumagamit siya ng matatamis na salita para isakatuparan ang mga sarili niyang layunin. Hindi ba’t teknika ito? Kung nag-iisip ka nang gaya nito at kumikilos nang gaya nito, hindi ka pa naghimagsik laban sa laman. Nabubuhay ka pa rin sa mga satanikong pilosopiya. Pero paano kung kaya mong maghimagsik laban sa sarili mo at hindi ka nabuhay sa mga satanikong pilosopiya? Sa umpisa ay hindi mo gugustuhing pumunta sa iglesiang iyon para ayusin ang mga problema nito, pero matagal mo itong pag-iisipan: “Hindi iyan tama. Ang katunayang nag-iisip ako nang ganyan ay nangangahulugang masama akong tao, na imoral ako. Kailangan kong bawiin ang sinabi ko, simbilis ng kaya ko. Kailangan kong humingi ng tawad sa kanya at maging bukas sa katiwaliang ibinunyag ko. Dapat akong pumunta sa lugar na iyon ngayon, kahit na ang ibig sabihin nito ay mamamatay ako roon.” Hindi naman talaga tiyak na mamamatay ka roon. Kailan pa ganyan kadaling dumating ang kamatayan? Ang buhay at kamatayan ay paunang itinakda ng Diyos. Sa lahat-lahat, sa ganitong kaso, kailangan mong magkaroon ng paninindigan at ng kakayahang maghimagsik laban sa sarili mo. Saka pa lamang na magagawa mong mamuhay sa katotohanan. Bibigyan Ko kayo ng isa pang halimbawa. Nagtutulungan ang dalawang tao sa isang tungkulin. Pareho silang takot na kunin ang responsabilidad para rito, kaya nagiging tagisan ito ng talino. Sinasabi ng isa, “Ikaw na ang umayos nito.” Sinasabi ng isa pa, “Mas mabuti kung ikaw ang haharap dito. Mas mahina ang kakayahan ko kumpara sa iyo.” Ang iniisip talaga nila ay: “Walang magiging gantimpala sa maayos na paggawa ng bagay na ito, at kung hindi maayos ang paggawa nito, pupungusan ako. Hindi ako pupunta—hindi ako ganyan kamangmang! Alam ko kung ano ang balak mo. Tigilan mo na ang panghihikayat sa aking pumunta.” Ano ang kahihinatnan ng palitan nila? Wala sa kanila ang pupunta, at naaantala ang gawain bilang resulta. Hindi ba’t imoral iyan? (Oo.) Hindi ba’t seryoso ang kahihinatnan ng pag-antala ng gawain? Masama ang resultang ito. Kaya, ano ang ipinapamuhay ng dalawang ito? Pareho silang namumuhay sa mga satanikong pilosopiya; nililimitahan at ginagapos sila ng mga satanikong pilosopiya at ng sarili nilang panlilinlang. Nabigo silang isagawa ang katotohanan, at dahil diyan, hindi pasok sa pamantayan ang pagganap nila ng kanilang tungkulin. Pabasta-basta ito, at wala talagang anumang patotoo rito. Sabihin nang nagtutulungan ang dalawang tao sa isang tungkulin. Isa sa kanila ay sumusubok na kunin ang dominanteng posisyon sa lahat ng bagay at palagi niyang gustong siya ang may huling salita, at maaaring isipin ng isa, “Siya ang magaling; gusto niyang mamuno. Puwede siyang mamuno sa lahat ng bagay, at kapag may nangyaring mali, siya ang pupungusan. ‘Ang ibong nag-uunat ng kanyang leeg ang unang nababaril’! Hindi ako magiging agaw-pansin, kung gayon. Nagkataon lang na mahina ang kakayahan ko, at hindi ko gustong magambala ng mga bagay na ito. Gustung-gusto niyang mamuno, hindi ba? Kung may gagawing isang bagay, ipapaubaya ko ito sa kanya!” Ang taong magsasabi ng mga ganitong bagay ay natutuwang maging mapagpalugod ng mga tao, isang tagasunod. Ano ang palagay ninyo sa paraan niya ng pagganap ng tungkulin? Ano ang ipinapamuhay niya? (Ang mga pilosopiya para sa mga makamundong pakikitungo.) May iniisip din siyang iba. “Hindi ba siya magagalit sa akin kung kukunin ko ang papuring inaasahan niya? Hindi ba’t hindi namin magagawang magtulungan nang matiwasay sa aming pagpapatuloy? Kung makakaapekto ito sa aming relasyon, mahihirapan kaming magkasundo. Mas mabuti pa kung hahayaan ko siya sa gusto niya.” Hindi ba’t ito ay pilosopiya para sa mga makamundong pakikitungo? Ang paraan ng pamumuhay nila ay nagliligtas sa kanila sa gulo. Binibigyan sila nito ng kakayahang umiwas sa pagkuha ng responsabilidad. Susunod lang sila sa anumang ipagawa sa kanila, nang hindi kailangang mamuno o maging agaw-pansin, at nang hindi kailangang mag-isip ng tungkol sa anumang problema. Ang lahat ay inaako na ng iba, kaya hindi nila kailangang pagurin ang sarili nila. Ang kagustuhan nilang maging tagasunod ay nagpapatunay na wala silang diwa ng responsabilidad. Nabubuhay sila sa mga pilosopiya para sa mga makamundong pakikitungo. Hindi nila tinatanggap ang katotohanan o pinapanghawakan ang mga prinsipyo. Iyan ay hindi may pagkakaisang pakikipagtulungan—ito ay pagiging tagasunod, isang mapagpalugod ng mga tao. Bakit hindi iyan pakikipagtulungan? Dahil hindi sila tumutupad sa responsabilidad nila sa anumang bagay. Hindi sila kumikilos nang buong puso at isipan nila, at maaaring hindi rin sila kumikilos nang buong lakas nila. Iyan ang dahilan kung bakit sinasabi Ko na nabubuhay sila ayon sa mga pilosopiya para sa mga makamundong pakikitungo, sa halip na ayon sa katotohanan. Narito pa ang isang halimbawa: May isang taong gumawa ng masamang bagay habang ginagampanan niya ang kanyang tungkulin, isang bagay na nagdudulot ng pagkalugi sa mga interes ng sambahayan ng Diyos. Nakikita mo ito, pero iniisip mo sa sarili mo, “Wala akong kinalaman diyan. Hindi nito nasaktan ang mga interes ko. At saka, hindi ako ang responsable. Ano ang ginagawa ko, nakikialam ako sa buhay ng iba? Ibang tao na lang ang dapat umayos nito, sinuman ang gusto. Ang kailangan ko lang gawin ay pagtuunan ang sarili kong gawain. Walang kinalaman sa akin kung gumagawa ng masama ang ibang tao. Wala akong pakialam kung makita ko ito; wala akong pakialam kung naligaw sila; at kung may mawala sa gawain ng iglesia, wala akong kinalaman diyan.” Hindi ba’t ito ay isang pilosopiya para sa mga makamundong pakikitungo? (Ganoon nga.) Mabuti ba ang mga intensyon ng taong ito? (Hindi.) Nabubuhay siya ayon sa mga satanikong pilosopiya. May ilang taong gumagawa nito paminsan-minsan sa ilang usapin; ang iba ay madalas itong ginagawa, nang hindi kailanman naghahanap sa katotohanan o nagninilay sa sarili nila, at nang hindi nilulutas ang mga tiwaling disposisyon nila. Ang dalawang uri ng taong ito ay nasa magkaibang sitwasyon. Pero ito man ay ginawa sa mga hiwalay na insidente o sa lahat ng usapin, nasasaling nito ang problema ng tiwaling disposisyon. Hindi ito simpleng isyu ng pamamaraan ng isang tao—ito ay pamumuhay ng isang tao sa mga satanikong pilosopiya. Ano pang ibang pilosopiya para sa mga makamundong pakikitungo ang karaniwang nakikita at nakakatagpo ng isang tao? (Panunuhol sa ibang tao gamit ang maliliit na pabor, pagsunod sa mga kagustuhan ng ibang tao, pagpupuri sa mga tao, at paninipsip sa kanila.) Ang pagsunod sa mga kagustuhan ng ibang tao ay isang teknika, isang uri ng pilosopiya para sa mga makamundong pakikitungo. Ano pa? (Ang hindi direktang pagsasalita pagkatapos makita ang isang taong gumawa ng bagay na labag sa mga prinsipyo, sa takot na masaktan ang damdamin niya.) Ang pagiging hindi direkta sa pananalita, palaging pinapaikot ang isyu, palaging pumipili ng mga salitang magandang pakinggan na hindi kinapapalooban ng mga prinsipyo o ng pangunahing problema—ito ay isa pang uri ng pilosopiya para sa mga makamundong pakikitungo. May iba pa ba? (Pambobola at pagpapagiliw ng sarili sa sinumang may katayuan.) Iyan ay pagiging sipsip, at ito rin ay isang uri ng pilosopiya para sa mga makamundong pakikitungo. May mga tao na, sa kalikasan nila, ay palaging humahanap ng pagkakataon na manipulahin at samantalahin ang ibang tao. Sila ay labis na mapanlinlang. May mga taong pino at tuso saan man sila pumunta. Ang sasabihin nila ay depende sa kung kanino nila ito sinasabi. Mabilis tumugon ang isipan nila: Alam nila kung paano harapin ang isang tao sa unang pagkakataon pa lang na magtama ang kanilang tingin. Ang mga ganoong tao ay labis na tuso; hindi nila kayang mabuhay sa katotohanan. Sa ano pang ibang paraan nagpapamalas ang mga pilosopiya para sa mga makamundong pakikitungo? (Hindi nangangahas magsalita pagkatapos makita ang isang problema sa takot na masisi siya kung lalabas na ito ay isang pagkakamali, pinapanood ang sinasabi at ginagawa ng iba, at hindi nagpapahayag ng pananaw hanggang magsalita na ang nakararami.) Ang mga tao ay may tendensiyang sumabay sa agos, iniisip na ang batas ay hindi maipatutupad kapag lahat ay lumalabag. Anong uri ng problema iyan? Anong uri ng disposisyon? Hindi ba’t ito ay mapanlinlang na disposisyon? Hindi nangangahas na panghawakan ang mga katotohanang prinsipyo dahil palagi mong gustong maging mapagpalugod ng mga tao at takot na magdulot ng sama ng loob, pero natatakot rin na ilalantad ka at ititiwalag dahil sa hindi pagsasagawa ng katotohanan—talagang problema iyan! Iyan ang nakakaawang kalagayan ng mga mapagpalugod ng mga tao. Kapag hindi isinasagawa ng mga tao ang katotohanan, ganito ang mga karima-rimarim na kondisyong ipinapamuhay nila; tinataglay ng lahat ng mga ito ang demonikong wangis ni Satanas. Ilan sa mga taong ito ay lihim na mapanira, ang ilan ay mapanlinlang, ang ilan ay kasuklam-suklam, ang ilan ay ubod ng sama, ang ilan ay hamak, at ang ilan ay kaawa-awa. Nabubuhay ba kayo ayon sa mga satanikong pilosopiya? Binobola ang sinuman na isang lider habang hindi pinapansin ang mga lider na tinanggal at itiniwalag; pinapagiliw ang sarili sa sinumang piniling maging lider, sinuman siya; nagsasabi ng lahat ng uri ng mga nakakasukang bagay, “Grabe, ang ganda mo, at tamang-tama ang pangangatawan mo—ang mismong imahe ng kagandahan. Parang tagapag-ulat ng balita ang boses mo kapag nagsasalita at parang ibon ang boses mo kapag kumakanta,” naghahanap ng mga paraan para makuha ang pabor nito; binobola ito sa bawat pagkakataong nakukuha mo; sinusuhulan ito nang maliliit na pabor; sa pangkalahatan pinagmamasdan ang lahat ng ginagawa at sinasabi nito, at nag-iisip ng mga paraan para malugod ito kapag nakita mong may gusto itong isang bagay. Ang mga ito ba ay mga taktika na mayroon kayo? (Oo. Minsan nakikita ko na may ilang problema o pagkukulang ang isang lider o manggagawa, pero hindi ako nangangahas magsabi ng anuman, sa takot na sisisihin nila ako at magiging masama ang tingin nila sa akin.) Iyan ay kawalan ng mga prinsipyo. Alam mo ba kung natukoy mo ang mga problemang iyon nang tama at kung makikinabang ang gawain ng iglesia kung magsasalita ka tungkol sa mga ito? (Kaunti.) May kaunti kang alam—kaya ano ang dapat mong gawin para umayon sa mga katotohanang prinsipyo? Kung sigurado kang nakakita ka ng problema, at nauunawaan mo sa puso mo na dapat malutas ang problemang ito, kung hindi, maaantala nito ang gawain, pero hindi mo pa kayang sundin ang mga prinsipyo at takot kang mapasama ang loob ng ibang tao, ano ang problema rito? Bakit ka matatakot na sumunod sa mga prinsipyo? Seryoso ang kalikasan ng isyu na ito, at nasasaling nito kung mahal mo ang katotohanan at kung mayroon kang pagpapahalaga sa katarungan. Dapat mong sabihin ang opinyon mo, kahit hindi mo alam kung tama ito. Kung mayroon kang opinyon o ideya, dapat mo itong sabihin, at hayaan mo ang iba na suriin ito. Magkakaroon ng mga pakinabang sa iyo sa paggawa nito, at makakatulong ito sa paglutas ng problema. Kung iniisip mo sa iyong sarili, “Hindi ako makikialam. Kung tama ang sasabihin ko, hindi naman ako ang mapupuri, at kung mali naman ito, pupungusan ako. Hindi ito sulit,” hindi ba’t makasarili iyan at kasuklam-suklam? Palaging isinasaalang-alang ng mga tao ang mga sarili nilang interes, at hindi naisasagawa ang katotohanan. Iyon ang pinakamahirap na bagay tungkol sa mga tao. Hindi ba’t lahat kayo ay may ganoong maraming pilosopiya para sa mga makamundong pakikitungo at mga pakana sa loob ninyo? Marami-raming bagay ng mga pilosopiya ni Satanas ang nasa bawat tao, at matagal na silang ganap na naokupa ng mga ito. Hindi na nakapagtataka na nakikinig ang mga tao sa mga sermon sa loob ng maraming taon nang hindi nauunawaan ang katotohanan, at na mabagal ang kanilang pagpasok sa katotohanang realidad, at nananatiling palaging napakaliit ng kanilang tayog. Ito ay dahil hinahadlangan at ginugulo sila ng gayong mga tiwaling bagay. Sa ano namumuhay ang mga tao kapag kailangan nilang isagawa ang katotohanan? Namumuhay sila ayon sa mga tiwaling disposisyong ito, ayon sa mga kuru-kuro, imahinasyon, at mga pilosopiya para sa mga makamundong pakikitungo, pati na sa mga kaloob. Sa pamumuhay ayon sa mga bagay na ito, napakahirap para sa mga tao na lumapit sa harapan ng Diyos. Bakit gayon? Masyadong malaki ang kanilang pasan at masyadong mabigat ang kanilang pamatok. Ang pamumuhay ng tao ayon sa mga bagay na ito ay malayong-malayo sa katotohanan. Pinipigilan ka ng mga bagay na ito na maunawaan ang katotohanan at maisagawa ang katotohanan. Kung hindi mo nauunawaan ang katotohanan, madadagdagan ba ang pananalig mo sa Diyos? (Hindi.) Siguradong hindi madadagdagan ang pananalig mo sa Diyos, lalo na ang pagkakilala mo sa Kanya. Isa itong nakalulungkot at nakatatakot na bagay.

Ang ipinapamuhay ng tao ay may kaugnayan sa mga pananaw nila sa mga bagay-bagay, gayon din sa mga disposisyon nila. May ilang taong laging nagsusumikap para sa mga pangarap at pagnanais nila. Ang mga iyon ay mga taong may mga pangarap. May ilang palaging nabubuhay sa mga pagnanais nila. Ano ang kalakip ng mga pagnanais nila? Naroon ang pagnanais na magtrabaho at mapatanyag ang sarili nila, at naroon ang pagnanais na magpakitang-gilas. Bilang halimbawa, may mga taong gusto ng katayuan. Kung walang katayuan, hindi sila mananalig sa Diyos; kung walang katayuan, wala silang ganang gumawa ng anumang bagay, at ang pananampalataya sa Diyos ay nakakabagot din para sa kanila. Nabubuhay sila sa pagnanais nilang hangarin ang katayuan, at iniraraos nila ang mga araw nila, isa pagkatapos ng kasunod, na pinangingibabawan ng pagnanais na ito. Anuman ang katayuang maaaring mayroon sila ay lubhang mahalaga para sa kanila. Wala silang ginagawa para sa anumang bagay maliban sa katayuan: pagpapanatili ng kanilang katayuan, pagpapatibay ng kanilang katayuan, pagpapalawak ng kanilang nasasakupan—lahat ng ginagawa nila, sa bawat paraan, ay tungkol sa pagnanais nilang ito. Nabubuhay sila sa pagnanais. May ibang may nakakaawang buhay sa mundo. Sila ay mga taong totoo na palaging inaapi, na galing sa masasamang tahanan, mula sa mahirap na panlipunang kapaligiran, na walang masasandalang sinuman. Nag-iisa sila at napabayaan, hanggang sa nanampalataya sila sa Diyos, na sa puntong iyon ay naramdaman nilang nakatagpo na sila sa wakas ng haligi ng suporta. May adhikain sila, at ito ang nag-uudyok sa kanila sa paniniwala nila sa Diyos. Hindi kailanman nagbago ang adhikain nila, maging hanggang sa kasalukuyan. Iniisip nila, “Sa pananampalataya sa Diyos, nabubuhay ako nang may dignidad at lakas ng karakter; sa pananampalataya sa Diyos, kaya kong maging mas mahusay kaysa sa iba, at mabuhay nang nakatataas sa iba. Kapag pumunta na ako sa langit, dapat ninyo akong bigyang-galang. Walang nang manghahamak pa sa akin.” Ang pangarap na ito, ang pag-asa nilang ito ay labis na hungkag at malabo. Pakiramdam nila kahabag-habag ang buhay nila sa mundo, dahil sa sitwasyon ng pamilya nila o sa iba pang rason. Sa pamumuhay sa sambahayan ng Diyos, mayroon silang bagay na masasandalan. Hindi sila inaapi ng mga kapatid nila. Hindi na sila kahabag-habag; mayroon silang haligi ng suporta. Bukod pa rito, ang pinakadakilang pag-asa nila ay magkamit sila ng kahanga-hangang destinasyon para sa sarili nila pagkatapos nilang pumanaw, o sa buhay na ito, kung saan magagawa nilang maging taas-noo. Iyan ang layon nila. Nabubuhay sila sa adhikaing ito, at sa lahat ng lugar, sa lahat ng bagay, ginagamit nila ang kaisipang ito, ang pangarap na ito, bilang motibasyon nila. Sadyang mahirap para sa kanilang mabuhay sa katotohanan. Kaawa-awa ang pamumuhay ng mga ganitong tao. May ibang may hangaring magpakitang-gilas o mapatanyag ang mga sarili nila. Dahil diyan, gustung-gusto nilang mabuhay sa isang grupo, ginagawa ang ganito at ganyan para pahalagahan sila ng iba sa grupo, na nagbibigay ng kasiyahan sa kanilang kapalaluan. Naniniwala sila, “Maaaring hindi ako lider, pero hangga’t naipapakita ko sa grupo ang mga kalakasan ko at tila nagniningning ako, may sinag sa ulo, sulit para sa akin na manampalataya sa Diyos. Namumuhay ako para diyan; hindi ito mas malala kaysa sa pagiging nasa mundo.” Kaya, namumuhay sila para diyan mula noon. Namumuhay sila nang ganyan sa lahat ng mga araw at taon nila, nang walang anumang pagbabago sa orihinal nilang intensyon. Ito ba ay pamumuhay ayon sa katotohanan? Tiyak na hindi. Nabubuhay sila sa mga pangarap at pagnanais, gaya ng mga walang pananampalataya. Ito ay problemang may kaugnayan sa pananaw ng isang tao sa mga bagay-bagay, gayon din sa mga tiwaling disposisyon. Kung hindi malulutas ang problemang ito, walang paraan para maunawaan o maisagawa ang katotohanan, at sadyang mahirap mamuhay ayon sa katotohanan kung gayon.

Mayroon ding ilang kababaihan na nabubuhay sa kanilang panlabas na anyo, na palaging nag-iisip na maganda sila, nag-iisip na saan man sila pumunta, gusto sila ng lahat ng tao, mataas ang tingin sa kanila, at sinasang-ayunan sila. Saan man sila magpunta, naririnig nila ang mga papuri ng mga tao sa kanila at nakikita nila ang mga nakangiting mukha ng mga tao sa kanila. Labis silang nalulugod sa sarili nila, at may kumpiyansa sila, na nabubuhay nang ganyan. Kaya, naniniwala sila na ang pamumuhay nang gaya nila ay nagbibigay sa kanila ng kapital, na may malaking halaga sa pamumuhay nila—na maraming tao ang nagpapahalaga sa kanila, kahit papaano. Hindi ba’t may mga kalalakihan ding may kinalaman sa pamumuhay sa panlabas nilang anyo? Sabihin nating gwapo ka, at sa pakikipag-usap mo sa mga sister mo, ikaw ay mapagbiro, makisig, at romantiko. Sadyang nalulugod ka sa sarili mo, na mataas ang tingin ng lahat sa iyo at nakasentro lahat sa iyo. “Hindi sa parang sinusubukan kong ligawan ang sinuman. Nabubuhay lang ako nang ganito, at kaibig-ibig ito! Ang pagsasagawa ng katotohanan—nakakabagot!” May ibang taong nabubuhay sa isang uri ng kapital, at para magkaroon ng kapital, siyempre dapat silang magkaroon ng isang uri ng tunay na bagay. Ano kaya ang mga tunay na bagay na iyon? Halimbawa, pakiramdam ng ilang tao na nananalig sila sa Diyos mula sa sinapupunan. Nananampalataya sila sa Diyos sa loob ng limampung taon o higit pa, iyan ang kanilang kapital. Kapag may nakikita silang kapatid, tinatanong nila, “Ilang taon ka nang nananampalataya sa Diyos?” “Limang taon,” sabi ng isa. Nananampalataya sila sa Diyos nang sampung beses na mas matagal kaysa sa taong ito, at dahil nakita nila ito, iniisip nila sa sarili nila, “Nananampalataya ka ba sa Diyos nang halos kasingtagal ko na? Napakabata mo pa. Dapat ayusin mo ang asal mo—malayo pa ang hahabulin mo!” Ganito sila namumuhay sa kapital nila. Ano pang ibang uri ng kapital ang nariyan? May ilang taong nakapaglingkod bilang mga lider at manggagawa sa lahat ng antas. Matagal na silang nasa labas, nagtatrabaho at umiikot at pumupunta sa mga iglesia, at napakarami nilang karanasan. Sila ay medyo pamilyar sa mga pagsasaayos ng gawain ng Itaas, gayundin sa iba’t ibang uri ng tao at mga larangan ng gawain sa iglesia. Kaya, naniniwala sila, “Beteranong lider ako na may kapital ng isang beterano. Matagal na akong gumagawa, at may karanasan ako. Ano ang alam ninyong lahat? Mga bata kayo. Ilang araw na ba kayong gumawa? Napakakaunti pa ng karanasan ninyo. Wala kayong anumang alam. Oo, makinig kayo sa akin, tama iyan!” At kaya, buong araw silang nangangaral, nang walang anumang praktikal dito—lahat ay mga salita at doktrina. Gayunman, gagawa sila ng mga palusot: “Masama ang timpla ko ngayon. May anticristo na nagdudulot ng paggambala at panggugulo, at naapektuhan ako nito. Mangangaral ako nang maayos sa susunod.” Ipinapakita niyan ang tunay nilang kulay, hindi ba? Nabubuhay sila sa kapital nila bilang beterano, at matindi ang pagkalugod nila sa sarili, dagdag pa riyan. Sa totoo lang, nakakasuklam, nakakasuka! Iyan ay isang uri ng kapital. May ibang taong nakulong dahil sa pananalig nila sa Diyos, o nagkaroon ng ibang natatanging karanasan, o nakagawa ng mga natatanging tungkulin. Nagdusa sila, at iyan din, ay nagsisilbi sa kanila na isang uri ng kapital. Bakit palaging nabubuhay ang mga tao sa kanilang kapital? May problema rito: Naniniwala sila na ang ganitong kapital ang buhay nila. Hangga’t ipinamumuhay nila ang kapital nila, magagawa nilang madalas na humanga at matuwa sa sarili nila, at magamit ang kapital na iyan para turuan at impluwensiyahan ang iba, na madaling magagamit sa pagkamit ng kanilang papuri. Naniniwala sila na taglay ang kapital nila bilang pundasyon, basta’t hinahangad nila ang kaunting katotohanan, o ginagampanan ang tungkulin nila nang maayos at mayroon silang naisakatuparang ilang mabuting gawain, kung gayon sila, gaya ni Pablo, ay maaaring magkaroon ng putong ng katuwirang naghihintay para sa kanila. Tiyak, mabubuhay sila; tiyak, makakarating sila sa mabuting destinasyon. Sa pamumuhay sa kanilang kapital, madalas silang nabubuhay sa isang nalulugod sa sarili, labis na nasisiyahan sa sarili, at kontentong kampanteng kalagayan. Pakiramdam nila ay tinatanggap ng Diyos ang kapital nila, na natutuwa Siya sa kanila, na papayagan Niya silang manatili hanggang huli. Hindi ba’t pamumuhay ito sa kapital? Ibinubunyag nila ang ganitong pag-iisip sa bawat pagkakataon. Sa mga bagay na ibinubunyag nila, sa mga bagay na ipinapamuhay nila, at sa mga bagay na ipinapangaral nila sa iba sa bawat pagkakataong nakukuha nila, ang nasa isipan nila ay malinaw na makikita. May iba na nakakuha ng espesyal na biyaya o pangangalaga mula sa Diyos, isang bagay na walang iba pa ang mayroon—sila lang. Kaya, iniisip nilang espesyal sila, na kakaiba sila sa lahat. Sinasabi nila, “Ang paniniwala ninyo sa Diyos ay iba sa akin. Nagsisimula ang Diyos sa pagbibigay sa inyo ng maraming biyaya at sa pag-aakay sa inyo. Pagkatapos, sa sandaling unti-unti na ninyong maunawaan ang ilang katotohanan, pupungusan, hahatulan at kakastiguhin kayo ng Diyos. Ganyan ang nangyayari sa inyong lahat. Iba sa akin: Binibigyan ako ng Diyos ng espesyal na biyaya. Tinatrato Niya ako nang may espesyal na pabor, at ang espesyal na pabor na iyan ang aking kapital—iyan ang aking kupon at ang aking tiket sa kaharian.” Ano ang pakiramdam ninyo kapag naririnig ninyong sinasabi nila ang mga bagay na ito? May kaalaman ba sila sa gawain ng Diyos? May kaalaman ba sila sa sarili nila? Talagang wala. Patas na sabihing hindi nila nauunawaan ang katotohanan, at na naniniwala sila na maliligtas sila nang hindi kailangang hangarin ang katotohanan, o hanapin ang katotohanan, o tanggapin ang paghatol at pagkastigo. Aling mga tao sila, na may mga kalagayang gaya nito? Sila ang ilan na nakakita ng ilang pangitain, na nakatanggap ng ilang espesyal na proteksyon at nakaligtas sa kalamidad. O, namatay sila at nabuhay muli, at mayroong espesyal na patotoo o karanasan. Itinuturing nilang buhay nila ang mga bagay na ito, bilang batayan ng pamumuhay nila, at ginagamit nila ang mga ito bilang kapalit ng pagsasagawa ng katotohanan. Higit pa rito, itinuturing nila ang mga bagay na ito bilang mga senyales at pamantayan ng kaligtasan. Iyan ang kapital. May mga ganyang bagay ba kayo? Maaaring wala kayong ganitong uri ng espesyal na karanasan, pero kung gumanap kayo ng partikular na tungkulin sa loob ng mahabang panahon at nagkamit ng resulta, iisipin ninyong may kapital kayo. Sabihin nang ginampanan mo ang tungkulin ng isang direktor sa loob ng mahabang panahon at nakagawa ka ng ilang magandang obra. Nabubuo iyan bilang kapital para sa iyo. Maaaring wala ka pang anuman dahil hindi ka pa nakagawa ng anumang mga obra. O, maaaring nakagawa ka ng dalawang pelikulang sa tingin mo ay hindi naman masama, pero hindi ka pa nangangahas na ituring ang mga ito na kapital mo. Wala kang kumpiyansa sa mga ito; pakiramdam mo ay wala ka pang sapat na karanasan o kapital, kaya ikaw ay nag-iingat, nagpipigil, at nasusupil. Hindi ka nangangahas na magpakatamad, lalo na ang maging mayabang at magparada saan-saan. Gayumpaman, matindi ang pagkalugod mo sa iyong sarili at hinahangaan ang sarili sa lahat ng oras, at ang mga iyan ang mga bagay na ipinapamuhay mo. Hindi ba’t iyan ang kaawa-awang sitwasyon ng tiwaling sangkatauhan?

May ilang taong may napakalupit na panlabas na anyo. Sila ay malaki, matipuno, at malakas, at palagi silang nag-aabang na makapang-api ng iba. Sa pananalita, sila ay sadyang dominante at mapagmataas; hindi sila nagpapatalo sa kaninuman, sinuman ang mga ito. Kaya, medyo natatakot ang mga tao kapag nakikita sila, at tinatrato sila nang may respeto, sinusubukan nilang magpalapad ng papel. Dahil dito ay nagiging napakayabang nila. Pakiramdam nila ay madali lang ang buhay, at naniniwala silang ang lahat ng ito ay talento nila—iniisip nilang walang sinuman ang mangangahas na apihin sila, nabubuhay nang gaya nila. Kung gusto mong manindigan sa maraming tao, kailangan mong asahan ang sarili, palakasin ang sarili, at maging malakas at matatag—ito ang paniniwala nila sa buhay. Para makapanindigan sa maraming tao, nang walang sinumang nangangahas na apihin sila o paglaruan sila, o na walang sinumang nangangahas na dayain at pagsamantalahan sila, nilalagom nila ang lahat ng bagay sa isang paniniwalang gaya nito: “Kailangan kong maging malakas at matatag kung gusto kong mabuhay nang maayos—mas mabagsik ako, mas mabuti. Sa ganyang paraan, walang sinuman kahit saan ang mag-iisip pa na apihin ako.” Kaya, nabubuhay sila gaya nito sa loob ng ilang taon, at tunay nga, gaya ng lumalabas, walang sinumang nangangahas na apihin sila. Sa wakas ay naisakatuparan na nila ang kanilang layunin. Anumang grupo sila naroon, nagpapakita sila ng seryosong kaanyuan, ng isang mukhang walang emosyon, sadyang umaakto na may dignidad at sumisinghal sa tahimik na panghahamak. Walang sinumang nangangahas magsalita kapag nariyan sila; umiiyak ang mga bata makita lang sila. Mga demonyo, ipinanganak na muli—ganyan sila! Nabubuhay sa kamao—anong disposisyon iyan? Iyan ay disposisyon ng kalupitan. Saan man sila magpunta, ang una nilang gagawin ay pag-aralan kung paano paglalaruan at pagsasamantalahan ang mga tao. Gusto rin nilang kontrolin ang mga tao, at supilin ang mga ito. Nag-iisip sila ng mga paraan para turuan ng leksiyon ang sinumang hindi sila inirerespeto, at humahanap sila ng mga pagkakataon para pahirapan ang sinumang walang-galang na nagsasalita sa kanila ng masasakit na salita. Hindi ba’t mapaminsala ang mabuhay ayon sa mga bagay na ito? Ang paggamit ng kanilang mga kamao sa pangangasiwa sa mga bagay-bagay, gaya ng ginagawa nila, ay may ilang epekto: Maraming tao ang takot sa kanila, na ginagawang madali ang mga bagay para sa kanila. Pero matatanggap ba ng mga ganitong tao ang katotohanan, samantalang sila ay namumuhay sa pagkamainitin ng ulo at sa mapaminsalang disposisyon? Kaya ba nilang tunay na magsisi? Imposible iyan, dahil itinataguyod nila ang mga satanikong pilosopiya at ang paggamit ng pwersa. Namumuhay lang sila sa mga satanikong pilosopiya at sa paggamit ng pwersa; ginagawa nila na ang lahat ay sumunod sa kanila at matakot sa kanila, para makakilos sila nang walang taros, ginagawa ang anumang gusto nila. Ang ikinababahala nila ay hindi ang pagkakaroon ng hindi magandang reputasyon, kundi ang hindi pagkakaroon ng masamang reputasyon. Iyan ang prinsipyo nila. Sa sandaling maisakatuparan nila ang kanilang layunin gaya nito, iniisip nila, “Nagawa kong manindigan sa sambahayan ng diyos at sa mga grupong ito. Takot ang lahat ng tao sa akin; walang mangangahas na galitin ako. Magalang silang lahat sa akin.” Naniniwala silang nanalo na sila. Totoo ba talaga na walang mangangahas na galitin sila? Panlabas lang ang hindi pangangahas na galitin sila. Paano tinitingnan ng lahat, sa kaibuturan ng puso nila, ang mga ganitong tao? Walang pagdududa rito: Sawang-sawa na sila sa mga ito, nasusuklam, namumuhi, umaatras, at umiiwas. Gugustuhin ba ninyong magkaroon ng pakikipag-ugnayan sa ganitong tao? (Hindi.) Bakit hindi? Palagi silang mag-iisip ng mga paraan para pahirapan ka. Magagawa mo bang tiisin ito? Minsan, sa halip na takutin ka nila gamit ang pwersa, gagamit sila ng ilang teknik para lituhin ka at pagkatapos ay tatakutin ka. May ilang taong hindi kayang tiisin ang pananakot, kaya nagmamakaawa sila at sumusuko kay Satanas. Nagsasalita at kumikilos ang masasamang tao sa anumang paraang kailangan. Ang mahina at matatakutin ay sumusuko sa kanila, pagkatapos ay sumusunod sa kanila sa pananalita at pagkilos. Sila ang mga kasabwat ng masamang tao, hindi ba? Ano ang gagawin ninyo kapag nakakita kayo ng ganitong masamang tao? Una, huwag kayong matakot. Dapat humanap kayo ng paraan para harapin siya at ilantad siya. Maaari rin kayong makipagtulungan sa mga kapatid na tunay na nananalig sa Diyos para isumbong siya. Walang kwenta ang takot—habang lalo kang natatakot sa kanya, lalo ka niyang aapihin at guguluhin. Ang pagbuo ng isang grupo para isumbong ang masamang tao ay ang nag-iisang paraan para matakot at mapahiya siya. Kung masyado kang takot at wala kang karunungan, ikaw ay tiyak na dadaluhungin ng masamang taong iyan. Napakaliit ng pananampalataya ng mga tao—kaawa-awa! Sa totoo lang, kahit na ibuhos ng isang masamang tao ang kanyang kasamaan, ano ang magagawa niya sa mga tao? Mangangahas ba siyang kaswal na gamitin ang mga kamao niya at bugbugin ang isang tao hanggang mamatay? Tayo ngayon ay nasa isang lipunan ng mga batas. Hindi siya mangangahas. Higit pa rito, ang malulupit na gaya ng diyablo ay isang maliit, hiwalay na minorya ng mga tao. Kung mangangahas ang isang taong mang-api ng mga tao at walang pakundangang maging mapanupil sa iglesia, ang kailangan lang ay dalawa o tatlong taong magkakaisa para isumbong at ilantad siya. Iyan ang makakalutas sa kanya. Hindi ba’t ganoon iyon? Kung may ilan lang sa mga hinirang na tao ng Diyos ang nagkakaisa sa isipan at puso, madali nilang mahaharap ang masamang tao. Dapat kang manalig na ang Diyos ay isang matuwid, makapangyarihang Diyos, na kinapopootan Niya ang masasamang tao, at na palalakasin Niya ang mga taong hinirang Niya. Hangga’t may pananalig ang isang tao, hindi siya dapat matakot sa isang masamang tao—at sa kaunting karunungan at estratehiya, kung kaya niyang makipagtulungan sa iba, natural na mapapahinuhod ang masamang tao. Kung tunay kang walang pananampalataya sa Diyos, kundi natatakot ka sa masasamang tao at naniniwala kang kaya ka nilang kontrolin at diktahan ang kapalaran mo, tapos ka na. Hindi ka magkakaroon ng patotoo, walang maihahandog, at mabubuhay kang duwag at kasuklam-suklam. Ano ang dapat gawin sa ganitong sitwasyon? May ibang taong palaging namumuhay ayon sa kanilang munting katusuhan, at iniisip, “Hindi ko alam kung nasaan ang Diyos, at hindi ko sigurado kung alam ba ng Itaas ang usaping ito. Kung magsusumbong ako at malalaman ito ng masamang tao, hindi ba niya ako lalong pahihirapan dahil dito?” Habang lalo nila itong iniisip, lalo silang natatakot, at gusto nilang yumuko at magtago sa ilalim ng mesa. Maisasagawa pa rin ba ng isang taong gumagawa ng ganyan ang katotohanan at mapapanghawakan ang mga prinsipyo? (Hindi.) Sila ay mga duwag na maliliit na tao, hindi ba? Ganyan ang karamihan sa inyo. Dati, may isang anticristo na nagpahirap sa mga tao. Napakaduwag ng mga taong iyon para hayaang pahirapan ang kanilang sarili. Mabuting bagay ba ang mapahirapan, o masamang bagay? Masamang bagay ito, sa pananaw ng tao: Ibig sabihin nito ay ginawan sila ng mali, dinulutan ng sakit. Pero ang isang tao ay may matututunang aral dito at makikinabang dito, at iyan ay hindi masamang bagay—mabuti iyan. Gayumpaman, may ilang taong walang karunungan at duwag. Kapag may taong nagpapahirap at nang-aapi sa kanila, hindi sila lumalaban, kahit na nasa tama sila. Alam nilang huwad na lider ang taong iyon, isang anticristo, pero hindi nila sinusumbong ang taong ito, ni hindi sila nangangahas na pasinungalingan at ilantad siya. Duwag na basura! Kung mapipigilan ang isang tao pagdating sa mga ganitong bagay, ipinapakita nito na napakaliit ng tayog niya at kaawa-awa ang pananalig: Hindi niya alam umasa sa Diyos, ni hindi niya iniisip kung paano pananatilihin ang gawain ng iglesia. Hindi niya nauunawaan ang mga layunin ng Diyos. May karapatan ang hinirang na mga tao ng Diyos na tumindig laban sa masasamang tao at mga anticristo. Ang paggawa nito ay sinasang-ayunan at pinagpapala ng Diyos. Hindi ba’t kaawa-awa na hindi ka nakikidigma laban kay Satanas at hindi mo napapagtagumpayan ito? Malinaw na gumagawa ng masama ang taong iyan, isang negatibong puwersa; siya ay si Satanas, isang demonyo, siya ay isang marumi, masamang espiritu—pero pinapahirapan ka niya. At hindi lang ikaw—napakarami pang iba ang pinapahirapan din. Hindi ba’t karuwagan iyan? Bakit hindi kayo magkaisa para labanan siya? Wala kayong talino at karunungan. Humanap kayo ng ilang taong marunong kumilatis na nakakaunawa sa katotohanan para himayin ang pag-uugali ng taong iyon. Gawin ninyo ito, at makikita ng karamihan sa hinirang na mga tao ng Diyos kung ano talaga ang mga bagay-bagay at babangon sila. Hindi ba’t magiging madaling lutasin ang problema kung gayon? Kapag sunod kayong nakatagpo ng ganitong bagay, magagawa ba ninyong bumangon at makipaglaban sa mga anticristo? (Oo.) Gusto kong makita kung gaano karaming anticristo ang magagawa ninyong harapin at pangasiwaan. Iyan ang patotoo ng mga mananagumpay. Sinasabi ninyong magagawa ninyo ngayon, pero magagawa ba ninyong panghawakan ang mga prinsipyo kapag talagang nangyari ito? Baka sobrang matakot kayo uli na magtatago kayo sa ilalim ng mesa. Ang kaawa-awa, kalungkot-lungkot na larawan na ipinakikita nila, ang mga taong iyon na hindi nauunawaan ang katotohanan kapag nangyayari sa kanila ang mga bagay-bagay—masakit makita ang bagay na ito! Labis itong nakakaawa! Hindi sila nangangahas magsabi ng anuman kapag pinapahirapan sila, at nananatili ang takot sa kanila pagkatapos. Takot na takot sila. Napakaliit ng tayog ng isang tao, na hindi niya nakikilala ang isang masamang tao kapag nakakita siya ng isa. Wala talaga siyang nauunawaang katotohanan. Hindi ba’t nakakaawa siya? Nabubuhay ang masasamang tao ayon sa kamao; nabubuhay sila sa pang-aapi sa mga tao, sa pang-aapi sa mabubuti, at sa pakikinabang sa ikapipinsala ng iba; nabubuhay sila ayon sa kanilang mga mapanirang kalikasan at malupit na disposisyon, na ginagawang matakot sa kanila ang iba, sumisipsip sa mga ito, at naghahandog sa mga ito. Iniisip nila na isang dakilang bagay ang mabuhay nang ganoon. Hindi ba’t sila ang mga punong tulisan? Hindi ba’t mga magnanakaw sila’t mga bandido? Hindi kayo masasamang tao, pero may ganito ba kayong kalagayan? Hindi ba’t nabubuhay din kayo ayon sa mga ganitong bagay? Kapag ang ilan sa inyo ay nakikipagtulungan sa isang tao at nakita ninyong bata siya, iniisip ninyo, “Wala kang nauunawaang anuman. Puwede kitang apihin, at wala kang magagawa rito. Mas malakas ako kaysa sa iyo at may kalamangan; mas malaki ako sa iyo, at mas malakas akong sumuntok—kaya, puwede kitang apihin.” Pamumuhay iyan ayon sa ano? Pamumuhay iyan ayon sa kamao; pamumuhay at pagkilos iyan ayon sa malupit na disposisyon. Tuwing nakakakita sila ng isang taong totoo, inaapi nila ito, at tuwing nakakakita sila ng dominanteng tao, nagtatago sila. Binibiktima nila ang mahihina at kinatatakutan ang malalakas. Takot ang ilang masamang tao na mag-isa kapag nakikita nilang nilalayuan sila ng mga tao, kaya pumipili sila ng ilang taong totoo at duwag para makisalamuha at makipagkaibigan. Kaya pinalalawak nila ang kapangyarihan nila, pagkatapos ay ginagamit nila ang mga taong totoo at duwag na iyon sa pagpapahirap sa mabubuting tao, inaatake ang mga taong naghahangad ng katotohanan, at pinapahirapan ang lahat ng taong hindi kuntento o hindi nagpapasakop sa kanila. Malinaw dito na ang masamang tao ay may intensyon at layunin sa pakikipagkaibigan sa ilang taong totoo. Sa pagbubuod, kung hindi mo matanggap ang katotohanan o mapagnilayan kung gumagawa ka ng masama o gumagawa ka ng mabuti sa mga pag-uugali at pagkilos mo, mabuting tao ka man o masama, at gaano karaming taon ka mang nananalig sa Diyos, hindi mo kayang magsisi nang totoo. Marahil hindi ka isang taong may malupit na disposisyon—nabubuhay ka lang ayon sa mga satanikong pilosopiya. Maaaring hindi ka nakagawa ng kasamaan, o marahil may kaunti kang mabubuting gawa na nagawa, pero, hindi ka pa rin nabubuhay ayon sa katotohanan. Nabubuhay ka ayon sa mga bagay na walang kinalaman sa katotohanan. Sa pagbubuod, hangga’t mayroon kang tiwaling satanikong disposisyon, gaano karaming taon ka mang nananampalataya sa Diyos, maaaring nabubuhay ka ayon sa mga bagay na walang anumang kinalaman sa katotohanan. Maaaring nahahawakan ang mga bagay na ito, o maaaring hindi nahahawakan ang mga ito; maaaring may kamalayan ka sa mga ito, o maaaring wala ka talagang kamalayan sa mga ito; maaaring galing sa labas ang mga ito, o maaaring ang mga ito ay may malalalim, matitibay na ugat sa iyong disposisyon—ano’t ano man, wala sa mga bagay na ito ang katotohanan. Ang lahat ng ito ay lumilitaw sa mismong tiwaling sangkatauhan—o, sa mas eksakto, ang pinagmulan ng mga ito ay si Satanas. Kaya, kapag nabubuhay ang mga tao ayon sa mga satanikong bagay na ito, ano’ng uri ng landas sila eksaktong naroon? Sumusunod ba sila sa daan ng Diyos? Tiyak na hindi. Kung hindi isinasagawa ng isang tao ang katotohanan sa kanyang mga kilos at pag-uugali, sa istriktong pananalita, hindi niya ginagampanan ang tungkulin ng isang nilikha. Maaaring gumaganap siya ng tungkulin sa panlabas, pero may ilang distansya sa pagitan niyan at ng pamantayan sa pagganap ng tungkulin, ang pangunahin ay nahahaluan ito ng mga intensyon niya at may pakikipagtransaksyon. Maaaring gumagampan siya sa tungkulin, pero hindi siya deboto o may prinsipyo, at ang paggawa niya nito ay tiyak na hindi nagbubunga ng mga praktikal na resulta. Pinapatunayan nito na sa pagganap niya ng tungkulin, gumagawa talaga siya ng maraming bagay na walang kinalaman sa katotohanan. Wala sa mga bagay na iyon ang nauugnay sa mga katotohanang prinsipyo; ang mga bagay na ito ay ginawang lahat ayon sa sariling imahinasyon at kagustuhan ng taong iyon. Paano makakamit ng pagganap sa tungkulin sa ganoong paraan ang pagsang-ayon ng Diyos?

Nagbabahaginan tayo tungkol sa mga kalagayang ito sa lahat ng aspekto ng mga ito. Masusukat na ba ninyo ngayon kung ayon saan kayo nabubuhay? Madalas ba kayong namumuhay ayon sa katotohanan, sa pagtupad man ng inyong tungkulin o sa inyong pang-araw-araw na buhay? (Hindi.) Tuwing nagbabahaginan tayo, palagi Ko kayong inilalantad hanggang sa kaibuturan ninyo, at nararamdaman ninyo na di-marangal na buhay ang ipinapamuhay ninyo. Nawala na ang inyong kumpiyansa; hindi na kayo ganoon kaglamoroso. At maraming bagay ang ikinakahiya ninyong ipahayag—hindi ninyo nararamdamang lubos na makatwiran na pagpalain pa kayo o makarating sa mabuting destinasyon sa hinaharap. Ano ang dapat gawin tungkol diyan? Mabuting bagay ba na ilantad kayo kung ano kayo dati pa? (Oo.) Kung gayon, ano ang layunin ng paglalantad sa inyo hanggang sa kaibuturan ninyo? Dapat magkaroon ng malinaw na kaalaman ang mga tao sa mga uri ng mga kalagayan kung saan sila namumuhay, sa kung aling mga kalagayan sila namumuhay; dapat silang magkaroon ng malinaw na kaalaman kung ano ang landas na tinatahak nila, kung ano ang paraan nila ng pamumuhay, kung ano ang mga hindi normal na pag-uugali nila, kung ano ang mga hindi nararapat na bagay na ginagawa nila, kung makakamit ba nila ang katotohanan at kung makakalapit ba sila sa Diyos, sa pamumuhay nila nang ganito. Ang mga ito ang pinakamahahalagang bagay. Maaari mong sabihin, “Malinis ang konsensiya ko sa kung paano ako namumuhay. Hindi ko kailanman naramdamang hindi ako panatag o hindi ako masaya tungkol dito, at hindi ko kailanman naramdamang hungkag ako.” Pero ano ang magiging bunga niyan? Ang hindi pagkalugod ng Diyos. Hindi mo sinusundan ang daan Niya. Ang landas kung saan ka naroon ay hindi ang totoong landas ng buhay ng tao, na itinuturo ng Diyos para sa iyo—sa halip, nasa landas ka na natagpuan mo sa iyong mga imahinasyon, sa iyong mapangaraping pag-iisip. Kahit na masaya kang kumikilos at maraming ulit kang nagpaparoo’t parito, ano ang kalalabasan mo, sa huli? Ang mga intensyon at pagnanais mo at ang landas na nilalakaran mo ang makakapinsala sa iyo at magdadala sa iyo sa pagkawasak—ang pananalig mo sa Diyos ay tiyak na mabibigo. Ano ang ibig sabihin ng pagkabigo ng pananalig ng isang tao sa Diyos? (Na wala siyang kalalabasan.) Para makita ito ngayon, ito ay magiging bunga ng hindi mo pagkamit ng katotohanan. Ilang taon kang mananalig sa Diyos, pero nang walang pagtuon sa pagkakamit ng katotohanan, kaya darating ang araw kung kailan, sa isang dahilan o iba pa, ikaw ay mabubunyag at matitiwalag. At pagkatapos, magiging sobrang huli na para sa pagsisisi. Sinasabi mo, “Ito ay makatwirang paraan para mamuhay ako! May tiwala ako sa sariling namumuhay nang ganito, at lubos akong kontento at mayaman ang puso.” Makakatulong ba iyan? Ang pagiging tama ng paraan ng paglakad mo sa landas ng pananampalataya sa Diyos at ng paraan ng pamumuhay mo, at kung tama ba o hindi ang mga bagay na ayon sa mga ito ka nabubuhay, ay nakadepende sa mga resulta. Ibig sabihin, depende ang mga ito sa kung makakamit mo ba ang katotohanan sa huli, kung may tunay ka bang patotoo, kung nagbago ba ang buhay disposisyon mo, at kung nabuhay ka ba nang may halaga. Kung nakamit mo ang lahat ng resultang ito, makakamtan mo ang pagsang-ayon ng Diyos at ang papuri ng hinirang na mga tao ng Diyos, na nagpapatunay na nasa tama kang landas. Kung hindi mo nakamit ang mga positibong resultang ito, at wala ka ring anumang tunay na patotoong batay sa karanasan o anumang tunay na pagbabago sa iyong buhay disposisyon, pinapatunayan niyan na wala ka sa tamang landas. Madali ba itong unawain, kapag ipinaliwanag nang ganyan? Sa madaling salita, paano ka man maaaring mamuhay, gaano ka man kakomportable sa buhay at kung anumang pagsang-ayon ang maaaring makamit mo mula sa iba, hindi iyan ang pinakamahalagang bahagi ng usaping ito. Sinasabi mo, “Napakaraming matatamasa sa kung paano ako mamuhay at magsagawa. Napakabuti ng pakiramdam ko, pinararangalan ako, at mayroong pagpapatibay.” Hindi mo ba niloloko ang sarili mo? Sabihin nating may nagtanong sa iyo, “Naisagawa mo ba ang maging tapat na tao? Ano ang naging hamon para sa iyo sa pagsasagawang iyan? Anong mga pangyayari ang nagpapahirap para sa iyo na maging tapat na tao? Magsalita ka nang kaunti tungkol diyan, kung may karanasan ka rito. May patotoo ka ba ng pagmamahal sa Diyos? May karanasan ka ba ng pagmamahal sa Diyos at pagpapasakop sa Kanya? May karanasan ka ba na nagbago ang iyong disposisyon pagkatapos mong tanggapin ang paghatol, pagkastigo, at pagpupungos? Ano ang mga espesyal na bagay na naranasan mo sa iyong landas ng paglago sa buhay na nagdulot ng palagiang pagbabago sa direksyon ng buhay mo, at patuloy na lumalago palapit sa layon na itinakda ng Diyos para sa iyo, na hinihingi Niyang makamit mo?” Kung wala kang malilinaw na sagot sa mga bagay na ito, kung hindi mo alam, pinapatunayan nito na wala ka sa tamang landas. Iyan ay napakalinaw.

Ang mga salita ng pagbabahaginan sa itaas ay mga simpleng pahayag lamang. May ilang maliliit na punto, na hindi nangangailangan ng detalyadong pagpapaliwanag. Ang paggawa ng mga tao ng mga bagay-bagay sa pamamagitan ng kanilang pagtitiyaga, halimbawa, o sa kabutihan ng kanilang puso, o sa determinasyon nilang magdusa, o sa kanilang mga kuru-kuro at imahinasyon, at iba pa—wala sa mga ito ang pamumuhay ayon sa katotohanan. Ang mga ito ay pawang mga halimbawa ng pamumuhay ng mga tao ayon sa kanilang mapangaraping pag-iisip, sa kanilang mga tiwaling disposisyon, sa kanilang pantaong kabutihan, at sa mga pilosopiya ni Satanas. Ang lahat ng bagay na ito ay nanggagaling sa utak ng tao, at kung palalawakin pa, galing kay Satanas. Ang pamumuhay ayon sa mga bagay na ito ay hindi posibleng makalugod sa Diyos. Hindi Niya gusto ang mga ito, gaano man kabuti ang mga ito, dahil hindi iyan ang pagsasagawa ng katotohanan. Ang mamuhay ayon sa mga bagay na ito ay ang mamuhay ayon sa mga pilosopiya ni Satanas at mga tiwaling disposisyon. Iyan ay pagsira sa dangal ng Diyos. Hindi iyan tunay na patotoo. Kung sasabihin mo, “Alam kong ang mga kilos na ito ay kabaitan lang, na hindi umaayon sa mga katotohanang prinsipyo; hindi ako dapat ganyan magsagawa,” sa totoong pag-unawa niyan sa puso, isang pakiramdam na maling kumilos gaya niyan, magkakaroon ka ng kaalaman. Mababago ang iyong perspektiba. Iyan ang resultang gusto ng Diyos. Dapat mong malaman kung saan naroroon ang iyong mga pagkabaluktot. Baguhin mo ang iyong perspektiba at bitiwan mo ang iyong mga kuru-kuro, at unawain mo ang katotohanan at mga layunin ng Diyos. Kapag nagawa mo na ito, unti-unti kang magsagawa sa direksyong iyan, at tumahak ka sa tamang landas. Iyan ang nag-iisa mong pag-asa na makamit ang layuning ipinagkaloob sa iyo ng Diyos. Kung hindi ka magsasagawa at papasok sa landas na hinihingi ng Diyos, pero sasabihin mo, “Ito ang ginagawa ko. Hindi naman sa wala akong ginagawa: Ginagampanan ko ang tungkulin ko. Tiyak akong isa akong nilikha, at kinikilala ko ang Lumikha sa akin,” makakatulong ba iyan? Hindi, hindi ito makakatulong. Lumalaban ka sa Diyos, matigas ang kalooban mo! Ngayon na ang panahon para pumili ng landas sa buhay. Ang mahalaga ay ang dapat mong gawin para masundan ang landas na hinihingi ng Diyos na tahakin mo. Una, huwag kang kumilos batay sa mga kuru-kuro at imahinasyon ng tao; pangalawa, huwag kang kumilos batay sa adhikain ng tao; pangatlo, huwag kang kumilos batay sa mga kagustuhan ng tao; at pang-apat, huwag kang kumilos batay sa pagiging emosyonal ng tao. Mas importante, huwag kang kumilos batay sa tiwaling disposisyon. Dapat wala kang sayanging panahon sa pagwawaksi sa mga bagay na ito. Anumang kapital ang mayroon ka, sa Diyos, ang lahat ng ito ay walang kuwentang bagay, mumurahing kalakal, na malayo sa realidad. Dapat mong itapon ang mga bagay na iyon, isa-isa, at bitawan ang lahat ng ito, at lalo mo pang mauunawaan na ang mga bagay lang na nakakamit sa pamamagitan ng pagsandig sa pagsasagawa ng katotohanan ang may halaga at umaayon sa mga pamantayan na hinihingi ng Diyos sa tao. Ang lahat ng nanggagaling sa tao ay walang halaga—walang kuwenta sa huli, gaano man karami nito ang natutunan mo. Ang lahat ng ito ay walang kuwenta, basura; ang katotohanan lang na ipinagkakaloob ng Diyos sa tao ang kayamanan at ang buhay. Ito ang may walang-hanggang halaga. Palagi mong pinapanghawakan ang mga sarili mong bagay-bagay, iniisip na, “Taon ang ginugol ko sa mahirap na pag-aaral para makamit ang mga kasanayan ko. Labis na nagsikap ang mga magulang ko para sa kapakanan ko, at gumastos ng napakalaking pera, at gumugol nang napakarami sa dugo ng kanilang puso—paano ko mahihimay at makokondena iyan, nang ganoon lang? Malaking bagay ito, isang usapin ng buhay at kamatayan! Ayon saan ako mamumuhay kung wala ang mga bagay na iyon?” Hangal ka. Mamuhay ka ayon sa mga bagay na iyon, at ikaw ay papuntang impiyerno. Dapat kang mamuhay ayon sa mga salita ng Diyos. Baguhin mo ang paraan mo ng pamumuhay; papasukin mo ang mga salita ng Diyos, at alisin mo ang mga lumang bagay na mayroon ka. Dapat mong himayin at alamin ang mga ito, buksan at ipakita ang mga ito para makita ng lahat, para magkaroon ng pagkilatis ang grupo. Hindi mo namamalayan, kamumuhian mo na ang mga bagay na iyon, kamumuhian mo ang mga bagay na minsan mong minahal, kamumuhian mo ang mga bagay na minsan mong sinandigan para mabuhay, kamumuhian mo ang mga bagay na minsan mong pinaniwalaang buhay mo at ang mga bagay na pinahahalagahan mo nang lubos. Iyan ang daan para ihiwalay at ganap na tanggalin ang mga bagay na iyon sa sarili mo, ang daan sa tunay na pag-unawa ng katotohanan, at tungo sa landas ng pagsasagawa ng katotohanan. Siyempre, ito ay isang komplikado at mahirap na proseso, at masakit din ito. Pero ito ay prosesong dapat pagdaanan ng tao. Hindi puwedeng hindi. Ang pagdanas sa gawain ng Diyos ay parang pagpapagamot para sa isang sakit: Kung ikaw ay may tumor, ang nag-iisang paraan para gamutin ito ay sa mesang pang-opera. Kung hindi ka hihiga sa mesang iyan at hindi ka magpapahiwa sa kutsilyong hihimay at magtatanggal ng tumor, hindi magagamot ang sakit mo, at hindi ka gagaling.

Ang tingin ng maraming tao ay mga hangal ang mga tapat na tao, at iniisip nila, “Sinusunod nila ang anumang sinasabi ng Diyos. Sinasabi Niya na maging tapat na tao, at ginagawa talaga nila ito; nagsasabi sila ng katotohanan, nang walang isang salitang hindi totoo. Mga hangal sila, hindi ba? Maaari kang maging tapat na tao, pero hanggang sa punto lang na hindi ka magkakaroon ng anumang mga pagkalugi o pinsala. Hindi puwedeng sabihin mo lang ang lahat ng bagay! Ang ibunyag ang lahat ng lihim mo—kahangalan iyan, hindi ba?” Iniisip nila na kahangalan ang pagiging tapat na tao. Ganoon nga ba? Ang ganitong tao ang pinakamatalino sa lahat, dahil naniniwala siya na, “Ang lahat ng salita ng Diyos ay ang katotohanan, at ang pagiging tapat na tao ay ang katotohanan, kaya para makamit ang pagsang-ayon ng Diyos, dapat maging tapat ang mga tao. Kaya, anuman ang sinasabi ng Diyos, ginagawa ko; kung gaano kalayo Niya ako gustong pumunta, ganoon kalayo ako pupunta. Hinihingi ng Diyos na magpasakop ako, kaya magpapasakop ako, at patuloy akong magpapasakop magpakailanman. Wala akong pakialam kung sasabihin ng isang tao na hangal ako—sapat na sa akin ang pagsang-ayon ng Diyos.” Hindi ba’t ang ganitong tao ang pinakamatalino sa lahat? Nakita niya nang tumpak kung ano ang mahalaga at kung ano ang hindi. May ilang taong may mga lihim na binabalak, na nag-iisip na, “Kahangalan ang pagpapasakop sa lahat ng bagay, hindi ba? Ang paggawa niyan ay pagkawala ng awtonomiya, hindi ba? May dignidad ba ang isang tao kung maging ang sarili niya ay wala sa kanya? Siguro naman, makakalusot tayo para panatilihin ang kaunting dignidad para sa mga sarili natin, hindi ba? Hindi puwedeng magpasakop tayo nang buong-buo, hindi ba?” At kaya, isinasagawa nila ang pagpapasakop sa paraang nabawasan nang husto. Maaabot ba niyan ang mga pamantayan ng pagsasagawa ng katotohanan? Hindi—napakalayo nito roon! Kung hindi mo isinasagawa ang katotohanan ayon sa mga prinsipyo, sa halip ay palagi mong pinipili ang mga paraan para magkompromiso na hindi bumabaling sa katotohanan ni kay Satanas, sa halip ay nananatili sa gitnang landas, isinasagawa mo ba ang katotohanan? Ito ang pilosopiya ni Satanas, ang bagay na pinakakinasusuklaman ng Diyos. Kinamumuhian ng Diyos ang ganitong saloobin ng tao sa katotohanan; kinamumuhian Niya na ang mga tao ay palaging nagdududa tungkol sa katotohanan at sa mga salita Niya, na palagi silang hindi nagtitiwala sa mga salita Niya, o na palagi silang may taglay na mapagtangi, mapanghamak, at walang galang na saloobin. Sa sandaling magkaroon ka ng ganitong saloobin sa Diyos, pinagdududahan Siya, nagiging walang tiwala, nagtatanong, nagiging analitiko, at mali Siyang nauunawaan, palagi Siyang pinag-aaralan at sinusubukang timbangin sa isipan mo, magkukubli ang Diyos mula sa iyo. At makakamit mo pa rin ba ang katotohanan, sa sandaling magkubli ang Diyos mula sa iyo? “Kaya ko!” sinasabi mo. “Nagbabasa ako ng mga salita ng Diyos araw-araw, lagi akong nasa mga pagtitipon, at nakikinig ako sa mga sermon linggo-linggo, at maingat na pinag-iisipan ang mga ito at gumagawa ng mga tala araw-araw pagkatapos. Umaawit din ako ng mga himno at nananalangin. Palagay ko ay kumikilos sa akin ang Banal na Espiritu.” Uubra ba iyon? Ayos lang ang mga paraang iyan ng pananalig sa Diyos, pero hindi ang mga ito ang kritikal; ang kritikal ay na ikaw ay isang tamang tao, at na tama ang iyong puso—saka lamang hindi ikukubli ng Diyos ang Kanyang mukha sa iyo. Kung hindi ikinukubli ng Diyos ang Kanyang mukha sa iyo, kundi nililiwanagan at ginagabayan ka Niya sa lahat ng oras, at ipinapaunawa Niya sa iyo ang Kanyang mga layunin at ang katotohanan sa lahat ng bagay, na sa ganitong paraan ay makakamit mo sa wakas ang katotohanan, lubos kang pagpapalain. Pero kung hindi tama ang iyong puso, at palagi mong ginagamit ang iyong munting talino, mga opinyon, o ang iyong natutunan at mga satanikong pilosopiya para pagdudahan ang Diyos, nag-iingat laban sa Kanya, sinusubok Siya, at nagkakamali ng pagkaunawa sa Kanya, magkakaproblema ka. Ang ilang tao ay lumalagpas na sa pagiging depensibo, sa panunubok, pagdududa, at maling pag-unawa sa Diyos, at nauuwi na sa paglaban sa Kanya at pakikipagtunggalian sa Kanya. Sila ay naging mga Satanas na; nasa mas malalang problema sila. Hindi mo mauunawaan ang katotohanan sa pamamagitan lang ng pag-unawa sa literal na kahulugan ng mga salita at simpleng doktrina nito. Ang pag-unawa sa katotohanan ay hindi simpleng usapin. Karamihan ng tao ay naliligaw sa maling palagay na ito, at hindi sila natatauhan kahit paulit-ulit na itong binigyang-diin sa kanila. Iniisip nila, “Araw-araw, nagbabasa ako ng mga salita ng Diyos at nakikinig ako sa mga sermon at pagbabahaginan, at ginagampanan ko ang tungkulin ko taun-taon. Ako ay tulad ng isang binhi sa bukid—kahit na hindi mo ito diligan o lagyan ng pataba, dahan-dahan itong kusang tutubo dahil sa ulan, at mamumunga ito sa taglagas.” Hindi ito nangyayari nang ganyan. Ang bahagi ng tao na nakikipagtulungan, ang paraan nila ng pakikipagtulungan, ang puso nila, at ang saloobin nila sa katotohanan at sa Diyos ang kritikal. Ang mga ito ang napakahalaga. Hindi ba’t ang mga bagay na ito ay tumutukoy din sa kung ayon saan namumuhay ang tao? (Oo.) Kung palagi kang namumuhay ayon sa mga kagustuhan ng tao at mga satanikong pilosopiya, kung palagi mong binabantayan ang sarili mo laban sa Diyos, at hindi mo pinanghahawakan ang mga salita Niya bilang ang katotohanan, hindi na mag-aabala ang Diyos sa iyo. At ano ang magagawa mong makamit, kapag hindi na nag-aabala ang Diyos sa iyo? Kung hindi ka pinapansin ng Lumikha, ikaw ay hindi na isang nilikha Niya. Kung itinuturing ka Niya bilang diyablo, bilang isang Satanas, magagawa mo pa rin bang lumapit sa Diyos? Magiging pakay ka pa rin ba ng Kanyang pagliligtas? Magkakaroon ka pa rin ba ng pag-asang maligtas? Imposible na iyan. Samakatwid, hindi mahalaga kung ano ang iyong buhay sa bahay, o kung anong uri ng kakayahan ang taglay mo, o kung gaano kadakila ang mga kaloob mo, hindi rin mahalaga kung ano ang gawaing ginagawa mo sa iglesia, kung anong tungkulin ang ginagampanan mo, o kung ano ang papel mo. Hindi mahalaga kung anong uri ng mga pagsalangsang ang nagawa mo sa nakaraan, o kung anong uri ng kalagayan ang mayroon ka sa kasalukuyan, o ang antas ng inilago mo sa buhay, o kung gaano kataas ang tayog mo. Wala sa mga ito ang pinakamahalaga. Ang pinakamahalaga ay kung paano ang relasyon mo sa Diyos, kung palagi ka bang nagdududa at mali ang pagkakaunawa sa Kanya o palagi ka bang gumagawa ng mga pag-aaral sa Kanya, kung tama ba ang puso mo. Kritikal ang mga bagay na ito. Paano malalaman ng mga tao ang mga kritikal na bagay na ito? Para magawa iyan, dapat palagi nilang sinusuri ang sarili nila, hindi namumuhay nang may kalituhan gaya ng mga walang pananampalataya, nanonood ng mga video ng mundong walang pananampalataya, naglalaro, at nakikipaglokohan kapag walang magawa. Paano gagampanan ng isang tao ang isang tungkulin kung hindi makalapit ang puso niya sa Diyos? Kung hindi ka magsusumikap na lumapit sa Diyos, hindi ka Niya pipilitin, dahil hindi pinipilit ng Diyos ang mga tao na gumawa ng mga bagay-bagay. Ipinapahayag ng Diyos ang katotohanan para maunawaan at matanggap ito ng mga tao. Kung hindi babalik ang mga tao sa harap ng Diyos, paano nila tatanggapin ang katotohanan? Kung palaging pasibo ang mga tao, kung hindi nila hinahanap ang Diyos o hindi nila Siya kailangan sa puso nila, paano kikilos ang Banal na Espiritu sa kanila? Kaya, dahil nananalig ka sa Diyos, hindi ba’t kritikal na dapat kang magkusa sa paghahanap sa Kanya at pakikipagtulungan sa Kanya? Trabaho mo iyan! Kung ang pananalig sa Diyos ay dagdag na trabaho lang sa iyo, isang ekstrang libangan, nasa panganib ka! May mga taong nananatiling mananampalataya ngayon at nakinig na ng napakaraming sermon, pero iniisip pa rin nila na ang pananalig sa Diyos ay pananalig sa relihiyon, na ito ay isang libangan sa libreng oras nila. Napakababaw ng pagturing nila sa pananalig sa Diyos! Kahit ngayon, sa yugtong ito, pinanghahawakan pa rin nila ang pananaw na ito. Sa kanilang pananalig sa Diyos, hindi lang sila nabigong bumuo ng normal na relasyon sa Kanya—wala silang anumang relasyon sa Kanya. Kung hindi ka kinikilala ng Diyos bilang tagasunod Niya, may pag-asa ka pa rin bang maligtas? Wala, wala kang pag-asa. Iyan ang dahilan kung bakit mahalagang bumuo ng normal na relasyon sa Diyos! Sa anong pundasyon, kung gayon, itinatayo ang normal na relasyong iyan? Sa pakikipagtulungan ng mga tao. Kaya, anong uri ng paninindigan o pananaw ang dapat taglayin ng mga tao? Ano ang dapat nilang maging kalagayan? Anong uri ng determinasyon ang dapat na mayroon sila? Paano mo tinatrato ang katotohanan sa puso? Nang may pagdududa? Nang may pag-aaral? Nang may kawalan ng pagtitiwala? Nang may pagtanggi? Tama ba ang puso mo kung taglay mo ang mga bagay na ito? (Hindi.) Kung nais mong maging tama ang puso, anong uri ng saloobin ang dapat mong taglayin? Dapat mayroon kang pusong nagpapasakop. Anuman ang sabihin ng Diyos, anuman ang hingin Niya, dapat bukal sa puso mo ang pagpapasakop, nang walang mga pagdududa at walang mga pagdadahilan. Iyan ang tamang saloobin. Dapat kang manalig, tumanggap, at magpasakop nang walang anumang mga konsesyon. Madali bang isakatuparan agad ang hindi paggawa ng mga konsesyon? Hindi—pero dapat mong subukang pasukin ito. Isipin mo kung sasabihin ng Diyos sa iyo, “May sakit ka,” at sasabihin mo, “Hindi, wala akong sakit.” Hindi iyan magiging problema; marahil hindi mo ito pinapaniwalaan. Pero pagkatapos, sasabihin ng Diyos, “Malubha ang sakit mo. Uminom ka ng gamot,” at sasabihin mo, “Wala akong sakit, pero iinom na rin ako ng ilang gamot, gaya ng sabi Mo. Hindi naman ito makakasama, at kung may sakit nga ako, maaaring para sa ikabubuti ito. Iinom na ako.” Ininom mo ito, at nag-iba ang pisikal mong pakiramdam kaysa sa dati; patuloy mo itong iniinom, sa tinakdang dosis nito, at pagkatapos ng ilang panahon, bumuti nang bumuti ang pisikal mong pakiramdam. Pagkatapos, naniwala kang totoo talaga ang sakit na sinabi ng Diyos. Ano ang resulta na ibinubunga ng ganitong uri ng pagsasagawa? Nagamot ka sa iyong karamdaman, dahil nanalig ka at nagpasakop sa mga salita ng Diyos. Bagamat noong unang pagkakataon ay hindi ka uminom ng gamot na kasingdami ng sinabi sa iyo ng Diyos, kundi sa halip ay gumawa ka ng kaunting konsesyon para sa sarili mo, at nagkaroon ka ng kaunting kawalan ng pagtitiwala, at labag ito sa kalooban mo at nag-aatubili ka, sa huli ay nauwi ka sa pag-inom ng gamot gaya ng sinabi ng Diyos sa iyo, at naramdaman mo ang mga benepisyo nito pagkatapos. Kaya, itinuloy mo ang pag-inom nito, at sa lalo mong pag-inom, mas lumago ang pananampalataya mo, at lalo mong naramdamang tama ang mga salita ng Diyos at mali ka, at na hindi mo dapat pagdudahan ang mga salita Niya. At sa huli, nang nainom mo na ang lahat ng gamot na pinainom ng Diyos sa iyo, nanumbalik ang kalusugan mo. Sa puntong iyon, hindi ba’t lalo pang magiging tunay ang pananalig mo sa Diyos? Malalaman mo na tama ang mga salita ng Diyos, na dapat kang magpasakop sa Kanya nang walang konsesyon at magsagawa ng mga salita Niya nang walang konsesyon. Ano ang punto ng halimbawang ito? Ang sakit mo rito ay kumakatawan sa tiwaling disposisyon ng tao, at ang pag-inom ng gamot ay kumakatawan sa pagtanggap ng paghatol at pagkastigo ng Diyos. Ang pangunahing mensahe nito ay kung kaya ng tao na tanggapin ang paghatol at pagkastigo ng Diyos, maaaring malinis ang kanilang katiwalian, at makakamit nila ang kaligtasan. Ito ang makakamit sa pagdanas ng gawain ng Diyos. Takot ba kayong mabigo? Maaari mong sabihin, “Kailangan kong hangarin ang pagiging perpekto. Sinabi ng Diyos na dapat akong lubos na magpasakop, nang walang konsesyon. Kaya, kailangan kong maisakatuparan ang ganap na pagpapasakop sa mga salita Niya sa unang pagkakataong isasagawa ko ang mga ito. Kung hindi ko ito maisasakatuparan sa pagkakataong ito, hihintayin ko ang susunod na pagkakataon, at sadyang hindi ako magsasagawa ng pagpapasakop sa panahong ito.” Magandang paraan ba iyan? (Hindi.) Sa pananaw ng Diyos, may proseso sa pagsasagawa ng mga tao ng katotohanan. Binibigyan Niya ng mga pagkakataon ang mga tao. Kapag may tiwaling kalagayan ang isang tao, ilalantad ito ng Diyos at sasabihin Niya, “Gumawa ka ng mga konsesyon, hindi ka nagpapasakop, mapaghimagsik ka.” Kaya, ano ang layunin ng Diyos sa paglalantad nito? Ito ay para gumawa ka ng mas kaunting konsesyon, at mas lalo pang magsagawa ng pagpapasakop, at para gawing mas lalong dalisay at mas malapit sa katotohanan ang pang-unawa mo, para tunay kang makapagpasakop sa Diyos. Pinarusahan ka ba ng Diyos habang inilalantad ka Niya? Kapag pinupungusan ka Niya at pinararanas ka ng mga pagsubok, ikaw ay dinidisiplina at itinutuwid lamang Niya. Ikaw ay nalantad nang kaunti, napagalitan nang kaunti, at naparamdam ng kaunting sakit—pero kinuha ba sa iyo ng Diyos ang buhay mo? (Hindi.) Hindi Niya kinuha ang buhay mo, at hindi ka Niya ibinigay kay Satanas. Diyan, maaaring makita ang Kanyang layunin. At ano ang Kanyang layunin? Ililigtas ka Niya. Minsan, pagkatapos ng kaunting paghihirap, nag-aatubili ang mga tao at nag-iisip na, “Hindi ako gusto ng Diyos. Walang pag-asa para sa akin.” Magkakaproblema ka kung palagi kang may maling pagkaunawa sa Diyos gaya niyan. Ito ay pagkaantala ng iyong paglago sa buhay. Kaya, anuman ang oras, ikaw man ay mahina o malakas, mabuti man o hindi ang kalagayan mo, anuman ang antas ng paglago mo sa buhay—hindi mo kailangang alalahanin ang mga bagay na ito ngayon. Ituon mo lang ang isip mo sa pagsasagawa ng mga salitang sinabi ng Diyos, kahit na sinusubukan mo lang isagawa ang mga ito. Ayos din iyan. Subukan mong mabuti na makipagtulungan, at gawin mo ang kaya mo; pumasok ka sa kalagayang binanggit sa mga salita ng Diyos; tingnan mo kung ano ang pakiramdam para sa iyo na isagawa ang mga katotohanang ipinahayag ng Diyos, at kung nakinabang ka ba rito, at kung may buhay pagpasok ka ba. Dapat kang matutong pagsikapan ang katotohanan. Hindi nauunawaan ng mga tao ang proseso ng paglago sa buhay. Lagi silang umaasang itayo ang Roma sa loob ng isang araw, iniisip na, “Kung hindi ko kayang maisakatuparan ang ganap na pagpapasakop, hindi na lang ako magpapasakop. Magpapasakop lang ako kapag kaya ko na itong gawin nang lubos. Hindi ako magiging walanghiya tungkol dito. Ipinapakita nito kung gaano katinding tibay ng loob mayroon ako, kung gaano katinding integridad at dignidad!” Anong klase ng “tibay ng loob” iyan? Iyan ay paghihimagsik at katigasan ng kalooban!

Pag-isipan ninyong mabuti ang katatapos lang natin pagbahaginan. Natapos natin ang pagbabahaginan tungkol sa apat na bahagi ng tanong na, “Ayon saan nabubuhay ang mga tao sa mga taon ng kanilang pananalig sa Diyos?” Sinasandigan nila ang mga kaloob nila para mabuhay; ang kanilang kaalaman; ang kanilang lantad na mga pusong tulad ng sa mga bata; at ang mga pilosopiya ni Satanas. Nauunawaan ba ninyo kung ano ang narinig ninyo tungkol sa apat na kalagayang ito? Nakikita ba ninyo kung alin sa mga ito ang nasa loob ninyo? Kaya ba ninyong unawain ito? Nagbahaginan na ba tayo tungkol sa mga bagay na ito noon? Maaaring nauunawaan ninyo ang ilang kalagayan at may kaunti kayong alam sa mga ito, pero hindi sa paraang tumutukoy sa pagsasagawa ng katotohanan o sa paksa ng ating pagbabahaginan ngayon. Ngayon, nagbahaginan tayo tungkol sa mga kalagayang ito mula sa paksa at anggulo ng “Ayon saan nabubuhay ang mga tao sa mga taon ng kanilang pananalig sa Diyos?” Ito ay medyo malapit sa pagsasagawa ng katotohanan at pamumuhay nang ayon dito. May isa pa Akong tanong. Itala ninyo ito. Ito ay: Ano ang mga bagay na pinakamamahal mo? Ano ang saloobin ng Diyos tungkol sa mga bagay na iyon na pinakamamahal mo? Paglalaanan natin ng panahon ang pagbabahaginan tungkol sa tanong na ito sa hinaharap. Ngayon, pangunahin nating inilalantad ang ilang negatibong kalagayang galing sa mga bagay na kung saan nakaayon ang pamumuhay ng mga tao; hindi tayo nagbahaginan tungkol sa kung paano isagawa ang katotohanan nang may partikular na pagtukoy sa mga negatibong kalagayang iyon. Kahit hindi tayo nagbahaginan tungkol diyan, alam ba ninyo kung nasaan ang mga mali sa mga kalagayang ito? Saan nanggagaling ang mga problema? Anong mga disposisyon ang kinabibilangan ng mga ito? Paano dapat isagawa ang katotohanan? Kapag may mga lumitaw na ganitong bagay, kapag kayo ay may mga ganitong kalagayan at mga ganitong pamamaraan, alam ba ninyo kung paano dapat gamitin ang katotohanan para palitan ang mga ito? Aling mga katotohanan ang dapat ninyong isagawa? Ang importante at pangunahing bagay na dapat mong gawin ngayon ay ang magsimula sa pamamagitan ng pag-unawa sa mga kalagayang ito at paghihimay ng sarili mo. Kapag nabubuhay ka sa mga kalagayang ito, dapat kahit papaano ay alam mo sa puso mo na mali ang mga ito. Ang pagbago sa mga ito ang hakbang matapos mong malamang mali ang mga ito. Kung hindi mo alam kung tama o mali ang mga ito, o kung nasaan ang mga mali sa mga ito, paano mo babaguhin ang mga ito? Kaya, ang pinakaunang hakbang ay ang magawa mong makilatis kung tama ba o mali ang mga kalagayang ito. Pagkatapos lamang niyan saka mo malalaman kung paano dapat isagawa ang susunod na hakbang. Nagbabahaginan pa lamang tayo tungkol sa isyu ng ilan sa iba’t ibang tiwaling kalagayan ng tao ngayon, at napakarami nang nasabi. Kaya, pagdating sa mga detalye kung paano mismo kayo maaaring magsimulang mamuhay ayon sa katotohanan, bigyan ninyo ng higit na konsiderasyon ang isyung ito nang kayo lang. Dapat ay makapagbunga kayo ng mga resulta.

Sa Pagsasagawa Lamang ng Katotohanan at Pagpapasakop sa Diyos Maaaring Matamo ng Isang Tao ang Pagbabago sa Disposisyon

Ang higit na nakararami sa inyo ay nananampalataya sa Diyos nang, humigit-kumulang, hindi bababa sa sampung taon, kaya anong yugto sa inyong karanasan sa buhay ang narating na ninyo? Sa anong yugto kasalukuyang nakatayo ang inyong tayog? (Kapag nakikita ko ang aking sarili na patuloy na nagbubunyag ng tiwaling disposisyon, tinutukoy ko na maaaring hindi ako isa sa mga tao ng Diyos kundi isang tagapagserbisyo lamang; pagkatapos ay nagiging negatibo at nag-aalala ako na hindi ako maaaring tumanggap ng kaligtasan.) Ang magkaroon ng takot kapag natutukoy na ang isang tao ay isang tagapagserbisyo: ito ay isang palatandaan na ang iyong tayog ay isip-bata at wala pa sa gulang. Ang pagiging isip-bata ng tayog ay nangangahulugan ng kawalan ng pagkilatis, kawalan ng normal na kakayahan na timbangin at pag-isipan ang mga problema, kawalan ng mga prosesong pangkaisipan ng isang nasa hustong gulang, at palaging nalilimitahan ng kinabukasan at kapalaran ng isang tao. May iba pa bang gustong magsalita nang kaunti? (Kapag lumilitaw ang mga paglihis sa paggampan sa aking tungkulin, palagi akong nag-aalala, nag-iisip kung ibubunyag ako ng Diyos at ititiwalag.) Bakit kayo natatakot na matiwalag? Ang bagay na ito na itinuturing ninyo na “pagtitiwalag”: sa huling pagsusuri, ano ang kahulugan nito? (Ang humantong sa hindi magandang katapusan.) Kapag itinuturing ninyo na ang kahulugan ng “pagtitiwalag” ay ang hindi pagpapahintulot na gawin ang tungkulin mo, o ang pagkawala ng anumang pagkakataon ng kaligtasan na maaaring mayroon ka, ang pagtukoy mo ba na ito ay kapareho ng kung paano ka nakikita at tinatrato ng Diyos? Iyong mga isip-bata ang tayog ay haharapin ang lahat ng bagay batay sa mga kuru-kuro at imahinasyon ng mga tao bilang isang likas na gawi, sa halip na ayon sa salita ng Diyos o sa katotohanan. Ngunit haharapin ng mga may hustong gulang at nahinog na sa buhay ang lahat alinsunod sa salita ng Diyos at sa katotohanan; ang pagsusuri sa isang isyu sa ganitong paraan ay mas wasto. Kapag ginagawa ang tungkulin ng isang tao, karaniwan ang masadlak sa mga paglihis at paghihirap; kung ang isang pagkakamali ay nangangahulugan ng pagkatiwalag, walang sinumang maayos na makakagawa ng kanyang tungkulin. Dapat ninyong maunawaan na ang buong layon ng paggawa sa tungkulin ng isang tao ay upang ang tiwaling disposisyon niya ay madalisay sa pamamagitan ng karanasan ng paghatol ng Diyos, upang sa paggawa ng isang tao sa kanyang tungkulin ay maunawaan niya ang katotohanan at makapasok sa realidad, at upang sa paggawa niya sa kanyang tungkulin ay makalaya siya mula sa impluwensiya ni Satanas at makatanggap siya ng kaligtasan. Ito ang dahilan kung bakit hinihingi ng Diyos sa mga tao na, sa paggawa sa kanilang tungkulin, matutunan nila kung paano hanapin ang katotohanan sa lahat ng bagay, at lutasin ang mga problema alinsunod sa salita ng Diyos: Ito ay isang kinakailangang proseso sa karanasan sa buhay. Sa mga ordinaryong pangyayari, walang sinumang indibidwal ang dalubhasa sa lahat ng bagay, ni wala ring sinumang indibidwal ang may taglay ng mga kasanayang sumasaklaw sa lahat, kaya halos imposibleng maiwasan ng isang tao ang magkamali sa paggawa sa kanyang tungkulin. Ngunit hangga’t hindi ito isang sinasadyang gawa ng panggugulo, saklaw ito ng mga hangganan ng mga normal na inaasahan. Gayunman, kung ito ay nangyayari sa pamamagitan ng kagagawan ng tao, kung ito ay isang masamang bunga na dala ng isang sinadyang maling gawa, may mali sa pagkatao ng taong sangkot dito, at ito ay magiging isang kaso ng sinasadyang panggugulo at paninira. Ang buktot na tao ay lubusang ibubunyag. Gumagawa ang Diyos, sa Kanyang sariling mga mata, ng tamang pagsukat at pagsusuri ng mga tao; ibig sabihin, sa paggamit sa isang tao, sa pagpapagawa sa kanya ng isang bagay, tiyak na ang Diyos ay may mga pamantayan na hinihingi Niyang matugunan ng taong ito. Hindi nais ng Diyos na ikaw ay maging higit sa tao, maging makapangyarihan sa lahat; sa halip, may mga hinihingi Siya sa iyo, at ipinagkakaloob sa iyo ang pagtrato, batay sa saklaw ng kakayahan ng isang ordinaryong tao. Ayon sa kaalamang mayroon ka, sa iyong kakayahan, ang mga kondisyon ng iyong pamumuhay, at ang lahat ng pagkaunawa na iyong nakamit, kabilang ang saklaw ng iyong kapasidad nang may pagsasaalang-alang sa iyong kasalukuyang gulang at karanasan, itatakda ng Diyos ang pinakatumpak at pinakanararapat na pamantayan para sa pagsusuri sa iyo. Ano ang pamantayan ng pagsusuri ng Diyos? Ito ay para siyasatin ang layon, mga prinsipyo, at mga mithiin sa pamamaraan mo ng paggawa ng mga bagay-bagay, upang tingnan kung ang mga ito ay umaayon sa katotohanan. Marahil ay umaayon ang ginagawa mo sa mga pamantayan na hinihingi ng ibang mga tao, at dapat kang makakuha ng perpektong puntos para dito; ngunit paano ka sinusuri ng Diyos? Ang pamantayan kung paano ka sinusukat ng Diyos ay kung may kapabilidad ka bang ibigay ang iyong buong puso, isipan, at lakas, kung makakarating ka ba sa punto na mailalaan mo ang lahat ng pagsisikap mo at magagawa mong maging deboto. Ito ang pamantayan ng Diyos sa pagsusuri. Kung nailaan mo na ang lahat ng pagsisikap mo, makikita ng Diyos na naabot mo na ang pamantayan. Ang lahat ng hinihingi ng Diyos sa mga tao ay saklaw ng kakayahan nilang maisakatuparan, at hindi lumalampas sa anumang kaya nilang maabot.

Paminsan-minsan, gumagamit ang Diyos ng isang partikular na bagay upang ibunyag ka o disiplinahin ka. Kung gayon ba ay nangangahulugan ito na tiniwalag ka na? Nangangahulugan ba ito na dumating na ang katapusan mo? Hindi. Para itong kapag sumuway at nagkamali ang isang bata; maaari siyang kagalitan at parusahan ng kanyang mga magulang, ngunit kung hindi niya maarok ang intensyon ng kanyang mga magulang o maunawaan kung bakit nila ginagawa ito, magkakamali siya ng pag-unawa sa kanilang layon. Halimbawa, maaaring sabihin ng mga magulang sa bata, “Huwag kang aalis ng bahay nang mag-isa, at huwag kang lalabas nang mag-isa,” ngunit pumasok lamang ito sa isang tainga at lumabas sa kabila, at pumuslit pa ring mag-isa ang bata. Sa sandaling malaman iyon ng mga magulang, pagagalitan nila ang bata at bilang parusa, patatayuin nila siya sa sulok para pag-isipan ang kanyang inasal. Hindi nauunawaan ang mga intensyon ng kanyang mga magulang, ang bata ay nagsisimulang magduda: “Ayaw na ba sa akin ng mga magulang ko? Talaga bang anak nila ako? Kung hindi nila ako anak, ibig sabihin ba nito ay ampon ako?” Pinagninilayan niya ang mga bagay na ito. Ano ang mga tunay na intensyon ng mga magulang? Sinabi ng mga magulang na masyadong mapanganib na gawin iyon at sinabihan ang anak nila na huwag itong gawin. Ngunit hindi nakinig ang anak, at pumasok iyon sa isang tainga at lumabas sa kabila. Samakatwid, kinailangang gumamit ng mga magulang ng isang uri ng kaparusahan para maturuan nang wasto ang kanilang anak at hayaan siyang matuto mula sa kanyang mga pagkakamali. Ano ang nais makamit ng mga magulang sa paggawa nito? Para lamang ba matuto ang bata mula sa kanyang pagkakamali? Hindi ganitong uri ng pagkatuto ang nais nilang makamtan sa huli. Ang layunin ng mga magulang sa paggawa nito ay para sundin ng bata ang sinabi sa kanya, kumilos alinsunod sa kanilang payo, at hindi gumawa ng anumang pagsuway para mag-alala sila—ito ang magiging epekto na hinahangad nilang makamtan. Kung nakinig ang anak sa kanyang mga magulang, ipinapakita nitong bumuti na ang kanyang pang-unawa, at dahil dito ay mababawasan ang iniisip ng kanyang mga magulang. Hindi ba’t masisiyahan na sila sa kanya kung gayon? Kakailanganin pa rin ba nilang parusahan siya nang ganoon? Hindi na nila kailangan pang gawin iyon. Katulad lang nito ang pananampalataya sa Diyos. Dapat matutunan ng mga tao na pakinggan ang mga salita ng Diyos at unawain ang Kanyang puso. Hindi sila dapat magkamali ng pagkaunawa sa Diyos. Sa katunayan, sa maraming pagkakataon, ang pag-aalala ng mga tao ay nagmumula sa kanilang mga pansariling interes. Sa pangkalahatan, natatakot sila na baka wala silang kalabasan. Palagi nilang iniisip, “Paano kung ibunyag, itiwalag, at tanggihan ako ng Diyos?” Ito ang maling interpretasyon mo sa Diyos; ang mga ito ay isang panig na pala-palagay mo lamang. Kailangan mong alamin kung ano ang layunin ng Diyos. Kapag ibinubunyag Niya ang mga tao, hindi ito para itiwalag sila. Ibinubunyag ang mga tao para mailantad ang kanilang mga pagkukulang, pagkakamali, at kalikasang diwa, para makilala nila ang kanilang sarili, at maging kaya nila ang tunay na pagsisisi; sa kadahilanang ito, ang pagbubunyag sa mga tao ay para tulungan ang buhay nilang lumago. Kung walang dalisay na pagkaunawa, malamang na magkamali ng pag-unawa ang mga tao sa Diyos at maging negatibo at mahina. Maaari pa nga silang magpatangay sa kawalan ng pag-asa. Sa katunayan, ang maibunyag ng Diyos ay hindi naman nangangahulugan na ititiwalag ka. Ito ay para tulungan kang malaman ang sarili mong katiwalian, at pagsisihin ka. Kadalasan, dahil mapaghimagsik ang mga tao, at hindi naghahanap ng kasagutan sa katotohanan kapag nagbubunyag sila ng kanilang katiwalian, kailangang disiplinahin sila ng Diyos. At dahil dito, minsan, ibinubunyag Niya ang mga tao, inilalantad ang kanilang kapangitan at pagiging kaawa-awa, pinapangyaring makilala nila ang kanilang sarili, na nakakatulong para lumago ang kanilang buhay. Ang pagbubunyag sa mga tao ay may dalawang magkaibang implikasyon: Para sa masasamang tao, ang maibunyag ay nangangahulugan na itiniwalag na sila. Para sa mga nagagawang tanggapin ang katotohanan, ito ay isang paalala at isang babala; pinagninilay sila tungkol sa kanilang sarili, para makita ang kanilang tunay na kalagayan, at para huminto na sa kanilang pagiging suwail at walang pakialam, sapagkat magiging mapanganib ang magpatuloy nang ganito. Ang pagbubunyag sa mga tao sa ganitong paraan ay para paalalahanan sila na baka, sa pagsasagawa nila ng kanilang tungkulin, sila ay maguluhan at hindi mag-ingat, hindi maging seryoso sa mga bagay, makontento sa kaunting resulta, at mag-isip na ang kanilang paggampan sa kanilang tungkulin ay pasok sa pamantayan samantalang, sa katunayan, kapag sinukat ayon sa hinihingi ng Diyos, nagkulang silang masyado, subalit kampante pa rin sila, at naniniwalang ayos lang sila. Sa gayong mga sitwasyon, didisiplinahin, babalaan, at paaalalahanan ng Diyos ang mga tao. Kung minsan, ibinubunyag ng Diyos ang kanilang kapangitan—na malinaw na para magsilbing isang paalala. Sa gayong mga pagkakataon dapat mong pagnilayan ang iyong sarili: Ang gampanan mo nang gaya nito ang iyong tungkulin ay hindi pasok sa pamantayan, may paghihimagsik sa iyong kalooban, napakaraming negatibong elemento, lahat ng ginagawa mo ay basta-basta lang, at kung hindi ka pa rin magsisisi, dapat kang maparusahan. Paminsan-minsan, kapag dinidisiplina ka ng Diyos, o kaya ay ibinubunyag ka, hindi ito nangangahulugang ititiwalag ka. Dapat harapin ang bagay na ito nang tama. Kahit itiwalag ka pa, dapat mo itong tanggapin at magpasakop ka rito, at magmadaling magnilay-nilay at magsisi. Bilang pagbubuod, anuman ang kahulugang nakapaloob sa pagbubunyag sa iyo, dapat mong matutunang magpasakop. Kung nagpapakita ka ng pasibong paglaban, at sa halip na maayos ang iyong mga kapintasan ay patuloy pa itong lumalala, ikaw ay tiyak na maparurusahan. Samakatwid, sa pagharap sa mga usapin na may kinalaman sa pagbubunyag, dapat magpakita ng pagpapasakop ang isang tao, ang puso niya ay dapat na mapuspos ng takot, at dapat siyang magkaroon ng kakayahang magsisi: Saka lamang aayon ang isang tao sa mga layunin ng Diyos, at tanging sa pagsasagawa lamang sa ganitong pamamaraan na maliligtas niya ang kanyang sarili at maiiwasan ang kaparusahan ng Diyos. Dapat ay nagagawang makilala ng mga makatwirang tao ang mga sarili nilang kamalian at naiwawasto ang mga ito, kahit paano ay nakararating sa punto na sumasandig sila sa kanilang konsensiya upang gawin ang kanilang tungkulin. Dagdag pa rito, dapat din nilang abutin ang katotohanan, nakararating hindi lamang sa punto kung saan may prinsipyo ang kanilang pag-uugali, kundi maging sa punto ng pagbibigay nila ng kanilang buong puso, buong kaluluwa, buong isipan, at buong lakas: Saka lamang nila magagampanan ang kanilang tungkulin sa isang paraan na pasok sa pamantayan, saka lamang sila magiging mga tao na tunay na nagpapasakop sa Diyos. Ano ang dapat na ituring ng isang tao bilang pamantayan para matugunan ang mga layunin ng Diyos? Dapat ibatay ng isang tao ang kanyang mga kilos sa mga katotohanang prinsipyo, na ang pangunahing aspekto ay bigyang-pagpapahalaga ang mga interes ng sambahayan ng Diyos at ang gawain ng sambahayan ng Diyos, na isaisip ang kabuuang larawan, at hindi tumutok sa alinmang isang aspekto sa panganib na mawala ang pansin sa iba pa, at na ang maliit na aspekto ay maisagawa niya nang tama ang kanyang gawain, at matupad ang ninanais na epekto ayon sa hinihingi sa kanya, nang hindi gumagawa nang pabasta-basta, nang hindi nagbibigay ng kahihiyan sa Diyos. Kung mauunawaan ng mga tao ang mga prinsipyong ito, hindi ba’t bibitiwan nila ang kanilang mga alalahanin at maling paniniwala? Sa oras na isantabi mo ang iyong mga alalahanin at maling paniniwala, at wala kang anumang di-makatwirang ideya tungkol sa Diyos, ang mga negatibong elemento ay unti-unting mawawalan ng dominanteng posisyon sa loob mo, at haharapin mo ang ganitong mga uri ng bagay sa tamang paraan. Samakatwid, mahalagang hanapin ang katotohanan at sikaping maunawaan ang mga layunin ng Diyos.

Kapag gumagampan ng kanilang tungkulin, ang ilan ay madalas na nasa kalagayan ng pagiging negatibo at pasibo, o paglaban at maling pagkaunawa. Lagi silang natatakot na mabubunyag at matitiwalag sila, at laging napipigilan ng kanilang hinaharap at tadhana. Hindi ba ito ang pagpapahayag ng isang mababang tayog? (Oo.) Laging sinasabi ng ilang tao na natatakot silang hindi nila magagampanang mabuti ang kanilang tungkulin, at kung hindi susuriing mabuti ang mga detalye maaaring isipin ng isang tao na tapat naman sila. Ano ba talaga ang ipinag-aalala nila sa kanilang mga puso? Nag-aalala sila na kung hindi nila magagawa nang mabuti ang kanilang tungkulin, matitiwalag sila at wala silang magandang destinasyon. Sinasabi ng ilang tao na natatakot silang maging mga tagapagserbisyo. Kapag naririnig ito ng ibang mga tao, iniisip nilang ibig sabihin nito ay dahil ayaw ng mga taong iyon na maging mga tagapagserbisyo, gusto lamang nilang magampanan nang mabuti ang kanilang tungkulin bilang isa sa mga tao ng Diyos, at mapagkamalang mga taong may paninindigan. Ang totoo, sa kanilang mga puso, iniisip ng mga taong iyon na takot maging mga tagapagserbisyo na, “Kapag naging tagapagserbisyo ako, mapapahamak lang din ako sa huli at hindi magkakaroon ng magandang destinasyon, at hindi magkakaroon ng bahagi sa kaharian ng langit.” Ito ang ipinahihiwatig ng kanilang mga salita; nag-aalala sila tungkol sa kanilang kahihinatnan at destinasyon. Kapag sinabi ng Diyos na sila ay mga tagapagserbisyo, hindi nila gaanong pinagsisikapan ang paggampan sa kanilang tungkulin. Kapag sinabi ng Diyos na isa sila sa Kanyang mga tao at sinang-ayunan sila ng Diyos, medyo mas pinaglalaanan nila ng pagsisikap ang paggawa sa kanilang tungkulin. Ano ang problema rito? Ang problema ay kapag ginagampanan nila ang kanilang tungkulin sa sambahayan ng Diyos, hindi sila kumikilos ayon sa katotohanang prinsipyo. Lagi nilang isinasaalang-alang ang sarili nilang mga hinaharap at kapalaran, at lagi silang napipigilan ng titulong “tagapagserbisyo.” Bilang resulta, hindi nila nagagawa nang maayos ang kanilang tungkulin, at kahit na gusto nilang isagawa ang katotohanan, wala silang lakas na gawin ito. Lagi silang nabubuhay sa estado ng pagiging negatibo, at naghahanap ng kahulugan sa mga salita ng Diyos, sinusubukang tiyakin kung sila ba ay mga tao ng Diyos o mga tagapagserbisyo. Kung sila ay mga tao ng Diyos, ilalaan nila ang kanilang mga sarili para isagawa nang maayos ang kanilang mga tungkulin. Kung sila ay mga tagapagserbisyo, pabasta-basta lamang ang pagsasagawa nila ng kanilang tungkulin, na nagdudulot ng maraming negatibong elemento, at nalilimitahan ng titulong “tagapagserbisyo,” walang kakayahang palayain ang kanilang mga sarili. Minsan, matapos mapungusan nang matindi, sinasabi nila sa kanilang sarili, “Wala nang pag-asa para sa akin, ganito na talaga ako. Gagawin ko na lang kung ano ang makakayanan ko.” Nilalabanan nila ito nang may mga kaisipang pasibo, negatibo, at bulok at isinasagawa nila ang kanilang tungkulin nang may pag-aatubili. Magagawa ba nilang gampanan ang kanilang tungkulin nang maayos? Ang pagbabahaginan sa mga pagtitipon ay laging tungkol sa katotohanan—pagmamahal sa Diyos, pagpapasakop sa Diyos, pagsandig sa salita ng Diyos para mamuhay, at pagiging deboto sa Diyos—pero hindi maisasagawa ng gayong tao ang anuman sa mga ito; iniisip lamang niya ang kanyang mga sariling kinabukasan at kapalaran, habang panahon na nalilimitahan ng kanyang kasakiman para sa mga pagpapala, walang kakayahang tanggapin ang anumang aspekto ng katotohanan. Sa ganitong paraan, siya ay lumalaban at sumasalungat, negatibo at puno ng reklamo, sa puso niya ay palaging may kinikimkim na mga kuru-kuro tungkol sa Diyos, naglalagay ng mga balakid laban sa Diyos, at inilalayo ang Diyos. Palagi siyang nakabantay laban sa Diyos, takot na makita ng Diyos ang totoo sa kanya, kontrolin siya, at kumilos ng laban sa kanyang mga interes. At, sa kanyang pagsunod, lagi siyang nag-aatubili at masama ang loob, hinihila ng mga taong nasa harap niya, at itinutulak paharap ng mga taong nasa likuran, na tila ba nahulog siya sa putik at ang bawat hakbang ay labis na paghihirap, at ang pagiging buhay ay labis na pagdurusa! Paano humantong dito ang mga bagay-bagay? Naging ganito ito dahil ang puso ng tao ay sobrang mapanlinlang, palaging mali ang pagkaunawa sa gawain na ginagawa ng Diyos upang iligtas ang sangkatauhan. Anumang pagtrato ang gawin ng Diyos sa kanila, palaging magdududa ang mga tao, iniisip, “Ang ibig sabihin ba nito ay ayaw na sa akin ng Diyos? Ililigtas ba ako ng Diyos sa huli o hindi? Para sa isang katulad ko, may silbi ba ang pagpapatuloy sa paghahangad ko? Makakapasok ba ako sa kaharian?” Ang mga tao ay palaging nagkikimkim ng mga negatibong kaisipan na gaya ng mga ito. Hindi ba nito maaapektuhan ang kakayahan nila na tuparin ang kanilang tungkulin? Hindi rin ba nito maaapektuhan ang paghahangad nila sa katotohanan? Kung hindi maglalaho ang lahat ng mga negatibong elementong ito, kailan pa sila makakapasok sa tamang landas ng pananampalataya sa Diyos? Mahirap itong masabi. At dahil dito, ang mga taong tumatangging tanggapin ang katotohanan ang pinakamahirap pangasiwaan, at sa huli ang tanging magagawa sa kanila ay ang itiwalag sila.

Sa tiwaling sangkatauhan, may ilang negatibong elemento ang nakatanim na nang malalim sa kanilang puso, halimbawa, ang mga bagay gaya ng karangalan, kahambugan, katayuan, kasikatan at pakinabang, at iba pa. Kapag nananampalataya ka sa Diyos, kung nais mong tanggapin ang katotohanan, ito ay nangangahulugan ng walang-tigil na pakikipaglaban sa mga negatibong elementong ito, at pakikipagbuno sa lahat ng uri ng mahirap na karanasan at pakikipaglaban. Hindi hihinto ang labanang ito hangga’t ang katotohanan ay hindi nagtatagumpay sa loob ng mga tao at nagiging buhay. Sa panahong ito, kapag naunawaan ng mga tao ang katotohanan sa pamamagitan ng pagkain at pag-inom ng salita ng Diyos at naarok ang mga layunin ng Diyos, sisimulan nilang isagawa ang katotohanan at maghimagsik laban sa laman. Pagdating ng oras na ang katotohanan ay maging buhay nila, magiging posible na para sa kanila ang gumamit ng katotohanan para tanggalin ang mga negatibong elementong ito. Ang kahambugan at personal na katanyagan, kasikatan, pakinabang, at katayuan, mga pagnanasa ng tao, maruruming hangarin ng tao, mga maling pagkaunawa ng mga tao sa Diyos, ang kanilang mga pagpipilian at kagustuhan, ang kanilang pagmamatuwid sa sarili, pagmamataas, panlilinlang, at kung ano pa man—ang lahat ng problemang ito ay unti-unting magkakaroon ng solusyon matapos maunawaan ng mga tao ang katotohanan. Sa katunayan, ang proseso ng pananampalataya sa Diyos ay walang iba kundi ang proseso ng pagtanggap sa katotohanan, ang proseso ng paggamit sa katotohanan upang mapagtagumpayan ang laman, at ang proseso ng walang sawang pagkain at pag-inom ng salita ng Diyos, paghahanap sa katotohanan, at paggamit sa katotohanan na naunawaan mo, ang salita ng Diyos na nalaman mo, at ang mga katotohanang prinsipyo na naintindihan mo upang lutasin ang mga problemang ito. Kapag naranasan ng mga tao ang mga bagay-bagay sa ganitong paraan, magkakaroon sila ng buhay pagpasok at unti-unti silang mababago. Ang mga tiwaling elementong ito ay nasa lahat ng tao, at walang kahit isang indibidwal ang hindi nabubuhay para sa pakinabang at kasikatan. Ang lahat ng tao ay nabubuhay para sa mga bagay na ito; tanging ang paraan kung paano pinangangasiwaan ng bawat tao ang mga ito at ipinapahayag ang kagustuhan para sa mga ito ang maaaring magkaiba. Ngunit ang ipinapakita nila, sa diwa, ay magkapareho. Sinasabi ng ibang tao ang iniisip nila, ang iba ay hindi; ipinapakita ng iba ang sarili nila sa paraang kapansin-pansin, samantalang ang iba ay nagtatangkang magtago, ginagamit ang lahat ng uri ng paraan para pagtakpan ang mga bagay-bagay at pinipigilan na mabunyag ang mga ito, para hindi sila makilatis ng iba. Ang hindi pagpapahintulot sa ibang tao na makilatis ka, at ang pagtatakip sa mga bagay-bagay—sa palagay mo ba, sa paggawa mo nito, maitatago mo ito sa Diyos? Sa palagay mo ba, kung gagawin mo ito, ang tiwali mong disposisyon ay mawawala na? Ang tiwaling diwa ng bawat isang indibidwal ay pare-pareho—ano ang pagkakaiba sa pagitan ng isang indibidwal at ng iba? Ang saloobin kung paano hinaharap ng isang tao ang katotohanan ay maaaring iba sa isa pang indibidwal at sa susunod. Nagagawang tanggapin ng ilang tao ang katotohanan sa oras na matapos nila itong marinig. Tinatanggap nila ito gaya ng paglunok nila sa gamot na mapait sa bibig pero mabuti para sa pagpapagaling, ginagamit ito para gamutin ang mga karamdaman at lutasin ang mga problema na nasa loob nila na nagpapahirap sa kanila. Sa pamamahala nila sa mga bagay, pagkilos, paggawa sa kanilang tungkulin, pakikisalamuha sa iba, at pagtatakda ng kanilang mithiin at oryentasyon sa buhay, hinahanap nila ang mga sagot sa salita ng Diyos at ginagamit ang salita ng Diyos para lutasin ang mga problema na nakakaharap nila sa buhay, unti-unting isinasagawa ang nauunawaan nila. Halimbawa, noong sinabi ng Diyos, “Lahat kayo ay dapat na magsumikap na maging mga tapat na tao,” ang gayong indibidwal ay mag-iisip, “Paano ako magiging isang tapat na tao?” Hinihingi ng Diyos na maging tapat ang mga tao; dapat ang mga salitang binibigkas nila ay tapat, buksan nila ang kanilang puso sa pakikipagbahaginan sa mga kapatid, at tanggapin ang pagsisiyasat ng Diyos. Ito ang mga nakapaloob na prinsipyo, at isasagawa ito ng gayong uri ng tao oras na marinig niya ang mga ito. Natural na may mga pagkakataon sa panahon ng pagsasagawa niya na maaari siyang lumihis sa kaliwa o sa kanan, hindi makita ang mga tamang prinsipyo gaano kahirap man niya ito hanapin, at may mga pagkakataon na, may kaunting pagkabaluktot sa kanyang pagsasagawa. Ngunit sa walang tigil na pagsusumikap na maabot ang pamantayan ng pagiging isang matapat na tao, sa loob ng ilang taon ay mapapalapit siya nang mapapalapit sa inaasam na epekto. Habang mas lalo siyang nabubuhay, siya ay mas nagiging tao at mas mararamdaman niya na siya ay nasa presensya ng Diyos, at mas bumubuti ang pag-usad niya sa buhay. Gayon ang mga taong pinagpala ng Diyos. Gayon ang mga tao na nasa unang uri.

Ngayon na natapos na nating pag-usapan ang unang uri ng mga tao, pag-usapan naman natin ang ikalawang uri. Bagama’t pareho silang nakikinig sa mga sermon at nagbabasa ng salita ng Diyos, ang unang uri ng tao ay may kakayahang maunawaan ang katotohanan, at kapag nagbubunyag sila ng mga tiwaling disposisyon, nagagawa nilang magnilay-nilay tungkol sa kanilang sarili at ihayag ang kanilang sarili, nagsasabing, “Mayabang ako at nag-aakalang mas matuwid ako kaysa sa iba. Gusto kong magpakitang-gilas sa paggawa ko ng mga bagay-bagay, palaging kinikimkim ang mga sarili kong layunin at hilig, natutuwa sa katayuan at ikinagagalak ang pakikipagtagisan para sa kasikatan at pakinabang.” Sa pagsasabi nito, naging may kakayahan silang magkaroon ng kaalaman sa sarili at ng pagsisikap para abutin ang katotohanan. Ngunit naiiba dito ang ikalawang uri. Ang ganitong tao ay maaaring umamin na siya ay tiwali sa kanyang sarili, at kapag humaharap sa pagpupungos ay maaari pang umamin na may nagawa siyang pagkakamali, pero hindi lang talaga siya magsisisi. Gaano man siya makinig sa mga sermon, at gaano mang mga salita at doktrina ang maintindihan niya, tinatanggihan niyang isagawa ang katotohanan, at ipinagpapatuloy gawin kung ano ang gusto niyang gawin. Nagagawa rin ng ganitong tao na maging bukas sa pagbabahaginan, at tanggapin ang pagpupungos, pati na rin ang pagdidisiplina ng Diyos. Pero sa pagtanggap niya rito, itinuturing niya itong doktrina, tapos na siya sa oras na maunawaan niya ito, at pagkatapos ay bumabalik siya sa dati niyang pamamaraan, nananatiling walang pagbabago. Ang panghawakan ang katotohanan at ituring ito na tila isang doktrina—ano ang magiging kahihinatnan para sa ganitong tao? Tiyak na mapagkakamalan niyang ang pagsunod sa mga regulasyon ay pagsasagawa ng katotohanan. Ang ganitong tao ay hindi gumagawa sa kanyang tungkulin ayon sa salita ng Diyos o sa mga hinihingi ng Diyos, kundi sinusubukang lutasin ang mga problema ayon sa pilosopiya ni Satanas sa mga makamundong pakikitungo at sa mga daan at kaparaanan na ibinuod niya para sa kanyang sarili. Bagamat maaari siyang sumang-ayon sa pananalita para kilalanin ang salita ng Diyos bilang katotohanan at ang pilosopiya ni Satanas bilang maling kaisipan, nagsasagawa pa rin siya ng satanikong maling kaisipan sa totoong buhay, at nakakaramdam pa ng kapayapaan sa isipan sa ginagawa niyang ito. Ang isang taong kumikilala sa salita ng Diyos bilang katotohanan ngunit bigo na isagawa ito—hindi ba’t isa itong tao na nanlilinlang sa Diyos? Bagamat maaari niyang kilalanin ang salita ng Diyos bilang katotohanan at ang pilosopiya ni Satanas bilang maling kaisipan, iniisip niyang maaari ring mapakinabangan ang pilosopiya ni Satanas, kaya gumagamit siya ng isang paraan ng kompromiso, pinipiling lumakad sa linya sa pagitan ng dalawang ito, at itinuturing ito bilang pagsasagawa ng katotohanan. Sa hindi pagtayo sa panig ng Diyos o sa panig ni Satanas, na sa gayong paraan ay hindi sinasalungat ang sinuman sa kanila, nakikita pa niyang siya ay napakatalino, nag-iisip na, “Ako ay isang taong gumagawa sa kanyang tungkulin, at isa ring naghahangad sa katotohanan, kaya tiyak na matatanggap ko ang pagsang-ayon ng Diyos.” Sabihin ninyo sa Akin, ang ganitong uri ba ng tao ay isang nagsasagawa ng katotohanan? (Hindi.) Taimtim siyang nakikinig sa salita ng Diyos, taimtim na isinusulat ito at kinakabisado, at naglalaan pa nga ng panahon para pag-isipan itong mabuti, ngunit ano ba talaga ang ginagawa niya sa salita ng Diyos? Ano ang layunin niya sa pakikinig sa salita ng Diyos? (Ginagamit niya ito para ipaliwanag sa iba, para lang magpasikat.) Isang aspekto iyan. May iba pa ba? (Ginagamit niya ito bilang mga regulasyong dapat sundin.) Minsan itinuturing niya ito bilang mga regulasyong dapat sundin, ngunit ano pa? Maraming sitwasyon dito. Ginagawa ng ilang tao ang salita ng Diyos na mga regulasyong dapat sundin, sinusunod ang literal na kahulugan ng mga salita ng Diyos at iyon lang. Halimbawa, kapag ang lahat ay nagbabahaginan tungkol sa kung paano maging isang matapat na tao, nakikibahagi siya sa kanila. At kapag may isang taong nagsabing, “Nasaan ang iyong aktuwal na karanasan sa pagiging isang matapat na tao?” sasabihin niya, “Ah, titingnan ko lang ang notebook ko.” Kung may karanasan talaga siya, hindi ba’t sasabihin na lang niya ito? Kung ito talaga ay sarili niyang karanasan, bakit niya kailangang magbasa mula sa isang script? Lubos nitong inilalantad na siya ay walang anumang realidad. At may mga tao rin na, kapag tapos na silang makinig sa mga sermon, naniniwala silang naunawaan nila ang mga ito, at kung makakapagsalita sila ng ilang linya ng doktrina, naniniwala silang naunawaan na nila ang katotohanan: Hindi ba’t isa itong maling paraan ng pag-iisip? Ang ganitong tao ay nagsasabing, “Nagagawa kong maarok ang katotohanan, mayroon akong espirituwal na pang-unawa, kaya kong maunawaan ang bawat aspekto ng salita ng Diyos at bawat aspekto ng narinig ko tungkol sa mga sermon, at nangangahulugan itong taglay ko ang katotohanang realidad.” Bulag siya sa katunayang ang salita ng Diyos ay katotohanan, na ito ang bumubuo sa buhay ng isang tao, na hindi lamang dapat maisagawa ang katotohanan, kundi dapat din itong magamit sa paglutas sa bawat problema at paghihirap na lumilitaw sa isang tao. Dahil ang ganitong tao ay walang kakayahang tanggapin ang katotohanan, sa tuwing naghihimagsik siya laban sa Diyos palagi niyang sinusubukang gumawa ng kapani-paniwalang kaso para sa kanyang pag-uugali. Hindi batid na ito ay paghihimagsik laban sa Diyos, nagiging imposible para sa kanya na hanapin ang katotohanan para lutasin ang problemang ito ng kanyang sariling paghihimagsik. Kung ganoon, paano nakakahanap ng solusyon sa kanilang mga paghihirap ang ganitong mga uri ng tao, alam mo ba? Para sa isang tao na hindi itinuturing ang salita ng Diyos bilang katotohanang prinsipyo, sa oras na matapos niyang mapakinggan ang salita ng Diyos, pag-iisipan niya ang sumusunod: “Talaga bang ako ay nagiging mapaghimagsik? Maipagpapaumanhin naman ito dahil sa mga pangyayari. Ganito rin ang iisipin ng sinuman, isang paraan lang ito ng pag-iisip, at hindi ito maituturing na paghihimagsik. Magiging maayos kung hindi ako mag-iisip ng ganito sa susunod, magiging mabait at mapagpasakop ako!” Pagkatapos, patuloy pa rin niya itong pinag-iisipang mabuti, “Kung kaya kong maging mapagpasakop, ibig sabihin ay isa pa rin akong taong nagmamahal sa Diyos, isang taong kinaluluguran ng Diyos.” Kaya, sa ganitong paraan, pinalulusot niya ang kanyang sarili. Hindi niya hinihimay kung bakit kaya niyang maghimagsik laban sa Diyos o kung ano ang pinagmumulan ng kanyang pagrerebelde, hindi niya hinahangad na makilala ang kanyang sarili sa bagay na ito, at gaano man karaming paghihimagsik ang kinikimkim niya, hindi niya pinagninilay-nilayan ang kanyang sarili—ito ay isang taong hindi naghahangad sa katotohanan. Dahil hindi itinuturing ng ganitong tao ang katotohanan bilang buhay, anuman ang kanyang gawin, at anuman ang paghihimagsik o katiwaliang ipinakikita niya, hindi niya sinusubukang tumugma o humanap ng kaugnayan sa katotohanan at matuto ng isang aral. Sapat na ito para patunayan na hindi niya minamahal ang katotohanan at na hindi siya isang taong naghahangad sa katotohanan. Kapag nahaharap sa isang isyu, hindi niya sinusuri ang kanyang sarili kahit kailan, hindi nagsisikap tungo sa katotohanan kahit kailan, hindi sinusubukang hanapin ang kaugnayan sa katotohanan kahit kailan—hindi ba’t tulad siya ng isang taong walang pananampalataya? Gaano man siya katagal nang mananampalataya, hindi pa siya nagkakaroon ng kahit kaunting buhay pagpasok, at ang ginagawa lang niya ay patuloy na sundin ang ilang regulasyon at subukan na mabawasan ang nagagawang masasamang gawain: Paano ito matatawag na pagsasagawa ng katotohanan? Paano makukuha ng ganitong paraan ng pananampalataya sa Diyos ang pagsang-ayon ng Diyos? Maraming tao ang nagpapahayag ng paniniwala sa Diyos nang higit sa sampu o dalawampung taon at kayang bumanggit ng maraming salita at doktrina. Sa pakikinig sa kanila, ang isang taong nagsisimula pa lamang manampalataya ay labis na hahanga, ngunit wala sila kahit isang tuldok ng katotohanang realidad, ni hindi nila nagagawang magbahagi ng tunay na patotoong batay sa karanasan. Paano ito nangyari? Ang kawalan ng katiting na tunay na patotoong batay sa karanasan ay nagiging isang problema. Nangangahulugan ito ng kawalan ng ni katiting na buhay pagpasok! Kapag ang iba ay nakikipagbahaginan sa kanya tungkol sa katotohanan, ang ganitong tao ay magsasabi, “Itabi mo iyan; nauunawaan ko ang lahat, at naintindihan ko ang lahat ng doktrina.” Ano ang basehan niya sa pagsasabi nito? At ano ang mali sa pagsasabi niya nito? Kapag nakikinig siya sa mga sermon at nagbabasa ng salita ng Diyos, bakit kaya doktrina lamang ang nauunawaan niya at hindi ang katotohanan? Alam niya kung paano pag-usapan ang doktrina ngunit hindi ang kung paano maranasan ang salita ng Diyos, na ang bunga ay wala siyang kakayahang lutasin ang anumang problema kahit gaano pa siya katagal nang isang mananampalataya. Paano ito nangyari? (Hindi niya tinatanggap ang katotohanan.) Iyan na iyon. Ito ay dahil hindi niya tinatanggap ang katotohanan. Gaya ng kaso ng isang doktor na laging ginagamot ang sakit ng kanyang mga pasyente, nagbibigay ng mga reseta at nagsasagawa ng mga operasyon sa kanila; maaaring nauunawaan niya ang bawat aspekto ng doktrina sa likod ng medikal na pagsasanay, ngunit nang matuklasan na siya mismo ay may cancer, sasabihin niyang, “Walang sinumang makapagpapagaling ng karamdaman ko.” Kapag may nagsabi sa kanya, “Kailangan mong magpa-chemotherapy, kailangan mong maoperahan!” ang isasagot niya ay, “Hindi mo ito kailangang sabihin sa akin, alam ko ang lahat ng tungkol dito.” Ngunit kung, sa kabila ng lahat ng kaalaman niya tungkol dito, wala siyang gagawing hakbang para gamutin ang sarili niyang sakit, gagaling ba siya? Ang pagiging doktor ay walang mabuting maidudulot sa kanya. Ang isang taong nakakaintindi ng lahat ng aspekto ng doktrina, at sa kabila nito ay hindi ito isasagawa—ito ang ikalawang uri ng tao. Sa lahat ng panlabas na kaanyuan, tila tanggap ng ganitong uri ng tao ang pagpupungos, ang makinig sa mga sermon at palagiang makibahagi sa mga pagtitipon, at maging masigasig sa paggawa ng gawain, ginagawa ang tungkulin, tinitiis ang mga paghihirap, at ginugugol ang sarili. Ngunit may isang punto kung saan may pagkukulang ang ganitong tao, at ito ay isang pagkabigo ng pinakamalubhang kalikasan: Hindi niya kailanman itinuturing ang mga naririnig niyang sermon o ang salita ng Diyos bilang katotohanan na kailangang isagawa. Nangangahulugan ito na hindi niya tinatanggap ang katotohanan. Ano ang pangunahing problema sa taong hindi tumatanggap sa katotohanan? (Hindi niya minamahal ang katotohanan.) Para sa isang taong hindi nagmamahal sa katotohanan, ano ang kanyang pananaw, ano ang kanyang saloobin sa Diyos? Bakit hindi minamahal ng ganitong tao ang katotohanan? Ang pangunahing dahilan ay hindi niya itinuturing na katotohanan ang katotohanan. Kung titingnan sa kanyang pananaw, ang katotohanan ay isang mabuting doktrina lamang. Alam ba ng ganitong uri ng tao kung paano kilatisin ang mga maling pananampalataya at maling pangangatwiran ni Satanas sa lahat ng iba’t ibang anyo ng mga ito? Tiyak na hindi, dahil ang mga maling pananampalataya at maling pangangatwiran ni Satanas ay nagmimistulang magandang doktrina sa mga tao. Maging ang masamang tao, sa paggawa ng masasamang gawain, ay naghahanap ng mga dahilan na magandang pakinggan upang ilihis ang iba, para suportahan siya ng mga ito, sang-ayunan siya, at makitang nasa tama siya. Kung nakikita ng isang taong nananampalataya sa Diyos ang katotohanan bilang isang magandang doktrina, iyan ay talagang labis na kakatwa. Hindi lamang kulang ang ganitong uri ng tao ng kakayahang makaarok, madali rin para sa kanya ang mailihis ng iba at magsilbing isang kasangkapan ni Satanas. Kaya sinasabi Ko ito: Sinuman ang walang kakayahan na maarok ang katotohanan, siya ay isang taong walang espirituwal na pang-unawa. Iniisip niya na ang maunawaan ang katotohanan ay nangangahulugang maunawaan ang doktrina, at hangga’t alam ng isang tao kung paano magsasalita ng mga doktrina, ibig sabihin nito ay naunawaan niya ang katotohanan. Ang ganitong uri ng tao ay tiyak na hindi nakakaunawa kung paano isasagawa ang katotohanan, ni hindi niya mauunawaan kung ano ang kahulugan ng prinsipyo. Ang kaya niya lamang gawin ay subukang sundin ang mga regulasyon ayon sa sarili niyang pagkakaunawa sa doktrina. Sa paniniwala sa Diyos sa loob ng maraming taon, at sa pagkakaunawa sa maraming doktrina, susundin niya ang ilan pang regulasyon at gagawa ng ilan pang mabuting bagay, o kaya ay magsasakripisyo nang kaunti, magtitiis ng maraming paghihirap nang walang reklamo. Itinuturing niya ang mga bagay na ito bilang pagsasagawa ng salita ng Diyos, bilang pagsasagawa ng katotohanan. Sa katunayan, gaano man magmukhang tila sinusunod ng isang tao ang mga regulasyon sa panlabas, at gaano man nagdurusa ang isang tao at gaano man kalaking halaga ang binabayaran ng isang tao nang walang reklamo, walang kahit isa rito ang nangangahulugang siya ay nagsasagawa ng katotohanan, lalo na ang nagpapasakop sa Diyos.

Kapag nasabi at nagawa na ang lahat, ano ang pamantayan sa pagsasagawa ng katotohanan? Paano sinusukat ng isang tao kung isinasagawa mo ang katotohanan o hindi? Kapag nasabi at nagawa na ang lahat, ikaw ba ay nakikinig at tumatanggap sa salita ng Diyos—paano ito tinitingnan ng Diyos? Tinitingnan ng Diyos ang mga sumusunod: Habang nagpapahayag ng paniniwala sa Diyos at nakikinig sa mga sermon, inalis mo ba ang mali mong panloob na kalagayan, ang iyong paghihimagsik laban sa Diyos, at ang lahat ng iba’t ibang anyo ng iyong tiwaling disposisyon, at pinalitan ang mga ito ng katotohanan? Nagbago ka ba? Panlabas na pag-uugali at kilos lamang ba ang nagbago sa iyo, o nagbago na ba ang buhay disposisyon mo? Sinusukat ka ng Diyos ayon sa mga konsiderasyong ito. Sa pakikinig sa mga sermon sa loob ng maraming taon, at sa pagkain at pag-inom ng salita ng Diyos sa loob ng maraming taon, ang mga pagbabago ba sa loob mo ay mababaw o ang mga ito ba ay malalim? Nagbago ka na ba sa iyong disposisyon? Ang paghihimagsik mo ba sa Diyos ay nabawasan? Kapag nahaharap sa isang isyu at ang iyong paghihimagsik ay naibunyag, may kakayahan ka bang magnilay-nilay sa iyong sarili? May kakayahan ka bang magpakita ng pagpapasakop sa Diyos? Ang saloobin mo ba sa iyong tungkulin at sa atas na ipinagkatiwala sa iyo ng Diyos ay dumaan sa anumang pagbabago? Ang debosyon mo ba ay lumago? May mga karumihan pa ba sa kalooban mo? Ang mga intensyon, ambisyon, pagnanais, at plano na kinikimkim mo bilang isang indibidwal—ang mga ito ba ay nalinis na noong mga panahong nakikinig ka ng mga sermon? Ang lahat ng mga ito ay pamantayan sa pagsusuri. Bilang karagdagan sa nauna, ilan sa mga kuru-kuro at maling akala mo tungkol sa Diyos ang natanggal? Pinanghahawakan mo pa rin ba ang mga hindi malinaw na kuru-kuro, imahinasyon, at kongklusyon mula dati? Mayroon ka pa rin bang kinikimkim na reklamo, paglaban, o mga negatibong emosyon sa mga pagsubok at pagpipino? Kung ang mga negatibong elementong ito ay hindi pa tunay na natutugunan, at kung hindi ka pa nakakaranas ng tunay na pagbabago, pinapatotohanan nito ang isang katunayan—na ikaw ay isang taong hindi nagsasagawa ng katotohanan. Tulad nito, kapag ang isang binhi, matapos itong itanim sa lupa, ay diniligan at nilagyan ng pataba at sa kabila nito ay nabigo pa ring tumubo matapos ang maraming araw, pinapatunayan nito na ang binhi ay walang buhay. Halimbawa, may ilang taong nananampalataya sa Diyos dahil, dati, lagi silang inaapi, ibinubukod, at hinahamak, at sila ngayon ay nananampalataya sa Diyos upang sa hinaharap ay maaari silang maging taas-noo. Sa paghahayag niya ng kanyang paniniwala sa loob ng ilang panahon, ang ganitong tao ay patuloy na nagkikimkim ng ganitong intensyon habang ginagawa ang kanyang tungkulin at ginugugol ang kanyang sarili, at nagpupursige siya nang husto sa paggugol ng kanyang sarili hanggang sa siya ay maging lider sa iglesia, at pagkatapos ay nararamdaman niyang maaari na siyang maging taas-noo. Sa kanyang kalooban, ang kanyang intensyon ay hindi pa rin nalulutas, iniisip niya: “Kung ako ay magiging mas mataas pang lider, hindi ba’t mas magiging taas-noo pa ako? Ang manampalataya sa Diyos ang daan para rito!” Ang pagpunta niya sa sambahayan ng Diyos ay para lamang sa pagkakaroon ng katayuan para mas maging taas-noo pa siya, at ang ganitong intensyon ay nananatiling hindi nalulutas sa kabuuan. Marami na siyang nagawang gawain sa loob ng maraming taon, nakinig sa mga sermon sa loob ng maraming taon, at kumain at uminom ng salita ng Diyos sa loob ng maraming taon, ngunit bigo pa rin siyang tugunan ang problemang ito. Hindi ba’t ang paniniwala niya sa Diyos sa ganitong paraan ay pagpapabaya sa mga nararapat niyang gawain? Ang isang tao ay nakikinig sa mga sermon at nagbabasa ng salita ng Diyos para sa pagkakamit ng katotohanan, sa pagkakamit ng buhay, pero nagpahayag siya ng paniniwala sa loob ng maraming taon nang hindi nagkakamit ng anumang aspekto ng katotohanan o buhay. Ito ay isang problema na karapat-dapat pagnilayan. Ang ilang tao, bagama’t hindi nila alam kung paano makikipagbahaginan tungkol sa katotohanan o magpapatotoo sa Diyos, gayumpaman ay may ilang praktikal na karanasan. Kapag nahaharap sa pagpupungos, kaya nilang magnilay-nilay sa sarili, at kaya nilang tanggapin ang katotohanan, at pagkatapos ay tunay na magsisi at medyo magbago. Pinapatunayan nito na ang mga taong ito ay may tunay na pananalig. Gaano man karami ang mga paghihirap o gaano man karami ang mga kapighatian na ibigay sa kanila, hindi sila umuurong, ngunit ang kanilang mapagmahal-sa-Diyos na puso ay lalo pang nagiging tunay. Sa pamamahala sa mga gawain, sila ngayon ay ginagabayan ng mga prinsipyo, ang katiwaliang ipinakikita nila ay labis na nabawasan, at sila ay may mas malakas na diwa ng pananagutan kapag ginagawa ang kanilang tungkulin. Masasabi mo ba, sa ganitong uri ng tao, na hindi niya nauunawaan ang katotohanan? Nakikita mula sa pananaw ng mga pagbabago sa kanya, tiyak na isinasabuhay ng taong ito ang realidad ng katotohanan. Tanging sa paggawa lamang nito niya naihahatid ang salita ng Diyos hanggang sa kaibuturan ng kanyang puso. Bagama’t wala siyang kaloob na talino sa pagsasalita, alam niya kung paano isasagawa ang katotohanan, at ginagabayan siya ng mga prinsipyo sa pangangasiwa niya sa mga gawain, ginagawa ang lahat ng kanyang makakaya upang gawin ang mga tiyak niyang layon at pinagtitiisan ang lahat ng uri ng paghihirap nang walang kahit isang reklamo. Patunay ito na kumikilos ang salita ng Diyos sa kanya, isinasakatuparan ang epekto nito, at nagsisimulang maging buhay niya.

Ngayon lamang ay pinag-usapan natin ang dalawang uri ng mga tao. Ang unang uri ng pag-uugali ng tao ay simple: Matapos marinig ang salita ng Diyos, nagagawa niyang isagawa ito. Ang ikalawang uri, matapos makapakinig ng maraming salita ng Diyos, ay hindi ganap na bigo na isagawa ito. Sa sarili niyang isipan, iniisip niya ang kanyang sarili na nagsasagawa nito, dahil tinalikuran niya ang kanyang pamilya at trabaho at inihandog ang lahat niya. May ilan pa nga na ibinibigay ang buong buhay nila sa Diyos, pinili ang landas ng hindi pag-aasawa, tinanggihan ang paghahangad ng yaman, at inihandog ang lahat, ngunit ang kalagayan ng kanilang kalooban ay hindi nagbabago. Ang kanilang mga hinaing, maling pagkaunawa, kuru-kuro, at imahinasyon tungkol sa Diyos, maging ang kanilang mapagmataas na disposisyon, mapaniil at arbitraryong pag-uugali—ang lahat ng ito ay nananatiling walang pagbabago magpakailanman, at patuloy silang nabubuhay ayon sa pilosopiya ni Satanas, na wala halos pinagkaiba sa walang pananampalataya. Ang ganitong uri ng tao ay puro lamang salita sa pananampalataya sa Diyos, at bahagya lamang na mas mabuti kaysa sa walang pananampalataya dahil hindi sila gumagawa ng mga gawa ng labis na kasamaan. Sa panlabas, ang ganitong tao ay mukhang mabuti. Ngunit hindi niya hinahangad ang katotohanan, at gaano man siya makinig sa mga sermon, wala siyang binabago sa kanyang buhay disposisyon. Ano ang turing ng ganitong uri ng tao sa salita ng Diyos? Itinuturing niya itong isang mabuting doktrina. Itinuturing niya ang salita ng Diyos bilang katotohanan, ngunit sa katunayan, ang itinuturing niyang katotohanan ay isang doktrina—isang bagay na may likas na katangian ng doktrina, isang bagay na hindi lubhang masama. Kaya niyang sundin ang ilang mga regulasyon, pero ang kanyang buhay disposisyon ay hindi nagbago kahit kaunti. Ito ang ikalawang uri ng mga tao.

Susunod, magsasalita Ako tungkol sa ikatlong uri ng mga tao—ang mga hindi mananampalataya. Ang mga hindi mananampalataya ay laging nagdududa tungkol sa Diyos. Kinikilala ng ganitong uri ng tao, na nakapakinig na sa mga salita ng Diyos, sa kalooban niya na: “Ang sermong ito ay tama, ito ay mga salitang sinabi ng nagkatawang-taong diyos. Karamihan ng tao sa iglesiang ito ay mabubuting tao. Isa itong magandang lugar, kung saan ang mga tao ay hindi inaapi o inaabuso, kung saan hindi sila lumuluha at hindi dumaranas ng pasakit; ito ay isang tunay na komportableng pugad, isang kanlungan. Ang mga taong ito ay nagmula sa kung saan-saan, mula sa iba’t ibang bansa at lugar, mababait at mapag-alaga, kayang ipahayag ang nasa puso nila kapag nagbabahaginan, at labis nilang nakakasundo ang isa’t isa—lahat sila ay mabuting tao. Ang mga sermon na ibinibigay ng ang itaas ay mabuti at puno ng positibong enerhiya, at ang mga salita ng diyos ay katotohanang lahat at mga positibong bagay. Ang pakikinig sa mga sermong ito ay nagpapalusog at kapaki-pakinabang sa espiritu. Ang mga tao ay nabubuhay sa presensiya ng diyos, nakararanas ng kaginhawahan, kagalakan, at kaligayahan; mayroong pakiramdam ng pamumuhay sa isang paraiso sa mundo. Magiging mas mainam pa ito kung ang isang tao ay maaaring maging isang talentadong indibidwal at nagbibigay ng mga kontribusyon sa sambahayan ng diyos.” Itinuturing nila ang mga salita ng Diyos at ang mga nilalaman ng sermon bilang mga positibong teorya, katuruan, at mabuting doktrina ng mga kilala at dakilang tao—pero isinasagawa ba nila ang mga ito? (Hindi.) Bakit hindi? Ito ay dahil ang pagsasagawa ng mga katotohanang ito ay kinapapalooban ng isang tiyak na antas ng paghihirap; kailangan nilang dumanas ng paghihirap at magbayad ng halaga! Iniisip nila na sapat nang malaman kung paano sabihin ang mga salitang ito, at na hindi nila kailangang isagawa ang mga ito, na hindi kailangang seryosohin ng isang tao ang pananampalataya sa Diyos—kung paanong, sa relihiyon, ang pananampalataya sa Diyos ay isang libangan lamang, kung saan ayos lang kung magsisikap ka nang kaunti at dadalo sa mga pagtitipon. Hindi nila magawang tanggapin ang mga salita ng Diyos nang ganap at tunay, at bumubuo pa sila ng mga kuru-kuro tungkol sa mga ito. Halimbawa, kapag sinabi ng Diyos na ang ibig sabihin ng pagiging isang tapat na tao ay ang pagsasabi ng katotohanan tungkol sa isang bagay at hindi pagsisinungaling kailanman, hindi nila ito matanggap, na nag-iisip: “Hindi ba’t nagsisinungaling ang lahat? Ang pagiging bukas sa lahat, pagiging hindi mapagbantay, lubos na pagpapasakop sa diyos—hindi ba’t kahibangan iyan?” Iniisip nila na ang ganitong pagkilos ay kahangalan, na hindi dapat umasal nang ganito ang isang tao. Kinikilala nila na ang salita ng Diyos ang katotohanan, ngunit ang hingin sa kanila na magsagawa ayon sa mga salita ng Diyos ay hindi nila matanggap. Dahil dito, tinatrato ng gayong mga tao ang salita ng Diyos nang may pabasta-bastang saloobin, kinikilala lamang na lahat ng salita ng Diyos ay tama at ang katotohanan, pero tumatangging tanggapin at isagawa ang mga ito. Kapag kailangan ng sambahayan ng Diyos na magsikap ang mga tao, handa silang gawin ito, pero ano ang layunin nila sa paggawa nito? Ito ay para magkamit ng mga pagpapala at mas lalong matamasa ang biyaya ng Diyos; at kung magkakaroon sila ng pagkakataong makapasok sa kaharian ng langit, iyan ay magiging mas malaki pang suwerte. Ang mga ito ang mga uri ng inaasahan na mayroon sila; gayon ang paniniwala nila. Pero ano naman ang saloobin nila sa katotohanan at sa salita ng Diyos? Para sa kanila, ang salita ng Diyos at ang katotohanan ay opsyonal at hindi mahalaga, isang bagay na maaaring siyasatin kapag may oras sila bilang paraan ng pag-aaliw sa sarili at habang nag-uubos sila ng oras ng paglilibang; hindi nila itinuturing ang salita ng Diyos bilang ang katotohanan o buhay. Anong uri ng tao ito? Ito ay hindi mananampalataya. Tumatanggi ang mga hindi mananampalataya na kilalanin na ang katotohanan ay nakapagpapadalisay at nakapagliligtas ng tao, at hindi nila nauunawaan kung tungkol saan ang katotohanan at buhay. Pagdating sa mga usapin tungkol sa pananampalataya sa Diyos at pagtanggap ng kaligtasan, pati na rin sa kung paano lulutasin ang makasalanang kalikasan ng mga tao, hindi malinaw ang pang-unawa nila at hindi sila interesado. Sinasabi nila: “Ang mga tao ay hindi nabubuhay sa kawalan, hangga’t nabubuhay tayo ay kailangan nating kumain; hindi talaga tayo labis na naiiba sa mga hayop. Tayong mga tao ay mas mataas lang na uri ng mga hayop, umiiral para lang talaga mabuhay.” Tungkol sa katotohanan, hindi sila interesado, at kaya kahit napakaraming taon na silang nananampalataya sa Diyos o kahit gaano karaming mga sermon ang narinig nila, hindi pa rin nila masabi nang malinaw kung ang salita ng Diyos ay ang katotohanan, kung ang pananampalataya sa Diyos ay makapagbibigay ng kaligtasan, o kung ano ang kalalabasan o destinasyon ng sangkatauhan sa hinaharap. Kung hindi malinaw sa kanila ang mga usaping ito, malala na ang kanilang pagkalito! Hindi sila nagpapakita ng interes sa kung paano gumagawa ang Diyos para iligtas ang mga tao, o kung paano tinatanggap ng mga tao ang kaligtasan sa pamamagitan ng pagtanggap sa paghatol at pagkastigo ng Diyos, o kung paano naisasakatuparan ng mga tao ang pagpapasakop sa Diyos sa pamamagitan ng pagpasok sa katotohanang realidad. Sa pagdedetalye, hindi sila nagpapakita ng interes kung paano maging tapat na tao, paano gawin ang kanilang tungkulin, at iba pang katulad na usapin. Lalo na kapag binabanggit ng iba na dapat lubos na magpasakop ang mga tao sa Diyos, nararamdaman nilang mas lalo pa silang natataboy, iniisip na: “Kung palaging magpapasakop ang tao sa diyos, ano pa ang halaga ng pagkakaroon ng utak? Ang mga tao ay nagiging mga alipin kung lagi silang nagpapasakop sa diyos.” Dito nagsisimulang ibunyag ng mga hindi mananampalataya ang kanilang mga pananaw. Naniniwala sila na ang pagpapasakop sa Diyos ay hindi kinakailangang gawin, na isa itong pagmamaliit sa sarili, kawalan ng dignidad, na hindi dapat humihingi ng ganitong mga kahilingan ang Diyos sa mga tao at na ang mga ito ay hindi dapat tinatanggap ng mga tao. Maaari nilang tanggapin nang may pag-aatubili ang ilang partikular na sermon, tulad ng mga tumatalakay sa pagpapahintulot sa mga tao na magkamit ng biyaya, gumawa ng mabubuting bagay, at magkaroon ng mabuting pag-uugali, pero tungkol sa pagpapaperpekto kay Pedro sa pamamagitan ng pagtanggap ng daan-daang pagsubok, labis silang naguguluhan. Iniisip nila, “Hindi ba’t ito ay paglalaro at pagpapahirap sa mga tao? Totoong ang diyos ang may kataas-taasang kapangyarihan sa lahat, pero kahit pa, hindi niya maaaring itrato nang ganyan ang mga tao!” Hindi nila tinatanggap ang gawain ng Diyos bilang ang katotohanan; nakikita nila ang pamamaraang ito kung paano inililigtas ng Diyos ang tao bilang paraan kung paano tinatrato ng isang amo ang kanyang mga alipin, ginagawa kung ano ang gusto niyang gawin sa kanila—ito ang ugnayang nakikita nila. Mauunawaan ba ng ganitong uri ng tao ang katotohanan? (Hindi.) Mayroon bang gayong mga tao sa iglesia? (Oo.) Ang ganitong uri ba ng tao ay kusang aalis sa iglesia? (Hindi.) Bakit hindi siya aalis? Dahil umaasa siyang susuwertehin siya, iniisip, “Madilim at buktot ang mundo sa labas; hindi madaling mabuhay. Ano ang kaibahan kung saan ko uubusin ang oras ko? Mabuti pang gawin ko ito sa iglesia. Dito ay matatamasa ko pa ang biyaya ng diyos, at walang masyadong mawawala sa akin sa transaksiyong ito. Maraming maiinom at makakain, at disente ang mga tao dito—walang mang-aapi sa akin. Higit pa rito, kapag ginagawa mo ang iyong tungkulin at ginugugol ang iyong sarili at nagbabayad ka ng halaga, makakatanggap ka pa ng mga pagpapala mula sa diyos. Ito ay isang transaksiyon na hindi ko maaaring palampasin!” At kaya, matapos itong pag-isipan, napagpasyahan nila na magiging sulit ang manatili sa iglesia. Kung isang araw ay tila hindi na ito sulit at sa tingin nila ay wala na silang makukuha rito, mawawalan na sila ng interes sa pananampalataya sa Diyos at gugustuhin na nilang umalis ng iglesia. “Ano man ang mangyari,” iniisip nila, “Hindi ako masyadong nalugi, at hindi ko rin ibinigay nang buong-buo ang puso at isipan ko. May taglay akong mga kakayahan, alam ko ang propesyon ko, at mayroon akong diploma, kaya mabubuhay pa rin ako sa mundo gaya ng ginagawa ko; kaya kong dumiskarte para kumita ng malaking halaga o mangmanipula para makakuha ng trabaho sa gobyerno para sa sarili ko. Magiging maganda iyan!” Ganito nila nakikita ang mga bagay-bagay. Sa mga mata ng ganitong uri ng tao, ang mga salitang binigkas ng Diyos at ang mga katotohanang ipinahayag ng Diyos ay mas mababa pa ang halaga kaysa sa talumpati ng isang presidente; ganito ang paghamak nila sa mga salita ng Diyos. Kapag ang ganitong uri ng mga tao ay nagdala ng gayong pananaw sa pananampalataya sa Diyos at sa pagtatrabaho “nang may buong pusong kahandaan,” ang paninirahan at maging ang pag-uubos ng oras sa sambahayan ng Diyos, na ayaw umalis—ano ang layunin nila sa paggawa nito? Ito ang maliit na pag-asang nasa isipan: “Kung magpaparaya ang diyos at maaawa sa akin, pahihintulutan akong makapasok sa kaharian, ang mga adhikain ko ay matutupad na. Pero kung hindi ako makakapasok sa kaharian, natamasa ko pa rin ang maraming biyaya ng diyos, kaya hindi pa rin ako nalugi.” Kapag dinadala nila ang ganitong uri ng tingnan-natin-kung-ano-ang-mangyayari na pananaw sa pananampalataya sa Diyos, matatanggap ba nila ang katotohanan? Maisasagawa ba nila ang katotohanan? Masasamba ba nila ang Diyos bilang ang Lumikha? (Hindi, hindi nila ito magagawa.) Taglay ang ganitong pananaw, aling mga kalagayan ang lumilitaw sa kanila? Palagi silang magrereklamo tungkol sa Diyos at magkakaroon ng maling pang-unawa sa Kanya. Isasailalim nila ang bawat gawa ng Diyos sa isang masusing pagsusuri, imbestigasyon, at pagsisiyasat, at pagkatapos ay hahantong sa sumusunod na konklusyon: “Hindi ito mukhang isang bagay na ginawa ng diyos. Kung hindi lamang sana ito isang bagay na ginawa ng diyos.” Nagkikimkim sila ng paglaban, pagsusuri, panghuhusga, at saloobin na tingnan-natin-kung-ano-ang-mangyayari sa kanilang puso—maaari ba itong tawaging paghihimagsik? (Oo.) Ang katiwalian at paghihimagsik nila ay hindi na tulad ng sa normal na tao. Anong uri ng mga tao ang mga ito? (Mga hindi mananampalataya.) Paano kumikilos ang mga hindi mananampalataya? Sila ay mapanlaban sa Diyos. Kapag ang mga taong nananampalataya sa Diyos ay nagpapakita ng tiwaling disposisyon, at minsan ay bigong magpasakop, sinasabi ng Diyos na ito ay mapaghimagsik na disposisyon, na sila ay mayroong mapaghimagsik na diwa. Pero ano ang sinasabi Niya tungkol sa mga hindi nananampalataya? At paano si Satanas—sasabihin ba ng Diyos na si Satanas ay mapaghimagsik? (Hindi.) Ano ngayon ang sasabihin ng Diyos? Sasabihin ng Diyos na ito ay ang kaaway, ang kabaligtaran Niya, at ganap na salungat sa Kanya. Ang saloobin ng mga hindi mananampalataya sa Diyos ay may pagsisiyasat at mapagmasid na pag-aalangan, pati na rin paglaban, hinanakit, oposisyon, at pagkamuhi. Habang mas nakikipagbahaginan ka tungkol sa katotohanan at pagpapasakop sa Diyos, mas magiging tutol ang gayong tao. Habang mas nakikipagbahaginan ka tungkol sa kung paano magkakamit ng kaligtasan at magagawang perpekto sa pamamagitan ng pagtanggap sa pagkastigo, paghatol, at pagpupungos ng Diyos, mas nagiging tutol sila, tumatangging tanggapin ang alinman sa mga ito. Sa sandaling marinig nila ang pagbabahagi sa ganitong mga usapin nagsisimula silang maging malikot sa kanilang mga upuan, nagiging nerbyoso at hindi mapakali na tila ba nakaupo sila sa tusukan ng aspili, o parang langgam na inilagay sa mainit na pinggan. Pero kung hahayaan mo silang pumunta sa isang sayawan o isang bar, hindi talaga sila maiinis; matutuwa sila. Mararamdaman nila na walang alalahanin at masaya ang manatili sa ganoong mga lugar—kung makakapamuhay sila nang gaya niyan, tiyak na magiging sulit na sulit ito. Ang palagiang pakikinig sa katotohanan ang nakakairita sa kanila, kaya tumatanggi silang makinig. Matatanggap ba nila ang katotohanan kung ni hindi man lang sila handang pakinggan ito? Tiyak na hindi. Dala-dala nila ang mga negatibo, lumalaban, at napopoot na kalagayan sa kalooban nila, at lagi silang nagsisiyasat at nagmamasid nang may pag-aalinlangan. Ano ba ang sinisiyasat nila? Ang mga salita ng Diyos ang palagi nilang sinisiyasat. Hindi na ito usapin ng pagkakaroon ng maliit na tayog; sila ay mga hindi mananampalataya at masamang tao. Simula sa umpisa hanggang sa katapusan, ang ganitong uri ng tao ay palaging tatayo sa kasalungat na panig ng Diyos, nanunuri, nagmamasid nang may pag-aalinlangan, at lumalaban, ganap na hindi tumatanggap sa katotohanan, at nag-iisip: “Sinuman ang taos-pusong gumugugol ng kanilang sarili para sa diyos ay isang hangal. Sinuman ang naghahanap ng katotohanan at nagsasagawa ng katotohanan ay isang hangal. Tinatalikuran mo ang pamilya mo, hindi inaalagaan ang sarili mong kamag-anak, at tumututok ka lamang sa pananampalataya sa diyos; pagkatapos ng lahat ng pananampalatayang ito, nauuwi kang naghihikahos at minamaliit lang. Tingnan mo kung gaano kasunod sa uso ang mga walang pananampalataya, at ano ang mga suot ninyo? Hindi ako kasing-hangal gaya ng iba sa inyo—kailangang may isa o dalawa akong kalamangan. Hahanapin ko muna ang kasiyahan ng laman—ito ay pagiging makatotohanan.” Ito ang tunay na kulay ng mga hindi mananampalataya. Noong unang nagpakita ang Diyos at nagsimulang gawin ang Kanyang gawain, kaunti lamang ang mga tagasunod Niya—mga sampung libong tao lamang ang pinakamalaking bilang—at may mga isang libo lamang ang nagsagawa ng kanilang tungkulin. Kinalaunan, nang nagsimulang ipalaganap ang gawain ng ebanghelyo, at nagsimulang magpakita ng resulta ang gawaing ito, unti-unting dumami ang bilang ng mga tao na nagsasagawa ng tungkulin. Ang ilang tao, nang makita ang pagkakataong umangat at ipakita ang kanilang mga talento, ay sumali na rin at nagsimulang magsagawa ng tungkulin. “Kakaiba!” Sinabi Ko, “Ang gawain ng sambahayan ng Diyos ay naging laganap na; paano nangyari na napakarami na ngayon ng mga taong nagsasagawa ng kanilang tungkulin? Saan nagtatago ang mga taong ito sa buong panahong ito?” Sa katunayan, matagal na panahon na nilang napagplanuhan ang mga bagay-bagay: “Kung ang gawain ng sambahayan ng diyos ay lumalaganap, pupunta ako. Kung hindi ito magtatagumpay, hindi ako pupunta. Tiyak na hindi ako mag-aambag ng anumang pagsisikap para rito!” Anong uri ng mga tao ang mga ito? Mga oportunista sila. Ang lahat ng oportunista ay mga hindi mananampalataya—nakikisakay lang sila sa kasiyahan. Sa panlabas, tila ang mga tao ang gumagawa ng gawain ng sambahayan ng Diyos, pero ang totoo pinamumunuan at ginagabayan ng Diyos ang lahat; ang Banal na Espiritu ang kumikilos. Tiyak ito at walang kaduda-duda. Ang Diyos mismo ang gumagawa ng sarili Niyang gawain; nangyayari ang Kanyang kalooban nang walang hadlang. Walang taong makakagawa ng gayong kalaking gawain, higit ito sa kakayahan ng tao. Ang lahat ng ito ay bunga ng awtoridad ng salita ng Diyos at ang sariling awtoridad mismo ng Diyos. Hindi maarok ng mga tao ang puntong ito; iniisip nila: “Kapag lumaki ang kapangyarihan ng sambahayan ng Diyos, magkakaroon ako ng aking bahagi. Kaya huwag kalimutang isulat ang pangalan ko sa aklat ng merito!” Anong uri ng tao ito? Sa mga salita ng mga walang pananampalataya, sila ay may “mapaminsalang layunin”—masasabi ba natin ito tungkol sa kanila? (Oo.) Anong lihim na mapanirang motibo ang kinikimkim ng mga taong ito! Siyempre, kung kayang tanggapin ng isang tao ang katotohanan, sa simula pa lang, maaaring mayroon na siyang gayong mga motibo at pananaw, o ang pananalig niya ay maaaring masyadong maliit—hindi tatandaan ng Diyos ang mga ito. Sa paglalantad ng mga pananaw at saloobing ito, nais lamang ng Diyos na tahakin ng mga tao ang tamang daan sa buhay, para mailagay sila sa tamang daan ng pananampalataya sa Diyos nang hindi nagmamasid nang may pagdududa at nang walang pagsisiyasat. Ang Diyos ay hindi isang bagay na mauunawaan mo sa pamamagitan ng pagsisiyasat o sa pagmamasid sa teleskopyo. Ang pag-iral ng Diyos at ang gawain Niya ng pagliligtas ay hindi mga resulta na makukuha mo gamit ang anumang uri ng pananaliksik. Ang mga ito ang mga katunayan. Kahit na kilalanin Siya ng sinuman, manampalataya sa Kanya, o sumunod sa Kanya, ang katunayan na nagsasagawa ang Diyos ng gayong dakilang gawain ay naroroon para makita nila at mahawakan. Walang sinumang makahahadlang at makapagbabago at walang anumang kapangyarihang makahaharang sa nais gawin ng Diyos. Isa itong katunayan na ginawang totoo ng Diyos.

Pinag-uusapan lamang natin ang ikatlong uri ng mga tao—mga hindi mananampalataya. Ang ganitong uri ng tao ay nananampalataya sa Diyos nang may mapagdudang pagmamasid, sa pamamagitan ng pagiging oportunista at mapagsiyasat. Kung walang anumang pag-asa ng pagtanggap ng mga biyaya, iisipin nila na pinakamainam ang umalis at maghanda ng estratehiya para may malabasan sila. Kung ang ganitong tao ay magsisimulang magnilay-nilay sa sarili ngayon at makaramdam ng kaunting pagsisisi, hindi pa magiging huli ang lahat para sa kanya. Palaging mayroong kislap ng pag-asa para sa kanila hanggang sa kanilang kamatayan; pero kung may pagmamatigas silang tatanggi na magsisi at magpapatuloy sa pagmamasid nang may pagdududa, laging sumasalungat sa Diyos, ituturing sila ng Diyos na katulad ng isang walang pananampalataya at hahayaan sila sa sarili nilang mga plano sa gitna ng kalamidad. Tungkol sa diwa ng mga tao, ang tao sa simula ay hindi hihigit sa isang tumpok ng alikabok na hiningahan ng Diyos, dahil dito, ginawa ka Niyang isang nabubuhay na tao na may laman at dugo, binigyan ka ng buhay. Ang buhay mo ay nagmula sa Diyos. Noong hindi ka ginagamit ng Diyos, binigyan ka Niya ng pagkain at damit at ng lahat-lahat. Pero kapag plano ka na Niyang gamitin, tumatakas ka at patuloy na lumalaban sa Diyos, laging sumasalungat sa Kanya—magagamit ka pa rin ba ng Diyos? Batay sa katwiran, dapat kang isantabi ng Diyos. Kung ito man ay sa paglikha sa mundo sa simula, o sa Kapanahunan ng Kautusan o sa Kapanahunan ng Biyaya, o hanggang sa mga huling araw sa kasalukuyang panahon, maraming salitang sinabi ang Diyos sa mga tao. Maging ito man ay sa pamamagitan ng pagbibigay-inspirasyon o direktang harapang komunikasyon, masasabi ng isang tao na hindi na mabilang ang mga salitang sinabi ng Diyos. At ano ang layunin ng Diyos sa pagbigkas ng maraming salita? Ito ay para maunawaan at maarok ng mga tao kung ano ang ibig sabihin ng Diyos, malaman ang Kanyang mga layunin, at malaman na matapos nilang makamit ang mga salitang ito magagawa ng mga tao na magsakatuparan ng pagbabago sa kanilang disposisyon, tumanggap ng kaligtasan, at magkamit ng buhay. Pagkatapos, matatanggap ng mga tao ang mga salitang ito. Ang layunin ng Diyos sa pagbigkas ng maraming salita ay walang iba kundi ito. At, sa pagtanggap nila sa mga salitang ito at pagtanggap sa iba’t-ibang paraan ng gawain ng Diyos, ano ang bunga na makakamit ng mga tao sa huli? Magagawa nilang sumunod sa Diyos hanggang sa huli at iwasan ang matiwalag at maabandona sa kalagitnaan, at dahil dito ay may pag-asa ng pananatili hanggang sa huli. Disiplinahin ka man ng Diyos, pungusan ka, o ibunyag ka, o may mga pagkakataon mang inaabandona ka Niya o ipinapadaan ka Niya sa mga pagsubok—anuman ang gawin ng Diyos, hindi maitatanggi ng mga tao ang katunayan ng mga layunin ng Diyos at ng Kanyang masisidhing kaisipan sa pagsasabi sa mga salitang ito, tama ba? (Tama.) Dahil dito, hindi dapat makipagtalo ang mga tao sa Diyos sa hindi mahahalagang bagay, palaging bumubuo ng mga espekulasyon tungkol sa Diyos batay sa sarili nilang maliliit na kaisipan at nagkakamali sa pagkaunawa sa Diyos. Anuman ang mga maling pananaw na niyakap mo dati, anuman ang kalagayan na nasa kalooban mo, hangga’t kaya mong tanggapin ang mga salita ng Diyos bilang iyong buhay, at gawin ang mga ito na mga prinsipyong isinasagawa mo at bilang direksyon at layunin ng daang tinatahak mo, unti-unti mong matutugunan ang mga hinihingi ng Diyos sa bawat hakbang. Ano ang nakakabahala? Ang nakababahala ay kapag ang mga tao ay nakikinig at itinuturing ang mga salita ng Diyos na para bang ang mga ito ay doktrina, regulasyon, mga salita lamang, at mga islogan, o itinuturing pa ang salita ng Diyos bilang isang bagay na kailangang suriin, at itinuturing ang Diyos bilang isang pakay ng kanilang pagsisiyasat at paglaban—ito ay nagdudulot ng problema. Ang gayong mga tao ay hindi ang mga tatanggap ng kaligtasan ng Diyos, walang paraan ang Diyos para iligtas sila. Hindi ito dahil hindi sila inililigtas ng Diyos, kundi hindi nila tinatanggap ang Kanyang kaligtasan—ito lamang ang maaaring sabihin, at ito ay isang katunayan.

Ano ang pinakamahalagang bagay na magbibigay sa isang tao ng kakayahang sumunod sa Diyos hanggang sa huli at magkamit ng pagbabago ng disposisyon? Ang pagtanggap at pagsasagawa sa katotohanan—ito ang pinakamahalaga, at ito ang pinakamahalagang aspekto ng pagsasagawa sa paghahangad sa katotohanan. Ang isagawa at maranasan ang mga salita ng Diyos ang pinakamahalagang aspekto ng pagsasagawa; ito ay direktang may kaugnayan sa buhay pagpasok ng isang tao. Ang isang taong taos-pusong nananampalataya sa Diyos, anuman ang mga isyung kinakaharap niya, ay dapat na matutong hanapin at isagawa ang katotohanan sa anumang sitwasyon. Tanging ito lang ang karanasan sa gawain ng Diyos, at ang ilang taon ng ganitong uri ng karanasan ay magbibigay sa isang tao ng kakayahang maunawaan ang katotohanan at makapasok sa realidad. Samakatwid, kahit kailan, hindi maaaring kalimutan ninuman ang usaping ito ng pagsasagawa at pagdanas ng mga salita ng Diyos. Kapag nahaharap sa isang isyu, dapat ay palagi mong pagnilayan: “Ano ang dapat kong gawin para isagawa at danasin ang mga salita ng Diyos sa usaping ito? Aling mga aspekto ng katotohanan ang napapaloob sa usaping ito? Ano ang dapat kong gawin para isagawa ang katotohanan?” Ito ay pagsisikap sa paghahangad sa katotohanan, at pagkatapos ng ilang taon ng pagsasagawa at pagdanas sa ganitong paraan, unti-unti kang papasok sa tamang daan ng pananampalataya sa Diyos, lalakad ka sa tamang daan ng buhay, at magkakaroon ka ng direksyon. Ang palaging paggamit ng iyong talino upang suriin at siyasatin ang anumang isyung kinakaharap mo at ang palaging pagsandig sa mga sarili mong pamamaraan upang lutasin ang mga bagay-bagay ay hindi gagana. Kung magsasagawa ka ayon sa ganitong pamamaraan, magiging imposibleng makamit ang pagiging kaayon ng Diyos at ang pagbabago sa disposisyon—hindi mo kailanman makakamit ang mga ito, ito ang maling daan. Walang saysay para sa iyo ang hanapin ang kaligtasan sa pamamagitan ng paghahangad ng kasikatan, pakinabang, at katayuan. Hindi mabilang na dami ng tao ang nabigo na at natisod sa ganitong paraan. Ang ilan ay inilarawan bilang mga huwad na lider at ang iba ay bilang mga anticristo—ang lahat ay itiniwalag. Walang silbi ang maghangad na mamukod-tangi sa iglesia. Mas mabuting sumunod sa landas ni Pedro—ang paghahangad sa katotohanan ang pinakaligtas at pinakamatatag na daan. Nakikita mo na ba ngayon kung ano ang pinakamahalaga? Ang pinakamahalagang bagay ay tanggapin at isagawa ang katotohanan. Ang pagbabasa ng salita ng Diyos ay para pag-isipan ito at makamtan ang katotohanan. Huwag mo itong siyasatin, talagang huwag mo itong siyasatin, at huwag kang magkaroon ng mga lumalaban o palasalungat na damdamin. Sa oras na magkaroon ka ng ganitong uri ng kalagayan, agad mong suriin ang iyong sarili at lutasin ito. Ang mga isyung ito sa katiwalian na umiiral sa iyo ay patuloy na nilulutas, ang kalagayan mo ay patuloy na bumubuti, at pakaunti nang pakaunti ang mga pagbubunyag mo ng katiwalian, na sa huli ay nagbubunga: Ang relasyon mo sa Diyos ay mas lalong magiging normal, ang puso mo ay mas lalong magkakaroon ng takot sa Diyos at mas lalong mapapalapit sa Diyos, gagawin mo ang iyong tungkulin na may epektong patuloy sa paglaki, at ang pagmamahal at pananalig mo sa Diyos ay lalago nang lalago. Pinapatunayan nito na naisapuso mo ang mga salita ng Diyos, kung saan ang mga ito ay nagkaugat. Sa huli, makakakita ka ng resulta at sasabihin mo: “Sa palaging pagninilay tungkol sa sarili ko at pagtugon sa mga pagbubunyag ko ng katiwalian, napigilan ko ang anumang hindi maipapanauli na kahihinatnan. May pagsisisi sa puso ko at kinamumuhian ko ang sarili ko dahil sa pagsisilbi bilang alipin ni Satanas. Mabuti na lamang at iniligtas ako ng Diyos, pinahintulutan akong mahanap ang daan ko pabalik, matanggap ang katotohanan, at magpasakop sa Kanya. Hindi na ako nag-aalala kung maliligtas ba ako o hindi, o kinakabahan tungkol sa posibilidad na paaalisin at ititiwalag ako balang araw. Nakakatiyak ako ngayon na tatanggap ako ng kaligtasan ng Diyos, na nasa tamang landas ako, at na nananampalataya ako sa tunay na Diyos, ang Lumikha. Wala akong anumang pagdududa tungkol dito.” Tanging sa puntong ito mo lamang isasapuso ang pananalig sa Diyos, at masasandalan mo Siya sa lahat ng sitwasyon. Pagkatapos, talagang nakapasok ka na sa santuwaryo, at hindi ka na mangangamba kung ikaw ba ay isang tagapagserbisyo lamang o kung ikaw ay mamamatay sa isang sakuna. Tanging sa puntong ito lamang mapupuno ang puso mo ng kapayapaan at kagalakan. Ano ang dahilan ng pagkakaroon ng mga tao ng ganitong mga alalahanin? Ito ay dahil napakakaunti ng kaalaman nila sa gawain ng Diyos, napakaliit ng pang-unawa nila sa katotohanan, at mayroon pa nga silang mga kuru-kuro at maling pag-unawa tungkol sa Diyos. Dahil hindi mo naunawaan ang mga layunin ng Diyos sa Kanyang mga salita, at hindi naunawaan ang mga layunin ng Diyos, palagi mong hindi nauunawaan ang Diyos. Dahil palaging hindi mo Siya nauunawaan, lagi kang nangangamba at wala kang katiyakan. Minsan, pakiramdam mo ay gusto mong lumaban; unti-unti, bagama’t maaaring hindi ka gumagawa ng malalaking pagkakamali, patuloy kang gumagawa ng maraming maliit na pagkakamali, hanggang sa isang araw ay bigla ka na lang gagawa ng isang malaking pagkakamali at talagang ititiwalag ka na. Ang paggawa ng isang malaking pagkakamali ay hindi maliit na bagay. Ang ilang tao ay itiniwalag, pinaalis o pinatalsik, o hindi nakatanggap ng anumang gawain ng Banal na Espiritu—wala bang ugat na dahilan sa likod ng lahat ng ito? Tiyak na mayroong ugat na dahilan; ang isyu dito ay kung aling landas ang kanilang nilalakaran. Ang ilan ay piniling sundan ang landas ni Pedro, na landas ng paghahangad sa katotohanan. Ang iba ay piniling sundan ang landas ni Pablo, na landas ng paghahangad ng korona at mga gantimpala. Ang diwa ng dalawang landas na ito ay magkaiba, gaya ng mga naidudulot nilang resulta at bunga. Hindi kailanman nilalakaran ng mga itiniwalag ang landas ng paghahangad at pagsasagawa sa katotohanan. Palagi silang lumilihis mula sa landas na ito at ginagawa lang kung ano ang gusto nila, kumikilos ayon sa kanilang mga pagnanasa at ambisyon, pinangangalagaan ang kanilang sariling katayuan, reputasyon, at dangal, at binibigyan ng kasiyahan ang kanilang mga sariling pagnanasa—ang lahat ng ginagawa nila ay umiikot sa mga bagay na ito. Bagama’t nagbayad din sila ng halaga, gumugol ng oras at lakas, at nagtrabaho mula bukang-liwayway hanggang takip-silim, ano ang naging resulta ng mga ito sa huli? Dahil ang mga ginawa nila ay inilarawan bilang masama sa paningin ng Diyos, ang resulta ay itiniwalag sila. May pag-asa pa ba silang maligtas? (Wala.) Ito ay isang hindi kapani-paniwalang seryosong bunga! Tulad lang ito ng pagkakaroon ng sakit ng mga tao: Ang isang munting karamdaman na hindi agad ginamot ay maaaring maging isang malalang karamdaman, o maging nakamamatay pa nga. Halimbawa, kung ang isang tao ay may sipon at ubo, mabilis siyang gagaling kung makakatanggap siya ng normal na medikal na paggamot. Ngunit may ilang tao na nag-iisip na sila ay may malusog na kondisyon kaya hindi nila siniseryoso ang kanilang sipon o hindi sila nagpapagamot. Dahil dito, tumatagal ito at nagkakaroon sila ng pulmonya. Matapos magkaroon ng pulmonya, iniisip pa rin nilang bata pa sila at may malakas na resistensiya, kaya hindi nila ito ginagamot sa loob ng ilang buwan. Araw-araw nilang hindi pinapansin ang kanilang pag-ubo hanggang sa puntong ang pag-ubo nila ay hindi na mapigilan at hindi na matiis, at may kasama na itong dugo. Kaya pupunta na sila sa ospital para magpatingin, kung saan malalaman nilang mayroon na silang tuberkulosis. Papayuhan sila ng iba na magpagamot agad, pero iniisip pa rin nilang bata at malakas pa sila, na hindi kailangang mag-alala, kaya hindi sila magpapagamot nang tama. Hanggang isang araw, sa huli, masyado nang mahina ang katawan nila para makalakad, at kapag nagpunta sila sa ospital para magpatingin, mayroon na silang kanser na nasa huling yugto na. Kapag ang mga tao ay mayroong mga tiwaling disposisyon na hindi nila ginagamot, maaari rin itong magdulot ng mga epektong walang lunas. Ang pagkakaroon ng tiwaling disposisyon ay hindi isang bagay na dapat katakutan, pero dapat hanapin ng isang taong may tiwaling disposisyon ang katotohanan para lutasin ito agad; sa ganitong paraan lamang unti-unting malilinis ang tiwaling disposisyon. Kung hindi niya pagtutuunan ang paglutas nito, lalo pa itong magiging mas malala, at maaari siyang sumalungat at lumaban sa Diyos, at itaboy at itiwalag siya ng Diyos.

Ang ilang tao ay may kalikasang diwa ng isang anticristo, katulad ng mga taong gaya ni Pablo. Palagi silang nakatuon sa pagkakamit ng mga biyaya, pagtatamo ng korona, at pagtanggap ng mga gantimpala, at sinusubukan nilang gumawa ng mga kasunduan sa Diyos. Palagi nilang gustong maging mga lider at apostol na kayang kontrolin ang mga taong hinirang ng Diyos, pero nauuwi lang sila na itinataboy ng Diyos. Tinatahak nila ang landas ng paglaban sa Diyos, na siyang maling daan. Ang ilang tao ay hindi nagmamahal sa katotohanan; alam nilang mali ang maghangad ng kasikatan, pakinabang, katayuan at mga benepisyo, pero pinipili pa rin nila ang maling landas. Buong-pasensiya at nang may masisidhing layunin na hinihimok ng Diyos ang Kanyang hinirang na mga tao, inaalok sila ng lahat ng uri ng kaginhawahan, panghihikayat, paalala, babala, paglalantad, pagpupungos, at pagsaway. Nagbigkas ang Diyos ng napakaraming salita, pero hindi pa rin ito siniseryoso ng mga tao, itinuturing ito na parang hangin lang na dumadaan sa kanilang mga tainga. Hindi nila ito isinasagawa, pero gayumpaman, ayon sa kanilang mga sariling motibo at pagnanais, iniingatan nila ang kanilang sariling katayuan, dangal, at banidad. Nakikipagsabwatan sila sa lahat ng lugar para sa kanilang sariling kapakanan, at nagpaplano at kumikilos sa lahat ng lugar para sa sarili nilang puri at mga kinabukasan, malalim na pinag-iisipan at ginagawa ang lahat anuman ang kapalit. Sa kanilang puso, iniisip pa nila, “Ginugol ko ang sarili ko para sa diyos, may maringal na koronang nakalaan para sa akin,” at sinasabi pa ang mga salitang binanggit ni Pablo. Sa katunayan, hindi nila alam ang landas na tinatahak nila, at hindi rin nila alam na hinatulan na sila ng Diyos. Kapag isang araw ay humantong ito sa isang malaking kapahamakan, malalaman ba nila kung paano magsisi? Kapag dumating ang panahong iyon sila ay lalaban, magsasabing, “Labis akong nagtatrabaho at nakapagkamit na ako ng malalaking bagay. Kahit na wala akong anumang nakamit, nakapagtiis naman ako ng paghihirap; kung hindi paghihirap, pagkahapo naman!” Ang mga ginawa nila ay hindi katumbas ng isang sentimo—maaari bang ituring na mabubuting gawa ang mga ito? Paggawa ba ito ng kanilang tungkulin? Pagsasagawa ba ito sa katotohanan? Sila ay nagsasagawa ng personal na proyekto. Sa panahong ito, sinasangkapan nila ang sarili nila ng maraming malalalim na salita at doktrina; kaya nilang magsalita at maglektura, at kaya nilang magpakaabala sa paggugol ng kanilang mga sarili, pero hindi sila gumawa ng anumang aktuwal na gawain. Mahusay nilang nahihikayat ang mga taong nakapaligid sa kanila, nagagawang mapakinig at mapasunod ang mga ito sa kanila. Naging hari sila ng kabundukan, na walang lugar para sa Diyos sa kanilang puso. Hindi ba’t ito ay paggawa ng kasamaan? Dahil hindi talaga nila isinagawa ang katotohanan, ang huling resulta para sa kanila ay dapat na maging malinaw. Ngunit kahit sa ganitong sitwasyon ay gusto pa rin nila ng korona; gaano sila kamapangahas? Ito ang tinatawag na walang kahihiyang kapangahasan! Bakit kayang makipagtalo ng gayong mga tao maging hanggang sa huli kapag itiniwalag sila? Ginagambala at ginugulo nila ang gawain ng iglesia, ginagawa ang lahat ng uri ng kasamaan; paano pa rin nila nagagawang makipagtalo sa Diyos at ipagtanggol ang kanilang sarili nang may paninindigan? Ano ang problema na kaya nilang labanan ang Diyos gaya nito? Sa tingin ba ninyo ay mayroong anumang pagkamakatwiran sa likod ng ginagawa nila? Mayroon ba silang konsensiya at katwiran? Ang mga normal na tao, dahil napakarami na nilang narinig na mga salita ng Diyos—paano man sila itinuturing ng Diyos, o kung ang pagturing na ito ay umaayon sa kanilang mga kuru-kuro—kahit paano ay dapat kumilala na ang mga salita ng Diyos ay ang katotohanan at tamang lahat. Kahit pa may ilang pangungusap na hindi umaayon sa kanilang mga kuru-kuro, hindi nila dapat husgahan ang Diyos; dapat ay magkaroon sila ng pusong mapagpasakop. Kung kayang kilalanin ng isang tao na ang salita ng Diyos ay ang katotohanan at magpasakop sa Diyos, hindi ba’t ito ay pagturing sa Diyos bilang Diyos? (Oo.) Sa gayong kaso, kung may mga pagkakataong lumilitaw ang ilang kuru-kuro at maling pag-unawa tungkol sa Diyos, hindi ba madaling hanapin ang katotohanan para lutasin ang mga ito? Ang susi ay kailangang kilalanin ng mga tao ang mga salita at gawain ng Diyos—ito ang unang kailangan. Bakit nagagawa pa ring lumaban sa Diyos ng mga hindi mananampalataya at mga anticristo, ang mga katulad ni Pablo? (Hindi nila itinuturing ang Diyos bilang Diyos.) Dito nakasalalay ang ugat. Gaano man sila kagaling magsalita, gaano man sila kasipag magtrabaho at kumilos, gaano man sila magdusa at gaano man kalaki ang halagang ibinayad nila, hindi nila itinuturing kailanman ang salita ng Diyos bilang ang katotohanan—mauunawaan ba nila ang katotohanan? (Hindi.) Kaya, paano man sila tratuhin ng Diyos, tumututol sila o tumatangging sumuko. Ganap na wala sila ng pinakamaliit na katwiran na dapat mayroon ang isang nilikha, na nagpapatunay na hindi nila kailanman tinanggap ang katotohanan. Kung, sa paglipas ng mga taon, nagawa nilang tanggapin ang mga salita ng Diyos bilang ang katotohanan, at isinagawa at pinakinggan ang mga salita ng Diyos, hindi sila magiging napakamapangahas at mapangsalungat. Hindi nila sasalungatin ang mga pagsasaayos ng Diyos at ang pagtrato ng Diyos sa kanila. Hindi sila magkakaroon ng ganitong mga damdamin; sa sukdulan, makakaramdam lang sila ng kaunting sama ng loob o hindi sila masyadong masaya. Ang lahat ng tiwaling tao ay mayroong mga normal na kahinaan, ngunit may ilang hangganan na kahit paano ay kailangan nilang sundin. Una, hindi nila maaaring isuko ang paggampan sa kanilang tungkulin. “Kahit kailan, anumang tungkulin ang ipinagkakatiwala sa akin ng Diyos, ginagawa ko man ito nang mabuti o hindi, kailangan kong ibigay ang lahat ng makakaya ko, ibigay ang lahat ng pagsisikap na maaari kong ibigay. Kahit pa hindi na ako gusto ng Diyos o maliit ang tingin Niya sa akin, dapat ay magawa ko man lang ang tungkuling ipinagkatiwala sa akin at gawin ito nang maayos.” Ito ay makatwiran; ang tungkulin ng isang tao ay hindi dapat abandonahin. Dagdag pa rito, hindi maaaring itanggi ng isang tao ang Diyos. “Paano man ako itinuturing o pinangangasiwaan ng Diyos, o paano man ako ibinubukod o inilalantad ng aking mga kapatid, o kahit pa abandonahin ako ng lahat, ang posisyon ng Diyos sa puso ko ay mananatiling pareho, at ang posisyon na dapat kong hawakan bilang isang tao ay mananatiling hindi nagbabago. Ang Diyos ay palaging Diyos ko, ang diwa at pagkakakilanlan Niya ay hindi nagbabago, at habambuhay ko Siyang kikilalanin bilang aking Diyos.” Kailangan din ang ganitong katwiran. Ano pa ang nariyan? (Paano man tayo itinuturing at itinutuwid ng Diyos, dapat tayong magpasakop sa Kanya.) Ito ang pinakamaliit, ang pinakapangunahing batayan na dapat mayroon ang isang tao. Sinasabi mo, “Hindi ko nauunawaan ang mga layunin ng Diyos, at hindi ko nauunawaan kung bakit kumikilos nang ganito ang Diyos. Pakiramdam ko ay nagawan ako ng kaunting pagkakamali, at may kaunting pangangatwiran ako para rito, pero wala akong anumang sinasabi dahil isa akong nilikha at dapat akong magpasakop sa Diyos. Ito ang tungkulin ng isang nilikha. Bagama’t hindi ko ngayon nauunawaan o ganap na alam kung paano isagawa o hanapin ang katotohanan, dapat pa rin akong magpasakop.” Makatwiran ba ito? (Oo.) Kapag ang mga hindi tumatanggap sa katotohanan at walang katwiran ay sumasailalim sa pagpupungos, ano ang mga pagpapamalas na ipinapakita nila? Sinasabi nila, “Ibubunyag ba ako at ititiwalag? Kung wala akong anumang kinabukasan o kapalaran, at hindi ko magagawang magkamit ng mga pagpapala, hindi ako mananampalataya!” Ang ganitong uri ba ng tao ay may tunay na pananalig sa Diyos? Ang relasyon nila sa Diyos ay hindi normal, ito ay lumalaban at palasalungat. Ang ganitong uri ng disposisyon ay ang disposisyon ni Satanas na sumasalungat sa Diyos. Kaya ba nilang kilalanin ang Diyos bilang kanilang Diyos? Sa kanilang puso, maaaring sinasabi nila, “Kung diyos talaga siya, bakit hindi niya ako mahal? Kung diyos talaga siya, bakit hindi niya ako ginagamit para sa isang bagay na mahalaga? Ang nakikita ko lamang ay isang tao—paanong magkakaroon ng isang diyos kahit saan sa mundong ito? Lahat kayo ay mga mangmang. Nasaan ang diyos? Sa puso ko, umiiral lamang siya kung nananampalataya ako sa kanya; kung hindi ako nananampalataya sa kanya, hindi siya umiiral, at hindi siya diyos.” Ang pananaw nila ay nabubunyag sa gayon. Nakapakinig na sila ng napakaraming salita ng Diyos sa nakalipas na mga taon; kung tinanggap nila ang mga salitang ito, magkakaroon ba sila ng ganitong pananaw? (Hindi.) Sa mas seryoso, ano na ang gagawin nila ngayon? Uudyukan nila ang iba at gagawa ng hakbang: “Nananampalataya ka pa rin? Paanong ikaw ay napakamangmang? Hindi ba’t sinabi nila noon pa na ang mga kalamidad ay paparating na? Kailan darating ang mga ito? Hindi ba’t sinabi ng diyos na mawawasak ang mundo? Nasaan ang pagkawasak? Ikaw na mangmang, napakalaki ng nawala sa iyo! Huwag ka nang manampalataya! Para saan ka nananampalataya? Tingnan mo kung gaano ako katalino, ilang libong yuan ang kinikita ko sa isang buwan, magkano ang kinikita mo sa isang buwan? Tingnan mo kung ano ang sikat sa mundo ngayon. Ano ang nakikita mong isinusuot ko? Ang lahat ng ito ay sikat na tatak!” Aakitin at ililigaw nila ang mga tao, iniiwan ang ilan sa isang kalagayan ng lubos na kalituhan. Hindi ba’t ito ay isang masamang tao na pumapasok sa sambahayan ng Diyos para guluhin ang iglesia? Anong saloobin ang mayroon ang gayong mga tao sa paggampan sa kanilang tungkulin? “Ginagawa ko ang tungkulin ko kapag nasa kondisyon ako. Kung gusto ko itong gawin, gagawin ko ito. Kung hindi, hindi ko ito gagawin. Hindi ko kailangang ilaan ang puso at lakas ko. Ang paggampan sa tungkulin ay hindi paggawa ng mga bagay para sa sarili ko, ito ay paggawa ng mga bagay para sa iglesia. At hindi ko man lang nakikita ang diyos kahit saan. Hindi ko nga alam kung naaalala ako ng diyos, at gusto pa rin nilang iukol ko ang aking puso, ang aking lakas, ang aking isipan—ano ang punto? Sapat na kung malalagpasan ko lang ito nang basta-basta sa pagsasabi ng ilang salita.” Ito ang pananaw na pinanghahawakan nila. Iniisip nila na kamangmangan at walang saysay ang pag-uukol ng lakas, puso, at isipan ng isang tao sa paggampan sa tungkulin. Kung kayo ay makakatagpo ng gayong tao ngayon, maililigaw at maiimpluwensiyahan ba niya kayo? Kung wala kayong pundasyon at hindi ninyo nauunawaan ang katotohanan, tiyak na maililigaw kayo at maiimpluwensiyahan, at sa paglipas ng panahon, mauuwi kayong nawalan.

Sa pananampalataya sa Diyos, dapat na malinaw ang layunin ng pagkain at pag-inom ng mga salita ng Diyos, pati na rin kung aling mga pangunahing problema ang dapat malutas sa paggawa nito. Kung ang isang tao ay nananampalataya na sa Diyos sa loob ng ilang taon nang hindi kailanman tumututok sa pagkain at pag-inom ng mga salita ng Diyos, hindi lamang mananatiling hindi nalulutas ang suliranin ng katiwalian ng isang tao, kundi hindi rin nila mauunawaan man lang ang pinakamababang bilang ng katotohanan na dapat na maunawaan. Kaya, ano ang mga bunga nito? Napakadaling mailigaw at malihis ng landas. Kung hindi nauunawaan ng isang tao ang katotohanan, malamang na siya ay madarapa. Kapag nahaharap sa isang isyu, kapag nahaharap kahit sa pinakamaliit na tanda ng kaguluhan, magiging mahirap para sa kanya na maging matatag. Samakatwid, pinaka-kapaki-pakinabang para sa mga tao ang dagdagan ang pagbabasa ng mga salita ng Diyos at mas madalas na magbahaginan sa katotohanan. May sinabi ang Diyos sa Bibliya na napakahalaga: “Ang langit at ang lupa ay lilipas, datapuwat ang Aking mga salita ay hindi lilipas” (Mateo 24:35). Ano ang sinasabi ng mga salitang ito sa mga tao? Ano ang ibig sabihin ng hindi lilipas ang mga salita ng Diyos? Kahit kailan, ang katotohanan at ang salita ng Diyos ay palaging magiging ang katotohanan—hindi ito magbabago. Maging ito man ay ang kabuluhan o ang kahalagahan ng mga salitang ito sa mga tao, o ang panloob na kahulugan at aktuwalidad ng mga salitang ito, hindi kailanman magbabago ang mga ito. Mananatili silang ang mga orihinal na salita at hindi magiging ibang mga salita—hindi maaaring magbago ang diwa ng mga salita ng Diyos. Halimbawa, sinasabi ng Diyos sa mga tao na maging tapat; ang mga salitang ito ay ang katotohanan at hindi kailanman lilipas. Bakit hindi kailanman lilipas ang mga ito? Mula sa hinihingi ng Diyos na maging tapat ang mga tao, makikita ng isang tao ang aspekto ng diwa ng Diyos na tapat, na umiiral na mula pa noong una at patuloy na iiral magpakailanman. Hindi ito magbabago dahil sa mga pagbabago sa panahon, heograpiya, o lugar; ang diwa ng Diyos ay iiral magpakailanman. Ano ang dahilan para sa walang hanggang pag-iral na ito ng diwa ng Diyos? Dahil ito ay isang positibong bagay at ang diwang taglay ng Lumikha; hindi ito kailanman lilipas at magpakailanman itong magiging ang katotohanan. Kung mararanasan mo ang lahat ng katotohanang ito na ipinahayag ng Lumikha at gagawin ang mga itong bahagi ng iyong pagkatao, isasagawa ang lahat ng ito, at ipapamuhay ang mga ito, hindi ba’t magagawa mong mabuhay na katulad ng isang tao? Hindi ba’t magkakaroon ng halaga ang pamumuhay? Ikaw ba ay aabandonahin? Nararanasan at ipinapamuhay ang lahat ng katotohanan na ibinigay sa iyo ng Diyos—hindi ba’t ito ang daan mo palabas? Tanging ang landas na ito lamang ang magpapahintulot na mabuhay ang sangkatauhan. Kung hindi matatanggap ng mga tao ang katotohanan at hindi susundan ang landas ng paghahangad sa katotohanan, sa huli sila ay lilipas at mawawasak. Maaari mong sabihin, “Hindi ba’t maayos ang pamumuhay ko ngayon?” Ngunit kung hindi mo pa nakakamit ang katotohanan, ititiwalag ka sa malao’t madali. “Ang langit at ang lupa ay lilipas, datapuwat ang Aking mga salita ay hindi lilipas”; ang pangungusap na ito ay may malalim na kahalagahan; ito rin ang pinakamalaking babala para sa mga tao. Tanging ang mga salita ng Diyos lamang ang katotohanan, at tanging kung tatanggapin mo ang katotohanan na ikaw ay magiging matatag. Ibig sabihin, kung kakainin at iinumin mo ang salita ng Diyos, isasagawa ito, at isasapamuhay ang kaunting wangis ng pagkatao, hindi ka ititiwalag. Dito nakasalalay ang halaga ng mga salita ng Diyos! Kaya, ang mga salita ba ng Diyos ay maaaring maging buhay ng isang tao? Ano ang tinutukoy ng buhay dito? Ibig sabihin ay maaari kang mabuhay, ikaw ay ligtas. Kung tatanggapin mo ang mga salitang ito, at uunawain at isasagawa ang mga ito, ikaw ay nagiging nabubuhay na tao sa mga mata ng Diyos. Kung hindi ka isang tapat na tao, kundi isang mapanlinlang, ikaw ay isang naglalakad na bangkay lamang sa mga mata ng Diyos, isang patay na tao, at gaya ng lahat ng bagay ikaw ay lilipas. Anumang bagay na walang kinalaman sa mga salita ng Diyos o sa katotohanan, maging materyal man ito o hindi materyal, ay dapat na lumipas kapag binago ng Diyos ang kapanahunan at pinapanibago ang mundo. Tanging ang mga salita ng Diyos lamang ang hindi lilipas, at tanging ang lahat ng bagay na may kaugnayan lamang sa mga salita ng Diyos ang hindi lilipas. Ang pagsasagawa ng mga salita ng Diyos ay ganoon kahalaga!

Alam ng mga tao na ang pagsasagawa at pagdanas ng mga salita ng Diyos ay mahalaga, ngunit dapat ay may landas din sila ng pagsasagawa. Ito ang landas ng buhay pagpasok, at dapat nila itong pahalagahan sa kanilang puso at danasin ito araw-araw. Kung ikaw ay palaging nag-aalala na wala kang patotoong batay sa karanasan at natatakot ka na isang araw ay ititiwalag ka, iyan ay isang problema. Ang mga hindi nagmamahal sa katotohanan ay hindi kailanman nagsasagawa o nakararanas ng mga salita ng Diyos. Hindi lamang ito dahil wala silang pananalig; higit sa lahat ito ay dahil inudyukan sila ng kalikasan ni Satanas. Gusto mo lamang makatanggap ng mga pagpapala pero hindi mo minamahal ang katotohanan; kung nangingibabaw ang motibong ito sa iyo, walang maaaring maging magandang bunga para sa iyo. Kaya, ano ang dapat mong gawin? Tiyak na hindi mo ito maaaring pabayaang lumaganap sa iyong kalooban nang hindi nasusuri; dapat mong hanapin ang katotohanan at pagnilayan ang iyong sarili: “Bakit hindi ko isinasagawa ang katotohanan? Bakit palagi akong nag-aalala na ititiwalag ako? Ang kalagayang ito ay hindi tama, kailangan ko itong lutasin.” Hindi ba’t paglago ang malaman na hanapin ang katotohanan at lutasin ang iyong mga problema? Ito ay isang mabuting bagay. Ang mga taong hindi alam kung paano lulutasin ang kanilang mga problema ay manhid, mangmang, mapanghimagsik, at matigas ang kalooban. Alam ng ilang tao na ito ay isang problema pero hindi nila sinusubukang ayusin ito. Iniisip nila, “Hindi ba’t normal para sa akin ang mag-isip nang ganito? Bakit kailangan kong lutasin ang intensyon ko para makatanggap ng mga pagpapala? Kung lulutasin ko ito, mawawalan ako.” Hindi ba’t ito ay matigas ang kalooban? Ang ibang tao ay manhid; hindi nila napapagtanto na ang pagnanais na tumanggap ng mga pagpapala ay isang problema ng mga intensyon at disposisyon. Iniisip nila, “Hindi ba’t normal para sa mga taong nananampalataya sa Diyos ang gustuhin na mapagpala? Ang pagkakaroon ng ganitong intensyon ay hindi maituturing na problema.” Tama ba ang gayong mga kaisipan at pananaw? Kung ang intensyon ng isang tao na tumanggap ng mga pagpapala ay hindi malulutas at ang kanilang tiwaling disposisyon ay hindi malilinis, magagawa ba nilang tunay na magpasakop sa Diyos? Ano ang mga bunga ng pamumuhay ayon sa isang tiwaling disposisyon? Tulad ito ng isang taong may masamang pakiramdam; alam niyang magkakasipon siya, kaya agad siyang naghahanap ng ilang gamot na iinumin. Subalit ang iba ay manhid; ni hindi nila alam na may pamamaga sila. Sinasabi lang nila sa mga tao na hindi maganda ang pakiramdam nila nitong mga nagdaang araw, hindi nila alam na nararanasan nila ang mga unang palatandaan ng sipon, at hindi nila ito sineseryoso. Iniisip pa nga ng ilang tao, “Sipon lang ito; ano ang pinakamalalang magagawa nito?” Dapat silang uminom ng tubig, pero hindi nila ginagawa, dapat silang uminom ng gamot pero hindi rin nila ito ginagawa; kinakaya lang nila ito. Dahil dito, nagkakaroon sila ng sipon at nagkakasakit ng ilang araw, na humahadlang sa kanila sa marami-raming bagay. Itinuturing ng mga tao ang iba’t ibang kalagayan nila nang may saloobing katulad ng pagturing nila sa kanilang mga karamdaman. May ilang tao na kayang mabilis na lutasin ang maliliit nilang problema pero hindi talaga nila nilulutas ang malalaking problema. Sa pagpapaliban-liban sa ganitong paraan, nananatiling hindi nalulutas ang tiwali nilang disposisyon, na humahantong sa kawalan ng buhay pagpasok at ng kawalan sa kanilang buhay. Hindi ba’t ito ay kamangmangan at pagka-ignorante? Hindi makakamit ng mga taong lubhang mangmang ang katotohanan at humahantong sa pagkawala ng kanilang buhay. Sa pananampalataya sa Diyos sa ganitong paraan, hindi nila kailanman magagawang tanggapin ang kaligtasan ng Diyos.

Ang paghahangad sa katotohanan ay dapat na magsimula sa pagninilay sa sarili at kaalaman sa sarili. Anuman ang hinaharap na sitwasyon ng isang tao, dapat ay palagi niyang pinagninilayan ang kalagayan ng kanyang kalooban, inaalam at nilulutas ang anumang maling kaisipan at pananaw o mapaghimagsik na kalagayan na mayroon siya. Pagkatapos ng ilang panahon, kapag siya ay nahaharap sa ibang sitwasyon o kaganapan, magkakaroon siya ng ilang maling pananaw at kalagayan, at dapat niyang hanapin ang katotohanan para lutasin ang mga ito. Sa patuloy na pagninilay at pagkilala sa sarili ng isang tao, at patuloy na paglutas sa mga sarili niyang maling pananaw at mapaghimagsik na kalagayan, ang tiwaling disposisyon ng isang tao ay mabubunyag nang paunti nang paunti, at magiging madali para sa kanya ang isagawa ang katotohanan. Ito ang proseso ng buhay paglago. Anuman ang sitwasyong kinakaharap ng isang tao, dapat niyang hanapin ang katotohanan, at anuman ang kanyang intensyon o plano, dapat sundin kung ano ang naaayon sa katotohanan, at ang hindi naaayon sa katotohanan ay dapat na ipawalang-bisa. Bilang karagdagan, dapat siyang maghangad sa katarungan, at dapat magsikap para sa katotohanan, para sa kaalaman tungkol sa Diyos, at para maabot ang mga hinihingi ng Diyos. Sa ganitong paraan, mas madalas niyang matutuklasan ang kanyang sariling mga kakulangan at mga pagbubunyag ng katiwalian, at magkakaroon siya ng pusong nasasabik sa katotohanan. Matapos makaranas sa ganitong paraan sa loob ng ilang panahon, magagawa niyang maunawaan ang ilang katotohanan, at ang pananalig niya sa Diyos ay lalaki nang lalaki. Kung wala ang gayong landas ng pagsasagawa, hindi masasabing ang isang tao ay nagsasagawa ng katotohanan. Kung ang isang taong nabubuhay sa isang tiwaling disposisyon ay hindi nagsusuri kung ang mga salita at kilos niya ay nakaayon sa katotohanan o sumasalungat sa mga prinsipyo, sa halip ay inaalam lamang kung may nilabag siyang batas o gumawa siya ng mga krimen at wala nang iba, na hindi pinapansin ang kanyang tiwaling disposisyon at walang anumang pakialam sa kanyang mapaghimagsik na kalagayan—at kahit na sa panlabas ay maaaring wala siyang nilabag na batas o ginawang mga krimen, ang katunayan ay nabubuhay pa rin siya sa isang tiwaling disposisyon sa ilalim ng kapangyarihan ni Satanas—ang gayong tao ay hindi isinabuhay ang katotohanang realidad, at hindi niya matatanggap ang kaligtasan. Kapag ang mga tao ay ilang dekada nang nabubuhay sa mundo at nakakaunawa sa mga bagay na makamundo, iniisip nila na sila ay matalino, hindi nagkakamali, at kamangha-mangha, pero sa presensiya ng katotohanan, ang mga tiwaling tao ay mangmang lahat at may kakulangan sa pag-iisip, kung paanong ang mga walang halagang tao ay magiging mga sanggol magpakailanman sa harap ng Diyos. Ang paghahangad ng pagtanggap ng kaligtasan ay hindi isang simpleng usapin; kinakailangan dito na nauunawaan ang maraming katotohanan, lumalago sa isang partikular na tayog, nagkakaroon ng determinasyon, nagkakaroon ng isang angkop na kapaligiran, na nagsasagawa ng katotohanan nang paunti-unti. Sa ganitong paraan, unti-unting malilinang ang pananalig ng isang tao, at magiging pakaunti nang pakaunti ang kanyang mga pagdududa at maling pag-unawa tungkol sa Diyos. Habang lumiliit ang kanyang mga pagdududa at maling pag-unawa sa Diyos, lumalaki ang kanyang pananalig, at kapag nahaharap sa mga sitwasyon ay magagawa niyang hanapin ang katotohanan. Kapag nauunawaan niya ang katotohanan, maisasagawa niya ang katotohanan, pakaunti nang pakaunti ang mga negatibong bagay sa kanya, magkakaroon siya ng mas maraming positibong bagay, at ang mga panahong nakapagsasagawa siya ng katotohanan at nakapagpapasakop sa Diyos ay dadami. Ito ay pagkakaroon ng katotohanang realidad. Hindi ba’t ipinapahiwatig nito na lumaki na siya at na ang kanyang puso ay naging mas matatag? Ano ang tinutukoy na katatagan? Ito ay kapag ang isang tao ay may tunay na pananalig, nauunawaan ang katotohanan, at may kakayahang kumilatis, kayang sumandig sa Diyos para mapagtagumpayan ang laman, may kapasidad na mapagtagumpayan ang kasalanan, kayang maging matatag sa kanyang patotoo, may tunay na pagpapasakop sa Diyos, kayang magdusa at magbayad ng halaga alang-alang sa pagsasagawa sa katotohanan, kayang gawin ang kanyang tungkulin nang may debosyon, at mayroon ng determinasyon na hangarin ang katotohanan at hangarin na magawang perpekto. Hindi ba’t ipinapahiwatig nito ang tuloy-tuloy na pagbuti? Sa ganitong paraan, makakapagsimula ang isang tao sa landas ng paghahangad sa katotohanan at magagawang perpekto. Walang sitwasyon o paghihirap ang makakapanaig sa gayong tao o makapipigil sa kanya na sumunod sa Diyos. Isa itong tao na lubos na pinagpala ng Diyos, isang taong nais makamit ng Diyos.

Ano ang kalagayan ninyo sa kasalukuyan? (Minsan kapag nakakaranas tayo ng mga paghihirap, tayo ay nagiging medyo negatibo, pero nagagawa nating magsikap na umangat at sumubok na mapagtagumpayan ang mga ito.) Ang pagkakaroon ng tayog ay pagkakaroon ng kakayahang magkusa para mapagtagumpayan ang iyong mga paghihirap kapag nalaman mo ang mga ito. Ang malaman na mayroon kang mga paghihirap at sa kabila nito ay hindi ka kumikilos para mapagtagumpayan ang mga ito o tugunan ang mga ito, dinadala ang isang negatibong kalagayan, ginagampanan ang iyong tungkulin sa isang pasibo at pabasta-bastang paraan—ito ang karaniwan at madalas makitang kalagayan. May isang mas malala pa, at ito ay ang hindi mo alam kung anong uri ka ng tao at hindi alam kung anong uri ng kalagayan ang kinatatayuan mo—hindi alam kung ang kalagayan mo ay mabuti o masama, tama o mali, o negatibo o positibo. Ito ang pinakaproblematikong bagay. Hindi alam ng ganitong tao ang mga detalyadong problema ng kanyang buhay pagpasok, lalo na kung saan magsisimulang isagawa ang katotohanan. Mayroon lamang siyang sigasig pero hindi niya nauunawaan ang anumang katotohanan o mayroong anumang pagkilatis, at hindi niya kayang magsalita tungkol sa anumang patotoong batay sa karanasan. Kailan magagawa ng gayong tao na magbigay ng umaalingawngaw na patotoo para sa Diyos? Kaya ng ilang tao na bumigkas ng maraming salita at doktrina, pero kung tatanungin mo sila, “Nagpapatotoo ka ba para sa Diyos?” sila mismo ay hindi rin nakakaalam. Iniisip nila na deboto nilang ginagawa ang kanilang tungkulin, nang walang anumang pagiging pabasta-basta. Iniisip nila na ang lahat ng tungkol sa kanila ay mabuti, at na mas mabuti sila sa ibang tao sa lahat ng bagay. Kapag ang iba ay mahina, pinagsasabihan pa nga nila ang mga ito: “Bakit ka mahina? Mahalin mo ang Diyos, sige na! Ito na ang oras ngayon at mahina ka pa rin?” Malinaw na ang gayong uri ng tao ay walang realidad; hindi niya nauunawaan ang mga normal na kalagayan at proseso ng pagbabago sa buhay disposisyon ng isang tao. Inuulit lang niya ang mga kasabihang karaniwang naririnig gaya ng “Hindi ito ang oras para maging mahina!” at “Nag-aalala ka pa rin sa pamilya mo hanggang ngayon?” ginagamit ang gayong mga doktrina para hikayatin ang iba at pangaralan sila, hindi talaga nilulutas ang anumang praktikal na problema. Ang hindi magawang makilatis ang sariling kalagayan ng isang tao at ang hindi magawang tunay na makilala ang sarili niya ang pinakahalatang pagpapamalas ng isang wala sa hustong gulang na tayog. Ang hindi maisagawa ang katotohanan at sa halip ay sumusunod lamang sa ilang regulasyon ay nagpapahiwatig ng wala sa hustong gulang na tayog. Ang pagnanais na gampanan ang tungkulin ng isang tao at gawin ang mga bagay-bagay nang maayos, pero hindi alam kung ano ang mga prinsipyong dapat sundin at ginagawa lamang ang mga bagay-bagay ayon sa kanyang sariling kagustuhan ay nagpapahiwatig ng wala sa hustong gulang na tayog. Ang pakikinig sa patotoong batay sa karanasan ng iba at hindi ito nagagawang makilatis, at ang hindi magawang masabi nang malinaw kung ano ang mga pakinabang na dapat makamit ng isang tao mula rito o anong mga aral ang dapat niyang makuha, ay nagpapahiwatig ng isang wala sa hustong gulang na tayog. Ang hindi magawang maranasan at maisagawa ang salita ng Diyos, at hindi alam kung ano ang ibig sabihin ng dakilain at magpatotoo sa Diyos—ang lahat ng ito ay mga tanda ng isang wala sa hustong gulang na tayog. Nasa anong punto kayo ngayon? (Mas madalas ay nagiging negatibo kami.) Ang sitwasyong ito ay mas lalo pang nagpapahiwatig ng isang wala sa hustong gulang na tayog. Ang mga taong masyadong mangmang at ignorante ay walang anumang tayog. Tanging kapag kaya na nilang maunawaan ang maraming katotohanan, makilatis ang mga usapin, malutas ang sarili nilang mga problema, magkaroon ng mas kaunting negatibong kalagayan at mas maraming normal na kalagayan, umako ng mabibigat na pasanin, at mamuno at magtustos sa iba na tunay na magkakaroon sila ng tayog. Dapat kang magsikap para sa katotohanan; habang mas nagsisikap ka, mas lalago ka. Kung hindi ka nagsisikap, hindi ka lalago, at maaari ka pang umurong. Para manampalataya sa Diyos, dapat kang mamuhay sa katotohanan; sa higit mong pag-unawa sa katotohanan, nagkakamit ka ng tayog. Kung hindi mo nauunawaan ang katotohanan, hindi ka magkakaroon ng tayog. Kapag sinimulan mong hanapin ang katotohanan at nagagawa mong lutasin ang sarili mong mga problema, lumago na ang iyong tayog.

Oktubre 15, 2017


Sa Pag-unawa Lamang sa Katotohanan Malalaman ng Isang Tao ang mga Gawa ng Diyos

May kataas-taasang kapangyarihan ang Diyos sa kapalaran ng buong sangkatauhan at sa sansinukob at lahat ng bagay. Anong katunayan ang nakikita ng mga tao tungkol sa kataas-taasang kapangyarihan ng Diyos? Na gaano man kalaki ang sansinukob o gaano man kalawak ang daigdig, mula sa makroskopiko hanggang sa mikroskopikong bagay, kataas-taasang naghahari ang Diyos sa lahat at pinamamatnugutan Niya ang lahat ng bagay. Anuman ang mga ninanais, hangarin, at hinihingi ng tao, o ang direksyon kung saan siya malamang na uunlad, mula sa kinatatayuan ng Diyos, kahit kaunti ay hindi naaapektuhan ng mga bagay na ito ang Kanyang kataas-taasang kapangyarihan at mga pamamatnugot. Sa pamamagitan ng anong prinsipyo kataas-taasang naghahari at namamatnugot ang Diyos sa lahat ng bagay? Saan ito nakabatay? Ano ang mithiin ng Diyos sa paggawa ng lahat ng ito? Sa ano ito umiikot? (Umiikot ito sa plano ng pamamahala ng Diyos.) Tama ang tugon na ito; umiikot ang lahat ng ginagawa ng Diyos sa Kanyang plano ng pamamahala. Tila medyo hindi maisip ang mga salitang ito, ngunit mayroong mas malalim na kahulugan ang mga ito. Ang ibig Kong sabihin dito, wala sa gawaing ginagawa ng Diyos ang naiimpluwensiyahan ng mga hangarin ng tao. Ang kataas-taasang kapangyarihan at mga pamamatnugot ng Diyos; ang paraan kung paano Niya pinamamatnugutan ang mga bansa, tao, o etnikong grupo; o ang mga bagay na itinatakda Niyang mangyari sa anumang kapanahunan ay hindi naiimpluwensiyahan ng mga hangarin ng tao. Hindi nalilimitahan ng panahon, lugar, heograpiya, o mga tao ang Diyos. Lahat ng Kanyang ginagawa ay natutupad ayon mismo sa Kanyang plano, at walang sinumang makapipigil o makagugulo rito. Hindi mahalaga kung nais mo o hindi, at anuman ang mga personal na kahilingan ng sangkatauhan o ng isang partikular na etnikong grupo, walang sinuman o anumang bagay ang may kakayahang guluhin, sirain, o impluwensiyahan kung ano ang napagpasyahang gawin ng Diyos. Ano ang natutunan ninyo mula rito? (Natutunan namin ang tungkol sa awtoridad ng Diyos.) Ito ang awtoridad ng Diyos. Mula nang unang likhain ng Diyos ang mga tao hanggang sa unti-unti silang umunlad, ang sangkatauhan ay binuo ng mga taong hinirang ng Diyos, mga Hentil, at mga sumasalungat sa Diyos. Itinuturing ng Diyos ang lahat ng uri ng mga taong ito bilang tao, ngunit, may pagkakaiba ba kung paano tinatrato ng Diyos ang iba’t ibang uri ng mga taong ito? Ginagabayan ba ng Diyos ang Kanyang mga hinirang sa isang partikular na paraan? (Oo, ginagawa Niya ito.) Iba ang turing ng Diyos sa Kanyang mga hinirang kaysa sa turing Niya sa ibang mga tao. Ngunit sa mga hinirang ng Diyos, may ilang nagagawang sumunod at magpasakop sa Kanya, at may ilan namang mapaghimagsik at lumalaban sa Kanya. Kaya, paano sila tinatrato ng Diyos? Paano tinitingnan ng Diyos ang kanilang saloobin patungkol sa Kanya? (Maawain at mapagmahal ang Diyos sa mga nagpapasakop sa Kanya, ngunit kapag mapaghimagsik at lumalaban ang mga tao sa Kanya, ipinaparanas Niya sa kanila ang Kanyang matuwid na disposisyon.) Tama iyan. Kahit sa tingin mo ay isa ka sa mga hinirang ng Diyos, o isa sa Kanyang mga tagasunod, o nakapag-ambag ka sa gawain sa sambahayan ng Diyos sa anumang paraan, mula sa kinatatayuan ng Diyos, hindi Niya tinitingnan ang mga panlabas na bagay na ito. May matuwid na disposisyon at may prinsipyo ang Diyos sa Kanyang pagtrato sa mga tao: Ang mga dapat hatulan, ay hinahatulan; ang mga dapat parusahan, ay pinarurusahan; at ang mga dapat lipulin, ay nililipol. Halimbawa, ano ang napapansin ninyo tungkol sa katunayang pinalayas ang mga Hudyo sa Judea, at ipinalaganap ang ebanghelyo ng kaharian ng langit ng Panginoong Jesus sa mga Hentil? Ayon sa mga kuru-kuro at imahinasyon ng mga tao, at ayon sa Hudaismo, tanging ang mga Hudyo ang hinirang na mga tao ng Diyos. Sila ang mga kinalulugdang anak ng Diyos, at ang mga taong pinakapinagmamalasakitan ng Diyos; sila ang pinakaiingatan Niya. Ayon sa sinasabi ng mga tao, ang mga Hudyo ang pinakamamahal Niyang mga anak, at dapat pakaalagaan at pakaprotektahan ng isang tao ang kanyang paboritong anak, at huwag itong hayaang masaktan o maagrabyado sa anumang paraan. Iniisip ng mga tao na kahit ano pa ang idalangin ng mga Hudyo, ipagkakaloob ito ng Diyos sa kanila, at bibiyayaan sila ng higit pa sa kanilang hiniling o inasahan. Pero ganito ba ang ginawa ng Diyos? (Hindi, hindi ganito.) Kung gayon, ano ang ginawa ng Diyos? Dahil ipinako ng mga Hudyo ang Panginoong Jesus sa krus, nagalit nang husto ang Diyos at inudyukan Niyang magpadala ng hukbo ang mga Romano para lupigin ang Judea at paalisin ang mga Hudyo mula sa sarili nilang lupa. Isa itong tagpong puno ng pagpaslang at madugong patayan; hindi mabilang na mga tao ang namatay at umagos na parang ilog ang dugo. Nakaligtas lang ang maraming Hudyo sa pamamagitan ng pagtakas patungo sa iba’t ibang bansa sa buong mundo. Mula sa mga katunayang ito, anong diwa ang nakikita ninyo sa disposisyon ng Diyos? (Na hindi nalalabag ang matuwid na disposisyon ng Diyos.) Huwag muna nating pag-usapan ang tungkol sa disposisyon ng Diyos, gamitin muna nating halimbawa ang mga tao. Sa totoong buhay, kung ang isang tao ay may pinakamamahal na anak, at gusto nilang manahin ng anak ang kanilang ari-arian at ang lahat nang mayroon sila, ano ang kanilang gagawin? Sa isang banda, magiging mahigpit sila sa anak, nang sa gayon ay lumaki itong may narating sa buhay at makahahalili sa mga magulang nito. Ngunit ang pinakamahalaga, poprotektahan niya ang anak at hindi hahayaang malagay sa landas ng anumang kapahamakan o panganib. Ang layunin nito ay para mabuhay at manahin ng anak ang lahat nang mayroon ang mga magulang nito. Ano ang nag-uudyok sa mga tao para gawin ang lahat ng ito? Sa ganoong paraan din ba tinatrato ng mga tao ang mga anak na hindi nila mahal, o ang mga estranghero? Sa ganoong paraan din ba sila kumikilos? (Hindi, hindi nila ginagawa ito.) Halata namang ang lahat ng ginagawa ng mga tao para sa kanilang anak na pinakamamahal nila ay bunsod ng pagiging makasarili, mga damdamin, at personal na hangarin; ang mga bagay na ito ay bahagi ng kalikasang diwa ng tao. May katotohanan ba sa mga damdamin at sa pagiging makasarili ng mga tao? May pagiging patas ba sa mga ito? (Wala.) Ang mga ito ang mga pagpapamalas ng sangkatauhan. Ngunit pansinin ang mga bagay na ginawa ng Diyos—gusto ng Diyos na ipalaganap ng Kanyang hinirang na mga tao, ang mga Hudyo, ang ebanghelyo mula Judea hanggang sa lahat ng taong Hentil sa iba’t ibang panig ng mundo—sa Asya, Europa, Aprika, at sa mga Amerika. Paano nila ito ipinalaganap? Gumamit ng pamamaraan ang Diyos kung saan kinamkam at sinakop ng mga banyagang mananakop ang lupain ng mga Hudyo, pinalayas ang mga Hudyong nakatira doon, ang mga taong nagproklama sa Tagapagligtas na si Jesus, at naging dahilan ito para mawalan sila ng sarili nilang bayan, at hindi na makabalik kailanman. Pagkatapos nito, nanirahan ang mga Hudyo sa iba’t ibang panig ng mundo, kung saan sila patuloy na umiral at nagsimulang ipalaganap ang ebanghelyo ng Tagapagligtas na si Jesus, hanggang sa unti-unti itong makarating sa bawat bansa sa mundo, at sa lahat ng dulo ng daigdig. Pinatutunayan nito ang isang katotohanan: na napakapraktikal ng gawain ng Diyos. Saan ito pangunahing naipapamalas? Sa katunayang gumamit ang Diyos ng isang napakaespesyal at kakaibang pamamaraan upang itulak ang mga Israelita patungo sa lahat ng iba’t ibang bansang ito at ipalaganap ang ebanghelyo ng Panginoong Jesus. Kung hinayaan Niya lang ang mga Israelita na magdesisyong lumipat sa bawat bansa at ipalaganap ang ebanghelyo at magpatotoo sa Diyos, hindi sana nila nagawang talikuran ang kanilang mga pamilya at ang bayang sinilangan ng kanilang mga ninuno. Para bang hinampas sila ng Diyos para makalabas sila at maipamahagi ang ebanghelyo ng Panginoong Jesus. Ito ang halagang pinagbayaran ng Diyos para sa ebanghelyo ng kaharian ng langit; isinuong Niya sa digmaan, patayan, at pagkakapatapon ang Kanyang mga hinirang. Napilitan ang mga Hudyo na libutin ang mundo nang walang tahanan, habang ipinapakalat ang ebanghelyo sa bawat bansa. Sa mga mata ng mga tao, masyadong walang konsiderasyon ang mga pamamaraang ito, ngunit mailalarawan ba na “walang konsiderasyon” ang diwa ng Diyos? Siyempre hindi, dahil hindi naman ito walang konsiderasyon. Ito ay dahil walang halong pagiging makasarili o damdamin ng laman sa disposisyon at diwa ng Diyos; ginawa Niya ang lahat ng ito para sa kaunlaran ng buong sangkatauhan, nang sa gayon magtagumpay ang susunod na hakbang ng pag-unlad ng sangkatauhan, at magkaroon ito ng katuparan nang ganap na alinsunod sa mga hakbang ng plano ng pamamahala ng Diyos. Kaya, dapat itong gawin ng Diyos; wala nang iba pang paraan. Umabot na sa puntong ito ang mga hakbang ng gawain ng Diyos, at nagbunga ng mabibilis at magagandang resulta ang Kanyang mga kilos, kaya angkop na angkop ang mga ito. Kung titingnan ang diwa ng Diyos, ang Diyos lamang ang makagagawa nito, walang anumang bansa o lahi ang makagagawa nito. Matuwid ang disposisyon ng Diyos. Kung titingnan ang saloobin ng Diyos sa mga Hudyo, makapagbibigay ito ng kaunting kaliwanagan para sa mga taong hinirang ng Diyos sa kasalukuyan. Ang tao ay nilikha ng Diyos, at ang Diyos ay may pagmamahal, pagmamalasakit, awa, at mapagmahal na kabaitan para sa tao, ngunit kapag binibigyan ng Diyos ang mga tao ng misyon, ano ang mga tao sa mata ng Diyos? Kaya ba ninyong maarok ang ganitong antas ng kahulugan? Sinasabi ng ilang tao, “Sa pananaw na ito, walang anumang halaga ang mga tao sa mata ng Diyos. Mga tau-tauhan lang sila. Pupunta ka lang kung saan Niya sabihin, at gagawin mo kung ano ang Kanyang sinasabi.” Tama ba ang mga salitang ito? Hindi tama. Tila ganito ang lagay sa panlabas, pero ang totoo ay hindi. Kung gagamitin ang salita ng tao, kapag kumikilos ang Diyos, hindi Niya masyadong iniintindi ang mga ganoong bagay. Wala Siya ng nakaugaliang pag-iisip o kuru-kuro ng tao, at walang anumang makakapigil sa Kanya. Lahat ng ginagawa ng Diyos ay nakapagpapalaya, may kalayaan, hayagan, may katapatan, at makatarungan. Ang isang aspekto ay na sinusunod Niya ang mga hakbang ng Kanyang plano ng pamamahala nang sa gayon ay uusad nang normal ang lahat; ang isa pang aspekto ay na ginagawa Niya ito para sa hinaharap ay makausad at makasulong nang normal ang mga tao sa mga kamay ng Diyos, alinsunod sa Kanyang plano ng pamamahala. Konektadong-konektado ang kaunlaran ng tao sa plano ng pamamahala ng Diyos. Kung hindi kumilos ang Diyos sa ganitong paraan, na pinapasan ang sakit ng pagbitiw sa isang bagay na Kanyang minamahal para gawin ang hakbang na ito, magiging mahirap para sa tao na umunlad kahit kaunti. Iyon ang dahilan kung bakit sinasabi Kong isinasaalang-alang ng Diyos ang bawat pasya na Kanyang ginagawa, bawat hakbang na Kanyang tinatahak, at bawat bagay sa Kanyang gawain ng pamamahala; naglalaman ito ng Kanyang kapangyarihan, awtoridad, at karunungan. Palaging may mga bagay na ginagawa ang Diyos na hindi nauunawaan ng mga tao. Bakit hindi nila ito maunawaan? Dahil may mga kuru-kuro ang mga tao. Ang ilan sa mga kuru-kurong ito ay mga imahinasyon, ang ilan ay bunga ng impluwensiya ng nakaugaliang kultura at pag-iisip ng tao, at ang ilan naman ay mga makasariling hangarin at panghuhusga ng tao. Naiimpluwensiyahan ng mga bagay na ito ang pag-unawa ng tao tungkol sa Diyos, pati na ang kanyang pananaw tungkol sa Diyos.

Anong konklusyon ang maiisip ninyo tungkol sa pagpapalayas sa mga Hudyo mula sa Judea? (Na ang Diyos ay walang makasariling puso tulad ng sa mga tao. Lahat ng ginagawa ng Diyos ay makatarungan, at para sa pagsulong ng buong sangkatauhan.) Kung nangyari ang sitwasyong ito sa inyo, at may patayan, pagdanak ng dugo, dumating na pagkawasak at kamatayan sa inyong sambahayan, at nagkawatak-watak ang inyong pamilya, ano kaya ang magiging pagkaunawa ninyo? (Depende sa aming pagkatao at sa lala ng aming katiwaliang idinulot ni Satanas, maaaring marami kaming maling pagkaunawa, reklamo, at maling interpretasyon, pero ngayon, sa pamamagitan ng pagbabahagi ng Diyos, napagtanto namin na ang lahat ng ginagawa ng Diyos ay nagtataglay ng kahulugan at ng Kanyang mga layunin. Kahit gaano pa karaming pagdurusa ang maranasan namin, dapat ay handa kaming magpasakop sa lahat ng pamamatnugot ng Diyos, at gawin ang lahat ng aming makakaya para makipagtulungan sa Kanya, na ipinapakalat at pinatototohanan ang gawain ng Diyos sa mga huling araw.) Sa harap ng mga katunayang ito, may mapagpipilian ba ang tao? Walang karapatan ang tao na mamili kung ano ang pagpapasyahang gawin ng Diyos. Matapos marinig ang mga salitang ito, nadarama pa rin ba ng mga tao na ang Diyos ay pag-ibig? Nasisiraan sila ng loob, at sinasabing, “Kung walang mapagpipilian ang mga tao tungkol sa mga katunayang ito, anong papel ba talaga ang ginagampanan ng mga tao sa gawain ng plano ng pamamahala ng Diyos?” Alam ba ninyo? (Kami ay mga nilikha.) Hindi lang kayo basta mga nilikha; gumaganap kayo bilang mga hambingan. Kayo ang pakay ng paghatol at pagkastigo ng Diyos, pero higit pa rito, pakay kayo ng Kanyang pagliligtas. Iyon ang papel na ginagampanan ninyo. Ano ang gampanin ninyo bilang mga nilikha? May kaugnayan ito sa inyong pagsasagawa at tungkulin. Isa kang nilikha, at kung binigyan ka ng Diyos ng kaloob ng pag-awit, at isinasaayos ng sambahayan ng Diyos na umawit ka, kailangan mong umawit nang maayos. Kung may kaloob ka ng pangangaral ng ebanghelyo, at isinasaayos ng sambahayan ng Diyos na ipangaral mo ang ebanghelyo, kung gayon, dapat mo itong gawin nang mahusay. Kung inihahalal ka ng hinirang na mga tao ng Diyos bilang isang lider, dapat mong akuin ang atas ng pamumuno, at pangunahan ang mga hinirang ng Diyos sa pagkain at pag-inom ng mga salita ng Diyos, sa pagbabahagi tungkol sa katotohanan, at sa pagpasok sa realidad. Kapag ginawa mo ito, magagawa mo nang maayos ang iyong tungkulin. Lubhang mahalaga at makahulugan ang atas na ibinibigay ng Diyos sa tao! Kaya, paano mo ba dapat akuin ang atas na ito at isagawa ang iyong gampanin? Masasabi na ito ang isa sa pinakamalalaking isyu na kinakaharap mo, isang napakahalagang sandali na magpapasya kung makakamit mo ba ang katotohanan at mapeperpekto ka ba ng Diyos o hindi. Dapat kang gumawa ng pagpili. Kung kikilos ka nang umaasa sa sarili mong kalooban at walang pakundangan kang gagawa ng mga maling gawa, hindi mo lamang hindi matutupad ang atas ng Diyos, kundi magugulo mo rin ang gawain ng sambahayan ng Diyos. Bunga nito, kakailanganin na parusahan ka, gaya ng nangyari kay Pablo. Kapag sinasabi sa iyo ng Diyos na humayo ka at gawin ang isang bagay, ano ang gampanin mo? Ito ay ang gawin nang maayos ang gampanin at huwag magkamali. Kapag ginawa mo ito, maayos kang nagseserbisyo. Kahit ano pang serbisyo ang iniuutos sa iyo ng Diyos, dapat mo itong gawin nang maayos at masunurin. Kapag ginawa mo ito, isa kang taong nakikinig at nagpapasakop. Kung hindi ka masunuring nagseserbisyo, na lagi kang may mga personal na intensyon, at lagi mong gustong maghari-harian, kung gayon, isa kang Satanas at anticristo, at dapat kang parusahan. Hindi nauunawaan o hinahangad ng ilang tao ang katotohanan; nagsisikap lamang sila sa kanilang trabaho. Ano kung gayon ang kanilang gampanin bilang nilikha? Ang magpakapagod at magtrabaho lamang. Lagumin natin kung gayon, kung ano mismo ang mga tungkuling dapat gampanan ng mga nilikha sa paningin ng Diyos at kung ano ang wangis ng tao na dapat nilang isabuhay. Tumutukoy ito sa inyong pagsasagawa. Ayon sa mga kuru-kuro at imahinasyon ng tao, pinagmamalasakitan, pinahahalagahan, pinoprotektahan, inaalagaan, at binibiyayaan ng Diyos ang mga nilikha sa Kanyang paningin. Pagkatapos ay dinidisiplina at pinupungusan Niya sila, minamahal sila sa Kanyang puso, at hinahawakan sila sa Kanyang mga kamay. Sa huli, may iisang intensyon ang Diyos at iyon ay ang gawin silang perpekto, siguruhin ang kanilang kaligtasan at tiyaking walang mangyayari sa kanilang masama hanggang sa sila ay magawang perpekto. Para sa kanila, ganito ang mga nilikha sa paningin ng Diyos. Kapag nararanasan ito ng mga tao, naiisip nila, “Lubhang kaibig-ibig ang Diyos! Napakadakila ng ating Diyos! Lubhang karapat-dapat Siya para sa ating pagmamahal! Maawain at mapagmahal ang Diyos! Kahanga-hanga ang Diyos!” Pero kung ikukumpara mo ito sa mga katunayan, ito lamang ba ang mga paraan kung paano tinatrato ng Diyos ang mga nilikha? (Hindi.) Kung gayon, paano tinatrato ng Diyos ang mga tao? Ano pang mga kuru-kuro at imahinasyon mayroon ang mga tao patungkol sa saloobin ng Diyos sa Kanyang pagtrato sa tao? May anumang bagay bang hindi matanggap ng mga tao? Walang pagdududang ito ay ang paghatol, pagkastigo, mga pagsubok, pagpipino, pagpupungos, pagdidisiplina, at pagkakait ng Diyos. Anong uri ng mga tao ang mga hindi kayang tanggapin ang paghatol at pagkastigo ng Diyos? Masasabi mong mga tao silang hindi tinatanggap ang katotohanan, at talagang masasabi mong ang mga taong hindi tumatanggap sa katotohanan ay mga hindi mananampalataya. Kung hindi matanggap ng isang tao ang paghatol at pagkastigo ng Diyos, iyon ay katumbas ng hindi niya pagtanggap sa gawain ng Diyos. Ano ang kalikasan ng problemang ito? Ito ay na hindi niya tinatanggap ang katotohanan, at tinatanggihan niya ang gawain ng Diyos. Ang mga taong kagaya nito ay makakatagpo lang ng sakuna at parusa. Kahit ano ka pang uri ng tao, kung nananalig ka sa Diyos ngunit hindi mo naman tinatanggap ang katotohanan, hindi ka maililigtas. Matapos magsimulang manalig sa Diyos ang isang tao, kahit ano pang kapaligiran ang ihanda para sa kanya ng Diyos para ibunyag siya, sa panahon ng proseso ng pagbubunyag, makikita ba niya ang mga pagpapala, biyaya, pag-aalaga, o proteksyon ng Diyos? (Hindi, hindi niya makikita.) Sa panlabas, hindi niya ito makikita, ngunit matapos dumaan sa mga pagsubok at pagpipino, magagawa na ba niya itong makita? Siguradong makikita na niya. Kaya, maraming tao ang nakakakita ng proteksyon at mga pagpapala ng Diyos matapos na maranasan ang Kanyang paghatol at pagkastigo. Pero hindi man lang nakikita ng mga taong hindi nagmamahal sa katotohanan ang mga bagay na ito. Pinanghahawakan pa rin nila ang kanilang mga kuru-kuro at imahinasyon, at punong-puno sila ng paglaban at paghihimagsik laban sa Diyos. Ito ang mga uri ng taong hindi mananampalataya, masasama, at anticristo. Ang lahat ng ginagawa nila ay halimbawa ng kung ano ang hindi dapat na gawin. Isang halimbawa si Pablo. Ano ang nakikita ng mga tao kapag tinitingnan nila si Pablo? (Na si Pablo ay nasa landas ng isang anticristo, at na ang kuwento niya ay nagsisilbing isang babala sa amin.) Hindi hinangad ni Pablo ang katotohanan. Nanalig lang siya sa Diyos dahil naghangad siya ng isang kinabukasan at hantungan para sa kanyang laman. Hinangad lang niyang magtamo ng mga gantimpala at isang korona. Napakaraming sinabi ng Diyos, dinisiplina, binigyan ng kaliwanagan at tinanglawan siya nang husto, pero hindi siya nagpasakop sa Diyos o tumanggap sa katotohanan. Palagi siyang naghihimagsik laban sa Diyos at nilalabanan ang Diyos, at sa huli, siya ay naging isang anticristo at nakondena at naparusahan. Nagsisilbing halimbawa si Pablo ng kung ano ang hindi dapat na gawin. Sa pamamagitan ng pagsusuri sa halimbawa ni Pablo bilang isang tipikal na anticristo, makikita ng mga tao na si Pablo ay nasa landas ng paglaban sa Diyos, at sa landas ng pagkawasak. Marami ang natuto at nakinabang mula rito. Tinahak nila ang landas ng paghahangad sa katotohanan, at ang tamang landas ng isang mananampalataya. Ano ang layunin ng Diyos para sa mga taong kayang tanggapin ang katotohanan, at nakinabang mula sa leksyon ni Pablo? (Kaligtasan at pagmamahal.) Kung gayon, anong aspekto ng disposisyon ng Diyos ang makikita ng mga tao mula sa paglalantad, paghatol, at pagkondena ng Diyos kay Pablo? (Ang Kanyang matuwid na disposisyon.) Kung gayon, sa paningin ng Diyos, ano ang kinahinatnan ni Pablo bilang isang nilikha? Siya ay naging isang gamit-panserbisyo. Ang mga tao ay pawang mga nilikha, kapwa ang mga nakikinabang at ang mga ibinubunyag. Gayumpaman, magkaibang-magkaiba kung tratuhin ng Diyos ang dalawang uri na ito ng mga tao. Sa realidad, sa paningin ng Diyos, ang dalawang uri na ito ng mga tao ay kapwa walang halaga gaya ng mga langgam at uod, pero magkaiba ang trato ng Diyos sa bawat isa. Ito ang matuwid na disposisyon ng Diyos. Saan nakabatay ang magkaibang pakikitungo ng Diyos sa dalawang uri na ito ng mga tao? (Nakabatay ito sa landas na kanilang tinatahak.) Nakabatay ito sa mga pagpapamalas ng isang tao, sa kanyang diwa, sa kanyang saloobin sa katotohanan, at sa landas na tinatahak ng isang tao. Sa panlabas, tila ba walang konsiderasyon ang Diyos para sa tao, na wala Siyang damdamin, at na walang-puso ang Kanyang mga aksyon. Ayon sa mga kuru-kuro at imahinasyon ng tao, naiisip ng mga tao, “Hindi dapat tinrato ng Diyos si Pablo nang ganoon. Napakarami nang nagawa at pinagdusahan ni Pablo. Dagdag pa rito, siya ay tapat at deboto sa Diyos. Bakit siya tinrato ng Diyos nang ganoon?” Tama bang sabihin ito ng mga tao? Nakaayon ba ito sa katotohanan? Sa papaanong paraan naging lubhang tapat o deboto si Pablo sa Diyos? Hindi ba nila binabaluktot ang mga katunayan? Naging tapat at deboto si Pablo sa pagtatamo ng mga pagpapala para sa kanyang sarili. Katapatan at debosyon ba iyon sa Diyos? Kapag hindi nauunawaan ng mga tao ang katotohanan, hindi malinaw na nakikita ang diwa ng isang problema, at bulag na nagsasalita batay sa kanilang mga damdamin, hindi ba’t naghihimagsik sila laban sa Diyos at lumalaban sa Kanya? Hindi na nakapagtatakang dinadambana ng lahat si Pablo! Palaging dinadambana ng mga kay Satanas si Satanas, at nagsasalita pa nga sila para kay Satanas batay sa kanilang mga damdamin. Nangangahulugan ito na bagama’t tila humiwalay ang mga tao mula kay Satanas, nananatili silang magkaugnay. Sa katunayan, kapag nagsasalita ang mga tao para kay Satanas, nagsasalita rin sila para sa kanilang sarili. Nakikisimpatiya ang mga tao kay Pablo dahil katulad nila siya, at sila ay nasa landas na pareho ng sa kanya. Ayon sa sentido kumon ng tao, hindi dapat tinrato ng Diyos nang ganoon si Pablo, pero ang ginawa Niya ay ang kabaligtaran mismo ng sentido kumon ng tao. Ito ang matuwid na disposisyon ng Diyos, at ito ang katotohanan. Kung magsasalita ang isang tao alinsunod sa sentido kumon ng tao, maaari niyang sabihin, “Kahit pa walang masyadong nakamit si Pablo, nagtiis pa rin siya ng maraming paghihirap, at kung hindi paghihirap, nagtiis siya ng kapaguran. Dapat ay pinahintulutan man lamang siya na patuloy na mamuhay alang-alang sa bilang ng mga taon na nagdusa siya. Kahit pa isa lamang siyang trabahador, ayos lang ito. Hindi siya dapat pinarusahan o napunta sa impiyerno.” Ito ang sentido kumon at ang mga damdamin ng tao—hindi ito ang katotohanan. Ano ang pinakakaibig-ibig na aspekto ng Diyos? Na wala Siya ng sentido kumon ng tao. Lahat ng ginagawa Niya ay alinsunod sa katotohanan at sa Kanyang diwa. Nagpapakita Siya ng matuwid na disposisyon. Walang pakialam ang Diyos sa iyong mga personal na kagustuhan, ni sa mga obhetibong katunayan ng kung ano ang iyong mga nagawa. Inilalarawan at tinutukoy ka ng Diyos batay sa kung ano ang iyong ginagawa, kung ano ang ibinubunyag mo, at ang landas na tinatahak mo, at pagkatapos ay iniaakma ang pinakanararapat na saloobin sa iyo. Ganito nangyari ang kinalabasan ni Pablo. Kung titingnan ang kaso ni Pablo, tila walang pagmamahal ang Diyos. Sina Pedro at Pablo ay kapwa mga nilikha, pero habang sinang-ayunan at pinagpala ng Diyos si Pedro, inilantad, hinimay, hinatulan, at kinondena naman Niya si Pablo. Hindi mo makita ang pagmamahal ng Diyos sa paraan ng pagtatakda Niya sa kinalabasan ni Pablo. Kaya, batay sa nangyari kay Pablo, masasabi mo bang hindi nagmamahal ang Diyos? Hindi, hindi mo masasabi iyon, dahil dinisiplina siya ng Diyos nang maraming beses, tinanglawan siya, binigyan siya ng maraming pagkakataon para magsisi, pero mariing tumanggi si Pablo at tinahak niya ang landas ng paglaban sa Diyos. Kaya sa huli, kinondena at pinarusahan siya ng Diyos. Kung titingnan nang mababaw ang bagay na ito, para bang walang sariling pagpapasya ang mga tao sa gawain at pagliligtas ng Diyos. Bagama’t hindi nakikialam ang Diyos sa kapasyahan ng mga tao, kung pipiliin ng isang tao ang landas ng paghahangad ng mga pagpapala, kokondenahin at parurusahan siya ng Diyos. Para bang hindi hinahayaan ng Diyos ang mga tao na pumili ng sarili nilang landas, na pinapayagan lang Niya silang piliin ang landas ng paghahangad sa katotohanan, at nasa Diyos na kung mahatulan man, madalisay, o magawang perpekto ang isang tao. Hindi ba’t isang kabalbalan at lubhang katawa-tawa na tingnan ang gawain ng Diyos sa gayong paraan at na tukuyin ang Diyos nang ganito? Walang kamalay-malay ang tao na matuwid at banal ang disposisyon ng Diyos; palagi niyang pinipiling sundin ang sarili niyang landas—ang landas ng paglaban sa Diyos, ngunit ayaw namang tanggapin ang paghatol o pagkondena ng Diyos. Hinding-hindi ito makatwiran! Maraming tao ang nag-aakala, “Hindi maaaring piliin ng mga tao para sa kanilang sarili kung paano sila tatratuhin ng Diyos, kung anong misyon ang ibibigay Niya sa kanila, ang trabahong ipagagawa Niya sa kanila, o ang tungkuling ipapagampan Niya sa kanila. Sa huli, sinumang pinipiling tahakin ang sarili niyang landas ay nakokondena. Pagpapalain at sasang-ayunan ka lang ng Diyos kung pipiliin mo ang landas kung saan ka Niya inaakay, at kung pipiliin mo ang landas ng paghahangad sa katotohanan.” Tingin ng ilang tao rito ay hindi nagiging patas ang Diyos at nakikialam Siya sa kalayaan ng mga tao na pumili. Pero ito ba ang totoo? (Hindi.) Ginagawa ng Diyos ang lahat ng ito nang ayon sa prinsipyo. Kapag hindi mo nauunawaan ang mga katunayan at ang katotohanan, madali para sa iyo na hindi maunawaan at husgahan ang Diyos, pero kapag nauunawaan mo ang mga katunayan at ang katotohanan, iisipin mo na lubhang walang kabuluhan at kasuklam-suklam ang mga maling pagkaunawang ito, at hindi na sila dapat makita ang liwanag ng araw. Sa puntong iyon, malalaman mo na tama ang lahat ng ginagawa ng Diyos. Hindi ito nakikita ng mga tao dahil masyado silang makasarili at hangal. Hindi nila nauunawaan ang katotohanan at hindi nila nakikita nang malinaw ang mga bagay-bagay, kaya tinutukoy nila ang Diyos ayon sa sarili nilang mga kuru-kuro at imahinasyon. Sa sandaling maunawaan mo na ito, hindi mo na ipagtatanggol pa si Pablo o hindi ka na magkakamali ng pagkaunawa sa Diyos. Sasabihin mong, “Talagang tama ang ginagawa ng Diyos. Ang mga tao ang siyang tiwali. Makikitid ang kanilang isip at sila ay mga hangal. Hindi nila nakikita nang malinaw ang mga sitwasyon. Nakikita man ng isang tao ang matuwid na disposisyon ng Diyos o kung nakikita man nito ang Kanyang pagmamahal mula sa bagay na ito, lahat ng ginagawa ng Diyos ay tama, at isang pagpapakita ng Kanyang matuwid na disposisyon at ng Kanyang diwa. Nakaayon ang lahat ng ito sa katotohanan, at hindi mali!” Ngayon, kapag gumagawa ang Diyos sa inyo at inililigtas kayo, anong landas ang dapat ninyong piliin? Pinakikialaman ba kayo ng Diyos? Ano ang dapat ninyong piliin? Dapat ba kayong matuto mula sa mga pagkakamali ni Pablo? Dapat ba kayong maging kagaya ni Pedro at sumunod sa landas ng paghahangad sa katotohanan? Paano ninyo hinaharap ang mga usaping ito? Depende iyon sa kung nauunawaan ba ninyo ang katotohanan. Anong mga problema ang malulutas kung nauunawaan ninyo ang katotohanan? Ang layunin ng pag-unawa sa katotohanan ay para lutasin ang tiwaling disposisyon ng tao at ang iba’t ibang suliranin ng tao. Kapag nahaharap ka sa mga problema na hindi kayang lutasin; o sa mga tao, pangyayari, at bagay na hindi tumutugma sa iyong mga kuru-kuro, magsisimulang isagawa ng katotohanan ang gampanin nito sa loob mo. Kaya paano ka matutulungan ng kaso ni Pablo sa iyong personal na buhay pagpasok at sa pagpili mo ng iyong landas? (Mauudyukan kami nitong lumapit sa Diyos at magnilay-nilay sa aming sarili.) (Kaya nitong gibain ang mga pader at alisin ang mga maling pagkaunawa sa pagitan ng Diyos at ng tao.) Iyon ang isang bahagi nito, at may nakamtan kayo mula sa talakayang ito. Ang pinakamahalagang bagay na dapat maunawaan ay ang kabuluhan ng pagpili sa landas ng paghahangad sa katotohanan, at kung bakit pinagpapala at sinasang-ayunan ng Diyos ang mga nakagagawa niyon. Ang maunawaan ang sagot sa katanungang ito ang pinakamahalagang bagay.

Ngayon-ngayon lang ay binanggit Ko kung paanong ipinatapon ang mga Hudyo, at nagpalaboy-laboy sa iba’t ibang bansa sa buong mundo. Ano ang nakikita ng mga tao tungkol sa totoong pangyayaring ito? Anong katotohanan ang nauunawaan nila? Dapat ay mapagnilay-nilay nang kaunti ng pangyayaring ito ang mga tao. Una, sa kung paano dapat magsagawa ang mga tao, at pangalawa, para maunawaan nila ang disposisyon ng Diyos sa pamamagitan ng pangyayaring ito. Pag-usapan muna natin ang tungkol sa kung paano dapat magsagawa ang mga tao sa ganitong mga sitwasyon. Walang anumang ginagawa ang Diyos na naiimpluwensiyahan ng mga ninanasa ng tao; may sariling plano ang Diyos, at may sarili Siyang mga prinsipyo sa paggawa ng mga bagay-bagay. Kaya, anong saloobin ang dapat mayroon ang mga tao? Kahit ano pang sitwasyon ang kanilang harapin, o kung tumutugma ba ito sa kanilang mga kuru-kuro, hinding-hindi dapat kalabanin ng mga tao ang Diyos. Sinasabi ng ilang tao na, “Kahit na mapaghimagsik at lumalaban ako sa Diyos, hindi pa ba sapat na ginagampanan ko naman ang aking tungkulin?” Anong uri ng saloobin ito? Malinaw na hindi ito katanggap-tanggap. Hindi ito tunay na pagpapasakop. Kung gayon, paano ba talaga maisasagawa ng mga tao ang “huwag kalabanin ang Diyos,” at maisakatuparan ito? May dalawang prinsipyo ng pagsasagawa: Ang una ay maagap na hanapin ang mga layunin ng Diyos, kung anong mga katotohanan ang dapat maunawaan ng mga tao, at kung paano gawin ang kanilang parte at kompletuhin ang atas ng Diyos—ito ang aktibong bahagi ng kung ano ang dapat gawin ng mga tao. Ang pangalawa ay suriin at kilalanin kung saan ka may mga maling pagkaunawa tungkol sa Diyos, kung saan ka hindi nagpapasakop sa Kanya, kung saan ka may mga kuru-kuro at imahinasyon, at mga bagay na hindi naaayon sa Diyos. Sa pamamagitan nito, matitiyak na maisasagawa mo nang tumpak ang katotohanan habang ginagawa mo ang iyong tungkulin, magagawa mo ang mga bagay-bagay ayon sa mga prinsipyo, makukompleto mo ang atas ng Diyos, at matatandaan ka ng Diyos. Simple lang ba ang mga prinsipyong ito ng pagsasagawa? (Oo, simple lang.) Ano ang ibig Kong sabihin sa “simple”? Na malinaw naman ang lohika at ang mga salita; ibig sabihin ng “isa” ay isa, at ang “dalawa” ay dalawa; sa sandaling marinig mo ito, alam mo na kung paano ito isagawa. Gayumpaman, ang aktuwal na pagsasagawa nito ay hindi ganoon kasimple, dahil may mga tiwaling disposisyon ang mga tao. Palagi nilang sinusubukan na magbigay ng sarili nilang pangangatwiran, at marami silang imahinasyon at kuru-kuro, pati na maling pagkaunawa tungkol sa Diyos. Dapat ay himayin ng mga tao ang mga bagay na ito at tanggapin ang paghatol at pagkastigo ng Diyos, pero nagiging dahilan ito para makaisip pa ng mga bagong kuru-kuro ang mga taong walang espirituwal na pang-unawa: “Sinasabi ng lahat ng tao na ang Diyos ay pag-ibig, kung gayon ay bakit palaging inilalantad at hinahatulan ng Diyos ang mga kaisipan at kuru-kuro ng mga tao? Hindi ko makitaan ng pagmamahal ang Diyos; ang nakikita ko lang ay na hindi nalalabag ang disposisyon ng Diyos.” Hindi ba’t isa ito sa mga kuru-kuro ng tao? Kung, gaya ng sa mga kuru-kuro at imahinasyon ng mga tiwaling tao, awa at mapagmahal na kabaitan lang ang ibinunyag ng Diyos sa panahong umuunlad ang buong sangkatauhan, at hindi kailanman nagpakita ng pagiging matuwid o poot, magagawa pa kaya ng taong patuloy na mabuhay hanggang sa kasalukuyang panahon? (Hindi, hindi niya magagawa.) Matagal na sigurong nilamon ni Satanas ang tao. Kapag humaharap sa mga isyung tungkol sa mga demonyo at kay Satanas, at sa mga tiwaling tao na lumalaban sa Diyos, ang ipinapakita ng mga pagpapamalas at pagbubunyag ng Diyos ay hindi ang pagmamahal na sinasabi ng mga tao, kundi isang matuwid na disposisyon; ang ipinapakita ng mga ito ay pagkamuhi, pagkapoot, paghatol, pagkastigo, pagparusa, at paglipol. Sa pamamagitan lamang ng paggawa nito maipapakita ng Diyos na ang Kanyang disposisyon ay matuwid, banal, at hindi nalalabag; sa paggawa lamang nito lubusang maipapahiya si Satanas, at mabisang mapoprotektahan ang tunay na sangkatauhan. Noon pa man ay ganito na inaakay ng Diyos ang sangkatauhan, at kasabay nito ay inililigtas.

Dapat ay madalas na suriin ng mga tao ang anumang bagay sa kanilang puso na hindi kaayon ng Diyos, o na isang maling pagkaunawa sa Kanya. Paano ba nagkakaroon ng mga maling pagkaunawa? Bakit nagkakamali ng pagkaunawa ang mga tao sa Diyos? (Dahil naaapektuhan ang sarili nilang interes.) Matapos makita ng mga tao ang mga totoong pangyayari tungkol sa pagpapalayas sa mga Hudyo mula sa Judea, nasaktan sila, at sinabing, “Noong una, mahal na mahal ng Diyos ang mga Israelita. Inakay Niya sila palabas ng Ehipto at itinawid sa Dagat na Pula, binigyan sila ng manna mula sa kalangitan at tubig-bukal na maiinom, pagkatapos ay personal Niya silang binigyan ng mga batas para pamunuan sila, at tinuruan sila kung paano mamuhay. Nag-uumapaw ang pagmamahal ng Diyos para sa tao—lubhang pinagpala ang mga taong nabuhay noon! Paanong biglang nagbago ang saloobin ng Diyos sa kanila sa isang kisap-mata? Saan napunta ang lahat ng Kanyang pagmamahal?” Hindi ito matanggap ng mga tao, at nagsimula silang magduda, sinasabing, “Ang Diyos ba ay pag-ibig o hindi? Bakit hindi na makita pa ang orihinal Niyang saloobin sa mga Israelita? Naglahong parang bula ang Kanyang pagmamahal. May pagmamahal ba Siya kahit kaunti?” Dito nagsisimula ang maling pagkaunawa ng mga tao. Ano ang konteksto kung saan bumubuo ng mga maling pagkaunawa ang mga tao? Dahil kaya ito sa hindi kaayon ng mga kuru-kuro at imahinasyon ng mga tao ang mga kilos ng Diyos? Ang katunayan bang ito ang nagiging sanhi para magkamali ang tao ng pagkaunawa sa Diyos? Hindi ba’t nagkakaroon ng maling pagkaunawa ang mga tao sa Diyos dahil nililimitahan nila ang Kanyang pagmamahal? Iniisip nilang, “Ang Diyos ay pag-ibig. Samakatwid, dapat Niyang alagaan at protektahan ang mga tao, at buhusan sila ng biyaya at mga pagpapala. Ganito ang pagmamahal ng Diyos! Gusto ko kapag minamahal ng Diyos ang mga tao nang ganito. Lalo kong nakikita kung gaano minahal ng Diyos ang mga tao nang itawid Niya sila sa Dagat na Pula. Lubos na pinagpala ang mga tao noon! Nais ko sanang maging isa sa kanila!” Kapag wiling-wili ka sa kuwentong ito, tinatrato mo ang pagmamahal na ibinunyag ng Diyos sa sandaling iyon bilang pinakamataas na katotohanan, at ang nag-iisang palatandaan ng Kanyang diwa. Nililimitahan mo Siya sa iyong puso, at tinutukoy mo na ang lahat ng ginawa ng Diyos nang sandaling iyon ang pinakamataas na katotohanan. Iniisip mong ito ang pinakakaibig-ibig na katangian ng Diyos, at ang siyang pinakanagdudulot sa mga tao na igalang at katakutan Siya, at na ito ang pagmamahal ng Diyos. Ang totoo niyan, ang mga kilos mismo ng Diyos ay positibo, pero dahil sa iyong paglilimita, ang mga ito ay naging mga kuru-kuro sa iyong isipan, at naging basehan ng kung paano mo tinutukoy ang Diyos. Dahil sa mga ito ay nagkakamali ka ng pagkaunawa sa pagmamahal ng Diyos, na para bang wala nang anupaman ito kundi awa, malasakit, proteksyon, patnubay, biyaya, at mga pagpapala—na para bang iyon lang ang pagmamahal ng Diyos. Bakit labis mong pinahahalagahan ang mga aspektong ito ng pag-ibig? Dahil ba nauugnay ito sa pansarili mong interes? (Oo, ganoon nga.) Sa aling mga pansariling interes ito nauugnay? (Sa mga layaw ng laman at isang maginhawang buhay.) Kapag nananampalataya ang mga tao sa Diyos, gusto nilang matamo ang mga bagay na ito mula sa Kanya, pero hindi ang iba pang bagay. Ayaw isipin ng mga tao ang tungkol sa paghatol, pagkastigo, mga pagsubok, pagpipino, pagdurusa para sa Diyos, pagtalikod sa mga bagay at paggugol ng kanilang sarili, o maging pagsasakripisyo ng kanilang sariling buhay. Gusto lang ng mga tao na tamasahin ang pagmamahal, malasakit, proteksyon, at gabay ng Diyos, kaya tinutukoy nila na ang pagmamahal ng Diyos ang tanging katangian ng Kanyang diwa, at ang nag-iisa Niyang diwa. Hindi ba’t ang mga bagay na ginawa ng Diyos noong itinawid Niya ang mga Israelita sa Dagat na Pula ang pinagmulan ng mga kuru-kuro ng mga tao? (Oo, ang mga ito ang pinagmulan.) Lumikha ito ng konteksto kung saan bumuo ang mga tao ng mga kuru-kuro tungkol sa Diyos. Kung bumuo sila ng mga kuru-kuro tungkol sa Diyos, matatamo ba nila ang isang tunay na pagkaunawa tungkol sa gawain at disposisyon ng Diyos? Malinaw na hindi lamang sa hindi nila ito mauunawaan, kundi magkakamali rin sila ng interpretasyon dito at bubuo ng mga kuru-kuro tungkol dito. Pinatutunayan nito na masyadong makitid ang pag-unawa ng tao, at hindi ito tunay na pagkaunawa. Dahil hindi ito ang katotohanan, kundi isang uri ng pagmamahal at pagkaunawa na sinusuri at binibigyang-kahulugan ng mga tao tungkol sa Diyos batay sa kanilang sariling mga kuru-kuro, imahinasyon, at makasariling pagnanais; hindi ito naaayon sa tunay na diwa ng Diyos. Sa ano pang mga paraan minamahal ng Diyos ang mga tao bukod sa awa, pagliligtas, malasakit, proteksyon, at pagdinig sa kanilang mga panalangin? (Sa pamamagitan ng pagtutuwid, pagdidisiplina, pagpupungos, paghatol, pagkastigo, mga pagsubok, at pagpipino.) Tama iyon. Ipinapakita ng Diyos ang Kanyang pagmamahal sa maraming paraan: sa pamamagitan ng pamamalo, pagdidisiplina, pagsasaway, gayundin ng paghatol, pagkastigo, mga pagsubok, pagpipino, at iba pa. Ang lahat ng ito ay mga aspekto ng pagmamahal ng Diyos. Tanging ang perspektibang ito ang komprehensibo at naaayon sa katotohanan. Kung nauunawaan mo ito, kapag sinusuri mo na ang iyong sarili at napagtatantong mayroon kang mga maling pagkaunawa tungkol sa Diyos, hindi ba’t magagawa mo nang kilalanin ang iyong mga pagkabaluktot, at pagbutihan ang pagninilay-nilay kung saan ka nagkamali? Hindi ba’t matutulungan ka nitong lutasin ang iyong mga maling pagkaunawa tungkol sa Diyos? (Oo, makakatulong ito.) Upang magawa ito, dapat mong hanapin ang katotohanan. Hangga’t hinahanap ng mga tao ang katotohanan, mapapawi nila ang kanilang mga maling pagkaunawa tungkol sa Diyos, at sa sandaling mapawi na nila ang kanilang mga maling pagkaunawa tungkol sa Diyos, makapagpapasakop na sila sa lahat ng pagsasaayos ng Diyos. Kung nagagawa mong pawiin ang mga maling pagkaunawa mo tungkol sa Diyos, kapag tiningnan mo ang pagkakapalayas ng mga Hudyo mula sa Judea, sasabihin mong, “Ang saloobin ng Diyos sa mga tao, na Kanyang mga nilikha, ay hindi lamang saloobin ng pagmamahal, namumuno rin Siya sa pamamagitan ng pamamalo at pagpapatapon. Hindi dapat bigyan ng mga tao ang kanilang sarili ng mapagpipilian sa kanilang saloobin sa Diyos; dapat ito ay saloobin ng pagpapasakop, hindi paglaban.” Mula sa perspektiba ng mga kuru-kuro at imahinasyon ng tao, parang walang konsiderasyon ang saloobin ng Diyos sa mga Hudyo, pero kung titingnan ito ngayon, napakahusay ng ginawa ng Diyos; lahat ng ibinunyag Niya ay matuwid na disposisyon. Kaya ng Diyos na pagkalooban ng biyaya at mga pagpapala ang mga tao, at bigyan sila ng pang-araw-araw nilang makakain, pero kaya rin Niyang bawiin ang lahat ng iyon. Iyon ang awtoridad, diwa, at disposisyon ng Diyos.

Maraming tao ang may mga kuru-kuro tungkol sa pagkakapalayas ng mga Hudyo mula sa Judea, pero maaaring magtamo ng kaliwanagan ang mga taong naghahanap ng katotohanan mula sa pangyayaring ito. Kung may abilidad ang isang tao na makaarok, maipapakita ng pangyayaring ito sa kanya na hindi nalalabag ang matuwid na disposisyon ng Diyos. Pero walang abilidad ang ilang tao na makaarok. Kung nararamdaman nilang hindi tumutugma sa kanilang mga kuru-kuro ang ginawa ng Diyos, dapat muna nilang kumpirmahin na matuwid ang Diyos, at na hindi nalalabag ang Kanyang disposisyon; tiyak ito. Pagkatapos, dapat silang magdasal at maghanap sa katotohanan, at dapat nilang tingnan kung ano ang ginawa ng mga Hudyo para salungatin ang disposisyon ng Diyos at matanggap ang Kanyang matinding galit. Sa ganitong paraan lamang lubusang malulutas ng mga tao ang kanilang mga kuru-kuro, mauunawaan ang disposisyon ng Diyos sa pamamagitan ng pangyayaring ito, at magpapasakop sa mga pamamatnugot at pagsasaayos ng Diyos. Hindi madali para sa mga tao na maunawaan ang katotohanan. Kahit nagtamasa ka pa noon ng biyaya at mga pagpapala ng Diyos, o nakagawa ka ng gawain sa pamamagitan ng pagtanggap sa Kanyang patnubay at atas, o kung may mga bagay kang inihandog, o may tinalikuran kang isang bagay—kahit pa ang tingin sa iyo ng mga tao ay may naiambag ka, hindi mo dapat tingnan ang mga bagay na ito bilang kapital sa anupamang paraan. Iyon ang unang bagay. Ang pangalawang bagay ay na hindi mo kailanman dapat tingnan ang mga bagay na ito bilang alas na magagamit mo para gipitin ang Diyos at para idikta kung paano ka Niya tatratuhin. Ang pinakamahalagang bagay ay na kapag hindi tumutugma sa iyong mga kuru-kuro ang mga salita at saloobin ng Diyos patungkol sa iyo, o kung tila wala itong pakiramdam para sa iyo, hindi mo Siya dapat labanan o salungatin. Ito ang pangatlong bagay. Magagawa ba ninyo ang tatlong bagay na ito? Tumutukoy ang tatlong bagay na ito sa realidad. Madali ba para sa mga kalagayang ito na mangyari sa mga tao? (Oo, madali lang.) Bakit nangyayari ang mga kalagayang ito sa mga tao? Bakit taglay ng mga tao ang mga pagpapamalas na ito? Pinamamahalaan ng Diyos ang buong sangkatauhan, at kataas-taasang naghahari sa lahat ng bagay, pero tinitingnan ba ng Diyos ang mga bagay na ito bilang kapital? Inaangkin ba ng Diyos ang kapurihan para dito? May mga gayong pagbubunyag ba ang Diyos sa pagsasabing, “Ginawa Ko ang lahat ng malalaking bagay na ito para sa inyo. Bakit hindi ninyo Ako pasalamatan?” (Hindi, hindi Niya ito ginagawa.) Wala sa isip ng Diyos ang mga bagay na ito. Kaya bakit inaasahan ng tao na purihin siya ng Diyos para sa bawat munting bagay na isinusuko o ginugugol niya, o sa bawat munting kontribusyon na ginagawa niya? Bakit taglay ng tao ang mga pagpapamalas at pagbubunyag na ito? Simple lang ang sagot. Ito ay dahil tiwali ang disposisyon ng tao. Bakit hindi taglay ng Diyos ang mga pagbubunyag o pagpapamalas na ito? Ito ay dahil ang diwa ng Diyos ay katotohanan, at ang katotohanan ay banal. Ito ang kasagutan. Taglay ng mga tao ang mga pagpapamalas at pagbubunyag na ito dahil mayroon silang mga tiwaling disposisyon. Malulutas ba ang problemang ito? Kaya bang lutasin ng tatlong bagay na kababanggit Ko lang ang problemang ito? (Oo, kaya ng mga ito.) Walang madaling isagawa sa tatlong bagay na nabanggit Ko, pero may isang solusyon. Matapos marinig ang tatlong bagay na ito, maaaring isipin ng mga tao, “Hindi tayo pinapayagang gawin ito, at hindi tayo pinapayagang gawin iyon. Dapat ay mga walang-utak na puppet lang tayo.” Ganito ba ito? (Hindi, hindi ganito.) Kung gayon, ano ito? Hayaan ninyong sabihin Ko sa inyo, hindi ka hinahayaan ng Diyos na gawin ang mga bagay na ito dahil para ito sa sarili mong proteksyon. Ito ang unang bagay. Ang pamamaraan mo ng paghahangad ay hindi nakaayon sa katotohanan, at hindi ito ang tamang landas. Huwag mo nang ulitin ang mga pagkakamali ng mga taong nauna sa iyo. Kung itinuturing mong kapital at mga chip na mapapalitan mo ng pera ang mga bagay na isinusuko at ginugugol mo, at pagkatapos, kapag tila walang konsiderasyon sa iyo ang saloobin ng Diyos ay kinakalaban mo Siya, kung gayon, ang saloobin mo ay hindi nakaayon sa katotohanan, wala itong pagkatao, at hindi ito tama. Kahit may isang libong dahilan ka pa, mali pa rin ang saloobin mo; hindi ito kaayon ng katotohanan sa anupamang paraan, at katumbas lang ito sa paglaban sa Diyos. Hindi ito ang saloobing dapat mayroon ang isang tao. Ito ang pangalawang bagay. Ang pangatlong bagay ay na kung panghahawakan mo ang ganitong saloobin, hindi mo kailanman mauunawaan o matatamo ang katotohanan. Hindi lamang sa hindi mo matatamo ang katotohanan, pero idudulot mong mawalan ka; mawawalan ka ng dignidad at tungkulin na mayroon dapat ang isang nilikha. Kung iniisip mo na, “Maninindigan ako sa aking saloobin, at walang magagawa ang sinuman tungkol dito! Naniniwala akong tama ako, kaya paninindigan ko ang iniisip ko. Makatwiran ang mga ideya ko, kaya paninindigan ko ang mga ito hanggang sa huli!” ang hindi matitinag na paninindigan sa isang bagay ay hindi mo pakikinabangan sa anupamang paraan. Hindi babaguhin ng Diyos ang Kanyang saloobin dahil lang sa iyong paninindigan o dahil patuloy mong pinanghahawakan ang isang bagay. Sa madaling salita, hindi kailanman babaguhin ng Diyos ang Kanyang saloobin dahil lang sa pinaninindigan mo ang sa iyo. Bagkus, katumbas ng iyong paghihimagsik at walang-tigil na paglaban ang magiging saloobin sa iyo ng Diyos. Ito ang pang-apat, at pinakamahalagang bagay. May anumang bagay ba kayong hindi nauunawaan tungkol sa apat na bagay na ito? Mayroon bang anuman sa mga bagay na nabanggit Ko ang mga walang kabuluhan lang na salita na hindi akma sa totoong kalagayan ng tao, at hindi nakatutulong sa praktikal na bahagi ng buhay ng tao? (Wala, kapaki-pakinabang ang lahat ng ito.) Mayroon bang anuman sa mga bagay na ito ang mga walang kabuluhang teorya lamang, sa halip na mga landas sa pagsasagawa? (Wala.) Kapaki-pakinabang ba ang apat na bagay na ito hinggil sa kung paano dapat pumasok ang mga tao sa mga katotohanang realidad sa kanilang pang-araw-araw na buhay? (Oo.) Kung malinaw ang pagkaunawa ninyo sa apat na bagay na ito, isagawa ninyo ang mga ito, at danasin ang mga ito, mananatiling normal ang kaugnayan mo sa Diyos. Poprotektahan ka ng apat na bagay na ito sa panahon ng iba’t ibang tukso, o kapag nahaharap ka sa iba’t ibang uri ng mga tao, pangyayari, at bagay. Kapag nasa kalagayan kang mapaghimagsik, alalahanin mo ang mga aspektong ito ng katotohanan, ikumpara mo ang iyong sarili sa mga ito, at magsagawa nang naaayon dito. Kung, sa una, hindi mo magawang isagawa ang mga ito, dapat kang manalangin, at kasabay nito ay kilalanin mo kung bakit kumilos nang ganoon ang Diyos. Dapat mo ring pagnilay-nilayan at kilalanin kung anong mga tiwaling kalagayan at pagbubunyag ng katiwalian ang mayroon ka na nagiging dahilan kung bakit hindi mo magawang magsagawa o magpasakop. Kung magagawa mong hanapin ang katotohanan sa ganitong paraan, mananatiling normal ang iyong kalagayan, at natural kang makapapasok sa mga katotohanang realidad na ito.

Ano pa man ang isyu, kung hindi mo nauunawaan ang katotohanan, kikilos ka batay sa mga kuru-kuro at imahinasyon, o hindi kaya ay maghihimagsik at lalaban. Ito ay isandaang porsiyentong tiyak. Minsan, kung titingnan, maaaring hindi mukhang lumalaban ka sa Diyos, gumagawa ng masasamang bagay, o nagdudulot ng pagkagambala o kaguluhan, ngunit hindi iyon palaging nangangahulugan na naaayon sa katotohanan ang mga kilos mo. Minsan, maaaring kumikilos ka batay sa mga kuru-kuro at imahinasyon, at bagama’t maaaring hindi ito lumilikha ng kaguluhan o nagdudulot ng pinsala, hangga’t hindi ito naaayon sa katotohanan, ang mga kilos mo ay salungat sa mga layunin ng Diyos. May iba pang pagkakataon kung kailan maaaring mayroon kang mga kuru-kuro tungkol sa Diyos sa iyong isip. Kahit na hindi mo kailanman binibigkas ang mga iyon, pinanghahawakan mo ang mga kuru-kuro at imahinasyong ito sa loob mo, iniisip na dapat gawin ng Diyos ang ganito o ganyan, at tinutukoy Siya. Wala kang ginagawang mali sa panlabas, ngunit sa loob, ikaw ay nasa isang kalagayan ng tuloy-tuloy na paghihimagsik at paglaban sa Diyos. Halimbawa, katatalakay Ko pa lang tungkol sa pagkakaroon ng mga kuru-kuro ukol sa pagmamahal ng Diyos at paglilimita rito. Kahit pa hindi naging dahilan ang mga kuru-kuro at imahinasyon mo upang makagawa ka ng anumang kaguluhan o pagkagambala sa gawain ng Diyos, pinatutunayan ng kalagayan mo na sa iyong puso ay palagi mong tinutukoy ang Diyos at nagkakamali ka ng pagkaunawa sa Diyos. Ano ang mahihinuha natin tungkol dito? Na patuloy mong nilalabanan ang Diyos. Hindi ba’t katotohanan ang sinasabi Ko? (Oo, katotohanan nga.) Kung darating ang araw na may mangyayaring katulad ng pagpapalayas sa mga Hudyo mula sa Judea, magiging dahilan ang mga kuru-kuro mo para hindi ka makapagsabi ng “Amen” sa mga kilos ng Diyos, o purihin ang Diyos at magkaroon ng takot at pagpapasakop sa Kanya bilang tugon sa mga kilos Niya. Sa halip, magkakamali ka ng pagkaunawa, magrereklamo ka, at bahagya pa ngang lalaban sa Diyos sa iyong puso. Sa kaibuturan ng puso mo, sasabihin mo sa Kanya, “O Diyos, hindi Mo dapat ginawa iyon. Napakawalang konsiderasyon nito! Paano Mo nagawang tratuhin nang ganito ang Iyong mga nilikha? Paano Mo nagawang tratuhin nang ganito ang Iyong hinirang na mga tao? Hindi ko maawit ang mga pagpupuri para sa Iyo o mapalakpakan ang Iyong mga kilos pagkatapos kong makita ang mga ginawa Mo. Naghihirap ang kalooban ko at namamanglaw ako, na para bang hindi ko masasandalan ang Diyos na sinasamba ko nang walang hanggan. Hindi ganito ang diyos na sinasampalatayanan ko. Hindi dapat tratuhin nang ganito ng diyos na sinasampalatayanan ko ang kanyang mga nilikha. Hindi ganito kawalang-awa o kalupit ang diyos na sinasampalatayanan ko. Tinatrato ng diyos na sinasampalatayanan ko ang mga tao nang banayad at maingat, na parang mga sanggol, ipinararamdam sa kanila na labis silang pinagpala at puno ng init, hindi malamig o walang pakialam gaya ngayon.” Kapag ang mga panaghoy na ito ay nanggagaling sa kaibuturan ng puso mo, hindi mo tinitingnan ang mga totoong pangyayaring nasa harapan mo bilang gawain ng Diyos. Hindi mo ito inaamin o sinasabi ang “Amen,” ni hindi mo ito pinupuri. Kaya, ang mga emosyon at kalagayan mo ba ay pagpapasakop sa Diyos, o pagsalungat? (Pagsalungat.) Kitang-kita naman na hindi ito tunay na pagpapasakop. Walang pagpapasakop dito, tanging pagrereklamo, pagsalungat, pagsuway, at pati galit. Ganito ba dapat ang saloobin ng isang nilikha sa Lumikha sa kanya? Hindi, hindi dapat ganito. May taliwasan sa iyong puso; iniisip mong, “Kung ang Diyos ang gumawa nito, bakit hindi sang-ayon ang puso ko? Bakit hindi ito tinatanggap ng karamihan ng tao? Bakit ang Kanyang mga kilos ay walang konsiderasyon sa tao, at bakit puno ito ng dugo at patayan?” Sa sandaling iyon, magkataliwas at magkasalungat ang diyos na nasa puso mo at ang Lumikha na aktuwal na umiiral sa totoong buhay, hindi ba? (Oo, gayon nga.) Kaya kanino ka dapat manampalataya? Sa sandaling ito, dapat mo bang piliing manampalataya sa diyos ng mga kuru-kuro sa kaibuturan ng iyong puso, o sa Diyos na gumagawa ng mga totoong kilos sa mismong harapan mo? (Sa Diyos na gumagawa ng mga totoong kilos sa mismong harapan namin.) Kung pag-uusapan ang mga pansarili nilang kagustuhan, handang-handa ang mga tao na manampalataya sa Diyos na gumaganap ng mga tunay na kilos sa mismong harapan nila, ngunit dahil sa kanilang mga kuru-kuro, makasariling hangarin, at mga damdamin ng mga tao, pinipili nilang pagtakpan ang diyos na nasa puso nila, at pilitin ang kanilang sarili na tanggapin ang Diyos na gumaganap ng mga totoong kilos sa mismong harapan nila. Gayumpaman, sa kaibuturan ng puso nila, hindi pa rin nila magawang tanggapin ang lahat ng katunayan ng kung ano ang ginagawa ng Lumikha; patuloy nilang ikinukubli ang kanilang sarili at namumuhay sa sarili nilang munting mundo, walang pagod na nakikipag-usap at nakikipag-ugnayan sa diyos na nasa pantasya nila sa kaibuturan ng kanilang puso, samantalang palaging tila malabo ang totoong Diyos. May mga tao pa ngang nag-iisip na, “Sana ang tunay na diyos ay hindi umiiral. Ang diyos ko ay ang diyos na iniisip ko sa aking puso, na puno ng pagmamahal at ipinadarama sa mga tao ang kanyang init. Siya ang totoong diyos. Ang praktikal na diyos ay hindi ang diyos na inakala ko, dahil nadidismaya ako sa mga bagay na ginagawa niya at wala akong nadaramang anumang init mula sa kanya. Partikular, hindi ko mapalampas kung paanong napakaraming tao ang kinokondena at tinitiwalag ng kanyang paghatol at pagkastigo.” Anong uri ng tao ang nagsasabi nito? Ito ang sinasabi ng mga hindi mananampalataya, at ng mga hindi tumatanggap sa katotohanan. Ito ang iba’t ibang kalagayan na nangyayari sa mga tao kapag hindi nila nauunawaan ang mga gawain ng Diyos, at kapag may taliwasan sa pagitan ng kanilang imahinasyon at ng praktikal na gawain ng Diyos. Kaya, paano nangyayari ang mga kalagayang ito? Sa isang banda, may mga tiwaling disposisyon ang mga tao; at sa kabilang banda, kapag may nangyayari at hindi tumutugma ang mga katunayan sa mga kuru-kuro at imahinasyon ng mga tao, sinisira ang kanilang ilusyon, dinudurog ang kanilang pangarap, at ipinararamdam sa kanila na hindi maaaring matugunan ang kanilang layon at pagnanais na tumanggap ng mga pagpapala, ano ang ipinapasya nilang gawin sa huli? Tumakbo palayo, magkompromiso, o magmatigas ng loob. Iniiwasan pa nga ng ilang tao na pumili, at sinasabing, “Tatanggapin ko ang magkabilang panig. Ang diyos na nasa puso ko sa simula ay diyos at pagmamahal. At ang Diyos na gumagawa ng mga dakilang gawa at nagpapamalas ng Kanyang awtoridad sa mismong harapan ko ay Diyos din. Tatanggapin ko pareho, at wala akong isusuko kahit isa man sa kanila.” Madalas na namumuhay ang mga tao sa ganitong uri ng kalagayan, na nakikibahagi sa magkabilang panig. Madalas na nahuhumaling ang mga tao sa diyos na inilalarawan ng sarili nilang isipan. Paroo’t parito sila, ginugugol ang kanilang sarili, nag-aalay ng mga bagay, at gumagawa para sa malabong diyos na ito. Magbabayad sila ng anumang halaga upang magampanan ang kanilang mga tungkulin, kahit ibuwis pa nila ang sarili nilang buhay at isakripisyo ang lahat ng mayroon sila. Anumang uri ng mga pagpapamalas mayroon ang mga tao, o kahit ano pang mga kalagayan ang lumilitaw sa kanila, mabuti ba o masama ang mga kilos ng mga tao sa paningin ng totoong Lumikha kapag may ganitong diyos sa kanilang isip? Pagpapasakop ba ito o paglaban? Malinaw na ang mga ito ay hindi mabubuting gawa at hindi karapat-dapat na tandaan. Ibinubunyag din nito na hindi tunay na nagpasakop ang mga tao o nag-alay ng sarili nila; bagkus, puno sila ng paglaban, paghihimagsik, at pagsalungat. Dahil nga sa ang mga tao ay may ganitong mga kalagayan, at madalas na namumuhay sa ganitong mga kalagayan, na kapag nagigising ang mga tao mula sa kanilang panaginip at namumuhay sa totoong mundo, napagtatanto nilang hindi nagagawang matugunan ng mga kilos ng Diyos sa totoong buhay ang kanilang mga pangangailangang sikolohikal at espirituwal. Bagkus, ang Kanyang mga kilos ay nagiging sanhi upang masaktan ang mga tao sa iba’t ibang paraan, ipinaparamdam sa kanila na wala Siyang malasakit sa iba’t ibang paraan, at walang konsiderasyon sa tao sa iba’t ibang paraan. May ilang tao pa nga na nagdududa, na sinasabing, “Ang Diyos ba ay pagmamahal? Mahal pa ba Niya ang mga tao? Sinasabi nito na nagmamalasakit ang Diyos para sa tao at minamahal ito gaya ng pagmamahal Niya sa Kanyang sarili. Saan mo nakikita iyon? Bakit hindi ko ito nakita kailanman?” Problema ito! Madalas na namumuhay ang mga tao sa ganitong mga kalagayan, na nagsasanhi upang lalong tumindi ang taliwasan sa pagitan ng tao at ng Diyos, at lalong lumaki ang agwat sa pagitan nila. Kapag nakikita ng mga tao ang Diyos na may ginagawang umaakma sa kanilang mga kuru-kuro, naiisip nila, “May napakatinding ginawa ang aking Diyos. Siya ang Diyos na talagang gusto kong sampalatayanan. Siya lamang ang Diyos ko. Handa akong maging nilikha Niya. Siya lamang ang aking Lumikha.” Gayumpaman, kapag lumilitaw ang mga paghihirap, pagiging negatibo, o kahinaan sa araw-araw nilang pamumuhay, at ang diyos na iniisip nila ay hindi sila natutulungan o hindi natutugunan ang kanilang mga pangangailangan sa lahat ng oras, humihina o naglalaho pa nga ang kanilang pananampalataya sa Diyos. Ano ang nagsasanhi sa lahat ng kalagayan, pagpapamalas at pagbubunyag na ito na mayroon ang mga tao? Ito ay dahil hindi talaga nauunawaan ng mga tao ang Lumikha. Hindi mo Siya nauunawaan; iyon lang ang dahilan. Ito ang ugat ng lahat ng taliwasan, agwat, at maling pagkaunawa sa pagitan ng tao at ng Diyos. Kung gayon, paano nilulutas ng mga tao ang problemang ito? Una, dapat nilang lutasin ang kanilang mga kuru-kuro. Pangalawa, sa tunay na buhay, dapat maranasan, pagdaanan, hanapin, at pagnilayan ng mga tao ang bawat bagay na ginagawa ng Diyos sa kanila, at makarating sa punto kung saan magagawa nilang ganap na magpasakop sa bawat pagsasaayos na inilalatag ng Diyos para sa kanila, at sa lahat ng tao, pangyayari, at bagay na pinamamatnugutan ng Diyos para sa kanila. Ano ang layon ng pagpapasakop? Upang makilala at maunawaan ang lahat ng katotohanang ito.

Nalalaliman ba kayo sa paksang katatapos lang natin pagbahaginan? Kaya ba ninyong maunawaan ito? Naaarok ba ninyo ito? (Oo, naaarok namin.) Dapat magawa ninyong maunawaan ito sa teorya, pero nangangahulugan bang kapag nauunawaan ninyo ito sa teorya ay nauunawaan at tinatanggap na rin ninyo ang katotohanan? (Hindi ganoon iyon.) Kaya ano ang maituturing na pag-unawa at pagtanggap sa katotohanan? Dapat ay madalas ninyong suriin ang inyong sarili sa pang-araw-araw ninyong buhay, pero ano ang dapat ninyong suriin? (Suriin kung mayroon ba kami ng mga kalagayan at pagpapamalas na sinasabi ng Diyos, at kung anong mga kuru-kuro at maling pagkaunawa ang mayroon ang mga tao tungkol sa Diyos.) Tumpak. Dapat mong suriin ang mga bagay na ito; suriin kung anong katiwalian ang ibinubunyag mo, at kung anong mga kuru-kuro at imahinasyon ang mayroon ka. Sinasabi ng ilang tao na hindi sila makahanap ng anumang bagay sa pamamagitan ng pagsusuri sa sarili. Madaling nalulunasan iyon sa pamamagitan ng pagtingin muna sa iba. Ang ibang tao ay salamin ng iyong sarili. Kapag nakikita mong nagbubunyag ang mga tao ng mga partikular na disposisyon o kalagayan, baligtarin mo ito, suriin mo ang iyong sarili, at ikumpara ang iyong sarili; tingnan kung mayroon kang ganito ring mga kuru-kuro at imahinasyon, at kung nasa ganoon ka ring kalagayan. Kung nasa ganoon ka ring kalagayan, ano kung gayon ang dapat mong gawin tungkol dito? Dapat mo bang ilantad ang iyong sarili at himayin ang mga bagay na ito, o panghawakan ang mga ito at hintaying “mamukadkad at magbunga” ang mga ito? (Dapat naming ilantad ang aming sarili at himayin ang mga ito.) Dapat ninyong ilatag ang mga bagay na ito at himayin ang mga ito nang sa gayon ay makinabang ang lahat, upang sa pamamagitan nito, tumpak na makikilala ng lahat ang mga tiwaling kalagayan, mauunawaan ang katotohanan, makahahanap ng daan palabas, at sama-samang malulutas ang mga ganitong uri ng mga problema. Ano ang saysay ng paghihimay sa mga kuru-kuro at sa mga negatibong kalagayan? (Upang makahanap ang mga tao ng daan palabas ng kanilang mga kuru-kuro at negatibong kalagayan.) At ano naman ang saysay ng paghahanap ng daan palabas? Para matamo ang katotohanan. Ang punto ng pagtatama sa iyong mga kuru-kuro ay para makilala mo na mali ang mga ito, at na hindi ito mga bagay na dapat mong taglayin. Dapat mong bitiwan ang mga ito, hindi kumapit sa mga ito. Pagkatapos, aktibo mong hanapin kung ano ang tama, kung ano talaga ang mga positibong bagay, at kung ano talaga ang katotohanan. Kapag tinatanggap mo ang mga positibong bagay at ang katotohanan, at tinatrato ang mga ito bilang mga prinsipyo ng pagsasagawa, pag-iisip, at mga perspektiba na dapat mong taglayin, kung gayon, may pagbabago, at matatamo mo ang katotohanan. Kaya, paano dapat tingnan ng mga tao ang pagkakapalayas sa mga Hudyo mula sa Judea batay sa mga katotohanang ito? Anong karaniwang kuru-kuro ang mayroon ang mga tao tungkol sa pangyayaring ito? (Na hindi dapat pinalayas ng Diyos ang mga Hudyo mula sa Judea, at na pinrotektahan dapat Niya ang mga Hudyo. Na kahit gaano pa sila lumaban sa Kanya, at sa kabila ng katunayang ipinako nila Siya sa krus, pinatawad Niya dapat sila sa kanilang mga kasalanan habambuhay, at na ito lamang ang pagmamahal ng Diyos.) Ito ang mga kuru-kuro ng tao. Hindi ba’t kalokohan ang mga ito? Kung kumilos ang Diyos ayon sa mga kuru-kuro ng tao, mananatili kayang matuwid ang Kanyang disposisyon? Bagamat masama ang loob ng mga tao tungkol sa pagkakapalayas sa kanila, lumagpas na sa hangganan ang naging paglaban at pagkondena nila sa Diyos; wala nang ipinagkaiba ang kanilang mga kilos sa kilos ni Satanas, kaya paanong hindi magagalit ang Diyos tungkol dito? Hindi matanggap ng ilang tao ang katotohanan, at iniisip na, “Paano nagawang tratuhin ng Diyos ang mga tao sa ganitong paraan? Hindi kayang tanggapin ng mga tao ang ganitong uri ng pagmamahal, sobrang wala itong konsiderasyon sa kanila! Parang hindi ito pagmamahal. Walang pagmamahal ang Diyos kung ganito Niya tinatrato ang mga Hudyo.” Itinatatwa nito ang pagmamahal ng Diyos, at kuru-kuro ito ng tao. Ano ba ang kuru-kuro ng tao? (Tinukoy ng tao ang pagmamahal ng Diyos.) Oo, kapag tinutukoy ng mga tao ang isang bagay, isa itong kuru-kuro, at hindi ito alinsunod sa katotohanan, ni hindi ito isang katotohanan. Ano ang tinukoy ng mga tao rito? Tinukoy nila kung paano gumagawa ang Diyos; iniisip nilang dapat gumawa ang Diyos sa mga partikular na paraan para masabing gawain ito ng Diyos, at na ito ang mga paraan kung paano Siya dapat gumawa. Tinukoy ng mga tao kung paano gumagawa ang Diyos, at ang pagtukoy na ito ay ang kanilang kuru-kuro. Kaya, anong uri ng pagtukoy ang ginawa ng mga tao sa paraan ng Diyos sa paggawa ng mga bagay-bagay? Anong mayroon sa pagtukoy na ginawa nila na nagiging dahilan para madismaya sila sa ikinilos ng Diyos sa sitwasyong ito, at para magkaroon sila ng maling pagkaunawa at kalabanin nila Siya? (Iniisip ng mga tao na pinagkalooban dapat ng Diyos ng masaganang biyaya at mga pagpapala ang mga Hudyo, pero sa halip, kumilos Siya nang labas sa mga kuru-kuro at imahinasyong ito, at labas sa kanilang mga inaasahan; pinalayas Niya ang mga Hudyo at itinulot na magpalaboy-laboy sila sa mundo. Hindi ito nauunawaan ng mga tao, at nagbunga ito ng mga matibay na kuru-kuro.) Maraming tao ang may mga kuru-kuro at maling pagkaunawa tungkol sa mga ikinilos ng Diyos sa mga Hudyo. Sa madaling salita, hindi komportable ang mga tao sa mga ikinilos ng Diyos at iniisip nilang hindi Siya dapat kumilos nang ganoon. Kuru-kuro ba ito? (Oo.) Kung gayon, kapag iniisip ng mga tao na “hindi dapat” ginawa ng Diyos ang ginawa Niya, hindi ba’t iyon ay pagtutukoy sa mga ikinilos ng Diyos? Paano mo naman nalaman na hindi dapat kumilos nang ganito ang Diyos? Ano ang batayan mo sa pagsasabing hindi dapat kumilos ang Diyos nang ganito? Kung iniisip mong hindi Niya ito dapat ginawa, pero ginawa Niya, ibig bang sabihin ay hindi Diyos ang Diyos? Ibig bang sabihin ay mali ang ginawa ng Diyos, at hindi iyon nakaayon sa katotohanan? Hindi ba’t hangal ang tao sa bagay na ito? Ang tao ay sobrang hangal at mangmang, mapagmataas at mapagmagaling; napakadaling bagay para sa kanya na bumuo ng mga kuru-kuro tungkol sa Diyos, at tukuyin ang Diyos. Napakapanganib kung hindi kayang tanggapin ng mga taong kagaya nito ang katotohanan, at malamang talagang matiwalag sila.

Maraming tao ang may mga kuru-kuro at opinyon tungkol sa pagkakapalayas sa mga Hudyo mula sa Judea, at hindi nila nauunawaan ang mga layunin ng Diyos, pero isa itong problema na napakadaling ayusin. Sasabihin Ko sa inyo ang isang simpleng paraan para gawin ito. Makinig kayo, at tingnan kung masosolusyunan nito ang mga paghihirap ninyong ito. Ang pinakasimpleng paraan, unang-una na ay ang malaman ng mga tao na sila ay mga nilikha, at na ganap na likas at may katwiran na magpasakop ang mga nilikha sa Lumikha sa kanila. Kung palaging may mga kuru-kuro ang mga nilikha patungkol sa kanilang Lumikha at hindi nila magawang magpasakop sa Kanya, kung gayon ay magiging napakalaking paghihimagsik niyon. Dapat maunawaan ng mga tao na may isang pangunahing prinsipyo sa pagtrato sa mga nilikha ang Lumikha, na siya ring pinakamataas na prinsipyo. Kung paano tratuhin ng Lumikha ang mga nilikha ay lubos na nababatay sa Kanyang plano ng pamamahala at sa mga pangangailangan ng Kanyang gawain; hindi Niya kailangang sumangguni kaninuman, ni hindi Niya kailangang matamo ang pagsang-ayon ng sinuman. Anuman ang dapat Niyang gawin at paano man Niya dapat tratuhin ang mga tao, ginagawa Niya, at, anuman ang Kanyang ginagawa o paano man Niya tinatrato ang mga tao, lahat ng ito ay nakaaayon sa mga katotohanang prinsipyo, at sa mga prinsipyo ng pagkilos ng Lumikha. Bilang isang nilikha, ang tanging dapat gawin ay magpasakop sa Lumikha; hindi dapat gumawa ang isang tao ng sarili niyang pagpili. Ito ang katwiran na dapat taglayin ng mga nilikha, at kung hindi ito taglay ng isang tao, hindi siya nararapat tawaging isang tao. Dapat maunawaan ng mga tao na ang Lumikha ay laging magiging ang Lumikha; nasa Kanya ang kapangyarihan at kalipikado Siya na mamatnugot at magkaroon ng kataas-taasang kapangyarihan sa sinumang nilikha ayon sa gusto Niya, at hindi kailangang magkaroon ng dahilan para gawin iyon. Ito ang Kanyang awtoridad. Ang mga nilikha ay walang karapatan at hindi kalipikado na humusga kung tama ba o mali ang anumang bagay na ginagawa ng Lumikha, o kung paano Siya dapat kumilos. Walang nilikha ang may karapatang mamili kung tatanggapin ba niya ang kataas-taasang kapangyarihan at mga pagsasaayos ng Lumikha; at walang nilikha ang may karapatang gumawa ng mga hinihingi sa kung paano nagkakaroon ng kataas-taasang kapangyarihan at nagsasaayos ang Lumikha sa kanyang kapalaran. Ito ang pinakamataas na katotohanan. Anuman ang nagawa na ng Lumikha sa Kanyang mga nilikha, at paano man Niya nagawa na iyon, ang natatanging mga bagay na dapat gawin ng mga nilikhang tao ay: maghanap, magpasakop, kumilala, at tumanggap sa lahat ng bagay na ginawa ng Lumikha. Ang magiging resulta sa huli ay na maisasakatuparan na ng Lumikha ang Kanyang plano ng pamamahala at matatapos na ang Kanyang gawain, at na ang Kanyang plano ng pamamahala ay makakausad na nang walang anumang mga sagabal; samantala, dahil natanggap na ng mga nilikha ang kataas-taasang kapangyarihan at mga pagsasaayos ng Lumikha, at nagpasakop na sa Kanyang kataas-taasang kapangyarihan at mga pagsasaayos, matatamo na nila ang katotohanan, mauunawaan na ang mga layunin ng Lumikha, at malalaman na ang Kanyang disposisyon. May isa pang prinsipyo na kailangan Kong sabihin sa inyo: Anuman ang ginagawa ng Lumikha, anumang uri ng mga pagpapamalas ang ipinapakita Niya, at malaki man o maliit ang Kanyang ginagawa, Siya pa rin ang Lumikha; samantalang ang buong sangkatauhan, na Kanyang nilikha, anuman ang kanilang nagawa, at gaano man sila katalentado o may kaloob, ay nananatiling mga nilikha. Tungkol naman sa mga taong nilikha, gaano man karaming biyaya at gaano man karaming pagpapala ang natanggap nila mula sa Lumikha, o gaano man kalaking awa, mapagmahal na kabaitan, o kabutihan, hindi sila dapat maniwala na naiiba sila sa madla, o mag-isip na maaari silang makapantay sa Diyos at na naging mataas ang kanilang ranggo sa gitna ng mga nilikha. Ilang kaloob man ang naigawad sa iyo ng Diyos, o gaano kalaking biyaya ang naibigay Niya sa iyo, o gaano kabait ka man Niya natrato, o nabigyan ka man Niya ng ilang espesyal na talento, wala sa mga ito ang kapital mo. Ikaw ay isang nilikha, at sa gayon ay magiging isa kang nilikha magpakailanman. Huwag na huwag mong iisipin na, “Isa akong munting sinta sa mga kamay ng Diyos. Hinding-hindi ako aabandonahin ng Diyos, ang saloobin ng Diyos sa akin ay lagi nang magiging isang pagmamahal, pagmamalasakit at magigiliw na paghaplos, na may kasamang mga bulong ng pagbibigay-ginhawa at panghihikayat.” Bagkus, sa mga mata ng Lumikha, katulad ka ng lahat ng iba pang nilikha; maaari kang gamitin ng Diyos kung gusto Niya, at mapamamatnugutan ka rin Niya kung gusto Niya, at maaari Niyang isaayos kung gusto Niya na gampanan mo ang anumang papel sa lahat ng uri ng tao, kaganapan, at bagay. Ito ang kaalamang dapat magkaroon ang mga tao, at ang katwirang dapat nilang taglayin. Kung mauunawaan at matatanggap ng tao ang mga salitang ito, magiging mas normal ang kaugnayan nila sa Diyos, at magtatatag sila ng isang napakalehitimong kaugnayan sa Kanya; kung mauunawaan at matatanggap ng tao ang mga salitang ito, ibabagay nila nang wasto ang kanilang katayuan, lalagay sa kanilang lugar doon, at paninindigan ang kanilang tungkulin.

Ano ang naiisip ninyo matapos mapakinggan ang mga salitang ito? Magkakaroon pa rin ba kayo ng maling pagkaunawa sa Diyos? Sinasabi ng ilang tao na, “Dahil nga tinatrato ng Diyos ang mga tao sa ganitong paraan, nang sabihin ng Diyos na ang mga tao ay parang mga langgam, at mas mababa pa kaysa sa mga uod sa paningin Niya, mukhang hindi lang ito batay sa teorya, kundi realidad! Hindi ganoon kalapit o katalik ang Diyos sa tao gaya ng inaakala ng mga tao.” Nanlalamig ang puso ng mga tao, na para bang binuhusan ng tubig ang nag-aapoy nilang puso, na nagsasanhi na ang mga tao mismo ay manlamig. Masasabi ba ninyong mas mabuti pang manlamig ang puso nila, o palagi silang magkaroon ng mga maling pagkaunawa tungkol sa Diyos? (Mas mabuti pang manlamig ang kanilang puso.) Sa pamamagitan lamang ng sandaling panlalamig saka nila mauunawaan ang disposisyon ng Diyos. Ang katwiran na dapat taglayin ng mga nilikha ay ang gamitin ang katotohanan bilang kanilang prinsipyo para sa lahat ng bagay; dapat nilang gamitin ang katotohanan bilang kanilang batayan para sa kung paano nila tingnan ang lahat ng bagay, at dapat nilang gamitin ang katotohanan bilang kanilang prinsipyo at pundasyon para sa lahat ng kanilang ginagawa. Ito ang tamang paraan na dapat gawin. Pero sa kabaligtaran, palaging nararamdaman ng mga tao sa kanilang puso na ang kaugnayan nila sa Diyos ay katulad ng kaugnayan nila sa ibang tao, at na magkapantay dapat ang kanilang pakikitungo sa isa’t isa. Maganda bang sitwasyon ito? (Hindi.) Bakit naman hindi? Inilalagay ng mga tao ang kanilang sarili sa maling posisyon; hindi nila tinatrato ang Diyos bilang Diyos. Dahil ito sa masyado nang marami ang maling pagkaunawa ng mga tao tungkol sa Diyos, pero hindi babaguhin ng Diyos ang Kanyang saloobin bunga ng mga maling pagkaunawa o mga nakapakong paniniwala. Bagkus, hindi lamang sa hindi Niya babaguhin ang Kanyang saloobin, kundi patuloy Siyang gagawa sa mga tao nang ayon sa mga prinsipyo, gaya nang dati, at isasaayos at kataas-taasang paghaharian ang buhay ng buong sangkatauhan. Gayumpaman, ang tao ay madaling makabuo ng mga kuru-kuro tungkol sa Diyos, at lumaban at maghimagsik laban sa Kanya, kaya dapat magdusa nang husto ang tao. Gusto ng mga taong magsipsip sa Diyos at bumuo ng makalamang kaugnayan sa Kanya, at nagsasalita sila tungkol sa kanilang mga damdamin, kapital, mga talento, mga kakayahan, kung gaano karami ang kanilang naibigay, ang mga nagawa nila sa nakaraan, at iba’t iba pang uri ng dahilan. Matatamo ba ng mga tao ang katotohanan kapag palagi silang namumuhay sa ganitong mga kalagayan? Hindi, hindi nila ito matatamo. Kung wala kang pusong nagpapasakop sa Diyos, palaging may mga walang-katotohanang pananaw, hindi magawang lumugar sa posisyon ng isang nilikha, may hindi-mapigil na mga ambisyon, at palaging naghahangad ng mas mataas na posisyon, sa huli ay magiging dahilan ito para hindi mo magawang harapin nang maayos ang iyong tungkulin, o maunawaan nang tama ang mga hinihingi at saloobin sa iyo ng Diyos. Kahit na palagi kang pinipino at palagi kang nagdurusa, hindi mo magawang bitiwan ang iyong mga kuru-kuro at imahinasyon, at iniisip mo pa nga na ikaw ang pinakamamahal at pinakapinagmamalasakitan ng Diyos. Bunga nito, kapag may totoong nangyayari sa iyo, at nakikita mo na hindi kumikilos ang Diyos sa ganoong paraan, at na nangangarap ka lang nang gising, nakararanas ka ng hadlang at pagkabigo; nagrereklamo ka at pakiramdam mo ay naagrabyado ka. Nasasaktan din ang damdamin mo. Sulit ba ang pagdurusang ito? (Hindi.) Ang mga tao ang may kagagawan ng kanilang sariling pagdurusa dahil sa kanilang pangangarap nang gising, mga kuru-kuro, at imahinasyon. Ito ang pinakamalaking problema para sa kanila, at kailangan nilang baguhin ang sarili nila! Paano ba nila ito dapat gawin? Sa pamamagitan ng pagkilala na matuwid ang Diyos sa lahat ng tao, at na ang lahat ng gawaing ginagampanan ng Diyos ay para iligtas ang sangkatauhan—wala Siyang ibang agenda. Ang dapat gawin ng mga tao ay akuin ang posisyon ng isang nilikha, magpasakop sa kataas-taasang kapangyarihan, sa mga pamamatnugot at pagsasaayos ng Lumikha, tumanggap at magpasakop sa lahat ng ginagawa ng Lumikha, hanapin ang katotohanan at ang mga layunin ng Diyos sa mga bagay na ito, at kilalanin ang mga gawa ng Diyos. Kung palaging ginagamit ng mga tao ang sarili nilang mga kuru-kuro para tasahin at tukuyin ang mga kilos ng Diyos, palaging humihingi ng mga hindi makatwirang bagay sa Diyos, at iginigiit na gawin ng Diyos ang mga bagay nang ayon sa kanilang paraan, kung gayon ay naghihimagsik sila laban sa Diyos, at hindi lamang sa hindi nila magagawang unawain ang katotohanan, kundi sa huli, wala nang iba pang magagawa kundi ang itaboy at itiwalag sila ng Diyos. Kung gusto ng mga tao na pagpalain sila ng Diyos, ang kailangan lamang nilang gawin ay hanapin, magpasakop, kilalanin, at tanggapin ang lahat ng bagay na ginagawa ng Lumikha. Ito lang ang paraan para maunawaan ng mga tao ang katotohanan, makilala ang Diyos, makamit ang tunay na pagpapasakop sa Diyos, at maligtas.

Mayo 18, 2018


Paano Makilatis ang Kalikasang Diwa ni Pablo

Matagal-tagal na rin kayong nagbahaginan tungkol sa seksiyon ng mga salita ng Diyos na pinamagatang “Ang Tagumpay o Kabiguan ay Depende sa Landas na Tinatahak ng Tao.” Anong mga isyu ang tinatalakay nito, at anong mga katotohanan ang may kinalaman rito? (May kinalaman ito sa landas na tinatahak ng tao bilang mananampalataya.) Pangunahing umiikot ang naturang paksa sa mga landas na tinahak nina Pedro at Pablo, tama ba Ako? Matapos magbahaginan nang napakatagal na panahon, sigurado Akong may natutunan na kayo mula rito—marahil ay maraming bagay. Dapat ninyong ibuod ang mahalagang punto ng mga sermon na napakinggan ninyo sa panahong ito, at pagkatapos ay pag-uri-uriin ang mga pangunahing himaymay nito, at dumanas nang ayon sa ganitong paraan ng pag-iisip, at sa mahahalagang bagay at himaymay na binuod ninyo. Tutulungan kayo nito kung paano danasin ang gawain ng Diyos, kung paano gampanan nang maayos ang inyong tungkulin, at kung paano magpatotoo nang mabuti sa tunay na buhay. Umaasa Ako na pagkatapos ninyong magbuod, malaki ang isusulong ng inyong buhay pagpasok at ng inyong espirituwal na tayog. Kaya, kapag binubuod ninyo ang mga katotohanang realidad na dapat sana ninyong maunawaan mula sa kabanatang iyon, magsisimula ba kayo sa karanasan ni Pablo, o ni Pedro? (Kay Pablo.) Bakit? (Sa pagninilay-nilay sa aming sarili batay sa mga dahilan kung bakit nabigo si Pablo, malalaman namin kung nasa landas ba kami ni Pablo. Pagkatapos ay titingnan namin kung nasa anong uri ba ng landas si Pedro, para magkaroon kami ng isang layon at direksyon na hahangarin.) Ang totoo, ganoon dapat. Humugot ng mga aral at ibuod ang mga karanasan mula sa lahat ng pinagdaanan ni Pablo at daang tinahak niya. Unawain kung anong landas ang tinahak niya, kung bakit hinihingi ng Diyos sa mga mananampalataya na sumunod sa tamang landas, at kung ano ba ang tamang landas. Kung kaya mong sumunod sa landas ng paghahangad sa katotohanan, maiiwasan mong maligaw sa mga totoong sitwasyon ng buhay, pati na kapag nararanasan mo ang gawain ng Diyos habang ginagampanan mo ang iyong tungkulin. Maiiwasan mo ring gambalain ang gawain ng Diyos, magkamaling mahulog sa maling landas, o sa huli ay makapagdulot ng kaparusahan sa iyong sarili, tulad ng ginawa ni Pablo.

Ngayon, batay sa mga naging karanasan ni Pablo, ibuod natin ang mga katangian ng daang tinahak niya, ang paraan ng kanyang pananampalataya sa Diyos, at ang mga layon at direksyong hinangad niya. Titingnan muna natin ang karakter at disposisyon ni Pablo mula sa mga anggulong ito. Kung titingnan ang buhay ni Pablo at ang mga kuwento tungkol sa kung ano ang mga nangyari sa kanya, may ilang aspekto sa kanyang disposisyon: pagmamataas, pagmamatuwid sa sarili, panlilinlang, pagkapoot sa katotohanan, kabuktutan, at kalupitan. Gaano man karaming pangunahing aspekto ng disposisyon ni Pablo ang nakikita o naibubuod ng mga tao, kung ang mga aspekto lang na ito ng kanyang disposisyon ang pag-uusapan mo, mararamdaman mo siguro na medyo hungkag ito, tama ba Ako? Kapag binabanggit mo ang mga aspektong ito ng kanyang disposisyon, nakatali ba ang mga ito sa kanyang mga paghahangad, sa direksyon ng kanyang buhay, at sa landas na sinunod niya bilang mananampalataya? Kapag kayabangan niya ang pag-uusapan mo, mayroon ka bang mga katunayan para suportahan ito? Ano ang dahilan at nayayabangan ka sa kanya? Ano ang dahilan at sa tingin mo ay mapanlinlang siya? Ano ang dahilan at sa tingin mo ay napopoot siya sa katotohanan? Kung ibubuod mo lang ang diwa ng mga aspektong ito ng kanyang disposisyon at hindi mo pag-uusapan ang kanyang mga paghahangad, ang direksyon ng kanyang buhay, at ang landas na sinunod niya bilang mananampalataya, kung gayon, mga hungkag na salita nga ito, at hindi magkakaroon ng anumang positibo o kapaki-pakinabang na silbi para sa mga tao ngayon. Mas mabuti pang magsalita mula sa mga perspektiba sa likod ng mga paghahangad ni Pablo at ng kanyang landas. Hindi isang simpleng bagay ang maunawaan ang diwa ng isang tao. Hindi matutukoy ang kalikasang diwa ng isang tao kapag wala siyang ginagawa, o kapag gumagawa lang siya ng ilang di-mahahalagang bagay. Dapat mong tingnan kung paano niya regular na ipinapakita ang kanyang sarili at ang intensyon at motibasyon sa likod ng kanyang mga ikinikilos, sa madaling salita, tingnan mo ang kanyang mga paghahangad, pagnanais, at ang landas na kanyang sinusundan. Ang isa pang lalong mahalagang aspekto ay ang tingnan kung paano ito pinangangasiwaan ng isang tao kapag nahaharap siya sa isang sitwasyong inihanda ng Diyos para sa kanya, o kapag may personal na ginagawa ang Diyos sa kanya, gaya ng subukin, pinuhin, at pungusan siya, o kapag personal siyang tinatanglawan at ginagabayan ng Diyos. Pangunahing tinitingnan ng Diyos ang mga aspektong ito. Ano ang tinutukoy ng mga aspektong ito? Tumutukoy ang mga ito sa mga prinsipyo ng kung paano kumikilos, namumuhay, umaasal at nakikisalamuha ang isang tao sa mundo, pati na sa mga layon at direksyong hinahangad niya, sa landas na kanyang sinusunod, kung paano siya namumuhay, kung ano ang ipinamumuhay niya, at sa pundasyon ng kanyang pag-iral. Ito ang tinutukoy ng mga aspektong ito. Iyon ang dahilan kung bakit Ko sinasabi na kung iiwasan natin ang lahat ng bagay na ito at pag-uusapan na lamang ang tungkol sa kalikasang diwa ni Pablo, gaano man karami ang ating sasabihin o gaano man tayo kakomprehensibo, mga hungkag na salita lamang ang mga ito. Kung gusto nating tingnan ang diwa ni Pablo mula sa bawat aspekto ng kanyang pagkatao, at tulungan ang mga tao ngayon, o bigyan sila ng isang salamin kung saan nila makikita ang kanilang sarili, dapat muna nating ibuod ang landas na sinundan ni Pablo, ang mga layong hinangad niya, ang pundasyon ng kanyang pag-iral, at ang saloobin niya sa Diyos. Kung hihimayin natin ang bawat aspekto ng kanyang disposisyon sa pamamagitan ng pagtingin dito mula sa mga anggulong ito, hindi ba’t may batayan tayo? Ang pagbabahagi at pagbubuod sa ganitong paraan ay, sa isang banda, para makita ninyo nang mas malinaw si Pablo, pero higit sa lahat para kapag humarap ang mga tao ngayon sa pagliligtas at kataas-taasang kapangyarihan ng Diyos, malalaman nila kung paano harapin ito, at kung paano nila dapat hangarin ang katotohanan, upang maiwasan nilang sumunod sa mga yapak ni Pablo at maiwasang maparusahan kagaya niya. Ito ang pinakamabisang pamamaraan.

Kapag tiningnan ninyo ang lahat ng paraan kung paano iprinesenta ni Pablo ang kanyang sarili, dapat ay makita ninyo ang kanyang kalikasang diwa, at ganap na makapaghinuha na mali ang direksyon, mga layon, ang pinagmulan, at motibasyon ng kanyang mga paghahangad, at na ang mga bagay na ito ay naghihimagsik at lumalaban sa Diyos, hindi nakalulugod sa Kanya, at kinasusuklaman ng Diyos. Ano ang unang pangunahing paraan ng pagpresenta ni Pablo sa kanyang sarili? (Nagpakapagod at nagtrabaho siya kapalit ng isang korona.) Saan ninyo siya nakitang nagpresenta ng kanyang sarili sa ganitong paraan, o nakita na nasa ganito siyang kalagayan? (Sa kanyang mga salita.) Sa pamamagitan ng kanyang mga “sikat na kasabihan.” Kadalasan, ang mga sikat na kasabihan ay positibo, at nakakatulong at kapaki-pakinabang sa mga may determinasyon, pag-asa, at adhikain; kaya ng mga ito na palakasin ang loob ng gayong mga tao at bigyan sila ng motibasyon, pero ano ang naging silbi ng mga sikat na kasabihan ni Pablo? Marami siya nito. Maaari ba ninyong ibigkas ang isa sa mga mas sikat niyang kasabihan? (“Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8).) Anong aspekto ng kanyang kalikasang diwa ang inirerepresenta ng mga salitang ito? Paano natin ito dapat ilarawan ayon sa katotohanan? (Mapagmataas, inaakalang mas matuwid kaysa sa iba, at nakikipagtawaran sa Diyos.) Ang mapagmataas niyang kalikasan ang siyang nagtulak sa kanya na sabihin ang mga salitang ito—hindi siya tatakbo sa takbuhin, hindi siya magtatrabaho, o mananampalataya pa nga sa Diyos kung walang korona sa huli. Pagkatapos makinig sa napakaraming sermon, dapat magawa na ng mga tao ngayon na kilalanin ang pagpapamalas na ito at ang kalagayang ito na ipinakita ni Pablo, pero kaya ba ninyo itong ilarawan? Kapag sinabi natin na “ibuod,” layon nating ilarawan ang isang bagay; ang mga salitang ginagamit ninyo para ilarawan ang isang bagay ay tunay na pagkaunawa. Kapag tumpak mong nailalarawan ang isang bagay, pinapatunayan nito na malinaw mong nakikita ang naturang bagay; kapag hindi mo kayang ilarawan ang isang bagay at kinokopya mo lang ang mga paglalarawan ng ibang tao, pinatutunayan nito na hindi mo ito tunay na nauunawaan. Anong uri ng pag-iisip o kalagayan ang nagtulak kay Pablo na sabihin ang mga salitang iyon sa pagkakataong iyon? Anong intensyon ang nagtulak sa kanya para gawin ito? Ano ang diwa ng kanyang mga paghahangad na ipinapakita sa iyo ng mga salitang ito? (Para magkamit ng mga pagpapala.) Nagparoo’t parito siya, ginugol ang kanyang sarili at ibinuhos ang kanyang sarili dahil ang intensyon niya ay ang magkamit ng mga pagpapala. Iyon ang kalikasang diwa niya, at iyon ang nanahan sa kaibuturan ng kanyang puso. Ngayon lang, habang hinihimay ninyong mabuti ang isyu, sinabi ninyo na nakikipagtawaran si Pablo sa Diyos. Anong saloobin ni Pablo ang inirerepresenta nito? Sinusubukan natin ngayong ibuod ang pinakatotoong saloobin ni Pablo tungkol sa korona, sa pagtatamo ng mga pagpapala, at pananampalataya sa Diyos; hindi natin sinusubukang ibuod kung nakikipagtawaran nga ba si Pablo sa Diyos at kung tunay nga ba siyang mananampalataya. Sabihin ninyo ulit sa Akin. (Hindi niya minahal ang katotohanan at mapanghamak siya.) Hindi ito isang saloobin; bahagi ito ng kanyang disposisyon. Pinag-uusapan natin ngayon ang kanyang saloobin. (Sakim siya.) Isang aspekto ito ng kanyang kalikasang diwa, katulad ng kanyang intensyong magkamit ng mga pagpapala, at katulad ng kanyang pagnanais. Ano ba ang isang saloobin? Halimbawa, sinabi Kong masama sa sikmura ang palaging pagkain ng maaanghang, at may sumasagot ng, “Alam ko naman na masamang kumain ng maanghang na pagkain, pero mahilig ako sa maanghang na pagkain! Ano bang puwede kong kainin kung hindi ako kakain ng maanghang na pagkain?” Sasagot Ako, “Alang-alang sa iyong kalusugan, bibigyan kita ng limang dolyar tuwing kainan para bumili ka ng ibang pagkain, basta’t huwag ka lang kumain ng anumang maanghang.” Pagkatapos, masayang-masaya talaga sila, at sinasabing, “Sige, hindi na ako kakain ng maanghang na pagkain!” May nabuong kasunduan at sinusunod nila ito. Pero bakit nila napipigilan ang kanilang sarili sa pagkain ng maaanghang na pagkain? Ang totoo, dahil ito sa pera. Kung hindi Ko sila bibigyan ng pera, hindi nila makokontrol ang kanilang sarili; patuloy silang kakain ng maaanghang na pagkain gaya ng dati. Tumigil sila sa pagkain ng maaanghang na pagkain dahil lamang sa may mapapala sila mula rito—pera. Ito ang saloobin nila. Ito ang nakatago sa kaibuturan ng kanilang puso. Tumigil kaya sila sa pagkain ng maaanghang na pagkain dahil isinasagawa nila ang katotohanan, sinusunod ang iniuutos sa kanila, o ginagawa ito para mapalugod ang Diyos? (Hindi.) Hindi, wala sa mga kadahilanang iyon. Hindi nila pinigilan ang kanilang sarili sa pagkain ng maaanghang na pagkain dahil isinasagawa nila ang katotohanan, o dahil iniingatan nila ang kanilang kalusugan; pabasta-basta at mababaw ang kanilang saloobin; isang transaksiyon ang tingin nila rito, at ginagawa nila ito para makapagsipsip. Kung hindi nila makakamit ang kanilang layunin at hindi matatanggap ang pera, babalik sila sa pagkain ng kung anuman ang gusto nila, at maaaring mas marami pa nga ang kakainin nila kaysa dati. Maaaring hindi ito pinakaangkop na halimbawa, pero ano ang mga pagkakatulad nito kapag ikinumpara natin ito kay Pablo? (Katulad ito ng kung paano naudyukan si Pablo ng pagtatamo ng mga pagpapala at kaya nakipagtawaran siya sa Diyos.) Itinuring ni Pablo ang pakikipaglaban ng mabuting laban, pagtakbo sa takbuhin, pagtatrabaho, paggugol ng sarili, at maging ang pagdidilig sa iglesia, bilang mga puhunan na magagamit niya kapalit ng korona ng katuwiran, at bilang mga landas patungo rito. Kaya, kahit pa nagdusa siya, gumugol ng kanyang sarili, o tumakbo sa karera, gaano man siya nagdusa, ang tanging layon sa kanyang isip ay ang makuha ang korona ng katuwiran. Itinuring niyang isang angkop na layon sa pananampalataya sa Diyos ang paghahangad sa korona ng katuwiran at ang paghahangad ng mga pagpapala, at ang pagdurusa, paggugol ng kanyang sarili, pagtatrabaho, at pagtakbo sa dapat takbuhin bilang mga landas patungo rito. Ang lahat ng mabuting pag-uugali na ipinapakita niya sa panlabas ay pakitang-tao lamang; ginawa niya ito kapalit ng pagkuha ng mga pagpapala sa pinakahuli. Ito ang una sa malalaking kasalanan ni Pablo.

Ang lahat ng sinabi at ginawa ni Pablo, ang mga ipinakita niya, ang intensyon at layon ng kanyang gawain at ang takbuhing tinakbo niya, pati na ang saloobin niya sa mga ito—may kahit ano ba tungkol sa mga bagay na ito ang ayon sa katotohanan? (Wala.) Walang anumang bagay sa kanya ang umaayon sa katotohanan, at wala siyang ginawang anumang bagay na nakaayon sa kung ano ang itinagubilin ng Panginoong Jesus na gawin ng mga tao, pero pinagnilayan ba niya ito? (Hindi, hindi niya ito pinagnilayan.) Ni hindi niya ito kailanman pinagnilayan, ni hindi siya naghanap, kaya ano ang batayan niya para ipagpalagay na tama ang iniisip niya? (Ang kanyang mga kuru-kuro at imahinasyon.) May isyu sa bagay na ito; paano niya gagawing layon na hahangarin niya sa kanyang buong buhay ang isang bagay na naisip niya? Pinag-isipan ba niya ito nang mabuti o tinanong ang kanyang sarili na, “Tama ba ang iniisip ko? Hindi ganito mag-isip ang ibang tao, ako lang. Problema ba ito?” Bukod sa wala siyang ganitong mga pagdududa, isinulat niya ang kanyang mga kaisipan sa mga liham at ipinadala ang mga ito sa lahat ng iglesia, para mabasa ng lahat ang mga ito. Ano ang kalikasan ng pag-uugaling ito? May problema sa bagay na ito; bakit hindi niya kailanman kinuwestiyon kung nakaayon ba sa katotohanan ang mga iniisip niya, bakit hindi niya hinanap ang katotohanan, o ikinumpara ito sa kung ano ang sinabi ng Panginoong Jesus? Sa halip, itinuring niya bilang mga layon na dapat niyang hangarin ang mga naisip niya, at ang mga bagay na inakala niyang tama sa kanyang mga kuru-kuro. Ano ang problema rito? Itinuring niya bilang katotohanan at layong dapat niyang hangarin ang mga naisip niya at ang mga bagay na inakala niyang tama. Hindi ba’t ito ay labis na mapagmataas at mapagmagaling? May puwang pa ba ang Diyos sa puso niya? Nagawa pa ba niyang ituring bilang katotohanan ang mga salita ng Diyos? Kung hindi niya nagawang ituring bilang katotohanan ang mga salita ng Diyos, ano kung gayon ang magiging saloobin niya sa Diyos? Ginusto rin ba niyang maging diyos? Kung hindi, hindi niya ituturing bilang mga layong dapat niyang hangarin ang mga bagay na naisip niya sa sarili niyang mga kaisipan at kuru-kuro, ni hindi niya hahangarin na para bang katotohanan ang kanyang mga kuru-kuro o kung ano ang kanyang naisip. Naniwala siya na kung ano ang naisip niya, iyon ang katotohanan, at na ito ay nakaayon sa katotohanan at sa mga layunin ng Diyos. Ibinahagi rin niya sa mga kapatid na nasa mga iglesia ang mga bagay na inakala niyang tama, at ikinintal ito sa kanila, dahilan para mapasunod niya ang lahat sa mga katawa-tawang bagay na sinabi niya; ipinalit niya ang kanyang mga salita sa mga salita ng Panginoong Jesus, at ginamit ang mga katawa-tawang salita niyang ito para magpatotoo na para sa kanya, ang mabuhay ay si cristo. Hindi ba’t ito ang pangalawang malaking kasalanan na nagawa ni Pablo? Lubhang malala ang problemang ito!

Marami nang tao ang naging kagaya ni Pablo sa paglipas ng mga panahon, kaya bakit natin ginagamit si Pablo bilang isang klasikong halimbawa? Dahil nakatala siya sa Bibliya, at ang mga maling paniniwala at mga maling kaisipan na sinabi niya, at pati siya mismo, ay may malaking impluwensiya sa lahat ng Kristiyano. Masasabi mo na masyadong malaki ang pinsalang naidulot niya. Napakaraming tao ang nalihis at nalason dahil sa kanya. Bukod sa nalason niya ang maraming henerasyon ng mga tao, lumalalim ang lason. Gaano kalalim? (Huwaran ang tingin sa kanya ng lahat ng Kristiyano at tinutularan siya; isinasagawa nila ang kanyang mga salita na para bang mga salita ito ng Diyos.) Kung magbabahagi ka tungkol sa mga salita ni Cristo at sa mga salita ng Diyos, hindi ito gaanong bibigyang-pansin ng sinuman. Pero kapag nagbahagi ka tungkol sa mga salita ni Pablo, uupo sila kaagad at makikinig. Ano ang ibig sabihin nito? (Itinuturing nila si Pablo na parang si cristo.) Kapag itinuturing ng mga tao si Pablo na parang si cristo, napalitan na niya ang Panginoong Jesucristo sa kanilang puso. Hindi ba’t tanda ito ng matinding pagkakasala? (Oo.) Si Pablo ang pinakamalaking anticristo sa kasaysayan! Halatang-halata ang intensyon ng kanyang mga salita; malinaw na ipinapakita ang kanyang mga layon at katusuhan; lubhang lihim na mapanira at mapaminsala ang kanyang diwa. Malubhang problema ang kalikasan nito! Iyon ang dahilan kung bakit kinailangan Ko itong banggitin at himayin. Kung hindi Ko iyon ginawa, patuloy na malilihis ang mga tao dahil sa kanya. Ngunit, kung hihimayin Ko ang mga isyu ni Pablo, kailangan Ko siyang gawing mas kapaki-pakinabang para sa mga tao ngayon, bilang isang halimbawa ng kung ano ang hindi dapat gawin. Ngayon lang ay ibinuod natin ang dalawa sa mga kasalanan ni Pablo. Ano ang una? (Itinuring ni Pablo ang pagtatrabaho at pagtakbo sa takbuhin bilang mga alas na maaari niyang ipalit sa isang korona. Itinuring niyang naaangkop na layon na dapat niyang hangarin ang pagtatamo ng mga pagpapala at ng isang korona.) Tama ang sinabi mong iyan. Ang pinakamalaking problema ni Pablo ay na itinuring niya ang mga bagay na ito bilang mga layong dapat niyang hangarin. Sa simula pa lang, isa na itong transaksiyon na may kaakibat na paghihimagsik at masamang kalikasan, pero itinuring ito ni Pablo bilang isang naaangkop na layong dapat hangarin. Ito ang pinakamatinding problema. Ano naman ang pangalawa? (Itinuring ni Pablo na katotohanan ang lahat ng bagay na naisip niya, pati na ang mga bagay na inakala niyang tama batay sa kanyang mga kuru-kuro. Hindi niya kailanman pinagnilayan ito o naghanap tungkol dito; sa halip, nilihis niya ang mga tao, at pinasunod ang mga kapatid sa kanyang mga salita at katawa-tawang teorya, na nagiging dahilan para tratuhin siya ng mga tao na parang cristo.) Isa talaga itong malubhang isyu. Tumpak ninyong tandaan ang mga isyung ito; pagkatapos nating ibuod ang mga ito, dapat ninyong ikumpara ang inyong sarili sa mga ito. Kapag may tinatalakay tayong paksa, dapat muna nating pag-usapan ang partikular na aspektong iyon ng katotohanan, at pagkatapos ay gumawa tayo ng mga paghahambing. Ang paghihimay sa kung paanong ipinresenta ni Pablo ang kanyang sarili ay nagsisilbing isang babala sa lahat, at sinasabi rin nito sa mga tao na dapat nilang piliin ang tamang landas, at pagkatapos ay maghanap sila ng isang tumpak na landas ng pagsasagawa at iwasan nilang sumunod sa mga yapak ni Pablo. Sa ganitong paraan, ito ay ganap na epektibo.

May isa pang malubhang kasalanan si Pablo, at iyon ay na ginawa niya ang kanyang gawain nang ganap na nakabatay sa kakayahan ng kanyang pag-iisip, sa akademikong kaalaman, teolohikal na kaalaman at teorya. Isa itong bagay na tumutukoy sa kanyang kalikasang diwa. Dapat ninyong ibuod ito, at pagkatapos ay suriin kung ano ang kanyang saloobin tungkol sa mga bagay na ito. Isa itong napakahalaga at importanteng kasalanan, at bagay na dapat maunawaan ng mga tao. Pagnilayan ninyo sandali kung alin sa mga pagpapamalas ni Pablo ang may kaugnayan sa kasalanang ito; tingnan kung ano ang kanyang kalikasang diwa sa pamamagitan ng mga pagpapamalas na ito, at bumuo kayo ng malinaw na larawan kung ano ang pinahalagahan niya sa kanyang kaloob-looban, at kung ano ang mga layon niya. Ang kanyang intensyon at mga layon ay ang ugat kung bakit napunta siya sa maling landas. Ito ang mga pinakamahalagang bagay na dapat ninyong maunawaan nang malinaw. Anong mga kaloob ang mayroon si Pablo? (May mahusay na pagkaunawa si Pablo sa maraming kaalaman sa Bibliya mula sa Kapanahunan ng Kautusan.) Lumang Tipan lamang ang mayroon noong panahong iyon. Pamilyar si Pablo sa mga kasulatang ito, at napakarami niyang nalalaman tungkol sa mga bagay na ito, tulad ng mga teolohikal na guro, pastor, mangangaral, at mga pari sa panahon ngayon. Baka mas malawak pa nga ang kanyang teolohikal na kaalaman kaysa sa kanila, pero natutunan niya ito matapos siyang isilang sa mundo. Ano ang taglay-taglay ni Pablo mula pagkasilang? (Ang kanyang likas na mga abilidad.) Si Pablo ay likas na matalino, mahusay magsalita, mahusay magpahayag ng kanyang sarili, at hindi siya kinakabahan sa entablado. Pagtuunan natin ngayon ang pag-uusap tungkol sa mga likas na abilidad, kaloob, katalinuhan, kakayahan, pati na sa kaalamang natutunan niya sa buong buhay niya. Ano ang ibig sabihin ng katunayang mahusay siyang magsalita? Sa anong paraan niya ipinakita at iprinesenta ang kanyang sarili? Mahilig siyang magpaligoy-ligoy tungkol sa matatayog na teorya; palagi siyang nagsasalita tungkol sa malalim na espirituwal na doktrina, sa mga teorya at kaalaman, at tungkol sa mga sikat niyang teksto at kasabihan na madalas banggitin ng mga tao. Paano mo ilalarawan sa isang salita ang mga salita ni Pablo? (Hungkag.) Makabubuti ba para sa mga tao ang mga hungkag na salita? Kapag naririnig nila ang mga salitang iyon, lumalakas ang loob nila, pero pagtagal-tagal ay napapawi ang kanilang sigla. Ang mga bagay na sinabi ni Pablo ay malabo at hindi tunay, mga bagay na hindi mo talaga mailalahad sa mga kongkretong salita. Sa mga teoryang sinabi niya, wala kang mahahanap na anumang landas sa pagsasagawa, o direksyon ng pagsasagawa; wala kang mahahanap na anumang bagay na tumpak mong magagamit sa totoong buhay—mga teorya man ito o mga pundasyon, walang magagamit sa totoong buhay. Iyon ang dahilan kung bakit sinasabi Kong mga hungkag at impraktikal na salita ang mga sinasabi niyang mga teoryang panrelihiyon at espirituwal na doktrina. Ano ba ang layon ni Pablo sa pagsasalita tungkol sa mga bagay na ito? Sinasabi ng ilang tao na, “Palagi niyang pinag-uusapan ang mga bagay na ito dahil gusto niyang makuha ang loob ng maraming tao, at himukin ang mga ito na tingalain at idolohin siya. Ginusto niyang palitan ang Panginoong Jesus at magkamit ng mas maraming tao. Kung magkakamit siya ng maraming tao, hindi ba’t pagpapalain siya?” Ito ba ang paksang gusto nating pag-usapan ngayon? (Hindi, hindi ito.) Lubhang normal lang para sa isang taong hindi napungusan, hindi nahatulan o nakastigo, hindi dumaan sa mga pagsubok o pagpipino, may mga kaloob na katulad ng sa kanya, at may kalikasang diwa ng isang anticristo na magpakitang-gilas kagaya nito at magpakita ng ganoong pag-uugali, kaya hindi na natin susuriing mabuti ang tungkol sa bagay na ito. Ano ang susuriin natin nang mabuti? Ang diwa ng problema niyang ito, ang ugat na dahilan at motibo sa likod ng paggawa niya ng mga bagay na ito, at kung ano ang nag-udyok sa kanya na kumilos nang ganito. Ituring man ng mga tao ngayon ang lahat ng bagay na sinabi niya bilang doktrina, mga teorya, teolohikal na kaalaman, mga likas na kaloob, o sarili niyang interpretasyon ng mga bagay-bagay, sa pangkalahatan, ang pinakamalaking problema ni Pablo ay na itinuring niyang katotohanan ang mga bagay-bagay na nagmula sa kalooban ng tao. Iyon ang dahilan kung bakit malakas ang loob niyang gamitin ang mga teolohikal na teoryang ito nang disidido, may buong tapang, at hayagan para makuha ang loob ng mga tao at maturuan sila. Ito ang diwa ng problema. Seryosong problema ba ito? (Oo.) Anong mga bagay ang itinuring niyang katotohanan? Ang mga kaloob niya mula pa nang siya ay ipanganak, pati na ang kaalaman at mga teolohikal na teoryang natutunan niya sa buong buhay niya. Natutunan niya ang mga teolohikal niyang teorya mula sa mga guro, mula sa pagbabasa ng mga kasulatan, at nabuo rin mula sa kung ano ang kanyang naunawaan at nailarawan sa isip. Itinuring niyang katotohanan ang mga kuru-kuro at imahinasyon ng kanyang pagkaunawa bilang tao, pero hindi ito ang pinakamalubhang problema, may mas malala pa. Itinuring niya ang mga bagay na iyon bilang katotohanan, pero inisip ba niya noong pagkakataong iyon na katotohanan ang mga bagay na iyon? Nagkaroon ba siya ng konsepto sa kung ano ang katotohanan? (Wala, wala siyang konsepto.) Kung ganoon, paano niya tinrato ang mga bagay na iyon? (Itinuring niya bilang buhay.) Itinuring niyang buhay ang lahat ng bagay na iyon. Inisip niya na kapag mas marami ang mga sermon na kaya niyang ipangaral, o kapag mas matatayog, mas magiging dakila ang kanyang buhay. Itinuring niyang buhay ang mga bagay na iyon. Seryosong bagay ba ito? (Oo, seryoso ito.) Ano ang naging epekto nito? (Nagkaroon ito ng epekto sa landas na sinunod niya.) Ito ay isang aspekto nito. Ano pa? (Inakala niya na ang pagtatamo ng mga bagay na ito ay makapaghahatid sa kanya ng kaligtasan at makapagpapasok sa kanya sa kaharian ng langit.) May kinalaman pa rin ito sa pagtatamo ng mga pagpapala; inakala niya na kapag mas dakila ang buhay niya, mas malaki ang tsansa niyang makapasok sa kaharian ng langit at makaakyat sa langit. Ano pa ang ibang paraan ng pagkakasabi sa “pag-akyat sa langit”? (Ang maghari at humawak ng kapangyarihan kasama ang Diyos.) Ang layunin niya sa pagpasok sa kaharian ng langit ay para maghari at humawak ng kapangyarihan kasama ang Diyos, pero hindi pa ito ang pinakalayon niya, may isa pa. Sinabi niya ang tungkol dito. Paano niya ito sinabi? (“Sapagkat sa akin ang mabuhay ay si cristo, at ang mamatay ay pakinabang” (Filipos 1:21).) Sinabi niya na para sa kanya ang mabuhay ay si cristo, at ang mamatay ay pakinabang. Ano ba ang ibig sabihin nito? Na magiging diyos siya pagkamatay niya? Walang hangganan ang kanyang ambisyon! Napakalala na ng kanyang problema! Kaya, mali bang himayin natin ang kaso ni Pablo? Hindi. Hindi niya dapat itinuring ang kanyang mga kaloob at ang kaalamang natutunan niya bilang buhay. Ito ang kanyang pangatlong malaking kasalanan. Makikita mo ang kalikasang diwa ni Pablo sa alinman sa tatlong kasalanang ito. Ang mga katangian ng kanyang kalikasang diwa ay nalalantad sa bawat isa sa mga kasalanan; walang nakatago o hindi naisama. Nairerepresenta ang kanyang kalikasang diwa sa lahat ng ito.

Susunod, titingnan naman natin ang mga pinakakritikal at pinakamalubhang problema ni Pablo, na pinakakumakatawan sa kanya. Sa mga liham na isinulat ni Pablo, anong mga salita ang madalas niyang ginamit? Tingnan ninyo kung ano ang sinasabi ng orihinal na teksto ng Bibliya, at susuriin at hihimayin natin ito, tingnan kung ano talaga ang nasa isip niya, at kung bakit kinasusuklaman at kinamuhian siya ng Diyos. Bakit naparusahan ang isang katulad ni Pablo na sikat at malaking tulong sa gawain ng mga unang iglesia? Paano tinasa ng Diyos si Pablo sa Kanyang isipan? Paano tiningnan ng Diyos si Pablo? Bakit tinasa ng Diyos si Pablo sa ganitong paraan, at bakit nagtakda ang Diyos nang ganoon? Ano ang pinagbatayan ng Diyos sa huli sa paglalarawan Niya kay Pablo at sa pagtatakda ng kalalabasan ni Pablo? Ilista ninyo ang lahat ng bagay na ito upang makita ng mga tao ang mga katunayan ng kung paanong nilabanan niya ang Diyos, para hindi nila isiping mali ang ginawang pagkondena kay Pablo. Kapag hindi nauunawaan ng mga tao ang katotohanan, mas may tendensiya silang tukuyin ang mga tao batay sa kanilang panlabas na anyo. Ano ang batayan ng mga tao sa pagtukoy sa ibang tao batay sa kanilang panlabas na anyo? Isang bahagi nito ay ang tradisyonal na kultura at ang mga turo ng lipunan. Isa pang bahagi nito ay ang edukasyon sa tahanan, ang mga ideya at konsepto ng itim at puti, at mga ideya at konsepto ng tama at mali. Ang isa pang bahagi ay ang edukasyon sa mga paaralan. Sama-sama, ang mga bagay na ito ay bumubuo ng isang buong satanikong sistema ng edukasyon. Ang kahihinatnan ng pagkintal ni Satanas ng mga bagay na ito sa mga tao ay na ang mga tao ay inilalarawan ang ganito bilang mabuti, ang ganyan bilang masama, ang ganito bilang tama, at ang ganyan bilang mali ayon sa sarili nilang mga kuru-kuro at kagustuhan. Ano ang batayan ng lahat ng paglalarawang ito ng mga tao? Sa katunayan, nakabatay ang mga ito sa mga satanikong teorya at pilosopiya; hindi mula sa Diyos o mula sa katotohanan ang mga batayang ito na mayroon ang mga tao. Iyon ang dahilan kung bakit mali ang mga tiwaling tao paano man nila ilarawan ang isang tao o pangyayari—wala itong kaugnayan sa katotohanan, at hindi ito nakaayon sa mga layunin ng Diyos; wala itong kinalaman sa Diyos o sa Kanyang mga salita. Itinatakda ng Diyos ang mga tao at pangyayari ayon sa Kanyang disposisyon at diwa. Ano ang disposisyon at diwa ng Diyos? Ito ay ang katotohanan. Ang katotohanan ang pagpapahayag ng lahat ng positibong bagay, at ang realidad ng lahat ng positibong bagay. Ang Diyos ang nagtatakda sa lahat ng bagay na umiiral, at sa lahat ng tao, pangyayari, at bagay na nahaharap ng mga tao, alinsunod sa katotohanan. Ibinabatay ng Diyos ang mga pagtakda Niya ukol sa mga tao ayon sa kanilang kalikasang diwa, kung ano ang nagpapakilos sa kanila, ang landas na kanilang tinatahak, at ang saloobin nila tungkol sa mga positibong bagay at sa katotohanan. Ito ang batayan ng mga kongklusyon ng Diyos. Batay sa katotohanan ang mga pagtatakda ng Diyos sa lahat ng pangyayari at bagay. Ano ang batayan ni Satanas sa paglalarawan sa lahat ng pangyayari at bagay? (Ang sarili nitong lohika.) Ang satanikong pilosopiya at lohika, na kabaligtaran mismo ng katotohanan. Ginawang tiwali ni Satanas ang buong sangkatauhan. Walang katotohanan ang mga tao; nirerepresenta at isinasakatawan nila si Satanas. Inilalarawan nila ang lahat ng bagay alinsunod sa mga satanikong pilosopiya at lohika. Samakatwid, anong mga kongklusyon ang nabubuo nila kapag inilalarawan ang mga bagay-bagay? Mga kongklusyon na mismong taliwas at baligtad sa katotohanan. Nahanap na ba ninyo ang mga salitang madalas gamitin ni Pablo sa kanyang mga sulat? Basahin ninyo ang mga ito nang malakas. (“Si Pablo, na tinawag na maging apostol ni Jesucristo sa pamamagitan ng kalooban ng Diyos” (1 Corinto 1:1).) Nakita ninyo? Ganito iniraranggo ni Pablo ang Diyos at si Cristo: “Si Pablo, na tinawag na maging apostol ni Jesucristo sa pamamagitan ng kalooban ng Diyos.” Nasaan si Pablo sa pagkakaranggong ito? (Pangatlo.) Sa isipan ni Pablo, sino ang nasa unang puwesto? (Ang Diyos.) At sino ang nasa pangalawa? (Ang Panginoong Jesus.) Si Jesucristo. Sino naman ang pangatlo? (Si Pablo mismo.) Siya mismo. “Si Pablo, na tinawag na maging apostol ni Jesucristo sa pamamagitan ng kalooban ng Diyos.” Madalas gamitin ni Pablo ang pariralang ito, at punung-puno ito ng impormasyon. Una, alam natin na si Pablo ay isang apostol ng Panginoong Jesucristo. Kaya, mula sa perspektiba ni Pablo, sino ang Panginoong Jesucristo? Siya ang Anak ng tao, at pumapangalawa sa Diyos na nasa langit. Tinawag man niyang Maestro ang Panginoong Jesucristo o tinawag niya Siyang Panginoon, mula sa perspektiba ni Pablo, hindi Diyos ang Cristo na nasa lupa, kundi sa halip ay isang tao na kayang magturo sa mga tao at magpasunod sa mga ito kay Cristo. Ano ang naging gampanin ni Pablo bilang apostol ng isang tao na kagaya nito? Ang ipangaral ang ebanghelyo, bisitahin ang mga iglesia, mangaral ng mga sermon, at sumulat ng mga liham. Naniwala siya na ginagawa niya ang mga bagay na ito bilang kinatawan ng Panginoong Jesucristo. Sa puso niya, inisip niya na, “Tutulungan kita sa pamamagitan ng pagpunta sa kung saan hindi ka makakapunta, at titingnan ko para sa iyo ang mga lugar na ayaw mong puntahan.” Ito ang konsepto ni Pablo ng isang apostol. Ang pagkakaranggo, sa isipan niya, siya at ang Panginoong Jesus ay parehong karaniwang mga tao. Itinuring niya ang kanyang sarili at ang Panginoong Jesucristo bilang magkapantay, at bilang mga tao. Sa isip niya, wala naman talagang pagkakaiba sa pagitan ng kanilang mga posisyon, ni pagkakaiba sa kanilang mga pagkakakilanlan, lalo na sa kanilang mga ministeryo. Tanging ang mga pangalan, edad, mga sitwasyon ng pamilya at mga pinagmulan nila ang magkakaiba, at nagkaroon sila ng magkakaibang panlabas na mga kaloob at kaalaman. Sa isip ni Pablo, magkapareho lang sila ng Panginoong Jesucristo sa lahat ng iba pang paraan, at maaari din siyang tawaging Anak ng tao. Ang tanging dahilan kung bakit pumangalawa lang siya sa Panginoong Jesucristo ay dahil siya ang apostol ng Panginoong Jesus; ginamit niya ang kapangyarihan ng Panginoong Jesucristo, at isinugo siya ng Panginoong Jesucristo para bisitahin ang mga iglesia at gawin ang gawain ng iglesia. Naniwala si Pablo na ito ang kanyang posisyon at pagkakakilanlan bilang apostol—ganito ang kanyang interpretasyon. Dagdag pa rito, pansinin ang salitang “tinawag” sa parirala na, “Si Pablo, na tinawag na maging apostol ni Jesucristo.” Mula sa salitang ito, makikita natin ang pag-iisip ni Pablo. Bakit niya ginamit ang pariralang “tinawag … sa pamamagitan ng kalooban ng Diyos”? Hindi nito inisip na tinawag ito ng Panginoong Jesucristo para maging apostol Niya; inisip nito na “Walang kapangyarihan ang panginoong Jesucristo para utusan akong gumawa ng anumang bagay. Hindi ko gagawin ang iuutos niya; wala akong gagawing kahit ano para sa kanya. Sa halip, gagawin ko ang mga bagay na ito sa pamamagitan ng kalooban ng diyos sa langit. Pareho lang kami ng panginoong Jesucristo.” May isang bagay pa itong ipinapahiwatig—inisip ni Pablo na ang Panginoong Jesucristo ay anak ng tao, katulad niya. Inihahayag ng pitong salita na “tinawag … sa pamamagitan ng kalooban ng Diyos” kung paano itinatwa at pinagdudahan ni Pablo ang pagkakakilanlan ng Panginoong Jesucristo sa kaibuturan ng kanyang puso. Sinabi ni Pablo na isa siyang apostol ng Panginoong Jesucristo sa pamamagitan ng kalooban ng Diyos, na sinabihan siya ng Diyos, paunang inorden at itinatag siya ng Diyos, at na naging apostol siya ng Panginoong Jesucristo dahil tinawag siya at ito ang kalooban ng Diyos. Sa isipan ni Pablo, iyon ang ugnayan sa pagitan niya at ng Panginoong Jesucristo. Gayumpaman, hindi pa nga ito ang pinakamasamang parte nito. Ano ang pinakamasamang parte? Na inisip ni Pablo na siya ang apostol ng Panginoong Jesucristo sa pamamagitan ng kalooban ng Diyos, hindi ng Panginoong Jesucristo, na hindi ang Panginoong Jesus ang tumawag sa kanya, kundi ang Diyos sa langit ang siyang nag-utos sa kanya na gawin ito. Inisip niya na walang sinuman ang may kapangyarihan o mga kalipikasyon para gawin siyang apostol ng Panginoong Jesucristo, na tanging ang Diyos sa langit ang may ganoong kapangyarihan, at na siya ay direktang ginagabayan ng Diyos sa langit. Kaya, ano ang ipinapahiwatig nito? Ipinapahiwatig nito na sa kaibuturan ng puso ni Pablo, naniwala siya na ang Diyos sa langit ang numero uno, at siya mismo ang pangalawa. Kung gayon, saang posisyon niya inilagay ang Panginoong Jesus? (Sa parehong posisyon niya.) Ito ang problema. Sa kanyang mga labi, ipinahayag niya na ang Panginoong Jesus ang siyang Cristo, pero hindi niya kinilala na ang diwa ni Cristo ay sa Diyos; hindi niya naunawaan ang ugnayan sa pagitan ng Cristo at ng Diyos. Ang walang pagkaunawang ito ang nagdulot ng ganoon kalubhang problema. Sa anong paraan ito naging malubha? (Hindi niya inamin na ang Panginoong Jesus ang Diyos na nagkatawang-tao. Itinatwa niya ang Panginoong Jesus.) Oo, malubha nga iyon. Itinatwa niya na ang Panginoong Jesucristo ay ang Diyos na naging tao, na ang Panginoong Jesus ang laman ng Diyos nang bumaba Siya mula sa langit patungo sa lupa, at na ang Panginoong Jesus ang Diyos na nagkatawang-tao. Hindi ba’t ipinapahiwatig nito na itinatwa ni Pablo ang pag-iral ng Diyos sa lupa? (Oo, ganoon nga.) Kung itinatwa niya ang pag-iral ng Diyos sa lupa, magagawa ba niyang kilalanin ang mga salita ng Panginoong Jesus? (Hindi, hindi niya magagawa.) Kung hindi niya kinilala ang mga salita ng Panginoong Jesus, kaya ba niyang tanggapin ang mga ito? (Hindi, hindi niya kaya.) Hindi niya tinanggap ang mga salita, pagtuturo, o ang pagkakakilanlan ng Panginoong Jesucristo, kaya, magagawa ba niyang tanggapin ang gawain ng Panginoong Jesucristo? (Hindi, hindi niya magagawa.) Hindi niya tinanggap ang gawaing ginawa ng Panginoong Jesucristo, o ang katunayan na ang Panginoong Jesucristo ay Diyos, pero hindi pa ito ang pinakamasamang parte. Ano ang pinakamasamang parte? Dalawang libong taon na ang nakararaan, pumarito ang Panginoong Jesus sa lupa para gawin ang pinakamalaking gawain sa lahat—ang gawain ng pagtubos sa Kapanahunan ng Biyaya, kung saan nagkatawang-tao Siya at naging wangis ng makasalanang laman, at ipinako Siya sa krus bilang handog para sa kasalanan para sa buong sangkatauhan. Malaking gawain ba ito? (Oo.) Gawain ito ng pagtubos sa buong sangkatauhan, at ang Diyos Mismo ang may gawa nito, pero mapagmatigas na itinatwa ito ni Pablo. Itinanggi niya na ang Diyos Mismo ang may gawa ng gawain ng pagtubos na ginawa ng Panginoong Jesus, itinatanggi ang katunayan na naisakatuparan na ng Diyos ang gawain ng pagtubos. Malubhang problema ba ito? Napakalubha nito! Bukod sa hindi hinangad ni Pablo na maunawaan ang katunayan ng pagkakapako sa krus ng Panginoong Jesucristo, hindi rin niya inamin ito, at ang hindi pag-amin dito ay katumbas ng pagtatatwa rito. Hindi niya inamin na ang Diyos ang siyang napako sa krus at tumubos sa buong sangkatauhan, hindi rin niya inamin na nagsilbi bilang handog para sa kasalanan ang Diyos para sa buong sangkatauhan. Ipinapahiwatig nito na hindi niya inamin na natubos ang buong sangkatauhan pagkatapos gawin ng Diyos ang Kanyang gawain, o na napatawad ang kanilang kasalanan. Gayundin, inisip niyang hindi napatawad ang kanyang mga kasalanan. Hindi niya inamin ang katunayan na tinubos ng Panginoong Jesus ang sangkatauhan. Sa kanyang pananaw, nabura na ang lahat ng iyon. Ito ang pinakamalubhang isyu. Ngayon lang, nabanggit Ko na si Pablo ang pinakamatinding anticristo sa nakalipas na dalawang libong taon; naihayag na ang katunayang ito. Kung hindi naitala ang mga katunayang ito sa Bibliya, at sinabi ng Diyos na nilabanan ni Pablo ang Diyos at isa itong anticristo, paniniwalaan ba ito ng mga tao? Talagang hindi nila ito paniniwalaan. Buti na lang at nakatala sa Bibliya ang mga sulat ni Pablo, at mayroon ditong matibay na patunay sa mga sulat na iyon; dahil kung hindi, walang magpapatunay sa mga sinasabi Ko, at maaaring hindi ninyo ito tanggapin. Ngayon, kapag inilalabas natin ang mga salita ni Pablo at binabasa ang mga ito, paano tiningnan ni Pablo ang lahat ng bagay na sinabi ng Panginoong Jesus? Inisip niya na hindi kapantay ang mga bagay na sinabi ng Panginoong Jesus sa kahit isa sa mga sariling doktrinang panrelihiyon ni Pablo. Kaya, matapos lisanin ng Panginoong Jesus ang mundong ito, bagama’t nag-ebanghelyo si Pablo, gumawa, nangaral, at nagpastol ng mga iglesia, hindi niya kailanman ipinangaral ang mga salita ng Panginoong Jesus, lalo namang hindi niya isinagawa o naranasan ang mga ito. Sa halip, ipinangaral niya ang sarili niyang pagkaunawa tungkol sa Lumang Tipan, na hindi na napapanahon at mga hungkag na salita. Sa nakalipas na dalawang libong taon, iyong mga nananampalataya sa Panginoon ay nananampalataya alinsunod sa Bibliya, at ang lahat ng tinatanggap nila ay mga hungkag na teorya ni Pablo. Bilang resulta, nabulag niya ang mga tao sa loob ng dalawang libong taon. Kung sasabihin mo sa isang grupo ng mga relihiyosong tao ngayon na mali si Pablo, magpoprotesta sila at hindi nila ito tatanggapin, dahil tinitingala nilang lahat si Pablo. Si Pablo ang kanilang idolo at amang nagtatag, at sila naman ang mga mabuting anak at inapo ni Pablo. Gaano kalubha silang nalihis? Nasa parehong panig na sila ni Pablo sa pagkontra sa Diyos; pareho ng kay Pablo ang kanilang mga pananaw, magkapareho ang kalikasang diwa, at magkapareho ang pamamaraan ng paghahangad. Tuluyan na silang naasimila ni Pablo. Ito ang ikaapat na malaking kasalanan ni Pablo. Itinatwa niya ang pagkakakilanlan ng Panginoong Jesucristo, at itinatwa niya ang gawaing ginawa ng Diyos sa Kapanahunan ng Biyaya pagkatapos ng Kapanahunan ng Kautusan. Ito ang pinakamalubhang bagay. Ang isa pang malubhang bagay ay na inilagay niya ang kanyang sarili sa kaparehong kategorya ng Panginoong Jesucristo. Sa panahong nabuhay si Pablo, nakilala niya ang Panginoong Jesucristo pero hindi niya itinuring na Diyos ang Panginoong Jesucristo; sa halip, itinuring niya ang Panginoong Jesucristo bilang isang karaniwang tao, na para bang isa lang miyembro ng sangkatauhan; isang tao na may parehong kalikasang diwa ng mga tiwaling tao. Hindi kailanman tinrato ni Pablo ang Panginoong Jesus bilang Cristo, lalo na bilang Diyos. Napakalubhang bagay nito. Kaya, bakit ginawa ito ni Pablo? (Hindi niya nakilala na taglay ng Diyos na nagkatawang-tao ang diwa ng Diyos, kaya hindi niya itinuring ang Panginoong Jesucristo bilang Diyos.) (Hindi niya itinuring bilang katotohanan ang mga salita ng Panginoong Jesus, ni itinuring na ang Panginoong Jesus ang pagsasakatawan ng katotohanan.) (Sa panlabas, ipinahayag ni Pablo na nananampalataya siya sa Panginoong Jesus, pero ang malabong diyos sa langit ang talagang sinasampalatayanan niya.) (Hindi niya hinanap ang katotohanan, kaya naman hindi niya napagtanto na si Cristo nga ang katotohanan at ang buhay.) Magpatuloy. (Sinabi ni Pablo na para sa kanya ang mabuhay ay si cristo. Ginusto niyang maging diyos at palitan ang Panginoong Jesus.) Ang lahat ng sinabi mo ay umaayon sa mga tunay na nangyari. Ang bawat isa sa mga paraan ng pagpapamalas ni Pablo sa kanyang sarili, at ang bawat isa sa mga kasalanan niya, ay mas malala pa kaysa sa nauna.

Suriin natin ang pariralang ito na sinabi ni Pablo: “Natataan sa akin ang putong ng katuwiran.” Kahanga-hanga ang mga salitang ito. Tingnan ninyo ang mga salitang ginamit niya: “ang putong ng katuwiran.” Kadalasan, medyo mapangahas na gamitin ang salitang “putong” mismo, pero sino ba ang mangangahas na gamitin ang salitang “katuwiran” bilang isang ekspresyong naglalarawan sa isang putong? Tanging si Pablo ang mangangahas na gumamit ng salitang ito. Bakit niya ito ginamit? May pinagmulan ang salitang ito, at maingat itong pinili; may malalalim na pahiwatig ang mga salita niyang ito! Ano ang mga pahiwatig nito? (Sinusubukan niyang puwersahin ang kamay ng Diyos sa pamamagitan ng salitang ito.) Ang kagustuhang puwersahin ang kamay ng Diyos ay isang aspekto nito. Siguradong ang intensyon niya ay ang makipagtransaksiyon, at may elemento rin dito ng pagtatangkang magtakda ng mga kondisyon sa Diyos. Bukod dito, may layon ba sa likod ng kung bakit palagi niyang ipinangaral ang tungkol sa putong na ito ng katuwiran? (Gusto niyang iligaw ang mga tao, at para isipin nila na kung hindi siya nakakuha ng putong, hindi matuwid ang Diyos.) May elemento ng pang-uudyok at panlilihis sa pangangaral niya tungkol dito, at may kaugnayan ito sa mga pagnanais at ambisyon ni Pablo. Para mangyari at matupad sa wakas ang kanyang pagnanais na magtamo ng putong ng katuwiran, ginamit niya ang taktika ng pangangaral tungkol dito sa lahat ng dako. Sa isang parte, ang layon niya sa pangangaral ng mga salitang ito ay para udyukan at ilihis ang mga tao; ito ay para ikintal ang isang partikular na kaisipan sa mga nakikinig, gaya ng, “Ang isang taong katulad ko na gumugugol nang husto ng kanyang sarili, palaging naglalakbay, at naghahangad tulad ng ginagawa ko ay makakatanggap ng putong ng katuwiran.” Pagkatapos makinig dito, natural na naramdaman ng mga tao na matuwid lamang ang Diyos kung nakatanggap ng putong ang isang taong kagaya ni Pablo. Pakiramdam nila ay dapat silang maghangad, maglakbay, at gumugol ng kanilang sarili gaya ng ginawa ni Pablo, na hindi sila dapat makinig sa Panginoong Jesus, at na si Pablo ang pamantayan, na siya ang panginoon, at siya ang direksyon at ang patutunguhan na dapat tahakin ng mga tao. Inakala rin nila na kung gagawin ng mga tao ang mga bagay-bagay gaya ng paraan ng paggawa ni Pablo, matatamo nila ang ganoon ding putong, kalalabasan, at hantungan gaya ni Pablo. Sa isang banda, inuudyukan at nililihis ni Pablo ang mga tao. Sa kabilang banda naman, mayroon siyang pinakamapaminsalang layon. Sa kaibuturan ng kanyang puso, inisip niya na, “Kung dahil sa hindi inaasahang pangyayari ay hindi ako nakakuha ng putong, kung saan sariling imahinasyon at ilusyon ko lang pala ito, mangangahulugan ito na ang lahat ng nananampalataya kay cristo, kasama na ako, ay naligaw sa kanilang pananalig. Mangangahulugan ito na walang diyos sa lupa, at itatatwa ko rin ang pag-iral mo sa langit, O diyos, at wala kang magagawa tungkol dito!” Ang nais niyang ipahiwatig ay: “Kung hindi ko makukuha ang putong na ito, hindi ka lamang itatatwa ng mga kapatid, kundi pipigilan kita sa pagkamit sa mga taong naudyukan ko at nakakaalam ng mga salitang ito. Pipigilan ko rin silang makamit ka, at kasabay nito, itatatwa ko ang iyong pag-iral bilang diyos sa langit. Hindi ka matuwid. Kung ako, si Pablo ay hindi makakakuha ng putong, walang ibang dapat na makakakuha nito!” Ito ang mapaminsalang bahagi ng pagkatao ni Pablo. Hindi ba’t ito ang ugali ng isang anticristo? Ito ang pag-uugali ng isang anticristo, isang masamang demonyo: inuudyukan, nililihis, at inaakit ang mga tao, at hayagang nagpoprotesta laban sa Diyos at kinokontra Siya. Sa kaibuturan ng kanyang puso, inisip ni Pablo na, “Kung hindi ako makakakuha ng putong, hindi matuwid ang diyos. Kung makakakuha ako ng putong, saka lamang ito magiging isang putong ng katuwiran, at saka lamang tunay na magiging matuwid ang pagiging matuwid ng diyos.” Ito ang pinagmulan ng kanyang “putong ng katuwiran.” Ano ang ginagawa niya sa pamamagitan nito? Hayagan niyang inuudyukan at nililihis ang mga taong sumusunod sa Diyos. Kasabay nito, ginagamit niya ang mga pamamaraang ito para hayagang magprotesta at kumontra sa Diyos. Sa madaling salita, may pag-aalsa sa kanyang pag-uugali. Ano ang kalikasan nito? Sa panlabas, tila pino at wasto naman ang mga salitang ginamit ni Pablo, at tila wala namang mali sa mga ito—sino ba ang hindi mananampalataya sa Diyos para makakuha ng putong ng katuwiran at pagpalain? Kahit ang mga taong walang kakayahan ay nananampalataya sa Diyos kahit papaano para makapasok sa langit. Magiging masaya na sila kahit pagwalisin pa sila ng mga kalsada o pagbantayin ng pintuan doon. Ang pagkakaroon ng ganitong intensyon at layunin sa pananampalataya ng isang tao sa Diyos ay maituturing na wasto at kauna-unawa. Subalit hindi lang iyon ang layunin ni Pablo. Nagsikap siya nang husto, gumugol ng maraming lakas, at pinalalaki ang mga bagay-bagay tungkol sa kanyang putong ng katuwiran. Inilantad ng mga bagay na sinabi ni Pablo ang kanyang mapaminsalang kalikasan, pati na ang mga nakatago, at masasamang bagay na nasa loob niya. Noong panahong iyon, naging sikat na sikat si Pablo, at maraming tao ang umidolo sa kanya. Nagpunta siya kung saan-saan na ipinapangaral ang mga teorya at ang matatayog na ideyang ito, ang kanyang mga kuru-kuro at imahinasyon, pati na ang mga bagay na kanyang natutunan sa kanyang mga pag-aaral, at ang mga bagay na kanyang nahinuha gamit ang kanyang isipan. Nang ipangaral ni Pablo ang mga bagay na ito sa iba’t ibang dako, gaano kalaki ang naging epekto nito sa mga tao noon, at gaano katindi ang naging pinsala at lason nito sa kaibuturan ng kanilang puso? Gaano rin kalaki ang naging epekto nito sa mga susunod na henerasyon ng mga taong natuto ng mga bagay na ito mula sa kanyang mga sulat? Hindi na maaalis ng mga taong nakabasa ng kanyang mga salita ang mga bagay na ito kahit gaano pa katagal nilang subukan—masyado nang malalim ang pagkakalason sa kanila! Gaano kalalim? Isang penomena ang lumitaw, na tinatawag na “Epektong Pablo.” Ano ba ang Epektong Pablo? May isang penomena sa relihiyon kung saan ang mga tao ay naiimpluwensiyahan ng mga kaisipan, pananaw, argumento ni Pablo, at ng mga tiwaling disposisyong ibinunyag niya. Partikular na naaapektuhan nito ang mga tao na may mga pamilyang nanampalataya sa Diyos sa loob ng ilang henerasyon—mga pamilyang sumunod kay Cristo sa loob ng maraming dekada. Sinasabi nila, “Nananampalataya ang aming pamilya sa panginoon sa loob ng maraming henerasyon, at hindi kami sumusunod sa mga makamundong kalakaran. Idinistansiya namin ang aming sarili mula sa sekular na mundo, at isinuko namin ang aming mga pamilya at trabaho para gugulin ang aming sarili para sa diyos. Ang lahat ng ginagawa namin ay katulad ng ginawa ni Pablo. Kung hindi kami makakatanggap ng mga putong o makakapasok sa langit, may pagtutuos kami sa diyos pagdating niya.” Hindi ba’t may ganitong argumento ang mga tao? (Oo.) At hindi biro ang impluwensiya ng kalakarang ito. Saan galing ang kalakarang ito? (Nanggaling ito sa mga ipinangaral ni Pablo.) Ito ang masamang bunga ng tumor na itinanim ni Pablo. Kung hindi inudyukan ni Pablo nang ganito ang mga tao, at kung hindi niya palaging sinabi na, “Natataan sa akin ang putong ng katuwiran” at “Sa akin ang mabuhay ay si cristo,” at kung wala ang konteksto ng panahong iyon sa kasaysayan, hindi magkakaroon ng anumang kaalaman tungkol sa mga bagay na iyon ang mga tao ngayon. Kahit may ganoon silang pag-iisip, wala sana silang kapangahasan na katulad ng kay Pablo. Ang lahat ng ito ay dahil sa pambubuyo at pang-uudyok ni Pablo. Kung darating ang isang araw na hindi sila pagpalain, magiging malakas ang loob ng mga taong ito na hayagang hamunin ang Panginoong Jesus, at gugustuhin pa nga nilang magmartsa patungo sa ikatlong langit at makipagtalo sa Panginoon tungkol sa bagay na ito. Hindi ba’t ito ang pag-aalsa ng mundo ng relihiyon laban sa Panginoong Jesus? Malinaw na labis na naapektuhan ni Pablo ang mundo ng relihiyon! Ngayong nagsalita na Ako hanggang sa puntong ito, makapaghihinuha na kayo kung ano ang ikalimang kasalanan ni Pablo, hindi ba? Pagdating sa pagbubuod tungkol sa pinagmulan ng “putong ng katuwiran” na sinalita ni Pablo, ang binibigyang-pansin rito ay ang salitang “katuwiran.” Bakit niya binanggit ang “katuwiran”? Sa lupa, ito ay dahil gusto niyang udyukan at ilihis ang mga hinirang ng Diyos, para mag-isip sila sa paraang katulad niya. Sa langit, gusto sana niyang diktahan ang Diyos gamit ng salitang ito, at magprotesta laban sa Kanya. Ito ang layon ni Pablo. Bagama’t hindi niya ito kailanman sinabi, ganap nang ipinagkanulo ng salitang “katuwiran” ang kanyang layon at kagustuhang magprotesta laban sa Diyos. Hayag na hayag na ito; mga katunayan ang lahat ng ito. Batay sa mga katunayang ito, maibubuod ba na mapagmataas, mapagmagaling, mapanlinlang, at hindi nagmamahal sa katotohanan ang kalikasang diwa ni Pablo? (Hindi.) Hindi ito maibubuod ng mga terminong ito. Sa pagtatalakay Ko sa mga katunayang ito at sa paghihimay-himay, pagsusuri, at paglalarawan sa mga ito, dapat makita ninyo nang mas malinaw at lubusan ang kalikasang diwa ni Pablo. Ito ang epektong nakakamit ng pagsusuri sa isang diwa batay sa mga katunayan. Nang magprotesta si Pablo laban sa Diyos, hindi siya naging medyo emosyonal nang mga sandaling iyon, wala siyang kaunting mapaghimagsik na disposisyon, o ng kawalan ng kakayahang magpasakop, nang pribado. Hindi ito isang pangkaraniwang problema ng pagbubunyag ng isang tiwaling disposisyon; bagkus, lumala pa ito hanggang sa punto ng hayagan na paggamit ng iba’t ibang pamamaraan para udyukan at ilihis ang mga tao sa pamamagitan ng mga sulat at sa mga pampublikong lugar, nang sa gayon sama-samang magalit ang mga tao para kumontra at magprotesta laban sa Diyos. Hindi lamang nagprotesta si Pablo laban sa Diyos, inudyukan din niya ang lahat na mag-alsa laban sa Diyos—hindi lang siya mayabang, isa rin siyang masamang diyablo! Mas malala pa ang kasalanang ito kaysa roon sa huli. Mabuting bagay ba o masama na pinag-uusapan natin ang tungkol sa mga lumalalang kasalanan? (Mabuti ito.) Paano ito naging mabuti? (Dahil lalo nating nakikilala si Pablo.) Kapag mas may kakayahan kang kumilatis, magagawa mong lubusang mahukay at makita nang malinaw ang iba’t ibang pagpapamalas, pagbubunyag ng katiwalian, at ang tunay na mukha ni Pablo. Kapag ginawa ninyo ito makakamit ba ninyo ang ating layon? (Hindi.) Dapat ninyong kunin ang lahat ng pagpapamalas ni Pablo na ating ibinuod, pati na ang mga pangunahing nilalaman nito, mga tema, at diwa, at iugnay ang mga ito sa inyong sarili. Kapag nakita na ninyo nang malinaw kung gaano mismo kalaki ang pagkakaiba sa pagitan ng landas na tinatahak ninyo at ng sarili ninyong diwa kumpara kay Pablo, ganap na kayong magkakamit ng mga resulta, at makakamit na ninyo ang ating layon ng pagsusuri kay Pablo. May ilang nagsasabi na, “Walang kahit anong pagpapamalas ng paghahangad ni Pablo ng putong ng katuwiran sa akin.” Maaaring hindi ganoon kalala ang mga pagpapamalas at ang diwa mo tulad ng kay Pablo, pero may kaunting pagkakatulad sa pagitan ng diwa mo at ng sa kanya. Nagtaglay siya ng mga pagpapamalas tulad nito, at nagtataglay ka ng mga kalagayang gaya nito. Masasabi na ang mga pagpapamalas ni Pablo ay nasa antas na 10 o 12, ano naman ang sa iyo? (Nasa pito o walo ako.) Ibinunyag ni Pablo ang mga bagay na ito sa lahat ng oras, at napuno siya ng mga bagay na ito sa lahat ng pagkakataon. Bagama’t maaaring hindi mo ibinubunyag ang mga bagay na ito sa lahat ng oras, madalas mo pa ring ibinubunyag ang mga ito. Marahil ay ginugugol mo ang kalahati ng buhay sa paggawa ng mga bagay na ito, at pamumuhay sa mga ganitong kalagayan. Lalo na kapag pinararanas sa iyo ng Diyos ang mga pagsubok, kapag hindi tumutugma sa iyong mga kuru-kuro ang gawain ng Diyos, kapag pinupungusan ka Niya, at kapag hindi natutugunan ng mga kapaligirang inihahanda Niya para sa iyo ang iyong mga ekspektasyon, maaaring magbunga ito ng mga ganitong uri ng kalagayan sa loob mo; baka magprotesta ka laban sa Diyos at kumontra sa Kanya. Sa mga ganyang pagkakataon, maaaring maging kapaki-pakinabang para sa iyo ang ginawa nating pagsusuri sa kung paano inudyukan at nilihis ni Pablo ang mga tao. Bakit? Dahil ngayon, batid na ng iyong isipan kung gaano talaga katindi ang kalikasan ng mga pagpapamalas ni Pablo; hindi ito mga simpleng pagbubunyag ng mga tiwaling disposisyon, kundi isang maladiyablong kalikasang diwa na kumokontra sa Diyos. Kapag lumilitaw ang mga ganitong kalagayan sa iyo, malalaman mo kung gaano kalubha ang problemang ito. Dapat kang bumalik kung gayon, magsisi, at tumalikod sa maling kalagayang ito. Dapat kang lumabas mula rito, dapat mong hanapin ang katotohanan, at maghanap ka ng landas ng pagpapasakop sa Diyos. Iyon ang tunay na landas na dapat sundin ng mga tao, at ang batas na dapat panghawakan ng mga nilikha. Nakakatulong ang pagbabahaging ito sa mga tao.

May isa pang sikat na parirala si Pablo—ano ito? (“Sapagkat sa akin ang mabuhay ay si cristo, at ang mamatay ay pakinabang” (Filipos 1:21).) Hindi niya kinilala ang pagkakakilanlan ng Panginoong Jesucristo, na ang Panginoong Jesucristo ang nagkatawang-taong Diyos na namumuhay sa lupa, o ang katunayan na ang Panginoong Jesucristo ang pagsasakatawan ng Diyos. Sa kabaligtaran, itinuring ni Pablo ang kanyang sarili bilang cristo. Hindi ba’t kasuklam-suklam iyon? (Oo.) Kasuklam-suklam iyon, at napakalubha ng diwa ng problemang ito. Sa isip ni Pablo, sino nga ba mismo si Cristo? Ano ang pagkakakilanlan ni Cristo? Bakit masyadong nahuhumaling si Pablo sa pagiging cristo? Kung, sa isip ni Pablo, karaniwang tao lang si Cristo na may mga tiwaling disposisyon, o isang walang kabuluhang tao na walang espesyal na papel na ginampanan, walang kapangyarihan, walang marangal na pagkakakilanlan, at walang mga abilidad o kasanayan na higit pa sa mga ordinaryong tao, gugustuhin pa rin ba ni Pablo na maging cristo? (Hindi, hindi niya gugustuhin.) Tiyak na hindi niya gugustuhin. Ang tingin niya sa kanyang sarili ay may-pinag-aralan siya, at hindi niya gustong maging isang ordinaryong tao, gusto niyang maging isang superman, dakilang tao, at higitan ang iba—paanong nanaisin niyang maging Cristo na itinuring ng iba na hamak at walang-kabuluhan? Dahil dito, anong katayuan at papel ang mayroon si Cristo sa puso ni Pablo? Anong pagkakakilanlan at katayuan ang dapat mayroon ang isang tao, at anong awtoridad, kapangyarihan, at tindig ang dapat niyang ipakita upang maging si cristo? Inilalantad nito kung ano ang inilarawan ni Pablo sa isip si Cristo, at kung ano ang alam niya tungkol kay Cristo, sa madaling salita, kung paano niya tinukoy si Cristo. Ito ang dahilan kung bakit may ambisyon at pagnanais si Pablo na maging cristo. May partikular na dahilan kung bakit ginusto ni Pablo na maging cristo, at bahagya itong nakabunyag sa kanyang mga sulat. Suriin natin ang ilang bagay. Noong ginagampanan ng Panginoong Jesus ang gawain, may mga ginawa Siya na kumatawan sa Kanyang pagkakakilanlan bilang Cristo. Mga simbolo at konsepto ang mga bagay na ito na nakita ni Pablo na taglay-taglay ng pagkakakilanlan ni Cristo. Anong mga bagay ito? (Ang paggawa ng mga tanda at kababalaghan.) Tumpak. Ang mga bagay na iyon ay ang pagpapagaling ni Cristo sa mga karamdaman ng mga tao, pagpapalayas ng mga demonyo, at paggawa ng mga tanda, kababalaghan, at himala. Bagama’t inamin ni Pablo na ang Panginoong Jesus ay Cristo, dahil lamang ito sa mga tanda at kababalaghang ginawa ng Panginoong Jesus. Samakatwid, nang ipinangaral ni Pablo ang ebanghelyo ng Panginoong Jesus, hindi niya kailanman pinag-usapan ang tungkol sa mga salitang sinabi ng Panginoong Jesus, o ang mga ipinangaral ng Panginoong Jesus. Sa mga mata ni Pablo, na isang hindi mananampalataya, ang katunayang nakapagsasalita si Cristo ng napakaraming bagay, nakapangangaral nang husto, nakagagawa ng napakaraming gawain, at na napapasunod ni Cristo ang maraming tao sa Kanya, ay nakapagbigay ng karangalan sa pagkakakilanlan at katayuan ng Panginoong Jesus; mayroon Siyang walang-hanggang kaluwalhatian at karangalan, dahilan para maging sadyang dakila at katangi-tangi ang katayuan ng Panginoong Jesus sa mga tao. Ito ang nakita ni Pablo. Mula sa ipinamalas at ibinunyag ng Panginoong Jesucristo habang gumagampan ng gawain, pati na sa Kanyang pagkakakilanlan at diwa, ang nakita ni Pablo ay hindi ang diwa ng Diyos, katotohanan, daan, o buhay, hindi rin ang pagiging kaibig-ibig o ang karunungan ng Diyos. Ano ang nakita ni Pablo? Kung gagamit tayo ng modernong parirala, ang nakita niya ay ang kaningningan ng kasikatan, at ginusto niyang maging isang tagahanga ng Panginoong Jesus. Nang magsalita o gumawa ang Panginoong Jesus, napakaraming tao ang nakinig—tiyak na napakamaluwalhati niyon! Isa itong bagay na pinakahihintay-hintay ni Pablo, nag-imbot siya sa pagdating ng sandaling ito. Kinasabikan niya ang araw kung kailan makapangangaral siya nang walang katapusan kagaya ng Panginoong Jesus, na may napakaraming tao, nakatitig sa Kanya, may paghanga at pananabik sa kanilang mga mata, gustong sumunod sa Kanya. Namangha si Pablo sa kahanga-hangang tindig ng Panginoong Jesus. Ang totoo, hindi siya talagang napahanga nito; bagkus, kinaiinggitan niya ang pagkakaroon ng pagkakakilanlan at tindig na tinitingala ng mga tao, pinag-uukulan ng pansin, iniidolo at tinitingala. Ito ang kinaiinggitan niya. Kung gayon, paano niya ito makakamit? Hindi siya naniwala na nakamit ng Panginoong Jesucristo ang mga bagay na ito sa pamamagitan ng diwa at pagkakakilanlan ng Panginoong Jesucristo, kundi naniwala siya na dahil ito sa titulo ng Panginoong Jesucristo. Samakatuwid, inasam ni Pablo na maging isang mahalagang tao, at magkaroon ng papel, kung saan maaari niyang dalhin ang pangalan ni Cristo. Nagsikap nang husto si Pablo na makakuha ng ganoong papel, hindi ba? (Oo.) Anong mga pagsisikap ang ginawa niya? Nangaral siya sa iba’t ibang dako, at gumawa pa nga ng mga himala. Sa bandang huli, gumamit siya ng isang parirala para ilarawan ang kanyang sarili, na tumugon sa kanyang mga nakapaloob na pagnanais at ambisyon. Anong parirala ang ginamit niya para ilarawan ang kanyang sarili? (“Sapagkat sa akin ang mabuhay ay si cristo, at ang mamatay ay pakinabang.”) Ang mabuhay ay si cristo. Ito ang pangunahing bagay na gusto niyang isakatuparan; ang kanyang pangunahing pagnanais ay ang maging cristo. Ano ang koneksiyon ng pagnanais na ito sa kanyang mga personal na paghahangad at sa landas na kanyang tinahak? (Iginalang niya ang kapangyarihan, at hinangad niyang tingalain siya ng mga tao.) Isa itong teorya; dapat kayong magsalita ng mga katunayan. Ipinamalas ni Pablo ang kanyang pagnanais na maging cristo sa mga praktikal na paraan; ang paglalarawan Ko sa kanya ay hindi lamang nakabatay sa iisang pariralang sinabi niya. Batay sa estilo, mga pamamaraan, at prinsipyo ng kanyang mga kilos, makikita natin na ang lahat ng ginawa niya ay umiikot sa kanyang layon na maging cristo. Ito ang ugat at diwa ng kung bakit nagsalita at gumawa si Pablo ng napakaraming bagay. Ginusto ni Pablo na maging cristo, at naimpluwensiyahan nito ang kanyang mga paghahangad, ang kanyang landas sa buhay, at ang kanyang pananampalataya. Sa anong mga paraan naipamalas ang impluwensiyang ito? (Nagpakitang-gilas si Pablo at nagpatotoo sa kanyang sarili sa lahat ng kanyang gawain at pangangaral.) Isang paraan ito; nagpakitang-gilas si Pablo sa lahat ng pagkakataon. Nilinaw niya sa mga tao kung paano siya nagdusa, kung paano niya ginawa ang mga bagay-bagay, at kung ano ang kanyang mga intensyon, nang sa gayon ay kapag narinig ito ng mga tao, aakalain nila na kahalintulad na kahalintulad siya ni cristo, at tunay na gusto nilang tawagin siyang cristo. Iyon ang layon niya. Kung tunay ngang tinawag siyang cristo ng mga tao, ikakaila kaya niya ito? Tatanggihan kaya niya ito? (Hindi, hindi niya ito tatanggihan.) Tiyak na hindi niya ito tatanggihan—siguradong mamumukadkad pa nga siya. Isang paraan ito kung paanong naipamalas ang impluwensiya nito sa kanyang mga hinahangad. Ano pa ang mga ibang paraan na naroon? (Nagsulat siya ng mga liham.) Oo, nagsulat siya ng ilang liham nang sa gayon ay maipasa ang mga ito sa pagdaan ng maraming panahon. Sa mga sulat niya, gawain, at sa buong proseso ng kanyang pagpapastol sa mga iglesia, ni minsan ay hindi niya binanggit ang pangalan ng Panginoong Jesucristo, o hindi siya gumawa ng mga bagay sa pangalan ng Panginoong Jesucristo, o dinakila ang pangalan ng Panginoong Jesucristo. Anong negatibong epekto mayroon ang palagi niyang paggawa at pagsasalita sa ganitong paraan? Paano ito nakaimpluwensiya sa mga sumunod sa Panginoong Jesus? Dahil dito, itinatwa ng mga tao ang Panginoong Jesucristo, at si Pablo ang pumalit sa puwesto ng Panginoong Jesucristo. Inasam niyang itanong ng mga tao, “Sino ba ang Panginoong Jesucristo? Hindi ko pa narinig ang tungkol sa Kanya. Naniniwala kami kay Pablo na cristo.” Magagalak siya kapag ganoon. Ito ang layon niya at ang isa sa mga bagay na hinangad niya. Isang paraan kung paano naipamalas ang impluwensiyang iyon ay ang paraan ng paggawa niya; daldal siya nang daldal tungkol sa mga hungkag na ideya, at walang tigil na nagsalita tungkol sa mga hungkag na teorya para makita ng mga tao kung gaano siya kahusay at kapani-paniwala sa kanyang gawain, kung gaano niya tinulungan ang mga tao, at na may partikular na tindig, na para bang muling nagpakita ang Panginoong Jesucristo. Ang isa pang paraan kung paano naipamalas ang impluwensiyang iyon ay na hindi niya kailanman dinakila ang Panginoong Jesucristo, at lalong hindi niya dinakila ang Kanyang pangalan, hindi rin siya nagpatotoo tungkol sa mga salita at sa gawain ng Panginoong Jesucristo, o kung paano nakinabang ang mga tao sa mga ito. Nangaral ba si Pablo ng mga sermon tungkol sa kung paano dapat magsisi ang mga tao? Siguradong hindi niya ginawa iyon. Hindi kailanman nangaral si Pablo tungkol sa gawaing ginawa, mga salitang sinabi, o sa lahat ng katotohanang itinuro ng Panginoong Jesucristo sa mga tao—itinatwa ni Pablo ang mga bagay na ito sa kanyang puso. Bukod sa itinatwa ni Pablo ang mga salitang sinabi ng Panginoong Jesucristo at ang mga katotohanang itinuro ng Panginoong Jesucristo sa mga tao, itinuring din ni Pablo bilang katotohanan ang sarili niyang mga salita, gawain, at mga turo. Ginamit ni Pablo ang mga bagay na ito para palitan ang mga salita ng Panginoong Jesus, at nagsanhing isagawa at sundin ng mga tao ang kanyang mga salita na para bang katotohanan ang mga ito. Ano ang nag-udyok ng mga pagpapamalas at pagbubunyag na ito? (Ang hiling niya na maging cristo.) Naudyukan ang mga ito ng kanyang intensyon, pagnanais, at ambisyon na maging cristo. Konektadong-konektado ito sa kanyang pagsasagawa at mga paghahangad. Ito ang ika-anim na kasalanan ni Pablo. Malubhang bagay ba ito? (Oo, malubha ito.) Ang totoo, lahat ng kasalanan niya ay malubha. Ang lahat ng ito ay humahantong sa kamatayan.

Ngayon, ibabahagi Ko naman ang tungkol sa ikapitong kasalanan ni Pablo. Mas malubha ang isang ito. Bago tinawag ng Panginoon si Pablo, isa siyang mananampalataya ng Hudaismo. Ang Hudaismo ay ang pananampalataya sa Diyos na si Jehova. Anong konsepto mayroon tungkol sa Diyos iyong mga nananampalataya sa Diyos na si Jehova? Tungkol ito sa mga bagay na naranasan ng kanilang mga ninuno nang akayin sila ng Diyos na si Jehova palabas mula sa Ehipto tungo sa magandang lupain ng Canaan: kung paano nagpakita ang Diyos na si Jehova kay Moises, kung paano Siya nagpadala ng sampung salot sa Ehipto, kung paano Siya gumamit ng mga haliging ulap at apoy para akayin ang mga Israelita, at kung paano Niya ibinigay sa kanila ang Kanyang mga kautusan, at iba pa. Inisip ba ng mga nanampalataya sa Hudaismo noong panahong iyon na pantasya, mga kuru-kuro, at alamat lamang ang lahat ng bagay na ito, o inisip ba nila na totoong nangyari ang mga ito? Noong panahong iyon, naniwala at kinilala ng mga hinirang ng Diyos at ng mga tunay na tagasunod na umiiral at tunay ang Diyos sa langit. Inisip nila na, “Totoo nga ang katunayan na nilikha ng Diyos ang sangkatauhan. Gaano man katagal na itong nangyari, nananatiling totoo ang bagay na ito. Hindi lamang na dapat natin itong paniwalaan, kundi dapat makasiguro tayo, at ipakalat natin ang katunayang ito. Responsabilidad at obligasyon natin ito.” Gayumpaman, pakiramdam ng isa pang grupo ng mga hindi mananampalataya na malamang na alamat lang ang mga bagay na ito. Walang nagtangkang beripikahin ang mga kuwento o saliksikin kung totoo nga ba ang mga ito o kathang-isip lamang, kaya kalahating pinaniniwalaan nila ang mga ito. Kapag kailangan nila ang Diyos, umaasa sila na sana totoo Siya at na maipagkakaloob Niya kung ano ang hinahangad, ipinagdarasal, at inaasam-asam nila; kapag nanalangin sila sa Diyos nang umaasa na may makukuha sila, umaasa sila na sana umiiral ang Diyos na ito. Sa paggawa nito, tinatrato lamang nila ang Diyos na parang isang sikolohikal na tungkod. Hindi nila nakita ang katunayang inililigtas ng Diyos ang tao, ni tinatanggap ang mga katotohanang ipinahayag ng Diyos. Hindi ito tunay na pananampalataya sa Diyos; dati na silang mga hindi mananampalataya. Paano ipinamalas ng pinakamababang uri ng tao ang kanyang sarili? Pawang pagseserbisyo lang sa Diyos sa simbahan ang ginawa niya, ang maghandog sa Diyos, sumunod sa lahat ng ritwal, at maniwala pa nga sa iba’t ibang alamat. Gayumpaman, wala sa puso ng taong ito ang Diyos, at malabo at hungkag ang diyos ng kanyang mga kuru-kuro at imahinasyon. Ano ang pinaniwalaan ng isang taong kagaya nito? Materyalismo. Naniwala lang siya sa mga bagay na nakikita niya. Sa mga mata niya, ang mga sinasabi ng mga alamat, ang malalabong bagay, at anumang bagay sa espirituwal na mundo na hindi niya mahawakan ng kanyang mga kamay, hindi makita ng kanyang mga mata, o hindi marinig ng kanyang mga tainga ay hindi umiiral. Sinasabi ng ilang tao, “Kung gayon, naniniwala ba siya sa pag-iral ng mga bagay na hindi niya nakikita, gaya ng mga mikroorganismo?” Lubos siyang naniniwala sa mga bagay na iyon. Lubos siyang naniniwala sa agham, mga electron, microbiology, at chemistry. Naniniwala ang mga hindi mananampalataya na totoo ang mga bagay na iyon higit pa sa anumang bagay. Mga tunay silang materyalista. Pinag-uusapan natin ito upang masuri ang tatlong uring ito ng tao: mga tunay na mananampalataya, ang mga kalahating nananampalataya, at ang mga materyalista na hinding-hindi naniniwala sa pag-iral ng Diyos. Sinasabi ng ilang tao na, “Talaga bang may diyos? Nasaan siya? Ano ang hitsura niya? Balita ko na ang diyos ay nasa ikatlong langit. Gaano ba kataas ang ikatlong langit? Gaano ba ito kalayo, at gaano ba ito kalaki? Sinasabi rin ng mga tao na may langit, at na ito ay nilatagan ng gintong laryo at mga baldosang kulay jade, at na ginto rin ang mga dingding. Paanong nagkaroon ng ganoon kagandang lugar? Kalokohan! Nalaman ko na sa Kapanahunan ng Kautusan, ibinigay ng diyos ang kanyang mga kautusan sa kanyang mga hinirang, at na ang mga kautusan na nasa tipak ng bato ay umiiral pa rin. Pawang alamat lang siguro iyon, isang bagay na ginagamit ng mga naghaharing uri para kontrolin ang masa.” May tunay bang pananampalataya sa Diyos ang grupong ito ng mga tao? (Wala.) Hindi sila naniniwala na mayroon talagang Diyos, o na totoong nilikha Niya ang mga tao at inakay ang sangkatauhan hanggang sa kasalukuyang panahon. Kung gayon, bakit naglilingkod pa rin sila sa simbahan? (Dahil itinuturing nilang trabaho at tiket para makakain ang paglilingkod sa Diyos.) Tama. Itinuturing nila ito bilang isang trabaho at tiket para makakain. Kaya, sa anong uri ng tao kabilang si Pablo? (Sa ikatlong uri.) Konektado ito sa kanyang kalikasang diwa. Mahilig si Pablo na magdaldal nang magdaldal tungkol sa mga hungkag na teorya. Mahilig siya sa mga hungkag na bagay, malalabong bagay at mga bagay na pantasya. Mahilig siya sa mga bagay na malalim at mahirap unawain, at mga bagay na mahirap ilarawan sa mga kongkretong salita. Gustong-gusto niyang pakaisipin nang husto ang mga bagay-bagay, siya ay may kinikilingan at matigas ang ulo niya, at may baluktot siyang pang-unawa. Ang mga taong gaya nito ay hindi tao. Ganitong uri siya ng tao. Kung titingnan ang disposisyon at kalikasang diwa ni Pablo, pati na ang kanyang mga kagustuhan, inaasam-asam, paghahangad, at adhikain, bagama’t nagserbisyo siya sa simbahan at naging estudyante ng isang sikat na guro, ang kaalamang natutunan niya ay isang kasangkapan lamang para sa kanya para matugunan ang sarili niyang mga pagnanais, ambisyon, at banidad, at para makakuha ng tiket na pangkain, magkaroon ng katayuan, at posisyon sa lipunan. Kung titingnan ang kalikasang diwa at mga paghahangad ni Pablo, gaano kalaki ang pananalig niya kay Jehova? Ang pananalig niya ay hindi isang pangako, kundi mga hungkag na salita lamang. Siya ay isang hindi mananampalataya, isang ateista, at materyalista. Itinatanong ng ilang tao, “Kung si Pablo ay isang hindi mananampalataya, bakit siya naging apostol ng Panginoong Jesucristo at bakit niya ipinakalat ang ebanghelyo ng Kapanahunan ng Biyaya?” Sabihin ninyo sa Akin, paano niya nagawang tahakin ang landas na ito? Ano ang nag-udyok sa kanya? Anong punto ng pagbabago ang nagtulak sa kanya na akuin ang papel na ito, at tahakin ng isang hindi mananampalataya na katulad niya ang ganitong landas, at gumawa ng pagbabago? Ano ang tinutukoy Ko kapag binabanggit Ko ang tungkol sa “pagbabago”? Ito ay noong hinampas si Pablo sa daan patungong Damasco—doon nagsimula ang pagbabago ng buhay niya. Nakaranas siya ng dalawang uri ng pagbabago: Ang isa ay na mula sa hindi pananampalataya sa Diyos tungo sa paniniwala na talagang umiiral ang Diyos dahil ang Panginoong Jesus na pinag-uusig niya noong una ay nagpakita sa kanya sa daan patungong Damasco. Bulalas ni Pablo, “Sino ka baga, panginoon?” Ang totoo, sa kaloob-looban ni Pablo, hindi siya naniwala na umiiral ang Panginoon at Diyos na ito, pero hindi niya mapigilan ang kanyang sarili na mapasigaw, “Sino ka baga, panginoon?” Ano ang sinabi ng Panginoong Jesus? (“Ako ay si Jesus na iyong pinag-uusig” (Mga Gawa 9:5).) Sa sandaling sinabi iyon ng Panginoong Jesus, nakumbinsi si Pablo sa isang katunayan: Nagpakita ang isang Panginoon na hindi pa niya kailanman nakita, na hindi niya kayang ilarawan sa isip, at na higit pang makapangyarihan kaysa sa inaakala niya. Paano siya nakumbinsi na higit pang makapangyarihan ang Panginoon kaysa sa inaakala niya? Dahil nang hindi inaasahan ni Pablo, ang Jesus na talagang hindi niya pinaniwalaang Diyos ay nagpakita mismo sa harapan niya. Gaano kamakapangyarihan ang Panginoong Jesus? Nakumbinsi si Pablo sa laki ng kapangyarihan ng Panginoong Jesus nang mabulag ang kanyang mga mata sa liwanag ng Panginoong Jesus. Kaya, makukumbinsi ba si Pablo na ang Panginoong Jesus ay ang Diyos? (Hindi.) Bakit hindi? (Dahil sa una pa lang ay hindi naniwala si Pablo na mayroon ngang Diyos.) Tama, dahil hindi naman talaga siya naniwala na umiiral ang Diyos. Sa kasalukuyan, kayong lahat ay may pananalig at pundasyon sa inyong mga puso, kaya, kung magpapakita sa iyo ang Diyos, kahit na tinig Niya lang ito o ang Kanyang likod, at kung magsasalita Siya sa iyo o tatawag sa iyong pangalan, makukumbinsi ka sa isang katunayan: “Ito ang Diyos na sinasampalatayanan ko. Nakita ko na Siya at narinig ko na Siya. Nilapitan na ako ng Diyos.” Makukumbinsi ka dahil may pananalig ka sa puso mo, pinangarap mo ang sandaling ito, at hindi ka natatakot. Pero ito ba ang naisip ni Pablo? (Hindi.) Hindi siya kailanman nagkaroon ng pananalig sa kanyang puso. Ano ang una niyang naisip? (Takot.) Natakot siya dahil may kakayahan ang entidad na ito na pabagsakin at patayin siya! Nagdulot ito sa kanya ng takot at kilabot nang higit pa kaysa sa impiyerno, na hindi niya makita. Sobra siyang natakot hanggang sa mawalan ng katinuan. Talagang walang pananalig sa Diyos ang kanyang puso—masasabi mo na wala siyang konsepto tungkol sa Diyos. Kaya, nang isagawa ng Panginoong Jesus ang Kanyang gawain, paggawa man ito ng mga tanda at kababalaghan o pangangaral ng mga sermon, gaano man karaming tao ang sumunod sa Kanya, gaano man Siya kahanga-hanga, o gaano man kalaki ang eksena, sa isipan ni Pablo, isa lamang ordinaryong tao ang Panginoong Jesus. Minaliit niya ang Panginoong Jesus at wala siyang pagpapahalaga sa Panginoong Jesus. Pero ngayon, ang ordinaryong Anak ng tao na minaliit niya ay nakatayo na mismo sa harapan niya, wala na sa katawan ng isang ordinaryong tao, at hindi lamang tinig, kundi isang haligi ng liwanag din! Para sa kanya, isa itong sandali na hindi niya kailanman malilimutan kahit sa isang milyon-milyong taon. Nakasisilaw ang liwanag! Paano hinampas ng Diyos si Pablo? Nang lapitan ng Diyos si Pablo, biglang nabulag si Pablo at bumagsak siya sa lupa. Ano ang nangyari? Bumagsak ba siya nang kusa at sa sarili niyang kagustuhan, o napaghandaan na ba niya ito? (Hindi, hindi lang talaga niya ito nakayanan.) Ang katawan ng tao ay laman lamang; hindi nito ito makakayanan. Kapag talagang nilapitan ka ng Diyos, hindi Siya sa ordinaryong pisikal na katawan na nakita mo sa Panginoong Jesus—napakakaaya-aya at madaling lapitan, labis na mapagpakumbaba at ordinaryo, gawa sa laman at dugo, isang tao na tila hindi katangi-tangi para sa iyo, at na hindi ka nagdadalawang-isip. Kapag talagang nilapitan ka ng Diyos, kahit pa hindi ka Niya hampasin, hindi mo ito makakayanan! Sa kaibuturan ng puso ni Pablo, ang unang naramdaman niya ay, “Nilapitan ako ng panginoong Jesus na inuusig at minamaliit ko noon. Napakalakas ng liwanag na ito!” Sinabihan ba siya ng Diyos na magpatirapa siya? Sinabi ba ng Diyos na, “Dapat kang magpatirapa”? (Hindi, hindi ito sinabi ng Diyos.) Kung gayon, bakit nakaharap ang mukha ni Pablo sa lupa? (Natatakot siya.) Hindi. Ang sangkatauhan ay nilikha ng Diyos, at napakaliit at napakahina nila na kapag tumama ang liwanag ng Diyos sa kanilang laman, hindi nila maiwasang bumagsak sa lupa. Napakalaki at napakalakas ng Diyos; Siya ay sobra-sobra na para sa kanilang mga kapabilidad at tapang. Hindi kinilala ni Pablo ang Panginoong Jesus bilang Diyos, o bilang Panginoon, kaya bakit siya kusang-loob na magpapatirapa? Bumagsak siya nang nakatungo ang mukha; ganap siyang walang magawa at hindi makakilos. Ang kanyang dating pagmamalaki, kayabangan at kahambugan, pagmamatuwid sa sarili at labis na pagpapahalaga sa sarili ay biglang naglaho. Ni hindi nagpakita ang Diyos kay Pablo sa tunay Niyang persona; liwanag lamang Niya ang tumama kay Pablo, at nang makita ito ni Pablo, ito ang naging resulta; ganito katindi ang epekto nito sa kanya. Ito ang pagbabago ni Pablo. Kung walang natatanging konteksto sa likod ng pagbabagong ito, o kung hindi ito isang espesyal na kaso, kung gayon, para sa isang ordinaryong tao na may pagkatao at konsensiya, na naghahangad ng mga positibong bagay at naghahangad sa katotohanan, magiging isang magandang bagay ito dahil kapag nakita ng isang tao ang Diyos, naiimpluwensiyahan nito ang paghahangad sa buong buhay niya. Kung pagbabatayan natin kung ano ang nakatala sa Bibliya, sa paglipas ng maraming siglo, napakadalang para sa isang tao na marinig ang Diyos na magsalita. Narinig ni Job ang Diyos na nagsalita sa kanya sa isang ipo-ipo matapos siyang subukin. Ginugol ni Job ang buong buhay niya sa paghahangad na magpasakop sa mga pagsasaayos ng Diyos, at para maunawaan ang kataas-taasang kapangyarihan ng Diyos, pero hindi kailanman nakita ni Job ang Diyos hanggang sa siya ay pitumpung taong gulang na; naranasan lang niya ang kataas-taasang kapangyarihan ng Diyos, pero may taglay na pananalig si Job. Nang marinig ni Job ang Diyos na magsalita sa kanya gamit ang sarili niyang tainga, hindi ba’t isa itong malaking pagbabago sa kanyang pananalig? (Oo.) Ang pagbabagong ito ay isang pagtataas, isang punto kung saan mas lalong tumibay ang kanyang pananalig. Lalo pang kinumpirma nito sa kanya na ang lahat ng gawaing ginawa ng Diyos sa mga tao, ng Diyos na siyang sinampalatayanan at sinusunod niya, ay tama at mabuti, at na dapat magpasakop ang mga tao sa Diyos. Hindi ito isang maliit na pagbabago gaya ng nararanasan ng karaniwang tao, kung saan unti-unti siyang nagbabago mula sa isang nag-aalinlangang pananalig tungo sa isang tunay na pananalig na walang anumang pag-aalinlangan. Sa halip, isa itong pagtataas, kung saan ang pananalig niya ay umabot sa isang mas mataas na antas. Tungkol naman kay Pablo, anong pagbabago ang dapat sanang naidulot ng pagpapakita ng Diyos sa pamamagitan ng paghampas kay Pablo? Siguradong hindi pagtataas, dahil hindi naman siya kailanman nanampalataya sa Diyos bago pa iyon, kaya hindi ito matatawag na pagtataas. Kung gayon, anong epekto ang idinulot nito sa kanya? Konektado na naman ito sa kanyang mga paghahangad. Sabihin ninyo sa Akin. (Para mapag-ingatan ang kanyang buhay, ginusto ni Pablo na magtrabaho sa pamamagitan ng pangangaral ng ebanghelyo para pagbayaran ang kanyang mga kasalanan.) Tumpak kayo riyan. Takot din siya sa kamatayan, at napakatuso niya. Nang malaman niya na ang Jesus na kanyang pinag-uusig ay ang Diyos pala, natakot siya nang husto, at inisip na, “Ano ang dapat kong gawin? Ang magagawa ko lang ay ang makinig sa mga ipinag-uutos ng panginoon, kung hindi ay mamamatay ako!” Mula noon, tinanggap niya ang atas ng Diyos at nagsimula siyang magtrabaho sa pamamagitan ng pangangaral ng ebanghelyo para pagbayaran ang kanyang mga kasalanan. Inisip niya, “Kung magiging matagumpay ako sa pangangaral ng ebanghelyo at malulugod ang panginoong Jesus, baka makakuha pa ako ng putong at gantimpala!” Iyon ang mga kalkulasyon sa kaibuturan ng kanyang puso. Inisip niya na nakahanap na siya sa wakas ng mas magandang pagkakataon para magtamo ng mga pagpapala. Tinanggap ni Pablo ang atas ng Panginoon para mabayaran ang kanyang mga kasalanan at iligtas ang kanyang buhay; iyon ang intensyon at layon sa likod ng kanyang pananampalataya at pagtanggap sa Panginoon. Buhat nang makilala niya ang Panginoong Jesus sa daan patungong Damasco at nahampas, nagkaroon siya ng pagbabago, na naging tanda ng isang bagong simula sa kanyang mga paghahangad at buhay ng pananampalataya sa Diyos. Positibo ba ang bagong simula na ito o negatibo? (Negatibo ito.) Hindi niya nakilala ang pagiging matuwid ng Diyos, at tinanggap niya ang atas ng Panginoong Jesus gamit ang isang pamamaraan ng pakikipagtransaksiyon na mas lalo pang tuso, mahirap sabihin, at pasikreto dahil lamang sa natakot siya sa pagiging maharlika ng Diyos at na mahampas. Mas lalong kasuklam-suklam ito. Pero hindi iyon ang punto ng Aking pagbabahagi ngayon. Mula sa pagbabago ni Pablo matapos maharap sa malaking liwanag ng Diyos, at sa iba’t ibang paraan ng pagpapamalas niya ng kanyang sarili, makikita natin nang malinaw kung anong landas ang tinahak ni Pablo, at kung anong uri siya ng tao batay sa ipinakita ng kanyang kalikasang diwa. Lubos na malinaw ang mga bagay na ito.

Mula nang siya ay hinampas, naniwala na si Pablo na umiiral ang Panginoong Jesucristo, at na ang Panginoong Jesucristo ay ang Diyos. Ang Diyos na sinampalatayanan niya ay bigla-biglang nagbago mula sa Diyos sa langit tungo sa Panginoong Jesucristo—naging Diyos sa lupa ito. Mula sa sandaling iyon, hindi na niya matanggihan ang atas ng Panginoong Jesus, at nagsimula na siyang magtrabaho nang buong-puso para sa Diyos na nagkatawang-tao—ang Panginoong Jesus. Siyempre, ang layon ng kanyang pagpapagal ay para mapatawad siya sa kanyang mga kasalanan, at gayundin para matugunan ang kanyang pagnanais na siya ay pagpalain, at matamo ang hantungang gusto niya. Nang sabihin ni Pablo na “sa pamamagitan ng kalooban ng Diyos,” tumutukoy ba ang salitang “Diyos” kay Jehova o kay Jesus? Medyo naguluhan siya, at naisip na, “Sumasampalataya naman ako kay Jehova, kaya bakit ako hinampas ni Jesus? Bakit hindi pinigilan ni Jehova si Jesus nang hampasin niya ako? Sino nga ba talaga sa kanila ang diyos?” Hindi niya malaman kung sino. Alinman dito, hindi niya kailanman maituturing ang Panginoong Jesus bilang kanyang Diyos. Kahit pa kilalanin niya ang Panginoong Jesus sa salita, mayroon pa ring pagdududa sa kanyang puso. Sa paglipas ng panahon, unti-unti siyang bumalik sa paniniwala na “tanging si Jehova ang Diyos,” kaya, sa lahat ng sulat ni Pablo pagkatapos niyon, nang isulat niya ang “sa pamamagitan ng kalooban ng Diyos,” malamang na ang “Diyos” na pangunahing tinutukoy rito ay ang Diyos na si Jehova. Dahil hindi kailanman malinaw na isinaad ni Pablo na ang Panginoong Jesus ay si Jehova, palagi niyang itinuring ang Panginoong Jesus bilang Anak ng Diyos, tinawag Siya bilang Anak, at wala siyang sinabi kailanman na “ang Anak at ang Ama ay iisa,” pinatutunayan nito na hindi kailanman nakilala ni Pablo ang Panginoong Jesus bilang kaisa-isang tunay na Diyos; nag-aalinlangan siya at hindi niya ito sinampalatayanan nang buo. Kung titingnan natin ang pananaw niyang ito patungkol sa Diyos, at ang pamamaraan niya ng paghahangad, si Pablo ay hindi isang taong naghahangad sa katotohanan. Hindi niya kailanman naunawaan ang misteryo ng pagkakatawang-tao, at hindi niya kailanman kinilala ang Panginoong Jesus bilang kaisa-isang tunay na Diyos. Mula rito, hindi mahirap malaman na si Pablo ay isang taong sumasamba sa kapangyarihan, madulas at tuso. Ano ang ipinapakita sa atin ng katunayang sinasamba ni Pablo ang kabuktutan, puwersa, at katayuan patungkol sa kung ano ang kanyang pananampalataya? May tunay ba siyang pananampalataya? (Wala.) Wala siyang tunay na pananampalataya, kaya umiiral ba talaga ang Diyos na tinutukoy niya sa puso niya? (Hindi.) Kung gayon, bakit naglibot-libot pa rin siya, gumugol ng kanyang sarili, at gumawa para sa Panginoong Jesucristo? (Nakontrol siya ng intensyon niyang pagpalain.) (Natakot siyang maparusahan.) Bumalik na naman tayo sa puntong ito. Dahil natakot siyang maparusahan, at dahil mayroon siyang tinik sa kanyang laman na hindi niya maalis, kaya kinailangan niyang palaging maglibot-libot at gumawa, upang hindi mas lalong sumakit ang tinik sa kanyang laman kaysa sa kanyang makakaya. Mula sa mga pagpapamalas niyang ito, mula sa kanyang mga salita, sa reaksiyon niya sa mga nangyari sa daan patungong Damasco, at ang epekto sa kanya ng pagkakahampas sa daan patungong Damasco pagkatapos ng nangyari, makikita natin na wala siyang pananampalataya sa kanyang puso; halos matitiyak ng isang tao na si Pablo ay isang hindi mananampalataya at isang ateista. Ang perspektiba niya ay, “Kung sinuman ang may kapangyarihan, sa kanya ako mananampalataya. Kung sinuman ang may kapangyarihan at kayang magpasuko sa akin, maglilingkod ako sa kanya at gagawin ko ang lahat ng aking makakaya. Kung sinuman ang makapagbibigay sa akin ng hantungan, ng putong, at makatutugon sa aking pagnanais na pagpalain, siya ang susundin ko. Susunod ako sa kanya hanggang sa wakas.” Sino ang diyos sa puso niya? Kahit sino ay maaaring maging diyos niya, hangga’t mas makapangyarihan ito sa kanya at kaya siyang mapasuko nito. Hindi ba’t ito ang kalikasang diwa ni Pablo? (Oo.) Kung gayon, sino ba ang entidad na sinampalatayanan niya kalaunan na may kakayahang hampasin siya sa daan patungong Damasco? (Ang Panginoong Jesucristo.) “Ang Panginoong Jesucristo” ang pangalang ginamit niya, pero ang entidad na talagang sinampalatayanan niya ay ang diyos sa puso niya. Nasaan ang diyos niya? Kung tatanungin mo siya, “Nasaan ang Diyos mo? Nasa kalangitan ba Siya? Nasa gitna ba Siya ng lahat ng bagay? Siya ba ang may kataas-taasang kapangyarihan sa buong sangkatauhan?” Sasabihin ni Pablo, “Hindi, ang diyos ko ay nasa daan patungong Damasco.” Iyon talaga ang diyos niya. Ang dahilan ba kung bakit nagawa ni Pablo na magbago mula sa pang-uusig niya sa Panginoong Jesucristo tungo sa paggawa, paggugol ng kanyang sarili, at pagsasakripisyo pa nga ng kanyang buhay para sa Panginoong Jesucristo—ang dahilan kung bakit nagkaroon siya ng pagbabago—ay dahil may pagbabago sa kanyang pananampalataya? Ito ba ay dahil nagising ang kanyang konsensiya? (Hindi.) Kung gayon, ano ang nagsanhi nito? Ano ang nagbago? Nagbago ang kanyang sikolohikal na tungkod. Dati, ang kanyang sikolohikal na tungkod ay nasa mga kalangitan; isa itong hungkag, at malabong bagay. Kung mapapalitan ito ni Jesucristo, iisipin ni Pablo na masyadong hamak si Jesucristo—isang karaniwang tao lamang si Jesus, at hindi Siya maaaring maging isang sikolohikal na tungkod—at lalo namang mababa ang tingin ni Pablo sa mga tanyag na relihiyosong tao. Gusto lang ni Pablo na makahanap ng isang taong masasandalan, na may kakayahang mapasuko siya at pagpalain siya. Inisip niya na ang entidad na nakaharap niya sa daan patungong Damasco ay ang pinakamalakas, at na iyon ang dapat niyang sampalatayanan. Nagbago rin ang kanyang sikolohikal na tungkod nang magbago ang kanyang pananampalataya. Batay rito, tunay nga bang sumampalataya si Pablo sa Diyos o hindi? (Hindi.) Ibuod natin ngayon sa isang pangungusap kung ano ang nakaimpluwensiya sa mga paghahangad ni Pablo at sa daang tinatahak niya. (Ang kanyang sikolohikal na tungkod.) Kung gayon, paano natin dapat ilarawan ang ikapitong kasalanan ni Pablo? Sa lahat ng aspekto, ang pananampalataya ni Pablo ay isang sikolohikal na tungkod; hungkag at malabo ito. Isa talaga siyang hindi mananampalataya at isang ateista. Bakit hindi iniwan ng isang ateista at ng isang hindi mananampalatayang kagaya niya ang mundo ng relihiyon? Sa isang banda, sa kanyang malabong imahinasyon, naroon ang isyu tungkol sa hantungan. At sa isa pang banda, naroon ang isyu tungkol sa pagkakaroon niya ng tiket na pangkain. Kasikatan, pakinabang, katayuan, at tiket na pangkain ang mga bagay na hinahangad niya sa buhay na ito, at ang ideya ng pagkakaroon ng hantungan sa paparating na mundo ay isang kaginhawahan para sa kanya. Ang mga bagay na ito ang bumubuo sa bawat ugat at tungkod sa likod ng mga hinahangad at ipinapakita ng mga taong kagaya nito, at sa kung anong landas ang tinatahak nila. Mula sa perspektibang ito, ano si Pablo? (Isang hindi mananampalataya. Sumampalataya siya sa malabong diyos.) (Isang ateista.) Tumpak na sabihing isa siyang ateista, at na isa siyang hindi mananampalataya at na isa siyang oportunistang nagtatago sa Kristiyanismo. Kung tatawagin mo lang siyang isang Pariseo, hindi ba’t isang pagmamaliit iyon? Kung titingnan mo ang mga sulat na ginawa ni Pablo, at makikita mo sa panlabas na sinasabi ng mga ito na “sa pamamagitan ng kalooban ng Diyos,” baka ipagpalagay mo na itinuturing ni Pablo ang Diyos sa langit bilang ang pinakamataas, at na dahil lamang ito sa mga kuru-kuro ng mga tao, o dahil sila ay mangmang at hindi nila nauunawaan ang Diyos, at na hinati nila ang Diyos sa tatlong antas: ang Ama, ang Anak, at ang Banal na Espiritu, at na kahangalan lang iyon ng tao, at hindi ito isang napakaseryosong problema, dahil ganoon din mag-isip ang buong mundo ng relihiyon. Pero ngayon, matapos suriin ito, ganito nga ba ang kaso? (Hindi, hindi ganito.) Ni hindi kinilala ni Pablo ang pag-iral ng Diyos. Isa siyang ateista at hindi mananampalataya, at dapat siyang ibilang sa mga ateista at walang pananampalataya.

Natapos Ko nang buurin ang pitong kasalanan ni Pablo. Bigyan ninyo Ako ng maikling buod ng kung ano ang mga ito. (Ang unang kasalanan ay na tinrato ni Pablo bilang mga angkop na layunin ang paghahangad ng putong ng katuwiran at ang paghahangad ng mga pagpapala; pangalawa, tinrato ni Pablo bilang katotohanan ang kanyang mga imahinasyon at ang mga bagay na inakala niyang tama batay sa sarili niyang mga kuru-kuro, at ipinangaral niya ang mga ito sa iba’t ibang dako, at nilihis ang mga tao; pangatlo, tinrato ni Pablo bilang buhay ang kanyang mga kaloob at kaalaman; ang ikaapat, itinatwa ni Pablo ang pagkakakilanlan at diwa ng Panginoong Jesucristo, at itinatwa niya ang gawain ng pagtubos ng Panginoong Jesus; ang ikalima, ipinangaral ni Pablo na “Natataan sa akin ang putong ng katuwiran,” at lantaran niyang inudyukan at nilihis ang mga tao, tinutulak sila na subukang diktahan ang Diyos, magprotesta laban sa Kanya, at kontrahin Siya; ang ikaanim, naniwala si Pablo na para sa kanya ang mabuhay ay si cristo. Itinatwa niya ang mga katotohanang ipinahayag ng Panginoong Jesus, pinalitan niya ang mga salita ng Panginoong Jesus ng kanyang sariling mga salita, at itinulak niya ang mga tao na isagawa at sundin ang mga ito. Ang ikapitong kasalanan ni Pablo ay na tinrato niya bilang isang sikolohikal na tungkod ang pananampalataya sa Diyos, at na isa talaga siyang ateista at hindi mananampalataya.) Napakadetalyado ng pagsusuri natin sa mga isyung ito ni Pablo, nagbibigay-daan ito na matauhan ang lahat ng taong sumasamba kay Pablo. Makabuluhan ito. Sa mga disposisyon at diwang ito na ibinunyag at ipinamalas ni Pablo, at ang kanyang mga pansariling pamamaraan sa paghahangad, alin sa mga ito ang kitang-kitang may kaugnayan sa inyo? (Ang lahat ng ito.) Ang unang kasalanan ay ang pagtrato sa paghahangad ng putong ng katuwiran at sa paghahangad ng mga pagpapala bilang mga angkop na layunin. Bakit Ko sinasabing mali ito, at na dapat pagnilayan at baguhin ito ng mga tao? Nang hangarin ni Pablo ang putong ng katuwiran, hangarin ang mga pagpapala, at hangarin na makapasok siya sa kaharian ng langit, itinuring niyang nararapat ang paghahangad sa mga pakinabang na ito. Kaya, ano ang mga ibinubunyag at ipinapamalas ninyo sa totoong buhay na tugma sa kalagayang ito? (Minsan, hangad kong gumawa ng mahalagang gawain at makapagbigay ng mga kontribusyon sa sambahayan ng Diyos. Sa tingin ko, sa pamamagitan ng paghahangad sa mga bagay na ito, gagawin akong perpekto ng Diyos sa bandang huli. Tinatrato ko bilang listahan ng aking mga natamo ang gawaing ginagawa ko at ang mga tungkuling ginagampanan ko.) Ito ay isang parte nito. Ang pagtrato sa mga tungkuling ginagampanan ninyo bilang isang listahan ng mga natamo ay katulad lang ng paghahangad ng isang putong ng katuwiran; parehong bagay lang ito; parehong kalagayan lang ito. Iyon ang pinagsikapan at pinaghirapan mo. Iyon ang nagdidikta sa pinagmulan ng iyong pagdurusa, at sa motibasyon ng iyong pagdurusa. Kung wala ang mga bagay na ito para diktahan ka, hindi ka magkakaroon ng anumang lakas, ganap ka nang mauubos. May iba pa ba kayong sasabihin? (Ang pagtrato sa mga nakaraang pangyayari nang isuko ko ang mga bagay-bagay, nang gugulin ko ang aking sarili, magdusa, maaresto at mabilanggo, at ang mga bagay na katulad niyon, bilang personal na kapital, at bilang batayan at dahilan para pagpalain.) Isang paglalarawan lang ito. Ano ang kalagayan sa likod dito? Anong uri ng sitwasyon ang nagiging dahilan para mahulog ka sa ganitong kalagayan? Hindi ka mag-iisip nang ganito kung walang dahilan. Imposible na palagi mo itong maiisip kapag ikaw ay kumakain, natutulog, o gumagawa ng mga bagay-bagay sa araw-araw. Kailangan mong malaman kung ano ang mga pinanggalingan at mga sitwasyon ang naglagay sa iyo sa ganitong kalagayan. Sabihin mo sa Akin. (Kapag medyo epektibo ako sa aking mga tungkulin, naiisip ko na nakapaglibot-libot ako para sa Diyos, naigugol ang aking sarili para sa Kanya, nagpakapagod at nakagawa nang marami para sa Kanya. Tulad ni Pablo, sa tingin ko ay nakipagbaka ako ng mabuting pakikipagbaka para sa Diyos, at may nagawa akong kontribusyon. Sa panahong ito lumilitaw ang aking mga ambisyon at pagnanais.) Ang totoo, hindi ka dati pang walang mga ambisyon at pagnanais; nakatago ang mga ito sa loob ng puso mo mula pa noong una, at ngayon ay lumilitaw na ang mga ito at kusang nagpapakita. Kapag nangyayari ito, hindi ka na mapagpakumbaba, hindi na paligoy-ligoy ang iyong mga salita, at nagiging mayabang ka na. Ang mga maling pananaw ni Pablo ang pinakaugat ng lahat ng ginawa niya. Dahil mali ang mga pananaw sa likod ng kanyang pananampalataya sa Diyos, tiniyak rin nitong mali ang ugat ng kanyang mga kilos. Pero hindi niya ito napagtanto, at inisip pa nga niyang nararapat lang ito, kaya naghangad siya sa maling direksyon. Ito ang naging dahilan kung bakit kabaligtaran ng kanyang nilalayon ang naging resulta ng kanyang mga paghahangad; hindi ito nagdulot ng magandang resulta, at hindi niya nakamit ang katotohanan. Ganito rin ang mga tao ngayon. Kung ang perspektiba sa likod ng iyong paghahangad at ang direksyon ng iyong paghahangad ay palaging mali, pero patuloy mo pa rin itong tinatrato bilang isang tamang pamamaraan sa paghahangad, ano kung gayon ang makakamit mo sa huli? Malamang na ikadidismaya mo ito o palolobohin nito ang iyong kalikasan. Halimbawa, kung pinagpapala ka ng Diyos sa isang espesyal na paraan, o tanging ikaw lang ang pinagkakalooban Niya ng isang bagay, iisipin mo na, “Tingnan mo, napakabuti sa akin ng Diyos. Pinatutunayan nito na kinikilala ng Diyos ang lahat ng ginawa ko. Tinanggap ito ng Diyos. Hindi nauwi sa wala ang mga halaga na ibinayad ko at ang dugo ng puso na iginugol ko. Hindi tinatrato ng Diyos ang mga tao nang hindi patas.” Ganito ang pagkaunawa mo sa hindi pagtrato ng Diyos sa mga tao nang di-patas, sa Kanyang mga pagpapala, at pagtanggap, pero ang pagkaunawang ito ay mali at baluktot. Ngayon, ang susi ay kung paano mo babaguhin ang mga mali at baluktot na intensyon, pananaw, at paghahangad na ito para maging mga tama at dalisay na pananaw at kaisipan. Tanging ang paggawa sa mga bagay-bagay nang ayon sa mga tamang kaisipan at pananaw ang bumubuo sa pagsasagawa ng katotohanan, at ito lang ang tanging paraan para makamit mo ang katotohanan. Ito ang susi.

Sa madalas na pakikinig sa mga sermon, nagagawa na ng mga tao ngayon na magnilay-nilay sa kanilang sarili, at ikumpara ang kanilang sarili sa mga salita ng Diyos. Nagsisimula na silang makakilala sa mga problemang mayroon sila sa paggampan sa kanilang mga tungkulin, at natutukoy na nila ang mga hindi normal na kalagayan, mga labis-labis na pagnanais, at pagpapakita ng katiwalian sa loob nila. Hindi naman sila ganap na walang persepsiyon. Ang problema lang ay kapag nasumpungan nilang nasa mali silang kalagayan, o kapag nagpapakita sila ng katiwalian, wala silang kakayahang pigilan ito, at hindi nila hinahanap ang katotohanan para lutasin ito. Minsan, namumuhay sila ayon sa mga satanikong pilosopiya, hindi pinasasama ang loob ng sinuman, at iniisip nila na napakabuti nila. Pero wala naman talagang nagbago sa kanila; magulo ang isip na nag-aksaya lang sila ng panahon, at bunga nito, wala silang anumang patotoong batay sa karanasan kahit pagkatapos ng isang dekadang pananampalataya sa Diyos, at nahihiya sila. Ang pangunahing problema na kailangang lutasin ngayon ay ang kung paano mo babaguhin ang maling direksyon ng iyong mga paghahangad. Malinaw sa iyo na ang landas ng paghahangad sa katotohanan ay tama, pero iginigiit mong hangarin ang kasikatan, pakinabang, at katayuan. Paano maitatama ang problemang ito nang sa gayon ay makatahak ka sa landas ng paghahangad sa katotohanan? Isa itong tunay na problema na dapat lutasin ng mga mananampalataya. Dapat kayong magbahaginan nang madalas tungkol sa kung paano ninyo nararanasan ang gawain ng Diyos, at tingnan kung sino ang may patotoong batay sa karanasan ng paghahangad sa katotohanan, at kung kaninong patotoong batay sa karanasan ang mabuti, at pagkatapos ay tanggapin ito at tularan, para mapakinabangan mo ito at makawala ka sa mga pagpipigil ng iyong tiwaling disposisyon. Hindi isang madaling bagay na tahakin ang landas ng paghahangad sa katotohanan—dapat mong maunawaan ang iyong sarili, at hindi lamang maunawaan ang iyong mga pagsalangsang; ang pinakamahalagang bagay ay ang maunawaan mo ang iyong tiwaling disposisyon, kung ano ang mali tungkol sa iyong mga kagustuhan at paghahangad, at kung ano ang mga maaaring kahihinatnan nito. Ito ang pinakamahalagang bagay. Ang karamihan sa mga tao ay naghahangad ng kasikatan, pakinabang, at katayuan. Araw-araw, iniisip nila kung paano sila magiging isang lider, kung paano himukin ang ibang tao na tingalain sila, kung paano sila makapagpakitang-gilas, at kung paano mamuhay nang may karangyaan. Kung walang kakayahan ang mga tao na magnilay-nilay tungkol sa mga bagay na ito, hindi makita nang malinaw ang diwa ng mabuhay sa ganitong paraan, at patuloy na nangangapa nang kung ilang taon hanggang sa hindi na sila makausad, nadarapa at natatauhan sa wakas, hindi ba’t maaantala nito ang mahalagang bagay ng paglago ng buhay nila? Sa pamamagitan lamang ng malinaw na pagtingin sa sarili nilang tiwaling disposisyon at sa landas na pinili nila makakatahak ang mga tao sa landas ng paghahangad sa katotohanan. Kung ito ang epektong gusto nilang makamit, hindi ba’t mahalagang maunawaan nila ang kanilang sarili? Hindi nauunawaan ng ilang tao ang kanilang sarili kahit katiting, pero mayroon silang napakalinaw na kabatiran sa kaliit-liitang detalye ng mga isyu ng iba, at talagang matalas ang pagkilatis. Kaya, kapag kinikilatis nila ang iba, bakit hindi nila ito gamitin bilang salamin para suriin ang kanilang sarili? Kung palagi mong sinasabi na ang ibang tao ay mapagmataas, nag-aakalang mas matuwid kaysa sa iba, mapanlinlang, at hindi nagpapasakop sa katotohanan, pero hindi mo makita na ganoon ka rin, kung gayon ay nalagay ka sa problema. Kung hindi mo kailanman napapansin ang sarili mong mga problema, at gaano man karaming sermon tungkol sa katotohanan ang naririnig mo, habang nauunawaan mo ang naririnig mo, hindi mo ikinukumpara ang sarili mo rito, at hindi ka handang suriin ang iyong kalagayan, at wala kang kakayahang pangasiwaan at lutasin nang seryoso ang iyong sariling mga problema, kung gayon ay hindi ka magkakaroon ng buhay pagpasok. Kung laging walang kakayahan ang mga tao na pumasok sa mga katotohanang realidad, hindi ba’t magkakaroon sila ng hungkag na pakiramdam sa kanilang puso? Hindi nila mararamdaman kung anong gawain ang nagawa ng Diyos sa kanila, na para bang wala silang persepsiyon. Lagi silang malalagay sa isang malabong kalagayan, at hindi maitutuon sa isang tamang layunin o direksyon ang kanilang mga paghahangad. Maghahangad lamang sila ayon sa sarili nilang mga kagustuhan, at tatahakin lang ang sarili nilang landas. Katulad lang ito ni Pablo, pinahahalagahan lamang ang paghahangad ng mga gantimpala at ng putong, at hindi tinatanggap o isinasagawa ang katotohanan. Kung ang isipan mo ay laging nasa malabong kalagayan, at wala kang isang tamang landas ng paghahangad, kung gayon ay wala kang nakamit na anumang epekto pagkatapos makinig sa mga sermon sa loob ng ilang taon, at hindi kailanman nag-ugat sa iyong puso ang tunay na daan. Bagama’t maaaring marunong kang magsalita ng maraming doktrina, wala itong anumang kakayahang lutasin ang iyong negatibong kalagayan o tiwaling disposisyon. Kapag naharap ka sa anumang klase ng paghihirap, hindi ka matutulungan ng doktrinang nauunawaan mo para mapagtagumpayan ito, o malampasan ito nang maayos; hindi ka tutulungan nito na mabago o maitama ang iyong kalagayan, hindi ka hahayaang mamuhay nang may pakiramdam ng konsensiya, hindi ka bibigyan ng kalayaan at pagpapalaya, o hindi ka pipigilan na malimitahan ng anumang bagay. Hindi ka pa nalagay sa ganitong kalagayan noon, kaya pinatutunayan nito na hindi ka pa talaga nakapasok sa mga katotohanang realidad. Kung gusto mong makapasok sa mga katotohanang realidad, maunawaan ang mga salita ng Diyos, makamit ang tunay na pananalig sa Diyos, makilala ang Diyos, at makatiyak na umiiral nga ang Diyos, kung gayon, dapat mong ikumpara ang kalagayan mo sa mga salita ng Diyos, at pagkatapos ay dapat kang maghanap ng landas sa pagsasagawa at ng pagpasok sa mga salita ng Diyos. Binabasa ng ilang tao ang mga salita ng Diyos at gusto nilang ikumpara ang kanilang sarili rito, pero kahit gaano pa nila subukan, hindi nila magawa. Halimbawa, kapag inilalantad ng Diyos na masyadong mapagmataas ang disposisyon ng tao, iniisip nila na, “Masyado akong mapagpakumbaba at hindi ako kapansin-pansin. Hindi ako mayabang.” Ano itong kayabangan na sinasabi ng Diyos? Isa itong uri ng disposisyon, hindi ang pagpapamalas ng isang hambog na personalidad, o pagsasalita sa isang malakas na tinig o sa isang partikular na mayabang na paraan. Sa halip, tumutukoy ito sa isang bagay sa iyong disposisyon—ito ay isang disposisyon kung saan hindi ka nagpapasailalim sa anumang bagay, at hinahamak mo, minamaliit, at isinasawalang-bahala mo ang lahat ng bagay. Ikaw ay mayabang, palalo, nag-aakalang mas matuwid kaysa sa iba, lagi mong iniisip na may kakayahan ka, at hindi ka nakikinig kaninuman. Kahit nakaririnig ka ng mga salita ng katotohanan, wala kang pakialam sa mga ito at hindi mahalaga ang tingin mo sa katotohanan. Hindi mo iniisip na problema kapag nagpapakita ka ng tiwaling disposisyon, at iniisip mo pa nga na walang makakapantay sa iyo, palaging iniisip na mas mahusay ka kaysa sa iba, at iginigiit mo na makinig sa iyo ang iba. Isa itong taong mapagmataas, nag-aakalang mas matuwid siya kaysa sa iba. Ang mga taong kagaya nito ay walang buhay pagpasok, at wala silang mga katotohanang realidad.

Paano dapat suriin kung ang isang tao ay may mga katotohanang realidad? Siyempre, dapat gawin ang isang tumpak na pagsusuri ayon sa mga salita ng Diyos. Una, tingnan mo kung talagang nauunawaan mo ang iyong sarili, at kung tunay mong nauunawaan ang iyong tiwaling disposisyon. Halimbawa, mapagmataas ba ang iyong disposisyon? Nagpapakita ka ba ng mapagmataas na disposisyon kapag may mga bagay kang ginagawa? Kung hindi mo alam, kung gayon ay isa kang taong hindi nauunawaan ang sarili. Kung hindi malinaw na nakikita ng isang tao ang kanyang kalagayan, kung wala siyang katiting na pagkaunawa sa katiwaliang ipinapakita niya, kung hindi niya ibinabatay sa katotohanan ang kanyang mga salita at kilos, kung hindi siya mapagkilatis sa mga sitwasyong nakakaharap niya, at bulag na lang niyang ginagamit ang mga regulasyon kapag tinitingnan ang bawat bagay, pero hindi alam kung tama ba ito o mali, kung gayon, isa siyang taong walang pagkaunawa sa katotohanan. Kung nauunawaan mo ang katotohanan, magagawa mong unawain ang iyong sarili, malalaman mo na mayroon kang mapagmataas na disposisyon, makikilatis mo ang tunay mong kalagayan, tunay kang magsisisi at magbabago, at malalaman mo kung paano isagawa ang katotohanan. Ngunit kung hindi mo hahangarin ang katotohanan, kung wala kang pagkaunawa sa praktikal na bahagi ng katotohanan sa mga salita ng Diyos, kung hindi mo pagninilayan ang mga tiwaling diwa ng mga tao na inilalantad ng Diyos, o ikukumpara ang iyong sarili sa mga ito, kung gayon ay habambuhay kang magiging isang taong magulo ang isip. Ang katotohanan lamang ang magbibigay sa iyo ng pagkilatis, at makapagtuturo sa iyo na makita ang kaibahan ng tama at mali, at ng itim at puti; tanging ang katotohanan ang makapagpapatalino sa iyo at makapagtuturo sa iyo na maging makatwiran, makapagbibigay sa iyo ng karunungan, at makapagbibigay sa iyo ng abilidad na makita nang malinaw ang kaibahan ng mga positibong bagay at ng mga negatibong bagay. Kung hindi mo makita nang malinaw ang kaibahan ng mga bagay na ito, habambuhay kang magiging isang taong magulo ang isip; palagi ka na lang malalagay sa isang naguguluhan, walang kaalam-alam, at halo-halong kalagayan. Walang paraan ang mga taong tulad nito na maunawaan ang katotohanan, at kahit ilang taon na silang nananampalataya sa Diyos, hindi pa rin sila nakakapasok sa mga katotohanang realidad. Kung hindi pasok sa pamantayan ang kanilang pagtatrabaho, wala nang natitira pa sa kanila kundi ang itiwalag. Halimbawa, may ginawa ang isang kilalang-kilalang tao, at mabuting bagay ang tingin dito ng karamihan sa mga tao, pero kung titingnan ito ng isang taong nakauunawa sa katotohanan, makikilatis niya, at matutukoy na may mga nakatagong masamang intensyon sa mga kilos ng taong iyon—na hindi ito totoong mabuti, na mga panlalansi at panlilinlang iyon, at na isang masamang tao lamang o haring diyablo ang makakagawa ng ganoong bagay. Ano ang batayan sa pagsasabi nito? Inilarawan ang diwa ng “mabuting bagay” na ito ayon sa katotohanan. Kahit ano pa ang sabihin ng ibang tao, sa paggamit lamang ng katotohanan para suriin ito mo makikita nang malinaw ang diwa nito: Kung mabuti ito, edi mabuti; kung masama ito, edi masama. Magiging ganap na tumpak ang pagsusuri dito ayon sa mga salita ng Diyos. Pero, kung hindi mo nauunawaan ang katotohanan, uusbong ang mga kuru-kuro sa loob mo, at sasabihin mong, “Bakit sila inilalantad at kinokondena sa paggawa ng mabuting bagay? Hindi sila tinatrato nang patas!” Ganito mo ito susuriin. Hindi ang katotohanan ang batayan mo sa pagsusuri sa bagay na ito, kundi ang mga bagay na inilarawan mo sa isip. Kung palagi mong tinitingnan ang mga bagay-bagay nang ayon sa mga kuru-kuro at imahinasyon ng tao, hinding-hindi mo makikita nang malinaw ang diwa ng mga problema; malilihis ka lang ng panlabas nitong kaanyuan. Kapag wala kang katotohanan, kahit ano pa ang tinitingnan mo, palaging magiging magulo, makulimlim, malabo, at hindi malinaw ang pananaw mo, pero iisipin mo pa rin na mayroon kang kabatiran at malalim na pag-iisip. Ito ay ganap na kawalan ng kamalayan sa sarili. Halimbawa, kung sinasabi ng Diyos na masama ang isang tao at dapat itong parusahan, pero sinasabi mo na mabuti ang taong iyon at nakagawa ito ng mabubuting bagay, hindi ba’t ang mga salita mo ay mismong salungat at kabaligtaran sa mga salita ng Diyos? Ganito ang nangyayari kapag hindi nauunawaan ng mga tao ang katotohanan, at wala silang pagkilatis. Maraming taon nang nananampalataya ang ilang tao sa Diyos, pero hindi nila nauunawaan ang katotohanan. Hindi sila metikuloso sa anumang bagay, at maraming bagay ang hindi nila nakikita nang malinaw. Madali silang malihis ng mga huwad na lider at mga anticristo; anuman ang sitwasyong lumilitaw, hangga’t may masamang tao na nagsasanhi ng kaguluhan, nalilito sila at nagsasalita tulad ng masamang tao nang hindi nila namamalayan. Saka lamang sila natatauhan kapag inilalantad at ibinubunyag ang masamang tao. Ang mga tao na kagaya nito ay madalas na namumuhay sa isang walang kamalay-malay na estado ng pag-iisip, at ang diwa nila ay katulad ng sa isang taong magulo ang isip. Ang mga tao na kagaya nito ay walang katiting na kakayahan, bukod sa hindi nila nauunawaan ang katotohanan, maaari din silang malihis anumang oras, at kaya wala silang paraan na makapasok sa mga katotohanang realidad. Bawat iglesia ay may ilang tao na katulad nito—kapag gumagawa ang isang huwad na lider, sumusunod sila rito; kapag nililihis ng isang anticristo ang mga tao, sumusunod sila rito. Sa madaling salita, susunod sila sa lider kahit sino pa ang taong iyon; para silang isang babaeng sumusunod sa kanyang mister sa kahit anong gawin nito. Kung mabuting tao ang lider, kung gayon ay sumusunod sila sa isang mabuting tao; kung masamang tao ang lider, kung gayon ay sumusunod sila sa isang masamang tao. Wala silang sariling mga opinyon o paninindigan. Kaya, huwag ka nang umasa na mauunawaan ng ganitong uri ng tao ang katotohanan o na makakapasok ito sa realidad. Maganda na kung makakapagtrabaho sila nang kaunti. Gumagawa ang Banal na Espiritu sa mga taong nagmamahal sa katotohanan. Ang mga taong nagmamahal sa katotohanan ay mga taong may kakayahang lahat na makaunawa kahit papaano sa mga salita ng Diyos, at nakakaunawa sa mga sermon at pagbabahagi ng sambahayan ng Diyos. Gaano man karaming maling paniniwala at maling kaisipan ang ipinapakalat at ipinapalaganap sa mundo ng relihiyon, at kahit gaano pa sinisiraang-puri, kinokondena, at inuusig ng buktot na puwersa ng mga anticristo ang iglesia, kumbinsido pa rin ang mga taong nagmamahal sa katotohanan na ang mga salita ng Diyos ay ang katotohanan, at naniniwala sila na ang mga sermon, pagbabahagi, at patotoong batay sa karanasan ng sambahayan ng Diyos ay nakaayon sa katotohanan at mga tunay na patotoo. Iyon ang ibig sabihin ng pagkakaroon ng abilidad na makaarok. Kung napagtatanto mo na ang lahat ng salitang sinasalita ng Diyos ay ang katotohanan at ang mga buhay realidad na dapat taglayin ng mga tao, pinatutunayan ng pagkatantong ito na may nauunawaan ka na tungkol sa katotohanan. Kung naaarok mo na ang lahat ng katotohanang ipinapahayag ng Diyos ay mga positibong bagay at mga katotohanang realidad, at siguradong-sigurado ka na totoo ito at isandaang porsiyento mong inaamin na ganito nga ang kaso, kung gayon ay may pagkaunawa ka tungkol sa gawain ng Diyos. Hindi madaling bagay na maunawaan ang katotohanan; isang bagay ito na tanging ang mga taong nabigyan ng kaliwanagan ng Banal na Espiritu ang makakakamit. Kinikilala na sa kaibuturan ng puso ng mga taong tunay na nakakaunawa sa katotohanan na ang lahat ng ginawa ng Diyos ay positibo, na katotohanan itong lahat, at na napakahalaga ng lahat ng ito sa sangkatauhan. Nakikita nang malinaw ng mga taong tunay na nakakaunawa sa katotohanan na ang lahat ng bagay sa mundong walang pananampalataya ay negatibo, at sumasalungat sa katotohanan. Kahit gaano pa kagandang pakinggan ang kanilang mga teorya, nililihis at pinipinsala ng mga ito ang mga tao. Ang lahat ng ginagawa ng Diyos ay positibo, katotohanan, at kaligtasan para sa mga tao. Ang lahat naman ng ginagawa ni Satanas at ng mga diyablo ay negatibo, kabalbalan, at kakatwa, at nililihis at pinipinsala nito ang mga tao; kabaligtaran ito mismo ng kung ano ang ginagawa ng Diyos. Kung ganap itong malinaw sa iyo, mayroon ka nang pagkakilatis. Kung nagagawa mo ring hangarin ang katotohanan, tanggapin ang paghatol at pagkastigo ng mga salita ng Diyos, maunawaan ang iyong sarili sa pamamagitan ng mga salita ng Diyos at ikumpara ang iyong sarili sa mga ito, makita ang katiwalian mo kung ano talaga ito, lutasin ang mga tiwaling disposisyong ipinapakita mo sa bawat sitwasyong nililikha ng Diyos para sa iyo, at sa huli ay nagagawa mong hindi lamang maunawaan ang iyong sarili, kundi makilatis din ang iba, at makilatis kung sino ang tunay na nananampalataya sa Diyos, kung sino ang hindi mananampalataya, kung sino ang huwad na lider, kung sino ang anticristo, at kung sino ang nanlilihis sa mga tao—kung nagagawa mong tumpak na suriin at kilatisin ang mga bagay na ito—ibig sabihin nito ay nauunawaan mo ang katotohanan at may kaunti kang realidad. Ipagpalagay, halimbawa, na ang mga kamag-anak o magulang mo ay mga mananampalataya sa Diyos, at dahil sa paggawa ng masama, paglikha ng mga kaguluhan, o hindi pagkakaroon ng anumang pagtanggap sa katotohanan, pinapaalis sila. Gayumpaman, hindi ka mapagkilatis sa kanila, hindi mo alam kung bakit sila pinaalis, at masamang-masama ang loob mo, at panay ang reklamo mo na ang sambahayan ng Diyos ay walang pagmamahal at hindi patas sa mga tao. Dapat kang manalangin sa Diyos at hanapin ang katotohanan, pagkatapos ay suriin kung anong uri ba talaga ng mga tao ang mga kamag-anak mong ito batay sa mga salita ng Diyos. Kung tunay mong nauunawaan ang katotohanan, matutukoy mo sila nang tumpak, at makikita mong tama ang lahat ng ginagawa ng Diyos, at na Siya ay isang matuwid na Diyos. Kung magkagayon ay wala ka nang magiging reklamo, at magagawa mo nang magpasakop sa mga pagsasaayos ng Diyos, at hindi mo na susubukang ipagtanggol ang mga kamag-anak o magulang mo. Ang punto rito ay hindi ang putulin ang inyong pagiging magkamag-anak; ito ay para lamang matukoy kung anong klaseng mga tao sila, at para magawa mo silang makilatis, at malaman mo kung bakit sila itiniwalag. Kung talagang malinaw ang mga bagay na ito sa iyo sa puso mo, at tama ang mga pananaw mo, at naaayon sa katotohanan, kung gayon ay magagawa mong pumanig sa Diyos, at ang mga pananaw mo sa usapin ay magiging ganap na magkaayon sa mga salita ng Diyos. Kung hindi mo magawang tanggapin ang katotohanan o tingnan ang mga tao ayon sa mga salita ng Diyos, at pumapanig ka pa rin sa mga relasyon at pananaw ng laman kapag tinitingnan ang mga tao, hindi mo kailanman maiwawaksi ang relasyong ito sa laman, at tatratuhin mo pa ring kamag-anak ang mga taong ito—mas malapit pa sa iyo kaysa sa mga kapatid mo sa iglesia, kung magkagayon ay magkakaroon ng kontradiksyon sa pagitan ng mga salita ng Diyos at ng iyong mga pananaw tungkol sa iyong pamilya sa usaping ito—isang tunggalian pa nga, at sa gayong mga sitwasyon, magiging imposible na pumanig ka sa Diyos, at magkakaroon ka ng mga kuru-kuro at maling pagkaunawa tungkol sa Diyos. Kaya, para makamit ng mga tao ang pagiging kaayon ng Diyos, una sa lahat, dapat munang naaayon sa mga salita ng Diyos ang kanilang mga pananaw ukol sa mga usapin; dapat magawa nilang tingnan ang mga tao at bagay batay sa mga salita ng Diyos, tanggapin na ang mga salita ng Diyos ang katotohanan, at magawang isantabi ang mga tradisyonal na kuru-kuro ng tao. Kahit ano pang mga tao o bagay ang kinakaharap mo, dapat mong mapanatili ang mga pananaw at perspektibang kapareho ng sa Diyos, at ang iyong mga pananaw at perspektiba ay dapat nakaayon sa katotohanan. Sa ganitong paraan, ang mga pananaw mo at ang paraan ng pakikitungo mo sa mga tao ay hindi magiging mapanlaban sa Diyos, at magagawa mong magpasakop sa Diyos at maging kaayon ng Diyos. Hinding-hindi na magagawa ng gayong mga tao na muling lumaban sa Diyos; sila mismo ang mga taong ninanais ng Diyos na makamit.

Ang unang hakbang sa pagpasok sa mga katotohanang realidad ay ang magnilay-nilay sa iyong sarili ayon sa mga salita ng Diyos, at ikumpara ang lahat ng iyong iba’t ibang kalagayan sa Kanyang mga salita. Kung gusto mong pumasok nang mas malalim, dapat mong himayin at unawain nang mas malalim ang iyong tiwaling disposisyon. Ano ang dapat mong gawin pagkatapos maunawaan ito? Dapat maghanap ka ng paraan para magsagawa at pumasok, at pag-isipan kung paano isagawa ang katotohanan at kung paano iwaksi ang iyong tiwaling disposisyon; ito ang tamang landas. Nagiging negatibo ang ilang tao matapos nilang magkamit ng pagkaunawa sa kanilang sarili; umiiyak sila at humihikbi na sila ay itiniwalag at na sila ay mga tagapagserbisyo at hambingan, at ayaw nga rin nilang gampanan ang kanilang mga tungkulin. Anong uri ng mga tao ito? Mga taong katawa-tawa, at sila ay walang hiyang di-makatwiran. Kaya, ano ang pinakamagandang paraan para ayusin ito? Sa pinakamababa man lang, hindi sila dapat umiyak o gumawa ng gulo, at higit sa lahat, hindi sila dapat sumuko o magreklamo tungkol sa Diyos. Ang pinakamahahalagang bagay na dapat nilang gawin ay ang hanapin ang katotohanan at unawain kung ano talaga ang layunin ng Diyos, kung aling paraan ng pagkilos ang pinakamakatwiran, at anong landas ang dapat nilang piliin; ito ang mga pinakamahalagang bagay. Napakadali para sa mga tao na maiwala ang kanilang katwiran kapag palagi silang nakokontrol ng intensyon na sila ay pagpalain. Pinakakaawa-awa ang mga taong walang katwiran, pero ang mga taong pumipiling magpasakop sa Diyos at maghangad lamang na palugurin ang Diyos sa lahat ng bagay ay ang pinakamakatwiran at may pinakamalaking konsensiya. Kapag inilalantad ng Diyos ang isang tao, paano nila ito dapat harapin, at ano ang dapat nilang piliin? Dapat nilang hanapin ang katotohanan, at hindi dapat maging magulo ang kanilang isipan sa anumang sitwasyon. Mainam para sa iyo na maranasan ang paghatol at pagkastigo ng Diyos, at makita ang iyong katiwalian sa kung ano talaga ito, kaya bakit ka negatibo? Inilalantad ka ng Diyos para magtamo ka ng pagkaunawa sa iyong sarili, at para iligtas ka. Ang totoo, ang tiwaling disposisyon na ipinapakita mo ay nagmumula sa iyong kalikasan. Hindi naman sa gusto ng Diyos na ilantad ka, pero kung hindi ka Niya ilalantad, hindi ba’t ipapakita mo pa rin ito? Noong bago ka pa sumampalataya sa Diyos, hindi ka pa Niya inilalantad, kaya hindi ba’t lahat ng isinabuhay mo noon ay isang satanikong tiwaling disposisyon? Isa kang taong namumuhay nang ayon sa satanikong disposisyon. Hindi mo dapat labis na ikagulat ang mga bagay na ito. Kapag nagpapakita ka ng kaunting katiwalian, sobrang natatakot ka, at iniisip mong katapusan mo na, na ayaw na sa iyo ng Diyos, at na mauuwi lang sa wala ang lahat ng nagawa mo. Huwag mo na itong palakihin. Mga tiwaling tao ang inililigtas ng Diyos, hindi mga robot. Ano ang ibig Kong sabihin kapag sinasabi Ko na mga tiwaling tao? Ang ibig Kong sabihin ay ang mga taong nagbubunyag ng satanikong tiwaling disposisyon, mga taong mapagmataas at mapagmagaling, na hindi tumatanggap sa katotohanan, na may kakayahang lumaban at maghimagsik laban sa Diyos, na mga palakontra sa Kanya, at mga may kakayahang sumunod sa mga yapak ni Pablo. Ito ang klase ng mga tao na inililigtas ng Diyos. Kung gusto mong matanggap ang pagliligtas ng Diyos at makamit ang kaligtasan, dapat mong harapin ang tiwaling disposisyon na umiiral sa puso mo, harapin ang tiwaling disposisyong ipinapakita mo araw-araw, at dapat mong hanapin ang katotohanan at pagnilayan ang iyong sarili araw-araw, ikumpara ang iyong sarili sa mga salita ng Diyos, isagawa ang pagkilatis at paghihimay sa tiwaling disposisyong ipinapakita mo, at labanan ito. Ilang beses na itong nilalabanan ng ilang tao pero natatalo sila, at sinasabi nilang, “Bakit lagi na lang akong nagpapakita ng kayabangan? Bakit ang ibang tao ay hindi naman?” Ang totoo, nagpapakita ng kayabangan ang lahat ng tao. Kapag ipinapakita ito ng ibang tao, hindi mo alam, pero alam nila. O maaaring hindi nila mismo alam kapag nagpapakita sila ng kayabangan, pero alam ng Diyos. At saka, may isa pang isyung dapat tandaan ang mga tao: Inaayos ng Diyos ang mga tiwaling disposisyon ng mga tao; hindi Niya inaayos ang kanilang paraan ng paggawa sa mga bagay-bagay. Hindi napopoot ang Diyos sa panandaliang intensyong mayroon ka habang ginagawa mo ang isang bagay, o ang partikular na paraan ng paggawa sa mga bagay-bagay, o kung tatamad-tamad ka paminsan-minsan o kung hindi ka nagbabayad ng halaga; hindi ang mga bagay na ito ang kinapopootan ng Diyos. Ang kinapopootan ng Diyos ay ang tiwali mong disposisyon. Sa tuwing nararamdaman mong nagpapakita ka ng tiwaling disposisyon, dapat mamalayan mo ito nang kusa bago ka disiplinahin ng Diyos. Hindi ka dapat manghula kung kinapopootan ka ba ng Diyos o kung itiniwalag ka ng Diyos; dapat mamalayan mo ang iyong problema, at pagkatapos ay alamin mo kung paano ka dapat magsisi, at kung anong paraan ng pagsasagawa sa katotohanan ang maghahatid ng pagbabago. Isang pagpapamalas ito ng normal na katwiran. Ang dapat mo munang mamalayan ay, “Wala sa katwiran ang mga salita kong ito, at nagpapakita ang mga ito ng kayabangan. Wala akong kakayahang gawin ang gampaning ito, pero ibinibida ko ang aking sarili at sinasabi na kaya ko, kaya hindi ba’t pagmamalaki lang ito? Ang pagmamalaki at ang pagbibida-bida sa aking sarili ay nagpapakita na mayroon akong mapagmataas na disposisyon.” Hindi ka kinokondena ng Diyos sa pagmamalaki, pero ibig bang sabihin niyon ay pwede mo na lang itong hayaan? Hindi, hindi mo ito pwedeng hayaan na lang. Dapat mo itong himayin, at sabihing, “Bakit napakagaling kong magbida-bida at magmalaki? Bakit ko ba ipinagmamayabang ang mga bagay na hindi ko kayang gawin, o ang mga bagay na ni hindi ko nga alam kung kaya ko bang gawin? Bakit ba ako may ganitong kahinaan sa pagkatao?” Hindi ito isang kahinaan sa pagkatao. Ang isang kahinaan sa pagkatao ay isang mababaw na masamang kagawian. Ang pagmamalaki ay isa sa mga paraan kung paano kusang nahahayag ang isang mapagmataas na disposisyon; ang sataniko mong disposisyon ang siyang nagtutulak sa iyo na mamuhay sa isang kalagayang katulad nito—ganap kang pinangungunahan ng iyong disposisyon. Kung mapipigilan mo ito, at hindi ka na magpapakita ng mapagmataas na disposisyon, ibig bang sabihin nito ay wala ka nang mapagmataas na disposisyon? Ibig bang sabihin nito ay naayos na ito? Talagang hindi ito ganoon kasimple. Hindi lamang sa pagbabago ng paraan ng iyong paggawa sa isang bagay, sa pagiging masunurin sa mga tuntunin at sa pagiging may mabuting asal, sa hindi pagiging hambog, at sa pagkilos nang disente na masasabing hindi ka mayabang. Mga maskara lang ang mga iyon, at nagdaragdag ng mga panibagong problema sa ibabaw ng pagiging mapagmataas, at ang resulta ay mas lalong malaking problema. Kung gusto mong ayusin ang iyong kayabangan, at ayusin ang bawat uri ng tiwaling disposisyon, dapat mong hanapin ang katotohanan para ayusin ito kapag ginagampanan mo ang iyong mga tungkulin. Ito ang tamang paraan. Halimbawa, ipagpalagay na nating isinasaayos ng lider na gampanan mo ang isang partikular na tungkulin, at matapos makinig, mapagwalang-bahala mong sinasabi na, “Nagawa ko na ang mga ganitong tungkulin noon. Sisiw na lang ito sa akin!” Pero pagkatapos ay agad mong napagtatanto na nagpakita ka ng kayabangan, at na mali ang ganitong paraan ng pag-iisip, at agad kang nananalangin at itinutuwid ang iyong pag-iisip, sinasabing, “O Diyos! Nagpakita na naman ako ng kayabangan. Pakiusap, pungusan Mo sana ako; handa akong gampanang mabuti ang aking tungkulin,” ito ang unang bagay na dapat mong gawin. Kaya, paano mo ba dapat tratuhin ang iyong tungkulin? Iniisip mo na, “Ginagawa ko ito para sa Diyos, at ginagawa ko ito sa presensiya Niya, kaya dapat ko itong asikasuhin nang buong ingat. Hindi ako maaaring magkamali. Kung magkakamali ako, sobrang nakakahiya ito!” Pagkatapos, pinag-iisipan mo itong mabuti, at iniisip na, “Hindi, hindi tama iyon. Bakit ako matatakot na mapahiya?” Hindi rin tama ang kalagayang ito; nagsimula ka nang lumihis sa landas. Paano mo ito dapat itama? Aling direksyon ang tamang daan na pupuntahan? Muli, may kinalaman ito sa pagsasagawa ng katotohanan para maayos ang mga problema. Dapat mong isipin na, “Hindi ako takot na mapahiya. Ang mahalaga ay na hindi ako dapat nakapipinsala sa gawain ng iglesia,” at magbabago ang iyong kalagayan. Pero kung iisipin mo na, “Paano kung nakapipinsala ako sa gawain ng iglesia, at pupungusan ako? Mawawalan ako ng dignidad,” malalagay ka na naman sa maling kalagayan. Paano ito maaayos? Sa iyong puso, dapat mong isipin na, “Hindi ko kailanman pinahalagahan ang aking tungkulin, tinatamad akong gawin ito, at napakayabang ko. Nararapat lang ako na mapungusan. Dapat manalangin ako sa Diyos at hayaan Siyang gumawa. Matigas ang ulo ko, pero makapangyarihan sa lahat ang Diyos at walang imposible para sa Kanya, kaya sasandal ako sa Diyos.” Tama ito; ito ang tamang paraan ng pagsasagawa. Nagbigay ang Diyos sa iyo ng ilang talento, at hinayaan ka Niyang matuto ng ilang kaalaman, pero ang pagkakaroon ng mga kaalamang ito ay hindi nangangahulugang magagampanan mo na nang mabuti ang iyong tungkulin. Hindi ba’t totoo ito? (Oo.) Paano nakakarating sa ganitong kongklusyon ang isang tao? (Sa pamamagitan ng karanasan.) Tinuruan ka ng aral ng karanasang ito, at binigyan ka nito ng kabatiran. Ibig sabihin, ang bagay na ibinibigay ng Diyos sa mga tao ay hindi isang bagay na likas nilang taglay, hindi rin nila ito kapital; maaaring bawiin ng Diyos kung ano man ang ibinigay Niya sa kanila anumang oras. Kapag gusto kang ibunyag ng Diyos, kahit gaano ka pa kahusay sa isang bagay, makakalimutan mo ito at hindi mo na ito magagamit—mawawalan ka ng kabuluhan. Kung, sa pagkakataong ito, ay mananalangin ka, “O Diyos, wala akong kabuluhan. May ganito akong abilidad dahil lamang ibinigay Mo ito sa akin. Nagsusumamo ako sa Iyo na bigyan ako ng lakas! Pakiusap, basbasan at gabayan Mo po ako, para hindi ako nakapipinsala sa Iyong gawain.” Ito ba ang tamang paraan ng pananalangin? (Hindi, hindi ito tama.) Anong mga pagbabago ang dapat mong gawin sa puntong ito? Sinasabi mo, “O Diyos! Handa akong magpasakop sa Iyong mga pagsasaayos. Hindi ko pwedeng palaging isipin na tama ako. Bagama’t may ilang bagay akong nalalaman tungkol sa aspektong ito ng gawain, at may kaunting kahusayan dito, hindi ito nangangahulugan na magagawa ko nang maayos ang gampanin. Dahil nakalilikha ng gulo ang aking tiwaling disposisyon, malamang na magiging pabasta-basta at pabaya ako sa paggawa ng mga bagay-bagay, at hindi seseryosohin ang aking tungkulin. Wala akong kakayahang kontrolin ang aking sarili, at hindi ko mapangasiwaan ang aking sarili. Nagmamakaawa ako sa Iyo na protektahan ako at gabayan ako. Handa akong magpasakop sa Iyo, gawin ang lahat ng aking makakaya, at ibigay sa Iyo ang kaluwalhatian.” Kung ginagampanan mo nang mabuti ang iyong tungkulin, at ibinibigay mo ang walumpung porsiyento ng kredito sa Diyos at dalawampung porsiyento naman sa sarili mo, nararapat ba iyon? (Hindi, hindi ito nararapat.) Hindi makatwirang hatiin ang mga bagay-bagay sa ganoong paraan. Kung hindi gumawa ang Diyos, magagawa mo ba nang maayos ang iyong tungkulin? Talagang hindi, dahil bukod sa wala kang katotohanan, mayroon ka ring tiwaling disposisyon. Kahit ano pang uri ng tiwaling kalagayan ang umiiral sa puso ng mga tao, dapat palagi nilang pagnilayan ang kanilang sarili, at hanapin ang katotohanan para ayusin ito. Sa sandaling nalinis na ang kanilang tiwaling disposisyon, magiging normal na ang kanilang kalagayan.

Kung minsan, lilitaw ang isang maling kaisipan o ideya sa puso ng isang tao, at ginugulo nito ang kanyang puso. Naiipit siya sa ganoong kalagayan, at hindi na siya makaalis mula rito sa loob ng isa o dalawang araw. Ano ang dapat gawin ng isang tao sa pagkakataong gaya nito? Dapat mong hanapin ang katotohanan para ayusin ang sitwasyon. Una, dapat maging malinaw sa iyo kung paano lumitaw ang maling kaisipan o ideya, kung paano nito nagawang mangibabaw sa iyo, kung paano ka nito ginawang negatibo at nalulumbay, at kung paano ka nito naimpluwensiyahang ipakita ang iba’t ibang uri ng paghihimagsik at mga di-kaaya-ayang gawi. Pagkatapos, kapag napagtanto mo na na ang mga bagay na ito ay dinidiktahan ng tiwali mong disposisyon, at na kinapopootan ito ng Diyos, dapat mong patahimikin ang iyong sarili sa harapan ng Diyos at manalangin, “O Diyos, disiplinahin Mo po ako at tulutan akong matutunan ang mga aral na kailangan kong matutunan. Hindi ako natatakot na mabunyag, hindi rin ako natatakot na mapahiya o mawalan ng dangal. Ang kinatatakutan ko lang ay ang malabag ng aking mga kilos ang Iyong mga atas administratibo, at hindi Kita mapalugod.” Ito ang tamang landas, pero may tayog ka ba para tahakin ito? (Wala.) Kung wala kang ganoong tayog, ibig bang sabihin nito ay hindi ka maaaring manalangin sa direksyong ito? Sapagkat ito ang tamang landas, dapat kang manalangin sa direksyong ito. Sa ngayon, maliit ang tayog ng mga tao, dapat madalas silang lumapit sa harapan ng Diyos, sumandal sa Diyos, at hayaang mas protektahan sila at mas disiplinahin sila ng Diyos. Kapag lumago na ang kanilang tayog, at kaya na nilang pumasan at gumawa ng mas maraming gampanin, hindi na kakailanganin pa ng Diyos na mag-alala nang sobra, at hindi na Niya kakailanganin na palagi silang protektahan, disiplinahin sila, subukin sila, o bantayan sila. Usapin ito ng puso, at tinitingnan ng Diyos ang puso ng mga tao. Hindi mahalaga sa Diyos kung gaano kabuti ang asal mo o gaano ka kamasunurin sa panlabas; ang tinitingnan Niya ay ang iyong saloobin. Maaaring wala kang sinasabi buong araw, pero anong saloobin ang mayroon ka sa iyong puso? “Ibinigay sa akin ang tungkuling ito, kaya responsabilidad kong gampanan ito nang maayos, pero may gawi ako na hindi ako nagpapapigil, at palagi kong ginagawa kung ano ang gusto ko. Alam kong may ganito akong isyu, pero hindi ko makontrol ang aking sarili. Ihanda nawa ng Diyos ang aking kapaligiran, at alisin ang mga tao, pangyayari, at bagay na nakapaligid sa akin na maaaring gumulo sa akin, makaapekto sa paggampan ko ng aking tungkulin, o makaapekto sa pagsasagawa ko ng katotohanan, nang sa gayon ay hindi ako mahulog sa tukso, matanggap ko ang mga pagsubok ng Diyos, at matanggap ko ang Kanyang pagdidisiplina.” Dapat magkaroon ka ng pusong handang magpasakop. Kapag may ganito kang mga kaisipan sa iyong puso, paanong hindi makikita ng Diyos ang mga ito? Paanong hindi Niya papansinin ang mga ito? Kaya, kikilos ang Diyos. Minsan, kapag nananalangin ka nang ganito nang isa o dalawang beses, hindi ka binibigyang-pansin ng Diyos. Kapag sinusubok Niya ang gawain at sinseridad ng isang tao, wala Siyang sasabihing kahit ano, pero hindi ibig sabihin nito na mali ang ginawa mo. Sa anumang sitwasyon, hindi mo dapat tuksuhin ang Diyos. Kung palagi mong tinutukso ang Diyos, at sinasabing, “Tama ba ako sa ginagawa ko? Nakita Mo ba, O Diyos?” kung gayon ay magkakaproblema ka. Hindi tamang kalagayan ito. Tumutok ka na lang sa paggawa ng aksiyon. Dinidisiplina ka man ng Diyos, inaakay ka man, sinusubukan ka, o ginagabayan ka, huwag mo itong pansinin. Tumutok ka na lang sa pagsisikap sa katotohanang nauunawaan mo, at sa pagkilos nang naaayon sa mga layunin ng Diyos. Sapat na iyon. Pagdating sa kung ano ang magiging resulta, kadalasan ay hindi mo ito responsabilidad. Ano ang dapat mong akuin na responsabilidad? Ang paggampan sa tungkuling dapat mong gampanan, ang paggugol ng oras na dapat mong gugulin, at ang pagbabayad ng halagang dapat mong bayaran. Sapat na iyon. Dapat suriin ang anumang may kinalaman sa katotohanan, at dapat pagsikapang unawain ito. Ang pinakamahalagang bagay ay na tahakin ng mga tao ang landas na dapat nilang tahakin. Sapat na ito. Ito ang dapat na ginagawa ng mga tao. Tungkol naman sa kung anong antas ng tayog ang mayroon ka, kung anong mga pagsubok ang dapat mong pagdaanan, kung anong disiplina ang dapat mong maranasan, kung anong mga sitwasyon ang dapat mong maranasan, at kung paanong humahawak ng kataas-taasang kapangyarihan ang Diyos, hindi mo na dapat bigyang-pansin ang mga bagay na ito. Ang Diyos ang gagawa nito. Sinasabi mo na, “Maliit ang tayog ko. Huwag Mong iparanas sa akin ang anumang pagsubok, Diyos ko, natatakot ako!” Gagawin ba iyon ng Diyos? (Hindi, hindi Niya iyon gagawin.) Hindi mo kailangang mag-alala. Sinasabi mo na, “Napakalaki ng tayog ko, at sapat ang pananalig ko. O Diyos, bakit hindi Mo ipinararanas sa akin ang ilang pagsubok? Subukin Mo ako gaya ng ginawa Mo kay Job at bawiin Mo ang lahat ng mayroon ako!” Hindi iyon gagawin ng Diyos. Hindi mo alam ang sarili mong tayog, pero alam na alam ito ng Diyos at malinaw ito sa Kanya; nakikita Niya ang puso ng bawat tao. Nakikita ba ng mga tao ang puso ng Diyos? (Hindi, hindi nila nakikita.) Hindi nakikita ng mga tao ang puso ng Diyos, kaya paano nila nauunawaan ang Diyos at paano sila nakikipagtulungan sa Kanya? (Sa pamamagitan ng Kanyang mga salita.) Sa pamamagitan ng pag-unawa sa Kanyang mga salita, paggampan nang maayos sa kanilang tungkulin, at pagkapit sa kanilang posisyon bilang mga tao. Ano ba ang tungkulin ng mga tao? Ito ang gawaing dapat gawin ng mga tao, at ang trabahong kaya nilang gawin. Ito ang mga gampaning ibinigay sa iyo ng Diyos. Ano ang kabilang sa mga gampaning ibinigay sa iyo? Ang aspekto ng gawain na pamilyar ka, ang mga gampaning ibinibigay sa iyo ng iglesia, ang mga gampaning dapat mong gawin, at ang mga gampaning kaya mong gawin sa abot ng iyong makakaya. Parte ito nito. Ang isa pang parte ay may kinalaman sa usapin ng buhay pagpasok. Dapat magawa mong isagawa ang katotohanan at makapagpasakop sa Diyos. Tumutok ka lang sa pagsasagawa at pagpasok sa katotohanan. Huwag mong bigyang-pansin ang pagsusuri ng iba tungkol sa iyo o kung ano ang tingin sa iyo ng Diyos. Hindi mo kailangang bigyang-pansin ang mga bagay na ito, hindi rin kinakailangan na bigyang-pansin mo ang mga bagay na ito—hindi ito ang mga bagay na dapat mong ipag-alala. Walang kontrol ang mga tao sa kanilang magandang kapalaran, kasawiang-palad, haba ng buhay, sa lahat ng bagay na nararanasan nila sa kanilang buhay, sa kanilang suwerte, o sa kanilang buhay; hindi mababago ng sinuman ang mga bagay na ito. Dapat maging malinaw ito sa iyo. Ang Diyos ang may kataas-taasang kapangyarihan sa lahat ng bagay na ito. Talagang dapat malinaw na makilala at maunawaan ito ng mga tao sa kanilang puso. Huwag kang mag-alala sa anumang bagay para sa Diyos; huwag kang magtangka at magdesisyon kung ano ang gustong gawin ng Diyos. Tumutok ka na lang sa epektibong pag-aasikaso sa mga bagay na dapat mong gawin, kung ano ang dapat mong pasukin, at sa landas na dapat mong tahakin. Sapat na iyon. Pagdating naman sa kung ano ang magiging hantungan mo sa hinaharap, may kontrol ka ba rito? (Wala.) Kung gayon, paano mo malulutas ang problemang ito? Ang isang parte nito, ay sa pamamagitan ng paggawa nang maayos sa lahat ng bagay na dapat mong gawin araw-araw, at sa pagtupad sa iyong tungkulin bilang isang tao. Ito ang atas na ibinibigay ng Diyos sa lahat. Dumating ka sa mundong ito, at inakay ka ng Diyos sa buong panahong ito—binigyan ka man Niya ng iba’t ibang uri ng mga kaloob, o nilinang ka at binigyan ka ng talento o abilidad, ipinapakita nito na binigyan ka ng Diyos ng mga atas. Kitang-kita naman kung anong atas ang ibinigay sa iyo ng Diyos, at hindi na kailangang direkta pa itong sabihin sa iyo ng Diyos. Halimbawa, kung marunong kang mag-Ingles, tiyak na may mga hinihingi sa iyo ang Diyos sa aspektong ito. Ito ang tungkulin mo. Hindi na kailangang tumawag pa ang Diyos mula sa langit at sabihin sa iyo nang deretsahan na, “Ang tungkulin mo ay pagsasaling-wika, at kung hindi mo ito gagawin, parurusahan kita.” Hindi na kailangan pang sabihin ito. Malinaw na malinaw na ito sa iyo dahil binigyan ka ng Diyos ng normal na pagkamakatwiran, mga proseso ng isipan at pag-iisip, pati na ng abilidad na maunawaan ang wikang ito. Sapat na iyon. Kung ano ang ibinigay ng Diyos sa iyo, iyon ang sinasabi Niyang gawin mo, at malinaw na malinaw ito sa iyong puso. Sa proseso ng paggampan sa iyong mga tungkulin, at sa panahon ng proseso ng pagtanggap sa atas ng Diyos, dapat mong tanggapin ang lahat ng ginawa ng Diyos sa iyo, kasama na ang positibong patnubay, pagdidilig, at pagtutustos na ibinigay Niya sa iyo. Halimbawa, sa pamamagitan ng madalas na pagkain at pag-inom ng mga salita ng Diyos, sa pakikinig sa mga sermon, pamumuhay ng buhay-iglesia, pagbabahagi tungkol sa katotohanan, at magkakasundong pakikipagtulungan sa iba habang ginagampanan mo ang iyong tungkulin. Ang isa pang parte nito ay sa pamamagitan ng indibidwal na buhay pagpasok—ito ang pinakaimportante. Palaging gusto ng ilang tao na malaman kung may buhay ba sila, at kung nakapagkamit ba sila ng anumang mga resulta. Ayos lang naman na pagnilayan ang mga bagay na ito nang pansamantala, pero huwag tumutok sa mga ito. Katulad ito ng pagtatanim taon-taon—walang kahit isa sa mga magsasaka ang nagsasabi kung gaano karami ang dapat nilang aanihin sa taong iyon, at na kung hindi nila makakamit ang resultang iyon, susuko sila sa pamumuhay. Hindi sila ganito kahangal. Lahat sila ay nagtatanim ng binhi kapag panahon na para dito, pagkatapos ay dinidiligan, nilalagyan ng pataba, at inaalagan nila ang mga ito nang normal. Pagkatapos, kapag sakto ang panahon, siguradong may aanihin sila. Dapat magkaroon ka ng ganitong pananalig; ito ay tunay na pananalig sa Diyos. Huwag kang masyadong mapagkalkula sa Diyos, na sinasabing, “Nagsikap naman ako kamakailan, gagantimpalaan kaya ako ng Diyos?” Hindi katanggap-tanggap na palaging humingi ng mga gantimpala, kagaya ng isang empleyado sa opisina na humihingi ng kanyang suweldo sa katapusan ng buwan. Hindi katanggap-tanggap na palagi na lang humihingi ng suweldo. Masyadong mahina ang pananalig ng mga tao, at wala silang tunay na pananalig sa Diyos. Sa sandaling malinaw mo nang nakikita na ang landas ng pagsunod sa Diyos ay ang landas tungo sa kaligtasan, at ito ang totoong buhay, na ito ang tamang landas na dapat sinusunod ng mga tao, at ang buhay na dapat mayroon ang mga nilikha, tumutok ka lang sa paghahangad sa katotohanan at paghahangad na makapasok sa realidad, sa pakikinig sa mga salita ng Diyos, at sa pagtahak at pagkilos sa direksyong itinuturo sa iyo ng Diyos. Tama ito. Huwag mong palaging tanungin ang Diyos na, “O Diyos, gaano pa kaya katagal hanggang sa masundan Kita tungo sa dulo ng daan? Kailan ako maliligtas? Kailan ako gagantimpalaan at makakakuha ng korona? Kailan darating ang araw ng Diyos?” Ang mga ito ay mga kalagayang lahat na mayroon ang mga tao, pero ibig bang sabihin ay tama ito? (Hindi.) Sinasabi ng ilang tao na “Ang batas ay hindi maipatutupad kapag lahat ay lumalabag,” pero maling kaisipan ang kasabihang ito, wala itong katuturan, at hindi ito naaayon sa katotohanan. Ang katunayan na may ganitong mga kalagayan ang lahat ng tao ay nagpapatunay na may tiwaling disposisyon ang lahat, kaya kailangan nilang lahat na lunasan ang problemang ito at malampasan ang hadlang na ito. Dapat palagi mong suriin ang sarili mo sa iyong puso, hindi nakatuon sa kung kumusta na ang iba, at habang sinusuri mo ang iyong sarili, dapat mong itama ang anumang tiwaling kalagayang mayroon ka. Ang isipan ng mga tao ay dinamiko, at palaging aktibong nag-iisip—sa isang sandali ay nasa kaliwang panig ito, at pagkatapos ay nasa kanan naman; palaging medyo hindi sakto ang paraan ng kanilang pag-iisip. Hindi sila tumatahak sa tamang landas. Iginigiit nilang sumunod sa iba, at sumunod sa mga buktot na kalakaran sa mundo at tumahak sa maling landas. Ito ang kalikasang diwa ng mga tao, at hindi nila kayang kontrolin ito kahit gustuhin pa nila. Kung hindi mo ito kayang kontrolin, kung gayon ay huwag mo itong kontrolin. Kapag may isang maling intensyon o pananaw na lumitaw, ayusin ito. Sa ganitong paraan, unti-unting mababawasan ang katiwaliang ipinapakita mo. Kaya, paano mo ba ito maaayos? Sa pamamagitan ng pagdarasal, at palagiang pagkakamit ng pagkaunawa sa mga bagay na iyon at pagtutuwid sa mga iyon. Minsan, kahit paano mo pa subukang ituwid ang mga bagay na iyon, lumilitaw pa rin ang mga iyon, kaya huwag mong pansinin ang mga ito, at gawin mo lang kung ano ang kailangan mong gawin. Ito ang pinakamadaling paraan. Kaya, ano ba ang dapat gawin ng mga tao? Ang gampanan nang maayos ang kanilang tungkulin, at manatili sa kanilang tungkulin. Hindi mo pwedeng tanggihan ang atas na ibinigay sa iyo ng Diyos; dapat mo itong tapusin nang maayos. Bukod dito, pagdating sa indibidwal na buhay pagpasok, dapat mong gawin ang iyong makakaya na pagsikapan ang katotohanan habang ginagawa mo ang iyong tungkulin, at gumawa nang maigi para makamit ang anumang antas ng pagpasok na kaya mo. Kung pasok ka man sa pamantayan sa bandang huli, ang Diyos ang magpapasya niyon. Walang silbi ang mga pansariling damdamin at pagtatakda ng mga tao. Hindi mapagdedesisyunan ng mga tao ang sarili nilang kapalaran, at hindi nila kayang suriin ang kanilang pag-uugali, o tukuyin kung ano ang kahihinatnan nila sa bandang huli. Tanging ang Diyos lamang ang makakasuri at makakatukoy sa mga bagay na ito. Dapat kang magtiwala na ang Diyos ay matuwid. Sabi nga ng mga walang pananampalataya, dapat maglakas-loob kang kumilos, maglakas-loob na panagutan ang iyong mga kilos, maglakas-loob na harapin ang mga katunayan, at magawang pumasan ng responsabilidad. Dapat gampanan nang maayos ng mga taong may konsensiya at katwiran ang kanilang tungkulin at dapat silang umako ng responsabilidad.

Napakahalaga na madalas suriin ng mga tao ang kanilang sarili, at napakahalaga na tanggapin ng mga tao ang pagsisiyasat ng Diyos. Napakahalaga rin na hanapin ng mga tao ang katotohanan, baguhin ang kanilang mga kalagayan at pananaw, at na makalabas sila mula sa mga ito, kapag sinusuri nila ang kanilang sarili at nalamang mayroon silang mga maling kalagayan o pananaw. Sa ganitong paraan, mababawasan nang mababawasan ang mga maling kalagayang mararanasan mo, at lalo mong makikilatis ang mga ito nang hindi mo namamalayan. Pagkatapos mong baguhin ang mga mali mong kalagayan, dadami ang mga positibong bagay sa loob mo, at mas higit na dadalisay ang paggampan mo sa iyong tungkulin. Bagama’t sa panlabas, kagaya pa rin ng dati ang paraan ng iyong pagsasalita at ang personalidad mo, magbabago na ang iyong buhay disposisyon. Sa anong mga paraan ito makikita? Magagawa mong sumunod sa mga katotohanang prinsipyo kapag ginagawa mo ang mga bagay-bagay at kapag ginagampanan mo ang iyong tungkulin, at magagawa mong panagutan ang mga bagay na ito; magagalit ka kapag nakikita mo ang iba na pabasta-bastang ginagawa ang mga bagay-bagay, at kapag nakakakita ka ng mga buktot na penomenon, gayundin ng mga negatibo, di-tama at buktot na kaugalian na nagbubunyag ng mga tiwaling disposisyon, kamumuhian mo ang mga ito. Habang mas lalo mong tinitingnan ang mga bagay na ito, mas lalo kang nasusuya, at mas lalo mong nakikilatis ang mga ito. Kapag nakakakita ka ng ilang tao na matagal nang nananampalataya sa Diyos, at mga nakakapagsalita nang napakalinaw tungkol sa mga salita at doktrina, pero hindi naman gumagawa ng tunay na gawain at walang mga prinsipyo, magagalit ka at kasusuklaman mo ito. Lalo na kapag nakikita mo ang mga lider at mga manggagawa na hindi naman gumagawa ng tunay na gawain, na palaging nagsasalita tungkol sa mga salita at doktrina, at maraming taon nang nananampalataya sa Diyos pero wala namang ipinagbago, makikilatis mo sila, magagawa mo silang ilantad at iulat, at magtataglay ka ng pagpapahalaga sa katarungan. Bukod sa mapopoot ka sa iyong sarili, mapopoot ka rin kapag nangyayari ang mga buktot at di-makatarungang bagay na ito. Patutunayan nito na nagkaroon na ng pagbabago sa loob mo. Magagawa mong tingnan ang mga isyu at tratuhin ang mga tao, pangyayari, at bagay sa paligid mo mula sa perspektiba ng katotohanan, mula sa panig ng Diyos, at mula sa perspektiba ng mga positibong bagay—ipapakita nito na nagkaroon nga ng pagbabago sa iyo. Kaya, kakailanganin mo pa rin ba ang Diyos para suriin ka? Hindi—mararamdaman mo ito mismo sa sarili mo. Halimbawa, noon, kapag nakikita mo ang isang tao na ginagawa ang mga bagay-bagay nang pabasta-basta, iniisip mo na, “Normal lang iyon. Ganoon din ako. Kung hindi niya ginawa ang mga bagay-bagay sa ganoong paraan, magmumukhang ginagawa ko ang mga bagay-bagay nang pabasta-basta.” Ginagawa ng lahat ang mga bagay-bagay nang pabasta-basta, kaya pakiramdam mo ay ayos lang ang ginagawa mo. Ngayon ay hindi ka na nag-iisip nang ganoon. Sa halip, iniisip mo na, “Hindi katanggap-tanggap na gawin ang mga bagay-bagay nang pabasta-basta. Mahalaga ang gawain ng sambahayan ng Diyos. Lubos na mapaghimagsik na ang paggawa ko sa mga bagay-bagay nang pabasta-basta—bakit ninyo ako tinutularan, at ginagawa rin ang mga bagay-bagay sa ganoong paraan?” Iniisip mo na napakamangmang at napakaisip-bata mo noon, na kasuklam-suklam at kahiya-hiya ang paraan kung paano mo tiningnan ang mga bagay-bagay, at hindi mo ito maipaliwanag sa Diyos, at hindi ito kayang palagpasin ng iyong konsensiya. Ang katunayan na mayroon ka ng ganitong mga kaisipan at damdamin ay nagpapatunay na nag-ugat at sumibol na sa loob mo ang katotohanan at ang mga salita ng Diyos. Ang perspektiba kung saan tinitingnan mo ang mga bagay-bagay, at ang mga pamantayang gamit mo sa pagsusuri sa mga bagay-bagay ay nagbago na. Ganap ka nang ibang tao kaysa dati, noong namumuhay ka pa sa loob ng iyong mga tiwaling disposisyon. Tunay ka nang nagbago. Nagbago na ba kayo nang kaunti ngayon? (Medyo.) Ngayong medyo nagbago na kayo, at kapag nakikita ninyo paminsan-minsan ang mga tao na pabasta-bastang ginagawa ang mga bagay-bagay, ayaw isagawa ang katotohanan, at palaging nagpapakasasa sa mga pisikal na kaginhawahan, hindi ninyo iniisip na magandang bagay ito. Pero, kung pinakiusapan kang tulungan at suportahan sila, malilimitahan ka pa rin ng mga satanikong pilosopiya. Bagama’t nadidiskubre mo ang problemang ito sa mga tao, hindi ka nangangahas na magsabi ng anumang bagay sa takot na masalungat sila, at iniisip mo pa nga na, “Walang bumoto sa akin bilang lider ng pangkat, kaya hindi ako dapat makialam sa buhay ng iba.” Kapag nahaharap ka sa mga di-makatarungan at negatibong bagay na ito, hindi mo nagagawang manindigan sa panig ng katotohanan sa iyong mga pananalita at kilos, o umako ng responsabilidad; nagbubulag-bulagan ka na lang, at iniisip mong isang magandang paraan iyon ng pag-asal, at idinidistansiya ang iyong sarili mula sa pakikipagtalo. Iniisip mo, “Kapag may nangyaring masama, wala itong kinalaman sa akin. Umiiwas ako sa gulo.” Kung may mga ganito ka pa ring pananaw, maisasagawa mo ba ang katotohanan? Magkakaroon ka kaya ng buhay pagpasok? Kapag may mga pananaw kang ganito sa iyong puso, isa kang hindi mananampalataya, at hindi mo kayang tanggapin ang katotohanan. Iyon ang dahilan kung bakit hindi pwedeng hayaang hindi maitama ang ganitong mga pananaw. Kung gusto mong magkaroon ng buhay pagpasok, sa isang aspekto, dapat mapangasiwaan mo ang sarili mo. Sa isa pang aspekto, kailangan mong pangunahing tanggapin ang pagsisiyasat ng Diyos. Kung napapansin mong may paninisi sa loob ng puso mo, dapat magnilay-nilay ka sa iyong sarili, at alamin kung saan nanggagaling ang paninising ito. Kung nararamdaman mo na sinisiyasat ka ng Diyos, at naniniwala ka na sinisiyasat ka ng Diyos, dapat mong tanggapin ang Kanyang pagsisiyasat. Sa pamamagitan lamang ng madalas na pagsisisi, pagkabagabag sa iyong puso, at pakiramdam na may utang na loob ka sa Diyos dahil nasa ganoon kang mga kalagayan, na magkakaroon ka ng motibasyon na isagawa ang katotohanan at pumasok sa katotohanan. May mga pamantayan, at praktikal na pagpapamalas ng pagpasok sa mga katotohanang realidad. Hanggang sa anong antas na ba kayo nakapasok sa mga ito, ngayon? (Kapag may sitwasyong lumilitaw, nakikita ko ang marami kong pagkukulang, pero matagal akong naiipit sa ganoong kalagayan. Hindi ko alam kung paano gamitin ang perspektiba ng katotohanan para himayin o unawain kung anong mga isyu ang mayroon ako; wala akong malinaw na pagkakilala sa sarili ko; hindi ko malinaw na nakikita ang sarili ko, at madalas na hindi ko rin nakikita nang malinaw ang kalagayan ng ibang tao.) Kung hindi mo malinaw na nakikita ang sarili mo, hindi mo makikita nang malinaw ang iba. Tama ang pahayag na ito. Kapag may isyu ang ibang tao, iniisip mong wala itong kinalaman sa iyo, pero ang totoo, pare-pareho ang mga kalagayan, at magkakatulad ang mga ito. Kung hindi mo makita nang malinaw ang sarili mong kalagayan, hindi mo malulutas ang iyong mga isyu, at lalo namang hindi mo malulutas ang mga isyu ng iba. Kapag nalutas mo na ang iyong mga isyu, makikita mo nang napakalinaw ang mga isyu ng iba, at malulutas mo kaagad ang mga ito. Kung gusto mong magkaroon ng buhay pagpasok, dapat kang kumapit sa dalawang bagay: Una, dapat gampanan mo nang maayos ang iyong tungkulin, at ang ikalawa, habang ginagampanan mo ang iyong tungkulin, dapat madalas mong suriin ang iyong sarili, hanapin ang katotohanan para itama ang iba’t ibang maling pananaw, kaisipan, paninindigan, intensyon, at kalagayan, at lumabas mula sa bawat uri ng maling kalagayan. Kung may lakas kang lumabas mula sa mga ito, mapagtatagumpayan mo si Satanas at maiwawaksi mo ang iyong mga tiwaling disposisyon. Pagkatapos, mababago mo na ang sarili mo. Makakalabas ka na mula sa negatibo mong mga kalagayan, at hindi ka na mapipigilan o makokontrol ng mga kalagayang ito. Ito mismo ay isang hakbang pasulong. Dapat lutasin muna ninyo ang isyung ito. Anong mga negatibong kalagayan ang mayroon kayo? Iniisip ng ilan, “Ganoon lang talaga ako. Wala na akong magagawa para lutasin ang mapagmataas kong disposisyon. Ano’t anuman, alam ng Diyos ang tungkol dito, at palagay ko ay nailarawan na Niya ako. Maraming beses ko nang sinubukang magbago, pero ganoon pa rin ako. Ganito lang talaga ako.” Hindi maganda ang tingin mo sa iyong sarili, pero isa itong negatibong kalagayan; para itong isang pag-iisip na nawawalan ka na ng pag-asa sa iyong sarili. Hindi mo hinanap ang katotohanan para lutasin ang isyung ito, kaya bakit iniisip mong wala ka nang pag-asa? Madalas na namumuhay ang mga tao sa ganitong mga kalagayan; isang panandaliang pagbubunyag ng katiwalian at iniisip na nilang nailarawan na sila, at na ganitong uri sila ng tao. Negatibong kalagayan ito; dapat itong baligtarin, at kailangan mong makalabas mula rito. Ano pang mga negatibong kalagayan ang mayroon kayo? (Madalas akong namumuhay sa isang kalagayan kung saan ginagawa ko ang mga bagay-bagay batay sa aking mga kaloob at aking kakayahan, at wala akong buhay pagpasok. Napakalubha ng kalagayang ito.) Kapag ginagawa ng mga tao ang mga bagay-bagay batay sa kanilang mga kaloob at kakayahan, palagi nilang gustong makipagkompitensiya sa iba, iniisip na, “Paano mo nagagawang tapusin ang gampaning ito samantalang ako ay hindi? Kailangan kong magtrabaho nang husto at magsikap sa gampaning ito, na subukan at mas galingan ito kaysa sa iyo!” Lumitaw rito ang maladiyablo mong kalikasan. Ano ang dapat gawin tungkol dito? Kung may ganito kang motibasyon o pinagmumulan kapag ginagawa mo ang mga bagay-bagay, huwag mo itong intindihin. Isa itong pansamantalang pagbubunyag, o isang pansamantalang mangmang na kaisipan. Huwag kang kumilos batay rito, at magiging ayos ka lang. Dapat mong gawin ang mga bagay-bagay sa praktikal na paraan, at sa paraan kung paano dapat gawin ang mga ito. Kung maharap ka sa isang suliranin, magkusa kang tingnan kung paano ito pinangasiwaan ng ibang mga tao. Kung napangasiwaan nila ito nang maayos, kausapin mo sila at matuto ka mula sa kanila. Sa ganitong paraan, mababaligtad mo ang iyong mga maling kalagayan. Kung mayroon kang ganoong mga kaisipan at nagpapakita ka ng katiwalian sa loob mo, pero hindi ka naman kumikilos nang ganoon, kung gayon ay mapipigilan ang iyong mga tiwaling disposisyon. Pero, kung mayroon kang ganoong mga kaisipan at kumikilos ka sa ganoong paraan, at mas malubha pa ang iyong mga kilos kaysa sa iyong mga kaisipan, magdudulot ito ng problema, at guguluhin nito ang mga bagay-bagay. Ang mga tiwaling disposisyon ng mga tao ang pinakakinapopootan ng Diyos sa lahat.

Ang pagharap ng Diyos sa iyong mga tiwaling disposisyon ay hindi para itago mo ang mga ito, ikubli ang mga ito, o ibalatkayo ang mga ito. Sa halip, pinapayagan ka Niyang ipakita ang mga ito, inilalantad ka at hinahayaan kang magkamit ng kaalaman tungkol sa mga ito. Kapag may kaalaman ka na tungkol sa mga ito, iyon na ba lahat? Hindi. Pagkatapos mong magkaroon ng kaalaman tungkol sa mga ito, at malaman na maling gawin ang mga bagay-bagay ayon sa mga tiwali mong disposisyon, at na isa itong daan na walang labasan, dapat kang lumapit sa harapan ng Diyos, at manalangin sa Kanya at hanapin ang katotohanan para lutasin ang mga tiwali mong disposisyon. Bibigyan ka ng kaliwanagan ng Diyos, at bibigyan ka Niya ng tamang landas sa pagsasagawa. Sinasabi ng mga salita ng Diyos kung ano ang dapat gawin ng mga tao, pero may mga tiwaling disposisyon ang mga tao, at minsan, ayaw nilang gawin kung ano ang sinasabi ng Diyos; gusto nilang gawin ang mga bagay-bagay ayon sa sarili nilang paraan. Kaya, ano ang ginagawa ng Diyos? Binibigyan ka ng Diyos ng kalayaan, at pinapayagan ka Niyang kumilos nang ganito pansamantala. Habang patuloy kang kumikilos sa ganitong paraan, makakasagupa ka ng malaking hadlang at mararamdaman mong nagkamali ka. Pagkatapos, babalik ka sa Diyos at hahanapin kung ano ang dapat mong gawin. Sasabihin ng Diyos, “Nauunawaan mo sa iyong puso ang Aking mga hinihingi. Kaya, bakit hindi ka nakikinig?” At sasabihin mo, “Kung gayon, disiplinahin Mo po ako, Diyos ko.” Didisiplinahin ka ng Diyos, at magiging masakit ito, kaya iisipin mo na, “Hindi ako mahal ng Diyos. Bakit Siya ganoon kalupit sa akin? Masyado Siyang walang puso.” Sasabihin ng Diyos, “O sige, hindi Ko na ito gagawin. Patuloy mong gawin ang mga bagay-bagay ayon sa gusto mo,” at babalik ka sa landas na kinaroroonan mo noon. Gagawin mo ang mga bagay-bagay, makakasagupa ka na naman ng malaking hadlang, at magninilay-nilay na, “May hindi tama sa ginagawa ko. Kailangan kong bumalik at ikumpisal ang aking mga kasalanan. May utang ako sa Diyos.” Babalik ka na naman sa Diyos at mananalangin at maghahanap, at mauunawaan mo na tama ang mga sinasabi ng Diyos, at pagkatapos ay gagawin mo kung ano ang sinasabi ng Diyos. Pero habang ginagawa mo na ito, iisipin mo na, “Masasaktan ang dangal ko kapag ginawa ko ito. Mainam siguro na unahin ko na muna ang dangal ko.” Pagkatapos ay magkakaproblema ka na naman, at mabibigong muli. Sa paglipas ng panahon paulit-ulit kang magpapabalik-balik nang ganito. Kung nakapagninilay-nilay ang mga tao sa kanilang sarili, palaging nakakakilala sa mga paglihis sa loob nila, nakapagninilay-nilay at nakakaunawa sa kanilang mga tiwaling disposisyon, at pagkatapos ay nakapaghahangad sa katotohanan para lutasin ang mga ito, kung gayon, sa takbo ng karanasang ito, patuloy ding lalago ang kanilang tayog. Para sa mga taong may puso, na handang isagawa ang katotohanan at nagmamahal sa mga positibong bagay, unti-unting mababawasan ang nararanasan nilang balakid at kabiguan, dadami ang mga parte nila na mapagpasakop sa Diyos, at dadami ang mga parte nila na nagmamahal sa katotohanan. Iyon ang dahilan kung bakit tinutulutan ka ng Diyos na mabigo at maghimagsik habang nararanasan at isinasagawa mo ang katotohanan; hindi Siya tumitingin sa mga bagay na ito. Hindi naman sa hindi ka na gusto ng Diyos, o na ipapadala ka Niya sa impiyerno, o sesentensiyahan ka Niya ng kamatayan dahil sa hindi mo pakikinig sa Kanya sa isang pagkakataon. Hindi ito gagawin ng Diyos. Bakit sinasabi na napakalawak ng pagmamahal ng Diyos kapag inililigtas Niya ang mga tao? Sa ganito naipapamalas ang pagmamahal ng Diyos. Naipapamalas ito sa Kanyang pagtitimpi at pagpapasensiya sa mga tao. Patuloy Siyang nagpaparaya sa iyo, pero hindi ka Niya kinukunsinti. Ang pagpaparaya ng Diyos ay ang Kanyang kabatiran sa tayog ng mga tao, sa kabatiran Niya sa likas nilang kapasidad, sa kabatiran Niya sa kung ano ang ipinapakita ng mga tao sa mga partikular na sitwasyon, at kung ano ang kaya nilang kamtin batay sa kanilang tayog, at tinutulutan ka Niyang ipakita ang mga bagay na ito, binibigyan ka ng partikular na saklaw, at tinatanggap ka kapag bumabalik ka sa Kanya at taos-pusong nagsisisi, habang kinikilala rin ang sinseridad ng iyong pagsisisi. Kaya, kapag bumalik ka at tinanong mo ang Diyos kung tama bang kumilos sa ganoong paraan, patuloy na magsasabi sa iyo ang Diyos at bibigyan ka Niya ng kasagutan. Matiyagang sasabihin sa iyo ng Diyos na tamang kumilos sa ganoong paraan, at bibigyan ka Niya ng pagpapatunay. Pero kapag nagbago na naman ang isip mo, at sinabing, “O Diyos, ayaw ko nang gawin ito. Hindi ito nakabubuti para sa akin, at hindi ako nasisiyahan at komportable rito—sa tingin ko ay dapat ko pa ring gawin ang mga bagay-bagay sa sarili kong paraan, sa ganoong paraan, hindi ako mapapahiya, magiging mahusay at tuso ako, at mabibigyan ko ng kasiyahan ang aking sarili sa lahat ng aspekto—tutugunan ko muna ang mga indibidwal kong pagnanais,” sasabihin ng Diyos, “Maaaring mabigo ka, pero sa paggawa mo nito, ikaw mismo ang madedehado sa bandang huli, hindi Ako.” Kapag inililigtas ka ng Diyos, tinutulutan ka Niya minsan na maging sutil na gaya nito; ito ang Kanyang pagpaparaya at ito ang awa na ipinapakita Niya sa mga tao. Gayumpaman, hindi puwedeng kunsintihin ng mga tao ang sarili kapag nakikita nila ang Kanyang awa, at tratuhin ang Kanyang pagpapasensiya at pagpaparaya bilang isang uri ng kawalan ng kakayahan, o ituring ito bilang dahilan para maghimagsik laban sa Kanya at hindi makinig sa Kanyang mga salita. Ito ay paghihimagsik at kabuktutan sa panig ng mga tao. Dapat makita ito nang malinaw ng mga tao. Ang pagpaparaya at pagpapasensiya na ipinapakita ng Diyos sa iyo ay walang-hanggan. Kung nararamdaman mo ang masisidhing layunin ng Diyos, mabuting bagay iyon. Hindi naman sa walang kakayahan ang Diyos na gumamit ng mga labis-labis na pamamaraan para iligtas ka—dapat mong maunawaan na may mga prinsipyo sa likod ng mga kilos ng Diyos. Ginagawa Niya ang mga bagay-bagay sa maraming paraan, pero hindi Siya gumagamit ng mga labis-labis na pamamaraan. Bakit ganito? Ipinaparanas sa iyo ng Diyos ang lahat ng uri ng kasawian, paghihirap, at kapighatian, pati na ang maraming kabiguan at dagok. Sa huli, ipinapatanto sa iyo ng Diyos—habang dinaranas mo ang mga bagay na ito—na ang lahat ng Kanyang sinabi ay tama at ang katotohanan. Kasabay nito, pinapatanto Niya sa iyo na kung ano ang iniisip at imahinasyon mo, pati na rin ang iyong mga kuru-kuro, kaalaman, mga teoryang pilosopikal, mga pilosopiya, ang mga bagay na natutunan mo sa mundo, at ang mga bagay na itinuro sa iyo ng iyong mga magulang ay pawang mali, at na hindi ka magagabayan ng mga bagay na ito sa tamang landas sa buhay, at hindi ka maaakay ng mga ito para maunawaan ang katotohanan at makalapit sa harapan ng Diyos. Kung namumuhay ka pa rin ayon sa mga bagay na ito, kung gayon ay tinatahak mo ang landas ng kabiguan, pati na ang landas ng paglaban at pagkakanulo sa Diyos. Sa huli, ipapakita ito sa iyo ng Diyos nang malinaw. Ang prosesong ito ay isang bagay na dapat mong maranasan, at sa ganitong paraan lamang makakamit ang mga resulta, pero masakit din ito para sa Diyos na makita. Mapaghimagsik at may mga tiwaling disposisyon ang mga tao, kaya dapat silang sumailalim sa ilang pagdurusa at dumanas ng mga dagok na ito. Kung wala ang pagdurusang ito, hindi sila magkakaroon ng paraan na madalisay. Kung ang isang tao ay tunay na may pusong nagmamahal sa katotohanan, at tunay na nakahandang tanggapin ang iba’t ibang pamamaraan ng pagliligtas ng Diyos, at magbayad ng halaga, hindi na niya kailangang magdusa nang husto mula sa mga pagsubok at pagpipino. Sa totoo lang, ayaw ng Diyos na pagdusahin nang husto ang mga tao, at hindi Niya gustong iparanas sa kanila ang napakaraming dagok at kabiguan. Gayumpaman, masyadong mapaghimagsik ang mga tao; ayaw nilang gawin ang iniuutos sa kanila, ayaw magpasakop, at hindi nila magawang tahakin ang tamang landas o tumahak sa mas maikling daan; lumilihis lang sila dahil sa pagsunod sa sarili nilang daan, at naghihimagsik laban sa Diyos at nilalabanan Siya. Ang mga tao ay tiwali. Ang magagawa lamang ng Diyos ay ang ipasa sila kay Satanas at ilagay sila sa iba’t ibang sitwasyon para palagi silang papandayin, sa gayon ay tinutulutan silang magkamit ng lahat ng uri ng karanasan at matuto ng maraming uri ng aral, at maunawaan ang diwa ng maraming uri ng buktot na bagay. Pagkatapos niyon, kapag nagbalik-tanaw ang mga tao, mapagtatanto nila na ang mga salita ng Diyos ang katotohanan, aaminin na ang mga salita ng Diyos ang katotohanan, at aaminin na tanging ang Diyos ang realidad ng lahat ng positibong bagay, at ang Nag-iisang tunay na nagmamahal, nagmamalasakit, at makapagliligtas sa mga tao. Ayaw ng Diyos na magdusa nang husto ang mga tao, pero masyadong mapaghimagsik ang mga tao, handa silang tahakin ang mga paliko-likong landas, at handa silang pagdaanan ang pagdurusang ito. Walang magawa ang Diyos kundi ilagay ang mga tao sa iba’t ibang sitwasyon para patuloy silang pandayin. Hanggang saan pinapanday ang mga tao sa huli? Hanggang sa sasabihin mong, “Naranasan ko na ang bawat uri ng sitwasyon, at nauunawaan ko na sa wakas na maliban sa Diyos, wala nang tao, pangyayari o bagay ang makapagpapaunawa sa akin sa katotohanan, na makapagpapatamasa sa akin ng katotohanan, o makapagbibigay-daan sa akin na pumasok sa mga katotohanang realidad. Kung masunurin akong magsasagawa ayon sa mga salita ng Diyos, masunuring mananatili sa lugar ng tao, itataguyod ang aking katayuan at tungkulin bilang nilikha, masunuring tatanggapin ang kataas-taasang kapangyarihan at mga pagsasaayos ng Diyos, hindi na magkakaroon ng karagdagang reklamo o magnanais ng mga labis-labis na bagay mula sa Diyos, at tunay na makapagpapasakop sa harap ng Lumikha, saka lamang ako magiging isang tao na tunay na nagpapasakop sa Diyos.” Kapag umabot na ang mga tao sa antas na ito, tunay silang yuyukod sa harap ng Diyos, at hindi na kakailanganin ng Diyos na maghanda ng iba pang mga sitwasyon na ipaparanas sa kanila. Kaya, aling landas ang nais ninyong tahakin? Sa kanilang mga subhetibong pagnanais, walang may gustong magdusa, walang may gustong dumanas ng mga dagok, kabiguan, suliranin, pagkadismaya, o paghihirap, ngunit wala nang ibang paraan. Ang mga tao ay mayroong satanikong kalikasan; masyado silang mapaghimagsik, napakamasalimuot ng kanilang mga kaisipan at pananaw. Araw-araw, may walang tigil na kontradiksiyon sa puso mo, alitan, at pagkaligalig. Kaunting katotohanan lamang ang nauunawaan mo, mababaw ang iyong buhay pagpasok, at wala kang lakas na madaig ang mga kuru-kuro, imahinasyon, at tiwaling disposisyon ng laman. Ang magagawa mo lang ay sundin ang karaniwang pamamaraan ng tao: palaging dumaranas ng kabiguan at pagkadismaya, at palaging nasasadlak, sinasalanta ng paghihirap, at gumulong-gulong sa putik, hanggang sa sumapit ang isang araw na sasabihin mong, “Pagod na ako. Sawa na ako. Ayaw ko nang mamuhay nang ganito. Ayaw kong maranasan ang mga kabiguang ito. Handa akong humarap sa Lumikha nang may pagsunod; makikinig ako sa sinasabi ng Diyos, at gagawin ko ang sinasabi Niya. Ito lamang ang tamang landas sa buhay.” Sa araw na ganap kang kumbinsido at tinatanggap mo ang pagkatalo, saka ka lamang makakaharap sa Diyos. May naunawaan ka ba tungkol sa disposisyon ng Diyos mula rito? Ano ang saloobin ng Diyos sa mga tao? Anuman ang gawin ng Diyos, ninanais Niya ang pinakamainam para sa tao. Anuman ang sitwasyong inihahanda Niya o ang hinihingi Niya na gawin mo, palagi Niyang hinihiling na makita ang pinakamagandang kalalabasan. Sabihin nang may pinagdadaanan kang isang bagay at nahaharap ka sa mga dagok at kabiguan. Hindi nais ng Diyos na makita kang pinanghihinaan ng loob kapag nabigo ka, isipin na katapusan mo na at na naagaw ka na ni Satanas, at pagkatapos ay susukuan mo na ang iyong sarili, hindi na muling makakabangon, at masasadlak ka sa kawalan ng pag-asa—hindi nais ng Diyos na makita ang kalalabasang ito. Ano ang nais makita ng Diyos? Na bagama’t nabigo ka sa bagay na ito, nagagawa mong hanapin ang katotohanan at pagnilay-nilayan ang iyong sarili, mahanap ang dahilan ng iyong pagkabigo, tanggapin ang aral na itinuro ng kabiguang ito sa iyo, tandaan ito sa hinaharap, malaman na maling kumilos nang ganito at na sa pagsasagawa lamang ayon sa mga salita ng Diyos ang tama, at napagtatanto mo na, “Masamang tao ako. Mayroon akong isang tiwaling satanikong disposisyon. May paghihimagsik sa loob ko. Malayo ako sa matutuwid na tao na binabanggit ng Diyos, at wala akong may-takot-sa-Diyos na puso.” Nakita mo na ang katunayang ito nang malinaw; nakilala mo ang katotohanan ukol sa bagay na ito, at sa pamamagitan ng dagok na ito, ng kabiguang ito, nagkamit ka ng kaunting katinuan at nasa hustong pag-iisip ka na. Ito ang gusto ng Diyos na makita. Ano ba ang ibig sabihin ng pagiging nasa hustong pag-iisip? Ibig sabihin nito ay maaari kang makamit ng Diyos, na maaari kang maligtas, na maaari kang pumasok sa mga katotohanang realidad, at na tinahak mo ang landas ng pagkatakot sa Diyos at paglayo sa kasamaan. Umaasa ang Diyos na makita ang mga tao na tumahak sa tamang landas. Ginagawa ng Diyos ang mga bagay-bagay nang may masisidhing layunin, at ang lahat ng ito ay ang nakatago Niyang pagmamahal, pero madalas na hindi ito nararamdaman ng mga tao. Ang mga tao ay makikitid ang utak at lubhang mababaw ang pag-iisip. Sa sandaling hindi nila matamasa ang biyaya at mga pagpapala ng Diyos, nagrereklamo sila tungkol sa Diyos, nagiging negatibo sila, at umaakto sila nang nagmamaktol, pero hindi ito ginagamit ng Diyos laban sa kanila. Tinatrato lang Niya sila na parang mga mangmang na bata at hindi Niya sila hinahanapan ng butas. Naghahanda Siya ng mga sitwasyon para sa mga tao para ipaalam sa kanila kung paano natatamo ang biyaya at mga pagpapala, ipinauunawa sa kanila kung ano ang ibig sabihin ng biyaya sa tao, at kung ano ang matututunan ng mga tao mula rito. Sabihin na nating gusto mong kumain ng isang bagay na sinasabi ng Diyos na masama para sa iyong kalusugan kapag nasobrahan ka ng kain. Hindi ka nakinig, at nagpumilit kang kainin ito, at tinulutan ka ng Diyos na malayang pagpasyahan iyon. Bunga nito, nagkasakit ka. Pagkatapos maranasan ito nang ilang beses, napagtanto mo na talagang tama ang mga salitang binibigkas ng Diyos, na totoo ang mga sinasabi Niya, na dapat kang magsagawa ayon sa Kanyang mga salita, at na ito ang tamang landas. Kung gayon, ano ang ibubunga ng mga dagok, kabiguan at pagdurusang nararanasan mo? Isa na rito ay na, magagawa mong mapahalagahan ang masisidhing layunin ng Diyos. Ang isa pa ay na, napapaniwala ka nito at nakakasigurado ka na tama nga ang mga salita ng Diyos at na praktikal ang lahat ng ito, at lumalago ang pananalig mo sa Diyos. Dagdag pa roon, sa pagdanas mo sa yugtong ito ng kabiguan, nakikilala mo ang pagkatotoo at katumpakan ng mga salita ng Diyos, nakikita mo na ang mga salita ng Diyos ang katotohanan, at nauunawaan mo ang prinsipyo ng pagsasagawa sa katotohanan. Kaya naman, mabuti para sa mga tao ang makaranas ng pagkabigo, pero kasabay nito, nagdurusa rin sila dahil dito—isa itong uri ng pagpanday. Pero kung ang pagkakapanday ay makapagpapabalik-loob sa iyo sa Diyos sa huli, magiging dahilan para maunawaan mo ang Kanyang mga salita at tanggapin ang mga ito sa iyong puso bilang katotohanan, at ginagawang makilala mo ang Diyos, kung gayon, ang pagkakapanday, ang mga dagok at kabiguang naranasan mo ay hindi mauuwi sa wala. Ito ang resultang nais ng Diyos na makita. Ngunit sinasabi ng ibang tao, “Dahil masyadong mapagparaya ang Diyos sa mga tao, hahayaan ko na lang ang sarili ko, gagawin ko ang mga bagay-bagay ayon sa gusto ko, at mamumuhay sa paraang gusto ko.” Ayos lang ba ito? (Hindi.) Ang dapat gawin ng mga nilikha ay ang magsagawa ayon sa tamang landas na itinuro sa kanila ng Diyos, at huwag lumihis mula rito. Kung hindi nila magawang ganap na umayon sa mga layunin ng Diyos, hangga’t hindi nila kinokontra ang katotohanan, at kaya nilang tanggapin ang pagsisiyasat ng Diyos, ayos lang ito. Ito ang pinakamababang pamantayan. Kung lumilihis ka sa katotohanan, hindi nananalangin, at hindi naghahanap, masyado ka nang nalayo sa Diyos, at tumawid ka na sa mapanganib na teritoryo. Kapag masyado ka nang malayo sa Diyos, hindi mo ginagampanan ang iyong tungkulin sa iglesia, at iniwan mo na ang lugar kung saan gumagawa ang Diyos para iligtas ang mga tao, titigil na ang Banal na Espiritu sa paggawa sa iyo, at mawawalan ka na ng pagkakataon, at mawawalan ka na ng kaligtasan. Para sa iyo, ang pagmamahal ng Diyos ay mga hungkag na salita lamang.

Kapag nananampalataya ka sa Diyos, dapat maunawaan mo muna ang Diyos, maunawaan ang Kanyang mga layunin, at ang Kanyang saloobin sa tao. Kapag ginawa mo ito, malalaman mo kung anong katotohanan ang gusto ng Diyos na maunawaan at pasukin mo sa huli, at mauunawaan mo kung anong landas ang dapat mong sundan. Pagkatapos mong malaman ang mga bagay na ito, dapat gawin mo ang iyong buong makakaya para makipagtulungan sa kung ano ang gustong gawin ng Diyos, at kung ano ang gusto Niyang isakatuparan sa iyo. Kung hindi mo talaga kayang makipagtulungan at ubos na ang enerhiya at lakas mo, ganoon na talaga iyon; hindi pupuwersahin ng Diyos ang mga tao. Gayumpaman, hindi ibinubuhos ng mga tao ngayon ang lahat ng kanilang lakas sa mga bagay na ito. Kung hindi mo ibubuhos ang buo mong lakas sa pagsasagawa ng katotohanan, pero ibinubuhos mo ang buo mong lakas sa pagtatamo ng mga pagpapala at ng putong ng katuwiran, kung gayon ay lumihis ka na mula sa tamang landas. Dapat pagsikapan mong isagawa ang katotohanan, at gawin ang iyong parte sa mga misyon at tungkuling ibinibigay sa iyo ng Diyos; dapat mong ialay ang iyong sarili at gugulin ang iyong sarili para sa mga bagay na ito nang buong puso. Kung magkagayon, makakaayon ka sa mga layunin ng Diyos. Hindi pinapansin ng Diyos ang mga taong hindi nag-aasikaso nang maayos sa kanilang mga tungkulin, pero ang hindi pagpansin sa kanila ay hindi nangangahulugang walang prinsipyo sa likod ng Kanyang mga kilos. Kapag hindi sila pinapansin ng Diyos, ipinapakita nito na Siya ay mapagparaya, tumatanggap, at mapagpasensiya. Alam Niya kung anong mga bagay ang dapat maranasan ng mga tao sa kanilang buhay, kung ano ang kayang isakatuparan ng mga nilikhang ito, at kung ano ang hindi nila kaya, kung ano ang kayang isakatuparan ng ilang uri ng tao sa mga partikular na edad, at kung ano ang hindi nila kaya. Ang Diyos ang siyang may pinakamalinaw na kaalaman tungkol sa mga bagay na ito, higit pa kaysa sa mga tao mismo. Gayumpaman, dahil lamang malinaw sa Diyos ang mga bagay na ito, hindi nangangahulugan na pwede mong sabihin na, “O sige, gawin Mo na lang kung ano ang gusto Mo, O Diyos. Hindi ko na kailangang mag-isip tungkol sa anumang bagay. Uupo na lang ako buong maghapon at maghihintay na lang ng manna na malaglag mula sa kalangitan. Ayos lang na ang Diyos na ang bahala sa lahat.” Dapat gawin ng mga tao ang lahat ng kanilang makakaya na makipagtulungan kapag isinasagawa ang kanilang mga responsabilidad, ang mga bagay na dapat nilang gawin, ang mga bagay na dapat nilang pasukin, ang mga bagay na dapat nilang isagawa, at ang mga bagay na nasa saklaw ng likas na kakayahan ng mga tao na isakatuparan. Ano ba ang ibig sabihin na gawin ng isang tao ang lahat ng kanyang makakaya para makipagtulungan? Ibig sabihin nito ay dapat maglaan ka ng panahon at enerhiya sa iyong tungkulin, magdusa at magbayad ng halaga para dito. Minsan dapat isakripisyo ang iyong dangal, banidad, at pansariling interes, at dapat tuluyan mong bitiwan ang iyong pananabik para sa isang hantungan, at ang iyong pagnanais na pagpalain. Dapat bitiwan ang mga bagay na ito, kaya dapat mong bitiwan ang mga ito. Halimbawa, sinasabi ng Diyos na, “Huwag mong nasain ang mga kaginhawahan ng laman, dahil hindi ito nakabubuti sa paglago ng iyong buhay.” Hindi ka makapagpasakop sa Kanya, at pagkatapos maranasan ang ilang kabiguan, iniisip mo, “Tama ang Diyos. Bakit hindi ko ito maisagawa, at bakit hindi ako makapaghimagsik laban sa laman? Wala ba akong kakayahang magbago? Ganito rin ba ang tingin sa akin ng Diyos? Hindi ba Niya ako ililigtas? Susuko na lang ako at hahayaan ang lahat na magkawasak-wasak. Magiging trabahador na lang ako, at magtatrabaho hanggang sa huli.” Katanggap-tanggap ba ito? (Hindi.) Madalas na nasa ganitong kalagayan ang mga tao. Naghahangad lang sila ng mga pagpapala at ng isang putong, o hindi kaya ay—matapos makaranas ng ilang beses ng pagkabigo—iniisip nila na hindi nila kaya ang gampanin, at na tinukoy na rin sila ng Diyos. Mali ito. Kung kagyat mong mababago ang mga bagay-bagay, mababago ang iyong puso at isipan, mabibitiwan ang kasamaang nagawa ng iyong mga kamay, makababalik sa harapan ng Diyos, makakapagtapat at makakapagsisisi sa Diyos, makikilala na ang iyong mga kilos at ang landas na nilalakaran mo ay mali, at maaamin ang sarili mong mga kabiguan, kung gayon ay magsagawa ayon sa landas na itinuro sa iyo ng Diyos, nang hindi sinusukuan ang paghahangad sa katotohanan gaano ka man karumi, kung gayon ay tama ang ginagawa mo. Sa panahon ng pagdanas ng mga pagbabago sa kanilang disposisyon at pagkakaligtas, kinakailangang humarap ng mga tao sa maraming paghihirap. Halimbawa, ang hindi makapagpasakop sa mga sitwasyong inihanda ng Diyos, ang kanilang iba’t ibang pansariling kaisipan, pananaw, imahinasyon, tiwaling disposisyon, kaalaman at kaloob, o di-kaya’y ang iba’t iba nilang personal na problema o kapintasan. Dapat mong labanan ang lahat ng uri ng paghihirap. Sa sandaling mapagtagumpayan mo ang sari-saring paghihirap at kalagayang ito, at kapag tapos na ang labanan sa iyong puso, magtataglay ka na ng mga katotohanang realidad, hindi ka na maigagapos ng mga bagay na ito, at makakaalpas at makakalaya ka na. Ang isang problemang madalas na makaharap ng mga tao habang nasa prosesong ito ay na iniisip na nilang mas mahusay sila kaysa sa ibang mga tao bago pa man nila matuklasan ang mga problema sa kanilang sarili, at na pagpapalain sila kahit na ang iba ay hindi, tulad lamang ni Pablo. Kapag natuklasan nila ang kanilang mga problema, iniisip nilang wala silang kuwenta, at na katapusan na nila. Palaging may dalawang sukdulan. Dapat mong malagpasan ang dalawang sukdulang ito, para hindi ka malihis sa alinmang panig. Kapag nahaharap ka sa isang paghihirap, kahit pa alam mo nang lubhang mahirap solusyunan ang problemang ito, at magiging mahirap ayusin, dapat mo itong harapin nang wasto, humarap sa Diyos at hingin ang Kanyang tulong sa pag-aayos nito, at sa pamamagitan ng paghahanap sa katotohanan, solusyunan ito nang paunti-unti, gaya ng mga langgam na kumakagat sa buto, at baguhin mo ang kalagayang ito. Dapat kang magsisi sa Diyos. Ang pagsisisi ay isang katunayan na may puso kang tumatanggap sa katotohanan at may isang saloobin ng pagpapasakop, na nangangahulugang may pag-asang matatamo mo ang katotohanan. At kung, sa gitna nito, may lumitaw pang dagdag na mga paghihirap, huwag kang matakot. Magmadaling manalangin sa Diyos at umasa sa Kanya; palihim na nanonood at naghihintay sa iyo ang Diyos, at hangga’t hindi ka umaalis sa tagpo, daloy, at saklaw ng Kanyang gawaing pamamahala, may pag-asa ka pa—hinding-hindi ka dapat sumuko. Kung ang ipinapakita mo lang ay isang normal na tiwaling disposisyon, kung gayon, hangga’t nauunawaan mo ito at natatanggap ang katotohanan, at naisasagawa ang katotohanan, darating ang araw na malulutas ang mga problemang ito. Dapat may pananalig ka rito. Ang Diyos ang katotohanan—bakit kailangan mong mangambang hindi malulutas ang munting problemang ito? Malulutas ang lahat ng ito, kaya bakit ka magiging negatibo? Hindi ka sinukuan ng Diyos, kaya bakit mo susukuan ang iyong sarili? Hindi ka dapat sumuko, at hindi ka dapat maging negatibo. Dapat mong harapin nang maayos ang problema. Dapat alam mo ang mga normal na batas para sa buhay pagpasok, at makita ang pagbubunyag at pagpapamalas ng isang tiwaling disposisyon, pati na ang paminsan-minsan na pagiging negatibo, kahinaan, at pagkalito, bilang mga normal na bagay. Matagal at paulit-ulit ang proseso sa pagbabago ng disposisyon ng isang tao. Kapag malinaw sa iyo ang puntong ito, magagawa mong harapin nang maayos ang mga problema. Minsan, lubhang nagpapakita nang kusa ang iyong tiwaling disposisyon, at nasusuklam ang sinumang nakakakita nito, at kinamumuhian mo ang iyong sarili. O kaya naman, minsan ay masyado kang maluwag sa sarili at dinidisiplina ka ng Diyos. Hindi ito dapat ikatakot. Hangga’t dinidisiplina ka ng Diyos, hangga’t nagmamalasakit at pumoprotekta Siya sa iyo, gumagawa pa rin sa iyo, at laging kasama mo, pinatutunayan nito na hindi ka sinukuan ng Diyos. Kahit na may mga pagkakataong pakiramdam mo ay iniwan ka ng Diyos, at inilubog ka sa kadiliman, huwag matakot: Hangga’t buhay ka pa rin at wala sa impiyerno, may pagkakataon ka pa. Subalit kung katulad ka ni Pablo, na matigas ang ulong tinahak ang landas ng isang anticristo, at sa huli ay pinatototohanan na para sa kanya ang mabuhay ay si cristo, katapusan mo na. Kung magigising ka sa katotohanan, may pagkakataon ka pa. Ano ang pagkakataong mayroon ka? May pagkakataon ka pang lumapit sa harapan ng Diyos, at makakapagdasal ka pa rin sa Diyos at makahahanap, sinasabing “O Diyos! Pakiusap, bigyan Mo po ako ng kaliwanagan upang maunawaan ko ang aspektong ito ng katotohanan, at ang aspektong ito ng landas ng pagsasagawa.” Hangga’t ikaw ay isa sa mga sumusunod sa Diyos, may pag-asa ka sa kaligtasan, at mararating mo ang pinakadulo. Malinaw na ba ang mga salitang ito? Malamang pa rin bang maging negatibo kayo? (Hindi.) Kapag nauunawaan ng mga tao ang mga layunin ng Diyos, maluwang ang kanilang landas. Kung hindi nila nauunawaan ang Kanyang mga layunin, makitid ito, may kadiliman sa kanilang mga puso, at wala silang landas na tatahakin. Ang mga hindi nakauunawa sa katotohanan ay ang mga sumusunod: Makikitid ang kanilang isip, lagi silang nagbubusisi, at lagi silang nagrereklamo at mali ang pagkaunawa nila sa Diyos. Dahil dito, habang lalo silang naglalakad nang malayo, lalo namang naglalaho ang kanilang landas. Sa totoo lang, hindi nauunawaan ng mga tao ang Diyos. Kung itatrato ng Diyos ang mga tao gaya ng nasa imahinasyon nila, matagal na sanang nalipol ang sangkatauhan.

Kumakatawan ang pitong kasalanan ni Pablo sa mga pagbubunyag na tipikal sa tiwaling sangkatauhan, ngunit si Pablo ang pinakamalalang kaso. Natukoy na ang kanyang kalikasang diwa—ganoong uri siya ng tao. Gayumpaman, karaniwan sa lahat ng tiwaling tao ang mga tiwaling disposisyong ito; bawat tao ay mayroong ganito sa magkakaibang antas. Nagmumula lahat ang mga kalagayang ito sa isang tiwaling disposisyon. Bagama’t hindi ka kauri ni Pablo, nagtataglay ka rin ng ganitong mga tiwaling disposisyon; hindi mo lang naipapamalas ang mga ito nang kasinglubha ng ginawa niya. Sa kasalukuyan, nakikita ng Diyos bilang mga pagbubunyag ng mga tiwaling disposisyon ang mga ganitong uri ng kalagayan na mayroon ang karamihan sa inyo. Pero hindi lang basta nagbunyag si Pablo ng tiwaling disposisyon; nasa landas siya ng paglaban sa Diyos, at matigas na tumangging magsisi. Sinentensiyahan siya at kinondena. Mayroon siyang malademonyong kalikasan, at wala nang lunas sa malademonyo niyang kalikasang ito na napopoot sa katotohanan. Pagkatapos nito, dapat kayong magbahaginan tungkol sa diskursong ito, at ikumpara ninyo ang inyong sarili rito. Layon nitong makilala ang kalubhaan ng mga pagkakamaling ito na ginawa ni Pablo, at pagkatapos ay ibunyag ang lahat ng tiwaling kalagayang mayroon kayo na katulad ng kay Pablo, at ayusin ang mga ito nang hakbang-hakbang. Ang punto ng pag-aayos sa mga tiwaling disposisyong ito ay para bigyan ng kakayahan ang mga tao na mamuhay nang may karagdagang wangis ng tao, at lalong maging kaayon ng Diyos. Sa pamamagitan lamang ng pag-aayos sa mga tiwaling disposisyong ito tunay na makakalapit ang mga tao sa harapan ng Diyos, magiging kaayon Niya, magiging isang tunay na nilikha, at magiging kasiya-siya sa paningin ng Diyos. Ikinukumpara ba ninyo ang inyong sarili sa mga ito? (Medyo kulang kami sa aspektong ito.) Ang katotohanan ang pinakamalaking kulang sa inyo. Ang katotohanan ang dapat pinapasok ninyo. Medyo may ilang bagay na nasa loob ninyo ngayon, pero ang karamihan sa mga bagay na ito ay tiwali at masama. May kaunti kayong kakatwang kaalaman, masyado kayong makitid ang isip, palagi ninyong iniisip ang tungkol sa pakikipagtransaksiyon at pakikipagkalakalan, mayroon kayong sobra-sobrang negatibong bagay, at nagiging negatibo kayo kapag hindi ninyo ginagawa nang maayos ang isang gampanin, o kapag nahaharap kayo sa isang suliranin. Kapag nakikita mo na hindi umaayon sa gusto mo ang gawain ng Diyos, umuusbong ang mga negatibong emosyon sa loob mo, at kumokontra ka sa Kanyang gawain at nilalabanan mo ito. Kapag may naisakatuparan kang maliit na resulta sa iyong gawain, lumalaki ang ulo mo at nakakalimutan mo ang iyong sarili. Nagiging mayabang ka at hindi mo na alam ang iyong puwesto sa sansinukob, iniisip mo na mas magaling ka kaysa sa iba, at gusto mong bigyan ka ng Diyos ng putong at gantimpala bilang kapalit; nangangahas ka rin na hayagan na maging walang pigil. Sa kabuuan, walang ipinagkaiba ang mga kalagayang ito sa mga kalagayan ni Pablo—magkakapareho ang mga ito, at kinapopootan ng Diyos ang mga ito.

Naibuod at nailarawan na natin ang pitong malaking kasalanan ni Pablo. Nasadlak sa kaparusahan si Pablo sa bandang huli. Nang pagpasyahan ng Diyos ang kalalabasan ni Pablo, ibinatay lang ba Niya ito sa isa sa mga kasalanan ni Pablo? (Hindi.) Kung susumahin, ito ang kinalabasan na nararapat para sa kanya; ganito siya dapat nagtapos. Nasa harapan mo na mismo ang mga katunayan; hindi mo maikakaila ang mga ito. Kung may ilan sa inyo na tumatahak sa isang daan na katulad ng kay Pablo mula sa simula hanggang sa katapusan, na nagpapamalas ng lahat ng pitong kasalanan ni Pablo, at hindi kayang hanapin ang katotohanan para lutasin ang mga ito, ano ang magiging kalalabasan ninyo sa huli? (Katulad ng kay Pablo.) Kayo ay magiging isang anticristo, isang masamang demonyo, kagaya ni Pablo, at dapat kayong parusahan. Kapag pinarusahan ka, huwag mong akusahan ang Diyos ng pagiging hindi matuwid. Sa halip, dapat mong purihin ang pagiging matuwid ng Diyos, at sabihing, “Ang Diyos ay matuwid! Inilantad ng Diyos ang pitong kasalanan ni Pablo, at ipinaliwanag ng Kanyang mga salita ang mga ito. Ako ang hindi pumasok sa Kanyang mga salita!” Iba na ang mga bagay ngayon kaysa noong nakaraang dalawang libong taon; sinasabi ng Diyos sa mga tao ang tungkol sa bawat katotohanan nang malinaw at walang itinatago, at nakasulat ito para sa iyo, para marinig at maunawaan mo ito, at nang makita mo rin na ganoon gumagawa ang Diyos at ganoon Niya isinasakatuparan ang mga bagay-bagay sa tunay na buhay. Kung hindi ka pa rin makapasok sa katotohanan, at hindi mo maiayos ang tiwali mong disposisyon ayon sa mga salita ng Diyos, huwag mong sisihin ang Diyos na pinarusahan ka Niya ayon sa Kanyang matuwid na disposisyon. Sa Aklat ng Pahayag, sinabi ng Diyos, “Ang Aking gantimpala ay nasa Akin, upang bigyan ng kagantihan ang bawat isa ayon sa kanyang gawa” (Pahayag 22:12). Sinusuklian ng Diyos ang mga tao ayon sa kanilang ginawa. Ito ang matuwid na disposisyon ng Diyos. Ang mga nananampalataya sa Diyos ay dapat magnilay-nilay at maunawaan ang kanilang sarili batay sa mga salita ng Diyos, at batay sa pitong kasalanan ni Pablo na inilantad ng Diyos, at dapat nilang makamit ang tunay na pagsisisi. Ito ang bagay na sinasang-ayunan ng Diyos.

Hunyo 14, 2018


Sa Pagsasagawa Lamang ng Katotohanan Mayroong Buhay Pagpasok

Saan ba dapat magsimula ang isang tao kapag tinatahak ang unang hakbang sa buhay pagpasok? Ano ang kailangang taglayin ng isang tao upang magkaroon ng buhay pagpasok? Ano ang mga pinakakritikal at pinakamahalagang bagay na dapat hangarin at makamit ng isang tao upang makapasok sa mga katotohanang realidad? Naisaalang-alang na ba ninyo ang mga katanungang ito? Ano ang buhay pagpasok? Ang buhay pagpasok ay isang pagbabago sa pang-araw-araw na buhay ng isang tao, sa kanilang mga kilos, sa direksiyon ng buhay nila, at sa layon na hinahangad nila. Sa pagiging dating hangal at ignorante, at sa laging pagkilos ayon sa mga iniisip, kuru-kuro, at imahinasyon ng laman, ang isang tao ngayon, sa pamamagitan ng pagsisiwalat, pagdidilig, at pagtutustos ng Diyos, ay maaaring maunawaan na dapat silang kumilos alinsunod sa mga salita ng Diyos. Dagdag pa rito, sumailalim na sa isang pagbabago ang taong ito dahil sa mga salita ng Diyos, sa pang-araw-araw na buhay, patungkol sa kanilang mga pananaw at estilo ng kanilang pag-asal at pakikitungo sa mundo, at patungkol sa kanilang direksiyon at mga layon sa buhay. Ito ang buhay pagpasok. Ano ang batayan ng buhay pagpasok? (Ang mga salita ng Diyos.) Tama iyon. Hindi maihihiwalay ang buhay pagpasok sa mga salita ng Diyos; hindi ito maihihiwalay sa katotohanan; ang bawat salitang binibigkas ng Diyos ay ang katotohanan. Ano ang namamalas sa mga taong nagkamit na ng buhay pagpasok? (Nagagawa nilang umasa sa mga salita ng Diyos upang mabuhay.) Tama iyon. Nagagawa nilang umasa sa mga salita ng Diyos upang mabuhay. Ang kanilang mga kilos, pananalita, iniisip tungkol sa mga problema, pananaw, paninindigan, at perspektiba ay umaasang lahat sa mga salita ng Diyos at sa katotohanan. Ang mga ito ay mga pagpapamalas ng pagkakamit ng buhay pagpasok. Kung gayon, saan ba pangunahing nauugnay ang buhay pagpasok? (Sa mga salita ng Diyos.) Nauugnay ito sa mga salita ng Diyos at sa katotohanan. Kaya ngayon, maipapakahulugan ba na isang taong naghahangad sa katotohanan ang isang taong may buhay pagpasok, at ang isang taong tunay na naghahangad sa katotohanan bilang isang taong may buhay pagpasok? (Oo.) Ano ang layon ng pagpapakahulugan sa mga bagay sa ganitong paraan? Sa anong direksiyon natin dapat ituon ang ating pagbabahaginan? (Sa paghahangad sa katotohanan.) Ang paghahangad sa katotohanan ay ang pangunahing paksang nais Kong ibahagi ngayong araw. Sa kasalukuyan, hindi masyadong malinaw sa inyo ang kaugnayan ng buhay pagpasok at ng paghahangad sa katotohanan—hindi ninyo ito masyadong napapansin. Palagi Akong nagbabahagi tungkol sa buhay pagpasok at mga disposisyonal na pagbabago, at sa paghimay sa landas ni Pablo. Ano ang pangunahing paksang pinatutungkulan ng lahat ng ito? Ito ay ang paghahangad sa katotohanan. Kahit pa himayin Ko ang landas na sinundan ni Pablo, o talakayin ang landas sa pagiging perpekto na sinundan ni Pedro—anupaman ang talakayin Ko, sa huli, anong uri ng landas ba ang layon Kong pasundan sa lahat ng tao? (Ang landas ng paghahangad sa katotohanan.) Kapag nagagawa ng mga taong hangarin ang katotohanan, makapasok sa mga katotohanang realidad, mamuhay ayon sa mga salita ng Diyos, unawain ang mga layunin ng Diyos, at gawin ang mga bagay-bagay alinsunod sa mga prinsipyo ng mga salita ng Diyos, hindi ba’t malinaw ang mga layong hinahangad ng mga tao, at ang mga landas na kanilang sinusundan? (Oo, ganoon nga.) Ang paghahangad sa katotohanan ay isang paksang imposibleng maiwasan ng mga tao kapag nananampalataya sila sa Diyos, naghahangad na baguhin ang kanilang disposisyon, at naghahangad ng kaligtasan. Tanging ang mga taong naghahangad sa katotohanan ang siyang mga tunay na mananampalataya, at siyang makapagtatamo ng kaligtasan. May ilang tao na may marubdob na damdamin at handang gugulin ang kanilang sarili para sa Diyos, ngunit hindi nangangahulugang sila ay mga taong naghahangad sa katotohanan. Bagama’t ang lahat ng tao ay handang maghangad sa katotohanan, may ilang taong mahina ang kakayahan, wala silang abilidad na makaarok at hindi nila maarok ang katotohanan. May ilang taong walang espirituwal na pang-unawa; kahit paano pa sila makinig sa mga sermon, kailanman ay hindi sila nakauunawa, ni hindi rin sila nakauunawa kapag nagbabasa sila ng mga salita ng Diyos. Palagi nilang naaarok ang mga bagay sa isang baluktot na paraan, at sinusubukan nilang gumamit ng mga regulasyon. Ang mga ito ay mga taong walang espirituwal na pang-unawa. May mga tao sa iglesia na may espirituwal na pang-unawa, at mga taong walang espirituwal na pang-unawa; may mga taong mahina ang kakayahan na walang abilidad na makaarok, at mga taong mahusay ang kakayahan na may dalisay na pag-arok sa mga salita ng Diyos; may mga taong naghahangad sa katotohanan, at mga taong hindi. Ang lahat ng iba’t ibang uri ng taong ito ay may iba’t ibang kalagayan at pagpapamalas, at dapat mong makilatis nang malinaw ang pagkakaiba-iba nila.

Simulan natin sa pagtalakay sa unang uri ng tao—ang mga taong walang espirituwal na pang-unawa. Halimbawa, pagbabahaginan natin ang isang aspekto ng katotohanan, at pagkatapos nating pagbahaginan ang aspektong ito ng katotohanan at ang mga kalagayan, saloobin, intensyon, at pagpapamalas ng mga tao, may ilang taong hindi nakauunawa sa tinalakay, hindi nakauunawa sa pinagbahaginan, na hindi kayang ikumpara ang sarili nila rito, at hindi alam kung ano ang kaugnayan ng kanilang pag-uugali at mga pagpapamalas, ng kanilang tiwaling disposisyon, at ng kanilang kalikasang diwa sa katotohanang napagbahaginan. Hindi rin nila alam kung ano ang kinalaman nito sa mga bagay na hinahangad nila sa kanilang buhay, o kung bakit ipinangaral ang sermong ito—ang tanging nauunawaan nila rito ay doktrina, at iniisip nilang may kinalaman ito sa mga regulasyon. Kapag may nagtatanong sa kanila kung ano ang naunawaan nila, sinasabi nila, “Bagama’t maraming paksa ang napagbahaginan ngayong araw, iisa ang pangunahing punto nito: Kung may mangyari man, higit ka pang magdasal.” May ibang nagsasabing, “Nauunawaan ko. Hinihikayat ng Diyos na maging mabuti ang mga tao, hindi gumawa ng masasamang bagay, at maghanda ng maraming mabubuting gawa. Gusto ito ng Diyos.” May iba pa ngang nagsasabing, “Sinasabi ng Diyos sa mga tao na dapat nilang gugulin ang kanilang sarili para sa Diyos, at magbayad ng higit na halaga.” Naunawaan ba nila ang mga salita ng Diyos? (Hindi.) Iniisip ng lahat ng taong ito na naunawaan na nila ang Kanyang mga salita, ngunit ang totoo ay nangangapa sila sa dilim, at isang pangungusap lang mula sa Kanyang mga salita ang pinanghahawakan nila. Masyadong may kinikilingan ang kanilang pagkaunawa, at hindi talaga nila nauunawaan ang ibig sabihin ng Diyos. Para sa mga taong hindi nakauunawa sa mga salita ng Diyos, kahit gaano pa karami ang sabihin ng Diyos, ang nakikita lang nila ay mga regulasyon, doktrina, isang uri ng teorya, isang uri ng perspektiba, o isang uri ng kasabihan. Pagdating sa pagsasagawa nito, paano nila ito isinasagawa? Halimbawa, kapag pinag-uusapan natin ang katotohanan ng pagpapasakop sa Diyos, pagkatapos makinig ay sinasabi nila, “Gagawin ko ang anumang ipagagawa sa akin ng Diyos. Ito ang ibig sabihin ng pakikinig sa Kanyang mga salita at pagpapasakop sa Kanya.” Hindi ba’t napakasimple naman nito? Iyon lamang ang kaya nilang unawain. Hindi nila nauunawaan kung anong paraan ng pagsasagawa sa mga salita ng Diyos ang tunay na pagpapasakop sa Kanya, kung paano hanapin ang mga layunin ng Diyos at makamit ang pagpapasakop sa Diyos, kung paano sumunod sa gabay ng Banal na Espiritu, at kung paano isagawa ang katotohanan ayon sa mga salita ng Diyos, lalo na kung paano pumanig sa Diyos at protektahan ang gawain ng iglesia. Habang mas may kinalaman ang isang bagay sa mga katotohanang mahalaga sa pagpapasakop sa Diyos, lalong hindi nila ito kayang arukin. Ang alam lang nilang gawin ay sumunod sa mga regulasyon. Ito ang ibig sabihin ng kawalan ng espirituwal na pang-unawa. Bukod sa pagsunod sa mga regulasyon at pananatili sa nakagawian nilang paraan ng pag-iisip, ang mga taong walang espirituwal na pang-unawa ay hindi tinatablan ng katwiran. Ano ang pangunahing pagpapahayag ng mga taong walang espirituwal na pang-unawa? (Pagsunod sa mga regulasyon.) Ito ay pagsunod sa mga regulasyon. Madalas nilang kinukuha ang isang pangungusap o isang pangyayari at itinatakda ito bilang isang regulasyon o paraang susundan. Kung gayon, itinuturing din ba ng mga taong ito ang katotohanan sa ganitong paraan? (Oo.) Naaalala ng mga walang espirituwal na pang-unawa ang isang aspekto ng mga pagpapamalas ng katotohanan na ibinahagi mo ngayon; itinatakda nila ang mga salita at pag-uugaling iyon bilang mga regulasyong dapat isagawa, at itinatatak sa memorya ang mga regulasyong ito. Pagkatapos, sa susunod, kapag naharap sa ibang sitwasyon, kung walang sinumang magbabahagi, iaangkop nila ang mga naunang pamamaraan at regulasyon nang walang pakundangan at isasagawa ang mga ito. Isa itong tunay na pagpapamalas ng mga taong walang espirituwal na pang-unawa. Ano ang nararamdaman ng ganoong mga tao habang sumusunod sila sa mga regulasyon? (Pagod.) Hindi sila nakararamdam ng pagod; kung sakali man, titigil sila. Pakiramdam nila ay isinasagawa nila ang katotohanan; hindi nila nadarama na sumusunod sila sa isang kalipunan ng mga regulasyon, ni hindi nila nadarama na wala silang espirituwal na pang-unawa. Lalong hindi nila nadarama na hindi nila naunawaan ang katotohanan, o na wala silang pagkaunawa sa kung ano ang mga katotohanang prinsipyo. Bagkus, iniisip nilang naunawaan na nila ang praktikal na bahagi ng katotohanan, gayundin ang mga prinsipyo ng aspektong iyon ng katotohanan; kasabay nito, iniisip nilang naunawaan na nila ang mga layunin ng Diyos, at kung makakikilos sila ayon sa kanilang mga regulasyon, makapapasok na sila sa aspektong iyon ng katotohanang realidad, matutupad ang mga layunin ng Diyos, at maisasagawa ang katotohanan. Hindi ba’t ito ang iniisip ng mga taong walang espirituwal na pang-unawa? (Oo, ito nga.) Naaayon ba sa mga pamantayang hinihingi ng Diyos ang paraan ng pag-iisip na ito? Isa ba talagang pagpapamalas ng paghahangad sa katotohanan ang pagsasagawa sa pamamagitan ng pagsunod sa mga regulasyon? (Hindi.) Bakit hindi? (Dahil kapag may nangyayari, hindi nila hinahanap ang katotohanan, at hindi sila nagsisikap na pag-isipan ang bagay na iyon; pilit lang nilang pinanghahawakan ang dati na nilang paraan ng paggawa sa mga bagay.) Ganito kumilos ang uri ng mga taong walang espirituwal na pang-unawa—pilit nilang pinanghahawakan ang mga dating gawi, tamad sila, hindi nila hinahanap ang katotohanan kapag may mga nangyayari, at hindi nila pinag-iisipan o sinisiyasat ang mga bagay. Isa pa, kahit pa magsiyasat sila, magagawa ba nilang unawain kung ano ang ibig sabihin nito? (Hindi.) Bakit hindi sila nakauunawa? (Dahil wala silang espirituwal na pang-unawa.) Tama. Ang pinakaugat nito ay walang espirituwal na pang-unawa ang mga taong tulad nito, at hinding-hindi nila mauunawaan ang katotohanan.

Ang totoo, sa kanilang mga puso, ang mga taong walang espirituwal na pang-unawa ay handang maghangad ng katotohanan, ngunit mali ang paraan ng paggawa nila rito. Sa tumpak na pananalita, pangunahin silang umaasa sa pagsunod sa mga regulasyon, pagkilos ayon sa mga patakaran, at pagsunod sa doktrina, o paggamit ng mga paraan ng ibang tao sa paggawa ng mga bagay-bagay, at panggagaya sa mga salita ng mga ito. Kaya, ano ang diwa ng ganitong uri ng tao? Bakit itinuturing nila ang pagsunod sa mga regulasyon bilang pagsasagawa sa katotohanan, at iniisip na ang pagsasagawa sa ganitong paraan ay paghahangad sa katotohanan? Bakit ba nangyayari ang ganitong problema? May pinag-ugatan ito—nakikita ba ninyo? (Itinuturing nila ang kanilang mga pananaw, kuru-kuro, at imahinasyon bilang ang katotohanan. Hindi nila nauunawaan ang mga salita ng Diyos, at hindi nila tunay na naarok ang mga layunin ng Diyos.) Bahagi ito niyon. Ano pa? (Mapagmataas sila at nag-aakalang mas matuwid sila kaysa sa iba, at kapag may nangyayari, hindi nila hinahanap ang katotohanan. Itinuturing nilang katotohanan ang mga bagay na sa palagay nila ay tama.) Ganito ang ilang taong walang espirituwal na pang-unawa, ngunit hindi ito ang ugat ng problema. Ano ang nagdulot sa mga taong tulad nito na magpamalas sa ganitong paraan? Ang mga taong walang espirituwal na pang-unawa at mahilig sumunod sa mga regulasyon ay lubhang taimtim makinig ng mga sermon, lalo na kapag patungkol ito sa kanilang pagsasagawa. Halimbawa, kung paano gampanan ang kanilang mga tungkulin, at kung paano gawin ang mga bagay na dapat nilang gawin nang maayos. Nakikinig sila, ngunit ang pangunahing problema ay hindi nila kayang ikumpara ang kanilang kalagayan at ang naririnig nila sa sermon. Halimbawa, kung tinatalakay nito ang paghihimagsik ng mga tao, pagkatapos nilang makinig, iniisip nila, “Mapaghimagsik? Hindi ako! Kung bawal maging mapaghimagsik ang mga tao, magkagayon kung mahaharap ako sa ganitong sitwasyon sa hinaharap, hindi ako dapat magsalita. Dapat ay tiisin ko na lang ito, at basahin ang tono at mga ekspresyon ng mukha ng mga tao. Titingnan ko kung ano ang sasabihin ng mga tao sa paligid ko, at kung paano nila gagawin ang mga bagay-bagay, at tutularan ko iyon. Pagkatapos ay hindi ako magiging mapaghimagsik, tama ba?” Pagkatapos makinig sa isang sermon, ang nagiging mga kongklusyon nila ay pawang sarili lamang nilang mga lohika at pamamaraan ng pagsasagawa. Wala silang tugon sa lahat ng kalagayang inilantad sa sermon, at hindi nila maikumpara ang kanilang mga sarili rito. Magulo ang isipan nila. Ano ang ibig Kong sabihin sa “magulo”? Hindi nila alam kung ano talaga ang tinatalakay sa sermon. Sa loob-loob nila, iniisip nila, “Ano ba ang pinagbabahaginan? Bakit ba hindi gumamit ng mas simpleng mga termino? Ngayon, ang bagay na ito ang pinagbabahaginan, at bukas, ibang bagay naman.” Mula sa perspektiba nila, madali lang ang pagsasagawa ng katotohanan: Gawin mo lang ang ipinagagawa sa iyo. Pagdating sa lahat ng kalagayan at tiwaling disposisyong inilantad sa sermon, hindi nila maikumpara ang mga iyon sa kanilang mga sarili. Naguguluhan at nabablangko sila pagdating sa kung anong mga kaisipan, ideya, at iba’t ibang tiwaling disposisyon ang ipinakikita ng mga tao sa bawat uri ng sitwasyon sa proseso ng buhay pagpasok. Hindi nila kayang tukuyin ang pagkakaiba-iba ng mga detalye, ni ihambing ang kanilang sarili. Ano ba ang nararamdaman ng mga taong hindi kayang ihambing ang kanilang sarili matapos mapakinggan ang katotohanan? (Iniisip nilang ibang tao ang tinutukoy nito, at na wala itong kinalaman sa kanila.) Tama iyon. Ito ang pangunahing katangian nila; hindi nila kayang ihambing ang kanilang sarili. Kapag nakakikita sila ng mga salitang naglalantad sa mga tiwaling kalagayan ng mga tao, iniisip nilang ibang tao lang ang tinutukoy nito. Kaya nilang aminin kapag mga karaniwan o tipikal na problema ng mga tao ang nalalantad, ngunit pagdating sa mga salitang tumutukoy sa mga tiwaling disposisyon o sa mga diwa ng mga tao, talagang hindi nila ito tinatanggap; hindi nila ito aaminin anuman ang sitwasyon—na para bang ang pag-amin dito ay mangangahulugang nakondena sila. Ito ang problemang taglay ng lahat ng taong walang espirituwal na pang-unawa. Kapag nahaharap sila sa paglalantad ng Diyos sa bawat uri ng kalagayan at pagpapamalas ng mga tao, at sa bawat paraang nabubunyag ang kanilang kalikasang diwa mismo, hindi nila tinatanggap ang alinman dito, ni ikinukumpara ang kanilang sarili rito o nagninilay-nilay. Sa halip, madalas nilang ibinabaling ang mga salita at problemang ito at ipinalalagay na patungkol sa ibang tao ang mga ito, iniisip na wala itong kinalaman sa kanila. Bukod sa hindi tinatanggap ng ganitong mga tao ang katotohanan, hindi rin normal ang mga paraan ng pag-iisip nila, malabo at paligoy-ligoy ang kanilang mga salita, at ang tanong na sinasagot nila ay hindi ang itinanong mo. Halimbawa, kung tatanungin mo sila kung kumain na sila, sasabihin nilang ayaw nila ng tubig; kung tatanungin mo sila kung inaantok sila, sasabihin nilang hindi sila nauuhaw. Madalas silang nasa ganitong uri ng magulong kalagayan, at litong takbo ng isipan. Ganito nagpapamalas ang mga taong walang espirituwal na pang-unawa. May mga taong walang espirituwal na pang-unawa sa bawat iglesia. Bagama’t may mga magkakatulad silang problema, may maliliit ding pagkakaiba sa mga ito. May mga tao bang ganap na walang espirituwal na pang-unawa? (Oo.) Ang mga taong nananampalataya sa Diyos nang wala pang tatlong taon ay napakalabo ng pagkaunawa sa mga bagay na tulad ng pananampalataya sa Diyos, buhay pagpasok, paghahangad sa katotohanan, paghahangad sa pagbabago ng kanilang mga disposisyon, at paggawang perpekto sa kanila. Umaasa lang sila sa silakbo ng damdamin upang magawa ang kanilang tungkulin, ginagawa ang ganito o ganyan para sa Diyos, at nasa yugto ng pagsisikap at pagtatrabaho. Hindi nila nauunawaan ang mga bagay na may kinalaman sa buhay pagpasok, at talagang wala silang konsepto ng buhay pagpasok at paghahangad sa katotohanan. Gusto lang nilang gumawa ng mga bagay na panlabas, at sumasandig sila sa silakbo ng kanilang damdamin upang magawa ito. Ang mga ito ay mga taong ganap na walang espirituwal na pang-unawa. Ang isa bang taong ganap na walang espirituwal na pang-unawa sa yugtong ito ay mailalarawan bilang isang taong hindi naghahangad sa katotohanan? (Hindi.) Hindi pa sila masyadong matagal na nananampalataya sa Diyos, kaya hindi pa sila maaaring ilarawan. Dahil nasa marubdob na yugto pa rin sila, wala silang anumang nauunawaan tungkol sa mga layunin ng plano ng pamamahala ng Diyos, sa landas ng mga tao tungo sa kaligtasan, o sa iba’t ibang landas na sinusundan ng bawat uri ng tao, kaya’t mapalalagpas ang kawalan nila ng espirituwal na pang-unawa; normal na bagay ito. Gayumpaman, para sa mga taong nauunawaan na kung ano ang buhay pagpasok, at nasimulan nang maging pamilyar sa lahat ng katotohanang tumutukoy sa buhay pagpasok at sa pagbabago ng mga disposisyon, mayroon ba sa kanila na ganap na walang espirituwal na pang-unawa? (Oo, mayroon.) May mga ganito pa rin. Kahit na ang isang taong ganap na walang espirituwal na pang-unawa ay handa sa kanyang puso na maghangad sa katotohanan, hindi niya ito matatamo, kaya masasabi nang may katiyakan na ang mga taong ganap na walang espirituwal na pang-unawa ay imposibleng maging mga taong naghahangad sa katotohanan, at talagang imposible na ang kanilang mga pagpapamalas ay magiging mga pagpapamalas ng isang taong naghahangad sa katotohanan.

Ano ang iba’t ibang paraan ng pagpapamalas ng mga taong may espirituwal na pang-unawa at ng mga taong walang espirituwal na pang-unawa? Ang mga taong walang espirituwal na pang-unawa ay pundamental na walang kamalayan at walang alam sa mga katotohanang ibinahagi ng Diyos, pati na sa mga kalagayan, konteksto, at indikasyon ng Kanyang mga salita, at hindi nila kayang ihambing ang kanilang sarili rito. Lubos na kabaligtaran naman ang mga taong may espirituwal na pang-unawa. Halimbawa, kung magbabahagi Ako tungkol sa pagrerebelde ng mga tao, at na nakapaloob sa pagrerebelde ang pagiging matigas ng kalooban, pagiging makasarili, at sutil na kahangalan, pati na ang mga maling pagkaunawa sa Diyos, at paglaban at pagsalungat sa Kanya, kapag tinatalakay Ko ang mga kalagayang tumutukoy sa paksang ito, nagbibigay man Ako ng halimbawa, tinatalakay Ko man ang tungkol sa isang aspekto ng katotohanan, binabanggit ang isang kalagayang umiiral sa iyong puso, o nagbabahagi ng mga paksang tungkol sa mga katotohanang prinsipyo, kung talagang nauunawaan mo ang iyong naririnig, isa kang taong may espirituwal na pang-unawa. Kung nauunawaan mo ang iyong naririnig at naisasagawa ito, isa kang taong nagsasagawa ng katotohanan. Kapag naririnig ng mga taong may espirituwal na pang-unawa ang mga salita ng Diyos, kaya nilang makaarok nang dalisay, at kaya pa nga nilang maunawaan ang katotohanan. Kahit ano pa ang talakayin ng Diyos, nakasasabay sila, at naihahambing nila ang kalagayan nila sa mga salita ng Diyos, at kaya nilang maghanap ng landas na isasagawa. Ito ang pagpapamalas ng pagkakaroon ng espirituwal na pang-unawa. Pagkatapos basahin ng mga taong may espirituwal na pang-unawa ang mga salita ng Diyos, gumagaan ang loob nila at may nakakamit sila mula rito. Lubhang malaya ang kanilang espiritu, at nararamdaman nilang may landas silang masusundan. Samakatwid, sa tuwing nakikinig sila sa isang sermon ay may nakakamit sila rito, at sa tuwing nagbabasa sila ng mga salita ng Diyos, sila ay napagtitibay. Ganito naipapamalas ang espirituwal na pang-unawa. Kahit ano pa ang ibahagi ng Diyos, pagkatapos itong marinig ng mga taong may espirituwal na pang-unawa, may lilitaw na mga imahe sa kanilang mga isipan, at kapag inilalantad ng Diyos ang mga kalagayan ng mga tao, nakapaghahambing sila. Kapag tinatalakay Niya ang tungkol sa mga maling pagkaunawa tungkol sa Diyos, inilalapat nila ito sa kanilang kalagayan, at napagtatanto nila, “Ang hinihingi kong ito, at itong mga imahinasyon ko, sa totoo, ay mga maling pagkaunawa pala sa Diyos.” Napagtagpi na nila ito. Kapag tinatalakay Niya ang tungkol sa paglaban at pagsalungat sa Diyos, kung taglay nila ang parehong mga emosyong ito, namumuhay sila sa parehong mga kalagayan, at nasa kalooban nila ang ganitong mga disposisyon at diwa, maipagkukumpara nila ang mga iyon. Anong uri ng mga bagay ang magagamit nila sa pagkukumpara? Ang mga kaisipan, ideya, o ang mga kilos at pag-uugaling ipinapakita nila; ang lahat ng ito ay magagamit sa pagkukumpara. Kapag nauunawaan ng mga tao ang sinasabi ng Diyos, at nauunawaan nila kung ano mismo ang tinatalakay Niya, at alam nila kung ano ang pag-uugali, mga pagbubunyag, mga pagpapamalas, mga kalagayan, at mga diwa nila na tumutugma sa mga kalagayang inilantad ng Diyos, at tinalakay sa mga sermon, nakapagpamalas sila ng espirituwal na pang-unawa. Masasabi ba ninyo kung mayroon kayong espirituwal na pang-unawa o wala? (Minsan ay mayroon, at minsan ay wala.) Maitatama ito, ngunit kung talagang wala kayo nito, magdudulot ito ng problema. Kung kadalasan ay alam ninyo kung ano ang tinatalakay ng mga salita ng Diyos, kahit na hindi ninyo ito maihambing sa inyong sarili, ngunit alam ninyong may ganitong uri kayo ng mga kalagayan, o napansin ninyo ang mga ito sa ibang tao, at alam ninyo ang aspektong ito ng katotohanan, at kung paano kayo dapat pumasok, maituturing na itong pagkakaroon ng espirituwal na pang-unawa. Gayumpaman, nakapagpapamalas ba ang ganitong uri ng tao ng espirituwal na pang-unawa sa tuwing nakaririnig siya ng sermon? Hindi, kung minsan ay mayroon siyang espirituwal na pang-unawa, at kung minsan ay wala. Dahil maraming aspekto ng katotohanan ang sinasaklaw ng buhay pagpasok. May ilang katotohanang nauunawaan at napasok mo na, at iba na hindi mo nauunawaan at hindi mo pa napapasok. May ilang katotohanang hindi mo pa talaga nakaharap, at ni hindi mo pa nga nalalaman. Ngayon ay alam mo na ito, ngunit mahirap sabihin kung kaya mo itong arukin o hindi, at maaari ka pa ngang magkaroon ng mga kuru-kuro o maling pagkaunawa rito. Gayumpaman, normal lang ito. Kung may nauunawaan kang ilang aspekto ng katotohanan, ang mga iyon ay mga aspekto kung saan mayroon kang espirituwal na pang-unawa; kung may ilang aspekto ng katotohanan na hindi mo nauunawaan, ang mga iyon ay mga aspekto kung saan wala kang espirituwal na pang-unawa; kung may ilang aspekto ng katotohanan na hindi mo pa nalalaman at medyo bago pa sa iyo, o may mga kuru-kuro ka pa nga sa mga iyon, ang mga iyon ay mga aspekto kung saan lalo kang walang espirituwal na pang-unawa. Dapat kang dumaan sa isang panahon ng pagdanas hanggang sa maunawaan mo ang katotohanan bago ka magkaroon ng espirituwal na pang-unawa sa mga aspektong iyon. Halimbawa, may ilang taong may mga maling pagkaunawa tungkol sa Diyos, ngunit iniisip pa rin nila, “Hindi ako nagkamali ng pagkaunawa sa Diyos, kailanman ay hindi ako nagkamali ng pagkaunawa sa Diyos. Mahal na mahal ko ang Diyos! Kaya paano ako magkakamali ng pagkaunawa sa Kanya?” Ito ang mga salitang binibigkas ng mga taong walang espirituwal na pang-unawa. Kung sinasabi mong “Madalas na mali ang pagkaunawa ng mga tao sa Diyos, ngunit hindi nila ito kayang kontrolin; nagkakaroon ng mga maling pagkaunawa sa anumang oras at saanmang lugar. Gayumpaman, sa ngayon, tila wala akong kamalayan sa anumang aspektong nagkaroon ako ng maling pagkaunawa sa Diyos, o naging salungat sa Kanya. Kailangan kong suyurin ang mga bagay-bagay, magkaroon ng mga karanasan, at magdasal sa Diyos at hilingin sa Kanyang maghanda ng mga sitwasyon upang mabunyag ang mga bagay na ito sa akin.” Maganda ito. Ito ang kagustuhan na dapat ninyong isaisip—dapat ay patuloy kayong magsumikap na bumuti. Kung may magsasabing, “Kahit kailan ay hindi ako nagkamali ng pagkaunawa sa Diyos. Ibang tao ang tinutukoy nito,” ipinakikita ng katunayang nakapagsasabi siya ng ganoong katawa-tawang bagay na wala siyang espirituwal na pang-unawa. Ano ang mga disposisyong pangunahing ibinubunyag ng mga taong walang espirituwal na pang-unawa? Pagmamataas at sutil na kahangalan. Ano ang sutil na kahangalan? Ang ibig sabihin nito ay kapwa ka hangal at sutil. Paano ba ito naipapamalas sa kongkretong pananalita? (Wala silang kamalayan sa mga tiwaling disposisyong nakikita ng lahat ng tao, at iniisip nilang wala sila ng mga disposisyong ito. Masyado rin silang nag-aakalang mas matuwid sila kaysa sa iba, at iniisip nilang talagang nasa tama sila.) Bukod sa iniisip nilang wala sila ng aspektong ito ng katiwalian, iniisip din nilang maayos ang lagay nila. Nakokontrol ang loob nila ng mapagmataas nilang disposisyon, at iniisip nilang hinding-hindi sila gagawa ng ganoong bagay. Anuman ang sabihin ng ibang tao, hangga’t wala silang napagtatanto, nakikita, o nararanasang bagay, iisipin nilang hindi ito kinakailangang pagnilayan at unawain, o tanggapin. Sutil na kahangalan ito. Ano pa ang ibang paraan ng paglalarawan sa sutil na kahangalan? Ito ay kapag hindi ka tinatablan ng katwiran. May iba pa bang termino? (Kamangmangan.) Oo, malaki ang kaugnayan ng sutil na kahangalan sa kamangmangan—kapwa iyon hangal at sutil. Halimbawa, sinasabi ng ibang tao, “Dapat kang mag-ingat. Ang palaging pag-inom ng malamig na tubig ay maaaring makapagpabagal ng panunaw at magdulot sa iyo ng pananakit ng tiyan.” At tumutugon sila, “Napakalusog ng katawan ko. Wala akong diperensiya. Nag-aalala ka sa wala.” Hindi ba’t sutil na kahangalan ito? (Oo.) Sila ay napakasutil at napakahangal dahil hindi pa nila nararanasan ang isang bagay, subalit masyado silang nag-aakalang mas matuwid sila kaysa sa iba. Bakit Ko sinasabing sutil at hangal sila? Dahil wala silang karanasan, subalit ang lakas ng loob nilang kumontra sa sinasabi ng isang taong may karanasan. Hindi nila kinukumpirma kung totoo ang mga salitang ito at hindi sila nakapupulot ng aral sa mga ito; sa halip, iniisip nilang tama talaga sila, at hindi nila tinatanggap ang sinasabi ng ibang tao. Kasutilan ito at kahangalan, pati na pagmamataas at pag-aakalang mas matuwid kaysa sa iba. Sa kanyang buhay pagpasok, nagawang matuto ni Pedro sa mga pagkabigo ng iba. Ano ang sinasabi ng mga salita ng Diyos? (Sinasabi ng Diyos na si Pedro ay “isinasaloob kung ano ang mabuti mula sa mga panahong nagdaan, at tinatanggihan kung ano ang masama” (Ang Salita, Vol. I. Ang Pagpapakita at Gawain ng Diyos. Paano Makikilala ang Realidad).) Ni hindi kayang tanggapin ng mga taong sutil at hangal ang mga bagay na nangyayari sa mismong harapan nila, at hindi sila natututo rito. Ang tingin ng mga tao rito ay pagiging mangmang, ngunit ang totoo ay isa itong problema sa kanilang disposisyon—dulot ito ng isang mapagmataas na disposisyon.

Balikan natin ang paksa ng kung paano nagpapamalas ang mga taong may espirituwal na pang-unawa, at kung paano nagpapamalas ang mga taong walang espirituwal na pang-unawa. Ano ba ang kasasabi Ko lang ngayon na pangunahing paraan ng pagpapamalas ng mga taong may espirituwal na pang-unawa? Sabihin ninyo sa Akin. (Kayang unawain ng mga taong may espirituwal na pang-unawa kung aling mga kalagayan ng tao ang inilalantad ng mga salita ng Diyos, at ihambing ang sarili nilang mga kaisipan, ideya, kilos, at pag-uugali sa pang-araw-araw nilang buhay. Kaya nilang unawain kung ano ang sinasabi ng Diyos.) Nakuha ninyo ang karamihan sa pangunahing punto. Kapag ang mga taong may espirituwal na pang-unawa ay nagbabasa ng mga nagbubunyag na salita ng Diyos, naihahambing nila ang kanilang sarili, at nalalaman kung ano ang mga katotohanang tinatalakay ng mga salita ng Diyos, ano ang dapat pasukin ng mga tao, ano ang mga disposisyon ng tao na inilalantad ng Kanyang mga salita, at ano ang mga kalagayan at pagpapamalas ng tao na inilalantad ng Kanyang mga salita. Naihahambing nila ang kanilang sarili sa lahat ng bagay na ito, at nagkakaroon sila ng kamalayan sa mga ito. Ganito naipapamalas ang espirituwal na pang-unawa. Kanina, noong nagbabahagi Ako tungkol sa kung paano nagpapamalas ang mga taong may espirituwal na pang-unawa, may itinanong tayo, kung may espirituwal na pang-unawa ba sila sa lahat ng bagay. Mayroon ba? (Wala. Sa ilang bagay, naihahambing nila ang kanilang sarili sa mga kalagayang inilalantad ng mga salita ng Diyos, kung kaya nagpapamalas sila ng espirituwal na pang-unawa; samantalang sa mga bagay na hindi pa nila nararanasan ay hindi nila naihahambing ang kanilang sarili, kaya wala silang espirituwal na pang-unawa.) Kung hindi pa nila nararanasan ang isang bagay at hindi nila naihahambing ang kanilang sarili, wala silang espirituwal na pang-unawa rito. Paano kung may mga bagay na silang naranasan, ngunit hindi nila nauunawaan ang mga katotohanang nakapaloob doon, kung kaya hindi nila tinatanggap ang mga iyon, o hindi nila kinikilala ang mga iyon bilang katotohanan—maituturing ba iyong pagkakaroon ng espirituwal na pang-unawa? (Hindi.) Hindi rin ito pagkakaroon ng espirituwal na pang-unawa. Paano kung hindi nila nauunawaan na ang mga bagay na kanilang naririnig ay ang katotohanan—maituturing ba itong pagkakaroon ng espirituwal na pang-unawa? (Hindi.) Mayroon ba sa inyong nagpapamalas sa ganitong mga paraan? Halimbawa, pagdating sa mga katotohanan tungkol sa pagpapasakop, sinasabi ng ilang tao, “Dapat tayong maging mapagpasakop sa bagay na ito. Walang maipagyayabang ang mga tao, at tungkulin at obligasyon nilang maging mapagpasakop.” Pagkarinig nito, naiisip mo sa sarili mo, “Anong uri ng katotohanan ito? Maging mapagpasakop din sa bagay na ito? Ang tingin ko, hindi kailangang maging mapagpasakop dito!” Hindi ba’t wala kang espirituwal na pang-unawa sa bagay na ito? (Oo.) Ang totoo, wala itong kinalaman sa kung gaano kalalim o kababaw ang iyong mga karanasan; tungkol lang ito sa tanong kung mayroon kang espirituwal na pang-unawa o wala. Magbibigay Ako ng halimbawa. Noong sinubok si Job, ano ang sinabi niya? (“Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21).) Pagkarinig ng mga tao sa sinabi niyang ito, kaya ba nilang unawain ang katotohanang nakapaloob dito? (Hindi.) Kaya may espirituwal na pang-unawa ba ang mga tao sa bagay na ito? (Wala.) Wala silang espirituwal na pang-unawa. Ang bawat tao ay maaaring maranasan ang dalawang bagay ng pagbibigay at pag-aalis ng Diyos, hindi ba? (Oo.) Naranasan mo na ang mga ito, ngunit hindi mo nauunawaan ang katotohanang nakapaloob dito, kaya may espirituwal na pang-unawa ka ba sa mga bagay na ito? (Wala.) Wala kang espirituwal na pang-unawa. Ano ang katotohanang nakapaloob sa mga salitang binigkas ni Job? (Na ang Diyos ang may kataas-taasang kapangyarihan at naghahari sa lahat.) Ito ay na ang Diyos ang may kataas-taasang kapangyarihan sa lahat ng pangyayari at lahat ng bagay, at nasa Kanya ang desisyon na magbigay o mag-alis. Kaya, ano ang dapat isagawa ng mga tao? (Pagpapasakop.) Tama iyan. Dapat silang magpasakop, tumanggap, at magpuri sa kataas-taasang kapangyarihan ng Diyos. Kapag nauunawaan ng mga tao ang mga salitang ito at ang katotohanang nakapaloob sa mga ito, may espirituwal na pang-unawa sila sa bagay na ito. Kung hindi nauunawaan ng mga tao ang katotohanang nakapaloob sa mga salitang ito, wala silang espirituwal na pang-unawa sa bagay na ito. Sa puntong ito, may espirituwal na pang-unawa ba kayo sa mga salita ni Job? (Wala.) Kung doktrina ang nauunawaan mo, sasabihin mo, “Nagkaroon ng magandang karanasan si Job. Sinabi ng Diyos na matuwid na tao si Job, kaya tiyak na ang lahat ng ginawa niya ay naaayon sa katotohanan, at tumutugon sa mga layunin ng Diyos.” Nauunawaan mo ang doktrina. Kaya, kailan magiging katotohanang realidad mo ang doktrinang ito? (Kapag aktuwal nang naghahanda ang Diyos ng mga sitwasyon kung saan inalis sa akin ang mga bagay-bagay, at nagagawa kong magpasalamat at magpuri sa Diyos, magpasakop sa Diyos, at hindi magreklamo, at sa gayon ay naisasagawa ang aspektong ito ng katotohanan.) Naisasagawa mo ito, ngunit ang pagsasagawa mo ba ay sa pagsunod sa mga regulasyon at panggagaya sa iba, o tunay na pagkaunawa sa kataas-taasang kapangyarihan ng Diyos sa kaibuturan ng iyong puso? May pagkakaiba rito, hindi ba? Alin dito ang pagpasok sa katotohanang realidad? Maraming tao ngayon na, matapos makita ang halimbawang ipinakita ni Job, ay nagagawang sabihin ang mga parehong bagay na sinabi ni Job, ngunit kapag sinasabi nila ang mga bagay na ito, ginagaya lang ba nila siya, o tulad ni Job, ang kanilang mga salita ba ay binigkas matapos mapagtanto, pagkalipas ng ilang dekada ng karanasan, ang katotohanan at katunayan na ang Diyos ang may kataas-taasang kapangyarihan sa sangkatauhan? Alin sa mga ito ang katotohanang realidad? (Ang nanggagaling sa karanasan ay ang realidad.) Tanging ang mga bagay na nararamdaman at nauunawaan mo sa pamamagitan ng karanasan ang katotohanang realidad; ang panggagaya sa mga bagay na sinasabi ng ibang tao ay hindi realidad. May aspekto ng realidad sa katagang binigkas ni Job, ngunit kapag binigkas ng mga taong nanggagaya sa mga salita niya ang parehong kataga, nagiging isa itong islogan na ginagamit nila upang magbalatkayo at magpanggap na mga espirituwal na tao. Ang mga taong ito ay mga relihiyosong mandaraya. Ang ilang tao na napili para maging mga lider sa iglesia at na may responsabilidad at katayuan ay madalas nakikipagbahaginan sa mga kapatid tungkol sa mga salitang binigkas ni Job: “Si Jehova ang nagbigay, at si Jehova ang nag-alis; purihin ang pangalan ni Jehova.” Ano ang nararamdaman ng mga taong nakikinig? Ang nararamdaman nila ay, “Galing sa Diyos ang mga salitang ito. Nabuo ang mga ito sa pamamagitan ng kaliwanagan ng Banal na Espiritu at gabay ng Diyos. Lubhang praktikal ang mga ito.” Pagkalipas ng wala pang isang taon, tinanggal ang mga lider na iyon dahil sa kawalan ng kakayahan na gumawa ng tunay na gawain, sa pag-antala sa buhay pagpasok ng hinirang na mga tao ng Diyos, at sa pag-antala sa pag-usad ng gawain ng iglesia, at pagkatapos ay nagiging negatibo sila at nagrereklamo. Binibigkas ng mga taong tulad nito ang parehong mga salitang binigkas ni Job, ngunit hindi nila naranasan ang mga bagay na naranasan ni Job, at wala silang malalim na karanasan o pagkaunawa sa mga salitang ito. Samakatwid, kapag nagsasalita sila, nanggagaya ba sila o nagsasalita nang taos-puso? (Nanggagaya sila.) Pagdating sa iniisip nila sa kaibuturan nila, kapag nagsasalita sila, nakapaloob sa mga salita nila ang kanilang mga personal na damdamin, at taos-puso sila. May kahilingan sila, na kapag binibigyan sila ng Diyos ng mga bagay, palagi nilang magagawang purihin at pasalamatan Siya para sa mga pagpapala at kaloob na ibinigay Niya sa kanila, at na kapag may mga inalis ang Diyos sa kanila, talagang hindi sila magrereklamo, sa halip ay magagawa nilang purihin ang Diyos tulad ng ginawa ni Job, at pasalamatan ang Diyos para sa Kanyang paggabay at kataas-taasang kapangyarihan. Gayumpaman, isa lang itong kahilingan, at hindi pa nila nararanasan ang bagay na ito. Kapag wala na ang kanilang posisyon at titulo, at karaniwang mananampalataya na lang sila, tinutupad ba nila ang sinasabi nila? (Hindi.) Hindi Ko masasabing talagang hindi nila tinutupad ang sinasabi nila; depende iyon sa kung anong uri ng tao sila. Ginagamit ng mga taong naghahangad sa katotohanan ang mga salitang ito upang suriin ang sarili nilang pag-uugali, at ginagamit ang mga ito bilang gabay para sa kanilang karanasan, at naihahambing nila ang kanilang sarili, at nakahahanap ng landas ng pagsasagawa sa mga ito. Hindi masyadong nagiging masama ang loob nila o negatibo, at nagagampanan nila nang normal ang kanilang tungkulin. Sa kabaligtaran naman, ang mga taong hindi naghahangad sa katotohanan at sa halip ay bumibigkas ng mga islogan ay nanganganib; iba ang pagpapamalas nila. Ano ang mga nakita ninyong pinakakapansin-pansing paraan ng pagbubunyag sa sarili ng ganitong uri ng mga tao? (Pagkatapos matanggal, may ilang lider na hindi sumusubok na kilalanin ang kanilang sarili, at hindi nagpapasakop. Iniisip nilang hindi patas ang pagtanggal sa kanila, at nagiging negatibo at nagrereklamo sila. Sa susunod na magkaroon ng halalan ay nagpupumilit silang muling magkaroon ng kapangyarihan, at sa huli ay nagiging anticristo sila at napapatalsik.) Ito ang pinakamalubhang kaso. Ano pa ang ibang pagpapamalas? (May ilang taong nagtatrabaho na lang sa regular na trabaho pagkatapos matanggal, at hindi na gumagawa ng tungkulin.) Anong uri ng tao ito? Bakit sila nagyabang at bumigkas ng mga islogan dati? Bumibigkas sila ng mga bagay para marinig ng iba, at ginagamit nila ang mga islogan, doktrina, at masarap-pakinggan na mga salita na ito upang pagandahin ang kanilang imahe, kuhanin ang loob ng mga tao, at hikayatin ang mga tao na igalang sila. Iyon ang layon nila. Ano pa ang ibang pagpapamalas? (Bago sila matanggal, may ilang lider at manggagawa na sa panlabas ay mukhang masigasig na naghahangad, at nagsasabing, “Si Jehova ang nagbigay, at si Jehova ang nag-alis,” ngunit matapos nilang matanggal, negatibo na sila at hindi na sila makabangon, at nang-aatake at nagagalit pa nga sila sa mga tao, iniisip na napunta sa wala ang paggugol at paglalaan nila ng kanilang sarili noon, na para bang may pagkakautang sa kanila ang sambahayan ng Diyos.) May malubhang problema ang mga taong nagsasabi ng mga bagay na ito at kumikilos sa ganitong paraan. Una sa lahat, dapat kilatisin ng isang tao ang kalikasan ng pagsasabi nila ng mga bagay na ito. Hindi nila hinahangad ang katotohanan; ginagaya nila ang mga salita ni Job; nag-iimbento sila ng magandang korona para sa ulo nila, at pinalalabas na mga espirituwal na tao sila upang magpasikat at manlihis ng mga tao. Hindi ba’t isa itong pagpapamalas ng paggawang biro sa katotohanan, at ng paglapastangan sa Diyos? Sabihin ninyo sa Akin, aling uri ng mga tao, ang kapag nawalan ng kasikatan, pakinabang, at katayuan, ay nagkakaroon ng masyadong matinding reaksiyon, nalulugmok sa pagiging negatibo, tumitigil sa paggawa ng kanilang tungkulin, lalong pinalalala ang sitwasyon sa pamamagitan ng pagpapalagay na wala na silang pag-asa, at tumitigil pa nga sa pananampalataya? (Ang mga taong may mababang pagkatao, at ang masasamang tao.) Tama iyan. Ang mga taong may mababang pagkatao at ang masasamang tao ay talagang hindi mga taong naghahangad sa katotohanan, ngunit kung ang mga taong may mabuting pagkatao ay hindi naghahangad sa katotohanan, magpapamalas din ba sila sa ganitong paraan? Tiyak iyon. Bukod sa masasamang tao na nagpapamalas sa ganitong paraan, may isa pang sitwasyon na direktang nauugnay sa kung ano ang hinahangad ng mga tao at sa landas na kanilang tinatahak. Kahit na sa panlabas ay tila may kaunting pagkatao ang mga taong hindi nagmamahal sa katotohanan, wala itong mabuting ibubunga, at lahat sila ay may masasamang diwa, kayang lumabag sa katotohanan at lumaban sa Diyos, at kung may katayuan sila, kaya nilang gumawa ng kasamaan. May isa pang napakalubhang problema, iyon ay na ang mga taong tulad nito ay masyadong mahilig maghangad ng katayuan. Kung hindi sila pahihintulutang magkaroon ng katayuan, o hindi pahihintulutang maging lider, para bang inaalisan sila ng buhay. Kaya ba nila itong tanggapin? Kapag may katayuan sila, kahit gaano pa sila katinding magdusa o gaano pa katinding pagmamaltrato ang tiisin nila, payag sila. Gayumpaman, hindi masasabi na sila ay mga taong naghahangad sa katotohanan dahil lang sa payag sila, o dahil nagtitiis sila sa pagdurusa at nagbabayad ng halaga. Mali iyon. Ang hinahangad nila ay kasikatan, pakinabang, at katayuan; ang hinahangad nila ay mga pakinabang ng katayuan. Sa anong paraan ito katulad ni Pablo? (Naghangad siya ng korona.) Tama iyon. Naghangad siya ng korona, at ito ang korona ng pagiging matuwid. Ito ang hinahangad ng mga taong tulad ni Pablo—itinuturing nila ang paghahangad ng isang korona bilang isang wastong paghahangad, at bilang paghahangad sa katotohanan. Pagkatapos nito, magkakaroon na ba kayo ng kaunting pagkilatis sa ganitong uri ng mga tao? (Oo.) Ipagpalagay nating may isang taong nang-atake at nagalit sa mga tao matapos matanggal at mawalan ng katayuan, at hindi talaga niya pinapansin o kinakausap ang mga kapatid na nakikita niya, at kapag hinihiling sa kanyang ipangaral ang ebanghelyo, sinasabi niya, “Hindi ko ipapangaral ang ebanghelyo. Hindi ako magseserbisyo sa iyo! Naaalala mo ako kapag kailangan mo ako, pero binabalewala at tinatanggal mo lang ako kapag hindi na. Hindi ako ganoon kahangal!” Anong uri ng mga salita ang mga ito? Madali ba siyang kilatisin? Paano siya naging mananampalataya? Hindi talaga siya isang tunay na mananampalataya, o isang mabuting tao. Aling uri ng mga tao ang may pinakamatinding reaksiyon matapos tanggalin? (Ang mga taong naghahangad ng kasikatan, pakinabang, at katayuan.) Kasasabi lang ninyo na ang ganitong uri ng mga tao ay may mababang pagkatao, o na hindi sila naghahangad ng katotohanan o ng buhay pagpasok. May kaugnayan ba iyon sa diwa ng problemang ito? (Wala.) Tila may kaunting katwiran ang sinasabi ninyo, ngunit wala itong kaugnayan sa diwa ng problemang ito. Hindi ito ang diwa ng problemang ito. Kasasabi lang ninyo na ang dahilan kung bakit may ilang taong nagrereklamo at nagpapalagay na wala na silang halaga pagkatapos matanggal ay dahil sa masama ang pagkatao nila. Bakit Ko sinasabing doktrina ito? Ito ay dahil may ilang medyo mabuti ang pagkatao, at taos-pusong naglalaan at gumugugol ng kanilang sarili, iyon nga lang ay hindi nila hinahangad ang katotohanan, at palagi silang naghahangad ng reputasyon at katayuan. Dahil dito, kapag sa huli ay natanggal sila, grabe ang reaksiyon nila. Ipinakikita nito na ang mga paraan ng pagpapamalas nila ay hindi lang mga problema ng mababang pagkatao, kundi mga problema sa kanilang disposisyon—talagang lubhang nagawang tiwali ang kanilang disposisyon! Ibinubuod ito ng ilang tao sa isang kataga, at sinasabing, “Hindi hinahangad ng taong ito ang katotohanan. Iyon ang dahilan.” Masyadong malawak ang pahayag na ito. Maraming paraan ng pagpapamalas sa hindi paghahangad sa katotohanan: Ang pagrereklamo, hindi paggampan sa iyong tungkulin nang deboto, at iba pa ay mga halimbawang lahat. Hindi maipapaliwanag ng isang tao ang bawat problema sa iisang katagang “hindi nila hinahangad ang katotohanan.” Masyado itong malawak at hindi kongkreto. Isa itong paliwanag na batay sa doktrina.

Ngayon ay ibabahagi Ko kung paano nagpapamalas ang kawalan ng espirituwal na pang-unawa. Ano ang saloobin ng mga taong walang espirituwal na pang-unawa hinggil sa katotohanan? Paano nila hinaharap ang sarili nilang kalagayan, mga pagpapamalas, at ang katiwaliang ipinapakita nila? Kaya ba nilang taglayin ang mga pagpapamalas ng isang taong naghahangad sa katotohanan? (Hindi.) Ano ang pinakamalaking problema rito? (Hindi nila nauunawaan kung aling mga kalagayan o pagpapamalas ng tao ang inilalantad ng mga salita ng Diyos, at hindi nila nagagamit ang mga bagay na ito upang ikumpara ang kanilang sarili.) Ang pangunahin dito, hindi nila kayang ikumpara ang kanilang sarili. Masasabi bang nauunawaan nila ang katotohanan kung hindi nila naikukumpara ang kanilang sarili? (Hindi.) May tinatalakay kang isang bagay, ngunit palagi silang may tinatalakay na ganap na kabaligtaran nito; palagi silang tumututol at nakikipagtalo sa iyo. Hindi magkapareho ang pokus ng usaping pinagtatalunan ninyo, at magkaibang bagay ito, ngunit iniisip pa rin nilang medyo may katwiran sila. Ganito nagpapamalas ang mga taong walang espirituwal na pang-unawa. Ang mga taong walang espirituwal na pang-unawa ay hindi nakauunawa ng katotohanan. Kaya ba nilang hangarin ang katotohanan? (Hindi.) Mahirap ito. Kung hindi nila kayang hangarin ang katotohanan, maaari ba silang magkaroon ng buhay pagpasok? (Hindi.) Ang mga taong hindi naghahangad sa katotohanan ay imposibleng magkaroon ng buhay pagpasok; tiyak ito. Kung ang isang tao ay nanampalataya na nang ilang taon sa Diyos ngunit talagang hindi niya nauunawaan ang katotohanan, isa ba siyang taong naghahangad sa katotohanan? Tiyak na hindi. Sinasabi ng ilang tao, “Hindi naman palaging ganoon. Bagama’t may ilang taong hindi nakauunawa ng katotohanan, masyado naman silang masigasig, at tinatalikuran nila ang lahat ng bagay upang gugulin ang kanilang sarili para sa Diyos. Paanong hindi sila naging taong naghahangad sa katotohanan?” Tama ba ang pananaw na ito? Kapag sinusuri kung ang isang tao ay naghahangad sa katotohanan, hindi maaaring tingnan lang kung tinatalikuran niya ang lahat ng bagay upang gugulin ang kanyang sarili para sa Diyos. Ang pangunahing bagay na dapat tingnan ay kung ano ang pinahahalagahan ng kanyang puso. Kung ang pinahahalagahan ng kanyang puso ay ang pagsasagawa ng katotohanan, pagpasok sa katotohanan, at pagkakamit sa katotohanan, at epektibo siya sa buhay pagpasok, kung gayon ay isa siyang taong naghahangad sa katotohanan. Kung tinalikuran at ginugol niya ang kanyang sarili upang magtamo ng korona at gantimpala, at tinalikuran at ginugol niya ang kanyang sarili sa loob ng maraming taon, nagdusa siya nang matindi, ngunit hindi niya nagawang unawain ang katotohanan o pumasok sa realidad, at hindi nagawang unawain ang Diyos, kung gayon, ang kanya bang pagtalikod at paggugol ay talagang paghahangad sa katotohanan? Malinaw na hindi siya isang taong naghahangad sa katotohanan, dahil ang kanyang pagtalikod at paggugol ay hindi nagdulot sa kanya na maunawaan ang katotohanan o makapasok sa mga katotohanang realidad. Samakatwid, ang katunayang tumatalikod at gumugugol siya ay hindi nangangahulugang naghahangad siya sa katotohanan. Ang mga ganitong tao ay pawang katulad ni Pablo. Ginugol ni Pablo ang kalahati ng buhay niya sa pangangaral at paggawa para sa Panginoon, ngunit hindi niya nakamit ang katotohanan, ni nakamit ang Panginoon. Kaya masasabi mo bang si Pablo ay isang taong naghangad sa katotohanan? Pagdating sa kung hinahangad ng isang tao ang katotohanan, napakahalaga na tingnan kung ang layong hinahangad niya, at ang kanyang layunin, ay nagpapahalaga sa pagkakamit sa katotohanan. Kung talaga ngang pinahahalagahan niya ang pagsisikap para sa katotohanan, at naging epektibo siya sa mga bagay na tulad ng pagsasagawa ng katotohanan at pagpasok sa realidad, saka lang siya maituturing na isang taong naghahangad sa katotohanan. Ang lahat ng taong tunay na naghahangad sa katotohanan ay kayang magsagawa ng katotohanan, at tanging ang mga taong nagsasagawa ng katotohanan ang siyang mga taong may buhay pagpasok. Kung sasabihin ng isang tao na isa siyang taong naghahangad sa katotohanan, ngunit hindi siya nagsasagawa ng katotohanan, masasabi ba ninyong may buhay pagpasok ang taong ito? Talagang wala. Paanong magkakaroon ng buhay pagpasok ang isang taong hindi nagsasagawa ng katotohanan? Ganap na imposible ito. Kung iniisip niya na isa siyang taong naghahangad sa katotohanan at may buhay pagpasok, dapat mong itanong sa kanya, “Ano ang katibayan ng buhay pagpasok mo?” Hindi sapat na basta paniwalaan na lamang ang sinasabi niya. Kung walang katibayan, hindi makatwiran ang sinasabi niya. Kung sinasabi mong isa kang taong naghahangad sa katotohanan, gaano karaming katotohanan ang nauunawaan mo? Gaano na karaming katotohanan ang naisagawa mo? Aling mga aspekto ng mga katotohanang realidad ang napasok mo na? Kaya mo bang talakayin ang iyong patotoong batay sa karanasan? Kung hindi mo kayang talakayin ang iyong patotoong batay sa karanasan, dinadaya at inililigaw mo ang mga tao sa pagsasabing isa kang taong naghahangad sa katotohanan. Bakit Ko sinasabing si Pablo ay hindi isang taong naghangad sa katotohanan? Ito ay dahil ang mga liham na isinulat ni Pablo ay talagang hindi naglalaman ng anumang patotoo ng karanasan sa buhay; hindi niya nagawang talakayin ang tungkol sa tunay na pag-unawa sa Diyos, lalong hindi ang talakayin ang tungkol sa pagmamahal o pagpapasakop sa Panginoong Jesus. Ni wala siyang pagkaunawa sa sarili niyang tiwaling disposisyon. Sinabi lang niya na siya ang pinakamasamang makasalanang tao. Sinabi niya ito batay sa katunayang pinarusahan siya dahil sa paglaban sa Panginoong Jesus. Sa pagsasabing siya ang pinakamasamang makasalanang tao, inaamin lang niya ang katunayang nagkasala siya sa pamamagitan ng panatikong paglaban sa Panginoong Jesus. Ibig ba nitong sabihin ay tunay niyang naunawaan ang sarili niyang tiwaling disposisyon at diwa? (Hindi.) Iyon ang dahilan kung bakit sinasabi Kong pagdating sa kung ano ang bumubuo sa paghahangad sa katotohanan, at kung anong uri ng tao ang may buhay pagpasok, dapat itong tukuyin batay sa kung nauunawaan niya ang katotohanan at isinasagawa ang katotohanan, sa halip na sa kung ano lang ang sinasabi niya. Nauunawaan na ba ninyo ngayon ang sinasabi Ko? Bakit ba tayo nagbabahaginan nang ganito kadetalyado? Kinakailangan ba ito? (Oo.) Bakit ito kinakailangan? Nagbabahagi Ako sa ganitong paraan upang himayin ang inyong mga nakalilinlang na pananaw, lutasin ang mga bagay na mali ninyong iniisip na tama, tulungan kayong makahanap ng solusyon, mabitiwan ang mga bagay na mali ninyong iniisip na tama, at pagkatapos ay makapasok kayo sa landas ng tunay na paghahangad sa katotohanan. Pagkatapos ay tunay nang magkakaroon ang mga tao ng buhay pagpasok, at magagawang makamit ang tunay na paghahangad sa katotohanan. Ang mga taong walang espirituwal na pang-unawa ay hindi nakauunawa ng mga usapin patungkol sa buhay pagpasok o pagbabago sa mga disposisyon. Iniisip nilang marami na silang nabago na aspekto ng kanilang sarili, at nakamit na nila ang buhay pagpasok. Halimbawa, nabago na nila ang ilang masamang gawi: Hindi na sila kumakain nang labis, natutulog nang labis, hindi na tamad, at mas masipag na sila kaysa dati, kaya iniisip nilang ibig sabihin nito ay may buhay pagpasok na sila. May ibang tao na nag-iisip kung paanong dati ay palagi silang nanenermon ng mga tao, ngunit ngayon ay hindi na; nakapagsasabi na sila ng magagandang bagay at mga kapaki-pakinabang na bagay sa mga tao, at minsan ay nakatutulong sa mga tao. Dahil kaya na nilang gawin ang mga bagay na ito, iniisip nilang nagsasagawa na sila ng katotohanan at nagdaan na sila sa pagbabago. May ilang taong nag-iisip na may buhay pagpasok sila dahil kaya nilang talikuran ang paghahangad sa kasikatan, pakinabang, katayuan, at mga pisikal na kasiyahan. Isa itong problemang taglay ng lahat ng tao. Isinagawa nila ang nauunawaan nila, ang inaakala nilang tama at mabuti alinsunod sa kanilang mga kuru-kuro, at hinarap na nila ang maraming masamang gawi at problematikong ugali ng laman, o nabago ang paraan ng pamumuhay nila dahil sa pananampalataya sa Diyos at paghahangad sa katotohanan. Kasabay niyon, tinalikuran na nila ang maraming pakinabang ng laman, tinalikuran ang kanilang pamilya at trabaho, at tinalikuran ang kanilang pag-aasawa at ang sekular na mundo. Inaakala nilang nagbago at ligtas na sila, at sinasabing, “Mabibitiwan ko ba ang lahat ng ito kung hindi ako nananampalataya sa Diyos? Magkakaroon ba ako ng ganito kalaking pagbabago?” Hindi ba’t ito ang pinakamaling pagkaunawa ng mga mananampalataya? (Oo, ito nga.) May espirituwal na pang-unawa man ang mga tao o wala, taglay nilang lahat ang maling pagkaunawang ito. Bakit Ko sinasabing isa itong maling pagkaunawa? Bakit Ko sinasabing may malubhang problemang umiiral dito? Pangunahin na dahil nananampalataya ang mga tao sa Diyos ngunit hindi nila nauunawaan ang Kanyang layunin, ibig sabihin ay hindi nila nauunawaan kung ano talaga ang hinihingi ng Diyos sa mga tao. Sa halip, nag-iisip sila alinsunod sa mga kuru-kuro at imahinasyon ng tao, naniniwala na ang magawang bumitiw sa kanilang pamilya, trabaho, mga damdamin, sa sekular na mundo, sa mga ugnayan ng laman, at maging sa kanilang mga pag-aari, ay nangangahulugang may buhay pagpasok sila. Isa itong maling pagkaunawa. Ang totoo, ang layunin ng Diyos ay kapag nananampalataya ang mga tao sa Diyos, dapat nilang lutasin ang kanilang mga tiwaling disposisyon, lutasin ang kanilang problema ng paglaban sa Diyos, at lutasin ang ugat ng mga kasalanang ginagawa nila. Upang magawa ito, dapat maunawaan ng mga tao ang katotohanan at maunawaan ang disposisyon ng Diyos bago nila maiwaksi ang mga tiwaling disposisyon nila at makamit ang tunay na pagpapasakop sa Diyos. Ito ang hinihingi ng Diyos sa mga tao, at ito rin mismo ang resulta na nilalayon Niyang makamit sa pamamagitan ng paggawa ng gawain ng pagliligtas. Walang alam ang mga tao sa gawain ng Diyos; hindi nila nakikita ang layon at epektong nais Niyang tuparin sa pamamagitan ng Kanyang gawain, kaya pinapalitan nila ang katotohanan ng mga kuru-kuro at imahinasyon ng tao, at itinuturing ang mga paghahangad ng tao at ang kaya nilang maisakatuparan bilang layunin ng Diyos at ang hinihingi Niya sa mga tao. Ito ang maling pagkaunawa ng mga tao kapag nananampalataya sa Diyos. Ang mga bagay na ito na kaya nilang maisakatuparan ay nagpapakita lang ng kanilang karubduban, at kapag tinatalikuran nila ang mga bagay, ang totoo ay pinaplano nilang makipagtransaksiyon sa Diyos—ginagawa ito kapalit ng isang gantimpala at isang korona. Iniisip nilang ang mga transaksiyong tulad nito ay talagang sulit at na malaki ang makukuha nila. Iyon ang dahilan kung bakit tinatalikuran nila ang lahat ng bagay. Ang pagtalikod sa mga bagay ay hindi nangangahulugang taglay nila ang mga katotohanang realidad, ni nangangahulugang nagagawa nilang magpasakop sa Diyos. Bagama’t tumatalikod sila at gumugugol sila, talaga bang nauunawaan nila ang katotohanan? (Hindi.) Kung hindi nila nauunawaan ang katotohanan, kontaminado ba ang kanilang pagtalikod at paggugol? Tiyak iyon. Kung gayon ay ano ba talaga ang hinahangad nila sa paggugol at pagdurusa nang ganito? Ang mga taong tulad nito ay hindi kailanman naging interesado sa kung ano ang katotohanan, o kung ano ang mga hinihingi ng Diyos; palagi nilang iniisip na walang kinalaman sa kanila ang mga bagay na ito. Sa kanilang mga puso, kung anuman ang inaakala nilang tama, anuman ang inaakala nilang mabuti, at anuman ang inaakala nilang buhay pagpasok, iyon ang isinasagawa nila, at pagkatapos itong isagawa, iniisip nilang tinandaan ito ng Diyos. Itinuturing nila ang mga bagay na ito bilang mga gamit para sa pakikipagtawaran at kapital. Mga pagpapamalas ba ito ng paghahangad sa katotohanan? (Hindi.) Isa itong maling pagkaunawa ng mga taong hindi naghahangad sa katotohanan. Isa ito sa mga paraan ng pagbibigay-kahulugan sa mga bagay ng mga taong mali ang pagkaunawa sa buhay pagpasok. Kaya, paano susuriin at patutunayan na ang mga bagay na ito ay hindi mga pagpapamalas ng paghahangad nila sa katotohanan, at na wala silang buhay pagpasok? Anong mga katunayan ang maaaring gamitin upang kumpirmahin na mali ang mga bagay na sinasabi nilang ito? (Kumikilos sila nang walang mga katotohanang prinsipyo.) Isang bahagi ito. Kumikilos sila batay sa imahinasyon nila. Sa panlabas, mukha silang mga tunay na mananampalataya; nagagawa nilang tumalikod sa mga bagay at gumugol ng kanilang sarili, ngunit walang prinsipyo ang kanilang mga kilos. Bakit wala silang prinsipyo? Dahil hindi nila hinahangad ang katotohanan, ang mga pananaw nila sa mga bagay-bagay ay pareho pa rin ng sa mga walang pananampalataya, at ang mga kuru-kuro at imahinasyon nila ay nananatili pa rin. Mayroong isang malaking problema ang mga taong tulad nito. Nagpapasakop ba sila sa mga kapaligirang inihahanda ng Diyos? Nauunawaan ba nila kung bakit inihahanda ng Diyos ang mga kapaligirang ito? (Hindi.) Sapat na ba ito upang mapatunayan na wala silang tunay na buhay pagpasok? (Oo.) Marami na silang nabago sa kanilang masasamang gawi at problematikong ugali, at marami na silang isinakripisyo. Sa huli, kapag sila ay sinusubok, bukod sa hindi na nila nauunawaan ang layunin ng Diyos, kaya pa rin nilang magreklamo at hindi sila makapagpasakop. Anong problema ito? Ito ay na wala silang buhay pagpasok. Ang mga taong walang buhay pagpasok ay walang mga katotohanang realidad, tama? (Oo.) Kapag may mga nangyayari, ganap silang umaasa sa sarili nilang mga kuru-kuro, imahinasyon, at likas na kagustuhan. Kapag talagang sineryoso mo sila at hiningi sa kanilang magpasakop, hindi talaga sila mapagpasakop; umaasa lang sila sa mga dahilan, katwiran, at imahinasyon ng tao, at hinahanap nila ang lahat ng uri ng paraan upang ipagtanggol ang kanilang sarili, at isakatuparan ang layon nila ng hindi pagpapasakop sa Diyos, at pagtanggi sa gawain ng Diyos. Mayroon pa ngang ilang malulubhang kaso kung saan hindi lang hindi makapagpasakop ang mga tao, kundi sinusubukan din nilang mag-imbento ng lahat ng paraan upang mapatunayan na tama ang sarili nilang mga kuru-kuro at imahinasyon, na tama ang mga pamamaraan at landas na naiisip nila, at na hindi naman talaga tama ang mga kilos at pamamatnugot ng Diyos. Ibinubunyag nitong wala silang buhay pagpasok; ang lahat ng bagay na ginagawa nila at ang lahat ng paglalaan nila ng kanilang sarili o ang pagbabago nila sa kanilang sarili ay hindi buhay pagpasok, masasamang gawi lang ang mga iyon na hindi na umiiral. Nagbago na nang kaunti ang kanilang mga pansariling gawi, nakasanayan, at ang paraan ng pamumuhay nila, at maaari pa ngang nagbago na ang ugali ng ilang tao; mas malumanay at mas pino na silang magsalita, at maaaring mas naaayon sa tuntunin ang panlabas nilang pag-uugali, ngunit kapag ginagawa nila ang mga bagay-bagay ay wala silang katotohanang realidad, at kailanman ay hindi nila ginagawa ang mga bagay ayon sa mga salita ng Diyos o sa katotohanan; pawang mga personal na imahinasyon at kahilingan lang nila ang mga ito. Wala silang tunay na pagkaunawa sa Diyos; ang alam lang nila ay kung paano magtalakay ng kaunting espirituwal na teorya, at hindi na nila mabitiwan ang mga kuru-kuro, imahinasyon, at damdamin ng tao. Ano sa palagay ninyo, kaawa-awa ba ang mga taong ito? (Oo.) At marami bang taong katulad nito? (Oo.) Paano ninyo nalamang maraming ganitong tao? (Dahil isa ako sa kanila.) Naaantig kayo rito, hindi ba? Kung gayon ay talakayin ninyo ang inyong mga karanasan tungkol dito. (Magbabahagi ako ng karanasan. May isang brother na tinukoy ang mga pagkukulang ko sa harap ng maraming kapatid, at noong panahong iyon ay napahiya ako. Upang mabawi ang pride ko, sinubukan kong ipagtanggol at pangatwiranan ang sarili ko. Hindi ko tinanggap ang mga komento ng brother na iyon.) Nalilimitahan ka ng pride mo. Bakit ba palaging nalilimitahan ng pride ang mga tao? Dahil ba ang lahat ng taong may dignidad ay balat-sibuyas, iyon ba iyon? (Hindi.) Ang totoo, ginagawa ito ng mga tao dahil gusto nilang magpanatili ng perpektong imahe sa paningin ng mga tao. Mahalaga sa kanila ang kanilang katayuan, at gusto nilang iharap ang kanilang sarili sa isang napakaperpektong paraan, nang walang kapintasan. Gusto nilang mag-iwan ng perpektong impresyon sa isipan ng mga tao, at ayaw nilang ipakita sa mga tao ang katotohanan tungkol sa kung ano talaga sila. Ito ang kinahihinatnan ng isang mapagmataas na disposisyon. Nalutas na ba ngayon ang problemang ito? (Hindi pa. Madalas ko pa rin itong naipapakita.) Kung nagagawa ng isang taong pagnilayan ang kanyang sarili at kilalanin ang sarili niyang tiwaling disposisyon, magiging madaling baguhin ito. Kung hindi niya pinagninilayan ang kanyang sarili, hindi niya nagagawang kilalanin ang sarili niyang tiwaling disposisyon, at manhid siya sa mga problema niya at wala siyang kamalayan, magiging mahirap na baguhin ito. Kung may kamalayan na siya, at nararamdaman niyang malubha ang kanyang mapagmataas na disposisyon, na mayroong mga paglihis sa kanyang mga paghahangad, at na malayo pa rin siya sa paghahangad sa katotohanan, ngunit kapag siya ay pinupungusan, nagiging negatibo siya nang ilang araw, at palagi siyang naghahanap ng mga paraan upang mabawi ang pride sa bawat sitwasyon, maaari bang magbago ang ganitong tao? Mahirap para sa kanyang magbago. Kaya, paano niya dapat lutasin ang problemang ito? Sa pamamagitan lang ng pagtanggap sa katotohanan at pagninilay sa kanyang sarili ay may pag-asa pa siyang malutas ang problema. Kung hindi niya matatanggap ang katotohanan, imposibleng malutas niya ang problema. Ang susi ay dapat na taglayin ng mga tao ang determinasyon at pagnanais na hangarin ang katotohanan. Kapag ang puso nila ay labis na nananabik sa katotohanan, magagawa nilang mahalin ang katotohanan at tanggapin ito, at magkakaroon sila ng lakas upang isagawa ang katotohanan at maghimagsik laban sa laman. Tuluyan lang na malulutas ng mga tao ang problema ng isang tiwaling disposisyon sa pamamagitan ng pagtanggap sa katotohanan, at sa sandaling nalutas na ang kanilang tiwaling disposisyon, maisasagawa na nila ang katotohanan, at pagkatapos ay magkakaroon na sila ng buhay pagpasok.

Ang mga taong walang espirituwal na pang-unawa, at palaging mali ang pagkaunawa sa katotohanan at buhay pagpasok ay nag-iisip na madali ang paghahangad sa katotohanan, na pagbabago lang ito ng ilang masamang gawi o problematikong ugali, o paminsan-minsang pagbitiw sa mga bagay na para sa kapakanan nila, na basta’t hindi sila gumagawa ng masama, at nagpupursigi sila sa kanilang pananalig hanggang sa huli, nagtamo na sila ng buhay, at maipagpapalit na nila ang mga bagay na ito sa mga gantimpala at pagpapala ng Diyos. Ang mga tao bang ibinabatay ang kanilang pananampalataya sa Diyos sa ganitong mga pananaw ay mga taong naghahangad sa katotohanan? (Hindi.) Ang mga tao bang hindi naghahangad sa katotohanan ay nagkakaroon ng buhay pagpasok? (Hindi.) Maraming tao ang ganap na malabo kung tungkol saan talaga ang buhay pagpasok. Iniisip nilang nagkakaroon ang isang tao ng buhay pagpasok sa pamamagitan lang ng paggugol ng kaunting lakas, paggawa ng ilang tungkulin, pagbabago sa ilang masamang gawi at problematikong ugali, paggawa ng ipinagagawa sa kanya, at pagpapasakop nang kaunti. Napakasimple ng paraan ng pagtingin nila sa buhay pagpasok. Sa pananampalataya sa Diyos sa ganitong paraan, mababago ba nila ang kanilang buhay disposisyon? (Hindi, binabago lang nila ang kanilang sarili sa panlabas, hindi naman nagbago ang kanilang diwa.) Medyo nagbago na kayo ngayon, ngunit may mga pagbabago ba sa inyong panlabas na pag-uugali, o may ilang pagbabago ba sa inyong buhay disposisyon? Nakahanap na ba kayo ng malalabasan mula sa mga mali ninyong pananaw tungkol sa buhay pagpasok, at nasimulan na ba ninyong magkaroon ng buhay pagpasok? Nagagawa ba ninyong suriin kung aling mga bahagi ng inyong sarili ang nagbago, at aling mga bahagi ang hindi? Kung bibigyan ka ng tungkuling gagampanan at noong simula ay hindi mo kayang magpasakop, hanggang saan ka na nakapagpapasakop ngayon? Halimbawa, sabihin nating isa kang brother, at inatasan kang maghanda ng mga pagkain at maghugas ng mga pinggan para sa ibang mga kapatid araw-araw. Makakapagpasakop ka ba? (Sa tingin ko oo.) Siguro ay magagawa mo sa maikling panahon, pero makakapagpasakop ka ba kung inatasan kang gawin ang tungkuling ito sa pangmatagalan? (Makakapagpasakop ako kung paminsan-minsan ko lang gagawin ang tungkuling ito. Kung sa mas matagal na panahon, baka hindi ko magawa.) Ipinapakita nito na wala kang pagpapasakop. Ano ang nagiging sanhi para hindi magkaroon ng pagpapasakop ang mga tao? (Dulot ito ng pagkakaroon ng mga tao ng mga tradisyonal na kuru-kuro sa kanilang puso. Iniisip nilang dapat magtrabaho ang mga lalaki sa labas ng bahay, at ang mga babae ang dapat mag-asikaso sa mga gawaing-bahay, na trabaho ng babae ang pagluluto at nakakahiya para sa isang brother ang magluto. Kaya hindi magiging madaling magpasakop.) Tama. Nahuhulog ang mga tao sa diskriminasyon sa kasarian pagdating sa paghahati-hati ng trabaho. Iniisip ng mga lalaki, “Kaming mga lalaki ay dapat na nasa labas at naghahanapbuhay. Ang mga gawaing-bahay tulad ng pagluluto at paglilinis ay dapat gawin ng mga babae. Hindi kami dapat pinapagawa nito.” Ngunit mga espesyal na sitwasyon ito ngayon, at ipinapagawa ito sa iyo, kaya ano ang gagawin mo? Anong mga suliranin ang dapat mong lutasin para makapagpasakop? Ito ang pinakabuod ng isyu. Dapat mong mapagtagumpayan ang iyong diskriminasyon sa kasarian. Walang anumang trabaho na dapat gawin lang ng mga lalaki, ni anumang dapat gawin lang ng mga babae. Una sa lahat, huwag mong hatiin ang trabaho sa ganitong paraan. Hindi dapat tukuyin ayon sa kasarian kung anong tungkulin ang ginagawa ng isang tao. Maaari mong hatiin ang trabaho sa ganitong paraan sa iyong sariling tahanan at pang-araw-araw na buhay, ngunit ngayon ay may kinalaman ito sa iyong tungkulin, kaya paano mo ito dapat maunawaan? Dapat mong tanggapin ang tungkuling ito mula sa Diyos at akuin ito, at baguhin ang mga maling pananaw na nasa loob mo. Dapat mong sabihin, “Totoo na lalaki ako, ngunit isa akong miyembro ng iglesia at isang nilikha sa mga mata ng Diyos. Gagawin ko ang anumang itatalaga sa akin ng iglesia; hindi hinahati ang mga bagay ayon sa kasarian.” Una, dapat mong bitiwan ang mga mali mong pananaw, pagkatapos ay tanggapin ang iyong tungkulin. Ang pagtanggap ba sa iyong tungkulin ay tunay na pagpapasakop? (Hindi.) Sa mga susunod na araw, kung may magsasabing masyadong maalat ang luto mo, o medyo matabang ito, o magsasabing hindi maayos ang pagkakaluto mo sa isang pagkain at ayaw niya itong kainin, o magsasabi sa iyong magluto ng bagong putahe, matatanggap mo ba ito? Sa puntong iyon ay hindi ka komportable, at maiisip mo, “Isa akong lalaking may respeto sa sarili, at ibinaba ko na ang sarili ko sa pagluluto ng pagkain para sa lahat ng mga kapatid na ito, subalit ipinaaalam pa rin nila ang lahat ng problemang ito. Wala na talaga akong natitirang pride.” Sa puntong ito, ayaw mo nang magpasakop, hindi ba? (Ayaw ko na.) Problema ito. Sa tuwing hindi ka makapagpasakop, dulot ito ng isang tiwaling disposisyon na nabubunyag at nagdudulot ng problema, at nagdudulot sa iyong hindi makapagsagawa ng katotohanan at makapagpasakop sa Diyos. Sa puntong ito, magtatalo ang puso mo—kinokontrol ka ng mga kaisipan mo at ipinararamdam sa iyo na napahiya ka, at masama ang loob mo. Ano ang dapat mong gawin sa puntong ito? (Hanapin ang katotohanan.) Paano mo hahanapin ang katotohanan? Dapat kang magdasal, “O Diyos, anuman ang hingin sa akin ng ibang tao, tatratuhin ko ito bilang aking tungkulin. Kahit sino pa ang panlabas kong pinaglilingkuran o ginagawan ng mga bagay, tatanggapin ko ang lahat ng ito mula sa Diyos. Tungkulin ko ito at dapat akong magpasakop; hindi ko kailangan ang pride ko. Sa sambahayan ng Diyos, hindi nahahati ang mga tungkulin sa mataas na antas at mababang antas, sa mataas na katayuan at mababang katayuan, sa mga tungkuling panlalaki, mga tungkuling pambabae, mga tungkuling pangmatanda, at mga tungkuling sa nakababata. Tanging may mga tungkulin na ginagawa nang mabuti at mga tungkuling hindi, mga tungkuling ginagawa nang may debosyon, at mga tungkuling hindi.” Pagkatapos mong mabitiwan ang iyong pride, katayuan, posisyon, at dangal, ganap mo na bang nabitiwan ang iyong sarili? (Hindi.) Magkakaroon ka pa rin ng reaksiyon. Minsan, hindi ka igagalang ng mga tao, iisipin nilang hangal ka, at tatratuhin ka bilang mas nakabababa, sasabihing, “Walang saysay ang isang lalaking ganyan kasaya sa pagluluto! Hinding-hindi ko gagawin iyan.” Aakayin ka nila sa maling direksiyon, magtatanim sila ng mga maling ideya at kuru-kuro sa iyo, at iimpluwensiyahan nila ang iyong pagsasagawa. Ang tingin nila sa mga positibong bagay na tulad ng iyong pagpapahalaga sa buhay pagpasok, sa pagiging normal na tao, at sa pagiging deboto sa iyong tungkulin ay isang uri ng kahihiyan, at samakatwid ay tatratuhin ka nilang mas nakabababa at huhusgahan ka nila. Kung hindi mo ito matatanggap, agad kang masasadlak sa pagkanegatibo at iisipin mong dahil sa tungkuling ito ay palagi kang napapahiya sa harap ng iba, at nagiging dahilan ito para tratuhin ka ng mga tao na mas nakabababa at utus-utusan ka. Pagkatapos ay hindi ka na ulit magpapasakop, tama ba? Kapag walang taong itinuturing kang mas nakabababa o nanghuhusga sa iyo, iniisip mong nagagawa mo nang magpasakop, na may buhay pagpasok ka na, may kaunting katotohanang realidad, at may kaunting tayog. Tama ba ang paraan ng pag-iisip na ito? Kung gayon ay bakit, kapag may nanghuhusga sa iyo at nasusubok ang iyong tayog, ay nagiging negatibo ka at naiisip mo, “Gaano katagal ko pa ba kailangang ipagpatuloy ang pagluluto bago matapos ito? Palagi akong hinahamak ng taong ito. Hindi tama na hamakin niya ako, at hindi ko ito matanggap!”? Nagkaroon na naman ng problema. Kapag hindi mo ito kayang tanggapin, nagrereklamo ka rin ba kasabay nito at nagsasabing, “Paano nagawa ng lider na italaga sa akin ang ganitong uri ng tungkulin? Bakit ako mismo ang pinili niya sa halip na pumili ng iba? Mukha ba akong madaling apihin? Inaapi ako ng mga tao, hindi ako pinapaboran ng lider, at hindi ako pinoprotektahan ng Diyos”? Lumitaw na naman ang iyong mapaghimagsik na disposisyon. Ano ang problema rito? Maaari kayang masyadong mababa ang tayog mo? Ni hindi mo kayang tiisin ang maliit na insultong ito, at nagiging negatibo ka at nagrereklamo dahil dito. Ito ba ang ibig sabihin ng pagkakaroon ng mga katotohanang realidad? Wala kang anumang katotohanang realidad. May napakasimpleng paraan upang malutas ang problemang ito: Sa puso mo, dapat mong isipin, “Kahit sino pa ang manghamak sa akin o tumingin sa akin nang may pangungutya, dapat kong gawin ang aking tungkulin. Hindi ko maaaring talikuran ang atas ng Diyos. Hindi ko ito ginagawa para sa ibang tao, ni ginagawa ito upang may maisip ang mga tao sa akin—ano ba ang saysay ng pagkakaroon ng opinyon sa akin ng iba? Dapat kong tuparin ang aking tungkulin upang mapalugod ang Diyos.” Ganito ka dapat mag-isip sa iyong puso. Ngayon kapag nagluluto ka, hindi ba’t may tiwala ka na sa sarili mo? Kung gayon ay nalutas na ba ang problema? Ang totoo, hindi pa ito ganap na nalulutas. Sa huli, palagi kang nasa kalagayan ng pagtatalo ng kalooban, palaging nasasadlak sa kahinaan at pagiging negatibo at pagkatapos ay babangong muli; palagi kang pinatatatag. Nasuri mo na ang bawat kalagayan, at ayaw mong palaging mamuhay sa ganoon nakapapagod na paraan. Ayaw mong palagi kang mabagabag, magulo, o malimitahan ng mga paghihirap na ito. Gusto mong tuparin ang iyong tungkulin sa madali at simpleng paraan. Kaya paano mo ito maisasakatuparan? Dapat ay palagi mong hanapin ang katotohanan, palagi mong panindigan ang iyong paniniwala, at ang pagsasagawa ayon sa mga salita ng Diyos ang siyang palaging tamang gawin. Sasabihin mo, “Walang sinumang makagugulo sa akin. Tungkulin ko ito; ito ang atas na ibinigay sa akin ng Diyos; responsabilidad at obligasyon ko ito. Kahit sino pa ang mangutya sa akin, sumubok na galitin ako, o manukso sa akin, hindi ito magtatagumpay. Karangalan kong magampanan ang aking tungkulin, at kung mapangangasiwaan ko ito, sa Diyos mapupunta ang lahat ng kaluwalhatian. Kung hindi ko ito mapangangasiwaan, ipinahiya ko ang aking sarili. Ang sinumang mangungutya sa akin at manghahamak sa tungkuling ito ay hindi isang taong naghahangad sa katotohanan.” Hindi ba’t katunayan ito? (Oo.) Katunayan ito. Noong sumailalim si Job sa mga pagsubok, ginulo at tinukso siya ni Satanas, ngunit nag-alinlangan ba si Job? (Hindi.) Dahil ang katotohanan, ang mga salita ng Diyos, at ang daan ng Diyos ay nasa puso niya. Kapag nahaharap sa mga sitwasyon at pagsubok, kung naitataguyod mo ang katotohanan at naitataguyod ang atas na ibinigay sa iyo ng Diyos ay nakasalalay sa kung hanggang saan mo nalalaman, naaarok, at natatanggap ang katotohanan. May ilang tao na palaging puno ng pag-aalinlangan sa katotohanan, at hindi nila kayang lumagay sa posisyon ng katiyakan dito, o tungkol naman sa kanilang tungkulin, kailanman ay hindi sila sigurado kung paano nila dapat gawin ang isang bagay, at kung ito ang tamang paraan ng paggawa rito. Kailanman ay hindi nila nagagawang panindigan ang mga bagay na tama; palagi silang nagugulo ng ilang tao, pangyayari, at bagay, at kapag may mga buktot na tao, masamang tao, demonyo, o Satanas na nakikipaglapit sa kanila at nagsasabi ng mga bagay na nanunukso o gumugulo sa kanila, nanghihina at nalilihis sila. Hindi ba’t ibig sabihin nito ay mababa ang tayog nila? (Oo.) Madali bang lutasin ang mababang tayog? Sa teorya, oo. Depende ito sa kung makasisiguro kang ang landas na tinatahak mo ay isang landas na pinangungunahan ng Diyos. Kapag ginagampanan mo ang iyong tungkulin, dapat mong isagawa ang katotohanan at tanggapin ang atas ng Diyos. Napakahalaga nito. Ang tanging bagay na dapat mong katakutan ay na sa iyong puso, may kinikilingan kang pananaw sa iyong tungkulin, at iniisip mong dahil sa iyong tungkulin ay napapahiya ka at walang saysay. Kapag may kinikilingan ang iyong mga pananaw at dagdag pa roon ay ginugulo ka ng iba, lalo pa itong nagiging mahirap. Kapag litong-lito na ang iyong puso, hindi mo magagampanan nang maayos ang tungkulin mo. Noong sinubok si Job, maraming tao sa paligid niya na nanggulo sa kanya. Ano nga ba ang sinabi ng asawa niya? (“Sumpain mo ang diyos, at mamatay ka” (Job 2:9).) Doon, ang ibig niyang sabihin ay, “Huwag kang sumampalataya. Kung ang diyos talaga ang sinasampalatayanan mo, bakit nangyayari sa iyo ang mga bagay na ito?” Ano ang sinabi ni Job? (“Ikaw ay nagsasalita na gaya ng pagsasalita ng isa sa mga hangal na babae” (Job 2:10).) Kinondena ni Job ang kanyang asawa, dahil nakatitiyak na siya na ang Diyos ay ang tunay na Diyos, na ang Diyos ang may gawa nito, na ito ang Kanyang kataas-taasang kapangyarihan, at na gawa ito ng mga kamay ng Diyos. Lubhang nakatitiyak si Job, kaya sa sandaling maunawaan ngayon ng mga tao ang katotohanan, bakit hindi nila mapanindigan ang tunay na daan at mapanindigan ang kanilang patotoo? Ito ay dahil masyadong kontaminado ang puso ng mga tao; bukod sa hindi na nila nauunawaan ang katotohanan, hindi sila mga taong nagmamahal o naghahanap sa katotohanan. Samakatwid, kahit gaano pa karaming salita at doktrina ang kayang talakayin ng mga tao o gaano pa karaming matutunog na islogan ang kaya nilang bigkasin, sa huli, hindi nila kayang manindigan. Sa sandaling may isang tao sa iglesia na magsabi ng bagay na bahagyang naiiba, o may magsabi ng mga bagay na nakagugulo o nakalilihis, o na kumokondena o nanghihiya, iniisip nilang hinahamak at pinapahiya sila, at lubhang sumasama ang loob nila. Kung ang mga tao ay nagpapamalas sa ganitong paraan, palaging nagtatalo ang kalooban, at palaging ibinabagay ang kanilang mga pananaw, ngunit kasabay niyon ay palagi ring tinatanggap ang kataas-taasang kapangyarihan at mga pagsasaayos ng Diyos, ipinagpapatuloy ang pag-unawa sa katotohanan, unti-unting pumapasok sa iba’t ibang aspekto ng katotohanan, pumapasok sa lahat ng katotohanan, at sa huli ay naiiwasang magulo, maapektuhan, o makontrol ng anumang uri ng tao, pangyayari, at bagay, at matibay na naniniwala na ang mga katotohanang prinsipyong kanilang isinasagawa ay tama, nabago na nila ang kanilang disposisyon.

Sa kasalukuyan, kapag ginagampanan ninyo ang inyong mga tungkulin, posible pa rin ba kayong malimitahan ng bawat uri ng tao, pangyayari, at bagay? Napanghahawakan ba ninyo ang katotohanan at nagagawa ang mga bagay alinsunod sa mga prinsipyo? (Hindi.) Kung gayon, saan kayo karaniwang nahihirapan? (Minsan, kapag nakikita kong gumagawa ang ibang tao ng mga bagay na nakapipinsala sa mga interes ng sambahayan ng Diyos, ipinaaalam ko ito, ngunit kapag nakikita kong hindi nila ito tinatanggap, o na masama ang saloobin nila, natatakot akong magsimula ng pagtatalo, kaya nakikipagkompromiso ako.) Tama ba o mali ang pakikipagkompromiso? (Mali ito, ngunit nangangamba akong kung ipagpipilitan ko ang bagay na iyon, magkakaroon ng pagtatalo at masisira nito ang kapayapaan, at sasama ang tingin sa akin ng mga tao.) Talaga bang ang pakikipagkompromiso ang tanging paraan para maiwasan ang mga pagtatalo? Sa anong mga sitwasyon ka maaaring makipagkompromiso? Kung may kinalaman ito sa maliliit na bagay na may kaugnayan sa iyong sariling mga interes o sa iyong pride, hindi na kailangang makipagtalo tungkol dito—maaari mong piliing magparaya at makipagkompromiso. Ngunit sa mga bagay na maaaring makaapekto sa gawain ng iglesia at makapinsala sa mga interes ng sambahayan ng Diyos, dapat mong sundin ang mga prinsipyo. Kung hindi mo panghahawakan ang puntong ito, hindi ka tapat sa Diyos. Kung pipiliin mong makipagkompromiso at talikuran ang mga katotohanang prinsipyo upang protektahan ang iyong pride o panatilihin ang iyong mga ugnayan sa ibang tao, hindi ba’t ito ay makasarili at kasuklam-suklam? Hindi ba’t pagpapamalas ito ng pagiging iresponsable sa iyong tungkulin at hindi pagiging tapat sa Diyos? (Oo.) Kaya, kung dumating ang oras sa panahon ng iyong tungkulin na hati-hati ang opinyon ng lahat, paano ka dapat magsagawa? Malulutas ba ang problema kung makikipagtalo ka nang walang tigil tungkol dito? (Hindi.) Kung gayon, paano mo dapat lutasin ang problema? Sa sitwasyong ito, ang isang taong nakakaunawa sa katotohanan ay dapat mangunang lutasin ang isyu, inilalahad muna nang malinaw ang isyu at hinahayaan ang magkabilang panig na ipahayag ang kanilang opinyon. Pagkatapos, dapat hanapin ng lahat ang katotohanan nang sama-sama, at pagkatapos nilang manalangin sa Diyos, pagbahaginan ang nauugnay na mga katotohanan ng mga salita ng Diyos. Pagkatapos nilang magbahaginan sa mga katotohanang prinsipyo at magkaroon ng kalinawan, magagawa na ng magkabilang panig na magpasakop. Dapat matutunan ng lahat na magpasakop sa katotohanan. Kung karamihan ng mga tao ay nakapagpapasakop sa katotohanan, ngunit may iilan na hindi nagpapasakop sa katotohanan, o na hindi nahihikayat na maging makatwiran, sila ay mga taong hindi tumatanggap sa katotohanan, at ang mga kalikasan nila ay mga kalikasan ng masasamang tao, at madali silang makikilatis ng mga taong hinirang ng Diyos. Ito ang pinakamagandang paraan para lutasin ang isyu ng mga pagtatalo sa iglesia. Ang paggamit sa katotohanan upang lutasin ang mga problema ay isang mahalagang prinsipyo, at hindi maaaring walang prinsipyong makipagkompromiso ang isang tao. Kung, upang maingatan ang iyong mga personal na ugnayan, pride, at pansariling interes, ay nagagawa mong isakripisyo ang mga interes ng sambahayan ng Diyos, nakikipagkompromiso ka kay Satanas. Hindi ito maprinsipyo, at hindi ito tapat sa Diyos. Kung ang bawat tao ay makikipaglaban upang makaiwas sa kahihiyan at ipagdidiinan ang sarili nilang mga dahilan, ito ba ang saloobin ng paghahanap sa katotohanan? Ito ba ang saloobin na dapat taglayin ng isang tao sa kanyang tungkulin? (Hindi.) Para makamit ng isang tao ang katapatan sa kanyang tungkulin, hindi siya dapat makipag-away para sa kasikatan o pakinabang, dapat niyang hayaang ang Diyos ang magkaroon ng awtoridad, at hayaang ang katotohanan ang kanyang maging panginoon; ang mga interes ng sambahayan ng Diyos ang pinakamahalaga sa lahat, at ang epektibong gawain ang pinakamahalaga sa lahat. Hindi ba’t tama ang prinsipyong ito? (Oo.) Kung makasusunod kayong lahat sa prinsipyong ito, ano pa ang pagtatalunan ng mga tao? Hindi na magkakaroon ng mga pagtatalo. Ang mga taong palaging nagpoprotekta sa sarili nilang mga interes at hindi talaga nagsasagawa ng katotohanan ay hindi mabubuting tao, at ang mga taong palaging nagkakanulo sa mga interes ng sambahayan ng Diyos upang makuha ang pagsang-ayon ng iba ay mas masahol pa. Ang lahat ng taong ito ay mga hindi mananampalataya, at mga taong nagkakanulo sa Diyos. Kung ang isang tao ay nakikipagtalo at nakikipagdebate sa iba upang protektahan ang mga interes ng sambahayan ng Diyos at tiyakin ang mga resulta ng gawain ng iglesia, at ang kanyang saloobin ay medyo hindi sumusuko, masasabi ba ninyong problema iyan? (Hindi.) Ito ay dahil tama ang kanyang layunin—ito ay upang protektahan ang mga interes ng sambahayan ng Diyos. Gayundin, nasa panig siya ng Diyos. Siya ay isang taong nananangan sa mga katotohanang prinsipyo, at isang taong kinalulugdan ng Diyos. Ang pagkakaroon ng isang di-natitinag at matatag na saloobin sa pagprotekta sa mga interes ng sambahayan ng Diyos ay isang pagpapamalas ng pagkakaroon ng matatag na paninindigan at pagkapit sa mga prinsipyo, at sinasang-ayunan ito ng Diyos. Kahit na sa tingin ng iba ay may problema sa paraan ng pagsasalita o sa saloobin ng gayong tao, sa realidad, hindi ito isang problema; isa itong pagpapamalas ng pagtataglay ng katotohanang realidad. Ang ilang taong walang espirituwal na pang-unawa at may mga lihim na motibo ay susubukang samantalahin ito, pero hindi talaga ito nagsasangkot ng pagbubunyag ng isang tiwaling disposisyon. Tandaan, ang pagkapit sa mga katotohanang prinsipyo ang pinakamahalaga. Kung hindi kumakapit ang isang tao sa mga katotohanang prinsipyo, gaano man kaganda ang mga salitang sinasabi niya, isa siyang mapagpaimbabaw.

Ang buhay pagpasok ay ang pinakamahalagang bagay. Saan ba pangunahing nauugnay ang buhay pagpasok? (Sa paghahangad sa katotohanan.) Tama iyan. Pangunahin itong nauugnay sa paghahangad sa katotohanan. Tanging ang mga taong naghahangad sa katotohanan ang siyang may buhay pagpasok. Kung nais ng mga taong magkaroon ng buhay pagpasok, may kinalaman ito sa pagsasagawa ng katotohanan. Paano dapat kilatisin kung ang isang tao ay naghahangad sa katotohanan? Anong uri ng tao ang hindi naghahangad sa katotohanan? Alam ba ninyo? Ang unang uri na tinalakay Ko ay ang mga taong walang espirituwal na pang-unawa. Ano ang diwa ng mga taong walang espirituwal na pang-unawa? (Pagkatapos basahin ang mga salitang mula sa Diyos na naglalantad sa mga tiwaling disposisyon ng mga tao, hindi nila mapag-ugnay ang mga salita ng Diyos at ang sarili nilang mga kalagayan at pagpapamalas; inisip nilang ibang tao ang tinutukoy ng Diyos.) Pangunahin na hindi nila nagagawang ihambing ang kanilang sarili sa mga salita ng Diyos, ngunit alam ba nila ito? (Hindi.) Ang mga taong walang espirituwal na pang-unawa ay walang kakayahang mapagtanto ang mga bagay na ito. Kampante pa rin ang kanilang mga puso; inaakala nilang nauunawaan nila ang marami sa mga salita ng Diyos, ngunit sa katunayan, para sa kanila, ang bawat salita ay isa lamang regulasyon. Iniisip nila, “Ginawa ko anuman ang ipinagawa sa akin ng Diyos. Tinalikuran ko anuman ang sinabi Niyang talikuran ko, at ginugol ko rin ang sarili ko ayon sa hiningi Niya. Sa pagpapasakop sa Diyos sa ganitong paraan, ako ay naliligtas.” Matapos sumampalataya sa ganitong paraan nang ilang taon, iniisip nilang may kapital na sila, tulad ng kung paanong sinabi ni Pablo, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Kahit paano mo pa ito sabihin, walang espirituwal na pang-unawa si Pablo. Talagang kaawa-awa ito. Problema na ngang wala siyang espirituwal na pang-unawa, ngunit dagdag pa roon, hindi niya hinangad ang katotohanan. Itinuring niya ang lahat ng sarili niyang doktrina, islogan, imahinasyon, kuru-kuro, kaalaman, at pilosopiya na para bang ang mga iyon ang katotohanan, at ginamit ang mga iyon bilang pundasyon kung saan palalawakin ang sarili niyang mga paghahangad. Ang resulta, anuman ang gawin niya, hindi niya isinasabuhay ang mga katotohanang realidad, at anuman ang gawin niya, hindi ito naaayon sa mga layunin ng Diyos. Malubha ang problema niyang ito! Si Pablo ang nangunguna pagdating sa kawalan ng espirituwal na pang-unawa, hindi ba? (Oo.) Ang mga tao bang walang espirituwal na pang-unawa ay nagmamahal sa katotohanan? Talagang hindi, dahil ang mga taong walang espirituwal na pang-unawa ay walang kakayahang maarok ang katotohanan, at kung hindi nila naaarok ang katotohanan, imposible nilang mahalin ang katotohanan. Paano nagpapamalas ang mga taong walang espirituwal na pang-unawa? Ang pangunahing pagpapamalas ay na kahit paano pa makipagbahaginan sa kanila ang mga tao tungkol sa mga salita ng Diyos, hindi pa rin sila nakauunawa, at kahit gaano pa kalinaw magbahagi sa kanila ang mga tao tungkol sa katotohanan, wala pa rin silang kakayahang maarok ito. Direkta itong nauugnay sa pagkakaroon ng masyadong mahinang kakayahan. Kaya bang hangarin ng mga taong walang espirituwal na pang-unawa ang katotohanan? Hindi nila ito magagawa kahit gustuhin pa nila. Hindi kayang unawain ng mga taong walang espirituwal na pang-unawa ang tinatalakay ng Diyos, hindi nila alam kung anong mga kalagayan ang inilalantad ng Diyos, at hindi nila naihahambing ang kanilang sarili sa mga ito. Itinuturing nila ang lahat ng salita ng Diyos bilang mga regulasyon, mga kataga, mga islogan, at doktrina, at kailanman ay hindi nila nalalaman na ang mga salita ng Diyos ay ang katotohanan. Ano ang problema rito? Ito ay na masyadong mahina ang kanilang kakayahan, hindi talaga sila nagtataglay ng abilidad na makaarok, at nagpapamalas sila ng kawalan ng espirituwal na pang-unawa.

Ang pangalawang uri ay mga taong may espirituwal na pang-unawa. Ang mga taong may espirituwal na pang-unawa ay kayang unawain ang katotohanan, iugnay ito sa kanilang sarili kapag kumakain at umiinom sila ng mga salita ng Diyos, at unawain kung ano ang inilalantad ng mga salita ng Diyos, kung anong mga katotohanan ang nasa mga salita ng Diyos, at kung ano ang mga hinihingi ng Diyos. Katumbas ba ng pagkakaroon ng pagpasok ang pagkakaroon ng abilidad na makaunawa? (Hindi.) Kung gayon, kapag sinabi Kong kaya nilang makaunawa, ano ang tinutukoy nito? Ano ang tinatalakay nito? (Kaya nilang iugnay ang mga salita ng Diyos sa kanilang sarili.) Bahagi nito ang abilidad na iugnay ito sa kanilang sarili. Inaamin nila ang mga tiwaling disposisyon ng tao at ang bawat uri ng kalagayang inilalantad ng Diyos. Kaya, may kakayahan ba silang malaman kung ano ang hinihingi ng Diyos? Dapat nilang malaman sa isang partikular na antas—malaman kung ano ang hinihingi ng Diyos, malaman kung anong mga prinsipyo ang tinatalakay sa mga salita ng Diyos, at kung ano ang Kanyang mga layunin. Malinaw sa kanila ang mga bagay na ito at nauunawaan nila ang mga ito; iyon ang dahilan kung bakit tinatawag silang mga taong may espirituwal na pang-unawa. Kapag ang mga taong may espirituwal na pang-unawa ay kumakain at umiinom ng mga salita ng Diyos, kaya nilang iugnay ang mga ito sa kanilang sarili, nauunawaan nila kung ano ang tinutukoy ng mga salita ng Diyos at kung ano ang Kanyang mga hinihingi. Ipinakikita nito na ang ganitong uri ng tao ay nagtataglay ng kakayahan at abilidad na maarok ang katotohanan. Kaya, ibig ba talagang sabihin ng pagtataglay ng kakayahan at abilidad na ito ay may buhay pagpasok na sila? (Hindi.) May ilang iba’t ibang sitwasyon. May ilang taong nakauunawa sa mga salita ng Diyos, at nagtataglay ng kakayahan at abilidad na maarok ang Kanyang mga salita, ngunit hindi kailanman iniugnay ang mga ito sa kanilang sarili. Gumagawa lang sila ng mga pag-uugnay sa pagitan ng mga salita ng Diyos at sa ibang tao, hinahanapan ng mga kapintasan ang ibang tao, ginagamit ang mga pagkukulang ng mga ito laban sa mga ito, hinahanapan ng mali ang mga kalagayan ng mga ito, at sinusubukang basahin ang iniisip ng mga ito, na para bang detektor sila. Kapag wala silang magawa, pinag-iisipan nila kung ano ang iniisip ng ibang tao, sinusubukang ma-detek kung ano ang iniisip ng mga tao sa puso ng mga ito, kung ano ang mga kaisipan at ideya na nasa puso ng mga ito, kung ano ang intensyon, hangarin, motibasyon, inaasam ng mga ito, at kung anong mga tiwaling disposisyon ang ipinakikita ng mga ito habang gumagawa ng mga bagay. Ano ang layon nila sa pagdetek sa mga bagay na ito? Ang gumawa ng pag-uugnay sa pagitan ng mga salita ng Diyos at sa ibang tao, pagkatapos ay lutasin ang mga problema ng mga ito. Halimbawa, ang kapaligirang kinalalagyan ni “Mr. Smith,” kung ano ang kanyang pinagmulang pamilya, kung ilang taon na siyang sumasampalataya sa Diyos, kung ano ang mga karaniwan niyang suliranin, kung ano ang mga nagiging kahinaan niya kapag hinahangad ang pagbabago ng kanyang disposisyon, kung saan siya madalas na nahihirapan kapag may mga nangyayari, sa anong mga sitwasyon madali sa kanyang maging negatibo, kung gaano kahusay niyang ginagampanan ang kanyang tungkulin, kung paano niya hinaharap ang mga salita ng Diyos, at kung normal ang kanyang espirituwal na buhay—malinaw ang pag-arok nila sa lahat ng bagay na ito. Napakatalino nila, ngunit sa kasamaang-palad ay hindi nila ginagamit ang talino nila sa mga tamang lugar. Nilulutas nila ang mga problema ng ibang tao, ngunit sila mismo ay hindi nagsasagawa ng katotohanan. Kadalasan, ang ganitong uri ng tao ay isang lider o manggagawa, o isang taong may ilang responsabilidad. Problematiko ba ang ganitong paraan ng paghahangad na taglay ng ganitong uri ng tao? (Oo.) Problematiko ang ganitong paraan ng paghahangad, at malubha ito. Gaano kalubha? Dapat natin itong pagbahaginan. Ang ganitong uri ng tao ay may espirituwal na pang-unawa, kayang makaunawa ng mga salita ng Diyos, at marunong maiugnay ang mga salita ng Diyos, ngunit kailanman ay hindi niya iniugnay ang mga salita ng Diyos sa kanyang sarili; sa halip, gumagawa siya ng pag-uugnay sa pagitan ng mga salita ng Diyos at sa ibang tao. Ano ang layon niya sa pag-uugnay sa ibang tao? (Ang magpasikat.) Tama iyan. Nagpapasikat siya upang matugunan ang kanyang mga pagnanais at mga labis na ambisyon, upang mas mapatatag ang kanyang katayuan, at upang mas magkaroon siya ng kakayahang makuha ang loob ng mga tao. Ang katunayang kaya niya itong gawin ay nauugnay sa kanyang kalikasan, at direktang nauugnay sa kung ano ang hinahangad niya kapag sumasampalataya sa Diyos. Kung huhusgahan batay sa katunayan na ibinibigay niya ang buong puso niya sa mga bagay at ginagawa niya ang kanyang trabaho sa abot ng kanyang makakaya, at sa katunayang lubusan niyang naaarok ang lahat ng iba’t ibang kalagayan ng ibang tao, masasabi ba na isa siyang taong naghahangad sa katotohanan? Hindi naman talaga. Kung gayon, paano matutukoy kung ang isang tao ay isang taong naghahangad sa katotohanan? Kung partikular siyang responsable pagdating sa buhay pagpasok ng mga kapatid, ginagawa niya nang buong puso at buong sikap ang mga bagay, ginagawa niya nang napakabuti ang kanyang gawain, madalas niyang hinahanap ang katotohanan hinggil sa bawat uri ng kalagayan ng mga kapatid, at pagkatapos ay nilulutas ang mga problema, sa pamamagitan ng paggampan sa kanyang tungkulin nang ganito, isa na ba siyang lider na pasok sa pamantayan? Batay sa mga pagpapamalas at pagpapakita niyang ito, masisiguro ba na isa siyang taong naghahangad sa katotohanan? (Hindi naman talaga.) Bakit? (Kaya niyang lutasin ang mga problema ng ibang tao, ngunit hindi kailanman gumawa ng pag-uugnay sa pagitan ng mga salita ng Diyos at ng sarili niya.) Kung hindi niya kailanman nalutas ang sarili niyang mga problema, paano niya lulutasin ang mga problema ng ibang tao? (Umaasa siya sa mga salita at doktrina upang malutas ang mga iyon.) Nakauunawa siya ng ilang salita at doktrina, may kaunting talino, may matalas na memorya, mabilis tumugon sa mga bagay, at sa sandaling makarinig siya ng isang sermon, nagagawa niyang ipangalandakan agad ito sa iba. Batay sa mga bagay na ito, may pagpasok ba siya? (Wala.) Ang paglutas sa mga paghihirap ng ibang tao ngunit hindi kailanman paglutas sa sariling mga paghihirap ay hindi isang pagpapamalas ng paghahangad sa katotohanan. Gumagamit lang siya ng doktrina at ng mga salita ng Diyos, o ng lahat ng uri ng taktika at pamamaraan, upang hikayatin at kumbinsihin ang ibang tao; ginagamit niya ang mga salita at doktrinang kanyang nauunawaan, o ginagaya at kinokopya niya ang mga salita ng karanasan sa buhay upang tulungan ang mga taong malutas ang paghihirap. Ginagamit niya ang mga pamamaraang ito upang lutasin ang mga paghihirap ng ibang tao sa halip na gamitin kung ano ang personal na niyang napagdaanan at ang mga aktuwal niyang karanasan. Pinatutunayan nito na ang taong ito ay hindi isang taong naghahangad sa katotohanan. Ano ba ang ibinibigay niya sa ibang tao? (Doktrina.) Bakit natin sinasabi na doktrina ito? Dahil hindi ito galing sa sarili niyang mga karanasan, hindi ito isang bagay na aktuwal niyang napagdaanan, at hindi ito ang tunay niyang pagkaunawa. Ano ba talaga ang ipinandidilig niya sa iba? Doktrina, mga kataga, at mga salitang nanghihikayat at nagpapalubag-loob sa mga tao. Gumagamit din siya ng mga pamamaraan, taktika at talino ng tao, at anuman ang mangyari, iniisip niyang ang pagsagot sa mga katanungan ng mga tao ay paglutas sa mga problema, at na paggawa ito ng gawain. Batay sa kanyang mga pagpapamalas, sa mga bagay na ibinibigay niya sa iba, sa paraan ng paggawa niya, at sa paraan ng kanyang paghahangad, ang tao bang ito ay isang taong naghahangad sa katotohanan? (Hindi.) Hindi siya isang taong naghahangad sa katotohanan. Hindi ba’t medyo mapanlinlang ang paggamit ng katotohanan upang lumutas ng mga problema gayong siya mismo ay walang pagpasok? (Oo.) Mapanlinlang ito; mapagpaimbabaw ito, at nanlilinlang ito ng iba. Kaya, magagampanan ba nang maayos ng mga ganitong tao ang kanilang mga tungkulin? (Hindi.) Bakit hindi? Dahil hindi nila hinahangad ang katotohanan, at may direktang kaugnayan ang paggampan nang maayos sa tungkulin ng isang tao at ang pag-unawa sa katotohanan. Halimbawa, dapat maunawaan ng isang tao ang katotohanan upang madiligan ang iglesia; dapat maunawaan ng isang tao ang katotohanan upang malutas ang mga problema; dapat ding maunawaan ng isang tao ang katotohanan upang mapangasiwaan ang mga problema; lalo pang kinakailangan ang pag-unawa sa katotohanan upang magkaroon ng pagkilatis sa mga tao. Ang bawat aspekto ng gawain ng iglesia ay may kinalaman sa katotohanan; kung hindi nauunawaan ng isang tao ang katotohanan, hindi niya magagawa nang maayos ang mahalagang gawain ng iglesia, at gagawa lang ng hindi masyadong katanggap-tanggap na gawain sa mga pangkalahatang gampanin. Samakatwid, kung hindi naghahangad sa katotohanan ang isang lider, kahit na gaano pa siya kaabala, gaano pa karaming pisikal na gawain ang kanyang gawin, o gaano pa siya katinding magdusa, hindi magiging mahusay ang trabaho niya, at hindi niya maisasakatuparan ang kanyang tungkulin sa buong saklaw ng gawain at mga responsabilidad. Kapag nagtatrabaho siya, nagpaparoo’t parito siya nang walang dahilan, nakikita niya kung saan may mga problema at nilulutas niya ang mga iyon sa napakasimpleng paraan. Kapag may isang taong may kung anumang problema, nagbabahagi siya ng kaunting doktrina, at kapag may isang taong negatibo at nanghihina, pinalalakas niya ang loob nito at hinihikayat ito; ito ang mga bagay na kanyang ginagawa. Iniisip niyang kung susubaybayan niya ang mga taong kanyang pinamumunuan, basta’t abala ang lahat at hindi walang ginagawa, ay ginagawa na niya nang maayos ang kanyang gawain, at na kung kaya niyang umikot sa lahat ng dako at magsiyasat at mangasiwa ng gawain, kung walang sinumang mag-uulat o maglalantad sa kanya, kung magagawa niyang mangaral at magsalita saanman siya magpunta, at kung maayos na umuusad ang lahat ng bagay nang walang anumang balakid, ay isinasakatuparan na niya ang kanyang mga responsabilidad at tungkulin. Pagsasakatuparan ito sa gawain mula sa katayuan, hindi paggamit sa katotohanan upang lumutas ng mga problema sa isang praktikal na paraan. Pinahahalagahan niya ang paggawa sa gawain, at habang pinahahalagahan ang paggawa, maaaring wala siyang anumang ginagawa para sa kanyang katayuan—ang tanging ginagawa niya ay walang-humpay na gumamit ng doktrina at mga islogan upang hikayatin ang taong ito o palakasin ang loob ng taong iyon, walang-humpay na nagpapakaabala sa gawaing ito. Iniisip niyang basta’t hindi siya walang ginagawa, ayos lang ito. Ang unang bagay ay hindi siya maaaring magpabaya, ang pangalawa ay dapat siyang maging masipag, at ang pangatlo ay dapat niyang makayanan ang pagdurusa. Abala siya buong araw—kung may problema kung saan man ay dapat itong malutas sa lalong madaling panahon, at dapat ay palagi siyang magtanong-tanong kung may anumang problema ang sinuman. Iniisip niyang ang paggawa nito ay paghahangad sa katotohanan. Ang totoo, ang pagkakaroon ba ng mga pagpapamalas na ito ay talagang nangangahulugang hinahangad niya ang katotohanan? Talaga bang nangangahulugan itong may buhay pagpasok siya? Kuwestiyonable pa rin ang bagay na ito. Ito ang unang pagpapamalas ng mga taong may espirituwal na pang-unawa ngunit hindi naghahangad sa katotohanan.

Ang pangalawang pagpapamalas ng mga taong may espirituwal na pang-unawa ngunit hindi naghahangad sa katotohanan ay nagagawa nilang unawain ang mga salita ng Diyos, unawain ang praktikal na aspekto ng sinasabi ng Kanyang mga salita, at nagagawa nilang gumawa ng pag-uugnay sa pagitan ng mga salita ng Diyos at sa kanilang sarili, ngunit kailanman ay hindi nila ito isinasagawa. Ang ganitong uri ng tao ay hindi gumagawa ng mga bagay ayon sa mga salita ng Diyos, o alinsunod sa mga katotohanang prinsipyo, at hindi rin nila pinipigilan ang kanilang sarili. Kapag may nangyayari, gusto lang nilang pilitin ang mga taong magpasakop at makinig sa kanila, ngunit sila mismo ay ayaw magpasakop sa katotohanan. Itinuturing nila ang pagsasagawa ng katotohanan at pagpapasakop sa katotohanan bilang responsabilidad, obligasyon, at tungkulin ng ibang tao, at bilang isang bagay na dapat gawin ng ibang tao. Itinuturing nila ang kanilang sarili na para bang naiiba sila. Kahit gaano pa karami ang kanilang nauunawaan, o gaano karami sa mga salita ng Diyos ang kaya nilang iugnay sa kanilang sarili, iniisip nilang ang lahat ng sinasabi ng Diyos ay patungkol sa ibang tao at walang kinalaman sa kanila. Kaya, ano ang ginagawa nila? Napakaabala rin nila. Pumupunta sila sa iglesia at tinitingnan nila kung sino ang may kritisismo sa kanila, at tinatandaan ito. Pagkatapos, pag-iisipan talaga nilang mabuti kung paano “lutasin” ito. Sinasabi nila, “Maging bukas tayo sa isa’t isa at magbahaginan tayo. Anuman ang iniisip mo sa loob mo, anuman ang mga opinyon mo tungkol sa akin, at anuman ang iyong mga kritisismo sa akin, ipaalam mo lang sa akin at gagawin ko ang makakaya ko para magbago at ibahin ang paggawa ko sa mga bagay.” Ano ang layon nila sa pagbabago? Ang magustuhan sila ng ibang tao. Bukod dito, tinitingnan nila kung sino ang may puna sa kanila, at kung sino ang hindi nagpapasakop sa kanila, at pagkatapos ay naghahanap sila ng mga nauugnay na sipi ng mga salita ng Diyos upang “lutasin” ito. Sinasabi nila, “Ang Diyos ay ang pinuno kapag naghahalal ang sambahayan ng Diyos ng mga lider at manggagawa. Sa sambahayan ng Diyos, ang katotohanan ay ang awtoridad. Ang sinumang ihalal ng mga kapatid bilang lider, iyon ang nais ng Diyos, at dapat kayong magpasakop dito. Hindi ka nagpapasakop sa akin, kundi sa patnubay ng Banal na Espiritu, at sa katotohanan. Kung hindi ka magpapasakop, maparurusahan ka!” Pagkatapos makinig, may ilang taong nakaaalam na mali ang pagkaunawa ng lider sa mga salita ng Diyos, at binabaluktot nito ang mga katunayan upang manlihis ng mga tao, at hindi sila nakikinig. Kapag nakita ng lider na hindi masyadong nagpapasakop sa kanya ang mga taong ito, iniisip niya, “Ayaw mong magpasakop sa akin, hindi ba? May iba pa akong mga paraan ng pakikitungo sa iyo. Hindi na ako magiging malumanay sa iyo.” Sinasabi ng lider sa mga taong hindi nagpapasakop sa kanya, “Natapos mo na ba ang gampaning ibinigay ko sa iyo?” At sinasabi ng mga tao, “Kaunti na lang ang kailangan kong gawin bago ito matapos. Hindi ito magdudulot ng anumang pag-antala.” Sinasabi ng lider, “Paano naging hindi pag-antala ang pagkakaroon ng kaunti pang natitira? Sa mga mata ng Diyos, ang kaunti ay marami. Isa itong pagpapamalas na wala kang debosyon. Tinatawag mo itong paggawa sa iyong tungkulin?” Ang totoo, ito ba talaga ang gustong sabihin ng lider? Anong layon ang nasa puso niya? Gusto niyang puwersahin ang ibang tao na magpasakop, talunin ang mga ito, at pababain ang tingin ng mga ito sa kanilang sarili, ngunit hindi niya iyon puwedeng sabihin nang direkta. Kung gagawin niya iyon, makikilatis siya ng mga kapatid at ilalantad siya ng mga ito, kaya dapat siyang makahanap ng matuwid na pagdadahilan at palusot sa paggawa ng mga bagay; dapat niyang supilin ang mga tao sa isang paraang “matuwid at makatwiran,” upang pagkatapos niyang supilin ang mga tao ay hindi ito maging halata sa iba, mapasunod nito ang mga taong nabanggit, at maisakatuparan ang layon ng lider na mapatatag at mapatibay ang kanyang katayuan. Anong disposisyon ito? (Lihim na mapanira at mapagpakana siya.) Siya ay lihim na mapanira, mapagpakana, mapaminsala, at gumagawa ng mga bagay alang-alang sa katayuan. Hindi niya pinapansin ang mga bagay na walang kinalaman sa kanyang katayuan, at hindi niya isinasapuso ang mga iyon, ngunit pagdating sa mga bagay na nakaaapekto sa kanyang kasikatan, pakinabang, katayuan, pride, at kanyang posisyon sa iglesia, pinanghahawakan niya ang mga bagay na ito at hindi binibitiwan, at nagsisimula siyang magseryoso. Kapag nagbabahagi tungkol sa katotohanan sa mga regular niyang pagtitipon, minsan ay makikilala niya ang kanyang sarili, gagawa ng pag-uugnay sa pagitan ng mga salita ng Diyos at sa kanyang sarili, at ilalantad ang sarili niyang tiwaling disposisyon, ngunit may pakay sa likod nito, isang layunin: Ang lahat ng ito ay upang mahikayat ang iba na tingalain siya, kainggitan siya, at igalang siya, at upang mapatibay ang kanyang katayuan. May mga labis na ambisyon siya at isang hangarin. Kung hindi ito alang-alang sa kanyang katayuan, hindi siya nagsasalita; kung hindi ito alang-alang sa pagsiguro sa kanyang katayuan, wala siyang ginagawa—ang lahat ng kanyang ginagawa ay alang-alang sa kanyang katayuan. Magkakanda-kuba siya sa paggawa alang-alang sa kanyang katayuan, ngunit kung alang-alang ito sa gawain ng iglesia, kapag nakakita siya ng mga problema ay hindi niya lulutasin ang mga iyon, kapag nag-ulat ng mga problema ang ibang tao ay hindi niya tutugunan ang mga iyon, at hindi siya kikilos upang asikasuhin ang anumang bagay; nakikita niyang abala ang ibang tao sa paggampan sa mga tungkulin ng mga ito, ngunit wala talaga siyang ginagawa. Anong uri ng tao ito? (Isang mababang-uri at ubod ng samang taong nabubuhay lang para sa kasikatan, pakinabang, at katayuan.) Ang isa bang taong nabubuhay lang para sa katayuan ay isang taong naghahangad sa katotohanan? May kakayahan ba siyang hangarin ang katotohanan? (Wala.) Mahirap masabi. Kung may kaunti siyang konsensiya, may kahihiyan, may dangal at integridad, at nagagawa niyang tanggapin ang katotohanan pagkatapos dumanas ng kaunting pagkastigo at paghatol, dumanas ng pagpupungos, o ng pagsubok at pagpipino, posible niyang mabago ang mga bagay. Gayumpaman, kung siya ay manhid, mapurol ang utak, matigas ang kalooban, at hindi talaga tumatanggap ng katotohanan, kahit gaano pa kalawak ang nauunawaan niya, may saysay ba ito? (Wala.) Kahit gaano pa kalawak ang nauunawaan niya ay hindi nito maaantig ang kanyang puso. Kahit gaano pa sila kaabalang tingnan, kahit gaano pa sila kalayo maglakbay, kahit gaano pa kalaki ang isakripisyo, isuko, at igugol nila, maituturing bang mga naghahangad ng katotohanan ang mga uri ng taong nagsasalita at kumikilos lamang alang-alang sa katayuan? Talagang hindi. Para sa katayuan, magbabayad sila ng anumang halaga. Para sa katayuan, daranas sila ng anumang paghihirap. Para sa katayuan, hindi sila titigil kahit anong mangyari. Sinusubukan nilang hanapan ng baho ang iba, palabasing may kasalanan ang mga ito, o pahirapan at yurakan ang ibang tao. Ni hindi sila natatakot na maparusahan at mapaghigantihan; kumikilos sila alang-alang sa katayuan nang hindi man lang iniisip ang mga kahihinatnan. Ano ba ang hinahangad ng mga taong kagaya nito? (Katayuan.) Ano ang pagkakatulad nito kay Pablo? (Ang paghahangad ng putong.) Hinahangad nila ang putong ng katuwiran, naghahangad sila ng katayuan, kasikatan, at pakinabang, at itinuturing nilang lehitimong paghahangad ang paghahangad sa katayuan, kasikatan, at pakinabang sa halip na hangarin ang katotohanan. Ano ang pinakapangunahing katangian ng gayong mga tao? Ito ay na sa lahat ng aspekto, kumikilos sila alang-alang sa katayuan, kasikatan, at pakinabang. Ang ganitong uri ng tao, na gumagawa ng mga bagay alang-alang sa kasikatan, pakinabang, at katayuan, ay pinakabihasa sa panlilihis ng iba. Kapag una mo siyang nakilala, hindi mo makikita ang tunay niyang kulay. Makikita mo na tila maganda ang doktrinang kanyang tinatalakay, tila praktikal ang kanyang sinasabi, talagang akma ang gawaing kanyang isinasaayos, at tila may kakayahan siya, at medyo hinahangaan mo siya. Ang ganitong uri ng tao ay handa ring magbayad ng halaga kapag ginagampanan ang kanyang tungkulin. Araw-araw siyang nagsisikap ngunit hindi kailanman nagreklamo na napapagod na siya. Wala siyang kahit kaunting karupukan. Kapag nanghihina ang ibang tao, siya ay hindi. Hindi rin siya nagnanasa sa mga kaginhawahan ng laman, at hindi siya mapili sa pagkain. Kapag may espesyal na inihanda para sa kanya ang nagpapatuloy sa kanya, tinatanggihan niya ito at hindi kinakain. Kumakain lang siya ng mga ordinaryong pagkain. Ang sinumang nakakakita ng mga ganitong tao ay humahanga sa kanila. Kaya, paano makikilatis kung ginagawa niya ang mga bagay alang-alang sa katayuan? Una, dapat tingnan kung isa siyang taong naghahangad sa katotohanan. Saan ito magiging kitang-kita? (Sa kanyang layunin at batayan kapag gumagawa ng mga bagay.) Isang bahagi ito. Pangunahin itong makikita sa layon na kanyang hinahangad. Kung ito ay alang-alang sa pagtatamo sa katotohanan, pahahalagahan niya ang madalas na pagbabasa ng mga salita ng Diyos, pag-unawa sa katotohanan at pagkilala sa kanyang sarili sa pamamagitan ng mga salita ng Diyos. Kung madalas siyang nagbabahagi tungkol sa pagkilala sa kanyang sarili, makikita niyang masyadong maraming bagay ang wala sa kanya, na hindi niya tinataglay ang katotohanan, at likas niyang pagsisikapang hangarin ang katotohanan. Habang mas nakikilala ng mga tao ang kanilang sarili, lalo nilang nagagawang hangarin ang katotohanan. Ang mga taong palaging nagsasabi at gumagawa ng mga bagay alang-alang sa katayuan ay malinaw na hindi mga taong naghahangad sa katotohanan. Kapag sila ay pinupungusan, hindi nila ito tinatanggap—takot na takot silang masira ang kanilang reputasyon. Kaya, nagagawa ba nilang tanggapin ang mga salita ng paghatol at pagkastigo ng Diyos at pagnilayan ang kanilang sarili? Kaya ba nilang tunay na maunawaan ang mga paglihis sa sarili nilang karanasan? Kung wala sila ng alinman sa mga pagpapamalas na ito, makakatiyak na hindi sila mga taong naghahangad sa katotohanan. Sabihin ninyo sa Akin, ano pa ang ibang pagpapamalas ng mga tao na hindi nagmamahal sa katotohanan at na naghahangad sa katayuan? (Kapag pinupuna sila ng ibang tao, hindi nila ito tinatanggap, at sa halip ay nagiging depensibo sila, pinangangatwiranan nila ang kanilang sarili, at nagdadahilan sila. Nagsasalita sila upang mapanatili ang kanilang pride at maingatan ang kanilang katayuan. Kung may taong hindi sumusuporta sa kanila, inaatake at hinuhusgahan nila ito.) Kapag inaatake at hinuhusgahan ng mga tao ang iba, at nagsasalita sila at ipinagtatanggol ang kanilang sarili alang-alang sa sarili nilang pride at katayuan, ang hangarin at layon sa likod ng kanilang mga kilos ay malinaw na mali, at ganap silang nabubuhay para sa katayuan. Ang uri ba ng mga tao na nagsasabi at gumagawa ng lahat ng bagay alang-alang sa katayuan ay may pagsasaalang-alang sa mga layunin ng Diyos? Kaya ba nilang tanggapin ang katotohanan? Talagang hindi. Iniisip nilang kung may pagsasaalang-alang sila para sa mga layunin ng Diyos dapat nilang isagawa ang katotohanan, at kung isasagawa nila ang katotohanan dapat silang magdusa at magbayad ng halaga. Pagkatapos, mawawala na sa kanila ang kasiyahang kaakibat ng katayuan, at hindi na nila matatamasa ang mga pakinabang ng katayuan. Samakatwid, pinipili na lang nilang hangarin ang kasikatan, pakinabang, at katayuan, at hangaring makakuha ng mga gantimpala. Sa ano pang mga paraan nagpapamalas ang mga taong naghahangad ng katayuan? Ano pang mga bagay ang ginagawa nila? (Kung makakakita sila ng ilang talentadong indibidwal sa paligid nila na mas may pagkahilig sa paghahangad ng katotohanan, at na karapat-dapat sa paglilinang, at na mas may tendensiyang suportahan ng mga kapatid, dala ng takot na magiging kilala ang mga ito at papalitan sila ng mga taong ito, at magiging banta sa kanilang katayuan, nag-iisip sila ng mga paraan upang supilin ang mga talentadong indibidwal na ito, at naghahanap ng lahat ng uri ng dahilan at palusot upang ipahiya ang mga ito. Ang pinakakaraniwang paraan ay ang ilarawan ang mga ito na masyadong mapagmataas, nag-aakalang mas matuwid kaysa sa iba, at palaging naglilimita sa iba, at papaniwalain ang mga tao na totoo ang mga bagay na ito, at hindi hayaan ang sambahayan ng Diyos na iangat o linangin ang mga indibidwal na ito.) Ito ang pinakakaraniwang pagpapamalas. May iba pa ba kayong gustong idagdag? (Palagi nilang gustong magpatotoo para sa sarili nila at magpasikat. Palagi silang nagkukuwento ng kung anong kamangha-manghang bagay tungkol sa sarili nila; kailanman ay hindi sila nagkuwento ng hindi magandang aspekto nila, at kung may gawin silang masama, hindi nila pinagninilayan o hinihimay ang kanilang mga kilos.) Palagi nilang ikinukuwento kung paano sila nagdurusa at nagbabayad ng halaga, kung paano sila pinapatnubayan ng Diyos, at ibinibida ang kanilang mga ambag. Bahagi rin ito ng paraan ng pagpapamalas sa pagprotekta at pagpapatibay ng katayuan. Ang mga taong naghahangad ng katayuan at gumagawa ng mga bagay alang-alang sa katayuan ay may isa pang—mas kapansin-pansing—katangian, ito ay na anuman ang mangyari, sila dapat ang may huling salita. Naghahangad sila ng katayuan dahil gusto nilang sila ang may huling pasya. Gusto nilang sila ang nasusunod, at ang tanging taong may awtoridad. Anuman ang sitwasyon, dapat silang pakinggan ng lahat, at kahit na sino pa ang may isyu, dapat lumapit ang mga ito sa kanila at maghanap at humingi ng patnubay. Ang mga pakinabang na ito ng katayuan ang nais nilang matamasa. Anuman ang sitwasyon, dapat ay sila ang may huling pasya. Kahit pa tama o mali ang sinasabi nila, kahit na mali ito, kailangan ay sila pa rin ang may huling pasya, at dapat nilang magawa na makinig at sundin sila ng iba. Isa itong malubhang problema. Anuman ang sitwasyon, dapat ay sila ang may huling pasya; nauunawaan man nila ang sitwasyong ito o hindi, kailangan silang manghimasok dito at magkaroon ng huling pasya. Anuman ang usaping pinagbabahaginan ng mga lider at manggagawa, sila dapat ang magdesisyon, at walang pagkakataon ang iba para magsalita. Anuman ang solusyong imumungkahi nila, dapat mapatanggap nila ito sa lahat, at kung hindi ito tatanggapin ng iba, magagalit sila at pupungusan nila ang mga ito. Kung may puna o opinyon ang sinuman, kahit na tama ito at naaayon sa katotohanan, kailangan nilang mag-isip ng lahat ng uri ng paraan upang pabulaanan ito. Masyado silang magaling sa tusong pangangatwiran, hihimukin nila ang taong ito gamit ang matatamis na pananalita, at sa huli ay mapapasunod nila ito na gawin ang mga bagay-bagay sa paraang gusto nila. Dapat ay sila ang may huling pasya sa lahat ng bagay. Hindi sila kailanman nakikipagnegosasyon sa mga katrabaho o kapareha nila; hindi sila demokratiko. Sapat na ito upang mapatunayang masyado silang mapagmataas at nag-aakalang mas matuwid sila kaysa sa iba, hindi talaga nila kayang tanggapin ang katotohanan, at hindi talaga sila nagpapasakop sa katotohanan. Kung, kapag may nangyayaring malaki o napakahalagang bagay, nagagawa ng isang tao na hayaan ang lahat na gumawa ng pagsusuri at magpahayag ng opinyon ng mga ito, at sa huli ay makapili ng isang paraan ng pagsasagawa ayon sa opinyon ng nakararami, at tiyaking hindi nito mapipinsala ang gawain ng sambahayan ng Diyos, at na magiging kapaki-pakinabang ito sa kabuuan ng gawain—kung ito ang kanyang saloobin, siya ay isang taong nagpoprotekta sa gawain ng sambahayan ng Diyos, at isang taong kayang tumanggap sa katotohanan, dahil may mga prinsipyo sa likod ng paggawa ng mga bagay sa ganitong paraan. Gayumpaman, ang mga tao bang naghahangad ng katayuan ay gumagawa ng mga bagay sa ganitong paraan? (Hindi.) Paano nila ginagawa ang mga bagay? Kapag may nangyayari, wala silang pakialam kung ano ang payo ng ibang tao. May solusyon o desisyon na sila bago pa man magbigay ng payo ang iba. Sa kanilang puso, nakapagpasya na sila na iyon ang gagawin nila. Sa puntong ito, anuman ang sinasabi ng mga tao, hindi nila ito papansinin. Kahit na pinagsasabihan sila ng isang tao, wala talaga silang magiging pakialam. Hindi nila isinasaalang-alang ang mga katotohanang prinsipyo, kapaki-pakinabang man ito sa gawain ng iglesia, o kaya man itong tanggapin ng mga kapatid. Wala ang mga bagay na ito sa saklaw ng kanilang pagsasaalang-alang. Ano ba ang isinasaalang-alang nila? Kailangan ay sila ang may huling pasya; gusto nilang sila ang maging tagapasya sa bagay na ito; dapat ay magawa ang bagay na ito sa paraang gusto nila; dapat nilang tingnan kung kapaki-pakinabang ba ang bagay na ito sa kanilang katayuan o hindi. Ito ang perspektibang ginagamit nila sa pagtingin sa mga bagay. Isa ba itong taong naghahangad sa katotohanan? (Hindi.) Kapag ang mga taong hindi naghahangad sa katotohanan ay gumagawa ng mga bagay, palagi nilang isinasaalang-alang ang sarili nilang katayuan, kasikatan, at pakinabang; palagi nilang isinasaalang-alang kung paano ito nagiging kapaki-pakinabang sa kanila. Ito ang kanilang batayan sa paggawa ng mga bagay.

May ilang taong may espirituwal na pang-unawa pero hindi naghahangad sa katotohanan. Talagang may ilang tao ngang ganito. Tungkol naman sa mga pangunahing pagpapamalas nila, ang unang uri ay ang paggawa ng mga bagay alang-alang sa paggawa ng mga iyon; mahilig silang magtrabaho at hindi sila mapakali. Basta’t abala sila sa paggawa ng isang bagay, masaya sila, pakiramdam nila ay matagumpay sila at may presensiya. Ang pangalawang uri ng pagpapamalas ay ang paggawa ng mga bagay alang-alang sa katayuan. Masyadong matindi ang mga ambisyon at pagnanais ng ganitong uri ng mga tao. Palagi nilang gustong makontrol at makuha ang loob ng mga tao, at palagi silang nagnanais na pumalit sa Diyos. Ang pagnanais na pumalit sa Diyos—alin sa mga paghahangad ni Pablo ang nauugnay rito? (Ang paghahangad niyang maging si Cristo.) Ang pakay nila sa paghahangad sa katayuan ay hindi lang maging isang taong marangal, isang taong may katayuan na iginagalang ng iba. Ang pinakalayon nila ay ang makuha ang loob ng mga tao at makontrol ang mga ito, ang mahikayat ang iba na igalang sila at ituring sila na parang Diyos, at ang mahikayat ang lahat na sundin sila, magpasakop sa kanila, at paniwalaan sila. Ano ang ipinahihiwatig ng lahat ng ito? Na sila ang maging Diyos sa puso ng mga tao. Hindi ito paghahangad sa katotohanan, kundi sa halip ay paghahangad kay Satanas. Ang paghahangad sa katayuan ay malinaw na hindi paghahangad sa katotohanan, at ang paghahangad sa gawain o reputasyon ay hindi rin paghahangad sa katotohanan. Ano pa ba ang ibang mga pagpapamalas? (Naghahangad sila ng mga pagpapala.) Tama iyan. Nagbabayad sila ng halaga, ginugugol ang kanilang sarili, nagdurusa, at handa silang talikuran ang pansarili nilang interes sa lahat ng uri ng bagay, pero ginagawa nila ito para pagpalain sila. Nagpapamalas lang sila sa ganitong paraan alang-alang sa pagtanggap ng pagpapala at pagkakaroon ng magandang destinasyon. Hindi rin ito paghahangad sa katotohanan. Ito ang pangatlong paraan ng pagpapamalas ng mga taong may espirituwal na pang-unawa pero hindi naghahangad sa katotohanan. Tulad ni Pablo, ginagawa nila ang mga bagay at nagdurusa sila para pagpalain at alang-alang sa destinasyon nila, wala silang pakialam anuman ang halaga. Malinaw ang pakay nila sa paggawa ng mga bagay: Anuman ang pinakamahalaga at pinakakinakailangan para makatanggap ng mga pagpapala, iyon lang ang pinagtutuunan nilang gawin. Basta’t nakakakuha sila ng pagsang-ayon at suporta mula sa mga kapatid, ayos lang ito. Nakatuon lang sila sa kung ano ang tingin sa kanila ng lahat, kung ano ang tingin sa kanila ng ang Itaas, at kung nasa puso ba sila ng Diyos. Basta’t siguradong pagpapalain at gagantimpalaan sila, ayos lang ito. Gayumpaman, hindi nila kailanman ginagamit ang katotohanan para suriin ang ginagawa nila, at hindi nila kailanman isinusuko ang pagnanais na pagpalain; hindi sila nagpapasakop sa mga pamamatnugot at pagsasaayos ng Diyos. Kung may gagawin sila nang hindi maayos at pupungusan sila, kung hindi malulugod sa kanila ang ang Itaas, at makikita nilang wala silang pag-asang mapagpala o marahil ay makatanggap ng magandang destinasyon, magiging negatibo na sila at susukuan ang tungkulin nila, ayaw nang gawin ito. May ilan pa ngang ayaw na lang talagang manampalataya; iniisip nilang walang saysay ang pananampalataya sa Diyos. Ang tatlong paraan ng paghahangad na nasa itaas ay pawang mga landas na sinusundan ng mga taong hindi naghahangad sa katotohanan. Maraming ganitong uri ng tao sa bawat iglesia, at silang lahat ay mga taong hindi nagmamahal sa katotohanan. Anuman ang tungkuling ginagampanan nila, palagi nila itong iniuugnay sa pansarili nilang interes, sa pagtanggap ng mga pagpapala, at sa pagkakaloob sa kanila ng gantimpala, at hindi nila ito kailanman iniuugnay sa buhay pagpasok nila, sa pag-unawa sa katotohanan, o sa pagbabago ng kanilang disposisyon. Kahit gaano karaming taon na silang nananampalataya sa Diyos, o gaano karaming taon na silang gumagampan ng mga tungkulin, hindi nila kailanman hinangad na makilala ang sarili, hindi sila kailanman naghangad ng buhay pagpasok, at hindi nila kailanman hinangad na mahalin ang Diyos o magpasakop sa Diyos. Anuman ang ginagawa nila, hindi nila hinahanap ang katotohanan. Anuman ang katiwaliang ipinapakita nila, hindi nila ito inihahambing sa katotohanan sa mga salita ng Diyos. Anuman ang ginagawa nila, makasarili at napakababa ng mga intensyon nila, patungkol lahat sa pagkakaroon ng mga pagpapala at personal na pakinabang. Kahit paano pa sila pungusan, hindi sila nagninilay sa sarili nila, at iniisip pa rin nilang tama sila. Bihirang maging negatibo ang ganitong uri ng mga tao. Hindi sila natatakot sa gaano man katinding pagdurusa kung ibig sabihin naman nito ay pagpapalain sila at makakapasok sa kaharian. Tunay ngang matiyaga sila, pero napakahirap para sa kanila na tanggapin ang katotohanan. Mas gugustuhin pa nilang mamatay kaysa magnilay sa sarili nila at makilala ang kanilang sarili, at iniisip nilang mabuti naman ang lagay nila. May isa pang pagpapamalas ang mga taong may espirituwal na pang-unawa pero hindi naghahangad sa katotohanan: May ilang taong marami nang napakinggang sermon, ngunit hindi interesado sa mga katotohanang ipinapahayag ng Diyos, o sa mga salita Niya na naglalantad sa iba’t ibang kalagayan ng mga tao. Kahit na nauunawaan nila ang mga bagay na ito, hindi sila interesado. Kaya, bakit nananampalataya pa rin sila sa Diyos kung hindi naman sila interesado? Talagang may malabo at di-makatotohanan silang kaisipan sa puso nila. Sinasabi nila, “Hindi ko alam kung ano ang kayang gawin ng Diyos na nasa lupa. Hindi ko masabi. Tila ang pangunahin Niyang nagagawa ay ang magbahagi tungkol sa katotohanan. Hindi ko masyadong nauunawaan ang mga diumano’y katotohanang ito, pero anupaman, medyo maganda ang mga bagay na sinasabi Niya, at sumusunod ang mga tao sa tamang landas dahil sa mga ito Gayumpaman, hindi ko masabi kung Diyos ba talaga Siya o hindi.” Yamang masyado nilang pinagdududahan ang Diyos, bakit nananatili pa rin sila sa sambahayan ng Diyos sa halip na umalis? Ito ay dahil may malabo silang pananaw at pantasya sa kanilang puso. Iniisip nila, “Kung patuloy akong magpapalipas ng oras dito, posible kong matakasan ang kamatayan sa huli, at sa kalaunan ay makapasok sa langit at makatanggap ng malalaking pagpapala.” Kaya, habang naghahangad ang iba ng pagbabago sa disposisyon at tumatanggap ng pagpupungos, sila naman ay nandoon at nagdarasal sa Diyos sa langit, nagsasabing, “O Diyos, akayin Mo ako sa mga paghihirap na ito, at idulot Mo na magawa kong tanggapin ang pagpupungos. Handa akong magpasakop sa mga pamamatnugot at pagsasaayos Mo.” Naririnig mong hindi mali ang mga salitang idinarasal nila, pero hindi nila kailanman inaamin ang pagkakaroon ng tiwaling disposisyon o pagkakamali. Sa puso nila, kinikilala lang nila ang Diyos sa langit. Para naman sa Diyos sa lupa—ang Diyos na nagkatawang-tao—at sa mga salita ng Diyos na humahatol, hindi nila pinapakinggan ang mga ito, na para bang walang kinalaman sa kanila ang mga salitang ito. Ganito kasimple at kawalang-kabuluhan ang pananampalataya nila sa Diyos. Kahit paano pa talakayin ng iba ang tungkol sa tiwaling disposisyon ng mga tao at sa pangangailangang maghangad ng pagbabago sa disposisyon, iniisip-isip nila, “Paanong masyado kayong nagawang tiwali lahat at ako ay hindi?” Iniisip nilang perpekto sila at walang kapintasan, at wala silang tiwaling disposisyon. Minsan, may pagkiling o nanghahamak sila ng iba, pero itinuturing nila itong normal, iniisip nilang masamang kaisipan lang ito at mawawala rin ito kung pipigilan nila. O kaya, kapag nakikita nilang naghihimagsik ang ibang tao laban sa Diyos, iniisip nila, “Hindi ako kailanman naghimagsik laban sa Diyos. Hindi kailanman natinag ang pagmamahal ko sa Kanya sa puso ko.” Sinasabi lang nila ang ilang pangungusap na ito at hindi nila pinagninilayan ang sarili nila o nalalaman kung paano kumilos nang naaayon sa mga prinsipyo. Ang mga ganitong tao ba ay mga taong naghahangad sa katotohanan? (Hindi.) Kung ganoon, bakit napakataas pa rin ng tingin nila sa sarili nila, at iniisip nilang hindi masama ang ganitong paraan ng pananampalataya sa Diyos? Ano ang nangyayari dito? Ipinakikita nitong hindi nila minamahal ang katotohanan. Ayon sa mga kuru-kuro ng mga tao, anong uri sila ng mga tao? Sa anong mga paraan sila nagpapamalas? Mahusay silang magsalita, matalas ang isip, madaling matuto, at may mahusay na abilidad na umunawa ng mga bagay. Nauunawaan nila ang sinasabi mo pagkabigkas mo pa lang ng mga salita, at masyado silang mabilis makaunawa ng doktrina. Gayumpaman, kahit ano pa ang maunawaan nila, hindi pa rin nagbabago ang direksyon at pakay ng paghahangad nilang makatanggap ng mga pagpapala. Higit pa rito, itinuturing nila ang mga katotohanang nauunawaan nila bilang mga teolohikal na teorya, o bilang isang uri ng doktrina o pagtuturo. Hindi nila iniisip na ang mga iyon ang katotohanan, at samakatwid ay hindi nila isinasagawa o dinaranas ang mga iyon, lalong hindi nila ginagamit ang mga iyon sa buhay nila. Tinatanggap at ipinangangaral lang nila ang mga doktrinang gusto nila at naaayon sa kanilang mga kuru-kuro at imahinasyon, iniisip na may nakamit na sila. Ang makapangaral ng mga doktrina at makapagpahanga ng maraming tao ang pinakamalaking bagay na nakakamit nila sa pananampalataya sa Diyos. Tungkol naman sa kung isinasagawa nila ang katotohanan o mayroon silang anumang pagkakilala sa sarili, iniisip nilang maliliit na bagay ang mga ito at walang kabuluhan, at na ang makapangaral ng mga espirituwal na doktrina, makasagot ng mga katanungan, at mapahanga ang ibang tao ang pinakamahalagang bagay at ito ang nagiging dahilan kung bakit sila kalipikadong magtamasa ng mga pakinabang ng katayuan. Samakatwid, hindi nila binibigyang-pansin ang pagsasagawa ng katotohanan, hindi sila nagninilay sa sarili nila, at nasisiyahan na sila na makapangaral ng matatayog na sermon. Medyo malubha ang problemang ito, mas malubha pa sa mga taong walang espirituwal na pang-unawa, dahil malinaw nilang nalalaman na ito ang katotohanan pero hindi nila ito isinasagawa o dinaranas. Isa itong taong tutol sa katotohanan at ginagawang biro ang katotohanan. Hindi ba’t napakalubha ng kalikasan ng problemang ito?

Ngayon, nakikilatis na ninyo ang mga taong may espirituwal na pang-unawa pero hindi naghahangad sa katotohanan, tama ba? Nagpapamalas ba kayo gaya ng ganitong uri ng tao sa anumang paraan? (Oo, pangunahin sa paggawa ng mga bagay alang-alang sa katayuan.) Ang pagsasabi ng mga bagay-bagay alang-alang sa katayuan at paggawa ng mga bagay-bagay alang-alang sa katayuan—ang lahat ay para sa katayuan; mahirap ito. Posible bang hangarin ang katotohanan nang ganito? Ano ang mga pagpapamalas ng paggawa ng mga bagay alang-alang sa katayuan? Pangunahin na, kaakibat nito ang pagtuon sa sariling mukha, imahe, at dangal ng isang tao, pati na sa katayuan niya sa puso ng iba—kung tinitingala at iginagalang ba siya ng iba. Anuman ang ginagawa niya, binibigyang-pansin lang niya ang mga aspektong ito, hindi niya kailanman dinadakila o pinatototohanan ang Diyos. Halimbawa, kapag ang isang taong hindi naghahangad sa katotohanan ay nakakilala ng isang bagong mananampalataya, iniisip niya sa puso niya, “Ilang taon ka pa lang nananampalataya sa Diyos, wala kang anumang nauunawaan,” at hinahamak niya ito. Kung gusto ng bagong mananampalatayang ito na hanapin ang katotohanan, isasaalang-alang muna niya ang hitsura ng bagong mananampalataya, ang paraan ng pagsasalita nito, at kung gusto niya ito. Kung mahina ang kakayahan ng bagong mananampalataya, hindi niya gugustuhing magbahagi tungkol sa katotohanan; magbibigay lang siya ng ilang salitang pampalakas ng loob at iyon na iyon. Ano ang problema rito? (Iniisip niyang maraming taon na siyang naging mananampalataya at may kapital na siya, kaya ginagamit niya ang tagal niya sa pananampalataya para maghari-harian.) Ito ay isang pagpapamalas ng paggigiit sa katayuan niya. Kapag ipinagyayabang ng isang tao ang kanyang katagalan sa pananalig, pakiramdam niya ay may karapatan na siyang magsalita mula sa isang posisyon ng katayuan—isang katayuang siya lang ang nagkaloob, hindi ibinigay sa kanya ng iba. Ang ganoon bang mga tao na gumagawa at nagsasalita sa ganitong paraan ay mga taong naghahangad sa katotohanan? (Hindi.) Nagpapamalas ba kayo sa ganitong paraan? Sinasabi ninyo, “Sampung taon na akong nananampalataya sa Diyos. Hindi ba’t insulto sa akin na gawin akong makipagtulungan sa isang taong dalawang taon pa lang nananampalataya? Ni ayaw ko ngang makipag-usap sa kanya. Kahit isang salita lang ay mapapagod na ako. Wala siyang anumang nauunawaan!” Nagmumula ito sa pangingibabaw ng isang mapagmataas na disposisyon. Kung ang puso mo ay hindi nagpapahalaga sa katayuan, hindi hinahanay ang mga tao ayon sa karanasan o tagal sa pananampalataya, at hindi iniisip na may kapital ka, tatratuhin mo ba nang ganito ang isang tao? Malinaw naman, dahil sa pagkakaroon ng tiwaling disposisyon sa loob mo, ang mga pagpapamalas ng paraan ng pagtrato mo sa mga tao ay hindi nagiging kapaki-pakinabang sa iba, na naglalantad sa tiwaling disposisyon mo, sa mga paghahangad mo, at sa kung ano ang mga nasa kaibuturan ng puso mo. May isa pang pagpapamalas ng pagkilos alang-alang sa katayuan. Halimbawa, may ilang tao na nagkaroon ng propesyonal na kaalaman o na mga eksperto sa isang partikular na larangan. Gayumpaman, kapag tinatalakay ang larangang ito, kung may ibang mauunang magsalita, naiinis sila at iniisip nila, “Paano kayo nakakapagsalita nang walang katwiran? Hindi ninyo makikita ang kadakilaan kahit na nasa harapan na ninyo ito!” Sinasabi nila, “Nag-major ako sa subject na ito sa unibersidad at itinuon ko ang lahat ng pananaliksik ko sa mga usaping ito. Nang makapagtapos ako, nagtrabaho ako sa larangang ito sa loob ng ilang taon. Tinalikuran ko ang propesyong ito sa loob ng mahigit sampung taon magmula nang nanampalataya ako sa Diyos, pero kaya kong alalahanin ang lahat ng tungkol dito nang walang kahirap-hirap. Ayaw ko itong pag-usapan, para kasing nagpapasikat ako.” Ano ang palagay ninyo sa mga salitang ito? Ang mga salitang ito ay mga salita ng mga intelektuwal mula sa mundong walang pananampalataya, at sinasabi ang mga ito batay sa mga satanikong pilosopiya, na nagdudulot sa kanilang magmukhang maraming alam at makuha ang pagsang-ayon ng lahat. Sinasabi nilang ayaw nilang magpasikat, pero iyon mismo ang ginagawa nila, sa isa nga lang mas mahusay na paraan. Binanggit nila ang kapital nila, gaya ng kung ilang taon nilang pinag-aralan ang propesyong ito at kung ano ang nakamit nila, ginagamit ang paraang ito para iparating ang mensahe na eksperto sila sa larangang iyon. Ang pagiging eksperto ba sa isang larangan ay nangangahulugang talagang nauunawaan mo ang larangang iyon? Ito ba ang paraang dapat mong gamitin kung isa kang eksperto na nagsasagawa ng gawain sa sambahayan ng Diyos? (Hindi.) Kung ganoon, ano ang dapat mong gawin? (Hanapin ang katotohanan; makipagtalakayan at maghanap kasama ang mga kapatid.) Sama-sama dapat maghanap ang lahat. Sinasabi mo, “Kailangan kong maging matapat. Nagtrabaho ako sa propesyong ito sa loob ng ilang taon at may kaunti akong nalalaman dito, pero hindi ko alam ang mga prinsipyo sa kung paano ginagamit ng sambahayan ng Diyos ang propesyong ito. Hindi ko alam kung kapaki-pakinabang sa sambahayan ng Diyos ang kaalamang mayroon ako—puwede natin itong sama-samang talakayin. Magtatalakay ako sa inyo ng kaunti tungkol sa mga pangunahing konsepto ng larangang ito.” Isa itong makatwirang paraan ng pagsasalita. Kahit na marami siyang alam sa propesyon, mapagpakumbaba siya at hindi mayabang. Hindi siya nagpapanggap; talagang gusto niyang magtrabaho nang mahusay, at ibahagi sa lahat ang natutunan at nalalaman niya, nang walang anumang itinatago. Ganap niya itong ginagawa alang-alang sa paggampan nang maayos sa kanyang tungkulin, anuman ang tingin o trato sa kanya ng iba. Ganap niyang ginagampanan ang tungkulin niya alang-alang sa pagbibigay-lugod sa Diyos, at alang-alang sa pagtatamo ng katotohanan at pagsasabuhay ng isang wangis ng tao. Samakatwid, sa bawat aspekto ng paggampan sa tungkulin niya, isinasaalang-alang niya ang mga interes ng sambahayan ng Diyos at inaalala ang buhay pagpasok ng mga kapatid. Anuman ang ginagawa niya, nakikipagbahaginan muna siya sa lahat, pagkatapos ay tinatalakay ito nang sama-sama para magkaroon ng pagkakasunduan hinahayaan ang mga kapatid na mag-ambag ng mga ideya at pagsisikap, nagkakaisang lahat sa pagtapos nang mabuti sa gawain. Ano ang palagay ninyo sa paraang ito? Tanging ang mga taong naghahangad sa katotohanan ang gagawa nito sa ganitong paraan. Kahit na pare-pareho silang nananampalataya sa Diyos, magkaiba ang paraan ng pagpapamalas ng mga taong naghahangad sa katotohanan at ng mga taong hindi. Aling uri ng tao ang kasuklam-suklam? (Ang mga taong hindi naghahangad sa katotohanan ang kasuklam-suklam.) Hindi naman kailangang magpasikat kung may kaunti kang nalalaman tungkol sa kung anong propesyon, at hindi rin kailangang maliitin o limitahan ang iba kung may kaunti kang nalalaman tungkol sa propesyon. May ilang taong nagmamataas kapag nagiging lider o manggagawa sila, kumikilos at nagsasalita sila nang may mapagpasikat na ugali, umaasta pa ngang opisyal. Mas kasuklam-suklam pa ang paraang ito ng paggawa sa mga bagay. Kahit na may kaunti kang katayuan, hindi mo ito kailangang ipangalandakan o maging hambog. Dapat kang kumilos nang responsable para pangunahan ang mga kapatid na gampanan nang maayos ang kanilang mga tungkulin. Ito ang responsabilidad mo at ang dapat mong isakatuparan. Higit pa rito, kung may pagkatao ka at deboto ka, dapat mong akuin ang responsabilidad kapag gumagawa ng mga bagay. Paano mo dapat akuin ang responsabilidad? Sa pamamagitan ng malinaw na pagbabahagi tungkol sa mga aspektong hindi nauunawaan ng mga tao, sa mga aspekto kung saan malaki ang tendensiya ng mga tao na magkamali o maligaw, at sa pagtutuwid sa anumang pagkakamali at paglihis na nagaganap, tinitiyak mo na kayang gawin ng lahat ang mga bagay gamit ang tamang paraan, para hindi na sila magkamali o malimitahan ng iba. Sa ganitong paraan, matutupad mo na ang responsabilidad mo. Ito ay pagiging responsable at deboto sa tungkulin mo. Sa sandaling maisakatuparan mo na ito, masasabi pa rin ba ng ibang tao na naghahangad ka ng katayuan? Hindi na nila ito masasabi. Tama na ang mga prinsipyong isinasagawa mo, pati na ang landas mo. Ang mga ito ang mga pagpapamalas ng mga taong naghahangad sa katotohanan; sa ganitong paraan dapat magsagawa ang mga taong naghahangad sa katotohanan. Ang kabaligtaran ay walang iba kundi napakaraming kahiya-hiyang pag-uugali. Ang kagustuhang magpasikat at makakuha ng mataas na pagtingin, pero may kagustuhan ding hindi ipaalam ang lahat at itago ang nalalaman niya, nangangamba na kung malalaman ng iba ang mga bagay na ito ay hindi na niya maitatanghal ang sarili niya o makukuha ang mataas na pagtingin ng iba—napakamapaghimagsik noon! Ipinagwawalang-bahala niya ang mga interes ng sambahayan ng Diyos, at wala pa nga siyang ginagawa at nanonood lang, tumatawa sa loob-loob niya, “Kung hindi ako magsasalita, tingnan natin kung may makapagpapaliwanag sa usaping ito nang malinaw! Kahit na magsalita ako, hindi ko sasabihin ang lahat. Kaunti lang ang ipapaalam ko ngayon, at kaunti bukas, at hindi ko pa rin sasabihin sa inyo ang totoo. Hahayaan ko kayong pag-isipan ito sa sarili ninyo. Hindi napakadaling makakuha ng impormasyon sa akin! Kung sasabihin ko sa inyo ang lahat ng nauunawaan ko, at ipapaunawa ko ito sa inyo, wala nang matitira sa akin, at magiging mas magaling na kayo kaysa sa akin. Ano na ang magiging tingin ninyo sa akin kapag nangyari iyon?” Anong uri ng nilalang ang mag-iisip nang ganito? Mapaminsala ang taong ito! Wala siyang silbi. Isa ba siyang matapat na tao? (Hindi.) May nakagawa na ba nito sa inyo? (Nagawa ko na ito. Lalo na pagkatapos kong maipangaral ang ebanghelyo sa loob ng mas mahabang panahon at makakuha ng mga resulta, pakiramdam ko ay may kaunti na akong kalamangan at kapital. Noong tinanong ng ibang tao kung may alam akong magagandang paraan o may magandang karanasan akong maibabahagi, tumanggi ako. Namuhay ako ayon sa makamandag na kasabihan ni Satanas, “Kapag alam na ng isang estudyante ang lahat ng alam ng guro, mawawalan ng kabuhayan ang guro.” Natakot akong mahigitan ako ng iba, at pagkatapos ay mawala ang katayuan ko.) Hindi madaling mapagtagumpayan ang takot na masapawan ka ng iba. Ang kasikatan at pakinabang ay mga layong pinaglalaanan ng mga tao ng buong buhay nila para ipaglaban, pero dalawang punyal din ito sa puso—buhay mo ang magiging kapalit nito!

Iniisip ng ilang taong nakagawa na ng mga bagay na kapaki-pakinabang sa gawain ng iglesia at sa mga kapatid na may naiambag na sila at may kaunti nang katayuan sa loob ng iglesia. Sa tuwing kaharap nila ang iba, binabanggit nila ang mabubuting bagay na ito na ginawa nila, para magkaroon ng talagang panibagong pananaw at pagkaunawa sa kanila ang lahat—pagkaunawa sa kapital at katayuan nila, at pagkaunawa sa reputasyon at pwesto nila sa loob ng iglesia. Bakit nila ito ginagawa? (Para magpasikat at ipangalandakan ito.) At ano ang punto ng pangangalandakan dito? Para itatag ang sarili nila. At ano ang magagawa nila sa pamamagitan ng pagtatatag sa sarili nila? (Pinahahanga ang mga tao sa kanila.) Idulot na ang mga tao ay hangaan sila, purihin sila, at sambahin sila Matapos makuha ang mga bagay na ito, ano ang nararamdaman nila sa loob nila? (Nasisiyahan sila rito.) Nasisiyahan sila sa mga pakinabang ng katayuan. Hinahangad din ba ninyo ang mga bagay na ito? Ano ang nagdudulot ng mga kaisipan, ideya, at paraan ng pag-iisip na ito na taglay ng mga tao? Ano ang sanhi ng mga ito? Ano ang pinagmumulan ng mga ito? Ang pinagmumulan ng mga ito ay ang tiwaling disposisyon ng tao. Ang tiwaling disposisyon ng tao ang nagdudulot sa mga tao na magbunyag ng sarili nila sa ganitong paraan, at ang nagdudulot ng ganitong mga uri ng paghahangad. May ilang taong madalas nakararamdam na nakatataas sila sa loob ng sambahayan ng Diyos. Sa anong mga paraan? Ano ang nagdudulot sa kanilang maramdaman na nakatataas sila sa mga paraang ito? Halimbawa, may ilang taong marunong magsalita ng wikang banyaga, at iniisip nilang ibig sabihin nito ay may kaloob na sila at bihasa, at na kung wala sila sa sambahayan ng Diyos, malamang na magiging mahirap na palawakin ang gawain nito. Ang resulta, gusto nilang tingalain sila ng mga tao saanman sila magpunta. Anong paraan ang ginagamit ng ganitong uri ng mga tao kapag may nakikilala silang iba? Sa puso nila, nagtatalaga sila ng lahat ng uri ng ranggo sa mga taong gumagampan ng iba’t ibang tungkulin sa sambahayan ng Diyos. Ang mga lider ang nasa itaas, ang mga taong may mga espesyal na talento ang pumapangalawa, pagkatapos ay ang mga taong may mga karaniwang talento, at ang nasa dulo ay ang mga taong gumagampan ng lahat ng uri ng tungkuling pansuporta. May ilang taong itinuturing ang abilidad na gumampan ng mga importante at espesyal na tungkulin bilang kapital, at itinuturing itong pagkakaroon ng mga katotohanang realidad. Ano ang problema rito? Hindi ba’t katawa-tawa ito? Ang paggampan sa ilang espesyal na tungkulin ay nagdudulot sa kanilang maging mapagmataas at hambog, at hinahamak nila ang lahat ng tao. Kapag may nakikilala silang tao, ang unang bagay na palagi nilang ginagawa ay tanungin kung ano ang tungkuling ginagampanan nito. Kung karaniwang tungkulin ang ginagampanan ng taong ito, hinahamak nila ito, at iniisip na hindi karapat-dapat ang taong ito sa atensiyon nila. Kapag gustong makipagbahaginan sa kanila ng taong ito, sinasabi lang nilang pumapayag sila, pero iniisip nila sa loob-loob nila, “Gusto mong makipagbahaginan sa akin? Hindi ka importante. Tingnan mo nga ang tungkuling ginagampanan mo—paano ka naging karapat-dapat na makipag-usap sa akin?” Kung ang tungkuling ginagampanan ng taong ito ay mas mahalaga kaysa sa tungkulin nila, binobola at kinaiinggitan nila ito. Kapag nakakakita sila ng mga lider o manggagawa, sipsip sila at binobola nila ang mga ito. May prinsipyo ba sila sa paraan ng pakikitungo nila sa mga tao? (Wala. Pinakikitunguhan nila ang mga tao ayon sa tungkuling ginagampanan ng mga ito, at ayon sa iba’t ibang ranggong itinatalaga nila.) Niraranggo nila ang mga tao ayon sa karanasan at seniyoridad, at ayon sa mga talento at kaloob ng mga ito. Anong mga katunayan ang nabubunyag sa pagraranggo nila sa mga tao sa ganitong paraan? Ang sarili nilang mga paghahangad, buhay pagpasok, kalikasang diwa, at karakter ay naibubunyag lahat sa pamamagitan nito. Kapag nakakakita ng isang nakatataas na lider ang ilang tao, bahagya silang tumatango at yumuyukod, at magalang sila. Kapag nakakakita sila ng isang taong may mga abilidad, may kaloob, bihasa sa pagsasalita, gumampan na ng mga importanteng tungkulin sa sambahayan ng Diyos, o na iniangat ng ang Itaas at importante ang tingin dito, napakagalang nilang magsalita. Kapag nakakakita sila ng isang taong mahina ang kakayahan o na gumagampan ng karaniwang tungkulin, hinahamak nila ito at itinuturing na para bang hindi nila ito nakikita—iba ang paraan ng pagtrato nila rito. Ano ang iniisip nila? “Mababa pa rin ang uri ng isang taong tulad mo kahit na sumasampalataya ka sa Diyos, pero gusto mo pa ring magsalita na para bang kapantay kita, at makipagbahaginan sa akin tungkol sa buhay pagpasok at sa pagiging matapat na tao. Hindi ka kalipikadong gawin iyon!” Anong disposisyon ito? Pagmamataas, kalupitan, at kabuktutan. Marami bang ganitong uri ng tao sa iglesia? (Oo.) Ganitong uri ba kayo ng tao? (Oo.) Ang iba-ibang pagtrato sa mga tao batay sa kung sino sila—wala sa mga bagay na ito ang mga pagpapamalas ng mga taong naghahangad sa katotohanan. Ano ang hinahangad nila? (Hinahangad nila ang katayuan.) Maipapakita ng pag-uugali, mga pagbubunyag, at mga karaniwang pagpapamalas ng mga tao ang lahat ng kaisipan, pananaw, layunin, at paghahangad nila, pati na ang landas na tinatahak nila. Ang ibinubunyag mo, at ang lagi mong ipinamamalas, ay ang iyong hinahangad—nalalantad ang paghahangad mo. Kahit na ang ganitong uri ng mga tao ay may espirituwal na pang-unawa, kayang umunawa ng mga salita ng Diyos, umuugnay sa Kanyang mga salita, at maghambing ng Kanyang mga salita sa sarili nilang mga kalagayan, anuman ang mangyari ay hindi nila hinahanap ang katotohanan, at hindi nila ito hinaharap gamit ang katotohanan ng mga salita ng Diyos bilang mga prinsipyo nila. Sa halip, hinaharap nila ito at kumikilos sila batay sa sarili nilang mga kuru-kuro, imahinasyon, layunin, hangarin, at pagnanais, pati na sa sarili nilang mga kagustuhan. Makakapasok ba ang ganitong mga tao sa mga katotohanang realidad? (Hindi.) Pinanghahawakan pa rin ng mga puso nila ang mga prinsipyo at paraan sa pagharap sa mundo ng mga taong hindi nananampalataya; niraranggo pa rin nila ang mga tao ayon sa karanasan at senyoridad, at nagtatalaga sila ng lahat ng uri ng ranggo sa mga tao sa sambahayan ng Diyos. Hindi nila ginagamit ang katotohanan para suriin ang mga tao, kundi sa halip ay sinusuri nila ang mga tao gamit ang mga pananaw at pamantayan ng mga taong hindi nananampalataya. Ito ba ang paghahangad sa katotohanan? (Hindi.) Kahit na tila mga tao sila na nakauunawa sa katotohanan kapag nagsasalita at nangangaral sila, may nakikita bang kahit kaunting katotohanang realidad sa paraan ng paggampan nila sa mga tungkulin nila? (Wala.) Kung ganoon, ang mga taong ito ba ay may buhay pagpasok? (Hindi.) Masyadong maraming tiwaling bagay sa loob nila, at masyado silang kinukulang sa pagtupad ng mga hinihingi para sa kaligtasan. Kung palagi nilang ituturing ang mga bagay na ito bilang kapital, gaano karami sa mga salita ng Diyos na nauunawaan nila ang kaya nilang isagawa? Talaga bang nilalaman ng puso nila ang katotohanan, o ang mga salita ng Diyos? Para sa kanila, ano ang timbang ng buhay pagpasok at pagbabago ng disposisyon nila? Ano ba talaga ang nag-ugat sa puso nila? Tiyak na pawang mga satanikong pilosopiya ito at mga bagay na minana sa tao, pati na mga kuru-kuro at imahinasyon nila tungkol sa pananampalataya sa Diyos. Kung masyadong malalim na mag-uugat ang mga bagay na ito sa puso ng mga tao, labis silang mahihirapang tanggapin ang katotohanan. Lagi nilang isinasaalang-alang kung ano ang tingin sa kanila ng ang Itaas, kung pinahahalagahan sila ng ang Itaas, kung nasa puso sila ng Diyos, at kung kilala sila ng Diyos. Sa ganitong paraan din nila tinitingnan ang ibang tao: Tinitingnan nila kung pinahahalagahan ang mga ito ng ang Itaas, at kung nalulugod ang Diyos sa mga ito—iba-iba ang pagtrato nila sa mga tao batay sa kung sino ang mga ito. Kapag palaging binibigyang-halaga ng puso nila ang mga bagay na ito, gaano kalaki ang magiging epekto ng katotohanan sa kanila? Ano ba talaga ang hinahangad ng mga taong palaging namumuhay sa mga kalagayang ito at namumuhay sa mga pilosopiyang ito para sa mga makamundong pakikitungo? Makakapasok ba sila sa mga katotohanang realidad? (Hindi.) Kung gayon, alinsunod saan sila namumuhay? (Namumuhay sila alinsunod sa mga satanikong pilosopiya para sa mga makamundong pakikitungo.) Namumuhay sila alinsunod sa mga satanikong pilosopiya, pero iniisip nilang sila ay may kaalaman, marunong at matalino, at lubos silang nasisiyahan sa loob nila. Ano ang tingin nila sa sambahayan ng Diyos? (Isang lipunan.) Ang tingin nila rito ay isang lipunan. Hindi pa nila natatalikuran ang pananaw na ito. Kaya, paano nila lulutasin ang mga isyung ito? Hindi lang ito isang usapin ng pagbabasa ng mga tao ng mga salita ng Diyos at pagkilala nila sa mga katunayang isiniwalat ng Diyos. Dapat din nilang maranasan ang pagpupungos, ang mga pagsubok, at pagpipino. Kailangan din nilang malaman ang kalikasang diwa nila, makita nang malinaw ang diwa ng kapital, mga kaloob, kaalaman, at kalipikasyon, mabitiwan ang mga bagay na ito, matanggap ang mga katotohanan sa mga salita ng Diyos, at mamuhay alinsunod sa katotohanan. Saka lang malulutas ang problema ng isang tiwaling kalikasan.

Ang paghahangad sa katotohanan ay hindi isang madaling bagay. Dapat matutunan ng mga taong tingnan ang mga bagay ayon sa mga salita ng Diyos. Dati, maraming maling pananaw ang mga tao. Kung hindi nila hahanapin ang katotohanan, hindi nila mapagtatanto ang mga iyon, at kikilos pa rin sila gaya ng dati, iniisip na tama sila, at nagiging mapagmataas at nag-aakalang mas matuwid sila kaysa sa iba, kung saan kahit na pungusan mo sila, hindi pa rin nila aaminin ang pagkakamali nila. Napakahirap baguhin ang perspektiba sa pagtingin sa mga bagay ng mga taong hindi naghahangad sa katotohanan. Halimbawa, kapag nakita ng ilang tao na may isang tao sa iglesia na dating namumuno ng kompanya, nakakaramdam sila ng paggalang at paghanga sa mga puso nila. Kinaiinggitan, hinahangaan, tinitingala, at sinasamba pa nga nila ang mga ganitong tao. May katayuan ang taong ito sa puso nila. Ano ang dapat gawin sa sitwasyong ito? Dapat mong kilatisin ang taong ito at tratuhin siya alinsunod sa mga katotohanang prinsipyo, at tingnan mo kung isa siyang taong nagmamahal sa katotohanan at naghahangad sa katotohanan, at kung isa siyang taong karapat-dapat igalang. Kung, pagkatapos siyang makasalamuha at makilatis, matutuklasan mong hindi siya ganitong uri ng tao, hindi mo na titingalain ang taong ito sa puso mo, at hindi na magiging mataas ang tingin mo sa kanya. Dapat mo siyang tratuhin at pakitunguhan sa isang karaniwang paraan. Ano ang ibig sabihin ng pagtrato sa kanya sa isang karaniwang paraan? Ang ibig sabihin nito ay magawa mo siyang tratuhin nang tama. Ang puso ng mga tao ay puno ng sarili nilang mga kagustuhan, kahilingan, at paghahangad, at nabubunyag ang mga pagpapahalaga nila sa maraming munting pag-uugali. Kung may isang taong sinasamba nila, kapag nagsasalita sila tungkol sa taong ito, nagiging masyadong paligoy-ligoy at magalang ang mga salita nila, at tinutukoy nila ito sa isang masyadong marespetong paraan. Ano ang ipinahihiwatig nito? Na may katayuan ang taong ito sa puso nila, at tinitingala nila ang taong ito. Bukod pa rito, may iba pa silang sinasabi. Madalas nilang sabihin, “Dating opisyal ang taong ito. Kung pupunta siya sa sambahayan ng Diyos at ituturing siyang pangkaraniwang tao, pagtrato iyon sa kanya nang hindi patas.” Sa utak nila, iniisip nilang hindi binibigyang-halaga ng sambahayan ng Diyos ang mga indibidwal na may talento. Nagawa ng gayong mataas na personalidad na magpakumbaba at pumasok sa sambahayan ng Diyos, maging isang mananampalataya at gumampan ng tungkulin, pero walang sinumang tumingala sa kanya o nag-angat sa kanya, at hindi pinagtuunan ng ang Itaas na ipakilala siya sa mga kapatid. Tinatanong mo sila kung kumusta ang mga tungkulin ng taong ito, at sinasabi nila, “Dating nagmamay-ari ng kompanya ang taong ito, at ilang libong tao ang nasa ilalim niya. Walang kahirap-hirap sa kanya ang paggawa ng kaunting gawaing ito. Walang sinuman sa sambahayan ng diyos ang may mas mataas na kakayahan sa kanya. Isa siyang mataas na personalidad. Walang matataas na personalidad sa sambahayan ng diyos.” Anong uri ng pananalita ito? Iniisip nilang may matataas na tao sa sekular na mundo, pero sa sambahayan ng Diyos ay wala. Taglay ng mga tao sa sambahayan ng Diyos ang katotohanan—taglay ba ng mga tao sa sekular na mundo ang katotohanan? Sinasabi mong may matataas na personalidad sa sekular na mundo, kaya bakit hindi ka maniwala sa matataas na personalidad? Bakit ka naparito para sumampalataya sa Diyos? May mga kuru-kuro ka tungkol sa Diyos, at dapat kang magmadali pabalik sa sekular na mundo. Hindi ba’t ang katunayan na nasasabi nila ang ganitong mga bagay ay nangangahulugang tinig ito ni Satanas? Tinig ito ni Satanas. Sumasampalataya sila sa Diyos at pumapasok sa sambahayan ng Diyos, pero dinadakila nila si Satanas. Halos sabihin na nila, “Kung sasampalataya sa diyos ang isang partikular na kilalang tao, siya ang magiging may pinakamataas na kakayahan. Kung hindi siya magagawang perpekto, wala na tayong pag-asa lahat. Sa mga mata niya, wala tayong halaga.” Sa kanilang puso at mga mata, ang mga taong sumasampalataya sa Diyos ay hindi kasinghusay ng mga kilalang tao, negosyante, at opisyal sa sekular na mundo. Tanging ang mga taong iyon ang matataas na personalidad, at mga bigating tao. Kapag sinuri mo ang tunay na kahulugan ng kanilang sinasabi, mga tao ba silang naghahangad sa katotohanan? (Hindi.) Kahit gaano pa karaming sermon ang pakinggan nila, hindi nagbabago ang mga pananaw at kaisipan nila, ang mga opinyon nila sa mundo, at ang mga opinyon at pananaw nila sa mga kilala at mataas na tao. Natamo na ba nila ang katotohanan? May buhay pagpasok ba sila? (Hindi. Wala.) Ano ang taong ito? (Isang hindi mananampalataya.) Mga hindi sila mananampalataya. Hudas at traydor sila! Sa isip nila, hindi ang Diyos ang kataas-taasan at hindi ang katotohanan ang kataas-taasan. Sa halip, ang makamundong kapangyarihan, katanyagan, kasikatan, at pakinabang ang kataas-taasan. Ang taong ito ay isang traydor. Mga kaisipan at pananaw ito ni Hudas. Mga kaisipan at lohika ito ni Satanas. Kahit na kayang unawain ng mga taong ito ang katotohanan, hindi magbabago ang mga kaisipan at pananaw nila. Reputasyon, katayuan, at kapangyarihan ang hinahangad nila. Kapag may kasama kang ganitong tao, hindi tama ang ekspresyon niya kapag nakikipag-usap sa iyo, at may partikular kang nararamdaman dahil dito: na mahirap maging malapit sa taong ito, at hindi niya nakikita ang karaniwang tao. Iyon ang dahilan kung bakit kaya niyang magkaroon ng napakaraming kuru-kuro tungkol sa Diyos. Kahit gaano pa karaming katotohanan ang kayang ipahayag ng Diyos, palaging may hadlang sa pagitan ng puso niya at ng Diyos. Iniisip niyang pangkaraniwan ang normal na pagkatao ng Diyos na nagkatawang-tao, at hindi talaga ito dakila o makapangyarihan. Iyon ang dahilan kung bakit kaya niyang sambahin ang kaalaman at mga kaloob, at idolohin ang mga dakilang tao. Kapag ang ganitong mga taong mapagmataas, labis na mapagpahalaga sa sarili, at palalo na puno ng satanikong disposisyon ang nakakita kay Cristo na may normal na pagkatao at puno ng katotohanan, paano sila makayuyukod at makasasamba sa Kanya? Sa loob-loob nila, iniisip nila, “Ikaw ang diyos. Ang katotohanan lang ang taglay mo. Wala kang kaalaman. May mga kaloob ako; mas mataas ang kaalaman ko kaysa sa kaalaman mo; mas mahusay ang mga talento ko kaysa sa mga talento mo; mas mahusay ang abilidad kong mangasiwa ng mga bagay kaysa sa abilidad mong mangasiwa ng mga bagay, at mas mahusay akong makipag-usap sa panlabas na mundo kaysa sa iyo.” Kapag sila ay gumagawa ng kaunting gawain sa iglesia, may kaunting kapital, o nagbibigay ng kung anong kontribusyon, lalo pang bumababa ang tingin nila sa Diyos. Isa ba itong taong naghahangad sa katotohanan? (Hindi.) Ang mga taong hindi naghahangad sa katotohanan ay nagpapakita ng samu’t saring pangit na pag-uugali, at wala silang kahit katiting na katwiran. Kaya madalas na nadadala ang mga taong ito sa panlabas na penomena ng mga tao, pangyayari, at bagay—sa isang sandali ay iniisip nilang tama ang Diyos, sa susunod naman ay iniisip nilang mali Siya; sa isang sandali ay iniisip nilang may Diyos, sa susunod naman ay iniisip nilang walang Diyos; sa isang sandali ay iniisip nilang ang Diyos ang Siyang may kataas-taasang kapangyarihan sa langit at lupa at lahat ng bagay, sa susunod naman ay nag-aalinlangan silang ang Diyos ang may kataas-taasang kapangyarihan sa langit at lupa at lahat ng bagay. Palaging nagtatalo at naglalaban ang puso nila. Kahit na ang pangalawang uri ng tao ay may espirituwal na pang-unawa at nakauunawa ng katotohanan sa pinakamababaw na kahulugan nito—na kahulugan lang ng mga salita at doktrina, na maituturing pa ring pagkakaroon ng kaunting abilidad na makaarok—kahit na nagagawa nilang umunawa ng ilang katotohanan, hindi nila kailanman isinasagawa ang mga iyon. Ano ang mga pagpapamalas nila? Ang paghahangad sa gawain, ang paghahangad ng pagpapala, ang paghahangad na tugunan ang sarili nilang malabong pananalig at espirituwal na panustos, at ang paghahangad sa reputasyon at katayuan. Ito ang pangalawang uri ng tao.

Ang pangatlong uri ay ang mga taong may espirituwal na pang-unawa at naghahangad sa katotohanan. Kayang unawain ng mga taong may espirituwal na pang-unawa ang sinasabi ng mga salita ng Diyos, tingnan ang iba’t ibang kalagayang isinisiwalat sa mga salita ng Diyos at inihahambing ang mga ito sa sarili nila, at nakikilala nila kung ano ang problematiko sa kanilang kalagayan. Gayumpaman, hindi ibig sabihin na dahil kaya mong maghambing ay isa kang taong naghahangad sa katotohanan. Kung, matapos ihambing ang sarili mo, nagsasagawa ka at pumapasok ka, saka ka lang nagiging isang taong naghahangad sa katotohanan. Kung kaya ng mga taong unawain ang mga salita ng Diyos, at gamitin ang mga prinsipyo ng mga salita ng Diyos na nauunawaan nila bilang pundasyon para tunay na makapasok, paano nagpapamalas ang ganitong mga tao pagdating sa paghahangad sa katotohanan? Una, kaya nilang tanggapin ang atas ng Diyos, at gampanan nang maayos ang tungkulin nila. Pangalawa, kaya nilang hanapin ang katotohanan kapag hinaharap ang mga sitwasyong inihanda ng Diyos, at magkamit ng pagpapasakop. Ang isa pang aspekto ay binibigyang-halaga nila ang pagsusuri sa bawat aspekto ng mga kalagayan nila at mga pagbubunyag sa pang-araw-araw nilang buhay, at pagkatapos ay nagagawa nilang ihambing ang sarili nila alinsunod sa mga salita ng Diyos, lumutas ng mga problema, at nagagawang umabot sa punto kung saan may prinsipyo na sila sa paraan ng pagharap nila sa bawat uri ng bagay, at may landas sila na isasagawa sa bawat uri ng bagay. Halimbawa, noong huli Kong ibinahagi at hinimay ang pitong pangunahing kasalanan ni Pablo, dapat ninyong magawang ihambing ang sarili ninyo, tunay itong unawain, at isagawa at pasukin. Lubhang magkaugnay ang paghahambing at ang buhay pagpasok. Ang magawang maghambing sa sarili mo ay ang daan patungo sa buhay pagpasok. Ang paraan ng pagpasok mo pagkatapos dumaan sa tarangkahan ay nakasalalay sa kung nauunawaan mo ang aspektong ito ng katotohanan. Kapag may nauunawaan kang isang aspekto ng katotohanan, makakapasok ka sa isang aspekto ng realidad, at kapag may nauunawaan kang dalawang aspekto ng katotohanan, makakapasok ka sa dalawang aspekto ng realidad. Kung nauunawaan mo lang ang doktrina at wala ka ng mga prinsipyo ng pagpasok, hindi ka makakapasok sa realidad. Samakatwid, napakahalaga na makaunawa ka muna ng maraming katotohanan. Paano mo mauunawaan ang mga iyon? Dapat ay magbasa ka ng marami sa mga salita ng Diyos, pag-isipan mo ang Kanyang mga salita, iugnay mo ang mga iyon sa tunay na buhay mo at sa mga tungkuling ginagampanan mo, maghanap ka ng mga prinsipyo ng pagsasagawa, at maghanap ka ng landas na isasagawa. Pagkatapos, magiging madali nang pumasok sa realidad. Kung may ilang tunay na problemang umiiral, dapat mong ihambing ang mga iyon sa mga nauugnay na sipi ng mga salita ng Diyos, at lutasin ang mga iyon. Kung may mga kuru-kuro at maling pagkaunawa ka tungkol sa Diyos, lalo mo pang kinakailangang maghambing sa mga salita ng Diyos, magawang kilatisin kung sa anong paraan talagang mali ang mga kuru-kuro at maling pagkaunawang ito, at kung anong kalikasan ng mga problema ang mga ito. Dapat ay magawa mong himayin ang mga problemang ito, pagkatapos ay hanapin mo ang mga kaukulang katotohanan para lutasin ang mga ito. Ito ang landas tungo sa buhay pagpasok. Napakaraming isinakatuparang gawain si Pablo, pero nagkaroon ba siya ng landas tungo sa buhay pagpasok? Tiyak na hindi. Ano ang una sa pitong pangunahing kasalanan ni Pablo? Itinuring niya ang paghahangad sa isang korona at ang paghahangad sa mga pagpapala bilang mga angkop na layunin. Itinuring niya ang pagkakamit ng mga pagpapala bilang isang lehitimong layon na hahangarin. Paano ito naging mali? Lubos itong sumasalungat sa katotohanan, at hindi naaayon sa layunin ng Diyos na iligtas ang mga tao. Dahil hindi isang lehitimong layon para sa mga tao na hangarin ang pagkakamit ng mga pagpapala, ano ang isang lehitimong layon? Ang paghahangad sa katotohanan at sa pagbabago ng disposisyon upang makapagpasakop sa lahat ng pamamatnugot at pagsasaayos ng Diyos—ito ang layong dapat hangarin ng mga tao. Halimbawa, sabihin nating nahaharap ka sa pagpupungos, at nagkakaroon ka ng mga kuru-kuro at maling pagkaunawa, at hindi ka makapagpasakop. Bakit hindi ka makapagpasakop? Ito ay dahil pakiramdam mo ay parehong hinahamon ang kinabukasang inaasam mo at ang pangarap mong magkamit ng mga pagpapala; bilang resulta, nagiging negatibo ka at masama ang loob, at gusto mong bitawan ang iyong gawain at isuko ang iyong tungkulin. Ano ang dahilan nito? Iyon ay dahil may problema sa iyong paghahangad. Kung gayon, paano ito dapat lutasin? Dapat mong talikuran kaagad ang iyong mga maling ideya, at hanapin kaagad ang katotohanan para lutasin ang problema ng iyong tiwaling disposisyon—ito ang pangunahing prayoridad. Dapat mong sabihin, “Hindi ako puwedeng sumuko. Kailangan kong tuparin ang tungkuling nararapat sa isang nilikha, at bitiwan ang pagnanais kong magkamit ng mga pagpapala.” Kapag binitiwan mo ang pagnanais para sa mga pagpapala at tinatahak mo ang landas ng paghahangad sa katotohanan, maaalis ang bigat sa iyong mga balikat. Magiging negatibo ka pa rin ba kung gayon? Bagama’t magkakaroon pa rin ng mga pagkakataon na magiging negatibo ka, hindi ka malilimitahan nito. Sa puso mo, patuloy kang mananalangin at makikipaglaban, ibabaling ang layon ng iyong paghahangad mula sa paghahangad na magkamit ng mga pagpapala at magkaroon ng isang partikular na destinasyon, patungo sa paghahangad sa katotohanan. Iisipin mo, “Ang paghahangad sa katotohanan ay tungkulin ng isang nilikha. Nakaunawa ako ng ilang katotohanan, at iyon ang pinakamalaking ani, ang pinakadakilang pagpapala sa lahat. Kahit na ayaw sa akin ng Diyos, hindi ako magkaroon ng magandang destinasyon, at mawasak ang mga pag-asa kong magkamit ng mga pagpapala, gagawin ko pa rin nang maayos ang aking tungkulin. Isa itong responsabilidad na hindi ko puwedeng iwasan. Anuman ang dahilan, talagang hindi ko ito puwedeng hayaan na makaapekto sa pagtupad ng aking tungkulin, at hindi ko ito puwedeng hayaang makaapekto sa pagkompleto ko sa atas ng Diyos. Ito ang prinsipyong sinusunod ko sa pag-asal.” Hindi ba’t ito ay paglampas sa mga limitasyon ng laman? Maaaring sabihin ng ilan, “Pero paano kung negatibo pa rin ako?” Kung gayon, patuloy na hanapin ang katotohanan para lutasin ang iyong pagkanegatibo. Gaano karaming beses ka mang mahulog sa pagkanegatibo, ang kailangan mo lang gawin ay patuloy na hanapin ang katotohanan para lutasin ito, at patuloy na magsikap tungo sa katotohanan—unti-unti, makakaahon ka mula sa iyong pagkanegatibo. Kapag dumating ang araw sa iyong karanasan na hindi mo na nararamdaman ang pagnanais na magkamit ng mga pagpapala, at hindi ka na nalilimitahan ng iyong destinasyon at kinalabasan, mararamdaman mo na ang pamumuhay nang ganito ay higit na mas magaan at malaya. Makikita mo na sobrang nakakapagod pala na palaging mamuhay para sa pagkakamit ng mga pagpapala at pagkakaroon ng isang partikular na destinasyon, at na hindi ka talaga kailanman makakakuha ng anuman sa pamamagitan ng patuloy na pagsasalita at paggawa, at pagpipiga ng iyong utak, alang-alang sa pagkakamit ng mga pagpapala. Makikita mo na talagang walang halaga ang pamumuhay sa ganoong paraan. Sa wakas ay maaarok mo ito sa puso mo: Kung nananampalataya ka sa Diyos ngunit hindi hinahangad ang katotohanan, sinasayang ang pinakamagagandang taon ng iyong buhay sa paghahangad ng kasikatan, pakinabang, at katayuan, paghahangad ng mga pagpapala, at pagpapasasa sa makalamang kasiyahan, at sa huli ay wala kang natatamong anumang katotohanan, at wala kang maibabahaging anumang patotoong batay sa karanasan, nagiging isang ganap na kahihiyan, kung gayon ay sumampalataya ka sa Diyos nang walang kabuluhan. At ano ba talaga ang sanhi nito? Iyon ay dahil masyadong malakas ang iyong intensiyon na magkamit ng mga pagpapala, at sinasakop ng iyong kinalabasan at destinasyon ang iyong mga kaisipan at ginagapos ka nang napakahigpit. Kung dumating ang araw sa iyong karanasan na mauunawaan mo ang maraming katotohanan, at makakaahon ka mula sa pagkakagapos ng iyong kinabukasan at tadhana, wala ka nang pakialam sa mga makalaman o makamundong bagay, at ang paggampan mo sa tungkulin ay magbubunga ng patotoong batay sa karanasan. Ito ang mga resultang naidudulot ng pag-unawa sa katotohanan. Kailan mo makakamit ang pagtalikod sa lahat ng bagay para sumunod sa Diyos? Kapag patuloy na lumalalim ang karanasan mo sa buhay hanggang sa puntong nakakamit mo ang isang pagbabago sa iyong disposisyon, natural mong magagawang talikuran ang lahat ng bagay para sumunod sa Diyos. Sinasabi ng ilan, “Hindi naman ganoon kakomplikado ang pagtalikod sa lahat ng bagay. Magagawa ko ito sa tuwing magpapasya ako.” Naaayon ba ito sa batas ng kalikasan? (Hindi.) Sinasabi ng iba, “Napagtanto ko ang lahat ng ito nang magdamag. Simpleng tao ako, hindi kumplikado o mahina na katulad ninyo. Masyadong mataas ang mga ambisyon at pagnanais ninyo, na nagpapakitang mas malalim ang pagkatiwali ninyo kaysa sa akin.” Ganoon nga ba ang sitwasyon? Hindi. Ang buong sangkatauhan ay may pare-parehong tiwaling kalikasan, hindi nagkakaiba sa lalim. Ang tanging pagkakaiba nila ay sa kung may pagkatao sila o wala, at sa anong klase ng tao sila. Ang mga nagmamahal at tumatanggap sa katotohanan ay may kakayahang magkaroon ng medyo malalim, malinaw na kaalaman sa kanilang sariling tiwaling disposisyon, at maling iniisip ng iba na malalim ang pagkatiwali ng ganoong mga tao. Ang mga hindi nagmamahal o tumatanggap sa katotohanan ay laging nag-iisip na wala silang katiwalian, na sa ilan pang mabubuting asal, magiging banal silang mga tao. Ang pananaw na ito ay malinaw na hindi wasto—sa katunayan, hindi naman sa mababaw ang kanilang katiwalian, kundi hindi nila nauunawaan ang katotohanan at wala silang malinaw na kaalaman sa diwa at katotohanan ng kanilang katiwalian. Sa madaling sabi, para manampalataya sa Diyos, kailangang tanggapin ng isang tao ang katotohanan, isagawa ang katotohanan, pumasok sa realidad, at magtamo ng mga pagbabago sa buhay disposisyon bago niya mabago ang maling direksiyon at landas ng kanyang paghahangad, at bago niya tuluyang malutas ang problema ng paghahangad ng mga pagpapala at pagtahak sa landas ng mga anticristo. Sa ganitong paraan, maaaring mailigtas at magawang perpekto ng Diyos ang isang tao. Lahat ng katotohanang ipinapahayag ng Diyos para hatulan at dalisayin ang tao ay para sa layuning ito.

Ngayon, mayroon ba sa inyong gusto pa ring maging Diyos? (Wala.) Kaya ba hindi ninyo ito gusto ay dahil hindi kayo nangangahas, o dahil wala kayong pag-asa o angkop na pinanggalingan at kapaligiran? Mahirap masabi. Una, tiyak na walang sinumang may gusto na aktibong hangarin na maging Diyos. Gayumpaman, kung, sa mga espesyal na sitwasyon ay may mga taong gumalang sa iyo, nagdakila sa iyo, madalas na nagpuri at bumati sa iyo, may katayuan ka sa puso nila, at hindi nila namamalayang itinaguyod ka nila bilang isang perpekto at makapangyarihang imahe—kahit na hindi sila nagpatotoong Diyos ka, at alam nilang tao ka, iginalang ka pa rin nila, sinunod ka, at itinuring ka na para bang Diyos ka—ano ang mararamdaman mo? Hindi ba’t makakaramdam ka ng pambihirang kasiyahan at kaluguran? (Oo.) Sapat na ito para patunayang may ganito ka pa ring pagnanais. Ang lahat ng tao na may tiwaling disposisyon ay may pagnanais na maging Diyos. Kaya lang, kapag walang sinumang tumuturing sa iyo na Diyos, pakiramdam mo ay hindi ka kalipikado. Kapag pakiramdam mong kalipikado ka, tama ang kapaligiran, at sapat ang mga kondisyon, itataas mo ang sarili mo sa posisyong iyon. O kaya, hindi mo siguro itataas ang sarili mo, pero kapag walang-tigil kang itinataas ng ibang tao, magiging mapagpakumbaba ka pa rin ba? Tatanggapin mo ang pagtataas “nang walang pag-aalinlangan.” Ano ang nangyayari dito? Malalim na nag-ugat sa loob ng mga tao ang kalikasan ni Satanas, at hindi pa rin ito nalulutas—hindi kailanman ginusto ng mga taong maging mga tao, palagi nilang gustong maging Diyos. Puwede bang maging Diyos ang isang tao sa pamamagitan lang ng paghiling nito? Noon pa man ay gusto na ni Satanas na maging Diyos, at ano ang nangyari dito? Inihagis ito mula sa langit papunta sa lupa. Ganoon ang naging kapalaran ni Satanas dahil sa kagustuhang maging Diyos. Sabihin ninyo sa Akin, ano ang nararamdaman Ko sa sarili Kong pagkakakilanlan, katayuan, at diwa? Talagang hindi ninyo alam. Wala Akong anumang nararamdaman; napakanormal ng lahat ng bagay. Masyadong praktikal at normal ang Diyos na nagkatawang-tao. Walang anumang sobrenatural tungkol sa Kanya, wala Siyang mga partikular na damdamin. Alam mo kung ano ang iniisip mo; alam mo kung ano ang gusto mo; alam mo kung sa aling pamilya ka ipinanganak, kung ilang taon ka na, at kung gaano kataas ang edukasyong natanggap mo; alam mo kung ano ang hitsura mo. Pero normal bang malaman kung ano ang panloob mong diwa, o normal bang hindi malaman? (Normal na hindi malaman.) Normal na hindi magkaroon ng anumang damdamin tungkol dito. Magiging sobrenatural ang pagkakaroon ng mga damdamin tungkol dito. Hindi ito magiging mula sa laman, at hindi ito magiging normal na pagkatao. Hindi normal ang pagiging sobrenatural. Ang mga taong palaging umaasal sa mga paraang hindi normal at may mga hindi normal na damdamin ay masasamang espiritu, hindi mga mortal na nilalang. May ilang taong nagtatanong sa Akin kung alam Ko kung sino Ako. Sabihin ninyo sa Akin, malalaman Ko ba? Dapat Ko bang malaman? Nasa Akin ang lohika, at ang mga paraan ng pag-iisip ng normal na pagkatao. May mga normal Akong kaisipan, at normal na kinagawiang buhay ng laman. Taglay Ko ang konsensiya, pagkamakatwiran, at panghusga ng normal na pagkatao, at taglay Ko ang mga prinsipyo ng sariling asal, pangangasiwa sa mga bagay, at pakikisalamuha sa ibang taong may normal na pagkatao. Malinaw ang lahat ng bagay na ito. Kung tungkol sa kung paano gawin ang mga bagay, kung paano tratuhin ang iba’t ibang tao, kung paano tulungan ang mga tao, at kung aling mga tao ang tutulungan, taglay Ko ang lahat ng prinsipyong ito. Ang pamumuhay sa normal na pagkatao at paggawa ng mga bagay na dapat Kong gawin ay normal na pagkatao. Walang anumang sobrenatural tungkol dito. Hindi gumagawa ang Diyos ng sobrenatural na mga bagay. Normal lang na hindi Ko ito alam. Kung alam Ko ito, magdudulot ito ng problema. Bakit ito magdudulot ng problema? Kung alam Ko ito, magiging pabigat ito sa Akin, masyadong maraming bagay ang madadamay, at magiging magkakasalungat ang mga iyon, dahil ang bahaging nalalaman Ko ay hindi sa laman o sa materyal na mundo, ito ay magiging sobrenatural, at magiging salungat ito sa mga usapin ng mundong ito. Katulad na lang kung paanong may ilang taong nakakakita ng mga bagay na nangyayari sa espirituwal na mundo. Namumuhay sila sa laman at sa materyal na mundo, pero nakikita nila ang isang mundong hindi sa tao at hindi materyal. Dalawang mundo ang nakikita nila, at nakakapagsabi sila ng ilang kakatwang bagay. Hindi ito normal. Maiimpluwensiyahan nito ang mga kaisipan at gawain ng ibang tao. Maliban dito, para sa mga taong nananampalataya sa Diyos at naghahangad sa katotohanan, kinakailangan pa ring may malaman sila tungkol sa mga usapin ng espirituwal na mundo. Maraming bagay na imposibleng malaman ng mga tao, pero sa totoo, wala namang mawawala sa iyo kung hindi mo ito alam; ayos lang kung alam mo ito o hindi. Nilimitahan na ng Diyos ang saklaw ng mga bagay na maaaring maunawaan, malaman, at maramdaman ng mga mortal na nilalang. Hindi nagsasalita ang Diyos nang kulang ng isang pangungusap sa kung ano ang kailangan mong malaman—sinasabi Niya sa iyo ang lahat, at hindi Niya hinahayaang magkulang ang iyong kaalaman. Gayumpaman, lubusan Niyang isinasara ang hindi mo kailangang malaman. Hindi Niya ito sasabihin sa iyo, at hindi Niya guguluhin ang mga iniisip at ang utak mo. Ang isa pang aspekto ay na, sa mga mortal na nilalang, ang mga usapin ng espirituwal na mundo ay isang uri ng misteryo, kakatwang mga penomeno, o mga usapin ng ibang mundo. Sa mga puso nila, gusto ng mga taong magkaroon ng kaunting kaalaman tungkol sa mga ito pero ano ang magagawa mo sa ganoong kaalaman? Makukumpirma mo ba ito? Puwede ka bang makibahagi rito? Maraming usapin sa espirituwal na mundo ang lihim at hindi puwedeng ibunyag bago ang takdang panahon ng mga ito. Isa itong bagay na walang sinuman ang puwedeng makibahagi—sapat na ang pagkakaroon ng limitadong kaalaman dito. Ang Diyos ang may kataas-taasang kapangyarihan sa mundong ito at sa sangkatauhang ito, at masyadong maraming misteryo. Ang dapat nating maunawaan ay ang mga salita ng Diyos at ang mga katotohanan, at ang Kanyang mga layunin; dapat tayong pumasok sa mga katotohanang realidad, magkaroon ng pagpapasakop sa lahat ng kataas-taasang kapangyarihan ng Diyos na maaaring maabot, maunawaan at matukoy ng mga tao, at pagkatapos ay magawa nating matakot sa Diyos, kilalanin ang Diyos bilang ang Lumikha sa iyo, kilalanin ang katunayan na ang Diyos ang may kataas-taasang kapangyarihan sa lahat, sa wakas ay nagagawang bigkasin ang mga salitang sinabi ni Job: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Ano ang dapat na maranasan ng mga tao para makamit ang resultang ito? Dapat nilang maranasan ang paghatol at pagkastigo, ang pagiging pinupungusan, sinusubok, at pinipino, at maranasan ang bawat uri ng sitwasyong isinasaayos ng Diyos, at sa pamamagitan ng mga ito, malaman ang mga gawa ng Diyos, malaman ang disposisyon Niya, maunawaan ang diwa ng Lumikha, at magawang ihambing ang sarili nila sa mga nabasa nilang salita ng Diyos o sa mga napakinggan nilang sermon. Sa huli, kahit paano pa sila tratuhin ng Diyos, nag-aalis o nagbibigay man Siya, nagtatamo sila ng patas at tumpak na pagkaunawa sa mga gawa ng Diyos, at nagpapasakop sila at tinatanggap nila ang mga ito sa paraang angkop sa pagkamakatwiran ng mga nilikha. Ito ang nilalayong isakatuparan ng Diyos.

Balikan natin ang paksa ng pagbabahaginan natin sa araw na ito. Ang mga pagpapamalas ng mga taong naghahangad sa katotohanan, at ang mga pagpapamalas ng mga taong hindi naghahangad sa katotohanan ay ang tatlong uri na ito sa pangkalahatan. Detalyado Kong tinukoy ang pagkakaiba-iba ng tatlong uri ng mga taong ito: Ang unang uri ay ang mga taong walang espirituwal na pang-unawa; ang pangalawang uri ay ang mga taong may espirituwal na pang-unawa pero hindi naghahangad sa katotohanan; at ang pangatlong uri ay ang mga taong may espirituwal na pang-unawa at naghahangad sa katotohanan. Sa tatlong uri ng mga taong ito, alin ang may pag-asang makapasok sa mga katotohanang realidad at makapagtamo ng kaligtasan? (Ang pangatlong uri.) Aling uri ng tao ang may pag-asang makapasok sa mga katotohanang realidad, ibig sabihin ay puwede silang bumuti at magbago na maging sa isang taong may mga katotohanang realidad? (Ang pangalawang uri.) Kung ganoon, epektibo na bang nahatulan ng kamatayan ang unang uri ng tao? Puwede bang ang mga taong walang espirituwal na pang-unawa ay maging mga taong may espirituwal na pang-unawa, o mga may bahagyang pang-unawa? May kaunting pag-asa ang mga may bahagyang pang-unawa; medyo mas mabuti sila kaysa sa walang anumang espirituwal na pang-unawa. Sa tatlong uri ng mga taong ito, alin ang may mas malaking pag-asang maligtas? (Ang pangatlong uri.) Paano naman ang pangalawang uri ng tao? (Depende ito sa pansarili nilang paghahangad. Kung magagawa nilang tunay na baguhin ang mga bagay, magsisi, at hangarin ang katotohanan, puwede silang magkaroon ng pag-asang maligtas.) Tatapatin Ko kayo. Hindi pa rin ganap na malinaw sa inyo ang tungkol sa pangalawang uri ng tao. Kahit na ang pangalawang uri ng tao ay may espirituwal na pang-unawa, silang lahat ay mga taong hindi naghahangad sa katotohanan, at kritikal ito. May espirituwal na pang-unawa man sila o wala, basta’t hindi nila hinahangad ang katotohanan, talagang hindi sila makapagtatamo ng kaligtasan. Ang gusto Kong bigyang-diin dito ay ang unang uri ng mga tao, ang mga taong walang espirituwal na pang-unawa. Sabihin nating wala silang espirituwal na pang-unawa pero may mabuti silang pagkatao, at bukal sa loob nilang ginugugol ang sarili nila para sa Diyos, sinusunod nila ang anumang sinasabi ng Diyos, at may mapagpasakop na puso—iyon nga lang ay wala silang abilidad na makaarok pagdating sa katotohanan—pero kaya nilang unawain ang ilan sa mga salita ng Diyos at ihambing ang sarili nila sa mga iyon, at pagkatapos ay isagawa at pasukin ang mga iyon. May pag-asang maligtas ang ganoong mga tao. Puwede silang unti-unting magkaroon ng espirituwal na pang-unawa sa pamamagitan ng pagdanas sa ganoong karanasan sa loob ng ilang panahon. Habang mas masinsinan nilang binabasa ang mga salita ng Diyos, lalo silang binibigyang-liwanag ng Banal na Espiritu; nagagawa nilang ihambing sa sarili nilang mga kalagayan ang anumang nauunawaan nila sa mga salita ng Diyos, tanggapin ang pagpupungos, paghatol, pagkastigo, mga pagsubok, at pagpipino ng Diyos, magbayad ng halaga para dito, at sa huli, magkaroon ng ilang kaukulang pagbabago sa disposisyon nila. Maituturing din ang ganoong mga tao na mga taong naghahangad sa katotohanan. Dahil itinuturing silang mga taong naghahangad sa katotohanan, kung ganoon ba ay may pag-asa na silang maligtas? (Oo.) May pag-asa silang maligtas—kaya, ang ganoong mga tao ay hindi puwedeng matalaga sa kamatayan. Sa kabaligtaran, mahirap masabi kung ano ang kalalabasan para sa uri ng mga taong may kakayahang umunawa ng katotohanan at maghambing ng sarili nila rito, pero hindi kailanman pumapasok dito. Ano ang ugat ng problemang ito? (Ang saloobin nila sa katotohanan.) Ito ay ang saloobin nila sa katotohanan, na isang saloobin ng kawalan ng galang at panghahamak Ano ang ibig sabihin ng “panghahamak”? Ibig sabihin nito ay hindi pagtanggap sa katotohanan; ibig sabihin nito ay panghahamak sa katotohanan. Ibig sabihin nito ay hindi pagkilala sa mga salita ng Diyos bilang ang katotohanan, at hindi pagseryoso sa mga ito. Kahit gaano pa karami ang nauunawaan nila sa mga naririnig nila, hindi nila isinasagawa ang katotohanan; at, kahit hanggang saan pa nila inihahambing dito ang sarili nila, kahit na alam nila kung anong uri sila ng tao, hindi pa rin sila nagsisisi. Kahit na alam nila na ang pinakamahalagang aspekto ng pananampalataya sa Diyos ay ang pagsasagawa sa katotohanan, ang salitang “pagsasagawa” ay walang kaugnayan sa ganoong mga tao. Hindi madaling maligtas ang ganoong mga tao.

Ngayon, paano natin dapat bigyang-kahulugan ang paghahangad sa katotohanan? Ano ba talaga ang paghahangad sa katotohanan? Sino ang makapagsasabi sa Akin? (Ang magawang tanggapin ang mga salita ng Diyos, gamitin ang mga salita ng Diyos para magnilay at maghambing sa sarili, at ang pagkakaroon din ng buhay pagpasok. Tanging ito ang maituturing na paghahangad sa katotohanan.) Tama iyan. Tanging sa pamamagitan ng pagtanggap sa katotohanan at pagsasagawa sa katotohanan nagiging isang taong naghahangad sa katotohanan ang isang tao. Kung hindi nila tinatanggap ang mga salita ng Diyos at hindi nila kayang pagnilayan ang sarili nila, hindi sila magkakaroon ng buhay pagpasok, at hindi sila taong naghahangad sa katotohanan. Samakatwid, may direktang kaugnayan ang paghahangad sa katotohanan at ang buhay pagpasok. Kung nagagawa ng isang taong magbigkas ng maraming salita at doktrina, pero hindi niya kailanman isinagawa ang katotohanan, wala siyang tunay na pananalig sa Diyos, at kahit na malinaw niyang nalalaman na ang isang bagay ay ang kataas-taasang kapangyarihan at mga pagsasaayos ng Diyos at nagmumula sa Diyos, hindi siya nagpapasakop, at lumalaban siya, nanghuhusga, at patuloy na naghihimagsik, at namumuhay pa rin siya alinsunod sa mga satanikong pilosopiya, at ginagawa niya ang mga bagay ayon sa sarili niyang mga kagustuhan, kung ganoon ay hindi siya isang taong naghahangad sa katotohanan. May ilang taong may espirituwal na pang-unawa at nakakaunawa ng mga salita ng Diyos, pero hindi nagmamahal sa katotohanan, kaya hindi nila isinasagawa ang katotohanan—ang ganoong mga tao ay hindi mga taong naghahangad sa katotohanan. May ilang taong handang maghangad sa katotohanan, pero masyadong mababa ang kakayahan nila, at hindi nila maabot ang katotohanan. Ang resulta, nananampalataya sila sa Diyos sa loob ng maraming taon pero hindi nila naiintindihan ang katotohanan. Ang ganito bang mga tao ay mga taong naghahangad sa katotohanan? Hindi. Ano ang mga pangunahing pagpapamalas ng mga taong hindi naghahangad sa katotohanan? Ang mga pangunahing pagpapamalas ay iyong hindi sila nagbabasa ng mga salita ng Diyos, at hindi sila handang magdasal sa Diyos, lalo pa ang makipagbahaginan tungkol sa katotohanan, at ayaw pa nga nilang dumalo sa mga pagtitipon o makinig sa mga sermon. Kapag nakikinig sila sa mga sermon, pakiramdam nila, ang bawat salita ay patungkol sa kanila, at inilalantad sila, na nagdudulot sa kanilang madamang mahusgahan at mailang. Kaya, sa tuwing oras na para makinig ng sermon, gusto na lang nilang matulog o makibahagi sa walang katuturang pag-uusap. Maraming ganitong tao. Nananampalataya lang sila sa Diyos para pagpalain, hindi para tanggapin ang katotohanan, makamit ang katotohanan, iwaksi ang katiwalian nila, isabuhay ang wangis ng tao, o magtamo ng kaligtasan mula sa Diyos. Ang ugat ng problema ay pangunahin na hindi nila minamahal ang katotohanan at hindi sila interesado sa katotohanan. Nananampalataya lang sila sa Diyos para magtamo ng mga pagpapala. Ito ang tanging pinagtutuunan ng pananabik nila. Alang-alang sa pagtatamo ng mga pagpapala, kaya nilang magtrabaho at isuko ang mga bagay, pero, hindi nila kayang tanggapin ang katotohanan at hindi sila interesado sa katotohanan. Iniisip nilang sapat nang makaunawa ng mga doktrina, na ang paggawa ng mas kaunting masasamang gawa ay nangangahulugang nagbago na sila, at na ang pagtatrabaho, pagsuko sa mga bagay, at pagdurusa bukod pa sa mga naunang nabanggit ay nagbibigay sa kanila ng kalipikasyong pagpalain. Ito ang pananaw nila sa pananampalataya sa Diyos. Samakatwid, kahit gaano karaming taon na silang nananampalataya, kahit gaano karaming doktrina na ang nauunawaan nila at kayang ipangaral, at kahit gaano na karaming salitang naaayon sa katotohanan ang lumalabas sa mga bibig nila, hindi nila kailanman naisasagawa ang katotohanan, nananatiling sutil, mapagpalayaw, at walang limitasyon ang mga disposisyong ipinakikita nila, pinoprotektahan nila ang sarili nilang pride at mga interes sa bawat pagkakataon, napakamakasarili at napakababa nila, at kahit kapag pinagsasabihan o pinupungusan sila, hindi nila ito matanggap, at wala silang kahit kaunting pagpapasakop. Ginagawa ng ganoong mga tao kung ano ang gusto nila; hindi sila kumokonsulta sa iba bago kumilos, at kahit na kumonsulta nga sila sa iba, ginagawa lang nila ito kapag wala na silang ibang mapagpipilian at alang-alang lang sa pormalidad—hindi sila tuwiran magsalita, paligoy-ligoy sila, at sa huli, hinihikayat pa rin nila ang iba na gawin ang sinasabi nila. Anong disposisyon ang nabubunyag sa ganitong paraan ng paggawa sa mga bagay? (Panlilinlang.) Hindi lang ito panlilinlang; may mas malubha pa tungkol dito. Kahit gaano pa kasarap pakinggan ng mga salita nila kapag pinapayuhan nila ang iba, ipinapaliwanag na mga pagsasaayos ito ng sambahayan ng Diyos at hinihikayat ang ibang taong magpasakop, pagdating sa sarili nila, hindi sila ganito gumampan. Sa halip, matigas ang kalooban at mapaghimagsik sila, hindi sila nagpapasakop, at wala silang kakayahang magpasakop sa mga pamamatnugot at pagsasaayos ng Diyos. Maliban dito, paano sila nagpapamalas kapag nakikisalamuha sa iba? Kumikilos sila alinsunod sa mga pilosopiya para sa makamundong pakikitungo, naghahanap sila ng pakinabang sa bawat pagkakataon at pinoprotektahan nila ang mga personal nilang ugnayan. Ang ganitong uri ng mga tao ay may disposisyon na masyadong mapanganib at tuso. Saan nauuwi ang pagiging mapanganib at tuso na ito? Nauuwi ito sa kabuktutan. Madalas na hindi madali para sa mga tao na makilala ang mga buktot na disposisyon. Kapag nakikipag-usap sa iba ang mga taong may mga buktot na disposisyon, palaging may elemento ng pagsubok at pang-uusisa para makakuha ng impormasyon. Hindi sila nagsasalita nang tuwiran, at kahit na magtapat sila, ang pakay lang nila ay hikayatin kang sabihin ang laman ng puso mo—wala sila kailanmang sinasabing totoo tungkol sa sarili nila. Sinasabi ng ilang tao, “Paano Mo nasasabing wala sila kailanmang sinasabing totoo tungkol sa sarili nila? Palagi silang nakikipagbahaginan sa mga tao tungkol sa tiwaling disposisyong ipinapakita nila.” Ano ba ang halaga ng kaunting pakikipagbahaginang iyon? Hindi nila sinasabi kaninuman kung ano ang tunay nilang iniisip. Isa pa, ginagamit nila ang lahat ng uri ng taktika at paraan, o ang lahat ng uri ng pananalita para puspusang pagtakpan at itago kung sino sila, nagpapakita ng isang huwad na imahe sa mga tao. Kung malalaman ng ilang tao ang tunay nilang ugali, at malalaman ang masasamang bagay na nagawa nila, magkukunwari lang sila at magsasabi ng ilang salita ng pagsisisi, gagamit sila ng mga nakaliligaw na paraan para paniwalain ang mga taong nagsisi at nagbago na sila. Kung gagawa ulit sila ng masama at malalantad ang masasama nilang gawa, maipapakita sa mga tao na masamang tao talaga sila, pipigain nila ang kanilang utak at mag-iisip ng lahat ng paraan para pagtakpan ang katunayang ito at pilitin ang mga taong ituring pa rin silang kapatid. Anong disposisyon ito? Isa itong buktot na disposisyon. Bukod sa hindi talaga tinatanggap ng mga taong may ganitong uri ng buktot na disposisyon ang katotohanan, bihasa pa sila sa pagkukunwari, at palagi silang nakakaisip ng mautak na pangdepensa o pangangatwiran para sa sarili nila. Mga mapagpaimbabaw na Pariseo sila. Ang pinakakinatatakutan ng ganitong uri ng tao ay ang pagbabahagi ng mga tao tungkol sa katotohanan, ang pagtatapat ng mga tao sa nilalaman ng puso nila para kilalanin at himayin ang sarili nila, o ang mga taong naglalantad ng mga katunayan tungkol sa isang bagay at sa gayon ay nalalantad sila. Sa tuwing may nagbabahagi tungkol sa katotohanan, labis siyang nayayamot at ayaw niyang makinig; nilalabanan ito ng puso niya at naiinis siya rito. Ganap nitong inilalantad ang hindi magandang aspekto ng pagiging tutol niya sa katotohanan. Bukod sa pagkaunawa sa katotohanan pero hindi pagsasagawa nito, may isa pang problema ang ganitong uri ng tao, ito ay na may saloobin siya ng paglaban at panghahamak sa mga positibong bagay at mga tamang pananaw, lalo na sa mga salitang naaayon sa katotohanan. Pagdating sa anumang positibong bagay o anumang salitang naaayon sa katotohanan, basta’t hindi ito ang itinuturing niyang mabuti o hindi siya ang bumigkas nito kundi ibang tao, hindi niya ito tatanggapin. Anong disposisyon ito? Kamangmangan, katigasan ng kalooban, at kahangalan. Paano mo dapat suriin kung hinahangad ba ng isang tao ang katotohanan? Ang pangunahing bagay na dapat tingnan ay kung ano ang ibinubunyag at ipinamamalas niya sa ordinaryo niyang paggampan ng mga tungkulin niya at sa mga kilos niya. Mula rito, makikita mo ang disposisyon ng isang tao. Mula sa kanyang disposisyon, makikita mo kung may natamo ba siyang anumang pagbabago o may nakamit na anumang buhay pagpasok. Kung walang ibang ibinubunyag ang isang tao kundi mga tiwaling disposisyon kapag kumikilos siya at wala man lang kahit anong katotohanang realidad, tiyak na hindi siya isang taong naghahangad ng katotohanan. May buhay pagpasok ba ang mga hindi naghahangad ng katotohanan? Wala, siguradong wala. Ang mga bagay na ginagawa nila araw-araw, ang pagpaparoo’t parito nila, paggugol, pagdurusa, ang halagang binabayaran nila—kahit ano pa ang ginagawa nila, pagtatrabaho lang ang lahat ng ito, at sila ay mga trabahador. Kahit ilang taon pang nananampalataya sa Diyos ang isang tao, ang pinakamahalaga ay kung mahal ba niya ang katotohanan. Makikita kung ano ang minamahal at hinahangad ng isang tao mula sa kung ano ang pinakagusto niyang gawin. Kung ang karamihan sa mga bagay na ginagawa ng isang tao ay umaayon sa mga katotohanang prinsipyo at sa mga hinihingi ng Diyos, isa siyang taong nagmamahal at naghahangad sa katotohanan. Kung naisasagawa niya ang katotohanan, at ang mga bagay na ginagawa niya sa araw-araw ay para magampanan ang kanyang tungkulin, may buhay pagpasok siya, at nagtataglay ng mga katotohanang realidad. Maaaring hindi angkop ang kanyang mga kilos sa ilang partikular na bagay, o maaaring hindi niya tumpak na naaarok ang mga katotohanang prinsipyo o maaaring may mapagmatigas siyang mga kinikilingan kaugnay nito, o kung minsan ay maaaring mayabang siya at inaakalang mas matuwid siya kaysa sa iba, ipinagpipilitan ang sarili niyang mga paraan, at bigong tanggapin ang katotohanan, pero kung pagkatapos nito ay magagawa niyang magsisi at isagawa ang katotohanan, walang pagdududang pinatutunayan nito na may buhay pagpasok siya at hinahangad niya ang katotohanan. Kung ang ibinubunyag ng isang tao habang ginagampanan niya ang kanyang tungkulin ay pawang mga tiwaling disposisyon, isang bibig na puno ng kasinungalingan, pagiging mapagmalaki, malayaw, matinding kayabangan, na siya ang nasusunod sa kanyang sarili, at ginagawa niya kung ano ang maibigan niya, at iba pa, at kung, kahit gaano man karaming taon siyang nananampalataya sa Diyos o gaano man karaming sermon ang narinig niya, walang kahit bahagya mang pagbabago sa mga tiwaling disposisyong ito sa huli, tiyak na hindi ito isang taong naghahangad ng katotohanan. Maraming tao ang nananampalataya sa Diyos sa loob ng maraming taon, na sa panlabas ay hindi masasamang tao at may ilan pa ngang mabubuting pag-uugali. Masidhi silang nananampalataya sa Diyos, pero hindi man lang nagbabago ang kanilang mga buhay disposisyon, at wala sila ni kaunting maibabahaging patotoong batay sa karanasan. Hindi ba kaawa-awa ang gayong mga tao? Matapos ang napakaraming taon ng pananampalataya sa Diyos, hindi man lang sila makapagbigay ng kahit bahagyang patotoong batay sa karanasan. Ito ay isang ganap na trabahador. Tunay ngang kaawa-awa sila! Sa madaling salita, para masuri kung ang isang tao ay naghahangad sa katotohanan at may buhay pagpasok, dapat mong tingnan ang disposisyon at diwa niya sa paraang ipinapakita at ipinapahayag niya, at tingnan mo kung may anumang pagbabago sa disposisyon niya. Ang palaging pagbigkas ng mga salita at doktrina, at pagpapanggap at panlilinlang, ay hindi maipagpapatuloy nang matagal. Sarili lang nila ang sinisira nila, nang hindi nililinlang ang iba. Hindi magtatagal, ang mga taong hindi tumatanggap sa katotohanan at hindi naghahangad sa katotohanan ay mabubunyag at matitiwalag. Tanging ang mga taong tumatanggap at nagsasagawa ng katotohanan ang makakapagtamo ng buhay pagpasok at magkakaroon ng pagbabago sa disposisyon.

Natapos Ko na ang pagbabahagi tungkol sa kung ano ang buhay pagpasok, kung ano ang paghahangad sa katotohanan, at lahat ng iba’t ibang pagpapamalas ng mga taong naghahangad sa katotohanan. Dapat na ihambing ng mga tao ang mga bagay na ito sa sarili nila, at kapag naunawaan na nila ang katotohanan, kailangan nila itong isagawa. Ano ang pinakamalaking problema para sa karamihan ng mga taong sumasampalataya sa Diyos? Ito ay na nauunawaan nila ang katotohanan, pero hindi nila ito isinasagawa. Kahit na kaya nilang ihambing ang sarili nila sa mga salita ng Diyos matapos basahin ang mga ito, at nakapagtatamo sila ng kaunting pagkakilala sa sarili nila, bakit hindi nila maisagawa ang katotohanan? Hindi mahanap ng karamihan sa mga tao ang dahilan. Halimbawa, ang lahat ng tao ay may mga mapagmataas na disposisyon—masyado silang mapagmataas lahat at nag-aakalang mas matuwid sila kaysa sa iba. Karamihan sa mga tao ay kayang matukoy ito, pero kaya ba nilang iwasang ipakita ang pagmamataas nila? Hindi ito madaling gawin. Kahit na naihahambing nila ang sarili nila sa mga salita ng Diyos kapag binabasa nila ang mga ito, kinikilala nilang may mapagmataas silang disposisyon, at may landas silang isasagawa, ang mahirap dito ay na sa tuwing may ginagawa sila, madalas silang may sariling mga kagustuhan, intensyon, at layon, at hindi nila nakikitang nauugnay ang lahat ng ito sa tiwaling disposisyon nila. Kailangan nilang matutunang maging mapagkilatis sa mga bagay na ito, at dapat nilang maunawaan ang katotohanan, lutasin ang dapat lutasin, at bitiwan ang dapat bitiwan. Ibig sabihin, hindi na dapat nila gawin ang mga bagay alang-alang sa mga intensyon, pagnanais, pride, katayuan, at interes nila. Dapat nilang itigil ang paggawa nila ng masama, at iwasan ang pagsasabi ng isa pang pangungusap o paggawa ng isa pang bagay para sa sarili nilang mga interes. Kung gagawin mo ito, nakapagtamo ka na ng pusong nagsisisi, at nasimulan mo nang baguhin ang negatibong aspekto mo. Kung lalo ka pang magkukusa, at maliban sa hindi pagsasalita para sa sarili mong kapakanan ay magagawa mo ring himayin ang sarili mo, hahayaan ang mga kapatid na makita ang pagpapamalas ng mapagmataas mong disposisyon para matuto sila rito, makapulot ng ilang aral, makinabang dito, at makahanap ng landas ng pagsasagawa, magiging mas higit na mabuti iyon. Ano naman ang mahirap gawin? Ang mahirap gawin ay ang bitiwan ang lahat ng intensyon, pakay, mga labis na ambisyon, pagnanais, at interes mo, ang hindi gawin ang mga bagay para sa sarili mong kapakanan, at ang hindi magpakaabala o magmadali para sa sarili mong kapakanan. Sinabi ni Pablo na natapos na niya ang takbo niya. Para kanino ba siya tumatakbo? (Tinakbo niya ito para mapagpala siya at magkaroon ng korona.) Pero wala si Pablo ng pagkaunawang ito. Malamang ay iniisip pa rin niyang tumatakbo siya para sa Diyos at para tapusin ang atas ng Diyos, siguradong hindi para sa sarili niyang kapakanan. Iyon ang dahilan kung bakit nangahas siyang magpasikat at magpatotoo tungkol sa sarili niya sa ganoon kayabang at kawalang-kahihiyang paraan. Malinaw na ipinagtatanggol at ipinapaliwanag niya ang sarili niya. Kasabay nito, ito rin ang pinakamatibay na patunay na pinapatotohanan niyang para sa kanya, ang mabuhay ay si cristo. Lantaran siyang nagpapatotoo tungkol sa sarili niya at nilalabanan niya ang katotohanan; nilalapastangan niya ang katotohanan. Maraming tao na ngayong gumagalang kay Pablo, na ang mga puso ay puno ng mga pagnanais at labis na ambisyon, na gustong lahat na magpatotoo tungkol sa sarili nila: “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Sa paggawa nito, hindi ba’t binibigyang-laya nila ang mga pagnanais at labis na ambisyon nila, hinahayaang patuloy na lumaki ang mga iyon, ibinubunyag ang mga iyon sa bawat sitwasyon para matupad ang mga iyon? Kung hindi mo kayang pagtagumpayan ang mga pagnanais mo, talagang tapos ka na; hindi ka makakapasok sa mga katotohanang realidad. Ano ang pinakapunto ng usaping ito? (Dapat tayong maghimagsik laban sa mga intensyon natin.) Ang paghihimagsik laban sa mga hangarin mo ay isang negatibong paraan ng pagsasagawa. Dapat ay magawa mo ring aktibong ilantad ang mga iyon, katulad na lang ng paglalantad sa ibang tao. Kung may sinabi kang gaya ng, “Sasabihin ko sa inyo ang totoo tungkol sa akin: Labis-labis ang mga ambisyon ko, at gusto kong makuha ang loob ninyo. Nagtatapat na ako ngayon sa inyong lahat. Handa akong maghimagsik laban sa laman; hindi ako magiging kasabwat ni Satanas. Ang layunin ko sa paglalantad sa sarili ko sa ganitong paraan ay para malinaw na maipakita sa inyo ang tunay kong mukha, para hindi ninyo ako igalang”—ano ang magiging epekto ng ganitong paraan ng pagsasagawa? Paniguradong hahangaan ka ng lahat. Hindi ba’t magiging mas mabuti ito kaysa sa paggalang at mataas na pagtingin na makukuha mo kapalit ng paggamit ng lahat ng uri ng napakababang taktika? (Oo.) Kahit papaano ay positibo ito. Kahit na medyo hahangaan ka ng lahat, titingalain ka ba nila? Siguro ay posibleng tingalain ka ng iba, pero dapat kang humanap ng mga paraan para hikayatin silang talikuran ang pag-uugaling ito. Palagi mong ilantad ang sarili mo, sabihin mo, “Mapaghimagsik din ako, at mas malala ang paghihimagsik ko kaysa sa inyo. Mapanlinlang at buktot din ako. Noong nagsalita ako noong panahong iyon, may binabalak ako, iyon ay ang hikayatin kayong tingalain ako at huwag akong hamakin.” Kapag narinig na ito ng lahat, bukod sa hindi ka na nila hahamakin sa mga puso nila, lalo ka pa nilang irerespeto. Isa itong marangal na paraan ng pagsasagawa. Tanging ang mga taong nagmamahal sa katotohanan ang gagawa nito; hindi ito kayang gawin ng mga taong hindi nagmamahal sa katotohanan anuman ang mangyari. Kung, sa puso mo, iniisip mo na talagang mabuti at isang malaking karangalan ang gawin ito, na kalugod-lugod ito sa Diyos, at hinahangad mong kumilos sa ganitong paraan; kung matindi ang kagustuhan mo sa iyong puso, naniniwalang dapat mo itong gawin at na ganitong klase ng tao ang dapat mong tularan—isang taong marangal, matapat, at walang bahid ng kasinungalingan sa pananalita, isang taong lubusang naghihimagsik laban sa tiwali niyang disposisyon at kay Satanas—saka ka lang magiging klase ng taong tunay na namumuhay sa liwanag. At kung naaakit at nasisiyahan kang maging ganitong klase ng tao, magagawa mong mahalin ang katotohanan, pasukin ang katotohanan, at bitiwan ang mga bagay na pagmamay-ari ni Satanas. Pero kung interesado ka pa rin sa mga intensyon, pakay, mga labis na ambisyon, kagustuhan, at interes mo, at may natitira ka pa ring pagmamahal sa paghahangad sa kaalaman, kasikatan, pakinabang, at katayuan, may puwang pa rin sa puso mo ang mga bagay na ito. Sinasabi mo, “Maghihinay-hinay muna ako hanggang sa magkaroon na ako ng angkop na tayog, pagkatapos ay tingnan natin.” Ang tawag dito ay pagpapalayaw sa iyong sarili, at kawalang-kakayahang ganap na maghimagsik laban sa sarili. Sa pamamagitan ng pagpapalayaw sa sarili mo nang ganito, bumabagal ang buhay pagpasok mo, at bukod sa hindi na nalutas ang mga suliranin mo ng paghahangad sa mga kasiyahan ng laman at pagpapasasa sa mga pakinabang ng katayuan, lalo pang naging mahirap alisin ang mga iyon. Kaya, lubusan bang malilinis ang mga bagay sa puso mo na kay Satanas? Puwede pa rin bang lumalim ang karanasan mo sa buhay, at patuloy na umunlad ang buhay mo? Makakamit mo pa rin ba na magawang perpekto ng Diyos? Nahulog ka na sa mga kasiyahan ng laman, at mahigpit ka nang naigapos ng mga pakinabang ng katayuan—makakawala ka pa rin ba sa mga iyon? Ayaw mong kumawala; unti-unti, nagiging isa kang taong nanlilihis ng mga tao. Magiging mahirap iyon, at magiging malubha ang kasalanan mo. Bakit sa ganoong paraan nagwakas ang mga bagay-bagay para kay Pablo? Ito ay dahil hindi niya talaga hinangad ang katotohanan. Noon pa man ay hinangad na niya ang mga adhikain at pinananabikan niya, at ginusto niyang kontrolin ang mga taong hinirang ng Diyos para sundin siya ng lahat ng ito, at gawin ng mga ito ang ginagawa niya. Ginusto rin niyang gamitin ang puspusang pagtatrabaho at pagbabayad ng halaga bilang bagay na mapanghahawakan para makipagtawaran sa Diyos, at magtamo ng mga gantimpala at ng korona. Sa huli, naparusahan siya ng Diyos. Kung ang landas na sinusundan ng isang tao ay parehong-pareho sa landas ni Pablo, wala na siyang pag-asa at talagang tapos na siya. Ang sinumang tao na kaparehong uri ni Pablo ay isang anticristo na hindi magsisisi anuman ang mangyari. Kung ilan lang sa mga kalagayan ni Pablo ang taglay mo, pero medyo naiiba ang layong hinahangad mo sa mithiin ni Pablo, agad ka dapat na magsisi, at baka makaabot ka pa sa oras. Kung gagawin mo ang ginawa ni Pablo, igagalang mo si Pablo, at parehong-pareho ka ni Pablo, bukod sa ikaw ay isang hindi mananampalataya, gusto mo pang maging Diyos at maging si Cristo. Hindi ba’t pagnanais itong maging kapantay ng Diyos? Sa puso mo, sinasamba mo ang malabong diyos sa langit; gusto mong maging kapantay ni Cristo, at itinuturing mo pa ngang buhay ang mga kaloob at kaalaman mo, at itinuturing mo ang mga hindi wastong paghahangad bilang mga wastong paghahangad. Ang mga layong hinahangad mo, at ang paraan ng paghahangad mo ay palapit na nang palapit sa mga paghahangad ni Pablo, at lalong perpektong napapantayan ang mga paghahangad ni Pablo. Magdudulot ito ng problema sa iyo; wala ka na talagang pag-asa, at hindi ka na maliligtas. Dapat mong gawin ang ginawa ni Pedro at sundan ang landas ng paghahangad sa katotohanan, lubusan kang maghimagsik laban sa laman, at maghimagsik ka laban sa mga bagay na mula kay Satanas, at saka ka lang magkakaroon ng pag-asang maligtas. May landas na ba kayo ngayon sa pagtanggap ng kaligtasan? (Ang palaging paglalantad sa sarili namin at pagbitiw sa aming sarili.) Una, dapat ninyong bitiwan ang mga pansarili ninyong intensyon, pakay, pagnanais, at mga labis na ambisyon. Aktibo ka mang naghahangad, o naghahangad sa isang negatibo at pasibong paraan, dapat mong bitiwan ang mga bagay na ito at matutunang magpasakop. Ito ang pinakamahalaga. Kung magpapasya kang kumilos sa isang partikular na paraan kapag may nangyari sa iyo, dapat mo munang suriin kung bakit ka kumikilos nang ganito. Kung para ito sa pride at katayuan, itigil mo na iyan, at bagalan mo ang mga hakbang mo sa pagkilos. Dapat kang magdasal: “O Diyos, ayaw kong gawin ito. Gusto kong maghimagsik laban dito, pero wala akong lakas. Pakiusap, bigyan Mo ako ng lakas, protektahan Mo ako, at agad Mong pigilan ang paggawa ko ng masama.” Pagkatapos, hindi mo mamamalayan, magkakaroon ka ng lakas. Minsan, ang abilidad ng mga taong pagtagumpayan ang kasalanan, maghimagsik laban sa laman, at maghimagsik laban sa tiwali nilang disposisyon ay nanggagaling sa kagustuhan at determinasyon nila, at sa pagnanais nilang mahalin ang katotohanan. Kung minsan, hinihingi nito ang pagkilos ng Diyos, at hinihingi ang pagdepende sa Diyos—hindi puwedeng iwanan ng mga tao ang Diyos. Minsan ay nauunawaan mo ang katotohanan, may landas kang sinusunod, at iniisip mong kaya mo nang mabuhay sa sarili mo, pero kapag nahaharap ka sa mga bagong sitwasyon, hindi mo alam kung paano magsagawa—dapat kang magdasal sa Diyos at umasa sa Kanya. Ang buhay ng mga tao ay puno ng mga tagumpay at kabiguan. Masasabing hindi kailanman puwedeng mawala ang Diyos sa mga tao. Kahit gaano pa karaming katotohanan ang maunawaan nila, hindi nila puwedeng iwanan ang Diyos. Kahit gaano pa karaming sandali ng pagiging negatibo ang mayroon sila, o gaano karaming sandali ng pagiging pasibo, sa huli ay hindi nila puwedeng iwanan ang pangunguna at pamamatnubay ng Diyos. Habang mas madalas kang nagpapasakop sa Diyos, mas nadaragdagan ang mga katotohanang realidad mo. Habang nadaragdagan ang mga katotohanang realidad mo, ipinahihiwatig nito na palalim nang palalim ang buhay pagpasok mo. Habang lumalalim ang buhay pagpasok mo, nangangahulugan itong lalo pang nagbabago ang disposisyon mo. Kapag malaki na ang ipinagbago ng disposisyon mo, nangangahulugan itong nagtamo ka na ng tayog. Ang tayog mo ay representasyon ng iyong buhay pagpasok. Kapag may tayog ka, kaya mong pagtagumpayan ang kontrol at pang-aalipin sa iyo ng tiwaling disposisyon mo, magiging mas mahusay ang kakayahan mong pagtagumpayan ang kasalanan, at magkakaroon ng lakas ang puso mo. Hindi ka lang magkakaroon ng madamdaming pagnanais, pag-asa, at ambisyon; hindi ka mananatili sa antas na ito. Sa halip, aakyat ka, at magiging isang taong nasa hustong gulang, magiging isang taong nagtataglay ng katotohanan at pagkatao. Ito ang landas ng paghahangad sa katotohanan, at ito rin ang resulta ng paghahangad sa katotohanan. Nakikita ba ninyo ang direksyon? Nakakakita ba kayo ng pag-asa? (Oo.) Mabuti iyan.

Ang buhay pagpasok ay isang prosesong hindi natatapos. Dapat ay habambuhay kayong magdanas para may makamit dito at sumailalim sa pagbabago. Kahit na tahakin mo ang landas ng paghahangad sa katotohanan, kung hahangarin mo pa rin ang mga kasiyahan ng laman at ang mga pakinabang ng katayuan, matitisod at mabibigo ka pa rin. Ngayon ay nasa tamang landas ka na, at natagpuan mo na ang direksyon mo. Malinaw mo nang nakilatis ang mga bagay na hindi tama at negatibo. May harang na sa pagitan mo at ng mga bagay na ito. Tungkol naman sa mga positibong bagay, medyo marami ka na ring naunawaan at natamo mula sa mga iyon, at medyo marami ka nang kayang arukin at tanggapin sa mga iyon. Ang natitira na lang pagkatapos magkaroon ng pagkilatis sa mga mali, buktot, at negatibong bagay at kilos na ito, ay ang lubusang alisin ang mga bagay na ito mula sa puso mo, lubusang iwanan at maghimagsik laban sa mga ito, at pagkatapos ay magsagawa alinsunod sa mga prinsipyo ng katotohanan. Sa ganitong paraan, magkakaroon ka ng buhay pagpasok. Sa totoo lang, hindi naman mahirap ang buhay pagpasok; depende na lang ito kung tunay mong minamahal ang katotohanan. Kung tunay mong minamahal ang katotohanan, hindi ka matatalo ng mga negatibong bagay na ito. Posibleng negatibo at mahina ka sa loob ng ilang panahon, pero patuloy ka pa ring makauusad. Kung hindi mo minamahal ang katotohanan, o hindi mo ganoon katinding minamahal ang katotohanan, tumutuon ka lang sa mga panlabas na pormalidad, gumugugol nang kaunti ng iyong sarili at ibinibigay ang kaunting bahagi ng sarili mo, nagagawang gumising nang maaga at matulog nang dis-oras ng gabi para gampanan ang tungkulin mo; kung nananatili ka lang sa yugto ng pagtatrabaho, hindi mo gustong magtamo ng pagkaunawa sa katotohanan o pumasok sa realidad, kontento ka lang na gugulin ang sarili mo para sa Diyos at hindi ka gumawa ng malalaking pagsalangsang, at hindi ka gumagalaw at hindi umuusad, ano ang magiging kahihinatnan ng lahat ng ito? Talagang hindi mo matatanggap ang pagsang-ayon ng Diyos. Kung gusto mong maging matagumpay ang paghahangad mo sa katotohanan, at tunay mong ninanais na magtamo ng buhay, hindi ito isang simpleng bagay. Dapat mong bitiwan ang sarili mong mga interes at talikuran ang lahat ng hindi wastong paghahangad, tulad ng paghahangad sa kasikatan, pakinabang, at katayuan, paghahangad sa mga pagpapala, o paghahangad sa isang korona o mga gantimpala. Ang lahat ng ito ay dapat bitiwan. Kung tunay mong minamahal ang katotohanan at nasisiyahan kang pagnilayan ang mga salita ng Diyos, ang buhay pagpasok ay hindi magiging isang mahirap na bagay para sa iyo. Basta’t nauunawaan mo ang katotohanan, likas kang magkakaroon ng landas, at hindi ka masyadong mahihirapan.

Hunyo 21, 2018


Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (1)

Maraming taon na kayong nananalig sa Diyos, at bagama’t nauunawaan ninyo ang ilang katotohanan, sa loob ng puso ng bawat isa sa inyo ay may mga sarili kayong interpretasyon, paniniwala, at imahinasyon—at pawang lumalabag at sumasalungat ang lahat ng mga ito sa katotohanan at sa mga layunin ng Diyos. Ano ang mga bagay na ito? Ang mga bagay na ito ay ang mga kuru-kuro ng mga tao. Bagama’t wala talagang katotohanan ang tao, may kapabilidad ang kanyang isipan na lumikha ng maraming kuru-kuro at imahinasyon, na pawang hindi kaayon sa katotohanan. May kinalaman sa mga kuru-kuro at imahinasyon ng tao ang lahat ng bagay na salungat sa katotohanan. Kaya paano nabubuo ang mga kuru-kuro ng tao? Marami itong iba’t ibang sanhi. Sa isang bahagi, ito ay dahil sa pagkokondisyon ng tradisyonal na kultura, pati na sa pagpapalaganap at pagtatanim ng kaalaman, sa epekto ng mga kalakaran sa lipunan at sa mga itinuturo sa pamilya, at iba pa. Sa Tsina—isang bansang pinaghaharian ng ateismo sa loob ng libu-libong taon—anong pagkaunawa at depinisyon mayroon ang mga tao ukol sa Diyos? Bagama’t hindi nakikita at hindi nahahawakan ang Diyos, Siya ay umiiral talaga, kaya Niyang lumipad sa himpapawid kahit saan, dumarating at umaalis nang walang bakas, biglang nagpapakita at naglalaho, kayang tumagos sa mga pader, hindi nahahadlangan ng anumang materyal o espasyo, at mayroon Siyang matitinding abilidad, lubos na makapangyarihan sa lahat—ito ang mga kuru-kuro at imahinasyon ng mga tao tungkol sa Diyos. Kaya, paano nabubuo ang mga imahinasyon at kuru-kuro ng mga tao? Malaki ang kaugnayan ng mga ito sa edukasyon at sa pagkokondisyon ng tradisyonal na kultura. Libu-libong taon nang itinuturo sa Tsina ang ateismo at noon pa man ay naitanim na ang mga ateistikong binhi nito sa kaibuturan ng puso ng mga tao. Sa panahong ito, maraming ginawang mga tanda at kababalaghan si Satanas at ang iba’t ibang uri ng masamang espiritu sa mga tao para ilihis at kontrolin sila. Lumaganap nang husto ang mga bagay na ito sa mga tao, at malubha ang epekto ng mga ito. Kumikilos nang walang pakundangan ang masasamang espiritung ito para lihisin, lokohin at pinsalain ang mga tao, kaya nagkaroon ng maraming kuru-kuro at imahinasyon tungkol sa Diyos ang mga tao. Sa katapusan, ang mga kuru-kuro at imahinasyon ng mga tao ay pawang nanggagaling sa buktot na panlipunang pagkokondisyon at pagdodoktrina ni Satanas. Mula pa noong sinaunang panahon hanggang sa kasalukuyan, tinanggap ng sali’t salinlahi ng mga tao ang pagtuturo ni Satanas at tinanggap nila ang pagpapalaganap at pagdodoktrina ng tradisyonal na kultura at kaalaman, kaya’t nagbunga ito ng iba’t ibang uri ng mga kuru-kuro at imahinasyon. Kahit na hindi tuwirang naapektuhan ng mga bagay na ito ang gawain, pag-aaral, at normal na buhay ng mga tao, ang mga kuru-kuro at imahinasyong ito ang naging napakalaking hadlang sa pagtanggap at pagpapasakop ng mga tao sa gawain ng Diyos. Kahit tinanggap na ng mga tao ang gawain ng Diyos, isang malaking hadlang pa rin ang mga bagay na ito sa pagkilala at pagpapasakop nila sa Diyos, dahilan para magkaroon sila ng napakaliit na pananalig, madalas silang maging negatibo at mahina, at nahihirapan sila nang husto na magpakatatag sa gitna ng mga pagsubok, kahit pagkatapos ng maraming taon ng pananampalataya sa Diyos. Ito ang mga ibinubunga ng pagkakaroon ng mga kuru-kuro at imahinasyon.

Naniniwala ang karamihan sa mga tao na ang pananampalataya sa Diyos ay nangangahulugan ng paggawa ng mabubuting bagay at pagiging isang mabuting tao. Halimbawa, naniniwala sila na ang isang tao ay nananampalataya lang sa Diyos kung nagbibigay siya ng limos sa mahihirap. Kung gumagawa ng maraming mabuting bagay ang isang tao at pinupuri siya ng iba, nagpapasalamat siya sa Diyos mula sa kanyang puso at sinasabi niya sa mga tao, “Huwag mo akong pasalamatan. Dapat mong pasalamatan ang Diyos na nasa langit, dahil Siya ang nagturo sa akin na gawin ito.” Matapos mapuri ng mga tao, labis siyang nalulugod at napapanatag, at naniniwala siyang mainam ang manalig sa Diyos, na inani niya ang pagkilala ng iba at tiyak na aanihin din ito mula sa Diyos. Saan nanggagaling ang pakiramdam na ito ng pagkapanatag? (Sa kanyang mga kuru-kuro at imahinasyon.) Totoo ba o hindi ang pakiramdam niyang ito ng pagkapanatag? (Hindi ito totoo.) Pero para sa kanya ay totoo ito, at pakiramdam niya ay napakatibay, praktikal, at totoo niya, dahil ang hinangad niya ay ang pakiramdam na ito ng pagkapanatag. Paano nangyari ang pakiramdam na ito ng pagkapanatag? Ang maling impresyong ito ay nangyari dahil sa kanyang mga kuru-kuro, at ang mga kuru-kuro niya ang nagdulot na isipin niyang ganito dapat ang pananampalataya sa Diyos, na dapat siyang umasal sa ganitong paraan, na dapat siyang kumilos sa ganitong paraan, na siguradong malulugod sa kanya ang Diyos dahil ginawa niya ang mga bagay na ito, at na siguradong makakamtan niya ang kaligtasan at makakapasok siya sa kaharian ng langit sa huli. Saan nanggagaling ang “kasiguraduhang” ito? (Mula sa mga kuru-kuro ng mga tao.) Ang mga kuru-kuro at imahinasyon nilang ito ang nagbibigay sa kanila ng kasiguraduhan at ng maling impresyong ito, at ang nagbibigay sa kanila ng komportableng pakiramdam. At paano ba aktuwal na sinusukat at tinutukoy ng Diyos ang bagay na ito? Isa lamang itong uri ng mabuting pag-uugali, ginawa alinsunod sa mga kuru-kuro ng mga tao at sa kabutihan ng tao. Isang araw, may magagawa ang taong ito na labag sa mga prinsipyo at siya ay pupungusan, at pagkatapos ay matutuklasan niyang hindi pala tulad ng iniisip niya ang batayan ng Diyos sa pagsukat sa mabubuting tao at na walang gayong sinasabi ang mga salita ng Diyos, kaya makararamdam siya ng pagtutol at iisiping, “Hindi ba ako isang mabuting tao? Naging mabuting tao ako nang maraming taon at walang sinumang nagsabi na hindi ako isang mabuting tao. Ang Diyos lamang ang nagsasabing hindi ako mabuting tao!” Hindi ba’t may problema rito? Paano nangyari ang problemang ito? Nangyari ito dahil sa kanilang mga kuru-kuro. Ano ang pangunahing salarin dito? (Ang mga kuru-kuro.) Ang pangunahing salarin ay ang mga kuru-kuro ng mga tao. Dahil sa mga kuru-kuro ng mga tao, madalas silang nagkakamali ng pagkaunawa sa Diyos at madalas silang lumilikha ng iba’t ibang uri ng kahilingan at paghusga tungkol sa Diyos at nagkakaroon ng iba’t ibang uri ng batayan para sukatin ang Diyos; dahil sa mga ito, madalas na gumagamit ang mga tao ng partikular na mga maling kaisipan at pananaw para sukatin kung tama o mali ang mga bagay-bagay, kung mabuti o masama ang isang tao, at para sukatin kung tapat sa Diyos at may pananalig sa Diyos ang isang tao. Ano ang ugat ng mga pagkakamaling ito? Ang ugat nito ay ang mga kuru-kuro ng mga tao. Maaaring walang epekto ang mga kuru-kuro ng tao sa kung ano ang kinakain nila o kung paano sila natutulog, at maaaring hindi makaapekto ang mga ito sa normal nilang pamumuhay, ngunit umiiral ang mga ito sa isip ng mga tao at sa kanilang mga saloobin, nakakapit ang mga ito sa mga tao tulad ng isang anino, sumusunod sa kanila sa lahat ng oras. Kung hindi mo agad na malulutas ang mga ito, palaging kokontrolin ng mga ito ang iyong pag-iisip, paghusga, pag-uugali, kaalaman sa Diyos, at ang relasyon mo sa Diyos. Malinaw mo na ba itong nakikita ngayon? Ang mga kuru-kuro ay isang pangunahing problema. Ang mga taong mayroong kuru-kuro tungkol sa Diyos ay tulad ng pagkakaroon ng isang pader na nakatayo sa pagitan nila at ng Diyos, na pumipigil sa kanila na makita ang totoong mukha ng Diyos, na pumipigil sa kanila na makita ang totoong disposisyon at tunay na diwa ng Diyos. Bakit ganito? Dahil namumuhay ang mga tao na kasama ang kanilang mga kuru-kuro, at kasama ang kanilang mga imahinasyon, at ginagamit nila ang kanilang mga kuru-kuro upang matukoy kung ang Diyos ay tama o mali, at upang sukatin, husgahan, at kondenahin ang lahat ng ginagawa ng Diyos. Anong uri ng kalagayan ang madalas na pagsasadlakan ng mga tao dahil sa paggawa nito? Maaari ba talagang magpasakop ang mga tao sa Diyos kapag nabubuhay silang kasama ang kanilang mga kuru-kuro? Maaari ba silang magkaroon ng tunay na pananalig sa Diyos? (Hindi maaari.) Kahit na nagpapasakop nang kaunti ang mga tao sa Diyos, ginagawa nila ito nang ayon sa kanilang sariling mga kuru-kuro at imahinasyon. Kapag umaasa ang isang tao sa kanyang mga kuru-kuro at imahinasyon, nabahiran na ito ng mga personal na bagay na kay Satanas at sa mundo, at ito ay salungat sa katotohanan. Ang problema tungkol sa mga kuru-kuro ng mga tao tungkol sa Diyos ay seryoso; isa itong pangunahing isyu sa pagitan ng tao at ng Diyos na kailangang apurahang malutas. Lahat ng pumupunta sa harapan ng Diyos ay nagdadala ng mga kuru-kuro, nagdadala sila ng lahat ng uri ng mga hinala tungkol sa Diyos. O, masasabi ring nagdadala sila ng napakaraming maling pagkaunawa tungkol sa Diyos sa harap ng lahat ng ipinagkaloob sa kanila ng Diyos, sa harap ng Kanyang mga pagsasaayos at pamamatnugot. At ano ang mangyayari sa kanilang relasyon sa Diyos? Patuloy na mali ang pagkaunawa ng mga tao sa Diyos, patuloy silang naghihinala sa Diyos, at patuloy nilang ginagamit ang sarili nilang mga pamantayan upang masukat kung ang Diyos ay tama o mali, upang masukat ang bawat salita at ang bawat pagkakataon ng gawain Niya. Anong uri ng pag-uugali ito? (Ito ay paghihimagsik at paglaban.) Tama iyan, ito ay paghihimagsik, paglaban, at pagkondena ng mga tao sa Diyos, at panghuhusga ito ng mga tao sa Diyos, paglapastangan sa Diyos, at pakikipagkompitensiya sa Kanya, at sa malalalang kaso, gusto ng mga taong isakdal ang Diyos sa korte at makipagduwelo sa Kanya. Ano ang pinakamalalang antas na kayang abutin ng mga kuru-kuro ng mga tao? Ito ay pagtatatwa sa tunay na Diyos Mismo, pagtatatwa na ang Kanyang mga salita ang katotohanan, at pagkokondena sa gawain ng Diyos. Kapag umabot sa ganitong antas ang mga kuru-kuro ng mga tao, likas nilang itinatatwa ang Diyos, kinokondena ang Diyos, nilalapastangan ang Diyos at ipinagkakanulo ang Diyos. Bukod sa itinatanggi nilang may Diyos, tumatanggi rin silang tanggapin ang katotohanan at sundin ang Diyos—hindi ba’t nakapangingilabot ito? (Oo.) Nakapangingilabot na problema ito. Masasabing ganap na nakakapinsala ang mga kuru-kuro sa mga tao, at hindi ito kapaki-pakinabang. Kaya nagbabahaginan tayo at hinihimay natin ngayon kung ano ba ang mga kuru-kuro at kung anong mga kuru-kuro ang kinikimkim ng mga tao—lubhang kailangan ito. Anong mga kuro-kuro ang karaniwang lalabas sa inyo? Alin sa mga kaisipan, pagkaunawa, paghusga, at pananaw ninyo ang inyong mga kuru-kuro? Hindi ba nararapat itong isaalang-alang? Walang kinalaman ang ugali ng mga tao sa kanilang mga kuru-kuro, pero tuwirang may kaugnayan sa kanilang mga kuru-kuro ang mga kaisipan at pananaw na nasa likod ng pag-uugaling iyon. Hindi labas sa saklaw ng gawain ng Diyos ang mga kuru-kuro ng mga tao. Una: Ang iba’t ibang kuru-kuro ng mga tao tungkol sa pananampalataya sa Diyos. Ibig sabihin, may iba’t ibang imahinasyon at pakahulugan ang mga tao ukol sa pananampalataya sa Diyos, kung ano ang dapat nilang matamo mula sa kanilang pananampalataya sa Diyos, at kung anong landas ang dapat nilang lakaran sa kanilang pananampalataya sa Diyos, kaya nagkakaroon sila ng iba’t ibang uri ng mga kuru-kuro. Pangalawa: Ang mga kuru-kuro ng mga tao tungkol sa pagkakatawang-tao ng Diyos. Lalong mas maraming imahinasyon at pakahulugan ang mga tao ukol sa pagkakatawang-tao, kaya naman likas na nagkakaroon sila ng maraming kuru-kuro—magkakaugnay ang mga ito. Pangatlo: Ang mga kuru-kuro ng mga tao patungkol sa gawain ng Diyos. May iba’t ibang imahinasyon at pakahulugan ang mga tao tungkol sa katotohanang ipinapahayag ng Diyos, sa disposisyong inihahayag ng Diyos, at sa paraan ng paggawa ng Diyos, kaya nagkakaroon sila ng maraming kuru-kuro. Mahahati natin ang tatlong puntong ito nang mas detalyado pa, gayumpaman, nasasaklaw na ng tatlong puntong ito ang lahat ng kuru-kuro ng mga tao, kaya isa-isahin natin ang mga ito sa ating pagbabahaginan.

Ngayon ay pag-usapan naman natin ang tungkol sa unang punto, ang iba’t ibang kuru-kuro ng mga tao ukol sa pananampalataya sa Diyos. Medyo malawak ang saklaw ng ganitong uri ng mga kuru-kuro. Baguhan man o datihan na ang mga tao sa pananampalataya sa Diyos, marami silang kuru-kuro at imahinasyon noong una silang magsimulang manampalataya sa Diyos. Kapag nagsisimula pa lang silang magbasa ng Bibliya, nakakaramdam ang mga tao ng bugso sa kanilang puso, at iniisip nila, “Magiging mabuting tao ako; mapupunta ako sa langit.” Pagkatapos, nagkakaroon sila ng iba’t ibang imahinasyon at pakahulugan o mga nakatakdang ideya tungkol sa pananampalataya sa Diyos, at siguradong magkakaroon sila ng iba’t ibang kuru-kuro. Halimbawa, maraming naiisip ang mga tao tungkol sa kung anong uri ng tao sila dapat maging matapos nilang magsimulang manampalataya sa Diyos. May nagsasabing, “Pagkatapos kong manampalataya sa Diyos, hindi na ako maninigarilyo, iinom ng alak, o magsusugal. Hindi na ako pupunta sa masasamang lugar na iyon. Magiging magalang na ako sa mga tao at magiging palangiti ako.” Ano ito? Kuru-kuro ba ito, o ganito ba dapat umasal ang mga tao? (Ganito dapat umasal ang mga tao.) Pagpapahayag ito ng normal na pagkatao, at ganito dapat kumilos ang mga tao. Hindi ito isang kuru-kuro, ni isang imahinasyon—ang ganitong pag-iisip ay ganap na rasyonal at makatwiran. Sinasabi ng ilang matandang kapatid na lalaki na, “Matanda na ako at maraming taon na akong nananampalataya sa Diyos. Dapat akong maging huwaran sa mga kabataan sa aking pagsasalita at paggawa ng mga bagay-bagay. Hindi ako dapat humahagikgik o kumikilos nang hindi angkop sa edad ko. Dapat akong magmukhang kagalang-galang, may-pinag-aralan at maginoo.” Kaya, kapag kinakausap niya ang mga kabataan, seryoso ang kanyang mukha at nag-uumapaw siya sa mga salita at pariralang pampanitikan, at kapag nakikita siya ng mga kabataan ay naaasiwa ang mga ito at ayaw siyang lapitan ng mga ito. Sumasayaw at nagpupuri sa Diyos ang mga kapatid sa mga pagtitipon, at naniniwala ang matandang kapatid na dapat niyang kontrolin ang pagnanasa sa kanyang mga mata at tumitingin na lamang siya sa mga bagay na naaangkop, kaya pinipigilan niya ang kanyang sarili na manood pero bumubulong pa rin siya sa kanyang puso, “Malayang-malaya kung mamuhay ang mga kabataang ito; pero bakit ako namumuhay na pakiramdam ko ay labis akong naaagrabyado? Pero, kinakailangan pa rin namang makaramdam ng kaunting pagkaagrabyado kapag nanampalataya ang isang tao sa Diyos, dahil na rin sa katandaan ko!” Sinasabi niyang hindi niya dapat panoorin ang mga sumasayaw, pero pasulyap-sulyap pa rin siya, malinaw na nagpapanggap lang. Paano nagsisimula ang pagpapanggap na ito? Paano siya nalagay sa kalagayang ito ng pagkaasiwa? Ito ay dahil mayroon siyang imahinasyon tungkol sa pag-uugali at mga ekspresyon na dapat mayroon siya sa kanyang pananampalataya sa Diyos at, dahil napapangibabawan siya ng imahinasyong ito, nagiging palihim at pakunwari ang kanyang pananalita at mga kilos. Halimbawa, kapag umaawit sila sa mga pagtitipon, pumapalakpak ang ilang tao habang sila ay umaawit, pinalalaya ang kanilang sarili, pero ang matandang brother na ito ay kasingmanhid at kasingpurol ang isip sa isang patay, walang kabuhay-buhay o wangis ng tao. Naniniwala siyang dahil matanda na siya, kailangan niyang umakto na parang matanda at hindi kumilos na parang isang bata, walang muwang at pinagtatawanan ng mga tao. Sa madaling salita, lahat ng ipinapahayag niya ay pagpapanggap lamang at pinipilit lang niya ang kanyang sarili na magpanggap na isang importanteng tao. Tumitibay ba ang ibang tao kapag nasasaksihan nila ang gayong mapagkunwaring pag-uugali? (Hindi.) Ano ang nararamdaman mo kapag nakakakita ka ng ganito? Una, nararamdaman mong paimbabaw siya at naaasiwa ka dahil dito; pangalawa, nararamdaman mong huwad siya, nasusuka at nasusuklam ka rin, at kapag nakikipag-usap ka sa kanya, pakiramdam mo ay nasasakal at napipigilan ka, hindi ka makapagsalita nang malaya. Kung hindi ka maingat, mapagsasabihan ka pa niya, sinasabing, “Tingnan nga ninyo kung ano ang nangyari sa inyong mga kabataan, lubha kayong naging tiwali! Kumakain kayo nang maayos at nagsusuot ng magagandang damit, ang kinakain ninyo ay tulad ng kinakain namin dati tuwing Bagong Taon at iba pang kapistahan, ngunit mapili pa rin kayo at hindi kontento. Noong maliliit pa kami, ipa at mga ligaw na halaman lamang ang kinakain namin.” Ipinagyayabang niya ang kanyang pagiging mas matanda at sinesermunan ang iba, at iniiwasan siya ng mga kabataan. Hindi niya ito nauunawaan at pinupuna pa nga niya ang mga kabataan dahil sa kawalan ng mga ito ng respeto sa mga nakatatanda at sa masamang asal ng mga ito. Hindi ba’t ang mga bagay na ito na kanyang sinasabi ay punong-puno ng mga kuru-kuro at kalooban ng tao, hindi naaayon sa katotohanan at hindi nakapagpapatibay sa iba? Ngunit maliliit na isyu lamang ang lahat ng ito. Ang pinakasusi ay ito: Mauunawaan ba niya ang katotohanan sa pamamagitan ng pagkilos nang ganito? (Hindi.) Makakatulong at kapaki-pakinabang ba ito sa pagpasok sa katotohanang realidad? (Hindi.) Sa pamamagitan ng pagsasagawa at pag-asal sa ganitong paraan, pamumuhay nang ganito araw-araw, matutulutan ba siya nito na makapamuhay sa harap ng Diyos? Napagbulay-bulayan man lang ba niya, “Nakaayon ba sa katotohanan at sa mga hinihingi ng Diyos ang pagkaunawa ko sa pananampalataya sa Diyos? Ano ba ang hinihingi ng Diyos? Anong uri ng tao ang minamahal ng Diyos? May anumang pagkakaiba ba ang aking pagkaunawa sa kung ano ang hinihingi ng Diyos?” Siguradong hindi pa niya kailanman naisip ang mga katanungang ito. Kung naisip na niya ang mga ito, kahit hindi pa niya napagtanto ang mga sagot, hindi sana siya kikilos nang ganoon kahangal. Ano, kung gayon, ang ugat ng pagkilos niya sa ganitong paraan? (Ang mga kuru-kuro.) At ano ang ugat ng pagkakaroon niya ng mga kuru-kuro? Ito ay dahil may maling pagkaunawa siya sa kung paano dapat kumilos at magpahayag ng kanilang sarili ang mga taong sumasampalataya sa Diyos. At paano lumitaw ang maling pagkaunawang ito? Ano ang pinagmulan nito? Dahil ito sa pagkokondisyon ng tradisyonal na kultura at ng mga itinuturo ng mga guro sa paaralan. Halimbawa, dapat igalang ng mga kabataan ang matatanda at magmalasakit sila sa mga bata, samantalang ang mga nakatatanda ay dapat kumilos nang angkop sa kanilang edad, at iba pa. Kaya nagkaroon tuloy siya ng iba’t ibang kakatwang pag-uugali, minsan ay kumikilos nang kakatwa at minsan ay may kakatwang ekspresyon, pero anu’t anuman, hindi talaga siya normal tingnan. Kumikilos man siya nang kakatwa o kakatwa man ang kanyang ekspresyon, hangga’t hindi niya nauunawaan ang katotohanan o ang mga hinihingi ng Diyos, at hindi niya hinahanap ang katotohanan, siguradong malalayo sa katotohanan ang kanyang magiging pagkilos. Sa gayon kasimpleng bagay—ilang panlabas na pag-uugali lamang—ito ay dahil may mga kuru-kuro ang mga tao na nag-ugat sa loob ng kanilang puso kaya nila ginagawa ang mga katawa-tawang bagay na ito. Kapag hindi nauunawaan ng mga tao ang katotohanan, hindi nauunawaan ang mga salita ng Diyos, at hindi nauunawaan ang mga layunin ng Diyos, hindi nila mauunawaan kung ano ang mga pamantayang hinihingi ng Diyos sa mga tao. Kapag hindi nauunawaan ng matatanda ang mga pamantayang hinihingi ng Diyos sa mga tao, kakatwa ang kanilang nagiging mga asal at ekspresyon, at katawa-tawa ang kanilang ikinikilos; kapag hindi naman nauunawaan ng mga kabataan ang mga pamantayang hinihingi ng Diyos, at ang kanilang pananampalataya sa Diyos ay nakabatay sa kanilang mga imahinasyon at kuru-kuro, magiging mali rin ang kanilang mga ekspresyon at asal. Anong mga maling asal at ekspresyon ang ginagawa nila? Halimbawa, nakikita ng ilang kabataan sa mga salita ng Diyos na hinihingi ng Diyos na mamuhay ang mga tao nang dalisay at bukas, sariwa at masigla, gaya ng mga bata, at iniisip nila, “Palagi kaming magiging sanggol sa harap ng Diyos at hindi na kami tatanda, kaya kailangan naming maglakad at magsalita na parang mga bata. Alam ko na ngayon kung paano magiging isa sa mga hinirang ng Diyos at tagasunod ng Diyos, at nauunawaan ko na ngayon kung paanong maging tulad ng isang bata. Dati akong mapanlinlang, mukhang napakasopistikado, manhid at mahina ang ulo, pero sa hinaharap, kailangan kong kumilos nang mas sariwa at mas masigla.” Pagkatapos nito, inoobserbahan nila kung paano kumikilos ang mga kabataan sa lipunan sa panahon ngayon at, sa sandaling mabuo na nila kung paano kikilos, sinisimulan na nila itong isagawa sa gitna ng mga kapatid, nakikipag-usap sa lahat nang may pangbatang boses, iniipit ang kanilang mga lalamunan kapag sila ay nagsasalita at nagsasalita nang malambing, na parang bata. Sa isip nila, iniisip nilang ang ganitong uri lang ng tinig ang tinig ng isang bata, habang gumagawa ng mga kakatwang kilos na lubhang ikinaaasiwa at ikinaiilang ng mga tao. Hindi nila naunawaan kung ano ang ibig sabihin ng Diyos sa pagiging dalisay at bukas, sariwa at masigla gaya ng isang bata, at lahat ng ginagawa nila ay pawang panlabas na pag-uugali—pagpapanggap, panggagaya, at pagkukunwari. Ang pagkaarok ng ganitong mga tao ay baluktot. Ano ang pinakamalaking isyu rito? Maliban sa wala silang kakayahang dalisay na arukin ang kahulugan ng mga salita ng Diyos, inihahalo rin nila ang mga salita ng Diyos sa mga pag-uugali, kilos, at kalakaran ng mga walang pananampalataya. Hindi ba’t isa itong pagkakamali? Hindi sila humaharap sa Diyos para maghanap, hindi nila binabasa ang mga salita ng Diyos, at hindi nila hinahanap ang katotohanan; sa halip, sinusuri at pinag-aaralan nila ang mga bagay-bagay gamit ang sarili nilang mga utak, o kaya ay naghahanap sila ng teoretikal na batayan mula sa mga walang pananampalataya, sa tradisyonal na kultura, o sa siyentipikong kaalaman. Hindi ba’t ito ay isang pagkakamali? (Oo, pagkakamali ito.) Ito ang pinakamalaking pagkakamali. May anumang katotohanan ba sa kaalaman ng mga walang pananampalataya? Kung naghahanap ka ng batayan sa kung paano ka dapat na umasal, maaari mo lamang hanapin ang katotohanan sa mga salita ng Diyos. Ano’t anuman, kahit anong antas pa ng pagkaunawa ang maabot ng mga tao, bawat isa sa mga salita ng Diyos at bawat isa sa Kanyang mga hinihingi sa tao ay praktikal at detalyado at talagang hindi kasingsimple ng gaya ng hitsura ng mga ito sa mga kuru-kuro at imahinasyon ng tao. Ang mga hinihingi ng Diyos sa tao ay hindi dekorasyon para sa panlabas na hitsura nito, hindi simpleng pag-uugali ang mga ito, lalong hindi lamang isang paraan ng paggawa ng mga bagay-bagay, sa halip, ang mga ito ay mga pamantayan na hinihingi ng Diyos sa mga tao; mga prinsipyo at pamantayan ang mga ito sa pag-asal at pagkilos ng tao, at dapat magpakadalubhasa ang mga tao sa mga prinsipyong ito at taglayin nila ang mga ito. Kung hindi Ko malinaw na ibabahagi ang tungkol sa mga detalyadong problemang ito, ilang doktrina lamang ang mauunawaan ng mga tao at mahihirapan silang makapasok sa katotohanang realidad.

Ang paksang katatapos lang nating pagbahaginan ay tungkol sa mga kuru-kuro at imahinasyon ng mga tao tungkol sa paniniwala sa Diyos, kung ang pag-uusapan ay ang kanilang panlabas na pag-uugali. Ano pang alam ninyo kung ang pag-uusapan ay ang panlabas na pag-uugali? Kung mga kuru-kuro ang pag-uusapan, ang mga kuru-kuro ba ay tama o mali? (Mali.) Positibo ba ang mga ito o negatibo? (Negatibo.) Tiyak na taliwas ang mga ito sa mga hinihingi ng Diyos at sa katotohanan; hindi umaayon ang mga ito sa katotohanan. Likhang-isip man ang mga ito ng mga tao o may pinagbabatayan man ang mga ito, ano’t anuman, walang kinalaman ang mga ito sa katotohanan. Kaya, ano ang layunin ng pagbabahagi at paghihimay sa mga kuru-kurong ito? Ito ay para maipaalam muna sa mga tao kung ano ang mga kuru-kuro at, kasabay ng pagkaalam na mga kuru-kuro ang mga ito, at para tulutan ang mga tao na maunawaan kung ano ang katotohanan, bago nila pasukin ang katotohanan. Ang layunin nito ay para tulutan ang mga tao na maunawaan ang diwa ng katotohanan, na tunay na humarap sa Diyos. Kahit gaano pa kamakatwiran ang mga kuru-kuro mo o kahit gaano pa karami ang batayan ng mga ito, mga kuru-kuro pa rin ang mga ito; hindi katotohanan ang mga ito, at hindi rin mapapalitan ng mga ito ang katotohanan. Kung itinuturing mong katotohanan ang mga kuru-kuro, kung gayon ay walang magiging anumang kinalaman sa iyo ang katotohanan, wala kang magiging anumang kinalaman sa pananampalataya sa Diyos, at mawawalan ng kabuluhan ang iyong pananalig. Kahit gaano ka pa magtrabaho o magparoo’t parito para sa Diyos, o kahit gaano pa kalaking halaga ang ibayad mo para sa Diyos, ano ang magiging huling resulta kung gagawin mo ang lahat ng ito batay sa iyong mga kuru-kuro at imahinasyon? Walang bagay sa iyong ginagawa ang may kinalaman sa katotohanan o sa Diyos; kokondenahin ito ng Diyos at hindi Niya ito sasang-ayunan—ito ang mga kapaki-pakinabang at mapaminsalang kalalabasan. Dapat maunawaan na ninyo ngayon kung gaano kahalaga ang paglutas sa mga kuru-kuro at imahinasyon ng isang tao.

Ano ang unang hakbang sa paglutas sa iyong mga kuru-kuro? Ito ay ang makilatis at makilala kung ano ba ang isang kuru-kuro. Nang unang gumawa ng mga pelikula ang sambahayan ng Diyos, may karima-rimarim na nangyari sa isang pangkat ng mga gumagawa ng pelikula, na may kaugnayan sa mga kuru-kuro ng mga tao. Ginagamit Kong halimbawa ang usaping ito para himayin ito ngayon, hindi para kondenahin ang sinuman, kundi para lumago kayo sa pagkilatis, nang sa gayon ay maalala ninyo ang bagay na ito, at nang sa gayon ay lumalim ang pagkaunawa ninyo sa mga kuru-kuro sa pamamagitan nito at nang malaman ninyo kung gaano kamapaminsala sa mga tao ang mga kuru-kuro. Kung hindi Ko tatalakayin ang bagay na ito, baka isipin ninyo na hindi ito isang malaking isyu. Gayunman, pagkatapos Ko itong himayin, tiyak na mapapatango kayo at sasang-ayon na isa nga itong malaking isyu. Pagdating sa paggawa ng mga pelikula, may katanungan tungkol sa kung anong kulay at istilo ng kasuotan ang dapat piliin. May ilang tao na talagang konserbatibo, partikular na gumagamit ng malamlam na kulay-abo at khaki. Nahiwagaan Ako rito at napaisip Ako kung bakit ganito. Bakit nila pinipili ang ganitong mga kulay ng kasuotan? Dahil sa pawang malamlam na kulay-abo at khaki, naging madilim talaga ang buong eksena, at lubos Akong hindi naging komportable nang makita Ko ito. Bakit hindi sila pumili ng mas makulay na mga damit? Sinabi Ko na maaaring maging makulay ang mga kasuotan at kailangang maging angkop at elegante ang istilo nito. Kaya bakit isinasantabi ng mga tao ang mga salita ng Diyos at ang mga hinihingi ng sambahayan ng Diyos at hindi nila iniintindi ang mga ito, sa halip ay pinipili nila ang malalamlam na telang kulay-abo at khaki para sa mga damit? Bakit sila umaasal nang ganito? Hindi ba’t dapat itong pagnilay-nilayan? Ano ang ugat nito? Hindi naunawaan ng mga tao ang katotohanan, hindi sila nakinig sa kung ano ang sinabi, at hindi sila naging mapagpasakop—ang ugat ay may kalikasan ang mga tao sa loob nila na nagkakanulo sa Diyos. Ano ang kalikasang ito? Ano ang disposisyong ito? Ang pinakamahalaga ay hindi minamahal ng mga tao ang katotohanan at kaya nilang tumangging tanggapin ang katotohanan, at nagiging matigas ang kanilang puso. Sinasabi ng mga tao na handa silang magpasakop sa mga pagsasaayos ng Diyos at handa silang hanapin ang katotohanan, pero kapag ginagawa nila ang mga bagay-bagay, ginagawa lamang nila ang mga ito depende sa sarili nilang mga kagustuhan para makamit ang sarili nilang mga pakay. Kung usapin lang ito ng personal mong buhay, hindi magiging isang malaking isyu na gawin ang lahat ng bagay nang ayon sa gusto mo, dahil may kaugnayan lang iyon sa sarili mong pagpasok sa buhay. Subalit gumaganap ka ngayon ng iyong tungkulin sa iglesia, at ang mga ibubunga ng pagkilos sa ganoong paraan ay nauukol sa gawain ng Diyos at sa kaluwalhatian ng Diyos, at nauukol ito sa reputasyon ng iglesia; kung padalus-dalos na kikilos ang mga tao ayon sa sarili nilang kalooban, malamang na sisirain nila ang dangal ng Diyos. Hindi nakikialam ang sambahayan ng Diyos sa kung paano manamit ang mga indibidwal—ang prinsipyo ay ang magmukhang desente at maayos, nang sa gayon ay makapagpatibay ito sa iba kapag nakita ka nila. Subalit angkop ba na imungkahi ng isang tao na magsuot ng pawang malamlam na kulay-abo at khaki kapag gumagawa ng isang pelikula? Ano ang diwa ng problemang ito? Ito ay ang paggawa ng mga tao ng mga bagay-bagay nang nakasalalay sa kanilang mga kuru-kuro at itinuturing ang malamlam na kulay-abo at khaki bilang tanda at simbolo ng isang taong sumasampalataya at sumusunod sa Diyos. Maaaring sabihin na binigyang-kahulugan nila ang mga kulay na ito bilang mga kulay na naaayon sa katotohanan, sa mga layunin ng Diyos, at sa mga hinihingi ng Diyos. Isa itong pagkakamali. Walang mali sa mismong mga kulay na ito, pero kapag ginagawa ng mga tao ang mga bagay-bagay batay sa kanilang mga kuru-kuro at ginagawa nilang simbolo ang mga kulay na ito, isa iyong problema. Bunga ito ng mga kuru-kuro ng mga tao, at nagkaroon ng ganitong mga kaisipan at pagsasagawa dahil ang mga kuru-kurong ito ay nasa puso ng mga tao. Itinuturing ng mga tao ang mga kuru-kuro at imahinasyong ito na para bang katotohanan ang mga ito, ang malamlam na kulay-abo at khaki bilang simbolo ng pananamit ng mga mananampalataya sa Diyos, habang isinasantabi at binabalewala ang katotohanan, ang mga salita ng Diyos, at ang mga hinihingi ng Diyos, at pinapalitan ang mga ito ng mga kuru-kuro at pamantayan ng mga tao—ito ang ugat ng problema. Ang totoo, ang pagpili sa mga kulay at istilo ng kasuotan ay mga panlabas na bagay na wala namang kinalaman sa katotohanan, pero nangyari ang mga katawa-tawang bagay na ito dahil sa mga kuru-kuro ng mga tao, at negatibo ang naging epekto, kaya naman kinailangan ang katotohanan para lutasin ang naturang usapin.

Sa pananampalataya ng mga tao sa Diyos, kahit ano pang isyu ang masagupa nila o kahit ano pang problema ang makaharap nila, palaging lumilitaw ang kanilang mga kuru-kuro at patuloy nilang ginagamit ang mga ito. Palagi silang namumuhay ayon sa kanilang mga kuru-kuro at lagi silang napipigilan, napangingibabawan, at nakokontrol ng kanilang mga kuru-kuro. Ito ang nagiging dahilan para ang mga kaisipan, pag-uugali, mga paraan ng pamumuhay, mga prinsipyo ng sariling asal, direksyon at mga layon sa buhay ng mga tao, pati na kung paano nila tratuhin ang mga salita at gawain ng Diyos, ay mabahirang lahat ng kanilang mga kuru-kuro, at hindi sila napapalaya at nakakalaya sa pamamagitan ng katotohanan sa anumang paraan. Sa pananampalataya sa Diyos sa ganitong paraan at palaging pagkapit sa mga kuru-kuro, pagkaraan ng 10 o 20 taon, magpahanggang ngayon, nananatiling hindi nagagalaw ang mga kuru-kurong mayroon ang mga tao buhat pa noong una. Walang naghimay sa mga ito nang mabuti, at hindi kailanman sinuri ng mga tao mismo ang mga ito, lalong hindi sila kailanman pumayag na mapungusan. Hindi kailanman taimtim na tinrato ng mga tao ang mga ito, kaya naman kahit gaano na sila katagal nananampalataya sa Diyos, umaani ba sila ng mga resulta o hindi? Tiyak na wala silang naaaning resulta. Ang ugnayan sa pagitan ng tao at ng Diyos ay unti-unting bumubuti sa pamamagitan ng proseso ng palagiang paghihimay at pag-unawa sa mga kuru-kuro, at pagkatapos ay sa paglutas sa mga ito—hindi ba’t may praktikal na parte sa bagay na ito? (Oo.) Subalit kung palaging nananatili ang iyong mga kuru-kuro sa yugtong kung saan nagsimula kang sumampalataya sa Diyos, masasabing hindi man lang umunlad ang ugnayan mo sa Diyos. Pagdating sa pananampalataya sa Diyos, ano pang mga kuru-kuro na inaasahan ninyo para mabuhay ang hindi pa ninyo nalutas? Aling mga kuru-kuro ang palagi ninyong pinaniniwalaan na tama, na mga bagay na umaayon sa katotohanan, at na pinaniniwalaan ninyong hindi isang problema? Aling mga kuru-kuro ang makakaapekto sa iyong pag-uugali, sa iyong paghahangad, at sa iyong mga pananaw tungkol sa pananampalataya sa Diyos, na nagiging dahilan para ang iyong ugnayan sa Diyos ay palaging maging maligamgam at hindi malapit o malayo? Nagkakamali ka sa paniniwala na mahal na mahal mo ang Diyos, na lumago na ang iyong pananalig at katapatan sa Diyos, na lumago na ang determinasyon mong magtiis, samantalang sa katunayan, para sa Diyos, wala ka ni bahagyang katotohanang realidad. Dapat ninyong himayin lahat ang bagay na ito, at tiyak na mayroon ang bawat isa sa inyo ng maraming kuru-kuro na inaasahan ninyo para mabuhay na nananatili pa rin at hindi pa ninyo nalulutas. Ito ay isang napakaseryosong problema.

Nagbigay na Ako ng tatlong halimbawa ng mga kuru-kurong mayroon ang mga tao tungkol sa pananampalataya sa Diyos, kaya, mas may kabatiran na ba kayo ngayon tungkol sa kung aling mga kuru-kuro ang mayroon kayo ukol sa pananampalataya sa Diyos? (Oo.) Kung gayon, sabihin nga ninyo sa Akin, ano pang mga kuru-kuro at imahinasyon ang makakahadlang sa mga tao sa pagsasagawa sa katotohanan at makakaimpluwensiya sa paggampan sa kanilang tungkulin at sa kanilang normal na ugnayan sa Diyos, ibig sabihin, ang mga kuru-kuro na makakahadlang sa mga tao sa paglapit sa harap ng Diyos at na may direktang epekto sa pagkakilala nila sa Diyos? (Malakas ang kuru-kuro ko na naniniwala ako na kung magagampanan ko nang normal ang aking tungkulin sa araw-araw, sa pananampalataya sa Diyos sa ganitong paraan, matatamo ko ang kaligtasan.) Ang paniniwalang matatamo mo ang kaligtasan sa pamamagitan ng paggampan sa iyong tungkulin ay isang kuru-kuro at imahinasyon. Kaya, mahalaga bang gampanan ang iyong tungkulin nang pasok sa pamantayan? Maaari bang magtamo ng kaligtasan ang mga taong hindi gumagampan sa kanilang tungkulin nang pasok sa pamantayan? Kung walang pakundangan na gumagawa ng mga maling gawa sa kanyang tungkulin ang isang tao, maituturing itong panggagambala at panggugulo sa gawain ng Diyos. Hindi lamang sa hindi magtatamo ng kaligtasan ang isang taong gumagawa nito, kundi maparurusahan din siya. Hindi ninyo naiisip ang mga bagay na ito, hindi ninyo nauunawaan ang mga ito, at hindi ninyo nakikita nang malinaw ang mga ito, pero nasasabi pa rin ninyo ang gayong mga bagay gaya ng “Hangga’t ginagampanan ko ang aking tungkulin, maliligtas ako at makakapasok ako sa kaharian ng langit.” Nakaayon ba ito sa mga salita ng Diyos? Pananaginip lang nang gising ang ganitong ideya; paano mo makakamit iyon nang ganoon lang kadali? Maituturing ba na pananalig sa Diyos ang hindi pagtanggap sa katotohanan? Matatamo ba ng isang tao ang kaligtasan nang hindi niya iwinawaksi ang kanyang tiwaling disposisyon? Napakarami ninyong bagay na may kinalaman sa mga kuru-kuro at imahinasyon sa loob ninyo. Ang lahat ng uri ng imahinasyon, pagkaunawa, at depinisyon na hindi nakaayon sa katotohanan ay pawang may kinalaman sa mga kuru-kuro. Ano pang mga kuru-kuro ang mayroon kayo? (Sa tingin ko, kapag mas mahalaga ang tungkuling ginagampanan ko at mas marami akong nagagawa na nagpapatotoo sa Diyos, mas marami akong makukuhang merito, mas sasang-ayunan ako ng Diyos, at mas darami ang mga pagpapala ko sa hinaharap.) Isa rin itong kuru-kuro. Sa madaling salita, ang mga kuru-kuro ay bunga lang lahat ng imahinasyon at hinuha ng mga tao. Bagama’t maaaring may batayan ang mga ito, hindi mula sa anumang batayan sa mga salita ng Diyos o sa katotohanan ang mga ito, kundi sa mga ideyang batay sa ilusyon ng mga tao at bunsod ng pagnanais nila na pagpalain. Kapag ginagawa ng mga tao ang mga bagay-bagay na napangingibabawan ng gayong kaisipan, ginagawa nila ang iba’t ibang bagay, at nagbabayad sila ng malaking halaga hanggang sa matuklasan nila sa wakas na nagkamali na pala sila at lumabag na sa mga prinsipyo, na hindi pala gaya ng inaakala nila ang mga bagay-bagay, kaya’t nagiging negatibo sila. Isang araw, kapag nagbalik-tanaw sila at napagtanto nila na sumusunod pala sila sa isang landas na nakasalalay sa kanilang mga kuru-kuro at imahinasyon, napakahabang panahon na ang nasayang, at gusto sana nilang bumalik pero imposible na. Ano pang mga kuru-kuro ang mayroon kayo na hindi pa ninyo nalulutas? (Sa tingin ko, dahil nananampalataya ako sa Diyos at ginugugol ko ang aking sarili para sa Diyos, dapat akong pagpalain at bigyan ng Diyos ng mga kapakinabangan. Kapag may isyu ako at tumawag ako sa Diyos, pakiramdam ko ay dapat magbukas ng daan ang Diyos para sa akin, at dahil sumasampalataya ako sa Diyos, dapat maging maayos ang takbo ng lahat. Iyan ang dahilan kung bakit kapag ginagampanan ko ang aking tungkulin at may nasagupa akong mahirap na sitwasyon, nagkakaroon ako ng maling pagkaunawa sa Diyos at sumasalungat ako sa Kanya, at pakiramdam ko ay parang hindi dapat pumayag ang Diyos na mangyari sa akin ang mga bagay na iyon.) May ganitong kuru-kuro ang karamihan sa mga tao; isa itong uri ng pagkaunawang mayroon ang mga tao patungkol sa pananampalataya sa Diyos. Iniisip ng mga tao na sumasampalataya sa Diyos ang isang tao para makakuha ng mga pakinabang, at kung hindi sila makakakuha ng mga pakinabang, tiyak na mali ang landas na ito. Nalutas na ba ang kuru-kurong ito ngayon? Nasimulan mo na bang ituwid ito? Kapag kinokontrol ng kuru-kurong ito ang iyong pag-uugali o naaapektuhan nito ang iyong direksyon pasulong, hinanap mo na ba ang katotohanan para lutasin ito? Madalas na nililimitahan ng mga tao ang pananampalataya sa Diyos sa kanilang puso, naniniwala sila na sapagkat nananampalataya sila sa Diyos, dapat maging payapa ang lahat, o kung hindi ay iniisip nila na, “Ginugugol ko ang aking sarili at ginagampanan ko ang aking tungkulin para sa Diyos, kaya dapat pagpalain ng Diyos ang aking pamilya, pagpalain ang aking buong pamilya ng kapayapaan, tiyaking hindi ako magkasakit, at nang sa gayon ay maging masaya ang aking buong pamilya. At bagama’t ginagampanan ko ang aking tungkulin, gawain ito ng Diyos, kaya dapat akuin ng Diyos ang lahat ng responsabilidad para dito at isaayos nang mabuti ang lahat at tiyaking hindi ako makakasagupa ng anumang paghihirap, panganib, o tukso kapag ginagampanan ko na ang aking tungkulin. Kung may anumang mangyayaring ganitong bagay, marahil hindi ito gawa ng Diyos.” Ang lahat ng ito ay pawang mga kuru-kuro ng mga tao; malamang na magkaroon ang mga tao ng gayong mga kuru-kuro kapag hindi nila nauunawaan ang gawain ng Diyos. Madalas bang lumilitaw ang mga kuru-kurong ito habang ginagampanan ninyo ang inyong tungkulin? (Oo.) Kung lagi kang naniniwala na normal lang at makatwiran ang iyong mga kuru-kuro at imahinasyon at na ganito dapat ang maging lagay ng mga bagay-bagay, at hindi mo hinahanap ang katotohanan para lutasin ang mga ito, kung gayon, hindi mo makakamit ang katotohanan at hindi ka magkakaroon ng buhay pagpasok. Para sa iyo, hindi magkakaroon ng halaga o kabuluhan ang katotohanan, at mawawalan din ng kabuluhan ang iyong pananalig sa Diyos. Sa kanilang pananampalataya sa Diyos, kung madalas kumakain at umiinom ng mga salita ng Diyos ang mga tao, dumadalo sa mga pagtitipon, nakikinig sa mga sermon, at namumuhay ng talagang normal na espirituwal na buhay, pero kumikilos, umaasal, at gumagampan sa kanilang mga tungkulin nang nakaasa sa kanilang mga kuru-kuro, ibinabatay ang lahat ng bagay sa kanilang mga kuru-kuro, at ginagamit ang kanilang mga kuru-kuro para sukatin ang tama o mali sa lahat ng uri ng bagay, kung gayon, hindi ba’t namumuhay ang mga ganitong tao nang ayon sa kanilang mga kuru-kuro? Kahit gaano karaming sermon ang pinakikinggan nila o kahit gaano pa karaming salita ng Diyos ang kinakain at iniinom nila, maaari pa bang magbago ang mga taong namumuhay nang ayon sa kanilang mga kuru-kuro? Maaari pa kayang bumuti ang kanilang ugnayan sa Diyos? (Hindi.) Kung gayon, sinasang-ayunan ba ng Diyos ang ganitong uri ng pananalig? (Hindi.) Siguradong hindi. Kaya napakahalaga na himayin ang mga kuru-kurong nakapaloob sa mga tao.

Ang karamihan sa mga tao ay walang anumang kuru-kuro kapag nakuha na ang kanilang gusto at maayos ang lahat, o kapag idinaraos nila ang mga tradisyonal na seremonyang panrelihiyon, pero kapag ginagampanan na ng Diyos ang Kanyang gawain at ipinapahayag ang katotohanan, lumilitaw ang maraming kuru-kuro. Walang anumang kuru-kuro ang mga tao kapag hindi pa nila nagagampanan ang kanilang tungkulin at normal lang silang dumadalo sa mga pagtitipon, pero kapag hinihingi na ng Diyos na gampanan nila ang kanilang tungkulin o kapag nakakasagupa na sila ng mga paghihirap sa kanilang tungkulin, umuusbong na ang maraming kuru-kuro. Walang anumang kuru-kuro ang mga tao kapag komportable sila sa pisikal at nagsasaya sa buhay, pero kapag nagkakasakit sila o nahaharap sa kapighatian, likas na umuusbong ang mga kuru-kuro. Halimbawa, bago sila sumampalataya sa Diyos, maayos ang takbo ng lahat sa trabaho at buhay-pamilya ng isang tao, pero pagkatapos niyang magsimulang sumampalataya sa Diyos, may ilang bagay na nangyayari na hindi niya nagugustuhan. Minsan ay nahuhusgahan siya, nadidiskrimina, naaapi, at naaaresto pa nga, napapahirapan, naiiwan nang may pangmatagalang karamdaman, na ikinababalisa niya at iniisip niya na, “Bakit hindi naging maganda ang takbo ng mga bagay-bagay sa mga panahong sumasampalataya ako sa Diyos? Sumasampalataya ako sa tunay na Diyos, kaya bakit hindi ako pinoprotektahan ng Diyos? Paano naatim ng Diyos na makita akong binubugbog ng masasamang tao at niyuyurakan ng mga diyablo?” Hindi ba’t nakakabuo ng ganitong mga kuru-kuro ang mga tao? Ano ang dahilan sa likod ng pagbuo nila ng mga kuru-kurong ito? Naniniwala ang mga tao na, “Dahil sumasampalataya na ako ngayon sa Diyos, ako ay sa Kanya, at dapat alagaan ako ng Diyos, asikasuhin ang aking pagkain at matutuluyan, ingatan ang aking kinabukasan at ang aking kapalaran, pati na ang personal kong kaligtasan, kasama na ang kaligtasan ng aking pamilya, at siguraduhing magiging maayos ang lahat para sa akin, na magiging mapayapa at walang aberya ang lahat ng bagay.” At kung ang mga katunayan ay hindi katulad ng hinihingi o inaakala ng mga tao, iniisip nila na, “Ang pagsampalataya sa Diyos ay hindi ganoon kaganda o kadali gaya ng iniisip ko. Kailangan ko pa rin palang pagdusahan ang lahat ng pag-uusig at kapighatiang ito at dumaan sa maraming pagsubok sa aking pananampalataya sa Diyos—bakit hindi ako pinoprotektahan ng Diyos?” Tama ba ang ganitong pag-iisip o mali? Naaayon ba ito sa katotohanan? (Hindi.) Kung gayon, hindi ba’t ipinapakita ng pag-iisip na ito na humihingi sila ng mga bagay na hindi makatwiran sa Diyos? Bakit hindi nananalangin sa Diyos o naghahanap ng katotohanan ang mga taong may gayong pag-iisip? Ang mabubuting layunin ng Diyos ay likas na nasa likod ng pagsanhi Niya sa mga tao na maharap sa mga gayong bagay; bakit ba hindi nauunawaan ng mga tao ang mga layunin ng Diyos? Bakit hindi nila kayang makipagtulungan sa gawain ng Diyos? Sinasadya ng Diyos na maharap ang mga tao sa mga gayong bagay upang hanapin nila ang katotohanan at kamtin ang katotohanan, at upang mamuhay sila nang umaasa sa katotohanan. Gayumpaman, hindi hinahanap ng mga tao ang katotohanan, sa halip, lagi nilang sinusukat ang Diyos gamit ang sarili nilang mga kuru-kuro at imahinasyon—ito ang problema nila. Ganito mo dapat maunawaan ang mga di-kaaya-ayang bagay na ito: Walang sinuman ang nagpapatuloy sa kanyang buong buhay nang walang paghihirap. Para sa ilang tao, may kinalaman ito sa pamilya, para sa ilan, sa trabaho, para sa ilan, sa pag-aasawa, at para sa ilan, sa pisikal na karamdaman. Lahat ay dapat magdusa. Sinasabi ng ilan, “Bakit kailangan maghirap ang mga tao? Napakagandang mabuhay ng buong buhay natin nang mapayapa at masaya. Hindi ba maaaring hindi tayo maghirap?” Hindi—dapat maghirap ang lahat. Nagdudulot ang paghihirap na maranasan ng bawat tao ang napakaraming pakiramdam ng pisikal na buhay, ang mga pakiramdam man na ito ay positibo o negatibo; nagbibigay sa iyo ng iba’t ibang damdamin at kabatiran ang pagdurusa, na para sa iyo ay karanasan mo lahat sa buhay. Isang aspekto iyan, at iyan ay para magkaroon ng higit na karanasan ang mga tao. Kung mahahanap mo ang katotohanan at mauunawaan ang layunin ng Diyos mula rito, kung gayon ay mas mapapalapit ka sa pamantayang hinihingi sa iyo ng Diyos. Ang isa pang aspekto ay na ito ang responsabilidad na ibinibigay ng Diyos sa tao. Anong responsabilidad? Ito ang pagdurusa na dapat mong maranasan. Kung makakaya mo ang pagdurusa na ito at matitiis ito, ito ay patotoo, at hindi isang bagay na nakakahiya. Kapag nagkakasakit sila, natatakot ang ilang tao na malalaman ito ng ibang tao; iniisip nila na isang nakakahiyang bagay ang magkasakit, samantalang ang totoo, hindi ito dapat ikahiya. Bilang isang normal na tao, kung, kapag nagkakasakit ka, makakapagpasakop ka sa mga pagsasaayos ng Diyos at matitiis mo ang lahat ng uri ng sakit, at nagagawa mo pa ring gampanan nang normal ang iyong tungkulin at kumpletuhin ang mga atas na ibinigay sa iyo ng Diyos, isa ba itong mabuting bagay o masamang bagay? Isa itong mabuting bagay. Ito ay patotoo ng pagpapasakop sa Diyos at ng paggawa sa iyong tungkulin nang may debosyon—isa itong patotoo na nagpapahiya kay Satanas at nagtatagumpay laban dito. Samakatwid, anuman ang uri ng pagdurusang dinaranas mo, ito ang dapat tanggapin at pasakupan ng bawat nilikha at bawat isa sa hinirang na mga tao ng Diyos. Ganito mo dapat unawain ito, at kailangan mong matuto ng mga aral at makamit ang tunay na pagpapasakop sa Diyos—ito ay naaayon sa mga layunin ng Diyos, at ito ang orihinal na nilayon ng Diyos. Ganito isinasaayos ng Diyos ang mga bagay-bagay para sa bawat nilikha. Ang paglalagay sa iyo ng Diyos sa gayong kapaligiran ng paghihirap at pagbibigay sa iyo ng gayong mga kondisyon ay katumbas ng pagbibigay sa iyo ng isang responsabilidad, isang obligasyon, at isang atas—dapat mong tanggapin ang mga ito. Hindi ba’t ito ang katotohanan? (Ito nga.) Hangga’t galing ito sa Diyos, hangga’t may ganitong hinihingi sa iyo ang Diyos at may ganitong layunin para sa iyo, ito ang katotohanan. Bakit nasasabing katotohanan ito? Ito ay dahil kung tatanggapin mo ang mga salitang ito bilang ang katotohanan, magagawa mong lutasin ang iyong tiwaling disposisyon, ang iyong mga kuru-kuro at ang paghihimagsik mo, para kapag muli kang maharap sa mga paghihirap hindi ka lalabag sa mga pagnanais ng Diyos o maghihimagsik laban sa Diyos, ibig sabihin, maisasagawa mo ang katotohanan at makapagpapasakop ka sa Diyos. Sa ganitong paraan, makapagpapatotoo ka at ito ay nagbibigay-kahihiyan kay Satanas, at magagawa mong kamtin ang katotohanan at tamuhin ang kaligtasan. Kung susundin mo ang sarili mong mga kuru-kuro at ideya, iniisip na, “Sumasampalataya na ako sa Diyos ngayon kaya dapat akong pagpalain ng Diyos. Dapat akong maging isang taong pinagpapala,” kung gayon, paanong nauunawaan mo ang pagpapalang ito? Ang pagpapalang nauunawaan mo ay isang panghabang-buhay na karangyaan at kasaganaan, ang magkaroon ng lahat ng gusto mong kainin at inumin, ang hindi magkaroon ng anumang karamdaman, ang maipanganak na mayroon na ng lahat, ang makuha ang lahat ng naisin mo, at ang magtamasa ng isang buhay na sagana sa materyal na bagay nang hindi na kailangan pang pagtrabahuhan ito. Higit pa rito, ito ay para makapamuhay ng mapayapang buhay kung saan maayos ang takbo ng lahat, namumuhay sa labis na kaginhawahan nang walang anumang pasakit—ito ang iniisip mong pagpapala. Pero kung titingnan ngayon, pagpapala ba iyon? Hindi iyon pagpapala, iyon ay kalamidad. Ang pagtahak sa landas ng pagpapakasasa sa mga kaginhawahan ng laman ay magiging dahilan para lalo kang mapalayo sa Diyos, at magiging dahilan rin ito para lalo kang lumubog nang lumubog sa buktot na mundong ito, at hindi mo na magawang makalaya. Kapag tinatawag ka ng Lumikha, maraming bagay ang hindi ka handang isuko, at hindi mo mabitiwan ang mga kaginhawahang ito ng laman. Kahit bigyan ka pa ng Diyos ng atas at hilingin sa iyo na gampanan ang isang tungkulin, masyado mong pinapahalagahan ang iyong sarili: Ngayon ay hindi maganda ang pakiramdam mo, bukas ay hindi maganda ang mood mo, hinahanap-hanap mo ang iyong mga magulang, hinahanap-hanap mo ang iyong kabiyak, araw-araw ay iniisip lamang ang mga bagay sa laman, hindi ginagampanang mabuti ang anumang tungkulin pero gustong magtamasa ng mas higit pa kaysa sa iba. Nabubuhay ka na parang isang linta—kaya mo bang isagawa ang katotohanan? Kaya mo bang magbigay ng patotoo? Hindi, hindi mo kaya. Napakaraming imahinasyon ang mga tao ukol sa pananampalataya sa Diyos. Iniisip nilang matapos nilang makasampalataya sa Diyos, magkakaroon sila ng kayamanan at kapayapaan sa buong buhay nila, na makikinabang kasama nila ang lahat ng kanilang kamag-anak, nagniningning ang mga mata sa inggit, na hindi na sila kailanman maghihirap, at hindi na sila kailanman magkakasakit o mahaharap sa anumang uri ng sakuna. Nagiging dahilan ang gayong mga imahinasyon para magkaroon ang mga tao ng maraming di-makatwirang hinihingi sa Diyos. Kapag nagkaroon ka ng mga di-makatwirang hinihingi sa Diyos, normal ba ang iyong ugnayan sa Diyos o hindi normal? Siguradong hindi ito normal. Kung gayon, nagiging dahilan ba ang mga kuru-kuro at imahinasyong ito para pumanig ka sa Diyos o kumontra ka sa Diyos? Nagiging dahilan lamang ang mga ito para maging kontra ka sa Diyos, para makipagtagisan ka at makipaglaban sa Diyos, at ipagkanulo at itakwil mo pa nga ang Diyos, at ang mga pag-uugaling ito ay lalo pang lumalala. Ibig sabihin, sa sandaling magkaroon ng ganitong mga kuru-kuro ang mga tao, hindi na nila kaya pang panatilihin ang isang normal na ugnayan sa Diyos. Kapag nagkaroon ng mga kuru-kuro ang mga tao tungkol sa Diyos, nararamdaman ng puso nila ang paghihimagsik at pagiging negatibo. Sa mga ganitong pagkakataon, dapat nilang hanapin ang katotohanan para malutas ang mga kuru-kurong ito. Kapag nauunawaan na nila ang katotohanan, kapag nauunawaan nila ang atas na ibinibigay sa kanila ng Diyos at ang maraming hinihingi ng Diyos para sa kanilang pananampalataya sa Kanya, sa sandaling maunawaan na nila ang mga bagay na ito, at kaya na nilang umasal at kumilos alinsunod sa mga hinihingi ng Diyos, kung gayon, sa ganitong paraan, malulutas ang kanilang mga kuru-kuro at imahinasyon. Sa sandaling maunawaan na nila ang katotohanan, likas nilang bibitiwan ang kanilang mga kuru-kuro, at sa puntong iyon, lalong magiging normal ang kanilang ugnayan sa Diyos. Ang paglutas sa mga kuru-kuro ay katumbas ng paglutas sa mga maling pagkaunawa tungkol sa Diyos. Sa ibang salita, kapag nabitiwan at nalutas na nila ang kanilang mga kuru-kuro, saka lamang nila mauunawaan kung ano ang katotohanan at kung ano ang mga hinihingi ng Diyos.

Ano pang mga kuru-kuro ang nasa loob ng puso ninyo na maaaring makaimpluwensiya sa paggampan sa inyong mga tungkulin? Anong mga kuru-kuro ang madalas na nag-iimpluwensiya at namumuno sa inyo sa inyong buhay? Kapag may mga bagay na nangyayari sa iyo na hindi mo gusto, kusang lumilitaw ang iyong mga kuru-kuro, at pagkatapos ay nagrereklamo ka sa Diyos, nakikipagtalo at nakikipagkumpitensiya ka sa Diyos, at nakapagdudulot ang mga ito ng mabilisang pagbabago sa iyong ugnayan sa Diyos: Nagsisimula ka sa kung ano ka sa simula, pakiramdam mo ay mahal na mahal mo ang Diyos at na masyado kang tapat sa Kanya, at gusto mong ilaan ang buong buhay mo para sa Kanya, hanggang sa biglang magbago ang puso mo, na ayaw mo nang gampanan ang iyong tungkulin at maging deboto sa Diyos, at pinagsisisihan mo na ang iyong pagsampalataya sa Diyos, pinagsisisihan mo ang pagpili sa landas na ito, at nagrereklamo ka pa nga tungkol sa pagkakahirang sa iyo ng Diyos. Ano pang mga kuru-kuro ang biglaang nakapagpapabago sa iyong ugnayan sa Diyos? (Kapag naghahanda ng sitwasyon ang Diyos para subukin at ibunyag ako, at pakiramdam ko ay hindi ako magkakaroon ng magandang kalalabasan, nakakabuo ako ng mga kuru-kuro tungkol sa Diyos. Pakiramdam ko ay sumasampalataya ako sa Diyos at sumusunod ako sa Kanya, at na palagi kong nagagawa ang aking tungkulin, kaya hangga’t hindi ko tinatalikuran ang Diyos, hindi Niya ako dapat abandonahin.) Isang uri ng kuru-kuro iyan. Madalas ba kayong nagkakaroon ng gayong mga kuru-kuro? Ano ba ang pagkaunawa ninyo kapag sinabing inabandona ng Diyos? Iniisip ba ninyo na kung iiwan kayo ng Diyos, ibig sabihin niyon ay ayaw na sa inyo ng Diyos at hindi na Niya kayo ililigtas? Isang uri na naman ito ng kuru-kuro. Kaya, paano ba nagkakaroon ng gayong kuru-kuro? Galing ba ito sa iyong imahinasyon, o may batayan ba ito? Paano mo nasasabing hindi ka bibigyan ng Diyos ng magandang kalalabasan? Sinabi ba sa iyo ng Diyos nang personal? Ang gayong mga kaisipan ay ganap na pagtutukoy na ginawa mo. Ngayong alam mo na na isa itong kuru-kuro; ang mahalagang katanungan ay kung paano ito lutasin. Ang totoo, maraming kuru-kuro ang mga tao tungkol sa pananalig sa Diyos. Kung mapagtatanto mong mayroon kang kuru-kuro, dapat alam mo na mali ito. Kaya, paano ba dapat lutasin ang mga kuru-kurong ito? Una, kailangan mong makita nang malinaw kung buhat ba sa kaalaman o sa mga satanikong pilosopiya ang mga kuru-kurong ito, kung saan may pagkakamali, kung saan may pinsala at, sa sandaling makita mo ito nang malinaw, kusa mong mabibitiwan ang kuru-kuro. Gayumpaman, hindi ito katulad ng kung lubusan mo itong lulutasin; dapat mo pa ring hanapin ang katotohanan, makita kung ano ang mga hinihingi ng Diyos at pagkatapos ay himayin ang kuru-kuro nang ayon sa mga salita ng Diyos. Kapag malinaw mo nang nakikilala na mali ang naturang kuru-kuro, na isa itong kahangalan, at na ganap itong hindi nakaayon sa katotohanan, ibig sabihin niyon ay halos nalutas mo na ang kuru-kuro. Kung hindi mo hahanapin ang katotohanan, kung hindi mo ikukumpara ang kuru-kuro sa mga salita ng Diyos, hindi mo makikita nang malinaw kung paanong naging mali ang kuru-kuro, at kaya hindi mo lubusang mabibitiwan ang kuru-kuro; kahit pa alam mong isa itong kuru-kuro, hindi mo pa rin ito ganap na mabibitiwan. Sa gayong mga sitwasyon, kung sumasalungat ang iyong mga kuru-kuro sa mga hinihingi ng Diyos, at kahit pa mapagtanto mong mali ang mga kuru-kuro mo, pero kumakapit pa rin ang puso mo sa iyong mga kuru-kuro, at nakatitiyak ka na salungat sa katotohanan ang mga kuru-kuro mo, pero sa puso mo ay naniniwala ka pa ring mapaninindigan ang iyong mga kuru-kuro, kung gayon, hindi ka magiging isang taong nakakaunawa sa katotohanan, at ang mga tao na kagaya mo ay walang buhay pagpasok at masyadong kulang sa tayog. Halimbawa, sadyang sensitibo ang mga tao patungkol sa sarili nilang kalalabasan at hantungan, at sa mga pagbabago sa pagkakatalaga ng kanilang tungkulin at sa pagkakatanggal mula sa kanilang tungkulin. Malimit na nagkakaroon ng maling konklusyon ang ilang tao tungkol sa gayong mga bagay, iniisip na sa sandaling matanggal sila at wala na silang katayuan, o kapag sinasabi ng Diyos na ayaw na Niya sa kanila at hindi Niya sila gusto, kung gayon ay katapusan na nila. Ito ang nagiging pagtukoy nila. Naniniwala silang, “Wala nang kabuluhang sumampalataya sa Diyos, ayaw sa akin ng Diyos, at nakatakda na ang aking kalalabasan, kaya ano pa ang saysay na mabuhay?” Pagkarinig ng iba sa gayong mga kaisipan, iniisip nilang makatwiran at marangal ang mga ito—pero anong uri ba talaga ito ng pag-iisip? Ito ay paghihimagsik laban sa Diyos, at pagsuko sa kawalan ng pag-asa. Bakit sila nawawalan ng pag-asa? Ito ay dahil hindi nila nauunawaan ang mga layunin ng Diyos, hindi nila malinaw na nakikita kung paano inililigtas ng Diyos ang mga tao, at wala silang tunay na pananalig sa Diyos. Alam ba ng Diyos kapag sumusuko ang mga tao sa kawalan ng pag-asa? (Oo.) Alam ng Diyos, kaya naman paano Niya tinatrato ang gayong mga tao? Nagkakaroon ang mga tao ng isang uri ng kuru-kuro at sinasabing, “Gumugol ang Diyos sa tao nang labis-labis ng Kanyang dugo ng puso, marami na Siyang ginawa sa bawat tao, at nagsikap Siya nang husto; hindi madali para sa Diyos na pumili at magligtas ng isang tao. Labis na masasaktan ang Diyos kung susuko ang isang tao sa kawalan ng pag-asa, at aasa Siya bawat araw na makakabangon ang taong iyon.” Ito ang mababaw na kahulugan, pero ang totoo, isa rin itong kuru-kuro ng tao. May partikular na saloobin ang Diyos sa gayong mga tao: Kung susuko ka sa kawalan ng pag-asa at hindi mo susubukang sumulong, hahayaan ka Niyang magpasya para sa sarili mo; hindi ka Niya pipiliting gawin ang anumang bagay na labag sa iyong kalooban. Kung sinasabi mong, “Nais ko pa ring gampanan ang tungkulin ng isang nilikha, na gawin ang lahat ng aking makakaya na magsagawa gaya ng hinihingi ng Diyos, at tugunan ang mga layunin ng Diyos. Gagamitin ko ang lahat ng kaloob at talento ko, at kung wala akong kakayahang gawin ang anumang bagay, matututo akong magpasakop at maging masunurin; hindi ko tatalikuran ang aking tungkulin,” sasabihin ng Diyos, “Kung handa kang mamuhay sa ganitong paraan, magpatuloy ka sa pagsunod, pero dapat mong gawin ang hinihingi ng Diyos; ang mga pamantayang hinihingi ng Diyos at ang Kanyang mga prinsipyo ay hindi nagbabago.” Ano ang ibig sabihin ng mga salitang ito? Ibig sabihin ng mga ito ay ang mga tao lamang ang kayang sumuko sa kanilang sarili; hindi kailanman aabandonahin ng Diyos ang isang tao. Para sa sinumang nakakapagkamit ng kaligtasan at nakakakita sa Diyos sa huli, na nakabubuo ng normal na ugnayan sa Diyos, at kayang lumapit sa harap ng Diyos, hindi ito isang bagay na maaaring makamit matapos mabigo o mapungos sa isang pagkakataon lang, o matapos mahatulan at makastigo nang isang beses lang. Bago naperpekto si Pedro, siya ay pinino nang daan-daang beses. Sa mga natira matapos magtrabaho hanggang sa kahuli-hulihan, walang kahit isang makakarating sa dulo na nakaranas lamang ng walo o sampung beses na pagsubok at pagpipino. Kahit ilang beses pang masubok at mapino ang isang tao, hindi ba’t ito ang pagmamahal ng Diyos? (Oo.) Kapag namamasdan mo ang pagmamahal ng Diyos, mauunawaan mo na ang saloobin ng Diyos para sa tao.

Kapag binabasa ng ilang tao ang mga salita ng Diyos at nakikita nilang kinokondena ng Diyos ang mga tao sa Kanyang mga salita, nagsisimula silang magkaroon ng mga kuru-kuro at paglaban. Halimbawa, sinasabi sa mga salita ng Diyos na hindi mo tinatanggap ang katotohanan, kaya hindi ka gusto ng Diyos, isa kang taong gumagawa ng masama at isang anticristo, nakakaramdam ng pagtutol ang Diyos kapag nakikita ka, at ayaw Niya sa iyo. Kapag nababasa ng mga tao ang mga salitang ito, iniisip nila, “Ako ang pinatutungkulan ng mga salitang ito. Nagpasya na ang Diyos na ayaw Niya sa akin. Dahil sinukuan na ako ng Diyos, hindi na ako mananampalataya sa Diyos.” May mga taong, kapag nagbabasa ng mga salita ng Diyos, madalas na nagkakaroon ng mga kuru-kuro at maling pagkaunawa dahil inilalantad ng Diyos ang mga tiwaling kalagayan ng mga tao at sinasabi ang ilang bagay na nagkokondena sa mga tao. Nagiging negatibo at mahina sila, iniisip na sila ang pinatatamaan ng mga salita ng Diyos, na sinukuan na sila ng Diyos at hindi na sila ililigtas. Nagiging napakanegatibo nila na umiiyak sila at ayaw na nilang sumunod sa Diyos. Ang totoo, isa itong maling pagkaunawa sa Diyos. Kapag hindi mo nauunawaan ang kahulugan ng mga salita ng Diyos, hindi ka dapat magbigay-hatol sa Diyos. Hindi mo alam kung anong uri ng tao ang sinusukuan ng Diyos, o sa anong mga sitwasyon Niya sila sinusukuan, o sa anong mga sitwasyon Niya isinasantabi ang mga tao—may mga prinsipyo at konteksto sa pagsuko at pagsasantabi ng Diyos sa mga tao. Kung hindi mo makilatis ang mga detalyadong bagay na ito, madali kang magiging sobrang sensitibo, nagbibigay-hatol ka sa iyong sarili batay sa isang bagay lang na sinabi ng Diyos. Hindi ba’t problematiko iyon? Kapag hinahatulan ng Diyos ang mga tao, ano ang pangunahin Niyang kinokondena sa kanila? Ang hinahatulan at inilalantad ng Diyos ay ang mga tiwaling disposisyon at ang tiwaling diwa ng mga tao; kinokondena Niya ang kanilang mga satanikong disposisyon at kanilang satanikong kalikasan; kinokondena Niya ang iba’t ibang pagpapamalas at pag-uugali ng kanilang pagrebelde at pagkontra sa Diyos; at kinokondena Niya sila dahil hindi nila magawang magpasakop sa Diyos, palagi nilang sinasalungat ang Diyos, at palagi silang may sariling mga motibo at pakay—ngunit ang gayong pagkondena ay hindi nangangahulugan na sinukuan na ng Diyos ang mga taong may mga satanikong disposisyon. Kung hindi mo man lang ito makita nang malinaw, wala kang abilidad na umarok. Medyo katulad ito ng isang taong may sakit sa pag-iisip, palaging naghihinala sa lahat ng bagay at palaging mali ang pagkaunawa sa Diyos. Ang gayong mga tao ay walang kahit katiting na tunay na pananalig sa Diyos, kaya paano nila Siya masusundan hanggang sa pinakahuli? Nakakarinig ka ng isang pangungusap ng pagkondena mula sa Diyos at pagkatapos ay ipinagpapalagay mo na ang pagkondena ng Diyos sa mga tao ay nangangahulugan na sinukuan na Niya sila at hindi na sila ililigtas, at dahil dito ay nagiging negatibo ka, nalulugmok sa kawalan ng pag-asa. Ito ay pagkakamali ng pagkaunawa sa Diyos. Sa katunayan, hindi sinukuan ng Diyos ang mga tao—ang mga tao ang nagkamali ng pagkaunawa sa Diyos at sumuko sa kanilang sarili. Ang pagsuko sa sarili ang tunay na nakamamatay; tinutupad nito ang mga salita sa Lumang Tipan: “Ang mangmang ay namamatay sa kakulangan ng karunungan” (Kawikaan 10:21). Ang pagkalugmok sa kawalan ng pag-asa ang pinakahangal na bagay na maaaring gawin ng isang tao. Kung minsan ay may nababasa kang mga salita ng Diyos na tila nagbibigay-hatol sa mga tao; sa katunayan, hindi nagbibigay-hatol ang mga ito sa isang partikular na indibidwal, kundi pagpapahayag ang mga iyon ng mga layunin at pananaw ng Diyos. Ang mga ito ay mga salita ng katotohanan at prinsipyo, hindi nagbibigay-hatol ang mga ito sa sinuman. Maging ang mga salitang binibigkas ng Diyos sa mga panahon ng galit at poot ay kumakatawan din sa Kanyang disposisyon; ang mga salitang ito ang katotohanan, at higit pa rito, ang mga ito ay mga salita ng prinsipyo. Dapat itong maunawaan ng mga tao. Ang layon ng Diyos sa pagsasabi nito ay para maunawaan ng mga tao ang katotohanan, at maunawaan ang mga prinsipyo; talagang hindi ito para magbigay-hatol sa sinuman. Wala itong kinalaman sa huling hantungan at gantimpala ng mga tao, lalong hindi ito tumutukoy sa kanilang pinal na kaparusahan. Ang mga ito ay mga salita lamang na sinalita para hatulan at pungusan ang mga tao, ang mga ito ay mga salitang nagpapahayag ng pagkadismaya sa pagkabigo ng mga tao na matugunan ang mga inaasahan, sinasalita ang mga ito para gisingin ang mga tao, para paalalahanan sila, at ang mga ito ay mga salitang nagmumula sa puso ng Diyos. Gayumpaman, ang ilang tao ay nadadapa at tinatalikuran ang Diyos dahil sa iisang pangungusap ng paghatol mula sa Kanya. Hindi alam ng ganitong mga tao kung ano ang mabuti para sa kanila, at hindi sila tinatablan ng katwiran; sila ay mga taong hindi tumatanggap sa katotohanan kahit kaunti. Nakakadama ng panghihina ang ilang tao sa sandaling panahon at pagkatapos ay muling lumalapit sa Diyos, iniisip na, “Hindi tama ito, dapat patuloy akong sumunod sa Diyos at dapat gawin ko kung ano ang hinihingi ng Diyos. Kung hindi ako susunod sa Diyos o gagampang mabuti sa aking tungkulin, mawawalan ng saysay ang buhay ko. Alang-alang sa pagsasabuhay ng isang makabuluhang buhay, dapat akong sumunod sa Diyos.” Paano ba nila susundin ang Diyos? Dapat nilang maranasan ang gawain ng Diyos. Ang pagsasabi lang na sumasampalataya ang isang tao sa Diyos at hindi naman nararanasan ang gawain ng Diyos ay hindi pagsunod sa Diyos. Ang dati-rating hindi deboto na paggampan sa tungkulin ng isang tao at ang pagtangging mapungusan nang kaunti—ito ba ang saloobing dapat mayroon ang isang tao kapag tinatanggap ang gawain ng Diyos? Ang tumangging mapungusan at ang palaging pagrereklamo kapag nagdurusa nang kaunti ang isang tao—anong uri ng disposisyon ito? Dapat magnilay-nilay sa sarili ang isang tao at alamin kung ano ang hinihingi ng Diyos, at dapat gawin ng isang tao kung ano ang hinihingi ng Diyos. Kung sinasabi ng Diyos na hindi ka sapat na mahusay, hindi ka sapat na mahusay, at hindi mo dapat gamitin ang iyong mga kuru-kuro at imahinasyon para magbigay-hatol sa mga bagay-bagay o kontrahin ang Diyos; dapat kang magpasakop at aminin na hindi ka sapat na mahusay. Kung gayon, hindi ba’t mayroon ka nang landas sa pagsasagawa? Maiiwan pa ba ng isang tao ang Diyos kapag naisasagawa niya ang katotohanan at nakapagpapasakop sa Diyos? Hindi, hindi niya magagawa. May mga pagkakataon na naniniwala ka na sinukuan ka na ng Diyos—ngunit sa katunayan, hindi ka sinukuan ng Diyos, inilagay ka lang Niya sa isang tabi upang makapagnilay-nilay ka sa iyong sarili. Maaaring maging kasuklam-suklam ka sa paningin ng Diyos, at ayaw ka Niyang bigyang-pansin, pero hindi ka Niya tunay na tinalikuran. May ilang nagsisikap na gumampan sa kanilang tungkulin sa sambahayan ng Diyos, pero dahil sa kanilang diwa at sa iba’t ibang bagay na namamalas sa kanila, nakikita ng Diyos na hindi nila minamahal ang katotohanan at hinding-hindi tinatanggap ang katotohanan, kaya naman talagang tinatalikuran sila ng Diyos; hindi sila tunay na mga hinirang, kundi pansamantalang nagbigay-serbisyo lamang. Samantalang may ilan naman na dinidisiplina, itinutuwid, at hinahatulan nang husto ng Diyos, at kinokondena at sinusumpa pa nga, ginagamitan ng iba’t ibang paraan ng pagtrato sa kanila na di-sang-ayon sa mga kuru-kuro ng tao. Hindi nauunawaan ng ilang tao ang layunin ng Diyos, at iniisip nila na pinag-iinitan sila ng Diyos at nakakasakit Siya. Iniisip nilang walang karangalan sa pamumuhay sa harap ng Diyos, hindi na nila nais na saktan pa ang Diyos at nililisan ang iglesia. Iniisip pa nga nila na may katwiran ang pagkilos nang ganito, at sa ganitong paraan, tinatalikuran nila ang Diyos—ngunit sa katunayan, hindi sila pinabayaan ng Diyos. Ang mga nasabing tao ay walang kamalay-malay sa layunin ng Diyos. Sila ay medyo napakasensitibo, umaabot pa sa punto na sumusuko na sila sa pagliligtas ng Diyos. May konsensiya ba talaga sila? May mga panahong iniiwasan ng Diyos ang mga tao, at mga panahong inilalagay Niya sila sa isang tabi nang ilang panahon upang mapagnilayan nila ang kanilang mga sarili, ngunit hindi sila tinalikdan ng Diyos; binibigyan Niya sila ng pagkakataong magsisi. Ang tanging totoong tinatalikdan ng Diyos ay ang masasamang tao na gumagawa ng maraming masasamang gawain, mga hindi mananampalataya, at mga anticristo. Sabi ng ilang tao, “Pakiramdam ko ay wala akong gawain ng Banal na Espiritu at matagal na akong walang kaliwanagan ng Banal na Espiritu. Iniwan na ba ako ng Diyos?” Ito ay maling pakahulugan. May problema rin sa disposisyon dito: Masyadong emosyonal ang mga tao, palagi nilang sinusunod ang sarili nilang pangangatwiran, palaging sutil, at walang pagkamakatwiran—hindi ba’t isa itong problema sa disposisyon? Sinasabi mong inabandona ka na ng Diyos, na hindi ka Niya ililigtas, kung gayon, naitakda na ba Niya ang iyong kalalabasan? May nasabi lang na ilang galit na salita ang Diyos sa iyo. Paano mo naman nasabing sinukuan ka na Niya, na ayaw na Niya sa iyo? May mga pagkakataong hindi mo maramdaman ang gawain ng Banal na Espiritu, ngunit hindi ka pinagkaitan ng Diyos ng karapatang basahin ang Kanyang mga salita, ni hindi Niya itinakda ang kinalabasan mo, o pinutol ang landas mo tungo sa kaligtasan—kaya, ano ang ikinasasama ng loob mo? Nasa masama kang kalagayan, may problema sa iyong mga motibo, may mga isyu tungkol sa iyong kaisipan at pananaw, baluktot ang lagay ng iyong pag-iisip—at gayumpaman, hindi mo sinusubukang ayusin ang mga bagay na ito sa pamamagitan ng paghahanap sa katotohanan, sa halip ay palagi mong binibigyan ng maling pakahulugan ang Diyos at nagrereklamo ka sa Kanya, at ipinapasa ang responsabilidad sa Diyos, at sinasabi mo pa ngang, “Ayaw sa akin ng Diyos, kaya hindi na ako nananampalataya sa Kanya.” Hindi ba’t ikaw ay hindi nagiging rasyonal? Hindi ba’t ikaw ay nagiging hindi makatwiran? Ang ganitong uri ng tao ay masyadong maramdamin, ni walang anumang katuturan, at hindi tinatablan ng kahit anong katwiran. Ang taong ito ang pinakamahirap tumanggap sa katotohanan at siyang mahihirapan nang husto sa pagkamit ng kaligtasan.

Tandaan ninyo ang mga salitang ito: Naperpekto si Pedro sa pamamagitan ng daan-daang beses na pagpipino. Sa mga kuru-kuro at imahinasyon ninyo, ang mapino nang daan-daang beses ay ang mamuhay ng isang kahanga-hangang buhay ng labis-labis na paghihirap sa pagsunod sa Diyos, at sa bandang huli ay mapako sa krus nang patiwarik. Hindi ganito ang kaso; kuru-kuro lang ito ng tao. Bakit Ko sinasabing kuru-kuro lang ito ng tao? Ito ay dahil hindi nauunawaan ng mga tao kung ano ang mga pagsubok ng Diyos at na ang bawat pagsubok ay isinasaayos at ginagawa ng kamay ng Diyos; hindi nauunawaan ng mga tao kung ano ba itong “daan-daang beses,” o kung bakit pinino ng Diyos si Pedro nang daan-daang beses, o kung paano naabot ang “daan-daang beses” na ito, o kung ano ba ang ugat na dahilan—hindi alam ng mga tao ang mga bagay na ito, sa halip ay palagi silang umaasa sa kanilang mga kuru-kuro at imahinasyon para maunawaan ang mga bagay-bagay, at bilang resulta, nagkakaroon sila ng maling pagkaunawa tungkol sa Diyos. Hindi nauunawaan ng mga tao ang ilang partikular na salita ng Diyos na hindi nila naranasan. Sa totoong buhay, kung ang ginagawa ng Diyos sa bawat tao ay ang pagpalain sila, gabayan sila, at mahinahong kausapin sila, kung gayon, para sa mga tao ay habambuhay na magiging mga walang kabuluhan na salita lamang ang mga pagsubok, at hindi na hihigit pa sa isang salita, isang depinisyon, isang konsepto. Gayumpaman, madalas na ginagampanan ng Diyos ang gawaing ito sa iyo: nagiging dahilan ngayon para ikaw ay magkasakit, nagiging dahilan ngayon para maharap ka sa isang di-kaaya-ayang bagay at masiraan ka ng loob at manghina, nagiging dahilan ngayon para maharap ka sa isang mahirap na sitwasyon na nahihirapan kang kayanin at hindi mo alam kung ano ang tamang gawin—ano ang mga bagay na ito para sa iyo? Pagdating sa lahat ng di-kaaya-ayang bagay na ito, sa lahat ng pagdurusa o suliranin o paghihirap na ito, maging sa mga tukso ni Satanas, kung palagi mong maituturing ang mga ito bilang mga pagsubok na ibinigay sa iyo ng Diyos, ang bawat isa bilang isang pagsubok mula sa daan-daang pagsubok, at kaya mong tanggapin ang mga ito at hanapin ang katotohanang nakapaloob sa mga ito, kung gayon, sasailalim sa pagbabago ang iyong kalagayan at bubuti ang ugnayan mo sa Diyos. Subalit kung nahaharap ka sa mga pagsubok at hindi mo tinatanggap ang mga ito, palagi mong pinagtataguan ang mga ito, nilalabanan ang mga ito, at kinokontra ang mga ito, kung gayon, ang “daan-daang pagsubok” na ito ay habambuhay na magiging mga walang kabuluhan na salita lamang sa iyo na hindi kailanman matutupad. Halimbawa, nagkikimkim ng masamang saloobin sa iyo ang isang tao at, dahil hindi mo alam ang dahilan nito, hindi ka masaya. Kung namumuhay ka nang mainitin ang ulo at ayon sa iyong laman, may maidadahilan ka para maging di-kaaya-aya sa kanya—ngipin sa ngipin, mata sa mata. Pero kung namumuhay ka sa harap ng Diyos at nais mong magawang perpekto at mailigtas ng Diyos, dapat mong ituring ang lahat ng kinakaharap mong ito bilang isang pagsubok mula sa Diyos at tanggapin ito; ang totoo, isa ito sa iba’t ibang mga paraan kung saan sinusubok ka ng Diyos. Sa pagbabahagi sa ganitong paraan, mas nakakaramdam na ba kayo ng kalayaan at kagaanan sa inyong puso ngayon? Kung makapagsasagawa kayo alinsunod sa mga salitang ito, maihahambing ang inyong ugali at mga pananaw sa mga salitang ito, kung gayon ay makakatulong ito sa inyo nang malaki pagdating sa pagpapasakop sa mga pamamatnugot at pagsasaayos ng Diyos sa pang-araw-araw ninyong buhay.

Ano ang mga pangunahing aspekto na kasama sa talakayan ngayon tungkol sa mga kuru-kuro ng mga tao sa pananampalataya sa Diyos? Ang isa ay ang aspekto ng panlabas na pag-uugali ng mga tao, paimbabaw na kumikilos gaya ng mga Pariseo, kumikilos nang pinong-pino at napakamagalang; ang isa pang aspekto ay ang tungkol sa pagkain, pananamit, matutuluyan, at paglalakbay; isa pa ay ang aspekto ng pagkaunawa ng mga tao sa pananampalataya sa Diyos, iniisip na sa pagsampalataya nila sa Diyos, dapat silang pagpalain at bigyan ng mga pakinabang. Ano ang naging karanasan ni Job sa aspektong ito? Nang sumapit ang mga pagsubok kay Job, nagawa niyang tiyakin na mula sa Diyos ang mga ito, na wala siyang anumang nagawang mali at na hindi ito parusa mula sa Diyos, bagkus ay pagsubok ito sa kanya ng Diyos at pagtukso ito sa kanya ni Satanas—ganito niya ito naunawaan. At paano naman ito naunawaan ng mga kaibigan ni Job? Naniwala silang sumapit ang sakunang ito kay Job dahil may nagawa siyang mali at nagkasala siya sa Diyos. Ang pag-iisip nila nang ganito ay nagpapakitang nagkikimkim sila ng mga kuru-kuro tungkol sa pananampalataya sa Diyos. Bakit naiiba ang naging pagkaunawa ni Job kaysa sa ibang tao? Ito ay dahil malinaw na nakita ni Job kung ano ang nangyayari, kaya hindi siya nagkimkim ng anumang kuru-kuro tungkol dito. Habang ginagampanan ng Diyos ang Kanyang gawain kay Job, nagkamit si Job sa pamamagitan ng karanasan at nakilala niya ang gawain ng Diyos, at wala nang mga ganitong kuru-kuro at ideya ng tao si Job. Kaya, nang gumawa ang Diyos kay Job, nagkamali ba siya ng pagkaunawa? (Hindi.) Hindi siya nagkamali ng pagkaunawa kaya naman hindi siya nagreklamo; hindi siya nagkamali ng pagkaunawa, kaya hindi siya nagrebelde; hindi siya nagkamali ng pagkaunawa, kaya nagawa niyang tunay na magpasakop. Hindi ba’t tama iyon? (Oo.) Bakit ito tama? Kung nagsasabi ng “Amen” ang mga tao sa mga salita ng Diyos sa kanilang puso, itinuturing ang mga salita ng Diyos bilang realidad ng mga positibong bagay, bilang mga bagay na tama, bilang ang pamantayan, bilang kataas-taasan, at bilang mga prinsipyong dapat nilang isagawa, kung gayon ay magpapasakop sila at hindi sila magkakamali ng pagkaunawa. Palaging may isang pagpapahayag kapag nagkakaroon ng mga maling pagkaunawa ang mga tao tungkol sa mga salitang binibigkas ng Diyos o sa mga gawa ng Diyos—anong pagpapahayag iyon? (Ayaw nilang tanggapin ang mga ito.) At ano ang nasa likod ng pagtanggi nilang ito na tanggapin ang mga salita at gawa ng Diyos? Ito ay dahil mayroon silang sariling mga ideya, at kumokontra at sumasalungat ang mga ideyang ito sa mga salita ng Diyos, at pagkatapos ay bumubuo ng mga maling pagkaunawa at kuru-kuro ang mga tao patungkol sa Diyos, naniniwala na ang mga bagay na sinasabi ng Diyos ay hindi palaging tama. Minsan, kahit pa mukhang tinanggap ang mga ito ng mga tao, isang pagkukunwari lamang ito at hindi tunay na pagtanggap. Sa pamamagitan ng paghahanap sa katotohanan, dapat ganap na mag-isip ang isang tao alinsunod sa mga salita at hinihingi ng Diyos, at sumang-ayon sa mga salita ng Diyos sa kanyang puso, at saka lamang siya magiging kaayon ng Diyos. Kung hindi mo tinatanggap ang mga bagay na ito sa iyong puso, at nagkakaroon ka ng maling pagkaunawa at kinokontra at nilalabanan mo pa nga ang mga ito, kung gayon, ipinapakita nito na may isang bagay sa loob mo. Kung mahihimay mong mabuti ang bagay na ito na nasa loob mo at mahahanap ang katotohanan, kung gayon ay malulutas ang iyong mga kuru-kuro; kung mayroon kang baluktot na pagkaunawa, kung wala kang espirituwal na pagkaunawa, o wala kang abilidad na makaarok, sadyang wala kang kakayahang ihambing ang iyong mga kuru-kuro sa mga salita ng Diyos, hindi mo kayang alamin at himayin ang mga ito, at hindi mo namamalayan kapag umuusbong ang mga kuru-kuro sa iyo, kung gayon, hindi na malulutas ang iyong mga kuru-kuro. Alam na alam ng ilang tao na nagkikimkim sila ng mga kuru-kuro tungkol sa Diyos sa kanilang puso, pero sinasabi pa rin nila na wala, natatakot sila na kung aamin sila ay mapapahiya at mamaliitin sila. Kung may magtatanong sa kanila ng, “Kung hindi ka nagkamali ng pagkaunawa sa Diyos, bakit hindi ka makapagpasakop sa Kanya?” at sasagot sila, “Hindi ko alam kung paano magsagawa.” Anong uri ng pagpapamalas ito? Kung wala kang espirituwal na pang-unawa, kung wala kang kakayahang kumilatis, at hindi ka marunong magnilay-nilay sa iyong sarili kapag mayroon kang problema, hindi mo magagawang lutasin ang iyong mga kuru-kuro o ang iyong mga maling pagkaunawa tungkol sa Diyos. Kapag may mga bagay na nangyayari na walang kaugnayan sa iyong mga kuru-kuro, pakiramdam mo ay kalmadong-kalmado ka, at hindi mababakas na mayroon kang anumang problema. Subalit sa sandaling may mangyari na may kinalaman sa iyong mga kuru-kuro, umuusbong sa iyo ang paglaban sa Diyos. Paano naipapamalas ang paglaban na ito? Minsan, maaaring makaramdam ka ng hinanakit, at sa paglipas ng panahon at hindi nalutas ang pakiramdam na ito, lalong lalalim ang iyong mga maling pagkaunawa sa Diyos at titindi ang iyong tiwaling disposisyon, at magsisimula ka nang ibulalas ang iyong mga kuru-kuro at husgahan ang Diyos. Sa sandaling husgahan mo ang Diyos, hindi na ito problema sa pag-iisip o pag-uugali, bagkus isa nang pagpapakita ng satanikong disposisyon. Kung nagpapakita ng kaunting paglaban o walang pagpapasakop ang isang tao sa kanyang pag-uugali dahil sa lubos na kamangmangan, hindi ito kinokondena ng Diyos; kung tuwirang lumalaban sa Diyos ang isang tao mula sa disposisyon nito at sinasadya nitong lumaban sa Kanya, magsasanhi ito ng problema sa tao, at sinusuway nito ang Diyos. Kapag sinasadyang suwayin ng isang tao ang Diyos, isa itong pagkakasala sa disposisyon ng Diyos. Kaya, kapag may mga kuru-kuro ang mga tao, dapat nilang lutasin ang mga ito; kapag nalutas na nila ang kanilang mga kuru-kuro, saka nila malulutas ang mga maling pagkaunawa sa pagitan nila at ng Diyos; at kapag nalutas na ang mga maling pagkaunawa sa pagitan nila at ng Diyos, saka lamang sila tunay na makapagpapasakop sa Diyos. Sinasabi ng ilang tao na, “Wala akong mga kuru-kuro at nalutas na ang mga maling pagkaunawa sa pagitan namin ng Diyos. Wala na akong iniisip pa.” Sapat na ba ito? Ang layon sa paglutas sa mga kuru-kuro ay hindi para lutasin lang ang mga kuru-kuro, kundi ay para magsagawa alinsunod sa mga hinihingi ng Diyos at sa katotohanan, para makamit ang pagpapasakop sa Diyos at mapalugod ang Diyos. Sinasabi ng ilang tao na, “Hangga’t wala akong mga maling pagkaunawa tungkol sa Diyos, sapat na iyon, magiging ayos ang lahat, at magiging ligtas ako.” Hindi ito tunay na pagsasagawa sa katotohanan o totoong pagpapasakop—hindi pa rin nalutas ang problema. Kung talagang nalutas ang problema, bukod sa hindi magkakaroon ng mga maling pagkaunawa ang mga tao tungkol sa Diyos, malalaman din nila kung ano ang mga hinihingi ng Diyos at kung ano ang Kanyang mga layunin sa mga bagay-bagay na nangyayari sa kanila. Bukod sa magagawa nilang himayin ang sarili nilang mga kuru-kuro, matutulungan rin nila ang mga taong may mga kuru-kuro na matutong hanapin ang katotohanan, na maisagawa ang katotohanan at matugunan ang mga hinihingi ng Diyos. Hindi ba’t sila ay magiging ayon sa mga layunin ng Diyos kung gayon? Ang pinakalayon sa paglutas ng mga kuru-kuro ay ang maunawaan ang mga layunin ng Diyos at makapasok sa katotohanang realidad—ito ang susi. Sinasabi mong hindi ka pa nagkaroon ng anumang maling pagkaunawa tungkol sa Diyos, kung gayon, nauunawaan mo ba ang katotohanan? Kung hindi mo nauunawaan ang katotohanan, kahit pa wala kang mga kuru-kuro o maling pagkaunawa tungkol sa Diyos, hindi ka pa rin isang taong nagpapasakop sa Diyos. Ang hindi pagkakaroon ng mga maling pagkaunawa ay hindi nangangahulugang nauunawaan mo ang Diyos, lalong hindi ito nangangahulugang may kakayahan kang magpasakop sa Kanya. Walang anumang kuru-kuro o maling pagkaunawa ang mga tao tungkol sa Diyos kapag maayos ang lahat ng bagay, pero hindi ito nangangahulugang wala silang kahit anong kuru-kuro o maling pagkaunawa tungkol sa Diyos. Kapag may nangyayari sa kanila na may kaugnayan sa kanilang mga personal na interes, kusang lumilitaw ang kanilang mga kuru-kuro at nagkakaroon sila ng mga maling pagkaunawa tungkol sa Diyos at nagrereklamo pa nga. Kaya bang magpasakop sa Diyos ang mga tao kapag itinuturing nilang napakahalaga ang kanilang mga personal na interes? Bakit ba kapag may nangyayari na nakakaapekto sa mga personal na interes ng isang tao, lumilitaw ang kanilang mga kuru-kuro at maling pagkaunawa bilang resulta at naghihimagsik at sumusuway sila sa Diyos? Ganito talaga ang nangyayari sa mga taong may satanikong kalikasan at satanikong disposisyon. Kapag may nangyayari na nakakaapekto sa kanilang mga personal na interes, hindi na sila nakapagpapasakop sa Diyos, at hindi rin sila nakapagpapasakop sa Diyos kapag may nangyayaring salungat sa sarili nilang mga kuru-kuro at imahinasyon. Ang mga kuru-kuro at maling pagkaunawa ng mga tao tungkol sa Diyos ay lumilitaw kasabay ng kanilang sitwasyon. Kung hindi nila magawang hanapin at tanggapin ang katotohanan, hindi kailanman malulutas ang kanilang mga kuru-kuro at hindi kailanman babalik sa normal ang kanilang ugnayan sa Diyos. Ang mga nagkikimkim ng mga kuru-kuro pero hindi naghahanap sa katotohanan para lutasin ang mga ito ay hindi maililigtas ng Diyos kahit gaano karaming taon na silang nananampalataya sa Kanya.

Ang pagliligtas ng Diyos sa tao ay hindi lamang mga walang kabuluhang salita. Ipinapahayag Niya ang lahat ng katotohanang ito upang matugunan ang iba’t ibang bagay ng tiwaling sangkatauhan na salungat sa katotohanan—ang kanilang mga kuru-kuro, imahinasyon, kaalaman, pilosopiya, tradisyonal na kultura, atbp. Sa pamamagitan ng paghihimay sa mga bagay na ito, ipinapaunawa Niya sa tao kung ano ang bumubuo sa mga positibong bagay, kung ano ang bumubuo sa mga negatibong bagay, kung aling mga bagay ang nagmumula sa Diyos, kung aling mga bagay ang nagmumula kay Satanas, kung ano ang katotohanan, at kung ano ang mga pilosopiya at lohika ni Satanas. Kung nakikita ng mga tao ang mga bagay na ito nang naaayon sa kung ano talaga ang mga ito, likas nilang pipiliin na hangarin ang tamang landas sa buhay, at naisasagawa nila ang katotohanan, nagagawa nila ang hinihingi ng Diyos, at nakikilatis ang mga negatibong bagay. Ito ang hinihingi ng Diyos sa tao, at ito rin ang pamantayan sa Kanyang pagperpekto at pagliligtas sa mga tao. Sinasabi ng ilang tao, “Hinihimay ng Diyos ang mga kuru-kuro ng tao, ngunit wala akong mga kuru-kuro. Ang mga taong may mga kuru-kuro ay karaniwan na matatandang tusong tao, o kung hindi man ay mga teologo at ang mga Pariseo. Hindi ako ganoon.” Ano nga ba ang problema kung nagagawa nilang sabihin ang gayong bagay? Hindi nila kilala ang kanilang sarili. Kahit gaano pa ibahagi ang katotohanan, hindi nila ito iniuugnay sa kanilang sarili, iniisip na hindi sila ganoon. Kamangmangan ito, at wala silang espirituwal na pang-unawa. Magagawa ba ninyong mag-isip sa ganitong paraan? Hindi ganoon mag-isip ang karamihan sa mga tao ngayon. Kapag marami nang nakain at nainom na mga salita ng Diyos ang isang tao at kaya na niyang unawain ang ilang katotohanan, makikita na niya nang malinaw na ang lahat ng tao ay nagtataglay ng mga bagay-bagay na may kinalaman sa mga kuru-kuro at imahinasyon, at na ang lahat ng tao ay nagtataglay ng mga tiwaling disposisyon. Walang nakakahiya sa paghihimay sa mga bagay na ito; dagdag pa rito, pagkatapos himayin ang mga ito, naniniwala silang makakatulong ito sa iba na magkaroon ng kakayahang makakilala, at sila mismo ay lalago, at mas madaling makakaunawa ng katotohanan. Dahil dito, nagagawa nilang lahat na bukas na himayin ang kanilang sarili. Ano ang layon ng paghihimay sa mga kuru-kuro? Ito ay upang isantabi ang mga kuru-kurong ito, upang matugunan ang hindi pagkakaunawaan sa pagitan ng tao at ng Diyos, at pagkatapos ay bigyang-kakayahan ang mga tao na magtuon sa kung ano ang hinihingi ng Diyos sa tao, malaman kung paano makapasok sa landas ng kaligtasan, at malaman kung ano ang gagawin upang maisagawa ang katotohanan. Sa pamamagitan ng madalas na pagsasagawa sa ganitong paraan, nakakamit ang nilalayong epekto sa huli: Ang isang aspekto ay na mauunawaan ng mga tao ang mga layunin ng Diyos at makapagpapasakop sa Diyos, habang sa isa pang aspekto ay na magkakaroon sila ng kakayahang tanggihan at labanan ang maraming negatibong bagay, tulad ng mga buktot na kuru-kuro at imahinasyon, at mga bagay na nagmumula sa kaalaman. Kapag nahaharap sa isang relihiyosong intelektuwal, isang teologo, o relihiyosong pastor o elder, makikilatis mo sila sa pamamagitan ng pakikipag-usap sa kanila, at magagamit mo ang katotohanan upang pabulaanan ang kanilang napakaraming mga kuru-kuro, imahinasyon, erehiya, at baluktot na pangangatwiran. Ipinapakita nito na kaya mong makilala ang mga negatibong bagay, na nauunawaan mo na ang ilang katotohanan, na mayroon kang partikular na tayog, kaya hindi ka natatakot kapag nahaharap ka sa mga pinuno at kilalang tao sa mga relihiyon. Ang kaalaman, pag-aaral, at mga pilosopiya na pinag-uusapan nila—kahit ang lahat ng kanilang mga ideolohiya at teorya—ay hindi mapapanindigan, sapagkat nakilatis mo na ang mga salita at doktrina, kuru-kuro at imahinasyon, ng relihiyon, at hindi ka na malilihis ng mga bagay na iyon. Ngunit hindi pa ninyo ito naaabot. Kapag nakatagpo kayo ng mga manloloko sa relihiyon at mga Pariseo, o sinumang may kaunting katayuan, kayo ay natatakot; alam ninyo na ang sinasabi nila ay mali, na binubuo ito ng mga kuru-kuro at imahinasyon, na mula sa kaalaman, ngunit hindi ninyo alam kung paano ito pabubulaanan, hindi ninyo alam kung saan magsisimulang himayin ito, o kung aling mga salita ang maglalantad sa mga taong ito. Hindi ba’t ipinapakita nito na hindi pa rin ninyo nauunawaan ang katotohanan? (Oo.) Kaya, dapat ninyong sangkapan ang inyong sarili ng katotohanan at, kapag naunawaan na ninyo ang katotohanan, mahihimay na ninyo ang inyong sarili at malalaman na ninyo kung paano makilatis ang mga tao. Kapag naunawaan na ninyo ang katotohanan, malinaw na ninyong makikita ang ibang mga tao, ngunit kung hindi ninyo nauunawaan ang katotohanan, hindi ninyo sila malinaw na makikita. Upang maunawaan nang husto ang mga tao at bagay, dapat ninyong maunawaan ang katotohanan; kung wala ang katotohanan bilang pundasyon ninyo, bilang buhay ninyo, hindi ninyo mauunawaan nang husto ang anumang bagay.

Kapag nalutas na ng mga tao ang iba’t ibang kuru-kuro at imahinasyon, mayroon silang kaalaman at karanasan sa mga salita ng Diyos, at nakapasok na rin sila sa realidad ng mga salita ng Diyos. Sa proseso ng pagpasok sa realidad ng mga salita ng Diyos, ang iba’t ibang kuru-kuro at imahinasyon na lumilitaw sa mga tao ay isa-isang nalulutas, at mayroong pagbabago sa kaalaman ng mga tao tungkol sa gawain ng Diyos, diwa ng Diyos, at iba’t ibang saloobing mayroon ang Diyos sa mga tao. Paano nagaganap ang pagbabagong ito? Nagaganap ito kapag isinasantabi ng mga tao ang iba’t ibang kuru-kuro at ang mga imahinasyon ng tao, kapag isinasantabi nila ang iba’t ibang ideya at pananaw na nagmula sa kaalaman, pilosopiya, tradisyonal na kultura o sa mundo, at sa halip ay tinatanggap ang iba’t ibang pananaw na nagmula sa Diyos at may kaugnayan sa katotohanan. Kapag tinatanggap ng mga tao ang mga salita ng Diyos bilang kanilang buhay, pumapasok din sila sa realidad ng mga salita ng Diyos, at nagagawa nilang ituring at pag-isipan ang mga katanungan gamit ang katotohanan, at lutasin ang mga isyu gamit ang katotohanan. Kapag nalutas na ng mga tao ang iba’t iba nilang kuru-kuro at maling pagkaunawa tungkol sa Diyos, agad nilang mapapabuti ang kanilang ugnayan sa Diyos habang inihahanda naman ang kanilang daan tungo sa buhay pagpasok. Kapag nakakamit ng mga tao ang gayong mga pagbabago, ano ang nangyayari sa kanilang ugnayan sa Diyos? Nagiging isang ugnayan ito ng mga nilikha at ng Lumikha. Sa mga ugnayang nasa ganitong antas, walang kompetisyon, walang pagsubok, at walang masyadong paghihimagsik; mas mapagpasakop, maunawain, masambahin, tapat, at matapat ang mga tao sa Diyos, at tunay silang may takot sa Diyos. Ito ang pagbabagong dulot sa buhay ng mga tao kapag nalutas na nila ang kanilang mga kuru-kuro. Kung nakakamit ninyo ang ganitong uri ng pagbabago, payag na ba kayong lutasin ang inyong mga kuru-kuro? (Oo.) Ngunit ang paglutas ng mga kuru-kuro ng mga tao ay isang napakasakit na proseso. Dapat itatwa ng mga tao ang kanilang sarili, dapat nilang isantabi ang kanilang mga kuru-kuro, isantabi ang mga bagay na sa tingin nila ay tama, isantabi ang mga bagay na tuloy-tuloy nilang hinahangad, isantabi ang mga bagay na pinaniniwalaan nilang wasto at kanilang hinangad at pinanabikan sa buong buhay nila. Nangangahulugan ito na dapat maghimagsik ang mga tao laban sa kanilang sarili, dapat nilang isantabi ang kaalaman, mga pilosopiya—maging ang paraan nila ng pag-iral—na natutuhan mula sa mundo ni Satanas, at palitan ang mga ito ng ibang paraan ng pamumuhay, na ang pundasyon at ang ugat ay ang katotohanan. Kaya dapat magtiis ng matinding pagdurusa ang mga tao. Ang pagdurusang ito ay maaaring hindi pisikal na karamdaman o paghihirap at kagipitan sa pang-araw-araw na buhay, ngunit maaaring magmula ito sa pagbabago sa lahat ng uri ng pananaw sa iba’t ibang mga bagay at sa sangkatauhan sa loob ng iyong puso, o maaari ring magmula ito sa pagbabago sa iba’t ibang aspekto ng kaalaman na mayroon ka tungkol sa Diyos, na nagbabaligtad ng iyong kaalaman at pananaw sa mundo, buhay ng tao, sangkatauhan, at maging sa Diyos.

Nagbahaginan tayo ngayon lang tungkol sa mga kuru-kuro ng mga tao ukol sa pananampalataya sa Diyos at nagbigay tayo ng ilang halimbawa nang sa gayon ay magkaroon kayo ng batayang konsepto tungkol sa aspektong ito ng katotohanan. Pagkatapos nito, maaari ninyo itong pagnilayang muli at sama-sama kayong magbahaginan tungkol dito, bumuo ng mga hinuha, at unti-unting pagnilayan, unawain, at himayin ang iba’t ibang kuru-kuro ukol sa pananampalataya sa Diyos, bago ninyo lutasin ang mga ito nang hakbang-hakbang. Sa madaling salita, maraming imahinasyon at kuru-kuro ang mga tao tungkol sa pananampalataya sa Diyos. Halimbawa, tungkol man ito sa buhay, pag-aasawa, pamilya, o trabaho ng mga tao, sa sandaling may lumitaw na paghihirap, nagkakaroon ng mga kuru-kuro ang mga tao tungkol sa Diyos at pagkatapos ay nagrereklamo at nanghuhusga sila sa Kanya, palaging iniisip sa kanilang puso na, “Bakit hindi ako pinoprotektahan o pinagpapala ng Diyos?” Kagaya lang ito ng palaging sinasabi ng mga walang pananampalataya: “Hindi patas ang langit,” at “Bulag ang langit”; pero hindi aksidente lang na nangyayari ang mga bagay na ito. Kapag maginhawa at masaya ang buhay, hindi kailanman nagpapasalamat sa Diyos ang mga tao at maaaring itatwa pa nga nila ang Diyos at pagdudahan ang Kanyang pag-iral. Subalit kapag dumarating na ang sakuna, pinapanagot nila ang Diyos para dito, at nagsisimula silang humusga at lumapastangan sa Diyos. Iniisip pa nga ng ilang tao na hindi na nila kailangang matuto ng anuman o magtrabaho sa sandaling sumampalataya na sila sa Diyos, na ihahanda ng Diyos ang lahat para sa kanila pagdating ng oras, at na kung magkakaroon sila ng anumang paghihirap, maaari silang manalangin sa Diyos at maaari nilang ipagkatiwala ang bagay na ito sa Kanya at lulutasin Niya ito para sa kanila. Naniniwala sila na kung magkakasakit sila, pagagalingin sila ng Diyos, na kung darating ang sakuna, poprotektahan sila ng Diyos, na pagdating ng araw ng Diyos, magbabagong-anyo silang lahat, at na kung gagawa ang Diyos ng mga tanda at kababalaghan, magiging maayos lang ang lahat—mga imahinasyon at kuru-kuro ito ng mga tao. Para naman sa propesyonal na kaalamang may kaugnayan sa mga tungkuling dapat matutunan ng mga tao, dapat itong matutunan ng mga tao alinsunod sa kung ano ang kinakailangan para sa kanilang tungkulin; tinatawag itong pragmatismo at dedikasyon sa wastong gampanin ng isang tao, at hindi lang dapat mangarap at umasa ang isang tao sa kanyang imahinasyon. Kung ano ang hinihingi ng Diyos na gawin ng mga tao, iyon ang dapat gawin ng mga tao, iyon ang mga tungkuling dapat gampanan ng mga tao. Hinding-hindi ito maaaring baguhin at dapat itong harapin nang maingat—nakaayon ito sa katotohanan at ito ang perspektibang dapat mayroon ang mga tao patungkol sa kanilang tungkulin. Hindi ito isang kuru-kuro, ito ang katotohanan at ito ang hinihingi ng Diyos. Maraming pagkakataon kung kailan ang mga bagay na ginagawa ng Diyos ay salungat sa mga imahinasyon ng mga tao. Kung kayang isantabi ng mga tao ang kanilang mga kuru-kuro, hanapin ang mga layunin ng Diyos at ang mga katotohanang prinsipyo, malalampasan nila ang mga bagay na ito. Kung matigas ang ulo mo at mahigpit kang kumakapit sa iyong mga kuru-kuro, katumbas iyon ng hindi mo pagtanggap sa katotohanan, hindi pagtanggap sa mga bagay na tama, at hindi pagtanggap sa mga hinihingi ng Diyos. Kung hindi mo tinatanggap ang katotohanan o ang mga bagay na tama, hindi ba’t masasabing kumokontra ka sa Diyos? Ang katotohanan at ang mga positibong bagay ay mula sa Diyos. Kung hindi mo tatanggapin ang mga ito at sa halip ay kakapit ka sa iyong mga kuru-kuro, malinaw na kumokontra ka sa katotohanan. Dito na natin tatapusin ang ating pagbabahaginan tungkol sa mga kuru-kuro ng mga tao kaugnay sa pananampalataya sa Diyos. Ang natitira na lang ay ang iugnay ninyo ito sa inyong sarili batay sa mga prinsipyong ito at sa mga salitang pinagbahaginan natin ngayon dito. Ang mga kuru-kurong may kinalaman sa pananampalataya ng mga tao sa Diyos ang pinakakaraniwan at pinakapangunahin sa tatlong uri ng mga kuru-kuro. Hindi naman talaga ganoon kalalim ang mga katotohanang kaugnay sa mga kuru-kurong ito, kaya naman madali lang dapat lutasin ang mga kuru-kurong ito.

Ngayon, makikipagbahaginan tayo sa mga kuru-kuro ng mga tao tungkol sa pagkakatawang-tao; marami ring kuru-kuro ang mga tao tungkol sa pagkakatawang-tao. Maraming imahinasyon ang mga tao kapag hindi pa nila nakitang nagkatawang-tao ang Diyos, hindi ba? Halimbawa, naniniwala sila na dapat maunawaan at makitang malinaw ng pagkakatawang-tao ang lahat ng bagay. Sa madaling salita, iniisip nilang dapat lubos na perpekto ang nagkatawang-taong laman ng Diyos, na masyado Siyang mabuti para sa kanila at hindi malalapitan. Kapag hindi pa nakatagpo ng mga tao ang Diyos, ang mga imahinasyong ito ng mga tao ay mga kuru-kuro, at lumilitaw ang mga ito ayon sa ilang paghusga, o sa kaalaman, mga paniniwalang panrelihiyon, at tradisyonal na edukasyon sa kultura na mayroon ang mga tao. Kapag nakilala na nila ang Diyos, nagkakaroon ang mga tao ng mga bagong kuru-kuro: “Ganito pala ang hitsura ni Cristo. Ganito pala Siya magsalita at ganito pala ang Kanyang personalidad. Paanong iba Siya sa inakala ko? Hindi dapat ganito ang diyos ko.” Sa katunayan, walang ideya ang mga tao at hindi nila maipaliwanag kung ano nga ba dapat ang Diyos. Habang patuloy na nagkakaroon ang mga tao ng mga kuru-kurong ito, patuloy rin nilang itinatatwa at pinupungusan ang kanilang sarili, naniniwalang mali na magkimkim ng mga kuru-kuro at imahinasyon, na ang mga bagay na ginagawa ng Diyos ay tama, pero hindi pa rin nila maunawaan ang mga ito. Patuloy pa ring lumalabas ang kanilang mga kuru-kuro at may labanan sa loob ng kanilang puso, habang iniisip na, “Tama ang mga ginagawa ng Diyos; hindi ako dapat magkimkim ng anumang kuru-kuro.” Pero hindi nila lubos na naisasantabi ang kanilang mga kuru-kuro at hindi pa rin sila kumbinsido, kaya naman walang kapayapaan sa kanilang puso. Iniisip nila, “Tao ba Siya o Diyos? Kung Siya ay Diyos, hindi Siya mukhang Diyos, at kung isa naman Siyang tao, magiging imposible para sa Kanya na makapagpahayag ng napakaraming katotohanan.” Naiipit sila rito. Gusto nilang maghanap ng ibang taong makakabahaginan pero nahihirapan silang pag-usapan ito, nangangambang baka pagtawanan sila o na sabihin ng iba na napakahangal nila, walang pananalig, o na baluktot ang kanilang pagkaunawa, kaya naman ang magagawa na lang nila ay pigilan ang nararamdaman nila. Sabagay, nakita man ng isang tao ang Diyos o hindi, hangga’t may namumuong mga kuru-kuro at maling pagkaunawa tungkol sa Diyos sa kanilang puso, may problema nga sa kanilang pagkaunawa. Napakaraming katotohanan ang ipinapahayag ng Diyos at ibinabahagi Niya nang napakalinaw at maliwanag ang tungkol sa mga isyung ito nang sa gayon ay makumbinsi ang mga tao sa puso at sa salita. Kapag may kakayahan pa rin ang mga tao na bumuo ng mga kuru-kuro at maling pagkaunawa sa ganoong klaseng sitwasyon, hindi na ito ganoon kasimpleng problema. May mga kuru-kuro ang ilang tao dahil wala silang espirituwal na pang-unawa; may kuru-kuro ang ilang tao dahil sa kanilang baluktot na pagkaunawa; at bumubuo naman ng mga kuru-kuro ang ilang tao dahil hindi nila mahal ang katotohanan at hindi nila nauunawaan ang katotohanan sa anumang paraan. Anuman ang kaso, hangga’t hindi nakaalinsunod ang mga pananaw at ideya ng mga tao sa mga salita ng Diyos, sa gawain ng Diyos, at sa diwa ng Diyos, at hinahadlangan ng mga ito ang mga tao sa pananampalataya sa Diyos, pagkilala sa Diyos at pagpapasakop sa gawain ng Diyos, o kaya naman ay nagsasanhi ang mga ito na magkaroon ang mga tao ng mga ideya at perspektibang kumukuwestiyon, nagdudulot ng maling pagkaunawa, nagtatatwa, at lumalaban sa Diyos, kung gayon, mga kuru-kuro ang lahat ng ito, at sumasalungat ang lahat ng ito sa katotohanan.

Kasunod, gagamit Ako ng ilang konkretong halimbawa para ibahagi sa inyo. Maaaring marami sa inyo ang nakarinig na ng mga kuwento tungkol sa Akin. Noong una kang magsimulang sumampalataya sa Diyos o masumpungan ang iyong sarili sa isang partikular na sitwasyon, baka may nakapagsabi sa iyo ng ilang kuwento na nakapagpaantig sa iyong puso o nakapagpaluha sa iyo. Halimbawa, may nagsabi na, minsan noong Bagong Taon, nag-uwian ang lahat para ipagdiwang ang Bagong Taon sa kani-kanilang tahanan habang naglalakad namang mag-isa sa lansangan si Cristo, sinasagupa ang hangin at niyebe, nang walang bahay na mauuwian. Pagkarinig sa kuwentong ito, naantig nang husto ang ilang tao at sinabing, “Mahirap talaga para sa Diyos na pumarito at manahan sa mundo! Napakatiwali ng sangkatauhan at itinatakwil nilang lahat ang Diyos, at iyon ang dahilan kung bakit nagdurusa ang Diyos nang ganito. Totoo nga yata ang sinabi ng Diyos, na ‘May mga lungga ang mga zorra, at may mga pugad ang mga ibon sa langit; datapuwa’t ang Anak ng tao ay walang mapaghiligan ng Kanyang ulo.’ Nagkatotoo ang mga salitang ito. Napakadakila ng Diyos!” Naniniwala silang ang kadakilaan ng Diyos ay nagmula sa kuwentong ito, at ito ang naisip nilang konklusyon buhat sa kuwentong ito. Habang napapaluha kayo matapos pakinggan ang kuwentong ito, hindi ba kayo nagtaka kung bakit gusto ng mga tao na makinig sa mga ganitong kuwento? Bakit sila naaantig ng gayong mga kuwento? May isang uri ng kuru-kuro ang mga tao tungkol sa laman ng Diyos, mayroon silang isang uri ng hinihingi sa Kanyang laman, at mayroon silang isang uri ng pamantayan sa pagsukat ng Kanyang laman. Ano ang kuru-kurong ito? Ito ay na kung paparito ang Diyos sa nagkatawang-taong laman, dapat Siyang magdusa. Sabi ng Diyos: “May mga lungga ang mga zorra, at may mga pugad ang mga ibon sa langit; datapuwa’t ang Anak ng tao ay walang mapaghiligan ng Kanyang ulo.” Kung hindi nagkatotoo ang mga salitang ito, kung hindi ganito ang naging kondisyon ng buhay ng Anak ng tao, at hindi Siya nahirapan nang ganito, sa halip ay nagtamasa Siya ng kaligayahan, kung gayon, hindi Siya hahangaan ng mga tao at hindi sila makakaramdam ng motibasyon, at hindi nila gugustuhing gampanan ang kanilang tungkulin at hindi sila papayag na magdusa kahit kaunti. Naniniwala ang mga tao na dapat magdusa ang Diyos, at sa pamamagitan lamang ng pagdurusa maaaring maging ehemplo Siya at huwaran para sa sangkatauhan. Naniniwala silang, kapag pumarito ang Diyos sa mundo, hindi Siya maaaring magtamasa ng malaking kayamanan at mataas na ranggo—ang mga bagay na iyon ay sa mundo. Partikular na naparito ang Diyos sa mundo para magdusa, at pagkatapos Niyang magdusa, saka Niya mapapatahimik ang sangkatauhan, at mapapaantig ang kanilang puso sa pamamagitan ng Kanyang pagdurusa at hahangaan Siya ng mga ito, bago sila sumunod sa Kanya. Nagkikimkim ng ganitong uri ng kuru-kuro ang mga tao tungkol sa Diyos, dahilan kung bakit naiuugnay nila ang kanilang sarili sa mga kuwentong tulad nito at madali nilang natatanggap ang mga ito. Gusto ba ninyong malaman kung totoo ba ang kuwentong ito? Umaasa ba kayong totoo ito o na hindi ito totoo? Nahihirapan ba kayong sagutin ito? Kung totoo nga ito, mapapagtatanto ng mga tao na nakaayon nga ito sa sarili nilang mga kuru-kuro; kung hindi naman ito totoo, masisira ba niyon ang magiting na halimbawa sa kaibuturan ng inyong puso? Maaapektuhan ba kayo nito? Magiging isang dagok ba ito sa inyo? Ang totoo, hindi mahalaga kung totoo ito o hindi. Ano ang mahalaga? Ang paghihimay sa mga kuru-kuro ng mga tao. May kuru-kuro at pamantayan ang lahat ng tao na kung saan sinusukat nila ang Diyos na nagkatawang-tao, ang Kanyang buhay, ang kapaligirang ginagalawan Niya, ang kalidad ng Kanyang buhay, at ang Kanyang pagkain, pananamit, tirahan, at transportasyon, at ang kuru-kuro nilang ito ay na, kapag pumarito ang diyos, dapat siyang magdusa. Bukod dito, sa puso ng mga tao, siguradong maimpluwensiya si cristo at karapat-dapat na sambahin, hangaan, at pagpitaganan: Dapat makabasa siya nang sobrang bilis at hindi niya dapat makalimutan kailanman ang anumang bagay na nakita na ng kanyang mga mata, dapat mayroon siyang mga pambihirang abilidad na hindi kayang abutin ng mga normal na tao, at dapat makagawa rin siya ng mga tanda at kababalaghan, na magiging dahilan para maging karapat-dapat siyang sundin at karapat-dapat sa titulong “ang makapangyarihang diyos.” Kung matutupad sa totoong buhay ang mga kuru-kuro at imahinasyon ng mga tao, magiging masiglang-masigla sila at may kumpiyansa sa kanilang pananalig. Kung ang mga bagay na talagang nangyayari ay salungat sa kanilang mga kuru-kuro at imahinasyon, gaya ng makita nilang tinutugis pa rin si Cristo ng mga naghaharing awtoridad, naiisip ng mga tao na, “Pinagdurusahan pa rin ng Diyos ang pasakit sa pagkatugis—hindi ito ang bayani at tagapagligtas na nailarawan ko sa isip!” At pagkatapos ay iisipin nila na hindi karapat-dapat na manampalataya sa Diyos. Hindi ba’t dulot ito ng kanilang mga kuru-kuro? Paano nagkakaroon ng mga kuru-kurong ito? Ang isang aspekto ay na lumilitaw ang mga ito mula sa mga imahinasyon ng mga tao, habang ang isa pang aspekto ay na naiimpluwensiyahan ang mga tao ng mga imahe ng mga sikat at dakilang tao, na nagiging dahilan para makabuo sila ng mga maling depinisyon tungkol sa Diyos. Naniniwala ang mga tao na simple lang ang buhay ng mga sikat at dakilang tao, na para sa kanila ang isang sepilyo ay maaaring tumagal nang 20 hanggang 30 taon, at ang isang damit ay maaaring ipaayos at maaari pa ngang suotin habambuhay. Kumakain ang ilang sikat at dakilang tao nang walang nasasayang, dinidilaan pa nga ang kanilang mangkok para simutin itong mabuti pagkatapos kumain, at dinadampot at kinakain ang anumang butil ng nalaglag na pagkain, kaya naman nakakabuo ng pambihirang impresyon ang mga tao sa kanilang puso tungkol sa mga dakilang taong ito, at ginagamit nila ang gayong mga impresyon para sukatin ang Diyos na nagkatawang-tao. Kung hindi tugma sa kanilang mga impresyon ang Diyos na nagkatawang-tao, nagkakaroon sila ng mga kuru-kuro, pero kung tugma naman sa kanilang mga impresyon ang Diyos na nagkatawang-tao, hindi sila nagkakaroon ng mga kuru-kuro. Nakaayon ba sa katotohanan na ikumpara ng mga tao si Cristo sa mga bagay na ito? Nakaayon ba sa katotohanan ang mga bagay na ginagawa ng mga sikat at dakilang tao? Ang kanila bang mga kalikasang diwa ay katulad ng sa mga santo? Sa katunayan, mga demonyo at mga haring diyablo lahat ang mga sikat at dakilang taong ito, at wala kahit isa man sa kanila ang may diwa ng normal na pagkatao. Kahit na mukhang mayroon silang ilang merito kapag gumagamit ng mga kuru-kuro ng tao sa pagsukat sa kanila, kung ang pag-uusapan ay ang kanilang mga kalikasang diwa at kilos, mga diyablo at mga Satanas silang lahat sa diwa. Ang ikumpara ang imahe ng mga diyablo at mga Satanas sa Diyos na nagkatawang-tao, hindi ba’t kalapastanganan ito sa Diyos? Palaging napakahusay ng mga Satanas at ng mga diyablo sa pagbabalatkayo. Lahat ng sinasabi at ginagawa nila sa panlabas ay umaayon sa mga kuru-kuro at imahinasyon ng mga tao, at ang mga sinasabi lamang nila ay ang mga bagay na masarap-pakinggan. Ngunit ang binabalak nila sa kanilang puso at ang ginagawa nila sa likod ng mga eksena ay pawang nakakahiya at mga maladiyablong bagay, at kung walang maglalantad sa kanila, walang makakaarok sa mga ito. Lahat ng sinasalita ng mga Satanas at ng mga diyablong hari ay paimbabaw at mapanlihis, at makikita ito nang malinaw ng ilang taong nakakaunawa sa katotohanan. Palaging ikinukumpara ng ilang tao sa Diyos na nagkatawang-tao ang imahe ng mga dakilang tao na mga diyablo, at kapag walang pagkakatugma, hindi sila mapakali, bumubuo sila ng mga kuru-kuro at hindi nila kailanman binibitiwan ang mga ito. Marami bang taong ganito? Siguradong marami sila. Inaalala pa rin ng ilang tao kung totoo ba o hindi ang kuwentong isinalaysay Ko ngayon-ngayon lang. Noong una Kong marinig ang tungkol dito, naguluhan Ako na Ako, ang mismong sangkot, ay hindi alam kung ano ang dinumano’y nangyari sa Akin. Isa itong malaking biro at malaking kasinungalingan. Hindi ito totoo. Sa ganoong sitwasyon, bagama’t hindi maraming kapatid ang tumanggap sa yugtong ito ng bagong gawain, may ilang tao pa ring tumanggap dito nang unang nagsimulang bumigkas ang Diyos ng Kanyang mga salita. Higit pa rito, mga mananampalataya silang lahat kay Jesus na naparito para tanggapin ang yugtong ito ng gawain. Handa silang lahat na magpakita ng pagmamahal at talagang hinding-hindi nila kayang isara ang pinto sa harap ni Cristo; tiyak na hinding-hindi nila magagawa iyon. Noong Bagong Taon, inimbitahan Ako ng ilang tao sa kanilang mga tahanan. At saka, sa dami ng mga kapatid na iyon, kanino nga bang bahay Ako pupunta na hindi Ako patutuluyin? Sa pagsasabi niyon, para bang nagiging mapaghimagsik ang mga kapatid at walang kahit sinong magpapatuloy sa Akin kahit saan. Isa itong pagtatangka na paratangan ang mga kapatid at gumawa ng walang batayang mga tsismis tungkol sa kanila! Wala talagang basehan ang lahat ng ito at malinaw na inimbento lang ito ng ilang partikular na tao na may mga lihim na motibo, pero pinaniwalaan pa rin talaga ninyo ito. Paano ninyo nagagawang paniwalaan pa rin ito? Ito ay dahil may mga partikular na kuru-kuro ang mga tao tungkol sa pagkakatawang-tao, at mayroon silang ganitong mga hinihingi kung ang pag-uusapan ay ang kanilang mga damdamin, pagnanais, at sikolohikal na kabuuan, kaya naman handa silang makinig sa gayong mga kuwento. Sinamantala ng ilang tao ang pagkakataong ito para imbentuhin ang mga kuwentong ito at pagkatapos ay ginawa nila ang lahat ng kanilang makakaya para ipakalat at ipamahagi ang mga ito, palamutian ang mga ito, at gawing dramatiko ang mga ito at umimbento ng mga bagay-bagay. Sa huli, parami nang parami ang mga taong nakikinig sa kanilang mga imbento at itinuturing na totoo ang mga bagay na ito. Kung hindi Ko pa nilinaw ang bagay na ito, hinding-hindi ninyo mapag-iiba ang totoo sa huwad sa inyong buong buhay. Nauunawaan na ba ninyo ngayon? Hindi talaga ito kailanman nangyari.

Sasabihin Ko sa inyo ang ilang bagay ngayon nang sa gayon, sa pamamagitan ng mga bagay na ito, maunawaan ninyo kung anong mga kuru-kuro ang mayroon tungkol sa pagkakatawang-tao at kay Cristo. Noong kauumpisa lang ng yugtong ito ng bagong gawain ng Diyos, kinailangan ng iglesia na magsulat ng ilang himno, at nagsulat din Ako ng isa. Noong panahong iyon, nabigyan na ng patotoo ang Diyos na nagkatawang-tao. Pagkatapos nilang mabasa ang Aking himno, inisip ng ilang tao na maganda ito, pero may isang tao na may sinabing kakaiba: “Paano Mo naisulat ang himnong ito nang ganoon kabilis? Paano Ka nakaisip ng ganoon karaming salita?” Pagkarinig nito, naguluhan Ako nang husto, at napaisip, “Kailangan ba ng isang tao ng mga salita para makasulat ng isang awit? Kailangan ba ng isang tao na maging maalam? Kung gayon, ano ba sa tingin niya ang lahat ng salitang iyon na ipinahayag Ko?” Mayroon siyang kuru-kuro, isang ideya, naniniwalang mga salita at artikulo lang ang mga salitang ito na ipinapahayag ng pagkakatawang-tao—hindi niya naisip, ni hindi niya naunawaan na ang mga salitang ito ay ang katotohanan. Napakalabo para sa kanya ng lahat ng ginawa ng pagkakatawang-tao. Dahil hindi niya naunawaan ang katotohanan, ginamit niya ang mga salita ng mga walang pananampalataya para ipaliwanag ang mga ito, at nakaramdam ng pagkabalisa at pagkasuklam ang mga tao nang marinig ito. Walang espirituwal na pang-unawa ang taong ito at may mga taong tulad nito magpasahanggang ngayon. Kaya, sa anong uri ng mga kuru-kuro may kaugnayan ang bagay na ito? Hindi itinatwa ng taong ito ang pagkakatawang-tao o itinatwa si Cristo; gumamit siya ng kuru-kuro para sukatin kung ano ang nangyari. Naniwala siyang dapat maraming nalalaman at may-pinag-aralan si Cristo at na, kapag kasama Niya ang ibang mga tao, dapat magawa Niyang kumbinsihin sila nang lubos. Kahit pa hindi gaanong edukado si Cristo, dapat mas magaling ang Kanyang kakayahan, mga talento, at abilidad kaysa sa iba, ibig sabihin, dapat mas mahusay Siya kaysa sa ibang tao sa ilang partikular na bagay o naiiba sa ilang partikular na paraan upang maging karapat-dapat sa pagiging Diyos at Cristo. Naniwala ang taong ito na maaaring maging Cristo si Cristo kung kalipikado si Cristo. Hindi siya naniwala na maaari lamang maging Cristo si Cristo kung taglay ni Cristo ang diwa ni Cristo, at kaya niya sinabi ang gayong bagay. Anong mga balakid ang idinudulot ng ganitong uri ng kuru-kuro sa pananampalataya ng mga tao sa Diyos at sa kanilang buhay pagpasok? Gagamitin ng mga tao ang kanilang utak para suriin ang mga salita ng Diyos at para suriin at pag-aralan ang katawang-tao ng Diyos, at palagi nila Siyang pinag-aaralan at iniisip na, “Lohikal ba ang sinasabi ng taong ito? Umaayon ba ito sa normal na pag-iisip? Nakaayon ba ito sa mga tuntunin ng gramatika? Saan Niya natutunan ito?” Hindi nila hinahanap ang katotohanan sa mga salita ng Diyos, hindi nila naaarok ang mga salita ng Diyos mula sa perspektiba ng pagtanggap sa katotohanan, at hindi nila tinatanggap bilang katotohanan ang mga salita ng Diyos. Sa halip, ginagamit nila ang kanilang utak at kaalaman para magsuri, mag-aral, at magtanong. Kahit ano pang mga pananaw o kuru-kuro ang gamitin ng mga tao para sukatin ang taong ito o harapin ang taong ito, ano ang huling resulta? (Hindi nila makakamit ang katotohanan.) Tiyak na hindi nila makakamit ang katotohanan. May isa pang aspekto ang hindi mo naunawaan, at iyon ay na hindi matitiyak ng mga tao kung Siya ba ang pagkakatawang-tao o hindi—hindi ba’t napakahalaga nito? (Oo.) Natitiyak ng maraming tao na Siya nga ang Diyos, na ang Kanyang mga salita ang katotohanan at ang buhay at nagmumula ang mga ito sa Diyos sa pamamagitan ng pakikinig sa mga sermong ibinibigay Niya at ilang hiwagang ibinubunyag Niya. Ngunit kung laging pinag-aaralan ng mga tao ang Diyos sa pamamagitan ng kanilang mga kuru-kuro at hindi kailanman tinatanggap ang Kanyang mga salita bilang katotohanan, kung gayon, ano ang huling resulta? Palagi nilang kukuwestiyunin ang pagkakakilanlan at diwa ng taong ito at ang Kanyang gawain, ibig sabihin, hindi nila mabeberipika kung tao ba o Diyos ang taong ito, iniisip na marahil ang taong ito ay isang sugong ipinadala ng Diyos, o marahil isang propeta, dahil hindi magagawa ng mga tao na sabihin ang mga bagay na sinasabi Niya. Hindi kinikilala ng ilang tao na Diyos ang taong ito, dahil sa loob-loob nila, maraming restriksiyon at tanikala at maraming kuru-kuro ang hindi tumutugma sa laman na ito. Kapag hindi magkatugma ang mga ito, hindi hinahanap ng mga taong ito ang katotohanan, bagkus patuloy silang kumakapit sa kanilang mga kuru-kuro, kaya naman naiipit sila. Kapag pinagsabihan mo ang ganitong tao na magsikap sa kanyang pananalig, nagkikimkim siya ng maraming kuru-kuro na hindi niya mabitiwan, at kapag sinabi mo sa kanya na umalis, nangangamba siyang hindi na siya pagpapalain. May mga tao bang ganito? Ganito ba kayo? Bagama’t kinumpirma ng karamihan sa inyo na ang taong ito ay talaga ngang Diyos na nagkatawang-tao, ang totoo kinukumpirma ninyo ito nang 80 o 90 porsiyento lang, at mayroon pa ring 10 o 20 porsiyentong pagdududa at pag-uusisa. Masasabing halos kinumpirma nga ninyo ito, habang ang natitirang pagdududa at pag-uusisang iyon ay hindi gaanong mga apurahang isyu. Ang paglutas sa mga kuru-kurong ito ay abot-kamay, pero maaari itong magdulot ng malaking problema kung hindi malulutas ang mga kuru-kuro at katanungang ito sa tamang panahon. Pagdating naman sa mga kuru-kuro ninyo, paano Ko ba dapat kayo tratuhin para masiyahan kayo, para maisip ninyo na ang Diyos ang may gawa nito at ganito dapat tratuhin ng Diyos ang mga tao? Dapat ba Akong magsalita nang mahinahon at pagkatapos ay mag-alala para sa inyo at magmalasakit sa inyo sa lahat ng bagay? Kung isang araw masumpungan Ko na may ginawang kalokohan ang ilan sa inyo, at pinagsasabihan Ko kayo, inilalantad at hinahatulan kayo nang marahas, at sinisira ang tiwala ninyo sa sarili, mararamdaman ba ninyo na parang hindi Ako Diyos? Naniniwala kayo na pinakabanayad ang Diyos, pinakamapagmahal, at na ang Diyos ay punong-puno ng mapagmahal na kabaitan, ano kung gayon ang magagawa Ko para Ako ay maging diyos ng inyong mga kuru-kuro at imahinasyon? Kung hinihingan pa rin ninyo ngayon ang Diyos ng mga gayong bagay, wala kayong anumang katwiran at hindi talaga ninyo kilala ang Diyos.

Sasabihin Ko sa inyo ang isa pang bagay tungkol sa mga kuru-kuro na may kinalaman sa pagkakatawang-tao. Dalawampung taon na ang nakalipas, noong nasa Tsina Ako, wala pa Akong 20 taong gulang noon at, sa edad na iyon, wala pang gaanong karanasan at wala pa sa hustong gulang ang mga tao sa kanilang pananalita at mga kilos; para silang nasa kabataan kung magsalita at kumilos at normal lang ito. Kung nagsalita at kumilos silang gaya ng mga matatanda, hindi magiging normal iyon. Normal para sa mga tao sa anumang edad na maging kagaya ng mga taong kaedad nila. Nilikha ng Diyos ang sangkatauhan at inorden para sa tao ang isang normal na proseso ng paglaki. Siyempre, kasama rito ang Diyos Mismo sa laman, at namumuhay rin Siya at nararanasan ang buhay ayon sa prosesong ito. Galing sa Diyos ang prosesong ito, at hindi ito lalabagin ng Diyos. Samakatwid, bago umabot ang Diyos na nagkatawang-tao sa edad na 20, ang ilang partikular na pag-uugali Niya ay tiyak na katulad ng sa isang kabataan. Halimbawa, noong minsang naglilipat ng bahay, naiwan ng ilang kapatid ang ilang bolpen at kuwaderno pagkatapos lumipat. Naisip Ko na sayang naman kung itatapon ang mga ito, at kailangan din naman ng mga kapatid na magtala, kaya kinuha Ko ang mga ito at ipinamigay ang mga ito sa ilang sister. May isang bumuo ng kuru-kuro at nagsabing, “Sinumang gustong magkaroon ng mga bagay na ito ay maaaring pumarito at kunin nila mismo ang mga ito. Para kang bata kung kumilos, ipinamimigay mo pa ang mga ito!” Ito ang sinabi niya. Malaking bagay ba ito o maliit lang? Kung huhusgahan ng isang tao na parang batang kumilos ang isang normal na tao, magiging normal lang na gawin iyon, magiging isang kasabihan ito, at walang magbibigay-pansin o magseseryoso rito; hindi rin iisipin ninuman na isa palang kuru-kuro o perspektiba ang kasabihang ito, kundi tatanggapin na lamang ito kung ano ito. Pero ano ang kanyang pamamaraan sa pagsasabi nito sa Akin? Ano ang kalikasan nito? Sa mga kuru-kuro at imahinasyon niya, kahit na hindi pa umabot sa 20 taong gulang ang Diyos na nagkatawang-tao, dapat pa rin Siyang kumilos gaya ng isang matanda, umupo nang tahimik araw-araw na diretsong nakatitig ang mga mata, magmukhang isang matalino, at bihasang matanda na hindi kailanman nagbibiro o sumasatsat, at talagang matatag at kalmado. Sa sandaling umasta Ako o gumawa ng anumang bagay na kontra sa maaaring gawin ng isang matanda, gaya ng pamimigay Ko ng mga bolpen at kuwaderno sa ilang sister, may kokondena sa Aking mga kilos at ituturing ang mga iyon na parang sa isang bata, hindi katulad ng kay cristo, at hindi katulad ng diyos na nasa isipan nila, dahil ang Diyos na nagkatawang-tao ay hindi dapat umasta sa anumang paraan na parang isang bata. Hindi ba’t iyon ay ang pagtukoy nila sa Diyos na nagkatawang-tao? Isang uri ba ng pagkondena at paghusga ang ganitong uri ng pagtukoy, o isang uri ng pagpapahalaga at pagkilala? (Ito ay pagkondena at paghusga.) Bakit isa itong uri ng pagkondena? Maaari kaya na sa pagsasabi niya na parang isang bata ang Diyos na nagkatawang-tao, itinatatwa niya ang Diyos? Ano ang mali sa pagsasabi niya nito? Ano ang pinakapangunahing isyu sa pagbuo niya ng kuru-kurong ito? (Itinatatwa niya ang normal na pagkatao ng nagkatawang-tao at itinatatwa ang normalidad at praktikalidad ng Diyos. Katulad ito ng sinabi ng Diyos ngayon lang, na ang pagkakatawang-tao ay gaya lamang ng nilikhang sangkatauhan, na may normal na proseso ng paglaki. Subalit itinuring ng taong iyon na talagang supernatural ang Diyos kaya hindi niya naunawaan ang pagkakatawang-tao. Ang kalikasan nito ay pagtatatwa at pagkondena sa Diyos, at ito ay kalapastanganan.) Tama iyan, ang kanyang pagtatatwa ang diwa ng problema. Bakit niya itinatwa ang Diyos na nagkatawang-tao sa ganitong paraan? Ito ay dahil nagkimkim siya sa kanyang puso ng kuru-kuro tungkol sa Diyos na nagkatawang-tao, iniisip na, “Diyos Ka, kaya hindi mo maaaring ibunyag ang iyong normal na pagkatao nang ayon sa normal na pagtanda. Wala ka pang 20 pero dapat nasa hustong gulang at may karanasan ka na gaya ng sa 50 taong gulang. Ikaw ay diyos, kaya dapat kang mamuhay nang labag sa proseso ng paglaki ng normal na pagkatao. Dapat supernatural ka, dapat naiiba ka sa lahat, saka ka lamang maaaring maging cristo at ang diyos na nasa isipan namin.” Ito ang kuru-kurong mayroon siya. At ano ang ibinunga ng kuru-kurong ito? Nabunyag kaya ang kanyang kuru-kuro kung hindi nangyari ang bagay na ito? Walang nakakaalam; nabunyag lang talaga siya sa pamamagitan ng bagay na ito. Kung nagkaroon nga siya ng kuru-kuro tungkol sa bagay na ito, pero naisip niya na hindi lubusang naunawaan ng mga tao kung ano ang nagawa ng Diyos, at hindi sana siya nagsalita nang padalos-dalos, nagkaroon sana siya ng puwang para maghanap, at mapapatawad sana ito. Hindi nauunawaan ng mga tao ang katotohanan at maraming bagay ang hindi nila kayang ganap na maunawaan. Subalit, kahit na hindi ganap na nauunawaan ng mga tao ang mga bagay na ito, nanghuhusga at nagkokondena ang ilang tao, habang ang iba ay hindi nagsasalita nang padalos-dalos at sa halip ay naghihintay at naghahanap sa katotohanan—hindi ba’t may pagkakaiba rito sa kalikasan? (Oo.) Kung gayon, ano ang kalikasan ng kabiguan ng taong ito na lubusang makaunawa? Dumiretso kaagad siya sa pagkondena, at ito ay isang malubhang problema. Sa sandaling bumuo ng mga kuru-kuro ang mga tao, lumilitaw sa kanila ang pagdududa at maging ang pagkondena at pagtatwa sa Diyos na nagkatawang-tao, at ito ay lubhang seryoso.

Kabibigay Ko lang ng tatlong halimbawa ng mga kuru-kuro tungkol sa pagkakatawang-tao. Nagpapakita ang tatlong halimbawang ito ng mga partikular na isyu, at dapat mong alamin kung ano ang katotohanan sa mga ito. Ano ang unang kuru-kuro? (Tinutukoy ng mga tao ang Diyos na nagkatawang-tao gamit ang kanilang mga depinisyon sa mga dakilang tao, naniniwalang dapat magdusa ang Diyos para maging isang huwaran para sa sangkatauhan.) Isang kuru-kuro ito ng mga tao. Ang kuru-kuro nila ay na dapat higit na magdusa ang Diyos na nagkatawang-tao at maging isang ehemplo, isang huwaran, para sa sangkatauhan. Ano ang pangalawang kuru-kuro? (Naniniwala ang mga tao na dapat maraming alam at edukado si Cristo, higit kaysa sa mga ordinaryong tao, at saka lamang Siya magiging Cristo.) Maraming tao ngayon ang patuloy na naniniwala na ang mga pagbigkas at ang gawain ng Diyos ay mula sa Kanyang kaalaman at mga kaloob, o mula sa mga partikular na bagay na Kanyang pinagkadalubhasaan at naunawaan—isa itong kuru-kuro. At ano naman ang pangatlong kuru-kuro? (Naniniwala ang mga tao na hindi dapat magkaroon si Cristo ng anumang pagpapakita ng normal na pagkatao.) Sa mas tiyak na salita, ito ay na supernatural dapat ang Diyos na nagkatawang-tao at dapat naiiba Siya sa lahat at mayroon Siyang mga supernatural na abilidad. Kung ordinaryo at normal si Cristo sa lahat ng bagay, magiging mahina ang pananalig ng mga tao sa Diyos, at pagdududahan nila ang Diyos at itatatwa pa nga Siya—ang supernatural na diyos ang gustong-gusto ng lahat. Kapaki-pakinabang ba sa inyong pagkaunawa sa katotohanan na sabihin Ko sa inyo ang mga kuwentong ito? (Oo.) Makakatulong dapat ito. Marahil iisipin ninyong abstrakto lang ito kung ibabahagi Ko sa inyo ang aspektong ito ng katotohanan nang walang anumang basehan sa katunayan, at hindi ninyo malalaman kung ano talaga ang tinutukoy nito. Ngunit ang mga sinabi Ko sa inyo ay ilang kongkretong halimbawa at, matapos marinig ang mga ito, iniisip ninyong praktikal at madaling maunawaan ang mga ito, at sa pamamagitan ng mga kuwentong ito ay nauunawaan ninyo ang ilang katotohanan. Pero natututuhan ba ninyo kung paano gamitin ang katotohanan para sukatin at harapin ang ibang bagay kapag nahaharap kayo sa mga ito? Kung nagagawa ninyong gamitin ang katotohanan, ipinapakita niyon na mayroon kayong espirituwal na pang-unawa at nauunawaan ninyo ang katotohanan sa mga kuwentong ito; kung hindi, wala kayong espirituwal na pang-unawa at hindi ninyo naunawaan ang katotohanan sa mga kuwentong ito. Kung sa mga banghay ng mga kuwentong ito ay matutuklasan mo ang katotohanan ng mga ito, malalaman kung ano ang mga layunin ng Diyos, malalaman kung ano ang dapat mong maunawaan, himayin, at pasukin, at kung anong mga katotohanan ang dapat mong hanapin at kamtin, kung gayon ay mayroon kang espirituwal na pang-unawa; kung, pagkatapos Kong ikuwento ang mga ito, lubos kang nagiging interesado sa mga bagay na ito at tinatandaan mo ang mga ito, pero isinasantabi mo naman ang katotohanan, kung gayon ay wala kang espirituwal na pang-unawa. Kung tunay na kaya ninyong maunawaan ang katotohanan ng mga kuwentong ito, hindi magiging walang saysay ang pagkuwento Ko tungkol sa mga ito. Hangga’t nakakatulong ito para maunawaan ninyo ang katotohanan, magbibigay Ako ng ilang praktikal na halimbawa. Kahit ano pa ang isyu, hihimayin Ko ito; hangga’t nakakatulong ito para magkaroon kayo ng pagkaunawa at para maunawaan ninyo ang katotohanan at makita nang malinaw ang mga bagay-bagay, ayos lang sa Akin kahit ilan pa ang ikuwento Ko. Ang totoo, ayaw Kong sabihin sa inyo ang mga bagay na ito, at ayaw Ko talagang magkuwento sa inyo tungkol sa tama at mali, pero kung makakatulong sa inyo ang mga bagay na ito para makapasok sa katotohanan, ikukuwento Ko sa inyo ang mga ito; hangga’t nakakatulong ito sa inyo na maunawaan ang katotohanan, ayos lang sa Akin na magsalita pa nang kaunti. Gayumpaman, kung hindi ninyo gustong magsalita Ako nang magsalita, wala Akong magagawa kundi bawasan ang Aking pagsasalita.

Anong mga kuru-kuro ang dapat malutas mula sa mga kuwentong ito na isinalaysay Ko? Dapat muna ninyong maunawaan, pagdating sa Diyos na nagkatawang-tao, paano ba talaga binibigyang-kahulugan ng Diyos ang pagkatao ng laman na ito? Siya ay ordinaryo at normal at kayang mamuhay kasama ng tiwaling sangkatauhan at makilahok sa lahat ng aktibidad ng normal na pagkatao, at hindi Siya ibang uri. Kaya Niyang tulungan, gabayan, at akayin ang mga tao. Normal na pagkatao man Niya ito o ang Kanyang pagka-Diyos o ang Kanyang personalidad—anuman ang aspekto—dapat tiyak na mapangangasiwaan Niya ang gawaing isinasagawa Niya at ang ministeryong ginagampanan Niya. Ito ang pamantayan ng pagsukat ng Diyos kay Cristo at sa pagkakatawang-tao; isa itong pamantayan para sa Kanyang gawain, at pamantayan para sa Kanyang depinisyon. Nang gampanan ng Panginoong Jesus ang Kanyang gawain, nagtaglay ang Kanyang pagkatao ng ilang supernatural na aspekto kung ikukumpara sa pagkakatawang-tao ngayon. Kaya Niyang gumawa ng mga himala: Kaya Niyang sumpain ang puno ng igos, sawayin ang dagat, pakalmahin ang dagat at hangin, pagalingin ang may sakit at palayasin ang mga demonyo, at pakainin ang limang libong tao ng limang tinapay at dalawang isda, at iba pa. Bukod pa rito, mukhang napakanormal at napakapraktikal naman ng Kanyang normal na pagkatao at mga pangunahing pangangailangan. Hindi Siya ipinanganak na 33 at kalahating taong gulang na at pagkatapos ay ipinako sa krus. Umabot Siya ng 33 at kalahating taong gulang, at namuhay Siya sa bawat araw, bawat taon, bawat minuto at segundo ng Kanyang buhay, hanggang sa Siya ay ipinako sa krus at sa gayon nakumpleto Niya ang gawain ng pagtubos sa sangkatauhan. Nakumpleto lang ng pagkakatawang-tao ang gawaing ito matapos mamuhay nang 33 at kalahating taon sa mundong ito—hindi ba’t praktikal ito? (Oo, praktikal.) Praktikal ito. Para naman sa yugto ng gawaing ginagampanan ng Diyos ngayon, lahat ng sinasabi Niya sa inyo at ang bawat katotohanang ibinabahagi Niya ay nakabatay sa inyong tayog, sa inyong antas ng paglago sa buhay, at sa kabuuang kapaligirang inihanda ng Diyos, kaya naman pinagninilay-nilayan Ko kung aling mga katotohanan ang magiging pinakaangkop na ibahagi sa inyo at kung aling mga katotohanan ang gusto Kong maunawaan ninyo. Sa panlabas, para bang pinagninilay-nilayan ng laman na ito ang mga bagay na ito, pero ang totoo, kasabay na kumikilos ang Espiritu ng Diyos; habang nakikipagtulungan ang taong ito, ginagabayan itong lahat ng Espiritu ng Diyos. Kung titingnan mo ito sa ganitong paraan, hindi mo pagdududahan ang diwa ng laman na ito o ang Kanyang pagkakakilanlan—hindi mo kailanman kukuwestiyunin ang mga bagay na ito. Ang mga bagay na ginagawa Ko kasama ninyo at ang mga hinihingi Ko sa inyo ay hindi kailanman maaaring kumontra sa kabuuang plano ng pamamahala ng Espiritu ng Diyos. Magkasamang sumusulong ang mga ito, parehong papunta sa iisang direksyon, at sumusuporta sa isa’t isa. Kung hindi isinuot ng Espiritu ng Diyos ang laman na ito, hindi Siya makakapagsalita sa inyo nang harapan, hindi ninyo maririnig kung ano ang sinabi Niya, at hindi ninyo mauunawaan kung ano ang hinihingi Niya sa inyo. Gayumpaman, kung mayroon lamang ganitong laman at ang Espiritu ng Diyos ay wala sa Kanya, makagagawa ba ng anumang gawain ang laman na ito? Tiyak na wala Siyang magagawa. Kung hindi nagkatawang-tao ang Diyos, walang taong makagagawa ng gawaing ito. Samakatwid, kailangan ng normal na laman na ito na mamuhay araw-araw, buwan-buwan, at taon-taon, namumuhay sa bawat sandali sa ganitong paraan, lalong lumalago ang Kanyang pagkatao, lalong nadaragdagan ang Kanyang karanasan, habang patuloy na pinagsisikapang magawa ang gawaing hinihingi ng plano ng pamamahala ng Diyos. Sa paggampan sa yugtong ito ng gawain, sinimulan Kong gumawa sa iglesia noong wala pa Akong 20 taong gulang at nakasalamuha Ko ang mga kapatid. Nagsimula na Akong dumalo sa mga pagtitipon, magbahagi, at maglibot sa mga iglesia, at nakasalamuha Ko ang iba’t ibang uri ng mga tao. Mula noong panahong iyon hanggang ngayon, pakiramdam Ko ay patuloy na lumalago ang Aking abilidad sa wika at ang Aking abilidad para tingnan ang mga tao at ang mga bagay-bagay. Paano naiiba sa inyong mga sitwasyon ang paglagong ito sa Aking mga abilidad? Kailangan ninyong makaranas sa pamamagitan ng mga salitang sinasalita Ko at ng mga katotohanang ibinabahagi Ko at, habang dumaranas kayo, unti-unti kayong makakatiyak na ang mga salitang sinasalita Ko ay mula sa Diyos, katotohanan ang mga ito, tama ang mga ito, at ang mga salitang ito ay makakatulong sa inyo na magkamit ng pagbabago sa disposisyon at magtamo ng kaligtasan. Sa panig Ko naman, habang umuusad kayo, lalo namang lumalalim ang paglago Ko. Habang patuloy na lumalago ang Aking pagkaunawa sa inyo, patuloy Ko ring paisa-isang itinutustos sa inyong mga pangangailangan ang mga bagay na gusto Kong sabihin. Sinasabi ng ilang tao na, “Gusto Mong tustusan ang aming mga pangangailangan, para unti-unting lumago ang aming tayog, para magawa naming magbago at mas lalong umusad sa landas ng kaligtasan, at para lalong maging malapit ang aming ugnayan sa Diyos, kaya, paano Mo gagawin iyon?” Hindi ninyo kailangang mag-alala tungkol dito. Hindi Ako kailanman humihingi ng kahit ano, ni hindi Ko kailangang mag-ayuno o manalangin, o humingi ng kahit ano na para bang nananalangin para umulan, nang sa gayon bigyan kaagad Ako ng Diyos ng ilang salitang itutustos sa inyo. Hindi Ko kailangang gawin iyon. Dahil ang laman na ito ay ang Diyos Mismo at ginagampanan Niya ang ministeryong ito, samakatwid ay ipinapahayag Niya ang katotohanan para tustusan ang mga tao—ito ang pagkakaiba sa pagitan ng nagkatawang-taong laman ng Diyos at ng tiwaling sangkatauhan. Samakatwid, hindi Ko kailangang bigyang-diin na unawain kung ano ang kailangan ninyo; pero ang gusto Kong itustos sa inyo at ibahagi sa inyo ay siguradong kung ano ang kailangan ninyo. Kailangan lang ninyong magpatuloy sa pagsunod sa Aking mga salita at gawain, at bubuti na ang inyong kalagayan, at lalo ring uusad ang inyong buhay kasabay nito. Kasabay nito, gagampanan ng Espiritu ng Diyos sa pakikipagtulungan ang Kanyang gawain habang dinidiligan Ko kayo. Sa katunayan, ang Espiritu ng Diyos ang siyang nakikipagtulungan sa Kanyang pagkatao, at ang Kanyang pagkatao naman ay nakikipagtulungan sa Kanyang pagka-Diyos—sabay-sabay Silang gumagawa. Narito Ako na nagdidilig sa inyo at kasa-kasama ninyo ang Espiritu ng Diyos, gumagawa, nagbibigay-liwanag, at nagtatanglaw, at pagkatapos ay naghahanda ng mga sitwasyon at lumilikha ng mga kondisyon para sa inyo nang sa gayon ay makapasok kayo sa iba’t ibang katotohanan. Magkasamang gumagawa ang Kanyang pagkatao at pagka-Diyos sa ganitong paraan. Kaya, may tao bang kayang matamo ang ganitong pakikipagtulungan sa pagitan ng laman at ng Espiritu? Talagang wala. Samakatwid, kung hindi mo susubukang alamin ang buong pamamahala ng Diyos at tratuhin ang laman na ito mula sa aspektong ito ng katotohanan, habambuhay mong hindi mauunawaan kung ano mismo ang diwa ng lamang ito, kung tungkol ba saan ang lamang ito, at kung paano Niya mismo ginagampanan ang gawain. Kung hindi mo maunawaan ang mga bagay na ito, hinding-hindi ka makatitiyak kung Siya ba ay isang tao o Diyos. Subalit kung kaya mong makita nang malinaw ang antas na ito o kaya mong abutin ang antas na ito sa iyong karanasan at maunawaan ang antas na ito, malalaman mo kung gayon na habang ang laman ng Diyos—si Cristo—ay gumagawa sa lupa, nakikipagtulungan ang Banal na Espiritu at gumagawa ng parehong gawain, at isang bagay ito na walang sinuman sa buong sangkatauhan ang makakagawa. At habang gumagawa ang Espiritu, ang laman ay nakikipagtulungan sa gawain ng Espiritu. Ang mga ito ay pampuno, magkakaayon, at hindi kailanman magkakakontra ang mga ito. Sinasabi ng ilang tao na, “Minsan, kapag nahaharap ako sa mga pagsubok, binibigyang-liwanag ako ng Banal na Espiritu para matutunan ang mga aral. Pero Ikaw naman, nagpapahayag Ka ng ibang katotohanan. Ano ang ibig sabihin niyon?” Wala talagang kontradiksiyon o pagkakasalungatan dito. Ipinapahayag ni Cristo ang katotohanan nang paunti-unti at sa tamang pagkakasunod-sunod, samantalang inaakay ng Banal na Espiritu ang lahat sa kanilang karanasan sa iba’t ibang antas—walang iisang diskarte lang para sa lahat. Nangangaral si Cristo sa pamamagitan ng pagbabahagi tungkol sa katotohanan batay sa mahahalagang isyu na talagang umiiral para sa mga hinirang ng Diyos, at ang patnubay ng Banal na Espiritu ay nakabatay rin sa mga indibidwal na sitwasyon. Walang kontradiksiyon o pagkakasalungatan dito. May iba-ibang tayog ang mga tao sa iba’t ibang panahon at sa iba’t ibang yugto, samantalang ang lahat ng gawaing ginagampanan ng Diyos ay nakapaloob sa katotohanang ipinapahayag Niya, ibig sabihin, ang katotohanan, ang daan, at ang buhay na binanggit ng Diyos. Hindi lumalampas sa saklaw na ito ang Kanyang gawain—katotohanan lahat ito. Ano ang batayan ng mga katotohanang ibinibigay-liwanag sa iyo ng Banal na Espiritu at ng liwanag na itinutulot Niyang maunawaan mo? Nakabatay ang mga ito sa mga katotohanang ipinapahayag ngayon ni Cristo, ibig sabihin, ang katotohanan, ang daan, at ang buhay na pinahihintulutan Niyang maunawaan mo ngayon. Sinasabi ng ilang tao na, “Hindi Ka namin kailangan sa laman na ito. Sapat nang nariyan ang Banal na Espiritu para bigyan kami ng kaliwanagan at gabayan kami. Maaari kaming magkaroon ng ganoon ding bagong kaliwanagan at tanglaw kahit wala Ka, makakapasok pa rin kami sa bagong kapanahunan, at matatamo pa rin namin ang kaligtasan.” Makatwiran bang sabihin ito? (Hindi.) Dalawang libong taon nang nanampalataya ang mga relihiyosong tao kay Jesus at dalawang libong taon na silang ginabayan ng Banal na Espiritu, at ano ang nakamit nila? Ang ebanghelyo ng pagtubos lamang, at natamasa lang nila ang maraming biyaya mula sa Diyos, subalit hindi nila kayang tamuhin ang mga katotohanang ito na ipinapahayag ng Diyos sa mga huling araw. Samakatwid, kung wala rito sa mga huling araw ang nagkatawang-taong laman ng Diyos na nagpapahayag ng napakaraming katotohanan, ano ang makakamit ninyo? Magiging katulad lang kayo ng mga relihiyosong taong iyon, nagkakamit ng malaking kaliwanagan mula sa Banal na Espiritu at maraming biyaya, o kung hindi ay pipiliin ka ng Diyos at gagamitin ka, at maaari kang maging isang propeta o isang apostol, pero kung hindi mo tinatanggap ang mga katotohanang ito na ipinapahayag ng Diyos na nagkatawang-tao sa mga huling araw, kung gayon ay wala kang pag-asang magawang perpekto, makapasok sa kaharian ng langit, o matanggap ang pagsang-ayon ng Diyos.

Nagagawa na ninyo ngayong tanggapin ang pagkakatawang-tao, pero may ilang kuru-kuro pa rin kayo tungkol sa diwa ng pagkakatawang-tao at hindi kayo kailanman nakatitiyak na ang pagkakatawang-tao ay ang praktikal na Diyos. Kung makikisalamuha Ako sa inyo ngayon, at matutuklasan ninyong hindi Ko rin nauunawaan ang ilang bagay sa labas ng mundo, bubuo kaya kayo ng mga kuru-kuro? Hindi ito matatanggap ng ilang tao, at iisipin nilang, “Hindi Mo rin ito nauunawaan. Hindi ito dapat mangyari. Ikaw ang Diyos na nagkatawang-tao, kaya dapat maunawaan Mo ang lahat. Walang bagay dapat na hindi Mo alam at walang bagay na hindi Mo kayang gawin. Kahit na hindi Ka puwedeng nasa lahat ng dako nang sabay-sabay, dapat alam Mo pa rin ang lahat ng bagay!” Hindi ba’t kuru-kuro ito ng mga tao? (Oo.) Isa rin itong kuru-kuro. Ano ang konsepto sa likod ng normal na pagkatao ng pagkakatawang-tao? Ito ay na mayroong normal na lohikang pantao sa paraan ng pag-iisip ng pagkakatawang-tao—hindi ito supernatural, hindi ito malabo, at hindi ito hungkag. Kaya Niyang kamtin kung ano ang maaabot ng pag-iisip ng normal na pagkatao sa pamamagitan ng pag-aaral, bagama’t maaaring hindi kinakailangan na mas may alam Siya tungkol sa gayong mga bagay kaysa sa isang taong may kaugnay na kadalubhasaan, at normal lang ito. Bukod dito, nagsasalita at kumikilos Siya alinsunod sa lohika at pag-iisip ng normal na pagkatao, at hindi sa supernatural na paraan. Halimbawa, hakbang-hakbang ang takbo ng pag-iisip ng normal na pagkatao, at ganito rin mag-isip ang pagkakatawang-tao. Bakit ganito ang Kanyang normal na pagkatao? Makatwiran ba ito? (Oo.) Bakit mo sinasabing makatwiran ito? Gaano karaming baitang ang inaakyat ng isang normal na tao sa bawat hakbang kapag umaakyat sa mga ito? (Isa.) Isang baitang kada hakbang; ito ang normal na paraan ng pag-akyat sa hagdanan. Kung lalaktawan Ko ang maraming baitang sa isang hakbang lang at papasok agad sa bahay, magagawa kaya ninyo ito? (Hindi.) Hindi, hindi ninyo magagawa. At kung ipagpipilitan Kong gawin ninyo ito, ano ang gagawin ninyo? Magagawa ba ninyo ito? (Hindi.) Hindi, hindi ninyo magagawa. Batay ito sa mga pangangailangan ng mga tao na pinatutungkulan ng gawain. Ganito Ako nagbabahagi tungkol sa katotohanan, kumukuha Ako ng isang paksa at isang pangunahing isyu at pagkatapos ay ginagawa ang lahat ng Aking makakaya para magsalita nang tiyak at kompleto, nagkukuwento, nagbibigay ng mga halimbawa, paulit-ulit na nagsasabi ng mga bagay-bagay, pero kahit sa ganitong pagsasalita, maraming tao ang hindi nakakaunawa at hindi nakukuha ang punto. Kaya kung hindi Ako nagsalita nang ganoon kadetalyado at nagpaliwanag sa lahat ng bagay sa isang napakalalim at pangkalahatang paraan, wala kayong anumang makakamit o mauunawaan, at magiging hungkag at di-praktikal ang gawaing ito. Makakausad kayo sa pagpanhik ng isang baitang kada hakbang, kaya aakayin Ko kayo pasulong sa pamamagitan din ng pagpanhik ng isang baitang kada hakbang, at sa ganitong paraan ay makakasabay kayo sa Akin. Kung aakyat Ako ng apat na baitang sa isang hakbang, ano ang magiging resulta? Hindi kayo makakasabay sa Akin kailanman. Kung mas nangunguna ang Aking pag-iisip at mabilis at malawak ang pagsulong nito, at hindi man lang ninyo ito maabot, mawawalan ng kabuluhan ang pagkakatawang-tao. Samakatwid, kahit gaano pa kanormal at kapraktikal ang laman na ito—maaari pa ngang tila wala Siyang mga kakayahan ng Espiritu ng Diyos—ang lahat ng ito ay dahil sa mga pangangailangan ng sangkatauhan. Dahil ang mga taong tinutustusan ngayon ng Diyos ay mga taong ginawang tiwali ni Satanas, mga taong walang nauunawaang katotohanan, at mga walang kakayahang makaarok sa katotohanan. Sa Kanyang pagkakatawang-tao, dapat Niyang taglayin ang pinakapangunahing pag-iisip ng normal na pagkatao. Ano ang pinakapangunahing pag-iisip na ito? Ito ay na, kapag nagsasalita Siya, nauunawaan Siya ng mga taong may katamtamang kakayahan at maging ng mga medyo kulang sa kakayahan. Hangga’t normal ang kanilang pag-iisip, mauunawaan ng lahat kung ano ang sinasabi at tinatalakay Niya at mauunawaan ang mga katotohanang ipinapangaral Niya, at pagkatapos ay matatanggap nila ang katotohanan. Sa ganitong paraan lang magkakaroon ng mga epekto at makakakita ng mga resulta ang bawat hakbang ng gawaing ginagampanan ng Diyos at ang lahat ng salitang binibigkas Niya. Hindi ba’t makatotohanan ito? (Oo.) Kaya, kung kumakapit ang mga tao sa mga kuru-kuro at hindi bibitiwan ang mga ito, na sinasabing, “Noon, ang ilang emperador ay pinagkalooban ng pambihirang memorya at kaya nilang magbasa ng sampung linya sa isang sulyap. Hindi ba’t ganoon din dapat ang Diyos? Kung hindi Mo taglay ang mga kaloob na ito, hindi kami makakasunod sa Iyo dahil masyado Kang ordinaryo. Maganda sana kung mukha Kang bigatin,” ano ang maaari mong makita mula rito? Ang mga tao ay ginawang tiwali ni Satanas hanggang sa puntong napakamangmang nila at hindi na magagawan ng paraan. Bukod sa pagkakaroon ng kaunting normal na pag-iisip at kakayahan ng tao, at sa pagpili sa kanila at paggawa sa kanila ng Diyos, ang pagkakaroon ng mga tao ng kaunting pagnanais na sumunod sa Diyos at kaunting konsensiya at katwiran—maliban dito, wala silang nauunawaan. Bukod sa wala silang anumang nauunawaang katotohanan, hindi rin nila nauunawaan kung ano ang normal na pagkatao, kung ano ang mga tiwaling disposisyon, kung paano lumalabas ang mga kuru-kuro at imahinasyon, kung paano lutasin ang mga ito, kung paano dapat tratuhin ng mga tao ang Diyos, o kahit man lang kung anong konsensiya at katwiran ang dapat nilang taglayin, at iba pa. Kahit ano pang wikang madaling maunawaan ang gamitin ng Diyos, hindi nakakaunawa masyado ang mga tao at mababaw lang ang kanilang pagkaunawa. Sabihin ninyo sa Akin, kapag nahaharap sa isang grupo ng mga tiwaling tao na walang nauunawaan, na kumokontra sa Diyos, anong uri ng diwa, anong uri ng pagkatao, at anong uri ng normal na pag-iisip ng tao ang dapat tinataglay ng Diyos na nagkatawang-tao para maakay Niya ang mga gayong tao sa harap ng Diyos? Sabihin ninyo sa Akin, ano ang dapat gawin ng Diyos? Sinasabi ng ilang tao, “Hindi ba’t makapangyarihan sa lahat ang Diyos? Bakit hindi Siya magpakita ng maraming tanda at himala para lupigin ang mga tao?” Isang kuru-kuro ito na nasa puso ng karamihan sa mga tao. Hindi nila kinukuwestiyon kung maibubunyag at malulutas ba ang mga tiwaling disposisyon sa pamamagitan ng pagpapakita ng mga tanda at himala at sa pamamagitan ng supernatural na pamamaraan. Maaari bang ikintal ang katotohanan sa mga tao sa pamamagitan ng supernatural na pamamaraan? Makukumbinsi ba nito si Satanas? (Hindi.) Marahil isang uri ng doktrina ang pagsasabi ninyo ngayon ng “Hindi,” pero kapag nakaranas kayo hanggang sa isang partikular na araw, malalaman ninyo kung gaano kayo kamanhid at kahangal, kung gaano kayo kamapaghimagsik, kung gaano katigas ang kalooban, kung gaano kabuktot ang mga tao, at kung gaano nila hindi kamahal ang katotohanan. Kapag nakaranas na kayo hanggang sa isang partikular na araw, mauunawaan na ninyo na ang nagkatawang-taong laman ng Diyos, itong laman ng normal na pagkatao, ay ang kinakailangan ng buong sangkatauhan. Samakatwid, kung mayroon ka pa ring iba’t ibang imahinasyon at kuru-kuro, para sa iyo ay isa itong iresponsableng saloobin na taglayin, at para sa Diyos ito ay kalapastanganan; ito ay para itatwa at kuwestiyunin ang masidhing layunin ng Diyos na iligtas ang sangkatauhan. Kung iniisip mo na, “May kaalaman at edukasyon at mga utak kami. Ipinanganak kami sa panahon ng mga huling araw, at ang ilan sa amin ay tumanggap ng mas mataas na edukasyon sa mundo at galing sa mga partikular na pamilya. Moderno kami, mga edukadong tao at may dahilan kami para tanggihan ang gayong lubhang ordinaryo at normal na Cristo na siyang minamaliit ng lahat; may dahilan kami para bumuo ng mga kuru-kuro tungkol sa Iyo,” kung gayon, anong uri ng problema ito? Ito ay paghihimagsik at walang kaalaman sa kaibahan ng mabuti at masama! Malulutas ng mga tao ang kanilang mga kuru-kuro sa sandaling lumitaw ang mga ito, pero kung matapos lutasin ang mga ito, mapagmatigas pa ring tumatanggi ang mga tao na tanggapin ang pagkakatawang-tao ng Diyos o ang normal na parte ng pagkatao ni Cristo, magsasanhi ito ng problema sa kanila at pipigilan sila nito na matamo ang kaligtasan. Kapag nakaranas ka hanggang sa isang partikular na araw, mauunawaan mo na kapag mas normal ang pagkakatawang-tao ng Diyos, ang normal Niyang pagkatao, ang lahat ng mayroon Siya at kung ano ang inihahayag Niya, mas higit ang pagliligtas sa atin, at kapag mas normal ang mga ito, mas lalong kinakailangan natin ang mga ito. Kung ang pagkakatawang-tao ng Diyos ay supernatural, wala ni isa sa mga namumuhay sa lupa ang makakapagkamit ng kaligtasan. Dahil mismo ito sa kababaang-loob at pagkukubli ng Diyos, dahil sa normalidad at pagiging praktikal ng tila pangkaraniwang Diyos, kaya’t ang sangkatauhan ay may pagkakataong maligtas. Sapagkat sa mga tao ay mayroong paghihimagsik, satanikong tiwaling disposisyon, at tiwaling diwa, nabubuo ang lahat ng uri ng kuru-kuro, maling pagkaunawa, at paglaban sa Diyos; ito man ay kaso rin na, bilang bunga ng mga kuru-kurong ito, madalas na mayabang o kumpiyansa sa sarili ang mga tao na tanggihan ang Cristo na ito, at tinatanggihan ang Kanyang normal na pagkatao—isa itong malaking pagkakamali. Kung nais mong makamit ang kaligtasan, kung nais mong matanggap ang kaligtasan ng Diyos, at ang paghatol at pagkastigo ng Diyos, dapat mo munang isantabi ang iba’t ibang kuru-kuro at imahinasyon at mga maling depinisyon tungkol sa normal na pagkatao ni Cristo, dapat mong isantabi ang iyong iba’t ibang pananaw at opinyon tungkol kay Cristo, at dapat kang mag-isip ng paraan upang matanggap ang lahat na nagmula sa Kanya. Pagkatapos lamang nito unti-unting makakapasok sa iyong puso at magiging buhay mo ang mga salitang binibigkas Niya at ang mga katotohanang inilalahad Niya. Kung nais mong sumunod sa Kanya, dapat mong tanggapin ang lahat tungkol sa Kanya; Espiritu man Niya ito, ang Kanyang mga salita, o Kanyang laman, dapat mong tanggapin lahat ito. Kung tunay mo Siyang tinanggap, hindi ka dapat kumontra sa Kanya, na laging nagkakamali ng pagkaunawa sa Kanya at nagiging mapaghimagsik laban sa Kanya nang umaasa sa iyong mga kuru-kuro, lalong hindi ka dapat kumapit sa iyong mga kuru-kuro, palaging pinagdududahan Siya at lumalaban at sumasalungat pa nga sa Kanya. Pipinsalain ka lamang ng ganitong uri ng saloobin at wala itong anumang ikabubuti para sa iyo. Kaya ba ninyong tanggapin ang mga sinasabi Ko? (Oo.) Mabuti kung ganoon, kaya, magmadali na kayo ngayon at hanapin ang katotohanan para lutasin ang inyong mga kuru-kuro. Ang isyung ito ay tumutukoy sa mga tiwaling disposisyon, at kung hindi mo lulutasin ang mga ito, tiyak na mamamatay ka dahil sa iyong mga tiwaling disposisyon.

Ngayon, pagdating sa porma kung saan ginagampanan ng Diyos ang Kanyang gawain sa mga huling araw, sa kabila ng katunayang lumilikha ng partikular na mga imahinasyon at kuru-kuro ang mga tao tungkol dito, sa malaking antas, hindi kayang hadlangan ng mga imahinasyon at kuru-kurong ito ang kanilang pananalig sa Diyos, at hindi basta-bastang sasabihin ng mga tao na hindi sila nananampalataya sa Diyos o na itinatatwa nila ang Diyos. Ano ang penomenong ito? Ito ang resultang nakamit ng mga salita ng Diyos. Nalupig ng mga salita at ng gawain ng Diyos ang mga tao, at pangunahing kaya nilang tanggapin si Cristo bilang kanilang Diyos. Sa ganitong kahulugan, sa pangkalahatan ay nakapaglatag na ang mga tao ng isang pundasyon sa tunay na daan, at nakatitiyak sila rito at sigurado sila tungkol dito. Kapag nakamit ang resultang ito, nalutas na ba ang mga maling pagkaunawa ng mga tao tungkol sa Diyos? (Hindi, hindi pa nalutas ang mga ito.) Pinatutunayan ng hindi pagkalutas ng kanilang mga maling pagkaunawa na marami pa rin silang mga imahinasyon, hinihingi, at kuru-kuro tungkol sa nagkatawang-taong laman ng Diyos at tungkol kay Cristo. Maaaring gabayan ng mga kuru-kurong ito ang iyong mga kaisipan, gabayan ang direksyon at mga layon ng paghahangad mo, at maaari ring makaimpluwensiya ang mga ito nang madalas sa iyong kalagayan. Kapag walang kaugnayan sa iyong mga kuru-kuro ang mga bagay na kinakaharap mo, nagagawa mo pa ring kumain at uminom ng mga salita ng Diyos at normal na gampanan ang iyong tungkulin. Sa sandaling may bagay na sumasalungat sa iyong mga kuru-kuro, lumalampas sa iyong mga kuru-kuro, at lumilitaw ang mga kontradiksiyon, paano mo lulutasin ito? Hinahayaan mo na lang ba ang iyong mga kuru-kuro, o pinupungos mo ang mga ito, pinipigilan ang mga ito, at naghihimagsik ka laban sa mga ito? Nagkakaroon ng mga kuru-kuro ang ilang tao kapag may mga bagay na nangyayari sa kanila, at bukod sa hindi nila binibitiwan ang kanilang mga kuru-kuro, ipinagkakalat din nila ang kanilang mga kuru-kuro sa iba at naghahanap sila ng mga pagkakataon na maibulalas ang mga ito, para magkaroon din ng mga kuru-kuro ang iba. Nakikipagtalo rin ang ilang tao, sinasabing, “Sinasabi ninyo na makabuluhan ang lahat ng ginagawa ng Diyos, pero sa tingin ko ay walang anumang kabuluhan ang partikular na pangyayaring ito.” Nararapat bang sabihin ito? (Hindi.) Ano ang tamang landas na dapat tahakin? Kapag may mga kuru-kuro ang ilang tao tungkol sa Diyos, mapagtatanto nila na hindi normal ang kanilang ugnayan sa Diyos, na nakabuo sila ng mga maling pagkaunawa tungkol sa Diyos, at na magiging lubhang mapanganib ito kung hindi nila lulutasin ang mga iyon, na malamang na salungatin nila ang Diyos, kuwestiyunin ang Diyos, at ipagkanulo pa nga ang Diyos. Pagkatapos ay mananalangin sila sa Diyos at tatalikuran ang kanilang mga kuru-kuro. Una, ikinakaila nila ang sarili nilang maling perspektiba, at pagkatapos ay hinahanap nila ang katotohanan para lutasin ito. Sa paggawa nila nito, madali silang umabot sa pagpapasakop sa Diyos. Kung may taong bumubuo ng mga kuru-kuro, pero naniniwala pa rin na tama siya, at kung sa huli ay hindi niya ganap na mabitiwan o malutas ang kanyang mga kuru-kuro, pagdating ng panahon ay makakaimpluwensiya ang mga kuru-kurong ito sa kanyang buhay pagpasok. Sa malulubhang kaso, maaari pa nga silang maghimagsik laban sa Diyos at lumaban sa Kanya, at kahihinatnan nito ay nakakapangilabot isipin. Kung isa itong taong naghahangad sa katotohanan, na nakakaunawa na ng ilang katotohanan at paminsan-minsang bumubuo ng mga kuru-kuro tungkol sa mga bagay-bagay, hindi ito isang malaking problema, at hindi magiging malaki ang impluwensiya sa kanya ng kanyang mga kuru-kuro. Dahil mayroon siyang katotohanan sa loob niya, ginagabayan ang kanyang mga kaisipan at pag-uugali, at ginagabayan siya sa paggampan ng kanyang tungkulin, walang magiging epekto ang kanyang mga kuru-kuro sa pagsunod niya sa Diyos. Marahil isang araw ay makikinig siya sa isang sermon o sa isang pagbabahaginan at makakaunawa siya, at malulutas ang kanyang mga kuru-kuro. Ang ilang tao ay bumubuo ng mga kuru-kuro tungkol sa mga pamamatnugot at pagsasaayos ng Diyos, at pagkatapos nito ay ayaw na nilang gawin ang kanilang mga tungkulin, at hindi nila pinagsisikapang gampanan ang mga ito, lagi silang nasa negatibong kalagayan, at nagkikimkim ang kanilang mga puso ng paglaban, kawalang-kasiyahan, at sama ng loob—tama ba ang ganitong pag-uugali? Madaling bagay ba itong lutasin? Halimbawa, ipagpalagay na nating iniisip mong matalino ka, pero sinasabi Kong isa kang hangal at wala kang espirituwal na pang-unawa. Pagkarinig nito, nagagalit at lumalaban ka, at sinasabi mo sa iyong sarili sa loob ng puso mo, “Walang sinuman ang nangahas kailanman na sabihing wala akong espirituwal na pang-unawa. Ngayon ang unang beses na narinig ko ito at hindi ko ito matatanggap. Mapamumunuan ko ba ang iglesia kung wala akong espirituwal na pang-unawa? Makagagawa ba ako ng ganito karaming gawain?” Umusbong ang isang kontradiksiyon, hindi ba? Ano ang dapat mong gawin? Madali ba para sa mga tao na pagnilayan ang kanilang sarili kapag nangyayari ito sa kanila? Anong uri ng tao ang kayang magnilay sa kanilang sarili? Kayang magnilay sa kanyang sarili ang isang taong tumatanggap sa katotohanan at naghahanap sa katotohanan. Kung isa kang taong nagtataglay ng katwiran, dapat mo munang itatwa ang iyong sarili kapag nangyari ito sa iyo; ang pagtatatwa sa sarili ay nangangahulugan ng pag-amin na hindi taglay ng isang tao ang katotohanan. Kahit na may ilang ideya at perspektiba ka, hindi talaga ibig sabihin na tumpak ang mga ito. Samakatwid, ang isagawa ang pagtatatwa sa sarili sa gayong mga sitwasyon ay ang tamang gawin, hindi ito pagpapababa sa sarili mo. Matapos mong maitatwa ang iyong sarili, makakaramdam ka ng kapayapaan sa puso mo, magiging mas maayos ang iyong pag-uugali, at maitatama ang iyong saloobin. Kapag narinig mong sinasabi ng Diyos na isa kang hangal at na wala kang espirituwal na pang-unawa, dapat mong patahimikin ang iyong sarili sa harap ng Diyos at tanggapin ang Kanyang mga salita nang may mapagpasakop na isipan. Kahit na wala ka pang anumang kamalayan o pagkaunawa sa mga salita ng Diyos, at hindi mo alam kung tama ba o hindi ang mga ito, sa pananampalataya mo, dapat mong kilalanin na: “Ang Diyos ay katotohanan, kaya paanong may masasabing mali ang Diyos?” Kahit na naiiba ang sinabi ng Diyos sa iniisip mo, dapat mong tanggapin ang mga salita ng Diyos nang batay sa pananalig; kahit pa hindi mo nauunawaan ang mga ito, dapat mong tanggapin ang mga ito bilang katotohanan. Kapag ginawa mo ito, garantisado itong tama. Kung hindi tatanggapin ng mga tao ang mga salita ng Diyos bilang ang katotohanan kapag hindi nila nauunawaan ang mga ito, lubhang wala sa katwiran iyon, at dapat hiyain ang mga taong iyon sa bagay na ito. Kaya, ang pagpapasakop sa Diyos ay hindi kailanman mali. Hindi ito doktrina, ito ay praktikal, at mula sa karanasan ang mga salitang ito. Pagkatapos, kapag nagagawa mo nang tratuhing bilang katotohanan ang mga salita ng Diyos at tanggapin ang mga ito, dapat kang magsimulang magnilay sa iyong sarili. Sa paggampan ng iyong tungkulin at pakikisalamuha sa iba, matutuklasan mo na bukod sa wala kang espirituwal na pang-unawa, napakahangal mo rin, at marami kang mga kamalian at kakulangan, at matutuklasan mong mayroon kang mabigat na problema. Hindi ba’t mangangahulugan iyon na magagawa mo nang unawain at tanggapin ang mga sinabi ng Diyos? Dapat tanggapin mo ang mga salitang ito, una bilang isang regulasyon, isang depinisyon, o isang konsepto, at pagkatapos sa totoong buhay ay dapat kang mag-isip ng paraan para ikumpara ang sarili mo sa Kanyang mga salita, at para maunawaan at maranasan ang mga ito. Matapos gawin ito nang ilang panahon, magtataglay ka ng isang tumpak na pagsusuri sa iyong sarili. Kapag nangyari iyon, magkakaroon ka pa rin ba ng mga maling pagkaunawa sa Diyos? Tatanggi ka pa rin ba na tanggapin ang pagsusuri sa iyo ng Diyos kung wala namang pagtatalo sa pagitan mo at ng Diyos ukol sa bagay na ito? (Hindi.) Magagawa mong tanggapin ito at hindi ka na magiging mapaghimagsik. Kapag kaya mong tanggapin ang katotohanan at lubusang maunawaan ang mga bagay na ito, magagawa mo nang humakbang pasulong at umusad. Kung hindi mo tatanggapin ang katotohanan, mananatili kang nakatayo sa iisang lugar at hindi ka magkakaroon ng anumang pag-usad. Mahalaga bang tanggapin ang katotohanan? (Oo, mahalaga ito.) Dapat talikuran ng mga tao ang kanilang mga kuru-kuro tungkol sa Diyos, at hindi sila dapat magkimkim ng anumang pagkamapanlaban o paglaban sa mga bagay na sinasabi ng Diyos—ito lamang ang saloobin ng pagtanggap sa katotohanan. Nagiging negatibo at mahina ang ilang tao dahil tinatanggal sila. Ayaw nilang gampanan ang kanilang mga tungkulin at palagi silang pasibo at nagpapakatamad sa gawain. Sa panlabas, para bang dahil ito sa wala silang katayuan at masyado nilang pinahahalagahan ang katayuan, pero ang totoo, hindi ganito ang kaso. Nanghihina at nagiging negatibo sila dahil lang sa hindi tugma sa sarili nilang pagsusuri sa sarili ang pagsusuri ng Diyos sa kanila, o ang pagsusuri ng mga kapatid sa kanila, dahil mas mababa ito kaysa sa kung paano nila sinusuri at nauunawaan ang kanilang sarili. Iyon ang dahilan kung bakit pakiramdam nila ay hindi sila kumbinsido at agrabyado sila, at sa huli ay pinipili nilang maging negatibo at palakontra, at isiping wala silang pag-asa, iniisip na, “Hindi ba’t sinabi Mo na hindi naman ako ganoon kahusay? Kung gayon ipapakita ko sa Iyo, wala akong gagawing kahit ano.” Ang resulta nito ay na lumilikha sila ng mga pagkaantala sa kanilang mga tungkulin, sinasalungat nila ang Diyos, at nahihinto ang sarili nilang buhay pagpasok—isa itong mabigat na kawalan.

Sinasabi ng ilang tao na, “Hindi ko matanggap kapag sinasabi ni cristo na masama ako. Tatanggapin ko ito kung ang diyos sa langit ang nagsabi na may masama tungkol sa akin. Ang diyos na nagkatawang-tao ay may normal na pagkatao, maaaring mali ang kanyang mga paghatol, at hindi maaaring 100 porsiyentong tama ang mga bagay na ginagawa niya. May ilang katanungan tungkol sa kung maaari bang nagkamali siya sa kanyang pagsusuri at pagkondena sa mga tao, o sa kung paano niya sila pinangangasiwaan at paano siya nagsasaayos para sa kanila. Kaya hindi ako natatakot sa kung ano ang sinasabi ni cristo—ang diyos sa lupa—tungkol sa akin, dahil hindi niya ako maaaring kondenahin o maaaring itakda ang aking kalalabasan.” Mayroon bang ganitong mga tao? Tiyak na mayroon. Kapag pinupungusan Ko sila, sinasabi nilang, “Ang diyos sa langit ay matuwid!” Kapag pinangangasiwaan Ko sila, sinasabi nilang, “Sumasampalataya ako sa diyos, hindi sa kung sinong tao!” Ginagamit nila ang mga salitang ito para tahasang tanggihan Ako. At ano ang mga salitang ito? (Ang mga ito ay pagtatatwa sa Diyos.) Tama iyan, ang mga ito ay pagtatatwa at pagkakanulo sa Diyos. Ang ibig sabihin ng mga ito ay, “Hindi ito nakasalalay sa iyo, kundi sa diyos ng langit.” Sa kanilang mga kuru-kuro at sa kanilang pagkaunawa sa Diyos, hindi kailanman mapagtatanto ng mga taong ito kung ano ang ugnayan sa pagitan ng nagkatawang-taong si Cristo at ng Diyos sa langit, sa madaling salita, kung ano ang ugnayan sa pagitan ng laman at ng Espiritu sa langit. Sa paningin nila, ang walang-kabuluhang taong ito na nasa lupa ay palaging magiging isang tao lamang, at kahit gaano karaming katotohanan ang ipinapahayag ng taong ito, kahit gaano karaming sermon ang ipangangaral Niya, tao pa rin Siya; kahit ginagawa Niyang ganap ang ilang tao, at dinadalhan sila ng kaligtasan, mananatili pa rin Siyang nasa lupa, mananatili pa rin Siyang isang tao, at walang kakayahang higitan ang Diyos sa langit. Kaya, naniniwala ang mga taong ito na ang pananalig sa Diyos ay dapat na ang pananalig sa Diyos sa langit; para sa kanila, tanging ang pananampalataya sa Diyos sa langit ang tunay na pananampalataya sa Diyos. Ang mga taong gaya nito ay nananampalataya sa kahit anong paraang gusto nila. Nananampalataya sila sa kahit anong paraan na sila ay masaya, at inilalarawan nila sa isip kung ano ang Diyos sa kahit anong paraang gusto nila. Sinusunod din nila ang sarili nilang imahinasyon pagdating sa nagkatawang-tao na si Cristo: “Kung mas mabait sa akin ang diyos na ito sa lupa, kung sisiguraduhin niyang magiging maayos ang takbo ng mga bagay-bagay para sa akin, igagalang ko siya, at mamahalin siya. Kung hindi siya mabait sa akin, kung may problema siya sa akin, kung hindi maganda ang pakikitungo niya sa akin, at palagi niya akong pinupungusan, kung gayon, hindi siya ang aking diyos; pipiliin kong manampalataya sa diyos sa langit.” Hindi kakaunti ang mga taong may ganitong saloobin. Kabilang din kayo rito, dahil nakasalamuha Ko na ang mga ganitong tao. Kapag maayos ang lahat, napakabait nila sa Akin, at maasikaso sa paglilingkod sa Akin, pero sa sandaling tinanggal Ko na sila, lumalaban sila sa Akin. Kaya noong nagpapakita sila ng kabaitan sa Diyos, talaga bang naniwala sila na ito ang Diyos, at Cristo? Hindi. Ang pinupuntirya nila ay ang pagkakakilanlan at katayuan ng Diyos, ang kanilang bawat galaw ay puro pagsisipsip sa katayuan at pagkakakilanlan ng Diyos. Sa puso nila, sa lahat ng pagkakataon, kinikilala lang nila ang malabong diyos sa langit bilang ang tunay na diyos; kahit gaano karaming katotohanan ang ipinapahayag ng Diyos na ito sa lupa, o kahit gaano pa Siya nakapagpapatibay at kapaki-pakinabang sa tao, ang mismong katunayan na namumuhay Siya sa Kanyang normal na pagkatao at may katawang-laman ay nangangahulugang imposibleng Siya ang diyos sa langit, at gaano man nila bolahin, paglingkuran, at igalang ang Diyos na ito sa lupa, sa puso nila ay naniniwala pa rin sila na ang diyos sa langit ang tanging tunay na diyos. Ano ang palagay ninyo sa pananaw na ito? Maaaring sabihin na malalim na umiiral ang gayong pananaw sa puso ng maraming tao, na malalim itong nakabaon sa kanilang pangkaisipang di-namamalayan. Kasabay ng pagtanggap sa pagtutustos at pagpapastol ni Cristo, inoobserbahan, pinag-aaralan, at kinukuwestiyon din nila si Cristo—habang hinihintay rin ang matuwid na diyos sa langit na pumarito para hatulan ang lahat ng ginawa nila. At bakit nila nais na humatol sa kanila ang diyos sa langit? Dahil gusto nilang sundin ang kanilang mga kagustuhan, kuru-kuro at imahinasyon para bigyang-laya ang kanilang pagnanais na ang diyos sa langit—ang diyos sa kanilang imahinasyon—ay tatratuhin sila nang naaayon sa nais nila, samantalang hindi iyon gagawin ng Diyos sa lupa; ipinapahayag lamang ng Diyos sa lupa ang katotohanan at sinasalita ang mga katotohanang prinsipyo. At iniisip nilang, “Ang pagmamahal ng diyos sa langit para sa tao ay hindi makasarili, walang kondisyon, at walang limitasyon, samantalang sa sandaling malaman ng diyos sa lupa na may nasabi o nagawa kang mali, ginagamit ka niya bilang isang negatibong halimbawa sa kanyang mga sermon at hinihimay ka niya—kaya dapat maging mas maingat ang mga tao, dapat panatilihin nilang mas nakatago ang kanilang sarili, at hindi nila maaaring ipaalam sa diyos sa lupa kapag may nangyayari.” Sabihin ninyo sa Akin, hindi Ko ba kayang himayin ang mga bagay na itinatago ninyo mula sa Akin? Hindi Ko kailangang himayin ang mga bagay na ginagawa mo; susuriin Ko ang iyong mga disposisyon at kalagayan. Hindi Ko kailangang gamiting halimbawa ang mga bagay na ito na ginagawa mo; makapagbabahagi pa rin Ako sa katotohanan at makapagbibigay ng mga sermon para lutasin ang mga problema tulad ng dati, at kaya Ko pa ring ipaunawa sa mga tao ang katotohanan. Sa puso ng mga hindi mananampalataya, naniniwala silang hindi makakaalam ang laman na ito, ang Diyos na ito, sa mga bagay na hindi nakikita ng Kanyang mga mata, lalong hindi Siya makakaalam sa anumang bagay na may kinalaman sa espirituwal na mundo o sa katotohanan. Naniniwala silang ni hindi Niya nakikita ang mga bagay na kayang gawin ng mga tao kapag pinangingibabawan sila ng kanilang mga tiwaling disposisyon, at na imposibleng maunawaan Niya nang lubos ang tiwaling diwa ng tao—ito ang lohika at pangangatwiran ng mga hindi mananampalataya. Palagi nilang tinatrato si Cristo nang may saloobing nag-aaral, nagkukuwestiyon, at walang pananampalataya pa nga, at ginagamit din nila ang mga pamantayan sa pagsukat ng tao, maging ang kaalamang nauunawaan nila at ang mga bagay na naiisip nila para sukatin si Cristo. Halimbawa, kapag nakikipag-usap sa iba, naniniwala ang ilang tao na hindi alam ng iba kung ano ang kanilang iniisip sa kanilang puso o kung anong uri ng disposisyon ang mayroon sila, at ganito rin sila magsalita sa Akin, tinatrato Ako nang ganito gaya ng pagtrato nila sa isang ordinaryong tao, iniisip na wala Akong alam—hindi ba’t hindi nila nakikilala ang Diyos kapag ganito? Nagsisinungaling sila sa ibang tao at walang problema iyon sa ibang tao, at nagsisinungaling din sila sa Akin nang ganoon, naghahagikgikan at itinuturing Ako bilang kapantay, laging gustong ituring Ako na parang kabarkada nila. Naniniwala silang puwede silang kumilos nang ganoon dahil pamilyar sila sa Akin, at iniisip nilang maaaring wala Akong alam. Hindi ba’t isa itong kuru-kuro ng tao? Isa itong kuru-kuro ng tao, kamangmangan ito ng tao, at sa kamangmangang ito nagtatago ang isang sataniko at buktot na disposisyon; ang buktot na disposisyong ito ang nagsasanhi na bumuo ang mga tao ng mga kuru-kuro. Sabihin ninyo sa Akin, kailangan Ko bang mamuhay kasama ang isang tao, at gugulin ang bawat minuto na inoobserbahan ang kanilang mga kaisipan at pananaw, at ganap na unawain ang kanilang pinagmulan, para mailantad o makilatis ang kanilang kalikasan? (Hindi.) Hindi, hindi kailangan, pero hindi ninyo makakamit ito. Kahit na nakikisalamuha kayo sa mga tao at namumuhay nang kasama sila araw-araw, hindi pa rin ninyo nakikilatis ang kanilang kalikasang diwa. Anuman ang mangyari sa inyo, nakikilatis lamang ninyo ang panlabas ng mga bagay-bagay at hindi ang diwa ng mga ito. Maaari lamang kayong magkaroon ng kaunting kakayahang kumilatis ng isang tao kung ganap siyang ibubunyag ng Diyos, pero kung hindi, hindi ninyo siya makikilatis kahit makisalamuha pa kayo sa kanya sa loob ng ilang taon. Kaya Kong makipag-ugnayan sa isang tao nang isa o dalawang araw, at may ilan siyang gagawin at sasabihin, at magpapahayag siya ng mga pananaw, at pagkatapos ay halos alam Ko na kung anong uri siya ng tao. Ngunit may ilang tao na wala pang anumang nagawa, na hindi Ko pa nakasalamuha o napangasiwaan sa kahit anong bagay, pero may pagdududa Ako sa kanila, at sa sandaling maharap sila sa isang isyu at magpahayag ng pananaw, nalalantad kaagad ang kanilang kalikasang diwa. Maraming tao ang nagsasabi na, “Nakikilatis Mo ba sila kaagad sa sandaling nalantad ang kanilang kalikasang diwa? Saan Mo ibinabatay ang kabatirang ito? Bakit hindi namin sila makilatis?” Kung hindi mo nauunawaan ang katotohanan, hindi mo magagawang sukatin ang mga tao, at hindi ka kailanman magkakaroon ng kinakailangang pamantayan para magawa iyon. Kung wala ka ng mga pamantayang iyon, hindi mo makikilatis ang mga tao. Pero Ako, mayroon Ako ng mga pamantayang iyon. Sa isang banda, nauunawaan Ko ang katotohanan, kaya mas matalas at mas mabilis Ako pagdating sa pagsukat sa isang tao, at sa kabilang banda, gumagawa ang Espiritu ng Diyos. Iniisip ng ilang tao na, “Kapag matagal nang nakapamuhay ang mga tao sa mundong ito, nagagawa na nilang kilatisin ang mga bagay-bagay at ang mga tao.” Hindi iyon tunay na kabatiran; ano ang nakikilatis nila? Ang mga uri ng panloloko na umiiral sa lipunang ito, gaya ng mga panloloko sa pulitika, mga panloloko sa negosyo, mga panloloko sa pera, o mga panlolokong may kaugnayan sa pornograpiya. Ang mga bagay na ito ay maiiwasan ng mga taong higit na nakaranas at nakarinig tungkol sa mga ito. Ang mga taong hindi gaanong dumanas ng mga bagay na ito ay madalas na malinlang, pero kapag maraming beses na silang naloko, nadaragdagan ang kanilang karanasan, at nakikilatis na nila ang mga ito. Ganito nila nakikilatis ang mga bagay-bagay. Pero pagdating sa katiwalian ng tao, kalikasan, at sa diwa ng tao na ginawang tiwali ni Satanas, kung hindi taglay ng mga tao ang katotohanan, hindi sila kailanman magkakaroon ng karunungang makilatis ang mga bagay na ito, at hindi nila kailanman makikilatis ang mga disposisyon na ibinubunyag ng iba’t ibang uri ng tao sa likod ng isang bagay, o ang pinagmulan ng problema. Kung hindi mo makilatis ang mga bagay na ito, hindi mo malalaman kung paano haharapin ang isyu o ang mga tao, pangyayari, at bagay na may kaugnayan dito—hindi mo mapangangasiwaan ito at hindi ka magkakaroon ng karunungang harapin ito. Iyon ang dahilan kung bakit kapag nahaharap ka sa gayong bagay, lubhang natataranta at nababalisa ka, at nahihirapan kang harapin ito. Kung nauunawaan mo nang malinaw ang katotohanan, makikilatis mo ang mga tiwaling disposisyon ng mga tao at ang diwa ng kanilang mga tiwaling disposisyon. Sa pamamagitan ng pagkakita sa mga tiwaling disposisyong ibinubunyag nila, malalaman mo ang kanilang diwa, at malalaman mo kung anong uri ng bagay ang mga ito, kung anong uri ng tao sila, malalaman mo kung paano ka mag-iingat laban sa kanila, kung paano sila kikilatisin, at malalaman mo kung paano harapin ang bagay na ito. Hindi ba’t ito ang pinagmumulan ng karunungan? (Ito nga.) Kaya, nakikilatis ni Cristo ang tao at kaya Niyang tustusan ang tao—ano ang pinagmumulan ng lahat ng ito? Kung sasabihin ito sa mga salitang pandoktrina, nanggagaling lahat ito sa Espiritu ng Diyos. Kung sasabihin ito sa mas praktikal na salita, ito ay dahil taglay ni Cristo ang katotohanan na nagmumula sa Diyos. Ganito talaga iyon. Kapag isang araw ay magtataglay kayo ng katotohanang realidad bilang inyong buhay, magkakaroon na kayo ng karunungan at makakakilatis na kayo sa mga tao.

May isa pang aspekto sa mga kuru-kuro ng tao, at iyon ay ang mga kuru-kurong binubuo ng mga tao tungkol sa gawain ng Diyos. Paano nagkakaroon ng mga kuru-kuro ang mga tao tungkol sa gawain ng Diyos? Ang ilan ay mula sa naarok ng mga tao tungkol sa pananalig, at ang ilan ay mula sa sarili nilang imahinasyon tungkol sa gawain ng Diyos. Halimbawa, dati-rati ay iniisip ng mga tao na ang gawain ng paghatol ng Diyos ay tulad ng pagkakaroon ng malaking puting trono sa langit, kung saan nakaupo ang Diyos na hinahatulan ang napakaraming mga tao. Sa kasalukuyan, alam ninyong lahat na hindi makatotohanan ang gayong mga imahinasyon—imposible ang gayong mga bagay. Anuman ang kaso, maraming imahinasyon ang mga tao tungkol sa gawain, pamamahala, at pagtrato ng Diyos sa tao, at ang karamihan sa mga imahinasyong ito ay mula sa mga kinahihiligan ng mga tao. Bakit Ko sinasabi ito? Dahil ayaw ng mga tao na mahirapan. Palagi nilang gustong sumunod sa Diyos hanggang sa pinakahuli nang walang-hirap, magtamasa ng sapat na biyaya, magmana ng Kanyang mga pagpapala, at pagkatapos ay pumasok sa kaharian ng langit. Napakagandang isipin! Ang pinakakaraniwan at labis-labis na ideya na mayroon ang tiwaling sangkatauhan tungkol sa gawain ng Diyos ay ang pagpasok sa kaharian ng langit lulan ng isang palangkin. Bukod dito, kapag nahaharap ang mga tao sa gawain ng Diyos, kadalasan ay hindi nila kayang unawain ito; hindi nila alam ang katotohanang nakapaloob dito, o kung ano ang layunin ng Diyos sa paggawa ng gawaing ito, at kung bakit ganoon ang pakikitungo ng Diyos sa tao. Halimbawa, inilarawan Ko na noong nakaraan ang pagmamahal ng Diyos gamit ang mga salitang “napakalawak” at “napakalaki,” pero sa palagay Ko hindi pa ninyo kailanman naunawaan kung ano ba talaga ang ibig Kong sabihin sa dalawang salitang ito. Ano ang layunin Ko sa paggamit sa dalawang salitang ito? Ito ay para makuha ang atensiyon ng lahat, nang sa gayon ay pagnilayan ninyo ang mga ito. Kung titingnan, tila hungkag ang mga salitang ito. May kahulugan talaga ang mga ito, pero gaano man pag-isipan ng mga tao ang mga ito, ang maiisip lamang nila ay, “Napakalawak—nangangahulugan na walang hangganan gaya ng himpapawid; sinasabi nito na walang hangganan ang puso ng Diyos, walang hanggan ang Kanyang pagmamahal para sa sangkatauhan!” Ang pagmamahal ng Diyos ay hindi ang uri ng pagmamahal na maiisip ng isip ng tao. Hindi kayang isipin ng mga tao ang pagmamahal na ito, hindi nila dapat gamitin ang pinag-aralan at kaalaman upang bigyang kahulugan ang salitang ito, sa halip ay dapat silang gumamit ng ibang pamamaraan upang mapahalagahan at maranasan ito. Sa huli, nararamdaman mong tunay na ang pagmamahal ng Diyos ay naiiba sa pagmamahal na sinasabi ng mga tao, na ang tunay na pagmamahal ng Diyos ay hindi katulad ng anupamang pagmamahal, hindi katulad ng pagmamahal na naiintindihan ng buong sangkatauhan. Kaya’t ano ba mismo ang pagmamahal na ito ng Diyos? Paano mo dapat maunawaan ang pagmamahal ng Diyos? Una, hindi mo dapat ito gamitan ng mga kuru-kuro at imahinasyon ng tao. Gawin nating halimbawa ang pagmamahal ng isang ina: Ang pagmamahal ng isang ina sa kanyang mga anak ay walang pasubali, nagbibigay ito ng labis na proteksiyon at init. Sa ngayon, ang pagmamahal ba ng Diyos sa tao na nararamdaman ninyo ay may parehong antas ng pakiramdam at kahulugan tulad ng pagmamahal ng isang ina? (Oo.) Kung gayon ito ay isang problema—mali ito. Dapat mong makita ang kaibhan ng pagmamahal ng Diyos mula sa pagmamahal ng mga magulang, ng asawang lalaki, asawang babae, o mga anak, ng iyong kamag-anak, mula sa pag-aalala ng mga kaibigan, at makilalang muli ang pagmamahal ng Diyos. Ano ba talaga ang pagmamahal ng Diyos? Ang pagmamahal ng Diyos ay walang mga damdamin ng laman at hindi ito naaapektuhan ng pagiging magkadugo. Ito ay pagmamahal na dalisay at simple. Kaya paano dapat maunawaan ng mga tao ang pagmamahal ng Diyos? Bakit humantong tayo sa pagtatalakay ng pagmamahal ng Diyos? Ang pagmamahal ng Diyos ay isinasakatawan sa gawain ng Diyos, upang makilala, matanggap, at maranasan ito ng mga tao, at sa huli ay mapagtanto nila na ito ang pagmamahal ng Diyos, at kilalaning ito ang katotohanan, na hindi mga salitang walang laman ang pagmamahal ng Diyos, ni isang anyo ng pag-uugali sa bahagi ng Diyos, kundi ang katotohanan. Kapag tinanggap mo ito bilang katotohanan, makikilala mo mula rito ang aspektong ito ng diwa ng Diyos. Kung ituturing mo ito na isang uri ng pag-uugali, mahihirapan kang kilalanin ito. Ano ang ibig sabihin ng “pag-uugali”? Gawin nating halimbawa ang mga ina: Isinasakripisyo nila ang kanilang kabataan at ang kanilang dugo ng puso upang mapalaki ang kanilang mga anak, at ibinibigay nila sa mga anak ang anumang nais ng mga ito. Gumawa man ng tama o mali ang kanyang anak o anumang landas ang tahakin nito, nagbibigay ang ina nang walang pag-iimbot, tinutugunan niya ang pangangailangan ng kanyang anak, hindi niya kailanman tinuturuan, tinutulungan o ginagabayan ang anak kung paano lumakad sa tamang landas, walang sawa lang na nag-aalaga, nagmamahal at pumoprotekta rito, hanggang sa punto na sa huli ay hindi na masabi ng anak kung ano ang tama at mali. Ito ang pagmamahal ng isang ina o anumang uri ng pagmamahal na nagmumula sa laman, mga damdamin, at mga ugnayan sa laman ng tao. Samantala, ang pagmamahal ng Diyos ay ang mismong kabaligtaran: Kung mahal ka ng Diyos, ipinapahayag Niya ito sa pamamagitan ng madalas na pagtutuwid, pagdidisiplina, at pagpupungos sa iyo. Maaaring lumipas ang iyong mga araw nang hindi komportable, sa gitna ng pagtutuwid at pagdidisiplina, ngunit sa sandaling maranasan mo ito, matutuklasan mong marami kang natutuhan, na mayroon kang pagkilatis at katalinuhan pagdating sa pakikipag-ugnayan sa ibang mga tao, at may ilang katotohanan ka na ring nauunawaan. Kung ang pagmamahal ng Diyos ay tulad ng pagmamahal ng ina o ama, tulad ng naiisip mo, kung Siya ay napakaingat sa Kanyang pag-aalaga, at labis na mapagpalayaw, matatamo mo ba ang mga bagay na ito? Hindi. Kaya, ang pagmamahal ng Diyos na maaarok ng mga tao ay iba sa tunay na pagmamahal ng Diyos na maaari nilang maranasan sa Kanyang gawain; dapat harapin ito ng mga tao nang ayon sa mga salita ng Diyos at hanapin ang katotohanan sa Kanyang mga salita para malaman kung ano ba ang tunay na pagmamahal. Kung hindi nila hinahanap ang katotohanan, paano makakalikha ng walang-batayang pagkaunawa ang isang tiwaling tao tungkol sa kung ano ba ang pagmamahal ng Diyos, kung ano ba ang layunin ng Kanyang gawain sa tao, at kung saan naroroon ang Kanyang masisidhing layunin? Hindi kailanman mauunawaan ng mga tao ang mga bagay na ito. Ito ang pinakamalamang na maling pagkaunawang mayroon ang mga tao tungkol sa gawain ng Diyos, at ito ang aspekto ng diwa ng Diyos na pinakamahirap para sa mga tao na maunawaan. Dapat malalim at personal na maranasan ito ng mga tao at praktikal na makibahagi rito at pahalagahan ito para maunawaan nila ito. Karaniwan, kapag sinabi ng mga tao ang “pagmamahal,” ibig nilang sabihin ay ang ibigay sa isang tao kung ano ang gusto nito, hindi ang bigyan ito ng isang mapait na bagay kapag gusto nito ay isang matamis, o kahit pa kung minsan ay nabigyan ito ng isang bagay na mapait, ito ay para gamutin ang isang karamdaman; sa madaling salita, kinapapalooban ito ng pagiging makasarili, ng mga damdamin, at ng laman ng tao; kinapapalooban ito ng mga layunin at motibasyon. Pero kahit ano pa ang gawin ng Diyos sa iyo, kahit gaano ka pa Niya hinahatulan at kinakastigo, itinutuwid at dinidisiplina, o pinupungusan, kahit magkaroon ka ng maling pagkaunawa sa Kanya, at kahit magreklamo ka tungkol sa Kanya sa iyong puso, patuloy na gagawa sa iyo ang Diyos nang buong tiyaga. Ano ang pinakalayon ng Diyos sa paggawa nito? Ginagamit Niya ang pamamaraang ito para gisingin ka, para isang araw ay maunawaan mo ang mga layunin ng Diyos. Pero kapag nakita ng Diyos ang kahihinatnang ito, ano ang nakamit Niya? Ang totoo, wala Siyang anumang nakamit. At bakit Ko sinasabi ito? Dahil ang lahat ng nasa iyo ay mula sa Diyos. Hindi kailangan ng Diyos na magkamit ng anuman. Ang kailangan lang Niya ay na maayos na sumunod ang mga tao at pumasok alinsunod sa kung ano ang mga hinihingi Niya habang ginagampanan Niya ang Kanyang gawain, ang maisabuhay ang katotohanang realidad sa huli, ang mamuhay nang may wangis ng tao, at hindi na malihis, madaya, at matukso pa ni Satanas, ang magawang maghimagsik laban kay Satanas, ang magpasakop at sumamba sa Diyos, at pagkatapos ay malulugod ang Diyos, at matatapos na ang Kanyang dakilang gawain. Ano ang nakakamit ng Diyos? Nakakamit ka ng Diyos at maaari kang magpuri sa Diyos. Pero ano ba ang halaga sa Diyos ng pagpupuri mo? Hindi ba magiging Diyos ang Diyos kung hindi mo Siya pinuri? Hindi ba magiging makapangyarihan sa lahat ang Diyos kung hindi mo Siya pinuri? Mababago ba ng hindi mo pagpuri sa Diyos ang Kanyang diwa o ang Kanyang katayuan? (Hindi.) Hindi. Masasabi lang na pagmamahal at gawain ito ng Diyos. May ganito bang kahulugan sa pagkaunawa ninyo sa pagmamahal ng Diyos bilang napakalawak at napakalaki? (Wala.) Wala pa sa ganoong punto ang inyong pagkaunawa. Kahit may taong dumurog sa puso ng Diyos, at iniisip ng iba na imposibleng maligtas sila ng Diyos, ano ang saloobin ng Diyos kapag nagnilay-nilay sila sa kanilang sarili, napagtanto nila ang kamalian ng kanilang mga gawi at nagsisi, at isinantabi ang kasamaan na nasa kanilang mga kamay at tinanggap ang Kanyang pagliligtas? Tinatanggap pa rin silang lahat ng Diyos. Hangga’t tinatahak ng mga tao ang tamang landas, hindi papanagutin ng Diyos ang mga tao sa kanilang mga pagsalangsang. Ito ang pagmamahal ng Diyos. Anong kuru-kuro ng tao ang dapat lunasan dito? Ito ang kuru-kuro patungkol sa kung paano nagmamahal ang Diyos. Dapat iwan ng mga tao ang kanilang iba’t ibang kuru-kuro at imahinasyon; dapat nilang hanapin ang katotohanan at unawain ang katotohanan para mabitiwan nila ang kanilang mga kuru-kuro. Madaling iwan ang mga kuru-kuro ng isang tao, pero hindi madaling baguhin nang lubusan ang mga kuru-kuro ng isang tao. Kung mahaharap ka sa kaparehong isyu sa hinaharap at muling nabubuo ang iyong kuru-kuro, anong uri ng problema iyon? Magpapatunay ito na malalim na nakabaon sa iyo ang kuru-kurong ito. Kahit na sa ilang bagay ay mabibitiwan mo ang mga kuru-kuro sa pamamagitan ng pagbabahagi tungkol sa katotohanan, sa iba pang mga bagay, hindi mo mabibitiwan ang mga ito. Maaaring madaling bitiwan ang isang kuru-kuro sa isang isyu, pero hindi madali para sa mga tao na lubusang lutasin ang kanilang mga kuru-kuro. Dapat makaunawa ng maraming katotohanan ang isang tao bago niya lubusang malutas ang kanyang problema tungkol sa mga kuru-kuro. Kinakailangan ng mga tao na hanapin ang katotohanan sa mga isyung nakakaharap nila, praktikal na maranasan at pahalagahan ang pagmamahal ng Diyos, at kinakailangang gumawa ang Diyos ng maraming gawa para makilala Siya ng mga tao. Tanging kapag nakikilala ng mga tao ang Diyos lubusang maaalis ang problema nila ng pagkikimkim ng mga kuru-kuro at imahinasyon tungkol sa Diyos.

Ang dapat ninyong himayin ngayon ay ang mga kuru-kuro tungkol sa gawain ng Diyos at kung ano ang mga kuru-kurong ito, at pangunahing ibuod ang iba’t iba mong imahinasyon, paglaban, at hinihingi tungkol sa gawain ng Diyos, sa kataas-taasang kapangyarihan at mga pagsasaayos ng Diyos, at kung paano gumagawa ang Diyos. Makakahadlang ang mga bagay na ito sa pagpapasakop mo sa mga pamamatnugot at pagsasaayos ng Diyos at maaaring magsanhi na magkamali ka ng pagkaunawa at makaramdam ng paglaban sa lahat ng bagay na ginawa sa iyo ng Diyos. Lubhang seryosong bagay ang gayong mga kuru-kuro at nararapat himayin ang mga ito. Halimbawa, binabasa ng ilang tao ang mga salita ng Diyos na humahatol at kumukondena sa mga tao at bumubuo sila ng mga kuru-kuro at nagsasabing, “Sinasabi ng Diyos na hindi Niya mahal ang mga taong katulad ko, kaya baka hindi Niya ako iligtas.” Hindi ba’t isa itong kuru-kuro? Ano ang ibubunga ng kuru-kurong ito? Kahit ano pang katiwalian ang mayroon ka o kahit anong uri ka pa ng tao, alam mong ayaw ng Diyos sa mga taong naghihimagsik laban sa Kanya, kaya bakit hindi ka nagsisisi? Kung tatanggapin mo ang katotohanan, iwawaksi ang iyong katiwalian at lubos na magpapasakop sa Diyos, hindi ba’t magugustuhan ka ng Diyos? Bakit mo tinutukoy ang Diyos, sinasabing hindi ka Niya ililigtas? Hahadlangan ka ng mga negatibong kaisipang ito para huwag kang sumunod sa Diyos at maranasan ang Kanyang gawain, magiging dahilan ang mga ito para manatili kang walang pag-usad at mawalan ng pag-asa at magiging dahilan pa nga para itakwil mo ang Diyos. Lumilitaw sa ilang iglesia at lumilikha ng kaguluhan ang mga anticristo at masasamang tao, at sa paggawa nito ay nililihis nila ang ilang tao—ito ba ay isang mabuting bagay o isang masamang bagay? Ito ba ay pagmamahal ng Diyos, o ito ba ay paglalaro at pagbubunyag ng Diyos sa mga tao? Hindi mo ito maunawaan, hindi ba? Pinagseserbisyo ng Diyos sa Kanya ang lahat ng pangyayari at bagay upang gawing perpekto at iligtas ang mga nais Niyang iligtas, at ang nakakamit sa huli ng mga tunay na naghahanap sa katotohanan at nagsasagawa ng katotohanan ay ang katotohanan. Gayunman, nagrereklamo ang ilang hindi naghahanap sa katotohanan, at sinasabi nila, “Hindi tama na gumawa ang Diyos sa ganitong paraan. Nagdudulot ito sa akin ng labis na pagdurusa! Muntik na akong mapasama sa mga anticristo. Kung talagang isinaayos ito ng Diyos, bakit Niya hinahayaang mapasama ang mga tao sa mga anticristo?” Anong nangyayari rito? Ang hindi mo pagsunod sa mga anticristo ay nagpapatunay na taglay mo ang proteksyon ng Diyos; kung mapasama ka sa mga anticristo, iyan ay pagkakanulo sa Diyos at hindi ka na gusto ng Diyos. Kaya, mabuti ba o masamang bagay na nagdudulot ng kaguluhan sa iglesia ang mga anticristo at masasamang taong ito? Sa panlabas, tila ito ay isang masamang bagay, ngunit kapag nabunyag ang mga anticristo at masasamang taong ito, lumalago ang pagkilatis mo, sila ay inaalis, at lumalago ang tayog mo. Kapag nakaharap mong muli ang gayong mga tao sa hinaharap, makikilatis mo na sila bago pa man nila maipakita ang tunay nilang kulay, at tatanggihan mo sila. Tutulutan ka nitong matuto ng mga aral at makinabang; malalaman mo kung paano kilatisin ang mga anticristo at hindi ka na malilihis ni Satanas. Kaya, sabihin mo sa Akin, hindi ba’t mabuting bagay ang panggugulo at panlilihis ng mga anticristo sa mga tao? Kapag dumanas sila hanggang sa yugtong ito, saka lamang makikita ng mga tao na hindi kumilos ang Diyos alinsunod sa kanilang mga kuru-kuro at imahinasyon, at na pinahihintulutan ng Diyos ang malaking pulang dragon na walang habas na lumikha ng mga kaguluhan at pinahihintulutan Niya ang mga anticristo na ilihis ang mga hinirang ng Diyos nang sa gayon ay magamit Niya si Satanas para sa pagserbisyo sa Kanya upang gawing perpekto ang Kanyang mga hinirang, at saka pa lamang mauunawaan ng mga tao ang masisidhing layunin ng Diyos. Sinasabi ng ilang tao na, “Dalawang beses na akong nalihis ng mga anticristo at hindi ko pa rin sila makilatis. Kung darating ang isa pang mas tusong anticristo, malilihis na naman ako.” Kung gayon, hayaan mong mangyari ulit ito nang sa gayon ay maranasan mo ito at matutunan mo ang leksiyon—dapat gawin ng Diyos ang mga bagay sa ganitong paraan para mailigtas Niya ang sangkatauhan mula sa impluwensiya ni Satanas. Dalawang parirala ang magagamit dito para ilarawan kung paano gumagawa ang Diyos, at ang mga ito ay na ang iba’t ibang paraan kung saan gumagawa ang Diyos ay pambihira at lagpas sa imahinasyon ng mga ordinaryong tao. Bakit Ko inilalarawan ang gawain ng Diyos gamit ang dalawang pariralang “pambihira” at “lagpas sa imahinasyon”? Ito ay dahil hindi maunawaan ng tiwaling sangkatauhan ang mga bagay na ito at hindi nila nauunawaan ang katotohanan, kung paano gumagawa ang Diyos, o ang karunungan ng Diyos sa Kanyang pakikipaglaban kay Satanas—walang maisip ang buong sangkatauhan tungkol sa mga bagay na ito. Kaya paano pa rin nagagawa ng mga tao na magkimkim ng mga ideya at kuru-kuro? Ito ay dahil natututo sila ng kaunting kaalaman, nakakaunawa ng kaunting doktrina, at mayroon silang sarili nilang mga kagustuhan, at kaya bumubuo sila ng mga partikular na kuru-kuro at imahinasyon. Pero pagdating sa mga usapin ng espirituwal na mundo at sa gawaing ginagampanan ng Diyos, hindi man lang nila nauunawaan ang mga bagay na ito. Sa mga huling araw, tuwirang hinaharap ng Lumikha ang buong sangkatauhan at binibigkas ang Kanyang mga salita. Ito ang unang pagkakataong nangyari ito mula nang likhain ang mundo. Ibig sabihin, hinaharap Niya ang buong sangkatauhan at hayagan Siyang gumagawa sa ganitong paraan, isinasapubliko ang Kanyang plano ng pamamahala at pagkatapos ay ipinapatupad ito at isinasakatuparan ito sa gitna ng sangkatauhan—ito ang unang pagkakataon na nangyari ito. Walang alam ang mga tao at mga estranghero sila sa saklaw na ito ng kaisipan ng Diyos, ng diwa ng Diyos, at sa paraan ng paggawa ng Diyos, kaya normal para sa mga tao na magkimkim ng mga kuru-kuro tungkol sa mga bagay na ito, pero hindi ibig sabihin na umaayon ang mga ito sa katotohanan. Kahit gaano pa kanormal ang mga kuru-kuro ng mga tao, salungat pa rin ang mga ito sa katotohanan, ang mga ito ay hindi nakaalinsunod sa mga salita ng Diyos, at hindi tugma ang mga ito sa mga layunin ng Diyos. Kung hindi malulutas ang mga kuru-kurong ito sa tamang oras, magiging malaking balakid ang mga ito sa pagdanas ng mga tao sa gawain ng Diyos at sa sarili nilang buhay pagpasok. Kaya, pagdating sa mga kuru-kuro ng tao, gaano man umaayon ang mga ito sa mga imahinasyon at ideya ng mga tao, hangga’t hindi nakaalinsunod ang mga ito sa katotohanan at sa mga salita ng Diyos, sumasalungat itong lahat sa katotohanan at kumokontra sa Diyos, at hindi kaayon ng Diyos ang mga ito. Kahit gaano pa nakaayon sa mga imahinasyon ng mga tao ang kanilang mga kuru-kuro, dapat laging subukan ng mga tao na kilatisin ang mga ito; talagang hindi nila dapat bulag na lamang na tanggapin ang kanilang mga kuru-kuro. Ano ang dapat tanggapin ng sangkatauhan? Dapat tanggapin ng sangkatauhan ang mga salita ng Diyos, ang katotohanan, at ang lahat ng positibong bagay na galing sa Diyos. Para naman sa mga bagay na kay Satanas, kahit gaano pa iniisip ng mga tao na mabuti o nakaayon sa sarili nilang mga imahinasyon ang mga bagay na ito, hindi nila dapat tanggapin ang mga ito, sa halip, dapat nilang itakwil ang mga ito. Sa ganitong paraan lamang makakamit ng mga tao ang pagpapasakop sa Diyos at makakatugon sa mga hinihingi ng Lumikha.

Malulutas lamang ang mga kuru-kuro ng mga tao sa pamamagitan ng mga salita ng Diyos at sa paggamit ng katotohanan; hindi maisasantabi ang mga ito sa pamamagitan ng pangangaral ng doktrina at ng pagbibigay ng panghihikayat—hindi ito ganoon kadali. Walang paninindigan ang mga tao sa mga matuwid na bagay, pero madali silang kumapit sa iba’t ibang kuru-kuro o sa mga buktot, baluktot na bagay, na nahihirapan silang isantabi. Ano ang dahilan nito? Ito ay dahil mayroon silang mga tiwaling disposisyon. Malaki o maliit man ang mga kuru-kuro ng mga tao, malubha man o hindi, kung wala silang mga tiwaling disposisyon, madaling malulutas ang mga kuru-kurong ito. Sa huli, ang mga kuru-kuro ay isang paraan lamang ng pag-iisip. Pero dahil sa mga tiwaling disposisyon ng mga tao, gaya ng pagmamataas, pagiging matigas ng kalooban, at maging ang kabuktutan, ang mga kuru-kuro ay nagiging mitsa na nagsasanhi sa mga tao na lumaban sa Diyos, magkamali ng interpretasyon sa Diyos, at husgahan pa nga ang Diyos. Sino ang patuloy na makakapagpasakop at makapupuri sa Diyos kapag nagkikimkim sila ng mga kuru-kuro tungkol sa Kanya? Wala. Sa pagkikimkim ng mga kuru-kuro, lumalaban lang ang mga tao sa Diyos, nagrereklamo sila tungkol sa Kanya, hinuhusgahan nila Siya, at kinokondena pa nga nila Siya. Sapat na ito para ipakita na lumilitaw ang mga kuru-kuro mula sa mga tiwaling disposisyon, ang paglitaw ng mga kuru-kuro ay ang pagbubunyag ng mga tiwaling disposisyon, at ang lahat ng tiwaling disposisyon na nabubunyag ay naghihimagsik at sumasalungat sa Diyos. Sinasabi ng ilang tao na, “May mga kuru-kuro ako, pero hindi ako sumasalungat sa Diyos.” Mapanlinlang na pananalitang ito. Kahit wala silang sabihin, sa puso nila, lumalaban pa rin sila, at lumalaban ang kanilang pag-uugali. Maaari pa rin bang magpasakop sa katotohanan ang gayong mga tao kapag ganito sila? Imposible ito. Pinamumunuan ng isang tiwaling disposisyon, kumakapit sila sa kanilang mga kuru-kuro—dulot ito ng kanilang mga tiwaling disposisyon. Kaya, habang nalulutas ang mga kuru-kuro, nalulutas din ang mga tiwaling disposisyon ng mga tao. Kung nalutas na ang mga tiwaling disposisyon ng mga tao, marami sa mga kaisipan nilang isip-bata, at maging ang mga bagay na naging kuru-kuro na, ay hindi na isyu para sa kanila; mga kaisipan na lamang ang mga ito, at hindi na nakakaapekto sa paggampan mo ng iyong tungkulin, o sa pagpapasakop mo sa Diyos. Magkakaugnay ang mga kuru-kuro at tiwaling disposisyon. Minsan, ang isang kuru-kuro ay nasa puso mo, pero hindi nito pinangungunahan ang mga kilos mo. Kapag hindi ito nakakaapekto sa iyong mga agarang interes, binabalewala mo ito. Gayumpaman, ang pagbalewala rito ay hindi nangangahulugang walang tiwaling disposisyon sa iyong kuru-kuro, at kapag may nangyaring salungat sa iyong kuru-kuro, kumakapit ka rito nang may isang partikular na saloobin, isang saloobing pinangingibabawan ng iyong disposisyon. Maaaring pagiging matigas ng kalooban ang disposisyong ito, maaaring kayabangan ito, at maaaring kalupitan ito; nagsasanhing magpadalos-dalos ka sa pagsasalita sa Diyos, sinasabing, “Ilang beses nang napatunayan sa akademya ang aking mga pananaw. Pinanghawakan na ito ng mga tao sa loob ng libo-libong taon, kaya bakit ako hindi puwede? Ang mga bagay na sinasabi Mo na salungat sa mga kuru-kuro ng tao ay mali, kaya paanong nasasabi Mo pa rin na katotohanan ang mga ito, na nakahihigit ang mga ito sa lahat? Ang perspektiba ko ang siyang pinakamataas sa buong sangkatauhan!” Ang isang kuru-kuro ay maaaring mauwi sa pagkilos mo nang ganito, at sa gayong pagmamayabang. Ano ang nagsasanhi nito? (Ang mga tiwaling disposisyon.) Tama iyan, dulot ito ng mga tiwaling disposisyon. May direktang ugnayan sa pagitan ng mga kuru-kuro at ng mga tiwaling disposisyon ng mga tao, at dapat malutas ang kanilang mga kuru-kuro. Kapag nagawan na ng paraan ang mga kuru-kuro ng mga tao tungkol sa pananalig sa Diyos, nagiging madali na para sa kanila na magpasakop sa mga pagsasaayos ng gawain ng sambahayan ng Diyos, kaya mas maayos na nilang nagagampanan ang kanilang tungkulin, hindi na sila dumadaan sa mga pasikot-sikot na landas, hindi na sila nanggagambala o nanggugulo, at hindi na sila gumagawa ng anumang bagay na nagbibigay ng kahihiyan sa Diyos. Kapag hindi nagawan ng paraan ang mga kuru-kuro at imahinasyon ng mga tao, nagiging madali para sa kanila na gumawa ng mga bagay na nagdudulot ng mga pagkagambala at kaguluhan. Sa mas malulubhang kaso, ang mga kuru-kuro ng mga tao ay maaaring bumuo sa kanila ng lahat ng uri ng paglaban sa pagkakatawang-tao ng Diyos. Pagdating sa mga kuru-kuro, siguradong maling pananaw ang mga ito na salungat sa katotohanan, ganap na kontra sa katotohanan, at maaaring magsanhi ang mga ito na umusbong sa mga tao ang lahat ng uri ng lumalabang damdamin sa Diyos. Nagiging dahilan ang paglaban na ito para kuwestiyunin mo si Cristo at para hindi mo magawang tanggapin Siya o na magpasakop ka sa Kanya, habang naaapektuhan din nito ang pagtanggap mo sa katotohanan at ang pagpasok mo sa katotohanang realidad. Sa mas malulubha pang kaso, ang iba’t ibang kuru-kuro ng mga tao tungkol sa gawain ng Diyos ay sanhi upang itatwa nila ang gawain ng Diyos, ang mga paraan ng paggawa ng Diyos, at ang kataas-taasang kapangyarihan at mga pagsasaayos ng Diyos—at kung magkagayon ay wala silang anumang pag-asang maligtas. Sa alinmang aspekto ng Diyos may mga kuru-kuro ang mga tao, sa likod ng mga kuru-kurong ito ay nagtatago ang mga tiwali nilang disposisyon, na maaaring magpalala sa mga tiwaling disposisyon na ito, na nagbibigay sa mga tao ng mas marami pang dahilan para harapin ang gawain ng Diyos, ang Diyos Mismo, at ang disposisyon ng Diyos gamit ang kanilang sariling mga tiwaling disposisyon. At hindi ba’t hinihimok sila nito na labanan ang Diyos gamit ang kanilang mga tiwaling disposisyon? Ito ang bunga sa tao ng mga kuru-kuro.

Bagama’t madalas na nating napag-usapan noong nakaraan ang tungkol sa mga kuru-kuro ng tao, hindi tayo kailanman sistematiko at detalyadong nagbahaginan tungkol sa kung anong mga aspekto at usapin ang may mga kuru-kurong kinikimkim ang mga tao, at kung anong uri ng mga kuru-kuro ang binubuo nila. Sa pamamagitan ng punto-por-puntong pagbabahagi at paghihimay sa ganitong paraan ngayon, binigyan Ko kayo ng malinaw na gabay para alam ninyo kung anong uri ng mga kuru-kuro ang mayroon kayo, at para magkaroon kayo ng landas para lutasin ang mga ito nang isa-isa. Kung isa-isang malulutas ng mga tao ang mga kuru-kurong ito, lalong magiging malinaw sa kanila ang lahat ng aspekto ng katotohanan. Sa ganitong paraan, lalo ring magiging malinaw ang landas nila pasulong, at lalong titibay at magliliwanag ang landas na nilalakaran nila sa kanilang pananalig sa Diyos habang palayo sila nang palayo.

Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (2)

Tungkol sa isyu ng mga kuru-kuro, napagbahaginan na natin noong nakaraan ang tungkol sa tatlong punto: Ang una ay ang mga kuru-kuro tungkol sa pananampalataya sa Diyos, ang ikalawa ay ang mga kuru-kuro tungkol sa pagkakatawang-tao, at ang ikatlo ay ang mga kuru-kuro tungkol sa gawain ng Diyos. Natapos na nating talakayin ang unang dalawang punto, at napag-usapan na natin ang tungkol sa ilang medyo panimulang nilalamang konsepto na may kaugnayan sa ikatlong punto. Tungkol naman sa mga kuru-kurong may kinalaman sa puntong ito, o sa nilalamang may kaugnayan sa mga kuru-kurong ito, pagkatapos ba noon ay pinag-isipan ninyong mabuti kung ano ang iba pang nilalaman na may kaugnayan sa mga kuru-kurong ito at may kaugnayan sa katotohanang ito? Walang mga katotohanan na kasingsimple lang ng literal na kahulugan ng mga iyon; lahat ng katotohanan ay naglalaman ng kanya-kanyang tunay na kahulugan, at lahat ng iyon ay may kinalaman sa buhay pagpasok ng mga tao, pati na rin sa lahat ng aspekto ng kanilang pang-araw-araw na pamumuhay at pananampalataya sa Diyos. Kaya, napagnilay-nilayan na ba ninyo sa inyong mga pang-araw-araw na buhay ang anumang nilalaman na may kaugnayan sa aspektong ito ng katotohanan? Kapag nakikinig kayo sa mga pagbabahaginan tungkol sa aspektong ito ng katotohanan, kaunti lang nito ang naiintindihan ninyo, nang literal, at may kaunti kayong pagkakilatis sa mga lantad na kuru-kuro. Kalaunan, sa pamamagitan ng higit pang pagninilay-nilay, pananalangin at paghahanap, at pakikipagbahaginan sa inyong mga kapatid batay sa inyong karanasan, dapat ay makapagkakamit na kayo ng medyo mas malalim at mas praktikal na pagkaunawa. Kung titingnan nang literal ang tatlong katotohanang ito, alin dito ang pinaka-may-kinalaman sa mga tiwaling disposisyon ng mga tao, sa kanilang pagkaunawa sa disposisyon ng Diyos, at sa kanilang praktikal na pagpasok? Aling katotohanan ang pinakamasusi at pinakamalalim? (Ang ikatlong katotohanan.) Bahagyang mas masusi ang ikatlong katotohanan. Ang una ay mga kuru-kuro tungkol sa pananampalataya sa Diyos, at ang mga kuru-kurong ito ay medyo lantad at mabababaw na bagay; ang ikalawa ay mga kuru-kuro tungkol sa pagkakatawang-tao, na kinapapalooban ng ilang nilalaman na maaaring makita at maunawaan ng mga tao, at maaari nilang maranasan at mapagnilayan sa buhay; ang ikatlo ay mga kuru-kuro tungkol sa gawain ng Diyos, na may kinalaman sa mga tiwaling disposisyon ng tao—ang panghuling katotohanang ito ay medyo mas malalim. Kung gayon ano nga ba ang mga kuru-kuro tungkol sa gawain ng Diyos? Ano ba ang mga kuru-kuro ng mga tao tungkol sa gawain ng Diyos? Paano nila dapat intindihin at pakitunguhan ang mga kuru-kurong ito, at paano nila dapat lutasin ang mga ito? Ito ang nilalaman ng pagbabahagi ngayon.

Kapag ang mga kuru-kuro ng mga tao tungkol sa gawain ng Diyos ay tumitindi mula sa paggamit ng pangangatwiran at panghuhusga at naging paghiling nila sa Diyos, pagkakaroon ng magagarbong ninanais sa Diyos, paglaban sa Kanya, at paggawa ng ilang pagsusuri o panghuhusga tungkol sa Kanyang gawain, ang mga kuru-kurong ito ay hindi na isang pananaw o paniniwala lang, kundi may kinalaman na rin sa mga tiwaling disposisyon ng mga tao. Kapag may kinalaman na ang mga iyon sa mga tiwaling disposisyon, sapat na iyon para magtulak sa mga taong lumaban sa Diyos, husgahan Siya, at ipagkanulo pa nga Siya. Kaya naman, hindi malaking problema kung ang mga kuru-kuro ng mga tao tungkol sa Diyos ay hanggang sa mga imahinasyon at haka-haka lang. Samantala, kung tumitindi ang mga ito at magiging isang pananaw at isang saloobin sa gawain ng Diyos, kung magiging mga hindi makatwirang hinihingi sa Diyos o panghuhusga at pagkondena sa Diyos ang mga ito, o kung mapupuno na ang mga ito ng mga intensiyon, pagnanais, o mga labis na ambisyon, hindi na ito mga ordinaryong kuru-kuro lamang. Bakit Ko sinasabing hindi na ito mga ordinaryong kuru-kuro lamang? Dahil ang mga kuru-kuro at kaisipang ito ay may kinalaman sa iyong buhay pagpasok, at sa iyong pagkaunawa sa gawain ng Diyos, at sa kung matatanggap at makapagpapasakop ka ba sa kataas-taasang kapangyarihan ng Diyos, at sa kung kikilalanin mo ba Siya bilang ang May Kataas-taasang Kapangyarihan sa iyo at bilang ang Lumikha, at lahat ito ay may direktang kaugnayan sa iyong pinaninindigan at saloobin sa Diyos. Kung titingnan sa ganitong paraan, seryoso bang problema na magkaroon ang mga tao ng ganitong mga kuru-kuro? (Oo.) Para mahimay ang mga kuru-kurong ito, kung gagawin natin ito mula sa isang teoretikal na pananaw, maaaring parang medyo abstrakto ito, o mukhang walang kaugnayan sa inyong pang-araw-araw na buhay. Kaya pag-usapan pa natin nang kaunti ang tungkol sa iba’t ibang uri ng lagay ng pamumuhay ng mga tao, na maaari nating makita sa pang-araw-araw na buhay, o sa sangkatauhan, o ang tungkol sa kanilang kapalaran, o ang tungkol sa iba’t iba nilang mga pananaw at saloobin sa buhay at sa kataas-taasang kapangyarihan at pamamatnugot ng Diyos, para mahimay natin ang mga kuru-kuro ng mga tao at hayaan silang makita kung paano pinamamahalaan at pinamamatnugutan ng Diyos ang sangkatauhan, at kung ano ang mga aktuwal na kalagayan ng gawain ng Diyos. Ito ay isang paksang hindi ganoon kadaling pagbahaginan. Kung ang pagbabahagi ay napakateoretikal, madarama ng mga tao na ito ay walang laman, samantalang kung sobra naman itong nauugnay sa mga walang kabuluhang bagay o napakalapit sa mga totoong buhay ng mga tao, iisipin nilang napakababaw nito, at magkakaroon ng ganitong uri ng mga problema. Magkagayon man, pagbahaginan pa rin natin ito sa paraan na medyo diretso at madaling maunawaan, na pagsasalaysay pa rin ng isang kuwento. Sa pamamagitan ng pagkakasunod-sunod ng pangyayari at mga tauhan sa kuwento, pati na rin ng pilosopiya ng pamumuhay na nasasalamin sa kuwento mismo at sa mga penomenong nakikita ng mga tao, mauunawaan nila ang ilan sa mga paraan at pamamaraan kung paano ginagawa ng Diyos ang Kanyang gawain, gayundin ang mga walang-katotohanang pananaw na taglay ng mga tao sa tunay na buhay tungkol sa gawain ng Diyos, sa Kanyang kataas-taasang kapangyarihan at pamamatnugot sa lahat ng bagay, o ilang maling bagay na kinakapitan ng mga tao—medyo mas madaling mauunawaan ng mga tao kapag nagbahagi sa ganitong paraan.

Kaya narito ang kuwento. Noon ay may isang batang babae na ipinanganak sa isang hindi gaanong mayamang pamilya. Mula pa noong bata siya ay may kahilingan na siya: Hindi niya hiniling na maging mayaman o marangya sa buhay, ang gusto niya lang ay isang taong maaasahan. Napakagarbo ba ng kahilingang ito? Sobra-sobra ba ang hinihingi niya? (Hindi.) Subalit sa kasawiang-palad, bago pa man siya umabot sa hustong gulang ay pumanaw na ang kanyang ama, kaya nangangahulugang wala siyang maaasahan sa buhay. Nawalan siya ng pangunahing taong maaasahan niya sa buhay, ng tanging taong inisip niya sa kanyang kamusmusan na maaasahan niya. Hindi ba’t nagdusa nang napakatindi ang mura niyang isipan? Ang mangyari ang ganitong bagay, tiyak na nagdulot ito ng matinding pagdurusa sa kanya. Na-trauma ba ang puso niya? Siguradong na-trauma ito. Paano nangyari ang gayong trauma? Ito ay dahil sa kanyang murang isipan, hindi pa siya handa, at nagsasabing, “Kaya ko nang magsarili, kaya ko nang tustusan ang sarili ko, hindi ko na kailangan pang umasa sa mga magulang ko.” Hindi pa niya kayang magsarili, gaya nga ng sinasabi ng iba. Sa kanyang murang isipan, hindi pa niya naisip kung ano ang gagawin niya para sa kinabukasan niya o kung paano siya mabubuhay nang wala ang kanyang mga magulang. Bago pa man siya magkamalay sa gayong mga bagay, sa ganitong sitwasyon pumanaw ang kanyang ama, na nangangahulugan na ang tutustos sana sa buhay niya ay nawala na, at mas hihirap pa ang mga araw kaysa dati. Maiisip na ninyo kung anong klaseng buhay ang mayroon siya pagkatapos noon. Mahirap ang naging buhay niya kasama ng kanyang ina at batang kapatid na lalaki, halos hindi makaraos. Subalit gaano man siya namimighati, kailangan pa ring magpatuloy ang buhay, kaya nagpupunyagi na lang siya kasama ang kanyang ina at kapatid. Makalipas ang ilang taon ay lumaki na siya, at kaya na niyang kumita ng kaunting sarili niyang pera para tustusan ang mga gastusin sa buhay ng kanyang ina at kapatid, subalit hindi pa rin marangya ang buhay nila. Sa hinaba-haba ng panahong ito, hindi nagbago ang pinakatatagong kahilingan niya. Kailangan niya ng isang taong maaasahan, subalit anong klaseng tao? Ano nga ba talaga ang hinihiling niyang taong maaasahan niya? Ilarawan nga ninyo sa Akin ang taong iyon. Sa pinakasimpleng salita, ano ba ang ibig sabihin ng “isang taong maaasahan”? Nangangahulugan ito na may isang taong kayang bumuhay sa kanya, na makatutustos pati na rin ng pagkain at damit, para hindi na niya mismo kailanganin pang maghanapbuhay, o magdusa ng anumang hirap. Kahit papaano man lang ay isang taong masasandigan niya tuwing may hindi magagandang nangyayari, isang taong masasandalan niya, gaya nga ng sinasabi nila—iyon ang klase ng taong inaasam niya na maaasahan niya. Kahit pa hindi siya niyon matulungan o matustusan nang pampinansyal sa buhay, tuwing may hindi magandang mangyayari o tuwing siya ay mamimighati, kahit papaano man lang ay mayroon siyang masasandigan, isang taong makakatulong sa kanyang makaalpas sa mahihirap na panahon at malampasan ang unos—ito ang hinihiling niya. Sobra-sobra ba ang hinihinging ito? Hindi ba makatotohanan ang kahilingang ito? Hindi naman sobra-sobra na hingin ito, at hindi ito di-makatotohanang kahilingan. Hindi ba’t humihiling din ang maraming tao ng isang bagay na kasingsimple nito? Iilang tao lang ang makakapagsabi na ipinanganak silang hindi umaasa sa sinuman maliban sa sarili nila mismo. Inaasam ng karamihan sa mga taong nabubuhay sa mundong ito at sa isang komunidad na magkaroon ng kaibigan, o isang taong maaasahan, at walang pinagkaiba ang batang babaeng ito.

Sa isang kisap-mata ay naabot na niya ang edad na maaari na siyang magpakasal, at hinihiling pa rin niyang makakilala ng isang taong maaasahan niya, isang taong masasandalan niya. Hindi naman kailangang maging mayaman ang taong iyon, o na panatilihin siya niyon sa sobrang kaginhawahan, at hindi nito kailangang maging mahusay sa pakikipag-usap. Kailangan lang ay naroroon ito para suportahan siya tuwing siya ay lubos na nahihirapan, o ginigipit ng hirap o karamdaman, kahit pa para bigyan lang siya ng ilang nakapang-aalong salita at wala nang iba. Madali bang magkatotoo ang kahilingang ito? Hindi ito tiyak. Walang nakakaalam kung ang mga kahilingan ba ng mga tao ay ang binalak na ibigay o tuparin ng Diyos sa kanila, o kung sa huli ba, ang kanilang mga kahilingan ay paunang inorden ng Diyos sa tadhana nila. Kaya, walang nakaaalam kung matutupad ba ang hiling ng babaeng ito, at hindi niya rin mismo alam ito. Gayunman, patuloy niyang pinanghawakan ang kahilingang ito habang siya ay nagpapatuloy sa susunod na yugto ng buhay. Sa panahong ito, nakaramdam siya ng labis na pangamba at pagkabalisa, subalit maging ganoon man, dumating pa rin naman ang araw. Hindi niya alam kung ang taong pinaplano niyang pakasalan ay isa ngang taong maaasahan niya nang panghabambuhay, subalit taos-puso pa rin siyang umaasa sa puso niya na: “Ang taong ito ay dapat na isang taong masasandigan ko. Ang lumipas na dalawampu o higit pang taon ng buhay ko ay naging mahirap na. Kung mapupunta ako sa isang taong hindi maaasahan, magiging mas mahirap pa ang nalalabing bahagi ng buhay ko. Sino pa ba ang maaasahan ko?” Nahirapan siya, subalit wala na siyang magagawa, kaya patuloy lang siyang umasa. Para mabuhay, kapag hindi alam ng mga tao kung bakit sila naririto sa buhay na ito at kung paano nila tatahakin ang buhay, patuloy silang nangangapa nang may ganitong uri ng kahilingan at hindi nababatid na pag-asa. Nang dumating ang sandaling ito, hindi niya alam kung ano ang magiging hinaharap niya. Hindi alam ang hinaharap. Nagpatuloy pa rin siyang sumulong. Gayumpaman, maraming katunayan ang madalas na sumasalungat sa mga inaasam ng mga tao. Sa ngayon, huwag muna tayong magkomento sa kung bakit isinasaayos ng Diyos ang kapalaran ng mga tao sa ganitong paraan—kung ito ba ay intensyonal na pagsasaayos ng Diyos, o kung ito ba ay dahil isinanhi ng katiwalian at kamangmangan ng mga tao na ang kanilang mga ninanasa at hinihingi ay maging lubhang salungat sa kapalarang isinaayos ng Diyos para sa kanila, kaya madalas ang mga inaasam nila ay hindi nagkakatotoo, at kaya madalas hindi nangyayari ang mga bagay nang ayon sa inaasahan nila—huwag muna nating talakayin ang lahat ng ito sa ngayon. Una, ituloy muna natin ang kuwento.

Pagkatapos mag-asawa ng babae, pumasok na siya sa kasunod na yugto ng buhay, habang nakakapit sa kanyang kahilingan. Ano ba ang naghihintay sa kanya sa yugtong ito ng buhay? Hindi niya alam, subalit hindi niya ito maiiwasan dahil lang takot siya sa bagay na hindi niya nalalaman. Kailangan niyang patibayin ang kanyang sarili at sumulong, at kailangan pa rin niyang mabuhay sa bawat araw. Sa malaking pagbabagong ito sa kanyang buhay, dumating na sa wakas ang kapalarang isinaayos ng Diyos para sa kanya—at kabaligtaran ito ng kung ano ang inaasam-asam niya. Ang payak na buhay-pamilyang inaasam-asam niya, na may simpleng kama, may maliit na sulatang mesa, na may simple at malinis na silid, asawa, at mga anak—hindi kailanman mangyayari ang simpleng buhay na ito na ninanais niya. Pagkatapos niyang mag-asawa, dahil sa trabaho ay gugugulin ng asawa niya ang buong taon nang malayo sa pamilya, kaya kailangan nilang mabuhay nang magkahiwalay. Anong mga kinabukasan ng isang babae sa gayong buhay? Iyon ay isang buhay na inaapi at may diskriminasyon. Ang maharap sa gayong kapaligirang pinamumuhayan ay isa na namang dagok sa kanyang buhay at kapalaran. Ito ay isang bagay na hindi niya kailanman naisip, at isang bagay rin na hindi niya kailanman ginustong makita o kaharapin. Subalit ngayon, ang mga katunayan ay ganap na hindi naaayon sa kanyang mga kagustuhan at imahinasyon. Ang hindi niya gustong makita o maranasan ay totoong nangyari na sa kanya. Malayo ang asawa niya na nasa trabaho nang buong taon. Kailangan niyang hindi umasa sa iba, kapwa sa buhay at pampinansyal. Kailangan niyang lumabas at kumita para bayaran ang mga bayarin nang mag-isa. Wala siyang katuwang sa buhay, at kailangan niyang umasa sa sarili niya sa lahat ng bagay. Sa gayong kapaligirang pinamumuhayan niya, nagkaroon ba ang babaeng ito ng isang taong maaasahan niya, o talagang hindi? (Talagang hindi.) Natupad ba o nawasak ang kahilingan niya pagkatapos niyang mag-asawa? (Nawasak ito.) Kitang-kita naman, sa ikalawang mahalagang yugto ng kanyang buhay, muli na namang nasira ang kanyang pag-asa, at wala na siyang maaasahan. Ang taong akala niya ay maaasahan niya sa buhay ay wala sa tabi niya, at hindi talaga maaasahan. Ang taong itinuring niyang haligi ng lakas niya, na kanyang sandigan, at isang taong maaasahan ay hindi man lang maaasahan. Kailangan niyang gawin ang lahat ng bagay nang mag-isa, at pangasiwaan at harapin ang lahat ng bagay nang siya lang. Sa mga panahong pinakanahirapan siya, ang magagawa niya lang ay ang magtago sa kama at umiyak sa ilalim ng mga kumot, nang walang sinumang mapagsabihan ng kanyang mga problema. Alang-alang sa kanyang reputasyon, pagkamapagkompetensiya, at pagpapahalaga sa sarili, madalas siyang nagpapakita ng matibay na panlabas, at tila ba isa siyang matatag na babae, ngunit sa kaibuturan niya ay talagang napakarupok niya. Kailangan niya ng suporta, at nag-aasam siya ng isang taong maaasahan, pero hindi pa nagkakatotoo ang kahilingang ito.

Lumipas ang ilan pang taon at palipat-lipat siya kasama ang kanyang ilang maliliit na anak, nangungupahan at namumuhay nang walang permanenteng tirahan. Sa ganitong paraan, ang isa sa kanyang pinakapangunahing hinihingi sa buhay ay unti-unti at dahan-dahang gumuguho, habang lumilipas ang mga taon. Ang gusto niya lang naman ay ang magkaroon ng isang maliit na silid na may kama, isang maliit na mesa para sa pagsusulat, at isang kalan na malulutuan, at na makakain ang pamilya niya sa mesa, mag-alaga ng ilang manok, at mamuhay ng isang simpleng buhay. Hindi siya umaasang maging mayaman o marangya. Basta’t simple lang ang buhay, payapa, at sama-sama ang pamilya, sapat na iyon. Gayunman, ang magagawa niya lang sa ngayon ay mabuhay nang isang kahig at isang tuka kasama ng kanyang mga anak. Hindi lamang siya walang maaasahan, kundi ang malala pa rito, kailangan niyang maging ang taong maaasahan ng kanyang sariling mga anak. Naisip niya rin na, dahil lubos na nakapipighati ang pamumuhay sa mortal na mundong ito, marahil ay makakahanap siya ng paraan para lutasin ang kapighatiang ito, tulad ng pagiging isang Budistang mongha, o paghahanap ng isang lugar upang linangin ang kanyang mga espirituwal na katangian, nang malayo sa lipunan ng mga tao at malayo sa pagdurusang ito, nang hindi umaasa kaninuman, at walang sinumang umaasa sa kanya, dahil ang pamumuhay nang ganito ay sobrang nakakapagod at nakapipighati. Subalit ano ang nag-iisang bagay na nagpalakas sa kanya at nagpanatili sa kanyang magpatuloy? (Ang mga anak niya.) Tama iyan. Kung wala siyang mga anak, marahil bawat araw na nabubuhay siya ay mas lalong nakapipighati, subalit nang magkaanak na siya, umako siya ng mga responsabilidad at naging ang taong maaasahan ng mga anak niya. Nang tumawag ang kanyang mga anak ng “Nanay,” naramdaman niyang napakabigat ng pasaning nakaatang sa kanya, na hindi niya kayang talikuran ang kanyang mga responsabilidad nang ganoon na lamang, at na hindi siya maaaring umasa sa iba, kundi siya ay maaaring maging ang taong maaasahan ng iba—naisip niya, na ito ay maituturing din na pinagmumulan ng kagalakan sa buhay, ng isang saloobin sa buhay, at ng isang motibasyon para mabuhay. Sa ganitong paraan, nagtiis siya ng sampung taon o higit pa para sa kapakanan ng kanyang mga anak. Para bang mahaba ang mga araw? (Oo, mahaba nga.) Bakit parang mahaba ang mga iyon? (Dahil mahirap ang buhay niya, kaya parang mahaba ang mga araw.) Alam ninyo mula sa karanasan, ang mga iyon ay parang mga salita ng isang taong dinaanan na iyon at nagawa na iyon. Ang mga araw ay mahirap at matinding pasakit, kaya tila napakahaba ng mga iyon. Lahat ng naranasan niya ay parang isang uri ng pagpapahirap sa kaibuturan ng kanyang puso, kaya kinailangan niyang mabuhay nang nagbibilang ng mga araw, at ang ganitong uri ng buhay ay hindi madaling pagdaanan. Kahit noong nagsilaki na ang mga bata, hindi pa rin nagbago ang kahilingan niya. Nasa kaibuturan pa rin ng puso niya ang kahilingang ito: “Malalaki na ang mga bata at hindi na kailangan ng gaanong pagsisikap para alagaan sila. Kung makakasama namin ang aking asawa at magkakasamang muli ang pamilya, mas magiging maganda na ang buhay namin.” Bumalik na ang kanyang magagandang imahinasyon at, gaya ng sinasabi ng mga walang pananampalataya, nagbigay inspirasyon at lakas ito sa kanya. Sa tuwing hindi siya makatulog sa gabi, iniisip niya ang mga kaisipan tulad ng: “Ngayong malalaki na ang mga bata, kung makakapagkolehiyo sila, at kalaunan ay makakahanap ng magandang trabaho at kikita na, magiging mas madali na ang buhay, at magiging mas maayos na ang sitwasyon ng pagkain, damit, at tirahan kaysa sa ngayon. At kung babalik na ang aking asawa, magiging mas maganda pa ang buhay, at may maaasahan na ako! Minsan na akong nawalan ng dalawang taong inasahan ko dati, pero ngayon mas marami na akong taong maaasahan. Naging mabait ang langit sa akin! Mukhang mas maganda na ang mga susunod na araw.” Naniwala siyang maganda na ang mga darating na araw. Mabuting bagay ba ito o masama? Walang nakakaalam. Walang nakakaalam kung ano ang kapalaran sa buhay ng isang tao, o kung ano ang naghihintay sa hinaharap. Ang lahat ng tao ay natitisod sa buhay nang tulad nito, nakakapit sa kanilang magagandang kahilingan.

Makalipas ang sampung taon, lumipat sa ibang trabaho ang asawa niya, at nagkasama na sa wakas ang pamilya, na isang mabuting bagay. Kaya sa huli, magiging isang taong maaasahan na ba niya ang asawa niya? Makakaramay na kaya ang asawa niya sa mga pighati niya sa buhay? Dahil hindi pa sila nagsama kailanman, ni nag-ugnayan nang malalim, hindi niya lubos na kilala ang asawa niya. Sa sumunod na mga araw, nagsimula silang mag-asawa na matutong mamuhay nang magkasama at nagkaroon sila ng mas malalim na pagkaunawa sa isa’t isa. Pero hindi pa rin nagbago ang kahilingan niya. Inaasahan niya na ang lalaking ito ang siyang maaasahan niya, ang mag-aalo sa kanya at magpapaginhawa sa kanyang pamimighati, anuman ang mangyari. Gayumpaman, hindi pa rin nangyari ang mga bagay-bagay ayon sa gusto niya. Ang asawang ito na hindi pa niya nakakaugnayan nang malalim, ang lalaking ito na hindi niya maintindihan, ay sadyang hindi maaaring maging isang taong maaasahan niya. Ito ay dahil magkaibang-magkaiba ang dalawang taong ito pagdating sa kanilang mga abilidad na manatiling mabuhay, karakter, mga pananaw sa buhay, mga pinahahalagahan, at mga saloobin sa kanilang mga anak, pamilya at kamag-anak. Laging nag-aaway ang mag-asawa, at patuloy na nagtatalo tungkol sa mga bagay-bagay. Inasam ng babaeng ito sa kaibuturan niya na patuloy siyang makapagtiis para maunawaan ng kanyang asawa ang kanyang kabaitan, ang kanyang pasensiya, at ang kanyang paghihirap, at pagkatapos ay maantig ang damdamin nito at makipagbati muli sa kanya, subalit ang kanyang kahilingan ay hindi pa rin nagkatotoo. Para sa babaeng ito, sa kaibuturan niya, ang asawa ba niya ay isang taong maaasahan niya? Maaari ba itong maging isang taong kanyang maaasahan? (Hindi, hindi ito maaari.) Tuwing nahaharap siya sa mga paghihirap, hindi lamang nabibigo ang asawa niya na aluin siya at pagaanin ang paghihirap niya, kundi dinadagdagan pa nito ang kanyang paghihirap, kaya lalo pa siyang nadidismaya at walang magawa. Sa pagkakataong ito, ano ang mga pinakatatagong damdamin at pagkaunawa niya sa buhay? Ang mga iyon ay pagkadismaya at paghihirap, kaya napatanong siya, “May Diyos ba talaga? Bakit ang hirap ng buhay ko? Ang gusto ko lang naman ay isang taong maaasahan, sobra na ba ang hingin iyon? Ito lang naman ang munting kahilingan ko. Bakit hindi pa rin ito nagkakatotoo sa maraming taon na nabubuhay ako? Hindi naman sobra-sobra ang hinihingi ko at wala akong mga labis na ambisyon. Gusto ko lang ng isang taong masasandalan tuwing may mga mangyayaring hindi maganda, iyon lang naman. Bakit kahit ang gayong maliit na kahilingan ay hindi matupad?” Tumagal pa ang sitwasyong ito nang ilan pang taon. Malinaw naman, na ang buhay ng pamilyang ito ay hindi masyadong matiwasay; may mga madalas na pagtatalo. Malungkot at hindi masaya ang mga bata, pati na rin ang mga magulang nila. Walang kapayapaan o kagalakan sa pamilya, at ang nararamdaman lang ng bawat tao ay takot, kaba, at sindak, pati na rin paghihirap at pagkabalisa sa kaibuturan ng puso nila.

Pagkalipas ng ilang taon, nagbago na sa wakas ang mga bagay-bagay at dumating sa kanya ang ebanghelyo ng Panginoong Jesus. Pakiramdam niya ay baka magkakatotoo na sa wakas ang kahilingan niya. Naisip niya, “Hindi ko kailangang umasa sa aking ama, sa aking asawa, o sa sinumang nakapaligid sa akin. Hangga’t umaasa ako sa Panginoong Jesus, maaari akong maging payapa, at magkaroon ng talagang maaasahan ko, at makasumpong ng tunay na kapayapaan at kasiyahan, at pagkatapos ay gagaan na ang buhay.” Matapos tanggapin ang ebanghelyo ng Panginoong Jesus, naging mas masaya na ang babaeng ito, at siyempre, naging mas maayos na ang kanyang buhay. Bagama’t hindi nagbago ang saloobin ng asawa niya sa kanya, at malupit pa rin ito gaya ng dati, binabalewala siya at walang pagsasaalang-alang, malasakit o pag-aalala sa kanya, maski pasensiya, pagpapasalamat o pagpaparaya man lang, gayumpaman, dahil taglay niya sa puso niya ang pagliligtas ng Panginoong Jesus, nagbago na ang saloobin niya sa lahat ng ito. Hindi na siya nakipagtalo o nagtangkang mangatwiran sa asawa niya, dahil naunawaan na niya na walang mapapala ang mga tao sa pakikipagtalo tungkol sa lahat ng ito. Tuwing nagugulo ang mga bagay-bagay, kinakausap niya ang Panginoong Jesus at mas nagiging bukas ang puso niya. Sa ganitong paraan, nagmukhang medyo maayos na ang kanyang buhay pamilya. Subalit hindi nagtagal ang magagandang panahong ito, at nagbago na naman ang buhay niya. Noong nagsimula siyang sumampalataya sa Panginoong Jesus, ipinangaral niya ang ebanghelyo nang may sigasig, niyakap niya ang buhay iglesia, at sinuportahan ang kanyang mga kapatid. Gayumpaman, hindi sumang-ayon ang asawa niya. Sinimulan siya nitong usigin at madalas siya nitong pinagagalitan sa pamamagitan ng pagsasabi ng mga bagay tulad ng: “Gusto mo pa bang makisama sa akin? Kung ayaw mo talaga, maghiwalay na tayo!” Wala siyang ibang pagpipilian kundi ang manalangin na lang sa Panginoon at tiisin ito. Bagaman mahirap at napakasakit ang mga araw na tulad nito, ang trauma sa puso niya ay talagang hindi na kasinglala ng dati, at nakakakuha rin siya ng kaunting ginhawa sa pananalangin. Sa tuwing nababagabag siya, nananalangin siya sa Panginoon. Kaya may naaasahan ang puso niya at nagkamit ito ng pansamantalang kasiyahan, at nadama niyang labis nang mas mabuti ang buhay niya.

Unti-unti, lumaki na ang mga bata. Dahil nakatira ang mga bata sa kanya mula pagkabata at medyo mas malakas ang kanilang pagmamahal sa kanya, nadama ng babaeng ito, “Ngayong malalaki na ang mga anak ko, hindi ko na kailangan pang umasa sa asawa ko, maaasahan ko na ang mga anak ko.” Sa panlabas, para bang umaasa na siya sa Panginoong Jesus at ipinagkatiwala na niya sa mga kamay ng Panginoong Jesus ang puso niya, ang pamilya niya, at maging ang hinaharap at kinabukasan niya. Pero kung tutuusin, sa kaibuturan niya, kumakapit pa rin siya sa kahilingang ito sa mga tao na nakikita niya at may kaugnayan sa kanya, at umaasa siyang magkakatotoo ang kahilingang ito balang araw. Dahil hindi nakikita ng mga tao kung nasaan ang Panginoong Jesus, sinasabi nila na nasa tabi nila at nasa puso nila ang Panginoong Jesus, pero naisip niya na hindi mahahawakan o makikita ang Diyos, kaya hindi siya napalagay. Naisip niya na sapat na ang umasa na lang sa Panginoong Jesus para malampasan niya ang mahahalagang pangyayari at malalaking isyu, subalit sa totoong buhay ay kailangan pa rin niyang umasa sa kanyang mga anak. Sa buong panahong ito ay hindi nagbago ang kahilingan niya, at hindi niya ito binitawan. Nananampalataya na siya ngayon sa Panginoong Jesus, subalit bakit hindi pa rin nagbabago ang kahilingang ito? Maraming dahilan ito. Ang isa ay hindi niya nauunawaan ang katotohanan at wala pa siyang gaanong nalalaman o naiintindihan tungkol sa kataas-taasang kapangyarihan at pamamatnugot ng Diyos; ito ang obhetibong dahilan. Ang subhetibong dahilan ay isa siyang duwag na tao. Bagama’t nananampalataya siya sa Diyos, pagkatapos makaranas ng labis na pasakit, wala pa rin siyang malinaw na pananaw tungkol sa kabuluhan ng pananampalataya sa Diyos, o tungkol sa kapalaran ng mga tao, sa pamamatnugot ng Diyos, at kung paano gumagawa ang Lumikha. Aling mga bagay ang nagpapakita na wala siyang malinaw na pananaw tungkol sa mga bagay na ito? Una sa lahat, palagi niyang iniaasa sa iba ang kanyang sariling kaligayahan at malalim na pagnanais para sa isang mas maayos na buhay, umaasang matutupad ang kahilingan niya dahil sa pagsuporta o pagtulong ng iba. Maling pananaw ba ito tungkol sa buhay at kapalaran? (Oo.) Mali ang pananaw na ito. Bilang isang magulang, mali ba na umasa ka sa iyong mga anak, sa pamamagitan ng pag-asa na magiging may-pananagutan sila sa iyo at masusuportahan ka nila paglaki nila? Hindi ito mali, at hindi ito paghingi nang sobra. Kung gayon ano ang problema rito? Palagi niyang ninanais na mamuhay ng isang mabuting buhay sa pamamagitan ng pag-asa sa kanyang mga anak, at gugulin ang nalalabing buhay niya sa pag-asa sa mga anak niya, at palagi siyang umaasa sa pagtatamasa ng mga bagay mula sa mga anak niya. Ano ang maling pananaw niya sa paggawa nito? Bakit siya may ganitong ideya? Ano ang pinagmulan ng pananaw na ito na pinanghahawakan niya? Palaging labis na inaasam ng mga tao ang isang partikular na paraan ng pamumuhay at partikular na antas ng pamumuhay. Ang ibig sabihin, bago pa man malaman ng mga tao kung paano paunang inorden ng Diyos ang mga buhay nila o kung ano ang tadhana nila, naplano na nila kung ano ba dapat ang antas ng pamumuhay nila, na dapat ay maging masaya sila, at magkaroon ng kapayapaan at kagalakan sa kanilang mga buhay, at maging mayaman at marangya, at magkaroon ng mga taong tutulong sa kanila at maaasahan nila—naplano na ng mga tao ang kanilang landas sa buhay, ang mga layon nila sa buhay, ang kahahantungan nila sa buhay, at lahat ng iba pa. Mayroon bang kahit na anong pananampalataya sa Diyos sa lahat ng ito? (Wala.) Wala, walang kahit na ano. Palaging may pananaw ang babaeng ito sa buhay: Kung aasa ako kay ganito at ganyan, magiging mas payapa, mas masaya, at mas marangya ang buhay ko; kung aasa ako kay ganito at ganyan, magiging mas maayos, mas panatag, at mas may galak ang buhay ko. Tama ba o mali ang pananaw na ito? (Mali ito.) Pagkaraan ng napakaraming taon, naabot na niya ang yugto ng pagsampalataya sa Panginoong Jesus, subalit hindi pa rin niya nakikita nang malinaw kung tungkol ba saan ang buhay ng tao. Mayroon pa rin siyang mga pansariling layunin at plano, at kinakalkula niya ang kanyang landas sa hinaharap at pinaplano ang kanyang buhay sa hinaharap. Kung titingnan ito ngayon, tama ba o mali ang saloobing ito sa buhay at ang ganitong uri ng pagpaplano? (Mali ito.) Bakit? (Dahil hinahangad niya ang mga pansarili niyang adhikain at kahilingan, sa halip na kung ano ang hinihingi ng Diyos sa mga tao.) Ang hinahangad niya ay walang kinalaman sa paunang pag-orden ng Diyos. Bago pa man niya nalaman kung ano ang gagawin ng Diyos, nagtakda na muna siyang humanap ng taong maaasahan niya. Aasa siya sa taong ito sa yugtong ito at sa taong iyon sa susunod na yugto. Sa ganitong paraan, hindi na siya umaasa sa Diyos at umaasa na lamang siya sa tao, sa halip na sa Diyos. Dahil palagi siyang may ganitong kahilingan at ganitong mga plano, nasa puso ba niya ang Diyos? (Wala.) Kaya, kung tutuusin, ano ang nagdulot ng kirot na nagmula sa lahat ng kanyang paghihirap? (Dulot ito ng kanyang kahilingan.) Totoong-totoo iyan. Kaya paano umusbong ang kahilingan niya? (Sa hindi niya pananampalataya sa kataas-taasang kapangyarihan ng Diyos o sa pamamatnugot at mga pagsasaayos ng Diyos.) Tama iyan. Hindi niya naunawaan kung paano nangyayari ang kapalaran ng tao, at hindi rin niya naunawaan kung paano kumikilos ang kataas-taasang kapangyarihan ng Diyos. Ito ang ugat ng problema.

Ituloy natin ang kuwento. Nang nagsilaki na ang mga anak ng babaeng ito, ang ilan ay nagtrabaho at ang iba naman ay lumagay sa tahimik at nagsipag-asawa, at siyempre, kailangan nilang iwan ang kanilang mga magulang at magsarili, at hindi na nila madalas makasama ang kanilang mga magulang. Dahil doon, ano ang sumunod na problemang kinaharap ng babaeng ito? Ang kahilingan niyang umasa sa kanyang mga anak ay tila nasa bingit ng muling pagkawasak. Isa na namang masakit na trahedya ito, panibagong dagok sa kanyang karanasan sa buhay. Dahil sa lahat ng uri ng kadahilanan, hindi maaaring manirahan sa tabi niya ang kanyang mga anak at hindi siya masamahan ng mga ito, o madalas na madalaw at maalagaan. Kaya naman, ang inaasam niya na sana ay nasa tabi niya ang kanyang mga anak upang magpakita ng paggalang at alagaan siya, at ang kanyang kahilingang makaasa sa kanyang mga anak upang maging mas madali sa kanya ang mga bagay-bagay, at mamuhay siya ng mas komportable at mas masayang buhay—unti-unting lumalayo ang lahat ng ito sa kanya. Kaya, tumindi nang tumindi ang kanyang pagkabahala, pag-aalala, at pananabik sa kanyang mga anak. Hindi ba’t isa na naman itong uri ng pasakit? Habang nagkaka-edad na siya at patuloy na paglipas ng panahon, palalim nang palalim ang kanyang paghihirap, pati na rin ang pananabik niya sa kanyang mga anak. Lumipas ang maraming taon, at bagama’t iba-iba ang mga taong inasahan ng babaeng ito sa bawat yugto ng kanyang buhay, siya ay iniwan nilang lahat sa itinakdang panahon, na lubusang sumira sa kanyang mga kagustuhan o kahibangan, at iniwan siya nitong labis na naghihirap at nagdadalamhati sa kaloob-looban niya. Ano ang idinulot nito sa kanya? Naging dahilan ba ito para pagnilayan niya ang buhay? O pag-isipan kung paano isinasaayos ng Lumikha ang kapalaran ng mga tao? Kung isasaalang-alang ng isang tao ang normal na pag-iisip ng mga tao, pagkatapos makinig sa ilang sermon at makaunawa ng ilang katotohanan, dapat ay alam na nila ang ilang bagay tungkol sa Lumikha, tungkol sa buhay, at tungkol sa kapalaran ng mga tao. Gayumpaman, dahil sa iba’t ibang kadahilanan, at dahil sa problema ng mismong bida sa kuwentong ito, hanggang sa puntong ito ay hindi pa rin niya maintindihan at wala siyang ideya tungkol sa kanyang naranasan at nakaharap sa bawat yugto ng kanyang buhay, o kung ano ba ang kanyang problema, at sa kaibuturan ng kanyang puso ay naghangad pa rin siya ng isang taong maaasahan. Kaya kanino ba talaga siya dapat umasa? Totoong ang Diyos ang Siyang inaasahan ng mga tao, ngunit ang Diyos ay hindi lang para asahan ng mga tao, hindi lang Siya para dito. Mas mahalaga na malaman ng mga tao kung paano makasundo ang Lumikha, kung paano makilala ang Diyos at magpasakop sa Kanya—hindi lang ito relasyon ng pag-asa at pagiging inaasahan.

Matapos mawalan ang babaeng ito ng maaasahan sa kanyang mga anak at nang tumanda na siya, inilipat niya ang pag-asa niya sa kanyang asawa, na siyang naging huli niyang pag-asa. Kailangan niyang umasa sa kanyang asawa para sa kanyang mga pangunahing pangangailangan, at upang patuloy siyang mabuhay. Kinailangan niyang humanap ng mga paraan upang mabuhay ang kanyang asawa nang ilang taon pa, para makakuha siya ng kaunting pakinabang para sa kanyang sarili. Iyon ang kanyang inasahan. Nabuhay siya nang ganito katagal, kaya puro uban na ang matandang babae, kulubot na ang kanyang mukha, at natanggal na halos ang lahat ng ngipin niya. Bagama’t nagbago na ang kanyang hitsura, ang nanatiling pareho pa rin ay na sa bawat yugto ng kanyang buhay, nahaharap siya sa balakid, at kahit na maraming beses siyang naharap sa balakid, naging pareho pa rin ang kanyang kahilingan—ang magkaroon siya ng taong maaasahan. Ang isa pang bagay na hindi nagbago ay ang kanyang maling akala tungkol sa mga pangako ng Diyos sa mga tao, gayundin ang ilang maling akala niya tungkol sa kanyang sarili, sa sangkatauhan, at sa kanyang kapalaran at mga kinabukasan. Bagama’t sa kaibuturan niya ay nagiging mas malabo at malayo na ang mga maling akalang ito, marahil ay may kinakapitan pa rin siyang kaunting pag-asa sa kaibuturan ng puso niya: “Kung, sa nalalabing mga taon ko, ay mabubuhay akong masaya kasama ang isang taong maaasahan ko, o makikita ko ang araw kung kailan magtatapos ang gawain ng Diyos at Siya ay luluwalhatiin, hindi nawalan ng saysay ang buhay na ito.” Iyon ang buhay ng babaeng ito. At doon nagtatapos ang kuwento. Ano ang dapat na pamagat ng kuwentong ito? (“Kanino Ako Aasa?”) Iyan ay isang pamagat na maganda at nakakapukaw ng isipan.

Bumalik tayo sa paksa ng ating pagbabahagi, ano ang kinalaman ng kuwentong ito sa mga kuru-kuro ng mga tao tungkol sa gawain ng Diyos? Aling bahagi ang may kaugnayan sa mga kuru-kuro ng mga tao tungkol sa gawain ng Diyos? Sa anong mga kuru-kuro ito nauugnay? Ibahagi ninyo ang mga naiisip ninyo. (Sa tingin ng mga tao ay dapat tuparin ng Diyos ang mga bagay nang ayon sa mga ekspektasyon at plano nila. Ito ang uri ng kuru-kurong mayroon ang mga tao.) Sa mga kuru-kuro ng mga tao, iniisip ng mga tao na hangga’t mabuti at positibo ang mga kahilingan nila, dapat na ipagkaloob ng Lumikha ang mga iyon, at hindi sila dapat pagkaitan ng karapatang pagsikapan ang isang magandang buhay. Isa itong kuru-kuro. Ang pagtupad ba ng Lumikha ay naaayon sa mga kagustuhan, inaasahan, at imahinasyon ng tao? (Hindi ito naaayon.) Kung gayon, sa anong paraan ba kumikilos ang Lumikha? Maging sino ka man, at maging anuman ang pinlano mo, gaano man kaperpekto at kagalang-galang ang mga imahinasyon mo, o hanggang saang antas man tumutugma ang mga ito sa realidad ng iyong buhay, hindi tumitingin ang Diyos sa alinman sa mga bagay na ito, ni pinapansin Niya ang mga ito; sa halip, ang mga bagay ay isinasakatuparan, pinamamatnugutan, at isinasaayos nang ayon sa mga inordeng pamamaraan at mga batas ng Diyos. Ito ang matuwid na disposisyon ng Diyos. Iniisip ng ilang tao, “Pagkatapos ng hindi mabilang na mga paghihirap na naranasan ko sa buhay, hindi ba’t karapat-dapat ako sa isang magandang buhay? Kapag humarap ako sa Lumikha, hindi ba’t magiging kalipikado akong humiling at mag-abang sa isang magandang buhay at magandang hantungan?” Hindi ba’t kuru-kuro ito ng tao? Ano ba sa Diyos ang gayong mga kuru-kuro at nabuong kaisipan ng tao? Ang mga iyon ay mga hindi makatwirang kahilingan. Paano nabubuo ang gayong mga hindi makatwirang kahilingan? (Hindi alam ng mga tao ang awtoridad ng Diyos.) Ito ang obhetibong dahilan. Ano ang subhetibong dahilan? Ito ay dahil mayroon silang mapaghimagsik na disposisyon, at ayaw nilang hanapin ang katotohanan o magpasakop sa kataas-taasang kapangyarihan o mga pagsasaayos ng Lumikha. Ang buhay bang isinasaayos ng Lumikha para sa karamihan ng mga tao ay mahirap, o masaya ba ito at walang inaalala? (Mahirap.) Karamihan sa mga tao ay namumuhay ng mahirap na buhay, na may napakaraming paghihirap at labis na pasakit. Ano ang layunin ng Lumikha sa pagsasaayos ng mga paghihirap para sa mga tao sa buong buhay nila? Ano ang kabuluhan nito? Sa isang banda, nilalayon ng mga gayong pagsasaayos na hayaan ang mga taong maranasan at malaman ang kataas-taasang kapangyarihan, mga pagsasaayos, at awtoridad ng Diyos; sa kabilang banda, ang pangunahing layunin Niya ay ang hayaan ang mga taong maranasan kung ano ba talaga ang buhay, at sa gayon ay matanto nila na ang kapalaran ng tao ay kontrolado ng kamay ng Diyos, at hindi pinagpapasyahan ng sinumang tao ni binabago dahil sa mga pagbabago sa subhetibong kalooban ng mga tao. Anumang ginagawa ng Lumikha at anumang uri ng buhay o kapalaran ang isinaayos Niya para sa mga tao, pinapagnilay Niya sila tungkol sa buhay at sa kung ano ba talaga ang kapalaran ng tao, at, habang pinagninilayan nila ang lahat ng ito, pinapalapit Niya sila sa harap ng Diyos. Kapag ipinapahayag ng Diyos ang katotohanan at sinasabi Niya sa mga tao kung ano ang lahat ng ito, sinasanhi Niyang humarap ang mga tao sa Kanya, tanggapin kung ano ang sinasabi ng Diyos, maranasan kung ano ang sinasabi ng Diyos, maunawaan kung ano ba talaga ang kaugnayan ng lahat ng sinasabi ng Diyos sa lahat ng bagay na nararanasan ng mga tao sa kanilang totoong buhay. Hinahayaan Niyang mapatunayan ng mga tao ang pagiging praktikal, tumpak, at balido ng mga katotohanang ito, pagkatapos niyon ay nakakamit nila ang mga iyon at kinikilala nila na ang tao ay kontrolado ng kamay ng Lumikha, at na ang kapalaran ng tao ay pinamamahalaan at isinasaayos ng Diyos. Kapag naunawaan na ng mga tao ang lahat ng ito, hindi na sila magkakaroon pa ng anumang hindi praktikal na plano sa kanilang buhay, at hindi na sila magkakaroon pa ng mga plano na sumasalungat sa mga kagustuhan ng Lumikha ni sa kung ano ang inorden at isinaayos Niya; sa halip, magiging mas tumpak ang kanilang pagsusuri at pagkaunawa, o pagkakaintindi at plano, kung paano dapat ipamuhay ang kanilang buhay at ang daang dapat nilang tahakin. Ito ang layunin at kabuluhan ng maraming paghihirap na isinasaayos ng Lumikha sa buhay ng mga tao.

Kung babalikan natin ang kuwento, pagkatapos na dumanas ang bida ng maraming paghihirap, ano ba ang pagkakaunawa niya sa kung bakit siya nagtiis ng mga paghihirap at pasakit sa buhay na ito, at kung bakit pinamatnugutan at isinaayos ng Lumikha ang mga bagay sa ganitong paraan? Nakikita ba ninyo iyon sa kuwento? Naunawaan ba niya ang mga bagay na ito? (Hindi.) Bakit niya ito hindi naunawaan? (Dahil sa bawat yugto ng buhay niya, at sa bawat punto ng pagbabago sa buhay niya, sa tuwing paulit-ulit na nawawasak ang mga hinihiling niya ay hindi siya nagninilay o bumubuo ng kongklusyon kung bakit hindi magkakatotoo kailanman ang panghabambuhay na pangarap niya. Kung pinagnilayan at hinanap sana niya ang katotohanan, nagbago na sana siya. Gayumpaman, hindi niya naunawaan ang kataas-taasang kapangyarihan ng Lumikha, at ang kaya lang niyang gawin ay ang determinadong magpatuloy sa pangarap niya at umasa na isang araw ay biglang magbabago ang kapalaran niya, na imposible naman. Sa panahon ng prosesong ito, palagi siyang lumalaban at nakikibaka, kaya siya matinding nagdalamhati.) Ganoon lang iyon. Dahil mali ang landas na kanyang pinili, subalit hindi niya alam iyon. Itinuring niya iyon bilang isang tamang landas, bilang kanyang lehitimong hangarin at lehitimong kahilingan, at pagkatapos ay nagsumikap, nakipaglaban, at nakipagbaka siya sa direksyong iyon. Hindi siya kailanman nag-alinlangan kung makatotohanan ba o hindi ang kahilingan niya, ni nagduda kung tama ba ito. Sa halip, matigas niyang hinangad ang direksyong ito, nang hindi kailanman nagbabago o bumabaling. Ano, kung gayon, ang layunin ng Diyos sa pagbibigay sa kanya ng napakaraming paghihirap sa buhay? Hindi aksidenteng ginawa ng Diyos ang lahat ng ito. Sa buhay ng sinumang tao, nagsasaayos ang Diyos ng ilang pambihirang karanasan at ilang masasakit na karanasan para sa kanila. Sa katunayan, ginagamit ng Lumikha ang pamamaraang ito at ang mga katunayang ito para sabihin sa iyo na huwag ka nang magpatuloy nang tulad nito, at na walang patutunguhan ang landas na ito, at na hindi ito ang landas na dapat mong tahakin. Ano ang nakikita ninyo rito, na hindi nakikita ng mata? Ito ay pagpili ng Diyos ng isang landas para sa mga tao, at paraan din ito ng pakikipag-usap ng Diyos sa mga tao, at Kanyang paraan ng pagliligtas sa mga tao, at para mapaahon ang mga tao sa kanilang mga maling kuru-kuro at sutil na pamamaraan. Ito rin ang paraan ng Diyos ng pagsasabi sa iyo na: Ang pinili mong landas ay isang kumunoy, isang nag-aapoy na hukay, isang daang wala nang balikan, at hindi mo ito dapat lakaran. Kung magpapatuloy ka sa daang ito, patuloy kang magdurusa. Hindi ito ang tamang landas sa buhay, hindi ito ang landas na dapat mong tahakin, at hindi ito ang landas na paunang inorden ng Diyos para sa iyo. Kung matalino kang tao, pagkatapos mong dumanas ng paghihirap ay magninilay ka: “Bakit ako nakaranas ng ganitong paghihirap? Bakit ako naharap sa balakid? Hindi ba angkop sa akin ang landas na ito? Kung gayon, anong landas ang dapat kong lakaran at anong direksyon ang dapat kong tahakin sa buhay?” Habang nagninilay ka, bibigyan ka ng Diyos ng kaunting inspirasyon at gabay, o ituturo Niya ang tamang direksyon na dapat mong tahakin sa iyong susunod na hakbang. Palagi kang ginagabayan ng Diyos, upang mas praktikal at tumpak mong maarok ang daan pasulong na pinlano Niya para sa iyo sa totoong buhay. Ginawa ba ito ng bida sa kuwentong kasasabi Ko lang sa inyo? (Hindi, hindi siya kailanman nagnilay.) Anong klaseng disposisyon ang mayroon siya? (Ang katigasan ng kalooban.) Ang katigasan ng kalooban—napakabigat ng suliraning ito. Mula noong bata pa siya hanggang noong tumanda na siya, hindi nagbago ang kahilingan niyang magkaroon ng taong maaasahan. Bago pa man niya narinig ang ebanghelyo ng Diyos at bago siya nagkaroon ng kabatiran sa kung paano nilikha ng Lumikha ang langit at lupa at lahat ng bagay, o nang dumating sa kanya ang ebanghelyo ng Diyos at sinabi ng Diyos sa kanya ang katotohanan sa lahat ng ito, hindi nagbago ang kahilingan niya mula simula hanggang wakas—ito ang pinakanakakalungkot na aspekto. May mga kaisipan at ideya ang mga tao. Ano ang layunin ng Diyos sa paglikha ng lahat ng ito para sa mga tao? Ito ay para madama at maintindihan ng mga tao ang mga tao, pangyayari, bagay, at kapaligiran na isinasaayos ng Diyos para sa kanila. Bilang isang tao na nagtataglay ng isang konsensiya at katwiran, mauunawaan niya ang mga layunin ng Lumikha nang humigit-kumulang at sa iba’t ibang antas ng lalim kapag pinahalagahan niya sa kanyang puso ang lahat ng bagay na ito na pinamatnugutan ng Diyos. Isang paraan ito ng paggawa ng Diyos na napakapraktikal at totoo. Subalit dahil masyadong mapagmataas at matigas ang kalooban ng mga tao, at hindi nila madaling matanggap ang katotohanan, mahirap para sa kanila na maarok ang mga layunin ng Lumikha. Paano naipamamalas ang katigasan ng kalooban ng mga tao? Anuman ang sabihin o gawin ng Diyos, kumakapit pa rin ang mga tao sa sarili nilang mga bagay. Ang mentalidad nila ay: “Gusto kong planuhin ang buhay ko. May mga ideya ako, may utak ako, may pinag-aralan ako, at kaya kong kontrolin ang buhay ko. Nakikita ko ang pinagmumulan ng lahat ng bagay sa buhay ko, at kaya kong ganap na pamatnugutan ang lahat ng ito, kaya kaya kong planuhin ang sarili kong kaligayahan, hinaharap, at kinabukasan.” Kapag naharap sila sa balakid, sinasabi nila, “Nabigo ako sa pagkakataong ito, susubukan ko na lang ulit sa susunod.” Naniniwala sila na ganito dapat mamuhay ang mga tao, at kung ang isang tao ay walang mapagkompetensiyang mentalidad, magiging lubhang walang silbi at mahina siya sa buhay. Ano ang nasa ugat ng kanilang pagpupumilit? Ano ang dahilan nito? Ito ay dahil naniniwala sila na dapat silang maging ganap na malakas na tao sa halip na mahinang tao, at na hindi sila dapat mapatumba ng buhay, lalo na ang maliitin ng ibang tao, at na dapat na nakapagsasarili at mapagkompetensiya ang mga tao, at may matibay na pagpapasya, at tinitingala ng iba. Nangingibabaw ang mga disposisyon, ideya, at kaisipang ito sa kanilang pag-uugali, kaya’t sa tuwing nahaharap sila sa mga paghihirap, suliranin, o pasakit na pinamamatnugutan ng Diyos para sa kanila, pinipili nila ang parehong paraan tulad ng dati: ang pagpapatuloy sa sarili nilang mga iniisip, nang hindi natitinag, at ganap na pagpupumilit hanggang sa katapusan sa kung anumang inaakala nilang mabuti, tama, at kapaki-pakinabang para sa kanila, at ang pagiging mapagkompetensiyang tao. Ang mismong matigas na kaloobang disposisyong ito ang nagsasanhi sa kanilang gumawa ng mga ignorante at impraktikal na paghusga, at nagbubunga ito ng maraming pagkaunawa at persepsyon na hindi naaayon sa realidad.

Katatalakay Ko lang ngayon sa isang aspekto ng mga disposisyon ng mga tao—ang katigasan ng kalooban. Dahil sa katigasan ng kalooban ng mga tao, kapag naharap sila sa masasakit na sitwasyon at suliranin na inihahanda para sa kanila ng Lumikha, ang saloobin nila ay hindi ang magpasakop, kundi, ang kumapit nang mahigpit sa anumang pinakikinabangan nila at ang huwag itong abandonahin. Paano tinatrato ng Diyos ang gayong pag-uugali? Hindi naaapektuhan ng kalooban ng tao ang gawain ng Diyos, kaya paano tinatrato ng Diyos ang mga ganitong pagkilos ng mga tao? Siguradong hindi sasabihin ng Diyos na, “Nabigo ka sa pagkakataong ito, kaya katapusan mo na. Ang mga taong tulad mo ay walang silbi at ayaw Ko na sa iyo.” Hindi pa sinukuan ng Diyos ang mga tao. Patuloy Niyang ginagamit ang parehong paraan, patuloy Siyang nagsasaayos ng iba’t ibang kapaligiran at iba’t ibang tao, pangyayari, at bagay, para maranasan ng mga tao ang parehong pasakit at maharap sila sa parehong mga suliranin. Ano ang layunin nito? (Iminumulat nito ang mga tao.) Nagsasanhi ito sa mga tao na magnilay, mamulat, at maabandona ang matitigas nilang pananaw. Muli’t muli, ginagamit ng Diyos ang Kanyang mga natatanging pamamaraan upang makipag-usap sa mga tao sa ganitong paraan, at upang makipag-ugnayan sa mga tao sa ganitong paraan. Sa huli, ano ang resulta na gustong makamit ng Diyos sa pamamagitan ng kaparaanang ito ng paggawa? Ginagabayan ng Diyos ang mga tao sa pamamagitan ng pagpaparanas sa kanila ng iba’t ibang suliranin, dalamhati, at maging karamdaman at kasawian sa pamilya sa buong buhay nila. Ang layunin ng pagpaparanas sa mga tao ng pagdurusang ito ay ang magawa silang palagiang magnilay at makaunawa sa kanilang kaluluwa, at matiyak sa kaibuturan nila na: “Pagsasaayos ba ito ng Diyos? Paano ko dapat tahakin ang aking landas sa hinaharap? Dapat ba akong magbago ng direksyon? Dapat ko bang hanapin ang daan ng katotohanan? Dapat ko bang baguhin ang paraan ko ng pamumuhay?” Ipinaparanas ng Diyos sa mga tao ang lahat ng uri ng pasakit, kapighatian, kasawian, at suliranin, upang pagkatapos niyon ay makumpirma nila sa kaibuturan ng mga puso nila na mayroong May Kataas-taasang Kapangyarihan na namamahala sa kapalaran ng mga tao, at na ang mga tao ay hindi puwedeng maging sutil, mapagmataas, o matigas ang ulo, kundi dapat ay matuto silang magpasakop—magpasakop sa mga kapaligiran, magpasakop sa kapalaran, at magpasakop sa lahat ng nangyayari sa paligid nila. Bago mo marinig ang malinaw na mga salita ng Diyos, ginagamit ng Diyos ang mga paraan at katunayang ito upang iparanas sa iyo ang lahat ng uri ng kapaligiran, tao, pangyayari, at bagay, at upang palagiang mong kumpirmahin sa kaibuturan ng puso mo na ang kapalaran ng mga tao ay isinasaayos ng Diyos, na walang sinumang taong may kataas-taasang kapangyarihan dito, at na hindi maaaring magkaroon ang mga tao ng kataas-taasang kapangyarihan sa sarili nilang kapalaran. Palagi kang mayroong ganitong uri ng pagkaunawa o tinig sa kaibuturan ng puso mo, at palagi mong kinukumpirma na lahat ng nararanasan mo ay hindi dulot ng sinumang tao, ni nagkataon lamang, ni dulot ng mga obhetibong kadahilanan o sitwasyon, kundi ang Diyos ang hindi kapansin-pansing may kataas-taasang kapangyarihan sa lahat ng bagay. Hindi nagkataon lang na nakilala ng isang tao ang isa pang tao at may nangyari, o na naharap siya sa isang kapaligirang bumabago sa buhay niya. Hindi nagkataon lamang na dinapuan ng sakit ang isang tao at pagkatapos ay nagtamo siya ng malalaking pagpapala. Ito ay pagsasabi ng Diyos sa bawat tao sa natatanging paraan na: Ang Diyos ang may kataas-taasang kapangyarihan sa kapalaran ng mga tao, binabantayan at ginagabayan ng Diyos ang mga tao bawat araw, at ginagabayan Niya ang lahat sa bawat araw at sa buong buhay nila. Bukod sa pagpapaalam sa mga tao na Siya ang may kataas-taasang kapangyarihan sa kapalaran ng sangkatauhan, sa lahat ng bagay na may kinalaman sa buhay ng mga tao, sa kahahantungan ng sangkatauhan, at sa lahat-lahat ng may kinalaman sa sangkatauhan, ano pa ang gustong maisakatuparan ng Diyos? Ito ay ang unti-unting mapaglaho, maalis, at maiwaksi ang ilang impraktikal na kuru-kuro, imahinasyon, at hinihingi ng mga tao sa Diyos na Lumikha, at pagkatapos ay ang unti-unting maabot ng mga tao ang punto kung saan malinaw nilang nakikilala at nauunawaan ang mga paraan kung paano ginagabayan ng Lumikha ang sangkatauhan, at ang mga paraan kung paano isinasaayos ng Lumikha ang kapalaran ng buong buhay ng mga tao. Mula sa mga bagay na ito, makikita na ng mga tao na ang Diyos ay may disposisyon at na ang Diyos ay tunay na tunay at buhay na buhay. Hindi Siya isang estatuwang gawa sa luwad, ni isang robot, ni isang walang buhay na nilalang na nabuo sa imahinasyon ng mga tao, kundi, Siya ay may buhay at mga disposisyon. Sa isang banda, dahil dito ay nauunawaan ng mga tao ang mga paraan kung paano gumagawa ang Lumikha at nabibitiwan nila ang lahat ng uri ng mga kuru-kuro, imahinasyon, at ilang hungkag na katwiran at lohika na hindi umaayon sa realidad. Sa madaling salita, dahil dito ay nabibitiwan ng mga tao ang lahat ng hungkag na kuru-kuro at imahinasyon tungkol sa gawain ng Diyos. Sa kabilang banda, kapag binitiwan na nila ang mga kuru-kuro at imahinasyong ito, matatanggap at makapagpapasakop na ang mga tao sa gawain at kataas-taasang kapangyarihan ng Diyos. Sa isang banda ay isa itong maliit na resulta, ngunit sa kabilang banda ay mayroong isang resulta na hindi pa ninyo nakikita, at ito ang pinakamalaki at pinakamalalim. Ano ang resultang ito? Ito ay na ginagamit ng Diyos ang mga paraang ito upang sabihin sa mga tao na ang lahat ng ginagawa at isinasakatuparan Niya sa mga tao, ay ginagawa Niya sa isang napakapraktikal at tunay na kalagayan. Kapag naunawaan na ito ng mga tao, iwawaksi na nila ang ilang hungkag at ilusyong bagay, talagang susunod at magpapasakop na sila sa mga pagsasaayos ng Lumikha, at pagkatapos ay aktuwal na haharapin na nila ang lahat ng bagay na inihanda ng Lumikha sa tunay na buhay, sa halip na gumamit ng ilang hungkag na teorya o konsepto ng relihiyon o teolohikal na kaalaman upang gunigunihin ang Lumikha, o harapin ang ilang bagay sa buhay. Ito ang kalalabasang gustong makita ng Diyos, at ang nais Niyang makamit sa mga tao. Samakatwid, sa unang yugto, bago mo marinig ang tinig ng Lumikha at maunawaan ang malilinaw na salita ng Lumikha tungkol sa iba’t ibang katotohanan, ang paraan ng paggawa ng Diyos sa tao ay ang magsaayos ng iba’t ibang sitwasyon para iyong pagdaanan at danasin. Kapag mayroon kang kaunting kumpirmasyon, at mayroon kang ilang damdamin tungkol sa mga bagay na ito sa kaibuturan ng iyong puso, at naaantig ka ng mga iyon at nauunawaan mo ang mga iyon, sasabihin sa iyo ng Diyos sa malinaw na pananalita kung tungkol saan ang buhay, kung tungkol saan ang Diyos, kung paano nagkaroon ng mga tao, at kung anong uri ng landas ang dapat tahakin ng mga tao. Sa ganitong paraan, batay sa paniniwala na nagmula ang mga tao sa Diyos at na nilikha sila ng Diyos, at sa paniniwala na mayroong May Kataas-taasang Kapangyarihan sa langit at lupa at lahat ng bagay, tatahakin na ng mga tao ang landas ng pananalig sa Diyos, at kasunod nito ay tatanggapin nila ang paghatol at pagkastigo ng Diyos, at tatanggapin nila ang pagliligtas at pagpeperpekto ng Diyos—mas maganda pa nga ang bisa nito. Ngayon, sino ang lahat ng taong tumatanggap sa gawain ng Diyos sa mga huling araw? Sa pinakamababa, kinikilala nila ang pag-iral ng Diyos at naniniwala silang ang buong daigdig ng sansinukob ay napapailalim sa kataas-taasang kapangyarihan ng Diyos. Naniniwala rin sila sa kapalaran at na ang buhay ng tao ay paunang inorden ng Diyos, at higit pa rito, naniniwala sila sa pagkakaroon ng espirituwal na mundo at sa pagkakaroon ng langit at impiyerno, at na ang kapalaran ng mga tao ay pauna nang itinakda. Mula sa mga taong ito, pinili ng Diyos ang Kanyang mga hinirang na tao, na nagmamahal sa katotohanan at kayang tanggapin ang katotohanan. Nauunawaan nila ang tinig ng Diyos at kaya nilang tanggapin ang gawain ng Diyos. Ito ay isang paraan at isang prinsipyo kung paano gumagawa ang Diyos.

Katatalakay lamang natin ngayon sa kung paano gumagawa ang Diyos sa mga tao, at sa mga paraan na gumagawa ang Diyos. Ang mga bagay na ito lamang ang nabanggit natin, at wala tayong sinabing anuman tungkol sa kung ano ang mga kuru-kuro ng mga tao o kung ano ang mga hinihingi ng mga tao sa Diyos. Pagbahaginan natin ngayon ang mga isyung may kinalaman dito. Dahil binanggit naman natin sa pagbabahaginang ito na ang mga tao ay may ilang hungkag at malalabong ideya at pagkaunawa tungkol sa gawain ng Diyos, humanap tayo ng ilang halimbawa upang patunayan ito, at pag-usapan natin nang kaunti ang kapwa mga positibo at mga negatibong halimbawa. Sa pamamagitan ng pundasyong ito, hindi ba’t mauunawaan na ng mga tao kung aling mga imahinasyon ang medyo hungkag at medyo malabo, at mga kuru-kuro tungkol sa gawain ng Diyos? Simulan natin sa istoryang ikinuwento Ko sa inyo kanina, kung saan dumanas ang bida ng kuwento ng ilang masasakit na karanasan sa buhay. Pagkatapos ng bawat masakit na karanasan, nagpatuloy ang Diyos na isaayos at patnugutan ang tadhana ng bida at gabayan siya sa daan pasulong, gamit ang mga sariling pamamaraan ng Diyos. Bagama’t hindi niya naunawaan, hindi niya alam, at hindi siya nagnilay-nilay, ginawa pa rin ito ng Diyos, tulad ng palaging ginagawa noon ng Diyos. Sa yugtong ito, nagpakita ba siya ng ilang kaisipan tungkol sa paraang ito kung paano gumagawa ang Lumikha? Masasabi bang ang mga kaisipang iyon ay isang uri ng kuru-kuro? Ano ba mismo ang mga kaisipang ito at ang ganitong uri ng kuru-kuro? Una sa lahat, pagdating sa bida mismo, mayroon lamang siyang isang kahilingan. Hindi siya umaasang yumaman o maging marangya sa buhay, gusto lang niya ng isang taong maaasahan. Sa pamamagitan ng paghihimay at pag-aanalisa, makikita natin na mali ang kahilingang ito. Sa isang banda, salungat ito sa tadhanang pinamamatnugutan at isinasaayos ng Diyos para sa mga tao, at sa isa pang banda, hindi rin ito praktikal. Kung gayon, nagbigay ba ang Diyos ng kahulugan o pahayag tungkol sa kahilingang ito ng bida? Ayon sa mga imahinasyon ng mga tao, magiging napakadali para sa Diyos na ipaunawa sa isang tao ang kaunting doktrina, hindi ba? Kung gusto Niyang ipaunawa sa kanila, hindi ba’t mauunawaan naman nila? May pagnanais ang babaeng ito na magkaroon ng isang taong maaasahan—maaaring gawin ng Diyos na hindi magkaroon ang babaeng ito ng pagnanais na iyon, o na ipabago sa babae ang pagnanais na iyon—ginawa ba iyon ng Diyos? (Hindi.) Hindi, hindi iyon ginawa ng Diyos. Kaya, hindi ba’t sa aktuwal ay mga kuru-kuro ang ganitong uri ng mga kaisipan ng mga tao? Hindi ba’t supernatural ang mga ito? At hungkag? Ang paglitaw ng gayong mga kaisipan sa mga tao ay isang likas na penomenon. Bakit Ko sinasabi na isa itong likas na penomenon? Nilikha ng Diyos ang tao na may malayang pagpapasya. May utak, mga kaisipan, at mga ideya ang tao. Matapos gawing tiwali ni Satanas ang tao, nalugmok na ang tao sa mga tunog at tanawin ng mundo, at, pagkatapos turuan ng mga magulang, ikondisyon ng mga pamilya, at turuan ng lipunan, marami nang umuusbong sa mga pag-iisip ng tao—mga bagay na nabubuo sa puso ng tao, na lahat ay lumalabas nang natural. Paano nabuo ang mga bagay na ito na natural na lumalabas sa tao? Una, dapat magkaroon ng kakayahan ang isang tao na pag-isipan ang mga problema—ito ang pundasyong dapat taglayin ng tao para mabuo ang mga ito. Pagkatapos, sa pamamagitan ng pagkondisyon ng kapaligiran—gaya ng pagtuturo ng pamilya at ng lipunan ng isang tao—pati na rin ng pag-uudyok ng sariling mga tiwaling disposisyon at pagnanais at mga labis na ambisyon ng isang tao, unti-unting nahuhubog ang mga kaisipang ito. Pagdating sa gayong mga nabuong kaisipan at ideya, umaayon man ang mga ito sa realidad o hungkag man ang mga ito, o maging ano pa man ang mga ito, hindi muna natin ilalarawan ang mga ito ngayon. Sa halip, pag-uusapan lamang natin kung paano pinangangasiwaan ng Diyos ang ganitong uri ng mga kaisipan. Kinokondena ba ng Diyos ang mga iyon? Hindi kinokondena ng Diyos ang mga iyon. Kung gayon, paano Niya hinaharap ang mga iyon? Hindi Niya inaalis ang gayong mga kaisipan sa mga tao. Mayroong kuru-kuro at imahinasyon ang mga tao, inaakala nilang sa pamamagitan ng banayad na paghaplos ng dakila at walang anyong kamay ng Diyos, ay mababago ang kanilang iniisip. Hindi ba’t malabo, supernatural, at hungkag ang kuru-kurong ito? (Ganoon nga.) Isa itong kuru-kurong taglay ng mga tao tungkol sa kung paano gumagawa ang Diyos. Sa kaibuturan ng kanilang mga puso, ang mga tao ay kadalasang may mga pantasya tungkol sa gawain ng Diyos at sa mga pamamaraan ng Kanyang gawain, bagaman hindi nila binibigkas ang mga iyon. Iniisip ng mga tao na marahang lumalapit ang Lumikha sa tabi ng tao at, sa isang kumpas ng Kanyang dakilang kamay at pag-ihip Niya o sa pag-iba ng pag-iisip, mawawala na sa isang iglap ang mga negatibong bagay na nasa loob ng tao, na para bang tahimik na tinangay ng malakas na hangin ang isang ulap. Paano tinatrato ng Diyos ang mga ideyang ito ng tao, ang mga bagay na ito na umuusbong sa isip ng tao? Hindi nilulutas ng Diyos ang mga iyon gamit ang mga supernatural at hungkag na pamamaraan, kundi sa pamamagitan ng paghahanda ng kapaligiran ng tao. Anong uri ng kapaligiran ang Kanyang inihahanda? Hindi ito hungkag—hindi gumagawa ang Diyos ng anumang supernatural, na nilalabag ang lahat ng batas. Sa halip, naghahanda Siya ng kapaligiran na pumipilit sa isang tao na maunawaan ang usapin at magnilay-nilay nang walang patid, pagkatapos niyon ay ginagamit ng Diyos ang lahat ng uri ng tao, pangyayari, at bagay upang liwanagan ang daan ng taong iyon, kung saan ang taong iyon ay makakaunawa na. Hindi binabago ng Diyos ang tadhana nito; nagdadagdag lamang Siya ng ilang pangyayari sa takbo ng tadhana ng taong iyon, sa gayon ay binibigyang-kakayahan itong maunawaan ang mga bagay na ito. Ang mga kuru-kuro ng tao ay pawang supernatural, hungkag, malabo, at salungat sa realidad—hindi tugma ang mga iyon sa realidad. Sabihin natin, halimbawa, na may nagugutom at gustong kumain. May mga magsasabing, “Makapangyarihan sa lahat ang Diyos, ang kailangan lang Niyang gawin ay hingahan ako at mabubusog na ako. Kailangan ba talagang magluto ako? Napakaganda sana kung maghihimala nang kaunti ang Diyos para hindi na ako makaramdam ng gutom.” Hindi ba’t hindi ito makatotohanan? (Hindi nga.) Kung sinabi mo sa Diyos na nagugutom ka, ano ang sasabihin ng Diyos? Sasabihin sa iyo ng Diyos na maghanap ka ng pagkain at lutuin mo ito. Kung sasabihin mong wala kang pagkain at hindi ka marunong magluto, ano ang gagawin ng Diyos? Sasabihin Niya sa iyo na matuto kang magluto. Ito ang praktikal na panig ng gawain ng Diyos. Kapag may nakaharap kayong isang bagay na malabo sa inyo, at hindi na kayo umuusal ng mga hungkag na panalangin o malabong umaasa sa Diyos nang may pagtitiwala sa sarili, o ipinagkakatiwala ang inyong mga inaasam sa mga kuru-kuro at imahinasyong ito na taglay ninyo tungkol sa Diyos, malalaman mo kung ano ang dapat mong gawin—malalaman mo ang iyong tungkulin, ang iyong responsabilidad, at ang iyong obligasyon.

Isang aspekto lang ang tinalakay Ko, at ito ay na kapag hindi nauunawaan ng mga tao ang mga kapaligiran na inihahanda ng Diyos, ano ang ginagawa ng Diyos? Patuloy na naghahanda ang Diyos ng mga kapaligiran. Ginagawa Niya ito para patuloy na maunawaan ng mga tao ang kataas-taasang kapangyarihan ng Lumikha, at maunawaan kung ano ang kanilang tadhana sa pamamagitan ng karanasan sa buhay, at upang malaman ng mga tao sa kaibuturan nila na ang kanilang mga kagustuhan ay naiiba sa kanilang tadhana, at naiiba sa mga pagsasaayos ng Lumikha. Ginagawa Niya ito upang pagkatapos nito ay matutuhan ng mga tao na unti-unting bitawan ang kanilang mga kagustuhan at magpasakop sa lahat ng bagay na pinapatnugot ng Lumikha. Medyo madali itong maunawaan. Ang isa pang aspekto ay kapag dumarating sa mga tao ang mga malinaw na salita ng Diyos, bumubuo sila ng ilan pang kuru-kuro at imahinasyon. Anong mga kuru-kuro? “Ang mga salita ng Diyos ay ang tinapay ng buhay at ang katotohanan. Ang mga salita ng Diyos ay ang Diyos Mismo. Kapag naririnig ko ang mga salita ng Diyos, gaano man ako kaestupido, nagiging matalino agad ako. Basta’t nagbabasa ako ng mas marami pang mga salita ng Diyos, bubuti ang aking kakayahan at madadagdagan ang aking mga kasanayan.” Ano ang mga kaisipang ito na taglay ng mga tao? Ang mga iyon ay ang kanilang mga kuru-kuro. Kung gayon, ganito ba gumagawa ang Diyos? (Hindi.) Dahil mga kuru-kuro ito ng mga tao, tiyak na hindi tugma ang mga ito sa gawain ng Diyos at salungat ang mga ito sa gawain. Naririto ang isang katunayan. Nakikipag-usap ang Diyos sa tao nang harapan at sinasabi Niya rito kung ano ang dapat at hindi dapat nitong gawin, kung anong daan ang dapat nitong tahakin, kung paano ito dapat magpasakop sa Diyos, at ang mga prinsipyong dapat nitong pasukin sa iba’t ibang aspekto ng gawain. Malinaw na sinasabi ng Diyos sa tao ang lahat ng bagay na ito, gayumpaman madalas ay naghihintay at umaasa pa rin ang tao na sasabihin sa kanya ng Diyos kung ano ba talaga ang mga layunin ng Diyos sa pamamagitan ng iba pang pamamaraan maliban sa mga salita ng Diyos, umaasang makakamit ang dating di-lubos maisip na mga resulta at umaasang makasasaksi ng mga himala. Hindi ba’t ito ay kuru-kuro ng tao? (Oo.) Sa katunayan, ano ba ang ginagawa ng Diyos? (Naghahanda ang Diyos ng mga praktikal na kapaligiran para pagdaanan ng mga tao at maranasan nila ang mga salita ng Diyos.) Ano ang ginagawa ng Diyos kung hindi pa rin nauunawaan ng mga tao ang Kanyang mga layunin pagkatapos Niyang ihanda ang mga praktikal na kapaligirang iyon para sa kanila? (Binibigyang-liwanag at ginagabayan Niya ang mga tao.) Anong dapat mong gawin kung hindi ka Niya binibigyang-liwanag at ginagabayan? (Ang magsagawa ayon sa mga salita ng Diyos at gawin ang sinasabi ng Diyos.) Tama iyan. Mula nang simulan ng Diyos ang Kanyang gawain hanggang sa kasalukuyan, ilang salita na ba ang sinabi ng Diyos sa mga tao nang harapan? Napakarami na na kahit gumugol ka pa ng ilang taon para basahin ang mga ito ay hindi ka pa rin makakarating sa dulo. Ngunit gaano karaming mga salita ang nakakamit ng mga tao? Kung napakakakaunti ang nakakamit ng isang tao sa mga iyon, ano ang pinatutunayan niyon? Pinatutunayan niyon na hindi sapat ang pagsisikap ng taong iyon sa mga salita ng Diyos at hindi siya nakinig sa mga iyon. May ilang nagsasabing, “Nakinig ako”—ngunit tinanggap mo ba ang mga salita ng Diyos? Naunawaan mo ba ang mga iyon? Pinagtuunan mo ba ang mga iyon? Hindi mo pinagtuunan ang mga iyon, kaya nalampasan ka na ng mga salita ng Diyos. Samakatwid, kapag gumagamit ang Diyos ng malinaw na pananalita para sabihin sa tao kung paano kumilos, kung paano mamuhay, kung paano magpasakop sa Kanya, at kung paano maranasan ang bawat pangyayari, kung hindi pa rin nakakaunawa ang tao, wala nang ibang gagawin ang Diyos maliban sa paglalatag ng mga kapaligiran para sa tao, pagbibigay sa tao ng espesyal na kaliwanagan, o pagpaparanas sa tao ng ilang espesyal na karanasan. Iyan ang katapusan ng kung ano ang kaya, dapat, at handang gawin ng Diyos. May mga nagtatanong, “Hindi ba’t nais ng Diyos na maligtas ang bawat tao at hindi Niya nais na masadlak sa perdisyon ang sinuman? Kung gumamit ang Diyos ng gayong paraan upang kumilos, gaano karaming tao ang maliligtas?” Bilang tugon, itatanong ng Diyos, “Ilang tao ang nakikinig sa Aking mga salita at sumusunod sa Aking daan?” Kasingdami lang ng kung ilan ang naroroon—ito ang pananaw ng Diyos at ang pamamaraan ng Kanyang gawain. Wala nang higit pang ginagawa ang Diyos. Ano ang kuru-kuro ng tao sa bagay na ito? “Naaawa ang Diyos sa sangkatauhang ito, nag-aalala Siya sa sangkatauhang ito, kaya kailangan Niyang pasanin ang responsabilidad hanggang sa wakas. Kung susundin Siya ng tao hanggang wakas, tiyak na maliligtas ito.” Tama ba o mali ang kuru-kurong ito? Naaayon ba ito sa mga layunin ng Diyos? Noong Kapanahunan ng Biyaya, normal para sa mga tao na magkaroon ng ganitong mga kuru-kuro, dahil hindi nila kilala ang Diyos. Sa mga huling araw, sinabi na ng Diyos sa mga tao ang lahat ng katotohanang ito, at nilinaw na rin ng Diyos sa kanila ang mga prinsipyo ng Kanyang gawain ng pagliligtas sa mga tao, kaya sobrang wala sa katwiran kung nasa puso pa rin ng mga tao ang mga kuru-kurong ito. Sinabi na sa iyo ng Diyos ang lahat ng katotohanang ito, kaya kung, sa huli, sasabihin mo pa rin na hindi mo nauunawaan ang mga layunin ng Diyos at hindi mo alam kung paano magsagawa, at magsasabi ka pa rin ng gayong mga mapaghimagsik at mapagkanulong mga salita, maliligtas ba ng Diyos ang gayong tao? May ilan na palaging iniisip na, “Ginagawa ng Diyos ang gayon kadakilang gawain, dapat Niyang makamit ang mahigit sa kalahati ng mga tao sa mundo, at dapat Siyang gumamit ng malaking bilang ng mga tao, malakas na puwersa, at malaking bilang ng mga personalidad na may mataas na ranggo upang magpatotoo sa kaluwalhatian ng Diyos! Magiging kahanga-hanga iyon!” Ito ang kuru-kuro ng tao. Sa Bibliya, kapwa sa Luma at Bagong Tipan, ilan sa naroon, sa kabuuan, ang naligtas at ginawang perpekto? Sino ang nagawang matakot sa Diyos at umiwas sa kasamaan sa huli? (Sina Job at Pedro.) Silang dalawa lang. Sa pananaw ng Diyos, sa katunayan, ang matakot sa Kanya at umiwas sa kasamaan ay ang tumugon sa pamantayan ng pagkilala sa Kanya, ng pagkilala sa Lumikha. Ang mga taong tulad nina Abraham at Noe ay matuwid sa mga mata ng Diyos, ngunit mas mababa pa rin sila kina Job at Pedro. Siyempre, hindi gaanong gumawa ang Diyos noon. Hindi Siya naglaan para sa mga tao tulad ng ginagawa Niya ngayon, ni nagsalita ng napakaraming malinaw na salita, ni gumawa ng gawain ng pagliligtas sa gayon kalaking antas. Maaaring hindi Siya nakapagkamit ng maraming tao, ngunit ito ay nasa loob pa rin ng Kanyang paunang pagtatadhana. Anong aspekto ng disposisyon ng Lumikha ang makikita rito? Inaasam ng Diyos na makapagkamit ng maraming tao, ngunit kung sa katunayan ay hindi makakamit ang maraming tao—kung ang sangkatauhang ito ay hindi makakamit ng Diyos habang ginagawa Niya ang Kanyang gawain ng pagliligtas—mas gugustuhin ng Diyos na abandonahin sila at iwaksi sila. Ito ang tinig sa kalooban at pananaw ng Lumikha. Pagdating sa bagay na ito, ano ang mga hinihingi o mga kuru-kuro ng tao sa Diyos? “Dahil gusto Mo akong iligtas, Ikaw dapat ang maging responsable hanggang sa wakas, at pinangakuan Mo ako ng mga pagpapala, kaya dapat Mong ibigay sa akin ang mga iyon at hayaan akong makamit ang mga iyon.” Sa loob ng tao, maraming “dapat”—maraming hinihingi—at isa ito sa kanyang mga kuru-kuro. Sinasabi ng iba, “Gumagawa ang Diyos ng gayon kadakilang gawain—isang anim-na-libong-taong plano ng pamamahala—kung sa huli ay dalawang tao lamang ang makakamit Niya, iyan ay magiging isang kahihiyan. Hindi ba’t magiging walang saysay ang Kanyang mga pagkilos kung magkagayon?” Iniisip ng tao na hindi dapat ganoon, ngunit masaya ang Diyos na magkamit ng kahit na dalawang tao. Ang tunay na layunin ng Diyos ay hindi lamang ang makamit ang dalawang iyon, kundi ang magkamit ng higit pa roon, ngunit kung hindi gigising at makauunawa ang mga tao, at lahat sila ay may maling pagkaunawa at lumalaban sa Diyos, at lahat sila ay walang pag-asa at walang halaga, mas gugustuhin pa ng Diyos na huwag na silang matamo. Iyan ang disposisyon ng Diyos. Sinasabi ng ilang tao, “Hindi pupuwede iyon. Hindi ba’t matatawa si Satanas kung ganoon?” Maaaring tumatawa si Satanas, ngunit hindi ba’t ito pa rin ang natalong kaaway ng Diyos? Nakamit pa rin ng Diyos ang sangkatauhan—ang ilan sa kanila na kayang maghimagsik laban kay Satanas at hindi makokontrol nito. Nakamit ng Diyos ang mga tunay na nilalang. Ang mga hindi ba nakamit ng Diyos ay binihag ni Satanas pagkatapos noon? Hindi pa kayo ginawang perpekto—masusunod ba ninyo si Satanas? (Hindi.) Sinasabi ng ilang tao: “Kahit pa ayaw sa akin ng Diyos, hindi ko pa rin susundin si Satanas. Kahit pa mag-alok ito sa akin ng mga pagpapala, hindi ko tatanggapin ang mga iyon.” Maging iyong mga hindi nakamit ng Diyos ay hindi sumusunod kay Satanas—hindi ba’t nagkakamit ang Diyos ng kaluwalhatian kung gayon? May kuru-kuro ang mga tao tungkol sa dami ng mga taong nakakamit ng Diyos o sa antas ng pagkakamit Niya sa kanila; naniniwala sila na hindi dapat makamit ng Diyos ang iilan lamang. Nagkakaroon ng gayong kuru-kuro ang tao dahil, sa isang panig, hindi maarok ng tao ang isipan ng Diyos at hindi niya maunawaan kung anong uri ng tao ang nais makamit ng Diyos—palaging may distansya sa pagitan ng tao at ng Diyos; sa kabilang panig, ang pagkakaroon ng gayong kuru-kuro ay isang paraan para aliwin ng tao ang kanyang sarili at palayain niya ang kanyang sarili kapag ang kanyang tadhana at kinabukasan ang pinag-uusapan. Naniniwala ang tao, “Napakakaunting tao ang nakamit ng Diyos—napakaluwalhati sana na makamit Niya tayong lahat! Kung hindi nagwaksi ang Diyos ng kahit isang tao, bagkus nilupig Niya ang lahat, at sa huli ay ginawang perpekto ang lahat, at ang pagsalita tungkol sa pagpili at pagliligtas ng Diyos sa mga tao, ni ang Kanyang gawain ng pamamahala, ay hindi nauwi sa wala, kung nagkagayon, hindi ba’t lalo pang mapapahiya si Satanas? Hindi ba’t magkakamit ang Diyos ng higit na kaluwalhatian?” Kaya masasabi niya ito ay dahil sa isang banda hindi niya kilala ang Lumikha at sa isa pang banda ay dahil mayroon siyang pansariling makasariling motibo: Nag-aalala siya sa kanyang kinabukasan, kaya’t iniuugnay niya ito sa kaluwalhatian ng Lumikha, at dahil doon ang kanyang puso ay nakadarama ng ginhawa, iniisip na maaari niyang makuha itong pareho. Karagdagan pa rito, sa tingin din niya ay “Ang pagkakamit ng Diyos sa mga tao at pagpapahiya kay Satanas ay matibay na katibayan ng pagkatalo ni Satanas. Sabay-sabay na nakakamit ang tatlong ito!” Talagang mahusay ang mga tao sa pag-iisip ng kung paano sila makikinabang. Medyo tuso ang kuru-kurong ito, hindi ba? May mga makasariling motibo ang mga tao, at hindi ba’t mayroong paghihimagsik sa mga motibong ito? Hindi ba’t mayroon ditong paghingi sa Diyos? Mayroon ditong hindi binibigkas na paglaban sa Diyos na nagsasabing, “Kami ay Iyong hinirang, pinamunuan, pinaghirapan nang husto, pinagkalooban ng Iyong buhay at ng Iyong kabuuan, pinagkalooban ng Iyong mga salita at katotohanan, at pinasunod sa Iyo sa loob ng maraming taon. Magiging malaking kawalan kung hindi Mo kami makakamit sa bandang huli.” Ang gayong dahilan ay isang pagtatangkang kikilan ang Diyos, na obligahin Siya na kamtin sila. Ito ay pagsasabi na kung hindi sila makakamit ng Diyos, hindi iyon kawalan sa kanila, at na ang Diyos ang siyang magdurusa ng kawalan—tama ba ang pahayag na ito? Sa loob nito, kapwa naroroon ang mga hinihingi ng tao, at ang kanyang mga imahinasyon at kuru-kuro: Gumagawa ang Diyos ng gayon kadakilang gawain, kaya’t dapat Siyang magkamit ng gaano man karaming tao. Saan nagmumula ang “dapat” na ito? Nagmumula ito sa mga kuru-kuro at imahinasyon ng tao, sa kanyang di-makatwirang mga hinihingi, at sa kanyang banidad, na may kaunting pagkakahalo ng kanyang mapagmatigas at malupit na disposisyon.

Dapat pagbahaginan mula sa ibang perspektiba ang gayong mga kuru-kuro ng tao. May ilan na nag-iisip, “Dahil walang pakialam ang Lumikha kung gaano karaming tao ang Kanyang nakakamit, at iniisip Niya na kakamtin Niya ang kung ilang tao lang ang makakamit Niya, dahil ito ang saloobin ng Lumikha, paano tayo dapat makipagtulungan sa Kanya? Ayos bang kaswal lang na maniwala at hindi ito gaanong seryosohin? Sa anumang kaso, hindi rin naman ito sineseryoso ng Diyos, kaya hindi natin kailangang maging sobrang seryoso sa pagtupad sa mga hinihingi ng Diyos, at hindi rin natin kailangang ituring ito bilang ating pangunahing trabaho, o bilang ating panghabambuhay na hangarin. Ngayong alam na natin ang mga kaisipan ng Diyos, hindi ba natin dapat baguhin ang ating paraan ng pamumuhay?” Tama ba o mali ang pananaw na ito? (Ito ay mali.) Dahil ang saloobin ng Diyos ay nilinaw na sa mga tao, at nauunawaan na nila ito, dapat nilang bitiwan ang kanilang mga kuru-kuro. Matapos bitiwan ang kanilang mga kuru-kuro, ano na ang dapat gawin ng mga tao at paano na sila dapat pumili, at paano na nila dapat unawain at harapin ang bagay na ito upang magkaroon sila ng pananaw at saloobin na dapat nilang pinakapanghawakan? Una sa lahat, tungkol sa kanilang mga pananaw, dapat subukan ng mga tao na pag-isipan ang mga iyon. Kapag nananampalataya na sa Diyos ang isang tao, mayroon na itong malabong imahinasyon ng paggalang at pagpapahalaga sa Kanya. Iniisip nito na “Ang Diyos ay makapangyarihan, makapangyarihan sa lahat, at, dahil pumili na Siya ng isang grupo ng tao mula sa tiwaling sangkatauhang ito, tiyak na magagawa Niya silang ganap. Samakatwid, nakatalaga na kaming pagpalain, at tiyak na iyon.” Hindi ba’t may mentalidad ito ng pag-asa sa suwerte sa likod ng gayong “katiyakan”? Ang humiling na magkamit ng mga pagpapala at ng pagsang-ayon ng Diyos nang hindi hinahangad ang katotohanan o sumasailalim sa paghatol at pagkastigo ng Diyos ay ang saloobing hinding-hindi dapat taglayin ng tao. Huwag kang magkaroon ng mentalidad na umaasa sa suwerte—ang suwerte ay matinding kalaban. Anong uri ng pag-iisip ang pag-asa sa suwerte? Alin sa iyong mga kalagayan, kaisipan, ideya, saloobin, kuru-kuro, at pananaw ang may mentalidad ng pag-asa sa suwerte sa likod ng mga iyon? Matutukoy mo ba ito? Kung matukoy mo nga ito at makita mo ang pagkakaroon ng pag-iisip na umasa sa suwerte para magkamit ng mga pagpapala, paano mo ito dapat baguhin? Paano mo ito dapat lutasin? Ito ay mga praktikal na isyu. Dapat mong malinaw na maunawaan ang mentalidad ng pag-asa sa suwerte. Dapat mo itong lutasin. Kung hindi mo ito lulutasin, malamang na matitisod ka nito at magdurusa ka. Kung gayon, anong mga bagay ang kinasasangkutan ng mentalidad ng pag-asa sa suwerte? May ilan na nag-iisip, “Nananampalataya ako sa Diyos at tinalikuran ko pa nga ang aking pamilya at propesyon. Kahit anuman, kahit pa hindi ako kapuri-puring nakapaglingkod, nagsumikap naman ako, at kahit pa hindi ako nagsumikap, pinagod ko naman ang sarili ko, kaya hangga’t sumusunod ako sa Diyos hanggang wakas, maaari akong maging isa sa mga mananagumpay, isa sa mga naligtas, isa sa mga pinagpala, isa sa mga tao ng kaharian ng Diyos.” Ito ay isang mentalidad ng pag-asa sa suwerte. Hindi ba’t may ganitong mentalidad ang lahat? Kahit papaano man lang, ang karamihan ng taong iniiwan ang lahat upang sumunod sa Diyos at full-time na gampanan ang kanilang mga tungkulin ay may ganitong uri ng mentalidad. Hindi ba’t ang mentalidad ng pag-asa sa suwerte ay isang uri ng kuru-kuro? (Ganoon nga.) Bakit Ko sinasabing isa itong uri ng kuru-kuro? Dahil, kapag hindi mo naunawaan o naintindihan ang layunin at ang saloobin ng Lumikha sa bagay na ito, subhetibo ka lang na nag-aasam ng isang magandang kalalabasan at subhetibo kang naghahangad, at sa ganoong paraan mo ito hinaharap. Isa itong uri ng kuru-kuro. Para sa Lumikha, hindi ba’t isang uri ng pangingikil ang gayong kuru-kuro? Hindi ba’t isa itong hindi makatwirang paghingi? Na para bang sinasabing, “Dahil sinundan Kita, at dahil iniwan ko na ang lahat at pumunta ako sa sambahayan ng Diyos para full-time na gampanan ang aking tungkulin, dapat akong ituring na isang taong nagpasakop sa mga pagsasaayos ng Lumikha, tama? Kaya, maaari na ba akong magkaroon ngayon ng isang magandang hinaharap? Hindi dapat malabo ang aking hinaharap—dapat malinaw itong makita.” Isa itong takbo ng pag-iisip na pag-asa sa suwerte. Paano lulutasin ang gayong pag-iisip? Dapat malaman ng isang tao ang disposisyon ng Diyos. Ngayong nagbahagi na Ako nang ganito, dapat na pangunahing maunawaan ito ng lahat: “Ganoon pala ang iniisip ng Diyos. Iyon ang pananaw ng Diyos at ang Kanyang saloobin. Ano na ang dapat naming gawin?” Dapat isantabi ng mga tao ang kanilang mentalidad ng pag-asa sa suwerte. Para maisantabi ang mentalidad na ito, sapat na bang sabihing, “Isinantabi ko na ito at hindi na ako magkakaroon ng ganoong mga iniisip. Seseryosohin ko ang aking tungkulin, aako ako ng responsabilidad, at lalo akong magsisikap”? Hindi iyon ganoon kasimple—kapag nagkakaroon ang isang tao ng mentalidad ng pag-asa sa suwerte, umuusbong sa kanya ang ilang pag-iisip at pagsasagawa, at, higit pa roon, mahahayag ang ilang disposisyon. Dapat lutasin ang mga bagay na ito sa pamamagitan ng paghahanap sa katotohanan. Sinasabi ng ilan, “Kung naunawaan ko na ang mga layunin at saloobin ng Diyos, hindi ba’t wala na akong mentalidad ng pag-asa sa suwerte?” Anong klaseng pagsasalita iyan? Iyan ay kawalan ng espirituwal na pang-unawa; iyan ay hungkag na pananalita. Kung gayon, paano lulutasin ang problemang ito? Dapat mong pag-isipan, “Ano ang dapat kong gawin kung kunin ng Diyos ang lahat sa akin? Ang lahat ba ng aking iniaalay sa Diyos at ginugugol para sa Kanya ay ibinigay ko nang kusang-loob, o ang mga iyon ba ay mga pagtatangkang makipagbarter sa Kanya? Kung may balak akong makipagbarter sa Kanya, hindi iyon maganda. Kailangan kong manalangin sa Diyos at hanapin ang katotohanan para malutas iyon.” Dagdag pa rito, habang nagsasagawa ka at habang ginagampanan mo ang iyong tungkulin, dapat mong maunawaan kung aling mga katotohanang prinsipyo ang hindi mo nauunawaan, kung anong ginagawa mo ang sumasalungat sa mga hinihingi ng Diyos at sa Kanyang mga layunin, kung anong uri ng landas ang mali at ang landas ng sakuna, at kung anong uri ng landas ang makatatanggap ng pagsang-ayon ng Diyos. Ano ang iba pang mga bagay na kinasasangkutan ng pag-iisip ng pag-asa sa suwerte? May mga tao, na matapos tamaan ng malubhang karamdaman, ay iniligtas ng Diyos at wala nang sakit. Iniisip nila, “Lahat kayo ay nananampalataya sa Diyos para maghabol ng mga pagpapala. Iba ako. Ang dakilang pag-ibig ng Diyos ang nagdala sa akin dito; binigyan Niya ako ng mga espesyal na sitwasyon at mga espesyal na karanasan na nagtulak sa akin na manampalataya sa Kanya, kaya mas mahal Niya ako kaysa sa inyo, tinatrato Niya ako nang may natatanging biyaya at, sa huli, magkakaroon ako ng mas malaking pagkakataon na makaligtas kaysa sa inyo.” Iniisip nila na mayroon silang isang pambihira at espesyal na relasyon sa Diyos—na ang kanilang relasyon sa Kanya ay naiiba sa mga karaniwang tao. Dahil sa kanilang espesyal na karanasan, pakiramdam nila na sila ay pambihira at hindi karaniwan, at kaya mayroon silang isang uri ng katiyakan na sila ay magtatagumpay. Itinuturing nila ang kanilang mga sarili na siguradong naiiba sa iba, at nakatitiyak sila sa kanilang kakayahang makaligtas—ito rin ay isang mentalidad ng pag-asa sa suwerte. May iba na umako ng ilang mahalagang gawain at na mataas ang katayuan. Medyo mas nagdurusa sila kaysa sa iba, medyo mas pinupungusan sila kaysa sa iba, medyo mas nagpapakaabala sila kaysa sa iba, at medyo mas nagsasalita sila kaysa sa iba. Iniisip nila, “Inilagay ako ng Diyos at ng Kanyang sambahayan sa isang mahalagang posisyon at nalulugod sa akin ang aking mga kapatid. Malaking karangalan ito. Hindi ba’t ibig sabihin nito ay pagpapalain muna ako bago ang iba?” Ito rin ay isang mentalidad ng pag-asa sa suwerte, at ito ay isang uri ng kuru-kuro.

Katatalakay Ko lang sa ilang praktikal na pagpapamalas at mga kalagayan ng pag-asa sa suwerte. Anong iba pang mga kalagayan, pagpapamalas, o bagay na madalas umuusbong at karaniwang umiiral sa isipan ng mga tao ang nabibilang sa pag-asa sa suwerte ng isang tao? Bukod sa mga taong may espesyal na karanasan, mataas na katayuan, at iniwan ang lahat upang full-time na gugulin ang kanilang sarili para sa Diyos, mayroon ding mga taong kalipikado, gumagawa ng ilang espesyal na tungkulin, at may ilang espesyal na talento—ang lahat ng taong ito ay may pag-iisip ng pag-asa sa suwerte. Ano ang tinutukoy ng “kalipikado”? Halimbawa, ang ilang nangangaral ng ebanghelyo ay naniniwala na kung makakakuha sila ng 10 tao ay magkakaroon sila ng 10 bunga at magkakaroon sila ng 10 porsiyentong pagkakataon na pagpalain, at na kung magkakaroon sila ng 50 bunga ay magkakaroon sila ng 50 porsiyentong pagkakataon, at na kung magkakaroon sila ng 100 bunga ay magkakaroon sila ng 100 porsiyentong pagkakataon. Isang uri ito ng kuru-kuro, isang uri ng pakikipagbarter, at higit sa lahat, ito ay pag-asa sa suwerte. Kung masusukat nila ang gawain ng Diyos habang nakakapit sa mga kuru-kurong ito at sa mentalidad na ito ng pag-asa sa suwerte, pananampalataya ba ito sa Diyos? Anong landas ang kanilang tinatahak? Wala bang anumang mali sa kanilang paghahangad? Bakit umuusbong ang mga bagay na ito sa kanila? Bakit sila kumakapit sa mga iyon at tumatangging bumitiw? Sinasabi ng ilan na ito ay dahil hindi nila kilala ang Diyos. Tama ba ito? Hungkag na pananalita ito. Kung gayon, ano ang eksaktong dahilan? Ang mga taong laging kumakapit sa gayong mga pananaw at saloobin, at may ganitong mga kuru-kuro at napakatigas ang ulo pagdating sa pagkapit sa mga ito—seryoso ba nilang pinagsisikapan ang mga salita ng Diyos? (Hindi.) Palagi silang may pabasta-bastang saloobin sa mga salita ng Diyos, na ibig sabihin, ang saloobin at pananaw ng isang taong hindi malinaw na nakakakita. Iniisip nila na sa kanilang pananampalataya sa Diyos, kailangan lang nilang malaman kung gaano na sila nagdusa para sa Diyos at kung gaano na kalaki ang kanilang ibinayad na halaga, kung gaano kalaking merito na ang kanilang natamo, kung anong mga espesyal na talento ang mayroon sila, kung gaano sila kahusay, kung gaano kataas ang kanilang katayuan, kung anong uri ng “mga sandali ng pagkakaibigan sa kapighatian” ang naranasan nila kasama ang Diyos, kung anong mga espesyal na karanasan ang kanilang naranasan, at kung anong mga espesyal na bagay ang ibinigay sa kanila ng Diyos, o kung anong biyaya at mga pagpapala na ibinigay Niya sa kanila ang naiiba sa naibigay sa ibang tao—sa tingin nila ay sapat na ito. Gaano kahigpit man silang kumapit sa mga pananaw na ito, hindi nila kailanman pinagnilayan kung tama ba ang kanilang mga pananaw na ito, o kung alin sa mga salita ng Diyos at kung aling mga prinsipyo ng Kanyang gawain ang salungat sa mga pananaw na ito, o kung ang mga pananaw bang ito ay pinagtibay ng Diyos, o kung ang Diyos ba ay gumagawa sa ganitong paraan, o tumutupad ng mga bagay sa ganitong paraan. Wala silang naging pakialam kailanman sa mga isyung ito. Hanggang ngayon, nagninilay-nilay, nag-isip-isip, at nangarap lang sila sa sarili nilang isipan. Kaya, ano na ang nangyari sa katotohanan para sa kanila? Ito ay naging isang dekorasyon. Bagama’t ang mga taong ito ay nananampalataya sa Diyos, ang kanilang pananampalataya ay walang kinalaman sa Diyos o sa katotohanan. Kung gayon, saan may kinalaman ang kanilang pananampalataya? Ito ay may kinalaman lamang sa mga kuru-kuro, imahinasyon, at kanilang sariling mga hangarin, gayundin sa kanilang mga pagpapala at destinasyon sa hinaharap. Hindi nila pinagsikapan ang katotohanan, kaya nauwi sila sa mga resultang ito.

Sa pamamagitan ng pagbabahagi ngayong araw, ngayong nakapagkamit na kayo ng kaunting pagkaunawa sa paraan ng paggawa ng Diyos o sa mga pananaw at saloobin ng Diyos, maaari ba itong magkaroon ng kaunting epekto at makapagkamit ng ilang resulta pagdating sa paghahangad ninyong makilala ang Diyos, sa inyong paghahangad sa katotohanan, at sa inyong paghahangad ng buhay pagpasok? Mababago ba nito ang inyong mga maling pananaw, nang sa gayon ay mabitawan na ninyo ang inyong sariling mga kuru-kuro? (Oo.) Ano ang hinihingi nitong gawin ng mga tao? (Ang bitiwan ang kanilang mga kuru-kuro at kumilos ayon sa mga pamantayang hinihingi ng Diyos.) Dapat mong maunawaan na dahil gumawa ang Diyos ng gayong mga hinihingi at pagtatakda, tiyak na tutuparin Niya ang mga ito. Sa huli, ang katunayan ay na hindi mauuwi sa wala ang mga salita ng Diyos—ang lahat ng iyon ay isasakatuparan at tutuparin. Kung sa tingin mo ay hindi naman tiyak na isasakatuparan ng Diyos ang mga bagay na Kanyang sinasabi, ito ay kuru-kuro at imahinasyon ng tao, at pagdududa at panghuhusga rin ito sa Diyos. May ilan na nagsasabing, “Paanong magagawa ng Diyos iyon? Paanong makukuntento Siya na iligtas kung gaano karami lamang ang Kanyang inililigtas? Hindi ba’t dakila at walang katapusan ang pag-ibig ng Diyos? Ang pasensya ng Diyos ay walang katapusan, at ang pagpaparaya at ang awa ng Diyos ay wala ring katapusan.” Gumagawa sila ng lahat ng uri ng palusot para sa hindi nila paghahangad sa katotohanan, naglalaan sila ng isang daan kung saan madali silang makalalabas upang matahak nila ang kanilang sariling landas, at binabalewala nila ang mga salita at gawain ng Diyos, at ang pagpapakita ng Lumikha. Alam na alam nila sa kanilang mga puso na ito ang katotohanan, ngunit inaasam nila na hindi ito ang katotohanan. May elemento ng hindi pananampalataya sa ginagawa nila, pati na rin elemento ng pakikipagkompetensiya laban sa Lumikha, at ng pagsusubok na lumaban at mangikil sa Lumikha. Ano ang layunin Ko sa pagsasabi ng mga salitang ito? May ilan na nagsasabing, “Ito ay para gisingin kami, para takutin kami, o para ipaunawa sa amin na ang mga gustong umatras ay puwedeng umatras na lang, na ang mga nagiging mahina o negatibo ay maaaring manatili na lang na mahina o negatibo, at na ang mga nagnanais na ipamuhay ang sarili nilang buhay ay maaaring ipamuhay na lang ang kanilang sariling buhay. Ang gawain ng Diyos ay hindi magtatagal, at bukod pa rito, hindi kailangan ng Diyos ng ganoon karaming tao, kaya maghiwalay na lang tayo ng landas!” Ganito ba ang mga bagay-bagay? (Hindi.) Anuman ang sabihin ng Diyos, o paano man Niya ito sabihin, ang ipinauunawa ng Diyos sa mga tao ay ang Kanyang mga layunin at ang pinaiintindi Niya sa kanila ay ang katotohanan. Kung gayon, anong landas ang dapat sundan ng mga tao? Dapat nilang sundan ang daan ng Diyos. Ano ang dapat pagnilayan at hangaring malutas ng mga tao? Ang lahat ng kuru-kuro, imahinasyon at hinihingi na salungat sa Diyos. Ang lahat ng ito ay salungat sa katotohanan. Dapat mong bitiwan ang mga bagay na ito, dapat mong iwaksi ang mga bagay na ito sa iyong puso, at hindi ka na dapat maapektuhan o makontrol pa ng mga ito. Kailangan mong tunay na lumapit sa Diyos at matanggap ang paghatol, pagkastigo, pagpupungos ng mga salita ng Diyos, dapat na malinis sa iyo ang iyong tiwaling disposisyon, at dapat mong matamo ang pagpapasakop sa pamamatnugot at mga pagsasaayos ng Diyos. Dagdag pa rito, dapat mong palaging pagnilayan ang mga bagay sa iyong sarili na hindi tugma sa Diyos at na salungat sa katotohanan, at pagnilayan ang iyong mga tiwaling disposisyon, ang iyong mga maling pananaw sa iba’t ibang bagay, at ang iba’t ibang kuru-kuro at imahinasyon ng tao. Kapag pinagninilayan at nauunawaan mo na nang malinaw ang mga bagay na ito, at hinahangad mo na ang katotohanan upang malutas nang ganap ang mga ito, matatahak mo ang tamang landas ng pananalig sa Diyos, at saka mo lang magagawang sundin ang Diyos at magpasakop sa Kanyang pamamatnugot at mga pagsasaayos.

Hindi pa natin natatapos himaiyin ang huling bahagi ng kuwentong “Kanino Ako Aasa?” na katatalakay lang natin. Sa sandaling magsimulang manampalataya ang isang tao sa Diyos, lumalapit siya sa Diyos para manalangin, hanapin ang mga layunin ng Diyos, tanggapin ang kaliwanagan at pagtanglaw ng Diyos, tanggapin ang gabay ng Diyos, at makinig sa bawat salitang galing mismo sa bibig ng Diyos. Sa panahong ito, gumagamit ang Diyos ng malilinaw na salita para sabihin sa mga tao ang Kanyang mga layunin at ang lahat ng kailangan nilang maunawaan. Hindi gusto ng Diyos na maunawaan mo ang mga doktrina at salita, ni hindi rin Niya gustong matuto ka ng teolohiya. Hindi ginagamit ng Diyos ang mga salitang ito para turuan kang magkaroon ng magandang asal, o maging mabuting tao, o maging isang taong may mga pananabik at ambisyon—hindi gusto ng Diyos na maging ganoong tao ka. Gusto ng Diyos na gamitin ang Kanyang mga salita para ipaunawa sa iyo kung saan nagmumula ang mga tao, kung paano sila dapat mamuhay, at kung anong uri ng daan ang dapat nilang sundan. Gayumpaman, pagkatapos na marinig ang mga salitang ito, walang pakialam ang mga tao, at matibay pa rin nilang pinanghahawakan ang kanilang mga pananaw, at ang kanilang mga kagustuhan, at pinanghahawakan pa nga nila ang kanilang mga prinsipyo sa sariling asal. Halimbawa, sinasabi ng ilang tao: “Ipinanganak akong may kagustuhang maging isang mabuting tao, at sa palagay ko naman ay hindi ako masyadong nalalayo sa pagiging isang mabuting tao. Wala akong ginagawang masama, hindi ako nananakit o nanloloko ng mga tao o nananamantala, at naging mas mabuting tao pa nga ako simula nang manampalataya ako sa Diyos. Nagsasabi ako palagi ng totoo, tunay ang pakikitungo ko sa iba, at sinusunod ko ang Diyos at ang mga pagsasaayos ng iglesia kapag ginagampanan ko ang aking tungkulin—hindi pa ba sapat iyon?” Marami bang may ganitong klaseng pag-iisip? Matutupad ba talaga ng mga mananampalataya ang mga hinihingi ng Diyos kung aasa sila sa ganitong paraan ng pag-iisip? Maraming katotohanan ang hinihingi ng Diyos na maunawaan ng mga tao, at maraming aralin ang hinihingi Niyang matutuhan nila. Sa partikular, ang mga katotohanan tungkol sa mga pangitain ang mga katotohanang dapat taglayin ng mga nananampalataya sa Diyos at ang mga bagay na nagtatatag ng pundasyon. Kung hindi man lang nila naiintindihan ang mga katotohanang ito, makakamit ba nila ang kaligtasan? Kung aasa lamang sila sa mga imahinasyon at masaya na sila sa sarili nila, pero hindi naman nila hinahangad ang katotohanan, kalipikado pa rin ba silang tanggapin ang paghatol at pagkastigo ng Diyos o ang Kanyang mga pagsubok at pagpipino? Makakamit ba nila ang paglilinis ng Diyos at magagawa ba Niya silang perpekto? (Hindi.) Siguradong hindi. Maaaring lampas sa kalahati o higit pa nga ang bilang ng mga tao sa iglesia na hindi hinahangad ang katotohanan. Kung isasaalang-alang ninyo ang sitwasyong ito, mag-iisip ba kayo ng tulad nito: “Napakarami nang sinabi ang Diyos, subalit hindi pa rin nakakaunawa ang mga tao, kaya bakit hindi binibigyang-liwanag ng Diyos ang mga mangmang at hangal na tao? Bakit hindi lalong magsalita ang Diyos, gumawa pa ng gawain, at pagsikapan pa sila? Bakit hindi sila antigin at disiplinahin ng Banal na Espiritu para ang mga mangmang na ito ay hindi na maging mangmang pa, at ang mga hangal ay hindi na maging hangal pa? Bakit hindi ito ginagawa ng Diyos?” Mali ito. Hindi pa ba sapat ang sinabi ng Diyos? Maraming tao ang nagsasabi na masyadong maraming sinasabi ang Diyos, na nagsasalita Siya nang napakadetalyado, at paulit-ulit pa nga Siya masyado. Kung gayon, may nakakaalam ba kung bakit kailangang magsalita ng Diyos sa ganitong paraan? Ito ay dahil masyadong matigas ang kalooban at mapaghimagsik ang mga tao, hindi nila kailanman tinatanggap ang mga salita ng Diyos at hindi nila pinagsisikapan ang katotohanan—hindi pipilitin ng Diyos ang ganitong uri ng mga tao. Kung hindi tinatanggap ng mga tao ang mga salita ng Diyos, paano sila pakikitunguhan ng Diyos? Hindi kailanman gumagawa ang Diyos ng anumang bagay nang sapilitan, ito ang paraan kung paano Siya gumagawa. Napakarami nang sinabi ang Diyos na hindi na nga iyon mabasang lahat ng mga tao, kaya paano Niya mapipilit ang mga tao? Bakit hindi maunawaan ng mga tao ang masisidhing layunin ng Diyos? Ang bida sa kuwento, na nakaranas ng habambuhay na pasakit, ay nagbasa rin ng mga salita ng Diyos at nakinig sa mga sermon ng Diyos, at ginugol pa nga niya ang sarili niya at ginawa niya ang kanyang tungkulin nang full time sa iglesia, pero sa huli, hindi niya naunawaan kung sino ba talaga ang maaasahan niya, o kung paano nabuo ang kahilingan niya at kung magkakatotoo ba ito o hindi—may problema sa kasong iyon. Sa katunayan, sa pananaw ng Diyos, napakasimpleng problema nito. Kailangan mo lang magbago ng direksyon at magtungo sa direksyong ibinigay sa iyo ng Diyos at sa landas na sinabi sa iyo ng Diyos, at manampalataya, tumanggap, magpasakop, at magsagawa sa matatag na paraan, nang walang anumang pagdududa o pag-aalinlangan. Subalit hindi ito magawa ng mga tao. Matibay nilang pinanghahawakan ang kanilang mga kuru-kuro, imahinasyon at inaasam, at ang mga kahibangang nakatago sa kanilang mga puso. Itinuturing pa nga nila ang mga ito na kanilang huling makakapitang pag-asa, o mas malala pa rito, itinuturing nila ito bilang pundasyon na maaasahan nila para sa pag-iral nila, samantalang isinasantabi at binabalewala nila ang mga salita ng Diyos at ang direksyong ibinigay Niya sa kanila. Paano nga ba ito hinaharap ng Diyos? Kung hindi mo kinikilala at tinatanggap ang mabubuting bagay na ibinibigay sa iyo, inaalis ng Diyos ang mga iyon. Ano ang nakakamit ng isang tao kapag inalis ang mga ito? Wala. Kaya naman, sa kaibuturan ng kanyang puso, hindi na alam ng bidang ito ang mga sagot sa mga tanong na, “Ang Diyos ba talaga ang Siyang maaasahan ko? Sino ba talaga ang maaasahan ko? Sino ang maaasahan ko para mabuhay, para magkamit ng mga pagpapala, at para makamit ang aking destinasyon sa hinaharap?” Lalo na siyang nalito sa mga tanong na ito. Sa huli, ano ang panghihinayang na nanatili sa kaibuturan ng kanyang puso? Iyon ay na wala siyang maaasahan, wala siyang mapagkakatiwalaan. Ang saklap at miserable ng kanyang buhay! Nalilito na siya sa kung ano ang kabuluhan ng mga pagsasaayos ng Lumikha para sa mga tao sa buhay na ito, hindi niya alam. Pagkatapos niyang mamuhay nang ganito, at tumanda na siya nang hindi pa rin niya maunawaan ang lahat ng iyon, at hindi siya makapagbigay ng tumpak na kongklusyon, o makahanap ng tumpak na direksyon at layon sa buhay—nang hindi niya nakamit ang alinman sa mga ito, ano na ang ginawa ng Diyos dito? Tinuldukan na ng Diyos ang buhay ng taong ito. Nagawa na ng Diyos ang lahat ng puwedeng gawin. Naghanda ang Diyos ng mga kapaligiran, binigyang-liwanag at ginabayan Niya ang bidang ito, at binigyan pa nga Niya ito ng motibasyon para magpatuloy na mabuhay noong ito ay nasa labis na pasakit o noong naharap ito sa desperadong sitwasyon. Binigyang-daan siya ng Diyos na mabuhay hanggang sa puntong ito nang may lubos na pagmamahal at suporta. At ano ang layunin nito? Para magbago siya. Ano ang layunin ng pagbabago ng isang tao? Ang maunawaan na wala kang maaasahang sinuman, at na hindi ka dapat umasa kaninuman, at na hindi mo dapat subukang lumikha ng isang masayang buhay nang mag-isa, at na hindi ka dapat magkaroon ng anumang kahilingan, at na, maliban sa Lumikha, walang sinumang makapamamatnugot o makakakontrol sa iyong tadhana, maging ikaw man. Anong dapat mong piliin? Lumapit ka sa Lumikha nang walang anumang pagrereklamo o hinihingi, makinig ka sa Kanyang sinasabi, at sundan mo ang Kanyang daan. Maging ito man ay pasakit o karamdaman, bahagi ito ng buhay ng tao na kailangang maranasan. Kung malapit nang tuldukan ang buhay ng isang tao at hindi pa rin nito nauunawaan ang lahat ng ito, ano pa ang ginagawa ng Diyos? Wala na Siyang ginagawa, nagpapahiwatig din ito na sinukuan na ng Diyos ang taong ito. Bakit wala nang ginagawa ang Diyos? Dahil lagi nang namuhay ang taong ito sa sarili niyang mga kuru-kuro, at namuhay sa sarili niyang mga pagnanais at pinupursige, at tinrato niya ang lahat ng ipinatnugot ng Diyos nang may mapagmatigas at matigas ang kalooban, at nang may mapagmagaling at mapagkompitensiyang saloobin. Samakatwid, kapag malapit nang magwakas ang buhay ng isang tao at dinaanan na niya nang hakbang-hakbang ang mga kapaligiran o prosesong ito na inihanda ng Diyos, subalit ang kanyang pagkakilala sa Lumikha ay hindi man lang nagbago, at wala siyang kahit na anong pagkaunawa sa kapalaran ng buhay ng tao, malinaw na kung ano ang kahihinatnan ng buhay niya, at hindi na makikialam o gagawa ng anuman ang Lumikha. Sa ganitong paraan gumagawa ang Diyos.

Anong mga kuru-kuro at imahinasyon ang umuusbong sa mga tao dahil sa paraan ng paggawa ng Diyos? Kapag nakikita ng ilang tao na itinitiwalag ng Diyos ang iba, umuusbong sa kanila ang mga kuru-kuro at sinasabi nila: “Dumanas na ang taong ito ng sobrang pasakit sa buhay, hindi ba naaawa sa kanya ang Lumikha?” Ano ang kinakatawan ng pagkaawa? (Ang pagbibigay ng biyaya.) Matutukoy ba ng pagbibigay ng biyaya kung ano ang tadhana ng tao? Mababago ba nito ang kanyang tadhana? Mababago ba nito ang kanyang mga pananaw? (Hindi.) Samakatwid, gaano man karaming pagpapala, biyaya, at materyal na kasiyahan ang ipagkaloob ng Lumikha sa isang tao, kung hindi naman makapag-uudyok o makatutulong ang mga ito sa taong iyon na maunawaan ang mga layunin ng Diyos, o tahakin ang tamang landas sa buhay, at sa huli ay tahakin ang landas na itinuturo ng Diyos sa mga tao, at maunawaan ang lahat ng bagay na nararanasan ng mga tao sa kanilang buhay, mawawalan ng saysay ang lahat ng ginawa ng Diyos sa kanya, at malinaw na tutuldukan na ang yugto ng buhay kung kailan nananampalataya ang taong iyon sa Diyos. Anu-anong mga kuru-kuro ang kadalasang umuusbong sa mga tao? “Mapagparaya at mapagpasensiya ang Diyos, at makapangyarihan at malawak ang pag-ibig Niya. Bakit hindi Niya magawang mahalin ang ganitong tao?” Paano naipamamalas ang pag-ibig ng Diyos? Talaga bang mahal ng Diyos ang taong iyon o hindi? May naging resulta na ba sa taong iyon ang pag-ibig ng Diyos? Paano naipamamalas ang pag-ibig ng Diyos kapag wala namang mga resulta? Paano naipamamalas ang disposisyon ng Diyos? Paano isinasakatuparan ng Diyos ang Kanyang gawain? Ang katunayan, bago pa man gumawa ng anuman ang Diyos, hinirang na Niya ang taong iyon, gumawa na Siya rito, at pinag-isipan na Niya ang paunang pagtatakda sa buong buhay nito at ang pamamatnugot dito ayon sa Kanyang paraan. Ang mga layunin ng Diyos ang nasa likod ng lahat ng ito. Hindi ba’t pag-ibig ito ng Diyos? (Oo.) Ito ay pag-ibig na ng Diyos. Habang dumaraan ang taong iyon sa bawat proseso ng kanyang buhay, pinapakitaan siya ng Diyos ng habag at malasakit, pinoprotektahan siya, binibigyan ng motibasyon, at ipinaghahanda ng ilang kapaligiran, patuloy siyang pinoprotektahan sa pagkumpleto niya ng kanyang misyon sa buhay. Sa panahon ng prosesong ito, gaano man siya kapilit, katigas ang ulo, kamapagmataas, o matigas ang kalooban, patuloy siyang tinutulungan ng Diyos na maayos na mapagdaanan ang kanyang buhay ayon sa paraan ng Diyos, nang may pagmamahal at pagkamapagbigay ng Lumikha, at responsabilidad ng Diyos. Gaano man karaming panganib at tukso ang kaharapin niya sa buhay, o kahit ilang beses siyang maging desperado at gustuhing magpakamatay, ginagabayan siya ng Diyos sa buhay na ito ayon sa paraan ng Diyos. Kung wala ang paggabay ng Diyos, tiyak na hindi magiging maayos ang takbo ng kanyang buhay, dahil malulugmok lang siya sa lahat ng uri ng pang-aakit, tukso, o panganib. Kaya, lahat ng ito ay pag-ibig ng Diyos. Sa kanilang mga kuru-kuro, iniisip ng mga tao na ang pag-ibig ng Diyos ay dapat na walang ganoong pasakit, mga kapighatian, at mga bagay na salungat sa kanilang damdamin. Ang katunayan, patuloy na binibigyan ng Diyos ang mga tao ng awa, biyaya, at mga pagpapala sa isang mapagmahal at mapagparayang paraan. Sa huli, ipinapahayag din Niya ang katotohanan nang may matinding pasensiya at pagmamahal, para maunawaan ng mga tao ang katotohanan at makamit ang buhay. Gumagamit Siya ng iba’t ibang kaparaanan para magkamit ng mga resulta, ginagabayan Niya ang mga tao nang hakbang-hakbang para maunawaan nila ang buhay ng tao at malaman nila kung paano mamuhay nang may kabuluhan. Ano ang layunin ng Diyos sa paggawa ng Kanyang gawain sa ganitong paraan? Sa mas mababaw na pananalita, ang layunin Niya ay ang maiwaksi ng mga tao ang lahat ng pasakit na sumasapit sa buhay nila, pati na rin ang lahat ng pasakit na sila mismo ang nagdudulot; sa mas malalim namang pananalita, ang layunin ng Diyos ay ang gawing masaya ang buhay ng mga tao, ang mamuhay sila bilang mga normal na tao, mga tunay na tao, at ang mamuhay sila sa ilalim ng patnubay ng Lumikha. Gayumpaman, may kalayaan ang lahat. Nilikha ng Diyos ang malayang pagpapasya at ang kakayahang mag-isip para sa mga tao. Kalaunan, tinanggap ng mga tao ang maraming bagay mula sa mundo at lipunang ito, tulad ng kaalaman, tradisyonal na kultura, kalakaran sa lipunan, ang itinuturo ng pamilya, at iba pa. Palagi nang kinasusuklaman ng Diyos ang mga bagay na nagmumula kay Satanas, at inilalantad Niya ang mga iyon para malaman ng mga tao ang pagiging katawa-tawa at mapagpaimbabaw ng mga ito, at ang ganap na pagiging di-kaayon nito sa katotohanan. Gayumpaman, hindi kailanman ibinubukod o inilalayo ng Diyos ang mga tao sa mga satanikong bagay na ito. Sa halip, hinahayaan Niyang maranasan at makilatis ng mga tao kung ano ba ang mga iyon, at mula roon ay magkakamit sila ng mga tamang karanasan sa buhay at tamang pagkaunawa. Kapag tapos na ang buong proseso at nagawa na ng Diyos ang lahat ng dapat Niyang gawin, nakakamit ng tao kung ano ang kaya niyang makamit. Kaya sa huling yugtong ito, anong mga kuru-kuro ang umuusbong sa mga tao? Iyon ay na inabandona ng Diyos ang isang tao, na nagpaparamdam sa mga tao na walang pagsasaalang-alang ang Diyos sa kanilang mga damdamin. Sa puntong iyon, nadarama ng mga tao na ang kaunting mainit na pag-asang nailagak ng taong iyon sa Diyos ay nawasak na, at sa tingin ng mga tao ay medyo malupit ito. Kapag naramdaman ng mga tao ang ganitong kalupitan, nalalantad din ang kanilang mga kuru-kuro. Gusto mong maging mabuting tao at tulungan ang taong iyon na maligtas. Makakatulong ba ito? Napakaraming taon nang nananampalataya sa Diyos ang taong iyon nang hindi man lang hinahangad ang katotohanan at wala siyang nakamit na kahit na ano. Gusto mo siyang kaawaan at tulungan, pero kaya mo ba siyang tustusan ng katotohanan? Kaya mo ba siyang pagkalooban ng buhay? Sadyang hindi mo magagawa iyon, kaya bakit ka may mga kuru-kuro sa Diyos? Patas at makatwiran sa lahat ang gawaing isinasakatuparan ng Diyos. Kung hindi nila personal na tinatanggap ang katotohanan at hindi sila nagpapasakop sa gawain ng Diyos, paano mo mairereklamo na hindi sila inililigtas ng Diyos? Tiyak na may marami-raming kuru-kuro ang mga tao rito. Nagkakaroon ang mga tao ng napakaraming kuru-kuro tungkol sa gawain ng Diyos, tulad ng: “Dahil napakarami nang ginawa ang Diyos, bakit hindi pa Niya isakatuparan nang ganap ang huling yugtong ito? Parang hindi ito ang gustong gawin ng Diyos, ni ang dapat gawin ng Diyos. Dahil gumawa na ang Diyos ng gayon kadakilang gawain, dapat Niyang hayaang maligtas ang lahat ng nananampalataya sa Kanya. Ang gayong tagumpay lamang ang magiging perpektong resulta ng gawain ng Diyos. Bakit itiniwalag ng Diyos ang taong ito? Salungat ito sa pag-ibig at awa ng Diyos para sa mga tao, at malamang hindi ito maunawaan nang tama ng mga tao! Bakit sa ganitong paraan gagawin ng Diyos ang mga bagay-bagay? Hindi ba’t medyo walang pagsasaalang-alang ito sa damdamin ng mga tao?” Ganito lang talaga ang matuwid na disposisyon ng Diyos. Ito ang matuwid na disposisyon ng Diyos. Danasin na lang ninyo ito at balang-araw ay mauunawaan ninyo.

Ang katatalakay lang natin ngayon ay may kinalaman sa ilang kuru-kuro at imahinasyon ng mga tao tungkol sa gawain ng Diyos. Ang ilan doon ay mga imahinasyon ng mga tao, at ang ilan ay mga hinihingi ng mga tao sa Diyos, na ang ibig sabihin, iniisip ng mga tao na dapat gawin ng Diyos ang ganito at ganyan. Kapag hindi umaayon ang gawain ng Diyos sa iyong mga kuru-kuro at sumasalungat ito sa iyong mga hinihingi o imahinasyon, madidismaya at malulungkot ka, at iisipin mo na “Hindi kita diyos, hindi magiging kagaya mo ang diyos ko.” Kung ang Diyos ay hindi mo Diyos, sino na ang diyos mo? Kapag hindi nalutas ang mga ito, madalas namumuhay ang mga tao sa mga kalagayan at kuru-kurong ito, at madalas nilang ginagamit sa isipan nila ang mga kuru-kuro at hinihinging ito para sukatin ang gawain ng Diyos, para husgahan kung ginagawa ba nila nang tama o mali ang mga bagay-bagay, at para husgahan kung tama ba ang landas na kanilang tinatahak—magdudulot ito ng kaguluhan. Sinusundan mo ang isang landas na walang kinalaman sa mga hinihingi ng Diyos, kaya kahit pa mukhang sumusunod ka sa Diyos at mukhang nakikinig ka sa Kanyang mga sermon at Kanyang mga salita, magbubunga ba ito sa huli ng pagkakamit ng kaligtasan? Hindi. Samakatwid, upang makamit ang kaligtasan sa pamamagitan ng pananampalataya sa Diyos, hindi ibig sabihin na sa pamamagitan ng pagtanggap sa gawain ng Diyos at pagpasok sa buhay iglesia ay makasisigurado ka nang nasa loob ka ng gawain ng pamamahala ng Diyos, at kasama ka sa mga ililigtas at gagawing perpekto ng Diyos, at na nangangahulugan itong naligtas ka na, o siguradong maliligtas ka. Hindi ganoon. Mga kuru-kuro at imahinasyon lamang ito ng tao, at pangangatwiran at paghusga ng tao.

Lagumin ninyo—anong mga kuru-kuro ng tao ang nasasangkot sa kuwentong ito na kasasabi Ko lang sa inyo? Kapag nalagom na ninyo ang mga ito, basahin ninyo ang mga ito. (O Diyos, nalagom namin ang apat na kuru-kuro: Una, nadarama ng mga tao na kung mayroon silang kahilingan at mga hangarin na makatwiran at hindi naman labis, dapat tuparin ng Diyos ang mga iyon. Pangalawa, nadarama ng mga tao na kung nagbayad ang Diyos ng napakalaking halaga para gumawa sa kanila pero hindi pa rin sila nakauunawa, dapat gumawa ang Diyos ng ilang kahima-himalang gawain upang agad silang maliwanagan at maipaalam sa kanila ang tamang landas sa buhay, sa halip na pahirapan sila ng napakaraming paghihirap sa buhay, at hayaan silang mangapa nang sila lang at personal na danasin at pagdaanan ang mga bagay-bagay. Pangatlo, may mga kuru-kuro ang mga tao tungkol sa matuwid na disposisyon ng Diyos. Sa tingin nila, kung nagbayad ang Diyos ng napakalaking halaga para gumawa sa kanila, may maibunga dapat ito sa huli, at iyon ay na dapat silang makamit ng Diyos. Pang-apat, mayroong mentalidad ng pag-asa sa suwerte sa likod ng pananampalataya ng mga tao sa Diyos.) Mayroon pa ba? Sino ang makakapagsabi sa Akin? (Ang isa pang kuru-kuro ay na dahil maraming taon nang gumagawa ang Diyos at nakagawa na Siya ng gayon kalaking gawain, dapat na makapagkamit Siya ng mas marami pang tao, at kung kakaunting tao lamang ang makakamit Niya, hindi ito gawain ng Diyos.) Limang kuru-kuro na iyan. Mayroon pa ba? (May naisip akong isa, iyon ay na kapag may ilang espesyal na karanasan ang mga tao, tulad ng pagkaaresto at pag-uusig, at sa prosesong ito ay may ilan silang tunay na pakikipag-ugnayan sa Diyos at tunay na patotoo, itinuturing nila ito bilang isang uri ng kapital at iniisip nila na dahil mayroon silang ganoong patotoong batay sa karanasan, makukuha na nila ang pagsang-ayon ng Diyos at sa gayon ay mas malaki na ang tsansa nilang manatiling buhay.) (Gayundin, iniisip ng mga tao na kung mas malaki ang kanilang gawain at mas malaki ang halagang ibinabayad nila, mas makukuha nila ang pagsang-ayon ng Diyos at mas malamang na maligtas sila.) Sa madaling salita, iniisip ng mga tao na ang mga tsansa nilang makuha ang pagsang-ayon ng Diyos ay nakabatay sa kung gaano kalaki ang halagang ibinabayad nila, at dapat na proporsiyonal ang dalawang iyon, sa halip na magkabaligtad o walang relasyon, at dapat na magkaugnay ang mga iyon—isa itong kuru-kuro. Pito na iyan. Ano pa? (May isa pang aspekto, at iyon ay na iniisip ng mga tao na kung gusto ng Diyos na maunawaan nila ang katotohanan, maaari Niya silang bigyang-liwanag para maipaunawa ito sa kanila, at na hindi Niya dapat subukin ang mga tao, pagkaitan sila, pinapahirapan sila, dahil mahal ng Diyos ang mga tao, at hindi pagmamahal ang pagpapahirap sa kanila.) Isa itong kuru-kuro tungkol sa pag-ibig ng Diyos. Ano pang ibang kuru-kuro ang mayroon? (Iniisip ng mga tao na mas mabuti kung makakamit ng Diyos ang lahat. Mapapahiya si Satanas at makakamit din ng Diyos ang sangkatauhan. Ngunit ang katunayan, isa itong makasarili at kasuklam-suklam na paraan ng pag-iisip ng mga tao, at para ito sa kanilang sariling kapakanan.) Mayroon silang perpektong imahinasyon tungkol sa mga resulta ng gawain ng Diyos. Isa itong kuru-kuro. Bukod sa makasarili at kasuklam-suklam na mithiing iyon ng mga tao, naniniwala sila na dapat may simula at wakas ang lahat ng ginagawang ito ng Diyos, at dapat perpekto ang kinalabasan, at naaayon sa kanilang mga ninanais, at naaayon sa kanilang mga imahinasyon, at naaayon sa kanilang paghahangad sa magagandang bagay. Gayumpaman, kapag natapos na ang gawain ng Diyos, ang mga katunayan ay madalas na hindi naaayon sa mga imahinasyon ng mga tao, at maaaring hindi kasingperpekto ng iniisip ng mga tao ang kalalabasan ng lahat ng ito. Siyempre, ayaw makita ng mga tao na kakaunting tao lang ang matitira kapag natapos na ang gawain ng Diyos, tulad noong Kapanahunan ng Kautusan, kung kailan kakaunti lamang ang mga mananampalatayang tulad ni Job na natakot sa Diyos at umiwas sa kasamaan. Sa tingin ng mga tao, hindi dapat ganito ang mga resulta ng gawain ng Diyos, dahil makapangyarihan sa lahat ang Diyos, at ganito ang pakahulugan nila sa pagiging makapangyarihan sa lahat ng Diyos. Ang kahulugang ito mismo ng pagiging makapangyarihan sa lahat ng Diyos ay isang kuru-kuro, isang konsepto ng paghingi na maging perpekto na nasa imahinasyon ng mga tao, at walang kinalaman sa kung ano ang gustong gawin ng Diyos at sa mga prinsipyo kung paano ginagawa ng Diyos ang Kanyang gawain. Ano pang ibang mga kuru-kuro ang mayroon? (Kapag nananampalataya ang mga tao sa Diyos, hindi nila pinagninilayan ang landas na kanilang tinatahak, ni kung paano nila maiwawaksi ang katiwalian at makakamit ang kaligtasan. Sa halip, iniisip nila na makapangyarihan sa lahat ang Diyos at na kung sasabihin ng Diyos na mapagbabago Niya ang mga tao ay magbabago sila.) Sinasabi ng Diyos sa mga tao kung paano magbago, pero hindi isinasagawa ng mga tao ang Kanyang mga salita, at hindi nila binabago ang mga sarili nila, at lagi pa nga nilang gustong umiwas sa gusot at ang Diyos na ang magbago sa kanila. Isa itong uri ng hungkag na imahinasyon at kuru-kuro. Mayroon pa ba? (Iniisip ng mga tao na ang taong nagdusa na nang husto at dumanas ng maraming balakid sa kanilang buhay ay dapat na magkaroon ng magandang kalalabasan sa huli, at hindi sila dapat sukuan ng Diyos. Sa huli, kapag hindi nakamit ng Diyos ang taong ito at gusto Niyang sukuan na lang ito, titingnan ng mga tao ang lahat ng bagay na ito na ginawa ng Diyos mula sa perspektiba ng isang “mabuting tao,” at madarama nilang ang mga pagkilos ng Diyos ay masyadong walang pagsasaalang-alang sa kanilang mga damdamin at masyadong malupit.) Ano ang problema rito? Inilarawan lamang ninyo ang ilang bagay at pagkakaunawa ninyong batay sa inyong pandama, nang hindi binabanggit na ito ay problemang may kinalaman sa mga kuru-kuro. Ano ang pangunahing kuru-kuro ng mga tao rito? Iniisip ng mga tao na inililigtas ng Diyos ang isang tao batay sa kung gaano ito kaawa-awa at kung gaano ito nagdusa. Iniisip ng mga tao na kapag sa wakas ay napagpasyahan na ng Diyos ang kalalabasan ng taong ito, dapat Niyang ipakita ang Kanyang mahabaging puso, at ang Kanyang pagiging mapagbigay, pagpaparaya, pagmamahal, at awa, dahil nagdusa na nang labis ang taong ito at sobrang kaawa-awa ang buhay nito. Nauunawaan man o hindi ng taong iyon ang katotohanan, at gaano man ito nagpapasakop sa Diyos, iniisip ng mga tao na hindi dapat isaalang-alang ng Diyos ang mga iyon, kundi dapat Niyang isaalang-alang kung gaano kahabag-habag ang taong iyon, at isaalang-alang na nagdusa na ito ng labis na pasakit, at isaalang-alang na matibay itong kumakapit sa pangarap nito, at gawin itong eksepsyon at payagan itong maligtas—isa itong kuru-kuro ng mga tao. Maraming “mga dapat” ang mga tao at ginagamit nila ang lahat ng “mga dapat” na ito upang tukuyin kung ano ang dapat gawin ng Diyos at upang bigyang-kahulugan ang mga aksyon ng Diyos. Kapag ibinubunyag ng mga katunayan na hindi ginawa ng Diyos ang mga bagay sa ganitong paraan, umuusbong ang hidwaan sa pagitan ng mga tao at ng Diyos, at umuusbong sa mga tao ang maling pagkaunawa sa Diyos. Kung gayon, maling pagkaunawa lang ba? Umuusbong din mula rito ang pagiging mapaghimagsik ng mga tao. Ito ang mga problema at kahihinatnan na idinudulot ng mga kuru-kuro sa mga tao.

Ang mga kuru-kuro ang pinagtutuunan ng tinatalakay natin. Sa pamamagitan ng kuwentong katatapos lang nating pag-usapan, makikita ng mga tao na gumamit ang bida ng maraming kuru-kuro para sukatin ang lahat ng bagay na pinatnugot ng Diyos, at bilang resulta ng lahat ng nangyari sa bida at ng paraan ng pakikitungo ng Diyos sa kanya, nakakabuo ang mga tao ng maraming kaisipan at hinihingi sa Diyos—na pawang mga kuru-kuro. Sabihin ninyo sa Akin, anong iba pang mga kuru-kuro mayroon ang mga tao? (Iniisip ng mga tao na dahil gumawa na ang Diyos ng gayon kalaking gawain, dapat ay magkamit Siya ng mas maraming tao. Subalit sinasabi ng Diyos na kung kaunti lamang ang makakamit Niyang tao, iyon lang lahat ang makakamit Niya, kaya sa tingin ng mga tao ay ayaw ng Diyos na magkamit ng gayon karaming tao, at kaya tumitigil na lang sila sa paghahangad.) Naaapektuhan ng mga kuru-kuro ang paghahangad ng mga tao. Kailangan itong iwasto. Hindi naman sa ayaw ng Diyos na magkamit ng ganoon karaming tao, gusto Niya naman iyon. May katanungan dito. Kapag tinukoy na ng Diyos sa huli ang kahihinatnan ng mga tao, sa anong batayan sasabihin ng Diyos na hindi na Siya gagawa sa kanila, at sa halip ay susukuan na Niya sila? May pamantayan ang Diyos dito, na isa ring prinsipyo at pinakamababang hangganan. Kung may mga kuru-kuro ka tungkol sa pamantayan, prinsipyo, o pinakamababang hangganang ito, o hindi mo ito nakikita nang malinaw, uusbong sa iyo ang kaunting paglaban o imahinasyon tungkol sa Diyos. Sinasabi ng ilang tao, “Masyadong pinagsikapan ng Diyos ang bidang ito pero hindi siya nagbago at hindi niya binitiwan ang kahilingan niya, kundi mas kumapit pa nga siya rito, at hindi siya lumapit sa Diyos, kaya sinukuan siya ng Diyos.” Ito ba ang pangunahing dahilan kaya siya sinukuan ng Diyos? (Hindi.) Kung ganoon, ano ang pangunahing dahilan? Sa bandang huli ng kuwentong ito, nang tumanda na ang bida, bagama’t nagbago na ang anyo niya, at tumanda na siya sa paglipas ng mga taon, at nagbago na ang mga panahon, ang hindi nagbago ay ang kahilingan niya, at ang halos malalabong kahibangan niya. Ano ang dahilan ng patuloy na pagkapit niya sa ganoong kahilingan? (Ang kanyang matigas ang kalooban at mapaghimagsik na disposisyon.) Tama iyan, ang katunayang hindi niya minahal ang katotohanan, hindi niya hinangad ang katotohanan, hindi niya tinanggap ang mga salita ng Diyos, at hindi niya isinagawa ang katotohanan ang siyang nagdulot ng ganitong resulta. Ang mga tiwaling disposisyon niya ng kayabangan, pagiging matigas ng kalooban, at katigasan ng ulo ang nagsanhing panghawakan niya ang mga kahilingan at adhikain niya, at ang pumigil sa kanyang bitiwan ang mga adhikain niya. Ano ang dahilan nito? Dahil ito sa mga tiwaling disposisyon niya. Kaya, sa tuwing makikita ng Diyos na malapit nang magwakas ang buhay ng isang tao, pero mapagmatigas, mapagmataas, at sutil pa rin ang disposisyon nito, ano ang ibig sabihin nito? Sa takbo ng gawain ng Diyos, bagama’t sa panlabas ay tila sumusunod sa Diyos ang taong ito at ginagampanan niya ang tungkulin niya, hindi niya isinasagawa at nararanasan ang mga salita ng Diyos sa lahat ng ginagawa niya, at sa diwa nito ay wala talaga siyang buhay pagpasok. Kung gayon, talaga bang tumatanggap at nagpapasakop sa gawain ng Diyos ang mga ganitong tao? (Hindi.) Oo nga. Sa huli ay nagreresulta ito sa pag-abandona sa kanila ng Diyos. Natapos na nilang tahakin ang buong landas ng kanilang buhay, at bagama’t noong buhay sila ay lumapit sila sa harap ng Diyos at naunawaan nilang ang Lumikha ang Siyang pumatnugot sa lahat ng ito, at ang Lumikha ang nagsasaayos ng tadhana ng mga tao, sa panahong sumunod sila sa Diyos at nakinig sila sa mga salita ng Diyos, hindi kailanman nagbago ang matigas na kalooban, mapagmataas, at sutil nilang disposisyon, maging sa pinakawakas, kaya kitang-kita ang resultang ito. Ito ang huling pamantayan ng Diyos—ang prinsipyo ng Diyos—para sukuan ang isang tao. Anuman ang mga pananaw ng mga tao, o anumang pagtatasa ang gawin nila tungkol sa prinsipyo at pamantayang ito ng Diyos, hindi maiimpluwensiyahan ng mga tao ang Diyos at gagawin Niya ang anumang dapat Niyang gawin. Kung hindi ka nakikipag-ugnayan sa taong ito at hindi mo nauunawaan ang pinakakaloob-loobang diwa ng taong ito at ang disposisyon niya, kundi isinasaalang-alang mo lamang ang anyo niya, hindi mo kailanman mauunawaan ang prinsipyo at ugat ng mga pagkilos ng Diyos, at huhusgahan mo ang mga pagkilos ng Diyos at ang paghatol Niya sa taong ito. Tatanungin Ko kayo, bakit magkakaloob ang Diyos ng gayong pagtrato sa ganitong kaawa-awang tao, na dumanas ng lahat ng klase ng pasakit sa buhay, na dumanas ng paghihirap nang buong buhay niya? Bakit siya susukuan ng Diyos? Ayaw makita ninuman ang resultang ito, pero totoo talaga ito at tunay na umiiral. Anong dahilan kung bakit siya tinatrato nang ganito ng Diyos? Kung gumawa ang Diyos sa taong ito nang sampung taon pa, magbabago ba siya, kung ang pagbabatayan ay ang paghahangad, disposisyon at ang landas na tinatahak niya? (Hindi.) Kung gumawa sa kanya ang Diyos nang 50 taon pa at hinayaan siya ng Diyos na mabuhay nang medyo mas matagal pa, magbabago kaya siya? (Hindi.) Bakit hindi siya magbabago? (Dahil itinakda na ng kalikasang diwa niya na isa siyang taong hindi maghahangad sa katotohanan, kaya kahit gaano karaming taon pa siyang manampalataya sa Diyos, hindi na siya magbabago.) Sino ang makapagsasabi nito sa mas partikular na paraan? (Mali ang landas na tinatahak niya, hindi iyon landas ng paghahangad sa katotohanan. Ibig sabihin, gaano karaming taon man siyang manampalataya sa Diyos, magiging walang saysay iyon. Kahit pa manampalataya siya sa Diyos sa loob ng 10 o 20 pang taon, hindi magbabago ang landas na tinatahak niya at ang direksyon ng buhay niya.) Ganoon talaga iyon. May mga kuru-kuro at imahinasyon siya. Hindi niya hinahangad ang katotohanan, o ang pagkaunawa sa katotohanan, o ang pagpasok sa katotohanan. Ang hinahangad lamang niya ay ang magmukha siyang patuloy na sumusunod, pero lubusang walang pagbabago sa diwa niya. Sampu o dalawampung taon na siyang nananampalataya sa Diyos nang hindi hinahangad ang katotohanan, o 30 o 50 taon pa nga pero hindi pa rin niya hinahangad ang katotohanan, at hindi kailanman nagbabago ang inihahayag at ipinamumuhay niya. Itinatakda ito ng kalikasang diwa niya, at ito lang talaga ang uri ng disposisyon niya. Hindi ito nagbago kailanman, at ang mga kuru-kuro at imahinasyon niya sa Diyos ay hindi kailanman nagbago. Kung gayon, may mga prinsipyo ba ang Diyos sa pakikitungo sa ganitong tao? Oo naman. Palaging nagkukunwari ang mga tao na mabuti sila, inaakalang mapagparaya at dakila sila. Pero ang pagpaparaya mo ba ay kasingdakila ng sa Diyos? Ang pag-ibig mo ba ay kasingdakila ng sa Diyos? (Hindi.) Kaya ano nga ba ang pagpaparaya ng Diyos? Paano mo masasabing mapagparaya at mapagmahal ang Diyos? Gumagamit ang Diyos ng iba’t ibang paraan na kapaki-pakinabang sa mga tao para dalhin sila sa harapan Niya, para magawa silang pakinggan at maunawaan ang Kanyang mga salita, at para magawa silang tahakin ang buhay at magsagawa sa paraang hinihingi Niya. Subalit hindi tumatanggap ang taong iyon, kundi matibay itong kumakapit sa sarili nitong mga pananaw hanggang sa pinakawakas. Kapag nagkagayon, sinusukuan na lang ba ng Diyos ang taong ito sa panahon ng pagdanas nito sa buhay? (Hindi.) Hindi sumusuko ang Diyos. Sa bawat yugto ng buhay ng taong ito, sa lahat ng ginagawa ng Diyos para sa kanya at sa bawat hinihingi ng Diyos na maranasan niya, seryosong inaako ng Diyos ang responsabilidad hanggang sa pinakawakas. Ano ang layunin ng Diyos sa pag-ako sa responsabilidad hanggang sa pinakawakas? Ito ay ang makakita ng magandang resulta, ang makakita ng resulta na kasiya-siya at nakalulugod sa taong iyon, para matamasa nito ang tunay na kaligayahang hinihiling nito—ito ang pagpaparaya ng Diyos. Subalit ano ang resultang nakikita ng Diyos sa huli? Nakikita ba ng Diyos ang resultang gusto Niyang makita sa huli? (Hindi.) Hindi Niya ito nakikita, wala nang pag-asang natatanaw. Ano ang kahulugan kapag wala nang nakikitang pag-asa ang Diyos? Ibig sabihin ay wala nang maaasahan pa ang Diyos sa taong ito. Sa pantaong pananalita, nawawalan na Siya ng pag-asa. Kung may kaunti pang pag-asa, hindi susuko ang Diyos. Ito ang pagpaparaya at pagmamahal ng Diyos. Praktikal na nagpaparaya at nagmamahal sa mga tao ang Diyos, sa halip na nagsasabi lang ng mga hungkag na salita. Sa huli, ang nakikita ng Diyos sa taong ito ay na hindi nagbago ang tiwaling disposisyon nito, matigas pa rin ang ulo nito, at nananatili pa rin sa kaibuturan ng puso nito ang kahilingan nito. Bagama’t gusto ng taong ito na pagpalain siya, kapag lumalapit siya sa Diyos, wala naman siyang binibitiwan. Sa halip, habambuhay niyang pinanghahawakan, at kinakapitan, at mahigpit na sinusunggaban ang mumunting hiling niyang ito. Sa panlabas, ipinagkakatiwala ng taong ito ang sarili niya sa Diyos, at ibinibigay niya ang buhay niya at ang lahat ng kamag-anak niya sa Diyos. Pero ano ang realidad? Gusto niyang siya mismo ang mangasiwa, na siya ang mangasiwa sa mga taong nakapaligid sa kanya, ang mangasiwa sa kanyang mga kamag-anak, at ang mangasiwa sa kanyang sarili, at dagdag pa rito, gusto niyang umasa sila sa isa’t isa—hindi talaga niya ipinagkakatiwala ang lahat ng ito sa Diyos. Kahit saan mo pa ito tingnan, ang landas na tinatahak ng taong ito ay ang hindi pagsunod sa daan ng Diyos, ni sadyang pagtugon sa mga hinihingi ng Diyos. Hindi talaga niya tinatahak ang landas ng pagsunod sa daan ng Diyos. Napakarami na niyang pinagdusahan at naranasang pambihirang bagay sa buhay, pero hindi pa rin ito nakapagsanhing abandonahin niya ang maganda at masayang imahe ng buhay na pinapangarap niya, ni magnilay sa anumang paraan. Anong klaseng tao ito? Masyadong matigas ang kalooban ng mga ganitong tao. Kung hindi hahangarin ng mga tao ang katotohanan at hindi nila susundan ang tamang landas sa buhay, ito na ang pangwakas na resulta. Sa huli, ang ginawa ng Diyos ay ang lahat na ng puwede Niyang gawin. Lumampas na ito sa mga imahinasyon ng mga tao at higit na sa maaabot nila. Sobra na ang ibinigay ng Diyos sa mga tao. Batay sa katiwalian ng mga tao, sa disposisyon nila, at sa saloobin nila sa Diyos, hindi sila karapat-dapat sa mga bagay na ito, at hindi sila karapat-dapat sa mga pagpapalang ito. Pero sumusuko ba ang Diyos? Maraming ginagawa ang Diyos bago Siya sumuko. Bukas-palad na ipinagkakaloob ng Diyos ang pag-ibig, awa, biyaya at mga pagpapala Niya sa mga tao. Pero pagkatapos nilang matanggap ang mga ito mula sa Diyos, ano ang saloobing isinusukli nila? Umiiwas at lumalayo pa rin sila sa Diyos, at sa loob-loob nila ay madalas nilang pinagdududahan ang Diyos, nagbabantay sila laban sa Kanya, lumalaban sa Kanya, at sumusuko sila. Bakit palaging nagnanais ang taong ito na umasa sa iba para maging masaya ang buhay niya? Hindi niya magawang manampalataya sa Diyos. Hindi siya nananampalataya na maaakay ng Diyos ang mga tao papunta sa tamang landas at na mapasasaya sila ng Diyos. Pakiramdam niya lagi ay tama ang sarili niyang landas. Kung natulungan at naakay lang sana siya ng Diyos para matupad niya ang mga mithiin niya ayon sa landas na pinili niya at mga hinihingi niya, tumanggap at nagpasakop sana siya. Gayumpaman, ipinahahayag ng Diyos ang katotohanan para pabalikin ang mga tao sa Kanya, para matanggap nila ang katotohanan at makapamuhay sila ng makabuluhang buhay, subalit taliwas ito sa mga kuru-kuro ng taong iyon. Kaya gusto niyang tahakin ang sarili niyang landas at mamuhay ayon sa gusto niya. Iniisip niyang kailangan lang niyang umasa sa sarili niya at sa iba, at na hindi niya makakamit ang mga mithiin niya kung aasa siya sa Diyos. Dahil hindi nauunawaan ng mga tao ang mga layunin ng Diyos at kumakapit lang sila sa mga kuru-kuro nila, palayo sila nang palayo sa Diyos. Tanging ang mga nakakakita lamang na ang Diyos ang katotohanan, ang daan, at ang buhay, at ang mga nakakakitang ang mga tao ay sukdulang tiwali at nangangailangan ng pagliligtas ng Diyos, at ang mga nakakakitang ang lahat lang ng ginagawa ng Diyos ang katotohanan, at na ang lahat ng iyon ay alang-alang sa pagliligtas sa sangkatauhan mula sa impluwensiya ni Satanas at alang-alang sa pagdadala sa sangkatauhan sa magandang destinasyon—ang mga gayong tao lang ang makatitingala sa Diyos, makaaasa sa Kanya, makasusunod sa Kanya hanggang sa wakas, at ang hindi Siya kailanman iiwan.

Ang katatapos lang nating pagbahaginan ay ang saloobin ng Diyos sa tao, at gayundin ang iba’t ibang paraan na gumagawa ang Diyos sa gitna ng mga tao at sa mga tao. Kung nagkakaroon ng mga kuru-kuro ang mga tao sa mga ito, dapat nilang madalas na suriin, pagnilayan, unawain, at pagkatapos ay baguhin ang sarili nila. Ano ang layon ng pagbago ng isang tao sa sarili niya? Kung napagtatanto ng mga tao na ang mga ito ay mga kuru-kuro at imahinasyon, at napagtatanto nila kung paano talaga ginagawa ng Diyos ang mga bagay-bagay, malamang bang magkakaroon pa rin sila ng ilang mas mali at mas baluktot pang kuru-kuro tungkol sa Diyos? Posible pa rin, dahil mapaghimagsik ang mga tao at may mga aktibo silang kaisipan, kaya malamang ay magkakaroon sila ng lahat ng uri ng iba’t ibang kuru-kuro tungkol sa Diyos. Nagpapausbong ang isang kuru-kuro ng isa pa, na nagpapausbong naman ng iba pang mga kuru-kuro, at tuloy-tuloy na lumilitaw ang lahat ng klase ng kuru-kuro. Kasabay ng pagkakaroon nila ng mga kuru-kuro sa Diyos, patuloy ring hindi naiintindihan ng mga tao ang Diyos, at nagninilay sila, at pagkatapos ay patuloy rin nilang inuunawa ang katotohanan, at sa ganitong proseso ay unti-unti nilang nakikilala ang Diyos. Ano ang dahilan kung bakit hindi makamit ng mga tao ang pagkakilala sa Diyos? Hindi kasi nila alam kung ano ang mga kuru-kuro, at hindi nila nababatid ang mga kuru-kurong nasa loob nila, ni pinagninilayan ang mga iyon, o binibitiwan ang mga iyon kailanman. Pinagtutuunan lamang nila ang pagkapit sa mga iyon, at hindi sila kailanman nagsisikap na matutuhan o maunawaan kung paano gumagawa ang Diyos, o kung ano ba ang diwa ng gawain ng Diyos. Dahil dito, bukod sa mga tiwaling disposisyon ng mga tao, may isang bagay pang nagiging hadlang sa pagitan ng Diyos at ng tao, na nakakaapekto rin sa kaligtasan ng mga tao. Samakatwid, habang iwinawasto ng mga tao ang mga tiwaling disposisyon nila, kailangan nilang magkamit ng mas pino at detalyadong pagkaunawa sa kung ano ba ang mga kuru-kuro ng tao. Ano ang layunin ng pag-unawa at paglutas sa mga kuru-kuro ng tao? Para bitiwan ba ang mga iyon? Iyon ay para makapasok nang mabilis hangga’t maaari ang mga tao sa katotohanang realidad, para maunawaan nila kung ano ba talaga ang gusto ng Diyos na pasukin ng mga tao, at maunawaan nila kung paano ginagawa ng Diyos ang mga bagay-bagay. Kung ginawa ng Diyos ang mga bagay-bagay nang ayon sa iniisip mo, magiging epektibo ba ang paggawa ng Diyos sa iyo? Hindi, hindi ito mangyayari. Halimbawa, may ilang bagay na hindi kailanman binibigyang-liwanag ng Diyos sa iyo. Sa halip, nagtatakda Siya ng malilinaw na kondisyon kung paano gagawin ang mga iyon, at kailangan mo lang sundin at gawin ang mga iyon. Subalit palagi kang naghihintay na antigin at bigyang-liwanag ka ng Diyos, at dahil dito, naaantala ng paghihintay na ito ang gawain, hindi mo natutupad nang maayos ang tungkulin mo, at sa huli ay natatanggal ka. Ano ang dahilan nito? (Ang mga kuru-kuro.) Kung pagbabatayan ito, naaapektuhan ba ng mga kuru-kuro ng mga tao ang pagpasok nila? (Oo.) Hanggang sa anong antas ito naaapektuhan ng mga iyon? Sa pinakakaunti, naaapektuhan ng mga iyon ang pagkaunawa ng mga tao sa katotohanan at ang pagpasok nila sa realidad; sa pinakamalala naman, naaapektuhan ng mga iyon ang tamang pagpili ng mga tao at madali silang naaakay ng mga iyon na tahakin ang maling landas. Malamang na maunawaan nang mali ng mga tao ang Diyos kapag may mga kuru-kuro sila. Halimbawa, pinupungusan, hinahatulan, at kinakastigo ng Diyos ang mga tao para lamang magkamit ng mga positibong resulta, nang sa gayon ay magkamit ng mas mabuting pagkaunawa ang mga tao sa sarili nila at tunay silang magsisi. Gayumpaman, iniisip ng mga tao na sinasadya silang salungatin ng Diyos, at sadyang gusto Niyang ibunyag at itiwalag sila. Ano man ang sinasabi o ginagawa ng Diyos, lagi nilang iniisip ang pinakamasama tungkol sa Kanya, at naniniwala silang hindi sila iniibig ng Diyos, at itinuturing pa nga nilang mga hangal ang mga nagsasagawa ng katotohanan. Ipinapakita ng Diyos sa mga tao ang tamang landas at hinahayaan Niya silang isagawa ang katotohanan at mamuhay sa liwanag, pero sa halip ay mas pinipili nilang mamuhay sa kadiliman nang ayon sa mga satanikong pilosopiya at lohika. Kaya, ang landas na tinatahak nila ay hindi ang landas ng kaligtasan. Kung ipipilit mo ang pagsalungat sa Diyos, hindi ba’t palayo ka na nang palayo sa gawain ng Diyos? Habang palayo ka nang palayo sa landas ng kaligtasan, lubos ka nang ititiwalag. May kasabihan sa Bibliya na: “Ang mangmang ay namamatay sa kakulangan ng karunungan” (Kawikaan 10:21). Seryosong bagay ba ang kamatayan? Sa konteksto ng mga huling araw, ang magtapos ang buhay ay hindi seryosong bagay, subalit ang mamatay ay seryoso. Ang magtapos ang buhay ay hindi nangangahulugang mamatay, samantalang ang mamatay ay talagang nangangahulugang wala nang kalalabasan—ito ay ang maging patay magpakailanman. Dati, sinasabi na maaaring magtapos ang buhay ng mga tao dahil sa kahangalan. Pero sa kasalukuyan, hindi malaking bagay ang kahangalan. Sino ba ang hindi gumagawa ng mga kahangalan? Hindi rin malaking bagay ang magtapos ang buhay, dahil hindi naman ito talaga nangangahulugan na mamatay. Kung ganoon, bakit namamatay ang mga tao? Namamatay ang mga tao dahil sa katigasan ng ulo at kasutilan nila, na mas seryoso pa kaysa sa magtapos ang buhay dahil sa kahangalan, dahil walang kalalabasan. Bakit Ko sinasabing ang katigasan ng ulo at kasutilan ay maaaring magdulot sa tao na mamatay? May kinalaman ito sa isyu ng landas na tinatahak ng mga tao. Anong uri ba ng disposisyon ang katigasan ng ulo? Ito ay pagiging matigas ng kalooban. Sobrang nakagugulo ang pagkakaroon ng matigas na kalooban na disposisyon. Minsan, hindi nakauunawa ang mga tao at gusto lang nilang gawin ang mga bagay-bagay sa ganitong paraan, samantalang minsan naman ay nakauunawa sila pero gusto pa rin nilang gawin ang mga bagay-bagay sa ganitong paraan, nang hindi sinusunod ang mga hinihingi ng Diyos. Bukod pa rito, isang uri din ng disposisyon ang kasutilan—na ang ibig sabihin ay hindi tinatablan ng katwiran—at kinasasangkutan ito ng pagmamataas at kalupitan. Kapag hindi nagbago ang dalawang disposisyong ito, maaaring magsanhi ito kalaunan na mamatay ang isang tao. Simpleng bagay ba ito? Maiaangkop ba ninyo ito sa inyong sarili? Dapat maunawaan ninyo kung ano ang maaaring gawin ng mga tao dahil sa mapagmataas at malupit na disposisyon. Ang lahat ng ginagawa ng mga tao, kahit na sino pa sila, ay ginagawa sa harap ng Diyos, ng Lumikha, at hahatulan ng Diyos ang mga tao ayon sa Kanyang matuwid na disposisyon. Kaya, para sa mga taong may mapagmataas at malupit na disposisyon, ano ang mga kahihinatnan ng mga pinaggagagawa nila? Bakit masasabing hindi na mababawi pa ang mga kahihinatnang ito? Dapat ninyong maintindihang lahat ito, tama? Sige, wala na tayong sasabihin pa tungkol sa mga kuru-kuro na sangkot sa kuwentong ito.

Tungkol naman sa mga kuru-kuro ng mga tao tungkol sa gawain ng Diyos, may iba pa ba kayong naiisip na hindi pa natin napag-usapan? Iyon lamang bang mga kuru-kurong narinig ninyo ngayon ang mga kuru-kuro ng mga tao tungkol sa gawain ng Diyos? Kung pag-uusapan natin ang paghatol, pagkastigo, mga pagsubok, pagpipino, pagpupungos, at pati na rin ang pagbubunyag at pagpeperpekto sa mga tao, saang nilalaman ito may kaugnayan? Anong klaseng mga tao ang pinupungusan, hinahatulan, at kinakastigo ng Diyos? Anong klaseng mga tao ang humaharap sa mga pagsubok at sa pagpipino? Sa paggawa ng mga trabahong ito at paggamit ng mga paraang ito para gumawa sa mga tao, may prinsipyo at saklaw ang Diyos, na nakabatay sa tayog, paghahangad, at pagkatao ng mga tao, at sa antas na nauunawaan nila ang katotohanan—hindi Ko na ito tatalakayin nang detalyado ngayon. Bilang pagbubuod, pinupungusan at dinidisiplina ng Diyos ang mga tao, hinahatulan at kinakastigo Niya sila, at isinasailalim Niya sila sa mga pagsubok at sa pagpipino—gumagawa ang Diyos sa mga tao ayon sa ilang hakbanging ito. Ang prinsipyo ng gawain ng Diyos sa tao at sa kung anong hakbang ginagawa ang gawain ay nakabatay sa tayog ng isang tao. Marahil tila hungkag para sa inyong lahat ang salitang “tayog.” Pangunahin itong sinusukat batay sa antas na nauunawaan ng isang tao ang katotohanan, kung normal ba ang relasyon niya at ng Diyos, at nakabatay rin ito sa antas ng pagpapasakop niya sa Diyos. Kung kikilalanin natin ang pagkakaiba batay dito, karamihan ba sa mga tao ngayon ay humarap na sa paghatol, pagkastigo, mga pagsubok at pagpipino? Para sa ilang tao, marahil ay maaga pa para sa mga hakbanging ito, nakikita nila ang mga iyon pero hindi nila maabot ang mga iyon, samantalang para sa iba naman, medyo nakakatakot na makita iyon. Sa madaling salita, ang mga paraang ito ang mga hakbangin na ginagamit ng Diyos para iligtas ang mga tao at gawin silang perpekto, at itinatakda ng Diyos ang ilang hakbanging ito batay sa tumpak na depinisyon ng lahat ng iba’t ibang aspekto ng isang tao. Walang pabasta-basta sa gawaing ginagawa ng Diyos sa mga tao. Ginagawa ng Diyos ang Kanyang gawain nang hakbang-hakbang at sa paraang may prinsipyo. Tinitingnan Niya ang paghahangad at pagkatao mo, pati na rin ang kakayahan mong makaunawa, at ang saloobin mo sa pakikitungo mo sa lahat ng uri ng tao, pangyayari at bagay sa pang-araw-araw mong buhay, at iba pa. Batay sa mga ito, itinatakda Niya kung paano gagawa sa mga tao at kung paano sila gagabayan. Kailangan ng Diyos ng panahon para obserbahan ang isang tao. Hindi Siya humahatol nang padalos-dalos batay sa isa o dalawang bagay—hindi nag-aapura nang ganyan ang Diyos sa bawat bagay na ginagawa Niya sa sinumang tao. Sinasabi ng ilang tao, “Natatakot ako sa paraan na sinubok ng Diyos si Job. Kung talagang mangyayari iyon sa akin, hindi ako makapagpapatotoo sa Diyos. Paano kung talagang ipagkait sa akin ng Diyos ang lahat ng bagay katulad niyon? Anong gagawin ko?” Huwag kang mag-alala, hindi kailanman masyadong pabasta-bastang gagawa ang Diyos sa iyo, hindi mo kailangang matakot. Bakit hindi mo kailangang matakot? Bago ka matakot, dapat mo munang kumbinsihin ang sarili mo sa isang katunayan, at isaalang-alang ang tayog mo. Taglay mo ba ang pananalig, pagpapasakop, at pagkatakot ni Job sa Diyos? Taglay mo ba ang antas ng pagkamatapat at ganap na pagsunod ni Job sa daan ng Diyos? Sukatin mo ang mga ito, at kung wala ka naman ng mga ito, makakatiyak ka na hindi ka isasailalim ng Diyos sa mga pagsubok at sa pagpipino, dahil ang tayog mo ay kulang at malayong-malayo. May ilan ding kuru-kuro at imahinasyon ang mga tao—pati na rin paghihinala, takot, o pag-iwas at pag-iingat—sa mga pagsubok at pagpipino ng Diyos. Kapag nakapagkamit na ng ganap na pagkaunawa ang mga tao sa mga bagay na ito at kung paano gumagawa ang Diyos, unti-unti nang maglalaho ang mga kuru-kuro nila sa gawain ng Diyos, at pagtutuunan na nila ang paghahangad sa katotohanan at ang pagsisikap sa mga salita ng Diyos. Ang layunin Niya sa pagsasabi ng mga salitang ito ay para makamit ang mithiing ito. Sa pagsunod sa Diyos, dapat mong maunawaan kung paano gumagawa at nagliligtas ang Diyos sa mga tao. Kung isa ka talagang taong naghahangad sa katotohanan, humayo ka at gawin mo ang mga bagay-bagay nang ayon sa mga hinihingi ng Diyos. Huwag mong tingnan ang Diyos nang may maling pananaw, at huwag mong gamitin ang makitid mong isip para arukin ang kaisipan ng Diyos. Kailangan mong maunawaan kung ano ba talaga ang mga prinsipyo ng gawain ng Diyos, kung ano ba ang mga prinsipyo kung paano pinakikitunguhan ng Diyos ang mga tao, kung hanggang sa anong antas ba gumagawa ang Diyos sa isang tao, at kung ano ba ang pamantayan ng pagsukat ng Diyos. Kapag nauunawaan mo na ang mga ito, ano na ang dapat mong sunod na gawin? Ang gustong makita ng Diyos ay hindi ang bitiwan mo ang paghahangad mo sa katotohanan, at hindi rin Niya gustong makita ang saloobin ng isang taong tumatanggap na wala nang pag-asa ang sarili. Gusto Niyang makita na kapag naunawaan mo na ang lahat ng katunayang ito ay mahahangad mo na ang katotohanan sa mas matatag, matapang at panatag na paraan, na malinaw mong kikilalanin na ang Diyos ay isang matuwid na Diyos. Kapag narating mo na ang dulo, basta’t naabot mo na ang pamantayang itinakda ng Diyos sa iyo, at nasa landas ka ng kaligtasan, hindi ka susukuan ng Diyos. Hanggang diyan muna sa ngayon ang sa mga kuru-kuro ng mga tao tungkol sa paghatol, pagkastigo, mga pagsubok, pagpipino, at pagpupungos. Napakarami pa ring detalyadong aspekto, at masyado itong marami para malinaw na ipaliwanag sa maikling talakayan na ito. Kakailanganing magbigay ng ilang halimbawa kung paano ipinamamalas at ipinapakita ng mga tao ang mga kuru-kurong ito sa pang-araw-araw na buhay, at kakailanganin ding magkuwento ng maiikling istorya at magsama ng ilang simpleng tauhan at takbo ng pangyayari, para maunawaan o maipaliwanag ninyo ang mga kuru-kuro ng mga tao sa pamamagitan ng mga halimbawang ito mula sa totoong buhay, para matanto ninyo na ang mga ito ay mga kuru-kurong salungat sa realidad, at lubusang taliwas sa mga prinsipyo at pamantayan ng Diyos. Ni hindi nga iyon ginagawa ng Diyos, kaya bakit patuloy kang nag-iisip at naghahaka-haka nang walang batayan? Kung palagi kang mamumuhay sa iyong mga kuru-kuro at imahinasyon, hindi mo kailanman susundan ang landas ng paghahangad sa katotohanan nang ayon sa mga hinihingi ng Diyos, at palagi kang magiging malayo sa mga hinihingi ng Diyos. Kung magpapatuloy ka nang ganito, wala kang magiging landas ng pagsasagawa at lagi kang mapasasailalim sa mga limitasyon. Saan ka man pumunta, laging magkakaroon ng hadlang, at malilito ka kung ano ba ang dapat mong gawin, at walang anuman ang magiging maayos. Bilang resulta, sa huli ay ni hindi ka man lang magiging karapat-dapat tumanggap ng paghatol at pagkastigo ng Diyos. Talagang nakakalungkot iyon!

Pagdating sa pananampalataya sa Diyos, walang naging seryoso sa inyo dati. Ngayon na ang panahon para maging seryoso, dahil kritikal na ang panahong ito! Nauubos na ang oras, kaya huwag ninyong ituring na puwedeng paglaruan ang pananalig sa Diyos. Nagpasya na ang Diyos na gawing ganap at iligtas ang mga tao, at gusto Niyang masinsinang kumpletuhin ang gawaing ito. Paano Niya ito ginagawa nang masinsinan? Sa pamamagitan ng pagsasabi sa mga tao ng lahat ng aspekto ng katotohanan, para malinaw nila itong maunawaan at hindi sila maligaw. Didisiplinahin ka ng Diyos kapag naliligaw ka. Kung madalas kang maligaw papunta sa sarili mong landas, patuloy kang didisiplinahin ng Diyos hanggang sa bumalik ka sa tamang landas. Sa huli, kapag nagawa na ng Diyos ang lahat ng makakaya Niya at hindi mo pa rin natugunan ang mga hinihingi Niya, sino pa ba ang masisisi? Sarili mo lang ang masisisi mo. Sa panahong iyon, wala nang ibang magagawa ang mga tao kundi hampasin ang kanilang dibdib at mapait na tumangis. Ano ba ang pinakamahalagang bagay pagdating sa pag-unawa ng mga tao sa katotohanan? Kailangan nilang tanggapin ang katotohanan at, pagkatapos itong tanggapin, magawang hanapin ang katotohanan at iugnay ito sa pang-araw-araw nilang buhay. Sa ganitong paraan lamang unti-unting matatamo ng mga tao ang tunay na pagkaunawa sa katotohanan. Kapag nakinig ka sa mga sermon at nagkamit ka ng literal na pagkaunawa sa mga iyon, akala mo ay nauunawaan mo na—hindi ito talaga pagkaunawa sa katotohanan. Pagkaunawa lamang ito sa doktrina. Kapag naunawaan mo na ang literal na kahulugan ng mga sermon, dapat mo itong iugnay sa tunay na buhay sa iyong sariling kalagayan at pagpasok, para makilala mo ang sarili mo at maisagawa mo ang katotohanan. Saka lamang iyon mangangahulugan na pumapasok ka na sa katotohanang realidad. Kung hindi ka magsasagawa sa ganitong paraan, walang kinalaman ang katotohanan sa iyo, walang kinalaman ang mga salita ng Diyos sa iyo, kaya wala ring kinalaman ang Diyos sa iyo. Kung hindi mo isinasagawa ang katotohanan, wala kang makakamit!

Oktubre 11, 2018


Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (3)

Ipagpapatuloy natin ngayon ang pagbahaginan tungkol sa isyu ng mga kuru-kuro. Dalawang beses na nating napagbahaginan ang isyung ito noong nakaraan, at muli natin itong pagbabahaginan ngayon para tapusin na ang paksang ito. Tungkol sa ibinahagi noong nakaraan, dapat kayong magbahaginan nang kayo-kayo kalaunan, at pagkatapos ay pagnilayan at danasin ninyo ang mga ito nang paunti-unti. Hindi lubusang mauunawaan ang mga paksang ito nang isa o dalawang araw lang; unti-unti lamang mauunawaan ang mga ito sa pamamagitan ng pagdanas at pagdaan sa mga iyon. Ang maibibigay ninyo ngayon na batay lamang sa inyong memorya ay ang nakabisado lang ninyo. Kinakailangan sa pagkain at pag-inom ng mga salita ng Diyos ang karanasan; magkakaroon lang ng tunay na pagkaunawa at pagpapahalaga ang isang tao pagkatapos niyang magkaroon ng karanasan sa totoong buhay nang ilang panahon. Ang mga kuru-kuro ng mga tao ay pangunahing binubuo ng kanilang mga kuru-kuro tungkol sa Diyos at sa Kanyang gawain. Pinakanaaapektuhan ng dalawang klase ng mga kuru-kurong ito ang paghahangad ng mga tao, kung ano ang pananaw nila sa mga bagay, ang pagkaunawa at saloobin nila sa Diyos, at lalo na ang landas na tinatahak nila sa pananampalataya sa Diyos, pati na rin ang direksyon at mga layong pinipili nila sa kanilang mga buhay. Mula sa dalawang pagbabahaginan natin noong nakaraan, eksakto na ba ninyong matutukoy kung ano ang ibig sabihin ng mga kuru-kuro? Isang klase ng kuru-kuro ang mga imahinasyon tungkol sa pananampalataya sa Diyos. Pangunahing naipamamalas ang mga imahinasyong ito sa ilang panlabas na pag-uugali sa pananalita at asal ng mga tao, pati na rin sa mga detalye ng araw-araw na buhay nila, tulad ng pagkain, pananamit, tirahan, at transportasyon. Ito ang pinakapangunahing antas. Sa susunod na antas, may ilang imahinasyon tungkol sa paghahangad ng isang tao sa pananampalataya sa Diyos at sa landas na tinatahak niya sa paggawa niyon, pati na rin sa mga hinihingi, imahinasyon, at maling pagkaunawa ng mga tao na may kaugnayan sa gawain ng Diyos. Ano ang kasama sa mga maling pagkaunawang ito? Bakit tinatawag na maling pagkaunawa ang mga ito? Kapag sinabi nating maling pagkaunawa, siguradong hindi ito isang wastong kaisipan. Sa halip, isang bagay itong hindi tumutugma sa mga katunayan, salungat sa katotohanan, at hindi naaayon at taliwas din sa gawain at disposisyon ng Diyos; o isang bagay na mula sa kalooban ng tao na nabuo mula sa mga kuru-kuro, imahinasyon, at kaalaman ng mga tao, na walang anumang kinalaman sa Diyos Mismo o sa gawain ng Diyos. Kapag umuusbong ang mga ganitong uri ng mga kuru-kuro, imahinasyon, maling pagkaunawa, at mga kahingian, ang ibig sabihin nito ay umabot na sa sukdulan ang mga kuru-kuro ng mga tao tungkol sa Diyos at sa gawain ng Diyos. Sa puntong ito, ano na ang nangyayari sa relasyon ng mga tao at ng Diyos? (May nabubuong hadlang sa pagitan nila.) Mayroong hadlang sa pagitan ng mga tao at ng Diyos; seryosong isyu ba ito? (Oo.) Kapag nabuo ang ganitong hadlang, ang ibig sabihin nito ay napakalala na ng mga kuru-kuro at imahinasyon ng mga tao. Kapag may nabubuong hadlang sa pagitan ng mga tao at ng Diyos, ang ibig sabihin nito ay dismayado ang mga tao sa ilang bagay na ginawa ng Diyos, ayaw na nilang magtapat ng saloobin sa Diyos, tratuhin ang Diyos bilang Diyos, o magpasakop sa Diyos. Nagsisimula na silang magduda sa pagiging matuwid at sa disposisyon ng Diyos. Anong mga pagpapamalas ang agad na kasunod nito? (Ang paglaban.) Kung hindi hinahanap ng mga tao ang katotohanan, hindi lamang lumilikha ng hadlang sa mga puso nila ang maling pagkaunawang ito kundi agad din itong nauuwi sa paglaban—paglaban sa katotohanan, sa mga salita ng Diyos, at sa kataas-taasang kapangyarihan ng Diyos. Nadidismaya sila sa ginawa ng Diyos, sinasabing, “Hindi naaangkop ang ginagawa Mo; hindi ko inaaprubahan ni sinasang-ayunan ito!” Ang mensaheng ipinahihiwatig nito ay, “Hindi ko kayang magpasakop; ito ang pasya ko. Gusto kong magpahayag ng pagtutol, gusto kong magpahayag ng opinyon na naiiba sa mga salita ng Diyos, sa katotohanan, at sa mga hinihingi ng Diyos.” Anong klaseng pag-uugali ito? (Nagpoprotesta sila.) Umuusbong ang pagprotesta at pagsalungat kasunod ng paglaban; ito ay paglala. Kapag ang tiwaling disposisyon ng isang tao ang namuno, ang isang kuru-kuro ay makakalikha ng isang hadlang at ng mga maling pagkaunawa sa pagitan ng tao at ng Diyos. Kapag hindi kaagad ito nalutas sa pamamagitan ng paghahanap sa katotohanan, lumalaki ang hadlang, nagiging isang makapal na pader. Hindi mo na nakikita ang Diyos o ang tunay na pag-iral Niya, lalo na ang pagka-Diyos Niyang diwa. Nagsisimula ka nang magduda kung totoo bang Diyos ang nagkatawang-taong Diyos, nawawalan ka na ng interes sa pagkain at pag-inom ng salita ng Diyos, at ayaw mo nang manalangin sa Diyos. Sa ganitong paraan, palayo na nang palayo ang relasyon mo sa Diyos. Bakit nakapagpapakita ng ganoong pag-uugali ang mga tao? Dahil pakiramdam nila, nasaktan ang puso nila, napinsala ang dignidad nila, at napahiya ang integridad nila nang dahil sa ginawa ng Diyos. Ganito nga ba talaga? (Hindi.) Ano ba talaga ang nangyayari, kung gayon? (Ito ay dahil hindi natutugunan ang mga pagnanais ng mga tao, at dahil naapektuhan ng sitwasyong nakaharap nila ang kanilang mga sariling interes.) Ito ay dahil may tiwaling disposisyon ang mga tao; kapag hindi kaagad natugunan ang magagarbong pagnanais nila, lumalaban sila sa Diyos at sobra silang nadidismaya na gumawa ang Diyos sa paraang hindi naaayon sa mga kuru-kuro ng tao. Hindi nila kinikilala, ni tinatanggap man, na ang ginagawa ng Diyos ay katotohanan at pagmamahal, at na ito ay para sa layuning iligtas ang mga tao. Bumubuo sila ng mga kuru-kuro at maling pagkaunawa tungkol sa ginawa ng Diyos, na ang ibig sabihin, ang tiwaling disposisyon nila ang may kontrol. Pagkatapos umusbong ng mga hadlang na ito, ano ang mga pagpapamalas ng lahat ng klase ng tiwaling disposisyon na ipinapakita ng mga tao kapag namumuhay sila nang ayon sa mga kuru-kuro? Hindi sila naghahanap, naghihintay, o nagpapasakop, lalong hindi sila natatakot sa Diyos o nagsisisi. Nagsisiyasat at nanghuhusga muna sila, pagkatapos ay kumokondena sila, at panghuli ay lumalaban na. Hindi ba’t ang mga pag-uugaling ito ang mismong kabaligtaran ng mga positibong pagpapamalas tulad ng paghahanap, paghihintay, pagpapasakop, pagtanggap, at pagsisisi? (Oo.) Kung gayon, ang mga pag-uugaling ito ay mga negatibong bagay lahat. Pagpapakita ang mga iyon ng isang tiwaling disposisyon; ang kanilang tiwaling disposisyon ang kumokontrol sa kanilang mga aksyon at naiisip, pati na rin sa kanilang saloobin, mga intensyon, at mga pananaw pagdating sa paghusga sa mga tao, pangyayari, at bagay. Kapag nagsisiyasat, nagsusuri, nanghuhusga, kumokondena, at lumalaban ang mga tao, ano ang susunod nilang magiging hakbang? (Pagsalungat.) Kasunod nga ay pagsalungat. Ano ang ilang pagpapamalas ng pagsalungat? (Ang pagiging negatibo, ang pagtalikod sa gawain.) Isa nga ang pagiging negatibo; negatibo nilang pinababayaan ang gawain, at tinatalikuran nila ang kanilang gawain at binibitiwan nila ang kanilang mga tungkulin. Ano pa? (Ang pagpapakalat ng mga kuru-kuro.) (Ang paghusga.) Ang mga paghusga, ang pagpapakalat ng mga kuru-kuro, ang lahat ng ito ay ilang pagpapamalas ng protesta at pagsalungat sa Diyos. Ano pa? (Maaari nilang ipagkanulo ang Diyos, at ipagkanulo ang tunay na daan.) Iyan ang pinakaseryoso sa lahat; kapag umabot na sa puntong ito ang isang tao, ganap nang lumalabas ang mala-diyablong kalikasan niya, na lubusang itinatatwa at ipinagkakanulo ang Diyos, at maaari niyang talikdan ang Diyos anumang sandali.

Ngayon-ngayon lang, ano ang iba’t ibang pagpapamalas ng mga pag-uugali na nagpoprotesta at sumasalungat sa Diyos? (Ang pagpapabaya sa gawain sa isang negatibong paraan, pagtalikod sa gawain at ang pagbitiw ng isang tao sa kanyang mga tungkulin.) (Ang paghusga sa Diyos.) Ang paghusga sa Diyos at sa Kanyang gawain. (Pagkatapos ay ang pagpapakalat ng mga kuru-kuro, at sa huli, ang pagkakanulo sa Diyos.) Tingnan natin nang mas detalyado. May pagrereklamo bang sangkot sa pagpapakalat ng mga kuru-kuro? (Oo.) Minsan, may halong pagrereklamo ang pagpapakalat ng kuru-kuro, tulad ng, “Hindi matuwid ang ginagawa ng diyos,” “Nananampalataya ako sa diyos, hindi sa isang tao,” at “Naniniwala akong matuwid ang diyos.” May mga natatagong reklamo sa mga salitang ito. Malalalang pag-uugali lahat ang pagpapabaya sa isang negatibong paraan, ang pagpapakalat ng mga kuru-kuro, at ang paghusga sa Diyos, subalit ang pinakamalala ay ang pagkakanulo. Ang apat na ito ay kitang-kita, malala, at may kalikasang tuwirang lumalaban sa Diyos. Ano ang ilang partikular na pagpapamalas na nasa mga pag-uugaling ito ang naiisip ninyo, ang nakita na ninyo, o ang nagawa pa nga ninyo mismo? (Nariyan din ang pag-udyok; para magpahayag ng pagkadismaya sa Diyos, inuudyukan ng ilan ang iba pa na salungatin ang Diyos.) Isa itong pagpapamalas ng pagpapakalat ng mga kuru-kuro. Mayroon bang mga tao na mukhang mapagpasakop, pero kapag nananalangin sila ay sinasabi nila na, “Hayaan ang Diyos na ibunyag ito; tama ang ginagawa ko, mabubunyag din naman ang lahat kalaunan; alam kong matuwid ang Diyos”? Maaaring mukhang tama pakinggan ang mga salitang ito, sigurado pa ngang may katwiran, pero nagtatago ang mga ito ng pagsuway at pagkadismaya sa Diyos. Isa itong pagsalungat ng isipan, ito ay negatibong pagpapabaya at negatibong pagsalungat. May iba pa bang aspekto? (Sa kaso ng negatibong pagpapabaya, naririyan din ang pagkakalugmok sa kawalan ng pag-asa at pagsuko sa kabiguan, ang paniniwalang ganito na lang talaga sila, na ganito lang talaga ang kalikasan nila; iniisip nila na walang makakapagligtas sa kanila, kaya kung gusto silang wasakin ng Diyos, magkaganoon na lang.) Isa itong uri ng tahimik na pagsalungat; negatibo ang talagang kalagayan nila, iniisip nilang hindi mauunawaan ang mga aksyon ng Diyos at hindi talaga maaarok ng mga tao ang mga iyon, kaya anuman ang gustong gawin ng Diyos, hayaan Siyang gawin iyon. Sa panlabas, tila ba nagpasakop sila sa mga pamamatnugot at pagsasaayos ng Diyos, pero ang totoo, sa kaibuturan ng puso nila, labis nilang nilalabanan ang mga pagsasaayos ng Diyos, at talagang dismayado at sumusuway sila. Kinilala na nila na gawa ito ng Diyos at hindi na sila humihingi pa; kung ganoon, bakit sinasabing isa itong sentimyento ng pagsalungat? Bakit inilalarawan ito sa ganitong paraan? Sa katunayan, sa kamalayan nila, ayaw din nilang kondenahin ito, ayaw nilang magtukoy na nagsasabing, “Mali ang ginawa ng Diyos; hindi ko ito tinatanggap. Makakapagpasakop ako sa ibang bagay na ginawa ng Diyos, pero hindi rito. Anu’t anuman, dahil dito ay magiging pabaya na lang ako sa gawain ko sa isang negatibong paraan.” Sa kanilang natatagong kamalayan, hindi ganito ang kalagayan nila, wala silang ganitong kamalayan; sa puso nila, medyo masuwayin, dismayado, o galit sila dahil sa hindi makatarungang pagtrato. Maaaring kondenahin pa nga ng ilang tao na mali ang mga aksyon ng Diyos, subalit sa kaibuturan ng kanilang puso, sa mga subhetibo nilang pagnanais, ayaw naman talaga nilang kondenahin ang Diyos sa kanilang kamalayan, dahil, sa huli, ang sinasampalatayaan nila ay ang Diyos. Kaya bakit sasabihin na pagsalungat ang pag-uugaling ito, na negatibong pagpapabaya ito, at na may mga elemento ito ng pagiging negatibo? Isang uri mismo ng paglaban at pagsalungat ang pagiging negatibo, at may ilan itong pagpapamalas. Una, kapag nagkakaroon ang mga tao ng mga kalagayan gaya ng pagkalugmok sa kawalan ng pag-asa at pagpapabaya sa isang negatibong paraan, namamalayan ba nila sa puso nila na mali ang mga kalagayang ito? (Oo.) Maaaring mamalayan ito ng lahat, maliban na lang ng mga taong dalawa o tatlong taon pa lang nananampalataya at bihirang makinig sa mga sermon; hindi nila nauunawaan ang mga bagay na ito. Subalit hangga’t ang isang tao ay tatlong taon na o higit pang nananampalataya sa Diyos, madalas na nakikinig sa mga sermon, at nauunawaan ang katotohanan, maaari siyang magkaroon ng ganitong kamalayan. Kapag napagtanto ng mga tao na mali ang gayong mga kalagayan, ano ang dapat nilang gawin para maiwasan ang pagiging mapagsalungat? Una, kailangan nilang maghanap. Hanapin ang ano? Hanapin kung bakit pinamatnugutan ng Diyos ang mga bagay-bagay nang ganito, kung bakit nangyari sa kanila ang gayong mga sitwasyon, kung ano ang mga layunin ng Diyos, at kung ano ang dapat nilang gawin. Positibo ang mga ito, ang mga pagpapamalas na ito ang dapat taglay ng mga tao. Ano pa? (Ang tumanggap, magpasakop, at bumitiw sa sariling mga ideya.) Madali bang bumitiw sa sarili mong mga ideya? (Hindi.) Kung akala mo ay tama ka, hindi mo mabibitiwan ang mga iyon. Para maabot mo ang punto kung saan makakabitiw ka na, may mga hakbang na kailangang gawin. Anong mga pagsasagawa ang pinakaangkop at akma para dito? (Ang pananalangin.) Kung binubuo lamang ng ilang hungkag na pangungusap ang iyong panalangin, at ginagawa mo lang ito nang pabasta-basta, hindi malulutas ang problema. Nagdarasal ka na, “O Diyos, gusto kong magpasakop; pakiusap isaayos at patnugutan Mo ang mga sitwasyon ko para makapagpasakop ako. Kung hindi pa rin ako makapagpasakop, ituwid Mo ako.” Mababago ba ng pagbigkas mo ng ilang walang lamang pangungusap gaya nito ang maling kalagayan mo? Hindi nito mababago iyon kahit kaunti. Kailangan mo ng pamamaraan ng pagsasagawa para magdulot ng pagbabago. Kung gayon, paano ka makapagsasagawa para mabago mo ang mga bagay-bagay? (Dapat aktibong hanapin ng isang tao ang mga layunin ng Diyos, aminin niya sa sarili niya na tama ang Diyos at mali siya, at magawa niyang tanggihan ang sarili niya.) Ito ang dalawang pamamaraan ng pagsasagawa: ang aktibong paghahanap sa mga layunin ng Diyos, at ang pag-amin sa sarili na tama ang Diyos at mali ang sarili. Parehong maganda ang mga pamamaraang ito, parehong nagsasabi ang mga ito ng mga wastong bagay, pero isa ang pinakapraktikal. Alin dito ang praktikal? Alin ang walang lamang pananalita? (Ang aktibong paghahanap sa mga layunin ng Diyos ang praktikal.) Kadalasan, hindi direktang sasabihin sa iyo ng Diyos ang mga layunin Niya. Bukod pa rito, hindi Siya biglang magpapasikat ng liwanag ng pagkaunawa sa iyo. Hindi ka rin Niya aakayin na makain at mainom mo ang mismong nauugnay na mga salita ng Diyos na dapat mong maunawaan. Masyadong hindi makatotohanan para sa mga tao ang mga pamamaraang ito. Kung gayon, maaari bang maging epektibo sa inyo ang paraang ito ng aktibong paghahanap sa mga layunin ng Diyos? Ang epektibong pamamaraan ang pinakamagandang pamamaraan; ito ang pinakamakatotohanan at pinakapraktikal na pamamaraan. Ang hindi epektibong pamamaraan, kahit gaano pa ito kagandang pakinggan, ay teoretikal at hanggang salita lamang at wala itong nagiging resulta. Kaya alin dito ang praktikal? (Ang pangalawa, ang pag-amin na ang Diyos ang katotohanan at na ang sarili ay mali.) Tama, ang aminin mo ang iyong mga pagkakamali—ito ay pagkakaroon ng katwiran. Sinasabi ng ilang tao na hindi nila napagtatanto na mali sila. Kung ganito, dapat ay maging makatwiran ka at magawa mong bitiwan at tanggihan ang iyong sarili. Sinasabi ng ilang tao, “Iniisip ko dati na tama ako, at ganoon pa rin naman ang iniisip ko ngayon. Bukod dito, inaaprubahan at sinasang-ayunan ako ng maraming tao, at wala akong nadaramang kahit anong pagsaway sa puso ko. Saka, tama naman ang intensyon ko, kaya paano ako magiging mali?” Maraming dahilan ang pumipigil sa iyong bitiwan at tanggihan ang iyong sarili. Ano ang dapat mong gawin kung ganoon? Kahit ano pang dahilan mo sa pag-aakala mong tama ka, kung sumasalungat ang “tamang” ito sa Diyos at tumataliwas sa katotohanan, mali ka talaga. Kahit gaano pa kamapagpasakop ang saloobin mo, kahit paano ka pa nananalangin sa puso mo sa Diyos, o kahit na binibigkas mo pa ang pag-amin mo na mali ka pero sa kaibuturan mo naman ay nakikipaglaban ka pa rin sa Diyos at namumuhay ka sa kalagayan ng pagiging negatibo, pagsalungat pa rin sa Diyos ang diwa nito. Pinatutunayan nito na hindi mo pa rin napagtatanto na mali ka; hindi mo tinatanggap ang katunayang mali ka. Kapag nagkakaroon ng mga maling pagkaunawa at kuru-kuro sa Diyos ang mga tao, dapat muna nilang kilalanin na ang Diyos ang katotohanan at na hindi taglay ng mga tao ang katotohanan, at na siguradong sila ang mali. Isa ba itong uri ng pormalidad? (Hindi.) Kung magkakaroon ka lang ng ganitong pagsasagawa bilang pormalidad, sa panlabas, malalaman mo ba ang mga kamalian mo? Hindi kailanman. Nangangailangan ng ilang hakbang para makilala mo ang iyong sarili. Una, dapat mong tukuyin kung ang mga aksyon mo ba ay naaayon sa katotohanan at sa mga prinsipyo. Huwag mo munang tingnan ang mga intensyon mo; may mga pagkakataong tama ang mga intensyon mo pero mali ang mga prinsipyong isinasagawa mo. Madalas bang nangyayari ang ganitong uri ng sitwasyon? (Oo.) Bakit Ko sinasabing mali ang mga prinsipyo ng pagsasagawa mo? Maaaring naghanap ka, subalit marahil ay wala kang anumang pagkaunawa sa kung ano ba ang mga prinsipyo; marahil ay hindi ka talaga naghanap, at ibinatay mo lamang ang mga aksyon mo sa mabubuting layunin at kasigasigan mo, at sa iyong mga imahinasyon at karanasan, at bilang resulta ay nagkamali ka. Maiisip mo ba ito? Hindi mo maaasahan na mangyayari ito, at nagkamali ka—at hindi ba’t nabunyag ka na kung gayon? Kung patuloy kang makikipaglaban sa Diyos pagkatapos mong mabunyag, nasaan ang mali rito? (Nasa hindi pagkilala na tama ang Diyos, at nasa pagpupumilit na tama ako.) Sa ganoong paraan ka nagkamali. Ang pinakamalaking pagkakamali mo ay hindi na may nagawa kang mali at nalabag mo ang mga prinsipyo, na nagdulot ng kawalan o iba pang mga kahihinatnan, kundi na may nagawa kang pagkakamali, pero ipinipilit mo pa rin ang pangangatwiran mo, kaya hindi mo maamin ang pagkakamali mo; sinasalungat mo pa rin ang Diyos batay sa mga kuru-kuro at imahinasyon mo, tinatanggihan mo ang gawain Niya at ang mga katotohanang ipinahayag Niya—ito ang pinakamalaki at pinakamatinding pagkakamali mo. Bakit sinasabing ang ganoong kalagayan ng isang tao ay pagsalungat sa Diyos? (Dahil hindi niya kinikilala na mali ang ginagawa niya.) Kinikilala man o hindi ng mga tao na ang lahat ng ginagawa ng Diyos at ang Kanyang kataas-taasang kapangyarihan ay tama, at kung ano ang kabuluhan ng mga iyon, kung hindi muna nila kayang kilalanin na sila mismo ang mali, ang kalagayan nila ay pagsalungat sa Diyos. Ano ang dapat gawin para maitama ang kalagayang ito? Una, dapat tanggihan ng isang tao ang sarili niya. Hindi masyadong praktikal para sa mga tao ang kasasabi lang natin tungkol sa pangangailangang hanapin muna ang mga layunin ng Diyos. Sinasabi ng ilan, “Kung hindi ito masyadong praktikal, ibig sabihin ba niyon ay hindi kinakailangan ang paghahanap? Hindi na kailangang hanapin pa ang ilang bagay na puwedeng hanapin at maunawaan—puwede ko nang laktawan ang hakbang na iyon.” Uubra ba ito? (Hindi.) Hindi ba’t hindi na maliligtas ang taong kumikilos sa ganitong paraan? Baluktot ang pagkaunawa ng ganitong mga tao. Medyo malayo ang paghahanap sa mga layunin ng Diyos at hindi ito kaagad makakamit; para mas mapabilis, mas makatotohanan na bitiwan muna ng tao ang kanyang sarili, nang nalalaman na niya na ang kanyang mga aksyon ay mali at hindi naaayon sa katotohanan, at pagkatapos ay hanapin niya ang mga katotohanang prinsipyo. Ito ang mga hakbang. Maaaring tila simple lang ang mga ito, pero maraming kahirapan sa pagsasagawa ng mga ito, dahil ang mga tao ay may mga tiwaling disposisyon, pati na rin ng lahat ng klase ng imahinasyon at mga kahingian, at may mga pagnanais din sila, na nakahahadlang lahat sa pagtanggi at pagbitiw ng mga tao sa kanilang mga sarili. Hindi madaling gawin ang mga ito. Hindi na natin tatalakayin nang mas malalim ang paksang ito; ituloy na nating talakayin ang isyu ng mga kuru-kuro, na tinalakay natin sa huling dalawang pagbabahaginan natin.

Ngayon-ngayon lang, ang pangunahing pinagtutuunan ng pagbabahaginan natin ay kung paano maaaring humantong sa mga maling pagkaunawa sa Diyos ang mga kuru-kuro, na bumubuo naman ng hadlang sa pagitan ng mga tao at ng Diyos, at nagdudulot ang hadlang na ito na magkaroon sila ng paglaban sa Diyos. Ano ang kalikasan ng paglabang ito? (Ang pagtutol.) Ito ay ang pagtutol, paghihimagsik. Samakatwid, kapag nagkakaroon ang mga tao ng pagtutol sa Diyos at pagprotesta sa Kanya, hindi ito isang bagay na nangyayari agad; may mga pinag-ugatan ito. Katulad ito ng kapag biglang natuklasan ng isang tao na nagkasakit siya, at na napakalala ng sakit na iyon; nagtataka siya kung paanong mabilis na lumala ang lagay niya. Ang katunayan, matagal nang nasa katawan niya ang sakit na ito at may mga ugat na—hindi ito nakuha noong araw na naging halata ito; sa halip, iyon lang ang araw na natuklasan niya ito. Ano ang ibig Kong sabihin sa pagsasabi nito? Ang abilidad bang maghimagsik sa Diyos, pagtutol sa Kanya, at magprotesta sa Kanya ay isang bagay na mahuhulaan ng lahat kapag nagsisimula pa lang silang manampalataya sa Diyos? Siguradong hindi. Ito ba ang panimulang intensyon sa pananampalataya sa Diyos ng bawat tao na kalaunan ay nagpoprotesta at tumututol sa Kanya? May nakapagsabi na ba kailanman na, “Hindi ako nananampalataya sa Diyos para sa mga pagpapala; gusto ko lang talagang magprotesta sa Diyos at tumutol pagkatapos ko Siyang makita, nang sa gayon ay maging tanyag at kilala ako, at para maging sulit ang buhay ko”? Mayroon bang sinumang nagkaroon ng ganoong mga plano kahit kailan? (Wala.) Walang sinumang nagplano nang ganito kahit kailan, maski ang pinakahangal, pinakamangmang, o pinakamasamang tao. Gusto ng lahat ng tao na taos-pusong manampalataya sa Diyos, na maging mabuti, na makinig sa mga salita ng Diyos at na gawin ang lahat ng hinihingi sa kanila ng Diyos. Bagama’t hindi nila kayang matamo ang ganap na pagpapasakop sa Diyos, kahit papaano ay matutugunan nila ang pinakamabababang hinihingi ng Diyos at mapalulugod nila ang Diyos sa abot ng makakaya nila. Ang gandang inaasam niyon—bakit sila humantong sa pagprotesta at pagtutol sa Diyos? Ang mga tao mismo ay nakakaramdam ng kawalang kagustuhan at hindi nila alam kung paano ito nangyari. Pagdating sa pagprotesta at pagtutol sa Diyos, malungkot at masama ang loob nila, iniisip na, “Paano ito nagagawa ng mga tao? Kahit pa umasal ang ibang tao nang ganito, hindi ako dapat umasal nang ganito!” Katulad lang ito ng sinabi ni Pedro na: “Kung ang lahat ay magdaramdam sa Iyo, ako kailan ma’y hindi magdaramdam” (Mateo 26:33). Mula sa puso ang mga salitang sinabi ni Pedro, subalit hindi kayang tuparin ng pag-uugali niya ang mga pag-asam at adhikain niya. Ang kahinaan ng tao ay isang bagay na hindi inaasahan ng mga tao mismo. Kapag talagang nangyari sa kanila ang isang sitwasyon, nalalantad ang katiwalian nila. Kayang kontrolin at diktahan ng kalikasang diwa at ng tiwaling disposisyon ng isang tao ang kanyang pag-iisip at pag-uugali. Maaaring umusbong ang iba’t ibang kuru-kuro dahil sa tiwaling disposisyon, pati na rin ang iba’t ibang pagnanais at kahingian, na humahantong sa lahat ng uri ng mapaghimagsik na pag-uugali. Direkta nitong naaapektuhan ang relasyon ng isang tao sa Diyos at direkta nitong naiimpluwensiyahan ang kanyang buhay pagpasok at pagbabago ng disposisyon. Hindi ito ang mga layunin ng mga tao nang magsimula silang manampalataya sa Diyos, ni ang handa at inaasam na gawin ng mga tao sa puso nila. Ang mga kinahihinatnang ito ay dahil sa mga kuru-kuro ng mga tao tungkol sa Diyos. Kapag hindi nalutas ang mga kuru-kurong ito, maaaring maging problema lahat ang kinabukasan, kapalaran, at destinasyon ng isang tao.

Para malutas ang mga maling pagkaunawa ng isang tao sa Diyos, kailangan niyang lutasin ang kanyang mga kuru-kuro sa Diyos at sa gawain, diwa, at disposisyon ng Diyos. Para malutas ang mga kuru-kurong ito, dapat munang maunawaan, malaman, at makilala ng isang tao ang mga ito. Kaya ano ba mismo ang mga kuru-kurong ito? Ibinabalik tayo nito sa pangunahing paksa. Dapat tayong magsimula sa ilang praktikal na halimbawa para tugunan ang mga kuru-kuro at pagpapamalas na ito ng mga tao, na gagawing malinaw ang mga layunin ng Diyos sa mga sitwasyong ito, na magbibigay-daan na makita ng mga tao, sa kaibuturan ng puso ng Diyos, kung ano ang disposisyon at diwa Niya at kung paano Niya tinatrato ang mga tao, pati na rin kung ano ang iniisip ng mga tao sa kung paano dapat sila pakitunguhan ng Diyos, at na magbibigay-daan na makilala, mabigyang-linaw, at maihambing nila ang dalawang huling perspektibang ito, na maaaring magdulot ng pagkaunawa at pagtanggap sa paraan na tinatrato at pinamamahalaan ng Diyos ang mga tao, at ng pagkaunawa at pagtanggap sa diwa at disposisyon ng Diyos. Kapag may malinaw nang pagkaunawa ang mga tao sa paraan ng pamamahala ng Diyos sa mga tao at sa Kanyang gawain, hindi na sila bubuo ng mga kuru-kuro tungkol sa Diyos. Mawawala na rin ang hadlang sa pagitan ng Diyos at ng mga tao, at hindi na uusbong sa mga puso nila ang kalagayan ng pagtutol at pagprotesta na nakadirekta sa Diyos. Maaaring direktang lutasin ang mga isyung ito ng paghihimagsik at paglaban sa Diyos sa pamamagitan ng pagbabasa ng mga salita ng Diyos at pagbabahaginan ng katotohanan. Kahit na anong aspekto pa ng mga kuru-kuro ang tinutugunan, dapat itong magsimula sa pagbabasa ng mga salita ng Diyos at pagbabahaginan ng katotohanan. Dapat iugnay ang lahat ng bagay sa katotohanan, lahat ay may kinalaman sa katotohanan. Kung gayon ano-ano ang mga kuru-kurong ito ng mga tao? Simulan natin sa pagtalakay sa gawain ng Diyos, gamit ang ilang partikular na halimbawa para linawin ang mga prinsipyo sa likod ng gawain ng Diyos, at ang mga prinsipyo at pamamaraan kung paano tinatrato at pinamamahalaan ng Diyos ang mga tao. Maaaring talakayin ng isang halimbawa ang pamamaraan ng gawain ng Diyos; maaari din nitong talakayin ang pamamaraan kung paano klasipikahin ng Diyos ang isang tao at ang pagtatakda Niya sa kalalabasan nito; o maaari nitong talakayin ang disposisyon at diwa ng Diyos. Para linawin ang mga puntong ito, kung magsasalita tayo sa isang hungkag na paraan tungkol sa kung ano ang Diyos, kung ano ang ginawa ng Diyos at kung paano Niya tinrato ang mga tao sa loob ng anim na libong taon Niya ng paggawa—sa tingin ba ninyo ay magiging angkop iyon? Madali lang ba ninyong tatanggapin iyon? O kung pag-uusapan natin, halimbawa, ang tungkol sa kung paano gumagawa ang Diyos sa loob ng anim na libong taon, at sa ikalawang yugto ng Kanyang gawain, ay gumawa Siya sa Judea; at tatalakayin natin kung paano pinakitunguhan ng Diyos ang mga Hudyo noon, at kung paano natin makikita ang disposisyon ng Diyos mula rito—magiging madali na bang maunawaan iyon? (Hindi.) Halimbawa, kung pag-uusapan natin kung paano pinamumunuan ng Diyos ang mundong ito: kung paano Niya pinakikitunguhan ang mga tao mula sa iba’t ibang etnisidad, kung ano ang iniisip ng Diyos, kung paano Niya itinatakda ang mga teritoryo nila, at kung bakit Niya sila hinahati sa iba’t ibang lokasyon—partikular na, kung bakit nasa hindi gaanong magagandang lugar ang ilang mabubuting tao, samantalang nasa mas maaayos na lugar ang ilang masasamang tao, at kung anong mga prinsipyo ang ginagamit ng Diyos sa pagtatalaga sa mga bagay sa ganitong paraan, at makita natin ang mga pamamaraan ng Diyos sa pamamahala sa sangkatauhan mula sa paksang ito—magiging madali na bang maunawaan ito? (Hindi.) Hindi ba’t medyo may kalayuan ang mga paksang ito mula sa pagbabago ng disposisyon at buhay pagpasok sa pang-araw-araw na buhay ng mga tao? Hindi ba’t medyo abstrakto ang mga ito? (Oo.) Bakit natin sinasabing malayo at abstrakto ang mga iyon? Dahil sa totoong buhay, kung may pagkaunawa lang tayo sa mga katotohanan na may kinalaman sa mga pangitain, gaya ng mga detalye kung paano pinamamahalaan at ginagabayan ng Diyos ang sangkatauhan, tila medyo malayo iyon sa mga problemang kinakaharap natin sa araw-araw na buhay, at wala iyong gaanong kinalaman. Para tugunan ang mga problema sa totoong buhay, kailangan nating magsimula sa mga halimbawang naririnig, nakikita, at nadarama ninyo sa inyong buhay, at palawakin ninyo mula roon ang pananaw ninyo. Kahit anong mga istorya ang ikuwento Ko, o kahit aling mga tao at pangyayari ang sangkot sa mga istoryang ito—kahit pa may kinalaman ang mga iyon sa mga bagay na ginawa mo dati—ang pinakaepekto ng mga istoryang ito ay ang matulungan kang maunawaan ang mga katotohanang may kinalaman sa paksang tinatalakay ngayon. May silbi ang bawat naikuwentong istorya, at may kinalaman ito sa pagpapahalagang nais ipabatid nito at sa katotohanang ipinapahayag nito.

Simulan na natin ang kuwento. Ito ang Unang Kaso. Matagal nang panahon ang nakalilipas, nagpadala ng isang bote ng gamot sa ubo ang isang iglesia, at nagpaliwanag na: “Laging nagsasalita at nangangaral sa atin ang Diyos, at inuubo Siya minsan kapag masyadong nagsasalita. Para maging mas maayos sa Diyos ang pangangaral at mabawasan ang pag-ubo Niya, nagpadala kami ng gamot sa ubo.” Noong dumating na ang bote, nakita ito ng isang lalaki at sinabi niya: “Sinasabing gamot ito sa ubo, pero sino ang nakakaalam kung ano talaga ang ginagamot nito. Hindi natin ito puwedeng basta ibigay na lang sa diyos para inumin—baka makasama pa ito. Gamot ito; lahat ng gamot ay may kaunting kemikal. Baka may masasamang epekto ito kapag ininom!” Inisip ng mga nakarinig sa kanya na, “Nagmamalasakit siya. Sige, huwag na natin itong ibigay sa Diyos.” Noong panahong iyon, hindi Ko ito kailangan, kaya inisip Kong itabi muna ito para sa susunod, at ganoon na nga lang ang nangyari. Pero doon na ba nagtatapos ang kuwento? Hindi, ang kuwento tungkol sa gamot na ito ay nagsimula noong araw na iyon. Isang araw, may nakatuklas na iniinom ng mismong lalaking ito ang gamot sa ubo, at nang matuklasan iyon, kalahati na lang ang natitira. Madali nang hulaan kung ano ang sumunod na nangyari; inubos ito ng taong iyon. Iyon na ang kuwento. Pag-isipan ninyo kung ano ang kinalaman nito sa mga kuru-kurong tinatalakay natin ngayon. Una sa lahat, sabihin ninyo sa Akin: Nagulat ba kayo sa kuwento, nabagabag ba kayo? (Oo.) Anong mga naiisip ninyo nang marinig ninyo ito? Anong bumagabag sa inyo? Sa pangkalahatan, iisipin ng mga binagabag na, “Naku po, inihandog ito sa Diyos; paano ito nagawang inumin ng isang tao?” Iyon ang unang bumagabag sa kanila. Ang ikalawang bagay ay, “Ininom niya ito nang ininom. Hindi ako makapaniwalang inubos niya iyong lahat!” Bukod sa pagkabagabag, ano pa ang naiisip ninyo? Tungkol sa ginawa ng taong ito—ang lahat ng pag-uugali niya; ibig sabihin, sa bawat pangyayari sa buong kuwentong ito—isinasaalang-alang ba ninyo kung ano ang naging reaksyon ng Diyos? Ano ang gagawin ng Diyos? Ano ang dapat gawin ng Diyos? Paano dapat tratuhin ng Diyos ang gayong tao? At hindi ba’t dito nagsisimulang umusbong ang mga kuru-kuro ng tao? Isantabi muna natin ang nilalaman ng kung ano ang bumagabag sa inyo, at pag-usapan natin kung may pakinabang ba mismo ang karanasang ito ng pagkabagabag. Sa pagkabagabag, nakadarama lang ng pagkabagabag sa kanilang konsensiya ang mga tao, pero hindi sila makapagsalita nang malinaw tungkol dito. Kasunod nito, maaaring may umusbong na pagkondena at paninising nakadirekta sa taong nasa kuwentong ito na nag-uugat sa moral na hustisya, moralidad, mga teolohikal na teorya, o mga salita at doktrina, subalit hindi katotohanan ang mga bagay na ito. Kung gusto nating marating ang katotohanan, ang mga nabuong kuru-kuro ng tao tungkol sa pangyayari mismo, o ang mga kahingian tungkol sa kung ano ang dapat gawin ng Diyos—ang mga isyung ito ang kailangang lutasin. Sa kuwentong ito, napakahalaga ng mga kuru-kuro at kaisipan ng mga tao tungkol sa kung ano ang dapat gawin ng Diyos sa gayong sitwasyon. Huwag ka lang tumuon sa iyong emosyonal na reaksyon; hindi malulutas ng pagkabagabag mo ang iyong pagiging mapaghimagsik. Kung isang araw ay may masumpungan kang isang bagay sa mga handog sa Diyos na gustong-gusto o kailangan mo, at talagang natutukso ka, maaaring kunin mo rin iyon; hindi ka mababagabag sa ganoong sitwasyon kahit kaunti. Dahil lamang sa konsensiya mo kung kaya’t nabagabag ka ngayon, resulta lang ito ng pamantayan ng moralidad ng pagkatao; hindi iyon dahil sa katotohanan. Kapag kaya mong lutasin ang mga kuru-kurong umuusbong sa sitwasyong ito, mauunawaan mo ang katotohanan sa sitwasyong ito. Malulutas mo ang anumang kuru-kuro at maling pagkaunawa mo sa Diyos sa gayong mga bagay, at sa ganitong klaseng mga sitwasyon, mauunawaan mo ang katotohanan at may makakamit ka. Kaya ngayon, isipin mo kung anong klase ng mga kuru-kuro ang maaaring mabuo ng mga tao sa sitwasyong ito. Alin sa mga kuru-kurong ito ang maaaring magsanhi sa iyo na maling maunawaan ang Diyos, na makabuo ng hadlang sa pagitan mo at ng Diyos, o na tutulan mo pa nga Siya? Ito dapat ang pinagbabahaginan natin. Sabihin ninyo sa Akin, nang maganap ang pangyayaring ito, may naramdaman bang pagsaway sa konsensiya niya ang lalaking ito? (Wala.) Paano mo masasabing wala siyang naramdamang pagsaway? (Inubos niya ang gamot sa ubo.) Madali lang ito analisahin, hindi ba? Mula sa unang pag-inom hanggang sa huli, hindi siya nagpakita ng pagpipigil at hindi siya huminto. Kung tumikim lang siya at tumigil na, maituturing iyon na pagsaway sa sarili, dahil huminto siya, pinigilan niya ang sarili niya at hindi na siya nagpatuloy pa. Pero hindi ganito ang ginawa ng lalaking ito; ininom niya ang lahat ng laman ng bote. Kung mayroon pa nga, magpapatuloy pa siya sa pag-inom. Ipinakikita nito na wala siyang naramdamang pagsaway sa konsensiya niya; ito ay pagtingin dito sa perspektiba ng tao. Ngayon, ano ang tingin ng Diyos sa bagay na ito? Ito ang dapat ninyong maunawaan. Mula sa kung paano tinatrato ng Diyos ang sitwasyong ito, kung paano Niya sinusuri at binibigyang-kahulugan ito, makikita ninyo ang disposisyon ng Diyos, ang diwa ng Diyos, at makikilatis din ninyo ang mga prinsipyo at pamamaraan ng pagkilos ng Diyos. Kasabay nito, maaaring ibunyag din nito ang ilang kuru-kuro ng tao, na magtutulak sa mga tao na sabihing, “Ganito pala ang saloobin ng Diyos sa mga tao; ganito pala pinangangasiwaan ng Diyos ang mga tao. Hindi ako nag-isip sa ganitong paraan dati.” Ang katunayang hindi ka nag-isip sa ganitong paraan dati ay nagbubunyag sa hadlang sa pagitan mo at ng Diyos, at na maaari kang magkaroon ng mga maling pagkaunawa sa Diyos, at na mayroon kang mga kuru-kuro sa kung paano gumawa at kumilos ang Diyos patungkol dito. Kaya, ano ang ginawa ng Diyos nang maharap Siya sa sitwasyong ito? Sinabi ng lalaking iyon na, “Gamot ito; may kaunting kemikal ang lahat ng gamot. Hindi natin puwedeng hayaan ang Diyos na inumin ito; baka may masasamang epekto ito.” Ano ang intensyon, ang pakay sa likod ng kanyang mga salita? Totoo ba o hindi ang mga salitang iyon? Hindi totoo ang mga iyon; mapanlinlang, huwad at hindi tapat ang mga iyon. Naging malinaw kung ano ang nangyayari sa puso niya dahil sa mga sumunod na aksyon niya at sa kung ano ang ipinakita niya. May ginawa ba ang Diyos sa mga huwad na salita at aksyon ng lalaking ito? (Wala.) Paano natin nalaman na walang ginawa ang Diyos? Nang sabihin ng lalaking ito ang mga salitang iyon, hindi siya taos-puso; huwad siya. Nagmamasid lang ang Diyos mula sa isang tabi, hindi gumagawa ng positibong gawain ng paggabay ni ng negatibong gawain ng pagsaway. Minsan nakakaramdam ang mga tao ng pagsaway sa kanilang konsensiya—iyon ay paggawa ng Diyos. Nakaramdam ba ng pagsaway ang lalaking ito nang oras na iyon? (Hindi.) Hindi lamang siya hindi nakaramdam ng pagsaway, nagsalita pa siya sa paraang matayog pakinggan. Hindi siya sinaway ng Diyos; nagmamasid lang ang Diyos. Bakit nanunuod ang Diyos? Nagmamasid ba Siya para makita kung paano lalabas ang mga katunayan? (Hindi.) Hindi naman ganoon. Sa sandaling naharap ang isang tao sa isang sitwasyon, bago pa siya magpasya kung ano ang gagawin niya o bumuo ng mga katunayan, nauunawaan ba siya ng Diyos? (Oo.) Hindi lang panlabas ng isang tao ang nauunawaan ng Diyos kundi pati na rin ang kaibuturan ng puso nito—kung ang puso ba nito ay mabuti o masama, tunay o huwad, kung ano ba ang tunay nitong saloobin sa Diyos, kung nasa puso ba nito ang Diyos, kung may tunay ba itong pananalig—alam na ng Diyos ang mga ito; may matibay Siyang ebidensya, at lagi Siyang nagmamasid. Ano ang ginawa ng Diyos matapos itong sabihin ng lalaki? Una, hindi siya sinaway ng Diyos; ikalawa, hindi siya binigyang-liwanag ng Diyos o ipinaalam sa kanya na isa itong handog, na hindi ito dapat hawakan nang walang ingat ng mga tao. Kailangan bang tuwirang sabihan ng Diyos ang mga tao para mamalayan nila ito? (Hindi.) Dapat ay may ganito nang kamalayan sa normal na pagkatao. Maaaring sabihin ng ilan, “Hindi lang talaga alam ng ibang tao. Hindi Mo ba sasabihin sa kanila? Hindi ba’t malalaman nila kung sasabihin Mo na lang sa kanila? Kapag hindi iyon alam ng isang tao, wala siyang kasalanan—sa ngayon, hindi niya alam; kung alam lang niya, hindi niya magagawa ang pagkakamaling ito, hindi ba? Hindi ba’t pagprotekta ito sa kanila?” Kumilos ba ang Diyos nang ganito? (Hindi.) Bakit hindi kumilos ang Diyos nang ganito? Sa isang banda, dapat alam ng lalaking iyon ang konsepto na “handog ito sa Diyos, hindi ito puwedeng hawakan ng mga tao.” Sa kabilang banda, kung hindi niya ito alam, bakit hindi sa kanya sinabi ng Diyos? Bakit hindi ipinaalam ng Diyos sa kanya para pigilan siyang gawin ang gayong bagay at pigilan siyang maharap sa gayong mga kahihinatnan? Hindi ba’t mas maipapakita ang pagiging taos-puso ng Diyos sa pagliligtas sa mga tao kung sinabi Niya ito sa lalaki? Hindi ba’t mas maibubunyag nito ang pag-ibig ng Diyos? Kung ganoon bakit hindi ito ginawa ng Diyos? (Gusto siyang ibunyag ng Diyos.) Oo, gusto siyang ibunyag ng Diyos. Kapag nahaharap ka sa mga sitwasyon, hindi aksidente na nahaharap ka sa mga iyon. Ang isang partikular na sitwasyon ay maaaring maging kaligtasan mo, o maaaring maging pagkawasak mo. Sa mga pagkakataong iyon, nagmamasid ang Diyos, nananatiling tahimik, hindi naghahanda ng anumang sitwasyon para himukin ka, ni nagbibigay-liwanag sa iyo sa pamamagitan ng mga salitang tulad ng, “Hindi mo dapat gawin ito; magiging hindi lubos maisip ang mga kahihinatnan niyan,” o “Walang katwiran at pagkatao ang gawin ito sa ganitong paraan.” Walang gayong kamalayan ang mga tao. Sa isang banda, ang kawalan ng gayong kamalayan ay dahil hindi sila inudyukan ng Diyos nang sandaling iyon—hindi kumilos ang Diyos. Sa kabilang banda, kung may konsensiya ang isang tao at mayroon siyang kaunting pagkatao, kikilos ba ang Diyos sa ganoong pundasyon? (Oo.) Tama iyan. Magkakaloob ang Diyos ng gayong biyaya sa kanya. Pero bakit binalewala ng Diyos ang partikular na sitwasyong ito? Ang isang dahilan ay dahil walang konsensiya at katwiran, walang dignidad, walang integridad, at walang normal na pagkatao ang lalaking ito. Hindi niya hinangad ang mga ito; wala ang Diyos sa puso niya at hindi siya tunay na mananampalataya sa Diyos. Kaya, ginusto ng Diyos na ibunyag siya sa pamamagitan ng sitwasyong ito. Minsan ang pagbubunyag ng Diyos sa isang tao ay isang uri ng pagliligtas, at minsan naman ay hindi—sinasadya ng Diyos na kumilos nang ganito. Kung isang tao kang may konsensiya at katwiran, nagiging isang pagsubok at uri ng pagliligtas ang pagbubunyag sa iyo ng Diyos. Subalit kung wala kang konsensiya at katwiran, ang pagbubunyag sa iyo ng Diyos ay mangangahulugan ng pagkatiwalag at pagkawasak. Kaya, kung titingnan ito ngayon, ano ang ibig sabihin ng pagbubunyag ng Diyos sa lalaking ito? Ang ibig sabihin nito ay pagkatiwalag; hindi ito pagpapala kundi sumpa. Sinasabi ng ilang tao, “Nakagawa siya ng napakalaking pagkakamali, at kahiya-hiya talaga iyon. Mula noong palihim niyang ininom ang gamot sa ubo, hindi ba’t maaaring magsaayos ang Diyos ng ilang sitwasyon para mapigilan siya para hindi na siya magkamali at nang sa gayon ay hindi na siya kailangang itiwalag?” Ito ba ang ginawa ng Diyos? (Hindi.) Paano kumilos ang Diyos? (Hinayaan Niyang mangyari ang sitwasyong iyon.) Hinahayaan ng Diyos ang mga bagay na umayon sa kanilang likas na takbo—isa ito sa Kanyang mga prinsipyo. Nang buksan ng lalaking ito ang bote ng gamot sa ubo, may pagkakaiba ba sa kalikasan sa pagitan ng unang pag-inom niya at sa huli? (Wala.) Bakit walang pagkakaiba? (Sadyang ganoong klase siya ng tao sa diwa.) Lubusang ibinunyag ng sitwasyong ito ang pagkatao, paghahangad, at pananalig niya.

Noong kapanahunan ng Lumang Tipan, ipinagpalit ni Esau ang karapatan niya bilang panganay para sa isang mangkok ng pulang sopas. Hindi niya alam kung ano ang importante at may halaga: “Ano ba ang malaking isyu sa karapatan bilang panganay? Kung ipagpapalit ko ito, wala naman itong idudulot na pagbabago; buhay pa rin naman ako, hindi ba?” Ito ang inakala niya sa puso niya. Para bang makatotohanan ang pagharap niya sa problemang ito, subalit ang naiwala niya ay ang pagpapala ng Diyos, at hindi lubos maisip ang mga kahihinatnan niyon. Ngayon, sa iglesia, maraming tao ang hindi naghahangad sa katotohanan. Hindi nila sineseryoso ang mga pangako at pagpapala ng Diyos. Hindi ba’t pareho ang kalikasan nito at ng pagkawala ng isang tao ng karapatan niya bilang panganay? Hindi ba’t mas seryoso pa nga ito? Dahil ang pagliligtas ng Diyos sa mga tao ay minsanang pagkakataon; kapag pinalampas ng isang tao ang pagkakataong ito, tapos na iyon. Mayroon pa ngang isang taong tiniwalag sa huli dahil lang sa isang bote ng gamot sa ubo, isang bagay na pinagpalit niya para sa kalalabasan na pagkawasak; talagang hindi ito maarok! Bagaman, sa totoo lang, wala naman talagang di-maaarok dito. Bakit Ko sinasabi iyon? Maaaring tila maliit na bagay ang pangyayaring ito. Kung nangyari ang ganito sa gitna ng mga tao, hindi ito ituturing na malaking bagay. Katulad ng paggawa ng krimen, gaya ng pagnanakaw o pananakit sa iba, ang pinakamagagawa lang sa iyo ay ang parusahan ka pagkatapos mong mamatay at pagkatapos ay ipanganak kang muli bilang tao sa ilang siklo ng reinkarnasyon. Hindi ito masyadong mahalaga. Pero ang sitwasyon bang sinasabi Ko ngayon ay kasingsimple lang nito? (Hindi.) Bakit natin sinasabing hindi ito simple? Bakit nararapat pag-usapan ang sitwasyong ito? Simulan natin sa boteng ito ng gamot sa ubo. Ang katunayan, hindi naman malaki ang halaga ng boteng ito ng gamot sa ubo, subalit kapag inihandog na ito sa Diyos, nagbabago na ang diwa nito; naging handog na ito. Sinasabi ng ilang tao, “Ang mga handog ay itinatalaga bilang banal; hindi sa mga tao ang mga handog; hindi dapat hawakan ng mga tao ang mga handog.” Tama rin na sabihin ito. Ano ba ang handog? Ang handog ay isang bagay na iniaalay ng isang tao sa Diyos; anuman ito, tinutukoy bilang mga handog ang mga ganoong bagay. Dahil sa Diyos ang mga iyon, hindi na sa tao ang mga iyon. Anuman ang ihandog sa Diyos—pera man o materyal na mga bagay, at kung anuman ang halaga nito—ay lubos na pagmamay-ari ng Diyos, at wala na sa kamay ng tao, ni hindi rin para gamitin niya. Paano maaaring maunawaan ang mga handog sa Diyos? Pag-aari ng Diyos ang mga iyon, Siya lamang ang maaaring mamahala ng mga iyon, at bago makuha ang Kanyang pagsang-ayon, walang sinuman ang maaaring gumalaw sa mga bagay na iyon o pagbalakan ang mga iyon. May mga nagsasabi, “Kung may hindi ginagamit ang Diyos, bakit hindi tayo pinapayagang gamitin ito? Kung masisira ito pagkaraan ng ilang panahon, hindi ba iyon nakakahinayang?” Hindi, kahit magkagayon; ito ay isang prinsipyo. Ang mga handog ay mga bagay na pag-aari ng Diyos, hindi sa tao; malaki o maliit, may halaga man o wala ang mga ito, sa sandaling ilaan ang mga ito ng tao sa Diyos, nagbago na ang diwa ng mga ito, gusto man o ayaw ng Diyos sa mga ito. Sa sandaling ang isang bagay ay naging handog, kabilang na ito sa mga pag-aari ng Lumikha at magagamit Niya. Ano ang kabilang sa paraan ng pagtrato ng isang tao sa mga handog? Kabilang dito ang saloobin sa Diyos ng isang tao. Kung ang saloobin ng isang tao sa Diyos ay kinabibilangan ng kawalang-galang at paghamak, at pagiging walang pakialam, kung gayon ang saloobin ng taong iyon sa lahat ng bagay na pag-aari ng Diyos ay tiyak na magiging ganoon din. Mayroong ilang nagsasabi, “May ilang handog na walang sinumang nag-uusisa. Hindi ba’t nangangahulugan iyon na ang mga ito ay pag-aari ng kung sino ang may hawak ng mga ito? Kung mayroon mang nakakaalam nito o wala, ito ay ‘pagmamay-ari ng nakahanap’; ang sinumang makakakuha sa mga bagay na iyon ay siyang may-ari ng mga ito.” Ano ang palagay mo sa ganoong pananaw? Malinaw na malinaw, ito ay hindi tama. Ano ang saloobin ng Diyos sa mga handog? Anuman ang ihandog sa Diyos, tanggapin man Niya ito o hindi, sa sandaling ang isang bagay ay inilarawan bilang isang handog, ang sinumang tao na may iba pang balak rito ay maaaring humantong sa “pag-apak sa isang pasabog.” Ano ang ibig sabihin nito? (Ang ibig sabihin nito ay pagsalungat sa disposisyon ng Diyos.) Tama iyan. Alam ninyong lahat ang konseptong ito, pero bakit hindi ninyo nakikilala ang diwa ng bagay na ito? Kaya, ano ang sinasabi ng bagay na ito sa mga tao? Sinasabi nito sa kanila na ang disposisyon ng Diyos ay hindi maaaring salungatin ng mga tao, at na hindi sila dapat nakikialam sa Kanyang mga bagay. Halimbawa, ang mga handog sa Diyos—kung aangkinin ng isang tao ang mga ito, o sasayangin at wawaldasin niya ang mga ito, malamang na masasalungat niya ang disposisyon ng Diyos at maparurusahan siya. Ang galit ng Diyos ay may mga sariling prinsipyo; hindi ito katulad ng inaakala ng mga tao, kung saan hinahampas ng Diyos ang sinumang nagkakamali. Sa halip, napupukaw ang galit ng Diyos kapag may sumasalungat sa Diyos sa mahahalaga at importanteng bagay. Lalo na pagdating sa pagtrato sa pagkakatawang-tao ng Diyos at sa mga handog sa Diyos, dapat magpakita ng pag-iingat at magkaroon ng may-takot-sa-Diyos na puso ang mga tao; sa ganitong paraan lamang nila matitiyak na hindi nila sasalungatin ang disposisyon ng Diyos.

May pananalig ang ilang tao sa kanilang pananampalataya sa Diyos at kaya nilang gugulin ang sarili nila at magbayad ng halaga, na ginagampanan nang maayos ang lahat ng aspekto maliban sa isa. Matapos makita ng isang tao ang kasaganaan ng mga yaman ng sambahayan ng Diyos, at malaman na hindi lamang salapi ang inihahandog ng mga hinirang ng Diyos kundi pati na rin pagkain, damit, at iba’t ibang gamot, kasama na ang iba pang mga bagay, iniisip ng gayong tao na, “Maraming inihahandog sa Diyos ang mga hinirang ng Diyos, at hindi kayang gamitin lahat iyon ng Diyos nang mag-isa. Bagama’t kailangan ang ilan sa mga iyon sa pagpapalaganap ng ebanghelyo, hindi pa rin magagamit ang lahat ng iyon. Paano dapat pangasiwaan ang mga bagay na iyon? Dapat sigurong may bahagi ang mga lider at manggagawa sa ilan sa mga iyon?” Nababalisa at nababahala siya sa isyung ito, nakakaramdam siya ng “pasanin” sa loob niya, at nagsisimula siyang mag-isip-isip na, “Dahil ako na ang namamahala sa mga ito, dapat kong gamitin ang ilan dito. Kung hindi, hindi ba’t masasayang lang ang lahat ng handog na ito kapag winasak na ang mundo? Makatarungan lang na ipamahagi ang mga iyon sa mga lider at manggagawa. Pantay-pantay ang lahat sa sambahayan ng Diyos; dahil ibinigay na namin ang sarili namin sa Diyos, sa amin din ang mga bagay na sa Diyos, at ang sa amin ay sa Diyos din. Hindi naman malaking isyu kung tamasahin ko ang ilang handog sa Diyos; parte naman ito ng pagpapala ng Diyos. Mabuti pa ngang gamitin ko ang ilan dito.” Dahil sa ganoong mga kaisipan, natutukso siya. Unti-unting lumalaki ang pagnanais niya at nagsisimula na siyang mag-imbot sa mga handog, nagsisimula na siyang kumuha ng mga bagay-bagay nang walang pakiramdam ng pagsaway sa puso niya. Iniisip niyang wala namang makakaalam, at inaalo niya ang sarili niya sa pagsasabing, “Ginugol ko na ang sarili ko para sa Diyos; hindi naman malaking bagay kapag tinamasa ko ang ilang handog. Kahit pa malaman ng Diyos, patatawarin Niya ako. Tatamasahin ko na lang ang ilan ngayon.” Bilang resulta, sinisimulan na niyang nakawin ang mga handog, na sumasalungat sa disposisyon ng Diyos. Sa panlabas, nakakaisip siya ng maraming palusot para sa kanyang sarili, tulad ng, “Masisira lang ang mga ito pagtagal-tagal kapag hindi nakonsumo ang mga ito! Hindi naman magagamit ng Diyos ang lahat ng ito, at kung ipamamahagi nang pantay-pantay ang mga ito, napakaraming tao at hindi sapat para mabigyan ang lahat. Bakit hindi na lang ako ang mamahala? Bukod pa roon, paano kung hindi magagastos ang lahat ng perang ito bago magwakas ang mundo? Dapat kumuha ng bahagi ang bawat isa, na nagpapakita rin ng pag-ibig at biyaya ng Diyos! Kahit na hindi ito sinabi ng Diyos, at walang gayong prinsipyo, bakit hindi tayo magkaroon ng inisyatiba? Ito ay pagkilos nang ayon sa mga prinsipyo!” Marami siyang binubuong dahilan na magagandang pakinggan at pagkatapos ay nagsisimula siyang umaksyon. Subalit kapag nagsimula na siya, hindi na makontrol ang mga bagay, at pawala na nang pawala ang pagsaway sa puso niya. Maaari pa nga niyang madama na may katwiran naman ito, iniisip na, “Kung hindi ito kailangan ng Diyos, dapat kong gamitin ito. Hindi naman totoong problema ito.” Dito na nagkakaproblema. Ano sa tingin ninyo, malaking problema ba ito o hindi? Seryoso ba ito? (Oo.) Bakit natin sinasabing seryoso ito? Nararapat bang pagbahaginan ang isyung ito? (Oo.) Bakit ito nararapat pagbahaginan? (Kinasasangkutan ito ng disposisyon ng Diyos at may kinalaman din ito sa kalalabasan at destinasyon ng tao.) Mahalaga ang isyung ito, malala ang kalikasan nito. Ngayon, sa anong bagay Ko kayo dapat bigyang-babala? Huwag na huwag ninyong tanggapin ang ideya ng pagkuha sa mga handog. Sinasabi ng ilang tao, “Hindi tama iyon; ang mga inihandog ng mga kapatid ay para sa sambahayan ng Diyos, para sa iglesia. Kaya iyon ay pag-aari ng lahat.” Tama ba ang pahayag na ito? Paano nabubuo ang ganoong pahayag? Nabubuo ang teoryang tulad nito mula sa kasakiman ng tao. Ano pa ang sangkot sa isyung ito? Mayroong isang bagay na hindi pa natin natatalakay—ano iyon? Iniisip ng ilan, “Isang malaking pamilya ang sambahayan ng Diyos. Para maipakita ang maayos na pamilya, mayroon dapat pag-ibig at pagpaparaya; dapat paghatian ng lahat ang pagkain, inumin, at mga yaman, at dapat na pantay-pantay na ipamahagi ang lahat ng iyon. Halimbawa, dapat may damit ang lahat, at dapat itong pantay-pantay na ipamahagi at matamasa. Hindi nagtatangi ang Diyos; kung may isang taong hindi makabili kahit medyas man lang at kung may ilang sobrang pares ang Diyos, dapat Siyang magbigay ng tulong sa kanila. Higit pa rito, galing sa mga kapatid ang mga handog sa Diyos; sobra-sobra na ang taglay ng Diyos, hindi ba’t dapat ipamahagi ang ilan sa mga iyon sa mga dukha? Hindi ba’t maipapakita nito ang pag-ibig ng Diyos?” Ganito ba mag-isip ang mga tao? Hindi ba’t mga kuru-kuro ng tao ang mga ito? Puwersahang inaangkin ng mga tao ang ari-arian ng Diyos habang gumagamit ng magagandang salita para bansagan ito bilang biyaya ng Diyos, mga pagpapala ng Diyos, at dakilang pag-ibig ng Diyos. Palagi nilang gustong pantay na makipaghatian sa Diyos, gustong pantay-pantay na hatiin ang lahat ng bagay, palaging isinusulong ang egalitaryanismo. Iniisip nilang simbolo ito ng unibersal na pagkakaisa, ng pagkakasundo ng tao, at isang kasiya-siyang pag-iral, at itinuturing nila ito na isang kalagayan na dapat na ipamalas. Hindi ba’t mga kuru-kuro ito ng tao? Lalo na sa sambahayan ng Diyos, iniisip nila na walang dapat magutom. Kung may nagugutom, dapat gamitin ng Diyos ang mga handog sa Kanya para makatulong; hindi dapat ito balewalain ng Diyos. Hindi ba’t ang “dapat” na ito na pinaniniwalaan ng mga tao ay isang klase ng kuru-kuro? Hindi ba’t isa itong hinihingi ng tao sa Diyos? Pagkatapos manampalataya sa Diyos, sinasabi ng ilang tao na, “Napakaraming taon na akong nananampalataya sa Diyos pero wala pa akong nakamit; mahirap pa rin ang pamilya ko. Hindi dapat ito mangyari; dapat maging mabait ang Diyos sa akin, dapat Niya akong pagpalain para mas maluwalhati ko Siya.” Dahil mahirap ang pamilya mo, hindi mo hinahangad ang katotohanan; umaasa kang mabago ang mahirap mong kalagayan sa pamamagitan ng pananampalataya sa Diyos, at ginagamit mo ang pagluluwalhati sa Diyos bilang dahilan para makipagtawaran sa Kanya. Mga kuru-kuro at imahinasyon ito ng tao; magagarbong pagnanais iyon ng tao. Hindi ba’t isang uri ng pakikipagtawaran sa Diyos ang pananampalataya sa Diyos nang may gayong mga motibo? May konsensiya at katwiran ba ang mga nakikipagtawaran sa Diyos? Nagpapasakop ba sa Diyos ang mga taong iyon? Siguradong hindi. Walang konsensiya at katwiran ang mga taong ito, hindi nila tinatanggap ang katotohanan, itinataboy sila ng Diyos, at sila ay mga walang katwirang tao na hindi makakamit ang pagliligtas ng Diyos.

Iniisip ng ilang tao na, “Kapag ang mga tao ay may mga hindi wastong iniisip o mga kilos na lumalabag sa mga atas administratibo ng Diyos at sumasalungat sa disposisyon ng Diyos, dapat makialam ang Diyos para pigilan sila. Ito ang pagliligtas ng Diyos, ito ang pagmamahal ng Diyos.” Hindi ba’t mga kuru-kuro at imahinasyon ito ng mga tao? Ganito ba ang ginagawa ng Diyos para iligtas ang mga tao? Inililigtas ng Diyos ang mga tao sa pamamagitan ng pagpapahayag ng katotohanan. Kung maliligtas ba ang isang tao ay nakadepende sa kung matatanggap niya ang katotohanan. Bukod pa rito, may isang bagay na itinuturing ng Diyos na mas mahalaga pa, at iyon ay ang konsensiya at pagkatao ng mga tao. Kung, sa loob ng iyong pagkatao, ay walang konsensiya, walang integridad, at walang katwiran—ibig sabihin, kapag may nangyayari sa iyo ay hindi normal na gumagana ang konsensiya at pagkamakatwiran mo, hindi mapigilan at makontrol ng mga ito ang mga kilos mo, hindi maiwasto ng mga ito ang mga intensyon at pananaw mo—kung gayon siguradong walang gagawin ang Diyos. Para mabago ka ng Diyos, tinutulutan Niya munang gumana ang konsensiya at pagkamakatwiran mo. Kapag nakaramdam ng pagsaway ang konsensiya mo, magbubulay-bulay ka na, “Mali ang ginagawa ko; ano ang magiging tingin sa akin ng Diyos?” at magdudulot sa iyo ito na mas maghanap pa at magkaroon ng maagap at positibong pagpasok. Gayumpaman, kung ang isang tao ay wala kahit ng unang hakbang na ito, kung wala siyang konsensiya, at wala talagang pagsaway sa puso niya, ano na ang gagawin ng Diyos kapag naharap ang taong ito sa isang bagay? Walang gagawin ang Diyos. Kung gayon, sa anong pundasyon nakabatay ang lahat ng salitang ito na sinasabi ng Diyos, at ang lahat ng hinihingi at katotohanang itinuturo ng Diyos sa mga tao? Nakabase ang mga iyon sa batayang may konsensiya at pagkamakatwiran ang mga tao. Pagdating naman sa taong nabanggit kanina, kung may konsensiya siya at nagtataglay ng isang antas ng pagkamakatwiran, anong mga aksyon sana ang ginawa niya pagkatapos niyang makita ang boteng iyon ng gamot sa ubo? Anong mga pag-uugali sana ang ipinakita niya? Nang maisip niyang, “Ibinigay ito sa diyos, kaya malamang ay mainam ito; sa halip na ipainom ito sa diyos, bakit hindi ko na lang ito inumin?” ano sana ang ginawa niya kung may konsensiya siya? Nabuksan kaya niya ang botelya at nainom ang unang lagok? (Hindi.) Paano mangyayari ang “hindi” na ito? (Mula sa pagkakaroon ng konsensiya.) Dahil nakokontrol siya ng konsensiya niya, gagana ito, at wala na sanang sunod na nangyari sa usaping ito; hindi na sana siya uminom ng unang lagok. Lubos na mababaligtad ang resulta ng pangyayari, at magiging ibang-iba ang kinalabasan. Gayumpaman, sa kabaligtaran, wala siyang konsensiya o pagkamakatwiran—lubusan siyang wala ng mga iyon—kaya bilang resulta ano ang nangyari? Pagkatapos niyang magkaroon ng mga gayong kaisipan at nang walang pagpipigil mula sa konsensiya niya, walang pakundangan niyang binuksan ang bote at uminom ng unang lagok. Bukod sa hindi siya nakaramdam ng pagsaway o pagkakonsensiya pagkatapos noon, nasiyahan pa nga siya rito. Akala niya ay nalusutan niya ito: “Tingnan ninyo kung gaano ako katalino, sinamantala ko ang pagkakataon. Mga hangal kayong lahat; hindi ninyo nauunawaan ang mga bagay na ito. Palaging nadadaig ng karanasan ang pagkabata! Walang sinuman sa inyo ang may ganitong ideya, walang sinuman sa inyo ang may lakas ng loob na gawin ito, pero ginawa ko. Ano ba ang pinakamasamang puwedeng mangyari? Nakainom na ako ng unang lagok; sino ba ang makakaalam?” Sa tingin niya ay nakalamang siya, at masaya ang kalooban niya; akala pa nga niya ay pinapaboran siya, na biyaya ito ng Diyos. Nang gawin niya ang pagkakamaling ito, paulit-ulit na niya itong ginawa, hanggang sa nawalan na siya ng kontrol at ipinagpatuloy niya ito hanggang sa maubos na ang laman ng bote. Sa buong oras na iyon, hindi man lang nakaramdam ng anumang pang-uusig o pagsaway ang konsensiya niya. Hindi siya kailanman sinabihan ng konsensiya at pagkamakatwiran niya na, “Hindi ito sa iyo; kahit pa hindi ito inumin ng Diyos, kahit na itapon pa ito ng Diyos, o ibigay ito sa aso o pusa, hangga’t hindi sinasabi ng Diyos na para ito sa iyo, hindi mo ito dapat gamitin; hindi ito para tamasahin mo.” Hindi ito sinabi ng konsensiya niya sa kanya dahil wala siyang konsensiya. Ano ba ang taong walang konsensiya? Sila ay tinutukoy bilang mga hayop. Ganito kumilos ang mga taong walang konsensiya; ganito ang naiisip nila sa simula pa lang, at ipinagpapatuloy nila ito hanggang sa huli, nang wala ni katiting na pagsaway mula sa kanilang konsensiya. Maaaring sa ngayon ay matagal nang nakalimutan ng taong ito ang nangyari; o, kung matalas ang memorya niya, maaaring naaalala pa rin niya ito at iniisip niyang tama ang ginawa niya noong oras na iyon. Hindi niya kailanman iniisip na maling gawin iyon, at hindi niya napagtatanto ang bigat at kalikasan ng ginawa niya. Hindi niya iyon mapagtanto. Tumpak ba ang pagtukoy ng Diyos sa gayong mga tao? (Oo.) Kapag tinutukoy, ibinubunyag, at tinitiwalag ng Diyos ang mga gayong tao, at binibigyan sila ng ganitong uri ng kalalabasan, sa anong mga prinsipyo at sa anong mga batayan Niya ginagawa ang pagtukoy na ito? (Batay sa kalikasang diwa nila.) Ang tao bang hindi nakadarama ng konsensiya at walang pagkamakatwiran ay nagtataglay ng mga kondisyon para tanggapin at isagawa ang katotohanan? May ganoon ba siyang diwa? (Wala.) Bakit natin sinasabing wala? Kapag nagsimula siyang ipahayag ang mga pananaw niya sa bagay na ito, sa kaibuturan ng puso niya, nasaan ang diyos niya? Sino ba ang diyos na nasa puso niya? Ano ang kinatatayuan niya? Nasa puso ba ng taong ito ang Diyos? Masasabi natin nang may kasiguraduhan na wala sa puso ng gayong tao ang Diyos. Ano ba ang implikasyon kapag wala sa puso ng isang tao ang Diyos? (Ang taong ito ay isang hindi mananampalataya.) Tama iyan. Hindi siya isang tunay na mananampalataya sa Diyos; hindi siya isang kapatid; siya ay isa lamang hindi mananampalataya. Anong mga pag-uugali niya ang nagpapakita na siya ay hindi mananampalataya? Dahil wala sa puso niya ang Diyos, lubusan siyang kumikilos at nagsasalita ayon sa sarili niyang mga kapritso, batay sa sarili niyang mga kuru-kuro, imahinasyon, at kagustuhan, nang walang impluwensiya ng konsensiya. Kapag hindi niya nauunawaan ang katotohanan, hindi napupukaw ang konsensiya niya; kumikilos siya batay lamang sa kanyang mga kagustuhan, para lamang sa kanyang personal na kalamangan at kapakinabangan. May lugar ba ang Diyos sa puso niya? Walang-wala. Bakit Ko sinasabi iyon? Dahil ang mga motibasyon, pinagmulan, direksyon, at maging ang mga pagbubunyag ng mga kilos at salita niya ay naglalayong lahat na pagsilbihan ang mga interes niya; kumikilos at nagsasalita siya batay sa pinaniniwalaan niyang kapaki-pakinabang sa kanya. Lahat ng isinasaalang-alang niya ay nakatuon sa kanyang mga interes at layon, at kumikilos siya nang walang anumang nararamdamang pagsaway at nang walang pagpipigil. Kung huhusgahan siya batay sa pag-uugali niya, ano ang turing niya sa Diyos? (Isang hangin.) Mismo, tumpak iyan. Kung nararamdaman niya ang presensiya ng Diyos, na sinisiyasat ng Diyos ang puso ng tao, na ang Diyos ay nasa tabi ng mga tao, at patuloy silang sinisiyasat, mawawalan ba ng anumang pagpipigil ang mga kilos niya? Magpapakita ba siya ng gayong walang ingat na kapusukan? Siguradong hindi. May katanungan dito: Talaga bang umiiral ang diyos na sinasampalatayaan niya? (Hindi.) Iyon ang diwa ng isyung ito. Hindi umiiral ang diyos na sinasampalatayaan niya; hangin lang ang diyos niya. Samakatwid, anuman ang sabihin ng bibig niya tungkol sa kung ano ang Diyos, gaano man siya manalangin sa Diyos, kahit pa ilang taon na siyang nananampalataya o anuman ang ginawa niya o gaano man ang isinakripisyo niya, lubusang nailalantad ang kalikasan niya batay sa pananalita at pag-uugali niya, sa saloobin niya sa Diyos, at sa saloobin niya sa lahat ng bagay na may kinalaman sa Diyos. Tinatrato niya ang Diyos na parang hangin; hindi ba’t paglapastangan ito sa Diyos? (Oo.) Bakit itinuturing ito na paglapastangan? Iniisip niya na, “Sinasabi nilang sinisiyasat ng diyos ang puso ng tao—pero nasaan ba ang diyos? Bakit hindi ko pa siya naramdaman? Sinasabi rin nila na parurusahan ng diyos ang pagnanakaw sa mga handog, pero wala pa naman akong nakikitang sinuman na nagdusa ng ganting-parusa dahil sa pagnanakaw sa mga handog.” Itinatatwa niya ang pag-iral ng Diyos; ito ay paglapastangan sa Diyos. Sinasabi niya, “Ni hindi nga umiiral ang diyos; paanong ginagawa niya ang anumang gawain? Paanong inililigtas niya ang mga tao? Paanong sinaway niya ang mga tao? Sino na ang pinarusahan niya? Hindi ko pa ito nakitang mangyari kailanman, kaya puwedeng malayang gamitin ang anumang inihandog sa diyos. Kung makita ko iyon ngayon, akin na iyon—ituturing ko itong pagpabor ng diyos sa akin. Ang sinumang makakita nito o makatagpo nito, sa kanya na iyon; siya ang pinaboran ng diyos.” Anong klaseng lohika ito? Ito ang lohika ni Satanas, ng mga magnanakaw; ito ay paglabas ng maladiyablong kalikasan. Ang gayong tao ba ay may tunay na pananalig? (Wala.) Pagkatapos makinig sa napakaraming sermon, naglilitanya siya ng gayon karaming maladiyablong salita; mayroon ba siyang kahit na ano man lang na pundasyon sa katotohanan? (Wala.) Kung gayon, ano ang napala niya sa pakikinig sa lahat ng sermong iyon? Hindi niya tinatanggap ang mga salita ng Diyos, hindi niya itinuturing ang mga salita ng Diyos bilang ang katotohanan, at hindi niya tinatrato ang Diyos bilang Diyos. Ganoon lang iyon.

May ilang taong nananampalataya nga sa kanilang puso na may Diyos at wala silang kahit na katiting na pagdududa sa pagkakatawang-tao ng Diyos. Pero bagaman ilang taon na silang sumusunod sa Kanya, nagdusa na sila ng ilang paghihirap, at nagbayad na ng ilang halaga, wala sila ni katiting na pagkaunawa sa Diyos sa kaibuturan ng puso nila. Ang totoo, ang pinananampalatayaan nila ay isang malabong diyos pa rin, isang diyos na nabuo sa imahinasyon nila; ang pakahulugan nila sa Diyos ay isang hangin lamang. Paano tinatrato ng Diyos ang mga taong ito? Binabalewala Niya lang sila. Nagtatanong ang ilan na: “Kung binabalewala sila ng Diyos, bakit sila nananatili sa sambahayan ng Diyos?” Nagtatrabaho sila. Paano ba dapat ikonsepto ang pagtatrabaho? Ang isang taong nagtatrabaho ay walang interes sa katotohanan, o sa halip, napakababa ng kanyang kakayahan kaya hindi niya ito maabot. Itinuturing niya ang Diyos at ang katotohanan bilang isang bagay na hungkag at malabo, pero para magkamit ng mga pagpapala, makakaasa lamang siya sa kaunting pagsisikap bilang kapalit. Bagama’t sa panlabas ay hindi niya tuwirang nilalabanan ang Diyos, isinusumpa ang Diyos, o sinasalungat ang Diyos, ang diwa niya ay kauri pa rin ng kay Satanas—isa na itinatatwa at nilalabanan ang Diyos. Sinumang hindi nagmamahal sa katotohanan ay hindi mabuti, napagpasyahan na ng Diyos sa Kanyang puso na huwag iligtas ang mga gayong tao. Para sa mga hindi nilalayong iligtas ng Diyos, magiging seryoso pa rin ba Siya sa kanila? Sasabihin ba sa kanila ng Diyos na, “Hindi mo nauunawaan ang aspektong ito ng katotohanan, kailangan mong makinig nang mabuti; hindi mo nauunawaan ang aspektong iyon ng katotohanan, kailangang mas magsikap ka pa at pagbulayan ito”? Bukod pa rito, alam ng Diyos na hindi nauunawaan ng mga taong ito ang katotohanan at hindi nila itinuturing ang Diyos na Diyos. Dapat bang magpakita sa kanila ng mga himala at kababalaghan ang Diyos para malaman nila ang pag-iral Niya, o bigyang-liwanag at tanglawan pa Niya sila para malaman nilang may Diyos? Kikilos ba ang Diyos sa ganitong paraan? (Hindi.) May mga prinsipyo ang Diyos sa paggawa ng mga bagay na ito; hindi Siya kumikilos sa ganitong paraan kung kani-kanino lang. Para sa mga kayang tanggapin ang katotohanan, palaging gumagawa ang Diyos. Ano ang saloobin ng Diyos sa mga hindi kayang tanggapin ang katotohanan o hindi magawang abutin ito? (Binabalewala Niya sila.) Ayon sa mga kuru-kuro ng mga tao, kung binabalewala ng Diyos ang isang tao, ang taong ito ay pagala-gala na parang pulubi. Hindi siya makikita na hinahangad ang katotohanan, ni kakikitaan ng anumang aksyon ng Diyos; nagtatrabaho lamang siya, at hindi niya nauunawaan ang katotohanan. Iyon na ba iyon? Ang katunayan, puwede ring matamasa ng mga taong ito ang ilan sa biyaya at mga pagpapala ng Diyos. Kapag nalagay sila sa mapapanganib na sitwasyon, iingatan din sila ng Diyos. Kapag malubha ang sakit nila, pagagalingin din sila ng Diyos. Maaari ngang bigyan Niya pa sila ng ilang espesyal na talento, o sa ilang espesyal na pagkakataon, maaaring gumawa ng mga mahimalang pagkilos ang Diyos sa kanila, o gumawa ng ilang espesyal na bagay. Ibig sabihin, kung talagang kayang gugulin ng mga taong ito ang sarili nila para sa Diyos at magtrabaho nang maayos nang hindi nagdudulot ng mga kaguluhan, magiging patas ang Diyos sa Kanyang pagtrato sa kanila. Ano ang mga kuru-kuro ng mga tao tungkol sa usaping ito? “Hindi ililigtas ng Diyos ang mga taong ito, kaya gagamitin Niya lang sila kung paano Niya gustuhin at iwawaksi sila kalaunan.” Ganito ba kikilos ang Diyos? Hindi ganito. Huwag ninyong kalimutan kung sino ang Diyos; Siya ay ang Lumikha. Sa buong sangkatauhan, sila man ay mga mananampalataya o walang pananampalataya, mula sa anumang denominasyon o etnisidad, sa mga mata ng Diyos, silang lahat ay mga nilikha Niya. Kaya sinabi ng Panginoong Jesus, “Sapagkat pinasisikat Niya ang Kanyang araw sa masasama at sa mabubuti.” Ang pahayag na ito ay isang prinsipyo kung paano kumikilos ang Diyos—ang Lumikha. Anumang kalalabasan ang sa huli ay ipagkakaloob ng Diyos sa isang tao batay sa diwa nito, o kung ililigtas ba ito o hindi ng Diyos bago ibigay rito ang kalalabasang iyon, anuman ang diwa nito, basta’t magagawa nito ang ilang gawain at makapagtatrabaho ito sa sambahayan ng Diyos at para sa gawain ng Diyos, nananatiling hindi nagbabago ang biyaya ng Diyos; tatratuhin pa rin Niya ito ayon sa Kanyang mga prinsipyo, nang walang anumang pagkiling. Ito ang pagmamahal ng Diyos, ang prinsipyo ng Kanyang mga pagkilos, at ang Kanyang disposisyon. Gayumpaman, ayon sa diwa ng mga taong ito, ang mga pananaw at saloobin nila sa Diyos ay na palagi nilang itinuturing ang Diyos bilang malabo at hindi maliwanag, na para bang umiiral Siya pero hindi rin. Hindi nila makilala ang tunay na pag-iral ng Diyos, ni maranasan ito, at sa huli ay hindi pa rin sila sigurado sa totoong pag-iral ng Diyos. Kaya, sa pagturing sa kanila, ang magagawa lang ng Diyos ay ang dapat Niyang gawin, ang bigyan sila ng ilang biyaya, bigyan sila ng ilang pagpapala at proteksyon sa buhay na ito, hayaan silang madama ang init ng sambahayan ng Diyos, at na matamasa ang biyaya, habag, at mapagmahal na kabaitan ng Diyos. At iyon na iyon—iyon na lahat ang pagpapalang matatanggap nila sa buhay na ito. Sinasabi ng ilang tao: “Dahil masyado namang mapagparaya ang Diyos at natatamasa rin nila ang biyaya at mga pagpapala ng Diyos, hindi ba’t mas mabuti kung dalhin iyon sa susunod na antas at hayaan silang matanggap din ang pagliligtas ng Diyos?” Iyon ay isang kuru-kuro ng tao, hindi kumikilos ang Diyos nang ganoon. Bakit hindi? Mailalagay mo ba ang Diyos sa puso ng isang tao na wala namang puwang para sa Diyos sa puso niya? Hindi. Kahit gaano pa karaming katotohanan ang ibahagi mo sa kanya o gaano pa karaming salita ang sabihin mo, walang saysay iyon; hindi niya mababago ang mga kuru-kuro at imahinasyon niya sa Diyos. Samakatwid, ang magagawa lamang ng Diyos para sa ganitong uri ng tao ay ang magbigay ng ilang biyaya, mga pagpapala, pangangalaga, at proteksyon. May ilan na nagsasabing: “Dahil matatamasa naman nila ang biyaya ng Diyos, kung mas bibigyang-liwanag at tatanglawan pa sila ng Diyos, hindi ba’t makikilala nila ang totoong pag-iral ng Diyos?” Kaya bang maunawaan ng mga gayong tao ang katotohanan? Kaya ba nilang isagawa ang katotohanan? (Hindi.) Kung hindi nila kayang isagawa ang katotohanan, itinatakda nito na hindi sila maililigtas. Samakatwid, hindi na gagawa pa ang Diyos ng walang saysay o walang silbing gawain. Sinasabi ng ilang tao: “Hindi tama iyon. Minsan nahaharap din sila sa pagdidisiplina o nagkakaroon din sila ng ilang kaliwanagan mula sa Diyos at nagkakamit ng ilang katotohanan mula sa Kanya.” Ito ay may kinalaman na naman sa gawain ng Diyos. Ano ang dapat taglayin ng mga gustong iligtas ng Diyos para iligtas sila ng Diyos, para maging layon sila ng Kanyang pagliligtas? Dapat maunawaan ito ng mga tao. Alam din ito ng Diyos; hindi Niya inililigtas ang kahit sino na lang. Kahit pa magpakita ang Diyos ng ilang himala, kababalaghan, at kapangyarihan para kilalanin Siya ng mga tao, puwede bang maligtas ang mga taong ito? Hindi ganoon ang nangyayari. May mga pamantayan ang Diyos sa pagliligtas sa mga tao; dapat may tunay na pananalig ang isang tao at mahal din niya ang katotohanan. Kaya, ang gawaing ginagawa ng Diyos sa mga tao na kinasasangkutan ng paghatol, pagkastigo, mga pagsubok, at pagpipino ay may mga pamantayan din. Sinasabi ng ilang tao: “Madalas kaming nahaharap sa paghatol at pagkastigo. Ang pagharap ba sa paghatol at pagkastigo, mga pagsubok at pagpipino ay tanda na ililigtas kami ng Diyos?” Ganoon ba iyon? (Hindi.) Paano ka nakakasiguro na hindi? Yamang hindi natutugunan ng ilang tao ang mga kondisyon para mailigtas ng Diyos, magpapataw pa rin ba ang Diyos ng paghatol, pagkastigo, mga pagsubok, at pagpipino sa kanila? Dito nagkakaroon ng katanungan tungkol sa kung kanino ipinapataw ng Diyos ang Kanyang paghatol, pagkastigo, mga pagsubok, at pagpipino; kinasasangkutan din ito ng mga maling pagkakaunawa ng mga tao. Sabihin ninyo sa Akin, matatanggap ba ng isang tao ang paghatol at pagkastigo ng Diyos kung hindi man lang nito alam kung sino ang Diyos, kung nasaan ang Diyos, o kung umiiral nga ba ang Diyos? Maaari bang matanggap ng isang tao na itinuturing ang Diyos bilang hangin lamang ang paghatol at pagkastigo ng Diyos? Matatanggap ba ng isang tao ang mga pagsubok at pagpipino ng Diyos kung ang puso nito ay lubusang walang Diyos? Siguradong hindi. Kung gayon, ano ang maaaring makaharap sa ilang pagkakataon ng gayong mga tao? (Pagdidisiplina.) Tama iyan, pagdidisiplina. Ang mga nagtuturing sa Diyos bilang hangin lamang, na pangunahing hindi kumikilala o naniniwala sa pag-iral ng Diyos, ay siguradong hindi makakatanggap sa paghatol at pagkastigo ng Diyos o sa mga pagsubok at pagpipino Niya. Maaaring sabihin na ang mga taong may gayong diwa at gayong mga pag-uugali ay hindi ang mga layon ng pagliligtas ng Diyos. Hindi sila makakatanggap ng pagliligtas ng Diyos, pero hindi sa hindi sila ililigtas ng Diyos—pinagpasyahan na ito ng kalikasang diwa nila na tutol sa katotohanan at namumuhi sa katotohanan. Wala silang wastong saloobin ng pagmamahal at pagtanggap sa katotohanan, kaya hindi nila natutugunan ang mga kondisyon para maligtas. Kung gayon paano sila tinatrato ng Diyos kapag pinapasok nila ang sambahayan ng Diyos para mag-asam ng mga pagpapala? Bukod sa pagtutustos ng ilang pagpapala, biyaya, at pangangalaga at proteksyon, ano ang mga pamamaraang ginagamit ng Diyos para tuparin ang papel Niya bilang ang Lumikha? Nagbibigay ng mga paalala, babala, at panghihikayat ang Diyos sa pamamagitan ng Kanyang mga salita. Kasunod nito, pinupungusan, sinasaway, at dinidisiplina Niya sila; doon na nagtatapos ang gawaing ginagawa ng Diyos sa kanila, lahat ng iyon ay nasa saklaw na ito. Ano ang epekto ng mga pagkilos na ito ng Diyos sa mga tao? Tinutulutan sila nitong tapat na sumunod sa mga pagpigil, umasal nang disente habang nagtatrabaho sa sambahayan ng Diyos, nang hindi nagdudulot ng mga kaguluhan o gumagawa ng masama. Ang ginagawa ba ng Diyos ay magsasanhi na debotong gampanan ng gayong mga tao ang kanilang tungkulin? (Hindi.) Bakit hindi? Ang biyaya, mga pagpapala, pangangalaga, at proteksyong natatanggap nila—pati na ang mga pagpapaalala ng mga salita ng Diyos, ang pagpupungos, pagtutuwid, at pagdidisiplina, at iba pa—ay maghahatid ba ng pagbabago sa kanilang disposisyon? (Hindi.) Hindi makapaghahatid ng pagbabago ang mga iyon sa disposisyon nila, kung gayon anong epekto ang nakakamit ng paggawa ng Diyos sa kanila? Ginagawa sila nitong medyo nalilimitahan sa kanilang pag-uugali, tinutulungan silang sumunod sa mga panuntunan, at ginagawa silang magkaroon ng kaunting wangis ng tao sa panlabas. Bukod pa rito, ginagawa sila nitong maging medyo masunurin; may pag-aatubili nilang tatanggapin ang pagpupungos alang-alang sa biyaya at mga pagpapala ng Diyos, at magagawa nila ang mga bagay-bagay nang ayon sa mga regulasyon at atas administratibo ng sambahayan ng Diyos, at iyon na lahat iyon. Ang pagkamit ba sa lahat ng ito ay nangangahulugang isinasagawa nila ang katotohanan? Malayo pa rin sila roon, dahil ang ginagawa nila ay pangunahing naaayon lamang sa mga prinsipyo sa mga atas administratibo ng sambahayan ng Diyos, pati na rin sa ilang mahihigpit na alituntunin. Pagbabago lang ito sa pag-uugali, wala nang iba. Kung gayon puwede bang sabihin ng isang tao na, dahil nabago naman ng mga taong ito ang pag-uugali nila, mas makabubuting hayaan silang baguhin pati na rin ang disposisyon nila? (Hindi nila kayang gawin iyon.) Hindi nila kayang gawin iyon, hindi nila makakamit iyon—ito ang isang dahilan. At ano ang pangunahing dahilan? Iyon ay na wala talaga sa puso nila ang Diyos; hindi sila naniniwala sa pag-iral ng Diyos. Kaya, para sa mga gayong tao, mauunawaan ba nila ang mga salita ng Diyos? Kaya ng ilan sa kanila, at sinasabi nila, “Mabuti ang mga salita ng Diyos, pero sa kasamaang-palad, hindi ko maisagawa ang mga iyon. Ang pagsasagawa sa mga iyon ay mas lubhang masakit pa kaysa sa operasyon sa puso.” Kapag nakokompromiso ang mga pansariling interes nila, o kapag kailangan nilang kumilos nang labag sa kalooban nila, nakakaramdam sila ng labis na pagkalito at hindi sila makasunod. Kahit na pagurin pa nila nang husto ang sarili nila, hindi talaga nila maisagawa ang mga salita ng Diyos. Dagdag pa rito, hindi nila kailanman kinikilala o tinatanggap ang katunayan na ang mga salita ng Diyos ay ang katotohanan. Hindi nila ito maisaloob; hindi nila maunawaan kung bakit ang mga salita ng Diyos ay ang katotohanan. Halimbawa, kapag sinasabi ng Diyos sa mga tao na maging matapat sila, sinasabi nila, “Sige, magiging matapat akong tao kung sinasabi Mo, pero bakit itinuturing na katotohanan ang pagiging matapat na tao?” Hindi nila alam at hindi nila matanggap ito. Kapag sinasabi ng Diyos na dapat magpasakop ang mga tao sa Kanya, kinukuwestiyon nila na, “Kikita ba kami sa pagpapasakop sa Diyos? Nagkakaloob ba ng mga pagpapala ang Diyos para sa pagpapasakop sa Kanya? Mababago ba nito ang destinasyon ng isang tao?” Hindi nila iniisip na katotohanan ang anumang sinasabi o ginagawa ng Diyos. Wala silang ideya kung ano ang kabuluhan ng mga salita at hinihingi ng Diyos sa tao at hindi nila makilatis kung anong mga kilos ang tama at naaayon sa mga katotohanang prinsipyo. Lahat ng nagmumula sa Diyos—ang pagkakakilanlan ng Diyos, ang diwa ng Diyos, ang mga salita ng Diyos, ang mga hinihingi ng Diyos—ang lahat ng ito, sa pananaw nila, ay hindi matutukoy bilang mga pag-aari at pagiging Diyos ng Diyos. Hindi nila alam na ang Diyos ay ang Lumikha; hindi nila nauunawaan kung ano ang Lumikha, o kung ano ang Diyos. Hindi ba’t problema ito? Pero ganito mismo ang pag-uugali ng ilang tao. Sinasabi ng iba: “Hindi tama iyan. Kung may ganito silang mga kaisipan at pananaw, paanong handa pa rin nilang gampanan ang mga tungkulin nila sa sambahayan ng Diyos?” Ang salitang “handa” rito ay dapat na nasa panipi. Paano ito dapat ipaliwanag? Sa isang banda, ginagampanan nila ang mga tungkulin nila dahil napipilitan sila dahil sa sitwasyon o dahil sa pangangailangan nila para sa mga pagpapala; sa kabilang banda, sa tingin nila ay wala na silang magagawa pa kundi ang sumunod na lang muna nang may pag-aatubili, ang gumampan ng ilang tungkulin at magsumikap nang kaunti. Sa puso nila, naniniwala silang ito ang dapat nilang gawin, pero dahil wala silang interes sa katotohanan, makapagsisikap lang sila at makagagampan ng mga tungkulin kapalit ng mga pagpapala ng Diyos. Kung may ganitong klase ng pag-iisip, matatanggap ba nila ang katotohanan? (Hindi.) Hindi nga nila nauunawaan kung ano ang katotohanan, paano pa nila tatanggapin ito?

Ang gawain ng paghatol ng Diyos sa mga huling araw ay para tapusin ang kapanahunang ito. Kung maliligtas ba o hindi ang isang tao ay kritikal na nakadepende sa kung matatanggap ba niya ang paghatol at pagkastigo ng Diyos, at kung matatanggap ba niya ang katotohanan. Kinikilala ng ilang tao na ang mga salita ng Diyos ay ang katotohanan, pero hindi nila tinatanggap ang katotohanan. Para sa kanila, ang tanggapin ang katotohanan ay parang ang magkaroon ng heart transplant; ganito lubhang kahirap sa kanila ito. Kung ganito tinatrato ng ganitong uri ng tao ang katotohanan, tumatangging tanggapin ito anuman ang mangyari, hindi ang Diyos ang Siyang dapat na sisihin sa hindi pagliligtas sa kanila—sila lang ang masisisi sa hindi pagtanggap sa katotohanan; wala sila ng ganitong pagpapala. Ang pagliligtas ng Diyos sa mga tao mula sa impluwensiya ni Satanas ay hindi kasingsimple ng iniisip ng mga tao. Sa isang banda, ang mga sumasampalataya sa Diyos ay dapat na tanggapin ang pagtutuwid at pagpupungos sa pamamagitan ng mga salita ng Diyos; ito ay isang yugto. Sa kabilang banda, dapat din nilang tanggapin ang paghatol at pagkastigo, ang mga pagsubok at ang pagpipino ng Diyos. Ang paghatol at pagkastigo ay isang yugto; ang mga pagsubok at ang pagpipino ay isa pa. Atubiling matatanggap ng ilang tao ang pagpupungos, sa pag-aakalang nagawa na nilang magpasakop, at pagkatapos ay hindi na sila umuusad at hindi na nila pinagsisikapan ang katotohanan. Partikular na minamahal ng iba ang katotohanan at natitiis nila ang anumang pasakit para matamo ang katotohanan. Hindi lamang nila natitiis ang pagtutuwid ng mga salita ng Diyos kundi kaya pa nilang pumasok sa yugto ng pagtanggap sa paghatol at pagkastigo ng Diyos. Pakiramdam nila, ang pagtanggap sa paghatol at pagkastigo ng Diyos ay pagtataas ng Diyos, pagmamahal ng Diyos, at isang maluwalhating bagay; hindi nila kinatatakutan ang pagdurusa. Pagkatapos maranasan ang paghatol at pagkastigo, kaya ring tanggapin ng mga taong ito ang mga pagsubok at ang pagpipino at hinahangad pa rin nila ang katotohanan. Gaano man katindi ang mga pagsubok at pagpipino, nakikita pa rin nila ang pagmamahal ng Diyos, at naihahandog nila ang kanilang sarili para mapalugod ang Diyos. Gaano man sila pungusan, hindi nila ito itinuturing na paghihirap; sa halip, nadarama nilang higit pa ngang pagmamahal ito mula sa Diyos. Matapos maranasan ang mas marami pang mga pagsubok at pagpipino, nakakamit nila sa wakas ang ganap na pagdadalisay at pagpeperpekto. Ito ang maranasan ang gawain ng Diyos sa pinakamataas na yugto. Ngayon sabihin ninyo sa Akin, may pagkakaiba ba sa pagitan ng mga nananampalataya sa Diyos at nararanasan lamang ang iisang yugto ng pagtutuwid ng Diyos sa pamamagitan ng Kanyang mga salita, at ng mga nakararanas sa dalawang yugto—ang paghatol at pagkastigo ng Diyos, pati na rin ang mga pagsubok at pagpipino? Siguradong may pagkakaiba. Para sa ilang tao, tumitigil na ang Diyos pagkatapos ng pagtutuwid sa kanila, ipinagkakatiwala ang iba sa sarili nilang pagpapasya at kamalayan. Kung hindi nila tatanggapin ang katotohanan at hindi nila pipiliin ang tamang landas, ano ang ipinahihiwatig nito? Maaaring sabihin na walang paraan ang Diyos na iligtas ang mga gayong tao. May ilang taong madalas na nagsasalita tungkol sa pagdurusa sa gawain, pagdurusa sa mga kinabukasan, pagdurusa sa bahay, pagdurusa sa kapareha, pagdurusa sa pagmamahal—para sa kanila, ang lahat ay pagdurusa, at ano ang huling resulta? (Wala itong kinalaman sa katotohanan.) Tama iyan, wala itong kinalaman sa katotohanan at walang kinalaman sa gawain ng Diyos. Ang ginagawa mo lang sa sitwasyong ito ay ang magdusa nang walang patutunguhan; nahihirapan ka lang at nagpapalipas ng panahon, nang walang anumang proseso ng pananalangin sa Diyos o paghahanap sa katotohanan. Hindi iyon ang klase ng “pagdurusa” na nasasangkot sa pagpipino, dahil hindi ito gawain ng Diyos at wala itong kinalaman sa Kanya. Ikaw lang ang nagdurusa, hindi ka dumaraan sa pagpipino ng Diyos. Pero iniisip mo pa rin na ang Diyos ang nagpipino sa iyo; masyado ka lang optimistiko. Nangangarap ka lang! Hindi ka nga kalipikadong pinuhin ng Diyos. Hindi ka pa nga dumaraan sa yugto ng pagkastigo at paghatol, pero umaasa kang isasailalim ka ng Diyos sa mga pagsubok at pagpipino? Posible ba iyon? Hindi ba’t pangangarap lang iyon nang gising? Matitiis ba ng mga ordinaryong tao ang mga pagsubok at pagpipino? Ito ba ay isang bagay na matatanggap ng ordinaryong tao? Ito ba ay isang bagay na ipinagkakaloob ng Diyos sa ordinaryong tao? Hinding-hindi. Pagkatapos ituwid ng Diyos ang isang tao, kung ang taong iyon, dahil sa kanyang mayabang na disposisyon, sa kanyang pagiging matigas ng kalooban, panlilinlang, kabuktutan, o anumang iba pang disposisyon, ay hinahatulan, dinidisiplina, o tahasang itinutuwid ng Diyos sa isa o maraming usapin, na ipinatatanto sa kanya kung bakit siya dinidisiplina ng Diyos—at, dahil dito, nagkakaroon siya ng isang tunay na pagkaunawa sa Diyos at sa kanyang sarili, sumasailalim sa tunay na pagbabago ang disposisyon niya, at pagkatapos ay unti-unti niyang nakakamit ang tunay na pagpapasakop sa katotohanan—sa ganitong proseso lamang hinahatulan at kinakastigo ng Diyos ang mga tao. Sa anong batayan ginagampanan ng Diyos ang gawaing ito? May isang kondisyon: Ang taong tumatanggap ng gayong gawain ay dapat na magampanan ang kanyang tungkulin sa paraang pasok sa pamantayan sa loob ng sambahayan ng Diyos. Dalawang bagay lang ang hinihingi para sa ganitong uri ng paggampan: pagpapasakop at debosyon. Una, kailangang may konsensiya at katwiran ang taong ito; ang mga taong may konsensiya at katwiran lang ang makatutugon sa mga kondisyon para matanggap ang katotohanan. Kapag ang mga gayong tao na may konsensiya at katwiran ay natatanggap ang pagtutuwid ng Diyos, nagagawa nilang hanapin ang katotohanan at magpasakop. Pagkatapos lamang nito saka magpapatuloy ang Diyos sa gawain ng paghatol at pagkastigo. Iyon ang pagkakasunod-sunod ng gawain ng Diyos. Gayumpaman, kung may isang tao sa sambahayan ng Diyos na hindi kailanman kayang gampanan nang deboto ang kanyang tungkulin, hindi nagpapakita ni katiting na pagpapasakop sa kataas-taasang kapangyarihan ng Diyos, at nabibigong gampanan ang kanyang mga tungkulin sa paraang pasok sa pamantayan, kapag naharap siya sa mga kagipitan, kapag nabunyag o pinungusan siya, ang nararanasan lamang niya ay ang pagtutuwid at pagdidisiplina ng Diyos. Hindi siya isinasailalim sa paghatol at pagkastigo ng Diyos, lalo na sa mga pagsubok at pagpipino. Sa madaling salita, talagang hindi siya kasama sa gawain ng Diyos ng pagpeperpekto sa mga tao.

Ang nilalaman na katatapos lamang natin pagbahaginan ay tungkol sa gawain ng pagliligtas at pagpeperpekto ng Diyos sa mga tao, sa mga pamamaraan at pakay ng gawain ng Diyos, pati na rin sa kung aling mga tao isinasagawa ng Diyos ang Kanyang gawain ng paghatol at pagkastigo, mga pagsubok at pagpipino. Tinalakay rin nito ang antas ng buhay pagpasok ng mga tao kapag napasasailalim sa gawaing ito ng Diyos, at ang uri ng diwa at mga kondisyong dapat taglay man lang ng mga tao para matanggap nila ang paghatol at pagkastigo ng Diyos. Ano ang mga kuru-kuro ng tao rito? Iniisip ng mga tao na, “Basta’t sumusunod ang isang tao sa Diyos, basta’t tinanggap niya ang hakbang na ito ng gawain ng Diyos, nakatakda siyang mapasailalim sa paghatol at pagkastigo ng Diyos. Pagkatapos darating din agad ang mga pagsubok at pagpipino mula sa Diyos. Samakatwid, madalas tayong nahaharap sa mga pagsubok, pagpipino, at pagpupungos, at napagkakaitan tayo ng pamilya, mga damdamin, katayuan, at mga kinabukasan. Kasunod nito, patuloy tayong nagdurusa pagdating sa ating mga damdamin, katayuan, at kinabukasan.” Tumpak ba ang mga pahayag na ito? (Hindi.) Kayang baguhin ng mga tao ang isang salita mula sa mga salita at gawain ng Diyos tungo sa isang espirituwal na termino ayon sa pinaniniwalaan nila—bakit ganoon? Ang katunayan, ang pagdurusa nila ay pawang pakikipagbuno lamang, pagpapalipas lang ito ng oras; wala itong anumang kabuluhan. Subalit itinuturing nila ito bilang mga pagsubok at pagpipino, sinasabing pagpipino ito ng Diyos. Napakaseryosong pagkakamali nito; ito ay isang bagay na puwersahang ipinapataw ng mga tao sa Diyos, at hinding-hindi nito kinakatawan ang mga layunin ng Diyos. Hindi ba’t maling pagkakaunawa ito sa Diyos? Talagang maling pagkakaunawa ito. At paano ba nabubuo ang maling pagkakaunawang tulad nito? Dahil hindi nauunawaan ng mga tao ang katotohanan, nakakabuo sila ng mga gayong maling pagkakaunawa batay sa mga imahinasyon nila. Kasunod nito, walang pakundangan nilang ipinalalaganap at ikinakalat ang mga iyon saanman, na kalaunan ay humahantong sa iba’t ibang pahayag tungkol sa “pagdurusa.” Kaya, madalas Kong naririnig na sinasabi ng ilang tao na, “May isang taong tinanggal at pagkatapos ay naging negatibo; siya ay ‘nagdurusa sa katayuan’!” Ang pagdurusa sa katayuan ay hindi pagdanas ng mga pagsubok at pagpipino; ito ay ang pagkawala lamang ng katayuan ng isang tao, pagdurusa ng emosyonal na kabiguan, at paghihirap ng kalooban habang nabibigo. Dahil magkaiba ang tinatawag ng tao na “pagdurusa” at ang tinatawag ng Diyos na pagpipino, ano ba talaga ang tinutukoy ng tunay na pagpipino? Una sa lahat, unawain ninyo na isinasagawa ng Diyos ang maraming gawaing paghahanda bago isailalim ang mga tao sa mga pagsubok at pagpipino. Isa na roon ay pumipili Siya ng mga tao; humihirang Siya ng mga tamang tao. Kanina tinalakay na natin kung anong uri ng tao ang isang tamang tao sa mga mata ng Diyos at kung aling mga kondisyon ang dapat nilang matugunan: Una, dapat man lang ay may konsensiya at katwiran sila sa kanilang pagkatao. Pangalawa, dapat ay magampanan nila ang kanilang mga tungkulin sa paraang pasok sa pamantayan, magampanan ang mga iyon nang may debosyon at pagpapasakop. Pagkatapos, kailangan nilang sumailalim sa ilang taon ng pagpupungos, pagdidisiplina, at pagtutuwid. Maaaring hindi gaanong malinaw sa inyo kung ano ang ibig sabihin ng pagdidisiplina at pagtutuwid, dahil maaaring hindi masyadong maliwanag para sa inyo ang mga konsepto. Tila medyo hindi madaling maarok at abstrak ang mga iyon para sa mga tao. Pero pagdating sa pagpupungos, iyon ay isang bagay na maririnig at madarama ng mga tao; mayroong partikular na lengguwahe at tiyak na tonong sangkot dito, kaya alam ng mga tao ang nangyayari. Kapag ang isang tao ay may nagawang mali, sumasalungat sa mga prinsipyo, walang ingat na gumagawa ng mga maling gawa, o gumagawa ng sariling pasya na nakakapinsala sa mga interes ng sambahayan ng Diyos o sa gawain ng iglesia, at siya ay pinupungusan, ito ang ibig sabihin ng mapungusan. Ano naman kung gayon ang pagtutuwid at pagdidisiplina? Halimbawa, kung may isang taong hindi angkop na maging isang lider ng pangkat at walang debosyon, at gumagawa ng mga bagay na lumalabag sa mga katotohanang prinsipyo o patakaran ng iglesia, at dahil doon ay tinanggal siya, pagtutuwid ba iyon? Iyon ay isang uri nga ng pagtutuwid. Mukha man silang pinangangasiwaan ng iglesia sa panlabas o tinatanggal ng isang lider, sa mga mata ng Diyos, ito ay paggawa Niya at bahagi ng gawain Niya; isa itong uri ng pagtutuwid. Gayundin, kapag nasa mabuting kalagayan ang mga tao, karaniwan ay puno sila ng liwanag at kaya nilang magkaroon ng mga bagong kabatiran; gayumpaman, kapag nasisira ang gawain nila dahil sa ilang kalagayan o partikular na kadahilanan at sila ay nabubunyag, hindi ba’t isang uri ito ng pagtutuwid? Isang uri din ito ng pagtutuwid. Maituturing ba ang mga ito na paghatol at pagkastigo? Sa puntong ito, hindi pa ito maituturing na paghatol at pagkastigo, kaya siguradong hindi ito maituturing na mga pagpipino at pagsubok. Mga pagtutuwid lamang ito na natanggap habang ginagampanan ng isang tao ang mga tungkulin niya. Ang mga pagpapamalas ng pagtutuwid ay kinapapalooban minsan ng pagkakasakit o paulit-ulit na pagpalpak sa mga gampanin, o pagkalito ng isang tao sa mga bagay kung saan dati naman siyang mahusay at hindi niya pagkaalam kung ano ang gagawin. Pawang pagtutuwid ito. Siyempre, minsan dumarating ang pagtutuwid sa pamamagitan ng mga pahiwatig mula sa mga taong nasa paligid o sa pamamagitan ng kung ano ang ibinubunyag ng isang tiyak na pangyayari na ipinapahiya ang isang tao, na nagdudulot sa kanya na umurong sa isang malalim na pagsusuri sa kanyang sarili at pagninilay. Pagtutuwid din ito. Mabuting bagay ba o masamang bagay ang pagtanggap sa pagtutuwid ng Diyos? (Mabuting bagay ito.) Sa teoretikal na pananalita, mabuting bagay ito. Kaya man itong tanggapin o hindi ng mga tao, ito ay isang mabuting bagay, dahil kahit papaano ay pinatutunayan nito na inaako ng Diyos ang responsabilidad para sa iyo, na hindi ka iniwan ng Diyos, at na gumagawa ang Diyos sa iyo, na binibigyan ka ng mga paalala at ng paggabay. Ang katunayan na gumagawa ang Diyos sa iyo ay nagpapatunay na wala pang layunin ang Diyos na sukuan ka. Ang isang implikasyon nito ay na maaaring magpatuloy ang Diyos na ituwid at disiplinahin ka, o, kung ang pagganap mo ay maayos at nasa tamang landas ka, isasailalim ka Niya sa paghatol at pagkastigo. Pero huwag muna tayong masyadong lumayo; sa ngayon, itutuwid at didisiplinahin ka ng Diyos nang maraming beses. Pagkatapos, dahil hinahangad mo ang katotohanan, dahil may pagpapasakop ka, at dahil tamang tao ka, isasailalim ka ng Diyos sa paghatol at pagkastigo; ito ang unang hakbang. Karamihan ng tao ay naranasan na ang mapungusan lang; ang mga baguhan lamang ang hindi pa nakararanas nito. Kadalasan, kumikilos ang mga tao batay sa mga nadarama ng kanilang konsensiya, nararamdaman nila ang pagsaway ng kalooban, nadarama nilang pinaaalalahanan sila ng mga salita ng Diyos sa kanilang mga tenga o puso: “Hindi ko dapat gawin ito, mapaghimagsik ito”; ito ay pagpapaalala, panghihikayat, at pagbababala sa kanila ng mga salita ng Diyos. May iba’t ibang uri ng pagpupungos na nararanasan ng mga tao: Puwede itong manggaling sa mga lider at manggagawa, sa mga kapatid, mula sa ang Itaas, at maging direkta na mula sa Diyos. Naranasan na ng maraming tao ang mga ito, pero mas kakaunti ang nakaranas ng pagtutuwid at pagdidisiplina ng Diyos. Ano ang ipinahihiwatig ng mas kakaunti rito? Ipinahihiwatig nito na mas maraming tao ang malayong makatanggap ng paghatol at pagkastigo ng Diyos—at paano naman ang mga pagsubok at pagpipino ng Diyos? Lalo nang mas malayo sila sa mga ito; lalo nang mas malaki ang agwat, lalo nang mas malayo ang distansiya. Dati, inakala ng mga tao na: “Hinatulan at kinastigo ako ng Diyos—nagkaroon ng singaw sa bibig ko,” “Hinatulan at kinastigo ako ng Diyos, nagkamali ako, may nasabi akong mali, at sumakit ang ulo ko nang ilang araw; ngayon ay nauunawaan ko na kung ano ang paghatol at pagkastigo ng Diyos”—hindi ba’t mga maling pagkakaunawa ito? Ang ganitong uri ng maling pagkaunawa sa Diyos ang pinakakaraniwan; sa ganitong paraan maling nauunawaan ng karamihan sa mga tao ang Diyos. Ang maling pagkaunawang ito ay nagbubunga rin ng ilang negatibong epekto, ipinararamdam sa mga tao na ang pagsasabi ng isang maling salita ay magreresulta sa pagdidisiplina ng Diyos. Ito ay ganap na maling pagkaunawa sa Diyos, at ganap na hindi naaayon sa ginagawa ng Diyos. Kung may gayong mga maling pagkaunawa sa Diyos, matutugunan ba sa huli ng isang tao ang mga hinihingi ng Diyos? Siguradong hindi niya iyon maaabot.

Ngayon, karamihan ng tao ay naranasan na ang pagtutuwid at pagdidisiplina ng Diyos, naranasan na ang mapungusan, at nakatanggap na ng pagpapaalala at panghihikayat mula sa mga salita ng Diyos, pero iyon lang. Narito ang tanong: Bakit hindi pa nararanasan ng mga tao ang paghatol at pagkastigo ng Diyos kahit na matapos silang makaranas hanggang sa hakbang na ito? Bakit hindi maituturing ang pagpupungos, ang pagpapaalala ng mga salita ng Diyos, o ang pagdidisiplina at pagtutuwid bilang paghatol at pagkastigo? Mula sa perspektiba ng pagpapaalala ng mga salita ng Diyos, ng pagpupungos, at ng pagtutuwid at pagdidisiplina na naranasan ng mga tao, ano ba ang resultang nakamit? (Nagkamit sila ng mga pagpipigil sa kanilang panlabas na pag-uugali.) May ilang pagbabagong nangyari sa kanilang pag-uugali, pero nagpapahiwatig ba ito ng pagbabago sa disposisyon? (Hindi.) Hindi ito kumakatawan sa pagbabago sa disposisyon. Sinasabi ng ilang tao: “Napakaraming taon na kaming nananampalataya sa Diyos at nakarinig na kami ng napakaraming sermon, pero hindi pa rin nagbabago ang mga disposisyon namin. Hindi ba’t naagrabyado kami? Kaunti lang ang naging pagbabago sa pag-uugali namin; hindi ba’t labis na kaawa-awa ito? Kailan ba kami sisimulang iligtas ng Diyos? Kailan namin matatanggap ang kaligtasan?” Kaya talakayin natin kung anong mga pakinabang at pagbabago na ang nangyari sa mga dumanas ng iba’t ibang aspektong ito ng gawain ng Diyos. Ngayon-ngayon lang ay may nagbanggit ng tungkol sa mga pagbabago sa pag-uugali; isa itong pangkalahatang pahayag. Sa mas partikular na pananalita, nang unang dumating sa iglesia at magpasan ng kanilang mga tungkulin ang mga tao, hindi pa sila napupungusan, at matinik sila tulad ng kaktus, gusto nilang sila ang may huling salita sa mga bagay-bagay. Iniisip nila: “Ngayong nananampalataya na ako sa Diyos, mayroon na akong mga karapatan at kalayaan sa iglesia, kaya kikilos ako batay sa kung ano sa tingin ko ang angkop.” Kalaunan, kapag dumaan na sila sa pagpupungos at pagdidisiplina, at kapag nabasa na nila ang mga salita ng Diyos, nakapakinig na sila sa mga sermon, at narinig na nila ang pagbabahaginan tungkol sa katotohanan, hindi na sila naglalakas-loob na umasal nang ganito. Ang totoo, hindi pa sila ganap na sumusunod; nagkamit lang sila ng bahagyang katinuan at nakakaunawa ng ilang doktrina. Kapag nagsasabi ang iba ng mga bagay na umaayon sa katotohanan, kinikilala nila ang pagiging tama ng mga bagay na ito, at hindi man nila naiintindihang mabuti ang mga bagay na iyon, natatanggap nila ang mga ito. Hindi ba’t mas sumusunod na sila kaysa noon? Ang kakayahan nilang tanggapin ang mga bagay na ito ay nagpapakita na ang kanilang pag-uugali ay sumailalim sa ilang pagbabago. Paano nagkaroon ng mga pagbabagong ito? Ang mga ito ay lumitaw dahil sa panghihikayat at pagpapaalala, at dahil na rin sa pag-alo, ng mga salita ng Diyos. Kung minsan, ang gayong mga tao ay nangangailangan ng ilang pagdidisiplina, ilang pagpupungos, pati na rin ng ilang pagbabahaginan sa mga prinsipyo, sinasabi sa kanila na ang isang bagay ay dapat gawin sa isang partikular na paraan at hindi maaaring gawin sa ibang paraan. Iniisip nila: “Kailangan ko itong tanggapin. Nakalantad na roon ang katotohanan; sino ang mangangahas na tumutol doon?” Sa sambahayan ng Diyos, ang Diyos ay dakila, ang katotohanan ay dakila, at ang katotohanan ay naghahari; sa pamamagitan ng teoretikal na pundasyong ito, ang ilang tao ay namulat na at naunawaan na kung ano ba ang ibig sabihin ng pagkakaroon ng pananalig sa Diyos. Gawin nating halimbawa ang isang taong noong una ay mabangis at talipandas, ganap na hindi napipigilan, at walang alam sa mga patakaran, sa pananampalataya sa Diyos, sa sambahayan ng Diyos, sa iglesia, at sa mga prinsipyo sa pagganap ng tungkulin ng isang tao: Kapag ang gayong tao—na walang nalalaman—ay dumating sa sambahayan ng Diyos nang may kabaitan at sigasig, punong-puno ng mga “dakilang” hangarin at inaasam, at doon ay hinikayat at pinaalalahanan, diniligan at pinakain, at pinungusan ng mga salita ng Diyos, at itinuwid at dinisiplina nang paulit-ulit, ilang pagbabago ang paunti-unting magaganap sa pagkatao ng taong iyon. Ano ang mga pagbabagong iyon? May mauunawaan siya sa mga prinsipyo ng kung paano umasal, at malalaman niya na noon ay wala pala siyang wangis ng tao; noon, siya ay mabangis, mapagmataas, masuwayin, at napopoot; nagsalita siya nang hindi gaya ng isang aktuwal na tao at kumilos siya nang walang mga patakaran, at hindi niya alam kung paano hanapin ang katotohanan; inakala niya na ang pagkakaroon ng pananalig sa Diyos ay paggawa lamang ng anumang hinihingi ng Diyos at pagpunta sa kung saan man sabihin ng Diyos; na ibig sabihin, nagtaglay siya ng mabangis na kasiglahan, at sa buong panahong iyon ay naniwalang ito ay debosyon at pagmamahal sa Diyos. Ngayon, itinatanggi ng taong ito ang lahat ng bagay na iyon at alam niyang ang mga iyon ay mga bunga ng imahinasyon ng tao, mabuting pag-uugali lamang, at ang iba ay nagmumula pa nga kay Satanas. Dapat pakinggan ng mga mananampalataya ng Diyos ang mga salita ng Diyos at ituring ang katotohanan bilang ang pinakamahalaga sa lahat, at hayaan ang katotohanan na magkaroon ng kapangyarihan sa lahat ng bagay. Sa madaling sabi, sa teorya ay naunawaan at kinilala na ng lahat ng tao, at tinanggap na nila sa kaibuturan ng kanilang puso, na ang mga salitang ito na binigkas ng Diyos ay tama—na ang mga ito ang katotohanan, ang realidad ng mga positibong bagay—gaano man kalalim na nakaugat ang mga salitang ito sa kanilang mga puso at gaano man kalaki ang ginampanang papel ng mga salitang ito. Paglaon, pagkatapos sumailalim sa isang antas ng hindi nakikitang pagtutuwid at pagdidisiplina, ilang sukat ng tunay na pananalig ang lumilitaw sa kanilang kamalayan. Mula sa kanilang panimulang malabong imahinasyon tungkol sa Diyos hanggang sa pakiramdam na mayroon sila ngayon—na mayroong Diyos, at na Siya ay talagang praktikal—sa sandaling magkaroon ng ganitong damdamin ang mga tao sa kanilang pananalig sa Diyos, ang kanilang mga saloobin at pananaw, mga paraan ng pagtingin sa mga bagay-bagay, at pamantayang moral, pati na rin ang kanilang mga paraan ng pag-iisip, ay unti-unting magsisimulang magbago. Halimbawa, hinihingi ng Diyos na maging matapat ang mga tao. Kahit na kaya mo pa ring magsinungaling at maging mapanlinlang, alam mo sa kaibuturan mo na mali ang panlilinlang, at na ang pagsisinungaling at panlilinlang sa Diyos ay isang kasalanan, isang buktot na disposisyon—pero hindi mo mapigilan ang sarili mo. Halimbawa, ipagpalagay nating sa kasalukuyan ay may mapagmataas ka pa ring disposisyon. Minsan ay hindi mo mapigilan ang sarili mo, madalas mong ibinubunyag ang disposisyong ito, at madalas kang naghihimagsik laban sa Diyos, gusto mo palaging mangibabaw at kumilos nang mag-isa, na ikaw ang may huling pasya. Pero alam mo rin na ito ay isang tiwaling disposisyon, at kaya mong manalangin sa Diyos tungkol dito. Kahit na walang kapansin-pansing pagbabago, nagsimula nang magbago nang paunti-unti ang pag-uugali mo. Kahit na hindi ka dumaan sa paghatol at pagkastigo, at bagama’t hindi pa nagbago ang disposisyon mo, unti-unting nililiwanagan ng katotohanan at ng mga salita ng Diyos ang kaibuturan ng puso mo, habang ginagabayan at binabago rin ang iyong pag-uugali, na ginagawa kang mamuhay nang mas katulad ng isang tao, unti-unting iminumulat ang konsensiya mo. Kung may ginagawa kang nagkakanulo sa iyong konsensiya, mararamdaman mong hindi mapalagay ang puso mo. Kapag tinatalakay ang bagay na iyon ay may nadarama ka; hindi ka na kasingmanhid ng dati, nagsisisi ka na, at handa ka nang itama ang sarili mo. Kahit pa hindi mo agad mabago ang disposisyon mo tungkol dito, kapag nakakanti nito ang kalagayan mo, mamamalayan mo na may ganito kang kalagayan; may kamalayan ka na sa loob mo, at binabago ng kamalayang ito ang pag-uugali mo. Ang gayong pagbabago ay pagbabago lamang sa pag-uugali. Bagama’t nangyayari ito at patuloy itong nangyayari, hindi ito kumakatawan sa pagbabago sa disposisyon; hinding-hindi ito pagbabago sa disposisyon. Maaaring hindi mapalagay ang ilang tao matapos nilang marinig ito, at sabihin nilang, “Malaking pagbabago na iyon pero hindi pa rin ito pagbabago sa disposisyon? Kung ganoon ano ba ang pagbabago sa disposisyon? Ano-ano bang pagbabago ang kasama sa pagbabago ng disposisyon?” Isantabi muna natin iyon sa ngayon; ipagpatuloy nating talakayin ang mga pagbabago na nakamit na ng mga tao, na mga epekto at resulta ng mga salita ng Diyos at ng lahat ng ginawa Niya sa mga tao. Nagsisikap ang mga tao na mabago ang mga iniisip at pananaw nila na hindi naaayon sa katotohanan. Kapag naharap sila sa mga usapin, magkakaroon sila ng kamalayan; ikukumpara nila ang usapin sa katotohanan, sasabihing, “Hindi naaayon ang usaping ito sa katotohanan, pero hindi ko pa mabibitiwan ang pananaw ko, naroroon pa rin ito.” Namalayan at natutuhan mo lang na ang pananaw mo ay hindi naaayon sa mga salita ng Diyos; mapatutunayan ba nito na nagbago na o na nabitiwan mo na ang pananaw mo? Hindi. Hindi pa nagbabago at hindi pa nabibitiwan ang pananaw mo, na nagpapatunay na nananatiling buo pa rin ang tiwaling disposisyon mo at hindi pa ito nagsisimulang magbago; tinanggap pa lamang ng kamalayan mo, ng kaibuturan ng puso mo, ang mga salita ng Diyos at itinuring ang mga iyon bilang ang katotohanan. Pero teoretikal at personal na pagnanais lamang ito—ang mga salita ng Diyos ay hindi pa nagiging buhay at realidad mo. Kapag naging realidad mo na ang mga salita ng Diyos, bibitiwan mo na ang mga pananaw mo, at tatratuhin mo ang lahat ng tao, pangyayari, at bagay, pati na rin ang lahat ng nangyayari sa paligid mo, gamit ang mga pananaw ng mga salita ng Diyos.

Nasaang yugto na ang buhay pagpasok ninyo ngayon? Nalaman mo nang mali ang mga pananaw mo, pero umaasa ka pa rin sa mga pananaw mo para mabuhay, at ginagamit mo ang mga iyon para sukatin ang gawain ng Diyos. Ginagamit mo ang mga kaisipan at pananaw mo para husgahan ang mga sitwasyong inilalatag ng Diyos para sa iyo, at tinatrato mo ang kataas-taasang kapangyarihan ng Diyos sa pamamagitan ng iyong mga iniisip at pananaw. Naaayon ba ito sa mga katotohanang prinsipyo? Hindi ba’t kakatwa ito? Katiting na doktrina lamang ang nauunawaan ng mga tao, pero gusto nilang suriin ang mga kilos ng Diyos. Hindi ba’t sobrang kayabangan ito? Tinatanggap mo lang ngayon na mabuti at tama ang mga salita ng Diyos, at, kung titingnan ang panlabas mong pag-uugali, hindi mo ginagawa ang mga bagay na halata namang sumasalungat sa katotohanan, lalo nang hindi mo ginagawa ang mga bagay na humuhusga sa gawain ng Diyos. Nagagawa mo ring magpasakop sa mga pagsasaayos ng gawain ng sambahayan ng Diyos. Mula sa pagiging isang walang pananampalataya ay nagiging isa kang tagasunod ng Diyos na may asal ng isang banal. Mula sa pagiging isang taong ganap na namumuhay ayon sa mga pilosopiya ni Satanas, at ayon sa mga konsepto, kautusan at kaalaman ni Satanas, nang marinig mo ang mga salita ng Diyos ay naging isa kang taong nadarama na katotohanan ang mga iyon, tinatanggap ang mga iyon, at hinahangad ang katotohanan, at nagiging isa kang tao na kayang yakapin ang mga salita ng Diyos bilang iyong buhay. Ganoong uri iyon ng proseso—wala nang iba. Sa panahong ito, ang pag-uugali at mga paraan mo ng paggawa sa mga bagay-bagay ay siguradong daraan sa ilang pagbabago. Para sa Diyos, kahit gaano ka pa magbago, ang naipapamalas mo ay mga pagbabago lang sa iyong pag-uugali at mga pamamaraan, mga pagbabago sa iyong mga kaloob-loobang pagnanais at determinasyon. Ito ay walang iba kundi mga pagbabago sa iyong mga kaisipan at pananaw. Maaaring sa ngayon ay kaya mong ihandog sa Diyos ang buhay mo kapag nag-ipon ka ng lakas at may bugso ka ng damdamin, pero hindi ka ganap na makapagpasakop sa Diyos sa isang bagay na talagang hindi mo nagugustuhan. Ito ang pagkakaiba sa pagitan ng pagbabago sa pag-uugali at ng pagbabago sa disposisyon. Siguro, dahil sa mabuting puso mo ay nagagawa mong ialay sa Diyos ang iyong buhay at lahat-lahat, at sabihing, “Handa ako at gusto kong ibigay ang dugo ng buhay ko para sa Diyos. Sa buhay na ito ay wala akong mga pinanghihinayangan at mga inirereklamo! Tinalikuran ko na ang pag-aasawa, ang mga makamundong kinabukasan, ang lahat ng kaluwalhatian at kayamanan, at tinatanggap ko ang mga sitwasyong ito na inihanda ng Diyos. Kaya kong tiisin ang lahat ng panunuya at paninirang-puri ng mundo.” Pero sa sandaling inihanda ng Diyos ang isang sitwasyon na hindi tugma sa mga kuru-kuro mo, kaya mong sumalungat at magprotesta laban sa Kanya at lumaban sa Kanya. Ito ang pagkakaiba sa pagitan ng pagbabago sa pag-uugali at ng pagbabago sa disposisyon. Posible ring kaya mong ialay ang iyong buhay para sa Diyos at talikuran ang mga taong pinakamamahal mo, o ang bagay na pinakamamahal mo, na pinakahindi kayang mawala ng puso mo—pero kapag tinawag ka para magsalita sa Diyos mula sa puso, at maging isang matapat na tao, medyo nahihirapan ka at hindi mo ito magawa. Ito ang pagkakaiba sa pagitan ng pagbabago sa pag-uugali at ng pagbabago sa disposisyon. Gayunman, siguro ay hindi ka nagpapasasa sa kaginhawahan ng laman sa buhay na ito, ni kumakain ng masasarap na pagkain ni nagsusuot ng magagarang kasuotan, araw-araw ay nagpapakapagod ka sa gawain at inuubos mo ang lakas mo sa iyong tungkulin. Matitiis mo ang lahat ng klase ng pasakit na idinudulot sa iyo ng laman, pero, kung hindi umaayon sa iyong mga kuru-kuro ang mga pagsasaayos ng Diyos, hindi ka makaunawa, at nagkakaroon ka ng mga hinaing laban sa Diyos at maling pagkaunawa sa Kanya. Unti-unting nagiging abnormal ang ugnayan mo sa Diyos. Palagi kang lumalaban at naghihimagsik, hindi mo magawang lubos na makapagpasakop sa Diyos. Ito ang pagkakaiba sa pagitan ng pagbabago sa pag-uugali at ng pagbabago sa disposisyon. Handa kang ialay ang buhay mo para sa Diyos, kung gayon bakit hindi ka makapagsabi ng isang matapat na salita sa Kanya? Handa kang isantabi ang lahat ng panlabas na bagay, kung gayon bakit hindi mo magawang maging tapat na tapat sa atas na ibinigay sa iyo ng Diyos? Handa kang ialay ang buhay mo para sa Diyos, kung gayon bakit hindi mo mapagnilayan ang sarili mo kapag umaasa ka sa mga damdamin mo upang gawin ang mga bagay-bagay at itaguyod ang ugnayan mo sa iba? Bakit hindi ka manindigang itaguyod ang gawain ng iglesia at ang mga interes ng sambahayan ng Diyos? Ganito ba ang isang taong namumuhay sa harap ng Diyos? Gumawa ka na ng panata sa Diyos na gugugulin mo ang sarili mo para sa Kanya nang buong buhay mo at tatanggapin mo ang anumang pagdurusang makaharap mo, kung gayon bakit sa isang beses na pagkatanggal sa iyo sa iyong tungkulin ay nalulugmok ka na nang labis sa pagkanegatibo na hindi ka na makabangon sa loob ng napakaraming araw? Bakit puno ng paglaban, hinaing, maling pagkaunawa, at pagkanegatibo ang puso mo? Ano ang nangyayari? Ipinapakita nito na ang pinakamamahal ng puso mo ay ang katayuan, at may kinalaman ito sa nakapagpapabagsak na kahinaan mo. Kaya, kapag tinanggal ka, bumabagsak ka at hindi ka na makabangon. Sapat na ito para patunayan na bagaman nagbago na ang pag-uugali mo, ang buhay disposisyon mo ay hindi pa nagbabago. Ito ang pagkakaiba sa pagitan ng pagbabago sa pag-uugali at ng pagbabago sa disposisyon.

Karamihan ng tao ngayon ay nagpapakita ng ilang mabuting pag-uugali, pero iilan-ilan lang ang naghahanap sa katotohanan o tumatanggap dito, at halos walang may tunay na pagpapasakop. Mula sa perspektibang ito, maraming tao ang dumaranas lamang ng mga pagbabago sa pag-uugali at pagbabago sa kanilang mga iniisip at pananaw; handa at may adhikain silang tumanggap at magpasakop sa kataas-taasang kapangyarihan ng Diyos, at wala silang kinikimkim na reklamo sa kanilang puso. Sabihin ninyo sa Akin, naranasan na ba ng mga taong ito ang paghatol at pagkastigo ng Diyos? (Hindi.) Sa kasamaang-palad, ang mga patotoong batay sa karanasan na ibinahagi ninyo dati ay hindi kinasasangkutan ng paghatol at pagkastigo ng Diyos; malayo ang mga iyon sa mga hinihingi ng Diyos. Hangga’t hindi mo pa nararanasan ang paghatol at pagkastigo ng Diyos, hindi pa nagsisimulang magbago ang disposisyon mo. Kung hindi pa nagsisimulang magbago ang disposisyon mo, ang mga pagbabagong nakikita mo ay mga pagbabago lamang sa pag-uugali. Ang gayong mga pagbabago sa pag-uugali ay dahil sa iyong pakikipagtulungan, ang isang dahilan ng mga iyon ay ang iyong mabuting pagkatao, at mga epekto iyon ng gawain ng Diyos. Iniisip mo ba talaga na hanggang dito lang gagawa ang Diyos para iligtas ang mga tao? (Hindi.) Kung ganoon ano ang susunod na gagawin ng Diyos? Ano ang pangunahing gawaing ginagawa ng Diyos kapag inililigtas Niya ang mga tao? (Ang paghatol at pagkastigo.) Ang pangunahing pamamaraang ginagamit ng Diyos para iligtas ang mga tao ay ang paghatol at pagkastigo. Pero sa kasamaang-palad, halos wala pang sinuman ang nagawang tanggapin ang paghatol at pagkastigo ng Diyos. Samakatwid, ang gawain ng pagliligtas ng Diyos sa mga tao, ng pagpeperpekto sa kanila, at pagbabago sa kanilang mga disposisyon ay hindi pa opisyal na nagsisimula. Bakit hindi pa ito opisyal na nagsisimula? Dahil ang gawaing ito ng Diyos ay hindi pa puwedeng isagawa sa mga tao. Bakit hindi pa ito puwedeng isagawa? Dahil sa kasalukuyang kalagayan, tayog, at kayang gawin ng mga tao, malayo pa rin sila sa mga pamantayang hinihingi ng Diyos, kaya hindi maituloy ng Diyos ang Kanyang gawain. Nangangahulugan ba iyong titigil na ang Diyos sa Kanyang gawain? Hindi, naghihintay ang Diyos. Ano pa ang ginagawa Niya habang naghihintay? Pinadadalisay Niya ang iglesia, nililinis ito mula sa mga gumagambala at gumugulo, mga anticristo, masasamang espiritu, masasamang tao, mga hindi mananampalataya, mga hindi tunay na nananampalataya sa Kanya, at mga ni hindi kayang magtrabaho. Tinatawag itong paglilinis ng taniman; tinatawag din itong pagtatahip. Ang paglilinis ba ng taniman ang pangunahing gawain ng Diyos sa panahong ito? Hindi, sa panahong ito, patuloy na gagawa ang Diyos sa inyo sa pamamagitan ng pagpapaalala ng mga salita, pagdidilig, pag-aalaga, pagpupungos, pagtutuwid, at pagdidisiplina sa inyo. Hanggang sa anong antas? Kapag lamang nagtataglay na ang mga tao ng mga pangunahing kondisyon para tanggapin ang paghatol at pagkastigo ng Diyos ay saka sisimulan ng Diyos ang gawain ng paghatol at pagkastigo. Ngayon sabihin ninyo sa Akin, batay sa inyong mga haka-haka at paghusga, ano-anong mga kondisyon ang dapat matugunan ng mga tao bago simulan ng Diyos ang gawain ng paghatol at pagkastigo? Makikita mo na ginagawa ng Diyos ang lahat sa takdang oras nito. Hindi Siya gumagawa nang basta-basta. Ang Kanyang gawain ng pamamahala ay sumusunod sa planong ginawa Niya, at ginagawa Niya ang lahat nang hakbang-hakbang, hindi basta-basta. At ano naman ang mga hakbang na iyon? Ang bawat hakbang ng gawain na ginagawa ng Diyos sa mga tao ay kailangang umepekto, at kapag nakikita Niya na umeepekto iyon, ginagawa Niya ang sunod na hakbang ng gawain. Alam ng Diyos kung paano maaaring umepekto ang Kanyang gawain, kung ano ang kailangan Niyang sabihin at gawin. Ginagawa Niya ang Kanyang gawain ayon sa pangangailangan ng mga tao, hindi nang basta-basta. Anumang gawain na magiging epektibo sa mga tao, ginagawa iyon ng Diyos, at anumang walang kinalaman sa pagiging epektibo, siguradong hindi iyon ginagawa ng Diyos. Halimbawa, kapag kailangan ng mga negatibong halimbawa na mapagkukunan ng aral kung saan maaaring magkaroon ng pagkilatis ang hinirang na mga tao ng Diyos, maglilitawan sa iglesia ang mga huwad na cristo, anticristo, masasamang espiritu, masasamang tao, at mga nanggugulo at nanggagambala, binibigyang-kakayahan ang mga tao na magkaroon ng pagkilatis. Kung nauunawaan ng hinirang na mga tao ng Diyos ang katotohanan at nakikilatis nila ang gayong mga tao, nakagawa na ng serbisyo ang mga taong iyon, at wala nang halaga ang pag-iral nila. Sa panahong iyon, kikilos ang hinirang na mga tao ng Diyos para ilantad at iulat sila, at agad silang aalisin ng iglesia. Ang buong gawain ng Diyos ay may mga hakbang, at lahat ng hakbang na iyon ay isinaayos ng Diyos batay sa kinakailangan ng tao sa kanyang buhay at kanyang tayog. Ano ang talagang kailangan ng mga tao, at bakit lumilitaw sa iglesia ang mga anticristo at masasamang tao? Sa pangkalahatan, ang mga tao ay nalilito sa mga usaping ito at hindi nila nauunawaan kung ano ang nangyayari sa mga usaping ito. Dahil hindi nauunawaan ng ilang tao ang gawain ng Diyos, nagkakaroon sila ng mga kuru-kuro, at nagrereklamo pa nga, sinasabing, “Paanong lumilitaw ang mga anticristo sa iglesia ng Diyos? Bakit hindi ito tinutugunan ng Diyos?” Kapag lamang nabasa na nila ang mga salita ng Diyos na nagsasabi na ang mga pangyayaring ito ay nilalayon para matuto ng mga aral ang mga tao at para magkaroon sila ng pagkilatis ay saka sila maliliwanagan at saka nila mauunawaan ang mga layunin ng Diyos. Sa simula, walang pagkilatis ang mga tao sa masasamang tao. Kapag pinatatalsik ng iglesia ang mga gayong tao, nagkakaroon ng mga kuru-kuro ang mga tao; iniisip nilang ang mga pinatalsik ay marami na ang naihandog at kaya ng mga iyon na magtiis ng paghihirap, at iniisip nilang hindi dapat pinatalsik ang mga taong iyon. Pagkatapos ay lumalaban na sila sa ginawa ng Diyos. Pero pagkatapos ng isang panahon ng karanasan, nauunawaan ng mga tao ang katotohanan at nagkakaroon sila ng abilidad na makilatis ang masasamang tao. Ngayon, kapag pinapatalsik ang isang masamang tao, hindi na sila nagkakaroon ng mga kuru-kuro o lumalaban. Kapag nakakita sila uli ng isang masamang tao na gumagawa ng masasamang gawa, kaya na nilang makilala ito, at nagtutulungan ang lahat para iulat ang taong iyon at paalisin iyon bago pa makagawa ng malaking pinsala. Pagkatapos noon, ang masasamang taong ito ay wala nang katayuan sa sambahayan ng Diyos. Paano ito nakakamit? Paano nagkaroon ng ganitong pagkilatis ang mga tao? Ito ay gawa ng Diyos. Kung wala ang gawain ng Diyos, hindi mauunawaan ng mga tao ang mga bagay na ito. May pagkakasunod-sunod ang gawain ng Diyos, at ang mga hakbang ng pagkakasunod-sunod na ito ay natutukoy batay sa mga hinihingi ng buhay ng tao. Pero hindi malinaw sa mga tao mismo kung ano ba ang talagang kailangan nila, magugulo ang isip nila. Kaya, maipagpapatuloy lamang ng Diyos ang gawain Niya, magsasaayos Siya ng maraming aral para matutuhan ng mga tao, na nagbibigay-kakayahan sa kanilang pumasok sa katotohanang realidad at makamit ang mga resultang hinihingi Niya. Nauunawaan man o hindi ng mga tao, walang sawang ipinagpapatuloy ng Diyos ang Kanyang gawain—ito ang pagmamahal ng Diyos. Katulad lang ito ng kung paano pinupungusan ng Diyos ang isang tao: Kung magkamali ito, pupungusan ito ng Diyos; kung magkamali na naman ito, pupungusan Niya itong muli. Kung mabunyag na naman ito, pupungusan itong muli ng Diyos. Matiyagang gumagawa ang Diyos hanggang sa ang taong ito ay tunay na magkamit ng pagkaunawa, hindi na maging manhid, at maging kasingsensitibo na ng isang taong nakahawak ng isang kawad na may kuryente kapag nahaharap na naman sa mga kaparehong sitwasyon, hindi na nagkakamali. Pagkatapos, sapat na iyon, at titigil na ang Diyos sa Kanyang gawain. Kapag naharap ka na naman sa mga bagay na ito at kaya mo nang pangasiwaan ang mga ito nang mag-isa at nang naaayon sa mga prinsipyo, hindi na kailangan pang mag-alala ng Diyos. Pinatutunayan nito na naunawaan mo na ang mga salita ng Diyos at ang katotohanan ng Diyos, nayakap mo na ang mga iyon sa iyong puso, at naging buhay mo na ang mga iyon. Sa puntong iyon, titigil na ang Diyos sa Kanyang gawain. Ito ang mga hakbang ng gawain ng Diyos, at pagkatapos mong maranasan ang mga iyon, makikita mo ang diwa at karunungan ng Diyos; hindi ito maikakaila at 100 porsiyento itong sigurado.

Kasasabi lamang ngayon na ang mga hakbang ng gawain ng Diyos ay may kinalaman sa pagbabago sa disposisyon ng mga tao. Ang gawain ng Diyos ay hindi ang tulutan ang mga tao na sumailalim sa bahagyang pagbabago sa pag-uugali, maunawaan ang ilang panuntunan, at magkaroon ng kaunting wangis ng tao, at pagkatapos ay ideklara iyon na isa nang malaking tagumpay. Kung ganoon iyon, natapos na sana ang gawain sa Kapanahunan ng Biyaya. Ano ba ang gusto ng Diyos? (Ang pagbabago sa disposisyon ng mga tao.) Tama, ang pagbabago sa disposisyon ang dapat taglayin ng mga taong totoong naligtas. Ang gusto ng Diyos ay hindi lamang pagbabago sa pag-uugali ng mga tao, kundi higit pa rito, ang pagbabago sa kanilang disposisyon; ito ang pamantayan sa pagiging naligtas. Kababanggit lamang din ngayon sa ilang pagbabago sa pag-uugali, tulad ng kakayahang talikuran ang mga bagay-bagay at ibigay ang buhay para sa Diyos—malinaw na mga pagbabago sa pag-uugali ang mga ito. Pero kung hindi deboto ang mga tao sa mga atas ng Diyos, kung nakakakilos pa rin sila nang pabasta-basta at nakikibahagi sa panlilinlang, ang ibig sabihin nito ay wala pang pagbabago sa kanilang mga disposisyon. Ang mga tao ngayon ay kapuri-puri lamang sa kanilang pag-uugali; mukhang mas napapantayan nila ang kilos ng isang banal, umaasal sila nang mas may pagkatao, at mayroon silang kaunting dignidad at integridad. Gayumpaman, gaano man nagpapakita ng mabuting pag-uugali ang isang tao, kung wala naman itong kinalaman sa pagsasagawa sa katotohanan, at hindi ito isinasabuhay mula sa kanyang konsensiya, katwiran, at normal na pagkatao, wala itong kinalaman sa pagbabago sa disposisyon at hindi ito ang gusto ng Diyos. Kung titingnan ito nang ganito, pagdating sa kasalukuyan ninyong pag-uugali, gaano man kayo sumunod sa mga panuntunan, gaano man kayo kamasunurin, gaano man ninyo maaaring ibigay ang buhay ninyo, o gaano man kalaki ang mga determinasyon ninyo, nagawa ba ninyong mapalugod ang Diyos? Natugunan na ba ninyo ang mga hinihingi ng Diyos? (Hindi.) Napakatataas ba ng hinihingi ng Diyos? Iniisip ng ilang tao, “Masyado nang masunurin ang mga tao ngayon, paanong hindi pa rin nila natutugunan ang mga hinihingi ng Diyos?” Ano sa tingin ninyo, ang pagsunod bang ito ay pagpapasakop? (Hindi.) Tama iyan. Ang pagsunod na ito ngayon ay pagkakaroon lamang ng kaunting pagkamakatwiran, at lahat ng iyon ay resulta ng pagdidisiplina ng Diyos. Ang lahat ng iyon ay epektong nakamit ng pagdidisiplina ng Diyos; pagkatapos lamang ng masinsinang pagsasalita ng Diyos ng napakaraming salita saka namulat ang konsensiya ng mga tao, na napukaw ang pagkadama ng konsensiya ng mga tao, at na nagsimula silang magsabuhay ng kaunting wangis ng pagkatao, na magkaroon ng ilang panuntunan sa paggawa ng mga bagay-bagay, na matutong magtanong sa anumang ginagawa nila, at makaramdam ng kaunting pagsaway kapag kumikilos sila nang laban sa mga prinsipyo. Sa madaling salita, hindi natutugunan ng mga pagbabago sa pag-uugali ang mga kondisyon para matanggap ang paghatol at pagkastigo ng Diyos; hindi ang pagbabago sa pag-uugali ng mga tao ang nais ng Diyos. Kung gayon, ano ang gusto ng Diyos? Ang gusto Niya ay ang pagbabago sa disposisyon nila. At ano nga ba ang mga pagpapamalas ng pagbabago sa disposisyon? Hanggang sa anong antas ba sila dapat magbago sa iba’t ibang aspekto para maging kalipikado sila sa paghatol at pagkastigo ng Diyos? Dapat silang magbago hanggang sa antas na makikita ng Diyos ang paggampan ng taong ito sa lahat ng aspekto—kayang-kaya ng taong ito na gampanan ang kanyang mga tungkulin sa paraang pasok sa pamantayan, at kaya niyang tanggapin ang pagpupungos, kaya niyang hanapin ang katotohanan sa lahat ng bagay, kaya niyang sumunod sa Diyos kapag nahaharap sa mga kapighatian at pagsubok, at kaya niyang tanggapin sa kaibuturan ang anumang sinasabi ng Diyos at magpasakop dito; kahit pa hindi siya pangasiwaan ng iba, at maharap siya sa mga tukso, kaya niyang pigiling gumawa ng masasamang bagay, at hindi gumawa ng kahit kaunting kasamaan. Sa mga mata ng Diyos, pasok sa pamantayan ang mga gayong tao; kalipikado silang pormal na makatanggap ng paghatol at pagkastigo ng Diyos, na siyang higit pang hakbang sa gawain ng pagliligtas at pagpeperpekto sa kanila ng Diyos. Anong klaseng palatandaan, anong klaseng pamantayan, ang mayroon dito—alam ba ninyo? (Ang naisip ko ay, sa pagtutuwid at pagdidisiplina ng Diyos, unti-unting mababawi ng isang tao ang kanyang konsensiya at katwiran at, kasama ng ilang pagbabago sa kanyang pag-uugali, sa kalaunan ay magagawa niyang gampanan nang deboto ang kanyang mga tungkulin. Pagkatapos ay maaaring simulan nang gawin ng Diyos ang gawain ng paghatol at pagkastigo sa taong iyon.) Sumasang-ayon ba kayong lahat sa pahayag na ito? (Oo.) Mabuti, pero isang kondisyon lamang ito. Bago isakatuparan ng Diyos ang gawain ng paghatol at pagkastigo sa isang tao, susuriin ng Diyos ang taong ito. Paano Niya ito sinusuri? May ilang pamantayan ang Diyos. Una, pinagmamasdan Niya ang saloobin nito sa Kanyang mga atas; na ang ibig sabihin, kung ano ang saloobin ng taong ito sa mga tungkuling dapat nitong gampanan, kung buong puso ba nitong magagampanan ang mga tungkulin nito, sa abot ng makakaya nito, at nang may debosyon. Sa madaling salita, pinagmamasdan ng Diyos kung magagampanan ba ng mga tao ang kanilang mga tungkulin sa paraang pasok sa pamantayan—ito ang unang aspekto. Direkta itong may kaugnayan sa buhay ng pananampalataya sa Diyos at sa pang-araw-araw na gawaing ginagawa ng mga tao. Bakit itinatakda ng Diyos ang aspektong ito bilang isang kondisyon, bilang isang pamantayan sa pagsusuri? Ano ang dahilan sa likod nito—alam ba ninyo? Kapag ipinagkakatiwala ng Diyos ang isang gampanin sa isang tao, napakahalaga ng saloobin ng taong iyon—ganito Niya sinusuri ang isang tao. Ipinagkatiwala ng Diyos ang gampaning ito sa taong ito; paano ito tatratuhin ng isang taong may konsensiya kumpara sa isang taong walang konsensiya? Paano ito tatratuhin ng isang taong makatwiran kumpara sa isang taong hindi makatwiran? May pagkakaiba sa pagitan ng mga ito. Ang konsensiya at pagkamakatwiran ay mga katangiang dapat taglayin ng pagkatao ng isang tao. Bukod pa rito, ang pagkakaroon lamang ng kaunting pagkadama ng konsensiya o kaunting pagkamakatwiran ay hindi sapat. Kung mababawi ng mga tao ang konsensiya at pagkamakatwiran nila, may wangis na ba sila ng mga tao? Natamo na ba nila ang katotohanang realidad? Hindi, hindi pa iyon sapat; pinagmamasdan din ng Diyos ang landas na tinatahak ng mga tao sa panahon ng paggampan nila sa kanilang tungkulin. Anong klaseng landas na tinatahak ng mga tao ang makatutugon sa hinihinging pamantayan ng Diyos? Una, ang hindi gumawa ng kasamaan at ang magpasakop habang gumagampan ng tungkulin ang pinakamababang pamantayan. Kung kaya ng isang tao na gumawa ng kasamaan, wala nang pag-asa ang taong ito; hindi siya ang klase ng taong gustong iligtas ng Diyos. Dagdag pa rito, sa pagtrato sa mga atas ng Diyos, maliban pa sa pangangasiwa sa mga iyon nang may konsensiya at pagkamakatwiran, may mas malaking pangangailangan na hanapin ang katotohanan at unawain ang mga layunin ng Diyos. Kahit na ano pa ang sitwasyon, naaayon man o hindi sa iyong mga kuru-kuro o imahinasyon ang bagay na kinakaharap mo, dapat mong panatilihin ang saloobin ng pagpapasakop. Sa puntong ito, ang ninanais ng Diyos ay ang mapagpasakop mong saloobin. Kung kinikilala mo lang na katotohanan at tama ang lahat ng salita ng Diyos, nagpapasakop na saloobin na ba iyon? Hinding-hindi. Ano ang praktikal na aspketo ng isang nagpapasakop na saloobin? Ganito iyon: Dapat mong magawang tanggapin ang mga salita ng Diyos. Bagama’t mababaw ang buhay pagpasok mo, at hindi sapat ang tayog mo, at kulang pa sa lalim ang kaalaman mo sa praktikal na aspekto ng katotohanan, nagagawa mo pa ring sumunod sa Diyos at magpasakop sa Kanya—iyon ang saloobin ng pagpapasakop. Bago mo makamit ang ganap na pagpapasakop, dapat ka munang magkaroon ng isang saloobin ng pagpapasakop, ibig sabihin, dapat mong tanggapin ang mga salita ng Diyos, paniwalaang tama ang mga iyon, tanggapin ang mga salita ng Diyos bilang ang katotohanan at ang mga prinsipyo ng pagsasagawa, at magawang itaguyod ang mga iyon bilang mga patakaran kahit pa wala kang maayos na pagkaarok sa mga prinsipyo. Iyon ay isang uri ng saloobin ng pagpapasakop. Dahil hindi pa nagbabago ang disposisyon mo ngayon, kung gusto mong makamit ang tunay na pagpapasakop sa Diyos, dapat ka munang magkaroon ng mentalidad ng pagpapasakop at ng determinasyon na magpasakop, at sabihing, “Magpapasakop ako anuman ang gawin ng Diyos. Wala akong masyadong nauunawaang katotohanan, pero alam ko na kapag sinabi sa akin ng Diyos kung anong gagawin, gagawin ko ito.” Nakikita ito ng Diyos bilang isang saloobin ng pagpapasakop. Sinasabi ng ilang tao, “Paano kung mali na magpasakop sa Diyos?” Magagawa bang magkamali ng Diyos? Ang Diyos ay katotohanan at katuwiran. Hindi nagkakamali ang Diyos; marami lang talagang ginagawa ang Diyos na hindi umaayon sa mga kuru-kuro ng mga tao. Dapat mong sabihin, “Naaayon man o hindi sa aking mga kuru-kuro ang ginagawa ng Diyos, tutuon lamang ako sa pakikinig, pagpapasakop, pagtanggap, at pagsunod sa Diyos. Ito ang dapat kong gawin bilang isang nilikha.” Kahit pa may mga taong hinuhusgahan ka bilang taong bulag na nagpapasakop, huwag mong pansinin. Nakasisiguro ang puso mo na ang Diyos ay katotohanan, at na dapat kang magpasakop. Tama ito, at iyon ang klase ng mentalidad na dapat mayroon ang isang tao sa kanyang pagpapasakop. Tanging ang mga taong nagtataglay ng gayong mentalidad ang makapagkakamit ng katotohanan. Kung wala kang mentalidad na tulad nito, kundi sinasabi mong, “Walang nakakalusot sa akin. Walang makapanloloko sa akin. Masyado akong tuso at hindi ako mapapasakop sa anumang bagay! Anumang kaharapin ko, kailangan ko itong tingnan at suriin. Kapag lamang naaayon ito sa mga pananaw ko, at matatanggap ko ito, saka ako magpapasakop”—saloobin ba iyon ng pagpapasakop? Hindi iyon saloobin ng pagpapasakop; kawalan iyon ng mapagpasakop na mentalidad, kawalan ng intensyon sa puso ng isang tao na magpasakop. Kung sinasabi mong, “Kahit na diyos pa ito, kailangan ko pa ring tingnan ito. Kahit pa mga hari at reyna ay ganoon din ang pagtrato ko. Ang sinasabi mo sa akin ay walang saysay. Totoong isa akong nilikha, pero hindi ako hangal—kaya huwag mo akong tratuhin na para bang ganoon ako,” kung gayon ay tapos ka na; wala ka nang mga kondisyon para matanggap ang katotohanan. Walang anumang pagkamakatwiran ang gayong mga tao. Wala silang taglay na normal na pagkatao, kung gayon hindi ba’t sila ay halimaw? Kung walang pagkamakatwiran, paano makakamit ng isang tao ang pagpapasakop? Para makamit ang pagpapasakop, dapat munang magkaroon ang isang tao ng mapagpasakop na mentalidad. Kapag mayroong mentalidad ng pagpapasakop ay saka lamang masasabing may anumang pagkamakatwiran ang isang tao. Kung wala siyang mentalidad ng pagpapasakop, wala siyang anumang pagkamakatwiran. Ang mga tao ay mga nilikha; paano nila maaarok ang Lumikha? Sa loob ng 6,000 taon ay hindi pa nagawang maunawaan ng buong sangkatauhan ang isa sa mga ideya ng Diyos, kaya paanong sa isang iglap ay mauunawaan ng mga tao kung ano ang ginagawa ng Diyos? Hindi mo ito kayang maunawaan. Maraming bagay ang ginagawa na ng Diyos sa loob ng libo-libong taon, at ang ibinunyag na ng Diyos sa sangkatauhan, pero kung hindi Niya ito malinaw na ipinaliwanag sa mga tao, hindi pa rin nila mauunawaan. Siguro ay literal mong nauunawaan ngayon ang mga salita Niya, pero kakaunti lang ang talagang mauunawaan mo paglipas ng dalawampung taon. Ganito kalaki ang agwat sa pagitan ng mga tao at ng mga hinihingi ng Diyos. Dahil dito, dapat magtaglay ng pagkamakatwiran at ng mentalidad ng pagpapasakop ang mga tao. Mga langgam at uod lamang ang mga tao, pero hinihiling nilang maarok ang Lumikha. Lubha itong hindi makatwiran. Palaging nagrereklamo ang ilang tao na hindi sinasabi ng Diyos sa kanila ang mga misteryo Niya, at hindi direktang ipinaliliwanag ang katotohanan, palaging pinaghahanap ang mga tao. Pero ang pagsasabi ng mga ganitong bagay ay hindi tama, at hindi makatwiran. Gaano karami sa lahat ng salitang ito na sinabi sa iyo ng Diyos ang nauunawaan mo? Gaano karaming salita ng Diyos ang kaya mong isagawa? Ang gawain ng Diyos ay palaging nangyayari nang hakbang-hakbang. Kung noong 2,000 taon na ang nakakalipas ay sinabi na ng Diyos sa mga tao ang tungkol sa gawain Niya sa mga huling araw, mauunawaan kaya nila? Sa Kapanahunan ng Biyaya, ang Panginoong Jesus ay naging wangis ng makasalanang laman, at naging handog para sa kasalanan para sa buong sangkatauhan. Kung sa panahong iyon ay sasabihin Niya ito sa mga tao, sinong makakaunawa? At ngayon, nauunawaan ng mga taong katulad ninyo ang ilang konseptuwal na teorya, pero pagdating sa mga katotohanang tulad ng tunay na disposisyon ng Diyos, ang layunin ng Diyos sa pagmamahal sa sangkatauhan, at ang pinagmulan at plano sa likod ng mga bagay na ginawa ng Diyos nang panahong iyon, hindi iyon magagawang maunawaan ng mga tao kailanman. Ito ang hiwaga ng katotohanan; ito ang diwa ng Diyos. Paano ito maaarok ng mga tao? Lubos na hindi makatwiran na hilingin mong maarok nang lubos ang Lumikha. Masyado kang mapagmataas at masyadong mataas ang tingin mo sa mga abilidad mo. Hindi dapat hilingin ng mga tao na maarok ang Diyos. Mabuti na nga kung mauunawaan nila ang ilan sa katotohanan. Pagdating naman sa iyo, sapat nang tagumpay ang maunawaan mo ang ilang katotohanan. Samakatwid, makatwiran bang magkaroon ng mentalidad ng pagpapasakop? Ganap na makatwirang bagay ang gawin ito. Ang mentalidad at saloobin ng pagpapasakop ang pinakamababang dapat taglayin ng bawat nilikha.

Ang pagkakamit ng pagiging pasok sa pamantayan at deboto sa tungkulin ng isang tao, at pagtataglay ng mentalidad ng pagpapasakop—gaano katagal ito inaabot? Nangangailangan ba ito ng partikular na dami ng mga taon? Walang takdang haba ng panahon, at nakadepende ito sa paghahangad ng isang tao, sa determinasyon niya, sa antas ng pag-asam niya sa katotohanan. Nakadepende rin ito sa kanyang likas na konsensiya, katwiran, kakayahan, at kabatiran. Kapag nagkamit na ng saloobin ng pagpapasakop, agad-agad pagkatapos niyon, magkakaroon na ng higit pang mga pagbabago sa pananalita, mga kilos, at pag-uugali ng isang tao. Ano ang mga pagbabagong ito? Sa mga mata ng Diyos, sa pangkalahatan ay isa ka nang matapat na tao ngayon. Ano ang ibig sabihin ng sa pangkalahatan ay isa ka nang matapat na tao? Ibig sabihin ay nabawasan na ang aspekto ng sadyang pagsisinungaling sa iyong pananalita at pag-uugali; walumpung porsiyento ng sinasabi mo ay totoo. Minsan, dahil sa pagkasalaula, mga sitwasyon, o iba pang kadahilanan, hindi sinasadyang nakakapagsinungaling ka, at hindi ka komportable na para bang nakalulon ka ng patay na langaw; hindi ka mapalagay sa loob ng ilang araw. Inaamin mo ang pagkakamali mo at nagsisisi ka sa harap ng Diyos, at pagkatapos, may mga pagbabago—pakaunti na nang pakaunti ang mga kasinungalingan mo, at bumubuti na ang kalagayan mo. Sa mga mata ng Diyos, sa pangkalahatan ay isa ka nang matapat na tao. Sinasabi ng ilang tao, “Kung sa pangkalahatan ay matapat na ang isang tao, hindi ba’t nagbago na ang disposisyon niya?” Ganoon ba iyon? Hindi, pagbabago lang iyon sa pag-uugali. Sa mga mata ng Diyos, ang magawang maging isang matapat na tao ay kinasasangkutan ng higit pa sa pagbabago lamang sa asal at pag-uugali; kinasasangkutan din ito ng mga pagbabago sa kaibuturan ng mentalidad at mga pananaw ng isang tao sa mga usapin. Wala na siyang intensyong magsinungaling o manlinlang, at ganap na wala nang kasinungalingan o panlilinlang sa sinasabi at ginagawa niya—nagiging mas tunay na ang mga salita at gawa niya. Ibig sabihin, dumarami ang kanyang matatapat na salita. Halimbawa, kapag tinanong ka kung may nagawa ka, kahit pa ang pag-amin dito ay hahantong sa pagkapungos o kaparusahan mo, masasabi mo pa rin ang katotohanan. Kahit pa ang pag-amin dito ay nangangahulugan ng pagpasan ng malaking responsabilidad, pagharap sa kamatayan o pagkawasak, masasabi mo pa rin ang katotohanan at handa kang isagawa ang katotohanan para mapalugod ang Diyos. Ipinahihiwatig nito na ang saloobin mo sa mga salita ng Diyos ay naging napakatatag na. Kailanman ito mangyari, kapag ikaw ay naging isang matapat na tao, natural na magagawa mong isagawa ang mga pamantayang hinihingi ng Diyos, makikita mo na hindi ito mahirap gawin, at hindi mo kakailanganin ang mga pagpigil ng mga panlabas na sitwasyon, ang gabay ng mga lider at manggagawa, o ang pakiramdam ng pagsisiyasat ng Diyos sa iyong tabi. Magagawa mo ang mga bagay na ito nang madali nang ikaw lang. Hindi dahil sa mga pagpigil ng mga panlabas na sitwasyon, sa takot sa disiplina ng Diyos, ni sa takot sa panunumbat ng iyong konsensiya, lalo namang hindi sa takot na pagtawanan ka o pangasiwaan ka ng iba—kundi sa halip, ikaw mismo ang makakapagsuri nang kusa sa iyong sariling pag-uugali, makapagsusukat ng kawastuhan nito, at makapagtatasa kung ito ay naaayon sa katotohanan at nakakapagpalugod sa Diyos. Sa puntong iyon, sa usapin ng pagiging isang matapat na tao, matutugunan mo na ang pamantayang hinihingi ng Diyos, at sa pangkalahatan ay pasok ka na sa pamantayan. Ang pagiging batayang matapat na tao ay ang ikatlong pangunahing kondisyon para sa pagtanggap ng paghatol at pagkastigo ng Diyos.

Katatapos lamang natin pagbahaginan ang tatlong kondisyon para matanggap ang paghatol at pagkastigo ng Diyos: Ang una ay ang paggampan ng isang tao sa tungkulin sa paraang pasok sa pamantayan, ang ikalawa ay ang pagkakaroon ng saloobin ng pagpapasakop, at ang ikatlo ay ang pagiging matapat na tao sa pangkalahatan Paano sinusuri ang ikatlong kondisyon na ito? Ano ba ang mga pamantayan? (Mas madalang nang sadyang magsinungaling ang isang tao, at mas madalas nang magsabi ng totoo.) Ibig sabihin nito ay kadalasan nang nagagawang sabihin ang totoo; dapat masuri ninyong lahat ang isang ito, tama? Ang pagiging matapat na tao ang ikatlong kondisyon para matanggap ang paghatol at pagkastigo ng Diyos. Ang ikalawa ay ang pagkakaroon ng isang saloobin ng pagpapasakop, na kinasasangkutan ng ilang detalye, pangunahin na ang hindi pagsisiyasat o pagsusuri sa gawain ng Diyos, kundi pagkakaroon lamang ng isang mapagpasakop na mentalidad. Dagdag pa rito, kasama rin dito ang paghahangad na maging isang matapat na tao, pag-abot sa puntong nababawasan na ang mga kasinungalingan mo, at kadalasan ay kaya mong sabihin ang totoo, at ipahayag ang totoo mong damdamin. Ang pinakamahalagang aspekto rito ay ang subhetibong kooperasyon ng mga tao, na ang ibig sabihin ay aktibong pag-usad, at pagsisikap na abutin ang katotohanan. Ang pagkakaroon ng mapagpasakop na mentalidad ay resultang nakamit sa subhetibong panig; ang magawang maging isang matapat na tao—ang pagiging matapat sa pangkalahatan—ay isa ring subhetibong bagay, at ang resulta ng masigasig na paghahangad ng isang tao. May isa pang pangunahing kondisyon ang pagtanggap sa paghatol at pagkastigo ng Diyos. Bibigyan Ko muna kayo ng pahiwatig, at kung mag-iisip kayo ayon sa sasabihin Ko, maaarok ninyo ito. Mula simula hanggang wakas ng pananampalataya sa Diyos, nakagawa ba ang mga tao ng maraming kamalian sa buhay na ito? Marami na bang pagkilos ng paghihimagsik laban sa Diyos? (Marami na.) Kung gayon ano ang dapat gawin ng isang tao kapag nagkamali siya, o kapag mapaghimagsik siya? (Dapat ay magkaroon siya ng nagsisising puso.) Ang pagkakaroon ng isang nagsisising puso ay tanda na ang isang tao ay may konsensiya at katwiran. Ang pagkakaroon ng konsensiya at katwiran ang pinakamabababang katangiang dapat taglayin ng isang tatanggap sa pagliligtas ng Diyos; hindi matatamo ng mga walang konsensiya at katwiran ang pagliligtas ng Diyos. Kung may isang taong hindi kailanman marunong magsisi matapos magkamali, anong klaseng nilalang ito? Ang isang tao bang hindi kailanman marunong magsisi ay makasusunod sa Diyos hanggang sa wakas? Magkakaroon ba siya ng tunay na pagbabago? (Hindi.) Bakit hindi? (Dahil wala siyang nagsisising puso.) Mismo, at dinadala tayo nito sa panghuling kondisyon: Dapat magkaroon ang isang tao ng nagsisising puso. Habang sumusunod sa Diyos, dahil sa kanilang kahangalan at kamangmangan at dahil sa kanilang iba’t ibang tiwaling disposisyon, madalas ibinubunyag ng mga tao ang kanilang sarili na mapaghimagsik, at minsan ay mali ang pagkaunawa nila o nagrereklamo sila sa Diyos. Nalilihis sila, at ang ilan ay nagkakaroon pa nga ng mga kuru-kuro tungkol sa Diyos, nagiging negatibo at pabaya sa kanilang gawain sa loob ng ilang panahon, at nawawalan ng pananalig. Lumilitaw ang mga mapaghimagsik na pag-uugali sa bawat yugto ng buhay ng mga tao. Nasa puso nila ang Diyos at alam nilang Siya ay gumagawa kapag may nangyayari, ngunit hindi nila minsan mawari ang katunayang iyon. Bagaman nagagawa nilang magpasakop sa panlabas, sadyang hindi nila ito matanggap sa kaibuturan nila. Ano ang malinaw na nagpapakita na hindi nila ito matanggap sa kaibuturan nila? Ang isang paraan na naipapamalas ito ay, kahit alam nila ang lahat, sadyang hindi nila maisantabi ang kanilang nagawa at humarap sa Diyos upang aminin ang kanilang mga pagkakamali at sabihing, “O Diyos, nagkamali ako. Hindi na uli ako kikilos nang ganoon. Hahanapin ko ang mga layunin Mo at gagawin ang nais Mong gawin ko. Hindi ako nakinig sa Iyo noon; mababa ang tayog ko, naging hangal at mangmang ako, at madalas akong mapaghimagsik. Alam ko na iyon ngayon.” Anong saloobin mayroon ang mga tao kung naaamin nila ang kanilang mga pagkakamali? (Nais nilang magbago.) Kung may konsensiya at katwiran ang mga tao, at nananabik sila sa katotohanan, ngunit hindi nila kailanman alam na magnilay-nilay sa sarili at magbago pagkatapos makagawa ng mga pagkakamali, sa halip ay naniniwalang ang nakaraan ay nakalipas na at nakatitiyak silang hindi sila mali, anong uri ng disposisyon ang ipinakikita nito? Anong uri ng pag-uugali? Ano ang diwa ng gayong pag-uugali? (Ang pagiging matigas ang kalooban.) Ang gayong mga tao ay matigas ang kalooban at, kahit anong mangyari, iyon ang landas na kanilang susundan. Hindi gusto ng Diyos ang ganitong mga tao. Ano ang sinabi ni Jonas nang ipahayag niya ang mga salita ng Diyos sa mga taga-Ninive? (“Apatnapung araw pa at ang Ninive ay mawawasak” (Jonas 3:4).) Ano ang reaksyon ng mga taga-Ninive sa mga salitang ito? Nang makita nilang lilipulin sila ng Diyos, nagmadali silang magbihis ng sako at maglagay ng abo, ikumpisal ang kanilang mga kasalanan sa Kanya, at lisanin ang daan ng kasamaan. Ito ang ibig sabihin ng pagsisisi. Kung nagagawa ng taong magsisi, nagbibigay ito sa tao ng napakalaking pagkakataon. Anong pagkakataon iyon? Ito ay ang pagkakataong patuloy na mabuhay. Kung walang totoong pagsisisi, magiging mahirap na sumulong, maging ito man ay sa paggampan mo ng tungkulin o sa paghahangad mo ng kaligtasan. Sa bawat yugto—dinidisiplina o itinutuwid ka man ng Diyos, o kapag pinapaalalahanan ka Niya at hinihikayat—hangga’t may hidwaang naganap sa pagitan mo at ng Diyos, ngunit hindi ka nagbabago, at patuloy kang kumakapit sa mga sarili mong ideya, pananaw, at saloobin, kahit pa ang mga hakbang mo ay pasulong, ang hidwaan sa pagitan mo at ng Diyos, ang iyong mga maling pagkaunawa sa Kanya, ang iyong mga reklamo at paghihimagsik laban sa Kanya ay hindi naitatama, at ang iyong puso ay hindi kailanman nagbabago. Ang Diyos kung gayon, sa Kanyang panig, ay ititiwalag ka. Bagama’t hindi mo pa tinatalikuran ang tungkuling hawak mo, at ginagampanan mo pa rin ang iyong tungkulin at may kaunting katapatan ka pa rin sa naiatas ng Diyos, at nakikita ng mga tao na katanggap-tanggap ito, may isang bagay pa rin: Ang alitan sa pagitan mo at ng Diyos ay may permanenteng buhol na. Hindi mo ginamit ang katotohanan para lutasin ito at magkamit ng tunay na pagkaunawa sa mga layunin ng Diyos. Dahil dito, lumalalim ang maling pagkaunawa mo sa Diyos, at palagi mong iniisip na mali ang Diyos at hindi makatarungan ang nagiging pagtrato sa iyo. Nangangahulugan itong hindi ka pa nagbabago. Nananaig pa rin ang iyong paghihimagsik, ang iyong mga kuru-kuro, at ang iyong maling pagkaunawa sa Diyos, na nagdudulot sa iyo na hindi magkaroon ng mentalidad ng pagpapasakop, na laging maghimagsik at lumaban sa Diyos. Hindi ba’t ito ang uri ng tao na naghihimagsik laban sa Diyos, lumalaban sa Diyos, at matigas na tumatangging magsisi? Bakit gayon na lang ang pagpapahalaga ng Diyos sa pagbabago ng mga tao? Anong saloobin ang dapat mayroon ang isang nilikha sa Lumikha? Ang saloobing kumikilala na ang Lumikha ay tama, anuman ang Kanyang gawin. Kung hindi mo ito kikilalanin, na ang Lumikha ang katotohanan, ang daan, at ang buhay, magiging mga hungkag na salita lamang ang mga ito sa iyo. Kung gayon nga, makakamit mo pa rin ba ang kaligtasan? Hindi. Hindi ka magiging kalipikado; hindi inililigtas ng Diyos ang mga taong katulad mo. May ilang nagsasabi, “Hinihingi ng Diyos na ang mga tao ay magkaroon ng pusong nagsisisi, at alam nila na dapat silang magbago. Pero hindi pa ako nagbabago sa maraming bagay. Mayroon pa ba akong panahong gawin ito?” Oo, may panahon pa. Bukod pa rito, sinasabi ng ilan, “Sa anong mga bagay ko kailangang magbago? Ang mga bagay sa nakaraan ay wala na at nakalimutan na.” Hangga’t ang disposisyon mo ay hindi nagbabago, hangga’t hindi mo nalalaman kung alin sa iyong mga pagkilos ang hindi umaayon sa katotohanan at hindi kaayon ng Diyos, ang buhol sa pagitan mo at ng Diyos ay hindi pa nakakalas; hindi pa nalulutas ang usapin. Nasa kalooban mo ang disposisyong ito; ang ideya, pananaw, at saloobing naghihimagsik sa Diyos ay nasa kalooban mo. Sa sandaling lumitaw ang mga tamang sitwasyon, muling lilitaw ang pananaw mong ito, at sisiklab muli ang hidwaan mo sa Diyos. Samakatwid, hindi mo man maitama ang nakaraan, dapat mong itama ang mga bagay na mangyayari sa hinaharap. Paano maitatama ang mga ito? Dapat kang magbago at isantabi ang iyong mga ideya at intensiyon. Sa sandaling mayroon ka na ng intensyong ito, likas na magiging mapagpasakop din ang saloobin mo. Gayumpaman, sa mas partikular na pananalita, isa itong saloobin kung saan bumabalik ang tao sa Diyos, ang Lumikha; ito ay pagkilala at pagpapatunay sa katunayang ang Lumikha ang katotohanan, ang daan, at ang buhay. Kung mababago mo ang iyong sarili, ipinapakita nitong kaya mong isantabi ang mga bagay na sa tingin mo ay tama, o ang mga bagay na sama-samang ipinagpapalagay ng sangkatauhan—na tiwali—na tama; at, sa halip, kinikilala mong ang mga salita ng Diyos ang katotohanan at positibong mga bagay. Kung magkakaroon ka ng ganitong saloobin, pinapatunayan nito ang pagkilala mo sa pagkakakilanlan ng Lumikha at sa Kanyang diwa. Ganito ang pagtingin ng Diyos sa isyu, at samakatwid ay itinuturing Niyang napakahalaga ng pagbabago ng tao.

May ilan na nagsasabing, “Kung walang nagawang mali ang isang tao, bakit kailangan niyang magbago?” Kahit na wala ka pang nagawang anumang mali sa sandaling ito, kailangan mo munang maunawaan ang katotohanan tungkol sa pagsisisi. Ito ay isang bagay na dapat mong isangkap sa iyong sarili. Kapag nauunawaan mo na ang katotohanan, matutuklasan mo na hindi angkop ang ilang bagay na nagawa mo, at matutuklasan mo ang mga problema na may kinalaman sa mga intensyon mo at sa mentalidad mo—na ang ibig sabihin, ang mga problema sa disposisyon mo. Lulutang ang mga ito nang hindi mo namamalayan at ipakikita ng mga ito sa iyo na ang ugnayan mo sa Diyos sa katunayan ay hindi simpleng ugnayan sa pagitan ng mga tao at ng Diyos. Ang Diyos ay Diyos pa rin, pero isa kang nilikha na hindi pasok sa pamantayan. Kapag nagkaroon ng sitwasyon kung saan nabigo ang isang tao na tumindig sa kanyang tamang lugar at maisakatuparan ang dapat niyang gawin—ibig sabihin, kapag nabigo siyang tuparin nang maayos ang kanyang tungkulin—nagkakaroon siya ng buhol sa kanyang puso. Isa itong napakapraktikal na problema, at isang problemang dapat lutasin. Kung gayon, paano ito dapat lutasin? Anong uri ng saloobin ang dapat taglayin ng isang tao? Bago ang lahat, dapat siyang magkaroon ng pagnanais na magbalik-loob. At kung mayroon siyang gayong pagnanais, paano siya dapat magsagawa? Halimbawa, sabihin nating may isang taong naging lider sa loob ng isa o dalawang taon at, dahil sa kanyang mahinang kakayahan, hindi niya kaya ang trabaho, wala siyang kakayahang kumilatis ng anuman, hindi niya alam kung paano gamitin ang katotohanan para lutasin ang mga problema, at wala siyang kakayahang gumawa ng tunay na gawain, na nagreresulta sa kanyang pagkakatanggal. Kung, pagkatapos matanggal, nagagawa niyang magpasakop, at nakapagpapatuloy sa paggawa ng kanyang tungkulin at may pagnanais na magbago, ano ang dapat niyang gawin? Una sa lahat, dapat ay mayroon siyang ganitong pagkaunawa: “Tama ang Diyos sa ginawa Niya. Napakahina talaga ng kakayahan ko. Sa napakatagal na panahon ay wala akong nagawang tunay na gawain, inaantala ang gawain ng iglesia at ang buhay pagpasok ng mga kapatid. Mabuti na nga lang at hindi ako pinatalsik ng sambahayan ng Diyos. Napakawalang-hiya ko, nakakapit lang ako sa posisyong ito sa lahat ng panahong ito, habang iniisip ko pa ring napakahusay kong gumawa. Talagang wala akong katwiran!” Kung kaya niyang kamuhian ang kanyang sarili at makaramdam ng pagsisisi sa kanyang puso, hindi ba’t isa iyong pagpapamalas ng pagkakaroon ng pagnanais na magbago? Ang masabi ito ay nangangahulugang mayroon siyang pagnanais. Ipagpalagay na sinasabi niya ito sa kanyang puso: “Sa napakatagal na panahon sa aking posisyon bilang isang lider, wala akong ginawa kundi hangarin ang mga pakinabang ng katayuan; nangangaral lang ako ng mga doktrina at sinasangkapan ko ang sarili ko ng mga doktrina, hindi hinahangad ang buhay pagpasok. Ngayon lang na natanggal ako, nakikita ko na labis akong nagkukulang at napakarami kong kakulangan. Tama ang ginawa ng Diyos, at dapat akong magpasakop. Dati, noong may katayuan ako, napakabuti sa akin ng mga kapatid; nagkukumpulan sila sa paligid ko saanman ako magpunta. Ngayon, walang pumapansin sa akin, at itinatakwil ako ng lahat; nararapat ito sa akin, ito ang ganting dapat kong matanggap. Bukod pa rito, paanong magkakaroon ng anumang katayuan ang isang nilikha sa harap ng Diyos? Gaano man kataas ang katayuan ng isang tao, hindi ito ang kanyang kinalabasan ni ang kanyang hantungan. Sa pagbibigay sa akin ng aking atas, hindi nilalayon ng Diyos na umakto akong nakatataas o magpakasaya sa aking katayuan, kundi para gawin ko ang aking tungkulin. Dapat kong gawin ang lahat ng aking makakaya. Dapat akong magkaroon ng saloobin ng pagpapasakop sa kataas-taasang kapangyarihan ng Diyos at mga pagsasaayos ng sambahayan ng Diyos. Bagama’t mahirap magpasakop, dapat ko itong gawin. Tama ang Diyos sa ginagawa Niya, at kahit pa ipagpalagay na mayroon akong libo-libo o sampu-sampung libong dahilan, wala sa mga iyon ang magiging katotohanan. Ang pagpapasakop sa Diyos ang katotohanan!” Ang mga ito mismo ang mga pagpapamalas ng pagbabago. Kung taglay ng isang tao ang mga ito, paano susuriin ng Diyos ang taong iyon? Sasabihin ng Diyos na ito ay isang indibidwal na may konsensiya at katwiran. Mataas ba ang pagsusuring ito? Hindi ito masyadong mataas—mayroon lang siyang konsensiya at katwiran; hindi pa niya naabot ang pamantayan ng magawang perpekto ng Diyos. Ngunit para sa ganitong uri ng tao, ito ay isang bagay na dapat pahalagahan—ang kakayahang magpasakop ay bihira at mahalaga. Susunod, kung paano maghahangad ang tao para baguhin ng Diyos ang Kanyang pananaw sa taong ito, iyon ay nakasalalay sa landas na pipiliin nito. Kung hindi pa talaga siya nagsisisi, at dahil wala siyang katayuan, at hindi siya deboto sa kanyang tungkulin at palaging pabaya, ganap na siyang walang pag-asa; ititiwalag na siya. Kung nagkikimkim pa rin siya ng mga hinanaing, nagrereklamo na, “Noong ako ay lider pa, labis akong nagdusa, at kahit na wala akong anumang mga tagumpay, nagtiis ako ng paghihirap. Sinasabi nilang hindi ako gumawa ng tunay na gawain, pero marami akong ginawa. May nakamit man akong resulta o wala, kahit papaano ay hindi naman ako tamad. Dahil lang hindi ako tamad, hindi ako dapat basta-bastang itiwalag ng Diyos. Kahit wala akong katayuan, pinagagawa pa rin sa akin ang ganito at ganyan—hindi ba’t pinaglalaruan ako?”—kung pagkatapos siyang tanggalin, ay wala na siyang natitirang kasigasigan para gampanan ang anumang tungkulin, may debosyon o pagpapasakop ba rito? Wala siyang debosyon, walang pagpapasakop, at walang kahandaang magbago; wala siya ni isa sa mga ito. Hindi ba’t kaawa-awa ito? Ito ay sobrang kaawa-awa; naging walang saysay ang pananampalataya niya sa loob ng maraming taon. Nakapakinig siya ng maraming sermon sa loob ng napakaraming taon, pero hindi siya nagsagawa ng kahit anong katotohanan, palagi niyang pinangangaralan ng mga salita at doktrina ang iba, pero siya mismo ay walang kayang gawin—ganito ang pananampalataya niya sa Diyos; maraming doktrina ang ipinangaral niya sa iba, pero sa huli, ni hindi niya nga malutas ang sarili niyang mga isyu. Sobrang kaawa-awa ito! At gusto pa rin niyang matanggap ang paghatol at pagkastigo ng Diyos? Pagkatapos na tanggalin, nakikipagtalo pa rin siya sa Diyos at nagdurusa ng pagpapahirap, nang hindi man lang nagpapakita ng pagpapasakop. Hindi ba’t pagdurusa ito nang pikit-mata? Walang halaga ang pagdurusa mo! Kung isasantabi natin ang lahat ng iba pa, at titingnan lang natin ang katunayan na nanggalaiti at nakipaghidwaan ka nang alisin ka ng iglesia sa posisyon mo—batay na lamang doon, hindi ka nararapat na maging tao, hindi ka nararapat na maging isang nilikha ng Diyos. Kaya ano ang ipinaglalaban mo? Anumang mga argumento mo ay walang silbi. Napakaraming taon ka nang nananampalataya, pero wala kang kahit katiting na pagpapasakop; nasaan na ang mga bunga ng pananalig mo sa mga nakalipas na taon? Kaawa-awa, kamuhi-muhi, kasuklam-suklam! Binigyan ka ng katayuan at tinrato mo ito na parang isang opisyal na tungkulin; ang pagkakaroon ba ng katayuan ay nangangahulugang nagbago na ang disposisyon mo? Hindi ba’t biyaya lang ito ng Diyos? Biniyayaan ka ng Diyos ng atas na ito, pero itinuring mo ito bilang isang opisyal na tungkulin—hindi ba’t kasuklam-suklam iyon? May mga opisyal ba sa sambahayan ng Diyos? Sa mga banal sa paglipas ng mga kapanahunan, walang mga opisyal. Sa loob ng dalawang libong taon, sinamba ng mga tao si Pablo, pero walang sinumang nagsabing may hinawakang opisyal na titulo si Pablo. Kaya, ang salitang “opisyal” ay hindi mapanghahawakan; hindi ito gantimpala ni atas mula sa Diyos, at kailangan mo itong bitiwan. Kung palagi mong hinahangad na maging opisyal, sasang-ayunan ba ito ng Diyos? Tutulutan ka ba nitong makamit ang kaligtasan? Siguradong hindi. Kasasabi lang natin ngayon na para matanggap ang paghatol at pagkastigo ng Diyos, dapat maging handang magbago ang isang tao. Mahalaga ba ito? (Oo.) Napakaimportanteng magkaroon ng gayong saloobin! Kung gusto mong makabuo ng relasyon ng Tagapagligtas at ng iniligtas sa pagitan mo at ng Lumikha, at gusto mong iligtas ka ng Diyos, dapat mong itama ang posisyon mo, at dapat mong tiyakin ang lugar at katayuan ng Diyos sa puso mo. Ano ang posisyon mo kung gayon? (Isang nilikha.) Sino ang isang nilikha? Tao ito, hindi halimaw. Sa anumang oras, dapat mong tandaan na isa kang nilikha, isang ordinaryong tao, at hindi mo dapat kalimutan ang nararapat mong lugar. Kapag binibigyan ka ng Diyos ng kaunting biyaya, ng kaunting pagpapala, nakakalimutan mo na kung sino ka. Kapag sa Kanyang kababaang-loob at pagiging tago ay nagbahagi ang Diyos ng mga taos-pusong salita para bigyang-ginhawa ka, itinataas ka Niya; pero gusto mong maging kapantay ng Diyos, at itaas ang sarili mo—anong bagay ang gagawa nito? Gagawin ba ito ng tao? (Hindi.) Hindi kinikilala ng Diyos ang isang nilikhang gaya mo—puwede ka nang tumabi! Kung hindi ka kinikilala ng Diyos, gagawin ka ba Niyang perpekto? Hindi mo natutugunan ang mga kondisyon para magawang perpekto ng Diyos. Hindi ba’t malinaw nang naipahatid ng puntong ito ang pinakabuod ng pagbabahaging ito? Kaya, ang pagiging handa na magbago ng landas ay napakaimportante; ito ay kalagayan ng isipan, at gayundin, ito ay isang saloobin. Ang saloobing ito ay isang mahalagang prinsipyo ng pagsasagawa na dapat taglayin ng isang tao para matanggap niya ang pagliligtas at pagpeperpekto ng Diyos. Huwag mong akalaing napakadakila mo, na napakarangal mo, ni ipagpalagay na lubos kang tama at hindi nagkakamali. Hindi ka dakila, maluwalhati, o tama; napakaliit mo, napakababa, isang nilikha sa sangkatauhang ginawang tiwali ni Satanas. Kailangan mong tanggapin ang pagliligtas ng Lumikha. Hindi ka pa naligtas, hindi ka perpekto; dapat mong taglayin ang katwirang ito.

May apat na kondisyon para matanggap ang pagkastigo at paghatol ng Diyos: paggampan sa tungkulin sa paraang pasok sa pamantayan, pagkakaroon ng mentalidad ng pagpapasakop, pagiging isang matapat na tao sa pangkalahatan, at pagkakaroon ng isang nagsisising puso. Tandaan ninyo ang apat na kondisyong ito at ikumpara ninyo ang mga sarili ninyo sa mga ito kapag nahaharap kayo sa mga sitwasyon. Kung ang isang sitwasyon ay kinasasangkutan ng pagpapasakop, isagawa ninyo ang pagpapasakop. Hinihingi ng salita ng Diyos sa mga tao na magkaroon ng mapagpasakop na saloobin; kung ikukumpara mo ang sarili mo sa mga salita ng Diyos at makikita mong may malaking pagkakaiba, ano ang dapat mong gawin? Gawin mo ang sinasabi ng Diyos, sumunod ka sa mga salita ng Diyos nang hindi nagsusuri o nakikipagtalo. Kung susubukan mong makipagtalo, masusuklam ang Diyos sa iyo. Anong gagawin mo kapag nasuklam ang Diyos sa iyo? May isang pamamaraang makakaayos nito, iyon ay ang baguhin mo agad ang landas mo. Huwag mong saktan ang puso ng Diyos dahil sa isang maliit na usapin at pagkatapos ay patuloy na saktan ang puso ng Diyos at balewalain Siya. Walang halaga ang mga tao; kung babalewalain mo ang Diyos, hindi ka na Niya gugustuhin pa. Anong gagawin mo kapag binalewala ka ng Diyos at ayaw na Niya sa iyo? Sinasabi mo, “Magbabago ako ng landas. Huwag Mo akong abandonahin, O Diyos, hindi ko kakayanin kung wala Ka.” Pero walang silbi ang pagsasabi lang nito. Hindi kailangan ng Diyos ang pambobola mo; titingnan Niya ang saloobin mo, ang pagsasagawa mo, ang landas na tatahakin mo pagkatapos nito, at ang pagganap mo. Huwag mong akalaing ordinaryong tao ang Diyos, na maaantig mo gamit ang ilang pambobola; hindi ganoon ang Diyos, tinitingnan Niya ang saloobin mo. Kapag nagbago ka na ng landas, nakikita ng Diyos na mula sa pagiging matigas ang kalooban ay naging mapagpasakop ka na, at kaya mo nang tanggapin ang katotohanan, hindi ka na nakikipagtalo sa Diyos. Nagbago na ang katigasan ng kalooban mo, kilala mo na kung sino ka, at nakikilala mo na ang Diyos mo; kasunod na kasunod nito, magsisimula nang magsakatuparan ng ilang gawain ang Diyos sa iyo. Sinasabi ng ilang tao, “Hindi ko pa naramdaman na may nilalayong gawing anuman ang Diyos.” Huwag kang magtiwala sa mga damdamin mo. Tumpak ba ang mga damdamin mo? Napakarami nang ginawa ang Diyos sa iyo—may naramdaman ka bang kahit na ano roon? Naramdaman mo ba nang nasaktan ang puso ng Diyos? Wala kang nalaman—siguro ay masaya ka pa nga sa ibang bagay. Kaya huwag mong bigyang-kahulugan ang mga damdamin ng Diyos batay sa sarili mong mga damdamin, at huwag mong sukatin ang mga damdamin ng Diyos sa pamamagitan ng sarili mong mga damdamin; hindi ito uubra. Kung binabalewala ka ng Diyos, at wala kang nararamdaman, at wala kang natatanggap na kaliwanagan o pagkilala, anong dapat mong gawin? Tandaan mo ang isang bagay na ito: Dapat mong patuloy na tuparin ang mga responsabilidad at tungkuling dapat tuparin ng isang nilikha, at dapat ka pa ring magsalita nang matapat gaya ng nararapat mong gawin. Huwag ka nang bumalik sa dati mong mga kasinungalingan dahil lang sa binabalewala ka ng Diyos o ayaw ka na ng Diyos, na nagsasalita ngayon na gaya noong dati; kung gagawin mo ito, tapos ka na talaga. Ito ay pakikipagtalo at pagsalungat sa Diyos. Dapat mong panatilihin ang tungkulin mo, at dapat kang magpasakop gaya ng nararapat. Ano ang pakinabang dito? Kapag nakita ng Diyos na nagbago ka na ng landas, lalambot ang puso Niya, at unti-unting mawawala ang poot at galit Niya sa iyo. Hindi ba’t ang pagkawala ng poot ng Diyos ay isang mabuting tanda para sa iyo? Ibig sabihin nito ay dumating na ang punto ng iyong pagbabago. Kapag tumigil ka na sa pamumuhay batay sa mga damdamin, tumigil na sa pagtatangkang obserbahan ang mga ekspresyon ng Diyos, at tumigil na sa magagarbong paghingi sa Diyos para ipaalam ang Kanyang posisyon, kundi sa halip ay nabubuhay ka na ayon sa mga salitang binigkas ng Diyos, ayon sa mga tungkulin at prinsipyo ng pagsasagawa na ipinagkatiwala sa iyo ng Diyos, at ayon sa landas na sinabi ng Diyos na isagawa at tahakin mo; kapag nabubuhay ka na ayon sa lahat ng ito, at paano ka man tratuhin ng Diyos o bigyang pansin ka man Niya o hindi, ay ipinagpapatuloy mo ang dapat mong gawin—kikilalanin ka ng Diyos. Bakit ka Niya kikilalanin? Dahil anuman ang gawin sa iyo ng Diyos, binibigyang-pansin ka man Niya o hindi, pinagkakalooban ka man Niya o hindi ng biyaya, mga pagpapala, pagtanglaw, kaliwanagan, pangangalaga, o proteksyon, at gaano mo man nararamdaman ito, nakakasunod ka pa rin sa Kanya hanggang sa wakas. Matibay mong pinanghawakan ang posisyon na dapat panghawakan ng isang nilikha nang hindi nagbabago; itinuring mo ang mga salita ng Diyos bilang layon at direksyon ng buhay mo, at itinuring mo ang mga salita ng Diyos bilang ang katotohanan at bilang ang pinakamatataas na salita ng karunungan sa iyong buhay. Ano ang diwa ng gayong pag-uugali? Ito ay ang pagkilala sa iyong puso na ang Lumikha ang buhay mo, na Siya ang Diyos mo. Sa ganitong paraan, panatag ang Diyos, at ikaw ay nagiging isang normal na taong namumuhay sa presensiya ng Diyos; ang taong gaya nito ay nagtataglay ng mga pangunahing kondisyon para sa pagbabago sa disposisyon. Batay rito, maituturing bang pagbabago sa disposisyon ang pagkaunawa at mga pagbabagong nakamit ng mga tao? Malayo pa ang mga ito. Samakatwid, dapat mong taglayin ang pagkilala sa pagkakakilanlan ng Lumikha, at dapat ka ring magkaroon ng responsableng saloobin sa sarili mong tungkulin. Dagdag pa rito, kailangan mong magkaroon ng saloobin na kayang tumanggap at magpasakop sa katotohanan. Pagkatapos mong magtaglay ng mga katangiang ito, sisimulan na sa iyo ng Diyos ang gawain ng paghatol at pagkastigo. Ang maligtas ay nagsisimula sa puntong ito. Sinasabi ng ilang tao: “Kung taglay namin ang mga katangiang ito, ibig sabihin ba nito ay nagbago na ang aming disposisyon? Kung malaki na ang ipinagbago, ano pa ang hahatulan at kakastiguhin ng Diyos?” Ano ang hinahatulan at kinakastigo ng Diyos? Ito ay ang kalikasang diwa ng mga tao, na siyang kanilang tiwaling disposisyon. Kung taglay ng isang tao ang apat na kondisyong ito at matutugunan niya ang mga iyon, aling aspekto ng kanyang tiwaling disposisyon ang ganap nang nagbago? Wala sa mga iyon. Mayroon lamang bahagyang pagbabago sa pag-uugali, pero hindi pa sapat iyon. Wala pang naging pundamental na pagbabago. Ibig sabihin, bago simulan ng Diyos ang Kanyang gawain ng paghatol at pagkastigo sa iyo, palaging magiging panlabas lang at mababaw ang pagkakakilala mo sa iyong sarili. Hindi ito tutugma sa iyong tiwaling diwa; malayo ito roon, malaki talaga ang agwat nito. Samakatwid, bago simulan ng Diyos ang Kanyang gawain ng paghatol at pagkastigo, gaano ka man kabuti, katotoong tao, kamasunurin sa panuntunan sa akala mo, o gaano man kamapagpasakop sa tingin mo ang saloobin mo, dapat mong malaman ang isang bagay: Hindi pa pormal na nagsisimulang magbago ang disposisyon mo. Ang mga paraan mo ng pagsasagawa at ang mga diskarte mo ay nagpapahiwatig lamang ng pagbabago sa pag-uugali, at bumubuo sa pangunahing pagkatao na dapat taglayin ng isang taong ililigtas ng Diyos. Ang pagkamatapat, ang pagpapasakop, ang abilidad na magbago ng landas, ang debosyon—ito ang mga bagay na dapat umiiral sa pagkatao ng isang tao. Siyempre, kasama rin dito ang konsensiya at katwiran; dapat taglay mo ang mga katangiang ito bago isakatuparan ng Diyos ang Kanyang gawain ng paghatol at pagkastigo. Kapag ang isang tao ay mayroon na ng apat na kondisyong ito—paggampan sa tungkulin sa paraang pasok sa pamantayan, pagkakaroon ng mapagpasakop na mentalidad, pagiging isang matapat na tao sa pangkalahatan, at pagkakaroon ng nagsisising puso—sisimulan na ng Diyos sa taong iyon ang Kanyang gawain ng paghatol at pagkastigo.

Ngayon, dapat ay may ilang konsepto na kayo sa inyong isipan sa kung paano partikular na isinasakatuparan ng Diyos ang gawain ng paghatol at pagkastigo sa mga tao. Halimbawa, pagdating sa kabuktutan, madalas na sinusubok ng mga tao ang Diyos, hindi maipaliwanag ang kagustuhan nilang siyasatin Siya, at nagkakaroon sila ng mga paghihinala, pagdududa, at katanungan tungkol sa mga salita ng Diyos. Naghahaka-haka sila sa kung ano ba talaga ang saloobin ng Diyos sa mga tao, gusto nila palaging malaman ito. Hindi ba’t buktot ito? Kasalukuyan bang alam ng mga tao kung alin sa kanilang mga kalagayan o pag-uugali ang nagpapakita ng ganitong uri ng disposisyon? Hindi iyon malinaw sa mga tao. Sa panahon ng paghatol at pagkastigo sa iyo, gagawin ng Diyos na magtapat ka at ilantad mo ang sarili mo at ang iba’t ibang kalagayan mo para magkamit ka ng kalinawan sa mga iyon sa puso mo. Siyempre, kapag inilalantad mo ang sarili mo, maaaring hindi ka labis na mahiya; kahit papaano man lang, ipaaalam nito sa iyo kung bakit ka hinahatulan at kinakastigo ng Diyos. Makikita mo na ang mga salita ng paghatol ng Diyos at ang paglalantad Niya ay totoo, na ganap na kukumbinsi at magpapakita sa iyo na tumpak at walang mali ang mga iyon. Pagkatapos, magiging malinaw sa iyo na ang lahat ng ito ay umiiral sa iyo; hindi iyon mga pag-uugali o panandaliang mga pagbubunyag lang, kundi ang mismong disposisyon mo. Kasunod nito, sa panahong isinasakatuparan ng Diyos ang Kanyang gawain ng paghatol at pagkastigo, patuloy kang ibubunyag at pupungusan dahil sa tiwaling disposisyon mo, na magdudulot sa iyo na magdusa at magtiis ng pagpipino. Halimbawa, ang paghihinala sa Diyos ay isang pagpapahayag ng kabuktutan. Madalas na pinaghihinalaan ng mga tao ang Diyos pero hindi nila kailanman napagtatanto na buktot ang paghihinala; kailangang lutasin ang isyung ito. Kapag hinahatulan at kinakastigo ka ng Diyos, kung pinaghihinalaan mo ang Diyos, ipaaalam Niya sa iyo na buktot ito. Namumuhay ka sa isang buktot na disposisyon, gamit ang buktot na disposisyong iyon para tratuhin ang Diyos na sinasampalatayanan mo, para makipagkompetensiya sa Diyos mo, at para paghinalaan ang Diyos mo—at makakaramdam ng pighati ang puso mo. Ayaw mong gawin ito, pero hindi mo ito mapigilan. Dahil mayroon ka ng tiwaling disposisyong ito, maghahanda ang Diyos ng mga sitwasyon para pinuhin ka, na magtutulak sa iyo na talikuran mo ang iyong mga kuru-kuro at imahinasyon, lohikal na pag-iisip, at mga kaisipan at ideya nang hindi mo namamalayan. Sa puntong iyon, magdurusa ka; ito ang totoong pagpipino, at dahil sa tiwaling disposisyong ito kaya ka pinipino. Paano nagsisimula ang pagpipino? Kung sa tingin mo ay hindi ito isang tiwaling disposisyon, kung naniniwala kang wala kang mga gayong pagpapamalas o kalagayan, at hindi ka ganoong uri ng tao, at kung sa tingin mo ay hindi nananahan sa loob mo ang aspektong ito ng tiwaling disposisyon, kapag hinatulan ka ng Diyos, mapipino ka ba? (Hindi.) Kapag inamin mong nagbunyag ka ng tiwaling disposisyon, at alam mong hinatulan ka ng Diyos, at maitutugma mo sa Kanyang paghatol ang tiwaling disposisyon mo, pero binibigyang-katwiran mo pa rin ang tiwaling disposisyong iyon at namumuhay ka pa rin doon, hindi makawala—doon nagsisimula ang pagpipino. Alam mong kinaaayawan at kinasusuklaman ng Diyos ang tiwaling disposisyon mo, at malayo ka pa sa pagtugon sa mga hinihingi ng Diyos; alam na alam mong mali ka at tama ang Diyos, pero hindi mo maisagawa ang katotohanan, ni masundan ang daan ng Diyos—nararamdaman mo na ang pasakit sa sandaling iyon. Ngayon ba ay mayroon na kayong gayong pasakit? (Wala.) Kung gayon, kahit papaano man lang ay hindi pa kayo nagtiis ng pagpipino pagdating sa inyong tiwaling disposisyon; nakaranas lamang kayo ng kaunting pasakit sa pagsaway at pagdidisiplina kapag nagkakamali o sumasalangsang kayo, pero hinding-hindi pa ito pagpipino. Ipagpalagay natin na kaya ninyong pumasok sa gayong buhay, tahakin ang gayong landas, at sinasabi ninyo: “Hindi ko na pinagdurusahan ang mga pagmamahal o katayuan, pero talagang nagtitiis ako ng pagpipino. Napagtanto kong hindi talaga ako kaayon ng Diyos, malalim ang ugat ng tiwaling disposisyon ko, at hindi ko ito maalis. Bahala na ang Diyos na pinuhin at ibunyag ako.” Kung namumuhay ka sa gayong kalagayan, nasa landas ka ng kaligtasan. Sa pagsasabi nito ngayon, maaaring panabikan at asamin ninyong lahat ang pagdating ng araw na iyon, pero hindi Ko alam kung ilan sa inyo ang talagang sapat na mapagpapalang matamasa ang gayong pagtrato. Ito ay isang napakabuting bagay at isang napakalaking pagpapala. Hindi madali ang maligtas. Kung talagang tinitingnan ka ng Lumikha nang may pabor, pinipili ka, at tinutulutan kang maging tagasunod Niya, unang hakbang pa lang iyon ng pagiging naligtas. Kung tinitingnan ka ng Lumikha nang may pabor at sinasabi Niyang kalipikado kang tanggapin ang paghatol at pagkastigo Niya, pangalawang hakbang pa lamang iyon. Kung makakalabas ka mula sa paghatol at pagkastigo ng Diyos, kung maaabot mo ang isang kalagayan kung saan nagbabago ang disposisyon mo, at nagiging kaayon ka na ng Lumikha, tinatahak ang landas ng pagkatakot sa Diyos at pag-iwas sa kasamaan, iyon ang huling kalalabasan. Ngayon, sino kaya sa inyo ang pagpapalain na makaabot sa araw na iyon, ang pagpapalain na makatanggap ng gayong kaligtasan? Makikilatis ba ito mula sa anyo ng isang tao? Mula sa kakayahan ng isang tao? Mula sa antas ng edukasyon ng isang tao? (Hindi.) Matutukoy ba ito mula sa kung anong mga tungkulin ang ginagampanan ng isang tao ngayon? O sa pamilyang kinalakihan ng isang tao? Wala sa mga bagay na ito ang makapagbubunyag dito. Sinasabi ng ilang tao, “Tatlong henerasyon nang nananampalataya sa Panginoon ang aking pamilya; nananampalataya na ako noong nasa sinapupunan pa ako ng nanay ko, kaya siguradong maliligtas ako.” Kahangalan ang pananalitang ito at labis na kamangmangan; hindi tinitingnan ng Diyos ang mga gayong bagay. Ilang henerasyon nang nananampalataya sa Diyos ang mga Pariseo, at ano na ang nangyari sa kanila ngayon? Ayaw nga ng Diyos na maging tagasunod Niya sila; sila ay ganap nang itiniwalag; wala silang kinalaman sa gawain ng pagliligtas ng Diyos at walang parte rito.

Kung matatanggap ba o hindi ng isang tao ang paghatol at pagkastigo ng Diyos ay direktang may kinalaman sa pangunahing isyu ng pagbabago sa disposisyon. Gayumpaman, madalas na maraming kuru-kuro ang mga tao sa paghatol at pagkastigo ng Diyos. Mahalaga na madalas na magbahaginan tungkol sa katotohanan ayon sa mga salita ng Diyos para lutasin ang mga isyung ito. Ito ang pinakakinakailangan. Bakit hinahatulan at kinakastigo ng Diyos ang mga tao? Hanggang sa anong antas na naging tiwali ang sangkatauhan? Anong mga isyu ang nilalayong lutasin ng paghatol at pagkastigo, at anong mga kinalalabasan ang nakakamit ng mga ito? Anong mga pamantayan ang hinihingi ng Diyos sa mga tao? Kung ang mga katotohanang ito ay hindi nauunawaan, hindi madaling tanggapin ng isang tao ang paghatol at pagkastigo; madali siyang makakabuo ng mga kuru-kuro sa Diyos, pati na rin ng paghihimagsik at paglaban, at maaari pa nga niyang lapastanganin ang Diyos at maging mapanlaban sa Diyos. Paano inililigtas ng Diyos ang mga tao? Sino ang makakatanggap sa paghatol at pagkastigo ng Diyos? Sino ang makatatahak sa landas ng paghahangad sa katotohanan at pagpeperpekto? Sino ang ititiwalag ng gawain ng Diyos sa mga huling araw? Kung malinaw na pinagbabahaginan ang mga katotohanang ito, hindi ba’t malulutas ang mga kuru-kuro ng mga tao tungkol sa paghatol at pagkastigo? Kahit papaano man lang, sa pangkalahatan ay malulutas ang mga iyon—ang anumang natitirang mga isyu ay malulutas lamang sa pamamagitan ng karanasan mismo ng taong iyon; natural na malulutas ang mga iyon kapag naunawaan na ang katotohanan. Sinasabi ng ilang tao: “Pinatawad na ang aming mga kasalanan, kaya bakit pa namin kailangang maranasan ang paghatol at pagkastigo?” Ang mapatawad sa mga kasalanan ay biyaya ng Diyos; ginagawa nitong kalipikado ang mga taong makalapit sa Diyos. Gayumpaman, ang paghatol at pagkastigo ay naglalayong ganap na iligtas ang mga tao mula sa kasalanan at sa impluwensiya ni Satanas; ang pagiging napatawad na sa mga kasalanan at ang paghatol at pagkastigo ay hindi magkasalungat. Sa Kapanahunan ng Biyaya, tinutubos ng Diyos ang mga tao at pinatatawad ang kanilang mga kasalanan; sa Kapanahunan ng Kaharian, hinahatulan ng Diyos ang mga tao at dinadalisay ang tiwaling disposisyon nila. Dalawang yugto ng gawain ng Diyos ang mga ito. Maraming katawa-tawang tao sa relihiyon ang palaging may mga kuru-kuro sa paghatol at pagkastigo; mahigpit nilang pinanghahawakan ang pariralang “paggawang matuwid sa pamamagitan ng pananalig sa sandaling pinatawad na ang mga kasalanan,” at ganap silang tumatangging tanggapin ang paghatol at pagkastigo ng Diyos. Dapat bang makipagtalo sa mga gayong tao? Kung may makaharap kayong gayong mga tao, at kung kaya nilang tanggapin ang mga salita ng Diyos at ang katotohanan, puwede kayong makipagbahaginan sa kanila ng katotohanan at basahin ang mga salita ng Diyos sa kanila. Kung ganap nilang tatanggihang tanggapin ang katotohanan, hindi na kailangang mag-abala pa kayo sa kanila; hinding-hindi sila ang mga tatanggap ng pagliligtas ng Diyos. Inililigtas lamang ng Diyos ang mga kayang tanggapin ang Kanyang mga salita at ang katotohanan; para sa mga talagang hindi kayang tanggapin ang mga salita ng Diyos at ang katotohanan, talagang hindi sila ililigtas ng Diyos. Ang mga kayang tanggapin ang katotohanan ay madaling malulutas ang kanilang mga kuru-kuro, gaano man karami ang mayroon sila; kailangan lamang nilang basahin pa ang mga salita ng Diyos at hanapin pa ang katotohanan. Ang mga taong kayang tanggapin ang katotohanan ay ang mga may pagkatao at may konsensiya at katwiran. Bago tanggapin ng mga tao ang paghatol at pagkastigo ng Diyos, makakabuo sila ng maraming kuru-kuro at maraming maling kaisipan, pati na rin ilang negatibong kalagayan. Ang pinakakaraniwang negatibong kalagayan ay, “Ginugol ko na ang sarili ko para sa Diyos at ginampanan ang aking mga tungkulin; dapat akong protektahan at pagpalain ng Diyos sa lahat ng bagay. Bakit sumapit sa akin ang mga kapighatian?” Ito ang pinakakaraniwang kalagayan. Mayroon pang isang klase ng kalagayan: Kapag nakita niya ang iba na namumuhay sa magagandang kalagayan at nasisiyahan, samantalang siya ay nabubuhay sa kagipitan at kahirapan, nagrereklamo siya sa pagiging hindi matuwid ng Diyos. Puwede pa ngang nakikita niya ang iba na nagkakamit ng mas magagandang resulta sa paggampan nila ng kanilang tungkulin, at naiinggit at nagiging negatibo siya. Negatibo rin siya kung nagkakasundo at nagkakaisa ang ibang mga pamilya, kung mas mataas ang kakayahan ng iba kaysa sa kanya, kung nakakapagod ang paggampan sa tungkulin niya, o kung hindi nangyayari ang gusto niya. Sa madaling salita, sa anumang sitwasyong hindi naaayon sa kanyang mga kuru-kuro at imahinasyon, nagiging negatibo siya. Kung ang taong ito ay may ilang kakayahan at kayang tanggapin ang katotohanan, dapat siyang tulungan. Basta’t nauunawaan niya ang katotohanan, madaling malulutas ang isyu ng pagkanegatibo niya. Kung hindi niya hahanapin ang katotohanan at mananatili siyang negatibo, na laging nagkikimkim ng mga kuru-kuro sa Diyos, isasantabi siya ng Diyos at babalewalain siya, dahil ang Banal na Espiritu ay hindi gumagawa ng mga walang kuwentang gawain. Masyadong matigas ang ulo ng mga gayong tao, hindi nila tinatanggap ang katotohanan, palagi silang may mga kuru-kuro tungkol sa Diyos, at palaging may mga pansariling hinihingi; sobrang wala itong katinuan at dahil dito ay medyo hindi sila tinatablan ng katwiran. Nauunawaan nila ang katotohanan pero hindi nila ito tinatanggap. Hindi ba’t para itong medyo sadyang pagkakasala? Kaya, hindi sila pinapansin ng Diyos. Sinasabi ng ilang tao: “Madalas akong negatibo, at binabalewala ako ng Diyos. Ibig sabihin nito ay hindi ako minamahal ng Diyos!” Katawa-tawa ang gayong pahayag. Alam mo ba kung sino ang minamahal ng Diyos? Alam mo ba kung paano naipamamalas ang pagmamahal ng Diyos? Alam mo ba kung sino ang hindi minamahal ng Diyos at kung sino ang dinidisiplina ng Diyos? May mga prinsipyo ang pagmamahal ng Diyos; hindi ito katulad ng iniisip ng mga tao, na palaging pagtitiis sa mga tao at pagpapakita ng awa at biyaya sa mga tao, na pagliligtas sa lahat maging sino man sila, na pagpapatawad sa lahat anumang kasalanan ang nagawa nila, at sa huli ay pagdadala sa lahat sa kaharian ng Diyos nang walang eksepsyon. Hindi ba’t mga kuru-kuro at imahinasyon lamang ito ng mga tao? Kung nagkagayon, hindi na kailangan pa ng Diyos na gawin ang gawain ng paghatol. May mga prinsipyo kung paano pinakikitunguhan ng Diyos ang mga taong madalas na negatibo. Kapag palaging negatibo ang mga tao, may problema rito. Napakarami nang sinabi ng Diyos, nagpahayag na Siya ng napakaraming katotohanan, at kung tunay na nananampalataya sa Diyos ang isang tao, pagkatapos niyang mabasa ang mga salita ng Diyos at maunawaan ang katotohanan, lalong mababawasan ang mga negatibong bagay na nasa kanya. Kung palagi na lang negatibo ang mga tao, tiyak na hindi talaga nila tinatanggap ang katotohanan, kaya naman sa sandaling may makaharap silang taliwas sa sarili nilang mga kuru-kuro, magiging negatibo sila. Bakit hindi nila hinahanap ang katotohanan sa mga salita ng Diyos? Bakit hindi nila tinatanggap ang katotohanan? Siguradong ito ay dahil mayroon silang mga kuru-kuro at maling pagkaunawa tungkol sa Diyos, at higit pa rito, hindi nila kailanman hinahanap ang katotohanan. Kaya papansinin pa rin ba sila ng Diyos kapag ganito ang pagharap nila sa katotohanan? Hindi ba’t hindi tinatablan ng katwiran ang gayong mga tao? Ano ang saloobin ng Diyos sa mga hindi tinatablan ng katwiran? Isinasantabi Niya sila at hindi sila pinapansin. Maniwala ka sa anumang paraan mo gusto; maniwala ka man o hindi, ikaw ang bahala; kung tunay kang naniniwala at naghahangad ng katotohanan, makakamit mo ang katotohanan; kung hindi mo hinahangad ang katotohanan, hindi mo ito matatamo. Tinatrato ng Diyos ang bawat tao nang patas. Kung wala kang saloobin ng pagtanggap sa katotohanan, kung wala kang saloobin ng pagpapasakop, kung hindi ka nagsisikap na matugunan ang mga hinihingi ng Diyos, bahala ka nang maniwala paano mo man naisin; gayundin, kung mas gugustuhin mong umalis, maaari mo itong gawin kaagad. Kung hindi mo nais na gawin ang iyong tungkulin, hindi ka pipilitin ng sambahayan ng Diyos; maaari kang pumunta saan mo man gusto. Hindi hinihimok ng Diyos ang gayong mga tao na manatili. Iyon ang Kanyang saloobin. Malinaw na isa kang nilikha, pero kailanman ay ayaw mong maging isang nilikha. Palagi mong gustong maging ang arkanghel, hindi ka handang magpasakop sa Diyos, at palagi mong ninanais na maging kapantay ng Diyos. Ito ay walang pakundangang paglaban sa Diyos; ito ay isang bagay na sumasalungat sa disposisyon ng Diyos. Halata naman na isa ka lang ordinaryong tao, pero palagi kang umaasam ng espesyal na pagtrato, na magkaroon ng katayuan at maging kilala, gusto mong maging mas magaling sa iba sa lahat ng paraan, makatanggap ng malalaking pagpapala, at malampasan ang lahat. Nagpapakita ito ng kawalan ng katwiran. Paano tinitingnan ng Diyos ang mga taong walang katwiran? Paano sila tinitimbang ng Diyos? Hindi tinatablan ng katwiran ang gayong mga tao. Sinasabi ng ilan: “Kung sasabihin Mong hindi ako tinatablan ng katwiran, hindi na ako magtatrabaho pa!” Sino bang nagsabi sa iyong magtrabaho ka? Kung ayaw mong gawin iyon, hindi ka pipilitin ng Diyos; bilisan mo at umalis ka na—hindi ka pananatilihin ng sambahayan ng Diyos. Kahit na handa ka pang magtrabaho, may mga hinihingi ang sambahayan ng Diyos. Kung hindi pasok sa pamantayan ang pagtatrabaho mo at ang paggampan mo sa tungkulin ay nagdadala ng masyadong maraming gulo sa sambahayan ng Diyos, na mas nakakapinsala pa kaysa nakakabuti, siguradong ititiwalag ka ng sambahayan ng Diyos; kahit na gusto mo pang magtrabaho, aayawan ka ng sambahayan ng Diyos. Kung handang magtrabaho ang mga tao, kung kaya nilang tanggapin ang katotohanan, at tanggapin ang pagpupungos, kalipikado silang manatili sa sambahayan ng Diyos. Kung kaya nilang hangarin ang katotohanan, tanggapin ang paghatol at pagkastigo ng Diyos, at maliligtas at mapeperpekto sila, isa itong napakalaking pagpapala. Huwag mong isiping nagmamakaawa ang Diyos sa iyo at na kailangan Niyang hatulan at kastiguhin ka; hindi magmamakaawa ang Diyos sa iyo. Pinipili ng Diyos ang mga taong ililigtas at gagawing perpekto, mayroon Siyang iniisip na partikular na target, at may mga prinsipyo; hindi lahat ng nananampalataya sa Diyos ay makakamit ang pagliligtas Niya—marami ang tinawag, datapuwa’t kakaunti ang nahirang. Kailangan mong matugunan ang ilan sa mga pamantayan ng Diyos—paggampan sa tungkulin mo sa paraang pasok sa pamantayan, pagkakaroon ng mapagpasakop na mentalidad, pagiging isang matapat na tao sa pangkalahatan, at pagkakaroon ng nagsisising puso—at saka lamang pormal na sisimulan ng Diyos na hatulan at kastiguhin ka, dalisayin ka at gawin kang perpekto. Sinasabi ng ilan: “Ang pagdanas ng paghatol at pagkastigo ay nangangahulugan ng pagdurusa!” Bagama’t totoong magdurusa ka, kailangan mong maging kalipikado para doon. Kung hindi ka kalipikado, ni hindi ka angkop na magdusa! Sa tingin mo ba ay ganoon lang kasimple ang gawain ng Diyos at ang pagpeperpekto Niya sa mga tao? Ang mga tumatangging tanggapin ang paghatol at pagkastigo, o ang tinatakasan ang paghatol at pagkastigo, sa huli ay pananagutin sila sa kanilang mga kilos. Sinuman ang isang tao o anuman ang saloobin niya sa Diyos, kung ang saloobing ito ay hindi naaayon sa hinihingi ng Diyos, hindi makikialam ang Diyos at hahayaan lang siya sa kanyang sariling paraan. Ang mga salita ng Diyos ay naririyang lahat; kung kaya mong gawin ang sinasabi Niya, gawin mo iyon. Kung handa kang gawin iyon, gawin mo. Kung ayaw mong gawin iyon o hindi mo kayang gawin iyon, hindi ka pipilitin ng Diyos. Sa tingin mo ba ay magmamakaawa ang Diyos sa iyo? Sa tingin mo ba ay didisiplinahin ka ng Diyos? Sigurado, hinding-hindi iyon gagawin ng Diyos. Sasabihin ng Diyos: “Kung ayaw mong tanggapin ang katotohanan, kung tutol ka sa paghatol at pagkastigo ng Diyos, walang problema. Natamasa mo naman na ang ilang biyaya, kaya magmadali kang bumalik sa mundo, bilisan mo at umalis ka na; hindi ka pipilitin. Hindi ka kalipikadong tamasahin ang mga pagpapala ng kaharian ng langit, at hindi mo matatamo ang mga iyon kahit na hilingin mo pa.” Ano ang ibig sabihin na hindi pinipilit ng Diyos ang mga tao na tanggapin ang Kanyang paghatol at pagkastigo? Ibig sabihin nito ay na kung hindi tinatanggap ng mga tao ang paghatol at pagkastigo ng Diyos, hindi rin sila didisiplinahin, itutuwid, paaalalahanan, o hihikayatin ng Diyos; hindi magkakaroon ng kaliwanagan o pagtanglaw mula sa Banal na Espiritu. Sa panlabas, talagang maginhawang namumuhay ang mga taong ito. Hindi sila dinidisiplina dahil sa pabasta-basta nilang paggampan sa kanilang tungkulin, ni dahil sa negatibo nilang kapabayaan sa gawain, ni dahil sa basta-basta nilang paghusga sa Diyos. Kahit sa maling pagkaunawa sa Diyos, pagrereklamo tungkol sa Diyos, at paglaban sa Diyos, wala silang nararamdaman sa puso nila, hanggang sa makagawa sila ng malaking kasamaan tulad ng pagnanakaw o pagdispalko sa mga handog, pero wala pa rin silang kamalayan. Ang mga taong gumagawa ng gayong malalaking kasamaan ay nagpapatuloy sa loob ng maraming taon nang hindi pinagninilayan ang kanilang mga sarili, nang wala ni katiting na pagsisisi, nang walang anumang premonisyon kung ano ba ang magiging kaparusahan o kalalabasan. Ang isang normal na tao ay dapat magkaroon ng ilang uri ng premonisyon, pero wala siyang ganoon dahil walang anumang ginagawa ang Diyos sa kanya. Ang hindi pagkilos ng Diyos ay isang uri ng saloobin. Ano ang kinakatawan nito? Naiisip ba ninyo kung ano ang iniisip ng Diyos sa puso Niya? Lubusan na Niyang sinukuan ang gayong mga tao. Bakit sinusukuan ng Diyos ang gayong mga tao? Hinahamak Niya ang gayong mga tao; wala silang kabuluhan kumpara sa isang balahibo, sa isang langgam, hindi sila kabanggit-banggit, at napagpasyahan na ang kanilang kalalabasan. Isang araw, kapag sinabi ng gayong tao na, “Gusto kong maging isang nilikha ng diyos, tinatanggap kita bilang aking panginoon, aking diyos,” gugustuhin ba siya ng Diyos? Hindi. Sinasabi ng ilan, “Pinagsisisihan ko iyon, nagbabalik-loob na ako ngayon.” Masyado na bang huli para sa kanila? Huling-huli na. Dahil ang kalikasan nila ay sa diyablo at hindi na kailanman magbabago, hindi inililigtas ng Diyos ang gayong mga tao. Gaano man sila magsisi, gaano man sila kaawa-awang mag-iiyak, kaya ba nilang magbago? Kaya ba talaga nilang magsisi? Hinding-hindi. Kaya, hinahangad mo man o hindi ang katotohanan, basta’t tunay kang nananampalataya sa Diyos, dapat mong maunawaan ang mga atas administratibo ng sambahayan ng Diyos. Hinding-hindi puwede na may mga balak ka sa mga handog sa Diyos; kahit ang pag-isipang nakawin o gamitin ang mga iyon ay hindi katanggap-tanggap. Sa sandaling gawin mo iyon, magdadala ka ng matinding sakuna na makakaapekto sa kalalabasan mo. Kapag natukoy na ang kalalabasan mo, wala nang saysay na alalahanin mo ang sinabi ng Diyos o ang mga hinihingi ng Diyos, at na manghinayang—masyado nang huli ang lahat. Sa ngayon, hindi pa natatapos ang gawain ng Diyos, pero ang kalalabasan ng ilang tao ay natukoy na. Hindi pa ipinroklama ng Diyos ang bagay na ito, ni sinabi kaninuman. Iniisip pa rin ng mga taong ito na ayos naman sila, nagsasayang pa rin sila ng oras nila. Kahit na malapit na ang kamatayan, ganap pa rin silang walang kamalay-malay; isang pangkat sila ng mga taong naguguluhan at walang silbi.

Magpapatuloy Ako sa dalawa pang kaso. Tinalakay sa unang kaso ang isang lalaki, samantalang ang dalawang pangunahing tauhan naman sa mga kasong ito ay dalawang babaeng lider. Kapag narinig ang katawagang ito, agad na mauunawaan ng isang tao na ang mga katayuan nila ay hindi mababa, pero, ang mga taong may gayong katayuan ay puwede pa ring makagawa ng malalaking kasamaan. Ang isa sa mga babaeng ito ay may mga transaksiyon sa isang walang pananampalataya na ang negosyo ay nasa bingit na ng pagbagsak dahil sa kakulangan sa kapital. Dahil naglilingkod ang babaeng ito bilang lider sa iglesia at may kontrol siya sa pananalapi, nanghiram sa kanya ng pera ang walang pananampalataya. Mag-isang nagpasya ang babaeng ito na ipahiram ang daan-daang libong yuan, nang hindi kumokonsulta sa ang Itaas. Ang pera ng mga tao ay puwedeng ipautang, pero ang pera ng Diyos ay isang handog, at ang sinumang nakikialam sa handog sa Diyos ay dapat na parusahan. Pribado niyang dinispalko ang mga handog, at hindi ito maliit na halaga. Kasunod ng pagdidispalko na ito, umaksyon ang iglesia laban sa kanya, hininging magtrabaho siya para maibalik ang pera. Ganito ito pinamahalaan ng iglesia; isa itong pamamaraan ng tao. Naibalik niya ang pera at sa panlabas ay mukha siyang may disenteng saloobin. Ipinahihiwatig ba nito na nagbago na siya? (Hindi.) Ang mga kilos niya ay napakamapangahas, katulad ng isang walang-ingat na hangal, ipinakikita nito ang disposisyon niya at saloobin niya sa Diyos. Magagawa kayang dalisay na maarok ng gayong tao ang katotohanan? Magagawa kaya niyang kumilos nang may katwiran? Nangahas siyang pakialaman ang mga handog sa Diyos, na itinuturing ito na sarili niyang pera. Dahil walang tagubilin ang Diyos kung paano ilaan ang mga pondo, o pahayag na hindi ito dapat pakialaman, ang babaeng ito ay walang mga prinsipyo ni mga limitasyon sa puso niya. Naniwala siya na bilang isang lider, may karapatan siyang kontrolin ang perang ito, at nangahas siyang dispalkuhin ito. Pagkatapos ng pagdidispalko, paano ito pinamahalaan ng Diyos? Wala ngang kinailangang gawin ang Diyos; pinarusahan na ng iglesia ang babae. Dahil lamang sa daan-daang libong yuan na ito ay natukoy na ang kalalabasan niya: Tinanggal at isinantabi na siya ng Diyos magpakailanman. Bakit ito gagawin ng Diyos? Kinakatawan nito ang poot ng Diyos; siyempre, isang aspekto rin ito ng disposisyon ng Diyos. Hindi nalalabag ang Diyos; kung sinasalungat mo ang disposisyon ng Diyos, lumagpas ka na sa linya. Nakasaad ba ito sa mga atas administratibo? (Oo.) Malinaw sa hinirang na mga tao ng Diyos ang bagay na ito: Ang pagdispalko sa mga handog ay isang pagkakasala laban sa disposisyon ng Diyos. Nang dispalkuhin ng babaeng ito ang handog, nangialam ba ang Diyos? Hindi nangialam ang Diyos, hindi Niya pinigilan ang babae, at wala Siyang sinabing kahit na ano; ni hindi pinigilan, sinaway, o binalaan ng Diyos ang babaeng ito noong kumikilos ito—basta naipautang na lang ang pera. Tuwang-tuwa siya sa sarili niya bago naisiwalat ang isyu, at hinarap siya ng iglesia. Nagsimula siyang umiyak at humagulgol, at agad siyang nagsimulang magtrabaho para maibalik ang pera. Ang totoo, ang pera ba ang inaalala ng Diyos? Hindi; ang inaalala ng Diyos ay hindi ang pera, kundi ang saloobing ibinunyag ng babaeng ito sa Diyos sa bagay na ito. Ito ang inaalala ng Diyos. Ang pagsalungat sa disposisyon ng Diyos dahil mismo sa pera—hindi ba’t ang nararapat doon ay kamatayan? Ang tawag dito ay pagtatamo ng kung anong nararapat sa iyo! Kung medyo negatibo o mahina ka, o minsan ay nahaluan ng karumihan habang ginagampanan mo ang iyong tungkulin, o minsan ay nasa posisyon ka na may tiyak na katayuan at nagpapasasa ka sa mga pakinabang nito, nakikita ito ng Diyos bilang pagbubunyag ng isang tiwaling disposisyon. Pero kapag pinakialaman mo ang mga handog sa Diyos nang hindi ka kumukonsulta sa Kanya, o ginamit mo ito nang mali nang walang pahintulot Niya, anong klaseng problema iyon? Ito ay pagnanakaw sa mga handog. At anong klaseng disposisyon ang ipinahihiwatig nito? Iyon ay disposisyon ng arkanghel, disposisyon ni Satanas. Hindi ba’t pagkakanulo ang pagnanakaw sa mga handog sa Diyos? (Pagkakanulo iyon.) Ano ang ginawa ni Satanas na itinuring ng Diyos na pagkakanulo? (Hinangad nitong maging Diyos.) Tungkol naman sa babaeng tinatalakay natin, gusto niyang kontrolin ang mga handog sa Diyos. Ano ang akala niya sa sarili niya? (Akala niyang siya ang Diyos.) Mismo, nakita niya ang sarili niya bilang Diyos, at doon siya nagkamali. Kaya natin sinasabing sinalungat niya ang disposisyon ng Diyos. Seryoso ba ang kalikasan nito? (Oo.) Tumpak ba ang paglalarawan natin? (Tumpak ito.) Wala na siyang kalalabasan. Wala siyang kalalabasan—ganoon na nga ang hitsura nito at ganito ito tinutukoy ng Diyos. Sa usapin ng mga kaparusahang mararanasan ng babae kalaunan, mga usapin ito sa hinaharap. Ito ang kuwento ng unang babae. Talagang mapangahas siya, kaya niyang linlangin ang mga nasa itaas at ibaba niya, walang-ingat siyang kumilos nang walang pagsasaalang-alang sa mga kahihinatnan, kapwa siya hangal at walang pakundangan. Nagtaglay ba siya ng ni katiting na pagpapasakop o pagnanais na maghanap? (Hindi.) Gusto niyang kontrolin ang mga handog sa Diyos, ang mga pag-aari ng Diyos, nang walang pahintulot ninuman at nang hindi tinatalakay o ibinabahagi ang usapin kaninuman. Sinarili niyang pamahalaan ang bagay na ito, at ito ang mga kinahinatnan. Maaaring sabihin ng ilan: “Ang paggalaw lang ba sa mga handog sa Diyos ay pagsalungat na sa disposisyon Niya?” Ganoon ba iyon? Hindi. May mga prinsipyo ang iglesia sa paglalaan sa mga handog sa Diyos, at kung kikilos ka ayon sa mga prinsipyong iyon, hindi makikialam ang Diyos. Kung may mga prinsipyo ka na pero hindi mo sinusunod ang mga iyon, kundi iginigiit mong kumilos nang walang-ingat at gawin ang mga bagay-bagay sa sarili mong pamamaraan, at pribadong pinamamahalaan ang mga bagay na ito nang mag-isa, sinasalungat mo ang disposisyon ng Diyos. Iyan ang kuwento ng unang babae.

Ang kuwento tungkol sa ikalawang babaeng lider ay may kinalaman din sa mga handog. Ganito ang nangyari: Bumili ang iglesia ng isang bahay para maging sambahan, na nangangailangang ayusin. Kasama sa pagpapaayos sa bahay ang pagdidisenyo at pagbili ng mga materyales, na kailangan ng pera. Dahil gawain ito ng sambahayan ng Diyos, na kinasasangkutan ng pamamahala ng Diyos, ang perang nagagastos ay natural na mula sa sambahayan ng Diyos, at ito ay handog sa Diyos. Makatwiran, lehitimo at wastong ginagamit ang perang ito ayon sa mga prinsipyo ng sambahayan ng Diyos. Nang panahong iyon, lider ang babaeng ito at siya ang responsable para sa proyektong ito. Isang bagong mananampalataya, na hindi kilala ninuman, ang pinili niya para tingnan at pangasiwaan ang proyekto. Ang lalaking ito ay katulad ng isang walang pananampalataya. Kalaunan, nakipagsabwatan iyong babaeng sa walang pananampalatayang taong ito, at bumili ng maraming mamahaling aytem at nagsayang ng maraming pera. Hindi ba’t pandaraya ito ng pera ng sambahayan ng Diyos? Panggagantso at pagwawaldas ito sa mga handog sa Diyos! Medyo malaki ang kinita ng walang pananampalatayang ito mula rito. May kinalaman ba ito sa babaeng lider? (Oo.) Ginawa niyang madali ito, dahil pinayagan niyang gawin ng walang pananampalataya ang gayong mga bagay. Nang may nakatuklas sa isyung ito at gusto itong iulat, mariin niyang hinadlangan at pinagbantaan ito. Ipinagkanulo niya ang mga interes ng sambahayan ng Diyos, pininsala ang mga interes na ito at nagdulot din ng malaking pagkawala ng mga handog. Nang panahong ito, pinagsabihan ba siya ng Diyos? (Hindi.) Wala siyang kamalay-malay. Paano natin masasabing wala siyang kamalay-malay? May ilang katunayang nagpapatunay nito; malinaw niyang nakita kung ano ang pinaplanong gawin ng walang pananampalataya mula pa noong umpisa pero hindi niya ito pinigilan, sa halip ay pinagbigyan at tahimik niya itong sinang-ayunan, patuloy na nagbubuhos ng pera. Bilang resulta, lumaki ang gastos, at hindi maganda ang kinalabasang trabaho. Malinaw niya itong nakita pero patuloy pa rin siyang nag-aaksaya ng pera. Kumilos ba ang Diyos nang oras na ito? Hindi. Ano ang mga kuru-kuro at imahinasyon ng mga tao sa usaping ito? Iniisip ng mga tao na dapat ay responsable ang Diyos sa pera Niya at dapat ay pinigilan Niya ang babae. Kuru-kuro ito ng tao, pero hindi kumilos ang Diyos nang ganito. Pagkatapos ng pagpapaayos at ng imbestigasyon, natuklasan ng sambahayan ng Diyos na marami sa mga handog ang nawala. Ano ang dapat gawin sa babaeng ito? Walang ginawa ang Diyos; ang iglesia na ang nangasiwa sa kanya, at nagsimulang bayaran ng isa pang babae ang pera. Ano ang kalikasan ng mga kilos niya? Bilang isang lider, hindi lamang siya naging iresponsable at nabigong suriin ang paggastos sa mga handog kundi nakipagsabwatan pa siya sa tagalabas para linlangin ang sambahayan ng Diyos at kunin ang mga handog sa Diyos sa pamamagitan ng panlalansi. Mas malala pa ang kasong ito kaysa sa nauna. Kung gayon, sa mga mata ng Diyos, ano ang kalalabasan ng gayong tao? Pagkawasak; kung parurusahan ba siya o hindi ay usapin na para sa hinaharap. Maaaring isang araw ay ilagay ng Diyos ang gayong tao sa tirahan ng masasamang espiritu at ng maruruming demonyo, wawasakin sa buhay na ito ang pisikal na katawan ng babaeng ito, at durumihan at lalapastanganin ng maruruming demonyo at masasamang espiritu ang kaluluwa niya; tungkol naman sa susunod na buhay, napakalayo na niyon para pag-usapan pa. Ito ang kalalabasan. Bakit pinangangasiwaan ng Diyos ang gayong tao sa ganitong paraan? Dahil sinalungat niya ang disposisyon ng Diyos. Dahil nasalungat niya ang disposisyon ng Diyos, magagawa pa rin ba siyang mahalin ng Diyos? Wala nang natitirang pagmamahal, ni awa, ni mapagmahal na kabaitan—poot na lamang. Kapag binabanggit ang mga pagkilos niya, kinamumuhian at kinasusuklaman siya ng Diyos. Bakit siya kinasusuklaman ng Diyos hanggang sa antas na ito? Dahil sadya siyang gumawa ng mga kasalanan kahit na alam niya ang tunay na daan. Bukod sa wala nang handog para sa kasalanan para sa kanya, kailangan pa niyang harapin ang kaparusahan ng poot ng Diyos. Walang kalalabasan, destinasyon, o pagkakataon sa kaligtasan—wala siya ni isa sa mga ito. Ito ang ibig sabihin ng pagsalungat sa disposisyon ng Diyos; ito ang nangyayari kapag sinalungat ng isang tao ang disposisyon ng Diyos.

Sabihin ninyo sa Akin, madali bang salungatin ang disposisyon ng Diyos? Sa realidad, walang ganoon karaming pagkakataon, ni ganoon karaming sitwasyon kung saan puwedeng mangyari ito. Kakaunti lang ang mga pagkakataon, maliit ang posibilidad; pero bakit nagagawa pa rin ng mga taong salungatin ang disposisyon ng Diyos kahit na may gayong kakaunting pagkakataon at mababang posibilidad? Parehong mahigit dalawampung taon nang nananampalataya sa Diyos ang dalawang babaeng ito, nakapakinig sila ng mga sermon sa loob ng maraming taon, at matagal silang nakapaglingkod bilang mga lider at manggagawa. Bakit kaya nilang gumawa ng gayong mga seryosong kamalian? Mula sa perspektiba ng pagkatao, wala silang pagkatao, konsensiya, at pagkamakatwiran; mula sa perspektiba ng kanilang pananalig sa Diyos, hindi sila nagtaglay ng tunay na pananalig, wala ang Diyos sa mga puso nila. Paano naipamalas ang kawalan ng Diyos sa kanilang mga puso? Sa kanilang mga kilos, walang pagkaramdam ng takot, walang batayang pamantayan; hindi nila isinaalang-alang na, “Anong mangyayari sa akin pagkatapos ko itong gawin? May mga kahihinatnan kaya ito? Maaaring hindi ito alam ng mga tao, pero anong mangyayari kung alam ng Diyos? Dapat kong akuin ang responsabilidad sa bagay na ito, dahil may kinalaman ito sa kalalabasan ko.” Hindi nila pinag-isipan ang mga bagay na ito—hindi ba’t problema iyon? Kung hindi nila pinag-isipan ang mga ito, may konsensiya o katwiran ba sila? (Wala.) Kaya, nagawa nilang salungatin ang disposisyon ng Diyos, nagawa nilang makagawa ng gayon kalalaking kamalian. Kung ang isang tao ay may normal na pag-iisip ng tao, magkakaroon siya ng ganitong mentalidad; kapag may nangungutang ng pera, pag-iisipan niya: “Mangungutang ng pera? Pera ito ng Diyos. Kung ipahihiram ko ang pera ng Diyos para lang makakuha ng sandaling respeto, paano kung hindi niya ito mabayaran? Paano ko ibabalik ang perang ito? Kahit kaya ko pa, anong klaseng pag-uugali ang ipahiram ang perang ito? Puwede bang basta-bastang pakialaman ang pera ng Diyos? Hindi ito puwedeng basta-basta na lang pakialaman; kung pakikialaman ko ito, ano ang magiging kalikasan ng pagkilos na ito?” Isasaalang-alang niya ang mga bagay na ito, at hindi ipahihiram ang pera nang basta-basta dahil lamang may humihingi. Kung hindi niya isinasaalang-alang ito, o kahit pa ginagawa niya iyon pero hindi niya isinaalang-alang ang mga kahihinatnan, ano ang sinasabi niyon tungkol sa pananaw niya sa Diyos? Paano siya nananampalataya? Hindi talaga niya kinikilala ang pag-iral ng Diyos, na nakakakilabot! Dahil hindi niya kinikilala ang pag-iral ng Diyos, hindi niya kinikilala na itatakda ng Diyos ang kanyang kalalabasan, at hindi niya kinikilala na ang Diyos ang magpapataw ng ganting parusa sa kanya; hindi siya natatakot dito, hindi siya naniniwala sa ganting parusa. Sa pangkalahatan, kung may limampu hanggang animnapung porsiyento ng pananampalataya ang isang tao, maingat siyang kikilos at magpapakita siya ng pagpipigil. Kung may tatlumpung porsiyento siyang pananampalataya, maaaring medyo napipigilan din siya, pero kapag nagkaroon ng pagkakataon ay itutuloy pa rin niya ito; o, kung ang mga pagkakataon ay kakaunti o hindi pa hinog, magagawa niyang medyo pigilan at limitahan ang sarili niya. Gayunman, ang mga taong walang anumang sangkap ng pananampalataya ay mangangahas na gawin ang lahat ng uri ng masasamang bagay, walang ingat silang kikilos nang hindi isinasaalang-alang ang mga kahihinatnan; katulad ito ng isang hayop. Sa panlabas, mukhang tao ang mga taong ito, pero ang ginagawa nila ay hindi ang dapat gawin ng mga tao; kahit papaano, masasabing mga hayop sila, at mas malala pa rito, maaaring maruruming demonyo at masasamang espiritu sila na dumating upang gambalain at guluhin ang gawain ng Diyos, mga bihasa sa pagsabotahe sa gawain ng Diyos. Tumpak ba ang pag-uuri ng Diyos sa gayong mga tao? (Oo.) Ito ay lubos na tumpak; walang mali sa ginagawa ng Diyos, ang lahat ng ginagawa ng Diyos ay eksakto. Bukod pa rito, ang mga pagkilos ng Diyos, ang mga pagtatakda ng Diyos sa mga kalalabasan ng mga tao ay hindi batay sa panandaliang paggampan. Dalawampung taon nang nananampalataya sa Diyos ang dalawang babaeng ito, pero sa kung paanong paraan ay nauwi pa rin sila sa puntong ito, na itinatakda na sa ganitong paraan ang kalalabasan nila. Paano ito nangyari? Hindi ito isang bagay na nangyari nang magdamagan lang. Mula sa perspektiba ng kanilang paghahangad sa pananalig at sa landas na kanilang pinili, hindi sila mga taong naghahangad sa katotohanan; isang aspekto iyon. Ang isa pa ay na wala silang kahit na anong interes sa katotohanan. Kung mayroon lang sana silang kahit katiting na interes, magbabago sana ang pagkatao nila. At anong ihahatid sa kanila ng gayong pagbabago sa pagkatao? Mangangahulugan iyon na kikilos sila nang may pagpipigil at susunod sa mga limitasyon, magkakaroon sila ng mga pamantayan sa pagsusuri, at titimbangin nila ang mga bagay nang may katwiran at pag-iisip ng isang normal na tao. Kung nakita nila na ang paggawa sa isang bagay ay hindi angkop, iiwas na sila. Gayumpaman, hindi kailanman hinangad ng dalawang babaeng ito ang katotohanan; wala sila kahit nitong pangunahing limitasyon at paraan ng pag-iisip. Nangahas silang gumawa ng anumang bagay, at ang mismong kalikasang ito ang naghatid sa kanila sa kanilang pagkawasak, hanggang sa kamatayan pa nga nila. Ito ang dahilan kung bakit ang kanilang paglalakbay sa pananampalataya sa Diyos ay nagtapos sa gayong paraan.

Pagkatapos ninyong marinig ang dalawang kasong ito, anong mga naiisip ninyo? Sinasabi ng ilang tao: “Marami akong napulot ngayong araw. Natamo ko ang pinakamataas na katotohanan, na huwag galawin ang mga gamit ng Diyos; ni huwag iyong isipin, huwag pakialaman ang mga iyon. Kung pakikialaman mo iyon, wala iyong maidudulot na mabuti.” Ganito nga ba talaga? Ito ba ang katotohanan? (Hindi.) Ang mahalaga ay hindi kung pinakikialaman mo ba ang mga gamit ng Diyos, kundi kung ano ang saloobin mo sa Diyos sa iyong puso. Kung natatakot ka sa Diyos at nakakaramdam ng pangamba sa Kanya, totoo kang naniniwala sa pag-iral Niya, at totoo mong isinasaalang-alang ang iyong kalalabasan, may mga bagay na hindi mo gagawin, ni hindi mo nga iisipin ang mga iyon. Kaya, hindi ka sasailalim sa ganitong uri ng tukso; hinding-hindi iyon mangyayari sa iyo. Kapaki-pakinabang ba ang pagkatakot? Walang silbi ang pagkatakot. Ano ang ginawa ng Diyos habang ginagawa ng dalawang babaeng ito ang mga bagay na iyon? Hinayaan ng Diyos na mangyari ang mga bagay-bagay, inilagay Niya ang dalawang diyablong ito—ang dalawang hindi taong ito na ang puso ay hindi man lang natatakot sa Diyos—sa tukso ni Satanas, para ganap silang mabunyag at mawasak. Hindi ba’t ito ang saloobin ng Diyos? Ito ang matuwid na disposisyon ng Diyos, at hindi ito dapat balewalain! Ginagamit ng mga tao ang mga paraan ng tao sa pangangasiwa sa iba at pagpapataw ng ganting parusa sa iba, ginagantihan ng kasamaan ang kasamaan. Pero hindi iyon ginagawa ng Diyos; ang Diyos ay may sarili Niyang batayang pamantayan, mga prinsipyo, at mga pamamaraan. Kapag nagpapataw ng ganting parusa ang Diyos sa isang tao, ginagawa Niya ito nang walang nararamdaman ang taong iyon; wala itong kamalay-malay, pero sa mga mata ng Diyos, nalutas na ang isyu. Ilang taon kalaunan, ang mga susunod na pagdurusa ay unti-unting sasapit. Pagkatapos tanggalan ng Diyos ang taong iyon ng biyaya, mga pagpapala, kaliwanagan, pagtanglaw at ng lahat ng pagtrato na ibinibigay ng Diyos sa isang normal na tao, ito ay lubusan nang hindi tao; sa mga mata ng Diyos, hindi na ito isang nilikha kundi isang hayop, ito ay ibang-iba na talaga. Sabi ng Diyos, “Pinasisikat Niya ang Kanyang araw sa masasama at sa mabubuti.” Mabubuti o masasamang tao ba ang mga ito? Wala sa dalawa. Sa mga mata ng Diyos, sa mga talaan Niya, tinanggal na ang mga ganitong uri ng tao; wala na sila, hindi sila mga tao. Ano ang kahulugan ng hindi tao? (Mga halimaw, mga hayop na nakadamit ng tao.) Maaaring ang iba ay naiinggit pa nga sa mga ito, sinasabing, “Nagtatrabaho at kumikita sila sa labas, namumuhay kasama ng walang pananampalataya; mas maginhawa ang buhay nila kaysa sa pagdurusa sa iglesia, sa paggampan ng tungkulin mula bukang-liwayway hanggang takipsilim.” Sinasabi Ko sa iyo, hindi pa dumarating ang mga araw ng pagdurusa nila. Kung kinaiinggitan mo sila, malaya kang gayahin sila; hindi naghihigpit ang sambahayan ng Diyos. Ang pagdurusa ay hindi limitado sa pisikal na pasakit mula sa karamdaman; kung ang panloob na pagdurusa ng isang tao ay umabot na sa isang antas, hindi ito mailarawan, gaya ng mga dagok sa isipan ng isang tao, lalo na kapag isinailalim sa parusa ng Diyos—mas malala pa ito sa kamatayan, mas masakit ito; isa itong uri ng paghihirap ng isipan. Nauwi ang dalawang babaeng ito sa ganoong sitwasyon dahil sinalungat nila ang disposisyon ng Diyos sa pamamagitan ng kanilang mga walang pakundangang maling gawa. Sa mga kuru-kuro ng mga tao, para bang anumang pagkakamali ang nagagawa ng mga tao o anuman ang ginagawa nila, basta’t magagawa nilang bumalik sa Diyos para magkumpisal at magsisi ay mapapatawad sila ng Diyos; mapatutunayan nito na napakalawak ng pagmamahal ng Diyos, na talagang minamahal Niya ang sangkatauhan. Ito ay kuru-kuro ng tao, at ipinapakita nito na ang pagkaunawa ng mga tao sa Diyos ay puno ng napakaraming imahinasyon at napakaraming kalooban ng tao. Kung nalilimitahan ng mga kuru-kuro ng tao ang Diyos, ang mga pagkilos ng Diyos ay magiging walang prinsipyo at hindi magkakaroon ang Diyos ng anumang disposisyon; hindi umiiral ang gayong Diyos. Dahil nga ang Diyos ay tunay na umiiral, buhay at masigla, at hindi maikakaila at tunay na tunay, kung kaya’t may iba’t iba Siyang pagpapamalas. Nakikita ang mga pagpapamalas na ito sa Kanyang iba’t ibang gawa at saloobin sa mga tao, at ang mga iyon ay katibayan ng Kanyang tunay na pag-iral. Sinasabi ng ilan: “Ang mga taong ito mismo ay walang kamalay-malay kapag pinamamahalaan sila, kaya paano natin makikita ang pag-iral ng Diyos?” Ang mga kaso pa lang na binanggit Ko ay tinutulutan nang makita ng mga tao ang saloobin at disposisyon ng Diyos, at binibigyang-kakayahan din nitong makita ng mga tao ang mga prinsipyo ng Diyos sa paggawa ng mga bagay at pangangasiwa sa mga tao. Hindi ba’t katibayan ito ng tunay na pag-iral ng Diyos? (Oo.) Kung hindi umiiral ang Diyos na ito, kung talagang hangin lamang Siya, anumang gawin Niya ay walang magiging mga prinsipyo o hangganan; ito ay hindi mapapansin, hindi mahahawakan, hungkag, hindi isinasakatuparan sa buhay ng mga tao, at walang kaugnayan sa mga buhay at pagkilos ng mga tao, at sa anumang mga pagpapamalas ng mga iyon. Magiging teorya, argumento, hungkag na salita lamang ito. Dahil nga umiiral ang Diyos na ito kung kaya’t tinutulutan ng marami Niyang ginagawa na makita ng mga tao ang Kanyang saloobin.

Ang pangunahing bahagi ng iba’t ibang kuru-kuro at imahinasyon ng mga tao sa gawain ng Diyos sa pangkalahatan ay natalakay na sa ating pagbabahaginan. Ano ang pangunahing bahaging pinagtuunan? Tungkol iyon sa iba’t ibang kuru-kuro, imahinasyon, at ideya ng mga tao sa paghatol at pagkastigo ng Diyos, pati na rin sa kanilang iba’t ibang kuru-kuro at imahinasyon tungkol sa kung ano ang bumubuo sa pagbabago ng disposisyon. Bukod pa rito, marami ring imahinasyon ang mga tao tungkol sa mga prinsipyong nasa likod ng gawain ng paghatol at pagkastigo ng Diyos at sa mga pamantayan na hinihingi ng Diyos sa mga tao. Para sa mga tao, sa pangkalahatan ay magulo at hindi malinaw ang mga konseptong ito. Ano ang kinakatawan ng kawalang ito ng linaw? Ibig sabihin nito ay hindi pa rin nauunawaan ng mga tao ang katotohanan, ni nauunawaan ang mga katotohanang sangkot sa gawaing ginagawa ng Diyos sa kanila. Sa pamamagitan ng pagbabahaginan ngayon, sa pangkalahatan ay may balangkas na ba kayo ng kahulugan ng paghatol at pagkastigo, pati na rin ng mga pamantayang hinihingi ng Diyos sa mga tao? (Oo.) Gamit ang pagkaunawang ito, ano na ang dapat ninyong sunod na gawin? Unang-una, dapat ninyong kilalanin na may gayong mga pamantayan ang Diyos. Nababago-bago ba ang mga pamantayang ito? Puwede bang mas mataas o mas mababa ang mga iyon kaysa sa kung ano talaga ang mga iyon? (Hindi.) Bakit hindi? Mula sa Kapanahunan ng Biyaya hanggang sa ngayon, makikita natin sa mga ginawang perpekto ng Diyos na mahigpit at malinaw na tinukoy ang mga pamantayang ito; hindi kailanman babaguhin ng Diyos ang mga iyon. Hindi Niya binago ang mga iyon dalawang libong taon na ang nakalilipas, at hindi Niya binago ang mga iyon hanggang sa ngayon. Mas maraming tao nga lang ngayon ang gagawing perpekto dahil marami nang sinabi ang Diyos. Dati, gumawa lamang Siya sa maliit na antas at hindi Niya tuwirang sinabi sa mga tao ang mas maraming katotohanan. Ngayon, mas marami na Siyang sinabing katotohanan sa mga tao at ipinaalam Niya sa kanila ang mas marami sa Kanyang mga layunin, at ipinahayag na ng Diyos ang lahat ng pamantayang hinihingi Niya at ang mga katotohanan na dapat malaman ng mga tao. Kasabay nito, nakikipagtulungan din sa mga tao sa ganitong paraan ang Espiritu ng Diyos. Ang pinagsamang dalawang aspektong ito ay nagpapatunay na sa panahong ito, nilalayon ng Diyos na gawing perpekto ang mas maraming tao—isang grupo ito ng mga tao, hindi lamang isa o dalawang tao. Kung pagbabatayan ang impormasyong ito, karamihan ba sa inyo ay may pag-asang magawang perpekto? Sinasabi ng ilan na hindi sila sigurado, pero kahit na hindi tayo sigurado, subukan natin; mas mabuti nang mabigo kaysa magmakaawa ngayon. Anong uri ng pag-uugali ang magmakaawa sa sandaling ito? Ito ay duwag, walang halaga, walang kakayahan, at kasuklam-suklam na pag-uugali, sinisira nito ang puri ng Diyos. Huwag kayong maging mga duwag! Ang mga kondisyon at pamantayan para magawang perpekto ay malinaw at tuwiran nang sinabi sa mga tao; ang natitira na lamang ay kung paano isasagawa at paano makikipagtulungan sa gawain ng Diyos. Gaano karaming beses ka mang mabigo sa panahong ito, basta’t hindi mo sinasalungat ang disposisyon ng Diyos, hindi ka dapat panghinaan ng loob o sumuko; magpatuloy ka lang sa pagsusumikap. Sinasabi ng ilan na mahina ang kakayahan nila. Hindi ba’t alam ng Diyos na mahina ang kakayahan nila? Ang pag-amin nila na mahina ang kakayahan nila ay mabuti na sa mga mata ng Diyos dahil mapagmataas at nag-aakalang mas matuwid kaysa sa iba ang tiwaling sangkatauhan, at sobrang kakaunti ang umaaming mahina ang kakayahan nila. Ang pagkilala rito ay isang mabuting bagay, isang mabuting pagpapahayag. Sinasabi ng ilan ang tungkol sa mga karanasan nila, napagtatanto nilang mahina at masama ang pagkatao nila. Bakit ang iba ay walang ganitong pagkatanto? Ang pagtanggap sa mahina mong pagkatao, sa masama mong pagkatao, ay nagpapahiwatig na naunawaan mo ang mga salita ng Diyos at iniugnay mo ang mga iyon sa sarili mo; ipinakikita nito na may pananalig ka sa gawain ng pagliligtas ng Diyos, na mayroon kang determinasyon at kahandaang mapalugod ang Diyos—kahit papaano, nagawa mong aminin ang totoong pahayag na ito. Sino sa mga walang pananampalataya ang nagsasabing masama sila ngayon? Kahit kapag masama sila, sinasabi nilang mabuti sila; sinasabi nila na ang masasama nilang gawa ay mga dakilang akto ng mabubuti at mga dakilang marangal na pag-uugali, na hayagang binabaluktot ang tama at mali. Kaya, anumang mga dagok ang kaharapin mo, anuman ang mga kabiguan o pagkatisod, kailangan mong magawang makita na may pag-asa sa hinaharap. Sino ang nasa harap? Ito ay ang Diyos! Sa paggabay at pag-akay ng mga salita ng Diyos, matatahak ng mga tao ang tamang landas.

Ngayon, tatlong kaso ang napagbahaginan, na nililinaw ang iba’t ibang kuru-kuro at imahinasyon ng mga tao sa gawain ng Diyos. Naunawaan ba ninyong lahat kung ano ang ipinababatid nito? (Oo.) Ang abilidad ninyong umunawa ay nagpapakita na may taglay kayong kakayahan at mga pakultad para tanggapin ang katotohanan—may pag-asa na maunawaan at matamo ninyo ang katotohanan. Bakit hindi kayang ipaliwanag nang malinaw ang mga katotohanang ito sa loob lang ng isa o dalawang oras, o dalawa o tatlong oras? Ito ay dahil dapat munang ilatag ang maraming panimulang nilalaman para mapag-usapan ang mga susunod na detalye. Kung hindi muna maglalatag ng kaunting batayan, hindi ninyo masusundan ang susunod na nilalaman. Kung magsasalita Ako nang maikli nang walang anumang panimulang nilalaman, mahihirapan kayong makasunod. Kaya nagsasalita Ako tungkol sa ilang halimbawa, pagkatapos ay tinatalakay Ko ang mga iyon nang kapwa mula sa positibo at negatibong perspektiba para tulungan kayong maunawaan at makilatis, malaman kung ano ba mismo ang nangyayari sa mga usaping ito, at kung paano dapat dalisay na maarok ang mga iyon. Kung makakamit ninyo ito, hindi masasayang ang pagsasalita Ko. Mula sa sandaling magsimula kang magkaroon ng ilang konsepto sa mga katotohanang ito pagkatapos mong marinig ang mga iyon, hanggang sa puntong may masusi ka nang pagkaunawa, kung saan nababatid mo mula sa kaibuturan ng puso mo kung bakit sinasabi ng Diyos ang mga bagay na ito, kung aling bahagi ng tiwaling disposisyon mo ang nasasangkot sa mga katotohanang ito na sinabi ng Diyos, at kung bakit gustong sabihin sa iyo ng Diyos ang mga bagay na ito, isang partikular na yugto ang kinakailangan para maabot ang antas na ito ng pagkaunawa. Kailangan mong iugnay ang mga katotohanang ito sa sarili mong tiwaling disposisyon, pananalita, pag-uugali, mga kaisipan, at ideya—ibig sabihin, gamitin mo ang mga iyon sa aktuwal mong sitwasyon—at, nang hindi mo namamalayan, unti-unti mo nang mauunawaan at maaarok ang mga katotohanang ito. Kung hindi mo iuugnay ang mga iyon sa kaso mo mismo, kundi sa halip ay magtatala ka ngayon, babalik-aralan at sasauluhin mo ang mga iyon bukas, at pagkatapos ay ipoproklama mo ang mga iyon sa mga hindi pa kailanman nakarinig ng mga iyon, baka akalain mong natamo mo na ang mga iyon, pero sa totoo lang ay hindi pa. Mula sa araw na kaya mong maglitanya ng mga doktrina, ang mga katotohanang ito ay hindi na mga katotohanan para sa iyo, at nagiging mahirap na para sa iyo na maarok ang katotohanan, na para bang ganap nang naglaho ang katotohanan. Kapag ang katotohanan ay naging doktrina na lamang sa iyo, nagiging mahirap para dito na magbunga ng mga epekto sa iyo. Kailangan mong gawing realidad mo mismo ang katotohanan, unti-unting ipatupad ang praktikal na aspekto ng bawat katotohanan sa iyo mismo sa pamamagitan ng paghahanap at pagbabahaginan, at sa huli ay maunawaan kung aling mga kalagayan ang kasama sa katotohanang ito, at kung ano ang sinasaklaw nito, para maunawaan mo ang mga kahulugang nasa likod ng pagsasabi ng Diyos sa mga salitang ito. Ito ang simula ng pagkaunawa sa katotohanan. Ano ang nauunawaan ninyo ngayon? (Mga doktrina.) Kapag una pa lang nakakaugnay ng mga tao ang katotohanan, ang nauunawaan nila ay isang uri ng doktrina. Gayumpaman, hindi simple ang pag-unawa sa doktrina; nangangailangan din ito ng kaunting kakayahan at abilidad na makaarok. Kinakailangan din nito na magkaroon ka ng isang tahimik at nakatuong puso, para makapakinig ka sa mga sermon nang may buong atensyon. Natuklasan Ko na may ilang tao na kapag nakikinig sila sa mga sermon, iniisip nila na, “Ang sinasabi Mo ay walang halaga, ayaw kong makinig. Gusto kong makinig sa mga sermon, hindi sa mga pangyayari.” Naniniwala sila na tungkol sa tama at mali ang sinasabi Ko. Dahil may ganito silang pananaw, hindi pumapasok sa kanila ang naririnig nila; inaantok sila, hindi sila makaunawa, at hindi makasunod. Ang gayong mga tao ay walang abilidad na maarok ang katotohanan; kulang sila sa kakayahan. Ang ilan na tinatawag ang mga sarili nilang espirituwal ay ayaw makinig, kapag naririnig nila Akong nagkukuwento ng mga istorya. Umiinom sila ng tubig o humihikab, at laging hindi mapakali. Iniisip nila, “Ang mga istoryang ikinukuwento Mo ay tungkol sa mga bagay sa labas; masyado itong mababaw, hindi ko ito maisaloob. Dapat Kang mas magsalita tungkol sa espirituwal na mundo; aakma iyon sa panlasa ko.” Ito mismo ang saloobin ng ilang tao. Kapag naging lider na sila sa loob ng maraming taon, gusto nilang pag-usapan ang matatayog na sermon, malalaking teorya, at mga salita ng ikatlong langit; habang mas nagsasalita sila, mas nagiging masigasig sila. Pero kapag pag-uusapan namin ang mga usapin sa iglesia, mga praktikal na karanasan, o lalo na ang paghimay sa takbo ng isip ng tao, mababaw at nakakabagot palagi ang tingin nila rito. Anong klaseng disposisyon ito? Ang mga tao bang ito ay may katotohanang realidad? Kaya bang malutas ng gayong mga tao ang mga tunay na problema sa gawain nila? Gusto ba ninyo ang gayong mga tao? Hindi puwedeng ihiwalay mula sa realidad ang pagbabahaginan tungkol sa katotohanan. Ang mga tao bang walang interes sa realidad ay kayang mahalin ang katotohanan? Sa tingin Ko ay hindi; tutol ang gayong mga tao sa katotohanan, at napakadelikado niyon.

Ano ang Paggampan ng Isang Tao sa Kanyang Tungkulin nang Pasok sa Pamantayan?

Sa huling pagtitipon, ang pangunahing paksa ng pagbabahagi ay ang apat na batayang kondisyon para magawang perpekto ang isang tao sa pamamagitan ng pagtanggap sa paghatol at pagkastigo. Ano-ano ang apat na batayang kondisyong ito? (Ang unang kondisyon ay ang paggampan ng isang tao sa kanyang tungkulin sa isang paraang pasok sa pamantayan. Ang pangalawa ay ang pagkakaroon ng mentalidad ng pagpapasakop sa Diyos. Ang pangatlo ay pagiging isang matapat na tao sa pangkalahatan. At ang pang-apat ay ang pagkakaroon ng nagsisising puso.) May ilang detalyeng nakapaloob sa bawat isa sa apat na kondisyong ito, gayundin ang mga kongkretong pagsasagawa at mga partikular na bagay na tinutukoy. Sa katunayan, tinalakay na ang apat na paksang ito sa loob ng maraming taon. Kung muli nating pag-uusapan ang mga ito ngayon, maituturing ba iyong pag-uulit sa mga dating napag-usapan na? (Hindi.) Bakit hindi ito maituturing na ganoon? Dahil ang mga nilalaman ng bawat isa sa apat na mga kondisyong ito ay may kinalaman sa realidad ng katotohanan at buhay pagpasok, na mga paksang walang katapusan. Karamihan sa mga tao ay hindi pa nakaaabot sa punto ng pagpasok sa realidad ng katotohanan; nauunawaan lamang nila ang mababaw na kahulugan ng katotohanan, nauunawaan lamang nila ang ilang simpleng doktrina. Bagaman nakapagbabahagi sila ng ilang realidad, hindi pa rin nila magawang makapasok sa mga katotohanang realidad. Kaya, anumang aspekto ng katotohanan ang nakapaloob, dapat madalas itong pinagbabahaginan at madalas na pinakikinggan. Sa ganitong paraan, mas lalalim ang pang-unawa ng mga tao sa iba’t ibang katotohanan sa pamamagitan ng kanilang mga tunay na karanasan, at ang kanilang mga karanasan ay mas lalong magiging tumpak.

Kabubuod lamang natin sa apat na batayang kondisyon para magawang perpekto sa pamamagitan ng pagtanggap sa paghatol at pagkastigo. Sunod, simulan natin ang ating pagtalakay sa unang kondisyon: ang paggampan ng isang tao sa kanyang tungkulin sa isang paraang pasok sa pamantayan. Sinasabi ng ilang tao: “Ang mga talakayan nitong nakaraang dalawang taon ay tungkol lahat sa paggampan sa tungkulin; partikular na sa kung paano gampanan ang tungkulin, paano ito gampanan nang maayos, aling mga prinsipyo ang dapat sundin sa paggampan nito—sa aking puso, alam na alam ko ang mga bagay na ito gaya ng likod ng aking kamay, wala nang mas ililinaw pa ang mga ito. At sa mga nakalipas na ilang taon, ang aking pang-araw-araw na buhay ay pawang tungkol sa mga katotohanang kaugnay sa paggampan sa aking tungkulin. Simula nang una kong gampanan ang aking tungkulin, naghanap ako, kumain at uminom, at nakinig sa mga katotohanang kaugnay rito, at kahit hanggang ngayon ay tinatalakay pa rin ang paksang ito. Matagal ko na itong nauunawaan sa aking puso; hindi ba’t maayos na paggampan lamang ito ng iyong tungkulin? Hindi ba’t ang paggampan ng isang tao sa kanyang tungkulin sa isang paraang pasok sa pamantayan ay tungkol lamang sa pagsunod sa mga prinsipyong nabanggit dati? Mahalin ang Panginoon mong Diyos ng iyong buong puso, ng iyong buong kaluluwa, ng iyong buong isip, at ng iyong buong lakas; hanapin ang mga prinsipyo, huwag kumilos ayon sa sarili mong kalooban, at makipagtulungan nang maayos habang ginagampanan ang iyong tungkulin; pagsabayin ang paggampan sa iyong tungkulin at ang buhay pagpasok—iyon na ang lahat-lahat.” Ang mga bagay na inyong kinahaharap at dinaranas sa pang-araw-araw na buhay ay ang mga paksa lamang na ito, kaya pawang ang mga iyon lamang ang nauunawaan ninyo. Gaano man karami ang nauunawaan ninyo, kailangan pa rin nating talakayin ang katotohanang ito ngayon. Kung may anumang naulit, iyon ay magiging kapaki-pakinabang din sa inyo, at magagawa ninyong pag-isipan itong muli; kung isa itong bagay na hindi pa natalakay noon, tanggapin ninyo ito. Paulit-ulit man ito o hindi, kailangan ninyong makinig nang mabuti. Isaalang-alang kung ano ang mga katotohanang sangkot dito, kung ang mga katotohanang ito ay may anumang pakinabang sa inyong buhay pagpasok, at kung matutulungan ba kayo ng mga ito na gampanan ang inyong tungkulin sa isang paraang pasok sa pamantayan. Kaya, talagang kailangang pag-usapan muli ang paksa ng paggampan ng isang tao sa kanyang tungkulin nang pasok sa pamantayan.

Tungkol sa paggampan ng isang tao sa kanyang tungkulin nang pasok sa pamantayan, isantabi muna natin ang kahulugan ng “pasok sa pamantayan” at sa halip ay pag-usapan kung ano ang tungkulin. Sa huli, malalaman ninyo kung ano ang tungkulin, kung ano ang maituturing na “pasok sa pamantayan,” at kung paano dapat gampanan ang tungkulin; magkakaroon kayo ng isang landas ng pagsasagawa para sa paggampan sa inyong tungkulin sa isang paraang pasok sa pamantayan. Kung gayon, ano ang tungkulin? (Ang tungkulin ay ang ipinagkatiwala ng Diyos na gawin ng tao, ito ang dapat gawin ng isang nilikha.) Ang pahayag na ito ay kalahating tama lamang. Sa teorya, walang mali rito, subalit sa masusing pagsusuri, hindi kompleto ang paliwanag na ito; mayroon dapat na paunang kondisyon. Suriin natin ang paksang ito. Para sa bawat mananampalataya at walang pananampalataya, kung paano sila namumuhay, ano ang ginagawa nila sa mundong ito ng tao, at ang kanilang tadhana—hindi ba’t ang lahat ng ito ay paunang inorden ng Diyos? (Oo, itinakda Niya ito.) Halimbawa, sa mundong ito may ilang tao na nasa larangan ng musika. Ang paggawa ng musika ang misyon nila sa buhay; maituturing bang tungkulin nila ang misyong ito? (Hindi.) May ilang tao ang nakagawa ng mga pambihirang bagay sa mundong ito, na nakaaapekto sa buong sangkatauhan, gumagawa ng mga kontribusyon, at nakapagpabago pa nga ng isang panahon; ito ang misyon ng kanilang buhay. Matatawag ba ang misyon sa buhay na ito na kanilang tungkulin? (Hindi.) Subalit hindi ba’t ang misyon sa buhay na ito at kung ano ang kanilang ginawa sa kanilang buhay ay isang bagay na ipinagkatiwala sa kanila ng Diyos? Hindi ba’t isa itong bagay na dapat gawin ng isang nilikha? (Oo.) Tama iyan. Binigyan sila ng Diyos ng isang misyon, ipinagkatiwala sa kanila ang atas na ito, at, sa kabuuan ng sangkatauhan, bilang bahagi ng sangkatauhan mismo, may bagay sila na dapat nilang gawin, isang responsabilidad na dapat nilang gampanan. Saanmang larangan sila naroon—ito man ay sa sining, pagnenegosyo, politika, ekonomika, siyentipikong pananaliksik, at iba pa—ang lahat ng ito ay pauna nang inorden ng Diyos. Subalit may isang pagkakaiba lamang; paano man ito paunang inorden ng Diyos, ang mga taong ito ay nasa labas ng gawaing pamamahala ng Diyos. Itinuturing silang mga walang pananampalataya, at ang kanilang ginagawa ay labas sa gawain ng pamamahala ng Diyos. Kung gayon, matatawag ba na tungkulin ang kanilang mga responsabilidad, ang atas na kanilang tinanggap, at ang kanilang misyon sa buhay? (Hindi.) Hindi sila gumagampan ng tungkulin, dahil ang kanilang ginagawa ay walang kaugnayan sa gawain ng Diyos sa pagliligtas sa sangkatauhan. Ang lahat ng tao sa mundong ito ay pasibong tumatanggap sa atas ng Lumikha at sa misyong Kanyang ibinigay, subalit ang misyong tinatanggap ng mga taong hindi nananampalataya sa Diyos, at ang mga responsabilidad na kanilang tinutupad, ay hindi tungkulin, sapagkat ang mga ito ay walang kaugnayan at walang bahagi sa plano ng pamamahala ng Diyos sa pagliligtas sa sangkatauhan. Hindi nila tinatanggap ang Diyos, at hindi gumagawa sa kanila ang Diyos, kaya anumang responsabilidad ang kanilang ginagawa, at anumang atas ang kanilang tinatanggap o anumang misyon ang kanilang naisasakatuparan sa buhay na ito, hindi masasabi na sila ay gumagampan sa kanilang tungkulin. Kung gayon, ano nga ba ang tungkulin? Anong uri ng mga pang-unang kailangan ang dapat na idagdag para malinaw, tama, at komprehensibong maipaliwanag ang konseptong ito at ang katotohanan sa bagay na ito? Nauunawaan ba ninyo ang isang konsepto mula sa ating pagbabahaginan ngayon lang? Anong konsepto? Na para sa sinumang indibidwal sa sangkatauhan, gaano man kadakila ang misyong kanilang tinanggap, o ang antas ng pagbabago na kanilang naidulot, o ang lawak ng kanilang kontribusyon sa sangkatauhan, ang gayong misyon at mga atas ay hindi matatawag na mga tungkulin. Ito ay dahil walang kaugnayan ang mga ito sa plano ng pamamahala ng Diyos sa pagliligtas sa sangkatauhan; mga misyon lamang ang mga ito. Kumilos man sila nang aktibo o pasibo, ang ginagawa nila ay pawang pagkompleto lamang sa isang misyon; ito ay paunang inorden ng Diyos. Sa madaling salita, hangga’t walang kinalaman ang kanilang mga pagkilos sa plano ng pamamahala ng Diyos, at walang kinalaman sa gawaing pagliligtas ng Diyos sa sangkatauhan, kung gayon, ang pagtupad sa mga naturang misyon ay hindi matatawag na paggampan sa tungkulin. Wala itong kaduda-duda. Kung gayon, ano ang tungkulin? Ganito dapat ito maunawaan: Ang tungkulin ay ang atas at misyong ibinigay ng Diyos na saklaw ng Kanyang gawain ng pamamahala upang iligtas ang sangkatauhan. Hindi ba’t ang paglalahad sa ganitong paraan ay kompleto at tumpak? Ang tumpak lamang ay ang katotohanan; ang hindi tumpak at may kinikilingan ay hindi ang katotohanan, kundi isang doktrina lamang. Kung hindi ganap na nauunawaan at lubusang nakikilala kung ano ang tungkulin, hindi mo talaga malalaman ang mga katotohanan na kaugnay sa tungkulin. Dati, maaaring maraming maling pagkaunawa ang mga tao tungkol sa tungkulin. Iyon ay dahil hindi nila nauunawaan ang katotohanan, na nagdulot sa kung anu-anong kuru-kuro at kalabuan. Pagkatapos ay ginamit ng mga tao ang mga kuru-kuro at kalabuan upang ipaliwanag ang tungkulin, at pagkatapos ay itinuring ito batay sa mga ideyang ito. Halimbawa, iniisip ng ilang tao na dahil paunang inorden ng Diyos ang buong buhay ng isang tao—sa kung anong uri siya ng pamilya isinilang, mayaman o mahirap man siya sa buhay, at sa kung anong propesyon siya nakikibahagi ay pawang paunang inorden ng Diyos—kung gayon, anuman ang gawin ng isang tao sa buong buhay niya at ang mga bagay na kanyang naisasakatuparan ay pawang mga atas na ibinigay ng Diyos at ang kanyang misyon. Dahil lamang may kinalaman ito sa isang misyon, iniisip nilang ito ay isang tungkulin. Nalilito silang naniniwala na tungkulin ito—hindi ba’t maling pagkaunawa ito? Ang ilang tao, na nagpakasal at nagkaanak, ay nagsasabing: “Ang pagkakaroon ng mga anak ay ang atas ng Diyos na ipinagkatiwala Niya sa atin, ito ang ating misyon. Tungkulin nating palakihin ang ating mga anak hanggang sa marating nila ang hustong gulang.” Hindi ba’t isa itong maling pagkaunawa? At may ibang nagsasabing: “Inilagay tayo sa mundong ito para magsaka. Dahil iyon ang tadhana natin, dapat nating paghusayan ito, dahil ito ang atas at misyong ibinigay sa atin ng Diyos. Gaano man tayo maghirap o magdusa, hindi tayo maaaring magreklamo. Ang pagsasaka nang maayos sa buong buhay na ito ang ating tungkulin.” Itinutumbas nila ang tadhana ng isang tao sa misyon at tungkulin nito. Hindi ba’t isa itong maling pagkaunawa? (Oo.) Isa nga itong maling pagkaunawa. At may ilang tao rin na nagnenegosyo sa mundo, na nagsasabing, “Hindi ako nagtagumpay sa kahit na ano noon, subalit pagkatapos magnegosyo, naging medyo maayos at matatag ang buhay. Tila pauna nang inorden ng Diyos na magnegosyo ako sa buhay na ito, para masuportahan ang aking pamilya sa pamamagitan nito. Kaya, kung sa buong buhay na ito ay gagalingan ko sa pagnenegosyo at palalawakin ang aking mga operasyon, magtutustos para sa bawat miyembro ng aking pamilya, kung gayon, ito ang aking misyon, at marahil ang misyong ito ang aking tungkulin.” Hindi ba’t isa itong maling pagkaunawa? Itinuturing ng mga tao ang kanilang pang-araw-araw na usapin, ang kanilang paraan ng paghahanap-buhay, ang natamo nilang pamumuhay, at ang kalidad ng buhay na kanilang tinatamasa—lahat ng bagay na may kinalaman sa kanilang misyon—bilang kanilang tungkulin. Hindi ito tama; isa itong baluktot na pagkaunawa kung ano ang tungkulin.

Kung gayon, ano nga ba ang tungkulin? Ang pagkaarok ng karamihan sa mga tao sa bagay na ito ay mayroong ilang paglihis at medyo baluktot. Kapag isinasaayos ng sambahayan ng Diyos na magtanim ka ng mga butil at gulay, paano mo ituturing ang pagsasaayos na ito? Maaaring hindi ito mauunawaan ng ilang tao, sasabihing, “Ang pagsasaka ay para sa pagsuporta sa pamilya ng isang tao; hindi ito isang tungkulin. Hindi kasama sa konsepto ng tungkulin ang aspektong ito.” Bakit ganito ang pagkaunawa nila sa mga bagay-bagay? Ito ay dahil hindi nila nauunawaan ang mga katotohanan na may kinalaman sa paggampan sa tungkulin, at hindi nila nauunawaan kung ano ang tungkulin. Kung nauunawaan ng isang tao ang aspektong ito ng katotohanan, magiging handa siyang trabahuhin ang lupa. Malalaman niya na sa sambahayan ng Diyos, ang pagsasaka ay hindi ginagawa para sa kapakanan ng pagsuporta sa kanyang pamilya, kundi para bigyang-daan iyong mga gumagampan sa kanilang tungkulin nang buong-oras na patuloy na gampanan ito nang normal. Sa katunayan, ito ay isa ring atas ng Diyos; ang mismong gawain ay maaaring hindi mas makabuluhan sa isang linga, o marahil maging sa isang butil ng buhangin, subalit anuman ang kabuluhan nito, isa itong trabahong ginawa sa loob ng saklaw ng gawain ng pamamahala ng Diyos. Sinasabi sa iyo ng Diyos ngayon na kinakailangan mong kompletuhin ang trabahong ito—paano mo ito nauunawaan? Dapat mo itong tanggapin bilang iyong tungkulin, at dapat mo itong tanggapin nang walang anumang palusot. Kung magpapasakop ka lamang sa pasibong paraan at magsasaka ka dahil iyon ang isinaayos para sa iyo, hindi iyon tama. May prinsipyo rito na dapat mong maunawaan: Ang pagsasaayos ng iglesia na ikaw ay magsaka at magtanim ng mga gulay ay hindi para maging mayaman ka, ni hindi para makaraos ka at matustusan ang iyong pamilya; ito ay para matugunan ang mga pangangailangan ng gawain ng sambahayan ng Diyos sa panahon ng mga kalamidad. Ito ay para matiyak na ang lahat ng mga gumagampan sa tungkulin sa sambahayan ng Diyos nang buong-oras ay magkakaroon ng pang-araw-araw nilang panustos, para magampanan nila ang kanilang mga tungkulin nang normal nang hindi naaantala ang gawain ng sambahayan ng Diyos. Kaya, ang ilang taong nagsasaka sa bukid ng iglesia ay itinuturing na gumagampan ng kanilang tungkulin; iba ang kalikasan nito sa mga ordinaryong magsasaka na nagsasaka. Ano ang kalikasan ng pagsasaka para sa mga ordinaryong magsasaka? Ang mga ordinaryong magsasaka ay nagsasaka para sa kanilang mga pamilya at para mabuhay; ito ang pauna nang inorden ng Diyos para sa kanila. Ito ang kanilang tadhana, kaya patuloy silang nagsasaka sa bawat sali’t salinlahi nila; wala itong anumang kinalaman sa kanilang tungkulin. Ngayon, dumating ka sa sambahayan ng Diyos at nagsasaka rin, subalit ito ay hinihingi ng gawain sa sambahayan ng Diyos; isa itong uri ng paggugol para sa Diyos. Iba ang kalikasan nito kumpara sa pagsasaka sa sarili mong lupa. Ito ay tungkol sa pagtupad sa iyong mga responsabilidad at obligasyon. Ito ang tungkuling dapat gampanan ng isang tao; ito ang atas at responsabilidad na ipinagkatiwala sa iyo ng Lumikha. Ito, para sa iyo, ang iyong tungkulin. Kaya, kapag ikinukumpara ang tungkuling ito sa iyong makamundong misyon, alin ang mas mahalaga? (Ang aking tungkulin.) Bakit ganoon? Ang tungkulin ang hinihingi ng Diyos na gawin mo, ito ang Kanyang ipinagkatiwala sa iyo—ito ay bahagi ng dahilan. Ang isa pang pangunahing dahilan ay na kapag umaako ka ng tungkulin sa sambahayan ng Diyos at tumatanggap ng atas ng Diyos, nagiging kaugnay ka sa gawain ng pamamahala ng Diyos. Sa sambahayan ng Diyos, sa tuwing may isinasaayos na gawin mo, mahirap man ito o nakapapagod na gawain, o gusto mo man itong gawin o hindi, tungkulin mo ito. Kung maituturing mo itong isang atas at responsabilidad na ibinigay sa iyo ng Diyos, at kaya mo itong tapusin nang iyong buong puso at lakas, kung gayon, masasabi na ang gawaing ginagawa mo— ang tungkuling ginagampanan mo—ay nauugnay sa gawain ng Diyos ng pagliligtas ng tao. Kung kaya mong taimtim at taos-pusong tanggapin ang atas na ibinigay ng Diyos sa iyo, paano ka Niya ituturing? Ituturing ka Niya bilang isang miyembro ng Kanyang pamilya. Isa ba iyong pagpapala o isang kaabahan? (Isang pagpapala.) Isa itong malaking pagpapala. Nagrereklamo ang ilang tao kapag nagdurusa sila ng kaunting paghihirap habang ginagampanan ang kanilang tungkulin. Ito ay pamumuhay sa mga pagpapala nang hindi ito nalalaman! Ang pagdurusa ng paghihirap para gampanan nang maayos ang isang tungkulin at para luwalhatiin ang Diyos ay tatandaan ng Diyos. Anuman ang paghihirap na iyong pagdusahan sa paggampan sa iyong tungkulin, pagpapalain ka ng Diyos, at sinisiyasat ka Niya. Kung hindi mo alam kung paano umasa sa Diyos o bumaling sa Diyos, at nagrereklamo ka pa tungkol sa Diyos at gusto mong talikuran ang iyong tungkulin kapag nagdurusa ka ng kaunting paghihirap, hindi ba’t nagiging hangal ka? Ito ay pagiging isang malaking hangal. Sa puntong ito, kinakailangang maunawaan ang katotohanan, na makilala na ito ang iyong tungkulin at dapat na tanggapin ito mula sa Diyos. Ngayon, mayroon ba kayong panibagong pagkaunawa o panibagong kabatiran sa kung ano ang tungkulin? Mayroon ba kayong malalim na pagkaunawa rito? Mahalaga ba ang tungkulin para sa pagtatamo ng kaligtasan? (Oo.) Gaano ito kahalaga? Masasabing ang tungkulin ay may direktang kaugnayan sa kaligtasan ng mga tao. Natatamo ng lahat ng tao ang kaligtasan sa pamamagitan ng pagsasagawa ng katotohanan at unti-unting pagwawaksi ng kanilang mga tiwaling disposisyon habang ginagampanan ang kanilang tungkulin. Anuman ang mga misyon na isinasakatuparan mo sa buhay na ito, kung mabibigo kang gampanan ang iyong tungkulin, kung gayon, ang lahat ng iyong mga gawa ay walang kaugnayan sa pagtatamo ng kaligtasan. Sa madaling salita, gaano man kadakila ang mga gawang naisakatuparan mo sa buhay na ito sa gitna ng mga tao, tinatapos mo lang ang isang misyon; hindi mo natupad ang tungkulin ng isang nilikha. Samakatwid, wala sa iyong mga gawa ang may kinalaman sa pagtatamo ng kaligtasan o sa gawain ng Diyos sa pamamahala sa sangkatauhan.

Sa sambahayan ng Diyos, palaging napag-uusapan ang pagtanggap sa atas ng Diyos at paggampan nang maayos sa tungkulin ng isang tao. Kaya, paano nabubuo ang tungkulin? Sa malawak na pananalita, nabubuo ito bilang bunga ng gawaing pamamahala ng Diyos na naghahatid ng kaligtasan sa sangkatauhan. Sa partikular na pananalita, habang isinasakatuparan sa gitna ng sangkatauhan ang gawain ng pamamahala ng Diyos, lumilitaw ang iba’t ibang uri ng gawain, ang lahat ng ito ay hinihingi sa mga tao na gawin ang parte nila at tapusin ang mga ito. Sa ganitong paraan, nabubuo ang mga responsabilidad at mga misyon ng mga tao, at ang mga responsabilidad at mga misyon na ito ang mga tungkuling iginagawad ng Diyos sa mga tao. Sa sambahayan ng Diyos, ang iba’t ibang uri ng gawain na nangangailangan na gawin ng mga tao ang parte nila ang mga tungkuling dapat nilang gampanan. Kaya’t may mga pagkakaiba ba sa pagitan ng mga tungkulin kung ang pag-uusapan ay kung alin ang higit na mabuti at higit na masama, mataas at mababa, malaki at maliit? Hindi umiiral ang ganoong mga pagkakaiba; hangga’t ang isang bagay ay may kinalaman sa gawain ng pamamahala ng Diyos, isang pangangailangan sa gawain ng Kanyang sambahayan, at kinakailangan sa pagpapalaganap ng ebanghelyo ng Diyos, ito ay tungkulin ng isang tao. Ito ang pinagmulan at depinisyon ng tungkulin. Kung wala ang gawain ng pamamahala ng Diyos, magkakaroon kaya ang mga tao sa lupa—paano man sila namumuhay—ng mga tungkulin? Hindi. Ngayon ay malinaw mo nang nakikita. Saan nauugnay ang tungkulin ng isang tao? (Nauugnay ito sa gawain ng pamamahala ng Diyos para sa kaligtasan ng sangkatauhan.) Tama iyan. Direktang magkaugnay ang mga tungkulin ng sangkatauhan, ang mga tungkulin ng mga nilikha, at ang gawain ng pamamahala ng Diyos sa pagliligtas sa sangkatauhan. Masasabing kapag wala ang pagliligtas ng Diyos sa sangkatauhan, at kapag wala ang gawain ng pamamahala ng nagkatawang-taong Diyos na inilunsad Niya sa mga tao, walang magiging anumang tungkulin ang mga tao. Nagmumula ang mga tungkulin sa gawain ng Diyos; ito ang hinihingi ng Diyos sa mga tao. Kung titingnan ito mula sa perspektibang ito, mahalaga ang tungkulin para sa lahat ng mga tao na sumusunod sa Diyos, hindi ba? Ito ay napakahalaga. Sa pangkalahatan, nakikibahagi ka sa gawain ng plano ng pamamahala ng Diyos; sa mas partikular, gumagawa ka nang naaayon sa mga pangangailangan ng iba’t ibang aytem ng gawain na isinasakatuparan ng Diyos sa iba’t ibang panahon at sa iba’t ibang grupo ng tao. Kahit ano pa ang iyong tungkulin, ito ay isang misyon na ibinigay sa iyo ng Diyos. Minsan ay maaaring hinihingi sa iyo na bantayan o pangalagaan mo ang isang mahalagang bagay. Hindi ito isang malaking usapin—masasabi lamang na responsabilidad mo ito—subalit isa itong gampanin na ibinigay sa iyo ng Diyos, tinanggap mo ito mula sa Kanya, at ito ngayon ay tungkulin mo. Kung pag-uusapan ang ugat ng usapin, ang tungkulin ng isang tao ay ipinagkatiwala ng Diyos. Pangunahin na kabilang dito ang pangangaral ng ebanghelyo, pagpapatotoo, paggawa ng mga video, at pagiging lider o manggagawa ng iglesia, o maaaring ito ay isang mas mapanganib na gawain o mas mahalagang gawain. Ano’t anuman, hangga’t may kinalaman ito sa gawain ng Diyos at sa mga pangangailangan ng gawain ng pagpapalaganap ng ebanghelyo, dapat tanggapin ito ng mga tao bilang isang tungkulin na mula sa Diyos. Ang tungkulin, sa mas malawak na perspektiba, ay ang misyon ng isang tao, isang atas na ipinagkatiwala ng Diyos; sa mas partikular, ito ang iyong responsabilidad, ang iyong obligasyon. Dahil ito ang iyong misyon, isang atas na ipinagkatiwala sa iyo ng Diyos, at ang iyong responsabilidad at obligasyon, ang paggampan sa iyong tungkulin ay walang kinalaman sa iyong mga personal na usapin. Walang kinalaman ang tungkulin sa mga personal na usapin—bakit nababanggit ang paksang ito? Dahil dapat maunawaan ng mga tao kung paano ituring at kung paano unawain ang kanilang tungkulin. Ang tungkulin ang atas na tinatanggap ng mga nilikha at ang misyon na dapat nilang kompletuhin sa loob ng gawain ng pamamahala ng Diyos. Alam ng mga tao ang pangkalahatang prinsipyo, subalit paano ang mas maliliit na detalye? Paano dapat harapin ng isang tao ang kanyang mga tungkulin para maituring na mayroon siyang tamang pagkaunawa? Itinuturing ng ilang tao ang kanilang tungkulin bilang kanilang mga personal na usapin; ito ba ang tamang prinsipyo? (Hindi.) Bakit ito mali? Ang paggawa ng mga bagay para sa iyong sarili ay hindi paggampan sa iyong tungkulin. Ang paggampan sa iyong tungkulin ay hindi tungkol sa paggawa ng mga bagay para sa iyong sarili, bagkus ay ang paggawa ng gawaing ipinagkatiwala sa iyo ng Diyos—may pagkakaiba ang dalawa. Ano ang prinsipyo pagdating sa paggawa ng mga bagay para sa iyong sarili? Ito ay ang paggawa ng anumang iyong naisin nang hindi kumokonsulta sa iba, at nang hindi nagdarasal o naghahanap sa Diyos; ito ay pagkilos nang ayon sa iyong sariling mga kapritso at nang walang pagsasaalang-alang sa mga kahihinatnan hangga’t nakikinabang ka rito. Katanggap-tanggap ba ang prinsipyong ito sa paggampan ng iyong tungkulin sa sambahayan ng Diyos? (Hindi.) Sinasabi ng ilang tao na, “Ni hindi ko sineseryoso ang aking mga sariling usapin o hindi ko ito masyadong pinagsusumikapan. Itinuturing ko ang aking tungkulin na tila ito ang sarili kong usapin, at ang prinsipyong ito ay tiyak na naaangkop.” Ito ba ang tamang paraan ng pagtanggap sa tungkulin? Talagang hindi. Kung gayon, ano ang dapat na maging tamang saloobin ng isang tao sa tungkulin? (Tanggapin ito mula sa Diyos.) “Tanggapin ito mula sa Diyos.” Madaling sabihin ang limang salitang ito, subalit ang aktuwal na pagsasagawa sa katotohanan na nakapaloob sa mga ito ay nakabatay sa kung paano mo tinatrato ang iyong tungkulin. Ngayon lamang ay tinukoy natin kung ano ang tungkulin. Nagmumula ang tungkulin sa Diyos, isa itong atas na ipinagkatiwala ng Diyos, nauugnay ito sa gawain ng Kanyang plano ng pamamahala at pagliligtas sa tao. Mula sa pananaw na ito, may kinalaman ba ang tungkulin sa iyong mga personal na prinsipyo ng pag-asal? May kahit anong kinalaman ba ito sa iyong mga hilig, kinagawian, o sa iyong mga karaniwang ginagawa? Wala ni katiting. Kung gayon, saan nauugnay ang tungkulin? Nauugnay ito sa katotohanan. Sinasabi ng ilang tao: “Yamang sa akin itinalaga ang tungkuling ito, kung gayon ay sarili ko na itong usapin. At mayroon akong pinakamataas na prinsipyo sa paggampan ng tungkulin, na wala kayo. Hinihingi ng Diyos sa mga tao na isakatuparan ang kanilang tungkulin nang buong puso, kaluluwa, isip, at lakas. Subalit, dagdag dito, may mas mataas pa akong prinsipyo, na ituring ang aking tungkulin na para bang isa sa aking pangunahing alalahanin, at gawin ito nang masigasig at magsikap para matamo ang pinakamainam na resulta.” Tama ba ang prinsipyong ito? (Hindi.) Bakit ito mali? Kung tinatanggap mo ang iyong tungkulin mula sa Diyos at sa iyong puso ay malinaw sa iyo na ipinagkakatiwala Niya ito sa iyo, paano mo dapat ituring ang atas na ito? Nauugnay ito sa mga prinsipyo ng paggampan sa tungkulin. Hindi ba’t higit na mas matayog na ituring ang tungkulin ng isang tao bilang atas ng Diyos kaysa bilang sariling usapin ng isang tao? Hindi ito magkapareho, hindi ba? Kung ituturing mo ang iyong tungkulin bilang isang usapin na atas ng Diyos, bilang paggampan sa iyong tungkulin sa harap ng Diyos, at bilang pagpapalugod sa Diyos sa pamamagitan ng paggampan sa tungkulin, kung gayon, ang iyong prinsipyo sa paggampan sa tungkulin ay hindi lang ang simpleng ituring ito bilang iyong sariling usapin. Ano ang saloobin na dapat mayroon ka sa iyong tungkulin, na matatawag na tama at naaayon sa mga layunin ng Diyos? Una, hindi mo dapat analisahin kung sino ang nagsaayos nito, kung ano ang antas ng pamumuno ng nagtalaga nito—dapat mo itong tanggapin mula sa Diyos. Hindi mo ito dapat analisahin, kundi dapat mo itong tanggapin mula sa Diyos. Ito ang unang bagay. Bukod pa riyan, anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, “Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay nakakagawa ng gawaing nagpapahintulot sa kanila na mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi nangangailangan ng pagsisikap ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat iyong magpapatingkad sa akin sa harap ng iba at magbibigay-daan sa akin na gumawa ng pangalan para sa aking sarili—at kahit na hindi ako gumawa ng pangalan para sa aking sarili o magpatingkad, dapat akong makinabang mula rito at makaramdam ng pisikal na kaginhawahan.” Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas ng iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pride at katayuan, ang iyong sariling mga interes, at iba pang mga gayong bagay, ang saloobin mo sa iyong tungkulin ay hindi pagpapasakop. Anong saloobin ang dapat mayroon ka sa iyong tungkulin? Una, hindi mo ito dapat analisahin kung sino ang nagtalaga ng gawaing ito; sa halip, dapat mo itong tanggapin mula sa Diyos—ito ay atas ng Diyos, ito ay iyong tungkulin, at dapat kang magpasakop sa mga pamamatnugot at pagsasaayos ng Diyos at tanggapin ang iyong tungkulin. Ikalawa, huwag mong diskriminahin kung ano ang mataas at mababa, at huwag mong abalahin ang sarili mo kung ano ang kalikasan ng tungkulin, kung tinutulutan ka man nitong mamukod-tangi o hindi, kung ito ba ay ginagawa sa harap ng publiko o nang walang nakakakita. Huwag mong isaalang-alang ang mga bagay na ito. Mayroon ding isa pang aspekto sa saloobing ito: pagpapasakop at aktibong pakikipagtulungan. Kapag itinalaga sa iyo ang isang tungkulin, bagama’t pakiramdam mo ay kaya mo itong gawin, natatakot ka na kung magkamali ka ay ititiwalag ka, at kaya ikaw ay kimi at hindi umuusad. Isa ba iyang mapagpasakop na saloobin? Halimbawa, kung hinirang ka ng iyong mga kapatid na maging lider nila, maaari mong madama na obligado kang gampanan ang tungkuling ito dahil ikaw ang hinirang, ngunit hindi mo tinitingnan ang tungkuling ito nang may maagap na saloobin. Bakit hindi ka maagap? Dahil may mga iniisip ka tungkol dito, at pakiramdam mo ay, “Ni hindi man lang magandang bagay ang maging isang lider. Para itong paglalakad sa talim ng kutsilyo o pagtahak sa manipis na yelo. Kung magiging mahusay ang paggawa ko, wala namang gantimpala, ngunit kung hindi maganda ang trabaho ko, pupungusan ako. At ang mapungusan ay hindi pa ang pinakamalala. Paano kung tanggalin ako o itiwalag? Kung mangyayari iyon, hindi ba’t katapusan na ng lahat para sa akin?” Sa puntong iyon, nagsisimula kang magkaroon ng panloob na tunggalian. Ano ang saloobing ito? Ito ay pagiging mapagbantay at maling pagkaunawa. Hindi ito ang saloobing dapat taglayin ng mga tao sa kanilang tungkulin. Ito ay isang negatibong saloobin. Kung gayon, paano ba dapat ang isang positibong saloobin? (Dapat tayong maging bukas-puso at tapat, at magkaroon ng tapang na akuin ang mga pasanin.) Ito ay dapat na maging saloobin ng pagpapasakop at aktibong pakikipagtulungan. Ang inyong sinasabi ay medyo hungkag. Paano ka magiging bukas-puso at tapat kung natatakot ka nang ganito? At ano ang ibig sabihin ng pagkakaroon ng tapang na akuin ang mga pasanin? Anong mentalidad ang magbibigay sa iyo ng tapang na akuin ang mga pasanin? Kung palagi kang natatakot na may mangyayaring hindi maganda at hindi mo ito mapapangasiwaan, at marami kang hadlang sa iyong kalooban, kung gayon ay pundamental kang mawawalan ng tapang na akuin ang mga pasanin. Ang “pagiging bukas-puso at tapat,” “pagkakaroon ng tapang na akuin ang mga pasanin,” o “hindi pag-atras kailanman kahit pa sa harap ng kamatayan” na sinasabi ninyo, ay tila katulad ng mga islogang isinisigaw ng galit na mga kabataan. Malulutas ba ng mga islogang ito ang mga praktikal na problema? Ang kinakailangan ngayon ay ang tamang saloobin. Para magkaroon ng tamang saloobin, dapat mong maunawaan ang aspektong ito ng katotohanan. Ito ang tanging paraan para malutas ang iyong mga suliranin sa iyong kalooban, at para matulutan kang maluwag na tanggapin ang atas na ito, ang tungkuling ito. Ito ang landas ng pagsasagawa, at ito lamang ang katotohanan. Kung gumagamit ka ng mga salitang tulad ng “pagiging bukas-puso at tapat” at “pagkakaroon ng tapang na akuin ang mga pasanin” para tugunan ang takot na iyong nararamdaman, magiging epektibo ba ito? (Hindi.) Ipinahihiwatig nito na ang mga bagay na ito ay hindi ang katotohanan, ni landas ng pagsasagawa. Maaari mong sabihin, “Ako ay bukas-puso at tapat, ako ay may tayog na hindi matitinag, walang ibang kaisipan o karumihan ang aking puso, at mayroon akong tapang na akuin ang mga pasanin.” Sa panlabas ay inaako mo ang iyong tungkulin, ngunit kalaunan, pagkatapos pag-isipan ito nang ilang sandali, pakiramdam mo pa rin ay hindi mo ito kayang pasanin. Maaaring natatakot ka pa rin. Dagdag pa rito, maaari mong makita ang iba na pinupungos, at lalo kang matatakot, tulad ng isang taong takot sa sarili niyang anino. Mas mararamdaman mong masyadong mababa ang iyong tayog, at na ang tungkuling ito ay isang napakalawak at di-matawid na bangin, at sa huli ay hindi mo pa rin ito makakayang pasanin. Ito ang dahilan kaya hindi nalulutas ng pagbigkas ng mga islogan ang mga praktikal na problema. Kaya paano mo malulutas ang problemang ito? Dapat aktibo mong hanapin ang katotohanan at magkaroon ka ng isang nagpapasakop at nakikipagtulungan na saloobin. Talagang malulutas niyon ang problema. Walang silbi ang pagkamahiyain, takot, at pag-aalala. Ang mabunyag at matiwalag ba ay may anumang kinalaman sa pagiging isang lider? Kung hindi ka isang lider, mawawala ba ang iyong mga tiwaling disposisyon bilang resulta nito? Sa malao’t madali, kailangan mong harapin ang problema ng paglutas sa iyong mga tiwaling disposisyon. Dagdag pa rito, kung hindi ka isang lider, hindi ka magkakaroon ng mas marami pang oportunidad na magsanay at magiging mabagal ang iyong pag-usad sa buhay, na may kakaunting pagkakataon para magawang perpekto. Bagaman medyo mas marami ang paghihirap sa pagiging isang lider o manggagawa, nagdudulot din ito ng maraming pakinabang, at kung kaya mong tahakin ang landas ng paghahangad sa katotohanan, maaari kang magawang perpekto. Napakalaking pagpapala niyon! Kaya dapat kang magpasakop at aktibong makipagtulungan. Ito ang iyong tungkulin at ang iyong responsabilidad. Anuman ang daan sa hinaharap, dapat kang magkaroon ng puso ng pagpapasakop. Ito dapat ang iyong saloobin sa paggampan mo ng iyong tungkulin.

Ang paksa ng paggampan sa tungkulin ng isang tao ay hindi na iba sa kaninuman; hindi ito isang bagong paksa. Gayumpaman, para sa mga tao na nananampalataya sa Diyos, napakahalaga ng paksang ito; ito ay isang katotohanang dapat unawain at pasukin. Dapat gampanan nang maayos ng mga nilikha ang kanilang tungkulin bago sila sang-ayunan ng Lumikha. Kaya, napakahalagang maunawaan ng mga tao kung ano ba ang ibig sabihin ng paggampan sa tungkulin. Ang paggampan sa tungkulin ay hindi isang uri ng teorya, ni isang islogan; isa itong aspekto ng katotohanan. Kung gayon ay ano ang ibig sabihin ng paggampan sa tungkulin? At ano-anong problema ang kayang lutasin ng pag-unawa sa aspektong ito ng katotohanan? Kahit papaano man lang ay malulutas nito kung paano mo dapat tanggapin at tratuhin ang ibinigay na gawain ng Diyos, at kung anong uri ng saloobin at resolusyon ang dapat mayroon ka kapag kinukompleto mo ang gawaing ipinagkatiwala sa iyo ng Diyos. Masasabi mo ring kasabay na malulutas nito ang ilang hindi normal na relasyon sa pagitan ng mga tao at ng Diyos. Tinitingnan ng ilang tao ang paggampan sa kanilang mga tungkulin bilang kapital, tinitingnan ng ilan ang paggampan sa kanilang mga tungkulin bilang kanilang mga sariling personal na gawain, at tinitingnan ng ilan ang paggampan sa kanilang mga tungkulin bilang kanilang sariling trabaho at mga proyekto, o tinitingnan nila ang isang tungkulin bilang isang uri ng pampalipas oras, aliwan, o libangan para palipasin ang oras. Sa madaling salita, anumang uri ng saloobin mayroon ka sa iyong tungkulin, kung hindi mo ito tinatanggap mula sa Diyos, at kung hindi mo ito itinuturing na isang gawaing dapat isagawa ng isang nilikhang kabilang sa gawain ng pamamahala ng Diyos o isang gawain kung saan dapat siyang makipagtulungan, hindi paggampan ng tungkulin ang iyong ginagawa. Tama bang ituring mo ang iyong tungkulin bilang negosyo ng iyong pamilya? Tama bang ituring mo ito bilang bahagi ng sarili mong trabaho o libangan? Tama bang ituring mo ito bilang isang personal na bagay? Wala sa mga ito ang tama. Bakit kailangang banggitin ang mga paksang ito? Anong problema ang malulutas sa pamamagitan ng pagbabahaginan sa mga paksang ito? Malulutas nito ang problema ng pagkakaroon ng mga tao ng mga maling saloobin sa kanilang tungkulin, at ang maraming paraan na ginagampanan nila ang kanilang mga tungkulin nang pabasta-basta. Tanging sa pag-unawa sa aspekto ng katotohanang patungkol sa paggampan sa tungkulin ng isang tao mababago ang saloobin ng mga tao sa kanilang tungkulin. Ang kanilang saloobin ay unti-unting umaayon sa katotohanan, at makatutugon sa mga hinihingi ng Diyos at aayon sa Kanyang mga layunin. Kapag hindi nauunawaan ng mga tao ang aspekto ng katotohanan patungkol sa paggampan ng tungkulin ng isang tao, magkakaroon ng mga problema sa kanilang saloobin sa kanilang tungkulin at sa mga prinsipyo sa likod ng kanilang tungkulin, at hindi nila magagawang makamit ang resulta ng paggampan sa tungkulin. Ang mga tungkulin ay mga atas na ipinagkakatiwala ng Diyos sa mga tao; ang mga ito ay mga misyong nararapat na tapusin ng mga tao. Gayunman, ang tungkulin ay tiyak na hindi mo personal na proyekto, ni isang batong-tuntungan para ikaw ay mamukod-tangi. Ginagamit ng ilang tao ang kanilang mga tungkulin bilang mga oportunidad para isagawa ang sarili nilang proyekto at bumuo ng mga klik; ang ilan upang tugunan ang kanilang mga pagnanais; ang ilan upang punan ang mga kahungkagang nadarama nila sa kanilang kaloob-looban; at ang ilan upang masapatan ang kanilang mentalidad na umaasa sa suwerte, iniisip na hangga’t ginagampanan nila ang kanilang mga tungkulin, magkakaroon sila ng bahagi sa sambahayan ng Diyos at sa kamangha-manghang hantungang isinasaayos ng Diyos para sa tao. Ang ganoong mga saloobin tungkol sa tungkulin ay hindi tama; kinasusuklaman ito ng Diyos at dapat kaagad lutasin.

Tungkol naman sa kung ano ang tungkulin, kung paano dapat ituring ng mga tao ang kanilang tungkulin, at ang mga saloobin at pananaw na dapat mayroon sila sa tungkulin, ang mga bagay na ito ay malawak nang napagbahaginan. Dapat pag-isipan ninyong lahat nang mabuti ang mga ito; ang maunawaan ang mga katotohanan sa mga aspektong ito ay napakahalaga at nangangailangan ng agarang pansin. Ano ang katotohanang pinakakailangan ninyong malaman ngayon mismo? Sa isang banda, dapat mong maunawaan ang mga katotohanang may kaugnayan sa mga pangitain sa aspektong ito; sa kabilang banda, kailangan mong maunawaan kung saan ka may mga baluktot na pagkaarok tungkol sa mga katotohanang ito sa pagsasagawa at sa tunay na buhay. Kapag nakatatagpo ka ng mga isyu na may kinalaman sa mga katotohanan ng paggampan sa tungkulin, kung kayang lutasin ng mga salita at katotohanang ito ang kalagayan ng iyong kalooban, pinatutunayan nitong tunay at lubusan mong naunawaan ang nilalamang pinagbahaginan; kung hindi naman kayang lutasin ng mga ito ang mga paghihirap na kinahaharap mo araw-araw sa mga usapin ng paggampan ng iyong tungkulin, ipinakikita nitong hindi ka nakapasok sa mga katotohanang ito. Pagkatapos ninyong makinig sa mga katotohanang ito, binuod at pinagnilayan ba ninyo ang mga ito? Maaari kayang tuwing nagtatala kayo ay nakauunawa kayo sa panahong iyon, subalit paglipas ng panahon ay nakalilimot kayo, na para bang hindi pa ninyo narinig ang mga iyon? (Oo.) Ito ay dahil kayo mismo ay wala ni katiting na pagpasok; ang mga isinasagawa ninyo sa esensya ay walang kinalaman sa mga katotohanang ito at ganap na walang kaugnayan sa katotohanan. Sa katunayan, ang mga katotohanang ito tungkol sa paggampan ng tungkulin ang mga pinakapangunahing katotohanan na dapat maunawaan at mapasok ng isang tao sa proseso ng pananampalataya sa Diyos. Kung pagkatapos marinig ang mga salita ng katotohanan ay nananatili pa rin kayong lito at gulong-gulo, sadyang napakababa ng inyong kakayahan, at walang-wala kayong tayog. Kaya mo lamang magbasa ng mga salita ng Diyos, magdasal at dumalo sa mga pagtitipon; ginagawa mo ang lahat ng hinihingi sa iyo, tulad lamang ng isang taong may relihiyosong paniniwala. Ibig sabihin nito ay wala kang buhay pagpasok at walang anumang tayog. Ano ang ibig sabihin ng hindi pagkakaroon ng tayog? Nangangahulugan ito na sa proseso ng pananampalataya mo sa Diyos at paggampan sa iyong tungkulin, sa sandaling ilihis ka ninuman, susunod ka sa kanya at titigil ka sa pananampalataya sa Diyos; kapag may ginawa kang mali at bahagya kang pinungos ninuman, kinausap sa medyo estriktong paraan, maaaring isuko mo ang iyong pananampalataya; kapag nakatagpo ka ng mga dagok o iba’t ibang paghihirap sa iyong buhay, maaaring magreklamo ka tungkol sa Diyos, at kapag nakita mong hindi Niya ipinagkakaloob sa iyo ang biyaya o nilulutas ang iyong mga paghihirap, maaaring talikuran mo Siya at lisanin mo ang sambahayan ng Diyos, at tumigil ka sa pananampalataya. Kung nakapasok ka sa ilang aspekto ng katotohanan ng paggampan ng tungkulin—itong pinakapundamental sa mga katotohanan—pinatutunayan nitong konektado ka na sa katotohanan; konektado ka na sa katotohanang realidad, at nakagawa ka na ng kaunting pagpasok. Kung wala ka ni katiting ng katotohanang realidad na ito, pinatutunayan nitong hindi pa nag-uugat sa iyong puso ang katotohanan.

Kababahagi Ko lamang tungkol sa kung ano ang tungkulin, gayundin sa kung ano ang pinagmulan at pagkalikha nito, para ipaunawa sa mga tao kung ano ba talaga ang tungkulin. Ano-ano ang pakinabang na malaman ito? Kapag nauunawaan na ng mga tao ang katotohanan tungkol sa kung ano ang tungkulin, malalaman nila kung ano ang kahalagahan ng tungkulin. Kahit papaano man lang, sa kaibuturan, mararamdaman nilang dapat ay may tamang saloobin sila sa tungkulin at na hindi sila maaaring kumilos nang pabasta-basta. Kahit papaano man lang ay mananatili ang konseptong ito sa kanilang isipan. Bagaman ang tungkulin ay ang dapat mong gampanan, at ang atas at misyong ibinigay sa iyo ng Diyos, hindi mo ito personal na usapin, ni iyong sariling gawain. Tila ba magkasalungat ito, subalit ito talaga ang katotohanan. Anuman ang katotohanan ay mayroon itong praktikal na bahagi, na may kaugnayan sa pagsasagawa at pagpasok ng mga tao, gayundin sa mga hinihingi ng Diyos. Hindi ito walang laman. Ganito ang katotohanan; tanging sa pagdanas at pagpasok sa realidad ng katotohanang ito mo mas mauunawaan ang aspektong ito ng katotohanan. Kapag palagi mong kinukuwestiyon ang katotohanan, kapag palagi kang nagdududa, at palaging nagsusuri at nag-aanalisa, hindi kailanman magiging katotohanan sa iyo ang katotohanan. Hindi ito magkakaroon ng kaugnayan sa iyong tunay na buhay at hindi nito mababago ang anuman sa iyo. Kapag taos-pusong tinatanggap ng isang tao ang katotohanan at ginagamit ito bilang gabay sa kanyang pamumuhay at pagkilos, bilang gabay sa kanyang pag-asal at pananampalataya sa Diyos, babaguhin ng katotohanan ang kanyang buhay. Babaguhin nito ang kanyang mga layunin sa buhay, ang kanyang direksiyon sa buhay, at ang paraan kung paano siya nakikipag-ugnayan sa mundo. Ito ang epekto ng katotohanan. Ang pag-unawa sa kung ano ba ang tungkulin ay tiyak na magiging isang malaking kapakinabangan at tulong sa mga tao sa paggampan sa kanilang tungkulin. Kahit papaano man lang, malalaman ng isang tao na napakahalaga ng tungkulin para sa lahat ng nananampalataya sa Diyos, at na mas mahalaga ito para sa mga taong interesado na maligtas at maperpekto, o may pagnanais at adhikain na matamo ang mga bagay na ito. Ito ang pinakapundamental na katotohanan na dapat maunawaan ng lahat para mailigtas, at ito rin ang pinakapundamental na katotohanan na dapat pasukin ng isang tao. Kung hindi mo nauunawaan kung ano ang tungkulin, hindi mo malalaman kung paano tutuparin ang iyong tungkulin nang maayos, ni malalaman mo kung ano ang tamang saloobin sa pagtanggap at pagturing dito. Mapanganib ito—sa isang banda, hindi mo magagawang tuparin ang iyong tungkulin nang mahusay, at kikilos ka nang arbitraryo at pabasta-basta; sa kabilang banda, maaari kang gumawa ng mga bagay na makagagambala at makagugulo sa gawain ng iglesia, o makagagawa pa nga ng masasamang gawa na labag sa mga atas administratibo ng Diyos. Sa paglalahad nito sa medyo konserbatibong paraan, maaari kang ibukod para magnilay, at sa mas malalalang kaso, maaari kang itiwalag. Samakatwid, kung ano ang tungkulin, bagaman ito ay napakapangunahing aspekto ng katotohanan, ay may kaugnayan sa kaligtasan ng isang tao; hindi ito walang kabuluhan—napakahalaga nito. Pagkatapos maunawaan kung ano ang tungkulin, hindi na lamang ito basta tungkol sa pagiging pamilyar sa isang doktrina; ang nilalayong resulta ay ang magawa ng mga taong maunawaan ang mga layunin ng Diyos at maitrato ang kanilang tungkulin nang may tamang saloobin. Sa paggampan ng anumang tungkulin, walang resultang makakamit sa pagsisikap lang; ang palaging pag-iisip na ang tungkulin ay matutupad nang maayos sa pamamagitan lamang ng pagsisikap ay nagpapakita ng kawalan ng espirituwal na pagkaunawa. Sa katunayan, ang paggampan sa tungkulin ay kinapapalooban ng maraming detalye, kabilang na ang pagkakaroon ng tamang pag-iisip, mga prinsipyo ng pagsasagawa at tunay na pagpapasakop, gayundin ang pagkakaroon ng espirituwal na karunungan. Tanging kapag nagtataglay ang isang tao ng mga aspektong ito ng katotohanan niya matutupad nang maayos ang kanyang mga tungkulin at ganap niyang malulutas ang problema ng paggampan sa tungkulin nang pabasta-basta. Iyong mga walang tamang saloobin sa kanilang mga tungkulin ay mga taong walang katotohanang realidad; sila ay mga taong walang may-takot-sa-Diyos na puso, at walang konsensiya at katwiran. Kaya, para makasunod sa Diyos, dapat maunawaan ng isang tao ang kabuluhan ng paggampan sa tungkulin; ito ay napakahalaga sa pagsunod sa Diyos.

Pagkatapos maunawaan kung ano ang tungkulin at ang mga pinagmulan nito, pag-iibahin mo ang kalikasan ng tungkulin at ang kalikasan ng gawain sa lipunan. Ano ang pagkakaiba sa pagitan ng pagtrato sa gawaing ipinagkatiwala sa iyo ng sambahayan ng Diyos bilang isang tungkulin at pagturing dito bilang isang makamundong gawain? Kapag itinuring mo ito bilang isang tungkulin, kailangan mong hanapin ang mga layunin ng Diyos at ang katotohanan. Sasabihin mong, “Ito ang aking tungkulin, kaya’t paano ko ito gagawin? Ano ang hinihingi ng Diyos? Ano ang mga regulasyon ng iglesia? Kailangang maging malinaw sa akin ang mga prinsipyong nasa likod nito.” Tanging ang pagsasagawa sa paraang ito ang tamang saloobin sa pagtrato sa iyong tungkulin; ito lamang ang saloobin na dapat mayroon ang mga tao sa kanilang tungkulin. Subalit anong uri ng saloobin mayroon dapat ang mga tao kapag hinaharap ang mga makamundong trabaho o bagay-bagay sa kanilang personal na buhay? May pangangailangan bang hanapin ang katotohanan o mga prinsipyo kung ganoon? Maaari mo ring hanapin ang mga prinsipyo, subalit ang mga iyon ay para lamang magkamit ng mas maraming pera, mamuhay ng magandang buhay, magkamal ng yaman, magkamit ng tagumpay, at magtamo ng kapwa kasikatan at pakinabang—ganitong mga prinsipyo lamang. Ang mga prinsipyong ito ay ganap na makamundo, nabibilang sa mga napapanahong kalakaran; mga prinsipyo ito ni Satanas at ng buktot na sangkatauhang ito. Ano-ano ang prinsipyo ng paggampan sa tungkulin? Dapat talagang matugunan ng mga ito ang mga hinihingi ng Diyos; malapit na nauugnay at hindi maihihiwalay ang mga ito sa katotohanan at sa mga hinihingi ng Diyos. Sa kabaligtaran, ang mga propesyon at trabaho na ginagawa ng mga tao sa mundo ay walang kinalaman sa katotohanan o sa mga hinihingi ng Diyos. Hangga’t ikaw ay may kakayahan, handang magtiis ng paghihirap, at masikap, masama, at sapat na mapangahas, maaari kang mamukod-tangi sa lipunan at magkaroon pa nga ng isang matagumpay na propesyon. Gayumpaman, ang mga prinsipyo at pilosopiyang ito ay hindi kinakailangan sa sambahayan ng Diyos. Sa sambahayan ng Diyos, anumang uri ng tungkulin ang iyong ginagampanan, anuman ang kalikasan ng tungkuling iyon, itinuturing man itong mataas o mababa, maharlika o karaniwan, makapukaw-pansin man ito o hindi, ipinagkatiwala man ito sa iyo ng Diyos o itinalaga ng lider ng iglesia—anumang gawain ang iniatas sa iyo ng sambahayan ng Diyos, ang mga prinsipyong sinusunod mo sa paggawa ng iyong gawain ay hindi dapat humigit sa mga prinsipyo ng katotohanan. Dapat ay konektado ang mga ito sa katotohanan, konektado sa mga hinihingi ng Diyos, at konektado sa mga regulasyon at mga pagsasaayos ng gawain sa sambahayan ng Diyos. Sa madaling salita, ang tungkulin at ang gawaing ginagawa sa mundo ay dapat na pag-ibahin sa isa’t isa.

Bakit tayo nagbabahaginan tungkol sa pagkakaiba ng paggampan ng tungkulin at paggawa ng makamundong gawain? Mahalaga ba ito? (Oo.) Bakit ito mahalaga? Ito ay may kaugnayan sa saloobin ng mga tao sa paggampan ng kanilang tungkulin. Huwag mong dalhin sa paggampan ng tungkulin ang mga saloobin at prinsipyo mo sa iyong makamundong gawain. Ano-ano ang kahihinatnan kapag ginawa mo ito? (Ang pagkilos nang naaayon sa sariling mga kagustuhan ng isang tao.) Isang karaniwang isyu ang pagkilos ng isang tao nang naaayon sa sarili niyang kagustuhan; nangangahulugan ito ng pag-ayaw na sumangguni sa iba kapag nagsasagawa ng mga gawain, kagustuhang magkaroon ng huling pasya, at paggawa ng anumang gustuhin ng isang tao, pagkadama na ang pagkilos nang ganito ay magdadala ng kaginhawahan at kasiyahan nang walang anumang pagkaapi o kalungkutan. Dagdag pa rito, madalas itong humahantong sa intriga, inggitan, mga alitan, at pagbuo ng mga klik, gayundin sa paghahanap ng mga gantimpala at pagkilala, pagpapakitang gilas, pagkilos nang pabasta-basta, kawalang responsabilidad, panlilinlang sa mga nakatataas at nakabababa sa sarili, at pagbuo ng sariling kaharian. Sa madaling salita, ang paggampan ng tungkulin ay naiiba sa paggawa ng makamundong gawain; ang paggampan ng tungkulin ay isang hinihingi ng Diyos at isang pagsasaayos Niya—ito ang pinakamalaking pagkakaiba sa pagitan ng paggampan ng tungkulin at paggawa ng makamundong gawain. Ang paggampan ng tungkulin ay dapat isagawa nang naaayon sa mga hinihingi ng Diyos at batay sa mga katotohanang prinsipyo. Hindi ito personal na proyekto ng isang tao, o personal na negosyo, at ni hindi ito isang pribadong bagay ninuman. Wala itong kaugnayan sa mga personal na interes, dangal, katayuan, impluwensiya, o kinabukasan; may kaugnayan lamang ito sa buhay pagpasok ng mga tao at pagbabago ng disposisyon, at may kaugnayan ito sa gawain ng pamamahala ng Diyos. Sa kabaligtaran, kapag nagsasagawa ka ng makamundong gawain, ganap kang nagsasakatuparan ng sarili mong proyekto. Gumagampan ka man ng isang trabaho o nagpapatakbo ng isang negosyo, gaano man kalaki ang ibinabayad mong halaga, gaano man kalaki ang tinatalikuran mo o gaano man katindi ang tinitiis mong paghihirap—mapa-emosyonal o pisikal na aspekto man ang mga ito—o inaapi ka man at pinahihiya o hindi nauunawaan, o kahit humaharap ka pa sa matinding panggigipit ng publiko, ang lahat ng ginagawa mo ay may kinalaman sa iyong personal na kalooban, mga hangarin, ambisyon, at ninanais. Ito lamang ang kalikasan nito. Ang kalikasang ito ay pagsasagawa lang ng sariling proyekto ng isang tao at pagsasagawa ng personal na gawain. Sa sangkatauhan, walang ni isang tao ang tumitindig para magsabing, “Gumagawa ako ng isang pampublikong serbisyo para sa kapakanan ng sangkatauhan; gusto kong kumilos nang naaayon sa mga maka-Diyos na batas at prinsipyong ibinigay ng Langit.” Walang ganoong tao. Kahit pa may isang taong tumindig para magsabing, “Gusto kong magsakatuparan ng pinakawalang pag-iimbot at pinakadakilang pagsisikap para sa sangkatauhan, para isulong ang kapakanan ng mga tao at gumawa ng ilang mabubuting bagay para sa kanila,” hindi ganoon kadalisay ang kanilang layunin; ginagawa nila ito alang-alang sa katanyagan. Hindi ba’t pagsasagawa ito ng sariling proyekto ng isang tao? Ang lahat ng ito ay alang-alang sa personal na proyekto ng isang tao. Gaano man kaganda pakinggan ang kanilang mga salita, gaano man karaming paghihirap ang kanilang tiniis, gaano man kalaki ang halagang kanilang ibinayad, gaano man kalaki ang kanilang ginawang kontribusyon, o kung binago man nila ang sangkatauhan, binago ang isang panahon, o pinasinayaan ang isang yugto, anuman ang gawin nila, ang kanilang layunin ay hindi para sa iba kundi para sa kanilang sarili. Ang lahat ng tiwaling tao ay ganito gumawa ng mga bagay-bagay. Malaki man o maliit ang gawin ng isang tao, ang kanyang layunin ay para sa kasikatan o pakinabang. Ano ang kalikasan ng kanyang mga pagkilos? Ito ay pagsasagawa ng sariling proyekto. May kahit ano bang kaugnayan ang sariling proyekto ng isang tao sa pamamahala ng Diyos? Ito ay ganap na walang kaugnayan. Sinasabi ng ilang tao na, “Hindi iyan totoo. May mga taong dumarating sa mundong ito at bumabago ng isang panahon; hindi ba’t paunang itinalaga rin iyon ng Diyos? Hindi ba’t may kinalaman din iyon sa Kanyang pamamahala?” May kaugnayan ba ang mga bagay na ito? (Wala.) Bakit mo sinasabing walang kaugnayan? (Dahil wala itong kinalaman sa gawain ng pamamahala ng Diyos upang iligtas ang sangkatauhan.) Mahusay ang pagkakasabi mo; kung wala itong kinalaman sa gawain ng Diyos upang iligtas ang sangkatauhan, wala itong kaugnayan sa pamamahala ng Diyos. Gayumpaman, ang pahayag na ito ay kalahating totoo lamang; may isa pang paunang kondisyon dito, isang isyu ng diwa. Kung wala itong kaugnayan sa plano ng pamamahala ng Diyos, lahat ito ay mga proyekto lamang ng tao. Iyon ay isang aspekto, subalit hayaan ninyo Akong magdagdag ng isang bagay para sa inyo: Ang kalikasan ng kanilang ginagawa ay para sa personal na kasikatan at pakinabang; ang tunay na makikinabang ay ang kanilang sarili. Ang kalikasan, ang mga prinsipyo, at ang pinakahuling kahihinatnan ng lahat ng kanilang ginagawa ay para sa kapakanan nino? (Ng kanilang sarili.) Ito ay para sa kanilang sarili—at, sa mas tagong kahulugan, para kanino? (Kay Satanas.) Tama, para ito kay Satanas. Ano ang kalikasan ng paggawa ng mga bagay-bagay para kay Satanas? (Ang pagiging kalaban ng Diyos.) At ano ang natatagong diwa ng pagiging isang kalaban ng Diyos? Bakit natin sinasabing ito ay pagiging isang kalaban ng Diyos? (Ang simula, pinagmulan, at mga prinsipyo ng kanilang mga pagkilos ay lahat laban sa mga salita ng Diyos.) Ito ay isang aspekto, at ito ay isang pundamental na isyu. Ang simula, pinagmulan, at mga prinsipyo ng kanilang mga ginagawa ay lahat kay Satanas at buktot, kaya ano ang pinakaresulta? Kanino sila nagpapatotoo? (Kay Satanas.) Tama, nagpapatotoo sila kay Satanas. Sa buong kasaysayan ng tao, may sinumang historyador o manunulat ba ang nagsabing ang mga nakamit ng mga tao sa bawat panahon ay dahil sa Lumikha? (Wala.) Sasabihin lamang nila na ang mga ito ay mga pamana o malalaking tagumpay mula sa mga dakilang gawain ng sangkatauhan. Sa mga mata ng sangkatauhan, sino ang kinakatawan ng mga dakila at tanyag na taong ito na nag-iwan ng mga bagay na ito? Ang sinumang tanyag o dakilang tao, o iyong mga nakagawa ng malaking kontribusyon sa sangkatauhan, ay lahat sinasamba ng mga tiwaling tao. Ang puwang na kinalalagyan nila sa puso ng mga tao ay ang puwang na itinuturing ng mga tao bilang posisyon ng Diyos. Hindi ba’t ito ang diwa ng isyu? (Oo.) Katatalakay lamang natin na ang mga pinagmulan, motibo, simula, at mga prinsipyo sa likod ng mga pagkilos ng mga tao ay lahat nakaugat sa satanikong lohika at hindi umaayon sa katotohanan. Naisasakatuparan ng mga tao ang isang bagay sa pamamagitan ng mga kaparaanan ng tao o sa pamamagitan ng kanilang mga kaloob at nagiging tanyag sila sa iba, at ang pinakakinahihinatnan nito ay na iniuugnay ng sangkatauhan ang lahat ng mga ito kay Satanas; katulad lamang din kung paano sinasamba ng maraming tao ngayon ang mga tanyag at dakilang tao mula sa kasaysayan tulad nina Confucius at Guan Yu. Kahit gaano kadakila ang mga ginawa ng mga taong ito, sa esensya, ang Diyos ang tunay na nagsaayos na dumating sa mundong ito ang iba’t ibang taong ito at gumampan ng mga partikular na gawa sa iba’t ibang panahon. Gayumpaman, sa buong naitalang kasaysayan ng tao, sinauna man o makabago, wala ni isang pagkakataon na nagpapatotoo sa mga gawa ng Lumikha. Tanging ang Bibliya lang ang nagtala ng ilang elemento ng dalawang yugto ng gawain ng Diyos sa Kapanahunan ng Kautusan at sa Kapanahunan ng Biyaya, subalit maging ang mga salita ng Diyos na naitala roon ay napakalimitado. Sa katunayan, nagwika ng maraming salita ang Diyos at gumampan ng maraming gawa, subalit lubhang limitado ang naitala ng mga tao. Sa kabaligtaran, may hindi mabilang na mga libro ang nagtatala, nagpapatotoo, at pumupuri sa mga tanyag at dakilang tao. Hindi ba’t nililinaw nito ang diwa ng isyung katatalakay lang natin? Kababanggit lamang natin na ang mga tanyag at dakilang tao sa kasaysayan ay kumilos para sa kanilang sarili; kumilos, sa diwa, para kay Satanas. Ipinakikita nito na hindi nila ginagampanan ang kanilang mga tungkulin, bagkus ay nagsasagawa sila ng sarili nilang mga proyekto at nagsasagawa ng mga personal nilang gawain. Ano ang kalikasan, ang diwa, ng anumang gawain na isinasagawa ng mga tao sa mundo? (Ang pagsasagawa ng sariling proyekto ng isang tao.) Bakit ito itinuturing na pagsasagawa ng personal na proyekto ng isang tao? Ano ang pinag-ugatan nito? Dahil kay Satanas sila nagpapatotoo; ang mga prinsipyo at motibasyon nila sa pagkilos ay nagmumula lahat kay Satanas, at walang kinalaman sa katotohanan o sa mga hinihingi ng Diyos. Subalit ano ang kalikasan ng tungkulin? Tumutukoy ito sa gawaing isinasagawa ayon sa mga hinihingi ng Diyos, na ang ibig sabihin, ang gawain ay dapat na nakabatay sa katotohanan, isinasagawa ayon sa mga katotohanang prinsipyo, at isinasagawa nang naaayon sa mga hinihingi ng Diyos. Ang resulta ay na makapagpapatotoo sa Diyos ang mga tao, at magkakaroon sila ng pagpapasakop sa Diyos, at magkakaroon sila ng kaalaman sa Kanya; may mas malalim silang pagkaunawa at mas tunay na pagpapasakop sa Lumikha, at lalo pa nilang magagawa ang mga dapat gawin ng mga nilikha. Ito ang pinakamalaking pagkakaiba sa pagitan ng dalawa. Kapag isinasagawa ng mga tao ang kanilang tungkulin nang naaayon sa mga hinihingi ng Diyos, lalong nagiging normal ang kanilang relasyon sa Diyos. At maaari bang magkaroon ng ganitong epekto ang anumang gawaing ginagawa ng tao sa mundo? Hinding-hindi, ang resulta ay ang mismong kabaligtaran. Habang mas maraming taon ang iginugugol ng isang tao sa paggawa ng makamundong gawain, mas lalo siyang naghihimagsik sa Diyos at mas lalo siyang napapalayo sa Diyos. Habang mas mahusay ang takbo ng sariling proyekto ng isang tao, mas napapalayo siya sa Diyos; habang mas matagumpay ang sariling proyekto ng isang tao, mas napapalayo siya sa mga hinihingi ng Diyos. Samakatwid, ang paggampan ng tungkulin at pagsasagawa ng makamundong gawain ay may dalawang ganap na magkaibang kalikasan.

Ngayon-ngayon lang ay tinalakay ang pagkakaiba ng tungkulin ng isang tao at ng paggawa ng isang tao ng makamundong gawain. Anong aspekto ng katotohanan ang nilalayon ng talakayang ito na matulungan ang mga tao na maunawaan? Anuman ang matanggap mong tungkulin, dapat mo itong gampanan ayon sa hinihingi ng Diyos. Halimbawa, kapag pinili ka bilang lider ng isang iglesia, tungkulin mong gampanan ang gawain ng isang lider ng iglesia. At ano ang dapat mong gawin kapag tinanggap mo ang gawaing ito bilang iyong tungkulin? Una, dapat mong malaman na ang matagumpay na paggampan lamang sa iyong gawain bilang isang lider ang tunay na pagtupad sa iyong tungkulin. Hindi ka naglilingkod bilang isang opisyal sa panlabas na mundo; kung naging isang lider ka at tapos ay itinuturing mo ang iyong sarili bilang isang opisyal, isa iyong paglihis. Subalit kung sasabihin mong, “Ngayon na naging isang lider ako ng iglesia, hindi ako dapat maging mapanghamak, dapat umasta akong mas mababa kaysa sa iba, dapat ko silang gawing mas mataas at mas mahalaga kaysa sa akin,” mali rin ang mentalidad na ito; walang saysay ang anumang pagkukunwari kung hindi mo nauunawaan ang katotohanan. Walang anuman kundi ang tamang pagkaunawa sa iyong tungkulin ang nararapat. Una na riyan, dapat mong pahalagahan ang kabuluhan ng gawain ng isang lider ng iglesia: Maaaring magkaroon ng dose-dosenang miyembro ang isang iglesia, at dapat mong isipin kung paano aakayin ang mga taong ito sa harap ng Diyos, kung paano bibigyang-daan ang karamihan sa kanila na maunawaan ang katotohanan at makapasok sa katotohanang realidad. Dapat ka ring gumugol ng mas maraming oras para diligan at suportahan iyong mga negatibo at mahihina, para mapigilan silang maging negatibo at mahina at mabigyang-kakayahan silang gampanan ang kanilang tungkulin. Dapat mo ring gabayan ang lahat ng may kakayahang gampanan ang kanilang tungkulin sa pag-unawa sa katotohanan at pagpasok sa realidad, pagkilos nang naaayon sa mga prinsipyo, at pagtupad nang maayos sa kanilang tungkulin at nang sa gayon ay magkaroon ng mas mabuting epekto. May mga partikular na taong maraming taon nang nananampalataya sa Diyos subalit may napakasamang pagkatao, na laging ginagambala at ginugulo ang gawain ng iglesia—ang mga tao na ito ay dapat pungusin ayon sa kinakailangan; iyong matitigas ang ulong tumatangging magsisi ay dapat paalisin. Dapat silang harapin ayon sa prinsipyo at isaayos nang tama. Nariyan din ang pinaka-importanteng bagay sa lahat: May ilan sa iglesia na nagtataglay ng medyo mabuting pagkatao at kaunting kakayahan, at na may kakayahang magsagawa ng isang partikular na aspekto ng gawain; ang lahat ng gayong mga tao ay dapat linangin agad, sa lalong madaling panahon; kinakailangan ng pagsasanay para maging mahusay sila, at wala silang anumang makakayang gawin nang mabuti kung hindi sila kailanman makatatanggap ng anumang pagsasanay. Hindi ba’t ang mga ito ang mga trabahong dapat gawin agad nang maayos ng isang lider o manggagawa? Kung naging isang lider ka at hindi mo isinasaisip ang mga bagay-bagay na ito, at hindi mo isinasagawa ang iyong gawain sa ganitong paraan, maisasakatuparan mo ba nang maayos ang iyong tungkulin? (Hindi.) Bilang isang lider, mahalagang ayusin ang bawat aspekto ng gawain ng iglesia: Una, ang pinakamahalagang bagay ay ang linangin ang mga tao na may talento. Iangat iyong mga may mabuting pagkatao at nagtataglay ng kakayahan, at linangin at sanayin sila. Ikalawa, akayin ang mga kapatid upang makapasok sa katotohanang realidad, at bigyang-kakayahan silang pagnilayan ang kanilang sarili, kilalanin ang kanilang sarili, tukuyin ang mga maling pananampalataya at baluktot na pangangatuwiran, kilatisin ang mga tao, at tuparin nang maayos ang kanilang mga tungkulin—bahagi ito ng buhay pagpasok. Ikatlo, bigyang-kakayahan ang karamihan sa mga kayang gampanan ang kanilang mga tungkulin na talagang magawa ito (maliban sa mga may mababang pagkatao), at tiyaking magkakamit sila ng mga resulta sa paggampan ng kanilang mga tungkulin sa halip na kumilos lang nang pabasta-basta. Ikaapat, agad na asikasuhin iyong mga gumagambala at gumugulo sa gawain ng iglesia. Kung tatanggihan nila ang katotohanan sa pagbabahaginan, dapat silang pungusan. At kung patuloy silang hindi nagsisisi, dapat silang ihiwalay para sa pagninilay, at paalisin o patalsikin pa nga. Ikalima, bigyang-kakayahan ang mga taong hinirang ng Diyos na makilala ang mga hindi mananampalataya, huwad na lider, at anticristo, para matiyak na hindi sila malilihis at na makapapasok sila sa tamang landas ng pananampalataya sa Diyos sa lalong madaling panahon. Ang lahat ng limang punto sa itaas ay mahalaga at mga likas na gawain sa pamumuno. Ang pagtupad sa limang aspektong ito ng gawain ang nagpapakita na ang isang tao ay isang lider ng iglesia na pasok sa pamantayan. Bukod pa rito, dapat ding asikasuhin nang maayos ang mga espesyal na sitwasyon. Halimbawa, maaaring panandalian lang ang pagiging negatibo at mahina ng ilang tao, at dapat mo silang tratuhin nang naaakma. Hindi ka dapat gumawa ng malawakang panghuhusga; kung ang isang tao ay pansamantalang negatibo at ilalarawan mo siyang “sobrang negatibo” o “palaging negatibo” at sinabi mong hindi na siya gusto ng Diyos, hindi iyon naaakma. Dagdag pa riyan, lahat ay dapat isakatuparan ang kani-kanilang papel at mag-ambag ayon sa kanilang mga kakayahan. Dapat isaayos ang mga angkop na tungkulin para sa mga tao batay sa kanilang mga kaloob, talento, kakayahan, edad, at sa haba ng panahon ng kanilang pananampalataya sa Diyos. Ang mga pagsasaayos na ito ay dapat masusing iakma upang maging angkop sa lahat ng uri ng tao at ayusin upang matugunan ang kanilang mga pagkakaiba, na nagpapahintulot sa kanila na gampanan ang kanilang mga tungkulin sa sambahayan ng Diyos at maipamalas ang kanilang pinakamalalaking silbi. Kung palagi mong isasaalang-alang ang mga ito, magkakaroon ka ng isang pasanin, at palagi ka dapat na nakatuon sa pagmamasid. Pagmamasid ng ano? Hindi ng kung sino ang maganda para lalo mo silang makahalubilo; hindi ng kung sino sa tingin mo ang pangit para maisantabi mo sila; hindi ng kung sino ang tila may kakayahan at katayuan para makapagpalakas ka sa kanila; at lalong hindi ng kung sino ang hindi yumuyukod sa iyo para masubukan mo silang pahirapan. Hindi ang anuman sa mga bagay na ito. Kung gayon, ano ang dapat mong pagmasdan? Dapat mong kilatisin ang mga tao batay sa mga salita ng Diyos, sa Kanyang mga saloobin at hinihingi sa iba’t ibang uri ng mga tao, at tratuhin mo sila batay sa mga prinsipyo; naaayon ito sa katotohanan. Una, ikategorya mo ang lahat ng uri ng mga tao sa iglesia: iyong mga may mabuting kakayahan at kakayahang tumanggap ng katotohanan bilang isang kategorya, iyong mga may mababang kakayahan at walang kakayahang tumanggap ng katotohanan bilang isa pa, iyong mga may kakayahang gampanan ang kanilang mga tungkulin bilang isa pa, at iyong mga walang kakayahan bilang isa pa. Sa huli, dapat ibilang sa isa pang kategorya ang mga hindi mananampalataya na laging dumaraing, nagkakalat ng mga kuru-kuro, nasasadlak sa pagkanegatibo, at nagdudulot ng mga kaguluhan. Matapos mong ikategorya ang lahat, at lubos na maunawaan ang tunay na kalagayan ng bawat grupo ayon sa mga salita ng Diyos, malinaw na makita kung sino ang maaaring mailigtas at kung sino ang hindi, makikilatis mo na ang iba’t ibang uri ng mga tao; mauunawaan mo ang mga layunin ng Diyos, at malalaman mo kung sino ang gustong iligtas ng Diyos at kung sino ang gusto Niyang itiwalag. Hindi ba’t nagmumula ang lahat ng ito sa iyong pasanin? Hindi ba’t ito ang tamang saloobin na dapat taglayin sa tungkulin? Kung nagtataglay ka ng tamang saloobing ito at nagkakaroon ka ng isang pasanin, magagawa mo nang maayos ang iyong gawain. Kung hindi mo tinatrato nang ganito ang iyong mga tungkulin at sa halip ay tinitingnan mo ang paggampan ng iyong mga tungkulin na tila ba nasa isang opisyal kang posisyon, laging iniisip na, “Ang pagiging lider ay parang pagkakaroon ng isang opisyal na posisyon; pagpapala ito mula sa Diyos! Ngayong mayroon na akong katayuan, dapat na akong pakinggan ng mga tao, at iyon ay isang mabuting bagay!”—kung sa tingin mo ang pagiging isang lider ay katulad ng pagiging isang opisyal, magkakaproblema ka. Tiyak na mamumuno ka sa paraan ng isang opisyal at batay sa kung paano sila mamalakad; kung magkagayon, magagampanan mo ba nang maayos ang gawain ng iglesia? Sa ganoong pananaw, walang dudang ikaw ay mabubunyag at matitiwalag. Palagi mong iisipin ang sarili mo bilang isang opisyal, kung saan napalilibutan ka ng mga tao saan ka man pumunta, at susundin ng mga tao anuman ang iyong sabihin. Gayundin, ikaw ang unang makakukuha ng anumang benepisyo sa iglesia. Anumang gawain mayroon ang iglesia, kailangan mo lang na mag-utos at hindi mo mismo kailangang gumawa ng kahit ano. Anong uri ng pag-iisip ito? Hindi ba’t ito ay pagpapakasasa sa mga pakinabang ng katayuan? Hindi ba’t ito ay isang tiwaling disposisyon? Ang lahat ng hindi naghahangad sa katotohanan ay gumagampan ng kanilang mga tungkulin batay sa isang satanikong disposisyon. Maraming lider at manggagawa ang naibunyag at naitiwalag na dahil lagi nilang ginagampanan ang kanilang mga tungkulin batay sa isang satanikong disposisyon, nang hindi tumatanggap ni bahid ng katotohanan. Sa kasalukuyan, ganito pa rin umasal ang ilang lider. Matapos maging isang lider, nararamdaman nilang medyo masaya sila, at medyo may pagkakontento sila sa sarili. Mahirap ipaliwanag ang pakiramdam na iyon, subalit anuman ang kaso, sa tingin nila ay mahusay nila itong nagawa. Gayumpaman, pagkatapos ay iniisip nilang, “Hindi ako dapat maging hambog. Ang pagiging hambog ay tanda ng kayabangan, at ang kayabangan ay pasimula ng kabiguan. Hindi dapat ako magpasikat.” Sa panlabas, hindi sila pasikat kung kumilos at sinasabi nila sa lahat na ito ay isang pagtataas at atas mula sa Diyos, na wala silang ibang pagpipilian kundi ang gawin ito. Subalit sa loob, palihim silang nagdiriwang: “Sa wakas, napili ako. Sino ang nagsabing hindi mabuti ang aking kakayahan? Kung mababa ang aking kakayahan, paanong ako ang pinili? Bakit hindi iba ang pinili? Mukha ngang may mga kalamangan ako kaysa sa iba.” Kapag itinalaga sa kanila ang tungkuling ito, ang mga bagay na ito ang kanilang unang naiisip sa kanilang puso. Hindi nila iniisip na, “Ngayong itinalaga sa akin ang tungkuling ito, paano ko ito dapat gampanan? Sino ang gumawa ng mabuting gawain noon na dapat kong kapulutan ng aral? Ano ang mga hinihingi ng Diyos sa paggampan nitong tungkulin? May mga gayong hinihingi ba sa mga pagsasaayos ng gawain ng iglesia? Hindi ako kailanman nag-alala noon tungkol sa mga aspektong ito ng gawain ng iglesia, subalit ngayong napili ako bilang isang lider, ano ba ang dapat kong gawin?” Sa totoo lang, hangga’t mayroon kang determinasyon at kaya mong hanapin ang katotohanan, may landas. Kung tinatrato mo ang gawain bilang iyong tungkulin, magiging madali para sa iyo na gawin ito nang maayos. May ilang tao na nagiging lider at nagsasabing, “Ipinagkakatiwala na ba ngayon sa akin ang mga tao na ito? Kung paano sila magtitipon at kung anong gawain ang isasaayos para sa kanila ay nakasalalay ba sa akin? Naku, ramdam ko ang bigat sa puso ko ngayon.” Ano ang ipinahihiwatig ng mga salitang ito? Ito ay na tila ba makapagkakamit sila ng mga dakilang bagay; ang lahat ng ito ay pawang mga hungkag na salita at doktrina lamang. Hindi ba’t medyo mapagkunwari ang ganitong uri ng tao? Mayroon ba sa inyo kahit kailan ang nakapagsabi ng ganoong bagay? (Mayroon.) Kung gayon ay napakamapagkunwari din ninyong lahat. Gayumpaman, ang gayong pag-uugali ay normal para sa mga tao. Kahit iyong mga nagiging mababang opisyal ay medyo kailangang magpakitang-gilas. Bigla nilang nadarama na tumaas ang personal nilang halaga at, sa sandaling makatikim sila ng kaunting katayuan at katanyagan at pakinabang, tila binabagyo ang kanilang puso, at sila ay tila nagiging ibang tao. Nabubunyag ang lahat ng kanilang mga tiwaling disposisyon at labis-labis na pagnanais. Ang lahat ay may mga ganitong negatibong pag-uugali. Karaniwan ito sa tiwaling sangkatauhan. Ang sinumang tiwaling tao ay mayroon nito. May ilang tao, matapos maging lider, na hindi na sigurado kung paano sila maglalakad; may ilang hindi na sigurado kung paano sila makikipag-usap sa mga tao. Siyempre pa, hindi dahil sa pagkamahiyain kung kaya’t hindi nila sigurado kung paano sila dapat magsalita, kundi dahil hindi sila sigurado kung paano ba dapat umasal ang isang lider. Ang iba, matapos maging lider, ay hindi na sigurado kung ano ang kakainin o susuotin. May iba’t ibang uri ng pag-uugali. Mayroon ba sa inyo na nagpapakita ng mga pag-uugaling ito? Tiyak na ginagawa ninyong lahat ito sa magkakaibang antas. Kung gayon ay gaano katagal bago ninyo malalampasan ang mga kalagayan at pag-uugaling ito? Isa o dalawang taon, tatlo o limang taon, o sampung taon? Depende iyon sa determinasyon ng isang tao na hangarin ang katotohanan at sa antas ng kanyang paghahangad sa katotohanan.

Sa proseso ng paghahangad sa katotohanan, ang pagkaunawa ng ilang tao sa katotohanan ay direktang proporsyonal sa kanilang pagpasok; magkatumbas ang dalawa. Kaya nilang pumasok sa gaano man karaming katotohanan na kanilang nauunawaan; ang lalim ng kanilang pagkaunawa sa katotohanan ay siya ring lalim ng kanilang pagpasok, gayundin ang lalim ng kanilang pagkaarok, mga damdamin, at mga karanasan. Gayumpaman, may ilang tao na nakauunawa ng maraming doktrina, subalit walang-wala ang kanilang pagsasagawa at pagpasok. Samakatwid, gaano man karaming sermon ang kanilang napakinggan, hindi nila kailanman nalulutas ang kanilang mga panloob na paghihirap. Kapag nahaharap sa isang maliit na bagay, agad na lumalabas ang kanilang pangit na bahagi, at hindi nila ito nakokontrol gaano man nila subukan; gaano man nila ito ibalatkayo, nabubunyag pa rin ang kanilang katiwalian. Nananatili silang walang kakayahang tanggapin ang katotohanan o hanapin ang katotohanan para sa mga kalutasan. Natututo pa nga silang magpanggap, manlinlang, at makibahagi sa pagpapaimbabaw. Simula’t sapul, ang kanilang mga tiwaling disposisyon ay hindi iwinaksi at hindi nagbabago; ito ang kinalalabasan ng hindi paghahangad sa katotohanan. Kaya, sa huli’t huli, ang lahat ay nagbabalik sa parehong parirala: Napakahalaga ng paghahangad sa katotohanan. Gayundin ang paggampan sa mga tungkulin ng isang tao. Anumang tungkulin ang iyong natanggap, anuman ang tungkuling itinalaga sa iyo, maging ito man ay isang tungkulin na may kaakibat na malaking responsabilidad o isang mas simpleng tungkulin, o kahit pa hindi ito masyadong prominente, kung kaya mong hanapin ang katotohanan at tratuhin ang tungkulin ayon sa mga katotohanang prinsipyo, magagawa mong maayos na tuparin ang iyong tungkulin. Bukod pa rito, sa proseso ng pagtupad sa iyong mga tungkulin, makararanas ka ng iba’t ibang antas ng paglago kapwa sa iyong buhay pagpasok at pagbabagong disposisyonal. Gayumpaman, kung hindi mo hahangarin ang katotohanan at tatratuhin mo lang ang iyong tungkulin bilang iyong sariling proyekto, iyong sariling gampanin, o iyong sariling kagustuhan o personal na gawain, may problema ka. Ang pagtrato sa iyong tungkulin bilang iyong sariling proyekto at ang pagtrato rito nang naaayon sa mga katotohanang prinsipyo ay magkaiba. Kapag tinatrato mo ang iyong tungkulin bilang iyong sariling proyekto, ano ang iyong hinahangad? Hinahangad mo ang katanyagan, kapakinabangan, at katayuan, inaasahang tutugunan ng iba ang iyong mga hinihingi. Ano ang kahihinatnan ng paggampan mo ng iyong tungkulin sa ganitong paraan? Sa isang banda, ang paggampan sa iyong tungkulin sa ganitong paraan ay hindi magiging pasok sa pamantayan; katumbas ito ng walang saysay na pagsisikap. Kahit pa mukhang matindi kang nagsikap, hindi mo hinanap ang katotohanan, kaya’t ang mga bunga ng iyong tungkulin ay hindi magiging maganda, at hindi malulugod ang Diyos. Sa kabilang banda, madalas kang makagagawa ng mga pagsalangsang, madalas na makagagambala at makagugulo, at madalas na gumagawa ng mga pagkakamaling nagbubunga ng mga negatibong kahihinatnan. Ngayon ay maraming tao ang nagkukulang nang malaki sa paggampan ng kanilang mga tungkulin. Kumikilos sila nang ayon sa kanilang kagustuhan at nang pabasta-basta, na wala halos nakakamit na mga resulta, at kung minsan ay nagdudulot pa nga ng mga kawalan sa gawain ng iglesia. Ang ganoong paggampan sa iyong tungkulin ay tunay na nakagagambala at nakagugulo sa gawain ng iglesia; ito ang pag-uugali ng isang ganap na masamang tao. Iyong mga palaging gumagampan sa kanilang mga tungkulin sa pabasta-bastang paraan ay dapat na mailantad, para makapagnilay sila sa kanilang sarili. Kung kaya nilang tunay na magnilay, makilala ang kanilang mga pagkakamali, at kapootan ang kanilang sarili, maaari silang manatili at patuloy na gampanan ang kanilang mga tungkulin. Subalit kung hindi nila kailanman aaminin ang kanilang mga pagkakamali at ipagtatanggol at bibigyang-katwiran pa rin nila ang kanilang sarili, sasabihin na walang pagmamahal sa sambahayan ng Diyos at na hindi sila tinatrato nang patas, tanda ito ng pagiging matigas na hindi nagsisisi, at dapat silang paalisin mula sa iglesia. Ano ang ugat ng mga panggagambala at panggugulo ng mga taong ito? Ito ba ay dahil intensiyonal nilang pinaplano na manggambala at manggulo? Hindi, ang pangunahing dahilan ay na wala talaga silang pagmamahal para sa katotohanan, at ang kanilang pagkatao ay napakasama. Ang ilan sa mga taong ito ay may kaunting kakayahan at nakauunawa sa katotohanan, subalit hinding-hindi nila tinatanggap ang katotohanan, lalo nang hindi nila ito isinasagawa. Ang kanilang pagkatao ay ubod ng sama. Anumang tungkulin ang kanilang ginagampanan, lagi silang nagdudulot ng pagkagambala at panggugulo, sinisira ang gawain ng iglesia, at nagdadala ng maraming masamang kahihinatnan na may kakila-kilabot na impluwensiya. Walang dudang hindi mananampalataya ang mga taong ito, at na silang lahat ay masasamang tao. Ito ang pangunahing dahilan kung bakit sila itinitiwalag. Ngayon, kayang makilala ng karamihan ang mga hindi mananampalataya. Kapag nakikita nila ang iba’t ibang pag-uugali ng mga taong ito, nagagalit sila. Paano maituturing ang mga taong ito na mga mananampalataya ng Diyos? Mga alipin sila ni Satanas, na ipinadala upang gambalain at guluhin ang gawain ng iglesia. Ang ilan ay mga pawang palamunin, nabibilang doon sa mga taong mahilig sa kaginhawahan at ayaw sa trabaho; ayaw nilang gumawa ng anumang gawain subalit gusto pa rin nilang kumain nang maayos araw-araw. Hindi ba’t mga parasitiko sila? Mas mabababa pa sila kaysa sa mga bantay na aso. Kaya itiniwalag ang mga taong ito. Ang mga taong tunay na nananampalataya sa Diyos ay lahat mga taong handa at sabik na gampanan ang kanilang tungkulin. Bagaman hindi alam ng karamihan kung ano ba talaga ang kahulugan ng tungkulin, kahit papaano ay alam nila sa kanilang puso na dapat gampanan ng mga tao ang kanilang tungkulin, at handa silang gawin ito. Subalit ang pagiging handa ba ng isang tao na gampanan ang kanyang mga tungkulin ay nangangahulugang siya ay nagsasagawa ng katotohanan? Ang kahandaan bang ito ng kalooban ay nangangahulugang natupad nang maayos ng isang tao ang kanyang mga tungkulin? Talagang hindi. Dapat isagawa ng isang tao ang katotohanan at tugunan ang pamantayan ng pagkilos nang naaayon sa mga prinsipyo para maituring na naisakatuparan niya nang maayos ang kanyang mga tungkulin. Bago mo maisagawa ang katotohanan, gaano man kalaki ang pananalig na sinasabi mong mayroon ka, o gaano mo man sinasabing sabik at handa ka—kayang isugal ang iyong buhay, walang pag-aatubiling harapin ang anumang panganib at paghihirap—ang lahat ng ito ay pawang mga islogan lang na walang kabuluhan. Dapat ka ring kumilos nang naaayon sa mga katotohanang prinsipyo, batay sa kahandaang ito. Sinasabi mong, “Hindi ko naman gaanong minamahal ang katotohanan, at hindi ko rin ito hinahangad, at hindi pa nagbago nang malaki ang aking disposisyon habang ginagampanan ko ang aking mga tungkulin. Subalit may isang bagay na pinanghahawakan ko: Ginagawa ko ang anumang sabihin sa akin na gawin ko. Hindi ako nanggagambala o nanggugulo; maaaring hindi ko magawang magpasakop, subalit nakikinig ako.” Hindi ba’t ang isang tao na nakagagawa nito ay nakapananatili sa iglesia at nakagaganap ng kanyang mga tungkulin nang normal? Subalit iyong masasamang tao at mga hindi mananampalataya na pinaalis ay hindi man lang natugunan ang pinakamababang hinihinging ito, at nagdulot pa nga sila ng mga panggugulo. Ang gayong mga hindi mananampalataya o masasamang tao ay hindi dapat pahintulutang manatili sa iglesia para gampanan ang kanilang mga tungkulin. Dapat makilala ng hinirang na mga tao ng Diyos ang mga hindi mananampalataya at ang masasamang tao; kung hindi, madali silang malilihis ng mga ito. Ang sinumang taong may konsensiya at katwiran ay dapat magkaroon ng saloobin ng pagtanggi sa mga hindi mananampalataya at masasamang tao.

Ang paggampan ng isang tao ng kanyang mga tungkulin ang pinakamahalagang aspekto ng pananampalataya sa Diyos. Una, dapat maunawaan ng isang tao kung ano ba ang tungkulin, at pagkatapos ay unti-unti siyang magkamit ng tunay na karanasan at pagkaunawa rito. Ano man lang ang dapat na maging saloobin ng isang tao sa kanyang tungkulin? Kung sinasabi mong, “Ibinigay ng sambahayan ng Diyos ang tungkuling ito sa akin, kaya’t sa akin ito. Puwede kong gawin kung ano ang gusto ko, dahil gawain ko ito at walang dapat na makialam,” katanggap-tanggap na saloobin ba ito? Talagang hindi. Kung ito ang iyong saloobin habang ginagampanan mo ang iyong tungkulin, nasa alanganin ka, dahil ang iyong saloobin ay hindi naaayon sa mga katotohanang prinsipyo. Ang iyong saloobin ay ang paggawa ng anumang iyong naisin sa halip na hanapin ang katotohanan, lalong hindi ang pagkakaroon ng may-takot-sa-Diyos na puso. Kung sobrang matigas ang ulo ng isang tao, magiging medyo pabaya siya sa kanyang naaangkop na gawain habang tinutupad niya ang kanyang tungkulin. Ano ang saloobing dapat taglayin ng isang tao tuwing tinutupad niya ang kanyang tungkulin? Dapat mayroon siyang pagnanais na magpasakop sa at mapalugod ang Diyos. Kung hindi niya nakukompleto ang atas na ipinagkatiwala ng Diyos sa kanya, pakiramdam niya ay binigo niya ang Diyos; at kung hindi niya maayos na ginampanan ang kanyang tungkulin, pakiramdam niya ay hindi siya karapat-dapat na tawaging tao. Ang pagkakaroon ng gayong uri ng saloobin habang ginagampanan mo ang iyong tungkulin ay nagpapatapat sa iyo. Para magampanan mo nang maayos ang iyong tungkulin, dapat mo munang malaman kung ano ang hinihingi ng Diyos, hanapin ang katotohanan, at hanapin ang mga prinsipyo. Kapag natiyak mo nang ang atas na ibinigay sa iyo ng Diyos ay ang iyong tungkulin, dapat kang maghanap sa pamamagitan ng pag-iisip ng, “Paano ko magagampanan nang maayos ang aking tungkulin? Aling mga katotohanang prinsipyo ang aking dapat isagawa? Ano ang hinihingi ng Diyos sa mga tao? Anong gawain ang dapat kong gawin? Paano ako dapat kumilos para maisakatuparan ko ang aking mga responsabilidad at maging tapat ako?” Kanino ka ba tapat? Sa Diyos. Dapat kang maging tapat sa Diyos at dapat mong tuparin ang iyong mga responsabilidad sa ibang mga tao. Dapat mong gampanan ang iyong tungkulin ayon sa mga salita ng Diyos at mga katotohanang prinsipyo, at mahigpit na panghawakan ang iyong tungkulin. Ano ang ibig sabihin ng mahigpit na panghawakan ang iyong tungkulin? Halimbawa, kung ang isang tungkulin ay isa o dalawang taon nang ibinigay sa iyo, subalit hanggang ngayon ay walang sumusubaybay sa iyo tungkol dito, ano ang dapat mong gawin? Kung walang sumusubaybay sa iyo tungkol dito, ibig sabihin ba noon ay na wala na ang tungkulin? Hindi. Huwag mong pansinin kung may sumusubaybay ba sa iyo o nagsisiyasat sa ginagawa mo; ipinagkatiwala ang gawaing ito sa iyo, kaya’t responsabilidad mo ito. Dapat mong pag-isipan kung paano dapat gawin ang trabahong ito at kung paano ito magagawa nang maayos, at ganoon mo iyon dapat gawin. Kung lagi kang naghihintay na subaybayan ka ng iba, na pangasiwaan at hikayatin ka nila, ito ba ang saloobin na dapat mong taglayin sa iyong tungkulin? Anong uri ng saloobin ito? Negatibong saloobin ito; hindi ito ang saloobin na dapat mayroon ka sa iyong tungkulin. Kung tataglayin mo ang ganitong saloobin, ang iyong paggampan sa iyong tungkulin ay tiyak na hindi magiging pasok sa pamantayan. Para magampanan mo ang iyong tungkulin sa isang paraang pasok sa pamantayan, dapat munang may tama kang saloobin, at ang iyong saloobin ay dapat na naaayon sa mga katotohanang prinsipyo. Ito ang tanging paraan para matiyak na magagampanan mo nang maayos ang iyong tungkulin.

Tungkol sa kung ano ang tungkulin, ang saloobin ng isang tao sa tungkulin, gayundin ang pagkakaiba sa pagitan ng paggampan ng tungkulin at paggawa ng anumang uri ng makamundong gawain, ang pagbabahagi natin sa mga paksang ito ay magwawakas dito sa ngayon. Dapat ninyong pag-isipang lahat ang nilalaman ng mga pinagbahaginan. Halimbawa, bakit tinatalakay ang relasyon sa pagitan ng paggampan ng tungkulin ng isang tao at ang pagsasagawa ng sariling proyekto ng isang tao? Ano ang nilalayong kalalabasan ng pagtalakay ng mga paksang ito? Sa positibong banda, makapagbibigay ito sa mga tao ng tamang landas, tamang direksiyon, at mga tamang prinsipyo sa paggampan ng kanilang tungkulin. Sa negatibong banda, makatutulong din ito sa mga taong makilala kung aling mga pag-uugali ang maituturing na pagsasagawa ng sariling proyekto ng isang tao. Magkaugnay at magkaiba ang dalawang aspektong ito. Ang pag-unawa sa dalawang bahaging ito ay hindi tungkol sa pag-unawa sa mga salita ng katotohanan; dapat mong maarok kung aling mga kalagayan at pagpapamalas ang kasali. Kapag mayroon ka nang masusing pagkaunawa sa mga kalagayan at pagpapamalas na ito at nakikilatis ang mga ito, sa susunod na maipakita mo ang mga maling kalagayan at pagpapamalas na ito, kung ikaw ay isang tao na naghahangad sa katotohanan, hahanapin mo ang katotohanan para makakita ng daang palabas mula rito. Kung hindi mo nauunawaan ang aspektong ito ng katotohanan, maaari kang magsagawa ng sarili mong proyekto, iniisip na ginugugol mo ang iyong sarili para sa Diyos, at naniniwala pa ngang ginagampanan mo ang iyong tungkulin at ikaw ay labis na may debosyon. Ang ganoong mga kahihinatnan ay lilitaw mula sa hindi pagkaunawa sa katotohanan. Halimbawa, sa proseso ng paggampan ng iyong tungkulin, kapag ang ilan sa iyong mga kaisipan at pamamaraan, gayundin ang mga layunin at motibo sa likod ng iyong mga pagkilos, ay nabunyag, mapagtatanto mong hindi mo ginagampanan ang iyong tungkulin at nalihis ka na sa mga prinsipyo at saklaw ng paggampan sa tungkulin ng isang tao; nagbago ang kalikasan, at ikaw ay talagang nagsasagawa ng sarili mong proyekto. Tanging kapag naunawaan mo ang mga katotohanang ito na matatagpuan mo ang daang palabas mula rito at mawawakasan ang gayong mga pag-iisip, pagkilos, at pagpapamalas. Gayumpaman, kung hindi mo nauunawaan ang katotohanan at isinasagawa mo ang sarili mong proyekto habang ginagampanan ang iyong tungkulin, hindi mo mamamalayan ang katunayang nalabag mo na ang mga prinsipyo. Tulad ni Pablo, halimbawa; matapos magtrabaho at magparoo’t magparito sa loob ng maraming taon, nauwi siyang sinisigawan ang Diyos, sinasabing, “Kung hindi mo ako bibigyan ng korona, hindi ka diyos!” Kita mo, kaya pa rin niyang bumigkas ng gayong mga salita. Kung ang mga tao ngayon, matapos maunawaan ang katotohanan, ay sinusunod pa rin ang landas ni Pablo, hindi sila mga taong nagmamahal sa katotohanan. Kung ikaw ay isang taong tunay na nananampalataya sa Diyos, mahalaga para sa iyo ang pag-unawa sa katotohanan. Kung walang pagkaunawa sa katotohanan, tiyak na nabubuhay ka batay sa isang satanikong disposisyon. Sa pinakamabuti, susundin mo lamang ang ilang regulasyon at iiwasang gumawa ng mga malinaw na pagkakasala, iniisip pa ring ikaw ay nagsasagawa ng katotohanan. Sadyang kahabag-habag iyon. Kaya, kung ninanais ng isang tao na maghangad ng katotohanan at nilalayong makapasok sa katotohanang realidad, dapat muna niyang maunawaan ang katotohanan. Ang layunin ng pag-unawa sa katotohanan ay para walang kamali-maling maintindihan ng mga tao ang ibang tao at mga pangyayari, maging mapagkilatis, magkaroon ng mga prinsipyo sa pagkilos, magkaroon ng landas sa pagsasagawa, at maisakatuparan ang pagpapasakop sa Diyos. Kapag nauunawaan mo ang katotohanan, makikilatis mo ang lahat ng uri ng tao, pangyayari, at bagay-bagay, makapipili ng tamang landas sa pagsasagawa, makapagsasalita at makakikilos ayon sa mga prinsipyo, maiwawaksi ang iyong mga tiwaling disposisyon, at maisasakatuparan ang pagpapasakop sa Diyos. Kung hindi mo nauunawaan ang katotohanan, tiyak na mali ang tatahakin mong landas, at hindi ka magkakaroon ng buhay pagpasok, ni hindi ka magagawang mailigtas. Ang ilang tao ay partikular na mahusay sa pagbabalatkayo, lumalabas na parang naghahangad sila ng katotohanan, subalit wala silang mga prinsipyo sa kanilang mga pagkilos at ang ginagawa lamang nila ay ang magdulot ng mga paggambala at panggugulo, lumilikha ng maraming problema para sa gawain ng iglesia; hindi maililigtas ang gayong mga tao. Samakatwid, ang layunin ng madalas na pakikinig sa mga sermon at madalas na pagkain at pag-inom ng mga salita ng Diyos ay hindi para sa kapakanan ng mababaw na pakikilahok o pagpupuno ng puso, ni hindi ito para sangkapan ang sarili ng mga doktrina o pagsasanay sa mahusay na pagsasalita; ito ay para sangkapan ang sarili ng katotohanan at kamtin ang pagkaunawa ng katotohanan. Ang katatalakay lang ay hindi talaga partikular na malalim pagdating sa katotohanan ng pagkilala sa Diyos; ito ang pinakapangunahing katotohanan. Ang pagkaunawa ng mga tao sa katotohanan ay limitado at iba-iba ang lalim, at nakabatay ito sa kakayahan ng isang tao. Ang ilang tao ay nakaaarok nang mas malalim; ibig sabihin, mayroon silang kakayahang makaarok. Ang iba ay sadyang mababaw ang naaarok. Anuman ang lalim ng pag-arok ng isang tao, ang pinakamahalaga ay ang pagsasagawa ng katotohanan. Gayumpaman, hindi maaaring hatiin ang katotohanan sa malaki o maliit, matayog o mababang uri, at hindi ito maaaring hatiin sa malalim o mababaw. Ibig sabihin, maaaring klasipikahin ang katotohanan sa pinakapangunahin o pinakapayak, subalit hindi ito maaaring hatiin sa mga antas ng lalim; naaarok at nararanasan lang ito ng mga tao sa iba’t ibang lalim. Anumang may kinalaman sa diwa ng katotohanan ay may kaparehong lalim at hindi isang bagay na lubos na mararanasan o ganap na tataglayin ng sinuman. Anumang aspekto ng katotohanan ang sangkot, dapat magsimula ang mga tao sa pinakamababaw na antas ng kanilang pag-arok at pagsasagawa, at unti-unting umusad mula sa mababaw tungo sa malalim, naaabot ang tunay na pagkaunawa ng katotohanan at nakapapasok sa realidad. Ang pinakamababaw na bahagi ng katotohanan ay ang maaaring maunawaan nang literal. Kung hindi ito maisasagawa o mapapasok ng mga tao, nauunawaan lamang nila ang ilang salita at doktrina. Hindi sapat ang pagkaunawa lang sa mga salita at doktrina para maabot ang diwa ng katotohanan. Palaging itinuturing ng mga taong hindi nakauunawa sa katotohanan ang kakayahang ipaliwanag ang literal na kahulugan bilang pagkaunawa sa katotohanan; kamangmangan lamang ito ng tao. Kung ang iyong pagsasagawa ng katotohanan ay tungkol lamang sa pagsunod sa mga regulasyon at mahigpit na pagpapatupad ng mga ito nang walang anumang prinsipyo, huwag mong isiping ito ay pagsasagawa ng katotohanan at pagpasok sa realidad; malayo ka pa rin dito. Kung patuloy kang magsasagawa at magdaranas sa loob ng marami pang taon, at makatutuklas ng higit pang liwanag, na makasasapat para sa iyo na magsagawa at magdanas nang marami pang buwan o taon, at kalaunan, taglay ang higit pang karanasan, makatutuklas ka ng mas bagong liwanag, umuusad nang ganito mula sa mababaw tungo sa malalim, sa hakbang-hakbang na paraan, tunay kang nakapasok sa katotohanang realidad. Tanging ang isang tao na ganap na nakapasok sa katotohanang realidad ang siyang nagkamit ng katotohanan. Kahit pa isang araw ay isinabuhay mo ang realidad ng katotohanan, at masasabing nakamit mo ang katotohanan, ang totoo ay limitado pa rin ang iyong dinanas at nalaman. Hindi mo masasabing ikaw ang katotohanan, ni hindi mo masasabi tulad ni Pablo na “sa akin ang mabuhay ay si cristo” (Filipos 1:21), sapagkat masyadong malalim ang katotohanan, at ang kayang danasin at unawain ng isang tao sa loob ng maraming dekada ng isang habang buhay ay sobrang limitado. Malinaw, kung ganoon, na ang pagkaunawa sa katotohanan ay makakamit ng mga tao nang bahagya, subalit ang pagkakamit ng katotohanan ay hinding-hindi isang madaling bagay. Kung hindi kaya ng isang tao na unawain o isagawa maging ang mga pinakamababaw na katotohanan, iyon ay isang tao na hindi nagmamahal sa katotohanan at tiyak na walang espirituwal na pang-unawa; ang mga taong ganap na malayo sa katotohanan ay hindi maaaring mailigtas. Hindi magagampanan nang maayos ng mga tao na hindi kailanman nakauunawa sa katotohanan ang kanilang tungkulin; mga patapon sila, mga hayop na nakadamit-tao. Akala ng ilang tao na nauunawaan nila ang katotohanan dahil lamang nauunawaan nila ang ilang doktrina. Kung talagang nauunawaan nila ang ilang katotohanan, bakit hindi nila magampanan nang maayos ang kanilang mga tungkulin? Bakit wala silang mga prinsipyo sa kanilang mga pagkilos? Ipinakikita nitong walang silbi ang pagkaunawa sa mga doktrina; ang pagkaunawa sa mas maraming doktrina ay hindi nangangahulugang pagkaunawa sa katotohanan.

Pagkatapos ng pagbabahaginan sa paksa ng tungkulin, dadako naman tayo sa isyu ng paggampan ng isang tao sa kanyang tungkulin nang pasok sa pamantayan. Pagdating sa paggampan sa tungkulin nang pasok sa pamantayan, ang diin ay nasa pariralang “pasok sa pamantayan.” Kaya, paano dapat bigyang-kahulugan ang “pasok sa pamantayan”? Dito, gayundin, ay may mga katotohanang dapat hanapin. “Pasok sa pamantayan” ba ang makagawa lang ng katanggap-tanggap na trabaho? Para sa partikular na mga detalye kung paano unawain at ituring ang pariralang “pasok sa pamantayan,” dapat mong maunawaan ang maraming katotohanan at higit pang magbahagi sa katotohanan. Sa pagtupad ng iyong tungkulin, dapat mong maunawaan ang katotohanan at ang mga prinsipyo; saka mo lang magagampanan ang iyong tungkulin sa isang paraang pasok sa pamantayan. Bakit dapat tuparin ng mga tao ang kanilang mga tungkulin? Sa sandaling nanampalataya sila sa Diyos at tinanggap na ang Kanyang atas, ang mga tao ay may kani-kanilang responsabilidad at obligasyon sa gawain ng sambahayan ng Diyos at sa lugar ng gawain ng Diyos, at, kaya naman, dahil sa pananagutan at obligasyong ito, naging isang bahagi na sila ng gawain ng Diyos, isa sa mga tatanggap ng gawain ng Diyos, at isa sa mga tatanggap ng Kanyang pagliligtas. Mayroon talagang malaking ugnayan sa pagitan ng pagliligtas sa mga tao at kung paano nila ginagampanan ang kanilang mga tungkulin, kung mahusay ba nilang nagagawa ang mga ito, at kung nagagawa ba nila ang mga ito sa isang paraang pasok sa pamantayan. Yamang naging bahagi ka na ng sambahayan ng Diyos at tinanggap ang Kanyang atas, mayroon ka na ngayong tungkulin. Hindi para sa iyo ang sabihin kung paano dapat gampanan ang tungkuling ito; ang Diyos ang makapagsasabi nito, ang katotohanan ang makapagsasabi nito, at idinidikta ito ng mga pamantayan ng katotohanan. Samakatwid, dapat malaman, maunawaan, at malinawan ang mga tao kung paano sinusukat ng Diyos ang mga tungkulin ng mga tao, batay saan Niya sinusukat ang mga ito—ito ay isa ring kapaki-pakinabang na bagay para hanapin. Sa gawain ng Diyos, nakatatanggap ang iba’t ibang tao ng iba’t ibang tungkulin. Ibig sabihin, ang mga tao na may iba’t ibang kaloob, kakayahan, edad, at kondisyon ay nakatatanggap ng iba’t ibang tungkulin sa iba’t ibang panahon. Ano pa mang tungkulin ang iyong natanggap, at ano pa mang oras o kalagayan mo ito natanggap, ang iyong tungkulin ay isa lamang responsabilidad at obligasyon na dapat mong tuparin; hindi mo ito proyekto, lalong hindi mo rin ito negosyo. Ang sukatang hinihingi ng Diyos para sa paggampan mo ng iyong tungkulin ay na ito ay “pasok sa pamantayan.” Ano ang ibig sabihin ng “pasok sa pamantayan”? Nangangahulugan ito na tugunan ang mga hinihingi ng Diyos at palugurin Siya. Ang paggampan mo sa iyong tungkulin ay dapat na masabi ng Diyos na pasok sa pamantayan at dapat nitong matanggap ang Kanyang pagsang-ayon, saka lamang ito magiging pasok sa pamantayan. Kung sasabihin ng Diyos na hindi ito pasok sa pamantayan, gaano mo man katagal na ginagampanan ang iyong tungkulin, o gaano mang halaga ang binayaran mo, hindi ito pasok sa pamantayan. Ano ang magiging resulta? Uuriin itong lahat bilang pagtatrabaho. Iilang trabahador lang na may debosyon ang mananatiling buhay. Kung walang debosyon sa kanyang pagtatrabaho ang isang tao, wala siyang pag-asang manatiling buhay. Sa madaling salita, mawawasak siya sa sakuna. Kung hindi kailanman pasok sa pamantayan ang isang tao kapag gumagampan ng kanyang tungkulin, aalisan siya ng kanyang karapatan na gumampan ng tungkulin. Pagkatapos alisin ang karapatang ito, ang ilang tao ay isasantabi. Pagkatapos isantabi, isasaayos sila sa ibang paraan. Ang ibig sabihin ba ng “isasaayos sa ibang paraan” ay ititiwalag? Hindi naman ganoon. Ang pangunahing tinitingnan ng Diyos ay kung nagsisi ang isang tao. Samakatwid, kung paano mo ginagampanan ang tungkulin mo ay mahalaga, at dapat tratuhin ito ng mga tao nang seryoso at maingat. Dahil ang paggampan sa iyong tungkulin ay may direktang kaugnayan sa iyong buhay pagpasok at pagpasok sa mga katotohanang realidad, gayundin sa mahahalagang bagay gaya ng iyong kaligtasan at ng pagpeperpekto sa iyo, dapat mong tratuhin ang paggampan sa iyong tungkulin bilang ang una at pinakamahalagang bagay sa iyong pananampalataya sa Diyos. Hindi maaaring naguguluhan ka tungkol dito. Sa proseso ng paggampan ng kanilang mga tungkulin, magpapakita ang iba’t ibang tao ng iba’t ibang pag-uugali. Ang iba’t ibang pag-uugaling ito ay nakikita hindi lamang ng mga tao kundi pati na rin ng Diyos. Hindi lang ang iglesia ang nagbibigay ng mga puntos at nagsusuri; sa huli, ang Diyos din ay magbibigay ng mga puntos at magsusuri sa lahat ng gumagampan sa kanilang mga tungkulin. Ang ilang tao ay pasok naman sa pamantayan, habang ang iba ay ganap na hindi. Ang ilang taong hindi pasok sa pamantayan ay sasailalim pa rin sa pagmamasid habang ang iba ay inilarawan na ng Diyos. Sino ang mga tao na nakikita ng Diyos bilang hindi pasok sa pamantayan? Sila ay ang may mabababang pagkatao at walang konsensiya at katwiran, na palaging gumagampan sa kanilang mga tungkulin sa paraang pabasta-basta. Gaano man karaming biyaya ng Diyos ang kanilang tinatamasa, hindi nila iniisip ang pagsukli at wala silang pasasalamat. Siyempre, likas ding kabilang dito ang masasamang tao. Masasabing ang sinumang may mababang pagkatao at walang konsensiya o katwiran ay hindi pasok sa pamantayan sa paggampan ng kanyang mga tungkulin. Ang mga malinaw na masama ay hindi maiiwasang gumawa ng hindi mabilang na masasamang gawa habang ginagampanan ang kanilang mga tungkulin. Hangga’t hindi sila pinaaalis, patuloy silang gagawa ng kasamaan. Ang gayong mga tao ay dapat agad na paalisin. Siyempre, may ilang tao rin na mukhang may kaunting anyo ng pagkatao at na tila hindi masasamang tao, subalit ang paggampan nila ng kanilang tungkulin ay pabasta-basta, at hindi nagbubunga ng mga resulta. Pagkatapos pungusan at makatanggap ng pagbabahagi sa katotohanan, magiging depende ito kung paano sila gaganap sa huli at kung taos-puso ba silang nagsisi o hindi. Para sa gayong mga tao, naghihintay pa rin ang Diyos at nagmamasid. Para sa mga may mababang pagkatao at walang konsensiya at katwiran, gayundin ang mga malinaw na masama, natukoy at nailarawan na sila ng Diyos—sila ay lubusang ititiwalag.

Sunod, magbahaginan tayo tungkol sa kung ano ang mga pagpapamalas ng paggampan ng isang tao sa kanyang tungkulin sa isang paraang hindi pasok sa pamantayan. Magbabahagi muna Ako ng isang halimbawa, at maaari ninyong kilatisin lahat kung ang taong ito ay gumagampan ba ng kanyang tungkulin sa isang paraang pasok sa pamantayan at naaayon sa mga hinihingi ng Diyos. May isang tao na pinili para maging isang lider ng iglesia at pinatuloy ng isang pamilyang may hating pananampalataya, kung saan ang ilang miyembro ay mga mananampalataya at ang ilan ay hindi. Gayumpaman, lahat sila ay may kakaibang katangian, kung saan ay partikular silang bihasa sa pagbabasa ng pakiramdam ng at pambobola sa mga may awtoridad. Ano ang hindi sinasadyang mabubuo ng katangiang ito sa lider? (Bubuo ito ng isang tukso.) Bumuo ito ng isang tukso. Isa ba itong pagpapala o kasawian para sa kanya? Hindi pa malinaw kung ito ay isang pagpapala o kasawian; magpatuloy tayo. Pagkatapos pinatuloy ng pamilyang ito ang lider, hinahainan nila siya ng karne at masarap na pagkain sa bawat pagkain. Bakit ganito nila tinanggap ang lider? Dahil ba ito sa pagmamahal? Ganito rin ba nila tatanggapin ang mga kapatid? Tiyak na hindi. Noong naroon ang lider, nagluluto sila ng karne para sa kanya araw-araw. Kalaunan, ang lider, na nasiyahan sa mga pagkain, ay nagsabi sa pamilya, “Ang inyong buong pamilya ay nagmamahal sa Diyos. Ang iyong ina ay makapapasok sa kaharian, ang iyong anak ay makapapasok sa kaharian, at ikaw at ang iyong asawa ay makapapasok din sa kaharian. Sa hinaharap, ang buo mong pamilya ay makapapasok sa kaharian.” Pagkarinig nito, natuwa ang buong pamilya, iniisip na, “Ang aming buong pamilya ay makapapasok sa kaharian, maging ang mga walang pananampalataya sa amin ay makapapasok. Tila hindi nasayang ang karneng ibinibigay namin sa kanya; patuloy dapat namin itong ihain sa kanya.” Sa realidad, may katiting na pagkaunawa lamang ang pamilyang ito kung ano ang ibig sabihin ng pagpasok sa kaharian, subalit alam nilang mabuting bagay ito. Sino sa mga nananampalataya sa Diyos ang hindi gugustuhing makapasok sa kaharian ng langit at makatanggap ng mga pagpapala? Iniisip nilang, “Hangga’t sinasabi ng lider na makapapasok tayo sa kaharian, makapapasok tayo, tama? Ang salita ng lider ay pinal; kinakatawan ng lider ang Diyos, kung tutuusin!” Pagkatapos, habang mas sinabi ng lider na makapapasok sila sa kaharian, mas naging masagana ang mga pagkaing inihain nila sa kanya. Unti-unti, ayaw na ng lider na ito na bisitahin ang iba pang pamilya dahil hindi nila siya inalok ng magagandang bagay na ito o binola siya sa ganitong paraan. Hindi nagtagal, bumigat nang bumigat ang timbang ng lider, tumaba rin ang kanyang ulo, mula “ulo ng tao” ay naging “ulo ng baboy.” Sa isang pagtitipon ng mga magkakatrabaho, agad siyang naging kapansin-pansin. Sa hindi pagkakita sa kanya sa loob lang ng isang buwan, tumaba siya nang husto kaya agaran nila siyang kinuwestiyon tungkol sa kanyang gawain. Natuklasan nila ang mga seryosong isyu at mahigpit siyang pinungusan, hinimay nila ang diwa ng kanyang problema bago tuluyang tinanggal ang huwad na lider na ito. Ang karagdagang pag-iimbestiga ay nagbunyag ng marami pang problema: Hindi gumawa ng tunay na gawain ang huwad na lider na ito at nagpasasa sa mga benepisyo ng kanyang katayuan araw-araw. Pinaboran niya ang mga nambola sa kanya, itinataas sila sa katungkulan, habang sinusupil ang mga hindi naghandog sa kanya ng mga regalo. Hiningi pa nga niya na dalhan siya ng kanyang asawa ng mas maraming manok na makakain. Kaya, ano ang palagay ninyo sa paggampan ng huwad na lider na ito sa kanyang mga tungkulin? Ano ang kanyang saloobin sa kanyang mga tungkulin? Hindi talaga niya ginagawa ang gawain; para siyang pumunta sa isang lugar para lang maging isang opisyal. Kung hindi, paano siya tumaba nang husto? May dalawang dahilan para dito: Sa isang banda, sadyang pinili niya ang mga pamilyang magho-host kung saan makakakain siya ng karne, nanatili roon at tuloy-tuloy na nagpakasasa; sa kabilang banda, wala talaga siyang pakiramdam ng pasanin habang ginagampanan ang kanyang mga tungkulin, at hindi siya nagtiis ng anumang paghihirap. Kung ang isang lider o manggagawa ay may pakiramdam ng pasanin, pagkakita sa maraming gawain ng iglesia at sa maraming isyung nangangailangan ng agarang paglutas, hindi ba’t siya ay mababagabag at mababalisa? Ang pagkabalisang ito ang magtutulak sa kanya para kumilos; agad niyang sisimulang tugunan ang mga isyung ito, gugugol ng lakas at magtitiis ng ilang paghihirap. Sa pisikal, mababawasan lamang siya ng timbang; likas na kautusan ito. Sa anong mga kondisyon magpapatuloy ang isang tao na kumain nang mas marami at tumaba? Maaaring magmula lamang ito sa pagkain ng isang tao hangga’t gusto niya buong araw at walang pinagtutuunang iba pa, sa pagiging malaya mula sa pasanin, nagmamataas, nakahiwalay sa komunidad at sa lugar ng trabaho, nagpapakasasa sa mga kaginhawahan ng laman. Saka pa lamang patuloy na tataba ang isang tao, magbabago mula sa isang “ulo ng tao” tungo sa isang “ulo ng baboy” sa loob lamang ng higit isang buwan. Kaya, gaano kaayos ginagampanan ng lider na ito ang kanyang mga tungkulin? Nagbago ang kalikasan ng kanyang papel bilang isang lider; hindi na ito tungkol sa paggampan niya ng kanyang mga tungkulin kundi sa pagpapakasasa sa kaginhawahan at sa mga benepisyo ng katayuan. Umaasta siyang parang isang opisyal ng gobyerno. Hindi lang niya pinabayaan ang tunay na gawain, gumawa pa siya ng pagkakasala. Kung hindi siya binola ng isang tao o binigyan ng masarap na pagkain, sinusupil niya ito. Bukod pa rito, inudyukan niya ang mga kapatid na sumama sa kanya para pungusan ang mga ito, na sa huli ay pumukaw sa galit ng publiko. Nagsimula siyang kainisan at layuan ng mga tao. Isinasantabi ang mga dahilan sa kanyang pagkakatanggal, talakayin lang natin kung naging pasok ba siya sa pamantayan sa paggampan niya ng kanyang mga tungkulin. Ang pagpapakasasa niya sa mga benepisyo ng katayuan at ang kawalan ng tunay na gawain ay ang pinakaseryosong isyu. Hindi niya pinaglilingkuran ang hinirang na mga tao ng Diyos; umaasta siya sa kanila na parang isang opisyal, at hindi ginagampanan ang kanyang mga tungkulin sa anumang paraan. Sa kanyang gawain bilang isang lider, wala siyang naging anumang debosyon sa paggampan ng kanyang mga tungkulin, at lalong hindi niya ibinuhos dito ang kanyang puso at lakas. Ibinigay niya lang ang kanyang puso at lakas sa pagkain, pag-inom at pagpapasaya sa sarili. Pinag-isipan niya nang husto kung paano tatamasahin ang mga benepisyo ng kanyang katayuan, at hindi siya nakipagbahaginan sa katotohanan sa pamilyang nagpapatuloy sa kanya para higpitan ang ganitong uri ng paninipsip mula sa kanila. Bukod pa rito, nilinlang niya sila, sinasabing ang gayong pagtanggap lamang ang magpapahintulot sa kanila na pumasok sa kaharian at magkamit ng mga gantimpala. Hindi ba’t ito ay paggawa ng kasamaan? Kung ganito niya tinrato ang pamilyang nag-host sa kanya, ano ang gagawin niya sa gawain ng iglesia? Paano niya tatratuhin ang hinirang na mga tao ng Diyos? Tiyak na mapupuno ito ng panlilinlang at pagiging basta-basta. Alam ba talaga ng tao na ito kung ano ang tungkulin? Alam ba niya kung ano ang gawaing ipinagkatiwala sa kanya ng Diyos? Ano para sa kanya ang atas na ito? Itinuring niya ito bilang kapital at bilang batayan sa pagtatamasa sa mga benepisyo ng kanyang katayuan, at bilang resulta, nakagawa siya ng maraming kasamaan, ginugulo ang buhay iglesia at nagdudulot ng kawalan sa buhay pagpasok ng mga kapatid. Ang ganitong paggampan ng tungkulin ay hindi lang hindi pasok sa pamantayan, kundi naging paggawa pa ng masasamang gawa. Kung ang isang tao ay hindi pasok sa pamantayan sa anumang paraan sa paggampan ng kanyang tungkulin, matatandaan ba ito ng Diyos? (Hindi.) Malinaw na hindi, na talagang kahabag-habag. Kahabag-habag ang hindi maunawaan ang katotohanan—mas lalong kahabag-habag ba na maunawaan ang katotohanan subalit hindi ito isinasagawa? (Oo.) Ito ang Unang Kaso, ang kaso ng “Ulo ng Tao na Naging Ulo ng Baboy.” Medyo simple ang kasong ito: Kinapapalooban ito ng pagpapakasasa sa mga benepisyo ng katayuan, paggampan ng isang tao sa kanyang tungkulin nang wala ni katiting na debosyon, at kawalan ng ni katiting na may-takot-sa-Diyos na puso. Tinrato ng lider na ito ang tungkuling ibinigay sa kanya ng Diyos bilang kapital para sa pagpapakasasa sa mga benepisyo ng kanyang katayuan. Madali itong kilatisin. Tandaan ang pangalan ng Unang Kaso, para sa hinaharap ay may mapagkumparahan kayo, makikilatis ang iba, at magaganyak ang inyong sarili. Ano ang palagay ninyo sa kasong ito na tinalakay Ko? Kinasusuklaman ninyo ba ang gayong mga tao at gayong mga pagkilos? (Oo.) Kung tinatanggap ninyo ang atas ng Diyos, magagawa ba ninyo ang gayong mga pagkilos? Kung magkakaroon kayo ng mas maraming katwiran kaysa sa huwad na lider na iyon at medyo mas magpipigil kayo, at makapagsisikap para sa katotohanan, mayroon pa ring kaunting pag-asa. Subalit kung magpapakasasa kayo sa pagkain at pag-inom at sa mga benepisyo ng katayuan tulad niya, mabubunyag at maititiwalag kayo; kayo ay magiging isang ganap na huwad na lider at isang taong kinasusuklaman ng Diyos. Ngayon ay mayroon na kayong kaunting pagkilatis at nakauunawa ng ilang katotohanan. Ang sukdulan kung saan kaya mong pigilin at kontrolin ang iyong sarili ang magtatakda kung gaano kalaki ang iyong pag-asa para sa kaligtasan; ang mga ito ay direktang kasukat. Kung hindi mo kayang pigilin ang iyong sarili, at patuloy na kikilos ayon sa iyong mga kagustuhan, nabubuhay sa tiwaling disposisyon at nagpapakasasa sa mga benepisyo ng katayuan, nalulugod at nalalango kapag may nambubola sa iyo, nang walang pagninilay sa sarili o tunay na pagsisisi, ang pag-asa mong makatanggap ng kaligtasan ay wala.

Sunod, pag-usapan natin ang isa pang kaso. Sa proseso ng pagpapalaganap ng ebanghelyo, maraming tao sa iglesia ang nagtutungo sa iba’t ibang lugar para ipangaral ang ebanghelyo. Ang gawain ng pangangaral ng ebanghelyo ay isang tungkulin para sa bawat tao. Paano mo man ito tratuhin o kung sa palagay mo ay mabuti o hindi ang tungkuling ito, sa pangkalahatan, ito ay isang atas na ibinigay ng Diyos sa mga tao. Tungkol sa mga atas ng Diyos sa mga tao, kinapapalooban ito ng responsabilidad ng mga tao, at kinapapalooban din ito ng tungkulin ng mga tao. Dahil kinapapalooban ito ng tungkulin ng mga tao, kinapapalooban din ito ng kung paano ginagampanan ng isang tao ang kanyang tungkulin. Sa proseso ng pangangaral ng ebanghelyo, ang ilang tao ay partikular na naghahanap ng mayayamang lugar at mayayamang sambahayan. Kapag may nakikita silang nagmamaneho ng magandang kotse o naninirahan sa isang malaking bahay, naiinggit at nagseselos sila. Kung may nahanap silang isang sambahayan na nagho-host sa kanila nang maayos, nagtatagal sila at nagkikimkim ng mapag-imbot na puso. Iniisip nilang dahil nag-ambag sila sa proseso ng pangangaral ng ebanghelyo, dapat silang magtamasa ng ilang biyaya. Kaya ano ang nagiging kahihinatnan ng pangangaral nila ng ebanghelyo? Wala silang ibang ginawa kundi magpakasasa sa mga kasiyahan ng laman, ipinagpapalit ang kanilang pagtatrabaho para sa pisikal na kasiyahan; nagiging pagbebenta ito ng kanilang paggawa. Pagkatapos ng dalawa o tatlong taon, nagkamit sila ng ilang tao sa pamamagitan ng pangangaral ng ebanghelyo roon at nakapagtatag pa nga ng isang iglesia, sa gayon ay nakaipon sila ng kaunting kapital. Pagkatapos ay nagsimula silang madala, at sa oras na “maluwalhati” silang nakabalik sa kanilang bayan, nagliliwanag sila, halos naging isang tao na sunod sa moda. Nagdala sila pabalik ng mga de-kalidad na kagamitang pambahay at produktong elektroniko, at nakasuot ng magandang damit mula ulo hanggang paa. Hindi na sila makilala ng kanilang mga kababayan, iniisip na naging biglang-yaman sila sa kung saan. Wala bang problema rito? Maraming taon silang naging mananampalataya, palaging gumagampan ng kanilang tungkulin malayo sa kanilang tahanan. Sa simula, wala talagang kahit anong bagay na may halaga sa kanilang tahanan, subalit ngayon ay inuuwi nila ang lahat ng magandang damit at kasangkapang ibinibigay ng mga tao; pareho silang maayos manamit at may magagandang kagamitan. Itinuturing nila itong biyaya ng Diyos. Subalit saan talaga nanggaling ang mga ito? Masasabing kapalit ang mga ito ng kanilang pagsisikap sa pangangaral ng ebanghelyo. Nakita ng ilang iba pa ang maraming taon ng kanilang pananalig at ang kanilang pagsisikap sa pangangaral ng ebanghelyo, kaya binigyan nila ang taong ito ng ilang mabubuting bagay. Ang “pagbibigay” na ito ba ay kawanggawa? Pagkahabag ba ito? Kung nakamit nila ang mga bagay na ito dahil sa pangangaral ng ebanghelyo, ibinigay sa kanila sa pamamagitan ng pambobola ng iba, naaangkop ba para sa taong ito na ituring ang mga ito na kabutihang-loob o biyaya ng Diyos? Sa tahasang pagsasalita, sinasamantala nila ang oportunidad na magpangaral ng ebanghelyo para kamtin ang mga bagay na ito. Kung palagi nilang idinaraing ang kahirapan sa harap ng iba, habang binabanggit na gusto nila ang ganito o ang ganoong bagay, at pagkatapos ay may pag-aatubiling ibinigay ito sa kanila ng mga tao, hindi ba’t may anyo ito ng pangingikil at pamba-blackmail? Gusto ng ilang taong nangangaral ng ebanghelyo na sabihin sa iba na, “Kaming mga manggagawa ng ebanghelyo ay mga mensahero ng diyos, ipinadala ng diyos. Tinatanggap ninyo ang ebanghelyo ng diyos mula sa amin—nagkakamit kayo ng napalaking biyaya at kalamangan! Kung iisipin kung gaano kayo kayaman at kung gaano kalaking biyaya ng diyos ang inyong tinatamasa, hindi ba’t dapat ay magpakita kayo ng kaunting pagpapahalaga? Hindi ba’t dapat ay ibahagi ninyo ang mga sobra o hindi ginagamit na mga bagay sa amin?” Pagkatapos ng gayong panghihikayat, ang ilang tao, dala ng kahihiyan, ay nagpapaubaya, at iniisip ng mga manggagawa ng ebanghelyo na sila ay ganap na may katwiran. Talaga bang iyong mga nagbibigay ay ginawa ito nang kusang-loob? Kusang-loob man ang mga nagbibigay, ang mga ito ba ay mga bagay na dapat tinatanggap ng mga manggagawa ng ebanghelyo? (Hindi.) Nangangatwiran ang ilan: “Bakit hindi ko dapat tanggapin ang mga ito? Labis akong nagsikap na mangaral ng ebanghelyo; hindi ba’t ang pagtanggap ng ilang bagay na ito ay biyaya lamang ng diyos?” Ano ang ginagawa mo kapag nangangaral ka ng ebanghelyo? Ito ba ang trabaho mo para maghanapbuhay? Ang pangangaral ng ebanghelyo ay hindi isang transaksiyon; tungkulin mo ito. Kapag humihingi ka ng mga bagay-bagay mula sa mga tao, sa katunayan ay humihingi ka ng mga bagay-bagay mula sa Diyos. Pero dahil hindi mo maabot ang Diyos, at hindi ka makapangahas na humingi sa Kanya, inaabot mo na lang ang mga tao, at inililigaw sila sa pamamagitan ng pagsasalita ng isang katerbang espirituwal na teorya. Pakiramdam mo ay nagkamit ka ng merito sa pagkakamit ng ilang tao sa pamamagitan ng pangangaral ng ebanghelyo at na may karapatan kang tumanggap ng kaunting kabayaran para sa iyong mga pagsisikap. Sa palagay mo ay hindi magiging mabuti ang tuwirang humingi ng pera, kaya’t humihingi ka na lang ng mga bagay, naniniwalang sa paraang ito, hindi masasayang ang iyong pagsisikap. Paggampan ba ito ng iyong tungkulin? (Hindi.) Nagbago ang kalikasan ng iyong mga pagkilos. Ano ang ginawa mo sa pangangaral ng ebanghelyo? Ginawa mong komersiyalisado ang ebanghelyo ng Diyos, ipinagpapalit ito para sa mga materyal na bagay na ito. Anong uri ng pag-uugali ito? (Oportunismo.) Oportunismo ito? Nakababawas ba sa pagiging malubha nito ang pagtawag ditong oportunismo? Hindi ba’t talagang paggawa ito ng kasamaan, hindi ba’t ito ay isang masamang gawa? (Oo.) Bakit itinuturing itong isang masamang gawa? Ang pangangaral ng ebanghelyo ay paggampan ng tungkulin at pagpapatotoo sa Diyos; habang nagpapatotoo ka sa Diyos, sabay mong dinadala ang ebanghelyo sa isang tao at nakakamit ng Diyos ang tao na iyon, at sa gayon ay nakompleto mo ang iyong misyon. Anuman ang dapat mong matanggap sa pagkompleto ng iyong misyon, ibibigay ito sa iyo ng Diyos; hindi mo kailangang humingi sa sinuman, at wala ring dahilan ang kahit na sino na ipagpalit ang kawanggawa para sa ebanghelyong ito. Walang katumbas na halaga ang ebanghelyo ng Diyos; walang halaga ng pera ang makabibili rito, at hindi ito maipagpapalit para sa anuman. Kapag ginagamit mo ang pangangaral ng ebanghelyo bilang isang oportunidad para magkamit ng mga materyal na benepisyo, nawawalan ka ng iyong patotoo; ang pamamaraang ito ay kalapastanganan at isang tanda ng pagsira sa puri ng Diyos. Bukod pa rito, ano ang kalikasan ng pagdudulot sa mga taong tumanaw ng utang na loob sa iyo matapos mong ipangaral sa kanila ang ebanghelyo? Pagnanakaw ito sa kaluwalhatian ng Diyos! Hindi mga kalakal ang ebanghelyo at gawain ng Diyos. Malayang ipinagkakaloob ng Diyos ang Kanyang ebanghelyo sa tao; libre ito at hindi kinapapalooban ng anumang transaksiyon. Subalit ginagawa pa ring kalakal ng mga tao ang ebanghelyo ng Diyos para ibenta sa iba, humihingi ng pera at mga materyal na bagay mula sa kanila. Wala itong patotoo at sinisiraang-puri nito ang pangalan ng Diyos. Hindi ba ito isang masamang gawa? (Oo.) Isa nga itong masamang gawa. Paggampan ba ito sa tungkulin nang pasok sa pamantayan? (Hindi.) Mas malubha ba ang kalikasan nito kaysa sa kasong katatalakay lang natin, ang “Ulo ng Tao na Naging Ulo ng Baboy”? (Oo.) Nasaan ang pagiging malubha nito? (Sa pagsira ng puri ng Diyos.) Ito ay pagsira ng puri ng Diyos, paglapastangan sa Diyos, at pagnanakaw sa kaluwalhatian ng Diyos. Ang pagkuha sa ebanghelyo ng Diyos at pagbebenta nito sa mga tao, itinitinda ito sa kanila na para bang kalakal ito, at pagkatapos ay kumikita nang labis-labis at naghahanap ng personal na kapakinabangan mula rito—anong uri ng mga nilalang ang gagawa nito? Mga bandido at masasamang tao ang mga ito, umaasal sa paraan ni Satanas! Malinaw na nilikha ng Diyos ang langit, lupa, at lahat ng bagay, gayundin ang sangkatauhan, subalit inililigaw ni Satanas at ng masasamang espiritu ang mga tao sa pamamagitan ng pagsasabing sila ang mga lumikha sa mga tao, langit, at lupa, idinudulot na sambahin sila ng mga tao bilang Diyos at ang Lumikha. Hindi ba’t pagnanakaw ito sa kaluwalhatian ng Diyos? Isa itong kasalanan, isa itong masamang gawa, pagsalungat ito sa Diyos. Ang pagbebenta ba ng mga tao sa ebanghelyo ay katulad ng pag-uugali ni Satanas? (Oo.) Ano ang layunin ng pagbebenta nila sa ebanghelyo? Para ituring sila ng ibang mga tao bilang ang mga mensahero ng ebanghelyo, na para bang nagmumula sa kanila ang ebanghelyo at may kapangyarihan silang gumawa ng mga desisyon. Hindi ba’t pagnanakaw ito sa kaluwalhatian ng Diyos? (Oo.) Anong uri ng kasalanan ang nagawa sa pagnanakaw sa kaluwalhatian ng Diyos? Ano ang kalikasan nito? Ito ang masamang gawa ng pagsalungat sa Diyos; isa itong pag-uugali na lumalapastangan sa Diyos. Ang pangangaral ba ng ebanghelyo sa ganitong paraan ay maituturing pa ring paggampan ng isang tao sa kanyang tungkulin? Ganap itong paggawa ng kasamaan; pagsalungat ito sa Diyos. Ang pangangaral ng ebanghelyo sa ganitong paraan ay talagang hindi pagpapatotoo sa Diyos, kaya’t hindi ito paggampan ng tungkulin ng isang tao; lubos itong paggawa ng kasamaan. Sinasabi ng ilang tao na: “Napakahirap na gawain ang pangangaral ng ebanghelyo; patas lamang na makatanggap ng kaunting mabuting bagay. Anong problema? Hindi ito maituturing na anumang masama sa mga walang pananampalataya.” Tama ba ang pahayag na ito? Depende ito sa kung ano ang iyong mga intensyon, ano ang iyong mga ninanasa, at kung ano ang kalikasan nito. Kung ginagawa mo ito para sa personal na kapakinabangan, ang ibinebenta mo ay ang ebanghelyo ng Diyos, ang ibinebenta mo ay ang katotohanan, at ang makakamit mo sa huli ay ang iyong personal na benepisyo—kung gayon ito nga ay masamang gawa. Labis-labis bang ituring ito na isang masamang gawa? (Hindi.) Hindi ito labis-labis kahit kaunti. Kapag natanggap ng sinuman ang kanilang tungkulin at ginampanan ito, subalit lumitaw ang gayong mga kahihinatnan, sino ang dapat sisihin? (Ang taong iyon mismo.) Masisisi lamang niya ang kanyang sarili. Kaya paano nangyari ang mga kahihinatnang ito? Tuwiran itong nauugnay sa buktot na kalikasan ng mga tao. Hindi hinahangad ng ilang tao ang katotohanan, subalit may pakiramdam sila ng kahihiyan, integridad, at konsensiya, kaya’t hindi nila gagawin ang gayong mga bagay. Kung ang sinuman ay gumagawa ng gayong mga pagkilos, ipinapakita nitong walang pagkatao ang taong ito; siya ay sakim at may malupit na disposisyon. Humahantong ito hindi lamang sa pagkabigong gampanan ang kanyang mga tungkulin sa isang paraang pasok sa pamantayan, kundi talagang nagiging paggawa ito ng kasamaan. Sinasabi ng ilang tao na: “Paano ito maituturing na paggawa ng kasamaan? Nagawa nilang magkamit ng marami-raming tao sa pamamagitan ng pangangaral ng ebanghelyo. Dahil nagtamo sila ng malilinaw na resulta sa pangangaral ng ebanghelyo, hindi mailalarawan ang kanilang pag-uugali bilang paggawa ng kasamaan, tama?” Tama ba ang pahayag na ito? (Hindi.) Bakit hindi ito tama? Ang pangangaral ng ebanghelyo ay kanilang tungkulin, kanilang responsabilidad. Ano ang intensyon at hangarin sa likod ng kanilang tungkulin? Anong mga prinsipyo ang gumagabay sa kanilang tungkulin? Responsable ba sila sa kanilang mga pagkilos? Batay sa mga salik na ito, matutukoy ng isang tao kung ang tao ay gumagampan ng kanyang mga tungkulin o gumagawa ng kasamaan. Kahit na ginagampanan niya ang kanyang mga tungkulin, mali ang simulain ng paggampan niya ng kanyang tungkulin; hindi siya kumilos ayon sa mga prinsipyo at gumawa ng maraming masamang gawa. Walang kahit katiting na pagpapamalas ng pagsasagawa ng katotohanan. Ano ang diwa ng ganitong uri ng pangangaral ng ebanghelyo? (Pagbebenta sa ebanghelyo.) Ano ang dapat itawag sa kasong ito? Ang kaso ng “Pagbebenta sa Ebanghelyo.” Marinig lang ang pamagat na ito, malalaman mo nang napakaseryoso ng kalikasan ng isyu. Paanong maibebenta ng isang tao ang ebanghelyo ng Diyos? Ang kalikasan ng isyung ito ng pagbebenta sa ebanghelyo ay napakaseryoso. Kaya, sa tuwing nababanggit ang pagbebenta sa ebanghelyo, hindi ba’t dapat malaman ng mga tao kung ano ang usapin, ano ang mga kalagayan, pag-uugali, at mga pamamaraan? Ito ang Ikalawang Kaso, at ang kalikasan ng kasong ito ay mas seryoso kaysa sa nauna.

Ang sumusunod na kaso ay isa ring naganap sa proseso ng pangangaral ng ebanghelyo. Noong nakaraan, nagtatag ang sambahayan ng Diyos ng ilang prinsipyo at pamamaraan para sa pangangaral ng ebanghelyo, kabilang ang mga pamamaraang may kinalaman sa pagpapakita ng pagmamahal at pakikipagkaibigan. Pinahintulutan nito ang ilang tao na maghanap ng mga butas na sasamantalahin. Aling mga tao ang nanamantala sa mga butas na ito? Ang mga tao na may buktot na kalikasan na hindi nagmamahal sa katotohanan. Sa proseso ng pangangaral ng ebanghelyo, may ilang buktot na tao talaga na sinasamantala ang pagkakataong ito upang makahanap ng mga romantikong kapareha at makisali sa mga romantiko at matalik na relasyon. Kapag nangyayari ang gayong mga bagay, iniisip nilang may mga dahilan para rito, samantalang sa katunayan ang mga buktot na indibidwal na ito ni Satanas ang nananamantala sa mga butas. Gamit ang oportunidad na mangaral ng ebanghelyo para makasalamuha ang kasalungat na kasarian, kapag natagpuan ng mga tao na ito ang sinumang angkop o kanais-nais, ginagawa nila ang lahat ng kanilang makakaya para makahanap ng mga pagkakataon para makihalubilo sa mga ito at akitin sila. Sa panlabas, tila para ito sa kapakanan ng pagkakamit ng mga tao sa pamamagitan ng pangangaral ng ebanghelyo, subalit sa realidad, ito ay para matugunan ang kanilang personal na pagnanasa. Ginagawa nila ang lahat ng ito bilang pangangaral daw ng ebanghelyo, bilang pagpapalaganap daw ng gawain ng Diyos, bilang pagpapatotoo raw sa Diyos at pag-aalay ng kanilang sarili sa Diyos, at bilang paggampan din daw ng kanilang tungkulin. Walang sinuman ang gumagawa ng mga bagay na ito nang hindi sinasadya; sa katunayan, sila ay ganap na nakauunawa subalit pilit na nagpapanggap na nalilito. Alam ng bawat tao sa kanilang puso na kapag ginagawa nila ang mga bagay na ito na ito ay makasalanan, kinapopootan ng Diyos, at hindi pinahihintulutan ng Diyos, subalit hindi nila makontrol ang pagnanasa ng kanilang laman, at pilit nilang sinusubukang magpalusot at mangatwiran para sa mga ginagawa nilang kasalanan. Maitatago ba nito ang mga sarili nilang isyu? Kung nakagawa ka ng gayong mga kasalanan isa o dalawang beses at pagkatapos ay nagsisi, maaari ka pa ring patawarin ng Diyos, subalit kung patuloy kang tumatangging magbago, nanganganib ka. Maaaring medyo mabalisa ang ilang tao sa tuwing nakagagawa sila ng gayong kasalanan, iniisip na, “Maililigtas ba ako kung kumikilos ako sa ganitong paraan?” Subalit iniisip din nila pagkatapos na, “Hindi ito isang malaking kasamaan; sa pinakamalala, ito ay pagbubunyag lamang ng katiwalian. Hindi ko na ito uli gagawin; hindi nito maaapektuhan ang aking kalalabasan at destinasyon.” Ang saloobin bang ito sa paggawa ng pagsalangsang ay tunay na pagsisisi? Kung wala man lang pagsisisi sa kanilang puso, hindi ba sila patuloy na magbabalik sa dati? Sa palagay Ko ay lubha itong mapanganib. Magagampanan ba ng gayong tao ang kanyang tungkulin sa isang paraang pasok sa pamantayan? Sa paggampan ng kanyang tungkulin, mayroon pa ring mga elemento ng isang “pribadong operasyon”; pinaghahalo nila ang “publiko at pribado,” na isang malaking adulterasyon! Tiyak na sasalungatin nito ang disposisyon ng Diyos. Ang mga taong ito ay hindi maituturing na “pasok sa pamantayan” sa paggampan ng kanilang tungkulin; mas seryoso ito kaysa sa paghingi ng mga bagay-bagay o pagbebenta sa ebanghelyo. Paano ito naging mas seryoso? Nakaririmarim ito; isa itong kalakalan ng laman at pagnanasa. Kaya, ano ang kalikasan ng isyung ito? Ito ay sinasadyang pagkakasala sa kabila ng pagkakaalam sa tunay na daan. Binabago ng salitang “sadya” ang kalikasan ng isyu. Sa katunayan, alam nilang ang mga regulasyon at prinsipyo sa mga pagsasaayos ng gawain ay idinisenyo para himukin ang mga tao na magsagawa ng karunungan at para maiwasang magkamit si Satanas ng kalamangan laban sa kanila. Ang layunin ay ang dalhin ang mga tao sa harap ng Diyos, subalit sinasamantala nila ang mga butas at sinusunggaban ang mga oportunidad na malayang mailabas ang kanilang mga buktot na pagnanasa; tinatawag itong sinasadyang paggawa ng kasalanan. Ano ang sinasabi ng Bibliya tungkol dito? (“Sapagkat kung sasadyain pa nating magpatuloy sa paggawa ng kasalanan pagkatapos nating malaman ang katotohanan, wala nang handog na maiaalay pa para mapatawad ang mga kasalanan natin” (Mga Hebreo 10:26).) Kung maging ang handog ng krus para sa kasalanan ay wala na, mayroon pa bang kahit anong kaugnayan ang mga taong ito sa kaligtasan? Depende iyon sa sitwasyon. May ilang tao na kumikilos dahil sa pangangailangan, o tinutuligsa ang kanilang sarili sa panloob, subalit napipilitan silang kumilos sa ganitong paraan dahil sa mga kalagayan sa panahong iyon. Kung hindi masyadong maraming beses ito nangyari, hindi hihigit sa tatlo, maaari silang mapatawad. Ano ang ibig sabihin na maaari silang mapatawad? Ibig sabihin na sa unang pagkakasala, kung mamumulat sila, hahanapin ang katotohanan, magpapakita ng mga tanda ng pagsisisi, at magbabalik nang hindi muling nagkakasala, habang hinihinging gampanan ang kanilang mga tungkulin, maaari silang bigyan ng pagkakataong pagbayaran ang kanilang mga kasalanan. May pag-asa pa rin para sa kaligtasan sa gayong mga kaso, subalit kung gaano kalaking pag-asa ay nakadepende sa indibidwal na paghahangad. Walang sinuman ang makapagbibigay ng tiyak na hatol para sa iyo, walang sinuman ang makapagbibigay sa iyo ng mga garantiya; pangunahin itong nakadepende sa iyong sariling paghahangad. Hindi Ako magbibigay ng anumang pangako sa iyo, magsasabing hangga’t hindi mo gagawing muli ang kasalanang ito, tiyak na maililigtas ka; hindi Ko gagawin ang pangakong iyon dahil hindi Ko alam kung paano ang magiging paggampan mo sa hinaharap. Kung lalampas ka sa bilang ng mga pagkakataon na posible ang pagpapatawad, paulit-ulit kang tumatangging magbago, at wala kang mabuting gawa sa panahon ng pagpapalaganap ng ebanghelyo na maaaring bumawi sa iyong masasamang gawa, lubos ka nang walang pag-asa. Nakagawa ka ng napakaraming kasamaan nang walang anumang bahid ng mabubuting gawa; ang pangangaral mo ng ebanghelyo ay para lamang walang-ingat na makibahagi sa matatalik na relasyon, hindi para magampanan nang maayos ang iyong tungkulin—ito ay hiwalay sa iyong paggampan ng tungkulin. Hindi na ito isyu ng pagkakaroon o hindi ng isang handog para sa kasalanan. Paano dapat ilarawan ang mga gayong tao? Dapat silang ilarawan bilang maruruming demonyo at masasamang espiritu. Hindi sila mga normal na tao. Hindi lang sila nagkakasala; wala silang kinalaman sa paggampan ng kanilang tungkulin. May pag-asa pa rin ba para sa kanilang kaligtasan? Wala, wala nang pag-asa. Sinipa palabas ng sambahayan ng Diyos ang gayong mga tao; tinanggal sila at hindi sila ililigtas ng Diyos. Ang ginagawa nila at kung paano sila umaasal ay hindi lamang walang kinalaman sa kanilang tungkulin; ni hindi ito maituturing na usapin ng paggampan sa tungkulin nang pasok sa pamantayan. Ang magiging resulta at ang kalalabasan para sa gayong mga tao ay matutukoy batay sa kanilang paglalarawan. Hindi ba’t napakanakaririmarim ang kasong ito? Mas lalo pang malubha ang kalikasan nito kaysa sa ikalawang kaso na katatalakay lang natin. Sa mga gayong tao, may ilan na ang mga kaso ay mas malubha sa kalikasan. Kaya ba nilang makabalik? Kaya ba nilang magkaroon ng nagsisising puso at tumigil sa paggawa ng gayong mga bagay, at magtrabaho pa rin sa pamamagitan ng pangangaral ng ebanghelyo sa sambahayan ng Diyos? May mga tao bang tulad nito? (Wala.) Kaya ba nilang taos-pusong magtrabaho? (Hindi.) Sa katunayan, ilan sa mga taong ito ay nagkamit ng ilang tao sa panahon ng kanilang pangangaral ng ebanghelyo. Subalit ngayon, ano na ang naging katumbas ng lahat ng kanilang ginawa? Katumbas ito ng pagtatrabaho, hindi ng paggampan ng kanilang tungkulin. Sa katunayan, hindi nagkukulang sa pagsisikap ang mga tao na ito, subalit ang landas na kanilang tinahak ang nagtakda sa kanilang kapalaran at kalalabasan. Sa mga taong nangangaral din ng ebanghelyo, ang bawat isa ba sa kanila ay mahaharap sa gayong mga tukso? Masasabing haharapin ng lahat ang mga uri ng mga tuksong ito sa magkakaibang antas sa magkakaibang sitwasyon, subalit ibig sabihin ba nito na bawat isa sa kanila ay bibigay sa tukso at magkakasala? (Hindi.) Hindi lahat ay kayang magkasala, hindi lahat ay kayang gumawa ng gayong mga gawain—kinokondena nito ang mga gumagawa ng mga ganitong uri ng gawain, at sila sa gayon ay ibinubunyag. Ipinakikita nitong may mali sa kanilang disposisyon at kanilang pagkatao. Sino ang dapat nilang sisihin sa pagkakaroon ng gayong kalalabasan? (Ang sarili nila.) Masisisi lamang nila ang kanilang sarili, at wala ng iba.

May ilang tao, anumang mga pagsalangsang ang ginagawa nila sa panahon ng kanilang pangangaral ng ebanghelyo, ang hindi kailanman naghahanap ng katotohanan para malutas ang mga ito, hindi nananalangin sa Diyos, at hindi kailanman nagninilay sa sarili, na nagpapakitang sila ay matigas ang ulong hindi nagsisisi. Sa huli, itiniwalag ang mga taong ito. May nabalitaan akong isang tao na, habang ipinangangaral ang ebanghelyo, ay nang-angkin ng isang babae at ni hindi niya ito pinapayagang maghanap ng kapareha at magpakasal; napakalubha ng kalikasan nito. Anong uri ng tao ito? (Isang masamang tao.) Makapapanatili ba ang gayong masasamang tao sa sambahayan ng Diyos? (Hindi.) Walang lugar ang sambahayan ng Diyos para sa gayong mga mapaniil na tao; sinisiraang-puri nila ang Diyos! Sa paggawa ng gayong mga bagay, naaapektuhan nila ang pagtingin ng di-mabilang na mga tao sa Diyos at nagdudulot sa marami na magkaroon ng maling pagkaunawa sa Kanya! Sasabihin ng mga tao na, “Paanong magagawa ang gayong mga bagay ng isang nananampalataya sa Diyos?” Isa na agad itong kasiraan sa puri sa Diyos. Kung hindi patatalsikin at haharapin ng iglesia ang gayong mga indibidwal at sa halip ay hahayaan silang patuloy na mangaral ng ebanghelyo at bibigyan sila ng pagkakataong magsisi, iyon ay ganap na mali. Hindi unang beses na nagkasala ang taong ito; malubha ang kalikasan ng kanyang pag-uugali at dapat siyang tuwirang patalsikin. Kung hindi, sisirain niya ang puri ng Diyos at bibigyan si Satanas ng kalamangan upang husgahan at ikondena ang sambahayan ng Diyos. Kaya’t hindi dapat bigyan si Satanas ng pagkakataong makakuha ng kalamangan; dapat patalsikin sa iglesia ang mga palagiang mahalay. Ang gayong mga indibidwal ay mahahalay na espiritung sumira na sa puri ng Diyos, at hindi talaga sila ililigtas ng Diyos. Gaano man kabisa ang kanilang pangangaral ng ebanghelyo o kung gaano karaming tao ang nakamit nila, kung hindi nila tinatahak ang tamang landas, winasak at ipinahamak nila ang kanilang sarili. Hindi pinahihintulutang umiral ang gayong mga tao sa sambahayan ng Diyos; mga target sila para tanggalin. Kaya, maituturing bang paggampan ng kanilang tungkulin ang kanilang mga gawa? Hindi, lahat ng kanilang mga sakripisyo ay ganap nang binura sa paningin ng Diyos at hindi Niya tatandaan ang mga ito. Hindi lang walang anumang tungkol sa mga sakripisyo nila ang pasok sa pamantayan, kundi nagbago rin ang kalikasan ng kanilang paggampan sa tungkulin, at naging paggawa ito ng kasamaan. Paano hinaharap ng Diyos iyong mga gumagawa ng kasamaan? Tinatanggal Niya sila. Ano ang ibig sabihin ng pagtanggal? Ibig sabihin nito ay inaalis sila mula sa mga taong pinili at inihanda ng Diyos na iligtas—hindi sila nabibilang sa mga taong ito. Sa halip ay ikinategorya sila sa masasamang espiritu, maruruming demonyo, at mga hindi ligtas. Ano ang mga tsansa nilang magkamit ng kaligtasan? (Wala.) Bagaman ginampanan nila ang kanilang mga tungkulin at sinunod din ang Diyos, sa huli, ang ganitong uri ng tao ay umaabot sa puntong ito at itinitiwalag. Kaya tingnan mo, isa pa itong uri ng tao. Mas seryoso ba ang kalikasan ng kasong ito kaysa sa naunang kaso? (Oo.) Mas seryoso pa ito; naka-target ito. Dapat isama ang kasong ito sa pangatlong kaso; nasa kategorya ito ng isang espesyal, tipikal na kaso sa ikatlong halimbawa, at naka-target ito. Ano ang dapat itawag sa kasong ito? “Tatanggalin ang mga Buktot na Tao,” magkasundo tayo riyan. Para sa tatlong uri ng tao sa tatlong kasong ito, ang paggampan nila ng kanilang tungkulin ay talagang katumbas ng pagtatrabaho nang walang epekto. Ano ang ibig sabihin ng pagtatrabaho nang walang epekto? Ibig sabihin nito na ginawa nilang pagtatrabaho lang ang kanilang tungkulin—at kahit ganoon, hindi sila nagtrabaho nang maayos o maayos na gumampan ng kanilang tungkulin. Hindi nila tinrato ang kanilang tungkulin bilang tungkulin, at gumawa pa ng iba’t ibang kamalian at masasamang gawa at sa huli ay itiniwalag, na walang kinalabasang mabuti. Ang kalikasan ng lahat ng tatlong kasong ito ay napakaseryoso.

May isa pang kaso, at napakalubha rin ng kalikasan nito. May isang tao na gumampan ng gawain sa loob ng maraming taon at, sa panlabas, ay tila naghangad sa katotohanan at tunay na ginugol ang kanyang sarili. Tinalikuran niya ang kasal at pamilya, pati na ang kanyang propesyon at kinabukasan, nagtungo siya sa maraming lugar para gampanan ang kanyang mga tungkulin, at nagsagawa rin ng ilang gawaing hindi mahalaga. Subalit sa proseso ng paggampan niya ng kanyang mga tungkulin, kaunting katotohanan ang naunawaan niya dahil hindi niya talaga hinangad ang katotohanan, at inakala niyang maayos ang kanyang ginagawa dahil lang nakapagsasalita siya ng ilang salita at doktrina. Ang mas seryoso pa ay na hindi talaga nagsagawa ng katotohanan ang taong ito. Kaya ang paggampan niya ng tungkulin ay basta pangangaral lang ng ilang doktrina at pagsunod sa ilang regulasyon, kadalasang mabuti ang inaasal sa iba at hindi pinasasama ang loob ninuman. Tungkol sa kung paano gampanan ang gawain ng iglesia at kung anong mga isyu ang umiiral pa rin, hindi siya nagbigay-pansin, hindi nagsikap, at hindi naghanap ng katotohanan para lutasin ang mga isyung ito. Sa madaling salita, mababaw at walang pakialam ang saloobin niya sa gawain; tila hindi siya naghinay-hinay subalit hindi rin niya pinapagod ang kanyang sarili. Tila hindi siya kumikilos nang pabasta-basta, subalit ang mga resulta ng kanyang gawain ay hindi partikular na mabuti. Sa isang partikular na insidente, dahil sa kanyang kapabayaan at pabasta-bastang saloobin, naging sanhi siya ng pagkawala nang mahigit 10 milyong RMB sa mga handog sa Diyos. Anong halaga ba ang 10 milyong RMB? Kapag narinig ang ganitong halaga, ituturing ito ng mga karaniwang tao na isang napakalaking bilang. Magugulat sila at hindi man lang maglalakas-loob na isipin ang tungkol dito, dahil hindi pa sila nakakita ng ganoong karaming pera sa buong buhay nila. Subalit ang “matandang ginoo” na ito, matapos maging sanhi ng pagkawala nang higit sa 10 milyong RMB ng mga handog, ay walang pagkakonsensiya, walang pahiwatig ng pagsisisi, at hindi malungkot. Nang pinatalsik siya ng iglesia, nagreklamo pa rin siya. Anong uri ng nilalang ang gagawa nito? Talakayin natin ang dalawang punto. Una, nawala ang halaga ng perang ito habang nagtatrabaho ka, at kanino mang pagkakamali ito, ikaw ay responsable. May responsabilidad kang protektahan ito, subalit nabigo kang gawin ito. Pagpapabaya ito sa responsabilidad, dahil hindi ito pera ng tao; ito ay isang handog, at dapat itong tratuhin ng mga tao nang buong katapatan. Kung nawala ang mga handog, paano dapat mag-isip ang isang tao? Kahit kamatayan ay hindi magiging sapat na kabayaran! Ano ang halaga ng buhay ng tao sa salapi? Kung masyadong malaki ang kawalan, kahit ang pagbibigay ng buhay ng isang tao ay hindi magiging sapat para mabayaran ito! Ang susi ay na ang kalikasan ng isyung ito ay masyadong malubha. Hindi sineryoso ng “matandang ginoo” na ito ang pagkawala ng napakaraming handog; lubhang kasuklam-suklam ang tao na ito! Ang pagkawala nang mahigit 10 milyong RMB ng mga handog ay parang pagkawala lang ng 100 RMB para sa kanya; hindi niya talaga ito iniulat sa Itaas, walang anumang pagsisisi sa isyung ito, at hindi sinabi sa mga taong nakapalibot sa kanya na, “Suriin natin kung paano nawala ang perang ito at kung ano ang dapat gawin. Dapat ba natin itong bayaran o humanap ng ibang solusyon? O siguro dapat natin itong ipaalam sa Itaas, aminin ang responsabilidad at magbitiw, at manalangin sa Diyos para ikumpisal ang ating mga kasalanan?” Wala man lang siyang ganitong saloobin; kasuklam-suklam ba ito? (Oo.) Masyadong kasuklam-suklam ang lahat ng ito! Ang kakayahan niya para sa gayong kalaking paggawa ng kasamaan ay nagbubunyag sa kanyang saloobin sa kanyang tungkulin at sa Diyos. Ikalawa, pagkatapos mapatalsik, hindi niya lang ito hindi tinanggap, o hindi ikinumpisal ang kanyang kasalanan, o hindi nagsisi, kundi nagreklamo pa siya. Malayo sa katwiran ang gayong tao. Isipin na lang kung ano ang posible niyang mairereklamo. Nagreklamo siyang, “Nanampalataya ako sa diyos nang mahigit 20 taon, hindi ako kailanman nagpakasal, masyado akong maraming isinuko, nagtiis ng napakaraming paghihirap, at ngayon pinatatalsik nila ako, tinatanggihan ako. Hahanapin ko ang sarili kong lugar!” Hindi kalaunan, nagpakasal siya. Sabihin mo sa Akin, kung ang isang karaniwang tao—isa na may konsensiya at pagkatao—ay may kaunting pagpapahalaga sa kanyang konsensiya, magpapakasal ba siya nang ganoon kabilis? Magkakaroon ba siya ng gana para rito? Sa pangkalahatan, ang isang tao na may kahit katiting na konsensiya at pagkatao, kapag naharap sa gayong kalubhang isyu, ay pag-iisipan pa nga ang kamatayan, iniisip na, “Tapos na ang buhay ko, paano ako nakagawa ng gayong bagay pagkatapos manampalataya sa Diyos nang mahigit 20 taon? Ang sarili ko lang ang dapat kong sisihin at karapat-dapat akong mapatalsik! Kalimutan na ang 10 milyon; ni hindi ko kayang bayaran ang isang milyon. Kahit pa maibenta ako, hindi ko ito mababayaran, walang anumang halaga ang aking buhay!” Bakit ginawa mo pa rin ito kahit alam mong hindi mo ito kayang bayaran? Hindi mo ba alam na ang perang iyon ay isang handog, nakalaan sa Diyos? Hindi sa iyo ang perang iyon; ang iyong responsabilidad ay protektahan ito. Hindi ito isang bagay na walang relasyon sa iyo; isa itong bagay na dapat mong panatilihing ligtas. Ito ang pinakamahalagang bagay, at ang iyong kawalang-ingat ay isang pagpapabaya sa responsabilidad. Ngayong nawala mo ito, hindi mo talaga dapat takasan ang responsabilidad mo rito. Bilang isang taong nananampalataya sa Diyos, hindi ba’t may obligasyon at responsabilidad kang panatilihing ligtas ang mga handog na ito at iwasan ang anumang kapahamakan? Hindi ba dapat pinaliit mo ang panganib na may mangyaring mali? Kung kahit iyan ay hindi mo magawa, ano ka? Hindi ba’t ikaw ay isang nabubuhay na demonyo? (Oo.) Lubos iyang nakaririmarim at walang pagkatao! Bukod pa rito, pagkatapos mapatalsik, hindi lang na tumigil siyang manampalataya sa Diyos at nagpakasal, kundi ginulo rin niya ang mga mananampalataya sa kanyang pamilya—mas seryoso ang kalikasan nito. Ginampanan niya ang kanyang tungkulin sa loob ng maraming taon, tinalikuran ang marami, nagsakripisyo nang marami, gumawa ng marami-raming gawain, nakipagsapalaran, at nagsilbi ng oras sa bilangguan. Subalit hindi itinatakda ng mga panlabas na salik na ito ang kapalaran ng isang tao. Ano ang nagtatakda rito? Ang landas na pinipili ng isang tao. Kung tinahak niya ang landas ng paghahangad sa katotohanan, hindi sana siya hahantong sa ganito at hindi sana magiging sanhi ng malaking kawalan sa sambahayan ng Diyos. Tiyak na hindi nagkataon lang para mangyari ang gayong malaking aberya; direkta itong may kaugnayan sa kanyang karakter at sa landas na kanyang pinili. Sa tingin ba ninyo ay batid ng Diyos kung saang landas siya naroroon? (Oo.) Alam ng Diyos. Kaya, nilayon ba ng insidenteng ito na ibunyag o itiwalag siya? Ito ay parehong para ibunyag at itiwalag siya. Sa perspektiba ng tao, tila ginagampanan niya nang maayos ang kanyang tungkulin, nang may debosyon, paggugol, kahandaang magbayad ng halaga, at kakayahang magtiis ng paghihirap. Kaya bakit gagawin ng Diyos ang ganitong bagay sa kanya? Bakit siya ibubunyag ng Diyos? Ano ang nilayon na mabunyag? Ito ba ay para lang ibunyag ang kanyang kahihinatnan? Hindi, ito ay para ibunyag ang kanyang pananalig, ibunyag ang kanyang pagkatao, ibunyag ang kanyang diwa at kalikasan—nailantad na ang lahat ng ito ngayon. Kaya pa rin bang iligtas ng Diyos ang gayong tao? Nagtataglay ba ang Diyos ng kahit katiting na pag-asam para sa kanya? Ganap na walang pag-asam ang Diyos para sa gayong tao. May natitira pa bang anumang pagmamahal o awa ang Diyos para sa kanya? Wala na talaga. Maaaring sabihin ng ilan na: “Kung walang pagmamahal o awa ang Diyos sa kanya, may natitira lang bang pagiging matuwid, pagiging maharlika, at poot?” Tama iyan. Ang gayong masamang tao ay hindi na nangangailangan ng pagmamahal o awa, at wala nang pangangailangan para riyan, dahil lubha niyang sinalungat ang disposisyon ng Diyos. Ang natitira na lang mula sa Diyos para sa kanya ay pagiging matuwid, pagiging maharlika, at poot. Walang kinalaman ang kanyang kinahinatnan sa gawain ng pamamahala ng Diyos, ito ay ganap na walang kinalaman sa gawain ng Diyos na pagliligtas sa sangkatauhan; siya ay itiniwalag at tinanggal. Samakatwid, nasaan man ang taong ito ngayon, sa paningin ng Diyos, isa lang siyang nabubuhay na patay na tao, isang naglalakad na bangkay na naninirahan kasama ang maruruming demonyo at masasamang espiritu, kabilang sa mga may suot na mga mukha ng tao subalit nagtataglay ng pusong hayop at mga hayop na nakadamit pantao. Ang mga ito ang kanyang katangian, at tinanggal siya mula sa paningin ng Lumikha. Kung titingnan ang kanyang kinahinatnan at ang kanyang huling saloobin sa malaking pangyayaring ito na naganap sa kanyang buhay, ang paggampan niya sa tungkulin sa buong panahong ito ay may anumang kinalaman ba sa pariralang “pasok sa pamantayan”? (Wala.) Paano mo nalaman na ang paggampan niya sa tungkulin ay hindi pasok sa pamantayan bago pa man naganap ang pangyayaring ito? Ito ba ay sa pamamagitan ng paghusga at paghinuha, o ginawa mo ba ang pagsusuring ito sa pamamagitan ng pagsisiyasat sa kanyang diwa? (Sa pagsisiyasat sa kanyang diwa.) Tama iyon. Kunin natin si Pablo bilang halimbawa—kung hinangad niya ang katotohanan, kung hinangad niyang maperpekto tulad ni Pedro, hindi sana siya nagsalita ng gayong mga kalapastangan. Ang bawat kalalabasan ay may dahilan: Ang kinalabasan ng taong ito ay may mga pinagbabatayang dahilan. Mula sa katunayang nagawa ng taong itong maabot ang puntong ito ngayon, at mula sa kanyang saloobin sa Diyos, ang kanyang saloobin sa mga handog, at ang kanyang saloobin sa kanyang mga sariling masamang gawa, sapat nang malinaw na maipakita sa mga tao ang landas na kanyang tinatahak at kung ano talaga ang kanyang pananalig sa Diyos. Ganap nitong ibinubunyag ang kanyang diwa at ang landas na tinatahak niya. Kung nasa landas siya ng paghahangad sa katotohanan, ang landas ng pagkatakot sa Diyos at pag-iwas sa kasamaan, at kung kaya niyang tunay na itrato ang kanyang tungkulin bilang kanyang responsabilidad at obligasyon, paano kaya niya hinarap ang sitwasyong ito nang hindi na ito naiwasang maganap? Tiyak na hindi siya magkakaroon ng saloobin na mayroon siya ngayon—ng paglaban at pagrereklamo. Nailantad ang kanyang demonikong bahagi; ang kalikasang diwa sa kaibuturan ng kanyang kaluluwa ay ganap nang nailantad. Hindi siya isang tao, isa siyang demonyo. Kung tao siya, hindi dapat siya humantong sa ganito pagkatapos manampalataya sa Diyos nang mahigit 20 taon. Kung tao siya, gaano kalaking panghihinayang ang mararamdaman niya para sa gayong napakalaking pagkawala ng mga handog? Gaano karami ang kanyang iluluha? Hanggang saan siya mangangatog? Hindi maiiwasang makaramdam siya ng pananagutan at ng matinding kasalanan, naniniwalang hindi mapapatawad ang kanyang sarili, at mararamdamang dapat siyang magsisi at mangumpisal ng kanyang mga kasalanan sa Diyos. Kahit papaano, kahit na pinatalsik siya ng iglesia, hindi siya titigil sa pananampalataya, o hindi niya ipagkakanulo ang Diyos, lalo na ang guluhin ang pananalig ng kanyang pamilya sa Diyos. Ano ang matutukoy natin mula sa iba’t ibang karugtong na pag-uugali ng taong ito? Na siya ay isang hindi mananampalataya na walang pagmamahal sa katotohanan, at na ang kanyang pagkatao ay mapaminsala rin. Ito ang ikaapat na kaso. Ano ang itatawag natin sa kasong ito? (“Ang Kaso ng Pagkawala ng Sampung Milyon ng mga Handog.”) Dapat nating idagdag ang kanyang reaksiyon dito at tawagin itong “Ang Pagkawala ng Sampung Milyon ng mga Handog na Walang Tanda ng Pagsisisi.” Hindi ba’t mas maganda ang pamagat na iyan? Nagsisilbi itong babala sa iba; kahit papaano, ipinababatid nito sa mga tao kung saan naroon ang kalubhaan ng kanyang mga pagkilos.

Ang kaganapan ng lahat ng mga pangyayaring ito, ang iba’t ibang pag-uugaling ipinakita ng mga taong ito, gayundin ang kanilang mga saloobin sa Diyos pagkatapos maganap ang mga pangyayaring ito, ay lumitaw lahat at nailantad sa proseso ng paggampan nila ng kanilang mga tungkulin. Samakatwid, sa ilang antas, ang landas na tinatahak ng isang tao sa pananampalataya sa Diyos at ang kanyang pinakahuling kahahantungan ay may malaking kaugnayan sa paggampan niya ng kanyang tungkulin; masasabi pa nga na may direktang relasyon. Ang paksa sa paggampan ng mga tungkulin ay dapat na isang walang-katapusang paksa, at ang katotohanang kaugnay sa aspektong ito ay dapat ding isang walang-katapusang paksa. Ito ang katotohanan na dapat na pinakapundamental na nauunawaan ng mga tao, at isang paksa na dapat na patuloy na tinatalakay sa proseso ng buhay paglago ng mga tao at pananampalataya sa Diyos. Ito ay dahil hindi ito maihihiwalay sa mga pagbabago sa mga disposisyon ng mga tao, sa kanilang buhay pagpasok, at sa uri ng landas na kanilang tinatahak at sa anong uri ng kalalabasan ang magkakaroon sila sa huli. Ngayon, malawakan tayong nagbahaginan tungkol sa paggampan ng mga tungkulin at nagbahaginan rin tungkol sa ilang kaso. Ang pangunahing layunin nito ay para maipaunawa sa inyo kung paano gampanan ang inyong mga tungkulin sa paraang sinang-aayunan ng Diyos, kung ano ang mga kahihinatnan kung gumawa kayo ng kasamaan, at ang kahalagahan ng paggampan sa inyong mga tungkulin sa isang paraang pasok sa pamantayan. Ang mga pangyayari sa mga kasong ito ay palala nang palala at naging mas nakatatakot, subalit hindi Ko gawa-gawa ang mga ito. Totoong naganap ang mga ito sa mga nananampalataya sa Diyos at sa mga nasa hanay ng mga gumagampan ng kanilang mga tungkulin. Ano ang ibig sabihin nito? Sinasabi ng ilang tao: “Eh, walang isyu kung hindi namin gagampanan ang aming mga tungkulin, subalit nagkakaroon palagi ng mga problema kapag ginagampanan namin. Kaya tama bang huwag na lang gampanan ang aming mga tungkulin?” Kumusta ang ganitong pag-iisip? Hindi ba’t pagtigil ito sa pagkain sa takot na mabulunan? Hindi ba’t ito ay kahangalan? Dapat mong matutuhang hanapin ang katotohanan para malutas ang mga isyung ito; ito ay isang maagap na saloobin at ang uri ng saloobin na dapat taglayin ng isang normal na tao. Kung natatakot ka na habang ginagampanan mo ang iyong mga tungkulin ay maaaring lumitaw ang mga problema na hahantong sa pagkondena, pagpapatalsik, pagtitiwalag, o pagkatanggal, at sa wakas ay ang pagkawala ng anumang pag-asa ng pagkakamit ng kaligtasan, at basta ka na lang hihinto sa paggampan ng iyong mga tungkulin o magkakaroon ng isang negatibo at antagonistikong pagharap sa kanila, anong uri ng saloobin iyan? (Isang masamang saloobin.) Sinasabi ng iba na: “Masyadong mababa ang ating pagkatao para sa paggampan ng mga tungkulin, kaya’t bakit hindi na lang tayo kontentong magtrabaho? Hindi mataas ang mga hinihingi ng Diyos para sa mga trabahador, at walang anumang pamantayan o mga prinsipyo—sapat na ang pagsisikap. Gawin kung ano man ang hinihingi, maging masunurin, huwag tumanggap ng anumang mahalagang responsabilidad, at huwag magkaroon ng anumang ambisyon na maging isang lider o manggagawa. Magiging pinakamalaking pagpapala na ang magawang manatili hanggang sa huli.” Kumusta ang mga motibong ito? Hindi ba’t napakababa at ubod ng sama ng mga ito? Maaari bang magkamit ng pagliligtas ng Diyos ang gayong mga tao na walang ambisyon? Maaari bang maging pasok sa pamantayan ang pagtatrabaho ng isang taong walang pagkatao? Ang pagtatrabaho ng mga walang pagkatao ay hindi maaaring maging pasok sa pamantayan; hindi sila magiging mga tapat na trabahador na mananatili.

May kataasan ang bilang ng mga halimbawang nabanggit nitong mga huling ilang pagkakataon sa pagbabahagi. Madaling matandaan ang mga pangyayaring ito, subalit ang mga katotohanang ibinahagi Ko ay mahirap maunawaan. Gayumpaman, may pakinabang rito: Sa pagtalakay sa mga pangyayaring ito, maaaring medyo matandaan o maunawaan ninyo ang mga katotohanang kaugnay ng mga ito. Kung hindi natin pinag-usapan ang tungkol sa mga kasong ito, ang pagsasakatuparan ng ganitong uri ng resulta ay maaaring mangailangan ng mas maraming pagsisikap. Ang pagtalakay sa mga kasong ito ay parehong nagsisilbing isang udyok at isang babala, tinutulungan ang mga tao na mahanap ang tamang landas mula sa mga ito. Ginagabayan ka nito sa pag-alam kung aling landas ang tatahakin sa iyong pananalig para maiwasang malabag ang mga administratibong atas ng Diyos, makagawa ng malalaking pagkakamali, o maligaw ng landas. Ang pangunahing layunin ay ang matulungan ang mga tao na gampanan ang kanilang mga tungkulin sa isang paraang pasok sa pamantayan. Pagkatapos marinig ang tungkol sa apat na kasong ito, ano ang inyong nararamdaman? Nagkaroon ba kayo ng bagong pagkaunawa sa paggampan sa mga tungkulin sa isang paraang pasok sa pamantayan? Madali ba para sa mga tao na gampanan ang kanilang mga tungkulin sa isang paraang pasok sa pamantayan? (Hindi ito madali.) Saan naroroon ang hirap? Ito ba ay dahil hindi nauunawaan ng mga tao ang katotohanan at hindi kayang hanapin ang mga prinsipyo, kaya’t patuloy silang nagkakamali? (Hindi.) Kaya saan naroroon ang hirap? Ito ay naririto: Hindi minamahal ng mga tao ang katotohanan, o hinahangad ito. Sa proseso ng paggampan ng kanilang mga tungkulin, kung hindi hahangarin ng mga tao ang katotohanan at hindi ito isasagawa, kasama ng kanilang mga malupit, buktot, at mapagmataas na disposisyon, madali itong mauuwi sa mga partikular na kahihinatnan at magdadala ng mga kalalabasang hindi inaasahan o hindi gugustuhing makita ng mga tao. Mayroon bang sinumang nag-asam ng masamang kinalabasan para sa kanilang sarili? (Wala.) Mayroon bang mga umaasa lang para sa isang pangkaraniwang kinalabasan, iniisip na hangga’t nakararaos sila hanggang huli nang hindi namamatay, ayos lang ito? (Oo.) Anong uri ng mga tao ang mga ito? Sila ang mga tao na hindi naghahangad ng katotohanan; hinihintay lang nila ang oras hanggang kamatayan. Para sa gayong mga tao, ang paggampan nila ng tungkulin ay tiyak na magiging lubos na pabasta-basta, kaya’t madali para sa kanila ang magkamali o magkasala, at napakahirap na gampanan ang kanilang mga tungkulin sa isang paraang pasok sa pamantayan. Anong uri ng mga tao ang kayang gampanan ang kanilang mga tungkulin sa isang paraang pasok sa pamantayan? (Iyong mga naghahangad ng katotohanan.) Sino pa? (Iyong mga taong may pagkatao.) Ano ang saklaw ng pagkatao? (Konsensiya at katwiran.) Iyong mga may konsensiya at katwiran, na nagtataglay ng pagkatao, ay madaling magagampanan ang kanilang mga tungkulin sa isang paraang pasok sa pamantayan kung hahangarin nila ang katotohanan. Sinasabi ng ilang tao na: “Palagi Kang nagsasalita tungkol sa mga seryosong negatibong halimbawa na ito ng mga tao na nabibigong gampanan ang kanilang mga tungkulin sa isang paraang pasok sa pamantayan, at nagdudulot ito na mawalan kami ng kumpiyansa. Kailan ba namin magagampanan ang aming mga tungkulin sa isang paraang pasok sa pamantayan? Mayroon bang anumang positibong halimbawa nito?” Talakayin natin ang isang bagay na mas positibo. Sa kasalukuyan, maraming tao ang nagsisimulang pagtuunan ang paghahangad ng katotohanan, at nagsisimula rin silang maging mas masigasig kapag ginagampanan ang kanilang mga tungkulin. Halimbawa, may ilang kayang makipagtulungan nang maayos sa iba habang ginagampanan ang kanilang mga tungkulin. Ano ba ang ibig sabihin ng maayos na pakikipagtulungan? Narito ang isang pagpapamalas nito: Hindi lang ito basta tungkol sa pagiging magkasundo ng lahat sa panlabas, nang walang alitan o intriga. Ang maayos na pakikipagtulungan ay nangangahulugan na kapag nahaharap sa iba’t ibang isyu sa trabaho—may kabatiran ka man o wala sa mga ito at tama man o mali ang iyong perspektiba—kaya mo pa ring makipag-usap at makipagbahaginan sa iba, hanapin ang mga katotohanang prinsipyo, at pagkatapos ay marating ang isang kasunduan. Iyan ang maayos na pakikipagtulungan. Ano ang layunin ng pag-abot sa isang kasunduan? Ito ay para sa mas maayos na pagtupad ng mga tungkulin ng isang tao, para mas maayos na magawa ang mga gawain ng iglesia, at para makapagpatotoo sa Diyos. Kung gusto mong maging pasok sa pamantayan ang paggampan mo sa iyong mga tungkulin, dapat maisakatuparan mo muna ang maayos na pakikipagtulungan habang ginagampanan mo ang iyong mga tungkulin. Sa kasalukuyan ay may ilang tao nang sinusubukang magsagawa ng pakikipagtulungan nang may pagkakasundo. Pagkatapos maunawaan ang katotohanan, kahit na hindi nila nagagawang ganap na isagawa ang katotohanan, at kahit na may mga kabiguan, kahinaan, at mga paglihis sa kanilang landas, nagsisikap pa rin sila tungo sa mga katotohanang prinsipyo. Kaya, may pag-asa silang maisasakatuparan ang maayos na pakikipagtulungan. Halimbawa, minsan maaaring iniisip mong tama ang iyong ginagawa, subalit may kakayahan kang hindi maging mapagmagaling. Maaari kang makipagtalakayan sa iba at makipagbahaginan tungkol sa mga katotohanang prinsipyo nang magkakasama hanggang maging malinaw at maliwanag ang mga ito, para nauunawaan ng lahat, at nagkakasundo na maisasakatuparan ng paggawa nito ang pinakamahusay na resulta. Gayundin, na hindi ito tataliwas sa mga prinsipyo, na isinasaalang-alang nito ang mga interes ng sambahayan ng Diyos, pangangalagaan ang mga interes ng sambahayan ng Diyos sa pinakamataas na antas na posible. Ang pagsasagawa sa ganitong paraan ay naaayon sa mga katotohanang prinsipyo. Bagaman ang huling resulta ay hindi palaging tulad ng iyong inisip, ang landas, direksiyon, at layunin ng iyong pagsasagawa ay tama. Kaya paano ito nakikita ng Diyos? Paano tinutukoy ng Diyos ang bagay na ito? Sasabihin ng Diyos na ang paggampan mo sa iyong tungkulin ay pasok sa pamantayan. Ang pagiging pasok sa pamantayan ay nangangahulugan ba na ang iyong tungkulin ay ginampanan nang naaayon sa mga layunin ng Diyos? Hindi, hindi ganoon. Ang pagiging pasok sa pamantayan ay napakalayo pa sa pagtugon sa mga layunin ng Diyos, sa pagtanggap ng pagkilala ng Diyos, at sa pagsasagawa nang lubos na sumusunod sa mga hinihingi ng Diyos. Ang ibig sabihin lang ng pagiging pasok sa pamantayan ay nasa tamang landas ka, tama ang iyong mga layunin, at tama ang iyong direksiyon, subalit hindi mo pa naaabot ang mataas na pamantayan ng pagkilos nang naaayon sa mga katotohanang prinsipyo gaya ng hinihingi ng Diyos. Halimbawa, tungkol sa pagpapasakop, sabihin nating isinasaayos ng sambahayan ng Diyos na gumawa ka ng isang bagay habang ginagampanan ang iyong mga tungkulin. Paano ka dapat magsagawa para maging pasok sa pamantayan ang paggampan mo sa iyong mga tungkulin? Nang una mong narinig ang tungkol sa gawain, maaaring magkaroon ka ng ilang opinyon. Subalit matapos ang ilang pagsasaalang-alang, iniisip mong, “Sinabi ng Diyos na dapat tayong matutong maghanap at magpasakop sa mga bagay na hindi natin nauunawaan. Kaya, dapat akong maghanap. Kahit na hindi ko nauunawaan ang katotohanan o nalalaman kung paano ako dapat magsagawa, napunta sa akin ang tungkulin, kaya’t dapat akong sumunod at magpasakop. Kahit na ito ay pagsunod lang sa mga regulasyon, dapat ko munang sundin ang mga ito.” Kung makapagsasagawa ka sa ganitong paraan, pasok ito sa pamantayan. Subalit may puwang ba sa pagitan ng “pasok sa pamantayan” na iyon at sa pagtanggap ng pagkilala ng Diyos? (Oo.) Natutukoy ang puwang na ito ng lawak ng pagkaunawa mo sa katotohanan. Kahit na kaya mong magpasakop, hindi mo nauunawaan ang mga layunin ng Diyos at hindi ganap na natukoy ang mga katotohanang prinsipyo o naisasagawa ang mga ito; sumunod ka lang sa mga regulasyon. Sumunod ka sa mga pangunahing bagay na dapat gawin ng isang tao, ayon sa mga pamantayan ng konsensiya at regulasyon, kaya pagdating sa pagpapatupad, walang mga problema, at pagdating sa kalikasan ng iyong mga pagkilos, walang mali. Gayumpaman, hindi nito naaabot ang pamantayan sa pagsasagawa ng katotohanan; hindi mo pa rin nauunawaan ang mga layunin ng Diyos. Pasibo mo lang na tinupad ang iyong mga tungkulin; hindi mo tinupad ang mga ito nang maayos ayon sa mga katotohanang prinsipyo. Hindi mo naabot ang isang antas kung saan kaya mong makapagpatotoo sa Diyos o matupad ang mga layunin ng Diyos. Hindi mo naabot ang pamantayan sa pagpapatotoo. Samakatwid, ang paggampan mo sa iyong mga tungkulin sa ganitong paraan ay pasok lang sa pamantayan, at hindi pa natutugunan ang pagsang-ayon ng Diyos.

Ano ang sukatan sa pagtukoy kung nagampanan ba ng isang tao ang kanyang tungkulin sa isang paraang pasok sa pamantayan? Kung tama ang landas sa pagtupad ng tungkulin ng isang tao, tama ang direksyon, at tama ang layunin; kung ang pinagmulan ay tama at ang mga prinsipyo ay tama—kung ang mga aspektong ito ay tama, ang paggampan nila sa kanilang tungkulin ay pasok sa pamantayan. Maraming tao ang nakakaunawa nito sa teorya, pero nalilito kapag aktuwal nang may nangyayari sa kanila. Para ibuod ito, sasabihin Ko sa inyo ang isang prinsipyo: Huwag kumilos nang ayon sa sariling kagustuhan at pagpapasya kapag humaharap sa mga sitwasyon. Bakit hindi ka dapat kumilos nang ayon sa sariling kagustuhan at pagpapasya? Una na riyan, ang pagkilos sa gayong paraan ay hindi naaayon sa mga prinsipyo ng paggampan ng tungkulin. Isa pa, ang tungkulin ay hindi mo sariling pribadong usapin; hindi mo ito ginagawa para sa iyong sarili, hindi mo isinasagawa ang iyong sariling proyekto, at hindi mo ito sariling personal na negosyo. Sa sambahayan ng Diyos, kahit ano pa ang ginagawa mo, hindi mo inaasikaso ang sarili mong gawain; ito ay ang gawain ng sambahayan ng Diyos, ito ay ang gawain ng Diyos. Dapat palagi mong ilagay sa isipan ang kaalaman at kamalayang ito at sabihin, “Hindi ko ito personal na gawain; ginagawa ko ang tungkulin ko at tinutupad ang responsabilidad ko. Ginagawa ko ang gawain ng iglesia. Ito ay isang atas na ipinagkatiwala sa akin ng Diyos at ginagawa ko ito para sa Kanya. Tungkulin ko ito, hindi ko ito personal na pribadong gawain.” Ito ang unang bagay na dapat maunawaan ng mga tao. Kung itinuturing mo ang isang tungkulin bilang pansarili mong interes, at hindi mo hinahanap ang mga katotohanang prinsipyo kapag kumikilos ka, at ginagawa mo ito alinsunod sa mga sarili mong motibo, pananaw, at adyenda, malamang na makagagawa ka ng mga pagkakamali. Kaya paano ka dapat kumilos kung napakalinaw mong pinag-iiba ang tungkulin mo at ng pansarili mong interes, at alam mo na ito ay isang tungkulin? (Hanapin mo ang hinihingi ng Diyos, at hanapin ang mga prinsipyo.) Tama iyan. Kapag may nangyari sa iyo at hindi mo nauunawaan ang katotohanan, at mayroon kang kaunting ideya ngunit hindi pa rin malinaw ang mga bagay-bagay sa iyo, dapat kang maghanap ng mga kapatid na nakauunawa sa katotohanan upang makipagbahaginan ka sa kanila; ito ang paghahanap sa katotohanan, at bago ang lahat, ito ang saloobin na dapat mong taglayin sa tungkulin mo. Hindi mo dapat pagpasyahan ang mga bagay-bagay batay sa kung ano ang sa palagay mo ay angkop, at pagkatapos ay gagawa ka na ng paghatol at sasabihin mong nalutas na ang usapin—madali itong hahantong sa mga problema. Ang tungkulin ay hindi mo sariling personal na usapin; malaki man o maliit, ang mga bagay-bagay sa sambahayan ng Diyos ay hindi personal na usapin ninuman. Hangga’t may kinalaman ito sa tungkulin, hindi mo ito pribadong usapin, hindi mo ito personal na usapin—may kinalaman ito sa katotohanan, at may kinalaman ito sa prinsipyo. Kaya ano ang unang bagay na dapat ninyong gawin? Dapat mong hanapin ang katotohanan, at hanapin ang mga prinsipyo. At kung hindi mo nauunawaan ang katotohanan, dapat mo munang hanapin ang mga prinsipyo; kung nauunawaan mo na ang katotohanan, magiging madali nang tukuyin ang mga prinsipyo. Ano ang dapat mong gawin kung hindi mo nauunawaan ang mga prinsipyo? May isang paraan: Puwede kang makipagbahaginan sa mga nakakaunawa. Huwag mong palaging ipagpalagay na nauunawaan mo ang lahat at palagi kang tama; madaling paraan ito para magkamali. Anong uri ito ng disposisyon kapag gusto mong palaging nasa iyo ang huling salita? Ito ay pagmamataas at pagmamagaling, pagkilos ito ayon sa sariling kagustuhan at pagpapasya. Iniisip ng ilang tao, “Nakapag-kolehiyo ako, mas may kalinangan ako kaysa sa inyo, mayroon akong kakayahang makaarok, lahat kayo ay may mababang tayog, at hindi nakakaunawa sa katotohanan, kaya dapat ninyong pakinggan ang anumang sinasabi ko. Ako lang mag-isa ang puwedeng gumawa ng mga desisyon!” Ano ang masasabi mo sa pananaw na ito? Kung may ganitong uri ka ng pananaw, magkakaproblema ka; hindi mo kailanman magagampanan nang maayos ang iyong mga tungkulin. Paano mo magagampanan nang maayos ang iyong mga tungkulin kung gusto mong palaging nasa iyo ang huling salita, nang walang maayos na pakikipagtulungan? Ang paggampan sa iyong mga tungkulin sa ganitong paraan ay hinding-hindi magiging pasok sa pamantayan. Bakit Ko sinasabi ito? Palagi mong gustong pigilan ang iba at pilitin silang makinig sa iyo; hindi mo tinatanggap ang anumang sinasabi ng iba. Ito ay pagkiling at pagiging sarado ng isip, ito rin ay pagmamataas at pagmamagaling. Sa ganitong paraan, hindi ka lang mabibigong gampanan nang maayos ang iyong mga tungkulin, mahahadlangan mo pa ang iba sa paggampan nang maayos ng kanilang mga tungkulin. Ito ang kahihinatnan ng isang mapagmataas na disposisyon. Bakit hinihingi ng Diyos ang maayos na pakikipagtulungan sa mga tao? Sa isang banda, kapaki-pakinabang ito sa pagbubunyag ng mga tiwaling disposisyon ng mga tao, na nagpapahintulot sa kanilang makilala ang kanilang sarili at iwaksi ang kanilang mga tiwaling disposisyon—makakatulong ito sa kanilang buhay pagpasok. Sa isa pang banda, ang maayos na pakikipagtulungan ay kapaki-pakinabang din para sa gawain ng iglesia. Dahil ang lahat ay walang pagkaunawa sa katotohanan at may mga tiwaling disposisyon, kung walang maayos na pakikipagtulungan, hindi nila makakayang gampanan nang maayos ang kanilang mga tungkulin, na makakaapekto sa gawain ng iglesia. Malubha ang magiging kahihinatnan nito. Sa kabuuan, para magampanan ng isang tao ang kanyang tungkulin sa isang paraang pasok sa pamantayan, dapat matutunan ng isang taong makipagtulungan nang may pagkakasundo at, kapag nahaharap sa mga sitwasyon, ay makipagbahaginan ng katotohanan para mahanap ang mga solusyon. Mahalaga ito—makakatulong ito hindi lang sa gawain ng iglesia kundi maging sa buhay pagpasok ng mga hinirang na tao ng Diyos. May ilang taong hindi lang talaga ito maunawaan; palagi nilang iniisip na ang maayos na pakikipagtulungan ay masyadong abala, at na minsan, ang pagbabahaginan ng katotohanan ay hindi madaling nagbubunga ng mga resulta. Pagkatapos ay nag-aalinlangan ang mga taong ito, nagsasabi, “Kailangan ba talagang makipagtulungan nang may pagkakasundo para magampanan ng isang tao ang kanyang tungkulin nang pasok sa pamantayan? Kapag nahaharap sa ilang sitwasyon, ang pagbabahaginan ba nang magkakasama ay talagang magdudulot ng mga resulta? Sa tingin ko ay pagraraos lang ang lahat ng ito, walang katuturan ang pagsunod sa mga regulasyong ito.” Tama ba ang pananaw na ito? (Hindi.) Anong problema ang inilalantad nito? (Problematiko ang kanilang saloobin sa pagtupad ng tungkulin.) May ilang tao na may mapagmataas at nagmamagaling na disposisyon; hindi nila gustong makipagbahaginan ng katotohanan at palaging gusto na nasa kanila ang huling salita. Kaya bang maayos na makipagtulungan sa iba ang isang taong labis na mapagmataas at mapagmagaling? Hinihingi ng Diyos sa mga tao na maayos na makipagtulungan sa pagtupad ng kanilang mga tungkulin para malutas ang kanilang mga tiwaling disposisyon, para matulungan silang matutunan ang pagpapasakop sa gawain ng Diyos sa paggampan nila ng kanilang mga tungkulin, at iwaksi ang kanilang mga tiwaling disposisyon, sa gayon ay nagagampanan ang kanilang mga tungkulin nang pasok sa pamantayan. Tumatangging makipagtulungan sa iba at ginugustong kumilos nang ayon sa sarili mong kagustuhan at pagpapasya, pinipilit ang lahat na makinig sa iyo—ito ba ang saloobing dapat na mayroon ka sa iyong tungkulin? Ang iyong saloobin sa paggampan ng iyong tungkulin ay may kinalaman sa iyong buhay pagpasok. Walang pakialam ang Diyos sa kung ano ang nangyayari sa iyo sa bawat araw, o kung gaano karaming trabaho ang ginagawa mo, kung gaano ka nagsisikap dito—ang tinitingnan Niya ay kung ano ang saloobin mo patungkol sa mga bagay na ito. At sa ano nauugnay ang saloobin kapag ginagawa mo ang mga bagay na ito, at ang paraan kung paano mo ginagawa ang mga ito? May kaugnayan ito sa kung hinahangad mo ba ang katotohanan o hindi, at gayundin sa iyong buhay pagpasok. Tinitingnan ng Diyos ang iyong buhay pagpasok, at ang landas na tinatahak mo. Kung tumatahak ka sa landas ng paghahangad ng katotohanan, at mayroon kang buhay pagpasok, magagawa mong makipagtulungan nang maayos sa iba kapag ginagampanan mo ang iyong mga tungkulin, at madali mong magagampanan ang iyong mga tungkulin sa isang paraang pasok sa pamantayan. Subalit kung lagi mong ipinagdiriinan na mayroon kang kapital habang ginagampanan mo ang iyong tungkulin, na nauunawaan mo ang linya ng gawain mo, na mayroon kang karanasan, at may pagsasaalang-alang ka sa mga layunin ng Diyos, at hinahanap ang katotohanan nang higit kaysa sa iba, at kung iniisip mo na dahil sa mga bagay na ito, kuwalipikado ka nang magkaroon ng huling salita, at hindi mo tinatalakay ang anumang bagay sa iba, at laging ikaw ang nasusunod, at isinasagawa ang sarili mong proyekto, at laging gustong “ikaw lang ang bida,” tinatahak mo ba ang landas ng buhay pagpasok? Hindi—paghahangad ito ng katayuan, pagtahak ito sa landas ni Pablo, hindi ito ang landas ng buhay pagpasok. Ang paraan kung paano pinatatahak ng Diyos sa mga tao ang landas ng buhay pagpasok at ang landas ng paghahangad sa katotohanan ay hindi kinapapalooban ng gayong mga asal o nagpapakita ng ganitong mga pagpapamalas. Ano ang sukatan para sa paggampan sa tungkulin sa isang paraang pasok sa pamantayan? (Paghahanap sa katotohanan sa lahat ng bagay, ang pagkakaroon ng kakayahang kumilos nang naaayon sa mga prinsipyo.) Tama iyan. Upang magampanan mo ang iyong tungkulin sa isang paraang pasok sa pamantayan, hindi mahalaga kung ilang taon ka nang naniniwala sa Diyos, kung gaano karaming tungkulin na ang nagampanan mo, o kung gaano man karaming ambag na ang naibigay mo sa sambahayan ng Diyos, lalo nang hindi mahalaga kung gaano na ang karanasan mo sa iyong tungkulin. Ang landas na tinatahak ng isang tao ang pangunahing bagay na tinitingnan ng Diyos. Sa madaling salita, tinitingnan Niya ang saloobin ng isang tao tungo sa katotohanan at ang mga prinsipyo, direksiyon, pinagmulan at motibasyon ng mga kilos ng isang tao. Nakatuon sa mga bagay na ito ang Diyos; ang mga ito ang tumutukoy sa landas na iyong tinatahak. Kung, sa proseso ng paggampan ng iyong tungkulin, hindi man lang makikita sa iyo ang mga positibong bagay na ito, at ang mga prinsipyo, landas, at batayan ng iyong pagkilos ay ang mga sarili mong kaisipan, mithiin, at pakana; ang pinagsimulan mo ay ang pagprotekta sa sarili mong mga interes at pag-alaga sa iyong reputasyon at katayuan, ang iyong pamamaraan ng paggawa ay ang gumawa ng mga pagpapasya at kumilos nang mag-isa at ang gumawa ng pangwakas na desisyon, na hindi kailanman nakikipagtalakayan sa mga bagay-bagay kasama ng iba o nakikipagtulungan nang nagkakasundo, at hindi kailanman nakikinig sa payo kapag nagkakamali ka, lalo nang hindi naghahanap ng katotohanan, kung gayon ay paano ka makikita ng Diyos? Hindi ka pa umaabot sa pamantayan kung ganyan mo ginagawa ang iyong tungkulin, at hindi ka pa nakatapak sa landas ng paghahangad sa katotohanan, dahil, habang ginagawa mo ang iyong tungkulin, hindi mo hinahanap ang mga katotohanang prinsipyo at palagi kang kumikilos kung paano mo gusto, ginagawa ang anumang nais mo. Ito ang dahilan kung bakit hindi pasok sa pamantayan ang paggampan ng karamihan ng tao sa kanilang tungkulin. Kaya, paano dapat resolbahin ang problemang ito? Masasabi ba ninyo na mahirap gampanan ang tungkulin nang pasok sa pamantayan? Sa totoo lang, hindi; kailangan lamang magawa ng mga tao na magpakumbaba, magtaglay ng kaunting katinuan, at magkaroon ng angkop na posisyon. Gaano ka man kaedukado, anumang mga gantimpala ang natamo mo, o anuman ang nakamtan mo, at gaano man kataas ang iyong katayuan at ranggo, dapat mong talikdan ang lahat ng bagay na ito, dapat kang bumaba sa mataas na kinalalagyan mo—lahat ng ito ay walang halaga. Sa sambahayan ng Diyos, gaano man kalaki ang mga karangalang ito, hindi maaaring maging mas mataas ang mga ito kaysa sa katotohanan, sapagkat ang mga paimbabaw na bagay na ito ay hindi ang katotohanan, at hindi makakapalit sa lugar nito. Dapat maging malinaw sa iyo ang isyung ito. Kung sinasabi mong, “Napakarami ng aking kaloob, may napakatalas akong pag-iisip, mabilis ang reaksiyon ko, mabilis akong matuto, at napakagaling ng memorya ko, kaya karapat-dapat akong gumawa ng huling desisyon,” kung palagi mong gagamiting kapital ang mga bagay na ito, at ituturing na mahalaga ang mga ito, at positibo, problema ito. Kung puno ng mga bagay na ito ang puso mo, kung nag-ugat na ang mga ito sa puso mo, mahihirapan kang tanggapin ang katotohanan—at nakakatakot isipin ang mga kahihinatnan niyan. Sa gayon, dapat mo munang iwanan at tanggihan ang mga bagay na iyon na minamahal mo, na tila maganda, na mahalaga sa iyo. Ang mga bagay na iyon ay hindi ang katotohanan; bagkus, maaaring makahadlang ang mga ito sa pagpasok mo sa katotohanan. Ang pinakamahalaga ngayon ay na kailangan mong hanapin ang katotohanan sa paggampan sa iyong tungkulin, at magsagawa ayon sa katotohanan, upang ang paggampan mo ng iyong tungkulin ay pasok sa pamantayan, sapagkat ang paggampan ng tungkulin sa paraang pasok sa pamantayan ay ang unang hakbang lamang patungo sa landas ng buhay pagpasok. Ano ang ibig sabihin dito ng “unang hakbang”? Ang ibig sabihin nito ay magsimula ng isang paglalakbay. Sa lahat ng bagay, may isang bagay na magagamit para masimulan ang paglalakbay, isang bagay na pinakapangunahin, pinakapundamental, at ang pagiging pasok sa pamantayan sa paggampan ng tungkulin mo ay ang daan para magkamit ng buhay pagpasok. Kung ang iyong pagsasagawa ng tungkulin ay tila naaangkop lamang sa kung paano iyon ginagawa, ngunit hindi nakaayon sa mga katotohanang prinsipyo, kung gayon hindi ginagampanan ang iyong tungkulin sa paraang pasok sa pamantayan. Kung gayon, paano ito dapat gawin ng isang tao? Kailangang sikaping matamo at hanapin ng isang tao ang mga katotohanang prinsipyo; ang masangkapan ng mga katotohanang prinsipyo ang mahalaga. Kung pagagandahin mo lamang ang iyong pag-uugali at pipigilan mo ang init ng iyong ulo, ngunit hindi ka nasasangkapan ng mga katotohanang realidad, walang silbi iyan. Maaaring mayroon kang isang kaloob o espesyalidad. Magandang bagay iyan—ngunit magagamit mo lang ito nang wasto kung gagamitin mo ito sa pagsasagawa ng iyong tungkulin. Ang maayos na pagsasagawa ng iyong tungkulin ay hindi nangangailangan ng pagpapabuti ng iyong pagkatao o personalidad, ni nangangailangan na isantabi mo ang iyong kaloob o talento. Hindi iyan ang kailangan. Ang mahalaga ay na nauunawaan mo ang katotohanan at natututo kang magpasakop sa Diyos. Hindi maiiwasan na magbubunyag ka ng tiwaling disposisyon habang ginagampanan mo ang iyong tungkulin. Ano ang dapat mong gawin sa gayong mga pagkakataon? Kailangan mong hanapin ang katotohanan para malutas ang problema at makakilos ka ayon sa mga katotohanang prinsipyo. Gawin mo ito, at hindi magiging problema para sa iyo ang gampanan nang maayos ang iyong tungkulin. Saanmang larangan ang iyong kaloob o kadalubhasaan, o saan ka man puwedeng mayroong anumang bokasyonal na karunungan, ang paggamit sa mga bagay na ito sa paggampan ng iyong tungkulin ay ang pinakanararapat—ito ang tanging paraan para magampanan mo nang maayos ang iyong tungkulin. Ang isang aspekto ay ang umasa sa konsensiya at katwiran para gampanan ang iyong tungkulin, ang isa pa ay na dapat mong hanapin ang katotohanan para lutasin ang iyong tiwaling disposisyon. Nagkakamit ang isang tao ng buhay pagpasok sa pamamagitan ng paggampan ng kanyang tungkulin sa ganitong paraan, at nakakaya niyang gampanan ang kanyang tungkulin sa paraang pasok sa pamantayan.

Tulad nang makikita ngayon, ang paggampan ng isang tao sa kanyang tungkulin nang pasok sa pamantayan ay hindi maihihiwalay mula sa paghahanap ng katotohanan at pagkilos nang naaayon sa mga katotohanang prinsipyo. Kung hindi kaya ng isang taong hanapin ang katotohanan para lutasin ang mga problema at abutin ang antas ng pagkilos ayon sa mga prinsipyo, hindi nila magagampanan ang kanilang tungkulin sa isang paraang pasok sa pamantayan. Ang paggampan ng isang tao sa kanyang tungkulin nang pasok sa pamantayan ay ipinapaliwanag sa ganitong paraan; inilarawan ito sa ganitong paraan. Mataas ba ang mga hinihingi ng Diyos sa tao? Sa totoo lang, hindi mataas ang mga ito. Hinihingi Niya lang sa iyo na magkaroon ng tamang saloobin, layunin, at pananaw sa iyong mga pagkilos. Batay rito, makakamit mo ang gawain ng Banal na Espiritu at mapapalalim ang iyong kaalaman sa iyong sarili. Magagawa mong sumailalim sa mga pagsubok at pagpipino, na nagbibigay sa iyo ng kakayahang pumasok sa mas malalalim na katotohanan at sumailalim sa mga pagbabago sa disposisyon. Bago ka sumailalim sa mga pagsubok at pagpipino, bibigyan ka ng Diyos, batay sa iyong pagkaunawa ng katotohanan, ng ilang paghatol at pagkastigo. Pero ano ang pundasyon para sa paghatol at pagkastigo, gayundin sa mga pagsubok at pagpipino? Ito ay kung nagampanan mo ba ang iyong tungkulin sa isang paraang pasok sa pamantayan—sa madaling salita, kung nakamit mo na ang buhay pagpasok. Ang iyong buhay pagpasok ay hindi nakahiwalay sa iyong gawain at mga responsabilidad sa iglesia. Kung ginugugol mo ang iyong buong araw sa bahay sa pagbabasa ng mga salita ng Diyos at sa walang katuturang pagsasalita tungkol sa paggampan ng iyong tungkulin at buhay pagpasok, hindi ito makatotohanan at wala itong saysay. Para itong pagpaplanong militar na hindi sumasabak sa digmaan; buong araw kang nagsasalita tungkol sa paggampan sa iyong tungkulin sa isang paraang pasok sa pamantayan, tungkol sa pagtanggap sa atas ng Diyos, subalit wala kang anumang dedikasyon o paggugol, at tiyak na walang pagdurusa o pagdanas ng mga paghihirap. Kahit na minsan ay naluluha ka sa pag-awit ng mga himno o pagbabasa ng mga salita ng Diyos, hindi ito magdudulot ng anumang epekto. Mula sa perspektibang ito, may relasyon ba sa pagitan ng paggampan sa iyong tungkulin sa isang paraang pasok sa pamantayan at ng pagkakamit ng kaligtasan? O, may kaugnayan ba ito sa pagtanggap ng paghatol at pagkastigo ng Diyos? Magkaugnay ang mga ito. Para matanggap ang paghatol at pagkastigo ng Diyos, dapat magampanan ng isang tao ang kanyang mga tungkulin nang pasok sa pamantayan. Bakit nagtatakda ang Diyos ng gayong sukatan, hinihingi sa mga tao na magampanan ang kanilang mga tungkulin sa isang paraang pasok sa pamantayan? Ito ay dahil ginagamit ng Diyos ang paggampan mo ng iyong tungkulin para sukatin ang antas ng iyong buhay pagpasok. Kung nagampanan mo ang iyong mga tungkulin sa isang paraang pasok sa pamantayan, ibig sabihin nito ay naabot na ng iyong buhay pagpasok ang isang sukatang nagkakalipika sa iyong tumanggap ng paghatol at pagkastigo, na ibig sabihin rin ay kalipikado kang tumanggap ng gawain ng pagpeperpekto ng Diyos sa iyo. Kaya anong mga kondisyon ang inilatag ng Diyos sa tao para makamit ito? Ang paggampan mo sa iyong tungkulin ay dapat na makita bilang pasok sa pamantayan sa paningin ng Diyos, ibig sabihin, sa ibang salita, na may pundamental na landas at direksyon sa iyong buhay pagpasok na kinikilala at itinuturing ng Diyos bilang pasok sa pamantayan. Paano ito sinusubok ng Diyos? Pangunahin ay sa pamamagitan ng paggampan ng iyong tungkulin. Kapag natamo mo na ang pagkilala ng Diyos sa pamamagitan ng paggampan mo sa iyong mga tungkulin sa isang paraang pasok sa pamantayan, nagsisimula agad ang susunod na hakbang: Sisimulan ng Diyos na isailalim ka sa paghatol at pagkastigo. Anumang pagkakamali ang iyong ginagawa, didisiplinahin ka; ito ay parang nagsimula na ang Diyos na masusi kang matyagan. Mabuting bagay ito—ibig sabihin nito ay napatunayan ka na karapat-dapat ng Diyos, wala ka na sa panganib, at ikaw ay isang tamang tao na tiyak na hindi gagawa ng halatang-halatang kasamaan. Sa isang banda, poprotektahan ka ng Diyos; sa isa pa, sa subhetibong pananalita, ang landas na iyong kinaroroonan, ang iyong mga layunin sa buhay at direksiyon, ay nakaugat sa tunay na daan. Hindi mo iiwan ang Diyos, ni hindi ka lilihis. Sumunod, siguradong peperpektuhin ka ng Diyos; ito ay pagpapala sa iyo. Kaya, kung gusto ng isang taong tanggapin ang pagpapalang ito at tahakin ang landas ng pagpeperpekto, ang unang hinihingi ay ang magampanan ng isang tao ang kanyang mga tungkulin nang pasok sa pamantayan. Inoobserbahan ng Diyos ang iyong iba’t ibang paggampan sa sambahayan ng Diyos, gayundin ang mga gawain, atas, at misyong ibinibigay Niya sa iyo, para maunawaan ang iyong mga saloobin sa Diyos at sa katotohanan. Sa pamamagitan ng mga saloobing ito, eksaktong tinatasa ng Diyos kung aling landas ang iyong tinatahak. Kung ikaw ay nasa landas ng paghahangad ng katotohanan, magiging pasok sa pamantayan ang paggampan mo sa iyong mga tungkulin, at ikaw ay tiyak na magkakaroon ng buhay pagpasok at magkakaibang antas ng pagbabagong disposisyonal. Makakamit ang lahat ng ito sa proseso ng paggampan ng iyong mga tungkulin. Bago ka pormal na perpektuhin ng Diyos, ito ang pinakamalayo mong maaabot sa pagsandig sa pagsisikap ng tao. Kapag wala ang gawain ng Diyos, hanggang dito lang ang maaabot mong antas; magiging mahirap ang patuloy pang pagsisikap. Puwede ka lang sumandig sa iyong sarili para makamit kung ano ang iyong makakaya at nasa kakayahan ng tao, tulad ng pagpipigil sa iyong sarili gamit ang tatag ng kalooban, pagtitiis ng paghihirap, pagbabayad ng mga halaga, pagtalikod sa mga bagay-bagay, pagharap sa iyong mga damdamin, pag-abandona sa mundo, pagkilala sa masasamang kalakaran, pagrerebelde laban sa laman, paggampan sa iyong tungkulin nang may debosyon, pagkilatis, at hindi pagsunod sa tao. Kapag nakamit mo ang lahat ng ito, magiging kalipikado kang perpektuhin ng Diyos. Hindi naman talaga nangingialam ang Diyos sa kung ano ang kayang maisakatuparan ng mga tao. Patuloy ka Niyang binibigyan ng katotohanan, patuloy kang dinidiligan, sinusuportahan ka para maunawaan ang katotohanan, sinasabihan ka kung paano arukin ang katotohanan sa iba’t ibang aspekto, at kung paano makapasok sa mga katotohanang realidad. Pagkatapos mong maunawaan at mapasok ang mga ito, bibigyan ka ng Diyos ng isang sertipiko ng kalipikasyon, at ang iyong tsansang maligtas ay magiging 80 porsyento. Gayumpaman, bago maabot ang 80 porsyento, kailangan mong ipuhunan ang lahat ng iyong lakas at dugo ng puso; hindi mo puwedeng ipamuhay ang buhay na ito nang walang kabuluhan. May ilang taong nagsasabi: “Dalawampung taon na akong nananampalataya sa Diyos ngayon; naipuhunan ko na ba ang lahat ng aking lakas?” Hindi ito nasusukat sa dami ng taon. Sinasabi ng ilan, “Limang taon na akong nananampalataya sa Diyos ngayon, at nagawa ko nang maunawaan ang ilang katotohanan. Alam ko kung paano gawin ang aking tungkulin sa isang paraang pasok sa pamantayan at nagsisikap ako sa direksyong ito; alam ko na ngayon ang ilang paraan at parang nakakaramdam ako ng medyo mapayapa at maginhawa sa aking puso.” Tumpak naman talaga ang damdaming ito, pero ibig sabihin ba nito na may 80 porsyentong tsansa ka nang maligtas? Hindi; gaano na nga ba talaga ang iyong naabot? Sa pagitan ng 10 at 15 porsyento. Dahil sa proseso ng pagtatamo na magampanan mo ang iyong tungkulin nang pasok sa pamantayan, dapat mo pa ring maranasang mapungusan nang maraming beses; dapat mong maranasan ang maraming pangyayari. Sa mga pangyayaring ito, sa positibong banda, ipararanas sa iyo ng Diyos ang marami-raming bagay. Sa proseso ng pagpaparanas sa mga tao, pangyayari, at bagay na ito—ibig sabihin, sa mga praktikal na pangyayaring ito—hinahayaan ka ng Diyos na maunawaan ang ilang katotohanan. Bakit ka hinahayaan ng Diyos na maunawaan ang ilang katotohanan sa pamamagitan ng mga tao, pangyayari, at bagay na ito? Kung hindi ka sasailalim sa mga karanasang ito, ang iyong pagkaunawa sa katotohanan ay panghabang-buhay na mananatili sa antas ng mga salita, doktrina, at islogan. Kapag naranasan mo na ang iba’t ibang pangyayari sa buhay, ang mga doktrinang dati mo nang naunawaan o nagawang arukin at nakintal sa iyong isipan ay magiging isang uri ng realidad. Ang realidad na ito ay ang praktikal na bahagi ng katotohanan, at ito ang dapat mong maunawaan at mapasok.

Ano ang posibilidad na ang isang tao ay maliligtas nang hindi pa niya nagagampanan ang kanyang tungkulin sa isang paraang pasok sa pamantayan? Sa sukdulan, ito ay nasa pagitan ng 10 at 15 porsiyento, dahil hindi niya nauunawaan ang katotohanan at tiyak na hindi magkakaroon ng tunay na pagpapasakop. Kaya ba ng isang taong hindi nakakaunawa sa katotohanan na kumilos ayon sa mga prinsipyo? Kaya ba niyang tratuhin ang kanyang tungkulin nang seryoso at responsable? Siguradong hindi. Ang mga hindi nakakaunawa sa katotohanan ay siguradong kumikilos lahat ayon sa kanilang kalooban, gumagawa sa pabasta-bastang paraan, naghahalo ng maraming makasariling motibo, at kumikilos batay sa mga sarili nilang kagustuhan. Kahit kaya mong magsalita ng maraming doktrina, at kayang bumigkas ng mga teorya at islogan, hindi ibig sabihin nito na mayroon kang katotohanang realidad, kaya ang mga tsansa mong maligtas ay hindi mataas. Para makamit ang tunay na kaligtasan, at para makalaya mula sa impluwensiya ni Satanas at mamuhay ayon sa salita ng Diyos, ang susunod na hakbang ay ang magsikap sa iba’t ibang katotohanan. Ano ang layunin ng pagsisikap na ito? Ito ay para mas tumpak at matatag na makapasok sa katotohanang realidad. Tanging kapag nakapasok ka sa katotohanan mo matatahak ang tamang landas para sa iyong buhay. Kung alam mo lang kung paano bumigkas ng mga doktrina at islogan, pero hindi naaarok ang mga katotohanang prinsipyo ng paggampan ng iyong tungkulin, at kaya pa ngang kumilos nang walang ingat batay sa mga sarili mong kapritso, wala kang katotohanang realidad; at malayong-malayo ka pa rin. Pagkatapos maranasan ng sinuman ang maraming bagay sa paggampan ng kanyang mga tungkulin at mapagtantong hindi niya nauunawaan ang katotohanan, gayundin kung gaano kalaki ang kanyang pagkukulang, nagsisimula siyang magsikap para sa katotohanan. Unti-unti, nagbabago siya mula sa pagbigkas ng mga doktrina at islogan tungo sa pagkakaroon ng isang tunay na pagkaunawa, tungo sa tamang pagsasagawa ng katotohanan, at tungo sa tunay na pagpapasakop sa Diyos. Sa paraang ito, lumalaki ang kanyang pag-asang maligtas, at tumataas ang tsansa. Saan batay ang pagtaas na ito? (Batay ito sa antas ng kanyang pagkaunawa sa katotohanan.) Ang antas ng pagkaunawa ng isang tao sa katotohanan—ito man ay isang malalim na pagkaunawa o isang paimbabaw na pagkaunawa—ay hindi ang pinakamahalagang salik; ang pinakamahalaga ay kung kaya ba o hindi ng isang tao na isagawa ang katotohanan at makapagkamit ng pagpasok sa katotohanang realidad matapos na maunawaan ang katotohanan. Tanging sa pagsasagawa ng katotohanan mo ito mauunawaan; hindi mo kailanman mauunawaan ang katotohanan kung hindi mo ito isinasagawa. Ang bastang pagkaunawa ng mga salita at doktrina ay hindi katulad sa pagkaunawa ng katotohanan. Habang mas isinasagawa mo ang katotohanan, magkakaroon ka ng mas maraming realidad, mas nagbabago ka, at mas mabuti mong mauunawaan ang katotohanan. Kaya, ang iyong pag-asang maligtas ay tataas din. Sa proseso ng paggampan mo ng iyong mga tungkulin, sa positibong banda, kung kaya mong tratuhin ang iyong mga tungkulin nang tama, hindi kailanman tinatalikuran ang mga ito anumang pangyayari ang iyong hinaharap, at kahit pa nawalan ng pananalig ang iba at tumigil na gampanan ang kanilang mga tungkulin, patuloy mong pinaninindigan ang sa iyo at hindi kailanman tinatalikuran ang mga ito mula simula hanggang sa huli, nananatiling matatag at may debosyon sa iyong mga tungkulin hanggang sa huli, kung gayon ay tunay mong tinatrato ang iyong mga tungkulin bilang mga tungkulin at ganap kang may debosyon. Kung kaya mong abutin ang sukatang ito, masasabing nagampanan mo na ang iyong mga tungkulin sa isang paraang pasok sa pamantayan; ito ay sa positibong banda. Gayumpaman, bago maabot ang pamantayang ito, sa negatibong banda, dapat ay magagawa ng isang taong labanan ang iba’t ibang tukso. Anong uri ito ng problema kapag hindi kaya ng isang taong labanan ang mga tukso sa proseso ng pagtupad ng kanyang tungkulin, kaya tinatalikuran niya ang kanyang tungkulin at tumatakas, ipinagkakanulo ang kanyang tungkulin? Katumbas iyon ng pagkakanulo sa Diyos. Ang pagkakanulo sa atas ng Diyos ay pagkakanulo sa Diyos. Maliligtas pa rin ba ang isang taong nagkakanulo sa Diyos? Tapos na ang taong ito; lahat ng pag-asa ay nawala na, at ang mga tungkuling dati niyang ginampanan ay pawang pagtatrabaho lamang, na nauwi sa wala dahil sa kanyang pagkakanulo. Kaya, mahalagang mahigpit na panghawakan ang tungkulin ng isang tao; sa paggawa nito, may pag-asa. Sa pamamagitan ng pagtupad ng isang tao sa kanyang tungkulin nang may debosyon, puwede siyang maligtas at makamit ang pagsang-ayon ng Diyos. Ano para sa lahat ang pinakamahirap na bahagi ng mahigpit na pagkapit sa kanilang tungkulin? Ito ay kung kaya nilang maging matatag kapag nahaharap sa mga tukso. Ano ang kabilang sa mga tuksong ito? Salapi, katayuan, mga matalik na relasyon, mga damdamin. Ano pa? Kung may dalang panganib ang ilang tungkulin, maging mga panganib sa buhay ng isang tao, at ang paggampan sa gayong mga tungkulin ay maaaring magresulta sa pagka-aresto at pagkakakulong o maging pag-uusig hanggang sa kamatayan, kaya mo pa rin bang gampanan ang iyong tungkulin? Kaya mo pa rin bang magtiyaga? Ang kadaliang mapagtagumpayan ang mga tuksong ito ay nakabatay sa kung naghahangad ang isang tao ng katotohanan. Batay ito sa kakayahan ng isang tao na unti-unting kilatisin at kilalanin ang mga tuksong ito habang hinahangad ang katotohanan, para makilala ang diwa ng mga ito at ang mga satanikong panlilinlang sa likod ng mga ito. Hinihingi din nitong kilalanin ang mga sariling tiwaling disposisyon, sariling kalikasang diwa, at sariling kahinaan ng isang tao. Dapat ay patuloy ding hinihingi ng tao sa Diyos na protektahan siya para mapaglabanan niya ang mga tuksong ito. Kung kaya ng isang tao na paglabanan ang mga ito, at mahigpit na panghawakan ang kanyang tungkulin nang walang pagkakanulo o pagtakas sa anumang pangyayari, ang posibilidad na maligtas ay umaabot sa 50 porsyento. Madali bang makamit ang 50 porsyento na ito? Ang bawat hakbang ay isang hamon, na puno ng panganib; hindi ito madaling makamit! May mga tao bang sobrang nahihirapan sa paghahangad ng katotohanan na nararamdaman nilang masyadong nakapapagod ang buhay at mas gugustuhin pang mamatay? Anong uri ng mga tao ang nakakaramdam nang ganito? Ganito ang pakiramdam ng mga hindi mananampalataya. Para lang manatiling buhay, kaya ng mga taong mag-isip nang matindi, magtiis ng anumang paghihirap, at mahigpit pa ring kumapit sa buhay sa mga sakuna, hindi sumusuko hanggang sa kanilang huling hininga—kung nanampalataya sila sa Diyos at naghangad ng katotohanan nang may ganitong uri ng sigla, tiyak na makakamit nila ang mga resulta. Kung hindi minamahal ng mga tao ang katotohanan at hindi handang magsikap para rito, mga wala silang kwenta! Ang paghahangad sa katotohanan ay hindi isang bagay na kayang makamit sa pamamagitan lang ng pagsisikap ng tao; kinakailangan nito ang pagsisikap ng tao kasama ng gawain ng Banal na Espiritu. Nangangailangan ito ng paghahanda ng Diyos ng iba’t ibang kapaligiran upang subukin at pinuhin ang mga tao, at ng Banal na Espiritu na kumikilos para bigyang-liwanag, tanglawan, at gabayan sila. Ang paghihirap na dinaranas ng isang tao para makamit ang katotohanan ay ganap na makatwiran. Katulad ito ng mga umaakyat ng bundok na isinusugal ang kanilang buhay para maabot ang tuktok, hindi sila natatakot maghirap sa kanilang layuning hamunin ang kanilang mga limitasyon, maging sa punto ng pagsusugal sa kanilang buhay. Mas mahirap ba ang pananampalataya sa Diyos at pagkamit ng katotohanan kaysa sa pag-akyat sa isang bundok? Anong uri ng mga tao ang nagnanasa ng mga pagpapala pero hindi handang maghirap? Mga wala silang kwenta. Hindi mo puwedeng hangarin at kamtin ang katotohanan nang walang determinasyon; hindi mo ito magagawa nang walang kakayahang magdusa. Kailangan mong magbayad ng halaga para makamit ito.

Nauunawaan na ng mga tao ang depinisyon ng “pasok sa pamantayan,” ang mga sukatan ng “pasok sa pamantayan,” ang dahilan kung bakit itinakda ng Diyos ang sukatang ito ng pagiging “pasok sa pamantayan,” ang relasyon sa pagitan ng paggampan ng isang tao sa kanyang tungkulin sa isang paraang pasok sa pamantayan at ng buhay pagpasok, at ang iba pang gayong bagay na may kaugnayan sa katotohanan ng paggampan ng isang tao sa kanyang tungkulin nang pasok sa pamantayan. Kung makararating sila sa kung saan kaya nilang panindigan ang kanilang tungkulin anumang oras o lugar, nang hindi ito sinusukuan, at kayang labanan ang lahat ng paraan ng tukso, at pagkatapos ay maarok at makamit ang karunungan at pagpasok sa iba’t ibang katotohanan na hinihingi ng Diyos sa iba’t ibang sitwasyong inihahanda Niya para sa kanila, kung gayon ay sa paningin ng Diyos, masasabing pasok na ito sa pamantayan. May tatlong pundamental na sangkap sa pagtatamong magampanan ng isang tao ang kanyang tungkulin sa isang paraang pasok sa pamantayan: Una, ang pagkakaroon ng tamang saloobin sa kanilang tungkulin, at ang hindi pagtalikod sa kanilang tungkulin anumang oras; pangalawa, ang kakayahang labanan ang lahat ng uri ng tukso habang ginagampanan ang kanilang tungkulin, at hindi nadarapa; pangatlo, ang kakayahang maunawaan ang bawat aspekto ng katotohanan habang ginagampanan ang kanilang tungkulin, at pumapasok sa realidad. Kapag natupad ng mga tao ang tatlong bagay na ito at naabot ang pamantayan, ang unang paunang kondisyon para sa pagtanggap ng paghatol at pagkastigo at pagpeperpekto—ang paggampan ng isang tao sa kanyang tungkulin sa isang paraang pasok sa pamantayan—ay nakompleto na.

Tungkol sa paggampan ng isang tao sa kanyang tungkulin nang pasok sa pamantayan, ang ilang nilalamang may kaugnayan sa terminong “pasok sa pamantayan” ay tinalakay na dati. Ano ba ang naging depinisyon ng “pasok sa pamantayan” sa mga nakaraang talakayan? (Bilang pagkilos nang naaayon sa mga prinsipyo.) Ang “pasok sa pamantayan” na tinalakay ngayon ay nakaabot na sa mga layunin ng Diyos at sa mga sukatang hinihingi ng Diyos sa tao. Bakit hinihingi ng Diyos na gampanan ng mga tao ang kanilang mga tungkulin sa isang paraang pasok sa pamantayan? May kaugnayan ito sa layunin ng Diyos na iligtas ang mga tao at sa Kanyang mga sukatan para sa pagliligtas at pagpeperpekto sa mga tao. Kung hindi mo magagampanan ang iyong tungkulin sa isang paraang pasok sa pamantayan, hindi ka peperpektuhin ng Diyos; ito ang pinakamahalagang kondisyon para perpektuhin ng Diyos ang mga tao. Samakatwid, kung mapeperpekto ba ng Diyos ang isang tao ay nakadepende talaga sa kung ang paggampan niya sa kanyang tungkulin ay pasok sa pamantayan. Kung ang paggampan mo sa iyong tungkulin ay hindi pasok sa pamantayan, walang kinalaman sa iyo ang gawain ng Diyos na pagpeperpekto ng mga tao. Ngayon, may ilang tao na nasa tamang landas ng paggampan ng kanilang tungkulin, at tama rin ang kanilang direksiyon, pero hindi pa rin sila maituturing na gumagampan ng kanilang mga tungkulin sa isang paraang pasok sa pamantayan. Bakit? Dahil masyadong kaunti ang nauunawaan ng mga tao sa katotohanan. Ito ay tulad ng ilang batang gustong magbahagi ng ilang responsabilidad sa bahay sa kanilang mga magulang, subalit maaaring wala silang tayog para gawin ito. Sa anong punto sila magkakaroon ng tayog para tunay na magbahagi ng ilang responsabilidad sa bahay? Ito ay kapag kaya nilang gumawa ng ilang bagay nang hindi pinag-aalala ang mga nakatatanda; pagkatapos makababahagi sila sa mga tungkulin sa bahay—iyon ang panahong maaari nila itong gawin. Bagaman nakagagawa ka ng ilang bagay ngayon, nananatili ka pa rin sa yugto ng pagsisikap at pagtatrabaho dahil ang katotohanang nauunawaan mo ay masyadong mababaw, ang katotohanang kaya mong isagawa ay masyadong maliit, at ang mga prinsipyong kaya mong maarok ay masyadong kaunti. Madalas kang nasa proseso ng pangangapa, madalas na kumikilos sa isang kalagayan ng kalabuan, kaya napakahirap para sa iyo na kumpirmahin kung ang iyong ginagawa ay naaayon sa mga layunin ng Diyos; palaging hindi malinaw ang iyong isipan. Maituturing bang pasok sa pamantayan ang paggampan mo sa iyong tungkulin? Hindi pa rin, dahil masyadong kaunti ang nauunawaan mo sa katotohanan, at ang iyong buhay pagpasok ay wala pa sa antas na hinihingi ng Diyos; masyadong mababa ang iyong tayog. Ano ang ibig sabihin na masyadong mababa ang tayog ng isang tao? Sinasabi ng ilan na ito ay ang mababaw na pagkaunawa ng katotohanan, pero hindi lang ito talaga basta tungkol sa mababaw na pagkaunawa sa katotohanan. Ito ay direkta ring nauugnay sa pagiging hindi pa hubog ng pagkatao o mahinang kakayahan ng isang tao at pagkakaroon ng masyadong maraming negatibong bagay. Halimbawa, kung natanggap mo ngayon ang isang tungkulin at hindi mo alam kung paano ito gawin, maaaring maramdaman mong wala kang silbi at na hindi mo isinasaalang-alang ang mga layunin ng Diyos. Humahantong ito para ikaw ay maging negatibo at mahina, nararamdamang hindi mabuti ang mga pagsasaayos ng Diyos at na wala kang anumang kayang gawin, at na tiyak na matitiwalag ka. Pagkatapos ay hindi mo na gustong gampanan ang iyong tungkulin. Hindi ba’t pagpapamalas ito ng mababang tayog? Bukod pa rito, marami na ngayong batang kapatid na hindi pa kasal. Kapag nakatagpo sila ng isang gwapong lalaki o magandang babae, maaari silang mabighani, at ang ilang palitan nila ng sulyap ay maaaring makabuo ng mga damdamin; sa gayong mga matinding pagkagiliw na nabubuo, magagampanan pa rin ba nila nang maayos ang kanilang mga tungkulin kapag nagsimula silang makipagtipan? Ito ay pagkahulog sa tukso. Hindi ba’t nagpapahiwatig ito ng mababang tayog? Totoo nga. Bukod pa rito, may ilang tao na may ilang espesyal na kaloob, at gumagampan sila ng ilang espesyal na tungkulin sa sambahayan ng Diyos. Nagbibigay ito sa kanila ng pakiramdam na may ilang kapital sila, kaya gusto nilang magmataas, palaging gustong magpakitang-gilas. Sa sandaling magpakitang-gilas sila, nawawalan sila ng prinsipyo sa paggawa ng mga bagay-bagay. At kung pupurihin sila ng iba kahit kaunti, tiyak na mawawala ang kanilang mga prinsipyo sa paggawa ng mga bagay-bagay, magiging kampante at makalilimot sa kanilang mga tungkulin. Ito rin ay pagkahulog sa tukso. Hindi ba’t nagpapahiwatig ito ng isang mababang tayog? Maging ang maliliit na bagay ay makapagdudulot sa isang taong may mababang tayog na madapa. Halimbawa, may ilang tao na nagtatrabaho bilang mga aktor sa sambahayan ng Diyos; sa kanilang itsura at karisma, lumalabas sila sa ilang pelikula at pagkatapos ay pakiramdam nilang nagkamit sila ng kaunting katanyagan. Iniisip nila na, “Nakagawa na ako ngayon ng kaunting pangalan para sa aking sarili; kung ito ay sa sekular na mundo, hindi ba’t hihingin ng mga tao ang aking pirma? Bakit walang sinuman sa sambahayan ng Diyos ang may gusto sa aking pirma? Tila kailangan ko pang umarte sa isa pang magandang pelikula.” Gayumpaman, kapag hindi nila nakuha ang papel ng bida sa sumunod na pelikula, pakiramdam nila ay gusto nilang talikuran ang kanilang gawain at isuko ang kanilang mga tungkulin, iniisip na walang silbi ang mga ito. Palagi nilang gustong gumanap bilang mga bida at maging sikat na aktor, at kapag hindi nila nakamit iyon, nasisiraan sila ng loob, nagiging sumpungin, at iniisip pang magbitiw. Ito ay pagkakaroon ng mababang tayog. Ang pagkakaroon ng isang mababang tayog ay nangangahulugang hindi ka karapat-dapat sa mahahalagang responsabilidad. Kahit pinagkalooban ka pa ng Diyos ng isang tungkulin, hindi mo pa rin makakamit ang Kanyang tiwala. Sa isang maling pag-iisip o sa isang bagay na labag sa iyong kagustuhan, maaaring bitiwan mo ang iyong mga tungkulin at labanan ang Diyos. Hindi ba’t nagpapahiwatig din ito ng isang mababang tayog? (Oo.) Ito ay isang napakababang tayog. Sa gayong mababang tayog at sa mga pag-uugaling ito, gaano kalayo ang isang tao sa paggampan sa kanyang mga tungkulin sa isang paraang pasok sa pamantayan? Nasaan ang puwang? Ito ay nasa kung gaano minamahal ng isang tao ang katotohanan. May ilang tao rin na, sa proseso ng paggampan ng kanilang mga tungkulin, ay nalalamang nagkasakit ang kanilang pinakamalapit na kapamilya. Pagkatapos ay tumitigil sila sa pagdalo sa mga pagtitipon at pinababayaan ang kanilang mga tungkulin, iniisip na hindi mahalaga ang paglaktaw nila sa kanilang mga tungkulin nang dalawang araw—kung tutuusin, kung mamamatay ang kanilang kapamilya, mawawala na ang mga ito magpakailanman. Subalit bigo nilang isaalang-alang na ang paggampan ng mga tungkulin ng isang tao ay isang mahalagang bagay na may kaugnayan sa pagtatamo ng buhay, na ito ang tanging tsansa para magkamit ng kaligtasan. Mas pinahahalagahan nila ang mga damdamin at pamilya kaysa sa mga tungkulin at pagkakamit ng kaligtasan. Hindi ba’t nagpapahiwatig ito ng isang mababang tayog? Masyadong mababa ang kanilang tayog! Ipinakikita nitong hindi nila nauunawaan ang mga nararapat na usapin ng buhay, at hindi nila alam kung paano gawin ang mga nararapat na gawain. Nakadepende ba ang laki ng tayog ng isang tao sa kanyang edad? Hindi. Ang mga tiwaling tao, babae man o lalaki, at anuman ang edad, lugar ng kapanganakan, o nasyonalidad, ay lahat may magkakatulad na tiwaling disposisyon. Nagtataglay silang lahat ng kalikasan ni Satanas at kayang maghimagsik laban sa Diyos at labanan ang Diyos, gumagawa ng iba’t ibang uri ng kasamaan. Kung hindi hahangarin ng isang tao ang katotohanan, magkakaroon ba siya ng tunay na pagsisisi? Hindi kailanman; hindi siya magbabago. May ilang tao ang nagkakasakit at sumisigaw tungkol sa pagsandig sa Diyos at hindi pagkatakot sa kamatayan, subalit nararamdaman din nilang hindi sila dapat basta umupo lang at walang gawin. Iniisip nilang kung hindi nila gagampanan ang kanilang mga tungkulin, tiyak na mamamatay sila, kaya dali-dali nilang ginagampanan ang kanilang mga tungkulin. Tinitingnan nila kung aling tungkulin ang pinakamatrabaho at pinakamahalaga, kung alin ang pinahahalagahan ng Diyos, at nagmamadaling magpalista para rito. Sa buong proseso ng paggampan ng kanilang tungkulin, patuloy nilang iniisip na, “Mapagagaling ba ang sakit na ito? Umaasa talaga akong oo. Inialay ko ang aking buhay; hindi ba’t dapat akong gumaling?” Sa aktuwalidad, terminal ang kanilang sakit; gampanan man nila o hindi ang kanilang tungkulin, mamamatay sila. Bagaman nagagawa na nilang gampanan ang kanilang tungkulin ngayon, inoobserbahan ng Diyos ang puso ng tao—sa gayon kababang tayog at gayong motibo, magagampanan ba nila nang maayos ang kanilang tungkulin? Siguradong hindi. Ang mga ganitong uri ng tao ay hindi naghahangad ng katotohanan, at hindi mabuti ang kanilang pagkatao. Palagi silang may sarili nilang maliliit na pakana sa kanilang isipan. Sa oras na sumumpong ang sakit nila o sumama nang kaunti ang kanilang pakiramdam, nagsisimula silang mag-isip na, “Talaga bang pinagpala ako ng Diyos? Talaga bang inalagaan Niya ako at pinrotektahan? Tila hindi Niya ito ginawa, kaya hindi ko na gagampanan ang aking mga tungkulin.” Sa sandaling hindi sila naging kumportable nang kaunti, gusto na nilang sukuan ang kanilang mga tungkulin. May anumang tayog ba sila? (Wala.) Samakatwid, huwag mong isiping dahil lang kaya ng iba’t ibang taong umupo rito at makinig sa mga sermon, o na kaya nilang talikuran ang kanilang mga pamilya at propesyon para gampanan ang kanilang mga tungkulin sa ilang posisyon sa sambahayan ng Diyos—gumagawa ng trabahong nauugnay sa kanilang mga propesyonal na kakayahan o mga larangan ng kadalubhasaan—na talagang nagagampanan nila ang kanilang mga tungkulin. Hindi rin ito nangangahulugang lahat ng gumagampan ng kanilang mga tungkulin ay ginagawa ito nang kusang-loob, lalong hindi na ang lahat ng mga gumagampan ng kanilang mga tungkulin ay nagtataglay ng isang partikular na tayog. Sa panlabas, mukhang abala ang mga tao at tila kusang-loob na ginagawa ang mga bagay-bagay at ginugugol ang kanilang sarili para sa Diyos batay sa tunay na pananampalataya sa Diyos. Sa katunayan, sa kaibuturan ng kanilang puso, madalas na mahina ang lahat. Madalas nilang iniisip na isuko ang kanilang mga tungkulin, madalas na may mga sarili silang plano, at lalo pang madalas na umaasa na matatapos agad ang gawain ng Diyos para mabilis nilang matanggap ang mga pagpapala. Iyon lang ang kanilang layunin. Ang nilalayon ng Diyos na lutasin ay ang mga kahinaan, paghihimagsik, at maliit na tayog na ito ng mga tao, gayundin ang mga mangmang na pag-iisip at pagkilos ng mga tao. Kapag nalutas na ang lahat ng mga isyung ito at hindi na mga problema, kapag wala nang lumilitaw na maaaring makaapekto sa iyong kakayahang gampanan ang iyong mga tungkulin, sapat na iyon, at ang iyong tayog ay lumago. Ang landas na tatahakin sa wakas ng isang tao, at ang lawig kung saan niya ito tatahakin, ay hindi natutukoy sa kung gaano kalakas ang kanyang pagsigaw ng mga islogan, o ang kanyang mga panandaliang emosyon o pagnanais. Sa halip, nakadepende ito sa kanyang paghahangad at sa antas ng kanyang pagmamahal sa katotohanan.

Sa anong mga sitwasyon ninyo isusuko ang inyong tungkulin? Ito ba ay kapag nahaharap kayo sa kamatayan? O kapag nakatatagpo kayo ng ilang maliit na kabiguan sa buhay? Maraming hinihingi ang ilang tao pagdating sa paggampan ng kanilang tungkulin. Sa isang banda, hindi sila dapat malantad sa hangin o araw, at dapat maging kumportable ang kanilang kapaligiran sa trabaho. Hindi nila kayang tiisin ang kahit kaunting paghihinanakit. Dagdag pa rito, dapat na madalas nilang kasama ang kanilang asawa, mamuhay sa isang mundo na para sa dalawa, at magkaroon din ng sarili nilang pribadong buhay, tulad ng paglabas para sa paglilibang, pagbabakasyon, at iba pa, na lahat ay dapat na makapagpapasaya sa kanila. Kung hindi sila nasisiyahan kahit kaunti, sa kanilang puso ay hindi sila magiging kumportable at patuloy na maghihinanakit, at mang-aabala pa sila sa iba sa pamamagitan ng pagpapakalat ng mga kuru-kuro. Nakikilatis ng ilang taong nakauunawa sa katotohanan na ang mga taong ito ay hindi mabuti, na hindi mananampalataya ang mga ito, at ilalayo nila ang kanilang sarili sa mga ito. Subalit may ilang taong hindi nakauunawa sa katotohanan; may mababa silang tayog at walang pagkilatis, at maaapektuhan sila ng mga panggugulo ng mga taong ito. Sabihin ninyo sa Akin, dapat bang paalisin sa iglesia ang gayong mga tao na gumagawa ng masama? (Oo.) Ang ganitong uri ng tao, na patuloy na nanggugulo at nanggagambala sa gawain ng iglesia, ay dapat na paalisin para protektahan ang mga may mababang tayog at mga mangmang. Sa anong mga pangyayari maaaring tumalikod kayo mismo sa inyong mga tungkulin at umalis nang walang abiso? Halimbawa, habang nangangaral ng ebanghelyo, nakakita ka ng isang tao na napakaganda at nagsasalita nang may karisma, at habang mas tinitingnan mo siya ay mas lumalaki ang iyong paghanga, iniisip na, “Napakagandang hindi gampanan ang aking mga tungkulin at maghanap ng kaparehang tulad nito!” Kapag ganito ka mag-isip, nasa panganib ka; magiging madaling sumuko sa tukso. At kapag naisip mo ito nang sobra-sobra, tiyak na hahangarin mo ang relasyong ito. Subalit kapag sa wakas ay nakuha mo na siya, mapagtatanto mong siya rin ay tiwaling tao at hindi talaga ganoon kabuti, subalit sa oras na iyon ay huli na para sa pagsisisi. Kapag nahulog ang isang tao sa tukso ng mga romantikong komplikasyon, hindi madaling makaalis. Hindi magiging madaling bumalik nang hindi gumugugol nang isa o dalawang taon, o tatlo hanggang limang taon. Sa loob ng tatlo hanggang limang taong iyong sinayang, gaano karaming katotohanan ang iyong nakaligtaan? Gaano kalaki ang magiging kawalan sa iyong buhay? Gaano kalaki ang magiging pagkaantala sa iyong buhay paglago? May ibang taong nakakakita sa iba na kumikita ng maraming pera sa sekular na mundo, nagsusuot ng mga mamahaling damit, kumakain at umiinom nang maayos, at napupukaw ang kanilang puso; gusto rin nilang kumita ng pera. Ganyan lumilitaw ang tukso. Sinumang nagsisimulang mag-isip nang mag-isip kapag nahaharap sila sa mga sitwasyon, iniisip na talikuran ang kanilang tungkulin, ay hindi makakayang labanan ang tukso; nasa panganib sila. Tanda ito ng isang mababang tayog. Nakararamdam ka ng sama ng loob at pagkadiskontento kapag nakakikita ka ng ibang taong kumakain ng ilang masarap na pagkain. Nakararamdam ka rin ng pagkadiskontento kapag nakakikita ka ng ibang taong may mabuting kapareha. At hindi ka nagiging masaya kapag nakakikita ka ng sinumang nasa iyong edad at kaakit-akit ding tingnan, subalit mas magandang manamit kaysa sa iyo at sikat pa. Nagsisimula kang mag-isip, kung hindi mo tinalikuran ang iyong edukasyon at kung nakapagtapos ka at nakahanap ng isang propesyon, tiyak na mas magiging mabuti ang iyong buhay kaysa sa kanila. Sa tuwing nahaharap ka sa mga sitwasyong ito, nababagabag ka nang ilang araw. Ang mga tuksong ito ay isang uri ng pagpipigil, isang uri ng pangyayamot sa iyo, na nagpapakitang mababa ang iyong tayog. Kapag nangangaral kayo ng ebanghelyo at nakatagpo kayo ng isang angkop na miyembro ng kasalungat na kasarian, isang uri na “matangkad, mayaman, at guwapo” o isang babae na maputi ang balat, mayaman, at maganda, maaaring hindi ninyo magagawang umiwas sa tukso. Ano ang ibig sabihin na maaaring hindi mo ito maiwasan? Nangangahulugan itong ang iyong tayog ay hindi pa umabot sa antas na maaari mong madaig ang iba’t ibang tukso; hindi mo maiiwasan ang mga ito, kaya naaangkin at naaakit palayo ang iyong puso. Kung ano ang iyong iniisip, kung ano ang pinagninilayan mo sa iyong isipan, maging kung ano ang iyong pinapangarap at tinatalakay sa iba ay lahat nagiging tungkol sa mga usaping ito. Naaapektuhan nito ang paggampan ng iyong mga tungkulin; habang nagbabahaginan ng katotohanan, maraming nasasabi ang iba habang paunti nang paunti ang iyong naiaambag, at nawawalan ka ng interes sa pananampalataya sa Diyos. Hindi ba’t ito ay pagkaakit palayo sa Kanya? Ito ay pagkahulog sa tukso, at ito ay mapanganib. Iniisip ng ilang tao na nahulog ka lang sa tukso kapag nagsimula ka nang makipagtipan sa sinuman o sumama ka sa kanila, subalit sa oras na umabot ka na sa puntong iyon, tapos ka na. Maaari bang lumitaw ang mga sitwasyong tulad nito kung nakatagpo ninyo ang mga ganitong usapin? (Hindi ko alam.) Kung hindi ninyo alam, pinatutunayan nitong mababa ang inyong tayog. Bakit pinatutunayan nitong mababa ang inyong tayog? Sa isang banda, hindi ka pa kailanman naharap sa gayong mga usapin, kaya hindi mo alam kung ano ang iyong magiging reaksyon; wala kang kontrol sa iyong sarili. Sa isa pang banda, kapag nahaharap sa ganitong uri ng sitwasyon, wala kang tamang saloobin at paraan ng pagharap sa ganitong uri ng problema. Kung hindi mo kayang hanapin ang katotohanan para lutasin ang problema, nangangahulugan itong pasibo ka. Pinatutunayan ng pagiging pasibo na may mababa kang tayog, at mangmang ka. Bagaman maaaring hindi mo aktibong inaakit ang iba, tiyak na kaya kang akitin ng iba, na magdadala sa iyo ng tukso. Kung hindi mo ito kayang mapagtagumpayan, iyan ay isang problema. Halimbawa, paano kung may mag-alok sa iyo ng pera at katayuan, o paano kung may mas mabuting taong dumating at sinusubukan kang akitin? Madali bang mapagtagumpayan iyon? Ano ang posibilidad na mapagtatagumpayan mo iyon? Sinasabing ang ilang tao, kapag nakatanggap ng dalawang tsokolate lang mula sa sinumang nagkakagusto sa kanila, ay nahuhumaling at nag-iisip na pumasok sa isang relasyon sa tao na iyon—ganoon kaliit ang kanilang tayog. Isa ba itong usapin ng hindi pananampalataya sa Diyos sa sapat na haba ng panahon? Hindi sa ganoon. May ilang tao na naging mananampalataya sa loob ng higit na isang dekada at natutukso pa rin kapag nahaharap sa mga ganitong sitwasyon. Una, pangalawa, o pangatlong beses man nilang nakatatagpo ito, maaari pa rin silang maakit. Ano ang sanhi nito? Mababa ang kanilang tayog, at talagang wala silang pagkaunawa sa ilang katotohanan. Bakit wala silang pagkaunawa? Dahil hindi nila hinahangad ang katotohanan; palaging magulo ang kanilang pag-iisip. Sa pananaw nila, hindi makabuluhan ang mga gayong usapin. Iniisip nila, “Kung may dumating talagang isang angkop na kapareha, bakit hindi ako maaaring magpakasal? Hindi ko pa lang nakikilala ang sinumang angkop, at hindi ako napapahanga ng sinuman, kaya iraraos ko lang.” Ang pagraraos na ito ay hindi isang saloobin ng paghahangad sa katotohanan; hindi ito pagtahak sa landas ng pagkakamit ng kaligtasan at maperpekto—hindi ang kaisipang ito. Gusto lang nilang makaraos—ibig sabihin, sumunod sa agos, palipasin ang bawat araw nang ganoon-ganoon lang, at pumunta saanman sila dalhin ng buhay. At kung darating talaga ang araw na hindi na sila makapagpapatuloy, ganoon na nga iyon. Hindi sila interesado sa layunin ng Diyos na iligtas ang mga tao o sa gawain ng Diyos para sa kaligtasang ito. Bukod pa rito, hindi nila taimtim na hinahanap ang iba’t ibang katotohanang may kaugnayan sa pagliligtas ng Diyos sa tao, ni hindi nila ito isinasapuso. Maaaring sabihin ng ilan na: “Subalit palagi silang dumadalo sa mga sermon; paano Mo nasasabing hindi nila ito isinasapuso?” Subalit ang pagsunod lang sa ritwal ng pagdalo sa mga pagtitipon at pakikinig sa mga sermon ay iba sa pagtanggap sa katotohanan. Maraming tao ang nakikinig sa mga sermon, subalit iilan ba talaga ang nagsasagawa ng katotohanan? Mas kakaunti pa ang mga tumatahak sa landas ng paghahangad ng katotohanan. Maraming tao ang nakatuon lang sa pag-unawa sa mga doktrina at pagpapayaman sa mga sarili nilang kuru-kuro at imahinasyon kapag nakikinig sila sa mga sermon. Ang mga nagmamahal sa katotohanan ay nakikinig sa layuning hanapin at tanggapin ito. Nagagawa nilang makinig sa mga sermon at magnilay sa kanilang sarili, ikinukumpara ang kanilang narinig sa kanilang sariling kalagayan, at tumutuon sa paglutas ng kanilang mga tiwaling disposisyon. Kumakapit sila sa mga praktikal na aspekto ng katotohanan; binibigyang-diin nila ang pagsasagawa at pagdanas ng mga aspektong ito, at ang pagkakamit ng katotohanan. Samakatwid, ang mga nagmamahal sa katotohanan ay nakikinig sa mga sermon para magtamo ng buhay, para maunawaan ang katotohanan, at baguhin ang kanilang sarili. Tinatanggap nila ang katotohanan sa kanilang puso, at kapag isinasagawa nila ito, ang katotohanang nauunawaan nila ay nagiging kapaki-pakinabang para sa kanila; ang pagkaunawa sa katotohanan ay nagbibigay ng isang landas. Para sa mga hindi naghahangad sa katotohanan, nakikinig sila sa mga sermon sa magulong paraan. Makikinig sila sa isang buong sermon mula simula hanggang huli, at kapag tinanong mo sila kung ano ang naunawaan nila pagkatapos, sasabihin nilang, “Naunawaan ko itong lahat. Itinala ko nang malinaw ang lahat.” Subalit kung tatanungin mo sila kung paano ito nakatutulong sa kanila, malabo lang nilang sasabihing medyo nakatutulong ito. Nakatutulong ba talaga ito? Hindi, dahil hindi nila nakuha ang mga katotohanan ng sermon. Bakit hindi nila ito nakuha? Dahil hindi nila ito tinanggap, paano nila ito makukuha? Sinasabi ng ilang tao na: “Paanong hindi nila ito nakuha? Paanong hindi nila ito tinanggap? Nakinig silang mabuti at nagtala pa nga.” May ilang taong nagtatala para lang sa pormalidad, hindi dahil sa pananabik nila sa katotohanan. May ilang nagbabahaginan ng katotohanan na maaaring hindi ito tinatanggap; depende ito sa kung ang kanilang puso ay tunay na nananabik para sa katotohanan. Ano kung gayon ang ibig sabihin ng tunay na tanggapin ang katotohanan? Nangangahulugan ito na pagkatapos basahin ang mga salita ng Diyos, kayang iayon ng isang tao ang mga ito sa sarili niyang kalagayan, sa sarili niyang mga gawa, sa mga prinsipyo ng pananampalataya sa Diyos, sa mga atas at responsabilidad na ibinigay ng Diyos, at sa landas na kanyang tinatahak. Kaya niyang pagnilayan ang kanyang sarili kaugnay ng lahat ng mga bagay na ito, kilatisin ang mga ito nang mabuti, kamtin ang pagkaunawa sa katotohanan, at pagkatapos ay isagawa at pumasok dito. Tanging ito ang isang tao na tumatanggap ng katotohanan; tanging ito ang isang tao na naghahangad sa katotohanan.

Ngayon lang, tinalakay ang mga pagpapamalas ng mga tao na may mababang tayog. Sa dahan-dahang proseso ng pag-unawa sa katotohanan, unti-unting malulutas ng mga tao ang mga isyu ng kanilang mababang tayog, tulad ng kahangalan, kamangmangan, karuwagan, at kahinaan. Ano ang tinutukoy ng kahinaan? Nangangahulugan ito na ang sangkap ng iyong pananampalataya sa Diyos ay partikular na maliit; ang iyong pananampalataya sa Diyos ay napakaliit. Sa doktrina, naniniwala kang kayang gawin ng Diyos ang lahat at na Siya ang may kataas-taasang kapangyarihan sa lahat ng bagay, subalit kapag nahaharap sa aktuwal na mga sitwasyon, hindi ka nangangahas na magtiwala sa Diyos; hindi ka nangangahas na buong-pusong ibigay ang lahat sa Kanya at hindi mo kayang magpasakop—ito ay kahinaan. Ang kahangalan, kamangmangan, karuwagan, at paghihimagsik ng mga tao, ang mga negatibong bagay na ito, ay malulutas lang nang paunti-unti o mapagbubuti sa magkakaibang antas sa pamamagitan ng paghahanap sa katotohanan sa paggampan ng tungkulin. Ano ang ibig sabihin ng pagpapabuti? Nangangahulugan itong ang mga negatibong bagay na ito ay unti-unting malulutas; ang mga resulta ng iyong paggampan ng tungkulin ay bubuti nang bubuti, at kapag nahaharap sa mga sitwasyon, mas kaya mong magtiis kaysa sa dati. Halimbawa, sa nakaraan, kapag nahaharap sa mga gayong sitwasyon, dala ng iyong mababang tayog, magiging mahina ka, magiging negatibo ka, at maaapektuhan nito maging ang iyong saloobin sa paggampan mo ng iyong mga tungkulin. Mag-aalboroto ka, isusuko ang mga tungkulin, magiging pabasta-basta, at hindi magpapakita ng debosyon. Ngayon, kapag nahaharap sa gayong mga sitwasyon, ang antas ng iyong debosyon sa paggampan sa iyong tungkulin ay hindi nababawasan; kung may mga paghihirap o kahinaan ka sa iyong puso, maaari mong hanapin ang katotohanan para malutas ang mga ito. Ibig sabihin, ang isyu ng buhay pagpasok ay hindi na makaaapekto sa paggampan mo ng iyong tungkulin. Ang iyong mga emosyon, kalagayan, at iyong kahinaan ay hindi na makaaapekto sa iyong itinalagang gawain, ni hindi na makaaapekto ang mga ito sa iyong mga responsabilidad, tungkulin, at obligasyon. Hindi ba’t dagdag ito sa iyong kakayahang harapin ang mga usapin at kayanin ang mga panlabas na pangyayari? Paglago ito sa tayog. Ang ilang tao, kung hihinging gumanap sa papel ng bida, ay nagiging napakasaya, at naglalakad pa na parang lumulutang sa hangin; subalit kung hihinging gumanap bilang ekstra, nag-aatubili sila at nagiging sumpungin, at naglalakad nang nakayuko ang kanilang ulo. May ilang tao na palaging gustong mamukod-tangi kapag nangangaral ng ebanghelyo, subalit hindi kayang makipagbahaginan ng katotohanan. Hindi nila sinasanay ang sarili nila pero gusto pa rin nilang palaging tumayo sa matataas na lugar at ipakita ang kanilang mga mukha. Tunay na pagpapasakop ba ito? Ito ba ang tamang saloobin sa paggampan ng tungkulin ng isang tao? Kapag mali ang kaisipan ng isang tao at mali ang kanyang kalagayan, dapat niyang hanapin ang katotohanan para sa kalutasan, at sa kalaunan ay magagawang hanapin at isagawa ang katotohanan anumang sitwasyon ang lumitaw; ito ay pagkakaroon ng buhay karanasan. Kapag nakikilatis mo ang lahat ng uri ng usapin, nagkaroon ka na ng imunidad. Anuman ang iyong makatagpo o kailanman ito mangyari, hindi ito makaaapekto sa paggampan mo ng iyong tungkulin; ni hindi maaapektuhan ang paggampan mo ng anumang maliit na isyu, anumang bahagyang emosyon, o mga pagbabago sa mga tao, pangyayari, bagay-bagay, at sitwasyon; ang iyong kapasidad na mapagtagumpayan ang kasalanan at mapagtagumpayan ang iba’t ibang pangyayari at emosyon ay magiging mas malakas—ibig sabihin nito ay lumago ang iyong tayog. Paano lumalago ang tayog? Ito ang nakakamit na resulta kapag unti-unting pumapasok ang mga tao sa katotohanang realidad sa pamamagitan ng paghahanap sa katotohanan para lutasin ang mga problema. Matapos mong maunawaan ang ilang katotohanan, at ang mga katotohanang ito ay naging iyong buhay, nagiging pundasyon ng iyong sariling asal, nagiging pananaw mo sa pagmamatyag sa mga usapin, at nagiging iyong gabay na liwanag, ikaw ay matatag; hindi ka madalas na manghihina. Halimbawa, ikaw ay magiging napakasaya kung ginawa kang lider noon; kung tinanggal ka, magiging negatibo ka sa loob ng isa o dalawang buwan, ayaw gumawa ng anumang bagay na hinihingi sa iyong gawin, gagampanan ang anumang gawain nang may negatibong saloobin, kumikilos nang pabasta-basta, hanggang sa puntong tuluyan pa ngang susuko. Ngayon, kung tatanggalin ka, sasabihin mong, “Kahit tanggalin ako, hindi ito makaaapekto sa akin. Hindi ako magiging negatibo sa loob ng isang araw. Kung tatanggalin ako ngayon, ipagpapatuloy ko kung ano ang dapat kong gawin bukas. Tinatanggap ko at nagpapasakop ako sa mga pamamatnugot at pagsasaayos ng Diyos.” Ito ang pagiging matatag. Paano nangyayari ang pagiging matatag na ito? Kung hindi mo hahangarin ang katotohanan, at kapag nahaharap sa mga usapin ay hindi mo hinahanap ang katotohanan para sa kalutasan, at hindi tumutuon sa pagkilos nang may mga prinsipyo, magkakaroon ka ba ng ganitong tayog? Hindi ka kailanman magiging matatag kung nabubuhay ka sa mga pilosopiya ng mga walang pananampalataya para sa mga makamundong pakikitungo. Tanging kung nabubuhay ka sa katotohanan, makakaya mong unti-unting bitiwan ang dangal, katayuan, at banidad, para sa huli, walang makakapagpabagsak sa iyo at walang makaaapekto sa paggampan mo nang maayos ng iyong mga tungkulin. Ito ang pagkakaroon ng tayog; ito ang pagiging matatag. Kapag matatag ka at lumago ang iyong tayog, hindi ba’t nagagampanan mo ang iyong mga tungkulin nang palapit nang palapit sa pamantayan? Kapag ginagampanan mo ang iyong mga tungkulin sa isang paraang pasok sa pamantayan, hindi ba’t ibig sabihin nito na mayroon ka nang partikular na tayog? Ano ang kasama sa tayog na ito? Tunay na pananalig sa Diyos, tunay na pagpapasakop sa Diyos, at katapatan sa Diyos, gayundin ang kakayahang tratuhin nang tama ang iyong mga tungkulin; pagtanggap ng lahat mula sa Diyos, at ang kakayahang magpasakop sa Diyos, matakot sa Diyos, at umiwas sa kasamaan. Ito ang mga pagpapamalas ng paglago ng tayog.

Ngayon, naramdaman ninyo ba sa inyong kamalayan na kailangang ilagay sa adyenda ang pagkakaligtas, at na hindi na kayo dapat maguluhan tungkol dito? Ang pagkaunawa sa bawat katotohanan ay napakahalaga para mailigtas; hindi ka dapat maguluhan tungkol sa anumang isang katotohanan. Ang pananampalataya sa Diyos ay hindi lang basta kaunting pagsisikap, pagiging abala, pagtitiis ng ilang pagdurusa, at pagtitiyaga sa mga pagsubok nang hindi nadarapa sa pananampalataya. Kung ang mga taong nananampalataya sa Diyos ay tunay na itinuturing ang pagkakaligtas bilang isang mahalagang usapin sa buhay at tinatrato ang pagkakamit ng katotohanan bilang isang mahalagang usapin sa buhay, kaya nilang bitiwan ang kahit ano; magiging madali sa kanila ang pagbitiw. Kung hindi pa nararamdaman ng isang tao kung gaano kahalaga ang mailigtas, iyon ay kahangalan at kamangmangan; napakaliit ng kanyang pananalig, at nabubuhay pa rin siya sa napakamapanganib na sitwasyon. Kung ang isang tao ay hindi nagmamahal sa katotohanan, magiging mahirap para sa kanya na magampanan ang kanyang tungkulin nang pasok sa pamantayan. Ito ay dahil para magampanan ang tungkulin nang pasok sa pamantayan, kailangan ng isang tao na maunawaan ang maraming katotohanan at pumasok din sa maraming katotohanan. Sa proseso ng pag-unawa at pagpasok sa katotohanan, unti-unting magiging pasok sa pamantayan ang kanyang paggampan sa tungkulin; unti-unting magbabago ang iba’t ibang kahinaan at emosyon niya, at unti-unti ring bubuti ang iba’t ibang kalagayan niya. Sa proseso ng pag-unawa sa katotohanan at pagpasok sa katotohanang realidad, magiging mas malinaw sa kalooban ng isang tao ang tungkol sa pangitain kaugnay sa pananampalataya sa Diyos at pagkakaligtas, at kasabay nito, ang pagnanais at hinihingi ng isang tao para sa pagkakaligtas ay magiging lalong agaran. Ano ang ibig sabihin ng agaran? Ibig sabihin ay nararamdaman mong ang pagkakaligtas ay isang agarang bagay, isang napakahalagang usapin; at na kung hindi mo lulutasin ang iyong mga tiwaling disposisyon, maaari itong maging napakamapanganib at hindi mo magagawang makamit ang kaligtasan. Ito ang uri ng kaisipan na naghahatid ng pakiramdam ng pagiging agaran. Sa simula, wala kang konsepto ng pagkakaligtas o pagiging perpekto. Unti-unti, nauunawaan mong ang mga tao ay may mga tiwaling disposisyon at kailangan ang Diyos para iligtas sila. Natutuklasan mo na ang mga tao ay nabubuhay sa kasalanan, nakakulong sa isang tiwaling disposisyon na walang kalayaan, nabubuhay sa matinding pagdurusa, at sa malao’t madali ay matatangay sila ng masasamang kalakaran ni Satanas. Napagtatanto mo na hindi kaya ng mga tao na tumayo nang matatag sa kanilang sarili—gaano ka man katatag o kadeterminado, hindi mo magagarantiya na susunod ka sa Diyos hanggang sa huli—at na dapat mong hangarin ang katotohanan, dapat mong maranasan ang paghatol, pagkastigo, mga pagsubok, at mga pagpipino para maunawaan ang katotohanan at makilala ang iyong sarili, at saka pa lang na magkakaroon ka ng determinasyong sundin ang Diyos hanggang sa huli. Sa puntong ito ka nagsisimulang makaramdam ng agarang pangangailangan para maligtas. Napakahalaga ng pagkaunawa sa katotohanan para mailigtas. Ang paghahangad sa katotohanan ay isang mahalagang bagay na hindi dapat talikuran o kaligtaan ng isang tao. Kung hahangarin mo o hindi ang katotohanan ay may direktang kaugnayan sa pagkakaligtas, at ito ay hindi maihihiwalay na nakaugnay sa kung ikaw ay magagawang perpekto ng Diyos. Sa proseso ng paggampan ng iyong mga tungkulin, ang lahat ng problema at kahirapang iyong nararanasan ay dapat malutas sa pamamagitan ng paghahanap sa katotohanan; ang iyong kahinaan, kamangmangan, at kahangalan ay unti-unti ring magbabago. Ano ang tinutukoy ng pagbabagong ito? Nangangahulugan ito na ang iyong kakayahang mapagtagumpayan ang kasalanan ay lumagong mas malakas, at ikaw ay nagiging mas sensitibo sa iyong mga tiwaling disposisyon at sa mga buktot na bagay. Nagkakamit ka ng higit na pagkilatis at damdamin sa mga usaping ito sa iyong puso. Sa kasalukuyan, ang ilang tao ay wala pa rin ng kamalayang ito, at wala silang nararamdaman kapag nakakikita sila ng kasalanan, kabuktutan, o mga satanikong bagay—hindi ito katanggap-tanggap at nagpapakita na malayo-layo pa rin ang kanilang tayog. Ang ilang iba pa ay walang damdamin, walang pagkilatis, at walang ni isang bakas ng tunay na pagkamuhi sa iba’t ibang makasalanang pag-uugali at sa iba’t ibang pangit na aspekto ni Satanas. Wala rin silang anumang kamalayan o pagkilatis, o kahit anumang pagkamuhi, para sa kanilang mga sariling pagkilos at katiwaliang inilalantad nila, gayundin ang mga tiwaling disposisyon at mga pangit na bagay sa kaibuturan ng kanilang puso—ang mga tao na ito ay malayo pa rin sa pagkakaroon ng tayog. Gayumpaman, gaano man kalayo ang agwat, gaano man kahina ang isang tao o gaano man kaliit ang kanyang tayog sa kasalukuyan, hindi ito problema, dahil binigyan ng Diyos ang mga tao ng isang landas at direksiyon para malutas ang mga isyung ito. Habang unti-unti mong nagagampanan ang iyong mga tungkulin sa isang paraang pasok sa pamantayan, hinahangad mo rin ang pag-unawa sa katotohanan at pagpasok sa mga katotohanang realidad. Habang hinahangad mo ang pag-unawa sa katotohanan at pagpasok sa mga katotohanang realidad, lumalakas ang iyong kakayahang mapagtagumpayan ang kasalanan, at ang iyong kapasidad na kilatisin ang mga buktot na bagay ay tumataas din, sa gayon ay nalulutas ang iyong kahinaan at paghihimagsik sa iba’t ibang lawak. Halimbawa, kapag mababa ang iyong tayog at nakatagpo ka ng isang sitwasyon, kahit na alam mong hindi ito mabuti, maaari ka pa ring mapigilan at maitali nito, at makisali pa nga rito. Kapag nauunawaan mo ang katotohanan at kayang magsagawa ng ilang katotohanan, bukod sa pagkasuklam sa mga gayong usapin sa iyong puso, tatanggihan mo rin at aayawang gawin ang mga ito; kasabay nito, tutulungan mo rin ang ibang makawala mula sa mga ito. Pag-unlad ito; paglago ito ng tayog. Ano ang mga palatandaan ng paglago ng tayog? Una sa lahat, ang isang tao ay may debosyon sa paggampan ng tungkulin, na wala nang mga pabasta-bastang pag-uugali. Dagdag pa rito, ang pananalig ng isang tao sa Diyos ay nagiging mas tunay at mas praktikal, at may tunay na pagpapasakop sa Diyos. Higit pa rito, makikilatis at mapagtatagumpayan ng isang tao ang mga tukso at panggugulo ni Satanas; hindi na siya maililigaw o makokontrol ni Satanas, at makakawala siya sa impluwensiya ni Satanas. Sa pamamagitan nito, tunay na naabot ng isang tao ang pamantayan para sa pagkakaligtas.

Pagkatapos ng pagbabahaginan ngayon, alam na ba ninyo kung paano sukatin kung ang paggampan ninyo sa inyong mga tungkulin ay pasok sa pamantayan? Kung alam ninyo, pinatutunayan nitong kayo ay may kaunting pagkaunawa sa mga katotohanang ito at umunlad na; kung hindi, ito ay nagpapatunay na hindi ninyo naunawaan kung ano ang tinalakay, at nagkulang kayo. Kailangan ninyo ng kalinawan sa dalawang aspekto: Ang isa ay ang kakayahang suriin ang inyong sarili, at ang isa pa ay ang malaman kung paano gampanan ang inyong tungkulin para maging pasok sa pamantayan at ang malaman ang landas. Sa nakalipas, nakapokus kadalasan ang ating mga talakayan sa paggampan ng tungkulin, nang hindi masyadong binabanggit ang paggampan ng isang tao sa kanyang tungkulin nang pasok sa pamantayan. Ngayon, ang pangunahing talakayan ay tungkol sa mga sukatan para sa paggampan sa tungkulin sa isang paraang pasok sa pamantayan. Ang mga sukatan para dito at ang iba’t ibang katotohanang nakapaloob sa aspektong ito ay napagbahaginan na nang malinaw sa pangkalahatan. Bukod pa rito, kung anong mga isyu ang dapat iwasan at kung anong mga prinsipyo ang dapat panindigan sa proseso ng paggampan ng mga tungkulin, gayundin ang mga pagkakamali na hindi dapat gawin—napakahalaga ng lahat ng ito. Sa partikular, huwag magnakaw ng mga handog, huwag padalos-dalos na pumasok sa mga romantikong relasyon, at huwag salungatin ang mga pagsasaayos ng gawain. Kung gagawin mo ang mga pagkakamaling ito, ganap ka nang tapos; wala nang pag-asang mailigtas. Kaya, huwag tahakin ang maling landas, huwag tahakin ang landas ng isang masamang tao. Sa sandaling tumuntong ka sa daang iyon, tunay na wala nang pag-asa; wala nang makapagliligtas sa iyo. Kung hindi ka ililigtas ng Diyos, tiyak na hindi mo rin maililigtas ang iyong sarili. Kung naabot ng isang tao ang puntong iyon, seryosong problema ito; hindi madaling bumalik. Iyon talaga ay isang daang patungo sa kawalan.

Ang Pangangaral sa Ebanghelyo ay ang Tungkuling Hindi Mahihindian ng Lahat ng Mananampalataya

Sa huling pagtitipon, pinag-usapan natin ang tungkol sa paggampan ninyo sa inyong tungkulin sa isang paraan na pasok sa pamantayan. Ang pagkakamit nito ang una at pinakapangunahin sa apat na saligang kondisyon na hinihingi para maperpekto ng Diyos ang tao. Noong nakaraan, nagbahaginan tayo tungkol sa depinisyon at mga prinsipyo ng pagganap ng isang tao sa kanyang tungkulin. Tinalakay rin natin ang ilang halimbawa, kung saan nagbahaginan tayo tungkol sa iba’t ibang hayag na palatandaan na nagpapahiwatig na hindi ginagampanan ng mga tao ang kanilang mga tungkulin sa isang paraan na pasok sa pamantayan, para makita nang malinaw ng mga hinirang ng Diyos na dapat itama ang gayong mga problema, at maunawaan nila ang saloobin ng Diyos sa mga gumagampan ng kanilang mga tungkulin sa gayong paraan. Matapos magbahaginan tungkol dito, nagkaroon kayo ng pangkalahatang pagkaunawa sa kung paano gagampanan ang inyong tungkulin sa isang paraan na pasok sa pamantayan, kung ano ang dapat pagtuunan ng pansin, kung anong mga bagay ang hindi ninyo maaaring gawin, at kung anong mga kilos ang maaaring sumalungat sa disposisyon ng Diyos at humantong sa pagkawasak. Sa pakikipagbahaginan tungkol sa kung paano gagampanan ang inyong tungkulin sa isang paraan na pasok sa pamantayan, kaya ba ninyong makita at maunawaan sa isipan ang katotohanan tungkol sa bagay na ito? Kapag gumaganap ng iba’t ibang tungkulin, anong mga prinsipyo ang dapat sundin ng iba’t ibang uri ng mga tao, at anong mga katotohanan ang dapat nilang isagawa? May malinaw ba kayong pagkaunawa sa gayong mga detalye? (Hindi namin ito malinaw na nauunawaan.) Kung gayon, kailangan natin itong pag-usapan nang mas detalyado. Kailangan nating maglatag ng mas detalyadong mga klasipikasyon upang matalakay natin kung ano ang ibig sabihin ng paggampan ng isang tao sa kanyang tungkulin sa isang paraan na pasok sa pamantayan.

Ang gawain ng sambahayan ng Diyos ay nahahati sa ilang pangunahing kategorya. Ang gawaing nasa pinakaunahan ng lahat ng gawain ng sambahayan ng Diyos ay ang pangangaral sa ebanghelyo. Nangangailangan ito ng napakalaking bilang ng mga tao, napakalawak ng sinasaklaw nitong mga bagay-bagay, at kinapapalooban ito ng napakaraming gawain. Ito ang unang kategorya ng gawain, at ang pinakamahalagang gampanin sa pangkalahatang gawain ng iglesia. Ang gawain ng pagpapalaganap sa ebanghelyo ang unang mahalagang gampanin sa plano ng pamamahala ng Diyos. Kaya dapat itong ihanay bilang ang unang kategorya ng gawain. Kaya, ano ang titulong hawak ng mga gumaganap ng tungkuling ito? Mga manggagawa ng ebanghelyo. Para naman sa ikalawang kategorya, ano ang pinakamahalagang tungkulin sa panloob na gawain ng iglesia? (Ang tungkulin ng mga lider at manggagawa.) Tama, ito ang tungkulin ng mga lider at manggagawa sa lahat ng antas sa iglesia, kabilang na rito ang mga superbisor at lider sa iba’t ibang pangkat. Lubhang mahalaga ang tungkuling ito, at mahalaga ang lahat ng gawaing ginagawa ng mga taong ito. Ito ang ikalawang kategorya. Para naman sa mga tungkulin sa ikatlong kategorya, anong mga tungkulin ang medyo mahalaga sa gawain ng pagpapalaganap ng ebanghelyo? (Ang ilang espesyal na tungkulin.) Oo, kabilang sa ikatlong kategorya ang mga taong gumaganap ng iba’t ibang espesyal na tungkulin, kabilang na rito ang gawaing nakabatay sa teksto, pagsasalin, musika, paggawa ng pelikula, sining, at mga gawain para sa ugnayang panlabas. Ang mga nasa ikaapat na kategorya ay pangunahing gumaganap ng mga ordinaryong tungkuling may kaugnayan sa lohistikal na gawain, gaya ng pagpapatuloy sa bahay, pagluluto, at pamimili. Ang isang detalyadong klasipikasyon ng mga tungkuling ito ay hindi na kailangan. Ang ikalimang kategorya ay para sa mga taong nakagagampan lamang ng ilang tungkulin sa libre nilang oras dahil sa mga sitwasyon sa kanilang pamilya, pisikal na kondisyon, o iba pang gayong mga kadahilanan. Ginagampanan ng mga taong ito ang kanilang mga tungkulin sa abot ng kanilang makakaya. Ito ang ikalimang kategorya. Ang iba naman, na hindi gumagampan ng kanilang mga tungkulin, ay inilalagay sa ikaanim na kategorya. Walang kinalaman ang mga taong ito sa pagganap ng mga tungkulin, kaya bakit kailangan pa silang ilista sa isang kategorya? Dahil ibinibilang silang miyembro ng iglesia, nakalista sila sa huling kategoryang ito. Kung nakapakinig na sila sa maraming sermon, kung nauunawaan nila ang katotohanan, at boluntaryong humihiling na mabigyan ng mga tungkuling gagampanan, dapat nating payagan ang gayong mga tao na gumanap ng mga tungkulin at bigyan sila ng oportunidad na makapagsisi, hangga’t may sinsero silang pananalig at hindi mga taong sobrang baba ang kakayahan o masasamang tao, at basta’t nangangako silang hindi magdudulot ng kaguluhan. Lahat ng miyembro sa iglesia ay halos kabilang sa anim na kategoryang kababanggit lang. Ang natitira na lang ay ang mga bagong mananampalataya. Hindi maaaring sabihin na hindi sila gumaganap ng kanilang mga tungkulin. Sa halip, dahil mababa ang kanilang tayog at mababaw lang ang pagkaunawa nila sa katotohanan, wala silang kayang gawin. Kahit mahusay pa ang kakayahan ng ilan sa kanila, hindi nila nauunawaan ang katotohanan o ang mga prinsipyo, kaya naman hindi pa rin sila makaganap ng anumang tungkulin. Maaari silang magsimulang gumanap ng mga tungkulin pagkatapos nilang manampalataya sa Diyos sa loob ng dalawa o tatlong taon. Sa panahong iyon, maililista na natin sila sa iba’t ibang kategorya ng mga taong gumaganap ng mga tungkulin. Bilang kongklusyon, malinaw na nating natukoy ngayon ang anim na kategorya. Ang unang kategorya ay para sa mga manggagawa ng ebanghelyo; ang ikalawang kategorya ay para sa mga lider at manggagawa sa lahat ng antas ng iglesia; ang ikatlong kategorya ay para sa mga gumaganap ng mga espesyal na tungkulin; ang ikaapat na kategorya ay para sa mga gumaganap ng mga ordinaryong tungkulin; ang ikalimang kategorya ay para sa mga gumaganap ng mga tungkulin kapag kaya ng oras nila; at ang ikaanim na kategorya ay para sa mga hindi gumaganap ng mga tungkulin. Anong mga prinsipyo ang pinagbabatayan sa pagkakasunud-sunod ng mga kategoryang ito? Nahahati ang mga kategoryang ito ayon sa kalikasan ng gawain, sa panahong kailangan para magawa ang gawain, sa bigat ng gawain, at sa kahalagahan ng gawain. Noong napag-usapan natin dati ang tungkol sa pagganap ng mga tungkulin, halos tinalakay natin ang iba’t ibang aspekto ng katotohanan tungkol sa pagganap ng mga tungkulin. Ang ating naging pagbabahaginan ay tungkol sa mga katotohanang prinsipyo na dapat sundin ng lahat ng tao sa pagganap nila sa kanilang mga tungkulin. Hindi tayo bumuo ng anumang kategorya at hindi natin detalyadong tinalakay kung aling mga prinsipyo ang dapat sundin ng bawat uri ng mga taong ito, ni ang mga partikular na katotohanan na dapat nilang pagtuunan na pasukin. Sa susunod, ibabahagi naman natin nang mas kompleto ang tungkol sa aspektong ito ng katotohanan, isa-isa nating tatalakayin ang bawat kategorya para maging malinaw.

Sisimulan Ko muna ang ating pagbabahaginan tungkol sa mga katotohanan na dapat maunawaan ng mga manggagawa ng ebanghelyo. Ano ang mga batayang katotohanan na dapat maunawaan at isangkap ng mga manggagawa ng ebanghelyo sa kanilang sarili? Paano mo ba dapat gawin ang tungkuling ito para magampanan mo ito nang mabuti? Dapat masangkapan ka ng ilang katotohanan ng pangitain na kailangan para sa pangangaral sa ebanghelyo at dapat kang magpakadalubhasa sa mga prinsipyo sa pangangaral sa ebanghelyo. Sa sandaling maging dalubhasa ka na sa mga prinsipyong ito, ano pang mga katotohanan ang dapat mong isangkap sa iyong sarili para malutas ang mga kuru-kuro at problema ng iba? Paano mo ba dapat tratuhin ang mga nagsisiyasat sa tunay na daan? Ang pinakamahalaga ay ang matuto ng pagkilatis. Kung kanino mo maaaring ipangaral ang ebanghelyo at kung kanino naman hindi: ito ang unang prinsipyo na dapat mong maunawaan. Kung ipapangaral mo ang ebanghelyo sa mga taong hindi mo naman maaaring pangaralan, hindi lang masasayang ang pagod mo, kundi madali itong makapagdudulot ng mga nakatagong panganib. Dapat maunawaan ito. Dagdag pa rito, hindi ito tatanggapin kahit ng mga taong maaaring pangaralan kung magsasabi ka lang ng kaunting salita o magsasalita tungkol sa ilang malalim na doktrina. Hindi ito ganoon kadali. Maaaring matuyo ang iyong bibig at matigang ang iyong dila sa kasasalita, at maubos ang iyong pasensiya, at gusto mo nang abandonahin ang mga nagsisiyasat sa tunay na daan. Sa gayong mga sitwasyon, ano ang pinakamahalagang taglayin? (Pagmamahal at pagpapasensiya.) Dapat magkaroon ka ng pagmamahal at pagpapasensiya. Kung wala kang anumang pagmamahal, siguradong wala kang pagpapasensiya. Dagdag pa sa pagkaunawa sa katotohanan kaugnay ng pangitain, nangangailangan ng matinding pagmamahal at matinding pagpapasensiya ang pangangaral sa ebanghelyo. Sa ganitong paraan mo lamang maayos na magagampanan ang tungkulin ng pangangaral sa ebanghelyo. Paano binibigyang-depinisyon ang tungkulin ng pangangaral sa ebanghelyo? Paano mo tinitingnan ang tungkulin ng pangangaral sa ebanghelyo? Ano ang ipinagkaiba ng mga manggagawa ng ebanghelyo sa mga gumagampan ng ibang mga tungkulin? Nagpapatotoo sila sa gawain ng Diyos sa mga huling araw at nagpapatotoo sila sa pagparito ng Diyos. Sinasabi ng ilang tao na mga sugo sila ng ebanghelyo, na ipinadala sila sa isang misyon, na sila ay mga anghel na bumaba mula sa itaas. Ganoon ba ang puwedeng maging depinisyon sa kanila? (Hindi.) Ano ang misyon ng mga manggagawa ng ebanghelyo? Ano ang kanilang imahe sa isipan ng mga tao? Ano ang papel nila? (Mga ebanghelista.) Mga ebanghelista, sugo, ano pa? (Mga saksi.) Ganito ang depinisyon sa kanila ng karamihan sa mga tao. Pero tumpak ba talaga ang mga depinisyong ito? Ang mga karaniwang termino ay “ebanghelista” at “saksi”—mas prestihiyosong titulo ang “sugo ng ebanghelyo.” Madalas marinig ang tatlong terminong ito. Paano man nauunawaan at binibigyang-depinisyon ng mga tao ang mga titulo ng mga gumaganap ng tungkuling ito, hindi maiaalis ang kaugnayan ng mga titulong ito sa salitang “ebanghelyo.” Alin sa tatlong terminong ito ang mas may kaugnayan at mas akma sa tungkulin ng pangangaral sa ebanghelyo, na dahilan para maging mas makatwiran na titulo ito? (Ebanghelista.) Iniisip ng karamihan ng tao na mas akma ang titulo ng ebanghelista. May sumasang-ayon ba sa titulong saksi? (Mayroon.) Eh sa titulong sugo ng ebanghelyo? (Wala.) Halos wala talagang sumasang-ayon sa titulong sugo ng ebanghelyo. Talakayin muna natin kung angkop ba ang titulo ng ebanghelista. Ang isang ebanghelista ay isang tao na ipinapangaral ang daan. Ang ibig sabihin ng “mangaral” ay ang ipakalat, ipamahagi, iparating, at isapubliko ang isang bagay. At ano ang “daan” na ipinapangaral ng mga ebanghelista? (Ang tunay na daan.) Maganda ang pagkakasabi mo. Ang “daan” ay ang tunay na daan ng gawain ng Diyos at ang pagliligtas ng Diyos sa tao. Ganito natin ipinapaliwanag at binibigyang-depinisyon ang terminong ebanghelista. Sunod, pag-usapan naman natin ang tungkol sa saksi. Ano ang sinasaksihan ng isang saksi? (Ang gawain ng Diyos sa mga huling araw.) Hindi maling sabihin na pinatototohanan ng isang saksi ang gawain ng Diyos sa mga huling araw. Mukhang medyo angkop naman ang dalawang titulong ito. Paano naman ang titulong sugo ng ebanghelyo? Ano ba ang tinutukoy ng “ebanghelyo”? Ang tinutukoy nito ay ang mabuting balita at masayang balita ng gawain ng Diyos, ng pagliligtas ng Diyos sa tao, at ng pagbabalik ng Diyos. Paano natin ipapaliwanag ang “sugo”? Ang isang magandang paliwanag sa “sugo” ay isang taong ipinadala ng Diyos, isang taong direktang ipinadala para ipangaral ang ebanghelyo, o isang partikular na tao na ipinapadala ng Diyos sa isang partikular na panahon para iparating ang mga salita o ang mahalagang mensahe ng Diyos. Ito ay isang sugo. Gumaganap ba ng gayong papel ang mga nangangaral ng ebanghelyo? Ginagawa ba nila ang ganitong uri ng gawain? (Hindi.) Kung gayon, anong uri ng gawain ang ginagawa nila? (Nagpapatotoo sila sa gawain ng Diyos sa mga huling araw.) Isa bang misyon na tuwiran nilang tinanggap mula sa Diyos ang pagsaksi nila sa gawain ng Diyos sa mga huling araw? (Hindi.) Kung gayon, paano maipapaliwanag ang misyong ito? (Tungkulin ito ng mga nilikha.) Tungkulin ito ng mga tao. Iniutos man sa iyo, sinabi man sa iyo, o iniatas man sa iyo ng Diyos na ipakalat ang Kanyang bagong gawain at ang ebanghelyo, responsabilidad at obligasyon mo na sabihin sa mas maraming tao ang tungkol sa ebanghelyo, na ipamahagi ito at iparating ito sa mas maraming tao. Responsabilidad at obligasyon mo na ipaalam sa mas maraming tao ang balitang ito, na humarap sa Diyos, at bumalik sa sambahayan ng Diyos. Ito ang tungkulin at responsabilidad ng mga tao, kaya hindi sila maaaring ikonsidera na ipinadala at sinugo ng Diyos. Samakatwid, hindi angkop ang salitang “sugo” rito. Ano ang kalikasan ng salitang ito? Ito ay di-totoo, malabis, at hungkag. Hindi angkop ang salitang “sugo” dahil masyado itong malabis. Mula pa noong panahon ng Lumang Tipan hanggang sa kasalukuyan, mula sa simula ng gawain ng pamamahala ng Diyos hanggang sa kasalukuyan, halos hindi kailanman nagkaroon ng gampaning sugo. Ibig sabihin, hindi nagkaroon ng ganoong gampanin sa gawain ng plano ng pamamahala ng Diyos para sa kaligtasan ng sangkatauhan sa buong panahon nito. Paano mapapasan ng mga ordinaryong tao ang ibig sabihin ng salitang “sugo”? Walang sinuman ang makapapasan ng gayong gawain. Samakatwid, hindi maibibigay ang gampaning ito sa tao, at walang sinuman ang maaaring iugnay o ikabit sa salitang ito. Ang isang sugo, sa pagkakaintindi ng mga tao, ay isang taong ipinadala ng Diyos para gawin ang isang bagay o para maghatid ng mensahe. Halos walang kinalaman ang gayong tao sa napakalaki at napakakomprehensibong gawain ng Diyos sa pamamahala sa sangkatauhan. Ibig sabihin, halos wala talagang papel na sugo sa tatlong yugto ng gawain ng Diyos. Kaya, huwag mo nang gamitin ang salitang ito sa hinaharap. Kawalang-muwang ang magsalita sa ganitong paraan. Puwede bang pasanin ng isang tao ang titulo ng “sugo ng ebanghelyo”? Hindi. Dahil, unang-una, siya ay laman at dugo. Dagdag pa rito, kabilang siya sa tiwaling sangkatauhan. Anong uri ba ng nilalang ang isang sugo? Alam ba ninyo? (Hindi namin alam.) Hindi ninyo alam, pero nangangahas pa rin kayong gamitin ang titulong ito. Pagpapanggap ito. Masasabing talagang walang kinalaman ang mga sugo sa sangkatauhan, at hindi maaaring magkaroon ng kinalaman ang mga tao sa salitang “sugo.” Hindi ito kayang pasanin ng sangkatauhan. Ang mga sugo ng ebanghelyo, ang pagparito ng mga sugo mula sa itaas, at ang gawain ng mga sugo ay halos tapos nang lahat sa panahon ni Abraham sa Lumang Tipan. Tapos na tapos na ito. Mula nang pormal na gampanan ng Diyos ang gawain ng pagliligtas sa sangkatauhan, dapat tigilan na ng mga tao ang paggamit sa salitang “sugo.” Bakit hindi na dapat gamitin ang salitang ito? (Hindi ito kayang pasanin ng tao.) Ang pinag-uusapan dito ay hindi kung kaya ba itong pasanin ng tao o hindi, kundi, walang kinalaman ang mga sugo sa tiwaling sangkatauhan. Sa tiwaling sangkatauhan, walang gayong papel, ni walang gayong titulo. Balikan natin ang salitang “ebanghelista.” Kung bibigyan natin ng obhetibo, tumpak, at malalim na depinisyon ang “daan” na ipinapangaral nila, paano natin ito bibigyan ng depinisyon? (Ang salita ng Diyos.) Medyo pangkalahatang termino ito. Partikular lang ba itong tumutukoy sa ebanghelyo at sa mensahe ng gawain ng Diyos sa kasalukuyang panahon? (Hindi.) Ano, kung gayon, ang aktuwal na ipinapakalat ng mga manggagawa ng ebanghelyo? Hanggang sa anong antas may kaugnayan sa “daan” ang gawain ng mga manggagawa ng ebanghelyo? Anong uri ng gawain ang talagang nasasaklaw ng kanilang mga tungkulin? Nagpapahayag lang sila ng ilang batayang impormasyon sa mga potensyal na tatanggap ng ebanghelyo—gaya ng pumarito ang Diyos sa mga huling araw, ang gawaing ginawa Niya, ang mga salita ng Diyos, at ang mga layunin ng Diyos—nang sa gayon ay marinig at matanggap ng mga tao ang mga impormasyong ito at pagkatapos ay magbalik-loob sila sa Diyos. Pagkatapos nilang dalhin ang mga tao sa harapan ng Diyos, natupad na ang responsabilidad nila na ipangaral ang ebanghelyo. Nakapaloob ba ang anumang ipinapakahulugan sa “daan” sa impormasyong ipinapahayag nila? Dito, ang mga terminong “impormasyon” at “ebanghelyo” ay magkatumbas sa pangkalahatan. Kaya, may anumang kinalaman ba ang mga ito sa “daan”? (Wala.) Bakit walang anumang kaugnayan? Ano ba talaga ang tinutukoy ng “daan”? Ang pinakasimpleng salitang magagamit natin bilang paliwanag ay landas. Napapaloob sa terminong “landas” ang depinisyon ng “daan,” na mas partikular. Sa mas kongkretong pananalita, ang “daan” ay ang lahat ng salitang ibinigay ng Diyos para sa kaligtasan ng sangkatauhan, para palayain ang mga tao mula sa kanilang mga tiwaling satanikong disposisyon, at para makatakas sila mula sa pagkaalipin at madilim na impluwensiya ni Satanas. Isa ba itong tumpak at kongkretong paglalarawan? Kung titingnan ito ngayon, angkop bang depinisyon ang salitang “ebanghelista” para sa mga gumagampan ng tungkulin ng pangangaral sa ebanghelyo? (Hindi ito angkop.) Ang tungkulin ng isang ebanghelista ay higit pa sa pangangaral sa ebanghelyo. Tanging iyong mga nakakakilala sa Diyos at nagpapatotoo sa Diyos ang makakapasan sa titulong ito. Kaya bang pasanin ng isang karaniwang tao na nangangaral sa ebanghelyo ang gawain ng isang ebanghelista? Hinding-hindi. Ang pangangaral sa ebanghelyo ay pagpapakalat lamang sa mabuting balita at pagpapatotoo lamang sa gawain ng Diyos. Hindi talaga kayang pasanin ng mga taong ito ang gawain ng mga ebanghelista, hindi nila kayang gampanan ang tungkulin ng mga ebanghelista, kaya hindi sila maaaring tawagin na mga ebanghelista. Nagpapahiwatig ng mas mataas na posisyon ang titulo ng ebanghelista, at hindi nararapat ang titulong ito sa mga nangangaral ng ebanghelyo. Hindi akma ang titulong ito sa kanila. Ngayon ang terminong “saksi” na lang ang natitira. Ano ang sinasaksihan ng isang saksi? (Ang gawain ng Diyos sa mga huling araw.) Akma bang sabihin na ipinapakalat at pinatototohanan nila ang gawain ng Diyos sa mga huling araw? Kung bibigyan ng tumpak na depinisyon ang kahulugan ng saksi, dapat itong tumukoy sa isang taong nagpapatotoo sa Diyos, sa halip na sa isang taong nagpapatotoo sa ebanghelyo. Paano kung tawagin natin na mga saksi sa Diyos ang mga taong ito na nangangaral sa ebanghelyo? Nakapagpapatotoo ba sila sa Diyos? (Hindi.) Paano natin maipapaliwanag ang terminong “saksi” batay sa pagkakagamit nito rito? Sa masusing pagsisiyasat, hindi rin angkop ang salitang “saksi.” Dahil ipinapakalat lang ng mga nangangaral sa ebanghelyo ang mga salitang binigkas ng Diyos sa lahat ng taong nauuhaw para sa mga salita ng Diyos at sinasabi lang nila ang salita ng Diyos sa mga taong sumasalubong sa pagpapakita ng Diyos, hindi nito naaabot ang tunay na katuturan ng salitang “saksi.” Bakit Ko sinasabing hindi ganito ang ibig sabihin ng magpatotoo? Ang pagpapatotoo ay kinapapalooban ng mga bagay na ibinabahagi at ipinapakalat ng isang tao upang makilala ng mga tao ang Diyos at para dalhin ang mga taong ito sa harapan ng Diyos. Sa kasalukuyan, dinadala lamang ng mga nangangaral sa ebanghelyo ang mga tao sa iglesia, sa lugar kung saan gumagawa ang Diyos sa lupa. Hindi sila nagpapatotoo sa disposisyon ng Diyos, sa kung ano ang mayroon ang Diyos at sa kung ano Siya, o sa gawain ng Diyos. Angkop ba ang titulong saksi para sa kanila? Sa tumpak na pananalita, hindi ito angkop ni akma. Ngayon, nasiyasat at napagnilay-nilayan na natin ang tatlong termino—mga sugo ng ebanghelyo, mga ebanghelista, at mga saksi—at napag-alaman natin na ang lahat ng ito ay hindi angkop sa mga manggagawa ng ebanghelyo. Kahit mula pa sa relihiyon ang mga terminong ito o karaniwan na itong ginagamit ng mga miyembro ng sambahayan ng Diyos, hindi angkop ni akma ang mga titulong ito. Ngayon, dumako naman tayo sa katanungan na: Mahalaga ba ang mga titulo? (Mahalaga ang mga ito.) Talaga bang mahalaga ang mga ito? Halimbawa, kung ang orihinal mong pangalan ay John Smith, pero tinatawag ka na ngayon na James Clark, nagbago ka ba? Hindi ba’t ikaw pa rin naman iyan? Ibig sabihin, hindi mahalaga ang titulo o ang pangalang ginagamit mo. Kung hindi ito mahalaga, bakit pa hinihimay ang mga salitang ito? Hinimay Ko ang mga salitang ito para magkaroon ng tumpak na pananaw ang mga tao sa tungkulin ng pangangaral sa ebanghelyo, para tumpak nilang mabigyang-depinisyon kung ano talaga ang tungkuling ito, at para malaman nila kung paano dapat gampanan at tratuhin ang tungkuling ito nang maayos. Kinakailangan mo munang tukuyin ang sarili mong posisyon sa tungkuling ito. Napakahalaga nito. Kaya, dapat tumpak ang titulong ito.

Ngayon lang ay halos nahimay Ko na ang ilang titulo o termino na tumutukoy sa mga gumagampan sa tungkulin ng pangangaral sa ebanghelyo. Hindi tumpak ang lahat ng titulo at depinisyon ng mga saksi, ebanghelista, at sugo ng ebanghelyo. Bakit hindi tumpak ang mga ito? Ito ay dahil walang ginagawang anumang makabuluhang gawain na karapat-dapat sa mga katawagang ito ang mga taong nangangaral lang sa ebanghelyo. Hindi sila nagpapatotoo sa mga gawa, gawain, o sa diwa ng Diyos. Hindi ito ang gawaing ginagawa nila, ni hindi ito ang tungkuling ginagampanan nila. Samakatwid, hindi sila karapat-dapat na tawagin sa titulong saksi. Ganito rin ang kalikasan ng titulo ng ebanghelista, lalo na ang sugo ng ebanghelyo. Walang kahulugan ang huling titulong ito, at wala itong anumang batayan. Isa lamang itong titulo na matayog pakinggan na ibinibigay ng mga tao sa kanilang sarili. Saan nagmula ang titulong sugo? Hindi ba’t bunga ito ng paglobo ng mapagmataas na disposisyon ng tao? (Oo.) Hindi ba’t pagnanais lang ito na mabigyan ang sarili ng mataas na titulo? Kapag iginagawad ng isang tao ang ganitong uri ng titulo sa kanyang sarili, ang pag-uugaling ito ay hindi pagpapamalas ng pagtataglay ng katwiran. Ang ibang mga titulo ay lalo namang hindi angkop at hindi nababagay, kaya hindi na natin ililista at hihimayin isa-isa ang mga ito. Dahil hindi angkop ang mga titulong ito, tingnan naman natin kung ano ang aktuwal na bumubuo sa diwa ng tungkulin ng pangangaral sa ebanghelyo. Sa isang relihiyon, ano ang tawag ng mga tao kapag nakakamit ang isang tao sa pamamagitan ng pangangaral ng ebanghelyo? (Pagbubunga.) Kapag nakakamit ng mga nangangaral sa ebanghelyo ang isang tao, sinasabi nilang nagbunga sila. Kapag nagkikita-kita at nagkukuwentuhan sila, lagi nilang pinag-uusapan kung gaano karami ang naibunga nila sa pangangaral sa ebanghelyo sa kung saan-saang lugar. Ikinukumpara nila ang kanilang mga sarili sa isa’t isa para makita kung sino ang nakapagbunga nang mas marami at kung anong uri ng bunga ang mga ito. Bakit nila ginagawa ang gayong pagkukumpara? Sa mababaw na pagkukumpara ng dami ng kanilang mga bunga, ano ang talagang ikinukumpara nila? Kinukumpara nila ang kanilang mga merito at ang kanilang mga kalipikasyon upang makapasok sa kaharian ng langit. Kung ginagawa nila ang gayong mga pagkukumpara sa isa’t isa, nakikita ba nila bilang kanilang tungkulin ang gawain ng pangangaral sa ebanghelyo? Bakit labis nilang pinahahalagahan ang kanilang mga bunga? Naniniwala silang ang mga ibinubunga nila ay may kaugnayan sa pagpunta sa langit, sa pagtanggap ng mga pagpapala, at pagtatamo ng mga gantimpala. Kung walang koneksyon ang mga bungang ito sa mga bagay na iyon, gagawin ba nila ang mga pagkukumparang ito sa tuwing magkikita-kita sila? Ikukumpara nila ang kanilang sarili sa ibang aspekto. Ikukumpara nila ang kanilang sarili sa anumang aspektong may kaugnayan sa pagtanggap ng mga gantimpala at pagpasok sa kaharian ng langit. Dahil may kaugnayan sa pagpunta sa langit at sa pagtanggap ng mga gantimpala ang pagpapabalik-loob at pagtatamo ng bunga sa mga tao kapag nangangaral sa ebanghelyo, para maisakatuparan ang mga bagay na ito, hindi kailanman nagsasawa ang mga tao na ikumpara kung sino ang may mas maraming nakamit at mas maraming natamo na bunga kapag nangangaral sa ebanghelyo. Pagkatapos, nagkakalkula sila sa kanilang puso ng mga paraan para mas marami silang makamit at mas marami ang kanilang matamo na bunga, nang sa gayon ay mapataas ang kanilang kalipikasyon at kumpiyansa sa pagpasok sa langit at pagtatamo ng mga gantimpala. Nagiging halata rito ang saloobin ng iba’t ibang uri ng mga tao patungkol sa pangangaral sa ebanghelyo. Ang saloobin at motibasyon ba nila tungkol sa pangangaral sa ebanghelyo ay ang hangaring matupad ang kanilang mga tungkulin bilang mga nilikha? (Hindi.) Isa itong maling pananaw. Ang layon nila ay hindi para magampanang mabuti ang kanilang tungkulin, hindi para tuparin ang atas ng Diyos, kundi para makakuha ng mga gantimpala. Ang pagganap sa tungkulin sa gayong transaksyonal na paraan ay halata namang hindi naaayon sa katotohanan, bagkus ay labag ito sa katotohanan. Hindi ito naaayon sa mga layunin ng Diyos, kundi nakakasuklam ito sa Kanya. Kahit gaano pa karami ang matamo na bunga ng mga taong ito, wala itong kaugnayan sa kanilang huling hantungan. Itinuturing nila ang pangangaral sa ebanghelyo bilang isang propesyon, bilang daan o tulay para magtamo ng mga pagpapala at gantimpala. Ang layunin ng gayong mga tao sa pagganap ng kanilang mga tungkulin at sa pagtanggap sa atas na ito ay hindi para tuparin ang atas ng Diyos o para gampanang mabuti ang kanilang mga tungkulin, kundi para magtamo ng mga pagpapala at gantimpala. Samakatwid, para sa ganitong mga tao, kahit gaano pa karami ang ibunga nila, hindi sila mga saksi ni mga ebanghelista. Ang gawaing ginagawa nila ay hindi pagganap ng tungkulin, kundi pagpapagal at pagtatrabaho lamang upang magtamo ng pagpapala para sa kanilang sarili. Ang pinakamalalang problema rito ay hindi lamang na ang layunin nila sa pangangaral sa ebanghelyo ay para magtamo ng mga pagpapala at gantimpala, kundi na ginagamit nila ang katunayang nakakamit nila ang mga tao sa pamamagitan ng pangangaral sa ebanghelyo bilang alas na papapalitan sa Diyos para sa mga gantimpala at sa pagpapalang makapasok sa langit. Hindi ba’t isa itong napakalalang problema? Ano ang diwa ng problemang ito? Ibinebenta nila ang ebanghelyo, “ibinebenta” ito kapalit ng mga pagpapala. Hindi ba’t may kaunting kalikasan ng pagsubok na makipagtawaran sa Diyos dito? Ito ang diwa ng kanilang mga layunin, pagsasagawa, at ang kalikasan ng kanilang mga kilos. Ang pagbebenta sa ebanghelyo kapalit ng mga gantimpala ang tila problemang nasusumpungan sa mga diumano’y “mga ebanghelista” sa mundo ng relihiyon. Kaya, may ganoon din bang problema ngayon ang mga gumagampan sa tungkulin ng pangangaral sa ebanghelyo sa sambahayan ng Diyos? (Mayroon.) Ano ang mahalagang problema na parehong mayroon sila? Ito ay na ibinebenta nila ang ebanghelyo kapalit ng pagkalugod at pagkilala ng Diyos para makamit ang kanilang layon na magtamo ng mga pagpapala at magkaroon ng isang magandang hantungan. Kapag ipinipresenta sa ganitong paraan, maaaring hindi makumbinsi ang ilan sa inyo, pero totoong ganito nga ang asal ng maraming tao.

Matapos silang makapagkamit ng mga tao, pakiramdam ng maraming manggagawa ng ebanghelyo na may kapabilidad na silang magligtas ng mga tao at na nakagawa na sila ng malaking serbisyo, at madalas nilang sinasabi sa mga taong tumanggap ng ebanghelyo mula sa kanila: “Kung hindi ko ipinangaral ang ebanghelyo sa iyo, hindi mo sana kailanman nagawang sumampalataya sa Diyos. Dahil sa mapagmahal kong puso kaya naging mapalad kang matanggap ang ebanghelyo.” At matapos tanggapin ng mga taong iyon ang ebanghelyo mula sa kanila, laging maiisip ng ganitong uri ng tao na itanong sa mga taong iyon, “Sino ba ang nangaral ng ebanghelyo sa iyo?” Pagbubulay-bulayan ng mga taong iyon ang tanong na ito at iisipin na, “Totoong ikaw ang nangaral ng ebanghelyo sa akin, pero gawain ito ng Banal na Espiritu—hindi ko maaaring ibigay sa iyo ang kapurihan para dito.” At hindi nila gugustuhing sumagot. Kapag hindi sila sumagot, magagalit naman ang mga nagtatanong at patuloy silang tatanungin. Ano ang layunin sa likod ng kanilang walang-tigil na pagtatanong? Gusto nilang angkinin ang pagkilala. May ilan din sa mga nangangaral sa ebanghelyo na matagumpay na ipapangaral ang ebanghelyo sa isang tao, pero ayaw nilang ibigay ang taong iyon sa iglesia kapag nakatugon na ang taong iyon sa mga kondisyon para makapasok dito. May ilan namang manggagawa ng ebanghelyo na matagumpay na ipapangaral ang ebanghelyo sa ilang tao at hindi ibibigay ang mga ito sa iglesia, at may ilan naman na matagumpay na ipapangaral ang ebanghelyo sa 20 o 30 katao—sapat para makapagtayo ng iglesia—pero hindi rin ibibigay ang mga ito sa iglesia. Bakit hindi nila ibinibigay ang mga taong ito sa iglesia? Sinasabi nila na, “Wala pa ring matibay na pundasyon ang mga taong ito. Maghintay-hintay pa tayo hanggang sa mayroon na silang matibay na pundasyon, hanggang sa wala na silang anumang pagdududa, hanggang sa hindi na sila madaling maililigaw, saka ko sila ibibigay sa iglesia.” Pagkaraan ng kalahating taon, magkakaroon na ang mga taong ito ng kaunting pundasyon at makakatugon na sila sa mga prinsipyo para makapasok sa iglesia, pero hindi pa rin sila ibibigay nitong mga manggagawa ng ebanghelyo. Gusto nilang sila mismo ang umakay sa mga taong ito. Ano ang layunin sa likod nito? Kung walang magiging pakinabang mula rito, gugustuhin ba nilang akayin ang mga taong ito? Anong pakinabang ang hinahangad nila? Hangad nilang makakuha ng personal na pakinabang at ng mga bentaha mula sa mga taong ito. Kung ibibigay nila ang mga taong ito sa iglesia, hindi nila makukuha ang mga pakinabang na iyon. Kaya, dapat mayroon kang pagkilatis sa ganitong problema. Katulad lang ito ng kung paanong alam na alam naman ng maraming pastor at elder sa mundo ng relihiyon kung ano ang tunay na daan, pero hindi nila ito tinatanggap at hindi nila pinapayagang tanggapin ito ng mga mananampalataya. Sa katunayan, ginagawa nila ito para sa sarili nilang kasikatan at pakinabang. Kung tatanggapin ng mga mananampalataya ang tunay na daan, hindi na magagawa ng mga pastor at elder na iyon na makinabang mula sa kanilang pananalig. Nangangamba ang mga manggagawang ito ng ebanghelyo na, sa sandaling umanib sa iglesia ang mga taong tumanggap ng ebanghelyo mula sa kanila, makakalimutan na sila ng mga ito kung kaya hindi na nila magagawang makinabang mula sa pananalig ng mga ito. Ito ang dahilan kaya hindi nila ibinibigay ang mga taong ito sa iglesia. Kailan ibibigay ng ganitong mga manggagawa ng ebanghelyo ang mga taong ito? Kapag pinapakinggan at sinusunod na sila ng lahat ng taong iyon, ibibigay na nila ang mga ito sa iglesia. Kapag nakapasok na ang mga taong ito sa iglesia, ang ilan sa kanila na may mabuti-buting pagkatao, dalisay na pagkaarok, at pagmamahal sa katotohanan ay madalas nang makikinig sa mga sermon at makakaunawa ng ilang katotohanan, at sa gayon ay magagawa na nilang makilatis ang mga taong ito na nangaral ng ebanghelyo sa kanila. Pagkatapos ay sasabihin nila, “Tila yata isang anticristo ang taong iyon, gaya ni Pablo.” Sa susunod na magkita sila, hindi nila bibigyang-pansin ang mga manggagawa na iyon ng ebanghelyo. Kapag binalewala ang mga manggagawa na iyon ng ebanghelyo, magagalit sila at sasabihin na, “Wala kang utang na loob! Kung hindi ko ipinangaral ang ebanghelyo sa iyo, makasasampalataya ka ba sa diyos? Mahahanap mo kaya ang tunay na daan? Nakalimutan mo na ba ako, ang siyang umakay sa iyo, ngayong may iba nang taong umaakay sa iyo?” Gusto nilang ituring sila bilang isang taong dapat pagkautangan ng loob ng mga tao. May katwiran ba ang mga taong ganito magsalita? (Wala.) Kung nasasabi ito ng isang tao, siguradong hindi siya isang mabuting tao. Bakit Ko nasasabi ito? Kapag ipinapakalat niya ang ebanghelyo ng Diyos, kanino ba ang mga taong nakakamit niya? (Sa Diyos.) Bagama’t maaaring magpakahirap siyang ipangaral ang ebanghelyo, hindi sa kanya ang mga taong nakakamit niya, kundi sa Diyos. Gusto ng mga tumatanggap sa ebanghelyo na sumunod sa Diyos, hindi ang manampalataya sa mga taong nangangaral ng ebanghelyo sa kanila, pero hindi pinapayagan ng ganitong uri ng manggagawa ng ebanghelyo na umanib sila sa iglesia at sumunod sa Diyos. Sa halip, gusto nilang patuloy na hawakan at kontrolin ang mga taong ito, at pasunurin ang mga ito sa kanila. Hindi ba’t pangingikil ito sa proseso ng pangangaral sa ebanghelyo? Hinahadlangan ng ganitong uri ng manggagawa ng ebanghelyo ang mga tao para huwag makalapit sa Diyos ang mga ito, nang sa gayon ay kailanganin ng mga taong iyon na dumaan muna sa kanila bago makalapit ang mga ito sa Diyos, at para sa pamamagitan nila maiparating ang lahat ng bagay. Hindi ba’t sinusubukan nilang makinabang mula sa pananalig ng mga ito? Hindi ba’t gusto nilang kontrolin ang mga taong ito? (Ganoon nga.) Anong uri ng pag-uugali ito? Ito ay pawang pag-uugali ni Satanas! Ibig sabihin, ipinakita na ng anticristo ang kanyang tunay na kulay, at gusto niyang kontrolin ang iglesia at ang mga hinirang ng Diyos. Masusumpungan ang ganitong mga uri ng tao sa mga iglesia sa maraming lugar. Sa malalang mga kaso, maaaring kontrolado nila ang dose-dosena o daan-daan pa ngang mga tao. Sa mga di-gaanong malalang kaso, kapag matagumpay nilang naipangaral ang ebanghelyo sa ilang tao, palagi lang nilang hihinging tumanaw ang mga ito ng utang na loob sa kanila, ipinapaalala sa mga taong ito ang utang na loob ng mga ito sa tuwing sila ay magkikita, at laging babanggitin ang mga bagay-bagay mula noong magsimulang manampalataya ang mga taong ito. Bakit ba nila laging binabanggit ang gayong mga bagay? Ito ay para hindi makalimutan ng mga taong iyon ang kanilang kabaitan at huwag makalimutan kung sino ang nangangaral sa kanila kung kaya’t nakapasok sila sa sambahayan ng Diyos, at kung kanino dapat mapunta ang kapurihan. Nagkikimkim sila ng layuning ungkatin ang gayong mga bagay, at kung hindi nila makakamit ang pakay nila, pinapagalitan nila ang mga taong iyon. Ano ang unang bagay na sinasabi nila para kagalitan ang mga taong iyon? (Na walang utang na loob ang mga ito.) May katwiran ba ang mga salita nilang ito? (Wala.) Bakit mo nasasabing walang katwiran ang mga sinasabi nila? (Dahil wala sa tama nilang lugar ang mga manggagawang ito ng ebanghelyo. Tungkulin nila ang pangangaral sa ebanghelyo, ito naman talaga ang kanilang dapat na gawin. Subalit, pagkatapos ipangaral nang matagumpay ang ebanghelyo sa mga tao, nakikita nila ito bilang kanilang kontribusyon, at hindi bilang kanilang tungkulin.) Lagi nilang iniisip na may naging kontribusyon sila sa pamamagitan ng matagumpay na pangangaral sa ebanghelyo sa mga tao. Mali ito. Sa isang banda, wala sila sa tama nilang lugar. Ang Diyos ang nagliligtas sa mga tao, at maaari lamang makipagtulungan ang mga tao rito. Ano ba ang maisasakatuparan ng isang tao kung hindi gagawa ang Diyos? Sa kabilang banda, hindi niya kontribusyon ang matagumpay na ipangaral ang ebanghelyo sa ibang mga tao. Wala silang naging kontribusyon, tungkulin nila ito. Ang Diyos ang may gustong magkamit ng mga tao, nakikipagtulungan lang nang kaunti sa Kanya ang mga manggagawa ng ebanghelyo. Trabaho ng Diyos ang iligtas at kamtin ang mga tao, at wala itong kinalaman sa mga manggagawa ng ebanghelyo. Hindi nila kayang gawin ang mga bagay na ito. Sa pangangaral sa ebanghelyo, ginagampanan lang nila ang trabaho ng pagpaparating nito, ibinabahagi lamang nila sa iba pang mga tao ang ebanghelyo ng Diyos ng mga huling araw. Hindi puwedeng sabihin na isa itong kabaitan na ipinagkaloob nila sa mga tao, kaya, kung binabalewala sila ng mga taong ito, hindi iyon kawalan ng utang na loob. Hindi ba’t madalas mangyari ang gayong mga bagay habang ginagampanan ng mga tao ang kanilang mga tungkulin ng pangangaral sa ebanghelyo? Nabunyag na ba ang ganitong katiwalian sa inyo? (Oo.) Isa ba itong malalang pagbubunyag? Umabot ka na ba sa puntong pinapagalitan mo na ang iba? Umabot ka na ba sa puntong kinamumuhian mo na ang iba? Umabot ka na ba sa puntong nais mo nang sumpain at kontrolin ang mga tao? Nais mong dominahin at kontrolin ang sinumang tumatanggap ng ebanghelyo mula sa iyo. Gusto mong angkinin ang mga taong iyon sa halip na ibigay sila sa Diyos. Inaasahan mong magiging tapat mong supling ang sinumang tumatanggap ng ebanghelyo mula sa iyo. Mayroon ba kayong gayong mga kaisipan? Tinatrato ng maraming tao ang pangangaral sa ebanghelyo na tulad ng pagkakaroon ng bunga. Iniisip nila na sinumang tumatanggap ng ebanghelyo mula sa kanila ay magiging bunga at tagasunod nila, at na dapat silang tapat na sundin at ituring na parang Diyos at Panginoon ng mga ito. Ganito ka ba mag-isip? Hindi ka man maging ganoon kahalatang sukdulan, taglay mo pa rin ang aspektong ito ng tiwaling disposisyon. Bakit ganito? Sa pangunahin, mabubuod ito sa dalawang puntong iyon: Sa isang banda, wala sa tama nilang lugar ang mga tao at hindi nila alam kung sino ba sila. Sa kabilang banda, hindi nila itinuturing ang pangangaral sa ebanghelyo bilang kanilang tungkulin. Kung ituturing mo ang pangangaral sa ebanghelyo bilang tungkulin mo, mauunawaan mo na kahit ano pa ang gawin mo, kahit gaano pa karaming tao ang mapangaralan mo o kahit gaano pa karaming tao ang makamit mo, paggampan lang ito sa tungkulin ng isang nilikha, na ito ay isang responsabilidad at obligasyon na nararapat mong tuparin, at hindi ito dapat na ituring bilang isang malaking kontribusyon. Ang ganitong pagkaunawa sa usapin ay nakaayon sa katotohanan. Pero bakit nagagawang kontrolin at angkinin ng ilang taong nangangaral sa ebanghelyo ang mga tumatanggap ng ebanghelyo mula sa kanila? Ito ay dahil masyado silang likas na mapagmataas at mapagmagaling at wala sila ni katiting na katwiran. Dagdag pa rito, ito ay dahil hindi nila nauunawaan ang katotohanan at hindi nila nalutas ang aspektong ito ng kanilang tiwaling disposisyon. Kaya nagagawa nila ang gayong mga kahangalan, kayabangan, at barbarikong bagay na kinasusuklaman ng ibang tao at kinapopootan ng Diyos.

Kapag may ginagawa ang mga tao, kapag may taglay silang kaunting kapital o kapag nagbibigay sila ng kontribusyon, gusto nila itong ipagyabang, gusto nilang kontrolin ang mga tao, gusto nilang ipalit ang mga nagawa nila para sa mga gantimpala o para magkaroon ng isang magandang hantungan. Tatangkain pa nga ng ilan na makipagkalakalan gamit ang ebanghelyo ng Diyos. Anong pangangalakal ang gusto nilang gawin? Narito ang isang halimbawa. Pagdating ng ganitong tao sa bahay ng isang potensyal na tatanggap ng ebanghelyo at nakikita niyang mahirap ang pamilya nito, iniisip niya na marahil ay hindi siya makikinabang sa pagpapabalik-loob sa taong ito sa pamamagitan ng pangangaral. Kaya naman, wala siyang interes sa taong ito o dinidiskrimina pa niya ito. Sa tuwing nakikita niya ang taong iyon, nayayamot siya, at sinasabi niya sa kanyang lider, “Hindi makasasampalataya sa Diyos ang taong iyan. At kahit manampalataya pa siya, hindi niya matatamo ang katotohanan.” Ito ang palusot na ginagamit niya para makaiwas na ipangaral ang ebanghelyo sa taong ito. Hindi magtatagal, may ibang taong pupunta para ipangaral ang ebanghelyo sa taong ito, at tatanggapin ng taong ito ang ebanghelyo. Paano ito maipapaliwanag ng unang manggagawa ng ebanghelyo? Paano niya nasabing hindi makasasampalataya sa Diyos ang taong ito? Paanong labis siyang arbitraryo? Paano naman niya nalaman kung makakasampalataya ba ang isang tao o hindi kung hindi naman niya ipinangaral ang ebanghelyo rito? Hindi niya ito malalaman. Bakit hindi niya nakamit ang taong ito? Ito ay dahil may negatibo siyang pagkiling sa taong iyon, hinamak niya ang taong iyon, at hindi siya nagpakita ng mapagmahal na puso sa taong iyon kaya nabigo siyang makamit ang taong iyon. Sa paggampan niya ng kanyang tungkulin sa ganoong paraan, nagiging pabaya siya sa tungkulin niya. Hindi siya nagpakita ng mapagmahal na puso at nabigo siyang tuparin ang kanyang responsabilidad. Isa ba itong kredito o demerito sa paningin ng Diyos? (Isang demerito.) Talagang isa itong pagsalangsang. Bakit nangyari ang pagsalangsang na ito? Hindi ba’t dahil ito sa wala siyang makuhang anumang mga pakinabang mula sa potensyal na tatanggap na iyon ng ebanghelyo? Nang makita niyang hindi siya makikinabang sa pangangaral sa ebanghelyo sa taong iyon, naging tutol at gumanti siya rito, hindi hinahayaang matamo nito ang kaligtasan, at pagkatapos ay humahanap siya ng iba’t ibang uri ng mga dahilan at palusot para maiwasang ipangaral ang ebanghelyo sa taong iyon. Ito ay isang matinding pagpapabaya sa responsabilidad at isang matinding pagsalangsang! Ang pagtangging ipangaral ang ebanghelyo sa isang tao kapag walang makukuhang pakinabang—anong uri ito ng saloobin? Hindi ba’t isa itong tipikal na pagpapamalas ng isang taong nagbebenta ng ebanghelyo? (Oo.) Sa papaanong paraan niya ibinebenta ang ebanghelyo? Ipaliwanag ang mga detalye at proseso. (Nagpasya ang manggagawa na iyon ng ebanghelyo kung gusto ba niyang ipangaral ang ebanghelyo sa isang tao batay sa kung makikinabang ba siya mula rito. Katumbas ito ng pagtrato sa ebanghelyo ng Diyos bilang isang paninda at ibinebenta ito para makuha ang mga pakinabang na kanyang hinahangad. Nang makita niyang wala siyang anumang pakinabang na mapapala, ayaw na niyang ipangaral ang ebanghelyo.) Itinuturing niya ang ebanghelyo ng Diyos bilang sarili niyang pribadong pag-aari. Kung may makita siyang isang taong mula sa isang mayaman at makapangyarihang pamilya na nakakakaing mabuti at nakakapagdamit nang maayos, iniisip niya, “Kung ipapangaral ko ang ebanghelyo sa kanya, maaari akong tumira sa kanyang bahay, at makakakain din ako ng masasarap na pagkain at makapagsusuot ng maaayos na damit,” at magpapasya siyang ipangaral ang ebanghelyo sa taong iyon. Anong uri ng ugali ito? Isa itong tipikal na halimbawa ng isang taong nagbebenta sa ebanghelyo. Tinatrato ng manggagawa na ito ng ebanghelyo ang ebanghelyo ng Diyos at ang mabubuting balita ng bagong gawain ng Diyos bilang isang paninda at bilang sarili niyang pribadong pag-aari, nililinlang at niloloko niya ang iba sa bawat pagkakataon para makakuha ng pakinabang at ng anumang bagay na kailangan niya. Paggampan ba ito sa tungkulin ng isang tao? Ang tawag dito ay pagnenegosyo at pakikinabang mula sa paglalako ng ebanghelyo. Ang ibig sabihin ng paglalako ay ang pagbebenta ng mga bagay na mayroon ang isang tao sa pamamagitan ng pangangalakal, at ang makakuha ng pera o materyal na bagay na gusto ng isang tao bilang kapalit nito. Paano naman nila inilalako ang ebanghelyo? Depende ito sa kung makakakuha ba sila ng mga pakinabang mula sa mga potensyal na tatanggap ng ebanghelyo. Ang ibig sabihin nito ay, “Ipapangaral ko sa iyo ang ebanghelyo kung kapaki-pakinabang ito sa akin. Kung wala akong mapapakinabangan mula rito, hahanap ako ng maidadahilan para hindi ko ito ipangaral sa iyo. Magiging isang kasunduan lang ito na hindi natuloy.” Bakit hindi natuloy ang kasunduang ito? Hindi ito natuloy dahil hindi makikinabang ang manggagawa ng ebanghelyo mula rito. Ano ang tawag natin sa ganitong uri ng tao? Tinatawag silang “mga naglalakbay na manggagantso.” Wala talaga silang tunay na abilidad, kundi kung saan-saan sila nagpupunta upang linlangin at lansihin ang iba, ginagamit nila ang kanilang mga salita para kumita ng pera at magtamo ng mga pakinabang. Sa pangangaral sa ebanghelyo sa ganitong paraan, ginagampanan ba nila ang kanilang tungkulin? Pawang kasamaan lang ang ginagawa nila. Walang kinalaman sa paggampan ng kanilang tungkulin ang kanilang mga kilos, dahil hindi naman nila itinuturing na kanilang tungkulin ang pangangaral sa ebanghelyo, at hindi nila ito nakikita bilang kanilang responsabilidad o obligasyon, o bilang isang atas na ipinagkatiwala sa kanila ng Diyos. Sa halip, nakikita nila ito bilang isang trabaho, isang propesyong ginagawa kapalit ng mga bagay na kailangan nila, para mapalugod ang sarili nilang mga interes, at makamtan ang sarili nilang mga hinihingi. May ilang tao pa nga na ayaw umalis kapag napunta sila sa mayayamang lugar para mangaral sa ebanghelyo, dahil nakakakain sila nang mabuti, nakakapagdamit nang maayos, at nakakatuloy sa magagandang lugar doon. Umiiyak sila sa harapan ng mga tumatanggap ng ebanghelyo tungkol sa kung gaano sila kahirap, “Tingnan ninyo kung gaano kayo napaliligiran ng biyaya at mga pagpapala ng Diyos dito. Ang bawat pamilya ay may kanya-kanyang kotse, nakatira sa sarili nilang maliit pero magarang bahay, at nakapagdadamit ng maayos. Kumakain pa nga kayo ng karne araw-araw. Imposible iyon sa lugar na pinanggalingan namin.” Pagkatapos marinig ito, sasabihin ng mga tumatanggap ng ebanghelyo, “Dahil napakahirap ng buhay sa lugar na tinitirhan ninyo, halika’t manuluyan kayo rito sa amin nang mas madalas,” pagkatapos, binibigyan nila ang mga manggagawang ito ng ebanghelyo ng ilang kagamitan. Ito ay isang palihim na anyo ng panghihingi at pangingikil ng pera at ng mga materyal na bagay mula sa mga tao. Ano ang batayan ng kanilang pangingikil? “Ipinangaral namin ang ebanghelyo ng Diyos sa inyo nang libre. Natupad na namin ang atas ng Diyos. Nakatanggap kayo ng gayon kadakilang mga pagpapala, kaya dapat ninyong suklian ang pagmamahal ng Diyos at bigyan kami ng kaunting kawanggawa. Hindi ba’t nararapat naman sa amin iyon?” Sa ganitong paraan, gumagamit sila ng iba’t ibang kaparaanan para lihim, tuwiran, o di-tuwirang kikilan ang mga tao ng mga materyal na bagay at pera. Ginagamit nila ang pangangaral sa ebanghelyo bilang oportunidad para maghangad ng mga personal na pakinabang. Ang unang pagpapamalas nito ay ang pagbebenta ng ebanghelyo, na likas na pinakamalala. Ang ikalawang pagpapamalas ay ang lihim na pangingikil. Samakatwid, sa hanay ng mga taong gumagampan sa tungkulin ng pangangaral sa ebanghelyo, hindi mapapansing tumataba ang mga bulsa ng ilang tao habang ipinapangaral nila ang ebanghelyo, at yumayaman sila. Sinasabi ng ilang tao, “Hindi ba’t mabuti ang maging mayaman? Hindi ba’t pagpapala ito ng Diyos?” Kalokohan iyan! Ginagamit mo ang sarili mong mga panlalansi at panloloko para makapangikil at makapandaya ng mga bagay-bagay mula sa mga tao, at pagkatapos ay palalabasin mong pagpapala ito ng Diyos. Ano ang kalikasan ng gayong mga salita? Kalapastangan ang mga ito laban sa Diyos. Hindi ito pagpapala ng Diyos. Hindi pinagpapala ng Diyos ang mga tao sa ganitong paraan. Kaya bakit naman lilitaw ang ganitong kaisipan sa isang tao? Bunga ito ng kanyang mga ambisyon at ng kanyang sakim, satanikong kalikasan.

Matinding hirap ang dinaranas ng lahat ng nangangaral sa ebanghelyo. Minsan ay inuusig at kinukuyog sila ng mga relihiyosong tao, o isinusuplong pa nga sa rehimen ni Satanas. Kung hindi sila masyadong maingat, malamang na maaresto sila ng malaking pulang dragon. Subalit kayang harapin nang tama ng mga nagmamahal sa katotohanan ang gayong mga bagay, samantalang ang mga hindi nagmamahal sa katotohanan ay madalas na magrereklamo tungkol sa katiting na pagdurusa. May ganitong mga sinabi ang ilang manggagawa ng ebanghelyo: “Ipinangaral ko ang ebanghelyo sa isang tao, at matapos kong magsalita nang napakatagal, hindi man lang niya ako binigyan ng isang baso ng tubig. Ayaw ko nang mangaral sa kanya.” Problema ba na hindi sila binigyan ng isang baso ng tubig? May isang uri ng disposisyong nakatago sa mga salita ng mga manggagawa na ito ng ebanghelyo. Ipinapahiwatig nito na sulit lang ipangaral ang ebanghelyo kapag kasiya-siya at kapaki-pakinabang ito. Kung may kasama itong pagdurusa, o kung hindi man lang sila mabigyan ng isang basong tubig na maiinom, hindi na ito sulit. May intensyong nakapaloob dito na manghingi ng isang bagay at makipagtransaksiyon. Kung laging may transaksyonal na kalikasan ang paraan ng pangangaral ng isang tao sa ebanghelyo, tapat ba niyang ginugugol ang kanyang sarili para sa Diyos? Kung hindi man lang niya kayang tiisin ang katiting na pagdurusang ito kapag ginagampanan ang kanyang tungkulin, at maaari siyang maging negatibo dahil lang sa isang munting bagay, kaya ba niyang gampanan ang kanyang tungkulin sa isang paraan na pasok sa pamantayan? Sasabihin din niya, “Bukod sa hindi ako nabigyan ng anumang tubig, hindi rin nila ako pinakain ng tanghalian.” Problema ba kung hindi pinatuloy at pinakain ng isang tao ang mga manggagawa na ito ng ebanghelyo? Maraming taon na nilang ipinapangaral ang ebanghelyo at lagi nilang pinagtutuunan ng pansin kung paano sila pinapatuloy ng mga tao sa bahay, kung ano ang ibinibigay sa kanila na pagkain at inumin, at kung anong mga regalo ang natatanggap nila—bakit ganito? Hindi ba nila alam kung paano tratuhin ang mga taong nagsisiyasat ng tunay na daan? Problema ito sa kanilang karakter. May kaunting pagmamahal man lang ba sila sa kanilang puso para sa mga tao? At bakit hindi pa rin nila nauunawaan ang mga uri ng pagdurusa na dapat tiisin ng mga nangangaral sa ebanghelyo at kung paano nila dapat isagawa ang katotohanan? Bakit hindi man lang nila ito isinagawa? Problema ba kung hindi ka bigyan ng inumin o pagkain ng mga taong pinapangaralan mo ng ebanghelyo? Hindi ito isang problema. Ang pangangaral ng ebanghelyo sa mga tao ay pagtupad sa ating obligasyon; tungkulin natin ito. Wala nang anumang karagdagang kondisyon. Hindi obligado ang mga taong pinapangaralan mo na pakainin, pagsilbihan, o ngitian ka. Hindi nila kailangang makinig sa lahat ng sinasabi mo at sundin ka. Wala silang ganoong obligasyon. Kung nagagawa mong mag-isip nang ganito, obhetibo at rasyonal iyan. Kung gayon ay magagawa mong harapin ang mga bagay na ito nang tama. Kaya, paano ba dapat pakitunguhan ang isang taong nagsisiyasat sa tunay na daan? Hangga’t umaayon siya sa mga prinsipyong itinakda ng sambahayan ng Diyos para sa kung kanino puwedeng ipangaral ang ebanghelyo, may obligasyon tayong ipangaral ito sa kanya; at kahit pa ang kasalukuyan niyang saloobin ay hindi mabuti at hindi niya tinatanggap ang ebanghelyo, dapat tayong maging matiyaga. Gaano katagal at hanggang saan tayo dapat magtiyaga? Hanggang sa tanggihan ka niya at hindi ka niya papasukin sa bahay niya, at kahit paano mo subukang makipag-usap sa kanya tungkol sa mga bagay-bagay, hindi ito gumagana, ni ang tawagan siya, o ang ipaimbita siya sa ibang tao, at hindi ka niya pinapansin. Sa ganitong kaso, wala nang paraan para ipangaral ang ebanghelyo sa kanya. Sa gayon, natupad mo na ang iyong responsabilidad sa kanya. Iyan ang kahulugan ng gumampan sa iyong tungkulin. Hangga’t may kaunting pag-asa, dapat isipin mo ang lahat ng paraan at gawin ang lahat ng makakaya mo para basahin ang mga salita ng Diyos at patotohanan ang gawain ng Diyos sa mga ito. Halimbawa, sabihin nang dalawa hanggang tatlong taon mo nang nakakaugnayan ang isang tao. Maraming beses mo nang sinubukan na ipangaral ang ebanghelyo at magpatotoo tungkol sa Diyos sa kanya, pero wala siyang intensyong tanggapin ito. Gayumpaman, napakaganda naman ng kanyang pagkaarok, at talagang isa siyang taong puwedeng pangaralan ng ebanghelyo. Ano ang dapat mong gawin? Una sa lahat, hinding-hindi mo siya dapat sukuan. Sa halip, panatilihin mo ang normal na pakikipag-ugnayan sa kanya, at patuloy siyang basahan ng mga salita ng Diyos at patotohanan ang gawain ng Diyos. Huwag mo siyang sukuan; maging matiyaga ka hanggang sa huli. Darating ang panahong magigising siya at magsisimulang siyasatin ang tunay na daan. Samakatwid, ang pagtitiyaga at pagpupursigi hanggang sa huli ay napakahalaga sa pangangaral sa ebanghelyo. At bakit dapat gawin ito? Dahil ito ang tungkulin ng isang nilikha. Dahil nakikipag-ugnayan ka sa kanya, may obligasyon at responsabilidad kang ipangaral ang ebanghelyo ng Diyos sa kanya. Mula noong una niyang marinig ang mga salita ng Diyos at ang ebanghelyo hanggang sa magbago siya, mayroong maraming yugto, at nangangailangan ito ng panahon. Sa panahong ito, kailangan mong maging matiyaga at maghintay, hanggang sa dumating ang araw na siya ay magbago na, at kapag nagkagayon ay kailangan mo siyang dalhin sa harap ng Diyos, pabalik sa sambahayan ng Diyos. Ito ang obligasyon mo. Ano ba ang isang obligasyon? Ito ay isang responsabilidad na hindi maaaring iwasan, isang obligasyong dapat gampanan ng isang tao. Kagaya ito ng pagtrato ng ina sa kanyang anak. Gaano man kapasaway o kapilyo ang bata, o kung may sakit ito at ayaw kumain, ano ang obligasyon ng ina? Dahil alam niyang anak niya ito, binibigyang-layaw niya ito, at minamahal ito, at inaalagaan itong mabuti. Hindi mahalaga kung kinikilala siya ng anak bilang ina nito o hindi, at hindi mahalaga kung paano siya tratuhin nito—nananatili pa rin siya sa tabi nito anuman ang mangyari, pinoprotektahan ito, hindi umaalis kahit saglit, palaging naghihintay na maniwala ito na siya ang ina nito at na magbalik na ito sa kanyang mga bisig. Sa ganitong paraan, palagi siyang nakabantay at nagmamalasakit sa kanyang anak. Ito ang ibig sabihin ng responsabilidad; ito ang ibig sabihin ng pagiging obligado. Kung ang mga manggagawa ng ebanghelyo ay magsasagawa sa ganitong paraan, nang may kinikimkim na ganitong uri ng mapagmahal na puso para sa mga tao, maitataguyod nila ang mga prinsipyo ng pangangaral sa ebanghelyo, at ganap nilang makakaya na magkamit ng mga resulta. Kung lagi silang nagdadahilan at palagi nilang binabanggit ang tungkol sa kanilang mga kondisyon, hindi nila maipapangaral ang ebanghelyo, at hindi nila magagampanan ang kanilang tungkulin. Laging mapili ang ilang taong nangangaral sa ebanghelyo tungkol sa mga potensyal na tatanggap ng ebanghelyo, kung masyado bang maraming mga tanong at suliranin ang mga ito at kung mahina ba ang kakayahan ng mga ito, at bunga nito, hindi sila handang magdusa at magbayad ng halaga para makamit ang mga taong ito. Pero kung ang sarili nilang mga magulang at kamag-anak ang may napakaraming suliranin at mahinang kakayahan, nagagawa pa rin nilang tratuhin ang mga ito nang may mapagmahal na puso. Hindi ba’t ibig sabihin nito ay hindi nila tinatrato nang patas ang mga tao? May mapagmahal bang puso ang mga taong ito? Mga tao ba silang nagpapakita ng pagsasaalang-alang sa mga layunin ng Diyos? Hinding-hindi. Kapag nangangaral sa ebanghelyo, lagi silang naghahanap ng anumang dahilan at palusot batay sa mga obhetibong kondisyon para huwag ipangaral ang ebanghelyo sa mga tao, o, kahit sino pa ang makita nila, hindi kaaya-aya ang mga taong iyon para sa kanila at iniisip nilang mas hamak ang mga ito kaysa sa kanila, at pakiramdam lagi nila ay walang tao na mapapangaralan ng ebanghelyo—bunga nito, hindi nila matagumpay na naipapangaral ang ebanghelyo sa kahit isang tao. May mga prinsipyo ba sa pangangaral sa ebanghelyo nang ganito? Hindi man lang isinasaalang-alang ng ganitong tao ang mga layunin o ang mga hinihingi ng Diyos. Sinumang makakikilala na ang mga salita ng Diyos ang katotohanan at sinumang makatatanggap sa katotohanan ay isang taong puwedeng pangaralan ng ebanghelyo, maliban na lang kung halatang isa siyang masamang tao o isang kakatwang uri. Kung tunay na magagawang isaalang-alang ng mga tao ang mga layunin ng Diyos, gagawin nila ang kanilang mga tungkulin at pakikitunguhan nila ang mga tao nang may prinsipyo. Kahit ano pa ang mga problema ng mga taong nagsisiyasat sa tunay na daan o kahit gaano pa nila nabubunyag ang kanilang mga tiwaling disposisyon, hangga’t kaya nilang kilalanin at tanggapin ang katotohanan, dapat ninyong basahin sa kanila ang mga salita ng Diyos at patotohanan ang gawain ng Diyos sa kanila nang walang kapaguran. Ito ang prinsipyong dapat sundin sa pangangaral sa ebanghelyo.

Nabalitaan Ko na walang kahit kaunting pagmamahal sa kanilang puso ang ilan sa mga nangangaral sa ebanghelyo. Habang hinaharap ang mga kuru-kuro at katanungan ng mga nagsisiyasat sa tunay na daan, makailang ulit na nakikipagbahaginan ang mga manggagawa na ito ng ebanghelyo. Pero kapag hindi pa rin makaunawa at paulit-ulit pa ring nagtatanong ang mga taong iyon, nauubusan na ng pasensiya ang mga manggagawa na ito ng ebanghelyo at sinesermunan na nila ang mga taong iyon. “Masyado kayong maraming itinatanong. Hindi ninyo nauunawaan ang katotohanan kahit gaano ko pa ito ibahagi sa inyo. Masyadong mahina ang kakayahan ninyo, wala kayong kakayahang makaarok, at hindi ninyo matamo ang katotohanan at ang buhay. Mga trabahador kayong lahat.” Hindi maatim ng ilang tao na marinig ang gayong mga salita at nagiging negatibo sila sa loob ng ilang panahon. Magkakaiba ang mga tao. Nakikita ng ilang tao na katotohanan ang mga salita ng Diyos kapag sinisiyasat nila ang tunay na daan. Kahit pa mayroon silang kaunting kuru-kuro at problema, nalulutas ang mga ito habang binabasa nila ang mga salita ng Diyos. Napakadalisay ng mga taong ito na madali nilang natatanggap ang katotohanan. Binabasa nila ang mga salita ng Diyos nang mag-isa, naghahanap, at nagsisiyasat, at kapag may nagbabahagi sa kanila, maluwag sa loob nilang tinatanggap ang tunay na daan at umaanib sila sa iglesia. Pero maraming tanong ang ibang tao. Kailangan nilang magsiyasat hanggang sa magkaroon sila ng kalinawan sa lahat ng aspekto. Kung mayroong kahit isang punto na hindi pa nila nasisiyasat hanggang sa maging malinaw ito, hindi nila tatanggapin ang tunay na daan. Maingat at hindi padalus-dalos ang mga taong ito sa lahat ng bagay na ginagawa nila. Ang ilang manggagawa ng ebanghelyo ay walang pagmamahal sa kanilang puso para sa gayong mga tao. Ano ang saloobin nila? “Maaari kang maniwala o hindi! Hindi ka isang malaking kawalan sa sambahayan ng Diyos, ni hindi ka rin malaking pakinabang. Kung hindi ka naniniwala, umalis ka na lang! Bakit ang dami-dami mo pang tanong? Sinagot na ang lahat ng ito para sa iyo.” Sa katunayan, hindi naman malinaw na sinasagot ng mga manggagawa na ito ng ebanghelyo ang mga katanungang itinatanong sa kanila ng mga potensyal na tatanggap ng ebanghelyo, hindi sila malinaw na nagbabahaginan tungkol sa katotohanan, hindi nila ganap na napapawi ang pagdududa sa puso ng mga taong ito, pero gusto nilang abandonahin ng mga ito ang kanilang mga kuru-kuro at tanggapin ang ebanghelyo sa lalong madaling panahon. Ito ba ay isang bagay na maaaring pilit na ipagawa sa mga tao kahit pa ayaw nila? Kung tapat na sinasabi ng isang tao na hindi niya nauunawaan, kung gayon ay dapat mo siyang basahan ng ilang sipi mula sa mga salita ng Diyos na may kaugnayan sa kanyang mga problema at kuru-kuro, at pagkatapos ay magbahagi ka tungkol sa katotohanan para makaunawa siya. Gusto ng ilang potensyal na tatanggap ng ebanghelyo na alamin ang ugat ng mga bagay-bagay. Gusto ng ganitong mga tao na malinaw na malaman ang bawat usapin. Hindi ka nila pinapahirapan, hindi sila nagbubusisi o naghahanap ng butas, sineseryoso lang nila ang mga bagay-bagay. Kapag nahaharap sa gayong mga seryosong tao, hindi masagot ng ilang manggagawa ng ebanghelyo ang mga seryosong taong ito at nararamdaman ng mga manggagawang ito na pinagmukha nilang mangmang ang kanilang sarili. Dahil dito, ayaw na tuloy nilang magbahagi sa gayong mga tao, sinasabing, “Napakaraming taon ko nang ipinapangaral ang ebanghelyo, pero hindi pa ako kailanman nagkaroon ng gayong tinik sa aking lalamunan!” Tinatawag ng mga manggagawa na ito ng ebanghelyo ang gayong mga tao na mga tinik sa kanilang lalamunan. Sa katunayan, kalahati lang sa alinmang aspekto ng katotohanan ang nauunawaan ng mga manggagawa na ito ng ebanghelyo, nagsasalita sila tungkol sa mga engrandeng doktrina at hungkag na salita at sinusubukan nilang ipatanggap ang mga ito sa mga tao bilang ang katotohanan. Hindi ba nila ginagawang mahirap ang mga bagay-bagay para sa iba? Kung hindi nauunawaan ng iba at nagtatanong ang mga ito ng mga detalyadong tanong, hindi sila nasisiyahan, at sinasabing, “Ipinaliwanag ko na sa iyo ang tatlong yugto ng gawain ng Diyos, at malinaw kong ipinaliwanag ang mga ito. Kung hindi ka pa rin makaunawa pagkatapos ng napakarami ko nang sinabi, dapat basahin mo mismo ang mga salita ng Diyos para malutas ang iyong mga kuru-kuro. Nandiyan lang ang salita ng Diyos. Kung babasahin at mauunawaan mo ito, sumampalataya ka. Kung hindi mo ito maunawaan, huwag kang sumampalataya!” Matapos marinig ito, iniisip ng mga potensyal na tatanggap ng ebanghelyo, “Kung patuloy akong magtatanong, baka mawala ang pagkakataon kong maligtas at baka hindi ko matanggap ang mga pagpapala. Hindi na nga ako magtatanong, susunod na lang ako agad sa kanya at sasampalataya!” Pagkatapos, lagi nang dumadalo ang mga taong ito sa mga pagtitipon at taimtim na nakikinig sa mga sermon, at unti-unti nilang nauunawaan ang ilang katotohanan at unti-unting nalulutas ang kanilang mga kuru-kuro. Anuman ang lagay ng kanilang pananampalataya sa ngayon, angkop na paraan ba ito para ipangaral ang ebanghelyo? Masasabi ba na natupad ng mga manggagawa na ito ng ebanghelyo ang kanilang responsabilidad? (Hindi.) Sa pangangaral sa ebanghelyo, dapat mo munang tuparin ang responsabilidad mo. Dapat mong sundin ang iyong konsensiya at katwiran para gawin ang lahat ng kaya at dapat mong gawin. Dapat kang tumugon nang mapagmahal sa anumang mga kuru-kuro na maaaring mayroon ang taong nagsisiyasat sa tunay na daan o sa anumang mga tanong na itanong niya. Kung hindi ka talaga makatugon, maaari kang maghanap ng ilang nauugnay na sipi ng mga salita ng Diyos para basahin sa kanya, o magpapanood sa kanya ng nauugnay na mga video ng patotoong batay sa karanasan o ilang nauugnay na pelikula ng patotoo sa ebanghelyo. Ang pamamaraang ito ay ganap na kayang makapagkamit ng mga resulta; kahit papaano ay matutupad mo ang responsabilidad mo, at hindi ka babagabagin ng iyong konsensiya. Pero kung ikaw ay pabasta-basta at iniraraos lang ang gawain, malamang na maaantala ang mga bagay-bagay, at hindi magiging madali na makamit ang taong iyon. Sa pangangaral sa ebanghelyo sa iba, dapat tuparin ng isang tao ang kanyang responsabilidad. Paano dapat unawain ang salitang “responsabilidad”? Paano ito dapat tumpak na isagawa at gamitin? Buweno, dapat mong maunawaan na matapos salubungin ang Panginoon at maranasan ang gawain ng Diyos sa mga huling araw, may obligasyon ka na magpatotoo tungkol sa Kanyang gawain sa mga nauuhaw sa Kanyang pagpapakita. Kaya, paano mo ipapangaral ang ebanghelyo sa kanila? Online man o sa personal na buhay, dapat mo itong ipangaral sa anumang paraan na makakamit ang mga tao at na epektibo. Ang pangangaral sa ebanghelyo ay hindi isang bagay na ginagawa mo kapag gusto mo lamang, hindi ito isang bagay na ginagawa mo kapag maganda ang timpla mo at hindi ginagawa kapag masama ang timpla mo. Hindi rin ito isang bagay na ginagawa ayon sa mga kagustuhan mo, kung saan pinipili mo kung sino ang tatratuhin nang espesyal, ipinapangaral ang ebanghelyo sa mga gusto mo at hindi ito ipinapangaral sa mga hindi mo gusto. Dapat ipangaral ang ebanghelyo ayon sa mga hinihingi ng Diyos at sa mga prinsipyo ng Kanyang sambahayan. Dapat mong tuparin ang responsabilidad at tungkulin ng isang nilikha, nang ginagawa ang lahat ng makakaya mo para mapatotohanan sa mga nagsisiyasat sa tunay na daan ang tungkol sa mga katotohanang nauunawaan mo, sa mga salita ng Diyos, at sa gawain ng Diyos. Ganyan mo matutupad ang responsabilidad at tungkulin ng isang nilikha. Ano ang dapat gawin ng isang tao habang nangangaral siya ng ebanghelyo? Dapat niyang tuparin ang kanyang responsabilidad, gawin ang lahat ng kanyang makakaya, at maging handang magbayad ng anumang halaga. Posible na sandaling panahon ka pa lang nangangaral sa ebanghelyo, na kulang ka pa sa karanasan, hindi masyadong mahusay magsalita, at walang mataas na pinag-aralan. Ang totoo, hindi naman labis na mahalaga ang mga bagay na ito. Ang pinakamahahalagang bagay ay ang pumili ka ng mga angkop na sipi mula sa mga salita ng Diyos at magbahagi ukol sa mga katotohanan na tumatagos sa puso at makalulutas ng mga problema, at na ang saloobin mo ay sinsero at umaantig ng mga tao, para anuman ang sabihin mo, nakahanda ang mga potensyal na tatanggap ng ebanghelyo na makinig sa iyo, lalo na kapag ikinukuwento mo ang tungkol sa mga tunay mong karanasan at nagsasalita ka nang mula sa puso. Kung makukuha mo ang loob ng mga potensyal na tatanggap ng ebanghelyo, at maidudulot mo na maging handa silang makisalamuha sa iyo, makipagbahaginan sa iyo, at makinig sa iyong magpatotoo, kung magkagayon, tagumpay iyon. Kapag itinuturing ka nila bilang isang katapatang-loob, handang makinig sa lahat ng sinasabi mo, nakikitang mabuti at napakapraktikal ng lahat ng aspekto ng katotohanan na ibinabahagi mo, at nagagawang tanggapin ang lahat ng ito, madali mo silang makakamit. Ito ang karunungang dapat mong taglayin kapag ipinapangaral mo ang ebanghelyo. Kung hindi mo matutulungan ang mga tao nang may mapagmahal na puso at hindi mo kayang maging katapatang-loob nila, mahihirapan ka nang husto na magkamit ng mga tao kapag ipinapangaral ang ebanghelyo. Bakit ba partikular na epektibo ang mga nagsasalita nang simple at hayagan, ang mga tuwiran kung magsalita at may mabuting-loob sa pangangaral sa ebanghelyo? Ito ay dahil gusto ng lahat ng tao ang ganitong mga tao, at handa silang makisalamuha at makipagkaibigan sa mga ito. Kung nakauunawa ng katotohanan ang ganitong mga tao at nagbabahagi sila tungkol sa katotohanan sa isang napakapraktikal at malinaw na paraan, kung kaya nilang matiyagang ibahagi ang katotohanan sa iba, lutasin ang iba’t ibang problema, paghihirap, at kalituhang mayroon ang mga tao, paliwanagin ang puso ng mga ito, at magdulot ng malaking kaginhawahan sa mga ito, maiibigan at pagtitiwalaan sila ng iba sa kanilang puso, ituturing silang mga katapatang-loob, at makikinig ang mga ito nang kusa sa anumang bagay na sabihin nila. Kung palaging inilalagay ng mga tao ang sarili nila sa pedestal at sinesermunan ang iba, itinuturing ang mga ito na parang mga bata at estudyante, malamang na maasar at kasuklaman sila ng iba. Samakatwid, ang karunungang dapat mong taglayin para maipangaral ang ebanghelyo ay ito: Magsimula sa pamamagitan ng paglikha mo ng magandang impresyon sa iba, nagsasalita sa paraang magugustuhan ng iyong mga tagapakinig, nang sa gayon ay may makamit sila at makatanggap ng pakinabang pagkatapos makinig sa iyo. Sa ganitong paraan, ang pangangaral mo ng ebanghelyo ay magiging maayos, matagumpay, at magkakamit ng mga resulta. Kahit hindi tanggapin ng ilang tao ang ebanghelyo, makikita nilang isa kang mabuting tao at kusa silang makikisalamuha sa iyo. Dapat matutunan ng mga nangangaral sa ebanghelyo kung paano makisalamuha sa mga tao. Isang magandang landas na tahakin ang magkaroon ng maraming kaibigan. Dagdag pa rito, may isa pang bagay na lubhang mahalaga. Kahit kanino mo pa ipangaral ang ebanghelyo, dapat ka munang maghanda nang mabuti. Dapat mong sangkapan ang iyong sarili ng katotohanan, magpakadalubhasa ka sa mga prinsipyo, magkaroon ng kakayahang kumilatis ng mga tao, at gumamit ka ng matatalinong pamamaraan. Dapat mong laging isagawa ang paghahandang ito. Una sa lahat, sa mga pakikipag-usap mo sa mga taong nagsisiyasat, dapat mong maunawaan at maarok ang kanilang pinanggalingan, kung saang denominasyon sila kabilang, kung ano ang mga pangunahin nilang kuru-kuro, kung mga introvert ba sila o extrovert, kung kumusta ang kanilang abilidad na umarok, at kung kumusta ang kanilang karakter. Ito ang pangunahing bagay. Sa sandaling may mahusay ka nang kaalaman ukol sa lahat ng aspekto ng mga potensyal na tatanggap ng ebanghelyo, mas magiging mabisa ang pangangaral mo ng ebanghelyo, at malalaman mo kung paano magreseta ng tamang gamot para malutas ang kanilang mga kuru-kuro at problema. Kung mahaharap ka sa mga tukso mula sa mga masamang tao, ateista, o diyablo, mapapakiramdaman mo sila, makikilatis mo kung sino talaga sila, at mabilis mo silang matatalikdan. Ang pagbabasa ng mga salita ng Diyos ay makapagbubunyag ng iba’t ibang uri ng tao. Masusuklam ang mga masamang tao at ateista kapag narinig nila ang mga ito, at ayaw na ayaw ng mga diyablo na makinig sa mga salita ng Diyos. Tanging ang mga uhaw sa katotohanan ang magiging interesado. Hahanapin nila ang katotohanan at magtatanong sila. Ganito mo makukumpirma na sila ay mga potensyal na tatanggap ng ebanghelyo. Sa sandaling makumpirma na natin ito, maaari na tayong sistematikong makipagbahaginan sa kanila tungkol sa katotohanan. Kapag nagbabahagi tungkol sa katotohanan, ganap nating maaarok ang kakayahan nitong mga potensyal na tatanggap ng ebanghelyo, kung gaano nila naiintindihan ang katotohanan, at ang kalagayan ng kanilang mga karakter. Sa ganitong paraan, malalaman natin kung sinong mga tao ang pagsusumikapan at kung paano ibabahagi ang katotohanan. Gaano man tayo magsikap, hindi ito mawawalan ng kabuluhan. Sa proseso ng pangangaral sa ebanghelyo, kung hindi mo nauunawaan at naaarok ang sitwasyon ng kabilang partido at hindi ka nagrereseta ng tamang gamot, hindi magiging madali na makamit ang mga tao. Kahit makamit mo nga ang ilang tao, nagkataon lang ito. Ang mga nakauunawa sa katotohanan at lubos na nakakaintindi sa mga bagay-bagay ay hindi masyadong nagkakamali kapag nangangaral sa ebanghelyo o kaya naman ay ganap nila itong naiiwasan. Nangangaral sila sa mga taong dapat nilang pangaralan at hindi sila nangangaral sa mga taong hindi nila dapat pangaralan. Nakagagawa sila ng tumpak na pagtatasa bago sila mangaral at nakakaiwas sila sa paggawa ng mga bagay na walang silbi. Sa ganitong paraan, nagagawa nila ang kanilang tungkulin nang mas mahusay at mas kaunti na ang nasasayang na pagsisikap, at nakakakuha sila ng magagandang resulta. Kaya, kung gusto mong epektibong maipangaral ang ebanghelyo, sangkapan mo ang iyong sarili ng katotohanan at gawin ang sapat na paghahanda. Paano kung may makilala kang isang relihiyosong tao na maraming alam sa Bibliya, pero hindi mo pa nabasa ang Bibliya? Ano ang maaari mong gawin? Sa pagkakataong iyon, masyado nang huli para sangkapan mo ang iyong sarili ng katotohanang mula sa Bibliya, kaya dapat mo siyang ipakilala kaagad sa isang manggagawa ng ebanghelyo na nakauunawa sa Bibliya. Ipasa mo ang taong ito sa sinumang nakauunawa sa Bibliya. Nakaayon ito sa mga katotohanang prinsipyo. Kung sinusubukan mong bulag na magpakitang-gilas sa pamamagitan ng pangangaral sa ebanghelyo sa kanila, hindi tatanggapin ng taong ito ang ebanghelyo. Ang resultang ito ay bunga ng iyong pagiging iresponsable. Dagdag pa rito, dapat maglaan ka ng oras para sangkapan ang iyong sarili ng kaunting kaalaman sa Bibliya sa iyong libreng oras. Ang pangangaral sa ebanghelyo nang wala kang anumang nalalaman tungkol sa Bibliya ay sadyang hindi uubra. Marami sa mga katanungang itinatanong ng mga nagsisiyasat ay may kaugnayan sa mga salitang nasa Bibliya. Kung nauunawaan mo ang Bibliya, maaari mong gamitin ang katotohanang mula sa Bibliya para lutasin ang mga katanungang ito. Kahit ano pa ang mga kuru-kuro ng potensyal na tatanggap ng ebanghelyo, mahahanap mo ang mga kaugnay na talata ng Bibliya at ang mga salita ng Diyos para resolbahin ang kanilang mga kuru-kuro. Sa ganitong paraan lamang matatamo ang hinahangad na resulta. Samakatwid, ang pangangaral sa ebanghelyo ay nangangailangan ng kaunting kaalaman ukol sa Bibliya. Halimbawa, dapat alam mo kung aling mga propesiya sa Lumang Tipan at aling mga talata sa Bagong Tipan ang nagpapatotoo sa muling pagbabalik ng Diyos at sa gawain ng Diyos sa mga huling araw. Dapat lalo mo pang basahin ang mga salitang ito, lalo pang pagbulay-bulayan ang mga ito, at isapuso ang mga ito. Dagdag pa rito, dapat mong maunawaan kung paano nauunawaan ng mga relihiyosong tao ang mga talatang ito sa Bibliya, pagbulay-bulayan kung paano ka magbabahagi nang sa gayon ay maakay mo sila sa isang tumpak at dalisay na pagkaunawa sa mga talatang ito, at pagkatapos ay iugnay ang mga talatang ito ng Bibliya para gabayan sila tungo sa pagkaunawa sa gawain ng Diyos sa mga huling araw. Paghahanda ba itong ginagawa mo? Ito mismo ang ibig sabihin ng paghahanda. Kailangan mong maunawaan ang mga pangangailangan ng iba’t ibang uri ng mga taong nagsisiyasat sa tunay na daan, at gumawa ng ilang paghahanda ayon sa sitwasyon. Saka mo lamang magagawa ang lahat ng iyong makakaya at matutupad ang iyong mga responsabilidad. Responsabilidad mo ito. Sasabihin ng ilang tao, “Hindi ko kailangang gawin ang lahat ng iyon. Kailangan ko lang basahin ang Bibliya nang ilang beses. Kahit sino pa ang pangaralan ko ng ebanghelyo, iyon at iyon din ang laging sinasabi ko. Hindi nagbabago ang mga salitang ginagamit ko para ipangaral ang ebanghelyo. Gagamitin ko ang mga salitang ito at bahala na kung sumampalataya sila o hindi. Hindi tatanggap ng mga pagpapala ang mga taong hindi sumasampalataya. Hindi nila maaaring isisi iyon sa akin. Tutal, tinupad ko naman ang responsabilidad ko.” Tinupad ba nila ang kanilang responsabilidad? Ano ba ang sitwasyon ng taong nagsisiyasat, ano ba ang edad niya, antas ng edukasyon, kalagayang sibil, mga libangan, personalidad, pagkatao, sitwasyon ng pamilya, at iba pa? Wala kang alam sa mga ito, pero tumutuloy ka pa rin at nangangaral sa kanya. Wala kang ginawang anumang paghahanda at wala kang ginawang anumang pagsisikap. At nasasabi mo pa ring tinupad mo ang iyong responsabilidad? Hindi ba’t panloloko lamang ito sa mga tao? Isang pabasta-basta at iresponsableng saloobin ang ipinapakita ng ganitong pagtrato mo sa iyong tungkulin. Isa itong saloobin ng pagiging pabaya. Ipinapangaral mo ang ebanghelyo nang may gayong saloobin, at kapag hindi mo nakakamit ang isang tao, sinasabi mo, “Kung hindi siya sasampalataya, iyon ay dahil malas lang talaga siya. At saka wala siyang espirituwal na pagkaunawa, kaya kahit sumampalataya pa siya, hindi niya matatamo ang katotohanan o hindi siya maliligtas!” Ito ay pagiging iresponsable. Iniiwasan mo ang iyong responsabilidad. Halatang hindi ka naghanda nang mabuti. Halatang hindi mo tinupad ang iyong responsabilidad, na hindi mo ginampanan ang iyong tungkulin nang may debosyon. At nagdadahilan ka pa rin sa pamamagitan ng iba’t ibang uri ng pangangatwiran, sinusubukang takasan ang iyong responsabilidad sa pamamagitan ng mga salita. Anong uri ng pag-uugali ito? Tinatawag itong panlilinlang. Para makaiwas sa iyong responsabilidad, hinuhusgahan at tinutukoy mo ang mga tao at nagsasalita ka ng mga iresponsable at walang-kuwentang bagay. Tinatawag itong pagmamataas at pag-aakalang mas matuwid kaysa sa iba, pagiging lihim na mapanira at pagiging mapaminsala. Tinatawag din itong panlilinlang. Ito ay pagtatangkang linlangin ang Diyos.

Kung ipinagkatiwala sa iyo ng Diyos ang tungkulin ng pangangaral sa ebanghelyo, dapat mong tanggapin ang atas ng Diyos, nang may paggalang at pagpapasakop. Dapat mong pagsikapang tratuhin ang bawat taong nagsisiyasat sa tunay na daan nang may pagmamahal at pasensiya, at dapat magawa mong magtiis ng paghihirap at magpakapagod. Maging masigasig at responsable sa pangangaral sa ebanghelyo, magbigay ng malinaw na pagbabahagi tungkol sa katotohanan, at abutin ang punto kung saan kaya mong magbigay-sulit sa Diyos sa iyong kilos. Ito ang saloobin na dapat taglayin ng isang tao sa pagganap sa kanyang tungkulin. Kung ang isang taong nagsisiyasat sa tunay na daan ay hinahanap ang katotohanan sa iyo, at binabalewala mo siya, hindi mo nagagawang masigasig na magbahagi sa kanya tungkol sa katotohanan at lutasin ang kanyang problema, at humahanap ka pa nga ng mga palusot, sinasabing, “Wala ako sa tamang timpla ngayon. Sinuman siya, gaano man siya nauuhaw sa katotohanan o sa pagpapakita at gawain ng Diyos, hindi ko problema iyon. Hindi nakasalalay sa akin kung mananampalataya siya. Kung hindi gagawa ang Banal na Espiritu, gaano mang paghahanda ang gawin ko, wala itong silbi—kaya hindi ko iyan gagawin! Nasabi ko naman na ang lahat ng katotohanang nauunawaan ko. Matatanggap man niya ang tunay na daan o hindi, nasa Diyos na iyon. Wala na akong kinalaman dito.” Anong saloobin ito? Ito ay isang iresponsableng saloobin, isang matigas ang kalooban. Hindi ba’t marami ang nangangaral sa ebanghelyo sa ganitong paraan? Kailanman ba ay magiging pasok sa pamantayan ang gayong pangangaral sa ebanghelyo? Madadakila ba nito ang Diyos at mapatototohanan Siya? Hindi, ni katiting. Ang gayong pangangaral sa ebanghelyo ay paggampan lamang ng kaunting pagtatrabaho; malayong-malayo ito sa paggampan ng tungkulin. Kung gayon, paano maipapangaral ng isang tao ang ebanghelyo sa isang paraan na pasok sa pamantayan? Sinuman ang nagsisiyasat sa tunay na daan, dapat ka munang maghanda at sangkapan ang iyong sarili ng katotohanan, pagkatapos ay umasa sa pag-ibig, pasensiya, pagpaparaya, at pagpapahalaga sa responsabilidad para magampanan ang tungkulin mong ito nang maayos. Maging dalisay at gawin ang lahat ng kaya at dapat mong gawin. Ang pangangaral sa ebanghelyo sa ganitong paraan ay pasok sa pamantayan. Kung hindi tinutulutan ng mga sitwasyon na ipangaral mo ang ebanghelyo, o kung ang taong nagsisiyasat ay ayaw makinig at siya ay umalis, hindi mo ito kasalanan. Nagawa mo na kung ano ang dapat mong gawin, at hindi ka uusigin ng iyong konsensiya. Ibig sabihin nito ay natupad mo na ang iyong responsabilidad. Maaaring makatugon ang ilang tao sa mga prinsipyo ng pagiging isang tao na maaaring pangaralan ng ebanghelyo, pero maaaring hindi tama ang panahon. Hindi pa ito ang itinakdang oras ng Diyos. Sa pagkakataong ito, dapat munang ipagpaliban ang gawain ng pangangaral sa ebanghelyo. Ang pagpapaliban ba muna ng gawain ay nangangahulugang hindi mo ipinapangaral ang ebanghelyo sa taong iyon? Hindi ibig sabihin nito na hindi mo ipinapangaral ang ebanghelyo, ang ibig sabihin lang ay kailangan mong hintayin ang angkop na panahon para gawin ito. Sino ang ibang tao na hindi dapat pangaralan? Halimbawa, kapag nagsasalita ang isang tao ng mga wika—hindi sa loob ng isa o dalawang araw, o kaya ay isa o dalawang taon—kundi sa loob ng mahabang panahon, at kaya niyang magsalita nang ganito sa kahit anong oras at sa kahit anong lugar, ang taong ito ay isang masamang espiritu at hindi maaaring ipangaral ang ebanghelyo sa kanya. Mayroon ding mga tao na sa panlabas ay mukhang mabubuting tao, pero kapag ipinagtanong-tanong mo sila at mas naunawaan mo sila, natuklasan mong nakiapid pala sila sa maraming tao. Kung ang mga tao na kagaya nito ay ipapasok sa iglesia, magdudulot ito ng malaking problema. Malamang na lumikha sila ng gulo sa mga hinirang ng Diyos, kaya hindi dapat ipangaral ang ebanghelyo sa kanila. Mayroon ding ilang relihiyosong pastor na nahihirapan nang husto na tanggapin ang katotohanan. Kahit handa silang tanggapin ito, may mga kondisyon pa rin sila. Kontento lang sila kung magsisilbi sila bilang mga lider at manggagawa. Ang karamihan sa ganitong mga uri ng tao ay mga anticristo. Ayon sa mga prinsipyo, hindi dapat ipangaral ang ebanghelyo sa kanila. Tanging kung handa silang magtrabaho sa pamamagitan ng pangangaral sa ebanghelyo at kung nagagawa nilang magpasok ng maraming tao ay saka lamang mapapahintulutang ipangaral ang ebanghelyo sa ganitong mga tao. Kung masyadong buktot ang pagkatao ng isang tao, at alam mo na agad na siya ay masamang tao batay lamang sa kanyang hitsura, kung gayon, hindi kailanman tatanggapin ng ganitong uri ng tao ang katotohanan at hindi siya kailanman magsisisi. Kahit makapasok pa sa iglesia ang ganitong tao, siya ay matitiwalag, kaya hindi kailanman dapat ipangaral ang ebanghelyo sa kanya. Ang mangaral sa isang taong kagaya nito ay katumbas ng pagdadala sa isang Satanas, pagdadala sa isang diyablo sa loob ng iglesia. Isa pang sitwasyon ang lumilitaw kapag gusto ng ilang menor de edad na manampalataya sa Diyos. Subalit sa ilang demokratikong bansa, dapat humingi ng pahintulot sa kanilang tagapangalaga ang mga menor de edad kung gusto nilang lumahok sa buhay iglesia at gumanap ng kanilang mga tungkulin. Huwag balewalain ang hinihinging ito. Nangangailangan ito ng makatwirang solusyon, at kailangan nito ng karunungan. Sa Tsina, hangga’t inaakay ng isa sa mga magulang ang isang menor de edad na manampalataya sa Diyos, walang anumang problema. Kung makakaarok ang isang kabataang hindi na menor de edad sa katotohanan at gusto niyang manampalataya sa Diyos, pero tutol ang kanyang mga magulang at nililimitahan siya, maaaring talikuran ng kabataang iyon ang kanyang pamilya at pumunta sa iglesia para manampalataya at sumunod sa Diyos nang hindi nalilimitahan at nahahadlangan ng kanyang mga magulang. Ganap na wasto ito. Kapareho ito sa sitwasyon ni Pedro nang manampalataya siya sa Diyos. Bilang kongklusyon, anuman ang sitwasyon, pinapahintulutan ang pangangaral sa ebanghelyo hangga’t pinapahintulutan ito ng mga obhetibong kondisyon at hindi nito nilalabag ang batas. Kailangang harapin ang bagay na ito ayon sa mga katotohanang prinsipyo at sa mga idinidikta ng karunungan.

Kapag ipinapangaral ang ebanghelyo, paano magagampanan ng isang tao ang kanyang tungkulin sa isang paraan na pasok sa pamantayan? Una, dapat magawa niyang maarok at maunawaan ang katotohanan ukol sa pangangaral sa ebanghelyo. Kapag nauunawaan na niya ang katotohanan ay saka lang niya tataglayin ang mga tamang pananaw, malalaman kung paano harapin ang mga mali at balighong pananaw, at malalaman kung paano harapin ang mga bagay-bagay at lutasin ang mga problema nang ayon sa mga katotohanang prinsipyo. Pagkatapos, magagawa na niyang makilatis ang iba’t ibang maling pagsasagawa at ang mga pagsasagawa ng mga anticristo na lumalabag sa mga katotohanang prinsipyo. Kaya naman, likas niyang mauunawaan kung aling mga katotohanang prinsipyo ang dapat niyang maunawaan nang lubos para magampanan niya ang kanyang tungkulin ng pangangaral sa ebanghelyo. Para magampanan ang tungkuling ito, anong katotohanan ba ang lubhang mahalagang maunawaan muna? Dapat mong maunawaan na responsabilidad at obligasyon ng bawat hinirang ng Diyos ang ipakalat ang mensahe ng gawain ng Diyos. Isa itong atas na ipinagkatiwala ng Diyos sa lahat. Ito ang pinagmulan ng tungkuling ito. Sinasabi ng ilang tao, “Wala ako sa pangkat ng mga taga-ebanghelyo, kaya may ganito ba akong responsabilidad at obligasyon?” Lahat sila ay may ganitong responsabilidad at obligasyon. Kapaki-pakinabang sa lahat ang katotohanan ukol sa aspektong ito ng tungkulin. Hindi Ko alam kung may napansin kayong partikular na penomeno sa alokasyon ng iba’t ibang kawani sa iglesia. Ang ilang tao ay mga dating lider, pero natanggal sila dahil hindi sila makagawa ng tunay na gawain. Pagkatapos matanggal, dahil wala silang anumang taglay na kasanayan o kahusayan, hindi sila makaganap ng mga espesyal na tungkulin. Kaya sa huli, itinalaga sila sa pangkat ng mga taga-ebanghelyo para ipangaral ang ebanghelyo, o para diligan ang mga baguhan, o para gumanap ng ilang ordinaryong tungkulin. Kung hindi rin nila matutupad ang iba pang mga tungkulin sa iglesia, ano ang dapat mangyari sa kanila? Ang gayong mga tao ay basura at dapat matiwalag. Kaya, kung tinanggal ka bilang lider ng iglesia dahil sa kawalan ng kahusayan at wala kang anumang espesyal na talento o kasanayan, kung gayon ay kailangang handa kang ipangaral ang ebanghelyo. Kung maipapangaral mo ang ebanghelyo at magagawa mo ang iyong tungkulin bilang miyembro ng pangkat ng mga taga-ebanghelyo, kung gayon ay may kaugnayan sa iyo ang katotohanan tungkol sa pasok sa pamantayan na paggampan ng sariling tungkulin. Kung mabibigo kang gampanan ang iyong tungkulin ng pangangaral sa ebanghelyo, walang kaugnayan sa iyo ang katotohanan tungkol sa pasok sa pamantayan na paggampan ng sariling tungkulin, at sa sambahayan ng Diyos, sa panahon ng gawain ng Diyos, walang kinalaman sa iyo ang gawain ng pagganap ng isang tungkulin. Sa puso mo, dapat malinaw mong malaman ang lahat ng ipinapahiwatig nito. Kung hindi ka gumaganap ng anumang tungkulin, anong kaugnayan ang mayroon ka sa gawain ng Diyos? Samakatwid, kahit anong uri pa ng tungkulin ang ginagampanan ng isang tao, natural na pinakamainam kung makapagpupursige siya hanggang sa huli at magagampanan niya nang mabuti ang kanyang tungkulin. Sinasabi ng ilang tao, “Ayaw kong ipangaral ang ebanghelyo dahil lagi akong inilalapit nito sa mga estranghero. Maraming iba’t ibang masamang tao na may kakayahang gumawa ng iba’t ibang klase ng masamang bagay. Sa partikular, itinuturing ng mga relihiyosong tao bilang mga kaaway ang mga nagpapakalat sa ebanghelyo ng Diyos ng mga huling araw at may kakayahan talaga ang mga relihiyosong tao na isuplong sila sa rehimen ni Satanas. Mas malala pa sila kaysa sa mga walang pananampalataya. Hindi ko matitiis ang sakit na ito. Maaaring patayin nila ako sa bugbog, gawin akong baldado, o ibigay ako sa malaking pulang dragon. Iyon na ang magiging katapusan ko.” Dahil hindi mo kayang tiisin ang hirap at lubhang maliit ang tayog mo, dapat gawin mo nang mabuti ang kasalukuyan mong tungkulin. Iyon ang magiging matalinong desisyon. Siyempre, magiging mas mainam kung magagampanan mo rin ang iba’t ibang tungkulin kasabay ng pangangaral sa ebanghelyo. Hindi lamang responsabilidad ng mga miyembro ng pangkat ng mga taga-ebanghelyo ang pangangaral sa ebanghelyo, responsabilidad ito ng lahat. Dahil narinig ng lahat mula sa Diyos ang ebanghelyo at mabubuting balita ng bagong gawain ng Diyos, may responsabilidad at obligasyon ang lahat na ipakalat ang ebanghelyong ito nang sa gayon ay marami pang tao ang pumunta sa sambahayan ng Diyos matapos marinig ang mabubuting balita at humarap sa Diyos para tanggapin ang Kanyang pagliligtas. Itutulot nitong marating ng gawain ng Diyos ang kongklusyon nito sa lalong madaling panahon. Iyon ang atas ng Diyos, iyon ang Kanyang layunin.

Abalang nangangaral sa ebanghelyo sa buong maghapon ang ilang manggagawa ng ebanghelyo, pero wala naman silang nakakamit na kahit isa matapos ng ilang taon ng pangangaral. Ano ang nangyari? Mukha namang abalang-abala sila, at mukha ring masinop nilang ginagawa ang kanilang tungkulin. Kaya bakit wala silang nakakamit na sinuman? Ang katotohanan na dapat maunawaan para sa tungkulin ng pangangaral sa ebanghelyo ay aktuwal na katulad sa mga katotohanan na dapat maunawaan para sa ibang tungkulin. Kung nangangaral ng ebanghelyo ang isang tao sa loob ng ilang taon nang walang nakakamit na sinuman, ibig sabihin nito ay may mga problema ang taong ito. Ano ang mga problemang ito? Ang pangunahing problema ay na hindi sila malinaw na nagbabahagi tungkol sa katotohanan ng pangitain sa pangangaral sa ebanghelyo. Bakit hindi malinaw ang kanilang pagbabahagi? Maaaring dahil masyadong mahina ang kanilang kakayahan para dito, o maaaring dahil nagpapakaabala sila sa buong maghapon sa walang katuturang bagay kaya wala na silang oras na magbasa ng mga salita ng Diyos o magbulay-bulay tungkol sa katotohanan, at wala silang anumang nauunawaan sa katotohanan, at hindi nila kayang lutasin ang anumang kuru-kuro, maling paniniwala, o mga maling kaisipan. Kung parehong ganito ang kaso, matutupad ba ng taong ito ang kanyang tungkulin na ipangaral ang ebanghelyo? Nangangamba Akong magiging lubhang mahirap para sa kanya na magkamit ng mga tao. Kahit ilang taon pa siyang gumugol sa pangangaral sa ebanghelyo, wala siyang makikitang anumang halatang resulta. Para maipangaral ang ebanghelyo, dapat mo munang maunawaan ang katotohanan ng pangitain. Kahit ano pa ang itanong ng mga tao, hangga’t nagbabahagi ka tungkol sa katotohanan para maging malinaw ito, masasagot mo ang kanilang mga katanungan. Kung hindi mo nauunawaan ang katotohanan ng pangitain at hindi mo kayang magsalita nang malinaw kahit paano ka pa magbahagi, kung gayon, paano mo man ipangaral ang ebanghelyo, hindi ka magkakaroon ng mga resulta. Kung hindi mo nauunawaan ang katotohanan, dapat kang tumuon sa paghahanap sa katotohanan at sa pagbabahagi tungkol sa katotohanan. Kung mas magbabasa ka pa ng mga salita ng Diyos, makikinig sa mas maraming sermon, mas magbabahagi tungkol sa katotohanan ng pangangaral sa ebanghelyo, at laging nagsisikap sa pagbabahagi tungkol sa katotohanan ng pangitain para tunay mong maunawaan ang katotohanan ng pangitain, at para malutas mo ang mga pinakakaraniwang kuru-kuro at problema ng mga relihiyosong tao, kung gayon, makapagkakamit ka ng mga resulta, sa halip na wala ka man lang makamit na anumang resulta. Samakatwid, ang kabiguang maunawaan ang katotohanan ng pangitain ng gawain ng Diyos ang isang dahilan kung bakit hindi nagkakaroon ng mga resulta ang mga tao kapag nangangaral sa ebanghelyo. Dagdag pa rito, hindi mo maarok o maunawaan ang mga katanungan ng mga nagsisiyasat sa tunay na daan, at hindi mo makita ang laman ng kanilang puso para hanapin kung saan naroon ang pinakamalalaki nilang problema at para alamin ang mga pangunahing problema na nakahahadlang sa pagtanggap nila sa tunay na daan. Kung hindi ka makasigurado tungkol sa mga problemang ito, hindi ka maaaring mangaral sa ebanghelyo o magpatotoo tungkol sa Diyos sa ibang tao. Kung isinasagawa mo lang ang pangangaral sa ebanghelyo gamit ang mga hungkag na teorya, hindi ito uubra. Sa sandaling magtanong na ang mga taong nagsisiyasat, hindi mo sila masasagot. Magagawa mo lang na basta-bastang sagutin ang mga tanong na ito sa pamamagitan ng pagtatalakay tungkol sa ilang doktrina. Magkakamit ba ng mga tao ang ganitong paraan ng pangangaral sa ebanghelyo? Tiyak na hindi. Sa maraming pagkakataon, kapag hindi kayang tanggapin kaagad ng mga nagsisiyasat ang tunay na daan, ito ay dahil hindi ka nakasasagot nang malinaw sa kanilang mga katanungan. Kung ganito ang kaso, magtataka sila kung bakit ikaw, na napakatagal nang sumasampalataya, ay hindi makapagbigay ng malinaw na paliwanag sa mga katanungang ito. Sa kanilang puso, magdududa sila kung ito nga ba ang tunay na daan, kaya hindi sila maglalakas-loob na sumampalataya rito o tanggapin ito. Hindi ba’t ganito ang tunay na sitwasyon? Ito ang pangalawang dahilan kung bakit maaaring hindi nakakakuha ng mga resulta ang mga tao kapag nangangaral sa ebanghelyo. Kung gusto mong ipangaral ang ebanghelyo pero hindi mo kayang lumutas ng mga aktuwal na problema, kung gayon, hindi mo maipapangaral ang ebanghelyo sa mga tao. Kung hindi mo nauunawaan ang katotohanan, paano mo malulutas ang kanilang mga problema? Samakatwid, kung gusto mong magkamit ng mga resulta sa pangangaral sa ebanghelyo, dapat pagsikapan mong hanapin ang katotohanan at lubusang unawain ang lahat ng katanungan ng mga taong nagsisiyasat. Sa ganitong paraan, masasagot mo ang kanilang mga tanong sa pamamagitan ng pakikipagbahaginan sa kanila tungkol sa katotohanan. Laging naghahanap ng obhetibong dahilan ang ilang manggagawa ng ebanghelyo na maaari nilang gawing palusot, sinasabi nila, “Napakahirap pakitunguhan ng mga taong ito. Ang bawat isa sa kanila ay mas may tendensiyang mabaluktot kaysa sa nauna, at wala sa kanila ang tumatanggap sa katotohanan. Sila ay mapaghimagsik at matigas ang kalooban, at lagi silang kumakapit sa mga kuru-kurong panrelihiyon.” Hindi pagsisikapang lutasin ng gayong mga manggagawa ng ebanghelyo ang mga paghihirap at problema ng mga taong ito, kaya mabibigo sila sa tuwing susubukan nilang ipangaral ang ebanghelyo. Wala silang ni katiting na pagmamahal at hindi nila kayang magtiyaga nang matagal sa tungkuling ito. Sa panlabas, para bang abalang-abala sila, pero ang totoo, kulang ang naging pagsisikap nila para sa bawat isang taong nagsisiyasat sa tunay na daan. Hindi nila hinaharap ang mga katanungan ng mga taong ito nang seryoso at responsable. Hindi nila hinahanap ang katotohanan para makahanap ng solusyon, para isa-isang malutas ang mga katanungang ito, at sa huli ay makamit ang mga taong iyon. Sa halip, iniraraos lang nila ang mga bagay-bagay. Kahit gaano pa karaming tao ang mawala sa kanila, ganoon pa rin ang ginagawa nila. Nagtatrabaho sila sa loob ng ilang araw, at pagkatapos ay magpapahinga nang ilang araw. Ano ang turing nila sa pangangaral sa ebanghelyo? Itinuturing nila itong isang laro, isang uri ng interaksyong panlipunan. Iniisip nila, “Ngayong araw ay makikipagkilala ako sa ganitong uri ng mga tao at magpapakasaya kami. Bukas makikipagkilala naman ako sa ganoong uri ng mga tao, at ito ay magiging bagong karanasan at interesante.” Sa huli, wala silang sinumang makakamit. Hindi sila kailanman nakakaramdam ng anumang panunumbat sa sarili o anumang bigat ng responsabilidad dahil sa kabiguang ito na makamit ang sinuman. Matutupad ba nila ang kanilang tungkulin sa pamamagitan ng ganitong pangangaral sa ebanghelyo? Hindi ba’t nagiging pabaya sila at sinusubukan nilang linlangin ang Diyos? Ang isang taong laging ganito mangaral sa ebanghelyo ay hindi tunay na gumagampan sa kanyang tungkulin dahil hindi naman niya tinupad ang kanyang responsabilidad. Pabaya siya sa lahat ng bagay. Ano pang mga dahilan ang nagdudulot ng kabiguang makapagkamit ng mga tao kapag nangangaral sa ebanghelyo? Sabihin mo sa Akin. (Ang hindi pangangaral sa ebanghelyo ayon sa mga prinsipyo.) Nangyayari talaga na bilang lang ang mahalaga sa mga tao kapag nangangaral sa ebanghelyo. Hindi nangangaral ang gayong mga tao ayon sa mga prinsipyo at madalas silang bigong makapagkamit ng mga tao. Nangyayari din na sabik na pinag-aagawan ng ilang tao sa pangkat ng mga taga-ebanghelyo ang mga taong potensyal na tatanggap ng ebanghelyo, iniisip nila na ang tao na makakapangaral sa ebanghelyo sa mas maraming tao ay tatanggap ng higit na merito. Kapag nakikita sila ng mga potensyal na tatanggap ng ebanghelyo na nagpapaligsahan sa ganitong paraan, hindi titibay ang mga ito. Sa halip, lilitaw ang mga kuru-kuro sa isipan ng mga ito, “Kayong mga mananampalataya sa Diyos ay hindi nagkakaisa, may inggitan at awayan sa pagitan ninyo.” Kaya’t hindi nila gugustuhing sumampalataya. Isang hadlang ito. Parte rin ba ito ng dahilan kung bakit bigo silang makapagkamit ng mga tao kapag nangangaral sa ebanghelyo? (Oo.) Matagal na panahong namuhay sa lipunan ang ilang potensyal na tatanggap ng ebanghelyo at mapagbantay ang mga ito laban sa iba’t ibang uri ng mga tao, lalo na sa mga estranghero. Kung walang mamamagitan para ipakilala sila, magiging maingat sila kapag nakipagkilala sila sa isang tao sa unang pagkakataon. Halimbawa, kung kakakilala mo pa lang sa isang estranghero, siguradong hindi mo basta-bastang sasabihin sa kanya ang iyong pangalan, tirahan, at ang numero ng iyong telepono. Kapag naging pamilyar ka na sa kanya, kapag mas nakikilala na ninyo ang isa’t isa, kapag alam mo nang wala siyang masamang intensyon sa iyo, magiging magkaibigan kayo. Saka mo lamang ibibigay sa kanya ang mga impormasyong ito. Gayumpaman, hindi maunawaan ng ilan sa mga manggagawa ng ebanghelyo ang mga tao, kaya kapag nag-iingat ang mga tao laban sa kanila, tinatawag nila ang mga taong ito na mapanlinlang at buktot. Kinokondena nila ang depensibong kaisipan ng mga ito, ipinapasa sa iba ang sarili nilang responsabilidad. Hindi ba’t nag-iingat din ang mga manggagawa na iyon ng ebanghelyo laban sa mga estranghero? Bakit hindi nila kinokondena ang kanilang sarili, bagkus iniisip pa nilang matalino sila dahil sa pagiging maingat nila? Hindi patas na tratuhin ang mga tao sa ganitong paraan. Hinihingan kaagad ng ilang manggagawa ng ebanghelyo ang mga potensyal na tatanggap ng ebanghelyo ng kanilang personal na impormasyon pagkakitang-pagkakita pa lang sa mga ito. Kung ayaw itong ibigay ng isang tao sa kanila, hindi gugustuhin ng ganitong uri ng manggagawa ng ebanghelyo na mangaral sa taong ito. Anong uri ng disposisyon ito? Isa itong mapaminsalang disposisyon. Nagagalit sila at tumatangging ipangaral ang ebanghelyo dahil lang sa ayaw sumunod ng isang tao sa kanilang mga hinihingi sa gayong kaliit na bagay. Kasuklam-suklam ito! Bakit gusto mong ipangaral ang ebanghelyo sa iba? Hindi ba’t pagganap ito sa iyong tungkulin? Kung kikilos ka ayon sa gusto mo, paggawa pa rin ba ito sa iyong tungkulin? Hindi ba’t pagtatrabaho lang ito? Paano ka ba dapat magbigay-sulit ng sarili mo sa Diyos? Kung hindi ka kailanman magsisisi, kokondenahin at ititiwalag ka ng Diyos. Nagdadala ka ng kapahamakan sa iyong sarili.

May nabalitaan Akong kaso kung saan may nakilalang isang taong potensyal na tatanggap ng ebanghelyo ang mga miyembro ng dalawang magkahiwalay na pangkat ng mga taga-ebanghelyo. Pagkatapos, nagtalo-talo sila, pareho nilang sinasabi na sila ang naunang kumausap sa taong ito. Ano ang saysay na pag-awayan ito? Kamangmangan ba ito? Isang bagay ito na hindi maaaring gawin. Kaya, ano ang nararapat gawin? Kailangang sama-samang pag-usapan ng lahat ang naturang usapin. Hindi mahalaga kung sino ang naunang nakipag-usap. Kapag nalaman ninyong iisang tao lang ang nakausap ninyo, ipangaral ninyo ang ebanghelyo nang magkasama, hatiin ang trabaho, at magtulungan kayo. Kung orihinal mong pinlano na aabutin ng dalawang buwan para matagumpay na maipangaral ang ebanghelyo sa taong ito, subukan mong gawin ito nang isang buwan lang dahil mas marami ang tao mo. Pagkatapos, dapat magbahaginan ang lahat tungkol sa mga problema at paghihirap ng potensyal na tatanggap ng ebanghelyo, kung aling mga aspekto ng katotohanan ang kailangang hanapin ng lahat para malutas ang mga isyung ito, kung paano dapat magtulungan ang dalawang pangkat, at iba pa. Ano ang layunin ng paggawa nito? Ito ay para makamit ang taong ito at para tuparin ang iyong tungkulin. Kapag nagkakaisa ang lahat sa puso at isip, magkakasamang nagbabahaginan, at itinutuon ang lahat ng kanilang pagsisikap para sa iisang layon, sila ay bibigyan ng kaliwanagan at aakayin ng Banal na Espiritu. Kapag nagkakaisa sila, madaling magagawa ng mga tao ang mga bagay-bagay, at matatanggap nila ang mga pagpapala at patnubay ng Diyos. Gayumpaman, kung hindi mo ito gagawin, at palagi kang kasalungat ng sambahayan ng Diyos, palaging isinasagawa ang sarili mong proyekto, palaging isinasaalang-alang ang personal mong pakinabang at kawalan, at kapag ipinapangaral ang ebanghelyo—inaalala mo lang kung personal mong makakamit ang mga tao nang hindi nakikipagtulungan sa iba nang may pagkakasundo, magagawa mo bang gawin ang iyong tungkulin sa paraan na kaisa ng puso at isip ng iba? Minsan ay nagagawa ng mga tao ang kanilang tungkulin nang sila lang, pero sa ibang mga pagkakataon, kailangang magtulungan nang may pagkakasundo ang lahat para magampanan nang maayos ang gawain ng iglesia. Kung magkakanya-kanya ang bawat isa at hindi maayos na magtutulungan, magugulo nito ang gawain ng iglesia. Sino ang mananagot para dito? Mananagot ang lahat, at papasanin ng punong superbisor ang mas malaking bahagi ng pananagutan. Kapag pumapalpak ka sa gawain ng iglesia, bukod sa bigo kang matupad nang maayos ang iyong tungkulin, nakakagawa ka rin ng matinding kasamaan, dahilan para mapoot at masuklam sa iyo ang Diyos. Kapag nagkagayon, problema ang pinasok mo. Kung kokondenahin ka ng Diyos bilang isang masamang tao o isang anticristo na ginugulo ang gawain ng iglesia, magiging mas malala pa ito. Siguradong mabubunyag at matitiwalag ka, at kakailanganin mo pa ngang tumanggap ng parusa. Kung tatalikuran mo ang iyong tungkulin, ano ang katumbas nito? Mawawalan ka ng bahagi sa gawain ng Diyos at hindi mo matatanggap ang pagliligtas ng Diyos. Mapapabilang ka sa mga walang pananampalataya, at mawawalan ng saysay ang buhay mo. Para saan at nabubuhay ka ngayon? Ano ang halaga mo sa pangkat ng mga taga-ebanghelyo? Paano mo maipapakita ang halaga mo bilang isang indibidwal? Dapat mong tuparin ang iyong mga responsabilidad sa praktikal na paraan, gampanan mong mabuti ang iyong tungkulin at magawa mong bigyan ng mga garantiya ang Diyos, nang sinasabing, “Nakapagkamit ako ng ilang tao sa pamamagitan ng pangangaral sa ebanghelyo. Ginawa ko ang lahat ng aking makakaya. Bagama’t mahina ang aking kakayahan at ilang katotohanang realidad lang ang taglay ko, ginawa ko naman ang lahat ng makakaya ko. Hindi ko sinukuan ang aking tungkulin, hindi ako nagmarakulyo o naging negatibo at nagpakatamad sa paggampan ng tungkulin ko, at hindi ko sinubukan na gamitin ito bilang isang pamamaraan para magkamit ng kasikatan o pakinabang. Sa halip, nakaranas ako ng maraming pagkapahiya sa pangangaral ng ebanghelyo, tiniis ko ang mga pang-iinsulto at pagpapatalsik mula sa mundo ng relihiyon, at natulog ako sa lansangan. Bagama’t nakaranas ako ng pagkanegatibo at kahinaan, hindi ko tinalikuran ang aking tungkulin, bagkus ay nagpunyagi ako sa pangangaral sa ebanghelyo sa lahat ng pagkakataon. Nagpapasalamat ako sa Diyos para sa proteksyon at patnubay na ibinigay Niya sa akin.” Ito ang ibig sabihin ng tunay na tuparin ang iyong mga responsabilidad. Pagdating ng araw, magagawa mong humarap sa Diyos nang may ganitong malinis na konsensiya at mabibigay-sulit ang iyong sarili. Marahil ay marami kang nakilalang potensyal na tatanggap ng ebanghelyo, pero hindi ka nakapagkamit ng maraming tao. Subalit, batay sa iyong kakayahan at mga ikinilos, nakamit mo ang lahat ng taong kaya mo sa pamamagitan ng pagsisikap mo nang husto. Kung ganito ang kaso, paano ka susuriin ng Diyos? Ang paggampan mo sa iyong tungkulin ay naging pasok sa pamantayan. Ginawa mo ang abot ng iyong makakaya at ibinuhos mo ang buong puso mo para dito. Para maipangaral ang ebanghelyo sa mga potensyal na tatanggap ng ebanghelyo, pinagsikapan mong mabuti na sangkapan ang iyong sarili ng katotohanan ng pangitain, at pinag-aralan mong mabuti ang mga kaugnay na talata ng Bibliya. Kinabisado mo ang mga kailangan mong kabisaduhin at isinulat ang mga bagay na hindi mo makabisado. Kapag nangangaral ng ebanghelyo, kahit sino pa ang makatagpo mo at kahit ano pa ang itanong niya, nagagawa mong magbigay ng solusyon. Sa ganitong paraan, lalong naging mas epektibo ang iyong pangangaral sa ebanghelyo at nagawa mong makamit ang mas maraming tao. Para makapagkamit ng mas maraming tao sa pamamagitan ng pangangaral sa ebanghelyo, para magampanang mabuti ang tungkuling ito at matupad ang iyong mga responsabilidad, pinagtagumpayan mo ang maraming suliranin sa iyong sarili, kabilang na ang sarili mong mga kakulangan, kahinaan, at negatibong emosyon. Napagtagumpayan mo ang lahat ng ito, at naglaan ka ng maraming oras para sa gampaning ito. Hindi ba’t kinakailangang pagtagumpayan ang gayong mga suliranin para magampanan mo nang mabuti ang iyong tungkulin? (Oo.) Bukod pa rito, para madala ang mga nagsisiyasat sa tunay na daan para marinig ang tinig ng Diyos, para maunawaan at malaman ang gawain ng Diyos, at para matanggap ang tunay na daan, kailangan mong maunawaan ang mas marami pang katotohanan nang sa gayon ay makapagpatotoo ka sa gawain ng Diyos nang mas mabuti. Kahit gaano pa kalalim o kababaw ang pagbabahagi mo ukol sa katotohanan, dapat magkaroon ka ng pagmamahal at pagpapasensiya. Marahil ikaw ay pinagtatawanan, iniinsulto, tinatanggihan, o hindi nauunawaan ng iyong mga tagapakinig—hindi ito mahalaga, kung mahaharap mo ito nang tama at buong-tiyaga kang makikipagbahaginan sa kanila tungkol sa katotohanan, at namuhunan ka ng matinding pagsisikap at nagbayad ng malaking halaga para dito, kung gayon ay natupad mo na ang iyong mga responsabilidad. Ang paggawa sa iyong tungkulin sa ganitong paraan ay pasok sa pamantayan.

Kapag ang ilang manggagawa ng ebanghelyo ay may nakilalang isang potensyal na tatanggap ng ebanghelyo na mayabang dahil sa kayamanan at katayuan sa lipunan ng kanyang pamilya, pakiramdam lagi nila ay mababang-uri sila at hindi komportable kapag nakatayo sila sa harapan nito. Makakaapekto ba ang pagkaasiwang ito sa pagganap mo ng iyong tungkulin? Kung nakakaapekto ito sa iyo kaya hindi mo magawa nang maayos ang iyong tungkulin at hindi mo matupad ang iyong mga responsabilidad, kung gayon ay hindi mo ginagampanan ang iyong tungkulin. Kung ang lagay ng loob mo lang ang naaapektuhan nito—dahilan para hindi ka maging masaya at hindi maging komportable—pero hindi mo naman tinatalikdan ang iyong tungkulin o nakakalimutan ang iyong mga responsabilidad at obligasyon, kaya sa huli ay natatapos mo ang iyong gawain at nagagawa ito nang maayos, kung gayon, tunay na natupad mo ang iyong tungkulin. Ito ba ang katotohanan? (Oo.) Ito ang katotohanan, at dapat itong tanggapin ng lahat. Maaari ka bang malagay sa ganitong sitwasyon? Halimbawa, maaaring mababa ang tingin sa iyo ng ilang potensyal na tatanggap ng ebanghelyo dahil galing ka sa probinsya. Maaaring maliitin ka pa nga nila. Paano mo haharapin ito? Sabihin mo, “Ipinanganak akong mahirap sa probinsya, samantalang ipinanganak ka naman sa isang marangyang buhay sa lungsod. Inorden ito ng Diyos. Gayumpaman, mapagpala ang Diyos kahit saan pa tayo ipinanganak. Nabubuhay tayo sa panahong ito, at pinagpala tayong lahat dahil naabutan natin ang gawain ng Diyos sa mga huling araw.” Totoo ang mga salitang ito, at hindi ito isang pagtatangkang sumipsip. Sasabihin naman ng mga tumatanggap ng ebanghelyo, “Kung gayon, hindi ka pinagpala nang gaya namin. Natatamasa namin ang mga pagpapala ng buhay na ito at ng mundong darating, pero maaari lang ninyong tamasahin ang mga pagpapala ng susunod na buhay. Kaya, mas nagtatamasa kami ng mga pagpapala kaysa sa inyo.” Sasabihin mo naman, “Ang lahat ng ito ay dahil sa biyaya ng Diyos.” At dahil hindi nila alam ang gawain ng Diyos, kinakailangan pa bang makipagtalo sa kanila? Kung hindi mo pinapahalagahan ang gayong mga bagay, hindi ka makikipagtalo sa kanila. Sa iyong puso, dapat maunawaan mo nang malinaw na “May tungkulin ako sa puso ko, isang pasanin sa aking mga balikat, isang misyon at obligasyon. Hindi ako makikipagtalo sa kanila tungkol doon. Pagdating ng araw na sumampalataya na sila at bumalik sa sambahayan ng Diyos, kapag mas marami nang sermon ang napakinggan nila at may nauunawaan na sila tungkol sa katotohanan, maiisip nila ang kanilang mga inasal at ikinilos ngayon at mahihiya sila.” Kung iisipin mo ito sa ganitong paraan, mabubuksan ang iyong puso. Ganito talaga ang nangyayari. Kung tunay mo silang makakamit at talagang hahangarin nila ang katotohanan, kung gayon, pagkatapos nilang sumampalataya sa loob ng tatlo o limang taon, makikilala nila na hindi angkop, walang pagkatao, at di-tugma sa katotohanan na tratuhin ka nila nang gayon noong una ka nilang nakilala. Kailangan tuloy nilang humingi ng paumanhin sa iyo sa susunod na pagkakataong makita ka nila. Sa proseso ng pangangaral sa ebanghelyo, madalas mong mararanasan ang ganitong uri ng sitwasyon. Kapag nangyari ito, paano Ko haharapin ito? Hindi Ko masyadong pinapansin ang gayong mga bagay. Hindi ito isang malaking usapin. Kung iniisip mong hindi ito isang malaking usapin, hindi ka maaapektuhan ng kanilang mga salita. Tinatawag itong pagtataglay ng tayog. Kung nauunawaan mo ang katotohanan at nagtataglay ka ng katotohanang realidad, magagawa mong makilatis ang maraming kasabihan o pagsasagawa na diumano ay nakakapinsala sa mga tao. Malulutas mo ang mga ito. Ngunit kung hindi mo makikilatis ang mga bagay na ito, tatandaan mo ang gayong mga salita at kilos sa buong buhay mo at, sa isang kindat, isang salita, o kilos, maaari kang sugatan ng sinuman. Gaano kalala ang gayong mga sugat? Mag-iiwan ito ng marka sa iyong puso. Kapag nakakakita ka ng mayayamang tao, mga taong mas mataas ang katayuan kaysa sa iyo, o mga taong kagaya ng mga minsang nangmaliit sa iyo at bumatikos sa iyo, matatakot at mangingimi ka. Paano mo maaalis ang pangingiming ito? Kailangan mong makilatis ang kanilang diwa. Kahit gaano pa sila kataas, kahit ano pa ang kanilang katayuan o kalagayan, mga tiwaling tao lang sila. Walang anumang espesyal sa kanila. Kung makikita mo ito, hindi malilimitahan ang iyong puso. Sa gawain ng pangangaral sa ebanghelyo, tiyak na mararanasan mo ang ganitong mga problema. Pawang pangkaraniwang problema ang mga ito. Hindi ka mauunawaan ng ilang tao o magkakaroon sila ng pagkiling laban sa iyo, o baka magpahiwatig pa nga at di-tuwirang magsalita ng mga pangit na bagay para kutyain ka. Sasabihin ng ilang tao na nangangaral ka ng ebanghelyo para kumita ng pera, para maghangad ng pakinabang, o makahanap ng karelasyon. Paano mo haharapin ang gayong mga sitwasyon? Dapat ka bang makipagtalo sa gayong mga tao? Lalo na kapag ang isang potensyal na tatanggap ng ebanghelyo ay mula sa isang mayamang pamilya, ano ang dapat mong gawin kung kumakain ka sa kanyang bahay at nakikita mo ang ekspresyon na iyon sa kanyang mukha? Kung hindi ka kakain sa kanilang bahay para maingatan ang iyong dignidad, kaya mo bang patuloy na ipangaral ang ebanghelyo nang walang laman ang iyong tiyan? Dapat mong pag-isipan ang bagay na ito nang ganito: “Ngayong araw, maaari akong kumain sa kanilang bahay at ipangaral ang ebanghelyo sa kanila. Maaari nilang patuluyin ang mga nangangaral sa ebanghelyo. Ito ang magandang kapalaran nila.” Ang totoo, ganito talaga ang mga bagay-bagay. Ito ang magandang kapalaran nila. Hindi nila ito namamalayan, pero kailangan mong malaman ito sa iyong puso. Habang ipinapangaral ang ebanghelyo, madalas na kahaharapin ng isang tao ang gayong mga pangungutya, panlilibak, panunuya, at paninirang-puri, o nalalagay pa nga siya sa mga mapanganib na sitwasyon. Ang ilang kapatid, halimbawa, ay isinusumbong o dinudukot ng masasamang tao, at ang iba ay isinusumbong sa mga pulis, na siya namang ipinapasa sa pamahalaan. May ilan na inaaresto at ikinukulong, habang ang iba naman ay binubugbog hanggang sa mamatay. Ang lahat ng bagay na ito ay talagang nangyayari. Ngunit ngayong alam na natin ang mga bagay na ito, dapat ba nating baguhin ang ating saloobin tungkol sa gawain ng pangangaral sa ebanghelyo? (Hindi.) Ang pangangaral sa ebanghelyo ay responsabilidad at obligasyon ng lahat. Anumang oras, anuman ang ating marinig, o makita, o anumang klase ang pagtrato sa atin, dapat nating palaging panindigan ang responsabilidad na ito ng pangangaral sa ebanghelyo. Anuman ang sitwasyon, hindi natin dapat isuko ang tungkuling ito dahil sa pagiging negatibo o sa kahinaan. Ang tungkulin na ipangaral ang ebanghelyo ay hindi mapayapang paglalayag, kundi puno ng panganib. Kapag nangangaral kayo ng ebanghelyo, hindi kayo haharap sa mga anghel, o mga taga-ibang planeta, o mga robot. Haharap kayo sa masama at tiwaling sangkatauhan lamang, sa buhay na mga demonyo, sa mga halimaw—lahat sila ay mga taong nabubuhay sa masamang lugar na ito, sa masamang mundong ito, sila ay lubhang nagawang tiwali ni Satanas, at lumalaban sa Diyos. Samakatwid, sa proseso ng pangangaral sa ebanghelyo, tiyak na naroon ang lahat ng uri ng panganib, lalo na ang maliit na paninirang-puri, panunuya, at mga di-pagkakaunawaan, na madalas nang mangyari. Kung talagang itinuturing mo ang pangangaral sa ebanghelyo bilang isang responsabilidad, isang obligasyon, at bilang tungkulin mo, magagawa mong ituring nang tama ang mga bagay na ito at mapamahalaan pa nang tama ang mga ito. Hindi mo susukuan ang iyong responsabilidad at ang iyong obligasyon, ni hindi ka lilihis mula sa iyong orihinal na layunin na ipangaral ang ebanghelyo at magpatotoo sa Diyos dahil sa mga bagay na ito, at hinding-hindi mo isusuko ang responsabilidad na ito, sapagkat ito ang tungkulin mo. Paano dapat unawain ang tungkuling ito? Ito ang halaga at pangunahing obligasyon ng buhay ng tao. Ang pagpapakalat sa mabuting balita ng gawain ng Diyos sa mga huling araw at ang ebanghelyo ng gawain ng Diyos ay ang halaga ng buhay ng tao.

Ngayon, nagbabahaginan tayo tungkol sa katotohanan ng paggampan sa tungkulin ng isang tao na ipangaral ang ebanghelyo. May nakamit ba kayo mula rito? (Mayroon.) Dati, nakatuon sa pangitain ang ating pagbabahaginan tungkol sa katotohanan ng pangangaral sa ebanghelyo, ibig sabihin, hayagan tayong nagbahaginan tungkol sa katotohanang may kaugnayan sa pangitain at hindi natin tinalakay ang maraming detalyadong isyu gaya ng ginagawa natin ngayon. Dahil may nalalaman naman ang karamihan sa mga tao tungkol sa pangkalahatang balangkas ng katotohanan ng pangitain, pero maaaring hindi malinaw sa kanila ang mga detalyadong landas sa pagsasagawa at ang mga prinsipyo para sa mga partikular na isyu, ngayon tatalakayin Ko ang mga partikular na isyung ito sa ating pagbabahagi. Sa pagbabahagi tungkol sa ilang kaso at pag-uugali ng mga tao—o sa mga tamang dapat gawin at hindi dapat gawin kapag nahaharap ang isang tao sa mga sitwasyong ito, ang mga pananaw na pinanghahawakan ng mga tao, at kung paano nila dapat tuparin ang responsabilidad na ito, ang obligasyong ito—sa pamamagitan ng pagbabahagi tungkol sa lahat ng paksang ito, palagay mo ba ay nagiging mas kongkreto at mas madaling isakatuparan ang katotohanan ng pangangaral sa ebanghelyo sa tunay na buhay? Naniniwala Ako na, pagkatapos mapakinggan ang aspektong ito ng katotohanan, lalong magliliwanag ang inyong mga puso. Kapag nahaharap kayo sa mga partikular na problema habang nangangaral sa ebanghelyo, makikinabang kayo mula sa mga salitang ito dahil praktikal ang mga ito at tinatalakay ng mga ito ang mga katotohanang prinsipyo. Hindi mga hungkag na salita ang mga ito. Sa pang-araw-araw ninyong buhay, kapag nahaharap kayo sa gayong mga bagay na may kaugnayan sa pangangaral sa ebanghelyo at namumuhay kayo sa mga maling kalagayan, o kapag nahaharap kayo sa ilang problema sa inyong gawain ng pangangaral sa ebanghelyo, magagamit ba ninyo ang mga katotohanang ito para lutasin ang mga problemang kinakaharap ninyo? Kung kaya ninyong lutasin ang gayong mga problema, hindi nawalan ng saysay ang mga salitang sinabi ngayon. Kung hindi pa rin ninyo kayang lutasin ang gayong mga problema, o kung ginagawa ninyo ang mga bagay nang ayon sa gusto ninyo, nagdedesisyon kayong mag-isa at pinaninindigan ito, ginagawa kung ano ang gusto ninyo, at nagpapakasutil at nagpapadalus-dalos kung kumilos nang hindi isinasaalang-alang ang inyong mga tungkulin at responsabilidad, kung gayon ay hungkag at walang silbi sa inyo ang mga katotohanang ito. Walang silbi ang mga ito hindi dahil sa hindi ka matutulungan ng katotohanan, hindi dahil walang pakinabang sa iyo ang katotohanan, kundi dahil wala kang pagmamahal sa katotohanan at hindi mo isinasagawa ang katotohanan. Nakikita mo ang tungkulin ng pangangaral sa ebanghelyo bilang isang libangan o pampalipas oras lang. Kung haharapin ninyo ang tungkulin ng pangangaral sa ebanghelyo nang may ganitong pananaw, ano ang mangyayari? Magagawa ba ninyong gampanan ang inyong tungkulin sa isang paraan na pasok sa pamantayan? (Hindi.) Kung tila malabong pag-usapan ang tungkol sa paggampan ng inyong tungkulin sa isang paraan na pasok sa pamantayan, hayaan ninyong itanong Ko muna ito sa inyo: Kung haharapin ninyo ang tungkulin ng pangangaral sa ebanghelyo nang may ganitong pananaw, matutugunan ba ninyo ang layunin ng Diyos? (Hindi.) Dapat maging malinaw ito sa puso ninyong lahat. Kapag hinarap mo ang tungkuling ito nang may ganitong uri ng pananaw at saloobin, hindi magiging panatag ang puso mo. Iisipin mo na ang saloobin mo ay hindi magiging kagaya sa kung ano ang gusto ng Diyos. Kung kikilos ka nang ganito, kahit makapagkamit ka pa ng ilang tao at kahit mukhang gumagawa ka pa ng mabubuting gawa, ang mga layunin at motibo mo sa pagganap ng iyong tungkulin ay salungat sa mga katotohanang prinsipyo. Kagaya ka lang ng mga relihiyosong tao na nangangaral sa ebanghelyo para makatanggap ng mga pagpapala at makipagkasunduan sa Diyos. Mali ang gayong layunin at motibasyon. Kapag isinasaalang-alang kung paano ginagampanan ng mga tao ang kanilang mga tungkulin, hinahatulan ng Diyos ang kanilang mga layunin at motibo. Pinagmamasdan ng Diyos ang mga saloobin at kaisipan ng mga tao sa kanilang pagharap sa kanilang mga tungkulin. Batay rito, nililinis ng Diyos ang mga tao mula sa katiwalian at inililigtas sila para makawala sila mula sa kasalanan. Samakatwid, kahit paano mo pa ipangaral ang ebanghelyo, dapat mong tanggapin ang pagsisiyasat ng Diyos. Kahit anong uri ka pa ng tao, kahit ano pa ang kakayahan mo, kahit anong klase pa ng tungkulin ang ginampanan mo, at kahit ano pa ang dati mong tungkulin bago ka napabilang sa hanay ng mga nangangaral sa ebanghelyo, dapat mong sundin ang mga katotohanang prinsipyong ito sa pangangaral sa ebanghelyo, dapat mong tingnan ang pangangaral sa ebanghelyo bilang tungkulin at responsabilidad mo, at pasanin ito sa iyong mga balikat.

Ang ilang lider at manggagawa na hindi makagawa ng tunay na gawain o makalutas ng mga aktuwal na problema ay tinatanggal at inaatasang ipangaral ang ebanghelyo bilang miyembro ng pangkat ng mga taga-ebanghelyo. Maaaring sabihin nila sa lahat ng taong nakikilala nila, “Dati akong lider. Ipinadala ako sa pangkat ng mga taga-ebanghelyo para ipangaral ang ebanghelyo dahil hindi ko pinagbutihan ang aking trabaho. Siguro ay hinahayaan ako ng Diyos na mangaral sa ebanghelyo para patibayin muna ako, para sangkapan ako ng katotohanan at sanayin ako. Ibig sabihin niyon, hindi ko kailangang magpakahirap masyado sa pangangaral sa ebanghelyo. Kahit anong gawin ko ay ayos lang. Dahil may potensyal naman akong maging lider. Sa sandaling lumago na ang tayog ko, dapat akong gawing isang lider. Dahil mahusay naman ang kakayahan ko, masasayang naman ang talento ko kung hindi ako magiging lider. Kulang ngayon sa mga lider at manggagawa ang iglesia!” Ipinapahiwatig ng kanilang mga salita na hindi kaya ng sambahayan ng Diyos na wala sila bilang mga lider. Sinabihan lang silang ipangaral ang ebanghelyo para bigyan sila ng oportunidad na makapagsanay, para sangkapan sila ng katotohanan, at para magawa nila ang ilang gawain sa komunidad bilang parte ng paglilinang at pagsasanay sa kanila. Samakatwid, tingin nila ay pansamantala lang ang kanilang tungkulin na ipangaral ang ebanghelyo, ginagawa lang nila ito para pagandahin ang kanilang mga resume, para magsaya, at mapalawak ang kanilang mga pananaw. Iniisip nila na, kung magbubunga sila ng mga resulta sa pangangaral sa ebanghelyo, kung mauunawaan nila ang katotohanan, at makagagawa sila ng ilang gawain, matataas sila ng ranggo para maglingkod bilang lider o manggagawa. Kung magkakaroon sila ng ganitong pag-iisip patungkol sa paggampan nila ng kanilang tungkulin na ipangaral ang ebanghelyo, makakamit ba nila ang tunay na pagsisisi? Hindi sila nagnilay-nilay sa kanilang sarili at hindi nila nakilala ang kanilang sarili. Wala silang kamalayan sa sarili. Hindi ba’t nasa panganib ang mga taong ito? Hindi tama ang pagkaarok nila sa pangangaral sa ebanghelyo. Masyadong mataas ang tingin nila sa kanilang sarili; wala talaga silang kamalayan sa sarili kahit kaunti! Wala silang kamalay-malay sa kung ano talaga ang mga nangyayari. Sa katunayan, nangyari ito dahil hindi sila mga taong naghahangad sa katotohanan at wala silang anumang kakayahang makaarok. Kung titingnan, mahusay silang magsalita, gustung-gusto nilang nag-aasikaso ng mga bagay-bagay, at mukhang may kakayahan naman sila, pero kapag nagsisilbi sila bilang mga lider at manggagawa, hindi pasok sa pamantayan ang kanilang karakter at kakayahan. Hindi sila makatugon sa mga pamantayan at batayan para maging mga lider at manggagawa, kaya natitiwalag sila. Hindi nila alam ang sarili nilang maliit na sukat, sa halip, hindi na sila nahiyang ipagyabang at ipangalandakan ang kanilang sarili. Bagama’t hindi ito kailanman sasabihin ng ilang tao, sa sarili nilang palagay ay naniniwala sila na tanging ang mga tao na walang ibang kayang gawin ang itinatalaga sa pangangaral sa ebanghelyo. Sa kanilang puso, hinahati nila ang lahat ng tungkulin sa sambahayan ng Diyos bilang mataas, panggitna, at mababa. Itinuturing nilang pinakamababa sa lahat ng tungkulin sa sambahayan ng Diyos ang tungkulin ng pangangaral sa ebanghelyo. Sinumang gumagawa ng pagkakamali o hindi gumagampan ng kanilang tungkulin nang pasok sa pamantayan ay ipinapadala para ipangaral ang ebanghelyo. Ganito ang pagkakaintindi ng mga taong ito sa tungkuling ito. May anumang pagkakaiba ba sa pagitan ng pagkaunawang ito at ng pagturing sa pangangaral sa ebanghelyo bilang responsabilidad at obligasyon ng isang tao na dapat niyang tuparin sa kanyang buhay? Kung ganito ito nauunawaan ng isang tao, magagawa ba niya ang kanyang tungkulin nang maayos? (Hindi.) Saan siya nagkamali? Itinuturing niya ang pinakadakilang responsabilidad at obligasyon ng isang tao na dapat nitong tuparin sa buhay nito—ang gawain ng pagpapakalat sa ebanghelyo—bilang pinakamababang gawain. Hindi niya ito itinuturing bilang sarili niyang responsabilidad at obligasyon, at hindi niya ito nauunawaan bilang isang tungkulin. Kahit paano pa ibahagi ng sambahayan ng Diyos ang tungkol sa pangangailangan ng paggampan ng isang tao sa kanyang tungkulin nang deboto at na ang pangangaral sa ebanghelyo ay isa sa mga tungkuling ito, hindi niya kinikilala na ganito ang kaso. Sa kanyang puso, naniniwala siya na ang iba’t ibang antas ng mga lider, manggagawa, at superbisor sa sambahayan ng Diyos ay nasa taas. Ganap ang kanilang awtoridad at siguradong tatanggap sila ng malalaking gantimpala at gagawin silang perpekto ng Diyos sa huli. Ang mga tagasunod sa ilalim nila ay mga kawal lamang, lalo na ang mga manggagawa ng ebanghelyo na laging nakikisalamuha sa mga tao sa labas ng iglesia. Sa lahat ng trabaho, maaaring ang gawain nila ang pinakamahirap at pinakanakakapagod. Sa huli, hindi mo masasabi nang may katiyakan kung mapeperpekto ba ang mga taong ito. Hindi ba’t pagkakamali nila na ganito ang kanilang pag-iisip tungkol sa tungkulin ng pangangaral sa ebanghelyo? May mga nagtuturing ba sa sagradong responsabilidad at obligasyong ito ng pangangaral sa ebanghelyo bilang ang pinakamababang gampanin at inilalagay ito sa pinakamababang antas sa herarkiya ng mga ranggo at baitang? Mababa ang tingin nila sa tungkuling ito, at sa mga gumaganap nito. Kaya anong pananaw ang dala-dala nila kapag tinutupad nila ang tungkuling ito? (Pansamantala ang tingin nila rito.) May iba pa ba? Kapag may napabalik-loob sila, wala lang ito sa kanila, at kapag bigo naman silang makapagpabalik-loob, wala silang pakialam. Hindi nila itinuturing ang pangangaral sa ebanghelyo bilang bahagi ng kanilang sariling gawain at hindi nila ginagawa ang lahat ng kanilang makakaya para gampanan ang tungkuling ito nang maayos. Sa kanilang puso, mababa ang tingin nila sa tungkulin ng pangangaral sa ebanghelyo, kaya ano ang magiging resulta ng kanilang gawain ng pagpapalaganap sa ebanghelyo? Kaya ba nilang sangkapan ang kanilang sarili ng lahat ng aspekto ng katotohanan para matupad ang kanilang tungkulin ng pangangaral sa ebanghelyo? Para makapagkamit pa ng mas maraming tao, kinakabisa ba nila ang mga sipi mula sa salita ng Diyos at ang mga talata sa Bibliya at pinag-aaralan ba nila ang samu’t saring mga patotoong batay sa karanasan nang sa gayon ay malutas nila ang iba’t ibang problemang nakakaharap nila kapag ipinapangaral ang ebanghelyo? (Hindi.) Kung habang ipinapangaral ang ebanghelyo, tinatanong sila ng mahihirap na katanungan ng mga taong may baluktot na pagkaarok at maraming kuru-kuro na pinanghahawakan, paano nila haharapin ang mga ito? (Susukuan nila ang mga ito.) Isa itong uri ng saloobin. Magrereklamo ba sila tungkol sa Diyos at sasabihing, “Bakit kinailangan kong makilala ang gayong katawa-tawang tao na walang kahit anong espirituwal na pang-unawa kapag nangangaral sa ebanghelyo? Napakamalas ko naman!”? Wala silang pagmamahal para sa mga potensyal na tatanggap ng ebanghelyo, at umaasa silang hindi ililigtas ng Diyos ang ganitong uri ng tao. Patungkol sa bagay na ito, hindi sila nananalangin sa Diyos, ni hindi nila hinahanap ang mga layunin ng Diyos, lalong hindi sila nagpapakita ng anumang pagsasaalang-alang sa mga layunin ng Diyos. Sila ang nagpapasya kung paano nila tatratuhin ang mga potensyal na tatanggap ng ebanghelyo ayon sa mga kagustuhan ng laman, at kapag nahaharap sila sa mga taong maraming problema at malubhang kuru-kuro, sinusukuan nila ang mga ito. Pinipili lang nilang ipangaral ang ebanghelyo sa mga taong may kaunting kuru-kuro o wala talagang kuru-kuro, at ayaw nilang magbayad ng anumang halaga. Sa tuwing may bagay na makakasama sa kanilang banidad o pride, o sa kanilang reputasyon o katayuan, sa tuwing may bagay na sumasalungat sa mga kagustuhan ng laman o sa mga kasiyahan ng laman, ano ang pinipili nilang gawin? Pinipili nilang sumuko, pinipili nilang tumakas, pinipili nilang huwag tuparin ang responsabilidad na ito, bagkus ay tinatanggihan nila ang responsabilidad na ito. Kasabay nito, sa loob-loob nila ay nagrereklamo sila tungkol sa Diyos sa kanilang puso, “Bakit kinailangan kong makilala ang gayong katawa-tawang tao na may napakaraming kuru-kuro? Bakit Mo ipinaparanas sa akin ito? Wala na akong mukhang maihaharap, nasayang ang pagod ko, at nabigo akong makapagpabalik-loob ng sinuman.” Lihim na punung-puno ng hinanakit ang kanilang puso sa Diyos. Samakatwid, ayaw nilang tanggapin ang tungkulin ng pangangaral sa ebanghelyo, at ayaw rin nilang tuparin ang responsabilidad ng pangangaral sa ebanghelyo; kung ganito ang kanilang mga saloobin patungkol sa tungkulin ng pangangaral sa ebanghelyo, hindi malayong matiwalag sila.

Sa proseso ng pangangaral sa ebanghelyo, tinatrato ng maraming manggagawa ng ebanghelyo ang kanilang gawain nang may saloobin na pabaya at walang-ingat. Hinding-hindi sila nagbabago. Hindi nila ito kailanman tinatrato nang may saloobing maingat, masinop, at may takot sa Diyos. Sa halip, iniisip nila, “Ano’t anuman, wala naman akong ginagawa, maaari kong gawin ang anumang bagay. Mukhang masaya sa pangkat ng mga taga-ebanghelyo, kaya sasali ako sa kanila.” Pagkatapos, sumasama sila at ipinapangaral nila ang ebanghelyo. Sa katunayan, sa panahon ng prosesong ito, ang kanilang isinasakripisyo ay napakalimitado. Nagpapalipas sila ng oras at naglalakbay nang kaunti, pero hindi sila nagbabayad ng anumang totoong halaga. Lagi nilang ipinapangaral ang ebanghelyo ayon sa mga kagustuhan ng kanilang laman at ayon sa sarili nilang mga kuru-kuro at imahinasyon. Hindi man lang nila sinusunod ang mga katotohanang prinsipyo. Maraming tao ang gustong mangaral sa mga mayaman at taong may pera, pero hindi sa mahihirap. Gusto nilang mangaral sa mga maganda at guwapo, pero hindi sa mga tao na payak ang hitsura. Gusto nilang mangaral sa mga tao na nakakasundo nila, pero hindi sa mga tao na hindi nila kasundo. Gusto nilang mangaral sa mga tao na kakaunti ang mga kuru-kuro, pero hindi sa mga tao na masyadong marami ang mga kuru-kuro. Gusto nilang mangaral sa mga tao na madaling tumanggap sa ebanghelyo, sa mga tao na tatanggap sa ebanghelyo nang hindi kailangang makinig sa masyadong maraming salita. Ayaw nilang mangaral kung masyadong nakakapagod ang pakikipag-usap. Halimbawa, sabihin nang may isang babae na nangangaral sa ebanghelyo at may nakilala siyang isang lalaki na mula sa isang may-kayang pamilya, may bahay at sasakyan, may magagandang trabaho ang mga magulang, nag-iisang anak, at guwapo. Iniisip niyang makakapamuhay siya nang marangya kung mapapangasawa niya ito, kaya gusto niyang ipangaral ang ebanghelyo sa lalaking ito, iniisip na magiging mainam kung tatanggapin ito ng lalaking iyon. Sinusubukan siyang pigilan ng ibang tao, sinasabi ng mga ito sa kanya na hindi hinahanap ng lalaking iyon ang katotohanan, na hindi iyon isang taong maaaring pangaralan, pero sinasabi naman niya, “Kung mas magbabahagi pa tayo tungkol sa katotohanan, posibleng tatanggapin niya ito. Kung hindi natin ipapangaral ang ebanghelyo sa gayon kabuting tao at hindi siya ililigtas, hindi ba’t makalalabag iyon sa mga layunin ng diyos?” Ang totoo, may sarili siyang layon. Hindi niya sinusubukang makamit ang taong ito para madala ito sa harapan ng Diyos, kundi gusto niyang ibenta ang kanyang sarili sa taong ito. Matapos ang labis na pagpapabango sa sarili, nakukuha rin niya sa huli ang talagang pakay niya, at nagagawa niyang makipagrelasyon sa lalaking iyon para matupad ang kanyang mga balak. Ano ang problema rito? Sa lahat ng ginagawa niya, may sarili siyang mga motibo, na nakalalabag sa mga katotohanang prinsipyo. Sa huli, gumagamit siya ng iba’t ibang kaparaanan para “matagumpay na ipangaral” ang ebanghelyo sa lalaking iyon, at pinakasalan pa nga niya ito, sinasabi niya, “Ang pinakamagandang nakamit ko sa gawain ko ng pangangaral sa ebanghelyo ay ang mahanap ang gayong kaisa ng aking espiritu. Isa itong bagay na dapat kong tanggapin mula sa diyos. Ang pag-aasawa ay inorden ng diyos. Ganap na pagsasaayos ng diyos na nakilala at pinakasalan ko ang taong ito. Ito ay pabor at pagpapala ng diyos.” Kalaunan ay bumuo siya ng isang maliit na pamilya at namuhay nang masaya—nagagawa pa rin ba niyang ipangaral ang ebanghelyo? (Hindi.) Pagkaraan ng isa o dalawang taon, nangangaral siya ng ebanghelyo paminsan-minsan kapag masaya ang pakiramdam niya, pero ginugugol niya ang halos lahat ng kanyang oras sa buhay pamilya, at unti-unti nang nagiging hungkag ang kanyang puso. Sa huli, napagtatanto niya na pawang mga kaldero at kawali, pagkain, pag-inom, paglalaro, at komosyon lang ang mayroon sa buhay may-pamilya. Pakiramdam niya ay walang kabuluhan ang lahat ng ito. Sa pagbabalik-tanaw, nagbubulay-bulay siya at naisip niya, “Ang pananalig sa diyos—makabuluhan pa rin iyon. Babalik ako at ipagpapatuloy ang pananalig at patuloy na ipapangaral ang ebanghelyo!” Sa huli, ikinukuwento na niya ang kanyang mga karanasan na parang kahanga-hanga ang mga ito, sinasabi niya: “Ang tao ay nilikha ng diyos, kaya hindi niya maaaring iwan ang diyos. Kung wala ang diyos, hindi mabubuhay ang tao. Katulad lang ng kung paanong mamamatay ang isang isda kung walang tubig, kung iiwan ng tao ang diyos, tiyak na hindi siya magkakaroon ng daan pasulong sa kanyang buhay. Ito ang dahilan kaya ako bumalik. Ito ay dahil tinawag ako ng diyos.” Wala talagang kahihiyan! Matapos bumalik, iginigiit niya na gagampanan niya ang kanyang tungkulin, na sinasabing, “Walang kabuluhan kung hindi ko gagawin ang aking tungkulin. Kailangan gawin ng lahat ang kanilang tungkulin.” Ang mga salita ng mga taong hindi nagsasagawa sa katotohanan at walang pagmamahal sa katotohanan ay nakakasuklam sa mga taong nakakarinig ng mga ito. Sinasabi mong hindi mo kayang iwan ang Diyos, bakit hindi mo kaya tanungin ang Diyos kung gusto ka ba Niya? Nakahanap ka ng mapapangasawa sa proseso ng paggampan sa iyong tungkulin, at pagkatapos ay binitiwan mo ang iyong tungkulin at umalis ka. Bakit hindi ka nanalangin sa Diyos para tanungin Siya kung sang-ayon ba Siya rito at para alamin ang Kanyang saloobin? Tinupad mo ba ang iyong mga responsabilidad? Tinupad mo ba ang atas na ipinagkatiwala sa iyo ng Diyos? Tinrato mo ba ang Diyos bilang Diyos? Tinuring mo ba ang iyong tungkulin bilang iyong tungkulin? Sa lahat ng katanungang ito, ang sagot ay hindi. Ano ba ang Diyos sa iyo? Isa lang Siyang kasama na nakilala mo sa tabi ng kalsada. Binati mo Siya at inisip mo kaagad na magkaibigan kayo. Kung makabubuti ito sa iyong interes, patuloy kang sasama sa Kanya, pero kung wala itong pakinabang sa iyo, nagpapaalam ka na. Pero naiisip mo Siyang muli kapag kailangan mo Siya. Ganito ang klase ng relasyon na mayroon ka. Kung itinuturing mo ang Diyos bilang isang kasama na dati mong kakilala, ano ang iisipin ng Diyos sa iyo? Paano ka tatratuhin ng Diyos? Nalulungkot ka, walang kabuluhan ang mga araw mo, kaya kailangan mo ang Diyos. Bumabalik ka at gusto mong tuparin ang iyong tungkulin. Basta ka na lang ba bibigyan ng Diyos ng tungkulin? (Hindi.) Bakit hindi? Hindi ka karapat-dapat dito! Bagama’t magagampanan ng ganitong mga tao ang kanilang mga tungkulin pagkaraan na sila ay manampalataya sa Diyos, bago pa nila matapos ang kanilang mga tungkulin, iiwan na nila ang Diyos nang wala man lang paalam, iiwan nila ang kanilang mga gampanin at tatalikuran ang kanilang gawain. Paano ba ito tinitingnan ng Diyos? Ano ang kalikasan ng ganitong asal? (Isang pagkakanulo.) Hindi isang maliit na usapin ang pagkakanulo. Ang gayong mga tao ay mga takas! Paano ba ginagampanan ng mga takas ang kanilang tungkulin? Sarili nilang interes ang hanap nila habang kunwaring tumutupad ng kanilang tungkulin. Nagpaplano sila para masiguro ang kanilang sariling kinabukasan at kabuhayan habang nilalabag naman ang orihinal na layunin sa pagganap ng kanilang mga tungkulin. Sa huli, tumatakas sila sa gitna ng pagganap ng kanilang tungkulin, kaya sila nagiging mga takas. Hindi ginugugol ng gayong tao ang kanyang sarili para sa Diyos nang may tapat na puso. Sa halip, may sarili siyang mga personal na layunin at pakay at pagtatangkang linlangin ang Diyos, lubusang nabubunyag ang tunay niyang kulay. Hindi ba’t mga tao itong nagkakanulo sa Diyos? Sinasabi ng ilang tao, “Hindi ba’t may kalayaang maglabas-masok sa sambahayan ng Diyos?” May kalayaang maglabas-masok, totoo iyon, pero dapat sumailalim sa pagsusuri ang isang tao kapag papasok sa sambahayan ng Diyos. Malaya kang umalis sa sambahayan ng Diyos at walang pipigil sa iyo. Subalit, kung gusto mong bumalik sa sambahayan ng Diyos, hindi ito ganoon kadali. Dapat kang suriin at siyasatin ng mga lider at manggagawa ng iglesia sa lahat ng antas para mapatunayan na tunay nga ang iyong pagsisisi. Pagkatapos niyon ay saka ka lamang tatanggapin. Kaya, madaling lumabas, pero mahirap namang makabalik. Nabalitaan Ko na nahirapan nang husto ang ilang tao na ipangaral ang ebanghelyo at labis silang nagdusa kaya binitiwan nila ang kanilang pasanin at tumakas sila. Ano ang problema rito? Ito ay na mga takas sila. Ano ang pinakamahalaga sa panahon ng pagpapalaganap sa gawain ng ebanghelyo? Lahat ng manggagawa ng ebanghelyo, lalo na ang mga taong responsable para sa mahahalagang posisyon, ay may mahalagang gampanin sa paningin ng Diyos. Kung mahalaga ang ginagampanan mong papel sa pagpapalaganap sa gawain ng ebanghelyo at iniiwanan mo ang iyong posisyon nang walang pahintulot ng Diyos, nagiging isang taong tumatakas sa tungkulin, wala nang mas matindi pang pagsalangsang kaysa rito. Hindi ba’t ito ay maituturing na pagkakanulo sa Diyos? (Oo.) Kaya, sa tingin ninyo, paano dapat tratuhin ng Diyos ang mga taong tumatakas sa tungkulin? (Dapat silang isantabi.) Ang maisantabi ay nangangahulugan na mabalewala, bahala ka nang gawin kung ano ang gusto mo. Kung nakakaramdam ng pagsisisi ang mga taong isinasantabi, posibleng makita ng Diyos na may saloobin naman silang nagsisisi at nanaisin pa rin Niyang magbalik sila. Pero para naman sa mga takas sa kanilang tungkulin sa kalagitnaan nito—at sa mga taong ito lamang—walang ganitong saloobin ang Diyos. Paano tinatrato ng Diyos ang gayong mga tao? (Hindi sila inililigtas ng Diyos. Itinataboy sila ng Diyos.) Tama iyan. Mas partikular na sabihin na ang mga taong gumagampan ng mahalagang tungkulin ay inatasan ng Diyos, at kung, habang ginagawa ang kanilang tungkulin, tinatalikuran nila ito sa kalagitnaan at iniiwan ang kanilang posisyon, kahit gaano pa sila kahusay noon o sa hinaharap, para sa Diyos, sila ay mga taong nagkanulo sa Kanya, at hinding-hindi na sila ulit bibigyan ng pagkakataong gumanap ng tungkulin. Ano ba ang ibig sabihin ng hindi na mabigyan ng isa pang pagkakataon? Kung sinasabi mo na, “Lubos akong nagsisisi. May pagkakautang ako sa Diyos. Hindi ko dapat ginawa ang gayong pagpili noon pa man. Noong panahong iyon, madilim ang isip ko, at pinagsisisihan ko na ito ngayon. Nagsusumamo ako sa Diyos na bigyan ako ng isa pang pagkakataon para gampanan ang aking tungkulin, para magkaroon ako ng oportunidad na makapagsisi gamit ang aking mga naiambag at makabawi sa mga pagkakamali ko,” paano haharapin ng Diyos ang usaping ito? Dahil sinabi na ng Diyos na wala ka nang oportunidad, hinding-hindi ka na Niya papansinin. Ito ang saloobin ng Diyos sa mga takas. Kapag kinakaharap ang mga taong nakakagawa ng mga karaniwang pagsalangsang, maaaring sabihin ng Diyos na ito ay panandaliang pagsalangsang o na dahil ito sa masamang kapaligiran, maliit na tayog, kawalan ng pagkaunawa sa katotohanan, o iba pang gayong kadahilanan. Sa ganitong kaso, maaaring bigyan sila ng Diyos ng oportunidad na makapagsisi. Gayumpaman, sa mga takas lamang, hindi nagbibigay ang Diyos ng pangalawang pagkakataon. Sinasabi ng ilang tao, “Ano ang ibig sabihin na hindi nagbibigay ang Diyos ng pangalawang pagkakataon? Kung gusto nilang gampanan ang kanilang tungkulin, hindi ba ito papayagan ng Diyos?” Maaari mong gampanan ang iyong tungkulin, maaari mong ipangaral ang ebanghelyo, maaari ka ring makinig sa mga sermon at umanib sa iglesia. Hindi aalisin ng iglesia ang iyong pangalan mula sa talaan nito, pero para sa Diyos, kahit gaano mo pa gampanan ang iyong tungkulin at gaano ka pa magsisi, hindi ka kailangan o sinasang-ayunan ng Diyos, kahit na nagtatrabaho ka para sa Kanya. Ito ang saloobin ng Diyos. Posibleng bigong maunawaan ng ilang tao ang usaping ito at sasabihin nila, “Bakit naman napakalupit at higpit ng Diyos kapag nakikitungo sa ganitong uri ng tao?” Hindi na kailangan pang maunawaan ng tao ang bagay na ito. Disposisyon ito ng Diyos. Ito ang saloobin ng Diyos. Maaari mong isipin kung ano ang gusto mo. May kapangyarihan ang Diyos na magdesisyon. May kapangyarihan Siyang kumilos sa ganitong paraan at harapin nang ganito ang naturang bagay. Ano ang magagawa ng sinumang tao? Makapagpoprotesta ba ang mga tao? Sino ang may sabi sa iyo na huwag sumunod sa tamang landas noong una pa lang, na ipagkanulo mo ang Diyos at maging isa kang takas? Hindi magagawa ng isang tao lang ang gawain ng pagpapalaganap sa ebanghelyo, nangangailangan ito ng maraming tao. Kung hindi mo magagampanan ang iyong tungkulin, pipili ang Diyos ng ibang tao na kaya ito. Kung hindi mo gagawin ang iyong parte at hindi mo gagampanan ang iyong tungkulin, pinatutunayan nito na bulag ka. Pinatutunayan nito na magulo ang isip mo at hangal ka. Hindi mo alam na isa itong pagpapala, kaya hindi mo matatamo ang pagpapalang ito. Umalis ka na lang! Kung aalis ka pero babalik pagkaraan ng ilang panahon, gugustuhin ka pa rin kaya ng Diyos? Hindi, wala nang pakialam ang Diyos. Ang saloobing ito ng Diyos ay para lamang sa mga tumatakas sa kanilang tungkulin. May mga taong nagsabi, “Pagkatapos kong bumalik at gampanan ang aking tungkulin, binigyan ako ng kaliwanagan ng Banal na Espiritu!” Noong una mong ginampanan ang iyong tungkulin, umalis ka nang walang paalam, at hindi ka hinadlangan ng Banal na Espiritu. Ngayong nagbalik ka, mabibigyan ka pa rin ba ng kaliwanagan ng Banal na Espiritu? Huwag kang masyadong magpadala sa iyong mga sentimiyento. Hindi gagawa ang Diyos ng anumang bagay na labag sa Kanyang mga hangarin, at may mga prinsipyo Siya kapag hinaharap Niya ang lahat ng tao. Ano ang babala rito para sa mga tao? Dapat kang magpunyagi sa iyong tungkulin, magpakatatag, at tuparin ang iyong mga responsabilidad. Masyado bang sukdulan ang saloobin ng Diyos sa gayong mga takas? (Hindi.) Bakit mo naman nasabing hindi? Paano mo nauunawaang hindi ito masyadong sukdulan? Kahit ano pa ang tungkuling ginagampanan ng isang tao, sa kasalukuyang panahon, may kaugnayan ba ang bawat tungkuling ginawa ng bawat tao sa bagay na iyon na paunang inorden ng Diyos? Malapit na magkaugnay ang mga ito. Kung titingnan ito sa ganitong paraan, kung nagagawa mong gampanan ang iyong tungkulin, nangangahulugan bang marami nang ginawa ang Diyos? Itinadhana ka na ng Diyos mula pa nang likhain ang mundo. Itinadhana na Niya ang taon at kapanahunan kung kailan ka ipapanganak, ang uri ng pamilya kung saan ka isisilang, ang impluwensiya ng pamilya mo sa iyo, ang tungkuling iaatas sa iyo ng Diyos na gampanan mo, at ang mga bagay-bagay na itinulot na matutunan mo nang mas maaga. Halimbawa, kung may natutunan kang isang banyagang wika, taglay mo na ngayon ang kakayahang ito, ang talentong ito, na makakatulong para matagumpay mong magampanan ang iyong tungkulin. Maraming ginawang paghahanda ang Diyos. Ano ang layon ng Diyos sa paggawa ng gayong mga paghahanda? Para ba mamukod-tangi ka mula sa karamihan? Para ba mahangad mo ang mundo at mapagsilbihan si Satanas? Hinding-hindi! Gusto ng Diyos na ihandog mo sa sambahayan ng Diyos, sa pagpapalaganap ng ebanghelyo ng Diyos, at sa plano ng pamamahala ng Diyos ang mga bagay na ibinigay sa iyo ng Diyos. Subalit, kung hindi mo maihahandog ang mga bagay na ibinigay sa iyo ng Diyos, sa halip ay pinagsisilbihan mo si Satanas, ano ang mararamdaman ng Diyos? Paano ito haharapin ng Diyos? Paano ba ito dapat harapin ng Diyos nang ayon sa Kanyang disposisyon? Sisipain ka ng Diyos palayo sa Kanya. Ayaw Niya sa iyo. Kinakalimutan mo ang Kanyang kagandahang-loob at sinisira ang Kanyang tiwala. Hindi ka kumikilala o bumabalik sa Lumikha sa iyo. Hindi mo iniaalay sa Diyos ang mga bagay na ibinigay ng Diyos sa iyo, sa halip ay iniaalay mo ito kay Satanas. Isa itong matinding pagkakanulo, at ayaw ng Diyos sa gayong traydor!

Sa gawain ng pagliligtas ng Diyos sa sangkatauhan, ang kakayahang taglay ng bawat tao ang nagdudulot na makaya nilang gampanan ang tungkuling nararapat nilang gawin. Bukod dito, ang karanasan at kaalamang natatamo nila pagkatapos manampalataya sa Diyos pati na ang mga katotohanang nauunawaan nila ay dapat gamiting lahat para gampanan ang kanilang tungkulin. Sa ganitong paraan lamang maibibigay ng mga tao ang kanilang munting pagsisikap para sa gawain ng pagpapalaganap sa ebanghelyo ng kaharian. Ano ba ang munting pagsisikap na ito? Ito ang tungkuling dapat gampanan ng isang tao. Pinapayagan ka ng Diyos na maunawaan ang katotohanan at magtaglay ng katalinuhan at karunungan para matupad mo nang maayos ang iyong tungkulin. Ito ang halaga at kahulugan ng buhay mo. Kung hindi mo isinasabuhay ang halaga at kahulugang ito, pinatutunayan nitong wala kang anumang natamo mula sa pananampalataya mo sa Diyos. Naging isang walang kuwentang basura ka sa sambahayan ng Diyos. Kung si Satanas at ang laman ang isinasabuhay mo, gugustuhin ka pa rin ba ng Diyos? Nawala na ang halaga at kahulugan ng buhay mo. Sa tingin ng Diyos, dapat maglaho ka na lang mula sa Kanyang sambahayan, maglaho magpakailanman. Ayaw na Niya sa iyo. Bukod dito, sa panahon ng pagpapalawak ng gawain ng pamamahala ng Diyos, lahat ng sumusunod sa Diyos ay gumaganap ng kani-kanilang tungkulin, at napagdaanan na nilang lahat nang ilang beses ang panunupil at malupit na pang-uusig ng malaking pulang dragon. Ang landas ng pagsunod sa Diyos ay malubak at hindi patag, at lubhang mahirap ito. Naranasan na mismo ito ng sinumang mahigit dalawa o tatlong taon nang sumusunod sa Diyos. Ang tungkuling ginagampanan ng bawat tao, pamalagian man itong tungkulin o pansamantala lang, ay mula sa kataas-taasang kapangyarihan at mga pagsasaayos ng Diyos. Maaaring maaresto nang madalas ang mga tao, at maaaring maabala at masira ang gawain ng iglesia, at maaaring magkaroon ng halatang kakulangan sa mga taong gumaganap ng mga tungkulin, lalo na sa mga may mahuhusay na kakayahan at propesyonal na kasanayan, na kabilang sa minorya, pero dahil sa pangunguna ng Diyos, dahil sa Kanyang kapangyarihan at awtoridad, nakabangon na ang sambahayan ng Diyos mula sa panahon ng pinakamatinding paghihirap, at nasa tamang landas na ang lahat ng gawain nito. Para sa tao, tila imposible ito, pero walang bagay na mahirap matupad para sa Diyos. Ang tatlumpung taon mula nang magpakita ang Diyos at magsimulang gumawa hanggang sa kasalukuyan ay nabatbat ng mga unos at iba’t ibang uri ng kapighatian. Kung hindi dahil sa pangunguna ng Diyos, at sa Kanyang mga salitang nagbibigay ng pananalig at lakas sa mga tao, walang makararating sa kinaroroonan nila ngayon. Personal itong naranasan ng lahat ng hinirang ng Diyos. Walang kahit isang gawain ng sambahayan ng Diyos ang tumatakbo nang walang problema, lahat ito ay nagsisimula sa wala, at pinaghihirapan nang husto, at puno ng ligalig. Bakit ganito? Ito ay dahil nahaharap tayo hindi lamang sa baliw na panunupil at pang-uusig ng rehimen ng malaking pulang dragon, kundi pati sa diskriminasyon, paninirang-puri, at pagkondena mula sa buong mundo ng relihiyon at ng tiwaling sangkatauhan—kahit tinatalikuran at hinahadlangan tayo ng buong kapanahunang ito. Ang lahat ng gawain ng pamamahala ng Diyos ay inilulunsad at pinatatakbo sa isang kapaligiran at sa ilalim ng mga kondisyong puno ng masasamang kalakaran ni Satanas, at kung saan nasa kapangyarihan si Satanas. Hindi talaga ito madali; napakahirap nito. Kaya, nagbibigay ginhawa sa Diyos ang bawat tao na maaaring gumanap ng tungkulin, at ang pagganap nila ng tungkulin ay isang pambihira at napakahalagang bagay. Ang pagkataimtim, debosyon, at paggugol na maiaalay ng bawat tao, pati na ang kanilang saloobin ng sinseridad at responsabilidad sa kanilang tungkulin, pagpapasakop sa atas ng Diyos, at pagpipitaganan sa Diyos, ay pinapahalagahan Niya, at itinuturing Niyang lubhang mahalaga ang mga bagay na ito. Sa kabilang banda, pinakanamumuhi ang Diyos sa mga taong tumatalikod sa kanilang mga tungkulin o itinuturing na biro ang mga ito, at sa iba’t ibang ugali, kilos, at pagpapamalas ng kataksilan laban sa Diyos, dahil sa gitna ng iba’t ibang mga konteksto, tao, pangyayari, at bagay na isinaayos ng Diyos, hinahadlangan, pinipinsala, inaantala, ginugulo, o naaapektuhan ng mga taong ito ang pag-usad ng gawain ng Diyos. At dahil dito, ano ang nararamdaman at nagiging reaksiyon ng Diyos sa mga tumatalikod at sa mga taong nagtataksil sa Diyos? Anong saloobin mayroon ang Diyos? (Kinapopootan Niya sila.) Pawang pagkamuhi at pagkapoot. Nakakaramdam ba Siya ng awa? Hindi—hinding-hindi Siya makakaramdam ng awa. Sinasabi ng ilang tao, “Hindi ba’t ang Diyos ay pagmamahal?” Bakit hindi minamahal ng Diyos ang gayong mga tao? Hindi karapat-dapat na mahalin ang mga taong ito. Kung mahal mo sila, kahangalan ang iyong pagmamahal, at dahil lang sa mahal mo sila, hindi ibig sabihin nito na mahal na sila ng Diyos; maaaring pinahahalagahan mo sila, pero hindi sila pinahahalagahan ng Diyos, dahil walang dapat pahalagahan sa gayong mga tao. Kaya naman, talagang inaabandona ng Diyos ang gayong mga tao, at hindi na sila binibigyan ng pangalawa pang pagkakataon. Makatwiran ba ito? Bukod sa ito ay makatwiran, ito, higit sa lahat, ang isang aspekto ng disposisyon ng Diyos, at katotohanan din ito. Sa proseso ng pangangaral sa ebanghelyo, hindi tinatanggap ng ilang tao ang kahit anong bahagi ng katotohanan. Lagi silang kumikilos nang arbitraryo at padalus-dalos ayon sa sarili nilang kalooban. Sila ay mga balakid at hadlang sa gawain ng pagpapalaganap sa ebanghelyo. Isang negatibong papel ang ginagampanan nila sa panggugulo, panggagambala, at pamemerwisyo sa gawain ng ebanghelyo, na nakakahadlang sa pagpapalaganap nito. Samakatwid, pawang pagkamuhi at pagkapoot ang saloobin ng Diyos sa mga taong ito. Dapat silang matiwalag. Ganito nabubunyag ang matuwid na disposisyon ng Diyos. Sinasabi ng ilang tao, “Hindi ba’t medyo kalabisan naman na harapin nang ganito ang gayong mga tao?” Walang pagmamalabis dito. Kapag nahaharap sa gayong mga diyablo, pagkapoot at pagkamuhi lang ang maaaring maramdaman ng Diyos. Hindi nagbabalatkayo ang Diyos. Matuwid ang disposisyon ng Diyos, at malinaw na makikita ang disposisyon ng Diyos. Ano ang dalawang pinakamahalagang aspekto ng matuwid na disposisyon ng Diyos? (Masaganang awa at malalim na poot.) Ano ang kahalagahan nito rito? Sino ang nagtitiis ng malalim na poot ng Diyos? Bumabagsak ito sa mga lumalaban sa Diyos, tumatanggi sa katotohanan, at sumusunod kay Satanas. Ayaw ng Diyos sa mga determinadong sumunod kay Satanas, at ayaw rin Niya sa mga taksil at mga tumatakas. Sinasabi ng ilang tao, “Sa sandali ng kahinaan, pinili kong hindi gawin ang aking tungkulin, ngunit hindi ko talaga ninais na iwanan ang Diyos, o bumalik sa mundo at kampo ni Satanas.” Ikaw man ay mahina o ninais mo mang bumalik sa mundo, maaaring ang Diyos ay magpakita ng awa at pagpapaubaya sa pagharap sa iyong kahinaan, depende sa sitwasyon. Ang Diyos ay sagana sa awa. Ang mga tao ay namumuhay sa kanilang mga tiwaling disposisyon, at sa ilang pagkakataon, hindi maiwasang makaramdam sila ng panghihina, pagiging negatibo, o katamaran. Sinisiyasat ng Diyos ang lahat at pakikitunguhan Niya sila batay sa sitwasyon. Kung hindi ka isang taong tumatakas, hindi ka Niya ituturing bilang gayon. Kung mahina ka, tiyak na pangangasiwaan ka Niya ayon sa iyong kahinaan. Kung pansamantala kang nagbunyag ng katiwalian, kung mahina ka nang ilang sandali, o kung pansamantala kang nawala sa iyong landas, kung gayon, bibigyang-liwanag ka ng Diyos, gagabayan ka, at susuportahan ka. Ituturing ka Niya bilang isang taong may mababang tayog na hindi nakakaunawa ng katotohanan sapagkat ang problemang ito ay wala sa iyong kalikasang diwa. Bakit hindi tinatrato ng Diyos ang gayong mga tao sa pamamagitan ng pagtalikod sa kanila? Ito ay dahil ayaw nilang tanggihan Siya o ang katotohanan, at dahil ayaw nilang sundin si Satanas. Mahina lang sila sa loob ng ilang sandali at hindi nila magawang umusad, kaya binibigyan sila ng Diyos ng isa pang pagkakataon. Paano dapat pangasiwaan ang mga taong ito kung gayon, na nakararanas ng panandaliang kahinaan at hindi makagampan sa kanilang mga tungkulin, ngunit bumabalik paglaon upang gawin ang mga ito? Dapat silang tanggapin. Ang kasong ito ay iba ang kalikasan sa kaso ng mga taong tumatakas, kaya hindi mo maaaring ilapat ang parehong panuntunan o gamitin ang parehong paraan sa pangangasiwa sa kanila. Ang ilang tao ay hindi nagdurusa sa kahinaan; sa totoo lang, sila ay mga nang-iiwan. Kung ibabalik mo sila, tatakas silang muli kapag naharap sila sa katulad na sitwasyon. Ang isang tulad nito ay hindi isang taong pansamantalang tumatakas sa tungkulin; ang gayong tao ay palagi nang magiging isang taong tumatakas. Iyon ang dahilan kung bakit pinalalayas ng Diyos ang mga taong tulad nito at hindi na sila ibinabalik. Hinding-hindi ito malabis. At dahil hindi naman sila kailanman ibinalik, ibig sabihin nito ay sinuman ang maaaring iligtas ng Diyos, hindi Niya ililigtas ang mga taong iyon. Kapag nakita ng Diyos na kulang ng isang tao ang pangkat ng mga maliligtas, maaaring magdagdag Siya ng iba. Pero ang ganitong uri ng tao ay inaayawan. Habambuhay siyang itatakwil at aayawan.

May isa pang kategorya ng mga tao na madalas nanggugulo at naninira sa gawain ng ebanghelyo habang nangangaral ng ebanghelyo, pero may nagawa rin silang gawain at nakapagkamit din sila ng ilang tao. Maituturing bang mabubuting gawa nila ito? Pansamantala, isantabi muna natin ang tanong kung nakagawa ba sila ng mabubuting gawa. Sabihin muna nating madalas na ginugulo at sinisira ng gayong mga tao ang gawain ng ebanghelyo habang nangangaral ng ebanghelyo. Halimbawa, kung nangangasiwa ang isang tao sa gawain ng ebanghelyo at lagi siyang nakikipagkompitensiya sa iba para sa katayuan at kapangyarihan o madalas siyang nakikipagtalo sa iba, ginugulo at sinisira ang gawain ng ebanghelyo, paano titingnan ng Diyos ang usaping ito? Babalansehin ba ng Diyos ang mga nagawa at kasalanan ng gayong tao o haharapin siya sa iba pang paraan? (Bibigyan siya ng Diyos ng demerito.) Bakit siya bibigyan ng Diyos ng demerito? Bagama’t siya ay nangaral sa ilang tao, may nagawang gawain, at may mga resultang nakamit, patuloy pa rin siyang gumagawa ng masasamang gawa. Bagama’t wala siyang nagawang malaking pagkakamali, madalas naman siyang nakagagawa ng mga munting pagkakamali. Ano ba ang ibig sabihin ng madalas na paggawa ng mga munting pagkakamali? Nangangahulugan ito ng hindi pagsasagawa sa katotohanan, pakikipaglaban para sa kasikatan, pakinabang, at katayuan, pagsasalita nang walang kahit katiting na pagpitagan, hindi paghahanap kailanman sa mga katotohanang prinsipyo, madalas na pagkilos nang arbitraryo at nang walang pagpipigil, hindi kailanman gumagawa ng anumang pagbabago, at pagiging katulad ng mga walang pananampalataya, na may nakapipinsalang impluwensiya sa buhay ng iglesia at ng mga hinirang ng Diyos at nagdudulot ng pagkatisod ng ilang bagong mananampalataya. Hindi ba masasamang gawa ang mga ito? (Oo, masasamang gawa ang mga ito.) Kung nakagawa ang mga tao ng gayong masasamang gawa, kahit nagpakahirap pa silang gampanan ang kanilang mga tungkulin, natupad ba talaga nila ang kanilang mga responsabilidad? Tunay bang nagampanan nila sa isang paraan na pasok sa pamantayan ang kanilang mga tungkulin? Paano tinitingnan ng Diyos ang mga taong ito? Bagama’t may nagawa naman silang ilang gawain, mapangahas na gumagawa pa rin sila ng kasamaan, kaya nagagampanan ba nila ang kanilang mga tungkulin? (Hindi.) Kung gayon bakit kayang-kaya nilang gumawa ng kasamaan nang may ganoong kapangahasan? Sa isang banda, dahil ito sa kanilang mga tiwaling disposisyon. Sa kabilang banda, niyayakap ng mga taong ito ang mentalidad ng pagbabakasakali. Iniisip nila, “Marami akong nagawang mabuti sa aking pangangaral sa ebanghelyo. Sa iglesiang ito o sa iglesiang iyon, daan-daang tao ang nandoon dahil ipinangaral ko ang ebanghelyo sa kanila. Kung maliligtas ang mga taong ito, mangangahulugan iyon ng malaking merito para sa akin. Kaya paanong hindi ako maaalala ng Diyos? Kapag isinasaalang-alang ng Diyos ang mga taong ito, hindi Niya ako makokondena.” Hindi ba masyadong mataas ang tingin nila sa kanilang sarili? Mayroon ba silang may-takot-sa-Diyos na puso? Mga tao ba silang ginugugol ang kanilang sarili para sa Diyos nang may tapat na puso? Tulad ni Pablo, naghahangad sila ng mga gantimpala at korona. Walang puwang ang Diyos sa kanilang puso. Hindi nila nauunawaan ang disposisyon ng Diyos at ang lakas ng loob nilang makipagtawaran sa Diyos. Pinatutunayan nito na wala silang taglay na katotohanang realidad. May isang taong nangaral sa ebanghelyo sa loob ng ilang taon at may ilang karanasan tungkol dito. Nagdusa siya sa maraming paghihirap habang ipinapangaral ang ebanghelyo, at nakulong at nasentensyahan pa nga nang maraming taon sa loob ng bilangguan. Matapos makalaya, ipinagpatuloy niya ang pangangaral sa ebanghelyo, at nakamit ang ilang daang tao, at ang ilan sa mga ito ay naging mga talentadong indibidwal; nahirang pa nga ang ilan bilang mga lider o manggagawa. Bunga nito, naniwala ang taong ito na karapat-dapat siyang tumanggap ng malalaking parangal, at ginamit niya itong kapital na kanyang ipinagyayabang saanman siya magpunta, nagpapakitang-gilas at nagpapatotoo sa kanyang sarili: “Nabilanggo ako sa loob ng walong taon, at nanindigan ako sa aking patotoo. Maraming tao ang nakamit ko habang ipinapangaral ang ebanghelyo, at ang ilan sa kanila ay mga lider at manggagawa na ngayon. Sa sambahayan ng diyos, karapat-dapat ako sa papuri, may naiambag ako.” Saanman siya nangangaral ng ebanghelyo, siguradong nagmamayabang siya sa mga lokal na lider o manggagawa. Sinasabi rin niyang, “Dapat kayong makinig sa sinasabi ko; kahit nga ang mga nakatataas ninyong lider ay dapat na magalang kapag nakikipag-usap sila sa akin. Tuturuan ko ng leksyon ang sinumang hindi gagawa niyon!” Mapang-api ang taong ito, hindi ba? Kung ang taong kagaya nito ay hindi nangaral ng ebanghelyo at hindi nakamit ang mga taong iyon, mangangahas ba siyang maging napakahambog? Mangangahas nga siya. Ang pagiging napakahambog niya ay nagpapatunay na likas iyon sa kanya. Ito ang kanyang kalikasang diwa. Nagiging napakayabang niya na ganap na siyang wala sa katwiran. Matapos mangaral sa ebanghelyo at makakumbinsi ng ilang tao, tumitindi ang mapagmataas niyang kalikasan, at lalo pa siyang nagiging hambog. Ipinagmamayabang ng gayong mga tao ang tungkol sa kanilang puhunan saanman sila magpunta, sinusubukang angkinin ang papuri saanman sila magpunta, at ginigipit pa ang mga lider sa iba’t ibang antas, sinusubukang makipantay sa kanila, at iniisip pa nga na nararapat silang maging nakatataas na lider. Batay sa kung ano ang ipinamalas ng pag-uugali ng isang taong kagaya nito, dapat maging malinaw sa atin kung anong uri ng kalikasan ang mayroon siya, at kung ano ang malamang na kalalabasan niya. Kapag pinapasok ng isang masamang demonyo ang sambahayan ng Diyos, nagtatrabaho siya nang kaunti bago ipakita ang tunay niyang pagkatao; hindi siya nakikinig kahit sino pa ang nagpupungos sa kanya, at pilit siyang lumalaban sa sambahayan ng Diyos. Ano ang kalikasan ng kanyang mga ikinikilos? Sa paningin ng Diyos, hinahanap niya ang kanyang kamatayan, at hindi siya titigil hangga’t hindi niya napapatay ang kanyang sarili. Ito lamang ang pinakaangkop na paraan ng pagsasalarawan nito. May praktikal na kahulugan ang terminong “hinahanap ang kamatayan.” Ano ang praktikal na kahulugan na ito? Mabuti kapag nagagawang gampanan ng mga tao ang kanilang mga tungkulin. May mga taong isinilang na may mga partikular na kaloob, na isang pagpapala, pero kung hindi sila susunod sa tamang landas, malalagay sila sa kapahamakan. Halimbawa, may mga taong mahusay magsalita. Marunong silang makipag-usap sa iba’t ibang tao at kayang-kaya nilang makipag-usap kaninuman. Maituturing din itong isang uri ng likas na abilidad. Sa halip na sabihin muna kung mabuti o masamang bagay ba ito, ang susi ay ang tingnan ang kalikasan ng naturang tao at kung tinatahak ba niya ang tamang landas o ang masamang landas. Sa panahon ng gawain ng Diyos ng pagpapalaganap ng ebanghelyo, inialay mo ang iyong mga talento, nag-isip ka nang husto, at nakapagkamit ng maraming tao. Walang masama rito. Nag-ambag ka ng pagsisikap para sa gawain ng ebanghelyo, na karapat-dapat sa pag-alaala ng Diyos. Kung gagawin mo ang tungkuling ito nang mabuti, nang hindi masyadong nagpapapansin, rerespetuhin ka ng mga kapatid kapag nakita nila ang ginawa mo, at ang mga taong may hindi nauunawaan ay hahanapin ka at hihingan ka ng payo. Kung mayroon kang pagkatao at hinahangad mo ang katotohanan, magugustuhan ka ng mga tao, at pagpapalain ka ng Diyos. Ngunit maaaring mangyari na hindi mo tahakin ang tamang landas. Maaaring ituring mong puhunan ang munting kaloob na ito na mula sa Diyos at ipagmayabang mo pa kung saan-saan ang tungkol sa pagkakabilanggo mo. Ang totoo, hindi isang dakilang bagay ang mabilanggo. Sa bansa ng malaking pulang dragon, marami nang tao ang naaresto at nabilanggo dahil sa pangangaral sa ebanghelyo o sa paggawa ng gawain ng iglesia. Hindi ito dapat ituring bilang puhunan, kundi isang uri ng pagdurusa na marapat tiisin ng mga tao. Kung may patotoong maibibigay ang mga tao matapos ang kanilang pagdurusa, maaari nilang patotohanan ang mga gawa ng Diyos, patotohanan kung paano sila umasa sa Diyos para mapagtagumpayan si Satanas habang sila ay inuusig, kung anong uri ng pagdurusa ang tiniis nila, at kung ano ang natamo nila mula rito. Ito ang tamang paraan. Subalit sadyang hindi nila tinatahak ang tamang landas na ito, bagkus ay ipinagmamayabang nila ang kanilang sarili kung saan-saan. “Nabilanggo ako sa loob ng napakaraming taon at nagdusa ako nang husto, kaya dapat ganito ninyo ako tratuhin. Kung hindi ninyo ako tatratuhin nang ganoon, kayo ay bulag, mangmang, at walang-puso.” Hindi ba’t nabibigo silang tahakin ang tamang landas? Noong una, isang mabuting bagay ang pagkakabilanggo at pagdurusa nila nang hindi nagkakanulo at nang naninindigan sa kanilang patotoo matapos na masentensiyahan. Karapat-dapat ito sa pag-alaala ng Diyos. Subalit sadyang hindi nila ginawa ang dapat nilang gawin. Saanman sila magpunta, ipinagyabang nila ang kanilang mga nagawa para makuha ang respeto at simpatiya ng mga tao. Sukdulan pa ngang humiling sila ng ilang materyal na bagay. Paghahangad ito ng gantimpala para sa kanilang mga nagawa. Ano ang nakatagong kahulugan sa paghahangad ng mga gantimpala mula sa mga taong kagaya nito? Maaari nilang hilinging gantimpalaan sila ng mga tao, kaya maaari ba silang humingi ng mga gantimpala mula sa Diyos? Pinupuntahan nila ang mga tao at nanghihingi sila ng sapat na gantimpala, humihingi sila ng katayuan, ng kasikatan at pakinabang, ng katanyagan, at ng mga kalayawan ng laman, at pagkatapos ay humihingi sila ng mga gantimpala mula sa Diyos. Hindi ba’t katulad ito ni Pablo? Higit pa rito, marami silang nakamit na mga tao sa pamamagitan ng pagganap ng tungkuling ito. Para sa Diyos, kung kaya nilang patuloy na gawin ang kanilang mga tungkulin sa pundasyon ng pagkaunawa sa katotohanan at patuloy nilang magagampanan nang maayos ang responsabilidad na ito, patuloy na ipagkakatiwala sa kanila ng Diyos ang pangangaral sa ebanghelyo. Gayumpaman, pinili nilang huwag gawin ito, at inisip na may sapat na silang nagawa at kalipikasyon na maaari na nilang ipagyabang ang mga ito sa lahat ng tao. Samakatwid, hindi na talaga sila nagtatrabaho, pero hinihiling nila na gantimpalaan sila. Saan man sila magpunta, nagyayabang sila, ipinangangalandakan nila ang kanilang kapital, ikinukumpara ang kanilang mga merito, at nagpapakitang-gilas sila na daan-daan o libo-libong tao na ang nakamit nila sa pamamagitan ng pangangaral sa ebanghelyo. Sa bagay na ito, hindi sila nagbibigay ng kaluwalhatian sa Diyos at hindi sila kailanman nagpapatotoo sa pagkamakapangyarihan-sa-lahat ng Diyos at sa karunungan Niya. Hindi ba’t paghahanap ito ng kamatayan? Sumasampalataya sila sa Diyos pero hindi sila lumalakad sa tamang landas. Kaya, ano ang saloobin nila sa pakikinig sa mga sermon at pagbabahaginan? Iniisip nila, “Hindi ko kailangang makinig, nabilanggo na ako, hindi ako naging isang Hudas, may patotoo akong maibibigay. Bukod doon, mas marami akong nakamit na mga tao kaysa sa iba, nagbayad ako ng pinakamalaking halaga. Tiniis ko ang bawat hirap, sumuot ako sa mga kasukalan, at natulog sa mga kuweba. Walang anumang pagdurusa ang hindi ko kayang tiisin, at walang lugar ang hindi ko pa napuntahan. Sino sa inyo ang makapapantay sa akin? Kaya, hindi ko kailangang ganap na unawain ang mga sermong pinapakinggan ko. Hindi ba’t pagsasagawa lang naman ang pakikinig sa mga sermon? Nagawa ko na itong lahat, isinabuhay ko na ito. Ni wala ngang masyadong kamangha-mangha tungkol sa pagkakatawang-tao ng diyos.” Anong uri ng tao ang nagsasalita ng mga salitang katulad ng mga ito? (Si Pablo.) Si Pablo ito na nabuhay na magmuli. Sinasabi rin nila, “Hindi kayo kasinghusay ko. Dahil kung mahusay nga kayo, hindi na ninyo kakailanganin pang makinig sa napakaraming sermon, at hindi na ninyo kakailanganing magsulat, kumopya, at magkabisang mabuti ng mga salita ng diyos araw-araw. Tingnan ninyo ako. Napakarami ko nang tao na nakamit sa pangangaral sa ebanghelyo. Kailan ba ako nag-aral nang katulad ninyo? Hindi ko na kailangan, sa sandaling gumawa na ang banal na espiritu, nasa akin na ang lahat.” Hindi ba’t isa itong malaking kahangalan? Walang hanggan ang kanilang kayabangan. Ano ba ang tingin nila sa pagtanggap sa gawain ng Diyos at sa paghahangad ng kaligtasan? Tingin nila rito ay larong pambata. Naniniwala silang nakapagpakita na sila ng kaunting mabuting asal at nakagawa na ng kaunting trabaho, na natapos na nila ang kanilang takbo at nakipagbaka na ng kanilang pakikipagbaka, kaya ang tanging natitira na lang na dapat gawin ay ang tanggapin ang korona nila. Para sa kanila, ang isang Diyos na hindi nagbibigay ng mga korona ay hindi naman talaga Diyos. Sa bagay na ito, pareho ang kanilang pananaw sa mga relihiyosong tao. Sinasabi rin nila, “Akin nang napagdusahan ang lahat ng dapat pagdusahan at nabayaran ang bawat halaga. Nagdusa na ako nang halos kasingdami ng pinagdusahan ng diyos. Dapat matanggap ko ang gantimpala ng diyos.” Hindi ba’t ang mga taong ito ay katulad ni Pablo? Lagi nilang iniraranggo ang mga tao ayon sa mga kalipikasyon at sa senyoridad. Halos sinabi nila na para sa kanila ang mabuhay ay si cristo. Kung talagang gusto nilang maging si cristo, mapapahamak sila. Isa itong pangalawang Pablo. May pagkakataon pa bang magbago ng landas ang isang taong lumalakad sa ganitong landas? Wala na. Ang landas na ito ay ang daan na walang labasan ng mga anticristo.

Bakit tinatahak ng ilang taong matagal nang sumasampalataya sa Diyos ang landas ng mga anticristo? Natutukoy ito sa pamamagitan ng kalikasang diwa ng isang tao. Ang lahat ng masamang tao, lahat ng taong walang konsensiya at katwiran ay mga taong hindi nagmamahal sa katotohanan. Ito ang dahilan kung bakit likas nilang pinipiling lumakad sa landas ng mga anticristo matapos manampalataya sa Diyos. Sumasampalataya ang lahat sa Diyos, nagbabasa ng mga salita ng Diyos at nakikinig sa mga sermon, kaya bakit pinipili ng ilang tao na tahakin ang landas ng paghahangad sa katotohanan? Bakit pinipili ng ibang tao na tahakin ang landas ng paghahangad ng kasikatan, pakinabang, katayuan, at mga pagpapala? Magkakatulad ang kanilang mga obhetibong kapaligiran, pero magkakaiba naman ang kanilang karakter at mga personal na kagustuhan, kaya magkaibang mga landas ang pinipili nila. Dinirinig ng mga tupa ng Diyos ang tinig ng Diyos. Napakarami nang salita ang sinabi ng Diyos sa mga huling araw, at halos 30 taon nang ipinahayag ang mga salita ng Diyos, pero hindi nauunawaan ng mga taong ito ang mga iyon. Kaya, mga tupa ba sila ng Diyos? (Hindi.) Kung hindi sila mga tupa ng Diyos, hindi sila karapat-dapat na tawaging mga tao. Ano ang tinututukan ng mga taong iyon na hindi nagmamahal sa katotohanan at hindi naghahangad sa katotohanan? Ano ba ang hinahangad nila? Makikita namang matindi talaga ang kanilang pagnanasang hangarin ang katayuan at mga pagpapala, at na hindi nila pakikinggan ang katotohanan kahit gaano mo pa ibahagi ang tungkol dito. Bukod sa hindi nila kayang tanggapin ang katotohanan, nagmamatigas din sila sa patuloy na paghahangad sa kasikatan, pakinabang, at katayuan. Bukod sa wala silang anumang kamalayan sa sarili, lagi rin silang nagkukumparahan ng mga merito at ipinagyayabang ang sarili nilang puhunan kahit saan. Ano ang kalikasan ng gayong asal at pagsasagawa? (Ito ay paghahanap ng kamatayan.) Tama iyan. Sa ganitong paraan hinanap ni Pablo ang kamatayan. Matapos makinig sa mga sermon sa loob ng napakaraming taon, nagagawa pa rin ng mga taong maging kagaya ni Pablo nang hindi nagsisisi. Wala silang kahit anong pagkaunawa sa katotohanan at hinding-hindi nila tinatanggap ang katotohanan. Hindi ba’t paghahanap ito ng kamatayan? Sa una, kapag hindi nauunawaan ng mga tao ang katotohanan, nagpapakita sila ng ilang pag-uugali at pagsasagawa na mula sa kalooban ng tao at ang mga ito ay narurumihan, o maaari silang magpakita ng ilang pakikipagtawaran o indibidwal na mga intensiyon at hangarin. Hindi ito tinitingnan ng Diyos dahil hindi nila nauunawaan ang katotohanan. Noong hindi pa malinaw na malinaw sa tao ang mga salita ng Diyos, tinulutan ng Diyos na magkaroon ang tao ng kanyang katiwalian, karumihan, kahinaan, at pakikipagtawaran. Marami nang sinalita ang Diyos at sapat na ito, subalit ipinagpipilitan mo pa ring paniwalaan na tama ang mga bagay na pinanghahawakan mo at ang mga ugaling isinasagawa mo. Itinatatwa mo ang mga salitang ito ng Diyos, o hinahamak at binabalewala pa nga ang mga salita ng Diyos, nakatingin pero hindi nakakakita at nakikinig pero hindi nakakarinig. Ano ang saloobin ng Diyos sa gayong mga tao? Paano tinitingnan ng Diyos ang gayong mga bagay? Sasabihin ng Diyos na hindi mo minamahal ang katotohanan, na hindi mo minamahal ang mga positibong bagay, at na isa kang hindi mananampalataya. Hindi naniniwala ang gayong mga tao na mayroon ngang katotohanan, na ang lahat ng sinabi ng Diyos ay ang katotohanan at landas ng tao tungo sa kaligtasan. Hindi nila tinatanggap ang katunayang ito. Bagama’t hindi itinatatwa ng ganitong mga tao ang mga salita ng Diyos, hindi rin nila tinatanggap ang mga ito. Batay sa kanilang ugali at sa kung ano ang ibinubunyag nila, makikita mo na wala sila sa landas ng paghahangad sa katotohanan. Sa anong landas sila lumalakad? Sa pag-asa sa sarili nilang puhunan at sa kanilang mga nagawa para makahingi ng mga gantimpala mula sa Diyos, lumalakad sila sa landas ni Pablo. Kahit paano pa himayin si Pablo, hindi nila iuugnay ang gayon ding mga bagay sa kanilang sarili. Kahit paano pa himayin si Pablo, hindi sila magbabago, magsisisi, o hindi nila kikilalanin ang kanilang sarili. Naniniwala pa rin sila na tama at nakaayon sa katotohanan ang lahat ng bagay na ginagawa nila. Kahit gaano pa karaming salita ang ipahayag ng Diyos, kahit gaano pa Niya himayin at hatulan ang gayong mga tao, hindi sila kailanman magninilay-nilay sa kanilang sarili. Ang kanilang mga pananaw tungkol sa paniniwala sa Diyos, ang kanilang intensyong magtamo ng mga pagpapala, at ang nakasanayan nilang pakikipagtawaran sa Diyos ay nananatili, hindi natitinag, at hindi nagbabago. Ano ang dahilan nito? Hindi nila maunawaan ang tinig ng Diyos at hindi sila nakikinig sa tinig ng Diyos. Kahit ano pa ang sabihin ng Diyos, hindi ito ganoon kahalaga sa kanila. “Sabihin mo na kung ano ang gusto mo, pero pabayaan mo ako sa kung ano ang gusto ko. Ikaw ay ikaw, ako naman ay ako. Anuman ang gawin mo o anuman ang layunin mo, ano naman ito sa akin? Wala itong kinalaman sa aking buhay o kamatayan.” Anong uri ba ng mga tao ito? (Mga hindi mananampalataya.) Sino ang pinaniniwalaan nila? Pinaniniwalaan nila ang kanilang sarili. Hindi ba’t kamuhi-muhi ang gayong mga tao? (Kamuhi-muhi sila.) Kamuhi-muhi sila at dapat silang mawasak. Hindi sila ang mga ililigtas ng Diyos. Samakatwid, sa mga nangangaral sa ebanghelyo, kung marami ang mga taong laging kontento na sa kanilang mga nagawa at tumigil na sa kanilang pagsisikap, ipinagyayabang ang kanilang senyoridad, at hinihingan ng gantimpala ang Diyos para sa mga nakaraan nilang merito, mapapahamak sila. Dahil sa kanilang asal, masasabing paghahanap ng kamatayan ang kalalabasan nila. Kaya, kapag may nakilala kang ganitong uri ng mga tao, marapat ba na pagsabihan mo sila tungkol sa paghahanap ng kamatayan? Kung magagawa pa rin nilang mangaral ng ebanghelyo, huwag mong sabihin iyon sa kanila. Maaari mo silang paalalahanan, balaan, at gabayan sa pamamagitan ng mga pahiwatig para matulungan sila hangga’t maaari. Ngunit kung ang kanilang diwa at disposisyon ay tunay ngang katulad ng kay Pablo, paano natin sila dapat tratuhin? Bagama’t alam mo namang naghahanap sila ng kamatayan, pero hindi mo sinasabi sa kanila ang totoo at kinukunsinti mo pa rin sila at pinapayagan silang patuloy na magserbisyo: tinatawag itong pagpapahiya sa mga Satanas. Nararapat bang gawin ito? (Nararapat ito.) Karunungan ng Diyos na gamitin ang mga Satanas para magserbisyo. Kung tinatrato mo ang iyong mga kapatid sa ganitong paraan, masamang gawa ito at kinamumuhian ito ng Diyos. Kung gagamitin mo ang mga Satanas para magserbisyo, tinatawag itong pagpapahiya sa mga Satanas. Tinatawag itong karunungan. Pinagseserbisyuhan ng malaking pulang dragon, ng mga Satanas, at ng mga diyablo ang mga taong hinirang ng Diyos. Ang Diyos ba ang may gawa nito? (Oo.) Paano natin dapat tingnan ito? Karunungan ito ng Diyos. Hindi maaaring kondenahin ang bagay na ito. Ito ang katotohanan. Dapat mong gamitin ang mga Satanas—ang mga bagay na ito—kung hindi mo gagamitin ang mga ito para magserbisyo, hindi magagawa nang maayos ang ilang gawain, at hindi magiging madali na makakuha ng mga resulta. May yugto rin ng pagtatrabaho ang mga taong lumalakad sa landas ng paghahangad sa katotohanan at ng kaligtasan, pero hindi ito permanente. Hindi gumagamit ng karunungan ang Diyos para pagserbisyuhin ka, sa halip, dapat mong pagdaanan ang yugtong ito. Dahil hindi mo nauunawaan ang katotohanan, marami kang ginagawa na walang mga prinsipyo at ayon lamang sa sarili mong kalooban. Kung diwa mo ang pag-uusapan, ayaw mong magtrabaho, pero kung obhetibong katunayan ang pag-uusapan, nagtatrabaho ka. Kapag nagtatrabaho nang maayos ang mga tao at unti-unti nilang naunawaan ang mga layunin ng Diyos at ang katotohanan, saka lang sila makapagbabago nang paunti-unti tungo sa paghahangad sa katotohanan, tunay na makagagampan ng kanilang mga tungkulin, makapagpapasakop sa Diyos at makakaayon sa Kanyang mga layunin, at makatatahak unti-unti sa landas ng kaligtasan. Gayumpaman, ibang-iba ang pagtatrabahong ito kaysa sa panggagamit sa mga Satanas para magserbisyo. Naiiba ang kalikasan nito. Ginagamit lang ng Diyos ang mga Satanas para magserbisyo; hindi inililigtas ng Diyos ang mga Satanas. Ang mga trabahador na sumasampalataya sa Diyos nang may tapat na puso at nakapaghahangad sa katotohanan ang mga tatanggap ng pagliligtas ng Diyos. Sa kaso ng ilang trabahador, ginagamit ang kanilang mga serbisyo kapag kapaki-pakinabang sila, pero kung ginagambala at ginugulo nila ang gawain ng iglesia, dapat silang mahigpit na bigyan ng babala. Kung hindi sila magsisisi, palalayasin at patatalsikin sila. Ganito sila dapat tratuhin. Kung normal silang makakapagtrabaho nang tapat at hindi nila ginagambala ang gawain, hayaan mo silang patuloy na magtrabaho. Balang araw baka maunawaan na nila ang katotohanan at maligtas sila. Mabuti ito, kaya bakit hindi ito gawin nang buong sigla? Hindi mo maaaring kondenahin ang isang tao bago ang takdang oras. Ano ang dahilan kung bakit kinokondena ang ilang tao? Kinokondena sila dahil masyado nang malala ang kaguluhang idinulot nila. Kahit gaano mo pa ibahagi sa kanila ang tungkol sa katotohanan, hindi nila magagawang tanggapin ito at hindi nila magagampanan nang maayos ang kanilang mga tungkulin. Ang kanilang kalikasang diwa ay kaparehong-kapareho ng kay Pablo. Matigas ang ulo nila at ayaw nilang magsisi. Walang pagdududang naghahanap sila ng kamatayan. Siguradong may gayong mga tao sa loob ng iglesia. Siguradong kabilang sila sa mga nangangaral sa ebanghelyo. Ano sa palagay ninyo, mabuti bang hayaan ang gayong mga tao na malaman ang tunay na katotohanan? Natatakot ba kayong malalaman ng gayong mga tao ang tunay na katotohanan? (Hindi kami natatakot.) Kung makikilala ng ganoong mga tao ang kanilang sarili sa bagay na ito at sila ay makakapagsisi, mabuti iyon. Kailangan mong bigyan ng pagkakataon ang mga tao. Huwag mo silang ituring na wala nang pag-asa. Ngunit kung alam nila ang tunay na katotohanan, pero bigo silang mabago ang kanilang mga gawi at patuloy silang nagdudulot ng mga kaguluhan, tunay ngang paghahanap ito ng kamatayan. Kapag wala sa tamang landas ang mga tao, hindi na kailangang magpasintabi sa kanila. Ang ganitong mga tao ay dapat paalisin at itiwalag.

Sa pangkalahatan, ito ang mga prinsipyo hinggil sa pagsasagawa ng pangangaral sa ebanghelyo. Sa pangangaral ng ebanghelyo, dapat mong tuparin ang iyong responsabilidad at makitungo nang taimtim sa bawat potensyal na tatanggap ng ebanghelyo. Inililigtas ng Diyos ang tao sa abot ng makakaya, at dapat kang maging mapagsaalang-alang sa mga layunin ng Diyos, hindi mo dapat palampasin nang walang ingat ang sinumang naghahanap at nagsisiyasat sa tunay na daan. Bukod pa riyan, sa pangangaral sa ebanghelyo, dapat mong maarok ang mga prinsipyo. Sa bawat taong nagsisiyasat sa tunay na daan, dapat mong obserbahan, unawain, at arukin ang mga bagay gaya ng kanilang pinagmulang relihiyon, kung mahusay ba ang kanilang kakayahan o hindi, at ang kanilang karakter. Kung may nakita kang tao na nauuhaw sa katotohanan, na kayang makaarok sa mga salita ng Diyos, at kayang tanggapin ang katotohanan, ang taong iyon ay paunang itinadhana ng Diyos. Dapat mong gawin ang lahat ng makakaya mo para makapagbahagi sa kanya tungkol sa katotohanan at makamit siya, maliban kung mahina ang kanyang pagkatao at napakasama ng karakter niya, at nagkukunwari lamang siyang nauuhaw, at nakikipagtalo siya nang walang katapusan, at kumakapit nang mahigpit sa kanyang mga kuru-kuro—sa ganoong kaso, dapat ay isantabi mo siya at sukuan siya. Ang ilang taong nagsisiyasat sa tunay na daan ay may abilidad na makaarok at may mahusay na kakayahan, ngunit masyado silang mayabang at nag-aakalang mas matuwid kaysa sa iba, at mahigpit silang sumusunod sa mga kuru-kurong panrelihiyon. Sa mga sitwasyong ito, dapat kang makipagbahaginan sa kanila tungkol sa katotohanan nang may pagmamahal at pagpapasensiya para makatulong na lutasin ang mga kuru-kurong ito. Maaari ka lang sumuko kapag hindi nila tinatanggap ang katotohanan paano mo man ito ibahagi sa kanila—kung magkagayon, natupad mo na ang obligasyon mo at nagpakita ka ng labis na kabaitan. Sa madaling salita, huwag basta-basta susukuan ang sinuman na kayang kumilala at tumanggap sa katotohanan. Hangga’t handa siyang siyasatin ang tunay na daan at kayang hanapin ang katotohanan, dapat mong gawin ang lahat ng iyong makakaya para mabasahan pa siya ng mga salita ng Diyos at mabahaginan pa siya ng katotohanan, at mapatotohanan ang gawain ng Diyos at malutas ang kanyang mga kuru-kuro at katanungan, upang makamit mo siya at madala sa harapan ng Diyos. Ito ay naaayon sa mga prinsipyo ng pangangaral sa ebanghelyo. Kaya paano siya makakamit? Kung, sa proseso ng pakikipag-usap mo sa kanya, natitiyak mo na may mahusay na kakayahan at mabuting pagkatao ang taong ito, kailangan mong gawin ang lahat ng makakaya mo para tuparin ang iyong responsabilidad; kailangan mong magbayad ng partikular na halaga, at gumamit ng partikular na mga kaparaanan, at hindi mahalaga kung anong mga pamamaraan ang ginagamit mo hangga’t ang mga ito ay ginagamit alang-alang sa pagkakamit ng taong iyon. Sa kabuuan, upang makamit siya, kailangan mong tuparin ang iyong responsabilidad, at gumamit ng pagmamahal, at gawin ang lahat ng iyong makakaya. Kailangan mong magbahagi tungkol sa lahat ng katotohanang nauunawaan mo at gawin ang lahat ng bagay na dapat mong gawin. Kahit hindi makamit ang taong ito, magiging malinis ang konsensiya mo. Nagawa mo na ang lahat ng makakaya mo. Kung hindi mo ibabahagi nang malinaw ang katotohanan, at patuloy pa ring kumakapit ang taong iyon sa kanyang mga kuru-kuro, at kung maubos ang iyong pasensiya, at kusa mo siyang susukuan, ito ay pagpapabaya sa iyong responsabilidad, at para sa iyo, magiging pagsalangsang at mantsa ito. Sabi ng ilang tao, “Ang pagkakaroon ba ng mantsa na ito ay nangangahulugang kinondena na ako ng Diyos?” Ang gayong mga bagay ay nakasalalay sa kung sinasadya o nakasanayan bang gawin ng mga tao ang mga bagay na ito. Hindi kinokondena ng Diyos ang mga tao nang dahil sa paminsan-minsang mga pagsalangsang; kailangan lamang nilang magsisi. Ngunit kapag sadya silang gumagawa ng mali at ayaw nilang magsisi, kinokondena sila ng Diyos. Paanong hindi sila kokondenahin ng Diyos samantalang alam na alam nila ang tunay na daan subalit sadya pa rin silang nagkakasala? Kung titingnan ayon sa mga katotohanang prinsipyo, ito ay pagiging iresponsable at pabasta-basta, at sa pinakamababa, hindi natupad ng mga taong ito ang kanilang responsabilidad; ganito hinahatulan ng Diyos ang kanilang mga pagkakamali. Kung ayaw nilang magsisi, kokondenahin sila. Kaya nga, para mabawasan o maiwasan ang gayong mga pagkakamali, dapat gawin ng mga tao ang lahat ng magagawa nila para matupad ang kanilang mga responsabilidad, na aktibong sinisikap na tugunan ang lahat ng tanong ng mga taong nagsisiyasat sa tunay na daan, at talagang hindi ipinagpapaliban o inaantala ang mahahalagang katanungan. Kung paulit-ulit na nagtatanong ang isang taong nagsisiyasat sa tunay na daan, paano ka dapat sumagot? Dapat ayos lang sa iyo ang paglalaan ng oras at abala upang sagutin sila, at dapat mag-isip ng lahat ng posibleng paraan upang malinaw na magbahagi tungkol sa kanilang katanungan, hanggang sa maunawaan nila at hindi na muli pang magtanong dito. Sa gayon ay natupad mo ang iyong responsabilidad, at magiging malaya sa pagkakonsensiya ang iyong puso. Ang pinakamahalaga, magiging malaya ka sa pagkakonsensiya sa Diyos sa bagay na ito, dahil ang tungkuling ito, ang responsabilidad na ito, ay ipinagkatiwala sa iyo ng Diyos. Kung ang bawat ginagawa mo ay ginagawa sa harap ng Diyos, ginagawa nang kaharap ang Diyos, kapag lahat ay nakaayon sa salita ng Diyos, at ginagawa ayon sa mga katotohanang prinsipyo, ang iyong pagsasagawa ay magiging lubos na nakaalinsunod sa katotohanan at sa mga hinihingi ng Diyos. Sa ganitong paraan, lahat ng ginagawa at sinasabi mo ay mapapakinabangan ng mga tao, at sasang-ayunan nila ito at madali nila itong tatanggapin. Kung ang mga salitang sinasambit mo ay nagbibigay-liwanag, praktikal at malinaw, maiiwasan mo ang argumento at komprontasyon, mabibigyan mo ng kakayahan ang mga tao na maunawaan ang katotohanan, at mapapatibay sila. Kung magulo at malabo ang mga salitang sinasambit mo, at hindi malinaw, hindi nagbibigay-liwanag, at hindi praktikal ang iyong pagbabahagi sa katotohanan, hindi mo malulutas ang mga kuru-kuro at problema ng mga tao, at malamang na sasamantalahin nila ang iyong mga pagkakamali, huhusgahan ka, at kokondenahin ka. Mas hindi magiging madali para sa iyo na lutasin ang mga problemang ito; maaaring kailanganin mong magbahagi tungkol sa ilan pang sipi ng mga salita ng Diyos bago maunawaan ng mga tao ang katotohanan at tanggapin ito. Kaya, kailangang maging matalino ang isang tao sa pananalita kapag nangangaral ng ebanghelyo, at kailangang maging malinaw ang pagbabahagi ng isang tao tungkol sa katotohanan, sa paraan na makalulutas sa mga kuru-kuro at imahinasyon ng mga tao, na nakakamit ang kanilang paghanga at taos silang nakukumbinsi. Madaling magkakaresulta sa ganitong paraan; binibigyan nito ng kakayahan ang mga tao na matanggap ang gawain ng Diyos sa isang maayos na paraan, na kapaki-pakinabang sa pagpapalaganap ng ebanghelyo.

Kaugnay sa mga prinsipyong dapat sundin sa pagsasagawa ng pangangaral sa ebanghelyo, sa isa pang aspekto, ang mga nangangaral sa ebanghelyo ay dapat maging kagalang-galang at matuwid ang asal, nagsasalita at kumikilos sila na parang mga santo, may maayos na pagpipigil sa sarili sa lahat ng kanilang ginagawa sa proseso ng pangangaral sa ebanghelyo, at kumikilos nang disiplinado. Hindi natutuwa ang ilang potensyal na tatanggap ng ebanghelyo na naaabala sila ng mga estranghero, kaya paano ka ba dapat mangaral sa kanila? Nangangaral ng ebanghelyo ang ilang tao sa pamamagitan ng pagtawag sa telepono nang tatlong beses sa isang araw, nagpupunta sa tahanan ng mga tao pagkauwi nila galing sa trabaho, at binabasa ang mga salita ng Diyos sa mga potensyal na tatanggap ng ebanghelyo pagkakitang-pagkakita sa mga ito kahit gaano pa kaabala ang mga ito. Hindi kailanman nakakatiyempo nang tama ang mga taong ito, kaya malamang na maging istorbo sila. Napakahangal ng ilang tao na ganito pa sila magsalita sa mga nagsisiyasat sa tunay na daan: “Napakasama ng mundong ito, kaya talikuran mo na ang trabaho mo, huwag ka nang pumasok sa trabaho. Hindi mo ba alam kung anong oras na? Parating na ang malalaking kalamidad. Apurahan nang manampalataya ka na sa Diyos!” Angkop ba ang ganitong paraan ng pangangaral sa ebanghelyo? Ano ang ibubunga nito? Sila ay mga walang pananampalataya na hindi pa tinanggap ang gawain ng Diyos. Kinakailangan bang kausapin sila sa ganitong paraan? Dagdag pa rito, huwag kang makialam sa pribadong buhay o mga personal na pananaw ng mga potensyal na tatanggap ng ebanghelyo. Halimbawa, sinasabi ng ilang tao sa mga potensyal na tatanggap ng ebanghelyo ang mga sumusunod, “Tingnan mo ang sarili mo, talaga bang isa kang mananampalataya sa Diyos? Kaming mga mananampalataya ay hindi nagsusuot ng ganitong damit ng mga walang pananampalataya.” “Hindi kumakain ng ganitong klaseng pagkain ang mga taong sumasampalataya sa Diyos, kailangan mong kumain ng ganito at ganyan.” Hindi ba’t pangingialam ito sa ibang tao? Kahangalan ang tawag dito. Kung hindi angkop ang mga salita at kilos mo sa isang partikular na sandali, maaaring sayangin ng mga ito ang halagang ibinayad mo sa pangangaral sa ebanghelyo. Dahil dito, dapat maging maingat kang kumilos sa bawat pagkakataon, pigilan at kontrolin mo ang iyong asal, at kumilos ka nang disiplinado. Ano ba itong tinatawag nating disiplina? Nangangahulugan ito ng paggawa sa mga bagay-bagay nang alinsunod sa mga tuntunin, ng pag-isip sa kung anong uri ng mga salita ang magiging angkop para sa tungkuling ginagampanan mo, at kung anong uri ng mga salita ang gugustuhing marinig ng mga potensyal na tatanggap ng ebanghelyo. Huwag kang gumawa o magsalita ng mga bagay na kamumuhian o kaiinisan nila, huwag kang magtanong ng mga mapanghimasok na tanong, at huwag na huwag kang makialam sa pribado nilang buhay. Sabihin na nating may dalawang lalaking anak ang isang tao at sinabi mo sa kanya, “Mabuting magkaroon ng dalawang anak na lalaki, pero hindi ba’t mas mainam kung magkaroon ka rin ng isang anak na babae?” Ano naman ang pakialam mo rito? Kapag marunong magsalita ng Ingles ang ilang potensyal na tatanggap ng ebanghelyo, sinasabi mo, “Mahusay ka talagang mag-Ingles. Maganda sana kung mananampalataya ka sa Diyos at gagampan ka ng iyong tungkulin sa sambahayan ng Diyos. Kulang sa mga taong kagaya mo ang sambahayan ng Diyos.” Tama bang magsalita nang ganito? Hindi pare-pareho ang mga tao. Makaraang manampalataya ang mga taong ito, maaaring mas aktibo at mas masigla pa sila kaysa sa iyo, pero hindi pa sila sumasampalataya ni tumatanggap, kaya huwag mong pilitin ang mga bagay-bagay bago ang tamang oras, at huwag mong kailanman pakialaman ang buhay ng ibang tao. Nauunawaan mo ba?

May isa pang sitwasyon na maaaring mangyari. Sa proseso ng pangangaral sa ebanghelyo, ang ilang tao ay tinatanggap ang gawain ng Diyos sa mga huling araw at nauunawaan ang ilang katotohanan. Pagkatapos, iniisip nilang masyado na silang mataas kaysa sa mga karaniwan at ordinaryong tao. Hinahamak nila ang lahat ng walang pananampalataya at hinahamak at minamaliit pa nga nila ang sinumang nakikilala nilang nagsisiyasat sa tunay na daan. Iniisip nila, “Kayong mga tao, kung hindi ninyo tatanggapin ang gawain ng Diyos sa mga huling araw, mga bulag, hangal, at mangmang kayo, bagay na nararapat lamang na mamatay, at ganap na walang kabuluhan. Ngayon, tungkulin kong ipangaral ang ebanghelyo sa iyo, pero kung hindi, babalewalain kita!” Anong uri ng saloobin ito? Wala ka namang ibang ginawa kundi tanggapin ang gawain ng Diyos sa mga huling araw. Hindi ka mas mataas kaysa sa iba. Kahit na hari ka pa, hindi ba’t kabilang ka pa rin sa tiwaling lahi ng tao? Paano ka ba nagiging mas mabuti kaysa sa iba? Huwag mong hamakin ang mga taong nagsisiyasat sa tunay na daan. Kahit na ipangaral mo pa ang ebanghelyo sa kanila, hindi ka mas mabuti o mas marangal kaysa sa kanila. Huwag mong kalimutan na, tulad din nila, isa kang tiwaling tao. Dapat maging malinaw sa iyo ang tungkol sa bagay na ito sa iyong puso. Huwag mong laging tingnan ang iba na para bang nakakagawa ka ng malaking serbisyo sa mundo o ginagabayan mo ang lahat ng nilalang na may kamalayan tungo sa kanilang paglaya. Lagi mong iniisip, “Nakakaawa naman kayong mga taong hindi pa tumanggap sa ebanghelyo. Araw-araw, labis akong nababalisa para sa inyo.” At bakit ka naman nababalisa? Hindi mo pa nalulutas ang sarili mong mga problema, pero labis ka nang nababalisa para sa iba. Hindi ba’t mapagpaimbabaw iyan? Hindi ba’t nililinlang mo ang iba? Huwag kang magtago sa likod ng maskara ng kabutihan. Ang totoo, wala kang kakuwenta-kuwenta. Kahit 20 o 30 taon mo nang tinanggap ang bagong gawain ng Diyos, hindi ka pa rin mahalaga. Kahit namumuhay ka pa kasama ang Diyos araw-araw at nakakausap mo ang Diyos nang harap-harapan, isa ka pa ring ordinaryong tao. Wala pa ring ipinagbago ang iyong diwa. Ang ipangaral ang ebanghelyo sa iba ay paggampan sa iyong tungkulin. Ito ang iyong obligasyon, ang iyong responsabilidad. Dapat mong maunawaan na kahit gaano pa karaming tao ang makamit mo, mananatili kang ikaw. Hindi ka naging ibang tao, isa ka pa ring tiwaling tao. Bagama’t marami ka nang taong nakamit, hindi dapat lumaki ang ulo mo, lalong hindi ka dapat maging mayabang. Huwag mong ipagyabang ang mga nagawa mo, na sinasabing, “Maraming taon na akong nangangaral ng ebanghelyo, at marami na akong naipong karanasan at natutunang mga leksyon. Sinuman ang pangaralan ko, masasabi ko sa isang tingin lang kung mabuti ba sila o masamang tao at alam ko kung kailan ako dapat mangaral at kung kailan naman hindi. Kapag angkop nang ipangaral ang ebanghelyo, alam ko kung magiging madali ba ito o posible. Lagi akong makakahanap ng paraan para matagumpay na ipangaral ang ebanghelyo sa mga tao na kaya itong tanggapin.” Bagama’t may karanasan ka sa pangangaral sa ebanghelyo, napakababaw pa rin ng iyong buhay pagpasok. Bagama’t may kaunti ka nang karanasan sa buhay at nagbago ka na kahit papaano, nagyayabang ka paminsan-minsan para makapagpakitang-gilas. Hindi ba’t isa itong problema? Ang mga taong may mga kaloob ang pinakamalamang na makapagsalita ng kahambugan at walang saysay. Lagi nilang iniisip na mas mahusay sila kaysa sa iba, hilig nilang pangaralan ang mga potensyal na tatanggap ng ebanghelyo, at lagi nilang gustong tinitingala at sinasamba sila ng mga tao. Hindi ba’t isa itong problema sa disposisyon? Makapagpapatotoo ba sa Diyos ang isang tao matapos lang niyang baguhin ang kanyang pag-uugali, at hindi ang kanyang disposisyon? Kung wala kang maibibigay na patotoo ng pagbabago sa disposisyon, kung ang kaya mo lang ay magsalita tungkol sa katotohanan ng ebanghelyo para magpatotoo sa Diyos, angkop ka bang gamitin ng Diyos? Pagkatapos tanggapin ng mga tao ang tunay na daan, kailangan nilang maunawaan ang katotohanan tungkol sa buhay pagpasok at ang katotohanan tungkol sa pagsasagawa. Kung wala kang praktikal na karanasan, at hindi mo alam kung paano tatalakayin ang tungkol sa iyong patotoong batay sa karanasan, hindi ba’t mga kakulangan ito? Kung lagi mong pinagtutuunan ang pagsasalita tungkol sa mga doktrina upang tingalain ka ng mga tao at maging mataas ang tingin nila sa iyo, kung lagi mong gustong magkaroon ng mataas na posisyon, pagpapatotoo ba ito sa Diyos? Hinding-hindi. Pagpapatotoo ito sa sarili. Pagkakaroon ito ng isang tiwaling disposisyon. Kung hindi ka sasailalim sa paghatol at pagkastigo, paano mo makakamit ang pagbabago sa iyong disposisyon? Nagsasalita ng ilang patotoong batay sa karanasan ang ilan sa mga nangangaral sa ebanghelyo, at nakikinabang nang husto ang kanilang mga tagapakinig mula rito, naaantig ang mga ito, at hinahangaan ng mga ito ang mga tagapagsalita mula sa kaibuturan ng puso ng mga ito. Pero, mayroon pa ring may-takot-sa-Diyos na puso ang mga manggagawang ito ng ebanghelyo. Hindi nila hinahamak ang sinumang potensyal na tatanggap ng ebanghelyo. Nagagawa nilang makipag-usap sa mga tao nang mula sa puso, makisama sa mga tao at makipagkaibigan nang normal sa mga ito, at talagang nagtataglay sila ng kaunting katwiran ng normal na pagkatao. Paano nila nagagawa ito? Pinatutunayan nito na may natamo sila sa kanilang pananampalataya sa Diyos. Sa pinakamababa, nauunawaan nila ang ilang katotohanan, may kaunting kaalaman sa kanilang sarili, at medyo nagbago na ang kanilang mga buhay disposisyon, kaya hindi na sila nagiging mayabang. Kapag nakikita nila ang mga taong hindi pa tumatanggap sa ebanghelyo, iniisip nila, “Ganyan din ako dati, kaya hindi ko sila dapat maliitin. Hindi rin naman ako ganoon kahusay.” Hindi na katulad ng dati ang kanilang mentalidad. Sa sandaling makilala na ng mga tao ang kanilang sariling kalikasan, iisipin nilang natural lamang na makita nilang nagpapakita ng kaunting kamangmangan, kahangalan, o kahinaan ang mga potensyal na tatanggap ng ebanghelyo. Huwag mong pagtawanan ang iba, at huwag mong yakapin ang damdamin o saloobin na ang iba ay parte ng masa ng mga karaniwan, at ordinaryong tao. Kung panghahawakan mo ang saloobing ito, hahadlangan at ikokompromiso nito ang iyong gawain ng pangangaral sa ebanghelyo. Subalit minsan, lilitaw ang ganitong mga uri ng tiwaling kalagayan sa iyong puso kapag nakikita mo ang maraming tao na kasasampalataya pa lang sa Diyos. Halimbawa, sabihin nang 20 taon na simula nang tinanggap mo ang gawain ng Diyos sa mga huling araw at 10 taon ka nang nangangaral ng ebanghelyo. Kapag kasama mo ang mga tatanggap ng ebanghelyo, lagi nilang mararamdaman na mas mataas ka kaysa sa kanila, sinasabi nila, “20 taon ka nang nanampalataya sa Diyos, samantalang katatanggap pa lang namin sa Kanya. Napakaliit pa rin ng aming tayog at, kung ikukumpara, siguradong napakalayo pa namin sa iyo. Nasa hustong gulang ka na, at kami ay mga bagong panganak na sanggol pa lang.” Ano ang dapat mong isipin kapag nagkukumpara sila nang ganoon? “Bagama’t tinanggap ko nang mas maaga ang Diyos kaysa sa kanila at mas matagal na akong nanampalataya kaysa sa kanila, malayong-malayo pa rin ako pagdating sa buhay pagpasok at sa katotohanan. Hindi ko pa natatanggap ang totoong paghatol at pagkastigo ng Diyos, at malayong-malayo pa rin akong maligtas at maperpekto.” Alam mo kung ano ka talaga sa iyong puso. Kahit gaano ka pa tingalain ng mga tao o kahit gaano man kataas ang tingin nila sa iyo, ano ang nararamdaman mo? “Isa lang akong ordinaryong tao, huwag ninyo akong tingalain.” Masusuklam ka at wala kang mararamdamang kasiyahan dahil, sa puso mo, malinaw mong nakikita na wala kang kakuwenta-kuwenta, na wala kang anumang nauunawaang katotohanan, at na ilang salita at doktrina lang ang kaya mong sabihin. Ang mga tao ay hangal at madali silang tumingala sa iba. Kung ikinatutuwa mo ang pakiramdam na tinitingala ka ng iba at ikinasisiya mo ito, nasa panganib ka. Kung nayayamot ka rito at gusto mo nang umalis sa ganitong klase ng sitwasyon, kung ayaw mong tinatrato ka ng iba sa ganitong paraan, pinatutunayan niyon na may kaunti kang pagkakilala sa iyong sarili. Ito ang tamang kalagayan, at sa loob nito, malamang na hindi ka makagawa ng mga pagkakamali o makagawa ng mga maling bagay.

Ang mga sitwasyong tinatalakay Ko ay ang mga karaniwan na kinakaharap ng mga tao sa proseso ng pangangaral sa ebanghelyo. Sa negatibong panig ng mga bagay, kailangan ninyong iwasan ang ilang hindi angkop na paraan ng pagsasalita, mga pagsasagawa, at pag-uugali at tiyakin ninyong hindi nagbubunyag ang inyong disposisyon ng mga di-angkop na bagay na hindi ayon sa katotohanan. Sa positibong panig naman, habang ginagampanan ang tungkuling ito, dapat kayong magkaroon ng saloobin ng debosyon at ng pagiging responsable hanggang sa pinakawakas. Sa ganitong paraan, magagawa ninyong gampanan ang inyong tungkulin sa isang paraan na pasok sa pamantayan. Sa prosesong ito, dapat unti-unti ninyong hangarin ang katotohanan at ang mga prinsipyo nang sa gayon ay matugunan ang mga layunin ng Diyos, dapat ninyong sikapin na magtiyaga at manatiling deboto hanggang sa huli sa paggampan ng bawat tungkuling mayroon kayo, at, kahit ano pang tungkulin ang ginagawa ninyo, dapat kayong magsikap na mapalugod ang Diyos sa inyong paggampan at matandaan Niya ito, at magsikap na maging kapuri-puri at pasok sa pamantayan ang mga parte ng paggampan na ito. Sa panahon ng pangangaral sa ebanghelyo, dapat sikapin mong mabawasan nang mabawasan ang mga pagsalangsang na nagagawa mo at mabawasan nang mabawasan ang mga pagkakamaling nagagawa mo. Dapat mabawasan na nang mabawasan ang mga pagkakataon kung kailan nakikipagtawaran ka o naghahangad ka ng mga gantimpala, o may ambisyon at matinding pagnanais kang gawin ang mga iyon, habang ginagampanan mo ang iyong tungkulin. Kasabay nito, dapat aktibo mong hangarin na matupad ang iyong mga responsabilidad, matupad ang mga ito nang lubusan, at ituring mo ang iyong tungkulin bilang isang bagay na pananagutan mo. Gayundin, sikapin mong gawin ang iyong tungkulin nang sa gayon, kapag binalikan mo ito pagkaraan ng maraming taon, magiging malinis ang iyong konsensiya. Ibig sabihin, dapat mong unti-unting bawasan ang mga bagay na nagiging dahilan para maramdaman mong may pagkakautang ka. Hindi ka maaaring magpatuloy nang hindi ka man lang nagbabago. Ipagpalagay nang hindi mo ginawa nang maayos ang iyong tungkulin habang ipinapangaral mo ang ebanghelyo sa isang potensyal na tatanggap, at naasiwa ka dahil dito, na para bang may pagkakautang ka, at pakiramdam mo ay hindi sapat ang iyong paghahanda. Gayumpaman, nang ipangaral mo ang ebanghelyo pagkatapos nito, ganoon pa rin ang kalagayan mo at wala ka pa ring ginawang mga pagbabago. Ibig sabihin, hindi ka man lang lumago sa loob ng panahong ito. Ano ang kinakatawan ng kawalan ng paglago na ito? Ibig sabihin, hindi ka nagsagawa o hindi mo natamo ang aspektong ito ng katotohanan; ibig sabihin, mga doktrina lang para sa iyo ang mga bagay na ito na ibinabahagi Ko. Kung paunti nang paunti ang mga pagsalangsang na nagagawa mo, paunti nang paunti ang mga pagkakamaling nagagawa mo, nararamdaman mong nababawasan na ang pagkakautang mo at hindi ka na masyadong inuusig ng iyong konsensiya, ano ang kinakatawan nito? Ibig sabihin nito ay lalong nagiging dalisay ang paggampan mo sa iyong tungkulin, at lalong tumitindi ang iyong pagpapahalaga sa responsabilidad. Sa madaling salita, lalo kang nagiging mas deboto sa paggampan mo sa iyong tungkulin. Halimbawa na lang, dati, nakasalalay sa mga pamamaraan ng tao ang pangangaral sa ebanghelyo, sa halip na sa pagbabahagi sa katotohanan o pagbibigay ng interpretasyon sa mga talata sa Bibliya. Ngayon, tila hindi na angkop ang gayong pamamaraan, hindi iyon ang dapat na gawin ng isang taong tumatanggap ng atas ng Diyos, at iyon ay isang bagay na sumisira sa dangal ng Diyos. Naramdaman na ba ninyo ito? Hindi siguro ganito ang nararamdaman ninyo ngayon, pero balang araw, pagkatapos mong sangkapan ang iyong sarili ng mas maraming iba’t ibang uri ng katotohanan at pagkatapos tamuhin ang isang partikular na tayog, gagamit ka ng mas tumpak at praktikal na saloobin at perspektiba kapag tinitingnan mo ang mga dati mong pagsasagawa. Pinatutunayan nitong naging normal na ang panloob mong kalagayan. Sa ngayon, wala kang anumang nararamdaman tungkol sa dati mong mga pagsasagawa, hindi mo hinahamak ang mga ito, at wala kang tamang pananaw at paghusga sa mga ito. Sa halip, wala kang pakialam. Hindi ba’t lubhang nakakabahala ito? Pinatutunayan nitong wala kang taglay na kahit anong katotohanan hinggil sa ganoong mga bagay. Pagdating sa mga masamang gawa at panlalansi ng tao at sa mga pagsasagawang iyon na hindi umaayon sa katotohanan, mayroon ka pa ngang saloobin na manhid, isang saloobin ng pagtanggap at pag-eendorso sa mga ito—maging ng pagsunod sa maruruming bagay na ito. Ano kung gayon ang panloob mong kalagayan? Minamahal mo ang mga di-matuwid na bagay, minamahal mo ang mga bagay na may kaugnayan sa kasalanan, at minamahal mo ang mga bagay na hindi umaayon, bagkus ay sumasalungat sa katotohanan. Lubhang nakakabahala ito. Kung patuloy kang kikilos alinsunod sa mga pagsasagawang ito, mahaharap ka sa isang masaklap na kahihinatnan. Ano ang kahihinatnang ito? Patuloy kang nag-iipon ng masasamang gawa at palayo ka nang palayo sa landas ng kaligtasan. Bakit Ko nasasabing palayo ka nang palayo? Dahil, sa proseso ng paggampan ng tungkuling ito, bigo kang hanapin ang katotohanan at hindi mo sinusunod ang mga prinsipyo sa mga bagay na ginagawa mo. Sinusunod mo lang ang sarili mong kalooban at mga kagustuhan. Kaya paano mo magagampanan ang iyong tungkulin sa isang paraan na pasok sa pamantayan? Ang layon ng iyong paggawa sa iyong tungkulin ay hindi para pumasok sa katotohanan, kundi para tapusin ang isang gampanin at pagkatapos ay mag-ulat tungkol sa iyong sarili. Hindi kalooban ng Diyos ang sinusunod mo, at hindi atas ng Diyos ang tinatanggap mo. Ang mga kalikasan ng mga bagay na ito ay magkaiba. Samakatwid, habang ipinapangaral mo ang ebanghelyo, hindi mo tinatahak ang landas na patungo sa kaligtasan, kundi ang landas ng pagtatrabaho, ang landas ni Pablo na nakipagtawaran sa Diyos. Sa malao’t madali, batay sa lahat ng ginagawa mo, kaparehas ng kay Pablo ang kalalabasan na itatakda ng Diyos para sa iyo. Hindi ba’t ito ang magiging resulta? Tiyak ngang ito ang magiging resulta. Sa kabaligtaran, kung sa proseso ng pangangaral sa ebanghelyo, praktikal lahat ang iyong mga metodo at paraan, ang simulain at layunin mo ay ang magbigay-lugod sa Diyos at suklian ang pagmamahal ng Diyos, at ang mga prinsipyo ng pagkilos mo at ang landas na tinatahak mo ay alinsunod sa mga hinihingi ng Diyos at nang ganap na naaayon sa katotohanan, anong resulta ang makakamit ng gayong pagsasagawa? Lalalim nang lalalim ang pagkaunawa mo sa katotohanan, lalong magiging ayon sa mga prinsipyo ang pangangasiwa mo sa mga bagay-bagay, lalago nang lalago ang buhay mo, at unti-unting madaragdagan ang pananalig, pagmamahal, at debosyon mo sa Diyos. Sa ganitong paraan, matatahak mo ang landas ng kaligtasan. Kasabay nito, sa proseso ng paggampan sa iyong tungkulin, unti-unti mong susuriin ang sarili mong paghihimagsik at katiwalian at susuriin mo ang iba’t iba mong tiwaling disposisyon. Pagkatapos, sa proseso ng paggampan sa tungkuling ito, lalo mong mapipigilan ang iyong sarili at magtataglay ka ng may-takot-sa-Diyos na puso at pagpapasakop. Pagkatapos, lalong titindi ang iyong pagpapahalaga sa responsabilidad at lalo pang magiging mas dalisay ang iyong debosyon. Lalalim din ang takot mo sa Diyos. Kasabay nito, lalo pang dadami ang iyong karanasan at kaalaman sa realidad ng iba’t ibang katotohanan. Sa ganitong paraan, ganap na magiging baligtad sa landas na tinahak ni Pablo ang landas na tinatahak mo. Ito ang landas ni Pedro sa paghahangad sa katotohanan. Ang landas na ito ang landas sa kaligtasan. Para naman sa huling resulta, ikaw mismo ang makararanas nito. Sasang-ayunan ka ng Diyos, at lalong makakaramdam ng kapayapaan at kaligayahan ang iyong puso. Sa mga mata ng Diyos, hindi mahalaga kung naka-ilang pihit at liko ang iyong landas, kung naka-ilang beses kang nag-iba ng daan, o kung anong pagkanegatibo, kahinaan, o kahit pa nga mga pagkabigo at pagkabuwal ang naranasan mo. Kapag tiningnan sa kabuuan ang nagawa mo, ang ibinunyag mo, at ang ipinamalas mo, ang landas na nilalakaran mo ay magiging landas ng kaligtasan. Kaya, paano itatakda ng Diyos ang iyong kalalabasan? Hindi magmamadali ang Diyos na itakda ang iyong kalalabasan. Sistematiko at buong tiyaga kang susuportahan, tutulungan, at aakayin ng Diyos sa landas ng kaligtasan. Tutulutan ka Niyang matanggap ang Kanyang paghatol at pagkastigo, mga pagsubok at pagpipino, at sa wakas ay gagawin ka Niyang perpekto. Sa ganitong paraan, lubos at ganap kang maliligtas. Samakatwid, mula sa perspektibang ito, sa paggampan sa tungkulin ng pangangaral sa ebanghelyo, hindi ba’t may oportunidad at posibilidad ang mga tao na tahakin ang landas ng kaligtasan? (Mayroon.) May ganito silang oportunidad at posible talaga ito. Depende lang ito sa kung kaya ba nilang hangarin ang katotohanan at tahakin ang landas ng paghahangad sa katotohanan.

Ngayon, pangunahin tayong nagbahaginan tungkol sa iba’t ibang katotohanan sa paggampan sa tungkulin ng pangangaral sa ebanghelyo. Balikan natin ang paksa na simula ng ating pagbabahaginan. Ano ang dapat nating itawag sa mga gumagampan sa tungkulin ng pangangaral sa ebanghelyo? (Mga tao na gumagampan sa tungkulin ng pangangaral sa ebanghelyo.) Tama iyan. Hindi sila maaaring tawaging mga saksi, mga ebanghelista, at lalong hindi mga sugo ng ebanghelyo. Sa huling pagsusuri, sila ay mga manggagawa ng ebanghelyo. Huwag na huwag mong tawaging saksi ang sarili mo. Hindi makakasaksi ang mga tao sa anumang bagay, at sapat na kung hindi sila magbibigay ng kahihiyan sa Diyos. Mas malala naman kung tatawagin mong ebanghelista ang sarili mo. Malayong-malayo ka rito. Ang ipinapangaral mo ay hindi ang “daan” at ang mga bagay na ipinapangaral mo ay malayong-malayo sa “daan.” Samakatwid, kung magkakasundo tayo sa tawag na “mga manggagawa ng ebanghelyo,” magkakaroon ang lahat ng tumpak na depinisyon sa tungkuling ito, na mga tao lang silang gumagampan ng tungkuling ito. Hindi talaga sila mga saksi o ebanghelista. Malayong-malayo sila sa mga bagay na iyon. Kung tatawagin mo silang mga saksi o ebanghelista, hindi ba’t mararamdaman nilang nakatataas sila sa iba? Madali para sa mga tao ang magpakitang-gilas at maging mahangin. Mabuti o masama ba ang ganitong pagpapakitang-gilas at pagiging mahangin? (Masama.) Kung hindi mo itinataas at iniaangat ang mga tao, lagi nilang gustong maging mahangin. Kung itinataas mo nga sila, kung tinatawag mo silang mga saksi, ebanghelista, o sugo ng ebanghelyo, ano na lang kaya ang magiging ugali nila matapos nilang makatanggap ng gayong papuri? Magiging masyado na silang mahangin na liliparin na sila. Ngayon, may batayang pagkaunawa na ba kayo sa iba’t ibang katotohanan na nauugnay sa tungkulin ng pangangaral sa ebanghelyo? (Mayroon.) Para magampanan nang maayos ang tungkulin ng pangangaral sa ebanghelyo, dapat mong sangkapan ang iyong sarili ng maraming katotohanan. Sinasabi ng ilang tao, “Hindi ako nangangaral sa ebanghelyo, kaya kailangan ko bang sangkapan ang sarili ko ng katotohanan?” Sinasabi naman ng ibang mga tao, “Hindi ko alam kung kailan ko maipapangaral ang ebanghelyo. Hindi pa ako kailanman nangaral ng ebanghelyo at hindi ako magaling magsalita, kaya paano ko maipapangaral ang ebanghelyo?” Hindi mo alam kung paano ipangaral ang ebanghelyo, pero hindi mo ba masasangkapan ang sarili mo ng mga katotohanan tungkol sa pangangaral sa ebanghelyo? Hindi ka ba puwedeng magsanay na magsalita at makipagkilala sa mga tao? Kung may pagpapahalaga ka sa misyon at responsabilidad, kung gusto mong tuparin ang tungkuling ito nang maayos at makipagtulungan sa Diyos, kung gayon ay dapat mong sangkapan ang iyong sarili ng mga katotohanan tungkol sa pangangaral sa ebanghelyo. Dapat mong sangkapan ang iyong sarili ng mga katotohanan ng pangitain at pagsasagawa. Obligasyon ng hinirang na mga tao ng Diyos na masangkapan ng mga katotohanang may kaugnayan sa dalawang aspektong ito dahil hindi kailanman kalabisan na sangkapan ang iyong sarili ng mga katotohanang ito. Hindi lamang tumutukoy ang mga ito sa pangangaral sa ebanghelyo, bagkus ay mga katotohanan din ito na dapat maunawaan ng sangkatauhan. Paano nakikinabang ang mga tao sa pagkaunawa sa mga katotohanang ito? Anong mga pagpapala ang maibibigay nito sa kanila? Siguro ay nauunawaan ng lahat ang pangkalahatang ideya, subalit habang patuloy na umuunlad at lumalalim ang gawain ng Diyos, patuloy na mararanasan ng mga tao ang gawain ng Diyos at patuloy ring uunlad at lalalim ang pagkaunawa nila sa katotohanan. Lalong magiging malapit ang ugnayan nila sa Diyos at lalong dadalas ang kanilang pakikisalamuha sa Kanya. Paunti-unti, ikukumpara ng mga tao ang mga katotohanang nauukol sa pangitain at sa gawain ng Diyos sa mga gawa ng Diyos at sa saloobin ng Diyos patungkol sa bawat indibidwal. Ang hakbang-hakbang na prosesong ito ng pagkukumpara ay ang proseso ng pagkilala sa Diyos. Bilang isang nilikha, matagal na panahon ka nang sumasampalataya sa Diyos, pero hindi mo alam kung sino ang Diyos o kung paano Siya nagpapakita at gumagawa. Hindi ba’t masyadong magulo at nakakalito ang gayong pananampalataya? Napakaraming taon mo nang ginagampanan ang iyong tungkulin. Pero kung, sa bandang huli, wala ka pa ring nalalaman tungkol sa Diyos, kung gayon, walang saysay ang naging pananampalataya mo sa Diyos. Kung maririnig mo ang mga diyablo na nagkakalat ng ilang walang batayang tsismis tungkol sa Diyos, maniniwala ka ba sa mga ito? (Hindi kami maniniwala.) Sinasabi mo ngayon na hindi ka maniniwala sa gayong mga bagay, pero kung tunay na hindi mo nauunawaan ang Diyos, pagdating ng araw na marinig mo ang mga tsismis na ito, magkakaroon ka ng mga pagdududa at pagbubulay-bulayan mo ang mga naturang salita sa iyong puso, iisipin mo, “Totoo kaya ito? Magagawa nga kaya ng Diyos ang gayong bagay?” Dahil naaasiwa ka, hindi mo gugustuhing gawin ang iyong tungkulin. Dahil naimpluwensiyahan ka na ng mga tsismis na ito, mararamdaman mong malabo at madilim ang landas na nasa harapan mo, kaya maliligaw at malilito ka. Laging naliligaw at nalilito ang mga tao, bakit ganoon? Hindi nila alam kung nasaan ang Diyos, o kung mayroon nga bang Diyos, kaya palagi silang naliligaw at nalilito. Sa anong mga kondisyon lumilitaw ang kalituhang ito? Lumilitaw ito kapag naguguluhan ang mga tao sa maraming tila magkakasalungat na bagay kaya hindi nila makita nang malinaw ang direksyong dapat tahakin at hindi nila alam kung aling daan ang dapat piliin. Kaya, naliligaw at nalilito sila. Makikita ba ninyo nang malinaw at makikilatis ang maraming bagay na nasa harapan ng inyong mga mata at masusundan ba ninyo ang tamang landas? Nauugnay rito ang pagkaunawa mo sa Diyos, ang pagkaarok mo sa katotohanan, at kung hanggang saang antas ka nasasangkapan ng katotohanan. Ano ba ang ibig sabihin kapag laging naliligaw at nalilito ang mga tao? Talaga nga bang hindi nila nakikita ang daan na nasa harapan nila? Talaga nga bang bulag ang mga naliligaw at nalilito? Hindi, pagkabulag ito ng puso at pagkamanhid sa katotohanan, sa Diyos, at sa mga paghusga sa lahat ng tao, pangyayari at bagay. Bakit sila manhid? Ito ay dahil hindi nila nauunawaan ang katotohanan, hindi nila alam ang mga gawa ng Diyos, hindi nila alam ang disposisyon ng Diyos, at wala silang batayan para tumpak na mahusgahan ang lahat ng bagay. Kaya, wala silang pamantayan sa paghusga at pagsasalarawan ng katangian ng anumang bagay. Magulo ang isip nila, nakikita nila ang lahat ng bagay nang walang kalinawan o pagkaunawa, at hindi sila makapaghusga. Hindi rin nila mabigyang depinisyon ni makilatis ang mga bagay-bagay. Pagkamanhid ang tawag dito. Nauuwi sa pagkabulag ang pagkamanhid, at ang pagkabulag ay nagdudulot sa mga tao na makaramdam ng pagkaligaw at pagkalito. Ganoon ang nangyayari. Kaya bakit hindi pa rin makakilatis ng mga bagay-bagay ang mga taong maraming taon nang nakikinig sa mga sermon? Ito ay dahil hindi nauunawaan ng gayong mga tao ang katotohanan. Hindi nila makilatis ang anumang bagay, kundi sa halip, pikit-mata silang naglalapat ng mga regulasyon at gumagawa ng mga pagtukoy. Maituturing ba itong pagkabulag? Bagama’t hindi masasabing ganap silang bulag, medyo bulag na sila. Sa katunayan, kung hindi mo nauunawaan ang katotohanan, hindi mo makikilatis ang anumang bagay. Kahit gaano pa katagal nang nananampalataya sa Diyos ang isang tao o kahit gaano pa karaming sermon na ang napakinggan niya, kung hindi niya kailanman nauunawaan ang katotohanan, ibig sabihin nito ay ang kakayahan niya ang siyang may problema. Tuwirang may kaugnayan ito sa kung may espirituwal na pang-unawa ba siya o wala. Karamihan sa mga taong maraming taon nang nakikinig sa mga sermon ay may mauunawaan naman sa katotohanan, at marahil ay marami-marami na kayong nauunawaan, pero wala lang kayong angkop na kapaligiran, kaya hindi ninyo nagagamit ang ilang katotohanan at pakiramdam mo pa rin ay hindi mo nauunawaan ang mga ito. Kapag tunay na ikaw mismo ang nakararanas nito, kapag kailangan mo nang magdesisyon o kailangan mo nang seryosong pag-isipan ang mga bagay-bagay, marahil ay unti-unting magiging malinaw sa iyo ang mga nauugnay na aspekto ng katotohanan. Sa ngayon, ang mga impresyon mo ay puno ng mga di-pulido, hungkag na balangkas at mga bagay na pangdoktrina. Habang unti-unti kang lumalago sa karanasan at nagkakaedad, unti-unting magiging lalong praktikal at realistiko sa iyo ang maraming katotohanan. Sa pamamagitan nito ay lalo mo pang makikita ang diwa ng katotohanan. Sa ganitong paraan, maaari kang tunay na magtamo ng pagkaunawa sa katotohanan at matitingnan mo ang mga problema nang may sensitibidad. Kahit gaano pa karaming sermon ang pakinggan ng mga taong hindi nakakaunawa sa katotohanan, hindi nila makikilatis ang mga pagpapamalas ng pagkatao, ng mga tiwaling disposisyon, ng iba’t ibang kalagayan ng tao, at ng mga diwa ng iba’t ibang uri ng mga tao, kahit dilat na dilat pa ang dalawang mata nila. Bulag sila. Ngunit sa panlabas, para bang hindi nagbibigay-atensiyon ang isang taong naghahangad sa katotohanan, pero magkakaroon siya ng reaksiyon sa ugali at asal ng iba sa kanyang puso at hindi niya mamamalayang nakakabuo na pala siya ng impresyon sa naturang bagay. Saan nanggagaling ang impresyong ito, ang pakiramdam na ito? Ang mga katotohanang nauunawaan nila ang nagbibigay sa kanila ng kakayahang makakilatis. Binibigyan nito ang gayong mga tao ng depinisyon para sa diwa ng ganoong uri ng ugali, pagsasagawa, o pagpapamalas. Saan nanggagaling ang depinisyong ito? Ang katotohanan ang nagdudulot sa mga tao ng pagkaunawa, at ang katotohanan ang nagbibigay sa mga tao ng pagkakilatis at paghusga. Sa ngayon, nakakaunawa kayo ng ilang katotohanan at may kaunti kayong pagkilatis sa ilang partikular na bagay. Ngunit hindi ganoon katumpak ang pagkilatis ninyo, kaya wala pa rin kayong nararamdamang kasiguraduhan, at nasa proseso pa rin kayo ng pangangapa sa inyong daang pasulong. Sinasabi ng ilang tao na, “Kung ganoon, dapat makipagbahaginan Ka sa amin tungkol sa lahat ng bagay.” Hindi ito kinakailangan. May mga responsabilidad na pantao ang mga tao, at may sariling saklaw ng gawain ang Diyos. Nasabi Ko na sa inyo ang bawat aspekto ng katotohanan, ang natitira na lang ay ang maranasan ninyo ang iba’t ibang uri ng tao, pangyayari, at bagay sa inyong pang-araw-araw na buhay. Kikilos at mamamatnugot ang Banal na Espiritu. Kinakailangang gawin ng mga tao ang isang bagay: ang makipagtulungan at maghangad bilang mga tao. Kung hindi ka makikibahagi sa paghahangad na ito, kahit gaano kalinaw Ko pa itong ipaliwanag, hindi mo ito matatamo. Hindi kita sapilitang dodoktrinahan, hindi kita pipiliting makaalam, makaunawa, at makapasok. Hindi Ko gagawin iyon, at hindi rin gagawin iyon ng Banal na Espiritu. Sa pamamagitan lamang ng iyong bukal sa loob, boluntaryo, at aktibong pagsasagawa at pagpasok sa katotohanan magbubunga ang katotohanan sa loob mo nang hindi mo namamalayan. Kapag nagbubunga ang katotohanan, mapupuno ng liwanag ang iyong puso. Ganito ang pag-unawa sa katotohanan. Pero kung hindi mo nauunawaan ang katotohanan, magiging manhid ka sa lahat ng bagay, mabagal tumugon, at hindi mo makikilatis ang anumang bagay. Halimbawa, kapag may ginagawa ang isang tao, at sinasabi ng iba na isa itong masamang gawa at ang kalikasan nito ay ganito-at-ganyan, hindi mo malalaman at hindi mo ito mismo makikita. Kapag sinabi sa iyo ng isang tao ang sagot, maaaring tanggapin at aminin mo ito batay sa mga doktrina, pero kung ang diwa ang pag-uusapan, hindi mo pa rin ito masasang-ayunan. Kung hindi mo maibigay ang iyong pagsang-ayon, nauunawaan mo ba talaga? Hindi mo nauunawaan, kaya ang magagawa mo lang ay ang sumunod sa mga regulasyon para maharap mo ang mga bagay na nararanasan mo. Nangyayari ito dahil hindi mo nauunawaan ang katotohanan.

Paano mo magagampanan nang maayos ang tungkulin ng pangangaral sa ebanghelyo? Una sa lahat, dapat mong maunawaan ang iba’t ibang katotohanang nauugnay sa tungkulin ng pangangaral sa ebanghelyo. Halimbawa, kaugnay sa depinisyon at posisyon ng tungkulin ng pangangaral sa ebanghelyo, pati na sa wastong saloobin na dapat taglayin, sa tamang pagdurusa na dapat tiisin, sa angkop na halaga na dapat ibayad, at sa angkop na mga katotohanan na dapat isagawa at pasukin kapag ginagampanan ang tungkuling ito, kung nauunawaan ang mga katotohanang ito, magiging madaling gampanan nang maayos ang tungkulin ng pangangaral sa ebanghelyo. Bukod dito, sa negatibong panig, dapat pagnilay-nilayan ang lahat ng mga katanungan sa kung aling mga maling pagsasagawa ang dapat iwasan, kung alin ang ikinaklasipika bilang mabubuting intensyon ng tao, at kung ganap bang nakakaayon ang mga ideya at pagsasagawa ng mga tao sa mga prinsipyo ng pangangaral sa ebanghelyo. Ibig sabihin, dapat malinaw na suriin ang bawat ugali, bawat pagsasagawa, bawat prinsipyo, at bawat kongklusyon sa proseso ng pangangaral sa ebanghelyo para makita kung, sa huli, naaayon ba ito sa mga katotohanang prinsipyo. Magpursigi lamang sa mga bagay na naaayon sa mga katotohanang prinsipyo. Ang mga hindi naaayon sa mga katotohanang prinsipyo ay dapat talikuran. Sa ganitong paraan lamang tuloy-tuloy na bubuti ang mga resultang mula sa pagtupad sa tungkulin ng pangangaral sa ebanghelyo. Dagdag pa rito, dapat kang magsagawa ng pakikipagtulungan nang may pagkakasundo, na siyang pinakakapaki-pakinabang sa gawain ng ebanghelyo. Kung walang pakikipagtulungan na may pagkakasundo, mahirap isakatuparan ang gawain. Dapat maging mapagparaya at mapagpasensiya ang mga kapatid sa isa’t isa at suportahan nila ang isa’t isa. Para magampanan nila nang maayos ang kanilang mga tungkulin, kinakailangan ang pakikipagtulungan nang may pagkakasundo. Sinumang nagsasabi ng kung ano ang tama ay dapat na sundin. Huwag palaging gumawa ng mga pagtukoy na tama ka at mali ang iba. Dapat kang tumukoy ayon sa mga salita ng Diyos. Magbahaginan tungkol sa katotohanan ayon sa mga prinsipyong itinakda ng sambahayan ng Diyos para magkaroon ng kasunduan. Dagdag pa rito, sa proseso ng pakikipagtulungan para magampanan ang inyong tungkulin, dapat matuto kayo sa isa’t isa, hinahayaang mapunan ng kalakasan ng isang tao ang pagkukulang ng iba, at huwag kayong maging masyadong mapagpuna sa iba. Dagdag pa rito, dapat maging maingat at masinop kayo at umasa sa pagmamahal sa pakikitungo ninyo sa mga taong nagsisiyasat sa tunay na daan. Ito ay dahil lahat ng nagsisiyasat sa tunay na daan ay walang pananampalataya—maging ang mga relihiyoso sa kanila ay humigit-kumulang mga walang pananampalataya—at lahat sila ay marurupok: Kung sakaling may anumang hindi umaayon sa kanilang mga kuru-kuro, malamang na labanan nila iyon, at kung sakaling hindi umaayon ang anumang parirala sa kanilang kagustuhan, malamang na pagtalunan nila iyon. Samakatwid, ang pangangaral ng ebanghelyo sa kanila ay nangangailangan ng ating pagpaparaya at pagpapasensiya. Nangangailangan iyon ng ating matinding pagmamahal, at nangangailangan ng ilang pamamaraan at diskarte. Gayunman, ang mahalaga ay basahan sila ng mga salita ng Diyos, iparating sa kanila ang lahat ng katotohanang ipinapahayag ng Diyos para iligtas ang tao, at iparinig sa kanila ang tinig ng Diyos at ang mga salita ng Lumikha. Sa ganitong paraan, magtatamo sila ng mga pakinabang. Ang pinakamahalagang prinsipyo ng pangangaral sa ebanghelyo ay ang hayaan ang mga nauuhaw sa pagpapakita ng Diyos at nagmamahal sa katotohanan na basahin ang mga salita ng Diyos at marinig ang tinig ng Diyos. Samakatwid, dapat mong limitahan ang mga salita ng tao sa kanila at lalo pang basahin sa kanila ang mga salita ng Diyos. Pagkatapos mong magbasa, makipagbahaginan ka tungkol sa katotohanan. Sa ganitong paraan, maririnig nila ang tinig ng Diyos at makakaunawa sila ng kaunting katotohanan. Pagkatapos, malamang na magbalik-loob sila sa harap ng Diyos. Ang pangangaral sa ebanghelyo ay ang responsabilidad at obligasyon ng bawat isa at ng lahat. Kahit kanino pa maatang ang obligasyong ito, hindi nila ito dapat iwasan o hindi sila dapat magdahilan o magpalusot para tanggihan ito. Sinasabi ng ilang tao, “Hindi ako mahusay magsalita, hindi ko nauunawaan ang Bibliya, at napakabata ko pa. Anong magagawa ko kung maharap ako sa tukso o panganib?” Mali ang gayong mga salita. Ang pangangaral sa ebanghelyo ay hindi nangangahulugang inaatasan kang gumawa ng mga delikadong bagay. Hindi papayag ang sambahayan ng Diyos na mapunta ka sa isang mapanganib na lugar. May sinusunod na mga prinsipyo ang iglesia sa pagtatalaga sa mga tao para mangaral ng ebanghelyo. Hindi ito tungkol sa paglalagay sa mga tao sa alanganin, bagkus ay sa paggawa ng mga makatwirang pagsasaayos batay sa mga indibidwal na kondisyon, kakayahan, at kalakasan. Nakikipagtulungan ang mga kapatid sa isa’t isa, at ibibigay ang gawain sa mga pinakaangkop na gumanap nito. Hindi masasabing wala itong anumang panganib. Sinumang nabubuhay ay mahaharap paminsan-minsan sa panganib. Kung tuwiran kang ipinapadala ng Diyos, obligado kang tanggapin ito, kahit mangahulugan pa itong mahaharap ka sa tukso, pasakit, o panganib. Bakit dapat mo itong tingnan bilang obligasyon na dapat mong tanggapin? (Responsabilidad ito ng mga tao.) Tama, sa ganitong paraan mo lamang tunay na kikilalanin bilang responsabilidad at tungkulin mo ang pangangaral sa ebanghelyo. Ito ang wastong saloobin na dapat mayroon ang isang tao. Ito ang katotohanan, at bilang ang katotohanan, dapat itong tanggapin ng mga tao, at tanggapin ito nang walang pasubali. Kung isang araw ay hindi na angkop na gampanan mo ang ibang mga tungkulin, o kung kailangan ng mga tao na mangangaral sa ebanghelyo, kaya naman inatasan ka na mangaral ng ebanghelyo, ano ang gagawin mo? Dapat mo itong tanggapin bilang obligasyon na dapat mong gawin, nang walang anumang mga damdamin ng paglaban, pagsusuri, o pagsisiyasat. Ito ay atas ng Diyos. Responsabilidad mo ito; tungkulin mo ito. Hindi mo dapat piliin lang ang gusto mo. Dahil sinusunod mo ang Diyos, hindi ikaw ang dapat magpasya para sa sarili mo. Bakit hindi ikaw ang dapat magpasya? Dahil atas ng Diyos ang pangangaral sa ebanghelyo, at lahat ng hinirang ng Diyos ay may bahagi sa gawaing ito. Sinasabi ng ilang tao, “Mahigit 80 taon na ako, hindi na nga ako makalabas ng bahay. Maaari pa rin bang ipagkatiwala sa akin ng Diyos ang atas na ito?” Sinasabi naman ng iba, “18 o 19 lang ako, wala pa akong masyadong alam sa mundo, at hindi ako marunong makisalamuha sa mga tao. Lubhang mahiyain at takot akong magsalita sa publiko. Maibibigay pa rin ba sa akin ng Diyos ang tungkuling ito?” Ibinibigay pa rin sa iyo ng Diyos ang atas na ito kahit ano pa man. Anuman ang edad mo, dapat mong gawin ang lahat ng makakaya mo para gampanan ang iyong tungkulin na ipangaral ang ebanghelyo. Ipangaral mo ito sa abot ng iyong makakaya at sa pinakamaraming taong maaabot mo. Kahit ano pang tungkulin ang kasalukuyan mong ginagampanan, dapat mong gawin ang anumang makakaya mo para ipangaral ang ebanghelyo. Kung isang araw ay magkaroon ka ng oportunidad na ipangaral ang ebanghelyo sa isang tao, dapat mo ba itong gawin? (Oo.) Tama iyan. May kani-kanyang mga tungkulin ang maraming tao, pero maaari nilang ipangaral ang ebanghelyo sa libre nilang oras at magkamit ng ilang resulta. Sinasang-ayunan ito ng Diyos. Samakatwid, may responsabilidad ang lahat ng tao na ipangaral ang ebanghelyo. Hindi ka dapat gumawa ng sarili mong kapasyahan o umiwas sa responsabilidad na ito, bagkus ay aktibo at kusang-loob kang makipagtulungan. Huwag magkaroon ng pasibo o negatibong saloobin, huwag tumanggi, huwag kang gumawa ng anumang dahilan o palusot para hindi mo magampanan ang tungkuling ito. Sinasabi ng ilang tao, “Masyadong mapanganib ang kapaligirang kinalalagyan ko. Maaari ba akong huminto sa pangangaral sa ebanghelyo?” Kung kasalukuyang maliit ang tayog mo, kung may ibang maaaring humalili sa iyo, at maaari ka namang gumanap ng ibang tungkulin, maaari mong palitan ng iba ang tungkuling ito. Pero ano ang dapat mong gawin kung ikaw ang siyang dapat gumanap sa tungkuling ito? (Obligasyon ko na tanggapin ito.) Tama iyan. Obligasyon mong tanggapin ito at tanggapin ito mula sa Diyos. Responsabilidad at obligasyon ito ng bawat nilikha. Sinasabi ng ilang tao, “Mahina ang pangangatawan ko, kaya hindi ko kakayanin ang hirap na lumabas para ipangaral ang ebanghelyo.” Kung hindi mo kayang tiisin ang matinding hirap na ito, kaya mo bang tiisin man lang ang mas maliliit na paghihirap? Kung wala kang kayang tiisin na anumang hirap, hindi ba’t dapat mong pagdusahan ang matinding hirap ng kaparusahan? Hangga’t buhay ka at humihinga, dapat mong gampanan ang iyong tungkulin, dapat mong ipangaral ang ebanghelyo. Ito ay ganap na likas at may katwiran. Kung tinatanggihan mo ang iyong tungkulin, hindi ipinapangaral ang ebanghelyo, at pinipiling iwasan at takbuhan ang iyong mga responsabilidad, hindi ito ang wastong saloobin ng isang tao, ni hindi dapat magkaroon ang mga tao ng saloobing lumalaban at depensibo. Dapat maging handa ang mga tao na gawing kanilang obligasyon at tungkulin ang pangangaral sa ebanghelyo sa lahat ng oras at sa lahat ng dako. Sinasabi ng ilang tao, “Napakaraming taon ko nang nananampalataya sa Diyos, pero hindi ako kailanman inatasan ng iglesia na ipangaral ang ebanghelyo.” Mabuti o masama ba ito? Hindi ito usapin ng kung ano ang mabuti o masama. Marahil ay hindi ka pa kailangan ng Diyos na mangaral ng ebanghelyo, pero kailangan ka Niyang gumawa ng ibang tungkulin. Mahalaga ang lahat ng tungkulin, kaya paano ka dapat mamili sa mga ito? Dapat kang magpasakop sa mga pagsasaayos ng iglesia, nang walang anumang personal na inaasam. Kapag kailangan ka ng Diyos para ipangaral ang ebanghelyo, sasabihin ng Diyos, “Hindi angkop o mahalaga para sa iyo na gampanan ang kasalukuyan mong tungkulin. Mas mahalaga ang tungkulin ng pangangaral sa ebanghelyo.” Ano, kung gayon, ang dapat mong gawin? Dapat mo itong tanggapin bilang isang bagay na obligasyon mong gawin, nang hindi nagsusuri, nanghuhusga, o nagsisiyasat, lalong hindi mo ito dapat labanan o tanggihan. Ito ang tamang saloobin na dapat mayroon ang isang nilikha patungkol sa Lumikha. Kapag gayon ang nagiging saloobin ng mga tao, maaari bang sabihin, kahit papaano, na normal at naaangkop ang ugnayan sa pagitan nila at ng Diyos? Sa ano naipapamalas ang ugnayan sa pagitan ng tao at ng Diyos? Naipapamalas ito sa kung paano mo tinatrato ang mga bagay na ipagagawa sa iyo ng Diyos. Kung ipinagkakatiwala sa iyo ng Diyos na gawin ang isang bagay at pinag-iisipan at pinagbubulay-bulayan mo ito, tinatanong “Bakit gusto Mong gawin ko ito? Makikinabang ba ako rito?”—kung ganito ka mag-isip, hindi normal ang ugnayan mo sa Diyos, at nabigo kang magpasakop sa Diyos. Kung sasabihin mo, “Isa itong mahalagang bagay na ipinagawa sa akin ng Diyos. Hindi ako maaaring maging pabaya sa ipinapagawa sa akin ng Diyos. Dapat ko itong pangasiwaan nang buong ingat. Anuman ang ipagawa sa akin ng Diyos, anuman ang ipagkatiwala sa akin ng Diyos, tungkulin ko iyon. Makikinig ako sa Diyos at gagawin ko ang anumang isinasaayos ng Diyos. Hindi ako maaaring tumanggi. Kung hindi ako makapananatiling matatag sa aking tungkulin, kung tatanggi ako, kung hindi ko ito seseryosohin, kung hindi ko ito kokompletuhin nang maayos, pagkakanulo iyon sa Diyos”—kung gayon, mayroon kang katwirang angkop para sa isang nilikha at nataglay mo na ang tamang saloobin na dapat mayroon ang isang nilikha para sa tungkulin nito. Kung, alam na alam mo namang atas ito ng Diyos, pero tumatanggi ka pa ring tanggapin ito at pinangangatwiranan mo ang pagpapabayang ito sa iyong tungkulin, kung gayon ay malala na ang kalikasan ng problema. Hindi lang ito paghihimagsik laban sa Diyos, pagkakanulo ito sa Diyos. Kung sumasampalataya ka sa Diyos, dapat akuin mo ang tindig at posisyon ng isang nilikha at tumanggap at magpasakop sa mga atas ng Lumikha. Ito ang tamang saloobin. Kung wala kang tamang saloobin sa iyong tungkulin, lubhang malala ang kalikasan ng problemang ito. Kung, noong nagsisimula ka pa lang manampalataya, hindi mo nauunawaan ang katotohanan, hindi na kailangan pang seryosohin ka. Kung ilang taon ka nang nananampalataya sa Diyos at nauunawaan mo na ang ilang katotohanan, pero may kakayahan ka pa ring tanggihan ang atas ng Diyos, kung hindi mo ipinapangaral ang ebanghelyo, at pabaya ka pa rin kapag ginagampanan mo ang iyong tungkulin, ano ang kalikasan ng problemang ito? Hindi lang kawalan ng konsensiya at katwiran ang ipinapakita nito, ngunit higit sa lahat, paghihimagsik at paglaban ito sa Diyos, pagkakanulo ito sa Diyos. Masasabing isa itong malaking pagtataksil. Hindi iyon pagmamalabis. Ang gayong tao ay hindi karapat-dapat tawaging tao at tiyak na daranas siya ng kaparusahan. Dahil inaamin mong isa kang nilikha, ano ang katwirang marapat sa mga nilikha? Ang gawin ang anumang ipinapagawa sa iyo ng Lumikha, at ang magpasakop sa lahat ng pagsasaayos ng Lumikha. Ito ang konsensiya at katwirang marapat sa mga tao. Ang mga nakakaunawa sa katotohanan ay lalo pang inaasahan na lubos na magpasakop sa pamamatnugot at mga pagsasaayos ng Diyos. Hindi sila kailanman dapat magrebelde kahit kaunti.

May kinalaman sa iba’t ibang uri ng tao ang katotohanan ukol sa pangangaral sa ebanghelyo. May kinalaman dapat ito sa lahat. Noong una, nang marinig ng ilang tao ang pagbabahagi tungkol sa aspektong ito ng katotohanan, inakala nilang wala itong kinalaman sa kanila. Pero ngayon, dapat ay mayroon nang saloobin ng pagtanggap ang lahat tungkol sa tungkulin ng pangangaral sa ebanghelyo, at dapat ay mayroon nang kabatiran ang lahat tungkol sa aspektong ito ng katotohanan. Dapat ay mayroon na rin silang tumpak na depinisyon sa tungkuling ito. Kaya, sa anong posisyon inilagay ng mga tao ang kanilang sarili? (Sa posisyon ng isang nilikha.) Isa kang nilikha, kaya naman ano ang unang prayoridad ng isang nilikha? (Ang magpasakop sa Lumikha.) Ano ang unang kongkretong pagpapamalas ng pagpapasakop sa Lumikha? (Ang gampanan ang aming tungkulin bilang mga nilikha.) Kaya naman, ano ang unang tungkulin na dapat gampanan ng isang nilikha? (Ang ipangaral ang ebanghelyo at magpatotoo sa Diyos.) Tama iyan. Iyan ang sagot na hinahanap Ko. Lubha pa kayong nagpasikot-sikot bago ninyo nakuha sa wakas ang tamang sagot. Ang unang prayoridad ng bawat nilikha ay ang ipangaral ang ebanghelyo, ang magpatotoo sa gawain ng Diyos at ipakalat ito sa buong mundo at hanggang sa kadulu-duluhan ng daigdig. Ito ang responsabilidad at obligasyon ng lahat ng tumatanggap sa ebanghelyo ng Diyos. Isa itong bagay na obligasyon nila. Maaaring sa kasalukuyan ay hindi mo pa ginagampanan ang tungkuling ito, o na ang tungkuling ito ay isang bagay na malayong-malayo sa iyo, o na hindi mo kailanman naisip na isa itong tungkuling dapat mong gampanan. Gayunman, dapat maging malinaw ang puso mo tungkol dito: Konektado ang tungkuling ito sa iyo. Hindi lang ito isang responsabilidad para sa iba, responsabilidad at tungkulin mo rin ito. Hindi ibig sabihin na dahil lang sa hindi ka kasalukuyang nakatalaga para gumanap ng tungkuling ito ay wala nang kinalaman sa iyo ang tungkuling ito, na hindi ikaw ang dapat gumanap ng tungkuling ito, o na hindi ipinagkatiwala sa iyo ng Diyos na gampanan ang tungkuling ito. Kung makakaabot sa ganitong antas ang pagkaunawa mo, hindi ba’t nangangahulugan ito na ang perspektiba tungkol sa tungkulin ng pangangaral sa ebanghelyo na pinanghahawakan mo sa puso mo ay alinsunod sa katotohanan at sa layunin ng Diyos? Kapag umangat sa ganitong antas ang pagkaunawa mo, isang araw, kapag natapos na ninyong lahat ang lahat ng gawaing kasalukuyang tinatrabaho ninyo, ipag-uutos ng Diyos na ikalat at ipadala kayo sa iba’t ibang lugar, kahit sa ilang lugar na sa tingin ninyo ay lubhang kakaiba, lubhang hindi kaaya-aya, at napakahirap. Ano ang gagawin ninyo kung magkagayon? (Obligasyon namin na tanggapin ito.) Iyan ang sinasabi ninyo ngayon, pero pagdating ng araw, baka mapuno ng luha ang inyong mga mata. Ngayon, dapat maghanda kayo sa ganitong paraan: Dapat magkaroon ka ng ganitong kamalayan, “Ipinanganak ako sa kapanahunang ito. Mapalad ako na tinanggap ko ang gawain ng Diyos sa mga huling araw at mapalad na magkaroon ng bahagi sa gawain ng plano ng pamamahala ng Diyos. Samakatwid, ang halaga at kabuluhan ng buhay ko ay ang ilaan ang buong buhay ko sa pagpapalaganap ng gawain ng ebanghelyo ng Diyos. Wala na akong iisipin pang iba.” May ganito ba kayong determinasyon? (Mayroon.) Dapat kayong magkaroon ng ganitong determinasyon at magkaroon ng ganitong paghahanda at plano. Sa ganitong paraan lamang kayo maaaring maging isang tunay na nilikha, isang nilikha na minamahal ng Diyos at pasok sa pamantayan. Sinasabi ng ilang tao na, “Hindi ako handa, at matatakot ako kung sasabihan ako na ipangaral ang ebanghelyo ngayon.” Huwag kang matakot, hindi ka pipilitin ng Diyos na gawin ito nang hindi ka pa handa. At kung sinasabi mong handa ka na, maaaring hindi ka pa gamitin kaagad ng Diyos. Kailan ka gagamitin? Ang Diyos na ang bahala roon, kaya hindi mo kailangang mag-alala tungkol dito. Kapag gusto kang gamitin ng Diyos, ihahanda Niya ang lahat. Kapag mayroon ka na ng kinakailangang tayog at karanasan at natugunan mo na ang iba pang kinakailangang kondisyon, maaaring isaayos Niya na ipadala ka sa iba’t ibang lugar para ipangaral ang ebanghelyo. Pagdating ng panahong iyon, maaari ka bang tawaging sugo ng ebanghelyo? (Hindi.) Hindi maaaring tawaging mga sugo ng ebanghelyo sa anumang pagkakataon ang mga gumaganap ng tungkuling ito. Hindi ito kailanman magbabago. Ano ang dapat itawag sa gayong mga tao? (Mga manggagawa ng ebanghelyo.) Mas tumpak iyon. Kahit ano pa ang tawag sa gayong mga tao, ito ang tungkuling ginagampanan nila. Ito ang katotohanan at hindi ito kailanman magbabago. Kung magbabago ang katawagan at magbabago ang pagkakakilanlan ng mga taong ito, kung gayon ay magbabago ang diwa ng gawain. Sa sandaling magbago na ang diwa, lilihis ito mula sa landas ng katotohanan. Sa sandaling lumihis ang gawain mula sa landas ng katotohanan, magiging ugaling panrelihiyon na ito. Kung magkaganoon, malalayo nang malalayo ang mga tao sa landas ng kaligtasan, pupunta sa timog samantalang plano nilang pumunta sa hilaga. Samakatwid, huwag tahakin ang maling landas kailanman. Sa lahat ng pagkakataon kapag pinapapunta at ipinapadala sa iba’t ibang lugar ang mga manggagawa ng ebanghelyo, ginagampanan lang nila ang kanilang tungkulin na ipangaral ang ebanghelyo. Hindi sila mga saksi, hindi sila mga ebanghelista, lalong hindi sila mga sugo ng ebanghelyo. Isa itong walang-hanggan at hindi nagbabagong katotohanan.

Batay sa mga nasabi Ko na, tiyak na nakaramdam na ang karamihan sa mga tao ng liwanag sa kanilang puso, at marami sa kanila ay sabik na sabik na naghihintay, iniisip na, “Ayos iyan, mukhang may magandang bukas na naghihintay sa atin. Ang landas na inihanda ng Diyos para sa atin ay nagniningning sa liwanag!” Hindi palaging ganoon. May mga pagsasaayos ang Diyos para sa Kanyang bawat tagasunod. Ang bawat isa sa kanila ay may kapaligiran, na inihanda ng Diyos para sa kanila, para gawin ang kanilang tungkulin, at mayroon silang biyaya at pabor ng Diyos na dapat nilang tamasahin. Mayroon din silang mga espesyal na sitwasyon, na inihahanda ng Diyos para sa kanila, at maraming pagdurusang kailangan nilang maranasan—hindi ito isang madaling paglalakbay na gaya ng iniisip ng mga tao. Bukod pa riyan, kung kinikilala mo na isa kang nilikha, dapat mong ihanda ang iyong sarili na magdusa at magbayad ng halaga alang-alang sa pagtupad ng iyong responsabilidad na ipangaral ang ebanghelyo at alang-alang sa maayos na pagganap sa iyong tungkulin. Maaaring ang kabayaran ay ang pagdanas ng ilang pisikal na karamdaman o paghihirap, o pagdusahan ang mga pang-uusig ng malaking pulang dragon o ang mga maling pagkaunawa ng mga taong makamundo, gayundin ang mga kapighatian na pinagdaraanan ng isang tao kapag nangangaral ng ebanghelyo: ang maipagkanulo, mabugbog at mabulyawan, makondena—ang dumugin pa nga at malagay sa panganib ang buhay. Posible, habang nangangaral sa ebanghelyo, na mamamatay ka bago matapos ang gawain ng Diyos, at na hindi ka na mabubuhay upang masilayan ang araw ng kaluwalhatian ng Diyos. Dapat kayong maging handa rito. Hindi ito para takutin kayo; ito ay katotohanan. Ngayong nailinaw Ko na ito, at naunawaan na ninyo ito, kung taglay pa rin ninyo ang determinasyong ito, at nakasisiguro kayong hindi ito magbabago, at mananatili kayong tapat hanggang sa kamatayan, nagpapatunay ito na taglay ninyo ang isang tiyak na tayog. Huwag ipagpalagay na magiging ligtas sa panganib ang pangangaral ng ebanghelyo sa ibayong mga bansang ito na may mga kalayaan sa relihiyon at mga karapatang pantao at magiging maayos ang lahat ng gagawin mo, na lahat ito ay magkakaroon ng mga pagpapala ng Diyos at kalakip ang Kanyang dakilang kapangyarihan at awtoridad. Ito ay mga kuru-kuro at imahinasyon lamang ng tao. Naniwala rin sa Diyos ang mga Pariseo, ngunit dinakip nila ang Diyos na nagkatawang-tao at ipinako Siya sa krus. Kaya anong masasamang bagay laban sa Diyos na nagkatawang-tao ang kayang gawin ng kasalukuyang mundo ng relihiyon? Napakarami na nilang ginawang masamang bagay—hinuhusgahan ang Diyos, kinokondena ang Diyos, nilalapastangan ang Diyos—walang masamang bagay ang hindi nila kayang gawin. Huwag kalimutan na mga mananampalataya ang dumakip sa Panginoong Jesus at nagpako sa Kanya sa krus. Sila lang ang may pagkakataong gawin ang ganitong uri ng bagay. Walang pakialam sa gayong mga bagay ang mga walang pananampalataya. Ang mga mananampalatayang ito ang nakipagsabwatan sa pamahalaan upang dakpin ang Panginoong Jesus at ipako Siya sa krus. Bukod pa rito, paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—iba’t ibang uri ng kamatayan ang sumapit sa kanila. Ano ang dahilan ng kanilang kamatayan? Ito ba ay dahil may ginawa silang masamang gawa at pagkatapos ay pinatay ng batas? Hindi. Ipinalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at binatikos sila, at pinatay pa nga sila—ganyan kung paano sila minartir. Huwag nating pag-usapan ang pangwakas na kalalabasan ng mga martir na iyon, o ang pagtatakda ng Diyos sa kanilang mga gawa, bagkus ay itanong ito: Nang sumapit ang mga martir na iyon sa kawakasan, umayon ba sa mga kuru-kuro ng tao ang mga paraan ng pagtatapos ng kanilang mga buhay? (Hindi, hindi umayon ang mga ito.) Mula sa perspektiba ng mga kuru-kuro ng tao, nagbayad ang mga martir na iyon ng gayon kalaking halaga upang ipakalat ang gawain ng Diyos, pero sa huli ay labis silang pininsala ni Satanas hanggang sa mamatay sila. Hindi ito umaayon sa mga kuru-kuro ng tao. Gayumpaman, ang mga bagay na iyon ang mismong sumapit sa kanila—ito ang tinulutan ng Diyos. Anong katotohanan ang mahahanap dito? Ang pagpapahintulot ba ng Diyos na mamatay sila sa ganitong paraan ay sumpa at pagkondena Niya, o ito ba ay Kanyang pagsasaayos at pagpapala? Kapwa hindi. Ano ito? Nagdudulot ng pighati sa mga tao ang pag-iisip sa mga pagkamatay ng mga martir na iyon, ngunit ang mga ito ay talagang mga katunayan. Anong paliwanag ang dapat ibigay tungkol sa mga mananampalataya sa Diyos na namamatay sa ganitong paraan? Kapag binabanggit natin ang paksang ito, inilalagay ninyo ang inyong sarili sa kanilang kalagayan, kaya sa inyong puso, nakakaramdam ba kayo ng bigat ng kalooban at ng kaunting nakatagong kirot? Iniisip ninyo, “Ginawa ng mga taong ito ang kanilang tungkulin na maipakalat ang ebanghelyo ng Diyos at dapat ituring na mabubuting tao, kaya’t paano sila umabot sa gayong wakas at sa gayong kinalabasan?” Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang pagkamatay at paglisan o kung paano man ito nangyari, hindi ito ang paraan ng Diyos sa pagtakda sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ito mismo ang paraan ng pagkondena nila sa mundong ito at sa pagpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang patunayan sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Hanggang sa anong antas ginampanan ng mga naging martir sa pagpapalaganap ng ebanghelyo ng Panginoong Jesus ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila bilang patunay at patotoo sa pagmamahal ng Diyos sa sangkatauhan. Hanggang sa kanilang kamatayan, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng paggampan ng isang tao sa kanyang tungkulin; ito ang pagtupad sa kanyang responsabilidad. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipakalat ang Kanyang ebanghelyo? Hindi mo palaging kailangang gawin ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang isang tungkuling hindi mo mahihindian. May takot at pag-aalala sa kalooban ang mga tao ngayon, ngunit anong silbi ng mga damdaming iyon? Kung hindi kailangan ng Diyos na gawin mo ito, para saan ang pag-aalala tungkol dito? Kung kailangan ng Diyos na gawin mo ito, hindi ka dapat umiwas o tumanggi sa pananagutang ito. Dapat kang maagap na makipagtulungan at tanggapin ito nang walang pag-aalala. Paano man mamatay ang isang tao, hindi siya dapat mamatay sa harap ni Satanas, at hindi mamatay sa mga kamay ni Satanas. Kung mamamatay ang isang tao, dapat siyang mamatay sa mga kamay ng Diyos. Nagmula sa Diyos ang mga tao, at sa Diyos sila magbabalik—gayon ang katwiran at saloobing dapat taglayin ng isang nilikha. Ito ang panghuling katotohanan na dapat maunawaan ng isang tao sa pangangaral sa ebanghelyo at paggampan sa kanyang tungkulin—dapat ibayad ng isang tao ang halaga ng kanyang buhay upang maipakalat at mapatotohanan ang ebanghelyo ng paggawa ng Diyos na nagkatawang-tao sa Kanyang gawain at pagliligtas Niya sa sangkatauhan. Kung mayroon ka ng ganitong determinasyon, kung makakapagpatotoo ka sa ganitong paraan, kahanga-hanga iyon. Kung hindi ka pa rin nagtataglay ng ganitong uri ng determinasyon, kahit paano ay dapat mong maayos na tuparin ang pananagutan at tungkuling nasa harapan mo, ipinagkakatiwala na sa Diyos ang iba. Sa gayon marahil, habang lumilipas ang mga buwan at mga taon at dumarami ang iyong karanasan at ikaw ay tumatanda, at lumalalim ang iyong pagkaunawa sa katotohanan, matatanto mo na mayroon kang obligasyon at responsabilidad na ialay ang iyong buhay sa gawain ng ebanghelyo ng Diyos, maging hanggang sa huling sandali ng iyong buhay.

Ito na ang tamang panahon para simulang pag-usapan ang tungkol sa mga paksang ito dahil nagsimula na ang pagpapalaganap ng ebanghelyo ng kaharian. Dati, noong Kapanahunan ng Kautusan at Kapanahunan ng Biyaya, ibinuwis ng ilang sinaunang propeta at banal ang kanilang mga buhay sa pangangaral sa ebanghelyo, kaya maaari ding ibuwis ng mga ipinanganak sa mga huling araw ang kanilang buhay para sa layuning ito. Hindi ito isang bagay na bago o biglaan, lalong hindi ito isang malabis na kahilingan. Ito ang marapat gawin ng mga nilikha at ang tungkuling nararapat nilang gampanan. Ito ang katotohanan; ito ang pinakamataas na katotohanan. Kung ang ginagawa mo lang ay sumigaw ng mga islogan tungkol sa kung ano ang gusto mong gawin para sa Diyos, kung paanong gusto mong tuparin ang iyong tungkulin, at kung gaano karami ang gusto mong gugulin at pagsikapan para sa Diyos, wala itong silbi. Kapag nahaharap ka na sa realidad, kapag hinihingi na sa iyo na isakripisyo mo ang iyong buhay, kung magrereklamo ka ba sa pinakahuling sandali, kung handa ka ba, at kung tunay ka bang nagpapasakop—ito ang pagsubok sa iyong tayog. Kung sa sandaling babawiin na ang iyong buhay, panatag ang loob mo, nakahanda ka, at nagpapasakop nang walang anumang reklamo, pakiramdam mo ay natupad mo na ang iyong mga responsabilidad, obligasyon, at tungkulin hanggang sa huli, at maligaya at payapa ang iyong puso—kung papanaw ka nang ganito—kung gayon, para sa Diyos, hindi ka talaga pumanaw. Sa halip, nabubuhay ka sa ibang mundo at sa ibang anyo. Ang tanging nangyari ay nagbago ang paraan ng iyong pamumuhay—hindi ka tunay na patay. Sa paningin ng tao, “Napakabata pang namatay ng taong ito, nakakaawa naman!” Pero sa mga mata ng Diyos, hindi ka namatay o nagdusa; sa halip, humayo ka para tamasahin ang mga pagpapala at lalo kang napalapit sa Diyos. Ito ay dahil, bilang isang nilikha, pasok ka na sa pamantayan ng paggampan ng iyong tungkulin sa paningin ng Diyos, natapos mo na ang iyong tungkulin, at hindi na kailangan ng Diyos na gampanan mo pa ang tungkuling ito sa hanay ng mga nilikha. Para sa Diyos, ang “pagpanaw” mo ay hindi tinatawag na “pagpanaw,” ikaw ay “inakay,” “dinala,” o “kinuha,” at isa itong mabuting bagay. Nais ba ninyong kuhanin kayo ng Diyos? (Ito ang ninanais namin.) Huwag ninyong naisin ito. Sa buhay na ito, maraming bagay ang hindi nauunawaan ng tao. Huwag ninyong madaliin na makarating sa hakbang na ito. Bago dumating ang araw na iyon, dapat pagsumikapan mong lalong maunawaan ang katotohanan at lalong makilala ang Lumikha. Huwag kang gumawa ng anumang pagsisisihan mo. Bakit Ko sinasabing huwag mag-iwan ng anumang panghihinayang? Sa buhay na ito, ang totoo ay walang masyadong oras ang mga tao na umusad mula sa pag-unawa sa mga bagay hanggang sa pagkakaroon ng pagkakataon, pagtataglay ng kakayahan, at pagtugon sa mga kondisyon para makipagdiyalogo sa Lumikha, at pagsapit sa pagtataglay ng tunay na pagkaunawa, pagkakilala, at pagkatakot sa Lumikha, at paglakad sa daan ng pagkatakot sa Diyos at pag-iwas sa kasamaan. Kung gusto mo ngayon na mabilis kang kuhanin palayo ng Diyos, hindi ka nagiging responsable sa buhay mong ito. Para maging responsable, dapat magmadali kang sangkapan ang iyong sarili ng katotohanan, lalo pang magnilay-nilay sa iyong sarili kapag may mga nangyayari sa iyo, at bumawi agad sa sarili mong mga pagkukulang. Pagkatapos ay magagawa mong isagawa ang katotohanan at kumilos nang alinsunod sa mga prinsipyo, at pumasok sa katotohanang realidad. Dapat na mas kilalanin mo pa ang Diyos, magawang alamin at unawain ang mga layunin ng Diyos, at huwag mamuhay nang walang kabuluhan; dapat mong malaman kung nasaan ang Lumikha, kung ano ba ang mga layunin ng Lumikha, at kung ano ang katangian ng kagalakan, galit, kalungkutan, at kaligayahan ng Lumikha. Kahit na hindi mo kayang magtamo ng mas malalim na kaalaman sa mga bagay na ito o magtamo ng kaalaman sa lahat ng ito, dapat magtaglay ka man lang ng batayang pagkaunawa ukol sa Diyos, huwag ipagkanulo ang Diyos kailanman, magkaroon ng pangunahing pagkaayon sa Diyos, magpakita ng pagsasaalang-alang patungkol sa Diyos, maghandog ng pangunahing pag-alo sa Diyos, at gawin kung ano ang dapat gawin at pangunahing kayang makamit ng isang nilikha. Talagang hindi ito madali. Sa proseso ng paggampan sa kanilang mga tungkulin, unti-unting makikilala ng mga tao ang kanilang sarili, at sa gayon ay makikilala rin nila ang Diyos. Ang prosesong ito ay isa talagang interaksyon sa pagitan ng Lumikha at ng mga nilikha, at isa itong prosesong nararapat gunitain sa buong buhay ng mga tao. Ang prosesong ito ay isang prosesong dapat na talagang matamasa ng mga tao, sa halip na isang proseso na masakit at mahirap na tiisin. Samakatwid, dapat pahalagahan ng mga tao ang mga araw at gabi, mga taon at buwan, na ginugol nila sa paggampan sa kanilang mga tungkulin. Dapat nilang pahalagahan ang panahong ito, at hindi dapat ituring ito bilang isang pabigat o isang pasanin. Dapat nilang namnamin at danasin ang yugtong ito ng kanilang buhay, at pagkatapos ay unawain ang katotohanan at isabuhay ang kaunting wangis ng tao, magtaglay ng may-takot-sa-Diyos na puso, at gumawa ng paunti nang paunting kasamaan. Kung marami-rami ka nang nauunawaan sa katotohanan, huwag kang gumawa ng mga bagay na nakapagpapasama ng loob ng Diyos o na Kanyang tinututulan; kapag humaharap ka sa Diyos, at nararamdaman mong hindi na nasusuklam sa iyo ang Diyos, napakagandang bagay niyon! Sa sandaling matamo na ito ng isang tao, hindi ba’t magiging payapa siya kahit na mamatay pa siya? Kaya, ano ang problema sa mga taong iyon na nagmamakaawa nang mamatay ngayon? Gusto lang nilang makatakas at ayaw nilang magdusa. Gusto na lang nilang matapos na kaagad ang buhay na ito, para makaparoon na sila at makapag-ulat sa Diyos. Gusto mo nang humarap sa Diyos, pero hindi ka pa Niya kailangan. Bakit ka mag-uulat sa Diyos nang hindi ka pa Niya ipinapatawag? Huwag kang mag-uulat sa Kanya nang hindi mo pa oras. Hindi ito isang mabuting bagay. Kung isasabuhay mo ang isang makahulugan at makabuluhang buhay at kinuha ka ng Diyos, napakagandang bagay niyon!

Nauunawaan ba ninyong lahat kung ano ang tinalakay natin ngayon? Umaasa Akong hindi nagdagdag ng pabigat sa inyo ang mga salitang ito, at umaasa Akong hindi kayo natakot sa nilalaman ng pagbabahagi ngayon. Sa halip, umaasa Akong dahil dito ay naunawaan na ninyo ang ilang katotohanan na dapat ninyong maunawaan, para mas maayos ninyong maharap ang mga bagay ukol sa pananalig sa Diyos, at maramdamang mas matatag at malinaw na kayo tungkol dito. Ganito ba ang naging epekto ng mga salita Ko? (Oo.) Ilarawan mo nga sa Akin. (Dati, hindi ko tunay na itinuring bilang tungkulin ko ang pangangaral sa ebanghelyo. Nagkimkim ako ng maraming walang-katotohanang pananaw sa aking puso. Inakala kong itatalaga ako sa pangangaral ng ebanghelyo kapag hindi ko magampanan nang maayos ang iba kong mga tungkulin. Inisip ko noon na ang pangangaral sa ebanghelyo ang pinakadi-kanais-nais na tungkulin, at hindi ko tunay na itinuring ang pangangaral sa ebanghelyo bilang isang atas na ipinagkatiwala ng Diyos sa tao. Ngayon, sinabi sa atin ng pagbabahagi ng Diyos na responsabilidad ng tao ang pangangaral sa ebanghelyo at ang pagpapatotoo sa Diyos at dapat madama ng mga tao na kanilang obligasyon ang humayo at tuparin ang responsabilidad na ito. Saka ko lamang naramdaman na masyadong wala sa katwiran ang mga pananaw ko, at na dahil sa mga ito ay hindi ko tunay na ginustong gampanan nang maayos ang tungkulin ng pangangaral sa ebanghelyo. Nabaligtad ngayon ang mga pananaw ko dahil sa pakikinig ko sa pagbabahagi ng Diyos.) Magaling. May iba pa bang gustong magsalita? (Akala ko dati na isa lamang akong maliit na nilikha, at hindi ko itinuring na isang dakilang bagay ang pagganap ko sa tungkuling ito. Pakiramdam ko ay hindi mahalaga ang tungkulin ko at hindi ito nararapat pag-ukulan ng atensiyon. Pero ngayon, narinig kong sinabi ng Diyos na inorden Niya ang mga tungkuling ginagampanan ng bawat taong pauna Niyang itinadhana, at na ang lahat ng ito ay maingat na plinano at isinaayos Niya. Kung hindi gumagampan ang mga tao sa kanilang mga tungkulin nang may debosyon, umiiwas sila sa kanilang mga responsabilidad at obligasyon. Sa partikular, nang marinig ko sa pagbabahagi ng Diyos na ang pangangaral sa ebanghelyo at pagpapatotoo sa Diyos ay isang atas na ipinagkatiwala sa lahat at ang responsabilidad ng mga nilikha, binigyan ako nito ng matinding pananalig at ng determinasyon na tahakin ang landas na paunang inorden ng Diyos. Gusto kong maging responsable para sa buhay ko, gampanang mabuti ang aking tungkulin, at kompletuhin ang aking misyon. Kung magkagayon, mabibigyan ko ng kaunting konsolasyon ang Diyos. Pagkatapos na mapakinggan ang pagbabahagi ng Diyos, naantig talaga ang puso ko. Pakiramdam ko ay hindi ko na maaaring maliitin ang atas na ibinigay sa akin ng Diyos.) Mahusay ang pagkakasabi mo. Ganoon din ang nararamdaman ng lahat, tama ba? (Oo.) Nakikita mo naman, kapag hindi nauunawaan ng mga tao ang katotohanan, nagiging magulo ang kanilang isip at maaari nilang mabalewala kahit ang isang malaking bagay gaya ng pangangaral sa ebanghelyo. Gayumpaman, kapag malinaw na ibinabahagi ang tungkol sa katotohanan, napagtatanto ng mga tao ang kahalagahan ng bagay na ito, nalalaman nila ang sarili nilang posisyon, at nalalaman ang halaga ng sarili nilang buhay. Ibig bang sabihin nito ay may direksyon sila? (Oo.) Mababago ng katotohanan ang puso ng mga tao. Bukod sa katotohanan, may anumang teorya ba na makakaantig sa puso mo at makapagpapabago sa mga pananaw mo? Wala, tanging ang mga salita ng katotohanan ang makapagpapabago sa iyong mga pananaw. Bakit mababago ng mga salitang ito ang iyong mga pananaw? Ito ay sapagkat lubhang praktikal ang mga katotohanang ito na hindi mapapasubalian ninuman ang mga ito. May kaugnayan ang mga katotohanang ito sa buhay ng tao at sa misyon ng buhay ng tao. Malapit itong nauugnay sa mga tao; ang mga ito ay hindi walang kaugnayan sa kanila. Ang mga bagay na ito ay hindi walang kabuluhan, kundi nauugnay sa misyon ng buhay ng tao at sa halaga at kahulugan ng pamumuhay. Samakatwid, kapag malinaw na sinasalita, mababago ng mga salitang ito ang puso ng mga tao para matanggap nila ang mga salitang ito at mabago ang kanilang mga pananaw. May ginampanang papel dapat ang pagbabahaging ito ngayon sa pagbabago ng saloobin ng mga tao patungkol sa kanilang mga tungkulin. Kung mababago ng mga katotohanang ito ang buhay ng mga tao, kung paano sila mamuhay, at ang direksyong sinusunod nila sa kanilang paghahangad, magiging mainam iyon. Mangangahulugan iyon na hindi nawalan ng saysay ang mga salitang ito na sinabi Ko ngayong araw. Ngayong nakompleto Ko na ang pagbabahagi Ko tungkol sa mga katotohanang ito, kailangan ninyong unti-unting gamitin, danasin, at pagbulayan ang mga ito sa pang-araw-araw ninyong buhay. Kapag naging realidad at buhay mo na ang mga katotohanang ito, hindi buburahin ng Diyos ang titulo mo bilang nilikha at tunay na may natamo ka na. Sa gayong pagkakataon, kapag talagang hiningi ng Diyos na ialay mo ang iyong buhay at gamitin mo ang iyong buhay para magpatotoo sa Kanyang mga gawa at sa Kanyang ebanghelyo, wala ka nang aalalahanin at ikakatakot pa, at tiyak na hindi ka tatanggi. Malugod mo itong tatanggapin. Dahil isa itong atas na ipinagkatiwala sa iyo ng Lumikha, tatanggapin mo ito mula sa Diyos. Samakatwid, para mahintay at masalubong ang araw na iyon, bukod sa nagagawa mong unawain ang mga katotohanang ito, dapat pagsikapan ngayon ng mga tao na sangkapan ang kanilang sarili ng mga salita ng Diyos at magtamo ng isang mas dakila at mas malalim na kaalaman tungkol sa gawain ng Diyos at sa disposisyon ng Diyos. Ito ang pinakamahalaga.

Disyembre 25, 2018


Napakahalaga na Itama ang Relasyon sa Pagitan ng Tao at ng Diyos

Sa pagtatatag ng isang normal na kaugnayan sa Diyos, ang pinakamahalagang bagay ay ang tanong kung paano tatratuhin ang Kanyang mga salita. Paano man magsalita ang Diyos, tungkol sa anumang paksa o gaano kalawak man Siya magsalita, ang katunayan ay lahat ng sinasabi Niya ang siyang pinakakailangan ng tao, ang dapat maunawaan ng tao at ang siyang dapat niyang taglayin. Bukod pa riyan, ang mga salitang sinasambit ng Diyos ay kayang-kayang unawain ng isipan ng tao at pag-iisip ng tao, ibig sabihin, likas itong nasa kakayahan ng tao. Ang mga ito ay maiintindihan at mauunawaan ng tao. Anuman ang sabihin o gawin ng Diyos, ang Banal na Espiritu man ang gumagawa sa isang tao o ang pagsasaayos ng Diyos sa iba’t ibang tao, pangyayari, bagay, o sitwasyon, hindi ito lumalagpas sa saklaw ng likas na pakultad ng tao o sa lawak ng kanyang isipan; sa halip, ito ay partikular, tunay, at totoo. Kung hindi ito maunawaan ng isang tao, may mali sa taong ito. Ibig sabihin nito ay masyadong mahina ang kanyang kakayahan. Ano’t anuman, ang paraan at tono ng pagsasalita ng Diyos, ang motibo ng Kanyang pananalita, at lahat ng salitang ibinibigay Niya sa tao ay pawang mga bagay na kailangang maunawaan ng mga mananampalataya sa Diyos, at lahat ng ito ay kayang maintindihan ng tao. Ito ay dahil ang Diyos ay nakikipag-usap sa tao, at ang Kanyang sinasambit ay nasa wika ng tao, at sa pagpapahayag ng mga salita Niyang ito, ipinararating at ibinibigay Niya sa tao ang mga ito gamit ang kolokyal at iba-ibang wika at bokabularyong mayroon ang mga tao at nagagamit ng mga ito, upang ang mga taong may iba’t ibang kaisipan at pananaw, may iba’t ibang antas ng literasiya, at may iba’t ibang pinag-aralan at pinagmulang pamilya ay maiintindihan at mauunawaan ang mga ito. Sa lahat ng salitang ito na sinasambit ng Diyos, may isang bagay kang dapat maunawaan: Walang anumang masyadong malalim o abstrakto sa Kanyang mga salita, walang mga salitang hindi kayang bigyang-kahulugan ng tao. Basta’t may partikular na kakayahan ang isang tao at tumutuon sa pagsasagawa at pagdanas ng mga salita ng Diyos, maaari nitong maunawaan ang katotohanan at maarok ang Kanyang mga layunin. Ang mga katotohanang ipinapahayag ng Diyos ay nagmumula sa Kanya, ngunit ang mga anyo ng wikang ginagamit Niya para ipahayag ang mga ito, hanggang sa partikular na estilo ng pagbubuo ng Kanyang mga salita, ay pawang sa tao. Hindi lumalayo ang mga ito sa wika ng tao. Anumang anyo ang ginagamit ng Diyos sa pagsambit sa Kanyang mga salita, o anong pamamaraan o tono ang ginagamit Niya para magsalita, nagmumula man sa Kanluran o sa Silangan ang estilo ng pagbubuo ng Kanyang mga salita, nagsasalita man Siya sa sinauna o modernong wika, mayroon bang anumang wika sa Kanyang pananalita na hindi maintindihan ng tao o ipinalalagay nila na hindi sa tao? (Wala.) Wala pang nakakita ng ganoong salita hanggang ngayon. May ilang nagsasabi, “Hindi tama iyan; nakakita ako ng dalawang gayong salita: ‘pagiging matuwid’ at ‘pagiging maharlika.’” Ang “pagiging matuwid” at “pagiging maharlika” ay dalawang salitang naglalarawan o mga pahayag tungkol sa isang aspeto ng banal na diwa, ngunit hindi ba kasalukuyan ding ginagamit ng mga tao ang mga salitang ito? (Oo.) Gaano man kalawak ang pang-unawa mo sa dalawang salitang ito, kahit paano ay maaari mong makita ang pinakapangunahin at orihinal na mga kahulugan ng mga ito sa diksiyonaryo, at sa pamamagitan ng pagkukumpara sa mga pinaka-orihinal na kahulugang iyon sa diwa, disposisyon, at kung ano mga tinataglay ng Diyos at ang Kanyang pagiging Diyos, sa gayong kombinasyon, nagiging mas kongkreto ang mga salita sa mga tao at hindi na abstrakto. Isama pa riyan ang mahahabang paglalahad ng mga katotohanan, komentaryo, at paliwanag tungkol sa mga salitang ito sa mga salita ng Diyos, at magiging mas kongkreto ang mga ito sa lahat ng tao, mas malinaw ang imahe, mas totoo, mas palapit nang palapit sa diwa, mga pag-aari, at pagiging Diyos ng Diyos na dapat malaman ng mga tao. Kaya, ang bokabularyo at mga pahayag na may kinalaman sa gayong mga bagay na tulad ng disposisyon ng Diyos ay tila hindi abstrakto o mahiwaga sa inyo. Kung gayon ay sabihin ninyo sa Akin: Mayroon bang anumang abstrakto sa mga katotohanang iyon na bumabanggit sa karaniwang pagsasagawa ng tao, sa landas na kanyang tinatahak, at sa mga katotohanang prinsipyo? (Wala.) Muli, walang anumang abstrakto rito.

Mula nang magpahayag Ako ng Aking mga salita at magbigay ng mga sermon, nagsumikap na Ako nang husto na gamitin ang wika ng tao—wikang mauunawaan, mauugnayan, at maiintindihan ng mga tao—para mangaral, at magbahagi tungkol sa katotohanan at talakayin ang mga katotohanang prinsipyo, upang mas maunawaan ninyo ang katotohanan. Hindi ba mas makatao ang pamamaraang ito? Ano ang pakinabang nito sa inyo? Mas ipinauunawa nito sa inyo ang mas maraming katotohanan. At ano ang layon Ko sa pagsasalita sa ganitong paraan? Upang marinig ninyo ang mas sagana, mas magkakaibang wika, pagkatapos ay gamitin ang magkakaibang wikang iyon para mas madaling maunawaan ng mga tao ang katotohanan, at upang hindi nila madama na nakakabagot ito. Ang iba’t ibang wika ng Bibliya, kapwa sa Luma at Bagong Tipan, ay pawang saklaw ng isang uri ng idyoma, kaya masasabi ng mga tao sa isang sulyap na biblikal ang partikular na mga salita, na nagmumula ang mga iyon sa Bibliya. May ipinapahiwatig o sinasagisag ang mga salitang ito. Ang ginagawa Ko ay sinisikap Kong alisin ang mga bahaging simboliko sa mga estilo at pananalita sa wika ngayon, upang makita ng mga tao na ang wikang ito ay higit pa sa idyomang biblikal. Bagama’t nakikita ng mga tao mula sa nilalaman at tono ng pananalita ng Diyos na ang pinagmulan nito at ng mga salitang sinambit ng Diyos sa Bibliya ay tila pareho, nakikita nila sa mga salita rito na higit pa ito sa nasa Bibliya, higit pa sa nasa Luma at Bagong Tipan, at mas mataas pa kaysa sa espirituwal na terminolohiyang ginagamit ng lahat ng espirituwal na tao sa lumipas na mga milenyo. Kaya, anong mga kataga ang kasama sa mga sinasabi ngayon ng Diyos? Ang ilan sa mga iyon ay ang positibo at kapuri-puring pananalitang madalas gamitin ng mga tao, samantalang ang iba pang salita at wika Niya ay mas akma para sa paglalantad at pagpapahayag ng tiwaling disposisyon ng tao. Mayroon ding ilang espesyal na bagay, na nauukol sa literatura, musika, sayaw, pagsasalin, at iba pa. Ito ay para tulutan ang sinuman, anuman ang larangan ng kanyang tungkulin o ang kanyang propesyonal na kaalaman, na madama na ang mga katotohanang Aking sinasabi ay malapit na nauugnay sa tunay na buhay at sa tungkuling kanyang ginagawa, at na walang pagkakahiwalay sa pagitan ng katotohanan sa anuman sa mga aspekto nito at sa tunay na buhay o tungkuling ginagampanan ng mga tao. Kaya, hindi ba malaking tulong sa inyo ang mga katotohanang ito? (Malaking tulong nga.) Kung wala Akong pakialam sa gayong mga bagay, at lubos Kong iniwasan ang anumang may kinalaman sa mga paksang pagsasalin, pelikula, sining, pagsulat, at musika, at hindi Ako gumamit kailanman ng gayong mga salita, at sadya Kong iniwasan ang mga iyon, magagawa Ko kaya nang maayos ang Aking gawain? Kung magkagayon, baka magawa Ko pa ang isang bahagi nito, ngunit mahihirapan Akong makipag-usap sa inyo. Samakatwid, nagpapakahirap Akong mag-aral at maging dalubhasa sa gayong wika. Ang isang dahilan, maaari itong makatulong sa inyo sa teorya at mga prinsipyo ng inyong propesyonal na trabaho; ang isa pang dahilan, kapag ginampanan ninyo ang inyong mga tungkulin sa mga aspetong ito, tinutulungan kayo nitong madama na ang propesyonal na gawaing sangkot sa inyong mga tungkulin ay hindi hiwalay sa katotohanan. Anuman ang iyong espesyalidad, anuman ang iyong kalakasan, anumang propesyon ang iyong inaaral, mababasa at mauunawaan mo ang mga salitang ito, at binibigyan ka nito ng kakayahang matamo ang layong makapasok sa katotohanan habang ginagawa mo ang iyong tungkulin. Hindi ba magandang bagay ito? (Oo.) Magandang bagay ito. Kaya, paano makakamtan ang gayong magandang resulta? Kailangan dito ng Diyos, sa Kanyang pagkatao, na magtaglay ng ilang bagay. At anong mga bagay iyon? Ang normal na pagkatao ng Diyos na nagkatawang-tao ay kailangang maunawaan nang kaunti ang iba’t ibang espesyalisasyon, bagama’t hindi Ko kailangang pagsumikapan iyon nang husto at pag-aralan ang mga bagay na iyon hanggang sa maging dalubhasa Ako rito. Ito ay para lamang magamit Ko ang kaalamang nagmumula sa lahat ng larangan habang nagbabahagi Ako tungkol sa katotohanan at nagbibigay Ako ng patotoo sa Diyos. Tinutulutan nito ang mga tao sa anumang larangan na maunawaan at mapahalagahan ang mga patotoo ng sambahayan ng Diyos, gayundin ang iba’t ibang ginawa nitong pelikula, at malaking pakinabang ito sa pagpapalaganap ng gawain ng ebanghelyo. Kung gagamitin Ko lamang ang wika ng sambahayan ng Diyos para magbahagi tungkol sa katotohanan, at hindi Ko gagamitin ang anumang wika at kaalaman ng iba’t ibang larangan ng espesyalidad sa lipunan, magiging napakababa ng mga resulta. Kaya, para magawa nang maayos ang gawaing ito, ano ang kailangan Kong makamtan? Kailangan Kong magkaroon ng kaunting antas ng propesyonal na kaalaman, kaya kung minsan ay nakikinig Ako sa mga awitin, nanonood ng mga balita, nagbabasa ng mga magasin, at nagbabasa ng mga pahayagan paminsan-minsan. Kung minsan, inaalam Ko rin ang ilang usapin ng mundong walang pananampalataya. Ang mga usapin ng mundong walang pananampalataya ay kinasasangkutan ng maraming iba’t ibang bagay, at ang ilan sa mga wika nila ay wala sa sambahayan ng Diyos—ngunit kung ang wikang iyon ay gagamitin bilang wika ng mga sermon, kung minsan ay magiging napakaepektibo nito, at makakatulong sa inyo, at magpapadama sa inyo na ang landas ng pananampalataya sa Diyos ay malawak, hindi nakakabagot o hindi interesante. Magiging malaking tulong ito sa inyo, at dapat kayong matuto ng ilang mapapakinabangang bagay mula rito. Bagama’t karamihan sa inyo ay hindi magiging matagumpay sa inyong pag-aaral, yaong mga may sapat na kakayahan ay matututo ng ilang bagay na makakatulong, na magiging kapaki-pakinabang sa pagganap nila ng kanilang mga tungkulin. Kapag wala Akong ginagawa, hindi sinasadyang natututo Ako ng ilang bagay sa panonood ng mga balita at pakikinig sa musika. Hindi Ko na pinagsusumikapan ito; basta ginugugol Ko lang ang libreng oras Ko sa pag-aaral ng mga bagay-bagay, panonood ng mga bagay-bagay, pakikinig sa mga bagay-bagay, at hindi sinasadya, naaarok Ko ang ilan sa mga iyon. Magkakaroon ba ng epekto sa gawain ang pagpapakadalubhasa Ko sa mga bagay na ito? Hinding-hindi—sa katunayan, kailangan Kong gawin ito. May pakinabang ito sa gawain ng sambahayan ng Diyos at sa pagpapalaganap ng ebanghelyo. Ano ang ibig Kong sabihin sa pagbabahagi ng mga isyung ito sa inyo? Ito ay na dapat maabot ninyo ang mga salitang sinasambit ng Diyos, na dapat maintindihan at madaling isagawa ang lahat ng ito. Kahit paano, ang mga ito ay isang bagay na dapat taglayin ng pagkatao. Kapag sinabi Ko na dapat taglayin ng pagkatao ang mga bagay na ito, ang ibig Kong sabihin ay na kapag ginagawa ng Diyos ang Kanyang gawain at ipinapahayag ang Kanyang mga salita, naiproseso na ang mga ito sa pamamagitan ng Kanyang pagkatao. Ano ang ibig sabihin ng “naiproseso”? Bilang halimbawa, katulad ito ng trigo na may talop, na giniik at giniling para maging harina, pagkatapos ay ginawang tinapay, mga cake, at mga pansit. Matapos maiproseso, ibinibigay ang mga bagay na ito sa inyo, at ang kinakain ninyo sa huli ay ang natapos na produkto, isang inihandang pagkain. Ano ang inyong bahagi rito? Ito ay ang mabilis at ganap na kainin at inumin ang mga salitang sinasambit ng Diyos ngayon. Kumain at uminom ng mas marami nito, tumanggap ng mas marami nito, at danasin ang mga ito, unawain ang mga ito, at isaloob ang mga ito, nang paunti-unti. Gawing inyong buhay ang mga ito, inyong tayog, at hayaang manaig ang mga salita ng Diyos sa araw-araw ng iyong buhay at sa tungkuling iyong ginagampanan. Lahat ng salitang sinasambit ng Diyos ay nasa wika ng tao, at bagama’t madaling unawain ang mga iyon, hindi madaling unawain o pasukin ang katotohanang nakapaloob sa mga iyon; bagama’t madaling unawain ang wika, maraming yugto ang proseso ng pagpasok sa katotohanan. Napakaraming nasambit at naihatid na salita ng Diyos sa tao hanggang sa kasalukuyan, at bawat salitang Kanyang sinasabi ay natutupad sa inyo, nang paunti-unti, at ang katotohanang Kanyang ipinapahayag, gayundin ang prosesong gumagabay sa mga tao habang pumapasok sila sa katotohanan at nagsisimula sa landas ng kaligtasan, ay nagkakatotoo sa inyo at natutupad nang paunti-unti nang malinaw at halata. Ang gayong mga resulta ay namamalas sa inyo, nang paunti-unti. Walang abstrakto rito. Ngayon, huwag na nating pansinin kung paano ipinoproseso ang mga salita ng Diyos sa pamamagitan ng Kanyang pagkatao. Hindi na kailangang siyasatin ang prosesong iyon—may hiwaga roon na hindi matatalos ng pag-aaral ng tao. Isaisip lamang na tanggapin ninyo ang katotohanan. Ito ang pinakamatalinong pasya at pinakatamang saloobin. Wala talagang silbi ang palaging naising siyasatin ang mga bagay-bagay. Pagsasayang ito ng oras at pagod. Ang katotohanan ay hindi isang bagay na natatamo sa pamamagitan ng pag-aaral, lalong hindi ito matutuklasan ng siyensiya. Direkta itong ipinapahayag ng Diyos, at mauunawaan at malalaman lamang ito sa pamamagitan ng karanasan. Matatamo lamang ng isang tao ang katotohanan sa pamamagitan ng pagdanas sa gawain ng Diyos. Kung ang ginagamit lamang ng isang tao ay ang kanyang isipan para pag-aralan ang mga bagay-bagay ngunit hindi siya nagsasagawa at wala siyang karanasan, hindi niya matatamo ang katotohanan. Ano kaya ang positibong saloobin ukol sa mga salita ng Diyos, maliban sa hindi pagsisiyasat sa mga bagay-bagay? Pagtanggap, kooperasyon, at matatag na pagpapasakop. Ang totoo, kung may isang taong pinakanararapat na mag-aral, Ako iyon, subalit hindi Ko ginagawa iyon kahit kailan. Hindi Ko sinasabi kailanman na, “Saan nagmumula ang mga salitang ito? Sino ang nagsabi ng mga ito sa Akin? Paano Ko nalaman ang mga ito? Kailan Ko nalaman ang mga ito? Alam ba ng iba ang mga ito? Kapag sinasabi Ko ang mga ito, nakakukuha ba ng mga resulta ang mga ito? Ano ang mangyayari sa mga ito? Inaakay Ko ang napakaraming tao—ano ang gagawin Ko kung hindi Ko makamtan sa huli ang hinahangad na mga resulta, kung hindi Ko sila maakay sa landas ng kaligtasan?” Sabihin ninyo sa Akin—mga bagay ba ito na dapat siyasatin? (Hindi.) Hindi Ko sinisiyasat kailanman ang mga bagay na ito. Anuman ang nais Kong sabihin, anuman ang nais Kong sabihin sa inyo, direkta Kong sinasabi sa inyo. Hindi Ko kailangang iproseso sa Aking isipan ang pag-aaral nito. Ang tanging kailangan Ko ay isipin kung nauunawaan ninyo ito kung sasabihin Ko ito sa isang partikular na paraan; kung kailangan Ko bang magsalita nang mas kongkreto; kung kailangan Ko bang magbigay ng mas maraming halimbawa at kuwento, na mapagkukunan ninyo ng mas tiyak na impormasyon at mas tiyak na landas ng pagsasagawa; kung naunawaan ba ninyo ang sinasabi Ko; kung mayroon ba sa Aking ginagamit na salita, sa estilo at tono ng Aking pananalita, o sa Aking gramatika o diksiyon na naging dahilan para magkamali kayo ng pag-unawa o maguluhan; o kung mayroon bang anuman sa Aking pananalita na sa pakiramdam ninyo ay abstrakto, mahiwaga, o hungkag. Kailangan Ko lamang obserbahan at isipin ang mga bagay na ito. Hindi Ko na sinisiyasat ang iba pa. Normal para sa Akin na hindi siyasatin ang mga bagay-bagay, ngunit normal ba iyon para sa inyo? Para sa inyo, ang pagsisiyasat sa mga bagay-bagay ay normal lang; magiging abnormal kung hindi kayo nagsisiyasat. Nagmumula ito sa mga paghimok ng instinto at kalikasan ng tiwaling sangkatauhan. Tiyak na sisiyasatin ninyong lahat ang mga bagay-bagay. Subalit may isang bagay na makalulutas sa problemang ito: Habang unti-unting nakikipag-ugnayan ang tao sa Diyos, ang relasyon sa pagitan ng tao at ng Diyos ay lalong nagiging normal, at itinatama ng tao ang kanyang posisyon at binibigyan niya ang Diyos ng wastong posisyon sa kanyang puso. Habang lalong umuusad ito, sa mas kaaya-ayang direksiyon, ang kamalayan, kaalaman, katiyakan, at pagtanggap ng tao sa ginagawa ng Diyos ay lalong lalalim, at habang nangyayari ito, ang katiyakan, kamalayan, kaalaman, at pagkilala ng tao sa pagkakatawang-tao ay lalo ring lalalim. Habang lumalalim ang mga bagay na ito, lalong mababawasan ang pag-aaral at pagdududa ninyo sa Diyos, sa mas maliliit na paraan.

Bakit pinag-aaralan ng mga tao ang Diyos? Ito ay dahil napakarami nilang haka-haka at imahinasyon tungkol sa Diyos, napakaraming hindi tiyak na mga salik, napakaraming pagdududa, napakaraming bagay na hindi nila nauunawaan, napakaraming bagay na para sa kanila ay hindi maintindihan, napakaraming hiwaga, kaya nga, nais nilang alamin ang mga ito sa pamamagitan ng pag-aaral. Anumang pag-aaral ang iyong gawin na gumagamit ng mga panlabas na penomenon, ng iyong espesyal na kaalaman o pagpapasya ng iyong isipan, ay hindi hahantong sa pag-unawa; masasayang lang ang pagsisikap mo at hindi mo pa rin mauunawaan ang tungkol sa Diyos at sa katotohanan. Ngunit para sa mga naghahangad sa katotohanan, ilang taon lamang ang kailangan para makakita ng mga resulta, para magtamo ng tunay na kaalaman tungkol sa Diyos at magkaroon ng pusong may takot at pagpapasakop. Hindi naniniwala ang ilang tao na ang mga salita ng Diyos ay praktikal o batay sa katunayan, kaya nais nilang palaging pag-aralan ang Diyos, ang mga salita ng Diyos, at maging ang pagkakatawang-tao. Hindi nauunawaan sa pamamagitan ng pag-aaral ang mga bagay ukol sa buhay at espiritu. Pagdating ng araw na maranasan mo ang mga katotohanang ito, at itinuon ang isip mo, ang lahat ng halagang binayad mo, at lahat ng pagbibigay-diin mo sa pagsasagawa ng katotohanan at pagganap ng iyong tungkulin, nakapagsimula ka na sa landas ng kaligtasan, at hindi mo na pag-aaralan ang Diyos na nagkatawang-tao. Ibig sabihin, ang tanong kung Siya ba ay tao o Diyos ay nasagot na. Gaano man kanormal ang Kanyang pagkatao, gaano man Siya katulad ng mga ordinaryong tao, hindi na iyon magiging mahalaga. Ang pinakamahalaga ay na natuklasan mo na rin sa wakas ang Kanyang banal na diwa, at kinilala mo sa huli ang mga katotohanang Kanyang ipinapahayag, at sa oras na iyon, natanggap mo na mula sa kaibuturan ng iyong puso ang katotohanan na ang taong ito ay ang laman kung saan nagkatawang-tao ang Diyos. Dahil sa ilang katunayan, ilang proseso, ilang karanasan, dahil sa ilang aral na natutuhan mo mula sa pagkadapa at mga kabiguan, sa iyong kaibuturan, mauunawaan mo nang kaunti ang katotohanan at aaminin mo na nagkamali ka. Hindi mo na pagdududahan o pag-aaralan ang taong ito, kundi madarama mo na Siya ang praktikal na Diyos, na hindi na maitatanggi ang katotohanang ito. Sa gayon ay likas mo nang natanggap na Siya ang Diyos na nagkatawang-tao, nang walang duda. Gaano man kanormal ang Kanyang pagkatao, at bagama’t nagsasalita at kumikilos Siya na parang ordinaryong tao at hindi pambihira o ekstraordinaryo sa anumang paraan, hindi mo Siya pagdududahan, ni hindi mo Siya hahamakin. Dati-rati, hindi mo nadama na umaayon ang Diyos na nagkatawang-tao sa iyong mga kuru-kuro, at pinag-aralan mo Siya, at hinamak at kinutya mo Siya, tutol ka sa puso mo—ngunit iba na ngayon ang mga bagay-bagay. Ngayon, habang detalyado mong nilalasap at pinakikinggan ang Kanyang mga salita, mula sa ibang pananaw ay tinatanggap mo ang lahat ng Kanyang ipinapahayag. At anong pananaw iyon? “Ako ay isang nilikha. Maaaring hindi matangkad si Cristo, at hindi malakas ang Kanyang tinig, at maaaring hindi Siya mukhang espesyal, ngunit ang Kanyang pagkakakilanlan ay iba kaysa sa akin. Hindi Siya miyembro ng tiwaling sangkatauhan; hindi Siya isa sa atin. Hindi Niya tayo kapantay, hindi tayo maikukumpara sa Kanya.” May pagkakaiba rito mula sa dati mong pananaw. Paano nangyari ang pagkakaibang iyon? Sa iyong kaibuturan, gumagawa ka ng transisyon mula sa dati mong hindi pagtanggap at di-sinasadyang pag-aaral, tungo sa pagtanggap sa Kanyang mga salita bilang buhay, bilang iyong landas ng pagsasagawa, tungo sa pagdama na nasa Kanya ang katotohanan; na Siya ang katotohanan, ang daan, at ang buhay; na tila nasa Kanya ang anino ng Diyos at isang pagbubunyag ng Kanyang disposisyon; at na ang atas at gawain ng Diyos ay nasa Kanyang persona. Noon mo Siya lubos na kikilalanin at tatanggapin. Kapag ang anumang reaksiyon mo sa Kanya at anumang saloobin mo sa Kanya ay naging ang likas at tama na dapat taglayin ng isang nilalang, at saka mo ituturing bilang Diyos ang Anak na ito ng tao na nasa laman at hindi mo na Siya pag-aaralan, kahit sabihan ka pa na gawin iyon, tulad ng hindi mo na pag-aaralan kung bakit ka ipinanganak sa iyong ina at ama o kung bakit kamukha ka nila. Kapag nakarating ka sa puntong ito, likas kang titigil sa pag-aaral sa gayong mga bagay. Hindi ito mga paksang nauugnay sa saklaw ng iyong pang-araw-araw na buhay at hindi na tanong ang mga ito. Ang dati at nakondisyon mong saloobin na awtomatikong tugon na pag-aralan ang mga bagay na ito ay naging likas na pagtangging pag-aralan ito, at dahil nagbago na ang iyong instinto, higit pang tataas ang katayuan at halaga ng Diyos na nagkatawang-tao, hindi mapapalitan ng sinumang tao, at siyang magiging Diyos Mismo sa puso mo, na may katayuan ng Diyos. Pagkatapos ay lubos na magiging normal ang iyong kaugnayan sa Diyos. Bakit ganito? Dahil hindi mo nakikita ang espirituwal na mundo, at para sa sinumang tao, ang Diyos ng espirituwal na mundo ay medyo abstrakto. Kung nasaan Siya, kung ano Siya, kung ano ang Kanyang saloobin sa tao, kung ano ang ekspresiyon ng Kanyang mukha kapag nagsasalita Siya sa tao—walang alam ang mga tao sa mga bagay na ito. Ngayon, ang Siyang nakatayo sa harapan mo ay isang tao sa anyo at wangis, na tinatawag na Diyos. Sa simula, hindi mo Siya nauunawaan, dahil sa iyong paglaban, pagdududa, mga palagay, maling pagkaunawa, at maging paghamak; pagkatapos, mararanasan mo ang Kanyang mga salita at tatanggapin mo ang mga ito bilang buhay at katotohanan, bilang mga prinsipyo ng iyong pagsasagawa at ang layunin at direksiyon ng landas na iyong tinatahak; at mula roon, tinatanggap mo ang kongkretong taong ito, na para bang Siya ay isang nagkatotoong imahe ng Diyos sa puso mo na hindi mo nakikita. Kapag nadama mo na ito, magiging hungkag ba ang iyong kaugnayan sa Diyos? (Hindi.) Hindi. Kapag itinuring mo ang Diyos na malabo at hindi nakikitang imahe at ginawa mo Siyang kongkreto hanggang sa Siya ay naging katawang may laman, isang tao sa piling ng mga tao, na minamaliit ng sinuman, kung nagagawa mo pa ring panatilihin ang kaugnayan ng isang nilikha at ng Lumikha sa Kanya, magiging normal na normal ang iyong kaugnayan sa Diyos. Anuman ang gawin mo sa Kanya, kung gayon, pangunahing ito ay magiging isang reaksyon na dapat ay likas na taglayin ng isang nilikha. Hindi mo Siya mapagdududahan kung utusan ka man, ni hindi mo Siya mapag-aaralan; hindi mo Siya susubukang pag-aralan, na sasabihin mong, “Bakit ganyan magsalita ang Diyos? Bakit ganyan ang Kanyang ekspresiyon? Bakit ganyan ang ngiti at asal Niya?” Normal na normal ang mga bagay na ito para sa iyo. Sasabihin mo sa sarili mo, “Ganyan ang Diyos at dapat Siyang maging ganyan—tama! Anuman ang Kanyang gawin, ang aking kaugnayan sa Kanya ay magiging normal at hindi magbabago.”

Sa loob ng mga kaisipan at kuru-kuro ng buong sangkatauhan, ang pagiging ordinaryong tao ng Diyos sa pamamagitan ng pagkakatawang-tao ang talagang hindi dapat taglayin ng Diyos, dahil ang mga ordinaryong tao ay mababa sa lipunan at hinahamak ng iba, at ang Diyos, na napakataas, ay hindi dapat magkatawang-tao bilang isang taong lubhang hindi kapansin-pansin. Ito ay isang bagay na lubhang salungat sa mga haka-haka ng mga tao. Ang katunayan na nagagawa mong tanggapin at kilalanin na ang Diyos ay iyong Diyos kapag Siya, ngayon, ay naging laman at isang taong hindi kapansin-pansin, ay patotoo na mismo. At dahil doon, ano ang posibleng makaimpluwensiya o makapinsala sa iyong normal na relasyon sa Diyos? Wala. Taglay ang isipang ito, ang magawang kilalanin si Cristo bilang iyong Diyos ay isang pinakamahahalagang batayan sa pagsukat ng relasyon sa pagitan mo at ng Diyos. Maraming taong naniniwala sa Diyos ngunit hindi kinikilala na ang Diyos ang katotohanan, at magagawa ba ng mga hindi kumikilala na ang Diyos ang katotohanan na kilalaning ang Diyos ang kanilang Diyos? Ano ba talaga ang klase ng relasyon sa Diyos ng mga taong hindi kumikilala na ang Diyos ang katotohanan? Nagagawa ba nilang tunay na magpasakop sa Diyos? Hindi ba nila magagawang labanan ang Diyos? Dapat mong makita nang malinaw ang mga bagay na ito. Ikaw at ang Diyos na nagkatawang-tao ay kapwa may hitsurang tao, kaanyuang tao, mga kinahihiligan ng tao, wika ng tao, at pareho kayong naninirahan sa mundo ng tao. Pero kung magagawa mong itama ang iyong posisyon, mapag-iba ang iyong katayuan at ng sa Diyos, at itama ang iyong ugnayan sa Diyos, at hindi ka lumalampas sa ugnayang ito, at hindi mo nilalampasan ang hangganang ito—kung maaabot mo ang tayog na ito, kung gayon ay para sa Diyos, pasok ka sa pamantayan, at walang puwersa ang makasisira sa ugnayan mo sa Diyos. Ito ang dapat na pinakamatatag na relasyon sa lahat, at maaabot na ang pamantayan. Kung ang iyong relasyon sa katawang-lamang ito ay hindi umangat sa antas ng relasyon sa pagitan ng tao at ng Diyos, kung wala ka ng gayong relasyon, kapag sinasabi mong, “Maganda ang relasyon ko sa Diyos na nasa langit, at ito’y isang napakanormal na relasyon,” totoo ba ito? Hindi. Sinasabi mo na mayroon kang magandang relasyon sa Diyos, ngunit sino ba ang nakakita na nito? Saan ito ipinakita? Wala itong matibay na batayan. Dahil nabubuhay ang mga tao sa kanilang laman at hindi nakakapasok sa espirituwal na mundo o nakakalapit sa Diyos, paano sila makikipag-ugnayan kung gayon sa Espiritu ng Diyos? Sa ngayon, kaya ba ninyong magkaroon ng normal na relasyon sa pagitan ng tao at Diyos kasama ang Diyos na nagkatawang-tao? (Hindi.) Nasaan mismo ang suliranin? Maraming katotohanan ang hindi naiintindihan ng tao. Ano ang kahulugan ng hindi naiintindihan ng tao? Nangangahulugan ito na ang sangkatauhan, na tiwali, ay may mga pananaw at opinyon na hindi umaayon sa mga pananaw at opinyon ng nagkatawang-taong Diyos sa maraming paraan, na ang mga prinsipyong sinusunod ng mga tao kapag hinaharap ang mga bagay ay hindi umaayon sa mga prinsipyo ng Diyos na nagkatawang-tao, at na marami pa ngang haka-haka at imahinasyon ang tao tungkol sa Diyos. Ang mga problemang ito ay hindi pa rin nalulutas. At saan naroroon ang ugat ng mga problemang ito? Ano ang salik na nakakaimpluwensiya sa relasyon sa pagitan ng Diyos at ng sangkatauhan? Ito ay ang tiwaling disposisyon ng sangkatauhan. Ibig sabihin, ang sangkatauhan ay pumapanig pa rin kay Satanas, nabubuhay nang umaasa sa lason ni Satanas, at ang disposisyon at diwa ni Satanas ang isinasabuhay ng mga tao. Ang diwa ng Diyos ay katotohanan. Ang Kanyang diwa ay hindi mababago. Kaya sino ang dapat magbago upang makamtan ang pag-ayon sa Diyos? Siyempre, ang sangkatauhan; tiyak ito. Kung gayon, paano dapat magbago ang sangkatauhan? Kailangan nilang magpasakop sa gawain ng Diyos, tanggapin ang katotohanan, tanggapin ang paghatol at pagkastigo, at tanggapin ang pagpupungos. Ito lamang ang landas ng tao para makaayon sa Diyos. Kapag tinahak mo ang landas na ito, saka mo lamang unti-unting mauunawaan ang katotohanan, maiwawaksi ang iyong tiwaling disposisyon, at matitingnan kapwa ang mga tao at ang mga bagay ayon sa mga salita ng Diyos at sa katotohanan. Sa ganitong paraan, ang mga prinsipyong sinusunod mo sa iyong pagkilos, ang perspektiba mo sa pagtingin sa mga bagay-bagay, ang pananaw mo sa buhay at ang iyong mga pinahahalagahan ay aayon na lahat sa Diyos. Ang mga hadlang sa pagitan mo at ng Diyos ay mababawasan nang mababawasan, hindi na magkakaroon ng mga kontradiksiyon, unti-unting mababawasan ang pag-aaral mo sa Diyos, likas na lalago nang lalago ang iyong pagpapasakop, at unti-unti kang lubos na magiging kaayon ng Diyos.

Natatakot ba kayong makipag-ugnayan sa Akin? (Hindi.) Maaaring hindi kayo natatakot, ngunit Ako ay natatakot. Ano ang ikinatatakot Ko? Napakaliit ng inyong tayog, at maraming katotohanang hindi ninyo nauunawaan, at sa ilang bagay na Aking ginagawa at sinasabi, kailangan kong isaalang-alang kung kaya bang makasabay ng inyong tayog. Hindi Ko masasabi o magagawa nang direkta ang mga iyon, ngunit kailangan Ko kayong bigyan ng sapat na puwang, gayon din ng sapat na panahon, para maranasan ang mga katotohanang iyon. Pagkatapos, maghihintay Ako. Hihintayin Kong maunawaan ninyo ang mga katotohanang iyon, na tanggapin ninyo nang unti-unti ang mga iyon, lumago ang inyong tayog, pagkatapos ay susubukan Kong muli, nang paunti-unti, na lapitan kayo. Pagkatapos ay oobserbahan Ko kayo at titingnan Ko kung lumago na ba ang inyong tayog. Kung lumago na kayo, may kaunti pa Akong sasabihin sa inyo; kung maliit pa rin ang inyong tayog, lalayo pa Ako nang kaunti. Bakit Ko kailangang lumayo nang kaunti sa inyo? Kung masyado Akong lalapit sa inyo at napakarami Kong hihilingin sa inyo, nang masyadong mabilis, ang pagmamadali ay madaling hahantong sa pag-aaksaya. At kung masasayang ang lahat dahil sa pagmamadali, ano ang mga kahihinatnan nito? Baka mapanganib ang mga ito, nang higit pa sa matitiis ninyo. Sa sitwasyon ng mga bagay-bagay ngayon, hindi lamang tayo hindi magkakasundo at magkakaayon sa ating pag-uugnayan, kundi maaaring malayo pa nga tayong magkaroon ng tunay na pagkakasundo. Kung igigiit Ko na madalas na makipag-ugnayan sa inyo o mamuhay sa piling ninyo, tuturuan kayo sa bawat aspeto ng mga bagay-bagay patungkol sa inyong tungkulin, mahihirapan kayo. Mararamdaman ninyo na nagdurusa kayo sa sitwasyong iyon. Hindi ba ito magiging isang bagay na kailangan Kong tiisin? At sa pagtitiis dito, magdurusa ba Ako? Kailangan Ko ring magdusa. Kung ang pagdurusang iyon ay para sa inyong kapakinabangan, kung magpapabilis ito sa inyong pag-usad, wala Akong pakialam kung magdusa Ako nang kaunti. Mas titiisin Ko lang ang iba pa, babawasan Ko ang pagsasalita, magiging mas maluwag Ako at hihintayin Ko pa kayo nang kaunti, nang may kaunting pasensiya. Hindi ito makakaabala. Kung nagtiis kayo ng ilang bagay bago sumapit ang oras, magkakaroon kaya iyon ng mga resulta, kahit paano? Marahil sa ilang espesyal na tao, yaong mga maaaring nakakaarok sa katotohanan at nagtataglay kapwa ng konsensiya at katwiran, na makatwiran, at, bukod pa riyan, lubos na nagmamahal sa katotohanan, na maaaring matiyagang hangarin ang katotohanan, at, sa kaibuturan ng kanilang puso, hindi sila nagkokompromiso sa kanilang pagmamahal at paghahangad ng liwanag at mga positibong bagay—mga taong katulad ni Pedro, na aktibo at positibo sa paghahangad sa katotohanan—mga taong may gayong pagkatao lamang, gayong hangarin, at gayong pagkaarok ang maaaring magdaan sa gayong pagdurusa nang maaga. Mayroon bang sinuman sa inyo na nakapapasa sa mga pamantayang ito? (Wala.) Kung gayon, ikinalulungkot Kong sabihin na kakailanganin nating panatilihin ang ating distansiya, upang hindi kayo magdaan sa gayong pagdurusa nang wala sa oras. Kaya, kailan ninyo ito pagdaraanan? Kapag lumago na kayo sa isang partikular na tayog, likas na maghahanda ang Diyos ng mga sitwasyon, tao, pangyayari, at bagay para sa inyo. Katulad lamang ito ng kay Job: Nang lumago siya sa isang partikular na tayog, humarap si Satanas sa Diyos na may akusasyon laban kay Job, at pinayagan ng Diyos si Satanas na tuksuhin si Job, na isailalim si Job sa tukso, na nagresulta sa pagkakawala ng buong kayamanan ni Job. Malayo ba ito sa inyo? Gaano kalayo? Ang isang panig nito ay depende sa inyong hangarin; ang kabilang panig ay depende sa mga hinihingi ng gawain ng Diyos, sa tiyempo na Kanyang itinatag sa Kanyang plano. At anong tiyempo iyon? Ito ay kapag dumating ang oras na iyon na ang mga tao ay halos nasangkapan na ng lahat ng katotohanan at nauunawaan na nila ito. Subalit kung wala pa rin doon ang tayog ng ilang tao, ano ang dapat gawin? Pagdating ng tamang oras, kikilos ang Diyos. Palagay mo ba ay makakapagtago ka? Walang sinumang makalulusot sa yugtong ito. Ito ay tinatawag na inspeksiyon sa gawain ng tao, at lahat ay kailangang magdaan dito. Walang sinumang maaaring makaraan nang maaga, at walang sinumang mapag-iiwanan. Ang ibig sabihin ng “walang sinumang maaaring makaraan nang maaga” ay na kung wala roon ang tayog ng isang tao, at hindi niya gaanong narinig ang katotohanan, kapag hiniling ng taong iyon sa Diyos na subukin siya, hindi iyon gagawin ng Diyos. Walang hindi kasali rito, sapagkat pantay-pantay ang tingin ng Diyos sa lahat, at binibigyan Niya ang lahat ng pantay na mga oportunidad, at pare-pareho ang ibinibigay at ginagawa Niya para sa lahat. Kaya ngayon, ang pagkakaroon Ko ba ng gayong saloobin na ayon sa inyong kalagayan at sa tayog na tinataglay ninyo ay hindi kapaki-pakinabang sa inyo? (Kapaki-pakinabang ito.) Tama lamang ito para sa inyo, ito mismo ang kailangan ninyo ngayon. Habang normal ninyong ginagawa ang inyong mga tungkulin sa bawat aspeto, tinutustusan din kayo ng mga katotohanang kailangan ninyong taglayin at maunawaan, nang wala ni katiting na pagkaantala. Tinutustusan kayo ng Diyos nang napapanahon at sa wastong sukat. Pagkatapos, habang isinasagawa ninyo ang inyong tungkulin, unti-unti ninyong inuunawa, isinasaloob, at dinadanas ang mga katotohanang ito, at tinutuklas ang mga prinsipyo ng katotohanan at ang landas ng pagsasagawa; paunti-unti, maaarok ninyo ang mga layunin ng Diyos, at sa gayon ay maitatama ang ugnayan ng tao at Diyos at ookupahin ninyo ang posisyon ng isang nilikha, na manungkulan sa inyong posisyon at maging matatag sa inyong tungkulin. At pagkatapos nito, maaaring may ilang taong magdaraan sa mga pagsubok at pagpipino nang hindi ito namamalayan. Kailan mangyayari iyon? Sasabihin Ko sa inyo, sa isang pangungusap na naaangkop: Darating ang mga pagsubok ayon sa plano. Maaaring medyo abstrakto ito, ngunit para sa Diyos, ganyan talaga ito. Kapag dumating ang oras para kumilos ang Diyos, hindi ka makapagtatago, gaano mo man sikapin. Ano ang gagawin Ko ngayon? Mananatili Ako sa kinalalagyan Ko, manunungkulan sa Aking posisyon, at gagawin ang Aking gawain, nang hindi nagmamabagal ni nagmamadali, kundi gagawin ang Aking gawain ayon sa tamang pagkakasunud-sunod. Bukas ang lahat ng inyong landas patungo sa kaligtasan—hindi Ko sasarhan ang mga iyon, lalo nang hindi Ko kayo aantalahin.

Mayroon bang nag-aalala kaya’t nagtatanong na: “Sa pagsunod sa Iyo, maliligtas ba kami?” Marahil ay hindi naisip ng ilang tao kailanman ang tanong na ito, ngunit hindi iyon kapareho ng hindi pagkakaroon ng anumang pagdududa, at maaaring umiiral pa ang pagdududang ito. Kaya, sasabihin Ko sa iyo ang isang bagay na totoo: Hindi mo kailangang mag-alala. Ako muna ang dapat mag-alala bago ka; Ako ang higit na dapat mag-alala, ngunit hindi Ako nag-aalala kailanman, kaya ano ang ipinag-aalala mo? Hindi ba masyado kang nag-aalala? Masyado kang nag-aalala nang hindi naman kailangan. Hindi Ako nag-aalala tungkol sa bagay na ito dahil hindi Ako ang responsable rito. Hindi ba magandang bagay iyan? Kaya, sino ang mananagot dito? Sabi ng ilan, “Napakairesponsable Mo naman para sabihin iyan! Kung hindi Ikaw ang responsable, sino?” Hindi Ko kailangang maging responsable rito dahil hindi Ako kailanman nagkaroon ng gayong mga alalahanin. Hindi Ko kailangang mag-alala, hindi Ko kailangang siyasatin ang bagay na ito. Kung mag-aalala Ako, sasabihin Kong, “Ah! Hindi Ko maaaring pasanin ang inyong mga kahihinatnan at hahantungan! Kailangan Kong pag-aralan at suriing mabuti ang bawat hakbang na gagawin Ko at bawat salitang sasabihin Ko, at kumilos pagkatapos Kong makita ang mga resulta ng mga ito,” hindi Ko natupad ang responsabilidad Ko kung nagkagayon. Subalit hindi Ako nag-aalala kailanman; hindi Ko sinisiyasat kung saan maaaring humantong ang isang bagay. Bakit ganito? Sabi ng ilan, “Nakilatis Mo na ang bagay na ito.” Hindi. Sa pangkalahatan, masasabi lamang na nakilatis na ng isang tao ang isang bagay matapos niyang isailalim ito sa pagsisiyasat at pagsusuri, ngunit likas na hindi Ko sinisiyasat kailanman ang gayong mga bagay—hindi umiiral ang mga ito sa Aking isipan. Magandang resulta ang hindi siyasatin ang mga bagay-bagay, kaya dapat bang hindi ninyo matutuhan kung paano gawin ito? Maaaring sabihin ng ilan, “Likas Mong hindi sinisiyasat ang mga bagay-bagay. Paano naman namin matututuhang gawin iyon? Hindi iyon isang bagay na kaya naming matutuhan!” May isang bagay rito na kailangan ng kaunting pagbabahaginan. Ang pagkakatawang-tao ng Diyos, ang Kanyang pagiging laman, ang Kanyang pagiging tao—kung paano talaga nagkaganito ang taong ito ay isang prosesong hindi na kailangang siyasatin. Sa madaling salita, naging tao ang Diyos. Mayroon bang hiwaga sa ginagawa ng Diyos sa katawang-taong ito at kung paano Siya nagpapakita? (Mayroon.) Kailangan ba ng pagsasaliksik sa bagay na ito? Hindi nito kailangan ang pagsasaliksik, kundi ang paghahanap ninyo ng katotohanan nito. Ano ang katotohanan nito? Nakikilatis ba ninyo ito? Pinag-isa ang diwa, pagkakakilanlan, at misyon ng isang tao. Ang kanyang misyon ang kanyang diwa, ang likas sa kanya; ang kanyang isinasabuhay, ang kanyang inihahayag, ang handa niyang gawin, at ang pumupuspos sa kanya—iyon ang kanyang diwa, gayundin ang likas sa kanya at ang misyon niya, na maaaring pawang bumubuo sa pag-iisa. Ano ang sinasabi nito sa inyo? May isang katunayan dito na dapat ninyong makita, hindi maipagkakaila ang usapin ng pagkakatawang-tao ng Diyos. Nagpapahayag ang Diyos ng napakaraming katotohanan, at habang mas binabasa ng mga tao ang mga ito, lalo nilang mauunawaan ang mga ito; habang lalo nilang binabasa ang mga ito, lalo nilang madarama na katotohanan ang mga ito; at habang lalo nilang nararanasan at isinasagawa ang mga ito, lalong lumiliwanag ang kanilang puso, at habang nangyayari ito, lalo ring nagiging normal ang kanilang relasyon sa Diyos. Kailangan ba talaga itong saliksikin? Saliksikin mo man ito hangga’t gusto mo; hindi mo mauunawaan kung ano ang katotohanan sa pamamagitan ng pagsasaliksik. Ang pag-unawa sa katotohanan ay nakasalalay sa karanasan. Habang nagtatamo ng mas maraming karanasan ang isang tao, likas niyang nauunawaan kung tungkol saan ang katotohanan, at, kapag naunawaan na niya ang katotohanan, likas siyang magkakaroon ng kaalaman tungkol sa Diyos. Kaya nga sinasabi Ko na ang pagkakamit ng kaalaman tungkol sa gawain ng Diyos ay nakasalalay sa pag-unawa sa katotohanan. Hindi mahal ng ilang kakatwang tao ang katotohanan at hindi nila kailanman isinagawa ito, at mula nang maniwala sila sa Diyos, pinag-aaralan na nila ang Diyos. Mag-aral man sila hangga’t gusto nila, magtatamo ba sila ng kaalaman tungkol sa Diyos sa ganitong paraan? Imposible ito. Ilang milenyo nang pinag-aaralan ng relihiyosong mundo ang Diyos at wala ni isang tao ang tunay na nakakilala sa Kanya. Naniniwala sila sa Diyos sa loob ng maraming taon, at sa huli, ang tanging nasasabi nila ay “Naniniwala ako nang lubusan na mayroong Diyos.” Mga salita ba iyon ng isang taong kilala ang Diyos? Pinag-aaralan mo pa rin ba ang Diyos ngayon? Ilang taon mo na ba Siyang pinag-aaralan? Nagkaroon na ba ng anumang resulta ang iyong pag-aaral? Sinasabi Ko sa iyo: Ang Diyos na nagkatawang-tao ay hindi sinasaliksik kailanman kung sino Siya, at wala ring iba pang tinig sa Kanya, kundi iisa lang. Sa tingin ng tao, lahat ng Kanyang iniisip, isinasabuhay, at ginagawa ay isip at kilos ng isang tao, at pakiramdam din Niya sa Sarili na Siya ay isang taong kumikilos at nag-iisip. Ano ang nangyayari dito? Sa Kanya, may iisa lamang na buhay at wala nang iba pa. Kaya, ano ang diwa ng buhay na ito? Maaaring hindi ito makilatis ng isang tao kung ang panlabas ang titingnan, iniisip na buhay lamang ito ng isang ordinaryong tao, ngunit kung titingnan ito ayon sa Kanyang misyon at sa diwa ng gawaing Kanyang ginagawa, paanong nasa Kanya ang anino ng Diyos? Karapat-dapat itong unawain. Karapat-dapat hanapin at malalim na siyasatin kung sino talaga ang pisikal na katawang ito, na may anino ng Diyos at mga pagbubunyag ng diwa ng Diyos. Normal ba, kung gayon, na hindi alam ng pisikal na katawang ito kung bakit Siya ang taong gayon, o kung sino Siya sa diwa? Normal na normal ito; hindi ito supernatural. Sasabihin ng ilan, “Hindi supernatural? Mukhang hindi iyan ang diyos. Ang diyos ay dapat maging supernatural!” Saan nagmumula itong “dapat”? Nagmumula ito sa mga haka-haka at imahinasyon ng mga tao. Sa katunayan, ano ang unang pagkilos, ang unang inasal ng Diyos na alam ng tao, na may impresyon ang tao? Sa simula, nilikha ng Diyos ang langit at lupa at lahat ng bagay, at sa ikaanim na araw, kumuha Siya ng kaunting putik at mula rito, lumikha ng isang tao, na pinangalanan Niya ng Adan. Pagkatapos, pinatulog Niya si Adan at kinuha ang isang tadyang mula sa katawan nito, at gumawa Siya ng isa pang tao mula roon, si Eba. Kung titingnan ang buong pagkakasunud-sunod ng mga kilos at asal ng Diyos, hindi ba’t partikular itong malinaw sa isipan? Ang bawat kilos ay tunay na tunay, hindi tumutugma ang mga ito sa diyos na ayon sa imahinasyon at haka-haka ng mga tao. Higit ito sa mga imahinasyon ng tao tungkol sa supernatural. Kaya ngayon, kapag nakaugnayan ng mga tao ang Diyos na nagkatawang-tao, at narinig ang mga salitang Kanyang sinasambit, at nakita ang lahat ng Kanyang ginagawa, pagkatapos ay ikinumpara ang mga bagay na iyon sa aktuwal na mga kilos at asal ng Diyos nang likhain Niya ang tao sa simula, mayroon bang mga pagkakaiba roon? Mayroon bang hindi magkakapareho? Maaaring mayroon, dahil hindi mo pa nakikita ang mga kilos na iyon. Gayunman, para praktikal itong tingnan, kapag ikinumpara ng isang tao ang paraan at pinagmulan ng mga binigkas ng Diyos sa simula sa paraan at pinagmulan ng Kanyang pagsasalita ngayon, sa pangkalahatan ay walang pagkakaiba. Bakit Ko sinasabing “sa pangkalahatan”? Ang salitang “sa pangkalahatan” ay may kahulugan. Ano ang kahulugan ng “sa pangkalahatan” dito? Nangangahulugan ito na sa puso ng tao, may isang elementong supernatural sa mga aktuwal na bagay na iniisip ng tao na ginagawa ng Diyos at iniisip ng tao na paraan ng pagsasalita ng Diyos, samantalang ang paraan at metodo at tono ng pananalita ng Diyos na nakikita at naririnig ng tao ngayon ay praktikal naman, kayang mahawakan at makita, nang walang elementong supernatural at walang puwang para sa mga imahinasyon ng tao. May distansiya sa pagitan ng dalawang bagay na ito, at ang distansyang iyon sa huli, sa pangkalahatan, ay kapareho kapag tiningnan mula sa inyong perspektiba. Diyan nagmumula ang “sa pangkalahatan” na iyon.

Kailangan bang ibahagi ang pinakatotoo at marubdob na mga salitang ito sa inyo ngayon? (Oo.) Bakit kailangang sabihin ang gayong mga bagay? Palaging nadarama ng maraming tao na ang mga bagay na ito tungkol sa Diyos na nagkatawang-tao ay mahiwaga, hindi maarok, at lagi nilang gustong pag-aralan ang mga ito. Ang pag-aaral sa mga bagay na ito ay nakasasagabal sa iyong relasyon sa Diyos. Mapapasok mo pa rin ba ang katotohanan kung lagi mong pinag-aaralan ang Diyos? Kung lagi mo Siyang pinag-aaralan, hindi mo tatanggapin ang Kanyang mga salita bilang ang katotohanan, at ang iyong relasyon sa Kanya ay magiging baluktot, lihis, at abnormal. Kaya, paano mo magagawang mas maging normal ang iyong relasyon? Sa pagturing na normal ang lahat ng Kanyang ginagawa, pati na ang Kanyang pisikal na katawan, at unti-unting paghahangad na tanggapin Siya sa puso mo. Tanggapin Siya sa lahat ng aspeto—ang paraan at tono ng Kanyang pananalita, at maging ang Kanyang anyo, ang Kanyang hitsura. Kailangan mong tanggapin ito. Kung hindi, bagkus ay lagi mo Siyang pinag-aaralan, pinag-aaralan ang kung anu-ano, sa huli, ang makakakuha ng pinakamalala at daranas ng kawalan ay ikaw. Ang katunayang ito, na pinapangyari ng Diyos, ay hindi magbabago. Naglunsad na ang Diyos ng bagong kapanahunan, at iimpluwensiyahan Niya ang lahat ng ito at pamumunuan ang lahat ng ito. Ang katunayang ito ay hindi magbabago. Kaya, ano ang dapat maging pasya ng isang tao sa bagay na ito? Hindi ang pag-aralan Siya, kundi ang tanggapin at kilalanin Siya, at walang-humpay na ituwid ang kanyang relasyon sa Diyos, at ipaalala sa kanyang sarili sa lahat ng oras: “Ako ay isang nilikha, at ako ay kabilang sa tiwaling sangkatauhan; ang Diyos ay isang ordinaryong tao sa panlabas, ngunit ang diwa sa Kanyang kalooban ay sa Diyos. Ang katunayan na Siya ang Diyos ay hindi maikakaila; anuman ang panlabas na nakikitang Kanyang ginagawa, anuman ang Kanyang sinasabi, at paano man Siya kumikilos ay hindi saklaw ng aking pag-aaral. Ito ang katwiran na dapat kong taglayin, at ito ang posisyong dapat Kong okupahin.” Nakausap Ko na kayo ngayon nang kaunti tungkol sa Aking Sarili, upang magkaroon kayo ng pagkaunawa at kalinawan tungkol sa mga bagay na ito, at upang hindi kayo laging nalilito tungkol sa mga ito, na para bang may itinatago Ako na ayaw Kong malaman ninyo. Ang totoo, wala Akong mga sikreto na hindi Ko masasabi sa inyo. Ito ang iniisip Ko, at ganito ako kumilos. Walang anumang abstrakto rito, ni walang anumang mahiwaga. Kung ano ang nakikita ninyo sa Akin ay iyon Ako, at kung ano Ako kapag hindi ninyo Ako nakikita ay iyon din Ako. Ganito talaga ito. Subalit may isang bagay na kailangan ninyong maunawaan: Anumang mga katunayan at panlabas na penomeno ang nakikita mo sa iyong harapan, kung hindi mo nauunawaan ang katotohanan, ituturing mong katotohanan at katunayan ang mga penomenong iyon; at kung nauunawaan mo nga ang katotohanan, malalaman mo ang diwa at ang katotohanan sa pamamagitan ng mga penomeno at mga panlabas na pangyayaring iyon, kaya ang iyong ugnayan sa Diyos ay lalong magiging normal. Para sa iyo, hindi magbabago ang pagkakakilanlan, katayuan, at diwa ng Diyos kailanman. Siya ang Lumikha, ang Siyang may kataas-taasang kapangyarihan sa lahat. Nakatakda na ito. Isa kang nilikha, at kung lagi mong pag-aaralan ang hitsura ng Diyos sa katawang-tao, may problema ka. Mawawala na ang iyong ugnayan sa Diyos, ibig sabihin ay mawawala na ang iyong ugnayan sa Lumikha bilang isang nilikha. Hindi na kailangang idetalye pa ang mga kahihinatnan nito. Napakasama ng mga kahihinatnan nito. Maaaring mangyari ang kahit ano dahil dito—maaaring mangyari ang anuman. Kung wala ang relasyong ito, wala na tayong magiging komunikasyon. Malinaw ba ito? Kung pananatilihin natin ang ating malalapit na relasyon, pananatilihin ang ating relasyon, ano, kung gayon, ang nararapat na maging pagkakakilanlan ng tao? (Yaong sa isang nilikha.) Yaong sa isang nilikha magpakailanman. Iyan lamang ang paraan para magkaugnayan tayo, ang tanging paraan para umiral ang isang tunay na relasyon. Kung hindi mo aaminin na isa kang nilikha, wala talaga tayong anumang ugnayan. Hindi Ako makikipag-ugnayan sa iyo, ni hindi Ko nanaising makilala ka. Walang magbibigkis sa atin. Hindi Ako makikialam sa iyo. Mamuhay ka ayon sa nais mo—wala Akong kinalaman diyan. Hindi mo Ako kailangang pag-aralan o kondenahin. Ang Aking pagkakakilanlan, katayuan, at lahat ng Aking ginagawa ay hindi mga bagay na makakaya mo, bilang isang ordinaryong tao, na kondenahin o gawan ng mga konklusyon. Hindi ang tao ang humahatol sa lahat ng ito, kundi ang Diyos. Malinaw na ito, hindi ba? Hindi ba’t ito ang katotohanan? (Ito nga.) Kaya, ano ang katotohanang dapat maunawaan ng mga tao rito? Sa anong batayan, sa anong pundasyon maaaring magkaroon ang isang tao ng normal na relasyon sa Diyos? Kailangan niyang malaman na siya ay isang nilikha. Kung kikilalanin mo na isa kang nilikha at may gayong pundasyon, habang sumusulong ka, magkakaroon ng maraming bagay kung saan hindi ka maliligaw. Gayunman, kung gusto mo na lagi Siyang pag-aralan, at hindi mo haharapin ang relasyon mula sa pananaw ng isang nilikha, magiging magulo ang mga kahihinatnan, masyadong karima-rimarim para mapagnilayan. Nauunawaan mo ito, hindi ba?

Sabi ng ilan, “Kung hindi ko aaminin na isa akong nilikha, wala ba tayong magiging ugnayan sa isa’t isa? Hindi ba natin kilala ang isa’t isa? Kung walang relasyon sa antas na iyon, maaari tayong maging magkabarkada, magkaibigan, magkamag-anak—tama ba?” Hindi. Wala Akong “mga kabarkada,” ni wala Akong mga kaibigan, at tiyak na wala Akong gayong mga kamag-anakan. Nagtanong ang isang tao, “Kung gayon ay sino ang mga tunay Mong kamag-anakan? Sila ba ang Iyong pamilya?” Hindi. Wala Akong mga kamag-anakan, ni wala Akong mga kasangga sa pakikibaka. Wala Akong mga tauhan at walang mga alipores. Para sa Lumikha, ang tanging mga bagay na mayroong relasyon sa Kanya ay ang mga nilikha. Sa buong nilikhang sangkatauhan, sa lahat ng nilikha, iisa lamang ang pagkakakilanlan ng Diyos—yaong sa Panginoon ng Paglikha. Iyan lamang ang tanging relasyon. Kung may magtanong, “Medyo maganda ang ating relasyon. Hindi ba tayo maaaring maging magkaibigan? Hindi ba tayo maaaring maging matalik na magkaibigan?” Hindi. Hindi kita kilala; hindi Ko alam kung sino ka. Bakit kita kakaibiganin? Wala tayong gayong relasyon. Sabi nila, “Nagsasalita ka agad nang tapos, hindi ba? Hindi ba’t masyado kang nagiging walang puso?” Ganito ito katiyak. Hindi Ko kailangan ang gayong mga relasyon. Lahat ng ginagawa at sinasabi Ko ay ibinibigay para tustusan ang mga posibleng target na tustusan—at sino ang mga iyon? Sila ang nilikhang sangkatauhan, ang sangkatauhang nagmamahal sa katotohanan; at ang mga ililigtas ng Diyos, at ito lamang ang relasyon na mayroon. Maliban sa relasyong ito, wala na Akong kinikilala pang isang uri ng relasyon. Nauunawaan mo ba? (Oo.) Maaaring sabihin ng ilan, “Mahirap Kang pakisamahan!” Hindi naman sa mahirap Akong pakisamahan, kundi walang paraan para umiral ang gayong relasyon. Kaya, walang dapat magsabing, “Ilang taon na akong nakikipag-ugnayan sa Iyo. Hindi ba tayo magkaibigan?” Kung kinikilala mo na isa kang nilikha, napakalapit ng ating ugnayan, ang pinakamagandang ugnayan, ang pinakalehitimo at pinakadalisay na ugnayan. Sabi ng ilan, “Naglingkod na ako sa Iyo nang napakaraming taon. Hindi ba tayo magkakilala nang husto? Hindi ba’t ako ang pinagtitiwalaan Mo, ang malapit Mong kaibigan?” Hindi. Wala Akong malalapit na kaibigan. Sabi ng ilan, “Lagi Mong sinasabi sa akin kung ano ang gusto Mong isuot at aling mga tao ang gusto Mo, at nagsasabi rin ako sa Iyo. Wala tayong hindi pinag-uusapan, kaya hindi ba tayo magkaibigan?” Hindi. Hindi Ako nakikipagkaibigan sa mga tao. Wala Akong mga kaibigan. Kung isa kang nilikha, mayroon tayong pag-uusapan; maaari tayong mag-ugnayan, at magtatag ng ugnayan, at magkaroon ng mabuting samahan. Ngunit magkaibigan ba tayo kapag naging mabuti ang samahan natin? Hindi. Ang ugnayan sa pagitan ng mga nilikha at ng Lumikha ay hindi nagbabago kailanman. Kinupkop at prinotektahan Ako ng ilang tao, at dahil doon, iniisip nila na may karapatan sila, na sila ang mga sumagip sa Akin. Hindi ganoon ang nangyari; lahat ay pinamatnugutan ng Diyos. At kung sakaling itanong nila, “Hindi ba’t wala Kang utang na loob?” paano ipapaliwanag ang pahayag na iyon? Kung hindi malinaw na nakikita ng isang tao ang isang bagay, hindi niya iyon basta-basta magagamitan ng mga regulasyon. Ang paggawa niyon ay madaling hahantong sa paghatol. Kung alam mo na isa kang nilikha, paano mo dapat harapin ang bagay na ito? Kung ipapamukha mo ang relasyong ito para puwersahin Ako, o maging malapit sa Akin o sumipsip sa Akin, sinasabi Ko sa iyo, nagkakamali ka. Huwag mong subukang gawin ito, at kung susubukan mong sumipsip sa Akin, masusuklam Ako sa iyo. Itinatanong ng ilang tao, “Hindi Mo ba titiisin iyon?” Hindi. Maling subukan ng mga tao na sumipsip sa Akin—hindi ito bumubuo ng normal na relasyon. Maaaring sabihin ng ilan, “Bata pa ako, maayos ang hitsura, at magaling magsalita. Hindi ba gusto ng Diyos ang mga taong katulad ko?” Hindi ka dapat magsalita nang ganito. Kung mayroon kang gayong mga iniisip, maaari mong hanapin ang mga sagot sa mga salita ng Diyos. Huwag mong idulot na masuklam Ako nang gayon kahit kailan. Malinaw ba? Wala nang ililinaw pa iyan. Kaya, paano ninyo ito dapat unawain? (Ang tanging ugnayan sa pagitan ng tao at ng Diyos ay yaong sa isang nilikha at sa Lumikha.) Tama. Kailangang itama ng tao ang kanyang posisyon. Huwag ipagmalaki, kahit kailan, ang inyong mga kalipikasyon, o umasa sa inyong senyoridad, o maglaro ng mabababaw na mapanlansing laro, at huwag gumamit ng anumang pilosopiya para sa mga makamundong pakikitungo sa pagtatangkang baguhin ang inyong identidad o ang inyong ugnayan sa Diyos. Huwag subukan iyon, anuman ang sitwasyon; masusupla kayo. Huwag sumali sa gayong walang-saysay na pakikibaka. Walang silbi ito! Bakit ba palaging bumabalik ang mga tao sa dati nilang gawi? Pagkatapos ng pag-uusap ngayon, hindi naman siguro magkakamali uli rito ang karamihan sa inyo, hindi ba? (Hindi.) Nakakabawas iyan sa pag-aalala Ko. Ayaw Kong magtagal sa kaiisip sa mga bagay na ito—masakit sa Akin ang mga ito! Sa isang taong may katwiran, madaling maunawaan ang mga bagay na ito. Napakarami sa mga salita ng Diyos ang bumabanggit sa mga bagay na ito, at yaong mga tunay na may abilidad na makaarok ay hindi dapat mahirapang unawain ang mga ito. Para sa mga sumusunod na sa Diyos nang maraming taon at nakakaunawa sa ilang katotohanan, hindi magiging problema ang pag-unawa sa mga bagay na ito, dahil marami nang nakamit ang mga tao mula sa Diyos at alam na alam nila ang Kanyang gawain.

Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga

Upang magampanan ng isang tao ang kanyang tungkulin sa isang paraang pasok sa pamantayan, ang pinakamahalagang bagay ay ang magsikap nang husto para sa katotohanan. Tanging sa pag-arok lang sa mga katotohanang prinsipyo makakakilos ang mga tao alinsunod sa mga prinsipyong ito. Bukod dito, kailangan ng mga taong matutunan ang tungkol sa iba’t ibang larangan ng kadalubhasaan at natatanging kasanayan na may kaugnayan sa kanilang mga tungkulin, at mahalagang matutunan ang ilang simple at praktikal na teknik. May ilang taong mayroong kaunting teknikal na kadalubhasaan, ngunit hindi nila alam kung paano ito gagamitin sa kanilang mga tungkulin. Kapag ginagawa nila ang mga bagay-bagay, hindi kailanman maliwanag sa kanilang puso ang usapin. Hindi nila alam kung aling paraan ng paggawa ng mga bagay-bagay ang tama, ang sumusunod sa mga katotohanang prinsipyo, at ang may pakinabang sa iba, o kung aling paraan ang hindi tama at ang lumalabag sa mga prinsipyo. Nasa isang magulong kalagayan ang mga isipan nila. Para sa kanila, tila tama ang paraang ito, ngunit tila puwede ring gamitin ang iba pang mga paraan. Hindi sila kailanman sigurado kung paano kikilos nang nararapat at hindi nila alam kung paano magsasagawa para masunod ang tamang landas. Ano ang pinatutunayan nito? (Na hindi nila nauunawaan ang katotohanan.) Hindi nauunawaan ng mga taong ito ang katotohanan, at sila ay nalalabuan tungkol sa kanilang panloob na kalagayan at sa kanilang pagkaunawa at mga pamantayan ng pagtasa sa maraming bagay. Kapag hindi sila abala sa isang bagay, pakiramdam nila ay nauunawaan nila ang lahat at na madali lang ang lahat para sa kanila. Subalit, kapag talagang naharap na sila sa isang sitwasyon sa tunay na buhay, hindi nila alam kung ano ang gagawin dito, kung paano ito haharapin, o ang tamang paraan upang magpatuloy. Doon pa lang nila nararamdaman na wala silang kahit ano at wala silang nauunawaang anuman sa katotohanan. Ang mga doktrinang pinag-usapan nila dati ay walang kabuluhan. Wala silang magagawa kundi ang maghanap sa ibang tao at talakayin ang sitwasyon sa kanila. Ito ang nangyayari kapag nahaharap sa isang sitwasyon ang mga taong hindi nakakaunawa sa katotohanan—hindi nila alam ang gagawin nila, puno sila ng pagkabalisa, pakiramdam nila ay mali ang gawin ang ganito at hindi tama ang gawin ang ganyan, at hindi nila matagpuan ang tamang landas. Saka pa lang nila nakikita na, kung wala ang katotohanan, mahirap talagang gawin ang kahit isang hakbang! Ano ang pinakakailangan ng gayong mga tao sa oras na ito? Ito ba ay satanikong pilosopiya at kaalaman, o pagkaunawa sa katotohanan? Ang pinakamahalagang bagay ay ang maunawaan ang katotohanan. Kung hindi mo nauunawaan ang katotohanan, kahit pa matapos mo ang isang gawain, makakaramdam ka ng hindi katiyakan tungkol dito. Hindi mo malalaman kung ginawa mo ba ito nang tama o kung ano ba ang magiging resulta pagkatapos makumpleto ang gawain. Hindi mo masukat ang mga bagay na ito. Bakit hindi mo masukat ang mga ito? Bakit palaging puno ng pag-aalinlangan ang puso mo? Ito ay dahil, kapag ginagawa mo ang mga bagay-bagay, hindi ka sigurado kung ginagawa mo ba ang mga ito sa paraang tunay at talagang umaayon sa mga prinsipyo, kung ang isinasagawa mo ba ay mga prinsipyo, at kung ang pagsasagawa mo ba ay umaayon o hindi sa katotohanan. Hindi mo ito maberipika. Kung magkakamit ka ng maliit na resulta sa pagganap mo ng tungkulin mo, mararamdaman mo na napakagaling mo at na nagkamit ka ng kaunting kapital, at magiging kampante ka. Gayunman, kung walang malinaw na resulta o kung hindi nito natutugunan ang mga pamantayan ng mga prinsipyo, agad kang magiging negatibo at mag-iisip na, “Kailan ako bibigyang-liwanag ng Diyos? Bakit palaging binibigyang-liwanag ng Diyos ang iba, samantalang ako ay walang natatanggap na inspirasyon, walang kaliwanagan, at walang pagtanglaw?” Minsan ay maaari mong maramdaman na ginawa mo ang mga bagay-bagay nang may mga tamang intensyon at na nagsikap ka nang husto, kaya umaasa kang masayang tatanggapin, kikilalanin, at pagtitibayin ng Diyos ang pagsisikap mo. Gayunman, kasabay nito, natatakot ka ring sabihin ng Diyos na hindi tama ang ikinilos mo at na hindi Niya ito sasang-ayunan. Hindi ba’t nagpapakita ito ng pag-aalala para sa pakinabang at kawalan? Kapag nakikita mong mababa ang iyong tayog, na labis kang mapaghimagsik at mayabang, at na nagiging kampante ka sa tuwing naisasakatuparan mo ang napakaliit na bagay, mararamdaman mong ikaw ay labis na tiwali, na ikaw ay isang diyablo at isang Satanas, at hindi karapat-dapat sa pagliligtas ng Diyos. Pagkatapos mong maisakatuparan ang ilan pang maliliit na tagumpay, iisipin mong medyo hindi ka naman pala masama, na mayroon kang kaunting kakayahan at kaya mong magkamit ng kaunting resulta, kaya dapat kang gantimpalaan. Nagpapakita ba ito ng pag-aalala para sa pakinabang at kawalan? Ano ang nagdudulot ng paglitaw ng ganitong kalagayan ng pag-aalala tungkol sa pakinabang at kawalan? Ito ay direktang nauugnay sa kawalan ng pagkaunawa sa katotohanan. Kapag hindi nauunawaan ng mga tao ang katotohanan, nagbubunga ito ng maraming kalagayan at maraming pagpapamalas. Ang pangunahing bagay ay na madalas nabubuhay ang mga tao sa kalagayan ng pag-aalala tungkol sa pakinabang at kawalan. Ito ang normal na kalagayan nila. Dahil hindi mo nauunawaan ang katotohanan, hindi mo masukat ang sarili mong mga kakayahan; hindi mo alam kung ano ang kaya at hindi mo kayang gawin. Dahil hindi mo nauunawaan ang katotohanan, hindi mo alam kung anong mga prinsipyo at pamantayan ang susundin kapag ginagampanan mo ang iyong tungkulin, o kung ano ang resultang dapat mong hangarin. Hindi mo rin alam kung ano ang layon at direksyon ng buhay. Hindi mo alam kung bakit galit ang Diyos sa iyo, kung bakit sinasang-ayunan ka ng Diyos, o kung bakit maluwag ang Diyos sa iyo—hindi mo alam ang alinman sa mga bagay na ito. Hindi mo alam kung saan ka tatayo, at hindi mo masukat kung naisakatuparan ba ng ginawa mo ang tungkulin mo bilang isang nilikha at kung nagampanan mo ba ito sa isang paraang pasok sa pamantayan. Minsan ay ginagawa mo ang mga bagay-bagay nang matatakutin, at sa ibang pagkakataon naman ay malakas ang loob mo at walang habas ka. Palaging pabago-bago ang kalagayan mo. Paano nagiging pabago-bago ang kalagayan ng isang tao? Sa huli, may kaugnayan ito sa kawalan ng pagkaunawa sa katotohanan. Kapag hindi nauunawaan ng mga tao ang katotohanan, pinangangasiwaan nila ang mga bagay-bagay nang walang prinsipyo. Sila ay labis na pabago-bago kapag ginagawa nila ang mga bagay-bagay, at walang palya silang lumilihis sa isang paraan o iba pa. Kapag wala silang anumang ginagawa, tila ba nauunawaan nila ang lahat at nagsasalita sila nang maayos ukol sa doktrina—ngunit kapag may nangyari at sinabihan silang ayusin ito, na gamitin nila sa tunay na buhay ang lahat ng katotohanang nauunawaan nila, wala silang landas, hindi nila alam kung anong prinsipyo ang gagamitin, at sinasabi nila sa kanilang sarili, “Nauunawaan ko na dapat kong gampanan ang tungkulin ko nang may debosyon, na dapat akong maging tapat, na hindi ako dapat magkaroon ng mga kuru-kuro o maling pagkaunawa tungkol sa Diyos, na dapat akong maging mapagpasakop sa Diyos—ngunit paano ko talaga dapat pangasiwaan ito?” Paulit-ulit nilang pinag-iisipan ito at sinusubukang gamitin ang mga regulasyon, at nauuwi silang walang ideya kung anong mga regulasyon ang gagamitin. Sa palagay ninyo, ang isa bang taong kailangang magsaliksik sa isang aklat ng mga salita ng Diyos kapag may nangyayari sa kanya ay isang taong nakakaunawa sa katotohanan? Hindi ito tunay na pagkaunawa sa katotohanan. Nauunawaan lamang ng mga gayong tao ang ilang doktrina, ngunit hindi pa nila naaarok ang realidad ng mga katotohanang ito. Ipinapakita nito na ang madalas nilang sinasabi, at ang sa paniniwala nila ay nauunawaan nila, ay pawang mga doktrina lamang. Kung nauunawaan mo ang katotohanan, kung tinataglay mo ang katotohanang realidad, kapag may nangyayari sa iyo, alam mo kung paano ka kikilos nang ayon sa mga layunin ng Diyos, at kung paano ka kikilos sa loob ng mga hangganan ng prinsipyo. Kung ang nauunawaan mo lang ay doktrina—at hindi ang katotohanan—kapag talagang may nangyari sa iyo, kung aasa ka sa doktrina at susunod sa mga regulasyon, wala kang lulusutan. Hindi mo matatagpuan ang prinsipyo at hindi mo mahahanap ang landas para magsagawa. Ang ibig sabihin, maaaring tila nauunawaan mo ang isang aspekto ng katotohanan, na tila nauunawaan mo ang kahulugan ng mga salitang iyon ng katotohanan, at na tila nauunawaan mo nang kaunti ang mga layunin ng Diyos at kung ano ang hinihingi ng Diyos—na tila ba alam mo ang lahat ng ito—ngunit kapag may nangyayari sa iyo, hindi mo naisasagawa ang katotohanan, pikit-mata mong ipinapatupad ang mga regulasyon at ginugulo ang mga bagay. Hindi ba’t kahiya-hiya ito? Kapag may nangyayari sa mga taong tunay na nakakaunawa sa katotohanan, nagagawa nilang hanapin ang mga prinsipyong isasagawa, mayroon silang landas ng pagsasagawa, at naisasagawa nila ang mga katotohanang prinsipyo. Para naman sa mga taong nakapagsasabi lamang ng mga salita at doktrina, tila ba nauunawaan nila ang katotohanan, ngunit pagdating ng oras para kumilos, sila ay labis na naguguluhan. Pinatutunayan nito na lubos na hindi nauunawaan ng mga taong nagsasabi ng mga salita at doktrina ang katotohanan. Sinusubukan ng mga taong nagsasabi ng mga salita at doktrina na ilihis ang iba, sila ay mga manlilinlang. Kapwa nila nililinlang ang kanilang mga sarili at ang iba—na ang ibig sabihin ay pinipinsala nila ang mga sarili nila at gayundin ang iba!

Ang nauunawaan ba ninyo ngayon ay mas maraming katotohanan, o mas maraming doktrina? (Mas maraming doktrina.) Ano ang sanhi nito? (Ito ay resulta ng hindi paghahangad sa katotohanan.) (Ang kawalan ng pagsisikap na pagnilay-nilayan ang katotohanan.) Ito ay may kinalaman sa lahat ng bagay na ito, ngunit ang mga dahilang ibinigay ninyo ay pawang subhetibo. Mayroon ding obhetibong dahilan, na may kaugnayan sa kakayahan ng mga tao. Mahigit isang dekada nang nakapakinig ng mga sermon ang ibang mga tao, ngunit hindi nila makilala ang pagkakaiba ng katotohanan sa doktrina, ni hindi nila makilatis ang pagkakaiba ng pagsunod sa mga regulasyon at pagsasagawa ng katotohanan. Mataimtim silang nakikinig sa mga sermon at maingat na nagtatrabaho para gumawa ng mga pagkilatis, ngunit sadyang hindi nila makita ang pagkakaiba. Ang pakiramdam nila ay pare-parehong lahat ang mga pagbabahaginan na ginagawa ng bawat isa, ibig sabihin, ang lahat ng ito ay mahuhusay, at ang lahat ng ito ay napakapraktikal. Pagkatapos makinig sa mga ito, hindi nila masabi kung ano ang doktrina at kung ano ang katotohanan. Ito ba ay problema ng kakayahan? (Oo.) Makakaangat ba ang kakayahan ninyo sa antas ng katotohanang realidad? Tuwing ang mga lider at manggagawa ay nagbabahaginan sa mga pagtitipon o nakikisalamuha at nakikipag-ugnayan sa inyo sa ibang pagkakataon, masasabi ba ninyo kung gaano karami sa mga sinasabi nila ang katotohanang realidad at gaano karami ang doktrina? (Oo.) Kung masasabi ninyo ito, pinatutunayan nito na kaya ninyong kumilatis nang kaunti, at hindi kayo lubos na walang kakayahan sa pagkilatis. Kung masasabi ninyo ang pagkakaiba, pinatutunayan nito na hindi mahina ang kakayahan ninyo. Nahahati sa iba’t ibang antas ang kakayahan ng mga tao: mahina, katamtaman, mahusay, at napakahusay. Sa pangunahin ay ito ang apat na antas. Ang mayroong mga mas malala pa sa mahinang antas ng kakayahan ay hindi nakakaarok ng katotohanan; wala talaga silang anumang kakayahan. Hindi nila nauunawaan ang anumang naririnig nila at hindi sila kumikilos nang nag-iisip, may lohika, o may mga prinsipyo sa anumang ginagawa nila. Sa isip nila, ang lahat ng ito ay sala-salabat na gulo. Sila ay mga tao na naguguluhan, ang mga tinatawag natin sa salitang kolokyal na hayop. Kung ang kakayahan nila ay lubhang mahina, sila ay walang kakayahang intelektuwal. Wala silang katwiran na tulad ng mga normal na tao. Ang mga ito ang mga taong maaari nating tawaging estupido, may pagkahibang, o walang kakayahan.

Ang mga taong lubhang mahina ang kakayahan ay walang kakayahang intelektuwal—hindi na natin sila kailangan pang pag-usapan nang husto. Pag-usapan natin ang tungkol sa kung paano naipapamalas ang mahinang kakayahan. Maraming taon nang nananampalataya sa Diyos ang ibang tao ngunit hindi pa rin nila nauunawaan ang katotohanan. Ni hindi nga nila magampanan ang pangunahing tungkulin ng pangangaral ng ebanghelyo, hindi sila makapagbahagi tungkol sa katotohanan, at hindi sila makapagpatotoo. Ang mga ito ay pagpapamalas ng mahinang kakayahan. Ano ang iba pang pagpapamalas ng mahinang kakayahan? Pagkatapos makapakinig sa mga sermon sa loob ng maraming taon, ang pakiramdam ng mga taong may mahinang kakayahan ay pare-parehong lahat ang mga ito—na ang lahat ng ito ay tungkol sa magkakaparehong bagay. Hindi nila malinaw na matukoy ang pagkakaiba ng mga detalye ng iba’t ibang katotohanan, lalong hindi nila masabi ang pagkakaiba ng katotohanan sa doktrina. Hindi nga sila makapagsalita ng mga pinakasimpleng salita at doktrina, lalong hindi nila maunawaan ang katotohanan. Ang gayong mga tao ba ang may pinakamalalang kakayahan sa lahat? Para sa gayong mga tao, kahit paano pa sila makinig sa mga sermon o kung ilang taon na silang nakikinig sa mga sermon, hindi nila naiintindihan ang mga ito, at hindi nila nauunawaan kung ano ang katotohanan o kung ano ang ibig sabihin ng kilalanin ang sarili. Kahit gaano man katagal na silang nananampalataya sa Diyos o kung gaano man karaming sermon ang napakinggan nila, sa huli, hindi pa rin nila naisasagawa ang katotohanan. Nakakasunod lamang sila sa iilang regulasyon at naaalala ang ilang bagay na itinuturing nilang mahalaga—anumang iba pa, at hindi na nila ito matatandaan. Bakit ganito? Dahil mahina ang kakayahan nila, hindi nila kayang abutin ang katotohanan, at hindi nila kayang unawain ang napakaraming bagay. Ang pinakamagagawa nila ay kaya nilang maunawaan ang ilang mababaw na doktrina. Ito ang pinakamalayo na kaya nilang maabot. Ang mga ganitong tao ay madalas na may pagkamayabang at pinupuri ang kanilang mga sarili. Sasabihin ng ilang tao, “Nananampalataya ako sa Panginoon noong ako ay nasa sinapupunan pa ng aking ina. Matagal na akong ginawang banal, at matagal na akong nabinyagan at nalinis.” Tinanggap ng ilan sa kanila ang bagong gawain ng Diyos sa loob ng tatlo, lima, o kahit na sampung taon pa, ngunit inuulit-ulit pa rin nila ang parehong bagay. Hindi ba’t tanda ito ng mahinang kakayahan? Sinasabi ng ilang tao, “Sinasabi ninyong hindi ko kilala ang sarili ko—kayo ang hindi nakakakilala sa mga sarili ninyo. Matagal na akong ginawang banal.” Ang mga taong nagsasabi ng ganito ay ang mga pinakawalang espirituwal na pagkaunawa, sila ang mga may pinakamalalang kakayahan. Makakapagbahagi ka pa rin ba ng katotohanan sa gayong mga tao? Hindi. Gaano man karami ang sabihin mo, hindi nila mauunawaan kung ano ang katotohanan, kung ano ang pagsasagawa ng katotohanan, kung ano ang pagpapasakop sa Diyos, kung ano ang buhay pagpasok, at kung ano ang pagbabago ng disposisyon ng isang tao. Hindi nila maunawaan ang mga bagay na ito o maabot ang antas na ito. Sa kanilang paniniwala sa Diyos, nakatuon sila sa pagsunod sa ilang mga regulasyon, tulad ng paglayo sa mga makamundong gawain, pagtalikod sa mundo, hindi pakikitungo sa mga diyablo, hindi paggawa ng masama, paggawa ng mas kaunting kasalanan, pagkapit nang mahigpit sa pangalan ng Diyos, hindi pagkakanulo sa Diyos, at pananalangin at pagsandig sa Diyos sa lahat ng bagay—ang mga ito lamang. Sila ay karaniwang nananatiling nakakulong sa mga pormalidad ng relihiyosong paniniwala. Pagkatapos nilang marinig ang napakaraming salita ng Diyos at mga sermon sa katotohanan, hindi nila nauunawaan ang naririnig nila. Habang nakikinig sila, lalo silang nalilito, kaya hindi nila nasasaisip ang alinman sa mga ito. Kung tatanungin mo sila kung ano ang hinihingi ng Diyos sa mga tao sa ganitong yugto ng gawain, hindi nila masasabi sa iyo. Makakapagsabi lamang sila ng ilang simpleng bagay tungkol sa mga doktrina. Nangangahulugan ito na napakahina ng kanilang kakayahan at hindi nila nauunawaan ang mga salita ng Diyos.

Ano ang mga pagpapamalas ng mga taong may katamtamang kakayahan? Ang pangunahing pagpapamalas ay na wala silang abilidad na maarok ang mga salita ng Diyos. Pagkatapos nilang makinig ng mga sermon, ilang salita at doktrina lamang ang kanilang nauunawaan, ngunit hindi sila nakakatuklas ng anumang bagong liwanag. Kapag may mga nangyayari sa kanila, hindi pa rin nila kayang pangasiwaan ang mga ito, ni hindi sila nakakapagsagawa ng katotohanan. Nakakapagsalita lamang sila ng ilang walang katuturang doktrina at nakakasunod sa mga regulasyon. Kapag nakikinig sila sa mga sermon, tila nakakaunawa sila, ngunit kapag may mga nangyayari sa kanila, sinusunod pa rin nila ang mga regulasyon at kumikilos ayon sa sarili nilang kalooban. At palagi nilang pinagagalitan ang iba sa pamamagitan ng pagsasalita at doktrina. Pagkatapos sumampalataya sa Diyos sa loob ng maraming taon, nauunawaan nila ang maraming doktrina, at kapag sila ay nagbabahaginan kasama ang iba, nakakapagsalita sila nang mas higit pa tungkol sa kanilang kaalaman. Naipapahayag nila ang kanilang kahulugan sa isang kumpleto at konkretong paraan at maaaring magkaroon ng mga normal na pakikipag-usap sa mga tao. Gayunman, hindi pa rin nila nauunawaan kung ano ang katotohanan o ano ang realidad. Iniisip nila na ang mga doktrinang sinasabi nila ay katotohanang realidad, at hindi nila makilatis ang sinasabi ng ibang tao tungkol sa kanilang mga karanasan na kinapapalooban ng katotohanang realidad, ang kanilang sariling pagkaunawa, o mga landas ng pagsasagawa. Pakiramdam ng mga taong ito na mayroong katamtamang kakayahan ay na walang pagkakaiba sa pagitan ng katotohanan at doktrina. Kahit gaano karami pang sermon ang pakinggan nila, hindi nila kayang maunawaan ang mga katotohanan na dapat nilang isagawa at ang mga katotohanang dapat nilang taglayin para sila ay maligtas. Hindi rin nila alam kung paano unawain ang kanilang mga sarili, at hindi nila alam kung anong mga katotohanan ang dapat nilang isagawa para iwaksi ang kanilang mga tiwaling disposisyon. Sa kanilang mga tunay na buhay, kaya lamang nilang sumunod sa mga regulasyon, sumunod sa mga relihiyosong ritwal, matiyagang dumalo sa mga pagtitipon, walang tigil na nangangaral ng mga doktrina sa iba, at matiyagang nagsisikap na gampanan ang kanilang mga tungkulin. Gayunman, para sa mga katotohanang kinapapalooban ng mga pagbabago sa disposisyon, kaalaman sa sarili nilang tiwaling disposisyon, o buhay pagpasok, hindi sila pumapasok dito o pumupunta sa kaibuturan ng mga ito. Ito ang ibig sabihin ng pagtataglay ng katamtamang kakayahan. Ang mga taong may katamtamang kakayahan ay dito lamang sa antas na ito makakaabot. May mga taong nananampalataya na sa Diyos sa loob ng 20 o 30 taon at tanging mga doktrina pa rin ang pawang mga sinasabi. Nagkaroon na ba kayo kahit minsan ng kaugnayan sa mga taong nananampalataya na sa Diyos nang higit pa sa isang dekada, ngunit ang ginagawa lang nila ay magsalita ng mga doktrina? (Oo.) Ang ganitong uri ng mga tao ay mayroong katamtamang kakayahan.

Ano ang mga pagpapamalas ng mga taong may mahusay na kakayahan? Kahit gaano katagal na silang nananampalataya sa Diyos, pagkatapos nilang makinig sa isang sermon, kaya nilang sabihing ito ay iba sa sinasabi ng Bibliya at na ito ay ganap na naiiba sa itinuturo sa relihiyon. Masasabi nilang ito ay mas malalim, mas detalyado, at lubos na praktikal. Samakatwid, pagkatapos nilang tanggapin ang bagong gawain ng Diyos, nagsisimula silang tumutok sa pagsasagawa ng katotohanan at sa pagpasok sa realidad. Sa kanilang mga tunay na buhay, sinasanay nila ang kanilang mga sarili sa kung paano maisasagawa at mararanasan ang mga salita ng Diyos. Halimbawa, sinasabi ng Diyos, “Dapat kayong maging matatapat na tao.” Sa simula’t simula, sinusunod lamang ito ng mga taong iyon bilang isang regulasyon, at sinasabi nila kung anuman ang nasa kanilang isipan. Unti-unti, sa proseso ng pakikinig sa mga sermon at sa kanilang tunay na karanasan, patuloy nilang ibinubuod ang kanilang natutunan at, sa huli, nararanasan nila at nauunawaan kung ano ba talaga ang katotohanan ng pagiging isang tapat na tao at kung ano talaga ang buhay. Mayroon silang kakayahang gamitin ang mga salitang binigkas ng Diyos at ang mga katotohanang nauunawaan nila mula sa pakikinig sa mga sermon sa kanilang mga tunay na buhay at gawin itong sarili nilang realidad. Taglay ang tunay na karanasan, unti-unting lumalalim ang kanilang karanasan sa buhay. Kapag nakikinig sa mga sermon ang mga taong ito o nagbabasa ng mga salita ng Diyos, kaya nilang maarok ang katotohanang taglay ng mga ito. Ano ang ibig sabihin ng katotohanan dito? Hindi ito isang walang katuturang doktrina, hindi isang paraan ng pagsasalita, hindi isang teorya tungkol sa isang partikular na bagay. Sa halip, kinapapalooban ito ng mga paghihirap na naranasan sa tunay na buhay at ng iba’t ibang tiwaling kalagayan na inihahayag ng isang tao. Natutukoy ng mga taong may mahusay na kakayahan ang mga kalagayang ito at ginagamit ang mga ito para sa paghahambing sa kung ano ang sinasabi at inilalantad ng Diyos. Pagkatapos, malalaman nila kung paano magsasagawa alinsunod sa mga salita ng Diyos. Ito ang ibig sabihin ng mahusay na kakayahan. Saan pangunahing nasasalamin ang mahusay na kakayahan? Ang kakayahang maunawaan kung ano ang sinasabi sa mga sermon, maunawaan ang relasyon sa pagitan ng mga salitang ito at ang tunay na kalagayan ng isang tao, maarok kung ano ang magiging epekto ng mga salitang ito sa isang tao, at maiugnay ang mga salitang ito sa isang tao—ito ay mahusay na kakayahan. Bukod sa pagkakaroon ng kakayahang maunawaan ang mga salitang ito at maiugnay ang mga salitang ito sa kanilang mga sarili, naaarok din ng mga taong may mahusay na kakayahan ang mga prinsipyo ng pagsasagawa sa tunay na buhay at nagagamit ang mga prinsipyong ito sa bawat paghihirap o sitwasyon na kinahaharap nila sa kanilang mga tunay na buhay. Ito ang ibig sabihin ng magkaroon ng kabatiran. Tanging ang mga nagtataglay lamang ng gayong malalim na pagkaunawa ang tunay na nagtataglay ng mahusay na kakayahan.

Kapag ibinubunyag ng mga taong may katamtamang kakayahan ang ilan sa kanilang tiwaling disposisyon, hindi nila malinaw na nakikilatis ang sarili nilang kalagayan o ang diwa ng problema. Hinuhusgahan lamang nila ang mga ito sa pamamagitan ng pagtutugma ng mga ito sa mga doktrinang nauunawaan nila. Hindi nila makilatis ang diwa ng problema o napagtatanto ang ugat ng diwang ito at ang aspekto na kinapapalooban ng katotohanan. Kapag nahaharap sa ilang sitwasyon, pagkatapos mapungusan, pagkatapos itong himayin at suriin, nagkakamit sila ng malalim na impresyon at kaunting pagkaunawa ng mismong sitwasyon. Gayumpaman, kapag nahaharap sa ibang kalagayan o sitwasyon, muli nila itong hindi mauunawaan, hindi malalaman ang gagawin, at hindi makikita ang mga prinsipyong susundin. Ito ang ibig sabihin ng pagkakaroon ng katamtamang kakayahan. Para naman sa mga mayroong mahusay na kakayahan, bakit sinasabi nating mayroon silang mabuting kakayahan? Kapag nahaharap sa isang sitwasyon, maaaring ang mga taong mayroong mahusay na kakayahan ay hindi agad magkaroon ng landas ng pagsasagawa, ngunit makakakita sila ng isang landas sa pamamagitan ng pakikinig sa mga sermon o paghahanap sa mga salita ng Diyos. Pagkatapos, malalaman nila kung paano haharapin ang sitwasyon. Malalaman ba nila kung ano ang gagawin nila sa susunod na maharap sila sa isang katulad na sitwasyon? (Oo.) Bakit ganoon? (Hindi lamang sila basta sumusunod sa mga patakaran. Kaya nilang mapagnilay-nilayan ang isang sitwasyon para makakita ng isang landas, at pagkatapos ay gamitin ang natutunan nila sa mga katulad na sitwasyon.) Tama, natagpuan nila ang prinsipyo at nauunawaan nila ang aspektong ito ng katotohanan. Sa oras na maunawaan nila ang katotohanan, malalaman nila ang mga kalagayan, pagbubunyag, at tiwaling disposisyon ng mga tao na tinutukoy ng aspektong ito ng katotohanan, gayundin ang mga usapin, ang mga pangyayaring hinaharap nila sa kanilang mga buhay, at iba pa, na nakapaloob dito. Malinaw sa kanila ang mga prinsipyo ng paggawa sa gayong mga bagay, at kapag mahaharap sila sa mga katulad na bagay sa hinaharap, alam nila kung paano magsasagawa alinsunod sa mga katotohanang prinsipyo. Ito ang ibig sabihin ng tunay na maunawaan ang katotohanan. Samakatwid, dahil nauunawaan ng ilang tao ang katotohanan, dahil mayroon silang kakayahan para maunawaan ang katotohanan, nagagawa nilang maging mga lider ng pangkat o lider ng iglesia. Gayumpaman, ang iba ay nakakaunawa lamang sa antas ng doktrina, kaya hindi sila maaaring maging mga lider ng pangkat dahil hindi nila kayang umarok ng mga prinsipyo o magsagawa ng pagsusuri. Ang paghiling sa iyo na maglingkod bilang lider ng isang pangkat ay paghiling sa iyo na gampanan ang pamumuno at magsagawa ng pagsusuri. Ano ang dapat mong gamitin para magsagawa ng pagsusuri? Hindi doktrina, mga islogan, kaalaman, o mga kuru-kuro. Hinihingi nito sa iyo na gumamit ka ng mga katotohanang prinsipyo para magsagawa ng pagsusuri. Ito ang pinakapangunahin at pinakamataas na prinsipyo na batayan ng anumang bagay na ginagawa sa sambahayan ng Diyos. Kung ang kakayahan mo ay katamtaman o mahina at hindi mo nauunawaan ang katotohanan, paano ka makapagsasagawa ng pagsusuri? Paano mo papasanin ang responsabilidad na ito? Hindi mo kayang gampanan ang trabahong ito, ang tungkuling ito. Ang ilang tao ay pinili bilang mga lider ng pangkat, ngunit hindi nila nauunawaan ang katotohanan at wala talaga silang naisasakatuparang anuman. Hindi sila nararapat na tawaging mga lider ng pangkat at dapat silang tanggalin. Ang ilang tao ay pinili bilang mga lider ng pangkat at, dahil may nauunawaan silang ilang katotohanang prinsipyo, kaya nilang pasanin ang gawain at lutasin ang ilang praktikal na problema. Ginagawa nitong kuwalipikado ang isang tao para sa gawain at angkop para maging isang lider ng pangkat. Hindi kayang akuin ng ilang tao ang gawain o maayos na gampanan ang kanilang mga tungkulin. Ano ang pangunahing dahilan nito? Para sa minorya ng gayong mga tao, ito ay dahil sila ay mayroong masamang pagkatao. Para sa mayorya, gayumpaman, ang dahilan ay ang mababa nilang kakayahan. Ito ang sanhi kung bakit hindi nila nagagawa ang kanilang mga trabaho o nagagampanan ang kanilang mga tungkulin nang maayos. Pag-unawa man ito sa katotohanan o pag-aaral ng isang propesyon o natatanging kasanayan, nagagawa ng mga taong may mahusay na kakayahan na maarok ang mga nakapaloob na prinsipyo upang malaman ang ugat ng mga bagay-bagay, at matukoy ang realidad at diwa ng mga ito. Sa ganitong paraan, sa lahat ng kanilang ginagawa, sa bawat trabahong pinagkakaabalahan nila, nagagawa nila ang mga tamang pagpapasya, at natutukoy ang mga wastong pamantayan at prinsipyo. Ganito ang mahusay na kakayahan. Nagagawa ng mga taong may mahusay na kakayahan na suriin ang iba’t ibang aytem ng gawain sa sambahayan ng Diyos. Hindi magagawa ng mga may katamtaman o mahinang kakayahan ang gayong trabaho. Hindi ito sa anumang paraan na isang kaso ng pagkiling ng sambahayan ng Diyos sa ilang tao o panghahamak sa ilang tao, o ibang pagtrato sa mga tao—kaya lang, hindi kaya ng maraming tao na magsagawa ng pagsusuri dahil sa mahina nilang kakayahan. Bakit hindi nila kayang magsagawa ng pagsusuri? Ano ang ugat na sanhi? Ito ay dahil hindi nila nauunawaan ang katotohanan. At bakit hindi nila nauunawaan ang katotohanan? Ito ay dahil ang kakayahan nila ay katamtaman, o baka napakahina pa nga. Ito ang dahilan kung bakit hindi nila maabot ang katotohanan, at hindi nila nagagawang maunawaan ang katotohanan kapag naririnig nila ito. Maaaring hindi nauunawaan ng ilang tao ang katotohanan dahil hindi sila nakikinig nang mabuti, o maaaring dahil sa sila ay bata pa at wala pang konsepto ng pananalig sa Diyos, at hindi sila masyadong interesado rito. Gayunman, hindi ang mga ito ang pangunahing dahilan. Ang pangunahing dahilan ay hindi sapat ang kakayahan nila. Tungkol sa mga taong mahina ang kakayahan, kahit ano pa ang kanilang tungkulin, o gaano katagal na nilang ginagawa ang gawain, o gaano karaming sermon ang marinig nila o paano ka man nagbabahagi sa kanila sa katotohanan, hindi pa rin nila maintindihan ito. Pinatatagal nila ang kanilang tungkulin, ginugulo lamang ang mga bagay-bagay, at walang nakakamit na kahit ano. Para sa ilang tao na naglilingkod bilang mga lider ng pangkat at sumusuri ng ilan sa mga gawain, kapag una nilang inaako ang responsabilidad para sa gawain, hindi nila naaarok ang mga prinsipyo. Pagkatapos ng ilang kabiguan, nauunawaan nila ang katotohanan at naarok ang mga prinsipyo sa pamamagitan ng paghahanap at mga pagtatanong. Batay sa mga prinsipyong ito, kaya nilang magsagawa ng pagsusuri at magpasan ng gawain nang sila lang. Ito ang ibig sabihin ng pagkakaroon ng kakayahan. Para sa ibang tao, masasabi mo sa kanila ang lahat ng prinsipyo at mailalarawan pa nga ng detalyado kung paano isasagawa ang mga iyon, at tila mauunawaan nila ang sinasabi mo sa kanila, ngunit hindi pa rin nila naaarok ang mga prinsipyo kapag ginagawa nila ang mga bagay-bagay. Sa halip, nakadepende sila sa mga sarili nilang ideya at imahinasyon, naniniwala pa nga na ito ay tama. Gayumpaman, hindi nila masabi nang malinaw at hindi talaga nila alam kung ginagawa nila ang mga bagay-bagay alinsunod sa mga prinsipyo. Kung magtatanong sa kanila ang Itaas, matataranta sila at hindi alam ang sasabihin. Nakakaramdam lang sila ng katiyakan kapag nagsasagawa ng pagsusuri at nagbibigay ng gabay ang ang Itaas. Nagpapakita ito na napakahina ng kakayahan nila. Nang may ganoon kahinang kakayahan, hindi nila natutugunan ang mga hinihingi ng Diyos o hindi sila namumuhay ayon sa mga katotohanang prinsipyo, at lalong hindi nila nagagampanan ang mga tungkulin nila sa isang paraang pasok sa pamantayan.

Kani-kanina lang, binanggit Ko na mayroon pang isang mas mataas na antas sa mahusay na kakayahan, at ito ay ang napakahusay na kakayahan. Pagkaraang manampalataya sa Diyos ng mga taong may napakahusay na kakayahan, binasa nila ang mga salita ng Diyos, at sa karanasan nila, dahan-dahan nilang dinaraanan, nararamdaman, at nauunawaan ang iba’t ibang kalagayan na binanggit sa mga salita ng Diyos. Kahit na napakaliit na pagtustos o tulong ang tinatanggap nila, matatagpuan nila ang landas ng pagsasagawa sa mga salita ng Diyos, nagtatakda ng mga kinakailangan para sa mga sarili nila alinsunod sa mga prinsipyo, direksyon, at pamantayan gaya ng sinabi ng mga salita ng Diyos, at nakakaiwas sa mga paglihis at pagkabaluktot. Nauunawaan nila ang katotohanan, at nakikilala ang kanilang sarili at ang Diyos, sa pamamagitan ng pagkain at pag-inom nila mismo ng mga salita ng Diyos. Ito ang pinakamataas na kakayahan, at tinataglay ng gayong mga tao ang pinakamataas na kabatiran. Sabihin ninyo sa Akin, mayroon bang gaya nito sa mga tao? Maaaring hindi kayo makakakita ng mga taong gaya nito ngayon, pero may naiisip ba kayong sinumang gaya nito sa Bibliya? (Oo, sina Job at Pedro.) Sina Job at Pedro ay kapwa ganito ang uri. Kabilang sila sa mga taong may pinakamataas na kakayahan. Kung hindi ibibilang ang kanilang pagkatao, karakter, at pananalig sa Diyos, batay sa kakayahan, sila ang dalawang tao na may pinakamataas na kakayahan. Ano ang basehan sa pagsasabi nito? (Hindi kailanman nagbasa ng mga salita ng Diyos si Job, gayumpaman ay nakilala niya ang Diyos, natatakot sa Diyos at umiiwas sa kasamaan.) Hindi kailanman kinausap ng Diyos si Job, saan nanggaling ang kanyang karanasan at kaalaman? May mga ginawang pagsisiyasat at pagtuklas si Job sa buhay niya, pagkatapos ay maingat na pinagbulayan ang mga ito, na lumikha ng mga partikular na impresyon sa puso niya, at naghatid sa kanya ng kaunting kaliwanagan at pagtanglaw. Unti-unti niyang naarok ang mga katotohanan, at pagkatapos niyang maarok ang mga ito, isinagawa niya alinsunod sa kanyang pagka-arok at sa kanyang pagkaunawa sa katotohanan, at dahan-dahang nagkaroon ng pagkatakot sa Diyos at pag-iwas sa kasamaan. “Ang pagkatakot sa Diyos at pag-iwas sa kasamaan” ang dapat sundin at isagawa ng mga tao. Ito ang pinakamataas na paraan na dapat sundan ng mga tao. Sa mga mata ng mga susunod na henerasyon, tila napakadaling isinagawa ni Job ang kawikaang ito. Iniisip mong simple at madali ito dahil hindi mo alam o hindi mo naranasan ang praktikal na bahagi ng mga salitang ito. Paano natamo ni Job ang kawikaang ito? Natamo niya ito sa pamamagitan ng sarili niyang praktikal na karanasan. Sa mata ng mga tao, ang mga salitang “matakot sa Diyos at umiwas sa kasamaan” ay dapat magsilbing isang kasabihan; dapat nilang sundin at isagawa ito bilang isang katotohanang prinsipyo—tama ito. Ngunit hindi itinuon ni Job ang pansin niya sa kung paano ito sasabihin; itinuon lamang niya ang pansin niya sa kung paano siya kikilos. Paano nakaabot si Job sa prinsipyo na isinagawa niya? (Sa pamamagitan ng kanyang karanasan sa pang-araw-araw na buhay.) Paano niya nagawang sundin ang prinsipyong ito sa mga kilos niya? (Sa pamamagitan ng mga karanasan niya sa buhay, nagkaroon siya ng kaalaman tungkol sa Diyos.) Nakita niya ang mga gawa ng Diyos at ang gawaing isinakatuparan ng Diyos sa mga tao sa normal na buhay niya. Sa pamamagitan ng mga karanasang ito, nagkaroon siya ng takot sa Diyos, tunay na pananalig sa Diyos, tunay na pagtitingala, at tunay na pagpapasakop at pagtitiwala. Ganito nabuo ang pagkatakot niya sa Diyos. Hindi siya ipinanganak na alam ang pagkatakot sa Diyos. Ang pagkatakot sa Diyos ang buod ng kanyang mga pagsasagawa at pag-uugali pagkatapos niyang manampalataya sa Diyos at sumunod sa Diyos nang maraming taon. Masasabi nating ito ang diwa ng kanyang pag-uugali, kaalaman, at mga prinsipyo ng pagkilos. Ang kanyang asal, kung ano ang inihayag niya, at kung paano siya kumilos sa harap ng Diyos, gayundin ang mga pinakamalalim niyang layunin at mga prinsipyo sa pagkilos—ang diwa ng lahat ng pagpapamalas na ito ay may takot siya sa Diyos. Ganito siya inilarawan ng Diyos. Nagawa ni Job ang mga bagay na ito, ngunit hindi ito dahil maraming sinabi ang Diyos sa kanya o binigyan siya ng malaking bahagi ng katotohanan, na pagkatapos nito ay dahan-dahan niyang nakamit ang pagkatakot sa Diyos sa pamamagitan ng sarili niyang pagkaunawa. Sa kapanahunang iyon, walang sinabi ang Diyos sa kanya na anumang malinaw na salita. Ang nakikita ni Job, sa pinakasukdulan, ay ang mga mensahero ng Diyos; at ang pinakanaririnig niya ay ang mga alamat o kuwento tungkol sa Diyos na naipasa mula sa mga ninuno niya. Ito lamang ang kaya niyang malaman. Gayumpaman, nakadepende lang sa impormasyong ito, dahan-dahang natutunan ni Job ang maraming bagay at maraming praktikal na bagay mula sa kanyang pamumuhay. Dahan-dahan, tumibay nang tumibay ang pananalig niya sa Diyos, at nagkaroon din siya ng tunay na pagkatakot sa Diyos. Pagkatapos na mabuo sa kanya ang dalawang bagay na ito, naging maliwanag ang tunay na tayog at ang tunay na kakayahan ni Job. Ano ang makikita natin kay Job? Makikita natin na marami ang katotohanan—mga katotohanang may kaugnayan sa mga layunin ng Diyos, pagkilala sa Diyos, mga hinihingi ng Diyos sa sangkatauhan, at sa kaligtasan ng sangkatauhan—na tunay na unti-unting mauunawaan ng mga tao sa kanilang pang-araw-araw na buhay, basta’t nagtataglay sila ng normal na pag-iisip at kakayahan ng tao. Si Job ang halimbawa nito. Nagawa niyang maarok ang ilang praktikal na bagay. Ano ang naarok niya? Ang pinakamataas niyang kasabihan, na napagtibay nang nakaranas siya ng mga pagsubok; ito rin ang kanyang pinakamataas na pagkaunawa. Ano ang kasabihang ito, ang pinakamataas na pagkaunawang ito? (“Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21).) Sa kasalukuyang lahi ng tao, pagdating sa isyung ito, mayroon bang sinuman na may parehong tunay na pagkaunawa gaya ni Job? Mayroon bang sinuman na maaabot ang pagkaunawa ni Job? (Wala.) Ang nauunawaan ng mga tao ngayon ay doktrina lamang. Ang mga salitang ito ay lumabas mula sa karanasan ni Job. Masasabi ng mga susunod na henerasyon ang mga salitang ito, ngunit sa puso nila ay wala silang pagkaunawa sa mga ito. Hindi rin taglay ni Job ang pagkaunawang ito sa umpisa, ngunit nagmula sa kanya ang mga salitang ito at lumabas mula sa kanyang sariling karanasan. Taglay ni Job ang realidad na ito. Kahit gaano pa inulit at ginaya ng mga sumunod na henerasyon ang mga salita ni Job, ang nauunawaan lamang nila ay isang doktrina. Bakit sinasabi Ko na ito ay isa lamang doktrina? Una, ito ay dahil hindi ito maisagawa ng mga tao. Pangalawa, sadyang wala lang karanasan ang mga tao na mayroon si Job, at wala sila ng kaalamang nakamit mula sa mga karanasang ito, kaya hungkag ang kaalaman nila. Kahit gaano mo pa ito kadalas sabihin o gaano kalakas mo ito isigaw—“Si Jehova ang nagbigay, at si Jehova ang nag-alis; purihin ang pangalan ni Jehova. Bukal sa loob akong nagpapasakop sa lahat ng pamamatnugot at pagsasaayos ng Diyos”—kapag may mga nangyayari sa iyo sa buhay, kaya mo bang kilalanin sa puso mo na ito ay gawain ng Diyos? Kung nagkakait at nagwawasak ang Diyos, kaya mo pa rin bang purihin ang pangalan ng Diyos sa puso mo? Mahirap ito para sa iyo. Bakit napakahirap para sa iyo na gawin ito? Ito ay dahil hindi mo alam ang orihinal na layunin ng Diyos sa paggawa nito, at hindi mo rin kinikilala ang Kanyang kataas-taasang kapangyarihan. Hindi mo nauunawaan ang dalawang bagay na ito. Hindi mo nauunawaan ang mga layunin ng Diyos, ni napahahalagahan ang posisyon na dapat kalagyan ng isang nilikha, ang pagpapasakop na dapat taglayin ng isang nilikha, o ang mga pagkilos na dapat gawin ng isang nilikha. Hindi mo magagawa ang alinman sa mga ito. Kaya, kapag binibigkas mo ang mga salita ni Job, hindi napapansin na nagiging hungkag ang mga ito, walang iba pa kundi pampalamuti at sunod sa usong mga salita lamang. Samakatwid, bagama’t pareho kayo ni Job ng mga salitang binigkas, ang pagkaunawa at pagkaarok ni Job sa mga salitang ito sa puso niya ay iba kaysa sa iyo at sinambit niya ang mga salitang ito sa ibang emosyonal na konteksto kaysa sa iyo. Ang mga ito ay dalawang lubos na magkaibang kalagayan ng pag-iisip. Hindi karaniwang sinasabi ni Job ang mga salitang ito. Sa halip, nang ipinagkait sa kanya ng Diyos ang lahat, isinubsob niya ang sarili niya sa lupa at pinuri ang mga gawa ng Diyos. Madalas mong ipinangangaral ang mga salitang ito, ngunit paano ka kikilos sa harap ng pagkakait ng Diyos? Magagawa mo bang lumuhod at manalangin? Hindi mo magagawang magpasakop. Bagama’t sa panlabas ay sinasabi mo, “Dapat akong magpasakop. Ginawa ito ng Diyos, at tayong mga tao ay walang kakayahan at hindi tayo puwedeng lumaban, kaya hahayaan ko na lang na mangyari ang mga bagay-bagay,” ito ba ay tunay na pagpapasakop? Kung isasantabi ang kalikasan ng mga negatibo, mapaghimagsik, at lumalaban mong emosyon, mayroon bang anumang pagkakaiba sa iyong saloobin at ng kay Job? (Oo.) Mayroong napakalaking pagkakaiba. Ito ay ang pagkakaiba sa pagitan ng pagkakaroon at hindi pagkakaroon ng katotohanang realidad. Ito ang maliwanag na pagkakaiba sa pagitan ng mga bagay na naranasan at naarok ng isang tao na nagiging likas na paghahayag ng buhay ng isang tao, at ang pagkaunawa lamang sa mga doktrina nang hindi nagtataglay ng realidad. Kapag hindi nahaharap sa anuman, ipangangaral ng mga tao ang mga salita ni Job, ngunit kapag may mga nangyayari sa kanila, hindi nasasambit ng maraming tao ang mga salita ni Job. Ipinakikita nito na ang nauunawaan lamang nila ay mga doktrina. Hindi nila naging buhay ang mga salitang ito at hindi nito ginagabayan ang mga kaisipan at saloobin nila kapag may mga nangyayari sa kanila. Gayumpaman, kapag may mga bagay na nangyayari sa mga tao na nagtataglay ng mga salitang ito bilang buhay nila, maliwanag na makikita na ang mga salitang ito ay hindi lamang kasabihan na ipinangangaral nila sa pang-araw-araw na buhay, kundi ang tunay na saloobin din nila sa mga tao, pangyayari, at bagay-bagay. Lalong higit, ito ang tunay na saloobin nila sa Diyos. Ang mga salitang ito ang kongkretong pagsasakatawan ng buhay nila, hindi lamang ilang islogan na isinisigaw nila. Binibigyang-diin nito ang pagkakaiba sa pagitan ng pagkaunawa sa katotohanan at hindi pagkaunawa sa katotohanan.

Ngayon ay tingnan natin si Pedro. Bakit sinasabi natin na si Pedro ay mayroong mahusay na kakayahan? Ito ay dahil naaarok ni Pedro ang katotohanang ipinahayag ng Panginoong Jesus at nauunawaan ang mga salita ng Panginoong Jesus. Ang panahon kung kailan nabuhay si Pedro ay ang Kapanahunan ng Biyaya. Ang paraan ng pagtubos na itinuro ng Panginoong Jesus sa Kapanahunan ng Biyaya ay mas mataas kaysa sa paraan ng Kapanahunan ng Kautusan. Kinapalooban ito ng ilang pangunahing katotohanan tungkol sa buhay pagpasok ng tao, at gayundin ng ilang panimulang katotohanan tungkol sa pagbabago ng disposisyon ng tao. Halimbawa, kinapalooban ito ng pagpapasakop sa Diyos, pagpapasakop sa kataas-taasang kapangyarihan at mga pamamatnugot ng Diyos, gayundin kung paano dapat tumugon ang mga tao kapag ibinubunyag nila ang ilan sa kanilang mga tiwaling disposisyon. Bagama’t ang mga usaping ito ay hindi tinalakay sa isang malawak at sistematikong pamamaraan, nabanggit ang mga ito. Siyempre, higit na tinalakay ang mga ito kaysa noong panahon ni Job, ngunit mas kaunti kaysa ngayon. Bagama’t walang mga nakatalang salita sa Bibliya tungkol sa gayong mga aspekto ng katotohanan tulad ng pagpapabago ng disposisyon ng tao, ng saloobin ng mga tao sa Diyos, ng diwa ng katiwalian sa kaibuturan ng puso ng mga tao, o ng pagbubunyag ng tiwaling disposisyon ng isang tao, tiyak na nagsalita ang Panginoong Jesus tungkol sa mga bagay na ito sa isang partikular na antas. Hindi lang makaangat ang mga tao sa antas na ito, kaya ang mga salitang ito ay hindi naitala. Halimbawa, sinabi ito ng Panginoong Jesus kay Pedro: “Katotohanang sinasabi Ko sa iyo, na sa gabing ito, bago tumilaok ang manok, ay ikakaila mo Ako ng makaitlo” (Mateo 26:34). Ang tugon ni Pedro ay: “Kahit na ako ay mamamatay na kasama Mo, ay hindi Kita ikakaila” (Mateo 26:35). Anong uri ng mga salita ito? (Ang mga ito ay mga salita ng kayabangan na nagpapakita ng kawalan ng pagkilala sa sarili.) Ang mga ito ay mga salita ng kayabangan ng isang tao na hindi nakakakilala sa sarili niya. Kaya may kinalaman ito sa pagkilala sa sarili. Ano ang napagtanto ni Pedro pagkatapos tumilaok ng manok? (Na nagsalita siya nang may pagyayabang sa sarili niya.) Nang mapagtanto niya ito, may naramdaman ba siyang anuman sa puso niya? (Mayroon.) Pagkatapos mangyari nito, ano ang una niyang reaksyon? (Pagsisisi, ang puso niya ay punong-puno ng pagkakonsensiya.) Ang unang reaksyon niya ay pagkakonsensiya at pagsisisi. Sinabi niya, “Ang sinabi ng Panginoon ay totoo. Ang sinabi ko tungkol sa pagmamahal sa Panginoon ay isa lamang kagustuhan, isang adhikain, at isang uri ng islogan. Hindi ako nagtataglay ng gayong tayog.” Naharap sa sitwasyong dulot ng pagkaaresto sa Panginoong Jesus, naduwag at natakot si Pedro. May nagtanong sa kanya, “Siya ba ang Panginoon ninyo? Hindi ba’t kilala mo Siya?” At ano ang iniisip ni Pedro noon? “Oo, kilala ko Siya, pero kung aaminin ko ito, aarestuhin din nila ako.” Dahil sa kanyang kaduwagan at takot sa pagdurusa, at dahil takot siyang maaresto kasama ng Panginoong Jesus, hindi niya inamin na kilala niya ang Panginoon. Ang kahinaan niya ng loob ay nagtagumpay laban sa kanyang pananalig. Ang pananalig ba niya ay tunay o huwad? (Huwad.) Sa oras na ito, napagtanto niya na nang sabihin niya noong una na “Panginoon, handa akong sumama sa Iyo, kahit sa bilangguan, at sa kamatayan,” ang mga salitang ito ay mapangaraping pag-iisip lamang. Ang mga ito ay hindi ang tunay na pananalig niya, kundi mga hungkag na salita, isang islogan, at doktrina. Hindi siya nagtataglay ng totoong tayog. Kailan niya napagtanto na wala siyang totoong tayog? (Nang mahayag ang mga katunayan.) Noon lamang maharap siya sa mga katunayan at nang nakaramdam siya ng pagkakonsensiya at pagsisisi na napagtanto niya, “Gaya ng lumalabas, ang pananalig at tayog ko ay napakaliit, gaya ng sinabi ng Panginoon. Ang sinabi ng Panginoon ay tama. Ang sinabi ko sa Panginoon ay kayabangan lamang. Hindi iyan tunay na pananalig, kundi panandaliang simbuyo. Nang maharap ako sa isang bagay, naduwag ako, ayaw magdusa, may mga makasariling ideya, gumawa ng mga sarili kong desisyon, hindi nagpasakop, at walang puso na tunay na nagmahal sa Panginoon. Gayon ang liit ng pananalig ko, gayon ang sukat ng tayog ko.” Ang pagsisisi niya ang nagpalabas sa mga kaisipang ito sa kanya, hindi ba? Ang pagsisisi niya ay nagpapakita na mayroon na siyang pagkakilala sa sarili niya at ng wastong sukat ng kanyang tayog, kalagayan, at pananalig. Itinala lamang ng Bagong Tipan na tatlong ulit ikinaila ni Pedro ang Panginoon, ngunit hindi nito itinala ang patotoong batay sa karanasan ni Pedro tungkol sa kung paanong siya ay nagsisi, nagtuwid ng sarili, at nagbago. Sa katunayan, sumulat si Pedro ng mga liham tungkol dito, ngunit hindi pinili ng mga patnugot ng Bibliya na isama ang mga ito. Ito ay isang malinaw na problema, na nagpapakita na ang mga lider ng iglesia noong panahong iyon ay nagbigay ng atensyon sa kung paano mangangaral at magpapatotoo, ngunit wala sa kanila ang nakaunawa sa karanasan sa buhay. Lahat sila ay nagtuon ng pansin sa kung paano nangaral at gumawa ang mga apostol, at kung paano sila nagdusa, na hindi nalalaman na ang pinakamahalagang bagay ay ang buhay pagpasok ng mga tao, gayundin ang pagkaunawa ng mga tao sa katotohanan at kaalaman sa Diyos. Itinala ng mga namatnugot ng Bibliya ang nangyari kay Pedro sa labis na pinasimple at mga pangkalahatang termino, pero itinala nila ang mga kaganapan sa buhay ni Pablo sa partikular na detalye at dami. Ipinakikita nito na may kinikilingan ang mga taong ito. Hindi nila naunawaan ang katotohanan, ni ang ibig sabihin ng magpatotoo tungkol sa Diyos. Sinamba nila si Pablo, kaya pinili nila ang marami sa mga sulat ni Pablo, habang kaunti lamang sa mga sulat ni Pedro ang pinili nila. Sa pagsasaayos sa Bibliya sa ganitong paraan, gumawa sila ng isang pagkakamali ng prinsipyo, na nagbunsod sa mga nananampalataya sa Panginoon na sambahin at tularan si Pablo sa loob ng dalawang libong taon. Dinala nito ang buong mundo ng relihiyon na tahakin ang landas ng paglaban sa Diyos, naging isang relihiyosong kaharian sa ilalim ng kontrol ng mga anticristo. Hindi nila pinansin ang napakahusay na patotoo ni Pedro, itinala lamang ang dalawa sa mga sulat ni Pedro—ang una at ikalawang sulat ni Pedro. Ngunit pagdating sa kung paano talaga naranasan ni Pedro ang nangyari sa kanya, kung paano siya binigyang-liwanag ng Diyos, kung ano ang sinabi ni Jesus nang magpakita Siya sa kanya, kung paano tinanggap ni Pedro ang paghatol, pagkastigo, pagpupungos, mga pagsubok, at mga pagpipino ng Diyos, kung paanong sa huli ay bukal sa loob niya na siya ay ipinako nang nakabaligtad, kung paano umabot sa puntong ito si Pedro, kung paano niya nakamit ang gayong pagbabago sa kanyang buhay disposisyon, at kung paano niya nakamit ang gayong pananalig at pagpapasakop—walang tala ng prosesong ito ng karanasan. Hindi talaga ganito ang dapat mangyari. Nakakalungkot na hindi naitala ang mga pinakamahalagang bagay na ito!

Mula sa tatlong ulit na pagkakaila ni Pedro sa Panginoon gaya ng nakatala sa apat na Ebanghelyo hanggang sa nakapabaligtad na pagpapako kay Pedro sa krus sa huli para sa Diyos, ano ang nakikita ng mga tao kapag pinagsama nila ang dalawang kaganapang ito? Nagbago si Pedro mula sa pagkakaila sa Panginoon ng tatlong ulit hanggang sa nakapabaligtad na pagpapako sa kanya sa krus sa huli para sa Diyos. Wala bang mahirap na proseso rito, isang proseso na karapat-dapat na saliksikin? Ano ang prosesong ito? (Ang proseso ng buhay pagpasok ng tao at pagbabago sa disposisyon.) Tama iyan, ang pagbabago sa disposisyon ng tao ay isang buhay paglalakbay ng pagkakaroon ng kakayahang talikuran at igugol ang sarili para sa Diyos at bukal sa loob na magpasakop sa lahat ng pamamatnugot ng Diyos. Ang buhay karanasan ay ang mismong prosesong ito. Ito ay tiyak na hindi isang drama. Mula sa pinakasimula nang natakot si Pedro na amining isa siyang tagasunod ng Panginoong Jesus, hanggang sa huli nang nagkaroon siya ng tapang at pananalig, handang maipako sa krus nang nakabaligtad para sa Diyos, at umangat sa antas na ito. Anong proseso ng transpormasyon ang dinaanan niya sa kanyang pananalig, sa kanyang disposisyon, at sa kanyang pagpapasakop! Tiyak na mayroong proseso ng paglago. Hindi kailangang malaman nang eksakto ng mga tao sa kasalukuyan kung anong uri ito ng proseso sa paglago dahil ang mga salitang sinambit ngayon ay ang mga katotohanan na dapat maunawaan ng mga nakararanas ng gawain ng Diyos. Ngayon, ginawa nang malinaw ng Diyos ang mga bagay na ito sa mga tao at pinagkalooban sila ng mga katotohanang ito. Kaya ano ang naging karanasan ni Pedro? Pagkatapos umalis ng Panginoong Jesus, walang nagsabi sa kanya sa mga maliwanag na termino kung ano ang dapat niyang maranasan para makamit ang pagpapasakop sa Diyos. Sa kapanahunang iyon nang wala sa kanya ang mga malinaw na salita mula sa Diyos, nakamit niya sa huli ang isang tayog at pananalig na bukal sa loob na pagpapasakop nang walang anumang reklamo o mga personal na pagpili. Sabihin mo sa Akin, anong mga katotohanan ang nakamit niya sa huli? At paano niya nakamit ang mga ito? Ito ay sa pamamagitan ng panalangin, paghahanap, at pagkatapos ay unti-unting pagdaranas at pag-aapuhap. Siyempre, sa panahong ito, tinanggap ni Pedro ang kaliwanagan at pagtanglaw ng Diyos, at ang natatanging biyaya at gabay ng Diyos. Bukod sa mga bagay na ito, magkakamit lang siya ng kabatiran sa pamamagitan ng mga sarili niyang pagsisikap. Sa prosesong ito, ang pagkakilala ni Pedro sa sarili niya, sa mga layunin ng Diyos, at sa lahat ng aspekto ng katotohanan na dapat pasukin ng mga tao ay unti-unting nagbago mula sa pagiging malabo tungo sa pagiging malinaw, pagkatapos ay tungo sa pagiging tumpak, at sa pagiging isang praktikal at tiyak na landas ng pagsasagawa. Ang prosesong ito ay umabot hanggang sa dulo, nang nagawa niyang lubusang magpasakop nang walang anumang paglihis. Nangahas siyang magsagawa sa ganitong paraan pagkatapos lamang niyang magtamo ng kumpirmasyon sa puso niya. Saan nanggaling ang kumpirmasyong ito? Sa pamamagitan ng pag-aapuhap at gayundin sa pamamagitan ng pananalangin at paghahanap. Hinayaan niya na kumilos ang Banal na Espiritu at ang Diyos. Walang hadlang o disiplina. Taglay niya ang kaliwanagan ng Banal na Espiritu, kapayapaan, at kagalakan, at kasabay nito ay taglay din niya ang suporta, pagpapala, at gabay ng Diyos. Ganito niya natanggap ang kumpirmasyon. Pagkatapos niyang matanggap ang kumpirmasyon, matapang siyang nagpatuloy para maghanap, mag-apuhap, at magsagawa. Matapos siyang dumaan sa gayong kakomplikadong proseso, dahan-dahang nagkaroon si Pedro ng tiyak na pagkaunawa sa mga aspekto ng kalikasan ng tao, pagkakilala sa sarili, at disposisyon, gayundin ng iba’t ibang kalagayan na nalilikha ng tiwaling disposisyon ng tao sa iba’t ibang kapaligiran. Pagkatapos itong maarok, nagsikap siyang gawin ang mga bagay na ito para hanapin ang mga katumbas na landas ng pagsasagawa. Sa huli, nilutas niya ang bawat isa sa mga kalagayan na nagresulta mula sa iba’t ibang tiwaling disposisyon sa iba’t ibang kapaligiran. Paano niya nilutas ang mga ito? Nilutas niya ang mga ito nang unti-unti sa pamamagitan ng paggamit sa mga katotohanan at prinsipyong binigyang-liwanag ng Diyos. Siyempre, nakaranas siya ng maraming pagsubok at pagpipino sa panahong ito. Hanggang sa anong antas siya sinubok at pinino ng Diyos? Sa huli, naarok niya ang mga layunin ng Diyos at naintindihan na gusto ng Diyos na matutunan ng mga tao ang aral ng pagpapasakop. Kaya ngayon, hanggang saan gumawa ang Diyos kay Pedro para mapagtanto nito na dapat isagawa ng mga tao ang pagpapasakop? Binanggit natin dati ang isang bagay na sinabi ni Pedro. Naaalala mo ba kung ano ito? (“Kung tatratuhin ako ng Diyos na parang laruan, paanong hindi ako magiging handa at bukas-loob?”) Tama, iyan nga. Sa proseso ng pagdanas sa gawain o gabay ng Diyos, hindi namalayan ni Pedro na nabuo sa kanya ang ganitong damdamin: “Hindi ba’t tinatrato ng Diyos ang mga tao na parang mga laruan?” Ngunit tiyak na hindi ito ang nag-uudyok sa mga pagkilos ng Diyos. Nakadepende ang mga tao sa kanilang perspektiba bilang tao, pag-iisip, at kaalaman para tantyahin ang usaping ito at ang pakiramdam na kaswal na pinaglalaruan ng Diyos ang mga tao na parang sila ay mga laruan. Isang araw ay sinasabi ng Diyos na gawin ito, at bukas ay sinasabi Niya sa kanila na gawin iyon. Hindi mo namamalayan ay nagsisimula ka nang makaramdam, “A, napakarami nang sinabi ng Diyos. Ano pa ba ang sinusubukan Niyang gawin?” Naguguluhan ang mga tao at medyo hindi nila alam ang gagawin. Hindi nila alam kung ano ang pipiliin. Ginamit ng Diyos ang pamamaraang ito para subukin si Pedro. Ano ang pinakaresulta ng pagsubok na ito? (Naisakatuparan ni Pedro ang pagpapasakop hanggang kamatayan.) Naisakatuparan niya ang pagpapasakop. Ito ang resulta na ginusto ng Diyos, at nakita ito ng Diyos. Ano ang mga salitang binigkas ni Pedro ang nagpapakita sa atin na nagpasakop siya at lumago sa tayog? Ano ang sinabi ni Pedro? Paano tinanggap at tiningnan ni Pedro ang lahat ng ginawa ng Diyos at ang saloobin ng Diyos sa pagtrato sa tao bilang isang laruan? Ano ang saloobin ni Pedro? (Sinabi niya: “Paanong hindi ako magiging handa at bukas-loob?”) Oo, iyan ang saloobin ni Pedro. Iyon mismo ang mga salita niya. Hindi kailanman sasabihin ng mga taong walang karanasan sa mga pagsubok at pagpipino ng Diyos ang mga salitang ito dahil hindi nila nauunawaan ang naratibo ng kuwento rito at hindi nila ito kailanman naranasan. Dahil hindi nila ito naranasan, tiyak na hindi malinaw sa kanila ang usaping ito. Kung hindi malinaw sa kanila ang usaping ito, paano nila ito nasasabi nang napakakaswal? Ang mga salitang ito ay isang bagay na hindi kailanman maiisip ng isang tao. Nasabi ito ni Pedro dahil naranasan niya ang napakaraming pagsubok at pagpipino. Pinagkaitan siya ng Diyos ng napakaraming bagay, ngunit kasabay nito ay binigyan din siya ng maraming bagay. Pagkatapos ibigay ng Diyos, binawi Niya itong muli. Ginawa ng Diyos na matuto si Pedro na magpasakop matapos kunin ang mga bagay sa kanya at pagkatapos ay muli siyang binigyan. Sa pananaw ng tao, marami sa mga bagay na ginagawa ng Diyos ang tila kapritsoso, na nagbibigay sa mga tao ng ilusyon na tinatrato ng Diyos ang mga tao bilang mga laruan, hindi nirerespeto, at hindi tinatrato ang mga tao bilang mga tao. Iniisip ng mga tao na nabubuhay sila nang walang dignidad, gaya ng mga laruan; iniisip nila na hindi sila binibigyan ng Diyos ng karapatan na pumili nang malaya, at na maaaring sabihin ng Diyos ang nais Niyang sabihin. Kapag may ibinibigay Siya sa iyo, sinasabi Niya, “Nararapat sa iyo ang gantimpalang ito para sa ginawa mo. Ito ang pagpapala ng Diyos.” Kapag inaalis Niya ang mga bagay, mayroon lang Siyang ibang gustong sabihin. Sa prosesong ito, ano ang dapat gawin ng mga tao? Hindi mo dapat husgahan ang pagiging tama o mali ng Diyos, hindi mo dapat na tukuyin ang kalikasan ng mga pagkilos ng Diyos, at tiyak na hindi mo dapat na bigyan ang buhay mo ng mas dakilang dignidad sa prosesong ito. Hindi ito ang pagpili na dapat mong gawin. Hindi para sa iyo ang papel na ito. Kaya ano ang papel mo? Sa pamamagitan ng karanasan, dapat mong matutunang unawain ang mga layunin ng Diyos. Kung hindi mo kayang unawain ang mga layunin ng Diyos at hindi mo kayang tugunan ang mga hinihingi ng Diyos, ang tanging pagpipilian mo ay ang magpasakop. Sa gayong mga sitwasyon, magiging madali ba para sa iyo ang magpasakop? (Hindi.) Hindi madali ang magpasakop. Ito ay isang aral na dapat mong matutunan. Kung madali para sa iyo ang magpasakop, hindi mo kailangang matuto ng mga aral, hindi mo kailangang mapungusan, at sumailalim sa mga pagsubok at pagpipino. Dahil mahirap para sa iyo ang magpasakop sa Diyos kung kaya’t palagi ka Niyang pinadaraan sa mga pagsubok, sinasadyang paglaruan ka na para bang ikaw ay isang laruan. Sa araw na maging madali para sa iyo ang magpasakop sa Diyos, kapag ang pagpapasakop mo sa Diyos ay wala nang hirap o sagabal, kapag nakakapagpasakop ka na nang bukal sa kalooban at nang may galak, nang walang mga sariling pagpili, intensyon, o kagustuhan, hindi ka itatrato ng Diyos bilang isang laruan at gagawin mo ang eksaktong dapat mong gawin. Kung, isang araw, ay sasabihin mo, “Itinatrato ako ng Diyos bilang isang laruan at namumuhay ako nang walang dignidad. Hindi ako sumasang-ayon dito at hindi ako magpapasakop,” maaaring iyan ang araw kung kailan aabandonahin ka ng Diyos. Paano kung umabot ang tayog mo sa antas na kung saan ay sinasabi mo, “Bagama’t ang mga layunin ng Diyos ay hindi madaling maarok at palaging nagtatago ang Diyos sa akin, ang lahat ng ginagawa ng Diyos ay tama. Ano pa man ang ginagawa ng Diyos, bukal sa loob ko na magpasakop. Kahit na hindi ko kayang magpasakop, dapat ko pa ring taglayin ang saloobing ito at hindi ako dapat magreklamo o gumawa ng sariling pagpili. Ito ay dahil isa akong nilikha. Ang tungkulin ko ay magpasakop, at ito ay isang malinaw na obligasyon na hindi ko matatakasan. Ang Diyos ang Lumikha, at anuman ang ginagawa ng Diyos ay tama. Hindi ako dapat magkimkim ng kahit anong kuru-kuro o imahinasyon tungkol sa ginagawa ng Diyos. Hindi ito nararapat para sa isang nilikha. Para sa anumang ibinigay sa akin ng Diyos, nagpapasalamat ako sa Diyos. Para sa anumang hindi ibinigay sa akin ng Diyos o ibinigay sa akin at pagkatapos ay binawi, nagpapasalamat din ako sa Diyos. Ang lahat ng pagkilos ng Diyos ay kapaki-pakinabang sa akin; hindi ko man nakikita ang pakinabang, ang bagay na dapat kong gawin ay magpasakop pa rin”? Hindi ba’t ang epekto ng mga salitang ito ay tulad ng kay Pedro nang sabihin niya, “Paanong hindi ako magiging handa at bukas-loob”? Ang mga nagtataglay lang ng gayong tayog ang tunay na nakakaunawa sa katotohanan.

Kasunod, magbahaginan tayo tungkol sa kakayahan ng mga tao. Kapag sinusukat kung ang isang tao ay nagtataglay ng kakayahan o hindi, tingnan kung nagagawa niyang maarok ang mga layunin at saloobin ng Diyos sa lahat ng bagay na nangyayari sa pang-araw-araw na buhay, gayundin ang dapat niyang maging paninindigan at ang mga prinsipyong dapat niyang sundin, at ang saloobing dapat niyang taglayin. Kung nagagawa mong maarok ang lahat ng bagay na ito, kung gayon ay may kakayahan ka. Kung ang naaarok mo ay walang anumang kinalaman sa lahat ng pinapatnugutan ng Diyos para sa iyo sa tunay mong buhay, kung gayon maaaring wala kang kakayahan o mahina ang iyong kakayahan. Paano nabuo ang tunay na tayog nina Pedro at Job, at paano nila natamo sa huli kung ano ang kanilang natamo at inani kung ano ang kanilang naani mula sa kanilang pananalig sa Diyos? Wala silang anumang tinamasa sa mga tinatamasa ninyo ngayon. Palagi kayong may taong nakakabahaginan tungkol sa katotohanan, nagkakaloob para sa inyo, sumusuporta sa inyo, at tumutulong sa inyo. Palaging mayroong isang taong tutulong sa inyong suriin ang mga bagay-bagay. Wala silang ganito. Karamihan sa mga naunawaan nilang katotohanan ay natamo mula sa kung anong napagtanto nila, kung anong pinagdaanan nila, kung ano ang unti-unti nilang napagtanto at naranasan sa kanilang pang-araw-araw na buhay. Ito ang ibig sabihin ng pagkakaroon ng mataas na kakayahan. Kung hindi nagtataglay ang mga tao ng gayong kakayahan at wala sila ng ganitong uri ng saloobin sa katotohanan at kaligtasan, hindi nila hahanapin ang katotohanan ni hindi sila tutuon sa pagsasagawa ng katotohanan sa lahat ng bagay. Dahil dito, hindi nila nakakamit ang katotohanan. Pagkatapos marinig ang mga kuwento nina Job at Pedro, karamihan ng mga tao ay kinaiinggitan sila. Gayumpaman, pagkatapos silang kainggitan ng mga tao ng ilang panahon, hindi siniseryoso ng mga ito ang usapin. Ang pakiramdam nila ay kaya rin nilang sabihin ang mga klasikong salita nina Job at Pedro kapag may mga nangyayari sa kanila, kaya iniisip nilang simple lang ang mga bagay na ito. Sa ating pagsasaalang-alang sa mga ito ngayon, hindi simple ang mga bagay na ito.

Sa Bagong Tipan, bukod sa apat na Ebanghelyo, ang mga liham ni Pablo ang umookupa ng pinakamalaking espasyo. Sa kaparehong panahon, marahil ay parehong gawain ang ginawa nina Pablo at Pedro, ngunit lalong dakila ang reputasyon ni Pablo kaysa kay Pedro. Ano ang makikita natin sa dalawang sitwasyong ito? Makikita natin ang landas na tinahak ng dalawang lalaking ito. Maraming linya mula sa mga liham ni Pablo ang ginamit bilang mga kasabihan ng mga sumunod na henerasyon, at ginamit ng lahat ng tao ang mga kilalang kasabihan ni Pablo bilang motibasyon sa kanilang sarili. Dahil dito, nauwi silang lahat sa maling landas, at marami ang napunta pa nga sa landas ng mga anticristo. Sa kabaligtaran, bihirang magpapansin si Pedro. Sa pangkalahatan, wala siyang isinulat na mga aklat, hindi siya nagpanukala ng malalalim at matatalinghagang doktrina, at hindi siya nagbigay ng mga mabulaklak na slogan o mga teorya para turuan at tulungan ang mga kapatid sa panahong iyon, ni hindi siya nagbigay ng mga matatayog na teorya para impluwensiyahan ang mga henerasyon sa hinaharap. Hinangad lang niya na mahalin at palugurin ang Diyos sa isang praktikal at matatag na pamamaraan. Ito ang pagkakaiba sa mga landas na tinahak nilang dalawa. Sa huli, tinahak ni Pablo ang landas ng mga anticristo at nawasak, habang tinahak ni Pedro ang landas ng paghahangad sa katotohanan at pagmamahal sa Diyos at nagawa siyang perpekto. Sa pagsasaalang-alang sa mga landas na tinahak nila, makikita mo kung anong uri ng mga tao ang nais ng Diyos, anong uri ng mga tao ang ayaw ng Diyos, ang mga pagbubunyag at pagpapamalas ng mga tao na inaayawan ng Diyos, anong uri ng landas ang tinatahak ng mga taong ito, anong uri ng relasyon ang mayroon sila sa Diyos, at sa anong mga bagay sila nakatuon. Masasabi ba ninyong may kakayahan si Pablo? Sa anong klase nabibilang ang kakayahan ni Pablo? (Ito ay napakahusay.) Nakapakinig na kayo ng napakaraming sermon ngunit hindi pa rin kayo nakakaunawa kung paano sukatin ang kakayahan ng isang tao. Maituturing bang napakahusay ng kakayahan ni Pablo? (Hindi, ito ay mahina.) Bakit ninyo sinasabi iyon? (Hindi niya kilala ang kanyang sarili at hindi niya naaarok ang mga salita ng Diyos.) Ito ay dahil hindi niya maarok ang katotohanan. Narinig din niya ang mga sermong ipinangaral ng Panginoong Jesus, at sa panahong gumawa siya, siyempre ay mayroon din siyang gawain ng Banal na Espiritu. Kaya paano nangyari na, nang matapos niya ang lahat ng gawaing iyan, naisulat ang lahat ng liham na iyon, at naglakbay sa lahat ng iglesiang iyon, wala pa rin siyang naunawaan sa katotohanan at walang ibang ipinangaral kundi doktrina? Anong uri ng kakayahan iyan? Isang mahinang kakayahan. Bukod pa riyan, inusig ni Pablo ang Panginoong Jesus at inaresto ang Kanyang mga alagad, pagkatapos nito ay hinampas siya ng Panginoong Jesus ng isang malaking sinag ng liwanag mula sa langit. Paano hinarap at inunawa ni Pablo ang malaking kaganapang ito na nangyari sa kanya? Ang paraan ng pagkaunawa niya ay naiiba sa pagkaunawa ni Pedro. Inisip niya, “Hinampas ako ng Panginoong Jesus, nagkasala ako, kaya dapat lalo pa akong magsikap para makabawi ako, at sa oras na mabalanse ng mga merito ko ang mga demerito ko, magagantimpalaan ako.” Kilala ba niya ang sarili niya? Hindi. Hindi niya sinabi, “Sinalungat ko ang Panginoong Jesus dahil sa aking mapaminsalang kalikasan, ang aking kalikasan ng isang anticristo. Sinalungat ko ang Panginoong Jesus—walang mabuti sa akin!” Taglay ba niya ang gayong pagkakilala sa sarili niya? (Hindi.) At paano niya itinala ang kaganapang ito sa mga liham niya? Ano ang pananaw niya tungkol dito? (Pakiramdam niya ay tinawag siya ng Diyos para sa gawain.) Naniwala siya na tinawag siya ng Diyos sa pamamagitan ng pagpapasinag ng isang dakilang liwanag sa kanya, at na magsisimula ang Diyos na gamitin siya nang lubos. Walang kahit katiting na pagkakilala sa sarili niya, naniwala siya na ito ang pinakamakapangyarihang patunay na siya ay gagantimpalaan at kokoronahan, gayundin ang pinakamalaking kapital na magagamit niya para magkamit ng mga gantimpala at ng isang korona. Bukod dito, sa kaibuturan ng puso niya, naramdaman niya ang pagtusok ng isang tinik. Ano ang tinik na ito? Ito ay isang sakit na ibinigay sa kanya ng Diyos bilang parusa para sa kanyang matinding paglaban sa Panginoong Jesus. Paano niya hinarap ang usaping ito? Palaging nabibigatan ang puso niya at inisip niya, “Ito ang pinakamalaking pagkakamali sa buhay ko. Hindi ko alam kung mapapatawad ito ng diyos. Buti na lang, hindi binawi ng panginoong Jesus ang buhay ko at pinagkatiwalaan Niya akong mangaral ng ebanghelyo. Ito ay magandang pagkakataon para matubos ko ang aking sarili. Dapat kong ipangaral ang ebanghelyo nang buong lakas ko, at baka hindi lang basta mapapatawad ang mga kasalanan ko, ngunit makakatanggap din ako ng isang korona at mga gantimpala. Iyan ay magiging kahanga-hanga!” Gayumpaman, hindi niya kailanman maaalis ang tinik na ito, na nagdulot ng pagkabalisa sa puso niya. Palagi siyang hindi mapalagay tungkol dito. “Paano ako makakabawi sa napakalaking pagkakamaling ito? Paano ko ito mabubura, para hindi ito makaapekto sa mga inaasam ko o sa korona na inaasahan kong matanggap? Dapat dagdagan ko pa ang mga gawain ko para sa panginoon, magbayad ng mas malaking halaga, at magsulat ng mas maraming liham, at dapat din akong mas magpakaabala, mas makipaglaban kay Satanas, at magbigay ng mas magagandang patotoo.” Ganyan niya ito hinarap. Mayroon ba siyang anumang pagsisisi? (Wala.) Wala siyang naging kahit katiting na pagsisisi, lalong wala siya ng kahit anumang pagkakilala sa sarili niya. Wala siya ng kahit alin sa mga bagay na ito. Nagpapakita ito na mayroong problema sa kakayahan ni Pablo at na hindi siya nagtaglay ng abilidad na makaarok ng katotohanan. Ito ay bahagyang dahil sa kanyang pagkatao at sa kanyang hinangad, at bahagyang dahil sa kanyang kakayahan, hindi niya maarok ang mga bagay na ito, ni hindi niya napagtanto, “Labis-labis na ginawang tiwali ni Satanas ang tao. Ang kalikasan ng tao ay masyado nang bulok, labis na buktot. Ang kalikasan ng tao ay ang kalikasan ni Satanas at ng mga anticristo. Ito ang ugat ng pagtubos ng Diyos sa sangkatauhan. Kailangan ng tao ang pagtubos ng Diyos. Kaya paano dapat lumapit ang tao sa harap ng Diyos para tanggapin ang Kanyang pagtubos?” Kailanman ay hindi niya sinabi ang gayong mga bagay. Hindi niya talaga naunawaan kung bakit niya nilabanan at kinondena si Jesus. Bagama’t inamin niya na siya ang pangunahing salarin, hindi niya talaga pinagnilay-nilayan ang usapin. Nagmuni-muni lang siya kung paano siya makakabawi sa gayong mga seryosong kasalanan, kung paano siya makakapagbayad sa kanyang mga kasalanan, makakabawi sa kanyang mga kasalanan sa pamamagitan ng mga gawang may merito, at sa wakas ay makakamtan pa rin ang korona at mga gantimpalang inasahan niya. Anuman ang nangyari sa kanya, hindi niya maunawaan ang katotohanan o ang mga layunin ng Diyos mula sa mga bagay na nangyari sa kanya. Hindi niya talaga naunawaan ang mga layunin ng Diyos. Pagdating sa pag-arok sa katotohanan, si Pablo ang pinakamahinang tao, kaya masasabi nating ang kakayahan ni Pablo ay ang pinakamahina.

Mauunawaan ba ng mga taong may napakahinang kakayahan ang katotohanan? (Hindi.) Maliligtas ba ang mga taong hindi nakakaunawa sa katotohanan? (Hindi.) Ang mga taong gustong maligtas ay dapat may kakayahang pasok sa pamantayan. Dapat kahit paano ay katamtaman ang kakayahan nila, at hindi maaaring napakahina ng kakayahan nila. Dapat magkamit sila ng pagkaunawa sa katotohanan. Gaano man ang kayang maabot ng pagkaarok nila sa katotohanan, dapat kahit paano ay makilala nila ang kanilang sarili batay sa pagkaunawa nila sa katotohanan at malaman kung paano isasagawa ang katotohanan. Sa ganitong paraan ay maaari silang maligtas. Bakit ko sinasabi na sa ganitong paraan ay maaari silang maligtas? Kapag naiuugnay mo sa katotohanan ang mga bagay na dumarating sa pang-araw-araw na buhay mo at nakikita at tinatrato mo ang mga bagay batay sa mga salita ng Diyos, madadala mo ang mga salita ng Diyos sa tunay na buhay mo, at, sa pundasyong ito, magagawa mong tanggapin ang mga paghatol ng mga salita ng Diyos, na mapungusan ng Kanyang mga salita, at ang mga pagsubok at pagpipino sa Kanyang mga salita. Kung hindi gayon, kung hindi mo nauunawaan ang katotohanan, ni hindi ka magiging kuwalipikadong tanggapin ang mga paghatol, pagsubok, at pagpipino ng Kanyang mga salita. Bago mo tanggapin ang paghatol at pagkastigo ng Diyos, dapat kahit papaano ay maunawaan mo ang ilang katotohanan, magkaroon ka ng saloobin ng pagpapasakop sa Diyos, at magbago sa ilang paraan. Dapat mo ring malaman kung sa anong saloobin, mentalidad, at perspektiba mo dapat na harapin ang mga pagkilos ng Diyos. Ang lahat ng ito ay kinapapalooban ng katotohanan. Hindi ito ang kaso na ang paggamit ng mga simpleng relihiyosong islogan, relihiyosong seremonya, at mga patakaran para kaswal na harapin ang mga bagay na ito ay may kaugnayan sa katotohanan, hindi rin ito ang kaso na ang simpleng paggawa ng ilang mabuting pag-uugali ay kinapapalooban ng pagsasagawa ng katotohanan. Hindi ito ganoon kasimple. Kaugnay sa nalalaman mo, sa nararanasan mo, at sa mga nangyayari sa paligid mo, dapat malaman mo sa puso mo ang mga prinsipyong dapat mong sundin. Tanging sa ganitong paraan ka lang mauugnay sa katotohanan. Bukod dito, ang paraan ng pagtrato mo sa mga bagay na ipinagagawa ng Diyos sa iyo, ang paraan ng pagtrato mo sa pamamaraan at saloobin ng pagtrato ng Diyos sa iyo, gayundin ang saloobin at perspektiba na ginagamit mo, ay dapat na kinapapalooban ng katotohanan. Tanging sa ganitong paraan ka lang magkakaroon ng buhay pagpasok. Kung hindi gayon, hindi makakagawa ng anumang gawain ang Diyos sa iyo. Nauunawaan ba ninyo? (Nauunawaan namin.) Tingnan ninyo ang mga tao sa mga relihiyon na sumusunod sa mga patakaran, nagsasalita tungkol sa mga doktrina, at nagpapanggap na mabuti. Ang pag-uugali nila ay mukhang mabuti sa panlabas, ngunit bakit hindi kailanman gumagawa ang Diyos sa kanila? Ito ay dahil ang mga bagay na ginagawa nila at ang lahat ng mabuting pag-uugali nila ay hindi kinapapalooban ng katotohanan. Nagbago lamang sila ng pag-uugali nila, ngunit hindi ito kinapalooban ng pagbabago sa disposisyon nila. Ito ay dahil hindi sila nakaabot sa mga hinihingi at pamantayan ng Diyos. Ito ay kagaya ng isang bata na nakapagtapos pa lang sa elementarya na nais dumiretso sa unibersidad. Posible ba ito? Ito ay ganap na imposible dahil hindi siya kuwalipikado. Samakatwid, tungkol man sa landas na tinatahak ng mga tao ang ating pinag-uusapan o sa kanilang pagkatao at kakayahan, dapat kahit paano ay matugunan ng mga tao ang mga kondisyon na kinakailangan para sa kaligtasan. Partikular, dapat nilang maunawaan ang katotohanan, iwaksi ang kanilang mga tiwaling disposisyon, at magawang tunay na magpasakop sa Diyos.

Paano dapat sukatin ang kakayahan ng isang tao? Ang tanging angkop na paraan para gawin ito ay sa pamamagitan ng pagtingin sa kanyang saloobin sa katotohanan at kung kaya ba niyang arukin ang katotohanan o hindi. Napakabilis matuto ng ilang tao ng mga teknikal na kasanayan, ngunit sa sandaling marinig nila ang katotohanan, nalilito sila at inaantok. Naguguluhan ang kanilang isipan, at hindi nila kayang matanggap ang katotohanan ni maunawaan ito. Ito ang ibig sabihin ng pagkakaroon ng mahinang kakayahan. Tumatanggi ang ilang tao na tanggapin ito kapag sinasabi mo sa kanila na mayroon silang mahinang kakayahan. Iniisip nila na ang pagkakaroon ng mataas na antas ng edukasyon ay nangangahulugang mayroon silang mahusay na kakayahan. Nangangahulugan ba talaga na mahusay ang kakayahan ng isang taong may mataas na antas ng edukasyon? Hindi. Paano dapat sukatin ang kakayahan ng isang tao? Dapat itong sukatin batay sa antas ng pag-arok niya sa mga salita ng Diyos at sa katotohanan. Ito ang pinakatumpak na pamamaraan. Ang ilang tao ay mahusay magsalita, matalas ang isip, at lalong bihasa sa pakikitungo sa mga tao. Ngunit kapag nakikinig sila sa mga sermon, hindi nila ito kailanman maintindihan gaano man nila subukan, at kapag binabasa nila ang mga salita ng Diyos, hindi nila maunawaan ang mga ito. Kapag ibinabahagi nila ang kanilang patotoong batay sa karanasan, palaging mga salita at doktrina lang ito; lumalabas silang mga karaniwang tao lamang, at pakiramdam ng iba ay wala silang espirituwal na pang-unawa. Ang mga ito ay mga taong may mahinang kakayahan. Kaya, may kakayahan ba ang mga ganitong tao na gumawa ng gawain para sa sambahayan ng Diyos? (Wala.) Bakit? (Wala silang mga katotohanang prinsipyo.) Tama, ito ay isang bagay na dapat nauunawaan na ninyo ngayon. Ang isa pang paraan para sabihin na paggawa ng gawain para sa sambahayan ng Diyos ay ang paggampan ng isang tao sa kanyang tungkulin. Pagdating sa paggampan sa tungkulin ng isang tao, napapaloob dito ang katotohanan, ang gawain ng Diyos, ang mga prinsipyo ng sariling asal, at ang mga pamamaraan ng pagtrato sa lahat ng uri ng tao. Ang mga isyung ito ay may kinalaman lahat sa kung magagampanan ba o hindi ng mga tao ang mga tungkulin nila sa isang paraang epektibo at pasok sa pamantayan. Ang mga isyung ito ba na may kaugnayan sa pagganap sa tungkulin ng isang tao ay may kinalaman sa katotohanan? Kung may kinalaman ang mga ito sa katotohanan, ngunit hindi mo nauunawaan ang katotohanan at sumasandig ka lang sa iyong maliit na katusuhan, magagawa mo bang lutasin ang mga problema at gampanan nang maayos ang tungkulin mo? (Hindi.) Hindi. Kahit pa walang maging mali sa ilang usapin, maaaring ang mga bagay na iyon ay walang kinalaman sa katotohanan, at pawang mga panlabas na bagay lamang. Gayunman, dapat taglay mo pa rin ang mga prinsipyo kapag gumagawa ka ng mga panlabas na bagay, at dapat mong pangasiwaan ang mga ito sa isang paraan na itinuturing ng lahat bilang angkop. Ipagpalagay na hiningi sa iyo na pangasiwaan mo ang isang bagay alinsunod sa mga prinsipyo nang ikaw lang, at habang ginagawa mo ito ay lumitaw ang isang hindi inaasahang sitwasyon, at hindi mo alam kung paano pangangasiwaan ito. Iniisip mo na dapat kang magpatuloy ayon sa karanasan mo, ngunit ang pagkilos mo nang eksaktong ayon sa itinuro sa iyo ng karanasan ay nakakagambala at nakakagulo lang sa bagay na ginagawa mo, sinisira ang lahat. Hindi ba’t isa itong pagkakamali? Ano ang sanhi nito? Ito ay dahil wala kang dalisay na pagkaarok, hindi mo nauunawaan ang katotohanan, at hindi mo naaarok ang mga prinsipyo. Sa tuwing nahaharap ka sa mga usapin na may kinalaman sa katotohanan at mga prinsipyo, hindi mo nagagawang harapin ang mga ito, at nangingibabaw ang sarili mong kalooban. Bilang resulta, napipinsala mo ang gawain ng iglesia at ang mga interes ng sambahayan ng Diyos, at ipinapahiya mo ang sarili mo. Epektibo ba na harapin ang mga problema batay sa karanasan at mga pamamaraan ng tao? (Hindi.) Bakit hindi ito epektibo? Ito ay dahil ang karanasan at mga pamamaraan ng tao ay hindi ang katotohanan, at ang mga ito ay hindi tatanggapin ng mga hinirang na tao ng Diyos. Kung palagi mong pinapangasiwaan ang mga problema gamit ang karanasan at mga pamamaraan ng tao, hindi ba’t ang ibig sabihin lang niyon ay iniisip mong mas matalino ka kaysa sa kung ano ka talaga? Hindi ba’t iyan ay kayabangan at pagmamagaling? Nakikipagtalo pa nga ang iba, “Hindi naman sa hindi ko nauunawaan ang katotohanan tungkol sa usaping ito—nauunawaan ko ito sa puso ko. Hindi ko lang ito pinag-isipang mabuti. Kung dadagdagan ko ang pagsisikap ko at mas maingat kong pag-iisipan ang usapin, maayos ko itong mapangangasiwaan. Noon, kapag nakikipag-ugnayan at nangangasiwa ako ng mga bagay-bagay kasama ang mga walang pananampalataya, kinakailangan kong gumamit ng ilang pamamaraan at diskarte. Gayunman, hindi pinapayagan ng sambahayan ng Diyos ang ganitong mga paraan, kaya hindi ko alam kung ano ang dapat kong gawin. Hinarap ko lang ang usapin sa sarili kong paraan, kaya hindi kataka-taka na may nagawa akong maliit na pagkakamali.” Kilala ba ng mga taong ito ang sarili nila? (Hindi.) Bakit hindi nila kilala ang sarili nila? Hindi ba’t may kinalaman ito sa katotohanan? Hindi nila hinahanap ang katotohanan sa usaping ito, kundi nag-iisip sila ng mga paraan para pagtakpan ang pagkakamali nila. Iniisip nila na nakagawa lang sila ng isang pagkakamali at naging pabaya lang sila sa kanilang pag-uugali. Hindi nila iniisip na ang kamalian nila ay may kinalaman sa katotohanan, o na ito ay lumitaw dahil sa kawalan nila ng pagkaunawa sa katotohanan at dahil sa katunayan na sila ay kumikilos batay sa mga tiwaling disposisyon nila. Ito ang ibig sabihin ng maging mahina ang kakayahan. Kapag nangyayari ang mga bagay-bagay, palaging naghahanap ang mga taong ito ng mga dahilan at palusot. Iniisip nila na nakagawa lang sila ng isang pagkakamali. Sa unang reaksyon nila, hindi nila alam na dapat nilang hanapin ang katotohanan. Sa pangalawang reaksyon nila, hindi pa rin nila alam na dapat nilang hanapin ang katotohanan. At sa pangatlong reaksyon nila, hindi pa rin nila alam na kailangan nilang hanapin ang katotohanan at kilalanin ang sarili nila. Ito ang ibig sabihin ng magkaroon ng napakahinang kakayahan. Kahit gaano mo sila gabayan, kahit gaano mo sila ilantad at kahit gaano ka makipagbahaginan sa kanila, hindi pa rin nila mapapagtanto kung anong mga katotohanang prinsipyo ang nilabag nila at kung anong mga katotohanan ang dapat nilang isagawa. Kahit gaano mo sila gabayan, hindi sila kailanman magkakaroon ng kamalayan sa mga bagay na ito. Kahit ang pinakamaliit na abilidad na makaarok ng katotohanan ay wala sila. Ito ang ibig sabihin ng maging mahina ang kakayahan. Kahit gaano kalinaw ka pang magbahagi tungkol sa katotohanan, hindi nila mapapagtanto na ito ang katotohanan. Gagamitin nila ang mga sarili nilang dahilan at palusot, o sasabihin nilang ito ay isa lang pagkakamali o isang kamalian, upang mapagtakpan ang mga katunayan. Hindi nila aaminin kahit bahagya na nilabag nila ang katotohanan o na ipinakita nila ang mga tiwaling disposisyon nila. Kahit ano pa ang mga pagkakamaling ginawa nila, kahit ano pang mga tiwaling disposisyon ang ipinakita nila, o kahit gaano pa karaming tiwaling kalagayan ang nabuo nila, hindi nila mapapagtanto kahit kailan kung ano ba talaga ang mga tiwaling disposisyon na ipinakita nila, lalo na kung ano ang tiwaling diwa nila. Hindi rin nila alam kung paano hahanapin ang katotohanan o paano kikilalanin ang sarili nila sa usaping ito. Wala silang alam sa mga bagay na ito. Manhid ang kanilang espiritu at wala silang kahit katiting na pakiramdam sa mga bagay na ito. Ito ay pagpapamalas ng mahinang kakayahan.

Gumamit tayo ng ilang halimbawa upang magbahaginan nang kaunti tungkol sa kung paano susukatin ang kakayahan ng isang tao. Halimbawa, sinabi Ko na ang ilang tao ay nagpapaliban at pabasta-bastang ginagawa ang mga bagay-bagay. Pagkarinig nito, agad na mapagtatanto ng mga taong may mahusay na kakayahan na ang kalagayang ito ay isang bagay na nararanasan din nila, at na madalas nilang nararanasan ang gayong kalagayan at saloobin kapag hindi maayos ang pakiramdam ng kanilang katawan o kapag sila ay negatibo at tinatamad. Dagdag pa rito, papasok sa isipan nila ang ilang imahe kung sa anong mga gampanin sila nagpabukas-bukas o kumilos nang pabasta-basta. Ikukumpara nila ang sarili nila sa mga salita ng Diyos at aaminin nila na ang inilalantad ng Diyos ay ang realidad ng katiwalian ng tao at na ito ay may kaugnayan sa mga tiwaling disposisyon ng tao. Aaminin din nila na ang mga salita ng Diyos ang katotohanan at maaarok nila ang mga ito nang dalisay, nang walang mga maling pagkaunawa o mga sarili nilang kuru-kuro. Ito ang ibig sabihin ng maging mahusay ang kakayahan. Pagkarinig sa mga salitang ito, ang unang magiging reaksyon nila ay ang sukatin ang sarili nila gamit ang mga ito. Mapagtatanto nila na ito ay isang kalagayan na nararanasan din nila, at iuugnay nila ang mga salitang ito ng Diyos sa mga sarili nilang kalagayan at pang-araw-araw na buhay. Pagkatapos, magninilay sila sa sarili, titingnan nila nang malinaw ang sarili nilang kalagayan, at tatanggapin nila na ang mga salita ng Diyos ang katotohanan. Ganito ang reaksyon ng mga taong may mahusay na kakayahan kapag naririnig nila ang mga salita ng Diyos. Para sa isang taong may katamtamang kakayahan, hindi mo lang maaaring sabihin na “nagpapaliban” at “pabasta-basta.” Dapat ay direkta mong tukuyin ang mga isyu nila sa pamamagitan ng paglalantad sa mga pagpapamalas nila, at pagsasama nito sa mga bagay na ginagawa nila, at sabihing, “Madalas na ikaw ay magulo ang isip at hindi mo sineseryoso ang mga bagay-bagay. Nagiging pabasta-basta ka lang sa pagganap mo ng tungkulin mo nang ganito. Paanong hindi mo ito namamalayan? Ilang beses ko nang sinabi ito sa iyo? Ang tawag dito ay pagiging pabasta-basta at pagpapaliban.” Tukuyin mo ang mga problema nila nang ganito. Pagkatapos nilang marinig ito, pagninilayan nila kung paano sila nagpaliban at kumilos nang pabasta-basta. Pagkatapos nilang tunay na pagnilayan at malaman ito, aaminin nila ang mga pagkakamali nila at magagawa nilang ituwid ang mga ito. Gayunman, ang nakikilala nila ay isang di-nagbabagong bagay, isang di-nagbabagong kalagayan. Matatanggap at maaamin lang nila ang sinasabi mo kung ito ay tumutugma sa mga sarili nilang imahinasyon. Ito ang tinatawag natin na katamtamang kakayahan. Kailangan ng pagsisikap sa paggawa sa mga taong may katamtamang kakayahan, at tanging sa pamamagitan lang ng pagsasalita mula sa batayan ng mga katunayan na sila ay lubos mong makukumbinsi. Ano ang kalagayan ng mga taong may mahinang kakayahan? Paano sila dapat na pakitunguhan? Ang mga taong may mahinang kakayahan ay mababaw ang utak at mahina mag-isip. Hindi nila nakikilatis ang alinman sa mga sitwasyong nakakaharap nila, at hindi nila hinahanap ang katotohanan. Kung hindi malinaw at direktang sasabihin sa kanila ng mga tao ang mga bagay-bagay, hindi nila mauunawaan ang mga ito nang sila lang. Kaya, kapag nakikipag-usap ka sa mga taong may mahinang kakayahan, dapat magsalita ka nang mas malinaw at mas direkta, at dapat magbigay ka rin ng mga halimbawa. Dapat magsalita ka batay sa mga katunayan, at ulit-ulitin mo ang sarili mo. Ito lang ang paraan para magkaroon ng kaunting epekto ang mga salita mo. Dapat magsalita ka nang ganito: “Nagpapaliban ka at nagiging pabasta-basta sa pamamagitan ng paggampan sa tungkulin mo nang ganito!” Ano ang magiging unang reaksyon nila? “Ginawa ko ba iyon? Nagpaliban ba ako? Pagkagising na pagkagising ko sa umaga, nagsisimula akong mag-isip tungkol sa mga bagay na may kaugnayan sa tungkulin ko, at tinatapos ko muna ang mga bagay na iyon. Kapag lumalabas ako, iniisip ko rin kung paano gagawin nang maayos ang mga bagay na iyon. Hindi ako nagpapaliban o kumikilos nang pabasta-basta. Pinagsisikapan ko nang husto ang mga bagay na ito!” Ang unang magiging reaksyon nila ay ang itanggi ang sinabi mo. Wala silang kamalayan at, pangunahin sa lahat, hindi nila napagtatanto na ginagampanan nila ang mga tungkulin nila nang pabasta-basta at na nagpapaliban sila. Kailangan mong ipaliwanag sa kanila pagkatapos kung ano ang mga pagpapamalas ng pagpapaliban at pagiging pabasta-basta, at kailangan mong magsalita sa paraang tunay na makakukumbinsi sa kanila bago nila tatanggapin ang mga salita mo. Hindi madali para sa kanila na aminin na hindi sila nakagawa nang maayos o na nakagawa sila ng mga pagkakamali sa mga panlabas na usapin. Kung ang isang bagay ay may kinalaman sa katotohanan, sa mga prinsipyo ng pagsasagawa, o sa disposisyon ng Diyos, mas lalo pa itong mahirap para sa mga taong may mahinang kakayahan. Hindi nila mauunawaan ang anumang sinasabi mo, at habang mas nagsasalita ka, mas makakaramdam sila ng pagkalito at pagiging walang kaalam-alam, at hindi na nila gugustuhing makinig pa. Ang mga ito ay mga taong lubhang mahina ang kakayahan; ito ay pagpapamalas ng kawalan nila ng kakayahang maabot ang katotohanan. Para sa mga taong mahina ang kakayahan, kahit gaano ka pa magbahagi tungkol sa katotohanan, wala itong silbi. Kahit gaano mo pa sila subukang kausapin, hindi ka nila mauunawaan. Ang pinakamagagawa nila ay maunawaan ang ilang doktrina at regulasyon. Samakatwid, hindi kinakailangan na detalyadong magbahagi tungkol sa katotohanan sa mga taong napakahina ng kakayahan. Sabihin mo lang sa kanila kung ano ang dapat nilang gawin sa isang simpleng paraan, at kung masusunod nila iyon, mabuti na iyon. Walang anumang abilidad na makaarok ang mga taong labis na mahina ang kakayahan, hanggang sa punto na hindi nila magagawang maunawaan ang katotohanan kailanman, at lalo nang hindi sila mahihingan na abutin ang antas ng pagkilos ayon sa mga prinsipyo. Kung may mangyari sa harap mismo ng mga taong ito at ipapaliwanag mo ito sa kanila, hindi pa rin nila ito maiuugnay sa sarili nila. Ito ang tinatawag natin na mahinang kakayahan. Halimbawa, pagdating sa pagsisinungaling, tingnan mo kung ano ang reaksyon ng mga taong may mabuting kakayahan. Kapag naririnig ng mga taong may mabuting kakayahan na nagsasalita ang iba tungkol sa kung paano nila hinarap at nilutas ang mga kalagayan ng pagsisinungaling at panlilinlang, na nagsasalita tungkol sa kanilang mga kalagayan ng pagsisinungaling at nagbibigay ng mga halimbawa, magninilay sila sa sarili nila at ihahambing nila ang narinig nila sa mga sarili nilang kalagayan. Pagkatapos, magagawa nilang tukuyin ang mga sitwasyon kung saan nagsinungaling sila at kung ano ang mga layunin nila noong kumikilos sila nang ganoon. Batay sa mga pagbubunyag sa mga pang-araw-araw na buhay nila, sa pamamagitan ng pagsusuri sa mga layunin, motibo, at kaisipan nila, magagawa ng mga taong may mabuting kakayahan na matuklasan kung alin sa mga salita nila ang mga kasinungalingan at alin ang mayroong panlilinlang. Kapag nakikinig sila sa mga patotoong batay sa mga karanasan ng ibang tao, makikinabang sila at mayroon silang makakamit. Kahit pa magsalita ka tungkol lang sa ilang prinsipyo, mauunawaan at matututunan nilang gamitin ang mga ito. Pagkatapos, ituturing nila ang mga salitang ito bilang mga katotohanang prinsipyo, gagawin ang mga ito bilang sarili nilang realidad at, unti-unti, babaguhin nila ang sarili nila. Pagkatapos marinig ng isang tao na may katamtamang kakayahan ang mga patotoong batay sa mga karanasan ng ibang tao, magagawa niyang makita kung paano nauugnay sa kanyang sarili ang mga halatang kaso, pero hindi niya maiuugnay sa kanyang sarili ang mga bagay na hindi gaanong halata o ang mga bagay na nasa kaibuturan ng puso ng mga taong iyon na hindi pa napapahayag sa kanilang mga salita. Dagdag pa rito, mas mababaw rin nang kaunti ang pagkaarok niya sa mga katotohanang prinsipyo, gaya ng mga doktrina. Ang antas ng pagkaarok niya ay higit na mas mababa kaysa sa mga taong may mabuting kakayahan. Para naman sa mga taong mahina ang kakayahan, kapag nakikinig sila sa mga patotoo ng iba, kahit gaano pa kaingat na himayin ng mga taong iyon kung aling mga bagay ang kasinungalingan at mga walang kabuluhang salita at kung aling mga bagay ang mga mapanlinlang na kalagayan, hindi nila ito magagawang iugnay sa sarili nila, at hindi nila magagawang pagnilayan o kilalanin ang sarili nila. Hindi lamang bigo ang mga taong ito na kilalanin ang mga sarili nilang pagsisinungaling at mapanlinlang na kalagayan, kundi iniisip pa nila na sila ay mga napakatapat na tao na hindi kayang magsinungaling. Kahit pa magsinungaling ang iba at linlangin sila, hindi nila ito makikilatis at madali silang maloloko. Lalo nang mas hindi nila kayang maunawaan ang mga katotohanang prinsipyo na ibinabahagi ng iba. Wala silang kahit na katiting na abilidad na makaarok. Ito ay pagpapamalas ng mahinang kakayahan.

Sa mga taong may tatlong uri ng kakayahan na kababanggit lang natin, alin sa kanila ang makakapagsakatuparan ng pagbabago sa disposisyon? Aling uri ng tao ang makakapasok sa katotohanang realidad? (Ang mga taong may mabuting kakayahan.) Makakapasok sa katotohanang realidad nang mas mabilis at mas malalim ang mga taong may mabuting kakayahan. Ang mga taong may katamtamang kakayahan ay makakapasok nang mas mabagal at mas mababaw. Hindi man lang makakapasok ang mga taong may mahinang kakayahan. Ito ang pagkakaiba. Nakikita mo ba kung paano nagkakaiba ang mga tao sa isa’t isa? (Oo.) Ano ang mga pagkakaiba nila? Makikita ang mga pagkakaiba nila sa kakayahan nila at sa saloobin nila sa katotohanan. Mabilis na makapapasok sa katotohanang realidad at magkakamit ng buhay ang mga taong nagmamahal sa katotohanan at may mabuting kakayahan. Matigas ang ulo at manhid ang mga taong may katamtamang kakayahan. Ang pagpasok nila sa katotohanan ay mabagal, at ang paglago ng buhay nila ay mabagal din. Ang mga taong may mahinang kakayahan ay hindi lamang hangal at mayabang, kundi sila rin ay estupido, na ang mga mukha ay walang emosyon at walang buhay; manhid ang kanilang espiritu, mabagal ang kanilang reaksyon, at mabagal silang makaarok sa katotohanan. Ang gayong mga tao ay walang buhay, dahil hindi nila nauunawaan ang katotohanan, at wala silang ginagawa kundi magsalita tungkol sa mga doktrina, sumigaw ng mga islogan, at sumunod sa mga regulasyon. Dahil hindi nila nauunawaan ang katotohanan, hindi sila makapapasok sa katotohanang realidad. May buhay ba ang mga taong hindi makapapasok sa katotohanang realidad? Wala silang buhay. Kapag may nangyayari sa mga taong walang buhay, sinusunod nila ang sarili nilang kalooban at pikit-mata silang kumikilos, lumilihis sa isang direksyon minsan, at sa ibang direksyon naman sa ibang pagkakataon, walang tiyak na landas ng pagsasagawa, at palagi silang nag-aalangan at walang magawa. Kahabag-habag silang pagmasdan. Sa mga nakalipas na taon, madalas Kong naririnig na sinasabi ng ilang tao na hindi nila alam ang gagawin kapag may nangyayari sa kanila. Paanong iyan pa rin ang sitwasyon pagkatapos nilang makapakinig ng napakaraming sermon? Ang mga pagpapahayag nila ay nagpapakita na hindi talaga nila alam ang gagawin nila. Ang mga mukha nila ay walang emosyon at walang buhay. Sinasabi ng ilang tao, “Paano ako matatawag na manhid? Napakasensitibo ko sa kung ano ang popular sa mundo. Alam ko kung paano gamitin ang lahat ng uri ng computer, cellphone, at game console. Wala kayong alam at hindi ninyo alam kung paano gamitin ang mga ito. Paanong napakahina ng kakayahan ninyo?” Ngunit ang kaunting katalinuhan nila ay isa lamang kasanayan, kaunting pagkamautak—hindi ito maituturing na kakayahan. Kung hihingin mo sa kanila na makinig sa sermon o na magbahagi tungkol sa katotohanan, ang mga taong ito ay nabubunyag: Sa kanilang espiritu, sila ay napakamanhid. Gaano sila kamanhid? Maraming taon na silang nananampalataya sa Diyos, ngunit hindi pa rin sila nakatitiyak kung maliligtas ba sila at hindi nila ito masukat, at hindi rin malinaw sa kanila kung anong uri ng tao sila. Kung tatanungin mo sila kung ano ang palagay nila sa kakayahan nila, sasabihin nila, “Ang kakayahan ko ay mas mababa nang kaunti kaysa sa mabuting kakayahan, ngunit higit na mas mabuti kaysa sa katamtamang kakayahan.” Ipinapakita niyan kung gaano kahina ang kakayahan nila. Hindi ba’t medyo kahangalan ito? Ang mga taong may napakahinang kakayahan ay nagbubunyag ng ganitong uri ng kahangalan. Ano pa man ito, kung ang isang bagay ay may kinalaman sa katotohanan o sa mga prinsipyo, wala silang maiintindihan dito at hindi nila maaabot ang antas na ito. Ito ang ibig sabihin ng maging mahina ang kakayahan.

Ngayong nagbahaginan na tayo sa mga bagay na ito, masusukat na ba ninyo kung ano ang mabuting kakayahan at kung ano ang mahinang kakayahan? Kung kaya ninyong maunawaan kung ano ang mabuting kakayahan at kung ano ang mahinang kakayahan, at malinaw na makita ang sarili ninyong kakayahan at ang inyong kalikasang diwa, makakatulong ito para makilala ninyo ang inyong sarili. Sa oras na mayroon na kayong malinaw na ideya sa posisyon ninyo, magkakaroon na kayo ng kaunting katwiran at malalaman na ninyo ang sarili ninyong sukat. Hindi kayo madaling yayabang at mas magiging matatag at panatag kayo kapag gumagawa kayo ng inyong tungkulin. Hindi magiging masyadong mataas ang inyong ambisyon at magagawa ninyong gampanan ang inyong nararapat na tungkulin. Kapag hindi kilala ng mga tao ang sarili nila, nagdudulot ito ng maraming gulo. Anong uri ng gulo? Kahit na ang kakayahan nila ay malinaw na katamtaman lamang, palagi nilang iniisip na mayroon silang mabuting kakayahan, mas mabuti kaysa sa iba. Palaging mayroong mga udyok sa puso nila at palagi nilang nais na maglingkod bilang mga lider at mamuno sa iba. Palaging mayroong gayong mga bagay sa puso nila, kaya makakaapekto ba ito sa pagganap nila sa mga tungkulin nila? Palagi silang ginugulo ng mga bagay na ito, hindi panatag ang puso nila, at hindi nila kayang huminahon. Hindi lamang nila hindi nagagampanan nang maayos ang mga tungkulin nila, kundi gumagawa pa sila ng ilang hangal at kahiya-hiyang bagay, at ilang bagay na walang katwiran na kinasusuklaman ng Diyos. Mayroon silang gayong mga seryosong problema—ayos lang ba na manatiling hindi nalulutas ang mga ito? Tiyak na hindi, dapat hanapin ng mga taong ito ang katotohanan upang lutasin ang mga ito. Una sa lahat, dapat silang manalangin sa Diyos at magnilay kung bakit mayroon silang gayong mga kaisipan, kung bakit sila ay napakaambisyoso, at kung saan nanggagaling ang mga bagay na ito. Kung pag-iisipan lamang nila ang mga bagay na ito sa isang simpleng pamamaraan, malalim ba nilang mauunawaan ang diwa ng mga problema? Tiyak na hindi. Dapat silang manalangin sa Diyos at magbasa ng mga salita ng Diyos upang mahanap nila ang ugat ng mga problema—saka pa lang magiging madali para sa kanila na lutasin ang mga ito. Ang mga ambisyon at pagnanais nila ay maaalis lamang kapag nalutas na nila ang mga tiwaling disposisyon nila. Sa ganitong paraan, magagawa nilang gampanan ang mga tungkulin nila sa isang praktikal na pamamaraan, at mas lalo silang magiging masunurin; hindi na sila masyadong magyayabang, maniniwala na mas mabuti sila kaysa sa lahat, o kikilos nang may pagmamataas, at hindi nila mararamdaman na naiiba sila sa iba. Hindi na sila gagambalain ng mga tiwaling disposisyong ito, at higit silang gugulang. Kahit papaano man lang, magtataglay sila ng marangal at matuwid na kagandahang-asal ng isang banal. Tanging sa ganitong paraan lang sila makakatiyak na mabubuhay sila sa harap ng Diyos. Kapag nananampalataya sa Diyos ang mga tao at pumupunta sila sa sambahayan ng Diyos, dapat man lang ay nagtataglay sila ng konsensiya at katwiran upang matanggap nila ang katotohanan. Kung gaya sila ng mga walang pananampalataya, gaya ng maiilap na mababangis na hayop, hindi nila magagawang lumapit sa harap ng Diyos. Sinasabi ng ilang tao, “Ano ba ang napakahirap sa paglapit sa harap ng Diyos? Madalas akong lumalapit sa harap ng Diyos.” Hindi isang simpleng bagay ang lumapit sa harap ng Diyos. Dapat mayroon kang tamang saloobin at pusong nagpapasakop sa Diyos upang tanggapin ka ng Diyos. Kung ang mga taong gaya ng mga hayop ay lumalapit sa harap ng Diyos, tiyak na kapopootan at kamumuhian sila ng Diyos. Samakatwid, ang paglapit sa harap ng Diyos ay hindi isang bagay na maaaring matupad sa pamamagitan ng pangangarap nang gising ng mga tao, hindi ito na para bang kikilalanin ng Diyos na lumapit ka sa harap Niya dahil lamang gusto mo. Ang karapatang magdesisyon sa usaping ito ay nasa mga kamay ng Diyos. Makalalapit ka lang sa harap ng Diyos kapag kinilala ka ng Diyos. Tanging kapag mayroon kang mga tamang layunin, kapag hinahanap mo ang katotohanan, at madalas kang nananalangin sa Diyos, na matatanggap mo ang kaliwanagan ng Banal na Espiritu. Saka pa lang na tunay kang nakalapit sa harap ng Diyos. Kung sinasabi ng Diyos na ikaw ay isang ignoranteng karaniwang tao, isang mailap na mabangis na hayop, bibigyan ka ba ng pansin ng Diyos? (Hindi.) Hindi ka bibigyan ng pansin ng Diyos, bibigyan ka lamang Niya ng mga bagay na mabababaw, gaya ng kaunting biyaya at ng ilang pagpapala. Sa totoong kahulugan, hindi mo man lang magagawang tunay na maging malapit sa Diyos o lumapit sa harap Niya. Kaya, bago ka kilalanin ng Diyos bilang isang tagasunod Niya, kailangan mo munang gumawa ng ilang pagbabago upang marating mo ang punto kung saan kinikilala ka ng Diyos bilang isang miyembro ng Kanyang sambahayan. Saka pa lang sisimulan ng Diyos na subukin ang tungkulin mo at subukin ang bawat salita at gawa mo, ang bawat kaisipan at ideya mo, saka pa lang na magsisimula ang Diyos na gumawa sa iyo. Bago pumasok sa pintuan ng sambahayan ng Diyos, ang ilang pag-uugali at pagpapamalas ng mga tao, ang mga pagbubunyag ng kanilang pagkatao, ang kanilang mga pagsasagawa, ang kanilang mga kaisipan at ideya, at ang kanilang mga saloobin sa Diyos ay kamuhi-muhi at kasuklam-suklam sa Diyos. Kukunin ba ng Diyos ang mga kamay ng mga taong para sa Kanya ay kamuhi-muhi at kasuklam-suklam at aakayin ba Niya sila papasok sa pintuan ng sambahayan Niya? (Hindi Niya gagawin ito.) Kung gayon, bakit nakakaramdam ng labis na kasiyahan at kagalakan ang ilang taong gaya nito? Saan nanggagaling ang damdaming ito? Mula sa pagpapanggap. Hindi ba’t ito ay medyo walang katwiran? (Oo.) Ang Diyos—ang Lumikha—ay ganap na may mga pamantayan sa pagpili ng mga tagasunod Niya. Hindi sapat na basta lang nananampalataya ang mga tao. Gusto ng Diyos ng mga tapat na tao, at pinagpapala ng Diyos ang mga taong taos-pusong iginugugol ang sarili nila para sa Kanya. Ginagamit ng Diyos ang mga taong kayang dumakila at magpatotoo sa Kanya. Ang mga pamantayan ng Diyos para sa mga tao ay iba sa mga pamantayan ng tao. Kapag pumipili ka ng sasamahang kaibigan, kailangan mong isaalang-alang ang karakter nila, kung sila ba ay akma sa panlasa mo, kung anong uri ng personalidad ba ang mayroon sila, kung ang mga libangan ba nila ay tulad ng sa iyo, at ang kanilang hitsura. Kahit ikaw ay may mga pamantayan kapag pumipili ng mga tao, kaya paano pa ang Diyos? Sinasabi ng ilang tao, “Anong pamantayan ang ginagamit ng Diyos sa pagpili ng mga tao? Ganoon ba kahirap na lumapit sa Diyos? Ganoon ba kahirap para sa mga tao na lumapit sa harap ng Diyos at pumasok sa pintuan ng sambahayan ng Diyos?” Sa katunayan, hindi ito mahirap, hindi mataas ang sukatan, ngunit may mga pamantayan. Una, ang mga tao kahit papaano man lang ay dapat mayroong makadiyos na saloobin at alam ang kanilang posisyon. Dagdag pa rito, dapat silang lumapit sa Diyos nang may tapat at dalisay na puso. Gayundin, dapat silang kumilos nang may kagandahang-asal ng isang banal sa lahat ng ginagawa at sinasabi nila, at kahit papaano, dapat nagtataglay sila ng ilang mabubuting salita at gawa, ugali, at kinalakhan. Kung ni hindi mo natutupad ang mga pangunahing kondisyong ito, sa totoo lang, hindi ka talaga bibigyan ng pansin ng Diyos. Alam mo ba kung ano ang nangyayari dito? Pagdating sa ilang taong nananampalataya sa Diyos, tingnan mo ang ginagawa nila, ang ipinapamalas nila, at ang ibinubunyag nila. Bakit sila labis na kasuklam-suklam at kamuhi-muhi sa Diyos? Ito ay dahil ang mga taong ito ay walang pagkatao, walang konsensiya at katwiran, at kahit ang pinakapangunahin at mahalagang kagandahang-asal ng isang banal ay wala sila. Nais ng mga taong gaya nito na hawakan ng Diyos ang kamay nila at akayin sila papasok sa pintuan ng Kanyang sambahayan, ngunit imposible iyan. Ang mga hangal lang ang mangangaral ng ebanghelyo sa mga taong gaya nito na walang pagkatao. Ang ilang tao ay naglalagay ng makapal na makeup at nagsusuot ng masasagwang kasuotan sa pang-araw-araw na buhay nila. Nagdadamit sila sa paraang mas nakakaakit pa kaysa sa mga babaeng sumasayaw na kabilang sa mga walang pananampalataya. Sa kanilang mga pribadong buhay at sa kung paano sila umasal at makitungo sa mundo, hindi mo makikita kung paano sila naiiba sa mga walang pananampalataya. Kapag kasama sila ng mga kapatid, malinaw na para silang mga walang pananampalataya at mga hindi mananampalataya. Ang gayong mga tao ay maaaring magmukhang mga tunay na mananampalataya sa panlabas; maaaring tinalikuran nila ang mga bagay-bagay, maaaring nagagawa nilang gampanan ang mga tungkulin nila, at maaaring ang ilan sa kanila ay hindi aatras kapag naharap sa mga pag-uusig at paghihirap, ngunit matatanggap ba ng gayong mga tao ang katotohanan? Matatanggap ba nila ang paghatol at pagkastigo ng Diyos? Batay sa mga bagay na isinasabuhay nila, sila ba ay mararangal at matutuwid na tao? Sila ba ay mga tapat na tao? Sila ba ay mga taong nagmamahal sa katotohanan? Sila ba ay mga taong taos-pusong iginugugol ang kanilang sarili para sa Diyos? Gusto ba ng Diyos ang mga taong gaya nito? Tiyak na hindi. Ang mga ito ay mga walang pananampalataya na palihim na pumasok sa sambahayan ng Diyos. Nasa labas sila ng pintuan ng sambahayan ng Diyos at hindi pa nakakadaan. Ang mga bagay na ginagawa nila para sa sambahayan ng Diyos ay tulong at pagpapakapagod—sila ay mga kaibigan ng iglesia, ngunit hindi bahagi ng sambahayan ng Diyos. Hindi gusto ng Diyos ang mga walang pananampalataya o ang mababangis na hayop. Mayroon ding ilang tao na, batay sa maraming taon nila ng pananampalataya sa Diyos, sa kaunting kapital na tinataglay nila, at sa mga importanteng tungkulin na nagampanan nila noon, sila ay palautos sa iba sa sambahayan ng Diyos, nagnanais na kontrolin ang iglesia at taglayin ang lahat ng awtoridad. Ang mga saloobin ng mga taong ito sa Diyos at sa katotohanan ay kamuhi-muhi sa Diyos. Batay sa kanilang diwa at sa mga bagay na nasa kaibuturan ng puso nila, hindi kinikilala ng Diyos ang gayong mga tao bilang mga miyembro ng Kanyang sambahayan. Dahil hindi kinikilala ng Diyos ang gayong mga tao bilang mga miyembro ng Kanyang sambahayan, bakit sila pinapayagan ng Diyos na gumawa sa Kanyang sambahayan? Pinapayagan sila ng Diyos na tumulong o gumawa ng pansamantalang gawain. Sa proseso ng pagtulong at paggawa ng pansamantalang gawain, kung mayroon talaga silang konsensiya at katwiran, kung kaya nilang makinig, magpasakop, at tumanggap ng katotohanan, at kung mayroon silang kagandahang-asal ng isang banal at medyo isang may-takot-sa-Diyos na puso, at kung ginagawa nila ang mga bagay-bagay nang taos-puso, kung nakakapasa sila sa mga pagsubok na ito, aakayin sila ng Diyos papunta sa Kanyang sambahayan, at sila ay magiging mga miyembro ng sambahayan ng Diyos. Sa oras na ito, ang gawaing ginagawa nila at ang ipinagkakatiwala ng Diyos sa kanila ay magiging mga tungkulin nila. Ang ginagawa ng mga tao sa labas ng pintuan ng sambahayan ng Diyos ay hindi paggampan sa isang tungkulin, ito ay paggawa at pagtulong sa sambahayan ng Diyos, at ang mga taong ito ay mga trabahador.

Ngayon, masusukat ba ninyo kung kayo ay miyembro ng sambahayan ng Diyos? Kung huhusgahan ninyo sa haba ng panahon na kayo ay nanampalataya sa Diyos, dapat kayo ay miyembro, ngunit ito ba ay tumpak na pamamaraan ng pagsukat? (Hindi.) Ano ang batayan na dapat ninyong gamitin sa pagsukat? Batay ito sa kung ikaw ay mayroong panloob na reaksyon kapag narinig mo ang katotohanan, kung nakokonsensiya ka ba, nauusig, at nadidisiplina sa kaibuturan ng puso mo kapag nilalabag mo ang katotohanan o lumalaban at naghihimagsik ka sa Diyos. Dinidisiplina ang ilang tao sa anyo ng pagkakaroon ng mga singaw sa bibig pagkatapos nilang magbitiw ng mga mapanghusgang salita; ang iba ay kumikilos nang pabasta-basta, hindi siniseryoso ang bagay-bagay, kaya pinararanas sila ng Diyos ng karamdaman. Kapag binanggit ang mga bagay na ito, kapag nakakaramdam ang mga taong ito ng matinding pagsisisi sa kaibuturan nila at nagagawang magsisi—kung ipinapakita nila ang mga pagpapamalas na ito—kung gayon ay mga miyembro sila ng sambahayan ng Diyos. Itinuturing ng Diyos ang mga taong ito bilang mga miyembro ng sambahayan ng Diyos, ng sarili Niyang pamilya. Itinutuwid, dinidisiplina, pinagagalitan, at pinupungusan sila ng Diyos—ganito ang maging isang miyembro ng sambahayan ng Diyos. Kapag ang saloobin mo sa Diyos ay nagbabago at kaya mong magsisi, babaguhin din ng Diyos ang saloobin Niya sa iyo. Kapag pumasok ka sa buhay, at ang mga pananaw mo sa bagay-bagay at ang direksyon mo sa buhay ay nagkaroon ng ilang pagbabago, at ang pananalig at pagkatakot sa Diyos na pinanghahawakan mo sa kaibuturan ng puso mo ay dahan-dahang lumago at nagbago, naging bahagi ka na ng sambahayan ng Diyos. Maraming taon nang nananampalataya sa Diyos ang ilang tao, ngunit wala silang masyadong nagawa para sa kapakinabangan ng sambahayan ng Diyos. Sa katunayan, nakagawa sila ng marami-raming masamang bagay. Sila ay nagsinungaling at nandaya, ginawa ang bagay-bagay sa pabasta-bastang paraan, kumilos nang walang pakundangan at sarilinan, nagnakaw ng mga handog, naghasik ng hindi pagkakasundo, nagdulot ng mga paggambala at panggugulo, at sinira ang gawain ng iglesia. Marami silang nagawang mga pagkakamali, ngunit hindi sila kailanman nakaramdam ng panunumbat sa sarili. Walang pagsisisi sa puso nila, at wala sila ni katiting na pang-uusig ng konsensiya. Ang mga ito ay mga taong nakatayo sa labas ng pintuan ng sambahayan ng Diyos. Ang ganitong uri ng mga tao ay palaging nabubuhay sa labas ng pintuan ng sambahayan ng Diyos. Wala silang sinusunod na mga prinsipyo sa ginagawa nila at hindi sila interesado sa mga salita ng Diyos o sa katotohanan. Nakatuon lamang sila sa pagganap sa mga gawain, sa pagpapakaabala, sa pagsisikap, sa pagpapakitang-gilas at sa pag-iipon ng personal na kapital. Pabasta-basta silang kumikilos pagdating sa gawain ng iglesia at sa kanilang mga tungkulin; pinagsisinungalingan at nililinlang nila ang Diyos, at inililigaw at kinokontrol pa nga nila ang mga kapatid. Hindi sila nakakaramdam ng kahit katiting na pagsaway o pagsisisi, at hindi rin nila nararamdaman ang pagdidisiplina ng Diyos. Ang mga taong ito ay hindi mga miyembro ng sambahayan ng Diyos. Sa panlabas, ang ganitong uri ng tao ay nagpapakita ng labis na kasigasigan sa pagpapakaabala at paggugol sa kanyang sarili; malaki ang pananalig niya at handa siyang gugulin ang sarili niya. Tila minamahal niya talaga ang katotohanan, minamahal ang Diyos, at handang isagawa ang katotohanan. Gayumpaman, sa oras na makinig siya sa mga sermon, inaantok siya, hindi mapirmi sa pagkakaupo, at pakiramdam niya ay itinataboy siya. Sa puso niya, iniisip niya, “Hindi ba’t ang pagbabahagi sa mga bagay na ito ay pagtukoy lang sa mga kalagayan ng mga tao, sinasabi sa mga tao na kilalanin ang sarili nila, pagkatapos ay ipaunawa sa kanila ang kaunting katotohanan at sa huli ay maisakatuparan ang pagpapasakop? Nauunawaan ko ang lahat ng ito, kaya bakit kailangan itong ibahagi muli?” Hindi talaga minamahal ng mga taong ito ang katotohanan, at kahit ganito, wala silang nararamdamang panunumbat sa sarili at wala silang natatanggap na pagdidisiplina, na para bang wala talaga silang puso. Lahat ng taong ito ay nasa labas ng sambahayan ng Diyos. Sila ay mga walang pananampalataya. Magmula noong unang tinanggap nila ang gawain ng Diyos hanggang ngayon, hindi talaga nila kailanman kinilala na sila ay mga nilikha at na ang Diyos ang Lumikha sa kanila. Hindi nila tinatanggap ang katotohanan kahit kaunti at hindi nila ginagampanan nang buong puso ang mga tungkulin nila. Gayumpaman, dahil mayroon silang kaunting tusong katalinuhan at kaunting kasigasigan, kasama ng ambisyon nila, nakatuon sila sa pagpapakaabala at paggawa ng gawain para makamit ang paghanga ng mga tao, lahat ay para magkaroon sila ng posisyon sa sambahayan ng Diyos. Iniisip nila, “Sa pamamagitan ng paggawa sa mga gawaing ito at pagpapakaabala nang ganito, mayroon akong natatag na prestihiyo at nagkamit ako ng kredibilidad sa iba’t ibang lugar. Nasiguro ko na ang posisyon ko sa iglesia, at saan man ako pumunta, tinitingala ako ng mga kapatid. Sapat na ang pagkakaroon ng gayong reputasyon sa mga kapatid; ibig sabihin nito ay may buhay ako. Tungkol sa kung paano ito binibigyang-depinisyon ng Diyos, hindi kailangang maging metikuloso rito.” Anong uri ng mga tao ang mga ito? Sa totoo lang, sila ay mga hindi mananampalataya. Ano ang batayan para sabihin ito? Ang batayan ay ang saloobin nila sa katotohanan at sa Diyos. Hindi sila kailanman nagsisi, hindi nila kailanman nakilala ang mga sarili nila, at hindi kailanman nalaman kung ano ang magpasakop sa Diyos. Sa halip, ginagawa nila ang anumang gusto nila, isinasagawa ang sarili nilang proyekto sa ngalan ng pagganap sa mga tungkulin nila, at binibigyan ng kasiyahan ang mga sarili nilang pagnanasa at kagustuhan. Napakaraming taon na silang nananampalataya sa Diyos at nakapakinig na ng napakaraming sermon, ngunit wala silang konsepto ng katotohanan, at wala silang konsepto na ang pananampalataya sa Diyos ay humihingi na isagawa ng isang tao ang katotohanan. Pagkatapos makapakinig sa napakaraming sermon, hindi pa rin nila nauunawaan kung tungkol saan talaga ang daang ito. Sa kaibuturan ng puso nila, hindi nila nararamdaman na ang tao ay lubos na tiwali at nangangailangan ng pagliligtas ng Diyos. Wala rin silang tunay na pagnanais at pananabik sa katotohanan at sa Diyos sa kaibuturan ng puso nila. Hindi ba’t problematiko ito? (Oo.) Napakaproblematiko nito. Para sa kanila, ang Diyos, ang katotohanan, at ang kaligtasan ay retorika lang, isang uri lang ng argumento o islogan. Iyan ay napakaproblematiko.

Ano ang nakikita ninyo na pinakamalinaw na pagkakaiba nina Pablo at Pedro? Nagtrabaho si Pablo sa loob ng maraming taon, naglalakbay, ginugugol ang sarili, nagkokontribusyon, at nagtitiis ng maraming pagdurusa, ngunit ang landas na tinahak niya ay hindi kinapalooban ng katotohanan, hindi kinapalooban ng pagpapasakop sa Diyos, hindi kinapalooban ng pagbabagong disposisyonal, at tiyak na hindi kinapalooban ng pagkakaligtas. Samakatwid, kahit gaano kataas ang reputasyon ni Pablo, kahit gaano naimpluwensiyahan ng mga sinulat niya ang mga susunod na henerasyon, hindi siya isang tao na tunay na nagmahal sa Panginoong Jesus. Wala siyang tunay na pagkaunawa sa Panginoong Jesus, hindi niya kinilala ang Panginoong Jesus bilang ang nag-iisang tunay na Diyos, kundi kinilala lang niya ang Panginoong Jesus bilang Anak ng Diyos, bilang isang ordinaryong tao. Dahil dito, wala siyang tunay na pagpapasakop sa Panginoong Jesus; ginawa lang niya ang lahat ng magagawa niya para ipangaral ang ebanghelyo at kunin ang loob ng mga tao, makapagtayo ng mga iglesia, at personal silang gabayan sa pag-asang makakamit ang pagsang-ayon ng Diyos, ngunit siniyasat ng Diyos ang puso ni Pablo at hindi siya sinang-ayunan ng Diyos. Sa kabaligtaran, tahimik na ginawa ni Pedro ang mga bagay-bagay, at ang puso niya ay palaging puno ng mga sinabi ng Panginoong Jesus sa kanya. Hinangad niyang mahalin at kilalanin ang Diyos ayon sa mga hinihingi ng Panginoong Jesus. Sa panahong ito, tinanggap niya ang mapagalitan, mapungusan, at maging ang sawayin pa nga ng Diyos. Ano ang mga salitang ginamit ng Diyos para sawayin si Pedro? (“Lumagay ka sa likuran Ko, Satanas” (Mateo 16:23).) Tama, “Lumagay ka sa likuran Ko, Satanas.” Sinabi ng Diyos ang gayong mga salita, ngunit hindi ang mga salitang ito ang nagtakda ng wakas ni Pedro, ang mga ito ay pagsaway lang. Sinaway ba ng Diyos si Pablo sa panahon ng kanyang gawain? (Hindi.) Sa isang banda, sa pagtingin sa mga subhetibong salik, hindi siya sinaway ng Diyos. Sa kabilang banda, sa perspektiba ng mga obhetibong salik, hindi tinanggap ni Pablo ang katotohanan, hindi hinanap ang katotohanan, at hindi talaga hinanap ang landas ng pagtanggap ng kaligtasan, kaya hindi niya matatanggap o mararanasan ang mga bagay na ito. Ang gawain na ginawa ng Diyos sa kanya ay gamitin ang kanyang serbisyo—kung makakapagtrabaho siya hanggang sa huli nang hindi gumagawa ng anumang malaking kasamaan, maaari siyang manatili bilang isang trabahador; kung nakagawa siya ng anumang malaking kasamaan, gayumpaman, magiging iba ang kalalabasan. Iyan ang pagkakaiba. Sa kabilang banda, nakatanggap si Pedro ng labis na pagdidisiplina, pagtutuwid, at pagsaway mula sa Diyos. Sa panlabas, tila hindi umayon si Pedro sa mga layunin ng Diyos, kaya hindi nalugod ang Diyos, ngunit sa perspektiba ng mga layunin ng Diyos, ang gayong tao ang eksaktong gusto Niya at nakapagpalugod sa Kanya. Iyon ang dahilan kaya tuloy-tuloy siyang itinuwid at pinungusan ng Diyos, kaya unti-unti siyang lumago, pumasok sa katotohanan, at naunawaan ang mga layunin ng Diyos, sa huli ay naisakatuparan ang tunay na pagpapasakop at ang tunay na pagbabago. Ito ang pagmamahal ng Diyos at ang pagliligtas ng Diyos.

Ngayon, malinaw ba sa puso ninyo kung kayo ay miyembro ng sambahayan ng Diyos? Tunay ba kayong nakapasok sa sambahayan ng Diyos? Batay sa kakabahagi Ko pa lang, masusukat ba ninyo ito? Kaya ba ninyong matiyak na nakapasok kayo sa pintuan ng sambahayan ng Diyos at na kayo ay mga miyembro ng sambahayan ng Diyos? (Tiyak kami.) Mabuti na kayo ay nakatitiyak. Ito ay patunay na ang pananampalataya ninyo sa Diyos ay mayroon nang pundasyon, at na nagkaroon na kayo ng ugat sa sambahayan ng Diyos. Ang mga walang pundasyon ay nasa labas ng sambahayan ng Diyos, at hindi sila kinikilala ng Diyos. Paano kung magpatotoo ka tungkol sa Diyos at sabihin sa iba na ikaw ay isang tagasunod ng Diyos at isang miyembro ng Ang Iglesia ng Makapangyarihang Diyos, ngunit sinasabi ng Diyos na hindi ka Niya kilala? Iyan ay magiging isang problema, tama? Ito ba ay magiging isang pagpapala o isang sumpa para sa mga tao? Hindi ito isang magandang senyales. Samakatwid, kung gusto mong makamtan ang pagtanggap ng Diyos at kilalanin ka ng Diyos bilang isang tunay na mananampalataya sa Diyos, dapat kang gumawa ng ilang bagay na kapaki-pakinabang sa gawain ng sambahayan ng Diyos, maghanda ng ilang mabuting gawa, idirekta ang puso mo sa Diyos, at magkaroon ng isang puso na dinadakila ang Diyos. Saka ka pa lang kikilalanin ng Diyos. Una, dapat mong baguhin ang mga kamalian sa iyong mga pananaw, saloobin, at pagsasagawa tungkol sa Diyos at sa katotohanan, gayon din ang maling landas na tinahak mo. Dapat baguhin ang mga bagay na ito. Ito ang pundasyon. Pagkatapos ay dapat mong tanggapin ang lahat ng katotohanan na ipinahayag ng Diyos at tuparin ang mga tungkulin mo gaya ng hinihingi ng Diyos. Kapag naisakatuparan ang mga bagay na ito, malulugod ang Diyos at kikilalanin ka Niya bilang tagasunod Niya. Pangalawa, dapat mong dahan-dahang hayaan ang Diyos na kilalanin ka bilang isang tunay na nilikha, isang tao na pasok sa pamantayan. Kung nasa labas ka pa rin ng sambahayan ng Diyos at hindi ka pa kinikilala ng Diyos bilang isang miyembro ng Kanyang sambahayan, ngunit sinasabi mo na gusto mong maligtas, hindi ba’t iyan ay panaginip lang ng isang hangal? Ngayon ay nakaranas na kayo ng kaunting pagtutuwid at pagdidisiplina, nagtataglay ng biyaya ng Diyos at mga pagpapala, at mayroong pundasyon ang pananalig ninyo sa Diyos. Ito ay isang mabuting bagay. Ang susunod na hakbang ay ang maisakatuparan ang buhay pagpasok batay sa pag-unawa sa katotohanan, ang gawing sariling buhay ninyo ang mga katotohanang ito at isabuhay ang mga ito, ang gamitin ang mga ito sa pagganap sa tungkulin ninyo at sa lahat ng bagay na ipinagkatiwala ng Diyos sa inyo. Pagkatapos, magkakaroon kayo ng pag-asa para sa kaligtasan. Karamihan sa inyo ay hindi mahina ang kakayahan lahat kayo ay maituturing na may katamtamang kakayahan. Mayroong pag-asa para sa kaligtasan, ngunit lahat kayo ay mayroong ilang pagkukulang at kapintasan sa inyong pagkatao. Ang ilan sa inyo ay tamad, ang ilan ay mayabang magsalita, ang ilan ay mapagmataas, at ang ilan ay medyo mapurol, manhid, at matigas ang kalooban. Ang mga ito ay mga usapin ng disposisyon. Para sa ilang problema ng pagkatao at disposisyon, dapat ninyong hanapin ang katotohanan sa pamamagitan ng karanasan, pagnilay-nilayan ang sarili ninyo, at tanggapin ang pagpupungos para matupad ang progresibong pagbabago at maisakatuparan ang karanasan at lalim kaugnay sa pagkaarok at pagkaunawa ninyo sa katotohanan. Sa ganitong paraan, kayo ay lalago sa buhay nang unti-unti. Kung may buhay, may pag-asa ang isang tao. Kung walang buhay, walang pag-asa. Nagtataglay ba kayo ng buhay ngayon? Mayroon ba kayong pag-unawa at karanasan sa katotohanan sa inyong puso? Gaano at hanggang saan kayo nagpapasakop sa Diyos? Dapat maging maliwanag sa inyong puso ang mga bagay na ito. Kung hindi ito maliwanag sa inyo kundi kayo ay naguguluhan, magiging mahirap ang magkaroon ng paglago sa buhay.

Sa iglesia, may mga nag-iisip na ang labis na pagsisikap o ang paggawa ng ilang mapanganib na bagay ay nangangahulugang nakapagtipon sila ng merito. Sa katunayan, batay sa kanilang mga kilos, tunay na karapat-dapat silang purihin, subalit kasuklam-suklam at karima-rimarim ang kanilang disposisyon at saloobin sa katotohanan. Wala silang pagmamahal para sa katotohanan, kundi tutol sila sa katotohanan. Ginagawa silang kasuklam-suklam maging ng nag-iisang bagay na ito. Walang kuwenta ang gayong mga tao. Hindi nasusuklam ang Diyos sa mga tao at hindi Niya sila inilalayo sa Kanya dahil mayroon silang mahinang kakayahan, ilang maliit na kapintasan, mga tiwaling disposisyon, o isang diwa na lumalaban sa Kanya. Hindi iyon ang layunin ng Diyos, at hindi ito ang Kanyang saloobin sa tao. Hindi kinasusuklaman ng Diyos ang mahinang kakayahan ng mga tao, hindi Niya kinasusuklaman ang kanilang kahangalan, at hindi Niya kinasusuklaman ang pagkakaroon nila ng mga tiwaling disposisyon. Ano ang pinakakinasusuklaman ng Diyos sa mga tao? Ito ay na tutol sila sa katotohanan. Kung tutol ka sa katotohanan, dahil lamang diyan, hindi matutuwa sa iyo ang Diyos kailanman. Nakataga iyan sa bato. Kung tutol ka sa katotohanan, kung hindi mo mahal ang katotohanan, kung ang saloobin mo sa katotohanan ay kawalang-malasakit, mapanghamak, at mapagmataas at sutil, o kinasusuklaman, nilalabanan, at tinatanggihan mo pa ito—kung ang mga ito ang mga pagpapamalas na mayroon ka—lubos kang tinututulan ng Diyos, at patay ka na sa tubig, hindi ka na maliligtas. Kung talagang mahal mo ang katotohanan sa puso mo, at sadyang medyo mahina lang ang kakayahan mo at wala kang kabatiran, medyo hangal, at madalas kang nagkakamali, ngunit hindi ka sadyang gumagawa ng masama, at nakagawa ka lamang ng ilang kahangalan; kung handa kang makinig sa pagbabahagi ng Diyos sa katotohanan, at nauuhaw ka sa puso mo para sa katotohanan; kung ang iyong saloobin sa katotohanan at sa mga salita ng Diyos ay saloobin ng sinseridad at pagkauhaw, at kaya mong pahalagahan at itangi ang mga salita ng Diyos—sapat na ito. Gusto ng Diyos ang gayong mga tao. Kahit na gumagawa ka ng mga hangal na bagay kung minsan, gusto ka pa rin ng Diyos. Mahal ng Diyos ang puso mo na nananabik sa katotohanan, at mahal Niya ang iyong sinserong saloobin sa katotohanan. Wala Siyang pakialam sa mahina mong kakayahan o sa kahangalan mo, ni sa mga pagsalangsang mo. Dahil mismo ang saloobin mo sa katotohanan ay saloobin ng sinseridad at pagkauhaw, at dahil tunay ang puso mo—batay lang sa pagiging tunay ng puso mo at sa saloobin mong ito—palagi Siyang magiging mahabagin sa iyo at magpapakita sa iyo ng biyaya, at gagawa sa iyo ang Banal na Espiritu, at magkakaroon ka ng pag-asa sa kaligtasan. Sa kabilang banda, kung sa puso mo ay mapagmatigas ka at pinalalayaw mo ang sarili mo, kung tutol ka sa katotohanan, hindi kailanman nagbibigay-atensiyon sa mga salita ng Diyos at sa lahat ng may kinalaman sa katotohanan, at lumalaban ka at mapanghamak sa kaibuturan ng puso mo, ano kung gayon ang saloobin ng Diyos sa iyo? Pagkasuklam, pagkamuhi, at walang-humpay na poot. Anong dalawang katangian ang malinaw sa matuwid na disposisyon ng Diyos? Masaganang awa at matinding poot. Ang “masagana” sa “masaganang awa” ay nangangahulugang ang awa ng Diyos ay naglalaman ng pagpaparaya, pagpasensiya, pagtitiis, at dakilang pagmamahal—iyon ang ibig sabihin ng “masagana.” Dahil hangal at mahina ang kakayahan ng mga tao, ganito dapat kumilos ang Diyos. Kung mahal mo ang katotohanan subalit isa ka namang hangal at mahina ang kakayahan, masaganang awa ang saloobin ng Diyos para sa iyo. Ano ang kasama ng awa? Pagtitiis at pagpaparaya: Mapagparaya at matiisin ang Diyos sa iyong kamangmangan, binibigyan ka Niya ng sapat na pananalig at pagpaparaya upang suportahan ka, pagkalooban ka, at tulungan ka, upang maunawaan mo nang paunti-unti ang katotohanan at unti-unti kang magkagulang. Sa anong pundasyon ito nakasalig? Ito ay nakasalig sa pundasyon ng pagmamahal ng isang tao at pananabik sa katotohanan, at ng kanyang tapat na saloobin sa Diyos, sa Kanyang mga salita, at sa katotohanan. Ito ang mga pangunahing pag-uugali na dapat maipamalas ng mga tao. Ngunit kung sa puso ng isang tao ay tutol siya sa katotohanan, nasusuklam dito, o namumuhi pa nga sa katotohanan, kung hindi niya siniseryoso ang katotohanan kailanman, at palaging nagsasalita tungkol sa mga nagawa niya, kung paano siya nagtrabaho, kung gaano karaming karanasan ang mayroon siya, ano ang pinagdaanan niya, kung paano siya itinatangi ng Diyos at pinagkatiwalaan ng malalaking gawain—kung ang sinasabi niya ay tungkol lang sa mga bagay na ito, sa kanyang mga kalipikasyon, mga nagawa, at mga talento niya, palaging nagpapasikat, at hindi kailanman nagbabahagi tungkol sa katotohanan, nagpapatotoo sa Diyos, o nagbabahagi tungkol sa pang-unawang nakamit mula sa karanasan sa gawain ng Diyos o ng kanyang kaalaman sa Diyos, hindi ba’t tutol siya sa katotohanan? Ganito naipapamalas ang pagtutol at ang hindi pagmamahal sa katotohanan. Sinasabi ng ilang tao, “Paano sila makakapakinig ng mga sermon kung hindi nila minamahal ang katotohanan?” Ang lahat ba ng nakikinig sa mga sermon ay nagmamahal sa katotohanan? Ang ilang tao ay pabasta-basta lang. Napipilitan silang umarte sa harap ng iba, natatakot na kung hindi sila makikilahok sa buhay ng iglesia, hindi kikilalanin ng sambahayan ng Diyos ang pananalig nila. Paano inilalarawan ng Diyos ang ganitong saloobin sa katotohanan? Sinasabi ng Diyos na hindi nila minamahal ang katotohanan, na sila ay tutol sa katotohanan. Sa kanilang disposisyon, mayroong isang bagay na nakamamatay, mas lalo pang nakamamatay kaysa sa pagmamataas at panlilinlang, at iyan ay ang pagiging tutol sa katotohanan. Nakikita ito ng Diyos. Dahil sa matuwid na disposisyon ng Diyos, paano Niya tinatrato ang gayong mga tao? Siya ay puno ng poot sa kanila. Kung ang Diyos ay puno ng poot sa isang tao, minsan ay pinagagalitan Niya ito, o dinidisiplina at pinarurusahan ito. Kung hindi nito sinasadyang salungatin ang Diyos, magiging mapagparaya Siya, maghihintay, at magmamasid. Dahil sa sitwasyon o sa ibang obhetibong dahilan, maaaring gamitin ng Diyos ang hindi mananampalatayang ito para magserbisyo sa Kanya. Ngunit sa oras na pahintulutan ng kapaligiran, at ang panahon ay tama, ang gayong mga tao ay palalayasin sa sambahayan ng Diyos, dahil ni hindi sila nararapat magserbisyo. Gayon ang poot ng Diyos. Bakit napakalalim ng poot ng Diyos? Ipinapahayag nito ang labis na pagkamuhi ng Diyos sa mga tumututol sa katotohanan. Ang malalim na poot ng Diyos ay nagpapakita na natukoy na Niya ang kalalabasan at destinasyon ng gayong mga tao na tumututol sa katotohanan. Saan ibinibilang ng Diyos ang mga taong ito? Ibinibilang sila ng Diyos sa kampo ni Satanas. Dahil Siya ay puno ng poot sa kanila at nasusuklam na sa kanila, isinasara ng Diyos ang pintuan sa kanila, hindi Niya sila pinapayagan na makatungtong sa sambahayan ng Diyos, at hindi sila binibigyan ng pagkakataon para maligtas. Isa itong pagpapamalas ng poot ng Diyos. Inilalagay din sila ng Diyos sa kaparehong antas gaya ni Satanas, bilang maruruming demonyo at masasamang espiritu, bilang mga hindi mananampalataya, at kapag dumating ang tamang oras, sila ay ititiwalag ng Diyos. Hindi ba’t isa itong paraan ng pangangasiwa sa kanila? (Oo.) Gayon ang poot ng Diyos. At ano ang naghihintay sa kanila sa oras na matiwalag sila? Matatamasa pa ba nilang muli ang biyaya at pagpapala ng Diyos at ang pagliligtas ng Diyos? (Hindi.) Madalas sinasabi ng mga tao sa Kapanahunan ng Biyaya ang ganito: “Nais ng Diyos na maligtas ang bawat tao at ayaw Niyang masadlak sa perdisyon ang sinuman.” Nauunawaan ng karamihan ng tao ang ibig sabihin ng mga salitang ito. Ito ang emosyon at saloobin ng Diyos sa pagliligtas sa tiwaling sangkatauhan. Ngunit paano inililigtas ng Diyos ang sangkatauhan? Inililigtas ba Niya ang lahat ng sangkatauhan o bahagi lamang nito? Aling bahagi ang inililigtas ng Diyos at aling mga tao ang inaabandona Niya? Hindi kayang maabot ng karamihan ng tao ang puso ng usaping ito. Kaya lang nilang magsalita sa mga tao tungkol sa mga doktrina. “Nais ng Diyos na maligtas ang bawat tao at ayaw Niyang masadlak sa perdisyon ang sinuman.” Napakaraming tao ang nagsasabi nito, ngunit hindi talaga nila nauunawaan ang layunin ng Diyos. Sa katunayan, ang layunin ng Diyos ay iligtas lamang ang mga nagmamahal sa katotohanan at ang mga kayang tumanggap sa Kanyang pagliligtas. Ang mga tumututol sa katotohanan at tumatangging tanggapin ang pagliligtas ng Diyos ay ang mga tumatanggi at lumalaban sa Diyos. Hindi lang sa hindi sila ililigtas ng Diyos, kundi sa huli ay lilipulin Niya ang mga taong ito. Bagama’t alam ng mga nananampalataya sa Diyos na ang pagmamahal Niya ay walang hanggan, hindi maikukumpara ang lawak, at makapangyarihan, hindi nais ng Diyos na ibigay ang Kanyang biyaya at pagmamahal sa mga tumututol sa katotohanan. Hindi ibibigay ng Diyos ang Kanyang pagmamahal at pagliligtas sa mga taong ito para sa wala. Ito ang saloobin ng Diyos. Ang mga tumututol sa katotohanan at ayaw tanggapin ang pagliligtas ng Diyos ay gaya ng isang pulubi na naghahanap ng pagkain—kahit kanino pa siya mamalimos ng pagkain, sa puso niya, hindi lamang siya walang respeto sa mga tumutulong sa kanya, kundi kinukutya at kinamumuhian sila. Kukunin pa niya sa halip ang mga pag-aari ng mga tumutulong sa kanya para sa sarili niya. Magiging bukas pa ba ang loob ng mga tumutulong na magbigay ng pagkain sa gayong pulubi? Tiyak na hindi, dahil hindi siya tunay na kaawa-awa, kundi sa halip ay labis na kasuklam-suklam. Ano ang saloobin ng tumutulong sa gayong tao? Mas gugustuhin pa niyang magbigay ng pagkain sa aso kaysa sa isang pulubing gaya nito. Ito ang tunay nilang damdamin. Sa tingin ninyo, anong uri ng mga tao ang mga tumututol sa katotohanan? Hindi ba’t sila iyong mga lumalaban at sumasalungat sa Diyos? Maaaring hindi sila hayagang lumalaban sa Diyos, subalit ang kanilang kalikasang diwa ay ang itatwa at labanan ang Diyos, na katumbas ng hayagang pagsasabi sa Diyos na, “Ayaw kong naririnig ang mga sinasabi mo, hindi ko ito tinatanggap, at dahil hindi ko tinatanggap na katotohanan ang iyong mga salita, hindi ako naniniwala sa iyo. Naniniwala ako sa sinumang nagsisilbi sa mga interes ko at kapaki-pakinabang sa akin.” Hindi ba’t ito ang saloobin ng mga walang pananampalataya? Kung ganito ang saloobin mo patungkol sa katotohanan, hindi ka ba hayagang mapanlaban sa Diyos? At kung hayagan kang mapanlaban sa Diyos, ililigtas ka ba ng Diyos? Hindi ka Niya ililigtas. Iyan ang dahilan ng poot ng Diyos sa mga nagtatatwa at lumalaban sa Diyos. Ang diwa ng mga taong kagaya nito, na tumututol sa katotohanan, ay ang diwa ng pagkamapanlaban sa Diyos. Hindi itinuturing ng Diyos ang mga taong may gayong diwa bilang mga tao. Sa Kanyang paningin, sila ay mga kaaway at mga diyablo. Hinding-hindi Niya sila ililigtas. Sa huli, ibabagsak ng Diyos ang mga kalamidad at lilipulin sila. Ano ang sasabihin ninyo—kung kinakain ng isang pulubi ang pagkain ng tumutulong sa kanya at minumura, pinagtatawanan, kinukutya, at inaatake pa ang tumutulong sa kanya, kamumuhian ba siya ng tumutulong sa kanya? Tiyak iyon. Ano ang dahilan sa pagkamuhing ito? (Hindi lang sa walang utang na loob ang pulubi sa tumutulong sa kanya sa pagbibigay sa kanya ng pagkain, kundi sa halip ay kinukutya, pinagtatawanan, at inaatake pa niya ang tumutulong. Ang gayong tao ay lubos na walang konsensiya o katwiran, at wala ring pagkatao.) Anong saloobin ang dapat taglayin ng tumutulong sa pulubi? Dapat bawiin ng tumutulong ang mga bagay na orihinal niyang ibinigay sa pulubi, at pagkatapos ay paalisin ito. Dapat niyang ibigay, sa halip, ang mga bagay na ito sa mga aso o ligaw na hayop kaysa sa ibigay ang mga ito sa pulubing ito. Ito ang bunga na inihatid mismo ng pulubi sa sarili niya. Mayroong dahilan kung bakit napakalalim ng poot ng Diyos sa isang tao o sa isang uri ng tao. Ang dahilang ito ay hindi itinakda ng kagustuhan ng Diyos, kundi ng saloobin ng taong iyon sa katotohanan. Kapag ang isang tao ay tumututol sa katotohanan, walang duda na ito ay tiyak na nakakamatay sa pagkakamit niya ng kaligtasan. Hindi ito isang usapin kung mapapatawad ba ito ng Diyos o hindi—ang pagiging tutol sa katotohanan ay hindi isang uri ng pag-uugali o isang panandaliang pagbubunyag, kundi ang kalikasang diwa ng isang tao. Pinakatutol ang Diyos sa gayong mga tao. Kung paminsan-minsan kang nagbubunyag ng katiwalian ng pagtutol sa katotohanan, dapat mong suriin, batay sa mga salita ng Diyos, kung ang mga pagbubunyag na ito ay sanhi ng pagkasuklam mo sa katotohanan o ng kawalan ng pang-unawa sa katotohanan. Nangangailangan ito ng paghahanap, at nangangailangan ito ng kaliwanagan at tulong ng Diyos. Kung mayroon kang kalikasang diwa ng pagtutol sa katotohanan, at hindi mo kailanman tinatanggap ang katotohanan, at ikaw ay partikular na nasusuklam at mapanlaban dito, kung gayon ay nasa panganib ka. Ikaw ay tiyak na isang masamang tao, at hindi ka ililigtas ng Diyos.

Ano ang pagkakaiba sa pagitan ng mga walang pananampalataya at ng mga nananampalataya sa Diyos? Ito ba ay pagkakaiba lamang sa paniniwalang panrelihiyon? Hindi. Hindi kinikilala ng mga walang pananampalataya ang Diyos, at sa partikular, hindi nila kayang tanggapin ang katotohanan na ipinahayag ng Diyos. Pinatutunayan nito na tumututol sa katotohanan ang lahat ng walang pananampalataya at kinamumuhian nila ang katotohanan. Ito ba ay isang katunayan, halimbawa, na ang tao ay nilikha ng Diyos? Ito ba ang katotohanan? (Oo.) Ano ang saloobin ng mga tao na nananampalataya sa Diyos kapag naririnig nila ito? Lubos nila itong kinikilala at pinananampalatayanan. Tinatanggap nila ang katunayang ito, ang katotohanang ito, bilang pundasyon ng pananalig nila sa Diyos—ito ang ibig sabihin ng pagtanggap sa katotohanan. Nangangahulugan ito na tinatanggap natin, sa kaibuturan ng ating puso, ang katunayan ng paglikha ng Diyos sa tao, ikinasisiya ang pagiging isang nilikha, taos-pusong tinatanggap ang gabay at ang kataas-taasang kapangyarihan ng Diyos, at kinikilala na ang Diyos ay ang ating Diyos. At ano ang saloobin ng mga hindi nananampalataya sa Diyos kapag naririnig nila na “Ang tao ay nilikha ng Diyos”? (Hindi nila ito tinatanggap o kinikilala.) Bukod sa hindi pagkilala rito, ano ang kanilang reaksyon? Kukutyain ka pa nila, ginagawa ang lahat ng kaya nilang gawin para subuking gamitin ito laban sa iyo, pinagtatawanan at pinagkakatuwaan ka, titingnan ka ng may paghamak, at bubuntunan ng lait ang mga salitang ito at ang katunayang ito. Maaari pa nga silang magkaroon ng saloobin ng pangungutya, panunuya, panghahamak, at pagkamapanlaban sa lahat ng kumikilala sa mga salitang ito. Hindi ba’t ito ay pagiging tutol sa katotohanan? (Oo.) Namumuhi ka ba sa kanila kapag nakikita mo ang gayong mga tao? Ano sa palagay mo? Iniisip mo, “Ang tao ay nilikha ng Diyos. Iyan ay isang katunayan. Ito ay hindi mapapasubaliang totoo. Hindi mo ito tinatanggap, hindi mo kinikilala ang mga pinagmulan mo, ikaw ay tunay na walang utang na loob, ikaw ay walang konsensiya at mapaghimagsik. Ikaw ay talagang kauri ni Satanas!” Ito ba ang iniisip mo? (Oo.) At bakit ganito ka mag-isip? Ganito ka ba mag-isip dahil lang hindi nila gusto ang pahayag na ito? (Hindi.) At ano ang nagdudulot para ang gayong mapagtutol na mentalidad ay lumabas sa iyo? (Ito ay dahil sa saloobin nila sa katotohanan.) Hindi magiging napakalaki ng galit mo kung iginalang nila ang mga salitang ito bilang mga ordinaryong salita, bilang isang teorya o relihiyosong paniniwala. Ngunit kapag nakikita mong lumalabas sa kanila ang pagkasuklam, pagkontra, at panlalait, kapag nakikita mo silang naglalabas ng mga salita, saloobin, at disposisyon na inaalipusta ang pahayag na ito ng katotohanan, nagagalit ka. Ganoon ba iyon? Bagama’t hindi nananampalataya sa Diyos ang ilang tao, iginagalang nila ang pananalig ng iba, at hindi nila sinusubukan na sirain ang mga usapin ng pananalig na sinambit ng iba. Wala kang anumang pagtutol o pagkasuklam sa kanila, at kaya mo pa ring makipagkaibigan sa kanila at mamuhay nang payapa kasama nila. Hindi kayo magiging magkaaway. Sa katunayan, may maliit na bilang ng mga walang pananampalataya na kaya mong makasundo. Bagama’t hindi nila kayang tanggapin ang tunay na daan at maging mga miyembro ng sambahayan ng Diyos, kaya mo pa rin silang pakisamahan at magkaroon ng mga pakikipag-ugnayan sa kanila. Kahit paano ay mayroon silang konsensiya at katwiran. Hindi sila nagpaplano laban sa iyo at hindi ka nila pagtataksilan, kaya maaari kang makisama sa kanila. Sa mga sumusubok na sirain ang katotohanan—sa mga tutol sa katotohanan—nakakaramdam ka ng galit sa puso mo. Maaari mo ba silang maging kaibigan? (Hindi.) Bukod sa pagiging hindi nila kaibigan, ano pa ang iniisip mo sa kanila? Kung papipiliin ka kung paano mo sila itatrato, paano mo sila itatrato? Sasabihin mo, “Ang tao ay nilikha ng Diyos. Iyan ay isang katunayan, iyan ang katotohanan, at anong dakila at banal na bagay iyan! Hindi lang sa hindi mo ito tinatanggap, sinusubukan mo rin itong sirain—wala ka talagang konsensiya! Kung binigyan ako ng kapangyarihan ng Diyos, susumpain kita, hahampasin kita, gagawin kitang abo!” Iyan ba ang damdamin mo? (Oo.) Ito ay isang pagpapahalaga sa katarungan. Ngunit kapag nakikita mo na sila ay mga diyablo, ang makatwirang bagay ay ang huwag mo silang pansinin, ang lumayo sa kanila. Kapag kinakausap ka nila, ayos lang na magpanggap na nakikinig ka sa kanila. Ito ang mainam na gawin. Ngunit sa kaibuturan, alam mong ikaw ay nasa ibang landas kaysa sa gayong mga tao. Hindi sila kailanman maaaring magkaroon ng pananalig sa Diyos, kailanman ay hindi nila lubos na tatanggapin ang katotohanan. Kahit na manampalataya nga sila sa Diyos, hindi Niya sila gugustuhin. Itinatanggi at nilalabanan nila ang Diyos, sila ay mga hayop, sila ay mga diyablo, hindi nila sinusundan ang landas na tulad ng sa atin. Ayaw ng mga mayroong tunay na pananalig sa Diyos na magkaroon ng pakikipag-ugnayan sa mga diyablo. Ayos lang sila kapag hindi sila nakakakita ng kahit anong diyablo, ngunit kapag nakakakita sila, agad nilang nilalabanan ang mga ito. Mapapayapa lang ang puso nila kung kailanman ay hindi na sila makakakita ng mga diyablo. Palaging nagsasalita ang ilang tao sa mga walang pananampalataya at sa mga diyablo tungkol sa mga usapin sa sambahayan ng Diyos. Ang mga ito ang mga pinakahangal na tao. Hindi nila alam ang pinagkaiba ng mga taga-loob at ng mga taga-labas, sila ay mga palpak na hangal na walang nauunawaang anuman. Maililigtas ba ng Diyos ang mga tao na may kakayahan sa gayong mga kakatwang bagay? Tiyak na hindi. Ang mga tao na palaging may mga pakikipag-ugnayan sa mga diyablo ay mga hindi mananampalataya. Sila ay tiyak na hindi mula sa sambahayan ng Diyos, at sa malao’t madali, kailangan nilang bumalik kay Satanas. Hindi nakikilatis ng ilang tao kung sino ang kapatid at kung sino ang isang walang pananampalataya. Sila ang mga taong pinakamagulo ang isip. Sinasabi nila sa mga hindi mananampalataya at sa mga diyablo ang mga usapin sa sambahayan ng Diyos. Ito ay gaya ng pagtatapon ng mga perlas sa mga baboy at pagbibigay sa mga aso ng kung ano ang banal. Ang mga hindi mananampalatayang ito at mga diyablo ay gaya ng mga baboy at aso, sila ay ibinibilang sa mga hayop. Kung tinatalakay mo sa kanila ang mga usapin sa sambahayan ng Diyos, ikaw ay lalabas na isang hangal. Pagkatapos nila itong marinig, kaswal nilang sisiraang-puri ang sambahayan ng Diyos at ang katotohanan. Kung gagawin mo ito, bibiguin mo ang Diyos at magkakaroon ka ng utang sa Diyos. Ang mga usapin sa sambahayan ng Diyos ay hindi dapat talakayin kahit kailan sa mga hindi mananampalataya at mga diyablo. Ang mga tao ay inis, lumalaban, at ayaw makipag-ugnayan sa mga ayaw sa katotohanan, mga tutol sa katotohanan, o sinisiraan ang katotohanan, kaya ano sa palagay mo ang nararamdaman ng Diyos? Ang disposisyon ng Diyos, ang diwa ng Diyos, ang mga pag-aari ng Diyos at ang Kanyang pagiging Diyos, ang buhay ng Diyos, at ang diwa ng Diyos na Kanyang ipinapahayag ay pawang mga katotohanan. Ang isang tao na tutol sa katotohanan ay, walang duda, isang tao na sumasalungat sa Diyos at isang kaaway ng Diyos. Ito ay higit pa sa usapin ng pagiging hindi magkaayon sa Diyos. Para sa mga taong gaya ng mga ito, napakalaki ng poot ng Diyos.

Kayong lahat ay mayroong pundasyon ngayon kahit papaano, at maibibilang na kayo bilang mga miyembro ng sambahayan ng Diyos. Dapat ninyong masigasig na hangarin ang katotohanan, at sa proseso ng pagganap ninyo sa inyong mga tungkulin, palaging suriin ang mga sarili ninyong salita at gawa, suriin ang iba’t ibang kalagayan ninyo, at sikaping magkamit ng ilang pagbabago sa inyong disposisyon. Ito ay isang mahalagang bagay. Pagkatapos, magagawa ninyong tunay na makalapit sa harap ng Diyos. Kahit papaano, dapat mong magawa na tanggapin ka ng Diyos. Kung hindi mo kayang maabot ang antas ni Job at wala ka ng mga kalipikasyon na magbubunsod sa Diyos para personal Siyang makipagpustahan kay Satanas para subukin ka, kahit paano ay maaari kang mamuhay sa liwanag ng Diyos sa pamamagitan ng mga kilos at pag-asal mo, at aalagaan at poprotektahan ka ng Diyos, at kikilalanin ka Niya bilang isa sa mga tagasunod Niya at isang miyembro ng Kanyang sambahayan. Bakit ganito? Dahil simula nang kilalanin mo ang Diyos at manampalataya ka sa Kanya, palagi mong hinahanap kung paano sumunod sa daan ng Diyos. Dahil nalulugod ang Diyos sa pag-uugali mo at sa sinseridad mo, inakay ka Niya sa Kanyang sambahayan para tumanggap ng pagsasanay, para mapungusan, at para tumanggap ng Kanyang pagliligtas. Anong dakilang pagpapala! Simula sa pagiging isang tao na nasa labas ng sambahayan ng Diyos na walang alam tungkol sa Diyos o sa katotohanan, tinanggap mo ang unang pagsubok ng Diyos, at pagkatapos mo itong maipasa, personal kang inakay ng Diyos sa Kanyang sambahayan, dinala ka sa harapan Niya, pinagkatiwalaan ng isang atas, nagsaayos ng mga tungkulin para gampanan mo, at hinayaan kang gumanap ng ilang tungkulin ng tao sa loob ng plano ng pamamahala ng Diyos. Bagama’t ito ay ilang di-kapansin-pansing gawain, kung tutuusin, nasa iyo ang pag-aalaga at proteksyon ng Diyos at tumanggap ka ng isang pangako mula sa Diyos. Ang pagpapalang ito ay sapat na malaki. Isasantabi natin ang makoronahan at magantimpalaan sa mundong darating, at magsasalita lamang ng kung ano ang maaaring tamasahin ng mga tao sa buhay na ito—ang mga katotohanang naririnig mo, ang biyaya, habag, alaga at proteksyon ng Diyos na tinatamasa mo, maging ang iba’t ibang uri ng pagdidisiplina at pagtutuwid na ibinibigay ng Diyos sa iyo, at ang probisyon ng lahat ng katotohanang ito na ibinibigay ng Diyos sa tao—sabihin mo sa Akin, gaano karami ang tinatanggap mo? Sa huli, bukod sa pag-unawa sa mga katotohanang ito, lubos ka ring ililigtas ng Diyos mula sa kampo ni Satanas, para magawa mong magbago tungo sa isang tao na kilala ang Diyos, tinataglay ang katotohanan bilang buhay mo, at may silbi sa sambahayan ng Diyos. Hindi ba’t isa itong malaking pagpapala? (Malaki ito.) Ito ang pangako ng Diyos. Pagkatapos kang dalhin ng Diyos sa Kanyang sambahayan, sinasabi Niya sa iyo, “Ikaw ay pinagpala. Sa pagpasok sa iglesia, may pag-asa ka na maligtas.” Maaaring hindi mo alam kung ano ang nangyayari, ngunit sa katunayan, ibinigay na sa iyo ang pangako ng Diyos. Kasabay nito, ginagawa ng Diyos ang lahat ng bagay na ito para tuparin ang pangakong ito—pagkakaloob ng katotohanan, pagpupungos sa iyo, pagbibigay sa iyo ng mga tungkulin, at pagkakatiwala sa iyo ng mga atas—para lumago nang paunti-unti ang buhay mo, at ikaw ay magiging isang tao na nagpapasakop at sumasamba sa Diyos. Natanggap na ba ngayon ng mga tao ang pangakong ito? Matagal pa rin bago ang araw ng kaganapan at katuparan nito. Sa katunayan, tinanggap na ito ng ilan sa inyo, at ang ilan sa inyo ay mayroong determinasyon ngunit hindi pa ito natatanggap. Nakadepende ito sa kung mayroon ba kayong determinasyon na sunggaban ang pangakong ito at kung kaya ba ninyong isakatuparan ito. Ang lahat ng ginagawa ng Diyos ay ibinibigay sa mga tao nang paunti-unti, sa tamang panahon, at sa tamang sukat. Kailanman ay walang anumang pagkakamali, kaya’t hindi mo kailangang mag-alala tungkol sa pagiging hangal, mahinang kakayahan, bata, o dahil sandaling panahon ka pa lang nananampalataya sa Diyos. Huwag mong hayaang makaapekto ang mga obhetibong dahilan na ito sa iyong buhay pagpasok. Anuman ang sinasabi ng Diyos, una, hinahayaan nito ang mga tao na malaman at masukat ang kanilang aktuwal na tayog at kakayahan at malaman ang sarili nilang sukat. Pangalawa, sa positibong aspekto, binibigyan nito ang mga tao ng mas malalim na pang-unawa sa katotohanan at hinahayaan silang pumasok sa katotohanang realidad at gampanan ang mga tungkulin nila nang maayos para matugunan ang mga layunin ng Diyos. Ang mga ito ang mga layunin ng mga salita ng Diyos. Ang makamit ang mga bagay na ito ay talagang napakasimple lang. Basta’t may puso kang nagmamahal sa katotohanan, walang suliranin. Ano ang pinakamalaking suliranin para sa mga tao? Ito ay ang tutol ka sa katotohanan at hindi mo talaga mahal ang katotohanan. Ito ang pinakamalaking suliranin. Kinapapalooban ito ng problema ng kalikasan. Kung hindi ka tunay na nagsisisi, maaari itong magbunga ng problema. Kung tumututol ka sa katotohanan, at palagi mong sinisiraan ang katotohanan at hinahamak ito, kung taglay mo ang ganitong uri ng kalikasan, hindi ka madaling magbabago. Kahit na magbago ka, kailangan pa ring makita kung ang saloobin ng Diyos ay magbabago. Kung ang ginagawa mo ay makakapagpabago ng saloobin ng Diyos, may pag-asa ka pa ring maligtas. Kung hindi mo mababago ang saloobin ng Diyos, at sa kaibuturan ng puso ng Diyos, matagal na Siyang tutol sa diwa mo, wala kang pag-asa na maligtas. Samakatwid, dapat ninyong suriin ang sarili ninyo. Kung ikaw ay nasa kalagayang tumututol sa katotohanan at nilalabanan mo ang katotohanan, ito ay napakamapanganib. Kung madalas kang nagkakaroon ng gayong kalagayan, madalas na nahuhulog sa gayong kalagayan, o kung ikaw ay pangunahing ganitong uri ng tao, mas lalo pa itong problema. Kung ikaw ay paminsan-minsang nasa kalagayan ng pagiging tutol sa katotohanan, una, maaaring dulot ito ng iyong mababang tayog; pangalawa, ang mismong tiwaling disposisyon ng tao ay nagtataglay ng ganitong uri ng diwa, na hindi maiiwasang humahantong sa ganitong kalagayan. Gayumpaman, hindi kinakatawan ng ganitong kalagayan ang diwa mo. Minsan, ang isang panandaliang emosyon ay maaaring magbunga ng isang kalagayan na nagdudulot sa iyo para tumutol sa katotohanan. Ito ay pansamantala lang. Hindi ito dulot ng iyong disposisyong diwa na tutol sa katotohanan. Kung ito ay isang pansamantalang kalagayan, mababago ito, ngunit paano mo ito mababago? Kailangan mong agad na lumapit sa harapan ng Diyos para hanapin ang katotohanan sa aspektong ito at magkaroon ng kakayahan na kilalanin ang katotohanan, at magpasakop sa katotohanan at sa Diyos. Pagkatapos ay nalutas na ang kalagayang ito. Kung hindi mo ito nilulutas at hinahayaan mo itong magpatuloy nang magpatuloy, ikaw ay nasa panganib. Halimbawa, sinasabi ng ilang tao: “Sabagay, mahina ang kakayahan ko at hindi ko nauunawaan ang katotohanan, kaya titigil na ako sa paghahangad nito, at hindi ko na rin kailangang magpasakop sa Diyos. Paano nagawang ibigay sa akin ng Diyos ang kakayahang ito? Hindi matuwid ang Diyos!” Itinatanggi mo ang pagiging matuwid ng Diyos. Hindi ba’t iyan ay pagiging tutol sa katotohanan? Ito ang saloobin ng pagiging tutol sa katotohanan at isang pagpapamalas ng pagiging tutol sa katotohanan. Mayroong konteksto sa kaganapan ng pagpapamalas na ito, kaya kinakailangan na malutas ang konteksto at ugat na dahilan ng kalagayang ito. Sa oras na ang ugat na dahilan ay nalutas, maglalahong kasama nito ang kalagayan mo. Ang ilang kalagayan ay gaya ng isang sintomas, gaya ng ubo, na maaaring sanhi ng sipon o pulmonya. Kung nilunasan mo ang sipon o pulmonya, gagaling din ang ubo. Kapag ang ugat na dahilan ay nalutas, maglalaho ang mga sintomas. Ngunit ang ilang kalagayan ng pagiging tutol sa katotohanan ay hindi isang sintomas, kundi isang tumor. Ang ugat na dahilan ng karamdaman ay nasa loob. Maaaring hindi ka makakita ng anumang sintomas sa pagtingin sa labas, ngunit sa oras na magkaroon ng karamdaman, ito ay nakamamatay. Ito ay isang napakaseryosong problema. Kailanman ay hindi tinatanggap o kinikilala ng gayong mga tao ang katotohanan, o palagi pa ngang sinisiraan ang katotohanan gaya ng mga walang pananampalataya. Kahit na hindi nila binibigkas ang mga salita, patuloy nilang sinisiraan, tinatanggihan, at pinabubulaanan ang katotohanan sa kanilang puso. Kahit alinmang katotohanan—ito man ay pagkakilala sa sarili, pagkilala sa tiwaling disposisyon ng isang tao, pagtanggap sa katotohanan, pagpapasakop sa Diyos, hindi paggawa ng mga bagay-bagay sa isang pabasta-bastang paraan, o pagiging isang tapat na tao—hindi nila tinatanggap, inaamin, o binibigyan ng atensyon ang alinmang aspekto ng katotohanan, o pinabubulaanan at sinisiraan pa nga ang lahat ng aspekto ng katotohanan. Ito ang disposisyon ng pagiging tutol sa katotohanan, ito ay isang uri ng diwa. Anong uri ang kalalabasan ng diwang ito? Ang itaboy at itiwalag ng Diyos, at pagkatapos ay mamatay. Ang mga kahihinatnan ay napakaseryoso.

Nakatulong ba sa inyo ang pagbabahagi ngayon tungkol sa mga bagay na ito? (Oo. Alam ko kung ano ang mahusay na kakayahan at ang mahinang kakayahan, at mayroon akong kaunting tunay na pagkaunawa sa sarili kong kakayahan, at kaya kong sukatin nang tama ang sarili ko kapag nangyayari sa akin ang mga bagay-bagay. Hindi ako magiging mapagmataas at mag-aakalang mas matuwid ako kaysa sa iba, kundi gagampanan ko ang aking tungkulin sa isang praktikal na paraan.) Kahit anong aspekto pa ng katotohanan ang pagbahaginan natin, makakatulong ito sa inyong buhay pagpasok. Kung kaya ninyong tanggapin ang mga salitang ito at gamitin ang mga ito sa inyong pang-araw-araw na buhay, ang sinabi ko ay hindi mauuwi sa wala. Sa tuwing nauunawaan ninyo ang kaunting katotohanan, magiging mas tama ang paggawa ninyo sa mga bagay-bagay, at mabubuksan nang medyo mas malawak ang inyong landas. Kung kakaunting katotohanan ang alam ninyo at hindi ninyo nauunawaan nang malinaw ang aktuwal ninyong tayog at kakayahan, palagi kayong magiging mali sa paggawa sa mga bagay-bagay, palaging labis-labis ang pagtingin sa inyong sarili at sinusuri nang napakataas ang sarili ninyo, at ginagawa ang mga bagay-bagay batay sa mga kuru-kuro at imahinasyon ngunit nang hindi nalalaman, sa halip ay iniisip ninyo na kayo ay kumikilos batay sa katotohanan. Ituturing ninyo ang mga kuru-kuro at imahinasyon na ito bilang mga katotohanang prinsipyo. Ang paglihis sa mga bagay na ginagawa ninyo ay magiging labis na malaki. Kung ang mga kuru-kuro, imahinasyon, kaalaman, at pagkakatuto ng tao ay nangingibabaw sa puso ng mga tao, hindi nila hahanapin ang katotohanan. Kung ang katotohanan ay magiging pangalawa, pangatlo, o panghuli pa nga sa puso mo, kung gayon ano ang may kapangyarihan sa iyo? Ito ay ang iyong satanikong disposisyon at mga kuru-kuro, pilosopiya, kaalaman, at pagkakatuto ng tao. Ang mga bagay na ito ang may kataas-taasang kapangyarihan sa iyo, kaya ang gawaing ginagawa ng Diyos sa iyo ay hindi magiging epektibo. Kung ang mga salita ng Diyos at ang katotohanan ay hindi mo naging buhay sa kalooban mo, malayo ka pa rin sa pagiging ligtas. Hindi ka nakatungtong sa landas ng kaligtasan. Sa tingin mo ba hindi nababahala ang puso ng Diyos? Gaano kalaking habag ang dapat ipakita ng Diyos sa iyo upang ilagay ka sa landas ng kaligtasan? Kung kaya ninyong tumakas sa tradisyonal na kultura at kaalaman at satanikong pilosopiya, matutong sukatin ang lahat ng bagay na ito sa pamamagitan ng katotohanan batay sa mga salita ng Diyos, gamitin ang mga katotohanang prinsipyo bilang mga pamantayan sa pagsuri ng mga bagay-bagay, at gampanan ang mga tungkulin ninyo nang maayos, kayo ay tunay na magiging isang tao na taglay ang katotohanang realidad, isang tao na may kakayahang mamuhay nang nagsasarili. Sa kasalukuyan, wala kayo sa antas na ito, malayo pa kayo rito. Mayroon lang kayong munting buhay, at kailangan pa rin ninyong mamuhay sa habag, pagmamahal, at pagpaparaya ng Diyos. Ang ibig sabihin nito ay masyadong mababa ang tayog ninyo. Kung bibigyan ka ng isang gawain, magagawa mo ba itong tapusin nang nagsasarili? Magagawa mo ba nang maayos ang trabaho? Kung guguluhin mo ang mga bagay-bagay, ito ay paglaban sa Diyos at pagsira sa dangal ng Diyos. Kung nagawa mo ang kalahati ng trabaho mo, ngunit umalis ka para magsaya, hindi ba’t nagpapakita ito na ikaw ay hindi masyadong matatag? Nagpapakita ito na ikaw ay hindi maaasahang manggagawa at na hindi mo ginagawa nang maayos ang trabaho mo. Palagi mong kailangan ng mga tao na magbabantay at mangangasiwa sa iyo kung gagawin mo ang tungkulin mo. Ang ilang tao na nasa edad na 30 at 40 ay taglay pa rin ang ganitong karakter. Tapos na ang lahat sa kanila. Wala silang matutupad na kahit ano sa buhay nila. Kung ikaw ay nasa edad 20 at nananampalataya pa lang sa Diyos sa loob ng dalawa o tatlong taon, mapapatawad ka sa pagiging isang tao na mababa ang tayog. Ang kawalan ng katatagan, hindi maaasahan, palaging kailangang bantayan, protektahan, paalalahanan, hikayatin, at gabayan ng Diyos, palaging nangangailangan na matamasa ang mga biyayang ito ng Diyos, nabubuhay sa pamamagitan ng pagsandig sa mga biyayang ito, at walang kakayahang gumawa nang wala ang alinman sa mga bagay na ito, ito ay pagiging napakababa ng tayog. Kayo ay nasa kondisyong ito ngayon. Kung ang mga bagay-bagay ay hindi lubos na idedetalye sa inyo, minsan ay makakagawa kayo ng pagkakamali at magugulo ang inyong trabaho. Kung mayroong anumang maliit na bagay na hindi naipaliwanag sa inyo, maliligaw kayo, na isang palagiang alalahanin para sa iba. Sa panlabas, lahat kayo ay nasa hustong gulang, ngunit sa katunayan, wala kayong masyadong buhay sa inyong mga espiritu. Bagama’t mayroon kayong kaunting determinasyon at sinseridad na gampanan ang inyong mga tungkulin, at mayroon din kayong kaunting tunay na pananalig, napakaliit ng nauunawaan ninyo tungkol sa katotohanan. Sa pagganap sa inyong tungkulin, kayo ay lubos na nakasandig sa biyaya, mga pagpapala, gabay, at mga paalala ng Diyos para magpatuloy. Anumang kulang at hindi ito magiging tama. Kaya, aling aspekto ng matuwid na disposisyon ng Diyos ang naipapamalas sa inyo? Ang Kanyang masaganang habag, at siyempre ito ang prinsipyo ng gawain ng Diyos. Bakit hindi pa rin ninyo natatamasa ang mga pagsubok at pagpipino ng Diyos? Ito ay dahil hindi kayo nagtataglay ng gayong tayog. Napakaliit ng inyong tayog, napakaliit ng nauunawaan ninyo sa katotohanan, hindi ninyo naaabot ang kalaliman ng anuman, nalilito kayo kapag may nangyayari, hindi ninyo alam kung saan magsisimula, palagi ninyong pinag-aalala ang mga tao, at, kahit anong tungkulin ang ginagampanan ninyo, kailangan kayong turuan ng ibang tao na gawin ito nang paunti-unti, na nangangailangan ng sobrang pagsisikap sa panig ng iba. Kailangang ipaliwanag ang lahat sa inyo at ulitin nang higit sa isang beses, kung hindi, hindi ito magiging maayos. Kailangang sabihin ang mga ordinaryong bagay nang dalawa o tatlong ulit, ngunit pagkaraan ng ilang sandali, makakalimot kayo at kailangan itong ulitin nang maraming ulit pa. Anong uri ng tao ito? Ito ay isang taong magulo ang isip na hindi inilalagay ang puso o isip niya sa ginagawa niya—kahit ang kanyang trabaho ay hindi pasok sa pamantayan. Mauunawaan ba ng gayong mga tao ang katotohanan? Tiyak na hindi magiging madali para sa kanila na maunawaan ang katotohanan dahil napakahina ng kakayahan nila at hindi nila kayang umangat sa antas ng katotohanan. Ang ilang tao ay maliit ang tayog, ngunit kaya nilang matuto ng isang bagay pagkatapos nila itong madaanan ng isa, dalawa, o tatlong beses. Kung kaya nilang intindihin, unawain, at arukin ang katotohanan pagkatapos marinig ang pagbabahagi tungkol sa katotohanan, sila ay mga taong may kakayahan. Hindi malaking problema ang magkaroon ng kakayahan kahit na mababa ang tayog. Ito ay nauugnay lang sa lalim ng karanasan ng gayong mga tao, at ito ay direktang nauugnay sa lalim ng kanilang pag-unawa sa katotohanan. Pagkatapos ng mas maraming karanasan at mas malalim na pag-unawa sa katotohanan, ang tayog nila ay likas na lalago.

Marso 2, 2019


Ang Pagpapahalaga sa mga Salita ng Diyos ang Pundasyon ng Pananampalataya sa Diyos

Una, makikinig tayo sa isang himno ng mga salita ng Diyos: “Sundin ang mga Salita ng Diyos at Hindi Ka Maliligaw.”

1  Umaasa ang Diyos na makakaya ninyong kumain at uminom nang nagsasarili, at lagi kayong mabubuhay sa liwanag ng presensya ng Diyos, at palaging nananatili sa mga salita ng Diyos sa inyong buhay; saka lamang kayo mabababad sa mga salita ng Diyos. Sa bawat salita at gawa mo, ang mga salita ng Diyos ang tiyak na gagabay sa iyo pasulong. Kung tapat kang lalapit sa Diyos sa ganitong antas, at palaging makikipagbahaginan sa Diyos, kung gayon ay wala kang gagawin na mauuwi sa kalituhan o mag-iiwan sa iyo nang hindi alam ang gagawin. Siguradong makakatabi mo ang Diyos, lagi kang makakakilos alinsunod sa salita ng Diyos.

2  Sa bawat tao, pangyayari, at bagay na nakakaharap mo, ang salita ng Diyos ay magpapakita sa iyo anumang oras, ginagabayan ka na kumilos alinsunod sa Kanyang mga layunin at sumunod sa Kanyang salita sa lahat ng ginagawa mo. Aakayin ka ng salita ng Diyos nang pasulong sa bawat kilos mo; hindi ka kailanman maliligaw, at magagawa mong mamuhay sa bagong liwanag, na may higit at mas bagong mga kaliwanagan. Hindi mo maaaring gamitin ang mga kuru-kuro ng tao para pag-isipang mabuti ang dapat mong gawin; dapat kang magpasakop sa paggabay ng salita ng Diyos, magkaroon ng malinaw na puso, maging tahimik sa harapan ng Diyos, at lalo pang magnilay-nilay. Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.

3  Maniwala na tiyak na ang Diyos ang iyong Makapangyarihan sa lahat. Dapat kang magkaroon ng masidhing paghahangad para sa Diyos, sabik na naghahanap habang tumatanggi sa mga pagdadahilan, intensyon, at panlalansi ni Satanas. Huwag masiraan ng loob. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng panloob na hadlang mo.

—Pagbabahagi ng Diyos  

Katatapos ninyo lang patugtugin ang himnong “Sundin ang mga Salita ng Diyos at Hindi Ka Maliligaw.” Matapos mapakinggan ang himnong ito, nagkamit ba kayo ng anumang liwanag o landas ng pagsasagawa? Sa aling mga salita kayo nakatanggap ng inspirasyon at liwanag? “Sundin ang mga Salita ng Diyos at Hindi Ka Maliligaw”—tama ba ang mga salitang ito? Katotohanan ba ang mga ito? (Oo.) Aling mga linya mula sa himnong ito ang partikular na makakatulong sa iyong karanasan sa totoong buhay? Simulan ang pagbabasa sa linyang: “Huwag mainip para sa mga solusyon sa mga bagay na hindi mo nauunawaan.” (“Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso. Maniwala na tiyak na ang Diyos ang iyong Makapangyarihan sa lahat. Dapat kang magkaroon ng masidhing paghahangad para sa Diyos, sabik na naghahanap habang tumatanggi sa mga pagdadahilan, intensyon, at panlalansi ni Satanas. Huwag masiraan ng loob. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng panloob na hadlang mo.”) Aling mga linya sa siniping bahaging ito ang nagbibigay ng landas ng pagsasagawa? Alin sa mga ito ang mga prinsipyo ng pagsasagawa para sa pagharap sa mga sitwasyon sa totoong buhay na ipinabatid ng Diyos sa tao? Kaya ba ninyong hanapin ang mga ito? Ang mga pahayagan, lathalain, at iba’t ibang aklat na binabasa ng mga tao, lahat ng ito ay may mga bahagi na itinuturing nilang mahalaga. Aling mga bahagi ito? Ang mga bahaging pinapahalagahan ng mga tao, ang mga bahaging iniisip ng mga tao na pinakamahalaga, at ang mga bahaging nagbibigay ng mahahalagang impormasyon na kailangang malaman ng mga tao sa pang-araw-araw nilang mga buhay. Kaya aling mga bahagi sa sipi na ito ng mga salita ng Diyos ang karapat-dapat na bigyang-pansin? Aling mga bahagi ang nagsasaad ng mga hinihingi ng Diyos para sa mga tao? Alin ang naglalaman ng mga prinsipyong tinukoy ng Diyos para isagawa at sundin ng mga tao kapag humaharap sila sa mga sitwasyon sa pang-araw-araw nilang mga buhay? Nakikita ba ninyo kung alin ang mga ito? (Hindi masyado.) Basahin ninyo itong muli. (“Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso. Maniwala na tiyak na ang Diyos ang iyong Makapangyarihan sa lahat. Dapat kang magkaroon ng masidhing paghahangad para sa Diyos, sabik na naghahanap habang tumatanggi sa mga pagdadahilan, intensyon, at panlalansi ni Satanas. Huwag masiraan ng loob. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng panloob na hadlang mo.”) Nauunawaan ba ninyo ang kahulugan ng bawat linya sa siping ito? (Oo.) Isinulat sa mga simpleng salita na madaling maunawaan ang siping ito. Hindi ito abstrakto. Madaling unawain ang literal na kahulugan ng mga salitang ito, kaya ano ang prinsipyong nakapaloob sa mga ito? Mahahanap ba ninyo ito kapag binabasa ninyo ang mga salitang ito? Ano ba ang isang prinsipyo? Sa mas masaklaw na pananalita, ang mga salita ng Diyos at katotohanan ay mga prinsipyo. Subalit, medyo hungkag pakinggan kapag ganito ang pagkakasabi at medyo abstrakto pa nga. Para maging mas partikular, ang isang prinsipyo ay ang landas at pamantayan ng pagsasagawa na dapat mayroon ang isang tao kapag ginagawa niya ang mga bagay-bagay. Ito ang tinatawag nating isang prinsipyo. Ngayon naman, ano ang prinsipyo sa siping ito? Para maging tumpak, naglalaman ang siping ito ng landas ng pagsasagawa. Sinabi na ng Diyos sa mga tao kung papaano magsasagawa at kung papaano kikilos kapag nangyayari sa kanila ang mga bagay-bagay. Basahing muli ang siping ito at pakinggang mabuti ang mga salita. (“Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso. Maniwala na tiyak na ang Diyos ang iyong Makapangyarihan sa lahat. Dapat kang magkaroon ng masidhing paghahangad para sa Diyos, sabik na naghahanap habang tumatanggi sa mga pagdadahilan, intensyon, at panlalansi ni Satanas. Huwag masiraan ng loob. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng panloob na hadlang mo.”) Nabasa na ninyong lahat nang tatlong beses ang siping ito. Tumatak ba ito sa isip ninyo? Pagkatapos itong mabasa nang tatlong beses, may naramdaman ba kayong kakaiba kaysa noong pinapakinggan ninyo ang awiting ito nang hindi ito pinagtutuunang mabuti ng pansin gaya ng normal ninyong ginagawa? (Mayroon.) Sa siping ito, anong mga prinsipyo ng pagsasagawa ang nahahanap at naiintindihan ninyo? Anong aspekto ng katotohanan ang inilalahad dito ng Diyos? May kaugnayan ang aspektong ito ng katotohanan sa isang prinsipyo ng pagsasagawa, pero ano nga ba mismo ang prinsipyo rito? Anong uri ng mga totoong isyu ang tinatalakay nito? Tumatalakay sa totoong isyu ang unang linya—tinatalakay rito ang mga bagay na hindi ninyo nauunawaan. Kabilang sa mga bagay na ito na hindi ninyo nauunawaan ang mga isyung may kaugnayan sa katotohanan, sa inyong pagsasagawa, sa pagbabago ng disposisyon, sa mga problemang may kaugnayan sa larangan ng inyong trabaho at sa mga personal na kalagayang nararanasan ninyo habang ginagawa ninyo ang inyong tungkulin, pati na ang isyu ng kung paano kikilatisin ang diwa ng mga tao, at iba pa. Talaga namang nangyayari ang gayong mga bagay sa paligid mo, at nakita at narinig mo na ang mga ito. Subalit hindi mo nauunawaan ang diwa ng mga isyung ito o ng mga katotohanang nauugnay sa mga ito, at lalong hindi mo nalalaman ang landas ng pagsasagawa at ang mga prinsipyong may kaugnayan dito. Natural lang na hindi mo rin alam ang mga layunin ng Diyos sa usaping iyon, at sa iba pang gayong mga bagay. Kapag hindi naiintindihan, nalalaman, o nakikilatis ng isang tao ang mga bagay na ito, ang mga ito ang nagiging pinakamalaki niyang suliranin, at dapat malutas ang mga ito batay sa mga salita ng Diyos—“Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas.” Maraming bagay ang hindi mo nauunawaan, ang mga bagay sa mundong nasa labas at ang mga bagay sa loob ng sambahayan ng Diyos. Dahil hindi mo nauunawaan ang mga bagay na ito, ano ang dapat mong gawin? Una, dapat mong hanapin ang katotohanan at tingnan kung ano ang nakasaad sa salita ng Diyos at kung anong mga katotohanang prinsipyo ang masusumpungan doon. Dapat maingat mo itong pag-isipan, at basahin ang mga salita ng Diyos nang maraming beses. Una, hanapin mo ang realidad ng katotohanan, at pagkatapos ay unawain kung ano ang hinihingi ng Diyos sa iyo, sunod, tukuyin mo ang mga prinsipyo para sa pagsasagawa ng katotohanan—sa ganoong paraan, magiging madali para sa iyo na maunawaan ang katotohanan. Ito ang proseso ng pagbabasa ng mga salita ng Diyos para hanapin ang katotohanan. Kaya mo bang unawain ang mga sinabi Ko? (Oo.) Inihanda ng Diyos ang iyong kapaligiran, at ang mga tao, pangyayari, at bagay sa paligid mo. Kaya, ano ang saloobin ng Diyos patungkol dito? Makikita mo ito sa salita ng Diyos. Sinasabi sa iyo ng Diyos na huwag mainip para sa mga solusyon, huwag magmadaling bigyan ng pakahulugan ang mga bagay-bagay, magtukoy, o gumawa ng anumang paghusga. Bakit ganito? Dahil hindi mo pa nauunawaan ang pangyayaring ito na inihanda ng Diyos para sa iyo. Kapag sinasabi sa iyo ng Diyos na huwag kang magmadali, ano ang ibig nitong sabihin? Ibig sabihin nito ay nangyari na ang kaganapang ito, na inilatag ito ng Diyos sa harapan mo at inilagay ka sa kapaligirang ito, at napakalinaw ng saloobin ng Diyos. Sinasabi sa iyo ng Diyos na, “Hindi Ako nagmamadaling maunawaan mo nang mabilis kung ano ang nangyayari sa sitwasyong ito. Hindi Ako nagmamadali na magbigay ka kaagad ng pasya, magbigay ng iyong kongklusyon, o maghain ng anumang uri ng solusyon para dito.” Hindi pamilyar sa iyo ang bagay na ito at hindi mo ito nauunawaan, isa itong bagay na hindi mo pa kailanman nakaharap, at isa itong aral na hindi mo pa natututunan, higit pa rito, wala kang kaalamang batay sa karanasan o praktikal na kabatiran ukol dito, at hinding-hindi mo pa ito naranasan noon, kaya hindi ka pinagmamadali ng Diyos na makaisip ng sagot para dito. Itinatanong ng ilang tao: “Dahil inihanda na ng Diyos ang kapaligirang ito, bakit hindi Siya nagmamadaling makita ang mga resulta nito?” Nakikita rin dito ang mga layunin ng Diyos. Ang layon ng Diyos sa paghahanda ng mga kapaligiran ay hindi para makabuo ka kaagad ng teoretikal na paghusga o kongklusyon tungkol dito. Gusto ng Diyos na maranasan mo ang gayong kapaligiran at pangyayari, at gusto Niyang mapahalagahan mo ang mga tao, pangyayari, at bagay na nilalaman nito, nang sa gayon ay matutunan mo ang aral ng pagpapasakop sa Diyos. Sa sandaling matamo mo na ang gayong pagpapahalaga at personal na karanasan, magiging makabuluhan sa iyo ang pangyayaring ito, at magkakaroon ito ng malaking saysay at halaga para sa iyo. Sa bandang huli, pagkatapos mong maranasan ang bagay na ito, ang matatamo mo ay hindi isang teorya, kuru-kuro, imahinasyon, o paghatol, ni hindi nga isang kaalamang buhat sa karanasan o isang aral na ibinuod ng tao, kundi isang personal, at direktang karanasan, at tunay na kaalaman ukol dito. Magiging malapit ang kaalamang ito sa katotohanan o magiging alinsunod ito sa katotohanan. Sa pamamagitan ng pagdanas sa gayong mga bagay, makikita mo na ang saloobin ng Diyos ukol sa tao ay napakalinaw at ipinahayag sa paraang madaling maintindihan. Para sa Diyos, hindi Siya nagmamadali na ibigay mo kaagad ang iyong sagot o ipasa ang iyong tugon. Gusto ng Diyos na maranasan mo ang kapaligirang ito. Ito ang saloobin Niya. At dahil ito ang saloobin ng Diyos, mayroon Siyang hinihinging pamantayan para sa tao. Ang pamantayang ito ay isang prinsipyong dapat isagawa ng mga tao. Ano ba ang isang prinsipyo ng pagsasagawa? Ito ang hakbangin, metodo, at mga kaparaanan na ginagamit mo kapag nahaharap ka sa isang partikular na pangyayari. Kapag nauunawaan mo ang layunin at saloobin ng Diyos ukol sa isang pangyayari, dapat mong isagawa ang mga hinihingi ng Diyos. At ano ang mga hinihingi sa iyo ng Diyos? Sinabi ng Diyos na, “Huwag mainip para sa mga solusyon.” May pinagmulan ang “Huwag mainip para sa mga solusyon.” Kaya bakit nagtatakda ang Diyos ng gayong hinihinging pamantayan sa tao? Malinaw ba sa inyo ang puntong ito? Ito ay dahil isa kang ordinaryong tao. Hindi ka isang superman, ang pag-iisip mo ay katulad ng sa isang normal na tao. Isa kang pangkaraniwang tao. Kahit mabuhay ka pa nang hanggang apatnapu, limampu, o kahit walumpung taon, patuloy ka pa ring lalago. Hindi ka habambuhay na mananatili sa kalagayang gaya noong ipinanganak ka. Ang kasalukuyan mong mga karanasan, kaalamang batay sa karanasan, pagpapahalaga, ang mga bagay na nakikita at naririnig mo, ang mga karanasan mo sa buhay, at iba pa—lahat ng ito—pati na ang lahat ng bagay na nalalaman at nauunawaan mo sa iyong puso at isip, ito ang lahat ng naipong mga resultang bunga ng ilang taon ng paghulma. Ang tawag dito ay normal na pagkatao. Ito ang proseso ng normal na paglago ng tao na itinakda ng Diyos para sa tao at ito ay isang pagpapamalas ng normal na pagkatao. Kaya, kapag may nakaharap kang isang bagay na hindi mo nauunawaan, isang bagay na hindi pamilyar sa iyo, hindi hinihingi ng Diyos na magbigay ka kaagad ng sagot dito, at tumugon nang napakabilis sa bagay na ito na para bang isa kang robot. Dahil sabay-sabay na ipinapasok ng isang robot ang lahat ng impormasyon sa memorya nito, kapag hiningan mo ito ng sagot, tumutugon ito pagkatapos ng isang paghahanap—basta’t matatagpuan ang sagot sa memorya nito. Hindi ito katulad ng sa mga normal na tao. Kahit kapag naranasan na nila ang isang bagay noon, hindi tiyak na nasa memorya na nila ito. Pagdating sa mga tao, nagtataglay lang sila ng mga bagay na may kaugnayan sa normal na pagkatao gaya ng kaalamang batay sa karanasan, mga eksperyensya, karanasan sa buhay, at tunay na direktang kaalaman, na ginagawa silang iba mula sa mga superman, robot, at taong may espesyal na kapangyarihan.

Nagtakda ang Diyos ng mga hinihinging pamantayan para sa mga tao batay sa kung ano ang kailangan at nararapat taglayin ng mga may normal na pagkatao, at itinuro Niya ang isang landas ng pagsasagawa. Ano ang landas na ito ng pagsasagawa? Huwag mainip para sa mga solusyon sa mga bagay na hindi mo nauunawaan. Sinasabi nito sa iyo na walang silbing magmadali kang makahanap ng mga solusyon. Bakit? Isa ka lamang ordinaryong tao. Bagama’t maaaring may kaunti kang kaalamang batay sa karanasan at pagpapahalaga mula sa mga dati mong karanasan, kung mangyayari ulit ang ganoong bagay sa hinaharap, baka hindi mo magawang lubos na maintindihan ang mga layunin ng Diyos, magsagawa nang ganap na alinsunod sa katotohanan, o makakuha ng mga perpektong marka. Mas malamang na hindi mo magawa ang mga ito pagdating sa mga bagay na hindi mo nauunawaan, kaya sa mga pagkakataong iyon, lalong hindi ka dapat magmadali na makahanap ng solusyon. Ano ang ipinapaunawa sa mga tao ng tagubiling huwag mainip para sa mga solusyon? Ang punto rito ay ang maipaunawa sa mga tao kung ano ang normal na pagkatao. Hindi katangi-tangi, di-pangkaraniwan, o espesyal ang normal na pagkatao. Ang pagpapahalaga, kaalamang batay sa karanasan, pagkilala, at pagkakaarok ng mga tao ukol sa iba’t ibang bagay, pati na ang kanilang mga pananaw ukol sa diwa ng iba’t ibang uri ng mga tao, ay nakakamit lahat sa pamamagitan ng kanilang pagdanas sa iba’t ibang kapaligiran, tao, pangyayari, at bagay. Ito ang normal na pagkatao. Walang mahiwaga tungkol sa bagay na ito, at isa itong pagsubok na hindi mapapangibabawan ninuman. Kung nais mong higitan ang mga batas na ito na ginawa ng Diyos para sa tao, hindi magiging normal iyon. Sa isang banda, ipapakita lamang nito na hindi mo alam kung ano ang normal na pagkatao. At sa kabilang banda, ibubunyag nito ang labis mong kayabangan at kawalan ng praktikalidad. Sinabihan na ng Diyos ang mga tao na huwag mainip para sa mga solusyon sa mga bagay na hindi nila nauunawaan. Dahil isa kang normal na tao, kailangan mo ang Diyos para maghanda pa ng mas maraming kapaligiran para sa iyo, nang sa gayon ay maranasan, mapahalagahan, at makilala mo ang katiwaliang ipinapakita ng tao roon, at para mapahalagahan mo rin ang mga layunin ng Diyos sa pamamagitan ng mga tao, pangyayari, at bagay na ito. Ito ang dapat gawin ng mga taong may normal na pagkatao. Kaya ngayon, anong landas ng pagsasagawa ang makikita sa “Huwag mainip para sa mga solusyon sa mga bagay na hindi mo nauunawaan”? (Huwag mainip para sa mga solusyon.) Kapag nahaharap sa isang sitwasyon ang isang tao at hindi niya makilatis o maunawaan ito, kapag hindi pa niya ito kailanman nakaharap o napag-isipan, at kapag imposible para sa kanya na mailarawan man lang sa isipan kung paano lutasin ang bagay na ito sa pamamagitan ng pagsalalay sa kuru-kuro ng tao, ano ang dapat niyang gawin? Ano ang prinsipyong hinihingi ng Diyos? (Huwag mainip para sa mga solusyon.) Hinihingi ito ng Diyos sa iyo, kaya paano ka ba dapat magsagawa? Anong saloobin ang dapat mayroon ka sa pagharap sa gayong mga bagay? Kapag nakakaharap ng mga taong may taglay na normal na pagkatao ang mga bagay na hindi nila makilatis, hindi maintindihan, at wala silang anumang karanasan ukol dito, o kahit ang mga sitwasyon na wala silang anumang magawa, dapat muna silang magkaroon ng wastong saloobin at sabihing, “Hindi ko naiintindihan, hindi ko makilatis, at wala akong anumang karanasan ukol sa ganitong uri ng bagay, hindi ko rin alam kung ano ang aking gagawin. Isa lamang akong ordinaryong tao, kaya may mga limitasyon sa kung ano ang kaya kong makamit. Hindi nakakahiya kung hindi ko man makilatis o maintindihan ang ilang bagay, at lalong hindi nakakahiya kung wala man akong karanasan sa mga ito.” Kapag napagtanto mo na hindi ito nakakahiya, iyon na ba ang katapusan ng problema? Malulutas na ba ang problema? Ang hindi pag-aalala na mabigyan ng kahihiyan ang iyong sarili ay isa lamang pagkaunawa at saloobin na maaaring iukol ng mga tao sa gayong mga bagay. Hindi ito katulad ng pagsasagawa ayon sa mga hinihingi ng Diyos. Kaya paano makapagsasagawa ang isang tao ayon sa mga hinihingi ng Diyos? Sabihin nang iniisip mo na, “Hindi ko pa kailanman naranasan ang ganitong uri ng bagay, at hindi ko ito makilatis. Hindi ko alam kung ano ang kahulugan ng paghahanda ng Diyos ng gayong kapaligiran, o kung ano ang kalalabasang dapat nitong makamit. Hindi ko rin alam ang saloobin ng Diyos. Samakatwid, wala akong makitang dahilan para intindihin ko pa ito. Hahayaan ko na lang ito, at hindi papansinin”—ano ang masasabi mo sa gayong saloobin? Saloobin ba ito ng paghahanap ng katotohanan? Saloobin ba ito ng pagsasagawa ayon sa mga layunin ng Diyos? Saloobin ba ito ng pagsunod sa salita ng Diyos? (Hindi.) Kapag nahaharap ang ibang tao sa gayong sitwasyon, iniisip nila na, “Hindi ko makilatis o maintindihan ang bagay na ito, at hindi ko pa ito kailanman naranasan. Hindi ito kailanman naituro sa mga klase ko sa unibersidad. May master’s degree ako, isang Ph.D., at nagtrabaho pa nga ako bilang propesor—kung hindi ko ito maunawaan, sino pa kaya ang makakaunawa rito? Hindi ba’t masyadong nakakahiya na malaman ng lahat ng tao na hindi ko ito makilatis at na wala akong karanasan ukol dito? Hindi ba’t hahamakin nila akong lahat? Hindi, hindi ko maaaring sabihin na isa itong bagay na hindi ko makilatis. Dapat kong sabihin na, ‘Hinggil sa ganitong mga bagay, bumaling ka sa salita ng Diyos, maghanap, at makikita mo ang kasagutan.’ Mas gugustuhin ko pang mamatay kaysa amining hindi ko makilatis o maintindihan ito.” Ano ang masasabi ninyo sa ganitong saloobin? (Hindi ito maganda.) Ano ba ang tingin ng taong ito sa sarili niya? Ang tingin niya sa sarili niya ay isang santo, isang perpektong tao. Iniisip niya, “May mga bagay nga kayang hindi nauunawaan o nakikilatis ng isang kagaya kong kagalang-galang na estudyante sa unibersidad, isang kilalang iskolar, may master’s degree at Ph.D., at isang dakila at sikat na tao? Imposible! At kung mayroon man, isa itong bagay na walang sinuman sa inyo ang makakaunawa, kaya hindi iyon problema. Kahit hindi ko pa ito makilatis, siguradong hindi ako papayag na malaman ninyo iyon. ‘Hindi ko ito makilatis,’ ‘Hindi ko maintindihan,’ ‘Hindi ko kaya,’ ang gayong mga salita ay hinding-hindi dapat lumabas sa aking bibig!” Anong uri ng tao ito? (Isang mapagmataas na tao.) Isa itong taong mapagmataas at palalo na wala sa katwiran. Kung babasahin ng ganitong uri ng tao ang mga salitang “Huwag mainip para sa mga solusyon sa mga bagay na hindi mo nauunawaan,” magtatamo ba siya ng landas ng pagsasagawa? Makakatanggap kaya siya ng kislap ng inspirasyon? Kung hindi, mawawalan ng saysay ang pagbabasa niya ng mga salitang ito. Payak ang pagkakasulat sa mga salitang ito at madaling unawain, kaya bakit hindi niya maunawaan ang mga ito? Walang silbi ang mahabang panahong iyon na ginugol mo sa pag-aaral at pagkatuto ng mga salita. Kung hindi mo man lang maunawaan ang simple at tuwirang mga salitang ito, tunay na wala kang silbi!

Ngayon, tingnan ulit natin kung anong landas ng pagsasagawa ang nakapaloob sa linyang “Huwag mainip para sa mga solusyon sa mga bagay na hindi mo nauunawaan.” Una sa lahat, dapat kang magkaroon ng saloobing hindi kinaiinipan ang mga solusyon, sa halip, kilalanin mo muna kung ano ang maaaring makamit ng likas mong mga kakayahan, kilalanin kung ano ang normal na pagkatao, at unawain kung ano ang ibig ipakahulugan ng Diyos kapag nagsasalita Siya tungkol sa normal na pagkatao. Dapat mong maunawaan kung ano talaga ang ibig ipakahulugan ng Diyos kapag sinasabi Niya na ayaw Niyang maging mga superman o mahiwaga, at di-pangkaraniwang indibidwal ang mga tao, at na gusto lang Niyang maging mga regular na tao ang mga ito. Dapat mo munang maunawaan ang mga bagay na ito. Walang saysay na magkunwaring nalalaman mo ang mga bagay na hindi mo naman talaga nauunawaan. Kahit gaano ka pa magkunwari, hindi mo pa rin malalaman ang mga ito. Kahit maloko mo pa ang iba, hindi mo malilinlang ang Diyos. Kapag nangyayari sa iyo ang gayong mga bagay, kung hindi mo nauunawaan ang mga iyon, sabihin mo na lang na hindi mo nauunawaan ang mga iyon. Dapat magkaroon ka ng tapat na saloobin at nagpipitaganang puso, at hayaan ang mga taong nasa paligid mo na makita na may mga bagay na hindi mo alam at hindi mo nakikilatis, mga bagay na hindi mo pa naranasan, at na ikaw ay isa lamang ordinaryong tao, walang ipinagkaiba sa iba pang tao. Walang nakakahiya roon. Pagpapamalas ito ng normal na pagkatao, at dapat mong tanggapin ang katunayang ito. Pagkatapos mong tanggapin ang katunayang ito, ano na ang kasunod? Sabihin mo ito sa lahat, sabihin mong, “Hindi ko pa naranasan ang bagay na ito kailanman, hindi ko ito makilatis, at hindi ko alam kung ano ang aking gagawin. Katulad lang ninyo ako, bagama’t posibleng nahihigitan ko kayo sa isang aspekto: Nakita ko na ang liwanag at nahanap ko na ang landas ng pagsasagawa sa mga salita ng Diyos, may pag-asa ako, at alam ko kung paano magsasagawa.” Saan nakasalig ang pag-asang ito? Nakasalig ito sa mga salita ng Diyos na: “Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.” Ibig sabihin nito ay isapuso ang usapin, at dalhin ito sa harapan ng Diyos paminsan-minsan para hanapin. Dapat mong isapuso ang usapin, gawin mo itong isang uri ng personal na pasanin para maunawaan mo ang katotohanan at ang layunin ng Diyos na nakapaloob dito, at gawin mo itong responsabilidad mo at ang direksyon at layon ng iyong paghahanap. Kung magsasagawa ka sa ganitong paraan, lalapit ka sa Diyos, magagawa mong lutasin ang problema mo, at makakapasok ka sa realidad ng mga salitang ito. Paano mo ba ito dapat partikular na isagawa? Dapat kang lumapit sa Diyos para manalangin at maghanap, at dapat ka ring maghanap ng mga oportunidad para ibahagi ang bagay na ito habang nagbabahagi ka sa mga pagtitipon, at para makipagbahaginan tungkol dito kasama ng lahat at pagbulay-bulayan ito nang magkakasama. “Dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.” Dapat maging tapat at totoo ang iyong puso. Hindi mo dapat iraos lang ito at hindi ka dapat kumilos nang pabasta-basta, at dapat totoo sa puso mo ang mga bagay na sinasabi mo. Dapat tumanggap ka ng pasanin ukol sa bagay na ito, at magkaroon ng pusong nagugutom at nauuhaw sa katuwiran, na gustong maunawaan ang layunin ng Diyos sa bagay na ito at makilatis ang diwa ng bagay na ito, habang ninanais na lutasin ang mga problema at kalituhan na kinakaharap ng mga tao kapag nakahaharap nila ang bagay na ito, pati na ang mga problemang tulad ng sarili mong tiwaling disposisyon o ang iba’t ibang abnormal na kalagayan. “Dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.” Isa itong kompletong landas ng pagsasagawa na sinabi ng Diyos sa tao. Ano ang nakikita mo sa linyang ito? Na ang layon ng Diyos sa paghahanda ng mga kapaligiran para sa mga tao ay, sa isang banda, para bigyan sila ng kakayahang maranasan ang iba’t ibang bagay mula sa maraming perspektiba, upang matuto ng mga aral mula sa mga ito, at makapasok sa iba’t ibang katotohanang realidad ng mga salita ng Diyos, sa gayon ay pinayayaman ang kanilang mga karanasan, at tinutulungan silang magkaroon ng mas komprehensibong pagkaunawa sa Diyos, sa kanilang sarili, sa mga kapaligiran, at sa sangkatauhan. Sa kabilang banda, sa pamamagitan ng paghahanda ng ilang espesyal na kapaligiran at pagsasaayos ng ilang espesyal na aral para sa mga tao, nilalayon ng Diyos na mapanatili nila ang isang normal na ugnayan sa Kanya at mas madalas na lumapit sa harapan Niya, sa halip na mamuhay sa sarili nilang mga kuru-kuro at imahinasyon. Kung sinasabi ng mga tao na nananampalataya sila sa Diyos, ngunit ang ginagawa nila ay walang kinalaman sa Diyos o sa katotohanan, kung gayon ay nagbabadya iyon ng problema. Samakatwid, sa mga kapaligirang inihahanda ng Diyos, ang mga tao ay, sa katunayan, napakapasibo at sapilitang dinadala sa harap ng Diyos ng Diyos Mismo. Ipinapakita nito ang masisidhing layunin ng Diyos. Habang mas kulang ang iyong pagkaunawa tungkol sa isang bagay, mas dapat kang magkaroon ng isang may-takot-sa-Diyos at debotong puso, at madalas na lumapit sa harapan ng Diyos para hanapin ang mga layunin ng Diyos at ang katotohanan. Dahil mismo sa hindi mo nauunawaan kaya kailangan mo ang kaliwanagan at gabay ng Diyos. Sa mismong mga bagay na hindi mo nauunawaan mo kailangang hayaan ang Diyos na mas gumawa sa iyo. Ipinapakita nito ang masisidhing layunin ng Diyos. Habang mas madalas kang lumalapit sa harapan ng Diyos, mas mapapalapit ang iyong puso sa Diyos. At hindi ba’t totoo na habang mas malapit ang iyong puso sa Diyos, mas magkakaroon ka ng Diyos sa puso mo? Habang mas mayroong Diyos ang isang tao sa kanyang puso, mas umaayon ang kanyang mga paghahangad at ang landas na kanyang tinatahak sa mga layunin ng Diyos, at mas bumubuti ang kanyang panloob na kalagayan. Habang mas nagiging malapit ang iyong ugnayan sa Diyos, mas nagagawa mong madalas na lumapit sa harapan Niya at mag-alay ng isang sinserong puso, at mas nagiging tunay ang iyong pananalig sa Kanya. Kasabay nito, ang iyong paggampan ng tungkulin, at ang iyong mga kilos at sariling asal, ay pinamamahalaan ng pagpipigil. Paano lumilitaw ang gayong pagpipigil? Lumilitaw ito kapag madalas na nananalangin ang mga tao sa Diyos, hinahanap ang katotohanan, at tinatanggap ang masusing pagsisiyasat ng Diyos. Ito ang pinakamahalagang bagay. Kaya, sa anong konteksto at sa anong mga kondisyon maaaring tanggapin ng isang tao ang masusing pagsisiyasat ng Diyos? (Kapag mayroon siyang normal na kaugnayan sa Diyos.) Tama iyan, kapag mayroon siyang normal na kaugnayan sa Diyos. Kung may normal kang kaugnayan sa Diyos, hindi ba’t mangangahulugan ito na nasa puso mo ang Diyos at malapit na malapit ka sa Kanya? Mangangahulugan ito na laging may puwang ang Diyos sa puso mo, at na inookupa ng Diyos ang isang napakaprominenteng posisyon sa puso mo. Bunga nito, lagi mong iisipin ang Diyos, iisipin ang salita ng Diyos, iisipin ang pagkakakilanlan at diwa ng Diyos, iisipin ang kataas-taasang kapangyarihan ng Diyos, at iisipin ang lahat ng bagay na sa Diyos. Sa madaling salita, ang Diyos ang mag-uumapaw sa puso mo, at magkakaroon ang Diyos ng napakataas na posisyon sa puso mo. Kung ang Diyos ang pumupuno sa puso mo, magkakaroon ka ng normal na kaugnayan sa Diyos, magagawa mong tanggapin ang masusing pagsisiyasat ng Diyos, at kasabay nito, magkakaroon ka rin ng may-takot-sa-Diyos na puso. Saka mo lamang magagawang kumilos nang may pagpipigil. Isang simpleng pangungusap ang “Dalhin ang gayong mga bagay sa harapan ng Diyos nang mas madalas,” pero naglalaman ito ng patung-patong na kahulugan. Naglalaman ito ng mga layunin ng Diyos para sa sangkatauhan at ang saloobin na hinihingi ng Diyos sa mga tao sa kanilang pagkilos, habang ipinababatid din ang mga hinihingi ng Diyos sa sangkatauhan. Kaya naman, ano ang mga hinihingi ng Diyos sa sangkatauhan? Na huwag kang sumuko, tumakas, o magkaroon ng saloobing walang pakialam sa mga bagay na nangyayari sa iyo. Ano ang dapat mong gawin kung nahaharap ka sa isang bagay na hindi mo naiintindihan at hindi lubos na nauunawaan, o hindi mo mapagtagumpayan, o nakapagpapahina pa nga sa iyo? Huwag mainip para sa mga solusyon. Hindi pinupuwersa ng Diyos ang isda na mamuhay sa lupa. Hindi kailanman hinihingi ng Diyos sa mga tao na gawin ang mga bagay na higit sa kakayahan ng tao. Ang mga ipagagawa ng Diyos sa iyo at ang mga bagay na hinihingi Niya sa iyo ay pawang mga bagay na maaaring makamit, matamo, at maisakatuparan ng mga taong may normal na pagkatao. Samakatwid, hinding-hindi hungkag o malabo ang mga pamantayan na hinihingi ng Diyos sa tao. Ang mga hinihingi ng Diyos sa tao ay isa lamang pamantayan na sumasaklaw sa kung ano ang maaaring makamit ng mga taong may normal na pagkatao. Kung lagi mong susundin ang iyong mga imahinasyon, at gusto mong maging mas mahusay, magaling, at may kakayahan kaysa sa iba, kung gusto mong laging higitan ang iba, kung gayon ay nagkamali ka ng pagkaunawa sa ibig ipakahulugan ng Diyos. Madalas na ganito ang mga mapagmataas at mapagmagaling na tao. Sinasabi ng Diyos na huwag mainip para sa mga solusyon, sinasabi Niyang hanapin ang katotohanan at kumilos nang may mga prinsipyo, pero hindi isinasaalang-alang nang mabuti ng mga mapagmataas at mapagmagaling na tao ang mga hinihinging ito ng Diyos. Sa halip, ipinagpipilitan nilang subukang isakatuparan ang mga bagay sa isang bugso ng lakas at enerhiya, na gawin ang mga bagay sa maayos at magandang paraan, at higitan ang iba sa isang kisap-mata. Gusto nilang maging superman at ayaw nilang maging ordinaryong tao. Hindi ba’t sumasalungat ito sa mga batas ng kalikasan na inilatag ng Diyos para sa tao? (Oo.) Halata namang hindi sila mga normal na tao. Wala silang normal na pagkatao, at masyado silang mapagmataas. Binabalewala nila ang mga hinihingi na nasa saklaw ng normal na pagkatao na inilatag ng Diyos para sa sangkatauhan. Binabalewala nila ang mga pamantayan na maaaring maabot ng mga taong may normal na pagkatao na itinakda ng Diyos para sa sangkatauhan. Samakatwid, hinahamak nila ang mga hinihingi ng Diyos at iniisip na, “Masyado namang mababa ang mga hinihingi ng Diyos. Paanong magiging normal na tao ang mga mananampalataya sa Diyos? Dapat mga katangi-tangi silang mga tao, mga indibidwal na nangingibabaw at nakahihigit sa mga regular na tao. Dapat mga dakila at bantog silang tao.” Binabalewala nila ang mga salita ng Diyos, iniisip na bagama’t tama at katotohanan ang mga salita ng Diyos, masyadong karaniwan at ordinaryo lang ang mga ito, kaya hindi nila pinapansin ang Kanyang mga salita at hinahamak nila ang mga ito. Pero sa mga normal at ordinaryong salitang ito mismo na lubhang hinahamak ng mga diumano’y superman at dakilang tao, itinuturo ng Diyos ang mga prinsipyo at landas na dapat sundin at isagawa ng mga tao. Lubhang tapat, obhetibo, at praktikal ang mga salita ng Diyos. Hindi talaga mataas ang hinihingi ng mga ito sa mga tao. Lahat ng ito ay mga bagay na kaya at dapat makamit ng mga tao. Hangga’t may kaunting normal na katwiran ang mga tao, hindi sila dapat maging di-praktikal, sa halip ay dapat nilang tanggapin ang mga salita ng Diyos at ang katotohanan nang praktikal, gampanang mabuti ang kanilang mga tungkulin, mamuhay sa harapan ng Diyos, at tratuhin ang katotohanan bilang ang prinsipyo ng kanilang sariling asal at mga kilos. Hindi sila dapat maging sobrang ambisyoso. Sa linyang “dalhin ang gayong mga bagay sa harapan ng Diyos nang mas madalas,” dapat mas maunawaan ng mga tao na ang mga salita ng Diyos ang katotohanan, at na ang mga katotohanan ang mga prinsipyong dapat isagawa ng mga tao. Sino ang tinutukoy dito na “mga tao”? Tumutukoy ito sa mga normal na tao na may normal na pagkamakatwiran at normal na panghusga, na nagmamahal sa mga positibong bagay, at nakauunawa kung ano ang obhetibo, ang praktikal, ang pangkaraniwan, at ang ordinaryo. Namnamin mo munang mabuti ang mga salitang “dalhin ang gayong mga bagay sa harapan ng Diyos nang mas madalas.” Bagama’t payak at ordinaryo ang mga salitang ito, inilalarawan ng mga ito ang isang bagay na dapat magawa ng mga taong taglay ang katwiran ng normal na pagkatao at ang mga ito rin ang katotohanang prinsipyo na pinakanararapat isagawa ng isang taong may normal na pagkatao kapag nahaharap siya sa mga paghihirap sa totoo niyang buhay. Mga katotohanan ito na pinakakinakailangan ng mga taong nagtataglay ng katwiran ng normal na pagkatao. Hinding-hindi hungkag ang mga salitang ito. Maraming beses na ninyong inawit at pinakinggan ang mga ordinaryong salitang ito, pero wala ni isa sa inyo ang tumuring sa mga salitang ito bilang mga katotohanan na dapat pagbulay-bulayang mabuti at matiyagang pagbahaginan. Sa ganitong gawi, napalampas ninyo ang mahahalagang salitang ito. Sa katunayan, naglalaman ang mga salitang ito ng mga layunin ng Diyos, ng mga paalala at babala ng Diyos sa mga tao, at ng mga hinihingi ng Diyos sa mga tao. Napakaraming nilalaman ng mga ito. Ang mga tao ay walang puso at hindi makatwiran, at itinuturing nilang mga ordinaryong salita ang mga salitang ito; hindi nila pinapahalagahan, pinagbubulay-bulayan o isinasagawa ang mga ito, at sino ang mga magdurusa at mawawalan sa huli dahil dito? Ang mga tao mismo. Hindi ba’t isa itong aral?

Napakadali para sa mga normal na tao na isagawa ang mga hinihingi na itinakda ng Diyos sa siping ito. Walang mahirap o nakakapagod tungkol sa pagsasagawang ito, at epektibo ito. Sa huli, mabibigyang-kakayahan ka nitong unti-unting lumago at umusad. Siyempre, pagkatapos mong maisagawa ang prinsipyong “Huwag mainip para sa mga solusyon; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso,” uusad ka pagdating sa katotohanan, sa pagbabago sa disposisyon, sa pagkaunawang nakakamit mo mula sa pagdanas ng iba’t ibang kapaligiran, at iba pa. Napakaganda ng mga salitang ito! Kung may katwiran ang mga tao at kung isinasagawa nila ang mga salitang ito, sa ilalim ng patnubay at direksyon ng mga salita ng Diyos, malalaman nila kung ano ang mga layunin ng Diyos kapag inihahanda Niya ang iba’t ibang kapaligiran. Pagkaraan ng ilang panahon, magagawa na nilang anihin ang mga gantimpala, magtamo ng karanasan, at maunawaan ang katotohanan sa mga kapaligirang iyon. Kapag umaani ka ng gayong mga gantimpala, malalaman mo kung bakit inihanda ng Diyos ang mga kapaligirang ito, kung ano ang mga layunin ng Diyos, at kung ano ang ninanais ng Diyos na matamo ng mga tao mula sa mga ito. Dagdag pa rito, unti-unting malalantad at mabubunyag ang lahat ng maling daan na tinatahak ng mga tao, ang mga pagkabigong nararanasan nila, ang mga baluktot na pagkaunawang kinikimkim nila, ang mga di-makatotohanang ideya na taglay nila, ang mga kuru-kuro at paglaban sa Diyos na lumitaw sa kalooban nila, at iba pa, habang nararanasan nila ang mga kapaligirang ito. Positibo o negatibo man ang mga bagay na ito, mangangailangan ng ilang panahon ng karanasan para malinaw na makita at maunawaan ang mga bagay na nalantad at nabunyag sa pamamagitan ng mga kapaligirang ito. Sa ganitong paraan, natutupad ang tunay na kahulugan ng mga salita ng Diyos na “Huwag mainip para sa mga solusyon sa mga bagay na hindi mo nauunawaan.” Ibig sabihin, kapag inihahanda ng Diyos ang isang bagay na hindi mo makilatis o maunawaan, at hindi mo pa naranasan noon, hindi makakamit sa loob lang ng ilang araw ang mga bagay na gusto ng Diyos na maunawaan, matamo, at personal mong maranasan mula sa sitwasyong iyon. Sa pagdaan lamang ng ilang panahon at sa pamamagitan ng direksyon, kaliwanagan, at patnubay ng Diyos sa bawat hakbang na unti-unti kang magtatamo ng pagkaunawa at magkakamit ng mga resulta. Hindi ito katulad ng inaakala ng mga tao, hindi mo biglang mauunawaan ang lahat ng bagay sa isang bugso ng kaliwanagan o malalaman kung ano ang ibig sabihin ng Diyos sa biglaang pagkaunawa. Hindi ginagawa ng Diyos ang gayong mga bagay sa pamamagitan ng mahihiwagang paraan, hindi kumikilos ang Diyos sa ganitong paraan. Ganito gumagawa ang Diyos. Itinutulot ng Diyos na maranasan mo ang mga sanhi at bunga ng isang sitwasyon, at unti-unti mong matatanto: “Ganito pala ang diwa ng ganitong uri ng tao, at ganito pala ang realidad at diwa ng ganoong bagay, at natutupad nito ang ganito-at-ganoong linya ng salita ng Diyos. Nauunawaan ko na sa wakas kung ano ang ibig ipakahulugan ng Diyos nang sabihin Niya iyon. Nauunawaan ko na sa wakas kung bakit sinabi ng Diyos ang gayong mga bagay tungkol sa ganitong mga isyu at ganoong mga tao.” Itinutulot ng Diyos na matanto mo ang mga iyon sa pamamagitan ng iyong mga karanasan. Hindi ba’t inaabot ng ilang panahon bago mapagtanto ang mga bagay na ito? (Oo.) Ang kaalamang natatamo mo at ang mga katotohanang naunawaan mo sa paglipas ng ilang panahon ng karanasan ay hindi mga doktrina o teoretikal na bagay, kundi mga personal mong karanasan at tunay na kaalaman. Ito ang katotohanang realidad na pinapasok mo. Narito ang sanhi at ang pinagmulan ng mga salita ng Diyos na “Huwag mainip para sa mga solusyon.” Kapag itinutulot ng Diyos na umani ka ng mga gantimpala mula sa mga pangyayaring nararanasan mo, ayaw Niyang sumailalim ka lang sa isang proseso o matuto ng isang teorya, bagkus ay gusto Niya na ikaw ay magtamo ng pagpapahalaga, ng kaunting kaalaman, ng positibong pananaw, at ng tamang pamamaraan sa pagsasagawa. Bagama’t iilang linya lang ang nilalaman ng siping ito at kaunti lang ang nilalaman nito, ang mga hinihingi na inilalatag ng Diyos sa sipi na ito at ang mga prinsipyo ng pagsasagawa na ibinibigay Niya sa mga tao sa pamamagitan nito ay napakahalaga. Hindi dapat tratuhin ng mga tao ang mga salita ng Diyos gamit ang parehong saloobin na mayroon sila sa kaalaman ng tao at mga doktrina. Upang maisagawa ang mga salita ng Diyos, dapat mayroon kang mga prinsipyo. Ibig sabihin nito ay dapat magkaroon ka ng isang prinsipyo, isang pamamaraan, na isasagawa kapag nahaharap ka sa isang partikular na uri ng sitwasyon. Ito ang ibig sabihin ng pagsasagawa sa katotohanan. Ito ang tinatawag nating isang prinsipyo. Samakatwid, hindi ito mga simpleng salita lang. Bagama’t ang pagkakapahayag at pagkakapresenta sa mga ito ay payak at mauunawaan ng lahat, at madaling maintindihan ang mga salita, at wala itong magagara at mabubulaklak na wika, o mga eleganteng termino, o eleganteng mga pahayag, at tiyak na hindi sinasalita ang mga ito nang may tonong nanghahamak, sa halip, ang mga ito ay mga sinserong payo at mga hinihingi na sinalita nang harap-harapan at taos-puso, sinasabi talaga ng mga ito sa mga tao ang mga pinakamahalagang prinsipyo at landas ng pagsasagawa.

Hinding-hindi sineseryoso ng maraming tao ang mga pinakaordinaryong salita na sinabi ng Diyos. Ang malalalim at mahihiwagang salita lamang na sinasabi ng Diyos ang itinuturing nila na Kanyang mga salita. Hindi ba’t pagpapamalas ito ng baluktot na pagkaunawa? Ang bawat pangungusap sa mga salita ng Diyos ay ang katotohanan. Mga ordinaryong salita man ang mga ito o malalalim na salita, lahat ng salita ng Diyos ay naglalaman ng mga katotohanan at hiwaga, at nangangailangan ng ilang taon ng karanasan at isang partikular na tayog para maunawaan at malaman ang mga ito. Tulad na lamang ng mabubuti at mahahalagang salita ng Diyos na nakapaloob sa himnong kaaawit lang ninyo—walang sumiseryoso sa mga salitang iyon. Bagama’t isinamusika ang mga ito at ilang taon na itong inaawit ng lahat, walang nakatuklas ng pinakamahalagang prinsipyong ito ng pagsasagawa na nakapaloob sa mga ito. Kahit may nararamdaman pa ang ilang tao sa kanilang kamalayan na tila sinasabihan sila ng mga salita ng Diyos na, “Huwag mainip para sa mga solusyon; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso,” at nararamdaman nilang ito ang mga hinihingi ng Diyos sa mga tao, sino nga ba ang tunay na nagsagawa, nagsakatuparan, at pumasok sa realidad ng mga salitang ito ng Diyos sa totoo nilang buhay? May nakagawa ba nito? (Wala.) Walang nakagawa nito. Ang mga salitang ito ng Diyos ay napakasimple, pero walang makasunod sa mga ito. Hindi ba’t may esensyal na problema na nakapaloob dito? (Mayroon, ipinapakita nito na tutol ang mga tao sa katotohanan.) May iba pa ba? (Napakapraktikal ng mga salitang ito na sinalita ng Diyos sa atin. Pawang mga salita ito ng prinsipyo. Pero hindi namin sineryoso ang mga salita ng Diyos, hindi namin binigyang-atensiyon ang mga ito, at hindi namin isinagawa ang mga ito.) Paano ba ninyo karaniwang binabasa ang mga salita ng Diyos? (Kapag binabasa namin ang mga salita ng Diyos, karaniwan ay pinapahapyawan lang namin ng basa ang mga ito. Pagkatapos naming maunawaan ang literal na kahulugan ng mga salita, iyong kasunod na ang babasahin namin. Hindi namin nauunawaan kung ano ang mga layunin ng Diyos sa mga salitang iyon o kung anong mga katotohanang prinsipyo ang dapat naming isagawa. Hindi namin pinagbulay-bulayan nang mabuti ang mga ito nang ganyan.) Tumugon kayo gamit ang ilang teoretikal na ideya at mukhang tama naman ang mga sinasabi ninyo, pero hindi ninyo makilatis kung ano talaga ang ugat nito, na ito ay dahil hindi pinapahalagahan ng mga tao ang salita ng Diyos. Kung pinahahalagahan mo ang mga salita ng Diyos, matutuklasan mo ang mga kayamanan, ginto, at diyamante na nakapaloob sa mga ito at tatamasahin mo ang mga bagay na ito habambuhay. Kung hindi mo pinahahalagahan ang mga salita ng Diyos, hindi mo makukuha ang mga kayamanang ito. Ano ba ang ibig sabihin ng hindi pahalagahan ang mga salita ng Diyos? Ibig sabihin nito ay binabalewala mo ang mga salita ng Diyos. Pakiramdam mo ay napakarami ng mga salita ng Diyos, at na ang lahat ng iyon ay katotohanan, at hindi mo alam kung alin ang mga dapat mong pahalagahan. Pakiramdam mo ay ordinaryo itong lahat, at problema ito. Ano ba ang ibig sabihin na pahalagahan ang mga salita ng Diyos? Ibig sabihin nito ay alam mong katotohanan lahat ang mga salita ng Diyos, at na ang mga katotohanang ito ang pinakakapaki-pakinabang at pinakamahalagang kayamanan para sa buhay at pamumuhay ng mga tao. Ibig sabihin nito ay tinatrato mo ang mga salita ng Diyos bilang mga kayamanan na masyado mong minamahal at hindi mo maiiwan. Ang ganitong saloobin patungkol sa mga salita ng Diyos ay tinatawag na pagpapahalaga. Ang pagpapahalaga sa mga salita ng Diyos ay nangangahulugang natuklasan mo na pinakamahalagang kayamanan ang lahat ng salita ng Diyos, na ang mga ito ay isandaan, isanlibong beses na mas mahalaga kaysa sa mga kasabihan sa buhay ng sinumang sikat o dakilang tao. Ibig sabihin nito ay natamo mo na ang katotohanan ng mga salita ng Diyos at nadiskubre mo na ang mga pinakadakila at pinakamahalagang kayamanan sa buhay. Makakatulong sa iyo ang pagtatamo ng mga kayamanang ito para mapataas ang iyong halaga at matamo mo ang pagsang-ayon ng Diyos. Sa kadahilanang ito, lalo mong pinahahalagahan ang mga katotohanang ito. Magbibigay Ako ng halimbawa nito sa totoong buhay. Sabihin nang bumili ang isang babae ng magandang damit, at pagkauwi niya ng bahay, isinuot niya ito sa harap ng salamin. Habang tinitingnan ang kanyang sarili sa kaliwa at sa kanan, iniisip niya: “Napakaganda ng damit na ito, maganda ang tela nito, mahusay ang pagkakayari nito, at komportable ito at malambot suotin. Napakapalad ko naman para makabili ng ganito kagagandang mga damit. Ito ang paborito kong damit pero hindi ko ito masusuot sa lahat ng pagkakataon. Susuotin ko ito kapag dadalo ako sa magagarbong pagdiriwang at kapag makakasalamuha ko ang mga pinakatanyag na tao.” Kapag may libre siyang oras, madalas niyang inilalabas ang damit para hangaan ang ganda nito at isukat ito. Pagkaraan ng anim na buwan, ganoon pa rin siya kasabik sa naturang damit at hindi niya ito maiwan-iwanan. Ito ang ibig sabihin ng pahalagahan ang isang bagay. Nakaabot na ba sa ganitong antas ang saloobin ninyo sa mga salita ng Diyos? (Hindi.) Kaawa-awa naman na hindi pa ninyo pinapahalagahan ang mga salita ng Diyos gaya ng pagpapahalaga ng isang babae sa kanyang paboritong damit! Hindi na nakapagtataka na napakarami na ninyong nabasang mga salita ng Diyos pero bigo kayong matuklasan ang napakaraming katotohanan, at hindi ninyo kailanman nagawang makapasok sa realidad. Lagi ninyong sinasabi na katotohanan ang lahat ng salita ng Diyos, pero hanggang teorya at salita lamang ang mga pahayag na ito. Kung inilalabas ang isa sa mga pinakasimple at unang ipinahayag na sipi ng mga salita ng Diyos, at tinanong kayo kung anong mga katotohanan ang nasa mga salitang iyon, kung ano ang mga layunin ng Diyos, o kung anong mga pamantayan ang hinihingi ng Diyos sa tao, matitigilan kayo at hindi kayo makakasambit ng kahit isang salita bilang tugon. Napakaraming beses ninyo nang binasa at pinakinggan ang mga salita ng Diyos, kaya bakit wala kayong tunay na pagkaunawa sa mga ito? Nasaan ang ugat ng problema? Ang totoo, hindi sapat ang pagpapahalaga ng mga tao sa mga salita ng Diyos. Sa kasalukuyang antas ng pagpapahalaga ninyo sa mga salita ng Diyos, malayo pang matuklasan ninyo ang katotohanan sa mga salita ng Diyos at malayo pang matuklasan ninyo ang mga hinihingi, prinsipyo, at landas ng pagsasagawa na ipinagkaloob ng Diyos sa tao sa pamamagitan ng mga ito. Kaya kayo laging naguguluhan kapag may mga bagay na nangyayari sa inyo at hindi ninyo kailanman mahanap ang mga prinsipyo. Ito ang dahilan kung bakit marami kayong mga bagay na nararanasan, pero hindi ninyo kailanman nalalaman ang mga layunin ng Diyos, o hindi kayo masyadong lumalago o nagbabago, o umaani ng kakaunting gantimpala. Hindi ba’t lubhang nakakaawa ang ganitong mga tao?

Basahing muli ang siping ito. (“Huwag mainip para sa mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso. Maniwala na tiyak na ang Diyos ang iyong Makapangyarihan sa lahat. Dapat kang magkaroon ng masidhing paghahangad para sa Diyos, sabik na naghahanap habang tumatanggi sa mga pagdadahilan, intensyon, at panlalansi ni Satanas. Huwag masiraan ng loob. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng panloob na hadlang mo.”) Hayaan ninyong dalhin Ko ang atensiyon ninyo sa mahahalagang punto at ipaliwanag Ko sa inyo ang mga prinsipyo sa pagbabasa ng mga salita ng Diyos at kung paano hanapin ang landas ng pagsasagawa sa mga ito. Basahing muli ang bawat linya ng sipi. (“Huwag mainip para sa mga solusyon sa mga bagay na hindi mo nauunawaan.”) Naglalaman ang linyang ito ng prinsipyo na dapat maunawaan ng mga tao. Ito ay ang: Huwag magmadali, huwag mataranta, huwag magmadali na makakita ng mga resulta. Isa itong saloobin. Nakasaad sa unang linyang ito ang tamang saloobin na dapat mayroon ang mga tao sa mga bagay-bagay. Nasa saklaw ng katwiran ng normal na pagkatao ang tamang saloobing ito; nasasaklaw ito ng katwiran at mga abilidad ng mga taong nagtataglay ng normal na pagkatao. Ngayon, basahin naman ninyo ang pangalawang linya. (“Dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.”) Ano ang ibig sabihin nito? (Ito ang landas ng pagsasagawa na ibinibigay ng Diyos sa tao.) Tama, ganoon ito kasimple. Ito ang landas ng pagsasagawa. Ang “mas madalas” dito ay nangangahulugan na hindi mo ito dapat gawin kung kailan mo lang maibigan, at lalo namang hindi nang sobrang bihira lang; ibig sabihin nito ay sa sandaling sumagi sa isip mo ang mga bagay na ito, dapat mong dalhin ang mga iyon sa harapan ng Diyos para ikaw ay manalangin at maghanap. Kung nagdadala ka ng pasanin sa mga bagay na ito, kung may puso kang nagugutom at nauuhaw para sa katuwiran, kung sabik kang maunawaan ang mga layunin ng Diyos at ang mga hinihingi ng Diyos sa mga usaping ito, pati na ang diwa ng mga problemang gusto mong makilatis, kung gayon ay dapat kang lumapit sa harapan ng Diyos nang mas madalas, ibig sabihin ay madalas na madalas. Depende sa kapaligirang kinalalagyan mo, kapag abala ka, maglaan ka ng libreng oras para isaalang-alang ang mga bagay na ito, na para bang pinag-iisipan mo ang tungkol sa mga ito, o nananalangin ka sa Diyos at naghahanap sa mga ito. Hindi ba’t malinaw na malinaw ang ganitong paraan ng pagsasagawa? (Malinaw nga.) Halimbawa, kapag nagpapahinga ka pagkatapos kumain, magbulay-bulay at manalangin ka, sabihin mo, “O Diyos, nakaranas ako ng kung ano-anong kapaligiran. Hindi ko maunawaan ang Iyong layunin, at hindi ko makilatis kung bakit nangyari ito sa akin. Ano nga ba talaga ang layunin ng taong ito? Paano ko ba dapat lutasin ang ganitong uri ng problema? Ano ang gusto Mong maunawaan ko mula sa usaping ito?” Sa ilang simpleng salitang ito, nananalangin ka at hinahanap mo sa Diyos ang tungkol sa mga usapin na nais mong hanapin at ang mga diwa ng mga problemang gusto mong maunawaan. Ano ang layon sa pananalangin nang ganito? Hindi mo lang basta inilalatag ang problema sa harapan ng Diyos, hinahanap mo ang katotohanan mula sa Diyos, sinusubukan mong hilingin sa Diyos na magbukas ng daan palabas para sa iyo at para sabihin sa iyo kung ano ang dapat mong gawin tungkol sa bagay na ito, at hinihiling mo sa Diyos na bigyan ka ng kaliwanagan at na gabayan ka. Ano ang mga kondisyon na kinakailangan para magawa mo ito? (Hindi ako dapat mainip para sa mga solusyon.) Ang hindi mainip para sa mga solusyon ay isa lamang saloobin—hindi naman sa hindi mo kinaiinipan ang mga solusyon, kundi sa ilalim ng malaking paunang kondisyon sa iyo na hindi mainip para sa mga solusyon, may puso kang nagugutom at nauuhaw sa katuwiran, at nagdadala ka ng pasanin sa bagay na ito. Sa madaling salita, ang bagay na ito ay nagsisilbing isang uri ng pamemresyur sa iyo, at ang presyur na iyon ang naglalagay ng pasanin sa iyong mga balikat, nang sa gayon ay magkaroon ka ng problema na gusto mong maunawaan at malutas. Ito ang iyong landas ng pagsasagawa. Sa libre mong oras, sa mga oras ng regular na debosyonal, o kapag nakikipagkuwentuhan ka sa mga kapatid, maaari mong sabihin ang iyong mga praktikal na paghihirap at problema, at makipagbahaginan at maghanap kasama ng mga kapatid. Kung hindi mo pa rin malutas ang mga problema, dalhin mo ang mga ito sa harapan ng Diyos para manalangin at hanapin ang katotohanan. Kapag ginagawa mo ito, sabihin mo, “O Diyos, hindi ko pa rin alam kung paano ko dapat maranasan ang kapaligirang inihanda Mo para sa akin. Wala pa rin akong pagkaunawa tungkol dito, at hindi ko alam kung saan ako magsisimula o kung paano ako magsasagawa. Maliit ang tayog ko at maraming katotohanan ang hindi ko nauunawaan. Bigyan Mo nawa ako ng kaliwanagan at gabayan Mo nawa ako. Hindi ko alam kung ano ang gusto Mong makamit o maunawaan ko mula sa kapaligirang ito, o kung ano ang gusto Mong mabunyag tungkol sa akin sa pamamagitan ng kapaligirang ito. Bigyan Mo nawa ako ng kaliwanagan at pahintulutan akong maunawaan ang Iyong layunin.” Ito ang landas ng pagsasagawang matatagpuan sa linyang: “dalhin ang gayong mga bagay sa harapan ng Diyos nang mas madalas.” Magsagawa ka nang ganito, paminsan nag-iisip sa iyong puso, paminsan nananalangin sa Diyos nang tahimik at paminsan naman ay malakas, at paminsan ay nakikipagbahaginan sa iyong mga kapatid. Kung mayroon ka ng mga pagpapamalas na ito, pinatutunayan nito na namumuhay ka na sa harapan ng Diyos. Kung madalas kang nakikipag-usap sa Diyos nang ganito sa iyong puso, kung gayon ay may normal kang ugnayan sa Diyos. Pagkalipas ng ilang taon ng gayong karanasan, likas kang makakapasok sa katotohanang realidad. May anumang suliranin ba sa pagsasagawang ito? (Wala.) Mabuti iyan. Halimbawa, minsan kapag binabasa mo ang mga salita ng Diyos, habang lalo kang nagbabasa, lalo namang lumiliwanag ang puso mo—ibig sabihin nito ay nakapagbasa ka ng mga salita na mayroon ka nang karanasan, at ang mga dati mong kuru-kuro at imahinasyon ay sabay-sabay na malulutas. Sa pagkakataong ito, dapat kang manalangin sa Diyos at sabihing, “O Diyos, sa pagbabasa ko sa siping ito ay lumiwanag ang aking puso. Ang mga problema ko noon ay biglang naging malinaw na sa akin ngayon. Alam kong ito ang Iyong kaliwanagan, at nagpapasalamat ako sa Iyo sa pagpapahintulot sa akin na maunawaan ang siping ito ng Iyong mga salita.” Hindi ba’t muling pananalangin at paglapit ito sa harapan ng Diyos? (Oo.) Mahirap ba itong gawin? Maaari mo ba itong paglaanan ng panahon? (Oo.) Mula sa simula ng iyong paghahanap hanggang sa panalanging ito, hindi ba’t palagi mong maisasagawa ang prinsipyo ng mga salita ng Diyos na: “dalhin ang gayong mga bagay sa harapan ng Diyos nang mas madalas”? Kapag palagi kang namumuhay sa pagsasagawa ng mga salitang ito, at lagi kang kumakapit sa prinsipyo ng pagsasagawa na nakapaloob sa mga ito, at lagi kang namumuhay sa ganitong uri ng realidad, tinatawag ito na pagsunod sa isang prinsipyo ng pagsasagawa. Mahirap ba ito? (Hindi ito mahirap.) Hinihingi lamang nito na gamitin mo ang iyong puso, igalaw ang iyong bibig, maglaan ng ilang oras at kaunting pag-iisip, humahanap paminsan-minsan ng oras para makipag-usap sa Diyos at para ipagtapat at ibahagi ang mga salitang nasa puso mo. Ito ang paglapit sa harapan ng Diyos nang mas madalas. Ganoon ito kasimple, kawalang kahirap-hirap, at kadali. Walang mahirap sa bagay na ito. May bagay kang dinadala na itinuturing mong napakahalaga sa iyong puso, at itinuturing mo ito bilang isang pasanin, at hindi ito kailanman kinalilimutan o binibitiwan—may ganoong bagay ka sa iyong puso, at paminsan-minsan kang lumalapit sa harapan ng Diyos para manalangin sa Kanya, at para makipag-usap at makipagkuwentuhan sa Kanya tungkol dito. Anong uri ng puso ang dapat mayroon ka kapag nakikipag-usap ka sa Diyos? (Isang tapat na puso.) Tama iyan, dapat mayroon kang tapat na puso. Kung nagdadala ka ng pasanin, magiging tapat ang puso mo. Kapag nagkukuwentuhan ang iba, ikaw naman ay mananalangin at makikipagbahaginan sa Diyos sa iyong puso. Minsan, kapag pagod ka sa trabaho at nagpapahinga, maaalala mo ang naturang usapin, at sasabihin mo, “Hindi ito maganda, hindi ko pa rin nauunawaan ang usaping ito. Kailangan ko pa ring makipag-usap sa Diyos tungkol dito.” Bakit mo maaalala ang bagay na ito sa tuwing may oras ka? Dahil lubhang sineseryoso mo ito sa iyong puso, itinuturing mo ito bilang sarili mong pasanin at isang uri ng responsabilidad, at gusto mong maunawaan ito at lutasin ito. Kapag lumalapit ka sa Diyos at nakikipag-usap at nakikipagkuwentuhan sa Kanya nang taos-puso, likas na magiging tapat ang iyong puso. Kapag nakikipagbahaginan ka sa Diyos sa ganitong konteksto at sa ganitong mentalidad, mararamdaman mong hindi na kasinglamig at kasinglayo ng dati ang ugnayan mo sa Diyos, sa halip ay mararamdaman mo na lalo kang nagiging malapit sa Kanya. Ganito kaepektibo sa mga tao ang mga landas ng pagsasagawa na ibinibigay ng Diyos sa tao. Ano sa palagay mo, mahirap bang makipag-ugnayan sa Diyos nang ganito? Sineseryoso mo ang isang bagay, kinakausap mo paminsan-minsan ang Diyos tungkol dito, lumalapit ka sa Diyos at binabati siya paminsan-minsan, kinakausap mo ang Diyos tungkol sa kung ano ang laman ng puso mo at tungkol sa mga paghihirap mo, sinasabi mo kung anong mga bagay ang gusto mong maunawaan, ang mga bagay na iniisip mo, mga alinlangan mo, mga paghihirap mo, at mga responsabilidad mo—kung kinakausap mo ang Diyos tungkol sa lahat ng bagay na ito, hindi ba’t namumuhay ka sa harapan ng Diyos sa pamamagitan ng ganitong paraan ng pagsasagawa? Pagsasagawa ito ayon sa mga hinihingi ng Diyos. Kung magsasagawa ka nang ganito sa loob ng ilang panahon, hindi ba’t makakakita ka ng mga resulta at makakaani ng mga gantimpala nang napakabilis? (Oo.) Pero hindi ito ganoon kasimple, isa itong proseso. Kung magsasagawa ka sa ganitong paraan sa loob ng ilang panahon, lalong magiging malapit ang ugnayan mo sa Diyos, lalong bubuti ang mentalidad mo, lalong magiging normal ang kalagayan mo, at lalong titindi ang interes mo sa mga salita ng Diyos at sa katotohanan. Ito ay pagkakaroon ng normal na ugnayan sa Diyos. Kung kaya mong unawain ang ilang katotohanan at isagawa ang mga ito, magsisimula ka nang makapasok sa realidad ng mga salita ng Diyos. Subalit hindi ito makakamit sa loob lamang ng maikling panahon. Maaaring tumagal ito nang anim na buwan, isang taon, o maaaring dalawa o tatlong taon pa nga bago ka makakita ng malilinaw na resulta. Mawawala ba ang katiwalian at paghihimagsik ng mga tao sa panahong ito? Hindi. Kahit napakaraming beses ka nang nanalangin sa Diyos, at nagsagawa sa ganitong paraan, ibig bang sabihin niyon ay tiyak nang makakakuha ka ng mga resulta? Dapat bang magpakita sa iyo ang Diyos ng resulta? Dapat ka ba Niyang bigyan ng kasagutan? Hindi kinakailangan. Sinasabi ng ilang tao: “Kung hindi siguradong makakakuha ako ng mga resulta at kung hindi garantisado ang mga resulta, bakit kumikilos pa rin ang Diyos nang ganito? Bakit pinagsasagawa Niya ang mga tao sa ganitong paraan?” Huwag kang mag-alala, tiyak na may ibubunga ang pagsasagawa sa ganitong paraan. Kahit magsagawa ka sa ganitong paraan sa loob ng isa o dalawang taon at hindi isiping nakakuha ka ng anumang resulta sa mabilis o maikling panahon, maaaring makalipas ang lima o sampung taon, kapag muling naghahanda ang Diyos ng isang kaparehong kapaligiran para sa iyo, mabilis mong matatanto ang isang aspekto ng katotohanan na hindi mo natanto noon. Subalit, ang katotohanang ito na napagtanto at naunawaan mo pagkalipas ng lima o sampung taon ay nangangailangan ng pundasyong itinayo ng kasalukuyan mong mga karanasan, kaalaman, at pagpapahalaga. Ang pagkakatantong ito ay dapat na nakabatay sa pundasyong ito. Sa tingin mo ba ay madali para sa mga tao na maunawaan ang isang aspekto ng katotohanan? (Hindi ito madali.) Ito ang saysay at halaga ng pagbabayad ng halaga upang maisagawa ang katotohanan. Ito ang prinsipyo ng pagsasagawa na nakasaad sa pangalawang linya. “Dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso”—nasusulat ang linyang ito sa wikang simple at madaling maunawaan, at napakadali nitong maintindihan. Ibig sabihin nito ay dapat manalangin ka nang mas madalas at magtaglay ng tapat na puso, dahil ang tapat na puso ang nagbibigay katuparan sa mga bagay-bagay. Ganoon ito kasimple. Gayumpaman, ang mga salitang ito ay isang katotohanang realidad na dapat pasukin ng bawat tao at ang tanging landas kung saan makalalapit sila sa harapan ng Diyos at makapagtatamo ng kaligtasan sa huli. Bagama’t sinabi ang linyang ito sa payak at simpleng mga salita, kailangang dumanas at pumasok ang lahat sa ganitong paraan. Katulad ito ng pagtatayo ng gusali. Kahit mayroon pa itong 30 palapag, 50 palapag, o kahit pa nga isandaang palapag, dapat mayroon itong pundasyon. Kung hindi matibay ang pundasyon ng gusali, kahit gaano pa kataas ang gusali, hindi ito tatagal nang mahabang panahon, guguho ito sa loob lamang ng ilang taon. Ibig sabihin, habang nabubuhay sa mundong ito, dapat magkaroon ng katotohanan ang mga tao bilang kanilang pundasyon. Ito lamang ang tanging paraan para makatayo sila nang matatag at makuha ang pagsang-ayon ng Diyos. Kung gusto ng mga taong maunawaan ang mas malalim at mas matataas na antas ng katotohanan, dapat magkaroon sila ng mga pinakapangunahing bagay—ibig sabihin, ang mga bagay na bumubuo sa isang pundasyon. Ang pagkakaroon ng hindi matibay na pundasyon ang pinakadelikadong bagay. Huwag mong hamakin ang mga pinakapangunahing katotohanang ito, ang mga pinakapangunahing prinsipyo at landas na ito ng pagsasagawa. Hangga’t katotohanan ang mga ito, ito ang mga bagay na dapat taglayin at isagawa ng mga tao. Malaki man ito o maliit, mataas man ito o mababa, hindi ito mahalaga. Dapat magsimula ka sa mga saligan. Ito lamang ang tanging paraan para makapaglatag ng matibay na pundasyon.

Ngayon, basahin mo ang pangatlong linya. (“Maniwala na tiyak na ang Diyos ang iyong Makapangyarihan sa lahat.”) Ano ang tinutukoy ng “Maniwala na tiyak na ang Diyos ang iyong Makapangyarihan sa lahat”? Tumutukoy ito sa pananalig at pangitain. Kapag sinusuportahan at ginagabayan ka ng pangitaing ito, magkakaroon ka ng landas sa harapan mo. Magkakaroon ba ng epekto ang pagsasagawa sa ganitong paraan? Sinasabi ng ilang tao, “Nabagot na ako sa lahat ng pagsasagawang ito, at hindi pa rin ako binigyan ng Diyos ng kaliwanagan o wala pa rin Siyang sinabi sa akin. Hindi ko maramdaman ang presensiya ng Diyos. Mayroon ba talagang Diyos?” Hindi ka maaaring mag-isip nang ganito. Makapangyarihan ang Diyos sa lahat, kausapin ka man Niya o hindi. Kapag gusto ng Diyos na kausapin ka, at kinakausap ka Niya, Siya ang makapangyarihan sa lahat. Kapag ayaw ng Diyos na kausapin ka, at hindi ka Niya kinakausap, makapangyarihan pa rin Siya sa lahat. Makapangyarihan ang Diyos sa lahat itulot man Niya na maunawaan mo ang mga bagay-bagay o hindi. Hindi maaaring magbago ang diwa at pagkakakilanlan ng Diyos. Ito ang pangitain na dapat maunawaan ng mga tao. Ito ang pangatlong linya, at napakasimple nito. Bagama’t simple ito, dapat maranasan ito mismo ng mga tao. Kapag naranasan ito ng mga tao, kukumpirmahin nito sa kanila na ang mga salitang ito ay talagang ang katotohanan at hindi na nila pangangahasan pang pagdudahan ang mga ito sa anupamang paraan.

Ituloy ang pagbabasa sa pang-apat na linya. (“Dapat kang magkaroon ng masidhing paghahangad para sa Diyos.”) “Dapat kang magkaroon ng masidhing paghahangad para sa Diyos,” ito ang hinihingi ng Diyos sa mga tao. Kailangang maunawaan ng mga tao kung ano ang ibig sabihin ng “masidhi.” Ang pagmamayabang at pagpapakitang-gilas, ang pagkakaroon ng pusong puno ng ambisyon, ang pagiging mapagmataas at mapagmagaling, ang pagiging dominante at diktatoryal, at ang hindi ba pagsunod sa kaninuman ay “masidhi”? Paano ba dapat unawain ang linyang “masidhing paghahangad para sa Diyos”? Paano ka ba magkakaroon ng “paghahangad para sa Diyos”? Gaya ito ng nakasaad sa naunang linya, dapat mong “dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso”—dapat mayroon ka ng pagnanais at determinasyon na hangaring maunawaan ang katotohanan, at hangarin ang kaligtasan, at dapat mayroon ka ring pagnanais na tanggapin ang kataas-taasang kapangyarihan ng Diyos at ang mga pamamatnugot ng Diyos, para magtamo ng pagkaunawa tungkol sa mga layunin ng Diyos at pagpapasakop sa kataas-taasang kapangyarihan ng Diyos. Tinatawag ito na masidhing paghahangad para sa Diyos. Bagama’t gumagamit ang Diyos ng wika ng mga tao para malinaw na mailarawan ang bagay na ito, dapat maarok ng mga tao ang kahulugan nito sa dalisay na paraan, at hindi ito bigyan ng interpretasyon sa sukdulang paraan. Hindi tumutukoy ang salitang “masidhi” rito sa artipisyal na paggamit ng malabis na puwersa para gawin ang mga bagay-bagay nang walang paghuhunos-dili. Hindi ito kinapapalooban ng karahasan, lalo naman ng kamangmangan o kawalan ng ingat. Ang “masidhi” ay pangunahing tumutukoy sa paghahangad ng isang tao. Para itong kapag labis na pinapahalagahan ng isang tao ang isang bagay hanggang sa puntong kailangang-kailangan niyang makuha ito, at kapag determinado siyang maging pag-aari ito at hindi siya susuko hangga’t hindi niya nakukuha ito. Ang “masidhing paghahangad para sa Diyos” ay isang ganap na positibong bagay at maaari lamang makapagkamit ng mga positibong resulta. Kaya, ano ang eksaktong kahulugan ng “masidhing paghahangad para sa Diyos”? (Ang ibig sabihin nito ay ang humarap sa Diyos nang mas madalas at ang magkaroon ng pagnanais at kapasyahan na maunawaan ang katotohanan at ang maunawaan ang mga layunin ng Diyos sa mga bagay na nakakaharap ng isang tao.) Tama iyan, ganyan lang ito kasimple. Ang ibig sabihin lang nito ay ang talikuran ang mga interes at layaw ng iyong laman, at isakripisyo din ang iyong pribadong oras ng paglilibang, at gamitin ang panahong ito para sa mga positibong bagay, gaya ng paghahanap mula sa Diyos, pagdarasal sa Diyos, pagharap sa Diyos, at para hangaring maunawaan ang kataas-taasang kapangyarihan ng Diyos. Tungkol ito sa makatwirang pananalangin para sa isang bagay, at sa paghahanap, paggugol ng iyong oras at lakas, at pagbabayad ng partikular na halaga upang maunawaan ang isang aspekto ng katotohanan. Tinatawag ito na masidhing paghahangad para sa Diyos. Tumpak na paraan ba ito para ilarawan ito? Nakaayon ba ito sa katwiran ng normal na pagkatao? Madali bang maunawaan ang mga salitang ito? (Oo.) Kaya, ang mga pagpapamalas bang ito ay kinapapalooban ng pagiging agresibo at ng marahas na pagkuha sa mga bagay na gusto ng isang tao? Naipapamalas ba ito sa kawalan ng galang, pakundangan at karunungan? (Hindi.) Kung gayon, ano ang ibig sabihin ng “masidhi”? Ulitin nga ninyo ang mga bagay na kasasabi Ko lang sa inyo. (Ibig sabihin nito ay ang magawang humarap sa Diyos nang mas madalas, ang pagkakaroon ng paghahangad na maunawaan ang katotohanan, ang magawang talikuran ang ilan sa mga layaw ng laman, paggugol ng mas maraming panahon at lakas sa paghahanap ng katotohanan, at ang magawang gumugol ng lakas at magbayad ng halaga para dito.) Kaya paano ba ito kongkretong naisasagawa? Magbibigay Ako ng halimbawa. Minsan ay bigla mo na lang maiisip na matagal-tagal na palang panahon ang nakalipas mula nang makita mo ang paborito mong aktor at napapaisip ka tuloy kung saang mga pelikula siya kasama. Gugustuhin mong maghanap ng balita tungkol sa kanya sa kompyuter, pero magbubulay-bulay at mapag-iisip-isip mo, “Hindi iyon tama, ano naman ang kinalaman sa akin ng mga pelikula niya? Ang panonood lagi ng mga pelikula ay tinatawag na pagpapabaya sa nararapat na trabaho ng isang tao. Kailangan kong humarap sa Diyos at manalangin.” Pagkatapos nito, hihinahon ka at maaalala mo ang problemang hinahanapan mo ng kasagutan sa presensiya ng Diyos. Wala ka pa ring anumang kabatiran tungkol sa bagay na iyon at hindi mo talaga ito nauunawaan, kaya patatahimikin mo na lang ang iyong puso sa harapan ng Diyos, at mananalangin ka sa Kanya. “O Diyos, handa akong ialay ang puso ko sa harapan Mo. Lubha akong naapektuhan ng kapaligirang nararanasan ko nitong mga nakaraan. Gayumpaman, hindi pa rin ako makapagpasakop, at hindi ko pa rin makita nang malinaw na ito ang Iyong kataas-taasang kapangyarihan. Bigyan Mo nawa ako ng kaliwanagan, gabayan Mo nawa ako, at ibunyag Mo nawa ang aking katiwalian at paghihimagsik sa kapaligiran na inihahanda Mo para sa akin, nang sa gayon ay maunawaan ko ang Iyong layunin at makapagpasakop ako.” Pagkatapos mong manalangin, magbubulay-bulay ka at maiisip mo, “Hindi pa rin nalulutas ang problema ko. Kailangan ko pang magbasa ng mga salita ng Diyos para makahanap ng solusyon.” Pagkatapos, ipagpapatuloy mo kaagad ang pagbabasa ng mga salita ng Diyos sa loob ng ilang panahon. Pagtingin mo sa orasan, sasabihin mo, “Kalahating oras na pala ang nakalipas! Talagang mabuti ang mga salita ng Diyos, pero wala man lang kaugnayan ang siping nabasa ko sa aking problema, kaya hindi pa rin naresolba ang aking isyu. Hindi ko alam kung ano ang gusto ng Diyos na maunawaan ko sa pamamagitan ng paghahanda ng kapaligirang ito para sa akin at hindi ko alam ang Kanyang layunin. Dapat asikasuhin ko na kaagad ang paggampan sa aking tungkulin at hindi ko dapat ipagpaliban ang mahahalagang bagay. Baka sakaling isang araw ay mabasa ko na ang mga angkop na salita ng Diyos at malutas ko na ang aking problema.” Paggugol ba ito ng oras at lakas? (Oo.) Ganoon lang ito kasimple. Habang naghihimagsik ka laban sa sarili mong mga kagustuhan at tinatalikdan ang iyong kasiyahan at oras sa paglilibang, magkakaroon ka ng gapatak na sinseridad at bahagya mong maisasagawa ang tungkol sa masidhing paghahangad para sa Diyos. Makakaramdam ka sa iyong puso ng matinding kapanatagan at kapayapaan. Sa pinakaunang pagkakataon sa buhay mo, personal mong mararanasan ang dakilang kapayapaan at panustos na dulot ng paghihimagsik laban sa laman at pagtalikod sa layaw ng sarili mong laman. Personal mo ring matitikman kung paanong nakapagbibigay sa iyo ng kapayapaan at kaligayahan ang pananahimik sa harapan ng Diyos, ang pagbabasa ng Kanyang mga salita, ang pagbubukas ng iyong puso sa Diyos, at ang pagsasabi ng nilalaman ng iyong puso sa Kanya—na hindi maibibigay ng pagpapahalaga sa mga bagay na nauuso at sa mga usaping panlipunan—at maaari ka ring may matamo mula rito, at mauunawaan mo ang katotohanan at malinaw na maiintindihan ang maraming bagay. Bunga nito, mararamdaman mo na talagang mabubuti ang mga salita ng Diyos, na tunay na mabuti ang Diyos, at na ang pagtatamo ng katotohanan ay talaga ngang pagtatamo ng kayamanan. Hindi mo lang malinaw na mauunawaan ang maraming bagay nang hindi nalilito, magagawa mo ring makapamuhay sa harapan ng Diyos at makapamuhay ayon sa mga salita ng Diyos. Ito ang mga epektong maaaring makamit ng masidhing paghahangad para sa Diyos. Ang pagsasagawa sa ganitong paraan, ang pagbuhos ng iyong panahon at lakas, at pagtalikod sa layaw ng iyong laman—isa ito sa mga pagpapamalas ng masidhing paghahangad para sa Diyos. Kaya, ano sa palagay ninyo? Hungkag ba ang pagpapamalas na ito? (Hindi ito hungkag.) Madali ba itong makamit? (Oo.) Napakadali nitong makamit. Isa itong bagay na maaaring makamit ng mga taong may normal na pagkatao.

Kapag may mga saloobin ang mga tao, may pagpipilian sila. Kung may mangyari sa kanila at magkamali sila ng desisyon, dapat silang magbago at magdesisyon nang tama; hinding-hindi nila dapat panindigan ang kanilang pagkakamali. Matalino ang ganitong mga tao. Pero kung alam nilang nagkamali sila ng desisyon at hindi sila nagbago, sila ay isang taong hindi nagmamahal sa katotohanan, at hindi talaga gusto ng gayong tao ang Diyos. Halimbawa, kapag gusto mong gumawa ng mga bagay sa pabasta-bastang paraan, nagiging tuso at nagpapabaya, at sinusubukang iwasan ang pagsisiyasat ng Diyos habang ginagampanan ang iyong tungkulin, dapat kang magmadaling lumapit sa harapan ng Diyos para manalangin at pagnilayan kung tama bang gawin iyon. Pagkatapos, mag-isip-isip ka: “Ano ang layunin ko sa pananampalataya sa Diyos? Maaaring malinlang ng pagiging pabasta-basta ko ang mga tao, pero malilinlang ba nito ang Diyos? Higit pa rito, ang pananampalataya ko sa Diyos at paggawa ng tungkulin ko ay hindi para maging tuso at magpakatamad, kundi para makamit ko ang kaligtasan. Ipinapakita ng pagkilos sa ganitong paraan na wala akong normal na pagkatao, at hindi ito isang bagay na kinalulugdan ng Diyos. Hindi iyan puwede. Iba sana kung naging tuso ako, nagpabaya, at sinunod ko ang sarili kong kalooban sa mundo, pero ngayon ay nasa sambahayan ako ng Diyos, nasa ilalim ako ng kataas-taasang kapangyarihan ng Diyos, sa ilalim ng pagsisiyasat ng mga mata ng Diyos, at isa akong tao, kaya dapat akong kumilos ayon sa aking konsensiya at sa mga salita ng Diyos, at hindi ako maaaring sumunod sa sarili kong kalooban, maging pabasta-basta, o maging tuso at magpabaya. Kaya, paano ako dapat kumilos para hindi maging tuso at magpabaya, para hindi maging pabasta-basta? Dapat akong magsumikap. Ngayon lang ay naramdaman kong masyadong malaking abala ang kumilos sa ganoong paraan, kaya gusto kong iwasan ang paghihirap, pero ngayon ay nauunawaan ko na: Maaaring mas malaking abala ang gawin ito nang ganoon, ngunit nagbubunga ito ng mga resulta, kaya ganoon ko ito dapat gawin.” Kapag ginagawa mo ito at ayaw mo pa ring magtiis ng paghihirap, sa gayong mga pagkakataon ay dapat kang manalangin sa Diyos: “O Diyos! Ako ay isang tamad at tusong tao. Pakiusap, disiplinahin at sawayin Mo ako, upang magkaroon ako ng kamalayan ng konsensiya at makaramdam ng kahihiyan. Ayaw kong maging pabasta-basta. Pakiusap, gabayan at bigyang-liwanag Mo ako, upang makita ko ang aking paghihimagsik at ang aking kapangitan.” Kapag nananalangin ka nang ganito, at pinagninilayan at sinusubukan mong kilalanin ang iyong sarili nang ganito, magdudulot ito ng isang pakiramdam ng pagsisisi; magagawa mong kamuhian ang iyong kapangitan, at magsisimulang magbago ang iyong maling kalagayan. Magagawa mong magbulay-bulay: “Bakit nagagawa kong maging pabasta-basta? Bakit palagi kong sinusubukang maging tuso at magpabaya? Ang pagkilos nang ganito ay labis na walang konsensiya at katwiran—isa pa ba akong taong nananampalataya sa Diyos? Bakit hindi ko magawa ang mga bagay-bagay nang masinop? Hindi ba’t kailangan ko lang maglaan ng kaunti pang oras at pagsisikap? Ano ba ang napakahirap doon? Ito ang dapat kong ginagawa; kung hindi ko man lang ito magawa, karapat-dapat pa ba akong tawaging isang tao?” Bilang resulta, magpapasya ka at manunumpa sa Diyos, “O Diyos! Binigo Kita. Tunay na masyado na akong naging tiwali, wala akong konsensiya at katwiran, at wala akong pagkatao. Handa akong magsisi. Pakiusap, patawarin Mo ako. Magbabago na talaga ako. Kung hindi ako magsisisi, nawa’y parusahan Mo ako.” Pagkatapos, matutuwid ang iyong pag-iisip, at magsisimula kang magbago. Sa susunod na gagawin mo ang iyong tungkulin, magagawa mo nang kumilos nang masinop, nang may mas kaunting pagiging pabasta-basta, at magagawa mong magdusa at magbayad ng halaga. Mararamdaman mo na ang paggampan ng iyong tungkulin sa ganitong paraan ay napakaganda, at magkakaroon ka ng kapayapaan at kagalakan sa iyong puso. Kapag kayang tanggapin ng mga tao ang pagsisiyasat ng Diyos, kapag kaya nilang manalangin sa Kanya at umasa sa Kanya, mabilis na magbabago ang kanilang mga kalagayan. Kapag nagbago na ang iyong negatibong kalagayan, at naghimagsik ka na laban sa sarili mong mga intensyon at sa mga makasariling pagnanais ng laman, kapag kaya mo nang bitiwan ang kaginhawahan at mga kasiyahan ng laman at kumilos ayon sa mga hinihingi ng Diyos, at hindi na kumilos nang arbitraryo at walang pakundangan, magkakaroon ka ng kapayapaan sa iyong puso at magiging malaya mula sa panunumbat ng iyong konsensiya. Madali bang maghimagsik laban sa laman at kumilos ayon sa mga hinihingi ng Diyos sa ganitong paraan? Hangga’t mayroon kang napakalaking adhikain para sa Diyos, kaya mong maghimagsik laban sa laman at isagawa ang katotohanan. At hangga’t nagsasagawa ka sa ganitong paraan, nang hindi mo namamalayan ay makakapasok ka sa katotohanang realidad. Hindi talaga ito mahirap. Siyempre, kapag isinasagawa mo ang katotohanan, kailangan mong dumaan sa proseso ng pagtatalo ng kalooban at sa proseso ng pagbabago sa iyong pag-iisip, at dapat malutas ang mga ito sa pamamagitan ng paghahanap sa katotohanan. Kung isa kang taong hindi nagmamahal sa katotohanan, mahihirapan kang lutasin ang negatibo mong kalagayan, at hindi mo magagawang maunawaan at isagawa ang katotohanan. Ang tindi ng hirap na kinakaharap ng isang tao sa proseso ng pagbabago sa kanyang pag-iisip ay nakadepende sa kung kaya ba niyang tanggapin ang katotohanan. Kung hindi niya kayang tanggapin ang katotohanan, masyadong magiging mahirap para sa kanya na baguhin ang kanyang pag-iisip. Sa kabilang banda naman, hindi man lang mahihirapan ang mga taong kayang tumanggap ng katotohanan. Likas silang makapagsasagawa at makapagpapasakop sa katotohanan. Makakaasa sa Diyos ang mga taong talagang nagmamahal sa katotohanan para mapagtagumpayan ang kahit anong klase ng paghihirap. Sa ganitong paraan, magkakaroon sila ng patotoong batay sa karanasan, at isa itong pusong may masidhing pag-aasam para sa Diyos. Dahil ang puso mo ay may masidhing pag-aasam para sa Diyos, ibig bang sabihin nito ay hindi ka pinapahintulutang magkaroon ng katiwalian at paghihimagsik? Hindi. Dahil may puso kang may masidhing pag-aasam para sa Diyos, ibig sabihin nito ay makakakilos ka kahit papaano nang ayon sa iyong konsensiya at katwiran, at magagawa mong hanapin ang katotohanan. Sa ganitong paraan, makapagdedesisyon ka nang tama sa anumang sitwasyon, at makapagsasagawa at makakapasok ka sa tamang direksyon. Tinatawag ito na pusong may masidhing pag-aasam para sa Diyos. Hungkag ba ang mga pagpapamalas na ito? (Hindi hungkag ang mga ito.) Hindi hungkag o malabo ang mga ito, napakapraktikal at napakakongkreto ng mga ito, at hindi abstrakto. Sinasabi ng ilang tao: “Maraming taon na akong naniniwala sa Diyos, pero lagi akong nahaharap sa mga paghihirap tuwing kailangan nang isagawa ang katotohanan. Pinagpapawisan ako nang husto sa sobrang pagkabalisa, pero wala pa rin akong landas. Gusto ko laging isagawa ang katotohanan nang hindi humaharap sa anumang pisikal na hirap o nang hindi nadedehado ang aking mga interes, at bunga nito, hindi ako makahanap ng landas. Ngayon ko lamang napagtatanto na napakasimple lang palang magkaroon ng pusong may masidhing pag-aasam para sa Diyos. Kung nalaman ko lang sana ito noong una pa lang at isinagawa ang mga salitang ito nang mas maaga!” Sino ang dapat mong sisihin sa hindi mo pagsasagawa ng mga salita ng Diyos? Sino ang pumilit sa iyo na huwag pahalagahan ang mga salita ng Diyos sa loob ng mahabang panahong ito, at sa halip ay magpakahirap nang walang direksyon? Ngayon, mabubuod na natin ang isang pangungusap: Kapag nananampalataya ka sa Diyos, kailangan mong isagawa at danasin ang mga salita ng Diyos upang maunawaan ang katotohanan; kapag narating mo lamang ang punto kung saan hinaharap mo ang mga bagay-bagay alinsunod sa mga katotohanang prinsipyo ay saka mo lamang matatamo ang pagsang-ayon ng Diyos. Hinding-hindi mo dapat gawin ang mga bagay ayon sa sarili mong kalooban, o hangarin ang kasikatan at kapakinabangan, at hindi ka dapat bumuo ng mga barkadahan o maghanap ng mga padrino sa loob ng iglesia. Walang magandang kahahantungan ang mga gumagawa nito. Ang mga hindi tumututok sa paggawa nang mabuti sa kanilang mga tungkulin, ang mga hindi naghahangad sa katotohanan, ang mga laging tumitingala at umaasa sa ibang tao, at ang mga mahilig sumunod sa mga huwad na lider at anticristo sa paglikha ng mga walang katuturang kaguluhan, ay idinudulot ang sarili nilang pagkawasak sa pamamagitan ng pagpapakahirap, at dahil dito ay nawawalan sila ng pagkakataong mailigtas. Matutulala sila rito. Kung gusto mong pigilan ang iyong sarili na tumahak ng sarili mong daan, dapat mas madalas ka pang humarap sa Diyos, at manalangin sa Kanya at hanapin ang katotohanan sa lahat ng bagay. Sa ganitong paraan mo matatamo ang resulta ng pagkaunawa sa katotohanan, matatahak ang landas ng pagsasagawa sa katotohanan, at mapapasok ang realidad ng katotohanan. Ang mahalagang punto rito ay na hindi ka dapat sumunod o makiayon sa ibang tao kailanman, sumusunod sa taong ito isang araw dahil iniisip mong mahusay siya, at pagkatapos ay susunod naman sa ibang tao sa sumunod na araw dahil iniisip mong tama siya, gumugugol ng napakaraming oras sa pangangapa sa dilim nang walang natatamong katotohanan. Kahit anong mga problema pa ang makaharap mo, dapat mong hanapin ang katotohanan at lutasin ang mga iyon ayon sa mga salita ng Diyos. Kung bulag kang susunod sa ibang tao, sinusunod ang sinumang mahusay magsalita at gumagamit ng mga salitang maganda sa pandinig, malamang na malilinlang ka. Ang mga taong nananampalataya sa Diyos ay dapat manampalataya lamang na ang mga salita ng Diyos ang katotohanan, dapat makinig lamang sila sa mga salita ng Diyos, at magsagawa ayon sa mga salita ng Diyos. Kapag ginawa mo ito, maiiwasan mong sumunod sa ibang tao at sumama sa kanila sa maling landas.

Ituloy ang pagbabasa sa kasunod na linya. (“Sabik na naghahanap habang tumatanggi sa mga pagdadahilan, intensyon, at panlalansi ni Satanas.”) Tungkol din ito sa pagsasagawa. Tumutukoy ang “Sabik na naghahanap” sa kagustuhang maisagawa ang katotohanan pero wala namang landas, at sa kagustuhang mapalugod ang Diyos pero hindi naman alam kung paano magsasagawa—kapag ganito ka kasabik, maghahanap ka at mananalangin. Palagi mong nararamdaman na masyadong maraming kulang sa iyo, lalo na kapag nakikita mo ang iyong sarili na walang landas kapag may mga nangyayari sa iyo, hindi nalalaman kung ano ang gagawin para mapalugod ang Diyos, laging nagrerebelde at ginagawa ang mga bagay-bagay sa paraang gusto mo, nang may hindi mapalagay na puso, nagnanais na isagawa ang katotohanan, pero hindi alam kung paano gagawin ito—ito ang pakiramdam ng pagiging sabik na sabik. Kung sabik na sabik ka, dapat kang maghanap. Kung hindi ka maghahanap, hindi ka magkakaroon ng landas. Kung hindi ka maghahanap, mahuhulog ka sa kadiliman. Kung hindi ka kailanman maghahanap, magiging katapusan mo na. Ikaw ay magiging isang hindi mananampalataya. Ano ang ibig sabihin ng “tumatanggi sa mga pagdadahilan, intensyon, at panlalansi ni Satanas”? Ang ibig sabihin nito ay kapag nahaharap ang mga tao sa mga sitwasyon, palagi silang may sariling kalooban, palagi nilang naiisip ang mga interes ng sarili nilang laman, at palagi silang naghahanap ng palusot para sa kanilang laman. Sa ganitong mga pagkakataon, uusigin ka ng iyong konsensiya, hihimukin kang isagawa ang katotohanan at magpasakop sa Diyos. Sa gayong mga sitwasyon, magtatalo ang iyong kalooban, at dapat mong tanggihan ang mga pagdadahilan ni Satanas at tanggihan ang iba’t ibang dahilan ng laman. Ang ibig sabihin ng “pagtanggi” ay ang magawang makilatis at lubos na maunawaan ang iba’t ibang palusot at dahilan na mayroon ang mga tao kung bakit hindi nila isinasagawa ang katotohanan, na siyang mga intensyon at panlalansi ni Satanas, at pagkatapos ay maghimagsik laban sa mga ito. Ito ang proseso ng pagtanggi. Minsan, lumilitaw sa mga tao ang ilang partikular na tiwaling ideya, intensyon, at mithiin, pati na ang ilang kaalaman ng tao, pilosopiya, teorya, at mga gawi, kaparaanan, panlalansi, at pakana sa pakikisalamuha sa iba, at iba pa. Kapag nangyayari ito, dapat mabatid kaagad ng mga tao na ang mga ito ay mga tiwaling bagay na nabubunyag nila, at dapat nilang sunggaban ang mga ito, hanapin ang katotohanan, himayin ang mga ito nang lubusan, makita ang realidad ng mga ito nang malinaw, at lubusang tanggihan at maghimagsik laban sa mga ito, nang sinusugpo ang mga ito kaagad. Kahit kailan pa ito mangyari, hangga’t lumilitaw sa isang tao ang mga tiwaling ideya, kaisipan, intensyon, o kuru-kuro, dapat niyang sunggaban kaagad ang mga iyon, malalim na unawain at kilatisin ang mga ito, maghimagsik laban sa mga ito, at pagkatapos ay ituwid ang kanyang sarili. Ganoon ang proseso. Ganito dapat isagawa ang pagtanggi kay Satanas at ang paghihimagsik laban sa laman. Hindi ba’t napakasimple nito? Sa katunayan, natalakay na ang prosesong ito sa dalawang halimbawang kababanggit lang. Isa itong prinsipyo ng pagsasagawa para sa pagharap sa mga hindi wastong kalagayan na lumilitaw sa mga tao kapag may mga bagay na nangyayari sa kanila.

Ituloy ang pagbabasa. (“Huwag masiraan ng loob. Huwag manghina. Maghanap nang buong puso; maghintay nang buong puso.”) Ang ibig sabihin nito ay maghanap at maghintay nang buong puso at isip. Ang apat na simpleng pangungusap na ito na “Huwag masiraan ng loob. Huwag manghina. Maghanap nang buong puso; maghintay nang buong puso” ay may dalawang kahulugan. Ano ang dalawang kahulugang ito? (Ang una ay huwag masiraan ng loob at huwag manghina. Ibig sabihin, huwag kang masiraan ng loob o panghinaan ng loob kapag nahaharap ka sa mga paghihirap o pansamantala mong hindi maunawaan ang mga bagay-bagay sa proseso ng iyong paghahanap. Ang pangalawa ay na dapat kang maghanap at maghintay nang buong puso. Ibig sabihin, dapat may tiyaga ka sa proseso ng iyong paghahanap, dapat patuloy kang maghanap at manalangin kapag hindi mo nauunawaan, at hintayin mong mahayag ang mga layunin ng Diyos. Ito ang pangalawang kahulugan.) Ang ibig sabihin ng “Huwag masiraan ng loob. Huwag manghina.” ay dapat panatilihin ng mga tao ang tunay na pananalig sa Diyos, manampalataya na ang Diyos ang makapangyarihan sa lahat, at na maaari silang bigyan ng Diyos ng kaliwanagan at maipaunawa sa kanila ang katotohanan. Kaya bakit hindi mo maunawaan ang katotohanan ngayon? Bakit hindi ka binibigyan ng Diyos ng kaliwanagan ngayon? Tiyak na may dahilan ito. Ano ang isang pangunahing dahilan? Ito ay dahil sadyang hindi pa dumarating ang oras na itinakda ng Diyos. Sinusubok ng Diyos ang pananalig mo, at kasabay nito, gusto Niyang gamitin ang pamamaraang ito para palakasin ang iyong pananalig. Ito ang pangunahing bagay na dapat maunawaan at malaman ng mga tao. Ipagpalagay nang kumilos ka alinsunod sa mga prinsipyong hinihingi ng Diyos, nanalangin ka, naghanap ka, may puso kang may masidhing pag-aasam para sa Diyos, sinimulan mong pahalagahan ang mga salita ng Diyos, interesado ka sa mga salita ng Diyos, at madalas mong pinapaalalahanan ang iyong sarili na isagawa at danasin ang mga salita ng Diyos, na humarap sa Diyos, na huwag lumayo sa Kanya, at na maghanap kapag ginagawa ang mga bagay-bagay. Subalit iniisip mo, “Sa tingin ko, hindi ko pa malinaw na naramdaman na binigyan ako ng Diyos ng anumang espesyal na kaliwanagan, pagtanglaw, o patnubay, at hindi ko nga malinaw na nararamdamang binigyan ako ng Diyos ng anumang natatanging kaloob, talento, o mga espesyal na abilidad para sa tungkuling ginagampanan ko. Sa halip, pakiramdam ko ay mas nakakaunawa pa ang mga taong hindi ko naman kapantay, mas mahusay sila sa paggampan ng kanilang mga tungkulin, at mas mahusay magsalita sa pangangaral sa ebanghelyo. Bakit hindi ako kasinghusay ng ibang tao? Bakit narito pa rin ako sa lugar na ito at hindi gaanong umuusad?” May dalawang dahilan ito: Ang isang dahilan ay dahil maraming problema ang mga tao, gaya ng kanilang mga indibidwal na pamamaraan, intensyon, at pakay sa paghahanap, pati na ang mga intensyon at motibo nila sa pananalangin sa Diyos at sa paghiling sa Diyos, at iba pa. Sa lahat ng bagay na ito, kailangan mong magnilay-nilay, magtamo ng kaalaman, tuklasin ang mga problema sa loob, at agarang baguhin ang tinatahak mong landas. Hindi na kailangan pang idetalye ang tungkol dito. Ang pangalawang dahilan ay na may sariling pamamaraan ang Diyos sa kung gaano karami ang ibinibigay ng Diyos sa iba’t ibang tao, at kung paano Niya ito ipinagkakaloob sa kanila. Sinabi ng Diyos ang mga salitang: “Ako ay magkakaloob ng biyaya sa kanino mang Aking ibig pagkalooban, at Ako ay magpapakita ng awa sa kanino mang Aking ibig kaawaan” (Exodo 33:19). Maaaring ikaw ang pakay ng pagiging mabiyaya ng Diyos, at maaaring hindi ikaw ang pakay ng Kanyang pagiging mabiyaya o ng Kanyang awa. Marami ang dahilan para rito, at may ilang bagay na hindi kayang arukin ng mga tao sa loob nito; hindi mo ito dapat tingnan batay sa mga kuru-kuro at imahinasyon ng tao. Anuman ang gawin ng Diyos, palagi nitong taglay ang Kanyang mabubuting layunin; anuman ang gawin ng Diyos, ito ay palaging tama. Hindi dapat humingi ng anumang labis-labis na kahilingan ang mga tao sa Diyos. Ang tanging dapat mong gawin ay ang maghanap nang buong puso at maghintay nang buong puso. Bago ka pahintulutan ng Diyos na makaunawa at bigyan ng mga kasagutan, ang tanging dapat mong gawin ay maghanap, habang hinihintay ang panahon kung kailan may ibibigay sa iyo ang Diyos, ang panahon kung kailan bibiyayaan ka ng Diyos, at ang panahon kung kailan bibigyan ka ng kaliwanagan at patnubay ng Diyos. Taliwas sa mga kuru-kuro ng tao, hindi pantay-pantay na ipinamamahagi ng Diyos ang mga bagay sa mga tao, kaya hindi mo maaaring gamitin ang salitang “pantay-pantay” para humingi sa Diyos. Kapag may ibinibigay sa iyo ang Diyos, iyon ang oras kung kailan dapat mo itong tanggapin. Kapag hindi ibinibigay sa iyo ng Diyos ang isang bagay, tiyak namang hindi pa akma o tama ang panahon sa paningin ng Diyos, kaya naman hindi mo ito dapat tanggapin sa panahong iyon. Kapag sinasabi ng Diyos na hindi ka dapat tumanggap ng isang bagay at ayaw ng Diyos na ibigay ito sa iyo, ano ang dapat mong gawin? Sasabihin ng isang taong may katwiran, “Kung hindi ito ibibigay ng Diyos sa akin, magpapasakop ako at maghihintay. Hindi ako karapat-dapat na tanggapin ito sa kasalukuyan, baka dahil hindi ito makakaya ng aking tayog, pero kayang magpasakop ng puso ko sa Diyos nang walang reklamo o paghihinala, at nang tiyak na walang anumang pagdududa.” Sa pagkakataong ito, hindi dapat mawala ang katwiran ng mga tao. Paano ka man tratuhin ng Diyos, dapat mong piliin, nang may katwiran, na magpasakop sa Diyos. Isang saloobin lamang ang dapat mayroon ang mga nilikha hinggil sa Diyos—ang makinig at magpasakop, wala nang iba pang pamimilian. Subalit, maaaring magkaroon ng iba’t ibang saloobin ang Diyos patungkol sa iyo. May batayan ito. May sariling mga layunin ang Diyos. Siya ang gumagawa ng sarili Niyang mga pasya at may sarili Siyang mga pamamaraan pagdating sa kung paano gagawin ang mga bagay na ito at sa saloobing ginagamit Niya sa bawat tao. Siyempre, ang mga layon ng Diyos ang batayan ng mga pagpili at pamamaraang ito. Bago magkaroon ng pagkaunawa ang mga tao tungkol sa mga layong ito, ang tangi nilang dapat at maaaring gawin ay ang maghanap at ang maghintay, habang iniiwasang makagawa ng anumang bagay na pagrerebelde sa Diyos. Ang hinding-hindi dapat gawin ng mga tao sa mga pagkakataong ito—ibig sabihin, kapag hindi nila nararamdaman ang kaliwanagan, patnubay, pagiging mapagbigay ng biyaya, at awa ng Diyos—ay ang lumayo sa Diyos at sabihing hindi Siya matuwid, o ang sigawan ang Diyos, o ang itatwa pa nga ang Diyos kapag hindi nila nararamdaman ang Kanyang kaliwanagan at patnubay. Ito ang bagay na pinaka-ayaw ng Diyos na makita. Siyempre, kung talagang umabot ka na sa puntong itinatatwa mo ang Diyos, itinatatwa ang Kanyang pagiging matuwid, itinatatwa ang Kanyang pagkakakilanlan at ang Kanyang diwa, at sinisigawan mo ang Diyos, kukumpirmahin nito na tama ang Diyos na magtaglay, sa una pa lang, ng saloobing magbalewala. Kung hindi mo man lang makayanan ang maliit na hamon at pagsubok na ito, kung gayon ay wala kang katiting man lang na pananalig sa Diyos at lubhang hungkag ang pananampalataya mo. Kapag hindi nararamdaman ng isang tao ang kaliwanagan at patnubay ng Diyos, ang pinakamahalagang dapat niyang gawin ay ang maghanap at maghintay nang buong puso. Responsabilidad ng mga tao ang paghahanap at paghihintay, at ang mga ito rin ang katwiran, saloobin, at prinsipyo ng pagsasagawa na dapat magkaroon ang mga tao patungkol sa Diyos. Kapag naghahanap at naghihintay, huwag kang magkimkim ng mentalidad na nakabatay sa sapalaran. Huwag mong isipin lagi na, “Baka sakaling kung maghihintay ako, pagkakalooban ako ng Diyos ng malilinaw na salita. Kailangan ko lang maging sinsero pa nang kaunti at titingnan ko kung bibigyan ba ako ng Diyos ng kaliwanagan o hindi. Marahil ay bigyan Niya ako ng kaliwanagan. Kung hindi, mag-iisip ako ng iba pang paraan.” Huwag magkimkim ng ganitong mentalidad na nakabatay sa sapalaran. Kinamumuhian ng Diyos ang ganitong uri ng saloobin sa mga tao. Anong uri ng saloobin ito? Isa itong saloobin ng sapalaran na may kasamang pagsubok. Ito ang pinakakinapopootan ng Diyos. Kung maghihintay ka, gawin mo ito nang taos-puso. Magtaglay ka ng pag-iisip na nagugutom at nauuhaw para sa katuwiran habang nananalangin ka sa Diyos at hinahanap mo ang katotohanan, habang nilulutas mo ang mga praktikal mong problema, at habang nagsusumamo ka sa Diyos na bigyan ka ng kaliwanagan at patnubay. Paano ka man tratuhin ng Diyos o kung itulot man Niyang magtamo ka ng ganap na pagkaunawa sa huli, dapat mong sundin ang prinsipyo ng pagpapasakop nang walang anumang paglihis. Sa ganitong paraan, makakahawak ka nang mahigpit sa katayuan at tungkuling nararapat mayroon ang isang nilikha. Ikubli man ng Diyos ang Kanyang mukha sa iyo sa huli, kung likod lamang Niya ang ipakita Niya sa iyo, o kung magpakita man Siya sa iyo, hangga’t kumakapit ka nang mahigpit sa iyong tungkulin at sa orihinal mong posisyon bilang isang nilikha, makapagpapatotoo ka at magiging mananagumpay ka. “Huwag masiraan ng loob. Huwag manghina. Maghanap nang buong puso; maghintay nang buong puso.” Ang apat na maiikling pahayag na ito ay napakahalaga. Ang mga ito ang sumasaklaw sa katwiran na dapat taglayin ng tao, sa orihinal na posisyon kung saan dapat tumayo ang tao, at ang landas ng pagsasagawa na dapat sundin ng tao. Sinasabi ng ilang tao, “Lahat tayo ay naghahanap at naghihintay nang buong puso at isip, kaya bakit hindi tayo binibigyan ng kaliwanagan ng Diyos? Bakit hindi Niya ako binibigyan ng anumang inspirasyon?” May sariling mga layunin ang Diyos. Huwag kang gumiit ng anuman sa Diyos. Ito ang katwiran ng normal na pagkatao; ito ang katwiran na pinakanararapat taglayin ng mga nilikha. Ayon sa mga utak, isipan, at kuru-kuro ng tao, napakaraming bagay ang hindi nauunawaan ng mga tao, at dapat sabihin ng Diyos ang mga bagay na ito sa mga tao. Subalit sinasabi ng Diyos, “Hindi Ko responsabilidad o obligasyon na sabihin sa iyo ang mga bagay na iyon. Kung gusto Kong malaman mo ang isang bagay, may kaunti kang malalaman, at ito ay isang pabor Ko sa iyo. Kapag ayaw Kong malaman mo ang isang bagay, wala Akong sasabihing kahit isang salita tungkol dito, at huwag mo nang isipin pang magagawa mo itong maunawaan!” Sinasabi ng ilang tao: “Bakit Ka nakikipag-alitan sa amin sa bagay na ito?” Hindi nakikipag-alitan ang Diyos sa inyo. Ang Lumikha ay mananatiling ang Lumikha, at may sarili Siyang mga gawi at pamamaraan sa paggawa ng mga bagay-bagay. Bagama’t ang Kanyang mga paraan at diskarte ay hindi umaayon sa kagustuhan, o mga ideya at kuru-kuro ng tao, at tiyak na hindi umaayon sa tradisyonal na kultura ng tao, kahit sa ano pang mga aspekto ng tao hindi umaayon ang mga ito, sa madaling sabi, sa kabila ng katunayan na hindi umaayon ang mga ito sa mga hinihinging pamantayan ng tao—kahit ano pa ang gawin ng Lumikha, at kahit na maunawaan pa ito ng mga tao o hindi, hindi kailanman magbabago ang pagkakakilanlan at diwa ng Lumikha. Hindi dapat gamitin kailanman ng mga tao ang wika ng tao, mga kuru-kuro ng tao, o anumang pamamaraan ng tao para sukatin ang Lumikha. Ito ang katwirang nararapat taglayin ng mga tao. Kung wala ka man lang ng ganitong katiting na katwiran, kung gayon ay tatapatin na kita—wala kang kakayahang kumilos gaya ng isang nilikha. Balang araw, sa malao’t madali, may mangyayaring masama sa iyo. Kung wala ka ng kahit ganitong katiting na katwiran, isang araw, sa malao’t madali, sasambulat ang sataniko mong disposisyon. Sa pagkakataong iyon, pagdududahan mo ang Diyos, pagsasalitaan mo ng masama ang Diyos, itatatwa ang Diyos, at pagtataksilan ang Diyos. Kung magkagayon, katapusan mo na talaga, at dapat kang matiwalag. Samakatwid, napakahalaga ng katwirang dapat taglayin ng mga nilikha. “Huwag masiraan ng loob. Huwag manghina. Maghanap nang buong puso; maghintay nang buong puso.” Ang apat na pahayag na ito ay ang katwiran at mga prinsipyong nararapat magkaroon ang mga nilikha kapag hinaharap ang iba’t ibang kapaligirang madalas na kinakaharap ng mga tao sa totoo nilang buhay, at para paunlarin ang kanilang kaugnayan sa Diyos.

Sinasabi sa unang bahagi ng siping ito, “Huwag mainip para sa mga solusyon sa mga bagay na hindi mo nauunawaan,” at sinasabi naman ng linya na pangalawa sa huli na, “Maghanap nang buong puso; maghintay nang buong puso.” Sinasabi ng ilang tao: “Ang ipinapahiwatig ba ng mga salitang ‘Huwag mainip para sa mga solusyon’ ay na hindi maiiwasan ang kalalabasan sa huli? Kung naghahangad at naghihintay kami nang buong puso, nagtataglay ng pusong may masidhing pag-aasam para sa Diyos, at nananabik sa mga salita ng Diyos, kinakailangan bang ibigay sa amin ng Diyos ang kasagutan at tulutan Niya kaming maunawaan ang katotohanan sa naturang usapin?” Ito ang sagot Ko sa iyo: Hindi ito tiyak at hindi kinakailangang ganoon. Ang bawat salita sa siping ito ay isang hinihingi na ipinapanukala ng Diyos para sa mga tao, isang prinsipyo sa pagsasagawa na dapat sundin ng mga nilikha. Binibigyan ng Diyos ang mga tao ng landas sa pagsasagawa, mga prinsipyong dapat isagawa at sundin sa mga sitwasyong kinakaharap nila sa pang-araw-araw na buhay. Subalit, hindi sinabi ng Diyos sa mga tao, “Kahit gaano pa ninyo nauunawaan ang mga salitang ito, hangga’t sinusunod ninyo ang mga prinsipyong ito, dapat Kong sabihin sa inyo ang mga katunayan, dapat Kong ibigay sa inyo ang kasagutan, at dapat Akong magpaliwanag sa inyo sa bandang huli.” Walang ganitong responsabilidad ang Diyos. Wala Siyang gayong “dapat.” Hindi dapat humingi sa Diyos ang mga tao ng gayong mga di-makatwirang bagay. Isa itong bagay na dapat maunawaan ng bawat isa sa inyo. Isang katunayan ang sinasabi sa mga tao ng “hindi kinakailangang ganoon” na ito: Hindi kailanman susunod ang Diyos sa mga tuntunin ng laro na inilatag ng mga tao ayon sa mga kuru-kuro ng tao, pilosopiya ng tao, at karanasan at mga aral ng tao, ni hindi Siya susunod sa batas ng tao. Sa halip, dapat sumunod ang mga tao sa mga prinsipyo ng mga hinihingi ng Diyos at pumasok sila sa realidad ng bawat katotohanan na inihayag ng Diyos. Naunawaan ba ninyo ito? (Oo.) Malinaw na ipinapaliwanag sa siping ito ang mga prinsipyong dapat sundin ng mga tao. Simulan sa unang linya. (“Huwag mainip para sa mga solusyon sa mga bagay na hindi mo nauunawaan.”) Isa itong prinsipyo na madaling isagawa at maunawaan. Hindi lumilikha ng anumang pasanin o anumang presyur sa iyo ang pagsasagawa nito. Sobrang dali nito. Paano naman ang pangalawang linya? (“Dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.”) Isa kang normal na tao na nabubuhay sa mundo. Iyon lang ang kailangan mo para magawa ang “dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.” Hangga’t mayroon kang puso, kaya mo itong gawin. May dalawampu’t apat na oras ka sa isang araw. Dagdag sa normal mong trabaho, oras ng pahinga, pagkain, at personal na mga espirituwal na debosyon, madali ba na “dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso”? (Madali itong gawin.) Magagawa ito habang naglalakad, nakikipagkuwentuhan, o nagpapahinga, hindi ito makakaistorbo sa normal mong mga gawain, sa paggawa mo ng iyong tungkulin, o sa gawaing kasalukuyan mong ginagawa. Simpleng bagay lang talaga ito! Kahit ano pa ang kakayahan ng isang tao, hangga’t nag-aalay siya ng tapat na puso at pinagsisikapang matamo ang katotohanan, unti-unti niyang mauunawaan ang katotohanan at mapapasok ang realidad na ito nang walang kahirap-hirap.

Ano ang kasunod na linya? (“Maniwala na tiyak na ang Diyos ang iyong Makapangyarihan sa lahat.”) Ngayon, babaligtarin Ko ito at tatanungin Ko kayong lahat, sumasampalataya ba kayo na “Ang Diyos ay tiyak na ang iyong Makapangyarihan sa lahat”? Kailan mo sinimulang sampalatayanan ito? Sa anong mga bagay mo ito sinampalatayanan? Pinatotohanan mo ba ito? Nagkaroon ka na ba ng ganitong karanasan? Paano kung tanungin ka ng isang tao, “Sumasampalataya ka bang ang Diyos ang iyong Makapangyarihan sa lahat?” Marahil sa teorya, walang pag-aalinlangang sasabihin mo na, “Ang Diyos ang aking Makapangyarihan sa lahat! Paanong hindi ko magiging Makapangyarihan sa lahat ang Diyos?” Paano kung tanungin ka niya ulit, “Ang Diyos ba ang iyong Makapangyarihan sa lahat? Sa anong mga bagay mo sinandigan ang Diyos at nasaksihan ang mga gawa ng Diyos? Hanggang sa anong antas personal na nahayag sa iyo ang pagkamakapangyarihan-sa-lahat ng Diyos? Kailan mo natuklasan na ang Diyos ang iyong Makapangyarihan sa lahat? Sa anong mga bagay mo nararamdaman na ang Diyos ang iyong Makapangyarihan sa lahat? Kung inaamin mong ang Diyos ang makapangyarihan sa lahat at, kung kasama Siya, walang imposible, bakit may mga pagkakataong napakahina mo? Bakit negatibo ka pa rin? Bakit hindi ka makapaghimagsik laban sa laman at maisagawa ang katotohanan kapag may nangyayari sa iyo? Bakit palagi kang namumuhay ayon sa satanikong pilosopiya sa pakikitungo mo sa iba? Bakit madalas ka pa ring nagsisinungaling nang hindi nararamdaman ang pananaway ng Diyos? Talaga nga bang ang Diyos ang iyong Makapangyarihan sa lahat? Sa tingin mo, ano ba mismo ang tinutukoy ng pagkamakapangyarihan-sa-lahat ng Diyos? Nakaayon ba ito sa diwa ng Diyos?” Kung itatanong sa iyo ang mga katanungang ito, mangangahas ka pa rin bang sumagot nang ganoon katiyak? Kapag nagtatanong Ako nang ganito, hindi makapagsalita ang mga tao. Wala kang gayong karanasan, wala ka pang nabuong ugnayan sa Diyos sa ganitong antas. Sa buong panahon na sinampalatayanan mo ang Diyos, hindi mo pa kailanman naranasan ang kataas-taasang kapangyarihan ng Diyos, hindi kailanman nakita ang kamay ng Diyos, hindi kailanman nakita ang kataas-taasang kapangyarihang hawak ng makapangyarihang kamay ng Diyos sa mga tao, pangyayari, at bagay. Hindi mo pa ito kailanman nakita, narinig, at lalo namang hindi mo pa ito naranasan. Samakatwid, sa katanungang “Ang Diyos ba ang aking Makapangyarihan sa lahat?” hindi mo alam at hindi ka nangangahas magsalita. Pinatutunayan nito na wala kang gayong pananalig. Para sa iyo, ang linyang ito ang dapat mong maging pangitain. Ito dapat ang pinakamakapangyarihang katibayan na sumasampalataya ka sa Diyos at na sinusunod mo Siya. Isa rin itong aspekto ng pangitain na sumusuporta sa iyo habang nagpapatuloy ka. Subalit hindi ka nangangahas na sumagot nang may katiyakan. Bakit? Dahil ang pananalig mo sa Diyos ay isa lamang paniniwala na mayroon ngang Diyos. Dahil hanggang ngayon, hindi mo pa tunay na sinusunod ang Diyos, hindi ka pa totoong nakabuo ng ugnayan sa Diyos, hindi ka pa nakapasok sa realidad ng mga salita ng Diyos, hindi ka pa nakabahagi sa karanasan ng pagpapasakop sa kataas-taasang kapangyarihan ng Diyos, at hindi mo pa naranasan ang katunayan ng kataas-taasang kapangyarihan ng Diyos sa lahat ng bagay. Hindi ka nagkaroon ng ganitong mga kabatiran at karanasan, lalong hindi ka nagkaroon ng ganitong mga pagkaunawa. Kung tinanong ka lang, “Ang Diyos ba ang iyong Makapangyarihan sa lahat?” tiyak na sasagot ka ng “oo.” Kung tatanungin ka naman kung paano mo ito naranasan at kung paano ka nagkaroon ng ganitong pagkaunawa, tiyak na mapapayuko ka at hindi makakapagsalita, at hindi mangangahas na sumagot. Ano ang dahilan ng katunayang ito? (Wala kaming karanasan ukol dito.) Nagsasalita ka batay sa teoretikal na pananaw. Ang totoo, berbal mong kinikilala na isa kang tagasunod ng Diyos at isang nilikha. Subalit, mula noong araw na magsimula kang sumunod sa Diyos, hindi mo kailanman tinupad ang mga responsabilidad ng isang nilikha. Ang tanggapin ang mga salita ng Diyos bilang pundasyon ng iyong pag-iral, ang kilalanin ang mga salita ng Diyos bilang prinsipyo at landas ng pagsasagawa sa paggawa ng iyong tungkulin, at ang pumasok sa realidad ng mga salita ng Diyos: Responsabilidad mo ito. Hindi ka pa nakakapasok sa mga katotohanang realidad na ito. Ano ang ipinapahiwatig nito? Ito ay na kahit sumusunod ka sa Diyos, kahit tinalikuran mo ang pamilya, trabaho, at propesyon at nagagawa mong sumunod sa Diyos hanggang ngayon, hindi pa tinatanggap ng puso mo ang katotohanan at ang buhay na ipinagkaloob ng Diyos sa sangkatauhan, sa halip, hinahangad mo ang mga bagay na gusto mo mismo at hindi mo kailanman binitiwan ang mga ito. Maituturing ba itong pagsunod sa Diyos at pagpapasakop sa gawain ng Diyos? Kung sa puso mo, hindi mo tinatanggap ang mga layon sa buhay, direksyon, at ang batayan sa buhay at pamumuhay na itinakda ng Diyos para sa mga tao, kundi inuulit mo lang ang mga salitang naririnig mo at nagsasalita ka lang ng ilang doktrina, maituturing ba itong pagtanggap sa katotohanan? Bagama’t sinusunod mo ang Diyos at, sa panlabas, magagampanan mo naman ang iyong tungkulin, hindi pa tinatanggap ng puso mo ang katotohanan. Bagama’t maraming taon ka nang sumasampalataya sa Diyos, ang mga prinsipyo at pamamaraang sinusunod mo, at ang landas na sinusunod ng iyong buhay ay mga kay Satanas pa rin. Katulad ka pa rin ng dati, namumuhay ka pa rin ayon sa sataniko mong disposisyon at paraan ng pamumuhay ng tiwaling tao, at hindi mo pa tinatanggap ang mga hinihingi at prinsipyong mula sa Diyos. Batay sa napakahalagang perspektibang ito, hindi tunay na pagsunod sa Diyos ang ginagawa mo. Gumagawa ka lang nang kaunti para sa Diyos at nag-aalay nang kaunti para sa Kanya batay sa pundasyon ng pagkilala sa teorya na isa kang nilikha at na ang Lumikha ay ang iyong Diyos. Batay rito, nang may pag-aatubili mong inaamin na ang Diyos ang iyong Diyos at ikaw ay tagasunod Niya, pero hindi kailanman tunay na tinanggap ng puso mo ang Diyos bilang iyong buhay, iyong Panginoon, at iyong Diyos. Babalik ulit tayo sa katatanong Ko lang, “Ang Diyos ba ang iyong Makapangyarihan sa lahat?” Dahil sa mga kadahilanang nabanggit sa itaas, hindi ka nangangahas na sumagot nang may katiyakan. Sa lahat ng bagay at sa buong sansinukob, ang Diyos ang makapangyarihan sa lahat, pero para sa iyo, maaamin mo, bilang isang teorya lamang, na ang Diyos ang makapangyarihan sa lahat, pero ang totoo, hindi mo ito naranasan o nakita. Sa usapin ng pagiging makapangyarihan sa lahat ng Diyos, may malaking tanong sa puso mo. Kailan makukumpirma ng mga tao ang salitang “Ang Diyos ay tiyak na ang iyong Makapangyarihan sa lahat” at magagawang pundasyon ng kanilang pananalig sa Kanya ang pangitaing ito? Kapag tinanggap ng mga tao ang pagkakakilanlan ng Diyos, ang diwa ng Diyos, at ang katayuan ng Diyos sa kanilang puso, kapag pumasok sila sa realidad ng mga salita ng Diyos, at ginawang pundasyon ng kanilang pag-iral ang mga salita ng Diyos, ay saka lamang nila tunay na kikilalanin na “Ang Diyos ay tiyak na ang iyong Makapangyarihan sa lahat.” Ang totoo, ang mga salitang ito ang pinakamahirap makamit, pero iprinisinta na ng Diyos ang mga ito. Ipinapakita nito na ang mga salitang ito ay napakahalaga para sa tao, at na kailangang gugulin ng mga tao ang lakas nila sa buong buhay sa pagdanas at pagpapahalaga sa mga salitang ito. Para mapagtibay ang mga salitang ito nang may sinseridad at katiyakan mula sa kaibuturan ng kanyang puso, kailangan niyang gugulin ang kanyang buong buhay para magkaroon ng isang normal na ugnayan sa pagitan niya at ng Diyos, ibig sabihin, ang ugnayan ng isang nilikha sa Lumikha sa kanya. Makakamit ang lahat ng ito sa batayan ng pagsasagawa sa prinsipyo ng “dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.” Madali lang talaga itong isagawa, pero hindi madali na tunay na makamit ang layong hinihingi ng Diyos. Dapat gumugol ang isang tao ng panahon at pagsisikap at magbayad ng halaga para dito.

Ano ang kasunod na linya? (“Dapat kang magkaroon ng masidhing paghahangad para sa Diyos, sabik na naghahanap.”) Lahat ito ay mga hinihingi na itinatakda ng Diyos para sa mga tao. Kung gusto ng mga taong maunawaan ang katotohanan at maligtas, dapat asamin ito ng kanilang puso, dapat magkaroon sila ng determinasyon na hangarin ito, at dapat silang magkaroon ng totoong pananabik. Pagkatapos, dapat silang magsagawa at pumasok alinsunod sa landas ng pagsasagawang inilatag ng Diyos. Unti-unti, dadalhin ng Diyos ang mga taong ito sa katotohanang realidad at sa isang tama at normal na kalagayan. Lalo pang mauunawaan ng gayong mga tao ang mga katotohanan sa mga salita ng Diyos sa lalong praktikal na paraan. Sa huli, ang maraming di-normal na kalagayang taglay ng mga taong ito, ang katiwaliang nabunyag sa kanila, at ang kanilang paghihimagsik ay unti-unting malulutas sa pamamagitan ng iba’t ibang pamamaraan ng gawain ng Diyos sa maraming iba’t ibang kapaligirang inihahanda Niya. Kaya, ano ang dapat ninyong maunawaan? Ito iyon: Ang mga bagay na dapat gawin ng mga tao, ang mga bagay na dapat nilang isagawa, ay dapat maisakatuparan ayon sa mga hinihingi ng Diyos. Kapag nagsasagawa at kumikilos ang mga tao ayon sa mga hinihingi ng Diyos, makalalakad sila sa tamang landas na itinuro ng Diyos sa kanila. Kapag lumalakad ang mga tao sa tamang landas na ito, magkakaloob ang Diyos, ayon sa Kanyang paraan at ayon sa Kanyang mga hinihingi at prinsipyo, ng isang angkop na bahagi para sa kanila sa takdang panahon. Ano ang dapat maunawaan ng mga tao rito? Ang pakikipagtulungan ng mga tao, ang halagang binabayad nila, at ang kanilang mga ginugugol ay labis na kailangan. Dapat kumilos at magsagawa ang mga tao ayon sa mga hinihingi ng Diyos. Hindi sila dapat kumilos nang ayon sa mga kagustuhan ng tao o batay sa mga imahinasyon at kuru-kuro ng tao. Kung ano ang resultang makakamit sa huli, kung gaano makapagbabago ang isang tao, kung gaano karami ang matatamo ng isang tao: natutukoy ba ang mga bagay na ito sa pamamagitan ng mga kagustuhan ng indibidwal na tao? Hindi, ang Diyos ang bahala roon, at wala itong kinalaman sa iyo. Sa huli, kung ano at kung gaano karami ang ibinibigay ng Diyos sa iyo, kung kailan Niya ito ibibigay sa iyo, at kung anong edad mo tatanggapin ang mga ibibigay Niya sa iyo: Ang Diyos na ang bahala roon, at wala itong kinalaman sa iyo. Ano ang ipinapakahulugan Ko sa bagay na ito? Ito ay na kailangan mo lamang tumutok sa pagsasagawa ng katotohanan, pumasok ayon sa landas na ibinibigay ng Diyos sa iyo, kumilos nang angkop para sa isang nilikha, at makipagtulungan nang nararapat. Pagdating naman sa kung ano at kung gaano karami ang matatanggap mo, kung kailan mo ito matatanggap, at kung paano pangangasiwaan ng Diyos ang mga bagay na ito, ang Diyos na ang bahala roon at mangyayari iyon sa takdang oras ng Diyos. Sinasabi ng ilang tao, “Kung isasagawa ko ito, maliligtas ba ako sa huli?” Sabihin ninyo sa Akin, sa tingin ba ninyo ay maliligtas sila? Ang mga salita at katotohanang ito na ipinagkaloob at itinustos ng Diyos sa tao ay ang landas ng tao tungo sa kaligtasan. Kung nagsasagawa ka alinsunod sa mga salita at sa mga katotohanang ito ng Diyos at pumapasok ka sa realidad ng salita ng Diyos, kailangan mo pa rin bang mag-alala na baka hindi ka maligtas? Ginugugol mo pa rin ba ang bawat araw mo sa pag-aalala at pagkabalisa dahil sa takot na aabandonahin ka ng Diyos? Hindi ba’t dahil ito sa masyadong maliit na pananalig at kabiguang maunawaan ang mga layunin ng Diyos? Kung tunay ka ngang nakapasok sa katotohanang realidad, kung may kapayapaan at kaligayahan ang iyong puso, kung kaya mong magbigay ng tunay na patotoong batay sa karanasan at mayroon kang normal na ugnayan sa Diyos sa iyong puso, mag-aalala ka pa rin ba na hindi ka maliligtas? Huwag kang mag-alala, wala kang kinalaman dito. Dapat magsagawa at pumasok ka lang sa salita ng Diyos. Sa salita ng Diyos, walang linyang hindi mahalaga. Ang kabuuan ng salita ng Diyos ay ang katotohanan, at ang katotohanan ang buhay na dapat taglayin ng tao. Ang kabuuan ng mga salita ng Diyos ang kailangan at dapat taglayin ng mga tao para makamit ang kaligtasan. Kung sinusunod mo ang mga salitang ito ng Diyos sa pagsasagawa pero nag-aalala ka pa rin na hindi ka maliligtas, hangal ka ba at mangmang? Masyado ka bang sensitibo? Mas masisiyahan ka kung isinasaalang-alang mo ang mga layunin ng Diyos, sa halip na isipin ang gayong mga walang-kuwentang kaisipan. Kung lumalakad ka sa tamang landas, ang huling destinasyon mo ang tiyak na tama—ang destinasyong itinakda ng Diyos para sa iyo. Hindi ka magkakamali. Samakatwid, kung magsasagawa at papasok ka ayon sa mga hinihingi ng Diyos, hindi mo na kailangang alalahanin kung maliligtas ka ba o hindi. Magsagawa at maghangad ka lang ayon sa landas sa kaligtasan na itinuro ng Diyos, iyon ang tamang paraan. Sinasabi ng ilang tao: “Ano ang pakiramdam na matamo ang kaligtasan? Mararamdaman ba namin na parang lumulutang kami sa hangin? Iba ba ang mararamdaman namin sa kung ano ang nararamdaman namin ngayon?” Masyado pang maaga na tanungin ito. Hindi ito isang bagay na kailangan mo nang malaman ngayon. Malalaman mo ito kapag tunay ka nang naligtas. Sinasabi ng ilang tao: “Kapag naligtas ako, magpapakita ba ang Diyos sa akin gaya ng ginawa Niya kay Job?” Makatwirang kahilingan ba ito? Huwag mo itong hilingin. Hindi mo pa alam kung maliligtas ka nga, kaya ano ang saysay na hilingin mo ito? Wala. Halimbawa, sabihin nang kasalukuyan kang nasa mababang paaralan. Dapat mong pagbutihan sa lahat ng iyong klase at tugunan ang mga ipinagagawa ng iyong guro. Huwag mong laging pag-isipan kung “Saang unibersidad ako papasok pagdating ng araw? Anong uri ng trabaho ang papasukin ko pagdating ng panahon?” Walang kuwentang pag-isipan ang mga bagay na iyon. Masyado pa itong malayo sa hinaharap at hindi makatotohanan. Hangga’t nagsasagawa ka at pumapasok nang ayon sa mga tamang pamamaraan at landas, tiyak na makakamit mo ang pinakalayon mo. Maliban dito, kapag may patnubay ng Diyos, ano pa ba ang kinakatakutan ninyo? Nananampalataya ka bang ang Diyos ang iyong Makapangyarihan sa lahat? (Nananampalataya ako.) Ang Diyos ang makapangyarihan sa lahat, kaya mahirap ba para sa Diyos na iligtas ang isang munting taong kagaya mo? Hindi mahirap para sa Diyos na kuhanin ang buong mundo at ibigay ito sa iyo, kaya paanong magiging mahirap na iligtas ang isang munti at tiwaling tao? Kaya, kailangan mo pa rin bang mabalisa? Huwag kang mag-alala kung maililigtas ka ba ng Diyos, huwag kang mag-alala kung maililigtas ka ba ng mga salita ng Diyos. Sa halip, dapat kang mag-alala kung mauunawaan mo ba ang mga salita ng Diyos at kung makakahanap ka ba ng landas ng pagsasagawa sa mga salita ng Diyos. Dapat kang mag-alala kung nakapasok ka na ba sa realidad ng mga salita ng Diyos at kung, sa mga kilos mo, lumalakad ka ba sa landas na itinuro ng Diyos. Mas mabuti iyon. Praktikal at makatotohanan ang pag-isipan ang mga bagay na ito. Walang silbi ang mag-alala tungkol sa iba pang bagay.

Ano ang kasunod na linya? (“Tumatanggi sa mga pagdadahilan, intensyon, at panlalansi ni Satanas.”) Katatapos lang natin pagbahaginan ang linyang ito, kaya madali na dapat lutasin ang problemang ito. Kailangan lang maunawaan ng mga tao na, kadalasan, ang “mga pagdadahilan, intensyon, at panlalansi ni Satanas” ay bunga ng iba’t ibang dahilan, palusot, intensyon, at panlalansing likha ng tiwaling disposisyon ng mga tao pati ng mga pamamaraang ginagamit ng iba’t ibang masasamang tao at hindi mananampalataya na nakakasalamuha mo. Tungkol naman sa kung paano mo makikilatis at matatanggihan ang gayong mga bagay at ang mga dapat mong piliin, personal mong paghahangad iyon. Basahin ang kasunod na linya. (“Huwag masiraan ng loob. Huwag manghina. Maghanap nang buong puso; maghintay nang buong puso.”) Katatapos lang din natin pagbahaginan ang linyang ito nang detalyado. Para sa tao, ang bawat linya ay isang babala at paalala, at isang uri din ng suporta, tulong, at pagtustos. Siyempre, nakapaloob sa mga salitang ito ang mga layunin ng Diyos para sa sangkatauhan at taglay ng mga ito ang nag-uumapaw Niyang pag-asa para sa sangkatauhan. Kapag nahaharap ang mga tao sa kahinaan at paghihirap, ayaw ng Diyos na makita silang nasisiraan ng loob, nawawalan ng pag-asa, nawawalan ng pananalig, na mawala ang kanilang determinasyon na hangarin ang katotohanan at kaligtasan, at mawalan sila ng oportunidad na matamo ang katotohanan at magawang perpekto ng Diyos. Ayaw ng Diyos na maging duwag ang mga tao. Sa halip, umaasa Siya na kahit gaano pa karaming paghihirap ang kinakaharap ng mga tao, kahit gaano pa sila kahina, at kahit gaano karaming katiwalian ang ibinubunyag nila, hindi sila kailanman susuko, magpupursige sila sa kabila ng lahat ng ito, magpapatuloy sa paghahangad sa katotohanan, susunod sa mga landas ng pagsasagawa na tinukoy ng Diyos para sa kanila sa kanilang paghahangad, at magkakaroon pa rin ng pusong may masidhing pag-aasam para sa Diyos. Dapat lalong lumago ang pananalig ng mga tao sa Diyos kasabay ng kanilang karanasan at pagkaunawa sa mga salita ng Diyos, at hindi sila dapat umurong kapag mahina sila, maging negatibo kapag nahaharap sa mga paghihirap, at humikbi at umurong sa halip na sumulong kapag nagbubunyag sila ng kaunting katiwalian. Ayaw ng Diyos na makakita ng ganitong mga pagpapamalas. Umaasa ang Diyos na magiging kaisa Niya ng puso at isip ang mga tao, hindi nagbabago sa aspektong ito nang dahil sa oras, kapaligiran, pisikal na lokasyon, o anumang sitwasyon na maaaring mangyari. Kung hindi nagbabago ang paghahangad mong hanapin ang Diyos at hindi humihina ang pagpupursigi mo sa paghahanap sa Diyos, makikita ng Diyos ang mga bagay na ito, at malalaman Niya ang sinsero mong puso. Sa huli, tiyak na mahihigitan ng mga bagay na ipinagkakaloob sa iyo ng Diyos ang lahat ng mahihiling at maiisip mo. Sa loob ng ilang dekadang naranasan ni Job ang kataas-taasang kapangyarihan ng Diyos, hindi siya kailanman nangahas na isiping ang Diyos ay kakausapin siya o personal na magpapakita sa kanya. Hindi siya kailanman nangahas na isipin ito, pero nagpakita nga ang Diyos sa kanya pagkatapos ng kanyang huling pagsubok, kinakausap siya nang personal mula sa isang ipo-ipo. Hindi ba’t higit pa ito kaysa sa anumang mahihiling ng tao? (Oo.) Higit pa ito sa anumang mahihiling ng isang tao, at walang sinumang nangangahas na isipin man lang ang naturang ideya. Anuman ang gawin ng Diyos, dapat tumayo ang tao sa tama niyang lugar, gawin ang mga bagay na dapat niyang gawin, lumakad sa landas na dapat niyang lakaran, gawin ang mga tungkuling ibinigay sa kanya nang hindi humihigit sa kung ano ang hinihingi sa kanya, at tumigil sa paggawa ng mga bagay na kinapopootan ng Diyos. Tuwing nararamdaman mong humihingi ka nang labis-labis sa Diyos, na ang mga kahilingan mo ay bunga ng mga ambisyon at mga pagnanais at kawalan ng katwiran, dapat kang lumapit kaagad sa harapan ng Diyos, magpatirapa sa harapan Niya, at ikumpisal ang iyong mga kasalanan. Dapat tunay kang magsisi at magbagong-buhay mula sa kaibuturan ng iyong puso. Ito ang hinihingi ng Diyos sa sangkatauhan at ang inaasahan Niya sa bawat taong sumusunod sa Kanya at nagmamahal sa katotohanan.

Dito na natin tinatapos ang pagbabahaginan natin tungkol sa siping ito. Matapos ang napakaraming pagbabahaginan, tinagubilin Ko na ang mga dapat itagubilin at ipinaunawa sa inyo kung ano ang angkop para sa tao na maunawaan. Ang ganitong uri ng pagbabahagi ay para sabihin sa inyo kung paano basahin ang mga salita ng Diyos, para ituro sa inyo ang paraan ng pagbabasa sa mga salita ng Diyos, at ipaalam sa lahat na walang sipi mula sa salita ng Diyos ang sinalita nang walang kabuluhan. Ang lahat ng ito ay puno ng mga layunin ng Diyos at nagdadala ng mga pag-asa ng Diyos. Kung titingnan sa ganitong paraan, ang lahat ng salita ng Diyos ay mga bagay na, malalim man o simple, dapat taglayin at sundin ng tao. Ilang simpleng salita lamang ay naglalaman ng mga prinsipyo sa pagsasagawa na dapat pakasundin ng tao, subalit walang nakakagawa nito. Walang sinuman ang nagpapahalaga sa mga salitang ito ng Diyos at walang sinuman ang may pagsasaalang-alang sa mga ito. Sabihin ninyo sa Akin, gaano ba kamanhid ang tao? Ang totoo, maganda-ganda pang sabihin na manhid. Sa katunayan, ito ay dahil sa walang-hanggang kayabangan ng tao kaya inaalipusta niya ang mga salitang ito at hindi niya ninanais na makita o mabasa ang mga ito. Ano ang gusto niyang basahin? Gusto niyang basahin ang mga malalim, mataas, pilosopikal, at sistematikong salita. Huwag nang pag-usapan ang matataas at malalalim na salita, sapat na kung mauunawaan ng tao ang ilang simpleng salita na ito. Maaaring mukhang simple ang mga salitang ito at sinumang nakakabasa ng mga ito ay mauunawaan ang mga ito, pero sino nga ba talaga ang nagsasagawa sa mga ito? Sino nga ba ang makapagdadala ng mga bagay na nangyayari sa kanila sa harapan ng Diyos at makakapanalangin? Sino ang naghihintay sa itinakdang oras ng Diyos nang hindi kinaiinipan ang mga solusyon? Gaano karaming tao ang makapagsasagawa nito? Hanggang ngayon, wala pa Akong nakitang nagsakatuparan at nagsagawa sa mga salitang ito ng Diyos, ni wala pa Akong nakita na naakit sa mga salitang ito, na nagpahalaga sa mga salita ng Diyos matapos makita kung gaano kataos-puso at kahalaga ang mga ito. Matapos marinig na pinatutugtog ninyo ang himnong ito ngayon-ngayon lang, tinanong Ko kayo kung paano ninyo kinain at ininom ang siping ito ng salita ng Diyos. May nakatuklas na ba sa layunin ng Diyos mula sa ilang simple, payak, at tuwirang salitang ito sa pamamagitan ng pagdadasal-pagbabasa sa mga ito? May nagdasal-nagbasa na ba sa mga ito para hanapin ang landas sa pagsasagawa na dapat maunawaan at pasukin ng mga tao? May nakaunawa ba ng anumang katotohanan mula sa mga ito? Ang tinatanong Ko ay kung natupad na ba sa mga indibidwal na tao ang mga katotohanang nakapaloob sa mga ito? Nagkaroon ba ng epekto ang mga ito? Ipinakita sa ating pagbabahaginan na hindi talaga nagkaroon ng epekto ang mga ito. Masyadong maliit ang inyong tayog. Tila hindi pa tunay na nag-ugat sa inyong puso ang karamihan sa mga salitang sinabi ng Diyos nitong mga nagdaang taon. Hindi pa ninyo naabot ang antas kung saan pinapahalagahan ninyo ang mga ito bilang mga katotohanan. Hindi ito isang magandang pahiwatig. Hindi ito isang magandang palatandaan. Sinasabi ng ilang tao: “Masyado kaming abala sa paggampan sa aming mga tungkulin araw-araw. Wala kaming panahon para pagbulay-bulayan ang mga salita ng Diyos.” Ang totoo, hindi sa wala silang panahon, kundi hindi nila ito pinagsisikapan o pinag-uukulan ng atensiyon. Kahit ano pang tungkulin ang ginagampanan ng isang tao, makakaapekto ba ito sa kung paano niya pinagbubulay-bulayan ang mga salita ng Diyos sa kanyang puso? Hindi ba niya mapagbubulay-bulayan ang mga salita ng Diyos habang kumakain at namamahinga? Nakadepende ang lahat ng ito sa kung mayroon ba siyang pagnanais. Inaakala ng mga tao na ang pagiging abala ng isang tao ay nangangahulugang makabuluhan ang kanyang buhay. Ang totoo, kapag may libre kang oras para makapag-isip, mapagtatanto mo na hindi mo kailanman tunay na pinagbubulay-bulayan ang alinman sa mga salita ng Diyos sa iyong puso. Walang anumang tumatak sa iyo at ang mga ito ay hindi naging gabay sa iyong buhay at hindi naging pamantayan sa iyong pagsasagawa. Kapag napag-isip-isip mo ito, mahihiya ka. Isang ilusyon lang na lumilinlang sa iyo ang pagiging abala mo. Dahil sa pananalig mo sa Diyos, pakiramdam mo tuloy ay kompleto ang buhay mo sa halip na hungkag, na naiiba ka sa mga tao sa mundo, na hindi mo ninanasa ang mga kalakaran sa mundo. Bagkus, kabilang ka sa mga pinakamakatarungang tao, nakikipagtulungan ka sa gawain ng Diyos, at gumagawa ka ng mga gawang makatarungan. Pakiramdam mo ay ligtas ka na, o tumatahak ka na sa landas ng kaligtasan. Iniisip pa nga ng ilang tao na mga mananagumpay na sila. Sa lahat ng ito, ganito pa nga ang inyong saloobin sa ganoon kasimpleng himno at sa ilang simpleng salita ng Diyos, na mga pinakaunang ipinahayag ng Diyos. Walang nagtamo ng anuman o walang nakahanap ng anumang kaliwanagan sa mga salitang ito, o nagsagawa sa mga ito sa anupamang paraan. Wala Akong makitang sinuman na nagtamo ng anumang kapakinabangan o resulta para sa kanyang sarili. Mabuting bagay ba ito o masamang bagay? (Isang masamang bagay.) Sa mga nagdaang taon na ito, abala kayong gumagawa ng inyong mga tungkulin, at nagpakaabala kayo lalong-lalo na sa gawain ng ebanghelyo. May nakamit na kayong tagumpay at masayang-masaya ang inyong mga puso. Ano’t anuman, naipalaganap na ang salita ng Diyos at ang gawain ng ebanghelyo. Nakarating ang salita ng Diyos sa mga tao sa bawat bansa at rehiyon, at mas maraming tao na ang kumakain at umiinom ng salita ng Diyos. Kung titingnan sa labas, mukhang nagtagumpay na kayo, pero may ideya ba kayo tungkol sa pinakamahalagang bagay na iyon sa buhay, sa inyong kaligtasan? Kung pagbabatayan ang saloobin ng mga tao ukol sa siping ito ng salita ng Diyos, wala silang ideya. Ika nga sa isang lokal na kasabihan, wala pang naisusulat ang panulat. Sabihin ninyo sa Akin, ano ang pakiramdam Ko na makita kayong ganito? Ilang simpleng salita lang ito, pero kailangan Ko pa ring ipaliwanag at talakayin ang mga ito nang detalyado sa inyo. Ang Aking mga salita ay masyadong komprehensibo at sobrang detalyado. Handa ba kayong makinig? Sasabihin ba ninyong masyado Akong nangungulit? Ayaw Ko ring mangulit nang ganito. Mukhang kagalang-galang kayong lahat. May kaunting utak at kaalaman naman kayong lahat, at ang karamihan sa inyo ay may kasanayan. Gayunman, hindi ninyo binibigyang-pansin ang mga munting salita ng himnong ito at hindi ninyo isinasapuso ang mga ito. Hanggang ngayon, walang kahit isang tao ang nakapasok sa realidad ng mga salitang ito. Talagang masakit sa ulo iyon at nakakainis! Kaya, ano ang saysay ng lahat ng gawaing ginagawa ninyo sa iglesia? Para ba ito sa layuning sinasabi ni Pablo nang sabihin niyang, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran”? Kung ito talaga ang mithiin, mga Pablo kayong lahat at hindi magiging maganda ang mga susunod na mangyayari! Iyon na ba iyon? (Oo.) Kung hindi ka nagsisikap sa pagkain at pag-inom ng mga salita ng Diyos, sa malao’t madali, matitiwalag ka, at wala kang matatamo. Sa araw na matiwalag ka, sasabihin mo, “Ano ang natamo ko?” Wala kang anumang natamo, kaya sobrang hiyang-hiya ka, at nanaisin mo pa ngang mamatay. Masyado itong nakakaawa. Ang mga salita ng Diyos ay mayaman at masagana, tinatalakay ang lahat ng bagay. Nakakapanghinayang naman na hindi mo pa kailanman isinapuso ang paghahangad sa mga ito, na hindi mo pa kailanman taimtim na binasa ang mga salita ng Diyos. Sa dinami-rami ng mga salita ng Diyos, ni isang linya ay walang puwang sa puso mo. Kung hindi ka ititiwalag, sino naman kaya? Ganito ba ang lagay ng mga bagay-bagay? (Oo.) Ang pagkain at pag-inom sa mga salita ng Diyos, ang gawing realidad mo ang mga salita ng Diyos: iyan ay isang napakahalagang pangyayari. Mas mahalaga pa ito kaysa sa anumang bagay, mas mahalaga pa kaysa sa pagsilang sa susunod na henerasyon, mas mahalaga pa kaysa sa paggawa ng tungkulin ng isang tao, mas mahalaga pa kaysa matutunan ang isang propesyonal na kasanayan, mas mahalaga pa kaysa sa ipalaganap ang gawain ng ebanghelyo, mas mahalaga pa kaysa sa lahat ng bagay. Kung hindi ka pa nakapasok sa realidad ng mga salita ng Diyos, kahit ano pa ang mga tungkuling ginagampanan mo, kahit gaano pa kalayo ang takbuhin mo, mawawalan ng kabuluhan ang lahat ng ito. Sa huli, wala kang makakamtang resulta at lahat ng gagawin mo ay mauuwi sa wala. Kahit gaano ka pa magpakahirap sa pagtakbo ngayon, kahit ano pa ang kasalukuyan mong posisyon, ang trabahong ginagawa mo, o kung anong engrandeng mga bagay ang nakamit mo, isa lang itong usok na mapapawi kalaunan. Kapag pumasok ang isang tao sa realidad ng mga salita ng Diyos, natamo ang katotohanang nakapaloob sa mga ito, at nahahanap ang mga prinsipyo, landas, at direksyon ng pagsasagawa sa mga salita ng Diyos, saka lamang walang makakaagaw ng mga bagay na ito mula sa kanya. Kapag nakapasok na siya sa mga katotohanang realidad na ito, saka lamang magkakaroon ng kabuluhan at katuturan ang paggampan sa kanilang mga tungkulin at ang lahat ng halagang ibinayad nila. Saka lamang ito matatanggap ng Diyos. Pagkatapos mong makapasok sa realidad ng salita ng Diyos at maisagawa ang mga prinsipyo at pamantayang hinihingi ng salita ng Diyos sa lahat ng ginagawa mo, hindi mawawalan ng kabuluhan ang paggampan mo sa iyong tungkulin at isang bahagi nito ay matatanggap ng Diyos. Nauunawaan mo ba? (Oo.) Kung umaasa ka lang sa sarili mong pagpipigil sa sarili, sa pagtitiyaga ng tao, sa talino at mga kaloob ng tao, at sa mga gawi at pamamaraan ng tao para magtiis ng pagdurusa at magbayad ng halaga, kung gayon, walang kinalaman ang lahat ng ginagawa mo sa mga salita ng Diyos. Dapat maging malinaw sa iyo ang pinal na resulta. Makukuwenta ng maraming tao ang mga pang-ekonomikong account nila at ang mga ukol sa gastos at kita, pero walang makakakwenta sa account na ito. Mukhang matalino naman kayo sa pag-aasikaso ng mga panlabas na gawain, may mga gawi at pamamaraan kayo, at medyo matalas kayo, pero ipinagwalang-bahala ninyo ang usapin ng inyong pananampalataya sa Diyos at sa kaligtasan at ang usapin ng kung paano tratuhin ang mga salita ng Diyos, hindi ninyo kailanman binibigyang pansin ang mga bagay na ito. Sa tingin mo ba ay dahil sa kawalan ng atensiyon ay matatakasan mo na ang kautusan na hinihingi ng Diyos? Sa tingin mo ba, sa pamamagitan lang ng kaunting pagsisikap, ay susuwertehin ka at matatakasan mo ang matuwid na paghatol ng Diyos? Huwag mong lokohin ang sarili mo! Ang lahat ng batas na ginawa ng tao ay produkto ng kaalaman at kabatiran ng tao. Lahat ng ito ay katalinuhan ng tao. Hindi ito mga kautusang nilikha ng matuwid na disposisyon ng Diyos. Huwag kang magtaglay ng mentalidad na nakasalig sa sapalaran pagdating sa iyong kaligtasan. Malilinlang mo lang ang sarili mo, pero hindi mo malilinlang ang Diyos.

Ano ang unang mahalagang bagay na dapat mong gawin sa paghahangad mo sa kaligtasan? Kumain at uminom ng mga salita ng Diyos nang sa gayon ay maunawaan mo ang katotohanan at makapasok ka sa realidad. Ito ang unang mahalagang bagay. Kahit gaano ka pa kaabala sa paggawa mo ng iyong tungkulin, kahit gaano pa karami ang nakatambak mong trabaho, dapat maglaan ka pa rin ng oras para kumain at uminom ng mga salita ng Diyos, para hanapin sa mga ito ang mga prinsipyo at landas para sa pagsasagawa ng katotohanan sa lahat ng bagay, at para makapasok sa katotohanang realidad. Ito ang tanging layon ng pananalig sa Diyos. Kapag nakapasok ka na sa katotohanang realidad at natamo mo na ang mga prinsipyo ng pagsasagawa, lahat ng gagawin mo ay magiging ang pasok sa pamantayan na paggampan sa iyong tungkulin, at magiging mahalaga at makahulugan ito. Kung hindi naman, pawang pagtatrabaho lang ang ginagawa mo at hindi mo ginagawa ang iyong tungkulin. Ni hindi makakatulong ang pagtatrabahong ito na maligtas ka. Kung hindi ka kumakain at umiinom ng mga salita ng Diyos, hindi mo isinasagawa at dinaranas ang mga salita ng Diyos, hindi sineseryoso ang pagpasok sa katotohanang realidad, at kontento ka na sa paggugol lamang ng iyong sarili at sa paggawa ng mga bagay-bagay nang hindi isinasaalang-alang ang pagsasagawa sa katotohanan, hindi ka ba magiging hangal niyan? Iniisip ng lahat na matalino at maaasahan sila sa kanilang trabaho. “Ngayong nandito na ako, siguradong magagawa nang maayos ang trabahong ito. Hangga’t naririto ako para magsagawa ng pagsusuri, walang makakagambala sa gawain ng iglesia. Hangga’t gumagalaw naman ako, hangga’t ginagawa ko ang aking tungkulin sa sambahayan ng Diyos, maliligtas ako.” Huwag mong lokohin ang sarili mo. Hindi kailanman sinabi ng Diyos na, hangga’t ginagawa palagi ng isang tao ang kanyang tungkulin, maliligtas siya. Mula ito sa sariling imahinasyon at pananaginip nang gising ng tao. Ang mga nagsasabi nito ay hindi nakakakilala sa kanilang sarili, at hindi nila nauunawaan ang diwa at katotohanan ng lalim ng pagkatiwali ni Satanas sa tao. Ito ang dahilan kaya nakakapagsalita sila ng gayong kalokohan. Sa lahat ng kapanahunan, hindi ba’t ginagawa naman ng mga tagasunod ng Diyos ang kanilang mga tungkulin? Naligtas ba sila? Hindi. Kalipikado ba silang pumasok sa kaharian ng langit? Hindi. Malinaw na ibinunyag ng gawain ng paghatol ng Diyos sa mga huling araw ang katotohanan sa katiwalian ng mga tao. Tinutulutan nito ang lahat na makaunawa, magbago ng landas, at magtamo ng katotohanan at makapasok sa realidad, na sumasailalim sa mga totoong pagbabago. Ito ang hinihingi ng Diyos sa mga tao. Makakamit mo ba ang totoong pagbabago kung nakatutok ka lang sa lagi mong paggampan ng iyong tungkulin? Matatamo mo ba ang katotohanan? Makakamit mo ba ang pagsunod sa Diyos? Imposible. Ang pinakamahalaga ay na dapat hangarin ng isang tao ang katotohanan, magpasakop sa paghatol at pagkastigo ng Diyos, at tamuhin ang katotohanan upang maging ayon sa mga layunin ng Diyos. Sa pagsasabi ng mga salitang ito, iginugugol ng Diyos ang dugo ng Kanyang puso at iniaalay Niya ang Kanyang buhay para sa tao. Kung hindi mo pinahahalagahan ang mga ito, bagkus ay lagi mong binabalewala at hinahamak ang mga ito sa iyong puso, at hindi mo kailanman sineseryoso ang mga salita ng Diyos, maaari ka bang maligtas? Posible kayang maging maganda ang resulta sa huli? Ni hindi mo ito kailangang isipin. Ano ang unang mahalagang bagay kapag sumasampalataya ka sa Diyos? Ito ay ang kumain at uminom ng mga salita ng Diyos para maunawaan ang katotohanan, at sa pamamagitan nito, pumasok sa katotohanang realidad nang walang pagkaantala. Simulan mo sa mga bagay-bagay na nangyayari sa paligid mo, sa makikita at mararamdaman mo. Gamitin mo ang salita ng Diyos para magnilay-nilay sa iyong sarili, hanapin ang katotohanan at lutasin ang lahat ng mga problema, at magkamit ng mga totoong pagbabago. Kung hindi ka kumakain at umiinom ng salita ng Diyos at hindi pumapasok sa realidad ng salita ng Diyos, wala kang pag-asang maligtas. Ganap mo nang naiwala ang anumang pagkakataon sa kaligtasan. Kapag natapos na ang gawain ng Diyos, sasabihin mo, “Dati, noong panahon ng pagpapalaganap sa gawain ng ebanghelyo ng Diyos, ginawa ko ang aking bahagi. Sa panahon ng gawain ng pagpapalaganap sa ebanghelyo, binayaran ko ang halaga at inilaan ko ang aking oras at pagsisikap sa kung anong mahalagang hakbangin.” Pero hanggang sa araw na iyon, hindi mo pa rin natamo ang katotohanan, hindi ka nakakakain at nakakainom ng mga salita ng Diyos nang normal, at hindi mo nagagampanan ang iyong tungkulin nang normal. Sa esensiya, hindi ka isang taong nagpapasakop sa Diyos. Saka mo lamang mauunawaan na nawalan ka na pala ng pagkakataon na maligtas. Huli na ba ang lahat? Wala ka nang pagkakataon pa, nahulog ka na sa mga kalamidad, at hindi na maiiwasan pa ang iyong kamatayan. Samakatwid, bihira lang talaga ang pagkakataong ito para sa kaligtasan, at dapat mong pahalagahan ang bawat araw at ang bawat minuto. Magsimula muna sa mga munting bagay na nasa paligid mo, pagkatapos ay unti-unti kang lumipat sa mas maraming bagay at mas malalaking bagay. Hanapin ang mga salita ng Diyos at hanapin ang katotohanan, at pumasok sa mga salita ng Diyos at sa katotohanang realidad. Dapat kang manalangin sa Diyos nang madalas sa iyong puso at maging malapit sa Kanya. Huwag mong kailanman hayaang maokupa ang iyong puso ng mga kagustuhan ng laman, ng mga kalakaran sa mundo, at ng iba pang gayong mga satanikong bagay. Sa halip, hayaan mong magkaroon ng kapangyarihan ang mga salita ng Diyos at ang katotohanan sa iyong puso, at magsisimulang pahalagahan ng iyong puso ang mga salita ng Diyos. Hangga’t may puwang sa puso mo ang mga salita ng Diyos at ang katotohanan at inaakay nito ang buhay mo, magkakaroon ng mithiin ang buhay mo at ng liwanag para gabayan ito, at makasusumpong ng kasiyahan ang puso mo. Kung mauunawaan mo ang tatlo at pagkatapos ay lima sa mga salita ng Diyos, at pagkatapos ay sampung salita, at pagkatapos ay isandaang salita, maiipon ang mga salitang ito at, unti-unti, lalong ookupahin ng mga salita ng Diyos ang iyong puso, aakayin ang iyong mga kaisipan, aakayin ang iyong mga kilos, at aakayin ang iyong buhay. Lalo kang papasok sa realidad ng mga salita ng Diyos, at lalo mong maiintindihan ang mga katotohanang prinsipyo. Hindi na babatay ang mga kilos mo sa sarili mong kalooban at mga indibidwal na kagustuhan. Paunti nang paunti ang mahahalong karumihan sa paggawa mo ng iyong tungkulin, at lalo mong tatratuhin ang Diyos nang may tapat na puso. Unti-unting magiging katotohanang realidad ang mga doktrinang nauunawaan mo. Sa ganitong paraan, magkakaroon ng totoong pagbabago sa buhay disposisyon mo. Hindi na magiging alanganin o hindi makita-kita ang pag-asa mo sa kaligtasan, kundi lalo itong mararamdaman at magiging malaki. Kapag nakikita mo ang liwanag na ito, ito na ang panahong magkakainteres ka na sa mga salita ng Diyos at mamumuhunan ng malaking pag-asa sa usapin ng kaligtasan. Sa panahong iyon, lalong ipauunawa sa iyo ng Diyos ang Kanyang mga salita, papapasukin ka sa Kanyang mga salita, poprotektahan ka laban sa pagkahulog sa tukso, poprotektahan ka laban sa mga panlalansi at masamang impluwensiya ni Satanas, at poprotektahan ka laban sa mga gusot, alitan, selos, at pagtatalo, at iba pang nauugnay na mga bagay. Sa ganitong paraan, itutulot ng Diyos na makapamuhay ka sa liwanag at makapamuhay sa ilalim ng patnubay ng Kanyang mga salita. Ito ay kaligayahan, kagalakan, at kapayapaan. Ang pagsasakatuparan sa lahat ng ito ay nagsisimula sa pagpapahalaga sa mga salita ng Diyos at sa pagsasagawa at pagdanas ng mga salita ng Diyos para maunawaan ang katotohanan. Sa katunayan, hindi ito mahirap. Kung madalas kang nakikinig sa mga sermon at kaya mong isagawa at maranasan ang mga salita ng Diyos, unti-unti mong mauunawaan ang katotohanan. Sa ganitong paraan, unti-unti kang magtatransisyon at makakasulong, hindi ka mahihirapan. Ang mahalaga ay kung mahal ba o hindi ng isang tao ang katotohanan. Kung mahal mo ang katotohanan, kung gayon, nang may pananampalataya sa Diyos, maaasikaso mo ang mga tamang usapin, mahahangad ang katotohanan, at makakatutok sa pagbabasa at pagbubulay-bulay sa mga salita ng Diyos. Matutong pagbulay-bulayan ang mga salita ng Diyos at matutong dasalin-basahin ang mga salita ng Diyos. Pagkatapos ay magagawa mo nang maunawaan ang kahulugan ng mga salita ng Diyos, makakahanap ka na ng mga landas ng pagsasagawa sa mga salita ng Diyos, magagawa mo nang maunawaan ang mga layunin ng Diyos, at mauunawaan mo na ang katotohanan. Pagkatapos, pagnilay-nilayan at kilalanin mo ang sarili mong tiwaling disposisyon batay sa pagkaunawa mo sa katotohanan, himayin ang diwa ng tiwali mong disposisyon, at pagkatapos ay gamitin ang katotohanan para lutasin ito. Kung magsasagawa at papasok ka sa ganitong paraan, tunay mong makikilala ang iyong sarili, at magiging madali na iwaksi ang tiwali mong disposisyon. Sa pamamagitan ng unti-unting pagtatamo ng kaalaman, unti-unting pagtatamo ng karanasan, unti-unting pag-unawa sa mga layunin ng Diyos, at unti-unting pagwawaksi sa kanilang tiwaling disposisyon, magsisimulang magbago ang mga tao nang hindi nila namamalayan. Ito ang proseso ng buhay karanasan. Ang maunawaan ang katotohanan ang pinakamahalaga. Sa sandaling maunawaan na ng isang tao ang katotohanan, malalaman na niya ang mga pamantayang hinihingi ng Diyos sa tao. Malalaman din niya kung bakit gusto itong sabihin ng Diyos at ang epektong hinahangad Niyang makamit. Malalaman din niya na ang mga pamantayang hinihingi ng Diyos sa tao ay maaari talagang makamit ng mga tao. Ang lahat ng ito ay mga bagay na makakamit ng konsensiya at katwiran ng tao. Ang lahat ng prosesong ito ay usapin ng buhay pagpasok. Hinihingi sa iyo ng buhay pagpasok na masipag na gampanan ang iyong mga tungkulin, masipag na hanapin ang katotohanan at isagawa ang katotohanan, at manalangin sa Diyos at umasa sa Diyos para magampanan mo nang maayos ang iyong tungkulin. Sa pamamagitan ng gayong karanasan at pagsasagawa, magkakaroon ka ng lalong magagandang resulta. Ang mga taong hindi nagmamahal sa katotohanan ay walang interes sa gayong mga bagay. Hindi sila nakakaramdam ng pasanin hinggil sa buhay pagpasok at wala silang interes na gawin ito. Samakatwid, bagama’t maraming taon na silang sumasampalataya sa Diyos, hindi sila makapagsalita tungkol sa patotoo nilang batay sa karanasan. Hindi ganito ang mga taong nagmamahal sa katotohanan. Kaya nilang isulat ang mga patotoo tungkol sa lahat ng naranasan nila at sa bawat yugto ng kanilang mga karanasan. Tunay na may nakakamit sila mula sa lahat ng kanilang karanasan, kung saan ang mga pakinabang na ito ay naiipon sa paglipas ng mga araw at buwan. Pagkalipas ng sampu o dalawampung taon, sasailalim sila sa matitinding pagbabago. Sa pagkakataong iyon, maisusulat nila ang kanilang mga patotoong batay sa karanasan nang walang kahirap-hirap, at para sa kanila, hindi mahirap ang makipagbahaginan tungkol sa katotohanan. Sa paggawa nila ng kanilang tungkulin, ginagawa nila ang lahat nang maayos.

Mga tao ba kayong nagmamahal sa katotohanan? May mga puso ba kayong may masidhing pag-aasam para sa Diyos? Mayroon ba kayong tapat na puso? Mahirap itong sagutin, hindi ba? Sa katunayan, sa puso ninyo, malinaw sa inyong lahat ang puntong ito. Kapag gusto ninyong gawin ang inyong tungkulin nang pabasta-basta, kapag gusto ninyong maging tuso o tatamad-tamad, kapag gusto ninyong maging sutil at padalus-dalos, mababatid ba ninyo ito? Makapaghihimagsik ba kayo laban sa laman? Ano ang nagiging pasya mo? Pinipili mo bang isagawa ang katotohanan o pinipili mo ang mga nais ng laman? Pinipili mo ba ang positibo o ang negatibo? Pinipili mo bang magdusa at magbayad ng halaga upang matamo ang katotohanan, o pinipili mong magpakasasa sa kaginhawahan ng laman? Ito ang mga katanungang gagamitin para sukatin kung may puso ka bang tunay na nagmamahal at nagpapasakop sa Diyos, at kung taos-puso mo bang ginugugol ang iyong sarili para sa Diyos. Kung wala kang sinserong puso para sa Diyos, gusto mong ginagawa ang mga bagay-bagay nang sutil at walang pakundangan, masaya ka hangga’t ikaw ay kontento at nagagalit, nagmamaktol, at gusto mong sukuan ang gawain mo kapag hindi ka kontento, ito ba ang tamang pag-iisip? Ito ba ang ibig sabihin ng pagkakaroon ng pusong nagpapasakop sa Diyos? Ito ba ay debotong paggawa sa iyong tungkulin? Bakit hindi mo isinasagawa ang katotohanan? Dahil ba sa hindi mo nauunawaan ang mga salita ng Diyos? O dahil ba sa hindi mo minamahal ang katotohanan? Iniisip ng ilang tao, “Ang mga salita ng Diyos ay simple, pero mahirap isagawa ang mga ito. Laging hinihingi ng sambahayan ng Diyos sa mga tao na isagawa ang katotohanan, pero mahirap ito para sa mga tao at nagbibigay ito ng napakaraming problema sa kanila. Kung hindi komportable ang aking puso, hindi ko isinasagawa ang katotohanan. Hangga’t hindi ako pinapaalis o tinitiwalag ng iglesia, pipiliin kong maging malaya at panatag at gagawin ko ang anumang maibigan ko.” Isa ba itong taong tunay na sumasampalataya sa Diyos? Hindi ba’t isa itong hindi mananampalataya? Ito ang saloobing taglay ng mga hindi mananampalataya kapag ginagawa nila ang kanilang mga tungkulin. Dahil hindi nila tinatanggap ang katotohanan, mahilig sila sa kalayaan at sa pagiging imoral at mahilig silang maging pabaya. Kahit paano pa sila pungusan, wala itong silbi. Wala silang pinakikinggan kapag ibinabahagi ang tungkol sa katotohanan. Wala nang magagawa pa kundi ang tanggalin at itiwalag sila. Dahil hindi nila tinatanggap ang katotohanan bagkus ay mga taong tutol sa katotohanan, sila ay mga walang pananampalataya, at hindi sila ililigtas ng Diyos. Para sa mga taong nagmamahal sa katotohanan, kahit mabunyag pa ang kanilang tiwaling disposisyon, matatanggap nila ang mapungusan, kaya nilang hanapin ang katotohanan, pagnilay-nilayan ang kanilang sarili, at kilalanin ang kanilang sarili, at kaya nilang matutong magsisi. Ito ang mga tao na gusto ng Diyos na iligtas. Kapag hindi nagmamahal ang isang tao sa katotohanan, mahirap para sa kanya na tanggapin ang katotohanan. Ano ang pinakamalaking panganib kapag walang kakayahan ang isang tao na tanggapin ang katotohanan? Ito ay pagkakanulo sa Diyos. Ang mga hindi tumatanggap sa katotohanan ang pinakamalamang na magkanulo sa Diyos, at maaaring ipagkanulo nila ang Diyos sa anumang oras at lugar. Maaari nilang ipagkanulo ang Diyos kapag may munting bagay na hindi umaayon sa gusto nila. Maaari nilang ipagkanulo ang Diyos dahil hindi nila kayang tanggapin ang mapungusan nang minsan. Kapag nahaharap sa isang sakuna, mas malamang pa na lalo silang magreklamo at magkanulo sa Diyos. Anuman ang mangyari, ang mga hindi nagmamahal at tumatanggap sa katotohanan ang nasa pinakapanganib. Nakadepende kung maaari bang maligtas ang isang tao sa kung gaano niya kamahal ang katotohanan at ang mga positibong bagay pati na kung kaya ba niyang tanggapin ang katotohanan at isagawa ang katotohanan. Gamitin mo ang mga hinihingi ng katotohanan para sukatin ang tunay mong tayog, para makilatis ang iyong sarili, at para malaman ang katotohanan ukol sa sarili mong katiwalian at kilalanin kung ano talaga ang kalikasan mo. Sa isang banda, natutulungan ka ng gayong pagkilatis na makilala ang iyong sarili at makamit ang tunay na pagsisisi. Sa kabilang banda naman, tinutulutan nitong makilala mo ang Diyos at maunawaan ang Kanyang mga layunin. Ang kawalan ng kakayahang tanggapin ang katotohanan ay pagpapamalas ng paghihimagsik at paglaban sa Diyos. Matutulungan ka ng malinaw na pagkaunawa sa problemang ito para makalakad sa landas ng kaligtasan. Kapag tunay na nagmamahal ang isang tao sa katotohanan, maaari siyang magkaroon ng pusong may masidhing pag-aasam para sa Diyos, ng tapat na puso, at motibasyon na isagawa ang katotohanan at magpasakop sa Diyos. Kapag nagtataglay ng totoong lakas, nagagawa niyang magbayad ng halaga, ilaan ang kanyang lakas at oras, talikdan ang mga personal niyang pakinabang, at bitiwan ang lahat ng bagay na kinasasangkutan ng laman, inaalis ang balakid sa daan para sa pagsasagawa ng mga salita ng Diyos, sa pagsasagawa ng katotohanan, at pagpasok sa realidad ng salita ng Diyos. Kung, para makapasok sa realidad ng salita ng Diyos, mabibitiwan mo ang sarili mong mga kuru-kuro, mabibitiwan ang mga interes ng sarili mong laman, reputasyon, katayuan, kasikatan, at kasiyahang panlaman—kung mabibitiwan mo ang lahat ng gayong bagay, lalo kang makakapasok sa katotohanang realidad. Hindi mo na poproblemahin pa ang anumang paghihirap at kaligaligang mayroon ka—madaling malulutas ang mga ito—at madali kang makakapasok sa realidad ng mga salita ng Diyos. Para makapasok sa katotohanang realidad, ang pagkakaroon ng tapat na puso at pusong may masidhing pag-aasam para sa Diyos ang dalawang kondisyong hindi maaaring mawala. Kung tapat na puso lang ang mayroon ka, pero lagi kang naduduwag, wala kang masidhing pag-aasam para sa Diyos, at umuurong ka kapag may nakakaharap kang mga paghihirap, hindi ito sapat. Kung mayroon ka lamang isang masidhing pag-aasam para sa Diyos sa iyong puso, at medyo padalos-dalos ka, at mayroon ka lang ng ganitong kalooban, pero wala kang sinserong puso kapag may nangyayari sa iyo, at umuurong ka, at pinipili mo ang sarili mong mga interes, hindi rin ito sapat. Pareho mong kailangan ang isang tapat na puso at isang pusong may masidhing pag-aasam para sa Diyos. Ang antas ng katapatan sa iyong puso at ang tindi ng masidhing pag-aasam mo para sa Diyos ang tumutukoy sa kapangyarihan ng iyong motibasyon na isagawa ang katotohanan. Kung wala kang tapat na puso at walang masidhing pag-aasam para sa Diyos sa iyong puso, hindi mo mauunawaan ang mga salita ng Diyos at hindi ka magkakaroon ng motibasyon na isagawa ang katotohanan. Kapag ganito, hindi ka makakapasok sa katotohanang realidad at mahihirapan kang magtamo ng kaligtasan.

Maraming tao ang hindi malinaw na nakikita kung ano ang ibig sabihin ng makamit ang kaligtasan. Iniisip ng ilang tao na kung matagal na silang nananampalataya sa Diyos, malamang ay maliligtas sila. Iniisip ng ilang tao na kung marami silang nauunawaang espirituwal na doktrina, malamang ay maliligtas sila. At iniisip ng ilan na kung magiging mga lider at manggagawa sila, tiyak na maliligtas sila. Ang lahat ng ito ay mga kuru-kuro at imahinasyon ng tao. Ang susi ay dapat maunawaan ng mga tao kung ano ang ibig sabihin ng makamit ang kaligtasan. Ang pagkamit ng kaligtasan ay pangunahing nangangahulugan na makawala mula sa kasalanan at mula sa impluwensiya ni Satanas, at tunay na bumaling sa Diyos at magpasakop sa Diyos. Ano ang dapat taglayin ng mga tao para makawala mula sa kasalanan at mula sa impluwensiya ni Satanas? Ang katotohanan. Upang magkamit ng katotohanan, dapat sangkapan ng mga tao ang kanilang sarili ng maraming salita ng Diyos, at dapat nilang maranasan ang mga salita ng Diyos at isagawa ang mga ito, upang maunawaan nila ang katotohanan at makapasok sila sa realidad—saka lamang sila maliligtas. Kung maliligtas ba ang isang tao o hindi ay walang kinalaman sa kung gaano na siya katagal nananampalataya sa Diyos, kung gaano na kaabante ang kanyang kaalaman, kung nagtataglay ba siya ng mga kaloob at kalakasan, o kung gaano na karami ang kanyang pinagdusahan. Ang tanging bagay na may direktang kaugnayan sa pagkamit ng kaligtasan ay kung nakakamit ba ng isang tao ang katotohanan o hindi. Kaya, ilang katotohanan na ba ang naunawaan mo ngayon sa puso? At ilan na sa mga salita ng Diyos ang naging buhay mo? Sa lahat ng hinihingi ng Diyos, alin na ang napasok mo? Pagkatapos manampalataya sa Diyos sa loob ng napakaraming taon, gaano na karami sa realidad ng mga salita ng Diyos ang napasok mo? Kung hindi mo alam, o kung hindi ka pa nakakapasok sa realidad ng alinman sa mga salita ng Diyos, hayaan mong sabihin Ko sa iyo ang isang bagay na totoo: Wala kang pag-asang maligtas—imposibleng makamit mo ang kaligtasan. Kahit na maaaring mataas ang kaalaman mo, matagal ka nang nananampalataya sa Diyos, may magandang hitsura, at mahusay magsalita, at naging isang lider o manggagawa pa nga sa loob ng ilang taon—kung hindi mo hinahangad ang katotohanan at hindi mo maayos na isinasagawa at dinaranas ang mga salita ng Diyos, at wala kang anumang tunay na patotoong batay sa karanasan, kung gayon ay mananatili kang walang pag-asa na maligtas. Wala Akong pakialam kung ano ang hitsura mo, kung dalubhasa ka sa gaano man karaming kaalamang siyentipiko, kung gaano ka nagdusa, o kung gaano kalaking halaga ang ibinayad mo; sinasabi Ko sa iyo ito: Kung hindi mo tinatanggap ang katotohanan at hindi ka kailanman makakapasok sa realidad ng mga salita ng Diyos, hindi ka maliligtas—tiyak ito. Sabihin mo sa Akin kung gaano na karami ang napasok mo sa realidad ng mga salita ng Diyos, at sasabihin Ko sa iyo kung gaano kalaki ang pag-asa mo sa kaligtasan. Ngayong nasabi Ko na sa inyo ang pamantayan para sa pagsukat nito, dapat ay kaya na ninyong sukatin ito nang kayo lang. Anong katunayan ang sinasabi sa inyo ng mga salitang ito? Nilikha ng Diyos ang mundo sa pamamagitan ng Kanyang mga salita, isinakatuparan ng Diyos ang lahat ng uri ng katunayan sa pamamagitan ng Kanyang mga salita, isinasakatuparan ang bawat katunayang nilayon Niyang kompletuhin, at isinagawa rin ng Diyos ang dalawang yugto ng Kanyang gawain sa pamamagitan ng Kanyang mga salita. Ngayon, ginagawa ng Diyos ang ikatlong yugto ng Kanyang gawain, at sa yugtong ito ng gawain, mas maraming salita ang binibigkas ng Diyos kaysa sa alinmang yugto. Ito ang panahon sa buong kasaysayan ng tao kung kailan pinakamaraming sinasalita ang Diyos sa Kanyang gawain. Na kayang gamitin ng Diyos ang mga salita para likhain ang mundo, para isakatuparan ang lahat ng katunayan, para pairalin ang lahat ng katunayan mula sa wala, at mula sa pag-iral ay maging wala—ito ang awtoridad ng mga salita ng Diyos. At sa huli, gagamitin din ng Diyos ang mga salita para isakatuparan ang katunayan ng kaligtasan ng sangkatauhan. Ngayon, nakita ninyong lahat ang katunayang ito. Sa mga huling araw, walang ginawang gawain ang Diyos na hindi nauugnay sa Kanyang mga salita; tuloy-tuloy Siyang nagsasalita, ginagamit ang Kanyang mga salita para akayin ang sangkatauhan hanggang sa araw na ito. Siyempre, habang nagsasalita, ginagamit din ng Diyos ang Kanyang mga salita para panatilihin ang Kanyang ugnayan sa mga sumusunod sa Kanya, at ginagamit ang Kanyang mga salita para akayin sila. Ang mga salitang ito ay napakahalaga para sa mga nananampalataya at sumusunod sa Diyos, ibig sabihin, sa mga nais iligtas ng Diyos. Gagamitin ng Diyos ang mga salitang ito para isakatuparan ang katunayan ng kaligtasan ng sangkatauhan. Ipinapakita nito na, tingnan man natin ang mga salitang ito batay sa nilalaman o sa bilang ng mga ito, anumang uri ng mga salita ang mga ito, at sa alinmang bahagi ng mga salita ng Diyos nabibilang ang mga ito, lahat ng ito ay napakahalaga sa bawat isa na nagnanais na maligtas. Nilalayon ng Diyos na gamitin ang mga salitang ito para makamit ang panghuling resulta ng Kanyang anim-na-libong-taong plano ng pamamahala. Sa sangkatauhan—sa sangkatauhan man ngayon o sa hinaharap—ang mga salitang ito ang pinakamahalaga. Gayon ang saloobin ng Diyos, gayon ang layon at kahalagahan ng Kanyang mga salita. Kaya ano ang dapat gawin ng sangkatauhan? Dapat makipagtulungan ang sangkatauhan sa mga salita ng Diyos at sa Kanyang gawain, at huwag balewalain ang mga ito. Pero hindi ganoon ang paraan ng pananalig ng ilang tao sa Diyos: Kahit ano pa ang sabihin ng Diyos, para bang walang kinalaman sa kanila ang mga salita ng Diyos. Hinahangad pa rin nila kung ano ang gusto nila, ginagawa kung ano ang gusto nila, at hindi hinahanap ang katotohanan batay sa mga salita ng Diyos. Hindi ganito ang pagdanas sa gawain ng Diyos. May iba na binabalewala kahit ano pa ang sabihin ng Diyos, na may iisang paninindigan lamang sa kanilang puso: “Gagawin ko ang anumang hinihingi ng Diyos, kung sinasabi ng Diyos na pumunta ako sa kanluran, pupunta ako sa kanluran, kung sinasabi Niyang pumunta ako sa silangan, pupunta ako sa silangan, kung sinasabi Niya na mamatay ako, ipapakita ko sa Kanya ang pagkamatay ko.” May isa nga lang problema: Hindi nila nauunawaan ang mga salita ng Diyos. Iniisip nila, “Napakarami ng mga salita ng Diyos, dapat mas madaling unawain ang mga ito, at dapat sabihin ng mga ito sa akin kung ano ang eksaktong dapat gawin. Magagawa kong magpasakop sa Diyos sa puso ko.” Kahit gaano pa karaming salita ang sabihin ng Diyos, nananatiling walang kakayahan sa huli ang gayong mga tao na maunawaan ang katotohanan, ni hindi sila makapagsalita tungkol sa kanilang kaalamang batay sa karanasan. Para silang mga di-eksperto na walang espirituwal na pang-unawa. Sa tingin ba ninyo ay mahal ng Diyos ang gayong mga tao? Nais ba ng Diyos na maging maawain sa gayong mga tao? (Hindi.) Siguradong ayaw Niya. Ayaw ng Diyos sa gayong mga tao. Sinasabi ng Diyos, “Nagsalita na Ako ng di-mabilang na libo-libong salita. Paanong, gaya ng isang bulag at bingi, hindi mo pa nakita ni narinig ang mga ito? Ano ba talaga ang iniisip mo sa iyong puso? Nakikita kita bilang isang taong labis lamang na naghahangad sa mga pagpapala at sa magandang hantungan—hinahangad mo ang mga layon na katulad ng kay Pablo. Kung ayaw mong makinig sa Aking mga salita, kung hindi mo nais sumunod sa Aking daan, bakit ka sumasampalataya sa Diyos? Hindi kaligtasan ang habol mo, ang habol mo ay ang magandang hantungan at ang pagnanais para sa mga pagpapala. At dahil ito ang binabalak mo, ang pinakaangkop para sa iyo ay ang maging trabahador.” Sa katunayan, ang pagiging tapat na trabahador ay pagpapamalas din ng pagpapasakop sa Diyos, pero ito ang pinakamababang pamantayan. Ang pananatili bilang tapat na trabahador ay mas mainam kaysa sa malugmok sa perdisyon at pagkawasak gaya ng isang walang pananampalataya. Sa partikular, ang gawain ng sambahayan ng Diyos ay nangangailangan ng mga trabahador, at ang makapagtrabaho para sa Diyos ay itinuturing din bilang isang pagpapala. Mas mabuti ito—hindi hamak na mas mabuti—kaysa maging alipores ng mga haring diyablo. Subalit hindi ganap na nakalulugod sa Diyos ang pagtatrabaho para sa Diyos, dahil ang gawain ng paghatol ng Diyos ay para iligtas, linisin, at gawing perpekto ang mga tao. Kung kontento na ang tao sa pagtatrabaho lamang para sa Diyos, hindi ito ang layuning nais makamit ng Diyos sa paggawa sa mga tao, ni hindi ito ang epektong nais makita ng Diyos. Pero matindi ang pagnanais ng mga tao, mga hangal at bulag sila: Nagayuma, nilamon sila ng ilang maliit na pakinabang, at binabalewala nila ang mahahalagang salita ng buhay na sinambit ng Diyos. Ni hindi nila sineseryoso ang mga ito, lalong hindi pinapahalagahan ang mga ito. Ang hindi pagbabasa ng mga salita ng Diyos o ang hindi pagpapahalaga sa katotohanan: matalino ba ito o hangal? Makakamit ba ng mga tao ang kaligtasan sa ganitong paraan? Dapat maunawaan ng mga tao ang lahat ng ito. May pag-asa lang sila sa kaligtasan kung isasantabi nila ang kanilang mga kuru-kuro at imahinasyon at tututok sa paghahangad sa katotohanan.

Tinatanong ng ilang tao: “Hinihingi ng mga salita ng Diyos sa tao na ilugar ang kanyang sarili bilang isang nilikha at tuparin ang kanyang tungkulin bilang isang nilikha. Hindi hinihingi sa atin na maging isang superman o dakilang tao, pero lagi akong nakakaramdam ng gayong mga ambisyon at mga pagnanais. Hindi ako kontento na maging isang ordinaryong tao. Ano ang dapat kong gawin kung gayon?” Napakasimple ng problemang ito. Bakit hindi ka handang maging isang ordinaryong tao? Kung huhukayin mo muna ang ugat ng katanungang ito, madaling malulutas ang iyong problema. Hinihingi ng Diyos sa tao na maging tapat na tao. Ito ang pinakamakabuluhang bagay. Kung nauunawaan mo ang katotohanan ng pagiging isang tapat na tao, malalaman mo na ang pagiging isang tapat na tao ay ang maging isang taong nagtataglay ng normal na pagkatao, isang tunay na tao. Ano ang mga panlabas na palatandaan ng isang tapat na tao? Ang maging tapat na tao ay ang maging normal na tao. Ano ang maaaring makamit ng mga likas na gawi, isipan, at katwiran ng mga normal na tao? Ano ang mga pagpapamalas na matatagpuan sa mga salita at kilos ng mga normal na tao? Ang isang normal na tao ay kayang magsalita mula sa kanyang puso. Sasabihin niya ang anumang nasa puso niya nang walang anumang kasinungalingan o panlilinlang. Kung may mangyari sa kanya at malinaw niyang nakikita ang sitwasyon, kikilos siya ayon sa kanyang konsensiya at katwiran. Kung hindi niya matalos ang sitwasyon, maaari din siyang magkaroon ng mga maling pagkaunawa, magkamali, at makaranas ng kabiguan; maaari din siyang magkaroon ng mga kuru-kuro at imahinasyon ng tao, at mabulag ng mga ilusyon sa harap niya. Ang mga ito ang mga pagpapamalas ng normal na pagkatao. Matutugunan ba ng mga pagpapamalas na ito ng normal na pagkatao ang mga hinihingi ng Diyos? Hindi. Walang katotohanan ang mga tao, kaya hindi nila matutugunan ang mga hinihingi ng Diyos. Ang mga pagpapamalas na ito ng normal na pagkatao ay taglay ng mga ordinaryong tiwaling tao mula pa sa kapanganakan; mga bagay ito na likas nilang taglay. Dapat mong pahintulutan ang iyong sarili na magkaroon ng mga pagpapamalas at pagbubunyag na ito, at habang ginagawa ito ay dapat mong maunawaan na ganito lang talaga ang mga likas na kapabilidad, kakayahan, at likas na kalikasan ng tao. Ano ang dapat mong gawin sa sandaling maunawaan mo ito? Dapat mong tratuhin nang tama ang mga bagay na ito. Kung gayon, paano mo dapat isagawa ang pagtrato sa mga ito nang tama? Dapat kang magbasa pa ng mga salita ng Diyos at dapat mong sangkapan ang iyong sarili ng mas maraming katotohanan; sa mga bagay na hindi mo nauunawaan, sa mga bagay kung saan mayroon kang mga kuru-kuro, at sa mga bagay kung saan maaari kang magkamali ng paghusga, dapat kang mas madalas na lumapit sa Diyos para pagnilayan mo ang iyong sarili, at hanapin mo ang katotohanan para malutas ang lahat ng iyong problema. Kung ganito ka daranas nang ilang panahon, hindi mahalaga kung mabigo o madapa ka nang ilang beses. Ang pinakamahalagang bagay ay na nakikita mo nang malinaw ang mga bagay na ito sa mga salita ng Diyos at marunong kang magsagawa alinsunod sa mga prinsipyo at mga layunin ng Diyos. Ipinapakita nito na may natutunan kang aral. Pagkatapos mong dumaan sa maraming taon ng mga kabiguan at pagkadapa, kung malinaw mong nauunawaan ang diwa ng tiwaling tao, nakikita ang ugat ng kadiliman at kasamaan sa mundo, at nakikilatis ang iba’t ibang uri ng tao, pangyayari at bagay, makakakilos ka nang ayon sa mga prinsipyo ng katotohanan. Dahil hindi ka isang superhuman o isang dakilang tao, imposible para sa iyo na matalos ang lahat ng bagay o maunawaan nang lubusan ang lahat ng bagay. Maging ang isang superhuman o isang dakilang tao ay hindi kayang matalos sa isang sulyap lang ang buong mundo, ang buong sangkatauhan, o ang bawat isang bagay na nangyayari sa paligid niya. Isa ka lang ordinaryong tao. Kailangan mong makaranas ng maraming kabiguan, ng mga panahon ng pagkaligaw, ng maraming pagkakamali sa paghusga, at ng maraming paglihis. Sa ganitong paraan lang ganap na maibubunyag ang mga tiwali mong disposisyon, kasama ang mga kahinaan, depekto, kamangmangan, at kahangalan mo, na nagbibigay-daan sa iyong muling suriin at kilalanin ang iyong sarili, na magkaroon ng pagkilala sa pagkamakapangyarihan-sa-lahat ng Diyos, sa perpektong karunungan ng Diyos, at sa disposisyon ng Diyos, at na magkamit ng ilang positibong bagay mula sa Kanya, at maunawaan mo ang katotohanan at pumasok sa realidad. Sa takbo ng iyong karanasan, maraming bagay ang hindi mangyayari ayon sa nais mo, na magpaparamdam sa iyo na wala kang magawa. Kakailanganin mong maghanap, maghintay, at tumanggap ng mga sagot para sa bawat usapin mula sa Diyos. Kakailanganin mong maunawaan, sa pamamagitan ng mga salita ng Diyos, ang diwang pinagbabatayan ng bawat sitwasyon at ang diwa ng bawat uri ng tao. Ang mga ito ang mga pagpapamalas ng isang ordinaryo at normal na tao. Itigil mo na ang palaging pagsubok na maging isang superhuman o isang taong kayang gawin ang lahat. Dapat mong matutunang sabihin, “Hindi ko kaya,” “Lampas ito sa kakayahan ko,” “Hindi ko ito matalos,” “Hindi ko pa ito naranasan,” “Wala akong anumang alam,” “Bakit ako napakahina? Bakit hindi ako magaling sa anuman?” “Mahina ang kakayahan ko,” “Manhid ako at mapurol ang isip,” “Hangal ako,” “Kailangan kong bigyan ang sarili ko ng ilang araw at pag-isipan ito nang mabuti bago ako kumilos. Kailangan kong makipag-usap sa iba tungkol dito”—ito ang tunay na umaayon sa mga katunayan. Dapat mong matutunang magsagawa sa ganitong paraan. Ito ang pagpapamalas ng pag-amin mo na isa kang normal na tao at ng pagnanais mong maging isang normal na tao. Iyong mga itinuturing ang kanilang sarili bilang dakila at makapangyarihan, na iniisip na hindi sila ordinaryo kundi nakakaangat at superhuman, hindi nila kailanman sinasabing “Hindi ko kaya,” “Higit ito sa aking kakayanan,” “Hindi ko ito maarok,” “Hindi ko alam, kailangan kong matuto, kailangan ko itong saliksikin, kailangan kong maghanap ng mga taong makakabahaginan ko, kailangan kong sumangguni mula sa Itaas.” Hindi nila kailanman sinasabi ang gayong mga salita. Lalo na kapag nagtamo na sila ng katayuan, ayaw ng ganitong tao na isipin ng mga tao na siya ay isang ordinaryong tao at na, gaya ng iba, may mga bagay na hindi niya kaya, matalos, o maunawaan. Sa halip, gusto niyang lagi siyang mapagkamalan ng mga tao na isang superman. Samakatwid, kapag may nangyayari sa kanya, hindi niya kailangang dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso. Hindi niya kailangang maghanap. Nauunawaan, natututunan, at natatalos niya ang lahat ng nangyayari sa kanya sa loob lamang ng ilang minuto. Wala siyang katiwalian o kahinaan. Walang bagay na hindi niya matalos, at walang bagay na hindi pa niya nararanasan. Kahit may bagay pa siyang hindi naranasan, matatalos niya ito sa isang sulyap lamang. Talagang isa siyang perpektong superman. Pagpapamalas ba ito ng normal na pagkatao? (Hindi.) Kung ganoon, isa ba siyang normal na tao? Siguradong hindi. Hindi inaamin ng ganitong tao na isa siyang ordinaryong tao, na mayroon siyang mga kahinaan, kapintasan at isang tiwaling disposisyon. Kaya mas madalas ba siyang makakaharap sa Diyos nang may tapat na puso para maghanap at manalangin? Siguradong hindi. Ipinapakita nito na kulang pa rin siya sa konsensiya at katwiran ng normal na pagkatao, ni hindi niya isinasabuhay ang normal na pagkatao.

Sabihin ninyo sa Akin, paano ka magiging isang taong ordinaryo at normal? Paano ka, gaya ng sabi ng Diyos, mananatili sa wastong lugar ng isang nilikha, nang hindi sinusubukang maging isang dakilang tao o higit sa tao? Paano ka dapat magsagawa para maging isang ordinaryo at normal na tao? Paano ito makakamit? Sino ang gustong magsalita? (Una sa lahat, kailangan naming aminin na kami ay mga ordinaryong tao, mga napakakaraniwang tao, at na maraming bagay kaming hindi naiintindihan, hindi nauunawaan, at hindi makilatis. Dapat naming aminin na kami ay tiwali at may mga kapintasan. Pagkatapos niyon, kailangan naming magkaroon ng sinserong puso at madalas na humarap sa Diyos para maghanap.) Una, huwag mong bigyan ang iyong sarili ng isang titulo at pagkatapos ay hayaan itong limitahan ka, sinasabi, “Ako ang lider, ako ang lider ng pangkat, ako ang superbisor, o ako ang pinakamaalam at pinakabihasa sa teknikal sa larangan.” Huwag kang magpalimita sa titulong itinalaga mo sa iyong sarili. Sa sandaling mangyari ito, igagapos ka nito nang mahigpit; maaapektuhan nito ang iyong mga salita at kilos, pati na rin ang iyong normal na pag-iisip at paghusga. Dapat mong palayain ang iyong sarili mula sa mga limitasyon ng katayuang ito. Una, bumaba ka mula sa posisyon ng opisyal na titulong ito, at tumayo sa posisyon ng isang ordinaryong tao. Ang iyong pag-iisip ay magiging medyo normal. Kailangan mo ring aminin: “Hindi ko alam kung paano ito gawin, at hindi ko iyon nauunawaan—kailangan kong magsaliksik at mag-aral,” o “Hindi ko pa ito naranasan kailanman, kaya hindi ko alam kung ano ang gagawin.” Kapag nasasabi mo kung ano talaga ang iniisip mo at nagsasalita ka nang matapat nang ganito, magtataglay ka ng normal na katwiran. Kung hahayaan mong makilala ng iba ang tunay na ikaw, magkakaroon sila ng normal na pananaw sa iyo, at hindi mo na kakailanganing magpanggap. Hindi ka na makakaramdam ng matinding presyur, at magagawa mo nang makipag-usap sa iba nang normal. Ang mamuhay nang ganito ay malaya at maginhawa. Sinumang nakakaramdam na masyadong nakakapagod ang buhay ay sarili lang niya ang dapat sisihin. Huwag magpanggap o magtago ng anuman. Una, maging bukas ka tungkol sa kung ano ang iniisip mo sa iyong puso at sa iyong mga tunay na kaisipan, upang malaman at maunawaan ng lahat ang mga ito. Sa ganitong paraan, ang iyong mga alalahanin, pati na rin ang mga hadlang at hinala sa pagitan mo at ng iba, ay mawawala lahat. Dagdag pa rito, mayroon pang ibang bagay na gumagapos din sa iyo, iyon ay na palagi mong itinuturing ang iyong sarili bilang pinuno ng pangkat, isang lider o isang manggagawa, isang taong may titulo, may katayuan at posisyon—kung sasabihin mo na hindi mo ito nauunawaan at wala kang kakayahang gawin iyon, hindi ba’t pagmamaliit iyon sa iyong sarili? Kapag binitiwan mo ang mga tanikalang ito sa iyong puso, kapag tumigil ka sa pag-iisip sa iyong sarili bilang isang lider o isang manggagawa, at kapag tumigil ka sa pag-iisip na mas magaling ka kaysa sa ibang tao at sa halip ay nararamdaman mong isa kang ordinaryong tao, kapareho ng lahat ng iba pa, at na may ilang larangan kung saan mas mababa ka kaysa sa iba, kung gayon, kapag nakikipagbahaginan ka sa katotohanan at sa mga bagay na may kaugnayan sa gawain nang may ganitong pag-iisip, magiging iba kapwa ang mga resulta at ang atmospera. Kung, sa iyong puso, palagi kang may mga alalahanin, kung palagi kang nakakaramdam ng bigat at pagkapigil, at gusto mong bitiwan ang mga bagay na ito ngunit hindi mo magawa, kung gayon ay dapat kang taimtim na manalangin sa Diyos, dapat mong pagnilayan ang iyong sarili, kilalanin ang iyong mga pagkukulang, at magsumikap tungo sa katotohanan. Kung isasagawa mo ang katotohanan, magkakaroon ka ng mga resulta. Anuman ang gawin mo, huwag kang magsalita at kumilos mula sa isang posisyon ng katayuan o nang iniisip ang iyong titulo. Una, isantabi mo ang lahat ng ito, at manatili sa lugar ng isang ordinaryong tao. Kapag sinasabi ng isang tao, “Hindi ba’t ikaw ang lider? Hindi ba’t ikaw ang lider ng pangkat? Dapat mong maunawaan ito.” Bilang tugon, sinasabi mo: “Saan sa mga salita ng Diyos sinasabi na, kung isa kang lider o lider ng pangkat, mauunawaan mo ang lahat? Hindi ko ito nauunawaan. Huwag mo akong husgahan gamit ang iyong mga mata. Masyado kang maraming hinihingi. Totoo ngang isa akong lider, pero masyado pa ring mababaw ang pagkaunawa ko sa katotohanan at hindi ko alam kung ano ang magiging pasya ko dahil hindi ko pa naranasan ang bagay na ito at hindi ko pa rin ito matalos. Kailangan kong manalangin at maghanap. Ang sabi ng Diyos, huwag mainip para sa mga solusyon sa mga bagay na hindi mo nauunawaan. Gusto mo laging makaunawa ako kaagad at magdesisyon ako kaagad. Paano kung magkamali ako ng desisyon? Sino ang mananagot? Mapananagutan mo ba ito? Gusto mo bang magkamali ako? Sa paggawa nito, ikaw ba ang mananagot para sa akin? Dapat tayong magtulungan, magkasamang manalangin at maghanap, at pangasiwaan nang mabuti ang bagay na ito.” Kaya mo ba itong gawin? Madali ba itong gawin? Kung kaya mong kausapin ang iba nang taos sa puso, puwede mong sabihin na, “Ang totoo, napakaliit din ng tayog ko. Kung hindi ako maghahanap at mananalangin, maaari akong magkamali anumang oras. Minsan ay hindi ko maiwasang magkamali. Gaano ba kalaki sa tingin mo ang tayog ko? Masyadong naging mataas ang pagtingin mo sa akin.” Kapag narinig ng taong kasama mo ang mga sinasabi mo, mararamdaman niya sa kanyang puso na isa kang napakamatapat na tao na nakakapagsalita nang mula sa puso. Pagkatapos, hindi na siya hihingi nang sobra-sobra sa iyo, bagkus ay makikipagtulungan siya sa iyo. Kung isasagawa mo ito, mas magiging makatwiran ka sa mga bagay na ginagawa mo, hindi ka malilimitahan o matatalian ng kasikatan, pakinabang, at katayuan, at makakalaya ang puso mo. Makakapagsalita at makakakilos ka nang may bukas na puso, at magagawa mong makipagtulungan nang matiwasay sa iba at tratuhin ang mga kapatid nang tama. Sa pagkakataong ito, lalong magiging normal ang kalagayan mo, at lalong magiging makatwiran ang mga kilos mo. Makikita ito ng lahat at sasabihin nila, “Tunay na nagbago na ang lider na ito. Tunay siyang nagtataglay ng konsensiya at katwiran, at naisabuhay niya ang normal na pagkatao. Kapag ganitong klase ng tao ang ating lider, magtatamo rin tayo ng maraming kapakinabangan!” Sa pagkakataong ito, kapag muli kang nakibahagi sa gawain, ito man ay sa paghahanap at pananalangin o pagpunta sa iba para makipagbahaginan, ang ginagawa mo ay tama at wasto, at hindi ka magkakaroon ng anumang agam-agam. Sa lahat ng ginagawa mo, magiging matibay at matatag ka. Hindi mo kinaiinipan ang mga solusyon, bagkus ay hinahayaan mong mangyari nang kusa ang mga bagay-bagay. Kahit ano pa ang makaharap mo, madadala mo ito sa harapan ng Diyos at maiaalay mo ang tapat mong puso. Isa itong prinsipyo na maisasagawa mo sa lahat ng bagay. Ang lahat, sila man ay lider at manggagawa o mga kapatid, ay ordinaryong tao. Dapat isagawa nilang lahat ang prinsipyong ito. May bahagi at responsabilidad ang lahat sa pagsasagawa ng salita ng Diyos. Maaaring ikaw ay isang lider, isang manggagawa, ang pinuno ng pangkat, isang superbisor, o isang taong lubos na iginagalang sa grupo. Kahit sino ka pa, dapat matuto kang magsagawa sa ganitong paraan. Alisin mo ang limbo at titulong dala-dala mo, alisin ang mga koronang ipinatong sa iyo ng iba. Pagkatapos, magiging madali sa iyong maging isang normal na tao at, nang walang kahirap-hirap, kikilos ka nang batay sa konsensiya at katwiran. Siyempre, pagkatapos niyon, hindi sapat na aminin lang na hindi mo nauunawaan at hindi mo alam. Hindi ito ang pinakasolusyon na lumulutas sa problema. Ano ang pinakasolusyon? Dalhin ang mga bagay-bagay at paghihirap sa harapan ng Diyos para manalangin at maghanap. Hindi sapat na manalangin lang nang mag-isa ang isang tao. Sa halip, kasama ang lahat, dapat mag-alay ka ng mga panalanging tungkol sa bagay na ito at pasanin ang responsabilidad at obligasyong ito. Isang magandang paraan iyon para gawin ang mga bagay-bagay! Maiiwasan mong tahakin ang landas na subukang maging isang dakilang tao at superman. Kung magagawa mo ito, aakuin mo ang tamang lugar ng isang nilikha nang hindi mo namamalayan at mapapalaya mo ang iyong sarili mula sa mga pagpipigil ng ambisyon at paghahangad na maging isang superman at isang dakilang tao.

Ang pagtayo sa tamang lugar ng isang nilikha at ang maging isang ordinaryong tao: Madali ba itong gawin? (Hindi ito madali.) Ano ang mahirap dito? Ito iyon: Pakiramdam lagi ng mga tao na maraming limbo at titulo ang nakapatong sa kanilang ulo. Binibigyan din nila ang kanilang sarili ng pagkakakilanlan at katayuan ng mga dakilang tao at superman at nakikibahagi sila sa lahat ng pakunwari at huwad na pagsasagawa at pakitang-taong palabas na iyon. Kung hindi mo bibitiwan ang mga bagay na ito, kung laging nalilimitahan at nakokontrol ng mga bagay na ito ang iyong mga salita at gawa, mahihirapan kang pumasok sa realidad ng salita ng Diyos. Magiging mahirap na huwag mainip para sa mga solusyon sa mga bagay na hindi mo nauunawaan at dalhin ang gayong mga bagay sa harapan ng Diyos nang mas madalas at mag-alay sa Kanya ng tapat na puso. Hindi mo ito magagawa. Ito ay dahil mismo ang iyong katayuan, mga titulo, pagkakakilanlan, at ang lahat ng gayong mga bagay ay huwad at hindi totoo, dahil sinasalungat at kinokontra ng mga ito ang mga salita ng Diyos, kaya nagagapos ka ng mga bagay na ito para hindi ka makalapit sa harapan ng Diyos. Ano ang idinudulot ng mga bagay na ito sa iyo? Dahil sa mga ito, nagiging mahusay kang magbalatkayo, magkunwaring nakakaunawa, magkunwaring matalino, magkunwaring isang dakilang tao, magkunwaring isang sikat na tao, magkunwaring may-kakayahan, magkunwaring marunong, at magkunwari pa nga na alam mo ang lahat ng bagay, na may kakayahan ka sa lahat ng bagay, at na kaya mong gawin ang lahat ng bagay. Ginagawa mo ito para sambahin at hangaan ka ng iba. Lalapit sila sa iyo dala-dala ang lahat ng kanilang problema, umaasa sa iyo at tinitingala ka. Kaya, para bang isinasalang mo ang iyong sarili sa apoy. Sabihin mo sa Akin, masarap bang masalang sa apoy? (Hindi.) Hindi mo nauunawaan, pero wala kang lakas ng loob na sabihing hindi mo nauunawaan. Hindi ka makatalos, pero wala kang lakas ng loob na sabihing hindi ka makatalos. Halata namang nagkamali ka, pero wala kang lakas ng loob na aminin ito. Nagdadalamhati ang iyong puso, pero wala kang lakas ng loob na sabihin, “Sa pagkakataong ito ay kasalanan ko talaga, may pagkakautang ako sa Diyos at sa aking mga kapatid. Nakapagdulot ako ng malaking kawalan sa sambahayan ng Diyos, pero wala akong lakas ng loob na tumayo sa harapan ng lahat at aminin ito.” Bakit hindi ka naglalakas loob na magsalita? Naniniwala ka, “Kailangan kong ingatan ang reputasyon at limbo na ibinigay sa akin ng aking mga kapatid, hindi ko maaaring madismaya ang mataas na pagtingin at tiwala nila sa akin, lalo na ang mga inaasahan nila sa akin na pinanghawakan nila sa loob ng maraming taon. Samakatwid, kailangan kong patuloy na magkunwari.” Anong klaseng pagbabalatkayo iyon? Matagumpay mong ginawang dakilang tao at superman ang iyong sarili. Gusto kang lapitan ng mga kapatid para pagtanungan, konsultahin, at hingan pa nga ng payo tungkol sa anumang problemang kinakaharap nila. Tila hindi nila kayang mabuhay nang wala ka. Pero hindi ba’t namimighati ang iyong puso? Siyempre, hindi nararamdaman ng ibang tao ang pighating ito. Hindi nararamdaman ng isang anticristo ang pagdadalamhating ito. Sa halip, naaaliw siya rito, iniisip na ang kanyang katayuan ay nakahihigit sa lahat. Subalit, ang isang pangkaraniwan at normal na tao ay nakakaramdam ng pighati kapag nasasalang siya sa apoy. Pakiramdam niya ay wala siyang kuwenta, na tulad lamang siya ng isang ordinaryong tao. Hindi siya naniniwala na mas malakas siya kaysa sa iba. Hindi lamang niya iniisip na hindi niya maisakatuparan ang anumang praktikal na gawain, kundi maaantala rin niya ang gawain ng iglesia at maaantala ang mga hinirang ng Diyos, kaya aakuin niya ang sisi at magbibitiw siya. Isa itong taong may katwiran. Madali bang lutasin ang problemang ito? Madali para sa mga taong may katwiran na lutasin ang problemang ito, pero mahirap ito para sa mga walang katwiran. Kung, sa sandaling magkaroon ka ng katayuan, tinatamasa mo nang walang kahihiyan ang mga kapakinabangang dulot ng katayuan na ang resulta ay mabubunyag at matitiwalag ka dahil sa kabiguan mong gumawa ng totoong gawain, ikaw mismo ang may kagagawan nito at nararapat lamang na mangyari ito sa iyo! Ni hindi ka marapat tumanggap ng kahit katiting na awa at habag. Bakit Ko sinasabi ito? Ito ay dahil nagpupumilit kang tumayo sa isang mataas na lugar. Isinasalang mo ang iyong sarili sa apoy. Ikaw ang may gawa ng iyong sugat. Kung ayaw mong pahirapan ng mga gapos at limitasyon ng katayuan, dapat mong isuko ang lahat ng titulong ito at mga korona at sabihin sa iyong mga kapatid ang iyong tunay na kalagayan at ang mga iniisip sa iyong puso. Hayaan mong makita nila ang iyong mga pagkukulang at kapintasan; sa ganitong paraan, magagawa ka nilang tratuhin nang tama, hindi ka nila labis na titingalain o hahangaan, at hindi mo na kakailanganing magbalatkayo. Pagkatapos, ngayong nagbukas ka na at inihayag ang iyong tunay na kalagayan, hindi ba’t mas makakaramdam ng kapanatagan at kaginhawahan ang iyong puso? Bakit ka maglalakad nang may napakabigat na pasanin sa iyong likod? Kung ipapakita mo ang iyong tunay na sitwasyon, talaga bang mamaliitin ka ng mga kapatid? Talaga bang tatalikuran ka nila? Hinding-hindi. Sa kabaligtaran, sasang-ayunan at hahangaan ka ng mga kapatid sa pagkakaroon ng lakas ng loob na magsalita mula sa iyong puso. Sasabihin nila na isa kang matapat na tao. Hindi ito makahahadlang sa iyo sa paggawa ng gawain ng iglesia, ni magkakaroon ng kahit katiting na negatibong epekto rito. Kung talagang makita ng mga kapatid na mayroon kang mga paghihirap, magkukusa silang alalayan ka at makipagtulungan sa iyo. Hindi ba’t ganoon ang mangyayari? (Oo.) Ang palaging magbalatkayo para tingalain ka ng iba ay napakahangal. Ang pinakamainam na pamamaraan ay ang maging isang karaniwang tao at magkaroon ng isang ordinaryong puso, at magawang maging bukas sa hinirang na mga tao ng Diyos sa isang simpleng paraan at madalas na makipag-usap sa kanila nang taos-puso—at kung may sinumang may mataas na pagtingin sa iyo, pumupuri sa iyo, nagbibigay sa iyo ng labis na papuri, o nagsasabi ng mga pambobola sa iyo, huwag mo itong tanggapin; dapat tanggihan ang lahat ng bagay na ito. Halimbawa, maaaring sabihin ng ilang tao, “Hindi ba’t isa kang propesor sa unibersidad? Dahil napakarami mong alam, tiyak na mayroon kang malaking pagkaunawa sa katotohanan.” Sabihin mo sa kanila, “Ano ba itong usapang ‘propesor sa unibersidad’? Gaano man karaming kaalaman ang nauunawaan mo, hindi nito mapapalitan ang katotohanan. Habang mas marami kang kaalaman, mas magiging malubha ang iyong mga kuru-kuro tungkol sa Diyos, at mas hahadlang ito sa iyong pagkaunawa sa katotohanan. Malaki ang naidulot na pinsala sa akin ng kaalamang ito. Ganap itong walang silbi. Huwag maging mataas ang tingin ninyo sa akin, isa lang akong ordinaryong tao.” Siyempre, maaaring mahirapan ang ilang tao na bitiwan ang kanilang katayuan. Bagama’t gusto nilang maging mga ordinaryo at karaniwang tao at manatili sa wastong lugar ng isang nilikha, at ayaw nilang mamuhay sa gayong pagdurusa, sa ilalim ng mga limitasyon at gapos ng katayuan, gayumpaman ay hindi nila maiwasang palaging tingnan ang kanilang sarili bilang mga nakatataas na tao, at hindi sila makababa mula sa kanilang matataas na kinalalagyan. Mahirap itong lutasin. Gusto nila kapag sila ang sentro ng atensyon ng mga tao, nakatitig sa kanila nang may paghanga. Gusto nila na lumalapit sa kanila ang mga tao sa lahat ng kanilang mga problema, umaasa sa kanila, nakikinig sa kanila, at may mataas na pagtingin sa kanila. Gusto nila kapag naniniwala ang mga tao na sila ay mga nakatataas na tao na eksperto sa lahat ng bagay, na alam nila ang lahat at walang anumang bagay na hindi nila nauunawaan. Iniisip pa nga nila na napakaganda kung ituturing sila ng mga tao bilang mga mananagumpay. Ang gayong mga tao ay wala nang pag-asa. Tinatanggap ng ilang tao ang mga papuri at koronang ipinagkakaloob ng iba at ginagampanan ang papel ng isang superman at dakilang tao pansamantala. Pero hindi sila komportable at namimighati sila. Ano ang dapat nilang gawin? Sinuman na gustong mambola sa iyo ay isinasalang ka talaga sa apoy, at dapat mo silang layuan. O kung hindi naman, maghanap ka ng oportunidad para ibunyag sa kanila ang katotohanan ng katiwalian mo, makipag-usap sa kanila tungkol sa tunay mong kalagayan, at ilantad ang iyong mga kapintasan at pagkukulang. Sa ganitong paraan, hindi ka nila sasambahin o titingalain. Madali ba itong gawin? Ang totoo, madali itong gawin. Kung hindi mo talaga kayang gawin ito, pinatutunayan nito na masyado kang mapagmataas at palalo. Talagang itinuturing mo ang iyong sarili bilang isang superman, isang dakilang tao, at hindi mo talaga kinamumuhian at kinasusuklaman ang ganitong uri ng disposisyon sa iyong puso. Kapag ganito, naghihintay ka na lang na madapa at mapahiya sa paningin ng iba. Kung isa kang taong tunay na may katwiran, mamumuhi at maririmarim ka sa tiwaling disposisyong palaging gustong gumanap na superman at dakilang tao. Kahit papaano man lang, dapat mayroon kang ganitong pakiramdam. Saka ka lamang mamumuhi sa iyong sarili at makapaghihimagsik laban sa laman. Paano ka ba dapat magsagawa para maging isang karaniwang tao, isang ordinaryong tao, isang normal na tao? Una, dapat mong itatwa at bitiwan ang mga bagay na iyon na iniingatan mo na sa tingin mo ay napakabuti at napakahalaga, pati na ang mabababaw, magagandang salita na ginagamit ng iba para hangaan at purihin ka. Kung, sa iyong puso, malinaw sa iyo kung anong klaseng tao ka, kung ano ang diwa mo, kung ano ang iyong mga kapintasan at kung anong katiwalian ang ibinubunyag mo, dapat mo itong hayagang ibahagi sa ibang tao, upang makita nila kung ano ang tunay mong kalagayan, kung ano ang mga saloobin at opinyon mo, upang malaman nila kung ano ang kaalaman mo sa gayong mga bagay. Anuman ang gawin mo, huwag kang magkunwari o magpanggap, huwag mong itago ang sarili mong katiwalian at mga kapintasan sa iba, nang sa gayon walang sinumang makaalam sa mga iyon. Ang ganitong uri ng huwad na pag-uugali ay isang hadlang sa iyong puso, at isa rin itong tiwaling disposisyon at mapipigilan nito ang mga tao na magsisi at magbago. Dapat kang magdasal sa Diyos, at itaas para mapagnilayan at mahimay ang mga huwad na bagay, tulad ng papuri na ibinibigay sa iyo ng ibang tao, ang karangalang ibinubuhos nila sa iyo, at ang mga koronang ipinagkakaloob nila sa iyo. Dapat mong makita ang pinsalang idinudulot ng mga bagay na ito sa iyo. Sa paggawa niyon, masusukat mo ang iyong sarili, magkakamit ka ng kamalayan sa sarili, at hindi mo na makikita ang iyong sarili bilang isang superman, o kung sinong dakilang tao. Sa sandaling magkaroon ka ng gayong kamalayan sa sarili, magiging madali na sa iyong tanggapin ang katotohanan, tanggapin sa iyong puso ang mga salita ng Diyos at kung ano ang hinihingi ng Diyos sa tao, tanggapin ang pagliligtas sa iyo ng Lumikha, matatag na maging isang pangkaraniwang tao, isang tao na matapat at maaasahan, at para magtatag ng normal na ugnayan sa pagitan mo—na isang nilikha, at ng Diyos—na ang Lumikha. Ito mismo ang hinihingi ng Diyos sa mga tao, at ito rin ay isang bagay na talagang kaya nilang makamit. Mga ordinaryo at normal na tao lamang ang pinapayagan ng Diyos na lumapit sa harapan Niya. Hindi Siya tumatanggap ng pagsamba mula sa mga nagkukunwari o huwad na tanyag na tao, dakilang tao, at superman. Kapag binitiwan mo ang mga huwad na limbo na ito, inamin na isa kang ordinaryo at normal na tao, at lumapit ka sa Diyos para hanapin ang katotohanan at manalangin sa Kanya, lalong magiging tunay ang pusong mayroon ka para sa Kanya, at lalo kang mapapanatag. Sa gayong pagkakataon, mararamdaman mong kailangan mo ang Diyos para suportahan at tulungan ka, at magagawa mong lumapit sa harapan ng Diyos nang mas madalas para maghanap at manalangin sa Kanya. Sabihin mo sa Akin, sa tingin mo ba ay mas madaling maging isang dakilang tao, isang superman, o isang ordinaryong tao? (Isang ordinaryong tao.) Sa teorya, madaling maging ordinaryong tao, pero mahirap maging isang dakilang tao o superman, na laging nagdudulot ng pighati. Subalit, kapag nagdedesisyong mag-isa ang mga tao at isinasagawa ito, hindi nila maiwasang gustuhing maging isang superman o dakilang tao. Hindi nila mapigilan ang kanilang sarili. Sanhi ito ng kanilang kalikasang diwa. Kaya, kailangan ng tao ang pagliligtas ng Diyos. Sa hinaharap, kapag tinatanong kayo ng isang tao, “Paano mapipigilan ng isang tao na huwag maging superman at dakilang tao?” Masasagot mo ba ang katanungang ito? Ang kailangan lang ninyong gawin ay isagawa ang pamamaraang inilatag Ko. Maging isang ordinaryong tao, huwag magbalatkayo, manalangin sa Diyos, at matutunang buksan ang iyong sarili sa isang simpleng paraan at magsalita sa iba nang mula sa puso. Natural na magbubunga ang gayong pagsasagawa. Unti-unti, matututunan mong maging isang normal na tao, ang pamumuhay ay hindi na magiging nakakapagod para sa iyo, hindi ka na mamimighati, at hindi na masasaktan. Ang lahat ng tao ay ordinaryong mga tao. Wala silang pagkakaiba, maliban sa magkakaiba ang kanilang mga personal na kaloob at maaaring magkaiba-iba ang kanilang kakayahan. Kung hindi dahil sa pagliligtas at proteksyon ng Diyos, lahat sila ay gagawa ng kasamaan at magdurusa ng parusa. Kung maaamin mo na ordinaryo kang tao, kung makakalabas ka mula sa mga imahinasyon at hungkag na ilusyon ng tao at kaya mong hangaring maging isang tapat na tao at gumawa ng matatapat na gawa, kung kaya mong magpasakop sa Diyos nang ayon sa iyong konsensiya, hindi ka magkakaroon ng anumang problema at ganap mong maisasabuhay ang wangis ng tao. Ganoon ito kasimple, kaya bakit walang landas? Napakasimple ng bagay na kasasabi Ko lang. Sa katunayan, ganoon lang talaga iyon. Kaya itong tanggapin nang buo ng mga nagmamahal sa katotohanan, at sasabihin din nila, “Ang totoo, walang masyadong hinihingi ang Diyos sa tao. Matutugunang lahat ang Kanyang mga hinihingi sa pamamagitan ng konsensiya at katwiran ng tao. Hindi mahirap para sa isang tao na gampanang mabuti ang kanyang tungkulin. Kung kumikilos ang isang tao nang mula sa puso at may determinasyon at paghahangad na isagawa ito, madali itong makamit.” Pero hindi ito makamit ng ilang tao. Ang pagiging mga ordinaryong tao ay hindi madali para sa mga laging may mga ambisyon at pagnanais, sa mga laging gustong maging mga superman at dakilang tao. Pakiramdam lagi nila na nakakaangat at mas mahusay sila kaysa sa iba, kaya nilalamon ng paghahangad na maging superman o dakilang tao ang kanilang buong puso at isip. Bukod sa hindi sila handang maging mga ordinaryong tao at manatili sa kanilang katayuan bilang mga nilikha, nangangako rin sila na hindi sila kailanman susuko sa paghahangad sa pagiging mga superman o dakilang tao. Hindi na malulunasan ito.

May ilang tao na hindi naghahanap sa katotohanan at hindi nananalangin sa Diyos kahit ano pa ang makaharap nila. Kumikilos lang sila batay sa sarili nilang mga kagustuhan, kaloob, at kakayahan. Kahit kapag nananalangin sila sa Diyos, walang sigla nila itong ginagawa, at sa kanilang puso, iniisip nila, “Ang Diyos na ang bahala kung bibigyan Niya ako ng kaliwanagan o hindi. Kikilos na lang ako sa paraang iniisip kong pinakamainam.” Pakiramdam nila ay kayang-kaya nilang harapin ang mga bagay na ito nang sila lang at na ganap silang may-kakayahan sa gawaing ginagawa nila. Para sa kanila, ang pananalangin sa Diyos ay isang bagay na iniraraos lang. Anong klase ang gayong mga tao? Kaya ba nilang aminin na sila ay ordinaryo, normal na tao? Makakapasok ba sila sa realidad ng salita ng Diyos? (Hinding-hindi.) Iniisip ba ng gayong mga tao na kaya nilang gawin ang anumang bagay? (Oo.) Naniniwala sila na, kahit hindi pa sila kumilos ayon sa mga salita ng Diyos, kaya nilang pangasiwaan ang anumang bagay, at magagawa nila ang lahat nang walang anumang aberya o hirap nang hindi hinahanap ang mga salita ng Diyos. Anong landas ang tinatahak ng ganitong mga tao? Landas ba ito ng paghahangad na maging superman at dakilang tao? (Oo.) Kahit gaano pa kalaking gulo ang gawin nila o kahit gaano karaming pagsalangsang ang gawin nila, wala lang ito sa kanila. Hangga’t marami silang nagawa, hangga’t nakakaipon sila ng mga tagumpay, at naramdamang nakakaangat sila, pakiramdam nila ay nagtataglay na sila ng mga rekurso at abilidad. Iniisip nila na sila ay mga taong nagsikap at marami nang nakamit para sa sambahayan ng Diyos. Hindi nila kailangan ang mga salita ng Diyos. Hindi nila kailangan ang gawain ng Diyos. Kaya nila mismong gawin ang anumang bagay. Hindi kailanman lalapit ang gayong mga tao sa harapan ng Diyos. Nagyayabang sila na walang bagay na hindi nila kayang gawin. Kapag may nakakaharap silang isang bagay, hindi sila kailanman nananalangin sa Diyos, ni hindi nila hinahanap ang mga katotohanang prinsipyo, lalo namang hindi sila nakikipagbahaginan kasama ng mga kapatid. Ni hindi sila kailanman naghahanap mula sa Itaas, lalong hindi nila hinahanap ang katotohanan sa mga salita ng Diyos. Iniisip nilang maraming bagay ang hindi natalakay at hindi nabigyan ng kongkretong paliwanag sa mga salita ng Diyos, kaya ayos lang na sila lang ang lumutas sa gayong mga bagay. Nang hindi nila nalalaman, naisantabi na pala nila ang Diyos. Nang hindi nila nalalaman, hinahamak na pala nila ang iba at niyuyurakan ang lahat. Ang daang tinatahak nila ay ang daan tungo sa pagiging isang tanyag na tao, isang dakilang tao, at isang superman. Sa huli, hindi matatag na makatatayo ang ganitong uri ng tao. Kung hihilingin mo sa kanila na matutunang aminin na ordinaryo silang tao, na posibleng sila ay magkamali, makagawa ng mga pagsalangsang, at mabigo, at na marami silang mga pagkukulang at kapintasan, magagawa ba nila ito? (Hindi nila magagawa.) Kung sinabihan mo silang tanggalin ang mga limbo at koronang iyon, na bitiwan ang mataas na pagtingin sa kanila ng kanilang mga kapatid, at isuko ang kanilang katanyagan at katayuan sa iglesia, papayag ba sila? (Hindi sila papayag.) Sasabihin nila, “Paano ko maisusuko nang ganoon-ganoon lang ang kasikatan at mga koronang pinaghirapan ko? Hindi ako ganoon kahangal!” Gusto pa nila na mas maraming tao ang magturing sa kanila bilang superman at dakilang tao. Ayaw nilang makita ng mga tao ang kanilang mga pagkukulang at kapintasan at tratuhin sila bilang normal na tao. Lalong ayaw nila kapag inilalantad ng mga tao ang kanilang mga pagkakamali, kabiguan, at asal. Makalalapit ba ang gayong mga tao sa harapan ng Diyos nang madalas para manalangin at hanapin ang katotohanan? (Hindi.) Kahit lumapit pa sila sa harapan ng Diyos para manalangin, magkakaroon ba sila ng tapat na puso? Hindi. Lahat ng sabihin at gawin nila ay para sa korona sa kanilang ulo at para sa sarili nilang katanyagan. Ginagawa nila ang mga bagay para makita ng lahat, pero hindi nila tatanggapin ang pagsisiyasat ng Diyos at hindi nila kayang mag-alay sa Diyos ng tapat na puso, dahil wala sila nito. Hindi nila maintindihan sa anupamang paraan ang mga layunin ng Diyos sa salita ng Diyos at hindi sila makakilos alinsunod sa mga hinihingi ng Diyos. Samakatwid, kahit gusto pa ng ganitong tao na hanapin ang katotohanan at gusto niyang alisin ang pagnanasang maging tanyag na tao o dakilang tao, hindi siya tapat. Hindi makapaghimagsik laban sa laman, ni hindi niya maisagawa ang katotohanan. Anong klase siya ng tao? Siya ay hindi mananampalataya. Mga anticristo sila. Sa sandaling magkaroon ng katayuan, impluwensiya, at kaunting katanyagan ang mga anticristo sa mga tao, pagsisikapan nilang magtayo ng nagsasariling kaharian, tatahakin nila ang isang landas na wala nang balikan. Kahit ilang beses ka pang makipagbahaginan sa kanila tungkol sa katotohanan o kahit ilang beses mo silang pungusan, mawawalan ito ng saysay. Sa sambahayan ng Diyos, ang pagbabahagi tungkol sa katotohanan, ang pag-usapan ang tungkol sa mga patotoong batay sa karanasan, ang paghahangad na mahalin ang Diyos at magpatotoo sa Diyos, at ang pakikipagbahaginan tungkol sa dalisay na pagkaarok at mga prinsipyo ng katotohanan—epektibo lamang ang mga positibong bagay na ito para sa mga nagmamahal sa katotohanan at may napakalaking paghahangad para sa Diyos. Para sa mga hindi nagmamahal sa katotohanan, mga naghahangad lamang ng mga pagpapala, at mga mahilig gumanap sa papel ng superman at dakilang tao, wala talagang silbi ang mga ito. Anumang katotohanan, tamang salita, at positibong bagay ay para sa lahat ng nagmamahal sa katotohanan, nagmamahal sa salita ng Diyos, at may napakalaking paghahangad para sa Diyos. Matapos mapakinggan ang katotohanan, sasabihin din ng mga hindi nagtataglay ng mga kalipikasyong ito na tama ang katotohanan at mabuti ang katotohanan, pero pagbubulay-bulayan nila ito at iisipin, “Para saan at nabubuhay ako? Nabubuhay ako para sa katanyagan, katayuan, mga korona, limbo, at mga gantimpala ng Diyos. Kung wala ang mga ito, may dignidad pa rin ba ako? Ano ang kabuluhan ng buhay ko? Hindi ba’t ang pananalig sa Diyos ay isang paraan lamang para makakuha ng mga gantimpala at korona? Ngayong gumugol na ako nang labis sa dugo ng puso ko, at matapos maghintay nang napakatagal, dumating na sa wakas ang panahon para gantimpalaan ng Diyos ang mabubuti at parusahan ang masasama. Ito ang panahong dapat akong koronahan at dapat kong tanggapin ang aking gantimpala. Paano ko ito isusuko sa iba? Ang maging isang normal na tao, isang ordinaryong tao, gaya ng ibang karaniwang tao, ano ang saysay ng mamuhay nang ganoon? Hindi ako ganoon kahangal!” Hindi ba’t wala nang lunas ang gayong tao? (Oo.) Huwag mo nang hangaring himukin ang gayong mga tao. Hindi para sa kanila ang katotohanan, at hindi katotohanan ang gusto nila. Mga pagpapala at korona lang ang hinahangad ng ganitong uri ng tao. Lampas na sa nararapat para sa normal na tao ang kanyang mga hinahangad at ambisyon. Hindi lubos maisip ng ilang tao kung bakit kumakapit ang ganitong uri ng tao sa katayuan at kapangyarihan at ayaw bumitiw. Ito ang diwa at likas na kalikasan ng ganitong uri ng tao. Hindi mo mauunawaan ito dahil iba ang diwa mo sa kanila, at hindi ka rin nila maaarok. Hindi nila alam kung bakit napakahangal mo. Ayaw mo ng mga nakahanda nang korona, limbo, at katanyagan at sa halip ay gusto mong maging ordinaryong tao. Labis silang hindi makapaniwala sa iyo. Iniisip ng ganitong uri ng tao, “Masikap mong hinahangad ang katotohanan, isinasagawa mo kung ano ang sinasabi ng Diyos sa iyo, ginagawa mo kung ano ang sinasabi sa iyo ng Diyos, at nagpapasakop ka sa anumang sabihin ng Diyos na gawin mo. Bakit napakahangal mo?” Iniisip nila na ang pagiging isang tapat na tao at ang pagsasagawa ng katotohanan ay kahangalan, kamangmangan, at kapurulan ng utak. Inaakala nila na sila ay matalino sa paghahangad ng kaalaman at sa pagganap ng papel ng isang mataas na tao. Dahil iniisip nilang nauunawaan nila ang lahat ng bagay, ang nagiging kongklusyon nila ay na “walang kabuluhan ang buhay ng isang taong walang katayuan at katanyagan, walang suot na korona sa kanyang ulo, at wala siyang halaga sa mga tao at walang awtoridad na magsalita. Kung hindi namumuhay ang isang tao para sa kasikatan, dapat siyang mamuhay para sa personal na pakinabang. Kung hindi para sa personal na pakinabang, dapat siyang mamuhay para sa kasikatan.” Hindi ba’t lohika ito ni Satanas? Kung namumuhay siya sa lohika ni Satanas, wala nang lunas para sa kanya. Hindi niya kailanman kayang tanggapin ang alinman sa mga salita ng Diyos, positibong bagay, o tamang payo. Kung hindi niya kayang tanggapin ito, may magagawa pa ba? Hindi para sa kanya ang mga salitang ito. Ang mga salitang ito ay para lamang sa mga taong may normal na pagkatao, para lamang sa mga taong may napakalaking paghahangad para sa Diyos. Ang mga ito ay para lamang sa mga taong ito. Ang mga taong ito lamang ang taimtim na makikinig at makapagbubulay-bulay ng mga salita ng Diyos, makapagtatamo ng pagkaunawa sa katotohanan, makakakilos ayon sa mga katotohanang prinsipyo, makakaganap ng kanilang mga tungkulin batay sa hinihingi ng Diyos, makakapagsagawa at makakaranas ng mga salita ng Diyos sa mga kapaligirang inihanda ng Diyos, at unti-unting makapapasok sa katotohanang realidad. Para naman sa mga nagkikimkim ng pag-alipusta at pagkamapanlaban sa kanilang puso para sa mga positibong bagay at sa mga salita ng Diyos, hindi sila nakokontento na mamuhay ng isang hindi katangi-tangi at hindi tanyag na buhay, na maging pangkaraniwang tao, lumapit sa harapan ng Diyos nang may konsensiya, at maghangad at maghintay nang buong puso ukol sa mga bagay na hindi nila nauunawaan. Hindi sila kontento na maging gayong tao. Kaya, imposible para sa gayong tao na maligtas. Hindi inihanda ang kaharian ng langit para sa mga taong ito. Nauunawaan ba ninyo? (Nauunawaan namin.) Sinuman na magagawang maging ordinaryo, at normal na nilikha na sinasabi ng Diyos, at tumayo sa tamang lugar ng isang nilikha, sinuman na handang maging ang hangal na taong iyon na hinahamak ng iba, at kayang tanggapin at magpasakop sa mga salita ng Diyos anuman ang sabihin Niya, madalas na lumalapit sa harapan ng Diyos, madalas na naghahangad, at nagtataglay ng tapat na puso, ay maaaring maging isa sa mga mananagumpay na sinasabi ng Diyos. Sinumang magiging isa sa mga mananagumpay na sinasabi ng Diyos ay tatanggap sa wakas ng ipinangako ng Diyos sa sangkatauhan. Sigurado ito.

Kapag tinitimbang ng Diyos kung mabuti ba o masama ang isang indibidwal, kung hinahangad ba nito ang katotohanan, at kung matatamo ba nito ang pagliligtas ng Diyos, isinasaalang-alang Niya ang pagkaarok nito tungkol sa Kanyang mga salita at ang saloobin nito patungkol sa Kanyang mga salita. Isinasaalang-alang Niya kung kaya ba nitong isagawa ang mga katotohanang nauunawaan nito. Isinasaalang-alang Niya kung kaya ba nitong tanggapin ang katotohanan kapag pinupungusan ito at kapag dumaraan ito sa mga pagsubok. Isinasaalang-alang Niya kung hinahangad at tinatanggap ba nito ang Diyos nang may tapat na puso. Hindi hinuhusgahan ng Diyos ang antas ng edukasyon ng taong ito, ang kakayahan nito, kung gaano karaming kaloob ang taglay nito, kung gaano kalayo na ang nilakbay nito, o kung gaano karaming gawain na ang nagawa nito. Hindi isinasaalang-alang ng Diyos ang mga bagay na ito, ni hindi Niya hinahangad ang mga bagay na ito. Sabihin nang gusto mong laging ilapit ang iyong mga ninanasa at ambisyon sa Diyos at ipagpalit ang mga ito para sa mga gantimpala at korona, pero lagi mong ipinagwawalang-bahala at binabalewala ang mga salita ng Diyos. Bagama’t libu-libong salita na ang sinalita ng Diyos, wala ni isang salitang mula sa Diyos ang nananatili sa iyong puso. Kahit isang salita ng panghihikayat ng Diyos, ng Kanyang mga babala, o Kanyang mga paalala, o kahit Kanyang mga paghatol, pagkastigo, o mga aral—wala kang kahit isa sa mga ito sa iyong puso. Hindi mo ginagamit bilang alituntuning pamatnubay sa iyong puso ang kahit isang salitang sinabi ng Diyos. Hindi naaalala ng puso mo ang kahit isang salitang mula sa Diyos at, kasabay nito, hindi ka rin nagbabayad ng anumang halaga para magsagawa at pumasok sa mga salita ng Diyos. Kung totoo itong lahat, kung gayon, mula sa perspektiba ng Diyos, nakatakda na ang iyong kalalabasan at hantungan. Kung, sa presensiya ng Diyos, sa presensiya ng Lumikha, hindi ka kontento na maging isang ordinaryo o pangkaraniwang tao; kung, sa presensiya ng Lumikha, nangangahas kang kumilos nang walang paggalang; kung gusto mong laging umasta bilang dakilang tao, superman, pambihirang indibidwal, at hindi ka nananatili sa posisyong ibinigay sa iyo ng Diyos, kung gayon, ano pa ba ang gusto mong matamo mula sa Diyos? Ibibigay ba ito sa iyo ng Diyos? Kung gusto ng mga taong matamo ang ipinangako ng Diyos sa tao, dapat muna silang sumunod sa daan ng Diyos. Ito ang pangkalahatang oryentasyon. Para sa partikular na oryentasyon, dapat nilang pakinggan at isagawa ang mga salita ng Diyos. Hindi sila kailanman ililigaw ng landas na ito. Pakinggan at isagawa ang mga salita ng Diyos, gawing realidad ng iyong buhay ang mga salita ng Diyos, gawing batayan, mga prinsipyo, direksyon, at layon ng iyong sinasabi, kung paano ka umaasal, kung paano mo titingnan ang mga bagay-bagay, at kung paano mo gagawin ang mga bagay. Ibig sabihin, dapat batay sa mga salita ng Diyos ang mga sinasabi mo at ang mga paghusga mo. Sa tuwing pinipili mong makisalamuha sa isang uri ng tao at iwasan o tanggihan ang isa pang uri ng tao, dapat ang pagbatayan mo ay ang mga salita ng Diyos. Kahit galit at minumura mo pa ang iba, dapat may mga prinsipyo at konteksto ang iyong mga kilos, at sa pangkalahatan ay naaayon dapat sa katotohanan. Sa ganitong paraan, isasabuhay mo ang realidad ng salita ng Diyos at tatanggapin ang pagsang-ayon ng Diyos. Ang paghahangad na makapasok sa katotohanang realidad ay isang proseso ng paghahangad sa katotohanan at pagsasabuhay sa normal na pagkatao para maging isang nilikha na pasok sa pamantayan. Isa rin itong proseso ng pagpapalaya sa iyong sarili mula sa tangkang maging isang superman, isang pambihirang tao, at isang tanyag o dakilang tao. Kung gusto mong makatakas mula sa landas ng paghahangad na maging isang superman, isang tanyag na tao, at isang dakilang tao, o mula sa ganitong pamamaraan ng paghahangad, dapat mo munang ibaba ang iyong sarili, dapat kang magpakumbaba, aminin na isa kang tao, isang taong hindi mahalaga, at isang taong walang magagawa kung wala ang patnubay ng Diyos—isang ordinaryong tao lamang. Dapat mong aminin na wala kang halaga kung wala ang Diyos at ang mga salita ng Diyos. Isa kang taong handang tanggapin ang kataas-taasang kapangyarihan at pamamatnugot ng Lumikha. Kung wala ang hininga na ibinigay sa iyo ng Diyos—kung wala ang lahat ng ibinigay sa iyo ng Diyos—isa kang bangkay at wala kang kuwenta. Siyempre, habang kinikilala ang mga bagay na ito, dapat kang lumapit sa harapan ng Diyos at tanggapin ang lahat ng salita ng buhay na sinalita Niya. Higit sa lahat, dapat kang pumasok sa realidad ng mga salitang ito na sinalita ng Diyos, gawing buhay mo ang mga salita ng Diyos, gawing pundasyon at batayan ang mga ito ng iyong buhay at pag-iral, at gamitin ang mga ito bilang pagkukunan at suporta para manatili kang buhay sa iyong buong buhay. Ito ang layunin ng Diyos at ang pinakamataas Niyang hinihingi para sa tao.

Ngayon, ang naging pangunahing paksa ng ating pagbabahaginan ay kung paano ituring ang mga salita ng Diyos, kung paano kainin at inumin ang mga salita ng Diyos, kung paano dapat pahalagahan ng mga tao ang mga salita ng Diyos, at kung paano nila dapat isagawa ang mga salita ng Diyos para makapasok sa katotohanang realidad at magtamo ng kaligtasan. Pangunahin na nagbahaginan tayo tungkol sa kahalagahan ng salita ng Diyos. Ito mismo ang mga bagay na wala kayo, at ang mga bagay na dapat taglayin ng tao. Kung hindi Ako nagbahagi sa ganitong paraan, hindi ninyo makikita nang malinaw ang gayong mga bagay. Tila may kaunti kayong nalalaman sa kailaliman ng inyong isipan, pero hindi ninyo maipaliwanag nang malinaw kung ano ang alam ninyo. Para itong pagsusulat ng artikulo, kapag nakahanda na ang balangkas pero wala ka pa ring maisulat na nilalaman. Ito ang aktuwal na sitwasyon ninyo. Ang naging pagbabahagi ngayon tungkol sa mga bagay na ito ay isang paalala at babala para sa inyo. Para sa bawat tao, ang mga salita ng Diyos ang pinakamahalagang bagay, at walang kapalit ang katotohanan. Sa sandaling maunawaan na ninyo ang puntong ito, dapat magkaroon kayo ng landas sa kung paano magsasagawa. Lalo kayong dapat magsikap na kumain at uminom ng mga salita ng Diyos at isagawa ang mga salita ng Diyos upang makapasok kayo sa realidad ng mga salita ng Diyos. Ano ang dapat mong gawin kung pakiramdam mo ay masyadong maliit ang tayog mo, kung kulang ang iyong abilidad na makaarok, at hindi mo maarok o maabot ang malalalim na salita ng Diyos at hindi mo mailapat ang mga ito sa iyong sarili? Magsimula sa pagkain at pag-inom mula sa mabababaw na bahagi. Sa puso mo, kabisaduhin ang mga salitang simple at madaling unawain na kaya mo mismong isagawa, gawin itong mga prinsipyong sinusunod mo sa pagsasagawa, at kumilos nang ayon sa mga salita ng Diyos. Kung sinasabi ng Diyos na pumunta ka sa silangan, pumunta ka sa silangan. Kung sinasabi ng Diyos na pumunta ka sa kanluran, pumunta ka sa kanluran. Kung sinasabi ng Diyos na mas dalasan mo ang pananalangin, manalangin ka pa. Gawin mo ang anumang sinasabi ng Diyos. Mas mabuti pang mapagkamalang hangal ng iba kaysa maituring ni Satanas na isang matalino at marunong na tao. Tanging ang mga nagpapasyang isagawa ang katotohanan na ang tanging layon ay ang makuha ang pagsang-ayon ng Diyos ang siyang tunay na matatalino at marurunong.

Ikalawang Bahagi: 

Ang mga Diskurso ng Makapangyarihang Diyos sa mga Lider at Manggagawa

(1995 hanggang Enero 12, 2022)


Paano Tumatawid ang Tao Patungo sa Bagong Kapanahunan

Ngayong araw, ang paksa natin para sa pagbabahaginan ay ang pagpasok ng tao sa bagong kapanahunan, ang Kapanahunan ng Kaharian, at kung paano dapat mamuhay ang mga tao sa Kapanahunan ng Kaharian, kung paano nila dapat danasin ang gawain ng Diyos sa Kapanahunan ng Kaharian at tunay na tumawid sa bagong kapanahunan. Ano ang pangunahing pinagtutuunan ng talakayang ito sa paksa ng kung paano tumatawid ang tao sa bagong kapanahunan? Nagpapahayag ang Diyos ng napakaraming salita sa Kapanahunan ng Kaharian at ginagawa Niya ang gawain ng paghatol at pagkastigo, dapat na eksaktong malaman ng lahat ng hinirang na mga tao ng Diyos kung paano dapat manampalataya ang tao sa Diyos sa Kapanahunan ng Kaharian upang matugunan ang mga hinihingi ng Diyos. Karamihan sa mga tao noon ay nanampalataya sa Panginoon at nagtamasa ng napakalaking biyaya mula sa Diyos. Ngayon, nagsisimula na silang maranasan ang gawain ng paghatol at pagkastigo ng Diyos, kaya paano sila lilipat mula sa dati nilang pananaw sa pananampalataya sa Diyos tungo sa isang bagong pananaw na tumutugon sa mga hinihingi ng Diyos? Tama man o mali ang iyong dating pananaw sa pananampalataya sa Diyos, hindi ito isang usapin na dapat siyasatin, at dapat mong harapin ang realidad, at dapat alam mo kung paano manampalataya at kung paano maghangad ngayon. Kung patuloy kang maghahangad batay sa kung paano ka nanampalataya noong Kapanahunan ng Biyaya, at patuloy kang nananampalataya sa Diyos batay sa iyong mga dating pananaw, hindi ka makapapasok sa bagong kapanahunan. Hayaan munang sabihin Ko ang isang demonstratibong parirala na siyang magpapaliwanag sa isyung ito. Ano ang pariralang iyon? Ang pariralang ito ay madalas na binibigkas sa Kapanahunan ng Biyaya: “Kapag nananampalataya ang isang tao sa Diyos, pinagpapala ang buong pamilya niya.” Ibig sabihin, kapag ang isang tao ay nananalig kay Jesus, ang kanyang buong pamilya, mula sa pinakamatanda hanggang sa pinakabata, ay nakikinabang dahil sa kanilang kaugnayan sa kanya, at lahat sila ay nagtatamasa ng kapayapaan at kagalakan. Dahil isinagawa ni Jesus ang gawain ng pagtubos, walang katapusan ang Kanyang pagiging mapagparaya, matiyaga, mapagpatawad, at nagpapawalang-sala Siya sa tao. Anuman ang iyong buhay pagpasok noon, o kung ano ang iyong kakayahan noon, o gaano karaming kasalanan ang nagawa mo noon, ang kailangan mo lang gawin ay magtapat sa Panginoon at ang lahat ay mapapatawad, at ipagkakaloob sa iyo ang kapayapaan at kagalakan. Ang kinailangan mo lang gawin ay “manampalataya” at sapat na iyon—napakasimple nito. Ganito ba ang kaso ngayon na kapag nananampalataya sa Diyos ang isang tao, pinagpapala ang kanyang buong pamilya? Hindi. Bakit hindi ginagawa ang gawaing iyon ngayon? Dahil dumating na ang oras, at narito ang Diyos para gawin ang gawain ng paghatol at tuluyan nang iligtas ang sangkatauhan mula sa impluwensiya ni Satanas. Kaya ngayon, hinihingi ng Diyos sa mga tao na maging tapat at sinsero sa Kanya, na sambahin Siya at magpasakop sa Kanya, at na magkaroon ng may-takot-sa-Diyos na puso—ito ang mga bagay na dapat gawin ng mga tao. Kung ang mga nananampalataya sa Diyos ay kayang maarok ang katotohanan, matanggap ang katotohanan, maunawaan ang katotohanan, at makamit ang katotohanan, sila ay lubos na maliligtas. Subalit, yaong mga hindi tumatanggap sa katotohanan at nagnanasa lamang sa biyaya ng Diyos, sila ay ititiwalag. Kung iginigiit mo pa rin ngayon na gampanan ng Diyos ang gawain ng Kapanahunan ng Biyaya, iniisip pa rin na kapag nanampalataya ka sa Diyos ay pagpapalain ang buong pamilya mo, iyon ay isang malaking kahangalan! Hindi na ginagawa ng Diyos ang gawain ng Kapanahunan ng Biyaya. Tapos na ang kapanahunang iyon. Naiintindihan mo naman ito, hindi ba?

Itong diumano’y “pagtawid sa bagong kapanahunan” ay nangangahulugan ng pagpasok sa Kapanahunan ng Kaharian sa kasalukuyan, at ang mga pananaw mo sa pananampalataya sa Diyos, ang iyong mga intensyon, ang iyong pananalig, ang paraan mo ng pamumuhay, at kung paano mo danasin ang mga bagay-bagay ay dapat magbago lahat. Kung isang bagay lang ang babaguhin mo, kung dati kang nananalig kay Jesus ngunit ngayon ay nananalig ka sa Makapangyarihang Diyos, at tanging ang pangalan ng Diyos na pinaniniwalaan mo ang nagbago, kung gayon, sa realidad, ang pamamaraan mo ng pananampalataya, ang landas na tinatahak mo, at ang mga bagay na hinahangad mo ay hindi nagbago. Ibig sabihin, kailangang may ilang pagbabago sa hangarin mo, sa iyong pag-unawa, at sa iyong mga pananaw. Tanging kapag hinangad mo ang katotohanan sa batayang ito magiging dalisay at totoo ang pananalig mo. Bakit palaging negatibo ang ilang tao ngayon, iniisip na walang kabuluhan ang pananampalataya sa Diyos, at hindi sila kasingsigla gaya ng dati sa kanilang pananalig? Ito ay dahil hindi pa nababago ang kanilang mga pananaw sa pananampalataya sa Diyos. Kumakapit pa rin sila sa mga dating pananaw nila noong nananampalataya pa sila kay Jesus, nakatuon lamang sa pagkakaroon ng kaunting biyaya o paggugol nang higit pa at pagpapakaabala nang higit pa; tumutuon sila sa mga kaloob, sa mababaw na gawain at mabababaw na sermon, at sa kasigasigan. Pero hindi sila nakikisabay sa kasalukuyang gawain ng Diyos, hindi sila tumutuon sa pagkain at pag-inom ng mga salita ng Diyos, at hindi sila binibigyang-liwanag ng Banal na Espiritu, kaya palagi silang negatibo. Ang ganitong mga tao ay parang nananampalataya sa Diyos kung titingnan, ngunit sa katunayan, hindi nila tinanggap ang katotohanan sa puso nila, at iyon ang dahilan kung bakit hindi nalulutas kailanman ang negatibong kalagayan nila. Wala silang anumang buhay pagpasok, kumakapit pa rin sila sa kanilang mga dating pananaw sa pananampalataya sa Diyos, nang walang anumang pagbabago. Hindi ba’t ganoon ang nangyayari? Nagbago na ang gawain ng Banal na Espiritu, at dapat magbago ang pananampalataya ng tao sa Diyos kasabay ng gawain ng Banal na Espiritu. Kung ang paghahangad mo, ang paraan mo ng pamumuhay, ang paraan mo ng pagdanas, ang iyong saloobin sa pananampalataya sa Diyos, at ang iyong mga intensyon at pananaw sa iyong pananampalataya sa Diyos ay hindi nagbago, ipinapakita niyon na hindi ka nakasabay sa mga hakbang ng gawain ng Banal na Espiritu. Kung nais ng mga tao na makasabay sa bagong gawain ng Banal na Espiritu, na magbago tungo sa mga bagong pamamaraan, at magkamit ng mga bagong pagkaunawa, dapat nilang hanapin ang katotohanan, pumasok, at magbago sa maliliit na detalye tulad ng kanilang bawat kilos at galaw, kanilang mga kaisipan at ideya, ang bawat intensyon at pananaw nila—saka lamang sila uusad. Kung ang mga tao ay magaling lang sa salita pero wala sa gawa, at binabago lang nang kaunti ang kanilang pag-uugali, hindi ito maituturing na pagbabago. Ang pinakamahalagang bagay ay na dapat kang sumailalim sa pagbabago sa iyong mga kaisipan at pananaw at sa paraan ng iyong pamumuhay. Kung maiwawaksi mo ang iyong mga dating kuru-kuro at imahinasyon, at magkamit ng pagkilatis at kaalaman sa iyong mga dating pananaw sa pananampalataya sa Diyos, magpapatunay ito na nagbago ka na. Suriin ang inyong sarili upang makita kung aling mga parte sa inyo ang hindi pa nababago, kung pinananatili pa rin ninyo ang mga lumang pamamaraan ng pagsasalita o pagtingin sa mga bagay-bagay, at kung ano ang malalalim na nakabaong bagay ng nakaraan ang mayroon pa rin kayo na hindi pa natutuklasan. Kung hindi ka gagawa ng anumang paghuhukay, maaari mong isipin na wala namang naroon, pero kapag naghukay ka nang maigi, makikita mo na marami pang matutuklasan. Bakit ang ilang tao ngayon ay hindi kailanman nakasasabay sa mga hakbang ng gawain ng Diyos? Ito ay dahil maraming bagay sa loob ng mga tao ang pumipigil sa kanila na gawin ito, dahil walang pagkaunawa ang mga tao sa mga bagong bagay at hindi nila maarok ang mga ito. Bakit palaging nagkikimkim ng mga kuru-kuro ang mga tao tungkol sa Diyos? May mga kuru-kuro sila tungkol sa mga salita at gawain ng Diyos, mayroon din silang mga kuru-kuro tungkol sa paghatol at pagkastigo ng Diyos, hindi nila maarok kung sinong mga tao ang inililigtas ng Diyos at kung sinong mga tao ang itinitiwalag Niya, at hindi nila matanggap ang katunayan na hindi nagpapakita ng mga palatandaan at kababalaghan ang Diyos. Ano nga ba ang dahilan nito? Ang isang dahilan ay na natutukoy ito ng mapagmataas at mapagmagaling na kalikasan ng tao, ito ay dahil palaging may sariling mga kuru-kuro at imahinasyon ang mga tao tungkol sa bawat bagay—ito ang ugat ng isyu; ang isa pang dahilan ay obhektibo, at ito ay na nagkikimkim ang mga tao ng maraming maling kuru-kuro tungkol sa pananampalataya sa Diyos na hindi pa nabago, ito ay dahil hindi pa rin nababago ang mga bagay na malalim na nakabaon. Ang mga lumang pamamaraan ng pagsasabi ng mga bagay-bagay mula sa kanilang pananampalataya kay Jesus o kay Jehova ay nakaugat pa rin sa kanilang mga puso, kaya kapag nakatagpo sila ng bagong gawain ng Diyos, tinatanggap nila ang tunay na daan, pero hindi nila kayang maarok ang mga bagong pamamaraan ng Diyos sa pagsasabi at paggawa ng mga bagay-bagay. Bakit hindi mo kayang maarok ang mga bagong bagay na ito? Ito ay dahil kumakapit ka pa rin sa mga lumang bagay na iyon ng nakaraan at hindi mo kayang bitiwan ang mga ito, na nagdudulot sa iyong labanan ang mga bagong bagay na ito. Kung wala sa loob mo ang mga bagay na iyon ng nakaraan, matatanggap mo kung ano ang ginagawa ng Diyos ngayon. Kung hindi mo kayang bitiwan ang mga bagay na iyon ng nakaraan, malamang na magkakaroon ka ng mga kuru-kuro tungkol sa Diyos at maghihimagsik laban sa Kanya, at magdurusa ng kawalan bilang resulta. Kung ilalagay mo ang iyong sarili laban sa Diyos, manganganib kang itiwalag ng Diyos, at parurusahan ka ng Diyos.

Dapat kayong maghukay at magsuri upang makita kung anong mga lumang pamamaraan ng paggawa ng mga bagay-bagay, mga lumang pamamaraan ng pag-unawa sa mga bagay-bagay, at mga lumang pananaw mula sa nakaraan ang malalim pa ring nakaugat sa loob ninyo. Hayaan Akong bigyan kayo ng isang simpleng halimbawa. Ang ilang tao ay hindi pa kailanman nakita si Cristo o narinig Siyang magsalita. Nabasa lamang nila ang mga salita na ipinahayag ni Cristo, at sinasabi nila na ang mga salitang ito ay mabuti at may awtoridad, at na ang mga ito ay mga salita ng paghatol, pero pagkatapos nilang makipag-ugnayan kay Cristo sa realidad, nagsisimulang lumitaw ang mga kuru-kuro sa loob nila, at iniisip nila, “Bakit napakahigpit magsalita ng Diyos? Bakit pinapangaralan nang husto ng Diyos ang mga tao? Bakit Siya nagsasalita nang napaka-engrande? Nakakatakot ang paraan ng Kanyang pagsasalita, palaging inilalantad at hinahatulan ang mga tao. Sino ang makakatanggap niyon? Iba ang pananalig natin kay Jesus. Ang bawat isa ay nagsasalita nang malumanay at nagkakasundo-sundo. Walang nagsasalita nang tulad Niya. Sadyang hindi ko matatanggap ang gayong uri ng Diyos at hindi ko matitiis ang isang Diyos na katulad Niya. Kung magsasalita Siya nang malumanay at kaaya-aya tulad ng Panginoong Jesus, kung mabait at magiliw Siya sa mga tao, matatanggap ko Siya. Ngunit hindi ko matatanggap ang ganitong uri ng Diyos. Ni hindi ko kayang makipag-ugnayan sa Kanya!” Kinikilala mo na ito ang tunay na daan, na ito ang mga salita ng pagkakatawang-tao, at buong puso kang kumbinsido, kaya bakit, kapag nakikipag-ugnayan ka kay Cristo, nagkikimkim ka ng mga kuru-kuro tungkol sa Kanyang tono, sa mga salitang ginagamit Niya, at sa paraan ng Kanyang pagsasalita, na hindi mo kayang iwaksi? Ano ang pinatutunayan nito? Pinatutunayan nito na ang mga lumang bagay na iyon sa puso mo ang may kontrol na at naging mga kuru-kuro at patakaran na ang mga ito. Sa katunayan, nagmumula ang lahat ng bagay na ito sa tao, ang lahat ng ito ay mga hatol at imahinasyon ng tao, at hindi umaayon ang mga ito sa katotohanan. Kung susubukan ng isang tao na ipataw ang mga bagay na ito sa Diyos ng kasalukuyan, bukod sa hindi niya ito magagawa, malamang din na lalabanan niya ang Diyos. Magkakaiba ang gawaing ginagawa ng Diyos sa iba’t ibang kapanahunan, kaya magkakaiba ang disposisyon na Kanyang ipinapahayag, at kung ano ang mayroon ang Diyos at kung ano Siya na Kanyang inihahayag ay magkakaiba rin. Hindi mo maaaring gamitan ng mga patakaran ito; kapag ginawa mo ito, malamang na magkakaroon ka ng mga kuru-kuro tungkol sa Diyos, at magagawa mong labanan ang Diyos. Kung hindi ka magninilay-nilay sa iyong sarili at lubusang tatangging magsisi, kokondenahin ka ng Diyos at parurusahan Niya. Ganito ang gawain ng Diyos sa bawat kapanahunan—palaging may ilang tao na tumatanggap at nagpapasakop sa Diyos, na pinagpapala Niya, at palaging mayroong mga lumalaban at kumokondena sa Diyos, na nililipol Niya. Ang Diyos ay nagsasalita ng napakaraming salita at nagpapahayag ng napakaraming katotohanan sa Kanyang gawain sa mga huling araw. Hindi nakakapag-alala na maaaring magkimkim ng mga kuru-kuro ang mga tao; ang nakakapag-alala ay kapag hindi binabasa ng mga tao ang Kanyang mga salita, o hindi tinatanggap ang mga katotohanang ipinapahayag Niya—ito ang pinakanakatatakot na bagay. Kung hindi naaayon sa mga katotohanang ipinapahayag ng Diyos ang iyong mga kuru-kuro at pananaw, kung gayon, salungat ang mga ito sa katotohanan, sumasalungat ang mga ito sa Diyos, at hindi madedepensahan ang mga ito. Ang mga tao ay may mga tiwaling disposisyon, sila ay mapaghimagsik at mapanlaban, at mayroon silang mga kaisipan—ano ang nangingibabaw sa kanilang mga iniisip? Sila ay pinangingibabawan ng mga intensyon ng mga tao, at ng anggulo at perspektibo ng mga tao sa pagtingin sa mga bagay-bagay, kaya ang mga iniisip mo ay hindi nagmumula sa Banal na Espiritu, ni nagmumula sa pundasyon ng katotohanan. Bakit Ko sinasabi na ang mga kuru-kuro at pananaw mo ay mga usapin ng tao at ng laman? Ito ay dahil ang mga iniisip mo ay hindi pinangingibabawan ng katotohanan, ni nanggagaling sa pagninilay-nilay na nakabatay sa katotohanan. Ang ilang iniisip ng mga tao ay nagmumula sa pagninilay-nilay na batay sa Bibliya, at mas lalong mali iyon. Hindi natin sinasabing mali ang Bibliya mismo, kaya lang ay hindi tamang ihambing ang gawaing isinagawa ng Diyos noong nakaraan sa Kanyang bagong gawain—hindi mo dapat ihambing ang gawain Niya sa ganitong paraan. Halimbawa, magiging angkop ba kung inihambing ng mga tao noong Kapanahunan ng Biyaya ang gawain ni Jehova sa gawain ng Panginoong Jesus? Naaangkop ba kung ihahambing mo ang gawain ng Panginoong Jesus sa gawain ng Diyos sa kasalukuyan, sa Kapanahunan ng Kaharian? Siyempre hindi, hindi sila maihahambing. Ito ay dahil ang bawat yugto ng gawain ng Diyos ay higit na nakatataas kaysa sa huli, at hindi Niya inuulit ang Kanyang gawain. Bakit sa tuwing nagsasagawa ang Diyos ng bagong yugto ng gawain at nagsisimula ng bagong kapanahunan, palaging may grupo o mayorya ng mga tao na lumilitaw para kontrahin ang gawain ng Diyos at itinatakda ang kanilang sarili laban sa Kanya? Bakit nangyayari ito sa bawat kapanahunan? Ito ay dahil tanggapin man ng mga tao ang bagong gawain ng Diyos o hindi, ang kanilang mga dating interpretasyon sa Bibliya, pati na ang kanilang mga pananaw tungkol sa pangalan at imahe ng Diyos, at tungkol sa pananampalataya sa Diyos, at ang mga paraan ng pananampalataya nila sa Diyos ay nabuo na sa puso nila. Bukod dito, pinahahalagahan nila ang mga bagay na ito, at, sa paniniwalang may mga nakamit na sila, nagiging walang hangganan ang yabang nila, at iniisip nilang kamangha-mangha sila at napakadakila, at kapag nakikita nila kung gaano kaiba ang gawaing ginagawa ng Diyos ngayon sa gawaing ginawa Niya sa nakaraan, hinuhusgahan nila ito. Palagi nilang kinukuha ang mga bagay mula sa Kapanahunan ng Biyaya at inihahambing ang mga ito sa Diyos ng kasalukuyan, sa gawaing ginagawa ng Diyos ngayon, at sa mga katotohanan ng kasalukuyan—maihahambing ba ang mga ito? Huwag gamitan ng mga patakaran ang mga bagay-bagay, sa halip ay dapat magkaroon ka ng ganitong kamalayan: “Tinanggap ko na ngayon ang bagong gawain ng Diyos pero may ilang bagay na hindi ko magagawang maarok. Dadanasin at unti-unti kong aalamin ang mga ito, unti-unti kong hahangarin ang mga ito, unti-unti kong aarukin ito katulad ng isang langgam na ngumangatngat ng buto, at sa paglipas ng panahon ay mauunawaan ko ang mga ito.” Walang katapusan ang hiwaga ng gawain ng Diyos, at hindi ito maaarok; hindi ito kailanman ganap na mauunawaan ng tao. Pagkatapos itong maranasan sa loob ng isa o dalawang taon, maaaring magkaroon ng kaunting pagkaunawa ang mga tao; pagkatapos ng tatlo o apat na taon, maaaring magkaroon ng kaunti pang pagkaunawa ang mga tao, at unti-unti silang lalago at magbabago. Unti-unting magbabago ang kanilang mga pananaw sa mga lumang bagay na iyon at unti-unti nilang iwawaksi ang mga ito; saka lang mauunawaan ng mga tao ang mga bagong bagay kapag naitakwil na nila ang mga lumang bagay na iyon. Ang mga lumang bagay na iyon ay malalim pa ring nakabaon sa iyo, at hindi mo pa nga nasisimulang hukayin ang mga ito, gayunpaman, nangangahas kang ipalaganap ang iyong mga kuru-kuro at ipahayag ang sarili mong mga opinyon, at nagsasalita ka sa kahit anong paraang gusto mo—walang katwiran ito. Bakit Ko sinasabing nagiging sukdulan ang kayabangan ng mga tao? Ito ang dahilan. Ang mga bulok na bagay na iyon sa loob ng mga tao ay walang kuwenta, subalit nangangahas pa rin silang ipahayag at ipalaganap ang mga ito. Hindi ba’t ganap itong walang katwiran? Samakatuwid, tinanggap ng ilang tao ang yugtong ito ng gawain at nabasa ang mga salita ng Diyos, pero hindi talaga nila binitiwan ang mga lumang bagay na dala-dala nila sa loob nila. Bakit ang mga lider at manggagawa sa ilang lugar ay nagagawa at naisasakatuparan ang gawaing naaayon sa kanilang mga kuru-kuro, pero kapag hindi naaayon sa kanilang mga kuru-kuro ang gawain at ayaw nilang gawin ito, hindi nila ito ipinatutupad? Paano nagkakaroon ng ganitong sitwasyon? Ito ay dahil hindi kayang bitiwan ng mga tao ang mga lumang bagay na dala-dala nila sa loob nila. Kapag mas nabubuo ang mga lumang bagay na iyon sa loob mo, mas matindi kang lumalaban. Hindi ba’t ganoon ang nangyayari? Bakit may ilang lider sa mundo ng relihiyon ngayon, na nagiging mas mayabang at lalong hindi kayang tanggapin ang gawain ng Diyos sa mga huling araw habang mas tumataas ang posisyong hawak nila, at mas dumarami ang taong pinamumunuan nila? Ito ay dahil palaging kumakapit ang mga tao sa mga bagay ng nakaraan, hindi nila itinuturing ang mga salita ng Diyos bilang katotohanan at bilang buhay, at hindi nila kayang dakilain ang Diyos bilang ang pinakamataas at dakila. Sa halip, itinuturing nila ang sarili nilang mga kuru-kurong panrelihiyon at ang sarili nilang mga kaisipan at pananaw bilang ang katotohanan at ang tunay na daan—hindi ba’t isa itong malaking pagkakamali? Sa ganitong paraan, mahahanap mo ba ang katotohanan kahit saan? Kung naniniwala ka na ang mga bagay na iyon sa iyo ay ang katotohanan, makakamit mo pa rin ba ang katotohanan mula sa Diyos? Magagawa mo pa bang hanapin ang katotohanan at panabikan ito?

Sabi ng ilang tao, “Nabasa ko na ang maraming salita ng Diyos, narinig ko na ang tinig ng Diyos, tinatanggap ko ang tunay na daan at alam ko kung paano basahin ang mga salita ng Diyos. Nilulutas ko ang sarili kong mga problema, hindi ko kailangan ang tulong ng iba, at tiyak na lalago ang buhay ko.” Nagiging eksaherado ka sa mga bagay-bagay kapag nagsasalita ka nang ganoon. Kung binabasa mo ang mga salita ng Diyos nang umaasa lamang sa iyong sarili at hindi ka binibigyang-liwanag ng Banal na Espiritu, maiintindihan mo ba ang mga ito? Kung hindi ka inilantad ng mga salita ng Diyos at hindi hinimay ang katiwalian sa loob mo, hindi ka makakapagbago at makakaunawa—mahihirapan kang magkaroon ng anumang pagkaunawa. Kapag nagbabasa ang mga tao ng mga nobela, naiintindihan nila ito nang husto at naaalala ang maraming eksena, at kapag natapos na nilang basahin ang isa, kaya nilang agad sabihin sa iba ang tungkol dito. Pero walang katulad ang mga usapin sa buhay. Ang mga usapin sa buhay ay napakalalim, at dapat ka munang manampalataya nang maraming taon bago ka magkaroon ng kahit kaunting pagkaunawa. Maaari mong maranasan ang isang pagbigkas ng Diyos sa buong buhay mo at hindi mo pa rin ito mararanasan nang sapat. Anuman ang pagbigkas na gagawin ng Diyos, hindi mo ito kailanman mararanasan nang sapat habang ikaw ay nabubuhay; gaano man kahusay ang kakayahan mo, dapat ka pa ring umasa sa pagdanas at pagsasagawa ng mga salita ng Diyos bago mo maunawaan ang katotohanan. Gamitin nating halimbawa ang pagiging isang matapat na tao. Ilang taon ang dapat mong maranasan bago mo malutas ang problema ng pagsasabi ng mga kasinungalingan? Hindi totoo na kailangan mo lang ng isa o dalawang taon na karanasan at pagkatapos ay iyon na iyon, hindi ka na magsisinungaling, hindi ka na manlilinlang, at isa ka na ngayong matapat na tao. Hindi ito posible. Dapat kang magkaroon ng ilang dekadang karanasan bago mo makita ang resultang ito. Ito ay dahil napakakomplikado ng mga tao, malalim na nakaugat sa loob nila ang kanilang mga tiwaling disposisyon, pinipigilan sila ng kanilang mga kuru-kuro na makapasok sa katotohanan, na makilala ang Diyos, pinipigilan ng kanilang mga intensyon ang kanilang mga disposisyon na magbago, pinipigilan sila sa pagsasagawa ng katotohanan, at ang mga pananaw at mga posisyon na ginagamit nila sa kanilang mga kilos at pananalita ay pinipigilan silang maunawaan ang katotohanan. Kung nakapagsasalita at nakakikilos ka sa panig ng katotohanan, sa panig ng katotohanan na hinihingi ng Diyos na matamo ng tao sa Kapanahunan ng Kaharian, kung gayon ay madali kang makapagpapasakop sa Kanyang gawain at makapapasok sa tamang landas ng pananampalataya sa Diyos. Kung hindi ka pumapanig sa katotohanan, malalayo ka sa Diyos, o kung hindi, sasalungat ka sa Diyos. Huwag isipin na dahil lang nakapakinig ka na sa napakaraming sermon at nanampalataya sa Diyos nang mahabang panahon ay hindi na malaki ang kakulangan sa tayog mo! Ang paghahangad sa katotohanan ay isang usapin ng pagkamit ng buhay, ito ay upang magkamit ng buhay na walang hanggan. Ang katotohanan ay hindi nababago magpakailanman, ito ay naaangkop palagi, hindi kailanman maiwawaksi, hindi mapabubulaanan, hindi maikakaila—ito ang halaga at kabuluhan ng katotohanan. Ang katotohanan ang pinakamataas, pinakamalalim, at pinakamahalagang bagay. Mahalaga ito, at may limitasyon sa kung ano ang kayang maunawaan at makamit ng isang tao pagkatapos ng isang buong buhay na karanasan.

Sinasabi ng isang tao, “Nananampalataya ako sa Makapangyarihang Diyos at isinasagawa ko ang aking pananalig nang mag-isa sa bahay, at umaawit din ako ng mga himno at nagdarasal sa Diyos. Sinusundan ko ang gawain kahit nasaang yugto pa ito, at sa pamamagitan ng pagpapanatili nitong pananalig hanggang sa huli, hindi ako aabandonahin ng Diyos.” Ano ang tingin mo rito? Paano mo mahahangad ang katotohanan sa pamamagitan ng pagsasagawa ng pananalig mo sa bahay? Paano mo mararanasan ang gawain ng Diyos nang hindi ginagampanan ang iyong tungkulin? Kung hindi mo gagampanan ang iyong tungkulin, hindi mabubunyag ang ilang tiwaling disposisyon, at paano mo pagninilay-nilayan ang iyong sarili kung gayon? Paano mo mararanasan ang paghatol at pagkastigo ng mga salita ng Diyos? Paano ka ilalantad at pupungusan ng mga salita ng Diyos? Hindi nararanasan ng mga tao ang mga bagay na ito sa bahay. Maaari mo bang talagang makilala ang iyong sarili nang walang praktikal na karanasan? Kaya mo ba talagang magbago? Imposible ang pagbabago. Upang maranasan ang gawain ng Diyos, dapat kang mamuhay ng buhay iglesia, at sa pamamagitan lamang ng pagganap ng iyong tungkulin mo mararanasan nang tama ang mga bagay-bagay. Kung isasagawa mo ang iyong pananalig sa bahay mo sa loob ng sampung taon o higit pa, dalawampung taon o higit pa, at bumagsak na ang malaking pulang dragon at natapos na ang malalaking kalamidad, makapagsasalita ka kaya ng tunay na patotoong batay sa karanasan? Nagdusa ka ba tulad ng pagdurusa ng Diyos? Ang mga tao ng Diyos, na magbibigay ng gayon kagandang patotoo, ay tunay na mababago, tunay na makapagpapasakop sa Diyos at magiging tunay na tapat sa Kanya—magagawa mo ba ang gayong patotoo? Natatakot Ako na, sa oras na iyon, lubos kang mapapahiya. Bakit sinabi ng Diyos na marami ang tinawag, ngunit kakaunti ang pinili? Ito ay dahil sa gitna ng tiwaling sangkatauhan, napakakaunti lang ng mga nagmamahal sa katotohanan. Karamihan sa mga tao ay hindi mahal ang katotohanan, lalong hindi nila kayang tanggapin ang katotohanan. Bakit Ko ito sinasabi? Nananampalataya ang ilang tao sa Diyos, at habang maayos ang lahat sa tahanan, hindi sila nagrereklamo. Gayumpaman, kapag nagkakaproblema, kapag nagkasakit ang isang miyembro ng pamilya at na-admit sa ospital, o hindi nakapasok sa kolehiyo ang kanilang anak, o may nangyaring sakuna, hinahampas nila ang mesa at nagrereklamo sila sa Diyos, sinasabing, “Humph! Ano ang napala ko sa pananampalataya sa Diyos? Hindi ako pinagpala ng Diyos! Dapat Mo akong pagpalain, pagpalain ang lahat sa akin, kasama ang aking buong pamilya, ang mga anak ko, asawa ko, pati na rin ang aking ina at ama, lahat sila. Kung hindi ito nangyari sa pamilya ko, hindi ba’t taimtim kong hahangarin ang katotohanan?” Gumagawa sila ng gayong mga pagdadahilan sa hindi nila pagkakamit sa katotohanan! Mapapalitan ba ng kanilang mga pagdadahilan ang katotohanan? Naniniwala sila na ganap na sapat at matibay ang kanilang mga pagdadahilan, at na tama lang na magreklamo. Hindi nagrereklamo ang mga tao tungkol sa Diyos kapag hindi sila dumaranas ng mga pagsubok at kapighatian. Ipinagsisigawan nila kung gaano kadakila at kahanga-hanga ang Diyos. Ngunit sa sandaling sumapit ang mga pagsubok at kapighatian, maaaring umusbong anumang minuto ang kanilang pagnanais na magreklamo tungkol sa Diyos; hindi nila ito kailangang pagnilay-nilayan o pag-isipan, likas lang itong lumalabas. Para sa ilang tao, kahit ito ay hindi isang bagay na nangyayari sa kanilang pamilya kundi sa kanilang mga alagang hayop lamang, nagrereklamo na sila tungkol sa Diyos. Hindi ba’t napakawalang-saysay nito? Kung maaabot ng isang tao ang punto kung saan anumang mangyari sa kanyang pamilya o anumang sakuna na dumating sa kanya ay hindi siya nagrereklamo tungkol sa Diyos o masyadong naaapektuhan ng bagay na ito, kapag hindi siya nagdudulot ng mga pagkaantala sa kanyang tungkulin o ginugugol niya ang kanyang sarili para sa Diyos anuman ang mangyari, kapag hindi naaapektuhan ang kanyang pagpapasakop sa Diyos, at kapag hindi siya nahahadlangan ng bagay na nangyari sa pagpuri sa Diyos, nagpapatunay ito na dalisay ang kanyang pusong nananampalataya sa Diyos. Ang pananaw na “Kapag nananampalataya ang isang tao sa Diyos, pinagpapala ang buong pamilya niya” ay mali. Kung palagi kang kumakapit sa pananaw na ito sa iyong pananampalataya sa Diyos, hindi mo kailanman makakamit ang katotohanan. Tingnan mo ang iyong mga kapamilya at mga kamag-anak na walang pananampalataya, abala sa pamumuhay araw-araw; kapag sumapit ang mga sakuna, makakatakas kaya sila sa mga ito? Hindi, hindi sila makakatakas. Kung hindi mo hahangarin ang katotohanan sa iyong pananampalataya sa Diyos, magiging kagaya ka ng iyong mga kamag-anak, na hindi makatakas sa parusa ng mga sakuna, at mamamatay ka kasama nila. Subalit, kung hahangarin mo ang katotohanan, at makikilatis mo ang kanilang diwa, magagawa mong tanggihan ang mga Satanas, at iisiping, “Hindi sila nananampalataya sa Diyos. Sila ay mga demonyo at dapat na malipol sa mga sakuna. Sinisikap nilang pigilan ako noon sa pananampalataya sa Diyos, at nagsabi sila ng mga bagay na laban sa Diyos, na kalapastanganan sa Diyos. Nakuha nila ang nararapat na parusa sa kanila nang mamatay sila sa mga sakuna. Sa ganito, ang mga salita ng Diyos ay tunay na natupad.” Wala kang ganitong pananalig noon at hindi ka naglakas-loob na sumpain ang mga demonyo. Ngayon, nakikita mo ang tunay na mukha ng mga demonyo at namumuhi ang puso mo sa mga demonyong ito na lumalaban sa Diyos, at kapag namatay sila, ang kailangan mo lang gawin ay ilibing sila. Ang magawang pakitunguhan sila sa ganitong paraan ay nagpapakita na tunay nang bumaling sa Diyos ang puso mo. Kung nagtataglay ka pa rin sa puso mo ng mga kuru-kuro at imahinasyon, palaging pinaniniwalaan na “kapag nananampalataya ang isang tao sa Diyos, pinagpapala ang buong pamilya niya, na maging ang mga hayop na inaalagaan ng pamilya ay pinagpapala, na ang bahay ay pinagpapala, at ang mga pananim sa lupa ay pinagpapala,” kung gayon, hahadlangan ka ng mga bagay na ito sa paghahangad sa katotohanan at sa pagsunod sa Diyos at sa pagganap ng iyong tungkulin. Kung dalisay na babaling sa Diyos ang puso ng isang tao, tanging sa Diyos, magiging napakadalisay at napakasimple ng kanyang puso, at pagdating ng panahong iyon, kakaunti lang ang kanyang paghihirap. Bakit labis kang nagdurusa ngayon? Ito ay dahil ginugugol mo ang buong araw sa pagmamadali at pagiging abala para sa iyong pamilya, para sa iyong mga anak, gumugugol ng labis na pagsisikap para sa kanila. Kung ginugol mo ang sarili mo para lamang sa iglesia, sa palagay Ko ay magiging mas maluwag ka, hindi ba? Tiyak na dahil masyado kang abala ngayon sa mga bagay na pampamilya at hindi masyadong abala sa mga bagay pang-iglesia, at dahil masyadong nagiging mabigat ang mga gawain sa bahay na hindi ka na makatiis, kaya ka nagsisimulang magreklamo tungkol sa Diyos. Pero sa katunayan, gaano karami na ang naialay mo sa Diyos? Wala ka man lang naibigay na kapuri-puri! Nagmamadali at nagpapakaabala ka pa rin sa mga bagay-bagay sa bahay at para sa iyong sariling laman, kaya paanong nagrereklamo ka sa Diyos? Hindi ka na dapat magreklamo tungkol sa Diyos. Ang sinumang nananampalataya sa Diyos ay may kakayahang makamit ang katotohanan at may pagkakataong makilala ang Diyos—napakamahalaga nito, mas mahalaga kaysa anupaman, at direkta itong nauugnay sa isyu kung makakamit mo o hindi ang kaligtasan. Gayumpaman, unang-una ay kailangan mong harapin ang iyong mga maling intensyon, mga pananaw, at pagkaunawa mula sa nakaraan, gayundin iyong mga bagay na hinahangad mo sa loob ng iyong sarili, at himay-himayin at kilalanin ang mga ito ayon sa mga salita ng Diyos. Kapag nakita mo na nang malinaw ang mga bagay na ito, maaari ka nang magsanay na bawasan ang mga ito at bitiwan ang mga ito. Kapag mas malinaw at matalas mong nakikita ang mga bagay na ito, mas maraming bagay ang mabibitiwan mo, hanggang sa magawa mong talikuran ang lahat ng luma at maling bagay na ito. Pagkatapos ay higit na mas magiging maluwag ang pakiramdam mo, at kapag isinagawa mo ang mga katotohanang nauunawaan mo at nakapagpatotoo ka sa mga ito, unti-unti kang magbabago. Dapat ka na ngayong magsimulang magsagawa at magsanay sa direksyong ito, at unti-unti ay hindi ka na malilimitahan at maaabala ng mga bagay na iyon—mapapasok mo na ang tamang landas ng pananampalataya sa Diyos.

Naunawaan ba talaga ninyo ang lahat ng sinabi Ko? Alam ba ninyo kung paano tumawid sa bagong kapanahunan? At alam ba ninyo kung anong mga aspekto ang kailangan ninyong baguhin, kung mula sa anong mga aspekto papasok? Marahil ay hindi ninyo nauunawaan ito. Bagama’t nagkaroon ng kaunting pagpasok ang mga tao noon, kulang pa rin sila sa maraming aspekto at hindi nila natugunan ang mga hinihingi ng Diyos. Ngayon, nagsasalita ng napakaraming salita ang Diyos upang akayin ang mga tao sa bagong kapanahunan. Bakit palaging nagkikimkim ang mga tao ng mga kuru-kuro tungkol sa mga salita ng Diyos at sa Kanyang gawain? Ipinapakita nito na hindi nila nakamit ang katotohanan noon at na wala silang katotohanang realidad. Bagamat nagagawa mong tanggapin ang mga salita ng Diyos kapag binabasa mo ang mga ito ngayon, bakit sa iyong totoong buhay ay hindi mo maisagawa ang katotohanan, at sa halip ay palagi kang kumikilos nang mapaghimagsik sa Diyos at sumasalungat sa Kanya? Bakit kapag nangyayari ang mga bagay sa iyo, palagi kang may sariling mga ideya at kumikilos ayon sa sarili mong kagustuhan, ngunit hindi mo kayang magpasakop sa Diyos? Ito ay dahil napakaraming bagay ng laman at bagay ng sariling kagustuhan sa loob mo, palaging iniisip na ang daan mo ang tamang daan. Maganda ang pakiramdam ninyo kapag nakikinig sa isang sermon at wala kayong kinikimkim na mga kuru-kuro, ngunit kapag may nangyayari sa inyo, gusto ninyong isagawa ang katotohanan, pero nawawalan kayo ng kontrol, at kusang lumilitaw ang mga mapaghimagsik na bagay sa loob ninyo. Sinasabi Ko na masyado kayong mapaghimagsik, at kung hindi kayo nananampalataya sa Akin, maaari kayong gumawa ng isang talaan. Sa tuwing makaririnig ka ng isang pagbigkas ng Diyos, itala mo kung anong mga kuru-kuro ang umuusbong sa puso mo at kung ano ang iyong mga iniisip, at pagkatapos ay ilantad ang mga bagay sa loob mo, himay-himayin ang mga ito, ihambing ang mga ito sa mga salita ng Diyos, at malalaman mo kung hanggang saan ang iyong paghihimagsik. Ang pagsasagawa nang ganito ay kapaki-pakinabang para sa iyong buhay pagpasok. Dapat kang maglakas-loob na harapin ang mga katunayan at maglakas-loob na ilantad ang iyong sarili. Kapag naglakas-loob kang ilantad ang iyong sarili, pinapatunayan nito na mayroon kang pusong tumatanggap sa katotohanan, isang pusong bumibitiw sa mga kuru-kuro at nagpapasakop sa Diyos. Dapat kang maghimagsik laban sa iyong sarili; huwag paulit-ulit na maghimagsik laban sa Diyos, sapagkat mali iyon. Hindi maaari na nananampalataya sa Diyos ngunit hindi marunong magpasakop sa Kanya. Sa oras na madali na para sa iyo na magpasakop sa Diyos, magkakaroon na ng kapayapaan at kagalakan sa iyong puso; labis ka nang matutuwa kapag binabasa mo ang mga salita ng Diyos, mahahanap mo na ang mga salitang sasabihin kapag nananalangin ka sa Diyos, at magiging mas malapit ka sa Kanya. Yaong mga palaging naghihimagsik laban sa Diyos ay hindi kailanman nagnanais na isagawa ang katotohanan, at kapag binabasa nila ang mga salita ng Diyos, hindi nila lubos na naiintindihan ang mga salita—magkakaroon pa ba ng kapayapaan at kagalakan sa kanilang puso? Kapag nakatatagpo ng mga isyu ang mga tao, lumilitaw ang kanilang mga kuru-kuro at imahinasyon, at hindi nila maiwasan ang mga ito. Dapat kang magbulay-bulay at magnilay-nilay, iniisip na, “Paano nangyari ang problemang ito? Paano lumitaw ang ganitong uri ng kuru-kuro? Saan matatagpuan ang pinagmulan nito?” Dapat kang magdasal sa Diyos, magbasa ng mga salita ng Diyos, makilatis ang usaping ito, at kapag nalutas na ang problema, magkakaroon ka ng buhay pagpasok. Kung hindi mo praktikal na lulutasin ang iyong mga problema sa ganitong paraan, palaging paniniwalaan na hindi isang malaking bagay ang magkimkim ng ilang kuru-kuro, na kusang mawawala ang mga ito matapos ang ilang araw, at na sa sandaling mawala na ang mga ito, mangangahulugan na hindi ka nagkikimkim ng mga kuru-kuro, palagi mong iisipin na wala kang mga kuru-kuro, samantalang sa katunayan ay kapag lumilitaw ang mga kuru-kuro, binabalewala mo ang mga ito at hinahayaan na lang. Pakiramdam mo noong oras na iyon ay walang pinsalang nagawa, at pagkatapos ay tumatanggi kang aminin na mayroon kang anumang kuru-kuro. Karaniwan, kapag hindi sumasailalim ang mga tao sa pagpupungos, kapag hindi nila kinakailangang harapin ang anumang hindi kanais-nais na sitwasyon, wala silang kinikimkim na mga kuru-kuro at nakakalimutan nilang mayroon sila niyon. Iniisip nila na kamangha-mangha sila, na talagang wala silang mga kuru-kuro. Subalit kapag nangyayari ang isang bagay, lumilitaw ang mga kuru-kuro at sumasalungat sila sa Diyos, at pagtagal-tagal ay naglalaho ang mga kuru-kuro at nakakalimutan nila ang tungkol dito, at muli nilang nararamdaman na mayroon silang magandang kalagayan at na wala silang kinikimkim na mga kuru-kuro tungkol sa Diyos—ano ang problema sa kanila? Iyon ay na hindi nila tunay na nauunawaan ang katotohanan at hindi nalutas ang pinagmulan ng kanilang mga kuru-kuro. Kaya naman paulit-ulit na lumilitaw ang ganitong mga uri ng kuru-kuro, hanggang sa oras na may isang taong masusing magbabahagi sa kanila tungkol sa katotohanan, at tuluyan nang malulutas ang kanilang mga kuru-kuro. Pagdating sa paglutas ng mga kuru-kuro ng isang tao, hindi maaaring hindi hanapin ang katotohanan nang taimtim—walang silbi ang basta lang na pag-unawa sa doktrina. Ang mga hindi nakakaunawa sa katotohanan ay may limitado, mababaw na kaalaman sa kanilang sarili. Minsan kapag lumilitaw ang mga kuru-kuro sa kanila, hindi nila natutuklasan ang mga ito, ni nararamdaman man lang ang mga ito. Ang isang maliit na kuru-kuro na hindi nalulutas ay hindi magsasanhing matisod ang isang tao, ngunit ang isang malaking kuru-kuro na hindi nalulutas ay agad na magpapabagsak sa kanya. Upang makilala ang iyong sarili, kailangan mo munang lutasin ang sarili mong mga kuru-kuro at imahinasyon, at lutasin ang iyong mga maling pananaw na madalas lumilitaw. Pagkatapos ay lutasin ang lahat ng iyong iba’t ibang tiwaling disposisyon, mula sa mabababaw hanggang sa mga mas malalim, at sa paggawa nito ay unti-unti kang makapapasok sa katotohanang realidad. Ang pagkilala sa iyong sarili ay nagsisimula sa pagkilala muna sa mga kuru-kuro at imahinasyon na umiiral sa loob mo. Habang mas lumalalim ang pagkaunawa mo sa katotohanan, mas lalalim din lalo ang pagkakilala mo sa iyong sarili. Pagdating sa pagkilala sa iyong sarili, dapat kang maging metikuloso. Kung hindi mo kailanman makikilala ang iyong sarili, hindi ka magkakamit ng buhay pagpasok; ang buhay pagpasok ay nagsisimula sa pagkilala sa iyong sarili. Kung nais mong magkamit ng buhay pagpasok, dapat maingat mong hanapin ang katotohanan, samantalahin ang mga pagkakataong malutas ang iyong mga isyu, at huwag palampasin ang kahit isa. Sa sandaling naitala mo na ang iyong mga kuru-kuro, kailangan mong hanapin ang katotohanan, buksan ang iyong sarili at makisali sa pagbabahaginan, at himayin ang mga ito ayon sa mga salita ng Diyos. Kapag nauunawaan mo ang katotohanan, ganap na malulutas ang ganitong mga uri ng kuru-kuro. Kung muli kang mahaharap sa parehong isyu at muling lilitaw ang iyong mga kuru-kuro, at nililimitahan pa rin ng mga ito ang puso mo, ipinapakita nito na hindi mo tunay na naunawaan ang katotohanan, bagkus ay naunawaan mo lamang ang doktrina, at kaya nananatili ang iyong mga kuru-kuro. Kapag tunay mong nauunawaan ang katotohanan, saka lamang ganap na maglalaho ang iyong mga kuru-kuro, at kahit na lumitaw muli ang mga ito sa hinaharap, madaling malulutas ang mga ito at hindi ka malilimitahan ng mga ito, dahil nauunawaan mo na ang katotohanan. Sabihin mo sa Akin, mahirap bang isagawa ang pagkilala sa iyong sarili at pagpasok sa katotohanan sa ganitong paraan? Kailangan ba nito ng labis na pagsisikap? Oo! Kung ang iyong kaalaman sa sarili ay mayroon lamang pahapyaw na pagkakilala sa mabababaw na bagay—kung sasabihin mo lang na mayabang ka at nag-aakalang mas matuwid kaysa sa iba, na naghihimagsik at lumalaban sa Diyos—kung gayon, hindi ito tunay na kaalaman, kundi doktrina. Dapat mong isama ang mga katunayan dito: Dapat mong isiwalat ang alinmang mga usapin na may pinanghahawakan kang mga maling intensyon at pananaw o mga baluktot na opinyon para sa pagbabahaginan at paghihimay. Ito lamang ang tunay na pagkakilala sa sarili. Hindi mo dapat subukang kilalanin ang iyong sarili batay lamang sa iyong mga kilos; dapat mong maarok kung ano ang susi at lutasin ang ugat ng problema. Sa sandaling lumipas ang isang panahon, dapat mong pagnilayan ang iyong sarili at balikan kung aling mga problema ang nalutas mo, at kung alin ang nananatili pa rin, at hanapin ang katotohanan para lutasin ang mga umiiral na problema. Hindi ka dapat maging pasibo, hindi mo dapat palaging kailangan ang iba na hikayatin o himukin ka na gawin ang mga bagay-bagay, o pangunahan ka pa nga; dapat kang magkaroon, sa sarili mo, ng isang landas para sa buhay pagpasok. Dapat madalas mong suriin ang iyong sarili para makita kung anong mga bagay na nasabi at nagawa mo ang salungat sa katotohanan at may mga maling intensyon, at anong mga tiwaling disposisyon ang naibunyag mo. Kung palagi kang nagsasagawa at pumapasok sa ganitong paraan—kung mataas ang hinihingi mo sa iyong sarili—kung gayon, unti-unti mong mauunawaan ang katotohanan, at magkakaroon ng buhay pagpasok. Kapag tunay mong nauunawaan ang katotohanan, makikita mo na hindi ka naman talaga mahusay. Sa isang banda, mayroon kang malulubhang tiwaling disposisyon; sa kabilang banda, malaki ang kakulangan mo, at hindi mo nauunawaan ang anumang katotohanan. Kung darating ang araw na tunay ka nang magtataglay ng gayong pagkilala, hindi ka na magiging mapagmataas, at sa maraming usapin, magtataglay ka ng katwiran, at makakaya mong magpasakop. Ano ang pangunahing isyu ngayon? Sa pamamagitan ng pagbabahaginan at paghihimay sa diwa ng mga kuru-kuro, naunawaan na ng mga tao ang dahilan kung bakit sila nagkakaroon ng mga kuru-kuro, at nagagawang lutasin ang ilan sa mga ito, pero hindi ito nangangahulugan na nakikita nila nang malinaw ang diwa ng bawat kuru-kuro; nangangahulugan lamang ito na mayroon silang kaunting kaalaman sa sarili, pero hindi pa sapat na malalim o malinaw ang kanilang kaalaman. Sa madaling salita, hindi pa rin nila malinaw na nakikita ang kanilang sariling kalikasang diwa, ni hindi nila nakikita kung anong mga tiwaling disposisyon ang nag-ugat sa puso nila. Kaya, may limitasyon sa kung gaano kalaki ang makakamit na kaalaman ng isang tao sa kanyang sarili. Sinasabi ng ilang tao na, “Alam ko na mayroon akong sukdulang mayabang na disposisyon—hindi ba’t nangangahulugan ito na kilala ko ang sarili ko?” Masyadong mababaw ang gayong kaalaman; hindi nito malulutas ang problema. Kung talagang kilala mo ang iyong sarili, bakit sinusubukan mo pa rin na makahigit, bakit ninanais mo pa rin na magkaroon ng katayuan at mamukod-tangi sa iba? Ibig sabihin, hindi pa napupuksa ang mayabang mong kalikasan. Kaya, dapat magsimula ang pagbabago mula sa mga kaisipan at pananaw mo, at sa mga intensyon sa likod ng iyong mga salita at kilos. Kinikilala ba ninyo na karamihan sa mga sinasabi ng mga tao ay may tinik at kamandag, at na mayroong elemento ng pagmamayabang sa tonong ginagamit nila? Nasa kanilang mga salita ang kanilang mga intensyon at personal na opinyon. Makakakilala yaong mga may kabatiran kapag naririnig nila ito. Ang ilang tao ay madalas na may partikular na paraan ng pagsasalita at may partikular na mga ekspresyon kapag hindi nabubunyag ang kanilang kayabangan, pero ang kanilang pag-uugali ay ibang-iba kapag nabubunyag ang kanilang kayabangan. Kung minsan ay patuloy silang nagdadaldal tungkol sa kanilang tila mga importanteng ideya, kung minsan ay nagiging agresibo sila at nagmamalaki. Iniisip nila na sobrang importante nilang tao, at nalalantad dito ang pangit na mukha ni Satanas. Lahat ng uri ng intensyon at tiwaling disposisyon ay nasa loob ng bawat tao. Katulad lang ng kung paanong kumikindat ang mga mapanlinlang na tao kapag nagsasalita sila, at palihim na sumusulyap sa mga tao—may tiwaling disposisyon na nakatago sa mga kilos na ito. Ang ilang tao ay nagsasalita nang hindi tuwiran, at talagang hindi malaman ng iba ang ibig nilang sabihin. Palaging may mga nakatagong kahulugan at panlalansi sa loob ng kanilang mga salita, pero sa panlabas, sila ay napakakalmado at panatag. Ang ganitong mga tao ay mas mapanlinlang at mas lalong mahirap para sa kanila na tanggapin ang katotohanan. Napakahirap nilang iligtas.

Noon, kapag nananampalataya sa Diyos ang mga tao, palagi silang kontento na sa pagkakaroon ng isang mapayapang tahanan at pagiging maayos ng lahat ng kanilang ginagawa, at naniwala sila na nangangahulugan ito na tiyak na mahal sila ng Diyos at nalulugod Siya sa kanila. Kung nakokontento ka lang sa mga bagay na ito, hinding-hindi ka makatatahak sa landas ng paghahangad sa katotohanan. Huwag makontento sa kung gaano kahusay o kaayos ang buhay mo sa panlabas; hindi mahalaga ang mabababaw na bagay na iyon. Ang pagliligtas ng Diyos sa mga tao ngayon ay kinasasangkutan ng paglilinis at pagbabago sa mga bagay na malalim ang pagkakaugat sa mga tao na kay Satanas, hinuhukay ang mga ito mula sa ugat, at inilalantad ang mga ito mula sa diwa at kalikasan ng tao. Bakit palaging hinihimay ng Diyos ang mga pananaw at intensyon ng tao? Ito ay dahil ang kalikasan ng tao ay napakalalim na nakabaon. Hindi tinitingnan ng Diyos kung paano mo ginagawa ang mga bagay-bagay, o kung ano ang hitsura mo, o kung gaano ka katangkad, ni hindi Siya tumitingin sa kung anong uri ng pamilya ang mayroon ka o kung may trabaho ka o wala—hindi tumitingin ang Diyos sa mga bagay na ito. Ang pangunahing bagay na tinitingnan ng Diyos ay ang iyong diwa, upang malutas ang diwa at ugat ng iyong mga problema. Samakatuwid, huwag maging kontento lamang sa isang mapayapang tahanan at pagiging maayos ng lahat ng bagay, iniisip na pinagpapala ka ng Diyos—mali ito. Huwag hangarin ang mga panlabas na bagay na ito at huwag hayaan ang iyong sarili na masyadong makontrol ng mga ito. Kung makokontento ka na lang sa mga bagay na ito, ipinapakita nito na masyadong mababa ang layon na hinahangad mo sa iyong pananampalataya sa Diyos, at labis kang nagkukulang sa mga hinihingi ng Diyos. Dapat kang tumutok sa pagbabago ng disposisyon, simula sa iyong disposisyon at pagkatao, pati na sa iyong mga intensyon at pananaw na pinanghahawakan mo sa iyong pananampalataya sa Diyos. Sa ganitong paraan, kapag nakikipag-ugnayan ka sa mga taong kasisimula pa lang manalig sa Diyos o hindi pa tumanggap sa Kanya, makikita nila sa iyong anyo na sumailalim ka na sa pagbabago, at na talaga ngang iba ang hinahangad mo. Sinasabi nila, “Sa aming pananampalataya sa Diyos, naghahangad kami ng pera, ng katayuan, ng edukasyon sa kolehiyo para sa mga anak namin, at ng mga nararapat na kapareha para sa aming mga anak na babae. Bakit hindi mo hinahangad ang mga bagay na ito? Tinitingnan mo ang mga bagay na ito na para bang mga dumi ito at ganap na walang halaga. Kung gayon, paano ka nananampalataya sa Diyos?” Pagkatapos ay makikipagbahaginan ka sa kanila kung ano ang karanasan mo, kung anong mga tiwaling disposisyon ang mayroon ka, kung paano ka pinupungusan ng Diyos, kinakastigo at hinahatulan ka, kung paano mo pinagninilayan ang iyong sarili at nauunawaan ang mga bagay-bagay, at kung paano ka nagsisisi at nagbabago. Kapag nagkita kayo ng mga tao, nararamdaman nila kung gaano kapraktikal ang pagbabahagi mo, na medyo nagtutustos ito sa kanila at kapaki-pakinabang para sa kanila, at na hindi ka basta lang nagbibigay ng mabababaw na sermon para hikayatin at payuhan ang mga tao. Magagawa mong magsalita tungkol sa buhay pagpasok at kaalaman sa sarili, at patutunayan nito na tunay kang isang tao na nasa bagong kapanahunan, tunay na isang bagong tao. May ilan ngayon na pinag-uusapan pa rin ang mga bagay ng nakaraan, sinasabing, “Nananampalataya ako noon sa Panginoong Jesus, at saanman ako magpunta para gumawa, gumagawa ng dakilang gawain ang Banal na Espiritu. Kapag ipinapangaral ko ang ebanghelyo, marami ang handang makinig sa akin, at kung sinuman ang ipinagdarasal ko ay mabilis na gumagaling….” Pinag-uusapan pa rin nila ang mga bagay na ito, at masyado itong paurong! Dapat kayong gumugol ng mas maraming oras sa pagbabahaginan tungkol sa katotohanan, sa pagsasalita tungkol sa mga bagay gaya ng buhay pagpasok, mga pagbabago sa disposisyon, kaalaman sa sarili at ibang mahahalagang bagay na may kinalaman sa buhay pagpasok. Huwag pag-usapan ang mga bagay na walang kinalaman sa katotohanan. Kung madalas kayong magsasagawa sa ganitong paraan, magkakamit kayo ng ilang katotohanang realidad. Dahil sa inyong kasalukuyang tayog, hindi kayo nakakagawa ng gawaing nagbibigay ng buhay o nakakagamit ng katotohanan upang malutas ang mga suliranin. Ang nagagawa lang ninyo ay suyuin at hikayatin ang mga tao, sinasabing, “Huwag maghimagsik laban sa Diyos o labanan Siya. Sa kabila ng ating pagiging lubhang tiwali, inililigtas pa rin tayo ng Diyos, kaya dapat nating pakinggan ang Kanyang mga salita at magpasakop sa Kanya.” Matapos itong marinig, nauunawaan ng mga tao ang mga doktrina, ngunit kulang pa rin sila sa lakas at hindi alam kung paano isasagawa o dadanasin ang mga salita ng Diyos. Pinatutunayan nitong kayo, bilang mga lider at manggagawa, ay hindi rin nagtataglay ng katotohanang realidad. Kung kayo mismo ay hindi nakamit ang pagpasok, paano kayo makapagbibigay sa iba kung gayon? Hindi mo mauunawaan ang sanhi ng mga paghihirap at tiwaling disposisyon ng ibang tao, hindi mo maaarok kung ano ang susi, sapagkat hindi mo pa rin kilala ang iyong sarili. Dahil dito, ang pagbibigay ng buhay sa inyong gawain sa iglesia ay hindi ninyo maabot, at sa paghihikayat lamang sa mga tao, pagsasabi sa kanilang maging mabuti at taimtim na sumunod, wala kayong kakayahang lumutas ng mga tunay na suliranin. Ito ay sapat na katibayang hindi kayo tunay na nakaunawa ng katotohanan o nakakamit ng anumang buhay pagpasok. Ang alam lamang ng karamihan sa inyo ay kung paano ipangaral ang mga doktrinang espirituwal at mga hungkag na teoryang teolohiko, ngunit hindi ninyo kayang magbigay ng buhay; dahil dito, napakababa ng inyong tayog. Mayroon pang dapat mabago sa iyong pananaw sa pananalig sa Diyos. Ang iyong pag-unawa at mga intensyon ay nananatiling pareho. Magkakaroon ka ba ng landas pasulong sa paghiling sa iba na magbago kung ikaw mismo ay hindi pa nakalutas sa sarili mong mga isyu? Matutustusan mo ba ang iba? Magagawa mo bang lutasin ang kanilang mga problema? Anong mga resulta ang makakamit mo sa paghiling sa iba na magbago kung hindi mo kayang gawin ang alinman sa mga bagay na ito? Kung ang tanging nagagawa mo ay mangaral ng mga salita at doktrina para pangaralan at hikayatin ang mga tao, maipapaunawa mo ba sa iba ang katotohanan? Kung ikaw mismo ay walang tunay na pagkaunawa sa gawain ng Diyos, mauunawaan kaya ng hinirang na mga tao ng Diyos ang gawain ng Diyos sa pamamagitan ng pakikinig sa iyong pagbabahagi? Paano mo mahihikayat ang hinirang na mga tao ng Diyos na gampanan nang maayos ang kanilang tungkulin kung ikaw mismo ay gumaganap sa iyong tungkulin nang walang mga prinsipyo? Paano sila magkakaroon ng lakas para sundan ang Diyos? Iyong mga gumaganap bilang mga lider at manggagawa ay dapat na makaarok at maging dalubhasa sa mga kalagayan ng lahat ng iba’t ibang uri ng tao sa iglesia, kung sino sa kanila ang may pagkaunawang batay sa karanasan sa mga salita ng Diyos at sa gawain ng Diyos, at kung sino sa kanila ang tunay na may kaalaman sa sarili at tunay na nagsisisi. Yaong mga lider at manggagawa na may kakayahan na maging bihasa sa mga bagay na ito ay magkakaroon ng kakayahang gampanan ang ilang praktikal na gawain. Kung ang mga katuwang mo sa iyong tungkulin ay katulad mo lamang, sinesermunan ang iba nang walang anumang kaalaman sa sarili, kung gayon ay pinapatunayan niyon na wala rin sa iyo ang katotohanang realidad, na hindi mo kilala ang iyong sarili at na wala kang ipinagkaiba sa kanila. Naisip na ba ninyo ang mga bagay na ito dati? Ang alam lang ninyo ay “Nabigyan ako ng kapangyarihan dito, may katayuan ako, isa akong opisyal sa iglesia at mayroon na akong posisyon kung saan masesermunan ko ang iba.” Tumutuon ka lang sa katayuan at katanyagan, sa kung paano manermon ng iba at magbigay ng mga sermon, kung ano ang sasabihin para makinig ang iba sa iyo, para magkaroon ka ng impluwensya sa ilang iglesia at magtamo ng mataas na katanyagan, at para matibay na maitatag ang iyong posisyon. Ang pagtutok lamang sa mga bagay na ito ay nagpapatunay na naligaw ka na. Ang pagpasok sa isang bagong kapanahunan mula sa isang lumang kapanahunan ay hindi lamang nangangahulugan na nagbabago ang mga paraan ng paggawa at pagsasabi ng mga tao, bagkus ay nangangailangan din ito na magkaroon sila ng mas mataas na pagpasok, na magbayad ng higit pang halaga, upang tuluyan nang makapaghimagsik laban sa kanilang laman, upang bitiwan ang mga pagtatangi ng laman, upang hangarin lamang ang katotohanan bilang kanilang buhay at isabuhay ang isang tunay na wangis ng tao. Sa ganitong paraan lamang sila tunay na makakaranas ng puspusang pagbabago. Sa paggawa ng bagong gawain, kinakailangang gumawa ang Diyos ng mga bagong kahilingan sa tao, at sa pagkapit sa mga luma, tradisyonal na mga kuru-kurong iyon, pinababagal lamang ng tao ang mga bagay-bagay. Ang ilang tao ay may bulag na pananalig sa Bibliya at hindi kailanman humihiwalay rito—kaya ba nilang magkamit ng buhay at makilala ang Diyos sa pamamagitan ng paggawa nito? Hindi, talagang hindi. Sa loob ng maraming henerasyon, binasa ng mga Pariseo ang Bibliya, at sa huli ay ipinako nila sa krus ang Panginoong Jesus na nagpapahayag ng katotohanan—paanong nangyari iyon? Kung talagang naunawaan nila ang Bibliya, dapat ay nakilala nila ang Diyos, at nang dumating ang Panginoong Jesus, dapat ay sinalubong nila Siya at hindi Siya kinondena. Marami pa ring mga tao ang hindi kayang maarok ang bagay na ito. Sa puso nila, lagi nilang iniisip na kahit gaano pa karami ang pagbigkas ng Diyos ngayon, dapat pa rin nilang basahin ang Bibliya at hindi sila dapat humiwalay rito. Nangangahulugan ito na sa huli ay naaalala nila ang maraming nakasulat sa Bibliya, ngunit hindi nila nauunawaan ang mga katotohanang ipinapahayag ng Diyos o naisasagawa ang mga ito. Sa huli, wala silang anumang tunay na patotoong batay sa karanasan at sila ay itinitiwalag. Hindi ba’t nakakahiya ito? Sa katunayan, marami na ngayon ang madalas na nagbabasa ng Bibliya ngunit napakakaunti ang binabasang mga salita ng Diyos—matalinong bagay ba na gawin ito o isang kahangalan? Noon, kapag nananampalataya sila sa Panginoon, naniniwala ang mga tao na ang labis na kasigasigan ay nangangahulugan ng isang makabuluhang buhay at mabuting pananalig. Kapag sinabi ngayon na, kung may kasigasigan lamang at walang pagbabago sa disposisyon, hindi masasang-ayunan ng Diyos ang isang tao, palaging iniisip ng ilan na hindi makatarungan ang pagtrato ng Diyos sa ganitong uri ng mga tao. Pinungusan Ko na noon ang gayong mga tao at hindi ito tinanggap ng ilan sa iba, at ipinagtanggol nila ang mga taong iyon, sinasabing, “Napakatagal na nilang nananampalataya sa Diyos. Nagbayad sila ng halaga at nagdusa nang husto, at nagsumikap sila kahit na hindi sila nakagawa ng anumang kontribusyon. Bakit Mo sila tinatrato nang ganito?” Hindi nagagawang ituwid ng ilang tao ang kanilang mga pananaw. Mahirap bang unawain ito? Nakikita ng mga tao kung paano ginagawa ng iba ang mga bagay sa panlabas, samantalang nakikita ng Diyos ang kanilang diwa, at ibang-iba ang bagay na iyon. Nakikita mo lang kung gaano kamaka-Diyos ang isang tao sa panlabas, kung gaano siya kahusay magsalita, at kung gaano siya nagpapakaabala at nagbabayad ng halaga. Paanong hindi mo sinasabi kung gaano karaming kuru-kuro ang kinikimkim niya, o kung gaano siya kamapagmagaling at kayabang? Bakit hindi mo nakikita ang mga bagay na iyon? Iyon ang dahilan kung bakit Ko sinasabi na masyadong luma at paurong ang mga pananaw ninyo sa mga bagay-bagay. Hindi na tinitingnan ngayon ng Diyos ang halagang binabayaran ng mga tao sa panlabas; hindi Siya nagsasalita tungkol sa halagang nabayaran o sa iyong kapital, o kung gaano ka nagdusa—tinitingnan Niya ang iyong diwa. Ano ang mga prinsipyo sa paggamit ng mga tao sa nakaraang kapanahunan? Ang sinumang labis na masigasig, sinumang nagpapakaabala at gumugugol sa kanyang sarili, sinuman ang pinakamatagal nang nananampalataya sa Diyos, at sinuman ang pinakamatanda at walang asawa—kapag mas umaangkop ang isang tao sa paglalarawang ito, mas mataas ang katanyagang mayroon siya at mas may kakayahang maging lider. Hindi na mahalaga ang mga bagay na iyon. Ang diwa ng isang tao ang mahalaga, dahil ang susi sa pananalig sa Diyos ay kung ano ang diwa ng isang tao, kung kaya ba niyang sambahin ang Diyos, at kung kaya niyang tanggapin ang bagong gawain ng Diyos. Kung ngayong pumarito na ang Diyos sa katawang-tao ay hindi mo Siya kilala, ano ang ipinapahiwatig niyon tungkol sa diwa mo? Hindi ba’t ipinapahiwatig nito na ang diwa mo ay lumalaban sa Diyos? Depende ito sa kung umaayon sa Diyos o hindi ang iyong mga pananaw at intensyon. Kung kaya mong tanggapin ang tunay na daan at maghimagsik laban sa mga dati mong intensyon at kuru-kuro, matatanggap at pagpapalain ng Diyos ang mga taong katulad mo. May mga prinsipyo sa kung paano ginagamit ng Diyos ang mga tao sa Kanyang gawain. Hindi Niya tinitingnan ang iyong kapital, pinanggalingang pamilya, katanyagan o katayuan. Hindi Niya ginagamit ang mga lumalaban sa Kanya—hindi ba’t maaantala lamang niyon ang Kanyang gawain? Palaging pinag-uusapan ng mga tao ang kanilang kapital, labis ang kayabangan nila—sila ay mga diyablo! Hindi natin pinag-uusapan ang mga bagay tulad ng paghahandog, paggugol sa sarili, kapital, at katanyagan—walang saysay na pag-usapan ang mga bagay na iyon! Sinuman ang pinakasinsero sa Diyos at pinakahandang magpasakop sa Diyos ay magtataglay ng katotohanang realidad, at sinasang-ayunan natin ang gayong mga tao. May saysay pa bang tingnan ang panlabas? Maaaring magbago ang ilang bagay sa panlabas ng isang tao, ngunit maraming bagay sa loob ng kalikasan niya ang hindi magbabago, at darating ang panahon na lilitaw ang mga ito. Kaya, dapat mong malaman ang mga bagay na ito at matuklasan ang mga ito. Napakaraming bagay sa kalikasan ng isang tao! Siyempre, ang kalikasan ng tao ay mayabang, mapagmagaling, at mapaghimagsik, at ito ang pinakamalaki, pinakanakaugat na mga problema. Bukod sa mga ito, mayroon ding ilang tiwaling disposisyon sa loob ng tao. Samakatuwid, ang pagkilala sa sarili ay hindi isang simpleng bagay. Yaong mga may kaunting kakayahan ay madaling mamamalayan at mauunawaan kapag may nagagawa silang mali o nagkakasala sila. Gayunpaman, ang mga bagay na nasa kalikasan nila, ang mga bagay na nasa disposisyon nila, at lalo na ang mga bagay na nauugnay sa kanilang malulubhang kahinaan, ay ang mga bagay na para sa kanila ay pinakamahirap makita at malaman. Huwag isipin na, kapag gumawa ka ng mali at nagdasal ka sa Diyos, o nakagawa ka ng kasalanan at ipinagtapat mo ito sa Diyos, ibig sabihin ay kilala mo ang iyong sarili—malayong-malayo iyan sa kaalaman sa sarili! Kung hindi ka naniniwala sa Akin, gawin mo ang gusto mo at tingnan mo ang mangyayari. Marahil ay darating ang isang araw na may haharapin kang isyu at malulugmok ka, o marahil ay darating ang panahon na maaaresto ka at sa loob ng isang gabi, magiging isa kang Hudas, at matitigilan ka. Kung nais mong magkaroon ng buhay pagpasok, dapat mo munang kilalanin ang iyong sarili; kung nais mong magtamo ng pagbabago sa disposisyon, kung gayon ay mas lalong dapat mong pagnilayan at kilalanin ang iyong sarili sa pamamagitan ng mga salita ng Diyos. Kapag nagkaroon ka ng isang daan pasulong sa kaalaman sa sarili, kapag mas lumalalim ang kaalaman mo sa sarili, at kapag natuto ka kung paano isagawa ang katotohanan, likas kang magkakaroon ng buhay pagpasok. Nagsisimula rin ang pagbabago sa disposisyon sa puntong ito. Kung tunay mong nakikilala ang iyong sarili, magkakaroon ka ng daan pasulong sa buhay pagpasok at pagbabago sa disposisyon, at magiging mas madali para sa iyo ang mga bagay na ito.

Huling bahagi ng 1995


Tungkol sa mga Atas Administratibo ng Diyos sa Kapanahunan ng Kaharian

Una sa lahat, pag-usapan natin kung ano ang mga atas administratibo at ang kahulugan ng mga atas administratibo. Isa itong bagay na dapat maunawaan. Kapag naririnig ng ilang tao ang tungkol sa “mga atas administratibo,” napapaisip sila, “Ano ba ang kahulugan ng mga atas administratibo? Mga legal na batas ba ang mga iyon? Mga panuntunan ba ang mga iyon? Isang sistema ba ang mga iyon? Ilang kalipunan ng mga pagbabawal ng angkan? Mga kautusan ba ang mga iyon? Ano ba talaga ang mga iyon?” Walang pagkaunawa ang mga tao. Walang sinumang nakauunawa kung ano ba talaga ang mga atas administratibo, o kung paano gumagana ang mga iyon. Madalas sabihin ng mga tao na, “Ang Diyos ay mayroong mga atas administratibo. Kung matigas ang ulo mo, gagamitin ng Diyos ang mga atas na iyon para kontrolin at parusahan ka.” Bukang-bibig nila ang mga salitang “mga atas administratibo” nang hindi nauunawaan ang diwa ng kahulugan ng mga iyon. Kaya ano ba talaga ang mga atas administratibo? Ang mga iyon ay isang pangkat ng mga salitang ipinahayag ng Diyos na tumatalakay sa mga kalikasan at tiwaling disposisyon ng mga tao upang kontrolin sila. Ang mga atas administratibo ay hindi mga kautusan o legal na batas, lalong hindi maihahambing ang mga iyon sa mga saligang batas ng mundo ng tao. Ang mga ito ay isang pangkat ng mga hangganan na itinakda ng Diyos na ang layon ay kontrolin ang pag-uugali ng mga tao. Binabanggit sa mga detalye ng mga atas administratibo kung paano matakot sa Diyos, paano sumamba sa Diyos, paano magpasakop sa Diyos, paano kumilos bilang nilikha, paano umasal, paano magpatotoo sa Diyos, at paano maiwasang magbigay ng kahihiyan sa pangalan ng Diyos. Maraming binabanggit sa mga detalye ng mga atas administratibo ng Diyos. Sinasabi ng ilang tao, “Nakagagawa ng mga bagay ang Espiritu ng Diyos. Kaya Niyang magparusa ng mga tao at suklian ang bawat tao ng karampatang ganti. Ipinahayag na rin ng Diyos ang katotohanan upang turuan ang lahat ng tao. Bakit kailangan pa na may mga atas administratibo?” Ang katotohanan ay may kaugnayan sa pagpasok sa buhay ng mga tao at sa pag-unawa ng mga tao sa mga tiwaling disposisyon. Ang mga atas administratibo ay mga malinaw na itinakdang panuntunan. Anuman ang iyong kalagayan, anumang uri ng tao ka, kung nananampalataya ka sa Diyos, kailangan mong isagawa ang lahat ng itinatakda ng mga atas administratibo sa loob ng sambahayan ng Diyos. Kung hindi mo kaya, ang iyong pangalan ay buburahin, at sa mata ng Diyos, ikaw ay itataboy. Ang mga atas administratibo, sa katunayan, ay ang mga pinakakaunting hinihinging kilos para sa mga mananampalataya ng Diyos, katulad lang kung paanong sinamba ng mga Israelita si Jehova sa pamamagitan ng alay at pagsunod sa Sabbath. Noong Kapanahunan ng Kautusan, gumawa si Jehova ng partikular na gawain, nangusap ng maraming salita, at nagpahayag ng napakaraming batas. Natural na kabilang sa mga batas na iyon ang marami sa mga dapat gawin ng tao: kung paano niya dapat sambahin si Jehova, halimbawa, o kung paano gumawa ng mga alay kay Jehova, magbayad ng ikapu, magbigay ng mga handog, at iba pa. Noong panahong iyon, ang mga ito ay tinatawag na mga batas, at pagsapit ng Kapanahunan ng Biyaya, ang mga katumbas na panuntunan ay tinatawag nang mga kautusan, at kinakailangang sundin ng lahat ng tao ang mga iyon. Ngayon, sa Kapanahunan ng Kaharian, sa yugtong ito ng gawain sa mga huling araw, naipahayag na ang mga kautusan ng isang bagong panahon, at ang mga iyon ay tinatawag na ngayong mga atas administratibo. Sa Kapanahunan ng Kaharian, ang mga kautusang ito ay bahagi ng mga atas administratibo. Gayunpaman, ang mga kautusan ng Kapanahunan ng Biyaya ay hindi maaaring magsilbi bilang mga atas administratibo ngayon, dahil magkakaiba ang hinihingi ng Diyos sa tao sa bawat kapanahunan.

Bawat kapanahunan ay may mga kautusan, at bawat kapanahunan ay may hinihinging sukatan ng Diyos para sa tao, pamantayan na nag-iiba ayon sa mga pagbabago sa kapanahunan at sa mga hinihingi ng gawain ng Diyos. Hindi magiging angkop na gamitin ang ilan sa mga batas ng Kapanahunan ng Kautusan sa panahon ngayon, pero siyempre, ang ilan ay naaangkop pa rin. Sa mga kautusan na binigkas ni Jesus noong Kapanahunan ng Biyaya, karamihan ay naaangkop sa kasalukuyan, at ang ilan ay hindi. Sinasabi ng ilang tao, “Igalang mo ang iyong ama at ang iyong ina, huwag kang magkasala, huwag kang mangangalunya, huwag kang sumamba sa mga diyos-diyosan—paanong hindi naaangkop ang mga ito?” Ang sinasabi Ko ay ilan lamang sa mga iyon. Para doon sa mga tulad ng “Igalang mo ang iyong ama at ang iyong ina,” depende ito sa sitwasyon, kaya huwag kang magkamali ng pag-intindi. Sinasabi ng ilang balighong tao, “Sinabi ng Diyos na ang mga naunang batas at kautusan ay ipinawalang-bisa nang lahat, at napakakaunti na lang ang magagamit pa rin.” Hindi mo dapat ipakalat ang pagkaunawang ito. Ang pagpapalaganap ng gayong mensahe ay isang pagkakamali at nagdudulot ng pagkagambala. Isa itong maling pakahulugan sa mga salita ng Diyos. Ang mga taong mali ang pakahulugan sa mga salita ng Diyos ay sumasalungat sa Kanyang disposisyon, at ang mga sumasalungat sa Kanyang disposisyon ay mga demonyo. Anuman ang panahon, kailangan mong panatilihin ang pinakakaunting hinihingi para sa kagandahang-asal ng isang banal. Ang ganito, kahit paano, ay kinakailangan para magkaroon talaga ng anumang wangis ng tao. Ang mga batas at kautusang iyon ay nilikhang lahat alinsunod sa kontemporaryong kapanahunan at konteksto ng mga ito, at alinsunod sa kontemporaryong gawain at mga pangangailangan ng tao. Sa kasalukuyang panahong ito, bumigkas ang Diyos ng ilan pang salita, at nagbigay ng ilan pang panuntunan sa mga tao para kontrolin sila. Ibig sabihin, binigyan Niya sila ng pamantayan, gaya ng kung paano manalig sa Diyos, kung ano ang dapat at hindi nila dapat na gawin bilang bahagi ng kanilang pananampalataya sa Diyos, at iba pa. Noong Kapanahunan ng Biyaya, sinabi ni Jesus, “Hindi Ako naparito upang ipawalang-bisa ang batas, bagkus ay upang tuparin ito.” Subalit pagkatapos, marami Siyang ipinawalang-bisa na batas. Ang mga batas na ito ay hindi angkop sa kapanahunang iyon, hindi nababagay ang mga iyon sa gawain ng panahong iyon, at hindi akma ang mga iyon sa kapaligiran ng panahong iyon, kaya ipinawalang-bisa Niya ang mga iyon. Sa ngayon, siyempre, lalo pang kinakailangang mapawalang-bisa ang mga iyon. Gayundin, sa bagong kapanahunan, ang ilang kautusan ng Bagong Tipan ay kailangang mapawalang-bisa, at ang ilan ay kailangang magpatuloy, dahil iba ang kapaligiran ng gawain sa panahon ngayon at iba ang pangangailangan ng mga tao. Ang bawat yugto ng gawain ay mas mataas kaysa sa nauna. Sinasabi ng ilang balighong tao, “Sinabi ng Panginoong Jesus na naparito Siya upang tuparin ang batas, kung gayon ay bakit Niya ipinawalang-bisa at inalis ang napakarami rito? Bakit nilabag ng Kanyang mga gawa ang batas?” Ang Kanyang pagpapawalang-bisa, sa katunayan, ay isang katuparan. Ito ay dahil natamo ng gawaing Kanyang ginawa ang ganitong uri ng resulta, kaya hindi na kinakailangang sundin ang mga batas na iyon. Tulad lang noong pagkatapos magsilbi ni Jesus bilang handog para sa kasalanan, hindi na kinakailangang maghandog pa para sa kasalanan alinsunod sa batas na iyon, dahil ang gawain ng Diyos ay hindi sumusunod sa mga patakaran. May ilang batas at kautusang maaaring ipawalang-bisa at maaaring magamit ang bagong gawain kapalit ng mga ito. Kung ipalalaganap ninyo ang mensahe na, “Lahat ng dating kautusan ay ipinawalang-bisa na. Hindi na kapaki-pakinabang ang mga iyon,” ito ay magiging kakatwa. Ngayon, nagpalabas ang Diyos ng mga atas administratibo na angkop sa mga kalagayan at pangangailangan ng sangkatauhan. May ilang taong nagtatanong, “Bakit maglalabas ang Diyos ng mga atas administratibo sa bawat kapanahunan? Minsan na iyong nagawa, alam na iyon ng mga tao, at ginagawa namin ang iniuutos sa amin. Iyon na dapat ang katapusan nito. Bakit patuloy pang naglalabas ng mga bago?” Sabihin ninyo sa Akin, sa ganitong katiwalian ng mga tao sa ngayon, magiging posible bang hindi maglabas ng mga atas administratibo? Ang lahat ng tao ay may mga tiwaling disposisyon. Kaya bang magpasakop ng mga tao sa Diyos habang sila ay kinokontrol ng kanilang mga tiwaling kalikasan? Hindi mo masasabing sa sandaling magtamo ang mga tao ng pananampalataya sa Diyos at magawang isakatuparan at sundin ang mga kautusan ay ginawang banal at matuwid na sila. Hindi iyon ganoon. Ang mga tao ay may mga tiwaling disposisyon, at palaging namumuhay sa gitna ng mga tiwaling disposisyong iyon, kaya palaging kinakailangan ng mga kaukulang atas administratibo upang mapigilan ang kanilang pag-uugali. Kung tunay na nilalabag ng mga tao ang mga atas administratibong ito, maaari silang madisiplina, malagyan ng mga limitasyon, o maaari silang matiwalag at mapatalsik. May iba’t ibang uri ng mga kahihinatnan. Noong Kapanahunan ng Kautusan at Kapanahunan ng Biyaya, mayroong mga batas at kautusan. Ngayon, sa Kapanahunan ng Kaharian, bukod pa sa mga kautusan, dapat magkaroon ng mga atas administratibo. Kaya, anu-ano ba ang mga pangunahing atas administratibo ng Kapanahunan ng Kaharian? Ngayon, sampu ang ipalalabas.

1. Hindi dapat itanyag ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos.

“Hindi dapat itanyag ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos.” Ang tinatalakay talaga ng apat na bagay na ito ay iisang usapin: Sa kanilang pananalita, kailangang lumugar ang mga tao sa posisyon ng tao, at hindi sila dapat magyabang tungkol sa kanilang mga sarili. Huwag mong ipagmayabang kung gaano mo kahusay pinamunuan ang isang partikular na iglesia, huwag mong ipagmayabang na pag-aari mo iyon, at huwag mong ipagmayabang na ginagamit ka ng Diyos at na natatangi ang kabutihan Niya sa iyo. Huwag mong gawing bukang-bibig ang mga bagay na tulad ng, “Sinaluhan kami ng Diyos sa pagkain at nakipagkuwentuhan Siya sa amin.” Ang mga sinasabi mong ito ay hindi tugma sa realidad. Pare-pareho ang pagtrato ng Diyos sa lahat ng Kanyang hinirang. Basta’t hindi naibunyag at naitiwalag ang isang tao, pare-pareho ang saloobin ng Diyos sa lahat ng tao. Kung nagbahagi ang Diyos ng katotohanan sa iyo, hindi niyon pinatutunayan na mas mahusay ka sa iba, bagkus, ito ay dahil nagkataong naroon ka lang. Kung gayon ay ano ang maaaring sabihin ng mga tao na mayroong katwiran? Kung hindi mo kayang magbahagi ng katotohanan, at hindi mo kayang magbigay ng buhay sa iyong mga kapatid, kailangan mong magnilay-nilay at kilalanin ang iyong sarili, himayin ang iyong sarili, magawang sabihin kung ano ang nasa iyong puso, buksan at ilantad ang iyong sarili sa harap ng lahat. Makakukuha ng mga resulta ang pagsasagawa nito. Ang pagbubukas sa iyong sarili ay hindi nangangahulugang binibigyang-katwiran mo ang iyong sarili. Nangangahulugan ito ng pagpapakita ng mga maling motibasyon at kaisipan sa kaibuturan mo para sa paghihimay, para ang lahat ay sama-samang makakilala, nagbibigay-daan na makinabang din ang iba rito. Sa paggawa nito, hindi mo dinadakila ang iyong sarili. Kung itatrato mo nang tama ang iyong sarili at tatayo ka sa tamang lugar mo, ibig sabihin ay kung kaya mong isantabi at himayin ang sarili mong mga motibasyon, ilantad ang maruruming bagay sa kaibuturan mo, at sa paggawa niyon, ilantad ang iyong sarili, ipinakikita nito na nasa tamang posisyon ka. Nalaman Ko na ang alam lang ng maraming lider ay ang sermunan ang mga tao at mapangmatang mangaral sa iba mula sa mataas na posisyon, pero hindi nila kayang makipag-usap sa iba bilang mga kapantay o makisalamuha nang normal sa mga tao. Kapag nagsasalita ang ilang tao, para silang laging nagtatalumpati o nag-uulat. Nakatuon lang ang kanilang mga salita sa mga kalagayan ng ibang tao, ngunit hindi sila kailanman nagtatapat tungkol sa mga sarili nila. Hindi nila kailanman hinihimay ang sarili nilang mga tiwaling disposisyon, at sa halip, hinihimay lamang nila ang mga problema ng ibang tao para malaman ng lahat ng tao ang tungkol sa mga ito. Bakit nila ito ginagawa? Bakit nila ipinangangaral ang gayong mga sermon at sinasabi ang gayong mga bagay? Ito ay katunayan na wala silang anumang pagkakilala sa kanilang sarili, na kulang na kulang sila sa katwiran, at na masyado silang mapagmataas at nag-aakalang mas matuwid kaysa sa iba. Iniisip nilang ang pagkakaroon ng abilidad na makilala ang mga tiwaling disposisyon ng ibang tao ay nagpapatunay na nakahihigit sila sa iba, mas mahusay sa iba sa pagkilatis, at na hindi sila kasing tiwali ng ibang tao. Kaya nilang ilantad, himayin, at sermunan ang iba, subalit hindi sila nagbubukas ng kanilang sarili, hindi nila inilalantad o hinihimay ang sarili nilang mga tiwaling disposisyon, hindi naglalantad ng sarili, o nagsasabi ng anuman tungkol sa sarili nilang mga intensyon. Palagi nilang sinesermunan ang ibang tao dahil sa pagkilos nang hindi naaangkop. Ito ay pagtatanyag sa sarili at pagtataas sa sarili. Bakit gumagawa ka ng gulo nang labis na hindi makatwiran simula nang maging lider ka? Bakit, matapos kang maging lider ng isang iglesia ay kaswal mong sinesermunan ang iba, umaasal nang arbitraryo, at kumikilos nang matigas ang ulo sa paanong paraan mo man gusto? Bakit kapag sinasabi mo ang mga salitang iyon ay hindi mo kailanman isinasaalang-alang ang mga kahihinatnan at hindi kailanman isinasaalang-alang ang sarili mong pagkakakilanlan? Bakit ka kumikilos nang ganito? Ito ay dahil kahit na isa kang lider, hindi mo alam ang sarili mong posisyon o pagkakakilanlan. Ang pagsasaayos sa iyo para maging lider ay pagtataas lamang sa iyo at pagbibigay sa iyo ng isang pagkakataon na magsanay. Hindi ito dahil sa nagtataglay ka ng mas maraming katotohanang realidad kaysa sa iba o dahil mas mahusay ka kaysa sa iba. Sa katunayan, katulad lang ng lahat, hindi ka nagtataglay ng katotohanang realidad. At sa ilang paraan, maaaring mas tiwali ka pa kaysa sa iba. Kaya, bakit mo sinesermunan, kinagagalitan, at nililimitahan ang iba nang arbitraryo at hindi makatwiran? Bakit pipiliting makinig ang iba sa iyo? Bakit mo pinipilit ang iba na makinig sa iyo kahit na ginagawa mo nang mali ang mga bagay? Ano ang pinatutunayan nito? Pinatutunayan nitong nasa maling posisyon ka. Hindi ka gumagawa mula sa posisyon ng isang tao, ginagawa mo ang iyong gawain mula sa posisyon ng Diyos, mula sa isang mas mataas na posisyon. Kung ang sinasabi mo ay tama at naaayon sa katotohanan, maaari kang pakinggan ng iba. Katanggap-tanggap ito sa pagkakataong ito. Ngunit kapag mali ka, bakit mo pinipilit ang iba na pakinggan ka? May awtoridad ka ba? Kataas-taasan ka ba? Ikaw ba ang katotohanan? Kapag pumupunta ang ilang tao sa isang lugar para mangaral ng ebanghelyo at nakikita nilang hindi kaaya-aya para sa kanila ang mga tao roon at ang kalagayan ng pamumuhay ng mga ito, sa huli ay hindi nila nagugustuhan ang lugar na iyon at ninanais na lumipat sa ibang lugar. Maaaring sabihin sa kanila ng isa pang tao na, “Kailangan ng isang tao rito para mangaral ng ebanghelyo. Maaantala mo ang gawain kung aalis ka.” Ngunit hindi sila makikinig, at magpupumilit na umalis, sinasabing, “Kung ganoon ay bakit hindi ikaw ang maiwan? Kailangan kong umalis! Dapat kayong makinig sa akin, at matutong sumunod.” Mas gugustuhin nilang antalahin ang gawain ng iglesia para masunod ang kagustuhan nila at pumili ng lugar na gusto nila. Ginagawa nila ang anumang naisin nila at iginigiit na gawin ng iba ang anumang sabihin nila. Hindi ba’t dinadakila nila ang kanilang mga sarili? Hindi ba’t itinataas nila ang kanilang mga sarili? Hindi ba’t mga mapagmataas at palalo silang tao? Sa kanilang tungkulin, hangga’t maaari ay sinusunod nila ang sarili nilang mga kagustuhan nang hindi isinasagawa ang katotohanan kahit kaunti. Kaya, kapag pinangungunahan nila ang mga tao, hindi nila hinihiling sa mga pinangungunahan nila na isagawa ang katotohanan. Sa halip, iginigiit nila na pakinggan ng iba ang sinasabi nila at sundin ang kanilang mga paraan. Hindi ba’t pag-uutos ito sa mga tao na tratuhin sila na tulad ng Diyos at sundin sila bilang Diyos? Taglay ba nila ang katotohanan? Hindi nila taglay ang katotohanan, puno sila ng disposisyon ni Satanas, at mayroon silang malademonyong kalikasan. Kaya bakit hinihiling pa rin nila sa mga tao na sundin sila? Hindi ba’t itinatanyag ng ganitong tao ang kanyang sarili? Hindi ba’t itinataas niya ang kanyang sarili? Madadala ba ng ganitong mga indibidwal ang mga tao sa harap ng Diyos? Magagawa ba nilang pasambahin sa Diyos ang mga tao? Gusto nilang sila ang sundin ng mga tao. Kapag ganito silang gumawa, talaga bang inaakay nila ang mga tao sa pagpasok sa mga katotohanang realidad? Talaga bang ginagawa nila ang gawaing ipinagkatiwala sa kanila ng Diyos? Hindi, nagsisikap silang magtatag ng sarili nilang kaharian. Gusto nilang maging Diyos, at gusto nilang ituring sila ng mga tao na gaya ng Diyos at sundin sila na gaya ng Diyos. Hindi ba’t mga anticristo sila? Noon pa man ay ganito na ang mga anticristo; anuman ang pagkaantala sa gawain ng iglesia o ang tindi ng hadlang o pinsala sa buhay pagpasok ng hinirang na mga tao ng Diyos, kailangan silang sundin at pakinggan ng lahat. Hindi ba’t ito ay isang malademonyong kalikasan? Hindi ba ito ang disposisyon ni Satanas? Ang mga taong ganito ay buhay na mga demonyong nakasuot ng balat ng tao. Maaaring may mukha sila ng tao, ngunit puno sila ng malademonyong kalikasan. Lahat ng sinasabi at ginagawa nila ay malademonyo. Wala silang anumang ginagawa na nakaayon sa katotohanan, wala sa mga iyon ang ginagawa ng mga taong makatwiran, kaya nga wala nang duda na kilos ang mga ito ng mga demonyo, ni Satanas, at ng mga anticristo. Dapat ninyo itong malinaw na makilatis. Kaya kapag kayo ay kumikilos, nagsasalita, umaasal, at humaharap sa mga bagay-bagay—sa lahat ng inyong ginagawa sa buhay—dapat ninyong isapuso ang atas na ito: “Hindi dapat itanyag ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos.” Sa ganitong paraan ay nalalagyan ng mga pagpigil ang mga tao, at hindi nila paaabutin sa puntong sinasalungat nila ang disposisyon ng Diyos. Napakahalaga ng atas administratibong ito, at lahat kayo ay dapat na pag-isipan nang mabuti kung ano ang ibig sabihin ng atas administratibong ito, kung bakit ito hinihingi ng Diyos sa sangkatauhan, at kung ano ang layon Niyang makamit. Pag-isipan ninyo itong mabuti. Huwag ninyong basta hayaang pumasok lang ito sa isang tainga at lumabas sa kabila. Magiging tunay na kapaki-pakinabang ito sa inyo.

2. Gawin mo ang lahat ng bagay na kapaki-pakinabang sa gawain ng Diyos at hindi ang anumang nakasasama sa mga interes ng gawain ng Diyos. Ipagtanggol mo ang pangalan ng Diyos, ang patotoo ng Diyos, at ang gawain ng Diyos.

Dapat mong panindigan at panagutan ang anumang may kaugnayan sa mga interes ng sambahayan ng Diyos, o ang may kinalaman sa gawain ng sambahayan ng Diyos at sa pangalan ng Diyos. Bawat isa sa inyo ay may ganitong pananagutan at obligasyon, at ito ang kailangan ninyong gawin.

3. Ang pera, materyal na mga bagay, at lahat ng ari-arian sa sambahayan ng Diyos ang mga handog na dapat ibigay ng tao. Walang sinumang maaaring magtamasa ng mga handog na ito kundi ang pari at ang Diyos, sapagkat ang mga handog ng tao ay para sa kaluguran ng Diyos. Ibinabahagi lamang ng Diyos ang mga handog na ito sa pari, at wala nang iba pang kwalipikado o nararapat na magtamasa ng anumang bahagi ng mga iyon. Lahat ng handog ng tao (pati na ang pera at mga materyal na bagay na maaaring matamasa) ay ibinibigay sa Diyos, hindi sa tao. Kaya nga, ang mga bagay na ito ay hindi dapat tamasahin ng tao; kung tatamasahin ng tao ang mga ito, magnanakaw siya ng mga handog. Sinumang gumagawa nito ay isang Hudas, sapagkat, bukod pa sa pagkakanulo sa Panginoon, kinuha rin ni Hudas ang nakalagay sa supot ng pera.

Kailangan Kong ipaliwanag ang mga salitang ito. Kung hindi, mayroong mga partikular na tao na napakawalang-hiya at makapal ang mukha na magnanakaw ng mga handog. Sa kasalukuyan, ang mga lider at manggagawa sa lahat ng antas sa iglesia ay pansamantalang nasa ilalim ng probasyon. Ang mga naaangkop ay patuloy na gagamitin, pero ang mga hindi naaangkop ay tatanggalin o ititiwalag. Hindi permanente ang mga posisyong ito. Huwag ninyong isiping ang pagiging lider o manggagawa ay nangangahulugang permanente na ang inyong posisyon at hinding-hindi na kayo matatanggal o matitiwalag. Huwag kayong mahulog sa kahibangang ito. Isa itong labis na pagnanasa. Ang pari ay hindi isang pangkaraniwang lider. Mayroon siyang karapatan at kuwalipikasyon para direktang maglingkod sa Diyos. Natural na ang karapatan at kuwalipikasyong ito ay ibinigay sa kanya ng Diyos. Katulad lang ito ng mga pari noong Kapanahunan ng Kautusan. Puwede silang pumasok sa templo, ngunit wala nang ibang pupuwede, at puwede nilang kainin ang mga sakripisyong handog, pero wala nang ibang pupuwede. Ngayon, sa Kapanahunan ng Kaharian, anong uri ng tao ang isang pari? Ang isang taong kilala bilang isang pari noon ay tinatawag na ngayong isang taong ginagamit ng Banal na Espiritu. Kung ganoon, kayo ba ang inilalarawan nito? Hindi talaga kayo mga pari! Ang isang pari ay isang taong ginagamit ng Banal na Espiritu, at wala nang iba maliban sa gayong tao ang maaaring magtamasa ng mga handog. Wala nang iba pang karapat-dapat. Kung sinasabi mong karapat-dapat ka, ikaw sa sarili mo ang umaako niyon. Hindi ka pinapayagang magtamasa ng mga handog, at hindi mo dapat tamasahin ang mga iyon.

Mas tatalakayin Ko ang tungkol sa sitwasyon ninyo. Para sa mga taong tulad ninyo, mga lider at manggagawang gumagawa ng partikular na gawain sa mga iglesia, puwede kang bigyan ng iglesia ng pamasahe, pero hindi pananagutan ng iglesia ang pang-araw-araw ninyong pangangailangan. Nananalig ka sa Diyos, at ang paggugol para sa Diyos ay kusang-loob. Kung sinasabi mong, “Hindi ko ginagawa ito nang kusang-loob, isinaayos ito ng sambahayan ng Diyos,” makaaalis ka na. Sinasabi ng ilang tao na, “Tinawag ako ng Diyos, gusto akong gamitin ng Diyos, kaya pumunta ako. Hindi ako kusang-loob na pumunta.” Kung ganoon, hindi na kita ginagamit ngayon. Makaaalis ka na. Kailanman ay hindi Ako namimilit ng mga tao. Kahit pa nandito ka nang kusang-loob, nakasalalay sa iyong mga kuwalipikasyon kung pananatilihin ka. Kung hindi ka kuwalipikado, hindi ka gagamitin. Kung hindi mo magagawa, may mahahanap na papalit sa iyo. Ito ang prinsipyo kung paano gumagamit ng mga tao ang sambahayan ng Diyos. Walang espesyal na eksepsyon ang ibinibigay. Ang pera ng sambahayan ng Diyos ay iginugugol sa gawain nito, hindi ito nakalaan para suportahan ang buhay ng mga indibidwal na tao, ni nakalaan para sa pansariling kasiyahan ng mga tao.

4. Ang tao ay may tiwaling disposisyon at, bukod pa rito, siya ay nagtataglay ng mga damdamin. Dahil dito, talagang ipinagbabawal sa dalawang kasaping magkaiba ang kasarian na magsama sa gawain nang walang kasama habang naglilingkod sa Diyos. Sinumang matuklasan na gumagawa nito ay ititiwalag, nang walang pagtatangi.

May ilang kapatid na lalaki na iginigiit na makipagbahaginan sa mga kapatid na babae lamang, at maging ang gawin pa iyon nang nag-iisa. Nagtatapat sila sa mga kapatid na babae kapag nakikipagbahaginan sila sa mga ito, ngunit tumatangging gawin iyon sa iba. Ang mga taong ito ay masama! May ilang mga kapatid na babae na hindi nakikipagbahaginan sa ibang mga kapatid na babae, at kailanman ay hindi naging bukas sa mga ito, mga kapatid na lalaki lamang ang tanging hinahangad nilang makasalamuha. Anong klaseng tao ang mga ito? Wala ba ni isang kapatid na babaeng makakatulong sa iyo? Wala ba ni isang kapatid na babae na maaaring makipagbahaginan sa iyo? Kinamumuhian ka ba nilang lahat? Wala bang nababagay para sa iyo? Mga kapatid na lalaki lamang ba ang iyong kasundo? Sa tingin Ko ay mayroong ibang nag-uudyok sa iyo! Mayroong mga taong palaging nakikipaglandian sa kabilang kasarian. Mapanganib ito. Kailangan ninyong pigilan ang inyong mga sarili, linangin nang kaunti ang kabatiran, at magkaroon ng kaunting katwiran. May mga tiwaling disposisyon ang mga tao, kaya huwag ninyong walang pakundangang palayawin ang inyong mga sarili. Kailangan ninyong sumailalim sa kaunting pagpipigil, at sa ganitong paraan, mapabubuti ang inyong pag-uugali. Kung walang pagpipigil, at kung walang may-takot-sa-Diyos na puso, nagiging labis na imoral ang mga tao. Sa sandaling labagin nila ang mga atas administratibo, mabigat ang mga magiging kahihinatnan, kaya’t kailangang lagi nilang tandaan ang atas administratibong ito.

5. Huwag mong husgahan ang Diyos, ni basta-bastang talakayin ang mga bagay na may kaugnayan sa Diyos. Gawin mo ang nararapat gawin ng tao, at magsalita kung paano dapat magsalita ang tao, at huwag kang lumampas sa iyong mga limitasyon ni lumabag sa iyong mga hangganan. Bantayan mo ang iyong sariling pananalita at mag-ingat kung saan ka tumatapak, upang maiwasan mo ang paggawa ng anumang bagay na sasalungat sa disposisyon ng Diyos.

6. Gawin mo iyong nararapat gawin ng tao, at isakatuparan ang iyong mga obligasyon, at tuparin ang iyong mga responsibilidad, at manangan sa iyong tungkulin. Yamang nananalig ka sa Diyos, dapat kang gumawa ng iyong kontribusyon sa gawain ng Diyos; kung hindi, hindi ka karapat-dapat na kumain at uminom ng mga salita ng Diyos, at hindi ka karapat-dapat na manirahan sa sambahayan ng Diyos.

Ang Ikaanim na Atas ay may kaugnayan sa mga tungkulin ng mga tao. Anuman ang iyong nakaraang buhay pagpasok o kung ano ang kinahantungan ng iyong personal na paghahangad, at anuman ang iyong kakayahan o pagkatao, basta’t may hinihingi sa iyo ang gawain ng iglesia, gaano man katindi ang pagdurusa o hirap, dapat mo itong gawin. Kung hindi, hindi ka nababagay na manatili sa sambahayan ng Diyos. Ang sambahayan ng Diyos ay hindi nagpapakain nang libre at hindi nagkakanlong ng mga walang kuwenta! Kung hindi hinahangad ng isang tao ang katotohanan, kailangang kahit paano ay magawa niyang gumawa ng kaunting trabaho. Kung ayaw niyang magtrabaho nang kahit kaunti, o kakaunting pagsisikap lang ang ginagawa niya alang-alang sa kaunting pagkain, kailangan siyang mapaalis nang walang pagkaantala, kailangang mabawi ang mga aklat niya ng mga salita ng Diyos, at kailangan siyang tratuhin bilang isang hindi mananampalataya. Kahit paano, kailangan ng mga taong taimtim na manalig sa Diyos, magkaroon ng medyo may-takot-sa-Diyos na puso, at magpakita ng kaunting pagpapamalas ng pagsamba sa Diyos para maging karapat-dapat sa pananatili sa sambahayan ng Diyos. Hindi marami ang hinihingi ng sambahayan ng Diyos sa mga tao. Basta’t ang isang tao ay may konsensiya at katwiran, nakauunawa at tumatanggap ng katotohanan, at kayang maging responsable sa kanyang tungkulin, sapat na iyon. Kahit papaano, ang iyong pag-uugali at paraan ng pagkilos ay kailangang katanggap-tanggap. Dapat kang magkaroon ng medyo may-takot-sa-Diyos na puso, at kailangan mong magpakita ng kaunting pagpapasakop sa Kanya. Kung kahit iyon ay hindi mo magawa, dapat ka nang umuwi sa lalong madaling panahon at itigil na ang pagpapabasta-basta sa sambahayan ng Diyos. Kung maging ang pinakamaliliit na tungkulin ay tinatanggihan mo, at nais mo lamang maging palamunin sa sambahayan ng Diyos, isa ka bang taong taimtim na sumasampalataya sa Diyos? Sa Aking pananaw, ang gayong tao ay hindi mananampalataya, at walang pinagkaiba sa walang pananampalataya. Nakasusuya silang pagmasdan! Kung nais mong manalig sa Diyos, gawin mo iyon nang maayos, o huwag mo na lang iyon gawin. Ang pananampalataya sa Diyos ay kusang-loob. Walang pumipilit sa iyo. Kung hindi mo kayang unawain ang maliit na bagay na ito, ano pa ba ang dapat sabihin tungkol sa pananampalataya sa Diyos? Ayaw ng sambahayan ng Diyos ng basura. Ang iglesia ay hindi isang himpilan ng tambakan. Ang mga taong wala ni katiting na pagtanggap sa katotohanan ay ititiwalag at paaalisin! Ang katotohanan ang naghahari sa sambahayan ng Diyos. Kung may sinumang walang pakundangang magtatangkang gumawa ng masasamang gawa, o magdudulot ng anumang paggambala o kaguluhan, kailangan siyang paalisin at ganap na ititiwalag.

7. Sa gawain at mga usapin ng iglesia, bukod pa sa pagpapasakop sa Diyos, dapat mong sundin ang mga tagubilin ng tao na ginagamit ng Banal na Espiritu sa lahat ng bagay. Kahit ang pinakamaliit na pagsuway ay hindi katanggap-tanggap. Kailangan mong maging ganap sa iyong pagsunod, at huwag mong suriin ang tama o mali; anuman ang tama o mali ay walang kinalaman sa iyo. Ganap na pagpapasakop lamang ang iyong dapat alalahanin.

Kailangan mong makinig at magpasakop sa taong ginamit ng Banal na Espiritu anuman ang kanyang sinasabi o ginagawa. Gawin mo kung ano ang iniuutos sa iyo, sa paraang sinabi sa iyo. Huwag mong sabihing, “Alam ba ng Diyos? Kailangan kong tanungin ang Diyos.” Hindi na kailangang magtanong, gawin mo na lang ang iniuutos sa iyo ng taong ginamit ng Banal na Espiritu. Naiintindihan mo ba? Hindi na ito kailangang palawakin pa. Dapat ay malinaw na ninyo itong nauunawaan.

8. Ang mga taong nananampalataya sa Diyos ay dapat magpasakop sa Diyos at sumamba sa Kanya. Huwag mong itaas o tingalain ang sinumang tao; huwag ilagay sa una ang Diyos, ipangalawa ang mga tao na iyong tinitingala, at ipangatlo ang iyong sarili. Walang sinumang taong dapat magkaroon ng lugar sa iyong puso, at hindi mo dapat isaalang-alang ang mga tao—lalo na ang mga pinag-aalayan mo ng benerasyon—na kapareho ng Diyos, na Kanyang kapantay. Hindi ito matatagalan ng Diyos.

May ilang tao na kayang-kayang sumunod sa uso at sumipsip sa iba. Sinuman ang nakikita nilang Aking pinupuri, tinatrato nang mabuti, o madalas pinaggugugulan ng panahon sa pagbabahaginan, ay pinagsisikapan nilang sumipsip sa mga ito. Mayroong nabuong kuru-kuro sa kanilang mga isipan: Ngayon kasunod ng Diyos ay ang partikular na kapatid na lalaking ito, at kasunod nito ay ang partikular na kapatid na babae naman. Huwag kang magkaroon ng mga pagraranggo sa iyong isipan: Ang Diyos ang una, ang isang tao ang pangalawa, pangatlo, o pang-apat…. Mayroon bang anumang kabuluhan ang gayong mga ranggo? Hindi ba’t parang imperyal na hukuman lang ito, kung saan ang emperador ang una, ang punong ministro ang pangalawa, at ang isa pang opisyal ang pangatlo? Walang gayong mga ranggo sa sambahayan ng Diyos, mayroon lamang Diyos at ang mga hinirang ng Diyos, at sa Diyos lang dapat na magpasakop at sumamba ang mga hinirang ng Diyos! Sa katunayan, pantay-pantay kayong lahat. Nauna man ninyong tanggapin ang Diyos o kalaunan pa, at anuman ang inyong kasarian, edad, o kakayahan, pantay-pantay kayong lahat sa harapan ng Diyos. Huwag kayong sumamba sa mga tao, at huwag masyadong mataas ang tingin ninyo sa inyong mga sarili. Huwag kayong lumikha ng mga ranggo o antas. Kung gagawin mo iyon, pinatutunayan nito na ang nilalaman ng iyong puso ay kontaminado ng maraming kuru-kuro at imahinasyon ng tao, kung kaya malamang na malalabag mo ang mga atas administratibo.

9. Panatilihin mong nasa gawain ng iglesia ang iyong pag-iisip. Isantabi mo ang mga inaasam ng iyong sariling laman, maging desidido ka tungkol sa mga usaping pampamilya, buong-puso mong ialay ang iyong sarili sa gawain ng Diyos, at unahin mo ang gawain ng Diyos at ipangalawa ang iyong sariling buhay. Ito ang kagandahang-asal ng isang banal.

10. Ang kaanak na iba ang pananalig (ang iyong mga anak, ang iyong asawa, iyong mga kapatid o magulang, at iba pa) ay hindi dapat piliting sumapi sa iglesia. Ang sambahayan ng Diyos ay hindi kulang sa mga kasapi, at hindi kailangang pataasin ang bilang nito ng mga taong walang silbi. Hindi na dapat akayin sa iglesia ang lahat ng hindi malugod na nananampalataya. Ang atas na ito ay para sa lahat ng tao. Dapat ninyong pigilan, pangasiwaan, at paalalahanan ang isa’t isa sa bagay na ito, at walang sinumang maaaring lumabag dito. Kahit atubiling pumapasok nga sa iglesia ang kaanak na iba ang pananampalataya, huwag silang bigyan ng mga aklat o ng bagong pangalan; ang gayong mga tao ay hindi bahagi ng sambahayan ng Diyos, at kailangang patigilin ang pagpasok nila sa iglesia sa anumang paraang kinakailangan. Kung may gulong nadala sa iglesia dahil sa paglusob ng mga demonyo, ikaw mismo ay patatalsikin o paghihigpitan. Sa madaling salita, lahat ay may responsibilidad sa bagay na ito, ngunit hindi ka rin dapat magpadalus-dalos, ni gamitin ito para lutasin ang mga personal mong atraso.

Ang mga ito ang sampung atas administratibo ng Diyos na dapat sundin ng hinirang na mga tao ng Diyos sa Kapanahunan ng Kaharian. Tandaan ninyo ang lahat ng ito.

Huling bahagi ng 1995


Ang Ikalawang Aspekto ng Kabuluhan ng Pagkakatawang-tao

Ano ang ibig sabihin ng pagiging ordinaryo at normal ng Diyos na nagkatawang-tao? Ang mga ito ba ay mga bagay lamang na umiiral upang makagawa Siya ng gawain? Ito ba ay para patunayan na Siya nga si Cristo? Sinasabi ng ilang tao, “Ang Diyos na nagkatawang-tao ay tiyak na may ordinaryo at normal na katawang-tao.” Ito lang ba ang ibig sabihin nito? Hindi ba’t ang pagsasabi ng “kung Siya nga si Cristo, tiyak na Siya ay may ordinaryo at normal na katawang-tao,” ay naglilimita sa Diyos? Ano ang ibig sabihin ng “tiyak” dito? Sinasabi ng ilang tao, “Ito ay para ipahayag ang mga salita ng Diyos, upang madali Siyang makaugnayan ng tao.” Ito lang ba ang layunin? Kung titingnan ito batay sa diwa ni Cristo, ang diwa ni Cristo ay ang Diyos Mismo, ganap at buo. Ang lahat ng ginagawa ng Diyos ay may kabuluhan. Isang natatanging itinalagang katawang-tao, na may natatanging itinalagang anyo, isang natatanging itinalagang pamilya, isang natatanging itinalagang kapaligirang pamumuhayan—ang lahat ng bagay na ito na ginagawa ng Diyos ay may kabuluhan. Itinatanong ng ilang tao: “Paanong hindi ko makita ang malaking kabuluhang nasa likod ng pagsusuot ng Diyos ng ordinaryo at normal na katawang-tao? Hindi ba’t panlabas na balat lang ang Kanyang katawang-tao? Sa sandaling matapos na ng Diyos ang Kanyang gawain, hindi ba’t magiging wala nang silbi ang panlabas na balat na ito?” Sa mga imahinasyon at kamalayan ng mga tao, iniisip nila na ang panlabas na balat ng ordinaryo at normal na katawang-taong ito ay walang malaking silbi, na wala itong malaking pakinabang sa gawain ng Diyos o sa Kanyang plano ng pamamahala, at na umiiral lamang ito upang matapos ang yugtong ito ng gawain. Naniniwala ang mga tao na umiiral ito upang maging madali para sa kanila na makaugnayan Siya at marinig ang Kanyang mga salita, upang makita at madama nila Siya, at na wala na itong iba pang silbi. Noon, ito ang naunawaan ng mga tao bilang kabuluhan ng pagkakatawang-tao. Pero ang katunayan, sa panahon ng paggawa ng ordinaryo at normal na katawang-tao at sa panahon ng pagkakatawang-tao, bukod sa pagpasan sa gawain ng sarili Niyang trabaho, ginagawa Niya rin ang isang trabaho na hindi pa naisip ninuman. Anong uri ng gawain ito? Bukod sa paggawa sa gawain ng Diyos Mismo, pumaparito rin Siya upang danasin ang pagdurusa ng tao. Noon, hindi ito alam ng mga tao.

Dati, hindi kailanman naunawaan ng mga tao kung bakit palaging nagdurusa ng karamdaman ang Diyos na nagkatawang-tao, o kung para saan ang pagdurusang ito. Sinabi ng ilang tao, “Mapagpakumbaba at nakakubli ang Diyos, dinaranas ng Diyos ang pagdurusang ito upang iligtas ang tao, mahal ng Diyos ang tao!” Ito ang magulong paliwanag na ibinigay nila. Kailangan ba talaga Niyang pagdusahan ang mga bagay na ito upang iligtas ang sangkatauhan? Kung hindi dinanas ng Diyos na nagkatawang-tao ang pagdurusang ito, makakamit ba ng Diyos Mismo ang pagliligtas sa sangkatauhan? Magagawa Niya. Sinabi ng ilang tao, “Noong Kapanahunan ng Biyaya, kailangan lang nating magdasal sa Diyos, at pagkatapos ay maaari nang mapagaling ang anumang sakit sa sandaling lumabas ito. Hindi tayo kailanman uminom ng gamot, at nanalangin ang ilang tao at napagaling pa nga ang kanser. Kaya bakit palaging pinahihirapan ng karamdaman ang Diyos na nagkatawang-tao? Bakit hindi Siya kailanman malusog? Bakit hindi nagtamo ang Diyos na nagkatawang-tao ng biyayang kasingdami ng sa tao?” Noon pa man ay misteryo na ito sa sangkatauhan. Isa itong buhol sa puso ng tao, pero hindi pa rin gaanong sineseryoso ng mga tao ang bagay na ito. Sa halip, nagbibigay sila ng magugulong paliwanag, sinasabi na mahal ng Diyos ang tao, na nagdurusa ang Diyos para sa sangkatauhan. Kahit ngayon, hindi pa rin ito nauunawaan nang tama ng mga tao. Responsabilidad ng Diyos na nagkatawang-tao na danasin ang pagdurusa ng mundo. Ano ang silbi ng pagdanas sa pagdurusa ng mundo? Isa pa itong usapin. Pumaparito ang Diyos upang danasin ang pagdurusa ng mundo, na isang bagay na hinding-hindi magagawa ng Espiritu. Tanging ang Diyos na nagkatawang-tao, na may ordinaryo, normal, at ganap na katawang-tao, at na naging ganap na tao, ang kayang ganap na makaranas ng pagdurusa ng mundo. Kung ang Espiritu ang gagawa ng gawaing ito, hinding-hindi Niya magagawang makaranas ng anumang pagdurusa. Maaari lamang Siyang makakita at makaarok. Pare-pareho lang ba ang makakita, makaarok at makaranas? Hindi, hindi magkakapareho ang mga ito. Noon, sinabi ng Diyos, “Alam Ko ang kahungkagan ng mundo at alam Ko ang mga paghihirap na umiiral sa buhay ng tao. Naglakad Ako parito at paroon sa mundo at nakita ang matinding pagdurusa. Nakita Ko ang mga paghihirap, ang kahapisan, at ang kahungkagan sa buhay ng tao.” Pero sa tanong na kung naranasan ba Niya ito, iyan ay ganap na ibang usapin. Isipin mo, halimbawa, ang isang pamilyang nagsisikap para lang makaraos. Nakikita mo ito at medyo nauunawaan mo, pero naranasan mo na ba mismo ang kalagayan nila? Naramdaman mo na ba ang mga paghihirap nila, ang kanilang pagdurusa at nagkaroon ka na ba ng mga damdaming ito o ng karanasang ito? Hindi, hindi pa. Ang ibig sabihin, magkaiba ang makakita at ang makaranas. Masasabi na ang bagay na ito, ang gawaing ito, ay kailangang gawin ng Diyos na nagkatawang-tao. Sa ganitong mga bagay, ganap na walang kakayahan ang Espiritu. Isa pa itong aspekto ng kabuluhan ng pagkakatawang-tao: pumaparito ang Diyos upang danasin ang pagdurusa ng mundo at ang pagdurusang tinitiis ng tao. Anong pagdurusa ang nararanasan Niya? Nararanasan Niya ang mga paghihirap na umiiral sa buhay ng tao, mga kamalasan ng pamilya, mga panlilinlang, pagtalikod at pag-uusig ng tao, pati na mga pagpapahirap ng sakit—ang lahat ng ito ang bumubuo sa pagdurusa ng mundo. Ang mga pagpapahirap ng sakit, ang mga pag-atake ng mga tao, pangyayari, at bagay na nasa paligid, mga kamalasan ng pamilya, pagtalikod ng mga tao, kalapastanganan ng mga tao, paninirang-puri, paglaban, pagrerebelde, pang-iinsulto at mga maling pagkaunawa, at iba pa—nararanasan ng Diyos na nagkatawang-tao ang lahat ng ito bilang isang pag-atake. Sa mga nagdurusa ng lahat ng ito, isa rin itong pag-atake. Sila man ay dakilang tao, hindi pangkaraniwang tao, o taong malawak ang pag-iisip, ang pagdurusang ito, ang mga bagay na ito, ay isang pag-atake sa kanila. Dinaranas ng Diyos ang pag-uusig ng mundo, nang walang mapagpapahingahan ng Kanyang ulo, walang lugar na matutuluyan, at walang kapalagayang-loob…. Ang lahat ng ito ay masakit. Bagamat maaaring hindi naaabot ng mga ito ang rurok ng pagdurusa, nararanasan pa rin Niya ang lahat ng ito. Noon ay napapaisip ang mga tao, “Sa gawain ng Diyos na nagkatawang-tao, hindi ba kayang alisin ng Diyos ang mga karamdamang ito? Para mahayaan Siyang gawin ang Kanyang gawain nang maginhawa, at para hindi mahayaan ang mga tao na magrebelde o lumaban sa Kanya—hindi ba Niya kayang gawin ang mga ito? Kung pinarusahan Niya ang mga tao, hindi sila mangangahas na labanan Siya. Ang Diyos ang may awtoridad, kaya bakit Niya hahayaan ang sarili Niya na magkasakit? Kung may karamdaman ang isang tao, kailangan lang nitong magdasal at gagaling na ito, kaya bakit nagdurusa ng karamdaman ang Diyos Mismo?” Ginagawa Niya ito upang maranasan Niya ang pagdurusa ng mundo. Mula sa lamang ginagamit Niya bilang pagkakatawang-tao ay hindi Niya inaalis ang mga kapighatiang ito o ang mga pagpapahirap na ito ng sakit, o inaalis ang mga pagtalikod na pinagdusahan sa mga kamay ng tao. Lumalaki at gumagawa lang Siya nang natural sa loob ng mahirap na kapaligirang ito. Sa ganitong paraan, mararanasan Niya ang pagdurusa ng mundo. Kung hindi umiiral ang alinman sa mga ito, hindi Niya matitikman ang pagdurusang ito. Kung hindi Siya dinapuan ng mga karamdaman, o kung hindi Siya nagdusa ng anumang sakit na nagpapahirap sa mga normal na tao, hindi ba’t magiging mas kaunti ang Kanyang pagdurusa? Maisasaayos ba na hindi Siya kailanman daranas ng sakit ng ulo o makararamdam ng pagod pagkatapos ng matinding pag-iisip, habang nararanasan ito ng ibang tao? Oo, maaari itong isaayos; pero sa panahong ito, sa ibang paraan na ginagawa ang mga bagay-bagay. Noong kapanahunang gumagawa si Jesus, nagawa Niyang hindi kumain o uminom sa loob ng 40 araw at gabi at hindi Siya nagutom. Pero sa kasalukuyang kapanahunan, nagugutom ang Diyos na nagkatawang-tao kapag hindi Siya nakakain ng kahit isang beses lang. Sinasabi ng ilang tao, “Hindi ba’t makapangyarihan sa lahat ang Diyos? Sa nakikita ko, Siya ay hindi. Ni hindi Niya magawa ang ganito kaliit na bagay. Nakikita natin sa paraan Niya ng pananalita na Siya ang Diyos, kaya bakit hindi Niya magawa ang mga bagay na ito?” Hindi sa hindi kayang gawin ng Diyos ang mga bagay na ito, kundi hindi Niya ginagawa ang mga ito sa ganoong paraan. Ang layunin ng Kanyang pagkakatawang-tao ay hindi ang gawin ang mga iniisip ng mga tao na kayang gawin ng Diyos. Dinaranas Niya ang pagdurusa ng mundo at may kabuluhan ang paggawa Niya nito. Nariyan din ang mga nagtatanong: “Diyos ko, para saan ang pagdanas Mo ng pagdurusa ng mundo? Puwede bang Ikaw na lang ang magdusa sa halip na ang tao? Hindi ba nagdurusa pa rin ang mga tao ngayon mismo?” Walang ginagawa ang Diyos na ginawa nang basta-basta. Hindi Siya umaalis sa sandaling pinagdusahan na Niya ang pagdurusa ng mundo, sa sandaling tiningnan at nakita na Niya ang kalagayan ng mundo. Sa halip, pumaparito Siya upang lubusang tapusin ang lahat ng gawain na hinihingi ng Kanyang pagkakatawang-tao. Iniisip ng ilang tao na baka masyado lang sanay ang Diyos sa buhay na maginhawa at komportable, na gusto lang Niyang magdusa nang kaunti, na nabubuhay Siya sa kaligayahan at hindi Niya alam ang pakiramdam na magdusa, kaya gusto lang Niyang malaman ang pakiramdam na magdusa. Ang lahat ng ito ay bunga lang ng mga imahinasyon ng mga tao. Ang maranasan ngayon ang pagdurusa ng mundo ay isang bagay na magagawa lamang sa panahon ng pagkakatawang-tao. Kung lubusan nang natapos ang gawain ng Diyos na nagkatawang-tao, at nagsimula na ang susunod na yugto ng gawain, tiyak na wala nang “pagdanas ng pagdurusa ng mundo.” Kaya, ano ang eksaktong dahilan ng pagdanas ng Diyos ng pagdurusa ng mundo? May nakaaalam ba? Ipinropesiya na hindi luluha ang tao, hindi tatangis, at hindi magdurusa, at na hindi magkakaroon ng karamdaman sa mundo. Dinaranas ngayon ng Diyos na nagkatawang-tao ang pagdurusang ito at kapag natapos na Siya dadalhin Niya ang sangkatauhan sa magandang hantungan, at maglalaho na ang lahat ng pagdurusa dati. Bakit ito maglalaho? Maglalaho ito dahil mismong ang Diyos na nagkatawang-tao ay naranasan na ang lahat ng pagdurusang ito at inalis na Niya sa sangkatauhan ang pagdurusang ito. Dahil sa layuning ito kaya dinaranas ng Diyos ang pagdurusa ng tao.

Dinaranas ng Diyos na nagkatawang-tao ang pagdurusa ng mundo upang mas mabuting maihanda ang hantungan ng sangkatauhan sa hinaharap, para gawin itong mas maganda, mas perpekto. Ito ang pinakamahalagang aspekto ng pagkakatawang-tao, at isang bahagi ng gawain ng pagkakatawang-tao. May isa pang usapin dito. Sa pagiging tao at pagdanas ng pagdurusang ito, kalaunan ay aalisin ng Diyos sa sangkatauhan ang pagdurusang ito. Pero kung walang pagkakatawang-tao at walang pagdanas, maaalis ba ang pagdurusang ito? Oo, maaalis pa rin ito. Noong Kapanahunan ng Biyaya, nang ipinako sa krus si Jesus, isa Siyang matuwid na tao na naging wangis ng makasalanang laman at ginawa Niya ang Kanyang sarili na handog para sa kasalanan, at sa gayon ay tinutubos ang buong sangkatauhan at inililigtas sila sa pagkakahawak ni Satanas. Ito ang layunin at kabuluhan ng pagkakapako sa krus kay Jesus: tinubos Niya ang sangkatauhan sa pamamagitan ng Kanyang napakahalagang dugo, upang mapatawad ang mga kasalanan ng sangkatauhan. Ngayon ay dinaranas ng Diyos ang pagdurusa ng tao, na nangangahulugang Siya ang dumaranas ng lahat ng ito sa halip na ang tao, at pagkatapos nito ay hindi na ito kailangang pagdusahan ng tao kailanman. Hindi mo puwedeng kalimutan ang mga sumusunod na salita: Sa bawat yugto ng gawain ng Diyos, nakikipagdigmaan Siya kay Satanas, at ang bawat yugto ng Kanyang gawain ay may kaugnayan sa ilang paraan sa pakikipagdigmaang ito kay Satanas. Sa yugto ng gawain na isinagawa noong Kapanahunan ng Biyaya, pinatawad ang lahat ng kasalanan ng sangkatauhan—tinubos sila sa pamamagitan ng pagpapapako sa krus. Kung wala ang katunayang ito, ang katunayan ng pagpapapako sa krus, at sa halip ay umasa lang sa mga salita ang pagpapatawad ng mga kasalanan ng tao, hindi sana nakumbinsi si Satanas. Sinabi sana nito: “Wala Kang pinagdusahan, at hindi Mo inako ang mga kasalanan ng tao. Sa isang salita lang ay pinatawad na ang mga kasalanan ng sangkatauhan? Hindi ito katanggap-tanggap! Ikaw ang lumikha sa sangkatauhan, kaya kung hindi Ikaw ang aako ng mga kasalanan sa halip na ang sangkatauhan, hindi Mo puwedeng patawarin ang kanilang mga kasalanan.” Ngayon, sa kasalukuyang yugto ng gawain, ang lahat ng iniligtas na tao ay dadalhin sa magandang hantungan, dadalhin sa susunod na kapanahunan. Hindi na magdurusa ang sangkatauhan, hindi na pahihirapan ng karamdaman. Pero saan nakabatay na hindi na pagdurusahan ng tao ang pagpapahirap ng karamdaman? Saan nakabatay na hindi na magkakaroon ng pagdurusa sa mundo? Makatwirang sabihin na, dahil may mga tiwaling disposisyon ang mga tao at kaya nilang labanan ang Diyos, dapat nilang danasin ang pagdurusang ito. Paano malulutas ang problemang ito? Kaya, sa panahong ito ay gumagawa rin ang Diyos na nagkatawang-tao ng isang pinakamakabuluhang bagay, at iyon ay ang humalili sa sangkatauhan at danasin ang lahat ng kanilang pasakit. Ang “karanasang” ito ng Diyos na maging tao at maranasan ang pasakit ng tao ay tungkol sa pagdanas Niya ng pagdurusa kahalili ng sangkatauhan. Sinasabi ng ilang tao: “Ngayong nagdurusa ang Diyos kahalili ng sangkatauhan, bakit nagdurusa pa rin tayo?” Nararanasan mo sa kasalukuyan ang gawain ng Diyos. Hindi ka pa nagagawang ganap na perpekto, hindi ka pa ganap na nakapapasok sa susunod na kapanahunan, at tiwali pa rin ang iyong disposisyon. Hindi pa naaabot ng gawain ng Diyos ang rurok nito at nagaganap pa rin ito. Kaya, hindi dapat magreklamo ang mga tao tungkol sa kanilang pagdurusa; nagdurusa pa rin ang Diyos na nagkatawang-tao, lalo na ang tao. Hindi ba’t napakamakabuluhan na dinaranas ng Diyos ang pagdurusa ng tao? Hindi naparito ang Diyos na nagkatawang-tao upang gumawa ng kaunting gawain at umalis pagkatapos. Napakababaw ng pagkaunawa ng mga tao—naniniwala sila na naparito ang Diyos na nagkatawang-tao upang gawin ang gawain ng Diyos Mismo, na naparito lang ang katawang-taong ito upang ipahayag ang salita ng Diyos at gumawa sa ngalan ng Diyos. May ilan na naniniwala pa nga na ang katawang-taong ito ay isa lang panlabas na anyo, pero ito ay ganap na maling pananaw, at purong kalapastanganan laban sa Diyos na nagkatawang-tao. Ang gawain ng katawang-tao ay nangangahulugan na pumarito ang Diyos Mismo at naging tao Siya upang maranasan ang pagdurusa ng tao; nangangahulugan ito na naging tao ang Diyos upang maranasan ang pagdurusa ng tao. Tama ba ang mga tao sa paniniwala na ang panlabas na anyo ng katawang-tao ng Diyos ay pumarito upang danasin ang pagdurusang ito, at na ang Kanyang Espiritu ay hindi nagdurusa sa loob? Nagdurusa ang Espiritu ng Diyos gaya ng pagdurusa ng katawang-tao. Noong ipapako si Jesus, nanalangin Siya: “Ama, kung maaari, hayaan Mong lumampas mula sa Akin ang sarong ito: gayon man hindi ayon sa pagnanais Ko, kundi ang ayon sa pagnanais Mo” (Mateo 26:39). Ninais Niya ito dahil, kung paanong nagdusa ang Kanyang katawang-tao, nagdusa rin ang Kanyang Espiritu sa loob ng katawang-tao. Kung sinasabi mo na ang panlabas lang ng katawang-tao ang nagdurusa, na ang Diyos sa Kanyang pagka-Diyos ay hindi talaga nagdurusa, na hindi Siya dumaranas ng paghihirap, nagkakamali ka. Kung ganito mo ito nauunawaan, pinatutunayan nito na hindi mo nakita ang aspekto ng diwa ng Diyos na nagkatawang-tao. Bakit sinasabing ang Diyos ay nagkatawang-tao ngayon sa loob ng isang katawan ng laman? Maaaring pumarito at umalis ang Diyos kung kailan Niya gusto, pero hindi Niya iyon ginagawa. Naging tao Siya upang danasin ang pagdurusang ito, tunay at nararamdamang pagdurusa, para makita at madama ito ng mga tao habang nangyayari ito. Nararamdaman Niya ang pagdurusang pinagdadaanan Niya, Siya mismo ang nakakaranas nito. Kahit minsan ay hindi nakaramdam ng anumang pagdurusa o paghihirap ang Kanyang katawang-tao nang hindi ito nararamdaman ng Kanyang Espiritu—ang Kanyang katawang-tao at Espiritu ay iisa sa pagkaramdam at pagtitiis ng pagdurusa. Madali ba itong maunawaan? Hindi madali. Hindi ito madali dahil ang tanging nakikita ng tao ay ang katawang-tao, at hindi niya nakikita na nagdurusa ang Espiritu habang nagdurusa ang katawang-tao. Naniniwala ka ba na kapag nagdurusa ang isang tao, nagdurusa rin ang kanyang kaluluwa? Bakit sinasabi ng mga tao na nararamdaman nila ang ganito-at-ganoong pakiramdam sa kaibuturan ng kanilang puso? Ito ay dahil iisa ang laman at espiritu ng tao. Ang espiritu at laman ng bawat tao ay iisa at pareho; parehong nagdurusa ang mga ito at parehong nagagalak. Wala ni isang tao na, kapag dumaranas ng totoong pasakit ay nararamdaman lang ito sa kanyang laman kahit na nagdiriwang ang kanyang puso; at wala ring sinumang magsasabi na hindi talaga nagdurusa ang kanyang laman kahit na nagdurusa ang kanyang puso. Ang mga bagay na nasa puso na pumupukaw ng mga damdamin o pasakit, o mga bagay na maaaring maranasan sa puso—nararamdaman din ng laman ang mga bagay na ito.

Dumating ang Diyos na nagkatawang-tao para gawin ang Kanyang gawain—para danasin ang paghihirap ng mundo—upang pasanin Niya Mismo ang lahat ng pasakit ng tao. Kapag napagtiisan na Niya ang pagdurusang ito hanggang matapos ito, hindi na kailangang ulitin ang ganitong uri ng gawain sa susunod na yugto ng gawain. Sa halip, madadala ang sangkatauhan sa magandang hantungan. Dahil dinanas na Niya ang pasakit na ito kahalili ng tao, kalipikado Siyang dalhin ang tao sa magandang hantungan—ito ang Kanyang plano. Sinasabi ng ilang kakatwang tao: “Bakit hindi ko nakita na pinagtitiisan ng Diyos na nagkatawang-tao ang lahat ng pagdurusang ito? Hindi lahat nito ay napagtiisan sa kabuuan nito. Dapat pagtiisan ang lahat ng uri ng pagdurusa, at dapat man lang ay pagdusahan Niya ang pagpapapako sa krus.” Napagtiisan na noon ang pasakit ng pagpapapako sa krus at hindi na kailangang pagdusahang muli. Bukod pa riyan, hindi dapat sabihin ng mga tao ang mga ganoong bagay. Hindi pa ba nagdusa nang labis ang Diyos na nagkatawang-tao sa mga taon na ito? Mga kakatwang tao lamang ang ganyan mag-isip. Sa saklaw ng pagdurusa na kayang tiisin ng Diyos na nagkatawang-tao, halos lahat ng pagdurusang nagpapahirap sa sangkatauhan ay maaaring mangyari sa Kanya. Pagdating sa pagdurusang masyadong matindi, sa pagdurusang maaaring tiisin ng isang tao lamang sa isanlibo, hindi ito kailangang pagdusahan ng Diyos, dahil ang lahat ng pagdurusang ito ay kumakatawan na sa lahat. Kayang danasin ng Diyos ang mga ganitong uri ng pagdurusa, at pinatutunayan nito na hindi Siya naiiba sa mga normal na tao, na hindi makikita ang kaibahan Niya sa mga tao, na hindi Siya nakahiwalay sa mga tao, at na nagdurusa Siya gaya ng mga tao. Kapag nagdurusa ang mga tao, nagdurusa rin ang Diyos. Paminsan-minsan, nagkakasakit ang mga tao at nakakaranas ng pasakit, at personal itong nararanasan ng Diyos—natikman na Niya ang lahat ng pagdurusang ito. Sa panahong ito, ang pagdurusa ng Diyos na nagkatawang-tao ay hindi gaya ng dati, nang kailanganin Niyang matikman ang pagkamatay sa krus. Hindi ito kinakailangan, dahil naranasan na ito. Ang panahong ito ay tungkol lamang sa pagdanas ng pagdurusa ng tao at pag-ako Niya sa pagdurusa ng tao. Noon, gumawa si Jehova bilang ang Espiritu, at maaaring magkamit ang tao ng ilang bagay mula rito. Ang gawain ng Diyos na nagkatawang-tao, gayumpaman, ay makikita at madarama ng mga tao, na ginagawa itong mas maginhawa at mas madaling maabot ng mga tao kaysa sa gawain ng Espiritu. Isa itong aspekto. Ang isa pang aspekto ay na kayang danasin ng Diyos na nagkatawang-tao ang pagdurusa ng mundo. Hinding-hindi ito magagawa ng gawain ng Espiritu; ito ang kinakailangan, magagawa lamang ito sa pamamagitan ng pagkakatawang-tao. Kung ang Espiritu ang gumagawa, sasabihin ng Espiritu ang dapat Niyang sabihin at pagkatapos ay aalis na. Kahit kapag nakikipag-ugnayan Siya sa mga tao, hindi pa rin Niya kayang danasin ang pagdurusa ng mundo. Maaaring gustong itanong ng ilang tao: “Kung nagdurusa ang Diyos na nagkatawang-tao, hindi ba’t nagdurusa rin ang Espiritu? Hindi rin ba ito mararanasan ng Espiritu?” Hindi ba’t kakatwa rin ang ideyang ito? Makararanas lang ang Espiritu ng pagdurusa matapos Niyang bihisan ang Kanyang sarili ng katawang-tao. Hindi mapaghihiwalay ang Espiritu at ang katawang-tao; nararanasan din ng Espiritu ang pagdurusa ng katawang-tao. Kung hindi bibihisan ng Espiritu ang Kanyang sarili ng katawang-tao, hindi Niya magagawang maranasan ito. Ang mga pagkaramdam ng pagdurusa ng katawang-tao ay higit na mas detalyado, mas totoo at mas kongkreto. Mga bagay ito na hindi maaabot ng Espiritu. May ilang bagay sa pisikal na mundo kung saan hindi maaaring humalili ang gawain ng Espiritu. Ito ang pinakakumpletong kabuluhan ng pagkakatawang-tao.

Sinabi na noon na hindi nakibahagi si Cristo sa kaligayahang pampamilya ng mundo. Sinasabi ng ilan: “Maayos na pinatuloy si Cristo saanman Siya pumunta. Ibinili pa nga Siya ng ilang tao ng magagandang bagay, at mataas ang naging pagtingin sa Kanya kahit saan. Siguro ay naging kasiya-siya para sa Kanya ang mga bagay-bagay at hindi talaga Siya gaanong nagdusa, kaya paano masasabing hindi Siya nakibahagi rito?” Paano ang pahayag na iyan? Ang pagsasabi na hindi Siya nakibahagi rito ay hindi nangangahulugan na hindi Niya tinamasa ang mga bagay na ito, kundi sa halip ay na hindi nabawasan ang Kanyang pagdurusa dahil sa mga ito. Ito ang ibig sabihin ng “hindi Siya nakibahagi rito.” Halimbawa, ipagpalagay mong dinapuan ka ng isang karamdaman at may nagbigay sa iyo ng ilang magandang damit. Mababawasan ba ang pagdurusa mo sa sakit dahil sa mga damit na ito? Hindi. Hindi talaga mababawasan ang pagdurusa mo. Kailangan mo pa ring pagdusahan ang kailangan mong pagdusahan, at iyon ang ibig sabihin ng “hindi pakikibahagi rito.” Halimbawa, ang pagdurusang nagmumula sa isang karamdaman, o ang panunupil na idinulot ng kapaligiran ng isang tao, ay hindi maiibsan ng mga kasiyahan ng katawan, at hindi itinuring ni Cristo ang mga bagay na ito bilang Kanyang kasiyahan. Kaya sinasabing, “hindi Siya nakibahagi rito.” Iniisip ng ilang kakatwang tao, “Kung hindi nakikibahagi ang Diyos sa kaligayahang pampamilya ng mundo, hindi mahalaga kung paano natin Siya patuluyin, dahil magdurusa naman ang Diyos anuman ang gawin natin.” Lubhang kakatwa ang pagkaunawang ito, at ipinakikita nito na may masamang hangarin sa kanilang puso. Dapat lubos na nakalaan ang puso ng mga tao sa pinakamainam na gamit ng mga ito; dapat gawin ang mga tungkulin ng mga tao sa pinakaabot ng kanilang makakaya. Pagkatapos ay nariyan ang mga nakauunawa nang ganito: “Tinamasa dati ng Diyos ang ganap na kaligayahan, at ngayon ay pumarito upang sumubok ng isang bagay na iba—ang pagdurusa ng mundo.” Ganito ba iyon kasimple? Kailangan mong maunawaan kung bakit pumaparito ang Diyos upang danasin ang pagdurusa ng mundo. Ang kabuluhan ng lahat ng ginagawa ng Diyos ay may labis na kalaliman. Isipin, halimbawa, ang pagpapako kay Jesus sa krus. Bakit kinailangang ipako sa krus si Jesus? Hindi ba’t para tubusin ang buong sangkatauhan? Kaya, gayundin, may malaking kabuluhan sa kasalukuyang pagkakatawang-tao ng Diyos, at ang Kanyang pagdanas ng pagdurusa ng mundo—ito ay para sa magandang hantungan ng sangkatauhan. Sa Kanyang gawain, laging ginagawa ng Diyos kung ano ang pinakapraktikal. Bakit walang kasalanan ang tingin ng Diyos sa tao, at na maaaring magkaroon ng magandang kapalaran ang tao na lumapit sa harapan ng Diyos? Ito ay dahil ipinako sa krus si Jesus, pinasan ang mga kasalanan ng tao, at tinubos ang sangkatauhan. Kung gayon ay bakit hindi na magdurusa pa ang sangkatauhan, hindi na magdadalamhati, hindi na luluha, at hindi na bubuntong-hininga? Ito ay dahil inako ng kasalukuyang pagkakatawang-tao ng Diyos ang lahat ng pagdurusang ito sa Kanyang sarili at natiis na ngayon ang pagdurusang ito para sa tao. Para iyong isang ina na nakikitang nagkakasakit ang kanyang anak at nagdarasal sa Langit, hinihiling na mapaikli ang kanyang sariling buhay kung nangangahulugan iyon na mapapagaling ang kanyang anak. Gumagawa rin ang Diyos sa ganitong paraan, inaalay ang Kanyang pasakit kapalit ng magandang hantungan na darating pagkatapos para sa sangkatauhan. Wala nang dalamhati, wala nang mga luha, wala nang mga buntong-hininga at wala nang pagdurusa. Ang Diyos ang nagbabayad ng halaga—ng kabayaran—ng personal na pagdanas ng pagdurusa ng mundo kapalit ng susunod na magandang hantungan para sa sangkatauhan. Ang pagsasabi na ito ay ginagawa “kapalit” ng magandang hantungan ay hindi nangangahulugan na walang kapangyarihan o awtoridad ang Diyos na pagkalooban ng magandang hantungan ang sangkatauhan, kundi sa halip ay na nais ng Diyos na maghanap ng mas praktikal at makapangyarihang patunay para lubos na makumbinsi ang mga tao. Naranasan na ng Diyos ang pagdurusang ito, kaya karapat-dapat Siya, nasa Kanya ang kapangyarihan, at lalo nang nasa Kanya ang awtoridad na ihatid ang sangkatauhan sa magandang hantungan, ibigay sa sangkatauhan ang magandang hantungan at pangakong ito. Lubos na makukumbinsi si Satanas; lubos na makukumbinsi ang lahat ng nilikha sa sansinukob. Sa huli, tutulutan ng Diyos ang sangkatauhan na tanggapin ang Kanyang pangako at pagmamahal. Ang lahat ng ginagawa ng Diyos ay praktikal, wala Siyang ginagawang hungkag, at nararanasan Niya Mismong lahat iyon. Pinagbabayaran ng Diyos ang halaga ng Kanyang sariling karanasan ng pagdurusa kapalit ng isang hantungan para sa sangkatauhan. Hindi ba ito praktikal na gawain? Maaaring magbayad nang taos-pusong halaga ang mga magulang para sa kapakanan ng kanilang mga anak, at kinakatawan nito ang kanilang pagmamahal para sa kanilang mga anak. Sa paggawa nito, ang Diyos na nagkatawang-tao, mangyari pa, ay nagpapakita ng lubos na sinseridad at katapatan sa sangkatauhan. Ang diwa ng Diyos ay tapat; ginagawa Niya kung ano ang Kanyang sinasabi, at kung anuman ang Kanyang ginagawa ay nakakamit. Lahat ng Kanyang ginagawa para sa mga tao ay taos-puso—hindi Siya basta bumibigkas ng mga salita. Sa halip, kapag sinabi Niyang babayaran Niya ang halaga, nagbabayad Siya ng aktuwal na halaga; kapag sinabi Niyang babalikatin Niya ang pagdurusa ng sangkatauhan at Siya ang magdurusa sa halip na sila, talagang dumarating Siya upang mamuhay sa piling nila, nadarama at personal na nararanasan ang pagdurusang ito. Pagkatapos niyon, kikilalanin ng lahat ng bagay sa sansinukob na lahat ng ginagawa ng Diyos ay tama at matuwid, na lahat ng ginagawa ng Diyos ay makatotohanan. Ito ay makapangyarihang katibayan. Bilang karagdagan, magkakaroon ng magandang hantungan ang sangkatauhan sa hinaharap, at lahat ng yaong natitira ay pupurihin ang Diyos; pupurihin nila na ang mga gawa ng Diyos ay talagang ginawa dahil sa pagmamahal Niya sa sangkatauhan. Mapagpakumbabang dumarating ang Diyos sa sangkatauhan, bilang isang pangkaraniwang tao. Hindi lamang Niya ginagampanan ang ilang gawain, binibigkas ang ilang pananalita, pagkatapos ay aalis; sa halip, praktikal Siyang nagsasalita at gumagawa habang dinaranas ang pasakit ng sanlibutan. Aalis lamang Siya kapag natapos na Niyang danasin ang pasakit na ito. Ganito katotoo at praktikal ang gawain ng Diyos; ang lahat ng nananatili ay magpupuri sa Kanya dahil dito, at makikita nila ang katapatan ng Diyos sa tao at ang Kanyang kagandahang-loob. Ang diwa ng kagandahan at kabutihan ng Diyos ay maaaring makita sa kabuluhan ng Kanyang pagkakatawang-tao. Anumang ginagawa ng Diyos ay taos-puso; anuman ang Kanyang sinasabi ay taos-puso at tapat. Ang lahat ng nilalayon Niyang gawin, ginagawa Niya nang praktikal; kapag may kailangang bayarang halaga, aktuwal Niyang binabayaran ito; hindi lamang Siya basta bumibigkas ng mga salita. Ang Diyos ay isang matuwid na Diyos; ang Diyos ay isang tapat na Diyos.

Tagsibol, 1997


Ang Kabuluhan ng Pagtikim ng Diyos ng Pagdurusa sa Mundo

Nagdurusa ang Diyos na nagkatawang-tao alang-alang sa tao kapalit ng magandang hantungan ng tao sa hinaharap. Ang hakbang ng gawaing ginawa ni Jesus ay ang mapako sa krus bilang wangis ng makasalanang laman, para maging handog para sa kasalanan, para tubusin ang buong sangkatauhan, at upang ilatag ang pundasyon para sa pagpasok ng tao sa magandang hantungan. Ipinako Siya sa krus at pinasan Niya ang kasalanan ng tao, at tinubos ang sangkatauhan mula sa kasalanan. Sa madaling salita, nagsilbi Siyang katunayan na pinatawad ang tao sa mga kasalanan nito at na nakalapit ang tao sa Diyos, Siya ang alas laban kay Satanas. Ngayong dumating na ang mga huling araw, nais ng Diyos na tapusin na ang Kanyang gawain, wakasan na ang panahong ito, at akayin ang mga nakapanatili tungo sa magandang hantungan. Muli na namang nagkatawang-tao ang Diyos, at kasabay ng panlulupig, paghatol, at pagdalisay sa tao, nagdurusa Siya alang-alang sa tao, at inihahandog ito bilang katibayan, at bilang katunayan, na hindi na dadanas pa ng anumang hirap ang tao; ibig sabihin, pinatototohanan ng Diyos ang Kanyang sarili, at ginagamit Niya ang katibayang ito, ang patotoong ito, para talunin si Satanas, para hiyain ang mga diyablo, at bilang kapalit ng magandang hantungan ng tao.

Sinasabi ng ilang tao, “Ang katawang-tao na gumagawa ay siya ring Diyos na gumagawa. Hindi ang katawang-laman ang siyang gumagawa; kinokontrol Siya ng Espiritu ng Diyos mula sa loob.” Tama ba ito? Hindi. Sinabi na noon na ang pagkakatawang-tao ng Diyos para isakatuparan ang isang hakbang ng gawain ng paglupig ay ginagawa sa gitna ng normal na pagkatao; ang nakikita mo ay normal na pagkatao, pero ang totoo, ang Diyos Mismo ang gumagawa; kapag gumagawa ang katawang-laman na ito, ang Diyos Mismo talaga ang gumagawa. Sa gayong pagpapaliwanag at pagbabahagi, madalas na naniniwala ang mga tao na isa lamang kasangkapan ang katawang-lamang ito, isang panlabas na balat, na kumikilos lang Siya kapag nagsasalita at kinokontrol Siya ng Espiritu ng Diyos mula sa loob, at na hindi Siya kumikilos kapag wala ang kontrol na ito; sinasabi ng katawang-laman ang anumang iniuutos sa Kanya ng Espiritu, at kapag hindi inuutusan, wala Siyang sinasabi. Ganoon nga ba iyon? Hindi. Kapag nagkatawang-laman ang Espiritu, ang Espiritu at ang laman ay nagiging isa. Ang katawang-laman na kumikilos ay siya ring Espiritu na kumikilos, ang Espiritung kumikilos ay siya ring laman na kumikilos—tanging ito ang matatawag na pagkakatawang-tao. Sa kasalukuyan, isa sa mga pinakamakapangyarihang paliwanag ay ito: Kapag nagkatawang-tao ang Diyos sa mga huling araw, sa isang banda, paparito Siya para gawin ang gawain ng paglupig at para wakasan ang yugtong ito ng panahon. Sa kabilang banda, ang pagdanas ng katawang-laman ng pasakit ng tao ay pagdanas ng Diyos Mismo ng pasakit ng tao; ang katawang-laman ng Diyos at ang Diyos Mismo ay iisa. Ang katawang-laman ay hindi kasangkapan na gaya ng pinaniniwalaan ng mga tao, ni hindi Siya isang panlabas na balat lamang, hindi rin Siya isang uri ng pisikal na entidad na nakokontrol, gaya ng inaakala ng mga tao. Ang katawang-lamang ito ang pagsasakatawan ng Diyos Mismo. Masyadong mababaw ang dating pagkaunawa ng mga tao. Kung ang mga pagbabahaginan ay susunod sa mga kuru-kuro ng tao, malamang na paghihiwalayin ng mga tao ang katawang-laman at ang Espiritu, kung saan ang katawang-laman ay laman, at ang Espiritu ay Espiritu. Isa itong paglihis. Gayundin, magiging madali para sa mga tao na magkaroon ng mga kuru-kuro.

Ito ang dapat ding maunawaan ng mga tao ngayon: Nagkatawang-tao ang Diyos para maranasan ang pasakit ng tao, pero ang pasakit at mga karamdaman na pinagdurusahan ng katawang-tao ay hindi mga bagay na dapat Niyang pagdusahan. Naniniwala ang ilang tao na dahil Siya ay ordinaryo at normal na katawang-laman, at hindi isang higit sa karaniwang nilalang, bagkus isang ordinaryong tao, hindi maiiwasan ang pasakit na ito. Sa tingin nila ay dapat Niyang pagdusahan ang mga sakit ng ulo at hirap ng tao, na dapat Siyang mainitan kapag naiinitan ang mga tao, at na dapat Niyang danasin ang lamig katulad ng iba kapag kulang sa init ang panahon. Kung ganito ka mag-isip, nakikita mo ang ordinaryo at normal na katawang-lamang ito na katulad mismo ng sa sinumang tao, nang walang pagkakaiba. Pero ang totoo, may kahulugan ang mga hirap na dinaranas ng katawang ito. Ang mga normal na sakit ng tao o iba pang hirap ang mga marapat danasin ng mga tao, ito ang mga hirap na dapat pagdusahan ng tiwaling sangkatauhan—isa itong normal na batas. Pero ano ang pinakalayon ng pagdurusa ng Diyos na nagkatawang-tao sa mga hirap na ito? Ang pagkakapako ba ni Jesus sa krus ay isang bagay na dapat nangyari sa Kanya? Si Jesus ang pagkakatawang-tao, wala Siyang anumang kasalanan, at batay sa mga batas noong panahong iyon, at sa ginawa Niya noong panahong iyon, hindi Siya dapat napako sa krus—kaya bakit Siya ipinako sa krus? Ito ay para tubusin ang buong sangkatauhan. Ang lahat ng hirap na pinagdurusahan ng kasalukuyang katawang-tao, ang lahat ng pag-uusig na sumapit sa Kanya—aksidente bang nangyari ang lahat ng ito? O sadyang isinaayos ng Diyos ang mga ito? Hindi sadyang isinaayos ang mga ito, hindi rin aksidenteng nangyari ang mga ito; sa halip, nangyari ang mga ito ayon sa mga normal na batas. Bakit Ko sinasabi ito? Dahil inilagay ng Diyos ang Kanyang sarili sa gitna ng mga tao, binigyan Niya ang Kanyang sarili ng kalayaang kumilos nang ganito, at sa panahon ng gawaing ito, dinanas Niya ang pasakit na gaya ng sa tao. Kung sadyang isinaayos ng Diyos ang kapighatian, ilang araw lang sana ng kapighatian ang pinagdusahan Niya; mas maraming pagkakataon sanang hindi Siya nagdusa. Kaya naman, ang pagdurusang nararanasan ng Diyos sa gitna ng mga tao habang gumagawa Siya ay hindi sadyang isinaayos, pero hindi rin naman Siya nagdusa ng kaunting hirap lang nang hindi sadya; sa halip, pumarito Siya para maranasan ang pagdurusa na nararanasan ng mga tao, inilagay Niya ang Kanyang sarili sa gitna ng mga tao, nagdusa nang gaya sa tao, at tinrato nang gaya sa mga tao, nang walang anumang eksepsiyon. Gaya ng pang-uusig sa inyo, hindi ba’t inuusig din si Cristo? Tinutugis kayo; hindi ba’t tinutugis din si Cristo? Pinahihirapan ng sakit ang mga tao; mas kaunti ba ang pagdurusa ni Cristo? Hindi Siya eksepsiyon. Hindi ba ito madaling unawain? May ilan ding naniniwala na nararapat magdusa ang Diyos matapos pumarito para gumawa sa bansa ng malaking pulang dragon—hindi ba’t mali rin ito? Para sa Diyos, ang usapin ay hindi kung dapat ba Siyang magdusa o hindi. Personal na pinagbabayaran ng Diyos ang halaga ng pagdurusa sa gitna ng tao para hindi na magdusa pa ang mga tao, at pagkatapos ay inaakay Niya ang tao tungo sa magandang hantungan, na dahil dito ay lubusang nagiging kumbinsido si Satanas. Para sa Diyos, kinakailangang danasin ang mga pasakit na ito. Kung hindi Niya ninais na danasin ang pasakit na ito sa panahon ng hakbang na ito ng gawain, kundi para lang unawain ang pasakit ng tao at wala nang iba pa, at gumamit ng ilang apostol o tao na ginamit ng Banal na Espiritu bilang kahalili Niya, na nag-ulat naman sa Diyos tungkol sa mga pasakit na dinanas nila—o, kung gumamit Siya ng ilang espesyal na indibidwal para magpatotoo, at ipinaranas sa kanila ang pinakamasasakit na bagay sa gitna ng tao, kung magagawa nilang danasin ang pasakit na ito at ibigay ang patotoo na ito, lubos na magiging kumbinsido si Satanas mismo, at bilang kapalit sa kanilang ginawa, hindi na kakailanganin pang magdusa ng tao sa hinaharap. Kaya ba itong gawin ng Diyos? Kaya Niya, pero tanging ang Diyos Mismo ang gumagawa ng gawain ng Diyos Mismo. Kahit gaano pa katayog ang patotoo ng mga tao, hindi ito matunog para kay Satanas, na magsasabing, “Dahil naging tao ka, bakit hindi mo personal na danasin ang pasakit ng tao?” Sa madaling sabi, kung hindi gumawa ang Diyos nang gayon, hindi magiging ganoon kamakapangyarihan ang gayong patotoo. Ang Diyos Mismo ang kailangang gumawa ng sarili Niyang gawain, sa gayon lamang magiging praktikal ito. At mula sa hakbang na ito ng gawaing ginawa ng Diyos, makikita rin na may kahulugan ang lahat ng ginagawa ng Diyos, na may kahulugan sa lahat ng pasakit na dinaranas ng katawang-tao, na wala Siyang ginagawang anumang bagay nang walang layon, ni hindi Siya gumagawa ng gawain na walang pakinabang. Ang pagparito ng pagkakatawang-tao para gumawa at para maranasan ang pasakit ng tao ay hindi opsiyonal, kundi lubhang kinakailangan: Lubhang kinakailangan ito para sa sangkatauhan at sa hinaharap na hantungan ng sangkatauhan, isinasakatuparan at ginugugulan ito alang-alang sa pagliligtas sa tao, pagkakamit sa tao, at pagdadala sa tao sa magandang hantungan.

Ang mga katotohanang may kaugnayan sa pagkakatawang-tao ay dapat talakayin sa iba’t ibang anggulo:

1. Ang pangangailangan ng ordinaryo at normal na katawang-laman.

2. Ang praktikal na aspeto ng gawain nitong ordinaryo at normal na katawang-laman.

3. Ang kahulugan—o sa madaling sabi, ang pangangailangan—ng pagparito ng Diyos sa gitna ng mga tao para danasin ang pasakit ng tao.

Bakit dapat personal na maranasan ng Diyos ang pasakit ng tao? Hindi ba uubra para sa Kanya na huwag gawin ang bagay na ito? May isa pang aspeto ng kahulugan dito. Ang gawain nitong ordinaryo at normal na katawang-laman ang makalulupig at makakaperpekto sa mga tao, pero ang diwa ng mga tao at ang mga batas ng pag-iral ng tao ay nangangahulugan na patuloy pa rin silang mamumuhay sa kahungkagan, pasakit, hinagpis, at pagbubuntong-hininga, at mananatili silang walang kakayahang takasan ang kanilang mga karamdaman. Halimbawa, ang pagmamahal mo sa Diyos ay umabot na sa isang partikular na antas, may ilang karanasan ka ng pag-unawa sa Diyos, nalutas na ang mga tiwali mong disposisyon, at sinasabi ng Diyos na naperpekto ka na, at na isa kang taong nagmamahal sa Diyos. Kung inililigtas ng Diyos ang mga tao sa ganitong antas at pagkatapos ay umaalis—kung magwawakas ang gawain ng nagkatawang-tao nang gayon—iiral pa rin ang mga karamdaman, kahungkagan, at ang mga hinagpis at kaligaligan ng laman, na nangangahulugang hindi matatapos ang gawaing pagliligtas ng Diyos sa mga tao. Maaaring nagawang perpekto ang isang tao, at maaaring kilalanin, mahalin, at sambahin niya ang Diyos, pero nagagawa ba niyang lutasin ang kanyang mga karamdaman at problema? Hindi ito malulutas ng pagkakaroon ng katotohanan. Wala pang sinumang nagsabi na ngayong taglay na nila ang katotohanan, hindi na sila pinahihirapan o pinagdurusa ng kanilang mga sakit—walang sinumang makakalutas ng ganoong uri ng pasakit. Ang masasabi mo lang ay, “Pakiramdam ko’y makabuluhan na ang mabuhay ngayon, pero nasasaktan pa rin ako kapag may karamdaman ako.” Ganito ba ang lagay? At totoo ba ang pakiramdam na ito? Kung gayon, kung ginawa lang ng katawang-tao ang gawaing paglupig at pagperpekto sa tao, kung ginawa lang perpekto ng katawang-tao ang mga tao, at hindi nilutas ang pasakit na dinaranas ng kanilang katawang-laman, lahat sana ng pasakit na kinakaharap ng tao sa mundo, ang mga sakit ng tao, ang kaligayahan at hinagpis ng tao, at ang mga indibidwal na alalahanin ng mga tao—lahat ito’y hindi makakayang lutasin, at kahit pa payagan mo ang mga tao na mabuhay ng isang libo, sampung libong taon sa mundo, hindi malulutas ang mga problema at mga usapin sa kapanganakan, katandaan, sakit at kamatayan. Pumarito ang Diyos para maranasan ang pasakit na ito ng tao; at dahil naranasan Niya ito, nilulutas Niya ito mula sa pinakaugat, at pagkatapos, hindi na nababalisa ang tao sa mga usapin ng kapanganakan, katandaan, sakit, o kamatayan. Naranasan ni Jesus ang kamatayan. Ang nararanasan lang ng katawang-tao na ito ay ang pasakit ng kapanganakan at sakit (hindi na kailangang maranasan ang katandaan, at hindi na tatanda ang mga tao sa hinaharap). Kapag naranasan na Niya ang lahat ng pasakit na ito, lubusan nang mapapawi ang pasakit ng tao. Pagkatapos pagdusahan ng Diyos ang lahat ng kapighatian bilang kapalit ng tao, magkakaroon Siya ng matinding ebidensiya na maipagpapalit sa huli sa mabuting hantungan ng sangkatauhan, pinapawi na ang kapanganakan, katandaan, sakit, at kamatayan ng tao. Wala bang kabuluhan dito? Kaya naman, ito man ay kapanganakan, sakit, paghihirap, o hinagpis, nararanasan ng nagkatawang-tao ang pasakit ng tao, at kahit ano pa ang aspeto ng pighating ito, dinaranas pa rin ito ng nagkatawang-tao bilang kapalit ng tao, nagsisilbing isang simbolo at mala-propesiyang tanda. Naranasan Niya ang lahat ng pasakit na ito, personal Niyang pinasan ito, para hindi na ito kailangang danasin ng sangkatauhan. Naririto ang kabuluhan nito. Kapag naperpekto na ang mga tao, nagagawa na nilang sumamba sa Diyos, at mahalin ang Diyos, at nagagawa na nilang kumilos alinsunod sa kalooban ng Diyos, kumilos alinsunod sa salita ng Diyos, at kumilos alinsunod sa mga hinihingi ng Diyos, kung saan pagkatapos nito ay nalulutas ang kanilang mga problema at pasakit. Ito ang kahalagahan ng pagdurusa ng Diyos bilang kapalit ng tao, at itinutulot nito na hindi lamang sambahin ng mga tao ang Diyos dito sa lupa, kundi para maging malaya rin mula sa pagpapahirap at panliligalig ng mga karamdamang ito, para maging malaya sa mga usapin sa kapanganakan, katandaan, sakit, at kamatayan, at para maging malaya sa mga siklo ng buhay. Sa pagdurusa at pagdanas ng pasakit na ito sa panahon ng kasalukuyang pagkakatawang-tao, pinapasan ng Diyos ang mga bagay na ito bilang kapalit ng tao, at sa sandaling pinasan Niya ang mga ito, ang mga nananatili ay hindi na kailangan pang magdusa ng pasakit na ito—na siyang malapropesiyang tanda. Tinatanong ng ilang katawa-tawang tao na, “Ginagawa pala ito ng Diyos bilang kapalit ng tao nang Siya lang mag-isa?” Sapat nang nagkakatawang-tao ang Diyos at nagdurusa para sa tao—may iba pa bang kailangang gumawa nito? Ito’y dahil kaya ng Diyos na gawin ang lahat ng bagay nang Siya lang mag-isa at kaya Niyang punan ang lugar ng anumang bagay, kaya Niyang katawanin ang lahat, at kaya Niyang maging simbolo ng lahat ng bagay, lahat ng bagay na magaganda, mabubuti, at positibo. Higit pa rito, ngayong praktikal Niyang naranasan ang pasakit ng tao, lalo na Siyang kwalipikadong gumamit ng mas makapangyarihang patotoo at ebidensiya para pawiin ang lahat ng pasakit ng tao sa hinaharap.

Dahil gayon ito ginampanan, ang gawain ng dalawang hakbang ng pagkakatawang-tao ay nakumpleto at naging isang malinaw na linya: Mula sa unang hakbang ng pagkakatawang-tao hanggang sa hakbang na ito ng pagkakatawang-tao, nalutas ng gawain ng dalawang hakbang na ito ang lahat ng pighati ng pag-iral ng tao at sariling indibiduwal na pagdurusa ng mga tao. Bakit kinakailangang gawin ito ng Diyos nang nasa katawang-laman? Una sa lahat, dapat maunawaan ng mga tao kung saan nagmula ang mga pasakit na dinaranas nila sa buong buhay nila—kapanganakan, katandaan, karamdaman at kamatayan—at kung bakit dinaranas ng tao ang mga bagay na ito. Noong unang likhain ng Diyos ang tao, hindi ba’t malaya ang tao mula sa mga pasakit na ito? Kaya, saan nagmula ang mga pasakit na ito na sinimulang danasin ng tao kalaunan? Nagmula ang mga ito kay Satanas. Lumitaw ang mga pasakit na ito pagkatapos tuksuhin at gawing tiwali ni Satanas ang tao, at kalaunan ay maging masama ang tao. Ang mga pasakit, pag-aalala, at kahungkagan ng laman ng tao, at ang lahat ng kalunos-lunos na bagay sa mundo ng tao—lumitaw ang lahat ng ito pagkatapos gawing tiwali ni Satanas ang tao. Pagkatapos gawing tiwali ni Satanas, nagkaroon ang tao ng mga satanikong disposisyon, at kaya lalo siyang nagiging masama, lalong lumalala ang kanyang karamdaman, lalong tumitindi ang kanyang pasakit, at lalong tumitindi ang pakiramdam niya na ang mundo ay hungkag at miserable, na imposibleng mabuhay sa mundong ito, at na ang pamumuhay sa mundong ito ay lalong nawawalan ng pag-asa. Kaya, ang mga pasakit na ito ay pawang idinulot ni Satanas sa tao, at lumitaw pagkatapos gawing tiwali ni Satanas ang tao at maging masama ang tao. Para ibalik ang mga tao mula sa mga kamay ni Satanas at mabigyan sila ng magandang hantungan, nangangailangan na personal na danasin ng Diyos ang pasakit na ito. Kahit pa nga walang kasalanan ang mga tao, may mga bagay pa rin na masakit para sa kanila, kinokontrol pa rin sila ni Satanas, kaya pa rin sila nitong manipulahin, at papagdusahin sila ng matinding pasakit at hapis. Kaya naman, ang personal na maranasan ng katawang-tao ang mga kapighatiang ito, at ang pagbabalik ng mga tao mula sa kamay ni Satanas, at ang pigilan silang huwag nang magdusa pa ng anumang pasakit—hindi ba’t napakamakahulugan nito? Nang pumarito si Jesus para gawin ang gawain ng pagtubos, kung titingnan tila hindi Siya sumunod sa batas at mga regulasyon, pero ang totoo ay tinupad nito ang batas, winakasan nito ang Kapanahunan ng Kautusan at pinasimulan ang Kapanahunan ng Biyaya, nagdadala ng awa at mapagmahal na kabaitan sa tao, at pagkatapos nito, nang ipako sa krus si Jesus, inalis nito ang lahat ng kasalanan ng tao. Ginamit ni Jesus ang sarili Niyang mahalagang dugo para bigyang karapatan ang tao na manumbalik sa luklukan ng Diyos. Masasabi na ginamit Niya ang katibayan at katunayan ng pagkakapako sa krus para tubusin ang tao. Bagama’t pinatawad ng Diyos ang mga kasalanan ng tao, masyado nang ginawang tiwali ni Satanas ang tao, ang makasalanan niyang kalikasan ay nanatili pa rin, at patuloy siyang nagkasala at lumaban sa Diyos. Isa itong hindi maitatangging katotohanan, kaya naman nagkatawang-tao ang Diyos sa pangalawang pagkakataon para gawin ang gawain ng paglilinis sa tao mula sa kanyang makasalanang kalikasan, ibig sabihin, hinahatulan at kinakastigo Niya ang tao para dalisayin siya mula sa kanyang tiwaling disposisyon. Nang unang magkatawang-tao ang Diyos, ipinako Siya sa krus para sa kasalanan ng sangkatauhan, tinubos Niya ang sangkatauhan, at nanumbalik ang tao sa harapan ng Diyos. Sa pangalawang pagkakataon na nagkatawang-tao ang Diyos, pumarito Siya para lupigin ang tao, para iligtas ang tao sa pamamagitan ng paglupig sa kanya. Bagama’t marami ang tumanggap sa gawain ng Diyos, at madalas na kumain at uminom ng mga salita ng Diyos, nananatili silang mangmang tungkol sa Diyos, hindi nila alam kung nasaan Siya, hindi nila makikilala ang Diyos kahit pa Siya ay nasa harapan na mismo ng kanilang mga mata, at malamang din na magkaroon sila ng mga kuru-kuro at maling pagkaunawa tungkol sa Diyos, at minsan, ang paraan kung paano nila nakikita ang mga bagay-bagay ay mapanlaban sa Diyos. Bakit ganito ang nangyayari? Dahil hindi nila nauunawaan ang katotohanan, at wala silang tunay na pagkakilala sa Diyos. Kapag ang mga tao ay may kaalaman sa Diyos, handa silang magdusa at mabuhay para sa Diyos, pero kinokontrol pa rin ni Satanas ang mga kahinaan sa loob nila, nagagawa pa rin ni Satanas na papagdusahin sila, nagagawa pa rin ng masasamang espiritu na gumawa at magdulot ng kaguluhan sa loob nila, para halinahin sila, para mahibang sila at mabalisa, at lubos na magulo. May mga bagay sa isipan at kamalayan ng mga tao na malamang na makontrol at mamanipula ni Satanas. Kaya minsan ay may sakit ka at nababalisa, may mga pagkakataon na nararamdaman mong ang mundo ay mapanglaw, o na wala nang saysay pang mabuhay, at may mga pagkakataon pa nga na baka hangarin mo ang kamatayan at gustuhin mong magpakamatay. Ibig sabihin, kontrolado ni Satanas ang mga pasakit na ito, at ang mga ito ang mortal na kahinaan ng tao. Ang isang bagay na ginawang tiwali at niyurakan ni Satanas ay magagamit pa rin ni Satanas; ito ang sandatang ginagamit ni Satanas. Kaya naman, muling nagkatawang-tao ang Diyos sa mga huling araw para gawin ang gawain ng paghatol, at kasabay ng paggawa ng gawain ng paglupig, Siya ang nagdurusa bilang kapalit ng tao, binabayaran ang halaga ng pagdurusa sa laman, binabayaran ang halaga nito para harapin at lutasin ang pasakit at mortal na kahinaan sa tao. Sa sandaling maibalik na Niya ang tao sa pamamagitan ng pagbabayad sa halaga ng pagdurusa sa gitna ng tao, mawawalan na ng sandata si Satanas na magagamit laban sa tao, at ganap na babalik ang tao sa Diyos, at saka lamang siya ganap na magiging sa Diyos! Bakit mo nga ba nagagawang mabuhay para sa Diyos, at sambahin ang Diyos, pero hindi ka tiyak na ganap na sa Diyos? Maaari pa ring samantalahin ng masasamang espiritu ang iyong mga kahinaan, maaari ka pa rin nilang paglaruan, maaari ka pa ring gamitin, dahil masyadong hangal ang mga tao. Hindi masabi ng ilang tao ang pagkakaiba ng maantig ng Banal na Espiritu at guluhin ng isang masamang espiritu. Ni hindi nila masabi ang pagkakaiba ng gawain ng Banal na Espiritu sa gawain ng masasamang espiritu. Hindi ba ito mortal na kahinaan? Kapag gumagawa ang masasamang espiritu, walang pagkakataon na hindi nila sasamantalahin. Maaari silang magsalita sa loob mo o sa iyong tainga, o maaaring guluhin nila ang iyong isip at gambalain ang iyong isipan, ginagawa kang manhid sa haplos ng Banal na Espiritu, pinipigilan kang maramdaman ito, at pagkatapos ay sisimulan ka nang guluhin ng masasamang espiritu, para guluhin ang iyong isipan at masiraan ka ng bait, nagsasanhi pa nga ito na iwan ng iyong kaluluwa ang iyong katawan. Ito ang gawain na ginagawa ng masasamang espiritu sa mga tao, at nasa matinding panganib ang mga tao kung hindi nila matukoy kung ano talaga ito. Sa kasalukuyan, pinasan ng Diyos ang pasakit na ito para sa tao, at kapag may magandang hantungan na ang tao, hindi lamang siya mabubuhay para sa Diyos, kundi hindi na siya magiging kay Satanas, at wala nang anumang sandatang magagamit si Satanas; ang isipan, espiritu, kaluluwa at katawan ng tao ay magiging sa Diyos lahat. Sa kasalukuyan, maaaring ang iyong puso ay nakabaling sa Diyos, pero may mga pagkakataong hindi mo maiiwasang makasangkapan ni Satanas, kaya naman, kapag nakakamit ng tao ang katotohanan, nagagawa nilang ganap na makapagpasakop at makasamba sa Diyos, pero magiging imposible para sa kanila na lubusang maging malaya sa panggugulo ni Satanas, at lalong imposible para sa kanila na mawalan ng anumang karamdaman, dahil niyurakan ni Satanas ang mga katawan at kaluluwa ng mga tao. Isang maruming lugar ang kaluluwa ng mga tao, isang lugar ito kung saan nanahan na si Satanas, at ang lugar na sinasamantala ni Satanas. May kakayahan pa rin si Satanas na manggulo at kumontrol, na pigilan ang iyong isip na maging malinaw, pinipigilan kang matukoy ang katotohanan. Kaya naman, ang pagkakatawang-tao ng Diyos para maranasan ang pasakit ng tao at magdusa bilang kapalit ng tao ay hindi opsiyonal, kundi lubhang kinakailangan!

Dapat ninyong maunawaan na dalawang beses nagkatawang-tao ang Diyos upang makumpleto ang gawaing pagliligtas sa sangkatauhan. Kung ang unang pagkakatawang-tao lang ang naganap, hindi magiging posible na ganap na iligtas ang sangkatauhan, dahil ginawa ng unang pagkakatawang-tao ang gawain ng pagtubos at pangunahing naglayon na lutasin ang problema sa pagpapatawad sa mga kasalanan ng tao at gawing karapat-dapat ang tao na lumapit sa harapan ng Diyos. Ang pangalawang pagkakatawang-tao ay ginagawa ang gawain ng paghatol upang linisin ang katiwalian ng tao at lutasin ang tiwaling disposisyon ng tao, pero hindi pa rin nito magagawang ganap na mapabilang sa Diyos ang tao. Dagdag pa rito, dapat ding maranasan ng pangalawang pagkakatawang-tao ang pasakit ng tao para lubusang malunasan ang bahagi ng tao na ginawang tiwali ni Satanas—lubusang nilulutas, mula sa ugat, ang problema ng pagdurusa at matinding hapis ng tao. Gayon ang mga hakbang ng gawain ng dalawang pagkakatawang-tao. Wala ni isa sa mga ito ang maaaring alisin. Kaya naman, hindi mo dapat ipagwalang-bahala ang pasakit na dinanas ng nagkatawang-tao. Minsan ay umiiyak Siya, minsan ay nasasaktan Siya at masama ang loob Niya, at minsan ay tila mahina at namimighati Siya. Hindi mo dapat ipagwalang-bahala ang alinman dito, lalong hindi ka dapat magkaroon ng mga kuru-kuro tungkol dito. Kung magkaroon ka man ng mga kuru-kuro tungkol dito, ikaw ay labis na hangal at mapaghimagsik. Higit pa rito, hindi ka rin dapat maniwala na ito ang nararapat na pagdusahan ng normal na laman; lalo namang mali iyon, at kung sinasabi mo ito, nilalapastangan mo ang Diyos. Dapat maunawaan ng mga tao na ang pasakit na dinanas ng dalawang pagkakatawang-tao ay kinakailangan. Hindi ito lubos na kinakailangan ng Diyos Mismo, kundi ng sangkatauhan. Napakalala ng katiwalian ng sangkatauhan na hindi ito pwedeng hindi gawin, kailangan itong gawin para lubusang maligtas ang tiwaling sangkatauhan. Gumagawa ang Diyos sa paraang makikita ng mga tao gamit ang sarili nilang mga mata. Lahat ng ginagawa Niya ay hayag, hindi nakakubli kaninuman. Hindi Siya nagtitiis ng pasakit nang mag-isa at nang palihim dahil sa takot na makikita ito ng mga tao at magkakaroon sila ng mga kuru-kuro. Hindi Niya ikinukubli ang Kanyang Sarili kaninuman, kahit pa ang tagal ng panahong naniwala sila sa Diyos ay mahaba o maikli, kung matanda ba sila o bata, o kung naiintindihan ba nila ang katotohanan o hindi. Dahil katunayan ito, at mapapatunayan ng sinuman na dumanas ng sobrang pasakit ang Diyos na nagkatawang-tao, na tunay Niyang pinasan ang pasakit ng sangkatauhan. Hindi totoo na nagdusa lang Siya ng ilang araw na pasakit sa isang lugar na walang nakakaalam, at na ginugugol Niya ang malaking bahagi ng Kanyang panahon sa kalagayan ng kagaanan at kaginhawahan—hindi ganoon ang nangyayari. Hindi nakakubli kaninuman ang gawain at pagdurusa ni Cristo; hindi Niya pinangangambahang magiging mahina ka, o na magkakaroon ka ng mga kuru-kuro, o na titigil ka sa paniniwala. At ano ang ipinapakita na ito’y hindi nakakubli kaninuman? Na lubhang makabuluhan ito! Hindi kailanman walang ginagawa ang nagkatawang-tao. Nakikita mo na may mga pagkakataon kung kailan hindi Siya nagsasalita o kumikibo, pero gumagawa pa rin Siya, nagdurusa pa rin Siya sa Kanyang puso! Napagtatanto ba ito ng tao? Kahit pa nakikita ito ng mga tao, hindi nila ito nauunawaan. Alam ng ilang tao na sa kasalukuyan, ang Diyos ay ordinaryo at normal ang katawang-laman, pero alam mo ba kung ano ang gawaing ginagawa ng ordinaryo at normal na katawang-laman na ito sa kasalukuyan? Hindi mo alam. Ang nakikita lang ng mga mata mo ay ang panlabas, hindi mo nakikita ang panloob na diwa. Kaya naman, kahit mukhang ilang taon nang opisyal na gumawa ang nagkatawang-tao, ang totoo ay hindi pa kailanman nakapagpahinga ang Diyos nang kahit isang saglit; bagama’t may mga pagkakataon na hindi Siya nagsasalita o kumikibo, at hindi gumagawa nang malawakan, hindi tumitigil ang Kanyang gawain, at patuloy pa rin Siyang nagdurusa bilang kapalit ng tao. Kapag sinusubukang sukatin kung nagkatawang-tao ba ang Diyos, at kung Siya ba ang Cristo o hindi, tinitingnan ng ilang tao kung nagsasalita ba ang Diyos: Kung hindi Siya nagsasalita sa loob ng dalawa o tatlong taon, hindi Siya ang Diyos, kaya naman mabilis silang umaalis at tumitigil sa paniniwala sa Diyos. Ang gayong mga tao ay may ugaling “naghihintay muna para malaman” sa kanilang pananampalataya sa Diyos, at wala silang pagkakilala sa Diyos. Maaaring sa kasalukuyan ay may mga taong “naghihintay muna para malaman,” at nang makitang hindi nagsalita ang Diyos sa loob ng matagal na panahon, iniisip nila sa kanilang mga puso na, “Umalis na ba’t umakyat na sa langit ang Espiritu ng Diyos?” Mali bang mag-isip nang ganoon? Huwag basta-basta manghusga. Kung mayroon kang mga kuru-kuro o alinlangan, manalangin sa Diyos, hanapin ang katotohanan, magbasa pa ng salita ng Diyos, at malulutas ang lahat ng problemang ito. Huwag pikit-matang husgahan ang mga bagay-bagay na “baka ito, o marahil iyon”—ang mga salita mong ito na “baka” at “marahil” ay mga maling kaisipan, at mga opinyon ito ng mga diyablo at ni Satanas! Hindi tumitigil ang gawain ng Diyos kahit isang saglit. Hindi Siya nagpapahinga, lagi Siyang gumagawa, at laging nagseserbisyo para sa sangkatauhan!

Dapat maunawaan ang diwa ni Cristo sa lahat ng aspeto. Paano mo malalaman ang diwa ni Cristo? Ang susi ay na dapat mong malaman ang lahat ng gawaing ginawa ng katawang-lamang ito. Kung naniniwala ka lang na ang Espiritu ang kumikilos nang gayon, at hindi ang laman, na kinokontrol lang ng Espiritu ang laman, kung gayon ay mali ito! Bakit sinasabing ang pagdurusa, ang mapako sa krus, ang lupigin ang buong sangkatauhan, at danasin ang paghihirap ng tao ay gawaing ginawa ni Cristo? Dahil naging tao ang Diyos at gumagawa sa gitna ng mga tao. Magkasabay na gumagawa ang Espiritu at ang laman; hindi ito gaya ng iniisip ng mga tao, kung saan hindi nagsasalita ang laman at pinipilit Siya ng Espiritu na magsalita—hindi ganoon ang nangyayari. Sa halip, may malaking kalayaan: Magkapareho ang ginagawa ng Espiritu at ng laman; kapag nakikita ng laman na malapit nang matapos ang isang bagay, nakikita rin ito ng Espiritu sa ganoong paraan. Magkasabay Silang gumagawa. Kaya, mali ring sabihin na namamayani ang pisikal na katawan. Ano ang magiging kahulugan ng “namamayani ang pisikal na katawan”? May konteksto para dito: Sa sandaling maging tao ang Diyos, lahat ng nakikita ng mga tao ay isang kilos ng katawan, at iniisip nila na namamayani ang katawan habang nasa katawang-tao. Ano’t anuman, magkasabay na gumagawa ang Espiritu at ang laman; hindi kailanman mangyayari na pinupuwersa ng Espiritu ang laman na magsalita, pero ayaw ng laman, o na ninanais ng laman na magsalita pero hindi ipinagkakaloob ng Espiritu ang mga salita. Hindi iyon kailanman mangyayari. Kung pinaniniwalaan ito ng mga tao, kung gayon ay mali sila—at katawa-tawa. Ang Espiritu at ang laman ay iisa. Nagkakatawang-laman ang Espiritu, kaya paanong nangyari na ninanais ng Espiritu na magsalita pero hindi nagsasalita ang laman? O kaya’y ninanais ng laman na magsalita ngunit hindi ipinagkakaloob ng Espiritu ang mga salita? Hindi mangyayari ang ganoong bagay. Ang pagkakatawang-tao ng Diyos ay ang pagiging laman ng Espiritu. Kapag gumagawa ang laman, makapagsasalita Siya anumang oras o saanmang lugar, na ibang-iba kapag gumagawa ang Banal na Espiritu sa isang tao. Tanging ang Banal na Espiritu na nagkatawang-laman ang pagkakatawang-tao, at walang kuwestiyon sa paglisan ng Banal na Espiritu. Kapag gumagawa ang Banal na Espiritu sa mga tao, may pagpili at konteksto na sangkot dito. Kung hindi hahangarin ng mga tao ang katotohanan, kung sarili nilang landas ang tatahakin nila, iiwan sila ng Banal na Espiritu, at mararamdaman nila ito. Laging may mga pagkabaluktot sa pagkaunawa ng mga tao. Iniisip nila na dahil narating na ng gawain ng Diyos ang yugtong ito, wala na Siyang mga salita, at na hindi na Niya magawang magsalita kahit gustuhin man Niya. Ganito nga ba ang nangyayari? Kaya ng Diyos na magsalita anumang oras, hindi kailanman nagkaroon ng anumang lamat sa pagitan ng Espiritu at ng katawan. Kahit ano pang gawain o aspeto ng katotohanan ang ipinapahayag, kahit sa anong panig mo pa ito tingnan, ito ang pagiging laman ng Espiritu, naging tao ang Diyos, ibig sabihin, ang lahat ng pasakit na dinaranas ng laman ay siya ring personal na pagdanas ng Espiritu ng pasakit ng tao. Talagang hindi dapat pag-usapan nang magkahiwalay ang katawan at ang Espiritu. Ang katotohanan ukol sa pagkakatawang-tao ang pinakamalalim sa lahat, at kinakailangan ng mga tao na magkaroon ng sampu o dalawampung taong karanasan, o maging ng buong buhay nila, bago nila ito tunay na maunawaan.

Tagsibol, 1997


Sa Pananampalataya sa Diyos, Pinakamahalagang Bagay ang Pagkakamit ng Katotohanan

May ilang tao na ilang taon nang nananampalataya sa Diyos pero kumakapit pa rin sa mga kasiyahan ng pagkain, pananamit, at iba pang kasiyahan ng laman. Matutugunan ba ng mga bagay na ito ang mga pangangailangan ng puso ng tao? Ni hindi nga malinaw sa ilang tao na maraming taon nang nananampalataya sa Diyos kung ano ang pinakakinakailangan ng mga tao. May ilang taong nakakikita sa Akin na nagbibigay ng isang bagay sa isang tao at nagsisimulang magmaktol, sinasabing, “Paanong inaalagaan sila ng Diyos at hindi ako? Wala pa akong ganito.” Ang totoo, hindi ka naman nagugutom, at hindi ka nagkukulang sa damit. Nagpapakasakim ka lang; hindi ka marunong makuntento, at mahilig kang makipagkompitensiya para sa mga bagay-bagay. Hindi Ko obligasyon ang pag-aalaga sa inyo. Kailangan mong umasal nang may mga prinsipyo. Huwag na huwag kang makipag-away tungkol sa iyong mga interes o tungkol sa mga kapakinabangan. Ang mga bagay na ito ay panlabas lahat; hindi pamalit ang mga ito para sa pagtatamo mo ng katotohanan at ng buhay. Kahit gaano pa kaayos ang pananamit mo sa panlabas, hungkag pa rin ang puso mo kung hindi mo natamo ang katotohanan. Nauunawaan ng mga tao ang mga bagay na ito kapag sa salita lamang, pero hindi nila napipigilan ang kanilang sarili kapag nahaharap na talaga sila sa mga iyon. Hindi nila matukoy kung ano talaga ang mga iyon. Maraming tao sa mundong ito na may kayamanan at kapangyarihan, at ano ang uri ng buhay ng mga taong ito? Ito ay pawang pagkain, pag-inom, at paglilibang sa kanilang sarili; pagkain nang marangya sa araw-araw; pag-estima ng mga bisita at paghahandog ng mga regalo; at pagkilos nang walang-ingat. Ganito ang kanilang pamumuhay. Mayroon ba silang mga buhay ng tao? Wala. Ang pinagtutuunan nila ng pansin sa buong maghapon ay paglamon nang walang-kapararakan, pagsusuot ng mga kilalang tatak, pagpapasikat saanman sila pumunta, at paghahari-harian. Ano ang gayong mga tao? Sila ay sa mga diyablo at kay Satanas; mga halimaw sila. Kapag nagsawa na ang ilang mayayamang tao sa kanilang mga kasiyahan, nawawalan na sila ng interes na mabuhay at nagpapatiwakal na sila. Maaaring nanawa na sila sa mga kasiyahan ng pagkain, pananamit, at mga libangan, pero bakit sila nagpapatiwakal? Mula rito ay makikita ng isang tao na ang kasikatan at pakinabang, katayuan, kayamanan, pagkain, pananamit, at mga kasiyahan ay hindi talaga ang tunay na kailangan ng mga tao. Hindi ninyo dapat hangarin ang mga bagay na iyon. Kung hihintayin muna ninyong lumala kayo hanggang sa puntong hindi na kayo maliligtas bago kayo magbago, magiging huli na ang lahat! Kapag nakikita ng isang matalinong tao na nabibigo ang isa pang tao, direkta siyang nakakukuha ng karanasan mula rito, nang hindi niya kinakailangang maranasan ito mismo. Ang isang mangmang na tao, sa kabilang banda, ay maaaring makaranas ng sunud-sunod na kabiguan at hindi pa rin makakuha ng mga aral mula sa mga iyon. Kailangan siyang mapungusan bago siya magsimulang magkaroon ng kaunting kamalayan, subalit sa sandaling iyon, huli na ang lahat. Ang mga tao na masyadong mangmang ay hindi nakapagkakamit ng katotohanan. Tanging ang matatalinong tao na nakararanas ng gawain ng Diyos ang nakapagtatamo ng katotohanan. Ang katunayan ay kailangan ng buong sangkatauhan ang katotohanan, at maliligtas lang sila sa pamamagitan ng paghahangad sa katotohanan. Isa ka man sa hinirang na mga tao ng Diyos o isang walang pananampalataya, kailangan mo ang panustos ng katotohanan, at kailangan mo ang pagliligtas ng Diyos. May ilang taong wala talagang pagkatao at hindi tumatanggap ng katotohanan kahit kaunti—ang gayong mga tao ay mga halimaw. Maaaring dumadalo sila sa mga pagtitipon, ngunit ang hinahangad nila sa kanilang mga puso ay mga makasalanang kasiyahan, ang mga kasiyahan ng pagkain, pananamit, at mga libangan, at puno sila ng mga bagay na ito. Hindi talaga nila hinahanap ang katotohanan, at puno ang kanilang mga puso ng mga ateistikong pananaw, at mga ideya tungkol sa teorya ng ebolusyon. Hindi ka nila naririnig kahit paano ka pa magbahagi sa kanila ng katotohanan, at kahit na alam nilang mabuting bagay ang pananampalataya sa Diyos at nakapagpupursigi sila sa kanilang pananampalataya, hindi nila nagagawang tumahak sa landas ng paghahangad sa katotohanan. Iyon ang dahilan kung bakit ang mga tao na walang pagmamahal sa katotohanan ay hindi ang mga tao na inorden ng Diyos para sa Kanyang pagliligtas.

Maraming tao ang kasalukuyang may litong-litong pananampalataya sa Diyos. Hindi nila alam kung ano ang dapat matamo sa pananampalataya sa Diyos; hindi nila nauunawaan kung para saan ang pananampalataya sa Diyos—wala silang ideya. Wala silang kaalam-alam kung para saan dapat mabuhay ang tao, kung batay saan siya dapat mabuhay, o kung paano mabuhay sa makabuluhan at makahulugang paraan. Kung sa puso mo ay hindi ka nakatitiyak kung bakit dapat kang manampalataya sa Diyos, walang kabuluhan o kahulugan ang pag-uusig at pasakit na dinaranas mo para sa iyong pananampalataya sa Diyos. Ano ba mismo ang layong matamo ng mga tao sa pamamagitan ng kanilang pananampalataya sa Diyos? Kung ang pananampalataya mo ay hindi para magtamo ng katotohanan at buhay, hindi ba’t mapupuno ka ng pagsisisi kapag natapos na ang gawain ng Diyos at napagpasyahan na ang mga kalalabasan ng mga tao? Noong una kang magpasyang sumunod sa Diyos, isa lamang ba iyong udyok ng sandali, o pinag-isipan mo bang mabuti ang usapin ng pananampalataya sa Diyos at inalam iyon bago ka nagpasya? Para saan ka ba talaga nabubuhay? Ano ang iyong direksyon sa buhay, at anu-ano ang mga layon mo? Taglay mo ba ang determinasyong sumunod sa Diyos hanggang sa dulo at makamtan ang katotohanan sa huli? Masisiguro mo bang hindi ka susuko sa kalagitnaan? Matapat mo bang nagagampanan ang tungkulin mo kahit ano pang mga sitwasyon ang mangyari o ano pang mga kapighatian, pagsubok, paghihirap, o problema ang iyong kaharapin? May ilang tao na ni hindi nga nagtataglay ng kaunting pananalig o determinasyong ito na hangarin ang katotohanan. Kung gayon ay hindi magiging madali ang pagkamit sa katotohanan. Kapag hindi interesado ang mga tao sa katotohanan, hindi nila nagagampanan nang bukal sa loob ang kanilang tungkulin at hindi nila naigugugol nang taos-puso ang kanilang sarili para sa Diyos. Paano makasusunod sa Diyos hanggang sa huli ang mga taong tulad niyon? Kung tatanungin mo sila, “Bakit ka nananampalataya sa Diyos? Ano ang gusto mong makuha sa pananampalataya sa Diyos? Ano ang landas na dapat mong tahakin?” hindi nila alam at hindi nila ito masasagot. Pinatutunayan nitong hindi sila sumusunod sa Diyos para magtamo ng katotohanan at buhay, bagkus ay naghahanap sila ng pagkakataong magtamo ng mga pagpapala. Paano magagampanan ng ganitong tao ang kanyang tungkulin nang taos-puso? Habang mas nauunawaan ito ng mga taong tunay na nagmamahal sa katotohanan, lalo silang nagiging masigasig sa pagganap sa kanilang tungkulin. Ang mga tao na hindi nakauunawa sa katotohanan ay madalas na nagiging negatibo kapag ginagampanan ang kanilang tungkulin. Kung hindi nila kayang tanggapin ang katotohanan, uurong sila. Naiiba ang mga tao na naghahangad sa katotohanan: Habang mas ginagampanan nila ang kanilang tungkulin, lalo nilang nauunawaan ang katotohanan, at habang nagagawa nila ito, naaalis ang kanilang katiwalian. Habang mas nauunawaan ng isang tao ang katotohanan, lalo niyang nararamdamang mas malaki pa ang natatamo niya sa pagsunod sa Diyos, at nadarama niyang lalong nagliliwanag ang landas ng pagsunod sa Diyos habang mas matagal niya itong sinusundan. Ang mga taong ito ang nakapagkamit ng katotohanan. Kung tunay na nauunawaan ng mga tao ang katotohanan, magkakaroon sila ng kumpiyansa sa pagsunod sa Diyos at mananatiling tapat hanggang sa huli.

Kapag nahaharap ang ilang tao sa karamdaman at nanganganib ang kanilang mga buhay, hinihiling nila sa Diyos na iligtas sila, at sa sandaling malagpasan na nila ito, nauunawaan nila ang kaunti sa katotohanan. Pero hindi kinakailangang maranasan ng lahat ang pagtawag sa Diyos sa isang buhay-o-kamatayang sitwasyon. Tingnan mo na lang ang mga karanasan ng ilang tao at pakinggan mo ang kanilang pagbabahagi at mga damdamin, at mapakikinabangan mo ito. Kahit na hindi ka pa mismo nagkakaroon ng karanasan, mauunawaan mo ang ilan dito mula sa mga karanasan ng iba. May ilang tao na, kapag nalalapit sila sa kamatayan, pakiramdam nila ay hindi malaki ang kanilang ipinagbago, na kaunti lang ang alam nila tungkol sa Diyos, at na limitado lang ang kanilang nagawa at naigugol para sa Diyos. Pakiramdam nila ay hindi nila hinangad ang katotohanan sa mga taon ng pananalig nila sa Diyos, na kaunting-kaunti ang kanilang natamo at napakalaki ng pagkakautang nila sa Diyos. Kung magkataon ngang mamamatay sila, hindi sila mamamatay nang maluwag sa kanilang loob, dahil hindi na sila magkakaroon ng pagkakataong magsisi. Nang maharap si Job sa mga pagsubok, napuno ng mga sugat ang kanyang katawan; hindi siya naunawaan ng kanyang asawa at tinuya siya, at hindi siya naunawaan ng kanyang mga kaibigan at hinusgahan at kinondena pa nga siya, sa paniniwalang tiyak na may nagawa siyang masama at sinalungat niya ang Diyos na si Jehova. Kinausap nila si Job, sinasabing, “Paano mo ba sinalungat ang Diyos na si Jehova? Sige na at aminin mo na ang iyong mga kasalanan. Matuwid ang Diyos na si Jehova.” Ngunit malinaw ito sa puso ni Job at hindi niya nadamang nakagawa siya ng anumang masama. Gayumpaman, masakit para sa kanya na maharap sa gayong pagsubok! Hinangad niya ang kamatayan kaysa sa buhay sa kanyang pagdurusa; sa labis niyang pagdurusa ay inakala niyang sa kamatayan na lang siya makakatakas dito, na kamatayan na ang magiging katapusan nito, gayumpaman, nagawa pa rin niyang purihin ang Diyos sa kanyang puso. Hindi ito isang bagay na maisasakatuparan ng isang pangkaraniwang tao. Karamihan sa mga tao ay hindi nagpupuri sa Diyos kapag sila ay nahihirapan. Humihiling lamang sila sa Kanya, nagsasabing, “Diyos ko, bigyan Mo ako ng isa pang hininga. Bilisan Mo at pagalingin Mo na ulit ako! Gagawin ko ang anumang gusto Mong ipagawa sa akin kapag magaling na ako.” Sinisimulan nilang subukang makipagtawaran. Paano mo dapat danasin ang karamdaman kapag dumarating ito? Dapat kang lumapit sa Diyos at manalangin, hanapin at arukin ang layunin ng Diyos; dapat mong suriin ang iyong sarili para malaman kung ano ang nagawa mong salungat sa katotohanan, at kung anong mga tiwaling disposisyon sa iyo ang hindi pa nalulutas. Hindi malulutas ang iyong mga tiwaling disposisyon nang hindi ka sumasailalim sa pagdurusa. Sa pamamagitan lamang ng pagkapanday sa pagdurusa maaaring hindi maging mapagpalayaw ang mga tao, at magagawang mamuhay sa harap ng Diyos sa lahat ng oras. Kapag nagdurusa ang isang tao, palagi siyang nagdarasal. Hindi niya naiisip na tumuon sa pagkain, pananamit, at iba pang mga kasiyahan; palagi siyang nagdarasal sa kanyang puso, sinusuri ang kanyang sarili para malaman kung may mali siyang nagawa kamakailan o kung sumalungat ba siya sa katotohanan sa ilang paraan. Karaniwan, kapag humaharap ka sa isang malubhang karamdaman o kakaibang sakit na nagdudulot sa iyo ng matinding pagdurusa, hindi ito nagkakataon lang. Ang layunin ng Diyos ay kapwa nasa iyong karamdaman at sa iyong magandang kalusugan. Sa pangkalahatan, kapag gumagawa ang Banal na Espiritu at maayos ang katawan mo, kaya mong hanapin ang Diyos, pero tumitigil ka sa paghahanap sa Diyos kapag nagkakasakit at nagdurusa ka, ni hindi mo rin alam kung paano Siya hanapin. Nabubuhay ka sa karamdaman, palaging pinag-iisipan kung ano ang gamutan na mas mabilis na makapagpapagaling sa iyo. Naiinggit ka sa mga taong walang sakit sa ganitong mga pagkakataon, at gusto mong mawala ang iyong karamdaman sa lalong madaling panahon. Mga negatibo at lumalabang emosyon ang mga ito. Minsan, kapag nagkakasakit ang mga tao, iniisip nila, “Idinulot ko ba ang karamdamang ito sa pamamagitan ng sarili kong kamangmangan, o narito ba ang layunin ng Diyos?” Hindi talaga ito malinaw sa kanila. Sa katunayan, normal naman ang ilang karamdaman, tulad ng pagkaginaw o pag-init sa loob ng katawan, o trangkaso. Kapag pinahihirapan ka ng isang matinding karamdaman na biglaang nagpapabagsak sa iyo, na nagpapamukhang mas masahol ang buhay kaysa kamatayan, ang gayong karamdaman ay hindi nagkakataon lang: Ito ay dahil sa mga pamamatnugot at pagsasaayos ng Diyos. Nagdarasal ka ba sa Diyos at naghahanap mula sa Kanya kapag nahaharap ka sa karamdaman at pagdurusa? Paano gumagawa ang Banal na Espiritu para gabayan ka at akayin ka? Binibigyang-liwanag at tinatanglawan ka lang ba Niya? Hindi lang iyon ang Kanyang pamamaraan; susubukin at pipinuhin ka rin Niya. Paano sinusubok ng Diyos ang mga tao? Hindi ba’t sinusubok Niya ang mga tao sa pamamagitan ng pagdudulot ng pagdurusa sa kanila? Kalakip ng pagdurusa ang mga pagsubok. Kung hindi dahil sa mga pagsubok, paano magdurusa ang mga tao? At kung walang pagdurusa ng mga pagsubok, paano magbabago ang mga tao? Kalakip ng pagdurusa ang mga pagsubok—kung kaya ng mga taong magpasakop sa Diyos, gagawa ang Banal na Espiritu. Minsan, binibigyan ng Diyos ang mga tao ng kaunting pagdurusa; kung hindi, hindi nila malalaman ang posisyon nila sa sansinukob, at magiging lubhang mapagmataas. Ang problema ng mga tiwaling disposisyon ay hindi malulutas sa pamamagitan lang ng pakikipagbahaginan ng ibang tao sa katotohanan; kailangan mo ring tanggapin ang katotohanan bago ito ganap na malutas. Maaaring tukuyin ng iba ang mga isyu mo, at maaaring alam mo mismo ang mga ito, pero hindi mo kayang baguhin ang mga ito. Gaano ka man umasa sa iyong determinasyon para pigilan ang iyong sarili, kahit pa sampalin mo ang sarili mong mukha, paluin ang iyong sarili sa ulo, iuntog ang iyong sarili sa pader, at saktan ang iyong sariling laman—wala sa mga ito ang makakalutas sa mga isyu mo. Dahil may mga satanikong disposisyon sa loob mo na patuloy na nagpapahirap at gumugulo sa iyo, nagbibigay sa iyo ng lahat ng uri ng mga kaisipan at ideya, mabubunyag ang mga tiwali mong disposisyon. Kung hindi mo mismo hahanapin ang katotohanan at lulutasin ang mga ito, dapat kang pinuhin sa pamamagitan ng mga sakit. Ang ilan sa inyo ay labis na nagdurusa sa pagpipinong ito kaya hindi na ninyo ito makayanan, at nagsisimula kayong manalangin at maghanap. Kapag wala kang karamdaman, masyado kang mapagpalayaw at labis na mapagmataas. Kapag nagkakasakit ka, umaamo ka—kaya mo pa rin bang maging labis na mapagmataas sa oras na iyon? Kapag halos wala kang sapat na lakas para magsalita, makapagsesermon ka pa rin ba sa iba o makapagmamataas? Sa mga pagkakataong tulad niyon, hindi ka humihingi ng mga bagay-bagay; hinihiling mo lang na mawala ang iyong pagdurusa, na hindi iniisip ang anumang pagkain, damit, o kasiyahan. Karamihan sa inyo ay hindi pa iyon nararamdaman, pero mauunawaan ninyo iyon kapag naramdaman na ninyo. Sa ngayon ay may ilang taong nakikipaglaban para sa katayuan, para sa mga kasiyahan ng laman, at para sa mga sarili nilang interes. Ang lahat ng ito ay dahil masyado silang komportable, masyadong kaunti ang kanilang pagdurusa, at hinahamak nila ang sarili nila. Pagpipino sa pamamagitan ng paghihirap ang naghihintay sa mga taong ito!

Kung minsan, maghahanda ang Diyos ng ilang sitwasyon para sa iyo, pinupungusan ka sa pamamagitan ng mga tao sa paligid mo at pinagdurusa ka, nagtuturo sa iyo ng mga aral at nagbibigay-daan sa iyo na maunawaan ang katotohanan at makita kung ano talaga ang mga bagay-bagay. Ginagawa na ng Diyos ang gawaing ito ngayon, sa paglalakip ng pagdurusa sa iyong laman para matuto ka ng aral, malutas ang iyong tiwaling disposisyon at matupad ang iyong tungkulin nang maayos. Madalas sabihin ni Pablo na mayroong tinik sa kanyang laman. Ano ang tinik na ito? Isa itong karamdaman, at hindi niya ito natakasan. Alam na alam niya kung ano ang karamdamang ito, na nakapuntirya ito sa kanyang disposisyon at kalikasan. Kung hindi nanatili sa kanya ang tinik na ito, kung hindi siya sinundan ng karamdamang ito, maaaring, sa anumang lugar at sandali, magtatag siya ng sarili niyang kaharian, ngunit sa karamdamang ito ay hindi siya nagkaroon ng lakas para doon. Samakatwid, kalimitan, ang karamdaman ay isang uri ng “pananggalang na payong” para sa mga tao. Kung wala kang karamdaman, bagkus ay nag-uumapaw sa sigla, malamang na makagawa ka ng kung anong uri ng kasamaan at makapagdulot ng kung anong uri ng problema. Madaling mawala ang katwiran ng mga tao kapag sila ay lubhang mapagmataas at mapagpalayaw. Pagsisisihan nila kapag nakagawa sila ng kasamaan, pero sa sandaling iyon ay hindi na nila matutulungan ang kanilang sarili. Iyon ang dahilan kung bakit ang pagkakaroon ng kaunting karamdaman ay isang mabuting bagay, isang proteksyon para sa mga tao. Maaaring malutas mo ang lahat ng problema ng ibang tao at maaayos mo ang lahat ng problema sa sarili mong pag-iisip, pero wala kang magagawa kapag hindi ka pa gumagaling sa isang karamdaman. Ang pagkakasakit ay talagang wala sa iyong kontrol. Kung magkakasakit ka at imposible itong magamot, iyon ang pagdurusang dapat mong tiisin. Huwag mong subukang alisin ito; kailangan mo munang magpasakop, magdasal sa Diyos, at hanapin ang mga hinahangad ng Diyos. Sabihin mo: “O Diyos, alam kong ako ay tiwali at masama ang aking kalikasan. Kaya kong gumawa ng mga bagay na mapaghimagsik at lumalaban sa Iyo, mga bagay na nakasasakit at nagdudulot sa Iyo ng pasakit. Napakagandang ibinigay Mo sa akin ang karamdamang ito. Dapat akong magpasakop. Pakiusap, bigyang-liwanag Mo ako, pahintulutan akong maunawaan kung ano ang layunin Mo, at kung ano ang gusto Mong baguhin at gawing perpekto sa akin. Hiling ko lang na patnubayan Mo ako, para maunawaan ko ang katotohanan at matahak ko ang tamang landas ng buhay.” Kailangan mong maghanap at magdasal. Hindi ka puwedeng maguluhan, sa paniniwalang walang anuman ang pagkakasakit, na hindi maaaring ito ang disiplinang iyong natatanggap dahil sa pagsalungat sa Diyos. Huwag kang padalos-dalos sa paghusga. Kung isa ka talagang taong nasa puso ang Diyos, anuman ang iyong makaharap, huwag mong hayaang makalagpas ito sa iyo. Dapat kang magdasal at maghanap, arukin mo ang paghahangad ng Diyos sa bawat bagay, at matutong magpasakop sa Diyos. Kapag nakikita ng Diyos na kaya mong magpasakop at na mayroon kang pusong nagpapasakop sa Diyos, iibsan Niya ang iyong pagdurusa. Nilalayong makamit ng Diyos ang gayong mga epekto sa pamamagitan ng pagdurusa at pagpipino.

Sa buong kasaysayan, ang mga debotong Kristiyano, alagad, apostol, at propeta ay binato hanggang sa mamatay, kinaladkad ng mga kabayo hanggang sa mamatay, pinagputol-putol, pinakuluan sa mantika, ipinako sa krus…. Namatay sila sa lahat ng uri ng paraan. Ang ibig Kong sabihin dito, huwag mong asahang magiging komportable ka kapag sumunod ka sa Diyos. Huwag mo itong hilingin; huwag kang magkaroon ng labis-labis na kahilingan para dito. Bakit ba sinasabi Kong mali para sa mga tao na humiling sa Diyos? Ito ay dahil ang anumang maliit na kahilingan ay katumbas ng isang labis-labis na kahilingan, at hindi ka dapat magkaroon ng mga ganito. Huwag kang humiling ng mga bagay-bagay, na nagsasabing, “O Diyos, binibihisan Mo ako nang maayos, dahil may dahilan ako para magsuot ng magagandang bagay. O Diyos, ginagawa ko na ang tungkulin ko ngayon, kaya may maganda akong dahilan para hilingin sa Iyong pagpalain at bigyan Mo ako ng mabuting kalusugan.” Kung isang araw ay magkakasakit ka, magiging negatibo ka ba? Titigil ka na ba sa pananampalataya sa Diyos? Gagampanan mo pa rin ba ang tungkulin mo kung hindi ka malusog? Hindi ba’t ang pagganap naman sa tungkulin mo ang dapat na ginagawa mo? Isa itong bokasyong ipinadala ng langit, isang responsabilidad na hindi mabibitiwan. Dapat mong gampanan ang iyong tungkulin, kahit na walang ibang gumagawa niyon. Ito ang determinasyon na kailangang taglay mo. Maraming tao ang nag-iisip na, “Kung kailangan ko pa ring magdusa kapag nananampalataya ako sa Diyos, para saan pa ako sumusunod sa Kanya? Sumusunod ako sa Diyos para magtamasa ng Kanyang mga pagpapala. Kung walang mga pagpapalang tatamasahin, hindi ako susunod sa Kanya!” Hindi ba’t isa itong maling paraan ng pagtingin dito? Nakita na ninyong lahat, sa inyong karanasan sa lahat ng mga taon na ito, na para sa mga taong tunay na naghahangad sa katotohanan, walang makikitang malinaw na mga pagpapala sa kanila na gaya ng iniisip ng mga tao. Ang pagiging masiyahin at walang-iniintindi sa araw-araw, pagkakaroon ng maayos na pananamit, maayos na pag-usad ng lahat ng bagay, at pag-unlad sa mundo—hindi ganito ang mga bagay-bagay para sa kahit kanino. Nagdaraan silang lahat sa buhay araw-araw, humaharap sa sunud-sunod na balakid. Ang ilang tao ay nakararanas ng diskriminasyon at pang-aapi sa mga trabaho nila sa ibang lugar; ang ilang tao ay laging sinusundan ng karamdaman; ang iba pa ay hindi matagumpay sa negosyo, at inaabandona sila ng mga walang pananampalatayang miyembro ng kanilang pamilya. May mga tagumpay at kabiguan sa buhay; kailanman ay hindi ito malaya sa paghihirap. Habang mas hinahangad ng isang tao ang katotohanan, lalo siyang nagdurusa, samantalang ang mga taong hindi talaga naghahangad sa katotohanan ay namumuhay nang komportable. Wala silang mga karamdaman o problema; ang lahat ay maayos na umuusad para sa kanila, at kinaiinggitan sila ng iba. Subalit wala silang ni katiting na buhay pagpasok, at nabubuhay sila na parang mga walang pananampalataya. Hindi maiiwasan ng mga taong taimtim na sumusunod sa Diyos na dumanas ng pag-uusig at kapighatian. At ano ang pinatutunayan kapag dumaranas ka ng pag-uusig at kapighatian? Na hindi ka iniwanan ng Diyos, na hindi ka tinalikuran ng Diyos, na lagi kang hawak at hindi binibitiwan ng Diyos. Kung bumitiw nga Siya, at nahulog ka sa bitag ni Satanas, hindi ba’t manganganib ka? Kung araw-araw kang mamumuhay sa kasalanan nang naghahangad ng kasikatan at pakinabang, nagpapakasasa sa mga kasiyahan, at nalulugmok sa pag-inom, pagsusugal, at kahalayan, tatalikuran ka ng Diyos. Hindi ka na Niya papansinin, at tiyak na matitiwalag ka. Maaari mong makamit ang makamundong kayamanan at katayuan, pero ang totoo, nawala na sa iyo ang pinakamahalagang bagay sa lahat—ang katotohanan, na buhay na walang-hanggan—at ni hindi mo ito alam!

Sinasabi ng ilang tao, “Bakit ba palagi akong dinidisiplina ng Diyos? Bakit napakalusog ng ibang tao samantalang palagi akong may sakit? Bakit ba lagi akong nagdurusa? Bakit napakahirap ng aking pamilya? Bakit hindi kami yumayaman? Bakit kailanman ay hindi ako makapagsuot ng magagandang damit? Bakit nakapagsusuot ang ibang tao ng magagandang damit?” Huwag kang mainggit kung gaano karami ang biyaya at mga pagpapala ng Diyos ang tinatamasa ng ibang tao. Maaaring ito ay dahil maliit ang mga tayog nila at nauunawaan ng Diyos ang mga kahinaan nila, kaya pinagkakalooban Niya sila ng kaunting biyaya para tamasahin nila, hinahayaan silang maranasan ito nang paunti-unti, para dahan-dahan nilang maunawaan ang Kanyang mga gawa. Para sa iyo, napakahigpit ng mga hinihingi ng Diyos. Ang iyong buhay, gaya ng nakikita ng tao, ay hindi talaga masaya, at palagi kang nagdurusa, subalit nakaunawa ka na ng maraming katotohanan, at dapat mong pasalamatan at papurihan nang labis ang Diyos. Ito ang taong nakaaalam sa mga gawa ng Diyos. Basta’t nauunawaan ng isang tao ang katotohanan, iyon ang pinakamalaking pagpapala ng Diyos, anuman ang kanyang pinagdurusahan. Ang madalas na madisiplina ng Diyos at ang madalas na maharap sa mga pagsubok, sa gayon ay madalas kang natututo ng mga aral at nakauunawa ng mga katotohanan—nangangahulugan itong sinusundan ka ng pagmamahal ng Diyos. Kung palagi kang bulagsak at hindi ka pa nadidisiplina, at hindi ka disiplinado, kahit gaano pa katagal magpatuloy ang iyong pagiging bulagsak, nang walang sinumang nagpupungos sa iyo o nakapapansin sa iyo, tapos ka na. Nangangahulugan itong tinalikuran ka na ng Diyos. May ilang tao na hindi gumaganap ng tungkulin at hindi umaako ng mga responsabilidad. Nabubuhay sila nang maalwan at walang inaalala, nang napakaginhawa. Hindi nila kayang matuto ng anumang aral, at wala silang natatamo. Ito ba ang kaligayahan? Ano kaya ang matatamo nila mula sa sarili nilang kagustuhang maging bulagsak, mula sa paghahangad nila sa kalayaan at sa mga kasiyahan ng kanilang laman? Nagdurusa at nagpapakapagod ka sa pagganap sa iyong tungkulin, at nagmamalasakit ang lahat sa iyo; kung minsan ay pinupungusan ka nila. Ipinakikita nitong minamahal at pinananagutan ka ng Diyos. Sa maraming bagay, kailangan mong maghanap, at kailangan mong mas magdasal sa Diyos. Pagkatapos ay mauunawaan mo ang Kanyang mga layunin. Anumang tungkulin ang iyong ginagampanan, sa anumang sitwasyon ay hindi ka dapat maging suwail, o bulagsak, o pabasta-basta, o mapagmatigas sa mga maling pamamaraan mo. Magmadali ka at hanapin mo ang katotohanan kapag may problema ka. Ang magawang tuparin nang maayos ang iyong tungkulin at mabigyang-lugod ang Diyos ang pinakamahalaga, at likas nang magtatamasa ang iyong puso ng kapayapaan at kasiyahan. Kung masyado kang sutil o bulagsak, at hindi ka tumatanggap ng disiplina, at medyo matigas din ang ulo mo, malalagay ka sa panganib. Sa sandaling matiwalag ka na, hindi ka na magkakaroon ng mga pagkakataon, at magiging huli na ang lahat para sa pagsisisi. May ilang taong palaging nagdarasal kapag una silang nagkakasakit, pero sa kalaunan, kapag nakikita nilang hindi sila napagagaling ng kanilang mga panalangin, nalulugmok sila sa kanilang karamdaman, palaging nagrereklamo, at nagsasabi sa kanilang mga puso, “Walang anumang mabuting naidulot sa akin ang pananampalataya sa Diyos. May sakit ako, at ayaw akong pagalingin ng Diyos!” Hindi ito tunay na pananalig. Wala talagang pagpapasakop dito, at ang nagiging resulta nito ay kanilang kamatayan, sa sandaling matapos na sila sa pagrereklamo. Ito ang pagbawi ng Diyos sa kanilang laman at pagpapadala sa kanila sa impiyerno; ito na ang katapusan ng lahat para sa kanila. Wala na silang pagkakataong magtamo ng kaligtasan sa buhay na ito, at kailangan nang mapunta sa impiyerno ang kanilang kaluluwa. Ito ang huling yugto sa gawain ng Diyos ng pagliligtas sa sangkatauhan, at kung matitiwalag ang isang tao, hinding-hindi na siya magkakaroon ng isa pang pagkakataon! Kung mamamatay ka habang ginagawa ng Diyos ang Kanyang gawain ng pagliligtas, ang kamatayang ito ay isang kaparusahan, hindi isang pangkaraniwang kamatayan. Ang mga taong namamatay bilang kaparusahan ay wala nang pagkakataong maligtas. Hindi ba’t patuloy na pinarurusahan si Pablo sa Hades? Dalawang libong taon na ang nakalilipas, at naroon pa rin siya, pinarurusahan! Mas masahol pa kung alam mong mali ang ginagawa mo, at mas malala pa ang magiging kaparusahan!

Sinasabi ng ilang tao, “Dati na akong may sakit, lagi akong nagdurusa at nasasaktan. Dati pa man ay may ilan nang nangyayari sa akin, pero kailanman ay hindi ko nadama ang gawain ng Banal na Espiritu.” Tama ito. Kadalasan ay ganito gumawa ang Banal na Espiritu—hindi mo ito mararamdaman. Ito ang pagpipino. Kung minsan ay bibigyang-liwanag at pahihintulutan ka ng Banal na Espiritu na maunawaan ang ilang katotohanan sa pamamagitan ng pagbabahagi. Kung minsan ay hahayaan ka Niyang mapagtanto ang isang bagay sa pamamagitan ng iyong kapaligiran, at susubukin ka Niya, huhubugin ka, at sasanayin ka sa kapaligirang iyon, na pinalalago ka—ganito gumawa ang Banal na Espiritu. Wala kayong kaalaman nang magdaan kayo sa mga bagay-bagay noon dahil hindi ninyo pinagtuunan ang paghahanap sa katotohanan sa inyong puso. Kapag hindi nauunawaan ng isang tao ang katotohanan, hindi niya nakikita kung ano talaga ang anumang bagay at palaging baluktot ang kanyang pag-unawa. Katulad lang ito ng kapag nagkakasakit ang isang tao at naniniwalang ito ang pagdidisiplina sa kanya ng Diyos, gayong sa katunayan, ang ilang karamdaman ay gawa ng tao, dulot ng kawalan ng pagkaunawa sa mga panuntunan sa pamumuhay. Kapag kumakain ka nang walang-pagpipigil at hindi mo nauunawaan ang malusog na pamumuhay, nagkakasakit ka sa lahat ng uri ng paraan. Subalit sinasabi mong pagdidisiplina ito ng Diyos, gayong sa katunayan, nangyari ito dahil sa sarili mong kamangmangan. Pero gayumpaman, tao man ang sanhi ng isang karamdaman o ipinagkaloob ito ng Banal na Espiritu, isa itong espesyal na kabutihang mula sa Diyos; layon nitong matuto ka ng aral, at kailangan mong magpasalamat sa Diyos at hindi magreklamo. Ang bawat pagrereklamo mo ay nag-iiwan ng mantsa, at isa iyong kasalanang hindi mabubura! Kapag nagrereklamo ka, gaano katagal ang aabutin para mabago mo ang iyong kalagayan? Kung medyo negatibo ka, maaari kang gumaling pagkalipas ng isang buwan. Kapag nagrereklamo ka at nagpapahayag ng ilang negatibong emosyon, maaaring hindi ka gumaling kahit pagkalipas ng isang taon, at hindi gagawa sa iyo ang Banal na Espiritu. Magiging kahindik-hindik para sa iyo kung palagi kang magrereklamo, at lalo ka pang mahihirapang magtamo ng gawain ng Banal na Espiritu. Kailangang labis na magsikap sa pagdarasal ang isang tao para maitama ang kanyang pag-iisip at matanggap ang ilan sa gawain ng Banal na Espiritu. Hindi madaling bagay ang lubos na mabago ang isang pag-iisip. Magagawa lang ito sa pamamagitan ng paghahanap sa katotohanan at pagtatamo ng kaliwanagan at pagtanglaw ng Banal na Espiritu. Sa katunayan ay may mga pagkakataon sa sarili ninyong karanasan kung kailan natatamo ninyo ang gawain ng Banal na Espiritu. Karamihan sa mga ito ay kapag nahaharap kayo sa pag-uusig at kapighatian o pagkakasakit at pasakit. Saka lang kayo taimtim na nagdarasal sa Diyos, humihiling sa Kanyang pagalingin kayo, na bigyan kayo ng pananalig at lakas. Ito lang isang bagay na ito ang pinagdarasal ninyo. Maaaring gusto ninyong mas magdasal pa at hanapin ang layunin ng Diyos, pero hindi ninyo alam kung ano ang sasabihin. Gusto ninyong makipagbahaginan sa Diyos ng ilang salitang mula sa inyong puso, pero wala kayong masabi. Masyadong maliit ang tayog ninyo. Minsan, lilikha ang Diyos ng mga suliranin para sa iyo gamit ang mga tao sa paligid mo. Sa mga pagkakataong iyon, wala kang magagawa kundi ang bumalik sa harapan ng Diyos at simulang magnilay-nilay, “Ano ba mismo ang nagawa kong mali? Pakiusap, O Diyos, bigyang-liwanag at pahintulutan Mo akong maunawaan ito. Kung hindi ako bibigyang-liwanag ng Diyos, magpapatuloy lang ako sa pagdarasal. Kung nakapagdasal na ako at hindi ko pa rin ito naunawaan, patuloy akong maghahanap tungkol sa bagay na ito, at maghahanap ako kasama ang isang taong nakauunawa sa katotohanan.” Ito ang ibig sabihin ng pagiging responsable para sa iyong sarili. May ilang taong kailanman ay hindi naghahanap sa katotohanan kapag may mga nangyayari sa kanila. Nakauunawa sila ng ilang salita at doktrina at inaakala na nilang nauunawaan nila ang katotohanan. Nililinlang nila ang kanilang sarili, at kahangalan iyon. Sila ang mga pinakahangal at pinakamangmang na tao, at ang tanging posibleng resulta nito ay mapipinsala at masisira nila ang kanilang sarili, nang hindi talaga nagtatamo ng anumang katotohanan.

Karaniwan ay hindi kayo masyadong nagdarasal, hindi ba? Kapag hindi masyadong nagdarasal ang mga tao, hindi sila masyadong naghahanap, at kung hindi sila masyadong naghahanap, nahihirapan silang maunawaan ang katotohanan, at wala silang pagpapasakop. Kung wala kang saloobin ng paghahanap, paano ka magkakaroon ng pagpapasakop? Paano mo mauunawaan ang mga gawa ng Diyos? Ni hindi mo nga alam kung paano gumagawa sa iyo ang Diyos, ni kung kanino ka dapat magpasakop o kung kaninong mga salita ang dapat mong pakinggan. Imposible ang pagpapasakop para sa iyo. Ang pagpapasakop ay hindi isang malabong bagay. Nangangailangan ito ng isang layunin at isang paglalaanan. Kung ni hindi mo alam kung bakit ipinapahayag ng Diyos ang katotohanan o kung ano ang Kanyang ginagawa, paano ka magiging mapagpasakop? Nagiging hungkag na salita ang pagpapasakop kapag sinasabi mo ito. Kapag may nangyayari sa iyo, paano ka dapat magdasal, at paano ka dapat maghanap sa pamamagitan ng pagsasabi ng laman ng iyong puso? Ano ang dapat mong hanapin? Kailangang maging malinaw sa iyo ang mga bagay na ito bago ka magkaroon ng tunay na panalangin. Huwag mong gayahin ang sinasabi ng ibang tao kapag nagdarasal ka, lalong huwag mong gayahin ang mga salita ni Jesus na, “Gawin nawa ang Iyong kalooban.” Huwag mong pikit-matang kopyahin ang mga salitang ito. Ang nasa loob mo ay walang iba kundi kaliwanagan at pagtanglaw, at hindi nito matutumbasan ang pagtutupad sa kalooban ng Diyos. Kapag minsan ay napupungusan ka o nagtitiis ka ng kaunting pagdurusa, huwag mong sabihing ginagawa kang perpekto ng Diyos o na kalooban Niya ito. Maling sabihin ito, at hindi ka dapat magdasal nang ganito. Nasa maling katayuan ka, at hindi gagawa sa iyo ang Banal na Espiritu. May ilang taong ginagaya ang panalangin ni Jesus, nagsasabing, “Gayon man hindi ayon sa pagnanais ko, kundi ang ayon sa kalooban Mo.” Nararapat bang ilagay ang iyong sarili sa pantay na katayuan sa Diyos? Si Cristo, mula sa perspektiba ng laman, ay binigkas ang panalanging iyon sa Espiritu sa langit. Nasa magkapantay na katayuan Sila, magkapareho ng katayuan. Iisang Diyos Sila, magkaiba lamang sa perspektiba. Nagdasal si Cristo nang ganoon; kung magdarasal din nang ganoon ang mga tao, ipinapakita nitong wala silang katwiran, at hindi kataka-takang hindi talaga sila binibigyang-liwanag ng Banal na Espiritu! Ang mga salitang iyon na binibigkas mo ay mga salita ng panggagaya, hindi mga salitang binibigkas nang mula sa puso. Ganap na hungkag at hindi praktikal ang mga iyon, na nagpapakitang masyadong maliit ang tayog mo para maunawaan ang mga salita o hinihingi ng Diyos. Paano ka bibigyang-liwanag ng Banal na Espiritu? Masyadong lito ang mga tao! Kung ni hindi nila ito matukoy, kailanman ay hindi nila mauunawaan ang katotohanan. Huwag kang basta-bastang manggagaya ng iba kapag nagdarasal ka. Kailangan mong magkaroon ng sariling mga pag-iisip at pananaw. Kung mayroon kang hindi maunawaan, kailangan mong hanapin ang katotohanan. Kailangan mong pag-isipan nang madalas kung paano magdasal kapag may iba’t ibang uri ng bagay na nangyayari sa iyo, at kung makahanap ka ng daan pasulong, kailangan mo ring akayin ang iyong mga kapatid na magdasal nang ganoon. Dito nalulugod ang Diyos. Kailangang matutuhan ng lahat kung paano lumapit sa Diyos. Huwag mong subukang pikit-matang harapin ang lahat ng bagay nang mag-isa, at huwag mong ibatay ang ginagawa mo sa iyong mga imahinasyon. Kung sa paggawa niyon, nakagagawa ka ng mga bagay na nagdudulot ng mga pagkagambala at kaguluhan at sumasalungat sa mga layunin ng Diyos, magdudulot iyon ng problema. Kung hihilingin sa iyong pamunuan ang isang iglesia at palagi kang nangangaral ng mga salita at doktrina, pero hindi ka nagbabahagi tungkol sa kung paano kumain at uminom ng mga salita ng Diyos o kung paano magdasal sa Diyos, naligaw ka na ng landas. Kung palagi kang nangangaral ng mga salita at doktrina at nagtuturo sa mga tao ng hungkag na mga panalangin, kung saan bumibigkas lang sila ng ilang salita mula sa Bibliya at mga salita ng doktrina, hindi magkakaroon ng mga resulta, kahit paano pa sila magdasal. Hindi uunlad ang buhay nila, hindi magiging normal ang relasyon nila sa Diyos, at nangangahulugan itong maililigaw mo rin sila. Anong uri ba ng panalangin ang nagkakamit ng mga resulta? Ito ang bukas-pusong pakikipagbahaginan sa Diyos. Higit sa lahat, kailangang magdasal ang isang tao sa Diyos at maghanap sa katotohanan alinsunod sa Kanyang mga salita at Kanyang mga hinihingi. Hinihingi nito sa isang tao na maging buong puso’t isip. Mahihirapan ang mga taong hindi buong puso’t isip na makamit ito. Anong uri ng mga tao ang binibigyang-liwanag ng Banal na Espiritu? Ang mga taong matalas at pino ang pag-iisip. Kapag binibigyan sila ng Banal na Espiritu ng pagkaramdam o binibigyang-liwanag sila, nararamdaman nilang gawain ito ng Banal na Espiritu, na ang Diyos ang gumagawa nito. O kung minsan, kapag binibigyang-liwanag o sinasaway sila ng Banal na Espiritu, agad nila itong nahahalata at nirerendahan ang kanilang sarili. Ang mga ito ang uri ng taong binibigyang-liwanag ng Banal na Espiritu. Kung ang isang tao ay pabaya at walang espirituwal na pang-unawa, hindi niya mapagtatantong may ipinararamdam sa kanya ang Banal na Espiritu. Hindi niya iniintindi ang gawain ng Banal na Espiritu. Maaari siyang bigyang-liwanag ng Banal na Espiritu nang tatlo o apat na beses, gayumpaman, hindi niya ito tinatanggap, kaya hindi na gagawa sa kanya ang Banal na Espiritu. Bakit ba patuloy na sumasampalataya ang ilang tao, pero hindi nila naaabot ang Diyos o nararamdaman ang paggawa ng Banal na Espiritu, at madilim ang kalooban nila, at sila ay nasisiraan ng loob, at walang lakas? Wala talaga silang kaliwanagan ng Banal na Espiritu. Paano sila magkakaroon ng anumang lakas, gamit ang mga walang-buhay na bagay at doktrinang iyon? Hindi magtatagal ang isang tao sa kasiglahan lang; kailangang maunawaan ng isang tao ang katotohanan para magkaroon ng lakas. Samakatwid, sa pananampalataya sa Diyos, kailangang maging pino ang pag-iisip ng isang tao, at kailangan niyang tumuon sa pagbabasa ng mga salita ng Diyos, sa pagkilala sa kanyang sarili, at sa pag-unawa at pagsasagawa sa katotohanan. Saka lang niya matatamo ang gawain at pangunguna ng Banal na Espiritu. May ilang tao na may kakayahan lang na umarok sa katotohanan, pero kailanman ay hindi pa nila naobserbahan o naranasan ang gawain ng Banal na Espiritu. Sa hinaharap, kailangan ninyong pagtuunan ng pansin ang pinakapinong pakiramdam at ang pinakapinong liwanag. Sa tuwing may mangyayari sa inyo, dapat ninyo itong tingnan at tratuhin alinsunod sa katotohanan. Sa ganitong paraan ka unti-unting mapupunta sa tamang landas ng pananampalataya sa Diyos. Kung titingnan mo ang lahat ng bagay gamit ang iyong makalamang pagtingin; kung susuriin mo ang lahat ng bagay gamit ang doktrina, lohika, at mga patakaran; at kung susuriin at haharapin mo ang lahat ng bagay batay sa pag-iisip ng tao, hindi iyon paghahanap sa katotohanan, at hindi mo makakayang magpasakop sa Diyos. Kahit gaano karaming taon ka nang nanampalataya sa Diyos, mapupunta ka sa labas ng mga salita ng Diyos, magiging tagalabas ka, at hindi mo mauunawaan ang katotohanan. Ngayon ay kailangan na ninyong unti-unting ituon ang inyong pansin sa direksyong ito at magsikap tungo sa katotohanan. Pagkalipas ng ilang taon ng karanasan, lalago nang kaunti ang inyong tayog at mauunawaan ninyo ang ilan sa katotohanan. Huwag mong isiping hindi problema ang mahuli sa pananalig sa Diyos, na makapapasok ka rin sa katotohanang realidad kapag nakapasok ang iba, o na hindi ka kailanman mapag-iiwanan. Hindi ka dapat ganito mag-isip. Kung ganito ka mag-isip, tiyak na mapag-iiwanan ka. Kung huli ka nang sumampalataya sa Diyos, dapat ay lalo ka pang magmadali. Kailangan mong gawin ang lahat ng makakaya mo para makahabol, saka mo lang masasabayan ang mga yapak ng gawain ng Diyos at mapipigilan ang iyong sariling mapag-iwanan at matiwalag.

Anuman ang mangyari sa iyo, kailangan mong tingnan ang mga bagay-bagay nang ayon sa mga salita ng Diyos at harapin ang mga iyon mula sa perspektiba ng katotohanan. Madaling makita ang mga problema sa ganitong paraan, at sa pamamagitan ng pagtingin sa mga bagay ayon sa mga salita ng Diyos, madali mong makikita ang tunay na diwa ng mga bagay-bagay. May ilang tao na palaging tumitingin sa mga bagay batay sa pagkatuto. Palagi nilang pinag-aaralan at sinusuri ang mga bagay gamit ang kanilang mga utak o tinitingnan at tinatrato ang mga bagay gamit ang kanilang pananaw ng laman. Samakatwid ay hindi nila nakikilatis ang totoong diwa ng mga problema at palagi silang nalilihis ng landas. Maaari itong magpatuloy sa loob ng ilang dekada—maaari silang mamatay nang hindi nakikita nang malinaw ang mga bagay-bagay. Halimbawa, kung minsan ay nahaharap ka sa isang karamdaman at iniisip mong isa lang itong pangkaraniwang karamdaman na may mga obhetibong kadahilanan, na hindi ito pagdisiplina ng Diyos at hindi problema, gayong sa katunayan, may malaking problema rito. Kung pino ang iyong pag-iisip sa bagay na ito at kaya mong magdasal sa Diyos at hanapin ang katotohanan, kung gayon ay minsan, kapag may ipinararating na kahulugan sa iyo ang Banal na Espiritu, mapagtatanto mo ang ilang pagkukulang sa iyong sarili o mga problema sa iyong disposisyon. Binibigyan ka ng Diyos ng karamdaman para huhubog sa iyo, para pagdusahin ka, para pabalikin ka sa espiritu para sa masusing pagsusuri at pag-iisip, nakikita kung tungkol saan mismo ang karamdamang ito. Kapag bumalik ka sa kaibuturan ng espiritu para suriin ang iyong sarili, mahahanap mo ang ugat ng problema at magkakaroon ka ng kaunting kaalaman tungkol sa sarili mong katiwalian. Kung walang kaunting pagdurusa, palagi mong iisiping dakila ka, at mabibigo kang matuklasan ang katiwaliang ito. Pagkatapos ay hindi mo mauunawaan ang katotohanang kailangan mo. Naranasan na ba ninyo ito? Ginagawa ng Banal na Espiritu ang lahat sa isang napapanahong paraan, ang lahat ay alinsunod sa kung ano ang kailangan ng mga tao at alinsunod sa lahat ng kasalukuyan nilang tayog at kalagayan. Sinabi na noon ng Diyos na gumagawa Siya sa partikular na tamang oras, sumusulong nang walang anumang pagkaantala, at tinutustusan Niya ang mga tao sa tamang panahon at sa tamang sukat. Nakita mo ito sa iyong mga aktuwal na karanasan. Sa tuwing mahaharap ka sa isang bagay, agad kang inaantig at binibigyang-liwanag ng Banal na Espiritu, pero hindi ka nakikipagtulungan nang maayos. Masyado kang manhid. Minsan ay nararamdaman mo kung ano ang nangyayari at pinababayaan mo na iyong ganoon, nang hindi ito sinusubukang maunawaan nang mas malalim. Kuntento ka na sa pagkaunawang batay sa pakiramdam lamang, at sa gayon, inaakala mong nauunawaan mo ito, pero hindi ka talaga humantong sa isang tunay na pagkaunawa. Kailangang maitaas ang iyong kaalamang batay sa pakiramdam sa isang makatwirang pagkaunawa bago ka magkaroon ng daan pasulong. Kung aantigin kang muli ng Banal na Espiritu at babalewalain mo pa rin ito at hindi mo gustong isulat ito sa iyong talaan, mabilis mo itong malilimutan. Hindi mo matatamo ang liwanag na ito, ang praktikal na bagay na ito, at sayang na sayang ito. Isinusulat ng masisipag na tao ang mga bagay-bagay sa kanilang mga talaan at natutuwa sila kapag kalaunan ay muli nilang tinitingnan ang mga talaan nila. Nakapagtatamo sila ng kaunting liwanag sa pundasyong ito. Hindi mararamdaman ng isang taong pabaya at walang espirituwal na pagkaunawa ang liwanag na ito—ni hindi niya alam kung ano ang liwanag. Kumikislap ang liwanag na ito sa loob niya at nawawala na, at kung palagi siyang ganito, hindi gagawa sa kanya ang Banal na Espiritu. Sa paghahangad ng katotohanan, kailangang maging sensitibo at pino ang iyong pag-iisip; hindi ka dapat maging tamad. Kailangan mo ring makipagtulungan agad. Kapag nagkaroon ka ng perseptwal na pagkaunawa, dapat mo itong sunggaban, magmadali kang pag-isipan ito, at magdasal ka sa Diyos. Paano ka dapat magdasal? Ituon mo ang iyong panalangin sa kaliwanagang iyong natamo. Minsan ay parang mga sarili mong kaisipan ito, at ayos lang iyon. Basta’t nakararamdam ka ng kasiyahan at kalinawan, dapat kang magdasal at maghanap. Ang pinakamahalaga sa lahat ay matukoy ang bagong liwanag na ito at makuha ito nang tama. Kung napakaayos na lumalabas ang mga salita habang nagdarasal ka, at palagay ang pakiramdam mo, muli kang nabibigyang-liwanag, at natatanglawan ang iyong isipan, dapat mong isulat ang bagong liwanag na ito. Ito ay dahil kung minsan, nakaaalala ka kapag nasa mabuti kang kalagayan, pero nakalilimot ka kapag nasa masama kang kalagayan. Nakapagsusulat ang mga tao ng ilang pahina kapag nagsusulat sila ng artikulo, pero hindi sila makapagsulat ng ni isang salita pagdating sa patotoong batay sa karanasan o sa kanilang kaalaman sa Diyos. Kulang pa rin sila sa realidad. Pinagtutuunan ng pansin ng mga taong nagmamahal sa katotohanan ang kaliwanagan at pagtanglaw ng Banal na Espiritu. Hindi pinahahalagahan ng mga taong hindi nagmamahal sa katotohanan ang kaliwanagan ng Banal na Espiritu, na nagpapakitang hindi nila nalalaman kung ano ang importante, kung ano ang pangalawa, kung ano ang napakahalaga, o kung ano ang dapat na natatamo nila. Dahil dito, nawawala sa kanila ang kaliwanagan ng Banal na Espiritu. Pinakamainam na magdala ka ng maliit na kuwaderno, nang sa gayon, sa tuwing bibigyang-liwanag ka ng Banal na Espiritu at magtatamo ka ng bagong liwanag, agad mo itong masusunggaban at maisusulat. Gumagawa ang Banal na Espiritu sa anumang oras at sa anumang lugar. Anumang sitwasyon ang kinalalagyan ng isang tao, basta’t pinag-iisipan niya ang mga salita ng Diyos at kaya niyang hanapin ang katotohanan, binibigyang-liwanag siya ng Banal na Espiritu. Kahit na kapag abala ka sa trabaho at pagod na pagod ka, bibigyang-liwanag ka ng Banal na Espiritu kung maghahanap at magdarasal ka. Binibigyang-liwanag ka ng Banal na Espiritu kapag nagbabasa ka ng mga salita ng Diyos o nagbabahagi tungkol sa katotohanan. Binibigyang-liwanag ka Niya kapag pinag-iisipan mo ang mga salita ng Diyos at pinagninilayan mo ang iyong sarili. Kapag binibigyang-liwanag ka ng Banal na Espiritu, isulat mo ito at magpatuloy kang pag-isipan ito, at malilinawan ang puso mo. Kapag tunay mong naunawaan ang katotohanan, ganap kang makalalaya. Kapag naranasan mo nang ganito ang gawain ng Diyos, lalago nang lalago ang aanihin mo. Ang totoo, marami sa kaliwanagan ng Banal na Espiritu ang nasisira ninyo. Para kayong mga aksayado, napalalagpas ang lahat ng gawain ng Banal na Espiritu sa inyo, nawawalan ng napakaraming pagkakataong magawang perpekto ng Diyos! Marami nang nagawa ang Banal na Espiritu, subalit nabibigo kang sunggaban ito. Masasabi mo ba talagang hindi mabuti sa iyo ang Diyos? Ang totoo ay hindi sa hindi ka pinakitaan ng Diyos ng sapat na kabutihan—kundi hindi mo ito natamo.

May padron ang gawain ng Banal na Espiritu, at kailangang makabuo ng mga konklusyon tungkol dito. Kung pagsisikapan ng isang tao ang pagbuo ng mga konklusyon, magkakaroon siya ng konklusyon sa maraming bagay. Tiyak na mayroong matatamo. Halimbawa na lang, ang panalangin. May mga pagkakataong makapagtatamo ka ng maraming kaliwanagan mula sa panalangin, pero kung hindi ka nagbibigay-pansin, hindi ka magkakaroon ng kabatiran. Bagaman maaaring lumabas ang ilang salita ng kaliwanagan mula sa iyong bibig, hindi mo ito mapapansin kung hindi mo bibigyang-pansin. Malalaman mo lang na naging maganda ang panalangin mo, gayong sa katunayan may mga salita sa iyong panalangin na binigyang-liwanag at tinanglawan ng Banal na Espiritu. Ang lahat ng ito ay pawang bagong liwanag, pero hinayaan mo lang ang mga itong makalagpas. Pinakanakakatulong ang gawain ng Banal na Espiritu sa mga tao sa pamamagitan ng pagbibigay-liwanag at pagtatanglaw sa kanila, na nagbibigay-daan sa kanilang maunawaan ang katotohanan at ang mga layunin ng Diyos, para magawa nila ang mga bagay ayon sa mga hinihingi ng Diyos, at hindi sila malihis sa tamang landas. Ano ang layunin ng gawain ng Banal na Espiritu ng pagbibigay-liwanag sa mga tao? Minsan, ang papel nito ay ang ituro ang daan; minsan, nagsisilbi itong paalala, para magkaroon ka ng kaunting katwiran; minsan, tinatanglawan ka nito at tinutulungan kang maunawaan ang katotohanan, at binibigyan ka ng landas para sa pagsasagawa. Kapag nalihis ka sa sarili mong landas, sinusuportahan ka Niya at tinutulungan ka na parang isang saklay, inaakay ka sa tamang landas at ginagabayan ka. Anuman ang liwanag at kaalamang ginagamit ng Banal na Espiritu para bigyang-liwanag ang mga tao, na puwedeng magpaiba-iba dahil sa mga personal na konteksto ng buhay ng mga tao, hindi talaga ito sumasalungat o tumataliwas sa katotohanan. Kung magdaranas ang lahat sa paraang may tunay na paghahanap at pagdarasal, at tunay na pagpapasakop, nang patuloy na gumagawa ang Banal na Espiritu para bigyang-liwanag at gabayan sila, at kung matalas at pino ang kanilang pag-iisip, at nakapagsasagawa sila at nakapapasok sa mga bagay na binibigyang-liwanag ng Banal na Espiritu, napakabilis na lalago ang kanilang tayog. Susunggaban na nila ang oportunidad. Ang isang katangian ng gawain ng Banal na Espiritu ay ang pagiging napakabilis nito. Tapos ito sa isang iglap, hindi katulad ng gawain ng masasamang espiritu na palaging inuudyukan at pinipilit ang mga tao na gumawa ng mga bagay-bagay nang sa gayon ay hindi sila makakilos sa anumang iba pang paraan. Kung minsan, gumagawa ang Banal na Espiritu sa pagbibigay sa mga tao ng isang pakiramdam kapag nasa bingit sila ng panganib, kaya hindi sila napapakali at sobra silang nababalisa. Nangyayari ito sa ilalim ng mga espesyal na sitwasyon. Karaniwan, sa tuwing lalapit ang mga tao sa Diyos, at hinahanap ang katotohanan, o kapag nagbabasa sila ng mga salita ng Diyos, binibigyan sila ng Banal na Espiritu ng pakiramdam, o ng isang pinong kaisipan o ideya. O, maaari Siyang magparating sa iyo ng isang pahayag o mensahe. Para bang mayroong tinig, pero para din itong walang tinig; para itong isang paalala, at mauunawaan mo ang ibig sabihin nito. Kung magpapatuloy ka para gamitin ang kahulugang iyong naunawaan at ipapahayag ito gamit ang mga angkop na salita, mayroon kang matatamo, at mapapabuti din nito ang iba. Kung palaging ganito ang nararanasan ng mga tao, unti-unti nilang mauunawaan ang maraming katotohanan. Kung palaging nasa tabi ng mga tao ang gawain ng Banal na Espiritu, at palaging may bagong liwanag na umaakay sa kanila, tiyak na kailanman ay hindi sila lilihis sa tunay na daan. Kahit na walang sinumang nagbabahagi sa iyo, at walang sinumang gumagabay sa iyo, at wala kang mga pagsasaayos ng gawain, kung maglalakad ka sa direksyong itinuturo ng Banal na Espiritu sa iyo, tiyak na hindi ka maliligaw. Nakita ni Pedro ang Panginoong Jesus matapos Siyang muling mabuhay at umakyat sa langit, pero iilang beses lang. Hindi niya nakita ang Panginoong Jesus nang madalas, gaya ng iniisip ng mga tao, o nakita ang Panginoon kung kailan niya naisin, ni nakita ang Panginoon sa tuwing nagdarasal siya tungkol sa anumang bagay na hindi niya nauunawaan. Hindi ito ganito. Ganoon ba kadaling makita ang Diyos? Hindi agad-agad na nagpapakita ang Diyos sa mga tao. Kadalasan, ipinaunawa ng Diyos ang mga bagay-bagay kay Pedro sa pamamagitan ng gawain ng Banal na Espiritu. Bakit hindi ninyo magawa ang kaya ni Pedro? Ano ang pinatutunayan nito, pagkatapos maisaalang-alang ang lahat? Pinatutunayan nitong kulang ang inyong kakayahan, na wala kayong kapangyarihan ng pag-unawa, at na hindi ninyo kayang maunawaan ang mga bagay-bagay sa pamamagitan ng pag-iisip. Anuman ang inyong harapin, kailangan ay lagi ninyo itong isaalang-alang ayon sa katotohanan sa mga salita ng Diyos. Kung palaging namumuhay ang mga tao sa sarili nilang mga kaisipan at utak kapag may mga nangyayari sa kanila, at hinaharap nila ang mga bagay na iyon gamit ang mga pamamaraan ng tao, wala silang matatamo. Ano ang naisip ni Pedro nang may nangyari sa kanya? Isinaalang-alang at pinag-isipan niya ito ayon sa mga salita ng Panginoong Jesus, at sa gayon ay natukoy niya ang mga layunin ng Diyos. At kalaunan, nang umakyat na ang Panginoong Jesus sa langit, bakit natutukoy pa rin ni Pedro ang mga layunin ng Diyos? Nagawa niya iyon sa pamamagitan ng kaliwanagan ng Banal na Espiritu. Kung hindi niya napakiramdaman ang kaliwanagan ng Banal na Espiritu, at hindi nagpakita sa kanya ang Panginoong Jesus pagkatapos ng muling pagkabuhay at pag-akyat sa langit ng Panginoon, paano niya magagawang unawain ang mga layunin ng Diyos? Hindi gumagawa ang Diyos na nasa katawang-tao gaya ng iniisip ng mga tao, na personal at walang humpay Niyang ginagabayan ang mga tao araw-araw para gawin silang perpekto. Hindi ito ganoon. Naroon din ang pakikipagtulungan ng gawain ng Banal na Espiritu. Sa katunayan, ang karamihan noon ay ang pakikipagtulungan ng gawain ng Banal na Espiritu. Ang laman ang gumagawa ng gawain ng pamumuno, at kapag natapos na ang gawaing iyon, binibigyang-liwanag ng Banal na Espiritu ang mga tao para maunawaan nila ang natitirang maliliit na problema. Kung hindi ito masusunggaban ng mga tao at maliit na bahagi lang ang matatamo nila, hindi sila makapagtatamo ng karagdagang mga detalye—at kung hindi nila matatamo ang mga iyon, hindi sila magbabago, at hindi sila uunlad.

Hindi madali para doon sa mga hindi nakaranas ng gawain o kaliwanagan ng Banal na Espiritu na maunawaan ang mga bagay na iyon. Ang katunayan, may padron ang gawain at kaliwanagan ng Banal na Espiritu. Sa tuwing nababanggit ang gawain at kaliwanagan ng Banal na Espiritu, palaging mali ang nagiging pagkaunawa ng mga tao, iniisip nilang kailangan nilang magdusa nang matindi at magbayad ng malaking halaga bago nila matamo ang gawain ng Banal na Espiritu. Hindi ba’t isa itong kuru-kuro ng tao? Dahil tamad ang mga tao at masyadong magaspang ang kanilang puso, karaniwan ay hindi nila kailanman pinagtutuunan ang mga damdamin sa kanilang mga espiritu, at kapag may kaunting liwanag at kaliwanagan doon, ipinagwawalang-bahala nila ito. Kung buong araw kang nabubuhay sa iyong mga gampanin, pinanghahawakan ang mga salita at doktrina at mga patakaran, nabubuhay sa laman at sa romantikong pagmamahal, hindi ka mabibigyang-liwanag at magagabayan ng Banal na Espiritu. Imposible Niyang gawin ito. Kailangan mong mas magdasal, hanapin ang gawain ng Banal na Espiritu, hanapin kung paano tatanggapin ang gawain ng Banal na Espiritu at huwag itong hayaang makalagpas. Magdasal ka sa Diyos: “O Diyos! Pakiusap, gumawa Ka sa akin, gawin Mo akong perpekto at baguhin Mo ako, pahintulutan Mo akong maunawaan ang Iyong mga layunin sa lahat ng bagay at magpasakop sa Iyong mga paghahangad. Ang dakila Mong pagmamahal at Iyong layunin ay nasa pagliligtas Mo sa akin. Bagaman mapaghimagsik at mapanlaban sa Iyo ang mga tao, bagaman may mapagkanulo silang kalikasan, nauunawaan ko na ngayon ang Iyong layunin sa pagliligtas sa mga tao, at nais kong makipagtulungan sa Iyo. Nawa ay bigyan Mo pa ako ng mas maraming sitwasyon, pagsubok, at paghihirap, na magbibigay-daan para makita ko ang Iyong kamay sa mga paghihirap na ito, at para makita ang Iyong mga gawa, nang sa gayon, maging isa akong tao na nakauunawa sa Iyong mga layunin at nakapagpapasakop sa mga ito. Huwag Mo akong hayaang maging bulagsak, bagkus ay maging isang tao na napakapraktikal.” Magdasal ka nang ganito, at gawin mo ito nang madalas; hilingin mong laging gumawa sa iyo ang Banal na Espiritu at akayin ka Niya. Kapag nakikita ng Banal na Espiritu na tinatahak mo ang tamang landas at inaasikaso mo ang dapat mong asikasuhin, bibigyan ka muna Niya ng ilang sitwasyon para subukin ka at ng isang mabigat na pagsubok para makita kung mapagtatagumpayan mo ito. Maaaring hindi ito makakayanan ng ilan. Sasabihin nila, “O Diyos, sobra-sobra naman ang sitwasyong ito—hindi ko ito kayang tiisin!” Pagkatapos ay mabibigo sila sa bagay na ito. Kung pakiramdam mo ay talagang sobra-sobra ang sitwasyong ito para sa iyo, magdasal ka sa Diyos nang ganito: “O Diyos, sobra-sobra naman ang sitwasyong ibinigay Mo sa akin. Hindi ko ito kayang tiisin, pero handa akong magsikap. Pakiusap, tustusan Mo ako ayon sa aking tayog at pahintulutan Mo akong maunawaan ang Iyong mga layunin, matindi man o magaan ang pagdurusang pinagdaraanan ko, nang hindi Ka ipinagkakanulo o nagrereklamo sa Iyo. Idulot Mong ganap akong makapagpasakop, sa gayon ay makapagbigay-lugod ito sa Iyo. Matindi man o magaan ang pagdurusang pinagdaraanan ko, basta’t mga paghahangad Mo ito, handa akong magpasakop sa mga ito, nang walang anumang reklamo. Hindi ko gustong sumalungat sa Iyong mga paghahangad, at gaano man katindi ang maging pagdurusa, hangga’t kaya ko itong tiisin, hinihiling kong ibigay Mo ito sa akin.” Kailangan mong magdasal nang buong-tiwala at buong-tapang. Huwag kang tumakbo palayo o maduwag. Kapag nakikita ng Banal na Espiritu na tinatahak mo ang tamang landas, na labis mong ginagawa kung ano ang dapat mong gawin, na nais mo talagang nasa puso mo ang Diyos, at na hinahangad mo ang katotohanan, maaaring bigyan ka Niya ng mabigat na sitwasyon at matinding lakas para mapagtagumpayan mo ito—at sa gayon ay magtatagumpay ka. Ang mapagtagumpayan mo ang isang napakabigat na sitwasyon ay higit pang mataas kaysa sa pagkaunawa lang sa ilang salita at doktrina. Isa itong usapin ng pagpapatotoo.

Sa pang-araw-araw na buhay, nakatatagpo ang mga tao ng lahat ng uri ng tao, pangyayari, at bagay, at kung wala sa kanila ang katotohanan at hindi nila pinagdarasal at hinahanap ito, mahihirapan silang iwaksi ang tukso. Halimbawa na lang, ang relasyon ng mga lalaki at babae. Hindi napaglalabanan ng ilang tao ang gayong mga tukso, at nadadapa sila sa sandaling maharap sila sa ganitong uri ng sitwasyon. Hindi ba’t ipinakikita nitong masyadong maliit ang kanilang tayog? Ganito kaawa-awa ang mga taong hindi nagtataglay ng katotohanan at hindi talaga sila nagpapatotoo. Ang ilang tao ay nahuhulog sa tukso kapag nahaharap sa mga sitwasyong may kaugnayan sa pera. Kapag nakakikita sila ng ibang taong may pera, nagrereklamo sila, “Bakit ang dami-dami nilang pera at napakahirap ko? Hindi ito patas!” Nagrereklamo sila kapag nangyayari ito sa kanila, at hindi nila matanggap ito mula sa Diyos o makapagpasakop sa Kanyang pamamatnugot at pagsasaayos. May ilang tao rin na palaging nakatuon sa katayuan, at kapag naharap sa ganitong uri ng tukso, hindi nila ito napagtatagumpayan. Halimbawa, gusto silang kuhanin ng isang walang pananampalataya para sa isang opisyal na posisyon, binibigyan sila ng maraming pakinabang, at hindi sila makapanindigan. Iniisip nila, “Dapat ko ba itong tanggapin?” Nagdarasal at nag-iisip sila, at pagkatapos: “Oo—kailangan ko itong tanggapin!” Nakapagpasya na sila, at wala nang saysay ang kanilang paghahanap. Malinaw na napagpasyahan na nilang tanggapin ang opisyal na posisyong ito at matamo ang mga benepisyo nito, pero gusto rin nilang bumalik at sumampalataya sa Diyos, sa takot na mawala ang mga pagpapala ng pananampalataya sa Diyos. Kaya nagdarasal sila sa Kanya: “Pakiusap, subukin Mo ako, O Diyos.” Ano pa bang natitira para subukin sa iyo? Napagpasyahan mo nang tanggapin ang opisyal mong posisyon. Hindi ka nanindigan sa bagay na ito, at nahulog ka na. Kailangan mo pa rin bang masubok? Hindi ka karapat-dapat sa pagsubok ng Diyos. Sa pagkaliit-liit na tayog mo ba ay kakayanin mo ito? May ilan pa ngang kasuklam-suklam na taong nakikipagkompetensiya para sa anumang pakinabang na kanilang nakikita. Nasa tabi lang nila ang Banal na Espiritu, pinanonood sila para makita kung ano ang mga pananaw na kanilang ipinapahayag at kung ano ang saloobin nila at sinisimulan silang subukin. Iniisip ng ilang tao, “Hindi ko ito gusto, kahit pa kabutihan ito ng Diyos sa akin. Mayroon na akong sapat, at labis-labis ang kabutihang ipinakikita ng Diyos sa akin. Hindi mahalaga sa akin ang makakain nang sagana at makapagdamit nang maayos, ang mahalaga lang sa akin ay ang paghahangad sa katotohanan at pagkakamit sa Diyos. Ang katotohanang natanggap ko ay ibinigay sa akin ng Diyos para sa wala. Hindi ako karapat-dapat sa mga bagay na ito.” Sinisiyasat ng Banal na Espiritu ang kanilang mga puso at lalo pa silang binibigyang-liwanag, nagbibigay-daan sa kanilang mas makaunawa, at lalong mapasigla, at ginagawang mas malinaw sa kanila ang katotohanan. Gayumpaman, ang mga kasuklam-suklam na taong iyon ay may nakikitang ipinamimigay na benepisyo at naiisip na, “Makikipaglaban ako para dito bago pa ito magawa ng sinuman. Kung ibibigay nila ito sa iba at hindi sa akin, pagagalitan ko sila nang matindi at pahihirapan sila. Ipakikita ko sa kanila kung ano ang kaya ko, at pagkatapos ay makikita natin kung kanino nila ito ibibigay sa susunod!” Nakikita ng Banal na Espiritu na ganitong uri sila at ibinubunyag sila. Nalalantad ang kapangitan nila, at ang ganitong uri ng tao ay dapat maparusahan. Kahit gaano katagal na silang sumasampalataya, wala itong magagawa para sa kanila. Wala silang matatamo! Sa maraming pagkakataon, kapag nagpapakita ang Banal na Espiritu ng kabutihan sa mga tao, natatamo nila ito kung kailan hindi nila ito inaasahan. Kung hindi ka pinakikitaan ng Diyos ng kabutihan, mangyayari din ang iyong kaparusahan kung kailan hindi mo ito inaasahan. Ganito kapanganib ang mga bagay-bagay para doon sa mga tao na hindi naghahangad sa katotohanan.

Kapag walang kabatiran ang mga tao sa mga bagay na nangyayari sa kanila at hindi nila alam ang angkop na bagay na gagawin, ano ang una nilang dapat gawin? Dapat muna silang magdasal; nauuna ang pagdarasal. Ano ang ipinapakita ng pagdarasal? Na ikaw ay deboto, na mayroon kang medyo may-takot-sa-Diyos na puso, at na alam mo kung paano hanapin ang Diyos, pinapatunayan na inuuna mo ang Diyos. Kapag nasa puso mo ang Diyos at may lugar Siya roon, at kapag nakakapagpasakop ka sa Diyos, isa ka nang debotong Kristiyano. Maraming matatandang mananampalatayang lumuluhod sa pagdarasal sa parehong oras araw-araw. Lumuluhod sila nang isa o dalawang oras sa bawat pagkakataon, pero kahit gaano karaming taon na silang lumuluhod nang ganito, hindi nito nalulutas ang marami sa mga problema nila sa kasalanan. Isantabi muna natin kung kapaki-pakinabang ba ang ganoong relihiyosong pagdarasal o hindi. Kahit papaano ay medyo deboto ang matatandang kapatid na ito. Mas mabuti pa sila kaysa sa mga kabataan sa puntong ito. Kung gusto mong mabuhay sa harapan ng Diyos at maranasan ang gawain ng Diyos, ang una mong dapat gawin kapag may nangyayari sa iyo ay ang magdasal. Ang pagdarasal ay hindi lang isang usapin ng wala sa isip na pagbigkas ng mga kabisadong kataga, at wala nang iba; wala kang mararating nang ganito. Kailangan mong magsanay sa pagdarasal nang gamit ang iyong puso. Maaaring nagdarasal ka nang ganito walo o sampung beses nang walang masyadong nakukuhang resulta, pero huwag kang panghinaan ng loob: Dapat kang magpatuloy sa pagsasanay. Magdasal ka muna kapag may nangyayari sa iyo. Magsabi ka muna sa Diyos at ipaubaya mo ito sa Kanya. Hayaan mong tulungan ka ng Diyos, hayaan mong gabayan ka Niya at ipakita Niya sa iyo ang daan. Patutunayan nito na mayroon kang may-takot-sa-Diyos na puso at na inuuna mo ang Diyos. Kapag may nangyayari sa iyo o nahaharap ka sa ilang paghihirap at nagiging negatibo at nagagalit ka, isa itong pagpapamalas na wala ang Diyos sa iyong puso at wala kang takot sa Diyos. Anumang paghihirap ang hinaharap mo sa tunay na buhay, dapat kang humarap sa Diyos. Ang una mong dapat gawin ay lumuhod sa pagdarasal. Ito ang pinakamahalagang bagay. Ipinapakita ng pagdarasal na may puwang ang Diyos sa puso mo. Kapag may problema ka, ipinapakita ng pagtingala sa Diyos at pagdarasal sa Kanya at paghahanap mula sa Kanya na mayroon kang medyo may-takot-sa-Diyos na puso; hindi mo ito gagawin kung wala sa puso mo ang Diyos. Sinasabi ng ilang tao, “Nagdasal na ako, pero hindi pa rin ako binigyang-liwanag ng Diyos!” Hindi ganoon ang pagtingin dito. Dapat mo munang tingnan kung tama ang layunin sa likod ng panalangin mo. Kung taimtim mong hinahanap ang katotohanan at madalas kang nagdarasal sa Diyos, malamang na magkakaroon ng partikular na bagay kung saan bibigyang-liwanag ka ng Diyos at bibigyang-daan kang makaunawa. Anu’t ano man, ipauunawa ito sa iyo ng Diyos. Kung hindi ka bibigyang-liwanag ng Diyos, hindi mo magagawang maunawaan ito nang ikaw lang. May ilang bagay na hindi maaabot ng kaisipan ng tao, may kapangyarihan ka man ng pang-unawa o wala at anuman ang iyong kakayahan. Kapag naunawaan mo na, galing ba iyon sa pag-iisip mo? Sa mga layunin ng Diyos at sa gawain ng Espiritu, kung hindi ka bibigyang-liwanag ng Banal na Espiritu, hindi ka makakahanap ng sinumang nakakaalam. Malalaman mo lang ito kapag ang Diyos Mismo ang magsasabi sa iyo kung ano ang ibig Niyang sabihin. Kaya, ang unang bagay na dapat mong gawin kapag may nangyayari sa iyo ay ang magdasal. Kapag nagdarasal ka, dapat mong ipahayag sa Diyos ang mga iniisip, pananaw, at saloobin mo, at hanapin mo ang katotohanan mula sa Kanya, nang may mentalidad ng pagpapasakop; ito ang dapat isagawa ng mga tao. Hindi ka magkakamit ng anumang resulta kung wala sa loob ang ginagawa mo, at kung ganoon ay hindi ka dapat magreklamo na hindi ka binigyang-liwanag ng Banal na Espiritu. Nakakita na Ako ng ilang tao na sumusunod lang sa mga relihiyosong seremonya at gumagawa ng mga relihiyosong aktibidad sa pananampalataya nila sa Diyos. Wala talagang puwang sa mga puso nila para sa Kanya; itinatatwa pa nga nila ang gawain ng Banal na Espiritu. Hindi sila nagdarasal o nagbabasa ng mga salita ng Diyos. Patuloy lang silang pumupunta sa pagtitipon at wala nang iba. Pananalig ba ito sa Diyos? Ipinagpapatuloy nila ang pananampalataya nila sa sarili nilang paraan, subalit walang Diyos sa pananampalataya nila. Wala ang Diyos sa mga puso nila, ayaw na nilang magdasal sa Diyos, at ayaw na nilang magbasa ng mga salita ng Diyos. Kung ganoon ay hindi ba’t naging mga walang pananampalataya na sila? May ilang partikular na lider at manggagawa na madalas nag-aasikaso ng mga pangkalahatang usapin. Hindi sila kailanman tumutuon sa buhay pagpasok sa halip ay itinuturing nilang pangunahing trabaho ang gawain ng pangkalahatang usapin. Naging mga tagapangasiwa na lang sila ng gawain at wala silang ni isang ginagawa sa mga pundamental na gawain ng mga lider at manggagawa. Dahil dito, pagkatapos sumampalataya sa Diyos nang dalawampu o tatlumpung taon, wala silang nasasabi tungkol sa karanasan nila sa buhay at wala silang tunay na pagkakilala sa Diyos. Kaya lang nilang magsabi ng ilang salita at doktrina. Sa ganoon ay hindi ba’t naging mga huwad na lider na sila? Ito ay dahil sa pananampalataya nila sa Diyos, hindi nila inaasikaso ang mga tamang tungkulin nila o hinahangad ang katotohanan. Ang pagdepende lang sa pagkaunawa ng isang tao sa ilang salita at doktrina ay walang anumang malulutas. Nagrereklamo sila laban sa Diyos sa sandaling subukin sila, masalanta ng sakuna, o magkasakit. Wala silang anumang tunay na pagkakilala sa kanilang sarili, at wala talaga silang patotoong batay sa karanasan. Ipinapakita nito na hindi nila hinangad ang katotohanan sa mga taon na sumampalataya sila sa Diyos, na nagpapakaabala lang sila sa mga panlabas na bagay, at dahil dito ay ipinahamak nila ang kanilang sarili. Kahit ilang taon pang sumampalataya ang mga tao sa Diyos, kahit papaano ay dapat silang makaunawa ng ilang katotohanan para masiguro nilang hindi sila madarapa, gagawa ng masama, o matitiwalag. Kahit papaano ay dapat silang masangkapan nang ganito. Ang ilang tao ay hindi buo ang atensyon kapag nakikinig sa mga sermon at hindi nila pinag-iisipan ang mga salita ng Diyos. Hindi nila hinahanap ang katotohanan kahit ano pa ang nangyayari sa kanila. Kontento na sila sa pag-unawa lang sa mga salita at doktrina, ipinagpapalagay na nakamit na nila ang katotohanan. Pagkatapos, kapag dumarating ang isang pagsubok, wala talaga silang kaalaman, at puno ang puso nila ng mga hinaing at reklamo na hindi nila pinangangahasang sabihin nang malakas, kahit na gusto nila. Hindi ba’t masyadong kaawa-awa ang ganoong mga tao? Maraming tao na palaging pabasta-basta sa paggampan sa kanilang tungkulin. Hindi nila pinagninilayan o sinusubukang maunawaan ang kanilang sarili kapag pinupungusan sila. Palagi silang nangangatwiran, kung kaya’t lumilitaw ang kapangitan nila sa maraming iba’t ibang paraan, at nabubunyag at natitiwalag sila, walang kakayahang kilalanin ang sarili nila hanggang sa huli. Kung ganoon ay ano ang punto ng pag-unawa sa mga doktrinang iyon? Talagang walang punto. Kahit ilang taon pang sumampalataya ang mga tao sa Diyos, walang saysay ang pag-unawa at kakayahan lang na magsalita ng mga doktrina. Hindi nila nakamit ang katotohanan kundi naligaw sila. Kung ganoon, kapag may nangyayari sa iyo at nagdarasal ka sa Diyos, hinahanap ang Kanyang mga layunin, ang susi ay ang maunawaan mo ang katotohanan para malutas ang problema. Ito ang tamang landas, at dapat ay palagi kang magpursige sa ganoong pagsasagawa.

Ang Mayabang na Kalikasan ng Tao ay ang Ugat ng Kanyang Paglaban sa Diyos

Ngayon, magsasalita Ako tungkol sa isyu ng tiwaling kalikasan, diwa, at disposisyon ng sangkatauhan. Ano ang kalikasan? Ang kalikasan ay ang likas na diwa ng mga tao, ang bagay sa loob nila na nagdudulot ng kumokontrol at nagdidirektang epekto. Ang kinamumuhian, kinasusuklaman, o mga kagustuhan ng isang tao ay lahat kumakatawan sa kanyang disposisyon, na direktang nauugnay sa kanyang kalikasang diwa. Sa katunayan, ang kalikasan ay ang diwa, at ang kalikasan ng isang tao ang tumutukoy sa kanyang diwa. Ang disposisyon ay ang bagay na ibinubunyag mula sa diwa at kalikasan ng tao. Ang disposisyon na ibinubunyag ng mga tao sa kanilang pananalita, mga kilos, at sa kung paano sila umasal at makitungo sa mundo, ay kumakatawan sa kanilang kalikasan, na kanilang diwa. Ito ang konsepto ng kalikasan. Ibig sabihin, kung ano ang gusto, kinamumuhian, o kinasusuklaman ng isang tao, at kung ano ang hinahangad ng isang tao, ay lahat kumakatawan sa kanyang kalikasan. Ito ang mga pangunahing bagay na dapat tingnan upang makita kung ang kalikasang diwa ng isang tao ay mabuti o masama sa huli. Halimbawa, kung ang isang tao ay mahilig gumawa ng masama, ang kalikasang diwa ng taong iyon ay talagang masama; kung mahilig siyang gumawa ng mabuti at kumilos nang matuwid, ang kalikasang diwa ng taong iyon ay mabuti. Sa sinabing ito, naiintindihan ba ninyong lahat ang konsepto ng kalikasan? Ang kalikasan ay diwa. Noon, sinasabi na ang mga tao ay may kaparehong diwa ng kanilang espiritu: Anumang espiritu ang nasa loob nila, alinmang uri ng espiritu, iyon ang uri ng kalikasan na mayroon sila. Siyempre hindi iyon mali, ngunit ngayon, ang sabihin lamang na tinutukoy ng espiritu ang kalikasan ay medyo malabo, at hindi ito praktikal. Ngayon, ano ang gagamitin Ko para ipaliwanag ito? Gagamit Ako ng disposisyon para ipaliwanag ang kalikasan at diwa ng tao, dahil ang disposisyon ang nabubunyag, ang puwedeng makita, mahawakan, at makaugnayan ng mga tao, kaya ito ay mas kongkreto at obhetibo. Pagdating naman sa espiritu, iniisip ng mga tao na mayroong malabong katangian dito, na ito ay misteryoso, at medyo hungkag, dahil lang hindi nila ito maisip, ni makita o mahawakan, ni wala silang paraan upang maipahayag ito. Ang palaging pagsasalita tungkol sa espiritu at kaluluwa ay hindi angkop, at hindi rin ito kinakailangan. Hindi natin ito kailangan upang maipaliwanag ang usapin ng kalikasan, dahil ang mga bagay na iyon ay hindi nakikita, hindi kongkreto. Ang tinatalakay natin ngayon ang pinakakongkreto at totoo, at malulutas nito ang problema ng katiwalian ng mga tao. Sa paggamit ng ganitong uri ng wika upang ipahayag at ipaliwanag ang problemang ito, makapagtatamo tayo ng mga resulta.

Katatapos lang natin pag-usapan ang konsepto ng kalikasan, ngunit ano nga ba ang kalikasan ng tao? Alam ba ninyo? Dahil ginawang tiwali ni Satanas ang sangkatauhan, ang kanilang kalikasan, na siya ring diwa nila, ay nagbago. Kung gayon, ano ang diwa ng tao? Ang tinutukoy Ko ngayon ay ang diwa at kalikasan ng lahat ng tao, at hindi ito nakadirekta sa isang partikular na indibidwal. Mula nang gawing tiwali ni Satanas ang sangkatauhan, nagsimulang lumala ang kanilang kalikasan, at unti-unti nilang nawala ang katwirang taglay ng mga normal na tao. Hindi na sila kumikilos ngayon bilang mga tao sa posisyon ng tao, bagkus ay puno sila ng matitinding adhikain; nalampasan na nila ang posisyon ng tao—ngunit ninanasa pa rin na maging mas mataas. Ano ang tinutukoy ng “mas mataas” na ito? Nais nilang lampasan ang Diyos, lampasan ang kalangitan, at lampasan ang lahat ng iba pa. Ano ang ugat kung bakit nagbubunyag ng gayong mga disposisyon ang mga tao? Sa kahuli-hulihan, labis na mayabang ang kalikasan ng tao. Nauunawaan ng karamihan ng tao ang kahulugan ng salitang “kayabangan.” Isa itong termino na may negatibong kahulugan. Kung ang isang tao ay nagbubunyag ng kayabangan, iniisip ng iba na hindi siya isang mabuting tao. Sa tuwing masyadong mayabang ang isang tao, inaakala palagi ng iba na isa siyang masamang tao. Walang sinumang gustong matawag na ganito. Gayunman, ang totoo, lahat ay mayabang, at lahat ng tiwaling tao ay may ganitong diwa. Sinasabi ng ilang tao, “Hindi ako mayabang kahit kaunti. Hindi ko ginusto kailanman na maging arkanghel, ni hindi ko ginusto kailanman na higitan ang Diyos, o higitan ang lahat ng iba pa. Noon pa man ay mabait na ako at masinop sa tungkulin.” Hindi ganoon palagi; hindi tama ang mga salitang ito. Kapag naging mayabang ang kalikasan at diwa ng mga tao, maaari silang madalas na maghimagsik at lumaban sa Diyos, hindi makinig sa Kanyang mga salita, bumuo ng mga kuru-kuro tungkol sa Kanya, gumawa ng mga bagay na nagkakanulo sa Kanya, at mga bagay na nagtataas at nagpapatotoo sa kanilang sarili. Sinasabi mo na hindi ka mayabang, ngunit ipagpalagay na binigyan ka ng isang iglesia at tinulutan kang pamunuan ito; ipagpalagay nang hindi kita pinungusan, at na wala ni isa sa pamilya ng Diyos ang pumuna o tumulong sa iyo: Matapos mo itong pamunuan sandali, dadalhin mo ang mga tao sa iyong paanan at pasusunurin sa iyo, maging hanggang sa puntong hinahangaan at pinipintuho ka. At bakit mo gagawin iyon? Matutukoy ito ng iyong kalikasan; ito ay walang iba kundi isang likas na pagbubunyag. Hindi mo kailangang matutunan ito mula sa iba, ni hindi nila kailangang ituro ito sa iyo. Hindi mo kailangan ang iba na turuan ka o pilitin kang gawin ito; likas na nangyayari ang ganitong klaseng sitwasyon. Ang lahat ng ginagawa mo ay naglalayong itaas ka, purihin ka, sambahin ka, sumunod sa iyo, at makinig sa iyo sa lahat ng bagay ang mga tao. Ang pagpapahintulot sa iyo na maging isang lider ay likas na nagbubunga ng sitwasyong ito, at hindi ito mababago. At paano nagkakaroon ng sitwasyong ito? Ito ay itinatakda ng mapagmataas na kalikasan ng tao. Ang pagpapamalas ng kayabangan ay paghihimagsik at paglaban sa Diyos. Kapag ang mga tao ay mapagmataas, palalo, at mapagmagaling, magtatayo sila ng kani-kanyang mga nagsasariling kaharian at gagawin nila ang mga bagay-bagay sa anumang paraang gusto nila. Aakayin din nila ang iba na magpakontrol sa kanila at magpasakop sa kanila. Para magkaroon ang mga tao ng kakayahang gawin ang gayong mga mapagmataas na bagay, pinatutunayan lang niyon na ang diwa ng kanilang mapagmataas na kalikasan ay kay Satanas; ito ay sa arkanghel. Kapag umabot ang kanilang kayabangan at kapalaluan sa isang partikular na antas, wala nang magiging puwang sa puso nila para sa Diyos, at isasantabi nila ang Diyos. Pagkatapos, nanaisin nilang maging Diyos, at pasusunurin ang mga tao sa kanila, at sila ay magiging katulad lang ng arkanghel. Kung taglay mo ang gayong satanikong mapagmataas na kalikasan, hindi magkakaroon ng puwang ang Diyos sa iyong puso. Kahit nananampalataya ka pa sa Diyos, hindi ka na kikilalanin pa ng Diyos, ituturing ka Niya bilang isang masamang tao, at ititiwalag ka.

Naipangaral na natin ang ebanghelyo nang paulit-ulit sa maraming lider sa mundo ng relihiyon, subalit paano man natin ibahagi ang katotohanan sa kanila, hindi nila tinatanggap ito. Bakit ganito? Dahil naging pangalawang kalikasan ang kanilang kayabangan, at wala nang puwang ang Diyos sa puso nila. Maaaring sabihin ng ilang tao, “Ang mga taong nasa ilalim ng pamumuno ng ilang pastor sa relihiyosong mundo ay talagang malaki ang determinasyon; parang nasa piling nila ang Diyos.” Itinuturing mo bang pagkakaroon ng determinasyon ang pagiging masigasig? Gaano man katayog pakinggan ang mga teorya ng mga pastor na iyon, kilala ba nila ang Diyos? Kung talagang may takot sila sa Diyos sa kaibuturan ng kanilang puso, hihikayatin ba nila ang mga tao na sumunod sa kanila at itaas sila? Magagawa ba nilang kontrolin ang iba? Mangangahas ba silang hadlangan ang iba na hanapin ang katotohanan at siyasatin ang tunay na daan? Kung naniniwala sila na talagang kanila ang mga tupa ng Diyos, at dapat ay makinig lahat ang mga ito sa kanila, hindi ba nila itinuturing ang kanilang sarili bilang Diyos? Mas masahol pa ang gayong mga tao kaysa sa mga Pariseo. Hindi ba’t mga tunay silang anticristo? Kaya, nakamamatay ang kanilang kayabangan, at dahil dito ay maaari silang magkanulo. Hindi ba’t nangyayari sa inyo ang ganitong mga bagay? Makasisilo ba kayo ng mga tao sa ganitong paraan? Oo, kaya lang hindi ka pa nabigyan ng pagkakataon, at walang tigil kang pupungusan, kaya hindi ka mangangahas. Ang ilang tao ay itinataas din ang kanilang mga sarili sa mga pasikot-sikot na paraan, pero nagsasalita sila nang napakatuso, kaya’t hindi ito matukoy ng mga ordinaryong tao. Ang ilang tao ay masyadong mayabang kung kaya’t sinasabi nila: “Hindi katanggap-tanggap na ibang tao ang mamuno sa iglesiang ito! Kailangang dumaan sa akin ang Diyos para makarating dito, at maaari lamang Siyang mangaral sa inyo pagkatapos kong maipaliwanag sa Kanya ang sitwasyon ng iglesiang ito. Bukod sa akin, walang ibang maaaring pumunta rito at magdilig sa inyo.” Ano ang intensyon sa likod ng pagsasabi nito? Anong uri ng disposisyon ang ibinubunyag nito? Ito ay kayabangan. Kapag kumikilos nang ganito ang mga tao, ang kanilang asal ay lumalaban at mapaghimagsik sa Diyos. Kaya’t pinagpapasyahan ng mayabang na kalikasan ng mga tao na itataas nila ang kanilang sarili, maghihimagsik at magkakanulo sila sa Diyos, sisiluhin nila ang iba, ipapahamak ang iba, at pipinsalain ang kanilang sarili. Kung mamamatay sila nang hindi nagsisisi, ititiwalag sila sa huli. Hindi ba’t delikado para sa isang tao na magkaroon ng mayabang na disposisyon? Kung mayroon siyang mayabang na disposisyon, ngunit nagagawa niyang tanggapin ang katotohanan, mayroon pa ring puwang na mailigtas siya. Dapat siyang dumaan sa paghatol at pagkastigo, at dapat niyang iwaksi ang kanyang tiwaling disposisyon, upang makamit ang tunay na kaligtasan.

Palaging sinasabi ng ilang tao: “Bakit ginagamit ng Diyos ang paghatol at pagkastigo para iligtas ang mga tao sa mga huling araw? Bakit napakatindi ng mga salita ng paghatol?” May isang kasabihang maaaring alam ninyo: “Iba-iba ang gawain ng Diyos sa bawat indibidwal; ito ay naibabagay sa mga pangyayari, at hindi Siya sumusunod sa mga patakaran.” Ang gawain ng paghatol at pagkastigo sa mga huling araw ay pangunahing nakatuon sa mayabang na kalikasan ng mga tao. Ang kayabangan ay binubuo ng maraming bagay, ng maraming tiwaling disposisyon; ang paghatol at pagkastigo ay direktang pinupuntirya ang salitang ito, “kayabangan,” upang ganap na maalis ang mayabang na disposisyon ng mga tao. Sa huli, hindi na maghihimagsik ang mga tao laban sa Diyos o lalaban sa Kanya, kaya, hindi na sila magsisikap na magtayo ng kani-kanilang nagsasariling kaharian, ni magtataas o magpapatotoo sa kanilang sarili, ni kikilos nang ubod ng sama, ni magkakaroon ng labis na mga hinihingi sa Diyos—sa ganitong paraan, naiwaksi na nila ang kanilang mayabang na disposisyon. Ang kayabangan ay maraming pagpapamalas. Halimbawa, sabihin nating ang isang taong nananampalataya sa Diyos ay pilit na humihingi ng Kanyang biyaya—sa anong batayan mo ito puwedeng hingin? Isa kang taong ginawang tiwali ni Satanas, isang nilikha; ang katunayang nabubuhay ka at humihinga ay ang pinakadakila na sa mga biyaya ng Diyos. Maaari mong matamasa ang lahat ng nilikha ng Diyos sa lupa. Sapat na ang ibinigay sa iyo ng Diyos, kaya bakit ka pilit na hihingi sa Kanya ng higit pa? Ito ay dahil hindi kailanman nakokontento ang mga tao sa kanilang parte. Palagi nilang iniisip na mas magaling sila kaysa sa iba, na dapat silang magkaroon ng higit pa, kaya palagi nilang pilit na hinihingi ito sa Diyos. Inilalarawan nito ang kanilang mayabang na disposisyon. Hindi man sabihin ng kanilang bibig, sa panahong unang magsimulang manampalataya ang mga tao sa Diyos, maaaring iniisip nila sa kanilang puso na, “Gusto kong mapunta sa langit, hindi sa impiyerno. Gusto ko hindi lamang ako ang mapagpala, kundi ang buong pamilya ko. Gusto kong kumain ng masasarap na pagkain, magsuot ng magagandang damit, magtamasa ng magagandang bagay. Gusto ko ng isang mabuting pamilya, isang mabuting asawa at mabubuting anak. Sa huli, gusto kong mamuno bilang hari.” Lahat ito ay tungkol sa kanilang mga kinakailangan at pilit na hinihingi. Ang disposisyon nilang ito, ang mga bagay na ito na iniisip nila sa kanilang puso, ang labis-labis na mga hangaring ito—lahat ng ito ay kumakatawan sa mayabang na kalikasan ng tao. Paanong nasasabi Ko ito? Lahat ay nakasalalay sa katayuan ng mga tao. Ang tao ay isang nilalang na nagmula sa alabok; binuo ng Diyos ang tao mula sa luwad, at hiningahan siya ng hininga ng buhay. Gayon ang abang katayuan ng tao, subalit humaharap pa rin ang mga tao sa Diyos at humihingi ng ganito at ganoon. Napakawalang-dangal ng katayuan ng tao, hindi siya dapat magbuka ng bibig at humingi ng anuman sa Diyos. Kaya ano ang dapat gawin ng mga tao? Dapat silang magsumikap kahit pa punahin sila, dapat silang magpunyagi, at masayang magpasakop. Hindi ito tungkol sa kung masaya ba silang nagpapakababa—huwag magalak sa pagpapakababa; ito ang katayuan ng mga tao na likas sa kanila; dapat silang maging likas na mapagpasakop at magpakababa, sapagkat ang kanilang katayuan ay mababa, kaya nga hindi sila dapat humingi ng mga bagay mula sa Diyos, ni hindi sila dapat magkaroon ng labis-labis na mga pagnanais sa Diyos. Dapat walang ganitong mga bagay na matatagpuan sa kanila. Narito ang isang simpleng halimbawa. Ang isang mayamang pamamahay ay umupa ng isang utusan. Ang posisyon ng utusan na ito sa mayamang pamamahay ay napakababa, ngunit gayumpaman ay sinabi niya sa amo: “Gusto kong isuot ang sombrero ng anak mo, gusto kong kainin ang kanin mo, gusto kong isuot ang mga damit mo, at gusto kong matulog sa kama mo. Anuman ang ginagamit mo, ginto man o pilak, gusto ko ang mga ito! Malaki ang kontribusyon ko sa aking trabaho, at nakatira ako sa bahay mo, kaya nararapat sa akin ang mga ito!” Paano siya dapat tratuhin ng amo? Sasabihin ng amo: “Dapat mong malaman ang uri mo, kung ano ang iyong papel: Isa kang utusan. Ibinibigay ko sa anak ko ang gusto niya, dahil iyon ang katayuan niya. Ano ang katayuan mo, ang iyong pagkakakilanlan? Hindi ka kalipikadong hilingin ang mga bagay na ito. Dapat kang kumilos at gawin kung ano ang dapat mong gawin, isakatuparan mo ang mga obligasyon mo, ayon sa iyong katayuan at pagkakakilanlan.” May anumang katwiran ba ang gayong tao? Maraming taong nananampalataya sa Diyos ang walang gaanong katwiran. Mula sa simula ng pananampalataya sa Diyos, mayroon silang mga lihim na motibo, at habang nagpapatuloy, walang tigil silang pilit na humihingi sa Diyos: “Kailangan na kasama ko ang gawain ng Banal na Espiritu habang ipinapangaral ko ang ebanghelyo! Kailangan Mo rin akong patawarin at tiisin kapag nakagagawa ako ng masama! Kung marami akong gagawing gawain, kailangan Mo akong gantimpalaan!” Sa madaling salita, ang mga tao ay palaging naghahangad ng mga bagay-bagay mula sa Diyos, palagi silang sakim. Ang ilang tao na nakagawa ng kaunting gawain at nakapamuno nang maayos sa isang iglesia ay talagang nag-iisip na nakahihigit sila kaysa sa iba, at kadalasang nagpapakalat ng mga salitang tulad ng: “Bakit ako inilalagay ng Diyos sa isang mahalagang posisyon? Bakit palagi Niyang binabanggit ang pangalan ko? Bakit palagi Niya akong kinakausap? Mataas ang tingin sa akin ng Diyos dahil may kakayahan ako at dahil nakaaangat ako sa ordinaryong tao. Naiinggit pa nga kayo na tinatrato ako ng Diyos nang mas mabuti. Ano ang dapat ninyong ikainggit? Hindi ba ninyo nakikita kung gaano karami ang ginagawa kong gawain at kung gaano kalaki ang isinasakripisyo ko? Hindi kayo dapat mainggit sa anumang magagandang bagay na ibinibigay sa akin ng Diyos, dahil karapat-dapat ako sa mga ito. Maraming taon na akong gumagawa ng gawain at labis akong nagdusa. Karapat-dapat ako sa papuri at kalipikado ako.” May iba na nagsasabing: “Tinulutan ako ng Diyos na sumali sa mga pagpupulong ng magkakatrabaho at makinig sa Kanyang pagbabahagi. Mayroon akong ganitong kalipikasyon—mayroon ba kayo niyon? Una, mayroon akong mataas na kakayahan, at hinahangad ko ang katotohanan nang higit sa inyo. Bukod dito, ginugugol ko ang aking sarili nang higit sa inyo, at kaya kong tapusin ang gawain ng iglesia—kaya ba ninyo iyon?” Ito ay kayabangan. Magkakaiba ang mga resulta ng paggampan ng mga tao sa kanilang mga tungkulin at sa kanilang gawain. Ang ilan ay may magagandang resulta, samantalang ang iba ay may hindi magagandang resulta. Ang ilang tao ay ipinanganak na may mahusay na kakayahan at nagagawa rin nilang hanapin ang katotohanan, kaya mabilis na bumubuti ang mga resulta ng kanilang mga tungkulin. Ito ay dahil sa kanilang mahusay na kakayahan, na paunang itinadhana ng Diyos. Ngunit paano lutasin ang problema ng hindi magagandang resulta sa paggampan ng tungkulin ng isang tao? Dapat kayong patuloy na maghanap sa katotohanan at magsikap, at pagkatapos, kayo rin ay unti-unting makakakuha ng magagandang resulta. Hangga’t nagsusumikap kayo para sa katotohanan at nagkakamit sa abot ng inyong mga abilidad, sasang-ayon ang Diyos. Ngunit magaganda man o hindi ang mga resulta ng inyong gawain, hindi kayo dapat magkaroon ng mga maling ideya. Huwag ninyong isiping, “Kalipikado akong maging kapantay ng Diyos,” “Kalipikado akong tamasahin ang ibinigay sa akin ng Diyos,” “Kalipikado akong purihin ng Diyos,” “Kalipikado akong mamuno sa iba,” o “Kalipikado akong magsermon sa iba.” Huwag mong sabihing kalipikado ka. Hindi dapat magkaroon ng ganitong mga kaisipan ang mga tao. Kung mayroon ka ng mga kaisipang ito, nagpapatunay ito na wala ka sa iyong angkop na kinalalagyan, at ni wala ka ng pangunahing katinuan na dapat taglayin ng isang tao. Kaya paano mo maiwawaksi ang iyong mayabang na disposisyon? Hindi mo ito magagawa.

Sinasabi ng ilang tao na wala silang tiwaling disposisyon, na hindi sila mayabang. Anong klaseng mga tao ito? Ang mga taong ito ay walang katwiran, at sila rin ang pinakahangal at pinakamayabang sa lahat. Sa katunayan, mas mayabang at mapaghimagsik pa sila kaysa kaninuman; kapag mas sinasabi ng isang tao na wala siyang mga tiwaling disposisyon, mas mayabang siya at nag-aakalang mas matuwid sa iba. Bakit nagagawa ng iba na kilalanin ang sarili nila, at tanggapin ang paghatol ng Diyos, subalit ikaw ay hindi? Bukod-tangi ka ba? Santo ka ba? Namumuhay ka bang nakahiwalay sa ibang tao? Hindi mo inaamin na labis nang nagawang tiwali ni Satanas ang sangkatauhan, na may tiwaling disposisyon ang lahat. Ibig sabihin nito ay hindi mo talaga nauunawaan ang katotohanan, at ikaw ang pinakamapaghimagsik, pinakamangmang, at pinakamayabang sa lahat. Ayon sa iyo, maraming mabubuting tao sa mundo at iilan-ilan lang na masama—kaya bakit ito puno ng kadiliman, puno ng karumihan at katiwalian, puno ng hidwaan? Bakit, sa mundo ng mga tao, lahat ng tao ay palaging nag-aagawan at naglalabanan? Maging ang mga mananampalataya sa Diyos ay hindi naiiba. Palaging naglalaban-laban at nag-aaway-away ang mga tao. At saan nagmumula ang sigalutang ito? Siyempre, ito ay resulta ng kanilang tiwaling kalikasan, ang mismong pagbubunyag ng kanilang mga tiwaling disposisyon. Ang mga taong may tiwaling kalikasan ay may kayabangan at paghihimagsik na nabubunyag mula sa kanila; iyong mga namumuhay sa isang satanikong disposisyon ay palaaway at mapanlaban. Ang mga palaaway at mapanlaban ang pinakamayayabang na tao sa lahat, hindi sila sumusunod kaninuman. Bakit madalas ipagtapat ng mga tao ang kanilang mga kasalanan ngunit hindi sila nagsisisi? Bakit sila nananampalataya sa Diyos ngunit hindi nila maisagawa ang katotohanan? Bakit sila nananampalataya sa Diyos nang maraming taon, ngunit hindi nila magawang maging kaayon Niya? Ang lahat ng ito ay dahil sa mayabang na kalikasan ng mga tao. Ang sangkatauhan ay palagi nang naghihimagsik at lumalaban sa Diyos, hindi man lang tinatanggap ang katotohanan, at kinasusuklaman at tinatanggihan pa nga ang katotohanan. Hindi ito sa kadahilanang masyadong mataas ang mga hinihingi ng Diyos sa mga tao, kundi sa halip ay dahil masyadong malupit at walang awa na nilalabanan ng mga tao ang Diyos, labis-labis kung kaya’t gagawin nilang kaaway nila ang Diyos at ipapako Siya sa krus. Hindi ba’t masyadong malupit, mayabang, at hindi makatwiran ang gayong tiwaling sangkatauhan? Ang Diyos ay nagpapahayag ng napakaraming katotohanan, Siya ay nahahabag at nagliligtas sa mga tao, at nagpapatawad sa kanilang mga kasalanan—ngunit hindi man lang tinatanggap ng sangkatauhan ang katotohanan, palagi nilang kinokondena at nilalabanan ang Diyos, at ginagawang hindi maipagkakasundo sa Diyos ang kanilang sarili. Ngayon, sa anong antas ang ugnayan ng sangkatauhan sa Diyos? Ang tao ay naging kaaway na ng Diyos, ang Kanyang kabaligtaran. Nagpapahayag ang Diyos ng katotohanan upang ilantad, hatulan, at iligtas ang mga tao; hindi ito tinatanggap o pinapansin ng mga tao. Hindi ginagawa ng mga tao ang hinihingi ng Diyos sa kanila; sa halip ay ginagawa nila ang mga bagay na kinamumuhian at kinasusuklaman Niya. Ipinapahayag ng Diyos ang katotohanan, ngunit itinatakwil Siya ng mga tao. Hinahatulan at kinakastigo ng Diyos ang mga tiwaling disposisyon ng mga tao, at bukod sa hindi nila tinatanggap ang katotohanan, nakikipagtalo at nag-aalsa pa sila laban sa Kanya. Gaano kayabang ang mga tao? Ang tiwaling sangkatauhan ay pangahas na itinatatwa at nilalabanan ang Diyos. Kahit pa nananampalataya sila sa Diyos, palagi silang naghahangad ng malaking pagpapala, gantimpala, at pagpasok sa kaharian ng langit; gusto rin nilang maging mga pinuno at magkaroon ng awtoridad. Ito ang modelong representasyon ng kayabangan, ang napakatiwaling disposisyon ng tao.

Naging tao ang Diyos upang iligtas ang tao, ngunit kapalit ng pagpapatuloy sa Diyos, humingi ang mga tao ng mga pang-araw-araw na gastusin, gantimpala, pagpapala, at ipinagyabang pa nga nila na pinatuloy nila ang Diyos, at sinasabing sila ay minamahal ng Diyos, para maging mataas ang tingin sa kanila ng iba. Malinaw na batid ng iilan na Siya na pinatuloy nila ay ang Diyos, subalit nanghingi sila ng pera mula sa mga iglesia bilang kapalit. Sinasabi ng ganitong mayayabang na tao na wala silang tiwaling disposisyon, at na ang kanilang pananampalataya ay nakahihigit kaysa kaninumang iba pa, na mas tapat sila sa Diyos kaysa sa sinumang iba pa, at mas mahusay silang kumilos kaysa sa sinumang iba pa. Ipinagyayabang ng ilang tao ang kanilang sarili: “Dalawampung taon na akong nananampalataya sa Diyos. Noong una akong nagbalik-loob, wala pang iglesia—ipinangaral ko ang ebanghelyo kahit saan ako nagpunta!” Bakit mo ipinagyayabang ang iyong sarili? Wala kang maipagmamayabang. Batay sa iyong kasalukuyang pag-uugali, dapat mong sampalin ang iyong sarili, isumpa ang iyong sarili, kasuklaman ang iyong sarili, at kamuhian ang iyong sarili. Kaya bakit mo ipinagyayabang ang iyong sarili? Masyadong matindi ang mayabang mong disposisyon—naabot mo na ang tugatog, ang sukdulan! Marami man o kaunti ang sinasabi ng mga tao, ang kanilang tono, ang kanilang mga intensyon, at ang kanilang mga salita ay lahat may mayabang na katangian at diwa. Magbibigay Ako ng isang simpleng halimbawa. Sabihin nang ang iglesia ay may isang taong kasisimula pa lang manampalataya, na medyo maaasahan, na tapat na naghahangad. Maaaring minamaliit siya ng ilang tao, mayabang na sinasabi sa kanya na: “Ilang taon ka nang mananampalataya? Saan ka galing? Mayroon ka bang mga kuru-kuro? Aling mga katotohanan ang hindi pa rin malinaw sa iyo? Nasangkapan ka ba ng mga pangunahing katotohanang ito? Pagkatapos mong masangkapan, kailangan mong ipangaral ang ebanghelyo!” Anong mga kalipikasyon ang mayroon ka para sermunan ang isang tao nang ganito? Tao ka rin, medyo mas nauna ka lang tumanggap. Gayumpaman, hindi mo pa naiwawaksi ang kayabangan sa diwa ng iyong sariling tiwaling disposisyon. Anong mga kalipikasyon ang mayroon ka para sermunan ang iba? Siyempre, maaari kang makipagbahaginan sa kanila, ngunit hindi tama ang iyong mga perspektiba at intensyon, mali ang iyong saloobin, at ang kalikasan nito ay napakakasuklam-suklam! Kapag kinakausap ng ang Itaas ang ilang tao para malaman ang sitwasyon ng gawain ng ebanghelyo, tinatanong sila kung mayroong mga suliranin sa pangangaral ng ebanghelyo, o kung anong mga problema ang kailangang lutasin sa gawain ng ebanghelyo, sinasabi nila: “Normal lang ang gawain, walang mga problema,” at nagpapakita sila ng saloobing sadyang pagwawalang-bahala. Bihira nilang iulat kung aling mga problema ang umiiral sa gawain ng ebanghelyo, o kung paano nalulutas ang mga ito, lalo na kung anong mga suliranin ang kailangang lutasin ng ang Itaas. Anong klaseng problema ito? Isa ba itong pagpapamalas ng responsableng paggawa ng tungkulin ng isang tao? Isa ba itong pagpapamalas ng katapatan sa Diyos? Paulit-ulit nilang sinasabi na nagpapasakop at sumusunod sila sa Diyos, at sinasabi nilang nakita na nila ang tunay na Diyos, na tunay silang mapagpasakop, na tunay silang handang gumugol para sa Diyos, na magbayad ng halaga, ngunit sa huli, nagagawa nilang magpamalas ng gayong disposisyon at magsabi ng gayong mga salita—anong diwa sa tingin ninyo ang talagang mayroon sa gayong tao? Ano kaya ang kalalabasan ng gayong tao? Sa anong bagay sila karapat-dapat? Kung hindi Ko sinabi ang mga salitang ito, kung hindi Ako nagpakita ng anumang interes sa mga usaping tulad nito, anong punto ang masasabi ninyong maaabot ng gayong mga tao? Masyadong kakila-kilabot isipin ang mga kahihinatnan. Kapag nagsasalita Ako at nakikipag-usap sa ilang tao nang may normal na tono, nagiging mayabang sila, iniisip na isa Akong ordinaryong tao. Nadadala sila, at nagsisimulang magsalita nang magsalita, gustong panghimasukan at suriin ang lahat, at palaging gustong magpakitang-gilas. Kapag nakikita Kong ganoong klase silang tao, hindi Ko sila pinapansin. Para sabihin Ko sa inyo ang totoo, nakikita Ko na karamihan sa mga tao ay medyo kasuklam-suklam. Agad-agad pagkatapos Ko silang makilala, hindi pa Ako tapos magsalita ng tatlong pangungusap ay nagsisimula na silang labis na mambola; wala pang isang linggo matapos silang makilala, mangangahas na silang sermunan ang Diyos. Matapos makilala ang gayong tao nang ilang panahon, hindi Ko sila nagugustuhan, hindi Ko sila pinapansin, at kalaunan ay nababalitaan Ko na may ginawa silang masama, na sila ay masasama. Ilagay ninyo ang inyong sarili sa posisyon ng iba at isipin sandali: Kung mahaharap kayo sa ganitong uri ng sitwasyon habang pinapalaki ang inyong mga anak, ano ang mararamdaman ninyo? Ang mga tao ay nagpapalaki ng mga anak para alagaan sila ng mga ito sa kanilang pagtanda at bigyan sila ng maayos na libing; kung hindi sila papansinin ng mga anak nila pagtanda nila, kung mag-iinarte ang mga ito at sesermunan sila ng mga ito, o mamaltratuhin at aapihin, at wala kahit katiting na paggalang sa magulang, ano ang mararamdaman nila? Hindi ba’t makakaramdam sila ng kapwa galit at lungkot? Bata pa kayo ngayon, na may mababaw na antas ng karanasan, at hindi pa ninyo ito mapapahalagahan sa ngayon. Marami na Akong napuntahang lugar at nakilalang tao. Sa mga taong iyon, sa mga nakasama Ko bilang isang kapantay at napagbahaginan Ko, upang makipag-usap tungkol sa buhay, wala ni isa sa kanila ang nagsabing: “Mabuti sa akin ang Diyos. Kailangan kong magkaroon ng kaunting konsensiya at katwiran, hindi ako gagawa ng anumang lumalabag sa aking konsensiya.” Hindi man nga lang makagawa ang mga tao ng maliit na bagay nang may konsensiya o pagkatao. Hindi man lang sila makapagsalita mula sa sarili nilang posisyon, o manatiling tapat sa kanilang tungkulin, bukod pa sa pagsasagawa ng katotohanan, na hindi rin nila kayang gawin. Kung magiging masyadong mayabang ang mga tao, magiging mas masahol pa sila kaysa sa arkanghel, malalampasan pa ito.

Ang ilang tao ay medyo mas mahusay ang kakayahan; kaya nilang gumawa ng kaunting gawain, at hinihirang sila upang maging mga lider ng iglesia. Matapos maging lider, wala pa silang masyadong nagagawang tunay na gawain ay nagsisimula na silang maging mayabang. Hindi nangangahas ang mga tao na pungusan o tukuyin ang kanilang mga paglihis; kung nagsasalita ka nang malakas o medyo mahigpit sa kanila, nagagalit sila, at sinasabing: “Hindi ko iyan gagawin. Kung sino man ang gusto mong gumawa niyan, sa kanila mo iyan ipagawa. Tingnan ko lang kung may makakagawa nito nang mas mahusay kaysa sa akin. Hayaang ibunyag sila ng Banal na Espiritu!” Napakayabang ng mga salitang ito! Gaano kamapaghimagsik ang mga tao? Wala silang anumang nararamdaman sa mga salitang sinasabi nila o sa mga bagay na ginagawa nila—lubos silang walang kamalayan. Habang hinihimay Ko ang kanilang mayayabang na salita, ang kanilang mayayabang na kilos, ang mga motibasyon na hawak nila sa kanilang puso, at ang kapangitang paunti-unti nilang ibinubunyag, nagagawang maunawaan ng mga tao ang sarili nila. Ganoon kamanhid ang mga tao. Kung wala ang ganitong paghihimay at paglilinaw, makikilala ba ng mga tao ang sarili nila? May magagawa ba silang anumang makatao? Magiging mas maayos lamang silang kumilos nang kaunti kung palagi Ko silang hahampasin ng patpat, ganoon kawalang kuwenta ang mga tao! Nasa ganitong antas na ng kayabangan ang mga tao; ganap nang walang silbi ang pagdidisiplina. Sinasabi ng ilan: “Matapos basahin ang maraming salita ng Diyos, nararamdaman ko na ang mga ito ang katotohanan, at na tama ang Kanyang mga salita ng paglalantad sa tao, ngunit ilang taon na akong nananampalataya sa Diyos, kaya bakit hindi pa Niya ako dinidisiplina?” Ano sa palagay ninyo: Nang magkanulo ang arkanghel sa Diyos, kung agad-agad itong dinisiplina at pinarusahan ng Diyos, magagawa ba nitong magkanulo? Nalutas kaya ang likas na katangian nito na magkanulo? Naalis kaya ang mayabang na disposisyon nito? Hindi iyon magagawa! Kaya, ang mga tao ngayon ay mayabang hanggang sa puntong sampu o dalawampung beses silang mas mayabang kaysa sa arkanghel. Hindi sapat ang pagdidisiplina lamang, kailangan nilang tanggapin ang paghatol at pagkastigo, kailangan nilang tanggapin at hangarin ang katotohanan—saka lamang makagagawa ang Diyos sa kanila, saka lamang Niya sila masusubok at mapipino. Kung hindi mo matanggap ang katotohanan, hindi mahalaga kung gaano karaming taon kang nananampalataya, dahil hindi gagawa sa iyo ang Diyos. Kung kapwa ka walang konsensiya at katwiran, isa ka sa mga hayop; walang masasabi ang Diyos sa iyo, hindi ka dinidisiplina anuman ang gawin mo, at kung guguluhin mo ang iglesia, paaalisin ka. Pagkatapos magsalita ng napakaraming katotohanan, tingnan mo kung hinahangad ito ng mga tao o hindi. Kung sasabihin mong: “Talagang ayaw kong hangarin ang katotohanan, gusto kong maglublob sa pagkabulok. Handa akong maging bulok,” kung gayon ay naghihintay kang maparusahan. Hindi Ko dinidisiplina ang sinuman sa ngayon, nakikipag-usap lang Ako sa kanila, inilalantad at hinahatulan ang kanilang katiwalian. Kung isinasapuso mo ito, naghahangad ka sa isang pataas na direksyon; kung hindi mo ito isinasapuso, naghihintay ka ng kaparusahan kalaunan. Ngayon, maliban sa pagtustos ng katotohanan, mayroon ding paglalantad, paghatol, at pagkastigo, at pagkatapos ay mayroong kaparusahan at ganting parusa. Siyempre, ang ganting parusa at kaparusahan ay darating sa malao’t madali; sino ang makapagsasabi kung anong araw ka maaaring lumabag sa isang atas administratibo, kapag nagkagayon ay mamamatay ka na. Gayumpaman, hinihikayat Ko ang bawat isa sa inyo, huwag ninyong hintayin na dumating ang kaparusahan para magising at maghangad kayo sa katotohanan; sa puntong iyon, magiging masyadong huli na para magsisi, at ikaw ay mapapahamak. Wala nang mga pagkakataong magsisi. Sa puntong iyon, masyado nang huli para maghangad sa katotohanan, at wala na ring silbi. Mas mabuti pang samantalahin mo ang kasalukuyan upang magising ka nang maaga, upang gumawa ka ng ilang makataong bagay, ilang bagay na may konsensiya. Huwag kang magmatigas na kumapit sa maling landas.

Ang ilang tao ay inaanunsyo ang kanilang sarili bilang may mabuting pagkatao, ngunit kung talagang may mabuti kang pagkatao, bakit ka gagawa ng mayayabang na bagay? Bakit hindi ka makagawa ng anumang makatao? Bakit wala ka ni katiting na konsensiya o katwiran? Napakayabang ng mga tao, na gusto nila ang lahat maliban sa Diyos; sinasamba nila ang bawat sikat na tao, diyablo, at Satanas, ngunit hindi sila sumasamba sa Diyos, ni nagpapasakop sa Kanya; nagagawa nila ang anumang masamang bagay. Marami na Akong napuntahang lugar. Ang ilang tao na nagpatuloy sa Akin ay siningil Ako ng malaking halaga para sa pagkain at tuluyan, at higit pa rito, ang pagkain at mga pang-araw-araw na bagay ay binabayaran ng iglesia. Tinatanong Ko sa inyo, paanong walang anumang konsensiya ang mga taong ito? Hindi ba Ako karapat-dapat kumain ng pagkaing inihanda nila? Sinabi nila noon na handa silang patuluyin Ako, ngunit pagdating Ko, kahiya-hiya silang umaasal nang ganito. Tao pa ba sila? May pagkatao pa ba sila? Huwag kang puro salita pero walang gawa—hindi mo maaaring gawin ito, wala kang pagkatao, at isa kang hayop. Kinokondena ka ng iyong kalikasan at kayabangan. Napakaliit ng pananalig ng mga tao. Masyado silang mayabang at mapaghimagsik na wala na silang puwang para sa Diyos! Karapat-dapat bang tawaging tao ang isang taong ganito katiwali? Ito ang mismong modelo ng isang diyablo at isang Satanas. Iniisip ng mga tao: “Kahit pa nasa iyo ang katotohanan, isa ka pa ring tao, kaya ano ang magagawa mo? Ano ang maitutulong mo sa akin? Ano ang magagawa mo sa akin? Saan mo ako madadala? Mababa ang tingin ko sa iyo. Wala akong pakialam kung ikaw ang diyos o hindi.” Wala silang pakialam dito. Sasabihin Ko na, kung ang pinuno ng inyong kompanya ay pupunta sa bahay mo, hindi mo siya papayagang umalis kung susubukan niya; sisikapin mong papanatilihin siya sa bahay mo nang dalawang araw, at pakikitunguhan mo siya nang maayos. Kaya, hindi dapat palaging magsalita nang mayabang ang mga tao, hindi nila dapat sabihin na gusto nila ang Diyos nang higit pa sa sinuman, na mas mahusay sila sa pagsasagawa ng katotohanan kaysa sa iba, na mas magaling silang gumugol ng kanilang sarili kaysa sa iba, na nagbayad sila ng mas malaking halaga kaysa sa sinuman, at na mas tapat sila kaysa sa sinuman. Huwag mong ipagmalaki ang iyong sarili—hindi ka kalipikadong gawin ito, hindi mo rin nabayaran ang halagang iyon, hindi ka rin nakagawa ng maraming tunay na gawain. Bagama’t gumawa ka nang kaunti, hindi ito katumbas ng taimtim na paggugol ng iyong sarili para sa Diyos, lalong hindi katumbas ng buong katapatan sa Diyos, at pagpapasakop hanggang sa kamatayan. Maaari kang magpatuloy nang tatlo hanggang limang taon, ngunit sa paglipas ng panahon, hindi mo na magagawang magpatuloy pa, kaya magiging pabasta-basta ka, at magrereklamo ka. Huwag mong isipin na mas mataas ka sa lahat ng ibang tao—nangangahulugan iyon na ikaw ay tunggak na mayabang, na hangal ka. Higit kang mas mababa sa mga nagtataglay ng katotohanang realidad, at higit pa rito, hindi ka maikukumpara sa mga banal sa mga kapanahunan. Kalipikado ka ba talagang magyabang ng anumang bagay? Sinasabi ninyong lahat: “Kung makikipag-ugnayan ako sa Diyos kalaunan, ipinapangako kong hindi ko Siya lilinlangin.” Ang pangako mo ay kailangang masubok nang ilang panahon. Ayaw Kong makipag-ugnayan sa mas maraming tao; ang makipag-ugnayan sa kanila at makita ang kanilang asal ay sapat na para magalit Ako! Maaaring alam ng ilan sa inyo kung gaano Ako kagalit dahil sa bagay na ito. Nagagalit Ako lalo na kapag nakikita Ko yaong mga taong hindi man lang hinahangad ang katotohanan, na laging gustong humawak ng kapangyarihan at kontrolin ang iba. Kinasusuklaman Ko sila. Yaong mga hindi naghahangad sa katotohanan ay talagang masama lahat, wala silang pagkatao; tiyak na hindi Ako makikipag-ugnayan sa gayong mga tao. Kapag nakikita ng gayong mga tao na hindi Ko sila pinapansin, maaaring magreklamo sila. Masyadong hindi makatwiran ang mga taong ito! Ngayon, karamihan sa mga tao ay hindi alam kung paano hangarin ang katotohanan—napakababa ng tayog nila, at napakababa ng taglay nilang kaunting pagkatao at katwiran, kaya wala Akong paraan para makipag-ugnayan sa kanila. Kung makikipag-ugnayan ka sa gayong tao sa loob ng dalawang araw, mamaliitin ka nila, magiging mayabang sila—napakayabang—at hindi sila makikinig, anuman ang sabihin mo.

Dati, madalas Akong dumadaan sa mga iglesia, nakikita ang lahat ng uri ng pamilyang nagpapatuloy sa kanilang bahay at ang lahat ng uri ng mananampalataya sa Diyos. Bakit ayaw Ko nang makipag-ugnayan sa napakaraming tao? Masyadong masama ang mga tao, karamihan sa kanila ay walang konsensiya at katwiran, wala silang puwang para sa Diyos, at palagi silang nagpapakana sa paligid Niya, kaya pinipili Kong lumayo sa mga tao, at gawin lamang ang dapat Kong gawin. Sinasabi ng ilang tao: “Hindi ba’t namumuhay ang Diyos kasama ng mga tao?” Naninirahan nga Ako kasama ng mga tao, ngunit hindi Ko kayang manatili kasama ang masasama, masyadong mapanganib ito. Mabuti sana kung mayroon Akong espirituwal na katawan, magagawa Ko ang anuman kasama ng mga tao—ang isang espirituwal na katawan tulad ng kay Jesus ay magiging maayos, makakakilos Siya kung paano Niya gusto, at hindi mangangahas ang mga tao na mang-usig—ngunit mayroon Ako ngayong normal na katawang laman, isang partikular na normal na katawang laman, na walang supernatural tungkol dito, kaya hindi ito matatanggap ng mga tao; palagi silang may mga kuru-kuro at gusto nilang suriin ang Diyos. Kung ang ganitong uri ng tao, na may ganitong uri ng disposisyon, ay bibigyan ng kaunting pagdidisiplina at parusa, bibigyan ng isang buwang sakit ng ulo, sa tingin ba ninyo ay magkakaroon iyon ng silbi? Magiging walang silbi iyon. Babangon silang muli pagkatapos ng isang buwang sakit ng ulo at ilalabas ang galit nila. Sa tingin ba ninyo, makapagdudulot ng pagbabago ang pagdidisiplina lamang? Hindi. Kaya, maraming tao ang nakaugnayan Ko noon, ngunit napakakaunti sa kanila ang nagmamahal sa katotohanan. Ang masasabi Ko lang sa inyo, hindi dapat manampalataya ang mga tao sa Diyos para lang may makuha sa Kanya. Dapat mong alalahanin lang na magawa nang maayos ang iyong tungkulin, na magamit ang buong lakas mo. Kung masyadong mababa ang kakayahan mo, kung hindi ito angkop na gamitin, dapat kang magmadaling bumaba sa puwesto. Dapat kang maging masunurin at maayos kumilos, gawin mo ang dapat mong gawin, huwag mong gawin ang hindi mo dapat gawin, at dapat kang maging makatwiran. Isa kang tao. Kung hindi ka binigyan ng Diyos ng hininga, buhay, at lakas, wala kang magagawang kahit ano. Hindi dapat humingi ng anumang bagay ang mga tao, ni magkumpara ng mga kalipikasyon; ang pagkakaroon ng mga kalipikasyon ay walang silbi sa iyo! Kung gagawin kang lider ng isang iglesia, responsabilidad mo iyon, at kung ibang tao ang ginawang lider, responsabilidad niya iyon. Siyempre, pagdating sa gawain, dapat kang makipagbahaginan, ngunit hindi ka dapat magkumpara ng mga kalipikasyon, iniisip na: “Matagal na akong kalipikado sa iglesiang iyon, dapat akong respetuhin nang higit sa iba. Ako ang numero uno, ikaw ang pangalawa.” Huwag mong sabihin ang gayong bagay, masyado itong hindi makatwiran. Sinasabi rin ng ilang tao: “Tinalikuran ko ang sarili kong trabaho para igugol ang sarili ko sa Diyos, tinalikuran ko ang aking pamilya, at ano ang natamo ko? Wala akong napala, at pinangangaralan pa rin ng Diyos ang mga tao.” Ano ang tingin mo sa mga salitang ito? Dapat lumagay sa lugar nila ang mga tao at dapat maging malinaw muna sa kanila ang tungkol sa katunayan na sila ay tao, na sila ay tiwaling sangkatauhan pa rin. Kung gagawin kang lider, maging isang lider ka; kung hindi ka gagawing lider, maging isang ordinaryong tagasunod ka; kung bibigyan ka ng gagawin, may pagkakataon kang gumawa ng isang bagay; kung hindi ka bibigyan ng gagawin, wala kang magagawa. Huwag kang magyabang—ang pagmamayabang ay isang masamang tanda, na nagpapatunay na tumatahak ka patungo sa isang sukdulan, patungo sa kamatayan. Huwag kang magyabang, sabihing: “Nakapagpabalik-loob ako ng isang grupo ng mga tao sa isang lugar, sila ang mga bunga ko. Kung hindi ako nagpunta, walang ibang makagagawa niyon. Nang pumunta ako, gumawa ng mahusay na gawain ang Banal na Espiritu!” Huwag kang magyabang sa ganitong paraan. Sa halip, dapat mong sabihin na: “Ang pagkakamit sa mga taong ito ay bunga ng paggawa ng Banal na Espiritu, kaunti lang ang magagawa ng isang tao. Kung matatapos natin ang pangangaral sa ebanghelyo, at pauuwiin tayo ng Diyos, uuwi tayo.” Huwag mong sabihin na: “Ano ang ginawa kong mali para pauwiin Mo ako? Kung hindi Mo masabi ang dahilan, hindi ako uuwi!” Huwag kang manghingi nang ganito. Kung mayroon kang ganitong hinihingi, nagpapatunay ito na talagang mayabang ang disposisyon mo. Kung hindi ka nakagawa ng mali, hindi ka ba maaaring pauwiin? Kung kumikilos ka nang tama, hindi ka ba maaaring pauwiin? Kahit na kumikilos ka nang tama at mahusay na gumagawa, kung pauuwiin ka, dapat kang umuwi. Kung pinupungusan ka, dapat mo itong tanggapin at dapat kang magpasakop. Isa itong obligasyon, isang responsabilidad, at hindi mo dapat ipagtanggol ang iyong sarili. Nanampalataya si Job sa Diyos at nakatuon lamang sa pagkakaroon ng takot sa Diyos at pag-iwas sa kasamaan. Walang hiniling si Job, at pinagpala siya ni Jehova. Sinasabi ng ilang tao: “Iyon ay dahil si Job ay mabuti sa Diyos, kaya siyempre pinagpala siya ng Diyos; iyon ay kapalit ng pananalig at matuwid na gawain ni Job.” Hindi ito tama, hindi iyon isang palitan, iyon ay dahil ninais ni Jehova na pagpalain si Job. Bakit hindi nagreklamo si Job nang kunin ni Jehova ang lahat sa kanya? Bakit hindi niya sinabing: “Kumikilos ako nang matuwid, napakakalipikado ko, kaya hindi Mo ako dapat tratuhin nang ganito”? Hindi ito isang usapin ng kung ano ang dapat at hindi dapat! Sa kanilang pananampalataya sa Diyos, palaging gumagawa ng sarili nilang mga pagpili ang mga tao, at palaging nagsasalita tungkol sa mga kuru-kuro at doktrina ng tao. Hindi ito tama. Iyon ay kayabangan ng tao, paghihimagsik ng tao. Ang pagpili ng tao ay adulterasyon ng tao.

Namamalayan ba ninyo kapag ibinubunyag ninyo ang sarili ninyong mayayabang na disposisyon? Ang ilang tao ay walang kamalayan, at sinasabi nila: “Hindi ako mayabang, hindi ako kailanman nagsabi ng anumang kayabangan noon.” Sa katunayan, kahit pa hindi mo ito namamalayan, mayroon ka pa ring mayabang na disposisyon, hindi pa lang ito nabubunyag. Ang katunayang hindi mo pa ito hayagang naibunyag ay hindi nagpapatunay na wala kang mayabang na disposisyon; posibleng mas mayabang ang puso mo kaysa sa iba, kaya lang, marunong kang magpanggap, kaya hindi ito nabubunyag, ngunit nakikita ito ng mga taong may pagkakilala. Kaya, ang bawat tao ay may mayabang na disposisyon, ito ang karaniwang kalikasan ng sangkatauhan. May kakayahan ang mga taong may mapagmataas na kalikasan na maghimagsik laban sa Diyos, labanan Siya, at makagawa ng mga bagay na humuhusga sa Kanya at nagkakanulo sa Kanya, at gumawa ng mga bagay na nagtataas sa kanilang sarili at na isang pagtatangkang magtatag ng kani-kanilang nagsasariling kaharian. Ipagpalagay nang may sampu-sampung libong tao sa isang bansa ang tumanggap sa gawain ng Diyos, at ipinadala ka roon ng sambahayan ng Diyos para pamunuan at ipastol ang hinirang na mga tao ng Diyos. At ipagpalagay nang ibinigay sa iyo ng sambahayan ng Diyos ang awtoridad at pinayagan kang gumawa nang mag-isa, nang walang pagsubaybay Ko o ng sinuman. Pagkaraan ng ilang buwan, magiging parang kataas-taasang hari ka, mapapasakamay mo ang lahat ng kapangyarihan, ikaw ang magdedesisyon, titingalain ka, sasambahin ka, magpapasakop sa iyo ang lahat ng hinirang na para bang ikaw ang Diyos, palagi kang pinupuri, sinasabing nangangaral ka nang may malalim na pagkaunawa, at paulit-ulit na sinasabing ang iyong mga pagpapahayag ang siya nilang kailangan, na ikaw ang makapagtutustos sa kanila at makagagabay sa kanila, at na hindi magkakaroon ng puwang sa puso nila ang Diyos. Hindi ba’t magiging problematiko ang ganitong uri ng gawain? Paano mo sana ito nagawa? Para magawa ng mga taong ito ang gayong reaksiyon, patutunayan nito na ang gawaing ginagawa mo ay hindi man lamang kinasangkutan ng pagpapatotoo sa Diyos; manapa’y nagpatotoo lamang ito sa iyong sarili at ipinakitang-gilas lamang nito ang iyong sarili. Paano ka makapagkakamit ng gayong kahihinatnan? Sinasabi ng ilang tao na, “Ang ibinabahagi ko ay ang katotohanan; tiyak na hindi ko kailanman pinatotohanan ang aking sarili!” Ang saloobin mong iyan—ang asal mong iyan—ay sumusubok makapagbahagi sa mga tao mula sa posisyon ng Diyos, at hindi ito pagtayo sa posisyon ng isang tiwaling tao. Lahat ng sinasabi mo ay matayog-pakinggan pero hungkag na mga pananalita at panghihingi sa iba; wala man lamang kinalaman ito sa iyong sarili. Samakatwid, ang kahihinatnang makakamit mo ay ang mapasamba mo ang mga tao sa iyo at kainggitan ka nila hanggang, sa huli, silang lahat ay nagpapasakop sa iyo, nagpapatotoo sa iyo, itinataas ka, at binobola ka nang husto. Kapag nangyari iyon, magiging katapusan mo na; mabibigo ka! Hindi ba ito ang landas na kinaroroonan ninyong lahat ngayon? Kung pinakiusapan kang mamuno ng ilang libo o ng ilang sampung libong katao, makararamdam ka ng matinding kasiyahan. Bibigyang-daan mong umusbong ang kayabangan at magsisimula kang subukang okupahin ang posisyon ng Diyos, nagsasalita at nagmumuwestra, at hindi mo malalaman kung anong susuotin, anong kakainin, o kung paano maglakad. Magpapakasasa ka sa mga kaginhawaan ng buhay at itataas mo ang iyong sarili, hindi minamarapat na makipagkita sa mga ordinaryong kapatid. Ikaw ay lubusang sasama—at mabubunyag at ititiwalag, pababagsakin na gaya ng arkanghel. May kakayahan kayong gawin ito, hindi ba? Kaya, ano ang dapat ninyong gawin? Kung isang araw ay isinaayos na maging responsable kayo para sa gawain ng ebanghelyo sa bawat bansa, at kaya ninyong tahakin ang landas ng isang anticristo, paano maipapalaganap ang gawain kung gayon? Hindi ba ito magsasanhi ng gulo? Sino, kung gayon, ang mangangahas na payagan kayong lumabas doon? Matapos kang ipadala roon, hinding-hindi ka na babalik; hindi ka na magbibigay ng atensiyon sa anumang sinabi ng Diyos, at patuloy ka na lamang magpapakitang-gilas at magpapatotoo sa iyong sarili, na parang ikaw ang nagdadala ng kaligtasan sa mga tao, ang gumagawa ng gawain ng Diyos, at ipinararamdam sa mga tao na para bang nagpakita ang Diyos at naritong gumagawa—at habang sinasamba ka ng mga tao, labis kang magagalak, at sasang-ayon ka pa nga kung itinuring ka nilang parang Diyos. Sa sandaling naabot mo ang yugtong iyon, katapusan mo na; mababasura ka. Ang ganitong uri ng mapagmataas na kalikasan ang siyang magiging pagkawasak mo sa huli nang hindi mo namamalayan. Isang halimbawa ito ng taong lumalakad sa landas ng mga anticristo. Ang mga taong umabot na sa puntong ito ay ganap nang nawalan ng kamalayan, ang kanilang konsensiya at katwiran ay nawalan na ng silbi, at hindi man lang sila marunong manalangin, o maghanap. Huwag mong hintaying mangyari iyon bago mo isipin na: “Kailangan kong bantayan nang mabuti ang aking sarili, kailangan kong manalangin nang taimtim!” Pagdating ng oras na iyon, magiging masyadong huli na. Kailangan mong malaman ang bagay na ito nang maaga; kailangan kang maghanap: “Paano ako dapat kumilos para makapagpatotoo sa Diyos, para magawa ko nang maayos ang aking gawain, nang hindi ako nagpapatotoo sa aking sarili? Anong mga pamamaraan ang kailangan kong gamitin para makipagbahaginan sa iba, para akayin sila?” Ganito ka dapat maghanda. Kung isang araw ay talagang isinaayos na lumabas kayo at gumawa, at kaya pa rin ninyong itaas at patotohanan ang inyong sarili, na humahantong sa kapahamakan ng maraming taong pinangangasiwaan ninyo, magkakaproblema kayo, at kalaunan ay haharap sa kaparusahan ng Diyos! Ayos lang ba na hindi Ko sabihin ang mga salitang ito sa inyo? Bago Ko ito sinabi, may kakayahan kayong gawin ito; kung may kakayahan pa rin kayong gawin ito pagkatapos Ko itong sabihin, hindi ba’t magkakaproblema kayo? Kailangan ninyong lahat na isipin kung paano gagawin ang gawain ninyo, kung paano kumilos nang pinakaangkop. Lahat ng sinasabi at ginagawa ninyo, bawat kilos at galaw, bawat salita at gawa, at bawat intensyon ng puso ninyo ay lahat kailangang pasok sa pamantayan; wala ni isa ang puwedeng hindi makapasok, at hindi kayo maaaring gumamit ng butas na malulusutan. Bagama’t kalikasan na ng tao ang kayabangan, at hindi ito madaling baguhin, kailangan pa ring malaman ng mga tao ang kanilang mayayabang na disposisyon, para magkaroon ng mga prinsipyo ng pagsasagawa. Kailangan mong maunawaan: “Kung talagang bibigyan ako ng ilang iglesia, paano ako kailangang kumilos upang hindi ko maagaw ang posisyon ng Diyos? Paano ako kailangan kumilos para hindi ako maging mayabang? Paano ako kikilos nang naaangkop? Paano ako kikilos para madala ang mga tao sa harap ng Diyos, para magpatotoo sa Kanya?” Kailangan mong pagbulayan ang mga bagay na ito hanggang sa maging malinaw ang mga ito. Ipagpalagay na may nagtanong, “Kaya mo bang pamunuan nang maayos ang mga iglesia?” at sinabi mong, “Kaya ko,” ngunit sa halip ay inakay mo ang mga tao patungo sa iyong sariling presensiya—magpapasakop sila sa iyo, ngunit hindi sa Diyos—hindi ba ito magiging problema? Bilang lider o manggagawa, kung hindi mo alam kung ano ang pagdadala ng mga tao sa harap ng Diyos o ang pagdadala sa kanila sa harap mo, kaya mo bang paglingkuran ang Diyos? Puwede ka bang maging angkop na gamitin ng Diyos? Talagang hindi. Hindi ba’t anticristong lahat iyong mga may kakayahang dalhin ang iba sa harap nila? Kung nananampalataya ang isang tao sa Diyos, ngunit wala siyang puwang para sa Diyos sa puso niya, hindi siya natatakot sa Kanya, wala siyang pusong nagpapasakop sa Diyos, o ng determinasyon na magpasakop sa Kanya, ang taong iyon ay hindi nananampalataya sa Diyos. Kung gayon, kanino ba talaga siya nananampalataya? Himayin ninyo ito mismo. Huwag ninyong sabihin kalaunan na: “Hindi ako mayabang, mabuti akong tao, gumagawa lang ako ng mabubuting bagay”—masyadong pambata ang mga salitang ito! Lahat ng iba ay mayabang, ngunit ikaw hindi? Nalantad ka na nang gayon, ngunit hindi mo pa rin kilala ang iyong sarili, at sinasabi mo pa rin na hindi ka mayabang—napakakapal ng mukha mo! Napakamanhid mo na hindi na mahalaga kung paano ka nalantad! Alam ba ninyo ang layon kung bakit Ko sinasabi ang mga salitang ito? Bakit Ko inilalantad nang gayon ang mga tao? Kung hindi Ako naglalantad nang ganito, makikilala ba nila ang sarili nila? Kung hindi Ako naglalantad nang ganito, iisipin pa rin ng mga tao na napakabuti nila, na ginagawa naman nila nang maayos ang kanilang gawain, na wala silang mga kapintasang dapat tukuyin, at na maayos naman sila sa kabuuan. Kahit pa maayos silang lahat, hindi sila dapat nasa mayabang na kalagayan, hindi rin nila dapat isipin na kalipikado sila, at hindi rin sila dapat magyabang. Inilalantad Ko ang mga kalagayan ng mga tao sa ganitong paraan hindi para sentensiyahan sila ng kamatayan, o sabihin sa kanila na hindi sila maliligtas, bagkus ay para tulutan silang tunay na makilala ang kanilang sarili, na maunawaan ang kanilang sariling tiwaling diwa at ang kanilang kalikasan, para magkamit sila ng kamalayan sa sarili. Ito ay kapaki-pakinabang habang sinusubukan nilang iwaksi ang kanilang mga tiwaling disposisyon. Kung kaya ninyong tratuhin sa tamang paraan ang Aking mga salita ng paglalantad at pagpupungos sa mga tao, kung kaya ninyong iwasan na maging negatibo, gawin nang normal ang inyong tungkulin, gawing inyo mismo ang mga usapin ng sambahayan ng Diyos, at kung kaya ninyong umako ng responsabilidad, nang hindi nagiging pabasta-basta, kung kaya ninyong maging tapat sa Diyos, tama ang saloobing ito, at magagawa ninyo nang maayos ang inyong tungkulin.

Mayroong ilang tao na madalas lumalabag sa mga prinsipyo kapag kumikilos sila at hindi sila tumatanggap ng pagpupungos. Malinaw nilang alam sa puso nila na naaayon sa katotohanan ang mga sinasabi ng iba, ngunit hindi nila tinatanggap ang mga ito. Ang gayong mga tao ay napakayabang at labis na nag-aakalang mas matuwid sila kaysa sa iba! Bakit Ko sinasabing mayabang sila? Sa kanilang pagtanggi na tumanggap ng pagpupungos, tumututol sila, at hindi ba’t ang pagtutol ay kayabangan? Iniisip nila na mahusay silang gumagawa, at hindi nila iniisip na nakakagawa sila ng anumang maling gawa, na nangangahulugang hindi nila kilala ang kanilang sarili at na mayabang sila. Kaya, may ilang bagay na kailangan mong taimtim na analisahin, na suriin nang paunti-unti. Habang ginagawa ninyo ang gawain ng iglesia, kung natatamo mo ang paghanga ng iba, at binibigyan ka nila ng mga mungkahi, at nagiging bukas sila sa iyo sa pagbabahaginan, nagpapatunay ito na nagawa mo nang maayos ang iyong gawain. Kung palaging nalilimitahan ang mga tao dahil sa iyo, unti-unti ka nilang makikilatis, at lalayuan ka nila, na nagpapatunay na wala kang katotohanang realidad, kaya lahat ng sinasabi mo ay tiyak na mga salita lamang at doktrina, na layong pigilan ang iba. Ang ilang lider ng iglesia ay natatanggal, at bakit sila natatanggal? Ito ay dahil bumibigkas lamang sila ng mga salita at doktrina, palaging nagpapakitang-gilas at nagpapatotoo sa kanilang sarili. Sinasabi nila na ang paglaban sa kanila ay paglaban sa Diyos, at ang sinumang nag-uulat ng mga sitwasyon sa ang Itaas ay nanggugulo sa gawain ng iglesia. Anong klaseng problema ito? Naging napakayabang na ng mga taong ito na wala na silang katwiran. Hindi ba’t ipinapakita nito ang kanilang totoong kulay bilang mga anticristo? Hindi ba’t mauuwi ito sa pagsisimulang magtatag ng kani-kanilang nagsasariling kaharian? Ang ilang taong kasisimula pa lang manampalataya ay sasambahin sila at patototohanan sila, at ikasisiya nila ito nang husto, at labis silang malulugod. Ang isang taong ganito kayabang ay tiyak nang mapapahamak. Ang isang taong may kakayahang sabihin na “ang paglaban sa akin ay paglaban sa diyos” ay naging isa nang makabagong Pablo; walang pagkakaiba rito at nang sinabi ni Pablo na: “Sa akin ang mabuhay ay si cristo.” Hindi ba’t nasa malaking panganib ang mga taong nagsasalita nang ganito? Kahit pa hindi sila magtatag ng mga nagsasariling kaharian, sila pa rin ay mga tunay na anticristo. Kung ang gayong tao ay mamumuno sa isang iglesia, mabilis na magiging kaharian ng mga anticristo ang iglesiang iyon. Ang ilang tao, pagkatapos nilang maging mga lider ng iglesia, ay partikular na nakatuon sa pagsasalita ng matatayog na sermon at pagpapakitang-gilas, lalo na sa pagsasalita ng mga misteryo para hangaan sila ng mga tao, at ang resulta ay na napapalayo sila nang napapalayo sa katotohanang realidad. Humahantong ito sa pagsamba ng karamihan ng mga tao sa mga espirituwal na teorya. Kung sinuman ang nagsasalita nang matayog, iyon ang pinakikinggan ng mga tao; kung sinuman ang nagsasalita tungkol sa buhay pagpasok, hindi sila pinapansin ng mga tao. Hindi ba’t inililigaw nito ang mga tao? Kung nagbabahagi ang isang tao tungkol sa katotohanang realidad, walang nakikinig, na isang problema. Walang iba kundi ang taong ito ang maaaring mamuno sa iglesia, dahil sinasamba ng lahat ang mga espirituwal na teorya; ang mga hindi kayang magsalita tungkol sa mga espirituwal na teorya ay hindi kayang manindigan. Maaari pa rin bang makamit ng gayong iglesia ang gawain ng Banal na Espiritu? Makapapasok ba ang mga tao sa katotohanang realidad? Bakit tinatanggihan ang pagbabahagi tungkol sa katotohanan at pagsasalita tungkol sa mga tunay na karanasan, hanggang sa puntong ayaw nilang makinig sa Akin na magbahagi tungkol sa katotohanan? Nagpapatunay ito na nailigaw at nakontrol na ng mga lider na ito ang mga taong ito. Ang mga taong ito ay nakikinig at nagpapasakop sa kanila, sa halip na magpasakop sa Diyos. Malinaw na ito ang uri ng mga tao na nagpapasakop sa kanilang mga lider, sa halip na sa Diyos. Sapagkat ang mga taong taos-pusong nananampalataya sa Diyos at naghahangad sa katotohanan ay hindi ang uri na sumasamba o sumusunod sa mga tao; mayroon silang puwang para sa Diyos sa puso nila, at mayroon silang may-takot-sa-Diyos na puso, kaya paanong malilimitahan sila ng mga tao? Paano sila masunuring magpapasakop sa isang huwad na lider na hindi taglay ang katotohanang realidad? Ang pinakakinatatakutan ng isang huwad na lider ay ang isang taong taglay ang katotohanang realidad, isang taong may takot sa Diyos at umiiwas sa kasamaan. Kung hindi taglay ng isang tao ang katotohanan, subalit gusto niyang pasunurin sa kanya ang iba, hindi ba’t iyon ang posibleng pinakamayabang na diyablo? Kung sasarilinin mo ang iglesia o kokontrolin ang hinirang na mga tao ng Diyos, nasalungat mo ang disposisyon ng Diyos at sinira mo ang iyong sarili, at maaaring ni wala ka nang pagkakataong magsisi. Bawat isa sa inyo ay dapat mag-ingat; isa itong napakamapanganib na bagay, isang bagay na napakadaling gawin ng sinuman. Maaaring may ilan na magsasabing: “Hindi ko talaga gagawin iyon, hindi talaga ako magpapatotoo sa sarili ko!” Iyon ay dahil lang maikling panahon ka pa lang gumagawa. Kalaunan, maglalakas-loob kang gawin ito. Unti-unti kang magiging mas mapangahas—habang mas ginagawa mo ito, mas magiging mapangahas ka. Kung ipagyayabang at pakikinggan ka ng mga taong pinamumunuan mo, likas mong mararamdaman na nasa mataas kang posisyon, na kamangha-mangha ka: “Tingnan ninyo ako, napakagaling ko. Kaya kong pamunuan ang lahat ng taong ito, at nakikinig silang lahat sa akin; ang mga taong hindi nakikinig sa akin ay sinusupil ko. Nagpapatunay ito na mayroon akong kaunting kapabilidad sa gawain, at kaya kong gawin ang gawain ko.” Sa paglipas ng panahon, ang mayayabang na elemento ng kalikasan mo ay magsisimulang mabunyag, at magiging sobra kang mayabang na mawawalan ka ng katwiran, at manganganib ka. Nakikita mo ba ito nang malinaw? Magkakaproblema ka sa sandaling ibunyag mo ang iyong mayabang at masuwaying disposisyon. Hindi ka nakikinig kahit na nagsasalita Ako, tinatanggal ka ng sambahayan ng Diyos, at nangangahas ka pa ring sabihin na: “Hayaan ang Banal na Espiritu na ibunyag ito.” Ang katunayang sasabihin mo iyon ay nagpapatunay na hindi mo tinatanggap ang katotohanan. Masyadong matindi ang paghihimagsik mo—inilantad nito ang iyong kalikasang diwa. Talagang hindi mo kilala ang Diyos. Kaya, sinasabi Ko ang lahat ng ito sa inyo ngayon upang bantayan ninyong mabuti ang sarili ninyo. Huwag ninyong itaas o patotohanan ang inyong sarili. Malamang na magtatangkang magtatag ang mga tao ng kani-kanilang nagsasariling mga kaharian, dahil gusto nilang lahat ang posisyon, kayamanan at kaluwalhatian, banidad, at gusto nilang lahat na okupahin ang pangalawang pinakamataas na puwesto sa herarkiya, at na magpakita ng kapangyarihan: “Tingnan ninyo kung gaano ko kahigpit sinabi ang mga salitang iyon. Noong sandaling kumilos ako nang may pagbabanta, pinanghinaan sila ng loob at naging masunurin.” Huwag kang magpakita ng ganitong uri ng kapangyarihan; wala itong silbi, at wala itong napatutunayan. Nagpapatunay lamang ito na talagang mayabang ka, at mayroon kang hindi magandang disposisyon; hindi nito pinatutunayan na mayroon kang anumang abilidad, lalo na na taglay mo ang katotohanang realidad. Matapos ang pakikinig nang ilang taon sa mga sermon, kilala na ba ninyong lahat ang sarili ninyo? Hindi ba ninyo nararamdaman na nasa mapanganib kayong mga sitwasyon? Kung hindi dahil sa pagsasalita at paggawa ng Diyos para iligtas ang tao, hindi ba’t magtatatag kayo ng sari-sarili ninyong kaharian? Hindi ba’t gusto ninyong sarilinin ang mga iglesiang responsabilidad ninyo, na dalhin ang mga taong iyon sa ilalim ng impluwensiya ninyo, upang wala sa kanila ang makatakas sa kontrol ninyo, upang kailanganin nilang makinig sa inyo? Kung gagawin mo ito kailanman at kokontrolin mo ang mga tao, ikaw ay isang diyablo at isang Satanas. Napakadelikado para sa iyo na magkaroon ng ganoong mga kaisipan; nakatapak ka na sa landas ng isang anticristo. Kung hindi ka magninilay-nilay sa sarili, at kung hindi mo magagawang ipagtapat ang iyong mga kasalanan sa Diyos at magsisi, tiyak na isasantabi ka, at hindi ka bibigyang-pansin ng Diyos. Dapat ay alam mo kung paano magsisi, kung paano baguhin ang iyong sarili upang makaayon ka sa mga layunin ng Diyos, upang matiyak mo na hindi mo sinasalungat ang disposisyon ng Diyos. Huwag mong hintayin na matukoy ng sambahayan ng Diyos na isa kang anticristo at itiwalag ka—sa panahong iyon, magiging masyado nang huli ang lahat.

Taglagas, 1997


Ang Kahalagahan ng Panalangin at ang Pagsasagawa Nito

Paano kayo kasalukuyang nananalangin sa Diyos? Paano ito naging mas mabuti kaysa sa mga panrelihiyosong panalangin? Ano ba talagang nauunawaan ninyo tungkol sa kahalagahan ng panalangin? Napagnilayan na ba ninyo ang mga katanungang ito? Ang lahat ng hindi nananalangin ay malayo sa Diyos, at ang lahat ng hindi nananalangin ay sumusunod sa sarili nilang kagustuhan. Ang kawalan ng panalangin ay nagpapahiwatig ng pagiging malayo sa Diyos at pagkakanulo sa Diyos. Ano ang aktuwal ninyong karanasan sa panalangin? Ang ugnayan sa pagitan ng Diyos at ng mga tao ay makikita sa mga panalangin ng mga tao. Paano ka umaasal kapag hinahangaan at pinupuri ka ng mga kapatid dahil sa mga resultang naidulot mo sa iyong gawain? Ano ang reaksiyon mo kapag nagbibigay sa iyo ng mga mungkahi ang mga tao? Nananalangin ka ba sa harap ng Diyos? Lahat kayo ay naglalaan ng oras para manalangin kapag nahaharap kayo sa mga problema o paghihirap, pero bumabaling ba kayo sa Diyos sa panalangin kapag wala kayo sa mabuting kalagayan? Nananalangin ba kayo kapag nagpapakita kayo ng katiwalian? Tunay ba kayong nananalangin? Kung hindi kayo tunay na nananalangin, hindi kayo uusad. Dapat kayong mag-alay ng mga panalangin at papuri lalo na sa mga pagtitipon. Ang ilang tao ay maraming taon nang nananampalataya sa Diyos, pero sa kasamaang-palad, hindi sila madalas na nananalangin. Nauunawaan nila ang ilang salita at doktrina at nagiging mayabang sila, iniisip na naunawaan na nila ang katotohanan, na nagkaroon na sila ng tayog, at labis silang nasisiyahan sa kanilang sarili. Bilang resulta, nasasadlak sila sa ganitong hindi normal na kalagayan, at sa susunod nilang pananalangin, nasusumpungan nila ang kanilang sarili na walang masabi, at nang walang gawain ng Banal na Espiritu. Hindi makontrol ng mga tao ang kanilang mga kalagayan—maaaring tamasahin nila ang mga bunga ng kanilang trabaho pagkatapos gumawa lang ng kakaunting gawain, at maaari silang maging negatibo, magsimulang magpakatamad sa kanilang gawain, at huminto sa paggawa ng kanilang tungkulin kapag naharap sila sa kaunting paghihirap. Ito ay lubhang mapanganib. Ganito ang mga taong walang konsensiya o katwiran. Karamihan sa mga tao ay naglalaan lamang ng oras para manalangin kapag nahihirapan sila, o kapag hindi nila lubos na maunawaan ang isang bagay. Nananalangin lamang sila kapag ginugulo sila ng mga pagdududa at pag-aalinlangan, o kapag nagpapakita sila ng tiwaling disposisyon. Nananalangin lamang sila kapag nangangailangan sila. Ito ay normal. Gayumpaman, kailangan mo ring manalangin at magpasalamat sa Diyos kapag nakakakuha ka ng mga resulta sa gawain mo. Kung iniisip mo lang ang pagiging masaya at hindi ka nananalangin, laging nagagalak, laging nagpapakasaya sa ganitong mga pakiramdam, ngunit nakakalimutan mo ang biyaya ng Diyos, ito ay lubos na kawalan ng katwiran. Kapag masyado kang lumayo sa Diyos, minsan ay daranas ka ng disiplina; o marahil ay mahaharap ka sa isang balakid habang sinisikap mong gawin ang mga bagay-bagay; o magkakamali ka at mapupungusan, at maririnig mo ang mga salitang tumatagos sa puso, at titiisin mo ang kagipitan o paghihirap, dadanasin mo ang lahat ng ito nang hindi nalalaman kung ano mismo ang ginawa para salungatin ang Diyos. Sa katunayan, madalas na ginagamit ng Diyos ang mga panlabas na sitwasyon para disiplinahin ka, magdulot ng pasakit sa iyo, at pinuhin ka, at kapag sa wakas ay lumapit ka na sa Diyos para manalangin at magnilay-nilay, mapagtatanto mo na hindi tama ang kalagayan mo—marahil ay kampante, mapagmalaki, at puno ng paghanga sa sarili—masusuklam ka na sa mga kilos mo, at lubos na makokonsensiya. Pagkatapos ay nagdarasal ka sa Diyos at nagtatapat, at nagsisimula kang mamuhi sa sarili mo at ninanais mong magsisi. Sa oras na ito, nagsisimulang kusang maituwid ang iyong maling kalagayan. Kapag tunay na nananalangin ang mga tao, ginagawa ng Banal na Espiritu ang gawain Niya, nagbibigay ng isang partikular na pakiramdam, o kaliwanagan, na nagbibigay-daan sa kanila na makalabas mula sa isang di-normal na kalagayan. Ang pananalangin ay hindi lamang para maghanap nang kaunti, para sumunod sa ilang pormalidad, at pagkatapos ay iyon na iyon. Hindi ito pagbigkas ng ilang salita ng panalangin kapag kailangan mo ang Diyos, at pagkatapos ay hindi ka mananalangin kapag hindi mo Siya kailangan. Kung matagal kang hindi nananalangin, kahit na mukhang normal ang kalagayan mo sa panlabas, aasa ka sa sarili mong kagustuhan sa paggampan ng iyong tungkulin, ginagawa ang anumang nais mo, at sa ganitong paraan, hindi mo magagawang kumilos alinsunod sa mga prinsipyo. Kung matagal kang hindi nananalangin sa Diyos, hinding-hindi ka mabibigyang-liwanag o mabibigyang-tanglaw ng Banal na Espiritu. Kahit na gawin mo ang tungkulin mo, sinusunod mo lamang ang mga patakaran, at ang paggampan ng iyong tungkulin sa ganitong paraan ay hindi magbubunga ng mga patotoo sa Diyos.

Sinabi Ko na noon na maraming tao ang nag-aasikaso ng personal nilang mga isyu at nagsasagawa ng kanilang sariling proyekto habang gumagampan sa kanilang mga tungkulin, at ganito pa rin hanggang ngayon ang mga tao. Pagkaraan ng ilang panahong paggawa, humihinto sila sa pananalangin, at wala na ang Diyos sa puso nila. Iniisip nila, “Gagawa lang ako batay sa mga pagsasaayos ng gawain. Ano’t anuman, hindi naman ako nakagawa ng anumang mga pagkakamali, at hindi ako nagdulot ng anumang paggambala o panggugulo….” Kapag ginagawa mo ang mga bagay-bagay nang hindi nananalangin, at kung hindi ka nagpapasalamat sa Diyos kapag maayos na nagagawa ang mga bagay-bagay, may problema sa kalagayan mo. Kung alam mong mali ang kalagayan mo, pero hindi mo ito magawang ayusing mag-isa, palagi kang aasa sa sarili mong kagustuhan sa mga ikinikilos mo, at kahit kapag nauunawaan mo ang katotohanan, hindi mo ito maisasagawa. Patuloy mong iniisip na tama ang paraan ng pag-iisip mo at palagi kang kumakapit dito, ginagawa mo ang gusto mo, binabalewala mo kung paano gumagawa ang Banal na Espiritu, isinusubsob mo ang sarili sa iyong mga pagsisikap, at bilang resulta, inaabandona ka ng Banal na Espiritu. Kapag inaabandona ka ng Banal na Espiritu, magdidilim at manunuyo ang pakiramdam mo. Hindi ka man lang makakaramdam ng anumang pagtustos o kasiyahan. Maraming tao ang hindi tunay na nananalangin kahit isang beses sa kalahating taon. Ang ganitong uri ng tao ay wala nang Diyos sa puso nila. Ang ilang tao ay hindi karaniwang nananalangin, at nananalangin lamang sila kapag nanganganib sila o dumaranas ng kapighatian. Bagama’t ginagampanan pa rin nila ang kanilang tungkulin, nanunuyo sila sa espirituwal, kaya’t hindi maiiwasang nagkakaroon sila ng mga negatibong kaisipan. Minsan naiisip nila, “Kailan ko ba matatapos sa wakas ang mga tungkulin ko?” Kahit ang ganitong mga kaisipan ay maaaring lumitaw, at lahat ng ito ay dahil matagal na silang hindi nananalangin, at napalayo na sila sa Diyos. Kung nagdudulot ito ng isang di-nananampalatayang, masamang puso, lubhang mapanganib ito. Ang panalangin ay kritikal! Ang buhay na walang panalangin ay kasingtuyo ng alikabok, at hindi nito makakamit ang gawain ng Banal na Espiritu; ang gayong mga tao ay hindi namumuhay sa harap ng Diyos, at sila ay nasadlak na sa kadiliman. Samakatwid, kailangan mong madalas na manalangin at makipagbahaginan tungkol sa mga salita ng Diyos, para matamasa mo ang gawain ng Banal na Espiritu at purihin ang Diyos mula sa iyong puso. Sa ganitong paraan lamang mapupuno ng kapayapaan at kagalakan ang iyong buhay. Ang Banal na Espiritu ay gumagawa nang talagang malakas sa mga nag-aalay ng panalangin at papuri sa lahat ng bagay. Ang kapangyarihang ibinibigay ng Banal na Espiritu sa mga tao ay walang katapusan, at hinding-hindi ito magagamit lahat o mauubos ng mga tao. Maaaring nagsasalita at nangangaral ang mga tao nang walang katapusan, at maaaring nakauunawa sila ng maraming doktrina, pero kung wala ang gawain ng Banal na Espiritu, wala itong silbi at walang halaga. Maraming pagkakataon kung saan maaaring ginugugol ng mga tao ang maraming oras sa pananalangin, pero nakakapagsabi lang ng ilang salita habang ginagawa ito, tulad ng, “O Diyos, pinasasalamatan Kita at pinupuri Kita!” Pagkaraan ng ilang panahon, maaaring sasabihin na naman nila ang parehong pangungusap. Wala na silang maisip pang sasabihin sa Diyos, wala silang mga panloob na kaisipang masasabi sa Kanya. Lubha itong mapanganib! Kung ang mga taong nananampalataya sa Diyos ay hindi man lang makapagbigkas ng mga salita para purihin, pasalamatan, at luwalhatiin Siya, masasabi pa bang may lugar para sa Kanya sa puso nila? Maaaring sinasabi mo na nananampalataya ka sa Diyos at nakikilala Siya sa puso mo, pero hindi ka lumalapit sa Kanya, hindi mo masabi sa Kanya kung ano ang nasa puso mo kapag nananalangin ka, at masyadong malayo ang puso mo sa Diyos, kaya naman hindi gagawin ng Banal na Espiritu ang gawain Niya. Kapag gumigising kayo tuwing umaga, dapat ninyong taimtim na buksan ang inyong puso sa panalangin, basahin ang mga salita ng Diyos, at pagkatapos ay pagnilayan ang mga ito hanggang sa makakita kayo ng liwanag at magkaroon ng landas ng pagsasagawa. Gawin ito, at labis na magiging maganda at kasiya-siya ang araw mo, at mararamdaman mong lagi mong kasama ang Banal na Espiritu, pinoprotektahan ka.

Napansin Ko na maraming tao ang may parehong problema. Kapag mayroon silang mga isyu, lumalapit sila sa Diyos upang manalangin, pero kapag walang bumabagabag sa kanila, binabalewala nila ang Diyos. Kumakapit sila sa mga kasiyahan ng laman gaya ng gusto nila, pero hindi kailanman namumulat. Ito ba ay pananampalataya sa Diyos? Ito ba ay pagkakaroon ng tunay na pananalig? Ang kawalan ng tunay na pananalig ay kawalan ng landas na tatahakin. Kung walang tunay na pananalig, hindi malalaman ng isang tao kung anong mga kilos ng pananampalataya sa Diyos ang naaayon sa mga layunin ng Diyos o kung sa aling mga kilos maaaring makapagkamit ng katotohanan o lumago sa buhay ang isang tao. Kung walang pananalig, ang isang tao ay bulag, nagtataglay ng pagnanais na maghangad pero walang direksyon at mga layon. Kaya paano nabubuo ang pananalig? Nabubuo ang pananalig sa pamamagitan ng panalangin at pakikipagbahaginan sa Diyos, at lalo na sa pagbabasa ng mga salita ng Diyos at pagkakaroon ng kaliwanagan ng Banal na Espiritu. Kapag mas nauunawaan mo ang katotohanan, mas magkakaroon ka ng pananalig. Yaong mga walang pagkaunawa sa katotohanan ay wala talagang pananalig, at kahit na makihalubilo sila sa iglesia, sila ay mga hindi mananampalataya. Hindi makakaya ng mga taong nananampalataya sa Diyos kung walang pagdarasal at pagbabasa ng mga salita ng Diyos. Kung patuloy lang silang dumadalo sa mga pagpupulong, pero bihirang manalangin nang taimtim, masusumpungan nila ang kanilang sarili na palayo nang palayo sa Diyos. Lahat kayo ay bihirang manalangin nang taos-puso, at ang ilang tao ay hindi pa rin alam kung paano manalangin. Ang totoo, ang panalangin ay pangunahing pagsasalita mula sa iyong puso. Ito ay pagbubukas ng iyong puso sa Diyos at simpleng pagbubukas sa harapan Niya. Kung tama ang klase ng puso ng isang tao, kaya niyang magsalita mula sa puso, at sa ganitong paraan, dinirinig at tinatanggap ng Diyos ang panalangin niya. May mga taong marunong lamang manglimos kapag nananalangin sila sa Diyos. Patuloy silang nanghihingi sa Diyos para sa biyaya, walang ibang sinasabi, at kaya habang mas nananalangin sila, mas nagiging tuyo sila. Kapag nananalangin ka, pinananabikan mo man ang isang bagay, hinahanap ang isang bagay mula sa Diyos, hinihiling sa Diyos na pagkalooban ka ng karunungan at lakas sa isang bagay na inaasikaso mo na hindi mo makilatis, o humihingi ka sa Diyos ng kaliwanagan, dapat kang magtaglay ng katwiran ng normal na pagkatao. Kung walang katwiran, luluhod ka at sasabihing, “O Diyos, nakikiusap ako na bigyan Mo ako ng pananalig at lakas, nawa ay bigyang-liwanag Mo ako at tulutan akong makita ang aking kalikasan, nagmamakaawa ako na gumawa Ka at bigyan ako ng biyaya at mga pagpapala.” Mayroong sapilitang tono sa “pagmamakaawa” na ito. Paraan ito para gipitin ang Diyos, para sabihin sa Kanya na dapat gawin ang bagay na ito, na para bang naitakda na ito. Hindi ito sinserong panalangin. Sa Banal na Espiritu, dahil naitakda mo na kung ano ang gagawin mo, hindi ba’t gumagawa ka lang nang wala sa loob sa pananalangin sa ganitong paraan? Hindi ba’t ito ay panloloko sa Diyos? Dapat manalangin ang sinuman nang may naghahanap at mapagpasakop na puso. Kapag may bagay na dumarating sa iyo, halimbawa, at hindi ka sigurado kung paano ito harapin, puwede mong sabihin na, “O Diyos, hindi ko alam kung ano ang gagawin tungkol dito. Nais kong mabigyan Ka ng kaluguran sa bagay na ito at hanapin ang Iyong mga layunin. Nais kong gawin ang Iyong pagnanais, hindi ang pagnanais ko. Nalalaman Mo na ang mga pagnanais ng tao ay ganap na salungat sa Iyong mga layunin, at ganap na lumalaban sa Iyo, at hindi naaayon sa katotohanan. Nawa ay bigyan Mo ako ng kaliwanagan, bigyan Mo ako ng paggabay sa bagay na ito, at tulutan akong hindi sumalungat sa Iyo….” Iyan ang angkop na tono para sa isang panalangin. Kung sinasabi mo na, “O Diyos, hinihiling ko na tulungan Mo ako, gabayan Mo ako, maghanda Ka ng tamang kapaligiran at mga tamang tao, at hayaan Mo akong magawa nang mabuti ang aking gawain,” kung gayon, pagkatapos ng iyong panalangin, hindi mo pa rin mauunawaan ang mga layunin ng Diyos, dahil hinihiling mo sa Diyos na kumilos ayon sa iyong mga pagnanais. Ngayon, dapat mong tiyakin kung ang mga salitang ginagamit mo sa panalangin ay may katwiran, at kung ang mga ito ay nagmumula sa puso. Kung walang katwiran ang iyong mga panalangin, hindi gagawa ang Banal na Espiritu sa iyo. Samakatwid, kapag nananalangin ka, dapat kang magsalita nang may katwiran, at nang may naaangkop na tono. Sabihin mo, “O Diyos! Nababatid Mo ang aking mga kahinaan at aking pagiging mapaghimagsik. Hinihiling ko lamang na bigyan Mo ako ng lakas at tulungan Mo akong makayanan ang aking kinalalagyan, subalit nang ayon lamang sa Iyong mga pagnanais. Hindi ko alam kung ano ang Iyong mga pagnanais, at ito ay kahilingan ko lang. Gayumpaman, nawa ay matupad ang Iyong mga pagnanais. Kahit pa pagserbisyuhin ako, o maging isang hambingan, maluwag sa loob ko itong gagawin. Hinihiling ko na bigyan Mo ako ng lakas at karunungan, at tulutan akong mabigyan Ka ng kaluguran sa bagay na ito. Nais ko lamang na magpasakop sa Iyong mga pagsasaayos….” Pagkatapos ng gayong panalangin, lubos na mapapanatag ang iyong puso. Kung ang ginagawa mo lamang ay magmakaawa, gaano man karami ang sabihin mo, lahat ng ito ay magiging mga salitang walang-laman; hindi gagawa ang Diyos bilang pagtugon sa iyong pagsamo, dahil naitakda mo na kung ano ang gusto mo sa una pa lang. Kapag lumuluhod ka sa panalangin, sabihin mo, “O Diyos, nababatid Mo ang kahinaan ng tao, at nababatid Mo ang mga kalagayan ng tao. Hinihiling ko na bigyan Mo ako ng kaliwanagan sa bagay na ito. Hayaan Mo akong maunawaan ang Iyong mga pagnanais. Nais ko lamang na magpasakop sa lahat ng Iyong isinasaayos, at handa ang puso kong magpasakop sa Iyo….” Manalangin nang gayon, at aantigin ka ng Banal na Espiritu. Kung mali ang intensyon mo kapag nananalangin ka, at palagi kang humihingi sa Diyos batay sa sarili mong kagustuhan, magiging tuyo at tigang ang mga panalangin mo, at hindi ka aantigin ng Banal na Espiritu. Kung basta ka lang pumipikit at naglilitanya ng ilang napakakaraniwang kasabihan para iraos lang ang sasabihin sa Diyos, aantigin ka ba ng Banal na Espiritu kung ganoon ka? Kapag humaharap ang mga tao sa Diyos, dapat silang kumilos nang masunurin at magtaglay ng maka-Diyos na saloobin. Humaharap ka sa tunay na Diyos, nakikipag-usap sa Lumikha. Hindi ba’t dapat kang maging maka-Diyos? Hindi simpleng bagay ang manalangin. Kapag humaharap ang mga tao sa Diyos, naglalabas sila ng kanilang mga pangil at kuko, hinding-hindi sila maka-Diyos; at kapag nananalangin sila, nakahiga sila sa kanilang kama, nagbibigkas ng ilang simple, mabababaw na salita, at iniisip nila na nananalangin sila at na naririnig sila ng Diyos—hindi ba ito panlilinlang sa sarili? Ang layon Ko sa pagsasabi nito ay hindi ang hingin sa mga tao na sumunod sa ilang partikular na patakaran. Gayumpaman, ang pinakasimpleng magagawa ng isang tao ay ang magkaroon ng pusong nagpapasakop sa Diyos at ang lumapit sa Diyos nang may maka-Diyos na saloobin. Napakadalas na wala sa katwiran ang inyong mga panalangin. Lagi kayong nananalangin sa ganitong tono, “O Diyos! Yamang ibinigay Mo sa akin ang tungkuling ito upang gampanan ko, gawin Mong angkop ang lahat ng ginagawa ko, para hindi magambala ang Iyong gawain at hindi mapinsala ang mga interes ng sambahayan ng Diyos. Kailangan Mo akong protektahan….” Ang gayong panalangin ay masyadong walang katwiran, hindi ba? Gagawa ba ang Diyos sa iyo kung lumalapit ka sa Kanya at nananalangin sa ganoong paraan? Makikinig ba Ako kung lumapit ka sa harapan Ko at nagsalita nang walang katwiran? Kung ginawa mong kasuklaman kita, direkta kitang palalayasin! Hindi ka ba pareho sa harap ng Espiritu gaya ng nasa harap ka ni Cristo? Kapag lumalapit ka sa Diyos upang manalangin, dapat mong isaalang-alang kung paano ka makakapagsalita nang may katwiran, at kung paano mo maiaayos ang iyong panloob na kalagayan upang makamit mo ang pagiging maka-Diyos at magawa mong magpasakop. Kapag nagawa mo na ito, magiging maganda ang manalanging muli at mararamdaman mo ang presensya ng Diyos. Sa maraming pagkakataon, lumuluhod ang mga tao sa panalangin; ipinipikit nila ang kanilang mga mata, at ang nagagawa lang nila ay ang humiyaw, “O Diyos! O Diyos!” Bakit sila sumisigaw nang walang sinasabing salita sa ganitong paraan sa loob ng matagal na panahon? Ito ay dahil sa maling mentalidad at di-normal na kalagayan ng mga tao. Kapag hindi nararamdaman ng isang tao sa kanyang puso ang Diyos, walang salita ang kanyang mga panalangin. Ginagawa ba ninyo ito kahit minsan? Alam na ninyo ngayon ang sarili ninyong limitasyon, ngunit kapag hindi normal ang inyong kalagayan, hindi kayo nagninilay-nilay sa inyong sarili o naghahanap ng katotohanan, at ayaw ninyong lumapit sa Diyos sa panalangin, o kumain at uminom ng mga salita ng Diyos. Napakamapanganib nito. Normal man o hindi ang kalagayan ng isang tao, o kung ano mang mga problema ang lumilitaw, hindi siya dapat lumayo sa pananalangin. Kung hindi kayo nananalangin, kahit na normal ang kalagayan ninyo ngayon, pagkaraan ng mahabang panahon, magiging hindi normal ito. Ang pananalangin at pagbabasa ng salita ng Diyos ay dapat normal. Ang pagbabasa ng mga salita ng Diyos para hanapin ang katotohanan ay maaaring humantong sa tunay na panalangin, nakakamit ng panalangin ang kaliwanagan ng Diyos, at nakapagbibigay-daan ito sa isang tao na maunawaan ang salita ng Diyos. Sa pananalangin sa Diyos, ang pinakamahalaga ay itama muna ang inyong mentalidad. Ito ang prinsipyo ng panalangin. Kung mali ang inyong mentalidad, hindi kayo magiging maka-Diyos, wala sa loob kayong gagawa, at dadayain ninyo ang Diyos. Kung mayroon kayong takot sa Diyos at pagpapasakop sa Diyos sa inyong puso, at nananalangin kayo sa Diyos, saka lamang magiging mapayapa ang inyong puso. Kaya nga, kapag nananalangin kayo, dapat mayroon kayong tamang mentalidad, at magbubunga ang inyong mga panalangin. Kung madalas kayong magsasagawa nang ganito, sinasabi sa Diyos kung ano ang tunay na nasa puso ninyo kapag nananalangin kayo, at sinasabi kung ano ang pinakagustong sabihin ng inyong puso sa Diyos, kung gayon, nang hindi ninyo napapansin, magagawa ninyong manalangin sa Diyos, at makapagbabahaginan kayo nang normal sa Diyos.

Hindi kinakailangan sa panalangin na kayo ay may pinag-aralan o marunong, at hindi ito paggawa ng isang sanaysay. Magsalita lamang nang taos-puso, nang may katwiran ng isang normal na tao. Isaalang-alang ang mga panalangin ni Jesus. Sa Halamanan ng Getsemani, idinalangin Niya, “Kung maaari….” Ibig sabihin, “Kung magagawa.” Sinabi ito sa konsultasyon. Hindi Niya sinabing, “Nagsusumamo Ako sa Iyo.” Taglay ang puso at kalagayang nagpapasakop, idinalangin Niya, “Kung maaari, hayaan Mong lumampas mula sa Akin ang sarong ito: gayon man hindi ayon sa pagnanais Ko, kundi ang ayon sa pagnanais Mo.” Ganito pa rin ang panalangin Niya sa pangalawang pagkakataon, at sa pangatlong pagkakataon idinalangin Niya, “Mangyari nawa ang Iyong kalooban.” Pagkaarok sa pagnanais ng Diyos Ama, sinabi Niya, “Mangyari nawa ang Iyong kalooban.” Nagawa Niyang lubos na magpasakop, nang walang anumang personal na pagpili. Sa panalangin, sinabi ni Jesus, “Kung maaari, hayaan Mong lumampas mula sa Akin ang sarong ito.” Ano ang ibig sabihin niyon? Nanalangin Siya sa ganitong paraan dahil naisip Niya ang malaking pagdurusa ng pagdurugo sa krus hanggang sa Kanyang huling hininga—patungkol ito sa kamatayan—at dahil hindi pa Niya lubos na naunawaan ang pagnanais ng Diyos Ama. Ang manalangin nang gayon, sa kabila ng naisip na pagdurusa, ay nagpapakita ng pagkalalim ng Kanyang pagpapasakop. Ang Kanyang paraan ng panalangin ay normal. Hindi Siya nagmungkahi ng anumang mga kondisyon sa Kanyang panalangin, ni hindi Niya sinabing kailangang alisin ang saro. Sa halip, ang Kanyang layunin ay hanapin ang pagnanais ng Diyos sa isang sitwasyong hindi Niya naarok. Nang una Siyang manalangin, hindi Niya naunawaan, at sinabi Niya, “Kung maaari … kundi ang ayon sa pagnanais Mo.” Nanalangin Siya sa Diyos nang nasa kalagayang nagpapasakop. Sa pangalawang pagkakataon, nanalangin Siya sa gayon ding paraan. Sa kabuuan, tatlong beses Siyang nanalangin, at sa Kanyang huling panalangin, lubos na Niyang naunawaan ang pagnanais ng Diyos, pagkatapos niyon ay hindi na Siya nagsumamo pa. Sa Kanyang unang dalawang panalangin, naghahanap lamang Siya, at ginawa Niya ito sa kalagayang nagpapasakop. Gayunman, hindi talaga gayon manalangin ang mga tao. Sa kanilang mga panalangin, palaging sinasabi ng mga tao, “O Diyos, hinihiling ko na gawin Mo ito at iyon, at hinihiling ko na gabayan Mo ako sa ganito at ganoon, at hinihiling ko na ihanda Mo ang mga kondisyon para sa akin….” Marahil ay hindi maghahanda ang Diyos ng angkop na mga kondisyon para sa iyo, at papagdusahin ka Niya ng paghihirap na ito at tuturuan ka ng leksiyon. Kung palagi kang nananalangin nang ganito—“O Diyos, hinihiling ko na gumawa Ka ng mga paghahanda para sa akin at bigyan Mo ako ng lakas”—lubha itong hindi makatwiran! Kapag nananalangin ka sa Diyos, dapat kang maging makatwiran, at dapat kang manalangin sa Kanya nang may pusong nagpapasakop. Huwag subukang tukuyin kung ano ang iyong gagawin. Kung susubukan mong tukuyin kung ano ang gagawin bago ka manalangin, hindi ito pagpapasakop sa Diyos. Sa panalangin, dapat na mapagpasakop ang iyong puso, at kailangan mo munang maghanap sa Diyos. Sa ganitong paraan, natural na liliwanag ang iyong puso kapag nananalangin, at malalaman mo kung ano ang nararapat gawin. Mula sa iyong plano bago ang panalangin hanggang sa pagbabagong nangyari sa iyong puso pagkatapos ng panalangin ay resulta ng gawain ng Banal na Espiritu. Kung nakagawa ka na ng sarili mong desisyon at napagpasyahan kung ano ang gagawin, at pagkatapos ay nanalangin ka para humingi sa Diyos ng pahintulot o hilingin sa Diyos na gawin kung ano ang iyong gusto, hindi makatwiran ang ganitong uri ng panalangin. Maraming beses na hindi sinasagot ng Diyos ang mga panalangin ng mga tao dahil mismo naitakda na nila kung ano ang gagawin, at humihingi na lamang ng pahintulot sa Diyos. Sinasabi ng Diyos, “Yamang naitakda mo na kung ano ang gagawin, bakit magtatanong ka pa sa Akin?” Ang ganitong uri ng panalangin ay parang pandaraya sa Diyos, at kaya, nagiging tuyo ang kanilang mga panalangin.

Kahit na nakikipag-usap sa Diyos ang mga tao kapag lumuluhod sila para manalangin, dapat malinaw mong makita na ang pagdarasal sa Diyos ay isang paraan din ng pagtatamo sa gawain ng Banal na Espiritu, at na ang Banal na Espiritu ay laging nagbibigay-liwanag, nagtatanglaw, at umaakay sa mga tao habang nananalangin ang mga ito. Kung nananalangin at naghahanap ang mga tao habang nasa tamang kalagayan sila, kasabay nito ay gagawa ang Banal na Espiritu. Isa itong di-nasaad na kasunduan sa pagitan ng Diyos at ng mga tao; maaari mo ring sabihin na ito ay ang pagtulong ng Diyos sa mga tao sa pag-aasikaso sa mga bagay-bagay. Ang panalangin ay isang paraan para sa mga tao na makaharap sa Diyos at makipagtulungan sa Kanya. Isa rin itong paraan para sa Diyos na mailigtas at madalisay ang mga tao. Bukod dito, isa itong landas sa buhay pagpasok; hindi ito isang ritwal. Ang panalangin ay hindi lamang isang paraan para ganyakin ang mga tao, at hindi rin ito isang pormula ng pagbibigay-kasiyahan sa Diyos. Mali ang gayong mga kaisipan. Ang panalangin ay lubhang makabuluhan! Kung nananampalataya ka sa Diyos, hindi ka puwedeng lumayo sa panalangin lalo pa sa pagbabasa ng mga salita ng Diyos. Sa pamamagitan ng panalangin, gumagawa ang Banal na Espiritu sa mga tao, binibigyang-liwanag sila, at inaakay sila. Kung hindi mananalangin ang mga tao sa Diyos, mahihirapan silang makamit ang gawain ng Banal na Espiritu. Kung madalas kang nagdarasal, madalas na nagsasanay sa pananalangin, at madalas na nananalangin nang may pusong nagpapasakop sa Diyos, kung gayon ay normal ang kalagayan mo sa loob. Kung, kapag nananalangin ka ay kadalasang ilang pangungusap lamang ito ng doktrina, at hindi mo binubuksan ang puso mo sa Diyos o hinahanap ang katotohanan, ni hindi mo pinagninilayan ang mga layunin at mga hinihingi ng Diyos, kung gayon ay hindi ka tunay na nananalangin. Yaong mga taong madalas na nagninilay-nilay sa katotohanan, na may pusong madalas na malapit sa Diyos, at na madalas na namumuhay sa mga salita ng Diyos ang tanging may tunay na panalangin, may mga salita sa puso nila na masasabi nila sa Diyos, at may kakayahan silang hanapin ang katotohanan mula sa Diyos. Upang matutunan kung paano magdasal, dapat madalas mong pagnilayan ang mga salita ng Diyos. Kung nauunawaan mo ang mga layunin ng Diyos, magkakaroon ka ng maraming masasabi sa Kanya sa puso mo at mauunawaan mo kung aling mga salita ang makatwirang mga panalangin, at alin ang hindi; aling mga panalangin ang tunay na pagsamba at alin ang hindi; sa aling mga panalangin ka naghahangad na maarok ang mga layunin ng Diyos, at sa aling mga panalangin ka na nakapagpasya at humihingi na lamang ng pahintulot sa Diyos. Kung hindi mo seseryosohin ang mga bagay na ito kahit kailan, hindi kailanman magtatagumpay ang mga panalangin mo, at palaging magiging di-normal ang kalagayan mo sa loob. Tungkol naman sa kung ano ang normal na katwiran, ang tunay na pagpapasakop, ang tunay na pagsamba, at ang posisyon na dapat okupahin ng isang tao kapag nananalangin—lahat ng aral na ito ay kinasasangkutan ng mga katotohanan ng panalangin. Lahat ng ito ay mga detalyadong usapin. Dahil karamihan ng mga tao ay hindi Ako aktuwal na nakikita, nalilimitahan sila sa pananalangin sa harap ng Espiritu. Sa sandaling nagsisimula ka nang manalangin, nagiging isa itong katanungan ng kung ang mga salitang sinasabi mo ay makatwiran, kung ang iyong mga salita ay tunay na may pagsamba, kung nakatutugon ang mga hinihingi mo sa pagsang-ayon ng Diyos, kung may transaksyonal na elemento ba sa iyong panalangin, o ito ba ay nababahiran ng mga karumihan ng tao, kung umaayon ba sa mga layunin ng Diyos ang iyong mga panalangin at pananalita, kung ikaw ay may natatanging pagkatakot, paggalang, at pagpapasakop sa Diyos, at kung tunay mong itinuturing ang Diyos bilang Diyos. Dapat maging seryoso ka sa sinasabi mo sa panalangin, damhin mo ang mga layunin ng Diyos, at maging kaayon ka sa mga hinihingi Niya. Sa pamamagitan lamang ng pananalangin sa ganitong paraan mo malalaman ang kapayapaan at kagalakan sa iyong puso. Saka ka lamang magkakaroon ng normal na katwiran kapag humarap ka kay Cristo. Kung hindi ka nananalangin o nagsasabi ng kung ano ang nasa puso mo sa harap ng Espiritu, kung gayon kapag humarap ka kay Cristo, malamang na makabubuo ka ng mga kuru-kuro, maghihimagsik at lalaban sa Kanya, o makikipag-usap ka nang di-makatwiran, magsasalita nang hindi matapat, o palaging magdudulot ng pagkagambala sa pamamagitan ng iyong pananalita at mga kilos, at pagkatapos ay palagi kang dadanas ng paninisi sa sarili. Bakit palagi kang dadanas ng paninisi sa sarili? Dahil sa pangkaraniwan ay wala ka ni katiting na kaalaman sa mga katotohanan ng kung paano sasambahin o tatratuhin ang Diyos, at kaya, kapag may nakakaharap kang isang isyu, nalilito ka, hindi mo alam kung paano magsasagawa, at palagi kang nagkakamali. Paano ba dapat lumapit sa presensiya ng Diyos ang mga taong nananampalataya sa Kanya? Siyempre, dapat na sa pamamagitan ng panalangin. Kung naitama mo na ang iyong saloobin kapag nananalangin ka at payapa ang puso mo, kung gayon ay nakalapit ka na sa Diyos. Pagkatapos manalangin, dapat mong suriin kung makatwiran ba ang mga salitang binigkas sa panalangin, kung nakapuwesto ka ba sa isang angkop na posisyon, kung nagtataglay ka ba ng pusong nagpapasakop sa Diyos, at kung nagtataglay ka ba ng karumihan ng tao o kawalan ng pagkamatapat. Kapag nakakita ka ng ilang problema, dapat kang magpatuloy sa pananalangin sa Diyos, at dapat mong aminin ang iyong mga karumihan at mga kapintasan sa harap ng Diyos. Sa pamamagitan ng pagsasabi sa Diyos kung ano ang nasa puso mo sa ganitong paraan, magiging mas normal ang kalagayan mo, lalo kang magtataglay ng konsensiya at katwiran, at mababawasan nang mababawasan ang iyong mga maling kalagayan. Pagkatapos mong magsanay nang ganito sa loob ng ilang panahon, patuloy na bubuti ang mga panalangin mo, at sa maraming pagkakataon ay diringgin at tatanggapin ng Diyos ang mga ito. Yaong kayang madalas na manalangin sa Diyos sa ganitong paraan ay yaong mga nakapamuhay na sa harap ng Diyos. Kung hindi mo seseryosohin ang panalangin o hindi babaguhin ang iyong mga maling paraan sa panalangin, hindi ka matututo kung paano manalangin. Ang magiging resulta kapag hindi mo alam kung paano manalangin ay mahihirapan kang mamuhay sa harap ng Diyos. Ang ganitong uri ng tao ay hindi magkakaroon ng anumang buhay pagpasok at magiging labas sila sa salita ng Diyos. Kung hindi ka marunong manalangin o magsalita sa harap ng Diyos, kung hindi ka seryoso kapag nagsasalita ka, sinasabi ang kahit anong gusto mo, at hindi mo nararamdamang may problema kapag mga maling bagay ang nasasabi mo, at kung palagi kang pabaya at magulo ang isip, bilang resulta, kapag pumunta ka sa presensiya ni Cristo, matatakot kang may masabi o magawang mali. Habang mas natatakot kang magkamali, lalong dadami ang mga pagkakamali mo, at hinding-hindi ka makakabawi sa mga ito. At dahil hindi naman maaaring palaging nakikipag-ugnayan ang mga tao kay Cristo o hindi nila madalas na naririnig si Cristo na kausapin sila nang harapan, dahil hindi Ko kayo maaaring makapiling nang madalas, ang magagawa lamang ninyo ay ang hanapin at sabihin ang nasa puso ninyo sa harap ng Espiritu sa madalas na panalangin, at sapat na kung magkamit kayo ng pagpapasakop sa Diyos at kamtin ang isang may-takot-sa-Diyos na puso. Kahit na kausapin Ko kayo nang harapan, depende pa rin sa inyo kung tatanggapin at hahangarin ninyo ang katotohanan at tatahakin ang landas ng pagsunod sa Diyos. Mula ngayon, dapat ninyong mas pagtuunan ng atensiyon ang sinasabi ninyo kapag kayo ay nananalangin. Huwag kayong magmadali sa pananalangin, pagninilay-nilay, at pagdama. Pagkatapos, sa sandaling bigyan kayo ng kaliwanagan ng Banal na Espiritu, makakausad kayo. Ang mararamdaman mo kapag binibigyan ka ng kaliwanagan ng Banal na Espiritu ay sadyang banayad. Matapos magkaroon ng ilan sa banayad na pakiramdam at kaalaman na ito, kung may ginagawa kang partikular na mga bagay, o kung makakaugnayan mo si Cristo para asikasuhin ang ilang bagay, magagawa mo nang makilala kung aling mga salita ang sinalita nang may katwiran at kung alin ang wala, kung aling mga bagay ang ginawa nang may katwiran at kung alin ang wala. Kung magkagayon, nakamit mo na ang mga layon ng panalangin.

Naitala ng Bibliya ang mga panalangin ng maraming tao na, sa mga panalanging iyon, ay hindi pa nagtakda ng kanilang sariling mga tuntunin. Sa halip, ginamit nila ang panalangin para hanapin at arukin ang mga layunin ng Diyos, at tulutan ang Banal na Espiritu na gumawa ng mga desisyon. Halimbawa, sinalakay ng mga Israelita ang Jerico sa pamamagitan ng panalangin. Ang mga tao ng Ninive ay nagsisi rin at nakakuha ng kapatawaran ng Diyos sa pamamagitan ng panalangin. Ang panalangin ay hindi isang uri ng ritwal. Isa itong tunay na pakikipag-ugnayan sa pagitan ng isang tao at ng Diyos, at mayroon itong malalim na kahalagahan. Mula sa mga panalangin ng mga tao, makikita ng isang tao na direktang naglilingkod sa Diyos ang mga ito. Kung itinuturing mo ang panalangin bilang isang ritwal, hindi magiging epektibo ang panalangin mo, at hindi ito magiging isang tunay na panalangin dahil hindi mo sinasabi sa Diyos ang nararamdaman mo sa loob o binubuksan ang puso mo sa Kanya. Para sa Diyos, hindi itinuturing na balido ang panalangin mo. Hindi ka umiiral sa puso ng Diyos. Paano gagawa ang Banal na Espiritu sa iyo kung gayon? Dahil dito, pagkatapos gumawa nang ilang panahon, mahahapo ka. Mula ngayon, kung walang panalangin, hindi ka na makakagawa ng gawain. Panalangin ang nagdudulot ng gawain, at panalangin ang nagdudulot ng paglilingkod. Kung isa kang lider, isang taong naglilingkod sa Diyos, ngunit hindi mo kailanman inilaan ang sarili mo sa panalangin o sineryoso ang pananalangin, wala kang mga kaisipang maipapahayag sa Diyos, at sa ganitong paraan, malamang na magkakamali ka habang ginagampanan mo ang iyong tungkulin, at malamang na madadapa ka habang patuloy kang umaasa sa iyong sariling mga intensyon sa iyong mga kilos. Hindi katanggap-tanggap na manampalataya sa Diyos nang walang sapat na pananalangin. Bihirang manalangin ang ilang tao, iniisip na yamang nagkatawang-tao ang Diyos, sapat na ang direktang basahin ang mga salita ng Diyos. Kapag ganito, masyado kang simpleng mag-isip. Mabibigyang-liwanag at matatanglawan ka ba ng Banal na Espiritu sa pamamagitan lamang ng pagbabasa ng salita ng Diyos nang hindi nananalangin sa Kanya? Kung hindi kailanman nananalangin ang isang tao sa Diyos, at hindi siya nakikipag-usap o tunay na nakikipagbahaginan sa Diyos, kung gayon ay mahihirapan siyang iwaksi ang kanyang tiwaling disposisyon at palugurin ang Diyos sa paggampan ng kanyang mga tungkulin. Maging ang Diyos na nagkatawang-tao ay nananalangin minsan! Nang si Jesus ay nagkatawang tao, nanalangin din Siya pagdating sa mga kritikal na bagay. Nanalangin Siya sa bundok, habang nakasakay sa bangka, at sa hardin; pinangunahan din Niya ang Kanyang mga disipulo sa panalangin. Kung madalas kang humaharap sa Diyos at nananalangin sa Kanya, pinapatunayan nito na itinuturing mo ang Diyos bilang Diyos. Kung madalas kang kumilos ayon sa sarili mong mga pagnanais, at madalas mong nakakaligtaan ang panalangin at ginagawa mo ang mga bagay-bagay nang hindi ipinapaalam sa Kanya, hindi mo pinaglilingkuran ang Diyos; nagsasagawa ka lang ng sarili mong proyekto. Kung magkagayon, hindi ka ba kokondenahin? Sa tingin, parang wala ka namang nagawa na nagdudulot ng kaguluhan, at parang hindi mo naman nalapastangan ang Diyos, pero aasikasuhin mo lang ang sarili mong mga usapin. Magsasagawa ka ng sarili mong proyekto, at maghahangad ka ng katanyagan, pakinabang, katayuan, at mga pansariling benepisyo. Hindi ba’t nakagagambala ito sa gawain ng iglesia? Kahit na, sa panlabas, mukhang hindi ka naman nakagagambala, sa diwa ay lumalaban sa Diyos ang mga kilos mo. Kung hindi ka kailanman magsisisi o magbabago, ikaw ay manganganib.

Lahat ay naharap na sa kalagayan ng pasakit at pagkamiserable kapag may nangyayaring hindi kanais-nais, at ayaw makipag-usap sa sinuman. Pagtagal-tagal, bumubuti ang pakiramdam nila, pero hindi nalulutas ang kalagayang ito. Minsan, nagpapakita sila ng tiwaling disposisyon sa paggampan sa kanilang mga tungkulin at inaantala ang gawain, o pinupungusan sila, at sila ay nasasaktan at nababagabag, pero kung hindi hahanapin ng isang tao ang katotohanan para malutas ito, hindi malulutas ang di-normal na kalagayang ito. Ilang beses na kayong lumapit sa Diyos sa inyong pasakit at pagkabagabag para manalangin? Lahat kayo ay panatag at iniraraos lang ninyo ito. Sa ganitong paraan, marami ang nagsasabing nananampalataya sila sa Diyos, pero wala ang Diyos sa puso nila. Anuman ang tungkuling ginagampanan nila, sa tuwing nahaharap sila sa anumang problema, hindi sila kailanman nananalangin o naghahanap ng katotohanan. Umaasa sila sa sarili nilang kagustuhan para gawin ang mga bagay-bagay nang parang bulag, na tila nagtitiis sila ng paghihirap at gumugugol ng lakas, at iniisip nilang ginagawa nila nang maayos ang kanilang tungkulin, kahit na wala silang naidudulot at walang saysay ang kanilang pagsisikap. Madalas na umaasa ang mga tao sa kanilang sariling mga kagustuhan at naliligaw habang naglalakad sila. Sa sandaling gumawa sila ng kaunting gawain, nagiging mayabang sila, pakiramdam nila ay may kapital sila, at pagkatapos ay wala silang puwang para sa Diyos sa puso nila. Sa bagay na ito, makikita na kalikasan ng mga tao ang magkanulo. Iniisip pa nga ng mga tao na, “Paanong walang puwang para sa Diyos sa puso ko kung nananampalataya ako sa Kanya? Hindi ba’t gumagawa ako para sa iglesia ngayon? Bakit ako aabandonahin ng Diyos?” Hindi naman sa gusto ng Diyos na abandonahin ka, sadyang wala kang puwang para sa Diyos sa puso mo. Gaano man karami ang gawaing ginawa mo, hindi mo matutubos ang sarili mo rito, hinding-hindi mo makakamit ang gawain ng Banal na Espiritu, at kahit anong gawin mo, patuloy mong mailalayo ang sarili mo sa Diyos at patuloy kang magkakanulo sa Kanya. Ang aral ng panalangin ang pinakamalalim. Kung ginagawa mo ang iyong tungkulin nang hindi man lang nananalangin, hindi magiging pasok sa pamantayan ang paggampan mo, at magiging walang saysay ang pagsisikap mo. Kung mas hindi normal ang kalagayan mo, lalong dapat kang manalangin. Kung walang panalangin, patuloy lang na lalala ang kalagayan mo, at hindi magiging epektibo ang tungkulin mo. Hindi nakasalalay ang panalangin sa kung gaano kaganda pakinggan ang mga bagay na sinasabi mo. Sa halip, hinihingi nitong magsalita ka mula sa puso mo, magsalita nang totoo tungkol sa sarili mong mga paghihirap, magsalita mula sa posisyon ng isang nilikha at sa perspektiba ng pagpapasakop: “O Diyos, alam Mo kung gaano katigas ang mga tao. Pakiusap, gabayan Mo po ako sa bagay na ito. Alam Mong mahina ako, na lubha akong nagkukulang, na hindi ako angkop para gamitin Mo, na mapaghimagsik ako, at na sa tuwing kumikilos ako, nakagagambala ako sa gawain Mo at nakagagawa ng mga bagay na hindi alinsunod sa mga layunin Mo. Hinihiling ko na gawin Mo ang Iyong gawain, nais ko lamang na magpasakop at makipagtulungan….” Kung hindi mo man lang masabi ang mga salitang ito, walang pag-asa para sa iyo. Iniisip ng ilang tao, “Kapag nananalangin ako, kailangan ko pa ring matukoy kung nananalangin ako nang may katwiran o wala. Kung ganoon, paano ako dapat manalangin?” Matagal ba bago matukoy kung makatwiran ka? Pagkatapos ng bawat panalangin, taimtim na magnilay-nilay, at makakahanap ka ng kalinawan. Habang ginagawa mo ito, magiging mas makatwiran ka sa mga susunod na panalangin, dahil kapag nananalangin ka, malalaman mo na hindi tama ang ilang salita. Kapag nananalangin ang tao, ang kanyang ugnayan sa Diyos ang pinakadirekta, at ang pinakamalapit. Karaniwan ka bang nakaluluhod at nakakapanalangin kaagad kapag gumagawa ka ng mga bagay-bagay? Hindi palagi; depende ito sa kapaligiran. Kapag nag-iisa ka sa bahay at lumuluhod ka at nananalangin sa Diyos, nagiging pinakamalapit ang ugnayan mo sa Diyos. Masasabi mo kung anuman ang nasa puso mo, at madarama mo ang pinakamalaking kagalakan. Kapag binabasa mo ang salita ng Diyos, kung mananalangin ka muna, magiging iba ang pakiramdam ng pagbabasa ng Kanyang salita. Kapag ginagampanan mo ang iyong tungkulin, manalangin at maghanap muna, magiging seryoso ang puso mo, at kapag ginampanan mo ang iyong tungkulin, iba ang magiging epekto. Kung nagbabasa ka ng salita ng Diyos at natatagpuan mo ang liwanag, manalangin ka sa Diyos at matatagpuan mo ang higit na kagalakan. Kung hindi ka kailanman nananalangin, hindi mo mararamdaman ang presensiya ng Diyos kapag binabasa mo ang salita ng Diyos at ginagampanan ang iyong tungkulin. Kung minsan, hindi ka mabibigyang-liwanag ng pagbabasa ng salita ng Diyos, at pagkatapos basahin ang Kanyang salita, walang makikitang epekto. Wala sa ginagawa mo sa pananampalataya mo sa Diyos ang magagawa kung walang panalangin. Kung madalas kang nananalangin sa Diyos, at magiging normal ang ugnayan mo sa Diyos, magkakaroon ka ng buhay pagpasok, at titibay ang iyong pananalig. Kung hindi ka nananalangin nang mahabang panahon, mawawalan ka ng pananalig, at kung gayon, paano ka magkakamit ng buhay pagpasok? Ang mga taong may tunay na pananalig ay nakakamit ito sa pamamagitan ng pamumuhay sa harap ng Diyos sa panalangin, at sa paghahanap sa katotohanan sa pamamagitan ng panalangin. Maraming tao ang pabasta-basta lang habang nananalangin sila, at hindi nila hinahanap ang katotohanan. Lumalapit lamang sila sa Diyos upang manalangin at magmakaawa kapag may nangyayari at wala na silang magawa. Palagi nilang pinipilit ang Diyos na gawin ang gusto nila at bigyang-kasiyahan sila. Ito ba ay tunay na panalangin? Dinirinig ba ng Diyos ang mga panalanging tulad nito? Ang pananalangin at paghahanap habang nasa presensiya ng Diyos ay hindi pamimilit sa Diyos na gawin ang gusto mo, lalong hindi ito paghiling sa Kanya na gawin ang kung ano-ano. Ang lahat ng ito ay mga pagpapamalas ng kawalan ng katwiran. Ano ang isang makatwirang panalangin? Ano ang hindi makatwirang panalangin? Malalaman mo ang mga bagay na ito pagkatapos magtamo ng karanasan sa loob ng ilang panahon. Halimbawa, pagkatapos mong manalangin, maaaring maramdaman mo na ang Banal na Espiritu ay hindi ginagawa ang ipinagdasal mo, ni hindi gumagabay gaya ng ipinagdasal mo. Sa susunod na manalangin ka, hindi ka mananalangin kagaya niyon. Hindi mo pipilitin ang Diyos kagaya ng iyong sinubukan noong nakaraan o hindi hihiling sa Diyos alinsunod sa iyong sariling ninanais. Sasabihin mo, “O Diyos! Nawa’y ang lahat ay magawa alinsunod sa Iyong mga pagnanais.” Hangga’t nakatuon ka sa ganitong paraan, kung gayon, pagkatapos mangapa nang ilang panahon, malalaman mo kung ano ang makatwirang panalangin at kung ano ang hindi makatwirang panalangin. Mayroon ding isang kalagayan kung saan kapag nananalangin ka alinsunod sa iyong sariling mga kagustuhan, nararamdaman mo sa iyong espiritu na nagiging walang buhay ang iyong mga panalangin, at hindi magtatagal ay makikita mo ang iyong sarili na wala nang masabi. Habang mas sinusubukan mong magsabi, lalo itong nagiging nakakaasiwa. Pinatutunayan nito na kapag nananalangin ka gaya nito, ikaw ay lubos na sumusunod sa laman, at ang Banal na Espiritu ay hindi gumagawa o gumagabay sa iyo sa gayong paraan. Ito rin ay isang usapin ng paghahanap at karanasan. Habang mas dinaranas mo ang gayong mga usapin, likas mong mauunawaan ang mga ito.

Ang panalangin ay pangunahing tungkol sa pakikipag-usap nang matapat sa Diyos at pagsasabi sa Kanya ng nasa puso mo. Sinasabi mo, “O Diyos! Nababatid Mo ang katiwalian ng tao. Sa araw na ito ay nakagawa ako ng isa pang hindi makatwirang bagay. Nagkaroon ako ng intensyon sa kalooban ko—ako ay isang mapanlinlang na tao. Hindi ako kumilos alinsunod sa Iyong mga layunin o sa katotohanan. Kumilos ako ayon sa aking sariling pagnanais, at sinubukang bigyang-katwiran ang aking sarili. Ngayon ay napagtatanto ko ang aking katiwalian. Hinihiling ko sa Iyo na mas liwanagan Mo ako at tulutan akong maintindihan ang katotohanan, maisagawa ito, at maiwaksi ang katiwaliang ito.” Manalangin nang ganito; mga tunay na bagay na sinasaad at sinasalita sa totoong paraan. Kapag ang karamihan sa mga tao ay lumalapit sa Diyos para manalangin, karamihan sa kanilang mga salita ay sa doktrina. Ang mga ito ay hindi tunay na mga panalangin mula sa puso. Sa pag-iisip lamang sila mayroong kaunting kaalaman, at handang magsisi ang puso nila, pero hindi sila nagsikap na pagnilayan o lubos na unawain ang katotohanan. Nakakaapekto ito sa pag-usad ng kanilang buhay. Kung kaya mong pagnilayan ang mga salita ng Diyos at hanapin ang katotohanan kapag nananalangin ka, at naliliwanagan ka ng Banal na Espiritu, kung gayon ay mas kapaki-pakinabang ito kaysa sa simpleng pag-iisip at pag-unawa rito; mauunawaan mo ang mga katotohanang prinsipyo. Inaantig ng Banal na Espiritu ang mga tao habang gumagawa Siya, at binibigyang-liwanag at tinatanglawan Niya ang mga tao sa mga salita ng Diyos, upang magkaroon ang mga tao ng totoong pagkaunawa at tunay na pagsisisi, na higit na malalim kaysa sa mga iniisip at pang-unawa ng mga tao. Dapat mong lubusang maunawaan ito. Kung mababaw at pabasta-bastang pag-iisip at pagsusuri lamang ang ginagawa mo, wala kang angkop na landas ng pagsasagawa pagkatapos, at magkakamit ka ng kaunting pagpasok sa katotohanan, kung gayon ay mananatili kang walang kakayahang makapagbago. May mga sandali, halimbawa, kapag nagpapasya ka na taimtim na gugulin ang sarili para sa Diyos, at suklian ang Kanyang pagmamahal nang taimtim. Subalit, kahit na may ganitong hangarin sa iyong isipan, maaaring hindi ka gumugol ng maraming enerhiya, at maaaring hindi determinadong-determinado ang iyong puso sa gawain. Datapuwat, kung matapos manalangin at maantig, gumawa ka ng isang resolusyon at sinabing, “O Diyos, handa akong magdusa ng paghihirap. Handa akong tanggapin ang Iyong mga pagsubok; at handa akong ganap na magpasakop sa Iyo. Gaano man kabigat ang aking pagdurusa, handa akong suklian ang Iyong pagmamahal. Tinatamasa ko ang Iyong dakilang pag-ibig, at itinaas Mo ako. Dahil dito, nagpapasalamat ako sa Iyo mula sa kaibuturan ng aking puso, at ibinibigay ko ang lahat ng kaluwalhatian sa Iyo,” matapos makapag-alay ng gayong panalangin, mabibigyang-lakas ang buo mong katawan, at magkakaroon ka ng landas ng pagsasagawa. Ito ang bisa ng panalangin. Pagkatapos manalangin ng isang tao, nagsisimula nang gumawa ang Banal na Espiritu sa kanya, nililiwanagan, tinatanglawan, at ginagabayan siya, binibigyan siya ng pananalig at tapang, at binibigyang-kakayahan siya na maisagawa ang katotohanan. May mga tao na nagbabasa ng mga salita ng Diyos araw-araw nang walang natatamong gayong resulta. Gayumpaman, matapos nilang mabasa ang mga ito, nagbabahagi sila tungkol dito, at lumiliwanag ang kanilang mga puso, at nakakahanap sila ng paraan. Karagdagan pa, kung inaantig ka ng Banal na Espiritu, at binibigyan ka ng kaunting pasanin, pati na ng kaunting patnubay, tiyak na magiging ibang-iba ang mga resulta. Kapag binabasa mo ang mga salita ng Diyos, maaaring medyo maantig ka lang, at maaaring maiyak ka sa oras na iyon. Ngunit makalipas ang ilang sandali, lilipas ang pakiramdam na iyon. Ngunit kung ang panalanging inialay mo ay may kasamang pagluha, taimtim, totoo at taos-puso, at inantig ka ng Banal na Espiritu, hindi mo malilimutan ang kasiyahan sa puso mo sa loob ng mahabang panahon. Ito ang bisa ng panalangin. Ang layon ng panalangin ay para lumapit sa Diyos at tanggapin ang mga ibibigay Niya sa mga tao. Kung madalas kang nananalangin, kung madalas kang lumalapit sa Diyos upang makipagbahaginan sa Kanya, at magkaroon ng normal na kaugnayan sa Kanya, lagi kang maaantig ng Diyos. Kung palagi mong tinatanggap ang Kanyang mga pagtustos, at tinatanggap ang katotohanan, ikaw ay mababago, at ang iyong mga kondisyon ay patuloy na bubuti. Lalo na, kapag sama-samang nananalangin ang mga kapatid, isang lalong malaking enerhiya ang pumapailanlang pagkaraan nito, at pakiramdam nila ay may malaking bagay silang natamo. Sa katunayan, maaaring hindi naman sila gaanong nakapagbahagi sa panahong magkakasama sila, ngunit ang panalangin ang nakapagpasigla sa kanila, sa puntong hindi na sila makapaghintay pa na talikuran ang kanilang mga pamilya at ang mundo, at wala silang anupamang gusto, at sapat nang mayroon silang Diyos. Napakadakilang pananalig! Ang lakas na ibinibigay ng gawain ng Banal na Espiritu sa mga tao ay matatamasa nang walang-katapusan! Hanggang saan ka makakarating sa iyong pagmamatigas at pagtitiwala sa iyong pagpupursige, sa halip na umasa sa lakas na ibinibigay sa iyo ng Diyos? Habang patuloy kang naglalakad, mauubusan ka ng lakas, at pagkatapos ay kapag nakatagpo ka ng problema o paghihirap, wala kang mapupuntahan. Babagsak ka at mabubulok bago mo marating ang dulo. Napakaraming tao ang nabigo at bumagsak sa landas ng pagsunod sa Diyos; kung wala ang katotohanan, hindi sila makatatayo. Samakatwid, dapat palaging manalangin sa Diyos ang mga tao, umasa sa Diyos, at panatilihin ang isang normal na ugnayan sa Diyos hanggang sa huli. Subalit habang nagpapatuloy sa paglakad ang mga tao, lumilihis sila papalayo sa Diyos. Ang Diyos ay Diyos, ang sangkatauhan ay sangkatauhan. Ang bawat isa ay tinatahak ang sariling landas nito. Ang Diyos ay nagsasalita ng mga salita ng Diyos, at ang sangkatauhan ay lumalakad sa sarili nitong landas, na hindi kapareho ng sa Diyos. Kapag ang tao ay nawawalan ng lakas sa kanyang pananampalataya sa Diyos, lumalapit siya sa Diyos upang magsabi ng ilang salita ng panalangin at humiram ng kaunting lakas. Pagkatapos niyang magkaroon ng kaunting enerhiya, muli siyang umaalis. Pagkalipas ng ilang sandali, nauubusan siya ng lakas, at bumabalik sa Diyos para makakuha pa. Kung magpapatuloy ang isang tao sa ganitong paraan, hindi siya makakakapit nang matagal. Kung iiwan ng isang tao ang Diyos, wala siyang paraan para makasulong.

Natuklasan Ko na ngayon na talagang mahina ang abilidad ng maraming tao na disiplinahin ang kanilang sarili. Ano ang dahilan? Ito ay dahil sa simula pa lang ay hindi na nauunawaan ng mga tao ang katotohanan, at kung hindi sila mananalangin, malamang na mapariwara sila sa kalayawan. Naiintindihan lamang nila ang mga salita at doktrina, na hindi gumagana, at sadyang hindi nila mapigilan ang kanilang sarili. Sa gayong kalagayan, makakamit mo lamang ang kaliwanagan at pagtanglaw mula sa Banal na Espiritu sa pamamagitan ng panalangin, at saka ka lang mapipigil sa ilang paraan at magkaroon ng kaunting wangis ng tao kung mauunawaan mo ang ilang katotohanan. Dapat madalas na basahin ng mga mananampalataya sa Diyos ang Kanyang mga salita, bigyang-diin ang katotohanan, at manalangin nang madalas. Sa gayon lamang mapapabuti ang mga tao, magkakaroon ng pagbabago, at maisasabuhay ang kaunting wangis ng tao. Kung magsasalita ka lamang tungkol sa pagkilala sa iyong sarili at pagsasabuhay ng normal na pagkatao, hindi iyon sapat; kung wala ang gawain ng Banal na Espiritu, wala itong magiging epekto. Kung makakaligtaan mo kung paano mismo gumagawa ang Banal na Espiritu at umaantig ng mga tao, at kung paano dapat maghanap at magsagawa ang mga tao ng katotohanan sa kanilang pang-araw-araw na buhay, paano mo magagawang manampalataya sa Diyos kung gayon? Anong tungkulin ang magagawa mo? Kung sa puso nila ay sumasampalataya lamang ang mga tao sa pag-iral ng Diyos, kung ang natira na lamang sa kanilang pananampalataya ay isa lamang pagkilala sa Diyos, at kung ang mga salita at katotohanan Niya ay isinasantabi, kung gayon ay hindi sila magkakaroon ng buhay pagpasok, at ang Diyos o ang katotohanan ay wala sa puso nila. Ang mga kaisipan at kuru-kuro ng mga tao ay mapupuno lamang ng materyal na mundo. Ang ganitong uri ng pananampalataya sa Diyos ay naging isang ritwal ng relihiyon. Yaong mga hindi nagmamahal sa katotohanan ay maaari pa ngang tumanggap ng ateismo o materyalismo, at maaaring unti-unti nilang kuwestiyunin kung may Diyos ba, at itatanggi nila ang espirituwal na mundo at ang mga bagay ng espirituwal na buhay. Ito ay tuluyang paglayo sa tunay na daan, at nahulog na sila sa walang hanggang hukay. Kung walang panalangin, ang pagnanais ng mga tao na isagawa ang katotohanan ay isang pansariling hangarin lamang; kakapit lamang sila sa mga patakaran. Kahit na kumikilos ka alinsunod sa mga pagsasaayos mula sa ang Itaas at hindi ka sumasalungat sa Diyos, kumakapit ka lang sa mga patakaran, at kaya hindi mo kailanman magagampanan nang maayos ang tungkulin mo. Ang espiritu ng mga tao ngayon ay pawang manhid at matamlay. Maraming pinong detalye sa ugnayan ng mga tao sa Diyos, tulad ng maantig at maliwanagan ng Espiritu, pero hindi ito maramdaman ng mga tao—masyado silang manhid! Kung ang mga tao ay hindi nagbabasa ng mga salita ng Diyos o nananalangin, at hindi kailanman nararanasan ang mga bagay ng espirituwal na buhay, at hindi nauunawaan ang sarili nilang kalagayan, hindi nila matitiyak na namumuhay sila sa harap ng Diyos. Kung gusto mong mamuhay sa harap ng Diyos, hindi katanggap-tanggap ang hindi manalangin, at lalo na ang hindi basahin ang mga salita ng Diyos. Hindi rin katanggap-tanggap ang hindi mamuhay ng buhay iglesia. Kung lumalayo sa mga salita ng Diyos ang isang tao, hindi na siya nananampalataya sa Kanya, at ang paglayo sa panalangin ay paglakad palayo sa Diyos. Upang manampalataya sa Diyos, dapat manalangin ang isang tao. Kapag walang panalangin, wala itong hitsura ng pananampalataya sa Diyos. Sinasabi Ko nang hindi ninyo kailangang sumunod sa mga patakaran, at na maaari kayong manalangin kahit saan at kahit kailan, kaya may ilan na madalang manalangin. Hindi sila nananalangin sa umaga paggising nila, bagkus ay nagbabasa lang ng ilang sipi ng mga salita ng Diyos at nakikinig sa mga himno. Sa araw, inaabala nila ang kanilang mga sarili sa mga panlabas na gawain, at hindi sila nananalangin sa gabi bago humiga para matulog. Hindi ba’t nadarama ninyo na totoo na kung binabasa lang ninyo ang mga salita ng Diyos at hindi kayo nananalangin, tulad kayo ng isang walang pananampalataya na nagbabasa ng Kanyang mga salita, nang hindi tumitimo ang mga salita? Kung hindi nananalangin ang mga tao, hindi tatagos sa puso nila ang mga salita ng Diyos, at hindi sila maliliwanagan sa pagbabasa nito. Hindi sila magkakaroon ng banayad na pakiramdam sa espiritu, ni maaantig ang kanilang espiritu. Manhid at matamlay sila; nagbibigay lang sila ng mababaw na pagbabahagi tungkol sa gawain ng iglesia at sa paggampan ng kanilang tungkulin. Kapag may nangyayari, hindi nila maarok ang kaloob-looban ng kanilang puso. Hindi ba’t naiimpluwensiyahan nito ang kanilang normal na ugnayan sa Diyos? Wala nang puwang para sa Diyos sa puso nila, at gaano man nila gustong manalangin, walang salitang lumalabas, at hindi nila maramdaman ang Diyos. Napakamapanganib na nito. Nangangahulugan ito na napakalayo na nila sa Diyos. Sa totoo lang, ang bumalik sa iyong espiritu para manalangin ay hindi makagagambala sa iyo mula sa mga panlabas na gampanin ng trabaho; hindi nito maaantala ang mga bagay-bagay sa anumang paraan. Kung lilitaw ang isang problema at hindi ito malulutas, maaantala ang mga bagay-bagay. Ang layon ng panalangin sa Diyos ay ang malutas ang mga problema, at magbigay-daan sa mga tao na mamuhay sa presensiya ng Diyos at matamasa ang Kanyang mga salita. Ito ay mas kapaki-pakinabang sa pagtupad ng mga tungkulin ng mga tao, at sa kanilang buhay pagpasok.

Paano Tahakin ang Landas ni Pedro

Para maging tumpak, ang pagtahak sa landas ni Pedro sa pananalig ng isang tao ay nangangahulugan ng pagtahak sa landas ng paghahangad sa katotohanan, na siya ring landas para tunay niyang makilala ang kanyang sarili at mabago ang kanyang disposisyon. Sa pamamagitan lamang ng pagtahak sa landas ni Pedro mapupunta ang isang tao sa landas ng pagpeperpekto ng Diyos. Dapat maging malinaw sa isang tao kung paano ba talaga tumahak sa landas ni Pedro, gayundin kung paano ito isagawa. Una, dapat munang isantabi ng isang tao ang kanyang mga sariling intensyon, mga di-wastong paghahangad, at maging ang kanyang pamilya at lahat ng bagay na para sa kanyang sariling laman. Dapat buong-pusong mag-ukol ang isang tao; na ang ibig sabihin, kailangang ganap niyang ilaan ang kanyang sarili sa salita ng Diyos, magtuon sa pagkain at pag-inom ng mga salita ng Diyos, tumutok sa paghahanap sa katotohanan at sa mga pagnanais ng Diyos sa Kanyang mga salita, at subukang maarok ang mga layunin ng Diyos sa lahat ng bagay. Ito ang pinakapangunahin at pinakamahalagang paraan ng pagsasagawa. Ito ang ginawa ni Pedro pagkatapos niyang makita si Jesus, at sa pamamagitan lamang ng pagsasagawa sa ganitong paraan nakakamit ng isang tao ang pinakamahusay na mga resulta. Ang buong-pusong debosyon sa salita ng Diyos ay pangunahing kinapapalooban ng paghahanap sa katotohanan at sa mga pagnanais ng Diyos sa loob ng Kanyang mga salita, pagtutuon ng pansin sa pag-arok sa mga layunin ng Diyos, at pag-unawa at pagkakamit ng mas maraming katotohanan mula sa mga salita ng Diyos. Kapag binabasa ang mga salita ng Diyos, hindi nakatuon si Pedro sa pag-unawa sa mga doktrina at siya ay lalo pang hindi nakatuon sa pagkakamit ng kaalamang pangteolohiya. Sa halip, siya ay nakatuon sa pag-arok sa katotohanan at pag-arok sa mga layunin ng Diyos, gayundin sa pagtatamo ng pagkaunawa sa disposisyon at pagiging kaibig-ibig ng Diyos. Sinubukan din ni Pedro na unawain ang iba’t ibang tiwaling kalagayan ng tao mula sa mga salita ng Diyos, gayundin ang kalikasang diwa, at aktuwal na mga pagkukulang ng tao, kaya madali niyang natutugunan ang mga hinihingi ng Diyos upang mapalugod ang Diyos. Nagkaroon si Pedro ng napakaraming wastong mga pagsasagawa ayon sa mga salita ng Diyos. Ito ang pinakanaaayon sa mga layunin ng Diyos, at ito ang pinakamahusay na paraan ng pakikipagtulungan ng tao habang nararanasan ang gawain ng Diyos. Noong dumaranas ng daan-daang pagsubok na ipinadala ng Diyos, mahigpit na ikinumpara ni Pedro ang kanyang sarili sa bawat salita ng paghatol at paglalantad ng Diyos sa tao—at sa bawat salita ng Kanyang mga hinihingi sa tao—sinuri ang kanyang sarili, at sinikap na tumpak na unawain ang kahulugan ng mga salita ng Diyos. Masigasig niyang pinagbulay-bulayan ang lahat ng sinabi sa kanya ni Jesus, mahigpit na isinasaisip ang bawat salita—nagbunga ng napakagagandang resulta ang pamamaraang ito. Sa pagsasagawa sa ganitong paraan, nagawa niyang makilala ang kanyang sarili sa pamamagitan ng mga salita ng Diyos, at hindi lang niya nagawang maunawaan ang iba’t ibang tiwaling kalagayan at kakulangan ng tao, kundi nalaman din niya ang diwa at kalikasan ng tao. Ipinapakita nito na tunay na kilala ni Pedro ang sarili niya. Mula sa mga salita ng Diyos, sa isang banda, nagkamit si Pedro ng tunay na kaalaman sa sarili niya, at sa kabilang banda, nakita niya ang matuwid na disposisyong ipinahayag ng Diyos, ang mga tinataglay ng Diyos at ang Kanyang pagiging Diyos, ang mga layunin ng Diyos para sa Kanyang gawain, at ang mga hinihingi ng Diyos sa sangkatauhan. Mula sa mga salitang ito ay tunay niyang nakilala ang Diyos. Nakarating siya sa pagkakilala sa disposisyon ng Diyos, at sa Kanyang diwa; nakilala at naunawaan niya ang mga tinataglay ng Diyos at ang Kanyang pagiging Diyos, gayundin ang pagiging kaibig-ibig ng Diyos at mga hinihingi ng Diyos para sa tao. Bagama’t ang Diyos ay hindi gaanong nagsalita noong panahong iyon kagaya ng Kanyang ginagawa sa kasalukuyan, nagkaroon ng bunga kay Pedro sa mga aspektong ito. Ito ay isang bihira at napakahalagang bagay. Dumaan si Pedro sa daan-daang pagsubok; hindi siya nagdusa nang walang-saysay. Hindi lamang niya nakilala ang kanyang sarili mula sa mga salita at sa gawain ng Diyos, kundi nakilala rin niya ang Diyos. Dagdag pa riyan, sa loob ng mga salita ng Diyos ay partikular siyang nagbigay-pansin sa mga hinihingi ng Diyos sa tao at sa mga aspekto na kung saan dapat tugunan ng tao ang Diyos para maging naaayon sa mga layunin ng Diyos, at nagawa niyang pagsikapan nang husto ang mga bagay na ito, nagkakamit ng ganap na kalinawan. Lubhang kapaki-pakinabang ito pagdating sa kanyang buhay pagpasok. Alinmang aspekto ito ng mga salita ng Diyos, basta’t nagagawa ng mga salitang iyon na magsilbing buhay at katotohanan, inukit ni Pedro ang mga ito sa puso niya, kung saan niya madalas na pagbulayan at arukin ang mga ito. Nang marinig ang mga salita ni Jesus, nakaya niyang isapuso ang mga ito, na nagpapakita na siya ay espesyal na nakatuon sa mga salita ng Diyos, at tunay na nakamtan niya ang mga resulta sa huli. Ibig sabihin, nakaya niyang mahusay na isagawa ang mga salita ng Diyos, tumpak na isagawa ang katotohanan at kumilos ayon sa mga layunin ng Diyos, gawin ang mga bagay nang ganap na naaayon sa mga pagnanais ng Diyos, at isuko ang kanyang sariling personal na mga opinyon at imahinasyon. Sa ganitong paraan, pumasok si Pedro sa realidad ng mga salita ng Diyos. Ang serbisyo ni Pedro ay umayon sa mga layunin ng Diyos, pangunahing dahil sa ginawa niyang ito.

Kung ang isang tao ay kayang bigyang-kasiyahan ang Diyos habang ginagawa ang kanyang tungkulin, may prinsipyo sa mga salita at kilos niya, at kaya niyang pumasok sa realidad ng lahat ng aspekto ng katotohanan, siya ay isang taong ginawang perpekto ng Diyos. Masasabi na ang gawain at mga salita ng Diyos ay lubos na nagkaroon ng epekto sa kanya, na ang mga salita ng Diyos ay naging buhay niya, na nakamit na niya ang katotohanan, at na nagagawa niyang mabuhay alinsunod sa mga salita ng Diyos. Pagkatapos nito, ang kalikasan ng kanyang laman—iyon ay, ang pinakasaligan ng kanyang orihinal na pag-iral—ay mayayanig at mabubuwal. Pagkatapos taglayin ng mga tao ang mga salita ng Diyos bilang kanilang buhay, saka lamang sila magiging mga bagong tao. Kung ang mga salita ng Diyos ay maging buhay ng mga tao, kung ang pangitain ng gawain ng Diyos, ang Kanyang mga paglalantad at hinihingi mula sa sangkatauhan, at ang mga pamantayan para sa buhay ng tao na hinihingi ng Diyos na matugunan ng mga tao ay maging buhay nila, kung nabubuhay ang mga tao alinsunod sa mga salita at katotohanang ito, sila ay pineperpekto sa pamamagitan ng mga salita ng Diyos. Muling isinisilang ang gayong mga tao at naging mga bagong tao na sila sa pamamagitan ng mga salita ng Diyos. Ito ang landas ng paghahangad ni Pedro sa katotohanan. Ito ang landas ng magawang perpekto. Ginawang perpekto si Pedro ng mga salita ng Diyos, at nagkamit siya ng buhay mula sa mga salita ng Diyos, ang katotohanan na ipinahayag ng Diyos ay naging kanyang buhay, at siya ay naging isang tao na nakamit ang katotohanan. Alam nating lahat na noong panahon ng pag-akyat ni Jesus sa langit, nagkaroon ng maraming kuru-kuro, pagrerebelde, at kahinaan si Pedro. Bakit ganap na nagbago ang mga bagay na ito nang maglaon? May direkta itong kaugnayan sa kanyang paghahangad sa katotohanan. Sa paghahangad ng buhay, dapat tumuon ang isang tao sa pagsasagawa sa katotohanan. Ang pag-unawa lamang sa doktrina ay walang silbi, wala ring silbi ang dami ng doktrinang nasasambit ng isang tao. Hindi mababago ng mga bagay na ito ang buhay disposisyon ng isang tao. Ang pag-unawa lamang sa literal na kahulugan ng mga salita ng Diyos ay hindi katumbas ng pag-unawa sa katotohanan. Ang mga usapin sa diwa at prinsipyo na nakalarawan sa mga salita ng Diyos ang siyang katotohanan. Bawat linya ng Kanyang mga pagbigkas ay naglalaman ng katotohanan, bagama’t maaaring hindi iyon nauunawaan ng mga tao. Halimbawa, kapag sinasabi ng Diyos, “Dapat kayong maging matatapat na tao,” may katotohanan sa pahayag na ito. Lalong totoo na may katotohanan ang mga pahayag mula sa Kanya tulad ng, “Dapat kayong maging mga taong nagpapasakop sa harap ng Diyos, nagmamahal sa Diyos, at sumasamba sa Diyos. Dapat ninyong tuparin ang inyong mga tungkulin bilang mga tao.” Ang bawat linya ng mga salita ng Diyos ay nagpapaliwanag sa isang aspekto ng katotohanan, at ang bawat isa sa mga katotohanang ito ay malapit na nauugnay sa iba pang katotohanan. Samakatwid, nagpapahayag ang Diyos ng katotohanan sa lahat ng Kanyang sinasabi, at nagsasalita nang malawak ang Diyos tungkol sa bawat katotohanan. Ang layon nito ay maipaunawa sa mga tao ang diwa ng katotohanan. Tanging ang mga nakauunawa sa salita ng Diyos sa ganitong antas ang masasabing nakauunawa sa salita ng Diyos. Kung nauunawaan at ipinaliliwanag mo lang ang mga salita ng Diyos ayon sa literal na kahulugan ng mga ito at nagsasambit ka ng mga hungkag na salita at doktrina, hindi mo tinataglay ang pagkaunawa sa katotohanan. Nagpapasikat ka lamang, puro salita ka lang at walang gawa, hindi mo sineseryoso ang doktrina.

Bago danasin ng mga tao ang gawain ng Diyos at maunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit gusto mo ang mga di-matuwid na bagay na iyon at ang masasamang bagay na iyon? Ano ang batayan ng pagkagusto mo sa ganoong mga bagay? Saan nagmumula ang mga bagay na ito? Bakit mo gusto at tinatanggap ang mga ito? Sa ngayon, naunawaan na ninyong lahat na: Ang pangunahing dahilan ay dahil nasa kalooban ng tao ang mga lason ni Satanas. Kaya, ano ang mga lason ni Satanas? Paano maipapahayag ang mga ito? Halimbawa, kung magtatanong ka ng, “Paano dapat mamuhay ang mga tao? Para saan ba dapat nabubuhay ang mga tao?” sasagot ang lahat ng tao: “Ang bawat tao para sa kanyang sarili at bahala na ang iba.” Ipinahahayag ng nag-iisang parirala lang na ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ang totoo ay ginagawa nila ito para sa kanilang sarili—kaya’t nabubuhay silang lahat para sa kanilang sarili. “Ang bawat tao para sa kanyang sarili at bahala na ang iba”—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito ang ganap na naging pundasyon para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa lason na ito ni Satanas, hanggang sa kasalukuyang panahon. Lahat ng ginagawa ni Satanas ay para sa sarili nitong mga pagnanais, mga ambisyon, at mga pakay. Nais nitong higitan ang Diyos, makawala mula sa Diyos, at makuha ang kontrol sa lahat ng bagay na nilikha ng Diyos. Sa kasalukuyan, ginawang tiwali ni Satanas ang mga tao hanggang sa ganitong antas. May satanikong kalikasan silang lahat, lahat sila ay may tendensiyang itatwa at labanan ang Diyos, at gusto nilang hawakan ang sarili nilang mga kapalaran at subukang labanan ang mga pamamatnugot at pagsasaayos ng Diyos. Ang kanilang mga ambisyon at pagnanais ay kaparehong-kapareho na ng kay Satanas. Samakatwid, ang kalikasan ng tao ay ang kalikasan ni Satanas. Sa katunayan, maraming motto at kasabihang pinanghahawakan ng mga tao ang kumakatawan sa kalikasan ng tao at sumasalamin sa tiwaling diwa ng tao. Ang mga bagay na pinipili ng mga tao ay sumasalamin sa sarili nilang mga kagustuhan, at kumakatawan ang lahat ng iyon sa mga disposisyon at hinahangad ng mga tao. Sa bawat salitang sinasabi ng isang tao, at sa lahat ng ginagawa niya, gaano man iyon ibalatkayo, hindi matatakpan ng pagbabalatkayong ito ang kanyang kalikasan. Halimbawa, karaniwang maganda ang pangangaral ng mga Pariseo, pero nang marinig nila ang mga sermon at katotohanang ipinahayag ni Jesus, sa halip na tanggapin ang mga iyon, kinondena nila ang mga iyon. Inilalantad nito ang kalikasang diwa ng pagtutol at pagkamuhi sa katotohanan ng mga Pariseo. Ang ilang tao ay labis na magandang magsalita at mahusay magpanggap, pero matapos silang makahalubilo sandali ng iba, nakikita ng iba na labis na mapanlinlang ang kalikasan nila, at hindi matapat kahit kaunti. Pagkaraan ng mahabang panahon ng pakikihalubilo sa kanila, natutuklasan ng iba ang kanilang kalikasang diwa. Sa huli, nabubuo ng iba ang sumusunod na kongklusyon: Hindi sila kailanman nagsasabi ng totoong salita, at sila ay mapanlinlang. Kinakatawan ng pahayag na ito ang kalikasan ng gayong mga tao at ito ang pinakamagandang paglalarawan at patunay ng kanilang kalikasang diwa. Ang pilosopiya nila para sa mga makamundong pakikitungo ay ang huwag magsabi ng katotohanan sa kaninuman, at huwag ding magtiwala kaninuman. Naglalaman ang satanikong kalikasan ng tao ng napakaraming satanikong pilosopiya at lason. Minsan, hindi mo mismo namamalayan ang mga ito. Kung hindi mo nauunawaan ang katotohanan, hindi mo kayang kilatisin ang mga satanikong disposisyon. Gayumpaman, namumuhay ka ayon sa mga satanikong disposisyon sa bawat minuto ng bawat araw, at inaakala mong ito ay lubos na tama at makatwiran, at hindi talaga mali. Sapat na itong nagpapakita na kapag namumuhay ka ayon sa mga satanikong pilosopiya, namumuhay ka ayon sa mga satanikong disposisyon, at na ang mga satanikong pilosopiya at disposisyon ay naging iyong kalikasan. Napakadalas na namumuhay ang mga tao ayon sa mga satanikong pilosopiya ngunit iniisip pa rin nilang medyo mabuti ito, at wala silang anumang pakiramdam ng pagsisisi. Bakit ganito? Ito ay dahil hindi nauunawaan ng mga tao ang katotohanan. Samakatwid, patuloy nilang ibinubunyag ang kanilang satanikong kalikasan sa bawat pagkakataon, at patuloy silang namumuhay ayon sa mga satanikong pilosopiya sa bawat pagkakataon. Ang kalikasan ni Satanas ang buhay ng tao, at ito ang kalikasang diwa ng tao. Ganap na naipapahayag kung ano ang kalikasan sa pamamagitan ng isang pasalitang buod. Sa kalikasan ng tao, mayroong kayabangan, kapalaluan, at pagnanais na mamukod-tangi. Naglalaman din ito ng mersenaryong kasakiman na inuuna ang pakinabang bago ang lahat at walang pagpapahalaga sa buhay. Sa loob niyon ay mayroon ding panlilinlang, pagiging baliko, at tendensiyang mandaya ng mga tao sa bawat pagkakataon, gayundin ang labis-labis na kabuktutan at karumihan. Ito ay isang buod ng kalikasan ng tao. Kung nagagawa mong tukuyin ang maraming aspekto na nabubunyag sa iyong kalikasan, nagkamit ka na ng pagkaunawa rito. Gayumpaman, kung wala kang anumang pagkaunawa sa mga bagay na nabunyag sa iyong kalikasan, wala kang pagkaunawa sa sarili mong kalikasan. Hinangad ni Pedro na kilalanin ang kanyang sarili at suriin kung ano ang naibunyag sa kanya sa pamamagitan ng pagpipino ng mga salita ng Diyos at sa loob ng iba’t ibang pagsubok na ibinigay sa kanya ng Diyos. Nang tunay niyang makilala ang sarili niya, natanto ni Pedro kung gaano kalalim ang pagkatiwali ng mga tao, kung gaano sila kawalang halaga at hindi karapat-dapat sa paglilingkod sa Diyos, at na hindi sila nararapat na mabuhay sa harapan ng Diyos. Nang magkagayon ay nagpatirapa si Pedro sa harap ng Diyos. Dahil napakaraming naranasan, nadama ni Pedro sa huli na, “Ang makilala ang Diyos ang pinakamahalagang bagay! Kung mamamatay ako bago ko Siya makilala, magiging napakalaking panghihinayang ito. Ang makilala ang Diyos ang pinakamahalaga, pinakamakahulugang bagay na mayroon. Kung hindi kilala ng tao ang Diyos, wala siyang karapatang mabuhay, kapareho siya ng isang hayop, at wala siyang buhay.” Nang umabot na sa ganitong punto ang karanasan ni Pedro, nalaman na niya ang kanyang sariling kalikasan at nakapagtamo na siya ng mabuti-buting pag-unawa rito. Bagama’t marahil ay hindi niya magagawang ipaliwanag ito nang kasinglinaw na magagawa ng mga tao ngayon, sadyang naabot na ni Pedro ang kalagayang ito. Samakatwid, ang pagtahak sa landas ng paghahangad sa katotohanan at pagtatamo ng pagperpekto na gawa ng Diyos ay nangangailangan ng pagkilala sa sariling kalikasan ng isang tao mula sa loob ng mga pagbigkas ng Diyos, gayundin ng pag-arok sa iba’t ibang aspekto ng kalikasan ng isang tao at wastong paglalarawan nito sa mga salita, nang malinaw at payak na nagsasalita. Ito lamang ang tunay na pagkakilala sa iyong sarili, at tanging sa paraang ito mo matatamo ang resultang hinihingi ng Diyos. Kung ang iyong kaalaman ay hindi pa umabot sa puntong ito, subalit sinasabi mo na nakikilala mo ang iyong sarili at sinasabing nagtamo ka ng buhay, hindi ba’t nagyayabang ka lamang? Hindi mo kilala ang iyong sarili, ni hindi mo alam kung ano ka sa harap ng Diyos, kung totoo mang naabot mo ang mga pamantayan ng pagiging tao, o gaano karami ang mga satanikong elemento na taglay mo pa rin sa iyong loob. Hindi pa rin malinaw sa iyo ang tungkol sa kung kanino ka nabibilang, at wala ka man lamang anumang kamalayan sa sarili—kaya’t paano ka magtataglay ng katwiran sa harap ng Diyos? Nang naghahangad si Pedro ng buhay, nakatutok siya sa pag-unawa sa kanyang sarili at pagbabago ng kanyang disposisyon sa gitna ng mga pagsubok sa kanya, at nagsikap siya na makilala ang Diyos. Sa huli, naisip niya, “Dapat maghangad ang mga tao ng pagkaunawa sa Diyos sa buhay; ang makilala Siya ang pinakakritikal na bagay. Kung hindi ko kilala ang Diyos, kung gayon ay hindi ako makapagpapahinga nang payapa kapag namatay ako. Sa sandaling makilala ko Siya, kung hahayaan ng Diyos na mamatay ako, makadarama ako ng labis na kasiyahan. Hindi ako magrereklamo nang bahagya man, at magiging ganap ang buong buhay ko.” Hindi nagawa ni Pedro na matamo ang antas na ito ng pag-unawa o kagyat na marating ang yugtong ito pagkaraang masimulan niya na maniwala sa Diyos; sa halip ay sumailalim siya sa napakaraming pagsubok. Kinailangan munang umabot ang kanyang karanasan sa isang tiyak na antas, at kinailangan niyang ganap na maunawaan ang sarili, bago niya madama ang halaga na makilala ang Diyos. Samakatwid, ang landas na tinahak ni Pedro ay ang landas ng paghahangad sa katotohanan, at ang landas ng pagtatamo ng buhay at magawang perpekto. Ito ang aspekto na pangunahing pinagtuunan ng kanyang tiyak na pagsasagawa.

Sa inyong pananalig sa Diyos, anong landas ang tinatahak ninyo ngayon? Kung hindi ninyo hinahangad, tulad ni Pedro, ang buhay, pag-unawa sa inyong sarili, at kaalaman sa Diyos, hindi mo tinatahak ang landas ni Pedro. Nasa ganitong uri ng kalagayan ang karamihan ng mga tao ngayon: Upang magkamit ng mga pagpapala, dapat kong gugulin ang aking sarili para sa Diyos at magbayad ng halaga para sa Kanya. Upang magkamit ng mga pagpapala, dapat kong talikuran ang lahat para sa Diyos; dapat kong tapusin ang ipinagkatiwala Niya sa akin, at kailangan kong gampanang mabuti ang aking tungkulin. Ang kalagayang ito ay pinangingibabawan ng intensyong magtamo ng mga pagpapala, na isang halimbawa ng paggugol sa sarili para sa Diyos na pawang para sa pakay ng pagkakamit ng mga gantimpala mula sa Kanya at pagkakamit ng isang korona. Hindi nagtataglay ng katotohanan ang mga puso ng ganoong mga tao, at tiyak na binubuo lamang ng ilang salita at doktrina ang kanilang pagkaunawa na ipinangangalandakan nila saan man sila mapadako. Ang landas nila ay ang landas ni Pablo. Ang pananalig ng ganoong mga tao ay isang kilos ng palagiang pagpapakapagod, at nararamdaman nila sa kaibuturan na kung higit silang gumagawa, higit na mapatutunayan ang kanilang katapatan sa Diyos; na kung higit na marami silang ginagawa, higit na tiyak na malulugod ang Diyos; at kung higit na marami silang ginagawa, higit silang magiging karapat-dapat na pagkalooban ng isang korona sa harap ng Diyos, at mas malalaking pagpapala ang matatamo nila. Iniisip nila na kung makakaya nilang tiisin ang pagdurusa, mangangaral, at mamamatay para kay Cristo, kung makakaya nilang isakripisyo ang mga sarili nilang buhay, at kung makakaya nilang makompleto ang lahat ng mga tungkuling ipinagkatiwala sa kanila ng Diyos, kung gayon ay sila ang magiging mga taong magtatamo ng pinakamalalaking pagpapala, at tiyak na pagkakalooban sila ng mga korona. Ito ang mismong nailarawan ni Pablo sa imahinasyon at ito ang kanyang hinangad. Ito ang mismong landas na tinahak niya, at sa ilalim ng paggabay ng ganoong mga saloobin isinagawa ni Pablo ang paglilingkod sa Diyos. Hindi ba nagmula ang gayong mga saloobin at mga intensyon sa isang satanikong kalikasan? Katulad lamang ito ng mga makamundong tao, na naniniwalang dapat nilang hangarin ang kaalaman habang nasa lupa, at na pagkatapos makamtan ito ay mamumukod-tangi sila sa madla, magiging mga opisyal, at magkakaroon ng katayuan. Iniisip nila na sa sandaling mayroon na silang katayuan, matutupad na rin nila ang kanilang mga ambisyon at maiaangat na nila ang kanilang mga negosyo at mga kaugalian ng pamilya sa isang partikular na antas ng kasaganahan. Hindi ba’t lahat ng walang pananampalataya ay tumatahak sa landas na ito? Iyong mga pinangingibabawan ng ganitong satanikong kalikasan ay maaari lamang maging katulad ni Pablo sa kanilang pananalig. Iniisip nila: “Dapat kong talikuran ang lahat upang gugulin ang sarili ko para sa diyos. Dapat akong maging deboto sa harap ng diyos, at sa huli, tatanggapin ko ang malalaking gantimpala at mga dakilang korona.” Ito rin ang katulad na saloobin ng mga makamundong tao na naghahangad ng mga makamundong bagay. Wala talaga silang anumang ipinagkaiba, at pinaghaharian sila ng iisang kalikasan. Kapag may ganitong uri ng satanikong kalikasan ang mga tao, sa mundo sa labas, maghahangad silang magtamo ng kaalaman, pagkatuto, katayuan, at mamukod-tangi sa madla. Kung nananampalataya sila sa Diyos, hahangarin nilang magkamit ng mga dakilang korona at malalaking pagpapala. Kung hindi hinahangad ng mga tao ang katotohanan kapag nananampalataya sila sa Diyos, siguradong tatahakin nila ang landas na ito. Isa itong di-nababagong katunayan, batas ito ng kalikasan. Ang landas na tinatahak ng mga taong hindi naghahangad ng katotohanan ay tuwirang salungat sa landas ni Pedro. Aling landas ang tinatahak ninyong lahat ngayon? Bagama’t maaaring hindi mo naiplano na tahakin ang landas ni Pablo, ang iyong kalikasan ang nag-aatas na lakarin mo ang daang ito, at ikaw ay tutungo sa gayong direksyon kahit labag ito sa kalooban mo. Bagama’t gusto mong tumahak sa landas ni Pedro, kung hindi malinaw sa iyo kung paano gawin iyan, kung gayon ay tatahakin mo ang landas ni Pablo nang hindi kinukusa: Ito ang realidad ng sitwasyon. Paano ang dapat na eksaktong pagtahak sa landas ni Pedro sa panahong ito? Kung hindi mo magawang makita ang kaibahan sa pagitan ng landas ni Pedro at landas ni Pablo, o hindi ka man lamang pamilyar sa mga ito, kung gayon, gaano mo man ipahayag na tinatahak mo ang landas ni Pedro, walang kabuluhan ang mga salita mong iyon. Una, kailangan mo munang magkaroon ng malinaw na ideya kung ano ang landas ni Pedro at kung ano ang landas ni Pablo. Kapag totoong nauunawaan mo na ang landas ni Pedro ay ang landas ng paghahangad ng buhay, at ang tanging landas sa pagiging perpekto, saka mo lamang magagawang tahakin ang landas ni Pedro, maghangad gaya ng paghahangad niya, at magsagawa ng mga prinsipyong isinagawa niya. Kung hindi mo nauunawaan ang landas ni Pedro, kung gayon, ang landas na tinatahak mo ay tiyak na iyong kay Pablo, sapagkat wala nang iba pang magiging landas para sa iyo; wala kang mapagpipilian sa bagay na ito. Ang mga taong hindi nauunawaan ang katotohanan at hindi nagagawang hangarin ito ay mahihirapang tahakin ang landas ni Pedro, kahit pa may determinasyon sila. Masasabi na biyaya at pagtataas ng Diyos na ibinunyag na Niya sa inyo ngayon ang landas ng kaligtasan at pagiging perpekto. Siya ang gumagabay sa inyo tungo sa landas ni Pedro. Kung wala ang gabay at kaliwanagan ng Diyos, walang sinuman ang magagawang tumahak sa landas ni Pedro, at ang tanging magagawa ay ang tumahak sa landas ni Pablo, sumunod sa mga yapak ni Pablo tungo sa perdisyon. Sa panahong iyon, hindi naramdaman ni Pablo na maling tahakin ang landas na iyon; ganap siyang naniwala na tama iyon. Hindi niya nakamit ang katotohanan, at lalong hindi siya sumailalim sa isang pagbabago sa disposisyon. Labis siyang naniwala sa kanyang sarili, at naramdaman na walang bahagya mang isyu sa pananampalataya sa ganoong paraan. Nagpatuloy siya, puno ng kumpiyansa at ng lubos na tiwala sa sarili. Sa dakong huli, hindi siya kailanman natauhan. Inisip pa rin niya na para sa kanya ang mabuhay ay si cristo. Sa gayon, nagpatuloy si Pablo sa pagtahak sa landas na iyon hanggang sa huli, at nang oras na maparusahan siya sa wakas, tapos na ang lahat para sa kanya. Hindi kabilang sa landas ni Pablo ang mangyaring makilala niya ang sarili, lalo na ang maghangad ng isang pagbabago sa disposisyon. Hindi niya kailanman hinimay ang kanyang sariling kalikasan, ni hindi siya nakapagtamo ng anumang kaalaman sa kung ano siya. Alam lamang niya na siya ang pangunahing pasimuno sa pag-uusig kay Jesus. Ngunit hindi siya nagkaroon ng bahagya mang pagkaunawa sa kanyang sariling kalikasan, at pagkaraang tapusin ang kanyang gawain, naramdaman ni Pablo na namumuhay siya bilang si Cristo at dapat na gantimpalaan. Ang gawaing ginawa ni Pablo ay magserbisyo lamang para sa Diyos. Para sa kanyang sarili, bagama’t nakatanggap siya ng ilang paghahayag mula sa Banal na Espiritu, wala talaga siyang nakamit na katotohanan o buhay. Samakatwid, hindi siya iniligtas ng Diyos. Sa halip, pinarusahan siya ng Diyos. Bakit sinabi na ang landas ni Pedro ay ang landas sa pagiging ginawang perpekto? Ito ay dahil, sa pagsasagawa ni Pedro, nagbigay siya ng natatanging diin sa buhay, sa paghahangad na makilala ang Diyos, at makilala ang sarili. Sa pamamagitan ng kanyang pagdanas sa gawain ng Diyos, nagawa niyang makilala ang sarili, makapagtamo ng pagkaunawa sa mga tiwaling kalagayan ng tao, mabatid ang kanyang sariling mga kakulangan, at matuklasan ang pinakamahalagang bagay na dapat hangarin ng mga tao. Nagawa niyang mahalin nang tapat ang Diyos, natutunan kung paano suklian ang Diyos, nakapagtamo ng ilang katotohanan, at nagtaglay ng realidad na hinihingi ng Diyos. Mula sa lahat ng mga bagay na sinabi ni Pedro sa panahon ng mga pagsubok sa kanya, makikita na tunay ngang siya ang may pinakamalaking pagkaunawa sa Diyos. Sapagkat nagawa niyang maunawaan ang napakaraming katotohanan mula sa mga salita ng Diyos, lumiwanag nang lumiwanag ang kanyang landas, at lalong umaayon sa mga layunin ng Diyos. Kung hindi tinaglay ni Pedro ang katotohanang ito, kung gayon, ang landas na kanyang tinahak ay hindi magiging ganoon kawasto.

Sa ngayon, mayroon pa ring katanungan: Kung alam mo kung ano ang landas ni Pedro, magagawa mo bang tahakin ito? Isa itong makatotohanang katanungan. Dapat mong malinaw na matukoy kung anong uri ng tao ang makatatahak sa landas ni Pedro at kung anong uri ng tao ang hindi. Ang mga tumatahak sa landas ni Pedro ay dapat na mga tamang tao. Saka ka lang magagawang perpekto kung ikaw ay isang tamang tao. Ang mga hindi tamang tao ay hindi mapeperpekto. Ang mga katulad ni Pablo ay hindi makatatahak sa landas ni Pedro. Ang isang partikular na uri ng tao ay tatahak sa isang partikular na uri ng landas. Ito ay ganap na napagpapasyahan ng kanyang kalikasan. Gaano mo man kalinaw na ipaliwanag ang landas ni Pedro kay Satanas, hindi nito matatahak iyon. Gustuhin man nito, hindi nito magagawa. Napagpasyahan na ng kalikasan nito na hindi nito matatahak ang landas ni Pedro. Tanging ang mga nagmamahal sa katotohanan ang makatatahak sa landas ni Pedro. “Hindi mababago ng isang leopardo ang mga batik nito,” totoo ito. Kung walang mga elemento ng pagmamahal para sa katotohanan sa loob ng iyong kalikasan, hindi mo matatahak ang landas ni Pedro. Kung isa kang taong nagmamahal sa katotohanan, kung kaya mong tanggapin ang katotohanan sa kabila ng iyong tiwaling disposisyon, at kaya mong tanggapin ang gawain ng Banal na Espiritu at maunawaan ang mga layunin ng Diyos, kung gayon, sa ganitong paraan ay magagawa mong maghimagsik laban sa laman at magpasakop sa plano ng Diyos. Kapag mayroon kang mga pagbabago sa disposisyon mo pagkatapos dumaan sa ilang pagsubok, nangangahulugan ito na unti-unti kang humahakbang papunta sa landas ni Pedro para magawang perpekto.

Taglamig, 1998


Ang Dapat Malaman Tungkol sa Pagbabago ng Disposisyon

Sa paglipas ng mga taon ng pagdanas sa gawain ng Diyos at pakikinig sa mga sermon, may ilang tao na may kaunting pagkaunawa sa kanilang sarili, na nagagawang pag-usapan ang tungkol sa ilang tunay na karanasan, at magbahaginan ng kanilang mga sariling tunay na kalagayan, kanilang mga personal na pagpasok, kanilang personal na pag-usad, kanilang mga pagkukulang, at kung paano nila planong pumasok. Ngunit may ilang tao na walang pagkaunawa sa kanilang sarili at hindi makapagsalita tungkol sa anumang tunay na karanasan. Nagagawa lamang nilang magsalita tungkol sa mga panlabas na bagay tulad ng mga salita at doktrina, panlabas na gawain, mga kasalukuyang sitwasyon, at pag-usad ng pangangaral sa ebanghelyo, pero walang patungkol sa kongkretong buhay pagpasok o mga personal na karanasan. Ipinapakita nito na hindi pa rin nila natatahak ang tamang landas para sa buhay pagpasok. Ang pagbabago ng disposisyon ng isang tao ay hindi pagbabago ng pag-uugali, o pakunwaring panlabas na pagbabago o pansamantalang pagbabago na bunsod ng sigasig. Gaano man kabuti ang mga pagbabagong ito, hindi mapapalitan ng mga ito ang mga pagbabago sa buhay disposisyon, dahil ang mga panlabas na pagbabagong ito ay maaaring makamtan sa pamamagitan ng mga pagsisikap ng tao, pero hindi makakamtan ang mga pagbabago sa buhay disposisyon sa pamamagitan lang ng pagsisikap ng isang tao. Kailangang maranasan ang paghatol, pagkastigo, mga pagsubok, at pagpipino ng Diyos para makamtan ito, gayundin ang pagpeperpekto ng Banal na Espiritu. Kahit nagpapakita ng ilang mabubuting pag-uugali ang mga taong nananampalataya sa Diyos, wala ni isa man sa kanila ang tunay na nagpapasakop sa Diyos, tunay na nagmamahal sa Diyos, o nakasusunod sa kalooban ng Diyos. Bakit ganito? Ito ay dahil kailangan nito ng pagbabago sa buhay disposisyon, at ang pagbabago lang sa ugali ay hinding-hindi sasapat. Ang pagbabago sa disposisyon ay nangangahulugan na mayroon kang kaalaman at karanasan sa katotohanan, at na naging buhay mo na ang katotohanan, na maaari nitong patnubayan at pangibabawan ang iyong buhay at lahat ng tungkol sa iyo. Ito ay isang pagbabago sa buhay disposisyon mo. Ang mga tao lamang na nagtataglay ng katotohanan bilang buhay ang mga taong nagbago na ang mga disposisyon. Dati, maaaring mayroong ilang katotohanan na hindi mo maisagawa noong naunawaan mo ang mga iyon, pero ngayon naisasagawa mo na ang anumang aspekto ng katotohanang nauunawaan mo nang walang mga sagabal o paghihirap. Kapag isinasagawa mo ang katotohanan, natutuklasan mong napupuno ka ng kapayapaan at kasayahan, pero kung hindi mo maisagawa ang katotohanan, nasasaktan ka at nababagabag ang konsensiya. Nakapagsasagawa ka ng katotohanan sa lahat ng bagay, nakakapamuhay ayon sa mga salita ng Diyos, at mayroon kang pundasyon sa pamumuhay. Nangangahulugan ito na nagbago na ang iyong disposisyon. Madali mo nang napapakawalan ngayon ang iyong mga kuru-kuro at imahinasyon, ang iyong mga kagustuhan at hangarin ng laman, at ang mga bagay na hindi mo mapakawalan dati. Nadarama mo na ang mga salita ng Diyos ay totoong mabuti, at na ang pagsasagawa ng katotohanan ang pinakamainam na gawin. Nangangahulugan ito na nagbago na ang iyong disposisyon. Parang napakasimple ng pagbabago sa disposisyon ng isang tao, pero ang totoo ay isang proseso ito na nangangailangan ng maraming karanasan. Sa panahong ito, kailangang magtiis ng maraming pagdurusa ang mga tao—kailangan nilang supilin ang kanilang katawan at maghimagsik laban sa kanilang laman, kailangan din nilang tiisin ang pagdurusa ng paghatol, pagkastigo, pagpupungos, mga pagsubok, at pagpipino, at kailangan din nilang dumanas ng maraming kabiguan at pagbagsak, at tiisin ang pagdurusa ng mga panloob na pakikibaka at pagpapahirap. Pagkatapos nilang maranasan ang mga ito, saka lang magkakaroon ng kaunting pagkaunawa ang mga tao sa sarili nilang kalikasan, pero ang kaunting pagkaunawa ay hindi agad-agad na nagbubunga ng lubos na pagbabago; kailangan nilang dumaan sa mahabang proseso ng mga pagsubok, pagpipino, at pagpupungos, at kailangan nilang patuloy na hanapin ang katotohanan at isagawa ang katotohanan, saka lang nila magagawang iwaksi nang paunti-unti ang kanilang mga tiwaling disposisyon. Kaya nga kinakailangan ng habambuhay para mabago ang disposisyon ng isang tao. Halimbawa, kung nagbubunyag ka ng katiwalian sa isang bagay, maisasagawa mo ba kaagad ang katotohanan kapag natanto mo iyon? Hindi. Sa yugtong ito ng pagkaunawa, pinupungusan ka ng iba, at pagkatapos, ang iyong kapaligiran ay pinipilit ka at pinupuwersa ka na kumilos ayon sa mga katotohanang prinsipyo. Kung minsan, labag pa rin sa iyong kalooban na gawin iyon, at sinasabi mo sa sarili mo, “Kailangan ko bang gawin ito nang ganito? Bakit hindi ko ito puwedeng gawin sa paraang gusto ko? Bakit lagi akong sinasabihang isagawa ang katotohanan? Ayaw kong gawin ito, sawa na ako!” Ang pagdanas ng gawain ng Diyos ay nangangailangan ng pagdaan sa sumusunod na proseso: mula sa pag-aatubiling isagawa ang katotohanan, tungo sa kahandaang isagawa ang katotohanan; mula sa pagiging negatibo at mahina, tungo sa kalakasan at kakayahang maghimagsik laban sa laman. Kapag naabot ng mga tao ang isang tiyak na punto ng karanasan at pagkatapos ay dumaan sa ilang pagsubok, pagpipino, at sa huli ay naunawaan ang mga layunin ng Diyos at ilang katotohanan, medyo magiging masaya na sila at handang kumilos ayon sa mga katotohanang prinsipyo. Sa pasimula, ang mga tao ay atubiling magsagawa ng katotohanan. Gawing halimbawa ang debotong paggampan sa mga tungkulin: May kaunti kang pagkaunawa sa paggampan sa iyong mga tungkulin at pagiging deboto sa Diyos, at mayroon ka ring kaunting pagkaunawa sa katotohanan, subalit kailan mo magagawang maging ganap na deboto? Kailan mo magagawang gampanan ang iyong mga tungkulin sa salita at gawa? Mangangailangan ito ng proseso. Sa prosesong ito, maaaring dumanas ka ng maraming hirap. Maaaring pungusan ka ng ilang tao, maaaring punahin ka ng iba. Matutuon ang lahat ng mata sa iyo, sisiyasatin ka ng mga ito, at doon mo lamang masisimulang matanto na ikaw ay nasa mali at na ikaw ang nakagawa nang hindi maayos, na hindi katanggap-tanggap ang kakulangan ng debosyon sa paggampan sa iyong tungkulin, at hindi ka dapat maging pabasta-basta! Liliwanagan ka ng Banal na Espiritu mula sa loob, at sasawayin ka kapag ikaw ay nagkamali. Sa prosesong ito, mauunawaan mo ang ilang mga bagay tungkol sa iyong sarili, at malalaman mo na masyado kang maraming karumihan, nagkikimkim ka ng napakaraming personal na motibo, at may napakaraming labis-labis na pagnanais habang ginagampanan ang iyong mga tungkulin. Sa sandaling naunawaan mo na ang diwa ng mga bagay na ito, kung makakaya mo nang lumapit sa Diyos sa panalangin at magkaroon ng tunay na pagsisisi, malilinis sa iyo ang mga tiwaling bagay na iyon. Kung, sa ganitong paraan, madalas mong hinahanap ang katotohanan upang malutas ang iyong mga sariling praktikal na problema, unti-unting tatapak ka sa tamang landas ng pananalig; magsisimula kang magkaroon ng mga tunay na karanasan sa buhay, at magsisimulang unti-unting madalisay ang iyong tiwaling disposisyon. Kapag mas nadadalisay ang iyong tiwaling disposisyon, mas magbabago ang iyong buhay disposisyon.

Kahit maraming tao ang gumaganap na ngayon sa kanilang tungkulin, sa diwa, ilang tao ang iniraraos lang ang kanilang tungkulin? Ilang tao ang kayang tumanggap sa katotohanan at gumanap sa kanilang mga tungkulin ayon sa mga katotohanang prinsipyo? Ilang tao ang gumagampan sa kanilang mga tungkulin ayon sa mga hinihingi ng Diyos matapos magbago ang kanilang mga disposisyon? Sa pamamagitan ng higit na pagsusuri sa mga bagay na ito, malalaman mo kung talagang pasok ka sa pamantayan sa paggampan sa iyong tungkulin, at makikita mo rin nang malinaw kung nagbago na ang iyong disposisyon. Ang pagkakamit ng pagbabago sa disposisyon ng isang tao ay hindi isang simpleng bagay; hindi ito nangangahulugan ng pagkakaroon lamang ng ilang mga pagbabago sa pag-uugali, pagkakamit ng ilang kaalaman sa katotohanan, kakayahang makapagsabi nang kaunti ukol sa karanasan sa bawat aspekto ng katotohanan, o pagkakaroon ng kaunting pagbabago o bahagyang pagiging mapagpasakop pagkaraang madisiplina. Ang mga bagay na ito ay hindi bumubuo sa pagbabago ng buhay disposisyon ng isang tao. Bakit Ko sinasabi ito? Bagama’t maaaring medyo nagbago ka na, hindi mo pa rin totoong isinasagawa ang katotohanan. Marahil dahil ikaw ay nasa isang pansamantalang angkop na kapaligiran, at pinahihintulutan ito ng sitwasyon, o napilit ka ng mga kasalukuyang pangyayari, umaasal ka sa ganitong paraan. Dagdag pa riyan, kapag maganda ang pakiramdam mo, kapag normal ang kalagayan mo, at kapag may gawain ka ng Banal na Espiritu, maisasagawa mo ang katotohanan. Pero ipagpalagay nang nasa gitna ka ng isang pagsubok, kapag nagdurusa ka na tulad ni Job sa gitna ng iyong mga pagsubok, o nahaharap ka sa pagsubok ng kamatayan. Kapag dumating ito, magagawa mo pa rin bang isagawa ang katotohanan at manindigan sa patotoo? May masasabi ka bang tulad ng sinabi ni Pedro, “Kahit mamatay ako matapos Kang makilala, paanong hindi ko magagawa iyon nang may galak at masaya?” Ano ang pinahalagahan ni Pedro? Ang pinahalagahan ni Pedro ay ang pagpapasakop, at itinuring niyang pinakamahalagang bagay ang pagkilala sa Diyos, kaya nagawa niyang magpasakop hanggang kamatayan. Ang pagbabago sa disposisyon ay hindi nangyayari sa loob ng magdamag; kinakailangan ng habambuhay na karanasan para makamtan ito. Medyo mas madaling maunawaan ang katotohanan, pero mahirap maisagawa ang katotohanan sa iba’t ibang konteksto. Bakit laging nahihirapan ang mga tao na isagawa ang katotohanan? Sa katunayan, ang mga paghihirap na ito ay direktang may kaugnayan sa mga tiwaling disposisyon ng mga tao, at sagabal ang lahat ng iyon na nagmumula sa mga tiwaling disposisyon. Samakatwid, kailangan mong magdusa nang husto at magbayad ng halaga para maisagawa ang katotohanan. Kung wala kang mga tiwaling disposisyon, hindi mo kakailanganing magdusa at magbayad ng halaga para maisagawa ang katotohanan. Hindi ba ito isang malinaw na katunayan? Minsan, mukhang isinasagawa mo ang katotohanan, ngunit ang totoo, ang kalikasan ng ikinikilos mo ay hindi nagpapakita na isinasagawa mo ang katotohanan. Sa pagsunod sa Diyos, maraming tao ang nagagawang isantabi ang kanilang pamilya at propesyon at gampanan ang kanilang mga tungkulin, na dahil dito naniniwala silang isinasagawa nila ang katotohanan. Gayumpaman, hindi nila kailanman nagagawang magbigay ng tunay na patotoong batay sa karanasan. Ano ba talaga ang nangyayari dito? Kung susukatin sila ayon sa mga kuru-kuro ng tao, mukhang isinasagawa nila ang katotohanan, subalit hindi kinikilala ng Diyos ang ginagawa nila bilang pagsasagawa ng katotohanan. Kung ang mga bagay na ginagawa mo ay may personal na mga motibo sa likod ng mga ito at hindi puro, malamang na lumihis ka sa mga prinsipyo, at hindi masasabing nagsasagawa ka ng katotohanan; isa lamang itong uri ng pag-asal. Sa mahigpit na pananalita, malamang na kondenahin ng Diyos ang ganitong klase ng pag-asal mo; hindi Niya ito sasang-ayunan o tatandaan. Kung mas hihimayin pa ang diwa at ugat nito, ikaw ay isang tao na gumagawa ng kasamaan, at ang mga ipinapakita mong pag-uugali ay lumalaban sa Diyos. Kung titingnan mula sa labas, hindi ka nakagagambala o nakagugulo sa anumang bagay at hindi ka nakagawa ng tunay na pinsala. Mukhang lohikal at makatwiran iyon, subalit sa loob nito, naroon ang mga karumihan at intensyon ng tao, at ang diwa nito ay ang paggawa ng kasamaan at paglaban sa Diyos. Samakatwid, dapat matukoy mo kung mayroon nang pagbabago sa iyong disposisyon at kung isinasagawa mo ang katotohanan gamit ang mga salita ng Diyos, at sa pamamagitan ng pagtingin sa mga motibo sa likod ng iyong mga sariling pagkilos. Hindi iyon nakasalalay sa kung ang mga kilos mo ba ay umaayon sa mga imahinasyon at iniisip ng tao, o kung ito ba ay angkop sa iyong panlasa; ang mga bagay na ito ay hindi mahalaga. Bagkus, nakadepende iyon sa sinasabi ng Diyos kung umaayon ka o hindi sa Kanyang mga layunin, kung ang iyong mga kilos ay mayroong katotohanang realidad o wala, at kung tumutugon ang mga ito o hindi sa Kanyang mga hinihinging pamantayan. Ang pagsukat lamang ng iyong sarili ayon sa mga hinihingi ng Diyos ang tama. Ang pagbabago sa disposisyon at pagsasagawa ng katotohanan ay hindi kasingpayak at kasindali ng inaakala ng tao. Nauunawaan na ba ninyo ito ngayon? May karanasan ba kayo rito? Pagdating sa diwa ng isang suliranin, maaaring hindi ninyo ito maunawaan; labis na mababaw ang inyong pagpasok. Paroo’t parito kayo sa maghapon, mula bukang-liwayway hanggang takipsilim, bumabangon nang maaga at natutulog nang gabing-gabi na, subalit hindi pa ninyo nakakamit ang pagbabago sa inyong buhay disposisyon, at hindi ninyo maarok kung ano ang disposisyonal na pagbabago. Ibig sabihin ay napakababaw ng inyong pagpasok, hindi ba? Gaano katagal man kayo nananampalataya sa Diyos, maaaring hindi ninyo madama ang diwa at malalalim na bagay na may kinalaman sa pagbabago sa disposisyon. Masasabi bang nagbago na ang inyong disposisyon? Paano ninyo malalaman kung sinasang-ayunan kayo ng Diyos o hindi? Kahit paano, madarama mo ang natatanging katatagan hinggil sa lahat ng iyong ginagawa, at madarama mo na ginagabayan at nililiwanagan ka ng Banal na Espiritu at gumagawa Siya sa iyo habang ginagampanan mo ang iyong mga tungkulin, ginagawa ang anumang gawain sa sambahayan ng Diyos, o sa pangkalahatan. Ganap na aakma sa mga salita ng Diyos ang iyong mga pagkilos, at kapag nagtamo ka na ng ilang antas ng karanasan, madarama mo na medyo angkop kung paano ka kumilos noong araw. Gayunman, kung makaraang magtamo ng karanasan sa loob ng ilang panahon, nadarama mo na hindi angkop ang ilan sa mga bagay na ginawa mo noong araw, at hindi ka nasisiyahan sa mga iyon, at nadarama mo na hindi naaayon ang mga ito sa katotohanan, pinatutunayan nito, kung gayon, na ang lahat ng iyong nagawa ay ginawa bilang paglaban sa Diyos. Katunayan ito na ang iyong paglilingkod ay puno ng paghihimagsik, paglaban, at mga paraan ng pagkilos ng tao, at na lubos kang nabigong makamtan ang mga pagbabago sa disposisyon. Sa pagbabahaginang ito, malinaw na ba sa inyo kung paano niyo dapat maunawaan ang pagbabago sa disposisyon? Maaaring hindi niyo karaniwang tinatalakay ang pagbabago ng inyong disposisyon at bihira kayong magbahaginan ng mga personal na karanasan. Kahit na sabihin pang ito ang pinakamainam, ibinabahagi ninyo: “Negatibo ako noon. Pagkatapos, nagdasal ako sa Diyos, at binigyang-liwanag Niya ako sa katunayan na dapat sumailalim sa mga pagsubok ang mga mananampalataya. Pinagnilayan ko ito nang ilang panahon, at natanto na ganoon talaga iyon. Isa pa, may mga aspekto na hindi ako deboto habang gumagampan sa aking tungkulin, kaya tinanggap ko na lang ito. Pagkaraan ng ilang panahon, nanumbalik ang aking motibasyon, at hindi na ako naging negatibo.” Pagkatapos magbahaginan, sinasabi rin ng iba, “Halos ganoon pa rin ang kalagayan namin, gayundin ang aming tiwaling disposisyon.” Kung palagi kayong nagbabahaginan sa mga bagay na ito, magiging problema ito—hindi ninyo maaarok ang diwa ng mga bagay-bagay o malinaw na makikita ang mga ito. Kahit ilang taon kayong manampalataya, hindi na mababago ang inyong buhay disposisyon.

Ang pagbabago sa disposisyon ay pangunahing tumutukoy sa pagbabago sa kalikasan ng isang tao. Ang mga bagay tungkol sa kalikasan ng isang tao ay hindi makikita mula sa panlabas na mga pag-uugali. Ang mga ito ay tuwirang may kinalaman sa halaga at kabuluhan ng kanyang pag-iral, sa kanyang pananaw sa buhay at sa kanyang mga pinahahalagahan, kabilang dito ang mga bagay na nasa kaibuturan ng kanyang kaluluwa, at ng kanyang diwa. Kung ang isang tao ay hindi kayang tumanggap ng katotohanan, hindi siya sasailalim sa pagbabago sa mga aspektong ito. Sa pamamagitan lamang ng pagdanas sa gawain ng Diyos, pagpasok nang lubusan sa katotohanan, pagbabago sa mga pinahahalagahan ng isang tao at mga pananaw ng isang tao tungkol sa pag-iral at buhay, pag-aayon ng mga pananaw ng isang tao sa mga bagay-bagay sa salita ng Diyos, at pagiging may-kakayahang ganap na magpasakop at pagiging tapat sa Diyos, saka masasabing nagbago na ang disposisyon ng isang tao. Sa kasalukuyan, maaaring mukha kang nagsisikap nang kaunti at matatag sa harap ng paghihirap habang gumaganap sa iyong tungkulin, maaaring nagagawa mong magsakatuparan ng mga pagsasaayos ng gawain mula sa ang Itaas, o maaaring nagagawa mong pumunta saanmang dako ka pinapupunta. Sa panlabas, maaaring mukhang medyo masunurin ka, ngunit kapag may nangyayaring hindi naaayon sa mga kuru-kuro mo, lumalabas ang paghihimagsik mo. Halimbawa, hindi ka nagpapasakop sa pagpupungos, at lalong hindi ka mapagpasakop kapag may dumarating na isang natural o gawa-ng-tao na sakuna; nagagawa mo pa ngang magreklamo tungkol sa Diyos. Samakatwid, ang kaunting pagpapasakop at pagbabagong iyon sa panlabas ay isang maliit na pagbabago lamang sa pag-uugali. May kaunting pagbabago, pero hindi ito sapat para ituring na pagbabago ng iyong disposisyon. Maaaring nakakaya mong tumahak sa maraming landasin, magdusa ng maraming paghihirap at magtiis ng matinding kahihiyan; maaaring nadarama mo na napakalapit mo sa Diyos, at ang Banal na Espiritu ay maaaring gumawa ng kaunting gawain sa iyo. Gayumpaman, kapag hinihingi ng Diyos sa iyo na gumawa ng isang bagay na hindi kaayon sa iyong mga kuru-kuro, maaaring hindi ka pa rin nagpapasakop, sa halip, maaaring maghanap ka ng mga palusot, maghimagsik at lumaban sa Diyos, at maging sa mga malulubhang sitwasyon ay kuwestiyunin at labanan mo Siya. Isa itong seryosong problema! Makikita rito na mayroon ka pa ring kalikasan na lumalaban sa Diyos, na hindi mo tunay na nauunawaan ang katotohanan, at na wala ka man lang pagbabago sa buhay disposisyon mo. Matapos silang matanggal o mapaalis, nagagawa pa rin ng ilang tao na husgahan ang Diyos at sabihing hindi matuwid ang Diyos. Nakikipagtalo pa nga sila sa Diyos at lumalaban, saanman sila magpunta ay ipinagkakalat nila ang kanilang mga kuru-kuro tungkol sa Diyos at kawalang-kasiyahan sa Diyos. Ang ganitong mga tao ay masasamang diyablo na lumalaban sa Diyos. Ang mga taong may maladiyablong kalikasan ay hinding-hindi magbabago at dapat silang abandonahin. Tanging ang mga kayang hanapin at tanggapin ang katotohanan sa lahat ng sitwasyon, at magpasakop sa gawain ng Diyos, ang may pag-asang makamit ang katotohanan at matamo ang pagbabago sa disposisyon. Sa mga karanasan mo, dapat kang matutong makakilatis sa mga kalagayan na sa panlabas ay mukhang normal. Maaari kang mapahikbi at mapaiyak habang nagdarasal, o pakiramdam mo ay mahal na mahal ng puso mo ang Diyos, at napakalapit nito sa Diyos, subalit gawain lamang ng Banal na Espiritu ang mga kalagayang ito at hindi nangangahulugan na isa kang taong nagmamahal sa Diyos. Kung nagagawa mo pa ring mahalin ang Diyos at magpasakop sa Kanya kahit hindi gumagawa ang Banal na Espiritu, at kapag gumagawa ang Diyos ng mga bagay na hindi umaayon sa sarili mong mga kuru-kuro, saka ka lamang isang taong tunay na nagmamahal sa Diyos. Saka ka lamang isang tao na nagbago na ang buhay disposisyon. Tanging ito ang isang taong may katotohanang realidad.

Saan ka magsisimula sa pagbabago ng iyong disposisyon? Magsisimula ito sa pag-unawa sa sarili mong kalikasan. Ito ang susi. Kaya, paano mo mauunawaan ang iyong kalikasan? Sa pamamagitan ng pagkilatis kung anong mga tiwaling disposisyon ang mayroon ka. Sa sandaling malinaw mo nang natukoy ang mga tiwaling disposisyong ito, mauunawaan mo na ang iyong kalikasang diwa. May ilan na nagtatanong, “Paano ko mauunawaan ang aking tiwaling disposisyon?” Siyempre, dapat mong maunawaan ito alinsunod sa mga salita ng Diyos, at kilatisin ito ayon sa katotohanan. Kaya paano mo ito isasagawa? Sa pamamagitan ng paghahambing ng tiwaling disposisyon na ibinubunyag mo sa mga salita ng Diyos ng paglalantad. Kung gaano karami ang maitugma mo, ganoon karami ang dapat mong makilatis. Kung marami kang maitugma at makilatis, mauunawaan mo ang iyong tiwaling disposisyon. Kayong mga matagal nang nananampalataya at nagsasagawa nang ganito sa loob ng maraming taon, mayroon na ba kayong pagkaunawa ngayon sa inyong sariling kalikasan? Marahil ay malayo pa rito! Dapat may sunding landas ang paghahambing ninyo; hindi maaaring magsabi ang isang tao ng mga bagay nang walang basehan. Dapat kang magbasa ng marami pang salita ng Diyos tungkol sa kung paano Niya inilalantad ang tiwaling diwa ng tao. Dapat mong hanapin ang lahat ng salitang ito, pagkatapos ay madalas na basahin ang mga ito at madalas na pagnilayan ang iyong sarili, inihahambing ang kalagayan mo sa mga salita. Sa sandaling ganap nang tumugma ang tiwali mong disposisyon, at naramdaman mong inilantad ng mga salita ng Diyos ang mismong kalagayan mo, at nang may labis na katumpakan, at hinding-hindi ito mali, hindi ba’t makukumbinsi ka na? Sinasabi ng ilang tao, “Sa pamamagitan ng pag-unawa sa sarili mong kalikasan, mababago mo ito.” Madali para sa sinuman na sabihin ito. Subalit paano mo ito nauunawaan? Kailangang may landas. Kung may landas, malalaman mo kung paano dumanas. Kung walang landas, binibigkas mo lang ang islogan na, “Dapat maunawaan nating lahat ang ating mga kalikasan. Hindi mabuti ang ating mga kalikasan at ang mga ito ay kay Satanas. Kapag nauunawaan natin ang ating kalikasang diwa, mababago natin ang ating mga disposisyon.” Pagkatapos mong bigkasin ito, wala nang ginawa pang iba, at walang sinuman ang may anumang pagkaunawa. Ito ay pagsasalita ng mga doktrina nang walang landas. Hindi ba’t lumilikha ng mga problema ang paggawa sa ganitong paraan? Ano ang magiging kalalabasan sa paggawa nang ganito? Madalas ninyong binibigkas ang islogan na, “Dapat nating maunawaan ang ating mga kalikasan! Dapat mahalin nating lahat ang Diyos! Dapat magpasakop tayong lahat sa Diyos! Dapat magpatirapa tayong lahat sa harap ng Diyos! Dapat sambahin nating lahat ang Diyos! Ang sinumang hindi nagmamahal sa Diyos ay hindi katanggap-tanggap!” Ang pagsasalita tungkol sa mga doktrinang ito ay walang silbi at hindi nakalulutas ng mga problema. Ano ang pagkaunawa mo sa kalikasan ng tao? Ang talagang ibig sabihin ng pag-unawa sa kalikasan mo ay ang paghimay sa mga bagay na nasa kaibuturan ng kaluluwa mo—ang mga bagay na nasa buhay mo, at ang lahat ng lohika at pilosopiya ni Satanas na ipinamumuhay mo—na siyang buhay ni Satanas na ipinamumuhay mo. Mauunawaan mo lamang ang kalikasan mo sa pamamagitan ng paglalantad ng mga bagay na nasa kaibuturan ng iyong kaluluwa. Paano mailalantad ang mga bagay na ito? Hindi mailalantad o mahihimay ang mga ito sa pamamagitan lamang ng isa o dalawang usapin. Maraming pagkakataon na tapos ka na sa isang bagay ay hindi mo pa rin ito nauunawaan. Maaaring umabot ng tatlo o limang taon bago ka makapagtamo ng kahit katiting na pagkatanto o pagkaunawa. Kaya, sa maraming sitwasyon, kailangan mong pagnilayan at kilalanin ang sarili mo. Kailangan mong siyasatin nang malaliman ang nasa loob mo at himayin ang iyong sarili, alinsunod sa mga salita ng Diyos, upang makakita ka ng anumang resulta. Habang lumalalim nang lumalalim ang pagkaunawa mo sa katotohanan, unti-unti mong malalaman ang sarili mong kalikasang diwa sa pamamagitan ng pagninilay sa sarili at pagkilala sa sarili.

Para malaman ang kalikasan mo, kailangan mong magtamo ng pagkaunawa rito sa pamamagitan ng ilang bagay. Una, kailangan mong magkaroon ng malinaw na pagkaunawa kung ano ang gusto mo. Hindi ito tumutukoy sa gusto mong kainin o isuot, sa halip, tumutukoy ito sa mga uri ng bagay na kinasisiyahan mo, mga bagay na kinaiinggitan mo, mga bagay na sinasamba mo, mga bagay na hinahangad mo, at mga bagay na pinagtutuunan mo ng pansin sa iyong puso, mga uri ng tao na nasisiyahan kang makaugnayan, at mga uri ng tao na hinahangaan at iniidolo mo sa puso mo. Halimbawa, karamihan sa mga tao ay gusto ang mga taong mataas ang katayuan, mga taong eleganteng magsalita at kumilos, o gusto nila yaong nagsasalita nang may matamis na dila o yaong mga mapagkunwari. Ang mga nabanggit ay tungkol sa mga taong gusto nilang makahalubilo. Pagdating naman sa mga bagay na kinagigiliwan ng mga tao, kabilang dito ang kahandaang gawin ang ilang bagay na madaling gawin, kasiyahang gawin ang mga bagay na itinuturing ng iba na mabuti at na sasang-ayunan at pupurihin ng mga tao. Sa kalikasan ng mga tao, may karaniwang katangian ang mga bagay na gusto nila. Ibig sabihin, gusto nila ang mga tao, mga pangyayari, at mga bagay na kinaiinggitan ng iba dahil sa mga panlabas na kaanyuan, gusto nila ang mga tao, mga pangyayari, at mga bagay na talagang magaganda at mararangya, at gusto nila ang mga tao, mga pangyayari at mga bagay na nagagawa ang ibang sambahin sila. Itong mga bagay na kinagigiliwan ng mga tao ay engrande, maniningning, maririkit, at mariringal. Sinasamba ng lahat ng tao ang mga ito. Makikita na ang mga tao ay hindi nagtataglay ng anumang katotohanan, at wala ring wangis ng mga tunay na tao. Wala ni katiting na kabuluhan sa pagsamba sa mga bagay na ito, subalit gusto pa rin ito ng mga tao. Ang mga bagay na ito na gusto ng mga tao ay tila lalo nang mabuti sa mga hindi nananampalataya sa Diyos, at ito ang lahat ng bagay na lalo nang handang hangarin ng mga tao. Para magbigay ng isang simpleng halimbawa: May mga tagahanga sa mga walang pananampalataya. Naghahabol sila sa mga artista o mang-aawit, nagpapa-autograph at nanghihingi ng mga mensahe sa mga ito, o nakikipagkamay at nakikipagyakapan sila sa mga ito. Umiiral ba ang mga bagay na ito sa puso ng mga mananampalataya? Inaawit mo ba paminsan-minsan ang mga kanta ng mga kilalang tao na sinasamba mo? O paminsan-minsan ba ay ginagaya mo sila at nagbibihis ka gaya ng sa kanilang mga estilo na hinahangaan mo? Ginagawa mong mga pakay ng iyong pagsamba at mga modelo para sa iyong pagsamba ang mga kilala at sikat na taong ito. Ito ang karaniwang mga bagay na kinagigiliwan ng mga tao. Talaga bang hindi sinasamba ng mga mananampalataya ang mga bagay na ito, na sinasamba ng mga walang pananampalataya? Sa kaibuturan, gusto pa ring sambahin ng karamihan sa mga tao ang mga ito. Nananampalataya ka sa Diyos, at tila hindi ka na halatang naghahangad sa mga bagay na iyon. Gayumpaman, sa puso mo, naiinggit ka pa rin sa mga bagay na iyon, at kinagigiliwan mo pa rin ang mga bagay na iyon. Paminsan-minsan, naiisip mo: “Gusto ko pa ring makinig sa kanilang musika, at gusto ko pa ring mapanood ang mga palabas nila sa TV. Paano kaya sila namumuhay? Nasaan kaya sila ngayon? Kung makikita at makakamayan ko sila, ang saya niyon, at kahit na mamatay ako, magiging sulit pa rin iyon.” Sinuman ang kanilang sinasamba, gusto ng lahat ng tao, sa pangkalahatan, ang mga bagay na ito. Marahil ay wala kang pagkakataon o wala ka sa sitwasyon na nakasasalamuha mo ang mga tao, pangyayari, at bagay, pero nasa loob ng puso mo ang mga ito. Ang mga bagay na hinahangad at kinasasabikan ng mga tao ay nabibilang sa mga makamundong kalakaran, ang mga bagay na ito ay kay Satanas at sa mga diyablo, kinasusuklaman ng Diyos ang mga ito, at walang anumang katotohanan. Ang mga bagay na inaasam ng mga tao ang nagbibigay-daan na mabunyag ang kanilang kalikasang diwa. Maaaring makita ang mga kagustuhan ng mga tao sa paraan ng kanilang pananamit. Ang ilang tao ay handang magsuot ng nakakaakit ng pansin, makukulay na damit, o mga kakaibang kasuotan. Handa silang magsuot ng mga aksesorya na wala pang sinumang nakapagsuot noon, at gusto nila ang mga bagay na makakaakit sa kasalungat na kasarian. Ang pagsusuot nila ng mga damit at aksesoryang ito ay nagpapakita ng kagustuhan nila para sa mga bagay na ito sa kanilang buhay at sa kaibuturan ng kanilang puso. Hindi marangal o disente ang mga bagay na gusto nila. Ang mga ito ay hindi mga bagay na dapat hangarin ng isang normal na tao. Mayroong pagiging hindi matuwid sa pagkagiliw nila sa mga ito. Ang kanilang pananaw ay kaparehong-kapareho ng sa mga makamundong tao. Ang isang tao ay walang makikitang alinmang bahagi nito na tumutugma sa katotohanan. Samakatwid, ang gusto mo, ang pinagtutuunan mo, ang sinasamba mo, ang kinaiinggitan mo, at ang iniisip mo sa iyong puso araw-araw ay lahat kumakatawan sa iyong kalikasan. Ang pagkahilig mo sa mga makamundong bagay na ito ay sapat na para patunayan na kinagigiliwan ng kalikasan mo ang pagiging hindi matuwid, at sa mga seryosong sitwasyon, buktot at wala nang lunas ang kalikasan mo. Dapat mong himayin ang kalikasan mo sa ganitong paraan: Siyasatin mo ang kinagigiliwan mo at ang tinatalikuran mo sa buhay mo. Maaaring mabait ka sa isang tao sa isang panahon, ngunit hindi nito pinatutunayan na kinagigiliwan mo siya. Ang tunay na kinagigiliwan mo ay kung ano eksakto ang nasa kalikasan mo; kahit pa mabali ang mga buto mo, masisiyahan ka pa rin dito at hindi mo ito matatalikuran kailanman. Ito ay hindi madaling baguhin. Pag-usapan natin ang paghahanap ng mapapangasawa, halimbawa, hinahanap ng mga tao ang mga taong katulad nila ang tipo. Kung talagang umibig ang isang babae sa isang tao, kung gayon walang makakapigil sa kanya. Kahit baliin ang kanyang mga binti, gugustuhin pa rin niyang makasama ito; gugustuhin niyang magpakasal sa taong ito kahit mangahulugang kailangan siyang mamatay. Paano nangyari ito? Ito ay dahil walang makapagpapabago sa nasa kaibuturan ng mga buto ng mga tao, sa nasa kaibuturan ng kanilang mga puso. Kahit namatay ang isang tao, parehong mga bagay pa rin ang gugustuhin ng kanyang kaluluwa; likas na sa tao ang mga bagay na ito, at kumakatawan ang mga ito sa pinakadiwa ng isang tao. Ang mga bagay na kinagigiliwan ng mga tao ay naglalaman ng ilang pagiging hindi matuwid. Halata sa ilan ang pagkagiliw nila sa mga bagay na iyon, samantalang sa iba ay hindi; ang ilan ay napakalaki ng pagkagusto sa mga ito, samantalang ang iba ay hindi; napipigil ng ilang tao ang kanilang sarili, samantalang hindi mapigil ng iba ang kanilang sarili. May tendensiyang malubog ang ilang tao sa mga madilim at buktot na bagay, na nagpapatunay na wala silang taglay na buhay. Nagagawa ng ilang tao na mapangibabawan ang mga tukso ng laman at hindi masakop o malimitahan ng mga bagay na iyon, na nagpapatunay na mayroon silang kaunting tayog at na nagbago na nang kaunti ang kanilang mga disposisyon. Nauunawaan ng ilang tao ang ilang katotohanan at nadarama na mayroon silang buhay at na mahal nila ang Diyos, pero ang totoo, napakaaga pa, at ang pagdanas ng isang tao ng pagbabago sa disposisyon ay hindi isang simpleng bagay. Madali bang unawain ang kalikasang diwa ng isang tao? Kahit nakakaunawa nang kaunti ang isang tao, dapat niyang pagdaanan ang maraming pasikot-sikot para makamit ang pag-unawang iyon, at kahit may kaunting pagkaunawa, hindi madali ang pagbabago. Ito ang lahat ng paghihirap na kinakaharap ng mga tao, at hindi makikilala ng mga tao ang kanilang sarili kung wala ang determinasyon na hangarin ang katotohanan. Paano man maaaring magbago ang mga tao, pangyayari, o bagay-bagay sa iyong paligid at paano man bumaligtad ang mundo, kung ginagabayan ka ng katotohanan mula sa loob, kung nag-ugat na ito sa iyong loob at ginagabayan ng mga salita ng Diyos ang iyong buhay, mga kagustuhan, mga karanasan, at pag-iral, sa puntong iyon ay tunay ka nang nagbago. Sa kasalukuyan, ang tinatawag na pagbabago ng mga tao ay bahagyang pakikipagtulungan lamang, kakayahan lamang na atubiling tanggapin ang mapungusan, aktibong gumanap sa kanilang mga tungkulin, at pagkakaroon ng kaunting kasigasigan at pananalig, ngunit hindi ito maituturing na pagbabago ng disposisyon at hindi nito pinatutunayan na may buhay ang mga tao. Mga kagustuhan at inklinasyon lamang ito ng mga tao—wala nang iba.

Upang maabot ang pagkaunawa sa mga kalikasan ng mga tao, bukod sa paghukay sa mga bagay na kinagigiliwan ng mga tao sa kanilang mga kalikasan, kailangan ding hukayin ang ilang pinakamahalagang aspekto sa loob ng kanilang mga kalikasan. Halimbawa, ang mga pananaw ng mga tao sa mga bagay-bagay, ang mga pamamaraan at mga layon ng mga tao sa buhay, ang mga pinahahalagahan ng mga tao sa buhay at pananaw sa buhay, pati na rin ang mga palagay at opinyon nila sa lahat ng bagay na may kaugnayan sa katotohanan. Lahat ng ito ay umiiral sa kaibuturan ng kaluluwa ng mga tao at may direktang kaugnayan ang mga ito sa pagbabago ng disposisyon. Ano, kung gayon, ang pananaw sa buhay ng tiwaling sangkatauhan? Masasabi na ito iyon: “Ang bawat tao para sa kanyang sarili at bahala na ang iba.” Lahat ng tao ay nabubuhay para sa kanilang sarili; sa madaling salita, nabubuhay sila para sa laman, at namumuhay sila para lamang may mailagay na pagkain sa kanilang bibig. Paano naiiba ang pag-iral na ito sa pag-iral ng mga hayop? Walang anumang halaga sa pamumuhay nang ganito, at lalong wala itong anumang kabuluhan. Ang pananaw sa buhay ng isang tao ay tungkol sa kung saan umaasa ang isang tao para mabuhay sa mundo, para saan nabubuhay ang isang tao, at paano namumuhay ang isang tao—at ang lahat ng ito ay mga esensyal na bagay na nasa loob ng kalikasan ng tao. Sa pamamagitan ng paghihimay sa kalikasan ng mga tao, makikita mo na lahat ng tao ay lumalaban sa Diyos. Mga diyablo silang lahat at walang totoong mabuting tao. Sa pamamagitan lamang ng paghihimay sa kalikasan ng mga tao mo tunay na malalaman ang kanilang katiwalian at diwa at mauunawaan kung ano talaga ang mga tao, ano talaga ang kulang sa kanila, ano ang dapat nilang isangkap sa kanilang sarili, at paano nila dapat isabuhay ang wangis ng tao. Tunay na hindi madaling himayin ang kalikasan ng isang tao, at hindi ito magagawa nang hindi nararanasan ang mga salita ng Diyos o nagkakaroon ng tunay na mga karanasan.

Tagsibol, 1999


Paano Malalaman ang Kalikasan ng Tao

Paano malalaman ang kalikasan ng isang tao? Anong mga bagay ang bumubuo sa kalikasan ng isang tao? Ang alam mo lamang ay ang mga kakulangan, depekto, intensiyon, kuru-kuro, pagkanegatibo, at paghihimagsik ng tao, subalit hindi mo nagagawang tuklasin ang mga bagay na nasa kaibuturan ng kalikasan ng tao. Ang alam mo lamang ay ang panlabas na parte, nang hindi nagagawang tuklasin ang pinagmulan nito at hindi ito nagsisilbing kaalaman tungkol sa kalikasan ng tao. Umaamin ang ilang tao sa kanilang mga kakulangan at mga pagkanegatibo, sinasabi nilang, “Nauunawaan ko ang kalikasan ko. Nakikita mo namang kinikilala ko ang aking kayabangan. Hindi ba’t pagkaalam iyon sa kalikasan ko?” Ang kayabangan ay bahagi ng kalikasan ng tao, at iyan ay talagang totoo. Gayunman, hindi sapat na kilalanin ito sa antas lamang ng doktrina. Ano ang ibig sabihin ng malaman ang sariling kalikasan? Paano ito malalaman? Mula sa anong mga aspekto ito nalalaman? Paano ba talaga dapat mahiwatigan ang kalikasan ng isang tao mula sa mga bagay na kanyang ibinubunyag? Una sa lahat, makikita mo ang kalikasan ng tao sa pamamagitan ng kanyang mga interes. Halimbawa, ang ilang tao ay may natatanging pagsamba sa mga sikat at tanyag na tao, ang ilan naman ay talagang mahilig sa mga mang-aawit o sa mga artista sa pelikula, at ang ilan ay may natatanging pagkahilig sa paglalaro. Mula sa mga hilig na ito, makikita natin kung ano ang kalikasan ng mga taong ito. Narito ang simpleng halimbawa: Maaaring talagang iniidolo ng ilang tao ang isang partikular na mang-aawit. Hanggang sa anong punto nila siya iniidolo? Hanggang sa puntong nahuhumaling na sila sa bawat galaw, ngiti, at salita ng mang-aawit na ito. Nakatutok sila sa mang-aawit na ito, at kinukuhaan pa nila ng litrato ang mga isinusuot nito at ginagaya ito. Ano ang ipinapakitang isyu ng ganitong antas ng pag-idolo sa isang tao? Ipinapakita nito na ang mga bagay ng mga walang pananampalataya lang ang nasa puso ng gayong tao, at wala sa kanya ang katotohanan, wala siyang mga positibong bagay, at lalong wala ang Diyos sa kanyang puso. Ang lahat ng bagay na iniisip, minamahal, at hinahangad ng taong ito ay kay Satanas. Inookupa ng mga bagay na ito ang puso ng taong ito, na sa huli ay naibibigay sa mga bagay na iyon. Masasabi ba ninyo kung ano ang kalikasang diwa niya? Kung sukdulan ang pagmamahal sa isang bagay, maaaring ang bagay na iyon ay maging buhay ng isang tao at sakupin ang kanyang puso, na lubos na nagpapatunay na ang taong iyon ay sumasamba sa idolo at ayaw sa Diyos at sa halip ay minamahal ang isang diyablo. Samakatwid, mahihinuha na ang kalikasan ng gayong tao ay isa na nagmamahal at sumasamba sa isang diyablo, hindi nagmamahal sa katotohanan, at ayaw sa Diyos. Hindi ba’t ito ang tamang paraan ng pagtingin sa kalikasan ng isang tao? Ganap na tama ito. Ganito dapat himayin ang kalikasan ng tao. Halimbawa, partikular na iniidolo ng ilang tao si Pablo. Mahilig silang lumabas at magbigay ng mga talumpati at gumawa, mahilig silang magdaos ng mga pagtitipon at mangaral, at gusto nila na pinakikinggan sila ng mga tao, iniidolo sila, at maging sentro sila ng atensiyon ng mga ito. Gusto nilang magkaroon ng puwang sa puso ng iba, at gusto nilang bigyang-pansin ng iba ang imaheng ipinipresenta nila. Himayin natin ang kanilang kalikasan mula sa mga pagpapamalas na ito. Ano ang kanilang kalikasan? Kung talagang nagpapakita sila ng mga ganitong pagpapamalas, sapat nang ipakita na sila ay mayabang at palalo, na hindi talaga nila sinasamba ang Diyos, at na naghahangad sila ng mataas na katayuan at gusto nilang magkaroon ng awtoridad sa iba, na ariin ang mga ito, at magkaroon ng puwang sa puso ng mga ito. Ito ang klasikong imahe ni Satanas. Ang mga partikular na namumukod-tanging aspekto ng kanilang kalikasan ay na mapagmataas at palalo sila, hindi nila sinasamba ang Diyos, at sinusubukan nilang pasambahin sa kanila ang iba. Ang gayong mga pagpapamalas ay maaaring magbigay sa iyo ng napakalinaw na pananaw sa kanilang kalikasan. Halimbawa, gustong-gusto ng ilang tao na makalamang nang di-patas sa mga bagay-bagay, at hangad ng mga taong ito na matupad ang kanilang mga pansariling interes sa lahat ng usapin. Anumang ginagawa nila ay dapat makinabang sila, o kung hindi, hindi nila ito gagawin. Hindi nila pinagkakaabalahan ang anumang bagay maliban na lamang kung binibigyan sila ng mga ito ng ilang pakinabang, at palaging may lihim na mga motibo sa likod ng kanilang mga kilos. Nagsasalita sila nang mabuti patungkol sa sinumang pinakikinabangan nila at iniaangat nila ang sinumang nambobola sa kanila. Kahit na may mga problema ang kanilang mga paboritong tao, sasabihin nilang tama ang mga taong iyon at pagsisikapan nilang ipagtanggol at pagtakpan ang mga taong ito. Anong kalikasan mayroon ang ganoong mga tao? Ganap mong makikita nang malinaw ang kanilang kalikasan mula sa mga asal na ito. Pinagsisikapan nilang makalamang nang di-patas sa mga bagay-bagay sa pamamagitan ng kanilang mga kilos, laging nakikibahagi sa bawat sitwasyon nang may mala-transaksyong asal, at makatitiyak ka na ang kanilang kalikasan ay isa na may buong-pusong pag-iimbot sa pakinabang. Sarili lamang nila ang kanilang iniisip sa lahat ng bagay na kanilang ginagawa. Hindi sila babangon nang maaga maliban na lamang kung makikinabang sila na gawin ito. Sila ang pinakamakasarili sa lahat ng tao, at lubusan silang sakim. Ang kanilang kalikasan ay naipapakita sa pamamagitan ng kanilang pagmamahal sa pakinabang at kawalan ng anumang pagmamahal sa katotohanan. Ang ilang kalalakihan ay nabibighani ng mga kababaihan, laging nakikipaglandian sa kanila saanman sila magpunta. Ang magagandang babae ay tampulan ng pagkagiliw ng gayong mga tao at humahawak sa pinakamataas na pagpapahalaga sa kanilang mga puso. Handa silang ibigay ang kanilang mga buhay, at isakripisyo ang lahat, para sa magagandang babae; ang mga babae ang siyang pumupuno sa kanilang mga puso. Ano ang kalikasan ng mga lalaking ito? Ang kalikasan nila ay ang umibig sa magagandang babae, at ang sambahin ang mga ito, at mahalin ang kabuktutan. Sila ay mga mahahalay na may buktot at sakim na kalikasan. Bakit Ko nasasabing ito ang kalikasan nila? Dahil ang mga ito ay mga pagpapamalas ng pagiging kalikasan na ng isang tao ang kasakiman. Ang mga pag-uugaling ito ay hindi lamang basta mga paminsan-minsang pagsalangsang, ni ang gayong mga tao ay mas malala lamang nang bahagya kaysa sa ordinaryong mga tao, sa halip, nakasanayan nila na maging lubusang abala ang isip sa mga bagay na ito, na naging mismong kalikasan at diwa na nila. Samakatwid, ang mga bagay na ito ay naging mga pagpapakita ng kanilang kalikasan. Ang mga bumubuo sa kalikasan ng isang tao ay palaging ibinubunyag ang sarili nito. Anumang ginagawa ng isang tao, kahit ano pa ito, ay maaaring magbunyag sa kalikasan ng taong iyon. May sariling mga motibo at layon ang mga tao para sa lahat ng ginagawa nila, at ito man ay paggawa ng tungkulin ng pagpapatuloy sa bahay, pangangaral ng ebanghelyo, o anumang iba pang uri ng gawain, maaari nilang ibunyag ang mga bahagi ng kanilang kalikasan nang hindi nila namamalayan, dahil ang kalikasan ng isang tao ay ang buhay niya, at ang mga tao ay inuudyukan ng kanilang kalikasan habang nabubuhay sila. Ang kalikasan ng isang tao ay hindi nabubunyag nang paminsan-minsan o nagkataon lang; sa halip, maaari itong lubos na kumatawan sa diwa ng taong iyon. Ang lahat ng dumadaloy sa mga buto at dugo ng mga tao ay kumakatawan sa kanilang kalikasan at buhay. Ang ilang tao ay mahilig sa magagandang babae. Ang iba ay mahilig sa pera. Ang ilan ay may natatanging pagkahilig sa katayuan. Ang ilan ay talagang nagpapahalaga sa reputasyon at sa kanilang personal na imahe. Ang ilan ay partikular na mahilig o sumasamba sa mga idolo. At ang ilang tao ay masyadong mayabang at palalo, hindi sumusuko kaninuman sa puso nila at nagsusumikap na magkaroon ng katayuan, gusto nilang mamukod-tangi sa iba at magkaroon ng awtoridad sa kanila. May iba’t ibang uri ng iba-ibang kalikasan. Maaaring mag-iba-iba ang mga ito sa mga tao, pero ang karaniwang elemento ng mga ito ay ang paglaban at pagkakanulo sa Diyos. Sa gayong paraan ay magkakapareho silang lahat.

Tungkol naman sa kung paano malalaman kung ano ang kalikasan ng isang tao, tingnan natin ang ilan pang halimbawa. Gawin nating halimbawa ang pagiging makasarili. Ang pagkamakasarili ay masasabing isang elemento ng kalikasan ng isang tao. Ang bawat tao ay mayroong elementong ito sa loob nila. Ang ilang tao ay lubhang makasarili, sukdulan ang pagkamakasarili, at sa lahat ng bagay, iniisip lamang nila ang kanilang sarili, walang hinahangad kundi pansariling pakinabang, at wala silang kahit katiting na pagsasaalang-alang para sa iba. Ang pagiging makasariling iyon ay sumasalamin sa kanilang kalikasan. May pagkamakasarili ang lahat, subalit may pagkakaiba. Kapag nakikihalubilo sa iba, nagagawa ng ilang tao na ingatan at alagaan ang iba, nagagawa nilang magmalasakit sa iba, at magsaalang-alang sa iba sa lahat ng bagay na kanilang ginagawa. Gayumpaman, hindi ganito ang ilang tao. Ang mga taong ito ay talagang makasarili at makitid ang isip kapag nagpapatuloy ng mga kapatid. Ibinibigay nila sa kanilang sariling pamilya ang pinakamalalaking sandok ng pinakamasasarap na pagkain at inihahain nila sa mga kapatid ang kakaunting sandok ng mga hindi gaanong masasarap na pagkain. Kapag dumarating naman ang kanilang sariling mga kamag-anak, isinasaayos nila na maging labis na komportable ang mga ito. Gayunman, kapag bumibisita ang mga kapatid, pinatutulog nila ang mga ito sa sahig. Iniisip nila na sapat nang pinapatuloy nila ang mga kapatid kapag bumibisita ang mga ito. Kapag nagkakasakit o nakararanas ng iba pang paghihirap ang mga kapatid, hindi man lamang sila inaalala ng gayong tao, umaasta pa siya na para bang wala siyang napapansin. Walang pakialam o hindi nakararamdam ng kahit kaunting malasakit sa iba ang ganoong mga tao. Sarili lamang nila at kanilang mga kamag-anak ang kanilang pinagmamalasakitan. Ang makasariling kalikasan nilang ito ang siyang tumutukoy sa kanilang kawalang-kahandaan na magmalasakit sa iba. Nadarama nila na ang pagmamalasakit sa kapwa ay may kaakibat na pagkalugi at isang malaking abala. Maaaring sabihin ng ilang tao, “Hindi alam ng isang makasariling tao kung paano maging mapagsaalang-alang sa iba.” Hindi tama iyan. Kung hindi sila marunong magbigay ng pagsasaalang-alang sa iba, bakit mabuti ang mga makasariling tao sa kanilang sariling mga kamag-anak at nagpapakita ng lubos na pagsasaalang-alang sa mga pangangailangan ng mga ito? Bakit nila alam kung ano ang kulang sa kanila mismo at kung ano ang angkop na suotin o kainin sa isang partikular na pagkakataon? Bakit hindi nila magawang maging ganoon para sa iba? Ang totoo niyan, nauunawaan nila ang lahat ng bagay, subalit makasarili sila at kasuklam-suklam. Natutukoy ito ng kanilang kalikasan. Ang mga makasarili ay walang kakayahang tratuhin ang iba nang patas. Nariyan din ang aspekto ng kabuktutan. Itinakda ng sambahayan ng Diyos na dapat paalisin ang lahat ng patuloy na nakikiapid. Subalit para sa ilang tao, isa lang itong panandaliang pagsalangsang. Dapat ba silang tratuhin tulad ng mga patuloy na nakikiapid? Isa itong usapin ng prinsipyo. Ang maaaring mga nakiapid paminsan-minsan ay hindi maituturing na mga taong may buktot na kalikasan. Kung palaging nakikipaglandian ang isang tao sa kabilang kasarian saanman siya magpunta, at wala siyang kahihiyan at walang moralidad sa gayong mga pakikipagrelasyon, siya ay isang buktot na tao, at kabuktutan ang kalikasan niya. Mabubunyag ng gayong tao ang kanyang kalikasan anuman ang kanyang mga ikinikilos o gawain. Hindi nakokontrol ang kanyang kalikasan, at ang kanyang puso ay puno ng maruruming bagay na ito. Nakikipaglandian siya sa kabilang kasarian saanman siya magpunta, at bagama’t may panahong humihinto siya, humihinto lang siya dahil sa kawalan ng pagkakataon o dahil walang mga nababagay na kapareha. Maaaring mabunyag anumang oras at saanmang lugar ang mga bagay-bagay mula sa kalikasan ng isang tao; walang makakapaglimita sa mga ito. Ang ilang tao ay sadyang naaakit sa pananamit, kagandahan, at banidad; napakabanidoso nila. Ilang beses silang nagpapalit ng damit sa isang araw. Nagmamasid sila para makita kung sino ang nagsusuot ng magagandang damit at kung sino ang mahusay manamit, at kung hindi nila makukuha ang mga bagay na ito, hindi sila nakakatulog, at mangungutang sila o magbabayad ng anumang halaga para makuha ang mga bagay na ito. Kung hindi nila makukuha ang mga bagay na ito, maaaring ganap silang mawalan ng interes sa pananampalataya sa Diyos, hindi na nila gugustuhing dumalo sa mga pulong, at panghihinaan na sila ng loob na basahin ang salita ng Diyos. Tanging ang mga bagay na ito ang nilalaman ng kanilang isipan. Wala na silang ibang maisip pa. Ang gayong mga tao ay talagang banidoso, higit pa kaysa sa karaniwang tao. Isa itong bagay na nasa kanilang kalikasan at nakatatak na sa kanilang pagkatao. Ang kanilang mismong kalikasan ay banidoso. Ang mga bagay sa kalikasan ng isang tao ay hindi nabubunyag sa isang sandali ng kahinaan, sa halip, ang mga ito ay mga palagiang pagpapamalas. Anuman ang gawin ng mga tao, dala nila ang mga elemento ng kanilang kalikasan. Kahit na hindi halata ang mga ito sa panlabas, mayroon pa ring mga karumihan sa loob. Halimbawa, kapag ang isang mapanlinlang na tao ay nagsasabi ng isang bagay na makatotohanan sa loob ng isang sandali, mayroon pa rin talagang nakatagong pakahulugan sa likod ng kanyang mga salita. Narurumihan pa rin ng panlilinlang ang kanyang mga salita. Ang isang mapanlinlang na tao ay mapanlinlang sa lahat, maging sa kanyang mga kamag-anak at mga anak. Gaano ka man kaprangka sa kanya, magiging mapanlinlang siya sa iyo. Ito ang kanyang totoong mukha, ito mismo ang kanyang kalikasan, hindi ito madaling baguhin, at palagi itong mananatiling ganito. Ang isang matapat na tao ay nagsasalita minsan ng mga baluktot at mapanlinlang na salita, pero kadalasan, siya ay matapat, kumikilos nang medyo maaasahan, hindi nananamantala kapag nakikipag-ugnayan sa iba, at hindi naglalayong subukin ang iba kapag nakikipag-usap sa mga ito. Nagagawa niyang magtapat at makipagbahaginan sa iba nang mula sa puso, at sinasabi ng lahat na siya ay taong totoo. Kapag minsan ay nagsasalita siya ng mga mapanlinlang na salita, ito ay ang kanyang tiwaling disposisyon lamang na nabubunyag. Hindi ito sumasalamin sa kanyang kalikasan dahil hindi siya isang mapanlinlang na tao. Kaya, pagdating sa kalikasan ng isang tao, dapat mong maunawaan kung ano ang mga elemento ng kalikasang iyon at kung ano ang tiwaling disposisyon. Dapat ay malinaw mong napag-iiba ang dalawa. Ngayon, kapag ipinahihimay sa mga tao ang kanilang sariling kalikasan, sinasabi ng ilan, “Minsan malupit akong magsalita” o “Ako ay walang pinag-aralan at hindi ko alam kung paano kumilos” o “Minsan mayroong mga karumihan kapag ginagampanan ko ang mga tungkulin ko,” pero hindi sila nagsasalita tungkol sa kung ano ang kanilang kalikasan o kung mabuti ba ang kanilang pagkatao. Palagi nilang iniiwasan ang ganoong bagay, at hindi talaga nila tunay na nakikilala ang kanilang sarili. Ang palaging pagtatakip at pagkatakot na masira ang reputasyon at mapahiya ay hindi katanggap-tanggap. Dapat mahukay kung ano ang nasa kalikasan mo. Kung hindi ito mahuhukay, hindi ito mauunawaan, at kung hindi ito mauunawaan, hindi ito mababago. Dapat kang maging napakahigpit pagdating sa pagkilala sa iyong sarili. Hindi mo dapat linlangin ang iyong sarili, at hindi mo maaaring iraos lang ang bagay na ito.

Ang pag-unawa sa sariling kalikasan ay pangunahing kinapapalooban ng pag-unawa sa kung anong uring tao ka talaga. Ipinapakita ng kung anong uri ng tao ka kung anong uri ng kalikasan mayroon ka. Halimbawa, ang pagsasabi na ang isang tao ay ganito at ganyang tao ay lubusang nagsasabi tungkol sa kanyang kalikasan. Tinutukoy ng uri ng kalikasang taglay ng isang tao kung anong uri ng tao siya. Ang kalikasan ng isang tao ay ang buhay niya. Paano mo makikita kung anong klase ang kalikasan ng isang tao? Dapat kang makisalamuha sa kanya nang madalas, at gumugol ng oras sa pagmamasid kung anong uri ng tao siya. Anuman ang pinakakapansin-pansin sa kanya, at kumakatawan sa kanyang diwa at mga katangian, ay masasabi na kanyang kalikasang diwa. Ang mga elementong iyon ng kanyang diwa ang bumubuo ng kanyang kalikasan. Pagdating sa pagtingin kung anong uri ng tao talaga ang isang tao, ang paraang ito ay mas tumpak. Anuman ang diwa ng isang tao, gayon din ang kanyang kalikasan. Tinutukoy ng kalikasan ng isang tao kung anong uri ng tao siya. Halimbawa, kung may natatanging pagmamahal ang isang tao sa pera, mabubuod ang kanyang kalikasan sa iilang salita: Siya ay mapagmahal sa pera. Kung ang pinakaprominenteng katangian ng isang tao ay ang pagkahilig niya sa mga babae, at lagi siyang nambababae, ang taong ito ay nagmamahal sa kabuktutan at may buktot na kalikasan. Pinakahilig ng ilang tao ang kumain. Kung bibigyan mo ang gayong tao ng kaunting alak at kaunting karne, kikilos siya nang pabor sa iyo. Samakatwid ay ipinapakita nito na may matakaw na kalikasan ang taong ito, gaya mismo ng isang baboy. Bawat tao ay may tiwaling disposisyon at nakamamatay na kapintasan, at kinokontrol sila ng tiwaling disposisyon sa kanilang tunay na buhay. Namumuhay sila ayon sa tiwaling disposisyong ito, at kinakatawan nito ang kanilang kalikasan. Masasabi na ang kanilang kalikasan ay ang bahagi nila na nakamamatay nilang kapintasan; ang nakamamatay nilang kapintasan ay ang kanilang kalikasan. Ang ilang tao ay tila may katanggap-tanggap na pagkatao at hindi nagpapakita ng anumang matitinding kapintasan sa panlabas, subalit ang kanilang pinakamalaking kahinaan ay ang kanilang karupukan. Wala silang mga layon sa buhay o patnubay sa kanilang paghahangad, iniraraos lang nila ang buhay, natutumba kaagad sa pinakamaliit na pagkabigo at nagiging negatibo kapag nagiging mahirap ang mga bagay-bagay. Kung sa huli ay magkakaroon sila ng mga kuru-kuro, hanggang sa punto na ayaw na nilang magkaroon ng pananalig, ang kanilang pinakamalaking kahinaan ay ang kanilang karupukan; at ang kanilang kalikasan ay marupok, wala silang halaga, at hindi na matutulungan pa. Lubhang sentimental ang ilang tao. Araw-araw, sa lahat ng kanilang sinasabi, at sa kung paano sila umasal at mangasiwa ng mga bagay, namumuhay sila ayon sa kanilang mga damdamin. Nakararamdam sila ng mga bagay-bagay para sa taong ito at sa taong iyon, at ginugugol nila ang kanilang mga araw sa pag-aasikaso ng mga usapin ng mga ugnayan at damdamin. Sa lahat ng kanilang kinakaharap, nabubuhay sila sa mundo ng mga damdamin. Kapag namatay ang di-nananampalatayang kamag-anak ng gayong tao, iiyak siya nang tatlong araw at hindi papayag na ilibing ang bangkay, nagtataglay pa rin ng mga damdamin para sa namatay. Masyado siyang sentimental. Masasabi na ang mga damdamin ang nakamamatay na kapintasan ng taong ito. Nililimitahan siya ng kanyang mga damdamin sa lahat ng bagay, wala siyang kakayahang magsagawa ng katotohanan o kumilos ayon sa prinsipyo, at madalas siyang naghihimagsik laban sa Diyos. Ang mga damdamin ang pinakamatindi nilang kahinaan, ang kanilang nakamamatay na kapintasan, at ganap na kaya silang sirain at ipahamak ng kanilang mga damdamin. Ang mga taong sobrang sentimental ay walang kakayahang isagawa ang katotohanan o magpasakop sa Diyos. Nang may ganoong kalakas na mga damdamin, ang tanging magagawa nila ay pagbigyan ang laman; sila ay hangal at magulo ang isip. Ang kalikasan ng gayong mga tao ay ang maging labis na sentimental. Namumuhay sila ayon sa kanilang mga damdamin. Samakatwid, kung nais mong maghangad ng pagbabago sa iyong disposisyon, kailangan mong malaman ang iyong kalikasan. “Hindi mababago ng isang leopardo ang mga batik nito.” Huwag ipagpalagay na maaaring mabago ang kalikasan. Kung masyadong masama ang kalikasan ng isang tao, hinding-hindi na siya magbabago kailanman, at hindi siya ililigtas ng Diyos. Ano ba ang tinutukoy ng isang pagbabago sa disposisyon? Tumutukoy ito sa kapag ang isang taong nagmamahal sa katotohanan ay tumatanggap ng paghatol at pagkastigo ng mga salita ng Diyos at sumasailalim sa lahat ng uri ng pagdurusa at pagpipino habang dinaranas ang gawain ng Diyos, at nalilinis ang mga satanikong lason sa loob niya, lubusang naiwawaksi ang kanyang tiwaling disposisyon, at nagagawang magpasakop sa mga salita ng Diyos at sa lahat ng mga pamamatnugot at pagsasaayos ng Diyos, at hindi na kailanman naghihimagsik o lumalaban muli. Ito ay isang pagbabago sa disposisyon. Kung napakasama ng kalikasan ng isang tao, at kung isa siyang masamang tao, hindi siya ililigtas ng Diyos, at hindi gagawa sa loob niya ang Banal na Espiritu. Sa ibang salita, katulad ito ng isang doktor na nagpapagaling ng isang pasyente: Ang isang taong may pamamaga ay maaaring gamutin, pero ang isang taong nagkaroon ng kanser ay hindi na maliligtas. Ang isang pagbabago sa disposisyon ay nangangahulugan na ang isang tao, sapagkat minamahal at kaya niyang tanggapin ang katotohanan, ay nauunawaan ang kanyang kalikasan sa wakas, na mapaghimagsik sa Diyos at salungat sa Diyos. Nauunawaan niya na napakalalim ng pagkakatiwali sa tao, nauunawaan niya ang kahangalan at pagiging mapanlinlang ng sangkatauhan, ang salat at kahabag-habag na kalagayan ng sangkatauhan, at sa wakas ay nauunawaan na niya ang kalikasang diwa ng sangkatauhan. Sa pagkaalam sa lahat ng ito, nagagawa niyang ganap na tanggihan at maghimagsik laban sa kanyang sarili, makapamuhay ayon sa salita ng Diyos, at maisagawa ang katotohanan sa lahat ng bagay. Ito ay isa na nakakakilala sa Diyos, ito ay isang tao na nabago na ang disposisyon.

Nagawa nang tiwali ni Satanas ang buong sangkatauhan, at ang kalikasan ng tao ay ang ipagkanulo ang Diyos. Gayumpaman, sa lahat ng taong nagawa nang tiwali ni Satanas, may ilang kayang magpasakop sa gawain ng Diyos at tumanggap sa katotohanan. Sila ang mga taong maaaring magtamo ng katotohanan at magkamit ng pagbabago ng disposisyon. Ang ilang tao ay hindi hinahangad ang katotohanan, at sa halip ay nagpapatangay lang sa agos. Sinusunod at ginagawa nila ang anumang ipagawa mo sa kanila, kaya nilang talikuran ang mga bagay-bagay at gugulin ang kanilang sarili, at kaya nilang tiisin ang anumang pagdurusa. May kaunting konsensiya at katwiran ang gayong mga tao, at may pag-asa sila na maligtas at manatiling buhay, pero hindi maaaring magbago ang kanilang disposisyon dahil hindi nila hinahangad ang katotohanan, at nasisiyahan na sila sa pag-unawa sa doktrina. Hindi sila nagsasabi o gumagawa ng mga bagay na lumalabag sa konsensiya, kaya nilang taos na gampanan ang kanilang mga tungkulin, at kaya nilang tumanggap ng pagbabahagi tungkol sa katotohanan na ukol sa anumang problema. Gayumpaman, hindi naman sila seryosong nagsisikap pagdating sa katotohanan, naguguluhan ang kanilang isipan, at hinding-hindi nila nauunawaan ang diwa ng katotohanan. Imposibleng magbago ang kanilang mga disposisyon. Kung nais mong malinis sa katiwalian mo at dumanas ng pagbabago sa buhay disposisyon mo, kailangan mong magkaroon ng pagmamahal sa katotohanan at magawa mong tanggapin ang katotohanan. Ano ang ibig sabihin ng tanggapin ang katotohanan? Ang pagtanggap sa katotohanan ay nangangahulugan na anumang tiwaling disposisyon ang mayroon ka, o alinman sa mga lason ng malaking pulang dragon—mga lason ni Satanas—ang nasa iyong kalikasan, kapag inilantad ng mga salita ng Diyos ang mga bagay na ito, dapat mong aminin ang mga ito at magpasakop ka, hindi ka maaaring gumawa ng ibang pagpili, at dapat mong kilalanin ang iyong sarili ayon sa mga salita ng Diyos. Ang ibig sabihin nito ay magawang tanggapin ang mga salita ng Diyos at tanggapin ang katotohanan. Ipagpalagay na, anuman ang sabihin ng Diyos, gaano man kabagsik ang mga salita Niya, at anumang mga salita ang ginagamit Niya, matatanggap mo ang mga ito basta’t katotohanan ang sinasabi Niya, at kaya mong kilalanin ang mga ito basta’t umaayon ang mga ito sa realidad. Kaya mong magpasakop sa mga salita ng Diyos gaano man kalalim ang pagkaunawa mo sa mga ito, at kahit pa mga kapatid ang nagbabahagi ng liwanag ng kaliwanagan ng Banal na Espiritu, kaya mo pa ring tanggapin ito at magpasakop dito. Kapag umabot na sa isang partikular na punto ang paghahangad sa katotohanan ng gayong tao, maaari niyang makamit ang katotohanan at matamo ang pagbabago ng kanyang disposisyon. Kahit pa medyo may pagkatao ang mga taong hindi nagmamahal sa katotohanan, kayang gumawa ng ilang mabubuting bagay, at kayang tumalikod at gumugol para sa Diyos, naguguluhan sila at hindi sila metikuloso tungkol sa katotohanan, kaya hindi nagbabago kailanman ang buhay disposisyon nila. Nakikita mo na ang pagkatao ni Pedro ay kapareho ng pagkatao ng iba pang mga disipulo, ngunit namukod-tangi siya sa kanyang marubdob na paghahangad sa katotohanan. Anuman ang sinabi ni Jesus, taimtim niya iyong pinagnilayan. Nagtanong si Jesus, “Simon Barjona, mahal mo ba Ako?” Matapat na sumagot si Pedro, “Ang Ama na nasa langit lamang ang mahal ko, subalit hindi ko minahal ang Panginoon sa lupa.” Kalaunan ay naunawaan niya, naisip na, “Hindi tama ito, ang Diyos sa lupa ay ang Diyos sa langit. Hindi ba pareho ang Diyos kapwa sa langit at sa lupa? Kung ang Diyos sa langit lamang ang mahal ko, hindi praktikal ang pagmamahal ko. Kailangan kong mahalin ang Diyos sa lupa, sapagkat doon lamang magiging praktikal ang aking pagmamahal.” Sa gayon, naunawaan ni Pedro ang tunay na kahulugan ng salita ng Diyos mula sa itinanong ni Jesus. Para mahalin ang Diyos, at para maging praktikal ang pagmamahal na ito, kailangang mahalin ng isang tao ang Diyos na nagkatawang-tao sa lupa. Ang mahalin ang malabo at di-nakikitang Diyos ay hindi makatotohanan ni praktikal, samantalang ang mahalin ang praktikal at nakikitang Diyos ay katotohanan. Mula sa mga salita ni Jesus, natamo ni Pedro ang katotohanan at naunawaan ang layunin ng Diyos. Malinaw na ang pananampalataya ni Pedro sa Diyos ay nakatuon lamang sa paghahangad sa katotohanan. Sa bandang huli, nagawa niyang mahalin ang praktikal na Diyos—ang Diyos sa lupa. Napakamasigasig ni Pedro sa kanyang paghahangad sa katotohanan. Sa bawat pagkakataon na pinayuhan siya ni Jesus, taimtim niyang pinagnilayan ang mga salita ni Jesus. Marahil ay nagnilay-nilay siya nang ilang buwan, isang taon, o ilang taon pa nga bago siya binigyang-liwanag ng Banal na Espiritu at naunawaan niya ang diwa ng mga salita ng Diyos. Sa ganitong paraan, pumasok si Pedro sa katotohanan, at sa kanyang pagpasok, nagbago at napanibago ang kanyang buhay disposisyon. Kung hindi hinahangad ng isang tao ang katotohanan, hindi niya iyon mauunawaan kailanman. Masasambit mo ang mga salita at doktrina nang sampung libong beses, ngunit mananatili pa ring mga salita at doktrina lang ang mga iyon. Sinasabi lamang ng ilang tao, “Si Cristo ang katotohanan, ang daan, at ang buhay.” Ulit-ulitin mo man ang mga salitang ito nang sampung libong beses, wala pa ring silbi ito; hindi mo nauunawaan ang kahulugan ng mga ito. Bakit sinasabi na si Cristo ang katotohanan, ang daan, at ang buhay? Kaya mo bang ipahayag ang kaalaman mo tungkol dito na batay sa karanasan? Nakapasok ka na ba sa realidad ng katotohanan, ng daan, at ng buhay? Binigkas ng Diyos ang Kanyang mga salita upang maranasan ninyo ang mga ito at magtamo kayo ng kaalaman. Walang silbi ang pagsasalita lamang ng mga salita at doktrina. Makikilala mo lamang ang iyong sarili kapag naunawaan at napasok mo na ang mga salita ng Diyos. Kung hindi mo nauunawaan ang mga salita ng Diyos, hindi mo makikilala ang iyong sarili. Makapagtatamo ka lamang ng pagkakilatis kapag nauunawaan mo ang katotohanan. Kung walang pagkaunawa sa katotohanan, wala kang kakayahang makakilatis. Malinaw mo lamang na makikita ang mga bagay kapag nauunawaan mo ang katotohanan. Kung walang pagkaunawa sa katotohanan, hindi mo makikita nang malinaw ang mga bagay. Makikilala mo lamang ang iyong sarili kapag nauunawaan mo ang katotohanan. Kung walang pagkaunawa sa katotohanan, hindi mo makikilala ang iyong sarili. Magbabago lamang ang iyong disposisyon kapag nakamit mo ang katotohanan. Kung wala ang katotohanan, hindi maaaring magbago ang iyong disposisyon. Pagkatapos mong makamit ang katotohanan, saka ka lamang makapaglilingkod alinsunod sa mga layunin ng Diyos. Kung hindi mo makakamit ang katotohanan, hindi ka makapaglilingkod alinsunod sa mga layunin ng Diyos. Pagkatapos mong makamit ang katotohanan, saka mo lamang masasamba ang Diyos. Kung walang pagkaunawa sa katotohanan, kahit pa sambahin mo Siya, ang iyong pagsamba ay magiging pagganap lamang ng mga ritwal na panrelihiyon at wala nang iba. Kung wala ang katotohanan, lahat ng gawin mo ay hindi realidad. Sa pagkamit sa katotohanan, lahat ng gawin mo ay may realidad. Lahat ng bagay na ito ay nakasalalay sa pagtatamo ng katotohanan mula sa mga salita ng Diyos. Itatanong ng ilang tao, “Ano ba mismo ang ibig sabihin ng pagkamit ng katotohanan mula sa mga salita ng Diyos?” Kailangan pa ba talagang tanungin? Ang katotohanan ay lahat ipinahayag ng Diyos, at lahat ito ay nasa loob ng mga salita ng Diyos. Walang katotohanan sa labas ng mga salita ng Diyos. Maraming tao ang naniniwala na ang kakayahang magsalita ng mga salita at doktrina ay ang pagkaunawa sa katotohanan, at isa itong kahangalan. Hindi mo makakamit ang katotohanan sa simpleng pagsasalita ng doktrina. Ano ang silbi ng pagbabahagi lamang ng literal na kahulugan ng mga salita ng Diyos? Kailangan mong maarok ang kahulugan sa mga salita ng Diyos, ang pinagmulan ng mga salita ng Diyos at ang resultang nilalayon nitong makamit. Ang salita ng Diyos ay naglalaman ng katotohanan, buhay, liwanag, mga prinsipyo, at mga landas. Ang bawat salita ng Diyos ay naglalaman ng maraming bagay; hindi sapat na sabihin lamang kung ano ang kahulugan ng mga ito sa literal na mga salita, at matapos na lang sa ganoon. Bibigyan kita ng halimbawa. Sinabi ng Diyos, “Maging matapat na tao, hindi mapanlinlang na tao.” Ano ang ibig sabihin ng pahayag na ito? Sinasabi ng ilang tao na, “Tungkol ito sa pagsasabi sa mga tao na maging matapat at hindi mapanlinlang, hindi ba?” Kung tatanungin mo sila kung ano pa ang ibig sabihin nito, sasabihin nilang, “Ibig sabihin nito ay dapat kang maging matapat na tao at hindi maging mapanlinlang na tao. Itong dalawang bagay lang ang sinasabi nito.” Pagkatapos, maaari mong itanong, “Ano ba mismo ang ibig sabihin ng pagiging matapat na tao? Anong uri ng tao ang maituturing na matapat na tao? Ano ang mga pag-uugali ng isang matapat na tao? Ano ang mga pag-uugali ng isang taong mapanlinlang?” Sasagot sila na, “Ang matapat na tao ay isang taong nagsasalita nang matapat, hindi hinahaluan ng kabulaanan ang kanyang mga salita, at hindi nagsisinungaling. Ang mapanlinlang na tao ay isang taong nagsasalita nang paligoy-ligoy, hindi nagsasabi ng totoo, palaging hindi dalisay sa kanyang mga salita, at mahilig magsinungaling.” Ito lang ang masasabi nila. Masyadong simple ang pag-iisip ng tao. Makapapasok ka kaya sa katotohanang realidad sa pamamagitan ng napakasimpleng paliwanag sa kung ano ang isang matapat na tao? Ano ang sinasabi ng salita ng Diyos tungkol sa matatapat na tao? Una, na ang matatapat na tao ay hindi nagkikimkim ng mga pagdududa sa iba, at pangalawa, na kayang tanggapin ng matatapat na tao ang katotohanan. Ito ang dalawang pangunahing katangian. Ano ang ibig sabihin ng Diyos dito? Bakit sinasabi ito ng Diyos? Mula sa salita ng Diyos, mauunawaan mo ang mas malalim na kabuluhan ng kung ano ang ibig sabihin ng pagiging matapat na tao, kung ano ang tinutukoy nito, at kung ano ang eksaktong pakahulugan sa isang matapat na tao. Sa sandaling maunawaan mo nang tumpak ang kahulugang ito, kung gayon sa salita ng Diyos, makikita mo kung ano ang mga pagpapamalas ng isang matapat na tao, kung ano ang mga mapanlinlang na tao, at kung ano ang mga pagpapamalas ng isang mapanlinlang na tao. Kung susuriin mo pagkatapos ang mga pagpapamalas na ito, eksakto mong mauunawaan kung ano ang isang matapat na tao at kung ano ang isang mapanlinlang na tao, gayundin kung paano tinatrato ng mga mapanlinlang na tao ang salita ng Diyos, kung paano nila tinatrato ang Diyos, at kung paano nila tinatrato ang ibang tao. Sa ganitong paraan, tunay mong mauunawaan ang mga salita ng Diyos, at malalaman mo kung gaano kaiba ang pagkakaintindi ng mga tao sa mga matapat na tao at mapanlinlang na tao kumpara sa sinasabi ng salita ng Diyos. Kapag sinabi sa iyo ng salita ng Diyos, “Maging matapat na tao, huwag maging mapanlinlang na tao,” maraming detalye rito. Kapag tunay mong naunawaan ang kahulugan ng mga salita, malalaman mo kung ano ang isang matapat na tao at kung ano ang isang mapanlinlang na tao. Kapag nagsasagawa ka, malalaman mo kung paano magsagawa sa paraang siguradong makapagpapakita ng mga pagpapamalas ng isang matapat na tao, at malinaw mong makikita ang landas ng pagsasagawa at ang mga prinsipyo ng pagsasagawa para maging isang matapat na tao, na naggagarantiyang makakapasa ka sa Diyos. Kung talagang nauunawaan mo ang mga salitang ito at isinasagawa mo ang mga ito, makakamit mo ang pagsang-ayon ng Diyos. Gayumpaman, kung hindi mo nauunawaan ang mga salitang ito, hindi ka magiging isang matapat na tao, at hinding-hindi mo makakamit ang pagsang-ayon ng Diyos. Ang makarating sa tunay na pagkaunawa sa mga salita ng Diyos ay hindi simpleng bagay. Huwag kang mag-isip nang ganito: “Naipapaliwanag ko ang literal na kahulugan ng mga salita ng Diyos, at sinasabi ng lahat na magaling ang aking pagpapaliwanag, at sinasang-ayunan nila ako, kaya ibig sabihin nito ay nauunawaan ko ang mga salita ng Diyos.” Hindi ito kapareho ng pag-unawa sa mga salita ng Diyos. Kung nakatamo ka na ng kaunting liwanag mula sa mga pagbigkas ng Diyos, at medyo naunawaan mo na ang tunay na kahulugan ng mga salita Niya, at kung naipapahayag mo ang layunin sa likod ng mga salita Niya at kung ano ang ibubunga ng mga ito sa huli—kung mayroon kang malinaw na pagkaunawa sa lahat ng bagay na ito—maituturing ka nang nagtataglay ng kaunting pagkaunawa sa mga salita ng Diyos. Kaya, hindi ganoon kasimple ang maunawaan ang mga salita ng Diyos. Hindi dahil nakapagbibigay ka ng mabulaklak, malabis na paliwanag sa literal na kahulugan ng mga salita ng Diyos ay nangangahulugang nauunawaan mo ang mga ito. Gaano mo man maipaliwanag ang literal na kahulugan ng mga ito, nakabatay pa rin ang iyong paliwanag sa imahinasyon at paraan ng pag-iisip ng tao. Walang silbi ito! Paano mo mauunawaan ang mga salita ng Diyos? Ang susi ay hanapin ang katotohanang nakapaloob sa mga iyon. Sa gayong paraan mo lamang tunay na mauunawaan ang mga salita ng Diyos. Hindi kailanman nagsasabi ang Diyos ng mga salitang walang kabuluhan. Bawat pangungusap na binibigkas Niya ay naglalaman ng mga detalye na tiyak na ilalantad pa sa Kanyang mga salita, at maaaring maipahayag ang mga ito sa ibang paraan. Hindi maaarok ng tao ang mga paraan ng pagpapahayag ng Diyos ng katotohanan. Ang mga pagbigkas ng Diyos ay napakalalim at hindi madaling maaarok gamit ang pag-iisip ng tao. Maaaring matuklasan ng mga tao ang halos buong kahulugan ng bawat aspekto ng katotohanan basta’t pinagsisikapan nila. Ang natitirang mga detalye ay pupunan sa kanilang mga susunod na karanasan, sa pamamagitan ng pagbibigay-liwanag ng Banal na Espiritu. Ang isang bahagi ay pagninilay at pag-unawa sa mga salita ng Diyos at paghahanap sa partikular na nilalaman ng mga ito sa pamamagitan ng pagbabasa sa mga ito. Ang isa pang bahagi ay pag-unawa sa kahulugan ng mga salita ng Diyos sa pamamagitan ng pagdanas sa mga ito at pagtatamo ng kaliwanagan mula sa Banal na Espiritu. Sa pamamagitan ng patuloy na pag-unlad sa dalawang aspektong ito, unti-unti mong mauunawaan ang salita ng Diyos. Kung binibigyang-kahulugan mo ito nang literal at ayon sa teksto o mula sa sarili mong pag-iisip o mga imahinasyon, kahit ipaliwanag mo ito sa mabulaklak na pananalita, hindi mo pa rin talaga nauunawaan ang katotohanan, at batay pa ring lahat iyon sa pag-iisip at mga imahinasyon ng tao. Hindi iyon natamo mula sa kaliwanagan ng Banal na Espiritu. Malamang na bigyang-kahulugan ng mga tao ang mga salita ng Diyos batay sa kanilang mga kuru-kuro at imahinasyon, at maaari pa silang magkamali ng pakahulugan sa mga salita ng Diyos nang wala sa konteksto, kaya malamang ay magkamali sila ng pagkaunawa at manghusga sa Diyos, at problema ito. Samakatwid, ang katotohanan ay natatamo higit sa lahat sa pamamagitan ng pag-unawa sa mga salita ng Diyos at ng pagiging nabigyang-liwanag ng Banal na Espiritu. Ang magawang maunawaan at maipaliwanag ang literal na kahulugan ng salita ng Diyos ay hindi nangangahulugan na natamo mo na ang katotohanan. Kung ang pag-unawa sa literal na kahulugan ng salita ng Diyos ay nangangahulugan na naunawaan mo ang katotohanan, mangangailangan ka lang ng kaunting pag-aaral at kaalaman, kaya bakit mo kakailanganin ang kaliwanagan ng Banal na Espiritu? Ang gawain ba ng Diyos ay isang bagay na maaarok ng isipan ng tao? Samakatwid, ang pag-unawa sa katotohanan ay hindi batay sa mga kuru-kuro o imahinasyon ng tao. Kailangan mo ng kaliwanagan, pagtanglaw, at gabay ng Banal na Espiritu para magkaroon ka ng tunay na kaalamang batay sa karanasan. Ito ang proseso ng pag-unawa at pagtatamo sa katotohanan, at isa rin itong kinakailangang kondisyon.

Paano mo mauunawaan ang kalikasan ng tao? Ang pinakamahalaga ay makilatis ito mula sa perspektiba ng pananaw ng tao sa mundo, pananaw sa buhay, at mga pinahahalagahan. Yaong sa mga diyablo ay namumuhay lahat para sa kanilang mga sarili. Ang pananaw nila sa buhay at mga salawikain ay kalimitang nagmumula sa mga kasabihan ni Satanas, tulad ng “Ang bawat tao para sa kanyang sarili at bahala na ang iba,” “Ang tao ay namamatay para sa kayamanan, gaya ng mga ibon para sa pagkain,” at iba pang gayong mga maling kaisipan. Ang mga salitang sinambit ng yaong mga diyablong hari, mga personalidad, at mga pilosopo ay ang naging mismong buhay ng tao. Lalo na, karamihan sa mga salita ni Confucius, na itinataas ng mga Tsino bilang isang “pantas,” ay naging buhay na ng tao. Mayroon ding mga bantog na kasabihan ng Budismo at Taoismo, at ang mga klasikong kasabihan na madalas ulitin ng iba’t ibang tanyag na tao. Lahat ng ito ay mga pagbubuod ng mga pilosopiya ni Satanas at kalikasan ni Satanas. Ang mga ito rin ang pinakamahusay na paglalarawan at paliwanag tungkol sa kalikasan ni Satanas. Ang mga lason na ito na naikintal sa puso ng tao ay pawang nagmumula kay Satanas, at wala sa mga ito ang nagmumula sa Diyos. Ang mga maladiyablong salita na iyon ay diretsahan ding kumokontra sa salita ng Diyos. Napakalinaw na ang mga realidad ng lahat ng positibong bagay ay nagmumula sa Diyos, at lahat ng negatibong bagay na lumalason sa tao ay nagmumula kay Satanas. Samakatwid, makikilatis mo ang kalikasan ng isang tao at kung kanino siya kabilang sa pamamagitan ng pagtingin sa pananaw niya sa buhay at mga pinahahalagahan. Ginagawang tiwali ni Satanas ang mga tao sa pamamagitan ng edukasyon at pagkokondisyon ng mga pambansang pamahalaan at ng mga sikat at dakila. Ang kanilang mga maladiyablong salita ay naging buhay at kalikasan na ng tao. “Ang bawat tao para sa kanyang sarili at bahala na ang iba” ay isang sikat na satanikong kasabihan na tumagos na sa lahat at naging buhay nila. May iba pang mga salita ng pilosopiya para sa mga makamundong pakikitungo na katulad nito. Ginagamit ni Satanas ang tradisyonal na kultura ng bawat bayan para turuan, iligaw, at gawing tiwali ang mga tao, nagsasanhi sa sangkatauhan na mahulog sa isang walang-hanggang bangin ng pagkawasak, at sa huli, malipol ng Diyos dahil naglilingkod sila kay Satanas at nilalabanan nila ang Diyos. Ang ilang tao ay naglingkod bilang mga opisyal ng gobyerno sa lipunan sa loob ng deka-dekada. Isipin na kunwari ay itinatanong mo sa kanila ang tanong na ito: “Naging napakahusay mo sa kapasidad na ito, anong mga bantog na kasabihan ang batayan mo sa buhay?” Maaaring sabihin nila, “Ang nag-iisang bagay na nauunawaan ko ay ito: ‘Hindi gagalawin ng mga opisyal ang mga sipsip sa kanila, at ang mga hindi nambobola ay walang mapapala.’” Ito ang satanikong pilosopiya na pinagbabatayan ng kanilang karera. Hindi ba kumakatawan ang mga salitang ito sa kalikasan ng gayong mga tao? Naging kalikasan na nila ang walang-pakundangang paggamit ng anumang paraan para makakuha ng katungkulan, at ang pagiging opisyal at tagumpay sa karera ang kanilang mga layon. Maraming ibang lason ni Satanas sa buhay, kilos, at sariling asal ng mga tao. Halimbawa, ang mga pilosopiya nila para sa mga makamundong pakikitungo, ang kanilang mga taktika sa paggawa ng mga bagay-bagay, at kanilang mga kasabihan ay pawang puno ng mga lason ng malaking pulang dragon, at lahat ng ito ay galing kay Satanas. Kaya, lahat ng tumatagos sa mga buto at dugo ng mga tao ay kay Satanas. Lahat ng opisyal na iyon, ang mga may hawak ng kapangyarihan, at yaong mga matagumpay ay may sarili nilang mga landas at lihim sa tagumpay. Hindi ba lubos na kumakatawan ang mga lihim na iyon sa kanilang kalikasan? May kakayahan silang magsagawa ng malalaking proyekto sa mundo, at walang sinumang nakakakilatis sa mga pakana at intrigang nasa likod ng mga iyon. Ipinapakita nito na lubhang lihim na mapanira at mapaminsala ang kanilang kalikasan. Labis nang nagawang tiwali ni Satanas ang sangkatauhan. Ang kamandag ni Satanas ay dumadaloy sa dugo ng bawat tao, at masasabi na ang kalikasan ng tao ay tiwali, buktot, lumalaban, at salungat sa Diyos, puno at lubos na nakalubog sa mga pilosopiya at lason ni Satanas. Ito ay naging ganap na kalikasang diwa ni Satanas. Ito ang dahilan kung bakit nilalabanan ng mga tao ang Diyos at mapanlaban sila sa Kanya. Madaling makikilala ng mga tao ang kanilang sarili kung mahihimay ang kanilang kalikasan sa ganitong paraan.

Kapag may tunay na pagkaunawa ang mga tao sa disposisyon ng Diyos, kapag nakikita nila na totoo ang disposisyon ng Diyos, na ito ay talagang banal, at talagang matuwid, at kapag napupuri nila nang taos-puso ang kabanalan at pagiging matuwid ng Diyos, talagang makikilala nila ang Diyos, at makakamit na nila ang katotohanan. Iyon lamang mga nakakakilala sa Diyos ang namumuhay sa liwanag. Ang tuwirang epekto ng tunay na pagkakilala sa Diyos ay ang magawang tunay na magmahal at magpasakop sa Diyos. Kapag ang mga tao ay tunay na nakakikilala sa Diyos, nakakaunawa sa katotohanan, at nakakamit ang katotohanan, nagkakaroon ng tunay na pagbabago sa kanilang pananaw sa mundo at pagtingin sa buhay, na susundan ng tunay na pagbabago sa kanilang buhay disposisyon. Kapag ang mga tao ay may mga tamang layon sa buhay, nagagawang hangarin ang katotohanan, at umaasal ayon sa katotohanan, kapag ganap silang nagpapasakop sa Diyos at nabubuhay ayon sa Kanyang mga salita, kapag panatag at maliwanag ang pakiramdam nila sa kaibuturan ng kanilang puso, at walang kadiliman sa kanilang puso, at kapag nakakapamuhay sila nang lubos na malaya at napalaya sa presensya ng Diyos, saka lamang sila nagtatamo ng tunay na buhay ng tao, at tanging ang gayong mga tao ang nagtataglay ng katotohanan at pagkatao. Bukod pa rito, ang lahat ng katotohanang naunawaan at nakamit mo ay mula sa mga salita ng Diyos at mula sa Diyos Mismo. Kapag nakamit mo ang pagsang-ayon ng Kataas-taasang Diyos—ang Lumikha, at sinabi Niyang isa kang nilikha na pasok sa pamantayan, at na isinasabuhay mo ang isang wangis ng tao, saka lamang magiging pinakamakabuluhan ang iyong buhay. Ang masang-ayunan ng Diyos ay nangangahulugang nakamit mo na ang katotohanan, at na isa kang taong nagtataglay ng katotohanan at pagkatao. Sa mundo ngayon na pinaghaharian ni Satanas, at sa hindi bababa sa libu-libong taon ng kasaysayan, sino sa kalipunan ng buong sangkatauhan ang nagkamit ng tunay na buhay ng tao? Walang sinuman. Sapagkat labis na ginawang tiwali ni Satanas ang mga tao, at namumuhay sila ayon sa mga pilosopiya ni Satanas, at lahat ng ginagawa nila ay antagonistiko sa Diyos, at ang kanilang bawat pagbigkas at teorya ay nagmumula sa katiwalian ni Satanas, at tuwirang salungat sa mga salita ng Diyos, sila mismo ang mga uri na sumasalungat sa Diyos. Kung hindi nila tatanggapin ang pagliligtas ng Diyos, malulugmok sila sa perdisyon at pagkawasak, na walang maituturing na buhay. Hinahangad nila ang kasikatan at pakinabang, hinahangad na maging isang dakila o kilalang tao, at umaasang “maipapasa ang kanilang mga pangalan sa mga susunod pang henerasyon,” at maging “sikat sa buong kasaysayan.” Mga maladiyablong salita ang mga ito, at lubos na walang basehan. Ang bawat dakila o tanyag na tao, sa katunayan, ay kauri ni Satanas, at matagal nang nailugmok sa ikalabing walong antas ng impiyerno para sa kaparusahan, hinding-hindi na muling isisilang. Kapag sinasamba ng tiwaling sangkatauhan ang mga taong ito, at tinatanggap ang kanilang mga maladiyablong salita at kanilang mga maling kaisipan, nagiging biktima ng mga diyablo at ni Satanas ang tiwaling sangkatauhan. Dapat sambahin ng mga nilikha ang Lumikha. Ito ay ganap na likas at may katwiran, sapagkat ang Diyos lamang ang katotohanan, at kinokontrol ng Diyos ang langit at lupa at lahat ng bagay, at Siya ang may kataas-taasang kapangyarihan sa lahat. Kung hindi nananampalataya sa Diyos at hindi nagpapasakop sa Diyos ang mga tao, hindi nila makakamit ang katotohanan. Kung namumuhay ka nang naaayon sa mga salita ng Diyos, sa kaibuturan ng iyong puso, makararamdam ka ng kaliwanagan at kapanatagan, at magtatamasa ka rin ng walang-katulad na tamis. Kapag nangyari iyon, tunay mo nang nakamit ang buhay. Kahit gaano pa kadakila ang mga naabot ng mga siyentipiko sa buong mundo, sa sandaling malapit na silang mamatay, mararamdaman nila na wala silang anumang pinanghahawakan at wala silang anumang nakamit. Kahit pa sina Einstein at Newton, itong mga dakilang intelektuwal, ay nakaramdam ng kahungkagan. Ito ay dahil wala silang katotohanan, at dahil wala silang tunay na pagkaunawa sa Diyos. Bagama’t naniwala sila sa Diyos, naniwala lamang sila sa Kanyang pag-iral, pero hindi nila hinangad ang katotohanan. Nais lamang nilang umasa sa agham at pananaliksik para matuklasan at mapatunayan na mayroong Diyos. Bilang resulta, nagsagawa ang bawat isa sa kanila ng panghabambuhay na pananaliksik nang wala man lang anumang nakamit, at bagama’t naniwala sila sa Diyos sa buong buhay nila, hindi nila kailanman nakamit ang katotohanan. Siyentipikong kaalaman lamang ang kanilang hinangad, pero hindi nila hinangad na makilala ang Diyos. Hindi nila nakamit ang katotohanan, ni hindi nila natamo ang tunay na buhay. Ang landas na tinatahak ninyo ngayon ay hindi ang landas na tinahak nila. Ang hinahangad ninyo ay ang makilala ang Diyos, kung paano magpasakop sa Kanya, kung paano Siya sambahin, at kung paano isabuhay ang isang makabuluhang buhay. Ganap na naiiba ang lahat ng ito sa kung ano ang hinangad nila. Bagama’t sila ay mga taong naniwala sa Diyos, hindi nila nakamit ang katotohanan. Ngayon, nasabi na sa inyo ng Diyos na nagkatawang-tao ang bawat aspekto ng katotohanan at naipagkaloob na Niya sa inyo ang daan ng katotohanan at ng buhay. Magiging isang kahangalan para sa inyo na hindi hangarin ang katotohanan.

Ngayon, hindi sapat ang inyong pagkaunawa sa katotohanan. Nakakapagsalita lamang kayo ng walang kabuluhang teorya. Nararamdaman ninyo na napakalaki pa rin ng pagkukulang ninyo, at hindi kayo sigurado sa anumang gawaing inaako ninyo. Ipinapakita nito na masyadong naging mababaw ang inyong buhay pagpasok, at na hindi pa ninyo nakakamit ang katotohanan. Kapag tunay na nauunawaan mo ang katotohanan at nakakapasok sa realidad ng salita ng Diyos, magkakaroon ka ng enerhiya, isang hindi nauubos na enerhiya na pupuno sa katawan mo. Sa oras na iyon, mas magiging maliwanag ang pakiramdam mo sa loob, at magiging mas maliwanag ang landas habang mas tinatahak mo ito. Sa mga panahong ito, karamihan sa mga tao na nananampalataya sa Diyos ay hindi pa nakatahak sa tamang landas at hindi pa nauunawaan ang katotohanan, kaya nararamdaman pa rin nilang hungkag ang kalooban, na ang mabuhay ay pagdurusa, at na wala silang enerhiya upang gawin ang kanilang mga tungkulin. Ganito ang mga mananampalataya sa Diyos bago sila magkaroon ng pangitain sa kanilang puso. Hindi pa nakakamtan ng mga tao ang katotohanan at hindi pa nakikilala ang Diyos, kaya hindi pa sila nakadarama ng malaking kagalakan. Kayong lahat, lalo na, ay nagdanas na ng pag-uusig at paghihirap sa pag-uwi. Kapag nagdurusa kayo, naiisip din ninyong mamatay na at ayaw na ninyong mabuhay. Mga kahinaan ito ng laman. Iniisip pa ng ilang tao, “Ang pananampalataya sa Diyos ay dapat maging kasiya-siya. Sa Kapanahunan ng Biyaya, ipinagkaloob ng Banal na Espiritu ang kapayapaan at kagalakan sa mga tao. Ngayon, napakakaunti na ng kapayapaan at kagalakan, at wala nang masyadong kasiyahan gaya noong sa Kapanahunan ng Biyaya. Ang pananampalataya sa Diyos sa kasalukuyan ay lubhang nakakabagabag.” Ang alam mo lang ay na mas mabuti pa kaysa sa anupaman ang kasiyahan ng laman. Hindi mo alam kung ano ang gawaing ginagawa ng Diyos ngayon. Kailangang tulutan ng Diyos na magdusa ang inyong katawan para magbago ang inyong disposisyon. Kahit nagdurusa ang inyong katawan, nasa inyo ang salita at pagpapala ng Diyos. Hindi ka maaaring mamatay kahit gusto mo. Matitiis mo bang tanggapin na hindi makilala ang Diyos at hindi matamo ang katotohanan? Ngayon, kadalasan, hindi pa lang talaga nakakamtan ng mga tao ang katotohanan, at hindi nila taglay ang buhay. Sila ay nasa kalagitnaan ng paghahangad ng kaligtasan, kaya kailangang magdusa sila nang kaunti sa prosesong ito. Sa kasalukuyan, bawat tao sa mundo ay sumasailalim sa mga pagsubok, maging ang Diyos ay nagdurusa, kaya paanong hindi kayo magdurusa? Nang hindi napipino sa pamamagitan ng malalaking sakuna, hindi magkakaroon ng tunay na pananalig ang isang tao o magkakamit ng katotohanan at buhay. Ang hindi pagkakaroon ng mga pagsubok at pagpipino ay hindi maaari. Tingnan na lang ninyo si Pedro—sa huli ay sumailalim siya sa pitong taong pagsubok (matapos niyang maging limampu’t tatlong taong gulang). Nakaranas siya ng daan-daang pagsubok sa loob ng pitong taong iyon. Kinailangan niyang dumaan sa isa sa mga pagsubok na ito kada ilang araw, at pagkatapos lamang dumaan sa lahat ng uri ng pagsubok niya natamo ang buhay at nakaranas siya ng pagbabago sa kanyang disposisyon. Kapag tunay mong nakamit ang katotohanan at nakilala ang Diyos, mararamdaman mong dapat kang mamuhay para sa Diyos, at na kung hindi ka mamumuhay para sa Diyos, lubha kang magsisisi, at mamumuhay ka sa mapait na panghihinayang at matinding pagsisisi sa mga natitirang araw ng buhay mo. Mararamdaman mo na hindi ka pa maaaring mamatay, na dapat mong ikuyom nang mahigpit ang iyong mga kamao at matatag kang magpatuloy na mabuhay, at na dapat kang mamuhay para sa Diyos. Kapag ang mga tao ay may katotohanan sa kanilang loob, nagkakaroon sila ng ganitong paninindigan at hindi na kailanman nagnanais na mamatay. Kapag pinagbabantaan ka ng kamatayan, sasabihin mo, “O Diyos, hindi ko gustong mamatay. Hindi pa rin Kita kilala. Hindi ko pa nasusuklian ang Iyong pag-ibig. Hindi ako puwedeng mamatay hangga’t hindi pa Kita nakikilala nang mabuti.” Nasa ganitong punto na ba kayo ngayon? Wala pa, hindi ba? Ang ilang tao ay nahaharap sa pag-uusig mula sa kanilang mga pamilya, ang ilan ay nahaharap sa pagtatakwil mula sa kanilang mga mahal sa buhay, at ang ilan, sa ilalim ng pag-uusig, ay hindi makabalik sa kanilang mga tahanan, na walang ligtas na lugar na mapagpapahingahan. Nagdudulot ito ng pagdurusa sa kanilang mga puso. Hindi ba’t ang pagdurusang kinakaharap ninyo ngayon ay kapareho ng tiniis ng Diyos? Nagdurusa kayo ngayon kasama ang Diyos, at sinasamahan ng Diyos ang mga tao sa pagdurusa. Tanging kung mayroon kayong parte ngayon sa kapighatian, kaharian, at pagtitiis ni Cristo kayo magtatamo ng kaluwalhatian sa huli! Makabuluhan ang paghihirap na ito. Hindi ba’t ganoon naman ito? Hindi maaaring wala kang determinasyon. Kailangan mong maunawaan ang kabuluhan ng pagdurusa ngayon at kung bakit labis kang nagdurusa. Kailangan mong hanapin ang katotohanan at maunawaan ang layunin ng Diyos, at pagkatapos ay magkakaroon ka ng determinasyong magdusa. Kung hindi mo nauunawaan ang layunin ng Diyos, at iniisip mo lang ang tungkol sa pagdurusa, kung gayon ay habang mas iniisip mo ito, mas nagiging nakakabagabag ito at mas lalo kang nagiging negatibo, na para bang magwawakas na ang landas ng iyong buhay. Magsisimula kang magdusa sa pagpapahirap ng kamatayan. Kung ibubuhos mo ang puso at lahat ng pagsisikap mo sa katotohanan, at mauunawaan mo ang katotohanan, liliwanag ang puso mo, at makararanas ka ng kasiyahan. Makakahanap ka sa buhay ng kapayapaan at kagalakan sa loob ng puso mo, at kapag sumapit ang karamdaman o naaninag na ang kamatayan, sasabihin mo na, “Hindi ko pa nakamit ang katotohanan, kaya hindi ako maaaring mamatay. Kailangan kong gumugol nang mabuti para sa Diyos, magpatotoo nang mabuti sa Diyos, at suklian ang pagmamahal ng Diyos. Hindi mahalaga kung paano ako mamamatay sa huli, dahil makapamumuhay ako ng kasiya-siyang buhay. Kahit anong mangyari, hindi pa ako puwedeng mamatay. Kailangan kong magpatuloy at mabuhay.” Kailangang malinaw sa iyo ang bagay na ito, at kailangan mong maunawaan ang katotohanan sa mga bagay na ito. Kapag nasa mga tao ang katotohanan, mayroon silang lakas. Kapag nasa kanila ang katotohanan, nagtataglay sila ng hindi nauubos na enerhiya na pumupuno sa kanilang katawan. Kapag nasa kanila ang katotohanan, mayroon silang determinasyon. Kung wala ang katotohanan, ang mga tao ay kasinglambot ng mga bulok na gulay; kapag taglay nila ang katotohanan, nagiging malakas at matapang sila. Gaano man kapait ang mga bagay-bagay, hindi sila makararamdam ng kapaitan. Ano sa palagay ninyo ang halaga ng inyong kaunting paghihirap? Nagdurusa pa rin ang Diyos na nagkatawang-tao! Kayo ay mga taong ginawang tiwali ni Satanas at na may kalikasang ipagkanulo ang Diyos. Nang hindi namamalayan, nakagawa kayo ng maraming bagay na naghimagsik laban sa Diyos at lumaban sa Kanya, at karapat-dapat kayong hatulan at kastiguhin. Kung paanong dapat pagalingin ang mga taong may sakit, tama bang matakot silang magdusa? Mayroon kayong mga tiwaling disposisyon, kaya sa tingin ba ninyo ay mababago ninyo ang inyong disposisyon at makakamit ang buhay nang walang anumang pasakit? Ang inyong tiwaling disposisyon ang nagsasanhi ng inyong paghihirap. Ito ay nararapat at kailangang tiisin. Hindi ito walang kamalian o ipinataw ng Diyos. Ang pagdurusang tinitiis ninyo sa kasalukuyan ay pagpaparoo’t parito at pagsusumikap lang sa inyong tungkulin. Minsan, nakikita ninyo na hindi man lang nagbago ang inyong tiwaling disposisyon, at kaya sumasailalim kayo sa ilang pagpipino. Minsan, hindi ninyo nauunawaan ang salita ng Diyos o medyo sumasama ang loob ninyo kapag binabasa ninyo ito, at sumasailalim kayo sa kaunting pagdurusa ng pagpipino sa salita ng Diyos. O, marahil, hindi ninyo ginagawa nang maayos ang inyong aktuwal na gawain at patuloy kayong nagkakamali sa inyong tungkulin, sinisisi ninyo ang sarili ninyo, at kinamumuhian ninyo ang sarili ninyo dahil sa hindi ninyo nagagawa ang inyong trabaho, at nagdudulot ito sa inyo ng kaunting pagdurusa. Marahil ay nakikita ninyong umuusad ang iba at nararamdaman ninyong napakabagal ng sarili ninyong pag-usad, na masyado kayong matagal umusad sa pag-arok sa salita ng Diyos, na napakakaunti ng kaliwanagan, at nagdudulot sa inyo ng kaunting pagdurusa ang mga bagay na ito. Minsan, nakakaramdam kayo ng banta sa inyong masamang kapaligiran dahil sa mga pang-aaresto at pang-uusig ng malaking pulang dragon, kaya palagi kayong natatakot, hindi mapakali, at namumuhay sa pangamba, at nagdudulot ito sa inyo ng kaunting pagdurusa. Bukod sa pagdurusa na ito, ano pa ang pagdurusa na naranasan ninyo? Hindi kayo pinagagawa ng mabigat na pisikal na trabaho, wala kayong mga nakatataas o mga amo na nambubugbog at sumasaway sa inyo, at walang tumatrato sa inyo bilang mga alipin. Hindi kayo nagdurusa ng gayong mga paghihirap. Sa katunayan, ang mga paghihirap na ito na tinitiis ninyo ay hindi talaga mga paghihirap. Pag-isipan ninyo ito. Hindi ba’t ganoon ang lagay? Dapat ninyong maunawaan kung ano ang kabuluhan ng pagtalikod sa inyong pamilya upang gumugol para sa Diyos, at kung bakit ninyo ginagawa ito. Kung ginagawa ninyo ito upang hangarin ang katotohanan at buhay, at kasabay niyon ay upang tuparin ang inyong tungkulin at suklian ang pagmamahal ng Diyos, ganap itong makatarungan. Isa itong positibong bagay, ito ay ganap na likas at may katwiran, at hinding-hindi ninyo ito pagsisisihan. Anuman ang mangyari sa inyong pamilya, maaari ninyo itong bitiwan. Kung malinaw mong nauunawaan ang kahalagahang ito, hindi ka magsisisi, at hindi ka magiging negatibo. Kung hindi mo totoong ginugugol ang iyong sarili para sa Diyos, at gumagawa ka lamang para magtamo ng mga pagpapala, wala itong kabuluhan. Sa sandaling nakilatis mo ang bagay na ito, nalutas na ang problema, at hindi mo na kailangang mag-alala tungkol sa pamilya mo. Ang lahat ay nasa mga kamay ng Diyos. Sa ngayon, nakaranas kayong lahat ng ilan sa pagdurusa na nagmumula sa mga pagsubok. Ang ilang tao ay nagkamit ng ilang katotohanan, subalit ang ilang tao ay naunawaan lamang ang ilang doktrina pero hindi sila nagkamit ng anumang katotohanan. Ang ilan ay may mahusay na kakayahan at kaya mayroon silang malalim na pagkaarok, at ang ilan na may mahinang kakayahan ay medyo mababaw ang pagkaarok. Malalim o mababaw man ang pagkaarok, hangga’t nauunawaan mo ang ilang katotohanan at nagagawa mong manindigan sa iyong patotoo kapag nagdurusa ka sa isang pagsubok, kung gayon, mayroong kabuluhan at halaga ang pagdurusa mo. Kung hindi mo kayang tanggapin ang mga bagay-bagay mula sa Diyos, at palagi mong hinaharap ang mga bagay-bagay nang may mga kuru-kuro at imahinasyon ng tao, gaano ka man magdusa, hinding-hindi ka magkakaroon ng tunay na patotoong batay sa karanasan. Walang halaga ang pagdurusa mo, dahil hindi mo nakamit ang katotohanan.

Dapat mong hanapin ang mga layunin ng Diyos sa lahat ng bagay, at dapat mong hanapin ang katotohanan sa lahat ng bagay. Halimbawa, paano mo hinahanap ang katotohanan sa mga bagay katulad ng pagkain, damit, at mga personal na usapin sa buhay? May mga katotohanan bang hahanapin sa mga bagay na ito? Sinasabi ng ilang tao na, “Nananampalataya ka man sa Diyos o hindi, ang kaligayahan ay ang makakain at makapagdamit nang maayos. Kung wala iyon, lahat ay miserable.” Naaayon ba iyon sa katotohanan? Maraming tao ang namumuhay nang masagana, may masarap na pagkain at magandang pananamit, na sakim sa kasiyahan ng laman. Hindi sila madaling tumatanggap sa katotohanan o nagsasagawa nito, lalong hindi nila binibitiwan ang lahat para igugol ang kanilang sarili para sa Diyos. Ang gayong uri ng tao ay hindi magkakamit ng pagsang-ayon ng Diyos, at sa huli, masasadlak silang lahat sa mga kalamidad, tumatangis at nagngangalit ng kanilang mga ngipin. Mayroon bang anumang kaligayahang masasabi ang ganoong uri ng tao? Maraming tao ang ipinanganak sa mga pamilya ng mga manggagawa o magsasaka at nagdusa nang husto mula pagkabata. Kung magagawa nilang unawain ang katotohanan, malamang na tatanggapin nila ito at isasagawa, at magagawa nilang talikuran ang mga bagay at gumugol ng kanilang sarili para sa Diyos, nang walang takot sa pagdurusa. Nagagawa nilang magkaroon ng debosyon sa atas ng Diyos, at ang ilan ay umaabot pa nga sa puntong ibinibigay nila ang kanilang buhay para sa Diyos. Ang gayong tao ay pinahahalagahan sa sambahayan ng Diyos. Maraming tao ang masyadong nakatuon sa kasiyahan ng laman. Sasabihin ba ninyo na ang pagkakaroon ng masarap na pagkain at magandang pananamit ay talagang mahalaga? Hinding-hindi. Kung tunay na nagawa ng isang tao na makilala ang Diyos at makamit ang katotohanan, sa lahat ng bagay na gagawin ng taong iyon, magpapatotoo siya sa Diyos at bibigyang-lugod ang Diyos. Kahit gaano pa hindi makakain o makapanamit nang maayos ang ganoong tao, may halaga pa rin sa kanyang buhay, at maaari niyang makamit ang pagsang-ayon ng Diyos. Hindi ba’t ito ang pinakamakabuluhang bagay? Ang pagkain nang maayos o pagsusuot ng magagandang damit ay hindi garantiya na pagpapalain ka. Masusumpa ka pa rin kung maghihimagsik ka laban sa Diyos o tatahakin mo ang maling landas, samantalang ang taong nagsusuot ng lumang damit at hindi nakakakain nang maayos ngunit nakamit naman ang katotohanan ay pagpapalain pa rin ng Diyos sa kabila niyon. Samakatwid, may katotohanang dapat hanapin sa kung paano mo dapat tratuhin ang mga bagay na may kinalaman sa pagkain at pananamit, at lalong may katotohanang dapat hanapin sa kung paano mo dapat itrato ang paggampan sa iyong tungkulin. Lubhang mahalaga kung paano mo dapat ituring ang mga atas ng Diyos. Isa itong napakaseryosong bagay. Kung hindi mo kayang tapusin ang ipinagkatiwala ng Diyos sa iyo, hindi ka angkop na mamuhay sa Kanyang presensiya at dapat mong tanggapin ang iyong kaparusahan. Ganap na likas at may katwiran na tapusin ng mga tao ang mga atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanyang mismong buhay. Kung kaswal mo lang na tinatrato ang mga atas ng Diyos, ito ay isang napakalubhang pagkakanulo sa Diyos. Sa paggawa nito, mas kahabag-habag ka kaysa kay Hudas, at dapat kang sumpain. Dapat matamo ng mga tao ang lubos na pagkaunawa sa kung paano tatratuhin ang mga atas ng Diyos at kahit papaano, dapat nilang maunawaan: ang pagkakatiwala ng Diyos sa tao ng mga atas ay ang Kanyang pagtataas sa tao, at isang uri ng espesyal na biyaya na ipinapakita Niya sa tao, ito ang pinakamaluwalhati sa lahat ng bagay, at ang lahat ng iba pang bagay ay maaaring abandonahin—maging ang sariling buhay ng isang tao—pero dapat makompleto ang mga atas ng Diyos. Kita ninyo, hindi ba’t may katotohanang dapat hanapin dito? Ang pagtatamo ng pagbabago sa iyong disposisyon ay nakatali sa paghahanap sa katotohanan! Kung nauunawaan mo ang katotohanan kung bakit nabubuhay ang mga tao, at kung paano dapat tingnan ang buhay, hindi ba’t mababago ang pananaw mo sa buhay? Mayroong higit pang katotohanan na hahanapin dito. Anong katotohanan ang mahahanap sa pagmamahal sa Diyos? Bakit dapat Siyang mahalin ng mga tao? Ano ang kahalagahan ng pagmamahal sa Kanya? Kung may malinaw na pagkaunawa ang isang tao sa katotohanan ng pagmamahal sa Diyos, at kaya niyang mahalin ang Diyos sa kaibuturan ng kanyang puso at mayroon siyang munting mapagmahal-sa-Diyos na puso, kung gayon, mayroon siyang tunay na buhay at kabilang sa mga lubos na pinagpala. Ang mga naghahanap sa katotohanan sa lahat ng bagay ang siyang mga pinakamabilis umusad sa buhay, at nagagawa nilang makamit ang pagbabago ng disposisyon. Ang mga taong iyon mismo na naghahanap ng katotohanan sa lahat ng bagay ang siyang iniibig ng Diyos. Kung nakasalalay ang isang tao sa mga kuru-kuro at doktrina o sumusunod sa mga patakaran sa lahat ng bagay, hindi siya lalago. Hindi niya kailanman matatamo ang katotohanan, at sa malao’t madali, ititiwalag siya. Pinakakinasusuklaman ng Diyos ang ganitong uri ng tao.

Sa Pamamagitan Lamang ng Paghahangad sa Katotohanan Matatamo ng Isang Tao ang Pagbabago sa Kanyang Disposisyon

Sa pamamagitan lamang ng paghahangad sa katotohanan matatamo ng isang tao ang pagbabago sa kanyang disposisyon: Ito ay isang bagay na kailangang lubos na maintindihan at maunawaan ng mga tao. Kung wala kang sapat na pagkaunawa sa katotohanan, madali kang magkakamali at maliligaw ng landas. Kung nais mong lumago sa buhay, kailangan mong hanapin ang katotohanan sa lahat ng bagay. Anuman ang iyong ginagawa, dapat mong alamin kung paano umasal nang tama upang makaayon sa katotohanan, at tuklasin kung anong mga dungis ang umiiral sa iyong kalooban na lumalabag dito; dapat kang magkaroon ng malinaw na pagkaunawa tungkol sa mga bagay na ito. Anuman ang iyong ginagawa, dapat mong isipin kung ito ba ay nakaayon sa katotohanan o hindi, at kung ito ba ay may halaga at kabuluhan o wala. Maaari mong gawin ang mga bagay na nakaayon sa katotohanan, ngunit hindi mo maaaring gawin ang mga bagay na hindi. Patungkol sa mga bagay na maaari mong gawin o hindi gawin, kung maaaring bitiwan ang mga ito, bitiwan mo ang mga ito. Kung hindi, kung gagawin mo ang mga bagay na ito nang ilang panahon at kalaunan ay matuklasan mo na dapat mong bitiwan ang mga ito, kung gayon ay mabilis na magpasya at bitiwan kaagad ang mga ito. Ito ang prinsipyong dapat mong sundan sa lahat ng ginagawa mo. Ito ang tanong ng ilang tao: Bakit napakahirap hanapin ang katotohanan at isagawa ito—na tila ba namamangka ka nang pasalungat sa agos, at maaanod ka pabalik kung tumigil ka sa pagsagwan nang pasulong? Gayunman, bakit ba mas madali talagang gumawa ng masama o walang-kabuluhang mga bagay—kasindali ng pamamangka nang paayon sa agos? Bakit ganoon? Ito ay dahil kalikasan ng tao ang magkanulo sa Diyos. Ang kalikasan ni Satanas ay nangibabaw na sa kalooban ng mga tao, at ito ay isang puwersang mapanlaban. Ang mga taong may kalikasan na nagkakanulo sa Diyos, mangyari pa, ay malamang na gumawa ng mga bagay na nagkakanulo sa Kanya, at natural na mahirap para sa kanila na gumampan ng mga positibong kilos. Ganap itong pinagpapasyahan ng kalikasang diwa ng sangkatauhan. Sa sandaling talagang maunawaan mo ang katotohanan at simulan mong mahalin ito mula sa iyong kalooban, magiging madali na sa iyo na gawin ang mga bagay na naaayon sa katotohanan. Gagawin mo ang iyong tungkulin at isasagawa ang katotohanan nang normal—nang wala pa ngang kahirap-hirap at nang may kagalakan, at mararamdaman mo na mangangailangan ng malaking pagsisikap ang paggawa ng anumang negatibo. Ito ay dahil nangibabaw na ang katotohanan sa puso mo. Kung talagang nauunawaan mo ang mga katotohanan tungkol sa buhay ng tao, magkakaroon ka ng landas na susundin pagdating sa kung anong uri ng tao dapat maging, paano maging isang taong bukas at prangka, isang taong matapat, at isang taong nagpapatotoo sa Diyos at naglilingkod sa Kanya. At sa sandaling maunawaan mo na ang mga katotohanang ito, hindi ka na muling gagawa kailanman ng masasamang gawain na lumalaban sa Kanya, ni hindi mo na muling gagampanan ang papel ng isang huwad na lider, isang huwad na manggagawa, o isang anticristo. Kahit inililigaw ka ni Satanas, o sinusulsulan ka ng sinumang masama, hindi mo ito gagawin; sinuman ang sumusubok na pilitin ka, hindi ka pa rin kikilos nang ganoon. Kung matamo ng mga tao ang katotohanan at nagiging buhay nila ang katotohanan, magagawa nilang kamuhian ang kasamaan at makadarama sila ng pagkasuklam sa mga negatibong bagay sa kanilang kalooban. Magiging mahirap para sa kanila ang gumawa ng kasamaan, sapagkat nagbago na ang kanilang mga buhay disposisyon at nagawa na silang perpekto ng Diyos.

Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang posibilidad na ipagkakanulo mo ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang isang mapagmataas at palalong disposisyon, kung gayon, ang pagsabihan na huwag salungatin ang Diyos ay walang magiging pagkakaiba, dahil hindi mo mapipigilan ang iyong sarili—isa itong bagay na hindi mo sinasadya. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Ang iyong pagmamataas at kapalaluan ay nagtutulak sa iyo na hamakin ang Diyos at balewalain Siya; gagawin ka ng mga ito na maging mahilig na itaas ang iyong sarili, at ibandera ang iyong sarili sa bawat pagkakataon; magiging dahilan ang mga ito para maliitin mo ang iba, at walang ititira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito na umupo ka sa puwesto ng Diyos at hingin sa mga tao na magpasakop sila sa iyo, at magiging dahilan para ipagpitagan mo ang sarili mong mga ideya, kaisipan, at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan! Upang malutas ang problema ng paggawa ng masama, kailangan muna nilang lutasin ang kanilang kalikasan. Kung walang pagbabago sa disposisyon, hindi posibleng maghatid ng pangunahing resolusyon sa problemang ito. Kapag mayroon kang kaunting pagkakilala sa Diyos, kapag nakikita mo ang sarili mong katiwalian at kinikilala ang pagiging kasuklam-suklam at kapangitan ng kayabangan at kapalaluan, mandidiri ka, masusuka, at mababagabag. Sadya mong magagawa ang ilang bagay upang palugurin ang Diyos at pagkatapos ay magiginhawahan ka. Sadya mong magagawang magbasa ng salita ng Diyos, dakilain ang Diyos, magpatotoo sa Diyos, at, sa puso mo, maliligayahan ka. Sadya mong huhubaran ng maskara ang iyong sarili, inilalantad ang sarili mong kapangitan, at sa paggawa nito, bubuti ang pakiramdam mo sa iyong kalooban at gaganda ang lagay ng iyong loob. Ang unang hakbang sa paghahanap ng pagbabago sa iyong disposisyon ay ang hanapin na maunawaan ang mga salita ng Diyos at pumasok sa katotohanan. Sa pamamagitan lamang ng pag-unawa sa katotohanan magkakamit ka ng pagkilatis; sa pagkakaroon lamang ng pagkilatis mo tunay na makikilala ang mga bagay-bagay; sa pamamagitan lamang ng tunay na pagkilala sa mga bagay-bagay mo tunay na makikilala ang iyong sarili; tanging kapag tunay mong kilala ang iyong sarili ka makakapaghimagsik laban sa laman at makakapagsagawa ng katotohanan, at unti-unting makakapagpasakop sa Diyos. Sa ganitong paraan, hakbang-hakbang kang tatahak sa tamang landas sa iyong pananampalataya sa Diyos. Nakasalalay ito sa kung anong uri ng determinasyon mayroon ang isang tao tungo sa paghahangad ng katotohanan. Kung tunay na nagtataglay ng determinasyon ang isang tao, pagkaraan ng anim na buwan o isang taon magsisimula silang tumahak sa tamang landas. Sa loob ng tatlo o limang taon, makakakita sila ng mga resulta, at madarama nila na sumusulong sila sa buhay. Kung nananampalataya ang mga tao sa Diyos ngunit hindi hinahangad ang katotohanan, at hindi kailanman tumutuon sa pagsasagawa sa katotohanan, maaari silang manampalataya sa loob ng sampu o dalawampung taon nang hindi dumaranas ng anumang pagbabago. At sa bandang huli, iisipin nila na ganoon ang pananalig sa Diyos; iisipin nila na halos kapareho iyon ng dati nilang paraan ng pamumuhay sa sekular na mundo, at na walang kabuluhan ang mabuhay. Talagang ipinapakita niyon na kung walang katotohanan, walang kabuluhan ang buhay. Maaaring nagagawa nilang magsabi ng ilang salita at doktrina, ngunit hindi pa rin sila mapapanatag at mapapakali. Kung may kaunting pagkakilala ang mga tao tungkol sa Diyos, alam kung paano mamuhay nang makabuluhan, at kayang gumawa ng ilang bagay upang mapalugod ang Diyos, kung gayon mararamdaman nila na ito ang tunay na buhay, na sa pamumuhay lamang sa ganitong paraan magkakaroon ng kabuluhan ang kanilang buhay, at na kailangang mamuhay sila sa ganitong paraan upang mapalugod ang Diyos, masuklian ang Diyos, at mapanatag ang pakiramdam. Kung maaari nilang sadyang palugurin ang Diyos, isagawa ang katotohanan, maghimagsik laban sa kanilang sarili, talikuran ang sarili nilang mga ideya, at maging mapagpasakop at mapagsaalang-alang sa mga layunin ng Diyos—kung magagawa nilang sadyang gawin ang lahat ng bagay na ito—kung gayon ito ang ibig sabihin ng tumpak na pagsasagawa sa katotohanan, at tunay na pagsasagawa sa katotohanan. Hindi ito katulad ng dati, na umaasa lang sa mga imahinasyon at pagsunod sa mga patakaran, at iniisip na pagsasagawa ito ng katotohanan. Sa katunayan, masyadong nakakapagod ang umasa sa mga imahinasyon at sumunod sa mga patakaran, masyado ring nakakapagod ang hindi pag-unawa sa katotohanan at paggawa ng mga bagay nang walang mga prinsipyo, at mas nakakapagod pa ang pikit-matang paggawa ng mga bagay nang walang layon. Kapag nauunawaan mo ang katotohanan, hindi ka malilimitahan ng sinumang tao, ng mga pangyayari o ng mga bagay-bagay, at talagang magkakaroon ka ng kalayaan at liberasyon. Kikilos ka sa maprinsipyong paraan, at mapapanatag at liligaya, at hindi mo madarama na napakalaking pagsisikap ang kailangan dito o napakatinding pagdurusa ang idinudulot nito. Kung may ganitong uri ka ng kalagayan, mayroon kang katotohanan at pagkatao, at isa kang taong nagbago na ang disposisyon.

Sa proseso ng karanasan sa buhay, anuman ang mangyari, dapat mong matutuhang hanapin ang katotohanan, at pagnilayan nang husto ang usapin ayon sa mga salita ng Diyos at sa katotohanan. Kapag alam mo kung paano gawin ang mga bagay-bagay na lubos na naaayon sa mga layunin ng Diyos, magagawa mong pakawalan ang mga bagay-bagay na nagmumula sa sarili mong kalooban. Kapag alam mo na kung paano kumilos alinsunod sa mga layunin ng Diyos, dapat kumilos ka lang sa ganoong paraan, na parang nagpapatangay ka sa natural na agos; ang paggawa ng mga bagay-bagay sa ganitong paraan ay napakagaan at madali sa pakiramdam. Ganito ginagawa ng mga taong nakakaunawa sa katotohanan ang mga bagay-bagay. Kung maipapakita mo sa mga tao na talagang epektibo ka kapag ginagampanan mo ang iyong tungkulin, at na may mga prinsipyo sa paggawa mo ng mga bagay-bagay, na talaga ngang nagbago na ang buhay disposisyon mo, na marami kang nagawang mabubuting bagay para sa mga hinirang ng Diyos, kung gayon, isa kang taong nakakaunawa sa katotohanan, at tiyak na may wangis ng tao; at totoo nga, may epekto ang pagkain at pag-inom mo ng mga salita ng Diyos. Kapag tunay nang nauunawaan ng isang tao ang katotohanan, makikilala niya ang kanyang iba’t ibang kalagayan, makikita niya nang malinaw ang mga kumplikadong bagay, kaya nga malalaman niya kung paano magsagawa nang tama. Kung hindi nauunawaan ng isang tao ang katotohanan at hindi makilala ang sarili niyang kalagayan, kung nais niyang maghimagsik laban sa kanyang sarili, hindi niya malalaman kung ano o kung paano maghimagsik. Kung nais niyang talikuran ang sarili niyang kalooban, hindi niya malalaman kung ano ang mali sa sarili niyang kalooban, iisipin niya na naaayon sa katotohanan ang kanyang sariling kalooban, at maaari pa ngang ituring na kaliwanagan ng Banal na Espiritu ang sarili niyang kalooban. Paano tatalikuran ng gayong tao ang kanyang sariling kalooban? Hindi niya magagawa, at lalo nang hindi niya magagawang maghimagsik laban sa laman. Samakatwid, kapag hindi mo nauunawaan ang katotohanan, madali mong mapagkakamalan na tama at naaayon sa katotohanan ang mga bagay na nagmumula sa sarili mong kalooban, mga bagay na nakaayon sa mga kuru-kuro, at ang kabaitan, pagmamahal, pagdurusa, at pagbabayad ng halaga ng isang tao. Kung gayon, paano ka maghihimagsik laban sa mga bagay na ito ng tao? Hindi mo nauunawaan ang katotohanan, at hindi mo alam kung ano ang ibig sabihin ng magsagawa ng katotohanan. Ganap kang walang kaalam-alam at imposibleng malaman mo kung ano ang gagawin, kaya magagawa mo lang ang sa tingin mo ay mabuti, at dahil dito, may mga pagkakabaluktot sa ilang pagkilos mo. Ang ilan sa mga ito ay dahil sa pagsunod sa mga patakaran, ang ilan ay dahil sa kasigasigan, at ang ilan ay dahil sa panggugulo ni Satanas. Ganito ang mga taong hindi nakakaunawa sa katotohanan. Kapag gumawa sila ng mga bagay-bagay, masyado silang pabago-bago, palaging lumilitaw ang mga paglihis, at wala man lang anumang katumpakan. Kakatwa ang paraan ng pagtingin ng mga taong hindi nakakaunawa sa katotohanan sa mga bagay-bagay, tulad lang ng mga walang pananampalataya. Paano nila posibleng maisasagawa ang katotohanan? Paano nila posibleng malulutas ang mga problema? Ang pag-unawa sa katotohanan ay hindi isang simpleng bagay. Gaano man kaliit o kalaki ang kakayahan ng isang tao, kahit pagkaraan ng habambuhay na karanasan, limitado ang dami ng katotohanang mauunawaan nila, at limitado rin ang dami ng salita ng Diyos na mauunawaan nila. Ang mga taong medyo mas may karanasan ay mga taong nakakaunawa ng ilang katotohanan, at sa pinakamainam, kaya nilang tumigil sa paggawa ng mga bagay na lumalaban sa Diyos, at tumigil sa paggawa ng malilinaw na masasamang bagay. Imposible para sa kanila na kumilos nang walang anumang halong sarili nilang mga intensiyon. Dahil normal ang pag-iisip ng mga tao at maaaring hindi palaging umaayon ang mga saloobin nila sa salita ng Diyos, hindi maiiwasang mahaluan iyon ng sarili nilang kalooban. Ang mahalaga ay ang magkaroon ng pagkakilala sa lahat ng bagay na nagmumula sa sariling kalooban ng isang tao at sumasalungat sa salita ng Diyos, sa katotohanan, at sa kaliwanagan ng Banal na Espiritu. Kinakailangan ka ritong magsumikap na unawain ang salita ng Diyos; kapag naunawaan mo na ang katotohanan, saka ka lang magkakaroon ng pagkakilala, at saka mo lang matitiyak na hindi ka gagawa ng kasamaan.

Sa paghahangad ng pagbabago sa iyong disposisyon, kailangan mong magsikap na kilalanin ang iyong sarili, at pagkatapos ay marating ang isang partikular na lalim, kung saan kaya mong matuklasan ang mga satanikong lason na nasa iyong sariling kalikasan. Kailangan mong malaman kung ano ang ibig sabihin ng suwayin ang Diyos, gayundin kung ano ang ibig sabihin ng maghimagsik laban sa Diyos, at kailangan mong matutuhan kung anu-anong uri ng pagsasagawa ang naaayon sa katotohanan sa lahat ng bagay. Kailangan mo ring magtamo ng kaunting pagkaunawa sa mga layunin ng Diyos at sa mga hinihingi Niya sa sangkatauhan. Kailangang mayroon kang konsensiya at katwiran sa harap ng Diyos, kailangan ay hindi ka mayabang magsalita o mandaya sa Diyos, at kailangang hindi ka na gumawa ng anumang bagay para labanan ang Diyos. Kung magkagayon, nabago mo na ang iyong disposisyon. Yaong ang disposisyon ay nabago na ay nakadarama ng takot sa Diyos, at unti-unting nababawasan ang kanilang paghihimagsik laban sa Diyos. Bukod dito, sa paggampan sa kanilang mga tungkulin, hindi na kailangang mag-alala ang iba sa kanila, ni kailangan ng Banal na Espiritu na palaging gumawa ng gawain ng pagdisiplina sa kanila. Sa pangkalahatan ay kaya nilang magpasakop sa Diyos, at naaayon sa katotohanan ang mga pananaw nila sa mga bagay-bagay. Ang ibig sabihin ng lahat ng ito ay naging kaayon na sila ng Diyos. Ipagpalagay na may nag-abot ng ilang gawain sa iyo. Hindi mo kailangan ang sinuman para pamahalaan ka, para pangasiwaan ka. Matatapos mo ang gawaing ito sa pamamagitan lamang ng salita ng Diyos at ng panalangin. Sa panahon ng gawaing ito, hindi ka pabasta-basta o mapagmataas o mapagmagaling, ni hindi mo ginagawa ang mga bagay-bagay ayon sa iyong kagustuhan; hindi mo nililimitahan ang sinuman, at nagagawa mong mahabagin na tumulong sa iba. Natutulungan mo ang lahat na makakuha ng panustos at pakinabang, at nagagawa mong gabayan ang mga tao na pumasok sa tamang landas ng pananampalataya sa Diyos. Higit pa rito, sa panahon ng gawaing ito, hindi mo hinahangad ang iyong sariling katayuan o mga interes, hindi inaako ang anumang bagay para sa iyong sarili na hindi mo naman pinagpaguran, hindi nagsasalita para sa iyong sarili, at ano man ang pagtrato sa iyo ng sinuman, tinatrato mo sila nang maayos. Kung magkagayon, ikaw ay magiging isang taong may medyo mabuting tayog. Hindi simpleng bagay para sa isang tao na pumasan ng ilang gawain at dalhin ang mga hinirang ng Diyos sa realidad ng salita ng Diyos. Hindi ito magagawa kung wala ang katotohanang realidad. Maraming umaasa sa mga dakilang kaloob sa gawain ang bumabagsak at nabibigo. Ang mga taong hindi nagtataglay ng katotohanan ay lubusang hindi maaasahan, lalo na kung hindi nila nabago ang kanilang mga disposisyon. Ano ang tayog mo ngayon? Paano mo dapat tratuhin ang isang taong nambobola sa iyo? Kung ang isang tao ay may mga opinyon tungkol sa iyo o tinitingnan ka nang mapanuri, paano mo siya tatratuhin nang patas at makatwiran? Nagagawa mo bang iangat at piliin ang mga tao nang hindi umaasa sa iyong mga damdamin, na ganap na alinsunod sa mga hinihingi ng Diyos? Nagagawa ba talaga ninyo ang mga bagay na ito sa kasalukuyan ninyong tayog? Kung karamihan sa mga tao ay walang magandang pagsusuri sa iyo pagkatapos mong gumawa sa isang partikular na lugar sa loob ng ilang taon, nangangahulugan ito na hindi mo ginagawa ang iyong tungkulin sa paraang pasok sa pamantayan at hindi ka angkop para gamitin ng Diyos. Kung karamihan sa mga tao ay nakikita na mabuti at angkop ang ginagawa mo, ikaw ay naaakmang gamitin sa pangkalahatan. Kung hindi mo taglay ang katotohanan, imposibleng maabot mo ang isang antas kung saan angkop kang gamitin ng Diyos; dapat mong makamit ang katotohanan upang maging angkop.

Sa paghahangad ng buhay, dapat mong bigyang pansin ang dalawang bagay: una, ang pag-unawa sa katotohanang napapaloob sa mga salita ng Diyos; pangalawa, ang pag-unawa sa sarili mo sa loob ng mga salita ng Diyos. Ito ang dalawang pinakapangunahing bagay. Walang buhay o katotohanan sa labas ng salita ng Diyos. Kung hindi mo hinahanap ang katotohanang napapaloob sa salita ng Diyos, saan mo ito puwedeng hanapin? Saan ba mayroong katotohanan sa daigdig? Iniuulat ba ng mga pahayagan at media sa mundo ang salita ng Diyos? Nagpapatotoo ba sa Diyos ang mga partidong pulitikal ng mundo? Posible bang gawin ang hayagang pagpapakalat ng salita ng Diyos sa alinmang bansa sa mundo? Hinding-hindi. Ito ang dahilan kung bakit walang katotohanan sa mundo, kung bakit si Satanas, ang diyablo, ay namumuno sa mundo, at kung bakit madilim at masama ang mundo. Saan ba mayroon kahit katiting na katotohanan? Ang mga pinakamahalagang bahagi ng pag-unawa sa katotohanang napapaloob sa mga salita ng Diyos ay: ang pag-unawa sa Diyos sa loob ng Kanyang mga salita, pag-unawa sa buhay ng tao na nakapaloob sa Kanyang mga salita, tunay na pag-unawa sa sarili at pagtuklas sa kabuluhan ng pag-iral ng tao sa loob ng Kanyang mga salita, at ang iba pang mga aspekto ng katotohanan. Ang lahat ng katotohanan ay nasa loob ng mga salita ng Diyos. Hindi ka makakapasok sa katotohanan maliban sa pamamagitan ng salita ng Diyos. Sa pamamagitan lamang ng pagdanas at pagsasagawa ng mga salita ng Diyos mo makakamit ang pagkaunawa sa katotohanan, at ang tunay na pagkaunawa sa katotohanan ay nangangahulugan ng pagkaunawa sa mga salita ng Diyos. Ito ang pinakapangunahing bagay. Ang ilang tao ay gumagawa at nangangaral, pero kahit na mukhang nagbabahagi sila tungkol sa salita ng Diyos, ang tinatalakay lamang nila ay ang literal na kahulugan ng salita ng Diyos, at wala silang binabanggit na may halaga. Ang kanilang mga sermon ay parang pagtuturo mula sa isang tekstong-aklat ng wika, na nakaayos ayon sa bawat aytem at bawat aspekto, at kapag tapos na sila, nagbibigay ng kanilang mga papuri ang lahat, sinasabing: “Ang taong ito ay mayroong realidad. Napakahusay niyang mangaral at napakadetalyado.” Matapos mangaral ang ganitong uri ng mga tao, sinasabihan nila ang iba na pagsama-samahin ang lahat ng mga sermon nila at ipadala ang mga ito sa mga nasa iglesia. Sa paggawa nito, sila ay nagiging isang manlilihis ng mga tao. Sinisipi nila ang mga salita ng Diyos sa mga sermon, at kung pakikinggan ay parang umaayon sa katotohanan ang kanilang mga sermon, pero sinisipi nila ang mga bagay nang wala sa konteksto at nagbibigay ng mga pilit na interpretasyon na sumasalungat sa mga prinsipyo. Sa mas maingat na pagkilatis, makikita mo na ang mga ito ay walang iba kundi pawang mga salita at doktrina, imahinasyon at kuru-kuro ng tao, pati na mga ideya na nagtutukoy sa Diyos. Hindi ba’t isang paggambala sa gawain ng Diyos ang ganitong uri ng pagbabahagi at pangangaral? Ito ay paglilingkod na lumalaban sa Diyos. Kailangang magsalita nang may mga tiyak na limitasyon at hangganan ang taong may katwiran—dapat niyang malaman kung aling mga uri ng salita ang dapat niyang sabihin at alin ang nauukol sa paggawa ng kanyang mga tungkulin, at aling mga uri ng mga salita ang Diyos lamang ang makapagsasabi. Hindi dapat tumindig at magsalita ang tao sa lugar ng Diyos. Walang makaaarok kung paano kumikilos ang Diyos, kaya paanong makakatukoy ang sinuman sa Diyos? Hindi kalipikado ang tao na tukuyin ang Diyos. Kailangan itong maunawaan para maiwasan ang gumawa nang anumang hindi makatwiran. Bilang isang makatwirang tao, kailangan mong matutong lumugar, matutunan ang mga tamang sasabihin, at hindi mo dapat sabihin ang anumang hindi mo dapat sabihin. Kahit may sinabi ang Diyos sa iyo noon, hindi mo ito dapat sabihin sa iba. Kung may pananalig ka, kung kinikilala mo na ang salita ng Diyos ang katotohanan, dapat mo itong isagawa. Ang pag-usapan lang ito ay walang magandang maidudulot. Hindi ba’t pagiging mapagmataas ang palaging naisin na makinig sa iyo ang iba, na sundin nila ang sinasabi mo? Tungkol naman sa mga usapin ng Diyos, kung hindi mo nauunawaan ang mga ito, hindi mo talaga nauunawaan ang mga ito. Huwag kailanman magpanggap na nauunawaan mo ang mga ito o na alam mo ang lahat—lubhang kasuklam-suklam iyon! Palagi mong gustong tumayo sa puwesto ng Diyos at magpakitang-gilas, na para bang naiintindihan mo ang lahat, gusto mong nasa iyo lagi ang atensiyon. Nais mo ring iwagayway ang bandila ng Diyos habang ginagawa ang mga bagay-bagay. Iyan ba ang katwiran ng isang normal na tao? Iyan ba ang pagsasagawa sa katotohanan? Alam mo ba ang mga kaisipan ng Diyos? Taglay mo ba ang karunungan ng Diyos? Ang mga tao mismo ay hindi nauunawaan ang katotohanan—lalong hindi nila ito taglay. Hindi sila makapagpatotoo sa Diyos, ni hindi sila makapagpasakop sa Diyos. Ngunit gusto nilang magsalita at kumilos habang iwinawagayway ang bandila ng Diyos. May ganitong ambisyon ang bawat tao, na isang pinakanakahihiya at hindi makatwirang bagay.

Ngayon, nagsisidatingan ang mga tao mula sa buong mundo para hanapin ang tunay na daan, kaya paano ka dapat magpatotoo para sa Diyos? Kung wala kang katwiran, kung mayabang ka, palalo, kapritsoso, at nagwawala, hindi ba’t nilalabanan mo ang Diyos at nilalapastangan Siya? Hindi ito paggawa ng iyong tungkulin, at lalong hindi ito pagpapatotoo sa Diyos. Sa katunayan, ito ay pagbubunyag ng iyong satanikong imahe. Yaong mga tunay na nalupig ay kailangang matuto kung paano magsalita nang taimtim at magbigay ng ilang aktuwal na patotoo. Ang pagbabahagi ng iyong mga karanasan sa buhay ay mas mainam kaysa sa anupaman. Ang pagyayabang at pagsasalita tungkol sa mga dakilang teorya—ano ang silbi nito? Pagkaranas ng ilang taon ng gawain ng Diyos, hindi pa rin maayos ang asal ng mga tao. Batay sa kanilang identidad, ang mga tao ay hindi karapat-dapat na magpatotoo para sa Diyos. Ninanais pa rin ng mga di-makatwiran at mapagmataas na tao na magpatotoo para sa Diyos—hindi ba’t sinisira mo ang dangal ng Diyos at nilalapastangan ang Diyos? Hindi mo nauunawaan ang Diyos. Bukod dito, lumalaban pa rin sa Diyos ang disposisyon mo. Hindi ba’t kasuklam-suklam ang iyong pagpapatotoo? Kaya hindi karapat-dapat ang tao na magpatotoo para sa Diyos. Kung may magsasabing: “Maaari ka bang magpatotoo sa amin tungkol sa gawain ng Diyos sa mainland ng Tsina?” at sasabihin mong: “Naranasan na namin ang gawain ng Diyos nang ilang taon, kaya sa palagay ko ay kalipikado kaming magpatotoo para sa Diyos,” hindi ba ito isang problema? Muli, ito ay hindi makatwiran. Ang tao ay hindi karapat-dapat na magpatotoo para sa Diyos. Dapat sabihin mo na lang na: “Hindi kami karapat-dapat na magpatotoo para sa Diyos. Pero iniligtas kami ng Diyos at pinagkalooban ng biyaya. Nakapagtamo kami ng kaunting biyaya at nakaranas ng ilang gawain ng Diyos, kaya maaari kaming magbahagi, pero hindi talaga kami maikokonsidera na nagpapatotoo para sa Diyos. Maaari lang naming sabihin ang sarili naming mga karanasan.” Ayos lang na magbahagi ka kung paanong ikaw mismo ay nalupig ng Diyos, kung aling mga katiwalian ang ibinunyag mo noong panahong iyon, kung paanong naging mapagmataas ka, anong uri ng kinalabasan ang nangyari sa huli pagkatapos mong malupig, at kung anong uri ng determinasyon ang tinaglay mo. Sa katunayan, ang pagsasalita tungkol sa mga totoong karanasan upang magpatotoo para sa Diyos ang pinakanaaayon sa layunin ng Diyos, at ito ang hinihingi ng Diyos. Ang naising umako ng posisyon para magpatotoo para sa Diyos ay isang malaking pagkakamali—ikaw ay parehong walang katwiran at mayabang. Dapat mong sabihin na: “Magsasalita ako tungkol sa ilang karanasan ko, pero kulang na kulang pa rin ako sa pagpapatotoo sa Diyos. Magbabahagi muna ako tungkol sa isang bagay. Bakit nagkatawang-tao ang Diyos sa Tsina? Marahil ay hindi ninyo lubos na nauunawaan ito. Naunawaan namin ito mula sa gawain ng Diyos. Kaming mga Tsino, na ipinanganak kung saan nakapulupot ang malaking pulang dragon, ay lumaki sa isang maruming lugar. Kami ang pinakalubhang ginawang tiwali ni Satanas, mas nagsisinungaling kami kaysa sa sinuman, lubos kaming walang pagkatao, kami ang may pinakamababang karakter, na wala ni anumang wangis ng pagkatao. Kung ikukumpara sa mga hinirang ng Diyos mula sa lahat ng iba pang bansa at rehiyon, kami ang pinakamababa, ang pinakamarumi at pinakatiwaling tao. Ito ang dahilan kung bakit hindi kami karapat-dapat na magpatotoo para sa Diyos, gayumpaman ay dinala kami sa loob ng dakilang pagliligtas ng Diyos at nakamit namin ang dakilang pagmamahal ng Diyos, kaya dapat naming sabihin ang aming mga personal na patotoong batay sa karanasan. Hindi namin mapipigilan ang biyaya ng Diyos.” Ang pagsasabi nang ganito ay higit na makatwiran. Matapos malupig ng Diyos ang mga tao, dapat silang magkaroon kahit papaano ng katwiran para matiyak na hindi sila magsasalita nang mapagmataas. Pinakamainam sa kanila na tumanggap ng abang katayuan, “gaya ng dumi sa lupa,” at magsalita ng ilang bagay na totoo. Lalo na kapag nagpapatotoo para sa Diyos, kung kaya mong magsabi ng isang bagay na may katuturan mula sa puso, nang walang hungkag na pananalita o pagyayabang at walang gawa-gawang mga kasinungalingan, tunay ngang nagbago na ang iyong disposisyon; ito ang pagbabagong dapat maganap kapag nalupig ka na ng Diyos. Kung hindi mo kayang taglayin kahit ang ganitong katiting na katwiran, talagang wala kang anumang wangis ng pagkatao. Sa hinaharap, kapag nakabalik na sa harap ng Diyos at nalupig na ng Kanyang mga salita ang mga taong hinirang ng Diyos mula sa lahat ng bansa at rehiyon, kung sa isang malaking pagtitipon para purihin ang Diyos ay nagsisimula ka na namang muling kumilos nang may kayabangan, palaging nagmamataas at nagpapakitang gilas, tuluyan kang ibabasura at ititiwalag. Ang mga tao ay palaging kailangang kumilos nang maayos, kilalanin ang kanilang pagkakakilanlan at katayuan, at huwag balikan ang kanilang mga dating gawi. Ang imahe ni Satanas ay tipikal na naipapamalas sa kayabangan at kapalaluan ng tao. Hangga’t hindi mo binabago ang aspektong ito ng sarili mo, hindi ka magkakaroon ng wangis ng tao kailanman, at lagi kang magtataglay ng pagmumukha ni Satanas. Ang paglutas sa pagmamataas at kapalaluan ang pinakamahirap na bagay, at ang pagkakaroon lamang ng kaunting kaalaman sa iyong pagmamataas at kapalaluan ay hindi magdudulot sa iyo ng ganap na pagbabago; kakailanganin mo pa ring magtiis ng maraming pagpipino. Kung hindi ka nahatulan, nakastigo, at napungusan, manganganib ka pa rin sa katagalan. Sa hinaharap, kapag tinanggap ng mga taong hinirang ng Diyos mula sa iba’t ibang dako ng mundo ang gawain Niya at sinabing: “Matagal na kaming naliwanagan na nagtamo na ang Diyos ng isang grupo ng mga mananagumpay sa Tsina,” kapag narinig ninyo ito, iisipin ninyo: “Wala kaming anumang ipagyayabang, lahat ay ipinagkaloob sa pamamagitan ng biyaya ng Diyos. Hindi kami karapat-dapat na tawaging mga mananagumpay.” Ngunit sa paglipas ng panahon, kapag unti-unti mo nang nakikita na nagagawa mo nang magsalita ng isang bagay, at na mayroon kang kaunting realidad, magninilay-nilay ka: “Maging ang mga dayuhan ay nakamit na ang kaliwanagan ng Banal na Espiritu, at sinasabi nilang nakagawa na ang Diyos ng isang grupo ng mga mananagumpay sa Tsina, kaya dapat kaming kilalaning mga mananagumpay!” Tahimik mong pahihintulutan ang pagkilalang ito sa puso mo ngayon, at hayagan mo itong kikilalanin kalaunan. Hindi matagalan ng mga tao ang mapuri at masubok ng katayuan. Kung lagi kang pinupuri, manganganib ka. Yaong mga hindi pa nagbago ang disposisyon ay hindi makakapanindigan sa huli.

Ang pinakamahirap ayusin na problema para sa tiwaling sangkatauhan ay ang paggawang muli ng dati nilang mga pagkakamali. Para maiwasan ito, dapat munang mabatid ng mga tao na hindi pa nila natatamo ang katotohanan, na wala pang nagiging pagbabago sa kanilang buhay disposisyon, at kahit na nananampalataya sila sa Diyos, namumuhay pa rin sila sa ilalim ng kapangyarihan ni Satanas, at hindi pa naliligtas; malamang na ipagkanulo nila ang Diyos at lumayo sa Diyos sa anumang oras. Kung may nararamdaman silang ganitong krisis sa kanilang puso—kung, gaya nga ng madalas sabihin ng mga tao, handa sila sa panganib sa panahon ng kapayapaan—magagawa nila kahit papaano na kontrolin ang kanilang sarili, at sakali mang may mangyari sa kanila, mananalangin sila sa Diyos at aasa sa Kanya, at magagawa nilang maiwasang gawin ang gayon ding mga pagkakamali. Dapat mong makita nang malinaw na hindi pa nagbago ang iyong disposisyon, na labis pa ring nakaugat sa iyo ang kalikasan ng pagkakanulo laban sa Diyos at hindi pa naalis, na may panganib pa ring ipagkanulo mo ang Diyos, at nahaharap ka sa patuloy na posibilidad ng pagkasadlak sa perdisyon at pagkawasak. Totoo ito, kaya dapat kayong mag-ingat. May tatlong pinakamahahalagang punto na dapat tandaan: Una, hindi mo pa rin kilala ang Diyos; pangalawa, walang naging anumang pagbabago sa iyong disposisyon; at pangatlo, hindi mo pa naisasabuhay ang tunay na wangis ng tao. Nakaayon sa mga katunayan ang tatlong bagay na ito, totoo ang mga ito, at dapat maging malinaw ang mga ito sa iyo. Bilang isang tao, dapat may kamalayan ka sa sarili mo. Kung determinado kang ayusin ang problemang ito, dapat kang pumili ng sarili mong kasabihan: Halimbawa, “Ako ang dumi sa lupa,” o “Likas akong isang diyablo,” o “Madalas akong bumalik sa dati kong mga gawi,” o “Lagi akong nasa panganib.” Angkop na maging pansarili mong kasabihan ang alinman sa mga ito, at makakatulong kung lagi mo itong ipinapaalala sa iyong sarili sa lahat ng oras. Ulit-ulitin mo ito sa iyong sarili, pagnilay-nilayan ito, at baka sakaling mabawasan ang mga nagagawa mong pagkakamali, o matigil na sa paggawa ng mga pagkakamali. Ano’t anuman, ang pinakamahalaga ay ang gumugol ng mas maraming oras sa pagbabasa ng mga salita ng Diyos at ang maunawaan ang katotohanan, ang makilala ang sarili mong kalikasan at maiwaksi ang iyong tiwaling disposisyon. Saka ka lamang magiging ligtas. Ang isa pang bagay ay ang huwag kailanman lumagay sa posisyon ng “isang saksi ng Diyos,” at huwag kailanman tawagin ang iyong sarili na saksi ng Diyos. Maaari ka lamang magsalita tungkol sa personal mong karanasan. Maaari ninyong sabihin kung paano kayo iniligtas ng Diyos, ibahagi kung paano kayo nilupig ng Diyos, at talakayin kung anong biyaya ang ipinagkaloob Niya sa inyo. Huwag kalimutan kailanman na kayo ang mga taong pinakalubhang nagawang tiwali; kayo ay dumi at basura. Ang magawang tanggapin ang gawain ng Diyos sa mga huling araw ngayon ay ganap na dahil sa Kanyang pag-aangat sa inyo. Ito ay dahil lang sa kayo ang mga pinakatiwali at pinakamarumi kaya nailigtas kayo ng Diyos na nagkatawang-tao, kaya napagkalooban Niya kayo ng napakalaking biyaya. Samakatwid ay wala kayong anumang nararapat na ipagmayabang, at ang nararapat lamang ay ang purihin at pasalamatan ninyo ang Diyos. Ang inyong kaligtasan ay dahil lamang sa biyaya ng Diyos. Bakit sinasabi na kayo ang pinakamasuwerteng tao? Tinatawag kayong masuwerte hindi dahil mayroon kayong ilang kalamangan o magagandang katangian—ito ay dahil lamang ipinanganak kayo sa Tsina at lubos na ginawang tiwali at dinungisan ni Satanas. Sinunod ng Diyos ang Kanyang plano ng pamamahala, unang inililigtas ang mga pinakamarumi, pinakatiwaling tao sa lupain kung saan nakapulupot ang malaking pulang dragon, unang ginagawa ang isang pangkat ng mga huwaran, o mga uliran. Kaya pinili Niya kayong lahat; kayo ang mga taong paunang itinalaga at hinirang ng Diyos. Kung hindi nagkaroon ang Diyos ng planong ito, magdurusa kayo ng perdisyon magpakailanman. Kaya, masasabing kayo ang pinakamasuwerteng tao. Gayumpaman, wala kayong dapat ipagmalaki, at tiyak na hindi kayo maaaring magmayabang.

Nagdudulot ng mga pakinabang at totoong karanasan ang pagdanas ng paghatol at pagkastigo ng mga salita ng Diyos—kaya dapat kayong magpatotoo sa Diyos. Kapag nagpapatotoo sa Diyos, dapat pangunahin kayong magsalita tungkol sa kung paano kayo hinahatulan at kinakastigo ng Diyos, at kung anong mga pagsubok ang ginagamit Niya para pinuhin kayo at baguhin ang inyong mga disposisyon. Dapat din kayong magsalita tungkol sa kung gaano karaming katiwalian ang naibunyag ninyo, anong mga kuru-kuro ang nabuo ninyo tungkol sa Diyos, at anong mga bagay ang ginawa ninyo para labanan ang Diyos sa buong karanasan ninyo, pati na kung paano kayo tuluyang nalupig ng Diyos, anong tunay na kaalaman ang nakamit ninyo sa gawain ng Diyos, at kung paano kayo dapat magpatotoo para sa Diyos para suklian Siya sa Kanyang pagmamahal. Dapat ninyong lagyan ng diwa ang mga salitang ito, habang nagsasalita sa mga payak na termino. Huwag pag-usapan ang tungkol sa mga hungkag na teorya. Magsabi kayo ng isang bagay na totoo, isang bagay na taos-puso. Ang pagpapatotoo lang sa Diyos sa ganitong paraan ang nararapat. Huwag kayong maghanda ng mga tila malalim at hungkag na teorya para magpakitang-gilas; sa paggawa nito ay nagmumukha kayong labis na mapagmataas at walang-katwiran. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ang pinakakapaki-pakinabang sa iba, at ang nakikita nilang pinakanararapat din. Dati, kayo ay mga taong labis na sumasalungat sa Diyos, mga pinakamalabong magpasakop sa Diyos, ngunit ngayon kayo ay nalupig—huwag ninyong kalilimutan iyan. Dapat pagbulay-bulayan at pag-isipan ang mga usaping ito nang higit pa. Sa sandaling maunawaan ng mga tao ang mga ito nang malinaw, malalaman nila kung paano magpatotoo, kung hindi, baka makagawa sila ng mga kilos na kahiya-hiya at walang-katwiran, na hindi nagpapatotoo para sa Diyos, kundi sa halip ay nagbibigay ng kahihiyan sa Diyos. Kung walang tunay na mga karanasan at pagkaunawa sa katotohanan, imposible na makapagpatotoo para sa Diyos. Ang mga taong magulo at lito ang pananalig sa Diyos ay hindi kailanman makapagpapatotoo para sa Diyos.

Tagsibol, 1999


Ang Pagpili ng Tamang Landas ang Pinakamahalagang Bahagi ng Pananampalataya sa Diyos

Sa panahon ng gawain ng pagpapalaganap ng ebanghelyo ng Diyos sa mga huling araw, isang minorya lamang ng mga tao ang nakayang talikuran ang kanilang mga pamilya at talikuran ang lahat upang taos-pusong gugulin ang kanilang sarili para sa Diyos. Ang lahat ng taong ito ay may ilang tunay na patotoong batay sa karanasan, at lahat sila ay may kaunting tayog. Hindi nila iniisip na isang malaking paghihirap ang talikuran ang kanilang pamilya at propesyon upang gampanan ang kanilang mga tungkulin. Kahit na abutin sila ng sampung taon, o ng habambuhay nang hindi umuuwi, handa silang gawin ito. Hindi nila nararamdamang mahirap itong gawin. Ito ang lakas na ibinigay sa kanila ng Banal na Espiritu. Ngunit kung ang kanilang tayog ang pag-uusapan, hindi ito aabot sa ganitong antas, dahil bagaman nauunawaan nila ang ilang katotohanan, hindi pa sila nakakapasok sa katotohanang realidad, o nakapagkakamit ng katotohanan. Mayroon lamang silang kaunting sinseridad para sa paggugol ng kanilang sarili para sa Diyos. Kung ang isang tao ay may determinasyon na hangarin ang katotohanan, at binibigyan siya ng Banal na Espiritu ng ilang biyaya bukod pa rito, nakakaramdam siya ng labis na kasiyahan sa sandaling iyon; nagkakamit siya ng isang uri ng kalakasan, at nagagawang umahon mula sa mga gapos ng sekular na mundo upang gumugol para sa Diyos—ito ang biyaya ng Diyos. Ngunit may mga partikular na indibidwal na hindi nag-aasikaso ng kanilang wastong gawain habang ginagampanan ang kanilang mga tungkulin; hindi talaga nila hinahangad ang katotohanan at bukod pa roon ay kaya nilang walang pakundangang gumawa ng masasamang gawa. Sa gayong mga kaso, hindi gumagawa sa kanila ang Banal na Espiritu. Ang mga motibasyon ng mga ganitong tao ay hindi matuwid, at hindi sila tunay na mga mananampalataya sa Diyos. Kahit gumawa sa kanila ng kaunting gawain ang Banal na Espiritu noon, ito ay naiwala nila, at, nang hindi nila nalalaman, sila ay bumubulusok pababa. Kung isa kang taong may determinasyon na hangarin ang katotohanan, bibigyan ka ng Banal na Espiritu ng ilang biyaya upang iyong tamasahin, at pagkatapos ay maaari ka nang umusad sa iyong paghahangad sa landas na kung saan ka inaakay ng Banal na Espiritu; lalong magiging malinaw ang katotohanan sa iyo, lalong titibay ang determinasyon mo, at magiging lalong madali para sa Banal na Espiritu na gumawa sa iyo. Kapag ang isang tao ay hindi tumatahak sa tamang landas ng paghahangad sa katotohanan, ititiwalag siya ng Banal na Espiritu sa huli. Matapos itiwalag, ang kanyang orihinal na determinasyon, ang kanyang orihinal na masidhing damdamin, at ang kanyang motibasyon na tumalikod at gumugol ay ganap na nawala. Nakakaramdam siya ng panghihinayang, at iniisip niya, “Kung alam kong darating ang araw na ako ay ititiwalag, hindi na sana ako nanampalataya sa Diyos sa simula pa lang.” Sa puntong ito, ang kanyang panghihinayang, mga reklamo, at pagiging negatibo ay lumalabas lahat. Sa realidad, ang Banal na Espiritu ay matagal nang huminto sa paggawa sa kanya. Bagaman ipinangangaral niya ang ebanghelyo, bagaman pinagkalooban siya ng kahusayan sa pagsasalita, at nagkakamit ng ilang resulta, ito ay hindi idinudulot ng kaliwanagan at gabay ng Banal na Espiritu. Sa halip, ito ay dahil ang taong ito ay may ilang katalinuhan at ilang kakayahan. Hindi ito nangangahulugan na ang Banal na Espiritu ay gumagawa sa kanya. Katulad siya ng mga trabahador—bagaman ang Banal na Espiritu ay hindi gumagawa sa kanya, nagagawa pa rin niyang pansamantalang magtrabaho nang kaunti. Ano’t anuman, mayroon siyang ilang kaloob at kakayahan; sadya lamang na sa halip na hangarin ang katotohanan, at sikaping gampanan nang mabuti ang kanyang mga tungkulin at suklian ang pagmamahal ng Diyos, hinahangad niya ang kasikatan, pakinabang, katayuan, mga pagpapala, at isang malaking korona. Samakatwid, habang patuloy siyang naglalakad, naglalaho ang kanyang landas, at nagiging mahirap para sa kanya na humakbang nang kahit isa. Ito ang kinahihinatnan ng lahat ng hindi naghahangad sa katotohanan.

Ngayon, maraming tao ang nagsasabing, “Alam kong masama ang aking kalikasan. Puno ako ng matitinding damdamin at lubha akong mapaghimagsik.” Ngunit sa kabila nito, ang mga taong ito ay walang kaalaman sa kanilang sariling kalikasan, at hindi nila nauunawaan ang anumang aspekto ng katotohanan. Gaano man sila kahusay magsalita tungkol sa mga doktrina, na tila ba nauunawaan nila ang lahat, hindi nila maisagawa ang mga bagay na ito. Higit pa ito sa sapat upang mapatunayan na ang gawain sa kanila ng Banal na Espiritu ay naglaho na. Anuman ang iyong pagkatao, o gaano man karaming doktrina ang iyong nauunawaan, at gaano man karami ang iyong pinagdusahan at tinalikuran, hangga’t hindi gumagawa sa iyo ang Banal na Espiritu, nagpapatunay ito na hindi mo mahal ang katotohanan. Gaano man kaalab ang iyong damdamin, kung wala ang gawain ng Banal na Espiritu ay matitigilan ka. Gaano lang ba kalaki ang kaunting lakas na mayroon ang tao? Gaano lang ba kalaki ang kaunting pananalig na mayroon ang tao? Ano ang silbi ng kaunting kaalaman na mayroon ang tao? Gawing halimbawa ang panunupil, pag-aresto, at pagkukulong sa mga mananampalataya ng Diyos. Malimit silang inuusig, tinutugis, at napipilitan silang tumakas papunta sa iba’t ibang lugar mula nang una silang manampalataya sa Diyos, at nag-iwan ito ng hindi mabuburang marka sa kanilang mga isip at puso. “Kung mahuli ako, hindi ako maaaring maging gaya ni Hudas; hindi ko kailanman maipagkakanulo ang iglesia”—hindi ba’t karamihan sa mga tao ay inihanda na ang sarili nila nang ganito? Ngunit kapag nahuli na talaga sila, hindi sila ang magpapasya rito. Kung hindi sila nananalangin sa Diyos at umaasa sa Kanya, kung gayon ay hindi gagawa sa kanila ang Banal na Espiritu, at hindi nila magagawang manindigan. Hindi isang sandali ng kalituhan ang nagsasanhi sa mga tao na maging gaya ni Hudas. Gaya ng sinabi Ko dati, kung ano ang mangyayari sa iyo sa huli, at ano ang iyong kalalabasan, ay pangunahing nakadepende sa kung minamahal at tinatanggap mo ang katotohanan. Ito ang pinakamahalaga. Pagkatapos niyon, nakadepende ito sa kung palaging nasa iyo ang gawain ng Banal na Espiritu, at kung nauunawaan mo ang katotohanan at naninindigan ka sa iyong patotoo. Ito ang mga pangunahing bagay na pinagbabatayan nito. May mga tao na may labis na kasigasigan noong kasisimula pa lang nilang gumampan ng kanilang mga tungkulin, at pakiramdam nila ay hindi nauubos ang kanilang enerhiya. Kaya bakit nagsisimula silang mawalan ng lakas na ito sa paglipas ng panahon? Kung sino sila noon at sino sila ngayon ay tila lubos na magkaibang tao—bakit sila nagbago? Ano ang dahilan nito? Ito ay dahil mali ang kanilang tinahak na landas, at hindi sila pumasok sa tamang landas ng pananampalataya sa Diyos. Tinahak nila ang landas ng paghahangad sa mga pagpapala. May ilang bagay na natatago sa kanilang mga intensyon. Anong mga bagay ang natatago? Kapag ang mga tao ay nananampalataya sa Diyos, nagkikimkim sila ng kaunting pag-asam sa kanilang puso—umaasa sila na darating ang araw ng Diyos sa lalong madaling panahon, at na matatapos na ang lahat ng kanilang pagdurusa, umaasa sila na magbabagong-anyo ang Diyos at babalik sa Zion, at sa gayon ay mawawala na ang kanilang mga paghihirap. Umaasa ang lahat ng tao na isang araw ay makakauwi sila at muling makakasama ang kanilang mga mahal sa buhay. Umaasa sila na darating ang araw na hindi na sila uusigin, kung kailan tunay na silang magiging malaya, at lantarang makapanampalataya sa Diyos; sa panahong iyon, wala nang maghihigpit sa kanila, at maaari na silang mamuhay sa isang komportableng kapaligiran, makakain nang mabuti, at makapagsuot ng magagandang damit. Hindi ba’t lahat ng tao ay may gayong mga inaasam? Umiiral ang mga pag-asang ito sa kailaliman ng puso ng mga tao dahil ang laman nila ay tutol sa paghihirap. Sa mga panahon ng paghihirap, umaasa sila sa mas magagandang araw. Hindi nalalantad ang gayong mga bagay kung walang pag-uusig at kapighatian. Kung walang pag-uusig o kapighatian, tila may malakas na pananalig ang mga tao. Mukha silang may antas ng tayog, may mabuting pagkaunawa sa katotohanan, at puno ng lakas. Gayumpaman, kapag isang araw ay nakaranas sila ng pang-uusig at kapighatian, ang mga inaasam ng kanilang laman, ang kanilang mga imahinasyon, at labis na mga pagnanais ay sumasambulat. Nagsisimulang lumitaw ang tunggalian sa kanilang mga puso, at may ilang taong nagsisimulang maging negatibo at mahina, at umuusbong sa loob nila ang mga pagdududa at maling pagkaunawa tungkol sa Diyos. Hindi nauunawaan ng mga tao ang layunin ng Diyos. Hindi sa hindi nagbibigay ang Diyos ng daan palabas o nagkakaloob sa kanila ng Kanyang biyaya, at tiyak na hindi dahil sa hindi nauunawaan ng Diyos ang kanilang mga kahirapan. Sa halip, ang pagdanas mo ng paghihirap na ito ngayong sumusunod ka kay Cristo ay isang pagpapala, dahil imposibleng makamit ng mga tao ang kaligtasan at mabuhay nang hindi tinitiis ang paghihirap na ito. Ito ay paunang inorden ng Diyos, kaya, isang pagpapala na mangyari sa iyo ang paghihirap na ito. Hindi mo ito dapat tingnan sa isang simplistikong paraan; hindi ito isang usapin kung saan pinahihirapan at pinaglalaruan ang mga tao, at iyon na iyon. Ang kahalagahan nito ay labis na malalim at malaki! Ang iukol ang iyong buong buhay sa paggugol ng iyong sarili para sa Diyos nang hindi naghahanap ng kapareha o umuuwi sa bahay ay makabuluhan. Kung tatahakin mo ang tamang landas at hahangarin ang mga tamang bagay, kung gayon ay tatanggap ka sa huli ng higit pa sa natanggap ng lahat ng mga santo sa lahat ng kapanahunan, at tatanggap ng mas malaki pang mga pangako. Palaging iniisip ngayon ng ilang tao, “Matatandaan kaya ako ng Diyos sa pagtitiis ng mga paghihirap na ito? Paano kung walang makakasuporta sa akin sa pagtanda ko? Sino ang mag-aalaga sa akin kung ako ay magkasakit? May pakialam kaya ang Diyos? Kailan matatapos ang paghihirap na ito? Kailan ko makikita sa wakas ang magandang bukas?” Ang gayong mga tao ay palaging umaasa sa mga bagay na ito, umaasa na magbabagong-anyo ang Diyos at ililigtas sila sa paghihirap para matamasa nila ang mga pagpapala ng kaharian ng langit. Hindi nila pinag-iisipan kung ano ang kabuluhan ng pagsunod sa Diyos at pagtitiis ng paghihirap, o kung bakit kailangan nilang tiisin ang paghihirap na ito upang makamit ang katotohanan. Talagang napakahina ng kanilang pananalig! Pagdating sa kanilang pananalig sa Diyos, ang lahat ay may makasariling mga kalkulasyon. Batay rito, kalikasan na ng tao ang magkanulo sa Diyos. Walang tunay na nagmamahal sa Diyos, walang tunay na makakapagpakita ng pagsasaalang-alang sa mga layunin ng Diyos, o magiging kaisa sa puso at isip ng Diyos sa pagpapalawak ng gawain ng ebanghelyo. Hindi makapaghintay ang mga tao na umalis ang Diyos sa lupa at magbagong-anyo, para mailigtas na Niya sila sa paghihirap at tulutan silang matamasa ang buhay sa kaharian ng langit. Ito ang inaasam ng karamihan sa mga tao. Iniisip ng maraming tao, “Kapag iniwan tayo ng Diyos at bumagsak ang malaking pulang dragon, kung gayon ay maaaring tayo ang maging nasa kapangyarihan, at hindi na natin kailangang maghirap. Pamumunuan natin ang napakaraming bansa at mga tao gamit ang bakal na pamalo—hindi ba’t makikita na natin kung gayon ang magandang bukas? Sa panahong iyon, lantarang magpapakita ang Diyos at parurusahan at wawasakin ang bawat Satanas at diyablo, ang kaharian ni Cristo ay mamamalas sa lupa, at hindi na tayo mauusig pa ng mga Satanas at mga diyablo.” Bagaman hindi mali ang magkaroon ng ganitong pag-asa, may ilang maling kalagayan sa loob ng mga taong ito. Ang palaging paghahangad ba na makatakas sa paghihirap at magtamasa ng ginhawa ay pagpapakita ng pagsasaalang-alang sa mga layunin ng Diyos? Nabibigyang-kasiyahan ba nito ang Diyos? Hindi ganap na nauunawaan ng karamihan sa mga tao ang kabuluhan ng pagdanas ng paghihirap.

Walang may intensyon na tahakin ang landas ng pagsunod sa Diyos sa buong buhay nila, na hangarin ang katotohanan para makamit ang buhay, na magtamo ng kaalaman sa Diyos, na magawang magpatotoo para sa Kanya, o sa huli ay maisabuhay ang isang makabuluhang buhay gaya ni Pedro. Karamihan sa mga tao ay ayaw magdusa at hindi talaga tumatanggap sa katotohanan, ngunit nais nilang matamasa ang mga pagpapala ng kaharian ng langit sa lalong madaling panahon, at mahilig silang maghangad ng kasikatan, pakinabang, at mga benepisyo ng katayuan. Ito ay maaaring magligaw sa kanila. Kapag nakararanas sila ng pasakit, mga dagok, o kabiguan, malamang na sila ay maging negatibo at mahina, at hindi magkaroon ng puwang para sa Diyos sa kanilang puso. Hindi gagawa sa kanila ang Banal na Espiritu, at nanaisin pa ng ilang tao na umatras. Kung ang isang tao ay maraming taon nang nananampalataya sa Diyos, ngunit hindi nagtataglay ng katiting na katotohanang realidad, isa itong napakamapanganib na bagay! Nakakapanghinayang na ang lahat ng kanilang paghihirap, ang mga hindi mabilang na sermon na pinakinggan nila, at ang mga taon na ginugol nila sa pagsunod sa Diyos, ay pawang nawalan ng kabuluhan! Madali para sa mga tao na bumulusok pababa, at talagang mahirap lumakad sa tamang landas, at piliin ang landas ni Pedro. Karamihan sa mga tao ay may malabong pag-iisip. Hindi nila makita nang malinaw kung aling landas ang tama at alin ang paglihis doon. Gaano man karaming sermon ang naririnig nila, at gaano man karaming salita ng Diyos ang nababasa nila, kahit alam nila sa puso nila na dumating na ang nagkatawang-taong Anak ng tao, hindi pa rin sila ganap na nananampalataya sa Kanya. Alam nilang ito ang tunay na daan, ngunit hindi nila matahak ito. Napakahirap magligtas ng mga tao kapag hindi nila mahal ang katotohanan! Alam mo na ang salita ng Diyos ang katotohanan, ngunit hindi mo ito matanggap. Huwag na nating pag-usapan ang kalidad ng iyong pananalig at pag-usapan na lang natin kung bakit wala kang pagmamahal sa katotohanan, at bakit hindi mo matanggap ang katotohanan. Hindi mo kayang tahakin ang tunay na daan, ayaw mong hangarin ang katotohanan, at hindi mo maisagawa ang mga katotohanang nauunawaan mo. Hindi ba’t ikaw ay kauri ni Satanas? Ang ganitong mga tao ay walang mga layon o direksiyon sa buhay, wala silang pagkatao, gaya ng mga hayop. Samakatwid, nawawala sa ilang tao ang gawain ng Banal na Espiritu, hindi dahil sinasadya ng Banal na Espiritu na hindi gumawa sa kanila at sinasadyang ibunyag sila, kundi dahil hindi Niya magawang gumawa sa kanila. Labis na tiwali ang kalooban ng mga tao at napakahirap nilang pangasiwaan. Kung hindi nila hahangarin ang katotohanan o pipiliin ang tamang landas, kung gayon ay paano gagawa sa kanila ang Banal na Espiritu? Kapag gumagawa ang Banal na Espiritu, palagi Niyang binibigyan ang mga tao ng mapagpipilian, hindi Niya kailanman pinupuwersa ang sinuman. Ngunit masyadong magulo ang pag-iisip ng mga tao. Hindi nila minamahal ang katotohanan o tinatanggap man lang ito, at lalong ayaw nilang magdusa upang makamit ito. Bagaman gusto nilang mapagpala, ayaw nilang magsikap o magbayad ng halaga. Masyado silang makasarili. Ang inaalala lang nila ay ang kanilang mga agarang interes; hinahangad at pinagsisikapan nila ang mga bagay na nasa harap ng kanilang mga mata na maaari nilang makita at matamasa, at hindi nila pinapansin ang hindi nila nakikita, o hindi nila nakikitaan ng kabuluhan. Ito ang kalagayan ng karamihan sa mga tao, at halos wala nang puwang para sa gawain ng Banal na Espiritu. May mga nagsasabi, “Marami akong mga problemang hindi ko malutas. Kung may sinumang makikipagbahaginan sa akin at tutulong sa aking unawain ang katotohanan, hindi na ako magkakaroon ng mga problema.” Ngunit talaga bang malulutas nila ang kanilang mga problema sa pamamagitan lang ng pag-unawa sa katotohanan? Maisasagawa ba nila ang katotohanan? Walang nakakaalam sa lahat ng ito. Maraming tao ang nakarinig na ng maraming sermon at nakaunawa ng napakaraming katotohanan, ngunit hindi nila maisagawa ang alinman sa mga katotohanang iyon. Kung tatanungin mo sila tungkol sa mga problema nila, sasabihin nila, “Nauunawaan ko ang lahat ng katotohanan, ngunit hindi ko lang ito maisagawa. Paano ko malulutas ang problemang ito?” Ano ang silbi ng pananampalataya sa Diyos kung hindi mo maisasagawa ang alinman sa mga katotohanan? Magmadali ka nang umuwi at ipagpatuloy ang iyong buhay. Ano pa ang silbi ng pakikipagbahaginan sa iyo tungkol sa katotohanan? Hindi ka karapat-dapat na makarinig sa katotohanan, at hindi karapat-dapat na manampalataya sa Diyos, kaya dapat ay hintayin mo na lang ang pagkawasak mo! Dahil pinili mo ang pangit, mababang-uri, at mala-demonyong landas, gaano man karaming katotohanan ang ibahagi sa iyo, hindi mo ito tatanggapin. Kaya, dapat kang tumabi! Wala nang kailangang sabihin pa sa gayong mga tao. Maraming nagsabi noon, “Nauunawaan ko ang lahat ng katotohanan, ngunit hindi ko lang ito maisagawa.” Ang pahayag lang na ito ay sapat nang patunay na sila ay diyablo at ganap na isa sa mga kauri ni Satanas. Kung hindi mahal ng isang tao ang katotohanan, kung gayon ay tiyak na buktot siya. Ang kalikasan ng isang tao ay ganap na kinakatawan ng kung ano ang minamahal niya, ano ang inaasahan niya, ano ang minimithi niya, at ano ang inaasam niya. Kung hindi mo mahal ang katotohanan, isa kang diyablo at mamamatay ka. Ngunit kung mahal mo ang katotohanan, kung gayon, ikaw ay itinadhana at hinirang ng Diyos. Hindi ba ito halata? Ang landas na pinipili mo ang pinakamahalaga sa lahat. Maaari kang huminahon at seryoso itong pag-isipan; kung ikaw ay naligaw, hindi pa huli ang lahat upang bumalik. Kung may determinasyon kang isagawa ang katotohanan, isa itong mabuting bagay. Dagdag pa, kailangan mo ng landas sa kung paano mo makakamit ang determinasyon mong ito at matutupad ang iyong nais. Una, dapat mong unawain ang katotohanan, alamin ang destinasyon ng tao sa hinaharap, ang landas na dapat tahakin ng sangkatauhan at ang mga layon na dapat nilang tuparin. Noon, malimit sabihin na, “Lahat ng bagay at pangyayari ay nasa mga kamay ng Diyos.” Ito ay isang bagay na dapat mong lubusang maranasan. Sa lahat ng bagay, dapat mong isaalang-alang kung ang bagay na iyon ay nasa mga kamay ng Diyos. Kung talagang malinaw sa iyo na ang lahat ng bagay at pangyayari ay nasa mga kamay ng Diyos, kung gayon ay talagang may pananalig ka. Kung nananampalataya ka sa Diyos, dapat ka bang magpasakop sa Kanya? Ano ang kabuluhan ng pananampalataya sa Diyos? Ang layon ba ng pananampalataya sa Diyos ay ang tumanggap lang ng Kanyang mga pagpapala? Ngayon ay sumusunod ka kay Cristo sa iyong pananampalataya sa Diyos, ngunit magagawa mo bang manatili sa landas hanggang sa pinakadulo? Paano ka dapat magpatuloy kapag nakaranas ka ng mga lubak at kapighatian sa iyong landas sa hinaharap? Dapat mong gamitin ang mahahalagang salita ng Diyos bilang motto upang palakasin ang iyong loob, upang hindi ka matumba, maging mahina o negatibo, upang hindi ka magreklamo tungkol sa Diyos, hindi ka lumihis sa landas, o hindi mo ipagkanulo ang Diyos sa pamamagitan ng pagtakas sa kalagitnaan ng landas na ito. Dapat mong unawain, maintindihan nang malinaw, at lubusang unawain ang lahat ng ito upang sundin ang Diyos hanggang sa pinakadulo.

May mga tagumpay at kabiguan sa landas ng pagsunod sa Diyos, maaari itong maging masaklap at maaari itong maging kasiya-siya. Kapag masaya ang mga tao, nasasabi nila, “Handa akong igugol ang aking sarili para sa Diyos, gugugol ako para sa Kanya sa buong buhay ko.” Gayumpaman, sa isang punto ay dumaranas sila ng mga kabiguan at sila ay nagiging negatibo. Sa mga puso nila, iniisip nila, “Nasaan ang Diyos? Hindi ko na kayang patuloy na manampalataya, masyadong mahirap na tahakin ang landas na ito!” Pagkatapos, nananalangin sila at pakiramdam nila ay nasaway sila, iniisip na may pagkakautang sila sa Diyos. Dapat silang huminto sa pagkilos nang ganito matapos nilang malamang may pagkakautang sila sa Diyos. Gayumpaman, isang araw, marahil ay hindi umaayon sa kagustuhan nila ang mga bagay-bagay, at muli silang nagiging negatibo at nagrereklamo tungkol sa Diyos, sinasabing, “Paano nagawang pamatnugutan ng Diyos ang sitwasyong ito para sa akin? Bakit palagi Niya akong pinapahirapan? Hindi ba maaaring huwag Niya akong pahirapan?” Palaging nagrereklamo ang mga tao, at pagkatapos palagi nilang sinasabing may pagkakautang sila sa Diyos. Gayumpaman, hindi sila nagbabago kailanman; kapag dumaranas sila ng kaunting dagok o kung hindi umaayon sa gusto nila ang pinakamaliit na bagay, nagagalit sila at nagrereklamo. Sa pinakamalalalang kaso, may ilang tao pa nga ang nagbibigkas ng ilang salita ng panghuhusga at kalapastanganan. Kalaunan, napagtatanto nilang mali ang sinabi nila, at nakokonsensiya sila dahil dito, kaya nagmamadali silang gampanan nang kaunti ang mga tungkulin nila at gumawa ng ilang mabubuting pagkilos para makabawi. Ano ang sinasabi sa atin ng mga pagpapamalas na ito? Kalikasan ng tao ang ayawan ang katotohanan, o tutulan pa nga ang katotohanan. Ang tao ay sadyang buktot, pangit, at walang sentido komun at katwiran. Nananampalataya ang mga tao sa Diyos na para bang sila ay nakikipagtransaksiyon; nananalangin lang sila sa Diyos kapag kailangan nila Siya, at lumalayo sila sa Kanya kapag hindi. Wala sa mga puso nila ang Diyos, at kumikilos sila ayon sa gusto nila. Ang lahat ng tao ay napakayabang at walang kontrol; wala silang pusong may-takot-sa-Diyos o tunay na namumuhi sa mga negatibong bagay. Wala silang tunay na pagmamahal sa katotohanan at hindi nila mapag-iba ang katarungan sa kawalang-katarungan. Wala silang mga limitasyon, walang mga layon, at lalong wala silang mga prinsipyo at pagtitimpi sa lahat ng kanilang ginagawa. Labis na kasuklam-suklam ang kanilang mga puso, at sa kabila ng kontekstong ito, umaasa pa rin sila sa kung gaano kalaki ang pangako, at kung gaano karaming pagpapala ang matatanggap at makakamit nila sa hinaharap, o kung paano nila maipamumukod-tangi ang sarili nila kalaunan, at ang mga bagay na magagawa nilang matamasa. Kapag iniisip nila ang mga ganitong bagay ay saka lang nila nararamdaman sa puso nila, “Lubhang kaibig-ibig ang Diyos! Dapat kong suklian ang pagmamahal ng Diyos!” Bakit nila sinasabing kaibig-ibig ang Diyos? Saan nagmumula ang pagnanais nilang suklian ang Diyos? Hindi ba’t may intensyon sa likod ng mga pahayag na ito? Emosyonal lang silang nagsasalita dahil sa panandaliang kagustuhan, at isang pansamantalang bugso ng kagalakan—ito ba ay totoong pagkaunawa? Ito ba ay totoong pagmamahal? Nagmumula ba ito sa kaibuturan ng kanilang puso? Kung talagang nagtataglay ka ng ganoong pagkaunawa, bakit may mga reklamo ka pa rin? Kung talagang nadarama mong may pagkakautang ka sa Diyos, bakit nagmamaktol ka pa rin? Pakiramdam mo ay hindi mabuti ang Diyos sa iyo, kaya isinasawalang-bahala mo Siya. Kung hindi ka ginagamit ng Diyos, ayaw mong gawin ang iyong tungkulin. Tiyak na napakaraming sama ng loob ang iyong kinikimkim! Sa kabila nito, naniniwala ka pa rin na mas mahal mo ang Diyos kaysa sa iba. Paano ito naging realidad ng pagmamahal sa Diyos? Ang katunayang nakapagpapakita ang isang tao ng gayong mga reklamo ay nagpapatunay na wala pa rin silang pagkaunawa sa kanilang sariling kalikasan. Hindi pa rin nila alam kung ano sila, kung kanino sila nabibilang, at kung ano ang tunay nilang halaga. Sa katunayan, nasa kalikasan ng bawat tao ang labanan ang Diyos at ipagkanulo Siya. Ito ay isang bagay na totoo sa lahat ng tao at taglay ng lahat ng tao. Walang tunay na nagmamahal sa katotohanan at sa mga positibong bagay, gaya ng walang tunay na namumuhi kay Satanas at sa mga buktot. Walang mga prinsipyo o hangganan sa pagmamahal at pagkamuhi ng tao, at lalong hindi nababatay sa katotohanan ang pagmamahal at pagkamuhi ng tao. Sa puso ng tao, walang pagkakaiba sa pagitan ng katarungan at kawalang-katarungan, sa pagitan ng itim at puti, lalong walang anumang pagkakaiba sa pagitan ng mga katotohanan at doktrina o mga maling pananampalataya. Hindi matukoy ng mga tao ang mga pagkakaibang ito. Hindi malinaw sa kanila kung ano ang karapat-dapat na mahalin at hangarin, ano ang dapat kamuhian, at ano ang dapat tanggihan, at malayo sila sa pagtataglay ng anumang uri ng pagkilatis. May ilang taong gumagampan ng kanilang mga tungkulin, at kapag naririnig nila ang awitin ng walang pananampalataya, “Umuwi Nang Mas Madalas,” nangungulila sila sa kanilang tahanan at nawawalan ng ganang gumawa ng kanilang mga tungkulin. Anong uri ng tao ito? Mayroon ba silang ni katiting na katotohanang realidad? May ilang taong naniniwalang kaya nilang gumawa ng kaunting gawain, at na mayroon silang ilang kalipikasyon. Maaaring para sa kanila, sila ay nagtataglay ng katotohanan, pero sa realidad, wala silang tinataglay, at wala silang halaga. Bagaman kaya mong mangaral ngayon ng kaunting doktrina sa iba, isang araw maaaring kailanganing palakasin ng iba ang iyong loob, at ang iyong pagbagsak ay magiging mas kalunos-lunos pa kaysa sa sinumang tao, at mas lalo kang magiging negatibo kaysa kaninuman. Naniniwala ka ba sa gayong bagay? Kumbinsido ba kayo rito? Marahil ay hindi pa ninyo nararanasan ang isang matinding pagbagsak o hindi pa kayo naging lubos na negatibo. Nararamdaman mong medyo malakas ka, at dahil hindi mo pa nararanasan ang gayong mga bagay ay naniniwala kang talagang nagtataglay ka ng tayog. Marahil isang araw kapag ikaw ay naibunyag, dadaloy ang luha sa iyong mukha habang sumisigaw ka ng, “Wala na. Katapusan ko na!” Dito ka na magsisimula mula sa isang kasukdulan patungo sa isa pa. Maraming tao ang puno ng sigla noong una silang manampalataya sa Diyos, ngunit kapag mangyari na sa kanila ang mga bagay, maaaring bigla silang mawalan ng motibasyon, at hindi na nila magawang makabangong muli. May napapansin ba kayong anumang problema sa mga taong ganito? Walang taong may kontrol sa kanilang sariling kahinaan at lakas; ang mga tiwaling bagay na natatago sa loob ng mga tao ay maaaring mabunyag anumang oras at saan man. Hindi kailanman nauubusan ng pakikipagtransaksiyon at dumi sa loob ng tao, walang tigil na umuusbong sa tao ang gayong mga bagay. Samakatwid, ang kalikasan ng tao ay ang kalikasan ni Satanas, na tumpak na tumpak. Ito ay ibang-iba sa diwa ng Diyos. Noon, sabi ng Diyos: “Maaari Kong mahalin ang tao nang walang hanggan, at maaari Ko rin siyang kamuhian nang walang hanggan.” Ibig sabihin, may isang pamantayan ang Diyos na pinangsusukat Niya sa mga tao. Mayroon Siyang mga hatol, at mayroon Siyang mga prinsipyo para sa mga batayan Niya ng paghatol sa mga bagay-bagay. May sarili Siyang mga pamantayan at prinsipyo para sa kung ano ang mga minamahal at kinamumuhian Niya, sino ang Kanyang kinasusuklaman, at sino ang Kanyang pinagpapala. Walang katotohanan at mga prinsipyo ang mga tao, kaya may tendensiya silang gawin kung ano ang gusto nila. Pabago-bago sila at hindi nila matahak ang tamang landas nang wala ang gabay ng Diyos.

Palaging iniisip ng ilang tao, “Kailan lilisanin ng Diyos ang lupa? Kailan matatapos ang gawain ng Diyos? Hindi na ako ganoon kabata; paano ako mamumuhay kapag matanda na ako?” May pananalig ba ang gayong tao? Ano ang gagawin nila kung talagang walang susuporta sa kanila kapag matanda na sila? Hindi ba’t ibabaling nila ang sisi sa Diyos? Maraming mananampalataya sa Diyos ang walang ideya sa kung ano ang dapat nilang makamit sa pagsunod sa Kanya, o kung anong mga bagay ang pinakamahalaga. Kaunting-kaunti lang ang mga taong tunay na nalilinawan sa mga bagay na ito. Kung wala ang gawain ng Diyos na nagkatawang-tao, matagal na sanang nalipol ang mga tao ng Tsina. Maaaring hindi ito paniwalaan ng ilang tao, pero ito ay dahil sa hindi nila nakikita nang malinaw ang sitwasyon, sapagkat ito ang katunayan ng usapin. Naniniwala rin ang mga tao na: “Makakasulong pa rin tayo nang wala ang pamumuno ng Diyos; sapat nang mayroon tayong salita ng Diyos upang gumabay sa atin. Nabasa na nating lahat ang aklat na Ang Salita ay Nagpapakita sa Katawang-tao, mayroon na tayong pahapyaw na ideya sa ating mga puso at nauunawaan natin ang mga prinsipyo. Ngayon, maaari na tayong mamahala.” Ngunit talaga bang kaya mong mamahala? Hindi mo masusundan ang tamang landas—habang tinatahak mo ito, maliligaw ka, kaya makakapasok ka ba sa realidad? Kahit ngayon, hindi pa rin kayo kumbinsido. Masasabi na sinumang tao na walang pamumuno ng Diyos ay maliligaw. Ang Banal na Espiritu ay tuloy-tuloy na gumawa sa ilang tao sa Kapanahunan ng Biyaya, ngunit bakit karamihan sa kanila ay nagpumilit na gawin ang sarili nilang nais? Mahirap bilangin kung ilan talaga ang denominasyon sa relihiyosong mundo; maaaring wala kang kaideya-ideya sa maraming denominasyon, o hindi mo alam ang pangalan ng mga ito—ano ang problema rito? Ang problema ay masyadong komplikado ang mga tao, at hindi madali para sa kanila ang makilatis ang mga bagay sa loob ng kalikasan ng mga ito. Ngayon, maraming salita ang binigkas ng Diyos na naglalantad sa kalikasan ng tao, at hinihingi Niya sa mga tao na makilatis ang mga bagay na nasa kalikasan ng mga ito, at malinaw na makita ang diwa ng mga ito. Ito lang ang paraan upang matuto silang kumilatis ng iba at maiwasan nila ang mailihis ng mga ito, o ang sumamba, humanga, o sumunod sa mga ito. Kung ang isang tao ay walang pagkaunawa sa katotohanan, kung gayon ay hindi niya makikita kung sino talaga ang mga tao, at malamang na mailihis at malimitahan siya ng mga ito. Samakatwid, dapat maunawaan ng mga mananampalataya sa Diyos ang katotohanan, dapat mas magbasa pa sila ng mga salita ng Diyos, at makilala ang kalikasan ng tao at makilatis ang diwa ng tao sa pamamagitan ng mga paglalantad ng Diyos. Ibinubunyag ng paglalantad ng salita ng Diyos ang kalikasan ng tao, itinuturo nito sa mga tao kung ano ang kanilang diwa, at hinahayaan silang makilatis ang diwa ng kanilang katiwalian. Napakahalaga nito. Isang magulong bagay si Satanas, at mahirap intindihin ang mga maladiyablong salita nito. Tinanong ito ng Diyos, “Saan ka nanggaling?” Na sinagot ni Satanas, “Sa pagpaparoo’t parito sa lupa, at sa pagmamanhik-manaog doon” (Job 1:7). Isipin mong mabuti ang sagot nito. Parating ba ito o paalis? Mahirap maunawaan ang kahulugan nito, kaya sinasabi Kong magulo ang mga salitang ito. Batay sa mga salitang ito, makikitang magulo si Satanas. Kapag ginagawang tiwali ni Satanas ang mga tao, sila rin ay nagiging magulo. Wala silang pagpipigil, walang mga pamantayan, at walang mga prinsipyo sa anumang ginagawa nila. Samakatwid, madaling maligaw ang sinumang tao. Inakit ni Satanas si Eba sa pagsasabing, “Bakit hindi mo kainin ang bunga ng punong iyon?” Na sinagot ni Eba, “Sinabi sa amin ng Diyos na mamamatay kami kapag kumain kami mula sa punong iyon.” Pagkatapos sinabi ni Satanas, “Hindi naman tiyak na mamamatay kayo kung kakainin ninyo ang bunga ng punong iyon.” Sa mga salitang ito, may intensyon na tuksuhin si Eba. Sa halip na sabihin nang may katiyakan na hindi siya mamamatay kapag kinain niya ang bunga mula sa punong iyon, sinabi lang nito na hindi tiyak na siya ay mamamatay, dahilan upang isipin niyang, “Kung hindi tiyak na mamamatay ako, maaari ko itong kainin!” Dahil hindi niya nalabanan ang tukso, kinain niya ang bunga. Sa ganitong paraan, nakamit ni Satanas ang layon nito na akitin si Eba na magkasala. Hindi nito pinanagutan ang pangyayaring ito, dahil hindi nito pinilit si Eba na kainin ang bunga. Sa loob ng bawat tao, may satanikong disposisyon; tinataglay ng puso nila ang napakaraming lason na ginagamit ni Satanas para tuksuhin ang Diyos at akitin ang tao. Minsan, ang pagsasalita nila ay nahahaluan ng tinig at tono ni Satanas, at ng intensyon na manukso at mang-akit. Ang mga ideya at pag-iisip ng tao ay puno ng mga lason ni Satanas at naglalabas ang mga ito ng baho ni Satanas. Minsan, dala ng mga hitsura o kilos ng mga tao ang parehong baho ng panunukso at pang-aakit. Sinasabi ng ilang tao, “Kung susunod lang ako nang ganito, garantisadong may makakamit ako. Magagawa kong sundin ang Diyos hanggang sa pinakahuli, kahit hindi ko hangarin ang katotohanan. Tinatalikuran ko ang mga bagay at taos-puso kong ginugugol ang aking sarili para sa Diyos. Mayroon akong lakas na magtiyaga hanggang sa pinakahuli. Kahit sumalangsang ako nang kaunti, kaaawaan ako ng Diyos at hindi Niya ako aabandonahin.” Ni hindi nila alam kung ano ang sinasabi nila. Napakaraming tiwaling bagay sa loob ng mga tao—kung hindi nila hinahangad ang katotohanan, paano nila magagawang magbago? Batay sa antas ng kanilang katiwalian, kung hindi pinoprotektahan ng Diyos ang mga tao, maaari silang bumagsak anumang sandali, at ipagkanulo ang Diyos at umalis. Naniniwala ka ba rito? Kahit pilitin mo ang iyong sarili, hindi mo magagawang umabot sa dulo, dahil ang huling yugtong ito ng gawain ng Diyos ay upang gumawa ng isang grupo ng mga mananagumpay. Ang paggawa ba nito ay talagang kasing-dali ng iniisip mo? Ang panghuling pagbabagong ito ay hindi nangangailangan na magbago ang isang tao nang 100 porsiyento o kahit 80 porsiyento, kundi kahit 30 o 40 porsiyento man lamang. Kahit papaano, dapat mong hukayin, linisin, at baguhin ang mga bagay sa loob mo na lumalaban sa Diyos, na nag-ugat nang malalim sa kaibuturan ng iyong puso. Saka mo lang makakamit ang kaligtasan. Tanging kapag nagbago ka nang 30 porsiyento hanggang 40 porsiyento gaya ng hinihingi ng Diyos, o mas mabuti kung 60 porsiyento hanggang 70 porsiyento, saka lang maipapakita na nakamit mo na ang katotohanan, at ikaw ay, sa diwa, kaayon ng Diyos. Hindi ka malamang na lumaban sa Diyos o sumalungat sa Kanyang disposisyon sa susunod na mangyari sa iyo ang isang bagay. Sa ganitong paraan ka lamang mapeperpekto at magkakamit ng pagsang-ayon ng Diyos.

Napakasimple ng pagtingin ng ilang tao sa usapin ng pananampalataya sa Diyos. Iniisip nila, “Ang pananampalataya sa Diyos ay nangangahulugan ng pagdalo sa mga pagtitipon, pananalangin, pakikinig sa mga sermon, pakikipagbahaginan, pag-awit at pagpupuri sa Diyos, at paggampan sa ilang tungkulin. Hindi ba’t iyon ang kabuuan ng pananampalataya sa Diyos?” Ngayon, gaano man karaming taon na kayong nananampalataya sa Diyos, hindi pa rin ninyo lubusang nauunawaan ang kahalagahan ng pananalig sa Diyos. Sa katunayan, ang kahulugan ng pananalig sa Diyos ay napakalalim, kaya kung napakababaw ng mga karanasan ng isang tao, hindi nila ito maaarok. Kapag dumaranas sila hanggang sa pinakadulo, dapat ay malinis at mabago ang disposisyon ni Satanas at ang mga satanikong lason sa loob nila. Dapat sangkapan ng mga tao ang mga sarili nila ng maraming katotohanan, abutin ang mga pamantayang hinihingi ng Diyos sa tao, at magawang tunay na magpasakop sa Diyos at sambahin Siya. Saka lang sila tunay na magkakamit ng kaligtasan. Kung ikaw ay gaya pa rin ng dati noong bahagi ka pa ng isang relihiyon, bumibigkas lang ng ilang salita at doktrina at nagsasabi ng ilang islogan, gumagampan ng kaunting mabuting gawi at kilos, at umiiwas sa partikular na makasalanang mga bagay—kahit yaong mga halata man lang—hindi nito ipinapakita na napasok mo na ang tamang landas sa iyong pananampalataya sa Diyos. Ang pagsunod ba sa mga regulasyon ay nangangahulugan na ikaw ay nasa tamang landas? Nangangahulugan ba ito na tama ang napili mo? Kung hindi nagbabago ang mga bagay sa loob ng iyong kalikasan, kung gayon ay malalabanan mo pa rin ang Diyos at sasalungat sa Kanya sa huli. Ito ang pinakamalaking problema. Kung hindi mo lulutasin ang problemang ito sa iyong pananampalataya sa Diyos, masasabi bang talagang nakamit mo na ang kaligtasan? Ano ba mismo ang ibig Kong sabihin dito? Gusto Kong maunawaan ninyo sa puso ninyo na ang pananalig sa Diyos ay hindi maihihiwalay sa Kanyang salita, at hindi ito maihihiwalay sa Diyos Mismo, o sa katotohanan. Kailangan mong piliin ang tamang landas at pagsikapan ang katotohanan at ang salita ng Diyos. Hindi ka maaaring magkamit lang ng bahagya o ng pahapyaw na pang-unawa, at iyon na iyon. Makakasama lang sa iyo ang panloloko sa iyong sarili. Walang saysay na ibatay ang iyong pananalig sa iyong mga imahinasyon. Kung mananampalataya ka hanggang sa huli, at wala ang Diyos sa puso mo, kung mabilis mo lang na binubuklat ang Kanyang mga salita, at hindi maaalala ang mga iyon pagkatapos, at kung walang puwang ang Diyos sa iyong puso, kung gayon ay katapusan mo na. Ano ang kahulugan ng “hindi maihihiwalay ang pananalig sa Diyos sa Kanyang salita”? Nauunawaan ba ninyo ito? Sinasalungat ba nito ang pahayag na, “ang pananalig sa Diyos ay hindi maihihiwalay sa Diyos Mismo”? Paano magkakaroon ng puwang ang Diyos sa puso mo kung wala sa iyong puso ang Kanyang mga salita? Kung nananampalataya ka sa Diyos, ngunit sa puso mo ay wala Siya, ang Kanyang salita, at ang Kanyang gabay, kung gayon ikaw ay ganap na tapos na. Kung hindi mo mapangasiwaan ang kahit isang maliit na bagay ayon sa mga hinihingi ng Diyos, lalong hindi ka makakaabot sa mga hinihingi ng Diyos sa harap ng isang pangunahing usapin ng prinsipyo. Pagkatapos, hindi ka magkakaroon ng anumang patotoo, na isang malaking problema; pinatutunayan nitong hindi ka nagtataglay ng anuman at hindi ka nagkamit ng anuman sa katotohanan.

May ilang espesyal na bagay na hindi maipaliwanag nang kongkreto at detalyado. Ganap na mauunawaan lang ninyo ang mga iyon kapag binigyang-liwanag kayo ng Banal na Espiritu balang araw. Sa ngayon, maipapahayag Ko lang ang mga iyon sa kaunting salita na maaaring tila napakakaraniwan o hindi lohikal sa mga tao, at iyon na. Alam ba ninyo kung ano ang iniisip ng mga dayuhan sa hinirang na mga tao ng Diyos sa Tsina? Kapag nakikita nila kayong nananampalataya sa Diyos at sumusunod kay Cristo sa Tsina, dumaranas ng napakaraming pang-uusig at kapighatian, nagtatamasa ng salita ng Diyos at ng Kanyang gawain, at nagkakamit ng napakaraming bagay, kinaiinggitan nila kayo nang sobra! May hiling ang mga dayuhan—iniisip nila: “Gusto ko ring maranasan ang gawain ng Diyos. Kahit ano pa ang dapat kong pagdusahan, gusto ko ring makamit ang katotohanan! Gusto ko ring lumago sa kaalaman at tayog, ngunit sa kasamaang-palad, wala ako sa tamang kapaligiran.” Nadarama nilang labis na pinagpala ang mga Tsino, ngunit sa kabila nito, iniisip pa rin ninyo na sila ang pinagpala, at kinaiinggitan ninyo sila. Talagang binabalewala ninyo ang inyong magandang kapalaran. Ginagawang ganap ng Diyos ang grupong ito ng mga tao sa bansa ng malaking pulang dragon, at tinutulutan silang tiisin ang paghihirap na ito. Masasabing ito ang pinakadakilang pagtataas ng Diyos! Sinabi ng Diyos noon, “Matagal Ko nang dinala ang Aking kaluwalhatian mula sa Israel patungong Silangan.” Ngayon, nauunawaan na ba ninyo ang kahulugan ng pahayag na ito? Paano dapat ninyo tahakin ang inyong landas sa hinaharap? Paano dapat ninyo hangarin ang katotohanan? Paano ninyo matatanggap ang gawain ng Banal na Espiritu nang hindi hinahangad ang katotohanan? Kung tumigil ang Banal na Espiritu sa paggawa sa inyo, kayo ay nasa napakamapanganib na posisyon. Ano ang halaga ng kaunting paghihirap na dinaranas ninyo ngayon? Alam ba ninyo kung ano ang maisasakatuparan nito para sa inyo? Posible ba para sa inyo na hangarin ang katotohanan nang hindi nagdurusa? Makakamit ba ninyo ang katotohanan sa ganitong paraan? Makapagbibigay ba kayo ng tunay na patotoo? Kung nauunawaan ninyo ang gayong mga bagay, hindi ninyo mararamdaman na nagdurusa kayo. Kahit madagdagan ang inyong pagdurusa, magiging parang wala lang ito.

Taglagas, 1999


Alam Mo Ba ang Pagmamahal ng Diyos sa Sangkatauhan?

Sa mga huling araw, saan namamalas ang pagmamahal ng Diyos para sa sangkatauhan sa Kanyang pagpapakita at gawain? Makikita ninyo ito sa pamamagitan ng pagdanas sa bawat hakbang ng gawaing ito. Sa bawat hakbang ng paggawa at pagsasalita ng Diyos, gumagamit Siya ng mga partikular na pamamaraan, gumagawa Siya ng ilang propesiya, at nagpapahayag ng ilang katotohanan at disposisyon Niya, at tumutugon ang mga tao sa lahat ng ito. Ano ang mga tugon ng mga tao? Wala sa mga ito ang mga pagtugon ng pagpapasakop sa Diyos, at higit pa rito, wala sa mga ito ang mga pagtugon ng aktibong paghahangad sa katotohanan o kusang pagtanggap sa Kanyang gawain. Lahat ng ito ay mga pagtugon ng pagkanegatibo at pagkontra, paglaban, pagtanggi, at hindi pagtanggap. Pero ginagampanan pa rin ng Diyos ang gawain Niya, at hindi nagbabago ang pagmamahal Niya sa mga tao. Anuman ang mga saloobin ng mga tao, ayaw man nila o atubili man silang tumanggap o magbago nang kaunti, hindi nagbabago ang pagmamahal ng Diyos, hinding-hindi nagagambala ang mga hakbang ng Kanyang gawain. Ito ay isang pagpapamalas ng Kanyang pagmamahal sa mga tao. Gayundin, tuwing natatapos ng Diyos ang isang hakbang ng gawain, anumang mga pagpapamalas mayroon ang mga tao, hindi nagbabago ang Kanyang pagmamahal sa kanila; palagi pa rin Niyang ginagawa ang Kanyang gawain at palagi Niyang inililigtas ang mga tao. Sa bawat hakbang ng gawain sa hinaharap, magiging mas malalim at mas tumatagos ang mga salita ng Diyos na humahatol at naglalantad sa mga tao, at mas partikular na sa kanilang kasalukuyang kalagayan. Sasabihin Niya ang mga bagay na nagtutulot sa mga tao na mas maarok Siya at makilala Siya, na mas maunawaan at maarok ang Kanyang mga layunin, at makikita ng mga tao na mahal pa rin Niya ang sangkatauhan. Kahit palaging negatibo o may paglaban ang tugon ng mga tao, kahit ganito ang reaksiyon nila sa bawat hakbang ng gawain, laging patuloy na nagsasalita at gumagawa ang Diyos, at hindi pa nagbabago ang Kanyang pagmamahal sa mga tao kahit ngayon. Samakatwid, lahat ng gawain ng Diyos para sa sangkatauhan ay pagmamahal, at tiyak iyan. Sabi ng ilang tao, “Kung puro pagmamahal ito, bakit hinahatulan at kinakastigo ng Diyos ang mga tao na para bang labis Niyang kinamumuhian ang mga ito? Paano Niya hinahayaan ang mga tao na dumanas sa pagsubok ng kamatayan?” Tama iyan, ang tanging mayroon ang Diyos para sa sangkatauhan ay pagmamahal! Ang pagkastigo at paghatol ng Diyos sa paghihimagsik ng mga tao ay para ipaunawa sa mga tao ang katotohanan, hayaan silang magsisi at magsimulang muli, at tulutan silang malaman ang Kanyang disposisyon, upang magkaroon sila ng takot at magpasakop sa Kanya. Bagama’t nagkikimkim pa rin ng kaunting paglaban ang ilang tao, hindi binawasan ng Diyos ang pagliligtas Niya sa mga tao kahit kaunti, ni hindi Niya sila sinusukuan. Naglalaman ito ng napakalaking pagmamahal ng Diyos.

Noong panahon ng pagsubok ng mga tagapagserbisyo, maraming tao ang naging napakanegatibo at nagdalamhati kaya tumawag sila sa kalangitan at sa lupa, at umiyak pa nga sa pagprotesta, iniisip nila na, “Paano ako naging tagapagserbisyo matapos kong manampalataya sa Diyos nang napakaraming taon at magdusa nang husto? Hindi ito ang ginusto ko!” Hindi nasiyahan at hindi nakaunawa ang mga tao, ngunit naunawaan sila ng Diyos, at hindi ba’t pagmamahal ito? Kasama sa pagmamahal ng Diyos ang pag-unawa sa mga tao, isang kabatirang nakaaarok sa kanilang diwa, at lubusang pagkaunawa sa kanila. Nagmamahal Siya nang walang pagkalito, pagkukunwari, o kabulaanan. Ang pagmamahal Niya ay tunay at totoo. Kapag nakikita Niya na may pagkukulang ka sa ilang larangan at na ikaw ay hangal at mangmang, naaawa Siya sa iyo, mahal ka Niya, at lagi ka Niyang inaantig. Gaano man umaayaw o hindi nasisiyahan ang mga tao bilang mga tagapagserbisyo, hindi kailanman sinukuan ng Diyos ang mga tao dahil sa kanilang katiwalian at paghihimagsik. Lagi Siyang nagsasalita, nagtutustos para sa mga tao, sumusuporta sa kanila, at sa pamamagitan ng ilang buwan ng pagpipino, inilantad Niya ang kanilang katiwalian at ipinaalam sa kanila ang kanilang pangit na kalagayan. May pagmamahal ba ang Diyos para sa mga tao sa loob ng tatlong buwang ito? Kung wala, hindi ka sana Niya binigyang-pansin kailanman. Itiniwalag ang ilang tao sa pagsubok sa mga tagapagserbisyo, at ang mga taong iyon ay tunay na mga hindi mananampalataya. Naging negatibo sila sa sandaling narinig nila na sila ay mga tagapagserbisyo, at hindi nila iyon makayanan pagkaraan ng ilang buwan. Ayaw mong maging tagapagserbisyo, at ayaw mong magdusa sa pagsunod sa Diyos, ngunit nang sabihan ka na may mga pagpapalang matatanggap, naging masaya ka, tuwang-tuwa ka pa nga. Kung walang pagmamahal ang Diyos kundi pagkamuhi lamang at nakita Niya ang gayong katiwaliang nabunyag sa mga tao, dapat ay itiniwalag na sila. Hindi pa nga matagal ang tatlong buwan ng pagpipino. Bakit Ko sinasabi na hindi pa iyon matagal? Dahil ito lamang ang haba ng panahon na kayang tiisin ng mga tao. Kung mas matagal pa nga ito, hindi ito matitiis ng mga tao. Bagama’t ang mga tao ay laging kumakanta ng mga himno, dumadalo sa mga pagtitipon, at nagbabahaginan, tiyak na hindi nila magagawang manindigan dahil lamang sa nagagalak sila sa mga bagay na iyon. Kaya nga maaga pa ay ginawa na sila ng Diyos na Kanyang mga tao, at kasama rin dito ang Kanyang pagmamahal. Ginagamit ng Diyos ang Kanyang puso at pagmamahal para antigin at baguhin ang mga tao, at makuha ang kanilang loob, at pagpapamalas din ito ng pagmamahal. Makikita rin natin ang pagmamahal ng Diyos sa tiyempong ito. Hindi Siya nagpapaliban kahit isang araw, agad Siyang nagsasalita kapag oras na para Siya ay magsalita. Kung nagpaliban Siya nang ilang buwan, unti-unting aalis ang ilang tao. Ito ang paggawa Niya ayon sa aktuwal na kalagayan ng mga tao, nang walang pagkaantala o pagpapaliban. Nagbibigay ng espesyal na pansin ang Diyos sa lahat, at habang inililigtas Niya ang mga tao, ang Diyos ay may responsabilidad sa kanila hanggang wakas. Ngunit walang paninindigan o determinasyon ang ilang tao at kusa silang umalis. Bago sila umalis, partikular na inantig ng Banal na Espiritu ang ilang tao at hinimok silang manatili, sumuko lamang ang Banal na Espiritu nang hindi na sila mapanatili. Tunay na minahal ng Diyos nang labis ang mga tao, ngunit hindi karapat-dapat ang mga tao sa Kanyang pagmamahal. Para sa ilang tao na umalis na, hindi na sila magagawang mahalin ng Diyos at naging pagkamuhi na ang pagmamahal ng Diyos para sa kanila, at hindi na Niya talaga inaabala ang Kanyang sarili para sa mga taong tulad nila. Patungkol sa mga hakbang at tiyempo ng gawain ng Diyos, kung gaano katagal ang bawat hakbang, gaano karaming salita ang sinasambit sa bawat hakbang, pati kung anong tono at pamamaraan ang ginagamit sa bawat hakbang, at anong mga katotohanan ang ginagamit sa mga ito para makaunawa ang mga tao, naglalaman ang lahat ng bagay na ito ng masisidhing layunin ng Diyos, at lahat ng iyon ay pawang Kanyang tumpak na mga pagsasaayos at mga plano. Lagi nang ipinapahayag ng Diyos ang katotohanan, ginagamit ang Kanyang karunungan para gabayan at akayin ang sangkatauhan, para tustusan at paglingkuran ang mga tao, pakainin nang paunti-unti ang mga tao, at akayin sila sa kamay hanggang sa araw na ito. Sinumang nagkaroon na ng ganitong karanasan ay may kaalaman na ngayon tungkol dito at maaaring magbigay ng patotoong batay sa karanasan. Sariwa pa rin ang paisa-isang hakbang na prosesong ito sa kanilang alaala, at hindi kayang ipahayag sa mga salita ang pagmamahal na nakapaloob dito. Napakalalim ng pagmamahal ng Diyos para sa mga tao kaya kailanman ay hindi ito lubos na mararanasan o malinaw na maipapahayag ng mga tao gamit ang mga salita. Makikita natin sa tiyempo ng gawain ng Diyos kung gaano kalalim ang Kanyang pagmamahal para sa mga tao. Metikuloso Siya sa bawat maliliit na bagay, hindi Niya tinutulutang magtagal pa ang pagpipino, sa takot na baka umalis ang mga tao at iwan Siya dahil napakatagal nito. Niyayakap nang mahigpit ng Kanyang pagmamahal ang mga tao at hindi lumuluwag ang yakap na ito kahit kaunti. Dagdag pa rito, may tumpak na kontrol ang Diyos sa mga hakbang ng gawain ng pagkastigo at paghatol. Kung nagdagdag Siya ng isa pang pamamaraan, madarama ng mga tao na nililinlang at nilalansi sila ng Diyos, at malamang na umalis sila kapag hindi sapat ang kanilang tayog. Kaya pagkaraan ng tatlong buwan ng pagpipino, muling nagsalita ang Diyos para gawing Kanyang mga tao ang mga tagapagserbisyo, at naging masaya ang lahat ng tao. Sabik na sabik sila na tumulo ang mga luha sa kanilang mukha nang makita nila kung gaano katalino at kabuti ang Diyos. Pagkaraan ng ilang buwan ng pagpipino, talagang naniwala ang mga tao na sila ay mga tagapagserbisyo. Naisip nila na, “Wala kaming magandang hantungan. Ayaw na sa amin ng Diyos. Walang-wala na kaming pag-asa.” Sa kapaligirang iyon nang oras na iyon, kung sinabi Kong hindi Ko hahayaang mamatay ang mga tao, walang maniniwala sa Akin. Inakala nila na kung nasabi na iyon ng Diyos, tiyak na katunayan iyon. Gayunman, pagkaraan ng tatlong buwan ay nagpahayag Akong muli ng isa pang kabanata ng mga salita at tinapos ang pagsubok ng mga tagapagserbisyo. Bagama’t nagawa nang tiwali ni Satanas ang kalikasan ng tao, kung minsan ang mga tao ay talagang inosente, tulad ng mga bata. Bakit sinasabi na ang mga tao ay palaging katulad ng mga sanggol sa harap ng Diyos? Sa tingin ng mga tao, tila lahat ng tao ay tiwali at bulok, ngunit sa tingin ng Diyos, ang mga tao ay laging mga sanggol, at lahat sila ay napakawalang-muwang at inosente. Samakatwid, hindi itinuturing ng Diyos ang mga tao na para bang mga kaaway kundi mga pakay ng Kanyang pagliligtas at ng Kanyang pagmamahal.

Ang pagmamahal ng Diyos para sa mga tao ay hindi lamang para patuloy na magkaloob ng biyaya sa kanila o para magsabi ng mga salita ng pagpapala o mga bagay na nais marinig ng mga tao na tulad ng iniisip nila. Ito ay para ipahayag ang katotohanan at dalisayin ang mga tao sa kanilang katiwalian, iligtas sila mula sa impluwensiya ni Satanas, at gawin silang karapat-dapat na matanggap ang Kanyang mga pagpapala at ang Kanyang pangako. Iyan ang tunay na pagmamahal ng Diyos. Inilalantad ng Diyos ang katiwalian ng mga tao, hinahatulan, at kinokondena sila gamit ang mga salitang tunay ngang hindi sinabi bilang pagsasaalang-alang sa mga damdamin nila. Tumatagos pa nga ang mga salitang ito sa kanilang puso at nasasaktan sila. Ang ilang salita ng paghatol ay tila kinokondena ang mga tao o sinusumpa sila na para bang talagang kinamumuhian sila ng Diyos, ngunit may tunay na konteksto ang lahat ng ito. Ganap na naaayon ito sa katunayan, at hindi ito pinalabis. Nagsasalita ang Diyos batay sa tiwaling diwa ng mga tao, at kailangan lamang itong maranasan ng mga tao nang ilang panahon para malaman ito. Ang layon ng Diyos sa pagsasabi ng mga bagay na ito ay para baguhin ang mga tao at iligtas sila. Magkakamit lamang ang Diyos ng pinakamagagandang resulta kung magsasalita Siya nang ganito. Dapat mong makita na ang masisidhing layunin ng Diyos ay para iligtas ang mga tao at kumakatawan ang lahat ng ito sa Kanyang pagmamahal. Tumingin ka man sa karunungan ng gawain ng Diyos o sa mga hakbang at pamamaraan ng gawain, sa haba ng panahon nito, o sa Kanyang tumpak na mga pagsasaayos at mga plano, lahat ng iyon ay naglalaman ng Kanyang pagmamahal. Narito ang isang halimbawa. Lahat ng magulang ay may pagmamahal para sa kanilang mga anak, at nagsusumikap silang lahat na makita ang kanilang mga anak na tumatahak sa tamang landas. Kapag nakakita sila ng kapintasan sa kanilang mga anak, nag-aalala sila na hindi makikinig ang mga ito at hindi magbabago kung masyado silang mahinahong magsalita, ngunit nag-aalala rin sila na masaktan nila ang pagpapahalaga sa sarili ng mga ito kung magsalita sila nang napakabagsik at hindi matanggap ng mga ito. Na nagagawa nilang isipin ang lahat ng ito mula sa pananaw ng kanilang mga anak ay pinamumunuan ng pagmamahal, at pinagsisikapan nila ito nang husto. Lahat ng anak ay maaaring nakaranas na ng pagmamahal ng kanilang mga magulang. Ang pagmamahal ay hindi lamang pagiging malumanay at pagsasaalang-alang kundi mahigpit ding pagtutuwid. Ang pagliligtas ng Diyos sa sangkatauhan ay higit pa ngang pinamumunuan ng pagmamahal at nasa ilalim ng panimulang batayan ng pagmamahal, iyon ang dahilan kaya ginagawa Niya ang lahat ng Kanyang makakaya para iligtas ang tiwaling sangkatauhan. Hindi Niya ginagawa ang mga bagay-bagay nang pabasta-basta at iyon na iyon, kundi gumagawa Siya ng tumpak na mga plano, nagsasalita at gumagawa nang may paisa-isang hakbang. Sa oras at lugar, sa tono at paraan ng Kanyang pagsasalita, at sa pagsisikap na ginagawa Niya…, masasabi mo na bawat isa sa mga ito ay naghahayag ng Kanyang pagmamahal at bawat isa ay saganang nagpapakita na ang Kanyang pagmamahal sa sangkatauhan ay walang hanggan at hindi masusukat. Maraming tao na nasa pagsubok ng mga tagapagserbisyo ang nagsabi ng mapaghimagsik na mga salita o naglabas ng ilang reklamo, ngunit hindi ito kinimkim ng Diyos laban sa mga tao, lalong hindi Niya pinarusahan ang sinuman sa kanila dahil dito. Dahil mahal Niya ang mga tao, mapagparaya Siya sa lahat ng bagay. Kung walang pagmamahal ang Diyos kundi pagkamuhi lamang, matagal na sana Niyang kinondena ang lahat. Dahil mayroon Siyang pagmamahal, hindi Niya kinikimkim ang mga bagay-bagay, mapagparaya Siya sa mga tao, nauunawaan Niya ang kanilang mga paghihirap, at lahat ng ginagawa Niya ay pinamumunuan ng pagmamahal. Ang Diyos lamang ang nakakaunawa sa mga tao, at kahit ikaw ay hindi mo nauunawaan ang iyong sarili. Alalahanin ninyong mabuti, hindi ba totoo iyan? Nagrereklamo ang ilang tao tungkol sa kung anu-ano kapag nahaharap sila sa mga pagsubok. Nagagalit ang mga tao nang walang dahilan, at nabubuhay sila sa mga pagpapala ngunit ni hindi nila alam iyon. Walang sinumang makakaalam kung gaano kinailangang magdusa ng Diyos sa pagbaba sa lupa mula sa langit. Napakadakila ng Diyos; para maging isa Siyang tao, para maging isang hamak at abang tao, isang taong lubhang pinahiya, napakatindi ng pagdurusa! Narito ang isang halimbawa mula sa mundo. Ang isang mabuting emperador ay mahal ang kanyang mga nasasakupan na tulad ng pagmamahal niya sa sarili niyang mga anak. Para mapagaan ang pagdurusa ng mga karaniwang tao, nakikihalubilo siya sa mga ito suot ang karaniwang damit bilang isang ordinaryong tao para siyasatin at unawain ang mga paghihirap ng mga ito. Batay sa kanyang katayuan, ang mapababa mismo sa katayuan ng isang karaniwang tao ay kahiya-hiya. Kailangan niyang mamuhay na tulad ng isang ordinaryong tao, at ang mga taong hindi nakakaalam na siya ang emperador ay ituturing siyang parang isang ordinaryong tao. Maraming panganib sa piling ng mga tao, walang nakakaalam kung ilan ang nagtatangkang patayin ang emperador o umagaw sa kapangyarihan, kaya kailangan niyang mas mag-ingat habang nakikihalubilo siya sa mga tao para maunawaan ang sitwasyon ng mga ito. Yamang hindi siya dapat magdusa nang ganito dahil sa kanyang katayuan at posisyon, paano niya nagagawa ito? Nais lamang niyang maging mabuting emperador at talagang gumawa ng isang bagay para sa mga karaniwang tao. Nais ng Diyos na lubos na iligtas ang sangkatauhan sa mga huling araw, at nagagawa Niyang ilantad at hatulan ang sangkatauhan sa ganitong paraan ngayon dahil narating na ng plano ng pamamahala Niya ang hakbang na ito. Inililigtas ng Diyos ang sangkatauhan dahil mahal Niya ang sangkatauhan. Ito ay dahil mahal Niya ang sangkatauhan at itinutulak at nabibigyang-motibasyon Siya ng pagmamahal kaya Siya nagkakatawang-tao at nakikipagsapalaran sa yungib ng demonyo para personal na iligtas ang sangkatauhan. Nagagawa ito ng Diyos dahil mahal Niya ang sangkatauhan. Na nagkakatawang-tao ang Diyos para iligtas ang tiwaling sangkatauhang ito at dumaranas Siya ng matinding pamamahiya ay lubos na patunay na napakadakila ng Kanyang pagmamahal. Nakapaloob sa mga salita ng Diyos ang panghihikayat, pagbibigay-ginhawa, pampalakas-loob, pagpaparaya, at pagpapasensiya; at higit pa rito, mayroon ding paghatol, pagkastigo, pagsumpa, paglalantad nang hayagan, at magagandang pangako. Anuman ang pamamaraan, ito’y pinangungunahan ng pagmamahal, at ito ang diwa ng Kanyang gawain. Lahat kayo ay may kaunting kaalaman sa Kanyang pagmamahal ngayon, ngunit hindi gaanong malalim ang kaalaman ninyo. Ang imahinasyon ng tao ay nakahalo sa kaalamang ito, at ang mararanasan ninyong pagmamahal Niya ay limitado. Kalaunan kapag nakalipas na ang ilan pang taon, madarama ninyo kung gaano kalalim at kadakila ang pagmamahal na ito, kung gaano ito hindi maipaliwanag sa wika ng tao. Kapag nalalaman ng mga tao ang pagmamahal ng Diyos, nagkakaroon sila ng mapagmahal-sa-Diyos na puso. Kung walang mapagmahal-sa-Diyos na puso ang mga tao, paano nila masusuklian ang Kanyang pagmamahal? Kahit ialay mo pa ang iyong buhay, hindi mo pa rin masusuklian ang pagmamahal ng Diyos. Sa pagdaan ng ilan pang taon, malalaman ninyo kung ano ang pagmamahal ng Diyos. Pagkatapos, kapag ginunita ninyo ang mga kalagayan at pagpapamalas sa inyo ngayon, madarama ninyo ang napakatinding pagsisisi, at magpapatirapa kayo sa harap ng Diyos. Bakit malapit at sabik na sinusundan ng karamihan sa mga tao ngayon ang Diyos? Ito ay dahil alam nila ang pagmamahal ng Diyos at nakikita na ang gawain ng Diyos ay para iligtas ang sangkatauhan. Isipin ninyo ito: Ang gawain ng Diyos ay lubhang tumpak ang tiyempo, bawat hakbang ay malapit na nakasunod sa nauna, nang walang anumang pagpapaliban. Bakit hindi Siya nagpapaliban? Iyon ay para iligtas ang sangkatauhan. Inililigtas Niya ang mga tao hangga’t maaari, at ayaw Niyang mawala ang isang tao na maaaring maligtas, samantalang ang mga tao mismo ay walang pakialam sa kanilang kapalaran. Kaya sa gayon, ni hindi alam ng mga tao kung sino sa mundo ang pinakanagmamahal sa kanila. Ni hindi mo mahal ang sarili mo at ni hindi mo alam kung paano itangi o pahalagahan ang sarili mong buhay, at Diyos lamang ang pinakanagmamahal sa mga tao. Iilang tao lamang ang nakaranas ng pagmamahal ng Diyos, ngunit marahil karamihan ay hindi pa. Naniniwala sila na ang pagmamahal nila sa kanilang sarili ay mas maaasahan, ngunit sa katunayan ay kailangang magkaroon sila ng mas malinaw na pagkaunawa sa uri ng pagmamahal nila sa sarili. Maililigtas ba ng mga tao ang kanilang sarili sa pamamagitan ng pagmamahal sa kanilang sarili? Ang pagmamahal lamang ng Diyos ang makapagliligtas sa mga tao, iyon lamang ang tunay na pagmamahal, at unti-unti mong mararanasan kung ano ang tunay na pagmamahal kalaunan. Kung hindi naging tao ang Diyos para gumawa at gabayan ang mga tao nang harapan, nang nakikipag-ugnayan sa kanila sa gabi’t araw at namumuhay sa piling nila, hindi magiging madali para sa kanila na tunay na malaman ang pagmamahal ng Diyos. Kung hindi naging tao ang Diyos at nagpahayag ng napakaraming katotohanan, hindi Siya kailanman makikilala ng mga tao, at walang makakaalam sa Kanyang pagmamahal.

Ang Diyos at ang tao ay hindi magkatulad ang uri at namumuhay sa dalawang magkaibang mundo. Hindi magawang maunawaan ng mga tao ang wika ng Diyos, lalo na ang Kanyang mga iniisip. Ang Diyos lamang ang nakauunawa sa mga tao, at hindi mauunawaan ng mga tao ang Diyos. Tanging sa pagiging tao at pagiging katulad ng mga tao (magkatulad ang hitsura), at pagtitiis ng labis na pagpapahiya at pasakit para maligtas ang mga tao maipapaunawa at maipapabatid ng Diyos ang Kanyang gawain sa kanila. Bakit hindi kailanman sumuko ang Diyos sa pagliligtas sa mga tao? Hindi ba ito dahil sa Kanyang pagmamahal para sa mga tao? Nakikita Niya ang sangkatauhan na ginagawang tiwali ni Satanas, at hindi Niya makayanang bitiwan o sukuan ang mga ito. Ito ang dahilan kung bakit Siya mayroong plano ng pamamahala. Kung wawasakin ng Diyos ang sangkatauhan sa sandaling magalit Siya gaya ng iniisip ng mga tao, hindi na Niya kailangang magtiis ng pagdurusa para iligtas ang mga ito gaya ng ginagawa Niya ngayon. Ang pagdurusa rin mismo ng Diyos pagkatapos magkatawang-tao ang naghahayag ng Kanyang pagmamahal. Noon lamang unti-unting natuklasan ng sangkatauhan at nalaman ng lahat ng tao ang Kanyang pagmamahal. Kung hindi umiral ang ganitong uri ng gawain ngayon, malalaman lamang ng mga tao na mayroong Diyos sa langit at na mahal Niya ang sangkatauhan. Magiging doktrina lamang ito, at hindi kailanman mararanasan ng mga tao ang totoong pagmamahal ng Diyos. Tanging sa paggawa ng Diyos ng gawain sa katawang-tao nagkakaroon ang mga tao ng totoong pagkaunawa sa Kanya. Ang pagkaunawang ito ay hindi malabo o hindi hungkag, o doktrina lamang ng mga salita, sa halip ito ay solido at aktuwal, dahil kapaki-pakinabang ang pagmamahal na ibinibigay ng Diyos sa mga tao. Ang gawaing ito ay magagawa lamang Niya sa katawang-tao, at hindi ito magagawa ng Espiritu. Gaano kadakila ang pagmamahal na ibinigay ni Jesus sa mga tao? Ipinako Siya sa krus para iligtas ang sangkatauhan, nagsisilbing walang-hanggang handog para sa kasalanan para sa kanila. Pumarito Siya para gawin ang gawain ng pagtubos sa sangkatauhan, hanggang sa Siya ay ipinako sa krus. Napakadakila ng pagmamahal na ito. Napakamakabuluhan ng gawain ng Diyos. Palaging may partikular na mga kuru-kuro ang maraming tao tungkol sa Diyos na naging tao, at ito ang pagkakamali nila. Bakit ka palaging may ganitong mga kuru-kuro? Kung hindi naging tao ang Diyos, ang pananampalataya ng mga tao sa Diyos ay magiging mga walang-saysay na salita lamang, hungkag at hindi makatotohanan, at wawasakin pa rin sila sa huli sa kabila ng kanilang pananalig! Ang pagmamahal ng Diyos para sa sangkatauhan ay pangunahing namamalas sa Kanyang pagiging tao para gawin ang Kanyang gawain at personal na iligtas ang mga tao—nakikipag-usap sa mga tao nang harap-harapan, at namumuhay nang harap-harapan sa piling nila. Wala ni katiting na distansiya, at walang anumang huwad; ito ay lubos na tunay. Ang pagliligtas Niya sa sangkatauhan, kung saan umabot pa nga Siya sa pagiging tao at paggugol ng masasakit na taon kasama ng mga tao sa mundo, ay lahat dahil sa Kanyang pagmamahal at awa para sa sangkatauhan. Walang kondisyon at walang hinihinging kapalit ang pagmamahal ng Diyos para sa sangkatauhan. Ano ang mapapala Niya mula sa tao? Malamig ang mga tao sa Diyos. Sino ang makapagtuturing sa Diyos bilang Diyos? Hindi man lang binibigyan ng mga tao ang Diyos ng kahit katiting na pag-alo, at hindi pa rin nakatatanggap ang Diyos ng tunay na pagmamahal mula sa sangkatauhan hanggang sa araw na ito. Ang Diyos ay sadyang walang pag-iimbot na nagbibigay at nagtutustos, subalit hindi pa rin kontento ang mga tao at patuloy na humihingi ng biyaya at mga pagpapala sa Kanya. Napakahirap pakitunguhan at mapanggulo ng mga tao! Gayunman, sa malao’t madali ay darating ang araw na magbibigay ng mga resulta ang gawain ng Diyos at karamihan sa hinirang na mga tao ng Diyos ay tunay na magpapasalamat mula sa kanilang puso. Ang mga nakaranas na nito sa loob ng mahabang panahon ay makakaramdam nito. Manhid man ang mga tao, mga tao pa rin sila at hindi mga bagay na walang-buhay. Maaaring hindi maarok ng mga taong hindi pa naranasan ang gawain ng Diyos ang mga bagay na ito. Kinikilala lamang nila na tama ang mga katotohanang ito na ipinahayag ng Diyos, ngunit wala silang napakalalim na pagkaunawa dahil wala silang karanasan.

Gumawa ang Diyos sa katawang-tao sa loob ng ilang taon at nagsabi Siya ng di-mabilang na mga salita. Nagsimula ang Diyos sa pamamagitan ng pagbigay sa mga tao ng pagsubok ng mga tagapagserbisyo at pagkatapos ay nagbigay Siya ng mga propesiya at sinimulan Niya ang gawain ng paghatol at pagkastigo, pagkatapos ay ginamit Niya ang pagsubok ng kamatayan para pinuhin ang mga tao. Pagkatapos ay inakay Niya ang mga tao sa tamang landas ng pananalig sa Kanya. Sinasabi at ibinibigay ng Diyos ang lahat ng katotohanan, nilalabanan Niya ang lahat ng uri ng mga kuru-kuro ng tao. Pagkatapos ay binibigyan Niya ang mga tao ng kaunting pag-asa para tulutan silang makita na may pag-asang naghihintay sa kanila, ang Diyos at tao na magkasamang pumapasok sa isang magandang hantungan. Kahit isinasagawang lahat ang gawaing ito ayon sa plano ng Diyos, ginagawa ang lahat ng ito ayon sa mga pangangailangan ng sangkatauhan. Hindi ito basta-basta ginagawa; ginagamit ng Diyos ang Kanyang karunungan para gawin ang lahat ng gawaing ito. Ito ay dahil may pagmamahal ang Diyos kaya Siya nakakagamit ng karunungan para tratuhin nang taimtim ang mga tiwaling taong ito nang ganito. Hindi Niya kailanman pinaglalaruan ang mga tao na parang mga laruan. Mula sa tono at pananalita ng Diyos, kung minsan ay hinahatulan at kinakastigo Niya ang mga tao o sinusubok ang mga tao, kung minsan ay nagdaranas ng mga pagsubok at pagdurusa ang mga tao dahil sa isang partikular na pananalita, at kung minsan ay binibigyan Niya ang mga tao ng partikular na piling mga salita na nagpapalaya sa kanila at nagpapanatag ng kanilang loob. Tunay na inilalaan Niya sa mga tao ang Kanyang masisidhing layunin. Kahit ang mga tao ay mga nilikha, at lahat ay nagawang tiwali ni Satanas, at kahit ang mga tao ay walang kuwenta, pawang basura lamang, at ganoon ang kanilang kalikasan, hindi Niya tinatrato ang mga tao ayon sa kanilang diwa at hindi tinatrato ang mga tao ayon sa retribusyong dapat nilang matanggap. Maaaring mahigpit ang Kanyang pananalita, ngunit palagi Niyang pinakikitunguhan ang mga tao nang may pasensiya, pagpaparaya, at habag. Dapat unti-unting pagnilayang mabuti ng mga tao ito! Kung hindi pinakitunguhan ng Diyos ang mga tao nang may pagpaparaya, habag, at biyaya, masasabi ba Niya ang lahat ng bagay na ito para iligtas sila? Bakit hindi na lamang Niya sila kondenahin? Gayumpaman ay hindi pa rin alam ng mga tao ang pagmamahal ng Diyos. Napakahangal at napakamangmang nila! Walang pagmamahal sa diwa ng mga tao. Hindi nila alam kung ano ang pagmamahal, at hindi nila alam kung bakit ito ginagawa ng Diyos. Kapag hindi pa nararanasan ng mga tao ang pagmamahal ng Diyos, nadarama lamang nila na ang gawaing ito ng Diyos ay medyo maganda, na kapaki-pakinabang ito sa mga tao, at na mababago nito ang mga tao, ngunit wala ni isang tao ang nag-iisip na “Napakaganda ng gawain ng Diyos, napakamakabuluhan ng Kanyang gawain! Napakalalim ng pagmamahal ng Diyos para sa mga tao. Talagang hindi Niya trinato ang mga tao na parang marurumi sila!” Hindi pa tinatrato ng mga tao ang Diyos bilang Diyos, ngunit trinato ng Diyos ang mga tao bilang mga tao. Hindi ba ganoon iyon? Sinasabi ng Diyos na isa kang hayop, ngunit hindi ka pa Niya talaga trinato na parang hayop. Kung trinato ka ng Diyos na parang hayop, ibibigay pa rin ba Niya sa iyo ang katotohanan? Magdurusa pa kaya Siya nang napakatindi para iligtas ka? Masyadong naagrabyado ang ilang tao, nagsasabing, “Sinasabi ng Diyos na wala akong kuwenta. Hiyang-hiya na akong mabuhay pa.” Hindi talaga nauunawaan ng mga tao ang mga layunin ng Diyos. Masasabi na maaaring hindi mo maranasan nang napakalalim ang karunungan at masisidhing layunin ng Diyos sa buong buhay mo. Ngunit gaano man kalalim o kababaw ang iyong karanasan, basta’t naunawaan mo na ito sa wakas at nagtamo ka ng kaunting kaalaman, sasapat na iyon. Hinihiling pa rin ng Diyos sa mga tao na unawain ang katotohanan, magtuon sa pagbabago ng kanilang disposisyon, at unti-unti lamang na palalimin ang kanilang pag-unawa sa katotohanan tungkol sa katapatan, pagpapasakop, at pagmamahal sa Diyos sa kanilang puso. Kung gugugol o magdurusa kahit kaunti ang mga tao, maaaring madama nila na malaki ang naiambag nila at ngayon ay may mataas na silang mga kalipikasyon sa harap ng Diyos, at kung mag-aambag pa sila nang kaunti, ipagmamalaki nila ang kanilang mga kalipikasyon, at kapag hindi binanggit ang mga ito, nakakaramdam sila ng kawalan ng katiyakan at sama ng loob. Paano may pagmamahal ang mga tao? Anong pagmamahal ang taglay ng mga tao? Nagtamo na ba ng tunay na pagmamahal ang Diyos mula sa sangkatauhan? Hindi ba Siya karapat-dapat sa pagmamahal ng sangkatauhan?

Taglamig, 1999


Masyadong Maraming Hinihingi ang mga Tao Mula sa Diyos

Hinihingi ng Diyos na ituring Siya ng mga tao bilang Diyos dahil lubha nang nagawang tiwali ang sangkatauhan, at hindi nila Siya itinuturing bilang Diyos, sa halip ay bilang isang tao. Ano ang problema ng palaging paghingi sa Diyos ng mga tao? At ano ang problema sa palagi nilang pagkakaroon ng mga kuru-kuro tungkol sa Diyos? Ano ang nakapaloob sa kalikasan ng tao? Natuklasan Kong, anuman ang mangyari sa kanila o anuman ang kanilang pinakikitunguhan, palaging pinoprotektahan ng mga tao ang kanilang sariling mga interes at inaalala ang sariling laman, at palagi silang naghahanap ng mga katwiran o dahilang mapakikinabangan nila. Kahit kaunti ay hindi nila hinahanap o tinatanggap ang katotohanan, at lahat ng kanilang ginagawa ay pagbibigay-katwiran sa sarili nilang laman at pagpaplano para sa kapakanan ng sarili nilang kinabukasan. Palagi silang humihingi ng biyaya mula sa Diyos, nagnanais na makamit ang anumang bentaheng kaya nilang makamit. Bakit masyadong maraming hinihingi ang mga tao sa Diyos? Pinatutunayan nito na likas na sakim ang mga tao, at sa harap ng Diyos, wala man lang silang anumang katwiran. Sa lahat ng ginagawa ng mga tao—nagdarasal man sila o nakikipagbahaginan o nagbibigay ng mga sermon—ang iniisip nila, at ang hinahangad at inaasam nila, ay katumbas lamang ng paghingi at paghiling ng mga bagay mula sa Diyos, umaasang mayroon silang makukuha mula sa Kanya. Sinasabi ng ilang tao na “ito ay tumutukoy sa kalikasan ng tao,” na tama naman. Dagdag pa rito, ang sobra-sobrang paghingi ng mga tao sa Diyos at pagkakaroon nila ng labis-labis na maluluhong pagnanais ay nagpapatunay na ganap na walang konsensiya at katwiran ang mga tao. Lahat sila ay nanghihingi at namamalimos ng mga bagay para sa sarili nilang kapakanan, o sinusubukan nilang mangatwiran at maghanap ng mga dahilan para sa kanilang sarili—ginagawa nila ang lahat ng ito para sa kanilang sarili. Sa maraming bagay, makikitang ang ginagawa ng mga tao ay talagang walang katwiran, na lubos na nagpapatunay na ang satanikong lohika na “Ang bawat tao para sa kanyang sarili at bahala na ang iba” ay naging kalikasan na ng tao. Anong problema ang ipinapakita ng masyadong maraming kahingian ng mga tao sa Diyos? Ipinapakita nito na ang mga tao ay nagawa nang tiwali ni Satanas sa isang tiyak na punto, at sa kanilang pananampalataya sa Diyos, hindi nila talaga Siya itinuturing na Diyos. Sinasabi ng ilang tao, “Kung hindi namin itinuring ang Diyos bilang Diyos, bakit nananampalataya pa rin kami sa Kanya? Kung hindi namin Siya itinuring bilang Diyos, makasusunod pa rin ba kami sa Kanya hanggang ngayon? Matitiis ba namin ang lahat ng pagdurusang ito?” Sa panlabas, nananampalataya ka sa Diyos, at nagagawa mong sumunod sa Kanya, ngunit sa iyong saloobin sa Kanya, at sa iyong mga pananaw sa maraming bagay, hindi mo talaga itinuturing ang Diyos bilang ang Lumikha. Kung itinuturing mo ang Diyos bilang Diyos, kung itinuturing mo ang Diyos bilang ang Lumikha, dapat kang tumayo sa iyong posisyon bilang isang nilikha, at magiging imposible para sa iyo na humingi ng kahit ano sa Diyos, o magkaroon ng anumang maluluhong pagnanais. Sa halip, sa iyong puso, magagawa mong tunay na magpasakop, at magagawa mong ganap na manampalataya sa Diyos alinsunod sa Kanyang mga hinihingi, at magpasakop sa lahat ng Kanyang gawain.

Nang magsimulang masaksihan ang pagkakatawang-tao, nagreklamo ang lahat ng tao: “O Diyos, hindi Mo kami binigyang-liwanag bago Ka nagkatawang-tao para maihanda namin ang aming isip. Kung naihanda namin ang aming isip, matatanggap Ka namin sa halip na maghimagsik at manlaban. Hindi ba’t Ikaw ay makapangyarihan sa lahat? Naghihimagsik at lumalaban kami sa Iyo dahil nagawa kaming tiwali ni Satanas at hindi namin maiwasang gawin ito. Wala Ka bang magagawa upang mapigilan kaming lumaban, at tulutan kaming makadaan nang walang kahirap-hirap?” Hindi ba’t ito ang inisip ng mga tao? Naglatag din ang maraming tao ng mga kondisyon, sinasabing: “Wala kaming magagawa sa aming paghihimagsik at paglaban. Ang pagkakatawang-tao ng Diyos ay lubos na di-kaayon sa aming mga kuru-kuro. Kung ang katawang-tao ng Diyos ay mas matangkad nang kaunti, o may pambihirang anyo, o mayaman sa kaalaman at mahusay magsalita, o nakapagpapakita kapag gusto Niya at nakagagawa ng mga tanda at kababalaghan, o kung nagpakita ang Diyos at gumawa nang nasa katawang-tao alinsunod sa mas maraming imahinasyon ng mga tao, hindi namin lalabanan ang Diyos.” Maraming tao ang humingi ng mga ito noong panahong iyon, ngunit hindi kumilos ang Diyos alinsunod sa mga imahinasyon at kuru-kuro ng tao. Sa kabaligtaran, Siya ay sumalungat at kumilos nang ganap na taliwas sa mga kuru-kuro ng tao. Ano ang pinatunayan nito? Pinatutunayan nito na ang mga kuru-kuro at hinihingi ng tao ay hindi makatwirang nakagugulo. Ang ilang tao ay naging mga lider ng iglesia ngunit hindi gumawa ng anumang totoong gawain, at inabala lang ang sarili sa ilang panlabas na gawain. Nang pungusan Ko ang mga taong ito, na nagsabi lang Ako ng kaunting salita ng pagsaway, nalungkot sila sa loob-loob nila, umiyak sila nang husto at naging negatibo. Sinabi nila sa kanilang sarili, “Hindi ba’t maawain at mapagmahal ang Diyos? Labis ang aking pagdurusa, bakit hindi Siya magsabi ng ilang magagandang salitang magpapagaan ng loob ko? Bakit hindi Siya magkaloob kahit isang salita ng pagpapala sa akin?” Ganito humingi ang mga tao sa Diyos, at puno sila ng sarili nilang mga pangangatwiran. Pakiramdam ng ilang tao ay mayroon silang kapital dahil matagumpay nilang naipangaral ang ebanghelyo sa maraming iba pang tao, kaya pagkatapos makagawa ng pagkakamali at mapungusan, nangatwiran sila: “Matagumpay kong naipangaral ang ebanghelyo sa napakaraming tao nang walang gantimpala, at ngayon ay pinungusan ako nang ganito. Labis akong nagdusa, at sa huli, pinungusan pa rin ako. Bakit walang pakialam ang Diyos sa nararamdaman ko?” Nasa puso ba ng mga taong ganito mag-isip ang katotohanan? Makatwiran ba ang mga hinihinging ito? Kung pagagaanin Ko ang loob ng isang tao pagkatapos Ko siyang pungusan, iisipin niya, “Napakabuti ng Diyos, hindi ko akalaing pagagaanin Niya ang loob ko.” Ngunit, kung pupungusan Ko ang ibang tao, at partikular na masama ang loob ng taong iyon, at hindi Ko pinagaan ang loob niya, iisipin ng taong iyon na, “Bakit pinagagaan ng Diyos ang loob ng iba pagkatapos silang pungusan, ngunit hindi Niya pinagagaan ang loob ko? Hindi patas ang Diyos sa akin,” at magkakaroon ng mga kuru-kuro sa kanyang puso. Nagkikimkim ang mga tao ng maraming hindi makatwirang hinihingi, imahinasyon, at hangarin sa kanilang puso na sa isang tiyak na panahon, at sa tamang kapaligiran, ay sasabog. Dahil wala sa mga kaisipan, ideya, o hinihingi na ibinunyag ng tao ang kaayon ng Diyos, at puno ng mga satanikong bagay ang kalikasan ng tao: Lahat ng kanyang ginagawa ay para sa kanyang sarili, makasarili at sakim siya, napakarami niyang maluhong pagnanais, at napakarumi at lubhang tiwali niya.

Palaging humihingi ang mga tao sa Diyos, anuman ang sitwasyon. Ano ang problema sa ganito? Ang ilang tao ay mananalangin sa Diyos kapag nagtatamasa sila ng kaginhawahan, nagsasabi, “O Diyos, protektahan Mo ako, hayaan Mong mamuhay ako sa ganitong kalagayan sa lahat ng oras.” Ang mga tao ay mayroon ding mga hinihingi kapag hindi sila nasisiyahan o sila ay nalulumbay: “O Diyos, bakit hindi Mo ako pakitaan ng kabaitan? Bakit hindi Mo ako bigyan ng kaliwanagan? Bakit napakabuti ng mga bagay para sa ibang tao, ngunit napakasama para sa akin?” Kapag nahaharap sa paghihirap, mariing hinihingi ng mga tao na baguhin ng Diyos ang kanilang kapaligiran; kapag maayos ang lagay ng mga bagay, nagiging mas labis ang mga hinihingi ng mga tao. Kapag may nakukuha ang mga tao, mas nag-iimbot sila, at kapag hindi nila ito nakukuha, lubha nilang ninanais na makuha ito. Ano ang gustong makuha ng mga tao? Gusto nilang makuha ang mga bagay na gusto nila, at kung ano ang hinihingi ng mga interes ng kanilang laman. Samakatwid, wala sa mga hinihingi ng tao ang makatwiran o nararapat. Nang magbigay Ako ng ilang magagamit na damit o bagay sa ilang mahihirap na pamilya, hindi nasiyahan ang ilang tao na makita ito. Naisip nila, “Bakit palaging sila ang inaalagaan ng Diyos ngunit hindi ako? Ang Diyos ay hindi patas!” Noong panahong iyon, hindi ito isinapuso ng iba, at naisip nila, “Dahil na sa biyaya ng Diyos kaya natatahak ko ang landas ng pananampalataya sa Kanya, at nasusundan ito nang ligtas hanggang ngayon. Hindi ko dapat hangarin ang mga materyal na bagay na iyon.” Ngunit matapos itong pag-isipan, nakaramdam sila ng pagkabalisa. Nang madama nilang hindi nila madaig ang pakiramdam na iyon, nagdasal sila, at pansamantalang huminto sa pag-iisip, ngunit ang mga bagay na iyon ay nasa puso pa rin nila—gaano man nila iyon timbangin, hindi pa rin maayos ang kanilang puso, at naisip nila sa sarili: “Nasaan ang pagiging matuwid ng Diyos? Bakit hindi ko ito makita? Hindi pinangangasiwaan nang patas o makatwiran ng Diyos ang alinman sa mga panlabas na gawaing ito, kaya saan naipapamalas ang Kanyang pagiging matuwid?” Pagkatapos ay nagbago ang isip nila at naisip na, “Ang pagiging matuwid ay hindi katulad ng pagiging patas o pagiging makatwiran, at hindi dapat pagsamahin ang mga ito,” ngunit balisa pa rin sila at hindi magawang hayaan na lang ang bagay na ito. Ang mga tao ay labis na nag-aalala sa kaunting materyal na interes, mas maganda sana kung magagawa nilang mag-alala nang ganito tungkol sa katotohanan. Ano’t anuman, bahagi ng kanilang kalikasan ang palaging paghingi sa Diyos sa puso nila, at ang mga taong hindi nagmamahal sa katotohanan ay nagmamahal lahat sa mga materyal na pakinabang. Sa kabuuan, lahat ng hinihingi at pinapakana ng mga tao—ang paghingi ng ganito at ganoon mula sa Diyos, ang pagpapakana dito at doon—ay hindi tugma sa katotohanan, at di-kaayon sa mga kinakailangan at mga layunin ng Diyos. Wala sa kanila ang mahal ng Diyos, lahat sila ay kinasusuklaman at kinamumuhian Niya. Ang mga hinihingi ng mga tao sa Diyos, lahat ng kanilang hinahangad, at ang mga landas na kanilang tinatahak ay pawang walang kinalaman sa katotohanan. Iniisip ng ilang tao, “Maraming taon na akong gumagawa para sa iglesia—kung may sakit ako, dapat akong pagalingin at pagpalain ng Diyos.” Sa partikular, ang mga nananampalataya sa Diyos sa mahabang panahon ay humihingi ng higit pa sa Kanya; ang mga maikling panahon pa lamang nananampalataya ay nakadarama na hindi sila karapat-dapat, ngunit pagkaraan ng ilang panahon, magsisimula silang makaramdam na sila ay may karapatan. Ganito talaga ang mga tao; ito ang kalikasan ng tao, at walang tao ang hindi kabilang dito. Sinasabi ng ilang tao, “Hindi ako kailanman humingi nang labis sa Diyos dahil ako ay nilikha, at hindi ako karapat-dapat na humingi ng anuman sa Kanya.” Huwag agad sabihin iyon, panahon ang magbubunyag ng lahat. Ang kalikasan at intensyon ng mga tao ay malalantad at sasambulat balang-araw. Hindi humihingi ang mga tao sa Diyos dahil hindi nila iniisip na ito ay kinakailangan, o nasa tamang panahon, o dahil napakarami na nilang hiningi sa Diyos, ngunit hindi lang nila napagtatanto na ito ay paghingi. Sa madaling salita, may ganitong uri ng kalikasan ang mga tao, kaya imposibleng hindi nila ito maibunyag. Sa tamang mga sitwasyon o pagkakataon, ito ay likas na mabubunyag. Bakit pinagbabahaginan ito ngayon? Ito ay upang ipaunawa sa mga tao kung ano ang nasa sarili nilang kalikasan. Huwag mong isipin na ang pananampalataya sa Diyos sa loob ng ilang taon, o paggawa ng ilang araw na gawain para sa iglesia, ay nangangahulugan na gumugol, naglaan, o nagdusa ka na nang husto para sa Kanya at karapat-dapat kang makakuha ng ilang bagay, tulad ng pagtamasa sa mga materyal na bagay, pagtustos sa katawan, o higit na paggalang at pagpapahalaga ng ibang tao, o para kausapin ka nang malumanay ng Diyos, o para mas magmalasakit Siya sa iyo, at para madalas na magtanong kung maayos kang nakakakain at nakakapanamit, kung kumusta ang pangangatawan mo, at iba pa. Lumilitaw nang hindi sinasadya sa mga tao ang mga bagay na ito kapag mahabang panahon na silang gumugol para sa Diyos, at naiisip nila na karapat-dapat silang humingi ng anuman sa Kanya. Kapag maikling panahon pa lamang silang gumugugol para sa Diyos, iniisip nila na wala silang karapatan, at hindi sila nangangahas na humingi sa Diyos. Ngunit sa paglipas ng panahon, iisipin nila na mayroon silang kapital at magsisimulang lumabas ang kanilang mga hinihingi, at ang mga aspektong ito ng kanilang kalikasan ay malalantad. Hindi ba’t ganito ang mga tao? Bakit hindi pinag-iisipan ng mga tao kung tama bang humingi nang ganito sa Diyos? Karapat-dapat ka ba para sa mga bagay na ito? Ipinangako ba ng Diyos ang mga ito sa iyo? Kung hindi mo pag-aari ang isang bagay, ngunit pilit mo itong hinihingi, ito ay salungat sa katotohanan, at ganap na nagmumula sa iyong satanikong kalikasan. Paano kumilos ang arkanghel sa simula? Binigyan ito ng napakataas na posisyon, binigyan nang sobra-sobra, kaya naisip nito na karapat-dapat ito sa anumang naisin nito at sa anumang nakuha nito, hanggang sa wakas ay umabot sa puntong sinabi nitong, “Gusto kong maging kapantay ng diyos!” Samakatwid, kung ang mga tao ay may napakaraming hinihingi, masyadong napakagagarbong pagnanais, sa kanilang pananampalataya sa Diyos, pero magkagayunman, hindi nila sinusuri ang kanilang sarili, at hindi napagtatanto ang kalubhaan ng problema, isang araw ay sasabihin nila, “Bumaba ka, diyos. Ako mismo ay maaaring maging halos diyos na,” o, “Diyos, isusuot ko ang anumang isinusuot mo, kakainin ko ang anumang kinakain mo.” Ang mga taong naabot na ang antas na ito ay tinatrato na ang Diyos bilang isang tao. Bagama’t berbal na kinikilala ng mga tao na ang Diyos na nagkatawang-tao ay ang Diyos Mismo, mga paimbabaw na salita lamang ang lahat ng ito. Sa totoo, ang puso nila ay walang kahit katiting na pagpapasakop o takot sa Diyos. Gusto pa nga ng ilang tao na maging Diyos, at magkakaroon ng problema kung ang kanilang mga ambisyon at pagnanais ay lumaki sa ganitong antas. Malamang na may darating na kapahamakan sa kanila, at kahit na sila ay patalsikin sa iglesia, parurusahan pa rin sila ng Diyos.

Dapat ituring ng mga mananampalataya ng Diyos ang Diyos bilang Diyos, at tanging sa paggawa nito sila tunay na nananampalataya sa Diyos. Hindi lang nila dapat kilalanin ang katayuan ng Diyos, dapat din silang magkaroon ng tunay na pagkaunawa at takot sa diwa at disposisyon ng Diyos, at maging ganap na mapagpasakop. Narito ang ilang paraan upang maisagawa ito: Una, panatilihin ang pagkamapitagan at isang matapat na saloobin kapag nakikipag-ugnayan sa Diyos, nang walang anumang kuru-kuro o imahinasyon, at magtaglay ng isang pusong mapagpasakop. Pangalawa, dalhin mo sa harap ng Diyos ang mga intensyon sa likod ng lahat ng iyong sinasabi, bawat tanong na iyong itinatanong, at lahat ng iyong ginagawa upang masuri ang mga ito at makapanalangin. Sa pamamagitan ng pag-alam kung paano magsagawa alinsunod sa mga katotohanang prinsipyo, at nang may batayan sa salita ng Diyos, saka mo lang mapapasok ang katotohanang realidad. Kung hindi mo hahanapin ang katotohanan, hindi ka lamang hindi makapapasok sa katotohanang realidad, kundi makaiipon ka rin ng parami nang paraming kuru-kuro, at magdudulot iyon ng problema. Kapag itinuturing mo ang Diyos bilang isang tao, ang diyos na iyong pinaniniwalaan, kung gayon, ay ang malabong diyos sa langit; ganap mong itatanggi ang pagkakatawang-tao, at hindi mo na kikilalanin sa iyong puso ang praktikal na Diyos. Sa panahong ito, ikaw ay magiging isang anticristo at mahuhulog sa kadiliman. Habang mas marami kang pangangatwiran, mas marami kang hihingin sa Diyos, at mas marami kang magiging kuru-kuro tungkol sa Kanya, na maglalagay sa iyo sa mas malaking panganib. Habang mas marami kang hinihingi sa Diyos, mas pinatutunayan nitong hindi mo talaga tinatrato ang Diyos bilang Diyos. Kung palagi kang nagkikimkim ng mga hinihingi sa Diyos sa iyong puso, kung gayon, sa paglipas ng panahon, malamang na ituturing mo ang iyong sarili bilang Diyos, at magpapatotoo ka para sa iyong sarili kapag gumagawa ka sa iglesia, sasabihin mo pang, “Hindi ba’t nagpapatotoo ang diyos para sa kanyang sarili? Bakit hindi ko maaaring gawin iyon?” Dahil hindi mo naiintindihan ang gawain ng Diyos, magkakaroon ka ng mga kuru-kuro tungkol sa Kanya, at hindi ka magkakaroon ng may-takot-sa-Diyos na puso. Magbabago ang tono ng iyong boses, magiging mayabang ang iyong disposisyon, at sa huli, unti-unti mong itataas at patototohanan ang sarili mo. Ito ang proseso ng paglubog ng tao, at ito ay ganap na dala ng hindi niya paghahangad sa katotohanan. Ang lahat ng tumatahak sa landas ng mga anticristo ay itinataas at pinatototohanan ang kanilang sarili, itinataguyod ang kanilang sarili at ipinangangalandakan ang kanilang sarili kahit saan, at wala talagang pakialam sa Diyos. Naranasan na ba ninyo ang mga bagay na ito na sinasabi Ko? Maraming tao ang patuloy na nagpapatotoo para sa kanilang sarili, nagsasalita tungkol sa kung paano nila pinagdurusahan ang ganito at ganoon, kung paano sila gumagawa, kung paano sila pinahahalagahan ng Diyos, at ipinagkakatiwala sa kanila ang ilang ganoong gawain, at kung ano sila, na sadyang gumagamit ng mga partikular na tono habang nagsasalita, at nagpapakita ng ilang partikular na asal, hanggang sa kalaunan ay malamang na may ilang taong magsisimulang isipin na sila ay Diyos. Matagal nang tinalikuran ng Banal na Espiritu ang mga umabot sa antas na ito, at bagama’t hindi pa sila napaaalis o napatatalsik, at sa halip ay pinanatili upang magserbisyo, napagpasyahan na ang kanilang kapalaran at hinihintay na lamang nila ang kanilang kaparusahan. Nangyari na ito sa ilang lugar. Nakita ng isang bagong mananampalataya na medyo marangal ang pananalita at hitsura ng isang sister, at napagkamalan niyang ito ang Diyos. Nang oras na para umalis, ang bagong mananampalatayang ito ay kumapit sa hita ng sister at sumigaw, “O diyos, huwag kang umalis! O diyos, mangungulila ako sa iyo!” Malinaw sa sister na hindi siya ang Diyos, ngunit hindi niya ito itinanggi o itinama. May katwiran ba ang gayong tao? (Wala.) Wala talaga siyang katwiran, at tiyak na masama siya! Ang ilang tao ay nalilito at mangmang, at tinatrato ang isang taong ganoon bilang Diyos—ito ay sadyang kakila-kilabot na bagay! At ang kumapit, nang umiiyak, sa kanyang hita ay sadyang napakamangmang na wala nang lunas! Ang pagtrato bilang Diyos sa isang tiwaling tao na kay Satanas—paano ito matatawag na pananampalataya sa Diyos? Hindi ba iyan paniniwala kay Satanas? Gaano kaya kalito ang isang tao para tratuhin niya ang isang tao bilang Diyos? Kung nananampalataya ka sa Diyos, ngunit hindi mo kayang tanggapin o hangarin ang katotohanan, malamang na maililihis ka ng iba, at manganganib kang gumawa ng mga kahangalan at maligaw. Tunay na nasa panganib ang mga hangal at mangmang na tao, kaya nilang gumawa ng lahat ng uri ng kahangalan.

Palaging humihingi ang mga tao sa Diyos, ipinagagawa sa Kanya ang ganito o ganoon ayon sa kanilang mga sariling kuru-kuro. Hinihiling mo sa Diyos na iligtas ka, kahabagan ka, mahalin ka, pakitaan ka ng biyaya—lahat ayon sa iyong mga ideya. Sa paggawa nito, ginagamit mo ang iyong mga sariling ideya at pamamaraan para humingi sa Diyos, at para mapasunod mo ang Diyos. Ano ang problema rito? Ito ba ay pananampalataya sa Diyos? Ang iyong pinaniniwalaan ay ang iyong sarili lamang. Wala ang Diyos sa iyong puso, ni anumang katotohanan. May isang taong binilhan Ako ng isang pares ng sapatos dala ng kabaitan, ngunit hindi ito kasya, kaya gusto Kong ibalik ang mga ito. Pero naisip Ko, kung ibabalik Ko ang mga ito, baka magkamali siya ng pagkaunawa, kaya ibinigay Ko ang mga ito sa ibang tao para isuot. Hindi niya ito matanggap nang malaman niya, at sinabing: “Alam Mo ba kung gaano karaming pagsisikap at pera ang aking ginugol, at kung gaano kalayo ang aking nilakbay upang bilhin ang mga ito? Napakadali Mong ipinamigay ang mga ito, sa tingin Mo ba ganoon kadali para sa akin na kitain ang perang iyan? Ibalik Mo ang mga ito kung ayaw Mong isuot ang mga ito—paano Mo nagawang ibigay ang mga ito sa iba?” Sabi Ko: “Hindi kita inatasang bilhan Ako ng sapatos. Binili at ibinigay mo sa Akin ang mga ito, ngunit hindi nagkasya ang mga ito kaya ipinamigay Ko ang mga ito para maisuot ng iba. Problema ba iyon? Kung ibabalik Ko sa iyo ang mga ito, hindi ba’t magiging negatibo at mahina ka, at magkakamali ka ng pagkaunawa sa Akin? Hindi ba Ako maaaring gumawa ng mga makatwirang pagsasaayos?” Angkop ba para sa mga tao na tratuhin Ako nang ganito? Tila may mga intensyon at hinihingi pa rin ang mga tao kahit kapag may inihahandog sila sa Diyos. Ito ba ay isang taong nakakaunawa sa katotohanan? Kapag may inihandog ka sa Diyos, hindi na ito sa iyo, sa Kanya na ito. Magagawa ng Diyos ang anumang naisin Niya rito, at paano man Niya ito pangasiwaan ay sa Kanya ang huling salita. Dapat magkaroon ang mga tao ng kaunting katwiran, matutong magpasakop, at hindi palaging makialam sa mga gawain ng Diyos. May katwiran ba ang palaging pakikipagtalo sa Diyos? Kapag bumibili ang mga tao ng mga bagay para sa Akin, tila puno sila ng lubos na kabaitan at pagmamahal sa Diyos, ngunit pagkatapos ay hihingin nila na dapat Kong magustuhan ang mga ito, at magrereklamo kung hindi. Higit pa rito, hindi maaaring hindi Ko gamitin ang mga ito, gumagawa ang mga tao ng mga paghihigpit tungkol sa kung kanino Ko maaaring ibigay ang mga ito, at hindi Ako pinahihintulutan na gawin ito o iyon. Sinisiyasat at pinagninilayan nang ganito ng mga tao ang Diyos buong araw, iniisip na, “Bakit hindi kayang bigyang-kasiyahan ng Diyos ang mga pagnanais ng tao?” Ganap na walang katwiran ang mga tao, lubos silang wala sa katwiran! Nalaman Kong sinasabi ng lahat ng tao, “Dapat mahalin ko nang husto ang Diyos, at suklian ang Kanyang pagmamahal,” ngunit wala silang kahit katiting na pagkaunawa sa kanilang puso kung ano ang ibig sabihin ng mahalin ang Diyos. Ang puso ng mga tao ay puno ng kanilang mga tiwaling disposisyon, kaya paano magkakaroon ng pagmamahal? Hindi ba’t ang pagkukuwento tungkol sa pagmamahal at pagpapasakop sa Diyos ay walang iba kundi mga walang kabuluhang salita, kung ang mga tao ay napakatiwali na wala man lang silang katwiran ng isang normal na tao? Ang tanging mga bagay na nasa loob ng mga tao ay mga kuru-kuro at imahinasyon, sama ng loob, maluluhong pagnanais, at ang kanilang mga hindi makatwirang hinihingi. Sadyang walang pagmamahal o pagpapasakop sa kalooban nila. Para sa mga tao, ang pagmamahal ay isa lamang layon na dapat hangarin, isa lamang hinihingi ng Diyos. Ilan sa kanila ang nakagawa nito? Ilan ang may tunay na patotoong batay sa karanasan?

Ngayon na handa na kayong hangarin ang katotohanan at magsikap na baguhin ang inyong mga disposisyon, paano mo dapat pagnilayan ang iyong sarili kapag humihingi ka sa Diyos? Ang mga hinihingi mo ba ay naaayon sa katotohanan? Ano dapat ang iyong saloobin sa Diyos? Napag-isipan mo na ba nang mabuti ang mga tanong na ito? Nagiging mapagmataas ang ilang tao matapos pamunuan ang ilang iglesia, na iniisip nilang hindi makakaya ng sambahayan ng Diyos kung wala sila, at na karapat-dapat silang bigyan ng espesyal na pagtrato. May satanikong kalikasan ang mga tao, at kapag mas mataas ang posisyon ng isang tao, mas lumalaki ang kanyang hinihingi sa Diyos; kapag mas nauunawaan ng isang tao ang mga doktrina, mas nagiging tago at tuso ang mga hinihingi niya. Hindi man nila sabihin ang mga ito nang malakas, ngunit nakatago ang mga ito sa kanilang puso. Hindi ito madaling matuklasan ng ibang tao, ngunit sino ang nakaaalam kung kailan maaaring sumambulat ang mga reklamo at paglaban sa loob ng isang tao? Nangangahulugan iyon ng higit pang kaguluhan, at malamang na masasalungat nito ang disposisyon ng Diyos. Bakit kapag ang isang tao ay mas itinuturing na lider o kilalang tao sa mundo ng relihiyon, mas malamang na siya ay maging isang mapanganib na anticristo? Habang tumataas ang posisyon ng isang tao, lalong lumalaki ang kanyang mga ambisyon; habang dumarami ang nauunawaan niyang mga doktrina, lalong nagiging mapagmataas ang kanyang disposisyon. Kaya naman, mapanganib na manampalataya sa Diyos ngunit maghangad ng katayuan sa halip na ang katotohanan. Nagpahayag ng napakaraming katotohanan ang Diyos, at ibinunyag at itiniwalag mula sa Kanyang sambahayan ang lahat ng hindi nagmamahal sa katotohanan, lalo na iyong mga nasa mundo ng relihiyon. Nakikita ba ninyo ang pangangailangan ng paghatol at pagkastigo ng Diyos sa mga tao? Kapag talagang naiintindihan ng mga tao ang katotohanan at mayroon silang buhay pagpasok, makikita nila ang realidad ng kanilang sariling katiwalian, at mararamdamang magiging mapanganib para sa kanila na hindi hangarin ang katotohanan. Sa ngayon, hindi talaga nauunawaan ng mga tao ang kanilang sariling kalikasan, at kung mayroon man silang kaunting mababaw na pagkaunawa, tungkol lamang ito sa mga doktrina, at hindi nila nakamit ang katotohanan. Samakatwid, hindi nila iniisip na sila ay nasa panganib, ni hindi nila alam ang matakot, o mag-alala tungkol sa kanilang sarili. Ang ilang bagong mananampalataya ay nangangahas na magsabi at gumawa ng anumang bagay, ngunit ang mga nakaranas ng paghatol at pagkastigo ay naiiba. Bahagya silang nagtataglay ng isang may-takot-sa-Diyos na puso, at kahit na nagkikimkim sila ng ilang kuru-kuro, hindi sila nangangahas sabihin ang mga ito, at agad silang nagdarasal: “O Diyos, sumalungat ako sa Iyo….” Ang ilang bagong mananampalataya ay nangahas magbulalas ng mga salita ng kalapastanganan nang hindi man lang nag-iisip, sinasabing “Nagdurusa ang Diyos? Pinagdurusahan ang ano? Kumakain at nagbibihis nang maayos, pinatutuloy sa bahay ng mga tao sa kung saan-saan—hindi iyon pagdurusa! Ngunit wala akong pakialam sa mga bagay na iyon. Nananampalataya ako sa espiritu ng diyos, hindi sa kung sinong tao.” Nangangahas silang itanggi ang pagkakatawang-tao. Ang mga taong ito ay may gayong kapangahasan. Wala talaga silang may-takot-sa-Diyos na puso, hindi sila natatakot sa kahit ano, nangangahas silang magsabi ng kahit ano, at lahat sila ay may mala-demonyo at mala-hayop na kalikasan. Kung ang ang Itaas ay may maganda-gandang impresyon o opinyon tungkol sa isang tao, sinasabi ng ilang tao, “Ito ay isang sikat at pinapaborang tao sa iglesia, na tinatanggap nang mabuti sa sambahayan ng diyos.” Naiintindihan ba ng ganitong uri ng tao ang katotohanan? Hindi kahit kaunti. Ang paraan niya ng pagtingin sa mga bagay-bagay ay ganap na inilantad na ang lahat ng nasa kanyang puso ay sa mundo pa rin. Ito ay isang ganap na sekular na pananaw at estilo. Magkakaroon ba ng anumang epekto sa mga ganitong tao ang pananampalataya sa Diyos at pagbabasa ng Kanyang mga salita? Hindi talaga nila tinatanggap ang katotohanan, at ang kanilang paraan ng pagtingin sa mga bagay ay katulad ng sa mga walang pananampalataya. Sila ay talagang mga hindi mananampalataya.

Ang palaging paghingi sa Diyos ay bahagi ng kalikasan ng tao, at dapat ninyong himayin ang kalikasang ito ayon sa salita ng Diyos. Paano ninyo ito dapat himayin? Ang unang hakbang ay maging malinaw tungkol sa kung aling mga di-makatwirang hinihingi, at kung aling maluluhong pagnanais ang mayroon ang mga tao patungkol sa Diyos, at dapat mong himayin ang bawat isa sa mga ito: Bakit humihingi ng gayon ang mga tao? Ano ang kanilang motibo? Ano ang kanilang pakay? Kapag mas masusi mo itong hinimay sa ganitong paraan, mas mauunawaan mo ang sarili mong kalikasan, at mas magiging detalyado ang pag-unawang iyon. Kung hindi mo ito hihimayin nang detalyado, kundi nalalaman lang na ang mga tao ay hindi dapat humingi sa Diyos, na nauunawaan lamang na ang paghingi sa Diyos ay hindi makatwiran, at iyon lang, sa huli ay hindi ka uunlad, at hindi ka magbabago. Sinasabi ng ilang tao: “Marami kaming hinihingi sa Diyos dahil masyado kaming makasarili. Ano ang dapat naming gawin?” Natural na dapat maunawaan ng mga tao ang katotohanan at alamin ang diwa ng pagiging makasarili. Kapag tunay mong nauunawaan ang diwa ng pagiging makasarili ng tao, malalaman mo kung ano ang kulang sa iyo; ang nakatatakot ay kung hindi ito naiintindihan ng mga tao. Madaling makilala ang mga walang dudang malabis o di-makatwirang hinihingi sa pamamagitan ng paghihimay, at posibleng kamuhian ang iyong sarili. Minsan ay maaaring isipin mong makatwiran at patas ang iyong mga hinihingi, at dahil sa tingin mo ay makatwiran ito at sa tingin mo ay ganoon dapat ang mga bagay-bagay, at dahil ganoon din ang mga hinihingi ng iba, maaaring para sa iyo ay mukhang hindi labis ang iyong mga hinihingi, kundi may katwiran at natural. Ipinapakita nito na wala ka pa ring katotohanan, kaya naman hindi mo malinaw na maunawaan ang mga ito. Narito ang isang halimbawa: Ipagpalagay na mayroong isang tao na maraming taon nang sumusunod sa Diyos, at nagdusa nang husto sa maraming unos at hamon. Palaging mukhang wasto ang pag-uugali niya, at tila maayos siya pagdating sa kanyang pagkatao, kanyang pagdurusa, at kanyang katapatan sa Diyos. Medyo may konsensiya pa nga siya, handang suklian ang pagmamahal ng Diyos, at karaniwang alam ang kumilos nang maingat habang isinasagawa ang kanyang gawain. Kalaunan, natuklasan Kong ang lalaking ito ay nagsasalita nang malinaw at maganda, ngunit hindi siya mapagpasakop kahit kaunti, kaya tinanggal Ko siya at iniutos na huwag na siyang gamitin muli sa hinaharap. Siya ay nagtrabaho para sa iglesia sa loob ng ilang taon, at nagdusa nang husto, ngunit sa huli ay tinanggal siya. Higit pa rito, hindi Ko nalutas ang ilan sa kanyang mga praktikal na paghihirap. Ano ang iisipin ng mga tao sa ganitong sitwasyon? Una, maraming tao ang magtatanggol sa kanya at sasabihing, “Hindi tama iyon. Sa mga ganitong sitwasyon, dapat siyang pakitaan ng Diyos ng dakilang awa at biyaya, dahil mahal niya ang Diyos, at gumugugol siya para sa Kanya. Kung ang isang tulad niya, na nananampalataya sa Diyos sa loob ng maraming taon, ay maaaring itiwalag, ano pang pag-asa ang mayroon ang mga bagong mananampalataya tulad namin?” Narito na naman ang mga hinihingi ng mga tao, palaging umaasa na pagpapalain ng Diyos ang taong iyon, at hahayaan siyang manatili, habang iniisip pa rin: “Tama ang naging pagtrato ng taong iyon sa Diyos, hindi siya dapat biguin ng Diyos!” Napakarami sa mga hinihingi ng mga tao sa Diyos ay nagmumula sa mga kuru-kuro at imahinasyon ng tao. Sinusukat ng mga tao kung ano ang dapat ibigay ng Diyos sa mga tao, at kung paano Niya sila dapat tratuhin ayon sa mga pamantayan ng konsensiya para sa kung ano ang patas at makatwiran sa mga tao, ngunit paano ito naaayon sa katotohanan? Bakit Ko sinasabi na ang lahat ng hinihingi ng sangkatauhan ay hindi makatwiran? Dahil ito ang mga pamantayan na hinihingi ng mga tao sa ibang tao. Taglay ba ng mga tao ang katotohanan? Nakikilatis ba nila ang diwa ng tao? Hinihingi ng ilang tao na tratuhin ng Diyos ang mga tao ayon sa pamantayan ng konsensiya, sinusukat ang Diyos sa pamantayang hinihingi sa mga tao. Hindi ito naaayon sa katotohanan, at hindi ito makatwiran. Nagagawa ng mga taong magtiis pagdating sa ilang maliliit na bagay, ngunit maaaring hindi nila makayanan kapag natukoy na sa huli ang kanilang kinalabasan. Lalabas ang kanilang mga hinihingi, at bubuga ang mga salita ng reklamo at pagkondena sa kanilang bibig nang walang pagpipigil, at magsisimula silang ipakita ang kanilang tunay na mga kulay. Sa oras na iyon, malalaman nila ang kanilang sariling kalikasan. Palaging humihingi ang mga tao sa Diyos ayon sa mga kuru-kuro ng tao at sa sarili nilang kalooban, at marami silang hinihinging ganito. Maaaring hindi ninyo karaniwang napapansin, at iniisip na ang paminsan-minsang pagdarasal sa Diyos para sa isang bagay ay hindi maituturing na paghingi, ngunit ang totoo, ipinapakita ng maingat na paghihimay na hindi makatwiran, walang katuturan, at katawa-tawa pa nga ang maraming hinihingi ng tao. Hindi mo nakilala ang kalubhaan ng bagay na ito noon, ngunit unti-unti mo itong malalaman sa hinaharap, at pagkatapos ay magkakaroon ka ng tunay na pagkaunawa sa iyong sariling kalikasan. Unti-unti, ang karanasan ay magdadala sa iyo ng kaalaman at pagkilatis sa iyong kalikasan, at, kasama ng pagbabahaginan tungkol sa katotohanan, malalaman mo ito nang malinaw—kung magkagayon ay makapapasok ka na sa katotohanan sa bagay na ito. Kapag tunay mong naiintindihan nang malinaw ang kalikasang diwa ng tao, magbabago ang iyong disposisyon, at pagkatapos ay makakamtan mo ang katotohanan.

Wala nang mas mahirap pang harapin kaysa sa palaging paghingi ng mga tao sa Diyos. Sa sandaling ang mga kilos ng Diyos ay hindi umaayon sa iyong pag-iisip, o hindi naisakatuparan ang mga ito ayon sa iyong pag-iisip, malamang na lumaban ka—na sapat para maipakita na, sa kalikasan, lumalaban ka sa Diyos. Makikilala lang ang suliraning ito sa pamamagitan ng madalas na pagninilay sa sarili upang makamit ang pagkaunawa sa katotohanan, at ganap na malulutas lang ito sa pamamagitan ng paghahangad ng katotohanan. Kapag hindi nauunawaan ng mga tao ang katotohanan, marami silang hinihingi sa Diyos, samantalang kapag tunay nilang nauunawaan ang katotohanan, wala silang hinihingi; nararamdaman lamang nila na hindi sila sapat na nakapagbigay-lugod sa Diyos, na hindi sila sapat na nagpapasakop sa Diyos. Sinasalamin ng laging paghingi ng mga tao sa Diyos ang kanilang tiwaling kalikasan. Kung hindi mo magagawang kilalanin ang iyong sarili at tunay na magsisi kaugnay ng bagay na ito, mahaharap ka sa mga nakatagong panganib at peligro sa iyong landas ng pananampalataya sa Diyos. Nagagawa mong pagtagumpayan ang mga ordinaryong bagay, subalit kapag nasasangkot ang mahahalagang bagay tulad ng iyong kapalaran, kinabukasan, at destinasyon, marahil ay hindi mo magagawang mapagtagumpayan ang mga ito. Sa oras na iyon, kung wala pa rin ang katotohanan sa iyo, maaaring muli kang mahulog sa mga dati mong gawi, at kung magkagayon, magiging isa ka sa mga mawawasak. Maraming tao ang noon pa man ay sumusunod at nananampalataya na sa ganitong paraan; maganda ang pag-uugali nila sa panahong sumusunod sila sa Diyos, ngunit hindi nito matutukoy kung ano ang mangyayari sa hinaharap. Ito ay dahil hindi mo kailanman alam ang matinding kahinaan ng tao, o ang mga bagay na nasa kalikasan ng tao na maaaring sumalungat sa Diyos, at bago ka nila dalhin sa kapahamakan, nananatili kang mangmang sa mga bagay na ito. Dahil ang usapin ng iyong kalikasan na sumasalungat sa Diyos ay hindi nalulutas, inihahanda ka nito sa kapahamakan, at posible na kapag natapos na ang iyong paglalakbay at natapos na ang gawain ng Diyos, gagawin mo ang pinakasumasalungat sa Diyos at magsasabi ka ng kalapastanganan laban sa Kanya, at sa gayon ay makokondena at matitiwalag ka. Sa huling sandali, sa pinakamapanganib na panahon, sinubukan ni Pedro na tumakas. Noong panahong iyon, hindi niya naunawaan ang layunin ng Diyos, at nagplano siyang manatiling buhay at gawin ang gawain ng mga simbahan. Nang maglaon, nagpakita sa kanya si Jesus at nagsabi: “Ipapapako mo ba Akong muli para sa iyo?” Naunawaan ni Pedro ang layunin ng Diyos, at mabilis siyang nagpasakop. Ipagpalagay na, sa sandaling iyon, mayroon siyang sariling mga hinihingi at sinabi, “Ayokong mamatay ngayon, natatakot ako sa sakit. Hindi ba’t ipinako Ka sa krus para sa aming kapakanan? Bakit Mo hinihiling na ako ay ipako sa krus? Puwede bang huwag akong maipako sa krus?” Kung may gayon siyang mga hiningi, nawalan ng kabuluhan ang landas na kanyang tinahak. Ngunit noon pa man, si Pedro ay isang taong nagpapasakop sa Diyos at hinahanap ang Kanyang layunin, at, sa huli, naunawaan niya ang layunin ng Diyos at lubusang nagpasakop. Kung hindi hinangad ni Pedro ang layunin ng Diyos at kumilos ayon sa kanyang sariling pag-iisip, maling landas sana ang natahak niya. Ang mga tao ay walang pakultad na direktang maunawaan ang mga layunin ng Diyos, ngunit kung hindi sila magpapasakop pagkatapos maunawaan ang katotohanan, ipinagkakanulo nila ang Diyos. Ibig sabihin, ang palaging paghingi ng mga tao sa Diyos ay nauugnay sa kanilang kalikasan: Kapag mas marami silang hinihingi, mas naghihimagsik at lumalaban sila, at mas marami silang kuru-kuro. Kapag mas marami ang hinihingi ng isang tao sa Diyos, mas malamang na maghihimagsik, lalaban, at sasalungat pa nga ito sa Kanya. Marahil, isang araw, magagawa nitong ipagkanulo at iwanan ang Diyos. Kung nais mong lutasin ang problemang ito, kailangan mong maunawaan ang ilang aspekto ng katotohanan at magkaroon din ng ilang tunay na karanasan upang lubusan itong maunawaan at ganap na malutas.

Sa pagsukat kung makakapagpasakop ba ang mga tao sa Diyos o hindi, ang susi ay kung mayroon sila o walang anumang labis-labis na pagnanais o lihim na motibo sa Kanya. Kung laging humihiling ang mga tao sa Diyos, pinatutunayan nito na hindi sila mapagpasakop sa Kanya. Anuman ang mangyari sa iyo, kung hindi mo ito tinatanggap mula sa Diyos, at hindi mo hinahanap ang katotohanan, at palagi kang nakikipagtalo para sa iyong sarili at palagi mong nadarama na ikaw lamang ang tama, at kung may kakayahan ka pa ngang pagdudahan na ang Diyos ang katotohanan at ang pagiging matuwid Niya, magkakaproblema ka. Ang gayong mga tao ang pinakamayabang at ang pinakamapaghimagsik sa Diyos. Ang mga taong palaging humihingi sa Diyos ay hindi tunay na makapagpapasakop sa Kanya. Kung humihiling ka sa Diyos, pinatutunayan nito na sinusubukan mong makipagtawaran sa Diyos, na pinipili mo ang sarili mong kalooban, at kumikilos ka ayon dito. Ito ay pagkakanulo sa Diyos at kawalan ng pagpapasakop. Kawalan ng katwiran ang mismong paghingi sa Diyos; kung totoong nananampalataya ka na Siya ang Diyos, hindi ka mangangahas na humingi sa Kanya—na hindi ka naman kalipikadong gumawa—makatwiran man ang mga ito o hindi. Kung may totoo kang pananampalataya sa Diyos, at nananampalataya na Siya ang Diyos, Siya lang ang sasambahin at sa Kanya ka lang magpapasakop—wala nang ibang pagpipilian pa. Hindi lamang gumagawa ng sarili nilang mga pagpili ang mga tao ngayon, hinihingi pa nilang kumilos ang Diyos alinsunod sa sarili nilang kagustuhan. Hindi lamang nila hindi pinipiling magpasakop sa Diyos, hinihingi pa nilang magpasakop sa kanila ang Diyos. Hindi ba’t napakawalang katwiran nito? Samakatwid, kung walang totoong pananalig sa loob-loob ng isang tao, at walang matibay na pananampalataya, hindi nila kailanman matatamo ang pagsang-ayon ng Diyos. Kapag nagagawa na ng mga taong bawasan ang mga hinihingi nila sa Diyos, mayroon na silang mas totoong pananalig at pagpapasakop, at normal na kung ihahambing ang kanilang katwiran. Madalas mangyari na kapag mas mahilig makipagtalo ang mga tao, at kapag mas marami silang pangangatwiran, mas mahirap silang pakitunguhan. Hindi lamang sila maraming hinihingi, kundi kung pagbibigyan mo sila, lalo pa silang hihingi. Kapag nasiyahan sila sa isang aspekto, hihingi pa sila sa isa pa. Kailangan silang masiyahan sa lahat ng aspekto, at kung hindi, magsisimula silang magreklamo, at itinuturing ang mga bagay-bagay na walang pag-asa at kumikilos sila nang padalos-dalos. Pagkatapos, nakadarama sila ng pagkakautang at pagsisisi, at nananangis sila ng mapapait na luha, at ibig nang mamatay. Ano ang silbi niyon? Hindi ba’t sila ay nagiging hindi makatwiran at walang patumanggang nakayayamot? Ang magkakasunod na problemang ito ay kailangang malutas mula sa ugat. Kung ikaw ay mayroong tiwaling disposisyon at hindi mo ito nilulutas, kung naghihintay ka hanggang sa malagay ka sa gusot o magdulot ka ng sakuna bago ito lutasin, paano mo mapupunan ang kawalan na ito? Hindi ba’t magiging para itong pagkandado sa pinto ng kuwadra matapos makatakas na ang kabayo? Samakatwid, upang lubusang malutas ang problema ng iyong tiwaling disposisyon, dapat mong hanapin ang katotohanan para malutas ito sa unang pagkakataong lumitaw ito. Dapat mong lutasin ang tiwaling disposisyon sa pag-usbong pa lamang nito, nang sa gayon ay matiyak na hindi ka makagagawa ng anumang mali at maiiwasan ang mga gusot sa hinaharap. Kung ang tiwaling disposisyon ay nag-uugat at nagiging kaisipan o pananaw ng isang tao, magagawa nitong diktahan ang tao na gumawa ng kasamaan. Samakatwid, ang pagninilay sa sarili at pagkakilala sa sarili ay pangunahing tungkol sa pagtuklas sa mga tiwaling disposisyon ng isang tao, at mabilis na paghahanap sa katotohanan para malutas ang mga ito. Dapat mong malaman kung anong mga bagay ang nasa kalikasan mo, kung ano ang gusto mo, ano ang hinahangad mo, at ano ang gusto mong makamit. Dapat mong himayin ang mga bagay na ito ayon sa mga salita ng Diyos para makita kung ang mga ito ay naaayon sa mga layunin ng Diyos, at sa paanong paraan walang-katotohanan ang mga ito. Kapag naunawaan mo na ang mga bagay na ito, dapat mong lutasin ang problema ng iyong hindi normal na katwiran, ibig sabihin, ang problema ng iyong hindi makatwiran at walang patumanggang panggugulo. Hindi lamang ito problema ng iyong tiwaling disposisyon, nauugnay rin ito sa iyong kawalan ng katwiran. Lalo na sa mga bagay na may kinalaman sa kanilang mga interes, ang mga taong nadadala ng pansariling interes ay hindi nagtataglay ng normal na katwiran. Isa itong sikolohikal na problema, at ito rin ang matinding kahinaan ng mga tao. Pakiramdam ng ilang tao ay mayroon silang partikular na kakayahan at ilang kaloob, at palagi nilang gustong maging mga lider at mamukod-tangi, kaya hinihiling nila sa Diyos na gamitin sila. Kung hindi sila ginagamit ng Diyos, sinasabi nila, “Paanong hindi ako tinitingnan ng Diyos nang may pabor? Diyos ko, kung gagamitin Mo po ako para makagawa ng isang mahalagang bagay, nangangako akong gugugol para sa Iyo!” Tama ba ang ganitong uri ng intensyon? Mabuting bagay ang gumugol para sa Diyos, ngunit mayroong mga motibasyon sa likod ng kagustuhan nilang gumugol para sa Diyos. Ang tunay na gustong-gusto nila ay katayuan, at ito ang pinagtutuunan nila. Kapag ang mga tao ay may kakayahang tunay na magpasakop, na sumusunod sa Diyos nang buong puso, ginagamit man sila o hindi ng Diyos, at gumugugol para sa Diyos mayroon man silang katayuan o wala, saka lang sila maituturing na nagtataglay ng katwiran at na mapagpasakop sa Diyos. Mabuti kapag ang mga tao ay bukal sa loob na gumugugol para sa Diyos, at handa ang Diyos na gamitin ang ganitong mga tao, ngunit kung hindi sila nasasangkapan ng katotohanan, walang paraan ang Diyos para gamitin sila. Kung ang mga tao ay handang magsikap para sa katotohanan at makipagtulungan, dapat na magkaroon ng yugto ng paghahanda. Pormal lamang na magagamit ng Diyos ang mga tao kapag nauunawaan na nila ang katotohanan at kaya na nilang tunay na magpasakop sa Diyos. Mahalaga ang yugtong ito ng pagsasanay. Ang mga lider at manggagawa sa kasalukuyan ay naritong lahat sa yugtong ito ng pagsasanay. Pagkatapos nilang magkaroon ng karanasan sa buhay at kaya na nilang pangasiwaan ang mga usapin nang may mga prinsipyo, magiging angkop na silang gamitin ng Diyos.

Ang mga bagay sa kalikasan ng tao ay hindi tulad ng ilang panlabas na pag-uugali, gawi, o kaisipan at ideya na maaari lamang pungusin at iyon na iyon; dapat mailantad ang mga ito nang paunti-unti. Higit pa rito, hindi madali para sa mga tao na matukoy ang mga ito, at kahit pa matukoy ang mga ito, hindi madaling baguhin ang mga ito—ang paggawa nito ay nangangailangan ng sapat na malalim na pagkaunawa. Bakit palagi nating hinihimay ang kalikasan ng tao? Hindi ba ninyo naiintindihan kung ano ang ibig sabihin nito? Saan nagmumula ang mga pagbubunyag ng mga tiwaling disposisyon ng mga tao? Lahat ito ay nagmumula sa kanilang kalikasan, at lahat ito ay pinangingibabawan ng kanilang kalikasan. Bawat tiwaling disposisyon ng tao, bawat kaisipan at ideya, bawat intensyon, lahat ay nauugnay sa kalikasan ng tao. Samakatwid, sa pamamagitan ng paglalantad sa kalikasan ng tao, madaling malulutas ang kanyang mga tiwaling disposisyon. Bagama’t hindi madaling baguhin ang kalikasan ng mga tao, kung matutukoy at makikilatis nila ang mga tiwaling disposisyon na kanilang ibinubunyag, at kung mahahanap nila ang katotohanan upang malutas ang mga ito, magagawa nilang unti-unting baguhin ang kanilang mga disposisyon. Sa sandaling nakamit na ng isang tao ang pagbabago sa kanyang buhay disposisyon, mababawasan nang mababawasan ang mga bagay sa loob niya na lumalaban sa Diyos. Ang layon ng paghihimay sa kalikasan ng tao ay ang baguhin ang kanyang mga disposisyon. Hindi pa ninyo naaarok ang layong ito, at iniisip na sa pamamagitan lamang ng paghihimay at pag-unawa sa inyong kalikasan ay makapagpapasakop kayo sa Diyos at maibabalik na ang inyong katwiran. Ang ginagawa lang ninyo ay pikit-matang naglalapat ng mga patakaran! Bakit hindi Ko na lang ilantad ang kayabangan at pagmamatuwid sa sarili ng mga tao? Bakit kailangan Ko ring himayin ang kanilang tiwaling kalikasan? Hindi malulutas ang problema kung ilalantad Ko lamang ang kanilang pagmamatuwid sa sarili at kayabangan. Ngunit kung hihimayin Ko ang kanilang kalikasan, ang mga aspekto na saklaw nito ay napakalawak, at kabilang dito ang lahat ng tiwaling disposisyon. Ito ay higit pa sa makitid na sakop ng pagmamatuwid sa sarili, labis na pagpapahalaga sa sarili, at kayabangan. Higit pa rito ang kabilang sa kalikasan. Kaya, makabubuti kung makikilala ng mga tao kung gaano karaming tiwaling disposisyon ang kanilang ibinubunyag sa lahat ng iba’t ibang hinihingi nila sa Diyos, ibig sabihin, sa kanilang labis na mga pagnanais. Sa sandaling maunawaan na ng mga tao ang kanilang sariling kalikasang diwa, magagawa na nilang kamuhian at itatwa ang kanilang sarili; magiging madali na para sa kanila na lutasin ang kanilang mga tiwaling disposisyon, at magkakaroon na sila ng landas. Kung hindi, hindi ninyo kailanman malalantad ang pinag-ugatan, at sasabihin lamang ninyo na ito ay pagmamatuwid sa sarili, kayabangan, o pride, o hindi pagkakaroon ng anumang debosyon. Malulutas ba ng pagtalakay lang sa gayong mabababaw na bagay ang inyong problema? May pangangailangan bang talakayin ang kalikasan ng tao? Sa simula, ano ang kalikasan nina Adan at Eba? Walang sinasadyang pagtutol sa kalooban nila, lalo na ang hayagang pagkakanulo. Hindi nila alam kung ano ang ibig sabihin ng labanan ang Diyos, lalo na kung ano ang ibig sabihin ng pagpapasakop sa Kanya. Anuman ang ipinakalat ni Satanas, tinanggap nila sa kanilang puso. Ngayon ay ginawa nang tiwali ni Satanas ang sangkatauhan hanggang sa puntong kayang maghimagsik at labanan ng mga tao ang Diyos sa lahat ng bagay, at kaya nilang mag-isip ng lahat ng uri ng paraan upang salungatin Siya. Maliwanag na ang kalikasan ng tao ay katulad ng kay Satanas. Bakit Ko sinasabi na ang kalikasan ng tao ay ang kalikasan ni Satanas? Si Satanas ay yaong lumalaban sa Diyos, at dahil ang mga tao ay may satanikong kalikasan, sila ay kay Satanas. Bagama’t maaaring ang mga tao ay hindi sinasadyang gumawa ng mga bagay upang labanan ang Diyos, dahil sa kanilang satanikong kalikasan, lahat ng kanilang iniisip ay lumalaban sa Diyos. Kahit pa ang mga tao ay walang gawin, nilalabanan pa rin nila ang Diyos, dahil ang panloob na diwa ng tao ay naging isang bagay na lumalaban sa Diyos. Samakatwid, ang tao sa kasalukuyan ay iba sa taong kalilikha pa lang. Walang paglaban o pagkakanulo sa kalooban ng mga tao noon, puno sila ng buhay, at hindi pinangingibabawan ng anumang satanikong kalikasan. Kung walang pangingibabaw o panggugulo ng satanikong kalikasan sa kalooban ng mga tao, anuman ang gawin nila, hindi iyon maituturing na paglaban sa Diyos.

Ano ang kalikasan? Ang kalikasan ay ang diwa ng tao. Ang mga disposisyon ay mga bagay na nabubunyag mula sa kalikasan ng isang tao, at ang pagbabago sa disposisyon ay nangangahulugan na ang tiwaling disposisyon ng isang tao ay nadalisay at napalitan na ng katotohanan. Ang nabubunyag kung gayon ay hindi isang tiwaling disposisyon, kundi isang pagpapamalas ng normal na pagkatao. Matapos gawing tiwali ni Satanas ang tao, ang tao ay naging pagsasakatawan ni Satanas, siya ay naging kauri ni Satanas na lumalaban sa Diyos at ganap na nagkaroon ng kakayahang ipagkanulo ang Diyos. Bakit hinihingi ng Diyos na baguhin ng mga tao ang kanilang disposisyon? Dahil gusto ng Diyos na gawing perpekto at kamtin ang mga tao, at ang mga taong nagawang ganap sa wakas ay nagtataglay ng maraming naidagdag na mga realidad ng pagkakilala sa Diyos, at ng mga realidad ng lahat ng aspekto ng katotohanan. Ang mga taong tulad nito ay ganap na alinsunod sa mga layunin ng Diyos. Noon, may mga tiwaling disposisyon ang mga tao, at nagkakamali o nagpapakita ng paglaban sa tuwing may ginagawa sila, ngunit ngayon ay nakauunawa na ang mga tao ng ilang katotohanan, at nakagagawa ng maraming bagay na naaayon sa mga layunin ng Diyos. Gayumpaman, hindi ito nangangahulugan na ang mga tao ay hindi nagkakanulo sa Diyos. Nagagawa pa rin ito ng mga tao. Ang isang bahagi ng kung ano ang naibunyag mula sa kanilang kalikasan ay maaaring mabago, at ang bahagi na maaaring magbago ay ang bahagi kung saan nakapagsasagawa ang mga tao alinsunod sa katotohanan. Ngunit hindi ibig sabihin na naisasagawa mo na ang katotohanan ay nagbago na ang kalikasan mo. Tulad ito ng kung paanong ang mga tao ay palaging may mga kuru-kuro at hinihingi sa Diyos noon, at ngayon sa maraming aspekto ay wala na—ngunit maaaring mayroon pa rin silang mga kuru-kuro o hinihingi sa ilang bagay, at nagagawa pa rin nilang ipagkanulo ang Diyos. Maaaring sabihin mo, “Kaya kong magpasakop sa anumang gawin ng Diyos, at magpasakop sa maraming bagay nang walang reklamo at walang hinihingi,” ngunit magagawa mo pa ring ipagkanulo ang Diyos sa ilang bagay. Bagama’t hindi mo sinasadyang lumaban sa Diyos, kapag hindi mo nauunawaan ang Kanyang mga layunin, magagawa mo pa ring kumontra sa Kanyang mga ninanais. Kaya, ano ang ibig sabihin ng bahaging maaaring magbago? Iyon ay kapag nauunawaan mo ang mga layunin ng Diyos, makakapagpasakop ka, at kapag nauunawaan mo ang katotohanan, maisasagawa mo ito. Kung hindi mo nauunawaan ang katotohanan o ang mga layunin ng Diyos sa ilang bagay, may posibilidad pa rin na makapagbunyag ka ng katiwalian. Kung naiintindihan mo ang katotohanan, ngunit hindi mo ito isinasagawa dahil napipigilan ka ng ilang bagay, pagkakanulo ito, at ito ay bagay na nasa iyong kalikasan. Siyempre, walang limitasyon sa kung gaano magbabago ang iyong disposisyon. Kapag mas maraming katotohanan ang iyong natatamo, ibig sabihin, kapag mas malalim ang pagkakakilala mo sa Diyos, mas hindi mo Siya lalabanan at ipagkakanulo. Ang paghahangad na baguhin ang disposisyon ay pangunahing nakakamit sa pamamagitan ng paghahangad sa katotohanan, at ang pag-unawa sa sariling kalikasang diwa ay nakakamit sa pamamagitan ng pag-unawa sa katotohanan. Kapag ang isang tao ay tunay na nakamit ang katotohanan, malulutas ang lahat ng kanyang problema.

Taglamig, 1999


Ang Diwa ni Cristo ay Pagmamahal

Ang isang aspekto ng pagkilala sa diwa ni Cristo ay ang ihiwalay si Cristo sa katawang-tao mula sa tiwaling sangkatauhan, ang tratuhin at magpasakop sa Diyos sa katawang-tao bilang ang praktikal na Diyos. Ang isa pang aspekto ay na dapat mo ring makita ang Diyos sa katawang-tao na praktikal na gumagawa, praktikal na ipinapahayag ang katotohanan, at praktikal na namumuhay sa piling ng sangkatauhan. Dapat mong makita kung paano Niya dinadalisay at inililigtas ang sangkatauhan, kung paanong hindi Siya isang propeta, apostol, o tagapagbigay ng mga propesiya o isang di-mahalagang tao na isinugo ng Diyos kundi Siya ang Diyos sa katawang-tao, si Cristo, at ang Diyos Mismo. Bagama’t ang katawang-taong ito ay kasapi ng sangkatauhan, Siya ay isang ordinaryong taong may pagka-Diyos na diwa. Ang malaman ang pagka-Diyos na diwa ng katawang-taong ito ay napakakritikal, ang paggamit ng mga katunayan na naoobserbahan mo para patunayan ang pagka-Diyos na diwa ni Cristo ang kailangan mong gawin sa pinakamababa. Para malaman ang pagka-Diyos na diwa ni Cristo, kailangan mong kainin at inumin ang mga salita ng Diyos, danasin ang Kanyang gawain, at makilala ang Kanyang disposisyon. Ang malaman ang diwa ng Diyos sa katawang-tao ay may epektong nagbibigay-kakayahan sa mga tao na matiyak na tunay ngang nagkatawang-tao ang Diyos at na ang katawang-taong ito ay tunay ngang ang Diyos. Ito lamang ang paraan para ang mga tao ay magkaroon ng tunay na pananalig sa Diyos at magkamit ng tunay na pagpapasakop at tunay na pagmamahal, at kapag nakamit ang epektong ito, saka mo lamang mapatutunayan na mayroon kang pagkaunawa sa diwa ng Diyos.

Ngayon, walang tunay na kaalaman ang mga tao kay Cristo. Binabasa nila ang mga salita ng Diyos at inaamin na ito ang katotohanan at ang pagpapahayag ng Banal na Espiritu habang ganap nilang binabalewala ang katawang-tao. Hindi nila alam kung ano ang pinagmulan ng katawang-tao o kung paano nauugnay ang katawang-tao at ang Espiritu sa isa’t isa. Maraming tao ang naniniwala na ang katawang-tao ay umiiral para magpahayag ng mga salita, na Siya ay ginagamit upang magsalita at gumawa at na ito ang Kanyang ministeryo. Naniniwala sila na ang katawang-tao ay nagpapahayag ng mga salita sa tuwing Siya ay naaantig at ang Kanyang gawain ay tapos na kapag Siya ay natapos na, na para bang isa Siyang sugo. Kung may naniniwala rito, kung gayon, ang kanilang kinikilala at pinaniniwalaan ay hindi ang Diyos sa katawang-tao o si Cristo kundi isang tao lamang na kapareho ng isang propeta. Iniisip din ng ilang tao, “Si Cristo ay isang tao, at kahit ano pa ang diwa ng Diyos sa katawang-tao o anong disposisyon ng Diyos ang Kanyang ipinahahayag, hindi Siya maaaring ganap na kumatawan sa Diyos sa langit o sa Lumikha na naghahari sa sansinukob at sa lahat ng bagay. Dahil Siya ang Diyos sa katawang-tao at ang Diyos sa langit na pumarito sa lupa, bakit wala Siyang mga himala na higit sa karaniwan? Bakit hindi Niya nililipol ang malaking pulang dragon kung Siya ay may awtoridad?” Ang mga nagsasabi ng ganitong mga salita ay walang espirituwal na pang-unawa. Hindi nila nauunawaan kung ano ang pagkakatawang-tao ng Diyos, lalo na ang saklaw ng pamamahala ng gawain ng Diyos sa katawang-tao, kung para kanino ang Kanyang pagliligtas, kung ano ang Kanyang ipinahahayag, o kung ano ang dapat malaman ng mga tao. Ang diwa ng Diyos sa katawang-tao ay ang diwa ng Diyos, at kaya Niyang gawin ang lahat bilang kinatawan ng Diyos. Siya ang Diyos Mismo, at kaya Niyang gawin ang lahat ng nais Niyang gawin. Gayunman, nagkatawang-tao ang Diyos sa pagkakataong ito upang gawin ang huling yugto ng gawain sa saklaw ng Kanyang pamamahala, at wala itong kinalaman sa paghahari sa lahat ng bagay o paghahari sa mga bansa. Hindi talaga sangkot ang mga bagay na iyon. Samakatwid, ang kailangan mong malaman ay kung ano ang daranasin at maaaring maunawaan ng mga tao sa yugtong ito ng gawain, ang diwa ng yugtong ito ng gawain, ang mga tinataglay ng Diyos at ang Kanyang pagiging Diyos at ang pagpapahayag ng Kanyang disposisyon. Ang ipinahahayag ba ni Cristo ay ang diwa ng Diyos? Ito ba ang disposisyon ng Diyos? Siyempre ito nga. Ngunit ito na ba ang lahat? Sinasabi Ko sa inyo ngayon, hindi pa ito ang lahat. Maliit at limitadong bahagi lamang ito, kung ano lamang ang nakikita ng mga tao gamit ang kanilang mga mata, kung ano ang kanilang nakakaugnay, at kung ano ang naaarok ng kanilang isipan habang nasa katawang-tao ang Diyos. Hindi ito ang lahat, at ito ay gawain lamang na gagawin na nakapaloob sa plano ng Diyos.

Paano pinakamalinaw na maipaliliwanag ang Diyos sa katawang-tao? Sa madaling salita, ang ibig sabihin nito ay ang pagkakaroon ng Diyos ng anyo sa lupa, ito ang Espiritu ng Diyos na nakabihis ng katawang-tao bilang isang karaniwang tao. Kung ang Espiritu ng Diyos ay nasa katawang-tao, umiiral pa rin ba Siya sa ibang lugar? Oo. Ang Diyos ay naghahari sa sansinukob at sa lahat ng bagay, at may iisang Diyos lamang na naghahari sa buong sansinukob. Siya ay makapangyarihan sa lahat, at Siya ngayon ay nagkatawang-tao at bumaba sa lupa. Hindi Siya katulad ng iniisip ng mga tao, na nagkakatawang-tao at gumagawa lamang ng gawain sa lupa at hindi nag-aabalang gawin iyon sa iba pang lugar. Tinanong Ko ang isang sister dati, “Ngayong narito na ang Diyos sa lupa at nasa katawang-tao, may Diyos pa ba sa langit?” Nag-isip siya sandali at sinabing, “Iisa lang ang Diyos at narito Siya ngayon sa lupa, kaya walang Diyos sa langit ngayon.” Mali na naman ito. Naghahari ang Diyos sa sansinukob at sa lahat ng bagay at ang Diyos ay Espiritu, narito Siya sa lupa ngunit naghahari pa rin sa lahat ng bagay sa langit at ginagawa ang Kanyang gawain sa lupa. Pagkatapos ay nagtanong Akong muli, “Ibig bang sabihin niyan ay umaalis din ang Espiritu ng Diyos kung minsan?” Napaisip siya saglit at sinabing, “Kailangan Niya sigurong umalis at kung minsan ay walang nalalaman ang katawang-tao. Umaalis ang Espiritu kapag normal na nabubuhay ang katawang-tao, at bumabalik Siya kapag mayroong sasabihin ang katawang-tao. Marahil ay may ibang ginagawa ang Espiritu habang natutulog ang katawang-tao ngunit bumabalik kapag gising na ang katawang-tao, at nagsasalita at gumagawa kasama ang katawang-tao. Kung walang gawaing gagawin, ang katawang-tao ay marahil ginagawa lamang ang mga normal na kilos ng tao at nagpapakita ng normal na mga pagpapamalas ng tao.” Ito ang iniisip ng maraming tao. May ibang nag-aalala, “Hindi ko alam kung paano inilalaan ang pera ng Diyos, palihim kaya itong ibinigay sa iba?” Kumplikado talaga ang isipan ng mga tao. Paano makaaasang makapaghangad ng katotohanan ang mga taong ang isipan ay may masamang intensiyon? Sa madaling salita, hindi madaling gampanin sa pagkilala sa Diyos ang pag-alam sa diwa ng Diyos na nagkatawang-tao ni ang pag-alam sa Kanyang disposisyon. Sa panahon ng gawain ng Diyos sa katawang-tao, anumang maranasan at makaharap mo ang siyang dapat mong malaman, at hindi ka dapat magkaroon ng mga palagay na walang batayan tungkol sa mga bagay na hindi mo makakaharap. Halimbawa, “Kapag lumisan ang katawang-tao ng Diyos, sa anong anyo muling magpapakita at gagawa ang Diyos ng Kanyang gawain? Magpapakita pa rin kaya Siya sa atin sa lupa?” Karamihan ng tao ngayon ay binibigyang-pansin ang ganitong mga panlabas na bagay, at hindi man lamang kinapapalooban ng diwa ni Cristo ang mga ito; wala talagang silbi na unawain ang mga ito. May ilang bagay na hindi mo kailangang maunawaan, at mauunawaan mo ang mga ito pagdating ng panahon na kailangan mo na. Hindi mahalaga kung nauunawaan mo ang mga bagay na ito, at wala ni katiting na epekto ang mga ito sa pananalig ng mga tao sa Diyos sa katawang-tao, sa pananalig kay Cristo, o sa pagsunod kay Cristo. Wala rin ni katiting na epekto ang mga ito sa paghahangad ng mga tao sa katotohanan o sa paggampan nang maayos ng kanilang tungkulin, at hindi nito madaragdagan kahit kaunti ang iyong pananalig kung alam mo ang mga ito. Ang mga propeta ay nagpakita ng mga tanda at kababalaghan noong araw, at ano ang natamo ng mga tao? Ang nakamtan lamang nito ay ang kilalanin ng mga tao ang pag-iral ng Diyos. Ang mga propetang iyon ay hindi ang Diyos kahit ilang himala pa ang kanilang magawa dahil ang mga propeta ay walang diwa ng Diyos. Ang Diyos sa katawang-tao ay ang Diyos pa rin kahit hindi Siya gumagawa ng mga himala dahil taglay Niya ang diwa ng Diyos. Kahit hindi Siya nagpapakita ng mga tanda at kababalaghan, hindi iyan nangangahulugan na hindi Niya kayang ipakita ang mga iyon. Na naisasakatuparan ng Kanyang mga salita ang lahat ng bagay ay isang mas dakilang pagpapakita ng Kanyang pagiging makapangyarihan-sa-lahat kaysa sa pagpapakita ng mga tanda at kababalaghan; mas malaking himala pa nga ito. Ang paghahangad ng kaalaman tungkol sa diwa at disposisyon ng Diyos ay napakahalaga, lubha itong kapaki-pakinabang sa inyong buhay pagpasok, at ito ang tamang landas ng pananalig sa Diyos.

Dapat ninyong malaman na habang gumagawa ang Diyos sa katawang-tao, saka nakahaharap at nakikita ng mga tao ang karamihan sa mga tinataglay ng Diyos at ang Kanyang pagiging Diyos, ang Kanyang diwa, at ang Kanyang disposisyon. Ito ang pinakamagandang pagkakataon para makilala ang Diyos. Ang pag-alam sa mga kilos ng Diyos at sa Kanyang disposisyon na binanggit ng mga tao noong araw—mahirap makamtan iyon dahil wala silang pagkakataong makaugnay Siya. Nang makita ni Moises na nagpakita sa kanya si Jehova noon, nakita lamang niya ang ilang bagay na ginawa ni Jehova. Gaano karami ang praktikal na kaalaman niya sa Diyos? Mas dakila ba ito kaysa sa nalalaman ng mga tao ngayon? Mas praktikal ba ito kaysa sa nalalaman ng mga tao ngayon? Siyempre hindi. Inihayag ng Diyos ang marami sa Kanyang mga gawain noong panahon ng Kanyang gawain sa Israel. Maraming taong nakakita kay Jehova na nagsasagawa ng mga tanda at himala, at nakita pa nga ng ilan ang likuran ni Jehova. Marami ring taong nakakita ng mga anghel. Subalit ilang tao ang nakakilala sa Diyos sa huli? Lubhang kakaunti! Halos walang tunay na nakakilala sa Diyos. Ang mga tao lamang sa mga huling araw ang maaaring magkaroon ng maraming kaalaman tungkol sa Diyos kapag nararanasan nila ang Kanyang gawain habang Siya ay nasa katawang-tao, dahil sinasabi ng Diyos sa mga tao nang harapan kung anong gawain ang Kanyang ginagawa, ano ang layunin ng Kanyang gawain, ano ang Kanyang mga layunin, ano ang Kanyang saloobin sa sangkatauhan, ano ang mga kalagayan at diwa ng sangkatauhan na ginawang tiwali ni Satanas, at iba pa. Sa pamamagitan lamang ng mga salitang ito ng paglalantad maaaring makita ng mga tao na tunay ngang ang Diyos ay ganito kapraktikal at katotoo, na mayroon talaga Siyang ganitong mga layunin para sa sangkatauhan, at na mayroon talaga Siyang ganitong disposisyon. Ang Kanyang mga gawain ay tunay na lubhang kagila-gilalas, ang Kanyang karunungan ay tunay na ganito kalalim, at ang Kanyang awa para sa sangkatauhan ay tunay na ganito katotoo. Lahat ng salitang ito na nasambit ng Diyos ay nagpapatotoo sa Kanyang gawain, sa Kanyang pagmamahal at disposisyon, at sa Kanyang mga gawa. Nararanasan natin mismo ang mga bagay na ito sa pamamagitan ng pagdanas ng gawain ng Diyos. Ang mga salitang sinasabi ng Diyos ay napakapraktikal at totoong-totoo. Nararanasan ng mga tao na tunay na walang katapusan ang pagmamahal at pagpaparaya ng Diyos para sa sangkatauhan. Ang layunin ng Diyos na iligtas ang mga tao ay namamalas sa Kanyang gawain at sa mga salitang Kanyang sinasabi, upang matikman ito ng mga tao sa kanilang aktuwal na karanasan. Samakatwid, ang pag-alam sa diwa ng pagkakatawang-tao ng Diyos ay makakamtan lamang sa panahon ng gawain ng Diyos sa katawang-tao, at anumang nauunawaan mo na hindi sakop ng panahong ito ay hindi praktikal. Kapag nakumpleto na ng Diyos ang Kanyang gawain sa katawang-tao at Siya ay lumisan, ang Kanyang gawain ay hindi magiging ganoon kapraktikal para sa iyo na katulad ngayon kapag sinusubukan mong maranasan ito. Ito ay dahil nakikita at nahahawakan mo ang gawain ng Diyos sa katawang-tao ngayon. Palagi ring harapang ginagawa ng Diyos ang Kanyang gawain sa mga tao, at personal nilang naranasan kung paano Siya nagsasalita at paano Siya gumagawa. Ang karanasan ni Pedro noong panahong iyon ay hindi kasing-totoo ng sa inyo ngayon. Sinundan ni Pedro si Jesus at dinanas kung ano ang praktikal at kaaya-aya sa Diyos sa panahon ng Kanyang gawain sa Judea, ngunit ang tayog ni Pedro noon ay mababa, kaya mababaw ang naranasan niya. Matapos lumisan si Jesus, ginunitang mabuti at nilasap ni Pedro ang Kanyang mga salita, at pinalalim niya ang kanyang pag-unawa at tumanggap ng higit pa. Ipinahayag din ni Jesus noong panahon ng Kanyang gawain ang ilan sa tinataglay ng Diyos at ang Kanyang pagiging Diyos, ang Kanyang mapagmahal na kabaitan, Kanyang awa, Kanyang pagliligtas sa sangkatauhan, at Kanyang walang-hanggang pagpaparaya at biyaya para sa kanila. Ang mga taong sumunod sa Kanya noon ay nagawang maranasan ang ilan sa mga bagay na ito, at ang mga taong dumating kalaunan ay hindi nagawang maranasan kailanman ang mga iyon nang kasinglalim ng mga tao noon. Gayundin, nang maantig ng Banal na Espiritu ang mga tao at nagdasal upang maarok ang Kanyang mga layunin, ang kanilang naranasan noong mga panahong iyon ay malabo at mahina. Kung minsan ay mahirap itong maarok nang eksakto, at walang sinumang nakatitiyak na tumpak ang kanilang pagkaunawa. Samakatwid, nang hulihin at ibilanggo si Pedro sa huli, sinikap pa ng ilang tao na alamin kung paano siya mapapalaya. Sa katunayan, ang intensiyon ni Jesus sa panahong iyon ay ang maipako si Pedro sa krus bilang huling patotoo ni Pedro. Nagwakas na ang kanyang paglalakbay, at isinaayos ng Diyos na ibigay niya ang kanyang patotoo sa ganitong paraan para magkaroon siya ng magandang hantungan. Ito ang landas na tinahak ni Pedro. Nang makarating si Pedro sa dulo ng kanyang landas, hindi pa rin niya naunawaan ang tunay na layunin ni Jesus. Naunawaan lamang niya ang ibig sabihin ni Jesus nang sabihin iyon ni Jesus sa kanya. Kaya nga, kung nais mong maunawaan ang diwa ng Diyos, ito ang pinakakapaki-pakinabang na gawin habang nasa katawang-tao ang Diyos. Nakakakita, nakakahawak, nakakarinig, at nakadarama ka nang malalim. Kung susubukan mong maranasan at magbalik-tanaw kung paano gumagawa ang Banal na Espiritu kapag natapos na ang gawain ng Diyos sa katawang-tao, ang iyong karanasan ay hindi magiging gayon kalalim, at ang anumang pagkaunawang makakamit mo ay mababaw. Sa panahong iyon, magagawa lamang Niyang pinuhin ang mga tiwaling disposisyon ng mga tao. Nang mapino na, nagagawa ng mga tao na maunawaan nang higit pa ang katotohanan at nagagamit ang katotohanang natamo nila bilang pundasyon sa kanilang buhay, binabago ang tiwaling disposisyon sa kanilang kalooban. Ngunit gaano mo man hangaring mahalin at kilalanin ang Diyos, hindi ka talaga gaanong uusad. May limitasyon sa pag-usad ng tao, at kulang na kulang iyon sa mga pakinabang ng pagkakilala sa Diyos sa pamamagitan ng pagdaranas sa gawain ng Diyos sa katawang-tao. Marami nang katotohanang naipahayag ang Diyos habang Siya ay nasa katawang-tao, at maraming taong nakakakita ngunit hindi nakakaunawa at nakakarinig ngunit hindi nakakaalam. Sila ang mga taong walang espirituwal na pang-unawa at mga taong manhid. Ang mga tao ay walang konsensiya o katwiran, at hindi nila maramdaman kung gaano kalaki ang pagmamahal at pagpaparaya ng Diyos sa mga tao. Napakamanhid ng mga tao kaya nagtatamo lamang sila ng kaunting pagkaunawa at nagsisimulang pumasok sa tamang landas kapag tapos na ang gawain ng Diyos.

Ano ang diwa ni Cristo? Para sa mga tao, ang diwa ni Cristo ay pagmamahal. Para sa mga sumusunod sa Kanya, ito ay isang pagmamahal na walang-hanggan. Kung wala Siyang pagmamahal o habag, hindi Siya magagawang sundan ng mga tao hanggang sa kasalukuyan. Ang sabi ng ilang tao, “Ngunit matuwid din ang Diyos.” Totoong matuwid nga ang Diyos, pero kung ang pag-uusapan ay ang Kanyang disposisyon, ang Kanyang katuwiran ay pangunahing ipinahayag sa pamamagitan ng Kanyang pagkamuhi sa tiwaling disposisyon ng sangkatauhan, sa Kanyang pagsumpa sa mga diyablo at kay Satanas, at sa Kanyang hindi pagtulot sa sinuman na salungatin ang Kanyang disposisyon. Kung gayon, may pagmamahal ba ang Kanyang katuwiran? Hindi ba’t pagmamahal ang Kanyang paghatol at paglilinis sa katiwalian ng mga tao? Upang iligtas ang sangkatauhan, nagtiis ang Diyos ng matinding kahihiyan nang may lubos na pagpapasensiya. Hindi ba’t pagmamahal ito? Kaya naman, tatapatin Ko kayo: Sa gawaing ginagawa ng Diyos para sa sangkatauhan habang nasa katawang-tao, ang pinakamalinaw at prominente sa Kanyang diwa ay pagmamahal; ito ay walang-hanggang pagpaparaya. Kung hindi ito pagmamahal at katulad ito ng inyong iniisip—na hinahampas ng Diyos ang mga tao kailanman Niya naisin o pinarurusahan, sinusumpa, hinahatulan, at kinakastigo Niya ang sinumang kinapopootan Niya, magiging napakatindi niyon! Kung magagalit Siya sa isang tao, manginginig ito sa takot at hindi ito makatatayo sa harapan Niya…. Isang paraan lamang ito ng pagpapahayag ng disposisyon ng Diyos. Ang layunin pa rin Niya sa huli ay ang kaligtasan, at ang pagmamahal Niya ay nananalaytay sa lahat ng mga disposisyong ibinubunyag Niya. Magbalik-tanaw kayo ngayon, ano ang pinakainihahayag ng Diyos sa panahon ng Kanyang gawain habang nasa katawang-tao? Ito ay ang pagmamahal, ito ay ang pagpapasensiya. Ano ba ang pagpapasensiya? Ang pagpapasensiya ay pagkakaroon ng awa dahil may pagmamahal na nasa loob. Nagagawa ng Diyos na kaawaan ang mga tao dahil may pagmamahal Siya, at lahat ng ito ay para iligtas ang mga tao. Katulad ito sa kung paanong ang mag-asawang tunay na nagmamahalan ay binabalewala ang mga pagkukulang at pagkakamali ng isa’t isa. Nagagawa mong magtiis kapag ginagalit ka ng asawa mo, at lahat ng ito ay naitatag sa pundasyon ng pagmamahal. Kung pagkamuhi ito, hindi mo tataglayin ang ganitong saloobin o ipakikita ang mga bagay na ito, at hindi magkakaroon ng ganitong uri ng epekto. Kung pagkamuhi at galit lamang ang taglay ng Diyos o naghatol at nagkastigo lamang Siya nang walang pagmamahal, hindi ito magiging katulad ng sitwasyong nakikita ninyo ngayon, at mapapahamak kayong lahat. Maitutustos pa rin ba ng Diyos sa inyo ang katotohanan? Sa sandaling natapos na ang gawain ng paghatol at pagkastigo, ang mga taong hindi tumanggap sa katotohanan kahit katiting ay isusumpa. Hindi man sila namatay kaagad ay magkakasakit naman sila, magkakaroon ng kapansanan, mababaliw, mabubulag, at yuyurakan ng masasamang espiritu at maruruming demonyo. Hindi sila magiging katulad ngayon. Kaya, natamasa na ninyo ang malaking pagmamahal ng Diyos at ang Kanyang malaking pagpaparaya, awa, at mapagmahal na kabaitan. Ngunit hindi ito pinahahalagahan ng mga tao, naniniwala silang, “Ganito dapat ang Diyos sa mga tao. Ang Diyos ay mayroon ding katuwiran at poot, at hindi naman sa hindi namin naranasan ang mga ito!” Naranasan mo na ba talaga ang mga ito? Kung gayon, namatay ka na sana. Nasaan na sana ang sangkatauhan ngayon? Ang pagkamuhi, poot, at katuwiran ng Diyos ay ipinahahayag lahat mula sa pundasyon ng pagnanais na mailigtas ang grupong ito ng mga tao. Ang disposisyong ito ay kinabibilangan din ng pagmamahal at awa ng Diyos gayundin ng Kanyang dakilang pasensiya. Ang pagkamuhing ito ay may kasamang pakiramdam na wala nang ibang mapagpipilian, at kabilang dito ang walang-hanggang pag-aalala at pag-asa para sa sangkatauhan! Ang pagkamuhi ng Diyos ay nakatuon sa katiwalian ng sangkatauhan at sa paghihimagsik at kasalanan ng mga tao. Ito ay sa isang panig lang at nakatatag sa pundasyon ng pagmamahal. Mayroon lamang pagkamuhi dahil mayroong pagmamahal. Ang pagkamuhi ng Diyos sa sangkatauhan ay iba sa Kanyang pagkamuhi kay Satanas dahil inililigtas ng Diyos ang mga tao ngunit hindi si Satanas. Noon pa man ay naroon na ang matuwid na disposisyon ng Diyos. Noon pa man ay naroon na ang poot, katuwiran, at paghatol; hindi ito saka lamang umiral nang ituon Niya ang mga ito sa sangkatauhan. Ito ang disposisyon ng Diyos bago pa man ito nakita ng mga tao, at nalaman lamang nila na ganito ang katuwiran ng Diyos matapos nilang matutuhan ito. Ang totoo, ang Diyos man ay nagpapakita ng katuwiran, pagiging maharlika, o ng poot o gumagampan man Siya ng lahat ng uri ng gawain para sa kaligtasan ng sangkatauhan, lahat ito ay dahil sa pagmamahal. Sinasabi ng ilang tao, “Gaano kalaking pagmamahal ang dinadala Niya?” Hindi ito usapin ng kung gaano kalaki; ang dinadala Niya ay isandaang porsiyentong pagmamahal. Kung mas bababa pa sa isandaang porsiyento ang Kanyang dinala, hindi maliligtas ang sangkatauhan. Inialay ng Diyos ang Kanyang buong pagmamahal sa sangkatauhan. Bakit naging tao ang Diyos? Nasabi na dati na ginagawa ng Diyos ang lahat para iligtas ang sangkatauhan, at kasama sa Kanyang pagkakatawang-tao ang Kanyang buong pagmamahal. Ipinapakita nito sa inyo na ang paghihimagsik ng sangkatauhan laban sa Diyos ay sukdulan at na ang sangkatauhan ay hindi na kayang maligtas kaya ang Diyos ay walang magawa kundi ang maging tao upang ialay ang Kanyang sarili alang-alang sa sangkatauhan. Inialay na ng Diyos ang Kanyang buong pagmamahal. Kung hindi Niya minahal ang sangkatauhan, hindi sana Siya nagkatawang-tao. Nagpakawala sana ang Diyos ng kulog mula sa kalangitan, at direktang pinakawalan ang Kanyang pagiging maharlika at poot, at babagsak ang mga tao sa lupa. Hindi na sana kinailangan ng Diyos na magpakahirap, magbayad ng gayong halaga, o magdusa ng labis na kahihiyan habang nasa katawang-tao. Ito ay isang malinaw na halimbawa. Mas gugustuhin pa Niyang magdanas ng sakit, kahihiyan, pagtatakwil, at pang-uusig para iligtas ang sangkatauhan. Kahit sa gayon kasamang sitwasyon, pumarito pa rin Siya para iligtas ang sangkatauhan. Hindi ba ito ang pinakadakilang pagmamahal? Kung ang Diyos ay walang iba kundi matuwid at napuspos Siya ng walang-hanggang pagkamuhi sa sangkatauhan, hindi sana Siya nagkatawang-tao para gawin ang Kanyang gawain. Naghintay na lamang sana Siya hanggang sa naging sukdulan ang katiwalian ng sangkatauhan at saka sila pinuksang lahat at tinapos na ang lahat. Ito ay dahil mahal ng Diyos ang sangkatauhan at dahil napakalaki ng pagmamahal Niya sa sangkatauhan kaya Siya nagkatawang-tao para iligtas ang mga taong ito na napakatiwali. Pagkatapos magdaan sa paghatol at pagkastigo ng Diyos at malaman ang kanilang kalikasan, sinasabi ng maraming tao, “Katapusan ko na. Hindi na ako maliligtas kailanman.” Kapag naniwala ka nang hindi ka maliligtas, saka mo mamamalayan na talagang napakalaki ng pasensiya at pagmamahal ng Diyos sa mga tao! Ano ang kayang gawin ng mga tao kung wala ang pagmamahal ng Diyos? Kinakausap pa rin kayo ng Diyos kahit ang kalikasan ng tao ay lubha nang naging tiwali. Tuwing magtatanong kayo ay nagmamadali Siyang sumagot, sa takot na baka hindi makaunawa o maligaw ng landas o magmalabis ang mga tao. Sa lahat ng ito, hindi pa rin ba ninyo nauunawaan kung gaano kadakila ang pagmamahal ng Diyos sa sangkatauhan?

Nag-oobserba ngayon ang maraming tao, “Bakit nananatili pa rin sa lupa ang Diyos sa katawang-tao ngayong tapos na ang Kanyang gawain? May isa pa kayang yugto ng gawain? Bakit hindi magmadali at gawin ang susunod na yugto ng gawain?” May kahulugan dito, siyempre pa. Matapos magsalita ng maraming salita ang Diyos sa katawang-tao, ano ang naging epekto sa mga tao? Narinig at natandaan lamang ng mga tao ang Kanyang mga salita nang hindi nakapagkakamit ng pagpasok sa karamihan ng mga ito, at walang naging malinaw na pagbabago sa kanila. Sa inyong kalagayan ngayon, malaking bahagi ng katotohanan ang nananatiling malabo, at imposibleng makapasok sa realidad. Sa pagkakatawang-tao ng Diyos upang gumampan ng gawain at magsambit ng napakaraming salita, ano sa palagay ninyo ang Kanyang layunin? Ano ang epekto nito sa huli? Kung sisimulan na Niya ngayon ang susunod na yugto ng gawain at hahayaan na lang ang mga taong ito, mapapabayaan ang gawain nang hindi pa natatapos. Kailangang magawa ang gawain ng Diyos sa katawang-tao sa dalawang buong yugto para lubos na mailigtas ang mga tao. Tulad lamang sa Kapanahunan ng Biyaya, pumarito si Jesus, at inabot ng tatlumpu’t tatlo’t kalahating taon mula sa Kanyang pagsilang hanggang sa ipako Siya sa krus at umakyat sa langit. Hindi ito mahabang panahon ayon sa normal na haba ng buhay ng tao, ngunit hindi ito maikling panahon para sa panahon ng Diyos sa lupa! Napakasakit ng tatlumpu’t tatlo’t kalahating taon! Ang Diyos sa katawang-tao ay may diwa at disposisyon ng Diyos at namuhay sa piling ng tiwaling sangkatauhan sa loob ng tatlumpu’t tatlo’t kalahating taon, at naging masakit ito. Trinato man Siya nang maayos ng mga tao o hindi o nagkaroon man Siya ng lugar na mapapahingahan, kung isasantabi ang lahat ng ito, kahit hindi nagtiis ang Kanyang katawan ng matinding pisikal na paghihirap, masakit ang mamuhay sa piling ng mga tao para sa Diyos dahil hindi sila magkauri! Halimbawa, kung mamuhay ang mga tao buong araw na kasama ng mga baboy, pagkaraan ng ilang panahon ay sobrang nakakairita na ito dahil hindi nila kauri ang mga ito. Ano ang magiging karaniwang wika ng mga tao sa mga baboy? Paano makapamumuhay ang mga tao sa piling ng mga baboy nang hindi nagdurusa? Kahit ang isang mag-asawa ay nasusuklam na mamuhay nang magkasama kung hindi sila lubos na magkasundo. Ang tatlumpu’t tatlo’t kalahating taon ng Diyos sa lupa sa katawang-tao ay ang pinakamasakit na bagay mismo, lalo nang walang sinumang nakakaunawa sa Kanya. Iniisip pa nga ng mga tao, “Kayang gawin at sabihin ng Diyos sa katawang-tao ang anumang nais Niya, at napakaraming taong sumusunod sa Kanya. Ano ba ang mga paghihirap Niya? Wala lamang Siyang lugar na mapagpapahingahan ng Kanyang ulo at nagtitiis ng ilang pagdurusa ang Kanyang laman, nagpapasan ito ng ilang paghihirap. Mukha namang hindi napakasakit niyon!” Masasabi na ang pagdurusang ito ay isang bagay na makakaya at matitiis ng mga tao, at hindi naiiba ang Diyos sa katawang-tao. Kaya Niya ring tiisin ito, at hindi ito malaking pagdurusa para sa Kanya. Ang pangunahing pagdurusang Kanyang tinitiis ay ang mamuhay sa piling ng sangkatauhan na sukdulan ang pagkatiwali, ang pagtitiis ng pangungutya, pag-insulto, panghuhusga, at pagkondena mula sa lahat ng uri ng tao, at gayundin ang pagtugis ng masamang diyablo at ang pagtakwil at pagkamapanlaban ng mundo ng relihiyon. Ang mga sugat sa Kanyang puso ay hindi malulunasan ng sinuman. Masakit na bagay ito. Inililigtas Niya ang tiwaling sangkatauhan nang may lubos na pagpapasensiya, at minamahal Niya ang mga tao sa kabila ng Kanyang mga sugat—ito ang pinakamasakit na gawain. Ang pagkamalupit at paglaban, pagkondena at paninirang-puri, mga maling paratang, at pang-uusig ng sangkatauhan, at ang kanilang pagtugis at pagpatay ang dahilan kung bakit nahaharap sa malaking peligro ang katawang-tao ng Diyos habang gumagawa ng Kanyang gawain. Sino ang makakaunawa sa pagdurusang tiniis Niya, at sino ang maaaring umalo sa Kanya? Kakaunti lamang ang kasigasigan ng mga tao, at maaari din silang magreklamo o pasibo at walang malasakit na tratuhin ang Diyos. Paanong hindi Siya magdurusa dahil dito? Nadarama Niya ang napakatinding pasakit sa Kanyang puso. Sasapat ba ang ilang materyal na kaginhawahan para makabawi sa pinsalang nagawa ng sangkatauhan sa Diyos? Palagay mo ba ay kaligayahan ang kumain at magbihis nang maayos? Katawa-tawa ang pananaw na ito! Ginawa ng Panginoong Jesus ang Kanyang gawain sa lupa at nabuhay nang tatlumpu’t tatlo’t kalahating taon, nakalaya lamang Siya matapos Siyang ipako sa krus, at mabuhay na mag-uli mula sa mga patay, at magpakita sa mga tao sa loob ng apatnapung araw, na siyang tumapos sa Kanyang masasakit na mga taon ng buhay sa piling ng sangkatauhan. Ngunit ang puso ng Diyos ay palaging nasa parehong pasakit dahil sa pag-aalala sa hantungan ng mga tao. Ang pasakit na ito ay hindi kayang unawain o tiisin ng sinuman. Ipinako sa krus ang Panginoong Jesus para pasanin ang mga kasalanan ng lahat ng tao upang ang sangkatauhan ay magkaroon ng pundasyon para sa kaligtasan. Tinubos Niya ang sangkatauhan mula sa mga kamay ni Satanas sa pamamagitan ng pagpapako sa krus, at winakasan lamang Niya ang Kanyang masakit na buhay sa mundong ito matapos Niyang makumpleto ang Kanyang buong gawain ng pagtubos. Nang makumpleto na ang Kanyang buong gawain, hindi Siya nagpaliban ni isang araw. Nagpakita lamang Siya sa mga tao upang malaman ng lahat na tunay na naisakatuparan ng Diyos ang gawain ng pagtubos sa sangkatauhan at nakumpleto ang isa Niyang plano sa katawang-tao. Hindi sana Siya lumisan kung hindi pa nakumpleto ang anumang bahagi ng gawain. Sa Kapanahunan ng Biyaya, madalas sabihin ni Jesus, “Hindi pa dumarating ang oras Ko.” Ang ibig sabihin ng hindi pa dumarating ang Kanyang oras ay na hindi pa naabot ng Kanyang gawain ang takdang oras. Ibig sabihin, ang gawain ng Diyos sa katawang-tao ay hindi lamang ang pagpunta sa iba’t ibang lugar, pagsasalita, pagsusuri sa buhay iglesia, at pagsasabi ng lahat ng kailangang sabihin na tulad ng iniisip ng mga tao. Kapag natapos na ng Diyos sa katawang-tao ang Kanyang gawain at nasabi ang lahat ng bagay na ito, kailangan pa rin Niyang hintayin ang mga huling resulta at ang mga epektong makakamit ng Kanyang sinabi at tingnan kung ano ang kalalabasan ng sangkatauhan pagkatapos na makamit ang kaligtasan. Hindi ba’t natural lamang ito? Aabandonahin lang ba Niya ang gawaing ito pagkatapos Niyang igugol ang lahat ng dugo ng Kanyang puso? Kailangan Niyang magpursige hanggang sa wakas, at kapag nagkaroon na ng mga resulta, saka lamang Siya mapapanatag na tumuloy sa susunod na hakbang ng gawain. Lalong-lalo na, ang gawain ng Diyos at ang Kanyang plano ng pamamahala ay Siya lamang mismo ang makagagawa. Ang kalalabasan sa huli ng sangkatauhan at ng mga sumusunod sa Kanya, ang kalalabasan sa huli ng mga naligtas, kung ilang tao ang umaayon sa Kanyang mga layunin, ilang tao ang tunay na nagmamahal sa Kanya, ilang tao ang tunay na nakakikilala sa Kanya, ilang tao ang nag-aalay ng kanilang sarili sa Kanya, at ilang tao ang tunay na sumasamba sa Kanya—lahat ng tanong na ito ay kailangang magkaroon ng resulta. Hindi ito “Kapag kumpleto na ang gawain ng Diyos sa lupa, dapat Siyang magpakasaya. Maaari Siyang mamuhay nang malaya at magaan!” tulad ng iniisip ng mga tao. Dapat ninyong malaman ito: Hindi talaga ito pamumuhay nang malaya at magaan, napakasakit nito! Hindi ito nauunawaan ng ilang tao at iniisip nila, “Kung natapos na ng Diyos ang Kanyang gawain sa katawang-tao at hindi na Siya nagsasalita, ibig bang sabihin niyan ay wala na ang Kanyang Espiritu?” Dahil doon, nagsisimula silang magduda sa Diyos. Mayroon ding ilan na nagsasabi, “Kapag nakumpleto na ng Diyos ang Kanyang gawain sa katawang-tao at tapos na Siyang magsalita, kailangan ba Niya talagang maghintay?” Kailangan. Ang gawain ng Diyos sa katawang-tao ay may partikular na saklaw. Hindi ito katulad ng iniisip ng mga tao kung saan tapos na ito kapag natapos na ang gawain at basta na lang gagawin ito ng Banal na Espiritu. Hindi ito ganoon. May ilang bagay na nangangailangang gabayan at asikasuhin nang personal ng katawang-tao. Walang sinuman ang makakapalit sa mga bagay na ito, at ito rin ang kahulugan ng gawain ng Diyos sa katawang-tao. Nauunawaan ba ninyo ito? Noong araw, pagalit Kong nasabi sa ilang tao, “Miserableng makisama sa inyo.” Sasagot ang ilang tao, “Kung ayaw Mo kaming makasama, bakit Ka naghihintay rito?” Ito ang pagmamahal ng Diyos sa sangkatauhan! Makapagtitiis ba ang Diyos hanggang ngayon nang walang pagmamahal? Kung minsan ay nagagalit Siya at nagsasalita nang mabagsik, ngunit hindi Niya binabawasan ang Kanyang gawain. Hindi Niya pinalalagpas ni isang hakbang. Hindi Niya tatanggihang gawin ang gawaing dapat gawin at sabihin ang mga salitang dapat sabihin. Ginagawa at sinasabi Niya ang lahat ng kailangang gawin at sabihin. Sinasabi ng ilang tao, “Bakit hindi na gaanong nagsasalita ngayon ang Diyos na tulad ng ginawa Niya noong araw?” Dahil ang mga hakbang na iyon ng gawain ay nakumpleto na, at ang huling hakbang ay ang maghintay. Ginagawa Ko lamang ang gawain ng paggabay, at kailangan Kong abalahin ang sarili Ko sa lahat ng magagawa Ko. Bakit ba palaging hindi maayos ang kalusugan Ko sa huling yugtong ito? Alam ninyo, isang bagay rin ito na makabuluhan. Ito ay ang pasanin ang ilang karamdaman at sakit ng sangkatauhan. Maaaring magdanas ang Diyos sa katawang-tao ng ilang karamdaman at sakit, ngunit lahat ng ito ay dumarating sa paisa-isang yugto. Ang gawaing hindi kinakailangang gawin ay nalilimitahan ng mga karamdaman ng katawang-tao at hindi ito magagawa; kailangang mahirapan nang kaunti ang katawang-tao pagdating ng oras. Nang walang maraming limitasyon, lagi Niyang gugustuhing kausapin ang sangkatauhan at tulungan pa sila, dahil ginagawa Niya ang gawain ng pagliligtas. Ang ibinunyag ng gawain ng Diyos sa katawang-tao mula simula hanggang sa wakas ay puro pagmamahal ng Diyos. Ang diwa ng Kanyang gawain ay pagmamahal, at iniaalay Niya ang lahat at ang lahat ng mayroon Siya para sa sangkatauhan.

Taglamig, 1999


Ang Pananampalataya sa Diyos ay Dapat Magsimula sa Pagkakilatis sa Masasamang Kalakaran ng Mundo

Bagama’t may ilang kabataan na nananampalataya sa Diyos, napakahirap para sa kanila na alisin ang masamang kagawian ng pagkamahiliging maglaro ng mga computer game. Anong uri ng mga bagay ang karaniwang nauugnay sa computer games? Naglalaman ang mga ito ng napakaraming karahasan. Ang gaming—ito ay mundo ng mga diyablo. Para sa karamihan, pagkatapos maglaro ng games na ito sa loob ng mahabang panahon, hindi na sila nakagagawa ng anumang tunay na gawain, hindi na nila nais na pumasok sa paaralan, o magtrabaho, o mag-isip tungkol sa kanilang kinabukasan, mas lalong hindi na nila pinag-iisipan ang kanilang mga buhay. Anong mga bagay ang pumupuno sa puso ng mga kabataan ngayon sa lipunan? Bukod sa pagkain, pag-inom, at pagsasaya, ang puso nila ay puno ng paglalaro ng games. Kakatwa at hindi makatao ang lahat ng sinasabi at iniisip nila. Maging ang mga salitang “marumi” o “masama” ay hindi na magamit ninuman upang ilarawan ang mga bagay na iniisip nila; hindi iyon mga bagay na dapat taglayin ng mga may normal na pagkatao, lahat iyon ay kakatwa at hindi makataong bagay. Kung magsasalita ka tungkol sa mga usapin o paksa na may kinalaman sa normal na pagkatao, hindi nila kayang marinig ang tungkol dito; hindi sila interesado o hindi handang makinig, at makakaramdam pa nga sila ng pag-ayaw sa iyo. Hindi magkatugma ang kanilang pananalita at mga paksa sa mga normal na tao. Tanging pagkain, pag-inom, at pagkakaroon ng katuwaan ang pinag-uusapan nila. Ang puso nila ay puno ng mga makamundong kalakaran. Anong kinabukasang mayroon sila? Mayroon ba silang kinabukasan? (Wala, masasayang ang mga taong ito.) Ang “sayang” ay isang napakaangkop na salita. Ano ang ibig sabihin nito? Makalalahok ba sila sa mga gawain kung saan dapat na makilahok ang mga may normal na pagkatao? (Hindi.) Hindi na nagsisikap sa kanilang pag-aaral ang mga taong ito, at kung may isang taong magpapatrabaho sa kanila nang husto, payag ba silang gawin ito? (Hindi.) Ano ang iisipin nila? Iisipin nila, “Ano ba ang punto ng pagtatrabaho? Masyadong nakakapagod ang gawaing ito. Ano ang makakamit ko rito? Wala, maliban sa mapagod at magkaroon ng pasakit. Higit na masaya, nakakapagpaginhawa, at nakakawili ang paglalaro ng games. Kapag nasa harap ako ng kompyuter, at namumuhay sa isang virtual na mundo, nasa akin na ang lahat.” Kung patatrabahuhin mo sila nang mula ika-siyam ng umaga hanggang ika-lima ng hapon, papupuntahin sila sa trabaho sa tamang oras, magtatrabaho sa permanenteng haba ng oras, ano ang mararamdaman nila tungkol dito? Magiging handa ba silang sundin ang iskedyul na iyon at matali nang ganito? (Hindi.) Kapag palagiang naglalaro ng games ang mga tao at nagsasayang ng oras sa kompyuter, hindi magtatagal ay mawawalan sila ng determinasyon at mabubulok sila. Natutuwa ang mga walang pananampalataya sa pagsunod sa mga uso at gusto nila ng mga fashion, lalo na ang mga kabataan, at ang karamihan sa kanila ay hindi nag-aasikaso sa kanilang nararapat na mga trabaho o tumatahak sa tamang landas; hindi sila nagagawang pangasiwaan ng kanilang mga magulang, walang magawa sa kanila ang kanilang mga guro, at walang magagawa ang sistema ng edukasyon sa anumang bansa tungkol sa kalakarang ito. Gumagawa ang mga diyablo at si Satanas ng mga bagay upang tuksuhin ang mga tao at dalhin sila sa kabulukan. Ang mga namumuhay sa virtual na mundo ay walang kahit na anupamang interes sa anumang may kinalaman sa buhay ng normal na pagkatao; sadyang wala silang ganang magtrabaho o mag-aral. Ang tanging inaalala nila ay ang maglaro ng games, na tila ba inaakit sila ng isang bagay. Sabi ng mga siyentista, sa sandaling pumasok sa papel ng karakter ang mga taong naglalaro ng games, nagsisimulang maglabas ang kanilang utak ng isang bagay na pinasasabik sila at ginagawa pa nga silang medyo delusyonal, at pagkatapos, nalululong sila sa paglalaro ng games at lagi nilang iniisip na laruin ang mga iyon. Sa tuwing naiinip sila o nasa gitna ng paggawa ng ilang marapat na gawain, mas ninanais nilang maglaro ng games, at unti-unti, nagiging buong buhay na nila ang paglalaro. Ang paglalaro ng games ay parang pag-inom ng isang uri ng droga: Sa sandaling malulong dito ang isang tao, magiging mahirap na ang huminto at umiwas dito—sinisira sila nito. Bata man o matanda, sa sandaling makuha ng mga tao ang masamang gawing ito, mahihirapan silang talikuran ito. Nagpapakapuyat at naglalaro ng games ang ilang bata sa buong magdamag, gabi-gabi, at hindi sila makontrol ni masubaybayan ng kanilang mga magulang, kaya namamatay sa kalalaro ang mga bata sa harap ng kompyuter. Paano sila namatay? Ayon sa siyentipikong ebidensya, nagdusa sila dahil sa necrosis sa utak—naglaro sila hanggang sa mamatay. Masasabi ba ninyo na ang paglalaro ng games ay isang bagay na dapat gawin ng mga normal na tao? Kung kailangan ito para sa normal na pagkatao ng mga tao—kung ito ang tamang landas—bakit hindi nagagawa ng mga tao na itigil ito? Paano sila nagagawang mabighani nito sa ganitong antas? Ang isang bagay na pinatutunayan nito ay na hindi isang mabuting landas ang paglalaro ng games. Ang paggugol ng buong araw nang nakatutok sa internet, pagsu-surf online sa kung ano-ano, panonood ng mga nakasasamang bagay, at paglalaro ng games—ang paglalaro ng gayong mga bagay buong araw ay magpapababa lang sa mga tao sa mga walang kabuluhang bagay, at makakasakit at makakapinsala sa mga tao. Wala sa mga ito ang tamang landas. Sa panahon ngayon, ang mga teenager, kabataan, at maging ang mga nasa katamtamang gulang at matatanda ay naglalaro lahat ng mga videogame. Parami nang parami ang mga taong naglalaro ng mga ito. Bagama’t alam ng karamihan sa mga tao na hindi ito mabuti, hindi nila mapigilan ang sarili nila. Ang gaming na ito ay nakapipinsala sa mga nakababatang henerasyon, at nakapinsala na ito sa napakaraming tao. At paano ba nagkaroon ng games? Hindi ba’t galing ang mga ito kay Satanas? May ilang kakatwang uri ng tao na nagsasabing, “Ang mga videogame ay simbolo ng modernong siyentipikong pag-unlad—mga tagumpay ng siyensya ang mga ito.” At anong klaseng paliwanag ito? Nakasusuklam ito! Hindi mabuting landas ang gaming, at hindi ito ang tamang landas! Ang gaming na ito ay hindi lamang isang usapin ng pagsunod sa mga kalakaran ng lipunan, maging ang mga walang pananampalataya ay nagsasabi na ang gaming ay sumisira sa pagkakaroon mo ng layon. Kung hindi mo kayang itigil ang isang bagay na kasingsimple nito, kung hindi mo makontrol ang iyong sarili sa bagay na ito, nanganganib ka. Sa panahon ngayon, karaniwan na sa mga tao ang maglaro ng mga videogame at magdroga, bata man sila o matanda, at ang buong mundo ay ganito. Gaano katagal ka mang nananampalataya sa Diyos, kung hindi mo man lang makontrol ang isang bagay tulad ng paglalaro ng mga videogame, kung gayon, balang araw, kapag naramdaman mo na ang pananampalataya sa Diyos ay walang saysay, nakakainip, at nakakabagot, hindi ka ba magsisimulang magdroga at mag-eksperimento sa lahat ng uri ng stimulant tulad ng ginagawa ng mga walang pananampalataya? Lubhang mapanganib ito! Maaaring nananampalataya ka sa Diyos, pero wala kang pundasyon at hindi mo pa nakamit ang katotohanan, kaya ganap ka pa ring nanganganib na ipagkanulo Siya. Maaaring malugmok ka sa anumang bagay na nangyayari sa iyo. Napakaraming tukso sa masamang mundong ito, at ginagamit ni Satanas ang lahat ng paraan para akitin ang mga nananampalataya sa Diyos ngunit hindi naghahangad sa katotohanan. Kung hindi ka regular na kumakain at umiinom ng mga salita ng Diyos at kadalasang blangko ang iyong puso at isipan, kung gayon, lubha kang nanganganib. Madalas bang blangko ang puso ninyo? Madalas na blangko ang puso ng mga kabataan! Lubhang mapanganib na hayaan ang problemang ito nang hindi nalulutas. Sapagkat nananampalataya ka sa Diyos, dapat kang magbasa ng higit pang mga salita Niya, at kapag nagawa mong tanggapin ang ilan sa katotohanan, magiging isa itong kritikal na pagkakataon ng pagbabago, at matatakasan mo ang mapanganib na panahong ito at makakapanindigan sa iglesia.

Parami nang parami ang mga kabataang sumasapi sa sambahayan ng Diyos at marami-rami sa kanila ang nasa bente anyos. Sila ay nasa panahon ng kasibulan ng kanilang buhay, hindi pa nila natutukoy ang mga layon nila sa buhay, wala silang mga adhikain, at hindi pa nila nauunawaan kung ano ang buhay. At ano ang naipapamalas sa mga taong ito? Mayroon Akong dalawang pahayag para sa inyo: mapusok na kahambugan ng kabataan at walang pagkilatis. At bakit Ko sinasabi iyon? Talakayin muna natin ang ibig sabihin ng “mapusok na kahambugan ng kabataan.” Kaya ba ninyong ipaliwanag kung ano ang “mapusok na kahambugan ng kabataan”? Anong uri ng disposisyon ito? Anong uri ang mga ipinamamalas nito? (Ito ay kapag iniisip ng mga tao na ang anumang gusto nila ay siyang pinakamainam, na anumang iniisip nila ay tama, at ayaw nilang makinig kaninuman.) Sa madaling salita, ang uring ito ng disposisyon ay “mayabang.” Ito ang tipikal na disposisyon ng mga taong nasa ganitong edad. Anuman ang sitwasyon ng kanilang pamumuhay o pinanggalingan, o anumang henerasyon sila nagmumula, lahat ng nasa ganitong edad ay may mapusok na kahambugan ng kabataan. At bakit Ko sinasabi ito? Hindi naman sa may pagkiling Ako sa kanila o mababa ang tingin Ko sa kanila, bagkus ito ay dahil ang mga taong nasa ganitong edad ay nagkikimkim ng isang uri ng disposisyon, ito ay ang sobrang mayabang, mababaw, at mapagmataas na disposisyon. Dahil wala silang gaanong karanasan sa mundo at napakakaunti ng nauunawaan nila sa buhay, sa sandaling makaranas sila ng ilang bagay sa mundo o sa buhay, iisipin nilang, “Nauunawaan ko, napag-isipan ko na, alam ko na ang lahat ngayon! Nauunawaan ko ang sinasabi ng matatanda at nakikibagay ako sa kung ano ang uso sa lipunan. Tingnan ninyo kung gaano kabilis umuunlad ngayon ang mga cell phone at kung gaano kakumplikado ang lahat ng feature ng mga ito. Alam kong lahat ito, hindi katulad ninyong matatanda na walang nauunawaang kahit ano.” Kapag lumalapit ang isang matanda sa kanila para humingi ng tulong sa isang bagay, sasabihin pa nga nilang, “Kapag tumanda na ang mga tao, wala na silang silbi. Ni hindi sila makagamit ng kompyuter, bakit pa ba sila nabubuhay?” Ano ang ibig sabihin nito? Ito ay pagpapamalas ng mapusok na kahambugan ng kabataan. Mas mahusay ang memorya ng mga kabataan at mas mabilis silang tumanggap ng mga bagong ideya, at sa tuwing may natututunan silang bago, minamata nila ang matatanda. Ito ay isang tiwaling disposisyon. At ang ganitong uri ba ng disposisyon ang disposisyon ng normal na pagkatao? Maituturing ba itong pagpapamalas ng normal na pagkatao? (Hindi.) Ito ang dahilan kaya ito tinatawag na mapusok na kahambugan ng kabataan. Kung gayon, bakit ito tinatawag na “mapusok na kahambugan” at hindi “kayabangan”? Dahil ito ay isang disposisyong natatangi sa mga kabataan—natututo sila ng isang maliit na bagay at nagiging mayabang na sila, hindi nila alam ang kanilang posisyon sa sansinukob, at itinuturing nila ang bagay na natutunan nila bilang puhunan. Ang lahat ng tao ay kagaya nito kapag bata pa sila, hanggang sa mas tumanda sila nang kaunti, mas nakauunawa nang kaunti, at nakararanas ng mas marami pang kaginhawaan at paghihirap sa buhay. Pagkatapos ay nagiging mas nasa hustong gulang na sila at mas matatag, at mas gusto na nilang umasal sa mas mapagpakumbabang paraan—hindi na sila nagmamalaki kapag may natututunan silang gawin, at hindi na sumasama ang loob nila kapag may isang bagay silang hindi kayang gawin. Masyadong palalo ang mga kabataan: Tuwing may natututunan silang gawin, kailangan nilang ipagmayabang iyon, at nakararamdam sila ng pagmamalaki. Kung minsan, kapag nananabik sila, nagsisimula silang mag-isip na nahigitan na nila ang lahat ng iba pa, na maliit ang mundo para sa kanila, at nangangarap sila na sana ay makakatira na lang sila sa ibang planeta. Ito ay mapusok na kahambugan. Ang mapusok na kahambugan ng kabataan ay pangunahing nakikita sa pagiging mangmang ng isang tao sa kanyang lugar sa sansinukob at sa kung ano ang kailangan ng mga tao at anong landas ang dapat nilang sundin sa buhay, anong mga kondisyon ang mapanganib na ipamuhay, at ano ang dapat na ginagawa nila. Tulad ito ng madalas sabihin ng mga tao: “Wala silang pagkilatis, at walang alam tungkol sa buhay.” Ang mga taong nasa ganitong edad ay may ganitong disposisyon ng mapusok na kahambugan, kaya ibinubunyag nila ang mga bagay na ito. May mga kabataang nag-iisip na ang lahat ng tao ay mas mababa sa kanila, at kapag may sinabi kang isang bagay na hindi nila gusto, hindi ka na lamang nila papansinin. Mahirap para sa mga magulang na maintindihan ang iniisip ng mga kabataan—isang maling salita at nag-aalboroto na sila at pagalit na umaalis. Mahirap makipag-usap sa kanila. Bakit kaya nahihirapan ang mga magulang ngayon na pangasiwaan at turuan ang kanilang mga anak? Hindi ito dahil sa hindi gaanong nakapag-aral ang mga magulang at hindi nauunawaan ang nasa isip ng mga kabataan, ito ay dahil naging hindi na normal ang pag-iisip ng mga kabataan. Mahal ng lahat ng kabataan ang mga makamundong kalakaran, at bihag sila ng mga ito; lahat sila ay mga sakripisyo kay Satanas, masyadong mabilis silang nagiging masama, at nahihirapan silang mamulat dito. Iyon ang dahilan kung bakit hindi madaling maging magulang—may ilang magulang pa nga na nag-aabalang matuto ng child psychology upang maturuan ang kanilang mga anak. Maraming bata sa panahon ngayon ang nagdurusa ng mga kakaibang sakit tulad ng autism at depresyon, kaya mahirap silang pangasiwaan. Walang landas o malinaw na paliwanag ang mga tao para sa mga problemang ito, at nakaimbento ang mga intelektuwal sa mga paaralan at lipunan ng mga pariralang tulad ng “mapaghimagsik na mentalidad” o “panahon ng paghihimagsik.” Bakit walang ganitong mga termino sa mga naunang henerasyon? Malaki ang iniunlad ng siyensya ngayon, at naglabasan na ang lahat ng uri ng kakaibang parirala; pasama nang pasama ang sangkatauhang ito, at unti-unting nawawala ang mga bagay ng normal na pagkatao—hindi ba’t dulot ito ng masasamang kalakaran sa lipunan? (Ganoon na nga.) Kaya, ang dahilan kung bakit nakauupo kayong mga kabataan dito ngayon, nang may taos-pusong pagnanais na marinig Akong magsalita, nakikinig sa Akin na magbahagi nang ganito, ay hindi dahil sa magaling ang sinuman sa inyo, at handang piliin ang landas ng paghahangad sa katotohanan—ito ay dahil sa biyaya ng Diyos, ito ay dahil hindi kayo ibinigay ng Diyos sa mundo o kay Satanas. Nakikita mo ang mga kabataang iyon sa lipunan na hindi nananampalataya sa Diyos kahit sino pa man ang nagsisikap na hikayatin sila. Walang magiging silbi kahit kausapin Ko sila. Iyon ba ay usapin lang ng mapusok na kahambugan ng kabataan? Anong klaseng mga tao ba sila? Kung wala silang konsensiya o katwiran, sila ay walang iba kundi mga hayop at diyablo! Kung kakausapin mo sila gamit ang wika ng tao, mauunawaan ba nila? Hindi na ito isang isyu ng kung mahirap ba silang kausapin, ito ay dahil ayaw talaga nilang makinig. Dahil sa biyaya at pagprotekta ng Diyos kaya ninyo nagagawang tanggapin ang Kanyang gawain ngayon, maunawaan ang Kanyang mga salita, at magkaroon ng interes sa daan ng katotohanan! Kaya, dapat ninyong pahalagahan ang pagkakataong ito na gampanan ang inyong tungkulin, at magsumikap na matatag na magtanim ng pundasyon sa inyong pananampalataya sa Diyos sa panahong ito. Pagkatapos ay magiging ligtas kayo, at hindi kayo madaling matatangay ng masasamang kalakarang ito. Sa sandaling mabitag ng masasamang kalakarang ito ang mga tao, madali silang natatangay ng mga ito, at kapag natangay kang muli ng mga ito, gugustuhin ka ba ng Diyos? Hindi, hindi ka Niya gugustuhin! Binigyan ka na Niya ng isang pagkakataon, at hinding-hindi ka na Niya gugustuhin pa. Kapag hindi ka gusto ng Diyos, manganganib ka, at makakaya mong gawin ang kahit ano.

Ngayong natalakay na natin ang “mapusok na kahambugan ng kabataan,” pag-usapan natin ang “walang pagkilatis.” Ang “walang pagkilatis” ay isang medyo pormal na termino. Ipaliwanag mo ang literal na kahulugan nito. (Ito ay kapag hindi matukoy ng isang tao ang mabuti sa masama, at inaakala niya na ang itinuturing niyang mabuti ay magiging mabuti palagi, at ang itinuturing niyang masama ay magiging masama palagi, at paano man ipaliwanag ang mga bagay-bagay sa kanya, hindi siya makikinig.) (Ito ay kapag hindi alam ng isang tao ang tama sa mali, at wala siyang pagkakilatis.) Iyon na halos ang literal na kahulugan nito—ang hindi matukoy ang tama sa mali, at hindi alam kung aling mga bagay ang positibo at alin ang negatibo. Dahil sa kanyang mapusok na kahambugan ng kabataan, hindi siya natatablan ng anumang sabihin ng mga tao, iniisip niya na: “Mali ang anumang sinasabi ng iba, at ang sinasabi ko ang tama. Walang sinumang dapat magsabi sa akin kung ano ang mga nangyayari, hindi ako makikinig sa kanila. Magmamatigas talaga ako, at patuloy akong magmamatigas at igigiit ko ang aking mga ideya, kahit mali pa ako.” Ito ang uri ng disposisyon na taglay niya—wala siyang pagkilatis. Sa panlabas, kaya niyang maglitanya ng sunod-sunod na mga doktrina, at kaya niyang talakayin ang mga iyon nang mas malinaw at mas nauunawaan kaysa sa sinumang iba pa, kaya bakit palagi siyang naguguluhan at nalilito kapag oras na para kumilos? Alam na alam niya kung ano ang tama, ngunit ayaw talaga niyang makinig—ginagawa niya ang gusto niya, at kumikilos sa paraang gusto niya. Pagiging kapritsoso iyon, at kakatwa. Ang mga taong sumusunod sa mga kalakaran ng mundo ay medyo kakatwa. Mahilig sila sa parkour at bungee jumping, at gusto nilang maghanap ng kasabikan sa lahat ng uri ng matitinding sports. Hindi ba’t kakatwa ito? Mahilig din ba kayong lahat sa parkour? (Mahilig ako noon.) At bakit mo ito nagustuhan? Hindi mo ba alam na mapanganib ang parkour? Hindi mo ba alam na inilalagay mo ang iyong buhay sa panganib kapag nagpa-parkour ka? Hindi mga gagamba o tuko ang mga tao. Kung gagapang sila sa dingding, tiyak na mahuhulog sila. Walang ganoong abilidad ang mga tao, at hindi iyon isang bagay na taglay ng mga taong may normal na pagkatao. Bakit gusto ninyo ito? Ito ay dahil ang mga bagay na ito ay nakapagbibigay sa mga tao ng isang uri ng stimulasyon sa paningin at damdamin, kaya gustong mag-parkour ng mga tao. Ano ang kumokontrol sa pag-iisip na ito? Galing ba ito kay “Spider-Man”? Hindi ba’t may mentalidad at malalim na pagnanais sa kalooban ng tao na gustong magligtas sa mundo, na maging isang superhero? May mga lumilipad na hero sa maraming pelikula at palabas sa TV na palipad-lipad at palipat-lipat sa mga bubungan, at talagang hanga ang mga tao sa kanila. Ganoon naitanim ang mga bagay na ito sa isipan ng mga kabataan. At paano sila nalalason nang ganito? May kaugnayan ito sa mga kagustuhan at hangarin ng mga tao. Bawat tao ay gustong maging hero, maging isang superman, magkaroon ng mga espesyal na kapangyarihan, kaya sinasamba nila si Satanas. Sabihin ninyo sa Akin, gusto ba ng mga normal na tao ang mga kakatwang bagay na ito? May angkin bang ganitong mga espesyal na kapangyarihan ang mga normal na tao? Tiyak na wala. Hindi kaya gawa-gawa at kathang-isip ng mga tao ang lahat ng bagay na ito? Kung talagang may ganitong mga kakaibang bagay, hindi kaya sinasapian ng masasamang espiritu ang mga taong mayroon ng mga ito? Mayroon bang parkour noong panahon nina Adan at Eba? Mayroon bang nasusulat sa Bibliya tungkol sa parkour? (Wala.) Ang parkour ay produkto ng buktot at modernong lipunan; isa ito sa mga paraan na inililigaw at ginagawang tiwali ni Satanas ang mga tao. Sinasamantala ni Satanas ang pagkahilig ng mga kabataan sa kakaiba at kapana-panabik, at lumilikha, kumakatha, at isinasadula ang ilang kuwento. Sa ganitong paraan nito inililigaw ang mga walang pagkilatis na teenager na ito, inaakay sila na hangarin ang mga kakaiba at kapana-panabik na espesyal na kapangyarihan ni Satanas. Hindi ba’t nilalason nito ang mga tao? Ang mga bagay na ito ay nagiging lason sa sandaling pumasok ang mga ito sa isipan ng mga tao. At kung hindi mo makikilala ang lason na ito, hindi mo ito ganap na maiwawaksi, at hindi mo kailanman maiaalis ang impluwensiya, panggugulo, at pagkontrol nito. Madali bang alisin ang lason na ito? (Hindi madali.) Paano malulutas ang problemang ito? Ayaw ng ilang tao na talikuran ang mga bagay na ito. Akala nila ay maganda at hindi lason ang mga bagay na ito, at hindi nila mapakawalan ang mga ito kapag nag-iisip sila nang ganito. Samakatwid, para hindi ka mahulog sa mga tukso ni Satanas, kailangan mong gawin ang iyong makakaya para maiwasan ang bagay na maaaring makasira sa puso mo at lumason sa iyo habang mababa pa ang tayog mo, dahil wala kang pagkilatis, at hangal ka pa rin at puno ng mapusok na kahambugan ng kabataan. Hindi mo pa nasangkapan ang iyong sarili ng sapat na mga positibong bagay, at wala kang taglay na anumang katotohanang realidad. Sa pagsasalita ng mga salita ng pananalig, wala kang buhay at tayog. Ang tanging mayroon ka ay kaunting kahandaan, isang kagustuhang manampalataya sa Diyos. Iniisip mo na ang pananampalataya sa Diyos ay mabuti, na ito ang tamang landas na dapat tahakin at ang paraan para maging isang mabuting tao, subalit nagninilay-nilay ka: “Hindi ako masamang tao na kabilang sa mga walang pananampalataya, gusto ko ng parkour pero wala akong nagawang mali, mabuting tao pa rin ako.” Naaayon ba ito sa katotohanan? Palagay mo ba wala kang tiwaling disposisyon dahil lamang sa wala ka pang nagawang mali? Namumuhay ka sa gitna ng masasamang kalakaran, sapat na iyon para ipakita na ang puso mo ay puno ng masasamang bagay.

Sabihin mo sa Akin, naiimpluwensiyahan bang masyado ang isang tao ng kanyang kapaligiran? Ginagawa mo ang iyong tungkulin sa iglesia ngayon, iyon ang kapaligirang kinaroroonan mo; kasama mo ang iyong mga kapatid araw-araw at napapaligiran ka ng mga taong nananampalataya sa Diyos, at matatag ka rin sa iyong pananampalataya sa Diyos. Kung isasama ka sa mga walang pananampalataya, kung patitirahin ka kasama nila, nasa puso mo pa rin kaya ang Diyos? Kung makikipag-ugnayan ka sa kanila o mamumuhay nang kasama sila, hindi mo ba susundin ang mga kalakaran gaya ng ginagawa nila? Sinasabi ng ilan, “Ayos lang, binabantayan at pinoprotektahan ako ng Diyos, kaya hinding-hindi ako tatahak sa landas na iyon.” Maglalakas-loob ka bang ipangako iyon? Basta’t mahal at hangad mo ang mga bagay na ito, may kakayahan kang kusang sumunod sa mga kalakaran. Kahit malaman mo sa puso mo na mali iyon, kaswal mo lamang sasabihin sa sarili mo, “Patawarin Mo ako, O Diyos, nagkamali ako.” Sa paglipas ng panahon, hindi ka na makokonsensiya o anupaman, at magninilay-nilay ka: “Nasaan na ba ang Diyos? Bakit hindi ko pa Siya nakikita?” Palagi kang magdududa sa Diyos, at maglalaho ang dati mong pananalig, nang paunti-unti. Sa oras na lubusan nang itinatatwa ng puso mo ang Diyos, hindi mo na nanaising sundin Siya o gawin ang anumang bagay na may kinalaman sa iyong tungkulin, at pagsisisihan mo pa na pinili mo sa simula pa lang na gampanan ang isang tungkulin. Bakit kaya napakadaling magbago ng mga tao? Ang totoo, hindi dahil sa nagbago ka—sa simula pa lang, iyon ay dahil sa hindi ka kailanman nagkaroon ng katotohanang realidad. Bagama’t, kung titingnan, nananampalataya ka sa Diyos at ginagawa mo ang iyong tungkulin, ang makamundo at satanikong mga kaisipan, pananaw, pamamaraan ng pakikipag-ugnayan sa mga tao, at tiwaling disposisyon sa loob mo ay hindi pa kailanman naaalis, at puno ka pa rin ng mga satanikong bagay. Namumuhay ka pa rin ayon sa mga bagay na iyon, kaya mababa pa rin ang tayog mo. Nasa panganib ka pa rin; hindi ka pa matiwasay o ligtas. Hangga’t mayroon kang satanikong disposisyon, patuloy mong lalabanan at ipagkakanulo ang Diyos. Para malutas ang problemang ito, kailangan mo munang maunawaan kung aling mga bagay ang masama at kay Satanas, paano nakapipinsala ang mga ito, bakit ginagawa ni Satanas ang mga bagay na ito, anong uri ng mga lason ang pinagdurusahan ng mga tao kapag tinatanggap nila ang mga ito, at ano ang kahahantungan ng mga taong iyon, gayundin kung anong uri ng tao ang hinihingi ng Diyos na maging ang mga tao, anong mga bagay ang may normal na pagkatao, anong mga bagay ang positibo, at anong mga bagay ang negatibo. Magkakaroon ka lamang ng landas kung mayroon kang pagkakilatis at malinaw mong nakikita ang mga bagay na ito. Bukod dito, sa positibong aspekto, kailangan mo ring maagap na gampanan ang iyong tungkulin habang iniaalay ang iyong sinseridad at debosyon. Huwag maging tuso o tamad, huwag harapin ang iyong tungkulin o ang ipinagkatiwala sa iyo ng Diyos mula sa perspektiba ng mga walang pananampalataya o gamit ang mga pilosopiya ni Satanas. Kailangan mong kumain at uminom ng marami pang salita ng Diyos, hangaring maunawaan ang lahat ng aspekto ng katotohanan, at malinaw na maunawaan ang kabuluhan ng paggampan ng tungkulin, at pagkatapos ay magsagawa at pumasok sa lahat ng aspekto ng katotohanan habang ginagawa mo ang iyong tungkulin, at unti-unting makilala ang Diyos, ang Kanyang gawain, at ang Kanyang disposisyon. Sa ganitong paraan, nang hindi mo namamalayan, magbabago ang iyong panloob na kalagayan, magkakaroon ng mas maraming positibong bagay sa loob mo, at mas kaunting negatibong bagay, at ang abilidad mong makilatis ang mga bagay-bagay ay magiging mas mahusay kaysa dati. Kapag umabot sa ganito ang iyong tayog, magkakaroon ka ng pagkakilatis sa lahat ng uri ng tao, pangyayari, at bagay sa mundong ito, at makikilatis mo ang diwa ng mga problema. Kung makakapanood ka ng pelikula ng mundong walang pananampalataya, matutukoy mo kung anong mga lason ang maaaring maranasan ng mga tao pagkatapos mo itong panoorin, gayundin kung ano ang nilalayong ikintal at itanim ni Satanas sa isipan ng mga tao sa pamamagitan ng mga kaparaanan at kalakarang ito, at kung ano ang nilalayon nitong bagbagin sa mga tao. Unti-unti mong makikilatis ang mga bagay na ito. Hindi ka na malalason pagkatapos mong panoorin ang pelikula, at magkakaroon ka ng pagkakilatis tungkol dito—saka ka tunay na magkakaroon ng tayog.

Pagkatapos manood ng ilang pelikulang tungkol sa superhero at pantasya, naapektuhan ng isang pagnanais ang ilang kabataan—inaasam nila na magkaroon sila ng mga pambihirang abilidad katulad ng mga pangunahing tauhan. Hindi ba’t nalalason sila nang ganito? Mapapahamak ka ba ng lasong iyon kung hindi mo pinanood ang mga pelikulang iyon? Hindi. Ano ang ibig Kong sabihin dito? Ito ay na namumuhay ka sa isang masamang lipunan, kaya kapag maliit ang tayog mo at wala kang pagkakilala, maaari kang pangibabawan ng mga bagay na nabibilang sa masasamang kalakaran dahil una mong naranasan ang mga ito, at tatratuhin mo ang mga ito bilang mga positibong bagay, at bilang mga normal at wastong bagay. Isang paraan ito ng paglalason ni Satanas sa mga tao. Sabihin mo sa Akin, hindi ba’t masama si Satanas? Napakaraming paraan si Satanas para gawing tiwali ang mga tao! Masasabi na ang sinumang nakapanood ng ganitong mga uri ng pelikula ay may ganitong klase ng pagnanais. May isang batang nakapanood ng isang pelikulang tungkol sa pantasya at tumakbo-takbo siya sa kanyang bakuran sakay ng isang walis-tingting tuwing may bakanteng oras siya. Noong una, hindi siya makalipad gaano man niya subukan, at pagkatapos, isang araw ay talagang nagsimula siyang lumipad. Hindi siya nakalipad nang mag-isa, may ibang puwersa sa labas ang nagpalipad sa kanya. Matapos siyang magsimulang lumipad, hindi niya napigilang sumigaw nang kakaiba tulad ng tauhan sa pelikula; pumasok sa kanya ang isang uri ng espiritu. Bahagi ba ng normal na buhay ng tao ang pagsakay sa walis-tingting? Maaari kang sumakay sa kabayo o asno, bakit mo kailangang sumakay sa isang walis-tingting at lumipad? Posible ba ang bagay na ito? Masasabi mo kaagad na hindi ito isang bagay na ginagawa ng mga normal na tao. Hindi nakakalipad ang mga walis-tingting, nakakalipad lamang ang mga ito sa tulong ng masasamang espiritu, kaya ito ay gawain ni Satanas at ng masasamang espiritu. Si Satanas at ang masasamang espiritu ay gumagawa ng mga kataka-taka, kakaiba, at katawa-tawang bagay na hindi ginagawa ng mga normal na tao. Mayroon ba kayong kaunting pagkakilala sa mga bagay na ginagawa ni Satanas? Anong uri ng saloobin ang dapat ninyong taglayin ukol sa gayong mga bagay? Hindi ba’t dapat ninyong tanggihan ang mga iyon? Dapat ninyong pagnilayan ang inyong sarili kapag may oras kayo, na sinisiyasat kung anong mga kakaibang bagay ang nananatili sa inyong isipan. Bakit maraming kakaibang bagay sa inyong isipan? Dahil masyado nang nalason ang mga tao sa inyong henerasyon—nais ninyong lahat na magpalipat-lipat sa mga bubungan, na maging si Spider-Man o Batman, at maging isang nakatataas na nilalang. Hindi ito ang dapat mayroon o taglay ng mga taong may normal na pagkatao. Kung ipipilit mong hangarin ang mga bagay na hindi kailangan ng mga may normal na pagkatao, at kung patuloy mong susubukang maranasan ang mga iyon, maaaring maakit mo ang gawain ng masasamang espiritu. Nagkakaproblema ang mga tao kapag sinapian sila ng masasamang espiritu, binibihag sila ni Satanas, at sa gayon ay nanganganib sila. Paano malulutas ang problemang ito? Dapat ay regular na tumawag ang mga tao sa Diyos. Hindi sila dapat bumigay sa tukso o mailigaw ni Satanas. Sa kapanahunang ito ng kasamaan kung saan nagkulumpunan at laganap ang mga demonyo at maruruming espiritu, kung kaya mong manalangin na palaging mapasaiyo ang biyaya at proteksyon ng Diyos, at hilingin sa Kanya na bantayan at protektahan ka, nang sa gayon ay hindi mapalayo ang puso mo sa Kanya, at nagagawa mong sambahin ang Diyos nang may pagkamatapat at buong puso, hindi ba’t ito ang tamang landas? (Ito nga.) At handa ba kayong tahakin ang landas na ito? Handa ba kayong mamuhay palagi sa ilalim ng pangangalaga at proteksyon ng Diyos, at sa ilalim ng Kanyang disiplina, o nais ninyong mamuhay sa sarili ninyong malayang mundo? Kung dinidisiplina kayo ng Diyos, maaaring kung minsan ay magdurusa kayo nang kaunti sa pisikal. Handa ba kayong pagdaanan iyon? (Oo.) Sinasabi ninyo na handa kayong gawin iyon ngayon, ngunit baka magsimula kayong magreklamo kapag naharap kayo sa realidad niyon. Hindi sapat na maging handang magdusa, kailangan ay mayroon ka ring determinasyon na pagsikapan ang katotohanan. Makapaninindigan ka lamang nang matatag kapag nauunawaan mo ang katotohanan. Nakakabahala na masyadong hindi matatag ang mga kabataan, na hindi nila inaasikaso ang kanilang mga angkop na tungkulin o wala silang mga marapat na bagay sa isipan nila, at na hindi sila handang magbasa ng mga salita ng Diyos o magsikap tungo sa katotohanan—mapanganib ito. Hindi natin masasabi kung ang kalalabasan ba nila ay buhay o kamatayan. May ilang kabataan ngayon na nakarinig ng mga sermon sa loob ng ilang taon; nagsimula na silang magkainteres sa katotohanan, at handa silang magtala kapag nakikinig sa mga sermon. Nakakaramdam sila ng parang gutom at uhaw sa katuwiran, at nagagawa nilang maunawaan ang katotohanan. Ang ibig sabihin nito ay na mayroon na silang pundasyon, at hangga’t nag-uugat ang katotohanan sa puso nila, magiging mas matatag sila. Kung patuloy silang magsisikap tungo sa katotohanan, magagarantiya nito na magagawa nilang maunawaan ang katotohanan, makapasok sa katotohanang realidad, at magkamit ng kaligtasan.

Alam ba ninyo kung ano ang pinakadakilang karunungan? Batay sa inyong kasalukuyang tayog, alam ba ninyo kung ano ang dapat ninyong pagtuunan sa inyong pananalig, at ano ang pinakadakilang karunungan pagdating sa kung paano kayo dapat maghangad at magsagawa? Ang ilang tao ay mukhang walang gaanong kasanayan, at palagi silang tahimik at walang imik. Hindi sila gaanong nagsasalita, ngunit mayroon silang dakilang karunungan sa kanilang puso na wala ang iba. Hindi ito nakikita ng karamihan sa mga tao, at makita man nila ito, hindi nila iisipin na karunungan ito. Iisipin nila na hindi ito kailangan at wala itong halaga. Naiisip ba ninyo kung ano itong pinakamalaking karunungan nila? (Ang pagkakaroon ng pusong laging tahimik sa harap ng Diyos, laging nagdarasal sa Diyos, at laging lumalapit sa Kanya.) Medyo natumbok mo ang tamang sagot. Ano ang layon ng paglapit sa Diyos? (Para hanapin ang mga layunin ng Diyos.) Ano ang punto ng paghahanap sa mga layunin ng Diyos? Para ba umasa sa Kanya? (Oo.) Ang punto ay para umasa sa Diyos. Kung aasa ka sa Diyos sa lahat ng bagay, liliwanagan, aakayin, at gagabayan ka ng Diyos. Hindi mo na kailangang mangapa sa dilim tulad ng isang bulag, at simple kang makakakilos ayon sa mga salita ng Diyos. Hindi ba’t higit na mas madali iyon? Hindi mo na kailangang magkumahog, maaari mo na lamang gawin ang itinuturo ng Diyos. Madali at mabilis ito, at hindi mo kinakailangang pagurin ang sarili mo sa pagtahak sa mga pasikot-sikot na landas. Sinambit ng Diyos ang Kanyang mga salita nang napakalinaw, kaya hindi mo kailangang mag-alala tungkol sa pagpapasya kung paano ka dapat kumilos. Hindi ba’t ito ay karunungan? Nauunawaan na ba ninyo ngayon? Hayaan ninyong sabihin Ko sa inyo: Ang pinakadakilang karunungan ay ang bumaling at umasa sa Diyos sa lahat ng bagay. Hindi ito kinikilala ng mga ordinaryong tao. Iniisip ng lahat ng tao na sa pagdalo sa mas maraming pagtitipon, pakikinig sa mas maraming sermon, higit pang pakikipagbahaginan sa kanilang mga kapatid, pagtalikod sa mas maraming bagay, higit pang pagdurusa, at higit na pagbabayad ng halaga, matatamo nila ang pagsang-ayon at pagliligtas ng Diyos. Iniisip nila na ang pagsasagawa sa ganitong paraan ang pinakadakilang karunungan, ngunit kinaliligtaan nila ang pinakamalaking bagay: pagbaling sa Diyos at pag-asa sa Diyos. Itinuturing nilang karunungan ang munting katalinuhan ng tao, at hindi pinapansin ang kahahantungang epekto na dapat makamit ng kanilang mga kilos. Isang pagkakamali ito. Gaano man kalaking katotohanan ang nauunawaan ng isang tao, gaano man karami ang mga tungkuling kanyang nagampanan, gaano man karami ang dinanas ng isang tao habang ginagampanan ang mga tungkuling iyon, gaano man kataas o kababa ang tayog ng isang tao, o ano man ang uri ng kapaligiran ang kanyang kinapapalooban, ang isang hindi dapat mawala sa kanya ay ang bumaling sa Diyos at umasa sa Diyos sa lahat ng kanyang gagawin. Ito ang pinakadakilang uri ng karunungan. Bakit Ko sinasabing ito ang pinakadakilang karunungan? Kahit pa naunawaan ng isang tao ang ilang katotohanan, sapat na ba ito kung hindi siya aasa sa Diyos? May ilang tao na maraming taon nang nananampalataya sa Diyos, at nakaranas na sila ng ilang pagsubok, nagkaroon na ng ilang praktikal na karanasan, naunawaan na ang ilang katotohanan, at nagkaroon na ng ilang praktikal na kaalaman tungkol sa katotohanan, ngunit hindi nila alam kung paano umasa sa Diyos, ni hindi nila nauunawaan kung paano bumaling sa Diyos at umasa sa Kanya. Nagtataglay ba ng karunungan ang ganoong mga tao? Sila ang pinakahangal sa lahat ng tao, at ang uri na ang palagay sa sarili ay napakatalino nila; hindi sila natatakot sa Diyos at umiiwas sa kasamaan. Sinasabi ng ilang tao, “Nauunawaan ko ang maraming katotohanan at nagtataglay ako ng mga katotohanang realidad. Ayos lamang na gawin ang mga bagay sa isang paraang may prinsipyo. Tapat ako sa Diyos, at alam ko kung paano maging malapit sa Diyos. Hindi pa ba sapat na isinasagawa ko ang katotohanan kapag may mga bagay na nangyayari sa akin? Hindi na kailangang magdasal sa Diyos o bumaling sa Diyos.” Tama ang pagsasagawa ng katotohanan, ngunit maraming pagkakataon at sitwasyon kung saan hindi alam ng mga tao kung anong katotohanan at anong mga katotohanang prinsipyo ang nauugnay. Pinahahalagahan ito ng lahat ng may praktikal na karanasan. Halimbawa, kapag may nakakaharap kang ilang isyu, maaaring hindi mo alam kung anong katotohanan ang may kinalaman sa isyu na ito, o kung paano dapat isagawa o gamitin ang katotohanang may kinalaman sa isyu na ito. Ano ang dapat mong gawin sa mga pagkakataong tulad nito? Gaano man karami ang taglay mong praktikal na karanasan, hindi mo makakayang unawain ang mga katotohanang prinsipyo sa lahat ng sitwasyon. Gaano ka man katagal nang nananampalataya sa Diyos, gaano man karaming bagay ang naranasan mo, at gaano man karaming pagpupungos, o pagdidisiplina ang naranasan mo, kahit nauunawaan mo ang katotohanan, nangangahas ka bang magsabi na ikaw ang katotohanan? Nangangahas ka bang magsabi na ikaw ang pinagmumulan ng katotohanan? Sinasabi ng ilang tao: “Alam na alam ko ang mga kilalang pagbigkas at siping iyon sa aklat na Ang Salita ay Nagpapakita sa Katawang-tao; hindi ko na kailangang umasa sa Diyos o bumaling sa Kanya. Pagdating ng panahon, magiging maayos ako sa pamamagitan lamang ng pag-asa sa mga salitang ito ng Diyos.” Hindi nagbabago ang mga salitang isinaulo mo, ngunit ang mga kapaligirang nakakatagpo mo—gayundin ang iyong mga kalagayan—ay pabago-bago. Nagagawa mong magbulalas ng mga salita at mga doktrina, ngunit wala kang magawa gamit ang mga iyon kapag may nangyayari sa iyo, na nagpapatunay na hindi mo nauunawaan ang katotohanan. Gaano ka man kahusay sa pagbigkas ng mga salita at mga doktrina, hindi ito nangangahulugan na nauunawaan mo ang katotohanan, at lalong hindi ito nangangahulugan na naisasagawa mo ang katotohanan. Kaya’t may napakahalagang aral na matututuhan dito. At ano ang aral na ito? Iyon ay ang pangangailangan ng mga tao na bumaling sa Diyos sa lahat ng bagay, at sa pagsasagawa nito, makakamtan nila ang pagsandal sa Diyos. Sa pag-asa lamang sa Diyos sila magkakaroon ng landas na susundan at ng gawain ng Banal na Espiritu. Kung hindi magkagayon, may bagay kang magagawa nang tama at nang hindi nilalabag ang katotohanan, ngunit kung hindi ka aasa sa Diyos, ang mga pagkilos mo ay mabubuting pag-uugali lamang ng tao, at hindi makapagpapalugod sa Diyos. Sapagkat may ganoong kababaw na pagkaarok sa katotohanan ang mga tao, malamang na ilapat nila ang mga patakaran at pilit na mangunyapit sa mga salita at mga doktrina sa pamamagitan ng paggamit ng gayunding katotohanan kapag nahaharap sa iba’t ibang sitwasyon. Posible na makumpleto nila ang maraming bagay bilang pangkalahatang pagsunod sa mga katotohanang prinsipyo, ngunit hindi makikita rito ang gabay ng Diyos, o ang gawain ng Banal na Espiritu. May malubhang problema rito, iyan ay ang mga tao na nagsasagawa ng maraming bagay na umaasa sa kanilang karanasan at sa mga patakarang naunawaan nila, at sa ilang imahinasyon ng tao. Mahirap makamtan ang tunay na panalangin sa Diyos at tunay na bumaling sa Diyos at umasa sa Kanya sa lahat ng ginagawa nila. Kahit nauunawaan ng isang tao ang mga layunin ng Diyos, mahirap makamtan ang epekto ng pagkilos ayon sa paggabay ng Diyos, at ayon sa mga katotohanang prinsipyo. Dahil dito, sinasabi Ko na ang pinakadakilang karunungan ay ang bumaling sa Diyos at umasa sa Kanya sa lahat ng bagay.

Paano makakapagsagawa ang mga tao na bumaling sa Diyos at umasa sa Diyos sa lahat ng bagay? Sinasabi ng ilang tao, “Bata pa ako, mababa ang tayog ko, at maikling panahon pa lang akong nananampalataya sa Diyos. Hindi ko alam kung paano bumaling at umasa sa Diyos kapag may nangyayari.” Problema ba ito? Maraming paghihirap sa pananampalataya sa Diyos, at kailangan mong dumaan sa maraming kapighatian, pagsubok, at pasakit. Lahat ng bagay na ito ay nangangailangan ng pagbaling at pag-asa sa Diyos para malampasan ang mahihirap na sandali. Kung hindi ka makakapagsagawa na bumaling at umasa sa Diyos, hindi mo malalampasan ang mga paghihirap, at hindi mo masusundan ang Diyos. Ang pagbaling at pag-asa sa Diyos ay hindi isang walang kabuluhang doktrina, ni hindi ito isang mantra para sa pananampalataya sa Diyos. Sa halip, ito ay isang mahalagang katotohanan, isang katotohanang dapat mong taglayin para manampalataya at sumunod sa Diyos. Sinasabi ng ilang tao, “Ang pagbaling at pag-asa sa Diyos ay naaangkop lamang kapag may nangyayaring isang malaking kaganapan. Halimbawa, kailangan mo lamang bumaling at umasa sa Diyos kapag nahaharap ka sa mga kapighatian, pagsubok, pagkaaresto, at pag-uusig, o kapag nakakaranas ka ng mga paghihirap sa iyong mga tungkulin, o kapag pinupungusan ka. Hindi na kailangang bumaling at umasa sa Diyos para sa maliliit na bagay ng personal na buhay, dahil walang pakialam ang Diyos sa mga iyon.” Tama ba ang pahayag na ito? Talagang hindi ito tama. May paglihis dito. Kailangang bumaling sa Diyos sa mahahalagang bagay, ngunit makakaya mo ba ang munting mga bagay at maliliit na usapin sa buhay nang walang mga prinsipyo? Sa mga bagay na tulad ng pagbibihis at pagkain, makakakilos ka ba nang walang mga prinsipyo? Siguradong hindi. Paano naman sa mga pakikitungo mo sa mga tao at bagay-bagay? Siguradong hindi. Maging sa pang-araw-araw na buhay at maliliit na bagay, dapat kang magkaroon man lamang ng mga prinsipyo para maisabuhay ang wangis ng tao. Ang mga problemang kinapapalooban ng mga prinsipyo ay mga problemang kinapapalooban ng katotohanan. Maaari bang malutas ng mga tao ang mga ito nang mag-isa? Siyempre, hindi. Kaya, kailangan mong bumaling at umasa sa Diyos. Kapag nakamit mo ang kaliwanagan ng Diyos at naunawaan ang katotohanan, saka lamang malulutas ang maliliit na problemang ito. Kung hindi kayo babaling at aasa sa Diyos, palagay ba ninyo ay malulutas ang mga isyung ito na kinapapalooban ng mga prinsipyo? Siguradong hindi madali. Masasabi na sa lahat ng bagay na hindi malinaw na nakikita ng mga tao at na kinakailangan ng mga tao na hanapin ang katotohanan, dapat silang bumaling at umasa sa Diyos. Gaano man kalaki o kaliit, anumang problemang kailangang lutasin gamit ang katotohanan ay nangangailangan ng pagbaling at pag-asa sa Diyos. Ito ay kinakailangan. Kahit pa nauunawaan ng mga tao ang katotohanan at kayang lutasin ang mga problema nang mag-isa, ang mga pagkaunawa at solusyong ito ay limitado at mababaw. Kung hindi babaling at aasa sa Diyos ang mga tao, hindi maaaring maging napakalalim ng kanilang pagpasok. Halimbawa, kung may sakit ka ngayon, at nakakaapekto ito sa paggampan mo sa iyong tungkulin, kailangan mong ipagdasal ang bagay na ito at sabihing, “O Diyos, hindi maganda ang pakiramdam ko ngayon, hindi ako makakain, at nakakaapekto ito sa paggampan ko sa aking tungkulin. Kailangan kong suriin ang aking sarili. Ano ba ang tunay na dahilan ng pagkakasakit ko? Dinidisiplina ba ako ng Diyos sa hindi ko pagiging deboto sa aking tungkulin? Diyos ko, hinihiling kong bigyang-liwanag at gabayan Mo ako.” Dapat kang magsumamo nang ganito. Ito ay pagbaling sa Diyos. Gayunman, kapag bumaling ka sa Diyos, hindi puwedeng basta ka lamang susunod sa mga pormalidad at patakaran. Kung hindi mo hahanapin ang katotohanan para lutasin ang mga problema, maaantala mo ang mga bagay-bagay. Matapos kang manalangin at bumaling sa Diyos, dapat mo pa ring ipamuhay ang iyong buhay nang nararapat, nang hindi inaantala ang tungkulin na dapat mong gampanan. Kung may sakit ka, dapat kang magpatingin sa doktor, at ito ay nararapat. Kasabay nito, dapat kang manalangin, magnilay sa iyong sarili, at hanapin ang katotohanan para malutas ang problema. Ang pagsasagawang tulad nito lamang ang ganap na angkop. Para sa ilang bagay, kung alam ng mga tao kung paano gawin nang maayos ang mga iyon, dapat nilang gawin ang mga iyon. Ganito dapat makipagtulungan ang mga tao. Gayunman, kung lubos mang makakamtan ang ninanais na epekto at layon sa mga bagay na ito ay depende sa pagbaling at pag-asa sa Diyos. Sa mga problemang hindi nakikita nang malinaw ng mga tao at hindi nila nahaharap nang maayos nang mag-isa, lalo silang dapat bumaling sa Diyos at hanapin ang katotohanan para malutas ang mga iyon. Ang kakayahang gawin ito ang dapat taglayin ng mga taong may normal na pagkatao. Maraming aral na matututunan sa pagbaling sa Diyos. Sa proseso ng pagbaling sa Diyos, maaari kang tumanggap ng kaliwanagan ng Banal na Espiritu, at magkakaroon ka ng isang landas, o kung dumating sa iyo ang salita ng Diyos, malalaman mo kung paano makipagtulungan, o marahil ay magsasaayos ang Diyos ng ilang sitwasyon para matuto ka ng mga aral, na mayroong magagandang layunin ng Diyos. Sa proseso ng pagbaling sa Diyos, makikita mo ang gabay at pamumuno ng Diyos, at makakatulong ang mga ito para matuto ka ng maraming aral at magkamit ng higit na pagkakilala sa Diyos. Ito ang epektong nakakamtan sa pagbaling sa Diyos. Samakatwid, ang pagbaling sa Diyos ay isang aral na dapat matutunan nang madalas ng mga taong sumusunod sa Diyos, at ito ay isang bagay na hinding-hindi nila matatapos na maranasan sa habambuhay. Maraming taong napakababaw ng karanasan at hindi nakikita ang mga kilos ng Diyos, kaya iniisip nila, “Maraming maliliit na bagay na nagagawa kong mag-isa at kung saan hindi ko kailangang bumaling sa Diyos.” Mali ito. Ang ilang maliliit na bagay ay humahantong sa malalaking bagay, at nakatago ang mga layunin ng Diyos sa ilang maliliit na bagay. Maraming tao ang binabalewala ang maliliit na bagay, at dahil dito, nagkakaroon sila ng malalaking dagok dahil sa maliliit na bagay. Ang mga tunay na mayroong may-takot-sa-Diyos na puso, kapwa sa malalaki at maliliit na bagay, ay babaling sa Diyos, mananalangin sa Diyos, ipagkakatiwala ang lahat sa Diyos, at pagkatapos ay titingnan kung paano sila aakayin at gagabayan ng Diyos. Kapag nagkaroon ka na ng gayong karanasan, magagawa mong bumaling sa Diyos sa lahat ng bagay, at habang lalo mong nararanasan ito, lalo mong madarama na ang pagbaling sa Diyos sa lahat ng bagay ay napakapraktikal. Kapag bumaling ka sa Diyos sa isang bagay, posibleng hindi ka bigyan ng Diyos ng isang damdamin, malinaw na kahulugan, o lalo na ng malilinaw na tagubilin, ngunit ipapaunawa Niya sa iyo ang isang ideya, na may eksaktong kaugnayan sa bagay na ito, at ito ang paggabay ng Diyos sa iyo gamit ang ibang pamamaraan at pagbibigay sa iyo ng isang landas. Kung naaarok at nauunawaan mo ito, makikinabang ka. Maaaring hindi mo nauunawaan ang anumang bagay sa sandaling ito, ngunit dapat kang patuloy na manalangin at bumaling sa Diyos. Walang mali rito, at sa malao’t madali ay mabibigyang-liwanag ka. Ang pagsasagawa sa ganitong paraan ay hindi nangangahulugan ng pagsunod sa mga patakaran. Sa halip, ito ay pagtugon sa mga pangangailangan ng espiritu, at ganito dapat magsagawa ang mga tao. Maaaring hindi ka makatanggap ng kaliwanagan at paggabay tuwing mananalangin ka at babaling ka sa Diyos, ngunit dapat magsagawa ang mga tao sa ganitong paraan, at kung nais nilang maunawaan ang katotohanan, kailangan nilang magsagawa sa ganitong paraan. Ito ang normal na kalagayan ng buhay at espiritu, at sa ganitong paraan lamang maaaring mapanatili ng mga tao ang normal na relasyon sa Diyos, upang ang kanilang mga puso ay hindi maging malayo sa Diyos. Samakatwid ay maaaring masabi na ang pagbaling sa Diyos ay normal na pakikipag-ugnayan sa Diyos sa puso ng mga tao. Makatanggap ka man o hindi ng kaliwanagan at paggabay ng Diyos, dapat kang manalangin at bumaling sa Diyos sa lahat ng bagay. Ito rin ang kinakailangang landas sa pamumuhay sa harap ng Diyos. Kapag nananampalataya at sumusunod sa Diyos ang mga tao, dapat silang magkaroon ng lagay ng pag-iisip na laging bumabaling sa Diyos. Ito ang lagay ng pag-iisip na dapat taglayin ng mga taong may normal na pagkatao. Paminsan-minsan, ang pagbaling sa Diyos ay hindi nangangahulugan ng paggamit ng mga partikular na salita para hilingin sa Diyos na gumawa ng isang bagay o magbigay ng pamumuno, o hilingin ang proteksiyon Niya. Sa halip, ito ay yaong kapag nakakatagpo ang mga tao ng ilang usapin, nagagawa nilang tumawag sa Kanya nang taimtim. Kaya, ano ang ginagawa ng Diyos kapag tumatawag ang mga tao sa Kanya? Kapag ang puso ng isang tao ay napupukaw at naiisip niya ito: “O Diyos, hindi ko ito magagawang mag-isa, hindi ko alam kung paano ito gagawin, at ako ay nanghihina at negatibo…,” kapag lumilitaw ang kaisipang ito sa loob nila, hindi ba’t alam ito ng Diyos? Kapag lumilitaw ang kaisipang ito sa loob ng mga tao, hindi ba’t taos ang puso nila? Kapag sila ay taimtim na tumatawag sa Diyos sa ganitong paraan, pumapayag ba ang Diyos na tulungan sila? Sa kabila ng katunayan na maaaring hindi sila nakapagsabi kahit isang salita, nagpapakita sila ng kataimtiman, at kaya sumasang-ayon ang Diyos na tulungan sila. Kapag ang isang tao ay nakakasagupa ng isang napakamasalimuot na paghihirap, kapag wala siyang anuman at walang masasandalan, at kapag nadarama niya ang lalong kawalan ng tulong, nagtitiwala siya sa Diyos bilang kanyang tanging pag-asa. Paano sila nananalangin? Ano ang kalagayan ng kanilang pag-iisip? Sila ba ay taimtim? Mayroon bang anumang adulterasyon sa panahong iyon? Tanging kapag nagtitiwala ka sa Diyos na parang Siya ang huling hibla na makakapitan mo, umaasang tutulungan ka Niya, na taimtim ang iyong puso. Bagama’t maaaring hindi ka gaanong nagsasalita, ang iyong puso ay napupukaw na—ibinigay mo ang iyong taimtim na puso sa Diyos—at ang Diyos ay nakikinig. Kapag nakikinig ang Diyos, nakikita Niya ang iyong mga paghihirap, at liliwanagan ka Niya, gagabayan ka, at tutulungan ka. Kailan nagiging lubos na taimtim ang puso ng tao? Pinakataimtim ito kapag bumabaling sa Diyos ang tao kapag walang daan na malalabasan. Ang pinakamahalagang bagay na dapat taglayin sa pagbaling sa Diyos ay isang pusong taimtim. Dapat ay nasa kalagayan ka na tunay mong kailangan ang Diyos. Ibig sabihin, dapat maging taimtim man lamang ang puso ng mga tao, hindi pabasta-basta; hindi dapat bibig lamang nila ang pinagagana nila at hindi ang kanilang puso. Kung pabasta-basta mo lang ginagawa ang pakikipag-usap sa Diyos, ngunit hindi naaantig ang puso mo, at ang ibig mong sabihin ay, “Nakagawa na ako ng sarili kong mga plano, O Diyos, at ipinaaalam ko lamang iyon sa Iyo. Gagawin ko ang mga iyon pumayag Ka man o hindi. Iniraraos ko lamang iyon,” kung gayon ay problema ito. Nililinlang at pinaglalaruan mo ang Diyos, at isa rin itong pagpapahayag ng kawalan ng pagpipitagan sa Diyos. Paano ka tatratuhin ng Diyos pagkatapos nito? Babalewalain ka ng Diyos at isasantabi ka, at ganap kang mapapahiya. Kung hindi mo aktibong hahanapin ang Diyos at hindi ka magsusumikap sa katotohanan, ititiwalag ka.

Karamihan sa mga taong nananampalataya sa Diyos ay nasa ganitong kalagayan. Kadalasan, namumuhay sila sa isang kondisyong hindi nag-iisip at walang malay, at kapag walang nangyayaring kakaiba, kapag hindi sila gaanong nahihirapan, hindi sila marunong manalangin sa Diyos o umasa sa Kanya; hindi nila hinahanap ang katotohanan sa harap ng mga pangkaraniwang problema, bagkus ay namumuhay sila sa sarili nilang kaalaman, mga doktrina, at kalooban. Alam na alam nila na ang tamang gawin ay umasa sa Diyos, ngunit kadalasan ay umaasa sila sa kanilang sarili at sa mga kapaki-pakinabang na mga kalagayan at mga kapaligiran sa palibot nila, gayundin sa alinmang mga tao, mga pangyayari, at mga bagay sa paligid nila na para sa kapakinabangan nila. Dito pinakamagaling ang mga tao. Pinakamahina sila sa pag-asa sa Diyos at pagbaling sa Kanya, sapagkat pakiramdam nila ay napakalaking abala ang bumaling sa Diyos, na gaano man sila manalangin sa Diyos, wala pa rin silang matatanggap na kaliwanagan, pagtanglaw, o agarang sagot; kaya iniisip nila na ililigtas nila ang kanilang sarili sa problema at humayo at humanap ng isang tao upang ayusin ang problema. Kung kaya, sa ganitong aspekto ng mga leksiyon nila, pinakamalala ang paggampan ng mga tao, at pinakamababaw ang pagpasok nila rito. Kung hindi mo matututuhan kung paano bumaling at umasa sa Diyos, hindi mo kailanman makikitang gumawa ang Diyos sa iyo, gumabay sa iyo, o magbigay-liwanag sa iyo. Kung hindi mo nakikita ang mga bagay na ito, ang mga katanungang tulad ng “kung umiiral man ang Diyos at kung ginagabayan man Niya ang lahat-lahat sa buhay ng sangkatauhan” ay magtatapos, sa kaibuturan ng puso mo, sa isang tandang pananong sa halip na isang tuldok o isang tandang padamdam. “Ginagabayan ba ng Diyos ang lahat-lahat sa buhay ng sangkatauhan?” “Sinisiyasat ba ng Diyos ang kaibuturan ng puso ng tao?” Kung ganoon ka mag-isip, magkakaproblema ka. Para sa anong dahilan na ginagawa mong mga katanungan ang mga ito? Kung hindi ka tunay na umaasa o bumabaling sa Diyos, hindi mo magagawang magkaroon ng tunay na pananalig sa Kanya. Kung hindi ka magkakaroon ng tunay na pananalig sa Kanya, para sa iyo, yaong mga tandang pananong ay magiging habambuhay na naririyan, sinasamahan ang lahat-lahat ng ginagawa ng Diyos, at hindi magkakaroon ng mga tuldok. Kapag hindi kayo abala, itanong sa sarili ninyo: “‘Naniniwala ako na ang Diyos ang May Kataas-taasang Kapangyarihan sa lahat ng bagay’—may kasunod bang tandang pananong, tuldok, o tandang padamdam iyan?” Kapag pinagnilayan ninyo ito, hindi ninyo tumpak na masasabi kung ano ang inyong kalagayan nang mga ilang panahon. Matapos kayong magtamo ng kaunting karanasan, malinaw ninyong makikita ang mga bagay-bagay at masasabi ninyo nang may katiyakan: “Tunay ngang ang Diyos ang May Kataas-taasang Kapangyarihan sa lahat ng bagay!!!” Susundan ito ng tatlong tandang padamdam, at ito ay dahil mayroon kayong tunay na kaalaman tungkol sa kataas-taasang kapangyarihan ng Diyos, nang walang anumang mga pagdududa. Alin sa mga ito ang kalagayan ninyo? Kung titingnan ang inyong kasalukuyang mga kalagayan at tayog, malinaw na karamihan ay may mga tandang pananong, at medyo marami ang mga ito. Nagpapahiwatig ito na hindi ninyo nauunawaan ang anumang katotohanan, at na may mga pagdududa pa rin sa puso ninyo. Kapag maraming pagdududa ang mga tao tungkol sa Diyos, nasa bingit na sila ng panganib. Maaari silang mahulog at ipagkanulo ang Diyos anumang oras. At bakit Ko sinasabi na maliit ang tayog ng mga tao? Ano ang batayan ng pagtukoy sa sukat ng tayog ng isang tao? Natutukoy ito ayon sa kung gaano kalalim ang tunay na pananalig mo sa Diyos at kung gaano kalalim ang tunay na pagkakilala mo sa Kanya. At gaano ba kalalim ang taglay ninyo? Nasuri na ba ninyo ang mga bagay na ito dati? Maraming kabataan ang natutong manampalataya sa Diyos sa pamamagitan ng kanilang mga magulang. Natutuhan nila ang ilang doktrina tungkol sa pananampalataya sa Diyos mula sa kanilang mga magulang, at iniisip nila na ang pananampalataya sa Diyos ay isang mabuting bagay, na iyon ay isang positibong bagay, ngunit kailangan pa nilang tunay na maunawaan, o maranasan at mapatunayan ang mga katotohanang dapat maunawaan ng mga mananampalataya sa Diyos. Samakatwid, napakarami nilang tandang pananong at kuru-kuro. Karamihan sa mga salitang nagmumula sa kanilang bibig ay hindi mga paninindigan o salitang padamdam, mga tanong ang mga iyon. Ito ay dahil napakarami nilang kakulangan, at hindi makakilatis sa mga bagay-bagay, at hindi masasabi kung magagawa ba nilang manindigan. Normal lang para sa inyo na magkaroon ng maraming katanungan sa edad ninyong 20 at 30, ngunit matapos ninyong gampanan ang inyong tungkulin nang mga ilang panahon, ilan sa mga tandang pananong na ito ang magagawa ninyong tanggalin? Magagawa ba ninyong gawing mga tandang padamdam ang mga tandang pananong na ito? Magdedepende ito sa inyong karanasan. Mahalaga ba ito o hindi? (Mahalaga.) Napakahalaga nito! Ano ang kasasabi Ko lang na pinakadakilang karunungan? (Ang bumaling sa Diyos at umasa sa Kanya sa lahat ng bagay.) Kapag naririnig nila ito, sinasabi ng ilang tao: “Napakasimple at napakakaraniwan ng sagot na iyan. Lumang-luma nang kasabihan iyan, at walang nagsasabi niyan sa panahong ito.” Ang pagbaling sa Diyos ay maaaring parang isang simpleng paraan ng pagsasagawa, ngunit ito ay isang leksiyon na dapat pag-aralan at pasukin ng bawat tagasunod ng Diyos habang sila ay nabubuhay. Bumaling ba si Job sa Diyos noong ang edad niya ay nasa mga 70? (Oo.) At paano siya bumaling sa Diyos? Ano ang mga partikular na pagpapamalas ng pagbaling niya sa Diyos? Nang bawiin sa kanya ang kanyang mga ari-arian at mga anak, paano siya bumaling sa Diyos? Nanalangin siya nang taos-puso, at may ginawa siyang ilang bagay sa panlabas, at ano ang nakasulat sa Bibliya tungkol dito? (“Nang magkagayo’y … si Job … pinunit ang kanyang balabal, at inahitan ang kanyang ulo, at nagpatirapa sa lupa at sumamba” (Job 1:20).) Nagpatirapa siya sa lupa at sumamba. Iyon ay isang pagpapamalas ng pagbaling sa Diyos! Iyon ay labis na maka-diyos. Isang bagay ba ito na kaya ninyong gawin? (Hindi pa namin magagawa ito.) Kung gayon ay handa ba kayong gawin ito? (Oo.) Kung kayang abutin ng isang tao ang antas ni Job, katakutan ang Diyos at iwasan ang kasamaan, at maging isang taong walang kapintasan, kung gayon, siya ay perpekto! Ngunit habang ginagawa ninyo ang inyong tungkulin, kailangan ay mayroon kayong determinasyon na magtiis ng hirap. Kailangang patuloy kayong magsikap tungo sa katotohanan. Sa sandaling maunawaan ninyo ang katotohanan at mapangasiwaan ang mga bagay-bagay ayon sa mga prinsipyo, matutupad na ninyo ang mga hinihingi ng Diyos. Kailangan lamang ninyong tandaan ito.

Sa Pamamagitan ng Pagbibigay ng Isang Tao ng Puso Niya sa Diyos, Makakamit Niya ang Katotohanan

Anong mga pagsubok ang kaya ninyong tiisin ngayon? Mangangahas ba kayong sabihin na mayroon kayong pundasyon, kaya ba ninyong manindigan kapag nahaharap sa mga tukso? Ang mga tukso ng pagtugis at pang-uusig ni Satanas, halimbawa, o ng katayuan at katanyagan, ng pag-aasawa, o kayamanan, kaya ba ninyong malampasan ang mga tuksong ito? (Sa isang antas ay malalampasan namin ang mga ito.) Ilang antas ng mga tukso ang mayroon? At aling antas ng tukso ang kaya ninyong lampasan? Halimbawa, maaaring hindi ka natatakot kapag nababalitaan mong may inaresto dahil sa pananampalataya sa Diyos, at maaaring hindi ka natatakot kapag nakikita mong inaaresto at pinapahirapan ang iba—ngunit kapag ikaw ang inaresto, kapag nasumpungan mo ang iyong sarili sa sitwasyong ito, kaya mo bang manindigan? Isa itong malaking tukso, hindi ba? Sabihin natin, halimbawa, may kakilala kang isang tao, isang taong may mabuting pagkatao, na masigasig sa kanyang pananalig sa Diyos, na tinalikuran ang pamilya at propesyon para magampanan ang kanyang tungkulin at dumanas siya ng labis na paghihirap: Biglang dumating ang isang araw na inaresto at sinentensiyahan siyang makulong dahil sa kanyang pananalig sa Diyos, at pagkatapos ay nabalitaan mong binugbog siya hanggang sa mamatay. Isa ba itong tukso para sa iyo? Ano ang magiging reaksiyon mo kapag nangyari ito sa iyo? Paano mo ito dadanasin? Hahanapin mo ba ang katotohanan? Paano mo hahanapin ang katotohanan? Sa panahon ng gayong tukso, paano ka makapaninindigan, at makauunawa sa mga layunin ng Diyos, at paano mo makakamit ang katotohanan mula rito? Naisaalang-alang mo na ba ang gayong mga bagay? Madali bang lampasan ang gayong mga tukso? Di-pangkaraniwan ba ang mga bagay na iyon? Paano ba dapat danasin ang mga bagay na katangi-tangi at sumasalungat sa mga kuru-kuro at imahinasyon ng tao? Kung wala kang landas, malamang ba na magreklamo ka? Magagawa mo bang hanapin ang katotohanan sa mga salita ng Diyos at makita ang diwa ng mga problema? Magagamit mo ba ang katotohanan para matukoy ang mga tamang prinsipyo ng pagsasagawa? Hindi ba’t ito ang dapat na makita sa mga naghahangad sa katotohanan? Paano mo malalaman ang gawain ng Diyos? Paano mo ito dapat danasin para magawang makamtan ang mga bunga ng paghatol, pagdadalisay, pagliligtas at pagpeperpekto ng Diyos? Anong mga katotohanan ang dapat na maunawaan para malutas ang napakaraming kuru-kuro at mga hinaing ng mga tao laban sa Diyos? Ano ang mga pinakakapaki-pakinabang na katotohanan na dapat mong isangkap sa iyong sarili, ang mga katotohanang magtutulot sa iyo na makapanindigan sa gitna ng iba’t ibang pagsubok? Gaano kalaki ang tayog ninyo ngayon? Anong antas ng mga tukso ang kaya ninyong lampasan? Mayroon ba kayong anumang katiyakan tungkol dito sa inyong puso? Kung wala, ito ay kuwestiyonable. Kasasabi lang ninyo na “sa isang antas ay malalampasan ninyo ang mga ito.” Magulo ang mga katagang ito. Dapat malinaw sa inyo kung anong uri ng tayog mayroon kayo, kung anong mga katotohanan ang naisangkap na ninyo sa inyong sarili, anong mga tukso ang kaya ninyong lagpasan, anong mga pagsubok ang kaya ninyong tanggapin, at aling mga katotohanan ang dapat ninyong taglayin sa panahon ng mga partikular na pagsubok, anong kaalaman sa gawain ng Diyos, at aling landas ang pipiliin upang mapalugod ang Diyos—dapat mayroon kayong magandang ideya tungkol sa lahat ng ito. Kapag nahaharap ka sa isang bagay na hindi akma sa iyong mga kuru-kuro at imahinasyon, paano mo ito daranasin? Sa gayong mga bagay, paano mo dapat sangkapan ang iyong sarili ng katotohanan—at kung aling mga aspekto ng katotohanan—upang malagpasan ito nang maayos, hindi lang nilulutas ang iyong mga kuru-kuro, kundi kinakamtan ang tunay na kaalaman sa Diyos—hindi ba’t ito ang dapat mong hangarin? Anong uri ng mga tukso ang karaniwan ninyong nararanasan? (Katayuan, kasikatan, pakinabang, pera, mga relasyon sa pagitan ng mga lalaki at babae.) Ang mga ito, sa pangkalahatan, ang karaniwan. At patungkol sa tayog ninyo ngayon, sa aling mga tukso ninyo kayang magpigil at manindigan? Taglay ba ninyo ang tunay na tayog ng pagdaig sa mga tuksong ito? Talaga bang magagarantiya ninyo na gagampanan ninyo nang maayos ang inyong tungkulin, at hindi gagawa ng anumang bagay na lalabag sa katotohanan, o na nakagagambala at nakagugulo, o suwail at mapanghimagsik, o nakakapagpalungkot sa Diyos? (Hindi.) Kaya ano ang dapat ninyong gawin upang magampanan nang maayos ang inyong tungkulin? Una, dapat ninyong suriin ang inyong sarili sa lahat ng bagay, para makita kung ang mga kilos ninyo ay naaayon ba o hindi sa mga katotohanang prinsipyo, para makita kung pabasta-basta ba o hindi ang inyong mga kilos, kung mayroon bang mga mapaghimagsik o mapanlaban na elemento. Kung mayroon, dapat ninyong hanapin ang katotohanan para malutas ang mga ito. Dagdag pa rito, kung may ilang bagay na hindi ninyo makilala, dapat ninyong hanapin ang katotohanan para malutas ang mga ito. Kung pinupungusan kayo, dapat ninyong tanggapin ito at magpasakop. Hangga’t nagsasalita ang mga tao alinsunod sa mga katunayan, hindi kayo maaaring makipagtalo at gumamit ng nakalilinlang na argumento sa kanila; saka lang ninyo makikilala ang inyong sarili at tunay na magsisisi. Dapat makamit ng mga tao ang mga hinihingi ng dalawang aspektong ito at magkaroon ng tunay na pagpasok. Sa ganitong paraan, magkakamit sila ng pagkaunawa sa katotohanan at makapapasok sa realidad, at magagampanan nila ang kanilang tungkulin sa isang paraang pasok sa pamantayan.

Sinasabi ng ilang tao, “Kadalasan, kapag may nangyayari sa akin, hindi ko alam kung paano hanapin ang katotohanan at kahit na kapag nahanap ko na, wala akong mahanap na sagot. Nagdasal ako, naghanap, at naghintay pero walang nangyari. Hindi ko alam kung ano ang gagawin. Nais kong hanapin ang mga salita ng Diyos upang malutas ito, pero napakarami ng mga salita, hindi ko alam kung aling bahagi ng mga salita ng Diyos ang angkop na basahin, at makalulutas ng problemang ito.” Ano kung gayon ang dapat nilang gawin? Mayroong pinakamababang pamantayan para dito: Kapag may nangyari sa iyo at hindi mo alam kung ano ang gagawin, ang pinakapangunahing bagay na dapat mong gawin ay ang sundin ang iyong konsensiya; isa itong huling pag-asa, isa itong batayan na dapat sundin nang higit sa lahat, at isa ring prinsipyo ng pagsasagawa. Kaya gaano ba kalakas ang pamumuno ng konsensiya sa bawat tao? Kapag hindi nauunawaan ng isang tao ang katotohanan, kung gaano kalaking papel ang maaaring gampanan ng kanyang konsensiya ay nakadepende sa kung anong klase ang kanyang pagkatao. Kung hindi nauunawaan ng taong ito ang katotohanan at hindi kumikilos ayon sa kanyang konsensiya, at hindi mo nakikita ang anumang aspekto ng kanyang mga kilos na nagpapakita ng anumang pagsasaalang-alang sa mga layunin ng Diyos ni hindi mo nakikita sa kanya ang anumang may-takot-sa-Diyos na puso—kung hindi mo nakikita ang alinman sa mga ito, maaari bang ituring ang taong ito na nagtataglay ng konsensiya at pagkatao? (Hindi.) Anong klase ng tao ito? Ang ganitong uri ng tao ay tumpak na tinutukoy bilang isang taong walang pagkatao. Ginagawa niya ang mga bagay nang hindi batay sa katwiran o sa konsensiya, lagpas na sa pinakabatayan ng pag-asal. Hindi nauunawaan ng ilang tao ang maraming katotohanan. Hindi nila nauunawaan ang mga prinsipyo sa anumang ginagawa nila, at kapag nakakaharap sila ng mga problema, hindi nila alam ang tamang paraan ng pag-asikaso sa mga iyon. Paano sila dapat magsagawa sa ganitong sitwasyon? Ang pinakamababang pamantayan ay ang kumilos ayon sa konsensiya—ito ang pinakamababang punto. Paano ka dapat kumilos nang ayon sa konsensiya? Kumilos ka nang may sinseridad, maging karapat-dapat sa kabaitan ng Diyos, sa buhay na ito na bigay ng Diyos, at sa pagkakataong ito na ibinigay ng Diyos upang matamo ang kaligtasan. Epekto ba iyon ng iyong konsensiya? Sa sandaling mayroon ka nitong pinakamababang pamantayan—isang konsensiya—mapoprotektahan ka at hindi ka makagagawa ng matitinding pagkakamali. Hindi ka malamang na makagagawa ng mga bagay para maghimagsik laban sa Diyos o bibitiw sa tungkulin mo, ni malamang na kikilos ka nang pabasta-basta. Hindi ka rin masyadong magbabalak ng pakana para sa iyong sariling katayuan, kasikatan, pakinabang, at daan palabas. Ito ang papel na ginagampanan ng konsensiya. Ang konsensiya at katwiran ay dapat kapwa maging bahagi ng pagkatao ng isang tao. Ang mga ito ang kapwa pinakapundamental at pinakamahalagang mga bagay. Anong uri ng tao ang isang taong walang konsensiya at walang katwiran ng normal na pagkatao? Sa pangkalahatan, siya ay isang taong walang pagkatao, at isang taong talagang napakasama ng pagkatao. Sa mas partikular, anong mga katangian ang matatagpuan sa gayong mga tao? Anong mga partikular na pagpapamalas ng kawalan ng pagkatao ang taglay nila? (Makasarili sila at mababang-uri.) Ang mga taong makasarili at mababang-uri ay pabasta-basta sa kanilang mga kilos at hinahayaang mangyari ang mga bagay kung hindi personal na nakakaapekto sa kanila ang mga ito. Hindi nila iniisip ang mga interes ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang pakiramdam ng pasanin o responsabilidad pagdating sa paggampan ng kanilang mga tungkulin o pagpapatotoo sa Diyos. Ano ba ang iniisip nila sa tuwing may ginagawa sila? Ang una nilang isinasaalang-alang ay, “Malalaman ba ng Diyos kung gagawin ko ito? Makikita ba ito ng ibang mga tao? Kung igugugol ko ang lahat ng pagsisikap na ito at magtatrabaho ako nang masipag, ngunit hindi ito makikita ng ibang mga tao at ni ng Diyos, kung gayon ay walang saysay para gumugol ako ng ganitong pagsisikap at magdusa nang ganito.” Hindi ba’t ito ay sukdulang makasarili? Isa rin itong napakababang intensiyon. Kapag nag-iisip at kumikilos sila sa ganitong paraan, may papel bang ginagampanan ang kanilang konsensiya? Inuusig ba sila ng kanilang konsensiya? Hindi, walang nagiging papel ang kanilang konsensiya, at hindi sila inuusig nito. May ilang tao na hindi umaako ng anumang responsabilidad kahit ano pa ang tungkuling ginagawa nila. Hindi nila maagap na iniuulat sa mga nakatataas sa kanila ang mga problemang nadidiskubre nila. Kapag may nakikita silang mga taong nagdudulot ng mga panggagambala at panggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan ang mga ito. Hindi nila pinoprotektahan ang mga interes ng sambahayan ng Diyos kahit kaunti, o isinasaalang-alang kung ano ang kanilang tungkulin at responsabilidad kahit katiting. Kapag ginagawa ng mga taong gaya nito ang kanilang tungkulin, hindi sila gumagawa ng anumang tunay na gawain at nagpapasasa sila sa kaginhawahan; sila ay mga mapagpalugod ng tao, nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang gumugol ng kaunting pagsisikap at lakas sa mga bagay na kapaki-pakinabang para sa kanila. Malinaw sa lahat ang mga kilos at intensyon ng isang taong katulad niyon: Lumalabas sila tuwing may oportunidad na magpapansin o magtamasa ng kaunting pagpapala. Ngunit kapag walang pagkakataong magpapansin, o kapag panahon para magdusa, naglalaho sila sa paningin tulad ng isang pagong na nag-aatras ng ulo nito. May konsensiya at katwiran ba ang ganitong klaseng tao? (Wala.) Nakadarama ba ng paninisi sa sarili ang isang taong walang konsensiya at katwiran dahil sa pagkilos nang ganito? Hindi siya nakadarama ng paninisi sa sarili; walang silbi ang konsensiya ng ganitong klaseng tao. Hindi sila kailanman nakaramdam ng paninisi ng kanilang konsensiya, kaya mararamdaman ba nila ang paninisi o disiplina ng Banal na Espiritu? Hindi, hindi nila ito mararamdaman.

Maprinsipyo ang gawain ng Banal na Espiritu, at mayroon itong paunang mga kahingian. Sa anong uri ng tao karaniwang ginagawa ng Banal na Espiritu ang Kanyang gawain? Anong mga paunang kahingian ang dapat tuparin ng isang tao upang matanggap ang gawain ng Banal na Espiritu? Dapat maging malinaw sa mga nananampalataya sa Diyos kung ano ang dapat nilang taglayin sa pinakamababa para matanggap ang gawain ng Banal na Espiritu. Sa pinakamababa, dapat silang magtaglay ng konsensiya at ng matapat na puso, at dapat mayroong elemento ng pagkamatapat ang kanilang konsensiya. Dapat maging matapat ang puso mo at tanggapin ang pagsisiyasat ng Diyos. Yaong mga hindi naglalakas-loob na tanggapin ang pagsisiyasat ng Diyos ay hindi matatapat na tao, at hindi sila taimtim na nananampalataya sa Diyos. Palaging sinasabi ng mga tao na sinisiyasat ng Diyos ang kaloob-looban ng puso ng mga tao, na pinagmamasdan Niya ang lahat, at na nakikita ng tao ang labas, habang nakikita ng Diyos ang puso, pero bakit hindi nila matanggap ang pagsisiyasat ng Diyos? Bakit hindi nila kayang makinig sa mga salita ng Diyos at magpasakop sa Kanya? Ang paliwanag ay na naiintindihan lamang ng mga tao ang mga salita at doktrina, pero hindi nila mahal ang katotohanan. Bakit hindi kailanman natatanggap ng ilang tao ang gawain ng Banal na Espiritu, palagi silang nasa negatibo at nalulumbay na kalagayan, nang walang anumang kagalakan o kapayapaan? Kung maingat mong susuriin ang kanilang mga kalagayan, karaniwang wala silang kamalayan sa kanilang konsensiya, walang matapat na puso, may mahinang kakayahan, at hindi sila nagsisikap tungo sa katotohanan, kaya bihirang-bihira na normal ang mga kalagayan nila. Ang mga nagmamahal sa katotohanan ay naiiba. Palagi silang nagsisikap tungo sa katotohanan, bumubuti ang kanilang kalagayan habang nauunawaan nila ang mga bahagi ng katotohanan, at nagagawa nilang lutasin ang ilang tunay na problema habang nauunawaan ang mga bahagi ng katotohanan, kaya patuloy na bumubuti at higit na nagiging normal ang kanilang mga kalagayan. Anuman ang mangyari sa kanila, bihira silang maging negatibo, at nagagawa nilang mamuhay sa presensiya ng Diyos. Sa anumang yugto ng karanasan, palagi silang may mga nakakamit at kaalaman, at palagi silang may mga tagumpay sa paggawa ng kanilang tungkulin. Nagagawa nilang kunin ang loob ng mga tao sa pangangaral ng ebanghelyo, at anuman ang tungkulin nila, ginagawa nila ito sa paraang may prinsipyo. Saan nagmumula ang mga nakamit na ito? Ito ang mga resultang natatamo sa pamamagitan ng madalas na pagbabasa ng mga salita ng Diyos at pagkakaroon ng kaliwanagan, pagtanglaw, at pagkaunawa sa katotohanan, mga resultang nakamit sa pamamagitan ng gawain ng Banal na Espiritu. Kapag taglay mo ang matapat na puso, ang konsensiya at katwiran na dapat taglayin ng pagkatao, saka lang magagawa ng Banal na Espiritu ang Kanyang gawain sa iyo. Kayong lahat ba ay may pag-unawa sa mga panuntunan tungkol sa gawain ng Banal na Espiritu? Sa anong uri ng tao ginagawa ng Banal na Espiritu ang Kanyang gawain? Kadalasang ginagawa ng Banal na Espiritu ang Kanyang gawain sa mga taong matapat ang puso. Gumagawa Siya sa mga tao kapag ang mga ito ay may mga suliranin at naghahanap sa katotohanan. Hindi pinapansin ng Diyos ang mga walang anumang pagkatao, yaong mga walang anumang konsensiya o katwiran man lang. Kung matapat ang isang tao, ngunit pansamantalang lumalayo sa Diyos ang kanyang puso, ayaw magsikap na maging mas mabuti, naiipit sa isang negatibong kalagayan, hindi nagdarasal o naghahanap sa katotohanan para malutas ang lahat ng ito, ayaw makipagtulungan—sa ganitong kalagayan ng pansamantalang kadiliman, pansamantalang pagbagsak ng espirituwalidad, hindi ginagawa ng Banal na Espiritu ang Kanyang gawain. Gaano pa kaya kalabong gagawin Niya ito para sa isang taong walang kamalayan sa pagkatao? Tiyak na hindi Niya ito gagawin. Ano ang gagawin ng Diyos sa ganitong uri ng tao na walang konsensiya o katwiran, na wala man lang pagmamahal sa katotohanan? Hindi Niya pinapansin ang mga ito. May pag-asa pa ba para sa mga taong ito? May isang hibla ng pag-asa. Ang tanging paraan para sa kanila ay ang tunay na magsisi, ang maging matatapat na tao, at saka lamang nila matatanggap ang gawain ng Banal na Espiritu. Paano maging isang matapat na tao? Una sa lahat, dapat mong buksan ang iyong puso sa Diyos at hanapin ang katotohanan mula sa Kanya, at kapag naunawaan mo ang katotohanan, kailangan mong maisagawa ito at magpasakop sa mga pagsasaayos ng Diyos, na lahat ay katumbas ng pagbibigay ng puso mo sa Diyos. Saka ka lang matatanggap ng Diyos. Kailangan mo munang isagawa ang paghihimagsik laban sa iyong laman, bitiwan ang iyong sariling banidad at pride, bitiwan ang iyong sariling mga interes, ibuhos ang iyong sarili—kapwa katawan at isipan—sa tungkulin mo, gawin ang iyong tungkulin nang may mapagpasakop na puso, at isipin na ayos lang sa iyo na magdusa ng anumang paghihirap hangga’t binibigyang-kasiyahan mo ang Diyos. Kung makakaranas ka ng mga paghihirap, at nagdarasal ka sa Diyos at hinahanap mo ang katotohanan, tingnan mo kung paano ka pinapatnubayan ng Diyos, at kung mayroon kang kapayapaan at kagalakan sa puso mo o wala, kung mayroon ka ba nitong kumpirmasyon o wala. Kung gusto mong matanggap ang gawain ng Banal na Espiritu, una, dapat kang tunay na magsisi, ibigay ang sarili mo sa Diyos, buksan ang puso mo sa Kanyang presensiya, at bitiwan ang mga basurang masyado mong pinahahalagahan tulad ng kasikatan, pakinabang, at katayuan. Kung patuloy mong hahangarin ang mga bagay na ito, ngunit nais mo pa ring humingi ng malalaking pagpapala mula sa Diyos, kikilalanin ka ba Niya? May mga paunang kahingian ang gawain ng Banal na Espiritu. Ang Diyos ay isang Diyos na kinapopootan ang kasamaan, at Siya ay isang banal na Diyos. Kung palaging naghahangad ang mga tao ng kasikatan, pakinabang, at katayuan, at mula sa simula hanggang sa huli ay hindi nila kayang bitiwan ang mga bagay na ito, kung sarado ang puso nila sa Diyos, kung hindi sila naglalakas-loob na magbukas sa Kanya, kung palagi nilang tinatanggihan ang Kanyang gawain at gabay, kung gayon, wala Siyang gagawin. Hindi kailangang gawin ng Diyos ang Kanyang gawain sa bawat tao, na pinipilit kang gawin ang kung ano-ano. Hindi ka pinipilit ng Diyos. Ang masasamang espiritu lamang ang pumipilit sa mga tao na gawin ang kung ano-ano, sapilitan pa ngang sinasapian ang isang tao para makontrol ito. Sadyang banayad ang gawain ng Banal na Espiritu, na kapag inaantig ka Niya, ni hindi mo ito nararamdaman. Iisipin mo na parang hindi namamalayang nakaunawa ka at namulat. Ganito inaantig ng Banal na Espiritu ang mga tao. Kaya kung nais ng isang tao na tanggapin ang gawain ng Banal na Espiritu, dapat siyang tunay na magsisi at tunay na makipagtulungan.

Paano mo ibibigay ang puso mo sa Diyos? Kapag may nangyari sa iyo, dapat mong ipahayag sa Diyos na hindi ka aasa sa sarili mo. Ang pagbibigay ng puso mo sa Diyos ay nangangahulugan ng pagtutulot sa Diyos na maging Pinuno ng iyong tahanan. Bukod pa rito, dapat mong bitiwan ang mga bagay na humahadlang sa iyo sa pagsasagawa ng katotohanan, gaya ng reputasyon, katayuan, banidad, at pride, tulutan mo ang Diyos na gabayan ka, tulutan ang puso mo na magpasakop sa Kanya, tulutan Siyang maghari sa puso mo, at kumilos ka ayon sa Kanyang mga salita. Sa sandaling nagagawa mong isuko ang mga bagay na tinatamasa ng laman, at nakikita ng Diyos na hindi ka na nabibigatan, bagkus ay lumalapit ka sa Kanya nang may mapagpasakop na puso, handang makinig sa Kanyang mga salita at magpasakop sa Kanyang mga pagsasaayos at mga pamamatnugot, tinutulutan Siyang kumilos at mamuno—kapag nakita ng Diyos na taos-puso ka, gagawin ng Banal na Espiritu ang Kanyang gawain. Una, dapat kang tunay na magsisi, ibaling ang puso mo sa Diyos, magpakita ng pagsasaalang-alang para sa Kanyang mga layunin, at magsikap tungo sa katotohanan. Hindi ka maaaring maging negatibo o tamad, lalong hindi matigas ang ulo. Kung palagi mong gustong mamuno, na maging pinuno ng sarili mong tahanan, at kumilos ayon sa sarili mong mga kagustuhan, anong uri ng saloobin ito? Anong uri ng kalagayan ito? Ito ay pagrerebelde at paglaban. Iniisip mo ba na kailangan kang iligtas ng Diyos, na hindi Niya kayang wala ka? Ganito nga ba? Bakit napunta sa mga Hentil ang gawain ng Diyos sa mga huling araw? Bakit hindi Niya ito ginagawa sa Israel? Bakit hindi Niya ito ginagawa sa mundo ng relihiyon? Ito ay dahil masyado silang mapaghimagsik at mapanlaban sa Diyos kung kaya’t ibinaling Niya ang gawaing ito sa mga Hentil. Paano tinitingnan ng Diyos ang bagay na ito? Inililigtas ng Diyos ang mga tumatanggap sa katotohanan. Hindi mahalaga kung nagbalik-loob sila mula sa loob ng relihiyon o sila ay mga walang pananampalataya na tumatanggap sa gawaing ito—maawain ang Diyos at inililigtas Niya ang mga tumatanggap sa katotohanan. Malinaw ba sa inyong lahat ang mga bagay na ito? Ang bawat bagay na ginagawa ng Diyos ay napakamakabuluhan, at taglay ang disposisyon at karunungan ng Diyos. Siyempre, walang dapat ipagmalaki ang mga tao kapag nauunawaan nila ang mga pagnanais ng Diyos o kapag nagpapasakop sila sa Kanyang mga pagsasaayos. Huwag isipin na ikaw ay matalino, o na mahal mo ang katotohanan, o na mas malakas ka kaysa sa ibang tao. Dahil lang sa matalino ka sa isang bagay ay hindi nangangahulugang magiging matalino ka sa isa pa, kaya dapat madalas kang magdasal at maghanap sa katotohanan sa lahat ng bagay. Dapat mong suriin ang lahat ng kilos mo para tingnan kung mayroon kang may-takot-sa-Diyos na puso o wala, kung naaayon ang mga ito sa katotohanan o hindi, at kung nagagawa mang matugunan ng mga ito ang mga layunin ng Diyos.

Pasok man sa pamantayan o hindi ang pagkatao ninyo, o naaabot man nito o hindi ang sukatan ng normal na konsensiya at katwiran, nasisiyahan lamang ang Diyos sa mga taong naghahangad sa katotohanan. Walang katapusan ang paghahangad sa katotohanan at buhay pagpasok. Kung nagtataglay lamang ang isang tao ng konsensiya, at kumikilos ayon sa kanyang konsensiya, hindi pasok sa pamantayan ng katotohanan ang prinsipyong ito. Dapat din siyang magbayad ng halaga para magsikap tungo sa katotohanan, umasal ayon sa mga hinihingi ng Diyos, at gawin nang maayos ang kanyang tungkulin ayon sa mga hinihingi ng Diyos. Sa pamamagitan lamang ng paghahangad sa ganitong paraan niya matatamo ang buhay pagpasok, mauunawaan at makakamit ang katotohanan, at matutugunan ang mga layunin ng Diyos. May mga taong may kaunting pagkatao, na nagtataglay ng kaunting konsensiya at katwiran, kaya iniisip nila na: “Ang paggawa ng tungkulin ko alinsunod sa aking konsensiya ay magiging karapat-dapat sa Diyos.” Tama ba ito? Mapapalitan ba ng pamantayan ng konsensiya ang katotohanan? Maaari ka bang magpasakop sa Diyos sa pamamagitan ng pagkilos alinsunod sa iyong konsensiya? Kaya mo bang sumunod sa kalooban ng Diyos? Kaya mo bang mamuhi at maghimagsik laban kay Satanas? Kaya mo bang tunay na mahalin ang Diyos? Kaya mo bang ipahiya si Satanas? Ang pagkilos ba alinsunod sa iyong konsensiya ay isang tunay na patotoo? Wala sa mga ito ang maaaring matamo. Ano ang bumubuo sa pamantayan ng konsensiya? Ang konsensiya ay isang damdamin sa puso ng isang tao, isang paghusga ng puso, at sumasalamin ito sa mga kagustuhan ng normal na pagkatao. Kadalasan, maraming artikulo ng batas at mga kuru-kuro ng moralidad ang naitatatag batay sa mga damdamin ng konsensiya, at kaya madaling nagagamit ng mga damdamin ng konsensiya ang mga artikulo ng batas at mga kuru-kuro ng moralidad bilang pamantayan. Samakatwid, ang mga damdamin ng konsensiya ay malayong-malayo sa pamantayan ng katotohanan, at higit pa roon ay napapasailalim ang mga ito sa mga pagpipigil ng damdamin, o nalilinlang at naliligaw ang mga ito ng magagandang-pakinggan na salita, na nagdudulot ng maraming paglihis. Kung hindi nauunawaan ng mga tao ang katotohanan, napapasailalim sila sa mga panlilinlang ng mga diyablo, at tinutulutan nila si Satanas na samantalahin sila. Kaya, ang pagkilos alinsunod sa iyong konsensiya ay napakalayo sa mga hinihingi ng Diyos. Kailangan mo ring magsikap tungo sa katotohanan. Kapag naunawaan mo ang katotohanan at ginawa ang iyong tungkulin ayon sa mga prinsipyo, saka mo lang matutupad ang mga hinihingi ng Diyos. Ang pamantayan ng katotohanan ay mas mataas pa kaysa sa pamantayan ng konsensiya. Kung basta mo lang ginagawa ang tungkulin mo ayon sa iyong konsensiya, makatatanggap ka ba ng pagsang-ayon ng Diyos? Hindi. Sapagkat hindi mapapalitan ng konsensiya ang katotohanan, lalo na ang mga hinihingi ng Diyos, hindi ka puwedeng makontento sa paggawa ng tungkulin mo alinsunod sa iyong konsensiya. Hindi mo makakamit ang pagsang-ayon ng Diyos dahil dito.

Upang hangarin ang katotohanan, dapat mong suriin ang iyong sarili sa lahat ng bagay, para makita kung aling mga katotohanan ang wala sa iyo, na pumipigil sa iyo na ganap na magpasakop sa Diyos, na matakot sa Kanya at umiwas sa kasamaan, at na debotong gumawa ng iyong tungkulin. Pagkatapos ay dapat mong sangkapan kaagad ang sarili mo ng mga katotohanang iyon na wala sa iyo, para hindi ka lang aasal sa isang paraang pasok sa pamantayan, kundi kasabay niyon ay gagawin mo rin ang tungkulin mo sa puntong pasok sa pamantayan. Ang ilang tao ay mapagpalugod ng mga tao, hindi nila isinusumbong o inilalantad ang iba kapag nakikita nilang gumagawa ng masasamang bagay ang mga ito. Sila ay madaling pakitunguhan at madaling maimpluwensiyahan. Sumusunod sila sa mga huwad na lider at mga anticristo na nanggugulo sa gawain ng iglesia, hindi nila pinapasama ang loob ng sinuman, at palagi silang nakikipagkompromiso, walang pinapanigan. Kung titingnan, tila mayroon silang pagkatao—hindi sila kumikilos nang may kalabisan, at mayroon silang kaunting konsensiya at katwiran—pero kadalasan, tahimik lang sila at hindi nagpapahayag ng kanilang mga ideya. Ano ang masasabi mo sa gayong mga tao? Hindi ba’t tuso sila at mapanlinlang? Ganito talaga ang mga mapanlinlang na tao. Kapag may nangyayari, hindi sila nagsasalita o nagpapahayag ng anumang pananaw nang basta-basta, kundi laging nananahimik. Hindi ito nangangahulugan na sila ay makatwiran; bagkus, nagpapakita ito na sila ay talagang mahusay na nakabalatkayo, na may itinatago sila, na malalim ang kanilang katusuhan. Kung hindi ka nagtatapat sa kahit sinuman, makakapagtapat ka ba sa Diyos? At kung hindi ka sinsero, kahit sa Diyos, at hindi ka nakakapagtapat sa Kanya, maipagkakaloob mo ba ang puso mo sa Kanya? Tiyak na hindi. Hindi ka maaaring maging kaisa sa puso ng Diyos, kundi iwinawalay mo ang iyong puso sa Kanya! Nagagawa ba ninyo na magtapat at sabihin kung ano talaga ang nasa mga puso ninyo kapag nakikipagbahaginan kayo sa iba? Kung laging sinasabi ng isang tao kung ano ang tunay na nilalaman ng puso niya, palaging nagsasalita nang matapat at simple, kung siya ay sinsero, hindi talaga pabaya habang ginagawa ang kanyang tungkulin, at kayang isagawa ang mga katotohanang nauunawaan niya, may pag-asa ang taong ito na matamo ang katotohanan. Kung laging itinatago ng isang tao ang kanyang puso para hindi iyon maarok ninuman, at nagbibigay pa nga siya ng maling impresyon para linlangin ang iba, siya ay nasa matinding panganib, siya ay nasa mahirap na sitwasyon, at magiging napakahirap para sa kanya na makamit ang katotohanan. Makikita ninyo sa pang-araw-araw na buhay ng isang tao at sa kanyang mga salita at gawa kung ano ang kanyang kinabukasan. Kung ang taong ito ay laging nagkukunwari, laging nagpapakaespesyal, hindi siya isang taong tumatanggap sa katotohanan, at ibubunyag siya at ititiwalag sa malao’t madali. Aling landas ang tinatahak ninyong lahat? Hindi kailanman isang pagkakamali ang tumahak sa landas ng isang matapat na tao! Maaaring sabihin ng ilang tao: “Kapag nagbabahagi ka sa mga kapatid tungkol sa katotohanan, bakit mo sinasabi sa kanila ang saloobin ng puso mo? Hindi ba’t kahangalan iyon?” o, “Sa paglalantad sa masasamang tao at mga hindi mananampalataya, hindi ba’t napapasama mo ang loob ng mga tao? Hindi maaaring maging masyadong hangal ang mga mananampalataya sa Diyos!” Ano ang mararamdaman mo pagkatapos marinig ang mga salitang ito? Dapat mong sabihin na: “Ang maging matapat na tao, magsalita ng totoo, at ang pagsunod sa mga prinsipyo ay matalino, tiyak na hindi ito kahangalan. Ito ang katotohanang dapat isagawa ng mga lumalapit sa Diyos. Ang mga mananampalataya sa Diyos ay dapat magpasakop at magbigay-kasiyahan sa Diyos sa lahat ng bagay. Tama ang magbahagi tungkol sa katotohanan at buksan ang puso mo. Kapag nagbabahagi tungkol sa katotohanan, dapat kang magsalita tungkol sa tunay mong kalagayan. Magiging mabuti iyon sa iba at kapaki-pakinabang sa iyo. Ang paglalantad sa masasamang tao at mga hindi mananampalataya ay responsabilidad ng mga hinirang ng Diyos. Magagawa mo ba nang maayos ang tungkulin mo kung natatakot kang mapasama ang loob ng iba? Ang mga hinirang ng Diyos ay dapat sumunod sa katotohanang prinsipyo, ilantad ang masasamang tao, at ilantad ang mga hindi mananampalataya. Ang pagiging matapat na tao ay ang pagsasagawa ng katotohanan at pagsunod sa mga prinsipyo. Ang mga hindi nagsasagawa sa katotohanan, pati na ang mga hindi sumusunod sa mga prinsipyo, ay hindi matatapat na tao.” Ano ang tingin mo sa pagpapabulaanang ito? Ano man ang isipin ng ibang tao, hindi maaaring magbago ang mga mananampalataya sa Diyos mula sa pagiging isang matapat na tao o sa landas ng paghahangad sa katotohanan. Hindi sila maaaring maimpluwensiyahan o mapigilan ng mga huwad na lider, anticristo, o hindi mananampalataya. Sa lahat ng oras, dapat silang sumunod sa Diyos at makinig sa Kanyang mga salita, at maging matapat na tao alinsunod sa mga hinihingi ng Diyos. Ito ay tama. Paano dapat magsagawa ang isang tao upang maging isang matapat na tao? Dapat madalas siyang magnilay-nilay sa sarili, para makita kung sa aling mga bagay pa rin siya maaaring nagbubunyag ng kanyang sinungaling, madaya, at mapanlinlang na disposisyon. Sa pamamagitan lamang ng pagkakilala sa kanyang sarili, sa kanyang mga mapagsinungaling na intensiyon, at sa kanyang mapanlinlang at tiwaling disposisyon niya magagawang maghimagsik laban sa laman at unti-unti siyang magiging isang matapat na tao. Ang mga taong hindi nagbubukas ng kanilang puso kahit kailan, na laging sinusubukang magkubli at magtago ng mga bagay-bagay, at nagpapanggap na sila ay kagalang-galang, at gusto palaging tingalain sila ng iba, na hindi tulutan ang iba na lubos silang masukat, at pahangain ang lahat—hindi ba’t hangal ang mga taong ito? Pinakahangal ang mga taong ito dahil sa malao’t madali ay malalantad ang totoo tungkol sa mga tao. Anong landas ang kanilang tinatahak sa pag-asal nang ganito? Ito ang landas ng mga Pariseo. Nanganganib ba ang mga mapagpaimbabaw o hindi? Ito ang mga taong pinakakinasusuklaman ng Diyos, kaya sa tingin mo ba ay nanganganib ang mga ito o hindi? Ang lahat ng Pariseo ay tumatahak sa landas tungo sa pagkawasak.

Kapag gumagawa ang Banal na Espiritu para bigyang-liwanag ka upang maunawaan mo ang isang bagay, minsan ay napakabilis nitong nangyayari, samantalang sa ibang mga pagkakataon, matagal-tagal munang ipararanas sa iyo ng Banal na Espiritu ang isang karanasan bago ka unti-unting pahintulutang maarok ito. Hindi naman sa hindi mo kailangang danasin ito, o na tapos na Siya matapos kang tulutang maunawaan ang mga salita at doktrina. Ayon ba sa anong mga prinsipyo gumagawa ang Banal na Espiritu? Gumagawa ang Banal na Espiritu sa pamamagitan ng paghahanda ng iyong kapaligiran at paghahanda ng mga tao, pangyayari, at bagay, tinutulutan kang gumulang sa pamamagitan ng mga tao, pangyayari, at bagay na ito at unti-unting maunawaan ang katotohanan sa pamamagitan ng mga ito at sa pamamagitan ng mga karanasang ito. Kapag binibigyan ka Niya ng ilang simpleng salita para pukawin o bigyang-liwanag ka, o bigyan ka ng kaunting liwanag, hindi pa Siya tapos. Bagkus, tinutulutan ka Niyang matuto ng mga leksiyon, at unti-unting lumago sa pamamagitan ng pagdanas ng bawat bagay, iba-ibang kapaligiran, at iba-ibang tao, pangyayari, at bagay upang unti-unti kang makaunawa sa katotohanan, at makapasok sa realidad. Samakatwid, gumagawa ang Banal na Espiritu sa isang napakanatural na prinsipyo; gumagawa Siya nang lubos na alinsunod sa natural na disenyo ng pag-unlad ng tao, nang hindi gumagamit ng anumang pamimilit. Ayon sa prinsipyo at saklaw ng gawain ng Banal na Espiritu, kung ang isang tao ay wala man lang ng pinakamababang halaga ng katwiran at konsensiya ng tao na dapat mayroon siya, maaari ba niyang matamo ang gawain ng Banal na Espiritu? Makakamit ba niya ang gabay at kaliwanagan ng Diyos? Talagang hindi. Ano ang ibig Kong sabihin dito? Laging sinasabi ng mga tao na hinahangad nila ang katotohanan, na dapat nilang mas maunawaang mabuti ang katotohanan, pero may nakaligtaan sila, na dapat nilang ibigay ang kanilang puso sa Diyos. Iniisip nila na: “Kahit ano pa man ang pagkatao ko, may konsensiya man ako o wala, ipapasailalim ko man ang puso ko sa Diyos o hindi, mas hahangarin ko na lang ang katotohanan, mas makikinig sa mga sermon, magbabasa ng marami pang salita ng Diyos, at madalas na magbabahagi tungkol sa katotohanan. At habang ginagawa ko ang tungkulin ko, mas magsisikap ako at mas magdurusa, at ayos na ito.” Pero hindi napagtatanto at hindi alam ng gayong tao ang pinakapundasyon sa lahat ng pundasyon. Ngayon, naiintindihan na ba ninyo kung ano ang pinakamababang dapat taglayin ng isang tao kung nais niyang maunawaan at makamit ang katotohanan? (Konsensiya at katwiran.) Sa madaling salita, sa pinakamababa, dapat magkaroon ang isang tao ng matapat na puso. Tanging ang may matapat na puso ang kayang tumanggap sa katotohanan, magpasakop sa mga plano ng Diyos, at gumawa ng kanilang tungkulin alinsunod sa mga hinihingi ng Diyos. Kung wala kang matapat na puso, hindi mo matutupad ang mga hinihingi ng Diyos, at hindi mo rin magagawa nang maayos ang tungkulin ng isang nilikha. Kung wala kang isang matapat na puso, anong klase ka ba? Ibig sabihin nito ay wala kang pagkatao—isa kang diyablo. Ano ang mga pagpapamalas ng pagkakaroon ng isang matapat na puso? Sa pinakamababa, dapat may mabuting pagkatao ang isang tao. Kapag ang isang tao ay may mabuting pagkatao, tunay na puso, konsensiya, at katwiran, ang mga ito ay hindi walang kabuluhan o malalabong bagay na hindi nakikita o nahahawakan, ngunit sa halip ang mga ito ay mga bagay na maaaring matuklasan kahit saan sa pang-araw-araw na buhay; lahat ng ito ay mga bagay ng realidad. Sabihin na ang isang tao ay dakila at perpekto: Isa ba iyong bagay na nakikita mo? Hindi mo makita, mahawakan, o kahit mailarawan sa isip kung ano ang maging perpekto o dakila. Ngunit kung sasabihin mong makasarili ang isang tao, nakikita mo ba ang mga kilos ng taong iyon—at tumutugma ba siya sa paglalarawan? Kung ang isang tao ay sinasabing matapat na may tunay na puso, nakikita mo ba ang pag-uugaling ito? Kung ang isang tao ay sinasabing mapanlinlang, baliko, at napakababa, nakikita mo ba ang mga bagay na iyon? Kahit na ipikit mo ang iyong mga mata, maaari mong madama kung ang pagkatao ng isang tao ay normal o kasuklam-suklam sa pamamagitan ng kung ano ang sinasabi niya at kung paano siya kumikilos. Samakatwid, hindi isang walang kabuluhang parirala ang “mabuti o masamang pagkatao.” Halimbawa, ang pagiging makasarili at napakababa, pagiging baliko at panlilinlang, pagmamataas at pag-aakalang mas matuwid kaysa sa iba ay lahat ng bagay na maaari mong mamalayan sa buhay kapag nakaugnayan mo ang isang tao; ito ang mga negatibong elemento ng pagkatao. Kaya, maaari bang ang mga positibong elemento ng pagkatao na dapat taglayin ng mga tao—tulad ng pagkamatapat at pagmamahal sa katotohanan—ay maramdaman sa pang-araw-araw na buhay? Kung ang isang tao man ay may kaliwanagan ng Banal na Espiritu; kung makatatanggap man siya ng gabay ng Diyos; kung taglay man niya ang gawain ng Banal na Espiritu—nakikita mo ba ang lahat ng bagay na ito? Natutukoy mo ba ang lahat ng ito? Ano ang mga kondisyong dapat mataglay ng isang tao para matamo ang kaliwanagan ng Banal na Espiritu, matanggap ang gabay ng Diyos, at makakilos nang ayon sa mga katotohanang prinsipyo sa lahat ng bagay? Dapat magkaroon siya ng matapat na puso, mahalin ang katotohanan, hanapin ang katotohanan sa lahat ng bagay, at maisagawa ang katotohanan sa sandaling maunawaan na niya ito. Ang pagkakaroon ng mga kondisyong ito ay nangangahulugan ng pagkakaroon ng kaliwanagan ng Banal na Espiritu, na magawang unawain ang mga salita ng Diyos, at madaling maisagawa ang katotohanan. Kung ang isang tao ay hindi matapat na tao at hindi nagmamahal sa katotohanan sa kanyang puso, mahihirapan siyang matamo ang gawain ng Banal na Espiritu, at kahit pa ibahagi mo sa kanya ang katotohanan, wala iyong kahahantungan. Paano mo masasabi kung matapat na tao ang isang tao? Hindi mo lang dapat tingnan kung nagsisinungaling ba siya at nandaraya, kundi ang pinakamahalaga ay tingnan kung nagagawa ba niyang tanggapin ang katotohanan at isagawa ito. Iyon ang pinakasusi. Noon pa man ay nagtitiwalag na ng mga tao ang sambahayan ng Diyos, at sa puntong ito, marami na ang naitiwalag. Hindi sila matatapat na tao, lahat sila ay mapanlinlang na mga tao. Minahal nila ang mga bagay na hindi matuwid, hindi talaga nila minahal ang katotohanan. Kahit gaano karaming taon na silang nananampalataya sa Diyos, hindi nila maunawaan ang katotohanan o mapasok ang realidad nito. Lalo namang walang kakayahan ang gayong mga tao na tunay na magbago. Samakatwid, hindi talaga maiiwasan na sila ay itiwalag. Kapag nakakahalubilo mo ang isang tao, ano ang una mong titingnan? Tingnan mo ang kanyang mga salita at gawa para makita kung siya ba ay matapat, kung minamahal ba niya ang katotohanan at kaya ba niyang tanggapin ang katotohanan. Kritikal ang mga ito. Makikita mo sa pangkalahatan ang diwa ng isang tao hangga’t kaya mong matukoy kung isa ba siyang matapat na tao, kung nagagawa ba niyang tanggapin ang katotohanan at isagawa ito. Kung ang bibig ng isang tao ay puno ng matatamis na salita, ngunit wala siyang totoong ginagawa—kapag dumating na ang oras para gumawa ng isang bagay na totoo, iniisip lamang niya ang kanyang sarili at hindi ang iba—anong klase ng pagkatao ito? (Pagiging makasarili at pagiging napakababa. Wala siyang pagkatao.) Madali ba para sa isang tao na walang pagkatao na magkamit ng katotohanan? Mahirap ito para sa kanya. Kapag hinihingi sa kanya na magdusa o magbayad ng kung anong halaga, iniisip niya, “Mauna na muna kayo sa lahat ng pagdurusa at pagbabayad ng halaga na ito, at pagkatapos na halos nakamit na ang mga resulta, susunod na ako.” Anong uri ng pagkatao ito? Ang gayong mga pag-uugali ay kilalang lahat bilang “kawalan ng pagkatao.” Ang lahat ay may tiwaling disposisyon, ngunit sa pagharap sa isang isyu, ang konsensiya ng ilang tao ay gumagana at nakakaramdam sila ng paninisi sa sarili, kaya nagagawa nilang kumilos ayon sa kanilang konsensiya. Kahit na hindi nila sinasabing, “Hinahangad ko ang katotohanan at kailangan kong maging mabuting tao,” nagsisimula sila sa pamamagitan ng pagkakaroon ng isang gumaganang konsensiya, at nagagawa nilang sabihin, nang umaasa sa kanilang konsensiya, “Kailangang maging karapat-dapat ako sa biyaya at pagpili ng Diyos.” Kaya kapag gumagana ang kanilang konsensiya, nagagawa na ba nilang isagawa ang katotohanan? Hindi ito tiyak, ngunit kung kahit papaano ay mayroon sila ng kagustuhang ito, nagiging madali para sa kanila na isagawa ang katotohanan, na siyang pinakapangunahing pundasyon para makamit ng mga tao ang katotohanan. Kapag nahaharap sa panganib, inaalala lang ng ilang tao ang magtago. Ang ilan ay pinoprotektahan ang iba at walang pakialam sa sarili nila. Kapag may nangyayari sa kanila, ang ilang tao ay nagtitiis, at ang ilan ay lumalaban. Ito ay mga pagkakaiba sa pagkatao. Kaya aling uri ng tao ang malamang na magkakamit ng katotohanan? Maraming tao ang gumawa ng matatatag na kapasyahan sa harap ng Diyos, at nanumpa na ibibigay sa Kanya ang kanilang buong buhay, na gugugulin nila ang kanilang sarili para sa Kanya, at walang hahangaring kapalit. Gayumpaman, ang mga taong may masamang pagkatao ay palaging nag-aagawan para sa pakinabang, hindi kailanman sumusuko o nagtitimpi, at hindi kailanman kumikilos ayon sa konsensiya. Madali ba para sa isang tulad nito na magkamit ng katotohanan? Madali ba para sa kanila na magawang perpekto ng Diyos? (Hindi.) Kaya anong uri ng tao ang madaling magawang perpekto ng Diyos at magkamit ng katotohanan? (Mga taong may mabuting pagkatao.) Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa gitnang daan, hindi pagkapit sa mga prinsipyo, pagsisikap na huwag mapasama ang loob ng sinuman, pagsipsip kahit saan ka magpunta, pagiging madulas at tuso sa lahat ng iyong nakakasalamuha, at pagtitiyak na puro maganda ang sasabihin ng lahat tungkol sa iyo. Hindi ito ang pamantayan. Ano kung gayon ang pamantayan? Ito ay ang kakayahang magpasakop sa Diyos at sa katotohanan; ito ay ang pagkakaroon ng mga prinsipyo sa kung paano hinaharap ng isang tao ang kanyang tungkulin at lahat ng uri ng tao, pangyayari, at bagay, at—sa paggampan ng tungkulin ng isang tao—ang pagiging responsable, hindi pagiging tuso o pagpapabaya, ang kakayahang pangalagaan ang mga interes ng sambahayan ng Diyos, at hindi pagpapakana para sa sariling kapakanan. Ang gayong mga pagpapamalas ay malinaw na nakikita ng lahat; malinaw sa lahat ang mga ito sa kanilang puso. Bukod doon, sinisiyasat ng Diyos ang puso ng mga tao at alam Niya ang kanilang tunay na sitwasyon, bawat isa sa kanila; kahit sino pa sila, walang makakalinlang sa Diyos. May ilang tao na palaging ipinagyayabang na nagtataglay sila ng mabuting pagkatao—hindi raw sila kailanman nagsasalita nang masama tungkol sa iba, hindi kailanman namiminsala sa mga interes ng ibang tao, at hindi kailanman nag-iimbot sa ari-arian ng ibang mga tao, mas pinipili pa ngang magdusa ng kawalan kaysa manamantala ng iba kapag mayroong alitan sa mga interes. At iniisip ng lahat ng iba na sila ay mabubuting tao. Gayumpaman, kapag gumagawa ng kanilang mga tungkulin sa sambahayan ng Diyos, sila ay tuso at mapanlansi, palaging nagpapakana para sa kanilang sarili. Walang kahit isang bagay kung saan isinasaalang-alang nila ang mga interes ng sambahayan ng Diyos, ni anumang bagay kung saan nakikibahagi sila sa pagkaapurahan ng Diyos o iniisip nila kung ano ang iniisip ng Diyos, ni anumang bagay kung saan kaya nilang isantabi ang sarili nilang mga interes para gawin nang maayos ang kanilang mga tungkulin. Hindi nila kailanman tatalikdan ang sarili nilang mga interes para pangalagaan ang mga interes ng sambahayan ng Diyos. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao. Hindi mahalaga kung ano ang sinasabi ng gayong mga tao; dapat ninyong tingnan kung ano ang kanilang isinasabuhay, ang kanilang ibinubunyag, at ang kanilang saloobin kapag ginagawa nila ang kanilang mga tungkulin, pati na ang kanilang kalagayang panloob at ang kanilang pinapahalagahan. Kung ang pagmamahal nila sa kanilang kasikatan at pakinabang ay nakahihigit sa kanilang katapatan sa Diyos at sa kanilang pagsasaalang-alang sa Diyos, o kung ang pagmamahal nila sa kanilang kasikatan at pakinabang ay nakahihigit sa kanilang pagsasaalang-alang para sa mga interes ng sambahayan ng Diyos, nagtataglay ba ang gayong mga tao ng pagkatao? Hindi sila mga taong may pagkatao. Nakikita ng iba at ng Diyos ang kanilang mga pagpapamalas. Napakahirap para sa gayong mga tao na matamo ang katotohanan.

Ngayon, naiintindihan ba ninyong lahat kung anong uri ng mga tao ang nakapagkakamit ng katotohanan? Lahat ay handang hangarin ang katotohanan, lahat sila ay nananampalataya sa Diyos, nagtitipon at nakikinig sa mga sermon, gumagawa ng kanilang mga tungkulin, at nagbabahaginan tungkol sa katotohanan, ngunit bakit pagkatapos ng ilang taon, nakapagsasalita ang ilang tao tungkol sa kanilang mga patotoong batay sa karanasan at nakapagpapatotoo sila sa Diyos, samantalang ang ilang tao ay wala man lang patotoong batay sa karanasan, ni hindi nila nagagawa nang maayos ang anumang tungkulin? Ano ang ipinagkaiba? Sa totoo lang, ang kaibahan nila ay nasa kanilang pagkatao. Ang ilang tao ay may konsensiya at katwiran, samantalang ang iba ay wala; ang ilang tao ay mahal ang katotohanan, samantalang ang iba ay hindi. Kaya, anong uri ng tao ang madaling makakakamit sa katotohanan? (Mga taong taos-puso sa Diyos, matapat, may pagkatao, at may konsensiya at katwiran.) Napakahalaga nito. Ngayong naiintindihan ninyo iyon, dapat ninyong isaalang-alang ito: May kaugnayan ba ang pagkaunawa at pagkamit ng katotohanan sa hitsura, kakayahan, antas ng edukasyon, sirkumstansiya ng kapanganakan, edad, kapaligiran ng pamilya, mga kalakasan, o mga propesyonal na kasanayan na pinagkadalubhasaan ng mga tao? Sa pangkalahatan, masasabing hindi nauugnay ang mga ito. Ang ilang tao ay medyo may mahinang kakayahan, pero sila mismo ay napakapraktikal. Ibinubuhos nila ang buong lakas na mayroon sila, hindi nagpapakatuso at nanlilinlang, at sila ay masinop at umaako ng responsabilidad sa mga bagay-bagay. Kapag nagkakamali sila, nagagawa nilang tanggapin ang katotohanan at magsagawa nang ayon sa mga prinsipyo; kapag may mga paghihirap sila, nagagawa nilang hanapin ang katotohanan. Patuloy na bumubuti ang mga resulta ng paggampan nila ng tungkulin nila, at bagama’t minamaliit sila ng mga taong may kaloob, gusto ng Diyos ang ganitong uri ng tao. Kapag nagbibigay ng biyaya ang Diyos sa mga tao at tinutulutan silang maunawaan ang katotohanan, hindi Niya tinitingnan ang kanilang hitsura, antas ng edukasyon, kalidad ng kanilang kakayahan, o ang kanilang kahusayan sa pagsasalita—hindi tinitingnan ng Diyos ang alinman sa mga ito. Sinasabi ng ilang tao: “Hindi ako magaling magsalita, pero nakakakita ako ng mga taong napakahusay sa kanilang pananalita. Hindi ako matangkad, at karaniwan lang ang hitsura ko. Hindi ako nakapag-aral, at hindi rin masyadong mahusay ang kakayahan ko. Hindi ba’t ibig sabihin niyon ay katapusan ko na?” Anong klaseng pag-iisip ito? Hindi ba’t maling pagkaunawa ito sa Diyos? Hindi ba’t nangangahulugan ito na hindi ninyo nauunawaan ang mga layunin ng Diyos? (Ganoon na nga.) Hindi ba mapaghimagsik ang mga taong nagtataglay ng perspektibang ito? Talagang hindi nila nauunawaan ang mga layunin ng Diyos. Iniisip nila na ang lahat ng inililigtas at ginagawang perpekto ng Diyos, o binibigyang-liwanag at ginagabayan Niya, ay matatalino, o nakapagsasalita nang napakahusay, o mayroong mahusay na edukasyon at kaalaman, o na pawang mga indibidwal na may talento; iniisip nila na ang mga ganitong tao ang gusto ng Diyos. Hindi ba’t paninirang-puri ito laban sa Diyos? Hindi talaga nila nauunawaan ang puso ng Diyos! Palaging sinasabi ng mga tao na ang Diyos ay matuwid at na pinagmamasdan Niya ang kaibuturan ng puso ng mga tao, pero kapag nangyayari sa kanila ang mga bagay-bagay, nagkakamali ng pagkaunawa ang mga tao sa Diyos. Mas naiintindihan na ba ninyo ngayon? Ano ang pangunahing nakikita ng Diyos kapag tinitingnan Niya ang mga tao? Nakikita Niya ang kanilang puso. Lahat ng sinasabi at ginagawa ng mga tao ay kontrolado ng kanilang puso. Kung matapat ang puso mo, magkakaroon ka ng mabuting pagkatao. Unti-unti mong mauunawaan ang katotohanan, matutugunan mo ang mga hinihingi ng Diyos sa isang antas, at magagawa mong magpakita ng pagsasaalang-alang sa mga layunin ng Diyos. Kung masyadong mapanlinlang ang puso mo, sarado, at matigas ang kalooban, kung makasarili ka at sarili mo lang ang iniisip mo, walang mabuting pagkatao, at palaging naiipit sa mga kuru-kuro, ipinagpapalagay na dapat kumilos ang Diyos sa ganito o ganoong paraan, kung nagkakamali ka ng pagkaunawa sa Diyos at hindi kailanman naaarok ang Kanyang mga layunin kapag nahaharap ka sa isang bagay na hindi akma sa mga kuru-kuro mo, makakamit mo ba ang katotohanan? Hindi mo makakamit ito. Sa huli, kapag hindi mo makamit ang katotohanan, sisisihin mo ba ang sarili mo, sisisihin ang iba, o magrereklamo sa Diyos, sinasabi na hindi patas ang Diyos? (Sisisihin namin ang aming sarili.) Tama, sisisihin mo ang sarili mo. Kaya ano ang dapat gawin ng isang taong tulad nito para makamit ang katotohanan? Dapat niyang hanapin ang katotohanan at isagawa ito, at dapat siyang kumilos at magsagawa sa mga partikular na paraan. Kung nakauunawa siya nang hindi nagsasagawa, hindi pa rin niya makakamit ang katotohanan. Kapag lumilitaw sa iyo ang pagkamakasarili at mga pagpapakana para sa sarili mong pakinabang, at natatanto mo iyon, dapat kang manalangin sa Diyos at hanapin ang katotohanan para lutasin ito. Ang unang bagay na dapat mong mabatid ay na sa diwa, ang pagkilos sa ganitong paraan ay isang paglabag sa mga katotohanang prinsipyo, nakapipinsala ito sa gawain ng iglesia, ito ay makasarili at kasuklam-suklam na pag-uugali, hindi ito ang nararapat gawin ng mga tao na may konsensiya at katwiran. Dapat mong isantabi ang sarili mong mga interes at pagkamakasarili, at dapat mong isipin ang gawain ng iglesia—ito ay naaayon sa mga layunin ng Diyos. Matapos magdasal at pagnilayan ang iyong sarili, kung tunay mong natatanto na ang pagkilos nang gayon ay makasarili at kasuklam-suklam, magiging madali nang isantabi ang sarili mong pagkamakasarili. Kapag isinantabi mo ang iyong pagkamakasarili at mga pagpapakana para sa pakinabang, magiging matatag ka, magiging payapa, magagalak, at madarama mo na dapat isipin ng taong may konsensiya at katwiran ang gawain ng iglesia, na hindi siya dapat magtuon sa personal niyang mga interes, na siyang magiging napakamakasarili, kasuklam-suklam, at walang konsensiya o katwiran. Ang pagiging hindi makasarili at pagkakaroon ng kakayahang isaalang-alang ang gawain ng iglesia sa mga kilos mo, at paggawa ng mga bagay-bagay na tanging para mapalugod ang Diyos ay marangal at matuwid, at magbibigay ng saysay sa iyong pag-iral. Sa pamumuhay nang ganito sa lupa, nagiging matuwid at prangka ka, isinasabuhay mo ang normal na pagkatao, at wangis ng totoong tao, at hindi lang malinis ang iyong konsensiya, kundi karapat-dapat ka rin sa lahat ng bagay na ipinagkaloob sa iyo ng Diyos. Habang lalo kang namumuhay nang ganito, lalo kang magiging matatag, lalo kang magiging payapa at magagalak, at lalong liliwanag ang pakiramdam mo. Sa gayon, hindi ba’t makatatapak ka na sa tamang landas ng pananalig sa Diyos?

Malulutas man o hindi ang mga tiwaling disposisyon ng pagkamakasarili, pagiging kasuklam-suklam, panlilinlang, at kasinungalingan ng mga tao ay nakadepende sa kung kaya nilang tanggapin ang katotohanan o hindi. Lahat ng mga kayang tumanggap ng katotohanan ay namumuhi sa kanilang mga tiwaling disposisyon, kinamumuhian nila ang pagkamakasarili at pagiging kasuklam-suklam, at ang kanilang panlilinlang at kasinungalingan. Ayaw nilang hayaan ang mga bagay na ito na dumihan o pigilan sila. Hangga’t nauunawaan ng mga nagmamahal sa katotohanan ang sarili nilang mga tiwaling disposisyon, magiging madali para sa kanila na isantabi ang negatibong basura at duming ito. Yaong mga hindi nagmamahal sa katotohanan ay itinuturing ang mga negatibong bagay na ito bilang kayamanan. Masyado nilang mahal ang kanilang sariling pakinabang, ayaw nilang maghimagsik laban sa laman, at masyadong matigas ang kalooban nila. Dahil dito, hindi nila kailanman nauunawaan kung ano ang mga layunin ng Diyos, ni hindi sila nakapagpapasakop sa Kanya. Dahil hindi minamahal o tinatanggap ng mga tao ang katotohanan, kaya nananampalataya sila sa Diyos sa loob ng maraming taon nang may magulong pag-iisip. Kapag dumarating ang panahon na kailangan nilang magpatotoo, nauumid ang kanilang dila, at hindi sila makapagsalita ng kahit ano. Maraming taon nang nakikinig ang mga tao sa mga sermon tungkol sa katotohanan, at palaging ipinaaalam sa kanila ang disposisyon ng Diyos, kaya ang mga naghahangad sa katotohanan ay dapat naunawaan na ito, pero yaong mga hindi nagmamahal sa katotohanan ay hindi handang buksan ang kanilang sarili sa harap ng Diyos. Ayaw isuko ng puso nila ang mga kagustuhan ng laman, kaya hindi sila naglalakas-loob na bastang buksan ang kanilang sarili sa Diyos. Nais lamang nilang malayang tamasahin ang biyayang ibinibigay ng Diyos sa mga tao, pero ayaw nilang isagawa ang katotohanan para palugurin ang Diyos. Sabi ng Diyos: “Kung gusto mong makamtan ang Aking biyaya, kung nais mong makamit ang mga katotohanang ito, mayroon lamang isang kondisyon—dapat mong isuko ang sarili mong pakinabang, at ibigay sa Akin ang iyong tunay na puso.” Hindi kayang tugunan ng mga tao kahit ang isang kondisyong ito, gayumpaman, gusto pa rin nilang hingin ang biyaya ng Diyos, humingi ng kapayapaan at kagalakan, at gusto nilang makamit ang katotohanan; pero ayaw nilang ibigay ang kanilang tunay na puso sa Diyos, kaya anong uri sila ng mga tao? Hindi ba’t kauri sila ni Satanas? Magagawa ba nila ang dalawa nang sabay? Sa totoo lang, hindi nila magagawa. Nauunawaan mo man o hindi ang mga layunin ng Diyos, palaging hayagang ipinaaalam sa mga tao ang Kanyang disposisyon. Kung hindi kailanman tinatanggap ng isang tao ang katotohanan, o kung nauunawaan niya ang katotohanan nang hindi ito isinasagawa, ito ay dahil masyadong matigas ang kalooban niya at hindi niya ibinigay ang puso niya sa Diyos. Kaya, hinding-hindi niya nagagawang makamit ang katotohanan, ni hindi niya nagagawang malaman ang disposisyon ng Diyos. Hindi ito dahil hindi patas ang pakikitungo ng Diyos sa mga tao. Madalas na binabanggit ng mga tao ang sinabi ng Diyos na: “Magiging mapagbigay-loob at maawain ang Diyos kung kanino Niya gusto,” pero hindi nila naiintindihan ang kahulugan ng pariralang ito. Sa kabaligtaran, nagkakamali sila ng pagkaunawa sa Diyos. Iniisip nila na nagmumula ang biyaya sa Diyos, na ibinibigay Niya ito sa kung kanino Niya naisin, at na Siya ay mabuti sa kung kanino Niya nais. Totoo ba ito? Hindi ba’t mga kuru-kuro at imahinasyon ito ng tao? Tinatrato ng Diyos ang mga tao batay sa kanilang diwa. Kapag nagagawang isaalang-alang ng mga tao ang mga layunin ng Diyos at tanggapin ang katotohanan, sila ay pinagpapala ng Diyos. Kung hindi tinatanggap ng mga tao ang katotohanan at nilalabanan nila ang Diyos, magiging iba ang resulta. Sa katunayan, patas ang Diyos sa lahat at tinatrato Niya sila ayon sa mga prinsipyo, kaya lang sadyang may bahagi ng sangkatauhan na masyadong matigas ang puso, kaya dapat maging iba ang pakikitungo ng Diyos sa kanila. Ang mga bagay na ginagawa ng Diyos sa bawat tao ay iba-iba, na nagpapakitang ginagawa Niya ang mga bagay ayon sa mga prinsipyo. Ang Diyos ay matuwid sa bawat tao. Halimbawa, maraming tao ang hindi lumalapit sa Diyos para hanapin ang katotohanan. Nais lamang nilang umasa sa kanilang dalawang kamay para bumuo ng magandang buhay at kinabukasan para sa kanilang sarili. Nais nilang mapamunuan ang sarili nilang tadhana at kinabukasan, at inaakala nila na ang pamumuno sa kanilang tadhana ay nasa sarili nilang mga kamay. Hindi nila tinatanggap ang kataas-taasang kapangyarihan o mga plano ng Diyos, ni hindi sila nagpapasakop sa Kanya, at gusto nilang ang Diyos ang magpalugod sa kanila. Kapag nadadapa sila at nabibigo, nagrereklamo sila na hindi patas ang Diyos. Makatwiran ba ito? Masyado silang mangmang at matigas ang ulo. Pero palagi nilang iniisip na matalino sila. Iniisip nila na: “Tinatalikuran ng ilang tao ang kanilang pamilya, at ayaw nila ng kahit ano. Ginugugol nila ang lahat ng oras nila sa paggawa ng kanilang tungkulin, ibinibigay ang kanilang tunay na puso sa Diyos, at ano ang kanilang nakukuha bilang kapalit? Hindi nila alam kung ano ang gagawin ng Diyos sa hinaharap, pero ibinibigay nila ang lahat, walang iniiwang malalabasan para sa kanilang sarili. Napakahangal ng mga taong ito! Tingnan ninyo kung gaano ako katalino, sinusunod ko ang ganitong gawi: Balimbing ako. Wala akong kailangang isuko, at wala akong kailangang ipagpaliban, at sa huli ay maliligtas din ako.” Matalino ba ang taong ito, o isa siyang hangal? (Isa siyang hangal.) Tiyak na isa siyang hangal. Kung ihahambing sa isa’t isa, ang matatalinong tao at ang mga mangmang at mapagmatigas na tao ay magkaiba sa kanilang pagkatao. Ang matatalinong tao ay may mabuting pagkatao, samantalang ang mga mangmang at mapagmatigas ay may masamang pagkatao. Ang matatalinong tao ay tumatanggap sa katotohanan, samantalang ang mga taong mangmang at mapagmatigas ay hindi, at magkaiba ang magiging kahihinatnan nila sa huli.

Ang mga taong gumagawa ng tungkulin nila, sa pangkalahatan, ay mailalagay sa dalawang kategorya. Ang isa ay ang uri na taos-pusong gumugugol ng kanilang sarili para sa Diyos, habang ang isa naman ay ang uri na laging nag-iiwan ng daang malalabasan para sa kanilang sarili. Anong uri ng tao sa tingin ninyo ang sasang-ayunan at ililigtas ng Diyos? (Yaong mga taos-pusong gumugugol ng kanilang sarili para sa Diyos.) Nais ng Diyos na makamit ang mga taong iyon na taos-pusong gumugugol ng kanilang sarili para sa Kanya. Sa totoo lang, hindi marami ang hinihingi ng Diyos sa mga tao. Hinihingi lamang Niya na taos-pusong gagampanan ng mga tao ang kanilang tungkulin; hindi Niya gustong kuhanin ang personal mong pakinabang. Binigyan kayo ng Diyos ng mga pagkakataong magsanay sa paggawa ng inyong tungkulin at magamit ang lahat ng uri ng talento, at ang gusto Niya ay ang sinseridad ng mga tao. Kahit saan mo gawin ang tungkulin mo o kung anuman ang tungkulin mo, ibinigay sa iyo ng Diyos ang pinakamalaking pagkakataon hangga’t maaari kung saan magagamit mo ang iyong mga talento at kasanayan, at sa huli, nais ng Diyos na tulutan kang makamit ang katotohanan sa lahat ng uri ng kapaligiran at tungkulin, na maunawaan ang Kanyang mga layunin, at maisabuhay ang wangis ng tao. Ito ang layunin ng Diyos. Hindi nais ng Diyos na kuhanin ang lahat sa iyo, sa halip, nais Niyang kumpletuhin ang lahat para sa iyo—gusto Niyang ibigay sa iyo ang lahat. Ang ilang tao ay palaging makitid ang utak; dahil nakapag-aral sila ng ilang propesyonal na kaalaman sa sekular na mundo, iniisip nila na kung gagawin nila ang kanilang tungkulin, mapapabayaan nila ang lahat ng kanilang propesyonal na kaalaman. Kahit na talagang hindi ito magagamit, tunay bang katumbas ito ng kawalan? Sa paggawa ng tungkulin mo ngayon, makakamit mo ang katotohanan at ang buhay. Kung ihahambing, alin ang mas mahalaga: ang kaunting walang silbi at napabayaang kaalaman, o ang katotohanan at ang buhay? Bukod pa roon, ang tunay na mga kapaki-pakinabang na bagay na natutuhan mo ay maaaring mailapat at magamit habang ginagawa mo ang iyong tungkulin. Hindi ba’t magiging mas matatag ang memorya mo sa mga bagay na ito kung magagamit mo ang mga ito sa paggampan ng iyong tungkulin? Ang tandaan ang mga bagay na hindi mo nagagamit ay nakayayamot at isang abala, kaya hindi naman gaanong nakapanghihinayang kung hindi magagamit ang mga ito. Ngayon, ginagamit ninyo ang inyong mga libangan at kasanayan habang ginagawa ninyo ang inyong tungkulin. Isa pa, sa panahong ito, ginagawa ninyo ang inyong tungkulin bilang isang nilikha, nauunawaan ninyo ang katotohanan at nakapapasok sa tamang landas ng buhay. Kay sayang pangyayari, kay gandang pagpapala nito! Paano man ninyo tingnan ito, hindi ito isang kawalan. Sumusunod kayo sa Diyos at lumalayo mula sa mga lugar ng kasalanan at mula sa mga grupo ng mga buktot na tao—sa pinakamababa ay hindi patuloy na magdurusa ang inyong puso at isipan sa pagtitiwali at pagyurak ni Satanas. Nakarating kayo sa isang piraso ng dalisay na lupain, dumating sa harap ng Diyos. Hindi ba’t isang napakalaking pagpapala nito? Sa muling pagkasilang sa sunod-sunod na henerasyon hanggang sa kasalukuyan, ilang ganoong pagkakataon mayroon ang tao? Hindi ba’t tanging ang mga taong ipinanganak sa mga huling araw ang may ganitong pagkakataon? Napakagandang bagay nito! Hindi ito isang kawalan, ito ang pinakamalaking pagpapala. Mapapangiti ka tungkol dito! Bilang mga nilikha, sa lahat ng bagay, sa ilang bilyong tao sa mundo, gaano karaming tao ang may pagkakataong makapagpatotoo sa mga gawa ng Lumikha sa kanilang identidad bilang mga nilikha, na tumupad sa kanilang tungkulin at responsabilidad sa loob ng gawain ng Diyos? Sino ang may gayong oportunidad? Marami bang taong may gayong oportunidad? Masyadong kakaunti! Ano ang proporsyon? Isa sa sampung libo? Hindi, mas kaunti pa nga! Sa partikular, ang magamit ninyo ang inyong kalakasan at kaalamang natutunan ninyo para gawin ang inyong tungkulin—hindi ba’t malaking pagpapala ito? Hindi ka nagpapatotoo sa isang tao, at hindi isang proyekto ang isinasagawa mo—ang Siyang pinaglilingkuran mo ay ang Lumikha. Ito ang pinakamaganda at pinakamahalagang bagay! Hindi ba’t dapat ninyo itong ipagmalaki? (Dapat nga.) Habang ginagawa ninyo ang inyong tungkulin, natatanggap ninyo ang pagdidilig at pagtustos ng Diyos. Sa gayong napakagandang kapaligiran at pagkakataon, kung wala kayong natatamong anumang mahalagang bagay, kung hindi ninyo nakakamit ang katotohanan, hindi ba kayo manghihinayang habangbuhay? Kaya, dapat ninyong samantalahin ang pagkakataon na gawin ang inyong tungkulin, at huwag itong palampasin; masigasig na hangarin ang katotohanan habang ginagawa ang inyong tungkulin, at kamtin ito. Ito ang pinakamahalagang bagay, at ang pinakamakabuluhang buhay! Walang tao o grupo ng mga tao sa lahat ng nilikha ang mas pinagpala kaysa sa inyong lahat. Para saan nabubuhay ang mga walang pananampalataya? Nabubuhay sila para muling isilang, at para sa kagalakan ng mundo. Para saan kayong lahat nabubuhay? Nabubuhay kayo para gawin ang tungkulin ng isang nilikha. Napakalaki ng halaga ng gayong buhay! Kaya, hindi ninyo dapat maliitin ang tungkuling ginagawa ninyo, lalong hindi ninyo dapat talikuran ang tungkuling iyon. Ang gawin nang maayos ang inyong tungkulin at kumpletuhin ang atas ng Diyos—iyon lamang ang pinakamahalaga at pinakamakabuluhang bagay.

Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling mga Tiwaling Disposisyon

Bilang isang lider ng iglesia, hindi mo lamang kailangang matutuhan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi mo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang bawat aytem ng gawain, at sa huli, lahat sila ay may patotoong batay sa karanasan, isa kang lider o manggagawa na pasok sa pamantayan. Kung nagagawa mong pangasiwaan ang lahat nang ayon sa mga prinsipyo, kung gayon ay nagiging deboto ka. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay binabatikos at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay isang malupit na disposisyon. Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga makasariling pagnanais, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at hindi sila gusto ng Diyos. Kung talagang kaya mong magpakita ng pagsasaalang-alang para sa mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang magsanay at gumampan ng tungkulin, at sa gayon ay nagdaragdag ka ng isang taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magiging deboto ka sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. Yaong mga may kakayahang isagawa ang katotohanan ay kayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may-takot-sa-Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isipin ang iyong sariling pride, reputasyon, at katayuan, huwag mong isaalang-alang ang mga personal mong interes. Kailangan mong isaalang-alang higit sa lahat ang mga interes ng sambahayan ng Diyos, at unahin ang mga iyon. Dapat kang maging mapagsaalang-alang sa mga layunin ng Diyos at higit sa lahat magnilay-nilay kung mayroon ba o walang karumihan sa paggampan mo sa iyong tungkulin, kung ikaw ba ay naging deboto, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin. Ang tanging eksepsiyon ay kung mahina ang iyong kakayahan at mababaw ang iyong karanasan, o kung hindi ka bihasa sa iyong mga propesyonal na gawain, at humahantong ito sa paglitaw ng ilang pagkakamali o kakulangan sa iyong gawain, at pinipigilan na makamit ang magagandang resulta, ngunit ginagawa mo na ang lahat ng iyong makakaya. Hindi ka kumikilos para bigyang-kasiyahan ang iyong mga makasariling pagnanais o kagustuhan. Sa halip, nagbibigay ka ng palagiang pagsasalaang-alang sa gawain ng iglesia at sa mga interes ng sambahayan ng Diyos. Bagama’t maaaring hindi ka nagkakamit ng magagandang resulta sa iyong tungkulin, naituwid na ang puso mo; kung, dagdag pa rito, nagagawa mong hanapin ang katotohanan upang malutas ang mga problema sa iyong tungkulin, magiging pasok ka sa pamantayan sa paggampan mo sa iyong tungkulin, at, kasabay nito, magagawa mong pumasok sa katotohanang realidad. Kung gayon, ikaw ay magkakaroon ng patotoo.

Ang ilang tao ay nananampalataya sa Diyos ngunit hindi hinahangad ang katotohanan. Lagi silang namumuhay ayon sa laman, nag-iimbot sa mga kasiyahan ng laman, laging pinagpapakasasa ang kanilang mga makasariling pagnanais. Ilang taon man silang manampalataya sa Diyos, hindi sila kailanman makapapasok sa katotohanang realidad. Ito ang tanda ng pagbibigay-kahihiyan sa Diyos. Sinasabi mo, “Wala naman akong anumang ginagawa para labanan ang Diyos. Paano ako nakapagbigay ng kahihiyan sa Kanya?” Lahat ng ideya at iniisip mo ay buktot. Ang mga intensyon, layon at motibong nasa likod ng iyong mga ginagawa, at ang mga kahihinatnan ng iyong mga pagkilos ay palaging binibigyang-kasiyahan si Satanas, ginagawa kang katatawanan nito, at hinahayaan itong may panghawakan sa iyo. Wala kang naibigay na patotoo na dapat mayroon ang isang Kristiyano. Ikaw ay kay Satanas. Nagbibigay-kahihiyan ka sa pangalan ng Diyos sa lahat ng bagay at hindi ka nagtataglay ng tunay na patotoo. Tatandaan ba ng Diyos ang mga nagawa mo? Sa huli, anong kongklusyon ang mabubuo ng Diyos tungkol sa lahat ng iyong ikinilos, inasal at mga tungkulin na iyong ginampanan? Hindi ba’t kailangang may kalalabasan iyon, isang uri ng pahayag? Sa Bibliya, sinasabi ng Panginoong Jesus, “Marami ang mangagsasabi sa Akin sa araw na yaon, Panginoon, Panginoon, hindi baga nagpropesiya kami sa Iyong pangalan, at sa pangalan Mo ay nangagpalayas kami ng mga diyablo, at sa pangalan Mo ay nagsigawa kami ng maraming gawang kamangha-mangha? At kung magkagayon ay ipahahayag Ko sa kanila, Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan” (Mateo 7:22–23). Bakit ito sinabi ng Panginoong Jesus? Bakit naging mga taong gumagawa ng masama ang napakarami sa mga nangaral, nagpalayas ng mga demonyo, at nagsagawa ng maraming himala sa pangalan ng Panginoon? Ito ay dahil hindi nila tinanggap ang mga katotohanang ipinahayag ng Panginoong Jesus, hindi nila sinunod ang Kanyang mga utos, at hindi minahal ang katotohanan sa kanilang puso. Ginusto lang nilang ipagpalit ang gawaing ginawa nila, ang mga paghihirap na tiniis nila, at ang mga sakripisyong ginawa nila para sa Panginoon para sa mga pagpapala ng kaharian ng langit. Sa ganito, sinusubukan nilang makipagtawaran sa Diyos, at sinusubukan nilang gamitin at linlangin ang Diyos, kaya kinasawaan, kinamuhian, at kinondena sila ng Panginoong Jesus bilang mga taong gumagawa ng masasama. Ngayon, tinatanggap ng mga tao ang paghatol at pagkastigo ng mga salita ng Diyos, pero naghahangad pa rin ng reputasyon at katayuan ang ilan, at lagi nilang ninanais na mamukod-tangi, laging gustong maging mga lider at manggagawa at magtamo ng reputasyon at katayuan. Bagama’t sinasabi nilang lahat na nananampalataya at sumusunod sila sa Diyos, at tumatalikod sila sa mga bagay at gumugugol sila para sa Diyos, ginagawa nila ang kanilang mga tungkulin para magtamo ng kasikatan, pakinabang, at katayuan, at lagi silang may mga sarili nilang pakana. Hindi sila mapagpasakop o tapat sa Diyos, kaya nilang walang pakundangang gumawa ng masasamang bagay nang hindi pinagninilayan ang kanilang sarili ni kaunti, kaya nga sila ay naging mga taong gumagawa ng masama. Kinasusuklaman ng Diyos ang masasamang taong ito, at hindi sila inililigtas ng Diyos. Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ibinubunyag, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang taong gumagawa ng masama. Ano ang tingin ng Diyos sa mga taong gumagawa ng masama? Sa paningin ng Diyos, ang mga iniisip at mga panlabas mong kilos ay hindi nagpapatotoo para sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng pagsira ng dangal Niya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni isinasakatuparan ang mga responsabilidad at obligasyon mo alang-alang sa Diyos; sa halip, kumikilos ka para sa iyong sariling kapakanan. Ano ang kahulugan ng “para sa iyong sariling kapakanan”? Sa tiyak na pananalita, ang ibig sabihin nito ay para sa kapakanan ni Satanas. Samakatwid, sa bandang huli, sasabihin ng Diyos, “Magsilayo kayo sa Akin, kayong manggagawa ng katampalasanan.” Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananampalataya sa Diyos? Hindi ba’t mawawalan ng saysay sa huli ang gayong pananampalataya?

Para sa lahat ng gumagampan ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng pagsasagawa para sa pagpasok sa katotohanang realidad ay ang isipin ang mga interes ng sambahayan ng Diyos sa bawat pagkakataon, binibitiwan ang kanilang mga makasariling pagnanais, mga personal na intensyon, mga motibo, pagmamalaki, at katayuan, at inuuna ang mga interes ng sambahayan ng Diyos—ito ang pinakamababang dapat nilang gawin. Kung ni hindi man lang ito magawa ng isang taong gumagampan ng tungkulin, paano masasabi na ginagampanan niya ang kanyang tungkulin? Hindi iyon paggampan ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at ikonsidera ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hatiin ito sa dalawang hakbang, gumagawa ng kaunting kompromiso—hindi ba’t nararamdaman ninyo na ginagawa nitong medyo mas madali ang mga bagay-bagay? Kung magsasagawa ka nang ganito sa loob ng ilang panahon, mararamdaman mo na ang pagbibigay-kasiyahan sa Diyos ay hindi isang mahirap na bagay. Dagdag pa rito, kung magagawa mong tuparin ang iyong mga responsabilidad; tuparin ang iyong mga obligasyon at tungkulin; isantabi ang iyong mga makasariling pagnanais, intensiyon, at motibo; magpakita ng pagsasaalang-alang sa mga layunin ng Diyos; at unahin ang mga interes ng sambahayan ng Diyos, ang gawain ng iglesia, at ang tungkuling dapat mong gampanan, kung gayon, pagkatapos dumanas nang ganito sa loob ng ilang panahon, mararamdaman mo na ang pag-asal sa ganitong paraan ay mabuti, na dapat mamuhay ang mga tao sa isang matapat at hayag na paraan, at na hindi sila dapat mamuhay nang walang paninindigan, marumi, at mababang-uri, kundi sa halip ay dapat silang maging marangal at makatarungan. Mararamdaman mo na ito ang wangis na dapat isabuhay ng isang tao. Unti-unti, mababawasan ang pagnanais mong bigyang-kasiyahan ang sarili mong mga interes. Sa ngayon, gaano katagal man kayong nananampalataya sa Diyos, mababaw ang inyong pagpasok at karanasan sa mga aral na may kinalaman sa paghahangad sa katotohanan, pagsasagawa ng katotohanan, at pagpasok sa katotohanang realidad, at wala kayong tunay na karanasan sa mga ito, kaya hindi kayo makapagbigay ng tunay na patotoo. Sinabi Ko na sa inyo ngayon ang simpleng pamamaraang ito: Magsimula kayo sa pagsasagawa sa ganitong paraan, at kapag nagawa na ninyo iyon sa loob ng ilang panahon, magsisimulang magbago ang kalagayan ng inyong kalooban nang hindi ninyo nalalaman. Mula sa nag-aalangang kalagayan, kung saan hindi kayo masyadong interesado sa pananampalataya sa Diyos, ni lubhang tutol dito, magiging kalagayan iyon kung saan nadarama ninyo na mabubuting bagay ang pananampalataya sa Diyos at pagiging matapat na tao, at kung saan interesado kayo sa pagiging matapat na tao at nadarama ninyo na may kabuluhan at pagtustos ang pamumuhay nang ganito. Madarama ninyo ang katatagan, kapanatagan, at kasiyahan sa inyong puso. Ganoon ang inyong magiging kalagayan. Iyon ang resultang nagmumula sa pagbitiw sa inyong mga pansariling intensyon, interes, at makasariling pagnanais. Iyon ang kinalabasan. Sa isang banda ay resulta ito ng pakikipagtulungan ng tao at sa kabilang banda, ay gawain ito ng Banal na Espiritu. Hindi gagawa ang Banal na Espiritu kung walang pakikipagtulungan ng mga tao. Lahat ng tao ay may ilang maling kalagayan sa loob nila, gaya ng pagkanegatibo, kahinaan, kalungkutan, at karupukan; o mayroon silang mga napakababang intensiyon; o palagi silang nababagabag ng kanilang pride, mga makasariling pagnanais, at pansariling interes; o iniisip nila na may mahina silang kakayahan, at dumaranas sila ng ilang negatibong kalagayan. Magiging napakahirap para sa iyo na tanggapin ang gawain ng Banal na Espiritu kung palagi kang namumuhay sa ganitong mga kalagayan. Kung hindi mo matanggap ang gawain ng Banal na Espiritu, magiging kaunti lang ang mga positibong elemento sa loob mo, at lilitaw ang mga negatibong elemento at guguluhin ka. Palaging umaasa ang mga tao sa kanilang sariling kalooban para supilin ang mga negatibong kalagayang iyon, ngunit gaano man nila supilin ang mga ito, hindi nila ito maiwawaksi. Ang pangunahing dahilan nito ay dahil hindi lubusang makilatis ng mga tao ang mga negatibong bagay na ito; hindi nila makita nang malinaw ang diwa ng mga iyon at kaya nagiging napakahirap para sa kanila na maghimagsik laban sa laman at kay Satanas. Gayundin, palaging naiipit ang mga tao sa mga negatibo, pabagsak, at pabulok na kalagayang ito, at hindi sila nagdarasal sa Diyos o bumabaling sa Diyos, at nagpapadala lang sila sa agos. Bilang resulta, hindi nila matanggap ang gawain ng Banal na Espiritu, at dahil dito ay imposible para sa kanila na maunawaan ang katotohanan, hindi nila makita nang malinaw ang anumang usapin, at wala silang landas sa lahat ng ginagawa nila. Napakaraming negatibong bagay sa loob mo, at pinuno na nito ang puso mo, kaya madalas kang negatibo, malungkot ang espiritu, at palayo ka nang palayo sa Diyos, at nanghihina nang nanghihina. Kung hindi mo makakamit ang kaliwanagan at gawain ng Banal na Espiritu, hindi mo matatakasan ang mga kalagayang ito, at hindi magbabago ang negatibo mong kalagayan, dahil kung hindi gumagawa sa iyo ang Banal na Espiritu, hindi ka makakahanap ng landas. Dahil sa dalawang kadahilanang ito, napakahirap para sa iyo na iwaksi ang iyong negatibong kalagayan at pumasok sa isang normal na kalagayan. Bagama’t kapag ginagampanan ninyo ang inyong tungkulin ngayon, tinitiis ninyo ang hirap, nagtatrabaho kayo nang husto, nagsusumikap kayo, at nagagawa ninyong talikuran ang inyong pamilya at propesyon, at bitiwan ang lahat, hindi pa rin talagang nagbago ang mga negatibong kalagayan sa loob ninyo. Napakaraming pagkakagapos ang pumipigil sa inyo na hangarin at isagawa ang katotohanan, tulad ng inyong mga kuru-kuro, imahinasyon, kaalaman, pilosopiya para sa mga makamundong pakikitungo, makasariling pagnanais, at tiwaling disposisyon. Pinuno na ng mga masamang bagay na ito ang puso ninyo. Bagama’t bata pa kayo, napakakomplikado ng inyong pag-iisip. Minamasdan at inaaral ninyo ang Aking bawat salita at pagpapahayag, at pagkatapos ay labis-labis na pinag-iisipan ang mga ito nang walang katapusan. Bakit ganito? Ilang taon na kayong sumusunod sa Diyos, pero wala pa Akong nakikitang anumang pag-usad o pagbabago sa inyo. Ganap na okupado ng mga satanikong bagay ang puso ng mga tao. Malinaw itong nakikita ng lahat. Kung hindi mo aalisin ang mga bagay na ito, kung hindi mo magagawang iwaksi ang mga negatibong kalagayang ito, hindi mo mababago ang iyong sarili sa wangis ng isang bata at hindi ka makalalapit sa Diyos sa isang masigla, kaibig-ibig, inosente, simple, tunay, at dalisay na paraan. Kaya, magiging mahirap para sa iyo na makamit ang gawain ng Banal na Espiritu o ang katotohanan.

Ngayon, lahat kayo ay may ilang kapuri-puring katangian, iyon ay ang determinasyong magdusa at ang pananalig. Iniligtas kayong lahat ng mabubuting katangiang ito. Kung wala kayo ng mga katangiang ito—ang inyong determinasyong magdusa ng mga paghihirap, at ang tunay na pananalig na igugol ang inyong sarili para sa Diyos—hindi kayo magkakaroon ng motibasyon na gampanan ang inyong tungkulin, at hindi sana kayo nakapanindigan hanggang sa araw na ito. Ginagawa ng ilang tao ang kanilang tungkulin sa loob ng ilang panahon, pero dahil hindi sila interesado sa katotohanan at dahil wala silang nakukuhang pakinabang mula sa paggawa sa kanilang tungkulin, bumabalik sila sa sekular na mundo para magtrabaho, kumita ng pera, at magpakasal. Iniisip nila na ang gumugol ng oras dito nang walang nakikitang anumang resulta ay pag-aaksaya ng kanilang kabataan, ng kanilang pinakamagagandang taon, at ng kanilang buhay. Ang mga taong ito ay mga nabunyag na hindi mananampalataya. Tanging ang mga taos-pusong gumugugol ng kanilang sarili para sa Diyos ang makakapanghawak sa kanilang tungkulin at makakapanindigan. Ngayon, ginagampanan ninyong lahat ang inyong mga tungkulin nang full-time. Hindi kayo napipigilan o natatalian ng pamilya, pag-aasawa, o kayamanan. Nakaahon na kayo mula sa mga bagay na iyon. Subalit, ang mga kuru-kuro, imahinasyon, kaalaman, at mga pansariling intensyon at pagnanais na pumupuno sa isipan ninyo ay ganap na hindi nagbago. Kaya, pagdating sa anumang may kinalaman sa reputasyon, katayuan, o pagkakataong mamukod-tangi—halimbawa, kapag naririnig ninyo na ang sambahayan ng Diyos ay nagpaplanong maglinang ng iba’t ibang uri ng mga taong may talento—ang bawat isa sa inyo ay nangangati sa pagnanais, at gustong maging tanyag at sentro ng atensyon. Lahat kayo ay nais na makipag-agawan para sa reputasyon at katayuan. Nahihiya kayong umasal nang ganito, pero hindi ninyo maatim na huwag umasal nang ganoon. Nakararamdam kayo ng inggit, pagkamuhi, at nagrereklamo kayo sa tuwing may nakikita kayong mga taong napipili at nagiging sentro ng atensyon, at iniisip ninyo na hindi ito patas: “Bakit hindi ako makapamukod-tangi? Bakit palagi na lang ibang tao ang napapansin? Bakit hindi ako kahit kailan?” Nakakaramdam kayo ng sama ng loob sa inyong puso, at bagama’t sinusubukan ninyong supilin ito, hindi ninyo magawa. Nagdarasal kayo sa Diyos at maaaring gumanda ang inyong kalagayan sa loob ng ilang panahon, ngunit kapag naharap kayong muli sa ganitong sitwasyon, hindi pa rin ninyo ito madaig. Hindi ba’t isa itong pagpapamalas ng isang mababang tayog? Kapag naiipit kayo sa gayong mga kalagayan, hindi ba’t nahulog na kayo sa patibong ni Satanas? Ganito iginagapos ng satanikong tiwaling kalikasan ang mga tao. Kung iwawaksi ng mga tao ang mga tiwaling disposisyong ito, kung gayon, hindi ba nila mararamdaman na malaya at napalaya na sila? Pag-isipan ninyo: Kung nais ninyong maiwasang malagay sa mga kalagayang ito ng pakikipag-agawan para sa kasikatan at pakinabang—na mapalaya ninyo ang inyong sarili mula sa mga tiwaling kalagayang ito, at na makawala kayo mula sa pagkabagabag at pagkagapos sa kasikatan, pakinabang, at katayuan—aling mga katotohanan ang kailangan ninyong maunawaan? Aling mga katotohanang realidad ang kailangan ninyong taglayin para matamo ninyo ang kalayaan at pagpapalaya? Una, dapat mong makilatis ang katunayan na ginagamit ni Satanas ang kasikatan, pakinabang, at katayuan para ilihis ang mga tao, para gawing tiwali sila, para lubhang pinsalain sila, at para kontrolin sila, na nagiging dahilan para sila ay maging masama at mahulog sa kasalanan; ang paghahangad ng kasikatan, pakinabang, at katayuan ay magdadala sa mga tao sa landas ng paglaban sa Diyos. Dagdag pa rito, kung gusto ng mga taong makalaya mula sa gapos ng kasikatan, pakinabang, at katayuan, dapat nilang tanggapin ang katotohanan at makilatis ang diwa ng paghahangad sa mga bagay na ito. Saka lamang nila magagawang talikuran at bitiwan ang mga iyon. Napakahirap para sa kaninuman na bitiwan ang mga bagay na ito, siya man ay bata o matanda, o bago o matagal nang mananampalataya. Bagama’t hindi palakibo ang ilang tao, at mukhang hindi sila gaanong nagsasalita, ang totoo ay nagkikimkim sila ng mas maraming paghihirap sa puso nila kaysa sa iba. Mahirap para sa lahat na bitiwan ang kasikatan, pakinabang, at katayuan; hindi kayang madaig ninuman ang panunukso ng mga bagay na iyon—pare-pareho lahat ang panloob na kalagayan ng mga tao. Ginawang tiwali ni Satanas ang tao nang walang ibang ginagamit maliban sa kasikatan at pakinabang; sadyang naikintal na sa mga tao ang mga bagay na ito ng ilang libong taon ng tradisyonal na kultura. Samakatwid, mahal at hangad ng tiwaling kalikasan ng tao ang kasikatan, pakinabang, at katayuan, magkakaiba nga lang ang mga paraan ng paghahangad at pagpapahayag dito ng iba’t ibang tao. May ilan na hindi kailanman nagsasalita tungkol dito, at itinatago ito sa puso nila, samantalang may iba na ibinubunyag ito sa kanilang mga salita. May ilan na nakikipag-agawan para sa mga bagay na ito, nang walang anumang moralidad, samantalang may iba naman na hindi nakikipaglaban para sa mga ito, pero lihim silang nagrereklamo, nagmamaktol, at naninira ng mga bagay-bagay. Bagamat iba-iba ang pagpapamalas nito sa iba’t ibang tao, parehong-pareho ang mga kalikasan nila. Lahat sila ay mga tiwaling taong lumalaban sa Diyos. Kung palagi kang nakatuon sa kasikatan, pakinabang, at katayuan, kung masyado mong pinahahalagahan ang mga bagay na ito, kung pinupuno ng mga ito ang puso mo, at kung kahit kailan ay ayaw mong bitiwan ang mga ito, kokontrolin at gagapusin ka ng mga ito. Magiging alipin ka ng mga ito, at sa huli, lubos kang sisirain ng mga ito. Dapat mong matutuhang talikuran at bitiwan ang mga bagay na ito, matutuhang irekomenda ang iba, at hayaang mamukod-tangi ang iba kapag may magagandang pagkakataon. Huwag makipag-agawan o makipagkompetensya para sa mga pagkakataong mamukod-tangi at sumikat sa tuwing makakaharap mo ang mga ito. Dapat magawa mong isuko ang iyong mga personal na interes, pero hindi mo rin dapat maantala ang paggampan sa iyong tungkulin. Maging isang taong gumagawa nang hindi napapansin, hindi nagpapasikat, at deboto ring ginagampanan ang kanyang tungkulin. Habang mas tinatalikuran mo ang iyong pride at katayuan, at habang mas isinusuko mo ang iyong mga interes, mas magiging payapa ang pakiramdam mo, mas magkakaroon ng liwanag sa iyong puso, at mas bubuti ang iyong kalagayan. Habang mas nakikipag-agawan at nakikipagkompetensya ka, mas magiging madilim ang iyong kalagayan. Kung hindi ka naniniwala sa Akin, subukan mo at tingnan! Kung gusto mong baguhin ang ganitong uri ng tiwaling kalagayan, at hindi makontrol ng kasikatan, pakinabang, at katayuan, dapat mong hanapin ang katotohanan, makilatis ang diwa ng kasikatan, pakinabang, at katayuan, at pagkatapos ay bitiwan at talikuran ang mga ito. Kung hindi, habang mas nakikipag-agawan ka para sa kasikatan, pakinabang, at katayuan, mas magiging madilim ang iyong puso. Habang mas nakikipag-agawan ka para sa mga ito, mas lalaki ang iyong inggit at pagkamuhi sa iba. Mas gugustuhin mong makipag-away para sa mga ito, at kapag nabigo kang makuha ang mga ito, mas matinding pagkamuhi ang mararamdaman mo. Habang mas matindi ang pagkamuhing nararamdaman mo, mas magiging madilim ang iyong kalooban, mas sasama ang paggampan mo sa iyong tungkulin, at habang mas sumasama ang paggampan mo sa iyong tungkulin, mas hindi ka magagamit ng sambahayan ng Diyos. Isa itong magkakaugnay na malupit na siklo. Kung hindi mo kailanman gagampanan nang maayos ang iyong tungkulin, unti-unti kang ititiwalag.

Upang makagawa ang Banal na Espiritu sa isang tao at mabago ang kanyang iba’t ibang negatibong kalagayan, kailangang aktibong makipagtulungan at maghanap ang taong iyon, paminsan-minsang magdusa, magbayad ng halaga, tumalikod sa mga bagay-bagay, at maghimagsik laban sa laman—hakbang-hakbang na binabago ang mga kalagayang ito. Matagal bago ito makakuha ng mga resulta, at para makatahak siya sa tamang landas—pero ilang segundo lang ang kinakailangan para ibunyag ng Diyos ang isang tao. Kung hindi ka magsisikap para gawin ang tungkulin mo, bagkus ay lagi kang nagsisikap na ipatanyag ang sarili mo, at palaging sinusubukang makipagkompetensiya para sa katayuan, para mamukod-tangi at sumikat, nakikipaglaban para sa iyong reputasyon at mga interes, habang namumuhay sa kalagayang ito, hindi ka ba isang trabahador lamang? Maaari kang magtrabaho kung gusto mo, subalit posibleng mabunyag ka bago pa matapos ang pagtatrabaho mo. Sa sandaling mabunyag ang mga tao, dumarating ang araw ng pagkondena at pagtitiwalag sa kanila. Posible bang baligtarin pa ang kalalabasang iyon? Hindi iyon madali; maaaring naitakda na ng Diyos ang kanilang kinalabasan, at kung nagkaganito, mamomroblema sila. Kadalasang gumagawa ng mga pagsalangsang ang mga tao, nagbubunyag ng mga tiwaling disposisyon, at gumagawa ng ilang maliliit na pagkakamali, o tumutugon sa kanilang mga makasariling pagnanais, nagsasalita nang may nakatagong motibo at nanlilinlang, ngunit hangga’t hindi sila nakagagambala o nakagugulo sa gawain ng iglesia, o gumagawa ng malalaking gulo, o sumasalungat sa disposisyon ng Diyos, o nakapagdudulot ng anumang malinaw na masasamang resulta, magkakaroon pa rin sila ng pagkakataong magsisi. Pero kung gumagawa sila ng kung anong malaking kasamaan o nagdudulot ng malaking sakuna, matutubos pa ba nila ang kanilang sarili? Napakadelikado para sa isang taong nananampalataya sa Diyos at gumaganap ng isang tungkulin na umabot sa puntong ito. Katulad ito ng isang mag-asawa na namumuhay nang magkasama. Kung may kaunting alitan sa pagitan nilang dalawa, at paminsan-minsan ay may nasasabi silang nakasasakit sa asawa nila, maaari silang patuloy na mamuhay nang magkasama basta’t mapagparaya sila sa isa’t isa. Pero kung ang isa sa kanila ay may ibang karelasyon, at walang mga pagsisikap sa panig ng kanilang kabiyak ang makakapagpabalik sa kanila, at ayaw nilang bumalik, kung gayon, maaari pa ba silang magsama? Walang ibubunga ang pagtatangkang maging mas mapagparaya sa taong iyon; ito ay magiging walang saysay. Ang ganitong buhay may asawa ay sira na, ang magagawa na lang nila ay maghiwalay. Kapag umabot na sa ganitong punto ang dalawang tao, kahit na nakatira pa rin sila sa iisang bubong, sa pangalan na lamang umiiral ang kanilang kasal. Walang ipinagkaiba kung maghihiwalay sila o hindi. Kung nananampalataya ka sa Diyos, gumagawa ng iyong tungkulin, at umabot ka rin sa puntong iyon—kapag napalampas mo ang mga pagkakataong hangarin ang katotohanan at magawang perpekto, kapag palaging matigas ang puso mo, at hindi ka kailanman nagsisi o bumalik, at nagpatuloy kang mapagmatigas na naghahangad ng katayuan, nang hindi tinatanggap ang kahit katiting na katotohanan, bagama’t binigyan ka ng Diyos ng maraming pagkakataon—sa malao’t madali, darating ang araw kung kailan mabubunyag at maititiwalag ka. Posible na ang isang bagay, o isang sitwasyon, o isang salita o saloobin ang ganap na magbubunyag sa iyo. Kaya, kung ang isang tao ay hindi natatamo ang gawain ng Banal na Espiritu o nakakamit ang katotohanan, kung palagi siyang nakagapos at kontrolado ng kanyang tiwali at satanikong disposisyon, kung namumuhay siya nang may lahat ng uri ng makasariling pagnanais at intensyon at hindi niya nagagawang makawala mula sa mga ito, siya ay nasa malaking panganib. Sa malao’t madali, madadapa at mabubunyag siya. Marahil ay hindi ka pa natitisod, pero hindi iyon nangangahulugang hindi ka na matitisod kalaunan. Marahil ay nagagawa mo pa rin ang tungkulin mo ngayon, marahil ay mayroon ka pa ring kaunting determinasyon na igugol ang sarili mo para sa Diyos at magdusa ng mga paghihirap, marahil ay mayroon kang kaunting determinasyon na hangarin na magawang perpekto, pero hindi niyon mapapalitan ang pagkaunawa sa katotohanan, o ang pagpasok sa katotohanang realidad, at hindi rin ito nangangahulugan na hindi ka madadapa kalaunan, o na makapaninindigan ka. Ilang taon nang nanampalataya sa Diyos ang ilang tao subalit hindi nauunawaan ang kahit katiting na katotohanan. Ang kanilang pananaw sa mga bagay-bagay ay nananatiling kapareho ng sa mga walang pananampalataya. Kapag nakikita nila ang isang huwad na lider o anticristo na nabubunyag at naititiwalag, iniisip nila, “Bilang isang mananampalataya at tagasunod ng Diyos, ang pamumuhay sa harap ng Diyos ay parang pagtawid sa alambre! Para itong paglalakad sa gilid ng bangin!” At sinasabi ng iba, “Ang pagiging lider o manggagawa at ang paglilingkod sa Diyos ay delikado. Katulad lang ito ng kasabihang, ‘Ang pagiging malapit sa hari ay kasingmapanganib ng pagsama sa tigre.’ Kung may magawa o masabi kang mali, masasalungat mo ang disposisyon ng Diyos, at ititiwalag ka at parurusahan!” Tama ba ang mga komentong ito? “Pagtawid sa alambre” at “paglakad sa gilid ng bangin”—ano ang ibig sabihin ng mga salitang ito? Ang ibig sabihin ng mga salitang ito ay na napakamapanganib ng isang sitwasyon—na mahaharap sa malaking panganib ang isang tao sa bawat sandali, at ang kaunting kapabayaan ay magpapatisod sa kanya. Ang “Ang pagiging malapit sa hari ay kasingmapanganib ng pagsama sa tigre” ay isang karaniwang kasabihan ng mga walang pananampalataya. Nangangahulugan ito na mapanganib na mamuhay sa presensiya ng isang diyablong hari. Kung iaangkop ng isang tao ang kasabihang ito sa paglilingkod sa Diyos, saan siya nagkakamali? Ang ikumpara ang isang diyablong hari sa Diyos, sa Lumikha—hindi ba’t kalapastanganan ito sa Diyos? Isa iyong malubhang problema. Ang Diyos ay isang matuwid at banal na Diyos; ganap na likas at may katwiran na dapat parusahan ang tao sa paglaban sa Diyos at sa pagiging mapanlaban sa Kanya. Si Satanas at ang mga diyablo ay wala ni isang bahid ng katotohanan; sila ay marumi at buktot, pinapatay nila ang mga inosente, at nilalamon ang mabubuting tao. Paano sila maihahalintulad sa Diyos? Bakit binabaluktot ng mga tao ang mga katunayan at sinisiraan ng puri ang Diyos? Malaking kalapastanganan ito sa Diyos! Kapag ang ilang tao na madalas negatibo at hindi gumagampan nang taos-puso sa kanilang mga tungkulin ay pinupungusan, nag-aalala sila na ititiwalag sila, at kadalasan ay iniisip nila, “Ang pananampalataya sa Diyos ay talagang parang pagtawid sa alambre! Sa sandaling may ginawa kang mali, pupungusan ka; sa sandaling mailarawan ka bilang isang huwad na lider o anticristo, matatanggal ka at maititiwalag. Sa sambahayan ng Diyos, karaniwan ay nagagalit ang Diyos, at kapag nakagawa ng ilang masamang bagay ang mga tao, sa isang salita ay itinitiwalag sila. Ni hindi sila binibigyan ng pagkakataong magsisi.” Ganoon nga ba talaga ang mga bagay-bagay? Talaga bang hindi binibigyan ng sambahayan ng Diyos ang mga tao ng pagkakataong magsisi? (Mali iyan.) Ang masasamang tao at mga anticristong iyon ay itinitiwalag lamang dahil gumawa sila ng samo’t saring kasamaan, at pinungusan, subalit sa kabila ng paulit-ulit na babala, hindi nila binabago ang kanilang gawi. Ano ang problema sa pag-iisip ng mga tao nang ganito? Gumagawa sila ng mapanlinlang na mga pangangatwiran para sa kanilang sarili. Hindi nila hinahangad ang katotohanan, ni hindi sila nagtatrabaho nang maayos, at dahil takot silang mapaalis at maitiwalag, buong pait silang nagrereklamo at nagpapakalat ng kanilang mga kuru-kuro. Malinaw na mababa ang kanilang pagkatao, at madalas ay pabaya sila, at negatibo at nagpapakatamad sa gawain nila. Takot silang mabunyag at maitiwalag, kaya ipinapasa nila ang lahat ng sisi sa iglesia at sa Diyos. Ano ang kalikasan nito? Ito ay ang paghusga sa Diyos, pagrereklamo tungkol sa Kanya, at paglaban sa Kanya. Ang mga komentong ito ang pinakamalinaw na mga maling paniniwala at pinakakatawa-tawang mga pahayag. Ang katunayang nasasabi ng mga taong ito ang gayong mga bagay ay patunay na sa kabila ng ilang taon nang pananampalataya sa Diyos, hindi man lang nila hinangad kailanman ang katotohanan. Ito lamang ang magsasanhi sa kanila na bumaba sa antas ng panghuhusga sa Diyos, ng paglaban sa Kanya, at ng paglapastangan sa Kanya. Maliwanag na ang mga madalas negatibo at hindi naghahangad sa katotohanan ay totoong namumuhay sa panganib. Kaya, paano dapat magsagawa ang mga mananampalataya sa Diyos upang maging ligtas sila at mapalaya nila ang kanilang sarili sa mga mapanganib na sitwasyong ito? Ang susi ay ang pagtahak sa landas ng paghahangad sa katotohanan. Kung nauunawaan ng isang tao ang ilang katotohanan, kung nakakapagpasakop siya sa Diyos sa pangunahing antas, magiging medyo ligtas at tiwasay siya. Yaong mga hindi naghahangad sa katotohanan, na walang anumang katotohanang realidad, at madalas na negatibo, palagi silang nanganganib na itiwalag. Ang mga taong tutol sa katotohanan sa kanilang mga puso, na laging nararamdamang masyadong mahirap o hangal ang isagawa ang katotohanan, iyon ang mga taong pinakananganganib. Sa malao’t madali, maibubunyag at maititiwalag sila.

Mapanlinlang man ang isang tao o medyo taong totoo at matapat, halos pare-pareho lang ang mga intensyon, pagnanais, at karumihan ng mga tao. Kung mababago ninyong lahat ang inyong landas, maiwawaksi ang mga tiwaling kalagayang ito, at, sa pinakamababa ay magagawa nang tama ang inyong tungkulin, magkakaroon kayo ng wangis ng tao. Kung dala-dala ninyo ang inyong mga personal na intensyon, motibasyon, at pagnanais habang ginagawa ang inyong tungkulin, talagang malamang na magdudulot kayo ng mga paglihis at pagkakamali, at magiging napakahirap para sa inyo na pangasiwaan ang mga bagay nang ayon sa mga prinsipyo, o na gawin nang maayos ang inyong tungkulin at umayon sa mga layunin ng Diyos. Ito ay dahil masyadong pabaya ang mga tao, at puno ng napakaraming karumihan. Kung gusto ninyong gawin nang maayos ang inyong tungkulin, kailangan muna ninyong lutasin ang inyong mga pansariling intensyon at pagnanais. Pagkatapos, unti-unting magbabago ang panloob mong kalagayan, bubuti ang pag-iisip mo, darami ang mga positibong elemento sa loob mo, mababawasan ang mga karumihan mo, magiging mas dalisay at mas simple ang puso mo, at gugustuhin mo lamang na gawin ang iyong tungkulin nang maayos para mapalugod ang Diyos. Sa gayong paraan, hindi ka madaling makokontrol ng mga satanikong kaisipan at pananaw, o mga pilosopiya para sa makamundong pakikitungo. Natural mong matatamo ang kalayaan at pagpapalaya, at magiging madali at kaaya-aya ang lahat ng gagawin mo. Katulad lang ito ng kapag naglalakad ang mga tao—kung marami silang dinadalang pasanin, magiging lubhang nakakapagod ang paglalakad, at pabagal nang pabagal silang maglalakad, hanggang sa babagsak at malulugmok sila sa pagkahapo. Kung aalisin nila ang mga pasaning iyon, magiging mas madali ang paglalakad, at makakaramdam din sila ng pagpapalaya at pagiging malaya. Dapat magsulat kayong lahat ng isang talaarawan o sanaysay ng patotoo tungkol sa alinmang aspekto ng pagpapalaya at kalayaang natatamo ninyo. Dapat ninyong isulat kung paano ninyo hinanap ang katotohanan at isinantabi ang inyong mga pasanin noong may nangyari sa inyo, at kung alin sa inyong sariling mga intensyon at motibasyon ang pinaghimagsikan ninyo, at kung anong uri ng kaliwanagan ang natanggap ninyo, at kung anong magagandang damdamin ang inyong naranasan—magsulat kayo tungkol sa mga kalagayan at pagkaunawang ito. Ito ay patotoong batay sa karanasan, at malaking pakinabang ito kapwa sa inyo at sa ibang tao. Sa ganitong paraan, madaragdagan ang karanasan mo, bubuti ang pagkaunawa mo sa katotohanan, at dadami ang iyong mga araw ng kalayaan at pagpapalaya. Magiging isa kang malayang tao, isang taong katulad ni Job. Bakit napakadaling nasabi ni Job ang mga sikat na salitang: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21)? Nagawa ba niyang sabihin ang mga ito nang napakadali sa magdamagan lang? Hinding-hindi. Ang mga salitang iyon ay ang kabuuan ng mga araw, taon, at dekada ng karanasan. Ang mga ito ang mga bunga ng ilang dekadang naipon na karanasan sa buhay. Hindi simpleng bagay ang makamit ang katotohanan at magsabi ng mga salita ng patotoo. Ang tanging paraan para magtamo ng mga resulta sa pananampalataya sa Diyos ang isang tao ay ang tumahak sa landas ng paghahangad sa katotohanan. Pagkatapos bitiwan ang paghahangad sa kasikatan, pakinabang, at katayuan, magiging higit na mas madali para sa iyo ang mga bagay-bagay. Magiging madali para sa iyo na tumahak sa landas ng paghahangad sa katotohanan. Kapag ang karanasan mo ay umabot na sa punto kung saan nauunawaan mo na ang katotohanan at nakakapasok ka na sa realidad, nakamit mo na ang katotohanan, at nagkaroon ka na ng kalayaan at pagpapalaya. Sa puntong iyon, iisipin mo na malaki ang nakamit mo sa pagsunod kay Cristo at sa paghahangad sa katotohanan. Upang makamit ang katotohanan, binitiwan mo na ang iyong paghahangad sa kasikatan, pakinabang, at katayuan, at ang mga pagkakagapos sa mga usapin na may kinalaman sa pamilya mo. Sumunod ka na sa Diyos at tinupad ang tungkulin ng isang nilikha, unti-unti mo nang naunawaan ang katotohanan, at nakilatis ang maraming bagay. Hindi ka na muling maliligaw o magagapos ni Satanas. Ang pagkamit sa katotohanan at buhay ang pinakamahalagang bagay; ang katotohanan ang pinakakarapat-dapat sa pagmamahal mo. Kapag nakita mo na ang katotohanan ang pinakamahalagang bagay, mapagtatanto mo na walang halaga ang kasikatan, pakinabang, katayuan, pera, banidad, at pride, at na pinipinsala ka ng mga bagay na ito. Samakatwid, itataboy mo ang mga bagay na ito, at magagawa mong isuko ang mga ito. Lubos itong makabuluhan. Gayumpaman, mayroon pa ring ilang tao na hindi kayang iwaksi ang mga paglilimita sa kanila ng reputasyon at katayuan. Buong araw nilang pinipiga ang kanilang utak at kinakalaban ang iba para sa kasikatan, pakinabang, at katayuan. Pinalalaki at pinag-aawayan pa nga nila ang ilang bagay na may kinalaman sa banidad at dangal. Hindi nila hinahanap ang katotohanan, ni binibigyang-pansin ang mga layunin ng Diyos. Itinuturing nilang mas mataas kaysa sa anupaman ang kasikatan, pakinabang at katayuan, at dahil dito, maraming taon silang nagpapakaabala alang-alang sa mga bagay na ito, nang hindi nagtataglay ng kahit katiting na katotohanang realidad. Anuman ang tungkuling ginagampanan nila, hindi nila ito ginagawa nang maayos, at sinasayang nila ang pinakamagagandang taon ng kanilang buhay. Ito ang kahabag-habag na kalagayan ng mga hindi naghahangad sa katotohanan. Ang mga taong ito ay walang ingat na iniraraos lang ang kanilang pananampalataya sa Diyos nang ganito. Sampu o dalawampung taon na ang lumipas, pero hindi pa rin nila nakakamit ang katotohanan at buhay, at hindi pa rin nila magawang magpatotoo para sa Diyos. Pagsapit ng mga kalamidad, matutulala sila, hindi alam kung anong araw sila mamamatay sa mga kalamidad, at magiging masyadong huli na ang pagsisi kung gayon. Kaya naman, sa malao’t madali, ang mga nananampalataya sa Diyos ngunit hindi naghahangad sa katotohanan ay magkakaroon ng araw ng pagsisisi. Ngayon, maraming tao ang bulag pa ring naghahangad ng kasikatan, pakinabang, at katayuan, at kapag pinupungusan sila, pakiramdam nila ay dumanas sila ng matinding kahihiyan. Ginagawa nila ang lahat ng kanilang makakaya para lumikha ng mapanlinlang na pangangatwiran at paliwanag para sa kanilang sarili upang maprotektahan ang kanilang banidad at pagpapahalaga sa sarili. Hindi nila tinatanggap ang katotohanan para malutas ang kanilang mga sariling tiwaling disposisyon, at itinuturing pa rin nila ang kasikatan, pakinabang, at katayuan na mas mataas kaysa sa anupaman. Ang ganitong uri ng tao ay namumuhay ng isang kahabag-habag na buhay! Sila ang pinakahangal at pinakamangmang na mga tao.

Ngayon ang pinakamagandang pagkakataon para gawin ninyo ang inyong tungkulin, para maranasan kung paano iwaksi ang inyong mga tiwaling disposisyon, kung paano matamo ang gabay ng Diyos, kung paano gampanan ang inyong tungkulin nang may debosyon, kung paano tugunan ang mga layunin ng Diyos, kung paano tuparin ang inyong mga responsabilidad at iwasan ang pagiging pabaya sa inyong tungkulin, at kung paano ibigay ang inyong puso sa Diyos, para maranasan at malaman ang mga salita ng Diyos habang ginagawa ninyo ang inyong tungkulin, at makita ang mga gawa ng Diyos. Napakagandang pagkakataon! Balang araw, kapag nagbago na kayo, hindi na kayo maglalaban-laban para sa pagpapahalaga sa sarili at sa katayuan. Anuman ang hinihingi sa inyo, hindi ninyo iisipin na napakahirap nito, at magiging madali para sa inyo na gawin ito. Magiging madali para sa inyo na isagawa ang katotohanan, kumilos ayon sa mga prinsipyo, at makilatis ang maraming bagay. Ganap kayong magkakaroon ng kakayahang gawin ang inyong tungkulin nang normal, at hindi na kayo muling mapipigilan ng sinumang tao, pangyayari, o bagay. Ito ang ganap na pagpasok sa katotohanang realidad.

Para Makamit ang Katotohanan, Dapat Matuto ang Isang Tao ng mga Aral Mula sa mga Tao, Pangyayari, at Bagay sa Kanyang Paligid

Ngayon, nakatuon yaong mga buong pusong nananampalataya sa Diyos sa masigasig na paggawa ng kanilang mga tungkulin, at nais nilang gawin nang maayos ang kanilang mga tungkulin. Gayumpaman, dahil lahat ay mayroong tiwaling disposisyon, at bawat isa ay may sariling mga paghihirap at pagkukulang, mahirap para sa kanila na gawin ang kanilang tungkulin sa isang paraang pasok sa pamantayan—kinakailangan nilang hangarin at pagsikapan ang katotohanan. Kapag dumarating ang mga paghihirap, dapat sama-samang manalangin ang lahat at hanapin ang katotohanan para magkakasamang lutasin ang kanilang mga problema. Ito ang responsabilidad at tungkulin ng bawat tao. Lahat ay may responsabilidad at obligasyon na gawin nang maayos ang kanilang tungkulin. Hindi ito responsabilidad ng isang partikular na tao; sa halip, ito ay sama-samang responsabilidad ng lahat. Kaya, dapat sama-samang magsikap ang lahat at matutong magtulungan nang nagkakasundo. Maliban sa pagsasangkap sa kanilang sarili ng katotohanan, dapat ding sangkapan ng lahat ang kanilang sarili ng propesyonal na kaalaman, gamitin ang sarili nilang mga kalakasan, matuto ng ilang praktikal na bagay, matuto mula sa isa’t isa, at pagbutihin ang kanilang mga kahinaan sa pamamagitan ng pagtutulungan. Sa paggawa nito, bubuti nang bubuti ang mga resultang makukuha nila sa kanilang mga tungkulin.

Bakit sa palagay ninyo napakahirap para sa mga walang pananampalataya na gumawa ng anumang bagay, at bakit napakalaki ng kanilang mga hadlang? Ito ay dahil mayroong mga satanikong kalikasan ang mga tao; lahat sila ay namumuhay ayon sa mga tiwaling disposisyon, gustong magpakitang-gilas, gustong sila ang may huling kapasyahan, at wala silang paraan para makipagtulungan nang may pagkakasundo. Kaya, napakahirap para sa kanila na gawin ang anumang bagay nang matagumpay. Sa kalagitnaan ng paggawa ng isang bagay, nagkakandawatak-watak sila dahil sa kawalan ng pagkakaisa, at naghihiwalay. Ang mga mayroong mabuting pagkatao ay nakapagpapatuloy nang kaunti. Sa malao’t madali, ang mga walang katotohanan ay madadapa. Kung malinaw ninyong nakikita ang puntong ito, dapat kayong matutong tumanggap at magpasakop sa katotohanan, at makipagtulungan nang may pagkakasundo sa iba. Bakit hindi nagtutulungan nang may pagkakasundo ang mga tao? (Dahil mayabang at mapagmagaling ang mga tao. Palagi nilang iniisip na sila ang tama, at ayaw nilang tanggapin ang mga mungkahi ng iba.) Ang pagiging mayabang at mapagmagaling ay kapwa bahagi ng isang tiwaling disposisyon. Madali bang lutasin ang problemang ito? Malulutas ba ito ng sinuman? Talagang hindi kayang lutasin ng mga walang pananampalataya ang ganitong uri ng problema. Bakit? Dahil hindi nila tinatanggap ang katotohanan. Namumuhay sila ayon sa mga satanikong pilosopiya, sa kanilang sariling kagustuhan, sa mga taktika, sa mga pakana, sa mga plano, at sa kanilang mga satanikong disposisyon. Hindi nila tinatanggap ang katotohanan, lalong hindi nila ito isinasagawa, ni hindi nila hinahangad na kilalanin ang kanilang sarili, maghimagsik laban sa kanilang sarili, o magpasakop sa katotohanan. Ganap na wala silang sinasabi tungkol sa mga positibong bagay at tamang landas na ito. Hindi nila kailanman kinikilala na ang Diyos ang katotohanan at hinding-hindi sila mananampalataya sa Kanya, kaya kahit anong propesyon ang pasukin nila at anumang gawin nila, palagi silang nabibigo at nagdadala ng kapahamakan sa kanilang sarili sa bandang huli. Iba ang kalagayan sa sambahayan ng Diyos. Sa sambahayan ng Diyos, ang Diyos ang naghahari; ang Kanyang mga salita at katotohanan ang naghahari. Sa bawat araw, kumakain at umiinom ng Kanyang mga salita ang mga hinirang ng Diyos, at nagbabahaginan tungkol sa katotohanan. Lalong napupuno ng liwanag ang mga puso nila, at handa silang magsikap tungo sa katotohanan, at makamit ito. Bakit mas epektibo ang mga kapatid kapag nagtutulungan kaysa sa mga walang pananampalataya? Kahit papaano, may pundasyon sila: Lahat sila ay mga taong buong pusong nananampalataya sa Diyos, at sa sambahayan ng Diyos, nagkakaisa sila sa kanilang pag-iisip at mga pagsisikap kapag ginagampanan ang kanilang mga tungkulin. Bukod pa rito, mayroon silang iisang pananalig, parehong mga layon, at konektado ang kanilang mga espiritu. Mula man sila sa hilaga, sa timog, o sa Gitnang Kapatagan, bagama’t magkakaiba ang kanilang mga diyalekto, mabilis pa rin silang nagiging pamilyar sa isa’t isa habang nagbabahaginan sila tungkol sa pananalig at nagtatalakay ng kanilang mga karanasan, na para bang matagal na silang magkakakilala. Pakiramdam nila ay miyembro sila ng iisang pamilya. Higit pa roon, yaong mga hindi nag-aasikaso ng mga praktikal na usapin, na palaging nagpapakana at nanlilinlang, na nanlalansi, palaging mayabang at mapagmagaling, na sumusunod sa sarili nilang kagustuhan, at hindi tumatanggap ng kahit katiting na katotohanan, ay hindi makakapanindigan sa sambahayan ng Diyos. Likas silang ititiwalag at paaalisin, dahil ang katotohanan ang naghahari sa sambahayan ng Diyos. Malinaw ang lahat ng ito, at napatunayan nang totoo. Anuman ang iyong edad, kasarian, o maging ang iyong antas ng kasanayan, kung sasabihin mong, “Naiintindihan ko ang aking larangan ng kadalubhasaan, kaya tama ang sinasabi ko. Hindi ako makikinig sa inyo!” kung gayon, ano ang magiging pananaw ng lahat sa iyo? Sasang-ayunan ba nila ang ganitong uri ng tao? (Hindi nila sasang-ayunan ito.) Magagawa ba ng ganitong tao ang kanyang tungkulin nang maayos at makakapanindigan ba siya? (Hindi.) Madali siyang matitiwalag. Ang ilang tao ay mahusay sa pagsasalita at talagang kaaya-ayang pakinggan ang kanilang pananalita, pero wala silang ginagawang anumang praktikal. Sa una, magugustuhan sila ng mga tao, ngunit paano kaya sa kalaunan? Makikita ng lahat ang totoong sila, at sasabihing, “Nagsasalita nang kaaya-aya ang taong ito sa panlabas, pero wala siyang ginagawang anumang praktikal. Isang tingin lang sa kanya, at malalaman mo nang hindi niya mahal ang katotohanan. Nakatuon siya sa pagpapanggap, at kung paano niya ipinipresenta ang kanyang sarili. Hindi siya kailanman nagbahagi tungkol sa katotohanan o nagnilay sa kanyang sarili. Katulad siya ng mga walang pananampalataya, siya ay hindi mananampalataya.” Pagkatapos itong makita, maiinis sa kanya ang mga tao, iisipin na hindi makabubuti o makatutulong ang pakikipag-usap o pakikipagtulungan sa kanya. Ipinaparamdam ng ganitong uri ng tao sa iba na hindi sila masaya at hindi malaya ang kanilang espiritu, at unti-unti nilang lalayuan ang taong ito. Kapag nakita ng taong ito na tinatalikuran na siya ng iba, at tuluyan na siyang nakabukod, magsisimula na siyang pagnilay-nilayan ang kanyang sarili. Saka lang niya mapagtatantong, “Hindi katanggap-tanggap para sa isang tao na hindi hangarin ang katotohanan. Ang umasa sa maliliit na panlalansi, mga kakayahan, at mga kaloob, o sa sarili kong mga karanasan, aral, pilosopiya para sa mga makamundong pakikitungo, at mga taktika ay talagang hindi uubra sa sambahayan ng Diyos. Dapat kong tanggapin at hangarin ang katotohanan para maiwasan ko ang matiwalag!” Kung tunay na magsisisi at magbabago ang gayong tao, mayroon pa ring kaunting pag-asa na maliligtas siya.

Sa sambahayan ng Diyos, anong uri ng tao ang gusto ng karamihan? (Gusto nila ang mga taong naghahangad sa katotohanan, kayang tanggapin ito, at taglay ang katotohanang realidad.) Paano ipinapakita ng mga taong may katotohanang realidad ang katotohanang realidad? (Mas matapat sila.) Nagtataglay sila ng matapat na pagkatao. Ano pa? (Mas deboto sila.) Sa panlabas, namumuhay sila ng mas deboto at maayos na pamumuhay, at nakikinabang ang iba na makita sila. Ano pa? (Nagagawa nilang isagawa ang katotohanan, at kumikilos sila nang may prinsipyo.) Ito ang ilang praktikal na paraan ng pagpapakita nila nito. Anong mga bagay ang saklaw ng pagkilos nang may prinsipyo? Anong mga detalye ang naroroon? Halimbawa, pagdating sa kung paano tratuhin ang mga tao, mayroon man silang katayuan o wala, o mga kapatid, lider, o manggagawa man sila, anong mga prinsipyo ang dapat sundin? Walang duda na makatarungan at makatwiran lamang na dapat silang tratuhin ayon sa salita ng Diyos at sa katotohanan. Talagang hindi ka maaaring umasa sa mga damdamin o sa mga personal na kagustuhan, nakikipaglapit sa isa subalit lumalayo sa iba, inaapi ang mga taong totoo ngunit sumisipsip sa yaong mga maimpluwensiya, o nagpapangkat-pangkat para lumikha ng tunggalian sa pagitan ng mga ito. Bukod doon, hindi mo maaaring atakihin o ibukod ang mga taong naghahangad sa katotohanan at gumagawa ng kanilang mga tungkulin. Dapat mong tratuhin ang mga tao ayon sa mga katotohanang prinsipyo. Iyon ang prinsipyo kung paano tratuhin ang mga tao, at ito rin ang prinsipyo kung paano makisama sa iba. Ang mga nananampalataya sa Diyos ay dapat tratuhin nang patas ang lahat ng tao. Ang kunin ang loob ng mga tao kapag sila ay kapaki-pakinabang, at pagbubukod laban sa mga taong hindi kapaki-pakinabang—ito ba ang prinsipyo kung paano mo dapat tratuhin ang mga tao? Ito ang pilosopiya para sa mga makamundong pakikitungo ng mga walang pananampalataya, isang satanikong disposisyon, at satanikong lohika. Sa sambahayan ng Diyos, ano ang prinsipyo sa pagtrato sa mga tao? Dapat mong tratuhin ang lahat ayon sa mga katotohanang prinsipyo, at tratuhin nang patas ang bawat kapatid. Paano mo sila dapat tratuhin nang patas? Dapat itong ibatay sa mga salita ng Diyos, sa kung anong uri ng mga tao ang inililigtas ng Diyos, at kung anong uri ng mga tao ang itinitiwalag Niya, sa kung anong uri ng mga tao ang gusto Niya, at kung anong uri ng mga tao ang kinamumuhian Niya. Ito ang katotohanang prinsipyo. Dapat mong tulungan ang mga kapatid nang may pagmamahal, at lahat ay dapat magpakita ng pagpaparaya at pagpapasensiya sa isa’t isa. Dapat kang magkaroon ng pagkilatis sa masasamang tao at mga hindi mananampalataya, magtakda ng malilinaw na hangganan, at lumayo sa kanila. Ito ang ibig sabihin ng pagtrato sa mga tao nang may mga prinsipyo. Ang bawat kapatid ay may mga kalakasan at pagkukulang, at lahat ay may mga tiwaling disposisyon, kaya kapag nakikisalamuha sa isa’t isa, dapat lahat kayo ay tulungan ang isa’t isa nang may pagmamahal, maging mapagparaya at mapagpasensiya, iwasan ang pagiging masyadong malupit, at huwag maging makitid ang isip. Sa partikular, ang mga kapatid na hindi pa matagal nananampalataya sa Diyos, o mga bata pa, ay dapat alagaan nang husto at matiyagang suportahan. Kung nagpapakita sila ng katiwalian, makipagbahaginan ka sa kanila tungkol sa katotohanan at matiyagang manghikayat sa kanila. Huwag na huwag sila basta-bastang kondenahin o palakihin ang kanilang mga isyu, dahil malupit iyon. Kung natatakot at nagtatago ka kapag nalalaman mo ang tungkol sa isang huwad na lider o anticristo na gumagawa ng masasamang gawa, at hindi ka naglalakas-loob na ilantad ito; pero kapag napagtatanto mo na may ilang pagbubunyag ng katiwalian ang mga kapatid mo, sinusunggaban mo ang mga ito at pinalalaki ang maliliit na bagay, anong uri ng pag-uugali ito? Ang mga taong gumagawa nito ay kasuklam-suklam at nang-aapi ng iba. Hindi ito isang makatarungang paraan ng pagtrato sa iba; sa halip, kumikilos ka ayon sa personal na kagustuhan. Ito ay isang tiwali at satanikong disposisyon, na isang pagsalangsang! Nakikita ng Diyos ang lahat ng ginagawa ng mga tao. Paano ka man kumilos at mag-isip sa puso mo, nagsisiyasat ang Diyos! Anuman ang ginagawa mo, kailangan mong maarok ang mga prinsipyo. Una sa lahat, dapat mong maunawaan ang katotohanan. Sa sandaling naunawaan mo na ang katotohanan, magiging madali para sa iyo na maunawaan ang mga layunin ng Diyos, at matututunan mo ang mga prinsipyong hinihingi ng Diyos sa mga tao sa pagtrato sa iba. Matututo ka kung paano tratuhin ang mga tao, at magagawa mo silang tratuhin alinsunod sa mga layunin ng Diyos. Kung hindi mo nauunawaan ang katotohanan, tiyak na hindi mo mauunawaan ang mga layunin ng Diyos, at hindi mo mapakikitunguhan ang iba sa paraang may prinsipyo. Malinaw na ipinapakita at ipinahihiwatig sa mga salita ng Diyos kung paano mo dapat tratuhin ang iba; ang saloobin ng Diyos sa pagtrato sa sangkatauhan ang saloobing dapat taglayin ng mga tao sa pagtrato nila sa isa’t isa. Paano tinatrato ng Diyos ang bawat isang tao? Ang ilang tao ay mababa ang tayog; o bata pa; o maikling panahon pa lamang nananampalataya sa Diyos; o hindi masama ang kalikasang diwa, hindi mapaminsala, kundi ay medyo mangmang lang sila o kulang sa kakayahan. O nasa ilalim sila ng napakaraming pagpipigil, at hindi pa nauunawaan ang katotohanan, hindi pa nagkakaroon ng buhay pagpasok, kaya hindi nila maiwasang gumawa ng mga kahangalan o mangmang na mga pagkilos. Ngunit hindi tumutuon ang Diyos sa lumilipas na kahangalan ng mga tao; tumitingin lamang Siya sa puso nila. Kung may determinasyon silang hangarin ang katotohanan—na siyang tama—at ito ang kanilang layon, nagmamasid sa kanila ang Diyos, naghihintay, at nagbibigay ng panahon at mga pagkakataon para makapasok sila. Hindi ibig sabihin na susukuan sila ng Diyos dahil lamang sa iisang pagsalangsang. Iyan ay isang bagay na madalas ginagawa ng mga tao; hindi kailanman tinatrato ng Diyos ang mga tao nang ganoon. Kung ang Diyos ay hindi tinatrato ang mga tao sa ganoong paraan, bakit tinatrato ng mga tao ang iba nang ganoon? Hindi ba ipinapakita nito ang kanilang tiwaling disposisyon? Iyan mismo ang kanilang tiwaling disposisyon. Kailangan mong tingnan kung paano tinatrato ng Diyos ang mga taong mangmang at hangal, kung paano Niya tinatrato ang mga mababa ang tayog, kung paano Niya tinatrato ang mga may normal na mga pagbubunyag ng mga tiwaling disposisyon, at kung paano Niya tinatrato yaong mga mapaminsala. Pinakikitunguhan ng Diyos ang iba’t ibang tao ayon sa iba-ibang paraan, at mayroon din Siyang sari-saring pamamaraan ng pangangasiwa sa iba’t ibang kalagayan ng iba’t ibang tao. Dapat mong maunawaan ang katotohanan. Kapag naunawaan mo na ang mga katotohanang ito, malalaman mo na sa gayon kung paano danasin ang mga bagay-bagay at tratuhin ang mga tao ayon sa mga prinsipyo.

Pinagpapasyahan ba ng Diyos kung maliligtas o hindi ang isang tao batay sa antas ng kanyang katiwalian? Pinagpapasyahan ba ng Diyos kung hahatulan at kakastiguhin ang tao batay sa laki ng kanyang mga pagsalangsang o sa dami ng kanyang katiwalian? Pinagpapasyahan ba ng Diyos ang hantungan at kalalabasan ng tao batay sa hitsura nito, pinagmulan ng pamilya nito, antas ng kakayahan nito, o kung gaano na ito nagdusa? Hindi ginagamit ng Diyos ang mga bagay na ito bilang batayan ng Kanyang mga desisyon; ni hindi Niya tinitingnan ang mga bagay na ito. Kaya dapat mong maunawaan na yamang hindi sinusukat ng Diyos ang mga tao batay sa mga bagay na ito, hindi mo rin dapat sukatin ang mga tao batay sa mga bagay na ito. Sabihin nang may nakita kang isang tao na kaakit-akit at mukhang mabait, kaya mas nakikipag-usap ka sa kanya, nakikipag-ugnayan sa kanya, nakikipaglapit sa kanya, at nagiging mabuting magkaibigan kayo. Tapos, sabihin nang nakakita ka ng isang taong hindi kaakit-akit, hindi kaaya-aya pakinggan, hindi marunong makihalubilo sa iba, at hindi palakaibigan, kaya hindi mo siya pinapansin, at kung minsan ay gusto mo pa siyang apihin, o pagsalitaan ng masasakit na salita para supilin siya—anong klase ng pagtrato iyon sa mga tao? Ang lahat ng ito ay nagmumula sa isang tiwali at satanikong disposisyon. Payag ba kayong mamuhay nang may gayong tiwali at satanikong disposisyon? Payag ba kayong mapigilan at magapos ng inyong tiwali at satanikong disposisyon, at na pangunahan ng mga ito ang mga kilos ninyo? (Hindi.) Ayon sa mga pansariling pagnanais ng mga tao, walang sinuman ang handang gumawa ng anumang bagay o gumampan ng kanyang tungkulin nang namumuhay sa tiwaling disposisyon ni Satanas. Sa mga pansariling kalooban ng mga tao, nilalayon nila ang kabutihan, at handa silang isagawa ang katotohanan, pero kung hindi nauunawaan ng mga tao ang katotohanan o hindi hinahangad ang katotohanan, hindi seryoso sa katotohanan o hindi ito pinagsusumikapan, hindi sila makapapasok sa katotohanang realidad. Kung hindi ka makapapasok sa katotohanang realidad, ang isinasabuhay mo, ang mga prinsipyong sinusunod mo sa lahat ng iyong ginagawa, at ang mga salitang sinasabi mo ay hindi aayon sa katotohanan, at ang mga bagay na ito ay magiging ganap na walang katotohanan. Kung mayroong anumang aspekto ng katotohanan na hindi mo nauunawaan, ganap kang hindi makapapasok sa katotohanang realidad, at kung hindi ka makapapasok sa katotohanang realidad, hindi ka magkakaroon ng katotohanan. Mayroon bang anumang pagkatao sa mga walang katotohanan? (Wala.) Lahat ng isinasabuhay ng mga ganitong tao ay ang tiwaling disposisyon ni Satanas. Hindi totoo na ang mga tao ay nagiging taong nagtataglay ng katotohanang realidad sa sandaling simulan nilang gawin ang kanilang tungkulin. Ang pagsasagawa ng tungkulin ay isang pamamaraan at isang daanan lamang. Sa pagsasagawa ng kanilang mga tungkulin, ginagamit ng mga tao ang paghahangad sa katotohanan para maranasan ang gawain ng Diyos, unti-unting maunawaan at matanggap ang katotohanan, at maisagawa ang katotohanan. Pagkatapos ay nararating nila ang isang kalagayan kung saan iwinawaksi nila ang kanilang tiwaling disposisyon, tinatanggal ang mga gapos at pagkontrol ng tiwaling disposisyon ni Satanas, at sa gayon, sila ay nagiging mga tao na may katotohanang realidad at mga taong may normal na pagkatao. Kapag mayroon kang normal na pagkatao, saka lamang makapagpapatibay sa mga tao at magpapalugod sa Diyos ang paggampan mo sa iyong tungkulin at ang iyong mga kilos. At kapag lang sinasang-ayunan ng Diyos ang mga tao sa paggampan ng kanilang tungkulin ay saka sila magiging pasok sa pamantayan bilang mga nilikha. Kaya tungkol sa paggampan sa inyong tungkulin, bagaman ang iginugugol at iniaalay ninyo sa debosyon ngayon ay ang iba’t ibang kasanayan at aral at kaalaman na inyong natamo, mismong sa pamamagitan ng pamamaraang ito na paggampan ng inyong tungkulin na mauunawaan ninyo ang katotohanan, at malalaman kung ano ang ibig sabihin ng paggampan sa tungkulin, kung ano ang ibig sabihin ng paglapit sa Diyos, ano ang ibig sabihin ng buong-pusong paggugol para sa Diyos. Sa pamamagitan ng pamamaraang ito, malalaman ninyo kung paano iwaksi ang inyong tiwaling disposisyon, at kung paano maghimagsik laban sa inyong mga sarili, na huwag maging mapagmataas at mapagmagaling, at na magpasakop sa katotohanan at sa Diyos. Sa gayong paraan lamang ninyo makakamit ang kaligtasan.

Ngayon, ang pinakamahalagang bahagi ng paggawa ng inyong tungkulin ay ang matutong magpasakop—matutong magpasakop sa katotohanan at sa mga bagay na nagmumula sa Diyos. Sa ganitong paraan, habang sumusunod kayo sa Diyos ay matututuhan ninyo ang inyong mga aral, at unti-unti kayong makapapasok sa katotohanang realidad. Sabihin ninyo sa Akin, magagawa ba nang maayos ng isang tao ang kanyang tungkulin kung wala siyang anumang pagkaunawa sa kung ano ang ibig sabihin ng maisagawa ang katotohanan, ng magpasakop sa katotohanan, o kapag hindi niya nauunawaan kung aling mga prinsipyo ang dapat niyang itaguyod para magawa ang kanyang tungkulin? Tiyak na magiging mahirap ito. Maaaring naranasan din ninyong lahat na kapag ginagawa ninyo ang inyong tungkulin sa sambahayan ng Diyos, kung hindi kayo nagtataglay o nakapapasok sa kahit katiting na katotohanang realidad, kung gayon ay napakahirap para sa inyo na magawa nang maayos ang inyong tungkulin. Napakahirap magawa ang inyong tungkulin sa isang paraang pasok sa pamantayan, o na makapanindigan. Ngayon, naranasan na ba ninyong lahat kung gaano kahirap gumawa ng kahit isang hakbang pasulong kung walang katotohanan? (Oo.) Ano ang nagparanas sa inyo nito nang lubos? (Madalas na mapungusan, mabigo, at madapa dahil hindi namin naunawaan ang katotohanan, at umasa kami sa isang tiwaling disposisyon para magawa ang aming mga tungkulin.) Ilang kabiguan na ba ang napagdaanan ninyo? (May ilan na rin.) Habang nararanasan ang gawain ng Diyos, kahit ilang beses ka pang nabigo, nabuwal, napungusan, o naibunyag, hindi masasamang bagay ang mga ito. Paano ka man napungusan, o mga lider, manggagawa, o kapatid mo man ang gumawa niyon, mabubuting bagay ang lahat ng iyon. Dapat mong tandaan ito: Gaano ka man nagdurusa, ang totoo ay nakikinabang ka. Sinumang may karanasan ay mapatutunayan ito. Ano’t anupaman, ang mapungusan o maibunyag ay laging isang mabuting bagay. Hindi ito pagkokondena. Ito ay pagliligtas ng Diyos at ang pinakamagandang pagkakataon para makilala mo ang iyong sarili. Maaari nitong baguhin ang takbo ng iyong karanasan sa buhay. Kung wala ito, hindi ka magkakaroon ng pagkakataon, ng kondisyon, ni ng konteksto para maunawaan mo ang katotohanan ng iyong katiwalian. Kung talagang nauunawaan mo ang katotohanan, at nagagawa mong ungkatin ang mga tiwaling bagay na nakatago sa kaibuturan ng puso mo, kung malinaw mong matutukoy ang mga ito, mabuti ito, nalutas nito ang isang malaking problema sa buhay pagpasok, at malaking pakinabang sa mga pagbabago sa disposisyon. Ang tunay na makilala ang iyong sarili ang pinakamagandang pagkakataon para mabago mo ang iyong mga pag-uugali at maging isa kang bagong tao; ito ang pinakamagandang oportunidad para magkaroon ka ng bagong buhay. Kapag tunay mong nakilala ang iyong sarili, makikita mo na kapag ang katotohanan ay naging buhay ng isang tao, mahalagang bagay iyon talaga, at mauuhaw ka sa katotohanan, isasagawa mo ang katotohanan, at papasok sa realidad. Napakagandang bagay niyan! Kung maaari mong samantalahin ang pagkakataong ito at taimtim kang magninilay-nilay sa iyong sarili at magtatamo ng tunay na kaalaman tungkol sa iyong sarili tuwing ikaw ay mabibigo o madadapa, sa kabila ng pagiging negatibo at kahinaan, magagawa mong tumayong muli. Kapag nalagpasan mo na ang hangganang ito, makakaya mo nang gumawa ng malaking hakbang at pumasok sa katotohanang realidad.

Kung naniniwala ka sa kataas-taasang kapangyarihan ng Diyos, kung gayon ay dapat kang maniwala na ang mga bagay na nangyayari araw-araw, mabuti man o masama ang mga ito, ay hindi basta na lamang nagaganap. Hindi ito dahil may isang sinasadyang magpahirap sa iyo o pumuntirya sa iyo; lahat ng ito ay isinaayos at pinamatnugutan ng Diyos. Bakit pinamamatnugutan ng Diyos ang lahat ng mga bagay na ito? Hindi ito para ilantad kung sino ka o upang ibunyag at itiwalag ka; ang pagbubunyag sa iyo ay hindi ang panghuling layon. Ang layon ay gawin kang perpekto at iligtas ka. Paano ka ginagawang perpekto ng Diyos? At paano ka Niya inililigtas? Nagsisimula Siya sa pamamagitan ng pagpapabatid sa iyo ng iyong sariling mga tiwaling disposisyon, at sa pamamagitan ng pagpapaalam sa iyo ng iyong kalikasang diwa, ng iyong mga kakulangan, at kung ano ang wala sa iyo. Tanging sa pag-alam sa mga bagay na ito, at pagkakaroon ng pagkaunawa sa mga ito, mo lamang makakayang hangarin ang katotohanan at unti-unting maiwaksi ang iyong mga tiwaling disposisyon. Ito ang Diyos na nagkakaloob sa iyo ng pagkakataon. Ito ang awa ng Diyos. Dapat alam mong samantalahin ang pagkakataong ito. Hindi ka dapat makaramdam ng paglaban sa Diyos, makipagtalo sa Kanya, o magkamali ng pagkaunawa sa Kanya. Lalo na kapag naharap sa mga tao, pangyayari, at bagay na isinasaayos ng Diyos sa paligid mo, huwag mong palaging isipin na hindi ayon sa nais mo ang mga ito, huwag palaging naisin na matakasan ang mga ito o palaging magreklamo tungkol sa Diyos at magkaroon ng maling pagkaunawa sa Diyos. Kung lagi mong ginagawa ang mga bagay na iyon, kung gayon ay hindi mo dinaranas ang gawain ng Diyos, at magiging napakahirap para sa iyo na pumasok sa katotohanang realidad. Anuman ang makaharap mo na hindi mo ganap na maunawaan, o na nahihirapan ka, dapat mong matutuhang magpasakop. Dapat ka munang lumapit sa harap ng Diyos at mas magdasal. Sa ganyang paraan, bago mo pa mamalayan, magkakaroon ng pagbabago sa iyong panloob na kalagayan, at magagawa mong hanapin ang katotohanan upang malutas ang suliranin. Sa gayon, magagawa mong maranasan ang gawain ng Diyos. Habang nagaganap ito, ang katotohanang realidad ay mahuhubog sa loob mo, at sa ganito ka susulong at sasailalim sa isang pagbabago ng kalagayan ng iyong buhay. Sa sandaling napagdaanan mo na ang pagbabagong ito at nagtataglay ka ng katotohanang realidad na ito, magtataglay ka ng tayog, at kapag mayroon kang tayog, magkakaroon ka ng buhay. Kung ang isang tao ay laging nabubuhay batay sa mga tiwaling satanikong disposisyon, kung gayon, gaano man kalaking kasiglahan o motibasyon ang mayroon siya, hindi pa rin siya maituturing na may tayog o buhay. Kapag gumagawa ang Diyos sa bawat isang tao, anuman ang Kanyang pamamaraan, anong uri man ng mga tao, pangyayari at bagay ang ginagamit Niya para magserbisyo sa Kanya, o anumang uri ng tono mayroon ang mga salita Niya, isa lamang ang Kanyang panghuling layon: iligtas ka. At paano ka Niya inililigtas? Sa pamamagitan ng pagbabago sa iyo. Kaya paanong hindi ka magdurusa nang bahagya? Kakailanganing magdusa ka nang kaunti. Ang pagdurusang ito ay maaaring kapalooban ng maraming bagay. Una, nagdurusa ang mga tao kapag tinatanggap nila ang paghatol at pagkastigo ng mga salita ng Diyos. Kapag masyadong mahigpit at tahasan ang mga salita ng Diyos, nagkakamali ng pagkaunawa ang mga tao sa Diyos, nagkakaroon pa nga sila ng mga kuru-kuro, at nagdurusa rin sila nang kaunti. Kung minsan ay nagpapalitaw ng sitwasyon ang Diyos sa paligid ng mga tao para ibunyag ang kanilang katiwalian at para pagnilayan at makilala nila ang kanilang sarili, at magdurusa rin sila nang kaunti pagkatapos. Kung minsan, kapag tuwiran silang pinungusan at inilantad, dapat magdusa ang mga tao. Ang paglutas sa isang tiwaling disposisyon ay parang pagsasailalim sa operasyon—hindi ka magkakaroon ng mga resulta nang walang pagdurusa. Kung sa tuwing ikaw ay pinupungusan, at tuwing ibinubunyag ka ng isang sitwasyon ay pinupukaw nito ang iyong puso at pinalalakas ka, na nag-uudyok sa iyo na hanapin ang katotohanan at pagnilayan ang iyong sarili, kilalanin ang sarili mong katiwalian at paghihimagsik, at tunay na magsisi sa Diyos—kung daranasin mo ang mga bagay sa ganitong paraan, makakapasok ka sa katotohanang realidad, at magkakaroon ng tayog. Kung, tuwing ikaw ay sumasailalim sa pagpupungos, at sa pagbubunyag ng isang sitwasyon, wala kang nararamdamang anumang sakit o hirap, at wala kang nararamdamang anuman, at hindi ka lumalapit sa Diyos para hanapin ang Kanyang mga layunin, hindi nagdarasal o naghahanap ng katotohanan, napakamanhid mo! Hindi gumagawa ang Diyos sa iyo kapag walang nadarama ang espiritu mo, kapag hindi ito tumutugon. Sasabihin Niya: “Napakamanhid ng taong ito at napakalalim na ng kanyang pagkatiwali. Paano Ko man siya disiplinahin, pungusan, o subukang pigilan, hindi Ko pa rin mapukaw ang kanyang puso o magising ang kanyang espiritu. Malalagay sa gulo ang taong ito; hindi siya madaling iligtas.” Ipagpalagay nang naghahanda ang Diyos ng ilang kapaligiran, tao, pangyayari, at bagay para sa iyo, o na pinupungusan ka Niya, at may natututuhan kang mga aral mula rito; natututuhan mong lumapit sa Diyos, hanapin ang katotohanan, at nang hindi mo namamalayan ay binibigyang-liwanag at tinatanglawan ka at nakakamit mo ang katotohanan; nakararanas ka ng mga pagbabago sa mga kapaligirang ito, may nakakamit ka, at umuunlad ka, at nagsisimula kang magkaroon ng kaunting pagkaunawa sa layunin ng Diyos at hindi ka na nagrereklamo. Nangangahulugan ito na nanindigan ka sa gitna ng mga pagsubok ng mga kapaligirang ito, at natiis mo ang pagsubok. Sa ganoong kaso, nalampasan mo na ang balakid na ito. Paano ituturing ng Diyos yaong mga nakakayanan ang pagsubok? Sasabihin ng Diyos na mayroon silang tapat na puso, at kaya nilang tiisin ang ganitong uri ng pagdurusa, at na sa kaibuturan, minamahal nila at ninanais na makamit ang katotohanan. Kung mayroong ganitong uri ng pagtatasa sa iyo ang Diyos, hindi ka ba isang taong may tayog? Hindi ka ba may buhay kung gayon? At paano nakakamit ang buhay na ito? Ito ba ay ipinagkakaloob ng Diyos? Tinutustusan ka ng Diyos sa iba’t ibang paraan at gumagamit Siya ng iba’t ibang tao, pangyayari, at bagay upang sanayin ka. Ito ay para bang ang Diyos ay personal na nagbibigay sa iyo ng pagkain at inumin, personal na naghahatid ng iba’t ibang pagkain sa harap mo para kainin mo hanggang mabusog at masiyahan ka; saka ka lamang lalago at tatatag. Ganito mo dapat danasin at arukin ang mga bagay na ito; ganito ang magpasakop sa lahat ng bagay na nagmumula sa Diyos. Ito ang uri ng pag-iisip at saloobing dapat mong taglayin, at dapat kang matutong hanapin ang katotohanan. Hindi ka dapat laging naghahanap ng mga panlabas na sanhi o sinisisi ang iba para sa iyong mga suliranin o naghahanap ng mga pagkakamali sa mga tao; dapat kang magkaroon ng isang malinaw na pag-unawa sa mga layunin ng Diyos. Sa panlabas, maaaring tila mayroong mga opinyon tungkol sa iyo o pagkiling laban sa iyo ang ilang tao, ngunit hindi mo dapat tingnan ang mga bagay-bagay sa ganoong paraan. Kung titingnan mo ang mga bagay-bagay mula sa ganitong uri ng pananaw, ang tanging gagawin mo ay makipagtalo, at hindi ka makapagkakamit ng anuman. Dapat mong tingnan ang mga bagay-bagay nang walang pagkiling at tanggapin ang lahat mula sa Diyos. Kapag tiningnan mo ang mga bagay-bagay sa ganitong paraan, magiging madali para sa iyo na magpasakop sa gawain ng Diyos, at magagawa mong hanapin ang katotohanan, at maaarok mo ang mga layunin ng Diyos. Sa sandaling naitama na ang iyong pananaw at kalagayan ng pag-iisip, magagawa mong makamtan ang katotohanan. Kaya’t bakit hindi mo na lamang ito gawin? Bakit ka lumalaban? Kung ikaw ay tumigil sa paglaban, makakamit mo ang katotohanan. Kung lalaban ka, wala kang makakamit na anuman, at masasaktan mo rin ang damdamin ng Diyos at madidismaya mo Siya. Bakit madidismaya ang Diyos? Dahil hindi mo tinatanggap ang katotohanan, wala kang pag-asang maligtas, at hindi ka nakakamit ng Diyos, kaya paanong hindi Siya madidismaya? Kapag hindi mo tinatanggap ang katotohanan, katumbas ito ng pagwawaksi sa pagkaing personal nang inihandog sa iyo ng Diyos. Sinasabi mong hindi ka nagugutom at na hindi mo ito kailangan; paulit-ulit na sinusubukan ng Diyos na hikayatin kang kumain, ngunit ayaw mo pa rin. Mas gugustuhin mo pang magutom. Iniisip mong busog ka, kahit na ang totoo, wala kang kahit ano. Ang mga taong katulad nito ay kulang na kulang sa katwiran, at lubhang nag-aakalang mas matuwid sila kaysa sa iba; tunay ngang hindi nila alam ang isang mabuting bagay kapag nakita nila ito, sila ang pinakamahirap at kaawa-awang mga tao.

Upang makapasok sa katotohanang realidad, kailangan mo munang magsimula sa pagninilay-nilay sa iyong sarili sa pamamagitan ng bawat detalye ng iyong buhay, at magsimulang matuto ng mga aral mula sa mga tao, pangyayari, at bagay-bagay sa malapit. Kung matututo ka ng mga aral mula sa paraan ng pakikitungo sa iyo ng mga tao sa paligid mo, o mula sa mga bagay at sitwasyong nangyayari sa iyo sa bawat araw, ibig sabihin, maaari mong hanapin ang katotohanan at matutunan kung paano kumilos ayon sa mga prinsipyo, pagkatapos ay mauunawaan mo ang katotohanan, lalago ang buhay mo, at magagawa mo nang normal ang iyong tungkulin. Madalas na nakikipagtalo ang ilan at sinusubukang ipagtanggol ang kanilang sarili kapag pinupungusan sila. Palagi nilang binibigyang-diin ang sanhi ng isyu at nagdadahilan sila para sa kanilang mga kabiguan, na masyadong mapanggulo. Wala silang mapagpasakop na saloobin, o isang saloobin ng paghahanap sa katotohanan. Ang mga ganitong uri ng tao ay mababa ang kakayahan, at masyado rin silang matigas ang ulo. Hindi nila nauunawaan ang wika ng tao, hindi nila maabot ang katotohanan, at napakabagal ng kanilang pag-usad. Bakit mabagal ang kanilang pag-usad? Ito ay dahil hindi nila hinahanap ang katotohanan, at anumang mga pagkakamali ang lumitaw, palagi nilang idinadahilan ang ibang tao, tuluyang ipinapasa ang pananagutan sa iba. Namumuhay sila ayon sa mga pilosopiya para sa mga makamundong pakikitungo, at hangga’t namumuhay sila nang ligtas at maayos, lalo silang nasisiyahan sa kanilang sarili. Hindi man lang nila hinahangad ang katotohanan, at iniisip nilang isa itong magandang paraan ng pananampalataya sa Diyos. May ilan pa ngang nag-iisip na, “Lagi namang napakaraming usapan tungkol sa paghahangad sa katotohanan at pagkatuto ng mga aral, pero talaga bang ganoon karaming aral ang dapat matutuhan? Napakalaking abala naman na manampalataya sa Diyos nang ganito!” Kapag nakikita nila ang ibang tao na hinahanap ang katotohanan at natututo ng mga aral kapag nahaharap sa mga bagay-bagay, sinasabi nila na, “Paano kayong lahat natututo ng mga aral sa lahat ng bagay? Bakit walang gaanong mga aral na matututunan ko? Ganoon lang ba talaga kayong lahat kamangmang? Hindi ba’t bulag lang ninyong sinusunod ang mga regulasyon?” Ano ang palagay mo sa saloobing ito? Ito ang perspektiba ng mga hindi mananampalataya. Makakamit ba ng isang hindi mananampalataya ang katotohanan? Napakahirap para sa ganitong uri ng tao na makamit ang katotohanan. May ilang tao na nagsasabing, “Nagsusumamo ako sa Diyos hinggil sa malalaking usapin, pero hindi ko Siya iniistorbo sa maliliit na usapin. Masyadong abala ang Diyos sa pang-araw-araw na pangangasiwa sa sansinukob at sa lahat ng bagay, sa pangangasiwa sa bawat tao. Sobrang nakapapagod! Hindi ko aabalahin ang Diyos, lulutasin ko na lang ang bagay na ito nang mag-isa. Hangga’t nalulugod ang Diyos, sapat na iyon. Ayaw kong mag-alala Siya.” Ano ang palagay mo sa saloobing ito? Ito rin ang perspektiba ng mga hindi mananampalataya, ang imahinasyon ng mga tao. Ang mga tao ay mga nilikha, mas mababa pa nga kaysa sa mga langgam. Paano nila maaarok ang Lumikha? Pinangangasiwaan ng Diyos ang sansinukob at ang lahat ng bagay nang kung ilang bilyon o sampung bilyong taon na. Sinabi ba Niyang napapagod Siya? Sinabi ba Niyang masyado Siyang abala? Hindi, hindi Niya sinabi. Hindi kailanman maaarok ng mga tao ang pagkamakapangyarihan-sa-lahat at karunungan ng Diyos, at para magsalita sila mula sa sarili nilang mga kuru-kuro at imahinasyon ay napakahangal. Para sa Lumikha, nasa saklaw ng kataas-taasang kapangyarihan at mga pagsasaayos ng Diyos ang bawat taong hinirang ng Diyos at ang lahat ng nangyayari sa taong ito. Bilang isang mananampalataya sa Diyos, dapat kang magpasakop sa kataas-taasang kapangyarihan at mga pagsasaayos ng Diyos, at hanapin ang katotohanan, at matuto ng mga aral sa lahat ng bagay. Ang makamit ang katotohanan ang pinakamahalagang bagay. Kung isinasaalang-alang mo ang mga layunin ng Diyos, dapat kang sumandig sa Kanya at magsikap tungo sa katotohanan; iyon ay nakalulugod sa Diyos. Kapag nakamit mo na ang katotohanan at nakakakilos ka ayon sa mga prinsipyo, mas masisiyahan ang Diyos, ngunit kapag mas lumalayo ka sa Diyos, lalo Siyang malulungkot. Ano ang nagpapalungkot sa Diyos? (Naghanda ang Diyos ng mga sitwasyon upang tulutan ang mga tao na maranasan ang Kanyang mga salita at makamit ang katotohanan, pero hindi nauunawaan ng mga tao ang pag-iisip ng Diyos; mali sila ng pagkaunawa sa Kanya, at nagpapalungkot ito sa Diyos.) Tama. Ginugol ng Diyos para sa bawat tao ang dugo ng Kanyang puso, at may mga layunin Siya para sa bawat tao. Mayroon Siyang mga inaasahan sa kanila, at inilagay ang Kanyang pag-asa sa kanila. Masaya at handa Siyang igawad sa kanila ang dugo ng Kanyang puso nang walang gantimpala, pati na ang pagtustos ng buhay at katotohanan na ibinibigay Niya sa kanila. Kung nauunawaan ng mga tao ang layon ng paggawa Niya nito, Siya ay masisiyahan. Anumang mga sitwasyon ang inihahanda ng Diyos para sa iyo, kung nagagawa mong tanggapin ito mula sa Diyos, magpasakop sa Kanya, hanapin ang katotohanan at matuto ng mga aral sa gitna ng lahat ng ito, hindi iisipin ng Diyos na nasayang lang ang paggugol ng dugo ng Kanyang puso. Ibig sabihin, hindi ka nabigong maabot ang masisidhing layunin ng Diyos, o ang Kanyang mga inaasahan sa iyo. Sa bawat sitwasyong kakaharapin mo, matututo ka ng mga aral at aani ng mga gantimpala. Sa ganitong paraan, makakamtan ng gawaing ginawa ng Diyos sa iyo ang inaasahang epekto, at masisiyahan ang puso ng Diyos. Kung hindi ka makakapagpasakop sa mga pamamatnugot at pagsasaayos ng Diyos, kung palagi kang lumalaban, tumatanggi, at nakikipagtunggali sa Diyos, hindi mo ba naiisip na mababalisa ang Diyos? Mag-aalala at mababalisa ang puso ng Diyos, sasabihing, “Naghanda Ako ng napakaraming sitwasyon para matuto ka ng mga aral. Bakit wala sa mga ito ang umepekto sa iyo?” Ang Diyos ay mabibigatan ng dalamhati. Ito ay dahil manhid, mangmang, mabagal, at sutil ka; hindi mo nauunawaan ang mga layunin Niya at hindi mo tinatanggap ang katotohanan, at hindi mo nakikita ang maraming bagay na ginagawa Niya para maging responsable para sa buhay mo; at hindi mo naiintindihan na nag-aalala at nababalisa Siya tungkol sa buhay mo, at naghihimagsik at nagrereklamo ka pa laban sa Kanya. Dahil dito kung kaya’t nasasaktan ang Diyos. Sabihin ninyo sa Akin, kanino nagmumula ang lahat ng bagay tungkol sa isang tao? Sino ang nagpapasan ng pinakamabigat na pasanin para sa buhay nila? (Ang Diyos.) Ang Diyos lamang ang pinakanagmamahal sa mga tao. Talaga nga bang ang mga tao ay mahal ng kanilang mga magulang at kamag-anak? Tunay bang pagmamahal ang pagmamahal na ibinibigay ng mga ito? Maililigtas ba nito ang mga tao mula sa impluwensiya ni Satanas? Hindi. Manhid at mapupurol ang utak ng mga tao, hindi nila makita nang malinaw ang mga bagay na ito, at palagi nilang sinasabi, “Sadyang hindi ko maramdaman kung paano ako minamahal ng Diyos. Gayunman, pinakamamahal ako ng aking ina at ama. Nagbabayad sila para sa aking pag-aaral at pinapag-aral nila ako ng mga teknikal na kasanayan, nang sa gayon ay may marating ako sa buhay paglaki ko, maging umangat kaysa sa iba, at maging sikat, isang kilalang tao. Gumagastos ang mga magulang ko ng napakaraming pera para linangin ako at suportahan ako sa aking edukasyon, nagtitipid sila nang husto sa pagkain. Napakadakila ng pagmamahal na iyon! Hindi ko sila kailanman masusuklian!” Sa tingin ba ninyo ay pagmamahal iyon? Ano ang mga kahihinatnan ng pagtutulak sa iyo ng iyong mga magulang para umangat kaysa iba, maging isang sikat na tao sa mundo, magkaroon ng magandang trabaho, at makaayon sa mundo? Walang humpay ka nilang pinahahangad na umangat kaysa iba, magbigay ng karangalan sa iyong pamilya, at makiisa sa masasamang kalakaran ng mundo. Bilang resulta, nahuhulog ka sa alimpuyo ng kasalanan, nasasadlak sa perdisyon, at namamatay, nilalamon ni Satanas. Pagmamahal ba iyon? Hindi iyon pagmamahal sa iyo, pamiminsala iyon sa iyo, pagwasak sa iyo. Kung balang araw ay malulubog ka nang napakababa hanggang sa hindi ka na makabawi, napakababa na hindi mo magagawang palayain ang iyong sarili, at babagsak ka sa impiyerno, saka mo lang mapagtatanto na, “O, ang pagmamahal ng magulang ay pagmamahal ng laman, at hindi ito nakakabuti sa pananampalataya sa Diyos o sa pagkamit ng katotohanan—hindi ito tunay na pagmamahal!” Maaaring hindi pa ninyo ito napagtatanto. Sinasabi ng ilang tao, “Hindi ko maramdaman kung gaano ako kamahal ng Diyos. Ramdam ko pa rin na ang nanay ko ang pinakanagmamahal sa akin. Si Nanay ang pinakamalapit na tao sa akin sa mundo. May isang kanta na pinamagatang ‘Si Nanay ang Pinakamabuti sa Buong Mundo.’ Sumasalamin ito sa realidad; talagang totoo ang pahayag na ito!” Balang araw, kapag talagang mayroon kang buhay pagpasok, at kapag nakamit mo na ang katotohanan, sasabihin mong, “Hindi ang nanay ko ang pinakanagmamahal sa akin, hindi rin ang aking tatay. Pinakamamahal ako ng Diyos, at Siya ang pinakamamahal ko, dahil binigyan Niya ako ng buhay, at palagi Niya akong inaakay, tinutustusan ako, at iniligtas Niya ako mula sa impluwensiya ni Satanas. Ang Diyos ang Nag-iisang nagbibigay ng buhay sa mga tao, na umaakay sa mga tao, at Siyang may kataas-taasang kapangyarihan sa lahat ng bagay.” Kapag naunawaan mo ang katotohanan at ganap mong nakamit ang katotohanan, saka mo lang malalim na mapahahalagahan ang mga salitang ito.

Kung gusto mong makamit ang katotohanan, saan ka magsisimula? Magsimula sa mga tao, pangyayari, at bagay sa paligid mo, at matuto kung paano matutuhan ang mga aral at hanapin ang katotohanan. Sa pamamagitan lamang ng paghahanap sa katotohanan at mga layunin ng Diyos sa mga tao, pangyayari, at bagay sa paligid mo makakamit ang katotohanan. Ang ilang tao ay hindi binibigyang-pansin, o kinikilala ang maliliit na bagay. Lagi nilang iniisip, “Bakit hindi ako nahaharap sa anumang malaking bagay? Bakit kahit kailan ay walang bagay na nangyayari sa akin na nakayayanig? Kung may mangyayaring malaki at nakayayanig na bagay, matututo ako ng malaking aral at magkakamit ng dakilang katotohanan. Magiging kahanga-hanga iyon!” Isa ba iyong makatotohanang paraan ng pag-iisip? Masyadong engrande ang mga salitang ito. Nagpapasakop ka ba sa Diyos kapag nangyayari sa iyo ang maliliit na bagay? Natutunan mo na ba ang mga aral mo? Kung darating sa iyo ang isang malaking pagsubok, makakapanindigan ka ba sa iyong patotoo? Kung mahuli ka ng malaking pulang dragon, makapagbibigay ka ba ng matunog na patotoo? Hindi ba’t medyo mayabang ang mga taong nagsasabi ng mga salitang ito? Makakamit mo ba ang katotohanan gamit ang pamamaraang ito ng paghahangad? (Hindi.) Kung hindi ka mag-iingat habang naglalakad, maaari kang matisod—pero sa palagay mo ay handa ka nang lumipad! Dapat kang matutong hanapin ang katotohanan at matuto ng mga aral sa maliliit na bagay na nakahaharap mo. Kung hindi mo kayang matuto ng mga aral mula sa maliliit na bagay, hindi mo rin matututunan ang mga ito sa malalaking bagay. Kung hindi mo matututunan ang mga aral mo, hindi ka uusad sa buhay. Ang paglago sa buhay ay nakakamit lamang sa pamamagitan ng pagkatuto ng mga aral sa lahat ng bagay.

Ang Buhay Pagpasok ay Nagsisimula sa Paggampan ng Tungkulin

Maraming tao ang nakakaramdam na malaki ang kakulangan nila pagkatapos nilang magawa ang kanilang tungkulin, at na hindi nila taglay ang katotohanang realidad, kaya lagi nilang inoobliga ang sarili na makinig sa mas marami pang sermon, at sa mga lider at manggagawa na magdaos ng mas marami pang pagtitipon, na para bang iyon lamang ang makapagbibigay sa kanila ng buhay pagpasok at paglago sa buhay. Kapag ilang panahon silang hindi nakadalo sa isang pagtitipon o sermon, pakiramdam nila ay hungkag at mapanglaw ang puso nila, na parang wala silang anuman. Sa puso nila, para bang ang araw-araw na mga pagtitipon at mga sermon lamang ang magbibigay sa kanila ng buhay pagpasok, o magbibigay sa kanila ng kakayahan na lumago sa espirituwal na gulang. Ang totoo, maling-mali ang ganitong uri ng pag-iisip. Ang mga nananampalataya at sumusunod sa Diyos ay dapat gawin ang kanilang tungkulin—saka lamang sila magkakamit ng karanasan sa buhay. Kung sinasabi mong taos-puso kang nananampalataya sa Diyos, ngunit ayaw mong gawin ang iyong tungkulin, nasaan ang sinseridad sa pananampalataya mo sa Diyos? Yaong mga taos-pusong gumagawa ng kanilang tungkulin ay yaong mga may pananalig. Ang mga may pananalig lamang ang naglalakas-loob na ialay ang kanilang buhay sa Diyos, at handa silang talikuran ang lahat upang gumugol para sa Diyos. Nararanasan ng ganitong mga tao ang gawain ng Banal na Espiritu habang ginagawa nila ang kanilang tungkulin; sila ay naliliwanagan, pinamumunuan, at dinidisiplina ng Banal na Espiritu. Ang lahat ng ito ay nagbubunga ng karanasan sa buhay. Kaya, ang buhay pagpasok ay nagsisimula sa pormal na paggawa ng tungkulin ng isang tao.

Kung pabaya ang mga tao kapag ginagawa ang kanilang tungkulin, o laging magulo ang isip nila, anong uri ng saloobin ito sa tingin ninyo? Hindi ba’t pagiging pabasta-basta lang ito? Iyon ba ang pag-uugali ninyo sa inyong tungkulin? Isa ba itong problema sa kakayahan o sa disposisyon? Dapat malinaw ito sa inyong lahat. Bakit ba pabasta-basta ang mga tao kapag ginagawa nila ang kanilang tungkulin? Bakit hindi sila deboto kapag gumagawa sila ng mga bagay para sa Diyos? Nagtataglay man lang ba sila ng konsensiya o katwiran? Kung tunay kang nagtataglay ng konsensiya at katwiran, kapag ginagawa mo ang mga bagay-bagay, mas isasapuso mo ang mga ito, at lalakipan mo ng kaunti pang mabuting kalooban, responsabilidad, at pagsasaalang-alang, at magagawa mong mas magsikap pa. Kapag kaya mong mas magsikap, gaganda ang mga resulta ng tungkuling ginagampanan mo. Gaganda ang mga resulta mo at masisiyahan kapwa ang ibang mga tao at ang Diyos. Kailangan mong isapuso ito! Hindi maaaring lumipad ang isip mo, na parang nagtatrabaho ka sa sekular na mundo at kumikita lang ng pera batay sa oras na ginugugol mo. Kung ganoon ang ugali mo, magkakaproblema ka. Hindi mo posibleng magagampanan nang maayos ang tungkulin mo. Anong uri ng pagkatao ito? May pagkatao ba ang mga taong walang konsensiya? Wala. Kung sinasabi mong mayroon kang pagkatao, at nais mong isagawa ang katotohanan at gampanan nang maayos ang iyong tungkulin, dapat kang mas magsikap sa tungkulin mo, at mas isapuso mo ito. Sinasabi mong mayroon kang konsensiya, pero hindi mo kailanman isinasapuso ang iyong tungkulin. Gumagana ba ang iyong konsensiya? Dapat mong ilagay sa tamang lugar ang puso mo. Dapat madalas ninyong pag-isipan ang mga bagay na ito—dapat maunawaan ninyo ang lahat ng ito. Mahigpit na ipinagbabawal ang pagiging pabasta-basta kapag ginagampanan ang tungkulin mo. Kung palagi kang pabasta-basta habang ginagawa ang iyong tungkulin, hindi mo magagampanan ang tungkulin mo nang pasok sa pamantayan. Kung gusto mong gampanan ang tungkulin mo nang may debosyon, dapat mo munang ayusin ang problema mo ng pagiging pabasta-basta. Dapat kang gumawa ng mga hakbang para itama ang sitwasyon sa sandaling mapansin mo ang mga pagpapamalas nito. Kung magulo ang isip mo, hindi kailanman nakakapansin sa mga problema, palaging iniraraos lang ang gawain, at pabasta-basta lang na ginagawa ang mga bagay-bagay, imposibleng magagampanan mo nang maayos ang iyong tungkulin. Kaya, dapat isapuso mo ang tungkulin mo. Ang pagkakataon para sa mga tao na gampanan ang kanilang tungkulin ay mahirap dumating! Kapag binibigyan sila ng Diyos ng ganitong pagkakataon, ngunit hindi nila ito sinusunggaban, nawawala ang pagkakataong iyon—at kahit na sa kalaunan, naisin nilang makahanap ng ganoong pagkakataon, maaaring hindi na iyon muling dumating. Ang gawain ng Diyos ay hindi naghihintay sa sinuman, at hindi rin naghihintay sa sinuman ang mga pagkakataon para gampanan ang tungkulin ng isang tao. Sinasabi ng ilang tao, “Hindi ko ginampanan nang maayos ang tungkulin ko dati, ngunit ngayon ay nais ko pa rin itong gampanan. Babangon lang akong muli.” Kahanga-hangang magkaroon ng ganitong kapasyahan, pero dapat maging malinaw sa iyo kung paano gampanan nang maayos ang iyong tungkulin: Dapat kang magsikap tungo sa katotohanan. Tanging ang mga nakakaunawa sa katotohanan ang makagagampan nang maayos sa kanilang tungkulin. Kung hindi nauunawaan ng isang tao ang katotohanan, ni hindi magiging pasok sa pamantayan ang kanyang pagtatrabaho. Kapag mas malinaw sa iyo ang katotohanan, mas nagiging epektibo ka sa iyong tungkulin. Kung nakikita mo ang totoong sitwasyon sa usaping ito, kung gayon, pagsusumikapan mo ang katotohanan, at magkakaroon ka ng pag-asang magampanan nang maayos ang iyong tungkulin. Kakaunti ang mga oportunidad sa ngayon para gumampan sa isang tungkulin, kaya dapat mong sunggaban ang mga iyon kung kaya mo. Kapag naharap ka sa isang tungkulin, doon mo dapat ibigay ang tunay na pagsisikap; doon mo kailangang ialay ang iyong sarili at igugol ang sarili mo para sa Diyos at kung kailan kailangan mong magbayad ng halaga. Huwag kang mag-iwan ng anumang bagay, magkimkim ng anumang mga pakana, magbigay ng anumang palugit, o maghanda ng malulusutan. Kung ikaw ay nagiging maluwag, nanlalansi, o tuso at nagpapakatamad, malamang na hindi maging maganda ang trabaho mo. Ipagpalagay na sabihin mong, “Walang nakakita na nagiging tuso ako at nagpapakatamad. Ang galing!” Anong klaseng pag-iisip ito? Akala mo ba nalinlang mo ang mga tao, at pati na ang Diyos? Ngunit sa totoo lang, alam ba ng Diyos kung ano ang nagawa mo? Alam Niya. Sa katunayan, malalaman ng sinumang nakikipag-ugnayan sa iyo sa ilang panahon ang iyong katiwalian at kapangitan; sadyang maaaring hindi nila iyon sasabihin nang tahasan: Magkakaroon sila ng pagtatasa sa iyo sa kanilang puso. Marami nang taong nabunyag at naitiwalag dahil nakilatis ng karamihan sa mga tao ang diwa ng mga ito, at inilantad nila ang tunay na pagkatao ng mga taong ito at pinaalis ang mga ito sa iglesia. Kaya, hinahangad man nila ang katotohanan o hindi, dapat gampanan nang maayos ng mga tao ang kanilang tungkulin sa abot ng kanilang makakaya; dapat silang magabayan ng kanilang konsensiya at gumawa ng ilang tunay na bagay. Maaaring mayroon kang mga pagkukulang, ngunit kung kaya mong maging epektibo sa paggampan sa iyong tungkulin, hindi ka ititiwalag. Kung palagi mong iniisip na ayos ka lang, na tiyak na hindi ka matitiwalag, kung hindi ka kailanman nagninilay o nagsisikap na kilalanin ang iyong sarili, at binabalewala mo pa rin ang iyong mga wastong gampanin at palagi kang pabasta-basta, kapag talagang nawalan na ng pasensya sa iyo ang mga taong hinirang ng Diyos, ilalantad nila ang iyong tunay na pagkatao, at ititiwalag ka. Pagkatapos, magiging huli na ang lahat para sa pagsisisi, dahil nakilatis ka na ng lahat, at nawalan ka na ng lahat ng iyong dangal at integridad. Kung walang nagtitiwala sa iyo, magtitiwala ba sa iyo ang Diyos? Sinisiyasat ng Diyos ang kaibuturan ng puso ng tao: Tiyak na hindi Siya magtitiwala sa gayong tao. Kung hindi mapagkakatiwalaan ang isang tao, kahit ano ang mangyari, huwag ipagkatiwala sa kanya ang isang gampanin. Kung hindi mo kilala ang isang tao, o narinig mo lang ang sabi ng ibang tao na ayos lang naman ang taong ito sa kanyang ginagawa, pero sa puso mo ay hindi ka isang daang porsyentong sigurado, ang magagawa mo lang ay bigyan muna siya ng maliit na gampanin—isang gampaning hindi mahalaga. Kung maayos siyang gumagawa sa ilang maliit na gampanin, maaari mong ipagkatiwala sa kanya ang isang karaniwang gampanin. At kapag matagumpay siya sa gampaning iyon ay saka mo lang dapat ipagkatiwala sa kanya ang isang mahalagang gampanin. Kung pumalpak siya sa karaniwang gampanin, hindi maaasahan ang taong ito. Malaki o maliit man ang isang gampanin, hindi ito maaaring ipagkatiwala sa kanya. Kapag may napansin kang isang taong mabait at responsable, hindi kailanman iniraos lang ang tungkulin, tinatrato niya ang mga gampaning ipinagkatiwala ng iba sa kanya bilang sarili niyang gampanin, isinasaalang-alang ang bawat aspekto ng gampanin, iniisip ang mga pangangailangan mo, kinokonsidera ang bawat anggulo, mabusisi at pinangangasiwaan niya sa tamang paraan ang mga bagay-bagay, kaya lubos kang nasisiyahan sa kanyang gawain—ang ganitong uri ng tao ang mapagkakatiwalaan. Ang mga mapagkakatiwalaang tao ay ang mga may pagkatao, at ang mga taong may pagkatao ay nagtataglay ng konsensiya at katwiran, at dapat na maging napakadali para sa kanila na gampanan nang maayos ang kanilang tungkulin, dahil tinatrato nila ang kanilang tungkulin bilang isang bagay na nakaatang sa kanila at ibinubuhos nila ang kanilang puso sa paggawa nito. Ang mga taong walang konsensiya o katwiran ay tiyak na gagampanan nang hindi mahusay ang kanilang tungkulin. Hindi sila kumikilos nang may pananagutan anuman ang tungkuling kanilang ginagampanan. Palagi silang kailangang alalahanin ng iba, pangasiwaan, at usisain ang kanilang gawain; kung hindi, maaari silang magdulot ng mga problema habang ginagampanan ang kanilang tungkulin, at makagawa ng masama habang gumagawa ng isang gampanin, na magdudulot ng higit na abala kaysa pakinabang. Sa madaling salita, dapat palaging suriin ng mga tao ang kanilang sarili kapag ginagampanan ang kanilang tungkulin: “Nagampanan ko ba ang tungkuling ito nang pasok sa pamantayan? Isinapuso ko ba ito? Nasa pabasta-bastang kalagayan ba ako?” Kung palagi kang pabasta-basta, nasa panganib ka. Sa pinakamababa, nangangahulugan ito na wala kang kredibilidad, at hindi ka mapagkakatiwalaan ng mga tao. Ang mas malala pa, kung palagi kang pabasta-basta kapag ginagawa ang iyong tungkulin, at kung palagi mong nililinlang ang Diyos, nasa malaking panganib ka! Ano ang mga kahihinatnan ng lantarang pakikibahagi sa panlilinlang? Nakikita ng lahat na sadya kang gumagawa ng mali. Namumuhay ka nang ganap na ayon sa sarili mong mga tiwaling disposisyon, at ikaw ay walang iba kundi pabasta-basta sa iyong tungkulin, at hindi mo isinasagawa ang katotohanan kahit kaunti— ang ibig sabihin nito ay wala kang pagkatao! Kung namamalas ito sa iyo sa lahat ng oras—hindi ka gumagawa ng anumang malalaking pagkakamali pero walang tigil sa maliliit, at hindi nagsisisi mula sa simula hanggang sa huli, kung gayon ay isa kang masamang tao, isang hindi mananampalataya, at dapat na paalisin—ito ay isang malubhang kahihinatnan. Ganap kang mabubunyag at maititiwalag bilang isang hindi mananampalataya at masamang tao.

Anumang tungkuling iyong ginagampanan ay kinapapalooban ng buhay pagpasok. Kung medyo palagian man o pabago-bago ang iyong tungkulin, nakakabagot man o masigla, dapat mong maabot palagi ang buhay pagpasok. Ang mga tungkuling ginagampanan ng ilang tao ay medyo nakakabagot; pare-pareho lang ang ginagawa nila araw-araw. Gayumpaman, kapag ginagampanan ang mga ito, ang mga kalagayang inihahayag ng mga taong ito ay hindi gayong magkahalintulad. Kung minsan, kapag maganda ang lagay ng loob nila, medyo mas masipag ang mga tao at mas maganda ang kinalalabasan ng ginawa nila. Kung minsan naman, dahil sa hindi-malamang impluwensiya, nag-uudyok ng kalokohan sa kanilang kalooban ang kanilang mga tiwali at satanikong disposisyon, na nagiging dahilan para magkaroon sila ng di-wastong mga pananaw at sumasama ang kanilang kalagayan at lagay ng loob; dahil dito ay pabasta-basta ang paggampan nila sa kanilang tungkulin. Ang mga panloob na kalagayan ng mga tao ay palaging nagbabago; maaaring magbago ang mga ito saanmang lugar at anumang oras. Kung paano man nagbabago ang iyong kalagayan, palaging maling kumilos batay sa iyong lagay ng loob. Sabihin nang medyo mas maganda ang trabaho mo kapag maganda ang lagay ng loob mo, at medyo masama kapag masama ang lagay ng loob mo—ito ba ay maprinsipyong paraan ng paggawa ng mga bagay-bagay? Tutulutan ka ba nito na gampanan ang iyong tungkulin sa isang paraan na pasok sa pamantayan? Anuman ang lagay ng loob nila, dapat alam ng mga tao na manalangin sa harap ng Diyos at hanapin ang katotohanan; sa ganitong paraan lamang sila makakaiwas na malimitahan at matangay nang paroo’t parito ng kanilang mga lagay ng loob. Kapag ginagampanan mo ang iyong tungkulin, dapat mong suriin palagi ang iyong sarili upang makita kung ginagawa mo ang mga bagay-bagay ayon sa prinsipyo, kung ang paggampan mo sa iyong tungkulin ay pasok sa pamantayan, kung ginagawa mo lamang ito nang pabasta-basta o hindi, kung nasubukan mo nang iwasan ang iyong mga responsabilidad, at kung may anumang mga problema sa iyong pag-uugali at sa paraan ng iyong pag-iisip. Sa sandaling nakapagnilay-nilay ka sa sarili at naging malinaw sa iyo ang mga bagay na ito, magiging mas madali ang pagtupad mo sa iyong tungkulin. Anuman ang maranasan mo habang ginagampanan mo ang iyong tungkulin—pagiging negatibo at mahina, o pagkakaroon ng masamang lagay ng loob matapos kang pungusan—dapat mo itong tratuhin nang maayos, at kailangan mo ring hanapin ang katotohanan at unawain ang mga layunin ng Diyos. Sa paggawa ng mga bagay na ito, magkakaroon ka ng isang landas sa pagsasagawa. Kung nais mong maging maganda ang iyong trabaho sa paggampan sa iyong tungkulin, hindi ka dapat magpaapekto sa lagay ng loob mo. Gaano man kanegatibo o kahina ang iyong nararamdaman, dapat mong isagawa ang katotohanan sa lahat ng iyong ginagawa, nang may ganap na kahigpitan, at pagsunod sa mga prinsipyo. Kung gagawin mo ito, hindi ka lamang sasang-ayunan ng ibang tao, kundi magugustuhan ka rin ng Diyos. Sa gayon, ikaw ay magiging isang taong responsable at bumabalikat ng pasanin; magiging isa kang tunay na mabuting tao na talagang gumagampan sa iyong mga tungkulin nang pasok sa pamantayan at lubos na isinasabuhay ang wangis ng isang tunay na tao. Ang gayong mga tao ay pinadadalisay at nagkakamit ng tunay na pagbabago kapag ginagampanan ang kanilang mga tungkulin, at masasabing matapat sila sa mga mata ng Diyos. Matatapat na tao lamang ang kayang magpunyagi sa pagsasagawa ng katotohanan at nagtatagumpay sa pagkilos nang may prinsipyo, at maaaring gampanan ang kanilang mga tungkulin na pasok sa pamantayan. Ang mga taong kumikilos nang may prinsipyo ay ginagampanan nang maigi ang kanilang mga tungkulin kapag maganda ang lagay ng loob nila; hindi sila nagtatrabaho lamang nang pabasta-basta, hindi sila mayabang at hindi nagpapasikat para tumaas ang tingin sa kanila ng iba. Kapag masama ang lagay ng loob nila, nagagawa nilang tapusin ang kanilang pang-araw-araw na mga gampanin nang gayon din kasigasig at karesponsable, at kahit nagdaranas sila ng isang bagay na nakakasama sa paggampan ng kanilang mga tungkulin, o na medyo gumigipit sa kanila o gumugulo sa kanila habang ginagampanan nila ang kanilang mga tungkulin, nagagawa pa rin nilang patahimikin ang puso nila sa harap ng Diyos at manalangin, na sinasabing, “Gaano man kalaki ang problema ko—kahit bumagsak pa ang kalangitan—basta’t ako ay buhay, determinado akong gawin ang lahat ng makakaya para tuparin ko ang aking tungkulin. Bawat araw na nabubuhay ako ay isang araw na dapat kong gampanan nang maayos ang aking tungkulin, nang sa gayon ako ay karapat-dapat sa tungkuling ito na ipinagkaloob sa akin ng Diyos, gayundin sa hiningang ito na ipinasok Niya sa aking katawan. Gaano man ako nahihirapan, isasantabi ko ang lahat ng iyon, sapagkat ang pagtupad sa aking tungkulin ang pinakamahalaga!” Yaong mga hindi apektado ng sinumang tao, anumang kaganapan, bagay, o kapaligiran, na hindi nalilimitahan ng anumang lagay ng loob o sitwasyon sa labas, at inuuna sa lahat ang kanilang mga tungkulin at atas na naipagkatiwala sa kanila ng Diyos—sila ang mga taong tapat sa Diyos at tunay na nagpapasakop sa Kanya. Ang ganitong mga tao ay nakamtan na ang buhay pagpasok at nakapasok na sa katotohanang realidad. Ito ay isa sa pinakatotoo at pinakapraktikal na mga pagpapahayag ng pagsasabuhay ng katotohanan. Magiging panatag ba ang isang tao sa pamumuhay nang ganito? Kailangan mo bang mag-alala kung ano ang tingin sa iyo ng Diyos? Sabihin ninyo, paano ninyo kailangang kumilos para maging panatag? (Huwag hayaang malimitahan ka ng sinumang tao, pangyayari, o bagay, at unahin mo ang iyong tungkulin. Ito ang tanging paraan para maiwasan mong biguin ang Diyos.) Tama, ito ang sikreto sa pagiging panatag. Natutunan na ba ninyong lahat ang sikretong ito? Kung may masamang ugali ang isang tao kapag nakikipag-usap sa iyo at tinatangka niyang isantabi ka o sinasadyang hanapan ka ng mali, hindi ka matutuwa, na para bang may isang kutsilyo na pinilipit sa loob mo. Hindi mo na gugustuhing kumain, at maaapektuhan ang pagtulog mo. Ano’t anuman, hindi magiging maganda ang lagay ng loob mo, at masasaktan ang puso mo. Sa puntong ito, ano ang gagawin mo? Maaari mong sabihin na, “Masama ang timpla ko ngayong araw, kaya ipagpapaliban ko muna ang tungkulin ko nang mga ilang araw,” o “Gagawin ko pa rin ang tungkulin ko, pero ayos lang kung gagawin ko ito nang wala sa loob o iraraos ko lang ito. Lahat ay may mga panahong hindi nangyayari ang gusto nila, kaya kung hindi maganda ang lagay ng loob ko, hindi ako labis na hihingan ng Diyos, hindi ba? Ipagpapaliban ko na lang saglit ang tungkulin ko ngayong araw. Ayos lang iyon, huhusayan ko na lang bukas. Ginagawa ng Diyos ang Kanyang gawain sa loob ng anim na libong taon, kaya talaga bang mahalaga pa sa Kanya kung ipagpapaliban ko ito ng isang araw?” Anong klaseng tao ang hinahayaan ang maliliit na bagay na makaapekto sa kanyang lagay ng loob, at pagkatapos ay di-maiiwasan na hinahayaan itong makaapekto sa kanyang tungkulin? Hindi ba’t parang bata at walang potensyal na pag-uugali ito? Kapag nangyayari sa kanila ang anumang bagay, naiinis sila, lubos na hindi makatwiran, hindi gumagawa ng kanilang tungkulin, walang kapasyahan, at nakakalimutan ang kanilang mga panata. Anong klaseng problema ito? Hindi ba ito problema ng pagiging sutil? Maaaring may ilang tao na hindi karaniwang kumikilos nang ganito, pero kapag masama ang lagay ng loob nila, sumusuko sila sa kanilang gawain. Masyadong madalas nangyayari ang ganitong mga bagay. May ilang tao na medyo naapektuhan ng pagiging may masamang lagay ng loob, at dahil dito ay wala silang sigla habang ginagawa ang kanilang tungkulin, at hindi nila magawang magkaroon ng anumang kasigasigan. Ano ang dapat gawin kapag nangyayari ito? Hindi ba’t kailangang lutasin ang mga problemang ito? Sinasabi ng ilang tao na, “Hindi malulutas ang mga ito. Sa ngayon, ayaw kong lutasin ang mga ito, at hahayaan ko na lang kung ano ang mangyayari. Ano’t anuman, masama ang lagay ng loob ko at ayaw kong may kumausap sa akin. Hayaan na lang ninyo akong maging malungkot saglit.” Bagama’t nandito pa rin sila, ginagawa ang kanilang tungkulin, naririto lamang ang katawan nila, hindi ang isipan. Hindi tiyak kung saan napunta ang kanilang mga puso. Hindi sila responsable sa kanilang tungkulin, hindi sila nagsisikap, at mahina sila. Gayumpaman, kapag bumuti ang lagay ng loob nila, nagsisimula silang maging masigasig muli; kaya nilang muling magtiis ng hirap at dumanas ng sobrang pagod, at hindi nila pinoproblema kung ano ang kanilang kinakain. Hindi ba’t medyo abnormal ang lahat ng ito? Bakit ba naiimpluwensiyahan ang mga tao ng napakaraming iba’t ibang damdamin at sitwasyon? Hinanap ba ninyo kahit minsan ang dahilan? Hindi ba’t madalas kayong nababagabag sa mga bagay na ito? Hindi ba kayo madalas naiipit sa mga kalagayang ito? Hindi ba’t ito ang problemang kinakaharap ninyong lahat? (Ito nga.) Kung hindi malulutas ang mga problemang ito, hindi kailanman magma-mature ang mga tao; palagi silang magiging mga bata. Halimbawa, kapag may sinabi ang isang tao nang hindi iniisip ang mararamdaman mo, isang bagay na bahagyang tumutukoy sa iyo, o kapag nagpahaging siya tungkol sa iyo, medyo hindi ka magiging komportable. Kapag kinausap mo ang isang tao at hindi ka niya pinansin, o hindi maganda ang ekspresyon sa kanyang mukha, hindi ka magiging komportable. Kapag may araw na hindi umaayon sa gusto mo ang iyong tungkulin, hindi ka magiging komportable. Kapag binangungot ka na tila isang masamang pangitain, hindi ka magiging komportable. Kapag nakarinig ka ng masamang balita tungkol sa pamilya mo, hindi ka magiging komportable, sasama ang lagay ng loob mo, at hindi mo mapapasigla ang sarili mo. Kapag may nakita kang ibang taong gumagawa nang maayos sa kanilang tungkulin, at nakatatanggap ng papuri at iniaangat sila sa pagiging lider, hindi ka rin magiging komportable rito, at maaapektuhan nito ang lagay ng loob mo…. Ang lahat ng bagay na ito na maaaring makaimpluwensiya sa iyo, malaki man o maliit, ay maaaring magkulong sa iyo sa pagkanegatibo, magdulot sa iyo na masiraan ng loob, at makaapekto sa abilidad mong gumawa ng iyong tungkulin. Ano ang problema ng mga taong ganito ang pag-uugali? (Hindi matatag ang kanilang mga disposisyon.) Ang hindi matatag na disposisyon ay isang aspekto nito. Ang pagkatao nila ay kulang pa sa gulang at parang bata, at wala silang malalim na pagkaunawa. Tungkol sa kanilang buhay pagpasok, palagi nilang dinaranas ang mga paglilimita ng lahat ng uri ng tao, pangyayari, at bagay, kaya hindi madali para sa kanila na isagawa ang katotohanan. Kung hindi nila maisasagawa ang katotohanan, hindi sila makakapasok sa katotohanang realidad, at kung hindi sila makakapasok sa katotohanang realidad, hindi sila magkakaroon ng buhay pagpasok. Hindi ba’t ganoon iyon? Ano ang dahilan kung bakit sila nalilimitahan ng mga tao, pangyayari, at bagay? Ito ay dahil hindi nila nauunawaan ang katotohanan, dahil hindi nila matukoy kung ano ang totoo at kung ano ang huwad, at dahil hindi nila matukoy kung sino ang tama at kung sino ang mali. Dahil dito, hindi nila alam kung paano magsagawa, nang walang espasyo na sumulong o umurong. Iyon ang kahihinatnan. Karamihan sa mga bagong mananampalataya ay nasa ganitong kalagayan. Kapag nauunawaan nila ang katotohanan, nakikita nang malinaw ang mga bagay-bagay, at napag-iiba ang mga tao, talagang kusang malulutas ang problemang ito. Subalit, ang mga hindi nagmamahal sa katotohanan ay hindi naghahanap sa katotohanan kapag nangyayari sa kanila ang mga bagay-bagay. Magpakailanman ay hindi maiwawaksi ng ganitong uri ng tao ang mga paglimita ng lahat ng uri ng tao, pangyayari, at bagay. Anong uri ng mga kalagayan ang ipinapamalas ng mga taong madalas dumaranas ng mga paglimita ng mga tao, pangyayari, at bagay? Madali silang maging negatibo, at kapag dumaranas sila ng mga balakid o nahihirapan sila, nadadapa sila. Naiimpluwensiyahan ng mga bagay na ito ang kanilang lagay ng loob at ang kanilang abilidad na gumawa ng kanilang tungkulin. Yaong mga hindi nakakaunawa sa katotohanan ay madaling nalilimitahan ng lahat ng uri ng tao, pangyayari, at bagay. Napakabagal ng kanilang buhay pagpasok, at kahit ilang taon na silang nananampalataya, walang nakikitang pag-usad sa kanila. Hindi man lang sila nagbago, at halos kapareho lang ng mga walang pananampalataya. Lahat ng ito ay resulta ng hindi paghahangad sa katotohanan. Iyon ang dahilan. Sa madaling salita, kahit ilang taon ka nang nananampalataya sa Diyos, ano man ang kakayahan o edad mo, hangga’t hindi mo minamahal ang katotohanan o hinahanap ang katotohanan sa lahat ng bagay, madali kang malilimitahan ng lahat ng uri ng tao, pangyayari, at bagay. Hindi mo malalaman kung paano kumilos nang tama, ni hindi mo malalaman kung paano isagawa ang katotohanan o maging alinsunod sa mga prinsipyo. Kahit kumilos ka ayon sa mga kuru-kuro ng mga tao at hindi gumawa ng masama, hindi mo pa rin malalaman kung naaayon ka ba sa mga layunin ng Diyos. Gaano man katagal nang nananampalataya ang ganitong uri ng tao, hindi siya makakapagsalita tungkol sa kanyang mga patotoong batay sa karanasan, dahil hindi niya nauunawaan kung paano danasin ang gawain ng Diyos, ni hindi niya nauunawaan kahit katiting ang katotohanan. Ganito ang mga taong hindi naghahangad sa katotohanan; gaano man sila katagal nang nananampalataya sa Diyos, wala silang masasabing anumang patotoo. Napakaliit ng kanilang tayog, at wala silang katotohanang realidad.

Ngayon, aktibo ang mga tao sa paggawa ng kanilang tungkulin. Mayroon din silang determinasyon na gawin ang kanilang tungkulin, igugol ang kanilang sarili para sa Diyos at talikuran ang mga bagay para sa Kanya, at ialay ang kanilang sarili sa Kanya. Mayroon pa ngang ilang tao na sumumpa nang maraming beses na iaalay nila ang kanilang buong buhay sa Diyos, at igugugol ang kanilang sarili para sa Kanya. Taglay nila ang lahat ng bagay na ito, pero wala silang buhay pagpasok. Kung walang buhay pagpasok ang isang tao, kung gayon, sa lahat ng uri ng masalimuot na mga tao, pangyayari, at bagay, magiging mahirap para sa kanila na manatiling matatag o matugunan ang isyu. Hindi sila makakahanap ng direksyon, ni makakahanap ng landas, at madalas nilang nararamdaman na hindi nila maiwaksi ang kanilang negatibong kalagayan. Naiipit sila, nalilimitahan, nakokontrol, at nagagapos ng lahat ng uri ng tao, pangyayari, at bagay, at hindi nila alam ang pinakatamang paraan ng pagsasagawa. Ngayon, sasabihin Ko sa inyo ang isang prinsipyo ng pagsasagawa: Ano man ang mangyari sa iyo, ito man ay isang pagsusulit o pagsubok, o pagpupungos, at paano ka man tratuhin ng mga tao, dapat mo munang isantabi ang mga bagay na ito at humarap sa Diyos, taimtim na nagdarasal at naghahanap sa katotohanan, para maiayos mo ang kalagayan mo. Dapat munang gawin ito. Dapat mong sabihin na, “Gaano man kalaki ang bagay na ito, kahit na ang langit mismo ay bumagsak, dapat kong gawin nang maayos ang tungkulin ko. Hangga’t may hininga ako, hindi ako susuko sa tungkulin ko.” Kaya paano mo gagawin nang maayos ang iyong tungkulin? Hindi puwedeng iniraraos mo lang ito, o kaya ay naroon nga ang pisikal mong katawan pero hinahayaan mong lumipad ang isip mo—dapat mong ituon ang puso at isipan mo sa iyong tungkulin. Gaano man kabigat ang mga bagay na sumasapit sa iyo, dapat mo munang isantabi ang mga ito at humarap sa Diyos para hanapin kung paano gawin nang maayos ang iyong tungkulin, para mapalugod nito ang Diyos. Dapat mong subukang isipin na, “Sa bagay na ito na nararanasan ko ngayon, paano ko gagawin nang maayos ang tungkulin ko? Noon, pabasta-basta ako kung kumilos, kaya ngayon ay dapat kong baguhin ang pamamaraan ko at magsikap na gawin nang maayos ang aking tungkulin, nang sa gayon ay maging walang kapintasan ang paggampan ko ng aking tungkulin. Ang mahalaga ay hindi ko dapat biguin ang Diyos. Dapat mapanatag ko ang puso Niya, upang kapag nakita Niya akong gumagawa ng tungkulin ko, malalaman Niya na hindi lang ako masunurin at mapagpasakop, kundi deboto din.” Kung isasagawa mo ito at magsusumikap ka sa direksyong ito, walang makakapagpaantala sa iyo sa paggawa ng iyong tungkulin, o makakaapekto sa pagiging epektibo ng iyong tungkulin. Habang patuloy kang nagdarasal, naghahanap sa katotohanan, at nagsisikap na pagbulay-bulayan ang mga salita ng Diyos, madali mong mauunawaan at malulutas ang mga emosyonal na bagay ng laman; pero hindi ito magagawa ng isang tao kung hindi niya tinatanggap ang katotohanan. Hangga’t nauunawaan mo ang katotohanan, anumang problema ay maaaring malutas. Ang kalungkutan, pagkasira ng loob, mga pag-aalala, mga pangangamba, at pagkanegatibo sa puso mo ay tuluyang malulutas. Unti-unting bubuti ang lagay ng loob mo, at tuluyan kang mapapalaya. Kung talagang mayroon kang tunay na mga paghihirap, dapat mong matutunang hanapin ang katotohanan at magpasakop. Kapag nahaharap ang isang tao sa ganitong mga uri ng bagay, isa itong pagsubok sa kanyang tayog at ibinubunyag nito kung sino siya, upang makita kung kaya ba niyang isagawa ang katotohanan.

Upang magawa ang iyong tungkulin sa isang paraan na pasok sa pamantayan, kailangan mo munang magkaroon ng wastong mentalidad. Kapag nabubunyag ang iyong tiwaling disposisyon, kailangan mo ring ayusin ang sarili mong kalagayan. Kapag nagawa mong tratuhin nang tama ang iyong tungkulin, kapag naiwaksi mo na ang mga limitasyon at impluwensiya ng lahat ng uri ng tao, pangyayari, at bagay, kapag lubusan ka nang nakakapagpasakop sa Diyos, kung gayon ay magagawa mo na nang maayos ang iyong tungkulin. Ang sikreto sa paggawa nito ay ang laging unahin ang iyong tungkulin at responsabilidad. Sa proseso ng paggawa ng iyong tungkulin, dapat palagi mong suriin ang iyong sarili: “Mayroon ba akong pabasta-bastang ugali sa paggawa ng tungkulin ko? Anong mga bagay ang gumugulo sa akin at nagiging dahilan para pabasta-basta kong gawin ang aking tungkulin? Ginagawa ko ba ang tungkulin ko nang may buong puso at lakas? Magtitiwala ba sa akin ang Diyos kung kikilos ako nang ganito? Ganap na bang mapagpasakop ang puso ko sa Diyos? Ang paggawa ba ng tungkulin ko sa ganitong paraan ay naaayon sa mga prinsipyo? Magkakamit ba ng pinakamagagandang resulta ang paggawa ko ng tungkulin ko sa ganitong paraan?” Dapat madalas mong pagnilayan ang mga katanungang ito. Kapag nakatuklas ka ng mga problema, dapat aktibo mong hanapin ang katotohanan, at hanapin ang mga nauugnay na salita ng Diyos para malutas ang mga ito. Sa gayon, magagawa mo nang maayos ang tungkulin mo, at mapapayapa at magagalak ang puso mo. Kung madalas lumilitaw ang mga problema habang ginagawa mo ang iyong tungkulin, karamihan sa mga ito ay nagmumula sa mga problema sa mga intensyon mo—ang mga ito ay mga problema ng isang tiwaling disposisyon. Kapag nabubunyag ang tiwaling disposisyon ng isang tao, magkakaroon siya ng mga problema sa puso niya at hindi magiging normal ang kalagayan niya, na direktang makakaapekto sa kanyang abilidad na gawin ang kanyang tungkulin. Ang mga problemang nakakaapekto sa abilidad ng isang tao na gawin ang kanyang tungkulin ay malalaki at mabibigat na problema; direkta itong makakaapekto sa kanyang ugnayan sa Diyos. Halimbawa, ang ilang tao ay nagkakaroon ng mga kuru-kuro at maling pagkaunawa tungkol sa Diyos kapag sumasapit ang mga sakuna sa mga pamilya nila. Ang ilang tao ay nagiging negatibo kapag nagpapasan sila ng mga paghihirap sa kanilang mga tungkulin, walang nakakakita rito o pumupuri sa kanila. Ang ilang tao ay hindi ginagampanan nang maayos ang kanilang tungkulin, palaging pabasta-basta, at nagrereklamo sila laban sa Diyos kapag pinupungusan sila. Ang ilang tao ay hindi handang gawin ang kanilang tungkulin dahil palagi silang naghahanap ng daan na matatakasan. Direktang nakakaapekto ang lahat ng problemang ito sa isang normal na ugnayan sa Diyos. Ang lahat ng ito ay mga problema ng isang tiwaling disposisyon. Lahat ito ay nagmumula sa katunayang hindi kilala ng mga tao ang Diyos, na palagi silang nagpapakana at nagsasaalang-alang ng kanilang sarili, na pumipigil sa kanila na maging mapagsaalang-alang sa mga layunin ng Diyos o maging mapagpasakop sa mga plano ng Diyos. Nagbubunga ito ng lahat ng uri ng negatibong emosyon. Ganito talaga ang mga tao na hindi naghahangad sa katotohanan. Kapag nangyayari sa kanila ang maliliit na problema, nagiging negatibo sila at mahina, nagbubulalas sila ng pagkadismaya sa kanilang tungkulin, naghihimagsik at lumalaban sila sa Diyos, at gusto nilang isuko ang gawain nila at ipagkanulo ang Diyos. Ang lahat ng bagay na ito ay ang iba’t ibang kahihinatnan na dulot ng mga paglimita ng isang tiwaling disposisyon. Ang taong nagmamahal sa katotohanan ay nagagawang isantabi ang kanyang sariling buhay, kinabukasan, at kapalaran, at nais lamang niyang hangarin at kamtin ang katotohanan. Iniisip niya na wala nang sapat na oras, natatakot siyang hindi niya magagawa nang maayos ang kanyang tungkulin, at na hindi siya magagawang perpekto, kaya’t nagagawa niyang talikuran ang lahat ng bagay. Ang kanyang mentalidad ay ang bumaling lang at magpasakop sa Diyos. Hindi siya napipigilan ng anumang paghihirap, at kung negatibo o mahina ang pakiramdam niya, likas niyang nilulutas ito sa pamamagitan ng pagbabasa ng ilang sipi mula sa mga salita ng Diyos. Ang mga taong hindi naghahangad sa katotohanan ay mga nababagabag, at paano ka man magbahagi sa kanila tungkol sa katotohanan, hindi nila nagagawang ganap na lutasin ang mga problema nila. Kahit na saglit silang natatauhan at nagagawa nilang tanggapin ang katotohanan, kalaunan ay bumabalik pa rin sila sa dati, kaya napakahirap pangasiwaan ang ganitong uri ng tao. Hindi sa hindi nila nauunawaan ang anumang bagay sa katotohanan, kundi dahil sa hindi nila pinahahalagahan o tinatanggap ang katotohanan sa puso nila. Sa huli, dahil dito ay hindi nila maisantabi ang sarili nilang kalooban, pagkamakasarili, kinabukasan, kapalaran, at hantungan, na palaging umuusbong para guluhin sila. Kung nagagawang tanggapin ng isang tao ang katotohanan, kung gayon ay habang nauunawaan niya ang katotohanan, ang lahat ng bagay na nabibilang sa isang tiwaling disposisyon ay likas na maglalaho, at magkakaroon siya ng buhay pagpasok at tayog; hindi na siya magiging isang mangmang na bata. Kapag may tayog ang isang tao, lalago nang lalago ang pagkaunawa niya sa mga bagay-bagay, mas lalo niyang makikilatis ang lahat ng uri ng tao, at hindi siya malilimitahan ng sinumang tao, pangyayari, o bagay. Hindi siya maiimpluwensiyahan ng anumang sasabihin o gagawin ng sinuman. Hindi siya sasailalim sa panghihimasok ng masasamang puwersa ni Satanas, o maililigaw o magugulo ng mga huwad na lider at anticristo. Kung mangyayari ito, hindi ba’t unti-unting lalago ang tayog ng isang tao? Kapag mas nauunawaan ng isang tao ang katotohanan, mas mabilis na uusad ang buhay niya, at magiging madali para sa kanya na matagumpay na magawa ang kanyang tungkulin at makapasok sa katotohanang realidad. Kapag mayroon kang buhay pagpasok at unti-unting lumalago ang buhay mo, magiging mas normal ang kalagayan mo. Hindi ka na mamomroblema sa mga tao, pangyayari, at bagay na minsang nakagulo o nakapaglimita sa iyo. Hindi ka na mahihirapan sa paggawa ng iyong tungkulin, at magiging mas normal ang ugnayan mo sa Diyos. Kapag marunong kang umasa sa Diyos, kapag alam mo kung paano hanapin ang mga layunin ng Diyos, kapag alam mo kung saan ka lulugar, kapag alam mo kung ano ang dapat at hindi mo dapat gawin, at kung sa aling mga bagay mo kinakailangan o hindi na umako ng responsabilidad, hindi ba’t mas magiging normal ang kalagayan mo? Hindi ka papagurin ng pamumuhay nang ganito, hindi ba? Hindi ka lamang hindi mapapagod, makararamdam ka rin ng labis na kaalwanan at kaligayahan. Hindi ba’t mapupuno ng liwanag ang puso mo dahil dito? Magiging normal ang mentalidad mo, mababawasan ang mga pagpapakita ng iyong tiwaling disposisyon, at makapamumuhay ka sa presensiya ng Diyos, maisasabuhay mo ang normal na pagkatao. Kapag nakita ng mga tao ang pangkalahatang espirituwalidad at mentalidad mo, iisipin nilang nagkaroon ng malaking pagbabago sa iyo. Magiging handa silang makipagbahaginan sa iyo, makararamdam ng kapayapaan at kagalakan sa puso nila, at makikinabang din sila. Habang lumalago ang tayog mo, magiging mas wasto at may prinsipyo ang pananalita at mga kilos mo. Kapag nakakita ka ng mga taong mahina at negatibo, mabibigyan mo sila ng malaking tulong—nang hindi sila nililimitahan o sinesermunan, bagkus ay ginagamit mo ang sarili mong mga praktikal na karanasan para sila ay matulungan at makinabang. Sa ganitong paraan, hindi mo lang gugugulin ang sarili mo sa sambahayan ng Diyos, magiging kapaki-pakinabang ka ring tao, magagawa mong magdala ng pasanin, at makagagawa ka ng mas makabuluhang mga bagay sa sambahayan ng Diyos. Hindi ba’t ito ang uri ng tao na gusto ng Diyos? Kung isa kang taong gusto ng Diyos, hindi ba’t magugustuhan ka rin ng lahat? (Magugustuhan ka nila.) Bakit nasisiyahan ang Diyos sa ganitong tao? Dahil nakagagawa siya ng mga praktikal na bagay sa harapan ng Diyos, hindi siya mahilig mambola, pinangangasiwaan niya ang mga praktikal na bagay, at nagagawa niyang tumulong at mamuno sa iba sa pamamagitan ng pagsasalita tungkol sa kanyang tunay na mga karanasan. Nagagawa niyang tulungan ang iba na malutas ang anumang problema, at kapag may mga suliranin sa gawain ng iglesia, nagagawa niyang pangunahan ang daan pasulong, nang aktibong nilulutas ang mga problema. Ito ang ibig sabihin ng debotong paggawa sa kanilang tungkulin. Natutulungan niya ang kanyang mga kapatid na malutas ang mga problema ng mga ito, na nagpapatunay na mayroon siyang buhay pagpasok. Ang katunayang kaya niyang gumawa ng napakaraming praktikal na bagay ay nagpapatunay na isinasagawa niya ang katotohanan, at na namumuhay siya sa presensiya ng Diyos. Dahil nasa kanya ang katotohanang realidad, nagagawa rin niyang akayin ang iba na pumasok sa katotohanang realidad. Kung hindi mo taglay ang katotohanang realidad o wala kang mga tunay na karanasan, maaakay mo ba ang iba sa presensiya ng Diyos? Kung ikaw mismo ay hindi namumuhay sa presensiya ng Diyos, hindi mo maaakay ang iba sa Kanyang presensiya. Kung nagsusumikap ka lang habang ginagawa ang iyong tungkulin, nang hindi hinahanap ang mga katotohanang prinsipyo, at ayaw mong palugurin ang Diyos, kung gayon, hindi ka namumuhay sa presensiya ng Diyos. Nagagawa bang tanggapin ng yaong mga hindi namumuhay sa presensiya ng Diyos ang Kanyang pagsisiyasat? Nakakayanan ba nila ang mga pagsubok ng Diyos? Nagagawa ba nilang manindigan sa gitna ng mga pagsubok? (Hindi, hindi nila kaya.) Kaya ba ng ganitong uri ng tao na magpatotoo sa Diyos? Kaya ba niyang magpatotoo tungkol sa Kanya? (Hindi, hindi niya kaya.) Anong uri ng tao ang hindi kayang magpatotoo tungkol sa Diyos? Siya ba ay isang taong tunay na nananampalataya sa Diyos? Kahit paano, hindi pa siya nakapasok sa katotohanang realidad ng mga salita ng Diyos, at umiiral pa rin siya sa labas ng mga salita ng Diyos. Ang isang taong nananampalataya sa Diyos sa loob ng maraming taon nang walang anumang buhay pagpasok, hindi nakapagsasalita tungkol sa kanyang patotoong batay sa karanasan, lalong hindi nakapagpapatotoo sa Diyos, na hindi matagumpay na nakapagpapangaral ng ebanghelyo sa sinuman—hindi siya karapat-dapat na tawaging saksi ng Diyos. Kaya, ang isang taong wala pang sapat na gulang ang tayog at walang buhay pagpasok ay hinding-hindi makapagpapatotoo sa Diyos. Ang hindi binabanggit na ipinapahiwatig dito ay na ang ganitong uri ng tao ay hindi namumuhay sa presensiya ng Diyos. Kung hindi ka namumuhay sa presensiya ng Diyos, wala kang buhay pagpasok, at hindi ka isang saksi ng Diyos, kung gayon, kikilalanin ka ba Niya bilang isa sa Kanyang mga tagasunod? Hindi ka Niya kikilalanin. Binigyan ka ng Diyos ng pagkakataong gawin ang iyong tungkulin, at handa kang gawin ito, pero sa pag-uugali mo ay nakita Niyang hindi mo kayang magpatotoo sa Kanya, kahit pagkatapos manampalataya sa Kanya nang napakahabang panahon. Bukod sa wala kang tunay na kaalamang batay sa karanasan, namumuhay ka rin ayon sa iyong mga kuru-kuro at imahinasyon, wala kang katotohanang realidad, at hindi ka namumuhay sa presensiya ng Diyos. Kung bibigyan ka Niya ng pagsubok, hindi mo ito mababata; kung pupungusan ka Niya, hindi mo ito makakayanan; kung hahatulan at kakastiguhin ka Niya, at kung gayon ay susukuan mo ang gawain mo at magiging masama ang lagay ng loob mo, at iisipin Niya na: “Ang taong ito ay parang isang tigre na walang nangangahas humawak! Saanman Ako pumunta para gawin ang Aking gawain o magsalita, hindi karapat-dapat sumunod ang ganitong tao, hindi karapat-dapat na makasama Ko.” Bakit Niya sasabihin ito? Dahil hindi nauunawaan ng ganitong tao ang katotohanan, wala siyang dalisay na pagkaarok, wala siyang tunay na mga karanasan, at hindi niya nauunawaan ang mga layunin ng Diyos. Kung hindi niya nauunawaan ang mga layunin ng Diyos, maaari ba siyang maging kaayon ng Diyos? Kung hindi niya nauunawaan ang mga layunin ng Diyos, maaarok ba niya ang mga ito? Matatanggap kaya niya ang katotohanan? Mahirap malaman, at ang lahat ng ito ay hindi batid. Kaya, kung ang ganitong uri ng tao ay kasama ng Diyos, magkakaroon ang taong ito ng mga pag-aalinlangan tungkol sa Kanya sa lahat ng bagay, at hindi nito maaarok ang Diyos, na magbubunga ng lahat ng uri ng mga maling pagkaunawa, reklamo, at panghuhusga sa Diyos sa bawat pagkakataon. Sa huli, magsasanhi ito ng pagkakanulo. Gugustuhin ba ng Diyos ang isang taong ipinagkakanulo Siya? Pahihintulutan ba ito ng Diyos na maging tagasunod Niya? Hindi. Kung nais mong kilalanin ka ng Diyos bilang isa sa Kanyang mga tagasunod, kailangan mo munang tumuon sa buhay pagpasok. Dapat kang magsimula sa pagkilala sa sarili mo, dapat magawa mong iwaksi ang iyong tiwaling disposisyon, magkamit ng abilidad na itaguyod ang iyong tungkulin, at tuparin ang iyong tungkulin ayon sa mga hinihingi ng Diyos—ito ang una. Ang layon ng pagtuon sa buhay pagpasok ay para gampanan nang maayos ang tungkulin mo; sa pundamental, lahat ng ito ay tungkol sa paggawa ng tungkulin mo. Dapat simulan mong hangarin ang buhay pagpasok sa pamamagitan ng paggawa ng iyong tungkulin, at sa pamamagitan ng buhay pagpasok, dapat mong maunawaan at makamit ang katotohanan nang paisa-isa, hanggang sa maabot mo ang puntong mayroon ka nang tayog, kung saan unti-unting lumalago ang buhay mo at mayroon kang mga praktikal na karanasan sa katotohanan. Pagkatapos ay kailangan mong maging dalubhasa sa lahat ng uri ng prinsipyo ng pagsasagawa, upang magawa mo ang tungkulin mo nang hindi nalilimitahan o nagugulo ng sinumang tao, pangyayari, o bagay. Sa ganitong paraan, unti-unti kang mamumuhay sa presensya ng Diyos. Hindi ka magugulo ng anumang uri ng tao, pangyayari, o bagay, at magkakaroon ka ng karanasan sa katotohanan. Habang mas dumarami ang karanasan mo, mas magagawa mong magpatotoo sa Diyos, at habang mas nakapagpapatotoo ka sa Diyos, unti-unti kang magiging isang kapaki-pakinabang na tao. Kapag naging isa kang kapaki-pakinabang na tao, magagawa mo ang iyong tungkulin sa isang paraan na pasok sa pamantayan sa sambahayan ng Diyos, makatatayo ka sa lugar ng isang nilikha at makakapagpasakop sa mga pagsasaayos at pamamatnugot ng Diyos, at magagawa mong manindigan. Tanging ang ganitong uri ng tao ang pasok sa pamantayan na nilikha na taglay ang pagsang-ayon ng Diyos. Pagkatapos ay magiging karapat-dapat ka sa lahat ng ibinigay sa iyo ng Diyos.

Ano ang susi sa pagpasok sa katotohanang realidad? Dapat mong matutunan kung paano isagawa ang katotohanan at kung paano pangasiwaan ang mga bagay sa maprinsipyong paraan. Ano ang silbi ng laging pagpapanata at pagpapahayag ng iyong determinasyon? Kung palagi kang nagpapanata at nagpapahayag ng iyong determinasyon, pero hindi mo pa rin naisasagawa ang katotohanan, wala itong silbi. Ang pinakamahalaga at pinakatotoong bagay ay ang magkamit ng buhay pagpasok habang ginagawa ang iyong tungkulin, sa pamamagitan ng paghahanap sa katotohanan para malutas ang iba’t ibang problema na lumilitaw habang ginagawa mo ang iyong tungkulin, at para baguhin ang mga maling saloobin mo sa iyong tungkulin. Ano ang ibig sabihin ng magkaroon ng buhay pagpasok? Ang pagkakaroon ng buhay pagpasok ay nangangahulugang mayroon kang karanasan at kaalaman sa katotohanan, at naisasagawa mo ito nang tama. Lahat ba kayo ay mayroong buhay pagpasok ngayon? Nagagawa ba ninyong magpatotoo sa Diyos? Hindi ba kayo kadalasang naiipit pa rin sa doktrina? Hindi ba kayo humihinto sa doktrina, nang walang tunay na kaalaman o karanasan sa katotohanan? Kung hindi ka nagtatamo ng mga tunay na karanasan at kaalaman sa katotohanan, hindi ka makapagpapatotoo sa Diyos. Karamihan sa oras ay perseptwal ang kaalaman mo. Hindi ka sigurado, pakiramdam mo ay para bang ang isang bagay at ang isa pa ay parehong tama; kapag sinabi ng Diyos ang isang bagay, para bang ito ang katotohanan para sa iyo, at kapag iba ang sinabi Niya, ito rin ang katotohanan. Pakiramdam mo na para bang ang lahat ng salita ng Diyos ay ang katotohanan, at tumutugon ka ng amen sa mga ito at pinupuri mo ang mga ito, pero hindi mo magawang ikumpara ang sarili mo sa mga ito. Kapag ginagawa mo ang mga bagay-bagay, nalilito ka pa rin, at hindi mo alam kung aling mga katotohanan ang gagamitin para malutas ang iyong mga problema. Hindi ba’t karamihan sa inyo ay nasa ganitong kalagayan? Bagama’t marami kayong nauunawaan at marami kayong masasabi tungkol sa doktrina, hindi ninyo ito nagagamit sa inyong totoong buhay. Hindi pa rin ninyo alam kung paano isagawa ang katotohanan, ni hindi ninyo alam kung paano gamitin ang mga salita ng Diyos sa totoo ninyong buhay, at ano man ang mangyari sa inyo, hindi ninyo alam kung paano hanapin ang katotohanan para malutas ang inyong mga problema. Ito ay dahil napakaliit ng tayog ninyo. Kapag alam ninyo kung paano dumanas, magsagawa, at gumamit ng mga salita ng Diyos sa totoo ninyong buhay, at kapag alam ninyo kung paano hanapin ang katotohanan para malutas ang mga problema kapag may sumapit sa inyo, lalago ang buhay ninyo. Ang malaman kung paano isagawa ang katotohanan ay isang palatandaan na lumalago ang buhay ninyo. Balang araw, kapag nagawa mong lutasin ang mga problema gamit ang katotohanan, kapag mayroon kang kaunting kaalaman sa Diyos, kapag sa pamamagitan ng pagbabahagi ng tunay mong kaalaman sa Diyos ay nagawa mong magpatotoo sa Kanyang gawain, sa Kanyang banal at matuwid na disposisyon, at sa Kanyang pagkamapangyarihan-sa-lahat at sa Kanyang karunungan, kung gayon ay magagawa mong tunay na magpatotoo sa Diyos, at magiging kalipikado kang gamitin ng Diyos. Kung marami kang nauunawaan at buong araw kang nakapagsasalita tungkol sa doktrina, pero hindi mo malutas ang anumang bagay na may kaugnayan sa sarili mong mga problema o hindi mo alam kung paano lutasin ang mga ito, nagpapatunay iyon na ang mga bagay na nauunawaan mo ay hindi ang katotohanan, ang mga ito ay salita at doktrina lamang. Kahit na magsalita ka ng ilang doktrina nang napakapraktikal, ang totoo, ito ay kaalaman lamang batay sa pananaw, na hindi pa makatwiran. Bagama’t napapatibay ang mga tao pagkatapos makinig sa iyo, nagkakaroon ng damdamin na kagaya sa iyo, at nagbubunga pa nga ng ilang resulta sa kanila ang kaalaman mo, hindi ka gaanong malinaw na nakapagsasalita tungkol dito, ni hindi mo ganap na nalulutas ang mga problema. Nagpapatunay ito na ang mga doktrinang sinasabi mo ay kaalamang batay lang sa pananaw. Hindi mo maaaring sabihin na ang mga ito ang katotohanang realidad, lalong hindi mo maaaring sabihin na nakapasok ka na sa katotohanang realidad. Ngayon, paano mo lulutasin ang problema sa pagsasalita tungkol sa mga salita at doktrina? Kinakailangan nito na pagnilayan mo ang iba’t ibang uri ng katiwalian na nabubunyag sa iyo habang ginagawa mo ang iyong tungkulin, na pagnilayan ang pinagmulan ng bawat problemang nakakaharap mo, at pagkatapos ay hanapin ang katotohanan, at gamitin ang mga salita ng Diyos para tuluyang malutas ang tiwaling disposisyong naibunyag mo. Kung ang ibinubunyag mo man ay kayabangan at pagmamatuwid sa sarili o kabaluktutan at panlilinlang, pagkamakasarili at pagiging kasuklam-suklam man o pagiging pabasta-basta at pagsisinungaling sa Diyos, dapat mong pagnilayan ang mga tiwaling disposisyong ito hanggang sa malinaw mong makita ang mga ito. Sa ganitong paraan, malalaman mo kung anong mga problema ang umiiral habang ginagawa mo ang iyong tungkulin, at kung gaano ka kalayo sa pagkamit ng kaligtasan. Kapag malinaw mong nakikita ang sarili mong tiwaling disposisyon, saka mo lang malalaman kung nasaan ang mga paghihirap at hadlang sa paggawa ng iyong tungkulin. Saka mo lang malulutas ang ugat ng mga problema. Halimbawa, sabihin nating hindi ka umaako ng responsabilidad sa paggawa ng iyong tungkulin, sa halip ay palagi kang kumikilos nang pabasta-basta, na nagdudulot ng mga kawalan sa gawain mo, pero inaalala mo ang reputasyon mo, kaya ayaw mong bukas na magbahagi tungkol sa kalagayan at mga paghihirap mo, o magsagawa ng paghihimay sa sarili at pagkilala sa sarili, sa halip ay palagi kang naghahanap ng mga dahilan para harapin ang mga bagay-bagay nang pabasta-basta. Paano mo dapat lutasin ang problemang ito? Dapat kang manalangin sa Diyos at magnilay-nilay sa sarili mo, sabihin mong: “O Diyos, kung nagsasalita ako nang ganoon, ito ay para lang protektahan ang sarili kong reputasyon. Ang tiwaling disposisyon ko ang nagsasalita. Hindi ako dapat magsalita nang ganoon. Dapat akong magbukas-loob tungkol sa aking sarili, ilantad ang aking sarili, at sabihin nang malakas ang mga tunay na saloobin ng aking puso. Mas gugustuhin ko pang mapahiya kaysa mabigyang-kasiyahan ang sarili kong banidad. Ang Diyos lamang ang gusto kong palugurin.” Sa ganitong paraan, sa pamamagitan ng paghihimagsik laban sa iyong sarili at pagsasabi nang malakas sa mga tunay na saloobin ng iyong puso, isinasagawa mo ang pagiging isang matapat na tao, at higit pa rito, hindi ka kumikilos ayon sa sarili mong kalooban o nagpoprotekta sa sarili mong reputasyon. Naisasagawa mo ang mga salita ng Diyos, naisasagawa ang katotohanan ayon sa mga layunin ng Diyos, taimtim na naisasakatuparan ang iyong tungkulin, at ganap na naisasakatuparan ang iyong mga responsabilidad. Kaya, hindi mo lamang isinasagawa ang katotohanan at ginagawa nang maayos ang iyong tungkulin, itinataguyod mo rin ang mga interes ng sambahayan ng Diyos, at nasisiyahan ang puso ng Diyos. Isa itong makatarungan at marangal na paraan ng pamumuhay, karapat-dapat na dalhin sa harap ng Diyos at ng mga tao. Napakaganda nito! Medyo mahirap ang pagsasagawa sa ganitong paraan, pero kung nakatuon sa direksyong ito ang iyong pagsisikap at pagsasagawa, kung gayon kahit na mabigo ka nang isa o dalawang beses, tiyak na magtatagumpay ka. At ano ang kahulugan sa iyo ng tagumpay? Nangangahulugan ito na kapag isinasagawa mo ang katotohanan, nagagawa mo ang hakbang na ito na nagpapalaya sa iyo mula sa pagkakagapos ni Satanas, isang hakbang na nagbibigay-daan upang maghimagsik ka laban sa iyong sarili. Nangangahulugan ito na maisasantabi mo ang banidad at prestihiyo, maititigil mo ang paghahanap sa sariling kapakinabangan, at maititigil mo ang paggawa ng mga makasarili at kasuklam-suklam na bagay. Kapag isinagawa mo ito, ipinakikita mo sa mga tao na ikaw ay isang taong nagmamahal sa katotohanan, na nananabik sa katotohanan, isang taong nananabik ng katarungan at liwanag. Ito ang resultang nakakamit mo sa pagsasagawa ng katotohanan. Kasabay nito, naghahatid ka rin ng kahihiyan kay Satanas. Ginawa kang tiwali ni Satanas, pinagawa nito sa iyo na unahin ang iyong sarili, ginawa ka nitong makasarili, pinagawa nito sa iyong isipin ang sarili mong prestihiyo. Ngunit ngayon, hindi ka na magagapos nitong mga satanikong bagay na ito, nakalaya ka na sa mga ito, hindi ka na kontrolado ng banidad, prestihiyo, o ng sarili mong personal na kapakinabangan, at isinasagawa mo ang katotohanan, kaya lubusan nang napahiya si Satanas, at wala na itong magagawa pa. Kung magkagayon, hindi ba’t nagtagumpay ka na? Kung matagumpay ka na, hindi ba’t makakapanindigan ka sa iyong patotoo sa Diyos? Hindi ka ba lumalaban ng mabuting laban? Kapag lumaban ka na ng mabuting laban, mayroon kang kapayapaan at kagalakan, at isang pagkaramdam ng kaalwanan sa iyong puso. Kung namumuhay ka nang may madalas na pakiramdam ng pag-aakusa sa iyong puso, nakakaramdam ng pagkabalisa, walang kapayapaan o kagalakan, at kung madalas kang nag-aalala at nababagabag tungkol sa lahat ng uri ng bagay, ano ang ipinapakita nito? Ipinapakita lang nito na hindi mo isinasagawa ang katotohanan, at na hindi ka naninindigan sa iyong patotoo para sa Diyos. Kapag namumuhay ka sa gitna ng mga satanikong disposisyon, kumikilos ka ayon sa sarili mong kalooban, ayaw mong isagawa ang katotohanan, at ipinagkakanulo mo pa nga ang katotohanan, gumagawa ng anumang paraan para makamit ang iyong mga layon. Pinoprotektahan mo lang ang sarili mong banidad, pride, reputasyon, katayuan, at mga interes. Hindi ba’t ito ay pagiging makasarili at kasuklam-suklam? Kapag palagi kang namumuhay para sa iyong sarili at para sa sarili mong mga interes, nagiging labis na masakit ang buhay. Mayroon kang napakaraming makasariling pagnanais, gusot, gapos, pag-aalala, at pagkabagabag; walang katiting na kapayapaan o kagalakan sa iyo. Ang mamuhay para sa tiwaling laman ay walang iba kundi matinding pagdurusa. Yaong mga naghahangad sa katotohanan ay naiiba. Habang mas nauunawaan nila ang katotohanan, mas nakakahulagpos at malaya sila; habang mas isinasagawa nila ang katotohanan, mas higit ang kanilang kapayapaan at kagalakan. Kapag nakamit nila ang katotohanan, ganap silang mamumuhay sa liwanag at magtatamasa ng mga pagpapala ng Diyos, malaya sa pagdurusa.

Ngayon, sa aling kalagayan kayong lahat kadalasang namumuhay? Madalas ba ay namumuhay kayo sa positibong kalagayan o sa negatibong kalagayan? (Kadalasan ay namumuhay kami sa negatibong kalagayan.) Hindi isang simpleng bagay para sa isang taong laging namumuhay sa negatibong kalagayan na magpursige sa paggawa ng kanyang tungkulin nang hindi ito sinusukuan! Kayong lahat ay madalas na negatibo, pero hindi ninyo alam kung paano ito lulutasin. Minsan, kinakailangan ninyong magsikap nang husto para malutas ang inyong mga negatibong kalagayan, at kapag hindi nasusunod ang gusto ninyo, muli kayong nagiging negatibo. Palagi kayong pabalik-balik sa inyong pagkanegatibo, at hindi kayo nakatatayo kahit na gustuhin ninyo; hindi ninyo nagagawa nang maayos ang anumang tungkulin, at masyado kayong kulang sa kakayahan kaya walang nakatutulong sa inyo. Hindi ba’t nakakapagod ang mamuhay nang ganito? (Nakakapagod ito.) Kung gayon, paano mo ganap na haharapin ang problema ng pagkanegatibo? Tiyak na dapat mong maunawaan ang ilang katotohanan. Ang dami ng doktrinang kaya mong sabihin ay hindi makalulutas sa mga problema mo. Kapag tunay nang nauunawaan ng isang tao ang katotohanan, at kapag nalulutas na niya ang anumang pagkanegatibo o mga paghihirap na kanyang nararanasan, hindi na magiging napakahirap para sa kanya na gampanan ang kanyang tungkulin. Sa pamamagitan lamang ng pagkamit sa katotohanan magiging malaya at pinalaya ang isang tao. Sa ngayon, ang bagay na pinakakulang sa inyong lahat ay ang katotohanan, pero ang pagkamit sa katotohanan ay hindi magagawa sa isang magdamag lamang. Kailangan ninyong magkaroon ng tunay na kaalaman sa gawain ng Diyos, at malinaw na makita ang mga tiwaling disposisyon ng mga tao. Nangangailangan ito ng panahon, at dapat ninyong hanapin ang katotohanan para maunawaan ito. Nararamdaman ninyong lahat ang pasakit ng pamumuhay sa isang tiwaling disposisyon, mayroon kayong malalim na direktang karanasan nito. Naranasan na ba ninyo ang kapayapaan at kaligayahan na nabubuo sa puso ninyo pagkatapos ninyong maunawaan ang katotohanan, kapag nagagawa ninyong isagawa ang katotohanan at sundin ang mga katotohanang prinsipyo? Marami ba kayong gayong mga karanasan? Kung tunay na marami ang ganitong mga karanasan, nangangahulugan iyon na lubusan ninyong taglay ang katotohanang realidad. Mararamdaman ninyo ang pamumuhay sa liwanag at sa presensya ng Diyos. Kung paminsan-minsan ninyong tinatamasa ang kaunting kaliwanagan ng Diyos, lubos kayong masisiyahan. Kung paminsan-minsan kayong umaasa sa Diyos sa halip na sa mga tao, at binibigyan kayo ng Diyos ng kaunting liwanag, ng isang daan pasulong na hindi ninyo naisip, at napangasiwaan ang usapin, lubos kayong masisiyahan. Hindi sapat ang madalas na magkaroon ng maliliit na karanasang ito; kailangan ninyo pa ring patuloy na magsikap tungo sa katotohanan. Sa isang banda, dapat ninyong maunawaan ang katotohanan tungkol sa mga pangitain, magkaroon ng napakalinaw na pagkaunawa sa gawain ng Diyos, at tunay na magkaroon ng kaalaman sa disposisyon ng Diyos. Sa ganitong paraan, kapag muli kayong naharap sa mga suliranin habang ginagampanan ninyo ang inyong tungkulin, kahit papaano ay hindi ito magdudulot ng mga kuru-kuro, at hindi rin ito magbubunga ng paghihimagsik. Isa itong aspekto ng mga bagay-bagay. Dagdag pa rito, dapat kayong magsikap tungo sa buhay pagpasok. Ang mga katotohanang dapat isagawa at pasukin ay dapat nakabuod, tulad ng pagkilala sa inyong sarili, pagiging matapat na tao, pagkatutong magpasakop sa Diyos, kung paano sumandig sa Diyos, kung paano debotong gawin ang inyong tungkulin, kung paano makilatis ang lahat ng uri ng tao, kung paano ninyo dapat tratuhin si Satanas, anong karunungan ang dapat ninyong taglayin, atbp. Sa pamamagitan lamang ng pagdanas at pagpasok sa iba’t ibang aspetong ito ng katotohanan kayo matatakot sa Diyos at makakaiwas sa kasamaan, at magiging isang perpektong tao. Kaya, gaano karaming aspekto ng katotohanang realidad ang napasok na ninyo ngayon? Aling mga aspekto ng katotohanang realidad ang hindi pa ninyo napasok? Dapat magkaroon kayo ng malinaw na ideya tungkol dito. Kapag nakapasok na kayo sa maraming katotohanan na may kaugnayan sa pagsasagawa, lumago na ang buhay ninyo, at tunay kayong magkakaroon ng tayog. Kapag lumago na ang inyong tayog sa isang partikular na antas, makapapasok na kayo sa daan ng pagpeperpekto ng Diyos, at magkakaroon kayo ng tunay na tayog. Hindi ito isang bagay na maaaring madaliin—hindi ninyo makakain ang isang elepante sa isang kagat. Ngayon, ano ang pinakakritikal at pinakamahalagang bagay na kailangan ninyong lutasin? Iyon ay ang dapat ninyong magampanan nang maayos ang inyong tungkulin, at magkaroon ng buhay pagpasok habang ginagawa ninyo ang inyong tungkulin. Ito ang susi. Hindi kayo maaaring magsikap lang—dapat ninyong isapuso ito. Ayaw ng Diyos na ibenta mo ang pagpapagal mo habang ginagawa mo ang tungkulin ng isang nilikha, sa halip ay nais Niyang ihandog mo sa Kanya ang iyong sinseridad. Habang ginagampanan mo ang iyong tungkulin, dapat kang magkaroon ng buhay pagpasok. Sa sandaling magkaroon ka ng buhay pagpasok, saka ka lang magkakaroon ng buhay, kapag nagkaroon ka ng buhay, saka ka lang lalago, at yaong mga may buhay lamang ang nagtataglay ng katotohanan.

Sa Pagsasagawa Lamang ng Katotohanan Maiwawaksi ng Isang Tao ang mga Gapos ng mga Tiwaling Disposisyon

Ano ang buhay pagpasok? Ito ay kapag pagkatapos maunawaan ang katotohanan, nakikilala ng mga tao ang Diyos, nagpapasakop sa Kanya, napagninilayan at nalalaman ang kanilang mga tiwaling disposisyon, at naiwawaksi ang mga ito, at sa gayon ay naisasagawa nila ang katotohanan. Kapag naisasagawa ng isang tao ang katotohanan at tunay na nakapagpapasakop sa Diyos, nakapasok na siya sa katotohanang realidad. Ang mga nakapagsasagawa ng katotohanan ay yaong mga mayroong buhay pagpasok. Sa sandaling nagiging buhay ng isang tao ang katotohanan, hindi na siya malilimitahan ng sinumang tao, pangyayari, o bagay—magagawa niyang tunay na magpasakop sa Diyos, at tunay na mahalin ang Diyos, at tunay na sambahin ang Diyos. Iyon ang ibig sabihin ng pagtataglay ng katotohanang realidad at tunay na patotoo; iyon ang panghuling resulta ng buhay pagpasok. Kung nananampalataya sa Diyos sa loob ng maraming taon ang isang tao, ngunit namumuhay pa rin sa satanikong disposisyon, kumikilos ayon sa kanyang sariling mga kagustuhan, nang hindi nananalangin o naghahanap sa katotohanan, matagal nang nananampalataya nang hindi nagbabago kahit kaunti, at halos hindi naiiba sa isang walang pananampalataya, kung gayon ang taong tulad niyon ay walang buhay pagpasok, hindi niya nakamit ang katotohanan, at hindi niya natamo ang buhay. Kung hindi mo nakamit ang katotohanan, ikaw ay namumuhay sa ilalim ng kapangyarihan ni Satanas. Hindi mo magagawang magpasakop sa Diyos, mahalin ang Diyos, isagawa ang katotohanan, o maging matatag, kahit na gustuhin mo. Kung hindi mo magagawang maging matatag, sa anong uri ng kalagayan ka makukulong? Hindi ba’t palagi kang makukulong sa isang kalagayan ng pagkanegatibo? Palagi kang matatangay ng iyong kapaligiran, natatakot na matiwalag ka, natatakot sa pagkayamot ng Diyos, natatakot sa kung ano-ano, pasibo at atubiling ginagawa nang kaunti ang iyong tungkulin, at naghahanda ng ilang mabubuting gawa. Sa pangkalahatan, ikaw ay hihilahin, aakayin, at hihimukin, at ang bahagi mo na aktibo at mapagkusa ay magiging napakaliit, kaya hindi magiging kasiya-siya ang mga resultang nakukuha mo sa paggawa ng iyong tungkulin. Ang gayong mga tao ay hindi kailanman maibibigay ang kanilang puso sa Diyos, kaya’t nalilimitahan at nagagapos sila ng maraming tao, pangyayari, at bagay, at palagi silang nakakulong sa isang negatibong kalagayan. Dahil dito, sobrang nakapapagod ang buhay nila. Sila ay nasa matinding pasakit, at hindi sila makahanap ng kalayaan at paglaya. Pagtagal, hindi na sila kayang alalayan ng sarili nilang katatagan ng loob, at namumuhay sila araw-araw sa loob ng isang satanikong disposisyon, katulad na lamang ng mga walang pananampalataya. Ang ganitong uri ba ng pananampalataya sa Diyos ay makapagbibigay-kakayahan sa isang tao na magkamit ng kaligtasan? Sinasabi ng ilang tao: “Masigasig ako, handa akong gumawa ng mga bagay para sa Diyos. Bata pa ako, mayroon akong sigla at determinasyon, at hindi ako natatakot sa mga paghihirap.” May silbi ba ang lahat ng iyon? Wala. Walang silbi ang iyong sigla, gaano ka man kasigla. Gaano katagal sasapat ang kaunting lakas ng isang tao? Madalas pa rin siyang mabibigo at madadapa, at mapaparalisa siya kapag nahulog siya sa pagkanegatibo. Walang halaga ang manampalataya sa Diyos kung hindi mo nauunawaan ang katotohanan, o kung wala kang tunay na pananalig. Kung mayroon ka lamang kasigasigan o kasiglahan, wala itong silbi. Ang mga bagay na iyon ay hindi ang buhay, ang mga iyon ay panandaliang sigasig at interes lamang ng isang tao. Mayroong mga tiwaling disposisyon ang mga tao. Lalaki man sila o babae, matanda o bata, lahat sila ay may panandaliang mga bugso ng sigla, pansamantalang sigasig, mga pansamantalang udyok ng damdamin; lahat sila ay may mga pagkakataong nag-aalab ang damdamin, kapag napupukaw sila, pero iyon ay lakas ng loob na nagmumula sa pagkamainitin ng ulo, at hindi ito nagtatagal. Babagsak sa isang kisap-mata ang mga teorya, adhikain, at pangarap ng mga tao, at kung wala ang katotohanan, hindi makakapanindigan ang mga tao. Magagawa ba nang maayos ng isang taong namumuhay sa pagkamainitin ng ulo ang kanyang tungkulin? Kaya ba niyang palugurin ang Diyos? (Hindi, hindi niya kaya.) Kaya, kailangang magkaroon ng buhay pagpasok ang mga tao, dapat silang pumasok sa katotohanang realidad. May mga nagsasabing: “Bakit masyadong nakakapagod pumasok sa katotohanang realidad? Bakit ako nakagapos sa napakaraming gusot? Ano ang dapat kong gawin?” Makakaasa ba ang mga tao sa kanilang sarili para malutas ang problemang ito? May ilan na nagsasabing: “Mayroon akong katatagan ng loob at determinasyon. Hindi ako natatakot sa mga paghihirap. Buo na ang isip ko. Pagtatagumpayan ko ang bawat balakid, haharapin ko ang mga pagsubok na ito. Hindi ako natatakot sa anumang bagay. Kahit gaano kahirap, magpupursige ako hanggang sa dulo!” Kapaki-pakinabang ba ito? Sa totoo lang, kaya sila nitong alalayan nang kaunti, ngunit mananatili pa rin ang kanilang mga praktikal na paghihirap, at mag-uugat pa rin sa loob nila ang isang tiwaling disposisyon, at hindi ito nagbabago. Kung magpapatuloy ka sa pagsunod sa Diyos hanggang sa dulo, pero hindi mo binago ang iyong buhay disposisyon o hindi ka nakapasok sa katotohanang realidad, matatamo mo ba ang pagsang-ayon ng Diyos? Hindi mo pa rin matatamo. Ang pananampalataya sa Diyos ay hindi isang isyu ng kung kaya mo bang magpatuloy hanggang wakas o hindi. Ang susi ay kung makakamit mo ba ang katotohanan, ang buhay, at ang pagsang-ayon ng Diyos. Ito ang pinakamahalagang bagay. Kung hindi makakapasok sa katotohanang realidad ang isang tao, kung hindi niya magagawang buhay niya ang katotohanan, magtatagal ba nang mahabang panahon ang kanyang bugso ng kasigasigan o kasiglahan? Hindi ito magtatagal. Dapat maunawaan ng mga tao ang katotohanan, at gamitin ang katotohanan para palitan ang kanilang kasigasigan o kasiglahan. Kapag nalutas na ng isang tao ang kanyang tiwaling disposisyon at nagtataglay siya ng pananalig at mga prinsipyo sa pagsasagawa ng katotohanan, magagawa niyang magtiyaga nang hindi natitinag at patuloy na magsikap sa kabila ng lahat ng kabiguan. Ano man ang kapaligiran, mga balakid, o maging mga tukso na makakaharap niya, palagi siyang aasa sa Diyos at babaling sa Kanya upang magtagumpay laban kay Satanas. Para makamit ang resultang ito, kailangan mong madalas na lumapit sa Diyos, magtapat sa Kanya, sabihin sa Kanya ang mga paghihirap mo sa iyong panalangin, at makipag-usap nang tapat sa Kanya. Isa pa, habang ginagawa mo ang iyong tungkulin sa realidad, at sa iyong totoong buhay, dapat kang maghanap kung paano kumilos para maisagawa mo ang katotohanan. Dapat kang maghanap at makipagbahaginan sa mga taong nakauunawa sa katotohanan, na may kakayahang maarok ang katotohanan, at mula roon ay makakuha ng kaunting kaliwanagan at pagpapatibay, at makahanap ng landas ng pagsasagawa. Kapag naisasagawa mo ang katotohanan, hindi ba’t malulutas niyon ang problema mo? Kung palagi kang nagpipigil at hindi nagbabahagi, iniisip na: “Baka balang araw, lalago ang tayog ko, at natural ko na lang mauunawaan ang katotohanan, kaya hindi ko ito kailangang harapin ngayon”—malabo ang ganitong uri ng pag-iisip, hindi makatotohanan, at malamang na makaantala ng mga bagay. Ang problemang ito ay malulutas sa pamamagitan ng paghahanap at pakikipagbahaginan sa mga taong nakauunawa sa katotohanan. Kung may abilidad kang makaarok, malulutas mo rin ang problema sa pamamagitan ng pagbabasa ng mga salita ng Diyos. Bakit hindi mo sineseryoso ang paglutas sa problemang ito? Kung hindi mo hahanapin ang katotohanan para lutasin ito, kusa na lang bang mawawala ang problema? Isang hangal na pag-iisip iyon.

Kapag sumapit sa inyo ang mga bagay-bagay ngayon, nagagawa ba ninyong hanapin ang katotohanan? Natutunan na ba ninyo kung paano hanapin ang katotohanan? Bukod sa pagkakabisado sa ilang prinsipyo sa inyong propesyonal na larangan nagagawa ba ninyong hanapin ang katotohanan pagdating sa inyong sariling buhay pagpasok—na pabutihin ang inyong iba’t ibang kalagayan at baguhin ang inyong tiwaling disposisyon? Kung nagrereklamo ka pa rin kapag pinupungusan ka dahil may ginawa kang isang bagay na lumabag sa mga prinsipyo, kung nalilimitahan ka pa rin dahil pinungusan ka, at kung umaabot ka sa puntong susukuan mo ang iyong sarili, iniisip na matitiwalag ka, at nagiging negatibo at nagpapakatamad, kung gayon hindi ba’t napakalubha ng iyong satanikong disposisyon na nasasakal ka na nito? Pagdating sa pag-unawa sa katotohanan, napakarami at napakalaki ng mga suliranin ng mga tao; kapag nahaharap sila sa mga problema, lumilitaw ang mga negatibong bahagi nila nang agad-agad at nang napakatagal, at napakabagal at napakakaunti ng kanilang pagsasagawa sa katotohanan. Kapag nahaharap ang mga tao sa mga partikular na kapaligiran, o nakapapansin ng ilang sulyap mula sa iba, o nakaririnig ng ilang salitang binibigkas, o nakatutuklas ng ilang uri ng impormasyon, lilitaw ang mga negatibong bagay sa kanila, anumang oras at lugar. Ito ay mga likas na pagbubunyag ng isang tiwaling disposisyon. Ano ang pinapatunayan nito? Pinapatunayan nito na walang elemento ng katotohanan sa loob ng buhay ng tao. Ang hindi pa napoprosesong mga bagay na natural na ibinubunyag ng mga tao, iniisip mo man ang mga ito sa iyong ulo, o sinasabi ang mga ito ng iyong bibig, o kung ang mga ito ay isang bagay na layon o plano mong gawin—sinasadya man o hindi sinasadya—lahat ng bagay na ito ay nauugnay sa iyong tiwaling disposisyon. Mula saan nabubunyag ang mga tiwaling disposisyon ng mga tao? Masasabi nang may katiyakan na nabubunyag ang mga tiwaling disposisyon ng mga tao mula sa kanilang satanikong kalikasan, iyon ang pinagmulan. Kung isasaalang-alang ang mga tiwaling bagay na ibinubunyag ng mga tao, malinaw na walang anumang katotohanang realidad ang mga tao, na wala silang anumang normal na pagkatao, at na wala silang anumang normal na katwiran. Ngayon, maaari ninyong himayin ang inyong mga sarili. Kung bibigyan ninyo ng pansin at pagtutuunan ang pagninilay-nilay sa sarili, malalaman ninyo kung tama o hindi ang inyong mga hangarin, iniisip, at pananaw, at kung naaayon ang mga ito sa katotohanan o hindi. Karaniwang magagawa ninyong tukuyin nang kaunti ang mga bagay na ito at mauunawaan ang mga ito. Kaya, pagkatapos ninyong maunawaan ang mga bagay na ito, magagawa ba ninyong hanapin ang katotohanan para sa isang solusyon? O hahayaan ninyo ang mga ito na kusang mabuo, iniisip na: “Gusto kong mag-isip sa ganitong paraan, ang pag-iisip nang ganito ay kapaki-pakinabang sa akin. Walang karapatang makialam ang ibang tao. Kung hindi ko sasabihin ang mga bagay na ito nang malakas, o kikilos ayon sa mga ito, kung iisipin ko lang ang mga ito, hindi ba’t ayos lang iyon?” Hindi ba’t may mga taong gumagawa nito? Anong pagpapamalas ito? Malinaw na alam nilang mali ang pag-iisip nang ganito, pero hindi nila hinahanap ang katotohanan, hindi nila isinasantabi ang mga kaisipang ito, o naghihimagsik laban sa mga ito. Nagpapatuloy sila sa pag-iisip at pagkilos sa ganoong paraan, ganap na walang pakialam. Hindi mahal ng mga taong ito ang katotohanan, at hindi nila kayang manindigan.

Ang ilang tao ay hindi gumampan ng tungkulin, at hindi sila sineseryoso ninuman—iniisip ng mga taong ito na bilang mananampalataya sa Diyos, sapat na ang basahin lamang ang mga salita ng Diyos, na mamuhay ng isang buhay iglesia, at na karaniwang huwag gumawa ng masasamang bagay o kumilos nang imoral tulad ng mga walang pananampalataya; iniisip nila na baka sa huli ay makatanggap sila ng mga biyaya, at makaligtas. Kumakapit ang mga tao sa ganitong uri ng mapangarapin na pag-iisip sa kanilang pananampalataya sa Diyos. Kung titingnan, hindi sila gumagawa ng anumang mabibigat na pagkakamali, pero wala silang anumang buhay pagpasok, ni hindi nila nakamit ang anumang katotohanang realidad. Sa sandaling sineryoso sila ng isang tao, napagtatanto nila na puno sila ng mga problema at pagkukulang, at nagiging negatibo sila, iniisip na: “Tapos na ang lahat, hindi ba? Maraming taon na akong nananampalataya sa Diyos, at wala akong nakamit mula rito. Mukhang hindi talaga madaling manampalataya sa Diyos!” Nanlalamig sila, at ayaw na nilang magsikap tungo sa katotohanan. Pagkalipas ng ilang panahon, nakararamdam sila ng kahungkagan, at pakiramdam nila ay kailangan nilang hangarin ang katotohanan para magkaroon ng pag-asa. Kapag sinimulan nilang gawin ang kanilang tungkulin, at muli silang sineseryoso ng mga tao, sa wakas ay nararamdaman nila na: “Kailangang taglayin ng mga tao ang katotohanan, kung hindi, napakadali para sa kanila na magkamali. Kung hindi hahangarin ng mga tao ang katotohanan, palagi silang gagawa ng mga pagsalangsang, at mapupungusan. Kung aasa sila sa kanilang sigasig sa paggawa ng mga bagay-bagay, pupungusan din sila. Dapat akong maging maingat sa lahat ng bagay. Talagang hindi ako dapat magsalita o kumilos nang walang ingat. Hindi ako dapat makialam sa mga bagay-bagay. Mas mabuti nang maging duwag kaysa mamukod-tangi.” Iniisip nila na ang pagsasagawa sa ganitong paraan ay ganap na wasto, na walang sinuman ang makatutukoy ng anumang pagkakamali rito, pero nakaligtaan nila ang pinakamahalagang punto, na dapat nilang hangarin ang katotohanan. Hindi nila hinahangad ang katotohanan, ni hindi nila hinahangad ang sarili nilang buhay pagpasok, at iyon ang kanilang pinakamalubhang kapintasan. Kapag ginagawa nila ang kanilang tungkulin, kontento na sila na natatapos lang nila ang gawain. Para matapos ang kanilang gawain, nagtatrabaho sila mula madaling araw hanggang dapit-hapon, at kung minsan ay masyado silang abala na wala na silang pakialam kung hindi sila makakain nang dalawang beses. Kaya talaga nilang magdusa at magbayad ng halaga, pero wala silang buhay pagpasok. Sa bawat pagkakataon, mapagbantay sila sa iba, sa takot na magkamali sila at mapungusan. Tama ba ang ganitong kalagayan? Isa ba itong taong naghahangad sa katotohanan? Kung gagawin ng mga tao ang kanilang tungkulin nang ganito hanggang sa wakas, makakamit ba nila ang katotohanan o makapapasok sa katotohanang realidad? (Hindi.) Hindi ba’t marami sa inyo ang ganito? Hindi ba’t madalas kayong nasa ganitong kalagayan? (Oo.) Alerto ba kayo, iniisip na ito ay isang masamang kilos, na namumuhay kayo sa negatibong kalagayan? Kapag nangyayari sa inyo ang mga bagay-bagay, palagi kayong kumikilos na parang mga duwag, palagi kayong kumikilos na parang mapagpalugod ng mga tao, palaging nakikipagkompromiso, palaging neutral sa mga usapin, hindi kailanman pinasasama ang loob ng sinuman o pinakikialaman ang mga bagay-bagay, hinding-hindi gumagawa ng kalabisan—para kayong nakatayo sa sarili ninyong posisyon, kumakapit sa inyong tungkulin, ginagawa ang anumang ipinapagawa sa inyo, hindi nakatayo sa harapan o sa likod, at sumasabay lang sa agos—sabihin ninyo sa Akin, sa palagay ba ninyo kung magpapatuloy kayo sa paggawa ng inyong tungkulin sa ganitong paraan hanggang sa huli, makakamit ninyo ang pagsang-ayon ng Diyos? Alam ba ninyo na lubhang mapanganib ang ganitong uri ng kalagayan, na hindi lamang ninyo hindi makakamit ang pagpeperpekto ng Diyos, kundi malamang na sasalungatin din ninyo ang disposisyon ng Diyos? Hinahangad ba ng ganitong uri ng taong maligamgam ang katotohanan? Siya ba ang uri ng tao na may takot sa Diyos at umiiwas sa kasamaan? Madalas na ibinubunyag ng isang taong namumuhay sa ganitong kalagayan ang mga kaisipan ng isang mapagpalugod ng mga tao, at wala siyang may-takot-sa-Diyos na puso. Kung basta lang nasisindak at natatakot ang isang tao nang walang magandang dahilan, iyon ba ay may-takot-sa-Diyos na puso? (Hindi.) Kahit na isubsob niya ang sarili sa kanyang tungkulin, magbitiw siya sa kanyang trabaho, at talikuran niya ang kanyang pamilya, kung hindi niya ibinibigay sa Diyos ang kanyang puso, at nagiging mapagbantay siya laban sa Diyos, iyon ba ay isang mabuting kalagayan? Iyon ba ang normal na kalagayan ng pagpasok sa katotohanang realidad? Hindi ba’t nakakatakot ang pagpapatuloy ng kalagayang ito sa hinaharap? Kung magpapatuloy ang isang tao sa ganitong kalagayan, makakamit ba niya ang katotohanan? Makakamit kaya niya ang buhay? Makapapasok ba siya sa katotohanang realidad? (Hindi.) Alam ba ninyo na kayo mismo ay nagtataglay ng mismong kalagayang ito? Kapag namalayan na ninyo ito, iniisip ba ninyo na: “Bakit ba palagi akong mapagbantay laban sa Diyos? Bakit ba palaging ganito ako mag-isip? Masyadong nakakatakot ang mag-isip nang ganito! Ito ay pagsalungat sa Diyos at pagtanggi sa katotohanan. Ang pagiging mapagbantay laban sa Diyos ay kapareho rin ng paglaban sa Kanya”? Ang kalagayan ng pagiging mapagbantay laban sa Diyos ay kagaya lamang ng pagiging isang magnanakaw—hindi ka nangangahas mamuhay sa liwanag, natatakot kang ilantad ang iyong mala-demonyong mukha, at kasabay nito, natatakot ka: “Hindi pinaglalaruan ang Diyos. Kaya Niyang hatulan at kastiguhin ang mga tao sa lahat ng oras at lugar. Kung gagalitin mo ang Diyos, sa mga hindi malalang kaso, pupungusan ka Niya, at sa mga malalang kaso, parurusahan ka Niya, bibigyan ng sakit, o pahihirapan ka. Hindi kakayanin ng mga tao ang mga bagay na iyon!” Hindi ba’t mayroong ganitong mga maling pagkaunawa ang mga tao? Ito ba ay may-takot-sa-Diyos na puso? (Hindi.) Hindi ba’t nakakatakot ang ganitong kalagayan? Kapag ang isang tao ay nasa ganitong kalagayan, kapag mapagbantay siya laban sa Diyos, at palaging may ganitong mga kaisipan, kapag palagi siyang mayroong ganitong saloobin sa Diyos, tinatrato ba niya ang Diyos bilang Diyos? Ito ba ay pananampalataya sa Diyos? Kapag nananampalataya ang isang tao sa Diyos sa ganitong paraan, kapag hindi niya tinatrato ang Diyos bilang Diyos, hindi ba iyon isang problema? Sa pinakamababa, hindi tinatanggap ng mga tao ang matuwid na disposisyon ng Diyos, ni hindi nila tinatanggap ang katunayan ng Kanyang gawain. Iniisip nila: “Totoong maawain at mapagmahal ang Diyos, pero mapagpoot din Siya. Kapag sumapit ang poot ng Diyos sa isang tao, nakapipinsala ito. Kaya Niyang hampasin ang mga tao anumang oras, wasakin ang sinumang naisin Niya. Huwag pukawin ang galit ng Diyos. Totoong hindi nalalabag ang Kanyang pagiging maharlika at ang Kanyang poot. Dumistansiya ka sa Kanya!” Kung ang isang tao ay may ganitong uri ng saloobin at mga ideyang ito, magagawa ba niyang lubos at taos-pusong humarap sa Diyos? Hindi niya magagawa. Kung gayon ay hindi ba’t may distansya sa pagitan nila ng Diyos? Hindi ba’t maraming bagay ang naghihiwalay sa kanilang dalawa? (Oo.) Aling mga bagay ang humahadlang sa mga tao sa pagharap sa Diyos? (Ang kanilang mga kinabukasan at tadhana.) (Kasikatan, pakinabang, at katayuan.) Ano pa? Aling mga bagay ang nagsasanhing maging tutol ang mga tao sa katotohanan, tanggihan ang katotohanan, tanggihan ang panustos ng buhay ng Diyos at ang Kanyang pagliligtas? Pagnilayan ito: Aling mga aspekto ng mga tao ang humahadlang sa kanila sa taos-pusong pagharap sa Diyos, at sa pagsasagawa sa katotohanan, at sa pagbibigay ng kanilang mga katawan at puso sa Diyos para mangasiwa at magkaroon ng kataas-taasang kapangyarihan sa mga ito? Aling mga bagay ang nagsasanhing matakot ang mga tao sa Diyos, at magkamali ng pag-unawa sa Diyos? Mayroong mga tiwaling disposisyon ang mga tao, pati na mga satanikong pilosopiya, at mga satanikong kaisipan; mapanlinlang sila, mapagbantay sila laban sa Diyos sa bawat pagkakataon, walang tiwala at may maling pagkaunawa sa Kanya. Kapag narumihan sila ng lahat ng bagay na ito, kaya ba talagang magtiwala ng isang tao sa Diyos? Matatanggap ba niya ang mga salita ng Diyos bilang buhay niya? Sinasabi ng ilang tao: “Kumakain at umiinom ako ng mga salita ng Diyos araw-araw. Kapag binabasa ko ang mga salita Niya at naaantig ako ng mga ito, nagdarasal ako. Pinahahalagahan ko ang mga salita ng Diyos bilang ang katotohanan. Binabasa ko ang mga ito araw-araw, at madalas akong nagdarasal nang tahimik, at umaawit ng mga himno na nagpupuri sa Diyos.” Bagama’t mabuti ang ganitong espirituwal na buhay, kapag sumapit ang mga bagay sa ganitong mga tao, kumikilos pa rin sila batay sa kanilang sariling mga ideya, hindi man lang nila hinahanap ang katotohanan, at wala sa mga doktrinang naiintindihan nila ang may epekto sa kanila. Ano ba ang nangyayari dito? Hindi mahal ng mga tao ang katotohanan. Sinasabi nila na pinahahalagahan nila ang mga salita ng Diyos, pero hindi nila inihahambing ang kanilang sarili sa mga ito, at hindi nila isinasagawa ang mga ito. Napakalaking suliranin nito, at kaya naman, napakahirap para sa mga tao na pumasok sa katotohanang realidad. Hindi kailanman nauunawaan ng mga tao ang katotohanan, ni wala silang katiting na kaalaman sa Diyos, kaya tiyak na mayroon silang mga kuru-kuro at maling pagkaunawa sa Diyos, at mayroong pader sa pagitan nila ng Diyos. Hindi ba’t lahat kayo ay may personal na karanasan dito? Sinasabi mo na: “Ayaw kong magbantay laban sa Diyos, gusto kong tunay na magtiwala sa Kanya, pero kapag may nangyari sa akin, hindi ko maiwasang magbantay laban sa Kanya. Gusto kong isara ang sarili ko at ihiwalay ang sarili ko sa Diyos, at gumamit ng mga satanikong pilosopiya para protektahan ang aking sarili. Ano ba ang mali sa akin?” Ipinapakita nito na walang katotohanan ang mga tao, sila ay namumuhay pa rin sa mga satanikong pilosopiya, at kontrolado pa rin sila ni Satanas. Iyon ay kahabag-habag na wangis na taglay ng mga tao dahil sa kanilang satanikong kalikasan—mahirap para sa kanila na isagawa ang katotohanan. Ang hindi pagsasagawa sa katotohanan ang pinakamalaking hadlang sa buhay pagpasok. Kung hindi malulutas ang problemang ito, mahirap para sa isang tao na ibigay ang kanyang puso sa Diyos, na makamit ang gawain ng Diyos, o pumasok sa katotohanang realidad. Naranasan na ba ninyong lahat ito? Paano malulutas ang bagay na ito? Dapat mong pagnilayan at subukang kilalanin ang iyong sarili, at tingnan kung aling mga bagay ang humahadlang sa iyo sa pagsasagawa ng katotohanan. Ang paglutas ng problemang ito ay susi.

Ang paghahangad ba sa katotohanan ay kasingkomplikado o kasinghirap ng paghahangad sa isang larangan ng kaalaman? Sa totoo lang, hindi naman ito ganoon kahirap, depende lang ito sa kung mahal ng isang tao ang katotohanan o hindi. Ang paghahangad sa katotohanan ay hindi likas na mahirap; mas kaunting pagsisikap ang kailangan nito kaysa sa pag-aaral ng isang partikular na larangan ng agham—mas madali pa nga ito kaysa sa paghahanapbuhay. Bakit ganoon? Ang realidad ng katotohanan ang dapat isabuhay at taglayin ng mga may normal na pagkatao. Nauugnay ito sa normal na pagkatao ng mga tao, kaya hindi ito nakahiwalay sa kanilang mga iniisip at ideya, sa lahat ng iniisip nila, sa lahat ng kilos at pag-uugali nila sa kanilang pang-araw-araw na buhay, o sa kanilang isipan. Ang katotohanan ay hindi isang teorya, hindi rin ito isang larangan ng akademya, ni isang propesyon. Ang katotohanan ay hindi hungkag. Ang katotohanan ay malapit na nauugnay sa normal na pagkatao—ang katotohanan ay ang buhay na dapat taglayin ng isang taong may normal na pagkatao. Magagawa nitong itama ang lahat ng iyong kapintasan, ang iyong masasamang gawi, at ang iyong mga negatibo at maling pag-iisip. Mababago nito ang iyong satanikong disposisyon, maaari itong maging iyong buhay, maaari itong magbigay-daan na taglayin mo ang pagkatao at pagkamakatwiran, magagawa nitong normal ang iyong mga kaisipan at mentalidad—magagawa nitong normal ang bawat bahagi mo. Kung magiging buhay mo ang katotohanan, magiging normal ang isinasabuhay mo at ang lahat ng iyong pagbubunyag ng pagkatao. Kaya, ang paghahangad at pagsasagawa sa katotohanan ay hindi isang malabo, hindi maaarok na bagay, ni isang bagay na napakahirap. Ngayon, bagama’t mahal ninyo ang katotohanan nang kaunti at handa kayong magsumikap na maging mas mabuti, hindi pa kayo nakatuntong man lang sa landas. Ang unang hakbang ay palaging ang pinakamahirap. Hangga’t naisasagawa ninyo ang katotohanan at natitikman ang tamis nito, iisipin ninyo na ang paghahangad sa katotohanan ay isang madaling bagay.

Kung ang isang tao ay walang katotohanan bilang buhay niya at palagi siyang namumuhay sa isang tiwaling disposisyon, paano iyon naipapamalas? Kapag ang isang tao ay hindi nakamit ang katotohanan, natural na walang paraan para maiwaksi niya ang mga hadlang at gapos ng kanyang satanikong kalikasan. Ang mga tiwaling disposisyon na ibinubunyag niya ay likas na pagmamataas at kapalaluan, pagiging awtokratiko, arbitraryo at walang-ingat, pagsisinungaling at pandaraya, pagiging lihim na mapanira at panlilinlang, pagnanasa ng kasikatan at pakinabang, paghahangad lamang ng pakinabang, at pagkamakasarili at pagiging ubod ng sama. Higit pa rito, sa kanyang pakikitungo sa ibang tao, may tendensiya siyang pagdudahan, husgahan, at atakihin ang iba. Palagi siyang nagsasalita at kumikilos batay sa kanyang mga kagustuhan; palagi siyang mayroong mga pansariling intensyon at pakay, at palagi siyang may mga pagkiling laban sa iba. Palagi siyang nagiging negatibo kapag nahaharap sa mga hadlang o pagkabigo. Kung minsan, sobra pa siya sa mayabang; minsan, napakanegatibo niya at parang gusto na niyang lamunin ng lupa. Palagi siyang nagmamalabis—kung hindi siya nagiging mapanlaban, negatibo siya at sinusubukan niyang magmukhang kaawa-awa. Hindi siya kailanman normal. Ito ang kalagayan ninyo ngayon. Handa kayong magdusa at magbayad ng halaga, at puno kayo ng kapasyahan at determinasyon, pero wala sa inyo ang katotohanang realidad. Kung itinuturing ng isang tao na buhay niya ang katotohanang realidad, paano iyon maipapamalas? Una sa lahat, magagawa niyang magpasakop sa Diyos, at isabuhay ang wangis ng tao; magiging isa siyang matapat na tao, isang taong nagbago ang buhay disposisyon. May ilang katangian ang pagbabago sa buhay disposisyon. Ang unang katangian ay ang makapagpasakop sa mga bagay na tama at umaayon sa katotohanan. Sinuman ang nagbibigay ng opinyon, matanda man o bata, nakakasundo mo man sila o hindi, kilala man ninyo sila o hindi, pamilyar man kayo sa kanila o hindi, maganda man ang relasyon ninyo sa kanila o masama, basta’t ang sinasabi nila ay tama, umaayon sa katotohanan, at kapaki-pakinabang sa gawain ng sambahayan ng Diyos, magagawa mong pakinggan, gamitin, at tanggapin ito, nang hindi naiimpluwensiyahan ng iba pang bagay. Ang magawang tumanggap at magpasakop sa mga bagay na tama at umaayon sa katotohanan ang unang katangian. Ang pangalawang katangian ay ang magawang hanapin ang katotohanan kapag may nangyayari; hindi lamang ito tungkol sa magawang tanggapin ang katotohanan, tungkol din ito sa pagsasagawa ng katotohanan, at hindi pagharap sa mga bagay ayon sa sarili mong kalooban. Anuman ang mangyari sa iyo, magagawa mong maghanap kapag hindi mo nakikita nang malinaw ang bagay-bagay, at tingnan kung paano haharapin ang isyu, at kung paano magsasagawa sa paraang umaayon sa mga katotohanang prinsipyo at tumutugon sa mga hinihingi ng Diyos. Ang pangatlong katangian ay ang pagsasaalang-alang sa mga layunin ng Diyos anumang isyu ang kinakaharap mo, nagrerebelde ka sa laman para makapagpasakop sa Diyos. Isasaalang-alang mo ang mga layunin ng Diyos anumang tungkulin ang iyong ginagampanan, at gagampanan mo ang iyong tungkulin ayon sa mga hinihingi ng Diyos. Anuman ang mga hinihingi ng Diyos para sa tungkuling ito, kikilos ka ayon sa mga hinihinging iyon habang ginagampanan ito, at kikilos ka para mapalugod ang Diyos. Dapat mong maarok ang prinsipyong ito, at gampanan ang iyong tungkulin nang responsable at may debosyon. Ito ang ibig sabihin ng pagsasaalang-alang sa mga layunin ng Diyos. Kung hindi mo alam kung paano isaalang-alang ang mga layunin ng Diyos o paano palugurin ang Diyos sa isang partikular na bagay, kailangan mong maghanap. Dapat ninyong ikumpara ang inyong sarili sa tatlong katangiang ito ng disposisyonal na pagbabago, at alamin kung taglay ninyo ang mga katangiang ito o hindi. Kung may praktikal na karanasan kayo at mga landas ng pagsasagawa sa tatlong aspektong ito, mahaharap ninyo ang bagay-bagay nang may prinsipyo. Anuman ang sumapit sa inyo o anumang problema ang kinakaharap ninyo, kailangan mong hanapin palagi kung ano ang mga prinsipyo ng pagsasagawa, at kung anong mga detalye ang kabilang sa loob ng bawat katotohanang prinsipyo, at kung paano magsagawa nang hindi nilalabag ang mga prinsipyo. Kapag nalinawan kayo na sa mga problemang ito, natural na malalaman ninyo kung paano isasagawa ang katotohanan.

Kapag maayos ang lahat, tila walang halatang mga tiwaling disposisyong ibinubunyag ang mga tao, at dahil dito, iniisip nila na mabuti sila, na nagbago na sila, at na nasa kanila ang katotohanang realidad. Pero kapag sumasapit sa kanila ang mga tukso o mahahalagang bagay na may kinalaman sa mga katotohanang prinsipyo, kusang nabubunyag ang kanilang tiwaling disposisyon. Nasasadlak sila sa pagkanegatibo at pagkalito, hindi alam ang wastong paraan ng pagsasagawa, nababalot ng mga paghihirap. Halimbawa, ang pagiging matapat na tao at pagsasalita ng totoo ay pagsasagawa ng katotohanan. Kapag sinisikap mong magsalita nang tapat, anong mga paghihirap ang kinakaharap mo? Anong mga hadlang ang kinakaharap mo? Aling mga bagay ang naglilimita at gumagapos sa iyo at humahadlang sa iyo na magsalita nang tapat? Ang pride, katayuan, banidad, gayundin ang iyong mga damdamin, at mga personal na kagustuhan—lahat ng bagay na ito ay maaaring lumitaw anumang sandali, at pinipigilan at nililimitahan ng mga ito ang mga tao sa pagsasagawa ng katotohanan. Ang mga bagay na ito ay mga tiwaling disposisyon. Anuman ang sitwasyon mo, maaaring maging hindi normal ang iyong kalagayan dahil sa mga tiwaling disposisyon, na nagdudulot ng lahat ng uri ng negatibong bagay, nililimitahan at kinokontrol ka sa lahat ng paraan, pinipigilan ka at pinahihirapan kang maisagawa ang katotohanan at mapaglingkuran ang Diyos. Masyado kang mapapagod dahil sa lahat ng ito. Sa panlabas, tila malaya ang mga tao, pero ang totoo, mahigpit silang nakagapos ng kanilang mga tiwaling satanikong disposisyon. Wala silang anumang kalayaang pumili, napakahirap para sa kanila na gumawa ng kahit isang hakbang, at namumuhay sila ng nakakapagod na buhay. Kadalasan, kinakailangan ng matinding pagsisikap para makapagsalita sila nang totoo o gumawa ng anumang praktikal na bagay. Hindi nila kayang magawa nang maayos ang kanilang mga tungkulin o maging tapat sa Diyos, kahit na gusto nila, at kung nais nilang isagawa ang katotohanan o magpatotoo para sa Diyos, magiging mas mahirap pa ito. Labis itong napakahirap para sa kanila! Hindi ba’t namumuhay sila sa kulungan ng kanilang mga tiwaling satanikong disposisyon? Hindi ba’t namumuhay sila sa ilalim ng madilim na impluwensiya ni Satanas? (Ganoon na nga.) Kung gayon paano ito maiwawaksi ng mga tao? Mayroon bang ibang landas bukod sa pagsasagawa ng katotohanan at pagkakamit ng buhay pagpasok? Talagang wala. Maililigtas ba ng kaalaman sa tradisyonal na kultura ang mga tao at mapapalaya ba sila nito mula sa impluwensiya ni Satanas? Paano naman ang pagkaunawa sa kaalaman sa Bibliya? Paano naman ang kakayahang magsalita ng mga espirituwal na doktrina? Hindi, wala sa mga bagay na ito ang makapagliligtas sa mga tao at makapagpapalaya sa kanila mula sa impluwensiya ni Satanas. Sa pamamagitan lamang ng pagtanggap sa gawain ng Diyos at sa lahat ng katotohanang ipinahayag ng Diyos malulutas ang problema sa mga tiwaling disposisyon; saka lamang magtatamo ang mga tao ng pagkaunawa sa katotohanan, makakamit ang katotohanan, at magiging malaya sa impluwensiya ni Satanas. Kung nagsisikap ang isang tao na maging isang mabuting tao at hindi gumagawa ng anumang masama, pero hindi niya binabago ang kanyang disposisyon, magiging malaya ba siya sa impluwensiya ni Satanas? Makakamit ba ng isang tao ang katotohanan sa pamamagitan ng pag-aaral ng Tao Te Ching, Budistang kasulatan, o tradisyonal na kultura? Makikilala kaya niya ang Diyos? Malilinis ba ang kanyang tiwaling disposisyon kung kakapit siya sa tradisyonal na kultura at hindi hahangarin ang katotohanan? Makakamit ba niya ang kaligtasan ng Diyos? Ang mga taong gumagawa nito ay niloloko lamang ang kanilang mga sarili, at hindi nila malulutas ang alinman sa kanilang mga problema. Maraming tao ang nananampalataya sa Diyos sa loob ng maraming taon, pero magulo pa rin ang kanilang pananampalataya. Wala silang interes na hangarin ang katotohanan; kontento na sila sa paggawa lang ng kanilang tungkulin. Iniisip nila na hangga’t hindi sila gumagawa ng masama, o hindi gaanong gumagawa ng masama, at hangga’t gumagawa sila ng higit na kabutihan at mga bagay na kawang-gawa, hangga’t mas marami silang ginagawa para tulungan ang iba nang may pagmamahal, hangga’t hindi sila umaalis sa iglesia o nagkakanulo sa Diyos, mapapalugod niyon ang ibang tao at ang Diyos, at magkakaroon sila ng bahagi sa kaharian ng Diyos. Makatwiran ba ang ideyang ito? Ang pagiging mabuting tao ba ay makapagwawaksi sa tiwaling disposisyon ng isang tao? Makakamit ba nila ang kaligtasan sa ganitong paraan? Magkakaroon ba sila ng bahagi sa kaharian? Nakikita ninyong lahat, maraming diumano’y “mabubuting tao” sa mundo na nagsasalita ng matatayog na salita—bagama’t sa panlabas, tila hindi sila nakagawa ng anumang malaking kasamaan, ang totoo ay labis silang mapanlinlang at tuso. Napakahusay nilang magpakana upang umangkop sa sitwasyon, tuso silang magsalita. Sila ay huwad na mabubuting tao at mapagpaimbabaw—sila mismo ang mga uri ng tao na nagpapanggap na mabuti. Ang mga taong tumatahak sa gitnang daan ay ang mga taong pinakalihim na mapanira sa lahat. Hindi nila pinapasama ang loob ng sinuman, mabulaklak magsalita at tuso, sa lahat ng sitwasyon ay magaling silang magkunwari na nakikiayon sila, at walang nakakakita ng anumang mga butas. Sila ay mga buhay na Satanas! Mayroon bang ganitong mga tao sa inyo? (Mayroon.) Hindi ba ninyo naiisip na nakakapagod ang pamumuhay sa ganitong paraan? (Oo, nakakapagod ito.) Kung gayon nakaisip ba kayo ng paraan upang magbago? Paano kayo magbabago? Saan dapat magsimula ang pagsulong? (Sa pamamagitan ng pagsasagawa sa katotohanan.) Huwag sabihin na “sa pamamagitan ng pagsasagawa sa katotohanan,” o “sa pamamagitan ng pag-unawa sa katotohanan,” o “sa pamamagitan ng pagpasok sa katotohanang realidad.” Ito ay kahambugan, at hindi maaabot ng tao, kaya tila walang kabuluhan ang mga salitang ito. Sa halip ay kailangan nating magsimula sa mga detalye. (Sa pagiging matapat na tao.) Iyon ay isang kongkretong pagsasagawa. Maging isang matapat na tao. Sa partikular, maging isang simple at bukas na tao, at kapag nagsasalita ka, sabihin mo ang nasa isip mo at magsalita ayon sa mga katunayan, huwag magkubli ng anuman o magsabi ng anumang may halo, huwag magkimkim ng mga personal na intensiyon, at huwag magsabi ng mga bagay na kalahating totoo; magsalita nang payak at diretsahan, maging isang matapat at matuwid na tao, at magsalita nang totoo. Kailangan muna itong makamit ng mga tao. Halimbawa, may isang masamang taong gumugulo sa gawain ng iglesia, at lalapitan ka ng isang lider para mas maunawaan niya ang sitwasyon. Alam mo kung sino ang nanggugulo, pero dahil mayroon kang magandang ugnayan sa taong iyon, at ayaw mong mapasama ang loob niya, magsisinungaling ka at sasabihin mo sa lider na hindi mo alam. Hihingi ng higit pang detalye ang lider, at magpapaligoy-ligoy ka, magdadahilan para pagtakpan ang masamang tao. Hindi ba’t mapanlinlang iyon? Hindi mo sinabi sa lider ang totoong sitwasyon, at sa halip ay inilihim mo ito. Bakit mo gagawin ito? Dahil ayaw mong salungatin ang sinuman. Inuuna mo ang pagpoprotekta sa mga ugnayan sa ibang tao at ang hindi salungatin ang sinuman, at hinuhuli ang pagsasalita nang tapat at pagsasagawa ng katotohanan. Ano ang kumokontrol sa iyo? Kinokontrol ka ng iyong satanikong disposisyon, isinara nito ang bibig mo at pinigilan kang magsalita nang tapat—nagagawa mo lang mamuhay ayon sa iyong satanikong disposisyon. Ano ang isang tiwaling disposisyon? Ang tiwaling disposisyon ay satanikong disposisyon, at ang taong namumuhay ayon sa kanyang tiwaling disposisyon ay isang buhay na Satanas. Palaging may dalang pagsubok ang kanyang pananalita, palaging paligoy-ligoy, at hindi kailanman direkta; kahit patayin siya sa bugbog, hindi siya magsasalita nang tapat. Ito ang nangyayari kapag nagiging masyadong malubha ang tiwaling disposisyon ng isang tao; tuluyan na siyang nawawalan ng pagkatao at nagiging diyablo. Marami sa inyo ang mas gugustuhing sumalungat sa Diyos at dayain Siya para maprotektahan ang mga ugnayan ninyo sa iba, at ang katayuan at reputasyon na hawak ninyo sa ibang tao. Mahal ba ng isang taong kumikilos nang ganito ang katotohanan? Isa ba siyang taong naghahangad sa katotohanan? Siya ay isang taong mulat na nandadaya sa Diyos, na walang kahit katiting na may-takot-sa-Diyos na puso. Nangangahas siyang dayain ang Diyos; talagang napakalaki ng kanyang ambisyon at paghihimagsik! Karaniwang iniisip pa rin ng gayong mga tao na mahal at may takot sila sa Diyos, at madalas nilang sinasabi na: “Sa tuwing naiisip ko ang Diyos, naiisip ko kung gaano Siya ka-hindi masusukat, kadakila, at ka-hindi maarok! Mahal ng Diyos ang sangkatauhan, tunay na tunay ang Kanyang pagmamahal!” Maaaring nagsasabi ka ng magagandang salita, ngunit hindi mo ilalantad ang isang masamang tao kapag nakita mo siyang ginugulo ang gawain ng iglesia. Ikaw ay mapagpalugod ng mga tao, pinoprotektahan mo lang ang sariling kasikatan, pakinabang, at katayuan, sa halip na protektahan ang mga interes ng sambahayan ng Diyos. Kapag alam mo ang tunay na kalagayan ng mga pangyayari, hindi ka nagsasalita nang tapat, nagpapaligoy-ligoy ka, pinoprotektahan ang masasamang tao. Kung hihilingin sa iyo na magsalita nang tapat, magiging napakahirap nito para sa iyo. Napakarami mong sinasabi na walang katuturan, para lang maiwasan ang pagsasabi ng totoo! Kapag nagsasalita ka, napakarami mong pasikot-sikot, masyado kang nag-iisip, at namumuhay nang nakakapagod, lahat ng ito ay para protektahan ang sarili mong reputasyon at pride! Nalulugod ba ang Diyos sa pag-asal mo nang ganito? Pinakakinasusuklaman ng Diyos ang mga taong mapanlinlang. Kung gusto mong makalaya mula sa impluwensiya ni Satanas at makamit ang kaligtasan, kailangan mong tanggapin ang katotohanan. Kailangan mong magsimula sa pagiging isang matapat na tao. Maging prangka, sabihin ang totoo, huwag magpalimita sa iyong mga damdamin, iwaksi ang iyong pagkukunwari at panlalansi, at magsalita at pangasiwaan ang mga bagay nang may prinsipyo. Gagawin nitong madali at masaya ang iyong buhay, at makapamumuhay ka sa harap ng Diyos. Kung palagi kang namumuhay ayon sa mga satanikong pilosopiya, at palaging umaasa sa mga kasinungalingan at panlilinlang para mairaos ang mga araw mo, mamumuhay ka sa ilalim ng kapangyarihan ni Satanas, at mamumuhay ka sa kadiliman. Kung mamumuhay ka sa mundo ni Satanas, mas lalo ka lang magiging mapanlinlang. Napakaraming taon mo nang nananampalataya sa Diyos, napakinggan mo na ang napakaraming sermon, pero hindi pa nalinis ang iyong tiwaling disposisyon, at ngayon ay namumuhay ka pa rin ayon sa iyong satanikong disposisyon—hindi ka ba nasusuklam dito? Hindi ka ba nahihiya? Gaano man katagal ka nang nananampalataya sa Diyos, kung katulad ka pa rin ng isang walang pananampalataya, ano pa ang silbi ng pananampalataya mo sa Diyos? Talaga bang makakamit mo ang kaligtasan sa pamamagitan ng pananampalataya sa Diyos nang ganito? Hindi nagbago ang mga layon mo sa buhay, ni ang mga prinsipyo at pamamaraan mo; ang tanging bagay na mayroon ka na wala sa isang walang pananampalataya ay ang titulong “mananampalataya.” Bagama’t kung titingnan ay sinusunod mo ang Diyos, hindi talaga nagbago ang buhay disposisyon mo, at hindi mo makakamit ang kaligtasan sa huli. Hindi ba’t umaasa ka lang sa wala? Makakatulong ba sa iyo ang ganitong uri ng pananampalataya sa Diyos na matamo ang katotohanan at ang buhay? Talagang hindi.

Ngayon ay napagbahaginan natin ang tatlong katangian ng pagbabago sa disposisyon. Ibuod ang tatlong katangiang iyon. (Ang unang katangian ay ang abilidad na tumanggap at magpasakop sa mga bagay-bagay na tama at umaayon sa katotohanan. Ang pangalawang katangian ay ang abilidad na hanapin ang katotohanan at isagawa ito kapag may nangyayari sa iyo, at huwag pangasiwaan ang mga bagay batay sa sarili mong kagustuhan. Ang ikatlong katangian ay ang abilidad na magpakita ng pagsasaalang-alang sa mga layunin ng Diyos, maghimagsik laban sa laman at makamit ang pagpapasakop sa Diyos, anuman ang mangyari sa iyo.) Dapat kayong magnilay lahat at magbahaginan sa tatlong katangiang ito. Sa inyong totoong buhay, dapat ninyong ihambing ang inyong sarili sa mga ito, at sanayin ang sarili ninyo na magsagawa at pumasok sa mga ito—sa ganoong paraan, makakamit ninyo ang katotohanan at matatamo ang pagbabago sa disposisyon. Anuman ang aspekto ng katotohanan na pinagbabahaginan, magiging madali para sa mga nagmamahal sa katotohanan na tanggapin ito. Ang mga handang isagawa ang katotohanan ay makakamit ang katotohanan, at ang mga nagkakamit sa katotohanan ay magtatamo ng pagbabago sa disposisyon. Yaong mga walang konsensiya o katwiran, na hindi nagmamahal sa katotohanan, ay hindi magagawang tanggapin o isagawa ang katotohanan, kaya hindi nila ito matatamo. Makamit man ng isang tao ang katotohanan o hindi, o makamit ang pagbabago sa disposisyon, ay nakasalalay sa kanyang personal na paghahangad.

Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos

Mayroong karaniwang problema sa tiwaling disposisyon ng mga tao, isang karaniwang problema na umiiral sa pagkatao ng bawat tao, isang napakatinding problema. Ang karaniwang problemang ito ay ang pinakamahina, pinakanakamamatay na bahagi ng kanilang pagkatao, at sa kanilang kalikasang diwa, ito ang pinakamahirap na hukayin o baguhin. Ano ang problemang ito? Ito ay na ang mga tao ay palaging nagnanais na maging katangi-tangi, superhuman, perpektong tao. Ang mga tao ay likas na mga nilikha. Kaya ba ng mga nilikha na magkamit ng pagiging omnipotente? Kaya ba nilang maging perpekto at walang kapintasan? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa loob ng mga tao, mayroong tiwaling disposisyon at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kapabilidad sila, na sila ay mga taong may katayuan at may halaga, at na sila ay mga propesyonal. Anuman ang tunay nilang halaga, gusto nilang lahat na ipresenta ang kanilang sarili bilang isang sikat o pambihirang indibidwal, upang maging isang medyo kilalang tao, at ipaisip sa iba na sila ay perpekto at walang kapintasan, na walang kahit isang depekto; nais nilang makita sila ng ibang tao bilang isang may kakayahan, makapangyarihan, pambihira, o sikat at dakilang indibidwal, na may maringal at kahanga-hangang imahe, may abilidad na gawin ang anumang bagay, at na walang bagay na hindi nila kayang gawin. Pakiramdam nila na kapag humingi sila ng tulong sa iba, magmumukha silang walang kapabilidad at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. Ang ilang tao, kapag pinagawa ng isang bagay, ay nagsasabing alam nila kung paano ito gawin kahit na sa katunayan ay hindi naman talaga. Pagkatapos, palihim, sasaliksikin nila ito at susubukang matutunan kung paano ito gawin, ngunit lumabas na pagkatapos itong pag-aralan nang ilang araw, hindi pa rin nila nauunawaan kung paano ito gawin. Kapag tinanong kung kumusta na ang takbo nito, sinasabi nila, “Malapit na akong matapos, malapit na!” Pero sa kanilang puso, iniisip nila, “Malayo pang matapos ito, wala akong ideya, hindi ko alam kung ano ang gagawin! Hindi ko puwedeng isiwalat ang sikreto, dapat ituloy ko ang pagkukunwari, hindi ko maaaring hayaang makita ng mga tao ang aking mga pagkukulang at kamangmangan, hindi ko maaaring hayaang hamakin nila ako!” Anong problema ito? Ito ay pagdurusa para lang hindi mapahiya sa anupamang paraan. Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katwiran. Ayaw nilang maging karaniwang mga tao, ayaw nilang maging ordinaryong mga tao, normal na mga tao, bagkus ay nais nilang maging superhuman, katangi-tanging indibidwal, o mga taong may kapabilidad. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pagkaunawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao—patuloy silang magpapanggap. Hindi makita nang malinaw ng ilang tao ang anumang bagay, ngunit sinasabi nilang nauunawaan nila sa kanilang puso. Kapag ipinapapahayag ang kanilang mga pananaw, wala silang anumang masabi, ngunit kapag nagsalita ang iba tungkol sa pananaw ng mga ito, sinasabi nila, “Iyan din ang gusto kong sabihin, hindi lang ako nagkaroon ng pagkakataon.” Patuloy silang nagbabalatkayo at nagpapanggap. Sabihin ninyo sa Akin, hindi ba’t ang mga ganitong uri ng tao ay palaging namumuhay sa kalituhan? Hindi ba’t nananaginip sila? Hindi nila kilala ang kanilang sarili, hindi nila alam kung sino sila, at hindi nila alam kung paano isabuhay ang normal na pagkatao. Hindi pa nila kailanman nagawa ang dapat gawin ng mga tao sa praktikal na paraan, ni hindi pa sila kailanman namuhay tulad ng isang normal na tao. Kung palagi kang namumuhay sa kalituhan at sa paraang magulo ang isip, hindi ginagawa ang mga bagay-bagay sa praktikal na paraan, at palagi kang namumuhay ayon sa iyong mga imahinasyon, problema ito—hindi mo alam kung paano umasal, at mali ang landas ng buhay na pinili mo. Kung gagawin mo ito, paano ka man manampalataya sa Diyos, hindi mo mauunawaan ang katotohanan, ni hindi mo matatamo ang katotohanan. Sa totoo lang, hindi mo matatamo ang katotohanan, dahil mali ang simula mo. Kailangan mong matutunan kung paano lumakad sa lupa, at paano lumakad nang matatag, sa paisa-isang hakbang. Kung kaya mong lumakad, lumakad ka; huwag mong subukang matutong tumakbo. Kung kaya mong lumakad sa paisa-isang hakbang, huwag mong subukang magdala-dalawang hakbang. Kailangan mong umasal nang praktikal. Huwag mong subukang maging pambihirang tao, dakila, o matayog. Ang mga tao, na pinangingibabawan ng kanilang satanikong disposisyon, ay nagkikimkim ng ilang ambisyon at pagnanais sa loob nila, na nakatago sa loob ng kanilang puso. Ayaw nilang mamuhay nang praktikal, sa halip, lagi nilang gustong takasan ang realidad, na mamuhay sa gitna ng mga alapaap at hamog. Hindi ba’t nananaginip sila? Nakatira ba ang mga tao sa himpapawid? Iyan ang nasasakupan ni Satanas, hindi iyan lugar para tirahan ng mga tao. Nilalang ng Diyos ang tao mula sa alabok ng lupa; Siya ang nagsanhi na mamuhay ang tao sa lupa, upang mamuhay nang normal at may mga panuntunan, upang matutunan ang karaniwang kaalaman tungkol sa sariling asal, upang matuto kung paano umasal, kung paano mamuhay, at kung paano Siya sambahin. Hindi binigyan ng Diyos ng mga pakpak ang mga tao, at hindi Niya sila pinahihintulutang mamuhay sa himpapawid. Ang mga gumagala sa himpapawid ay si Satanas at lahat ng uri ng masasamang espiritu, hindi mga tao. Kung palaging may ganitong ambisyon ang mga tao, palaging nagnanais na maging superhuman, na maging ibang bagay, kung gayon ay naghahanap sila ng problema. Napakadaling mahumaling nang husto! Una, mali itong kaisipan at ideya mo. Nagmumula ito kay Satanas, ganap na lampas sa realidad, hindi talaga umaayon sa mga hinihingi ng Diyos, at ganap na lampas sa mga salita ng Diyos. Kaya ano ang kaisipang ito? Ito ay palaging pagnanais na maging malaya sa bulgaridad, na mamukod-tangi, na maging walang kapantay, na maging katangi-tangi at walang katulad, na magkaroon ng sariling tatak, maging tanyag at dakila, isang idolo sa puso ng mga tao—ito ba ang mga layon na dapat hangarin ng isang tao? Talagang hindi. Sa lahat ng salita ng Diyos, walang isa na nagsasabi sa mga tao na hangarin ang pagiging superhuman, malakas na tao, tanyag na tao, o dakilang tao. Walang totoo sa mga bagay na ito na nasa imahinasyon ng mga tao, walang umiiral sa mga ito. Ang hangarin ang mga bagay na ito ay ang paghukay ng sarili mong libingan—habang mas hinahangad mo ang mga ito, mas mabilis kang mamamatay. Ito ang daan tungo sa pagkawasak.

Yamang nakapagsabi na ang Diyos ng napakaraming salita, alam ba ninyo kung ano ang mga hinihingi Niya sa sariling asal ng mga tao? (Nais Niyang umasal ang mga tao nang may konsensiya.) (Nais Niyang umasal at kumilos sila nang praktikal, masigasig, at hindi agaw-pansin.) Bagama’t simple ang ilang salitang ito, hindi nakakamit ng karamihan sa mga tao ang mga ito; ang matatapat na tao lamang ang may kapabilidad. Sa katunayan, paano man ninyo ipahayag ito, sa madaling salita, hinihingi ng Diyos na maging matapat ang mga tao. Tanging ang matatapat ang may kakayahang umasal nang may konsensiya, na maging praktikal habang kumikilos sila, na hindi maging agaw-pansin, at maging masigasig, kaya ang pagiging isang matapat na tao ay tama, at gusto ng Diyos ang matatapat na tao. Kinasusuklaman ng Diyos ang mga taong mapanlinlang. Ang mga hindi umaasal nang may konsensiya, mga hindi praktikal habang sila ay kumikilos, ay mga mapanlinlang. Naiintindihan ba ninyo kapag sinasabi ito sa ganitong paraan? Kaya sabihin muli sa Akin, bukod sa hinihinging maging matatapat na tao sila, ano pa ang ibang hinihingi ng Diyos sa mga tao? (Kailangan nilang magpakumbaba.) Sinasabi ninyo na “mapagpakumbaba,” ngunit makatwiran bang gamitin ang salitang ito upang ilarawan ang mga tao? (Hindi ito makatwiran.) Bakit hindi ito makatwiran? Ang sangkatauhan, na ginawang tiwali ni Satanas, ay walang katayuan sa simula; sa simula, sila ay mas mababa kaysa sa mga uod, kung gayon, gaano pa nila kayang maging mapagpakumbaba? Kung mas ibababa pa nila ang kanilang sarili, magiging ano sila? Hindi ba’t magiging mga diyablo, o mga halimaw sila? Ang tao ay nilikha ng Diyos, at lahat ng nilikha ng Diyos ay may instinto ng tao. Lahat ng tao ay may kakayahang makamit ang mga bagay na dapat nilang taglayin, na pawang bahagi ng kanilang normal na pag-uugali at pagbubunyag. Pag-usapan muna natin ang kaligayahan, galit, kalungkutan, at kagalakan, ilan sa mga damdaming taglay ng mga tao. Kapag namimighati o nalulungkot ang isang tao, ang pinakakaraniwang pagpapamalas ay ang pag-iyak. Ito ay isang likas na pagbubunyag ng normal na pagkatao. Kapag nalulungkot ka o nasasaktan, maaari kang umiyak, ibuhos ang iyong mga luha. Huwag magpanggap. Sinasabi ng ilang tao: “Hindi ako umiiyak, isa akong malakas na lalaki, at ang mga lalaki ay hindi madaling mapaluha!” Sinasabi ng ibang tao: “Bagama’t babae ako, may determinasyon ako. Dapat akong maging malakas tulad ng isang lalaki. Ako ay magiging isang bayani, hindi isang mahinang babae.” Tama ba ang ganitong uri ng pag-iisip? Anong uri ng pagkatao ito? Ito ay pagpapanggap; hindi ito totoo. Ang pagpapanggap ay hindi isang pagbubunyag ng normal na pagkatao. Sa halip, isa itong huwad na anyo na ipinapakita sa iba, ganap na binabaluktot ang normal na pagkatao. Kaya’t kapag may isang bagay na dapat ikalungkot o ikabahala ang mga tao, kapag bumuntong-hininga sila, o kapag medyo seryoso ang kanilang ekspresyon, o kapag ayaw nilang kumain, ang lahat ng bagay na ito ay mga pagbubunyag ng normal na pagkatao, na hindi mapagtatakpan ng sinuman. Kapag nakatatagpo ang isang tao ng magandang bagay, ngumingiti siya, na isa ring normal na pagbubunyag. Mayroong ilang tao na hindi nangangahas tumawa nang malakas kapag nasisiyahan sila. Palagi nilang tinatakpan ang kanilang bibig para itago ang kanilang ngiti, palaging natatakot na mapagtawanan ng mga tao. Normal ba iyon? (Hindi ito normal.) Ito rin ay pagpapanggap. Iniisip nila na hindi maaaring tumawa ang mga babae kapag nasa publiko at nasa harap ng maraming tao, at lalong hindi nila puwedeng ipakita ang kanilang mga ngipin, kung hindi, hahamakin o mamaliitin sila ng mga tao, kaya dapat nilang pigilan ang kanilang sarili, at hindi sila maaaring maging hindi seryoso. Ito ang resulta ng tradisyonal na edukasyong pangkultura ng Tsina. Sa isang tao na ang kaligayahan, galit, kalungkutan, at kagalakan ay hindi normal, hindi makikita ng iba ang mga pagpapamalas o pangangailangan ng kanyang normal na pagkatao. Normal ba ang ganitong uri ng tao? (Hindi siya normal.) Hindi ba’t may isang bagay sa kanyang mga kaisipan na nangingibabaw sa kanya? Lubha nang nagawang tiwali ni Satanas ang mga tao. Ganoon talaga iyon. Parang hindi sila mga tao, mas parang demonyo sila. Ito ang anyo ng mga taong pinangingibabawan ng isang maladiyablong kalikasan. Napakahuwad nila, at masyado silang nagpapanggap. Bakit halos hindi man lang nagbago ang mga taong nananampalataya sa Diyos sa loob ng ilang taon? Ang isang dahilan ay walang tamang kaalaman o malinaw na pag-unawa sa landas, mga prinsipyo, direksyon, at mga layon ng pagiging isang normal na tao ang mga tao, ni wala silang malinaw na pag-unawa sa landas ng paghahangad sa katotohanan. Ang isa pang dahilan ay mangmang ang ganitong uri ng tao. Kahit na umabot siya ng apatnapu o limampung taong gulang, wala siyang alam tungkol sa kung paano maging isang matapat na tao, o kung aling mga kinakailangan ang dapat niyang matugunan upang maisabuhay ang normal na pagkatao. Ito ay dahil sobrang lalim nang nakaugat ang tradisyonal na kultura sa puso ng mga tao, at palagi nilang gustong magpanggap na sila ang mga banal, dakilang tao na inaakala nila, na nagiging sanhi na maunawaan nila ang mga bagay-bagay nang may kinikilingan, nang katawa-tawa, at kakaiba. Mayroon bang ganitong mga tao sa inyo? Ang ilang tao ay hindi kailanman nagbukas ng kanilang puso sa iba, ni hindi nila alam kung paano sabihin ang iniisip nila sa kanilang kaloob-looban. Para silang walang mga suliranin, na parang hindi sila naging negatibo o mahina kailanman, na parang hindi sila nagkaroon ng anumang paghihirap sa buhay pagpasok. Hindi nila kailangang maghanap ng anumang bagay, ni makipagbahaginan sa iba, hindi rin nila kailangan ang pagbabahagi, panustos, pagtulong, o paggabay ng sinuman. Tila ba nauunawaan nila ang lahat nang mag-isa, at kayang lutasin ang anumang bagay. Kapag may nagtatanong sa kanila kung naging negatibo na ba sila noon o hindi, sinasabi nila na: “Paminsan-minsan, negatibo ako, pero nananalangin lang ako sa Diyos, binubuo ang aking pasya, at nanunumpa, at pagkatapos ay ayos na ako.” Anong klaseng tao ito? Sa panlabas, maaaring tila hindi maraming ganoong tao, pero ang totoo, maraming tao ang nagtataglay ng ganitong mga kalagayan. Hanggang ngayon, hindi alam ng ganitong tao kung ano ang ibig sabihin ng manampalataya sa Diyos. Iniisip nila na ang manampalataya sa Diyos ay nangangahulugan lamang ng pagkilala sa Kanya at pagiging isang mabuting tao, at balang araw sila ay “magiging walang kamatayan at makakamit ang daan” at papasok sa kaharian ng langit, gaya lang ng sinasabi ng mga Budista tungkol sa pagiging malaya sa mga pagnanais at pagnanasa ng tao, o pagiging dalisay ng puso at pagkakaroon ng kakaunting pagnanais. Masigasig silang gumagawa at gumugugol ng kanilang sarili sa ganitong direksyon, ngunit ito ba ay pananampalataya sa Diyos? Kahit ngayon, hindi nila alam kung ano ang kahulugan ng manampalataya sa Diyos, ni hindi nila alam kung ano ang dapat nilang hangarin, o kung maging anong uri sila ng tao dapat. Gaano man karaming sermon sa katotohanan ang pinakikinggan nila, hindi nagbabago ang layon na hinahangad nila, ni nagbabago ang kanilang pananaw sa pananampalataya sa Diyos. Medyo mahirap ito! Kung hindi mo man lang naiintindihan kung ano ang ibig sabihin ng manampalataya sa Diyos, malalaman mo ba kung sino ang Diyos mo? Kung hindi mo man lang naiintindihan kung ano ang ibig sabihin ng manampalataya sa Diyos, magagawa mo bang hangarin ang katotohanan? Makapagmamahal ba ng katotohanan ang isang tao na talagang walang kaalaman sa pangitain ng pananampalataya sa Diyos? Ang mga hindi nakakaunawa sa pangitain ng pananampalataya sa Diyos ay yaong mga hindi nakakapagkamit ng katotohanan. Walang silbi na tanungin ang ganitong uri ng tao kung mahal nila ang katotohanan o hindi; hindi nila nauunawaan kung ano ang manampalataya sa Diyos o ang hangarin ang katotohanan. Hindi nila nauunawaan ang mga bagay na ito. Nananampalataya man sila sa Diyos sa loob ng tatlo o limang taon, sampu o walong taon, wala sa kanila ang nakakaunawa sa katotohanan. Ang alam lang nila ay na ang manampalataya sa Diyos ay ang maging mabuting tao, ang gumawa ng mabubuting bagay, ang maging mabait at mapagkawanggawa, at iniisip nila na isa itong marangal na paraan ng pamumuhay. Hindi ba’t masyadong mababaw at luma na ang pananaw na ito? Hindi ito tugma at ganap na walang kaugnayan sa mga katotohanan ng pananampalataya sa Diyos. Ang isang taong nananampalataya sa Diyos nang napakaraming taon, ngunit tinatrato pa rin ang usapin ng pananampalataya sa Diyos nang may mga pananaw, kaisipan, at pamamaraan ng mga walang pananampalataya, ng mga Budista, at Taoista, na umaasa sa tradisyonal na mga kuru-kuro at imahinasyon upang tahakin ang landas ng pananampalataya sa Diyos, na nagkakamali sa kanyang paniniwala na dalisay ang kanyang pagkaunawa, na nag-iisip na ang pananampalataya sa Diyos nang ganito ay ang tanging paraan para hangarin ang katotohanan—hindi ba’t nagsisinungaling siya sa sarili niya?

Ang mga Tsino ay may pinagmulang tradisyonal na kultura ng Taoismo at Budismo. Sa ilalim nitong malaking tradisyonal na panlipunang kaligiran, napakahirap para sa mga Tsino na palayain ang kanilang mga kaisipan mula sa mga bagay na ito, kaya kapag binabanggit ng mga Tsino ang pananampalataya sa Diyos, ang una nilang naiisip ay ang mga pananaw ng Budista at Taoista sa pagiging vegetarian at pagdarasal kay Buddha, hindi pagpatay, pagbibigay ng limos at paggawa ng mabuti, pagtulong sa kapwa, hindi pananakit o pagsigaw sa iba, hindi pagpatay o panununog, pagiging mabuting tao, atbp. Kung gayon, gaano katagal bago maalis ng isang tao ang mga bagay na ito at maunawaan ang tunay na kahulugan ng pananampalataya sa Diyos? Aling mga katotohanan ang kailangang hangarin ng isang tao na maunawaan upang lubusang mabago ang mga maling kaisipan at kuru-kurong ito, upang tuluyang maalis ang mga ito? Sa pamamagitan lamang ng tunay na pagkaunawa sa mga hinihingi ng Diyos at sa pamamagitan ng pananampalataya sa Diyos ayon sa mga prinsipyo ng katotohanan makakatahak ang isang tao sa tamang landas ng pananampalataya sa Diyos; saka lang pormal na magsisimula ang kanyang buhay ng pananampalataya sa Diyos. Kung mayroon pa ring mga pyudal na pamahiin sa kanyang puso ang isang tao, o mga kuru-kuro, imahinasyon, at patakaran ng tradisyonal na relihiyon, kung gayon, ang mga bagay na ito na itinatago niya sa kanyang puso ay ang mismong mga bagay na kinasusuklaman at kinamumuhian ng Diyos nang higit sa lahat. Dapat niyang hanapin ang katotohanan, kilatisin ang mga bagay na ito, at pagkatapos ay ganap na isuko ang mga ito. Ang gayong mga tao lamang ang nagmamahal sa katotohanan, sila lamang ang makakatanggap sa gawain ng Banal na Espiritu. Tiyak ito. Kung hindi mo ibinabatay ang iyong pananampalataya sa Diyos sa katotohanan ng Kanyang mga salita, hindi mo kailanman matatamo ang Kanyang mga pagpapala. Sa sandaling nakatuntong na sa tamang landas ng pananampalataya sa Diyos ang isang tao, kapag nalampasan na niya ang pasimulang iyon, may pagbabago sa kanyang panloob na kalagayan. Una, hindi ilusyon, kundi tunay, ang kanyang mga kaisipan at pananaw. Ang kanyang kalagayan, mga kaisipan, at ideya ay hindi hungkag, bagkus ay naaayon sa katotohanan, ganap na umaayon ang mga ito sa mga salita ng Diyos. Ang layon at direksyon na hinahangad niya ay hindi pangdoktrina, ni hindi ito di-naaabot o di-nakikita, sa halip, isa itong positibong bagay, alinsunod sa mga hinihingi ng Diyos, at sinasang-ayunan ng Diyos. Ang kanyang buong kalagayan, mga kaisipan, at kanyang mga ideya ay lahat praktikal at totoo. Nananampalataya ka sa Diyos ngayon, kaya nasaan ang isip mo? Kung ang mga ito ay lumulutang pa rin sa himpapawid, nang walang tumpak na direksyon, kung marami pa ring kaisipan na hindi tumutugma sa realidad, at maraming walang kabuluhan, pangdoktrinang kaisipan, nang may kung ano-anong ideya, kuru-kuro, at imahinasyon ng tao, kung gayon ay namumuhay ka pa rin sa isang pantasya, at hindi ka pa nakababa sa lupa. Lubha itong mapanganib, dahil ang iniisip, ang ginagawa, at mga layon na hinahangad mo sa iyong puso ay walang kinalaman sa katotohanan ng pananampalataya sa Diyos o sa mga hinihingi ng Diyos—ni katiting ay wala itong kinalaman. Kaya ano ang batayan mo sa pagkilos? Kumikilos ka batay sa mga buod na karanasan ng tao, sa mga pilosopiya para sa mga makamundong pakikitungo ng tao, pati na sa mga bagay na natutunan mo mula sa lipunan, sa iyong pamilya, at sa lahat ng uri ng mga sitwasyon, at sa mga bagay na inaakala mo at ibinubuod sa iyong isipan. Halimbawa, kapag may nangyayari sa iyo, kumikilos ka sa paraang sa tingin mo ay dapat mong gawin, at iniisip mo na ang paggawa nang gayon ay naaayon sa katotohanan, at na ang iniisip mong tama at positibo ay ang katotohanan. Isang araw, kapag naharap ka sa isang balakid o pinupungusan, mapagtatanto mo na ang iyong mga kilos, kaisipan, at ideya ay pawang mga imahinasyon at kuru-kuro ng tao, na sa diwa ay di-kaayon sa mga katotohanang prinsipyo. Ibig sabihin, bago pormal na nakapasok sa tamang landas ng pananampalataya sa Diyos ang isang tao, ang maraming bagay na kanilang ginagawa ay walang kinalaman sa mga katotohanang prinsipyo. Nagmumula ang mga ito sa isipan at imahinasyon ng mga tao, o sa kanilang mga kagustuhan, kasigasigan, at katatagan ng loob, o sa kanilang mabubuting hangarin at inaasam, o maging sa kanilang mga pagnanais. Ang lahat ng bagay na ito ay ang panimulang punto at pinanggagalingan ng mga kilos ng mga tao.

Pagdating naman sa mga kalagayan na dapat taglayin ng isang tao para makapasok sa tamang landas ng pananampalataya sa Diyos, mayroong pamantayan, na kung saan dapat silang magkaroon ng normal na kalagayan habang dinaranas ang mga salita ng Diyos. Ang ilang tao ay namumuhay na sa ganitong kalagayan, habang ang iba ay hindi pa nakapasok dito, o paminsan-minsan ay mayroon nito, ngunit pagkaraan ng ilang panahon, bumabalik sila sa dati nilang kalagayan. Ano ang kalagayang ito? Ito ay kapag, pagkatapos dumaan ang isang tao sa isang panahon kung saan umaasa siya sa kanyang kasigasigan, mga kagustuhan, mga kuru-kuro, at mga imahinasyon, bigla niyang napagtatanto na hindi tama ang manampalataya sa ganitong paraan, na hindi niya makakamit ang katotohanan, at na ang manampalataya nang ganito ay walang kabuluhan at hindi makatotohanan. Napagtatanto niya na noon pa man ay isa na siyang nilikha, na dapat siyang maging isang tunay na nilikha, at taos-pusong gawin ang tungkulin ng isang nilikha nang buong puso at lakas. Pagkatapos ay sinisimulan niyang gawin ang mga bagay nang praktikal, at ginagawa niya ang kanyang tungkulin nang may debosyon. Habang ginagawa niya ang mga bagay-bagay, nagsisimula siyang magnilay-nilay at maghangad kung paano kumilos alinsunod sa katotohanan, kung paano tugunan ang mga layunin ng Diyos, at kung paano matatanggap ng Diyos. Hindi siya kumikilos batay sa kanyang mga kuru-kuro, imahinasyon, o kagustuhan. Sa puntong ito lamang nagkakaroon ang mga tao ng pagnanais na palugurin ang Diyos at suklian ang pagmamahal Niya. Sa puntong ito, nagsisimula siyang hanapin ang katotohanan, hanapin ang mga layunin ng Diyos, at simulang tugunan ang Kanyang mga hinihingi. Kapag mayroon ka ng pagnanais na ito, kapag mayroon kang normal na kalagayan sa puso mo, sa isang banda, nakatayo ka sa nararapat mong lugar at nagiging isang tunay na nilikha. Sa kabilang banda, na siyang pangunahin, tunay mong natanggap mula sa kaibuturan ng puso mo na ang Diyos ay ang Panginoon at ang Diyos mo, at tinanggap mo na ang lahat ng salita ng Diyos, at nakita mo na ang mga iyon ang katotohanan. Nagagawa mo rin na isagawa at danasin ang mga salita ng Diyos, at nagawa mong maging buhay realidad mo ang mga salita ng Diyos, na nagbibigay-daan sa iyo na makamit ang katotohanan at buhay. Kapag mayroon ka ng ganitong determinasyon at pagnanais, gayundin ang ganitong uri ng pangangailangan at tinanggap mo ang salita ng Diyos at ang Kanyang mga hinihingi sa iyo, at mayroon ka ng determinasyon na magpasakop sa Diyos at mapalugod Siya, magsisimulang magbago ang kalagayan ng buhay mo. Simula sa puntong ito, tatahak ka patungo sa tamang landas ng pananampalataya sa Diyos.

Ang mga salitang ito na kababahagi Ko lang, sa kabuuan, ay napakasimple; iyon ay, kapag nagsimula ang isang taong makilala na siya ay isang nilikha, bubuo ang taong iyon ng mga pag-asang maging isang tunay na nilikha upang bigyang-kasiyahan ang Diyos. Kasabay nito, tatanggapin din ng gayong mga tao ang Diyos bilang kanilang Panginoon at Diyos at nanaisin nilang magpasakop sa lahat ng mga hinihingi ng Diyos, pati na rin sa Kanyang kataas-taasang kapangyarihan. Samakatwid ay titigil sila sa pagkilos nang walang pakundangan, at hahanapin nila ang mga pagnanais ng Diyos at hahanapin ang mga katotohanang prinsipyo sa lahat ng kanilang ginagawa. Hindi na nila basta gagawin ang anumang nais nila o gawin ang mga bagay ayon sa kanilang sariling mga plano. Sa halip na umasa sa kanilang sariling mga ideya para kumilos, magsisimula sila na palaging nasa kanilang mga kaisipan ang Diyos, at ang kanilang pansariling nais ay bigyang-kasiyahan ang Diyos sa lahat ng aspekto, umayon sa katotohanan at tugunan ang mga hinihingi ng Diyos sa kanilang mga kilos. Ang mga taong nasa gayong kalagayan ay walang alinlangang nagsimula nang matutong maghanap sa katotohanan, isagawa ang katotohanan, at pumasok sa katotohanang realidad. Kung ikaw ay nasa gayong kalagayan at may gayong determinasyon, napakanatural na sisimulan mong matutunan kung paano hanapin ang mga layunin ng Diyos, at magsisimulang hanapin kung paano hindi sirain ang dangal ngpangalan ng Diyos, kung paano dakilain ang Diyos, kung paano matakot sa Diyos, at kung paano mapalugod ang Diyos; sa halip na mapalugod ang pansarili mong mga pagnanais o mapalugod ang iba, sinusubukan mong mapalugod ang Diyos. Kapag pumasok ang isang tao sa ganitong kalagayan, siya ay namumuhay sa presensiya ng Diyos, at hindi na siya pinangungunahan ng kanyang tiwaling disposisyon. Kapag pumasok ka sa kalagayang ito, ang mga bagay na iniisip mo sa iyong mga pansariling pagnanais ay positibo. Kahit na paminsan-minsan kang nagbubunyag ng tiwaling disposisyon, mamamalayan mo ito, at magagawa mong pagnilayan ang sarili at hanapin ang katotohanan upang malutas ito. Kaya, bagama’t mayroon ka pa ring tiwaling disposisyon, hindi na magagawang pangunahan ng iyong tiwaling disposisyon ang lahat sa iyo, para kontrolin ka. Sa panahong ito, hindi ba’t ang katotohanan ng salita ng Diyos ang may kataas-taasang kapangyarihan sa iyo? Hindi ba’t namumuhay ka sa loob ng mga salita ng Diyos? Nagagawa ba ninyong lahat na tulutan ang katotohanan na magkaroon ng awtoridad sa puso ninyo? Nakadepende ito sa kung mayroon ba kayo ng determinasyon na hangarin ang katotohanan o wala. Kung malinaw na nauunawaan ng isang tao ang maraming katotohanan, likas na magkakaroon ng awtoridad ang katotohanan sa puso niya. Kung hindi niya gaanong nauunawaan ang katotohanan, o mayroon siyang napakaraming lason ni Satanas, hindi magkakaroon ng awtoridad ang katotohanan sa puso niya. Maraming tao ang handang isagawa ang katotohanan, pero kapag nangyayari sa kanila ang mga bagay-bagay, hindi sinasadyang nagpapakitang-gilas sila, naghahangad ng kasikatan, pakinabang, at katayuan, walang pagpipigil o kontrol, at hinahayaan nilang kusang mabunyag ang kanilang tiwaling disposisyon. Anong kalagayan ito? Ito ay kapag masyadong kaunti ang nauunawaan ng isang tao sa katotohanan, napakaliit ng kanyang tayog, at hindi niya kayang daigin ang laman o ang impluwensiya ni Satanas. Napakahirap para sa ganitong uri ng tao na bigyang-daan ang katotohanan na magkaroon ng awtoridad sa puso niya. Kaya, ang paghahangad sa katotohanan ay hindi isang simpleng bagay, at kung walang kahit ilang taon na karanasan, napakahirap na lutasin ang problema ng tiwaling disposisyon. Halimbawa, ang ilang tao ay labis na mapanlinlang, kailanman ay hindi nila sinasabi kung ano ang nasa kaloob-looban nila, at hindi sila makapagsabi ng kahit isang totoong salita. Anuman ang kanilang tinatalakay o gaano man karaming salita ang sinasabi nila, hindi sila nagsasalita nang malinaw, palaging pasikot-sikot, at hindi nila kontrolado ang kanilang sarili. Sa harap ng kanilang mga tiwaling disposisyon, at sa harap ng kanilang kasuklam-suklam, satanikong kalikasang diwa, ibinubunyag ng mga tao ang sarili nila na sobrang hamak, mahina, walang kapangyarihan, at lubos na walang magawa, kaya madalas silang nagkakasala, nagkakamali, at nagiging negatibo. Ano ang nangyayari dito? (Hindi sila nakatahak tungo sa tamang landas ng pananampalataya sa Diyos.) Hindi sila nakatahak tungo sa tamang landas ng pananampalataya sa Diyos, at ano ang ipinahihiwatig niyon? (Hindi pa nila nauunawaan na sila ay mga nilikha, at na ayaw nilang magpasakop o magbigay-kasiyahan sa Diyos.) Ito ay kahihinatnan ng hindi paghahangad sa katotohanan. Kayo ay nasa ganitong sitwasyon, kaya masasabi ba ninyong hindi pa kayo nakapagsimulang pumasok sa katotohanang realidad? (Oo.) Ang isang tao ba na hindi nakapasok sa katotohanang realidad ay maituturing na nakapagkamit ng katotohanan? (Hindi.) Ang isang tao ba na hindi nakapagkamit ng katotohanan ay nagtataglay ng katotohanan sa kanyang puso? (Hindi.) Kung wala ang katotohanan, hindi ba’t kumikilos ang mga tao batay sa kanilang mga tiwaling disposisyon? Upang makagawa ng ilang positibong bagay habang ginagawa nila ang kanilang tungkulin, ano ang dapat taglayin ng isang tao? Hindi ba’t dapat niyang maunawaan ang katotohanan? Kung hindi naisasagawa ng isang tao ang katotohanan habang ginagawa ang kanyang tungkulin, sa halip ay alam lamang kung paano kumilos sa sarili niyang kalooban, anong katangian iyon? Hindi ba’t pagtatrabaho ito? Katumbas ito ng pagkuha ng Diyos ng isang walang pananampalataya para magtrabaho para sa Kanya. Kung hindi ka naghahangad sa katotohanan o pumapasok sa katotohanang realidad, ikaw ay nagtatrabaho. Sa palagay ba ninyo ay gustong makita ng Diyos ang mga taong nais Niyang iligtas na nagtatrabaho lamang para sa Kanya, nang hindi nagsasagawa ayon sa Kanyang mga salita para makamit ang kaligtasan? (Hindi Niya ito gusto.) Bakit hindi Niya ito gusto? (Nilikha ng Diyos ang tao upang makamit Niya ito.) Tama iyan, nilikha ng Diyos ang tao upang ipamalas ang Kanyang sarili, at lalong higit na para makamit ito. Bakit hindi nasisiyahan ang Diyos kung nagtatrabaho lamang ang mga tao para sa Kanya? (Dahil ang mga kilos ng mga tao ay hindi ang gusto ng Diyos.) Kaya, ano ang gusto ng Diyos? (Gusto ng Diyos ang sinseridad ng mga tao.) Ang pagtatrabaho ba para sa Diyos ay hindi sinseridad mismo? Tunay man at taos-puso ang pagtatrabaho mo, kung hindi mo hinahangad ang katotohanan, kahit na magtrabaho ka sa buong buhay mo, hindi mo makakamit ang katotohanan. Kung hindi mo nakakamit ang katotohanan, nangangahulugan iyon na hindi mo nakakamit ang Diyos, at hindi ka nakakamit ng Diyos, kaya walang halaga o kabuluhan ang pagtatrabaho mo. Ilang taon ka mang magtrabaho, kung hindi mo hinahangad ang katotohanan, hindi ka makakamit ng Diyos, ibig sabihin, lumalaban ka pa rin sa Diyos. Sino ang nagsasanhi nito? Ito ay sanhi ng hindi pagsusumikap na makipagtulungan ng mga tao mismo, ng hindi paghahangad sa katotohanan ng mga tao mismo; iyon lang ang ugat. Mula sa praktikal na aspekto ng mga bagay-bagay, paano maipaliliwanag ang hindi pagkamit ng Diyos ng isang tao? Ito ay dahil palagi silang may sariling mga intensyon habang ginagawa nila ang kanilang tungkulin, at hindi nila iniaalay ang kanilang puso sa Diyos, kaya hindi nakabaling sa Kanya ang puso nila, ni para sa Kanya ang puso nila. Hindi sila nagpapakita ng pagsasaalang-alang para sa Kanyang mga layunin, lalong hindi sinisikap na palugurin Siya sa pamamagitan ng pagtupad ng kanilang tungkulin. Ang pinakasimpleng paliwanag ay na hindi sinsero sa Diyos ang taong ito, kaya talagang wala nang pag-asa sa kanya. Sinisiyasat ng Diyos ang mga tao upang makita kung taos-puso silang nananampalataya sa Kanya o hindi; ninanais Niya ang kanilang sinseridad. Ano ang ibig sabihin ng pagiging sinsero? (Ang magkaroon ng isang pusong bumabaling sa Diyos, isang pusong nagpapasakop sa Diyos.) Tama iyan. Kung ang isang tao ay walang pusong bumabaling sa Diyos, na nagpapasakop sa Kanya, matatawag ba siyang isang mabuting tao? Magugustuhan kaya ng Diyos ang gayong tao? Maisasagawa ba ng isang tao na hindi kaisa sa isip ng Diyos ang katotohanan? Mayroon ba kayong pusong nagpapasakop sa Diyos? Kaya ba ninyong pumanig sa Diyos sa lahat ng bagay? Bumabaling ba sa Diyos ang puso ninyo? Ang sabihing wala man lang kayong sinseridad ay magiging hindi makatarungan sa inyo, ngunit ang sabihing tunay kayong namumuhi kay Satanas, na kaya ninyong maghimagsik laban kay Satanas at tuluyang bumaling sa Diyos, ay magiging mali rin. Hinihingi nitong magkaroon kayo ng pusong nagpapasakop sa Diyos, na hangarin ninyo ang katotohanan, at kamtin ang pagkaunawa sa higit pang katotohanan. Anong uri ng puso ang nais ng Diyos na taglayin ng mga tao? Una, dapat matapat ang pusong ito, at dapat nilang magawa nang may konsensiya ang kanilang tungkulin sa praktikal na paraan, magawang itaguyod ang gawain ng iglesia, na wala nang diumano’y “matataas na ambisyon” o “matatayog na layon.” Ang bawat hakbang ay nag-iiwan ng bakas habang sinusundan at sinasamba nila ang Diyos, umaasal sila bilang mga nilikha; hindi na nila hinahangad na maging isang namumukod-tangi o dakilang tao, lalo na ang maging isang taong may mga espesyal na kapangyarihan, at hindi nila sinasamba ang mga nilikha sa mga banyagang planeta. Bukod dito, dapat mahal ng pusong ito ang katotohanan. Ano ang pangunahing kahulugan ng pagmamahal sa katotohanan? Nangangahulugan ito ng pagmamahal sa mga positibong bagay, pagpapahalaga sa katarungan, at magawang taos-pusong igugol ang iyong sarili para sa Diyos, tunay na mahalin Siya, magpasakop sa Kanya, at magpatotoo sa Kanya. Siyempre, matutupad mo lamang ang mga bagay na ito pagkatapos mong maunawaan ang katotohanan. Ang taong may ganitong uri ng puso ay isang taong may normal na pagkatao. Ang isang taong may normal na pagkatao ay dapat magkaroon ng konsensiya at katwiran sa pinakamababa. Paano mo malalaman kung nagtataglay ng konsensiya at katwiran ang isang tao? Kung ang kanyang pananalita at kilos ay karaniwang naaayon sa mga pamantayan ng konsensiya at katwiran, kung gayon, mula sa perspektiba ng tao, siya ay isang mabuting tao, at isa siyang tao na pasok sa pamantayan. Kung nauunawaan din niya ang katotohanan at kumikilos siya ayon sa mga katotohanang prinsipyo, kung gayon ay natutupad niya ang mga hinihingi ng Diyos, na mas mataas kaysa sa pamantayan ng konsensiya at katwiran. Sinasabi ng ilang tao: “Ang tao ay nilikha ng Diyos. Binigyan tayo ng Diyos ng hininga ng buhay, at ang Diyos ang nagtutustos sa atin, nagpapalusog sa atin, at umaakay sa atin na lumaki tayo sa hustong gulang. Ang mga taong may konsensiya at katwiran ay hindi maaaring mamuhay para sa kanilang sarili o para kay Satanas; dapat silang mamuhay para sa Diyos, at tuparin ang kanilang tungkulin.” Totoo ito, ngunit isa lamang itong malawak na balangkas, isang paunang guhit. Tungkol naman sa mga detalye ng kung paano mamuhay para sa Diyos sa realidad, may kinalaman dito ang konsensiya at katwiran. Kaya paano namumuhay ang isang tao para sa Diyos? (Gawin nang maayos ang tungkulin na dapat gawin ng isang nilikha.) Tama. Ngayon, ang ginagawa lang ninyo ay gawin ang tungkulin ng tao, pero ang totoo, para kanino ninyo ito ginagawa? (Para sa Diyos.) Ito ay para sa Diyos, ito ay pakikipagtulungan sa Kanya! Ang atas na ibinigay ng Diyos sa inyo ay tungkulin ninyo. Ito ay inorden, paunang itinadhana, at pinamumunuan Niya. Sa madaling salita, ang Diyos ang nagbibigay ng gampaning ito sa iyo, at nais Niyang tapusin mo ito. Kaya paano mo maaasahan ang iyong konsensiya para matapos at magawa ito nang maayos? (Kailangan naming gawin ang lahat ng aming makakaya.) Kailangan ninyong gawin ang lahat ng inyong makakaya, na isang pagpapamalas ng pagtitiwala sa inyong konsensiya. Bukod pa rito, dapat ninyong ibigay ang buong puso ninyo rito at tuparin ang inyong mga responsabilidad—huwag maging pabasta-basta rito. Iginugol ng Diyos ang dugo ng Kanyang puso para sa atin, at may mga inaasahan Siya sa atin. Dahil sa paunang itinadhana ng Diyos na dapat nating tuparin ang responsabilidad na ito at gawin ang tungkuling ito, hindi natin Siya dapat dismayahin, biguin, o palungkutin. Dapat nating gawin nang maayos ang ating tungkulin, at bigyan ang Diyos ng perpekto, kasiya-siyang tugon. Umaasa tayo sa Diyos para sa bagay na hindi natin nagagawa, mas natututo tayo tungkol sa ating mga propesyon, at higit tayong naghahangad sa mga katotohanang prinsipyo. Tinutulutan tayo ng Diyos na mabuhay, kaya dapat nating gampanan nang maayos ang ating tungkulin; sa bawat araw na nabubuhay tayo, dapat nating gampanan nang maayos ang tungkulin sa araw na iyon, at dapat nating gawing pangunahing gampanin ang ipinagkatiwala sa atin ng Diyos, gawing numero unong bagay sa buhay natin ang paggampan ng ating tungkulin at gawin ito nang maayos. Bagama’t hindi natin hinahangad ang pagiging perpekto, dapat tayong magsikap tungo sa katotohanan, at kumilos batay sa mga salita ng Diyos at sa mga katotohanang prinsipyo, upang mapalugod natin ang Diyos, mapahiya si Satanas, at wala tayong pagsisihan. Ito ang saloobin na dapat taglayin ng mga mananampalataya sa Diyos sa kanilang tungkulin. Kapag nabuhay ka nang apatnapu o limampu—o kahit pitumpu o otsenta—kapag nagbalik-tanaw ka sa mga bagay na ginawa mo noong bata ka pa at mangmang, makikita mo na bagama’t hindi ka gaanong matanda noong panahong iyon, ginawa mo ang lahat nang may buong puso at lakas; palagi kang kumilos batay sa iyong konsensiya, hindi mo binigo, dinismaya o pinalungkot ang Diyos, at sa puso mo ay tinanggap mo ang pagsisiyasat at pagsusuri ng Diyos. Kapag naisakatuparan na ang lahat ng ito at ibinigay mo sa Diyos ang iyong natapos na pagsusulit, sasabihin ng Diyos: “Bagama’t hindi mahusay ang ginawa mo, at pangkaraniwan ang iyong mga resulta, ginamit mo naman ang lahat ng iyong lakas, at hindi ka nabigo na tuparin ang iyong responsabilidad.” Hindi ba’t pagkilos ito batay sa iyong konsensiya? Kaya kapag madalas na nagbubunyag ng katiwalian ang mga tao, mayroong mga pansariling pagpili, pagnanais, at kagustuhan, kahit hanggang sa puntong lubusan na nilang nilalabag ang pamantayan ng kanilang konsensiya, at nawawala ang kanilang normal na pagkatao, ano ang dapat gawin? Dapat kang manalangin sa Diyos at maghimagsik laban sa iyong sarili, hindi mo maaaring pahintulutan ang mga bagay na iyon na limitahan ka o kontrolin ang iyong konsensiya at katwiran. Kapag nagagawang pangunahan ng iyong konsensiya ang iyong mga kilos, ang iyong pamumuhay, at ang iyong buhay, magiging madali para sa iyo na madaig ang makasariling pagnanais ng laman, at makakamit mo ang aspektong ito ng katotohanan. Ito ang pinakamababa na dapat na mayroon ka. Tungkol naman sa kung anong uri ng puso ng tao ang nais ng Diyos, ilang aspekto ang kasasabi Ko lang? (Tatlong aspekto: isang matapat na puso, isang pusong nagmamahal sa katotohanan, at pagkakaroon ng konsensiya at katwiran.) Sa loob ng isang matapat na puso at isang pusong nagmamahal sa katotohanan ay may ilan pang detalye, dapat ninyong pagnilayan ito at ibuod ito kalaunan. Sa pinakamababa, dapat taglayin ng isang taong may normal na pagkatao ang konsensiya at katwiran. Kung ang isang tao ay walang konsensiya o katwiran, mawawalan siya ng kanyang normal na pagkatao, wala siyang magagawa nang maayos, wala siyang anumang maisasakatuparan, at sa huli, tuluyan siyang mabibigo. Subalit kung mayroon lang siyang konsensiya at katwiran, kung namumuhay siya batay sa kanyang konsensiya at hindi gumagawa ng anumang masama, maituturing ba ito na pagpasok sa tamang landas ng pananampalataya sa Diyos? Matatamo ba niya ang pagsang-ayon ng Diyos sa pamamagitan ng pamumuhay batay sa kanyang konsensiya at katwiran lamang? Talagang hindi.

Ang pagpasok sa tamang landas ng pananampalataya sa Diyos ay nangangailangan din na magtaglay ka ng may-takot-sa-Diyos na puso. Una, kung katayuan ang pag-uusapan, ang mga tao ay mga nilikha, at napakababa; ang Diyos ang Lumikha, ang Kataas-taasan. Kung katwiran ng tao ang pag-uusapan, ano ang kailangang gawin ng mga tao para magkaroon ng takot sa Diyos? Halimbawa, sabihin nating may nangyari sa iyo, at iniisip mo na ang pagkilos sa isang paraan ay salungat sa katotohanan, pero hindi mo alam kung ano ang dapat mong gawin upang makaayon sa layunin ng Diyos. Kung mayroon kang may-takot-sa-Diyos na puso, ano ang dapat mong gawin? Dapat kang manalangin sa Diyos, hangarin ang katotohanan, hanapin ang landas ng pagsasagawa ng katotohanan, at pagkatapos ay kumilos. Kung ang isang tao ay walang may-takot-sa-Diyos na puso, paano siya kikilos? Gagawin niya ang anumang gusto niya, iniisip na: “Sa anumang kaso, mabuti naman ang intensyon ko, kaya ayos lang kung gagawin ko ito.” Hindi niya ginagawa ang ipinapayo ng ibang mga tao, hindi rin siya nakikinig sa sinuman; nagpapasya siyang gawin ang anumang plano niya para sa kanyang sarili, at kahit pa hilahin ng siyam na baka ay hindi siya mapipigilan. Isa ba itong taong may-takot-sa-Diyos na puso? (Hindi.) May ilang tao na, bagama’t alam nila na gusto ng Diyos ang matatapat na tao at na hindi sila makakapagsinungaling, iniisip pa rin nila na sa ilang bagay, kung sasabihin nila ang totoo, mapapahiya sila, mawawalan sila ng pakinabang, at baka hindi mapanatili ang kanilang katayuan. Paulit-ulit silang nag-iisip at nagsisinungaling pa rin, iniisip na: “Wala namang mangyayari kung magsisinungaling nang isang beses, at hindi naman ako palaging nagsisinungaling. Kahit na magsinungaling ako, wala akong nakikitang kahihinatnan, kaya kung magsisinungaling akong muli, ayos lang iyon.” Pagkatapos itong kalkulahin, nagpapasya silang kumilos, at wala silang nararamdamang paninisi sa puso nila, ni ayaw nilang manalangin at tanggapin ang pagsisiyasat ng Diyos. Isa ba itong taong may-takot-sa-Diyos na puso? (Hindi.) Kaya kung mayroong isang taong may-takot-sa-Diyos na puso, paano siya kikilos? (Hindi siya kikilos nang walang ingat o suwail.) Ang dalawang salitang ito ay medyo angkop. Kaya paano mo isasagawa ang hindi pagkilos nang walang ingat at sutil? (Dapat kaming magkaroon ng pusong naghahanap.) Kapag nahaharap sa isang problema, ang ilang tao ay kumokonsulta sa iba, pero kapag umaayon sa katotohanan ang sinasabi ng ibang tao, hindi nila iyon tinatanggap, hindi sila makasunod, at sa puso nila, iniisip nilang, “Karaniwang mas magaling ako kaysa sa kanya. Kung makikinig ako sa mungkahi niya sa pagkakataong ito, hindi ba’t magmumukhang mas nakahihigit siya sa akin? Hindi, hindi ako puwedeng makinig sa kanya tungkol sa bagay na ito. Ako lang ang masusunod tungkol dito.” Pagkatapos ay nakakahanap sila ng dahilan at palusot para kontrahin ang pananaw ng ibang tao. Kapag may nakita silang isang tao na mas mahusay kaysa sa kanila, sinusubukan nila itong pabagsakin, nag-iimbento sila ng mga tsismis tungkol dito o gumagamit sila ng mga kasuklam-suklam na paraan para siraan ito at pahinain ang awtoridad nito, at inaapakan pa nga ito, lahat para maprotektahan nila ang sarili nilang katayuan sa isip ng mga tao. Anong uri ng disposisyon ito? Hindi lang ito isang mayabang at palalong disposisyon—ang gayong mga tao ay may satanikong kalikasang diwa; isa itong malupit na disposisyon. Inaatake at ibinubukod nila ang mga taong mas mahusay kaysa sa kanila at mas superyor sa kanila—sila ay lihim na mapanira at buktot. At na ginagawa nila ang lahat para pabagsakin ang mga tao ay nagpapakita na matindi ang malademonyong kalikasan sa loob nila! Sa pamumuhay ayon sa mga satanikong disposisyon, minamaliit nila ang mga tao, sinusubukan nilang idiin ang mga ito, at pinapahirapan nila ang mga ito. Hindi ba’t ito ay paggawa ng kasamaan? At sa kabila ng pamumuhay nang ganito, iniisip pa rin nilang maayos sila, na mabuti silang tao. Subalit kapag may nakikita silang mas superyor kaysa sa kanila, kaya nilang pahirapan at tapak-tapakan ito. Ano ang isyu rito? Hindi ba’t ang mga taong gumagawa ng ganoong masasamang gawa ay walang pagpipigil at walang pakundangan? Ang mga gayong tao ay isinasaalang-alang lamang ang sarili nilang mga interes at ang sarili nilang mga damdamin, at ang tanging nais nila ay matugunan ang sarili nilang mga pagnanais at ambisyon, at matamo ang sarili nilang mga pakay. Wala silang pakialam kung gaano kalaking pinsala ang idinudulot sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. Mayroon bang may-takot-sa-Diyos na puso ang gayong mga tao? Wala man lang silang may-takot-sa-Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang takot, walang anumang pagkabalisa o pag-aalala, at hindi iniisip ang mga kahihinatnan nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas banayad na salita, ang mga gayong tao ay napakamainggitin at may napakalakas na pagnanais para sa pansariling reputasyon at katayuan; sila ay napakamapanlinlang at lihim na mapanira. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila natatakot sa Diyos, naniniwala sila na sila ang pinakamahalaga, at itinuturing nila ang lahat ng bagay tungkol sa kanilang sarili bilang mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang puwang ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masigasig silang nagpapakaabala at gumugugol ng matinding pagsisikap, ano ang ginagawa nila? Sinasabi pa ng gayong mga tao na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang reputasyon at katayuan, para maprotektahan ang lahat ng interes nila. Masasabi ba ninyo o hindi na ang ganitong uri ng tao ay nakakatakot? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t sukdulang mayabang sila? Hindi ba’t mga Satanas sila? At anong mga bagay ang pinakawalang may-takot-sa-Diyos na puso? Bukod sa mga halimaw, ito ay ang masasama at ang mga anticristo, ang mga diyablo at ang mga kauri ni Satanas. Hindi talaga nila tinatanggap ang katotohanan; lubos silang walang may-takot-sa-Diyos na puso at kaya nilang gumawa ng anumang kasamaan. Sila ang mga kaaway ng Diyos, at ang mga kaaway ng Kanyang hinirang na mga tao.

Sa aling mga bagay ng inyong pang-araw-araw na buhay kayo mayroong may-takot-sa-Diyos na puso? At sa aling mga bagay kayo walang may-takot-sa-Diyos na puso? Nagagawa mo bang kamuhian ang isang tao kapag napapasama niya ang loob mo o naaapektuhan ang iyong mga interes? At kapag kinamumuhian mo ang isang tao, kaya mo ba siyang pahirapan at maghiganti? (Oo.) Kung gayon, lubha kang nakakatakot! Kung wala kang may-takot-sa-Diyos na puso, at nakagagawa ng masasamang bagay, kung gayon, napakalubha nitong malupit na disposisyon mo! Ang pagmamahal at pagkamuhi ay mga bagay na dapat taglayin ng normal na pagkatao, ngunit kailangan mong makita nang malinaw ang pagkakaiba sa pagitan ng iyong minamahal at ng iyong kinamumuhian. Sa puso mo, dapat mong mahalin ang Diyos, mahalin ang katotohanan, mahalin ang mga positibong bagay, at mahalin ang iyong mga kapatid, samantalang dapat mong kamuhian si Satanas at ang mga diyablo, kamuhian ang mga negatibong bagay, kamuhian ang mga anticristo, at kamuhian ang masasamang tao. Kung nagagawa mong supilin at gantihan ang iyong mga kapatid dahil sa pagkamuhi, lubhang nakakatakot iyan, at iyan ang disposisyon ng isang masamang tao. Ang ilang tao ay mayroon lamang kamuhi-muhing mga kaisipan at mga ideyang kamuhi-muhi at masama, pero wala silang ginawang anumang masama, at kaya hindi sila masasamang tao. Ito ay dahil kapag may nangyayari, nagagawa nilang hanapin ang katotohanan, at binibigyang-pansin nila ang mga prinsipyo sa kung paano sila umasal at humarap sa mga bagay-bagay. Kapag nakikipag-ugnayan sa iba, hindi sila humihingi sa mga ito ng labis sa nararapat; kung nakakasundo nila nang maayos ang isang tao, patuloy silang makikipag-ugnayan dito; kung hindi nila nakakasundo, hindi sila makikipag-ugnayan. Hindi ito nakakaapekto sa paggampan ng kanilang tungkulin o sa kanilang buhay pagpasok kahit kaunti. Ang Diyos ay nasa puso nila at mayroon silang may-takot-sa-Diyos na puso. Ayaw nilang salungatin ang Diyos, at natatakot silang gawin iyon. Bagama’t maaaring magkimkim ang mga taong ito ng ilang maling kaisipan at ideya, nagagawa nilang maghimagsik at talikuran ang mga iyon. Nakakapagpigil sila sa kanilang mga kilos, at hindi bumibigkas ng isang salita na hindi naaangkop, o sumasalungat sa Diyos. Ang isang taong nagsasalita at kumikilos sa ganitong paraan ay isang taong mayroong mga prinsipyo at nagsasagawa ng katotohanan. Ang iyong personalidad ay maaaring di-kaayon sa personalidad ng ibang tao, at maaaring ayaw mo sa kanya, ngunit kapag kasama mo siyang gumagawa, nananatili kang walang pinapanigan at hindi mo ibubulalas ang mga pagkadismaya mo sa paggawa ng iyong tungkulin, o ilalabas ang mga pagkadismaya mo sa mga interes ng pamilya ng Diyos; mapapangasiwaan mo ang mga usapin ayon sa mga prinsipyo. Ano ang ipinamamalas nito? Ito ay isang pagpapamalas ng pagkakaroon ng batayang may-takot-sa-Diyos na puso. Kung mayroon kang higit pa riyan, kapag nakita mo na may ilang kakulangan o kahinaan ang ibang tao, kahit na napasama niya ang loob mo o nagkaroon siya ng pagkiling laban sa iyo, may kakayahan ka pa ring tratuhin siya nang tama at mapagmahal siyang tulungan. Ang ibig sabihin nito ay may pagmamahal ka, na ikaw ay isang taong nagtataglay ng pagkatao, na ikaw ay isang taong mabait at kayang magsagawa ng katotohanan, na ikaw ay isang matapat na taong nagtataglay ng mga katotohanang realidad, at na ikaw ay isang taong may-takot-sa-Diyos na puso. Kung maliit pa rin ang iyong tayog ngunit mayroon kang kalooban, at handa kang magpunyagi para sa katotohanan, at magsikap gawin ang mga bagay-bagay ayon sa prinsipyo, at nagagawa mong umasal, harapin ang mga bagay-bagay at tratuhin ang iba nang may prinsipyo, maituturing din ito na pagkakaroon ng bahagyang may-takot-sa-Diyos na puso; pinakapundamental ito. Kung hindi mo man lang magawang makamit ito, at hindi magawang mapigilan ang sarili, nasa malaking panganib ka at talagang nakatatakot. Kung ikaw ay mabigyan ng posisyon, mapapahirapan mo ang mga tao; malamang na magiging anticristo ka sa anumang sandali. Mabuti o masama man ang isang tao, paano man siya nananampalataya sa Diyos o anuman ang landas na tinatahak niya, mabubunyag siya paglipas ng ilang taon. Dapat mo siyang pakitunguhan nang may prinsipyo, kahit ano pa ang kalalabasan niya, kung dapat ba siyang parusahan o gantimpalaan—nasa Diyos na iyon. Hangga’t nagagawa mong tukuyin at pakitunguhan siya ayon sa mga prinsipyo, ayos na iyon. Kahit sino pa ang kaharap mo, hangga’t hindi pa tinukoy ng Diyos kung ano ang kinalabasan ng gayong mga tao, hindi pa sila pinapatalsik, at hindi pa sila pinarurusahan ng Diyos, kung gayon ay nasa loob pa rin sila ng yugto kung saan inililigtas sila. Kaya, dapat matiyaga mo silang tulungan, dahil sa pagmamahal; hindi mo dapat itakda ang kinalabasan ng gayong mga tao, ni hindi ka dapat gumamit ng mga kaparaanan ng tao upang pahirapan sila. Kung may pagbubunyag sila ng katiwalian, maaari mong pungusan ang gayong mga tao, o maaaring buksan mo nang matapat ang puso mo at makipagbahaginan ka para tulungan sila. Gayunman, kung pinagbubulayan mo na pahirapan, itaboy, at pagbintangan ang mga taong ito, sinusubukang itama ang mga mali sa ngalan ng Kalangitan, magkakaproblema ka. Magiging kaayon ba ng katotohanan ang paggawa niyon? Ang pagkakaroon ng gayong mga kaisipan ay manggagaling sa pagiging mainitin ang dugo; ang mga kaisipang iyon ay nagmumula kay Satanas at nanggagaling sa hinanakit ng tao, pati na rin sa inggit at pagkamuhi ng tao. Ang gayong pag-asal ay hindi umaayon sa katotohanan. Ito ay isang bagay na magbababa ng retribusyon sa iyo, at hindi mo ito dapat gawin. Kaya ba ninyong mag-isip ng iba-ibang paraan para pahirapan ang mga tao dahil ayaw ninyo sa kanila o dahil hindi ninyo sila makasundo? Nagawa na ba ninyo ang gayong uri ng bagay dati? Gaano karami nito ang nagawa ninyo? Hindi ba ninyo hinahamak palagi ang mga tao nang di-tuwiran, nagbibitaw ng masasakit na salita, at nagiging mapanuya sa kanila? Ano ang mga kalagayan ninyo habang ginagawa ninyo ang gayong mga bagay? Noon, bumubulalas kayo, at masaya kayo; nakaisa kayo. Gayunman, pagkatapos, naisip ninyo sa inyong sarili, “Napakakasuklam-suklam ng ginawa ko. Wala akong may-takot-sa-Diyos na puso, at hindi naging patas ang pagtrato ko sa taong iyon.” Sa kaibuturan ninyo, nakonsensiya ba kayo? (Oo.) Bagama’t wala kayong takot-sa-Diyos na puso, kahit paano ay may konsensiya kayo. Sa gayon, kaya pa rin ba ninyo na gawing muli ang ganitong klaseng bagay sa hinaharap? Magagawa mo pa bang batikusin at paghigantihan ang mga tao sa tuwing namumuhi ka sa kanila at hindi mo sila makasundo, o tuwing hindi sila sumusunod o nakikinig sa iyo? Anong klaseng pagkatao ang taglay ng isang taong gumagawa ng gayong bagay? Kung ang kanyang pagkatao ang pag-uusapan, siya ay mapaminsala. Kung isusukat batay sa katotohanan, wala siyang takot-sa-Diyos na puso. Sa kanyang pananalita at kilos, wala siyang mga prinsipyo; walang pakundangan siyang kumikilos, sinasabi at ginagawa ang anumang gustuhin niya. Nagtataglay ba ng mga katotohanang realidad ang gayong mga tao? Siyempre hindi; ang sagot ay “hindi,” isang daang porsyento. Tunay bang makakapagpasakop sa Diyos at makakasamba sa Kanya ang isang taong walang may-takot-sa-Diyos na puso? Talagang hindi niya magagawa.

Sinasabi ng ilang tao: “Kapag nakikita kong dumarating ang mga sakuna, madalas akong nananalangin sa Diyos, hindi ako nangangahas na iwanan ang Diyos sa anumang sandali, at hinihiling ko ang gabay at proteksyon ng Diyos. Habang naglalakad ako sa kalsada nang mag-isa sa gabi o kapag nanganganib ako, lagi akong umaasa sa Diyos, hindi ako nangangahas na iwanan Siya, at hinihiling ko sa Kanya na tulungan ako. Kapag ginagampanan ko ang tungkulin ko, palagi akong nagdarasal sa Diyos sa puso ko at hinihiling sa Kanya na disiplinahin ako nang madalas, para hindi ako maging pabaya, at para Siya ang may kontrol. Kung hindi ay wala akong magagawa, at wala na akong silbi.” Isa ba itong taong may-takot-sa-Diyos na puso? (Hindi.) Isa bang pagkakamali na umasa sa Diyos? Mali bang humingi ng proteksyon sa Diyos? Ang mga salitang binigkas dito ay hindi mali, ngunit hindi normal ang ganitong uri ng kalagayan. Nangangahulugan ito na hinahanap mo lamang ang Diyos dahil walang sumusuporta sa iyo at wala kang mapupuntahan, napipilitan ka at wala kang magagawa sa usaping ito, at gusto mong gamitin ang Diyos para gumawa ng mga bagay-bagay para sa iyo, upang maisakatuparan ang mga layon mo. Iyon ba ay pagkatakot sa Diyos? Sa sandaling wala ka nang mga problema, tuluyan mo nang makakalimutan ang Diyos. Kapag masayang-masaya ka, kapag nasa rurok ka ng tagumpay, kapag mas mataas kaysa sa iba ang katayuan mo kaya binobola at sinasamba ka ng lahat, bakit hindi ka rin umaasa sa Diyos sa gayong mga pagkakataon? Bakit hindi mo tinatanggap ang pagsisiyasat ng Diyos o hinahanap ang Kanyang gabay? Bakit hindi mo tinatanong ang Diyos kung ang lahat ng ginagawa mo ay umaayon sa Kanyang layunin? Kapag gumagawa ka ng kasamaan, kapag itinataas at pinatototohanan mo ang iyong sarili, bakit hindi mo tinatanong ang Diyos kung umaayon ba ito o hindi sa layunin Niya? Bakit hindi ka nagninilay-nilay sa sarili, ni umaasa sa Diyos para mapigilan ang sarili mo? Anong klaseng problema ito? Ano ang tawag sa lahat ng kalagayang ito? Ang kawalan ng may-takot-sa-Diyos na puso. Magagawa ba nang maayos ng isang taong walang may-takot-sa-Diyos na puso ang kanyang tungkulin? Maaari ba siyang maging isang tunay na mabuting tao? Makakapasok ba siya sa katotohanang realidad? (Hindi.) Talagang hindi siya makakapasok. Kung walang may-takot-sa-Diyos na puso, talagang hindi niya magagawa nang maayos ang kanyang tungkulin, ni maisasagawa ang katotohanan o makapagpapasakop sa Diyos, kahit na gusto niya. Kung walang may-takot-sa-Diyos na puso, hindi madaling isagawa ang katotohanan. Kung nais niyang gawin nang maayos ang kanyang tungkulin, tiyak na magkakaroon ng napakaraming paghihirap at panggugulo, at hindi niya matagumpay na maisasagawa ang katotohanan. Ngayon, kailangan ninyong patahimikin ang puso ninyo at mag-isip sandali. Batay sa inyong kasalukuyang tayog, napakahirap pa rin para sa inyo na magawa ang inyong tungkulin sa isang paraan na pasok sa pamantayan, dahil ang karamihan sa inyo ay may pagkaarok lamang sa mga salita, doktrina at sa mga patakaran, at nagtataglay ng ilang personal na pagnanais, adhikain, at sigasig. Ngunit ang inyong motibasyon at ang inyong mga pamantayan ng pagsasagawa ay hindi nakatatag sa pundasyon ng salita ng Diyos. Hindi pa rin kayo tunay na nakapasok sa katotohanang realidad; sinusunod lamang ninyo ang mga patakaran. Kung hindi ninyo hinahangad ang katotohanan, magiging lubhang mapanganib para sa inyo sa hinaharap. Kung nananampalataya kayo sa Diyos ngunit hindi isinasagawa ang katotohanan o nagpapasakop sa Diyos, sa malao’t madali, kayo ay ititiwalag. Kung tunay o huwad ang pananampalataya ng isang tao ay hindi nakakalkula batay sa dami ng taon; dahil lang sa nananampalataya ka sa Diyos nang maraming taon, sa mahabang panahon, ay hindi nangangahulugan na tunay kang nananampalataya, at na kikilalanin ka ng Diyos. Sa huli, hindi kikilalanin ng Diyos ang mga taong hindi nagsasagawa ng katotohanan. Ibubunyag Niya at ititiwalag ang mga ito. Dapat ninyong maunawaan ito.

Kakatapos lang natin magbahaginan tungkol sa apat na kondisyon na dapat matugunan upang makatahak sa tamang landas ng pananampalataya sa Diyos. Ngunit may isa pang pangwakas na kondisyon, na siyang pinakamahalaga sa lahat, at ito rin ang madalas ninyong sinasabi. Pagnilayan sandali kung ano ito. (Ang mahalin ang Diyos.) Sa ngayon, hindi natin tatalakayin ang pagmamahal sa Diyos, na karamihan sa mga tao ay nagkukulang. Talakayin natin ang isang bagay na mas praktikal at totoo, na kinasasangkutan ng katotohanan na talagang kayang ipamuhay ng mga tao. (Ang magpasakop sa Diyos.) Tama. Ito ay ang pagkakaroon ng pusong nagpapasakop sa Diyos. Kadalasan, kapag nangyayari ang mga bagay-bagay sa mga tao, talagang hindi nila alam ang mga tamang prinsipyo ng pagsasagawa, ni hindi nila alam kung aling direksyon ang haharapin o kung aling layon ang tutunguhin. Ngunit mayroong isyu rito sa kanilang saloobin at kalagayan: Dapat silang magkaroon ng pusong nagpapasakop sa Diyos. Ito ang pinakakinakailangang taglayin ng mga tao. Halimbawa: May nangyayari sa iyo, at hindi mo alam ang gagawin mo, ni hindi mo pa narinig na may nagsabi kung ano ang dapat gawin. Ang usapin na ito ay maaaring hindi naaayon sa mga kuru-kuro at imahinasyon mo, at maaaring hindi talaga ito ang nais mo; kaya may kaunting paglaban sa puso mo, at medyo masama ang loob mo. Kaya, ano ang dapat mong gawin? May isang pinakasimpleng paraan para magsagawa—ang magpasakop muna. Ang pagpapasakop ay hindi isang panlabas na pagkilos o kasabihan, ni hindi ito isang pagpapahayag sa salita—may isang kalagayan na nakapaloob dito. Dapat ay pamilyar kayo rito. Batay sa inyong sariling tunay na mga karanasan, sa tingin ninyo, paano nagsasalita, kumikilos, at nag-iisip ang mga tao, at anong kalagayan at saloobin ang mayroon sila, kapag tunay silang nagpapasakop? (Sa mga bagay na hindi pa nila nauunawaan, isinasantabi muna nila ang kanilang mga kuru-kuro at imahinasyon. Hinahanap nila ang katotohanan at ang mga layunin ng Diyos. Kung hindi pa rin sila nakakaunawa pagkatapos maghanap, natututo silang maghintay sa tiyempo ng Diyos.) Ito ay isang aspekto nito. Ano pa? (Kapag pinupungusan sila, hindi sila nangangatwiran o sumusubok na ipagtanggol ang kanilang sarili.) Ito ay isa pang aspekto ng kalagayang ito. Bagama’t hindi harap-harapang nangangatwiran o nagtatanggol ng kanilang sarili ang ilang tao, gayunman puro sila reklamo at wala silang kasiyahan. Hindi nila ito sinasabi sa iyo nang harapan, pero walang ingat silang nagsasalita kapag nakatalikod ka na, kung saan-saan nagkakalat ng kuwento. Ito ba ay mapagpasakop na saloobin? (Hindi.) Kaya ano ba mismo ang isang mapagpasakop na saloobin? Una, kailangan mong magkaroon ng positibong saloobin: Kapag pinupungusan ka, hindi mo muna sinusuri ang tama at mali—tinatanggap mo lang ito, nang may pusong nagpapasakop. Halimbawa, maaaring may magsabi na may ginawa kang mali. Bagama’t hindi mo nauunawaan sa puso mo, at hindi mo alam kung ano ang ginawa mong mali, gayunman, tinatanggap mo pa rin ito. Ang pagtanggap ay pangunahing isang positibong saloobin. Bukod pa rito, mayroong isang saloobin na bahagyang mas pasibo—ang manatiling tahimik at huwag gumawa ng anumang paglaban. Anong uri ng mga pag-uugali ang kaakibat nito? Hindi ka nangangatwiran, nagtatanggol sa iyong sarili, o gumagawa ng mga obhetibong dahilan para sa sarili mo. Kung palagi kang nagdadahilan at nangangatwiran para sa sarili mo, at ipinapasa ang pananagutan sa ibang tao, paglaban ba iyon? Iyon ay isang disposisyon ng paghihimagsik. Hindi ka dapat tumanggi, lumaban, o mangatwiran. Kahit na may batayan ang pangangatwiran mo, iyon ba ang katotohanan? Isa iyong obhetibong dahilan ng tao, hindi ang katotohanan. Hindi ka tinatanong tungkol sa mga obhetibong dahilan—kung bakit nangyari ang bagay na ito, o kung paano nagkaganito—sa halip, sinasabi sa iyo na ang kalikasan ng kilos na iyon ay hindi naaayon sa katotohanan. Kung mayroon kang kaalaman sa ganitong antas, talagang magagawa mong tumanggap at hindi lumaban. Ang pagkakaroon muna ng mapagpasakop na saloobin kapag nangyayari sa iyo ang mga bagay-bagay ang susi. May ilang tao na palaging nangangatwiran at nagtatanggol ng sarili pagkatapos nilang maharap sa pagpupungos: “Hindi lang ako ang dapat sisihin dito, kaya paanong sa akin ipinasa ang pananagutan? Bakit walang nagsasalita para sa akin? Bakit ako lang ang umaako ng pananagutan para dito? Talagang isa itong uri ng sitwasyon na ‘inaani ng lahat ang mga pakinabang, pero iisang tao lang ang sisisihin.’ Napakamalas ko!” Anong klaseng emosyon ito? Ito ay paglaban. Bagama’t sa panlabas ay tumatango-tango sila at umaamin sa kanilang pagkakamali, at sinasabi nilang tinatanggap nila ito, nagrereklamo sila sa puso nila, “Kung pupungusan mo ako, sige gawin mo, pero bakit kailangan mong magsalita nang napakalupit? Pinupuna mo ako sa harap ng napakaraming tao, ano na lang ang mukhang ihaharap ko? Hindi mo ako pinakikitunguhan nang may pagmamahal! Maliit lang ang nagawa kong pagkakamali, kaya bakit walang-tigil ka sa pagsasalita?” Sadyang ganito sila kamapanlaban at katutol sa puso nila, matigas na kinokontra ito, at kumikilos sila nang wala sa katwiran at sinusubukan nilang mangatwiran. Ang isang taong may ganitong mga kaisipan at damdamin ay malinaw na mapanlaban at antagonistiko, kaya paano siya magkakaroon ng tunay na mapagpasakop na saloobin? Kapag nahaharap sa pagpupungos, anong mga kilos ang bumubuo sa isang tumatanggap at mapagpasakop na saloobin? Kahit papaano, dapat may katinuan ka at nagtataglay ng katwiran. Dapat ka munang magpasakop, at hindi mo dapat labanan o tanggihan ito, at dapat tratuhin mo ito nang may pagkamakatwiran. Sa ganitong paraan, magkakaroon ka ng pinakabatayan na antas ng katwiran. Kung nais mong matamo ang pagtanggap at pagpapasakop, dapat mong maunawaan ang katotohanan. Hindi simpleng bagay na maunawaan ang katotohanan. Una, dapat mong tanggapin ang mga bagay mula sa Diyos: Sa pinakamaliit na batayan, dapat mong malaman na ang mapungusan ay isang bagay na pinahihintulutan ng Diyos na mangyari sa iyo, o na nagmumula ito sa Diyos. Ganap man na makatwiran o hindi ang pagpupungos, dapat kang magtaglay ng tumatanggap at mapagpasakop na saloobin. Isa itong pagpapamalas ng pagpapasakop sa Diyos, at kasabay nito, ito ay pagtanggap din sa pagsisiyasat ng Diyos. Kung patuloy ka lang na mangangatwiran at magtatanggol ng sarili mo, iniisip na ang pagpupungos ay nagmumula sa tao at hindi sa Diyos, kung gayon ay baluktot ang pagkaarok mo. Una, hindi mo tinanggap ang pagsisiyasat ng Diyos, at pangalawa, wala kang mapagpasakop na saloobin o mapagpasakop na pag-uugali sa sitwasyong inihanda ng Diyos para sa iyo. Ito ay isang taong hindi nagpapasakop sa Diyos. Ang ilang tao ay hindi tumatanggap sa katotohanan o nagninilay-nilay sa sarili kapag nahaharap sila sa pagpupungos; bulag lang silang sumusunod sa mga patakaran. Malinaw na lumalabag sa mga prinsipyo ang kanilang mga kilos, at isinisisi nila ang lahat kay Satanas. Sinasabi nilang: “Nararapat lang ito! Sino ang nagpahintulot sa matandang Satanas na ito na bulag na ipakita ang sarili nito, bulag na kumilos, bulag na gambalain ang mga bagay-bagay, at bulag na lumikha ng mga kaguluhan? Si Satanas ay dapat pungusan, lubhang ipahiya na hindi na nito maipakita ang mukha nito, at ilugmok sa kahihiyan! Dapat managot si Satanas dito; wala itong kinalaman sa akin! Dapat isisi ang lahat kay Satanas!” Pagkatapos, matutuwa ang puso nila, at iisipin nilang nagtagumpay sila laban kay Satanas. Hindi ba’t kalokohan ang ganitong pag-iisip? Malinaw na sila mismo ang may ginawang mali, at sinasabi nilang si Satanas ang gumawa niyon. Kaya, sila ba talaga ang may mali, o si Satanas? (Sila mismo ang may ginawang mali.) Nauunawaan ba talaga nila na sila ang Satanas? (Hindi.) Kaya, kay Satanas ba talaga sila namumuhi, o sa kanilang sarili? Hindi nila sinasabi nang malinaw. Sa madaling salita, ang isang taong hindi tumatanggap ng pagpupungos ay isang taong hindi talaga mapagpasakop sa Diyos. Ang pagpapasakop ang pinakamahirap na aral na matututunan sa lahat ng aral. Para sa karamihan ng mga tao, kapag may nangyayari sa kanila na naaayon sa kanilang sariling mga kuru-kuro at imahinasyon, at naaayon sa kanilang sariling nais, napakaganda ng pakiramdam nila, kaya’t nasisiyahan silang magpasakop, at maayos ang takbo ng lahat. Panatag at payapa ang kanilang puso, at sila ay masaya at nagagalak. Pero kapag nahaharap sila sa isang bagay na hindi naaayon sa kanilang sariling mga kuru-kuro, o isang bagay na hindi nakabubuti sa kanila, hindi sila mapagpasakop kahit alam nilang dapat. Nakararamdam sila ng sakit, wala silang magawa kundi magdusa nang tahimik, at nahihirapan silang pag-usapan ang kanilang mga paghihirap. Nalulumbay sila, at napupuno ng mga hinaing na hindi nila mailabas, kaya’t nagngingitngit ang puso nila: “Tama ang iba. Mas mataas ang katayuan nila kaysa sa akin; paanong hindi ko magawang makinig sa kanila? Mabuti pang tanggapin ko na lang ang kapalaran ko. Kailangan kong maging mas maingat sa susunod at hindi mangangahas—ang mga taong nangangahas ay pinupungusan. Hindi madali ang pagpapasakop. Napakahirap nito! Nabuhusan ng isang balde ng malamig na tubig ang apoy ng aking kasigasigan. Nais kong maging simple at bukas, ngunit ang naging resulta ay paulit-ulit kong nasasabi ang maling bagay, at palagi akong napupungusan. Sa hinaharap, tatahimik na lang ako, at magiging mapagpalugod ng tao.” Anong klaseng saloobin ito? Ito ay paglipat mula sa isang sukdulan hanggang sa isa pa. Ano ang pinakalayon ng Diyos sa pagtulot sa mga tao na matutunan ang aral ng pagpapasakop? Gaano man karaming pagkakamali at pasakit ang dinaranas mo sa panahong iyon, gaano ka man ipinahihiya, o gaano man kalaki ang pinsalang dinanas ng iyong imahe, banidad, o reputasyon, hindi pangunahin ang lahat ng ito. Ang pinakamahalagang bagay ay ang baligtarin ang kalagayan mo. Anong kalagayan? Sa normal na mga sitwasyon, umiiral ang isang uri ng matigas ang kalooban at mapaghimagsik na kalagayan sa kaibuturan ng puso ng mga tao—na ang pangunahing dahilan nito ay, sa kanilang mga puso, mayroon silang isang partikular na uri ng lohika ng tao at kalipunan ng mga kuru-kuro ng tao, na: “Hangga’t tama ang aking mga intensyon, hindi mahalaga kung ano ang kinalabasan; hindi mo ako dapat pungusan, at kapag ginawa mo iyon, hindi ko kailangang sumunod.” Hindi sila nagninilay-nilay kung naaayon ba ang kanilang mga kilos sa mga katotohanang prinsipyo, o kung ano ang mga kahihinatnan ng mga ito. Ang lagi nilang pinaninindigan ay, “Hangga’t mabuti at tama ang aking mga intensyon, dapat akong tanggapin ng Diyos. Kahit pa hindi maganda ang kinalabasan, hindi mo ako dapat pungusan, lalong hindi mo ako dapat kondenahin.” Ganito ang katwiran ng tao, hindi ba? Mga kuru-kuro ito ng tao, hindi ba? Laging nakapako ang isip ng tao sa sarili niyang pangangatwiran—may pagpapasakop ba rito? Ginawa mong katotohanan ang sarili mong pangangatwiran at isinantabi ang katotohanan. Naniniwala ka na iyong umaayon sa iyong pangangatwiran ang siyang katotohanan, at iyong hindi umaayon ay hindi. Mayroon pa bang sinumang higit na katawa-tawa? Mayroon pa bang mas mayabang at mapagmagaling? Ano ang pangunahing tiwaling disposisyon na dapat malutas upang matutunan ang aral ng pagpapasakop? Sa katunayan, ito ang disposisyon ng kayabangan at pagmamagaling, na siyang pinakamatinding hadlang sa mga taong nagsasagawa ng katotohanan at nagpapasakop sa Diyos. Ang mga taong may mayabang at mapagmagaling na disposisyon ang pinakamalamang na mangatwiran at maging masuwayin, lagi nilang iniisip na tama sila, kaya naman wala nang mas apurahan pa kaysa sa paglutas at pagpungos sa mayabang at mapagmagaling na disposisyon ng isang tao. Sa sandaling maging maayos ang asal ng mga tao at tumigil na sa pangangatwiran para sa kanilang sarili, malulutas ang problema ng paghihimagsik, at magagawa na nilang magpasakop. Kung magagawa ng mga taong makamit ang pagpapasakop, hindi ba’t kailangan na taglay nila ang isang partikular na antas ng pagkamakatwiran? Dapat taglay nila ang katwiran ng isang normal na tao. Halimbawa, sa ilang usapin, kung ginawa man natin ang tamang bagay o hindi, kung hindi nasisiyahan ang Diyos, dapat nating gawin kung ano ang sinasabi Niya, at ituring ang Kanyang mga salita bilang pamantayan para sa lahat ng bagay. Makatwiran ba ito? Gayon ang katwiran na dapat masumpungan sa mga tao bago ang anupaman. Kahit gaano pa tayo magdusa, at kahit ano pa ang ating mga intensyon, pakay, at dahilan, kung hindi nasisiyahan ang Diyos—kung hindi natugunan ang Kanyang mga hinihingi—kung gayon walang pag-aalinlangang hindi nakaayon ang ating mga kilos sa katotohanan, kaya dapat tayong makinig at magpasakop sa Diyos, at hindi natin dapat subukang igiit ang ating katwiran o mangatwiran sa Kanya. Kapag nagtataglay ka ng gayong pagkamakatwiran, kapag nagtataglay ka ng katwiran ng isang normal na tao, madaling lutasin ang iyong mga problema, at magiging tunay kang mapagpasakop. Kahit ano pa ang sitwasyong kinalalagyan mo, hindi ka magiging mapaghimagsik, at hindi mo lalabanan ang mga hinihingi ng Diyos; hindi mo susuriin kung tama ba o mali, mabuti ba o masama ang mga hinihingi ng Diyos, at magagawa mong sumunod—at dahil dito ay malulutas ang iyong kalagayan ng pangangatwiran sa sarili, pagkamatigas ng kalooban, at pagrerebelde. May ganito bang mga mapaghimagsik na kalagayan ang lahat ng tao sa loob nila? Madalas lumilitaw ang mga kalagayang ito sa mga tao, at iniisip nila sa kanilang sarili, “Hangga’t makatwiran ang aking diskarte, mga panukala, at mga mungkahi, kahit labagin ko pa ang mga katotohanang prinsipyo, hindi ako dapat pungusan, dahil hindi naman ako gumawa ng kasamaan.” Isang pangkaraniwang kalagayan ito sa mga tao. Ang pananaw nila ay na kung hindi sila nakagawa ng kasamaan, hindi sila dapat pungusan; ang mga taong nakagawa lamang ng kasamaan ang dapat pungusan. Tama ba ang pananaw na ito? Talagang hindi. Pangunahing pinupuntirya ng pagpupungos ang mga tiwaling disposisyon ng mga tao. Kung may tiwaling disposisyon ang isang tao, dapat siyang pungusan. Kung pinungusan lang siya matapos makagawa ng kasamaan, huli na ito masyado, dahil nakagawa na siya ng pinsala. Kung nasalungat ang disposisyon ng Diyos, manganganib ka, at maaaring hindi na gumawa sa iyo ang Diyos—kung magkagayon, ano pa ang silbi na pungusan ka? Wala nang ibang magagawa pa kundi ang ibunyag at itiwalag ka. Ang pangunahing problema na pumipigil sa mga tao na magpasakop sa Diyos ay ang kanilang mayabang na disposisyon. Kung tunay na nagagawa ng mga taong tanggapin ang paghatol at pagkastigo, magagawa nilang epektibong lutasin ang sarili nilang mayabang na disposisyon. Kahit sa ano pang antas nila ito nagagawang lutasin, kapaki-pakinabang ito sa pagsasagawa ng katotohanan at pagpapasakop sa Diyos. Ang pagtanggap ng paghatol at pagkastigo ay pinakapangunahin sa lahat, upang malutas ang sariling tiwaling disposisyon, para mailigtas ng Diyos. At kung tunay ngang nagagawa ng mga taong makamit ang lubos na pagpapasakop sa Diyos, kailangan pa rin ba nilang maranasan ang paghatol at pagkastigo? Kailangan pa rin ba nilang maranasan ang pagpupungos? Hindi na nila kailangan, dahil nalutas na ang kanilang mga tiwaling disposisyon. Kapag nahaharap sa paghatol, pagkastigo, at pagpupungos ng Diyos, laging gusto ng mga tao na mangatwiran para sa kanilang sarili. Gaano man karaming pangangatwiran ang gawin mo, wala sa mga ito ang katotohanan; hindi ito kapalit ng paglutas sa iyong tiwaling disposisyon, lalong hindi ibig sabihin nito na tunay kang mapagpasakop sa Diyos. Kaya walang silbi na mangatwiran pa; ang pinakamahalaga ay ang paglutas sa problema.

Kung ang isang tao ay walang pusong nagpapasakop sa Diyos, magkakaproblema siya. Minsan, nagsasaayos ang Diyos ng mga sitwasyon para sa iyo na hindi katulad ng inakala mong mangyayari, kaya lumalaban ka. Halimbawa, isa kang taong mahilig sa kalinisan, at ayaw mo ng mga taong pabaya at burara; sa tingin mo ay nakakadiri ang mga taong ito kapag nakikita mo sila. Nagagawa mo bang kontrolin ang sarili mo? Ano ang dapat mong gawin? Una, kailangan mong magkaroon ng tamang saloobin. Anong saloobin? (Isang mapagpasakop na saloobin.) Paano ka magpapasakop? Anong mga kaisipan sa kaloob-looban ng mga tao ang bumubuo ng isang mapagpasakop na saloobin? Anong mga kilos ang bumubuo sa realidad ng pagpapasakop? Kapag nahaharap ka sa ganitong bagay, dapat may pag-aangkop sa isa’t isa. Walang problema rito. Sa buhay ng isang tao, siyam sa sampung bagay ay hindi naaayon sa kanyang mga kahilingan. Maaaring hindi mo gusto ang bagay na ito o ang bagay na iyon, at anuman ang nangyayari sa iyo, palagi kang nakikipagtalo tungkol sa iyong pangangatwiran at nagrereklamo ka na hindi patas ang Diyos sa iyo. Ang totoo, sariling problema mo ito, kaya huwag mong palakihin ang mga bagay-bagay. Kapag mahabang panahon ka nang nananampalataya sa Diyos at mayroon kang maraming karanasan sa pagkabigo, malalaman mo na hindi ka talaga kagalang-galang, hindi mas magaling kaysa sa sinuman. Kapag naisip mo kung paanong pinaniniwalaan mo noon na mas magaling ka, mas matayog, at mas marangal kaysa sa iba, mararamdaman mong napakahangal mo! Kapag nakauunawa ang isang tao ng kaunting katotohanan, mas mayroon siyang katwiran kaysa dati, kaya madali para sa kanya na tanggapin ang katotohanan, at madali para sa kanya na hanapin ang katotohanan at magpasakop sa Diyos kapag may nangyayari sa kanya. Dapat kang matutong makiangkop sa kapaligiran mo. Ang mga mananampalataya sa Diyos ay dapat munang magkaroon ng ganitong kaalaman: May mga tao sa iglesia mula sa bawat lupain, at bawat lupain ay may iba’t ibang kaugalian at kagawian. Ang mga bagay na ito ay hindi kumakatawan sa karakter ng isang tao; kahit na mabuti, normal, at kontrolado ang mga gawi sa buhay ng isang tao, at mayroon siyang marangal na karakter, hindi ito nangangahulugan na nauunawaan niya ang katotohanan. Dapat mong maunawaan ito at magkaroon ka ng positibong pagkaunawa rito. Bukod pa rito, marami kang sariling kapintasan, masyado kang maselan. Binibigyan ka ng Diyos ng kapaligirang mabuti para sa iyo, kaya dapat kang matutong makiangkop dito, hindi binubusisi ang mga kapintasan ng ibang tao, at higit pa rito, makisama ka sa iba nang may pagmamahal, maging malapit sa kanila, tingnan at aralin ang kanilang mga kalakasan, at pagkatapos ay manalangin sa Diyos na tulungan kang malampasan ang sarili mong mga kapintasan. Ito ay isang mapagpasakop na saloobin at pagsasagawa. Kung masyado kang nayayamot sa ibang tao, at naaapektuhan ka nito sa paggawa ng iyong tungkulin, dapat kang lumayo sa kanila, at huwag makialam sa kanila. Ano ang pakikialam? Ito ay kapag sinabi mong: “Kailangan kong baguhin itong kapintasan nila—kung hindi ito magbabago, hindi ko ito tatantanan!” Kumusta ang ganitong paraan ng pag-asal? Ito ay walang pakundangan, mayabang, at mangmang. Huwag maging ganitong uri ng tao. Lahat tayo ay ordinaryong tao; hindi tayo mukhang espesyal. Bawat isa sa atin ay may ulo, dalawang mata, isang ilong, at isang bibig. Kumakain man tayo, naglalakad, o nagtatrabaho, pare-pareho tayong lahat, walang pagkakaiba; hindi rin tayo mas magaling kaysa sa iba, kaya hindi natin dapat tingnan ang ating sarili bilang kagalang-galang o dakila. Kahit may kaunti kang kasanayan o talento, walang dapat ipagmalaki. Una, dapat mong ituwid ang iyong pananaw, at kapag naharap ka sa mga bagay-bagay, dapat mong tingnan ang mga ito batay sa mga salita ng Diyos, at pagkatapos ay hindi mo palalakihin ang mga maliliit na bagay. Kung may mangyaring espesyal sa iyo, at talagang hindi ka makapagpasakop, at naaapektuhan nito ang paggawa ng iyong tungkulin, dapat kang manalangin sa Diyos at hanapin ang katotohanan para lutasin ito. Hindi natin dapat subukan na ipilit ang mga bagay-bagay. Ang lahat ng bagay ay may mabubuting layunin ng Diyos. Sinasanay Niya ang mga tao sa lahat ng uri ng mga sitwasyon, na nagdudulot sa kanila na mahubog at matutong magpasakop, at sa huli, nagbubunga ang paghubog na ito: Nagkakaroon sila ng takot sa Diyos at nagagawa nilang umiwas sa kasamaan, palugurin ang Diyos, at pagkatapos ay nagkakaroon sila ng tunay na pagbabago. Upang hangarin ang katotohanan, kailangan mo munang magkaroon ng determinasyon na magdusa, at dapat kang matutong magpasakop sa iyong mga sitwasyon. Kadalasan, hindi gaanong simple ang mga sitwasyon mo; maaari mong makasalamuha ang lahat ng uri ng tao at maharap ang lahat ng uri ng kakaibang bagay. Anuman ang mangyari sa iyo, huwag umasa sa sarili mong kalooban o pagkamainitin ng ulo, bagkus ay lumapit sa Diyos sa panalangin. Upang magawa ito, kailangan mo munang magkaroon ng mapagpasakop na saloobin, na isang sikolohikal na kakayahan na dapat taglayin ng lahat ng normal na tao. Bukod pa rito, kung nagdarasal at humihiling ka sa Diyos na kumilos, at hindi Siya kumikilos o nagbubukas ng daan palabas para sa iyo, dapat ka ring magpasakop. Dapat kang patuloy na mamuhay sa ganitong uri ng sitwasyon, na hinahayaan ang Diyos na pamatnugutan ka, at hindi pinipilit ang mga bagay-bagay gamit ang sarili mong kamay, at pinapangunahan ang Diyos. Ito ang tanging paraan para mamuhay ng isang buhay na may halaga. Ang realidad ng pagpapasakop sa Diyos ay hindi napakadaling pasukin, dahil walang sinuman ang namumuhay nang hiwalay sa realidad ng buhay. Kung titingnan ang buhay nila, ang bawat tao ay may mga kanya-kanyang gawi at personal na kaisipan, pagnanais, at kahilingan. Kung titingnan ang mga obhetibong kondisyon, walang sinuman ang ganap na makakasunod sa kalooban mo sa kanilang mga kilos at salita. Kaya, ang pinakamahalagang aral ay ang tulutan ang lahat na matuto kung paano magpasakop sa kanilang mga sitwasyon, at hanapin ang layunin ng Diyos sa mga sitwasyon sa buhay na nangyayari sa kanila. Mabuti man o masama, komportable man o mahirap ang mga sitwasyon mo ng pamumuhay, may mga aral na dapat mong matutunan. Ang mga nag-iimbot ng kaginhawahan at kaluwagan ay dapat matuto ng mga aral ng pagpapasakop at pagdurusa; kailangan nilang makamit ang abilidad na mabuhay sa anumang sitwasyon, gawin nang maayos ang kanilang tungkulin at manindigan sa kanilang patotoo. Saka lamang nila matutugunan ang mga layunin ng Diyos. Hindi ba’t pinamamatnugutan at isinasaayos ng Diyos ang ganitong uri ng sitwasyon sa buhay? Lahat ay naghahangad ng magandang buhay, ngunit kung mamumuhay sila sa mga sitwasyong masyadong komportable at ideyal, nang walang anumang pagdurusa, magagawa ba nilang magpasakop sa Diyos at magpatotoo sa Kanya? Kapag nagsasaayos ang Diyos ng ilang paghihirap at mahirap na sitwasyon para sa iyo, ang pangunahing tanong ay kung kaya mo bang maging mapagpasakop o hindi. Kung magagawang ipakita ng lahat ang pagsasaalang-alang para sa mga layunin ng Diyos sa ilalim ng mga sitwasyong ito at makapagsagawa sila ayon sa Kanyang mga hinihingi, kailangan mong tiisin ang lahat ng bagay na ayaw mong makita, ang mga bagay na hindi mo gusto; bukod pa rito, kailangang hindi ka magpapigil sa mga bagay na ito at magawa mo nang normal ang iyong tungkulin. Ang pagdanas sa ganitong paraan ay magpapalago sa buhay mo. Sinasabi ng ilang tao: “Kung hindi isinasagawa ng iba ang katotohanan, hindi ko rin isasagawa ang katotohanan. Kung hindi sila nagpapasakop, bakit ako magpapasakop? Kung wala silang pagpaparaya, bakit kailangan kong magparaya? Bakit palaging kailangan kong gawin ang mga bagay na hindi nila ginagawa? Bakit palaging ako ang kailangang magsikap nang husto? Hindi ko rin gagawin iyon.” Anong klaseng saloobin ito? Ang pagsasagawa mo sa katotohanan ay sarili mong isyu; isa itong bagay sa pagitan mo at ng Diyos, at walang kinalaman sa iba pang tao. Walang sinuman ang may anumang obligasyon na makipagtulungan sa iyo. Ikaw ay ikaw, sila ay sila. Kung hindi nila isinasagawa ang katotohanan at hindi pinapasok ang katotohanang realidad, sa huli, sila ang aabandonahin, hindi ikaw, at hindi ka madedehado. Madedehado ba ang mga taong nagpapasakop sa Diyos? Hindi sila madedehado. Kung hindi ninyo maarok ito, talagang sobra kayong hangal!

Sa usapin ng buhay pagpasok, kahit na ito ay ilang salita lamang ng pagbabahaginan, kung sinsero ninyong tinatanggap ang mga ito, nagagawa ninyong isagawa ang mga ito sa inyong totoong buhay, at nagagawang inyong realidad ang mga ito, kung gayon, hindi naging walang kabuluhan ang pagsasabi Ko. Kaya, anumang aspekto ng realidad ito, at kahit na ilang salita lamang ito, kung nakakapasok sa puso mo ang katotohanan, at kung isinasagawa mo ito bilang ang katotohanan, mag-uugat ito, mamumulaklak, at mamumunga sa loob mo. Ito ay magiging buhay mo, at magagawa mo itong isabuhay, at isasakatuparan ito. Ito ay magandang resulta. Kung makikipagbahaginan Ako sa inyo araw-araw, ngunit gaano man karami ang sabihin Ko, hindi ninyo sineryoso ito—kung walang sinuman ang magsasapuso nito, gagawin pa rin ang anumang gusto nila, kikilos nang walang pakundangan at walang ingat, hindi makikinig sa sinasabi Ko, at mamumuhay pa rin ayon sa sarili nilang kagustuhan, mga imahinasyon, at kuru-kuro—kung gayon, hindi ba’t magiging walang saysay ang pagsasalita Ko? Hindi mahalaga kung gaano karaming salita ang sabihin Ko sa inyo tungkol dito—ang mahalaga ay kung masigasig ninyong pinakikinggan, tinatanggap, at isinasagawa ang mga ito. Ang katotohanan ay totoo at tunay na buhay ng tao. Hindi ito isang sangay ng iskolarsyip, ni isang kaalaman, ni isang katutubong tradisyon, ni isang argumento—ito ay ang buhay ng tao. Tutulutan ka nitong makatakas mula sa mga gapos ni Satanas, na maging malaya sa iyong tiwaling disposisyon, mamuhay nang may kalakasan at higit na kapangyarihan, mamuhay nang may higit na panustos, at mamuhay nang may direksyon at layon. Ang katotohanan ay maaari talagang maging buhay ng tao. Kung hindi ka naniniwala sa Akin, danasin mo ito at isagawa nang ilang panahon, tingnan mo kung mayroong mga resulta o wala, at pagkatapos ay malalaman mo. Kung madalas kang nanghihina at negatibo, ang masasabi Ko lang ay hindi mo pa nakamit ang katotohanan. Kung nakamit mo na ang katotohanan, wala ka sana sa ganitong kalagayan ngayon, labis na walang magawa, napakahina, at napakarupok; hindi ka sana madalas na negatibo, o madalas na naiipit sa sangang-daan, hindi alam kung saan pupunta. Iyon ay isandaang porsyentong sigurado! Naiintindihan mo ba? (Oo.)

Ngayon, natapos na natin ang pagbabahaginan sa limang kondisyon na dapat matugunan para makapagsimula sa tamang landas ng pananampalataya sa Diyos. Ano ang limang kondisyong iyon? (Una, ang isang tao ay dapat magtaglay ng isang matapat na puso; pangalawa, ang isang tao ay dapat may pusong nagmamahal sa katotohanan; pangatlo, ang isang tao ay dapat mayroong konsensiya at katwiran; pang-apat, ang isang tao ay dapat magtaglay ng may-takot-sa-Diyos na puso; panglima, ang isang tao ay dapat may pusong nagpapasakop sa Diyos.) Tandaan ang limang kondisyong ito, magbahaginan tungkol sa mga ito at magdasal-magbasa kapag walang ibang nangyayari. Tingnan kung aling mga katotohanang prinsipyo ang naisasagawa ninyo sa panahong ito, kung matapat man o hindi ang inyong mga salita at kilos, kung mayroon man kayong may-takot-sa-Diyos na puso o wala, kung may matapat na puso man kayo o wala habang ginagawa ninyo ang inyong tungkulin, kung may pabayang kalagayan man kayo o wala, kung naiisipan man ninyong magpakatamad, umiwas sa responsabilidad, o maging mapanlinlang, at kung naghahanap man kayo at nagpapasakop sa lahat ng hinihingi ng Diyos. Dapat ninyo itong suriin paminsan-minsan. Sa pamamagitan lamang ng pagkakamit ng mga resulta uusad ang buhay ninyo.

Ang Paglutas Lamang sa mga Tiwaling Disposisyon ng Isang Tao ang Makapagdudulot ng Tunay na Pagbabago

Ngayon, lahat kayo ay masiglang-masiglang ginagawa ang inyong tungkulin, at nakakayanan ninyo ang kaunting pagdurusa; kaya, pagdating sa buhay pagpasok, mayroon ba kayong landas pasulong? Nagkakaroon ba kayo ng bagong kaliwanagan o nakakakita ba kayo ng bagong liwanag? Ang buhay pagpasok ay isang kritikal na bagay para sa mga nananampalataya sa Diyos, gayundin ang paggawa ng tungkulin; ngunit upang magawa ninyo nang maayos ang inyong tungkulin, magawa ito nang pasok sa pamantayan, magawa ito nang may debosyon—ano ang paraan para makamit ang mga bagay na ito? (Ang paghahangad sa katotohanan.) Tama iyan, kailangan ninyong hangarin ang katotohanan. Ano ang paraan para hangarin ang katotohanan? Dapat kayong magbasa pa ng maraming salita ng Diyos; tanging ang mga salita ng Diyos ang katotohanan. Dapat ninyong isagawa ang mga salita ng Diyos at danasin ang mga ito nang mas madalas para makamit ang katotohanan, at saka lamang ninyo mauunawaan ang katotohanan. Kaya upang maunawaan ang katotohanan, hindi ba’t kailangan ninyong magsikap tungo sa mga salita ng Diyos? Sinasabi ng ilang tao: “Sa mga taon na nananampalataya ako sa Diyos, nabasa ko ang higit sa iilang salita ng Diyos at tunay kong naunawaan ang ilang katotohanan, pero kapag may nangyayaring kakaiba sa akin, hindi ko mahanap ang landas at hindi ko alam kung paano isagawa ang katotohanan; bakit hindi ko magamit ang mga bagay na nauunawaan at tinatalakay ko? Sa oras na ito, napagtatanto ko na ang tanging alam ko ay mga salita at doktrina, at hindi ko alam kung paano isagawa ang katotohanan kapag may nangyayari sa akin. Napakaaba ko at kahabag-habag.” Ang ilang tao ay kadalasang walang tigil na naglilitanya kapag nakikipagbahaginan, at nagagawa pa nga nilang magbigkas ng ilang salita ng Diyos mula sa memorya, kaya iniisip nila na nauunawaan nila ang katotohanan, na sila ay espirituwal, at na mayroon silang kaunting katotohanang realidad; ngunit kapag isang araw ay may nangyari sa kanila na hindi naaayon sa kanilang kagustuhan, nagkakaroon sila ng mga kuru-kuro sa Diyos. Kung minsan, maaaring magreklamo pa nga sila tungkol sa Diyos. Nabubunyag ang kanilang mga tiwaling disposisyon, at paano man sila magdasal, hindi nila malulutas ang kanilang mga problema. Kapag nakikipagbahaginan ang ibang tao sa kanila tungkol sa katotohanan, sinasabi nilang: “Mas nauunawaan ko ang doktrinang ito kaysa sa iyo. Pagdating sa pag-unawa sa katotohanan, mas nakauunawa ako kaysa sa iyo; pagdating sa pangangaral ng doktrina, mas magaling akong magsalita kaysa sa iyo; pagdating sa pakikinig ng mga sermon, mas marami na akong napakinggan kaysa sa iyo; pagdating sa pagsusumikap, mas nagsusumikap ako kaysa sa iyo; pagdating sa pananampalataya sa Diyos, mas matagal na akong nananampalataya kaysa sa iyo. Huwag mong subukang turuan ako; nauunawaan ko ang lahat.” Iniisip nila na nauunawaan nila ang lahat, ngunit kapag ang kanilang mga ambisyon at pagnanais na ang gumagana at nagiging kontrolado sila ng kanilang mga tiwaling disposisyon, hindi na nila alam kung ano ang gagawin. Ang mga espirituwal na doktrina na karaniwan nilang nililitanya ay hindi kayang lumutas sa mga paghihirap nila. Malaki ba talaga ang tayog nila o maliit? Iniisip nila na naiintindihan nila ang katotohanan, kaya bakit hindi nila malutas ang kanilang mga aktuwal na paghihirap? Ano ang nangyayari dito? Hindi ba’t madalas kayong nakararanas ng ganitong mga problema? Ito ay isang karaniwang suliranin na kinakaharap ng mga mananampalataya pagdating sa buhay pagpasok, at ito ang pinakamalaking suliranin ng tao. Bago may mangyari sa iyo, maaaring iniisip mo na ilang panahon ka nang nananampalataya sa Diyos, na mayroon ka nang partikular na tayog at pundasyon, at kapag nangyayari ang mga bagay-bagay sa ibang tao, medyo naaarok mo ang mga ito. Nagagawa mo pa ngang magdusa nang marami-rami habang ginagawa mo ang iyong tungkulin, nagagawa mong magbayad ng malaking halaga, at nagagawa mong lampasan ang marami sa iyong mga paghihirap, tulad ng pisikal na karamdaman, mga kapintasan, at mga kakulangan; ngunit ang pinakamahirap na lutasin ay ang iba’t ibang tiwaling disposisyon na madalas na ibinubunyag ng mga tao. Ang “tiwaling disposisyon” ay isang terminong pamilyar sa mga tao, ngunit hindi malinaw sa lahat kung ano mismo ang isang tiwaling disposisyon, kung aling mga pagbubunyag ang bumubuo sa isang tiwaling disposisyon, at kung aling mga kaisipan at kilos ang mga pagbubunyag ng isang tiwaling disposisyon. Kung hindi nauunawaan o naaarok ng mga tao kung ano ang tiwaling disposisyon, o kung aling mga kilos ang pagbubunyag ng tiwaling disposisyon, hindi ba’t maaaring isipin ng isang tao na kahit namumuhay siya alinsunod sa tiwaling disposisyon ay isinasagawa niya ang katotohanan hangga’t hindi siya nagkakasala? Mayroon ba kayong ganoong kalagayan? (Mayroon.) Kung hindi mo nauunawaan o naaarok kung ano talaga ang isang tiwaling disposisyon, makikilala mo ba ang iyong sarili? Mauunawaan mo ba ang sarili mong tiwaling kalikasan? Tiyak na hindi. Kung hindi mo alam kung ano ang tiwaling disposisyon, malalaman mo ba kung paano kumilos para maisagawa ang katotohanan, aling mga kilos ang tama, at alin ang mali? Tiyak na hindi. Kaya, ang mga taong hindi kilala ang kanilang sarili ay hindi magkakaroon ng buhay pagpasok.

Ang landas ng buhay pagpasok ay may kinalaman sa maraming kalagayan. Malamang ay alam ninyong lahat ang salitang ito, “kalagayan,” ngunit ano ang tinutukoy nito? Paano ninyo nauunawaan ito? (Ang kalagayan ay ang mga pananaw at kaisipang naibubunyag ng isang tao kapag may nangyayari sa kanya; maaari nitong impluwensiyahan at kontrolin ang kanyang pananalita, asal, at mga pagpapasya. Ang lahat ng bagay na ito ay isang kalagayan.) Malapit na iyon. Sino pa ang gustong magsalita? (Ang kalagayan ay nangangahulugan na ang isang tao ay namumuhay sa isang negatibo, at labis na hindi normal na kondisyon dahil pinangingibabawan siya ng isang uri ng tiwaling disposisyon, sa isang partikular na panahon, o sa isang partikular na usapin—halimbawa, kapag mahigpit siyang pinupungusan, o kapag nahaharap siya sa ilang paghihirap.) (Kamakailan, nang magkaroon ako ng ilang resulta habang ginagawa ko ang aking tungkulin, medyo nasa isang uri ako ng kalagayan na nasisiyahan ako sa sarili ko at kampante ako. Akala ko ay nagbago na ako, na mayroon akong katotohanang realidad, at na tiyak na sasang-ayunan ako ng Diyos; sa katunayan, ayon sa mga hinihingi ng Diyos, malayo pa ako. Ngayon ko lang nauunawaan na isa itong uri ng kalagayan na mayabang at palalo.) Ang mga kalagayang natalakay ninyo ay pawang negatibo, kaya mayroon bang mga tama at positibong kalagayan? (Oo. Halimbawa, kapag gusto kong palugurin ang Diyos sa abot ng aking makakaya, nagagawa kong maghimagsik laban sa aking laman at isagawa ang katotohanan: Positibo ang ganoong uri ng kalagayan.) Sa ngayon, nailalarawan pa lang ninyo ang ilang kalagayan nang hindi talaga nabibigyang-kahulugan kung ano ang isang kalagayan. Kaya ngayon, ibuod natin kung ano talaga ang isang kalagayan batay sa lahat ng sinabi ninyo. Ano ba talaga ang tinutukoy ng “kalagayan”? Ito ay isang uri ng pananaw na taglay ng mga tao o isang kondisyon na kinalalagyan ng mga tao kapag may nangyayari sa kanila, gayundin, ito ay ang mga kaisipan, lagay ng loob, at paninindigan na idinudulot ng kondisyong ito. Halimbawa, kapag pinupungusan ka habang ginagawa mo ang iyong tungkulin, hindi ka matutuwa, at magiging negatibo ang kalagayan mo. Sa panahong ito, ang mga pananaw at saloobin na ibinubunyag mo, gayundin ang mga paninindigan mo—ito ang ilan sa mga nauugnay na detalye ng iyong kalagayan. Hindi ba’t may kinalaman ito sa mga bagay na madalas ninyong nararanasan? (Mayroon nga.) Ito ay may kaugnayan sa buhay ng mga tao; isa itong bagay na may kaugnayan sa lahat—isang bagay na nararamdaman, nararanasan, at nakakaugnayan nila—sa bawat araw ng kanilang pang-araw-araw na buhay. Kaya ano sa palagay ninyo: Kapag nasa negatibong kalagayan ang isang tao, anong mga bagay ang naibubunyag niya? (Ang maling pagkaunawa, pag-iwas, pagtukoy sa sarili, at lubusang pagsuko pagkatapos ng anumang mga problema; kapag malubha ito, maaaring tuluyan pa ngang bitiwan ng isang tao ang kanyang gawain.) Kapag malubha ito at gusto niyang bitiwan ang kanyang gawain, iyon ba ay isang saloobin o isang paninindigan? O may iba pa bang tawag dito? (Ito ay isang uri ng kondisyon at lagay ng loob.) Mas matatawag itong isang kondisyon at lagay ng loob. Sa panahong ito, ano ang saloobin ng isang tao habang ginagawa niya ang kanyang tungkulin? (Negatibo siya at nagpapakatamad, wala siyang motibasyon, at iniraraos lang niya ang tungkulin.) May kinalaman ito sa tunay na kalagayan ng mga usapin. Ang pagsasabi na “wala siyang motibasyon” ay isang parirala na walang kabuluhan; dapat kang magsalita tungkol sa totoong kalagayan ng mga usapin. Kapag ginagawa ng mga tao ang kanilang tungkulin nang walang motibasyon, ano ang iniisip nila sa kanilang puso? Ano ang tiwaling disposisyong ibinubunyag nila sa panahong ito? (Pabaya sila sa kanilang tungkulin; walang gana nilang ginagawa ang mga bagay.) Hindi ito isang disposisyon kundi isang paglalarawang inilalapat sa iyo pagkatapos mong kumilos; isa itong paraan ng pagkilos. Ngunit tungkol sa kung ano ang nagsanhi sa iyo na maging pabaya, hindi ba’t kailangan mong mas magsiyasat nang mabuti? Sa pagsisiyasat nang mas mabuti, matutuklasan mo ang iyong tiwaling disposisyon. Ang pagiging pabaya ay isang pagbubunyag ng isang tiwaling disposisyon. Ang paraan ng iyong pag-iisip sa puso mo ay maaaring humantong sa pagiging pabaya habang ginagawa mo ang iyong tungkulin, at maaaring magsanhi na mabawasan ang iyong sigla kaysa dati. Ang kaisipan mong iyon ay isang tiwaling disposisyon, at ang bagay na nagsanhi ng kaisipang iyon ay ang kalikasan mo. Ang ilang tao ay nahaharap sa pagpupungos habang ginagawa nila ang kanilang tungkulin, at sinasabi nila na: “Dahil limitado lang ang aking mga abilidad, gaano ba talaga karami ang kaya kong gawin? Wala akong gaanong nauunawaan, kaya kung gusto kong gawin nang maayos ang trabahong ito, hindi ba’t kailangan kong matuto habang gumagawa ako? Magiging madali ba iyon para sa akin? Hindi lang talaga naiintindihan ng Diyos ang mga tao; hindi ba’t gaya ito ng pamimilit sa isang isda na mamuhay sa lupa? Hayaang gawin ito ng isang taong mas higit na nakakaunawa kaysa sa akin. Ganito lang ang magagawa ko—hindi ko kayang gawin ang higit pa rito.” Karaniwang sinasabi at iniisip ng mga tao ang ganoong mga bagay, tama ba? (Tama.) Magagawang aminin iyon ng lahat. Walang taong perpekto, at walang sinuman ang anghel; ang mga tao ay hindi nabubuhay sa isang mundong hiwalay sa iba. Ang bawat tao ay may ganitong mga kaisipan at mga pagbubunyag ng katiwalian. Ang bawat isa ay may kakayahang ibunyag ang mga bagay na ito at mamuhay nang madalas sa mga kalagayang ito, at hindi nila ito sinasadya; hindi nila maiwasang mag-isip nang ganito. Bago may anumang mangyari sa kanila, ang mga tao ay medyo may normal na kalagayan, ngunit naiiba ang mga bagay kapag may nangyayari sa kanila—napakadaling natural na naibubunyag nila ang negatibong kalagayan, nang walang hadlang o pagpigil, at nang walang pang-uudyok o panunulsol ng iba; hangga’t ang mga bagay na kanilang kinakaharap ay hindi naaayon sa kanilang sariling kagustuhan, nabubunyag ang mga tiwaling disposisyong ito sa lahat ng oras at lugar. Bakit nabubunyag ang mga ito sa lahat ng oras at lugar? Nagpapatunay ito na ang mga tao ay may ganitong uri ng tiwaling disposisyon at tiwaling kalikasan sa loob nila. Ang mga tiwaling disposisyon ng mga tao ay hindi ipinapataw sa kanila ng iba, hindi rin ikinikintal sa kanila ng iba ang mga ito, lalong hindi itinuturo, inuudyok, o isinusulsol ng iba ang mga ito; sa halip, ang mga tao mismo ang nagtataglay ng mga ito. Kung hindi lulutasin ng mga tao ang mga tiwaling disposisyong ito, hindi sila mamumuhay sa tama at positibong kalagayan. Bakit madalas nabubunyag ang mga tiwaling disposisyong ito? Sa totoo lang, alam na ninyong lahat na ang mga kalagayang ito ay mali at hindi normal, na kailangang baguhin ang mga ito; hanggang ngayon, hindi pa rin ninyo naiwaksi ang mga tiwaling disposisyong ito o nabitiwan ang mga maling kaisipan at pananaw na ito, at hindi pa nagkaroon ng anumang makabuluhang pagbabago ang kalagayan ninyo. Makalipas ang sampu o dalawampung taon, wala pa rin kayong anumang pagbabago, at nasa parehong kalagayan kayo tulad ng dati nang magbunyag kayo ng katiwalian, na walang kapansin-pansing pagbawas sa inyong katiwalian, kaya ano ang problema? Ano ang pinatutunayan nito? Matapos ang lahat ng taon na ito, karamihan sa inyo ay hindi nagkaroon ng anumang paglago; naiintindihan lamang ninyo ang ilang salita at doktrina, ngunit hindi ninyo maisagawa ang katotohanan, at hindi ninyo kayang magbigay ng patotoo batay sa karanasan; ito ay dahil, sa lahat ng taon na ito, hindi ninyo hinangad ang katotohanan, at walang makabuluhang pagbabago sa inyong tiwaling disposisyon. Pinatutunayan nito na masyadong mababaw ang inyong karanasan sa buhay, at wala itong lalim; masasabi nang may katiyakan na napakababa ng kasalukuyan ninyong tayog, at wala kayong anumang katotohanang realidad. Kaya ba ninyong tanggapin ang sinabi Ko? Ang mga may kaunting praktikal na karanasan ay malamang na nakauunawa sa Aking mga salita, ngunit ang mga hindi nakauunawa sa katotohanan at hindi pa nakakaalam sa kung ano ang buhay pagpasok ay maaaring hindi nauunawaan ang kahulugan ng mga salitang ito. Bakit Ko kayo tinanong kung ano ang kalagayan? Kung hindi ninyo nauunawaan kung ano ang isang kalagayan, hindi ninyo mauunawaan man lang ang sinasabi Ko; makikinig lang kayo sa mga salita, ituturing ang mga ito na tila tama ang mga ito. Kung mayroon kayong ganitong pananaw, nagpapatunay ito na wala kayong karanasan, at hindi ninyo nauunawaan ang mga salita ng Diyos. Kung nais ng mga tao na pumasok sa katotohanang realidad, na magkaroon ng tunay na buhay pagpasok, dapat nilang maunawaan ang marami-raming kalagayan; dapat nilang maunawaan at mapangasiwaan ang sarili nilang mga problema, at malaman kung nasa anong uri ng kalagayan sila sa kanilang totoong buhay, kung ang kalagayang iyon ay tama o mali, kung anong uri ng tiwaling disposisyon ang ibinubunyag ng mga tao kapag nasa maling kalagayan sila, at kung ano ang diwa ng tiwaling disposisyong ito—dapat nilang maunawaan ang lahat ng bagay na ito. Kung hindi mo nauunawaan o naaarok ang mga bagay na ito, kung gayon, sa isang banda, hindi mo malalaman kung saan magsisimula para makilala ang sarili mong tiwaling disposisyon, para tulutang magbago ang iyong sarili; sa kabilang banda naman, hindi mo malalaman kung saan magsisimula para kumain at uminom ng mga salita ng Diyos o pumasok sa katotohanan. Madalas ba kayong nahaharap sa ganitong sitwasyon? Pagkatapos makinig sa Akin na magsalita tungkol sa isang bagay, alam lamang ninyo ang tungkol sa bagay na iyon, ngunit hindi ang kalagayang tinutukoy nito, at hindi ninyo ito nagagamit sa inyong sarili? (Ganoon nga.) Ipinapakita nito na hindi pa umabot sa puntong iyon ang karanasan ninyo. Kung may kinalaman sa inyo ang sinasabi Ko, at malapit na nauugnay sa buhay ninyo—halimbawa, ang pagtatalakay tungkol sa mga bagay na kinakaharap ng mga tao araw-araw habang ginagawa nila ang kanilang mga tungkulin, o ang mga tiwaling disposisyon na ibinubunyag ng mga tao habang ginagawa nila ang kanilang mga tungkulin, o ang mga bagay na may kaugnayan sa mga intensyon ng mga tao, sa kanilang mayayabang na disposisyon, sa kanilang pagiging pabaya, o sa kanilang mga saloobin habang ginagawa ang kanilang mga tungkulin—sa sandaling makinig kayo, baka magamit ninyo ito sa inyong sarili. Kung tatalakayin Ko ito nang mas malalim, may mga bagay na maaaring hindi ninyo magamit sa inyong sarili. Nangyayari ba ito minsan? (Oo.) Tungkol naman sa mga bagay na hindi ninyo magamit sa inyong sarili, pinakikinggan ba ninyo ang mga ito nang tulad ng pakikinig sa doktrina, pumapasok sa isang tainga at lumalabas lang din sa kabila ninyong tainga? Kung gayon, paano ninyo dapat unawain ang mga bagay na maaari ninyong gamitin sa inyong sarili? (Pagnilayan at kilalanin ang aming mga sarili, at hanapin ang katotohanan para lutasin ang aming sariling katiwalian.) Ito ang tamang paraan ng pagdanas.

Ang sabihin na mahalaga ang pagninilay at pagkilala sa sarili mong tiwaling disposisyon ay isang pahayag na masyadong masaklaw. Paano mo tunay na pagninilayan at kikilalanin ang iyong sarili? Mayroong isang landas para dito: Kapag may nangyayari sa iyo, dapat mong tingnan ang iyong pananaw at saloobin, ang mga iniisip mo, at mula sa kung anong uri ng paninindigan mo tinitingnan, hinaharap, at tinatrato ang problemang ito. Sa pamamagitan ng mga hakbang na ito, mapagninilayan at makikilala mo ang sarili mong tiwaling disposisyon. Ano ang layon ng ganitong uri ng pagninilay-nilay at pagkakilala sa sarili? Ito ay upang mas maunawaan ang iyong sariling tiwaling kalagayan, at pagkatapos ay hanapin ang katotohanan para lutasin ang iyong mga problema at kamtin ang pagbabago ng disposisyon. Kaya, nasa anong yugto kayong lahat sa kasalukuyan? Gaano kalalim ang pagkakilala ninyo sa inyong sarili? Gaano ninyo nauunawaan kung ano ang kalagayan ninyo sa iba’t ibang panahon o kapag nangyayari sa inyo ang iba’t ibang bagay? Nagsumikap ba kayo o nagawa ba ninyo ang inyong takdang-aralin sa bagay na ito? Naranasan na ba ninyo ang anumang pagpasok? (Kapag nangyayari sa akin ang mga mas halatang bagay o malalaking kaganapan, maaaring nakikita ko ang ilan sa naibubunyag ko samantalang madali ko namang nakakaligtaan ang mas maliliit na isyu. Minsan hindi ko namamalayan na namumuhay ako sa maling kalagayan.) Kapag wala kayong kamalayan, nasa anong uri kayo ng kalagayan? Sa anong uri ng sitwasyon kayo walang kamalayan? (Sa paggawa sa aking tungkulin na parang basta-basta lamang ito na paggawa sa mga bagay, nang hindi nagsusumikap tungo sa katotohanan sa mga salita ng Diyos, kaya kahit na mabunyag ang isang tiwaling disposisyon, hindi ko ito malalaman.) Ang pagtrato sa iyong tungkulin bilang paggawa lamang ng mga bagay-bagay, bilang isang uri ng trabaho, gampanin, o responsabilidad, at paggawa nito nang walang pakialam, nang hindi ito iniuugnay sa buhay pagpasok, ay isang napakakaraniwang kalagayan; ito ay pagtrato sa iyong tungkulin bilang isang bagay na kailangan lamang gawin, sa halip na bilang isang landas o paraan sa buhay pagpasok. Katulad lang ito ng pagpasok sa trabaho: Ang ilang tao ay itinuturing ang kanilang trabaho bilang isang karera, iniuugnay ito sa kanilang buhay, at iniuugnay ito sa kanilang mga interes at libangan, pati na rin sa kanilang mga adhikain at layon sa buhay. Samantala, itinuturing ng iba ang pagpasok sa trabaho bilang isang uri ng responsabilidad—hindi puwedeng hindi sila papasok sa trabaho. Pumapasok sila sa tamang oras araw-araw para magkapera upang maitaguyod ang kanilang mga pamilya ngunit wala silang mga layon o adhikain sa buhay. Ngayon, hindi ba’t ang karamihan sa inyo ay nasa ganitong uri ng kalagayan? Ang inyong tungkulin ay nakahiwalay sa mga salita ng Diyos o sa katotohanan. Kahit pa kinikilala ninyo ang sarili ninyong mga paglihis, hindi kayo nagtatamo ng anumang tunay na pagbabago; tinitingnan lamang ninyo ang mga usapin ng buhay pagpasok kapag medyo nakokonsensiya kayo sa puso ninyo. Karaniwan ay ginagawa lang ninyo ang kahit anong gusto ninyo. Mas hinuhusayan mo nang kaunti ang paggawa kapag nasisiyahan ka o kapag napakaganda ng iyong lagay ng loob, ngunit kung may mangyayari isang araw na salungat sa mga ninanais mo, o kung binangungot ka na nagpasama ng iyong lagay ng loob, maiimpluwensiyahan nito ang lagay ng loob mo nang ilang araw, pati na ang mga resulta ng iyong tungkulin. Gayumpaman, hindi mo ito namamalayan sa puso mo; naguguluhan ka, at sa loob ng sampung araw na iyon, o dalawang linggo pa nga, inaantala mo ang mga bagay-bagay, pabasta-basta ka lang. Kapag ang isang tao ay namumuhay sa gayong kalagayan, hindi ba’t natitigil ang buhay pagpasok? Kung matitigil ang buhay pagpasok, malulugod ba ang Diyos sa mga pagkilos ng mga tao at sa tungkulin na kanilang ginagawa? (Hindi.) Bakit hindi? Ang kanilang mga kilos at tungkulin sa sitwasyong ito ay walang kinalaman sa katotohanan at hindi katumbas ng pagpapatotoo sa Diyos, kaya ang paggawa ng kanilang tungkulin sa ganitong paraan ay hindi makapagpapalugod sa Diyos. Posibleng hindi ka nagkakamali sa iyong tungkulin nang ilang panahon, kaya iniisip mo na ang paggawa ng iyong tungkulin sa ganitong paraan ay lubos na naaangkop; hangga’t palagi kang abala sa iyong tungkulin, nang hindi iniiwan ang iyong gawain, at hindi nag-iisip ng iba pang mga bagay, pakiramdam mo ay ayos lang ang paggawa ng tungkulin mo sa ganitong paraan. Hindi ba’t ang ganitong uri ng saloobin ay halimbawa ng pagiging pabaya? Kung nasisiyahan ka na sa mga kilos lamang, nakahiwalay sa mga katotohanang prinsipyo, kung gayon, makapagkakamit ka ba ng mga resulta sa paggawa ng iyong tungkulin? Kapag natapos na ang gawain ng Diyos, paano ka mananagot sa Diyos? Kung hindi ka umaako ng responsabilidad habang ginagawa mo ang iyong tungkulin, at hindi mo hinahanap ang katotohanan at pinangangasiwaan ang mga bagay ayon sa mga prinsipyo, ito ba ay paggawa sa iyong tungkulin sa isang paraang pasok sa pamantayan? Makakamit ba nito ang pagsang-ayon ng Diyos? Kung bigla kang nakatagpo ng isang pagsubok o pinupungusan ka, at pagkatapos ay napagtanto mo na sumapit ang paghatol at pagkastigo sa kadahilanang sinalungat mo ang disposisyon ng Diyos, at bigla kang natauhan, dahilan para sa wakas ay magtino ka nang ilang araw, ito ba ay isang normal na kalagayan para sa buhay pagpasok? (Hindi.) Ang malinaw na pagbabago sa iyo pagkatapos kang pungusan ay katulad ng sakit pagkatapos mahampas ng latigo. Mayroon kang kaunting pagkakilala sa iyong sarili. Sa panlabas, maaaring mukhang lumago na kayo nang kaunti at emosyonal na naapektuhan ng pagpupungos, paghatol at pagkastigo. Pero sa personal ninyong pananaw, kung hindi man lang nauunawaan o naaarok ng mga tao ang kanilang sariling mga tiwaling disposisyon at ang kanilang iba’t ibang tiwaling kalagayan, at kung hindi nila kailanman maingat na sinuri ang mga bagay na ito, at hindi kailanman nalutas ang mga problemang ito, magkakamit ba sila ng isang normal na kalagayan para sa buhay pagpasok? Makapapasok ba sila sa katotohanang realidad? Sa tingin Ko ay hindi madali para sa kanila na magkamit. Sinasabi ng ilang tao na: “Nakauunawa ako ng mga prinsipyo sa mga usapin ng paggawa ng aking tungkulin; hindi ba’t pagkaunawa ito sa katotohanan at pagpasok sa katotohanang realidad?” Madaling sundin ang mga patakaran, at madaling panghawakan ang mga panlabas na kilos, ngunit ang mga ito ay hindi katumbas ng pagsasagawa sa katotohanan, at hindi rin katumbas ng pangangasiwa sa mga bagay-bagay ayon sa mga prinsipyo. Halimbawa, sabihin nang dapat kang bumangon ng alas-singko ng umaga araw-araw, at matulog ng alas-diyes ng gabi; magagawa mo bang sundin ang prinsipyong ito sa iyong pang-araw-araw na buhay? (Hindi.) Ang isang iskedyul na mula alas-singko hanggang alas-diyes ay medyo maganda; naaayon ito sa likas na ritmo ng mga tao, at mabuti ito para sa kanilang katawan, ngunit bakit mahirap para sa kanila na tanggapin ito? May problema rito. Hindi ibig sabihin na hindi alam ng mga tao ang pangangatwiran na ito o hindi alam ang karaniwang kaalamang ito—alam na alam nila ito—kaya bakit hindi nila ito matanggap? Bakit ayaw ng mga tao na sumunod sa iskedyul na ito, ayaw mamuhay ayon sa pamamaraan at kagawiang ito? Kabilang dito ang mga pisikal na interes ng mga tao. Hindi ba’t ang pag-ayaw na gumising nang maaga ay katulad ng pagnanais na mas matulog pa, gaya ng pagnanais na sundin ang iyong mga pisikal na kagustuhan at pisikal na pakiramdam? Ang paggising nang maaga ay sumasalungat sa pisikal na kaginhawahan ng mga tao, kaya ayaw nilang gawin ito, at hindi sila masaya dahil dito. Kaya, matatanggap ba ng mga tao ang katunayan na “ang pagbangon nang maaga ay mabuti para sa inyong katawan”? Hindi. Hindi kayang isuko ng mga tao ang kahit maliit na bahaging ito ng kanilang interes, at gayumpaman, dapat pa rin nilang disiplinahin ang kanilang mga katawan, dapat pa rin silang magdasal, at pagbutihin ang kanilang mga kaisipan. Dapat din silang maimpluwensiyahan ng kanilang kapaligiran: Bumabangon lamang sila kapag nakikita nilang bumangon na ang ibang tao at nahihiya sila sa kanilang pagnanais na matulog. Napipilitan silang bumangon araw-araw, at talagang hindi sila nasisiyahan dito. Ano ang nagsasanhi sa mga kaisipan at kalagayang ito? Ang mga tao ay nag-iimbot ng pisikal na kaginhawahan, gusto nilang kumilos sa anumang paraang gusto nila, at nagkikimkim sila ng mga kaisipan ng katamaran at pagpapalayaw sa sarili. Sa isang banda, hindi nila isinasaalang-alang ang mga regular na ritmo ng kanilang mga katawan, at sa kabilang banda naman, hindi nila isinasaalang-alang ang tungkulin na kanilang ginagawa; sa halip, tumutuon muna sila sa pagbibigay-kasiyahan sa kanilang mga pisikal na interes. Sa huling pagsusuri, mayroong isang aspekto sa tiwaling disposisyon ng tao, na kung saan nais nilang laging magpakasasa sa laman at hindi magpapigil. Kung pinupungusan sila, sinusubukan nilang makipagtalo, palaging ipinagtatanggol ang kanilang sarili, na medyo hindi makatwiran. Ang paggising nang maaga ay isang maliit na bagay na hindi nakakaapekto sa mga pakinabang o kawalan ng mga tao—hangga’t kaya mong madaig ang iyong pagnanais para sa mas mahabang tulog, magagawa mo ito—ngunit napakahirap para sa mga tao na talikuran ang maliit na pisikal na benepisyo ng medyo mas matagal na pagpapahinga. Kapag ang pagnanais mo para sa mas maraming tulog ay nakakaapekto sa iyong gawain, malalaman mo na hindi ito naaayon sa mga katotohanang prinsipyo; bukod sa hindi ka nagninilay-nilay sa sarili, mayroon ka pang mga reklamo sa puso mo, at hindi ka nasisiyahan, palaging iniisip na: “Bakit hindi ko kailanman mapagbigyan ang aking sarili kahit kaunti, o gawin ang anumang gusto ko kahit sandali lang?” Madalas na may ganitong mga pag-iisip ang mga tao. Kaya, paano dapat lutasin ang kalagayang ito? Dapat kang magdasal, kayanin mong lampasan ang iyong mga pisikal na paghihirap, sikaping lumago, itigil ang pag-iimbot ng kaginhawahan, kayaning magdusa, magkaroon ng debosyon sa iyong tungkulin, huwag gawin ang anumang gusto mo, at matutong pigilan ang iyong sarili. Madali bang pigilan ang iyong sarili? (Hindi.) Bakit hindi? (Dahil ang mga tao ay ayaw magpapigil, ayaw nilang pinangangasiwaan sila, at nais nilang bigyang-layaw ang kanilang sarili.) Ang mga tao na hindi alam na pigilan ang kanilang sarili, na hindi kayang pigilan ang kanilang sarili, may mahinang pagpipigil sa sarili, at palaging kumikilos nang walang pakundangan at nagpapakasasa sa pantasya ay mga taong mayroong immature na pagkatao, anuman ang kanilang edad. Kapag ang maliit na bagay na ito ay nakakaapekto sa interes ng mga tao, nabubunyag ang kanilang tiwaling disposisyon. Kapag nangyari ito, kailangan nilang hanapin ang katotohanan para malutas ito; kailangan nilang makilala ang kanilang sarili at maunawaan ang katotohanan, upang malutas ang problema ng kanilang katiwalian. Kapag nalinis ang mga tao sa kanilang tiwaling disposisyon, hindi namamalayang nakapapasok sila sa katotohanang realidad, lumalago ang kanilang buhay, at nagbabago ang kanilang buhay disposisyon.

Nagbigay lang Ako ng isang simpleng halimbawa tungkol sa kung paanong ang isang bagay na kasingliit ng pang-araw-araw na nakagawian ay maaaring magbunyag sa mga tiwaling disposisyon ng mga tao at kung ano talaga ang tumatakbo sa kanilang isipan; lahat ng ito ay nalantad na ngayon. Sa paglalantad ng mga tiwaling disposisyong ito, natuklasan mo na talaga ngang labis kang nagawang tiwali ni Satanas. Kahit pa maraming taon ka nang nananampalataya sa Diyos, at nakauunawa ka ng kaunting doktrina, hindi mo pa naiwawaksi ang iyong tiwaling disposisyon. Anuman ang tungkuling ginagawa mo, hindi mo ito nagagawa sa isang paraang pasok sa pamantayan; anuman ang mga bagay na pinangangasiwaan mo, hindi mo ito nagagawa nang ayon sa mga prinsipyo; hindi ka pa isang taong tunay na nagpapasakop sa Diyos. Kaya batay sa kasalukuyang kalagayan ng mga tao, talaga bang nailigtas na sila ng Diyos? Hindi pa, dahil hindi pa nila tuluyang naiwaksi ang kanilang mga tiwaling disposisyon, napakalimitado pa rin ng kanilang pagsasagawa sa katotohanan, at malayo pa sila sa tunay na pagpapasakop sa Diyos; ang ilang tao ay may kakayahan pa ngang sumunod kay Satanas, o sa tao. Sapat na ang mga katunayang ito para patunayan na hindi pa talaga umabot ang tayog ng mga tao sa puntong kung saan nailigtas na sila. Dapat ikategorya ng bawat isa ang kanilang sarili batay sa kanilang sariling totoong kalagayan at tukuyin kung anong uri sila ng tao. Sa pagninilay-nilay sa kanilang mga tiwaling disposisyon, nakikilala ng ilang tao ang kanilang sariling iba’t ibang panloob na kalagayan, gayundin ang mga kaisipan, pananaw, at mga saloobin na umuusbong habang nangyayari sa kanila ang iba’t ibang bagay. Nakikita ng ilang tao na sila ay mayabang at palalo, na mahilig silang magpakitang-gilas, at na mahilig silang umaktong nakahihigit sila sa iba at isiping mas mataas sila kaysa sa iba. Nakikita ng ilang tao na sila ay baluktot at mapanlinlang, na gumagamit sila ng lahat ng uri ng lihim na panlalamang, at na sila ay mapaminsala. Nakikita ng iba na inuuna nila ang pakinabang, na mahilig silang manamantala ng iba, at na sila ay makasarili at kasuklam-suklam na mga tao. Ang ilang tao ay nagninilay-nilay sandali at napagtatanto nila na mapagpaimbabaw sila. Iniisip ng iba noon na sila ay may talento, na sila ay may kakayahan, at na mahusay sila sa kanilang propesyon, ngunit pagkatapos magnilay-nilay nang ilang panahon, napagtatanto ng mga ito na sila ay walang kahit isang positibong katangian; sila ay walang talento at, bukod dito, sila ay hangal at walang prinsipyo sa kanilang mga kilos. Ang ilang tao ay nagninilay-nilay nang ilang panahon at napagtatanto na makitid ang utak nila, na nakikipagtalo sila sa maliliit na bagay; hindi katanggap-tanggap na magsabi ang iba ng anumang bagay na nakakaapekto sa kanilang mga interes, at wala silang alam tungkol sa pagpaparaya. Makatutulong ba sa iyong buhay pagpasok ang magkamit ng kaalamang tulad nito mula sa pagninilay-nilay sa sarili? (Makatutulong ito.) Paano ito makatutulong? (Matutulungan kami nitong magkaroon ng pusong naghahanap sa katotohanan. Kung hindi namin kikilalanin ang mga problemang ito, hindi namin malalaman na madalas kaming nagbubunyag ng tiwaling disposisyon, lalong hindi namin magagawang hanapin ang katotohanan para malutas ang aming mga problema.) (Kung hindi namin alam ang tungkol sa mga ito, hindi namin malalaman na kami ay nasa isang kahabag-habag na sitwasyon. Matapos makilala ang mga ito, nanaisin naming hanapin ang katotohanan para malutas ang aming mga problema. Magiging handa kaming kumalas sa mga paglilimita ng aming tiwaling disposisyon, at nanaisin naming hanapin ang katotohanan para makaasal kami nang ayon sa mga salita ng Diyos.) Isipin ang isang tao na nag-aakalang siya ay dakila, na may malakas siyang kamalayan sa katarungan, na siya ay napakamapagbigay, may talento, mapagparaya, mabait, matapat, at labis na tapat sa iba, at na ang kanyang sariling tiwaling disposisyon ay may maliliit na kapintasan na gaya sa mga ordinaryong tao, tulad ng kayabangan, pagmamatuwid sa sarili, pagkamuhi, at inggit, pero iniisip din niya na, maliban sa maliliit na kapintasang ito, siya ay perpekto, at mas kagalang-galang, mas marangal, at mas mapagmahal kaysa iba—kung ang isang tao ay palaging nasa gayong kalagayan, sa tingin mo ba ay makakaharap siya sa Diyos at tunay na makakapagsisi? (Hindi.) Sa anong mga sitwasyon talagang makakaharap ang isang tao sa Diyos upang makilala ang kanyang sarili, tunay na magpatirapa sa harap Niya, at magsabing, “O Diyos, lubos akong ginawang tiwali ni Satanas. Hindi ako handang bitiwan ang anumang bagay na may kaugnayan sa aking sariling mga interes. Isa akong makasarili at kasuklam-suklam na tao, na walang kahit isang positibong katangian. Handa akong tunay na magsisi at isabuhay ang wangis ng isang tunay na tao—nais kong iligtas ako ng Diyos”? Kapag ang isang tao ay may determinasyon na tunay na magsisi, mabuti ito; kung gayon, madali para sa kanya na pumasok sa tamang landas ng pananampalataya sa Diyos, at magkamit ng kaligtasan.

Sabihin nang may isang taong nagpipinta ng isang larawan—sa tingin niya ay perpekto ito at kontento siya, hanggang sa isang araw, may isang taong nagsabi na maraming kapintasan ang kanyang painting. Bago pa man ito idetalye ng taong iyon, pakiramdam niya ay isa itong pag-atake sa kanya. Sumasama ang loob niya, at agad siyang kumokontra: “Sinasabi mong hindi ako magaling magpinta? Mas pangit kang magpinta kaysa sa akin at mas maraming problema ang mga gawa mo! Ni wala ngang gustong tumingin sa mga iyon!” Bakit nagagawa niyang sabihin ang gayong bagay? Nasa anong uri ng kalagayan siya para makapagsabi ng gayong bagay? Bakit siya nagagalit at nagngingitngit nang husto sa gayon kaliit na bagay, at bakit nagiging mapaghiganti at agresibo ang pag-iisip niya dahil sa gayon kaliit na bagay? Ano ang nagdulot nito? (Iniisip niya na perpekto ang kanyang painting, at sumasama ang loob niya na may ibang nagsasabing may mga kapintasan ito.) Hindi mo maaaring sirain ang kanyang perpektong imahe. Kung sa tingin niya ay maganda ang isang bagay, pinakamainam na huwag mong tukuyin ang anumang kapintasan o banggitin ang anumang pag-aalinlangan. Dapat mong sabihin na: “Talagang maganda ang ipininta mo. Maaari itong tawaging isang obra maestra. Sa tingin ko, maging ang mga kasanayan ng mga dakilang maestro ay hindi mas mahusay kaysa sa mga kasanayan mo. Kung ipapakita mo sa publiko ang obrang ito, tiyak na magiging usap-usapan ito sa industriya, at magiging isang mahalagang yaman ito sa loob ng maraming henerasyon!” Pagkatapos ay masisiyahan siya. Ang kasiyahan at galit ay mula sa iisang tao, kaya paanong mayroon siyang dalawang magkaibang pagbubunyag? Alin ang tiwaling disposisyon sa mga ito? (Kapwa tiwaling disposisyon ang mga ito.) Alin sa mga tiwaling disposisyong ito ang mas malubha? (Ang pangalawa.) Ang pangalawa ay nagbubunyag ng kanyang pagiging mapagpaimbabaw, kamangmangan, at kahangalan. Kapag may nagsasabing hindi ka magaling magpinta, bakit masyado kang nalulungkot, hanggang sa puntong nagkakaroon ka na ng napopoot, agresibo, at mapaghiganting kaisipan? Bakit labis kang nasisiyahan kapag may sadyang nagdudugtong-dugtong ng iilang magandang salita sa iyo? Bakit napakahambog mo? Hindi ba’t lubos na walang kahihiyan ang gayong mga tao? Wala silang kahihiyan; pareho silang hangal at kahabag-habag. Bagama’t hindi masyadong maganda pakinggan ang mga salitang ito, ito ang totoo. Saan nagmumula ang kamangmangan, kahangalan, at pangit na mga ekspresyon ng mukha ng mga tao? Nagmumula ang mga ito sa mga tiwaling disposisyon ng mga tao. Kung ang isang tao ay may gayong saloobin kapag nangyayari ang ganitong mga bagay, ang mga bagay na ibinubunyag nila ay hindi ang katwiran at konsensiya na dapat taglayin ng isang taong may normal na pagkatao, at hindi rin ang mga ito ang dapat na isabuhay ng isang taong may normal na pagkatao. Kung gayon, paano dapat harapin ang mga bagay na tulad nito? Sinasabi ng ilang tao: “May paraan ako. Kapag pinuri ako ng ibang tao, mananahimik ako; kapag may nagsabi na masama ako, mananahimik din ako. Haharapin ko ang lahat nang hindi nagpapaapekto. Hindi kasali rito ang pagiging tama o mali, at hindi rin ito isang pagbubunyag ng isang tiwaling disposisyon. Hindi ba’t maganda ito?” Kumusta ang pananaw na ito? Nangangahulugan ba ito na ang mga taong ito ay walang tiwaling disposisyon? Gaano man kahusay ang isang tao sa pagpapanggap, kahit pa kaya niyang gawin ito nang ilang panahon, ang gawin ito habang-buhay ay hindi madali. Gaano ka man kahusay sa pagpapanggap, o gaano mo man kahigpit na pinagtatakpan ang mga bagay-bagay, hindi mo mapagtatakpan o maikukubli ang iyong tiwaling disposisyon. Maaaring malinlang mo ang mga tao tungkol sa kung ano ang nasa puso mo, ngunit hindi mo malilinlang ang Diyos, at hindi mo rin malilinlang ang iyong sarili. Maibubunyag man ito o hindi, sa huli, ang iniisip ng isang tao at ang lumalabas sa kanyang isipan, matindi man ito o hindi, malinaw man ito o hindi, ay kumakatawan sa kanyang tiwaling disposisyon. Kaya, hindi ba’t ang mga tiwaling disposisyong ito ay natural na nabubunyag kahit saan at anumang oras? Iniisip ng ilang tao na maaaring madulas ang dila nila minsan kapag hindi sila nag-iingat, na maglalantad sa kanilang kaloob-loobang mga iniisip, at pagsisisihan nila ito. Iisipin nila na, “Sa susunod, wala na akong sasabihin; ang taong maraming sinasabi ay hindi maiiwasang makakagawa ng mga pagkakamali. Kung wala akong anumang sasabihin, hindi mabubunyag ang aking tiwaling disposisyon, tama?” Sa huli, gayumpaman, kapag kumikilos sila, muling nabubunyag ang kanilang mga tiwaling disposisyon, at muli nilang inilalantad ang kanilang mga intensyon, na maaaring mangyari kahit saan at anumang oras, at imposibleng maging mapagbantay laban dito. Kaya, kung hindi nalutas ang iyong tiwaling disposisyon, normal lang na regular na mabunyag ang tiwaling disposisyon na iyon. Mayroon lamang isang paraan para malutas ito, iyon ay ang dapat mong hanapin ang katotohanan at magsikap, hanggang sa talagang maunawaan mo ang katotohanan, at lubos mong maunawaan ang diwa ng iyong tiwaling disposisyon; pagkatapos, magagawa mong kamuhian si Satanas at ang iyong laman, at sa ganitong paraan, magiging madali para sa iyo na isagawa ang katotohanan. Kapag naisasagawa mo ang katotohanan, ang naibubunyag mo ay hindi isang tiwaling disposisyon, bagkus ay mga pagbubunyag ng konsensiya, katwiran, at normal na pagkatao. Kaya, sa pamamagitan lamang ng paghahanap sa katotohanan mo malulutas ang problema ng isang tiwaling disposisyon; ang umasa sa pagtitimpi, pagpipigil, at pagdidisiplina sa sarili ay hindi isang epektibong paraan, at hindi talaga nito kayang lutasin ang tiwaling disposisyon.

Kaya, paano mo malulutas ang mga tiwaling disposisyon? Una, dapat mong kilalanin at himay-himayin ang pinagmulan ng mga tiwaling disposisyong ito, pagkatapos ay hanapin ang kaukulang pamamaraan ng pagsasagawa. Ikonsidera ang halimbawang ibinigay Ko. Iniisip ng taong ito na perpekto ang kanyang painting, ngunit sa huli, ang isang taong may pagkaunawa sa pagpipinta ay nagsasabing marami itong kapintasan, kaya’t hindi natuwa ang taong nagpinta, at pakiramdam nito ay nasaktan ang kanyang pagpapahalaga sa sarili. Kapag nasaktan ang iyong pagpapahalaga sa sarili, at kapag nabunyag ang iyong tiwaling disposisyon, ano ang maaaring gawin? Ang ibang tao ay nagbibigay ng iba’t ibang ideya at pananaw, kaya ano ang maaaring gawin kapag hindi mo kayang tanggapin ang mga ito? Ang ilang tao ay walang kakayahang pangasiwaan ito nang tama. Kapag may nangyayari sa kanila, sinusuri muna nila ito: “Ano ang ibig nilang sabihin niyon? Ako ba ang pinupuntirya nila rito? Dahil ba tiningnan ko sila nang masama kahapon, kaya ngayon ay gusto nila akong gantihan? Kung ako ang pinupuntirya nila rito, hindi ko ito bastang palalampasin: ngipin sa ngipin, mata sa mata. Kung hindi sila mabait sa akin, gagawan ko sila ng masama. Dapat akong gumanti!” Anong klaseng pagbubunyag ito? Ito ay pagbubunyag pa rin ng isang tiwaling disposisyon. Sa pagsasagawa, ang ganitong uri ng pagbubunyag ng tiwaling disposisyon ay nagpapakita ng tendensiya at intensyong gumanti. Sa diwa, ano ang katangian ng ganitong pagkilos? Hindi ba’t mapaminsala ito? May mapaminsalang kalikasan na nakapaloob dito. Maghihiganti ba ang mga tao kung wala silang mapaminsalang kalikasan? Hindi nila maiisip ito. Kapag nag-iisip ng paghihiganti ay saka lang sila nagpapahayag ng ganitong uri ng pananalita: “Sinasabi mong hindi ako magaling magpinta? Mas pangit kang magpinta kaysa sa akin at mas maraming problema ang mga gawa mo! Ni wala ngang gustong tumingin sa mga iyon!” Ano ang katangian ng gayong pananalita? Ito ay isang uri ng pag-atake. Ano ang palagay mo sa ganoong paraan ng pagkilos? Ang pag-atake at paghihiganti ba ay positibo o negatibo? Ang mga ito ba ay papuri o panlalait? Malinaw na negatibo at mapanlait ang mga ito. Ang pag-atake at paghihiganti ay isang uri ng pagkilos at pagbubunyag na nagmumula sa mapaminsalang satanikong kalikasan. Ang mga ito ay mga pagpapamalas din ng isang malupit na disposisyon. Ganito mag-isip ang mga tao: “Kung hindi ka mabait sa akin, gagawan kita ng masama. Kung hindi mo ako tutulutan na umiwas sa kahihiyan, bakit kita tutulutan na gawin iyon?” Anong klaseng pag-iisip ito? Hindi ba’t isa itong mapaghiganting klase ng pag-iisip? Sa mga mata ng isang ordinaryong tao, hindi ba’t isa itong balidong kaisipan at pananaw? Hindi ba’t makatwiran ito? “Hindi ako aatake maliban na lang kung inatake ako; kung inatake ako, siguradong gaganti ako ng atake,” at “Igigisa ang iba sa sarili nilang mantika”—madalas na sabihin ng mga walang pananampalataya ang gayong mga bagay; ang lahat ng ito ay mga pilosopiya na may batayan sa gitna ng mga walang pananampalataya, at lubos na umaayon ang mga ito sa mga kuru-kuro ng tao. Subalit paano nga ba dapat tingnan ng mga nananampalataya sa Diyos at ng mga naghahangad sa katotohanan ang mga salitang ito? Tama ba ang mga kaisipan at pananaw na ito? (Hindi.) Bakit hindi tama ang mga ito? Paano ba dapat kilatisin ang mga ito? Saan ba nanggagaling ang mga kaisipan at pananaw na ito? (Mula kay Satanas.) Walang pagdududang nanggagaling ang mga ito kay Satanas. Sa aling mga disposisyon ni Satanas nagmumula ang mga ito? Nagmumula ang mga ito sa mapaminsalang kalikasan ni Satanas; nagtataglay ang mga ito ng mapaminsala at pangit na diwa at totoong mukha ni Satanas. Ano ang kalikasan ng mga kaisipan, pananaw, pahayag, maging ng mga kilos na naglalaman ng kalikasang diwa ni Satanas? Walang duda na ito ang tiwaling disposisyon ng tao—ito ang disposisyon ni Satanas. Nakaayon ba sa mga salita ng Diyos ang mga satanikong bagay na ito? Umaayon ba ang mga ito sa katotohanan? May batayan ba ang mga ito sa mga salita ng Diyos? (Wala.) Ang mga ito ba ang mga kaisipan at pananaw na dapat taglayin ng mga sumusunod sa Diyos, at mga kilos na dapat nilang gawin? Ang mga kaisipan at kilos ba na ito ay naaayon sa katotohanan? (Hindi.) Yamang hindi naaayon sa katotohanan ang mga bagay na ito, naaayon ba ang mga ito sa konsensiya at katwiran ng normal na pagkatao? (Hindi.) Ngayon ay malinaw mong makikita na ang mga bagay na ito ay hindi naaayon sa katotohanan o sa normal na pagkatao. Inakala ba ninyo dati na ang mga paraan ng pagkilos at pag-iisip na ito ay angkop, presentable, at may katwiran? (Oo.) Pinangingibabawan ng mga satanikong kaisipan at teoryang ito ang puso ng mga tao, pinangungunahan ang kanilang mga pag-iisip, pananaw, asal, at mga paraan ng pagkilos, gayundin ang kanilang iba’t ibang kalagayan; kaya, kaya bang maunawaan ng mga tao ang katotohanan? Talagang hindi. Sa kabaligtaran—hindi ba’t isinasagawa at pinanghahawakan ng mga tao ang mga bagay na sa tingin nila ay tama na para bang ang mga ito ang katotohanan? Kung ang mga bagay na ito ang katotohanan, bakit hindi nalulutas sa pamamagitan ng pagkapit sa mga ito ang iyong mga praktikal na problema? Bakit hindi nagbubunga ng tunay na pagbabago sa iyo ang pagkapit sa mga ito, sa kabila ng iyong pananampalataya sa Diyos nang matagal? Bakit hindi mo magamit ang mga salita ng Diyos para makilatis ang mga pilosopiyang ito na galing kay Satanas? Pinanghahawakan mo pa rin ba ang mga satanikong pilosopiyang ito na parang ang mga ito ang katotohanan? Kung tunay kang may pagkilatis, hindi ba’t natuklasan na ang ugat ng mga problema? Dahil ang pinanghahawakan mo ay talagang hindi ang katotohanan—sa halip, ito ay mga satanikong maling kaisipan at pilosopiya—naroon ang problema. Lahat kayo ay dapat na sundin ang landas na ito upang siyasatin at suriing mabuti ang inyong mga sarili; tingnan kung aling mga bagay sa loob ninyo ang sa tingin ninyo ay may katwiran, na naaayon sa sentido komun at makamundong karunungan, na sa tingin ninyo ay maipepresenta ninyo—ang mga maling pag-iisip, pananaw, paraan ng pagkilos, at pundasyon na itinuring na ninyong katotohanan sa puso ninyo, na sa tingin ninyo ay hindi mga tiwaling disposisyon. Ipagpatuloy ang paghuhukay para sa mga bagay na ito; marami pa ang nandoon. Kung huhukayin ninyo ang lahat ng tiwali at negatibong bagay na ito, hihimayin ninyo ang mga ito hanggang sa magkaroon kayo ng pagkilatis, at hanggang sa magawa ninyong bitiwan ang mga ito, pagkatapos ay madaling malulutas ang inyong mga tiwaling disposisyon, at kayo ay malilinis.

Balikan natin ang halimbawa kanina. Kapag narinig ng pintor ang mga pagsusuri ng iba sa kanyang gawa, kapwa negatibo at kaaya-aya, anong uri ng tugon ang tama, na may pag-uugali at mga pagbubunyag na parehong may pagkatao at pagkamakatwiran? Kasasabi Ko lang na ang mga kaisipang iyon sa loob ng mga tao, tingin man nila ay tama o mali ang mga ito, ay lahat nagmumula kay Satanas, mula sa kanilang tiwaling disposisyon; ang mga ito ay mali, at hindi ang katotohanan. Gaano man katama ang iniisip mo, o gaano mo man inaakala na sinasang-ayunan ng iba ang iyong mga iniisip, hindi nagmumula ang mga ito sa katotohanan; hindi mga pagbubunyag o pagsasabuhay sa katotohanang realidad ang mga ito, at hindi naaayon sa mga layunin ng Diyos ang mga ito. Kaya paano mo talaga dapat tratuhin ang bagay na ito nang may pagkamakatwiran at pagkatao? Una sa lahat, huwag maging hambog dahil sa mga papuri na ibinibigay sa iyo ng iba; iyon ay isang uri ng kalagayan. Bukod dito, huwag mong tutulan o kamuhian ang masasamang bagay na sinasabi ng iba tungkol sa iyo, lalong hindi ka dapat magkaroon ng mapaminsala at mapaghiganting pag-iisip. Pinupuri ka man nila o hindi, o nagsasabi man sila ng masasamang bagay tungkol sa iyo, dapat kang magkaroon ng wastong saloobin sa puso mo. Anong klaseng saloobin? Una, dapat kang manatiling kalmado, pagkatapos ay sabihin mo sa kanila: “Ang pagpipinta ay isang simpleng libangan lamang para sa akin. Alam ko naman ang antas ng aking kakayahan. Anuman ang sabihin mo, kaya ko itong tanggapin nang mabuti. Huwag na nating pag-usapan ang pagpipinta; hindi ako interesado rito. Interesado ako sa kung masasabi mo ba sa akin kung saan ako mayroong mga pagbubunyag ng mga tiwaling disposisyon na hindi ko pa napagtatanto, na hindi ko namamalayan. Magbahaginan tayo at siyasatin ang mga bagay na ito. Danasin natin pareho ang paglago sa ating buhay pagpasok, at magkaroon tayo ng mas malalim na pagpasok—magiging napakaganda niyon! Ano ang silbi ng pag-uusap tungkol sa mga panlabas na bagay? Hindi iyon makakatulong sa isang tao na gawin nang maayos ang kanyang tungkulin. Sabihin mo mang maganda o pangit ang aking ipinintang larawan, wala talaga akong pakialam. Kung pupurihin mo ang ipininta kong larawan, hindi kaya mayroon kang lihim na motibo? Hindi kaya nais mo akong gamitin para gumawa ng isang bagay para sa iyo? Kung gusto mong tulungan kitang pangasiwaan ang isang bagay, tutulong ako sa abot ng aking makakaya, nang walang hinihinging kabayaran; kung hindi ako makakatulong, maaari kitang bigyan ng ilang mungkahi. Hindi na kailangan pang pakitunguhan ako nang ganito. Ito ay mapagpaimbabaw, at nasusuklam at nasusuka ako rito! Kung sinasabi mong pangit ang ipininta kong larawan, sinusubukan mo ba akong tuksuhin, at ihulog ako sa tukso? Gusto mo bang ipakita ko ang pagkamainitin ng ulo ko, at pagkatapos ay gumanti sa iyo at atakihin ka? Hindi ko gagawin iyon; hindi naman ako ganoon kahangal. Hindi ako malilinlang ni Satanas.” Ano ang tingin mo sa gayong saloobin? (Mabuti ito.) Ano ang tawag sa paraang ito ng pagkilos? Ito ay tinatawag na ganting pag-atake kay Satanas. Ang ilang tao na hindi naghahangad sa katotohanan ay walang magawa, at nagsasabi sila ng lahat ng uri ng walang kuwentang salita: “Ah, napakamatagumpay ng dati mong propesyon, nakakainggit iyon!” “Ah! Tingnan mo kung gaano ka kaganda! Ang mukha mo ay ang ehemplo ng magandang kapalaran.” Tinitingnan nila kung sino ang makapangyarihan, kung sino ang may hitsura, o kung sino ang may silbi sa kanila, at pagkatapos ay patuloy silang magiging malapit sa mga ito, bobolahin ang mga ito, pupurihin, at magiging sipsip sa mga ito. Gumagamit sila ng lahat ng uri ng kasuklam-suklam at kahiya-hiyang pamamaraan para matugunan ang kanilang sariling lihim na mga intensyon at hangarin. Hindi ba’t nakasusuklam ito? (Oo.) Kaya paano mo dapat tratuhin ang ganitong uri ng tao kapag nakatagpo mo siya? Tama bang sundin ang ngipin sa ngipin, mata sa mata? (Hindi.) Kung wala kang oras, magsabi ka lang ng ilang tumatagos na salita para gantihan at hiyain siya. Maaari mong sabihin: “Bakit ba sobra kang nakakabagot? Wala ka bang ibang mga bagay na dapat asikasuhin? Anong silbi ng pagtsitsismis tungkol sa gayong mga bagay?” Kung sa tingin mo ay masyadong mababaw at nakakasuka ang kanilang pambobola, ayaw mong makinig, at wala kang oras na magsalita nang mahaba, kung gayon, tumugon ka lang sa ilang pangungusap na ito at tapusin mo na ang usapan. Kung may oras ka, makipagbahaginan ka sa kanila. Sa pakikipagbahaginan, walang tiwaling disposisyon, walang pagkamainitin ng ulo o pagiging hindi napino, walang pang-aatake o paghihiganti, walang pagkamuhi, at walang bagay na kinasusuklaman ng mga tao—ang mga bagay na ibinubunyag mo ay dapat naaayon sa normal na pagkatao, dapat naaayon sa konsensiya at katwiran, dapat taglay ang katotohanang realidad, dapat nakatutulong sa iba, at dapat na nakakapagpatibay at kapaki-pakinabang sa iba. Ang lahat ng bagay na ito ay positibong pagbubunyag. Kaya, ano ang ilang negatibong pagbubunyag? Subukang ibuod ang mga ito. (Paghihiganti, pang-aatake, ngipin sa ngipin.) Paghihiganti, pang-aatake, ngipin sa ngipin, mata sa mata, at ang mga ideya na nakaugaliang isipin ng mga tao na tama: “Igigisa ang iba sa sarili nilang mantika,” at “Gusto kong maging isang matuwid na ginoo; ayaw kong maging isang kasuklam-suklam na tao o isang mapagpaimbabaw.” Naaayon ba sa katotohanan ang mga bagay na ito na sa tingin ng mga tao ay tama? (Hindi.) Ang mga bagay na ito ay nararapat siyasatin. Iyong mga bagay na simple, malinaw, at madaling makita sa isang sulyap lang ay medyo mas madaling makilatis. Tungkol naman sa mga bagay na hindi nakikita ng karamihan sa mga tao, na inaakala ng maraming tao na tama at mabuti—hindi kinikilatis ng mga tao ang mga ito, kaya madali para sa kanila na tratuhin at panghawakan ang mga ito na parang ang mga ito ang katotohanan. Sa paghawak sa mga ito, iniisip ng mga tao na ang isinasabuhay nila ay ang katotohanang realidad at normal na pagkatao; iniisip nila kung gaano kaperpekto, gaano kabuti, gaano kamakatarungan at kakagalang-galang, at kung gaano sila kahayag at kabukas. Ang pagsasabuhay at pagpapalit sa katotohanan ng mga bagay na iyon na mainitin ang ulo, natural, makalaman, etikal, at moral na tila ba ang mga ito ang realidad ng katotohanan ay isang pagkakamali na karaniwang nagagawa ng karamihan sa mga tao, na kahit na ang mga nananampalataya sa Diyos nang maraming taon ay hindi nakakakilatis dito; halos lahat ng nananampalataya sa Diyos ay kailangang dumaan sa yugtong ito, at ang mga naghahangad lamang sa katotohanan ang makatatakas sa maling ideyang ito. Kaya, dapat kilalanin at malalim na siyasatin ng mga tao ang mga bagay na ito na nagmumula sa pagkamainitin ng ulo at sa pagiging natural. Kung maaarok at malulutas mo ang mga bagay na ito, ang ilan sa mga bagay na karaniwang ibinubunyag mo ay magiging naaayon sa katotohanang realidad. Ang pagsasagawa sa katotohanan ay abot-kamay ng mga may normal na pagkatao; ang pagsasagawa sa katotohanan ang tanging pamantayan na nagpapatunay na ang isang tao ay may konsensiya at katwiran. Gaano man karami sa katotohanan ang isinasagawa nila, lahat ito ay positibo; talagang hindi ito isang tiwaling disposisyon, lalong hindi ito pagkilos nang may init ng ulo. Kung may nanakit sa iyo dati, at ganoon mo rin siya tinatrato, naaayon ba ito sa mga katotohanang prinsipyo? Kung, dahil sa sinaktan ka niya—sinaktan ka nang husto—ay sinusubukan mo sa patas man o hindi patas na paraan na gantihan at pahirapan siya, ayon sa mga walang pananampalataya, ito ay makatarungan at makatwiran, at walang maipipintas dito; ngunit anong uri ng paraan ng pagkilos ito? Ito ay pagkamainitin ng ulo. Sinaktan ka niya, kung saan ang paraan ng pagkilos na ito ay pagbubunyag ng tiwaling satanikong kalikasan, ngunit kung gaganti ka sa kanya, hindi ba’t katulad ng sa kanya ang iyong paraan ng pagkilos? Ang mentalidad, pinagsisimulan, at pinagmumulan ng iyong paghihiganti ay pareho ng sa kanya; walang ipinagkaiba. Kaya, ang kalikasan ng iyong mga kilos ay tiyak na mainitin ang ulo, natural, at sataniko. Sapagkat ito ay sataniko at mainitin ang ulo, hindi ba’t dapat mong baguhin ang pagkilos mong ito? Dapat bang magbago ang pinagmulan, intensyon, at motibasyon sa likod ng iyong mga kilos? (Oo.) Paano mo babaguhin ang mga ito? Kung maliit na bagay ang nangyayari sa iyo, kahit na hindi ka komportable rito, kapag hindi ito nakakaapekto sa iyong sariling mga interes, o nakakapanakit sa iyo nang husto, o nagsasanhi sa iyo na kamuhian ito, o inuudyukan kang itaya ang buhay mo para gumanti, kung gayon, maaari mong isuko ang iyong pagkamuhi nang hindi umaasa sa pagkamainitin ng ulo; sa halip, maaari kang umasa sa iyong katwiran at pagkatao para mapangasiwaan nang tama at mahinahon ang bagay na ito. Maaari mong prangka at taimtim na ipaliwanag ang bagay na ito sa taong iyon, at lutasin ang iyong pagkamuhi. Pero kung masyadong malalim ang pagkamuhing ito, kung kaya’t umabot ka sa punto na gusto mong gumanti at nakararamdam ka ng mapait na poot, makakayanan mo pa bang magtimpi? Kaya mo bang iwasan ang pagkamainitin ng ulo, at sabihin nang mahinahon na, “Dapat maging makatwiran ako. Dapat akong mamuhay ayon sa aking konsensiya at katwiran, at mamuhay ayon sa mga katotohanang prinsipyo. Hindi ko puwedeng tugunan ang kasamaan ng kasamaan, kailangan kong manindigan sa aking patotoo at ipahiya si Satanas”? Hindi ba’t ibang kalagayan ito? (Iba nga.) Anong mga uri ng kalagayan ang mayroon kayo noon? Kung may ibang taong nagnakaw ng isang bagay na pag-aari mo, o kumain ng pagkain mo, hindi ito katumbas ng isang malaking, matinding pagkamuhi, kaya hindi mo iisipin na kailangang makipagtalo sa kanya hanggang sa mamula ang mukha mo dahil sa isyung ito—hindi ito angkop sa tulad mo, at hindi karapat-dapat pag-aksayahan ng oras. Sa ganitong uri ng sitwasyon, mapapangasiwaan mo ang usapin nang makatwiran. Ang kakayahang pangasiwaan ang bagay nang makatwiran ay katumbas ba ng pagsasagawa sa katotohanan? Katumbas ba ito ng pagkakaroon ng katotohanang realidad sa usaping ito? Talagang hindi. Ang pagkamakatwiran at pagsasagawa sa katotohanan ay dalawang magkahiwalay na bagay. Kung makatatagpo ka ng isang bagay na talagang ikinagagalit mo, ngunit nagagawa mong harapin ito nang makatwiran at mahinahon, nang hindi hinahayaang mabunyag ang pagkamainitin ng ulo o katiwalian mo—hinihingi nito na maunawaan mo ang mga katotohanang prinsipyo at umasa sa karunungan para harapin ito. Sa gayong sitwasyon, kung hindi ka mananalangin sa Diyos o maghahanap sa katotohanan, madaling lilitaw sa iyo ang pagkamainitin ng ulo—maging ang karahasan. Kung hindi mo hahanapin ang katotohanan, gagamitin lamang ang mga pamamaraan ng tao, at haharapin ang isyu ayon sa sarili mong mga kagustuhan, hindi mo ito malulutas sa pamamagitan ng pangangaral ng kaunting doktrina o pag-upo at pagbubukas sa puso mo. Hindi iyon ganoon kasimple.

Ngayon, saklaw lahat ng pagbabahaginan natin ang problema ng mga tiwaling disposisyon at tiwaling kalikasan ng mga tao. Ang ilang tao ay ipinanganak na may simple at prangkang personalidad; kapag nagdudulot ang iba ng mga kawalan sa kanilang mga interes, o may sinasabing hindi kasiya-siya sa kanila, tinatawanan lang nila ito at pinapalampas. Ang ilang tao ay makitid ang isip, at hindi nila kayang palampasin ito, buong buhay silang nagkikimkim ng sama ng loob. Alin sa dalawang uri ng taong ito ang may tiwaling disposisyon? Sa totoo lang, kapwa sila may tiwaling disposisyon, kaya lang, magkaiba ang likas na personalidad nila. Hindi maiimpluwensiyahan ng personalidad ang tiwaling disposisyon ng isang tao, at hindi rin matutukoy ng personalidad ang lalim ng kanyang tiwaling disposisyon. Hindi maitatakda ng pagpapalaki, edukasyon, at mga sitwasyon ng pamilya ng mga tao ang lalim ng kanilang tiwaling disposisyon. Kaya may kaugnayan ba ito sa mga bagay na pinag-aaralan ng mga tao? Sinasabi ng ilang tao: “Nag-aral ako ng literatura at nakabasa ng maraming aklat; mahusay ang panlasa ko at may pinag-aralan ako, kaya mas malakas ang abilidad kong magpigil sa sarili kaysa sa iba, mas higit akong nakauunawa sa mga tao kaysa sa iba, at mas malawak ang pag-iisip ko kaysa sa iba. Kapag nahaharap ako sa mga bagay-bagay, may paraan ako para malutas ang mga ito, kaya maaaring hindi masyadong malalim ang aking tiwaling disposisyon” Sinasabi ng ilang tao: “Nag-aral ako ng musika, kaya may espesyal na talento ako. Iniaangat ng musika ang kaluluwa ng mga tao at dinadalisay ang kanilang mga kaluluwa. Habang inaantig ng bawat nota ang kaluluwa ng isang tao, ang kanyang kaluluwa ay nadadalisay at nababago. Ang pakikinig sa iba’t ibang musika ay nagdudulot sa mga tao ng iba’t ibang lagay ng pag-iisip at iba’t ibang lagay ng kalooban. Kapag negatibo ang lagay ng kalooban ko, nakikinig ako ng musika para malutas ito, kaya unti-unting humihina ang aking tiwaling disposisyon habang nakikinig ako ng musika. Unti-unti ring nalulutas ang aking tiwaling kalikasan habang humuhusay ang abilidad ko sa musika.” Sinasabi ng ilang taong kumakanta na: “Ang mga kaaya-ayang kanta ay nakapagdudulot ng kaligayahan sa kaluluwa ng mga tao. Habang mas kumakanta ako, mas gumaganda ang boses ko, mas humuhusay ang kasanayan ko sa pagkanta, at mas nagiging propesyonal ako, na nakapagpapabuti sa kalagayan ko. Habang mas bumubuti ang kalagayan ko, hindi ba’t liliit nang liliit ang tiwaling disposisyon ko?” Sa tingin ba ninyo ay ganito ang lagay? (Hindi.) Kaya, maraming tao ang may maling mga ideya sa kanilang kaalaman at pagkaunawa sa mga tiwaling disposisyon; kapag nakatanggap sila ng kaunting edukasyon, akala nila ay nabawasan na ang kanilang tiwaling disposisyon. Iniisip pa nga ng ilang matatanda na: “Noong bata pa ako, nagdusa ako nang husto, at napakasimple ng buhay; tumuon ako sa pag-iipon at hindi sa pag-aaksaya. Anuman ang trabaho ko, napakalinis kong gumawa at magalang ang pananalita ko. Nagsalita ako nang prangka at isa akong taong totoo. Kaya, wala akong ganoon karaming tiwaling disposisyon. Ang ilang kabataan ay naiimpluwensiyahan ng kanilang panlipunang kapaligiran: Gumagamit sila ng droga, at naghahangad sila ng masasamang uso. Lubha silang nahawaan ng panlipunang kapaligiran, at malalim na nagawang tiwali!” Ang mga walang katotohanang pagkaunawa at kaalaman sa mga tiwaling disposisyon na ito ay nagdudulot sa mga tao ng iba’t ibang damdamin at pagkiling hinggil sa kanilang tiwaling diwa at satanikong kalikasan. Dahil sa mga damdamin at pagkiling na ito, nadarama ng karamihan sa mga tao na bagama’t mayroon silang tiwaling disposisyon, bagama’t sila ay mayabang, mapagmagaling, at mapaghimagsik, ang karamihan sa kanilang pag-uugali ay mabuti pa rin. Sa partikular, kapag ang mga tao ay nakakasunod sa mga panuntunan, may normal at regular na espirituwal na buhay, at nakapagsasalita ng ilang espirituwal na doktrina, lalo pa silang nagiging kumbinsido na mayroon silang mga natamo sa landas ng pananampalataya sa Diyos, at na malaking bahagi ng kanilang tiwaling disposisyon ang nalutas na. Mayroon pa ngang ilang tao na, kapag hindi gaanong masama ang kanilang kalagayan, kapag mayroon silang mga natatapos sa paggawa ng kanilang tungkulin, o kapag may nakakamit silang isang bagay, nag-iisip na sila ay espirituwal na, na sila ay mga taong nagawang banal na naperpekto at nalinis na, at na wala na silang tiwaling disposisyon. Hindi ba’t ang gayong mga kaisipan ng mga tao ang iba’t ibang maling akala na umuusbong sa ilalim ng mga sitwasyon ng walang tunay na pagkakilala sa kanilang sariling mga tiwali at satanikong disposisyon? (Ganoon na nga.) Hindi ba’t ang mga maling akalang ito ang pinakamalaking hadlang sa mga tao sa paglutas ng kanilang mga tiwaling disposisyon at paghihirap? Ito ang pinakamalaking balakid, ang siyang dahilan kung bakit pinakamahirap pakitunguhan ang mga tao.

Nauunawaan ba ninyo kung ano ang pinagbahaginan natin ngayong araw? Naarok ba ninyo ang mga pangunahing elemento? Kung hindi malulutas ang mga tiwaling disposisyon ng mga tao, hindi sila makapapasok sa katotohanang realidad. Kung hindi nila alam kung aling mga tiwaling disposisyon ang mayroon sila, o kung ano ang sarili nilang satanikong kalikasang diwa, kaya ba talaga nilang aminin na sila mismo ay mga tiwaling tao? (Hindi.) Kung hindi talaga kayang aminin ng mga tao na sila ay kay Satanas, na sila ay mga miyembro ng tiwaling lahi ng tao, magagawa ba talaga nilang magsisi? (Hindi.) Kung hindi talaga nila magagawang magsisi, maaari kayang madalas nilang iisipin na hindi sila napakasama, na sila ay marangal, mataas ang posisyon, na sila ay may katayuan at karangalan? Maaari kayang madalas silang magkaroon ng gayong mga kaisipan at kalagayan? (Maaari nga.) Kaya bakit lumilitaw ang mga kalagayang ito? Ang lahat ng ito ay maaaring ibuod sa iisang pangungusap: Kung hindi malulutas ang mga tiwaling disposisyon ng mga tao, kung gayon, ang kanilang puso ay palaging mababagabag, at mahihirapan silang magkaroon ng normal na kalagayan. Ibig sabihin, kung ang iyong tiwaling disposisyon ay hindi nalutas sa isang aspekto, labis kang mahihirapan na makawala sa impluwensiya ng negatibong kalagayan, at labis kang mahihirapan na umalis sa negatibong kalagayang iyon, kaya maaaring iisipin mo pa nga na tama, wasto, at naaayon sa katotohanan ang kalagayan mong ito. Panghahawakan mo ito at magpupursigi ka rito, at natural na mabibitag ka rito, kaya’t magiging napakahirap na umalis dito. Pagkatapos, isang araw, sa sandaling maunawaan mo ang katotohanan, mapagtatanto mo na ang ganitong uri ng kalagayan ay nagdudulot sa iyo na magkamali ng pagkaunawa at lumaban sa Diyos, at nagdudulot sa iyo na makaramdam ng paglaban sa Diyos at husgahan ang Diyos, hanggang sa punto na pagdududahan mo kung ang mga salita ng Diyos ay ang katotohanan, pagdududahan ang gawain ng Diyos, pagdududahan na ang Diyos ang may kataas-taasang kapangyarihan sa lahat, at pagdududahan na ang Diyos ang realidad at pinagmulan ng lahat ng positibong bagay. Makikita mo na napakamapanganib ng kalagayan mo. Ang matinding kahihinatnang ito ay dahil sa wala kang tunay na kaalaman sa mga satanikong pilosopiya, ideya, at teoryang ito. Sa oras na ito mo lang makikita kung gaano lihim na mapanganib at kamapaminsala si Satanas; si Satanas ay lubos na may kakayahang iligaw at gawing tiwali ang mga tao, na nagsasanhi sa kanila na tahakin ang landas ng paglaban sa Diyos at pagkakanulo sa Kanya. Kung hindi malulutas ang mga tiwaling disposisyon, magiging malubha ang mga kahihinatnan. Kung may kakayahan kang taglayin ang kaalamang ito, ang realisasyong ito, ito ay ganap na resulta ng iyong pagkaunawa sa katotohanan, at sa mga salita ng Diyos na nagbibigay-liwanag at nagtatanglaw sa iyo. Ang mga taong hindi nakauunawa sa katotohanan ay hindi nakikilatis kung paano ginagawang tiwali ni Satanas ang mga tao, kung paano nito inililigaw ang mga tao at pinapalaban sila sa Diyos; sobrang mapanganib ang kahihinatnang ito. Habang nararanasan ng mga tao ang gawain ng Diyos, kung hindi nila alam kung paano pagnilay-nilayan ang sarili, kilatisin ang mga negatibong bagay, o tukuyin ang mga satanikong pilosopiya, hinding-hindi sila makakawala sa panlilihis at pagtitiwali ni Satanas. Bakit hinihingi ng Diyos sa mga tao na magbasa ng marami pang salita Niya? Ito ay upang maunawaan ng mga tao ang katotohanan, makilala ang kanilang sarili, malinaw na makita kung ano ang nagsasanhi ng kanilang mga tiwaling kalagayan, at makita kung saan nagmumula ang kanilang mga ideya, pananaw, at pamamaraan ng pagsasalita, pag-asal, at pakikipagharap sa mga bagay-bagay. Kapag nalaman mo na ang mga pananaw na ito na iyong pinanghahawakan ay hindi naaayon sa katotohanan, na sumasalungat ang mga ito sa lahat ng sinabi ng Diyos, at na hindi ang mga ito ang ninanais Niya; kapag mayroong mga hinihingi sa iyo ang Diyos, kapag sumapit sa iyo ang Kanyang mga salita, at kapag hindi tinulutan ng iyong kalagayan at mentalidad na magpasakop ka sa Diyos, ni maging mapagpasakop sa mga sitwasyong inihanda Niya, ni makapamuhay ka nang napalaya at malaya sa presensiya ng Diyos at makapagbigay-kasiyahan sa Kanya—lahat ito ay nagpapatunay na mali ang pinanghahawakan mong kalagayan. Naharap na ba kayo sa ganitong uri ng sitwasyon dati: Namumuhay ka sa mga bagay na sa tingin mo ay positibo, na sa tingin mo ay pinaka-kapaki-pakinabang sa iyo; ngunit sa hindi inaasahan, kapag may nangyayari sa iyo, ang mga bagay na sa tingin mo ay pinakatama ay kadalasang wala namang positibong epekto—sa kabaligtaran, nagiging sanhi ang mga ito na pagdudahan mo ang Diyos, iniiwan kang walang landas, nagdudulot sa iyo ng mga maling pagkaunawa sa Diyos, at nagdudulot ng paglaban sa Diyos—naranasan mo na ba ang gayong mga pagkakataon? (Oo.) Siyempre, tiyak na hindi mo panghahawakan ang mga bagay na sa tingin mo ay mali; patuloy ka lamang kumakapit at nagpupursige sa mga bagay na sa tingin mo ay tama, palaging namumuhay sa gayong kalagayan. Kapag isang araw ay naunawaan mo ang katotohanan, saka mo lang mapagtatanto na ang mga bagay na pinanghahawakan mo ay hindi positibo—ganap na mali ang mga ito, mga bagay na inaakala ng mga tao na mabuti, ngunit hindi ang katotohanan ang mga ito. Gaano kadalas ninyo napagtatanto at namamalayan na ang mga bagay na pinanghahawakan ninyo ay mali? Kung madalas na batid ninyo na mali ang mga ito, ngunit hindi kayo nagninilay-nilay, at mayroong paglaban sa puso ninyo, hindi matanggap ang katotohanan, hindi maharap nang tama ang mga bagay na ito, at nakikipagtalo rin kayo para sa inyong sarili—kung ang ganitong uri ng maling kalagayan ay hindi nabago, lubha itong mapanganib. Kung palagi ninyong panghahawakan ang gayong mga bagay, malamang na kayo ay maging sawing-palad, matisod at mabigo, at bukod pa rito, hindi kayo makapapasok sa katotohanang realidad. Kapag palaging nakikipagtalo ang mga tao para sa kanilang sarili, ito ay paghihimagsik; ibig sabihin ay wala silang katwiran. Kahit na wala silang sabihing anumang bagay nang malakas, kung hawak nila ito sa kanilang puso, hindi pa rin nalulutas ang ugat ng problema. Kailan mo nagagawang hindi makaramdam ng paglaban sa Diyos? Dapat mong baguhin ang iyong kalagayan at lutasin ang mga ugat ng iyong problema sa aspektong ito; dapat malinaw sa iyo kung nasaan mismo ang pagkakamali sa pananaw na pinanghahawakan mo; dapat mong halukayin ito, at hanapin ang katotohanan para lutasin ito. Saka ka lang makapamumuhay sa tamang kalagayan. Kapag namumuhay ka sa tamang kalagayan, hindi ka magkakaroon ng mga maling pagkaunawa sa Diyos, at hindi ka makararamdam ng paglaban sa Kanya, lalong hindi lilitaw sa iyo ang mga kuru-kuro. Sa panahong ito, ang paghihimagsik mo sa aspektong ito ay malulutas. Kapag nalutas na ito, at alam mo kung paano kumilos alinsunod sa mga layunin ng Diyos, hindi ba’t magiging kaayon sa Diyos ang mga kilos mo sa oras na ito? Kung kaayon mo ang Diyos sa usaping ito, hindi ba’t aayon sa Kanyang mga layunin ang lahat ng gagawin mo? Hindi ba’t alinsunod sa katotohanan ang mga paraan ng pagkilos at pagsasagawang naaayon sa mga layunin ng Diyos? Habang naninindigan ka sa usaping ito, namumuhay ka sa tamang kalagayan. Kapag namumuhay ka sa tamang kalagayan, ang ibinubunyag at isinasabuhay mo ay hindi na isang tiwaling disposisyon; nagagawa mo nang magsabuhay ng normal na pagkatao, madali na para sa iyo na isagawa ang katotohanan, at tunay ka nang mapagpasakop. Ngayon, ang karanasan ng karamihan sa inyo ay hindi pa umabot sa puntong ito, kaya’t marahil ay hindi ninyo masyadong nauunawaan ang mga salita ng Diyos, at ang inyong pagkaunawa sa mga ito ay hindi malinaw. Kaya ninyong tanggapin ang mga ito sa teorya at tila ba nakauunawa kayo, ngunit tila rin ba hindi kayo nakauunawa. Ang bahaging nauunawaan ninyo ay ang doktrina, at ang bahaging hindi ninyo nauunawaan ay ang bahaging tungkol sa mga kalagayan at realidad. Habang lumalalim ang inyong karanasan, mauunawaan ninyo ang mga salitang ito, at malalaman ninyo kung paano isagawa ang mga ito. Ngayon, gaano man kalalim ang karanasan mo, talagang hindi kakaunti ang mga paghihirap na mayroon ka sa iba’t ibang bagay na nangyayari sa iyo, kaya, paano mo malulutas ang mga paghihirap na ito? Una, dapat mong pagnilayan ang mga tiwaling kalagayan na dapat mong siyasatin: Anong iba’t ibang aspekto ang mayroon? Sino ang gustong subukang ilarawan ang mga ito? (Kabilang dito ang limang aspekto: mga ideya, pananaw, kondisyon, lagay ng kalooban, at paninindigan.) Sa sandaling maunawaan mo ang doktrina, paano ka dapat magsagawa at dumanas kapag may nangyayari sa iyo? (Kapag may nangyayari, dapat naming suriin kung anong disposisyon at kalikasan ang tinutukoy ng mga saloobin at ideyang naibubunyag namin, at malaman ang mga mentalidad, ideya, at pananaw na naibubunyag namin. Dapat naming simulang lutasin ang mga bagay-bagay mula rito.) Tama ito. Kung lubos mong kilala ang iyong sariling tunay na mga kalagayan, saloobin, ideya, at pananaw, kalahati ng problemang ito ay nalutas na, at sa pamamagitan ng paghahanap sa katotohanan at pagsasagawa nito, ang paghihirap ay nawala na.

Marami-rami ang kabataan sa inyo, pati na mga taong hindi pa nakabuo ng pamilya. Lahat kayo ay iniwan ang inyong tahanan para gawin ang inyong tungkulin sa loob ng ilang taon, kaya, nangungulila ba kayo sa inyong tahanan? Nangungulila ba kayo sa inyong mga magulang? Madalas ba kayong namumuhay sa kalagayan ng pangungulila sa inyong mga magulang? Pakinggan natin ang kalagayan ng pangungulila sa inyong mga magulang—isa itong tunay na karanasan. (Noong bagong dating pa lang ako sa ibang bansa, nangulila ako sa aking nanay at kapatid na babae; noon pa man ay palagi na akong umaasa sa kanila, kaya noong umalis ako nang mag-isa, palagi akong nangungulila sa kanila. Ngunit sa napakaraming karanasang ito sa ibang bansa, nararamdaman ko na ang Nag-iisang hindi ko maiiwan ngayon ay ang Diyos; kapag may anumang nangyayari, nananalangin ako sa Kanya, at hindi na ako nangungulila sa kanila.) Dalawang magkaibang kalagayan ito. Ano ang unang kalagayan? Palaging nangungulila sa iyong tahanan, nangungulila sa nanay at kapatid mong babae. Ano ang mga detalye ng ganitong uri ng kalagayan? Ito ay na kapag may nangyayari, hindi mo alam kung paano gawin ang anumang bagay, kaya pakiramdam mo ay wala kang magawa; hindi mo kayang mawalay sa tabi ng mga mahal mo sa buhay, at wala kang maaasahan. Sa pagdilat ng iyong mga mata sa umaga, nagsisimula kang mangulila sa kanila, at bago ka matulog sa gabi ay iniisip mo sila; naiipit ka sa ganitong uri ng kalagayan ng pangungulila sa iyong mga mahal sa buhay. Kaya, bakit labis kang nangungulila sa kanila? Ito ay dahil nagbago ang sitwasyon mo at iniwan mo sila. Nag-aalala ka sa kanila, at higit pa rito, nasanay kang umasa sa kanila, sumasalig at umaasa sa kanila para mabuhay. Hindi na kayo napaghihiwalay sa isa’t isa sa maraming bagay sa buhay, kaya’t labis kang nangungulila sa kanila; nasa ganitong uri ka ng kalagayan. Kaya, nasa anong uri ka ng kalagayan ngayon na hindi ka na nangungulila sa kanila? (Pakiramdam ko, ang paglisan sa aking tahanan at paggawa ng tungkulin ko ay ang pagmamahal ng Diyos, ang Kanyang pagliligtas, na nagbigay-daan sa akin na matuto kung paano umasa sa Kanya. Medyo nagbago ang aking tiwaling disposisyon, at napanatag ang aking kaluluwa; bukod pa rito, sa pamamagitan ng pagkilala sa kataas-taasang kapangyarihan ng Diyos, alam ko na nasa mga kamay Niya ang kapalaran ng lahat ng tao. May misyon ang nanay at kapatid kong babae, at may misyon din ako, kaya hindi na ako nangungulila sa kanila.) Nalutas na ba ang problema? (Pakiramdam ko oo.) Ano ang palagay ng lahat, nalutas na ba ito? (Ito ay pansamantalang nalutas.) Ito ay pansamantalang nalutas. Kung isang araw ay makatatagpo ka ng isang sister na ang hitsura, tono ng boses, o paraan ng pakikitungo sa iyo ay katulad na katulad ng sa nanay mo, o talagang katulad ng sa kapatid mong babae, ano ang mararamdaman mo? (Mangungulila na naman ako sa kanila.) Muli kang masasadlak sa kalagayan ng pag-iisip sa kanila, kaya’t hindi malulutas ang problema. Kaya paano mo malulutas ang problemang ito sa ugat nito? Kapag nangungulila kayo sa inyong mga mahal sa buhay, sa ano kayo nangungulila? Kadalasan kapag nangungulila kayo sa isang tao, nangungulila kayo sa isang mahal sa buhay, o nangungulila kayo sa inyong tahanan, tiyak na hindi kayo nangungulila sa mga bagay na nagpalungkot sa inyo; nangungulila kayo sa mga bagay na nagpalugod sa inyo, ang mga bagay na nagpasaya at nagpagaan ng inyong pakiramdam, at na nagbigay-kasiyahan sa inyo, gaya ng kung paano ka inaalagaan ng iyong nanay dati, kinagigiliwan ka, at pinoprotektahan ka, o ang magagandang bagay na dating binibili ng iyong ama para sa iyo. Nangungulila ka sa lahat ng magagandang bagay na ito, kaya’t hindi mo mapigilang mangulila sa mga mahal mo sa buhay. Habang mas iniisip mo ang iyong mga mahal sa buhay, mas lalong hindi mo sila kayang bitiwan, at hindi mo mapigilan ang iyong sarili. Sinasabi ng ilang tao: “Pagkatapos ng lahat ng taong ito, hindi ko kailanman iniwan ang nanay ko noon. Sinusundan ko siya kahit saan siya magpunta, para akong mainit na munting pampakalma. Paanong hindi ako mangungulila sa kanya pagkatapos ng matagal na pagkawala?” Natural ang mangulila sa kanya; sadyang ganito ang laman ng mga tao. Ang mga tiwaling tao ay namumuhay sa kanilang mga damdamin. Iniisip nila na: “Tanging ang pamumuhay sa ganitong paraan ang pagkakawangis ng isang tao. Kung hindi man lang ako nangungulila sa mga mahal ko sa buhay, o iisipin sila, o hahanap ng emosyonal na suporta sa kanila, tao pa nga ba ako? Hindi ba’t magiging katulad ako ng isang hayop?” Hindi ba’t ganito mag-isip ang mga tao? Kung wala silang pagmamahal o pagkakaibigan, at hindi nila iniisip ang iba, nadarama nila na wala silang pagkatao at na hindi sila mabubuhay sa ganitong paraan. Tama ba ang pananaw na ito? (Hindi.) Sa katunayan, hindi naman malaking isyu kung nangungulila ka man o hindi sa iyong mga magulang. Hindi mali ang mangulila sa kanila, hindi rin mali na hindi mangulila sa kanila. Ang ilang tao ay talagang hindi umaasa sa iba, habang ang ilang tao naman ay nakadikit sa kanilang mga magulang, ngunit nagawa ninyong lahat na lisanin ang inyong mga tahanan at mga magulang para gawin ang inyong tungkulin. Una sa lahat, mayroon kayong kahandaang gawin ang inyong tungkulin, ng determinasyong gawin ang inyong tungkulin, ng determinasyong igugol ang inyong sarili at talikuran ang mga bagay-bagay para sa Diyos; ngunit hindi malulutas ang inyong mga paghihirap sa isang bugso ng pagsisikap, hindi rin ninyo malulutas ang inyong mga tiwaling disposisyon sa pamamagitan ng paggawa ng ilang mabubuting bagay o pagpapakita ng kaunting mabuting pag-uugali sa isang bugso ng pagsisikap. Naiintindihan naman ninyo ang doktrinang ito, tama ba? Kaya, paano ninyo lulutasin ang usapin ng pangungulila sa inyong mga magulang sa ugat nito? Ang ilang tao ay umalis sa kanilang tahanan at namumuhay nang mag-isa sa loob ng dalawa o tatlong taon; lumago na sila, at hindi na gaanong nangungulila sa kanilang mga magulang. Kung gayon, nalutas na ba ang problema? Hindi. Kung tatanungin mo sila kung sino ang pinakamalapit sa kanila, sasagot sila ayon sa inaasahan ng iba: “Pinakamalapit ako sa Diyos, ang Diyos ang pinakamamahal ko!” Ngunit sa kanilang puso ay iniisip nila: “Wala ang Diyos sa tabi ko, hindi rin Niya ako magawang alagaan. Pinakamalapit pa rin ako sa nanay ko. Nagmula ako sa mismong laman niya, ako ang pinakakinagigiliwan niya, at siya ang higit na nakauunawa at nakaiintindi sa akin. Kapag napakahirap at napakasaklap ng mga bagay-bagay, laging nandiyan ang nanay ko para aluin, tulungan, at alagaan ako. Ngayong nilisan ko na ang aking tahanan, walang katulad ng nanay ko na mag-aalaga sa akin kapag may sakit ako. Sinasabi mong mabuti ang Diyos, ngunit hindi ko makita ang mukha Niya, kaya nasaan Siya? Hindi praktikal iyon.” Iniisip nila na hindi praktikal na umasa sa Diyos, at ang mga salita nila tungkol sa pagiging pinakamalapit ng Diyos sa kanila ay medyo sapilitan, medyo mapagpaimbabaw. Sa katunayan, sa kaibuturan ng kanilang puso, sa tingin nila, ang nanay nila ang pinakamalapit sa kanila. Ngunit bakit? “Nananampalataya ako sa Diyos dahil sa ebanghelyong ipinangaral sa akin ng nanay ko; kung wala siya, wala sana ako rito.” Hindi ba’t ganito sila mag-isip? (Ganoon nga.) Sa palagay ba ninyo ay nauunawaan ng gayong mga tao ang katotohanan? (Hindi nila nauunawaan.) Ipinanganak at inalagaan ka lamang ng nanay mo sa loob ng mga dalawampung taon. Maipagkakaloob ba niya sa iyo ang katotohanan? Mabibigyan ka ba niya ng buhay? Maililigtas ka ba niya mula sa impluwensiya ni Satanas? Malilinis ba niya ang iyong tiwaling disposisyon? Hindi niya magagawa ang alinman sa mga bagay na ito. Ang biyaya at pagmamahal ng magulang ay lubhang limitado. Ano ang magagawa ng Diyos para sa iyo? Maipagkakaloob ng Diyos sa mga tao ang katotohanan, maililigtas sila sa impluwensiya ni Satanas at sa kamatayan, at mabibigyan sila ng buhay na walang hanggan—hindi ba’t dakilang pagmamahal ito? Ang pagmamahal na ito ay kasingtaas ng langit at kasinglalim ng lupa. Napakadakila nito: isang daan, hindi, isang libong beses na mas malaki kaysa sa pagmamahal ng isang magulang. Kung talagang malalaman ng mga tao kung gaano kadakila ang pagmamahal ng Diyos, ganoon pa rin kaya katindi ang mararamdaman nila para sa kanilang mga magulang? Iisipin pa rin ba nila ang mga ito sa maghapon tuwing Bagong Taon at tuwing may pagdiriwang? Kung nauunawaan nila ang katotohanan, higit nilang iisipin ang pagmamahal ng Diyos. Kung ang isang tao ay matagal nang nananampalataya sa Diyos at iniisip pa rin na ang pagmamahal ng kanyang mga magulang ay mas higit pa sa pagmamahal ng Diyos, kung gayon, bulag ang taong iyon, at wala siyang anumang pananalig sa Diyos. Kung ang isang tao ay nananampalataya sa Diyos, ngunit hindi hinahangad ang katotohanan, malulutas ba niya ang kanyang tiwaling disposisyon? Makakamit ba niya ang kaligtasan? Hindi. Kung ang iyong tiwaling disposisyon ay hindi pa nalutas at ang iyong espirituwal na buhay ay hindi pa lumago sa isang partikular na tayog, maaari kang sumigaw ng ilang islogan, ngunit hindi mo maisasakatuparan ang mga ito, dahil hindi mo taglay ang tayog. Magagawa mo ang mga bagay na kasingdakila ng abot ng iyong makakaya. Malalampasan ang mga pagsubok na kasinglaki ng abot ng makakaya ng iyong tayog. Makapapasok ka sa mga katotohanang realidad na kasingdami ng nauunawaan mo; ganoon karaming katotohanang realidad ang maisasabuhay mo. Kaugnay nito, ito rin ay kung gaano karami sa pagbubunyag ng iyong tiwaling disposisyon at gaano karami sa sarili mong mga paghihirap ang malulutas mo; ito ay magkatimbang.

Balang araw, kapag naunawaan mo na ang ilan sa katotohanan, hindi mo na iisipin na ang nanay mo ang pinakamabuting tao, o na ang mga magulang mo ang pinakamabubuting tao. Matatanto mo na mga miyembro din sila ng tiwaling sangkatauhan, na pare-pareho lahat ang kanilang mga tiwaling disposisyon, na ang tanging nagbubukod sa kanila ay ang ugnayan ng dugo sa pagitan ninyo, at na kung hindi sila nananampalataya sa Diyos, kapareho sila ng mga walang pananampalataya. Hindi mo na sila titingnan mula sa pananaw ng isang kapamilya, o mula sa pananaw ng inyong ugnayan sa laman, kundi mula sa panig ng katotohanan. Ano ang mga pangunahing aspektong dapat mong tingnan? Dapat mong tingnan ang kanilang mga pananaw tungkol sa pananampalataya sa Diyos, ang kanilang mga pananaw tungkol sa mundo, ang kanilang mga pananaw kapag pinangangasiwaan ang mga usapin, at ang pinakamahalaga, ang kanilang saloobin ukol sa Diyos. Kung tumpak mong titingnan ang mga aspektong ito, malinaw mong makikita kung sila ay mabubuti o masasamang tao. Isang araw ay maaaring malinaw mong makita na sila ay mga taong may mga tiwaling disposisyon katulad mo, at hindi sila ang mababait na tao na may tunay na pagmamahal para sa iyo na tulad ng inaakala mo, at na hindi ka nila talaga maaakay sa katotohanan o sa tamang landas sa buhay. Maaaring malinaw mong makita na ang nagawa nila para sa iyo ay walang gaanong pakinabang sa iyo, at na hindi ito nakakatulong sa iyo sa pagtahak mo sa tamang landas sa buhay. Maaaring makita mo rin na marami sa kanilang mga kilos at opinyon ang sumasalungat sa katotohanan, ang sa laman, at nagpaparamdam sa iyo ng paghamak, pag-ayaw, at pagkasuklam. Kung makikita mo ang mga bagay na ito, matatrato mo na nang tama ang iyong mga magulang sa puso mo, at hindi ka na mangungulila sa kanila, mag-aalala tungkol sa kanila, at makakaya mo nang mamuhay nang malayo sa kanila; nakompleto na nila ang kanilang misyon bilang mga magulang. Hindi mo na sila ituturing bilang pinakamalapit na mga tao sa iyo o iidolohin sila. Sa halip, ituturing mo silang mga ordinaryong tao, at sa panahong iyon, ganap kang makakalaya mula sa gapos ng pagkagiliw at tunay na makakaahon mula sa pagmamahal sa pamilya. Kapag lumayo ka na sa pagkagiliw at pagmamahal sa pamilya, mapagtatanto mo na hindi karapat-dapat pahalagahan ang mga bagay na iyon. Sa puntong iyon, makikita mo na ang mga kamag-anak, pamilya, at relasyon sa laman ay mga balakid sa pag-unawa sa katotohanan at sa pagpapalaya ng iyong sarili mula sa pagmamahal. Makikita mo na dahil mayroon kang pampamilyang relasyon, ang relasyon sa lamang iyon, sa mga magulang mo, na nagpaparalisa sa iyo, at nagliligaw sa iyo, naniniwala ka na sila ang pinakamalapit sa iyo, nag-aalaga sa iyo nang higit pa sa sinuman, at pinakanagmamahal sa iyo, at hindi mo malinaw na makilatis kung sila ba ay mabuti o masamang tao. Sa sandaling tunay na makalayo ka mula sa pagmamahal, mangungulila ka pa rin ba sa kanila nang buong puso, pakaiisipin mo pa rin ba sila, at mag-aalala sa kanila gaya ng ginagawa mo ngayon kapag naiisip mo sila paminsan-minsan? Hindi na. Hindi mo sasabihing: “Ang taong talagang hindi ko kayang mawalay sa akin ay ang nanay ko; siya ang nagmamahal sa akin, nag-aalaga sa akin, at nagmamalasakit sa akin higit sa lahat.” Kapag mayroon kang ganitong antas ng pang-unawa, mangungulila ka pa rin ba sa kanila nang husto na maiiyak ka? Hindi na. Ang problemang ito ay malulutas. Kaya, kapag nahaharap ka sa mga suliranin sa mga partikular na isyu o usapin, kung hindi mo pa nakamit ang aspektong iyon ng katotohanan at kung hindi ka pa nakapasok sa aspektong iyon ng katotohanang realidad, makukulong ka sa gayong mga paghihirap o kalagayan, at hinding-hindi ka makakalabas sa mga ito. Kung tinatrato mo ang ganitong mga uri ng mga paghihirap at problema bilang mga pangunahing problema ng buhay pagpasok at pagkatapos ay hahanapin mo ang katotohanan para malutas ang mga ito, magagawa mong pumasok sa aspektong ito ng katotohanang realidad; nang hindi namamalayan, matututo ka ng mga aral mula sa mga suliranin at problemang ito. Kapag nalutas na ang mga problema mo sa pagkagiliw, mararamdaman mo na hindi ka na ganoon kalapit sa iyong mga magulang at kapamilya, makikita mo nang mas malinaw ang kanilang kalikasang diwa, at makikita mo kung anong uri ng mga tao talaga sila. Ipagpalagay na malinaw mong nakikita ang iyong mga kamag-anak, at sasabihin mong: “Hindi talaga tinatanggap ng nanay ko ang katotohanan; sa totoo lang, tutol siya sa katotohanan at kinasusuklaman niya ito. Sa diwa niya, isa siyang masamang tao, isang diyablo. Palaging sinusubukang palugurin ng ama ko ang mga tao, at palagi siyang pumapanig sa nanay ko. Hindi niya tinatanggap ni isinasagawa ang katotohanan; hindi siya isang taong naghahangad sa katotohanan. Isa siyang hindi mananampalataya. Ganap akong maghihimagsik laban sa kanila, at kailangan kong magtakda ng malilinaw na hangganan sa kanila.” Sa ganitong paraan, titindig ka sa panig ng katotohanan, at magagawa mo silang tanggihan. Kapag nagawa mong kilatisin kung sino sila, kung anong uri ng tao sila, magkakaroon ka pa rin ba ng pagmamahal para sa kanila? Makakaramdam ka pa rin ba ng pagmamahal sa pamilya para sa kanila? Magkakaroon ka pa ba ng relasyon sa laman sa kanila? Hindi na. Kakailanganin mo pa rin bang pigilan ang ganitong uri ng pagmamahal? (Hindi na.) Kung gayon, paano mo ba talaga lulutasin ang mga suliraning ito? Sa pamamagitan ng pag-unawa sa katotohanan, sa pamamagitan ng pagsandal sa Diyos, at sa pamamagitan ng pagbaling sa Diyos. Kung malinaw ang mga bagay na ito sa iyo sa puso mo, kailangan mo pa bang pigilan ang iyong sarili? Nararamdaman mo pa rin ba na naagrabyado ka? Kailangan mo pa bang magdusa ng gayon katinding pasakit? Kailangan mo pa ba ang iba na makipagbahaginan sa iyo at payuhan ka sa iyong paraan ng pag-iisip? Hindi na kailangan, dahil naayos mo na mismo ang mga bagay-bagay—napakadali nito. Sa pagbabalik sa usapin, paano mo dapat lutasin ang isyu nang sa gayon ay hindi mo sila isipin o mangulila sa kanila? (Hanapin ang katotohanan para lutasin ito.) Tila matayog ang mga salitang iyan na medyo pormal kung pakikinggan—ngunit magsalita ka nang medyo mas praktikal nang kaunti. (Gamitin ang mga salita ng Diyos upang lubusang maunawaan ang kanilang diwa; ibig sabihin, kilatisin sila batay sa kanilang diwa. Pagkatapos, magagawa nating isantabi ang ating pagkagiliw, at ang ating relasyon sa laman.) Tama iyan. Tungkol ito sa pagkilatis sa kalikasang diwa ng isang tao, at para magawa ito, dapat mong gawing batayan ang mga salita ng Diyos. Kung wala ang pagsisiwalat ng salita ng Diyos, walang sinuman ang lubos na makakaunawa sa kalikasang diwa ng iba. Sa pamamagitan lamang ng pagbatay sa mga salita ng Diyos at sa katotohanan lubusang mauunawaan ng isang tao ang kalikasang diwa ng mga tao; saka lamang malulutas sa pinagmulan ang problema ng mga damdamin ng tao. Magsimula sa pamamagitan ng pag-iwan ng iyong mga pagkagiliw at relasyon sa laman; kung kanino pinakamatindi ang iyong mga damdamin, siya ang una mong kailangang himayin at kilalanin. Ano ang palagay mo sa solusyong ito? (Mabuti ito.) Sinasabi ng ilang tao: “Ang kilatisin at himayin ang mga taong may pinakamatindi akong emosyonal na ugnayan—napakatigas naman ng puso kapag ganoon!” Ang punto ng pagkilatis mo sa kanila ay hindi para putulin mo ang iyong relasyon sa kanila—hindi ito para putulin ang iyong ugnayan sa iyong magulang bilang kanilang anak, hindi rin para tuluyan mo silang talikuran, at hindi na muling makipag-ugnayan sa kanila. Kailangan mong tuparin ang iyong mga responsabilidad sa iyong mga mahal sa buhay, ngunit hindi ka maaaring magpapigil o magpatali sa kanila, dahil ikaw ay isang tagasunod ng Diyos; dapat mong taglayin ang prinsipyong ito. Kung maaari ka pa rin nilang mapigilan at matali, hindi mo magagawa nang maayos ang iyong tungkulin, at hindi mo rin magagarantiya na masusundan mo ang Diyos hanggang sa dulo ng daan. Kung hindi ka isang tagasunod ng Diyos o isang nagmamahal sa katotohanan, walang sinuman ang hihingi nito sa iyo. Sinasabi ng ilang tao: “Kasalukuyang hindi ko nauunawaan ang katotohanan; hindi ko alam kung paano kilatisin ang iba.” Kung wala kang ganitong tayog, isantabi mo muna ang pagkilatis sa ngayon. Kapag sapat na ang tayog mo, at magagawa mo nang lampasan ang gayong mga pagsubok, at magkusa kang ikaw mismo ang magsasagawa sa ganitong paraan, hindi pa magiging huli para sa iyo na isagawa ang aspektong ito ng katotohanan.

Maraming tao ang dumaranas ng hindi kinakailangang emosyonal na pagdurusa; sa totoo lang, lahat ng ito ay hindi kailangan at walang saysay. Bakit Ko sinasabi ito? Ang mga tao ay palaging napipigilan ng kanilang mga damdamin, kaya hindi sila makapagsagawa ng katotohanan at makapagpasakop sa Diyos; dagdag pa rito, ang mapigilan ng mga damdamin ay hindi talaga kapaki-pakinabang sa paggawa ng tungkulin at pagsunod sa Diyos ng isang tao, at higit pa rito, ito ay isang malaking hadlang sa buhay pagpasok. Kaya, walang kabuluhan ang magdusa sa pagpigil ng mga damdamin, at hindi ito natatandaan ng Diyos. Kaya paano mo palalayain ang iyong sarili sa walang-kabuluhang pagdurusang ito? Kailangan mong maunawaan ang katotohanan at matalos at maunawaan ang diwa ng mga relasyon sa laman na ito; pagkatapos ay magiging madali sa iyo na makalaya sa mga pagpipigil ng mga damdamin ng laman. Ang ilang taong nananampalataya sa Diyos ay inuusig nang husto ng kanilang mga walang pananampalatayang magulang; kung hindi sila pinipilit na maghanap ng asawa, pinipilit naman silang maghanap ng trabaho. Maaari nilang gawin ang anumang gusto nila, ngunit hindi sila pinahihintulutang manampalataya sa Diyos. Ang ilang magulang ay lumalapastangan pa nga sa Diyos, kaya’t nakikita ng mga taong ito ang tunay na maladiyablong kulay ng kanilang mga magulang. Doon lamang sisigaw ang kanilang puso: “Tunay nga silang mga diyablo, kaya hindi ko sila maaaring ituring bilang mga mahal ko sa buhay!” Mula noon, malaya na sila sa mga hadlang at gapos ng kanilang mga damdamin. Nais gamitin ni Satanas ang pagkagiliw upang pigilan at gapusin ang mga tao. Kung hindi nauunawaan ng mga tao ang katotohanan, madali silang malilinlang. Kadalasan, para sa kapakanan ng kanilang mga magulang at mga mahal sa buhay, hindi sila masaya, umiiyak sila, nagtitiis sila ng mga paghihirap, at nagsasakripisyo sila. Ito ang kanilang kamangmangan; hangal nila itong tinitiis, at inaani nila ang kanilang itinatanim. Ang magdusa sa mga bagay na ito ay walang halaga—isang walang saysay na pagsisikap na hindi man lang matatandaan ng Diyos—at maaaring sabihin ng isang tao na labis siyang nagdurusa. Kapag talagang nauunawaan mo ang katotohanan at nakikilatis mo ang kanilang diwa, magiging malaya ka; mararamdaman mo na ang pagdurusa mo noon ay kaignorantehan at kamangmangan. Hindi mo sisisihin ang sinuman; sisisihin mo ang iyong sariling pagkabulag, ang iyong kahangalan, at ang katunayan na hindi mo naunawaan ang katotohanan o nakita nang malinaw ang mga bagay-bagay. Madali bang lutasin ang problema ng mga damdamin? Nalutas na ba ninyo ito? (Hindi pa. Hindi pa kami nakapagsagawa o nakapasok sa landas ng pagsasagawa na itinuro ng Diyos; mayroon lamang kaming sanggunian kapag nangyayari ang ganitong uri ng bagay.) Sa pagsasabi ng lahat ng ito, sa pagsasalita man tungkol sa mga praktikal na bagay, o tungkol sa mga bagay na inyong binigyang kahulugan bilang mga landas, sinasabi Ko sa inyo: Kapag nakatagpo kayo ng ganitong uri ng bagay, ang pinakamainam na paraan para harapin ito ay ang manalangin sa Diyos at hanapin ang katotohanan, at pagkatapos ay magkakaroon kayo ng paraan para lutasin ito. Kapag lubos na ninyong naunawaan ang diwa ng mga damdamin ng laman, magiging madali para sa inyo na pangasiwaan ang mga bagay ayon sa mga katotohanang prinsipyo. Kung palagi kayong napipigilan ng inyong relasyon sa laman sa inyong mga mahal sa buhay, hinding-hindi ninyo maisasagawa ang katotohanan; kahit pa naiintindihan ninyo ang doktrina at nagbibigkas kayo ng mga islogan, hindi pa rin ninyo malulutas ang inyong mga tunay na problema. Ang ilang tao ay hindi lang talaga alam kung paano hanapin ang katotohanan. Ang iba ay nagagawang hanapin ang katotohanan, ngunit kapag malinaw na ibinabahagi ng mga tao ang katotohanan sa kanila, hindi sila ganap na naniniwala at hindi nila ito kayang tanggapin nang lubusan; pinakikinggan lang nila ito na para bang ito ay doktrina. Kaya, ang inyong problema sa pagiging napipigilan ng inyong mga damdamin ay hinding-hindi malulutas; kung hindi ito malulutas, hinding-hindi ka makakawala mula rito, at patuloy kang mapipigilan at magagapos. Kung nananampalataya ka sa Diyos ngunit hindi mo magawang sundan Siya o gawin ang tungkulin na dapat mong gawin, sa huli, hindi ka magiging karapat-dapat sa pagtanggap ng pangako ng Diyos, hanggang sa isang araw, masasadlak ka sa mga kalamidad at maparurusahan—ang pag-iyak at pagngangalit ng mga ngipin ay magiging walang saysay, at walang sinuman ang makapagliligtas sa iyo. Malinaw na ba sa iyo ngayon ang mga kahihinatnan ng hindi paglutas sa mga tiwaling disposisyon?

Ano ang napagbahaginan natin ngayong araw? Nagbahaginan tayo tungkol sa mga kalagayan ng mga tao, sa kanilang mga tiwaling disposisyon, gayundin sa kung paano pumasok sa katotohanang realidad, kung paano tratuhin nang tama ang mga bagay na nakakaharap mo, kung anong uri ng mga pananaw ang dapat mong panghawakan, at kung paano alamin, himayin, at lutasin ang sarili mong tiwaling disposisyon. Ang aral sa buhay pagpasok ay dapat laging matutunan; hindi kailanman magiging huli na para matuto, o magiging huli na para magsimula. Kaya, kailan ba magiging huli na? Kung namatay ka na, magiging huli na; kung buhay ka pa, hindi pa huli ang lahat. Sa ngayon lahat kayo ay buhay pa, hindi patay, ngunit talaga bang malinaw sa inyo kung ano ang buhay at ang patay? Sa Tagalog, palaging sinasabi ng mga tao na, “I’m still alive” (Buhay pa ako). Ano ang ibig sabihin niyon? Ito ay kapag hindi ninyo alam ang gagawin kapag may nangyayari sa inyo, o kapag nakaladkad kayo sa agos ng lipunan, o nararamdaman ninyong imoral kayo, at pagkatapos ay tinutusok ninyo ng karayom ang inyong sarili at nararamdaman ito—kung gayon, mararamdaman ninyo na buhay pa kayo, na hindi pa namatay ang puso ninyo. Kung nabubuhay pa kayo, dapat kayong magkaroon ng mga hangarin at isabuhay ang pagkakawangis ng isang tao. Dati, imoral kayo, sumunod kayo sa mga makamundong bagay at namuhay kayo sa agos ng kasamaan; hindi ba’t oras na para ayusin ang inyong sarili ngayon at iwasan na lalo pang maging imoral? Alam mo, hindi pa natagpuan ng mga taga-Kanluran ang tunay na daan, at nakararamdam sila ng kawalan ng pag-asa pagdating sa buhay ng tao at sa kanilang pamumuhay, kaya ang kanilang mga salita ay puno ng malalim na emosyon, at medyo mayroong pagkasira ng loob at kawalan ng pag-asa—ibig sabihin, sa loob ng kanilang mga salita ay naroon ang pakiramdam nila na wala na silang magagawa pa. Habang nabubuhay sila, madalas nilang nararamdaman na hindi sila tao, ngunit kailangan nilang mamuhay sa ganitong paraan; kahit pakiramdam nila ay para silang multo, hayop, o halimaw, dapat magpatuloy silang mamuhay sa ganitong paraan. Ano ba ang maaaring gawin? Wala na silang magagawa. Kung hindi sila mamamatay, kailangan nilang mamuhay sa ganitong paraan; wala nang ibang landas para sa kanila, at mamumuhay sila nang kahabag-habag. Ganito ba kayong lahat? Kung isang araw ay puno kayo ng malalim na emosyon, iniisip na, “Ah, buhay pa ako, hindi pa patay ang puso ko”—kung mabubuhay ang isang tao hanggang sa puntong iyon, ano ang mangyayari sa kanya? Nasa malaking panganib na siya! Para sa isang mananampalataya, lubhang mapanganib na ito. Hinding-hindi ninyo maaaring sabihin ang isang bagay tulad ng “Buhay pa ako, ngunit walang laman ang pisikal kong katawan, at isa akong naglalakad na bangkay. Buhay ang puso ko, at ang iilan lamang na mga pagnanais at adhikain sa puso ko ang sumusuporta sa aking laman.” Huwag kayong magpaabot sa puntong iyon! Kung aabot kayo sa puntong iyon, magiging napakahirap na iligtas kayo. Kung titingnan kayong lahat ngayon, hindi masama ang mga sitwasyon ninyo. Kung babasahin mo ang salita ng Diyos sa isang walang pananampalataya, hindi siya magkakaroon ng anumang kamalayan; kaya, kung gagamit Ako ngayon ng malulupit na salita para pungusan kayo, magkakaroon ba kayo ng anumang kamalayan tungkol dito? (Oo.) Ang ilan sa inyo ay nakikilala lamang ang inyong sarili pagkatapos mapungusan; saka lang kayo nakararamdam ng pagsisisi. Nangangahulugan ito na may kamalayan pa kayo, at hindi pa ganap na namatay ang puso ninyo, na nagpapatunay na kayo ay gising pa, buhay pa! Kung matatanggap ninyo ang katotohanan at maisasagawa ito, may pag-asa pa kayong mailigtas. Kung ang isang tao ay aabot sa puntong basta na lamang niyang hindi tatanggapin ang katotohanan, ganap na siyang namatay, at hindi na siya maliligtas pa. Mayroong higit pa sa iilang tao sa iglesia ang sadyang hindi tumatanggap sa katotohanan. Bagama’t humihinga ang mga taong ito, ang totoo ay wala silang espiritu. Sila ang mga patay na walang espiritu, naglalakad na mga bangkay. Ang gayong mga tao ay tuluyan nang nabunyag at naitiwalag.

Sa Pananampalataya sa Diyos, ang Pinakamahalaga ay Isagawa at Danasin ang Kanyang mga Salita

Pagdating sa inyong pananalig sa Diyos, bukod pa sa maayos na pagganap ng inyong tungkulin, ang susi ay ang maunawaan ang katotohanan, pumasok sa katotohanang realidad, at mas magsikap pa sa buhay pagpasok. Kahit ano pang mangyari, may mga aral na matututunan, kaya huwag ninyong hayaang basta-basta ito makalampas. Dapat kayong magbahaginan sa isa’t isa tungkol dito, at pagkatapos kayo ay mabibigyan ng kaliwanagan at matatanglawan ng Banal na Espiritu, at magagawa ninyong maunawaan ang katotohanan. Sa pamamagitan ng pagbabahagi, magkakaroon kayo ng landas ng pagsasagawa at malalaman ninyo kung paano maranasan ang gawain ng Diyos, at nang hindi ninyo namamalayan, malulutas ang ilan sa inyong mga problema, uunti nang uunti ang mga bagay na hindi mo nakikita nang malinaw, at dadami nang dadami ang mauunawaan mong katotohanan. Sa ganitong paraan, lalago ang tayog mo nang hindi mo namamalayan. Dapat kang magkusang magsikap para sa katotohanan at ilagay ang iyong puso sa katotohanan. Sabi ng iba na, “Nananampalataya na ako sa Diyos sa loob ng ilang taon at naunawaan ko na ang maraming doktrina. Mayroon na akong pundasyon. Ngayon, ang buhay sa aming iglesia sa ibang bansa ay mabuti, ang mga kapatid ay nagtitipon upang magbahagi ng mga bagay tungkol sa pananalig sa Diyos sa buong araw, at kaya, naiimpluwensiyahan ako ng nakikita at naririnig ko, at nabubusog ako rito—at iyon ay sapat na. Hindi ko kailangang magsumikap na lutasin ang mga suliranin ng sarili kong buhay pagpasok, o ang mga suliranin ng sarili kong paghihimagsik. Kung bawat araw, sumusunod ako sa aking nakatakdang oras na manalangin, kumain at uminom ng mga salita ng Diyos, umawit ng mga himno, gumanap ng aking tungkulin, at tuparin ang tungkuling dapat kong gawin, natural akong lalago sa buhay.” Ganito ang iniisip ng mga nalilitong mananampalataya na iyon. Hindi talaga tinatanggap ng mga taong ito ang katotohanan. Nakikilahok lang sila sa mga relihiyosong ritwal, nagsasalita nang mahusay, humihiyaw ng mga walang kabuluhang islogan, nagsasalita ng mga salita at doktrina at pakiramdam nila’y mahusay na ang ginawa nila. Bunga nito, habang ang ibang tao ay kayang magsagawa ng ilang katotohanan at magkamit ng kaunting pagbabago, wala man lang patotoong batay sa karanasan ang mga nalilitong mananampalatayang ito. Ni hindi nila kayang magsalita tungkol sa anumang kaalaman sa kanilang sarili. Wala silang napapala at walang anumang natatamo sa huli. Hindi ba sila kahabag-habag at kaawa-awa? Ang pagtanggap sa katotohanan at paghahangad sa katotohanan ang pinakamakatotohanan at pinakapraktikal na landas para matamo ang kaligtasan. Kung hindi mo makamit ang katotohanan, walang kabuluhan ang pananampalataya mo sa Diyos. Iyong mga nagsasalita ng mga hungkag na salita at doktrina, na palaging sumisigaw ng mga islogan, nagbubulalas ng mga ideyang grandiyosong pakinggan, at palaging sumusunod sa mga regulasyon, nang hindi tumutuon sa pagsasagawa sa katotohanan, ay walang nakakamit na anuman, kahit ilang taon pa silang manampalataya. Sino ang mga taong may nakakamit? Iyong mga sinserong ginagampanan ang kanilang tungkulin at handang isagawa ang katotohanan, iyong mga tinatrato bilang kanilang misyon ang ipinagkatiwala sa kanila ng Diyos, iyong mga kusang ginugugol ang buo nilang buhay sa paggugol ng kanilang sarili para sa Diyos at hindi nagpapakana para sa kanilang sariling kapakanan, at iyong mga umaasal nang praktikal at sumusunod sa mga pamamatnugot ng Diyos. Sa paggampan ng kanilang tungkulin, naaarok ng gayong mga tao ang mga katotohanang prinsipyo, maingat na ginagawa nang maayos ang bawat gampanin, at nakakamit ang resulta ng pagpapatotoo sa Diyos, at natutugunan ang mga layunin ng Diyos. Kapag nakakatagpo sila ng mga paghihirap habang ginagampanan nila ang kanilang tungkulin, kaya nilang magdasal sa Diyos at subukang maarok ang mga layunin ng Diyos, kaya nilang sumunod sa mga pamamatnugot at mga pagsasaayos ng Diyos, at kaya nilang hanapin ang katotohanan at isagawa ang katotohanan kapag gumagawa sila ng mga bagay-bagay. Hindi sila sumisigaw ng mga islogan o nagbubulalas ng mga ideyang grandiyosong pakinggan, kundi tumutuon lang sila sa paggawa ng mga bagay-bagay sa praktikal na paraan, at sa metikulosong pangangasiwa sa mga usapin ayon sa mga prinsipyo. Isinasapuso nila ang lahat ng kanilang ginagawa, at dinaranas ang lahat ng bagay nang buong puso. Sa karamihan ng mga usapin, kaya nilang isagawa ang katotohanan, magtamo ng kaalaman at pagkaunawa sa pamamagitan ng karanasan, at matuto ng mga aral at magkaroon ng mga tunay na nakamit. At kapag mayroon silang mga maling kaisipan o mga maling kalagayan, kaya nilang magdasal sa Diyos at hanapin ang katotohanan para lutasin ang mga iyon. Anumang mga katotohanan ang kanilang nauunawaan, mayroon silang karanasan sa mga ito at kabatiran sa mga ito, at kaya nilang ibahagi ang kanilang patotoong batay sa karanasan. Sa huli ay kayang makamit ng gayong mga tao ang katotohanan. Iyong mga hindi nag-iisip ay hindi kailanman pinagbubulayan sa kanilang puso ang mga usapin ng pagsasagawa sa katotohanan. Tumutuon lang sila sa paglalaan ng pagsisikap at pagkilos, at sa pagpapakita ng kanilang sarili at pagpapasikat, habang hindi kailanman hinahanap kung paano isagawa ang katotohanan. Dahil dito ay nagiging mahirap para sa kanila na makamit ang katotohanan. Pag-isipan ninyo ito—anong uri ba talaga ng mga tao ang maaaring makapasok sa katotohanang realidad? (Iyong mga isinasapuso ang mga bagay-bagay, iyong mga pragmatiko, at iyong gumagawa ng kanilang mga tungkulin sa praktikal na paraan.) Tama iyan. Tanging iyong mga gumagawa ng kanilang mga tungkulin nang praktikal at masigasig na naghahanap ng katotohanan ang kayang makaunawa sa katotohanan at makapasok sa realidad. Dagdag pa rito, ang gayong mga tao ay tumutuon sa kung ano ang praktikal sa lahat ng bagay; medyo pragmatiko sila, minamahal nila ang mga positibong bagay, kaya nilang tanggapin ang katotohanan at isagawa ang katotohanan, at sa huli ay nakakamit nila ang katotohanan at nakakamit nila ang pagpapasakop sa Diyos. Aling uri kayo ng tao? (Iyong hindi praktikal, iyong laging gustong gawin ang mga bagay-bagay alang-alang sa pagpapakitang-tao, at umaasa sa katusuhan.) May anuman bang makakamit sa paggawa nito? (Wala.) Nakahanap ka na ba ng paraan para malutas ang iyong mga problema? Kung mapagtatanto mo ito at magagawa mong simulang baguhin ang mga bagay-bagay, malalaman mo ba kung nagbago na ang iyong mga kuru-kuro, imahinasyon at perspektiba sa mga bagay-bagay? (Pakiramdam ko ay medyo nagbago na ang mga iyon.) Hangga’t may mga resulta at pag-usad, dapat mo itong ibahagi at hayaang mapagtibay ang iba. Kahit na limitado ang karanasan mo, ito ay isang karanasan pa rin ng paglago sa buhay. Ang proseso ng paglago sa buhay ay ang karanasan mo sa pananampalataya sa Diyos, sa paglago ng buhay mo sa pamamagitan ng pagdanas sa salita ng Diyos. Ang mga karanasang ito ang pinakamahalaga.

Yamang nananampalataya silang lahat sa Diyos, nagbabasa ng mga salita ng Diyos, at ginagawa ang kanilang mga tungkulin, bakit kaya sa paglipas ng ilang taon ay nagiging magkakaiba ang mga tao, lumilitaw ang mga mataas at mababa, at nabubunyag ang tunay na kulay ng mga tao? Tunay ngang napagbubukod-bukod ang bawat isa ayon sa uri ng mga ito. Ang ilang tao ay nakapagsasalita tungkol sa kanilang patotoong batay sa karanasan, habang ang iba ay wala man lang patotoong batay sa karanasan. Ang ilan ay nakauunawa ng maraming katotohanan at nakapapasok sa realidad, habang ang iba ay hindi nakapagkamit ng anumang katotohanan o nabago ang kanilang disposisyon kahit kaunti. Ang ilang tao ay nakakukuha ng mga resulta sa kanilang mga tungkulin, nagagawa nilang hanapin ang katotohanan para malutas ang mga problema, at unti-unti nilang nagagampanan ang kanilang mga tungkulin sa isang paraang pasok sa pamantayan. Ang ilang tao ay tuso at nagpapakatamad habang ginagawa ang kanilang mga tungkulin, gumagawa lang nang pabasta-basta, at hindi isinasagawa ang katotohanan kahit na nauunawaan nila ito. Dahil lahat naman sila ay dumadalo sa mga pagtitipon, nagbabasa ng mga salita ng Diyos, at ginagawa ang kanilang mga tungkulin, bakit magkakaiba ang mga resulta? Bakit may mga taong nagagawang tumahak sa landas ng paghahangad sa katotohanan habang ang iba ay tumatahak sa sarili nilang daan? Bakit may mga taong kayang tanggapin ang katotohanan habang ang iba naman ay hindi? Bakit ganito? Bakit may mga taong nagagawang tumanggap at maging masunurin kapag nahaharap sa pagpupungos, habang ang iba ay nakakaramdam ng paglaban, nakikipagtalo, naghihimagsik, at gumagawa pa nga ng eksena? Lahat sila ay kumakain at umiinom ng mga salita ng Diyos sa mga pagtitipon, nakikinig sa mga sermon at pagbabahagi, namumuhay ng buhay iglesia, at gumagampan ng kanilang mga tungkulin, kaya bakit may malaking pagkakaiba sa pagitan nila? Nakikilatis mo ba ang problemang ito? Ito ang pagkakaiba sa pagitan ng mabuti at masamang pagkatao, at ito ay direktang nauugnay sa kung mahal ng mga tao ang katotohanan o hindi. Sa katunayan, anuman ang kakayahan ng isang tao, hangga’t kaya niyang tanggapin ang katotohanan, masipag na gawin ang kanyang tungkulin, at pagnilayan at kilalanin ang kanyang sarili, magkakaroon siya ng buhay pagpasok, makararanas ng tunay na pagbabago, at magagampanan ang kanyang tungkulin sa isang paraang pasok sa pamantayan. Kung hindi isinasapuso ng mga tao ang pagbabasa ng mga salita ng Diyos at hindi nila nauunawaan ang katotohanan, hindi nila pagninilayan at kikilalanin ang kanilang sarili. Sa paggampan ng kanilang tungkulin, makokontento na lang sila na gumugol lang ng kaunting pagsisikap, hindi gumagawa ng masama, at walang anumang mga pagsalangsang, itinuturing ito bilang kanilang puhunan. Magtatrabaho sila araw-araw sa paraang magulo ang isip, lito, at parang makina; hindi nila kailanman isasapuso ang pagsusuri sa kanilang sarili o pagsisikapan ang pagkilala sa kanilang sarili, at hindi rin nila isasapuso ang paghahanap sa mga katotohanang prinsipyo. Palagi silang magiging pabasta-basta. Kung gagampanan nila ang kanilang tungkulin sa ganitong paraan, hindi kailanman magiging pasok sa pamantayan ang kanilang paggampan. Para magampanan ang tungkulin ng isang tao sa paraang pasok sa pamantayan, kailangan munang maunawaan ng isang tao ang katotohanan at maarok ang mga prinsipyo, at saka nila ito magagawa nang buong puso at lakas nila. Kapag nauunawaan ng mga tao ang katotohanan, saka lang sila magkakaroon ng sigasig sa kanilang puso, at saka lang nila magagawa ang mga bagay-bagay nang buong puso at lakas nila. Ngayon, mayroong mga nagsisimula nang isapuso ang paggampan sa kanilang tungkulin, at nagsisimula nang magnilay-nilay kung paano maayos na gagampanan ang tungkulin ng isang nilikha upang mabigyang-kasiyahan ang puso ng Diyos. Hindi sila negatibo at pabaya, hindi sila pasibong naghihintay na magbigay ng mga utos ang Itaas, kundi may pagkukusa. Sa pagtingin sa paggampan ninyo sa inyong tungkulin, medyo mas epektibo kayo kaysa noon, at kahit wala pa rin sa pamantayan, nagkaroon na ng kaunting pag-unlad—na mabuti. Pero hindi kayo dapat masiyahan sa kasalukuyang sitwasyon, dapat kayong patuloy na maggalugad, patuloy na lumago—saka lamang ninyo magagampanan ang inyong tungkulin nang maayos at sa isang paraang pasok sa pamantayan. Gayumpaman, kapag ginagampanan ng ilang tao ang kanilang tungkulin, hindi sila nagsisikap nang husto at hindi nila ibinibigay ang lahat-lahat nila, 50 o 60 porsiyento lamang ng kanilang pagsisikap ang ibinibigay nila, at iniraraos lang nila at itinuturing na tapos na ito. Hinding-hindi sila makakapanatili ng isang normal na kalagayan: Kapag walang sinumang nagbabantay sa kanila o nag-aalok ng suporta, kumukupad sila at nawawalan ng gana; kapag may nagbabahagi ng katotohanan sa kanila, nagkakaroon sila ng motibasyon, pero kung walang nagbabahagi tungkol sa katotohanan sa kanila sa loob ng ilang panahon, wala silang sigla. Palagi silang pabalik-balik nang ganito—ano ang problema rito? Ganito ang mga tao kapag hindi pa nila natatamo ang katotohanan, at namumuhay silang lahat ayon sa kasigasigan, na napakahirap panatilihin. Kailangan ay may nangangaral at nagbabahagi sa kanila araw-araw; kapag walang sinumang nagdidilig at tumutustos sa kanila, at walang sinumang sumusuporta sa kanila, nanlalamig ulit ang puso nila, nagpapakatamad silang muli. Kapag nagpapakatamad ang puso ng isang tao, sila ay nagiging hindi gaanong epektibo sa kanilang tungkulin; kung mas magsisikap sila, nadaragdagan ang pagiging epektibo nila, nagbubunga ng mas maraming resulta ang kanilang tungkulin, at mas marami silang nakakamit. Ito ba ang karanasan ninyo? Maaari ninyong sabihing, “Bakit palagi kaming nagkakaproblema sa paggampan sa tungkulin namin? Kapag nalulutas ang mga problemang ito, sumisigla kami; kapag hindi, nawawalan kami ng sigla. Kapag may kaunting resulta kapag ginagampanan namin ang aming tungkulin, kapag sinasang-ayunan kami ng Diyos sa aming paglago, natutuwa kami, at nadarama namin na lumago na rin kami sa wakas, pero hindi nagtagal, kapag naharap kami sa isang paghihirap, nagiging negatibo kami ulit—bakit palaging pabago-bago ang kalagayan namin?” Sa katunayan, ang mga pangunahing dahilan ay na lubhang kakaunti ang mga katotohanang nauunawaan ninyo, walang lalim ang inyong mga karanasan at pagpasok, hindi pa rin ninyo nauunawaan ang maraming katotohanan, wala kayong determinasyon, at nasisiyahan na kayo na nagagampanan ninyo ang inyong tungkulin. Kung hindi ninyo nauunawaan ang katotohanan, paano ninyo magagampanan ang inyong tungkulin sa isang paraang pasok sa pamantayan? Ang totoo, ang hinihingi ng Diyos sa mga tao ay kayang gawing lahat ng mga tao; basta’t ginagamit ninyo ang inyong konsensiya, at nagagawa ninyong sundin ang dikta ng inyong konsensiya sa paggampan sa inyong tungkulin, magiging madaling tanggapin ang katotohanan—at kung matatanggap ninyo ang katotohanan, magagampanan ninyo ang inyong tungkulin sa isang paraang pasok sa pamantayan. Dapat kayong mag-isip sa ganitong paraan: “Sa pananampalataya sa Diyos sa mga taon na ito, sa pagkain at pag-inom ng mga salita ng Diyos sa mga taon na ito, napakalaki ng nakamtan ko, at napagkalooban ako ng Diyos ng malalaking biyaya at pagpapala. Namumuhay ako sa mga kamay ng Diyos, namumuhay ako sa ilalim ng Kanyang kapamahalaan at kataas-taasang kapangyarihan, at ibinigay Niya sa akin ang hiningang ito, kaya dapat kong gamitin ang aking isipan, at magsikap tuparin ang aking tungkulin nang buo kong lakas—ito ang susi.” Dapat magkaroon ng determinasyon ang mga tao; iyong mga may determinasyon lamang ang maaaring tunay na magsikap para sa katotohanan, at kapag naunawaan nila ang katotohanan, saka lamang nila magagampanan nang maayos ang kanilang tungkulin, at mapalulugod ang Diyos, at maghahatid ng kahihiyan kay Satanas. Kung mayroon kang ganitong klaseng pagiging taos-puso, at hindi ka nagpaplano para sa sarili mong kapakanan, kundi para magtamo lamang ng katotohanan at magampanan nang maayos ang iyong tungkulin, magiging normal ang paggampan mo sa iyong tungkulin, at mananatiling di-nagbabago sa kabuuan; anumang sitwasyon ang makaharap mo, mapupursigi mong gampanan ang iyong tungkulin. Kahit sino ang dumating para iligaw o guluhin ka, at maganda o masama man ang lagay ng loob mo, magagampanan mo pa rin nang normal ang iyong tungkulin. Sa ganitong paraan, mapapanatag ang isipan ng Diyos tungkol sa iyo, at mabibigyang-liwanag ka ng Banal na Espiritu sa pag-unawa sa mga katotohanang prinsipyo, at magagabayan ka sa pagpasok sa katotohanang realidad, at dahil dito, siguradong magiging pasok sa pamantayan ang paggampan mo sa iyong tungkulin. Basta’t taos-puso kang gumugugol para sa Diyos, gumagawa ng iyong tungkulin sa praktikal na paraan, at hindi ka kumikilos nang tuso o nanloloko, magiging katanggap-tanggap ka sa Diyos. Sinisiyasat ng Diyos ang mga isipan at kaisipan ng mga tao, lahat ng kanilang iniisip at bawat ideya na mayroon sila, at ang kanilang mga intensyon at motibo. Kung ang puso mo ay nananabik sa katotohanan at kaya mong hanapin ang katotohanan, bibigyang-liwanag at tatanglawan ka ng Diyos. Sa anumang bagay, hangga’t hinahanap mo ang katotohanan, bibigyang-liwanag ka ng Diyos, paliliwanagin ang iyong puso at bibigyang-kakayahan ka na magkaroon ng isang landas ng pagsasagawa, at kung magkagayon ay magbubunga ang paggampan mo sa iyong tungkulin. Ang kaliwanagan ng Diyos ay Kanyang biyaya at Kanyang pagpapala. Kahit sa maliliit na bagay, kung hindi magbibigay-liwanag ang Diyos sa mga tao, hindi sila kailanman magkakaroon ng inspirasyon. Kung walang inspirasyon, mahirap para sa mga tao na lutasin ang kanilang mga problema, at hindi sila makakukuha ng mga resulta sa kanilang tungkulin. Sa pagsandig lamang sa talino ng tao, karunungan, at kakayahan, maraming bagay ang hindi kayang lampasan ng mga tao, kahit makalipas ang maraming taon ng pag-aaral. Bakit hindi kaya? Dahil hindi pa ito ang oras na itinakda ng Diyos. Kung hindi kikilos ang Diyos, gaano man kahusay ang isang tao, wala itong silbi. Dapat malinaw mo itong makita. Dapat kang maniwala na ang lahat ng bagay ay nasa mga kamay ng Diyos, at na nakikipagtulungan lang ang mga tao. Kung ikaw ay taos-puso, makikita ito ng Diyos, at magbubukas Siya ng daan para sa iyo sa bawat sitwasyon, at walang paghihirap ang hindi kakayaning lampasan—dapat mayroon ka ng ganitong pananalig. Samakatwid, kapag ginagampanan ninyo ang inyong mga tungkulin, hindi kailangang magkaroon ng anumang pag-aalinlangan. Hangga’t ibinibigay mo ang lahat mo, nang buong puso mo, hindi ka bibigyan ng Diyos ng mga paghihirap, ni hindi ka Niya bibigyan ng higit pa sa makakaya mo. Dapat ka lang mag-alala kung nagsasabi ka ng mga bagay-bagay nang wala sa loob mo, puro salita at walang gawa, at nagsasabi ng mga bagay na nakalulugod sa pandinig pero hindi wastong ginagampanan ang iyong mga tungkulin—kung gayon, tapos na ito. Kung ito ang saloobin mo sa iyong mga tungkulin at sa Diyos, matatanggap mo ba ang mga pagpapala ng Diyos? Talagang hindi. Kung pinapakitunguhan mo ang Diyos nang pabasta-basta at nililinlang mo Siya, hindi ka papansinin ng Diyos, at ititiwalag ka; iyon ang kalalabasan. Kung nililinlang mo ang Diyos, nililinlang mo ang iyong sarili. Sasabihin ng Diyos na, “Masyadong mapanlinlang ang puso ng taong ito, at walang bakas ng pagiging matapat. Hindi siya maaasahan o puwedeng pagkatiwalaan ng anumang bagay. Hayaan siyang maisantabi.” Ano ang ibig sabihin niyon? Nangangahulugan ito na maiiwan kang mag-isa at babalewalain. Kung walang pagsisisi, tuluyan kang aabandonahin. Ipapasa ka kay Satanas, sa masasamang espiritu, at sa maruruming espiritu para sa kaparusahan. Nasa anong uri ng kalagayan ang isang tao kapag siya ay iniwang mag-isa at binalewala? Ibig sabihin nito ay hindi na gumagawa sa iyo ang Banal na Espiritu. Hindi mo makikita nang malinaw ang anumang bagay, at habang ang iba ay palaging maliliwanagan at matatanglawan, ikaw ay hindi; mananatili kang manhid. Palagi kang aantukin at makaiidlip kapag may nagbabahagi ng katotohanan at buhay pagpasok. Anong klaseng penomeno ito? Ito ay isang penomeno kung saan hindi gumagawa ang Diyos. Kung hindi gumagawa ang Diyos, hindi ba’t magiging isang naglalakad na bangkay ang isang tao? Lubhang nakatatakot na manampalataya sa Diyos ngunit hindi maramdaman ang Kanyang presensiya. Ang gayong tao ay nawawalan ng kumpiyansang mabuhay, ng kanyang motibasyon. Nawawala ang lahat ng kanyang puhunan para mabuhay. Ano ang halaga ng ganitong buhay? Hindi ba’t mas masahol ka pa sa mga baboy at aso? Dahil sa iyong mga kilos at pag-uugali, nakikita ng Diyos na hindi ka maaasahan at hindi mapagkakatiwalaan. Kinasusuklaman ka ng Diyos mula sa kaibuturan ng Kanyang puso, at sa gayon ay aabandonahin ka o pansamantalang isasantabi. Nagtataka Ako kung bakit hindi alam ng ganitong tao ang sakit at paghihirap ng kanyang puso? Ano ang mali sa kanyang puso? Nagtataglay ba sila ng kamalayan ng konsensiya? Gaano karaming taon ka man nananampalataya sa Diyos, o kung ang iyong pananalig ay tunay o hindi, nakaunawa ka na ng ilang doktrina ng sariling asal, at kayang mabuhay at magpatuloy nang hindi umaasa kaninuman, ngunit kung alam mong nabunyag ka na, na inabandona ka na ng Diyos, makapagpapatuloy ka pa bang mamuhay? May kabuluhan pa ba ang iyong buhay? Sa panahong iyon, mananangis ka at magngangalit ang iyong mga ngipin sa kadiliman. Sa iglesia, madalas nating nakikita ang mga tao na, nang mabunyag at maitiwalag, nang malapit na silang paalisin ng iglesia, ay namumugto ang mga mata sa kaiiyak at nakaiisip pa ngang mamatay, wala nang ganang magpatuloy pa sa buhay. Umiiyak, sumusumpa sila na magsisisi, ngunit sa panahong iyon, masyadong huli na ang lahat. Ito ay isang kaso ng hindi pagpatak ng luha hangga’t hindi mo nakikita ang sarili mong libingan. Kaya kung nais mong magsisi, kailangan mong gawin na ito ngayon. Magmadaling pagnilayan kung ano ang mga naiiwang problema sa paggampan mo ng iyong tungkulin, kung ikaw ba ay pabaya, kung mayroon bang anumang aspekto kung saan iresponsable ka. Pagnilayan kung talagang nagtamo ka ng mga resulta sa paggampan ng iyong tungkulin—kung oo, pagnilayan mo kung bakit mo natamo ang mga ito, at kung hindi, pagnilayan mo kung bakit hindi mo natamo ang mga ito. Magkaroon ng kalinawan sa mga bagay na ito sa pamamagitan ng pagninilay, at kung may naiiwan pa ngang problema, hanapin ang katotohanan para malutas ang mga ito. Sa paggawa niyon, hindi na magkakaroon ng mga paghihirap sa paggampan ng iyong tungkulin. Para sa lahat ng kayang maghanap sa katotohanan para lutasin ang mga problemang mayroon sila, hindi lamang magiging lalong mas kakaunti ang paghihirap sa paggampan ng kanilang tungkulin, kundi magiging mas epektibo rin sila sa paggampan ng mga ito, at magkakamit ng buhay pagpasok sa panahong ito. Bilang halimbawa, ang ilang tao ay nagsisimulang maunawaan ang katotohanan kapag dumaan na sila sa ilang ulit na pagpupungos. Nagagawa nilang madalas na pagnilayan ang kanilang sarili, at sa tuwing nakikita nilang nakagawa sila ng mali, alam nilang nilabag nila ang mga katotohanang prinsipyo, at nananalangin sila sa Diyos, at lalo silang nagsisisi. Kung minsan, kinasusuklaman pa nga nila ang kanilang sarili, at sinasampal ang kanilang mukha, sinasabing: “Bakit ako nakagawa muli ng pagkakamali at nagdulot ng pasakit sa Diyos? Napakawalang-puso ko! Napakarami nang sinabi ang Diyos—bakit hindi ko natutunan ang leksyon ko? Bakit hindi ako makapagpasakop sa Diyos at makapagbigay-kasiyahan sa Kanya? Talagang labis akong nagawang tiwali ni Satanas. Walang puwang para sa Diyos sa puso ko, at hindi ko pinahahalagahan ang katotohanan. Palagi akong namumuhay ayon sa mga satanikong pilosopiya, at wala akong pagsasaalang-alang sa mga layunin ng Diyos. Wala talaga akong konsensiya o katwiran. Napakamapaghimagsik ko laban sa Diyos!” Kaya, nagpapasya silang magsisi at determinado silang isagawa ang katotohanan, gampanan nang maayos ang kanilang tungkulin, at bigyang-kasiyahan ang Diyos. Tunay ngang mayroon silang pusong nagsisisi, ngunit hindi madaling iwaksi ang tiwaling disposisyon—dapat dumaan ang isang tao sa ilang pagsubok at pagpipino bago niya magawang magbago nang kaunti. Marami na ngayong tao ang nagsimulang tumuon sa katotohanan, na handang pumasok sa katotohanang realidad at maging mga taong nagpapasakop sa Diyos. Paano, kung gayon, dapat magsagawa ang isang taong may pusong tunay na nagsisisi? Bahagi nito ay dapat siyang manalangin sa Diyos at higit na hanapin ang katotohanan, nilulutas ang mga problemang mayroon siya at nakahahanap ng landas ng pagsasagawa sa paggampan ng kanyang tungkulin. Ang isa pang bahagi ay kailangan niyang maghanap ng isang taong nakauunawa sa katotohanan at makipagbahaginan sa taong ito, na hinihimay ang kanyang sariling paghihimagsik, ang kanyang kalikasang diwa, at ang mga aspekto kung saan nilalabanan niya ang Diyos. Dapat malinaw niyang malaman ang tungkol sa mga problemang ito, pagkatapos ay masusing isaalang-alang ang mga salita ng Diyos at tingnan kung paano magagamit ang mga ito sa kanyang sarili; muli’t muli, dapat niyang isaalang-alang iyong mahahalagang salita ng Diyos, at ituon ang kanyang pagninilay sa sarili niyang mga problema at sa sarili niyang kalikasang diwa, hanggang sa magkamit siya ng tunay na kaalaman. Sa ganitong paraan, makakamit niya ang tunay na pagsisisi at kamumuhian ang kanyang sarili. Pagkatapos, dapat niyang tukuyin ang kanyang mga paghihirap sa paggampan ng kanyang tungkulin at gamitin ang katotohanan para malutas ang mga ito. Kaya, nababawasan ang kanyang mga paghihirap sa paggampan ng kanyang tungkulin, at nakakamit ang isang resulta. Kung ang isang tao ay nagnanais na tunay na magsisi, ganito siya dapat magsagawa. Ito ang tanging landas tungo sa tunay na pagsisisi.

Ano ang ibubunga ng paghahangad sa katotohanan? Bahagi nito ay na ang paghahangad sa katotohanan ay para maiwaksi ang tiwaling disposisyon ng isang tao; ang isa pang bahagi ay na ang paggawa niyon ay para tulutan ang isang tao na maisagawa ang katotohanan habang ginagampanan niya ang kanyang tungkulin at maging isang taong tunay na nagpapasakop sa Diyos. Ito ang patotoo ng tunay na pagsisisi. Upang tunay na magsisi, dapat maunawaan ng isang tao ang katotohanan at isagawa ito bago makamit ang isang epekto. Kung hindi mo hinahanap ang katotohanan upang malutas ang problema, at ang pagsisisi mo ay bukambibig mo lamang, hindi ito magkakaroon ng epekto. Hindi ka mapapayapa o mapapanatag sa ganitong paraan. Kung ang ginagawa mo lang ay manalangin na nais mong tunay na magsisi, ngunit sa paggampan ng iyong tungkulin ay hindi mo hinahanap ang katotohanan upang malutas ang iyong mga problema at makamit mo ang pasok sa pamantayan na paggampan mo sa iyong tungkulin, sinusubukan mong dayain ang Diyos. Ang tunay na pagsisisi ay pangunahing nagpapamalas bilang pagkakaroon ng debosyon, bilang pagkilos ayon sa mga prinsipyo, bilang pagsasagawa ng katotohanan, at bilang pagbibigay ng tunay na patotoo sa pagganap ng tungkulin ng isang tao. Ito ang mga tanda ng tunay na pagsisisi, at ang mga ito rin ang patotoo ng tunay na pagsisisi. Kung ang tanging ginagawa ng isang tao ay magpahayag sa Diyos ng pagsisisi sa panalangin, nang hindi ginagawa nang maayos ang kanyang tungkulin, hindi ba’t sinusubukan niyang dayain ang Diyos? Kung hindi man lang makalampas ang isang bagay sa sariling konsensiya, paano ito makalalampas sa Diyos kung gayon? Anuman ang iyong mga kasalukuyang sitwasyon, hangga’t hindi mo kayang gampanan nang taos-puso ang tungkulin mo para sa Diyos, at hangga’t marami pang problema sa pagganap mo ng iyong tungkulin, kung saan hindi mo hinahanap ang katotohanan upang malutas, malaki ang problema mo, at dapat mo itong ipagdasal nang taimtim at pagnilayan ang iyong sarili. Kung hindi mo magawang tunay na magsisi at palagi mong hindi ginagampanan nang maayos ang iyong tungkulin, tiyak na nanganganib kang itiwalag. Hindi mahalaga kung ilang taon ka nang nananampalataya sa Diyos—hangga’t palagi kang pabaya sa pagganap ng iyong tungkulin, palaging naghahabol ng mga pakinabang para sa iyong sarili, palaging sinasamantala ang sambahayan ng Diyos, nang hindi tinatanggap o isinasagawa ang katotohanan ni kaunti, hindi ka isang tunay na mananampalataya sa Diyos. Isa kang taong tutol sa katotohanan, isang hindi mananampalataya na nakikinabang lang hangga’t nais. Maaaring naninirahan ka pa sa sambahayan ng Diyos, at maaaring sinasabi mo pang isa kang mananampalataya sa Diyos, ngunit ang totoo ay wala ka nang ugnayan sa Diyos. Matagal ka nang inilagay ng Diyos sa isang tabi, at naging isa ka nang taong walang kaluluwa, isang naglalakad na bangkay. Ano pa ang saysay na mabuhay, kung gayon? Ang sinumang umabot na sa puntong ito ay wala nang patutunguhan. Ang tanging paraang mayroon siya ay ang lumapit kaagad sa Diyos upang magtapat. Kung talagang taos-puso at tunay kang nagsisisi, hindi tatandaan ng Diyos ang mga pagsalangsang mo. Gayumpaman, may isang bagay na dapat mong tandaan: Kahit kailan, at kung mayroon ka mang kaalaman sa Diyos o wala, o mayroong mga kuru-kuro o maling akala tungkol sa Kanya, hindi mo Siya dapat labanan o suwayin kailanman. Kung hindi, talagang magdurusa ka sa retribusyon. Kung nasusumpungan mong tumigas na ang iyong puso, at nasa isang kalagayan ka kung saan sinasabi mong, “Gagawin ko ito sa ganitong paraan, tingnan natin kung ano ang magagawa ng Diyos sa akin. Hindi ako natatakot kaninuman. Ganito ko ginagawa ang bagay na ito noon pa,” kung gayon ay nanganganib ka. Ito ay pagsabog ng isang satanikong kalikasan; ito ay katigasan ng kalooban. Alam na alam mo nang mali ang ginagawa mo, na mapanganib na, ngunit hindi mo ito sineseryoso. Hindi natatakot ang puso mo, wala itong tinatanggap na paratang o paninisi, at hindi ito nag-aalala o nalulungkot—hindi ka man lang marunong magsisi. Ito ay isang kalagayan ng katigasan ng kalooban, at magdudulot ito sa iyo ng problema. Ginagawa nitong madali para sa iyo na maisantabi ng Diyos. Kung ang isang tao ay umaabot sa puntong ito at napakamanhid pa rin, at hindi niya alam na dapat siyang bumalik, manunumbalik pa kaya ang ugnayan niya sa Diyos? Hindi ito madaling maibabalik. Kung gayon, paano mo maibabalik ang isang normal na ugnayan sa Diyos na nagpaparamdam sa iyo na ganap na likas at may katwiran na lumapit ka sa Kanya? Kung saan maaari kang magpasakop, yumukod, at ialay ang lahat ng mayroon ka sa Kanya, katakutan Siya at tanggapin ang Kanyang mga salita bilang katotohanan, nauunawaan mo man ang mga ito o hindi, at pagkatapos ay hanapin ang katotohanan at isagawa ang pagpapasakop? Kailan ka maibabalik sa ganitong kalagayan? Gaano kalayo ang kailangan mong maabot upang maibalik ang kalagayang ito? Natatakot Akong tiyak na magiging mahirap ito dahil hindi ito isyu ng oras, o ng haba ng paglalakbay o distansya na iyong lalakbayin. Ito ay isyu ng kalagayan mo sa buhay, at kung tunay ka nang nakapasok sa katotohanang realidad. Kung maraming taon ka nang nananampalataya sa Diyos, ngunit hindi mo man lang nagagamit ang katotohanan para lutasin ang mga problemang umiiral sa iyong kalooban, at hindi mo alam ang bigat ng mga problemang ito, madalas kang namumuhay nang nagagalak sa kalagayan ng paghihimagsik nang walang anumang kamalayan, gumagawa ng mga maling bagay, nagsasabi ng mga maling salita, sumasalungat, lumalaban, at naghihimagsik laban sa Diyos nang may matigas na puso, at mahigpit na pinanghahawakan ang sarili mong mga kuru-kuro, imahinasyon, kaisipan, at pananaw, nang hindi man lang ito namamalayan, kung gayon ay wala kang anumang katotohanang realidad, hindi ka isang taong nagpapasakop sa Diyos, at malayo pa rin sa pagtugon sa mga hinihingi ng Diyos. Dapat malinaw ang tungkol dito sa puso mo. Kung hindi mo nakikita nang malinaw ang tunay mong kalagayan, at palagi mong ipinagpapalagay na ayos lang ang paraan ng iyong pananampalataya, na kaya mong igugol ang iyong sarili para sa Diyos, na nagdusa at nagbayad ka na ng halaga, at naniniwala kang ikaw ay garantisadong makapapasok sa kaharian ng langit, kung gayon ay wala ka man lang katwiran. Hindi ka nagtataglay ng anumang katotohanang realidad, ngunit ni hindi mo man lang ito alam. Nangangahulugan ito na hindi malinaw ang pag-iisip mo, na nalilito ka, na isa kang taong magulo ang isip, at na ikaw ay walang sapat na kakayahan para maunawaan ang katotohanan o makilala ang iyong sarili, at sa gayon ay hindi ka maililigtas ng Diyos.

Alam ba ninyo kung anong uri ng mga tao ang sinusukuan ng Diyos sa bandang huli? (Iyong mga patuloy na matigas ang kalooban at hindi nagsisisi sa harap ng Diyos.) Ano ang partikular na kalagayan ng mga ganitong uri ng tao? (Kapag ginagampanan nila ang kanilang mga tungkulin, palagi silang pabaya, at kapag nahaharap sa mga problema, hindi nila hinahanap ang katotohanan para magkaroon ng resolusyon. Hindi sila masigasig sa kung paano nila dapat isagawa ang katotohanan, at walang ingat na pinangangasiwaan ang lahat ng bagay. Kontento na sila sa hindi paggawa ng mga masama o buktot na bagay, at hindi sila nagsusumikap para sa katotohanan.) Nakadepende sa sitwasyon ang pabasta-bastang pag-uugali. Ginagawa ito ng ilang tao dahil hindi nila nauunawaan ang katotohanan, at iniisip pa nga nila na normal lang ang pagiging pabasta-basta. Ang ilang tao ay sinasadyang maging pabasta-basta, sadyang pinipiling kumilos nang ganito. Kumikilos sila nang ganito kapag hindi nila nauunawaan ang katotohanan, at kahit na nauunawaan na nila, hindi nila binabaligtad ang kanilang landas. Hindi nila isinasagawa ang katotohanan, patuloy silang kumikilos sa ganitong paraan nang walang katiting na pagbabago. Hindi sila nakikinig kapag may pumupuna sa kanila, ni tinatanggap ang pagpupungos. Sa halip, matigas ang kanilang paninindigan hanggang sa wakas. Ano ang tawag dito? Ito ay katigasan ng kalooban. Alam ng lahat na ang “katigasan ng kalooban” ay isang negatibong termino, isang mapanghamak na termino. Hindi ito isang mabuting salita. Kaya, ano sa tingin ninyo ang kahihinatnan kung naugnay ang terminong “matigas ang kalooban” sa isang tao, at tumugma sila sa deskripsyon? (Sila ay itataboy at isasantabi ng Diyos.) Sinasabi Ko sa inyo, ang pinakakinapopootan at gustong sukuan ng Diyos ay ang ganitong mga uri ng mga tao na matigas ang kalooban. Ganap nilang batid na nakagawa sila ng mali, ngunit hindi nila pinagninilayan ang kanilang sarili; hindi lang sa hindi sila nakakaramdam ng kahit katiting na pagsisisi, kundi matigas din silang tumatangging aminin ang kanilang pagkakamali. Naghahanap pa nga sila ng mga palusot at dahilan upang absuweltuhin ang kanilang sarili at gumagawa ng maling pangangatwiran upang ipagtanggol ang kanilang sarili, nais na gamitin ang mas tusong pamamaraang ito upang pagtakpan ang totoo sa paningin ng ibang tao. Bilang resulta, patuloy silang nakikibahagi sa paggawa ng masama nang walang katiting na intensyong magsisi o umamin ng pagkakamali. Ang gayong mga tao ay may problema, at hindi magiging madali para sa kanila na makamit ang kaligtasan. Sila ang mismong mga tao na nais sukuan ng Diyos. Bakit pababayaan ng Diyos ang gayong mga tao? (Dahil hindi talaga nila tinatanggap ang katotohanan, at naging manhid na ang kanilang konsensiya.) Ang gayong mga tao ay hindi maliligtas. Hindi inililigtas ng Diyos ang ganitong mga tao; hindi Siya gumagawa ng walang saysay na gawain. Sa panlabas ay tila hindi sila inililigtas ng Diyos, at ayaw sa kanila ng Diyos, ngunit sa katunayan, may praktikal na dahilan, at iyon ay na hindi tinatanggap ng mga taong ito ang pagliligtas ng Diyos; tinatanggihan at nilalabanan nila ang pagliligtas ng Diyos. Iniisip nilang, “Ano ang mapapala ko sa pagpapasakop sa Iyo, pagtanggap sa katotohanan, at pagsasagawa ng katotohanan? Ano ang bentaha? Gagawin ko lang ito kung may pakinabang sa akin. Kung walang pakinabang, hindi ko gagawin.” Anong uri ng mga tao ito? Sila ay mga taong inuudyukan ng pansariling interes, at ang mga hindi nagmamahal sa katotohanan ay pawang inuudyukan ng pansariling interes. Hindi matanggap ng mga taong naudyukan ng pansariling interes ang katotohanan. Kung susubukan mong ibahagi ang katotohanan sa isang taong inuudyukan ng pansariling interes, at hilingin sa kanya na kilalanin ang kanyang sarili at aminin ang kanyang mga pagkakamali, paano siya tutugon? “Anong pakinabang ang makukuha ko sa pag-amin ng aking mga pagkakamali? Kung paaaminin mo ako na may nagawa akong mali, at pagkukumpisalin mo ako sa aking mga kasalanan at pagsisisihin, anong mga pagpapala ang matatanggap ko? Masisira ang reputasyon at mga interes ko. Magdurusa ako ng mga kawalan. Sino ang magbabayad sa akin?” Ito ang kanilang mentalidad. Naghahanap lamang sila ng pansariling pakinabang, at pakiramdam nila ay napakalabo ang kumilos sa isang partikular na paraan para matanggap ang mga pagpapala ng Diyos. Hindi lang talaga sila naniniwala na posible ito; pinaniniwalaan lamang nila ang nakikita ng kanilang mga mata. Ang gayong mga tao ay inuudyukan ng pansariling interes, at namumuhay sila ayon sa satanikong pilosopiya na “Ang bawat tao para sa kanyang sarili at bahala na ang iba.” Iyon ang kanilang kalikasang diwa. Sa kanilang puso, ang pagkilala sa Diyos at pagkilala sa katotohanan ay nangangahulugang nananampalataya sila sa Diyos. Ang hindi paggawa ng masama ay ayos lang sa kanila, ngunit dapat silang makatanggap ng mga pakinabang at talagang ganap na hindi makaranas ng kawalan. Saka lang sila magsasalita tungkol sa pagsasagawa ng katotohanan at pagpapasakop sa Diyos kapag hindi naapektuhan ang kanilang mga interes. Kung napipinsala ang kanilang mga interes, hindi nila kayang isagawa ang katotohanan o magpasakop sa Diyos. Ang hilingin sa kanila na igugol ang kanilang sarili, magdusa, o magbayad ng halaga para sa Diyos ay mas lalong imposible. Hindi tunay na mga mananampalataya ang mga taong tulad nito. Nabubuhay sila para sa kanilang mga sariling interes, naghahanap lamang ng mga pagpapala at pakinabang, at ayaw nilang magtiis ng paghihirap o magbayad ng halaga, ngunit nagnanais pa rin sila na walang kahihiyang magpatambay-tambay sa sambahayan ng Diyos, umaasang matakasan ang kalalabasan ng kamatayan. Ang gayong mga tao ay hindi tumatanggap ng kahit katiting na katotohanan at hindi maililigtas ng Diyos. Ililigtas pa ba sila ng Diyos? Tiyak na itataboy at ititiwalag sila ng Diyos. Ibig bang sabihin niyon ay hindi sila inililigtas ng Diyos? Inabandona na nila ang kanilang sarili. Hindi sila nagsusumikap tungo sa katotohanan, hindi nananalangin sa Diyos, o hindi umaasa sa Diyos, kaya paano sila ililigtas ng Diyos? Ang tanging paraan ay ang sukuan sila, isantabi, at hayaan silang pagnilayan ang kanilang sarili. Kung nais ng mga tao na mailigtas, ang tanging paraan ay ang tanggapin nila ang katotohanan, kilalanin ang kanilang sarili, isagawa ang pagsisisi, at isabuhay ang katotohanang realidad. Sa ganitong paraan, makakamit nila ang pagsang-ayon ng Diyos. Dapat nilang isagawa ang katotohanan upang makapagpasakop at matakot sila sa Diyos, na siyang pangwakas na layunin ng pagliligtas. Ang pagpapasakop at pagkatakot sa Diyos ay dapat na katawanin sa mga tao at isabuhay nila. Kung hindi mo tinatahak ang landas ng paghahangad sa katotohanan, wala ka nang mapipiling pangalawang landas. Kung hindi tinatahak ng isang tao ang landas na ito, masasabi lamang na hindi siya naniniwala na ang katotohanan ay makapagliligtas sa kanya. Hindi siya naniniwala na ang lahat ng salitang binigkas ng Diyos ay maaaring makapagpabago sa kanya at magawa siyang maging isang tunay na tao. Higit pa rito, lubos siyang hindi naniniwala na ang Diyos ang katotohanan, at hindi rin siya naniniwala sa katunayan na ang katotohanan ay maaaring makapagpabago at magligtas sa mga tao. Samakatwid, kahit gaano mo pa ito himayin, sa puso ay matigas ang kalooban ng gayong tao. Tumatanggi siyang tanggapin ang katotohanan anuman ang mangyari, wala na siyang pag-asang maligtas, at imposible nang maligtas siya.

Mayroon ba sa inyo ang may matigas ang kalooban na kalagayan? (Oo.) Kung gayon, lahat ba kayo ay mga taong matigas ang kalooban? Ano ang pagkakaiba sa pagitan ng pagkakaroon ng kalagayan na matigas ang kalooban at pagiging isang taong may matigas na kalooban? Dapat makilala ang kaibahan ng dalawa dahil ang mga ito ay magkaibang usapin. Ang pagkakaroon ng matigas na kalooban na kalagayan ay nangangahulugan ng pagkakaroon ng ganitong uri ng tiwaling disposisyon. Kung kaya mong tanggapin ang katotohanan, makakamit mo ang kaligtasan, ngunit kung ikaw ay isang tao na matigas ang kalooban, magkakaproblema ka. Ang mga taong matigas ang kalooban ay hindi tinatanggap ang katotohanan; hindi nila makakamit ang kaligtasan. Iyan ang kaibahan nitong dalawang uri ng mga tao. Ang mga may matigas ang kalooban na kalagayan ay nagpapakita ng kaunting mapaghimagsik na pag-uugali, at nagbubunyag ng ilang katiwalian sa kanilang sarili. Gayumpaman, sa proseso ng pagbubunyag ng katiwalian, patuloy nilang ikinukumpisal ang kanilang mga kasalanan at nagsisisi sa harap ng Diyos, at patuloy na tinatanggap ang paghatol, pagkastigo, at pagtutuwid ng Diyos. Ilang beses man silang makaranas ng pagkabigo o pagkatisod, kaya nilang pagnilayan ang kanilang sarili, lutasin ang mga problema, bumangong muli at patuloy na sundan ang Diyos. Sa pamamagitan ng paglalakbay na ito, nagkakaroon sila ng tunay na pag-unawa sa kanilang tiwaling disposisyon at napagtatanto nila na ang pagdanas ng paghatol at pagkastigo ng Diyos ay talagang isang uri ng pagliligtas, at na hindi nila kaya kung wala ang paghatol at pagkastigo ng Diyos. Sa pamamagitan ng palagiang pagsisisi, walang tigil na pag-amin, at patuloy na pagtanggap sa paghatol at pagkastigo ng Diyos, unti-unting lumalago ang kanilang buhay, at patuloy na nagbabago ang kanilang espirituwal na kalagayan. Sa prosesong ito, maaaring unti-unting maiwaksi ang tiwaling disposisyon ng isang tao, at makararanas siya ng paglago at pagbabago. Kung huhusgahan ang kanilang mapaghimagsik na pag-uugali, maaaring ang gayong mga tao ay napakatigas din ng kalooban, at kung minsan ay mayroon silang matigas ang kalooban na kalagayan, ngunit hindi sila ganoong uri ng tao. Dahil hindi sila ganoong uri ng tao, tiyak na magpapakita sila ng mga positibong pag-uugali at pag-usad. Ang gayong mga tao ay maililigtas. Aling uri ng tao kayo? (Inaamin namin kapag kami ay nakagawa ng mali, at handa kaming magsisi sa Diyos at itama ang aming mga pagkakamali.) Kung alam mo ang iyong mga maling ginagawa, ang iyong paghihimagsik, at ang mga tiwaling disposisyong ipinapakita mo, at nakadarama ka ng pagsisisi at panghihinayang sa puso mo, mabuti ito at may pag-asang maililigtas ka. Gayumpaman, kung sa sarili mo ay wala kang katiting na kamalayan sa iyong paghihimagsik o katiwalian, at kapag may pumupuna nito, nananatili kang matigas ang ulo at hindi tumatanggap, na humahantong pa nga sa nakalilinlang na argumento at pagbibigay-katwiran sa sarili, kung gayon, magkakaproblema ka, at hindi magiging madali para sa iyo na mailigtas. Kung nananampalataya ka sa Diyos sa maikling panahon pa lang, sabihin nating sa loob ng tatlo hanggang limang taon, at hindi mo pa rin gaanong nauunawaan ang tungkol sa pananalig, ito ay dahil napakaliit ng tayog mo. Gayumpaman, kung ikaw ay isang mananampalataya na sa loob ng higit sampung taon at hindi mo pa rin nakikilala ang iyong sarili, o tinatanggap na mapungusan, kung gayon, mahihirapan ka. Ito ay isang tao na may matigas ang kalooban na disposisyon na tumatangging tanggapin ang katotohanan. Kung ang pag-uusapan ay ang mga hindi nakauunawa sa katotohanan at walang realidad, kailangan mong tingnan kung nasa anong punto ng panahon na sila. Ang ilang tao ay may mahuhusay na kakayahan, mabilis na nakapapasok sa katotohanan, at pagkatapos lamang ng isa o dalawang taon ng pananampalataya, nauunawaan na nila kung ano ang buhay pagpasok. Posible ring nakaugnayan nila ang mga taong maayos na gumawa sa buhay pagpasok, may katotohanang realidad, at nakauunawa ng maraming katotohanan. Ang mga bagong mananampalataya ay nananabik din sa mga bagay na ito, kaya’t nakikinig sila nang mabuti, at tumatanggap nang marami, kaya’t mabilis silang nakapapasok sa buhay. Ang ilang tao ay may mahinang kakayahan, at kahit na nakikipag-ugnayan sila sa mga may mahuhusay na kakayahan, mabagal ang kanilang pag-usad. Ang ilang tao ay may likas na pagkasuklam sa katotohanan, at gaano man karaming taon silang nananampalataya, hindi nila isasagawa ang katotohanan, ni hindi sila uusad sa kanilang buhay. Ang ilang tao ay gustong-gusto lamang gumawa ng mga bagay-bagay at napakamasigasig nila, ngunit hindi sila handang magsikap tungo sa katotohanan. Araw-araw silang abala, ngunit hindi sila umuusad sa buhay. Ang mga taong nananampalataya sa Diyos ay maaaring nasa lahat ng uri ng sitwasyon. Gayumpaman, tanging ang mga nagmamahal sa katotohanan ang kayang magsagawa ng katotohanan, magtamo ng katotohanan, at magkamit ng kaligtasan. Ang pinakamalaking alalahanin para sa mga mananampalataya ay ang pagkakaroon ng matigas ang kalooban na disposisyon at hindi pagtanggap sa katotohanan. Ang ganitong mga tao ay ang pinakamapanggulo at ito ay isang problema sa kanilang kalikasan. Maaaring tumatanggap sila ng doktrina, ngunit tumatanggi silang tanggapin ang katotohanan. Ito ang mga taong may pinakamaliit na tsansang mailigtas. Ang tanging magagawa sa mga taong hindi nagmamahal sa katotohanan at tumututol sa katotohanan, ay ang abandonahin sila.

Hayaan mo Akong magbigay ng dalawang halimbawa ng pagsisinungaling. May dalawang uri ng tao na may kakayahang magsinungaling. Kailangan ninyong matukoy kung aling mga tao ang matigas ang kalooban at hindi na matutubos. Kailangan din ninyong tukuyin kung alin ang maaaring iligtas. Bagaman ang mga maililigtas ay kadalasang nagbubunyag ng katiwalian, hangga’t kaya nilang tanggapin ang katotohanan at pagnilayan at kilalanin ang kanilang sarili, may pag-asa pa rin. Sa unang halimbawa, may isang taong madalas magsinungaling. Gayumpaman, pagkatapos maunawaan ang katotohanan, iba na ang kanyang reaksyon sa susunod niyang pagsisinungaling. Naramdaman niya ang matinding sakit at paghihirap, at napagninilayan na, “Nagsinungaling na naman ako. Bakit hindi ko kayang magbago? Sa pagkakataong ito, anuman ang mangyari, dapat kong ilantad ang bagay na ito, na ihayag ang aking sarili at himayin ang aking tunay na pagkatao. Kailangan kong malinaw na ipahayag ang katunayan na nagsisinungaling ako para hindi mapahiya.” Pagkatapos magbukas at magbahagi, naging magaan ang pakiramdam niya at napagtatanto na, “Napakasakit pala ng pagsisinungaling, samantalang napakagaan at kahanga-hanga ang pagiging matapat na tao! Hinihingi ng Diyos na maging matapat ang mga tao; ito ang wangis na dapat taglayin ng mga tao.” Matapos maranasan ang kaunting kabutihang ito, mula noon, nag-iingat na siya na huwag madalas magsinungaling, hindi na nagsasabi ng mga kasinungalingan hangga’t maaari, nagsasalita nang tuwiran tungkol sa lahat ng bagay, nagsasalita nang matapat, gumagawa ng matatapat na gawa, at nagiging isang matapat na tao. Gayumpaman, kapag nahaharap sa isang sitwasyon na kung saan ay sangkot ang kanyang pride, likas siyang nagsisinungaling at kalaunan ay pinagsisisihan niya ito. Pagkatapos, kapag nahaharap siya sa isang sitwasyon kung saan maaari niyang pamukhaing mabuti ang kanyang sarili, muli siyang nagsisinungaling. Lihim niyang kinasusuklaman ang kanyang sarili, iniisip na, “Bakit hindi ko makontrol ang aking bibig? Maaari kayang ito ay isang problema sa aking kalikasan? Masyado ba akong mapanlinlang?” Napagtatanto niya na ang problemang ito ay dapat malutas; kung hindi, itataboy at ititiwalag siya ng Diyos. Mananalangin siya sa Diyos, humihiling na disiplinahin siya kung muli siyang magsisinungaling, at handa siyang tumanggap ng parusa. Nag-iipon siya ng lakas ng loob na himayin ang kanyang sarili sa mga pagtitipon, at sinasabing, “Kapag nagsisinungaling ako sa mga ganitong sitwasyon, ito ay dahil mayroon akong makasariling mga motibo at kontrolado ng aking intensyon. Sa pagninilay ko, napagtanto ko na sa tuwing nagsisinungaling ako, ito ay alang-alang sa banidad o para sa aking pansariling pakinabang. Nakikita ko na ito nang malinaw ngayon: Nabubuhay ako para sa aking pride at personal na mga interes, na siyang nagtulak sa akin na magsinungaling sa lahat ng oras tungkol sa lahat ng bagay.” Habang hinihimay ang sarili niyang mga kasinungalingan, inilalantad din niya ang kanyang intensiyon at natutuklasan ang problema ng kanyang tiwaling disposisyon. Ito ay sitwasyong may pakinabang sa lahat; kaya niyang isagawa ang pagiging isang matapat na tao at kasabay niyon ay makakuha ng kaliwanagan at makakilala sa kanyang tiwaling disposisyon. Pagkatapos, nagnilay siya, “Kailangan kong magbago! Ngayon ko lang nalaman na may ganito akong problema. Ito ay tunay na kaliwanagan mula sa Diyos. Ang mga taong nagsasagawa ng katotohanan ay pinagpapala ng Diyos!” Nararanasan din niya ang kaunting tamis ng pagsasagawa ng katotohanan. Gayumpaman, isang araw ay hindi sinasadya ng taong ito na magsinungaling muli. Nanalangin siyang muli sa Diyos, hinahanap ang disiplina ng Diyos. Bukod dito, napagninilayan niya kung bakit palagi siyang may lihim na intensiyon kapag nagsasalita, at kung bakit palagi niyang isinasaalang-alang ang kanyang banidad at pride sa halip na ang mga layunin ng Diyos. Pagkatapos magnilay, nagkakaroon siya ng kaunting pagkaunawa sa kanyang tiwaling disposisyon at nagsisimula siyang masuklam sa kanyang sarili. Nagpapatuloy siya nang ganito upang hanapin at pagsikapan ang katotohanan. Pagkalipas ng tatlo hanggang limang taon, talaga ngang kumaunti nang kumaunti ang kanyang mga kasinungalingan, at dumami ang mga pagkakataon na sinabi niya kung ano ang kanyang iniisip at kumilos siya bilang isang matapat na tao. Ang kanyang puso ay unti-unting nagiging dalisay at naglalaman ng higit na kapayapaan at kagalakan. Dumarami nang dumarami ang ginugugol niyang oras sa pamumuhay sa presensiya ng Diyos at nagiging mas normal ang kanyang kalagayan. Ganito ang tunay na kalagayan ng isang taong madalas magsinungaling kapag nararanasan na niya na maging matapat na tao. Kaya, nagsisinungaling pa ba ang taong ito ngayon? May kakayahan pa ba siyang magsinungaling? Totoo bang matapat siyang tao? Hindi masasabi na matapat siyang tao. Masasabi lamang na kaya niyang isagawa ang katotohanan ng pagiging isang matapat na tao, at nasa proseso ng pagsasagawa ng pagiging isang matapat na tao, ngunit hindi pa siya ganap na nabago tungo sa pagiging isang matapat na tao. Sa madaling salita, ito ay isang taong handang isagawa ang katotohanan. Masasabi ba na ang taong handang magsagawa ng katotohanan ay isang taong nagmamahal sa katotohanan? Naisagawa na niya ang katotohanan at nahayag na ang mga katunayan, kaya hindi ba’t natural na ilarawan siya bilang isang taong nagmamahal sa katotohanan? Siyempre, habang nagsasagawa siya ng pagiging isang matapat na tao, hindi niya agad nagagawang magbahagi nang wagas at bukas, o nailalantad ang lahat ng inililihim sa kanyang sarili nang walang pag-aalinlangan. Itinatago pa rin niya ang ilang bagay at maingat na nagsisikap sumulong. Gayumpaman, sa gitna ng kanyang mga pagsisikap at mga karanasan, napagtatanto niya na habang mas namumuhay siya nang matapat, mas nagiging mabuti ang kanyang pakiramdam, mas may payapang kaisipan, mas madali niyang naisasagawa ang katotohanan, nang walang anumang matitinding paghihirap. Noon lang niya natikman ang tamis ng pagiging matapat na tao, at tumibay ang kanyang pananalig sa Diyos. Sa pamamagitan ng pagdanas kung paano ang maging isang matapat na tao, hindi lamang niya naisasagawa ang katotohanan, kundi nararanasan din niya ang kapayapaan at kagalakan sa kanyang puso. Kasabay nito, nagkakaroon siya ng mas malinaw na pagkaunawa sa landas ng pagsasagawa ng pagkamatapat. Nararamdaman niya na ang pagiging isang matapat na tao ay hindi masyadong mahirap. Nakikita niya na ang mga hinihingi ng Diyos sa mga tao ay makatwiran at kayang matamo, at nagkakamit siya ng kaunting pagkaunawa sa gawain ng Diyos. Ang lahat ng ito ay hindi dagdag na pakinabang, bagkus, ito ay ang dapat makamit ng isang tao sa kanyang paglalakbay sa buhay pagpasok, at may kakayahan siyang makamit ito.

Ang pangalawang halimbawa ay tungkol sa isang taong mahilig magsinungaling—nasa kalikasan na niya ito. Walang problema kapag hindi siya nagsasalita, ngunit sa sandaling ibuka niya ang kanyang bibig, napupuno ng maraming adulterasyon ang pananalita niya. Sinasadya man niya ito o hindi, sa madaling salita, karamihan sa mga sinasabi niya ay hindi mapagkakatiwalaan. Isang araw, pagkatapos magsinungaling, napag-isip-isip niyang, “Mali ang magsinungaling at hindi ito nakalulugod sa diyos. Kung malalaman ng mga tao na nagsinungaling ako, mapapahiya ako! Pero parang may nakapansin na nagsinungaling nga ako. Puwes, madali kong maaayos iyon. Hahanap ako ng ibang pag-uusapan, at gagamit ng ibang pananalita para mabawasan ang kanilang pagbabantay, mailigaw sila, at hindi nila makilatis ang aking mga kasinungalingan. Ngayon, hindi ba’t mas mautak iyon?” Pagkatapos ay nagsabi siya ng isang mas malaking kasinungalingan upang pagtakpan ang nauna niyang kasinungalingan at matakpan ang mga butas, na matagumpay na nakapagligaw sa mga tao. Nakaramdam siya ng pagmamalaki at pagkakontento sa sarili, iniisip na, “Tingnan mo kung gaano ako katalino! Nagsinungaling ako nang walang anumang butas, at kung may mga butas man, magsisinungaling na lang uli ako para pagtakpan ang mga iyon. Karamihan sa mga tao ay hindi makakilatis sa akin. Kailangan ng kasanayan ang pagsisinungaling!” Sinasabi ng ilang tao na, “Mahirap magsinungaling. Pagkatapos magsabi ng isang kasinungalingan, kailangan mong magsabi ng marami pa para pagtakpan ito. Pinag-iisipan at pinagsisikapan itong mabuti.” Gayumpaman, hindi ganoon ang pakiramdam ng dalubhasang sinungaling na taong ito. Sa pagkakataong ito, hindi nalantad ang kanyang mga kasinungalingan. Matagumpay siyang nakapagsinungaling para manlinlang ng iba, pagkatapos, nang natakot siyang malantad, muli siyang nagsinungaling para pagtakpan ang dating kasinungalingan. Nakaramdam siya ng pagmamalaki, at walang pagkakonsensiya o panunumbat sa sarili sa kanyang puso. Ganap na hindi naaapektuhan ang kanyang konsensiya. Paano niya ito nagagawa? Hindi niya alam kung gaano nakapipinsala sa kanya ang pagsisinungaling. Naniniwala siya na ang paggamit ng mga kasinungalingan upang pagtakpan ang mga dating kasinungalingan ay nagbibigay-daan sa kanya na magkamit ng banidad, pagpapahalaga sa sarili, at mga pakinabang. Sa kabila ng hirap at pagod, sulit lang ito sa tingin niya. Naniniwala siya na mas mahalaga ito kaysa sa pagkaunawa sa katotohanan, at pagsasagawa sa katotohanan. Bakit madalas siyang nagsisinungaling nang hindi nakokonsensiya? Dahil wala siyang pagmamahal sa katotohanan sa puso niya. Pinahahalagahan niya ang kanyang banidad, reputasyon, at katayuan. Hindi niya binubuksan kailanman ang kanyang puso sa pagbabahagi sa iba; sa halip, gumagamit siya ng pagbabalatkayo at pagkukunwari upang itago ang kanyang mga kasinungalingan. Ganyan siya nakikisalamuha at nakikipag-ugnayan sa mga tao. Gaano man karaming kasinungalingan ang sinasabi niya, gaano karaming kasinungalingan ang kanyang pinagtatakpan, o gaano karaming makasarili at masamang intensyon ang itinatago niya, wala siyang pagkakonsensiya o pagkabalisa sa puso niya. Sa pangkalahatan, ang mga taong may kaunting konsensiya at kaunting pagkatao ay hindi mapapalagay pagkatapos magsinungaling, at mahihirapan silang tanggapin ang nagawa nila. Makararamdam sila ng kahihiyan; ngunit hindi ganito mag-isip ang taong ito. Pagkatapos magsinungaling, nasisiyahan siya sa sarili, sinasabing, “Nagsinungaling na naman ako ngayon at nagawa kong lokohin ang hangal na iyon. Pinagpawisan ako nang husto, pero hindi man lang niya napansin!” Hindi ba siya nagsasawa sa ganitong buhay ng patuloy na pagsisinungaling at pagtatago ng mga kasinungalingan? Anong uri ng kalikasan ito? Ito ang kalikasan ng isang diyablo. Ang mga diyablo ay nagsisinungaling araw-araw. Namumuhay sila sa kasinungalingan nang walang anumang pagkabalisa o pasakit. Kung totoo ngang nakararamdam sila ng pagkabalisa o pasakit, magbabago sila, ngunit hindi sila makaramdam ng pasakit dahil buhay nila ang pagsisinungaling—nasa kalikasan nila ito. Kapag natural nilang ipinahahayag ang kanilang sarili, hindi sila nagpapakita ng pagpipigil at hindi man lang nagninilay-nilay sa sarili. Gaano man karaming kasinungalingan ang sinasabi nila o mga panlilinlang na ginagawa nila, hindi sila nakokonsensiya sa kanilang puso, at hindi sila inuusig ng kanilang konsensiya. Wala silang malay na sinisiyasat ng Diyos ang kaibuturan ng puso ng mga tao; hindi nila napagtatanto ang responsabilidad na kanilang pinapasan at ang kaparusahan na kanilang matatanggap pagkatapos magsinungaling at manlinlang. Ang pinakakinatatakutan nila ay na may isang taong maglalantad sa kanilang mapanlinlang na mga pakana, kaya mas marami pa silang ginagawang kasinungalingan para pagtakpan ang kanilang mga pakana, at kasabay nito ay nag-iisip sila nang husto para subukang makahanap ng paraan, ilang pamamaraan para maitago ang kanilang mga kasinungalingan at ang katotohanan tungkol sa kung sino sila. Nagsisisi ba ang gayong tao habang nasa buong proseso? Makokonsensiya ba siya o malulungkot? Mayroon ba siyang anumang pagnanais na baguhin ang kanyang sarili? Wala. Sa tingin niya ay hindi kasalanan ang magsinungaling o magtago ng mga kasinungalingan, na karamihan sa mga tao ay namumuhay nang ganito, at wala siyang intensiyon na magbago. Tungkol naman sa pagiging matapat na tao, sa kanyang puso ay iniisip niya na, “Bakit ako dapat maging isang matapat na tao, magsalita mula sa puso, at magsabi ng totoo? Hindi ko ginagawa iyan. Para iyan sa mga hangal at hindi ako ganoon kahangal. Kung magsisinungaling ako at matatakot na malantad, hahanap na lang ako ng iba pang dahilan at palusot para pagtakpan ito. Hindi ako iyong tipo ng tao na marunong magsalita nang matapat. Kung gagawin ko iyon, magiging ganap akong hangal!” Hindi niya tinatanggap o kinikilala ang katotohanan. Ang mga taong hindi kumikilala sa katotohanan ay hindi kayang mahalin ang katotohanan. Ano ang kalagayan ng gayong tao mula sa simula hanggang wakas? (Hindi sila handang baguhin ang kanilang sarili.) Ang hindi nila pagnanais na ayusin ang mga bagay-bagay ay kitang-kita mula sa obhektibong pananaw, ngunit ano ang kanilang tunay na kalagayan? Pangunahin nilang itinatanggi na ang pagiging isang matapat na tao ay ang tamang landas sa buhay. Itinatanggi rin nila ang pag-iral ng katotohanan, ang paghatol ng Diyos sa sangkatauhan sa mga huling araw, at na pinagpapasyahan ng Diyos ang huling kahihinatnan ng tao at ang indibidwal na kaparusahan para sa mga gawa ng isang tao. Ito ay pagiging walang kabatiran, hangal, at matigas ang ulo. Ang ganitong pag-iisip ay nagsasanhi ng kanilang matigas-ang-kalooban na kalagayan, mga kilos at pag-uugali. Ang mga bagay na ito ay nagmumula sa kalikasang diwa ng isang tao. Ganoong uri sila ng tao—isang tunay na mapanlinlang na tao—at hindi nila kayang magbago. Maaaring hindi makapaniwala ang ilan kapag nakikita nila ang gayong mga tao na tumatangging tanggapin ang katotohanan, at hindi nila ito maintindihan. Sa totoo, ang mga taong ganito ay walang normal na pagkatao at hindi gumagana ang kanilang konsensiya. Bukod pa rito, wala silang katwiran ng isang normal na pagkatao. Sa sandaling marinig ang katotohanan at ang mga salita ng paghatol, ang isang taong may normal na pagkatao at katwiran ay magninilay kahit papaano sa kanyang sarili at tunay na magsisisi, ngunit ang taong ito ay hindi tumutugon pagkatapos marinig ang tunay na daan. Iginigiit pa rin niyang mamuhay ayon sa pilosopiya ni Satanas, at hindi siya nagbago ni katiting matapos manampalataya sa Diyos sa loob ng maraming taon. Ang gayong tao ay walang katwiran ng isang normal na pagkatao, at mahirap para sa gayong tao na mailigtas.

Alin sa dalawang uri ng mga taong ito ang sa tingin ninyo ay ililigtas ng Diyos? (Ang unang uri, dahil kahit na nagsisinungaling sila, kaya nilang tanggapin ang katotohanan at maging matapat.) Maaaring makita ito ng mga tao at itanong, “Bakit ang mga taong inililigtas ng Diyos ay lagi pa ring nagsisinungaling at gumagawa ng mali? Hindi ba’t mga tiwaling tao pa rin sila? Hindi sila mga perpektong tao!” Ginamit nila ang salitang “perpekto” rito. Ano ang tingin ninyo tungkol doon? Ito ang mga salita ng isang taong hindi nakauunawa sa normal na proseso ng paglago ng buhay. Inililigtas ng Diyos ang mga taong nagawang tiwali ni Satanas at may mga tiwaling disposisyon, hindi mga perpektong taong walang mga kapintasan o iyong mga namumuhay nang hiwalay sa realidad ng buhay. Ang ilang tao, sa oras ng pagbubunyag ng kaunting katiwalian, ay iniisip na, “Nilabanan ko na naman ang Diyos. Nananampalataya ako sa Diyos nang maraming taon at hindi pa rin ako nagbabago. Siguradong hindi na ako gusto ng Diyos!” Pagkatapos ay nasasadlak sila sa kawalan ng pag-asa at ayaw na nilang hangarin ang katotohanan. Ano ang tingin mo sa saloobing ito? Sila mismo ay sumuko na sa katotohanan, at naniniwala na hindi na sila gusto ng Diyos. Hindi ba’t ito ay maling pagkaunawa sa Diyos? Ang gayong pagkanegatibo ang pinakamadaling paraan para mapagsamantalahan ni Satanas. Tinutuya sila ni Satanas, sinasabing, “Hangal ka! Nais ng Diyos na iligtas ka, ngunit nagdurusa ka pa rin nang ganito! Kaya, sumuko ka na lang! Kung susuko ka, ititiwalag ka ng Diyos, na katulad lang ng pagbibigay Niya sa iyo sa akin. Pahihirapan kita hanggang kamatayan!” Sa sandaling magtagumpay si Satanas, magiging kahila-hilakbot ang mga kahihinatnan. Dahil dito, anuman ang mga paghihirap o pagkanegatibo ang kinakaharap ng isang tao, hindi siya dapat sumuko. Dapat niyang hanapin ang katotohanan para sa mga solusyon, at hindi siya dapat pasibong maghintay. Sa panahon ng proseso ng paglago sa buhay at sa panahon ng pagliligtas sa tao, maaaring tumatahak minsan ang mga tao sa maling landas, lumilihis, o nagkakaroon ng mga pagkakataon kung saan nagpapakita sila ng mga kalagayan at pag-uugali ng kakulangan sa gulang ng kaisipan sa buhay. Maaaring mayroon silang mga oras ng kahinaan at pagkanegatibo, mga oras na nagsasabi sila ng mga maling bagay, nadadapa, o nakararanas ng kabiguan. Ang lahat ng ito ay normal sa mga mata ng Diyos. Hindi Niya ito kinikimkim laban sa kanila. Iniisip ng ilang tao na masyadong malalim ang kanilang katiwalian, at na hindi nila kailanman mabibigyang-kasiyahan ang Diyos, kaya’t nalulungkot sila at kinamumuhian nila ang kanilang sarili. Ang mga may pusong nagsisisi na tulad nito ay ang mismong mga taong inililigtas ng Diyos. Sa kabilang banda, ang mga naniniwalang hindi nila kailangan ang pagliligtas ng Diyos, na nag-iisip na sila ay mabubuting tao at walang mali sa kanila, ay kadalasang hindi ang mga inililigtas ng Diyos. Ano ang ipinaparating Ko sa inyo rito? Magsalita ang sinumang nakauunawa. (Kailangan naming maayos na pangasiwaan ang mga pagbubunyag namin ng katiwalian at tumuon sa pagsasagawa sa katotohanan, at matatanggap namin ang pagliligtas ng Diyos. Kung palagi kaming magkakamali ng pagkaunawa sa Diyos, madali kaming masasadlak sa kawalan ng pag-asa.) Dapat kang magkaroon ng pananalig at sabihing, “Kahit na mahina ako ngayon, at nadapa at nabigo ako, lalago ako, at balang-araw ay mauunawaan ko ang katotohanan, mabibigyang-kasiyahan ang Diyos, at makakamit ang kaligtasan.” Dapat kang magkaroon ng ganitong determinasyon. Anuman ang mga balakid, paghihirap, pagkabigo, o pagkadapa na iyong nararanasan, hindi ka dapat maging negatibo. Dapat mong malaman kung anong uri ng mga tao ang inililigtas ng Diyos. Higit pa rito, kung sa tingin mo ay hindi ka pa kalipikadong iligtas ng Diyos, o kung may mga pagkakataon kung saan nasa mga kalagayan ka na kinasusuklaman o hindi kinalulugdan ng Diyos, o kung may panahon na umasal ka nang labis na hindi maganda, at hindi ka tinanggap ng Diyos, o itinaboy ka ng Diyos, hindi na ito mahalaga. Ngayon ay alam mo na, at hindi pa huli ang lahat. Hangga’t nagsisisi ka, bibigyan ka ng pagkakataon ng Diyos.

Ano ang pinakamahalaga kapag nananampalataya sa Diyos? (Pagkaunawa sa katotohanan at pagkakaroon ng buhay pagpasok.) Tama, ang buhay pagpasok ang pinakamahalaga—nauuna ito. Anuman ang mga tungkuling ginagawa mo, gaano ka man katanda, gaano katagal ka mang nananampalataya sa Diyos, at gaano man karaming katotohanan ang nauunawaan mo, nauuna ang buhay pagpasok. Huwag mong isiping, “May mga taong nananampalataya sa Diyos sa loob ng dalawampung taon, ngunit limang taon pa lang akong nananampalataya. Napag-iiwanan na nila akong masyado. May pag-asa pa ba akong maligtas? Masyado na ba akong nahuhuli?” Hindi malaking problema ang mahuli ng ilang taon sa pananampalataya. Kung ikaw ay isang taong naghahangad sa katotohanan, makahahabol ka pa rin sa mga naunang nanampalataya sa Diyos. Hindi ba’t sinasabi ng Bibliya, “Datapuwat maraming mga nauna na mahuhuli; at mga huli na mauuna” (Mateo 19:30)? Kung ang isang tao ay laging nakahahanap ng mga dahilan at palusot para hindi hangarin ang katotohanan, kung gayon, kahit na buong buhay siyang manampalataya, magiging walang kabuluhan ito, at wala siyang makakamit. Sa sambahayan ng Diyos, maraming tao ang nananampalataya sa Diyos sa loob ng dalawampu o tatlumpung taon, ngunit hindi ginawa ang kanilang mga tungkulin nang pasok sa pamantayan, at sila ay itiniwalag. Maraming tao ang laging naghahangad ng katanyagan, pakinabang, at katayuan, at nagiging huwad na mga lider at anticristo, at sila ay itinitiwalag. Maraming hindi mananampalataya ang mapagmatigas na tumatangging tanggapin ang katotohanan at lahat sila ay naitiwalag. Totoo ba ito? (Oo.) Higit pa rito, may ilan na kayang magsalita tungkol sa kanilang mga patotoong batay sa karanasan pagkatapos manampalataya sa loob lamang ng tatlo hanggang limang taon. Malayong nahihigitan ng kanilang mga patotoo at pananalig ang mga nananampalataya sa Diyos nang maraming taon. Ang mga taong ito ay nakatanggap ng mga pagpapala ng Diyos. Maraming taong nananampalataya sa Diyos nang maraming taon ang hindi talaga naghangad sa katotohanan at ang itiniwalag. Nililinaw nito ang isang katunayan sa mga tao: na ang Diyos ay matuwid at patas sa lahat. Hindi tinitingnan ng Diyos kung ano ka dati o ang iyong kasalukuyang tayog, tinitingnan Niya kung hinahangad mo ang katotohanan at kung tinatahak mo ang landas ng paghahangad sa katotohanan. Hinding-hindi ka dapat magkamali ng pagkaunawa sa Diyos at sabihing, “Bakit kaya pa ring magsinungaling at magbunyag ng katiwalian ang mga taong maililigtas ng Diyos? Dapat iligtas ng Diyos ang mga hindi nagsisinungaling.” Hindi ba’t isa itong maling kaisipan? Mayroon bang sinuman sa tiwaling sangkatauhan ang hindi nagsisinungaling? Kailangan pa ba ng mga taong hindi nagsisinungaling ang kaligtasan ng Diyos? Ang sangkatauhan, na ginawang tiwali ni Satanas, ang siyang inililigtas ng Diyos. Kung hindi mo man lang maintindihan nang malinaw ang katunayang ito, kung gayon, mangmang at hangal ka. Tulad ng sinabi ng Diyos, “Walang matuwid sa ibabaw nitong lupa, ang mga matuwid ay wala rito sa mundo.” Dahil mismo sa ang sangkatauhan ay ginawang tiwali ni Satanas kaya ang Diyos ay nagkatawang-tao sa lupa upang iligtas ang mga tiwaling taong ito. Bakit walang sinasabi ang Diyos tungkol sa pagliligtas sa mga anghel? Ito ay dahil ang mga anghel ay nasa langit, at hindi ginawang tiwali ni Satanas. Palaging sinasabi ng Diyos mula sa simula na “Ang sangkatauhan na Aking inililigtas ay ang sangkatauhan na ginawang tiwali ni Satanas, ang sangkatauhan na binawi mula sa mga kamay ni Satanas, ang sangkatauhan na nagtataglay ng tiwaling disposisyon ni Satanas, ang sangkatauhan na sumasalungat sa Akin, na lumalaban sa Akin, at naghihimagsik laban sa Akin.” Kung gayon, bakit hindi hinaharap ng mga tao ang katunayang ito? Hindi ba’t mali nilang nauunawaan ang Diyos? Ang maling pagkaunawa sa Diyos ang pinakamadaling landas sa paglaban sa Kanya at dapat itong malutas kaagad. Ang pagkabigong lutasin ang isyung ito ay napakamapanganib dahil madali itong hahantong sa pagsasantabi sa iyo ng Diyos. Ang mga maling pagkaunawa ng mga tao ay nakaugat sa kanilang mga kuru-kuro at imahinasyon. Kung palagi silang kumakapit sa kanilang mga kuru-kuro at imahinasyon, malamang na tatanggi silang tanggapin ang katotohanan. Kapag mali ang pagkaunawa mo sa Diyos, kapag hindi mo hinahangad ang katotohanan para sa resolusyon, alam ninyo ang mga kahihinatnan. Hinahayaan ka ng Diyos na madapa, mabigo, at gumawa ng mga pagkakamali. Bibigyan ka ng Diyos ng mga pagkakataon at oras upang maunawaan ang katotohanan, isagawa ang katotohanan, unti-unting maunawaan ang Kanyang mga layunin, gawin ang lahat nang naaayon sa Kanyang mga layunin, tunay na magpasakop sa Diyos, at makamit ang katotohanang realidad na hinihingi ng Diyos na taglayin ng mga tao. Gayumpaman, sino ang taong pinakakinasusuklaman ng Diyos? Ito ay ang taong kahit na alam niya ang katotohanan sa kanyang puso, tumatanggi siyang tanggapin ito, lalo na ang isagawa ito. Sa halip, namumuhay pa rin siya sa mga pilosopiya ni Satanas, ngunit itinuturing ang kanyang sarili na mabuti at mapagpasakop sa Diyos habang naghahangad din na iligaw ang iba at magkaroon ng posisyon sa sambahayan ng Diyos. Pinakakinasusuklaman ng Diyos ang ganitong uri ng tao, sila ay mga anticristo. Bagaman lahat ng tao ay may tiwaling disposisyon, ang mga kilos na ito ay may ibang kalikasan. Hindi ito ordinaryong tiwaling disposisyon o normal na pagbubunyag ng katiwalian; sa halip, sinasadya at mapagmatigas mong nilalabanan ang Diyos hanggang sa huli. Alam mo na may Diyos, nananampalataya ka sa Diyos, ngunit sadya mong pinipiling labanan Siya. Hindi ito pagkakaroon ng mga kuru-kuro tungkol sa Diyos at problema ng maling pagkaunawa; sa halip ay sinasadya mong labanan ang Diyos hanggang sa huli. Maililigtas ba ng Diyos ang isang tulad nito? Hindi ka ililigtas ng Diyos. Ikaw ay kaaway ng Diyos, samakatuwid, ikaw ay isang diyablo at isang Satanas. Maililigtas pa ba ng Diyos ang mga diyablo at mga Satanas?

Ano ang nararamdaman ninyo tungkol sa Aking pagbabahagi ngayon? Nauunawaan ba ninyo ito? (Oo, nauunawaan namin.) Kung nauunawaan ninyo ang isang bagay, mayroon kayong makakamit, at magkakaroon kayo ng kaunting pagpasok sa katotohanan. Kung papasok ka sa katotohanan, ang iyong buhay ay lalago, ngunit kung hindi ka papasok sa katotohanan, ang iyong buhay ay hindi lalago. Katulad ito ng isang umuusbong na binhi na kailangang diligan, lagyan ng pataba, at ibilad sa sikat ng araw. Kung hindi mo ito lilinangin nang mabuti, hindi ito lalago at kalaunan ay malalanta at mamamatay ito. Ano ang ibig sabihin kapag sinabi Ko ito? Na ang pasalitang pag-amin at pananampalataya sa puso mo sa pagkakatawang-tao ng Diyos ay hindi sapat para makilala ang Diyos at maging kuwalipikadong pumasok sa Kanyang kaharian. Wala itong kasiguruhan; ito ay isang pasimulang hakbang lamang. Hindi ka pa nagkakamit ng kaligtasan, hindi ka pa nababago, at mahaba pa ang pagdaraanan mo. Sa mga huling araw, ipinahahayag ng Diyos ang katotohanan upang ganap na iligtas ang sangkatauhan. Kapag tinahak mo ang landas ng pananampalataya sa Diyos, mayroon ka nang pagkakataong mailigtas ng Diyos mula sa pinakasimula. Napakalaking pagpapala nito! Hindi ito maaaring isuko. Ang pagliligtas at pagpeperpekto ng Diyos sa mga tao sa mga huling araw ay isang napakabihirang pagkakataon. Ang sangkatauhan ay namuhay sa libo-libong henerasyon, ngunit walang sinuman ang nagkaroon ng pagkakataong ito noon. Napakalaking bagay ang mailigtas; hindi mo dapat palampasin ang pagkakataong ito. Naharap ng henerasyon ninyo ang pagkakatawang-tao ng Diyos; isang pagpapala ito! Ang pagpapalang ito ay hindi nakikita ng mga tao sa sekular na mundo, ngunit nakita at natamasa ninyo ito, at ito ay pagpapala ng Diyos. Marahil hindi pa rin malinaw sa ilang tao ang tungkol sa mga pangitain; nauunawaan lamang nila ang ilang doktrina, ngunit wala silang tunay na pananalig. Nararamdaman lang nila na ang pananampalataya sa Diyos ay napakabuti, at ang pagbabasa ng mga salita ng Diyos ay talagang nagbibigay-liwanag sa kanilang mga puso, kaya naniniwala sila na ito ang tamang landas sa buhay at nagkakaroon ng lakas ang kanilang puso. Determinado silang huwag sundin ang landas ng pagkawasak ng mga walang pananampalataya, ni ang landas ng paglaban ng mga relihiyosong tao sa Diyos. Determinado silang sundin lamang ang Diyos, hangarin ang katotohanan, matamo ang pagdadalisay, kamtin ang kaligtasan, at tahakin lamang ang landas ng pagsunod sa Diyos. Mabuti para sa mga tao ang magkaroon ng gayong determinasyon, at nangangahulugan ito na may pag-asa. Kasama sa pagsunod sa Diyos ang proteksyon ng Diyos. Ngayon man lamang, sa buhay na ito, magiging masaya na sila. Hindi na sila mapipinsala ni Satanas, ng lipunan, o ng sangkatauhan, at lubusan at tunay na silang mamumuhay sa ilalim ng kapamahalaan ng Diyos. Isa itong karangalan; isa itong kaligayahan na maaaring maramdaman sa buhay na ito. Ngayon, paano naman ang mundong darating? Nangako ang Diyos. Bukod sa pagkakaloob sa iyo ng kaligtasan at pagtutustos sa iyo ng katotohanan at buhay, nangako rin Siya sa iyo: na tatanggap ka ng isang daang beses sa buhay na ito at ng walang-hanggang buhay sa mundong darating. Kaya, huwag maliitin ang bagay na ito. Ang halagang binabayaran mo at ang pagdurusang tinitiis mo upang matamo ang katotohanan at makatanggap ng kaligtasan ay pansamantala. Sa hinaharap, kapag naunawaan ng mga tao ang katotohanan at nakamtan nila ito, maaaring di-mailarawang kaligayahan, kagalakan, at mga pagpapala ang matatamasa nila. Ibig sabihin, kapag naunawaan at nakamit mo ang katotohanan, saka ka lang magiging kalipikadong tumanggap sa pangako ng Diyos. Libreng ipinagkakaloob ng Diyos sa iyo ang lahat ng katotohanan at mga panustos sa buhay, at maililigtas ka ng Diyos—totoo ang lahat ng ito, pero kung makakamit mo ba ang katotohanan at buhay sa huli ay nakadepende sa kung pipiliin mo ba ang landas ng paghahangad sa katotohanan. Hindi ba’t nasa mga kamay mo ang desisyong piliin ito? (Oo.) Sa madaling salita, kung makakamit mo ang katotohanan at buhay, kung karapat-dapat kang tumanggap sa pangako ng Diyos, at kung matatanggap mo ang pagpapala, itong bendisyon ng “tumanggap ng isang daang beses sa buhay na ito at ng walang-hanggang buhay sa mundong darating,” ay isang pagkakataon na nasa mga kamay mo. Walang ibang makaiimpluwensiya sa iyo, tutulong sa iyo, o makapipigil sa iyo. Mayroon ka ng karapatang ito; ipinagkaloob na ito ng Diyos sa iyo. Depende ito sa kung pipiliin mo sa huli na tahakin ang landas ng paghahangad ng katotohanan. Ito ang pinakamahalagang bagay.

Ang Tao ang Pinakamalaking Nakikinabang sa Plano ng Pamamahala ng Diyos

Sa kasalukuyan, sa pagganap sa kanilang mga tungkulin, ang karamihan sa mga tao ay nagagawang manatili sa kanilang mga tungkulin, nang hindi gumagawa ng masama, ngunit sila ba ay may debosyon? Nagagawa ba nila ang kanilang mga tungkulin sa isang paraang pasok sa pamantayan? Malaki pa rin ang agwat nila tungo sa pamantayan. Kung kaya o hindi ng mga tao na gampanan nang mabuti ang kanilang mga tungkulin ay may kaugnayan sa usapin ng pagkatao. Kaya paano nila magagawa nang mabuti ang kanilang mga tungkulin? Ano ang dapat nilang taglayin upang magawa nang mabuti ang kanilang mga tungkulin? Anuman ang tungkuling kanilang ginagampanan o anuman ang kanilang ginagawa, dapat maging metikuloso at taimtim ang mga tao, at dapat nilang tuparin ang kanilang mga responsabilidad; saka lang makararamdam ng katatagan at kapayapaan ang kanilang puso. Ano ang ibig sabihin ng tuparin ang mga responsabilidad ng isang tao? Ang ibig sabihin nito ay ang maging masipag, ang ibigay mo ang iyong buong puso sa iyong mga responsabilidad, at gawin ang lahat ng bagay na dapat mong gawin. Halimbawa, sabihin nang itinalaga ka ng isang lider ng iglesia na gumawa ng isang tungkulin, at ibinahagi niya sa iyo ang mga simpleng prinsipyo nito, ngunit hindi ito gaanong idinetalye—paano ka dapat kumilos upang magawa mo nang mabuti ang tungkuling ito? (Umasa sa aming konsensiya.) Kahit paano man lang, dapat kang umasa sa iyong konsensiya upang magawa mo ito. “Umasa ka sa iyong konsensiya”—paano mo maipatutupad ang mga salitang ito? Paano mo gagamitin ang mga salitang ito? (Sa pamamagitan ng pagsasaalang-alang sa mga interes ng sambahayan ng Diyos, at hindi paggawa ng anumang bagay na magbibigay-kahihiyan sa Diyos.) Isa itong aspekto. Bukod dito, kapag gumawa ka ng isang bagay, dapat ay paulit-ulit mo itong pag-isipang mabuti, sukatin mo ito alinsunod sa mga katotohanang prinsipyo. Kung walang kapayapaan ang iyong puso pagkaraan mo itong tapusin, at pakiramdam mo ay para bang may problema pa rin dito, at matapos itong suriin, isang problema nga talaga ang natuklasan, ano ang dapat mong gawin sa puntong ito? Dapat mong agad na ayusin ito at lutasin ang problema. Anong uri ng saloobin ito? (Ito ay pagiging metikuloso at pagiging mabusisi.) Ito ay pagiging metikuloso at pagiging mabusisi, na isang taimtim at mahigpit na saloobin. Ang paggawa ng iyong tungkulin ay nakabatay dapat sa isang taimtim at responsableng saloobin, na nagsasabing: “Ibinigay sa akin ang gawaing ito, kaya dapat kong gawin ang anumang makakaya ko upang magawa ko ito nang mabuti ayon sa abot ng aking kayang malaman at makamit. Hindi ako maaaring makagawa ng anumang mga pagkakamali.” Hindi ka maaaring magkaroon ng pag-iisip na “puwede na ang puwede na.” Kung palagi kang may pabasta-bastang paraan ng pag-iisip, magagawa mo ba nang mabuti ang iyong tungkulin? (Hindi.) Ano ang dahilan ng pagiging pabasta-basta? Hindi ba’t ang iyong sataniko at tiwaling disposisyon? Ang pagiging pabasta-basta ay pagpapamalas ng isang tiwaling disposisyon; umuusbong ito kapag nauudyukan ang mga tao ng kanilang mga tiwaling disposisyon. Direkta itong nakaaapekto sa nakukuha nilang mga resulta sa kanilang mga tungkulin, nagiging dahilan pa nga upang pumalpak ang kanilang gawain, at nakaaapekto ito sa gawain ng iglesia. Napakalala ng resultang ito. Kung palagi kang pabasta-basta sa iyong tungkulin, anong uri ng problema ito? Ito ay isang problema na may kinalaman sa iyong pagkatao. Tanging mga taong walang konsensiya at pagkatao ang palaging pabasta-basta. Sa tingin ba ninyo ay maaasahan ang mga taong palaging pabasta-basta? (Hindi.) Sila ay lubhang hindi maaasahan! Ang isang taong pabasta-basta kung gumawa ng kanyang tungkulin ay isang taong iresponsable, at ang isang taong iresponsable sa kanyang mga kilos ay hindi isang matapat na tao—siya ay isang taong hindi mapagkakatiwalaan. Anumang tungkulin ang ginagawa niya, ang isang taong hindi mapagkakatiwalaan ay pabasta-basta, dahil ang kanyang karakter ay hindi pasok sa pamantayan, hindi niya minamahal ang katotohanan, at talagang hindi siya isang matapat na tao. Maipagkakatiwala ba ng Diyos ang anumang bagay sa mga taong hindi mapagkakatiwalaan? Hinding-hindi. Dahil sinisiyasat ng Diyos ang kaibuturan ng puso ng mga tao, hinding-hindi Niya ginagamit ang mga taong mapanlinlang upang gumawa ng mga tungkulin; ang mga tapat lang ang pinagpapala ng Diyos, at gumagawa lamang Siya sa mga tapat at nagmamahal sa katotohanan. Sa tuwing gumaganap sa tungkulin ang isang mapanlinlang na tao, isa itong pagsasaayos na ginawa ng tao, at ito ay pagkakamali ng tao. Ang mga taong mahilig maging pabasta-basta ay walang konsensiya o katwiran, mababa ang kanilang pagkatao, hindi sila mapagkakatiwalaan, at sila ay labis na hindi maaasahan. Gagawa ba ang Banal na Espiritu sa gayong mga tao? Hinding-hindi. Kaya, ang mga mahilig maging pabasta-basta sa kanilang mga tungkulin ay hindi gagawing perpekto ng Diyos kailanman, at hindi Niya sila gagamitin kailanman. Ang mga mahilig maging pabasta-basta ay mapanlinlang lahat, puno ng mga tusong pagkakalkula, at lubos na walang konsensiya at katwiran. Kumikilos sila nang walang mga prinsipyo o walang mababang limitasyon; kumikilos sila batay lamang sa sarili nilang mga kagustuhan, at may kakayahan silang gumawa ng lahat ng uri ng masasamang bagay. Ang lahat ng kanilang kilos ay nababatay sa lagay ng kanilang kalooban. Kung maganda ang kanilang timpla, at sila ay nasisiyahan, medyo bubuti ang kanilang paggawa. Kung masama naman ang kanilang timpla, at hindi sila nasisiyahan, magiging pabasta-basta sila. Kung galit sila, maaari silang maging arbitraryo at walang ingat, at maaari nilang maantala ang mahahalagang bagay. Wala talaga ang Diyos sa kanilang puso. Hinahayaan lang nilang lumipas ang mga araw, nang walang ginagawa at naghihintay ng kamatayan. Kaya, gaano man hikayatin ang mga taong gumagawa ng kanilang mga tungkulin nang pabasta-basta, wala rin itong saysay, at walang silbi na magbahagi sa kanila tungkol sa katotohanan. Ayaw nilang ayusin ang kanilang mga gawi sa kabila ng paulit-ulit na mga pangaral, sila ay walang puso; maaari lang silang paalisin, iyon ang pinakaangkop na gawin. Ang mga taong walang puso ay walang mababang limitasyon sa kanilang mga kilos; walang makapipigil sa kanila. Kaya bang pamahalaan ng mga gayong tao ang mga bagay-bagay batay sa konsensiya? (Hindi.) Bakit hindi? (Hindi sila nagtataglay ng mga pamantayan ng konsensiya, wala rin silang pagkatao, o mababang limitasyon.) Tama iyan. Wala silang mga pamantayan ng konsensiya sa kanilang mga kilos; kumikilos sila batay sa kanilang mga kagustuhan, ginagawa ang anumang kanilang naisin, batay sa kanilang timpla. Nakadepende sa kanilang timpla kung mabuti o masama ang mga resultang nakukuha nila sa kanilang mga tungkulin. Kung maganda ang kanilang timpla, maganda ang mga resulta, ngunit kung masama ito, masama ang mga resulta. Maaari bang maging pasok sa pamantayan ang paggawa ng isang tao sa kanyang tungkulin sa ganitong paraan? Ginagampanan nila ang kanilang mga tungkulin batay sa kanilang timpla, hindi sa mga katotohanang prinsipyo; kaya, napakahirap para sa kanila na maisagawa ang katotohanan, at napakahirap para sa kanila na makamit ang pagsang-ayon ng Diyos. Ang mga kumikilos batay sa kagustuhan ng laman ay talagang hindi naisasagawa ang katotohanan.

Ang anumang ginagawa ng mga tao ay may kaugnayan sa paghahanap sa katotohanan at sa pagsasagawa ng katotohanan; ang anumang may kaugnayan sa katotohanan ay may kaugnayan sa karakter ng mga tao, at sa saloobin nila sa paggawa ng mga bagay-bagay. Kadalasan, kapag gumagawa ang mga tao ng mga bagay-bagay sa isang walang prinsipyong paraan ito ay dahil sa hindi nila nauunawaan ang mga prinsipyo sa likod ng mga ito. Ngunit sa maraming pagkakataon, hindi lang hindi nauunawaan ng mga tao ang mga prinsipyo, ayaw din nilang unawain ang mga ito. Bagaman maaaring may kaunti na silang alam tungkol sa mga ito, ayaw pa rin nilang gumawa nang mas mabuti. Wala sa kanilang puso ang pamantayang ito, at gayon din ang hinihinging ito. Kaya, lubos na mahirap para sa kanila ang gawin nang mabuti ang mga bagay-bagay, lubos na mahirap para sa kanila ang gawin ang mga bagay-bagay sa isang paraan na naaayon sa katotohanan at nagpapalugod sa Diyos. Ang susi sa kung nagagampanan ba ng mga tao nang pasok sa pamantayan ang kanilang mga tungkulin ay nakadepende sa kung ano ang kanilang hinahangad, kung hinahangad ba nila ang katotohanan o hindi, at kung mahal ba nila ang mga positibong bagay o hindi. Kung hindi minamahal ng mga tao ang mga positibong bagay, hindi madali para sa kanila na tanggapin ang katotohanan, na lubos na nakaliligalig—bagaman gumaganap sila sa isang tungkulin, nagtatrabaho lang sila. Kahit nauunawaan mo man o hindi ang katotohanan, at kung nagagawa mo mang unawain o hindi ang mga prinsipyo, kung ginagampanan mo ang iyong tungkulin batay sa iyong konsensiya, kahit papaano, ay magkakamit ka ng katamtamang mga resulta. Ito lamang ang katanggap-tanggap. Kung nagagawa mong hangarin ang katotohanan at gawin ang mga bagay-bagay alinsunod sa mga katotohanang prinsipyo, magagawa mong ganap na matupad ang mga hinihingi ng Diyos at maging alinsunod sa mga layunin ng Diyos. Ano ang mga hinihingi ng Diyos? (Na ibigay ng mga tao ang kanilang buong puso at lakas sa maayos na paggampan sa kanilang mga tungkulin.) Paano dapat unawain ang “pagbibigay ng kanilang buong puso at lakas”? Kung inilalaan ng mga tao ang kanilang buong isip sa paggampan sa kanilang mga tungkulin, ibinibigay nila ang kanilang buong puso. Kung ginagamit nila ang lahat ng kanilang lakas sa paggampan sa kanilang mga tungkulin, ibinibigay nila ang kanilang buong lakas. Madali bang ibigay ang lahat ng iyong puso at lakas? Hindi ito madaling matamo nang walang konsensiya at katwiran. Kung ang isang tao ay walang puso, kung wala siyang pag-iisip at walang kakayahang magbulay-bulay, at kung, nahaharap sa isang problema, ay hindi niya alam kung paano hanapin ang katotohanan, at wala siyang mga paraan o daan upang gawin ito, kaya ba niyang ibigay ang kanyang buong puso? Tiyak na hindi. Kung gayon, kung may puso ang isang tao, may kakayahan ba siyang ibigay ang kanyang buong puso? (Oo.) Kung ang isang tao ay may puso, ngunit hindi niya ito ginagamit upang gawin ang kanyang tungkulin, at sa halip ay mga kasuklam-suklam at balikong landas lamang ang iniisip niya, at ginagamit niya ito sa paggawa ng mga bagay na hindi tama, magagawa ba niyang ibigay ang kanyang buong puso sa kanyang tungkulin? (Hindi.) Sabihin nating nararanasan niyang mapungusan, at nagagawa niyang malaman ang kanyang tiwaling disposisyon, at sumusumpa siya sa Diyos na handa siyang magsisi, at mayroon siyang kapasyahan na gawin nang mabuti ang kanyang tungkulin, ngunit kapag nahaharap siya sa mga paghihirap o tukso, nayayanig ang kanyang puso, wala sa loob niyang ginagawa ang kanyang tungkulin, o umuusbong sa kanya ang pagiging negatibo at tumatakbo siya palayo—sa oras na ito, kaya ba niyang ibigay ang kanyang buong puso? (Hindi.) Kasasabi lamang ninyo na kung ang isang tao ay may puso, may kakayahan siyang ibigay ang kanyang buong puso. Totoo ba ang pahayag na iyon? (Hindi.) Anuman ang inyong gawin, hindi kayo dapat umasa sa inyong mga simbuyo o imahinasyon, lalo na sa inyong nag-aalab na damdamin; hindi ka dapat magpatuloy batay sa iyong mga nararamdaman, o maging sa pagsunod sa mga ideya ng mga tao—sa halip, kailangan mong patuloy na hanapin at isagawa ang katotohanan. Ang pag-asa sa sigasig at mga nararamdaman, o sa nag-aalab na damdamin at pansamantalang mga simbuyo, ay hindi makatitiyak na gagawin mo nang mabuti ang iyong tungkulin. Ito ay kagaya ng kung paanong, kapag napakabata pa ng lahat ay gusto nilang magpakita ng pagkamabuting anak sa mga magulang sa kanilang paglaki. Kapag lumaki ka na nga, at dumating na ang oras upang tuparin mo ang kahilingang iyon, anong mga paghihirap ang maaaring humadlang sa iyo sa paggawa niyon? May kaugnayan ito sa mga totoong problema; sa bawat tao, ang realidad ay mas malaki ang kanilang mga paghihirap kaysa sa kanilang mga adhikain. Halimbawa, kapag nagtapos ka na sa kolehiyo at nagsisimula ka nang kumita ng pera, iniisip mong, “Ngayong kumikita na ako ng pera, dapat muna akong bumili ng magagandang damit na maisusuot ng aking ina at ama, at bilhan sila ng ilang produktong pangkalusugan, at simula ngayon ay dapat akong maging mabuting anak sa kanila. Bibigyan ko sila ng perang panggastos, upang mapalipas nila ang bawat araw nang masaya.” Ngunit matapos mong matanggap ang iyong sahod at magkuwenta, matapos mong ibawas ang iyong pang-upa, pang-araw-araw na gastusin, at iba pang mga gastusin, halos wala nang natira, at kailangan mo pang bilhan ng ilang magandang damit ang iyong sarili. Kapag nagastos na ang lahat ng iyong pera, hindi ka mapakali, dahil nalabag mo ang pangakong iyong binitiwan na kikita ka ng pera upang maging isang mabuting anak sa iyong mga magulang sa iyong paglaki. Iniisip mong, “Hindi ako nagiging isang mabuting anak sa aking mga magulang, kailangan kong mag-ipon ng pera sa susunod na buwan.” Pagkatapos, pagdating ng susunod na buwan, hindi pa rin sapat ang perang iyong kinita, kaya iniisip mong, “Marami pang panahon upang maging mabuting anak ako sa aking mga magulang.” Unti-unti, sa paglipas ng panahon, makahahanap ka ng kapareha, magsisimula ng isang pamilya, magkakaroon ng mga anak, at mas lalong magkukulang ang pera. Batay sa iyong sitwasyon at mga pangyayari sa buhay, nagiging napakahirap na isakatuparan ang iyong pagnanais na maging mabuting anak sa iyong mga magulang, dahil kailangan mo ring itaguyod ang iyong pamilya at makaraos, at paglaanan ang edukasyon ng iyong mga anak; upang mabuhay, kailangan mo ring makisalamuha sa mga lokal na pinunong malupit at sa mga tiwaling opisyal, na nagpapahirap sa iyo. Kahit na gusto mong maging isang mabuting anak sa iyong mga magulang, wala itong saysay; napangingibabawan ka ng iba’t ibang paghihirap sa totoong buhay, at ang iyong pagnanais na maging mabuting anak sa iyong mga magulang ay dahan-dahang sinisira ng realidad. Kung gayon, mapaninindigan ba ang iyong intensyon na maging mabuting anak? (Hindi.) Kung gayon, totoo ba o peke ang iyong pagnanais na maging mabuting anak sa iyong mga magulang noong bata ka pa? (Totoo.) Noong panahong iyon, totoo ang pagnanais mo, ngunit ito rin ay pagiging walang-muwang, hangal, at loko-loko; hindi ito maaasahan. Alin doon ang iyong totoong sarili? Ang mga bagay na ibinubunyag at ipinamamalas mo sa iyong totoong buhay ang iyong totoong pagkatao at ang iyong totoong saloobin sa pagtrato mo sa iyong mga mahal sa buhay. Patuloy mong ipinagpapabukas ang pagiging mabuting anak sa iyong mga magulang, hanggang sa hindi sinasadya ay hindi mo na nararamdaman ang iyong konsensiya, ang iyong paninisi sa sarili, at hindi ka na nakakaramdam ng mga responsabilidad at obligasyon. Pagkatapos ay iniisip mong: “Ang lahat ay ganito. Hindi ako mas malala kaysa sa iba, at saka, mayroon din akong mga totoong paghihirap!” Ang iyong bawat palusot, argumento, at idinadahilan—ano ang mga ito? Bahagi ang mga ito ng iyong tiwaling disposisyon. Gaano man kahirap ang realidad para sa iyo, gaano ka man nito binibigyan ng mga dahilan at palusot upang maiwasan ang mga responsabilidad na dapat mong harapin, at gaano man katibay ang iyong mga argumento at palusot, sa huli, ang mga bagay na iyong ipinamamalas ay ang iyong ganap at totoong sarili. Kaya paano mo matutupad ang isang positibong adhikain? Sa totoong buhay, bago maunawaan o makamit ang katotohanan, ano ang mga bagay na ipinamamalas ng mga tao? Ang mga ito ba ay makatarungan at positibo? (Hindi.) Kung hindi mo nauunawaan ang katotohanan, gaano man kabuti ang iyong mga kilos o gaano man tila kawasto ang iyong mga ideya, mga tiwaling disposisyon pa rin ang mga ito, at hindi naaayon sa katotohanan ang mga ito. Kaya, kung hindi mo hinahangad o nauunawaan ang katotohanan, magiging napakahirap para sa iyo na isagawa ang katotohanan, at pagkatapos, ang iyong isasabuhay ay mga pagbubunyag ng mga tiwaling disposisyon. Gaano man kabuti ang tingin mo sa iyong sarili, gaano man kadakila, gaano man katuwid, ang mga bagay na iyong ginagawa sa pundasyong ito ay imposibleng maging naaayon sa katotohanan. Nauunawaan mo ba? (Nauunawaan ko nang kaunti.) Ano ang inyong nauunawaan? (Gusto ng lahat ng tao na gawin nang wasto ang kanilang mga tungkulin, ngunit dahil sila ay kinokontrol ng kanilang mga tiwaling disposisyon, kahit na gusto nilang gawin ang kanilang mga tungkulin alinsunod sa kanilang konsensiya, hindi nila ito maisakatuparan. Samakatwid, dapat nilang lutasin ang kanilang mga tiwaling disposisyon upang magawa nila nang mabuti ang kanilang mga tungkulin.) Iyong iba, ano pa ang inyong nauunawaan? (Ang mga bagay na ginagawa ng isang tao kapag hindi niya nauunawaan ang katotohanan, paano man nakikita ng mga tao ang mga ito, ay hindi ang pagsasagawa ng katotohanan. Kahit pa iniisip ng mga tao na ang mga kilos na ito ay napakabuti, ang mga kilos na iyon ay imposibleng maging naaayon sa mga layunin ng Diyos, kaya nakita kong napakahalaga na maunawaan ang katotohanan.) Napakahusay ng iyong sinabi! Mukhang kayong lahat ay nagkaroon ng kaunting pag-unlad sa panahong ito. Hindi madaling makamit ang katotohanan; marami ang dapat ibayad ng mga tao para dito. Bukod sa paghihimagsik laban sa laman at paghahanap at pagsasagawa ng katotohanan, dapat ding pagdusahan ng mga tao ang maraming pasakit at pagpipino, at dapat silang dumanas ng pang-uusig at brutal na pang-aabuso sa mga kamay ni Satanas—hindi man sila mamatay, dapat pa rin silang mabalatan nang buhay—saka lamang nila maaalis ang kanilang mga tiwaling disposisyon at makakamit ang katotohanan. Masasabing ang pagtatamo sa katotohanan ay isang proseso ng pagdanas ng paghatol at pagkastigo, at sa gayon ay pagiging nalinis. Maaaring kinikilala mo na mayroon kang isang tiwaling disposisyon, at kinikilala mo rin ang katotohanan, ngunit kapag iyong isinagawa ang katotohanan, hindi ba’t lalabas ang iyong tiwaling disposisyon upang ikaw ay hadlangan at guluhin? (Oo.) Anong mga bagay ang umuusbong sa puso ng mga tao sa oras na iyon? (Sila ay nagtatalo at naghahanap ng mga maidadahilan. Nagbubunyag sila ng pagkamakasarili, at isinasaalang-alang nila ang sarili nilang pride at banidad.) Ito ay isang problema sa mga disposisyon ng mga tao. May ilang taong hindi nagsasabi o nagbubunyag ng anuman, ngunit kapag tiningnan mo ang kanilang disposisyon, malinaw mong makikita na may paghihimagsik sa kanilang puso. Ang paghihimagsik ay isang uri ng tiwaling disposisyon. Sila man ay nagtatalo o naghahanap ng mga maidadahilan, ginagawa ang lahat ng ito upang panatilihin ang sarili nilang mga interes, pride, katayuan, at banidad, upang magkamit ng isang uri ng hangarin o layunin. Kung ang isang tao ay may ganitong uri ng mapaghimagsik na disposisyon sa kanyang kalooban, ito ay magsasanhi ng lahat ng uri ng tiwaling kalagayan na laban at salungat sa Diyos. Ano ang paghihimagsik? Sa madaling salita, ito ay kapag may paglaban sa puso ng isang tao, kapag ginagawa niya ang sarili na kalaban ng Diyos, sinasabing: “Bakit iba sa aking iniisip ang mga salitang Iyong sinasabi? Bakit hindi ko gusto ang mga iyon? Hindi ko gusto ang mga iyon, kaya hindi ko iyon matatanggap, at ayaw kong makinig sa Iyong pagsasalita.” Ginagawa nilang kalaban ng Diyos ang kanilang puso, at sila ay hindi masunurin, hanggang sa puntong sinasalungat na nila ang realidad, sinasalungat nila ang lahat ng ginawa ng Diyos at ang Kanyang mga hinihingi sa kanila. Dito nagiging mapaghimagsik ang mga tao, at ito ang pinakamalaking paghihirap ng mga tao sa pagtanggap at pagsasagawa ng katotohanan. Ikaw man ay naghahanap ng mga maidadahilan o naghahanap ng iba’t ibang obhetibong argumento o kondisyon, sa anumang kaso, ito ang mapaghimagsik na disposisyon na umiiral sa loob mo na nagdudulot ng kaguluhan sa iyo. Ipagpalagay na kaya mong lutasin ang mapaghimagsik na disposisyong ito, na baligtarin ang ganitong uri ng kalagayan, at anumang mangyari sa iyo, sinasabi mong, “Nangyari ito sa akin, at hindi ko nauunawaan ang katotohanan, at hindi ko rin alam kung paano ito isagawa. Ang magagawa ko lamang ay manalangin sa Diyos at umasa sa pagbabasa ng salita ng Diyos upang makahanap ng landas ng pagsasagawa, o maghanap mula sa isang taong nakauunawa sa katotohanan. Kung matututo ako kung paano magsagawa sa isang paraan na naaayon sa katotohanan, na gusto ng Diyos, at nakalulugod sa Kanya, magsasagawa ako nang ganoon.” Tama na magkaroon ng gayong pag-iisip; ito ay isang taong nagmamahal sa katotohanan. Kung hinahangad mo ang katotohanan sa ganitong paraan, sinusubukang gumawa nang mas mabuti sa kabila ng lahat ng dagok, nang hindi nagiging negatibo o mahina ang loob, magagawa mong alisin ang iyong tiwaling disposisyon at matamo ang pagliligtas ng Diyos.

Noong unang subukin ng Diyos si Job, nagawa ba ni Job na malaman nang tama ang layunin ng Diyos batay sa pagkaunawa niya noong panahong iyon? (Hindi.) Kung gayon, ano ang ipinamalas ni Job? Nagpasakop ba siya, o siya ba ay naghimagsik, lumaban, at nagreklamo? (Siya ay nagpasakop.) Mula sa kanyang loob hanggang sa kanyang labas, nasa anong uri ng kalagayan siya? Nagbunyag ba siya kailanman ng kahit katiting na pag-ayaw o paglaban? Hindi. Bagaman isang simpleng paglalarawan lang ang makikita sa tala sa Bibliya, hindi makikita na kailanman ay nagpakita si Job ng isang mapaghimagsik na kalagayan. Mula sa mga salitang ito, maaari mo bang makita na maraming katotohanan ang naunawaan ni Job? (Hindi.) Sa realidad, anong katotohanan ang naunawaan ni Job noong panahong iyon? Nagsalita ba ang Diyos tungkol sa katotohanan ng pagpapasakop? Nagsalita ba Siya tungkol sa kung paanong hindi dapat maghimagsik ang mga tao laban sa Kanya? Hindi Siya nagsalita tungkol sa alinman sa mga bagay na ito. Ano ang kalagayan ni Job? Bagaman noong panahong iyon ay hindi niya tinaglay bilang pundasyon ang salita ngayon ng Diyos, ang pag-uugali niya at ang lahat ng ginawa niya ay nagtulot sa mga tao na makita ang mga iniisip ng puso niya at ang kalagayang nasa loob ng puso niya. Hindi ba’t isa itong bagay na kayang makita at maramdaman ng mga tao? (Ganoon nga.) Sinasabi ng ilang tao na: “Hindi namin alam kung ano ang iniisip niya sa kanyang puso.” Hindi mo kailangang malaman iyon; dapat magawa mong makita ang mga panlabas niyang kilos. Nang makaranas siya ng mga pagsubok, ipinakita niya ang mga kilos ng isang taong huwaran na lubos na walang paghihimagsik at ganap na nagpasakop sa Diyos: pinunit niya ang kanyang mga damit at dumapa. Ang kanyang pagdapa ay nagmula sa kanyang puso, at lubos na umayon ito sa lahat ng kanyang kaisipan at sa lahat ng gusto niyang ipahayag noong panahong iyon. Kinatawan nito ang kanyang paghahangad at ang kanyang saloobin sa Diyos. Kung gayon ano ang kanyang saloobin sa Diyos? Ano ang reaksyon niya sa mga bagay na ginawa ng Diyos sa kanya? Ang una niyang reaksyon ay ang tumanggap at magpasakop, nang walang pagtutol at walang pagsalungat. May pagdududang sinasabi ng ilang taong walang espirituwal na pang-unawa na: “Paano magkakaroon ng gayong tao sa mundo? Hindi ba’t isa siyang santo? Siguradong peke ito.” Ang realidad ay totoong may mga taong gaya ni Job, ngunit iisa lamang si Job, at sa tingin Ko ay hindi na magkakaroon ng isa pa kailanman. Ang kalagayan ni Job ay ang tinatawag ng mga walang pananampalataya na “hindi makasarili at walang pagnanais.” Nang dumating sa kanya ang mga pagsubok ng Diyos, wala siyang sinabi; sa halip, ipinahayag niya ang kanyang saloobin sa Diyos sa kanyang mga kilos. Pinatunayan ng kanyang pagdapa na nang dumating sa kanya ang mga pagsubok, siya ay totoong tumatanggap at totoong nagpapasakop, at hindi siya lumalaban man lang. Hindi siya nagpapakitang-gilas o nagpapanggap; hindi niya ito ginawa para makita ng ibang tao, ginawa niya ito para makita ng Diyos. Kung gayon paano natamo ni Job ang ganitong uri ng pagpapasakop? Hindi niya natamo ang ganitong uri ng pagpapasakop sa pagdanas lang ng isang pagsubok at pag-unawa sa pagpapasakop. Ang bawat isa sa mga miyembro ng tiwaling sangkatauhan na naninirahan sa lupa ay nagawa nang tiwali ni Satanas; silang lahat ay may mapaghimagsik na mga disposisyon. Ang mga tao ay makasarili, at lahat sila ay naghihimagsik laban sa Diyos. Ito ay isang kalikasang ginawang tiwali ni Satanas; ang buong tiwaling sangkatauhan ay may ganitong kalikasan. Ngunit nagawa ba ni Job na magpasakop sa Diyos sa ganitong antas sa loob ng napakaiksing panahon? Tiyak na hindi. Kinailangan niyang maghangad, at bukod pa roon, kinailangan niyang magkaroon ng isang malinaw na layunin na pagsisikapan, at isang tamang landas. Kasabay nito, kinailangan niya ring magkaroon ng patnubay ng Diyos, at na maalagaan at maprotektahan siya ng Diyos. Dahil lang hinangad ni Job na tahakin ang tamang landas, hinangad na matakot sa Diyos at umiwas sa kasamaan kung kaya’t nagawa niyang magkamit ng biyaya, habag, at mga pagpapala mula sa Diyos; pagkatapos, patuloy niyang nakita ang kamay at patnubay ng Diyos, at patuloy niyang natanggap ang pag-aalaga ng Diyos. Doon lamang niya nagawang lumago. Sa tingin ninyo, bakit hindi binigyan ng Diyos ng gayong pagsubok si Job noong siya ay dalawampung taong gulang? (Wala pa siyang tayog noong panahong iyon.) Hindi pa dumarating ang panahon noon. Bakit hindi siya nagkaroon ng gayon kalaking pagsubok noong siya ay apatnapu? Hindi pa rin dumarating ang panahon noon. Bakit sinubok lang siya ng Diyos noong pitumpung taon na siya? (Dumating na ang panahon ng Diyos.) Tama iyan, dumating na ang panahon. Ngayon, kailangan ba ninyong lahat na maghintay hanggang kayo ay pitumpu? (Hindi.) Bakit hindi? (Ngayon ay napakikinggan namin ang mga salita ng Diyos gamit ang sarili naming mga tainga. Napakalinaw na ipinaliliwanag ng Diyos sa amin ang Kanyang mga layunin at ang Kanyang mga hinihingi.) Ang gawain sa kapanahunang iyon at ang gawain sa kapanahunang ito ay magkaiba. Sa kapanahunang iyon, hindi nagsalita sa tao ang Diyos, at hindi naunawaan ng tao ang katotohanan; gumawa lang ang Diyos ng ilang simple at kumakatawang gawain. Sinunod lang ng mga nananampalataya sa Diyos ang mga salita ng Diyos na ipinarating ng mga propeta, at ang mga may takot sa Diyos ay nagtamo ng Kanyang mga pagpapala. Ang mga hindi totoong nananampalataya sa Diyos ay magugulo ang isip; sa pinakahigit, nagsakripisyo sila at nanalangin, at hindi na iyon masama. Noong panahong iyon, hindi ba’t mga mananampalataya rin ng Diyos ang mga kaibigan ni Job? Hindi ba’t higit na mas mahina ang kanilang pananampalataya kaysa kay Job? Sila at si Job ay mula sa parehong kapanahunan, pero hindi ba’t higit na mas mabuti si Job kaysa sa kanila? (Ganoon nga.) Bakit may gayon kalaking pagkakaiba? (May kinalaman iyon sa kalikasan at paghahangad ng mga tao.) Tama iyan, may kinalaman iyon sa paghahangad ng mga tao. Ang iyong itinanim ang iyong aanihin. Kung wala kang itinatanim, pagdating ng panahon, wala ka man lang aanihin. Hindi naghangad ang iilang taong iyon na magugulo ang isip; kagaya sila ng mga hindi mananampalataya sa iglesia ngayon. Pinanatili lang nila ang mga patakaran, at hilig nilang ilapat sa lahat ng bagay ang mga patakaran. Hindi nila nauunawaan ang katotohanan, at akala nila ay palagi silang tama, na nauunawaan nila ang lahat. Nang dumating kay Job ang mga pagsubok, sinabi nila sa kanya: “Dapat kang magtapat agad. Tingnan mo, dumating na ang mga kaparusahan ng Diyos.” Sa huli, ano ang saloobin ng Diyos sa kanila? Sabi ng Diyos: “Umabot kayo sa malaking edad na ito, ngunit hindi ninyo malinaw na makita ang Aking mga kilos o ang Aking saloobin sa mga tao, o ang pattern ng Aking pagkilos. Talagang mga tao kayong magugulo ang isip; nakakita nang malinaw si Job.” Kaya, nagpakita ang Diyos kay Job, ngunit hindi sa kanila; hindi sila karapat-dapat. Hindi sila naghangad na makilala ang Diyos, at hindi rin sila natakot sa Diyos o umiwas sa kasamaan, kaya hindi nagpakita sa kanila ang Diyos.

Ngayon, gusto ng lahat na maging isang taong may takot sa Diyos at umiiwas sa kasamaan. Kung gayon, ano ang kahulugan ng daan ng pagkatakot sa Diyos at pag-iwas sa kasamaan? Masasabing may kinalaman dito ang paghahangad na magpasakop sa Diyos, at pagpapasakop sa Kanya nang ganap at lubusan. May kinalaman ito sa pagiging tunay na may pangamba at takot sa Diyos, nang walang anumang elemento ng panlilinlang, paglaban, o paghihimagsik. Ito ay pagiging ganap na dalisay sa puso at lubos na tapat at mapagpasakop sa Diyos. Ang katapatan at pagpapasakop na ito ay dapat ganap, hindi relatibo lang; hindi ito nakadepende sa oras o lugar, o kung gaano katanda ang isang tao. Ito ang paraan ng pagkatakot sa Diyos at pag-iwas sa kasamaan. Sa proseso ng ganitong paghahanap, unti-unti mong makikilala ang Diyos at mararanasan ang Kanyang mga gawa; mararamdaman mo ang Kanyang pag-aalaga at proteksyon, madarama ang katotohanan ng Kanyang pag-iral, at mararamdaman ang Kanyang kataas-taasang kapangyarihan. Sa wakas, talagang mararamdaman mo na ang Diyos ay nasa lahat ng bagay, at Siya ay nasa tabi mo lamang. Magkakaroon ka ng ganitong uri ng personal na karanasan. Kung hindi mo sinusunod ang daan ng pagkatakot sa Diyos at pag-iwas sa kasamaan, kung gayon ay hindi ka kailanman magkakamit ng kaalaman tungkol sa mga bagay na ito. Sabi ng mga tao na, “Ang Diyos ang may kataas-taasang kapangyarihan sa lahat ng bagay; Siya ay nasa lahat ng dako at makapangyarihan sa lahat.” Ganap mo itong kinikilala sa iyong puso, pero hindi mo makita o maranasan ang mga bagay na ito, kaya paano mo makikilala ang Diyos? Ano ba ang ginagawa mo sa lahat ng taon mo ng pananampalataya sa Diyos? Madalas kang dumalo sa mga pagtitipon at makinig sa mga sermon, at palagi mong ginagawa ang iyong tungkulin; marami ka nang napuntahan, at nakuha mo ang loob ng ilang tao sa pamamagitan ng pangangaral ng ebanghelyo. Kaya bakit hindi mo nauunawaan na ang Diyos ang may kataas-taasang kapangyarihan sa lahat? Talagang hindi mo nauunawaan ang katotohanan! Ganap ka bang hindi nakakakita? Malinaw mong nalalaman na ito ang tunay na daan, ngunit hindi mo hinahangad ang katotohanan. Bagaman dumadalo ka sa mga pagtitipon, nakikinig sa mga sermon, at namumuhay ng isang buhay iglesia, hindi mo nauunawaan ang katotohanan, at hindi ka man lang nagbago. Labis kang nakaaawa! Ito ang kalagayan ng mga hindi mananampalataya, na para bang hindi sila mula sa sambahayan ng Diyos; sa mga mata ng Diyos, ikaw ay isang palamunin, isang trabahador. Maaaring sabihin mong: “Ginagawa ko ang aking tungkulin. O Diyos, kailangan Mo akong kilalanin!” At sasabihin ng Diyos: “Wala man lang Ako sa iyong puso, at hindi mo tinatanggap ang anuman sa katotohanan. Isa kang taong gumagawa ng masama. Lumayo ka sa Akin!” Ito ang mga kaisipan sa kaloob-looban ng Diyos. Hindi mo mahal ang katotohanan, hindi mo pinahahalagahan na ang Diyos ang katotohanan, ang daan, at ang buhay, at wala kang kaalamang batay sa karanasan. Hindi mo kayang maglabas ng anumang praktikal na mga karanasan para magpatotoo na ang Diyos na sinasampalatayanan mo ay ang katotohanan, ang daan, at ang buhay. Kung gayon makakamit mo ba ang pagsang-ayon ng Diyos? Hindi ka makapagpatotoo sa Diyos. Nabubuhay ka pa rin alinsunod sa isang satanikong disposisyon, ginagawa anuman ang gusto mo; walang malinaw na kaibahan sa pagitan mo at ng isang walang pananampalataya. Halos hindi mo magawang maghimagsik laban sa makasarili at kasuklam-suklam na kakitiran ng isip na mayroon ka, at nahihirapan kang lutasin ang iyong mga kuru-kuro at paghihimagsik. Sa tuwing naghahanda ang Diyos ng mga sitwasyon para sa iyo, hindi mo natututunan ang iyong aral, at wala kang malinaw na napala matapos ang ilang taon ng karanasan, kaya imposibleng malinis ang iyong tiwaling disposisyon. Dalawampung taon, tatlumpung taon, o higit ka pa mang manampalataya sa Diyos, kung ang iyong paghihimagsik, paglaban, at ang iyong tiwaling disposisyon ay hindi man lang nalutas o nalinis, isa kang matandang diyablong hindi pa nahahawakan, na talagang hindi pa rin nagbabago. Ito ay sapat na upang patunayan na isa kang hindi mananampalataya, at madali kang matitiwalag.

May ilang taong nananampalataya sa Diyos sa loob ng maraming taon, nakikinig sa maraming sermon, at nakauunawa ng maraming doktrina, kaya inaakala nilang nakamit na nila ang tunay na daan, na nakamit na nila ang Diyos, at inaakala nila na nakamit na nila ang buhay; pero sa mga karaniwang bagay, nagsisikap pa rin sila para sa kasikatan at pakinabang. Sinasaktan at ibinubukod pa nga nila ang iba, na lubos na naglalantad ng kanilang makasarili at kasuklam-suklam na kapangitan. Bakit hindi man lang nila matanggap ang katotohanan o maisagawa ito? Ang alam lang nila ay magpahayag ng ilang salita at doktrina, at mali nilang inaakalang natamo na nila ang buhay. Hindi ba’t ito ang kaawa-awang kalagayan ng tao? Ni hindi nila maisantabi ang sarili nilang mga interes, at hindi sila makapagdusa nang kaunti; kaya ano ang mapagdudusahan nila? Mula simula hanggang wakas, nakikita nila ang sarili nilang mga interes at makasariling pagnanasa bilang mas mahalaga kaysa sa anumang bagay. Ganito na sila nang magsimula silang manampalataya sa Diyos, hindi kailanman nagbago hanggang sa kasalukuyan; pakiramdam pa rin nila ay mabuti sila. Bakit ganoon? Iniisip nilang maraming taon na silang sumasampalataya sa Diyos, ginagawa ang kanilang tungkulin hanggang sa kasalukuyan; iniisip nilang medyo nagdusa na sila, at malaki ang kanilang mga kontribusyon, na nakatataas sila sa iba sa lahat ng paraan—itong mga taong nakinig sa mga sermon sa loob ng maraming taon ang partikular na nakararamdam ng kataasan, at mali nilang inaakala na nakamit na nila ang Diyos. Ang mga sinusumpaan nila at ang ipinapahayag nilang determinasyon ay kaparehong-kapareho lang noong una silang nagsimulang manampalataya sa Diyos. Hindi man lang nagbago ang kanilang determinasyon o ang kanilang mga panunumpa, maging ang kanilang sigasig o determinasyon. Malaki pa rin ang enerhiyang iginugugol nila para sa Diyos, pero may mga bagay rin na hindi nagbago, ibig sabihin, ang kanilang mapagmataas, mapaghimagsik, mapanlinlang, at matigas ang kalooban na mga disposisyon ay hindi pa nagbabago kahit kaunti. Kaya iniisip Ko, ano ba ang ginagawa ng mga taong ito sa loob ng mga taong iyon? Nananampalataya sila sa Diyos at ginagawa nila ang kanilang mga tungkulin mula bukang-liwayway hanggang dapit-hapon bawat araw, iginugugol ang halos buong buhay nila, kaya inaakala nilang nakamit na nila ang Diyos at ang tunay na daan. Ito ba ang katotohanan sa bagay na ito? Nakumpirma ba ng Diyos ang kanilang mga nararamdaman? Ano ba ang gustong makita ng Diyos? Hindi ba’t isa itong isyu na karapat-dapat na pag-isipan? Kung may malinaw na hindi pagkakatugma sa pagitan ng pakiramdam ng isang tao na mabuti siya at ng paraan ng pagtingin ng Diyos sa kanya, sino roon ang may problema? (Ang tao.) Tiyak iyon, dahil hindi maaaring magkamali ang Diyos. Hindi nagbago kailanman ang pamantayan na hinihingi ng Diyos sa tao; sa halip, palagi itong binibigyan ng maling pakahulugan ng tao, palagi itong inuunawa sa paraang kapaki-pakinabang sa kanya. Iniisip ng ilang tao: “Nanampalataya sa Diyos ang mga taong ito nang halos buong buhay nila. Kung talagang hindi sila sinasang-ayunan ng Diyos, hindi ba’t labis silang kaawa-awa?” Karapat-dapat bang kaawaan at karapat-dapat bang damayan ang mga ganitong tao? Kapag sinabi mong hindi sila karapat-dapat na kaawaan, hindi karapat-dapat na damayan, hindi ba ito labis na malupit sa kanila? Hindi. Bakit Ko ito sinasabi? (Dahil binigyan na ng Diyos ang mga tao ng sapat na mga oportunidad. Sila mismo ay hindi naghahangad, at kung ano ang ani ay siyang kanilang bunga.) Sa mas diretsahang pananalita, nararapat ito sa kanila, at hindi sila karapat-dapat na kaawaan. Kapag nagsasalita Ako tungkol sa ibang tao, iniisip ninyong lahat na: “Nararapat ito sa iyo! Ikaw ang may kasalanan kung bakit may mga paltos sa mga paa mo. Walang pumigil sa iyo na makinig sa mga salita ng Diyos! Ayaw sa iyo ng Diyos, at hindi ako nakikisimpatiya o naaawa sa iyo. Nararapat ito sa iyo!” Pero kung sa inyo ito mangyayari, susuriin ba ninyo ang sarili ninyong konsensiya at pagninilayan ba ninyo ang inyong sarili? Ano ang dapat ninyong isipin? Paano kayo dapat mag-isip nang rasyonal, nang may katwiran at konsensiya, sa papel na dapat gampanan ng isang nilikha, at nang may mga kaisipan at may saloobin na dapat taglay nito? Paano kayo dapat mag-isip at kumilos para makapagbigay kayo ng pinakamakatwiran at pinakapatas na pagsasalaysay na posible sa Diyos at sa tao? (O Diyos, gusto kong magsalita nang kaunti tungkol sa sarili kong mga damdamin. Sa tingin ko ay maraming taon na akong nananampalataya sa Diyos, pero hindi ko pa rin nakakamit ang katotohanan. Ito ay hindi dahil sa may nagawang mali ang Diyos, o dahil walang natamong mga resulta ang mga gawain ng Diyos, kundi dahil hindi ko hinangad ang katotohanan. Iniisip ko ang halimbawang ibinigay ng Panginoong Jesus: Pareho lang ang sahod ng mga pumapasok sa ubasan nang maaga at ng mga pumapasok sa ubasan nang huli na. Para sa mga tumatanggap sa gawain ng Diyos nang maaga at sa mga tumatanggap ng Kanyang gawain nang huli na, lubhang patas at makatwiran ang Diyos sa kung ano ang ibinibigay Niya sa kanilang lahat. Kung hindi hinahangad ng isang tao ang katotohanan, at sa huli ay hindi niya nakamit ang mga katotohanang ipinagkakaloob ng Diyos sa mga tao, ito ay hindi dahil hindi siya binigyan ng Diyos ng sapat na panahon, kundi dahil hindi niya pinahahalagahan o tinatanggap ang katotohanan; isa-isa niyang napalalampas at naiwawala ang mga oportunidad na ibinigay ng Diyos sa kanya. May ilang taong sandali pa lang nananampalataya sa Diyos, gayumpaman ay kayang tanggapin at hangarin ang katotohanan. Matapos dumanas ng ilang taon ng paghatol, pagkastigo, at pagpupungos ng mga salita ng Diyos, nagkakamit sila ng ilang pagbabago, at naililigtas sila. Ang lahat ng ginawang ito ng Diyos ay matuwid. Ito ang ilan sa aking damdamin matapos kong makinig sa pagbabahagi ng Diyos.) Napakahusay! Una nating talakayin ang usaping ito mula sa pananaw ng isang tao. Kung hindi nagkatawang-tao ang Diyos para iligtas ang sangkatauhan, sa anong sitwasyon sana humantong ang lahat ng nananampalataya sa Diyos? Sila ay ganap na mabubuhay sa ilalim ng kapangyarihan ni Satanas, sa mga daluyong ng kabuktutan, at sa gitna ng tiwaling sangkatauhan. Ang pamumuhay sa gitna ng tiwaling sangkatauhan ay katumbas ng pamumuhay sa kulungan ng mga diyablo, pamumuhay sa yungib ng mga demonyo, o pamumuhay sa isang malaking kawa na pangtina. Kung ang isang tao ay hindi nananampalataya sa Diyos, napakanatural na gagawin niya ang anumang nais niya, gagawa siya ng masasamang bagay o kasamaan. Palalim nang palalim ang kanyang katiwalian, at lalo siyang nagiging buktot, lalong nagiging hindi makatwiran, at sa huli, siya ay nagiging buhay na demonyo. Mukha siyang tao sa kanyang mga salita at gawa, pero ang kanyang buong pag-iisip at disposisyon ay naging gaya na ng sa isang buhay na demonyo. Ano ang kalalabasan ng ganitong mga tao? Hindi ba’t ang magiging kalalabasan nila ay kapareho ng kay Satanas? (Oo.) Ganap silang binihag ni Satanas. Mga katuwang sila ni Satanas, sila ay naging mga kasabwat at alipores ni Satanas, at sila ay lumalaban din sa Diyos gaya ni Satanas. Kaya wala na silang magagalawan para makaalpas, at sa huli, ang kanilang kalalabasan ay ang maparusahan at malipol. Ito ay pagsasalita tungkol sa mga tao. Kung hindi ka nananampalataya sa Diyos, hindi ka ililigtas ng Diyos. Maaaring napakalaya mo sa mundong ito, nagagawa mo ang anumang nais mo, at kumikilos ka kung paano mo man gusto; maaaring hindi ka kailangang pigilin ng konsensiya at katwiran, o hindi mo kailangang tumanggap o magsagawa ng katotohanan, lalo na ang tumanggap ng pagpupungos at pagdidisiplina. Nabubuhay ka lang alinsunod sa iyong sariling mga kagustuhan, nabubuhay sa pamamagitan ng pagsunod sa mga kalakaran ng mundo, hanggang sa ganap ka nang magbago at maging walang katwiran, walang pagkadama ng konsensiya. Lubos at ganap kang sumasama hanggang maging isa kang buhay na demonyo, isang buhay na Satanas, isang buhay na diyablo sa loob at labas; hindi mo na kailangang magbalatkayo o magbalot ng iyong sarili—isa kang tunay na Satanas, isang diyablo. Ito ang resulta ng pamumuhay ng mga walang pananampalataya sa ilalim ng kapangyarihan ni Satanas, at sa huli, dapat silang lipulin ng mga kalamidad. Ipagpalagay na ang isang tao ay nananampalataya sa Diyos, pero hindi niya kailanman magawang tanggapin ang katotohanan, hindi niya kailanman magawang kilalanin ang kanyang sarili, at hindi siya tunay na nagsisisi; maraming taon na siyang nananampalataya sa Diyos, pero hindi siya nagbago ni kaunti; hindi nanumbalik ang kanyang konsensiya at katwiran, at ang kanyang paraan ng pamumuhay ay kapareho ng sa isang walang pananampalataya. Paano man hinahatulan at kinakastigo ng Diyos ang mga tao, at paano man nagbabahagi tungkol sa katotohanan ang sambahayan ng Diyos, hindi niya ito binibigyan ng atensyon. Ang mga gayong tao ay mga hindi mananampalataya, ang mga buktot na nakapuslit sa sambahayan ng Diyos. Nagbigay na ang Diyos ng maraming oportunidad para makamit ang katotohanan at kaligtasan, at maraming taon nang nananampalataya ang mga tao nang hindi binibigyan ng atensyon ang mga layunin ng Diyos; hinahangad pa rin nila ang mga kasiyahan ng laman gaya ng dati, kumakain, umiinom, at nagpapakasaya. Wala silang konsensiya, walang mga positibong elemento ng pagkatao; lumagpas na sila sa punto kung saan puwede pa silang maligtas, lumagpas na sa punto kung saan puwede pa silang makabalik. Sinusukuan na sila ng Diyos, at hindi sila inililigtas; hindi na kailangan pang banggitin ang kanilang kalalabasan. Sa puntong ito, nagtatapos na ang kanilang buhay ng pananampalataya sa Diyos; nagtatapos na ang landas ng kanilang pananampalataya sa Diyos. Ang kanilang kalalabasan ay nakatakda na—ito na ang kanilang kalalabasan. Ano ang mararamdaman ng puso ng isang tao kapag ganito ang kanyang kalalabasan? Bahagyang kikirot ang kanyang puso, siya ay labis na mababagabag at malulungkot, makararamdam na pinabayaan na siya ng Diyos, na para bang siya ay nasa isang karagatang walang hangganan, wala nang makakapitan pa, ganap na kaawa-awa at wala nang magagawa pa. Kapag hindi ka pa bumababa sa antas na iyon, hindi mo mararamdaman ang gayong uri ng kirot, pero sa sandaling umabot ka na sa puntong iyon, hindi ka na makakabalik. Sa sitwasyong ito kung saan hindi na magliligtas ng mga tao ang Diyos, sa ganitong paraan kalaunang tinatahak ng mga tao ang landas patungo sa ganitong uri ng kapalaran, at patungo sa ganitong uri ng kalalabasan. Ngunit isa bang kawalan sa Diyos ang magkaroon ang mga tao ng ganitong uri ng kapalaran, ng ganitong uri ng kalalabasan? Isa bang kawalan sa Diyos kung ang mga taong nilikha Niya ay ginawang tiwali ni Satanas, kung hindi man lang nila tinatanggap ang pagliligtas Niya, at tinatahak nila ang landas ng pagkalipol? Hinding-hindi. Titigil ba ang Diyos sa pagiging Diyos dahil nalipol ang isa sa Kanyang mga nilikha? Mawawalan ba Siya ng pagkakakilanlan at katayuan bilang Diyos, ng Kanyang diwa bilang Diyos? Babaguhin ba nito ang katotohanang Siya ang may kataas-taasang kapangyarihan sa lahat ng bagay? (Hindi.) Hindi nito ito babaguhin. Ano ang ibig sabihin nito? Tanggapin man o hindi ng mga tao ang gawain ng Diyos, matamo man nila o hindi ang kaligtasan, hindi ito kawalan sa Diyos. Isa itong aspekto ng mga bagay-bagay. Kahit pa hindi manampalataya sa Diyos ang mga tao at hindi gumawa ang Diyos para iligtas ang mga tao, walang mawawalang anuman sa Diyos. Si Satanas ay si Satanas pa rin; ang Diyos ay ang Diyos pa rin. Ang Siyang may kapamahalaan sa lahat ng bagay ay ang Diyos pa rin, ang Diyos pa rin ang Siyang lumikha sa lahat ng bagay, at Siya pa rin ang Siyang may kataas-taasang kapangyarihan sa lahat ng bagay. Ang kapalaran ng sangkatauhan, ang kapalaran ni Satanas at ang kapalaran ng lahat ng bagay ay hawak ng mga kamay ng Diyos. Walang mababago sa katayuan ng Diyos, sa pagiging natatangi ng Diyos, sa disposisyon ng Diyos at sa diwa ng Diyos. Hindi rin marurumihan ang kabanalan ng Diyos, at walang magiging kawalan sa Kanyang gawain. Ang Diyos ay ang Diyos pa rin. Tinutulutan nito ang mga tao na maunawaan ang isang katunayan: Maging gaano man karami ang sangkatauhan, ito ay isang numero lang sa mga mata ng Diyos. Hindi ito katumbas ng anumang uri ng puwersa at hindi ito banta sa Diyos. Anumang landas ang sinusunod ng sangkatauhan, sila ay hawak ng mga kamay ng Diyos. Anumang kalalabasan ang hinaharap ng sangkatauhan, nananampalataya man sila sa Diyos o kinikilala ang Kanyang pag-iral o kataas-taasang kapangyarihan, wala ritong makaaapekto sa likas na pagkakakilanlan o katayuan ng Diyos, at wala ritong makaaapekto sa diwa ng Diyos. Ito ay isang katunayang hindi mababago ninuman. Pero may isang bagay na marahil ay hindi pa malinaw na nauunawaan o nararanasan ng mga tao. Kung may sinuman sa sangkatauhan na abandonahin ng Diyos, at hindi Niya ito iligtas, ang panghuling kalalabasan nito ay pagkalipol, at iyon ay hindi na mababago. Sa buong sansinukob at sa lahat ng bagay, gaano man kalaki ang mga iyon, gaano man karami ang mga mga katawan sa kalawakan, gaano man karami ang mga buhay, hindi nila mababago ang katunayan ng pag-iral ng Diyos, at Siya lamang ang may hawak ng kapalaran ng sansinukob at ng lahat ng bagay. Mula sa isang nabubuhay na organismo hanggang sa isang planeta, walang makaaapekto sa pag-iral ng Diyos, o makaaapekto sa kataas-taasang kapangyarihan ng Diyos, lalong walang anumang makakokontrol sa anumang ideya na mayroon ang Diyos. Ito ay isang katunayan. Naniniwala ang ilang tao na: “Hindi ako nananampalataya sa Iyo, kaya hindi Ka Diyos.” “Hindi marami ang mga taong nananampalataya sa Iyo, kaya hindi Ka Diyos.” Mapaninindigan bang sabihin ito? (Hindi.) Sinasabi ng iba na: “Kami lang ang nananampalataya sa Iyo, kaya ang Iyong kapangyarihan na magkaroon ng kataas-taasang kapangyarihan sa lahat ng bagay at sa buong sangkatauhan ay ganito lang kalaki, hanggang dito lang.” Ganito nga ba ang lagay? (Hindi.) Ang mga taong may ganitong mga pananaw ay sobrang ignorante, sobrang hangal!

Kababahagi Ko lang tungkol sa kung paano kung hindi iniligtas ng Diyos ang mga tao, ang sangkatauhan ay mauuwi sa pagkalipol, pero hindi man lang maaapektuhan ang pagkakakilanlan at katayuan ng Diyos, lalo na ang Kanyang diwa. Malinaw ninyong nakikita ang katunayang ito, hindi ba? (Oo.) Tinatanggap man o hindi ng sangkatauhan ang katotohanan o nagagawa man nila o hindi na matamo ang kaligtasan, ang Diyos ay Diyos pa rin—ang Kanyang katayuan, pagkakakilanlan, at diwa ay hindi magbabago. Pero may malaking pagbabagu-bago pagdating sa kapalaran ng sangkatauhan. Sino ang kumokontrol ng pagbabagu-bagong iyon? Ang mga tao ba mismo? Ito ba ay isang bansa? Ito ba ay isang pinuno? Ito ba ay isang puwersa? Hindi. Ang Diyos ang Siyang namamahala sa iyong kapalaran at sa kapalaran ng sangkatauhan—ang lahat ay nasa mga kamay Niya. Kaya, dapat mong makita nang malinaw ang katunayang ito: Sa pagliligtas sa sangkatauhan, at pagliligtas sa iyo, nagpapakita sa iyo ang Diyos ng biyaya; ito ay isang dakilang pagliligtas, na siyang pinakadakila sa mga biyaya. Bakit Ko sinasabing ito ang pinakadakila sa mga biyaya? Dahil ang pagliligtas ng Diyos sa sangkatauhan ay hindi isang batas na hindi mababago, hindi ito isang kalakarang hindi maiiwasan, hindi rin ito isang pangangailangan. Pinipili ng Diyos na gawin ito nang malaya. Ayos lang ba kung hindi ka iniligtas ng Diyos? Hindi ka naman Niya kailangang iligtas, hindi ba? Sa simula, maaaring pauna ka nang itinadhana ng Diyos, pero kung ayaw ka Niyang piliin ngayon, at hindi ka Niya inililigtas, hindi mo makakamit ang biyayang ito. Kaya, ano ang dapat mong gawin? Dapat kang gumanap nang mabuti, at dapat mong subukan ang lahat ng posibleng paraan para magamit ang iyong mga kilos, ang iyong puso, at ang iyong tunay na pananalig para maantig mo ang Diyos at makamit ang Kanyang biyaya. Tiyak namang puwede itong magawa. Noong ipinangangaral ng Panginoong Jesus ang ebanghelyo noong araw, may isang babaeng taga-Canaan—ano ang ginawa niya? (Sinapian ng isang demonyo ang anak niyang babae, kaya humingi siya ng tulong sa Panginoong Jesus. Sabi ng Panginoon na: “Hindi marapat na kunin ang tinapay sa mga anak, at itapon sa mga aso.” Ang sabi ng babae: “Ang mga aso man ay nagsisikain ng mga mumo na nangalalaglag mula sa mesa ng kanilang mga panginoon.” Sinabi ng Panginoong Jesus na malaki ang pananalig ng babae, at tinupad Niya ang mga kahilingan ng babaeng taga-Canaan.) Anong tungkol sa babae ang sinang-ayunan ng Panginoong Jesus? (Ang kanyang pananalig.) Ano ba talaga ang kanyang pananalig? Paano natin dapat maunawaan ang kanyang pananalig? (Kinilala niya na ang Panginoong Jesus ay ang Diyos.) Sinabi ng Panginoong Jesus na ang babaeng ito ay isang aso, kaya bakit hindi sumama ang loob ng babae? Hindi ninyo naipaliwanag nang malinaw ang bagay na ito. Ito ang mga katunayan: Bakit sinang-ayunan ng Panginoong Jesus ang pananalig ng taong ito? Hindi Niya sinang-ayunan ang katunayan na payag ang babae na maging isang aso, at hindi Niya rin sinang-ayunan ang pagpayag ng babae na kumain ng mga mumo—sekundarya ang lahat ng ito. Kung gayon, ano ang sinang-ayunan ng Panginoong Jesus? Iyon ay na wala siyang pakialam kung tratuhin man siya ng Panginoong Jesus bilang isang aso, isang tao, o isang diyablo—hindi mahalaga kung paano siya tratuhin ng Panginoong Jesus. Ang pinakamahalagang bagay ay na tinrato niya ang Panginoong Jesus bilang ang Diyos, matibay na nananampalataya na Siya ang Panginoon at ang Diyos, at na ito ay isang katotohanan at katunayan na hindi kailanman mababago. Ang Panginoong Jesus ang Diyos at ang Panginoon, at Siya ang Siyang kinikilala ng babae sa puso niya. Sapat na iyon. Iligtas man ng Panginoong Jesus ang babae o hindi, tratuhin Niya man ang babae bilang isang tao na kumain kasama Niya, bilang isang disipulo, bilang isang tagasunod, o tratuhin man Niya ang babae bilang isang aso, hindi ito naging mahalaga sa babae. Sa madaling salita, ang katunayan na kinilala niya ang Panginoong Jesus bilang ang Panginoon sa puso niya ay sapat na—iyon ang pinakamalaki niyang pananalig. Mayroon ba kayo ng ganitong uri ng pananalig? Kung isang araw ay sabihin Ko na kayong lahat ay mga bantay na aso sa sambahayan ng Diyos, papayag ka bang tanggapin ito? Kung sasabihin Ko na ikaw ang munting sinta ng sambahayan ng Diyos, ang mga tao ng Diyos, at ang mga anghel, magiging lubos itong kasiya-siya sa iyo, pero kung sasabihin Ko na isa kang aso, hindi ka matutuwa. Bakit ka hindi matutuwa? Dahil ang tingin mo sa iyong sarili ay napakaimportante. Iniisip mong: “Kinikilala ko na Ikaw ang Diyos, kaya paano Mo ako nagawang tawaging isang aso? Kinikilala ko na Ikaw ang Diyos, kaya anuman ang gawin Mo, dapat Kang maging patas at makatwiran. Magkapantay tayong dalawa, magkaibigan tayo! Nananampalataya ako sa Iyo, na nagpapakita na ako ay may malaking katapangan, pagmamahal, at pananalig sa parte ko. Paano Mo nasasabing isa akong aso? Hindi Mo mahal ang tao! Magkaibigan tayo, dapat tayong maging pantay ng katayuan. Nirerespeto Kita, kinatatakutan Kita, at hinahangaan Kita—dapat Mo akong irespeto, at tratuhin bilang isang tao. Isa akong tao!” Ano ang tingin ninyo sa ganitong saloobin? (Wala itong katwiran.) Kapag gusto ng mga tao na maging kapantay ang Diyos at tratuhin ang Diyos bilang kanilang kaibigan, hindi ba’t nagdudulot ito ng problema? Sinasabi mong: “Mukha Kang pangkaraniwan—sa totoo lang, mas maganda ang itsura ko kaysa sa Iyo, at mas matangkad ako sa Iyo. Umuubo Ka rin kapag dinadapuan Ka ng sipon, at napapagod Ka rin kapag marami Kang sinasabi—mas malusog ako kaysa sa Iyo. Taglay Mo lang ang katotohanan, at sa ganoong aspekto ay mas malakas Ka kaysa sa akin. Kung maraming taon akong mananampalataya sa Diyos, at makauunawa ako ng mas maraming katotohanan, hindi ako magiging labis na mas mababa kaysa sa Iyo. At bukod pa roon, mayroon akong kasanayan na wala Ka! Sa ganoong paghahambing, hindi Ka labis na mas dakila kaysa sa akin.” Ano ang tingin mo sa pananaw na ito? (Mali ito.) Ano ang tingin mo sa ganitong paraan ng paghahambing? Hindi maihahambing ang mga tao sa Diyos. Anong uri ng pagkakamali ang nagagawa sa ganitong paraan ng paghahambing? (Ang taong iyon ay wala sa tama niyang posisyon, at hindi niya itinuturing ang Diyos bilang Diyos. Itinuturing niya ang Diyos bilang isang karaniwang tao. Ang nakikita niya lang ay ang pagkatao ng Diyos na nagkatawang-tao, pero hindi niya nakikita ang pagka-Diyos ng Diyos.) Sa simpleng pananalita, wala siyang konsensiya o katwiran—wala siyang pagkatao. Bukod doon, hindi pa nakikita ng mga tao ang espirituwal na katawan ng Diyos, kaya itinuturing nila ang Kanyang pagkakatawang-tao bilang isang tao, at iniisip nila na ang karaniwang tao na ito ay hindi dakila o kahanga-hanga, at na madali Siyang apihin at lokohin. Ganoon lang iyon. Ang mga tao ay mga tiwaling bagay lang. Kung hindi mo hahangarin ang katotohanan, ito ang mangyayari sa paglipas ng panahon; hindi ka magkakaroon ng pusong natatakot sa Diyos o ng may-takot-sa-Diyos na puso. Ang punto ng paghahangad ng mga tao sa katotohanan ay ang makapagpasakop sila sa Diyos. Paano man Siya kumikilos, sa anumang anyo Siya nagpapakita, o sa anumang paraan Siya nakikipag-usap sa iyo, hindi magbabago ang lugar ng Diyos sa iyong puso, o ang takot mo sa Kanya, o ang relasyon mo sa Kanya, o ang tunay mong pananalig sa Kanya. Hindi magbabago ang diwa at katayuan ng Diyos sa iyong puso. Ang relasyon sa pagitan mo at ng Diyos ay pamamahalaan mo nang napakaayos, naaangkop, makatwiran, may mga pamantayan, at may pagpipigil. Pero kung hindi mo hinahangad ang katotohanan, magiging napakahirap makamit nito para sa iyo—hindi ito magiging madaling gawin para sa iyo. Kung hindi hinahangad ng mga tao ang katotohanan, hindi nila makikita kailanman ang diwa ng Diyos, o ang pagka-Diyos ng Diyos. Hindi nila malalaman kung anong mga bagay ang bumubuo sa Kanyang disposisyon o sa Kanyang tunay na mga paghahayag. Hindi makikita ng mga tao ang mga bagay na ito. Kahit pa sabihin sa iyo ang mga ito, hindi mo makikita ang mga ito, at hindi mo rin makikilala ang mga ito.

Katatapos lang natin pag-usapan ang magiging kalalabasan ng mga tao kung hindi sila iniligtas ng Diyos. Anong kalalabasan iyon? (Pagkawasak.) Paano naman ang Diyos? (Hindi ito magkakaroon ng anumang epekto sa Diyos.) Ito ay pagsasalita mula sa perspektiba ng hindi pagliligtas ng Diyos sa mga tao; hindi maaapektuhan ang Diyos kahit kaunti, pero ang kapalaran at kalalabasan ng mga tao ay magiging miserable—ibang-iba sa mga kinalabasan ng mga taong gaya nina Job at Abraham. Kung hindi inililigtas ng Diyos ang isang tao, nabibilang ito sa puwersa ng Kanyang mga kalaban at sa hanay ng Kanyang mga kaaway. Malinaw na kakila-kilabot ang kalalabasan na ito. Pag-usapan natin ngayon kung ano ang makakamit ng isang tao mula sa kagustuhan ng Diyos na iligtas ito, at gawaan ito. Bakit ba nananampalataya ang mga tao sa Diyos? Ano ba ang hinahangad ng mga taong nananampalataya sa Diyos? Hinahangad ba nila ang kasiyahan ng Diyos? Hinahangad ba nila na magawa ang tungkulin ng isang nilikha? Hinahangad ba nila na maipahiya si Satanas at na makapagpatotoo tungkol sa Diyos? Talagang matayog pakinggan ang lahat ng dahilang ito, at medyo hindi lohikal. Kung hihingin Ko sa iyo ngayon na magsalita tungkol sa mga intensiyon mo noong una kang manampalataya sa Diyos, makokonsensiya ka at mamumula habang sinasabi ang mga salitang ito; mahihirapan kang magsalita, dahil hindi katunayan ang mga iyon. Kung gayon, ano ba talaga ang mga katunayan? (Nananampalataya sa Diyos ang mga tao dahil naghahangad sila ng mga pagpapala.) (Naghahangad sila ng isang magandang destinasyon, o isang pinagmumulan ng espirituwal na panustos.) Bilang pagbubuod, ang mga ganitong hangarin ay medyo masagwa, at hindi gaanong presentable. Pero, kung hindi nila unang hinangad ang layong ito, mananampalataya ba sa Diyos ang mga tao? Tiyak na hindi nila binalak na manampalataya sa Diyos, at hindi rin nila ito ginusto; kung wala silang nakuhang anumang pakinabang mula rito, sino ang mananampalataya sa Diyos? Pagdating sa pananampalataya sa Diyos, iniisip ng mga tao na kung hindi sila makikinabang nang kaunti mula roon, dapat makatanggap man lang sila ng isang pangako. Anong pangako? Sabi ng ilang tao na: “Ang pangako ng Diyos ay makatatanggap kami ng isang daang beses sa buhay na ito, at ng walang-hanggang buhay sa mundong darating—nangangahulugan ito na mabubuhay kami magpakailanman, hindi kailanman mamamatay. Isa itong uri ng matinding kaligayahan at pagpapala na wala pang sinuman sa mga nagdaang kapanahunan ang nagtamasa o nakatanggap noon. Bukod pa rito, kung nananampalataya sa Diyos ang mga tao, bibigyan Niya sila ng ilang biyaya, pagpapala, at proteksyon sa buhay na ito.” Sa madaling salita, kapag nagsisimula pa lang ang isang tao na manampalataya sa Diyos, ang puso nito ay marumi at hindi dalisay. Hindi ito nananampalataya sa Diyos para gawin ang tungkulin ng isang nilikha, para mabuhay gaya ng isang tao, para sa huli ay maisabuhay ang imahe ng isang taong minamahal ng Diyos, para mabuhay sa isang paraan na lumuluwalhati at nagpapatotoo sa Kanya, at huwag magbigay-kahihiyan sa Kanya, at para magpatotoo pa rin sa Kanya kahit pagkatapos nitong mamatay—sa halip, buong puso at kaluluwa nitong gustong mapagpala, at mas magtamasa pa ng biyaya at mga pagpapala ng Diyos sa buhay na ito. Iniisip nito na kung mararating nito ang mundong darating, gusto nitong magkamit ng mas malalaki pang pagpapala roon. Kapag nagsisimula pa lang manampalataya sa Diyos ang mga tao, ito ang mga kahilingan, intensyon, at layunin na dala-dala nila; nananampalataya sila sa Diyos para makamit ang mga pagpapala ng kaharian ng langit at ang pangako ng Diyos. Para sa tiwaling sangkatauhan, lehitimo ito, at hindi sisisihin ng Diyos ang mga tao dahil dito. Kapag nagsisimula pa lang manampalataya sa Diyos ang mga tao, mangmang silang lahat, at wala silang nauunawaan. Sa pagbabasa ng mga salita ng Diyos at pagdanas ng Kanyang kaliwanagan, unti-unti nilang nauunawaan ang mga katotohanan tungkol sa pananampalataya sa Diyos at ang kabuluhan ng pananampalataya sa Diyos, pati na ang mga hinihingi ng Diyos sa tao. Sa panahon ng prosesong ito, tinatamasa ng mga tao ang pangangalaga at proteksyon ng Diyos; pinagagaling ang mga karamdaman ng ilang tao, medyo malusog ang kanilang mga katawan, mapayapa ang kanilang mga pamilya, at masaya ang kanilang mga buhay may-asawa—sa iba’t ibang paraan, tinatamasa nila ang iba’t ibang antas ng biyaya at mga pagpapala ng Diyos. Siyempre, sekundarya ang lahat ng ito. Mula sa perspektiba ng Diyos, hindi ang mga ito ang pinakamalaki Niyang pagsisikap. Ano ang pinakamalaki Niyang pagsisikap? (Ang mga inaasahan Niya sa mga tao at ang dugo ng Kanyang puso na iginugol Niya alang-alang sa kanila.) “Ang dugo ng Kanyang puso” ay may ilang kongkretong nilalaman, samantalang ang “mga inaasahan” ay medyo walang laman. Ano ang pinakapraktikal na pakinabang, ang pinakamahalagang bagay na natanggap ninyo mula sa Diyos? (Ang pagtutustos ng katotohanan.) (Ang pagkaunawa sa ilan sa katotohanan, at ang pagkilatis sa ilang usapin.) Ito ay tiyak na hindi iyong tinatawag na mga biyaya at mga pagpapala. Hindi ba’t ang pinakamahahalagang bagay na tinatanggap ng mga tao mula sa Diyos ay ang Kanyang buhay, mga salita, at mga katotohanan, pati na ang landas na dapat tahakin ng mga tao bilang mga nilikha na ibinibigay-kakayahan ng Diyos na maunawaan nila? Bilang pagbubuod, nakamit ng mga tao ang katotohanan, ang daan, at ang buhay mula sa Diyos—hindi ba’t ang mga ito ang pinakamahahalagang bagay sa lahat? (Iyon nga.) Nakamit na ba ninyo ang mga iyon? (Hindi pa namin tunay na nakakamit ang mga iyon.) Maaaring tila hindi ito kasingpraktikal na kapaki-pakinabang o tunay gaya ng kung may nagbigay sa iyo ng isandaang dolyar noong mahirap ka, o may nagbigay sa iyo ng dalawang tinapay noong nagugutom ka, pero ang katotohanan, ang daan, at ang buhay na nagmumula sa Diyos ay tunay na ipinagkakaloob sa bawat taong taos-pusong nananampalataya sa Kanya. Hindi ba’t isa iyong katunayan? (Oo.) Isa iyong katunayan. Gaano man karaming salita ng Diyos ang napakinggan mo, gaano man karaming katotohanan ang nagagawa mong tanggapin at ang naunawaan mo, gaano man karaming realidad ang naisabuhay mo, o gaano man karaming resulta ang nakamit mo, may isang katunayan na dapat mong maunawaan: Ang katotohanan, ang daan, at ang buhay ng Diyos ay ipinagkakaloob sa bawat tao nang libre, at patas ito sa lahat. Hindi kailanman magiging paborito ng Diyos ang isang tao kaysa sa iba dahil sa kung gaano katagal na itong nananampalataya sa Diyos o kung gaano na ito nagdusa, at hinding-hindi Niya papaboran o pagpapalain ang isang tao dahil matagal na itong nananampalataya sa Diyos o dahil marami na itong pinagdusahan. Hindi Niya rin tatratuhin nang naiiba ang sinuman dahil sa edad nito, hitsura nito, kasarian nito, pinanggalingan nitong pamilya, at iba pa. Pare-pareho ang mga bagay na natatanggap ng bawat tao mula sa Diyos. Hindi Niya tinutulutan na makatanggap ang sinuman nang mas kaunti, o na makatanggap ang sinuman nang mas marami. Patas at makatwiran ang Diyos sa bawat tao. Binibigyan Niya ang mga tao ng mismong kinakailangan nila, kung kailan nila ito kailangan, hindi Niya sila hinahayaan na magutom, malamigan o mauhaw, at tinutugunan Niya ang lahat ng pangangailangan ng puso ng tao. Kapag ginagawa ng Diyos ang mga bagay na ito, ano naman ang hinihingi ng Diyos sa mga tao? Ibinibigay ng Diyos ang mga bagay na ito sa mga tao, kaya mayroon bang anumang makasariling motibo ang Diyos? (Wala.) Walang kahit anong makasariling motibo ang Diyos. Ang mga salita ng Diyos at ang gawain ng Diyos ay pawang para sa kapakanan ng sangkatauhan, at naglalayong lutasin ang lahat ng paghihirap at suliranin ng mga tao, nang sa gayon ay matamo nila ang tunay na buhay mula sa Diyos. Totoo ito. Pero kaya ba ninyo itong patunayan gamit ang mga katunayan? Kung hindi ninyo ito kayang patunayan gamit ang mga katunayan, napakamapagpaimbabaw ninyo sa pagsasabi nito at ang pahayag na ito ay isang gasgas na kasabihan lang. Masasabi Ko ba ito nang ganoon? Halimbawa, hinihingi ng Diyos sa mga tao na maging matapat, na magsalita nang matapat at gumawa ng matatapat na bagay, at na hindi maging mapanlinlang. Ang kabuluhan ng pagsasabi nito ng Diyos ay upang bigyang-kakayahan ang mga tao na magkaroon ng tunay na wangis ng tao, at na hindi sila maging gaya ni Satanas, na nagsasalita na parang ahas na gumagapang sa lupa, sa pamamagitan ng pagkuha ng paikot, hindi direktang ruta at hindi pagpapahintulot sa ibang tao na maarok ang katotohanan ng usapin. Ibig sabihin, sinasabi iyon para ang mga tao, kapwa sa salita at sa gawa, ay magsasabuhay ng wangis ng isang tao, at magiging marangal, matuwid, at disente, nang hindi nagtatago ng masamang panig o anumang kahiya-hiyang mga bagay, at nang nagtataglay ng malinis na puso. Sinasabi iyon para maging pareho ang mga tao sa kanilang loob at labas, sinasabi ang anumang iniisip nila sa kanilang puso, hindi dinaraya ang Diyos o ang sinumang ibang tao, walang tinatago, may pusong gaya ng isang dalisay na lupain. Ito ang hinihingi ng Diyos, at ito ang layon ng Diyos sa paghingi sa mga tao na maging matapat. Sa paghingi sa mga tao na maging matapat, ano ang gusto ng Diyos na makamit nila? Anong uri ng wangis ang gusto Niyang isabuhay nila? Sino ang pinakamakikinabang dito? (Ang tao.) May ilang taong hindi kailanman nauunawaan ang mga layunin ng Diyos, at lagi nilang pinagdududahan ang Diyos, sinasabing: “Gusto ng Diyos na maging matapat tayo, at na kausapin natin Siya nang deretsahan at lantaran, para malaman Niya ang totoo nating sitwasyon, at pagkatapos ay makontrol at mamanipula Niya tayo, magawa tayong lubusang magpasakop sa Kanyang mga pamamatnugot at pagsasaayos.” Tama ba ang kaisipang ito? Napakadilim at walang kahihiyan ng kaisipang ito, at mga diyablo lang ang magwawari-wari tungkol sa Diyos at ang magdududa sa Kanya nang ganito. Ano ang kabuluhan ng paghingi ng Diyos sa mga tao na maging matapat, na maging mga tao na walang anumang makasariling mga motibo, intensyon, sariling pagnanais, o adulterasyon, at walang masamang panig? Ito ay para tulutan ang mga tao na malinis ang kanilang mga tiwaling disposisyon, na unti-unting magkamit ng pagpapabanal, na mabuhay sa liwanag, na mamuhay nang mas malaya at pinalaya, na mapuno ng kasiyahan at mag-umapaw sa kagalakan at kapayapaan—gayon ang mga taong pinakapinagpala sa lahat. Ang layunin ng Diyos ay gawing perpekto ang mga tao, ang tulutan silang matamasa ang mga pinakadakilang pagpapala sa lahat. Kung ikaw ay magiging ganitong uri ng tao, anong mga pakinabang ang makakamit ng Diyos mula sa iyo? Mayroon bang anumang mga natatagong motibo ang Diyos? Nakikinabang man lang ba Siya rito? (Hindi.) Kung gayon, kung matapat ang isang tao, sino ang pinakanakikinabang dito? (Ang taong iyon mismo.) Anong mga pakinabang at bentahe ang matatanggap ng isang tao mula rito? (Ang puso niya ay magiging malaya at pinalaya, at ang buhay niya ay mas dadali nang dadali; lalo siyang pagkakatiwalaan ng iba habang nakikipag-ugnayan siya sa kanila, at magkakaroon siya ng normal na relasyon sa ibang tao.) Ano pa? (Kapag umaasal ang mga tao nang alinsunod sa mga salita at hinihingi ng Diyos, hindi na sila masasaktan, sa halip, mamumuhay sila nang maginhawa, payapa, at masasayang buhay.) Totoong-totoo ang pakiramdam na ito. Kaya, ano ang layon ng pagliligtas ng Diyos sa tao? (Ang baguhin at linisin ang mga tao, para sa huli ay makamit Niya sila.) Ano ang bunga ng makamit ng Diyos? Ito ay ang magkamit ng kamangha-manghang destinasyon na ipinangako ng Diyos. Kung gayon, sino ang pinakamakikinabang dito? (Ang tao.) Ang tao ang pinakamakikinabang!

Ano ba ang nakakamit ng mga tao sa pagsunod sa Diyos sa loob ng maraming taon? Sasabihin ng karamihan sa mga tao na ang kanilang ani ay sagana. Sa ngayon, hindi natin pag-uusapan kung gaano kasagana ang ani ng mga taong may mahusay na kakayahan at na naghahangad sa katotohanan; kahit na iyong mga may karaniwang kakayahan ay maraming ani. Una, may pagkilatis ba kahit papaano ang mga tao tungkol sa masama, tiwaling mundong ito? (Oo.) Ano ang pakiramdam mo dati, noong kahalubilo mo pa ang mga walang pananampalataya? Bawat araw, pakiramdam mo ay pagod ka, naiirita, galit, api, at nasusupil; hindi ka nangahas maglabas ng galit dahil sa takot na may makabangga kang masamang tao na mang-aapi sa iyo, at hindi mo siya matatalo, kaya kailangan mong lunukin ang pagpapahalaga mo sa sarili mo. Na ang ibig sabihin, sa pamumuhay sa mundong walang pananampalataya, sa masamang mundong ito, ang mga nakasasalamuha mo ay mga diyablo; pinagmamalupitan nila ang isa’t isa, kaya nasa matinding pagdurusa ang puso mo. Ito ang pinakahalata na pakiramdam. Kaya pagkatapos manampalataya sa Diyos, naging ano ang halatang pakiramdam na ito? Ano ang nangyari sa maliit na konsensiya at moral na pang-unawa mo? Ito ay naging totoong pagkilatis at totoong pagkaalam sa buktot na kapanahunang ito. Sa pamamagitan ng pagdurusa ng maraming pag-uusig, makikita mo ang kahindik-hindik na anyo ng mga haring diyablo, gayundin ang kadiliman at kabuktutan ng kapanahunang ito. Hindi ba’t isa itong ani? Kung hindi ka nananampalataya sa Diyos at hindi mo tinatanggap ang katotohanan, magkakaroon ka ba ng gayong ani? Dati, naramdaman mo lang na: “Paanong palubha nang palubha ang mga tao? Ang hirap isipin.” Masasabi mo pa rin ba iyon ngayon? Ngayon, may kaunting kaalaman at pagkilatis ka na sa masasamang tao, sa mga buktot at makamundong diyablo. Gugustuhin mo pa rin bang makisalamuha at makihalubilo sa kanila? (Hindi na.) Tiyak na hindi mo na gugustuhin. Kung sasabihan kang makipag-ugnayan at makisama sa kanila, mapapasinghap ka, at sasabihin mong: “Natatakot ako. Hindi ko sila matatalo. Lahat ng taong iyon ay kay Satanas, napakasama nila!” Ano ang bumago sa iyo nang husto? Hindi ba’t ito ay ang mga epekto ng salita ng Diyos? Hindi ba’t ang palaging pagsasalita kung paano makilatis ang masasamang tao, ang buktot na kapanahunan, at ang buktot na kalakaran ay nagpapahintulot sa iyo na makilala ang kapanahunang ito at ang sangkatauhan? Mayroon kang ganitong kaalaman, kaya ayaw mong makisama sa kanila; ang moralidad at konsensiya sa loob mo ay nasusuklam sa mga iyon, at nagsisimula kang magkaroon ng pagkilatis. Unti-unti mong nakikilatis ang kanilang kalikasang diwa; mula sa kaibuturan ng iyong puso, nakikita mo na sila ay mga diyablo. Ang pakikisama sa kanila ay nagpapahirap sa puso mo at pinasasama nang matindi ang loob mo kaya hindi ka na makapagpatuloy pang mabuhay; ang tanging hiling mo ay ang ihiwalay agad ang sarili mo sa kanila. May ilang tao, nang una silang pumasok sa iglesia at makasalamuha ang mga kapatid, ay nadama na: “Paano naiiba ang mga taong ito? Nagagawa nilang lahat na sabihin nang deretsahan at lantaran ang mga pinakanatatago nilang kaisipan, na gaya ng magkakapamilya. Paanong hindi man lang nila pinoprotektahan ang sarili nila sa iba? Mga hunghang ba sila, o ano? Matalino ako. Pinoprotektahan ko ang sarili ko sa iba, at hindi ko sinasabi kaninuman ang mga pinakanatatago kong kaisipan.” Habang lumilipas ang panahon, nakauunawa sila ng kaunting katotohanan; iniisip nila na kung hindi sila magsisimulang maghangad na maging isang matapat na tao, at sa halip ay palagi silang magbabalatkayo, magsisinungaling, at manlilinlang, hindi ba’t sila ay magiging isang diyablo at isang Satanas? Tiyak na matitiwalag sila. “Dapat kong tanggapin ang katotohanan at dapat akong maging isang tapat na tao.” Pagkatapos ay sinusubukan nilang buksan ang kanilang puso sa mga kapatid at sabihin ang kanilang mga pinakanatatagong kaisipan. Kapag paminsan-minsan ay nagsasabi sila ng mga kasinungalingan, nagdarasal sila sa Diyos, at tinatalikuran nila ang mga kasinungalingan nila, at isinasagawa nila na maging isang taong matapat. Palagi silang nagsasagawa nang ganito, at isang araw ay nadarama nilang ang pamumuhay nang ganito ay talagang mabuti; hindi lang sila hindi pagod, hindi rin sila nasusupil, at hindi sila nasasaktan. Malaya at pinalaya ang mga puso nila, at talagang nakadarama sila ng kapayapaan at kagalakan. Pagkatapos ng puntong ito, kaya na nilang hayagang makipagbahaginan sa mga kapatid ang lahat ng kanilang kaisipan at ideya. “Ang sambahayan lamang ng Diyos ang may kapaligiran ng katotohanan, doon lamang nakapagpapatupad ng awtoridad ang salita ng Diyos, at doon lamang may dalisay na lupain. Sa sambahayan lamang ng Diyos maaaring magkaroon ng higit na wangis ng tao ang mga tao habang patuloy silang nabubuhay!” Kung mayroon ka talagang ganitong mga pakiramdam, hindi mo iiwan ang Diyos, sapagkat nakikita mo na ang Diyos ay pag-ibig, at natatamasa mo ang pagmamahal Niya. Hindi ito naaarok ng mga walang pananampalataya kapag nakikita nila ang mga tao na nananampalataya sa Diyos at sumusunod sa Kanya sa ganitong paraan. Hindi nila nauunawaan kung ano ang ginagawa ng mga taong ito, kung bakit sila may ganoon kalaking pananalig sa Diyos, o kung bakit nagpapatuloy pa rin silang magtipon sa gayon kahirap na mga sitwasyon—kahit na paalisin at patalsikin sila ay hindi nila iniiwan ang Diyos, nagpapatuloy pa rin sila sa kanilang pagtatrabaho, nangangaral ng ebanghelyo para maghanda ng mabubuting gawa. May ilan sa kanila na maaaring hindi mangahas na iwan ang Diyos dahil sa takot; natatakot sila na magdadala sa kanila ng kaparusahan ng Diyos ang pag-alis nila. Sasabihin Ko sa iyo ang katotohanan: Maaari kang umalis na lang nang hindi nag-aalala ang iyong puso, hindi ka parurusahan ng Diyos. Binibigyan ng Diyos ang mga tao ng kalayaan, at ang pinto sa sambahayan ng Diyos ay bukas magpakailanman; ang sinumang gustong umalis ay maaaring gawin iyon kahit kailan at kahit saan, nang walang mga paghihigpit. Pero kung may isang taong gustong pumasok muli pagkatapos niyang umalis, hindi iyon ganoon kasimple, sapagkat katumbas iyon ng pagkakanulo sa Diyos. Kailangan niyang dumaan sa mahigpit na pagsusuri; kung totoo bang nagsisi na siya o hindi, kung mabuti ba siyang tao o hindi, ay dapat na siyasatin. Pagkatapos lamang niyon saka siya maaaring tanggapin muli sa iglesia. Pero para naman sa mga gustong talikuran ang Diyos at bumalik sa mundo, ang sambahayan ng Diyos ay hindi kailanman nagkaroon ng paghihigpit. Mayroon bang kahit anong atas administratibo ang iglesia na nagsasabing hindi pinahihintulutang umalis ang ilang tao? (Wala.) Wala kailanman. Pinahihintulutan ng sambahayan ng Diyos ang sinuman na umalis sa iglesia; kung lilisanin ng isang masamang tao ang iglesia, masaya pa nga ang sambahayan ng Diyos na makita siyang umalis. Subalit may ilang tao na laging gustong ipahayag ang mabubuti nilang intensyon sa mga taong gustong umalis, na nagsasabing: “Hindi ka puwedeng umalis, mayroon ka pa ring ilang kaloob, at kakayahan. May kinabukasan ka pa rin sa iglesia, at puwede kang lubos na pagpalain sa hinaharap.” May ilang taong may mabubuting intensyon na tinatangkang himukin ang iba sa ganitong paraan, na iniisip na pagmamahal ito. May saysay ba na sabihan ang mga taong manatili nang ganito? Maaari mong mapanatili ang mga tao, pero hindi mo mapananatili ang puso nila. Ang mga hindi nagmamahal sa katotohanan ay hindi makapaninindigan sa sambahayan ng Diyos; kahit pa pilitin mo silang manatili, hindi siya taong naghahangad sa katotohanan, kaya anong mga pagpapala ang makakamit niya? Kung sila ay mga tapat na trabahador, ang pagpapala na manatili silang buhay ay hindi maliit; subalit sa mga hindi nagmamahal sa katotohanan, ang pananampalataya sa Diyos ay nakakawalang-gana, kung gayon, handa ba silang magtrabaho? Kaya, ang pamamaraang ito ng panghihimok na batay sa mabuting intensyon ay may kaunting resulta sa mabuting tao, pero medyo kahangalan itong gamitin sa isang masamang tao. May mga prinsipyo sa panghihikayat sa iba. Ang panghihikayat sa mga taong kayang magsisi ay nabibigay ng ilang resulta, samantalang ang panghihikayat sa masasamang tao ay walang silbi. Habang lalo mo silang sinusubukang himukin, lalo silang nasusuklam sa iyo, at ang pagkahiya nila ay nagiging galit. Ipinamamalas nito ang kahangalan—kahangalan na hikayatin ang masamang tao. May ilang tao na, bagaman hindi pa sila ganoon katagal na nananampalataya sa Diyos, nadarama nila sa kaibuturan ng puso nila na sa pamamagitan ng pagbabasa sa mga salita ng Diyos sa nakalipas na ilang taon ay nagkaroon sila batay-sa-pakiramdam at payak na kaalaman sa maraming katotohanan, at na kahit na hindi pa nila lubusang nakakamit ang katotohanan ay medyo nagbago na sila, at tunay na marami-rami na ang nakamit nila mula sa Diyos. Bagaman kapag hinihingi sa iyong magsalita tungkol sa kaalaman at patotoong batay sa karanasan ay hindi ka pa rin makapagsalita nang malinaw tungkol dito, nadarama mo lang na nakasusulong ka sa isang mabuti at positibong direksiyon, at na hindi ka umaatras sa isang masama o negatibong direksiyon—at palagi mong sinasabi sa sarili mo na, “Kailangan kong maging mabuting tao, kailangan kong maging tapat na tao. Hinding-hindi ako puwedeng maging isang mapanlinlang na tao, lalo na ang maging isang mapagmataas na buktot na indibidwal, na kinasusuklaman ng Diyos. Kailangan kong maging isang taong nakalulugod sa Diyos.” Sa ganitong paraan, madalas na pinaaalalahanan at pinipigilan mo ang sarili mo, at pagkatapos ng ilang taon, iniisip mo na sa wakas ay kaya mo nang isabuhay ang kaunting wangis ng tao. Mula sa mga pinakatotoong damdamin at karanasan ng mga tao, ang tao ang pinakanakikinabang sa gawain ng Diyos habang inililigtas ng Diyos ang tao. Pagkatapos ninyong manampalataya sa Diyos hanggang sa kasalukuyan, ano ang napalampas ninyo? Ilalatag Ko ito para sa iyo. Napalampas mo ang magpasasa ng iyong sarili, ang gawin ang anumang magustuhan mo, ang mamuhay nang walang puso, ang mga pagkakataong makapunta sa mga kabaret at inuman para sumayaw, kumanta, at magsaya, at napalampas mo ang pagkakataong magpakabusog at magpakalango sa alak sa agos ng kabuktutan. Wala kang ganitong mga araw. Pero higit pa roon, ano ang nakamit mo? Madalas, pakiramdam ng mga tao na dahil sa pananampalataya sa Diyos, masaya sila at walang alalahanin. Ang mabuhay nang ganito habambuhay ay magiging napakabuti. Karamihan sa nakakamit mo ay kasiyahan, kagalakan, at kapayapaan. Hindi ba’t tunay na pakinabang ang mga ito? (Oo.) Maaaring sabihin ng ilang tao na: “Kahit na medyo pagod ako sa pagtupad ng aking tungkulin sa nakalipas na dalawang taon, magaan naman ang pakiramdam ko.” Ang kaginhawahan at kapayapaang ito ay hindi mabibili ng salapi, ni maipagpapalit sa katayuan, kasikatan, pakinabang, o sa antas ng akademikong tagumpay.

Para sa isang mananampalataya sa Diyos, ang makamit ang katotohanan ay ang makamit ang buhay, at ang makamit ang buhay ay ang makamit ang mga tunay na pakinabang. Kasabay ng pagkakamit ng tao ng mga tunay na pakinabang, ano naman ang nakakamit ng Diyos mula sa kanya? Ano ba ang mga hinihingi ng Diyos sa tao? Ano ba ang mga kailangang makamit ng Diyos sa tao? Lumalahok ba ang Diyos sa isang transaksyon? (Hindi.) Sa pananalita at mga kilos ng Diyos, sinabi na ba Niya na, “Sinabi Ko ang mga salitang ito, kaya dapat ninyo Akong bigyan ng ganito kalaking halagang pera”? Hiningan ba kayo kailanman ng Diyos ng kahit isang sentimo? (Hindi.) Hindi kailanman naniniwala ang mga nagdududang tao na di-makasarili at walang kapalit na nagkakaloob ang Diyos sa sangkatauhan ng napakaraming katotohanan na maaaring maging buhay ng tao; hindi sila naniniwala sa katunayang ito. Iniisip nila na ang lahat ng bagay sa mundo ay may kapalit, na walang libreng tanghalian, kaya hindi sila naniniwala na ang lahat ng salita at gawa ng Diyos ay ipinagkakaloob sa sangkatauhan nang libre, at nang walang kapalit. Iniisip nila na kahit ganito pa, tiyak na isa itong patibong. Ang pagdududa nila sa Diyos sa ganitong paraan ay hindi na nakagugulat, dahil hindi nila kilala kung sino ang inililigtas at ginagawang perpekto ng Diyos, lalo na kung kanino ipinagkakaloob ang katotohanan. Subalit ang ginagawa ng Diyos ay totoong walang kapalit. Anuman ang hingin Niyang gawin ng mga tao, hangga’t ginagawa nila ang ito, nalulugod Siya, at natatanggap ng mga tao ang Kanyang pagsang-ayon. Hangga’t matatanggap ng mga tao ang mga katotohanang ipinahahayag ng Diyos, at nabubuhay sila nang ayon sa Kanyang mga salita, ito ang resultang inaasahan ng Diyos, at ang gusto ng Diyos mula sa mga tao habang inililigtas Niya sila. Gusto ng Diyos ang katiting na ito, pero maibibigay ba ito ng mga tao sa Kanya? Ilang tao kaya ang maituturing ang hinihingi ng Diyos na ito bilang ang pinakamahalagang bagay sa lahat para masuklian Siya? Sino ang makauunawa sa puso ng Diyos? Walang sinuman, at walang kamalay-malay ang mga tao na nakamit nila ang pinakamahalagang bagay sa lahat. Bakit Ko sinasabing nakamit nila ang pinakamahalagang bagay sa lahat? Ipinagkaloob ng Diyos sa tao ang buhay Niya, ang lahat ng Kanyang pagiging Diyos at ang lahat ng tinataglay Niya, para maisabuhay ito ng tao, para makuha nito ang lahat ng Kanyang pagiging Diyos at ang tinataglay Niya, at ang mga katotohanang ipinagkaloob Niya sa tao, at gawin nitong direksiyon at layon ng buhay nito ang mga iyon, para mabuhay ito nang ayon sa mga salita Niya, at magawa nitong buhay nito ang Kanyang mga salita. Sa ganitong paraan, hindi ba’t masasabi na ipinagkaloob ng Diyos ang buhay Niya sa tao nang libre upang ito ay maging buhay nito? (Oo.) Kung ganoon, ano ba ang nakukuha ng mga tao sa Diyos? Ang mga inaasahan Niya? Ang mga pangako Niya? O ano? Ang nakukuha ng mga tao sa Diyos ay hindi hungkag na salita, ito ay ang buhay ng Diyos! Kasabay ng pagkakaloob ng Diyos ng buhay sa mga tao, ang hinihingi Niya lamang sa kanila ay gawin nilang kanila ang Kanyang buhay at isabuhay nila ito. Kapag nakikita ng Diyos na isinasabuhay mo ang buhay na ito, nasisiyahan Siya; ito lang ang hinihingi Niya. Kaya, ang nakakamit ng mga tao mula sa Diyos ay isang bagay na walang kasinghalaga, pero kasabay ng pagkakaloob Niya sa kanila ng bagay na walang kasinghalaga, ay wala Siyang nakukuhang anuman. Ang pinakanakikinabang ay ang tao; ang tao ang umaani nang napakasagana, at ang tao ang pinakanakikinabang. Kasabay ng pagtanggap ng mga tao sa mga salita ng Diyos bilang kanilang buhay, nauunawaan nila ang katotohanan at mayroon silang mga prinsipyo at pundasyon para sa pag-asal nila, kaya mayroon silang direksiyon para sa landas ng buhay nila. Hindi na sila nalilihis o nagagapos ni Satanas, ni hindi na rin sila naililigaw o nagagamit ng masasamang tao; hindi na sila nadurumihan o naaakit ng masasamang kalakaran. Malaya at pinalaya silang nabubuhay sa pagitan ng langit at lupa, at tunay silang nakapamumuhay sa ilalim ng kapamahalaan ng Diyos, hindi na kailanman mapagmamalupitan ng anumang masama o madilim na puwersa. Ibig sabihin, habang isinasabuhay ng isang tao ang ganitong uri ng buhay, hindi na siya nagdurusa ng pasakit, at wala siyang mga paghihirap; masaya, malaya at maginhawa silang nabubuhay. Mayroon silang normal na relasyon sa Diyos; hindi sila naghihimagsik laban sa Kanya, ni lumalaban sa Kanya. Tunay na namumuhay sa ilalim ng kataas-taasang kapangyarihan ng Diyos, sa loob at labas ay nabubuhay sila sa paraan na ganap na may katwiran; mayroon silang katotohanan at pagkatao, at nagiging karapat-dapat silang tawaging sangkatauhan. Kung ihahambing ang gayon kalaking pakinabang sa kung ano ang nasa imahinasyon ng tao na mga pangakong ibinibigay ng Diyos sa tao o sa mga pagpapalang hinihiling ng tao na makamit—alin ang mas mainam? Alin ang pinakakailangan ng tao? Alin ang makapagpapasakop at makapagpapasamba sa tao sa Diyos, ang magagawang mabuhay sila nang walang hanggan, nang hindi nalilipol o naparurusahan ng Diyos? Ang kagustuhan mo bang pagpalain ang mahalaga, o ang tunay na pagsasabuhay sa buhay na ibinigay sa iyo ng Diyos ang mahalaga? Ano ang mas makakatulong sa iyong lumapit sa Diyos, nang hindi ka Niya kamumuhian, tatalikuran, o parurusahan? Ano ang makapagpapanatili sa buhay mo? Tanging sa pamamagitan ng pagtanggap sa katotohanan na mula sa Diyos na makakamit mo ang buhay na ito na walang hanggan. Kapag taglay mo na ang buhay na ito, ang buhay mo ay wala nang limitasyon sa oras—ito ang buhay na walang hanggan. Ang ibig sabihin nito ay kapag hindi nakamit ng isang tao ang buhay na nagmumula sa Diyos, kailangan niyang mamatay; ang buhay ng tao ay limitado sa oras. Ang buhay ba na limitado sa oras ay walang hanggang buhay pa rin? Hindi. Mahahalinhan ba ng iyong pagnanais na mapagpala ang makatanggap ng buhay na walang hanggan mula sa Diyos? Mapipigilan ba ng pagnanais ng isang tao na mapagpala ang mamatay siya? Hindi, sigurado iyon.

Pumarito ang Diyos para magpahayag ng napakaraming katotohanan. Nakakamit ng mga tao ang buhay mula sa Diyos at nakakamit nila ang buhay na walang hanggan na nagmumula sa Kanya, isang buhay na magpasawalang-hanggan. Nagbago ba ang Diyos? (Hindi.) Sa teoretikal na pananalita, ang dakilang proyekto ng Diyos na iligtas ang sangkatauhan ay, sa wakas, nagsanhi sa mga tao na maging kalipikadong mabuhay magpakailanman nang hindi namamatay; sa antas na ito, natupad na ng Diyos ang mga kahilingan Niya, natupad na Niya ang Kanyang anim na libong taong plano ng pamamahala—ang gawain ng pagliligtas sa sangkatauhan. Naisakatuparan na ang dakilang gawain ng Diyos, at para bang medyo nakinabang na ang Diyos mula rito, subalit sa realidad, sino ba ang mabubuhay magpakailanman? Sino ba ang nagkakamit ng pinakamalalaking pagpapala? (Ang tao.) Ang sangkatauhan. Kung hindi makakamit ng Diyos ang mga taong ito, magbabago ba ang katayuan Niya? (Hindi.) Hindi magbabago ang katayuan ng Diyos, ni ang diwa Niya, ni ang anupamang bagay. Sa kabaligtaran, ang kapalaran ng tao ay magbabago nang malaki; hindi ito maliit na pagkakaiba, kundi pagkakaiba na parang langit at lupa! Sa isa ay mamamatay magpakailanman, ang sa isa pa ay mabubuhay nang walang hanggan. Alin ang dapat piliin ng mga tao? (Ang mabuhay nang walang hanggan.) Ano ang nais na makita ng Diyos? Ano ang pinakamalaking inaasahan Niya sa sangkatauhan? Bakit Siya magbabayad ng gayon kalaking halaga? Ipinagkaloob ng Diyos ang buhay Niya sa tao nang libre, nang walang mga hinihingi o kapalit, at nang walang anumang karagdagang hinihingi. Ang hinihingi Niya lang sa mga tao ay ang tanggapin nila sa puso nila ang Kanyang mga salita at ang isabuhay nila ang wangis ng tao ayon sa mga hinihingi Niya, at pagkatapos noon ay magtatamo ng mga resulta ang Kanyang gawain, at matutugunan na ang mga kagustuhan Niya. Subalit makitid ang utak ng mga tao; iniisip nila na sa pagsasabi ng lahat ng salitang ito at sa pagpapakain at pagpapainom ng mga ito sa mga tao at sa pagpapapasok sa mga tao rito, sa paggawa sa mga taong talikuran ang mga bagay-bagay at igugol ang kanilang sarili, pagpapahimagsik laban sa sarili, at pagpapaisantabi ng sarili, at palaging pagpapasamba sa Kanya, ay maaaring nakakukuha ang Diyos ng malaking pakinabang. Ganito nga ba talaga ang nangyayari? (Hindi, hindi makasarili ang Diyos. Libre Niyang ipinagkakaloob sa tao ang katotohanan, nang walang mga hinihingi, at nang hindi nangangailangan sa mga tao na suklian Siya.) Kung titingnan ang mga bagay na ito, ang parirala bang “Hindi makasarili ang Diyos” ay totoo? (Oo.) Ang Diyos ay hindi makasarili. Walang pagkamakasarili sa kahit anong bagay na ginagawa ng Diyos. Kahit minsan ba ay may ginawang bagay ang Diyos para lamang sa sarili Niya, at hindi para sa tao? Wala kailanman. Hanggang sa kasalukuyan, hindi kailanman gumawa ang Diyos ng gayong bagay, na malalaman naman ng mga tao sa pamamagitan ng kanilang mga karanasan. Kasabay ng pagbibigay-daan ng Diyos sa mga tao na maunawaan ang katotohanan at makamit ang buhay na nagmumula sa Kanya, namamatnugot din Siya ng napakaraming sitwasyon, tao, pangyayari, at bagay, at binibigyan Niya ang mga tao ng mga nababagay na pagkakataon upang magawa nila ang kanilang mga tungkulin; para magkaroon sila ng mga nababagay na sitwasyon at kalagayan kung saan sapat nilang mararanasan at mapahahalagahan ang pagiging totoo ng Kanyang mga salita at ang katotohanang nilalaman ng mga iyon. Ginagamit Niya ang lahat ng uri ng pamamaraan, gaya ng pagpupungos, pagdidisiplina, mga pagsubok, pagpipino, mga pag-uudyok, at panghihikayat, pati na rin ang buhay iglesia at ang pagbabahaginan, pagsusuportahan, at pagtutulungan ng mga kapatid, para tulungan ang mga tao na maunawaan ang Kanyang mga layunin, para hindi sila magkamali sa pag-unawa sa puso Niya, at para akayin ang mga taong tahakin ang tamang daan. Kasabay ng paggawa ng Diyos sa lahat ng ito, mayroon ba Siyang karagdagang hinihingi sa mga tao, na hinihingi sa mga taong gumawa ng espesyal na bagay para sa Kanya? (Wala.) Bilang pagbubuod, sa panahon na inililigtas ng Diyos ang mga tao, binibigyan Niya sila ng mga sapat na pagkakataon at sapat na espasyo, at pinagkakalooban Niya sila ng iba’t ibang makabubuti at madadaling kalagayan at sitwasyon para mapatibay ang bawat tao. Kasabay nito, nililinis Niya rin ang bawat tao, at sa huli, ginagawa Niyang perpekto ang mga maaaring gawing perpekto; ginagawa Niyang perpekto ang mga nagmamahal at naghahangad sa katotohanan. Sa madaling salita, ang lahat ng ito na ginagawa ng Diyos, ito man ay ang mga salitang sinasabi Niya sa mga tao, ang gawaing ginagawa Niya, o ang halagang ibinabayad Niya, ay ginagawa Niya nang walang kapalit.

Sa katunayan, ilang taon mang gumawa ang Diyos, gaano man karami sa salita ng Diyos ang kayang maunawaan ng mga tao, gaano man karami sa katotohanan ang maisagawa nila, o gaano man karaming panustos sa buhay ang makuha nila sa Diyos, may sinuman ba sa sangkatauhan na kayang makipag-usap nang totoo sa Diyos? Isantabi muna natin sa ngayon ang tungkol sa pag-uusap—ang hinihinging ito ay medyo mataas para sa inyo sa ngayon—mayroon bang sinuman na talagang nakauunawa sa puso ng Diyos? Huwag na nating pag-usapan pa ang tungkol sa pagpapalugod sa Kanya—nauunawaan mo ba ang puso Niya? Walang sinuman ang kaya ito. Sinasabi ng ilang tao na: “Napakadakila ng Diyos, at tayong mga tao ay napakaliit. Ang Diyos ay nasa langit, at tayo ay nasa lupa. Ang isa sa mga kaisipan ng Diyos ay sapat na sa atin para pag-isipan nang ilang taon—paano natin Siya mauunawaan? Hindi ito madaling makamit, at ang pakikipag-usap sa Kanya ay mas lalong hindi makakamit.” Kung gayon, ang pagkamit ba rito ay mahirap na bagay? May antas ba ng hirap ito? Saan ba pumapasok ang hirap na iyon? Ang mga kaisipan ng Diyos ay nasa lahat ng salita Niya, nasa katotohanang ipinahayag na Niya, at nasa Kanyang disposisyon. Kung ang isang tao ay hindi naghahangad ng katotohanan, hindi nauunawaan ang katotohanan, at hindi kayang makamit ang katotohanan at ang buhay na nagmumula sa Diyos, hindi niya kailanman mauunawaan ang Diyos. Kung ang isang tao ay hindi nauunawaan ang Diyos, hindi siya kailanman makahaharap sa Diyos para makipag-usap sa Kanya, ni magkakaroon ng kakayahang gawin iyon. Ano ba ang ibig Kong sabihin sa makipag-usap? Ito ay ang lantarang buksan ang puso ng isang tao, ang magsalita mula sa puso. Alam ba ninyo kung paano gawin ito? Alam mo kung paano makipag-usap nang mula sa puso sa mga magulang mo, sa mga kapatid mo at sa matatalik mong kaibigan, subalit hindi mo alam kailanman kung paano makipag-usap sa Diyos nang mula sa puso. Saan ba nanggagaling ang problema? (Mula sa hindi pagkaunawa sa puso ng Diyos.) Bakit hindi mo maunawaan ang puso ng Diyos? (Ang tao ay walang tunay na pagkakilala sa Diyos.) Ito ang isang pangunahing dahilan. Hindi nauunawaan ng mga tao ang puso ng Diyos; hindi nila alam ang puso Niya, ni kung ano ang iniisip Niya, ang minamahal Niya, ang kinamumuhian Niya, kung bakit Siya nalulumbay, o kung bakit Siya malungkot. Hindi mo mapahalagahan ang mga bagay na ito, na nagpapatunay na hindi mo pa natatamo ang katotohanan o ang buhay na nagmumula sa mga salita ng Diyos, at na malayo pa rin ang puso mo sa Diyos. Ano ang ibig sabihin kapag ang puso ng isang tao ay malayo sa Diyos? Una, nangangahulugan ito na walang puwang ang Diyos sa puso ng mga tao; gusto pa rin nilang sila mismo ang maging sarili nilang panginoon. Ang pagpapatuloy nang gaya nito ay magdudulot sa kanila na maghimagsik at lumaban sa Diyos kahit saan, sa lahat ng oras; tinatalikuran pa nga nila ang Diyos, at iniiwan Siya. May ilang tao na nahaharap sa sakuna at kalamidad at pagkatapos ay hindi nila naiintindihan ang Diyos, at nagrereklamo sila laban sa Kanya; nagsasabi sila ng mga bagay na humuhusga at nagtatatwa sa Diyos. Ang gayong mga tao ay lumalaban at nagkakanulo na sa Diyos. Ito ang katotohanan tungkol sa sitwasyon. Para sa Diyos, mabuti ba o masama kung mamumuhay ang mga tao sa gayong kalagayan? (Masama.) Bakit ito masama? (Hindi ito ang gusto ng Diyos, ni ang inaasam Niyang makita.) Isang aspekto ito, at hindi inaasam ng Diyos na makita ang gayong mga bagay. Kaya ano ang mararamdaman ng Diyos sa Kanyang puso? (Manghihinayang at masasaktan.) Una, Siya ay masasaktan. Kung marami kang inaasahan sa isang tao, at inaasam mong lantaran niyang bubuksan ang kanyang puso sa iyo, pero sa halip ay lumayo siya sa iyo at nagkamali ng pagkaunawa sa iyo, laging nagtatago sa iyo at iniiwasan ka, ano ang iisipin mo? Kahit pa binuksan niya sa iyo ang puso niya at kinausap ka niya, pero ang sinabi niya ay hindi ang gusto mong marinig, ano ang iisipin mo? Hindi ba’t mararamdaman mong nag-iisa ka? (Oo.) Una, mararamdaman mong nag-iisa ka at nakahiwalay sa iba, na para bang wala kang mga minamahal, walang mga taong mapagkakatiwalaan, walang makakausap nang mula sa puso, walang mapaniniwalaan o maaasahan; makararamdam ng pag-iisa ang puso mo. Kasabay ng pagkaramdam mong nag-iisa ka, ano ang iisipin mo? Ano ang mararamdaman mo? Hindi ba’t masasaktan ang puso mo? (Oo.) Magiging masakit iyon. Madali bang malutas ang pasakit na ito? Anong mga klaseng bagay ang makababawas sa kirot na ito? Paano mo mababago ang sitwasyong ito? Uubra ba ang pagbitaw mo sa kagustuhang ito at pagkukunwaring hindi mo nakikita ang katunayang ito? (Hindi.) Kung gayon, ano ang kakailanganin mong gawin sa huli? Ano ang dapat mong piliin sa huli? Paano mababago ang gayong sitwasyon? May dalawang bagay na maaaring gawin ang Diyos. Maaaring may ibang mga pamamaraan ang tao, subalit tiyak na naiiba ang mga pagpipilian ng tiwaling sangkatauhan kumpara sa mga pamamaraan ng pagkilos ng Diyos. Ang pipiliin ng tao ay, “Kung hindi ka kikilos ayon sa aking kagustuhan, hindi kita papansinin. Kung hindi pupuwede ang taong ito, pipiliin ko na lang ang ibang tao. Kung ang una ay masama, pipiliin ko ang ikalawa.” Kikilos ba ang Diyos sa ganitong paraan? Siguradong hindi. Hindi susukuan ng Diyos ang mga bagay na gusto Niyang gawin. Kung ganoon, ano ang gagawin ng Diyos? Ito ang bagay kung saan makikita ang di-makasariling diwa ng Diyos. Una, patuloy na tutustusan ng Diyos nang walang kapalit ang mga pangangailangan ng tao, kabilang na ang mga pangangailangan ng kanilang buhay at espiritu, pati na rin ang mga pangangailangan ng kanilang mga sitwasyon at iba pang mga pangangailangan. Dagdag pa rito, gagawin ng Diyos ang ikalawang bagay, na ang siyang ginagawa na Niya sa nakalipas na ilang libong taon. Naiisip ba ninyo kung ano iyon? (Ang maghintay.) Ano pa? (Patuloy na maghihintay ang Diyos, at patuloy Niya silang gagabayan.) Tila mayroon na kayong kaunting personal na karanasan, na mayroon kayong ganitong takbo ng pag-iisip. Tama iyan, maghihintay Siya. Hindi pipili ang Diyos ng ikalawang pamamaraan, ang tumakas man, o sumuko, o ang bawasan ang Kanyang kalungkutan. Kasabay ng libreng pagkakaloob Niya ng mga panustos sa buhay sa sangkatauhan, naghihintay rin Siya nang walang kapalit. Ito ang ginagawa Niya. Gaano kabuti Niyang ginagawa ito? Kung gagamitin ang mga salita ng tao, hindi ba’t higit pa sa inaasahan ang ginagawa ng Diyos? (Ginagawa ng Diyos ang lahat ng magagawa Niya at ang lahat ng dapat Niyang gawin.) Ginagawa ng Diyos ang lahat ng ito nang walang kapalit, nang sa gayon ay magkamit ng buhay na walang hanggan ang mga tao. Wala Siyang ibang hinihingi; kahit papaano man lang ay masasabing wala Siyang mga di-makatwirang hinihingi sa tao. Kasabay ng pagkakaloob ng Diyos sa tao ng lahat ng ito, walang kapalit at unti-unti Niyang ibinibigay sa tao ang Kanyang pinakaiingat-ingatan at pinakamahalagang bagay, na ang bagay na pinakanararapat pahalagahan at pagkaingatan ng tao. Habang nakakamit ng mga tao ang lahat ng bagay na ito, nagkakamit sila ng kasiyahan, kapayapaan, isang pundasyon para sa pananatiling buhay at sa sariling asal, at ang pinakamalalaking pakinabang na maaaring makamtan. Subalit kasabay ng mga ito, may sinuman ba sa mga taong ito ang nakaisip sa Diyos? Naisip ba nila kung ano ang Kanyang ginagawa at iniisip? Hindi nila naisip ito, hindi ba? Habang nakakamit ng mga tao ang lahat ng ito, may nagtatanong ba sa sarili nila na: “Ano ba ang ibinigay namin sa Diyos bilang kapalit ng lahat ng Kanyang ipinagkaloob sa amin? Ano ba ang napapala sa amin ng Diyos? Kapag nagkakamit kami ng kagalakan at kasiyahan, masaya kaya ang Diyos?” Maaaring hindi ito itanong o isipin ng mga tao. Kapag nagbabahaginan ang mga tao tungkol sa mga salita ng Diyos, at nababalot sila ng kasiyahan at katuwaan, may nakaisip ba sa kanila sa Diyos? Hindi sila nag-iisip; hindi sila kailanman nag-isip, at hindi nila alam kung paano mag-isip. Wala sa puso nila ang mga gayong bagay. Kasabay ng pagtanggap ng mga tao mula sa Diyos ng lahat ng ito, iniisip nila na: “Napakasuwerte ko! Napakasayang makuha ang lahat ng ito, sobrang pinagpala ako! Wala akong kasingpinagpala. Talagang salamat sa Diyos!” Nagsasabi lang ang mga tao ng isang salita ng pasasalamat; mayroon lang silang isang uri ng mapagpasalamat na lagay ng loob. Kahit na anong tapat pa nila, o kahit na anong alab pa ng mga puso nila, o kahit na anong bigat pa ang pasaning sa tingin nila ay mabubuhat nila, at kahit na gaano pa karaming katotohanan ang sa tingin nila ay nauunawaan na nila, o ang magagawa nila para sa Diyos, kahit na kapag ang Diyos ay nasa tabi pa ng tao, pakiramdam pa rin ng Diyos ay nag-iisa Siya! Bakit Ko sinasabing pakiramdam Niya ay nag-iisa Siya? Dahil, mula simula hanggang wakas, kahit na ano pang ipagkaloob ng Diyos sa tao, ano pang gawin Niya sa kanila, sa anong anyo pa Siya magpakita sa kanila, o anong paraan pa Siya gumawa sa kanila, ibinubukod nila ang Diyos. Hindi ba’t ganito ang nangyayari? (Ganoon nga.) Kung ganoon, saang punto magbabago ang sitwasyong ito, para hindi na kailangan pang maghintay ang Diyos, at hindi na Niya maramdamang nag-iisa Siya? Anong mga bagay ang kailangang gawin ng mga tao at anong antas ang dapat maabot ng tayog nila para mabago ang kalagayang ito, para mabago ang sitwasyong ito? Saan ba ito nakadepende? (Nakadepende ito sa paghahangad ng mga tao.) Sa huli, sa tao pa rin talaga nakadepende ang bagay na ito, hindi sa Diyos. Gaya ng sinabi Ko, kapag kayang makipag-usap ng tao nang harapan sa Diyos nang mula sa puso, at kapag hindi malayo ang puso nito, kapag kaya nitong makipag-usap sa Diyos at maunawaan ang Kanyang puso, kapag alam nito kung ano ang Kanyang iniisip at kung ano ang gusto Niyang gawin, kung ano ang gusto at kinamumuhian Niya, kung bakit Siya malungkot at bakit Siya nalulugod, hindi madarama ng Diyos na nag-iisa Siya. Kung magagawa ito ng mga tao, talagang matatamo na sila ng Diyos. Ito ang tunay na ugnayang gustong makita ng Diyos sa pagitan Niya at ng tao. Naiintindihan mo ba? (Medyo.) Madali bang mapahalagahan ang puso ng Diyos? Kapag masigasig mong binabasa ang salita ng Diyos at buong sikap mong isinasaalang-alang at dinaranas ang bawat salita at bawat katotohanang ipinahayag Niya, unti-unti mo nang mapapasok at mauunawaan ang puso ng Diyos. Kasabay ng pagkaunawa mo sa puso ng Diyos, malalaman mo na kung paano mapalugod ang puso Niya. Kung hindi maunawaan ng isang tao ang puso ng Diyos, paano niya mapalulugod ang Diyos? Imposible ito. Ano ang paunang kondisyon para mapalugod ang Diyos? (Pang-unawa.) Una muna ang pag-intindi at pang-unawa, pagkatapos ay puwede nang pag-usapan ang tungkol sa pagpapalugod. Mahirap ba para sa inyo ang bagay na ito? (Sa pamamagitan ng pagsisikap at masigasig na pagsasaalang-alang, hindi ito mahirap.) Ang bagay na ito ay hindi talaga mahirap. Naririnig ng mga tao ang mga salitang sinasabi ng Diyos at nakikita ang gawaing Kanyang ginagawa; sa puso nila ay kinikilala nila ang mga salitang ito, at walang nagtatanggi sa mga ito. Nakadepende ito sa puso ng mga tao; basta’t may puso sila para dito, madali itong makamit. Kung wala kang puso, magiging mahirap ito. Hindi importante kung gaano karaming salita ang sinasabi sa iyo—lahat ng ito ay walang saysay.

Katatapos Ko lang ibahagi kung paanong ang tao ang pinakamakikinabang sa buong plano ng pamamahala ng Diyos. Hindi ba’t isa iyong katunayan? Nakita na ba ninyo ang katunayang ito? (Nakita na namin.) Narinig at naunawaan na ito ng ilang tao, at ngayon ay nagbubulay-bulay sila, “Kung gayon ay makakukuha ako ng mga tunay na pakinabang. Hindi lang ito kuwento para sa mga bata, talagang maaari kong matanggap ang buhay na walang hanggan!” Paano ninyo matatanggap ang buhay na walang hanggan? (Magsagawa ayon sa mga hinihingi ng Diyos.) Sino sa tingin ninyo ang pinakanangangailangan sa mga katotohanang ito na ipinahayag ng Diyos? Kailangan ba ng Diyos ang mga iyon? (Hindi kailangan ng Diyos ang mga iyon, ang tao ang nangangailangan sa mga iyon.) Ang tao ang pinakanangangailangan sa mga iyon; hindi kailangan ng Diyos ang mga iyon. Ipinagkaloob na ng Diyos sa tao ang mga bagay na pinakakailangan nito. Hindi ba’t ang tao ang pinakapinagpala? (Siya nga.) Sa ngayon, kung papipiliin ka sa pagitan ng buong mundo at ng buhay na walang hanggan, alin ang pipiliin mo? Sasabihin ng ilang hangal na tao na: “Ayaw ko ng buhay na walang hanggan, dahil hindi ko naman nakikita o nararamdaman ito. Ang paghahangad dito ay parang sobrang nakapapagod. Gusto ko ng pera, ng mansyon, at ng magarbong sasakyan—ang mga iyon ay mga pakinabang na mahahawakan!” Umiiral ba ang mga gayong tao? Hindi mo puwedeng sabihing hindi, may lahat ng klase ng estupidong tao riyan. Paano man Ako magsalita, hindi sila makauunawa, kaya hayaan mo na sila. Wala silang ganitong pagpapala. Nakapili na sila. Sa huli, makakamit mo kung ano ang pipiliin mo; dapat maging responsable ka para sa mga sarili mong pinipili. Dapat mong panagutan ang mga sarili mong pinipili; kung buhay man ito o kamatayan ay nakadepende iyon sa landas na pinili mo. Kung gusto mong lumaban sa Diyos hanggang sa wakas, nasa daan ka papuntang kamatayan. Kung sasabihin mong, “Mamumuhay ako sa pamamagitan ng pagsunod sa landas na itinuro sa akin ng Diyos,” mabubuhay ka nang palagian—mangyayari ito. Bawat salita ng Diyos ay matutupad at magiging totoo, hindi iyon maipagkakaila. Sinasabi ng ilang tao na: “Paanong hindi ko alam ang bagay na ito?” Kung hindi mo alam at sinabi Ko sa iyo, hindi mo ba ito alam? Sinasabi ng iba na: “Kahit na narinig ko na ito, hindi pa ito nakikita ng sarili kong mga mata, kaya iniisip ko pa ring hindi ito totoo.” Kung gayon ay wala nang magagawa pa. Kung walang pananalig ang isang tao, hindi siya maniniwala kahit pa makita ito ng dalawa niyang mata. Ang mga walang espirituwal na pang-unawa ay hindi nakaaalam, kahit na makita pa nila, hindi pa rin nila mauunawaan, kahit na marinig pa nila. Ang mga may espirituwal na pang-unawa at nakauunawa sa katotohanan ang makakikita na naisasagawa at natutupad bawat araw ang salita ng Diyos. Kung naniniwala ka na isinasagawa ng mga salita ng Diyos ang lahat ng bagay, na ang Diyos ay makapangyarihan sa lahat, na ang lahat ng salita Niya ay matutupad, dapat mong hangarin ang katotohanan. Kung nakikita mo na ang mga salita ng Diyos ay natutupad at naisasagawa sa iyo, magkakaroon ka na ng pananalig sa Kanya. Makatitiyak ka na ang mga pangako at pagpapala ng Diyos sa iyo ay tiyak na hihigit pa sa mahihingi o maiisip mo!

Disyembre 11, 2016


Malulutas Lamang ang mga Tiwaling Disposisyon sa Pamamagitan ng Pagtanggap sa Katotohanan

Ang pananampalataya sa Diyos ang tamang landas sa buhay. Pinili kayong lahat ng Diyos, at pinili ninyong lahat na sumunod sa Kanya at tumahak sa tamang landas sa buhay. Kung tunay na magagawa ninyong tugunan ang mga layunin ng Diyos, gampanan ang inyong mga tungkulin nang maayos, kamtin ang katotohanan, at maperpekto ng Diyos, perpekto iyon. Hindi ba’t ito ang resolusyon ninyo, ang adhikain ninyo? (Ito nga.) Isa itong magandang bagay, isang positibong bagay, para sa isang mananampalataya na magkaroon ng gayong adhikain, at tinutupad ng Diyos ang mga positibong adhikain at resolusyon ng mga tao. Minsan ba ay mayroong mga negatibo o maling adhikain at resolusyon ang mga tao? Posible ito, dahil hindi pa matatag ang kalagayan ng mga tao bago nila makamit ang katotohanan, bumabalik pa nga ito sa dati kung minsan. Kapag lumilitaw ang mga negatibong bagay na iyon, hindi ba’t nakakaapekto ang mga ito sa iyong buhay pagpasok at sa iyong normal na ugnayan sa Diyos? Kung namumuhay ang mga tao sa mga kalagayang iyon, hindi ba lalala at magiging negatibo at mahina ang kondisyon nila? Ano ang dapat nilang gawin sa gayong mga pagkakataon? (Humarap sa Diyos sa panalangin.) Gayumpaman, hindi ba’t may mga pagkakataon na ayaw ng mga tao na manalangin, kapag gusto nilang patuloy na mamuhay sa isang buktot na kalagayan, hinahayaan si Satanas na manipulahin sila ayon sa gusto nito, habang nagpapakasasa sila at ginagawa ang anumang nais nila, nang hindi iniisip kung ano ang magiging kalalabasan nila? Mayroon bang ganitong kalagayan? (Mayroon.) Anong problema ang ipinamamalas nito? (Tumalikod sila sa Diyos.) At ano ang nagsanhi ng pagtalikod nila sa Diyos? Hindi ba’t isa itong pagpapamalas ng kakulangan nila ng tayog at kawalan nila ng katotohanan? Totoo ngang ito ay dahil sa kanilang hindi sapat na pagkaunawa sa katotohanan, at sa kanilang kakulangan ng tayog. Sa tuwing nangyayari ang gayong sitwasyon, kapag nasusumpungan ng isang tao ang kanyang sarili sa ganoong kalagayan, dapat siyang manalangin sa Diyos, umasa sa Diyos, at maghanap sa katotohanan. Kung masyadong mababa ang tayog niya at kulang siya sa katotohanan, dapat siyang maghanap at makipagbahaginan sa isang taong nakauunawa sa katotohanan, at tumanggap ng panustos at suporta mula sa taong ito. Minsan, kakailanganin din niyang mapungusan ng ibang tao, o madisiplina ng Diyos. Kung hindi niya kayang tumayo sa sarili niyang mga paa, ito ay dahil hindi sapat ang nauunawaan niyang katotohanan at kulang siya sa tayog. Ang kakulangan sa tayog ay nagdudulot sa mga tao na hindi magawang labanan ang lahat ng uri ng negatibo, buktot na kalagayan at kaisipan. Hindi ba’t nakapapagod mamuhay nang ganito? Sa anong mga kalagayan karaniwang namumuhay yaong mga kulang sa tayog? Mayroon ba sa inyong may personal na karanasan dito? Anong uri ng mga kalagayan ang nagdudulot sa inyo na maging malungkot, miserable, nag-aalinlangan, at sobrang pagod at nalilito, na parang walang landas pasulong, kaya nagiging malumbay kayo sa buong araw, walang ganang manalangin o hangarin ang katotohanan? Kapag nahaharap kayo sa isang problema na tila hindi malulutas, kahit minsan ba ay naisip na ninyong sumuko? (Oo.) Kaya ano ang nagsasanhi na lumitaw ang mga kalagayang ito? Sadya ba itong pinag-iisipan at pinaplano sa utak ng mga tao? Tiyak na hindi. Kaya, pagnilayan ang katanungang ito—ano sa tingin ninyo ang sanhi ng mga ito? Sabihin ninyo sa Akin, kung nauunawaan ng isang tao ang katotohanan, tunay niyang malalaman ang kanyang sariling tiwaling disposisyon, malinaw niyang makikita ang katotohanan ng sarili niyang katiwalian, malalaman niya kung anong mga katotohanan ang kailangan niyang isangkap sa sarili para maisabuhay ang wangis ng tao, at malalaman niya kung paano palugurin ang Diyos sa iba’t ibang sitwasyon, gayundin ang mga wastong pamamaraan upang mapangasiwaan ang ilang usapin at ang mga prinsipyo na dapat na maitaguyod habang ginagawa ang mga ito—kapag dumanas ng paghihirap ang isang taong may gayong tayog, ano kaya ang magiging kalagayan niya? Tiyak na medyo magiging negatibo at mahina pa rin siya, tama? (Tama.) Kaya, saan nanggagaling ang pagkanegatibo at kahinaang ito, at paano ito malulutas? Hindi ba ninyo napagnilayan o hinanap kailanman ang mga isyung ito noon? (Bihira lang.) Kaya, nagawa ninyong iraos lang ang mga bagay-bagay sa panahon ng mga paghihirap at oras ng kahinaan at pagkanegatibo, nang hindi kailanman sineseryoso ang mga bagay na ito. Kung ganoon, napakasuwerte ninyong makaabot sa ganito, at ito ay dahil lamang sa biyaya ng Diyos, na umakay sa inyo sa buong daan. Ngayon, ano ang katanungang kababanggit Ko lang? (Ano ang nagsasanhi na mamuhay ang mga tao sa isang negatibo at mahinang kalagayan?) Pag-isipan ito saglit; may sagot ba kayo? Sa teorya, ito ay dahil hindi nila nauunawaan ang katotohanan. Kung ganoon, ano ang gumagabay sa buhay ng mga tao bago nila maunawaan ang katotohanan? (Ang kanilang mga tiwaling, satanikong disposisyon.) Oo, hindi ba’t iyon ang sagot ninyo? Naiintindihan na ba ninyo ito ngayon? Kapag dumaranas ng mga paghihirap ang mga tao, gusto nilang sumuko, nababalisa sila, nanghihina, miserable, nakararamdam na nalilimitahan at nakagapos, na parang walang daan pasulong, at pagkatapos ay nagiging negatibo sila, wala silang pananalig, at iniisip na walang kabuluhan ang pananampalataya sa Diyos. Ano ang nagsasanhi nito? (Ang kanilang mga tiwaling, satanikong disposisyon.) Kapag hindi nauunawaan ng mga tao ang katotohanan, anong uri ng disposisyon ang ipinamumuhay nila? Anong kalikasan ang ipinamumuhay nila? Ano ang gumagabay sa buhay nila? (Ang kanilang mga tiwaling, satanikong disposisyon.) Anong mga bagay ang maaaring lumitaw sa loob ng isang tao bilang resulta ng isang tiwaling, satanikong disposisyon? Kayabangan, paglaban sa Diyos at pagkakanulo sa Diyos, at pagsalungat sa Diyos. Ang lahat ng tiwaling disposisyong ito ay nagdudulot lang ng pagkamiserable, pagkanegatibo, at panghihina sa mga tao. Ngayon, bakit ang mga tiwaling, satanikong disposisyon ay nakapagdudulot sa mga tao ng pagkamiserable, pagkanegatibo, at panghihina, pero hindi nakapagbibigay ng kapayapaan, kagalakan, kaginhawahan, o kaligayahan sa isipan ng isang tao? Bakit nagagawang negatibo ng mga negatibong bagay na ito ang isang tao? Ang mga tiwaling disposisyon ay mga negatibong bagay, at mapanlaban ang mga ito sa katotohanan, kaya’t hindi makagagampan ang mga ito ng anumang positibong papel, kundi ng mga negatibo lamang. Ang mga ito ay hindi makapagbibigay sa mga tao ng pagkapositibo, motibasyon, o ng pag-iisip na nakatuon sa pag-angat, nagdudulot lamang ang mga ito sa mga tao ng kahinaan, pagkanegatibo, at pagkamiserable. Kapag nag-ugat na sa mga tao ang mga satanikong disposisyon at naging kalikasan na nila, sapat na ito upang maging madilim at masama ang kanilang puso, at mali ang lahat ng hinahangad nila at bawat landas na pinipili nila. Sa malakas na udyok ng mga tiwaling satanikong disposisyon, ano ang mga adhikain, inaasahan, ambisyon, at layon at direksiyon sa buhay ng mga tao? Hindi ba sumasalungat ang mga ito sa mga positibong bagay? Halimbawa, palaging gusto ng mga tao na maging mga kilalang tao o sikat; hinihiling nilang magtamo ng malaking kasikatan at pagkakalantad, at magdala ng karangalan sa mga ninuno nila. Mga positibong bagay ba ang mga ito? Ang mga ito ay pawang hindi naaayon sa mga positibong bagay; higit pa roon, taliwas ang mga ito sa batas ng kataas-taasang kapangyarihan ng Diyos sa kapalaran ng sangkatauhan. Bakit Ko sinasabi iyan? Anong uri ng tao ang nais ng Diyos? Nais ba Niya ng isang dakilang tao, isang kilalang tao, isang mataas na tao, o isang taong yumayanig sa mundo? (Hindi.) Kaya, kung gayon, anong uri ng tao ang nais ng Diyos? (Isang taong tumutupad sa papel ng isang nilikhang pasok sa pamantayan nang matatag na nakatapak ang mga paa sa lupa.) Oo, at ano pa? (Gusto ng Diyos ang isang matapat na tao na may takot sa Kanya at umiiwas sa kasamaan, at nagpapasakop sa Kanya.) (Isang taong pumapanig sa Diyos sa lahat ng usapin, at na naghahangad na mahalin ang Diyos.) Tama rin ang mga sagot na iyon. Ito ay ang mga kaisa sa puso at isipan ng Diyos. Sinasabi ba saanman sa mga salita ng Diyos na dapat panatilihin ng mga tao ang kanilang posisyon bilang tao? (Oo.) Ano ang sinasabi nito? (“Bilang isang miyembro ng nilikhang sangkatauhan, kailangang panatilihin ng isang tao ang kanyang sariling posisyon, at umasal nang maayos. Matapat na bantayan kung ano ang ipinagkatiwala sa iyo ng Lumikha. Huwag kumilos nang wala sa lugar, o gawin ang mga bagay-bagay na labas sa saklaw ng iyong kakayahan o na kasuklam-suklam sa Diyos. Huwag hangarin na maging isang dakilang tao, isang superman, o isang engrandeng indibidwal, at huwag hangarin na maging Diyos. Ito ang hindi dapat naisin ng tao. Katawa-tawa ang paghahangad na maging dakila o superman. Ang paghahangad na maging Diyos ay lalo pang mas kahiya-hiya; ito ay karima-rimarim, at kasuklam-suklam. Ang mahalaga, at ang dapat na panghawakan ng mga nilikha nang higit pa sa anumang bagay, ay ang maging tunay na nilikha; ito lamang ang tanging layon na dapat hangarin ng lahat ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I).) Yamang alam ninyo kung ano ang hinihingi ng mga salita ng Diyos sa mga tao, nagagawa ba ninyong sumunod sa mga hinihingi ng Diyos sa inyong sariling asal? Gusto ba ninyo na palaging maging superyor sa iba, na ibuka ang inyong mga pakpak at lumipad, at maging isang agila sa halip na isang munting ibon? Anong disposisyon ito? Ito ba ang prinsipyo ng sariling asal? Ang inyong sariling asal ay dapat nakabatay sa mga salita ng Diyos; ang mga salita ng Diyos lamang ang katotohanan. Lubha na kayong nagawang tiwali ni Satanas, at lagi ninyong itinuturing ang tradisyonal na kultura—ang mga salita ni Satanas—bilang katotohanan, bilang layon ng inyong paghahangad, na ginagawang madali para sa inyo na tumahak sa maling landas, na tumahak sa landas ng pagsalungat sa Diyos. Ang mga kaisipan at pananaw ng tiwaling sangkatauhan, at ang mga bagay na hinahangad nila ay pawang salungat sa mga pagnanais ng Diyos, sa katotohanan, at sa batas ng pagiging kataas-taasang kapangyarihan ng Diyos sa lahat ng bagay, sa Kanyang pamamatnugot sa lahat ng bagay, at sa Kanyang pagkontrol sa kapalaran ng sangkatauhan. Kaya gaano man kawasto at kamakatwiran ang paghahangad mo ayon sa mga kaisipan at kuru-kuro ng tao, hindi positibong bagay ito sa perspektiba ng Diyos, at hindi ito naaayon sa Kanyang mga layunin. Dahil nilalabanan mo ang katunayan ng kataas-taasang kapangyarihan ng Diyos sa kapalaran ng sangkatauhan, at nais mong gumawa ng sarili mong daan, na inilalagay ang iyong kapalaran sa sarili mong mga kamay, palagi kang bumabangga sa mga pader, iniiwan ang iyong sarili na bugbog at may pasa, at hindi kailanman nagtatagumpay ang lahat para sa iyo. Bakit hindi nagtatagumpay ang lahat para sa iyo? Dahil ang batas na ito na itinatag ng Diyos ay hindi mababago ng sinumang nilikha, at ang awtoridad at kapangyarihan ng Diyos ay nangingibabaw sa lahat ng iba pa, at hindi maaaring labagin ng sinumang nilikha. Masyadong mataas ang tingin ng mga tao sa kanilang mga abilidad. Ano ba ang palaging nagpapanais sa mga tao na maging malaya sa kataas-taasang kapangyarihan ng Diyos, at palaging nagpapanais sa kanilang kontrolin ang sarili nilang kapalaran at planuhin ang sarili nilang hinaharap, at nagpapanais na kontrolin ang kanilang mga kinabukasan, direksiyon, at layon sa buhay? Saan nanggagaling ang motibasyong ito? (Sa mga tiwaling satanikong disposisyon.) Ano kung gayon ang idinudulot ng mga tiwaling satanikong disposisyon sa mga tao? (Pakikipaglaban sa Diyos.) Ano ang nangyayari sa mga taong nakikipaglaban sa Diyos? (Pasakit.) Ang pasakit ay wala pa sa kalahati nito—ito ay pagkawasak. Ang nakikita mismo ng iyong mga mata ay pasakit, pagiging negatibo, at kahinaan, at ito ay paglaban at mga reklamo—ano ang idudulot na kinalabasan ng pakikipaglaban sa Diyos? Pagkalipol! Hindi ito maliit na usapin, at hindi ito biro. Hindi ito nakikita nang malinaw ng mga taong walang pusong may-takot-sa-Diyos.

Ang ilang tao ay nagiging negatibo at mahina sa sandaling maharap sila sa kaunting problema, pero kapag walang problema, puno sila ng mga ambisyon at pagnanais, palaging umaasang maging isang tanyag na tao o isang eksperto. Kapag namumuhay ang mga tao sa gayong pag-iisip, sila ay tunay na pinangingibabawan ng kanilang satanikong kalikasan. Kapag palaging puno ng mga ambisyon at pagnanais ang mga tao, magagawa ba nilang mamuhay nang masaya? Kung hindi mo iwawaksi ang mga bagay na ito, hindi huhupa ang pagdurusa mo. Palagi kang susundan ng pagdurusa; para itong isang kutsilyo na pinipilipit sa puso mo. Paano malulutas ang problemang ito? (Sa pamamagitan ng paghahanap at paghahangad sa katotohanan.) Lahat kayo ay halos nakapagsasalita tungkol sa malawak na konsepto ng paghahanap sa katotohanan, at alam ninyong lahat ito. Kapag nahaharap sa isang problema, kailangan muna ninyong hanapin ang katotohanan. Ang mga tiwaling disposisyon ng tao ay malulutas lamang sa pamamagitan ng paghahanap, pag-unawa, at pagkakamit sa katotohanan. Pagkatapos malutas ang kanilang mga tiwaling disposisyon, saka lamang makakaranas ang mga tao ng tunay na kagalakan, kapayapaan, kaginhawahan, at kaligayahan, at saka lamang sila tunay na makakaharap sa Diyos. Malulutas nito ang problema mula sa mismong ugat nito. Ngayon, paano ba dapat magsimula ang isang tao na hanapin ang katotohanan? Anong mga detalye ang nakapaloob? Sino ang makapagpapaliwanag? (Kapag nararamdaman mong nag-iisip ka tungkol sa katayuan at reputasyon o aktibong naghahangad ng mga ito, huwag balewalain ang mga kaisipan at pag-uugaling ito. Sikaping unawain at himayin ang mga ito ayon sa salita ng Diyos. Kilalanin na ito ang pinsalang dulot sa tao ng satanikong, tiwaling mga disposisyon. Kilalanin ang maling landas na tinatahak mo, at pagkatapos ay kumain at uminom ng salita ng Diyos, manalangin sa Diyos, at umasa sa Kanya upang baliin ang kadenang ginagamit ni Satanas para gapusin ang tao.) (Ang pinakamahalagang bahagi ay ang pagkilala sa mga walang-katotohanang perspektiba na nasa likod ng iyong paghahangad, pag-unawa sa pinsalang idinudulot ng mga satanikong tiwaling disposisyon sa mga tao, at pagbabago sa iyong mga pananaw sa mga bagay. Pagkatapos, kailangan mong mas humarap sa Diyos sa panalangin, maging mas malapit sa Kanya, at unti-unting bumuo ng isang normal na ugnayan sa Kanya.) May iba pa ba? (Kung mahina at negatibo ang pakiramdam mo minsan, at hindi mo matukoy ang sanhi o ang tiwaling disposisyon na pinagmumulan ng mga damdaming iyon, dapat ka munang magdasal sa Diyos, at hilingin sa Kanya na bigyang-liwanag ka. Maaari mo ring ilantad ang iyong sarili sa harap ng ilang kapatid at makipagbahaginan sa kanila. Sa pakikinig sa kanilang pagbabahagi tungkol sa kanilang mga karanasan, maaari mong linawin ang pagkaunawa mo sa kalagayang ito, pagkatapos nito ay dapat kang maghanap ng mga nauugnay na sipi sa salita ng Diyos para malutas ito.) Magpatuloy lang. (Kung, kapag hindi umayon sa gusto mo ang isang bagay, palagi kang nambubusisi, sinusuri kung sino ang tama at kung sino ang mali, kung gayon sa mga pagkakataong ito, dapat mo munang patahimikin ang iyong puso sa harap ng Diyos at magpasakop sa sitwasyon—manalangin sa Diyos at maghanap mula sa Diyos nang may pananalig sa Kanyang kataas-taasang kapangyarihan. Pagkatapos ay bibigyang-liwanag ka ng Diyos at tutulutan kang maunawaan ang Kanyang layunin. Tapos, kapag sinuri mong muli ang sitwasyon, mauunawaan mo kung anong uri ng katiwalian ang ipinapakita mo at kung ano ang layunin ng Diyos. Ganito ako pumasok sa katotohanan.) Kailangan kayong lahat na magsanay sa pagbabahagi sa katotohanan—magbahagi ng inyong kaalaman, karanasan, at mga ideya, at matuto kung paano ilantad ang inyong sarili sa pagbabahagi. Kung gagawin mo ito, lalong dadami ang makakamit mo, at lalong dadami ang mauunawaan mo. Ang ilan sa inyo ay kababahagi lang sa inyong mga personal na kaalamang batay sa karanasan, at bawat isa sa inyo ay may ibang nasabi. Mahusay, nagbahagi kayong lahat ng isang bagay na napakapraktikal. Pagkatapos makinig sa inyong pagbabahagi, nakikita kong lumago na kayong lahat at nagkaroon ng kaunting buhay pagpasok sa nakalipas na ilang taon ng paggampan ng inyong mga tungkulin. Mayroon kayong kaunting kaalaman at karanasan tungkol sa mga usapin ng pananampalataya sa Diyos, hindi lamang mga simpleng deklarasyon, at nakapagtatag na kayo ng pundasyon. Napakagaling nito. Tila hindi ganoon kahirap ang manampalataya sa Diyos: Hangga’t sinsero ang isang tao, nakikinig sa mga salita ng Diyos, at ginagawa ang anumang sinasabi ng Diyos, at hangga’t naisasagawa niya ang katotohanan, matutupad niya ang mga hinihingi ng Diyos. Bilang kongklusyon, sa inyong pananalig sa Diyos, may isang katunayang dapat ninyong maunawaan nang higit sa lahat: Ang pananampalataya sa Diyos ay hindi lamang nangangahulugan ng paniniwala sa pangalan ng Diyos, lalong hindi ito pagkakaroon ng pananalig sa malabong diyos ng inyong imahinasyon. Ang pananampalataya sa Diyos ay nangangahulugan na kailangan ninyong maniwala na praktikal ang Diyos; dapat kayong maniwala sa diwa ng Diyos, sa Kanyang disposisyon, at sa mga tinataglay ng Diyos at ang Kanyang pagiging Diyos; kailangan ninyong maniwala sa katunayan na ang Diyos ang may kataas-taasang kapangyarihan sa tadhana ng sangkatauhan, at Siya ang may kataas-taasang kapangyarihan sa iyong tadhana. Kaya ano ang ibig sabihin ng manampalataya? Nangangahulugan ba ito na kailangan talaga ng mga tao na makipagtulungan at isagawa ito? Halimbawa, kapag naharap ang ilang tao sa hindi kanais-nais na sitwasyon, magsisimula silang magreklamo at manisi ng ibang tao. Hindi nila kailanman isinasaalang-alang na maaaring sila mismo ang nagdulot nito sa sarili nila, at sa halip ay palagi nilang ipinapasa ang pananagutan sa ibang tao. Pagkatapos, nasisiyahan at lumuluwag ang pakiramdam nila, at iniisip nila na, “Nalutas na ang problema, wala na ang suliranin. Ang manampalataya sa Diyos nang ganito ay sobrang kaaya-aya at madali!” Ano ang palagay ninyo sa pamamaraang ito ng paglutas ng mga problema? Makakamit ba ng isang tao ang katotohanan sa ganitong pagsasagawa? Nagpapakita ba ito ng saloobin ng pagpapasakop sa Diyos? Sa anong perspektiba, at sa paanong kaparaanan, nananampalataya ang gayong mga tao sa Diyos? Nailapat na ba nila ang mga salitang “Ang Diyos ang may kataas-taasang kapangyarihan sa tadhana ng sangkatauhan, lahat ng pangyayari at lahat ng bagay ay nasa Kanyang mga kamay” sa kanilang pang-araw-araw na buhay? Kapag sinuri nila ang problema gamit ang pag-iisip ng tao, kapag tinugunan nila ang usapin gamit ang kaparaanan ng tao, naniniwala ba sila sa kataas-taasang kapangyarihan ng Diyos? Nagpapasakop ba sila sa kataas-taasang kapangyarihan at pagsasaayos ng Diyos sa mga tao, pangyayari, at bagay? Hinding-hindi. Una, hindi sila nagpapasakop; isa na itong pagkakamali. Pangalawa, hindi nila matanggap mula sa Diyos ang sitwasyon, mga tao, pangyayari, at bagay na inihahanda Niya para sa kanila; hindi sila tumitingin nang lampas sa panlabas. Tinitingnan lang nila kung paano lumilitaw ang sitwasyon mula sa panlabas, pagkatapos ay sinusuri nila ito gamit ang kanilang pag-iisip ng tao at sinusubukang lutasin ito gamit ang mga pamamaraan ng tao. Hindi ba’t isa na naman itong pagkakamali? Malaking pagkakamali ba ito? (Oo.) Paano nangyari iyon? Hindi sila naniniwala na ang Diyos ang may kataas-taasang kapangyarihan sa lahat. Iniisip nila na ang lahat ay nagkataon lang. Sa mga mata nila, wala ni isang bagay ang pinamumunuan ng Diyos, at karamihan sa mga bagay ay nangyayari dahil sa mga kilos ng mga tao. Ito ba ay pananampalataya sa Diyos? Mayroon ba silang tunay na pananalig? (Wala.) Bakit wala? Hindi sila naniniwala na ang Diyos ang may kataas-taasang kapangyarihan sa lahat. Hindi sila naniniwala na ang Diyos ang may kataas-taasang kapangyarihan sa lahat ng bagay at pangyayari—na ang Diyos ang may kataas-taasang kapangyarihan sa bawat sitwasyon. Kung hindi nangyayari ang isang bagay ayon sa kanilang inaakala, hindi nila ito matatanggap mula sa Diyos. Hindi sila naniniwalang kayang ihanda ng Diyos ang mga sitwasyong ito, dahil iniisip nila na hindi nakikita ng Diyos ang gayong mga bagay; naniniwala sila na nagkataon lang ang mga sitwasyong ito bilang resulta ng mga kilos ng mga tao, sa halip na inihanda ng Diyos. Hindi sila naniniwala sa kataas-taasang kapangyarihan ng Diyos. Kung gayon, ano ang diwa ng kanilang pananampalataya? (Sila ay mga hindi mananampalataya.) Tama iyan, sila ay mga hindi mananampalataya! Hindi tumatanggap ng anuman mula sa Diyos ang mga hindi mananampalataya. Sa halip, pinipiga nila ang kanilang utak sa pagsisikap na harapin ang mga bagay-bagay gamit ang mga perspektiba, isipan at pamamaraan ng tao. Ito ang ugali ng mga hindi mananampalataya. Kapag nakatagpo kayo ng ganitong klaseng tao sa hinaharap, dapat kayong magkaroon ng kaunting pagkilatis tungkol sa kanila. Ang mga hindi mananampalataya ay mahusay sa paggamit ng kanilang utak at pagbubuo ng mga ideya kapag nagkaroon ng mga isyu; palagi nilang pinag-aaralan ang usapin, at sinisikap na lutasin ito gamit ang mga pamamaraan ng tao. Palagi nilang tinitingnan ang mga tao at mga bagay gamit ang pangangatwiran ng tao at mga satanikong pilosopiya, o batay sa batas, hindi naniniwala na ang salita ng Diyos ang katotohanan o na ang Diyos ang may kataas-taasang kapangyarihan at namamatnugot sa lahat ng bagay. Ang lahat ng nangyayari ay pinahihintulutan ng Diyos, pero hindi magawang tanggapin ng mga hindi mananampalataya ang mga bagay na ito mula sa Diyos, at palagi nilang tinitingnan ang mga bagay batay sa mga kuru-kuro at imahinasyon ng tao. Bagama’t karaniwang sinasabi ng mga hindi mananampalataya na naniniwala silang nasa mga kamay ng Diyos ang kapalaran ng isang tao, at na handa silang magpasakop sa kataas-taasang kapangyarihan at pagsasaayos ng Diyos, kapag talagang nangyayari sa kanila ang mga bagay-bagay, hindi nila magawang tanggapin ang mga bagay na iyon mula sa Diyos at nagkakaroon sila ng mga kuru-kuro tungkol sa Diyos. Ito ang ugali ng mga hindi mananampalataya. Mayroon bang mga ganitong tao sa buhay ninyo? Kayo ba ay umasal na nang ganito kahit minsan? (Oo.) Kumikilos kayo tulad ng mga hindi mananampalataya, pero talaga bang kayo ay mga hindi mananampalataya? Naniniwala ba kayo na ang Diyos ang may kataas-taasang kapangyarihan sa lahat ng bagay? Kinikilala ba ninyo ang katunayan na ang bawat tao, pangyayari, bagay, at sitwasyon ay nasa mga kamay ng Diyos? Ilang bagay ang kaya ninyong tanggapin mula sa Diyos? Ilang usapin ang nalutas ninyo gamit ang mga pamamaraan ng tao? At gaano kayo kadalas namumuhay ayon sa isang tiwaling disposisyon? Gaano kayo kadalas nakapagpapasakop sa Diyos? Pagnilayan ang mga katanungang ito, tiyak na alam ninyo ang mga kasagutan sa mga ito sa puso ninyo. Madali bang tumanggap ng mga bagay mula sa Diyos? (Magkakaroon ng panloob na pakikibaka.) Totoo na magkakaroon ng panloob na pakikibaka, pero ano ang resulta ng panloob na pakikibaka na iyon? Ito ba ay tagumpay o kabiguan? (Minsan ay kabiguan, minsan ay tagumpay.) Kung magkapantay ang kabiguan at tagumpay, kung gayon, mayroon pa ring pag-asa para sa inyo, pero kung madalas kayong mabigo at bihirang magtagumpay, nagpapatunay ito na hindi kayo isang taong nagmamahal sa katotohanan. Normal ang kabiguan—huwag matakot sa kabiguan, huwag masiraan ng loob, huwag maging negatibo o umatras, at patuloy na magsikap. Ang kabiguan ay hindi isang masamang bagay; kahit papaano, maaaring makinabang ang mga tao mula sa kabiguan, na isang magandang bagay!

Ang proseso sa pagkamit ng mga tao sa katotohanan ay tulad ng isang matapang na mandirigma na tumutuntong sa lugar ng labanan, na handang labanan ang lahat ng uri ng kaaway anumang oras. Ang mga kaaway ng mga naghahangad sa katotohanan ay ang iba’t ibang tiwaling disposisyon ni Satanas. Ang mga taong ito ay nakikipaglaban sa kanilang tiwaling laman; sa madaling salita, nakikipaglaban sila kay Satanas. At anong sandata ang ginagamit sa pakikipaglaban kay Satanas? Siyempre, ito ang katotohanan, ito ay ang pagsunod sa salita ng Diyos. Para matalo si Satanas, anong aspekto ng katotohanan ang dapat munang isagawa? Ito ay ang pagpapasakop sa Diyos, sa Kanyang salita, at sa katotohanan. Ito ang aral na dapat munang pasukin ng isang tao kapag nakikipaglaban kay Satanas. Kung hindi mo magawang tanggapin ang mga bagay na sumasapit sa iyo mula sa Diyos, hindi mo magagawang magpasakop sa harap ng Diyos, at kaya, hindi mo mapatatahimik ang iyong sarili sa harap ng Diyos para manalangin o hanapin ang katotohanan. Kung hindi mo magawang manalangin sa Diyos o hanapin ang katotohanan, hindi mo mauunawaan ang katotohanan, o kung bakit ihahanda ng Diyos ang mga sitwasyong iyon, o ang mga tao, pangyayari, at bagay na iyon, para sa iyo—mababaon ka sa kalituhan. Kung hindi mo kayang hanapin ang katotohanan, hindi mo madadaig ang iyong tiwaling disposisyon. Sa pamamagitan lamang ng pagdaig sa iyong tiwaling disposisyon at tiwaling laman mo maaaring maipahiya si Satanas at ang mga diyablo ng espirituwal na mundo. Ang pakikipaglaban kay Satanas ay kadalasang nakasalalay sa paghahanap sa katotohanan; kung hindi mo nauunawaan ang katotohanan, maaari kang maging mahina at negatibo sa anumang problema o kuru-kuro na lumilitaw sa iyo. Kung hindi kailanman malulutas ang mga pagbubunyag mo ng tiwaling disposisyon, malamang na babagsak ka at mabibigo ka, at mahihirapan kang tumayong muli. Ang ilan ay natitisod kapag nakatatagpo sila ng tukso, ang ilan ay nagiging negatibo kapag nahaharap sa isang matinding karamdaman, at ang ilan ay tuluyang nadadapa kapag nahaharap sa isang pagsubok. Ito ang mga kahihinatnan ng hindi kailanman paghahangad sa katotohanan, at ng hindi paghahanap sa katotohanan para lutasin ang mga tiwaling disposisyon na ibinubunyag ng isang tao. Ano sa palagay ninyo: Nagdudulot ba ng maraming problema sa mga tao ang mga satanikong disposisyon? (Oo.) Gaano karaming problema? (Hinahadlangan ng mga ito ang mga tao na makaharap sa Diyos, at dahil sa mga ito ay hindi makapagpasakop ang mga tao sa Diyos.) Kung hindi makapagpapasakop sa Diyos ang mga tao, ano ang magiging batayan nila sa pamumuhay? (Mamumuhay sila ayon sa mga satanikong tiwaling disposisyon.) Kapag namumuhay ang mga tao sa mga satanikong tiwaling disposisyon, madalas silang nagpapakita ng mga kuru-kuro at nagiging mainitin ang ulo. Halimbawa, kapag may ginawa kang mali at inilantad o pinungusan ka ng isang brother o sister, paano ka dapat magpasakop sa Diyos at maghanap ng katotohanan? May aral na mapupulot dito. Marahil ay sisimulan mong pagnilayan ito, iisipin na: “Madalas akong minamaliit ng taong iyon, at sa pagkakataong ito, nakahanap siya ng isang bagay na magagamit laban sa akin. Tinatarget niya ako, kaya hindi ako magpapakabait. Hindi ako ang taong dapat kinakalaban!” Hindi ba’t ito ay pagkamainitin ng ulo? (Ganoon na nga.) Ano ang pagkamainitin ng ulo? (Ito ay kapag lumalabas ang satanikong disposisyon ng isang tao kapag naaapektuhan ang kanyang mga interes o napipinsala ang kanyang kasikatan, pakinabang at katayuan, at may sinasabi o ginagawa siya nang hindi pinag-iisipan. Iyon ang pagkaunawa ko sa ibig sabihin ng pagkamainitin ng ulo.) Sa pangkalahatan, tama ang pagkaunawang iyon. Sino ang makakapagdagdag doon? (Kapag may nangyayari sa isang tao, at hindi niya hinahanap ang katotohanan, at sa halip ay pinakakawalan ang mga bagay na likas na umiiral sa loob niya, iyon ay pagkamainitin ng ulo.) Ang salitang “likas” na ginamit niya ay angkop na angkop. Matapos gawing tiwali ni Satanas ang mga tao, kapag nailantad ang kanilang pinakalikas, pinakaprimitibong disposisyon na nagmumula sa pinaka-ugat nila, ito ay tinatawag na pagkamainitin ng ulo. Ito ang bagay na hindi na napag-iisipan, napoproseso sa utak, napagninilayan o napipresenta nang maayos kundi basta-basta na lamang itong lumalabas. Iyon ang pagkamainitin ng ulo. Ang lahat ng ibinubunyag ng mga taong namumuhay sa loob ng mga tiwaling disposisyon ay pagkamainitin ng ulo. Kaya bakit hindi naaayon sa katotohanan ang mga bagay na likas na nabubunyag mula sa kalikasan ng tao? Bakit nagpapakita ng pagkamainitin ng ulo ang mga tao? Ano ang dahilan? Ito ay sanhi ng satanikong kalikasan ng tao. Ang likas na disposisyon ng tao ay disposisyon ng pagkamainitin ng ulo. Kapag napinsala ang mga interes, labis na karangalan sa sarili, o pride ng isang tao, kung hindi niya nauunawaan ang katotohanan o wala siyang katotohanang realidad, hahayaan niyang diktahan ng kanyang tiwaling disposisyon ang pakikitungo niya sa pinsalang iyon, at magiging pabigla-bigla siya at kikilos nang padalos-dalos. Ang ipinamamalas at ibinubunyag niya kung gayon ay pagkamainitin ng ulo. Positibo o negatibong bagay ba ang pagkamainitin ng ulo? Malinaw na isa itong negatibong bagay. Hindi mabuting bagay para sa isang tao na mamuhay nang mainitin ang ulo; malamang na magdudulot ito ng sakuna. Kung nalalantad ang pagkamainitin ng ulo at katiwalian ng isang tao kapag may nangyayari sa kanya, isa ba siyang taong naghahanap sa katotohanan at nagpapasakop sa Diyos? Malinaw na siguradong hindi mapagpasakop sa Diyos ang gayong tao. Tungkol naman sa iba’t ibang tao, pangyayari, bagay, at kapaligiran na inihahanda ng Diyos para sa mga tao, kung hindi matanggap ng isang tao ang mga ito mula sa Diyos, sa halip ay hinaharap at nilulutas ang mga ito sa paraang pantao, ano ang magiging resulta niyon sa huli? (Itataboy ng Diyos ang taong iyon.) Kasusuklaman ng Diyos ang taong iyon, kung gayon, magiging nakakapagpatibay ba iyon sa mga tao? (Hindi.) Hindi lamang sila mawawalan sa kanilang sariling buhay, bagkus ay hindi rin sila makakapagpatibay sa iba. Higit pa riyan, sisirain nila ang dangal ng Diyos at itataboy sila ng Diyos. Ang gayong tao ay nawalan na ng kanyang patotoo at inaayawan siya saan man siya magpunta. Ikaw ay isang miyembro ng sambahayan ng Diyos, at gayumpaman ay hindi mo kailanman hinahanap ang katotohanan kapag gumagawa ka ng mga bagay-bagay, hindi mo isinasagawa ang katotohanan kahit pa nauunawaan mo ito, palagi mong sinusunod ang iyong pagkamainitin ng ulo, palaging inilalantad kung ano ang likas na umiiral sa loob mo, palaging ibinubunyag ang iyong mga tiwaling disposisyon, at kumikilos ka batay sa mga pamamaraan ng tao at sa iyong mga tiwaling satanikong disposisyon. Ang sukdulang kahihinatnan nito ay na gagawa ka ng masama at lalabanan mo ang Diyos. Kung mananatili kang palaging hindi nagsisisi at hindi ka tatahak sa landas ng paghahangad sa katotohanan, mabubunyag at matitiwalag ka lang. Hindi ba’t isang malubhang problema ang mamuhay na umaasa sa satanikong disposisyon at hindi maghanap sa katotohanan para malutas ito? Ang isang aspekto ng problema ay na hindi lumalago o nagbabago ang isang tao sa kanyang sariling buhay; bukod pa roon, masamang makakaimpluwensiya ang isang tao sa iba. Hindi siya maghahatid ng anumang mabuting pakinabang sa iglesia, at pagdating ng panahon, magdadala siya ng malaking kaguluhan sa iglesia at sa mga hinirang ng Diyos, tulad ng isang mabahong langaw na lumilipad pabalik-balik sa ibabaw ng hapag-kainan, nagsasanhi ng pandidiri at pagkasuklam. Gusto ba ninyong maging ganitong uri ng tao? (Hindi.) Kung gayon, paano kayo dapat kumilos upang mapalugod ang Diyos, at makapagpatibay sa iba? Anuman ang ipinakita ninyong tiwaling disposisyon, kailangan muna ninyong pakalmahin ang inyong sarili, magmadaling humarap sa Diyos sa panalangin, at maghanap ng katotohanan para lutasin ito. Talagang hindi ninyo dapat ipagpatuloy ang pagpapakita ng katiwalian sa pamamagitan ng pagsunod sa inyong sariling kagustuhan at pagkamainitin ng ulo. Sa bawat segundo ng bawat minuto ng bawat araw ng buhay mo, anuman ang ginagawa at iniisip mo, sinisiyasat at binabantayan ka ng Diyos. Ano ang inoobserbahan ng Diyos? (Ang iniisip ng isang tao at kung paano siya tumutugon kapag nahaharap siya sa mga tao, pangyayari, o bagay na inihanda ng Diyos para sa kanya.) Tama iyan, at ano ang layon ng Diyos sa pag-oobserba sa mga bagay na ito? (Upang makita kung ang taong ito ay may takot sa Diyos at umiiwas sa kasamaan.) Iyon ay parte ng dahilan. Ano ang pangunahing dahilan? Pagnilayan itong mabuti. (Upang makita kung siya ay may puso para sa paghahanap ng katotohanan at pagpapasakop sa Diyos.) Kung ito man ay pagkatakot sa Diyos at pag-iwas sa kasamaan, o paghahanap sa katotohanan at pagkakaroon ng pusong nagpapasakop sa Diyos, ang lahat ng bagay na ito ay nauugnay sa katanungan ng kung anong landas ang piniling tahakin ng isang tao. Bakit patuloy na sinisiyasat ng Diyos ang mga tao? Ito ay para makita kung anong uri ng landas ang tinatahak mo, kung ano ang mga layon at direksiyon mo sa buhay, kung pinili mo ang landas ng paghahangad sa katotohanan o ang landas ng mapagpaimbabaw na mga Pariseo. Ito ay upang makita kung alin sa mga landas na ito ang eksaktong tinatahak mo. Kung pinili mo ang tamang landas, gagabayan ka ng Diyos, bibigyang-liwanag ka, tutustusan at susuportahan ka. Kung pinili mo ang maling landas, ipinapakita nito na tuluyan mong tinalikuran ang Diyos, kaya natural lang na aabandonahin ka Niya.

May mga tao na palaging nangangaral ng mga salita at doktrina at lumalabag sa mga katotohanang prinsipyo sa lahat ng ginagawa nila, gumagawa pa ng mga bagay na nakapipinsala sa mga interes ng sambahayan ng Diyos, pero bakit hindi sila dinidisiplina o sinasaway? Hindi maintindihan ng ilang tao ang isyung ito. Sasabihin Ko sa inyo, sinukuan na ng Diyos ang ganitong mga tao. Kahit ilang taon nang mananampalataya ang isang tao, kung nagpasya ang Diyos na abandonahin ang taong ito, isa iyong lubhang seryosong bagay! Ano ang layunin at pagnanais ng Diyos, tungkol sa uri ng landas na inaasam Niyang tahakin ng mga tao? Kapag naghahanda ang Diyos ng mga partikular na sitwasyon para sa mga tao, umaasa ba Siya na magpapasakop sila o maghihimagsik? Umaasa ba Siya na hahanapin at kakamtin nila ang katotohanan, o babalewalain ito at titigil sila sa pag-usad? Ano ang saloobin ng Diyos dito? Ano ang inaasahan Niya sa mga tao? Umaasa Siya na magagawa nilang magpasakop at aktibo silang makikipagtulungan sa Kanyang gawain, nang hindi nagiging negatibo, nagpapabaya, o binabalewala ito. Ang ilang tao ay walang interes sa kanilang mga tungkulin: Kapag naatasan sila ng isang gampanin, gagawin nila ito ayon sa kung ano sa tingin nila ang wasto, pero hindi nila hahanapin ang katotohanan o ang mga layunin ng Diyos. Pakiramdam nila ay walang mali sa pamamaraang ito—dahil hindi sila lumalabag sa anumang mga atas administratibo, hindi sumasalungat sa disposisyon ng Diyos, o nanggagambala o nanggugulo sa gawain ng iglesia, at ginagawa pa rin nila ang kanilang tungkulin, pakiramdam nila ay hindi sila makokondena. Ano ang palagay ninyo sa ganitong uri ng saloobin? (Hindi ito mabuti. Ito ay isang negatibo, pasibo, walang interes na saloobin, na kinasusuklaman ng Diyos.) Ano ang isang walang interes na saloobin? Bakit kinasusuklaman ito ng Diyos? Ano ang diwa ng ganitong uri ng saloobin? (Maaari kong ibahagi ang kaunting karanasan ko tungkol dito. Sa tungkulin ko kamakailan, sinusunod ko ang sarili kong kagustuhan at nilalabag ang mga prinsipyo. Matapos mapungusan, hindi ako nagnilay-nilay sa sarili, at nagkamali ako ng pag-unawa sa Diyos at naging mapagbantay ako laban sa Kanya. Naging sarado ang puso ko sa Diyos, ayaw kong mapalapit sa Kanya, at hindi ako nanalangin sa Kanya. Walang interes ang saloobin ko, at ginawa ako nitong negatibo, pasibo, at miserable noong panahong iyon. Dahil sa sandaling nagsara ang puso ko sa Diyos, parang gumuho ang pinakamahalagang haligi ng buhay ko at naiwan akong miserable. Sa panlabas, mukhang ginagawa ko ang tungkulin ko nang hindi nakikibahagi sa anumang malinaw na mapaghimagsik na pag-uugali, pero wala akong natanggap na kaliwanagan mula sa Banal na Espiritu at wala akong saloobin na aktibong makipagtulungan sa Diyos. Ang pagpapanatili nitong walang interes, negatibo, at walang motibasyon na saloobin ay katulad ng dahan-dahang pagpatay sa sarili ko. Ang mga taong tumatalikod sa Diyos ay parang isang puno na patay na ang mga ugat. Dahil naputol ang nagbibigay-buhay rito, unti-unting nalalanta ang mga sanga at dahon hanggang sa mamatay ang buong puno.) Napakahusay ng paliwanag na iyan. Marahil, karamihan sa mga tao ay nasa ganitong kalagayan: Ginagawa nila ang anumang iniuutos sa kanila, nang hindi nagsasanhi ng problema, o gumagawa ng kasamaan, o nanggugulo sa mga bagay-bagay—wala lang silang interes. Bakit kinasusuklaman ng Diyos ang ganitong uri ng saloobin? Ano ang diwa na ipinapakita ng gayong saloobin? Ito ay negatibo, suwail, at isang pagtanggi sa katotohanan. Masasabi ba ninyo na ang Diyos ang unang tumatalikod sa mga tao, o ang mga tao ang unang tumatalikod sa Diyos? (Ang mga tao ang nauna.) Kung ikaw ang unang tumalikod sa Diyos, magiging sarado ang puso mo sa Diyos, na isang seryosong problema. Pagiging “sarado” ang isang tawag dito. Ang tunay na nangyayari ay sineselyohan ng mga tao ang kanilang puso, hindi pinahihintulutang pumasok ang Diyos, na nangangahulugang: “Ayaw ko na sa Iyo. Pinuputol ko ang lahat ng ugnayan sa Iyo, at inihihinto ko na ang lahat ng pag-uugnayan natin.” Kapag may ganitong uri ng saloobin ang isang nilikha sa Lumikha, paano ito pinangangasiwaan ng Diyos? Ano ang saloobin Niya? Kapag nakikita Niya ang mga tao sa gayong kalagayan, nakararamdam ba Siya ng galak, pagkasuklam, o kalungkutan? Una, nakararamdam Siya ng kalungkutan. Kapag nakikita Niyang nagiging masyadong manhid ang mga tao at lubos na hindi handang tanggapin ang katotohanan, nadidismaya ang Diyos, at pagkatapos ay kinasusuklaman Niya ang mga ito. Kapag nakaselyo ang puso ng isang tao laban sa Diyos, paano ito haharapin ng Diyos? (Maghahanda ang Diyos ng ilang sitwasyon na magbibigay-daan sa kanila na maunawaan ang Kanyang mga layunin at mabuksan ang kanilang puso sa Kanya.) Oo, isa ito sa mga aktibong pamamaraan ng Diyos, minsan ay ginagawa Niya ang ganoong mga bagay, pero minsan ay hindi. Minsan, itinatago Niya ang Kanyang mukha at tahimik na naghihintay, hinihintay ka na buksan ang iyong puso sa Kanya. Kapag tinanggap mo na Siya sa puso mo at nagawa mong tanggapin ang katotohanan, patuloy Siyang mahahabag sa iyo at bibigyang-liwanag ka. Gayumpaman, sa pangkalahatan, kung mayroon kang ganitong saloobin, na ganap na nakaselyo ang puso mo sa Diyos, tinatanggihan ang isang normal na ugnayan sa Kanya, tinatanggihan ang lahat ng pakikipag-ugnayan sa Kanya, kung gayon, tinatanggihan mo ang kataas-taasang kapangyarihan ng Diyos sa iyo at ang Kanyang gabay. Katulad ito ng pagtanggi sa Kanya bilang iyong Diyos, at hindi pagnanais na Siya ang iyong Panginoon. Kung tinatanggihan mo Siya bilang iyong Diyos at Panginoon, makagagawa pa rin ba Siya sa iyo? (Hindi.) Kung gayon, ang tanging magagawa Niya ay ang iwanan ka. Pagkatapos mong maunawaan kung ano ang nangyari, at mapagtanto ang pagkakamali ng mga gawi mo, at matutong magsisi, saka lamang magsisimulang muli ang gawain ng Diyos sa iyo. Kaya, kapag nahaharap sa ganitong walang interes na saloobin, tiyak na hindi gagawa ang Diyos, isasantabi Niya ang ganitong mga tao. Mayroon ba kayong anumang karanasan dito? Mapayapa at masaya ba ang ganitong kondisyon, o hindi matiis at miserable? (Hindi matiis at miserable.) Gaano kamiserable? (Katulad ito ng isang naglalakad na bangkay. Isa itong pag-iral na walang pag-iisip, walang kaluluwa na tulad ng sa isang hayop.) Kung wala ang Diyos sa puso ng isang tao, kung gayon, hungkag ang kanyang puso; para na rin siyang walang espiritu. Hindi ba’t nangangahulugan ito na naging isa na siyang patay na tao na walang espiritu? Nakakikilabot! Maaaring ipagkanulo ng isang tao ang Diyos kahit saan at anumang oras. Sa kaunting kapabayaan, maaari niyang itanggi ang Diyos sa puso niya, pagkatapos ay agad na magbabago ang lagay niya: Biglang humihina ang kalagayan ng kanyang espiritu, hindi na niya nararamdaman ang presensiya ng Diyos, at tuluyan nang naglaho ang kanyang pagsandig at ugnayan sa Diyos, tulad ng isang pusong huminto na sa pagtibok. Ito ay isang mapanganib na sitwasyon. Ano ang maaaring gawin sa gayong kalagayan? Kailangan mong magtaglay ng tamang saloobin at agad na manalangin sa Diyos at magsisi. Kung palaging namumuhay ang isang tao sa negatibo, suwail na kalagayan, isang kalagayan kung saan tuluyan na siyang iniwan ng Diyos at hindi niya maabot ang Diyos, mapanganib iyon! Napagtanto ba ninyo kung ano ang hindi kanais-nais na mga kahihinatnan na maaaring idulot ng panganib na ito? Hindi lamang ito usapin ng mga kawalan na maaaring maranasan ng isang tao—ano pa ang maaaring maging mga kahihinatnan? (Maaari siyang sapian ng masasamang espiritu.) Isa na iyon. Marami pang ibang posibilidad. (Maaaring makagawa siya ng matinding kasamaan at mabunyag at matiwalag ng Diyos.) Posible rin ito. May iba pa ba? (Maaaring siya ay mas mapalayo nang mapalayo sa kanyang ugnayan sa Diyos.) Ngayon, kung magpapatuloy ang kondisyong ito, sa palagay ba ninyo ay iisipin ng taong ito na hindi na manampalataya sa Diyos kalaunan? (Oo, iisipin niya ito.) Hindi ba’t nakatatakot iyon? (Nakatatakot nga.) Kung may ganitong masamang pagnanais ang isang tao na talikuran ang kanyang pananampalataya, iyon ang pinakanakatatakot, sapagkat naipagkanulo na niya ang Diyos sa kanyang puso, at hindi ililigtas ng Diyos ang ganitong tao.

Bilang mananampalataya, dapat panatilihin ng isang tao ang isang normal na ugnayan sa Diyos; napakahalaga nito. Kapag normal ang ugnayan ng isang tao sa Diyos, magiging mabuti ang kalagayan niya; kapag masama ang kanyang kalagayan, hindi magiging normal ang ugnayan niya sa Diyos. Magiging ganap na magkaiba ang sitwasyon ng puso ng isang tao depende sa kung nasa mabuti o masamang kalagayan siya. Kapag nasa mabuting kalagayan ang isang tao, makararamdam siya ng partikular na lakas sa kanyang puso, isang lakas na nagtutulak sa kanya na huwag mag-asawa kailanman, na sumunod sa Diyos hanggang sa huli gaano man siya magdusa, at manatiling tapat sa Diyos hanggang sa wakas, hanggang kamatayan. Paano nagkakaroon ng ganitong uri ng determinasyon? (Nagmumula ito sa isang uri ng sigasig na taglay ng mga tao.) Katanggap-tanggap ba para sa Diyos ang ganitong sigasig? Positibo o negatibong bagay ba ang ganitong uri ng determinasyon? (Positibo.) Katanggap-tanggap ba para sa Diyos ang mga positibong bagay? (Oo.) Sinisiyasat ng Diyos ang puso ng mga tao. Sinisiyasat Niya kung ano ang iniisip ng mga tao sa kaibuturan ng kanilang puso at kung ano ang kalagayan nila roon. Kaya, kapag nagpapahayag ka ng ganitong uri ng pagnanais at determinasyon sa puso mo, sinisiyasat din ito ng Diyos. Saan nagmumula ang determinasyong ito? Nanggaling ba ito sa pagiging natural at pagkamainitin ng ulo ng isang tao? (Hindi, itinanim ito sa mga tao ng gawain ng Banal na Espiritu.) Tama iyan. Kapag namumuhay ang mga tao sa wastong kalagayan, binibigyan sila ng Banal na Espiritu ng ganitong uri ng kapangyarihan, na nagbibigay-daan sa kanila na magkaroon ng determinasyong iyon. Positibong bagay ito, at ibinibigay ito ng Banal na Espiritu sa mga tao dahil sa kanilang pakikipagtulungan at sakripisyo. Nagkaroon ba kahit minsan ang mga tao ng ganitong uri ng pananalig nang mag-isa? Siyempre hindi, diba? Kapag may kahit kaunting determinasyon na makipagtulungan ang mga tao, binibigyan sila ng Banal na Espiritu ng napakalakas na motibasyon! Mula rito, ano na ang nakikita mo ngayon? (Dapat manatili ang mga tao na kasama ng Diyos. Kung wala ang Diyos, mayroon lamang kamatayan.) “Dapat manatili ang mga tao na kasama ng Diyos,” totoo iyan. Ito ay kaalamang nakamit mula sa karanasan. Kung bubuksan mo ang puso mo sa Diyos, kung mayroon ka nang maliit na determinasyon, at magagawa mong ihayag ang puso mo sa panalangin sa Diyos, ibibigay Niya sa iyo ang kapangyarihang ito. Ang kapangyarihang ito ay magtatagal sa buong buhay mo at magbibigay-daan sa iyo na magkaroon ng napakalalim na determinasyon, at na sabihing, “Iniaalay ko ang buong buhay ko sa Diyos, gagamitin ko ang lahat ng ito sa paggugol sa sarili ko para sa Kanya at pamumuhay para sa Kanya!” Isa itong katunayan; ganito mag-isip ang mga tao, at kung ano ang gusto nilang gawin. Gayumpaman, kung sumusunod ang isang tao sa Diyos at ginagawa niya ang kanyang tungkulin nang umaasa sa kanyang sariling pag-iisip, sa kanyang sariling mga kaisipan, at sa kanyang sariling kakayahan at mga kaloob, kung gayon, magiging gaano siya kalakas? Kung wala kang determinasyong hangarin ang katotohanan, hindi magtatagumpay ang anumang pagsusumikap mo. Hindi matatamo ng tao ang panloob na lakas na ito; ibinibigay ito ng Diyos. Paano nawawala ang lakas na ito sa mga tao? Ano ang sanhi nito? Kapag wala na ang Diyos sa puso nila, naglalaho ang kapangyarihang ito. Kapag may ganitong lakas ang mga tao, ito ang gawain ng Banal na Espiritu, ito ay kapangyarihang ibinigay ng Diyos sa mga tao—lahat ito ay gawa ng Diyos. Kung nakaselyo ang puso mo laban sa Diyos, kung “hihindian” mo ang Diyos, at tatanggihan mo ang Kanyang kataas-taasang kapangyarihan at pamamatnugot sa buhay mo, gayundin ang lahat ng sitwasyon, tao, pangyayari, at bagay na isinaayos Niya sa paligid mo, kung gayon ay hindi ka man lang magkakaroon ng puso para hangarin ang katotohanan. Kapag nawala ang Diyos sa mga tao, talagang kakila-kilabot ito; isa itong katunayan. Ang mga walang Diyos ay walang kabuluhan. Kung iseselyo ng isang tao ang puso niya laban sa Diyos, maaari pa nga niyang maisip ang hindi pananampalataya sa Diyos, na maaaring maibunyag niya sa anumang oras at lugar. Ang pinakakakila-kilabot na bahagi nito ay na lalong tumitindi ang mga kaisipan niyang ito, hanggang sa maaari pa nga niyang pagsisihan ang lahat ng kanyang tinalikuran at iginugol, at pagsisisihan ang determinasyong dating taglay niya at ang pagdurusang tiniis niya. Tuluyang maiiba ang kondisyon niya sa kung ano ito dati, na para bang ibang tao na siya. Paano ito nangyayari? Kung kayang magpasakop ng isang tao sa mga tao, pangyayari, bagay, at sitwasyon na pinamatnugutan ng Diyos para sa kanya, maaari siyang mamuhay nang mapayapa at puno ng galak. Kung palagi niyang sinisikap na takasan ang mga tao, pangyayari, at bagay na pinamatnugutan ng Diyos, at ayaw magpasakop sa mga sitwasyong nasusumpungan niya, kung saan ang Diyos ay may kataas-taasang kapangyarihan, anong kalagayan ang magreresulta mula rito? (Paghihirap at kadiliman.) Mararanasan niya ang kadiliman, paghihirap, pagkaligalig, palagiang pagkabalisa, at kalungkutan. Hindi ba’t isa itong malinaw na pagkakaiba? (Oo.) Kapag namumuhay ang mga tao sa isang mabuting kalagayan, para itong pamumuhay sa langit, sa harap mismo ng Diyos. Kapag nasa masamang kalagayan sila, lalong nagdidilim ang kalagayan nila, at hindi pa rin nila naaabot ang Diyos. Ang pamumuhay sa isang madilim na kalagayan ay hindi naiiba sa pamumuhay sa impiyerno. Naramdaman na ba ninyo ang pagdurusa sa impiyerno? Ito ba ay kaaya-aya o hindi matiis? (Hindi matiis.) Paano ninyo ito ilalarawan sa isang pangungusap? (Mas malala pa ito sa kamatayan.) Tama, mas malala pa ito sa kamatayan. Mas kaaya-aya pa ang mamatay kaysa mabuhay, matinding pagpapahirap ito. Napakahusay ninyo itong naipaliwanag; ganoon nga ito.

Lahat ng paghihirap na kinakaharap ng mga tao, at lahat ng kanilang pagkanegatibo at kahinaan, ay direktang nauugnay sa kanilang mga tiwaling disposisyon. Kung malulutas ang kanilang mga tiwaling disposisyon, masasabing lahat ng suliranin sa kanilang pananalig ay halos malulutas lahat: Walang makapipigil sa kanila sa paghahanap sa katotohanan, hindi sila makatatagpo ng mga suliranin sa pagsasagawa ng katotohanan, at walang makapipigil sa kanila sa pagpapasakop sa Diyos. Kaya, ang paglutas sa mga tiwaling disposisyon ng isang tao ay napakahalaga. Ang paghiling ng Diyos sa mga tao na hangarin ang katotohanan at maging matapat ay nauugnay sa paglutas ng mga tiwaling disposisyon at sa pagkamit ng pagbabago sa disposisyon. Ang layon ng paghahanap sa katotohanan ay upang malutas ang problema ng isang tiwaling disposisyon, at ang paghahangad sa katotohanan ay ginagawa upang makamit ang pagbabago sa disposisyon. Kaya paano hinahanap ng isang tao ang katotohanan? Paano makakamit ng isang tao ang katotohanan? Ano ang sinabi Ko kanina? (Manalig na ang Diyos ang may kataas-taasang kapangyarihan sa lahat ng bagay, at magpasakop sa mga sitwasyong inihanda Niya.) Oo, manalig, magpasakop, subukang matuto ng mga aral, hanapin ang katotohanan, at panghawakan ang iyong tungkulin sa mga sitwasyong inihanda ng Diyos. Kung kaya mong matuto ng mga aral mula sa mga kapaligirang inihanda ng Diyos, hindi ba’t magiging madali para sa iyo na magpasakop? (Madali lang.) Kapag hinanap mo ang katotohanan at natutunan ang mga aral mo, hindi ba’t totoo na maiiwasan mo ang pagpapakita ng tiwaling disposisyon at mapipigilan ang sarili mo na ilantad ang iyong pagkamainitin ng ulo? Sa prosesong ito, hindi ba’t maiiwasan mong gumamit ng mga pamamaraan ng tao at pag-iisip ng tao para makitungo sa mga tao, pangyayari, at bagay na inihanda ng Diyos para sa iyo? Sa ganitong paraan, hindi ba’t magiging nasa normal kang kalagayan? At kapag nasa normal kang kalagayan, hindi ba’t magagawa mong palagiang mamuhay sa harap ng Diyos? Kung gayon, magiging ligtas ka. Kung makahaharap ka sa Diyos nang madalas, palagiang mamumuhay sa harap Niya, madalas na maghahanap sa Kanyang mga layunin sa mga kapaligirang inihanda Niya para sa iyo, at magpapasakop sa lahat ng mga tao, pangyayari, at bagay na inihanda Niya, kung gayon hindi ba’t lagi kang mamumuhay sa ilalim ng pagbabantay at pangangalaga ng Diyos? (Oo.) Kapag ang kapalaran mo ay nasa ilalim ng kataas-taasang kapangyarihan ng Diyos, at binabantayan at pinamamahalaan Niya ito, kapag tinatamasa mo ang proteksiyon ng Diyos araw-araw, hindi ba’t ikaw ang magiging pinakamasayang tao? (Tama iyan.) Iyan ang katapusan ng ating pagbabahagi sa paksang ito. Simula ngayon, maaari kayong lahat na sama-samang magbahaginan tungkol dito, at ibuod at ibahagi ninyo ang inyong pagkaunawa rito. Pag-isipan kung paano mamuhay ng isang masayang buhay at kung paano matamo ang pagtanggap ng Diyos, tulad ng ginawa ni Job, nang sa gayon ay itatangi ka ng Diyos sa puso Niya at sabihing isa kang taong minamahal Niya; alamin kung paano humakbang sa tamang landas sa buhay, tulad ng ginawa ni Job, ito ay ang matakot sa Diyos at umiwas sa kasamaan.

Anim na Pahiwatig ng Paglago sa Buhay

Sa kasalukuyan, lahat ba kayo ay may landas at paglago kaugnay sa inyong buhay pagpasok? Alam ba ninyo kung ano ang mga palatandaan ng paglago sa buhay pagpasok? Aling mga pagbabago sa espirituwal mong kalagayan, o aling mga pagpapamalas na iba sa dati mong taglay ang nagpaparamdam sa iyo na mayroon kang paglago sa buhay, o nagpapakita sa mga kapatid na lumago ka na, at na nagsimula nang magbago ang disposisyon mo? Kung titingnan ang espirituwal na kalagayan, kapag nararanasan ng isang tao ang paglago sa kanyang buhay pagpasok, hindi na siya nalalabuan tungkol sa pananampalataya sa Diyos, hindi siya nag-aalinlangan, at may landas siyang susundan; alam niyang para sa kaligtasan ang pananampalataya sa Diyos, at alam niya na tanging ang mga naghahangad sa katotohanan ang makapagtatamo ng kaligtasan. Unang nakapagdudulot ng kapayapaan at kaginhawahan sa puso ng mga tao ang makita nang malinaw at matahak ang landas na ito. Mayroon ba kayo ng kapayapaan at kaginhawahang ito sa inyong mga puso ngayon? (Oo. Kapag may nakakaharap kaming mga tao, pangyayari, o bagay, at nagagawa naming maarok ang mga layunin ng Diyos at makita na inihanda ng Diyos ang mga sitwasyong ito nang partikular para sa mga bagay na wala kami—na ito ang mga bagay na kailangan namin—sa pagkakataong iyon, nakakaramdam kami ng kapanatagan ng isip. Pero kapag nakakatagpo kami ng mga paghihirap at hindi namin alam kung paano harapin ang mga ito, naaalarma kami.) Kahit ano pang kalagayan ang karaniwang mayroon kayo sa loob ninyo kapag nasusuong kayo sa mga paghihirap, lawakan muna ninyo ang inyong paningin: Sa puso ninyo, hindi ba’t naiisip na ninyo na tama ang pagpili sa landas ng pananalig sa Diyos, na ito ay ganap na likas at may katwiran? Hindi ba’t natukoy na ninyo na ang landas na ito ang siyang tama para sa buhay? Hindi ba’t mayroon kayong determinasyon at tibay ng loob na magpatuloy, nang hindi nagdadalawang-isip? Hindi ba’t ganito ang kalagayan ninyo? (Ganito nga.) Ito ay isang nagbabagong aspeto, ito ang unang pahiwatig na lumalago ang inyong buhay. Dagdag pa rito, kung pag-uusapan ang maraming bagay—halimbawa, ang mga tao, ang mundo, ang lipunang ito, ang landas ng buhay, ang mga mithiin at direksyon sa buhay, ang kahulugan at mga kahalagahang mayroon kayo sa buhay—may anumang pagbabago ba sa inyong mga isipan at pananaw? (May ilan namang pagbabago.) Kapag regular na nakikinig ang mga tao sa mga sermon, nagkakaroon ng ilang pagbabago sa pagganap ng kanilang tungkulin, sa kanilang asta at pag-uugali, at sa kanilang mga kaisipan; pero tunay ba silang nagbabago sa kanilang mga pananaw sa mga tao, bagay-bagay, at mga mithiin at direksyon sa buhay? Kung magbago man sila sa aspetong ito, may kaugnayan dito ang buhay pagpasok. Ang antas ng iyong pagbabago ay katibayan ng kung gaano kalaki ang buhay pagpasok na mayroon ka. Marami pa ring tao ang naguguluhan tungkol sa aspetong ito ng mga bagay-bagay. Hindi nila alam kung paano tingnan ang mga tao o ang mga bagay-bagay, ni hindi nila alam kung paano danasin ang mga bagay-bagay at ang mga sitwasyong nakakaharap nila. Kumpara noong bago sila manampalataya sa Diyos, sa panlabas tila tinanggap nila ang ilang tamang pananaw, na nakaayon sa katotohanan, pero hindi nila alam kung paano gamitin ang mga ito kapag may nasasagupa silang mga isyu, at hindi nila maiugnay ang mga ito sa mga naturang isyu. Tunay bang pagbabago ito? (Hindi.) Hindi ito tunay na pagbabago. Gaano karami na bang pahiwatig ang nabanggit para malaman kung nakaranas ba o hindi ang isang tao ng paglago sa kanyang buhay pagpasok? (Dalawa.) Ito ang unang dalawang pahiwatig sa usapin ng mga teorya at sa katotohanan ng mga pangitain.

Kapag pinagpapasyahan kung nakaranas ba ang isang tao ng paglago sa kanyang buhay pagpasok o hindi, may ilan pang pahiwatig na may kinalaman sa pagsasagawa. Unang-una, ang pinakapanimula at pinakapangunahing pahiwatig ay ito: Sa araw-araw, kahit ano pa ang pinagkakaabalahan mo o anumang tungkulin ang ginagawa mo, gaano katagal na kalmado ang puso mo sa harapan ng Diyos, at namumuhay sa Kanyang presensiya. Napakahalaga ng proporsyong ito. Kung ginugugol mo halos ang buong maghapon mo sa pagiging abala sa mga panlabas na bagay at sa pagtatrabaho para sa iyong pamumuhay, nang hindi naglalaan ng ilang oras para magbasa ng mga salita ng Diyos o manalangin sa Kanya, at nang hindi inilalaan ang iyong isipan sa pagninilay-nilay sa katotohanan, kung gayon, hindi normal ang ugnayan mo sa Diyos; walang puwang ang Diyos sa puso mo, at hindi mo itinuturing na isang mahalagang bagay ang pananampalataya sa Diyos. Kung palaging namumuhay ang iyong puso sa ganoong kalagayan, lalo kang malalayo sa Diyos, mababawasan nang mababawasan ang pananalig mo sa Kanya, at magiging negatibo at mahina ka kapag may mga bagay na nangyayari sa iyo. Kapag nangyari ito, lalong magiging hindi normal ang panloob mong kalagayan. Ibig sabihin, nasa isang kondisyon ka man ng pananampalataya sa Diyos o wala, taglay mo man o hindi ang normal na kalagayang dapat mayroon ang isang mananampalataya sa Diyos, kung gaano karaming oras kang namumuhay sa ganitong normal na kalagayan, at bukod pa sa maraming usapin ng pisikal na buhay na umuukopa sa iyong puso, kung gaano karaming oras ang ginugugol mo sa harap ng Diyos—ito ang unang pahiwatig sa pagsasagawa. Bukod sa pisikal nilang buhay, napakakaunting oras lamang ang ginugugol ng ilang tao sa pagbabasa ng mga salita ng Diyos o sa pagbabahagi tungkol sa katotohanan. Kadalasan, ginugugol nila ang kanilang buhay sa mga panlabas na gawain, at namumuhay sa kalayawan. Hindi ba’t pamumuhay ito sa tiwaling disposisyon? Kung madalas namumuhay ang isang tao sa tiwaling disposisyon, titindi ang paglaban at pagrerebelde niya sa Diyos, na hahantong sa isang hindi normal na ugnayan sa Diyos, na katumbas ng hindi pagkakaroon ng ugnayan sa Kanya. Kaya, mahalaga ba ang pagpapanatili at pagtataguyod ng normal na ugnayan sa Diyos o hindi? (Mahalaga ito.) Gaano ito kahalaga? Saan ito mahalaga? (Kung walang puwang ang Diyos sa puso ng isang tao habang ginagampanan niya ang kanyang tungkulin, kung gayon ay umaasa siya sa kanyang sarili, at hindi ito pagsasagawa ng katotohanan. Hindi siya magkakaroon ng buhay pagpasok sa ganitong paraan.) Marahil nauunawaan ninyo ito sa teoretikal na antas, pero hindi kayo makapagsalita nang malinaw sa praktikal na aspeto; ibig sabihin niyon, hindi ito masyadong malinaw sa karamihan ng mga tao at hindi nila nauunawaang mabuti ang aspetong ito ng katotohanan, at kaunting perseptwal na kaalaman lang din ang mayroon kayo ukol dito, tama ba? (Tama.) Kung gayon, tatanungin Ko kayong lahat, kung malimit na walang kaugnayan ang isang nananalig sa pananampalataya sa Diyos o sa Diyos Mismo sa kanyang mga kilos, salita, sariling asal, pangangasiwa ng mga bagay-bagay o sa pagganap ng kanyang tungkulin, magkakaroon ba ng anumang kinalaman sa katotohanan ang lahat ng ginagawa niya? (Wala.) Para kanino niya ginagawa ang lahat ng ito? Sa anong pundasyon nabuo ang lahat ng ito? Saan galing ang kanilang pinagmumulan, mga motibasyon, mithiin, at prinsipyo? Kung walang kakayahan ang isang tao na magkaroon ng normal na ugnayan sa Diyos, at walang kinalaman sa Diyos ang anumang bagay na ginagawa niya, sa ano siya umaasa para kumilos? Ano ang pinagmumulan ng kanyang mga kilos? (Ang mga satanikong pilosopiya.) Umaasa siya sa mga satanikong pilosopiya para kumilos, napakalinaw niyon. Kung walang kinalaman sa Diyos ang ikinikilos at isinasabuhay ng isang tao habang siya ay kumikilos at gumagawa ng kanyang tungkulin—ipinapahiwatig nito na wala siyang kaugnayan sa katotohanan—kung gayon, sa anong bagay siya umaasa habang nagpapakaabala siya araw-araw? Umaasa siya sa mga lason ni Satanas at sa kanyang sataniko at tiwaling disposisyon para kumilos, gumanap ng kanyang tungkulin, mamuhay, umasal, at mangasiwa ng mga bagay-bagay. Ito ang pangatlong pahiwatig para masukat kung may paglago ba sa buhay pagpasok ang isang tao o wala—sa madaling salita, ito ay kung may normal na ugnayan ba sa Diyos ang isang tao o wala.

May isa pang pahiwatig ng pagsasagawa na magagamit para matukoy kung naranasan ba ng isang tao ang paglago at pagbabago sa kanyang buhay pagpasok. Maiisip ba ninyo kung ano ito? (Hindi ba’t kapag may nangyayari sa kanila, naniniwala sila na pinamamatnugutan at isinasaayos ito ng Diyos, at sila ay may mapagpasakop na puso?) Tama iyon, pagkakaroon ito ng mapagpasakop na puso; napagpapasyahan ito sa pamamagitan ng pagtingin sa kung gaano mapagpasakop ang isang tao sa mga tao, pangyayari, at bagay na nakakaharap niya, at kung hanggang saan niya kayang magpasakop. Kaya man ng isang taong magpasakop o hindi kapag may nangyayari sa kanya, kung hanggang anong antas siya nakapagpapasakop, at pagkatapos niyang makapagpasakop sa lahat ng pamamatnugot ng Diyos, anong katotohanan ang natatamo niya—aling aspeto ng buhay pagpasok ng isang tao ang sinusubok nito? (Sinusubok nito kung may tunay ba siyang pananalig o wala.) Sinusubok nito kung tunay ba siyang nananampalataya sa Diyos, at sinusubok nito kung gaano kalaki ang kanyang pananalig sa Diyos; iyon ay isang parte nito. May iba pa ba? (Ang pagkatakot sa Diyos.) Sinusubok nito kung ang mga tao ay may-takot-sa-Diyos na puso o wala, isa pang parte nito iyon. Ano pa? (Kung mahal ba nila ang katotohanan o hindi.) Tama iyon, sinusubok din nito kung mahal nila ang katotohanan o hindi, kung nagagawa ba nilang isagawa ang katotohanan o hindi. Lahat-lahat, tatlong aspeto iyon. Nagagawa mo mang magpasakop o hindi ay nakadepende sa kung anong saloobin ang mayroon ka kapag may nangyayari sa iyo, kung nilalabanan mo ba o tinatanggap; iyon ang pinakapangunahing bagay. May mga pagkakataon na kapag may nangyari, maaaring may mapagpasakop kang saloobin, pero kung hindi umaayon ang naturang bagay sa iyong mga kuru-kuro, medyo hindi madali para sa iyo na magpasakop; kung umaayon ito sa iyong panlasa at maaaring makinabang ka mula rito, mas madali para sa iyo na magpasakop. Hindi ba’t nangangahulugan itong hindi sapat ang iyong pagpapasakop? Ang paminsan-minsan o pansamantalang pagpapasakop ba’y tunay na pagpapasakop sa Diyos? Kaugnay sa kung ano ang nagmumula sa Diyos at sa mga pagsasaayos ng Diyos, may ilang bagay na nagagawa mong tanggapin, at ibang mga bagay naman na hindi mo kayang tanggapin. Problema ito. Hindi ba’t malinaw na pagrerebelde ito laban sa Diyos? Halimbawa, sabihin na nating sinabihan ka ng Diyos na magulo ang isip, ano ang magiging reaksyon mo? Iisipin mo saglit, “Siguradong hindi nagkakamali ang mga salita ng Diyos,” at tatanggapin mo ito sa iyong puso, at mag-a-amen sa salita ng Diyos. Sa ganitong paraan, nasa mga walumpu o siyamnapung porsiyento kang mapagpasakop, pero habang nasa prosesong nararanasan mo ito, maaaring nararamdaman mo paminsan-minsan na matalino ka naman, at hindi magulo ang isip—ito iyong sampung porsiyentong natitira, na pumipigil sa iyo na tuluyang magpasakop. Normal ang ganitong uri ng kalagayan. Sa anong punto ng karanasan ganap mong mauunawaan ang kasabihang ito? (Kapag balang araw, nabunyag na tayo, mapagtatanto natin na magulo ang isip natin, at may tunay na pagkakilala sa ating sarili.) Tama iyon. Kapag may kaunti kang pagkakilala sa sarili mong kalikasan, disposisyon, at mga prinsipyo ng kilos, pati na sa iyong karakter at kakayahan, atbp., mapagtatanto mo na: “Magulo ang isip ko! Hindi man lang malinaw ang mga iniisip ko, ni hindi ako nagsasalita nang malinaw; hindi ko hinaharap nang maayos ang mga bagay-bagay, at iniraraos ko lang ang mga bagay-bagay na nangyayari sa akin sa magulong paraan; wala akong sineseryosong bagay, at kung magseryoso man ako, hindi ko ito maunawaan—ganoon ang isang taong magulo ang isip!” Habang mas dumaranas ka, lalo mong mararamdaman na tama ang mga salita ng Diyos, na nagsasalita Siya sa iyo; lalo kang magpapasakop sa mga salitang ito. May proseso ng pagtanggap ang mga tao patungkol sa mga salitang ito, pero ano ang unang bagay na nais ng Diyos? Kapag sinabi ng Diyos na magulo ang isip mo, nais ba Niya ng isang saloobing lumalaban, at pabasta-basta, o ng isang saloobing marunong tumanggap mula sa iyo? (Isang saloobing marunong tumanggap.) Nais ng Diyos na ang mga tao ay magkaroon ng saloobing marunong tumanggap. Dapat magkaroon ang mga tao ng ganoong kalagayan, na kahit gaano pa karami ang nalalaman nila, dapat muna silang matutong tumanggap at magpasakop. Bagamat maaari mong isipin na medyo magulo lang ang isip mo, hindi naman lubos na magulo gaya ng sinasabi ng Diyos sa iyo, gayunpaman ay dapat mong tanggapin ito. Sa proseso ng pagdanas, sa proseso ng paghahangad ng pagbabago sa disposisyon, unti-unti kang magkakaroon ng pagkakilala tungkol sa sarili mong pagkatao, sa tiwaling disposisyong ibinunyag mo, sa iyong mga saloobin at sa mga resulta ng iyong mga kilos, at sa lahat ng kalagayang mayroon ka habang ginagampanan mo ang iyong tungkulin. Mapagtatanto mo na hindi ka lang pala medyo magulo ang isip, kundi talagang isa kang tao na magulo ang isip mo, at hindi lang isang tao na medyo magulo ang isip. Sa pagkakataong ito, hindi ka magkakaroon ng mga kaisipan o paglaban sa magulo ang isip na inilantad ng Diyos, ni hindi ka magkakaroon ng anumang kuru-kuro, at magagawa mong tanggapin ito. Sinisiyasat ng Diyos ang kaibuturan ng puso ng mga tao. Tinatanggap mo ba bilang katunayan ang paglalantad ng Diyos, o tinatanggap ito bilang pagkondena sa iyo? (Bilang katunayan.) Kung gayon, tinatanggap mo ba ito bilang katotohanan? Sa realidad, umaayon sa mga katunayan ang mga paglalantad ng Diyos sa tao, ito ang katotohanan, at dapat tanggapin ito ng mga tao bilang katotohanan. Sinasabi ng ilang tao na: “Ang salitang ‘magulo ang isip’ ba ay katotohanan?” Paano ba ipaliwanag ito? Sa realidad, hindi naman ang salitang ito ang katotohanan, kundi ito ang diwa ng salitang ito—ang paglalarawan at pagtatasa ng Diyos sa ganitong uri ng disposisyon ang katotohanan. Iyon ang katunayan ukol sa bagay na ito. Ang sabihing magulo ang isip ninyo, matatanggap naman ninyo ito batay sa kasalukuyan ninyong tayog. Nakakasama ba ng loob ang mga salitang “magulo ang isip”? (Hindi.) Bakit hindi? (Dahil totoo naman ito.) Maaaring hindi ganoon ang iniisip ng ilang tao sa kanilang puso, at sinasabi nila na: “Ang mga salitang ‘magulo ang isip’ ay halos elegante at sibilisado, at hindi ito isang sumpa, kaya bakit hindi natin ito tatanggapin? Marami na kaming narinig na mas mararahas na salita kaysa rito—kaya naming tanggapin ang mga iyon, kaya gaano pa kaya namin matatanggap ang ganito kaeleganteng salita?” Hindi ba’t ang ipinapahiwatig nito’y hindi madaling sumama ang loob ninyo, kaya naman tila hindi nakakasakit sa inyo ang ganito kaelegante, at kasibilisadong salita? Ganoon ba talaga iyon? Ang totoo, hindi. Elegante man o marahas ang isang salita, kung iniisip mong hindi ka ganoong tao, kung hindi mo alam kung tama ba o mali ang mga salita ng pagsusuri, kung iyon ba ang diwa mo o hindi, kahit kaaya-aya pa at elegante ang salita, hindi mo magagawang tanggapin ito. Ito ay may kinalaman sa problema ng kung kaya bang tanggapin ng isang tao ang katotohanan o hindi, at gayundin sa problema ng kung may tunay ba siyang pagkakilala sa sarili niyang kalikasang diwa o wala. Nakarinig na kayo ng mas mararahas na salita noon, at tinanggap, tiniis, at sinang-ayunan ninyo ang mas mararahas pa, kaya wala na lang sa inyo ang hindi gaanong marahas na salitang “magulo ang isip,” pero sa realidad, hindi talaga ninyo inihahambing ang salita sa inyong sarili. Hindi ito isang saloobin ng tunay na pagpapasakop at pagtanggap. Kung talagang matatanggap mo ang salitang ito bilang ang katotohanan at inihahambing mo ito sa iyong sarili, lalong lalalim ang pagkakilala mo sa iyong sarili. Kapag tinatawag ka ng Diyos na magulo ang isip, hindi Niya hinihingi sa iyo na tanggapin ang isang pahayag, o salita, o pakahulugan—hinihingi Niya na unawain mo ang katotohanang nakapaloob dito. Kaya kapag may tinawag nga ang Diyos na magulo ang isip, anong katotohanan ang nakapaloob dito? Nauunawaan ng lahat ang mababaw na kahulugan ng salitang “magulo ang isip.” Ngunit pagdating sa mga pagpapamalas at disposisyon ng isang taong magulo ang isip, kung alin sa mga bagay na ginagawa ng mga tao ang magulo at alin ang hindi, kung bakit inilalantad ng Diyos ang mga tao sa ganitong paraan, kung maaari bang humarap sa Diyos ang mga magulo ang isip o hindi, kung kaya bang kumilos ng mga magulo ang isip ayon sa prinsipyo o hindi, kung kaya ba nilang maunawaan o hindi kung ano ang tama at ano ang mali, kung kaya ba nilang makilatis o hindi kung ano ang minamahal ng Diyos at ano ang kinasusuklaman ng Diyos—kadalasan, hindi malinaw sa mga tao ang mga bagay na ito; para sa kanila ay malabo ang mga ito at hindi maliwanag, ganap na hindi malinaw. Halimbawa: Kadalasan ay hindi alam ng mga tao—hindi malinaw sa kanila—kung ang paggawa ba ng isang bagay sa isang partikular na paraan ay pagsunod lamang sa mga regulasyon, o pagsasagawa ng katotohanan. Ni hindi nila alam—ni hindi malinaw sa kanila—kung ang isang bagay ba ay minamahal ng Diyos o kinasusuklaman ng Diyos. Hindi nila alam kung ang pagsasagawa sa isang partikular na paraan ay nakakalimita sa mga tao, o normal na pagbabahagi ng katotohanan at pagtulong sa mga tao. Hindi nila alam kung ang mga prinsipyo ba sa likod ng paraan ng pagkilos nila sa mga tao ay tama, at kung sinusubukan ba nilang magkaroon ng mga kakampi, o tumulong sa mga tao. Hindi nila alam kung ang pagkilos ba sa isang partikular na paraan ay pagsunod sa isang prinsipyo at paninindigan sa kanilang posisyon, o pagiging mayabang at mapagmagaling, at pagpapakitang-gilas. Kapag wala silang ibang magawa, mahilig tumingin sa sarili nila sa salamin ang ilang tao; hindi nila alam kung ito ba ay pagnanais na magmukhang maganda at banidad, o kung ito ay wasto. Ang ilang tao ay mainitin ang ulo at ang mga personalidad nila ay medyo kakatwa; masasabi ba nila kung ito ba ay may kaugnayan sa pagkakaroon nila ng masamang disposisyon? Ni hindi makita ng mga tao ang kaibahan sa pagitan ng mga bagay na ito na karaniwang nakikita, karaniwang nakakaharap—subalit sinasabi pa rin nila na napakarami nilang nakamit sa pananalig sa Diyos. Hindi ba’t ito ay pagiging magulo ng isipan? Kaya matatanggap ba ninyong matawag na magulo ang isip? (Oo.) Sa kasalukuyan, mukhang kaya naman itong tanggapin ng karamihan sa mga tao. Ano ang dapat ninyong gawin pagkatapos na tanggapin ito? Dapat ninyong ikumpara ito sa sarili ninyong kalagayan at partikular na suriin kung sa aling mga bagay nagiging magulo ang isip ninyo, at kung sa alin nagiging malinaw ang inyong pag-iisip. Ikumpara ninyo ito sa sarili ninyong kalagayan, hukayin ang sarili ninyong katiwalian, at pagkatapos ay kilalanin ang inyong sarili sa mga bagay na ito, at pagsumikapang mahanay sa mga magulo ang isip. Ano ang masasabi ninyo sa ganitong uri ng pagsasagawa? Ang kaalamang ito ba ay kompleto? (Hindi. Dapat naming hanapin ang katotohanan, at makaranas ng pagbabago sa aspetong ito.) Tama iyan. At nais ba ninyong maging taong magulo ang isip sa buong buhay ninyo? (Hindi.) Walang sinuman ang nais na maging taong magulo ang isip. Sa katunayan, ang pagbabahagi at pagsusuri sa ganitong paraan ay hindi para pasubukan sa iyo na iklasipika ang sarili mo na isang taong magulo ang isip; paano ka man ilarawan ng Diyos, ano man ang ilantad Niya tungkol sa iyo, paano ka man Niya hatulan, kastiguhin, at pungusan, ang sukdulang layunin ay tulutan kang matakasan ang mga kalagayang iyon, maunawaan mo ang katotohanan, matamo ang katotohanan, at sikaping hindi maging magulo ang isip. Kaya ano ang dapat mong gawin kung ayaw mong maging magulo ang isip? Kailangan mong hangarin ang katotohanan. Una sa lahat, kailangan mong malaman kung saang mga bagay nagiging magulo ang isip mo, kung saang mga bagay ka palaging nangangaral ng doktrina, palaging nagpapaligoy-ligoy tungkol sa teorya at mga salita at doktrina, at natutulala kapag nahaharap ka sa mga katunayan. Kapag nilutas mo ang mga problemang ito at naging malinaw sa iyo ang bawat aspeto ng katotohanan, mababawasan ang mga pagkakataon na nagiging magulo ang isip mo. Kapag mayroon kang malinaw na pagkaunawa sa bawat katotohanan, kapag malaya kang nakakakilos sa lahat ng ginagawa mo, kapag hindi ka napipigilan o nahihigpitan—kapag, may nangyari sa iyo, kaya mong matagpuan ang mga tamang prinsipyo ng pagsasagawa at talagang kaya mong kumilos ayon sa prinsipyo matapos magdasal sa Diyos, hanapin ang katotohanan, o makatagpo ng isang taong makapagbabahagi sa iyo, hindi na magiging magulo ang isip mo. Kung malinaw sa iyo ang isang bagay, at kaya mong isagawa nang tama ang katotohanan, hindi na magiging magulo ang isip mo pagdating sa bagay na iyon. Kailangan lamang maunawaan ng mga tao ang katotohanan para natural na maliwanagan ang kanilang puso.

Sinasabi ng Diyos na magulo ang isip ng ilang tao, at sa simula, maaaring hindi nila magawang tanggapin ito, pero pagkalipas ng ilang panahon, napagtatanto nilang wala nga talaga silang malinaw na nauunawaan; hindi sila marunong kumilatis ng mga huwad na lider at anticristo; pakiramdam nila ay napakagulo ng isip nila, at mababa ang kanilang kakayahan, kaya tinatanggap nila ito at nagpapasakop sila. Medyo kaaya-aya namang pakinggan, at elegante ang salitang “magulo ang isip,” at kailangang lumipas muna ang ilang panahon bago ito matanggap ng mga tao; maaaring mas mahirap para sa kanila na tanggapin ang hindi gaanong kaaya-ayang pakinggan, at hindi eleganteng mga salita. Sa mga salita ng Diyos, ang ilan ay natamaan ang punto habang naglalantad at humahatol sa mga tao; mas marahas pa ang mga ito. Masyadong maliit ang tayog ng karamihan sa mga tao para matanggap ang mga ito. Pagkatapos na marinig ang mga ito, nasasaktan sila at hindi natutuwa; pakiramdam nila ay napinsala ang kanilang dignidad, na naagrabyado at nasugatan ang kanilang pusong kulang pa sa gulang. Aling mga salita ang talagang hindi komportable para sa inyo na marinig, dahilan para mapaisip kayo na hindi dapat sabihin ng Diyos ang mga salitang ito, at hindi ninyo makakayang tanggapin? Halimbawa: basura, uod, maruming demonyo, mababa pa kaysa sa baboy o mga aso, halimaw, atbp. Tila hindi madali para sa karamihan sa mga tao na tanggapin ang mga salitang ito. Madalas bang nagsasabi ng gayong mga salita ang mga sibilisadong tao? Lahat kayo ay edukado, at binibigyan ninyong lahat ng malaking pansin ang pagsasalita sa isang pino at hindi mayabang na paraan. Maselan din kayo sa paraan ng inyong pagsasalita, gumagamit ng maingat na tono, nagsisikap na hindi makapanakit ng pride o dignidad ng sinuman. Palagi kayong nag-iiwan ng espasyo kapag nagsasalita at kumikilos kayo, at ginagawa ninyo ang inyong makakaya upang iparamdam sa mga tao na nasisiyahan sila. Maingat din kayo sa paraan ng inyong paglutas ng mga problema, nagsisikap na hindi mabuksan ang mga lumang sugat ng iba o mailantad ang kanilang mga pagkukulang, at hindi mapasama ang loob o maipahiya ang mga tao. Ito ang pilosopiya para sa mga makamundong pakikitungo na sinusunod ng lahat. Ano ang tingin ninyo sa pilosopiyang ito? (Ito ang pagiging mapagpalugod ng mga tao; ito ay mapanlinlang at tuso.) Ito ay baliko, tuso, mapanlinlang, at lihim na mapanira. Nakatago sa likod ng nakangiting mukha ng mga tao ang maraming mapaminsala, lihim na mapanira, at kahiya-hiyang bagay. Halimbawa, kapag nakikihalubilo sa iba, ang ilang tao, pagkakita na may kaunting katayuan ang taong iyon, iniisip nila sa kanilang puso: “Kapag nakikipag-usap ako sa kanya, kailangan kong pumili ng kaaya-ayang pakinggang mga salita, kung hindi, baka mapinsala ko ang kanyang reputasyon—paano kung pahihirapan niya ako?” Hindi na lang tuloy sila nagsasalita, o kung magsalita man sila, ginagawa nila ito sa mataktika, kaaya-ayang pakinggan, at nambobolang paraan. Kapag nagkikita sila, sinasabi nilang: “Aba! Wala pa akong nakitang kasingganda mo. Diwata ka ba? Napakaganda mo, hindi mo na kailangan ng makeup; kung maglalagay ka ng makeup, lalo ka pang mamumukod-tangi. Tingnan mo ang tindig mo, lahat ng suotin mo ay bagay na bagay sa iyo! Dinisenyo yata talaga para sa mga taong kagaya mo ang ganyang kagandang-tingnan, at kaakit-akit na mga damit!” Talagang nagsasalita sila nang kaaya-aya, kaya sinumang makakarinig sa kanila ay mapapanatag ang loob, pero iniisip ba nila ang mga bagay na iyon sa kanilang puso? (Hindi.) Ano talaga ang iniisip nila? Siguradong may mga intensyon at lihim silang motibo, na tiyak namang kahiya-hiya; maaaring sadyang lihim na mapanira, buktot, o kasuklam-suklam ang mga ito, dahilan para kasuklaman sila ng iba. Sa sandaling maghiwa-hiwalay na sila, nagsasalita sila ng masama sa iba tungkol sa taong iyon, sinasabi ang anumang masasakit at nakakapoot na bagay na maiisip nila tungkol sa taong iyon. Naglalaman ng pang-aatake ang kanilang mga salita, nagpapahayag ang mga ito ng pagiging mapaminsala! Ang mga salita ng pambobola na kasasabi lang nila ay nagiging sanhi para maasar sila at umayaw; ang pangmamaliit at paninirang-puri sa ibang tao habang nakatalikod ang mga ito ay nagbabalik ng kanilang sikolohikal na balanse. May kadiliman sa puso ng gayong mga tao; makasarili at kasuklam-suklam sila. Kasuklam-suklam at kamuhi-muhi ang pag-asal at pakikitungo sa mundo nang ganito. Anong uri ng tao ito? Isang mapanlinlang na tao. Masyadong maraming ganoong tao sa gitna ng mga walang pananampalataya, at may ilan pa nga na nasa loob ng sambahayan ng Diyos. Kapag sinasabi nila ang mga kaaya-ayang pakinggang salitang iyon, mayroon silang kahiya-hiya at kasuklam-suklam na intensyon at lihim na motibo; sinasabi nila ang anumang makakatulong sa kanila para makamit ang kanilang layon. Hindi sila nagsasalita alinsunod sa mga katunayan, at pinapalaki nila ang isyu; may mga intensyon at layon sila sa likod ng kanilang kaaya-ayang pakinggang mga salita. Kapag nagsasalita sila nang nakasasama ng loob, nagsasalita sila ng anumang nakakapoot na bagay na kaya nila, at kaya nilang magsalita ng lahat ng uri ng mapaminsalang mga salita. Anong uri ng tao ito? Higit sa panlabas na mga pagbubunyag ng kanilang mga disposisyon, na mapagpaimbabaw, tuso, at mapanlinlang, ano ba ang kalikasan nila? Mapaminsala sila—masyadong mapaminsala! Kapag pinupuri nila ang iba, hinihingi ba ito ng iba? (Hindi.) Bakit nila pinupuri ang iba? (May layon sila.) Tama iyan. Patas man o sa maruming paraan, pinaglalaruan nila ang mga tao upang makamit ang kanilang mga intensyon at layon; sasabihin nila ang anumang bagay, kahit gaano pa ito nakakasuka. Hindi ba’t mapaminsala ito? Pagkatapos, para lutasin ang kawalang balanse sa kanilang puso, sinasaksak nila ang mga tao sa likod ng mga ito, sinusumpa, at sinisiraang-puri ang mga ito, at sinasabi nila ang anumang masasakit at nakakapoot na bagay na kaya nilang sabihin. Hindi ba’t mapaminsala ito? Napakamapaminsala nito! Mula sa bagay na ito, makikita mo ang kalikasan ng tao. Walang bagay na ginagawa nila sa harap ng mga tao o sa likod man ng mga ito ang totoo o sinsero, ni hindi alinsunod sa katotohanan o sa pagkatao ang alinman sa mga ito; pawang masama at nakakalason ang lahat ng ito. Hindi ba’t mayroong lahat ng uri ng lason sa lahat ng sinasabi ng tiwaling sangkatauhan? (Oo.) Kaya, maaasahan ba ang mga salita ng mga tao? Mapagkakatiwalaan ba ang kanilang mga salita? Lubhang hindi maaasahan, at lubhang hindi mapagkakatiwalaan ang mga tao! Bakit? Dahil habang nabubuhay sila, ang mga bagay na nabubunyag mula sa kanilang mga kilos at pananalita, sa kanilang bawat gawa at kilos, sa kanilang bawat kaisipan at idea, ay pawang satanikong disposisyon, na lubusang kumakatawan sa satanikong kalikasang diwa.

Bakit nananampalataya ang mga tao sa Diyos, ngunit hindi naniniwala na ang Kanyang mga salita ang katotohanan? Ito ay dahil bulag ang kanilang mga mata, hindi nila nauunawaan kung ano ang katotohanan, at wala silang pagkakilala sa Diyos. Maraming tao ang nagbabasa ng mga salita ng Diyos at kaya nilang aminin na ang Kanyang mga salita ang katotohanan, pero may mga kuru-kuro at paglaban sila sa mga sinabi ng Diyos tungkol sa “mga uod,” “basura,” “mga diyablo,” at “mga hayop,” hanggang sa puntong lubusan nilang hindi matanggap ang mga bagay na ito. Ito ay dahil hindi nila kilala ang sarili nilang kalikasan. Paano ba nakikita ng mga tao ang kalikasang diwa ng tao? (Kinikilala nila ang sarili nilang mga satanikong disposisyon, pero iniisip nila na may mabuting parte pa rin sa kanila, at hindi nila nakikita na sila mismo ay mga buhay na Satanas.) Nauunawaan ba ng mga tao ang sarili nilang kalikasang diwa nang tumpak, malinaw at totoo gaya ng Diyos? (Hindi.) Sa katunayan, ang kalikasang diwa ng tao ay ganap na salungat sa Diyos. Tinitingnan ng Diyos ang diwa at kalikasan ng tao. Hindi Niya tinitingnan kung ano ang sinasabi o ginagawa ng mga tao sa panlabas, tinitingnan Niya ang kanilang puso, diwa, at kalikasan. Saan galing ang mga depinisyon at mga tawagan na iyon ng Diyos para sa tao? Nailalarawan ang mga ito batay sa kalikasang diwa ng tao, pati na sa mga tiwaling disposisyong ibinubunyag ng tao. Matapos magsalita sa puntong ito, nauunawaan na ba ninyo kung ano ang ibig sabihin ng “sinisiyasat ng Diyos ang kaibuturan ng puso ng mga tao”? Laging sinasabi ng mga tao na “sinisiyasat ng Diyos ang kaibuturan ng puso ng mga tao,” kaya anong mga karanasan ang mayroon kayo sa mga salitang ito? Naranasan na ba talaga ninyo ang mga ito? Anong kaalaman at pagkaunawa ang mayroon kayo sa mga salitang ito? Ang ilang tao ay naguguluhan; inaakala nilang nangangahulugan ito na alam ng Diyos ang mga kaisipan at ideyang nabubunyag mula sa kanila, na alam Niya ang mga bagay na ginagawa nila na hindi nakaayon sa katotohanan, na alam Niya ang karumihan, katiwalian, at magagarbong hangarin ng kanilang puso; kahit gumagawa pa sila ng masasamang bagay nang hindi binabanggit ang mga ito, alam ito ng Diyos. Habang sinisiyasat ng Diyos ang mga tao, sinisiyasat lang ba talaga Niya ang panlabas, ang mga bagay na batid ng mga tao? Matatawag ba iyon na pagsisiyasat ng Diyos sa kaibuturan ng puso ng mga tao? (Hindi.) Ano ang pinakamalalim na bahagi ng puso ng isang tao? (Ang kanyang kalikasang diwa.) May kakayahan ba ang mga tao na magkaroon ng kabatiran sa sarili nilang kalikasang diwa? Kaya ba nilang maramdaman ito? Kaya ba nilang malaman ito? (Hindi nila kaya.) Kung hindi ito maramdaman ng mga tao, paano nila tunay na makikilala ang kanilang sarili? (Makikilala lamang nila ang kanilang sarili sa pamamagitan ng paglalantad ng mga salita ng Diyos at ng Kanyang pagbubunyag sa kanila.) Sinisiyasat ng Diyos ang kalikasang diwa ng mga tao na hindi nila maramdaman ni malaman; kapag inilalantad ng Diyos ang kalikasang diwa ng mga tao, kapag ibinubunyag ito ng mga katunayan, nagiging kumbinsido talaga sila. Ang mga kaisipan, ideya, at pananaw ng mga tao ay pawang mabababaw na bagay lamang. Minsan ay malakas na binibigkas ang mga ito, at minsan naman, ang mga ito’y isang panandaliang ideya lamang, isang kaisipang mula sa puso, o isang pansamantalang aktibong kaisipan, ngunit lahat ito’y mabababaw na bagay lamang. Ang mga aktibong kaisipang ito ay maaaring pansamantalang makaimpluwensiya at gumabay sa iyong mga kilos, ngunit maiimpluwensiyahan o magagabayan ba ng mga ito ang direksyon at mga mithiin ng iyong buhay? Hindi. Kaya, ano ang maaaring makaimpluwensiya o gumabay sa iyong mga kilos, at gumabay sa direksyon at mga mithiin ng buhay mo? Kaya mo bang makita nang malinaw ang bagay na ito? Ito ang nakatago sa pinakamalalalim na bahagi ng puso ng mga tao, at nakatago sa pinakakaibuturan ng kanilang mga pagkatao. Ito ang bagay na kumokontrol sa mga iniisip at ikinikilos ng mga tao, ang bagay na nagiging sanhi ng kanilang mga pananaw. Hindi nauunawaan ng ilang tao ang kahulugan ng pariralang “sinisiyasat ng Diyos ang kaibuturan ng puso ng mga tao.” Ano ang ibig sabihin dito ng “ang kaibuturan ng puso ng mga tao”? Anong mga bagay ang lumilitaw sa kailaliman ng puso ng isang tao? Ito ba ay ang pinakamalalalim nilang saloobin? Kung titingnan, parang ganoon nga, pero ano ito sa realidad? Ito ang mga bagay-bagay ng kalikasang diwa ng tao na hindi natitinag ng sinuman sa kinalalagyan nito, ang mga pinakatotoong iniisip ng mga tao, na hindi nila kailanman sinasabi kaninuman; may mga pagkakataong kahit sila mismo ay hindi alam kung ano ang mga ito. Nabubuhay ang mga tao ayon sa mga bagay na ito. Iniisip nila na kung mawawala ang mga bagay na ito sa kanila, kung mawawalan sila ng motibasyong dulot ng mga bagay na ito, baka hindi na nila magawang manampalataya pa sa Diyos. Kaya, alam ba ninyo kung ano ang nakapaloob sa kaibuturan ng puso ng mga tao? (Ang pananalig sa Diyos upang magtamo ng mga pagpapala; isa itong bagay na nasa puso ng mga tao.) Tama iyan. Nananampalataya ang lahat ng tao sa Diyos para makakuha ng mga pagpapala, gantimpala, at korona. Hindi ba’t bawat tao ay may ganitong intensiyon sa puso? Sa realidad, mayroon ang bawat tao. Isa itong katunayan. Bagama’t hindi ito madalas tinatalakay ng mga tao, at pinagtatakpan pa nga ang kanilang intensiyon at pagnanais na magtamo ng mga pagpapala, ang pagnanais na ito, ang intensiyon at motibong ito sa kaibuturan ng puso ng mga tao ay hindi kailanman natinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gawin, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitiwan ang intensiyon na magkamit ng mga pagpapala na nakatago sa kaibuturan ng kanilang mga puso, at palagi silang tahimik na nagpapakapagod at nagpapakaabala para magserbisyo rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang intensiyong ito na magkamit ng mga pagpapala, ano ang mararamdaman ninyo? Sa anong saloobin ninyo gagawin ang inyong tungkulin at susundan ang Diyos? Ano kaya ang mangyayari sa mga tao kung ganap na aalisin ang intensiyong ito na magkamit ng mga pagpapala na nakatago sa kanilang puso? Posible na magiging negatibo ang maraming tao, at ang ilan ay mawawalan ng gana sa kanilang mga tungkulin, at mawawalan ng interes sa kanilang pananampalataya sa Diyos. Para bang naglaho ang kanilang kaluluwa, at magmumukhang kinuha ang kanilang puso. Ito ang dahilan kung bakit sinasabi Kong ang intensiyon na magkamit ng mga pagpapala ay isang bagay na nakatago sa kaibuturan ng puso ng mga tao. Marahil, habang ginagawa nila ang kanilang tungkulin o ipinamumuhay ang buhay ng iglesia, nararamdaman nilang naunawaan nila ang ilang katotohanan at nagagawa nilang talikdan ang kanilang mga pamilya at masayang igugol ang kanilang sarili para sa Diyos, at na mayroon na silang kaalaman ngayon sa kanilang intensiyon na magkamit ng mga pagpapala, at natalikuran na nila ang intensiyong ito, at hindi na sila napamumunuan o nalilimitahan nito. Pagkatapos, iniisip nilang wala na silang intensiyon na magkamit ng mga pagpapala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi nila itinatatwa ang pangalan ng Diyos, at nagpupursigi silang gumugol ng kanilang sarili para sa Diyos, naniniwala silang nagbago na sila. Pakiramdam nila ay hindi na kasiglahan o pabugso-bugsong damdamin ang nagtutulak sa kanila sa paggampan ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagawa ang kanilang tungkulin, nang sa gayon ay madalisay ang kanilang mga tiwaling disposisyon at makamit nila ang ilang tunay na pagbabago. Gayumpaman, kapag may mga nangyayari na tuwirang may kinalaman sa hantungan at kinalabasan nila, ano ang mga pagpapamalas nila? Nabubunyag ang totoong sitwasyon nila sa kabuuan nito. Kaya sa bandang huli, kung ang mga tao ang tatanungin, isa bang pagliligtas at pagpeperpekto ang sitwasyong ito, o isang pagbubunyag at pagtitiwalag? Isa ba itong mabuting bagay o masamang bagay? Para sa mga naghahangad ng katotohanan, nangangahulugan ito ng pagliligtas at pagpeperpekto, na isang mabuting bagay; para naman sa mga hindi naghahangad sa katotohanan, nangangahulugan ito ng pagbubunyag at pagtitiwalag, na isang masamang bagay. Sa pagdanas sa isang yugto ng panahon, hindi ba’t nahaharap naman ang lahat ng tao sa mga sitwasyon ng pagsubok at pagpipino? Bakit ito ginagawa ng Diyos? Tiyak na may kahulugan ito, dahil sinisiyasat ng Diyos ang kaibuturan ng puso ng mga tao; alam Niya ang totoong kalagayan ng kaloob-loobang bahagi ng mga tao, nauunawaan Niya ang mga tao, at nakikita Niya nang malinaw at lubusan ang kanilang kalikasang diwa. Paglipas ng panahon, maaaring magtagumpay nang kaunti ang isang tao, maaaring nakagawa siya ng ilang mabubuting bagay, hindi nakagawa ng anumang malalaking pagkakamali, at maaaring magawa niyang tanggapin ang pagpupungos. Kapag may mga nangyayari sa kanya, maaaring mayroon siyang kaunting mapagpasakop na saloobin. Kaya’t iniisip niyang napakahusay na niya, na nasa tamang landas siya ng pananampalataya sa Diyos, na nailigtas at nagawa na siyang perpekto. Kapag kampanteng-kampante na siya at sobrang nasisiyahan sa sarili, darating ang disiplina, paghatol, at pagkastigo ng Diyos. Ibinubunyag ng mga sitwasyong ito ang mga tao, ang kanilang tayog, kanilang mga tiwaling disposisyon, kalikasang diwa, at mga saloobin sa Diyos. Ang totoo, mabuti para sa mga tao ang pagbubunyag na ito. Kung hahangarin nila ang katotohanan, lilinisin sila ng pagbubunyag, at ng sitwasyong ito. Nililinis sa kanila ang ano? Lilinisin ka nito mula sa iyong mga di-makatwirang hinihingi sa Diyos at sa iyong magagarbong hangarin, at magiging dahilan ito para magkaroon ka ng tamang pananaw; hindi mo na susubukan pang makipagkasundo sa Diyos o humingi ng kung ano-ano mula sa Kanya para sa magagarbo mong hangarin; sa halip, mas lalo kang magkakaroon ng pusong tunay na nagpapasakop sa Diyos. Hindi ka na hihingi ng kahit ano, hahangarin mo lang na hanapin ang katotohanan at palugurin ang puso ng Diyos, na lalong ikadadalisay mo, hanggang sa bandang huli, magagawa mong matamo ang kaligtasan. Hindi ba’t isa itong resultang nakamit ng gawain ng Diyos? (Oo.) Wala bang layunin ang Diyos sa likod ng paggawa nito? Hindi ba nito nalilinis ang mga tao? Kailangan bang linisin ang mga tao sa ganitong paraan? (Oo, kailangan.) Kung hindi ilalantad at lilinisin ng Diyos nang ganito ang mga tao, matatamo ba ng mga tao ang katotohanan? (Hindi.) Hindi nila matatamo ang katotohanan. Batay sa kanilang satanikong kalikasan, anong uri ng daan ang maaaring lakaran ng mga tao? (Ang sundan si Satanas at labanan ang Diyos.) Maaari bang pagpalain ang gayong tao? Hindi maaari, maaari lamang siyang itiwalag.

Alam ba ninyo kung ano talaga ang isang Pariseo? Mayroon bang mga Pariseo sa paligid ninyo? Bakit tinatawag na “mga Pariseo” ang mga taong ito? Paano inilalarawan ang mga Pariseo? Sila ay mga taong ipokrito, ganap na huwad, at nagpapanggap sa lahat ng kanilang ginagawa. Anong pagpapanggap ang ginagawa nila? Nagkukunwari silang mabuti, mabait, at positibo. Ganito ba sila talaga? Hinding-hindi. Dahil mga ipokrito sila, lahat ng naipapamalas at nabubunyag sa kanila ay huwad; lahat ito’y pagkukunwari—hindi ito ang kanilang tunay na mukha. Saan nakatago ang tunay nilang mukha? Nakatago ito sa kaibuturan ng kanilang puso, hindi makikita ng iba kahit kailan. Ang lahat ng nasa panlabas ay isang palabas, lahat ng ito ay hindi totoo, ngunit maaari lamang nilang maloko ang mga tao; hindi nila maloloko ang Diyos. Kung hindi hinahangad ng mga tao ang katotohanan, kung hindi nila isinasagawa at dinaranas ang mga salita ng Diyos, hindi nila tunay na mauunawaan ang katotohanan, at kaya gaano man kasarap pakinggan ang kanilang mga salita, ang mga salitang ito ay hindi ang katotohanang realidad, kundi mga salita at doktrina. Ang ilang tao ay nakatuon lamang sa pag-uulit ng mga salita at doktrina, ginagaya nila ang sinumang nangangaral ng pinakamatataas na mga sermon, na ang resulta ay sa loob lamang ng ilang taon, ang kanilang pagbigkas ng mga salita at doktrina ay lalo pang humuhusay, at hinahangaan at iginagalang sila ng maraming tao, pagkatapos nito ay nagsisimula silang ikubli ang kanilang sarili, at labis na binibigyang-pansin ang sinasabi at ginagawa nila, ipinapakita ang kanilang sarili bilang labis na maka-Diyos at espirituwal. Ginagamit nila ang mga tinaguriang espirituwal na teoryang ito para ikubli ang kanilang sarili. Ang mga ito lamang ang tinatalakay nila saanman sila magtungo, paimbabaw na mga bagay na akma sa mga kuru-kuro ng mga tao, ngunit walang alinman sa katotohanang realidad. At sa pamamagitan ng pangangaral ng mga bagay na ito—mga bagay na nakaayon sa mga kuru-kuro at panlasa ng mga tao—marami silang taong nililihis. Para sa iba, ang mga ganoong tao ay tila napakadeboto at mapagpakumbaba, pero hindi talaga ito totoo; tila mapagparaya, matiisin, at mapagmahal sila, pero pagkukunwari talaga ito; sinasabi nilang mahal nila ang Diyos, ngunit ang totoo ay palabas lamang ito. Iniisip ng iba na ang ganoong mga tao ay banal, pero huwad talaga ito. Saan matatagpuan ang isang taong tunay na banal? Ang kabanalan ng tao ay pawang huwad. Palabas lang ang lahat, isang pagpapanggap. Sa panlabas, mukha silang may debosyon sa Diyos, ngunit ang totoo ay gumagawa lamang sila para makita ng iba. Kapag walang nakatingin, wala sila ni katiting na debosyon, at lahat ng ginagawa nila ay pabasta-basta. Sa panlabas, ginugugol nila ang kanilang sarili para sa Diyos at tinalikuran na nila ang kanilang pamilya at propesyon. Pero ano ang ginagawa nila nang palihim? Nagsasakatuparan sila ng sarili nilang mga operasyon at sarili nilang mga proyekto sa iglesia, nagiging palamunin ng iglesia at palihim na nagnanakaw ng mga handog habang nagkukunwaring gumagawa para sa Diyos…. Ang mga taong ito ang makabagong-panahong mga mapagpaimbabaw na Pariseo. Saan nagmumula ang mga Pariseo? Lumilitaw ba sila sa gitna ng mga walang pananampalataya? Hindi, lahat sila ay lumilitaw sa mga mananampalataya. Bakit naging mga Pariseo ang mga taong ito? May tao bang dahilan kaya sila nagkaganyan? Malinaw na hindi. Ano ang dahilan? Ito ay dahil ganito ang kanilang kalikasang diwa, at ito ay dahil sa landas na kanilang tinahak. Ginagamit lang nila ang mga salita ng Diyos bilang kasangkapan upang mangaral at maging palamunin ng iglesia. Sinasandatahan nila ang kanilang isip at bibig ng mga salita ng Diyos, nangangaral sila ng mga huwad na espirituwal na teorya, at ipinepresenta ang kanilang sarili na banal, at pagkatapos ay ginagamit nila itong kapital upang makamit ang layong maging palamunin ng iglesia. Nangangaral lamang sila ng mga doktrina, subalit hindi kailanman isinagawa ang katotohanan. Anong uri ng mga tao ang mga patuloy na nangangaral ng mga salita at doktrina kahit hindi nila nasundan ang daan ng Diyos kailanman? Sila ay mga mapagpaimbabaw na Pariseo. Ang kanilang kapos, diumano’y mabubuting pag-uugali at mabubuting pagpapamalas, at ang kaunting naisuko at naigugol nila, ay ganap na natupad sa pamamagitan ng pagpipigil at pagprepresenta sa sarili nilang kagustuhan. Ganap na huwad ang mga kilos na iyon at lahat iyon ay pagkukunwari lamang. Sa puso ng mga taong ito, wala ni katiting na pagkatakot sa Diyos, ni wala silang anumang tunay na pananampalataya sa Diyos. Higit pa riyan, sila ay mga hindi mananampalataya. Kung hindi hinahangad ng mga tao ang katotohanan, lalakaran nila ang ganitong uri ng landas, at magiging Pariseo sila. Hindi ba nakakatakot iyon? Ang lugar na panrelihiyon kung saan nagtitipon ang mga Pariseo ay nagiging isang pamilihan. Sa mga mata ng Diyos, ito ay relihiyon; hindi ito ang iglesia ng Diyos, ni hindi ito isang lugar kung saan Siya ay sinasamba. Sa gayon, kung hindi hinahangad ng mga tao ang katotohanan, gaano man karami ang mga literal na salita at mabababaw na mga doktrina tungkol sa mga pagbigkas ng Diyos na isinasangkap nila sa kanilang sarili, ito ay walang silbi. Sinasabi ng ilang tao na: “Walang silbi kahit gaano pa karami ang isangkap ko, kaya hindi ko na lang sasangkapan ang aking sarili.” Ano ba ang pinagsasasabi nila? Hindi ba’t walang katuturan iyon? Hindi ba’t kalokohang pananalita iyon? Ano ang layon Ko sa pagbabahagi tungkol sa mga salitang ito? Ito ba ay para pigilan kang sangkapan ang iyong sarili ng mga salita ng Diyos? (Hindi.) Dapat mong sangkapan ang iyong sarili ng mga salita ng Diyos, pero ang pinakamahalagang bagay na dapat malinaw sa iyo ay na hindi mo dapat gamitin ang mga salita ng Diyos para ipresenta ang iyong sarili sa anupamang paraan, at hindi mo rin dapat gamitin ang mga ito bilang puhunan para maging palamunin ng iglesia, lalong hindi dapat gamitin ang mga ito bilang sandata para atakihin ang iba. Ano ba ang mga salita ng Diyos? Ang mga salita ng Diyos ang katotohanan, ang daan, at ang buhay na lumulutas sa mga tiwaling disposisyon ng mga tao. Kung ganap mong gagamitin at isasagawa mo ang mga salitang ito, makakamit mo ang katotohanan; ang katotohanan ay hindi magiging mga doktrina o mga salita lamang para sa iyo, kundi magiging ang buhay realidad mo. Sa sandaling makamit mo na ang katotohanan, nakamit mo na ang buhay.

Tungkol sa paksang sinisiyasat ng Diyos ang kaibuturan ng puso ng mga tao, na kasasabi Ko lang, magbabahagi Ako ng isang kuwento: May isang magandang babae noon na ikinasal sa isang mayamang lalaki. Paano ba karaniwang tinitingnan ng mundo ang gayong mga pagpapakasal? Pera lang ng mayamang lalaki ang habol ng magandang babae, at ang angking kagandahan naman ng babae ang habol ng mayamang lalaki; kinukuha ng bawat isa kung ano ang kailangan nila, at walang totoong pagmamahalan—isa itong transaksyonal na pagpapakasal. Ayon sa mga imahinasyon ng mundong ito, tiyak na maglulustay ng pera ang magandang babaeng ito, mamumuhay nang marangya, pero hindi iyon ang ginawa niya. Namuhay siya nang gaya ng isang ordinaryong maybahay, inaasikaso ang mga gawaing-bahay; sa araw-araw, naging masipag at matiyaga siya, naging mabuti siya sa kanyang asawang lalaki at sa kanyang pamilya, na anupa’t matatawag siyang mabait at may magandang loob. Pero paano siya tinrato ng mayamang lalaki? Unang-una, nag-alala siya na hindi totoong magagawa ng magandang babaeng ito na mamuhay kasama niya, at nag-alala siya na hindi magtatagal ang kanilang pagsasama, kaya’t sinarili niya ang kanyang mga kayamanan at mahahalagang bagay. Inilagay niya ang lahat sa ilalim ng sarili niyang pangalan, sa halip na sa ilalim ng kontrol ng kanyang asawa. Pero balewala lang sa magandang babae ang lahat ng ito. Kahit gaano pa siya tinrato ng kanyang asawang lalaki—hindi man siya pinagkatiwalaan nito, o nilimitahan man siya nito sa pinansiyal—hindi siya nagpamalas ng anumang kawalan ng nais o pagkadismaya. Sa halip, lalo pa siyang naging masipag. Pagkalipas ng ilang taon, nagkaroon ng ilang anak ang magandang babae, at patuloy niyang inalagaan ang kanyang buong pamilya gaya ng dati, bilang isang mabuting asawa at mapagmahal na ina; naging masunurin, mahinahon, at maalalahanin siya sa kanyang asawa. Hanggang sa isang araw, naramdaman ng mayamang lalaki na ang kanyang asawa ay hindi gaya ng inakala niya: Hindi kayamanan niya ang habol nito, ni ang mga materyal na bagay. Wala itong hiningi higit pa sa isang normal na buhay, at bukod doon, gumugol ito nang husto para asikasuhin ang pamilya—ang kabataan nito, ang angkin nitong ganda, at ang oras nito. Naging masipag at matiyaga ito para sa pamilya, hindi kailanman nagreklamo. Naantig ang puso ng mayamang lalaki. Matapos niyang maantig, ano ang unang naisip niya? Hindi ba niya iisiping: “Ah, talagang maaasahan ang asawa ko, pero pinagdudahan ko siya at nag-ingat ako laban sa kanya. Hindi makatarungan na tinrato ko siya nang ganoon. Dapat kong ibigay sa kanya ang lahat ng aking yaman at mga bagay na iingatan, dahil siya ang tunay kong pag-ibig, ang taong pinakanararapat kong pagkatiwalaan, at siyang pinakakarapat-dapat para sa aking pagtitiwala. Kung hindi ako nagtitiwala sa kanya, kung nag-iingat ako laban sa kanya, hindi ako nagiging patas sa kanya. Walang integridad ang gayong pag-uugali. Marami na siyang pinagdaanang pagsubok sa loob ng napakaraming taon, hindi ko na siya maaaring pagdudahan pa.” Hindi ba’t lumitaw ang kaisipang ito matapos makita ang lahat ng katunayan? (Oo.) Ang ganitong uri ng kaisipan ay mula sa paghuhusga ng tao. Ang pag-oobserba sa ugali ng kanyang asawa habang nangyayari dito ang mga bagay-bagay ang naging dahilan ng kanyang paghusga rito, na nagbunga sa kanyang depinisyon sa asawa niya. Samakatuwid, nang mapukaw ang damdamin ang mayamang lalaki, inilagay niya ang lahat ng kanyang kayamanan sa pangalan ng kanyang asawa, nagpapakita ng kanyang lubos na pagtitiwala rito, at sinusuklian ang maraming taon ng katapatan nito at puhunan nito sa kanya. Para sa karamihan ng tao, nakaayon ito sa konsiyensiya, paghusga, mga moral, at etika ng tao. Natapos na ba ang usaping ito? (Hindi.) Pagkatapos dumaan sa mga legal na hakbang, inilagay ng mayamang lalaki ang lahat ng kanyang kayamanan sa ilalim ng pangalan ng babae. Isang araw, umuwi ng bahay ang mayamang lalaki para kumain, at pagkapasok na pagkapasok pa lang niya sa pintuan, naramdaman niyang parang may mali sa paligid. Hindi siya sinalubong o kinausap ng kanyang asawa, at walang sigla ang bahay. Bakit ang mesa, na karaniwang puno na dapat ng pagkain ngayon, ay walang laman? Lumingon siya sa kanyang likuran, at may nakita siyang isang papel sa ibabaw ng hapag-kainan, kung saan nakasulat ang dalawang malaking salita—Paalam na!

Tapos na ngayon ang kuwento. Kahit papaano ay nauunawaan na siguro ninyong lahat ang punto, kaya, ano ang layon sa likod ng paglalahad ng kuwentong ito? (Para ipaalam sa amin na hindi mapagkakatiwalaan ang mga tao, at masyado silang mahusay magpanggap.) Nalinlang ang mayamang lalaki sa pamamagitan ng isang huwad na anyo. Mahusay na nagpanggap ang magandang babaeng ito; sa loob ng maraming taong iyon, hindi siya kailanman nagpakita ng anumang kapintasan, at sa buong panahong iyon ng pagsasama nila, hindi kailanman nakahalata ni katiting ang mayamang lalaki. Ano bang klase ng tao ang magandang babaeng ito? (Siya ay lihim na mapanira at mapanlinlang, at talagang tuso.) May ganito na ba siyang intensyon sa simula pa lang, o binalak lang niyang gawin ito sa bandang huli, matapos niyang makuha ang lahat ng kayamanan? (Sa simula pa lang.) Ano ang mga kauna-unahan niyang intensyon nang pakasalan niya ang mayamang lalaki? Ipinamalas ba niya ang mga ito? (Hindi, itinago niya ang mga ito.) Kaya ano ang naibunyag niya sa panlabas? (Isang huwad na anyo.) Isang ganap na huwad na anyo. Ano ang nasa likod ng huwad na anyong ito, sa kaibuturan nito? (Ginusto niyang magtamo ng kayamanan at pakinabang.) Hindi niya taos sa pusong pinakasalan ang mayamang lalaki, ginusto lamang niya ang kayamanan nito. Kahit abutin pa ng sampu o dalawampung taon, hangga’t magagawa niyang dayain ang mayamang lalaki sa mga kayamanan nito, walang problema sa kanya na kinailangan niyang pakasalan ito, o gugulin ang maraming taong iyon ng kanyang kabataan at pagsusumikap. Iyon ang pinakamalalim na saloobin ng kanyang puso. Ano ang kalikasan ng mga bagay na ginawa niya alang-alang sa saloobing ito? (Pagpapanggap at panlilinlang.) Marapat bang tandaan ang mga bagay na ginawa niya, o kasuklam-suklam ang mga iyon sa mga tao? (Kasuklam-suklam.) Mabuti ba ito, o masama? (Masama.) Lahat ito ay masama. Ano ang batayan para mailarawan na masama ang lahat ng kanyang mga ikinilos at lahat ng panlabas na halagang binayaran niya? Saan nanggagaling ang konklusyong ito? (Batay ito sa mga intensyon at pinagmumulan ng kanyang mga kilos.) Kaya, ano ang nauunawaan ninyo mula sa kuwentong ito? (Tumitingin ang mga tao sa panlabas na kaanyuan, pero tumitingin ang Diyos sa diwa ng mga tao.) Tiyak iyon. Bakit tumitingin ang mga tao sa panlabas na kaanyuan? Malalaman ba ng mga tao ang mga intensyon at motibasyon ng iba mula sa kanilang mga salita at kilos? Alam ba ninyo kung paano kilatisin ang mga ito? (Nakikita namin ang ilang hayag, at mabababaw na bagay.) Makikita ninyo ang ilang panlabas na pagpapamalas, pero kapag nauunawaan mo ang katotohanan at nagtataglay ka ng kaunting katotohanang realidad, hindi ba’t mas malinaw mong makikita ang diwa ng mga tao? (Oo.) Bakit malinaw na malinaw na nakikita ng Diyos ang puso ng mga tao? Ito ay dahil ang Diyos ang katotohanan, Siya ay makapangyarihan, at sinisiyasat Niya ang kaibuturan ng puso ng mga tao. Sa tingin ba ninyo may tamang pamantayan ng paghusga ang mga tao na magagawa nilang hatulan ang iba gaya ng ginagawa ng Diyos? (Wala, dahil pare-pareho lang ang uri ng mga tao, at ang Diyos naman ang Lumikha.) Pare-pareho ng uri ang lahat ng tao, kaya may pagkakaiba ba sa pagitan ng mga tao? May pagkakaiba ba sa pagitan ng isang taong may katotohanan at isang taong walang katotohanan? May pagkakaiba ba sa pagitan ng isang taong nakakakilala sa Diyos at isang taong hindi? May pagkakaiba ba sa pagitan ng isang taong may takot sa Diyos at sa isang taong wala? (Mayroon.) Anong uri ng tao ang kayang makakita sa diwa ng isa pang tao? (Isang taong nakakakilala sa Diyos at may takot sa Kanya.) Sa huling pagsusuri, paano makakakita ang isang tao sa diwa ng isa pang tao? Sa panig ng mga tao, tanging kapag naunawaan nila ang katotohanan at may katotohanang realidad ay saka nila makikilatis ang iba. Sa panig naman ng Diyos, bakit Niya nagagawang makita ang diwa ng mga tao? Paano ninyo ipapaliwanag ang bagay na ito? Masasabi bang ang Diyos ang pamantayan sa kung paano huhusgahan ang lahat ng tao, pangyayari, at bagay, na Siya ang batayan ng paghusga sa lahat ng positibo at negatibong bagay? (Oo.) Ano ang praktikal na elemento ng mga salitang ito? Maaaring mabuti at perpekto ang panlabas na pag-uugali ng isang tao, pero kung mayroon kang katotohanang realidad, makikilala mo kung isinasagawa ba niya ang katotohanan o hindi. Ngunit kung wala kang katotohanang realidad, kapag nakakakita ka ng isang taong may perpektong asal, na magaling magbalatkayo sa kanyang panlabas na anyo, isang mahusay na pagbabalatkayo, makikita mo ba kung isinasagawa niya o hindi ang katotohanan? Hindi mo malalaman kung paano siya kikilatisin. Kung wala ang katotohanang realidad, hindi ka magkakaroon ng pamantayan sa paghusga sa iba, at hindi mo malalaman kung paano sila husgahan. Kung may nakikita kang isang taong may mabuting ugali sa panlabas, na napakagiliw magsalita, na nagdurusa at gumugugol nang husto, na kung titingnan ay walang mga problema, at walang masasabing anumang kamalian, paano mo susukatin kung mabuti ba siya o masamang tao, kung mahal ba niya ang katotohanan o tutol siya rito? Paano mo kinikilatis ito? Kung wala kang pamantayan sa iyong paghusga, madali kang mabubulag ng kanyang panlabas na pag-uugali at mga kilos. Kung nabubulag at nalilinlang ka nila, makikilatis mo ba kung mabuti o masama sila, kung may magandang loob ba sila o wala? Hindi. Sinasabi ng ilang tao na: “Nagagawa bang siyasatin ng mga taong nakakaunawa sa katotohanan ang puso ng iba katulad ng Diyos?” Walang ganitong kakayahan ang mga tao. Kahit magkaroon pa sila ng mas malalim na pagkaunawa sa katotohanan, hindi ibig sabihin niyon na nagtataglay na sila ng realidad ng katotohanan. Ngunit, kung nauunawaan ng isang tao ang katotohanan, makikilatis niya kung mabuti o masama ba ang isang tao, kung mahal ba ng isang tao ang katotohanan o hindi, kung matapat ba ito o mapanlinlang, kung may takot ba ito sa Diyos o nagrerebelde at kalaban ng Diyos, at kung taos-puso ba itong sumusunod sa Diyos o isang mapagpaimbabaw. Makikilala mo ang lahat ng bagay na ito. Sa huling pagsusuri, ano ang pinakamahalaga? (Ang pagkakaroon ng katotohanang realidad.) Hindi magagawa ng mga taong walang katotohanang realidad na lubusang maunawaan ang anumang bagay; lagi silang kumikilos na parang hangal, at kumikilos sa mga paraang salungat sa katotohanan, at lumalaban sa Diyos. Kaawa-awa ang gayong mga tao. Nauukol ito sa kahalagahan ng kung matatamo ba ng isang tao ang katotohanan at makapapasok sa katotohanang realidad. Paano ba nakikita ng mga tao ang iba kapag sila mismo ay hindi nakakaunawa sa katotohanan? Maaari lamang nilang tingnan ang iba sa pamamagitan ng sarili nilang mga kuru-kuro at imahinasyon. Kapag hinuhusgahan at inilalarawan nila ang isa pang tao, tinitingnan lang nila ang kakayahan at kaalaman nito; tinitingnan lang nila kung wasto ba ang panlabas nitong ugali, kung nakaayon ba ito sa tradisyunal na kultura at moralidad ng tao, at kung nakikinabang ba ang iba sa mga kilos nito o hindi. Kung nakikita nilang makatwiran naman ang mga salita at gawa ng isang tao, na lubos na umaayon ang mga ito sa mga kuru-kuro ng tao sa etika at moralidad, at umaayon ang mga ito sa gusto ng lahat, ilalarawan nila ang taong iyon bilang mabuting tao. Pero paano ba inilalarawan ng Diyos ang mga tao? Ang lahat ba ng pamamaraang ito na ginagamit ng mga tao para makabuo ng mga konklusyon at makarating sa kanilang mga panimulang punto ay mga pamantayan kung saan natutukoy ng Diyos ang diwa ng isang tao? (Hindi.) Saan ibinabatay ng Diyos ang Kanyang pagtukoy sa diwa ng isang tao? Ibinabatay ng Diyos ang kanyang pagtukoy sa kalikasang diwa ng isang tao sa mga kaisipan at ideya ng puso nito, at sa motibo ng mga salita at gawa nito, na mga intensiyon at layon nito. Ito ang pinakadahilan kung bakit sinasabing ang Diyos ang Nag-iisang nagsisiyasat sa kaibuturan ng puso ng mga tao. Kaya ba ng isang tao na siyasatin ang kaibuturan ng puso ng ibang tao? (Hindi.) Nakikita lamang ng mga tao ang panlabas na pagpapamalas ng iba, at ang mga layuning ibinubunyag ng mga ito sa pamamagitan ng pananalita o sa pamamagitan ng paghinuha sa ipinapahiwatig nito; sa pinakahigit, nakikita ng mga tao ang mga bagay na ito, kaya’t maaari lamang nilang ibatay ang kanilang pagtukoy sa pag-uugali ng iba sa kung ano ang kanilang nakikita at naririnig. Sa kabilang dako, kapag tinutukoy ng Diyos ang mga tao, hindi lang Siya tumitingin sa kanilang mga kilos, sa direksyong tinutungo nila, o sa kalikasan ng isang partikular na kilos. Gusto ng Diyos na makita ang kanilang pinakatotoong saloobin, makita kung ano talaga ang kanilang mga intensyon at layon habang gumagawa sila, kung anong mga idinudulot ng kanilang kalikasang diwa, at kung aling landas ang pilit na pinatatahak sa kanila ng mga bagay na iyon. Ito ang mga bagay na tinitingnan ng Diyos. Kaya tinatanong Ko kayo, sinisiyasat ng Diyos ang kaibuturan ng puso ng mga tao—ano ang tinutukoy ng “kaibuturan ng puso ng mga tao”? Sa madaling salita, ito ang pinakatotoong saloobin ng puso ng mga tao. Kaya sa harap ng Diyos, gaano ka man magbalatkayo, gaano mo man ikubli ang iyong sarili, o anuman ang ikatha mo para sa sarili mo, malinaw na naaarok ng Diyos ang lahat ng pinakatotoo mong saloobin at ang mga bagay na nakatago sa pinakamalalalim, at kaloob-loobang parte mo; walang kahit isang taong may mga itinatagong, panloob na bagay ang makakatakas sa masusing pagsisiyasat ng Diyos. Nauunawaan mo ba ang sinasabi Ko? Sa ilang dekada ng kanyang buhay at pag-uugali, nilinlang ng magandang babaeng iyon ang taong pinakamalapit sa kanya—kung mangyari sa inyo ang ganoon ding bagay, hindi rin kaya kayo malilinlang? (Malilinlang din kami.) Kaya, hindi ba ninyo masasabing hindi lamang niya nilinlang ang kanyang asawa, kundi nilinlang din niya kayo at ang lahat ng iba? (Oo.) Hindi niya isiniwalat ang pinakatotoong saloobin ng kanyang puso sa sinuman—wala siyang sinumang pinagsabihan—at higit pa roon, napakahusay ng ginawa niyang pagbabalatkayo, at walang sinumang nakahalata nito. Gayunpaman, nakalimutan niya ang isang bagay—nakamasid ang Diyos sa lahat ng ginagawa ng mga tao. Maaaring nalinlang niya ang lahat, pero hindi niya malilinlang ang Diyos. Tila matalino ang mayamang lalaking iyon sa panlabas, nagawa nitong kumita ng maraming pera, pero nabiktima ito ng isang babae. Saglit ba na kapabayaan iyon sa panig nito? (Hindi.) Kung gayon, ano ang nagsanhi nito? Ito ay dahil hindi nakilatis ng mayamang lalaki ang babae. Anong mga katunayan ang inilalahad Ko sa inyo sa pamamagitan ng kuwentong ito? Sinasabi Ko sa inyo na dapat ninyong tahakin ang tamang landas habang nananampalataya kayo sa Diyos at umaasal, at huwag kayong makisangkot sa mga baliko at masasamang paraan. Ano ang mga baliko at masasamang paraan? Laging gusto ng mga mananampalataya sa Diyos na umasa sa mga munting pakana, sa mga mapanlinlang at tusong laro, at sa panlalansi, para pagtakpan ang sarili nilang katiwalian, mga depekto at kapintasan, at mga problema tulad ng sarili nilang mahinang kakayahan; palagi nilang hinaharap ang mga bagay-bagay ayon sa mga satanikong pilosopiya, iniisip nilang hindi naman ito masyadong masama. Sa mga mabababaw na bagay, binobola nila ang Diyos at ang kanilang mga lider, pero hindi nila isinasagawa ang katotohanan, ni hindi sila kumikilos alinsunod sa mga prinsipyo. Maingat nilang tinitimbang ang mga salita at pagpapahayag ng iba, palaging nag-iisip nang malalim: “Kumusta ang naging pagganap ko nitong mga nakaraan? Sinusuportahan ba ako ng lahat? Alam ba ng Diyos ang lahat ng mabubuting bagay na ginagawa ko? Kung alam Niya, pupurihin ba Niya ako? Ano ang posisyon ko sa puso ng Diyos? Mahalaga ba ako roon?” Ipinapahiwatig nito na, bilang isang taong nananampalataya sa Diyos, magtatamo ba siya ng mga pagpapala, o matitiwalag ba siya? Hindi ba’t baliko at masamang paraan ang laging pagbulayan ang mga bagay na ito? Isa nga itong baliko at masamang paraan, hindi ito ang tamang paraan. Ano kung gayon ang tamang paraan? (Ang hangarin ang katotohanan at maghangad ng pagbabago sa disposisyon.) Tama iyan. Para sa mga nananampalataya sa Diyos, ang tanging tamang paraan ay ang hangarin ang katotohanan, kamtin ang katotohanan, at tamuhin ang isang pagbabago sa disposisyon. Tanging ang daan ng pag-akay ng Diyos sa mga tao para maligtas ang tunay na daan, ang tamang paraan.

Sinisiyasat ng Diyos ang kaibuturan ng puso ng mga tao; nakikita Niya ang pinakamalalalim na bahagi ng puso ng mga tao, ang pinakatotoo nilang mga saloobin. Kapag sinasabi ng Diyos na “Ang mga tao ay uod,” ano ang batayan Niya sa pagsasabi nito? (Batay sa kalikasang diwa ng tao.) Ni minsan ba ay nahimay ninyo ang diwa, kalagayan, at mga pagpapamalas ng “mga uod” na sinasabi at nakikita ng Diyos? Anong mga elemento ng diwa ng tao ang nagiging dahilan para sabihin ito ng Diyos sa kanila? Bakit sinasabi ng Diyos na ang mga tao ay uod? Sa paningin ng Diyos, ang tiwaling sangkatauhan ay malinaw na nilikha Niya; pero tinutupad ba ng mga tao ang mga responsabilidad at tungkuling nararapat tuparin ng mga nilikha? Maraming tao ang gumaganap ng kanilang tungkulin, pero kumusta naman ang kanilang pagganap habang ginagawa ito? Wala silang pagkukusa sa paggawa ng kanilang tungkulin; kung hindi sila pinupungusan o dinidisiplina, hindi sila nagpapatuloy na sumulong; kailangan pa nilang laging magkita-kita, magbahaginan at matustusan upang magkaroon ng kahit kaunting pananalig, at ilang munting aktibong elemento—hindi ba’t ito ang kanilang tiwaling disposisyon? (Ito nga.) Hindi alam ng mga tao ang sarili nilang posisyon, ni hindi nila alam kung ano ang dapat nilang gawin, kung ano ang dapat nilang hangarin, o ang landas na dapat nilang tahakin; kadalasan, kumikilos pa nga sila ayon sa sarili nilang mga kagustuhan, at naghuhuramentado sila. Kung hindi dahil sa madalas na pagdidilig at pagpupungos, kung hindi dahil sa palaging paghahanda ng Diyos ng mga sitwasyon para gabayan ang mga tao pabalik sa Kanya, ano na kaya ang gagawin ng mga tao? Masasabi mong hindi lamang sa hindi magagawa nang maayos ng gayong tao ang kanyang tungkulin, mabubulok din siya hanggang sa puntong magiging negatibo siya, magpapakatamad, kikilos nang pabasta-basta, at lilinlangin ang Diyos. Kung hindi kayang gawin ng isang tao ang tungkuling marapat niyang gawin, ano kung gayon ang kalikasan ng lahat ng kanyang kilos? Masasabi mo na ang lahat ng ito ay masasamang gawa—pawang kasamaan lang ang ginagawa niya! Sa buong maghapon, walang kaugnayan sa katotohanan ang mga naiisip niya, walang kinalaman sa pagsunod sa daan ng Diyos. Araw-araw, kumakain siya nang tatlong beses nang hindi nag-iisip o nagsisikap; kahit pa nga may naiisip siya, hindi ito nakaayon sa mga katotohanang prinsipyo, ni wala itong kahit anumang kaugnayan sa mga hinihingi ng Diyos sa tao. Gumagawa siya ng mga bagay na nakakagambala at nakakagulo, nang hindi nagpapatotoo man lang sa Diyos. Ang puso niya ay punong-puno ng mga kaisipan ng kung paano maghangad para sa pisikal niyang kapakanan, kung paano magsikap para sa katayuan at kasikatan, paano manindigan sa gitna ng ibang tao, para magkaroon ng katayuan at kabantugan. Kinakain niya ang pagkaing ipinagkakaloob ng Diyos at tinatamasa ang lahat ng bagay na tinutustos ng Diyos, nang hindi kumikilos bilang tao. Ayaw ng Diyos sa gayong mga tao—kinasusuklaman Niya ang mga ito. Ginagawa ng ilang tao ang kanilang tungkulin bilang pormalidad lang. Pumupunta sila sa iglesia para obserbahan ang gawain na parang isang walang pananampalatayang lider; nag-iikot sila nang isang beses, bumibigkas ng ilang islogan, pinangangaralan ang mga kapatid, pinapakinig ang lahat sa kanila nang masunurin, at pagkatapos ay iyon na. Kapag may nakikita silang isang taong pabasta-basta at iresponsableng gumaganap sa kanyang tungkulin, iniisip nila na: “Walang kinalaman iyon sa akin, at hindi ito isang banta sa aking katayuan, kaya wala akong pakialam dito.” Sa araw-araw, nagpapatangay lang sila nang ganito, hindi kailanman gumagawa ng totoong gawain, hindi kailanman lumulutas ng anumang aktuwal na problema. Anong uri ng tao ito? (Isang taong kumakain nang sapat tatlong beses sa isang araw nang hindi nag-iisip o wala man lang ginagawa.) Hindi niya alam kung ano ang dapat niyang gawin sa bawat araw, kaya walang ingat na sumasabay na lang siya sa agos, nang hindi alam kung nasisiyahan o nasusuklam ba ang Diyos sa kanya, o kung sinusuri ba siya ng Diyos. Nakaayon ba sa katotohanan ang mga bagay na ginagawa niya? Tinutupad ba niya ang kanyang mga responsabilidad? May debosyon ba siya? Nagiging pabasta-basta ba siya? Itinataas ba niya ang kanyang sarili sa mga bagay na ginagawa niya? Nagpapatotoo ba siya sa Diyos? Wala siyang alam dito. Ang isang taong kumakain nang sapat tatlong beses sa isang araw nang hindi nag-iisip o wala man lang ginagawa ay karaniwang inilalarawan bilang isang “palamunin.” Wala siyang ginagawang anumang totoong gawain; sobrang tamad niya na hindi man lang niya mabigyan ang sarili niya ng pagkain, at gusto niyang pagsilbihan pa siya ng mga tao. Anong uri ng tao ito? Nananatili siya saanman siya mapapadpad bawat araw, kumakain siya saanman masarap ang pagkain, pumupunta siya saanman may komportableng matutulugan, at nagpupunta siya saanman may mga taong nambobola sa kanya. Walang pagkakaiba sa pagitan ng gayong tao at ng isang uod, hindi ba? (Walang pagkakaiba.) Walang pagkakaiba. Batay sa mga pag-uugaling ito ng tao, hindi ba patas na tawaging “uod” ang mga tao? (Hindi ito hindi patas.) Palaging namumuhay ang mga tao sa ganitong uri ng bulok na kalikasan; pagkatapos nilang gumawa ng kaunting totoong gawain, gusto nilang kilalanin ang kanilang mga nagawa. Sinasabi ng ilang tao na: “Lima o anim na taon ko nang ginagawa ang tungkulin ko. Nagpupursigi akong gampanan ang aking tungkulin araw-araw, at pumuputi na nga ang buhok ko.” Hindi ba’t nakakasuklam ito na paraan ng pagsasalita? Paano mo nagagawang magsalita gaya ni Pablo? Ano ang layon sa likod ng pagsisikap na umani ng pagkilala para sa iyong mga nagawa? Hindi ba’t iyon ay na gusto mo ng gantimpala mula sa Diyos? Ano ang karaniwang tawag natin sa mga taong gustong makatanggap ng gantimpala? Hindi ba’t “mga manlilimos”? Hindi ba’t walang kahihiyan ang gayong mga tao? Ginagawa mo ang tungkulin ng isang nilikha, at para kanino ang mga pinaghihirapan mo? Para ba ito sa Diyos? Walang halaga sa Diyos ang gayon. Sa katunayan, kumikilos ka lang para sa sarili mong kapakanan, kumikilos nang sa gayon magtamo ka ng kaligtasan, kaya anong pagkilala ang gusto mo, at anong gantimpala ang hinihingi mo? Kaunting biyaya, o kaunting pagpapala lang ba ang ibinigay sa iyo ng Diyos? Ibinigay ba sa iyo ng Diyos ang buhay na ito upang makahingi ka ng gantimpala? Ito ay para ba iunat mo ang iyong kamay para manlimos ka ng pagkain sa Diyos? Sa kasalukuyan, ginagawa mo ang sarili mong tungkulin. Obligasyon at responsabilidad mo ito. Pinagkatiwalaan ka ng Diyos ng isang tungkulin, na kabutihang-loob sa panig Niya, kaya hindi ka dapat manlimos ng anumang bagay; kung gagawin mo ito, kamumuhian at kasusuklaman ka ng Diyos. Palaging gusto ng mga tao na manlimos ng biyaya at mga gantimpala mula sa Diyos. Anong uri sila ng tao? Hindi ba’t sila ay mga taong walang kahihiyan at may mababang karakter? Lahat ba kayo ay nasa gayong kalagayan? (Oo.) Paano ninyo dapat lutasin ang kalagayang ito? Dapat mong makilala kung aling mga salita at gawa mo ang nasa ganitong kalagayan, at pagkatapos, agad kang manalangin sa Diyos, at tanggapin ang Kanyang masusing pagsisiyasat; himayin mong mabuti ang iyong kapangitan at kalikasang diwa. Pagkatapos mong magkaroon ng kaunting kaalaman at pagpapahalaga, ilapit mo ito sa iyong mga kapatid at magbahaginan kayo tungkol sa mga ito, at ilantad mo ang iyong sarili sa harap nila. Kasabay ng pagbabahagi mo at paglalantad sa iyong sarili sa ganitong paraan, tatanggapin mo ang masusing pagsisiyasat ng Diyos, at sa ganitong paraan, unti-unting malulutas ang iyong kalagayan. Para malutas ang sarili mong tiwaling disposisyon, dapat mo munang malinaw na malaman kung gaano kasama at kasuklam-suklam ang tiwali mong disposisyon; saka mo lamang magagawang kasuklaman at kamuhian ang iyong sarili sa puso mo—kung hindi mo kamumuhian ang sarili mo, hindi mo malulutas ang problema. Kung lagi mong iniisip na hindi masamang mamuhay ayon sa isang tiwaling disposisyon, na magiging ayos lang ito sa ibang tao, at hangga’t wala kang ginagawang anumang masama, wala kang magiging problema—hindi ba’t kalokohan ito? Makakamit ba ng gayong mga tao ang katotohanan? Matatamo ba nila ang pagliligtas ng Diyos? Bakit ba inilalantad ng Diyos ang mga tiwaling kalagayan ng mga tao? Dapat kayong taos-pusong magbahaginan tungkol sa mga salita ng Diyos, pag-ugnayin ninyo ang mga tiwaling kalagayan at ang mga pagbubunyag ng katiwalian ng mga tao, at pagkatapos ay ikumpara ang mga ito sa mga salita na kung saan inilalantad ng Diyos na ang tiwaling sangkatauhan ay mga uod—nakikita ba ninyong napakaseryoso ng problemang ito? Magagawa ba ninyong tanggapin ito? (Oo.) Kapag sinabi ng Diyos na ang mga tao ay uod, sino ang pangunahing pinatutungkulan Niya? Alin sa mga kalagayan at tiwaling disposisyon ng tao ang pangunahing tinutukoy Niya? Aling bahagi ng tiwaling kalikasan ng tao ang inilalantad Niya? Unang-una, ang isang taong uod ay walang halaga, wala siyang kahihiyan sa sarili; sa mga mata ng Diyos, wala siyang kakwenta-kwenta! Bakit Ko sinasabing wala siyang kakwenta-kwenta? Nilikha ka ng Diyos at binigyan ka ng buhay, at hindi mo man lang magawa ang pinakamaliit na dapat gawin sa iyong tungkulin; isa kang palamunin. Sa perspektibo ng Diyos, wala kang silbi, at walang saysay ang buhay mo! Hindi ba’t mga uod ang gayong mga tao? (Oo.) Kaya ano ang dapat gawin ng mga tao kung ayaw nilang maging mga uod? Unang-una, dapat mong hanapin ang sarili mong lugar at, sa anumang paraang posible, gumawa ka ng paraan para magampanan mo ang iyong tungkulin, nang sa gayon ay makabuo ka ng normal na ugnayan sa Lumikha, at para maging responsable ka sa Diyos sa paggampan mo. Ang susunod, pag-isipan mong mabuti kung paano ka magkakaroon ng debosyon sa pagganap mo ng iyong tungkulin, nang hindi ka nagiging pabasta-basta; dapat mong buong-buong isapuso ito. Huwag mong subukang harapin ang Lumikha nang pabasta-basta. Gawin mo ang anumang hinihingi sa iyo ng Diyos, makinig ka, at magpasakop. Ngayon, may iba pa ba kayong iniisip o paglaban sa mga salita ng Diyos na tumatawag sa mga tao na uod? Maiuugnay ba ninyo ito sa sarili ninyo? Sinasabi ng ilang tao na: “Matagal ko nang ginagawa ang tungkulin kong ito, kaya hindi naman siguro ako isang uod, hindi ba?” Tama ba sila? (Hindi.) Bakit sila mali? Walang kaugnayan ang ginagawa mo sa panlabas sa kung uod ka man o hindi. Gustong makita ng Diyos kung paano mo ginagawa ang iyong tungkulin, kung nasa anong kalagayan ka habang ginagawa mo ang iyong tungkulin, kung ano ang iyong pinagbabatayan para magawa mo ang iyong tungkulin, kung nagkakamit ka ba ng mga resulta habang ginagawa mo ang iyong tungkulin o hindi, kung tinutupad mo ba ang iyong mga responsabilidad o hindi, at kung nagagawa mo ba ang iyong trabaho o hindi. Kung ginagawa mo ang iyong tungkulin nang ayon sa mga katotohanang prinsipyo, ginagawa ito nang may debosyon, nagagawa ito nang pasok sa pamantayan, at napapalugod mo ang Diyos, matatakasan mo na ang katawagang “uod.”

Habang nararanasan mo ang gawain ng Diyos, dapat mo munang tanggapin ang mga salita Niya na naglalantad ng kalikasang diwa ng tao. Kung nagagawa mong makita nang malinaw ang tiwaling disposisyon ng mga tao at ang katotohanan ng kanilang katiwalian, at kung tunay mong nakikilala ang iyong sarili, hindi ba’t ito ang daan pasulong para magtamo ka ng kaligtasan? Napakahalaga ng paraan ng kung paano mo hinaharap ang mga salita ng Diyos na humahatol at naglalantad sa tao. Una sa lahat, dapat mong pag-isipan nang malalim at unawain ang mga salita ng Diyos na naglalantad sa kalikasan ng tao; kung nakikita mo nang malinaw na ang inilantad ng mga salita ng Diyos ay ganap na alinsunod sa totoo mong kalagayan, aanihin mo ang bunga. Ang ilang tao, matapos nilang basahin ang mga salita ng Diyos, ay laging ikinukumpara ang mga ito sa iba; lagi nilang iniisip na ang iba ang pinatatamaan ng mga ito, at na ang mga salitang sinabi ng Diyos ay walang kinalaman sa kanila, gaano man kahigpit ang mga ito. Problema ito—hindi tinatanggap ng ganitong uri ng tao ang katotohanan. Kung gayon, paano mo ba dapat harapin ang mga salita ng Diyos? Tuwing nagbabasa ka ng alinman sa mga salita ng Diyos, dapat mong ikumpara ang mga ito sa iyong sarili, ikumpara mo ang mga ito sa sarili mong kalagayan, sa sarili mong mga kaisipan at pananaw, at ikumpara ang mga ito sa sarili mong pag-uugali. Kung talagang maikukumpara ka sa mga ito at hinahanap mo ang katotohanan para lutasin ang sarili mong mga problema, kung gayon, aanihin mo ang bunga. Pagkatapos ay dapat mong gamitin ang realidad ng katotohanang nauunawaan mo para puntahan at tulungan ang iba; tulungan silang maunawaan ang katotohanan at lutasin ang mga problema, tulungan silang lumapit sa Diyos, at tanggapin ang Kanyang mga salita at ang katotohanan. Nagpapakita ito ng pagmamahal para sa iba, at maaari kang umani mula rito; kapaki-pakinabang ito sa iyo at sa iba, isang dobleng ani. Kapag ganito ka kumilos, magiging kapaki-pakinabang kang tao sa loob ng sambahayan ng Diyos; kung taglay mo ang gayong katotohanang realidad, magagawa mong magpatotoo sa Diyos. Hindi ba’t makukuha mo ang pagtanggap ng Diyos kung gayon? Dapat mong gamitin ang ganoon ding mga pamamaraan para tanggapin at magpasakop sa nalalabing mga salita kung saan inilantad ng Diyos ang mga tao, at pagkatapos ay hihimayin ang iyong sarili at kikilalanin ang iyong sarili. Alam ba ninyo kung paano ikumpara ang inyong sarili sa ganitong paraan? (Medyo.) Kung sasabihin ng Diyos na ikaw si Satanas, na ikaw ay isang diyablo, na mayroon kang tiwaling disposisyon, at na nilalabanan mo Siya, baka maikukumpara mo ang sarili mo sa malalawak na bagay na ito; pero kapag inilalarawan ka ng Kanyang mga salita batay sa ilang kalagayan o pagbubunyag, hindi mo maikukumpara ang mga ito sa sarili mo, at hindi mo matatanggap ang mga ito—napakalaking problema nito. Ano ang ibig sabihin nito? (Ibig sabihin nito ay hindi namin tunay na kilala ang aming sarili.) Hindi mo tunay na kilala ang iyong sarili, at hindi mo tinatanggap ang katotohanan, hindi ba’t ganoon ang kaso? (Ganoon nga.) Kailangang unti-unting maranasan ng mga tao ang mga salitang ginagamit ng Diyos para ilantad ang mga tao, gaya ng “mga uod,” “maruming demonyo,” “walang kakwenta-kwenta,” “basura,” at “walang silbi.” Ang layon ba ng Diyos sa paglalantad sa mga tao ay para kondenahin sila? (Hindi.) Kung gayon, ano ito? (Para makilala ng mga tao ang kanilang sarili, at para maiwaksi ang kanilang katiwalian.) Tama iyon. Ang layon ng Diyos sa paglalantad ng mga bagay na ito ay para tulutan kang makilala ang iyong sarili, para matamo ang katotohanan habang ginagawa mo ito, at para maunawaan ang Kanyang mga layunin. Kung inilalantad ka ng Diyos bilang isang uod, bilang isang mababang-uring tao, bilang walang silbi, paano ka dapat magsagawa? Maaaring sasabihin mo na, “Sinasabi ng Diyos na isa akong uod, kaya magiging uod ako. Sinasabi ng Diyos na wala akong silbi, kaya magiging walang silbi ako. Sinasabi ng Diyos na wala akong kakwenta-kwenta, kaya magiging walang kakwenta-kwentang basura ako. Sinasabi ng Diyos na isa akong maruming demonyo, na isa akong Satanas, kaya magiging maruming demonyo ako, magiging isa akong Satanas.” Ito ba ang paraan para matamo ang katotohanan? (Hindi.) Ang layon ng Diyos sa pagsasabi ng mga salitang ito, ang pinakalayon Niya sa lahat ng Kanyang paghatol, pagkastigo, at paglalantad, ay para tulutan ang mga tao na maunawaan ang Kanyang mga layunin, para tahakin ang landas ng pagsasagawa ng katotohanan, ng pagkilala sa Diyos, at pagpapasakop sa Kanya. Kung laging may maling pagkaunawa ang mga tao sa Diyos habang tinatahak nila ang landas na ito, kung madalas na hindi nila ganap na matanggap ang Kanyang paghatol at pagkastigo, at kung masyadong matindi ang kanilang paghihimagsik, ano ang maaari nilang gawin? Dapat madalas kang lumapit sa harap ng Diyos, tanggapin ang Kanyang masusing pagsisiyasat, tulutan Siyang gabayan ka sa paulit-ulit na mga pagsubok at pagpipino, at tulutan Siyang maghanda ng mga sitwasyon para linisin ka. Napakalalim ng katiwalian ng mga tao, kailangan nila ang Diyos para linisin sila! Kung ang mga tao ay walang determinasyong gawin ito, kung lagi silang nagpapasasa sa kaginhawahan, kung laging magulo ang isip nila, at kung hindi man lang nila hinahanap ang katotohanan, kung gayon, napakaliit ng pag-asa nilang matamo ang katotohanan. May maraming praktikal na pagpapamalas ng pagsisiyasat ng Diyos sa kaibuturan ng puso ng mga tao, na makikita sa maraming bagay sa loob ng mga tiwaling disposisyon ng mga tao na inilalantad ng Diyos. Tanging ang Diyos ang nakakakita ng mga bagay sa loob ng kalikasang diwa ng tao. Kaya, kung hindi ka nakikinig sa mga salita ng Diyos, hindi namumuhay sa paraang sinabi sa iyo ng Diyos, at hindi ka nananampalataya sa Kanya o hindi mo ginagawa ang iyong tungkulin sa paraang sinabi Niya sa iyo, hinding-hindi mo matatahak ang landas ng pagtugon sa mga layunin ng Diyos; hinding-hindi mo matatahak ang tamang landas ng pananampalataya sa Diyos, at magiging napakahirap para sa iyo na matamo ang kaligtasan. Tama ba ang sinasabi Ko? (Tama.) Mapapalugod ba ng mga tao ang Diyos sa pamamagitan ng pananampalataya sa Kanya ayon sa sarili nilang mga pamamaraan? (Hindi.) Ang mga pamamaraan, imahinasyon, at ang mga paraan at kaparaanang naiisip ng mga tao ay hindi alinsunod sa katotohanan, kaya ang ganitong uri ng pananampalataya sa Diyos ay hindi kailanman makalulugod sa Kanya.

Kasasalita Ko lang tungkol sa ikaapat na pahiwatig ng kung paano susukatin kung nakaranas ba o hindi ng paglago sa buhay pagpasok ang isang tao, na siyang antas kung saan nagagawa ng isang tao na magpasakop sa Diyos sa mga tao, pangyayari, at bagay na nakakaharap nila. Ano ang nagpapasya ng antas kung saan nagagawa mong magpasakop sa Diyos? Kung hindi mo maarok o maunawaan ang mga salita ng Diyos, kung hindi mo man lang maarok ang mga bagay na sinasabi at hinihingi ng Diyos, makapagpapasakop ka ba sa Kanya? (Hindi.) Masyado itong mahirap. Kaya’t sa pinakahuling pagsusuri, ano ang kailangan ng isang tao upang makapagpasakop? (Ang maunawaan ang katotohanan.) Kung nauunawaan ng isang tao ang katotohanan, hindi ba’t katumbas iyon ng pag-unawa sa mga layunin ng Diyos? (Oo.) Sa sandaling maunawaan na nila ang mga layunin ng Diyos, saka lang sila unti-unting makapagpapasakop sa Diyos at makakatugon sa Kanyang mga layunin.

Sa paghusga kung nagkaroon ba ang isang tao ng paglago sa kanyang buhay pagpasok o hindi, may isa pang mahalagang tagapagpahiwatig nito, ito ay kung nauunawaan mo ba o hindi ang mga layunin ng Diyos at natatamo ang katotohanan sa gitna ng mga bagay-bagay na nakahaharap mo. Ngayon, kapag nahaharap ang karamihan sa inyo sa isang bagay o sitwasyon, gaano karaming katotohanan ang nauunawaan ninyo mula rito? Natatamo ba ninyo ang katotohanan mula rito? Natatamo ba ninyo ang katotohanan sa karamihan ng mga bagay-bagay, o kadalasan ba ay hindi ninyo natatamo ang katotohanan, laging kumikilos nang magulo ang isip at nag-iiwan ng hindi tapos na gawain? (Kadalasan, nag-iiwan kami ng hindi tapos na gawain.) Ito ang tunay ninyong kalagayan: Kadalasan ay hindi ninyo natatamo ang katotohanan. Ano ang ipinakikita nito? Ipinakikita nitong napakaliit ng inyong tayog, at kapag nahaharap kayo sa maraming bagay, hindi ninyo taglay ang kinakailangang tayog o katotohanang realidad para lutasin ang mga problema. Maharap ka man sa mga pagsubok o tukso, hindi ka naninindigan sa iyong patotoo, kaya hindi mo taglay ang katotohanang realidad. Kung hindi mo nakikita nang mabuti ang sarili mong mga problema, at hindi mo alam kung paano hanapin ang katotohanan para lutasin ang sarili mong mga problema, lubusan ka nang nabigo. Kung muli kang mahaharap sa parehong uri ng pagsubok, magiging magulo pa rin ang isip mo, at gagamitin mo ang parehong pamamaraan para lutasin ito at ang parehong saloobin sa pagharap mo rito. Hindi ba’t nagpapakita ito ng kawalan ng paglago? (Oo.) Sa anong antas namamalagi ang inyong tayog ngayon? Kapag may mga nangyayari sa inyo, nalilito kayo, at pagkatapos ay naghahanap kayo ng mga salita ng Diyos, ng mga himno, at mga sermon at pagbabahagi, pati na ng iba’t ibang prinsipyong karaniwang ginagamit ninyo, o kung hindi ay naghahanap kayo ng mga taong makababahaginan ninyo—ito ba ang tayog ninyo sa kasalukuyan? (Oo.) Kung gayon ay malaki ba o maliit ang tayog ninyo? (Maliit.) Kaya ba ninyong mamuhay nang nakapagsasarili sa ganitong uri ng tayog? Kaya ba ninyong lutasin nang mag-isa ang mga problema ninyo? (Hindi.) Kung ganito ang inyong tayog sa kasalukuyan, sa sandaling iwanan ninyo ang buhay iglesia, iwanan ang inyong mga kapatid, iwanan ang mga sitwasyon at lugar kung saan ginagawa ninyo ang inyong tungkulin, makasusunod pa rin ba kayo sa Diyos? Kaya ba talaga ninyong sumunod sa Kanya hanggang sa kahuli-hulihan? Hindi pa nalalaman ang bagay na ito. Posible ring pagkalipas ng tatlo o limang taon, maaaring sumusunod pa rin kayo sa Diyos, pero ang mga kilos at ang sariling asal ninyo, ang mga minimithi ninyo, ang direksyon ng inyong buhay, ang inyong mga perspektibo sa mga bagay-bagay, ang paraan ng inyong pakikitungo sa iba, at ang saloobin kung paano ninyo tinatrato ang mga bagay-bagay, wala sa mga ito ang nagbago, at wala kayong ipinagkaiba sa isang walang pananampalataya. Ang magiging pagkakaiba lamang ay na tinatawag ninyo ang sarili ninyong mananampalataya, sumasampalataya pa rin kayo sa Diyos sa pangalan lamang, at tinatawag pa rin ninyo ang inyong sarili na isa sa Kanyang mga tagasunod. Gayunpaman, sa diwa, wala na ang Diyos sa puso ninyo, hindi na ninyo pinanghahawakan ang Kanyang daan sa inyong puso, at wala na kayong kaugnayan sa Kanya. Dahil madalas kang lumalapit sa harap ng Diyos nang hindi nalalaman kung ano ang sasabihin mo sa panalangin sa Kanya o kung ano ang hahanapin, at wala kang masabi sa Kanya sa iyong puso, nagsisimula ka nang mapalayo sa Diyos. Kapag nahaharap ka sa mga bagay-bagay, hindi nagsisilbing gabay sa iyo ang mga salita ng Diyos, hindi mo rin alam kung paano hanapin ang katotohanan, at kumikilos ka ayon sa sarili mong mga imahinasyon. Sa gayon, hindi ba’t lubusan ka nang naging isang hindi mananampalataya? Ano ba ang ibig Kong sabihin sa mga salitang ito? Bago matamo ng isang tao ang katotohanan, lagi siyang nalilito kapag may mga bagay na nangyayari sa kanya, hindi niya alam kung paano gamitin ang katotohanan, at hindi niya alam kung paano harapin ang mga bagay-bagay nang ayon sa mga layunin ng Diyos. Nasa maayos o magulong sitwasyon ka man, tinutukso o sinusubok ka man, laging hindi mo alam kung ano ang gagawin; pasibo mo na lang itong hinaharap, at hindi mo nagagamit ang isang positibong saloobin o ang katotohanan para lutasin ang mga bagay-bagay. Anumang sitwasyon ang makahaharap mo, lubos kang walang kakayahang labanan ang mga iyon, at hindi ka makapagkukusang gamitin ang katotohanan para lutasin ang mga problema. Ni hindi mo magagawang hanapin ang katotohanan sa mismong sandaling iyon para lutasin ang mga ito at subukang tugunan ang mga layunin ng Diyos tungkol sa bagay na ito. Kaya gaano karami sa iyong mga kilos, pag-uugali, at buhay ang may kaugnayan sa Diyos, ang may kaugnayan sa pag-uugali at buhay na dapat taglayin ng isang mananampalataya? Kung isang porsiyento lang ng pormalidad at mga pansariling pagnanais ng iyong puso ang may kaugnayan sa Diyos, at siyamnapu’t siyam na porsiyento naman ang walang kaugnayan sa katotohanan, kung gayon, katulad ka nga ng sinabi ng Diyos: “Marami kayong ginawang walang kinalaman sa katotohanan.” Hindi ba’t nakatatakot at mapanganib ito? (Oo.) Lubhang nakatatakot ito, at napakamapanganib. Kaya ano ang mga problemang kinahaharap ng mga tao? Kung iiwanan ng mga tao ang mga sitwasyong inihanda ng Diyos, mawawalan sila ng oportunidad na magawang perpekto ng Diyos, mabibigo silang maabot ang masisidhing layunin ng Diyos, at sinusukuan nila ang mga aral na sadyang inihahanda ng Diyos para sa kanila. Ito ang bagay na pinaka-ikinalulungkot ng Diyos. Naghahanda ang Diyos ng mga angkop na sitwasyon para sa mga tao nang sa gayon ay magawa nilang hangarin ang katotohanan. Kung ititigil ng mga tao ang kanilang mga tungkulin, ititigil ang paghahangad sa katotohanan, hindi babasahin ang mga salita ng Diyos, at makakayang lumayo sa Diyos sa anumang oras at lugar, tapat ba silang tagasunod ng Diyos? Talagang hindi. Nakikita na siguro ninyo ito nang malinaw—ito ang tunay ninyong tayog sa ngayon. Ang mga taong hindi naghahangad sa katotohanan ay hindi talaga nakauunawa sa mga layunin ng Diyos. Kung hindi talaga nauunawaan ng mga tao ang mga sitwasyong inihahanda ng Diyos para sa kanila, at hindi rin nila alam kung paano manalangin o makipagbahaginan sa Diyos, anong uri ng tayog mayroon ang mga taong ito? Hindi ba’t masyadong maliit ang tayog nila, at hindi nila alam kung paano hangarin ang katotohanan? Kung hindi nila alam kung paano hangarin ang katotohanan, paano nila ito matatamo? Mula sa isang pansariling perspektibo, maaaring isipin mong tinalikuran mo na ang lahat ng bagay at na tunay ang pananampalataya mo sa Diyos, pero ang totoo, hindi mo tinatanggap ang katotohanan, at hindi nakamit ng Diyos ang puso mo—hindi ba’t totoo ito? (Totoo nga.) Hindi nakamit ng Diyos ang iyong puso, na ibig sabihin, sa maraming bagay, may kakayahan ka pa ring lumaban at magkanulo sa Diyos, at lumayo sa Diyos, hanggang sa puntong tatanggihan mo pa nga ang pag-iral ng Diyos. Bukod sa hindi ka makapagpasakop sa Diyos, hindi mo magawang maging tapat sa Kanya, at wala kang takot sa Diyos, kaya mo ring labanan at ipagkanulo ang Diyos sa lahat ng pagkakataon at lugar. Nasa ganitong sitwasyon ang mga tao bago nila natamo ang katotohanan. Ano ang Aking layon sa pagsasabi ng lahat ng ito sa inyo? Bakit Ko sinasabi ang mga salitang ito? Para ba buhusan kayo ng malamig na tubig? (Hindi, ito ay para tulutan kaming malaman ang sarili naming tunay na tayog.) Ang mga salitang ito ay pampagising para sa inyo at mapakikinabangan ninyo. Bilang isang mananampalataya, kung hindi mo matatamo ang katotohanan, kailanman ay hindi mo makakamit ang Diyos, at imposible para sa Kanya na makamit ka. Samakatuwid, ang paghahangad sa katotohanan sa pananampalataya mo sa Diyos ang pinakamahalagang bagay.

Sa paghahangad ng katotohanan, dapat magtuon ang isang tao sa pagsasagawa ng katotohanan, ngunit saan siya dapat magsimulang magsagawa ng katotohanan? Walang mga regulasyon para dito. Dapat mong isagawa ang alinmang mga aspeto ng katotohanan na nauunawaan mo. Kung nasimulan mo ang isang tungkulin, ang panimulang punto para sa pagsasagawa sa katotohanan ay ang gampanan ang tungkulin mo. Sa paggawa ng iyong tungkulin, maraming aspeto ng katotohanan ang dapat isagawa, at dapat mong isagawa kung aling mga aspeto ng katotohanan ang nauunawaan mo. Halimbawa, maaari kang magsimula sa pagiging isang matapat na tao, sa pagsasalita nang tapat, at pagbubukas ng iyong puso. Kung may isang bagay na hiyang-hiya kang sabihin sa mga kapatid mo, dapat kang lumuhod at sabihin iyon sa Diyos sa panalangin. Ano ang dapat mong sabihin sa Diyos? Sabihin mo sa Diyos kung ano ang nasa puso mo; huwag kang sumambit ng mga walang kabuluhang pakitang-tao o magtangkang linlangin Siya. Magsimula sa pagiging matapat. Kung naging mahina ka, sabihin mong naging mahina ka; kung naging buktot ka, sabihin mong naging buktot ka; kung nanloko ka, sabihin mong nanloko ka; kung nagkaroon ka ng mga mapaminsala at mga lihim na mapanirang kaisipan, sabihin mo iyon sa Diyos. Kung lagi kang nakikipagkompetensya para sa katayuan, sabihin mo rin iyan sa Kanya. Hayaan mong disiplinahin ka ng Diyos; hayaan mong maghanda Siya ng mga kapaligiran para sa iyo. Hayaan mong tulungan ka ng Diyos na malampasan ang lahat ng paghihirap mo at tulungan kang lutasin ang lahat ng problema mo. Dapat mong buksan ang iyong puso sa Diyos; huwag mo itong panatilihing nakasara. Kahit pagsarhan mo pa Siya, nasisiyasat pa rin Niya ang kalooban mo. Ngunit kung bubuksan mo ang iyong puso sa Kanya, matatamo mo ang katotohanan. Aling landas ang dapat mong piliin? Dapat mong buksan ang puso mo at sabihin sa Diyos kung ano ang nasa loob nito. Hindi ka dapat magsalita ng anumang hindi totoo sa anumang paraan o magpanggap. Dapat kang magsimula sa pagiging isang matapat na tao. Maraming taon na tayong nagbabahaginan sa katotohanan tungkol sa pagiging isang matapat na tao, subalit sa kasalukuyan ay marami pa ring tao ang nananatiling walang pakialam, na nagsasalita at kumikilos lamang ayon sa sarili nilang mga intensyon, hangarin, at layunin, at hindi kailanman naisipang magsisi. Hindi ito ang saloobin ng mga taong matapat. Bakit ba hinihingi ng Diyos sa mga tao na maging matapat? Para ba mas padaliin ang pangangasiwa sa mga tao? Siguradong hindi. Hinihingi ng Diyos na maging matapat ang mga tao dahil minamahal at pinagpapala ng Diyos ang matatapat na tao. Ang ibig sabihin ng pagiging matapat na tao ay pagiging isang taong may konsensiya at katwiran. Ang ibig sabihin nito ay pagiging isang taong mapagkakatiwalaan, isang taong mahal ng Diyos, at isang taong kayang magsagawa ng katotohanan at mahalin ang Diyos. Ang pagiging matapat na tao ang pinakapangunahing pagpapamalas ng pagtataglay ng normal na pagkatao at pagsasabuhay ng isang tunay na wangis ng tao. Kung ang isang tao ay hindi naging matapat kailanman, o hindi inisip na maging matapat kailanman, hindi niya mauunawaan ang katotohanan, lalong hindi niya makakamit ang katotohanan. Kung hindi ka naniniwala sa Akin, humayo ka at tingnan mo mismo, o kaya ay humayo ka at ikaw mismo ang makaranas nito. Sa pamamagitan lamang ng pagsasagawa ng pagiging isang matapat na tao maaaring maging bukas ang puso mo sa Diyos, maaari mong matanggap ang katotohanan, maaaring maging iyong buhay sa puso mo ang katotohanan, at maaari mong maunawaan at makamit ang katotohanan. Kung palaging sarado ang puso mo, kung hindi ka nagtatapat o nagsasabi ng kung ano ang nasa puso mo sa sinuman, sa puntong walang nakakaunawa sa iyo, kung gayon, ikaw ay masyadong tuso at hindi maarok, at ikaw ang pinakamapanlinlang sa mga tao. Kung nananampalataya ka sa Diyos ngunit hindi mo kayang tunay na buksan ang sarili mo sa Diyos, kung kaya mong magsinungaling sa Diyos o magpalabis upang linlangin ang Diyos, kung hindi mo kayang buksan ang puso mo sa Diyos, at kaya pa ring magpaliguy-ligoy sa pagsasalita at itago ang iyong mga layunin, mapipinsala mo lamang ang iyong sarili, at hindi ka papansinin ng Diyos at hindi gagawa sa iyo. Hindi mo mauunawaan ang alinman sa katotohanan, at hindi mo makakamit ang alinman sa katotohanan. Ngayon, nakikita na ba ninyo ang kahalagahan ng paghahangad at pagtatamo ng katotohanan? Ano ang unang bagay na dapat mong gawin para hangarin ang katotohanan? Dapat kang maging isang matapat na tao. Kung hahangarin ng mga tao na maging matapat, saka lang nila malalaman kung gaano sila katiwali, kung mayroon ba talaga silang anumang wangis ng tao o wala, at malinaw na masusukat o makakakita ng kanilang mga kakulangan. Kapag nagsasagawa sila ng pagkamatapat, saka lang sila magkakaroon ng kamalayan kung gaano karaming kasinungalingan ang sinasabi nila at kung gaano kalalim nakatago ang panlilinlang at pandaraya nila. Tanging sa pagkakaroon ng karanasan sa pagsasagawa ng pagiging matapat unti-unting malalaman ng mga tao ang katotohanan ng kanilang sariling katiwalian at makikilala ang kanilang sariling kalikasang diwa, at saka lamang tuloy-tuloy na madadalisay ang kanilang mga tiwaling disposisyon. Tanging sa takbo ng palagiang pagdadalisay sa kanilang mga tiwaling disposisyon magagawang makamit ng mga tao ang katotohanan. Marahan ninyong danasin ang mga salitang ito. Hindi pineperpekto ng Diyos yaong mga mapanlinlang. Kung ang puso mo ay hindi matapat—kung hindi mo susubukang maging isang matapat na tao—kung gayon hindi ka makakamit ng Diyos. Gayundin, hindi mo makakamit ang katotohanan, ni makakamit ang Diyos. Ano ang ibig sabihin kung hindi mo makakamit ang Diyos? Kung hindi mo makamit ang Diyos at hindi mo nauunawaan ang katotohanan, hindi mo makikilala ang Diyos, kaya’t mawawalan ng paraan na maaari kang maging kaayon ng Diyos, kung magkagayon ay ikaw ang kaaway ng Diyos. Kung hindi ka kaayon ng Diyos, hindi mo Diyos ang Diyos; at kung ang Diyos ay hindi mo Diyos, hindi ka maaaring maligtas. Kung hindi mo hinahangad na matamo ang kaligtasan, bakit ka nananampalataya sa Diyos? Kung hindi mo matatamo ang kaligtasan, magiging matinding kaaway ka ng Diyos magpakailanman, at itatakda na ang iyong kinalabasan. Kaya, kung nais ng mga tao na maligtas, dapat silang magsimula sa pagiging matatapat na tao. Ang mga makakamit ng Diyos sa huli ay may partikular na tanda. Alam ba ninyo kung ano ito? Nasusulat ito sa Pahayag, sa Bibliya: “At sa kanilang bibig ay walang nasumpungang kasinungalingan: sila’y mga walang dungis” (Pahayag 14:5). Sino yaong “sila”? Sila yaong mga naligtas, nagawang perpekto at nakamit ng Diyos. Paano inilalarawan ng Diyos ang mga taong ito? Ano ang mga katangian at mga pagpapamalas ng kanilang sariling asal? Wala silang dungis. Walang matatagpuan na kasinungalingan sa kanilang bibig. Marahil ay nauunawaan at naaarok ninyong lahat ang ibig sabihin ng “walang kasinungalingan”: Nangangahulugan ito ng pagiging matapat. Ano ang tinutukoy ng “walang dungis”? Ang ibig sabihin nito ay hindi paggawa ng kasamaan. At anong pundasyon ang pinagbabatayan ng hindi paggawa ng kasamaan? Walang duda, nakabatay ito sa pundasyon ng pagkatakot sa Diyos. Samakatuwid, ang ibig sabihin ng pagiging walang dungis ay ang matakot sa Diyos at umiwas sa kasamaan. Paano binibigyang-depinisyon ng Diyos ang taong walang dungis? Sa mga mata ng Diyos, tanging ang mga may takot sa Diyos at umiiwas sa kasamaan ang perpekto; sa gayon, ang mga taong walang dungis ay yaong mga may takot sa Diyos at umiiwas sa kasamaan, at tanging ang mga perpekto ang walang dungis. Tama talaga ito. Kung araw-araw na nagsisinungaling ang isang tao, hindi ba iyon isang dungis? Kung nagsasalita at kumikilos siya nang ayon sa sarili niyang kalooban, hindi ba iyon isang dungis? Kung lagi siyang naghahanap ng papuri kapag kumikilos siya, laging humihingi sa Diyos ng gantimpala, hindi ba iyon isang dungis? Kung hindi niya kailanman dinadakila ang Diyos, laging nagpapatotoo sa kanyang sarili, hindi ba iyon isang dungis? Kung pabasta-basta niyang ginagawa ang kanyang tungkulin, nagiging oportunista, nagkikimkim ng masasamang layunin, at nagpapakatamad, hindi ba iyon isang dungis? Lahat ng pagbubunyag na ito ng mga tiwaling disposisyon ay mga dungis. Hindi lang ito alam ng mga tao bago pa nila maunawaan ang katotohanan. Sa kasalukuyan, alam ninyong lahat na ang mga pagbubunyag ng katiwalian na ito ay mga dungis at karumihan; sa sandaling maunawaan ninyo nang kaunti ang katotohanan, saka lamang kayo magkakaroon ng ganitong uri ng pagkakilala. Lahat ng mga tumutukoy sa mga pagbubunyag ng katiwalian ay may kaugnayan sa mga kasinungalingan; ang mga salita ng Bibliya, na “walang nasumpungang kasinungalingan,” ang mahalagang elemento sa pagninilay-nilay kung may mga dungis ka ba o wala. Kaya, kung susukatin kung nakaranas ba ang isang tao ng paglago sa kanyang buhay o wala, may isa pang pahiwatig, ito ay: kung nakapasok ka ba o hindi sa pagiging isang matapat na tao, kung gaano ba karaming kasinungalingan ang masusumpungan sa mga bagay na sinasabi mo, at kung unti-unti bang nababawasan ang iyong mga kasinungalingan o kung katulad pa rin ba ang mga ito ng dati. Kung ang mga kasinungalingan mo, kabilang na ang mapagbalatkayo at mapanlinlang mong mga salita, ay unti-unting nababawasan, pinatutunayan niyon na nagsimula ka nang pumasok sa realidad, at lumalago na ang iyong buhay. Hindi ba’t isa itong praktikal na paraan para tingnan ang mga bagay-bagay? (Oo.) Kung pakiramdam mo ay nakaranas ka na ng paglago, pero hindi man lang nabawasan ang mga kasinungalingan mo, at katulad ka lang din ng isang taong walang pananampalataya, kung gayon, isa ba itong normal na pagpapamalas ng pagpasok sa katotohanang realidad? (Hindi.) Kapag nakapasok ang isang tao sa katotohanang realidad, kahit papaano ay magsasalita siya ng mas kaunting kasinungalingan; sa kabuuan ay magiging isang matapat na tao siya. Kung masyado kang nagsisinungaling at masyadong nadungisan ang mga salita mo, pinatutunayan nito na wala kang anumang ipinagbago, at hindi ka pa isang matapat na tao. Kung hindi ka isang matapat na tao, wala kang buhay pagpasok, kaya naman, anong paglago ang maaari mong maranasan? Buong-buo pa rin ang tiwali mong disposisyon, at isa kang walang pananampalataya at isang diyablo. Ang pagiging isang matapat na tao ay isang pahiwatig para masukat kung nakaranas ba ang isang tao ng paglago sa kanyang buhay o hindi; dapat malaman ng mga tao kung paano ikumpara ang mga bagay na ito sa kanilang sarili at malaman kung paano nila susukatin ang kanilang sarili.

Sa kabuuan, ilang pahiwatig ng kung nakaranas ba ang isang tao ng paglago sa kanyang buhay pagpasok ang napagbahaginan natin? (Anim.) Ibuod kung ano-ano ang anim na bagay na ito. (Ang una ay kung naniniwala ba ang isang tao sa kanyang puso na ang landas ng pananampalataya sa Diyos ay tama, at ganap na likas at may katwiran, kung natukoy na ba niya na ang landas na ito ang tamang landas sa buhay, at kung mayroon ba siyang determinasyon at kapasyahan na sumunod sa Diyos nang hindi nagdadalawang-isip tungkol dito. Ang ikalawa ay kung binago na ba niya ang kanyang mga pananaw tungkol sa mga tao, sa mundo, sa lipunang ito, sa landas ng buhay, mga mithiin, at direksyon ng buhay, at sa kahulugan at halaga ng buhay. Ang ikatlo ay kung may normal bang ugnayan sa Diyos ang mga tao o wala. Ang ikaapat ay kung nagagawa ba nilang magpasakop sa Diyos o hindi sa mga tao, pangyayari, bagay, at sitwasyong nakakaharap nila, at sa kung hanggang saan nila nagagawang magpasakop. Ang ikalima ay kung magagawa ba ng mga tao o hindi na maunawaan ang mga layunin ng Diyos at matamo ang katotohanan kapag may mga nangyayari sa kanila. Ang ikaanim ay kung nakapasok ba sila o hindi sa pagiging isang matapat na tao.) Dapat madalas ninyong suriin ang inyong sarili para makita kung nakapasok ba kayo sa mga bagay na ito o hindi, at pagbahaginan ang mga ito sa inyong mga pagtitipon. Kung hindi mo laging pinagtutuunan ang mga bagay na ito, hinding-hindi lalago ang buhay mo, at hinding-hindi magbabago ang disposisyon mo. Anuman ang pinagtutuunan at pinagsisikapan ng mga tao, iyon ang makakamit nila. Kung palagi kang tumutuon sa mga doktrina, kung gayon ay mga doktrina lang ang makakamit mo. Kung palagi kang tumutuon sa paghahangad ng katayuan at pag-agaw ng kapangyarihan, kung gayon, kahit pa matamo mo ang mga bagay na ito, hindi mo makakamit ang katotohanan. Maaaring nanampalataya ka na sa Diyos sa loob ng maraming taon at may katayuan ka sa iglesia, ngunit sa mga mata ng Diyos, magiging isa kang diyablo at isang Satanas. Ano ang huling resulta ng hindi pagkamit ng katotohanan at buhay? Mabubunyag at matitiwalag ka lang. Anuman ang tungkuling ginagawa mo, ang buhay pagpasok ang pinakamahalaga. Hindi ka maaaring magpakatamad sa usaping ito, ni hindi mo ito maaaring pabayaan.

Tanging sa Pagkakaroon ng Takot sa Diyos Makatatahak ang Isang Tao sa Landas ng Kaligtasan

Hindi magbabago ang mga tao na walang may-takot-sa-Diyos na puso, gaano man katagal na silang nananampalataya sa Diyos. Tanging ang mga may takot sa Diyos ang makapagkakamit sa gawain ng Banal na Espiritu at makatatahak sa landas ng kaligtasan. Talagang napakahalaga nito, ang pagkakaroon ng tao ng isang may-takot-sa-Diyos na puso! Bakit may ilang taong hindi kailanman nakikilala ang sarili? Ito ay dahil wala silang may-takot-sa-Diyos na puso. Bakit may ilang tao na kailanman ay hindi nagagawang kamtin ang gawain ng Banal na Espiritu? Ito ay dahil sa wala silang may-takot-sa-Diyos na puso. Tanging ang mga tao na mayroong may-takot-sa-Diyos na puso ang madalas na nakapagninilay at nakakakilala sa kanilang sarili; palagi silang takot na magkamali o lumakad sa maling landas. Kapag may mga nangyayari sa kanila kung saan kinakailangan nilang mamili, mas gugustuhin nilang mapasama ang loob ng tao kaysa masalungat ang Diyos, at mas gugustuhin nilang magdusa ng pang-uusig kaysa dumistansiya sa Diyos o ipagkanulo Siya. Si Job ay isang taong may takot sa Diyos at umiwas sa kasamaan, at tumanggap siya ng pagsang-ayon ng Diyos.

Kaya, kung gusto mong matamo ang kaligtasan sa iyong pananampalataya sa Diyos, saan dapat magsimula ang karanasan mo? Dapat kang magsimula sa pamamagitan ng pagtanggap sa paghatol at pagkastigo ng Diyos, pagkamit ng tunay na pagkakilala sa iyong sarili, at tunay na pagsisisi—ito ay pagtahak sa landas ng kaligtasan. Hindi madali para sa mga tao na makilala ang kanilang sarili; mas higit pang mahirap para sa kanila na makilala ang sarili nilang tiwaling disposisyon at diwa, na makilala kung gaano sila kaliit at kahamak sa harap ng Diyos, sa harap ng Lumikha. Kung hindi makilala ng mga tao ang sarili nilang mga tiwaling disposisyon o kung ano ang tiwaling diwa nila, malalaman ba nila kung anong uri ng relasyon ang mayroon sila sa Diyos, kung ano ang halaga nila sa harap ng Diyos, o kung gusto ba sila ng Diyos? (Hindi.) Kaya, ano ang natamo nila pagkatapos nitong lahat ng taon ng pananampalataya sa Diyos? Nakamit ba nila ang katotohanan? Natahak na ba nila ang landas ng kaligtasan? Kung, pagkatapos manampalataya sa Diyos ay kinakain at iniinom nila ang mga salita Niya, ipinamumuhay ang buhay-iglesia, at ginagampanan ang tungkulin nila, katumbas na ba iyon ng pagkakaroon ng relasyon sa Diyos? Ano ba ang magagawa ng isang tao, ano ba ang dapat niyang hangarin, ano ba ang posisyon na dapat niyang katatayuan, at paano niya dapat pipiliin ang kanyang landas, upang magkaroon ng relasyon sa Lumikha? Alam ba ninyo? Hindi kayo makasagot. Tila napakarami ninyong kulang, na nangangahulugang hindi ninyo pinagtutuunan ang paghahanap o pagbabahaginan tungkol sa katotohanan sa maraming bagay na hindi ninyo nauunawaan, kaya kulang sa mga detalye ang buhay-iglesia ninyo, at imposibleng maging napakaganda ng mga resulta nito. Pinag-uusapan ninyo ang mga espirituwal na termino at kasabihan na kadalasang binibigkas sa pananampalataya sa Diyos, pero hindi ninyo sineseryoso ang mga ito, ni hindi kayo bumabalik sa inyong sariling espiritu at hindi ninyo pinatatahimik ang inyong puso upang magnilay: “Ano ang ibig sabihin ng mga salitang ito ng Diyos? Paano ko magagamit ang mga ito sa totoong buhay? Paano ko gagawing kongkreto ang mga salitang ito—paano ko magagawang realidad ang mga ito? Ano ang magagawa ko upang hindi matigil sa doktrina at teorya ang mga salitang ito, kundi maging bahagi ng buhay ko, maging direksyon na nilalakaran ko? Paano ako dapat umasal upang maging bahagi ng buhay ko ang mga salita ng Diyos?” Kung mapagninilayan ninyo ang ganoong mga bagay, mapangangatwiranan ninyo ang maraming detalye. Pero sa pangkalahatan, hindi ninyo kailanman pinagninilayan ang gayong mga bagay, kaya hanggang sa literal na pagkaunawa lang ang mayroon kayo sa karamihan sa mga katotohanang madalas pinag-uusapan. Kung hanggang sa literal na pagkaunawa lang ang mga tao, ano ang maaaring makita ng mga tao sa kanila? Madalas nangangaral ang mga tao tungkol sa mga espirituwal na teorya, espirituwal na terminolohiya, at espirituwal na kasabihan, pero sa buhay nila, hindi mo makikita ang realidad ng pagsasagawa nila sa mga salita ng Diyos o ang pagdanas sa mga salita ng Diyos. Sa ngayon, nahaharap kayo sa isang napakalaking problema. Anong problema iyon? Iyon ay na, dahil may kakayahan kayong mangaral ng kaunting doktrina, at may naiintindihan kayong partikular na mga espirituwal na kasabihan, at kaya ninyong magsalita nang kaunti tungkol sa inyong mga karanasan sa pagkilala sa inyong sarili, iniisip ninyo na nauunawaan ninyo ang katotohanan, na nakaabot na sa isang partikular na antas ang inyong pananalig sa Diyos, na nakakaangat kayo sa karamihan, ngunit ang totoo, hindi pa kayo nakapasok sa katotohanang realidad, at kung walang mga taong susuporta at maglalaan para sa inyo, kung walang mga taong magbabahagi ng katotohanan sa inyo at gagabay sa inyo, hihinto kayo, at magiging bulagsak. Wala kayong kapabilidad na pasanin ang gawaing magpatotoo sa Diyos, hindi ninyo nagagawang kompletuhin ang atas ng Diyos, subalit sa inyong kalooban, mataas pa rin ang tingin ninyo sa inyong sarili, iniisip ninyo na mas marami kayong nauunawaan kaysa sa karamihan—ngunit ang totoo, wala kayong tayog, hindi pa kayo nakapasok sa katotohanang realidad, at naging mayabang kayo dahil lamang sa nagagawa ninyong unawain ang ilang salita at doktrina. Sa sandaling pumasok ang mga tao sa ganitong kalagayan, kapag iniisip nila na natamo na nila ang katotohanan, at naging kampante, anong uri ng panganib ang pinasukan nila? Kung talagang lilitaw ang isang magaling magsalita na huwad na lider o anticristo, siguradong malilihis kayo at magsisimulang sumunod sa kanya. Mapanganib ito, hindi ba? Malamang na magiging mayabang, mapagmagaling at kampante kayo—kung magkagayon, hindi ba kayo mapapalayo sa Diyos? Hindi ba’t ipagkakanulo ninyo ang Diyos at tatahak sa sarili ninyong landas? Wala kayong katotohanang realidad, at hindi kayo makapagpatotoo sa Diyos; nakapagpapatotoo lamang kayo sa sarili ninyo at ipinagmamalaki ang inyong sarili—kaya, hindi ba’t nanganganib kayo? Bukod pa rito, kung nabaon kayo sa sitwasyong ito, anong mga tiwaling disposisyon ang ibubunyag ninyo? Unang-una, magpapakita kayo ng mayabang at mapagmagaling na disposisyon; na ganap na malinaw. Hindi ba’t sasamantalahin ninyo ang inyong ranggo at ipagmamalaki ang inyong katandaan? Hindi ba’t sesermunan ninyo ang mga tao mula sa mataas na posisyon? Kung ibubunyag ninyo ang mga tiwaling disposisyong ito, hindi ba’t kasusuklaman kayo ng Diyos? Kung may taong talagang mayabang at mapagmagaling, at hindi siya nagsusuri sa sarili, hindi ba’t posible na itaboy siya ng Diyos? Talagang napakaposible nito. Halimbawa: Maaaring nagampanan ninyo ang inyong mga tungkulin sa loob ng ilang taon, ngunit walang kapansin-pansing pag-unlad sa inyong buhay pagpasok, nauunawaan lamang ninyo ang ilang mababaw na doktrina, at wala kayong tunay na kaalaman sa disposisyon at diwa ng Diyos, walang mga pambihirang tagumpay na mapag-uusapan—kung ito ang inyong tayog ngayon, ano ang malamang na gagawin ninyo? Anong mga katiwalian ang ibubunyag ninyo? (Kayabangan at kapalaluan.) Titindi ba ang inyong kayabangan at kapalaluan, o hindi magbabago? (Titindi ang mga iyon.) Bakit titindi ang mga iyon? (Dahil iisipin natin na lubhang kalipikado tayo.) At sa anong batayan tinatasa ng mga tao ang antas ng sarili nilang mga kalipikasyon? Sa kung ilang taon na nilang nagagampanan ang isang partikular na tungkulin, sa kung gaano karaming karanasan na ang kanilang natamo, hindi ba? At dahil sa ganitong sitwasyon, hindi ba kayo unti-unting magsisimulang mag-isip ayon sa tagal ng panunungkulan? Halimbawa, maraming taon nang naniwala sa Diyos ang isang partikular na brother at matagal na siyang nakagampan sa tungkulin, kaya siya ang pinaka-kalipikadong magsalita; may isang partikular na sister na hindi pa gaanong matagal dito, at bagama’t may kaunti siyang kakayahan, wala siyang karanasan sa paggampan sa tungkuling ito, at hindi pa siya matagal na nananampalataya sa Diyos, kaya siya ang pinakamababa ang kalipikasyon para magsalita. Ang taong pinaka-kalipikadong magsalita ay iniisip na, “Dahil mayroon ako nitong katandaan, ibig sabihin ay pasok sa pamantayan ang paggampan ko sa aking tungkulin, at nakarating na sa tugatog ang aking paghahangad, at wala na akong dapat hangarin o pasukin pa. Nagampanan ko nang maayos ang tungkuling ito, humigit-kumulang ay nakompleto ko na ang gawaing ito, dapat ay nasisiyahan na ang Diyos.” At sa ganitong paraan nagsisimula silang makampante. Nagpapahiwatig ba ito na nakapasok na sila sa katotohanang realidad? Hindi na sila umuunlad. Hindi pa rin nila nakakamit ang katotohanan at hindi pa rin sila nagkakamit ng buhay, subalit iniisip nila na lubha silang kalipikado, at nagsasalita ayon sa tagal ng kanilang panunungkulan, at naghihintay ng gantimpala ng Diyos. Hindi ba’t ito ang pagbubunyag ng mayabang na disposisyon? Kapag hindi “lubhang kalipikado” ang mga tao, alam nila na dapat silang mag-ingat, ipinapaalala nila sa kanilang sarili na huwag magkamali; kapag naniwala na sila na lubha silang kalipikado, nagiging mayabang sila, at nagsisimulang maging mataas ang tingin nila sa sarili, at malamang na maging kampante. Sa gayong mga pagkakataon, hindi ba malamang na humingi sila ng mga gantimpala at ng isang putong mula sa Diyos, tulad ng ginawa ni Pablo? (Oo.) Ano ang relasyon sa pagitan ng tao at ng Diyos? Hindi ito ang relasyon sa pagitan ng Lumikha at ng mga nilikha. Ito ay walang iba kundi isang relasyong transaksyonal. At kapag gayon ang sitwasyon, walang relasyon ang mga tao sa Diyos, at malamang na ikubli ng Diyos ang Kanyang mukha sa kanila—na isang mapanganib na senyales.

Isinasantabi ng ilang tao ang Diyos, kinokontrol nila mismo ang mga hinirang ng Diyos, binabago nila ang kapaligiran kung saan ginagawa ng mga tao ang kanilang tungkulin tungo sa isang nagsasariling kaharian ng mga anticristo; binabago nila ang mga iglesiang naglilingkod sa Diyos at sumasamba sa Kanya tungo sa mga relihiyosong organisasyon. Nakapasok na ba ang mga taong ito sa katotohanan at buhay? Ang mga tao bang ito ay sumusunod, naglilingkod o nagpapatotoo sa Diyos? Talagang hindi. Ginagawa ba nila ang kanilang tungkulin? (Hindi.) Kung ganoon, ano ang ginagawa nila? Hindi ba’t isinasagawa nila ang mga proyekto at operasyon ng tao? Gaano ka man kagaling sa pagsasagawa ng mga proyekto at operasyon ng tao, kung wala ang Diyos sa puso mo, at tumigil ka na sa paghahangad sa katotohanan, hindi ba’t nangangahulugan iyon na wala kang ugnayan sa Diyos? Hindi ba’t kakila-kilabot na bagay iyon? Kapag ang isang tao ay nananalig sa Diyos at sumusunod sa Kanya, ang pinakahigit na dapat katakutan ay ang lumayo siya sa mga salita ng Diyos at sa katotohanan para magsagawa ng mga operasyon at proyekto ng tao. Ang gawin iyon ay paglihis papunta sa sariling landas. Halimbawa, sabihin nating naghahalal ang iglesia ng isang lider. Ang alam lang ng lider na ito ay mangaral ng mga salita at doktrina, at tumutuon lamang siya sa sarili niyang katanyagan at katayuan. Wala siyang ginagawang praktikal na gawain. Pero naririnig ninyo na mahusay niyang ipinangangaral ang mga salita at doktrina, at alinsunod sa katotohanan, at tama ang lahat ng sinasabi niya, kaya lubos ninyo siyang hinahangaan at sa tingin ninyo ay mabuti siyang lider. Pinapakinggan ninyo siya sa lahat ng bagay, at sa huli, sinusundan ninyo siya, ganap na sumusunod sa kanya. Hindi ba’t nalihis at nakontrol na kayo ng isang huwad na lider kung gayon? At hindi ba’t naging isang grupong panrelihiyon na may huwad na lider sa pamunuan ang iglesiang iyon? Ang mga miyembro ng relihiyosong gang na may namumunong huwad na lider ay maaaring magpakitang ginagampanan ang kanilang mga tungkulin, pero talaga bang ginagampanan nila ang kanilang mga tungkulin? Talaga bang pinaglilingkuran nila ang Diyos? (Hindi.) Kung hindi pinaglilingkuran ng mga taong iyon ang Diyos o ginagampanan ang kanilang mga tungkulin, mayroon ba silang relasyon sa Diyos? Ang isa bang gang na walang relasyon sa Diyos ay nananampalataya sa Kanya? Sabihin ninyo sa Akin, ang mga tagasunod ba ng isang huwad na lider o ang mga taong nasa ilalim ng kontrol ng isang anticristo ay mayroong gawain ng Banal na Espiritu? Siguradong wala. At bakit wala silang gawain ng Banal na Espiritu? Dahil lumihis sila sa mga salita ng Diyos, at hindi sila nagpapasakop sa Diyos o sumasamba sa Kanya, kundi pinakikinggan nila ang mga huwad na pastol at anticristo—itinataboy sila ng Diyos at hindi na Siya gumagawa ng gawain sa kanila. Lumihis sila sa mga salita ng Diyos at itinaboy na sila ng Diyos, at nawala sa kanila ang gawain ng Banal na Espiritu. Kung ganoon, maliligtas ba sila ng Diyos? (Hindi.) Hindi sila maliligtas, at problema ang ibig sabihin noon. Kaya, gaano man karami ang mga tao sa iglesia na gumagampan sa kanilang mga tungkulin, kung maliligtas ba sila ay lubusang nakadepende kung talaga bang sinusundan nila si Cristo o ang tao, kung tunay ba nilang nararanasan ang gawain ng Diyos at hinahangad ang katotohanan o nakikilahok ba sila sa mga aktibidad na panrelihiyon, sa mga operasyon at proyekto ng tao. Lubha itong nakadepende sa kung kaya ba nilang tanggapin at hangarin ang katotohanan at kung kaya ba nilang hanapin ang katotohanan upang lutasin ang mga problema kapag natutuklasan nila ang mga ito. Ito ang mga bagay na pinakamahalaga. Kung ano ang hinahangad talaga ng mga tao at ang daan na tinatahak nila, tinatanggap man nila talaga ang katotohanan o tinatalikuran ito, nagpapasakop man sila sa Diyos o lumalaban sa Kanya—palaging sinisiyasat ng Diyos ang lahat ng bagay na ito. Bawat iglesia at bawat indibidwal ay minamasdan ng Diyos. Gaano man karaming tao ang gumagampan ng isang tungkulin o sumusunod sa Diyos sa isang iglesia, sa sandaling lumayo sila sa mga salita ng Diyos, sa sandaling mawala sa kanila ang gawain ng Banal na Espiritu, hindi na nila mararanasan ang gawain ng Diyos, at sa gayon sila—at ang tungkuling ginagampanan nila—ay wala nang koneksyon at wala nang bahagi sa gawain ng Diyos, sa kasong ito ay naging isang relihiyosong grupo na ang iglesiang ito. Sabihin ninyo sa Akin, ano ang mga kahihinatnan kapag naging relihiyosong grupo ang isang iglesia? Hindi ba ninyo masasabi na nasa malaking panganib ang mga taong ito? Hindi nila kailanman hinahanap ang katotohanan kapag nahaharap sa mga problema at hindi sila kumikilos alinsunod sa mga katotohanang prinsipyo, bagkus ay nasa ilalim ng mga pagsasaayos at mga manipulasyon ng mga tao. Marami pa nga ang hindi kailanman nananalangin o naghahanap ng mga katotohanang prinsipyo habang ginagampanan ang kanilang tungkulin; nagtatanong lang sila sa iba at ginagawa ang sinasabi ng iba, kumikilos ayon sa mga hudyat ng iba. Anuman ang ipagawa sa kanila ng ibang tao, iyon ang ginagawa nila. Pakiramdam nila, ang pagdarasal sa Diyos tungkol sa kanilang mga problema at paghahanap ng katotohanan ay malabo at mahirap, kaya naghahanap sila ng isang simple at madaling solusyon. Iniisip nila na ang pag-asa sa iba at paggawa sa sinasabi ng iba ay madali at napakamakatotohanan, kaya nga ginagawa na lamang nila ang sinasabi ng ibang mga tao, nagtatanong sila sa iba at ginagawa ang sinasabi ng mga ito sa lahat ng bagay. Bunga nito, kahit matapos ang maraming taon ng pananampalataya, kapag sila ay naharap sa isang problema, ni minsan ay hindi sila humaharap sa Diyos, nananalangin at hinahanap ang Kanyang mga layunin at ang katotohanan, at pagkatapos ay nagtatamo ng pag-unawa sa katotohanan, at gumagawa at kumikilos alinsunod sa mga layunin ng Diyos—hindi pa sila kailanman nagkaroon ng ganoong uri ng karanasan. Ang gayong mga tao ba ay talagang nagsasagawa ng pananalig sa Diyos? Nagtataka Ako: Bakit kaya may ilang tao, na kapag nakapasok na sila sa isang grupong panrelihiyon, ay may malaking tendensiya na bumaling mula sa pananampalataya sa Diyos tungo sa pananampalataya sa isang tao, at mula sa pagsunod sa Diyos tungo sa pagsunod sa isang tao? Bakit ang bilis nilang nagbago? Bakit, pagkatapos manampalataya sa Diyos nang napakaraming taon, ay nakikinig at sumusunod pa rin sila sa isang tao sa lahat ng bagay? Napakaraming taon na nilang nananampalataya, pero ni minsan ay hindi nagkaroon ng puwang para sa Diyos ang puso nila. Sa lahat ng ginagawa nila, wala sa mga ito ang may kinalaman sa Diyos kahit minsan, at walang may kinalaman sa Kanyang mga salita. Ang kanilang pananalita, mga kilos, buhay, sariling asal, pag-asikaso sa mga bagay-bagay, maging ang paggampan nila sa kanilang tungkulin at paglilingkod sa Diyos, at lahat ng kilos at gawa nila, at lahat ng pag-uugali nila, at maging ang bawat kaisipan at ideya na naibubunyag sa kanila—wala sa mga iyon ang may kinalaman sa pananampalataya sa Diyos, o sa Kanyang mga salita. Ang gayong tao ba ay isang taos-pusong mananampalataya sa Diyos? Matutukoy ba ang tayog ng taong iyon sa haba ng panahon ng pananampalataya ng isang tao sa Diyos? Mapapatunayan ba nito na normal ang relasyon niya sa Diyos? Talagang hindi. Ang mahalagang makita kung ang isang tao ay matapat bang nananampalataya sa Diyos ay ang tingnan kung matatanggap ba niya ang mga salita ng Diyos sa puso niya, at kung kaya ba niyang mamuhay kasama ang Kanyang mga salita at danasin ang Kanyang gawain.

Pagnilayan ninyo ito: Sa inyong pananampalataya sa Diyos, kung isasangkot lamang ninyo ang inyong sarili sa mga relihiyosong ritwal at susundin ang ilang regulasyon; kung pabasta-basta lang ninyong ginagampanan ang inyong tungkulin at kumikilos, nang hindi tumutuon sa mga katotohanang prinsipyo; kung bumibigkas lamang kayo ng mga salita at doktrina habang nagbabahagi sa katotohanan, ngunit wala kayong praktikal na kaalaman; kung paimbabaw ang mga salitang ibinabahagi ninyo habang nangangaral kayo ng ebanghelyo at nagpapatotoo; kung bumibigkas lamang kayo ng mga espirituwal na salita at doktrina upang tustusan at suportahan ang mga tao—makapagtatamo ba kayo ng mga resulta? Kung panlabas na espirituwalidad lang ang hinahangad ninyo sa inyong pananampalataya sa Diyos, isa bang karanasan sa gawain ng Diyos ang gayong pananampalataya ninyo? Makakamit ba ninyo ang katotohanan habang ginagampanan ninyo ang inyong tungkulin sa ganitong paraan? Ito ba ang tunay na pananampalataya sa Diyos? (Hindi.) Ano ba talaga ang tunay na pananampalataya sa Diyos? Maaaring maraming taon na ninyong sinundan ang Diyos, nabasa ang marami Niyang salita, narinig ang higit pa sa iilang sermon, at nauunawaan ninyo ang maraming doktrina—at siyempre, ang ilan sa inyo ay bahagya nang nakapasok sa katotohanang realidad—pero maglalakas-loob ba kayong magsabi na natamo na ninyo ang tayog ng kaligtasan? Masisiguro ba ninyo na hindi na kayo muling malilihis at mabibihag ni Satanas? Masisiguro ba ninyo na hindi kayo muling sasamba at susunod sa tao? Matitiyak ba ninyo na susundan ninyo ang Diyos hanggang sa huli, na talagang hindi kayo uurong, na hindi lang kayo mananampalataya sa Diyos na nasa langit at malabo, gaya ng mga relihiyosong tao, sa halip na sundan ang isang praktikal na Diyos? Maaaring sinusundan ninyo ang nagkatawang-taong Diyos, ngunit hinahangad ba ninyo ang katotohanan? May kakayahan ba kayong tunay na magpasakop sa Diyos at kilalanin Siya? Hindi ba’t nanganganib pa rin kayong magkanulo sa Diyos? Dapat ninyong pagnilayan ang lahat ng ito. Ngayon, alin sa pamamaraan ninyo ng pananampalataya, mga pananaw at kalagayan ang katulad, o hawig, sa mga mananampalataya sa Kristiyanismo? Sa alin kayo may parehong kalagayan? Kung ang isang tao na nananampalataya sa Diyos ay sumusunod sa katotohanan na para bang iyon ay mga regulasyon, hindi ba’t nanganganib na maging pakikilahok lang sa isang relihiyosong ritwal ang kanilang pananampalataya? (Oo.) Ang pagsunod sa mga relihiyosong ritwal ay talagang walang ipinagkaiba sa Kristiyanismo—ang mga gumagawa niyon ay mas malalim lang at mas higit na nakausad patungkol sa pagtuturo at teorya, at medyo mas nakatataas at malalim sa kanilang pananalig. Iyon lang iyon. Kung ang pananampalataya sa Diyos ay nagiging isang relihiyosong pananampalataya, nagiging isang pag-aaral ng teolohiya, mga regulasyon o ritwal, hindi ba’t ito’y naging Kristiyanismo na? May pagkakaiba sa mga bago at lumang pagtuturo, pero kung ang gagawin mo lang ay unawain ang katotohanan bilang doktrina at hindi mo alam kung paano isagawa ang katotohanan, lalong-lalo na kung paano danasin ang gawain ng Diyos—at kung, kahit gaano karaming taon ka nang nananampalataya sa Diyos, gaano man karaming paghihirap ang pinagdaraanan mo, gaano man karaming mabuting pag-uugali ang taglay mo, gayumpaman, wala kang tunay na pagkaunawa sa katotohanan, at hindi mo pa nakamit ang katotohanan o hindi mo napasok ang katotohanang realidad—kung gayon hindi ba’t ang pamamaraan mo ng pananampalataya ay sa Kristiyanismo? Hindi ba’t iyon ang diwa ng Kristiyanismo? (Oo.) Kaya, anong mga pananaw o kalagayang mayroon kayo sa inyong mga kilos o paggampan sa inyong tungkulin ang kapareho ng sa mga tao sa Kristiyanismo, o katulad ng sa kanila? (Sumusunod kami sa mga regulasyon at sinasangkapan ang sarili namin ng mga salita at doktrina.) Ang pagsunod sa mga regulasyon, pangangaral ng mga salita at doktrina, pagturing sa katotohanan bilang mga salita at doktrina—ano pa? (Pinagtutuunan namin ang paggawa ng gawain, hindi ang buhay pagpasok.) Pinagtutuunan lamang ninyo ang pagpapakapagod, hindi ang pagkamit ng buhay o pagpasok sa katotohanang realidad—ano pa? (Pinagtutuunan namin ang pagpapakita ng espirituwalidad at mabuting pag-uugali.) May iilan na kayong nasabi ngayon, kaya ibubuod Ko: ang hangarin ang pagpapakita ng mabuting pag-uugali, at ang sikaping mabuti na ibalot ang sarili sa isang pakitang-taong espirituwalidad, at ang gawin ang mga bagay na pinaniniwalaang tama ng mga tao sa kanilang mga kuru-kuro at imahinasyon, mga bagay na nakagawiang tangkilikin ng mga tao—ito ay paghahangad ng huwad na espirituwalidad. Ang ganitong tao ay isang mapagpaimbabaw na nakatayo sa kanyang pulpito para mangaral ng mga salita at doktrina, na nagtuturo sa iba na gumawa ng mabubuting bagay at maging mabuting tao, na nagpapanggap bilang isang espirituwal na tao. Ngunit sa kanilang sariling asal at pag-aasikaso sa mga bagay-bagay, at sa kanilang paggampan sa kanilang tungkulin, hindi nila kailanman hinahanap ang katotohanan, bagkus ay namumuhay sila sa mga satanikong disposisyon. Anumang sumasapit sa kanila, kumikilos sila ayon sa sarili nilang kagustuhan, isinasantabi ang Diyos. Hinding-hindi sila kumikilos alinsunod sa mga katotohanang prinsipyo; sumusunod lamang sila sa mga regulasyon. Hindi talaga nila nauunawaan ang katotohanan, ni nauunawaan ang mga layunin ng Diyos, o ang mga pamantayan na hinihingi ng Diyos sa tao, o kung ano ang makakamit Niya sa pagliligtas sa tao. Talagang hindi nila seryosong sinisiyasat ang mga detalye ng katotohanan o tinatanong ang tungkol sa mga ito. Ang tanging ipinapakita nitong mga pahayag at pag-uugali ng tao ay sangkap ng pagpapaimbabaw. Pagkasuri sa tunay na mga kalagayan ng puso ng gayong mga tao, pati na ng panlabas nilang pag-uugali, makatitiyak ang isang tao na wala silang anumang katotohanang realidad, na sa katunayan, sila ay mga mapagpaimbabaw na Pariseo, na sila ay mga hindi mananampalataya. Kung nananampalataya ang isang tao sa Diyos pero hindi niya hinahangad ang katotohanan, totoo ba ang pananampalataya niya? (Hindi.) Magagawa ba ng isang taong nananampalataya sa Diyos sa loob ng gaano man karaming taon, pero hindi tumatanggap sa katotohanan ni katiting, na katakutan ang Diyos at iwasan ang kasamaan? (Hindi.) Hindi niya magagawa iyon. Ano, kung gayon, ang kalikasan ng pag-uugali ng gayong mga tao? Anong uri ng landas ang malalakaran nila? (Ang landas ng mga Pariseo.) Ano ang ipinangsasangkap nila sa mga sarili nila sa araw-araw? Hindi ba’t mga salita at doktrina? Ginugugol nila ang kanilang mga araw sa pagsasandata sa sarili nila at binibihisan nila ang sarili nila ng mga salita at doktrina upang gawin ang sarili nila na mas katulad ng mga Pariseo, mas espirituwal, mas katulad ng mga taong naglilingkod sa Diyos—ano ba talaga ang kalikasan ng lahat ng gawang ito? Ito ba ay pagsamba sa Diyos? Ito ba ay tunay na pananalig sa Kanya? (Hindi, ito ay hindi.) Kaya, ano ang ginagawa nila? Nililinlang nila ang Diyos; iniraraos lamang nila ang mga hakbang ng isang proseso. Iwinawagayway nila ang bandila ng pananalig at gumaganap ng mga ritwal na panrelihiyon, tinatangkang linlangin ang Diyos upang makamit ang kanilang layong mapagpala. Hindi talaga sinasamba ng mga taong ito ang Diyos. Sa katapusan, ang gayong grupo ng tao ay hahantong lang na katulad niyong mga nasa kapilya na diumano’y naglilingkod sa Diyos, at diumano’y nananampalataya at sumusunod sa Diyos.

Ano ang pagkakaiba ng mga eskriba at Pariseo na nananampalataya sa Diyos sa Kapanahunan ng Kautusan at ng mga pastor, elder, pari, at obispo ng mga modernong kapilya ng Kristiyano at Katoliko? Ibig sabihin, ano ang pagkakaiba ng pananampalataya kay Jehova at pananampalataya kay Jesus? Bukod sa pangalang sinasampalatayaan nila, ano ang pagkakaiba? Ano ang pinanghawakan ng mga nananampalataya kay Jehova? Ano ang pamamaraan nila ng pananampalataya? (Sinunod nila ang batas at ang mga kautusan.) Naunawaan ba nila ang gawain ng Banal na Espiritu? Naunawaan ba nila ang landas ng pagpasan ng krus? (Hindi nila naunawaan.) Nalaman ba nila na ang Diyos ang katotohanan, ang daan, at ang buhay? Nagkaroon ba sila ng gayong konsepto? Nalaman ba nila ang mga mensaheng narinig ng mga mananampalataya ni Jesus? (Hindi nila nalaman.) Ano ang tingin sa kanila ng mga mananampalataya ni Jesus? (Sila ay paurong, konserbatibo, at hindi sila nakasabay sa gawain ng Banal na Espiritu.) Ang pangunahing bagay ay na hindi sila nakasabay sa mga hakbang ng gawain ng Diyos. Sinabi ng Diyos na darating ang Mesiyas, at nang pumarito Siya sa katawang-tao, tinawag Siyang Jesucristo. Hindi nila Siya tinanggap, sa halip ay mapagmatigas Siyang nilabanan. Hindi nila kinilala na ang Panginoong Jesus ay ang Diyos na nagkatawang-tao, at ipinako nila Siya sa krus. Napag-iwanan sila, at itiniwalag sila ng Kapanahunan ng Biyaya. Hindi nila alam ang mga mensahe ng Kapanahunan ng Biyaya, tulad ng pagtubos, kaligtasan sa krus, at pagsisisi. Hindi ba’t pagkakaiba iyon? (Ganoon na nga.) Kaya ano ang sinasabi ng mga nasa Kapanahunan ng Biyaya? Ano ang pagkakaiba nila sa mga mananampalataya sa Kapanahunan ng Kautusan? Ano pa ba ang alam nila? Una sa lahat, kung titingnan ang pagbabasa ng Bibliya, binabasa nila ang Luma at Bagong Tipan; kung titingnan ang pangalan ng Diyos na kanilang sinasampalatayaan, hindi na nila tinutukoy ang Diyos bilang Jehova lamang, sa halip ay pangunahin nila Siyang tinatawag na Jesucristo. Ano ang isinasagawa nila? Pangungumpisal at pagsisisi, mahabang pagtitiis at pagpapakumbaba; sila ay mapagmahal, sinusunod nila ang mga utos, pinapasan nila ang kanilang krus, tinatahak nila ang landas ng pagdurusa sa krus, at inaabangan nila ang pag-akyat sa langit pagkatapos ng kamatayan. Sa maraming paraan, naiiba sila sa mga mananampalataya sa Diyos sa Kapanahunan ng Kautusan. Nagsasalita sila tungkol sa gawain ng Banal na Espiritu, at sa pagiging napuspos at napangunahan ng Banal na Espiritu; nagsasalita sila tungkol sa panalangin, sa pagkilos sa pangalan ng Panginoong Jesus, at sa pangangaral sa ebanghelyo. Ang mga bagay na sinasabi nila ay lubos na naiiba sa mga nasa Kapanahunan ng Kautusan, ngunit sa huli, natatanggap nila ang parehong kongklusyon mula sa Diyos na gaya ng sa mga tao ng pananalig na Hudyo—kabilang din sila sa isang relihiyosong grupo. Anong klaseng bagay ito? Yaong mga Pariseong Hudyo, punong saserdote, at eskriba ng Kapanahunan ng Kautusan ay nanampalataya sa Diyos sa pangalan lamang, ngunit sila ay tumalikod sa Kanyang daan, at ipinako pa nila ang nagkatawang-taong Diyos. Nakakuha kaya ng pagsang-ayon ng Diyos ang kanilang pananampalataya? (Hindi.) Inilarawan na sila ng Diyos bilang mga tao ng pananalig na Hudyo, bilang mga miyembro ng isang relihiyosong grupo. At gayundin, nakikita ng Diyos ang mga nananampalataya ngayon kay Jesus bilang mga miyembro ng isang relihiyosong grupo, na hindi Niya sila kinikilala bilang mga miyembro ng Kanyang iglesia o bilang mga mananampalataya sa Kanya. Bakit kaya kokondenahin ng Diyos ang mundo ng relihiyon? Sapagkat ang lahat ng miyembro ng mga relihiyosong grupo, lalo na ang matataas na antas na lider ng iba’t ibang denominasyon, ay walang may-takot-sa-Diyos na puso, at hindi rin sila mga tagasunod ng kalooban ng Diyos. Lahat sila ay mga hindi mananampalataya. Hindi sila naniniwala sa pagkakatawang-tao, lalong hindi nila tinatanggap ang katotohanan. Hindi nila kailanman hinahangad, tinatanong, sinusuri, o tinatanggap ang gawain ng Diyos sa mga huling araw o ang mga katotohanang ipinapahayag Niya, sa halip ay deretso nilang kinokondena at nilalapastangan ang gawain ng pagkakatawang-tao ng Diyos sa mga huling araw. Malinaw na makikita rito ng isang tao na maaaring sumasampalataya sila sa Diyos sa pangalan, ngunit hindi sila kinikilala ng Diyos bilang mga mananampalataya sa Kanya; sinasabi Niya na sila ay mga taong gumagawa ng masama, na wala sa kanilang ginagawa ang may katiting na kaugnayan sa Kanyang gawain ng pagliligtas, na sila ay mga walang pananampalataya na labas sa Kanyang mga salita. Kung nananampalataya kayo sa Diyos tulad ng ginagawa ninyo ngayon, hindi ba’t darating ang araw na kayo rin ay magiging mga relihiyosong tagasunod? Ang pananampalataya sa Diyos mula sa loob ng relihiyon ay hindi magkakamit ng kaligtasan—bakit ganito mismo? Kung hindi ninyo masabi kung bakit ganito, ipinapakita nito na hindi ninyo nauunawaan ang katotohanan o ang mga layunin ng Diyos kahit kaunti. Ang pinakakalunos-lunos na maaaring mangyari sa pananampalataya sa Diyos ay ang pagbaba nito sa relihiyon at ang pagtitiwalag ng Diyos dito. Hindi ito kapani-paniwala para sa tao, at hindi kailanman makikita nang malinaw ng mga hindi nakauunawa sa katotohanan ang bagay na ito. Sabihin ninyo sa Akin, kapag unti-unting naging relihiyon ang isang iglesia sa mga mata ng Diyos at naging isang denominasyon sa loob ng maraming mahabang taon mula nang mabuo ito, ang mga tao ba sa loob nito ang mga pakay ng pagliligtas ng Diyos? Miyembro ba sila ng Kanyang pamilya? (Hindi.) Hindi sila kabilang. Anong daan ang kanilang tinatahak, nitong mga taong sa pangalan lamang nananampalataya sa tunay na Diyos, ngunit itinuturing Niyang mga relihiyosong tao? Ang daan na kanilang tinatahak ay ang daan kung saan dinadala nila ang bandila ng pananampalataya sa Diyos ngunit hindi kailanman sumusunod sa Kanyang daan; ito ay isang daan kung saan nananampalataya sila sa Diyos ngunit hindi Siya sinasamba, at tinatalikuran pa nga Siya; ito ay isang daan kung saan ipinapahayag nilang nananampalataya sila sa Diyos ngunit nilalabanan Siya, sa ngalan lamang nananampalataya sa pangalan ng Diyos, sa tunay na Diyos, ngunit sumasamba kay Satanas at sa mga diyablo, at nagsasagawa ng sariling mga proyekto ng tao, at nagtatatag ng isang nagsasariling kaharian ng tao. Iyon ang daang tinatahak nila. Kung titingnan ang daang tinatahak nila, maliwanag na sila ay isang grupo ng mga hindi mananampalataya, isang gang ng mga anticristo, isang grupo ng mga Satanas at mga diyablo na tahasang lumalaban sa Diyos at gumagambala sa Kanyang gawain. Iyan ang diwa ng mundo ng relihiyon. May kinalaman ba ang grupo ng gayong mga tao sa plano ng pamamahala ng Diyos para sa kaligtasan ng tao? (Wala.) Kung ang mga mananampalataya sa Diyos, gaano man sila karami, ay may pananampalataya na inilarawan ng Diyos bilang sa isang relihiyosong grupo, ang mga taong ito ay hindi ang mga pakay ng gawain at pagliligtas ng Diyos, at nakapagpasya na ang Diyos tungkol dito—hindi maililigtas ang mga taong ito. Bakit Ko ito sinasabi? Ang isang pangkat na walang gawain o patnubay ng Diyos na hindi nagpapasakop sa Kanya o sumasamba sa Kanya ay maaaring nananampalataya sa Diyos sa pangalan, ngunit ang mga pastor at elder ng relihiyon ang sinusunod at tinatalima nila, at ang mga pastor at elder ng relihiyon ay kay Satanas at mapagpaimbabaw sa kanilang diwa. Samakatwid, ang sinusunod at tinatalima ng mga taong iyon ay ang mga Satanas at mga diyablo. Sa kanilang puso, nananampalataya sila sa Diyos, ngunit sa katunayan, minamanipula sila ng tao, napapailalim sa mga pagmamanipula at kontrol ng tao. Kaya, sa mahahalagang termino, ang sinusunod at tinatalima nila ay si Satanas, at ang mga diyablo, at ang mga puwersa ng kasamaan na lumalaban sa Diyos, at ang mga kaaway ng Diyos. Ililigtas ba ng Diyos ang isang pangkat ng mga taong tulad nito? (Hindi.) Bakit hindi? Buweno, ang gayong mga tao ba ay may kakayahang magsisi? Wala; hindi sila magsisisi. Sila ay nakikilahok sa mga pagpapatakbo ng tao at mga proyekto ng tao sa ilalim ng bandila ng pananalig sa Diyos, na sumasalungat sa plano ng pamamahala ng Diyos para sa kaligtasan ng tao, na ang pinakakalalabasan ay itataboy sila ng Diyos. Imposibleng ililigtas ng Diyos ang mga taong ito; wala silang kakayahang magsisi, at dahil nabihag sila ni Satanas, ibinibigay sila ng Diyos kay Satanas. Ang pananalig ba ng isang tao sa Diyos ay maaaring magkamit ng Kanyang pagsang-ayon depende sa kahabaan ng taon nito? Nakadepende ba ito sa uri ng mga ritwal na sinusunod ng isang tao o sa mga regulasyong itinataguyod niya? Tinitingnan ba ng Diyos ang mga kagawian ng tao? Tinitingnan ba Niya ang dami nila? (Hindi.) Ano ang tinitingnan Niya, kung gayon? Nang pumili ang Diyos ng isang grupo ng mga tao, sa anong batayan Niya sinusukat kung sila ay maliligtas, kung ililigtas ba Niya sila? Ito ay batay sa kung kaya nilang tanggapin ang katotohanan; ito ay batay sa daan na kanilang tinatahak. Bagamat maaaring hindi nasabihan ng Diyos ang tao ng maraming katotohanan sa Kapanahunan ng Biyaya gaya ng ginagawa Niya ngayon, at bagamat hindi kasing partikular ang mga iyon, nagawa pa rin Niya noon na gawing perpekto ang tao, at mayroon pa ring mga taong nailigtas noon. Kaya, kung ang mga tao sa kasalukuyang kapanahunan, na nakarinig ng napakaraming katotohanan at nakauunawa sa mga layunin ng Diyos, ay hindi kayang sumunod sa Kanyang daan o tumahak sa landas ng kaligtasan, ano ang kahihinatnan nila sa huli? Ang kahihinatnan nila sa huli ay magiging katulad ng sa mga mananampalataya sa Kristiyanismo at Hudaismo—tulad nila, hindi sila magagawang iligtas. Ito ang matuwid na disposisyon ng Diyos. Hindi mahalaga kung gaano karaming sermon ang napakinggan mo o kung gaano karaming katotohanan ang naunawaan mo—kung sumusunod ka pa rin sa tao, kung sinusunod mo pa rin si Satanas, at hindi mo magagawang sundin ang daan ng Diyos sa huli, ni magagawang matakot sa Kanya at umiwas sa kasamaan, kung gayon, itinataboy ng Diyos ang gayong mga tao. Ang mga tao sa relihiyon ay nagagawang mangaral ng napakaraming kaalaman sa Bibliya, at maaaring nakauunawa sila ng ilang espirituwal na doktrina, ngunit hindi sila nakapagpapasakop sa gawain ng Diyos, o nakapagsasagawa at nakararanas ng Kanyang mga salita, o tunay na nakasasamba sa Kanya, at hindi rin nila nagagawang matakot sa Kanya at umiwas sa kasamaan. Lahat sila ay mapagpaimbabaw, hindi mga taong tunay na nagpapasakop sa Diyos. Sa mga mata ng Diyos, ang gayong mga tao ay tinutukoy bilang isang denominasyon, isang grupo ng tao, isang pangkat ng tao, at isang tirahan ni Satanas. Sama-sama, sila ang pangkat ni Satanas, ang kaharian ng mga anticristo, at lubusan silang itinataboy ng Diyos.

Sa ngayon, ang pinakaapurahang bagay na dapat ninyong gawin ay hangarin ang katotohanan. Sa isang banda, hindi kayo maaaring magpaliban habang ginagawa ang inyong tungkulin, at sa isa pang banda, kailangang mabilis kayong magsikap sa maikling panahon na humakbang patungo sa landas ng kaligtasan, at hindi magpaabandona sa Diyos. Magiging kahila-hilakbot na bagay iyon! Ito ang inyong huli at panandaliang pagkakataon habang ginagawa ng Diyos ang Kanyang gawain ng pagliligtas sa mga huling araw. Kung tutukuyin ng Diyos ang isang tao, sasabihing hindi mo kailanman sinunod ang Kanyang daan, na talagang hinding-hindi ka matatakot sa Kanya o iiwas sa kasamaan, at kapag nagpasya Siyang abandonahin ka, hindi ka na Niya sasawayin o didisiplinahin, hindi ka na pupungusan, at hindi ka na hahatulan o kakastiguhin—tuluyan ka Niyang susukuan. Sa oras na iyon, ganap na magiging malaya ang pakiramdam mo. Wala nang magbabantay pa sa iyo. Wala nang makikialam kung paano ka mananampalataya sa Diyos; walang pananaway, kahit ano pang masasamang bagay ang gawin mo. Walang pagsaway o pagdisiplina kung, habang ginagawa mo ang iyong tungkulin, ay hindi ka nagiging deboto, o kung hinahangad mo lang na tuparin ang sarili mong mga ambisyon at hangarin, o kung ginugulo at ginagambala mo ang gawain ng iglesia. Kahit na mayroon kang mga kuru-kuro tungkol sa Diyos sa puso mo, walang pananaway o pagdisiplina. Kung lalabanan o tatanggihan mo ang pagpupungos, kung huhusgahan o sisirain mo ang iba kapag nakatalikod sila, o aakitin sila sa iyong panig, walang pananaway o pagdisiplina. Ano ang senyales na ito? Magandang senyales ba ito? Walang nagbabantay sa iyo, walang nagpupungos sa iyo, at hindi ka sinasaway ng Diyos. Ang lahat ay tila umaayon sa gusto mo, at nagagawa mo ang anumang nais mo. Napakalinaw na hindi ito isang magandang senyales. Kapag nais ng Diyos na sukuan ka, hindi ka na magkakaroon ng pananaway, hindi ka na makararamdam ng pagdisiplina, at hindi ka na rin makararamdam ng paghatol at pagkastigo. Ano ang ipinahihiwatig ng pagsuko ng Diyos sa isang tao? Ipinahihiwatig nito na ang taong iyon ay walang kahihinatnan sa huli, na nawala ang kanyang pagkakataon na mailigtas. Kapag sinusukuan ng Diyos ang isang tao, unang ipinadarama ng Diyos sa kanya ang kawalan ng pananaway; labis siyang nasisiyahan sa kanyang sarili araw-araw, at iniisip niyang pinagpapala siya, kaya’t basta-basta niyang pinapalayaw ang kanyang sarili, nagiging bulok, sumusunod sa mga ninanasa ng kanyang puso, ginagawa ang anumang nais niya, at kumikilos sa anumang paraang gusto niya. Anumang bulagsak na bagay ang gusto niyang gawin, walang pananaway, o pagdisiplina, lalong walang pakiramdam ng pagkabalisa o na ang lahat ay hindi maayos. Ang sinumang umalis sa pananaway at pagdisiplina ng Diyos ay nasa bingit ng panganib. Anong uri ng landas ang maaari niyang tahakin sa susunod? Magsisimula siyang maging bulok, bulagsak, mapagpalayaw sa sarili, at magiging walang tigil ang kanyang masasamang gawa. Napakalaking problema nito. Sa panlabas, ang ilang tao ay tila namumuhay nang medyo komportable, nang walang kahit isang alalahanin, ngunit nakikita ng mga nakauunawa sa katotohanan na ang gayong mga tao ay nanganganib, na ayaw ng Diyos sa kanila—iniwan na sila ng Diyos, at hindi man lang nila alam ito! Ang mga anticristo sa mundo ng relihiyon ay gumugugol ng buong araw ng paghuhusga sa mga salita at gawain ng nagkatawang-taong Diyos, gumagawa ng maraming masamang bagay na lumalaban sa Diyos. Bagamat wala na silang pagdisiplina o pananaway, ito ay dahil iniwan na sila ng Diyos, at sa bandang huli, mahaharap silang lahat sa isang malaking parusa, na kung saan wala ni isa sa kanila ang makatatakas. Mula sa bagay na ito, nakikita mo ba ang layunin at saloobin ng Diyos? (Oo.) Kung hindi ninyo hinahangad ang katotohanan habang sumusunod kayo sa Diyos ngayon, maaari kayong umabot sa parehong punto tulad nila, at pagkatapos ay manganganib kayo; ang inyong kahihinatnan sa huli ay magiging katulad ng sa kanila, tiyak iyon. Kaya ngayon mismo, ano ang pinakakinakailangang gawin kaagad ng mga tao para maiwasang masadlak sa puntong iiwan sila ng Diyos? (Dapat naming hangarin ang katotohanan at gampanan nang tama ang aming tungkulin.) Bukod sa paggampan nang tama sa inyong tungkulin, dapat madalas kayong humarap sa Diyos, kumain at uminom at magnilay-nilay sa Kanyang mga salita, at dapat ninyong tanggapin ang Kanyang disiplina at patnubay, at matutunan ang aral ng pagpapasakop—napakamahalaga nito. Dapat kang makapagpasakop sa lahat ng kapaligiran, tao, pangyayari, at bagay na inihanda ng Diyos para sa iyo, at pagdating sa mga bagay na hindi mo lubos maarok, dapat kang manalangin nang madalas habang hinahanap ang katotohanan; sa pamamagitan lamang ng pag-unawa sa mga layunin ng Diyos ka makahahanap ng isang daan pasulong. Dapat kang magkaroon ng may-takot-sa-Diyos na puso. Gawin ang dapat mong gawin nang maingat at nang may pag-iingat, at mamuhay sa harap ng Diyos nang may pusong nagpapasakop sa Diyos. Madalas na patahimikin ang sarili mo sa harap Niya, at huwag maging bulagsak. Kahit papaano man lang, kapag may nangyayari sa iyo, patahimikin muna ang iyong sarili, pagkatapos ay magmadaling manalangin, at sa pamamagitan ng pananalangin at paghahanap at paghihintay, unawain mo ang mga layunin ng Diyos. Hindi ba’t isa itong saloobin ng pagkatakot sa Diyos? Kung natatakot at nagpapasakop ka sa Diyos sa puso mo, at napatatahimik mo ang iyong sarili sa harap Niya at naaarok mo ang Kanyang mga layunin, kung gayon, sa ganitong uri ng pakikipagtulungan at pagsasagawa, mapoprotektahan ka, at hindi ka matutukso, ni hindi ka gagawa ng anumang bagay na makagagambala o makagugulo sa gawain ng iglesia. Hanapin ang katotohanan sa mga bagay na hindi mo malinaw na nakikita. Huwag bulag na manghusga o maglabas ng mga pagkondena. Sa ganitong paraan, hindi ka kapopootan ng Diyos, o itataboy Niya. Kung mayroon kang may-takot-sa-Diyos na puso, matatakot kang magkasala sa Kanya, at kung may isang bagay na tumutukso sa iyo, mamumuhay ka sa harap ng Diyos nang may kilabot at pangamba, at mananabik kang magpasakop sa Kanya at palugurin Siya sa lahat ng bagay. Sa sandaling magkaroon ka ng gayong pagsasagawa at magawa mong mamuhay nang madalas sa gayong kalagayan, na madalas na pinatatahimik ang iyong sarili sa harap ng Diyos at madalas na lumalapit sa Kanya, saka mo lang hindi namamalayang maiiwasan ang tukso at masasamang bagay. Kung walang may-takot-sa-Diyos na puso, o may pusong wala sa harapan Niya, may ilang kasamaan na makakaya mong gawin. Mayroon kang tiwaling disposisyon, at hindi mo ito makontrol, kaya’t kaya mong gumawa ng masama. Hindi ba’t magiging malubha ang mga kahihinatnan kung sakaling gagawa ka ng gayong kasamaan na bumubuo ng pagkagambala at kaguluhan? Kahit papaano, pupungusan ka, at kung malubha ang nagawa mo, itataboy ka ng Diyos, at ititiwalag ka sa iglesia. Gayumpaman, kung mayroon kang pusong nagpapasakop sa Diyos, at madalas na napatatahimik ang puso mo sa harap ng Diyos, at kung natatakot at nangangamba ka sa Diyos, hindi ba’t magagawa mong manatiling malayo sa maraming masamang bagay? Kung natatakot ka sa Diyos at sinasabing, “Nangangamba ako sa Diyos; natatakot akong magkasala sa Kanya, magambala ang Kanyang gawain at maudyukan ang Kanyang pagkasuklam,” hindi ba’t isa itong normal na saloobin at isang normal na kalagayan na dapat taglay mo? Ano ang makapagdudulot ng iyong pangamba? Ang iyong pangamba ay magmumula sa isang may-takot-sa-Diyos na puso. Kung may puso kang nangangamba sa Diyos, iiwas at lalayo ka sa masasamang bagay kapag nakita mo ang mga ito, at sa gayon ay mapoprotektahan ka. Maaari bang matakot sa Diyos ang isang taong walang pusong nangangamba sa Diyos? Maiiwasan ba nito ang kasamaan? (Hindi.) Hindi ba’t mapangahas sila, ang mga hindi natatakot sa Diyos at hindi nangangamba sa Kanya? Maaari bang pigilan ang mga mapangahas na tao? (Hindi.) At hindi ba’t gagawin ng mga taong hindi mapigilan ang anumang naiisip nila sa init ng sandali? Ano ang mga bagay na ginagawa ng mga tao kapag kumikilos sila ayon sa sarili nilang kagustuhan, sa kanilang kasigasigan, sa kanilang tiwaling disposisyon? Sa nakikita ng Diyos, masasamang bagay ang mga ito. Kaya, dapat malinaw ninyong makita na mabuting bagay para sa tao na magkaroon ng pusong nangangamba sa Diyos—kung mayroon nito, matatakot ang isang tao sa Diyos. Kapag ang isang tao ay may Diyos sa puso niya at kayang matakot sa Diyos, magagawa niyang manatiling malayo sa masasamang bagay. Ang gayong tao ang may pag-asang mailigtas.

Madali ba para sa isang mananampalataya na matakot sa Diyos at umiwas sa kasamaan? Sa totoong buhay, hindi ito madaling bagay; kung hindi mo hahangarin ang katotohanan, hindi mo ito kailanman makakamit. Halimbawa, sinasabi ng ilang tao na: “Hindi talaga madaling manampalataya sa Diyos, at dapat ka ring gumawa ng iyong tungkulin, magdusa, at magbayad ng halaga.” Ano ang nararamdaman mo kapag naririnig mo ang mga salitang ito? Ano ang mali sa pagsasabi ng mga salitang ito? Kung wala kang may-takot-sa-Diyos na puso, ano ang iyong sasabihin? Sasabihin mo: “Tama iyan, iniwan ko ang aking tahanan upang gawin ang aking tungkulin sa loob ng maraming taon, nangungulila ako sa aking mga anak at ina, at marami akong pinagdusahan. Kung hindi ako makatatanggap ng mga pagpapala, hindi iyon magiging makatarungan!” May takot ba sa Diyos ang mga salitang ito? (Wala.) Kung ang isang tao ay walang may-takot-sa-Diyos na puso at sinasabi niya ang gayong mga salita, ano ang kalidad ng kanyang pag-uugali? Hindi ba’t nilalabanan niya ang Diyos at nagrereklamo siya laban sa Diyos? Kung nagsasalita siya ng mga hinaing laban sa Diyos, talaga bang naniniwala siya na ang Diyos ay isang matuwid na Diyos? Kung ang isang tao ay walang pangingilabot sa Diyos sa kanyang puso, kung hindi niya magawang katakutan ang Diyos, madali ba para sa kanya na umiwas sa kasamaan? (Hindi madali.) Hindi niya magagawang umiwas sa kasamaan. Sasabihin ng taong iyon: “Kung hindi ako makatatanggap ng mga pagpapala matapos kong isuko ang aking pamilya at karera, magiging labis itong hindi makatarungan!” Kung agad mo itong susundan ng, “Tama iyan,” ano ang magiging dating sa iyo ng mga salitang iyon? Pag-iwas ba ito sa kasamaan? Ang katunayang kaya mong sabihin ang “tama iyan” ay nagpapatunay lang na gaya ng ibang tao, naghihinaing ka rin laban sa Diyos. Ang hinaing ay lumabas na sa iyong bibig at naging kasamaan. Bukod sa hindi mo kayang umiwas sa kasamaan, kaya mo ring magsalita ng mga hinaing at gumawa ng masama. Bagamat isa itong maliit na kasamaan, paghihinaing pa rin ito laban sa Diyos. Kung hindi malulutas ang kasalukuyang maliit na kasamaan, bukas ay manganganib kang pagtaksilan ang Diyos—ganyan katerible ang tiwaling disposisyon ng tao. Malinaw ba sa inyo ang bagay na ito? Kung ang isang tao ay walang may-takot-sa-Diyos na puso, anuman ang kanyang sinasabi nang malakas, o anuman ang kanyang iniisip sa puso niya, o anuman ang natural na nagbubunyag sa kanyang sarili—lahat ay kasamaan. Kung wala kang may-takot-sa-Diyos na puso, kahit ang maliit na bagay ay lubos na makapaglalantad ng iyong tiwaling disposisyon, iyong karakter, mga hangarin, at intensyon; maaari pa nga nitong ilantad ang iyong kawalang-kasiyahan sa Diyos. Sinasabi ng mga taong walang may-takot-sa-Diyos na puso ang anumang gusto nila. Sinasabi nila ang anumang iniisip nila, at pagkatapos nila itong sabihin, nagiging totoo ito. Sa pananaw ng Diyos, ang gayong mga tao ay walang takot sa Kanya, hindi rin sila umiiwas sa masasamang bagay; bagkus, isinasangkot nila ang kanilang sarili sa masasamang bagay kapag nakikita nila ang mga ito, at sila ay nagiging mga kasabwat ng masasamang tao. Kung mayroon kang may-takot-sa-Diyos na puso, kung nangingilabot ka sa Kanya, kung namumuhay ka sa Kanyang presensya, paano ka dapat tumugon sa mga salita ng gayong tao? Ano ang ibig niyang sabihin sa kanyang mga salita? Hindi siya handang isuko ang mga pagpapala. Gusto niyang magkamit ng mga pagpapala, ngunit hindi siya handang magdusa o magbayad ng halaga, kaya sinasabi niyang: “Hindi talaga madaling manampalataya sa Diyos.” Hindi ba siya naghihinaing? Naglalaman ang mga salitang ito ng paghihinaing; masama ang loob ng taong ito sa Diyos, naghihinaing siya, at iniisip niya na masyadong malaki ang hinihingi ng Diyos sa mga tao; iniisip niya na gusto ng Diyos na magbayad sila ng napakalaking halaga para sa maliit na pagpapala na ibinibigay Niya sa kanila; iniisip niyang hindi dapat kumilos nang ganito ang Diyos, na walang pagmamahal ang Diyos sa tao, na wala talaga Siyang awa sa tao, na pinahihirapan ng Diyos ang tao; iniisip niya na hindi madali para sa isang tao na ipagpalit ang pagdurusa sa pagpapala—hindi ba ito ang ibig niyang sabihin? (Ito nga.) Kaya paano mo siya dapat sagutin? Makinig sa sagot na ito, at tingnan kung sa palagay ninyo ay tama ito. Dapat mong sabihin: “Ano ba ang halaga ng ating kaunting pagdurusa? Nakita mo kung gaano nagdusa ang Diyos. Upang iligtas ang sangkatauhan, bumaba ang Diyos mula sa langit patungo sa lupa, at nagkatawang-tao nang mababa at palihim sa piling ng mga tao, at dumanas ng labis na pang-aalipusta; upang iligtas ang sangkatauhan, ibinuwis Niya pati ang Kanyang buhay. Ang pagdurusa ng Diyos ay labis na nakahihigit sa kaunting pinagdusahan natin. Walang kabuluhan ang ating pagdurusa. At higit pa, dapat tayong magdusa; hindi ba’t ang ating pagdurusa ay upang pagpalain tayo?” Ano sa palagay mo? Sa tingin, tila tama ito, at mula sa pandoktrinang pananaw, walang mali rito, pero mayroon bang patotoo rito? (Wala.) Wala itong patotoo. Pabasta-bastang pagsasalita lang ito ng doktrina nang malakas upang manghikayat ng isang tao. May malulutas ba itong anumang problema? Kung nais mong lumutas ng mga problema, paano ka dapat makipagbahaginan sa kanya? Kung maririnig mo ang mga salitang ito ng paghihinaing, ano ang mararamdaman mo sa puso mo? Mararamdaman mo na habang ginagawa niya ang kanyang tungkulin habang nananampalataya sa Diyos, hindi partikular na kusang-loob ang kanyang pagdurusa, ngunit pagkatapos magnilay-nilay nang ilang sandali ay maiisip mo: “Kung wala siyang kusang-loob, bahala siyang maging ganoon. Ano bang kinalaman nito sa akin? Kung naghihinaing siya laban sa Diyos, hindi siya naghihinaing laban sa akin, at wala itong kinalaman sa kapakinabangan ko. Personal niya itong relasyon sa Diyos, kaya dapat niya itong harapin nang mag-isa. Ano bang kinalaman nito sa akin?” Tila sentido komun ang pagtrato sa kanya sa ganitong paraan, at hindi ito mali, ngunit bilang isang tao na mayroong may-takot-sa-Diyos na puso, kapag nangyari ito sa iyo, dapat mo munang isipin na: “Nananampalataya ang taong ito sa Diyos, at naghihinaing pa rin laban sa Diyos, at binabaluktot niya ang mga totoong pangyayari habang nagsasalita siya. Imposibleng matanggap ng ganitong uri ng tao ang katotohanan. Malaking bagay ang mailigtas, kaya ayos lang ba kung hindi man lang siya magdusa? At higit pa, bakit nagdurusa ang mga tao? Hindi ba’t dahil ito sa kanilang mga tiwaling disposisyon? May mabubuting layunin ang Diyos sa pagpapahintulot na magdusa ang mga tao. Kapaki-pakinabang ito para sa mga tao, ginagawa sila nitong perpekto at pinalalakas sila nito; kung hindi magdurusa ang mga tao, hindi sila matututo ng mga aral, ni makakamit ang katotohanan, ni makakaayon sa mga layunin ng Diyos. Ang kaunting pagdurusa ay awa at biyaya mula sa Diyos; pagmamahal ito ng Diyos sa sangkatauhan. Pagliligtas ito! Paano niya nagagawang magsalita nang ganito? Dapat akong magbahagi sa kanya. Hindi ko siya maaaring hayaan na magkamali ng pag-unawa at maghinaing laban sa Diyos, hindi ko siya maaaring hayaang magpunta kung saan-saan at ipagkalat ang mga salitang ito upang impluwensiyahan ang iba. Sa bagay na ito, dapat akong magsalita para sa Diyos. Dapat ko siyang tulungang lutasin ang kanyang mga maling pag-unawa tungkol sa Diyos, at tulungan siyang magkaroon ng tamang pag-unawa tungkol sa pananampalataya sa Diyos. Kung mali ang pag-unawa niya sa Diyos sa ganitong paraan, hindi ba niya tinatrato ang Diyos nang hindi makatarungan? Napakadakila ng pagmamahal at pagliligtas ng Diyos sa tao! Paano niya naiisip ang ganoon?” Kung ganito ka mag-isip, hindi ba’t nangangahulugan iyon na mayroon kang may-takot-sa-Diyos na puso? (Oo.) Tungkol naman sa pagkatakot sa Diyos, hindi ka lang nangungusap ng mga tamang salita; bagkus, mayroon kang may-takot-sa-Diyos na puso sa loob-loob mo, nagagawa mong magpasakop sa Kanya, talagang hindi ka nagrerebelde o naghihinaing. Kung kaya, ikaw ay nagiging isang taong may takot sa Diyos. Pagdating sa pagkatakot sa Diyos, nakamit mo na ang katotohanan. Hindi ka basta sumisigaw ng islogan, nagagawa mong magpatotoo tungkol sa Diyos, at manindigan sa iyong patotoo sa Kanya. Sa kaalamang ito, ano ang dapat mong sabihin sa taong iyon? Dapat mong sabihin: “Hinaharap ng Diyos ang kaligtasan ng tao nang may masisidhing layunin. Ang mga taong walang may-takot-sa-Diyos na puso ay madalas na nagrereklamo at lumalaban sa Kanya, at hindi man lang sila nagpapakita ng pagsasaalang-alang para sa Kanyang mga layunin. Kung magdurusa sila nang kaunti, o hindi nila makikita ang mga pagpapala ng Diyos, maghihinaing sila, maghihimagsik ang kanilang puso, at magiging negatibo at lumalaban sila. Pinatutunayan nito na natural sa mga taong may mga tiwaling disposisyon na madalas na lumaban sa Diyos, at ang kalikasan ng tao ay kontra sa Diyos. Kapag ang mga tao ay nagbabayad ng kaunting halaga, nagsusuko ng kaunti, at ginugugol ang kanilang sarili nang kaunti sa paggampan sa kanilang mga tungkulin, ito ay para makamit nila ang kaligtasan—hindi ito para sa Diyos. Nagdurusa ka dahil sa iyong tiwaling disposisyon. Kung nais mong makamit ang katotohanan, kailangan mong magdusa nang kaunti. Kung sasabihin ito nang hindi gaanong kaaya-aya, karapat-dapat na magdusa ang mga tao; hindi ka binibigyan ng Diyos ng pagdurusa, hindi ka rin Niya pinahihirapan. Kung mayroon kang mapaghimagsik na disposisyon, maiiwasan mo ba ang pagdurusa? Ang iyong tiwaling disposisyon ang nagiging sanhi ng iyong pagdurusa—walang kinalaman ang Diyos dito. Kung tunay mong nauunawaan ang katotohanan at tunay kang nagpapasakop sa Diyos sa lahat ng bagay, magdudulot ka pa rin ba ng pagiging negatibo? Maghihinaing ka pa rin ba laban sa Diyos? Pagdurusahan mo pa rin ba ang mga bagay na ito? Kaya, anuman ang pinagdurusahan ng mga tao, ito ay bunga ng kanilang mga tiwaling disposisyon; hindi nila maaaring sisihin ang iba, lalo na ang Diyos. Pag-aani ito ng iyong itinanim. Kung hindi ka magdurusa, mapupuksa ka; maparurusahan ka. Alin ang pipiliin mo? Ayaw ng Diyos na magdusa ka, ngunit kung walang pagdurusa, magagawa mo bang magpasakop sa Diyos? Kung walang pagdurusa, magagawa mo bang kumilos ayon sa mga katotohanang prinsipyo? Kung walang pagdurusa, magagawa mo bang makinig sa mga salita ng Diyos?” Matapos sabihin ang mga salitang ito, magkakaroon ba ng kaunting pagkaunawa ang iyong kausap? Una sa lahat, naaayon ba ang mga salitang ito sa mga layunin ng Diyos? Naaayon ba ang mga ito sa katotohanan? (Oo.) Dahil naaayon ang mga ito sa katotohanan, hindi ba’t dapat sabihin ng isang taong may takot sa Diyos ang mga salitang ito? (Dapat nga.) Umiiwas sa kasamaan ang isang taong kayang sabihin ang mga salitang ito. Kaya, ano ang dapat taglayin ng isang tao upang makaiwas siya sa kasamaan? (Dapat siyang magkaroon ng may-takot-sa-Diyos na puso.) Sa pamamagitan lamang ng pagkakaroon ng may-takot-sa-Diyos na puso siya makakaiwas sa kasamaan; sa pamamagitan lamang ng pagkakaroon ng may-takot-sa-Diyos na puso makapagpapasakop at makapagpapatotoo ang mga tao sa Diyos. Ang gayong mga tao ay natural na iiwas sa kasamaan.

Kung gayon, sa tingin ninyo, sa anong kalagayan madalas namumuhay ang mga taong walang may-takot-sa-Diyos na puso? Mayroon ba silang relasyon sa Diyos? (Wala.) Sinasabi ng ilang tao: “Hindi tama iyon. Nagdarasal sila araw-araw, nagbabasa sila ng mga salita ng Diyos, dumadalo sila sa mga pagtitipon nang nasa oras, at normal nilang ginagawa ang kanilang tungkulin. Paano ninyo nasasabing wala silang relasyon sa Diyos? Kung hindi sila nanampalataya sa Diyos, magagawa ba nila ang lahat ng iyon?” Tama ba ang ganitong pananalita? (Hindi. Panlabas na pagkilos lang ito. Kung hindi ninyo hinahangad ang katotohanan habang kumikilos kayo, kung gayon, wala kayong may-takot-sa-Diyos na puso, at walang kahit ano sa ginagawa ninyo ang may kinalaman sa Diyos.) Kung ang mga tao, sa kanilang pananampalataya sa Diyos, ay hindi madalas nabubuhay sa harap Niya, hindi nila magagawang magkaroon ng anumang takot sa Kanya, kaya hindi nila magagawang layuan ang kasamaan. Magkakaugnay ang mga bagay na ito. Kung sa puso mo ay madalas kang namumuhay sa harap ng Diyos, mapipigilan ka, at matatakot sa Kanya sa maraming bagay. Wala kang sasabihing anumang wala sa katwiran, hindi ka sosobra o gagawa ng anumang bagay na bulagsak, ni gagawa ka ng anumang kinamumuhian ng Diyos. Kung tinatanggap mo ang pagsusuri ng Diyos, at tinatanggap ang Kanyang pagdidisiplina, iiwasan mong gumawa ng maraming bagay na masama. At sa gayon, hindi mo ba nalayuan ang kasamaan? Kung sinasabi mong nananampalataya ka sa Diyos pero madalas ay lito ang puso mo, hindi mo alam kung paano gumagawa ang Diyos upang iligtas ang tao, o kung paano dapat hangarin ng tao ang katotohanan, hindi mo rin alam kung minamahal mo ba ang katotohanan, o aling mga pangyayari ang dapat maging dahilan para manalangin ka sa Diyos; kung araw-araw kang naguguluhan, hindi seryoso sa lahat ng bagay, at sumusunod ka lang sa mga regulasyon; kung hindi kaya ng puso mo na maging payapa sa harap ng Diyos, at hindi ka nananalangin o hinahanap ang katotohanan sa tuwing may nangyayari sa iyo; kung madalas kang kumikilos ayon sa sarili mong kalooban, namumuhay ayon sa iyong satanikong disposisyon, at inihahayag ang iyong mapagmataas na disposisyon, at kung hindi mo tinatanggap ang pagsusuri o pagdidisiplina ng Diyos, at wala kang pusong mapagpasakop, kung gayon sa kaloob-looban, palagi kang mamumuhay sa harap ni Satanas, at kokontrolin ni Satanas at ng iyong tiwaling disposisyon. Ang gayong mga tao ay wala kahit katiting na takot sa Diyos. Talagang hindi nila kayang layuan ang kasamaan, at kahit hindi sila gumagawa ng masama, lahat ng iniisip nila ay masama pa rin, at kapwa walang kaugnayan sa katotohanan at sumasalungat dito. Kung gayon, ang ganoong mga tao ba ay pangunahing walang ugnayan sa Diyos? Kahit Siya ay may kataas-taasang kapangyarihan sa kanila, hindi kailanman lumapit sa harap Niya ang puso nila, ni hindi sila kailanman tunay na nagdasal sa Kanya; hindi nila kailanman itinuring ang Diyos bilang Diyos, hindi nila Siya kailanman itinuring bilang ang Lumikha na may kataas-taasang kapangyarihan sa kanila, hindi nila kailanman kinikilala na Siya ay kanilang Diyos at kanilang Panginoon, at hindi nila kailanman isinaalang-alang na taimtim Siyang sambahin. Ang gayong mga tao ay hindi nakauunawa kung ano ang ibig sabihin ng matakot sa Diyos, at iniisip nilang karapatan nilang gumawa ng masama. Sinasabi nila sa kanilang puso, “Gagawin ko ang gusto ko. Bahala ako sa sarili ko, walang pakialam ang sinumang iba pa!” Itinuturing nila ang pananalig sa Diyos bilang isang uri ng mantra, isang anyo ng seremonya. Hindi ba’t ginagawa sila nitong mga hindi mananampalataya? Sila ay mga hindi mananampalataya! Sa isip ng Diyos, ang mga taong ito ay pawang mga taong gumagawa ng masama. Sa buong maghapon, lahat ng iniisip nila ay kasamaan. Sila ang mga bulok ng sambahayan ng Diyos, at hindi Niya kinikilala ang gayong mga tao bilang mga kaanib ng Kanyang sambahayan. Anong klaseng mga tao ang mga nasa sambahayan ng Diyos? Sila ang mga taong may takot sa Diyos at umiiwas sa kasamaan, mga taong nagpapasakop sa gawain ng Diyos. Ang mga naniniwala lang sa pangalan ng Diyos, na hindi naman Siya tinatanggap bilang kanilang Panginoon at Diyos—parte ba sila ng sambahayan ng Diyos? Ang mga hindi tumatanggap sa Diyos bilang kanilang Lumikha, ang mga hindi tumatanggap sa katunayang Siya ang katotohanan—pag-aari ba sila ng Diyos? Talagang hindi. Ang mga tumatanggap lamang sa katotohanan ang siyang pag-aari ng Diyos; ang mga tumuturing lang sa Diyos bilang Diyos ang nasa panig ng Diyos. Sa mga taong kayang malaman na ang Diyos ang katotohanan, na kaya Siyang tanggapin na kanilang Panginoon, at na nakikita na Siya ang May Kataas-taasang Kapangyarihan sa lahat ng bagay, paano ba ipinapahayag ng gayong mga tao ang kanilang mga sarili? Anong kalagayan ang mayroon sila sa kanilang puso? Paano sila nagsasagawa kapag may nangyayari sa kanila? (Hinahanap nila ang katotohanan sa lahat ng bagay.) Isang aspekto iyon. Ano pa? (Nagpapasakop sila sa lahat ng kapaligiran, tao, pangyayari at bagay na inihahanda ng Diyos, natututo sila mula sa mga iyon at nagtatamo ng katotohanan.) (Hindi sila nangangahas na gumawa ng anumang lumalaban o sumasalungat sa Diyos.) Ang mga ito rin ay mga paraan ng pagpapahayag nila sa kanilang sarili. Ang pangunahing bagay ay na kapag may nangyayari sa kanila, nauunawaan man nila o hindi ang katotohanan, naisasagawa man nila o hindi ang katotohanan, unang-una sa lahat ay mayroon silang pagkasindak sa Diyos; hindi sila kumikilos nang padalos-dalos ayon sa sarili nilang kalooban, nagagawa nilang matakot sa Diyos at hindi sumalungat sa Kanya. Nakikita ng iba na hindi sila walang-ingat magsalita, na mahinahon ang kanilang mga kilos sa halip na mainitin ang ulo o bulagsak, na lubos silang payapa, na may kakayahan silang maghintay, na nakikipag-usap sila sa Diyos sa kanilang puso at hinahanap Siya, na mayroon silang pusong nagpapasakop sa Diyos, at nagtataglay sila ng may-takot-sa-Diyos na puso. Ang mga taong isinasabuhay ang mga bagay na ito ay kayang ikonekta at iugnay sa mga salita ng Diyos ang anumang nangyayari sa kanila, at normal ang kanilang relasyon sa Kanya. Ang ilang tao—yaong wala sa kanilang puso ang Diyos—ay walang kakayahang isabuhay ang mga realidad na ito, at tiyak na mapagmataas, bulagsak at walang-pigil ang kanilang mga disposisyon. Ginugugol nila ang buong araw na nagtatawanan at nagbibiruan, hindi nila ibinubuhos ang kanilang puso sa paggampan sa kanilang mga tungkulin, sinasabi at ginagawa nila ang anumang pumapasok sa kanilang mga isipan, ipinapakita nila ang kanilang mga pangil at iniaamba ang kanilang mga kuko, at walang-ingat at mapusok sila sa lahat ng kanilang ginagawa. Masasabi mo sa unang tingin pa lamang na katulad sila ng mga walang pananampalataya. Ang isang tao bang may ganitong uri ng pagbubunyag at pag-uugali ay isang taong namumuhay sa harapan ng Diyos? Taos-puso ba siyang nananampalataya sa Diyos? Nasa puso ba niya ang Diyos? Tiyak na tiyak na hindi. Ang gayong mga tao ay kinokondena at kinasusuklaman ng Diyos.

Ngayon ay nagbabahaginan tayo tungkol sa isa sa pinakamahahalagang paksa. Saan ba may kinalaman ang paksang ito? (Sa kaligtasan.) Kung ninanais ng mga tao na maligtas kapag naniniwala sila sa Diyos, ang pinakamahalaga ay kung mayroon ba silang may-takot-sa-Diyos na puso o wala, kung may puwang ba ang Diyos sa puso nila o wala, kung nagagawa ba nila o hindi na mamuhay sa harapan ng Diyos at mapanatili ang normal na ugnayan sa Diyos. Ang mahalaga ay kung ang mga tao ba ay nakapagsasagawa ng katotohanan at nagiging mapagpasakop sa Diyos o hindi. Ganyan ang landas at mga kondisyon para maligtas. Kung hindi nagagawa ng puso mong mamuhay sa harapan ng Diyos, kung hindi ka madalas na nananalangin sa Diyos at nakikipagbahaginan sa Diyos, at nawawalan ka ng normal na ugnayan sa Diyos, hindi ka maliligtas kailanman, dahil naharangan mo ang landas tungo sa kaligtasan. Kung wala kang anumang ugnayan sa Diyos, nasa bingit na kayo ng kapahamakan. Kung ang Diyos ay wala sa puso mo, walang saysay na sabihin na nananalig ka, na manampalataya sa Diyos sa ngalan lamang. Hindi mahalaga kung gaano karaming salita at doktrina ang nagagawa mong bigkasin, kung gaano na karami ang naging pagdurusa mo para sa pananampalataya mo sa Diyos, o kung gaano man karami ang mga kaloob mo; kung wala sa puso mo ang Diyos, at wala kang takot sa Diyos, walang halaga kung paano ka nananampalataya sa Diyos. Sasabihin ng Diyos, “Layuan mo Ako, ikaw na masamang tao.” Ikaw ay ituturing na taong gumagawa ng masama. Mawawalan ka ng ugnayan sa Diyos; hindi mo na Siya magiging Panginoon o ang iyong Diyos. Kahit na kinikilala mo na ang Diyos ang may kataas-taasang kapangyarihan sa lahat, at kinikilala mo na Siya ang Lumikha, hindi mo Siya sinasamba, at hindi ka nagpapasakop sa Kanyang kataas-taasang kapangyarihan. Sinusunod mo si Satanas at mga diyablo; tanging si Satanas at mga diyablo ang mga panginoon mo. Kung nagtitiwala ka sa iyong sarili sa lahat ng bagay, at sinusunod ang sarili mong kalooban, kung nagtitiwala ka na ang kapalaran mo ay nasa sarili mong mga kamay, ang pinaniniwalaan mo kung gayon ay ang sarili mo. Kahit na sinasabi mong pinaniniwalaan at kinikilala mo ang Diyos, hindi ka kinikilala ng Diyos. Wala kang ugnayan sa Diyos, kaya sa huli ay nakatakda kang itaboy Niya, parusahan Niya, at itiwalag Niya; hindi inililigtas ng Diyos ang mga taong tulad mo. Ang mga taong tunay na nananampalataya sa Diyos ay iyong mga tumatanggap sa Kanya bilang ang Tagapagligtas, na tumatanggap na Siya ang katotohanan, ang daan, at ang buhay. Nagagawa nilang taos-pusong gugulin ang sarili nila para sa Kanya at gampanan ang tungkulin ng isang nilikha; nararanasan nila ang gawain ng Diyos, isinasagawa nila ang Kanyang mga salita at ang katotohanan, at tinatahak nila ang landas ng paghahangad sa katotohanan. Sila ay mga taong nagpapasakop sa kataas-taasang kapangyarihan at mga pagsasaayos ng Diyos, at sumusunod sa Kanyang kalooban. Maliligtas lamang ang mga tao kapag mayroon silang ganoong pananalig sa Diyos; kung wala, sila ay kokondenahin. Katanggap-tanggap ba na umasa sa swerte ang mga tao kapag nananampalataya sila sa Diyos? Sa kanilang pananalig sa Diyos, maaari bang matamo ng mga tao ang katotohanan kapag palagi silang kumakapit sa kanilang sariling mga kuru-kuro at malabo at mahirap maunawaang mga imahinasyon? Hinding-hindi. Kapag ang mga tao ay nananampalataya sa Diyos, dapat nilang tanggapin ang katotohanan, manampalataya sa Kanya gaya ng hinihingi Niya, at magpasakop sa Kanyang mga pamamatnugot at pagsasaayos; noon lamang nila matatamo ang kaligtasan. Wala nang iba pang paraan bukod dito—anuman ang ginagawa mo, hindi ka dapat umasa sa suwerte. Ang pagbabahaginan tungkol sa paksang ito ay napakahalaga para sa mga tao, hindi ba? Isa itong panggising sa inyo.

Ngayong narinig na ninyo ang mga salitang ito, dapat nauunawaan na ninyo ang katotohanan at malinaw na sa inyo kung ano ang napapaloob sa kaligtasan. Anuman ang gusto ng mga tao, anuman ang hinahangad nila, o anuman ang pinakagusto nilang gawin, wala rito ang mahalaga. Ang pinakamahalaga ay ang pagtanggap sa katotohanan. Sa huling pagsusuri, ang matamo ang katotohanan ang pinakamahalaga, at na ang nagpapahintulot sa iyo na magkaroon ng takot sa Diyos at ang pag-iwas sa kasamaan ay ang tamang landas. Kung ilang taon ka nang naniniwala sa Diyos at palagi mong pinagtutuunan ang paghahangad ng mga bagay-bagay na walang kaugnayan sa katotohanan, kung gayon, ang pananalig mo ay walang kinalaman sa katotohanan, at walang kinalaman sa Diyos. Maaaring sinasabi mong sinasampalatayanan at pasalita mong kinikilala ang Diyos, subalit ang Diyos ay hindi ang Panginoon mo, hindi Siya ang Diyos mo; hindi mo tinatanggap ang kataas-taasang kapangyarihan ng Diyos sa kapalaran mo, hindi ka nagpapasakop sa lahat ng ipinamamatnugot ng Diyos para sa iyo, at hindi mo kinikilala ang katunayan na ang Diyos ang katotohanan. Sa kasong ito, ang pag-asam mo ng kaligtasan ay nawasak na. Kung hindi ka tumatahak sa landas ng paghahangad sa katotohanan, tinatahak mo ang landas ng pagkawasak. Kung ang lahat ng bagay na iyong hinahangad, pinagtutuunan, ipinagdarasal, at isinasamo ay batay sa mga salita ng Diyos, at sa kung ano ang hinihingi ng Diyos, at kung may lumalago kang pakiramdam na ikaw ay nagpapasakop sa Lumikha at sumasamba sa Lumikha, at nadarama na ang Diyos ang iyong Panginoon, ang iyong Diyos, kung lalo ka pang nagagalak na magpasakop sa lahat ng ipinamamatnugot at isinasaayos ng Diyos para sa iyo, at ang ugnayan mo sa Diyos ay patuloy na nagiging mas malapit, at nagiging mas normal higit kailanman, at kung ang pagmamahal mo sa Diyos ay nagiging mas dalisay at totoo higit kailanman, kung gayon, ang iyong mga reklamo at maling pagkaunawa sa Diyos, at ang iyong magagarbong ninanasa sa Diyos, ay patuloy na magiging mas kaunti, at lubos mo nang matatamo ang takot sa Diyos at ang pag-iwas sa masama, na ang ibig sabihin ay nakapasok ka na sa landas ng kaligtasan. Bagama’t ang pagtahak sa landas ng kaligtasan ay may kasamang disiplina, pagpupungos, paghatol, at pagkastigo ng Diyos, at nagsasanhi ang mga ito na magdusa ka ng labis na pasakit, ito ang pag-ibig ng Diyos na dumarating sa iyo. Kung, sa pananampalataya mo sa Diyos, naghahangad ka lamang ng mga pagpapala, at naghahangad ka lamang ng katayuan, kasikatan at pakinabang, at hindi ka kailanman dinisiplina, o pinungusan, o hinatulan at kinastigo, kung gayon bagama’t mayroon kang madaling buhay, ang puso mo ay patuloy na lalayo sa Diyos, mawawala sa iyo ang normal na ugnayan sa Diyos, at hindi ka na rin magiging handang tanggapin ang pagsisiyasat ng Diyos; gugustuhin mo nang maging sarili mong panginoon—lahat ng ito ay patunay na ang landas na tinatahak mo ay hindi ang tamang landas. Kung nararanasan mo na ang gawain ng Diyos nang ilang panahon at may lumalagong pakiramdam ng kung paanong ang sangkatauhan ay napakalalim na nagawang tiwali, at malamang talaga na lumaban sa Diyos, at kung natatakot ka na darating ang araw na gagawa ka ng isang bagay na lumalaban sa Diyos, at sasalungatin mo ang Diyos at aabandonahin ka Niya, kung kaya nadarama mo na wala nang mas nakakatakot pa kaysa ang labanan ang Diyos, kung gayon ay magkakaroon ka ng may-takot-sa-Diyos na puso. Madarama mo na kapag ang mga tao ay nananampalataya sa Diyos, hindi sila dapat malihis palayo sa Diyos; kung malihis sila palayo sa Diyos, kung malihis sila palayo sa pagdisiplina ng Diyos, at sa paghatol at pagkastigo ng Diyos, ito ay katumbas ng pagkawala ng proteksyon at pangangalaga ng Diyos, ng pagkawala ng mga pagpapala ng Diyos, at katapusan na ito ng mga tao; maaari na lamang silang lalong maging ubod ng sama, sila ay magiging tulad ng mga tao sa mundo ng relihiyon, at malamang pa rin na lumaban sa Diyos habang naniniwala sila sa Diyos—at kung ganito, sila ay magiging mga anticristo. Kung mapagtatanto mo ito, mananalangin ka sa Diyos, “O Diyos! Pakiusap, hatulan at kastiguhin Mo po ako. Sa lahat ng bagay na ginagawa ko, nagsusumamo po ako na siyasatin Mo ako. Kung gumagawa ako ng isang bagay na lumalabag sa katotohanan at kumokontra sa Iyong mga layunin, nawa ay hatulan Mo po ako at kastiguhin nang husto—hindi maaaring wala po sa akin ang Iyong paghatol at pagkastigo.” Ito ang tamang landas na dapat tahakin ng mga tao sa kanilang pananalig sa Diyos. Kaya gawing panukatan ito: Naglalakas-loob ba kayong sabihin na nakatuntong na kayo sa landas ng kaligtasan? Hindi kayo naglalakas-loob, dahil hindi pa kayo nabibilang sa mga naghahangad ng katotohanan, sa maraming bagay, hindi ninyo hinahanap ang katotohanan, hindi ninyo nagagawang tumanggap at magpasakop sa pagpupungos—na nagpapatunay na malayong-malayo pa kayo sa pagtahak sa landas ng kaligtasan. Madali lang ba na makatuntong sa landas ng kaligtasan kung ikaw ay hindi isang tao na naghahangad ng katotohanan? Ang totoo, hindi ito madali. Kung hindi pa naranasan ng mga tao ang paghatol at pagkastigo ng Diyos, kung hindi pa nila naranasan ang pagdisiplina, pagtutuwid, at pagpupungos ng Diyos, hindi madali para sa kanila na maging isang tao na naghahangad ng katotohanan, at bunga nito, napakahirap para sa kanila na makatuntong sa landas ng kaligtasan. Kung, pagkatapos marinig ang mga salitang ito, alam mo na ang mga ito ay ang katotohanan, ngunit hindi mo pa tinatahak ang landas ng paghahangad sa katotohanan at pagkakamit ng kaligtasan, at hindi mo ito nakikita bilang isang seryosong bagay, nadarama mong sa malao’t madali ay gagawin mo rin naman ito—hindi kailangang magmadali—kung gayon ay anong uri ng pananaw ito? Kapag ganito ang iyong pananaw, nasa panganib ka, at mahihirapan kang makatapak sa landas ng kaligtasan. Kaya, anong uri ng determinasyon ang dapat na mayroon ka para makatuntong ka sa landas na ito? Dapat ay sabihin mo na, “A! Sa ngayon ay hindi pa ako nakatutuntong sa landas ng kaligtasan—napakamapanganib nito! Sinasabi ng Diyos na ang mga tao ay dapat na mamuhay sa Kanyang harapan sa lahat ng oras, at mas manalangin pa, at na dapat ay maging mapayapa ang kanilang mga puso, at hindi pabigla-bigla—kaya dapat kong simulang isagawa ang lahat ng ito ngayon.” Ang pagsasagawa sa ganitong paraan ay pagpasok sa tamang landas ng pananalig sa Diyos; ganoon iyon kasimple. Anong klase ng mga tao ang nakakarinig ng mga salita ng Diyos at pagkatapos ay humahayo at isinasagawa ang mga ito? Mabubuti ba silang mga tao? Mabubuti sila—sila ang mga taong nagmamahal sa katotohanan. Anong uri ng tao sila kung nananatili silang manhid, walang pakialam, at hindi sumusuko matapos marinig ang mga salita ng Diyos—kung hindi nila sineseryoso ang mga salita ng Diyos, at nagbibingi-bingihan at nagbubulag-bulagan sila sa mga ito? Hindi ba’t magulo ang isip nila? Palaging itinatanong ng mga tao kung may mabibilis na paraan para maligtas kapag nananampalataya sila sa Diyos. Sinasabi Ko sa inyo na wala, at pagkatapos ay sinasabi Ko sa inyo ang tungkol sa simpleng landas na ito, ngunit matapos itong marinig hindi ninyo ito isinasagawa—na isang sitwasyon na hindi ninyo nalalaman ang mabuting bagay kapag narinig ninyo ito. Maaari bang maligtas ang ganitong mga tao? Kahit pa mayroon silang pag-asa, hindi ito malaki; ang kaligtasan ay magiging napakahirap. Maaaring dumating ang araw na magising sila mula sa pagkakatulog, na maisip nila sa kanilang sarili: “Hindi na ako bata, at hindi ko ginagampanan ang mga itinakdang tungkulin ko habang nananampalataya sa Diyos sa lahat ng nagdaang taong ito. Hinihingi ng Diyos na mamuhay ang mga tao sa Kanyang harapan sa lahat ng oras, at hindi ako namuhay sa harapan ng Diyos. Kailangan kong magmadali at manalangin.” Kung matauhan sila sa kanilang mga puso at magsimulang gampanan ang kanilang itinakdang tungkulin, hindi pa huli ang lahat! Subalit huwag ninyo itong ipagpaliban nang napakatagal; kung maghihintay kayo hanggang mga pitumpu o walumpung taong gulang na kayo, at mahina na ang katawan ninyo, at wala na kayong anumang lakas, hindi ba’t magiging huling-huli na para hangarin ang katotohanan? Kung gugugulin ninyo ang pinakamaiinam na taon ng inyong buhay sa walang kabuluhang mga bagay, at mauwi kayo sa pagpapaliban o pagpapalampas ng paghahangad ng katotohanan, na pinakamahalagang bagay sa lahat, hindi ba’t sukdulang kahangalan ito? Mayroon pa bang higit na kahangalan kaysa rito? Alam na alam ng maraming tao ang tunay na daan ngunit hinihintay pa nilang dumating ang hinaharap bago ito tanggapin at hangarin—silang lahat ay mga hangal. Hindi nila alam na inaabot ng ilang dekada ng pagsisikap ang paghahangad ng katotohanan bago nila makakamit ang buhay. Magiging huli na para magsisi kung sasayangin nila ang pinakamainam na panahon para maligtas!

Ngayon, ano ang pinakamahalagang bagay na dapat ninyong isagawa? Iyon ay na kapag may mga nangyayari sa inyo, dapat ninyong madaliing hanapin ang katotohanan, payapain ang inyong puso sa harap ng Diyos, at magdasal sa Diyos at basahin ang Kanyang mga salita nang may pusong nagpapasakop sa Diyos. Sa ganitong paraan, makapagtatatag kayo ng isang normal na relasyon sa Diyos. Kung nananampalataya ka sa Diyos pero walang kinalaman sa Kanya, kung nananampalataya ka pa rin sa malabong diyos, kung wala kang normal na relasyon sa praktikal na Diyos, kung gayon, kikilalanin ba ng Diyos na nananampalataya ka sa Kanya? Kung hindi ka kinikilala ng Diyos, hindi ba’t mahihirapan ka? Sa puso mo, dapat malinaw sa iyo kung paano maghangad para kilalanin ka ng Diyos bilang miyembro ng Kanyang sambahayan, bilang isa sa Kanyang mga tagasunod. Huwag kang maging matigas ang kalooban o mapaghimagsik, at hinding-hindi ka maaaring dumistansiya sa Diyos; dapat kang lumapit sa Diyos at tanggapin Siya bilang iyong Panginoon. Kaya, ano ang dapat mong gawin pagkatapos? Magmadali kang kainin at inumin ang mga salita ng Diyos, tanggapin ang lahat ng katotohanang ipinahayag Niya, isagawa ito at danasin ito, at pumasok sa realidad—ito ang pinakamahalagang bahagi. Kung sa tingin ninyo ay mahalaga ang mga salitang ito na ibinahagi Ko, kung kaya ninyong gamitin ang mga salitang ito sa buhay ninyo, gawing gabay ang mga ito sa buhay ninyo, at gawing realidad ang mga ito na inyong isinasabuhay, kung gayon, magkakaroon kayo ng ilang nakamit, at hindi magiging walang saysay ang ibinahagi Ko ngayon. Ang susi sa pananampalataya sa Diyos ay na dapat nasa puso ninyo ang Diyos, dapat kayong makakilos batay sa mga salita ng Diyos, dakilain ninyo ang Diyos sa inyong puso, at magpasakop kayo sa Diyos; dapat ninyong ilagay sa harap ng Diyos ang lahat ng ginagawa ninyo, at tiyaking mayroong ugnayan ang mga ito sa Diyos; ibig sabihin, upang manampalataya sa Diyos, dapat maging kawangis ka ng isang taong nananampalataya sa Diyos. Dapat kang magkaroon ng realidad ng pananampalataya sa Diyos. Pagkatapos ninyong makinig sa sermon, naiintindihan na ninyo kung ano ang mga layunin ng Diyos, at nakapagsasagawa at nakapapasok kayo ayon sa mga hinihingi ng Diyos. Pagkatapos ng ilang panahon, nakikita Kong nagbago na ang mga tao, na ang mga salita Ko ay nagbigay ng pakinabang sa kanila, binago nito ang kanilang kalagayan, at binago ang direksyon na kanilang tinatahak. Kapag talagang binabago ng mga tao ang sarili nila, pakiramdam Ko ay hindi naging walang saysay ang pagsasalita Ko. Kapag nakikita Kong isinasapuso ninyo ang mga salitang ito, nang hindi lang pinalalampas ang mga ito sa inyong mga tainga, lubos Akong nasisiyahang makita kayo. Kung hindi kayo nakikinig gaano man karaming salita ang binibigkas Ko, kung hindi ninyo sineseryoso ang mga ito, kung ginagawa ninyo ang anumang gusto ninyo, at kumikilos kayo sa anumang paraang nais ninyo, nasasaktan Ako kapag tinitingnan Ko kayo; nagsisimula Akong makaramdam ng pagkasuklam sa inyo, at walang silbi na magsalita ka ng magagandang pakinggan na salita, o pamukhaing mabuti ang sarili mo sa panlabas. Ang gawin iyon ay magiging pagpapaimbabaw sa panig mo, at hindi nakalulugod sa Akin na makita ito. Kaya, napakahalaga para sa mga tao na isagawa ang katotohanan, at ang pumasok sa katotohanang realidad ay lalong mas mahalaga. Ang mga taong mayroong katotohanang realidad ay likas na may takot sa Diyos; ang mga tao na mayroong may-takot-sa-Diyos na puso ay likas na makatatahak sa landas ng kaligtasan.

Sa Madalas na Pagbabasa Lamang ng mga Salita ng Diyos at Pagninilay sa Katotohanan Maaaring Magkaroon ng Landas na Susundin

Kung nais mong magampanan nang maayos ang iyong tungkulin, kailangan mo munang maunawaan ang katotohanan. Kailangan mong hanapin ang katotohanan nang buong puso. Sa paghahanap sa katotohanan, ang susi ay ang matutong pagnilayan ang mga salita ng Diyos. Ang layon ng gayong pagninilay-nilay sa mga salita ng Diyos ay para maunawaan ang tunay na kahulugan ng mga ito. Sa pamamagitan ng paghahanap mo mauunawaan ang kahulugan ng mga salita ng Diyos, kung ano ang hinihingi ng Diyos sa mga tao, at ang mga layunin ng Diyos na mahahanap sa Kanyang mga salita. Kapag naabot mo ang gayong pagkaunawa, mauunawaan mo ang katotohanan. Sa sandaling maunawaan mo na ang katotohanan, madali nang maarok ang mga prinsipyo na dapat gumabay sa iyong pagsasagawa, at pagkatapos ay maisasagawa mo na ang katotohanan. Sa sandaling matutunan mo nang isagawa ang katotohanan, magsisimula ka nang pumasok sa katotohanang realidad. Sa gayong pagkakataon, mauunawaan mo ang mga bagay na hindi mo maunawaan noon, makikilatis mo ang mga bagay na hindi mo malinaw na nakikita noon, at malulutas mo ang mga problema na dati ay imposible para sa iyo. Sa maraming bagay, magsisimula kang makatanggap ng inspirasyon at ng bagong kabatiran, magbubukas sa iyo ang mga landas ng pagpapatupad, at magagawa mong tuloy-tuloy na isagawa ang katotohanan. Ganito ka ganap na makapapasok sa katotohanang realidad. Gayumpaman, kung hindi mo isinasapuso ang iyong tungkulin, ni hinahanap ang mga katotohanang prinsipyo, kung naguguluhan o nalilito ka, kung ginagawa mo lamang ang mga bagay sa pinakamadaling paraan para sa iyo, kung gayon, anong uri ng mentalidad ito? Ito ay paggawa ng mga bagay-bagay nang pabasta-basta. Kung wala kang debosyon sa tungkulin mo, kung wala kang pagpapahalaga sa iyong responsabilidad dito, o anumang pagpapahalaga na misyon mo ito, magagampanan mo ba nang maayos ang tungkulin mo? Magagampanan mo ba ang tungkulin mo sa isang paraang pasok sa pamantayan? At kung hindi mo magagampanan ang tungkulin mo sa isang paraang pasok sa pamantayan, makapapasok ka ba sa katotohanang realidad? Talagang hindi. Kung, sa tuwing ginagampanan mo ang iyong tungkulin, hindi ka masigasig, ayaw mong magsikap, at iniraraos mo lang ang iyong tungkulin, na parang hindi nag-iisip na tila naglalaro ka lang, hindi ba’t problema ito? Ano ang mapapala mo sa pagganap ng iyong tungkulin sa ganitong paraan? Sa huli, makikita ng mga tao na kapag ginagampanan mo ang iyong tungkulin, wala kang pagpapahalaga sa responsabilidad, na pabasta-basta ka, at iniraraos mo lang ang tungkulin—kung magkagayon, nanganganib kang maitiwalag. Sinisiyasat ng Diyos ang buong proseso ng paggampan mo sa iyong tungkulin, at ano ang sasabihin ng Diyos? (Ang taong ito ay hindi karapat-dapat sa Kanyang atas o sa Kanyang pagtitiwala.) Sasabihin ng Diyos na hindi ka mapagkakatiwalaan, at na dapat kang maitiwalag. At kaya, anumang tungkulin ang ginagampanan mo, mahalaga o karaniwan man ito, sapagkat ipinagkatiwala sa iyo ang gawaing ito, kung hindi mo isinasapuso ito o tinutupad ang iyong responsabilidad, at kung hindi mo ito itinuturing bilang atas ng Diyos, o inaako ito bilang sarili mong tungkulin at obligasyon, palaging ginagawa ang mga bagay-bagay nang pabasta-basta, kung gayon, magiging problema ito. “Hindi mapagkakatiwalaan”—ilalarawan ng dalawang salitang ito ang paggampan mo sa tungkulin. Ang ibig sabihin ng mga ito ay na hindi pasok sa pamantayan ang iyong paggampan sa iyong tungkulin, at na itiniwalag ka, at sinasabi ng Diyos na hindi pasok sa pamantayan ang karakter mo. Kung ipinagkatiwala sa iyo ang isang bagay pero ito ang saloobin mo rito at ganito mo ito pinangangasiwaan, aatasan ka pa ba ng karagdagang mga tungkulin sa hinaharap? Maipagkakatiwala ba sa iyo ang anumang bagay na mahalaga? Hinding-hindi, maliban na lang kung magpakita ka ng tunay na pagsisisi. Gayumpaman, sa kaibuturan, palaging magkikimkim ng kaunting kawalan ng tiwala at kawalan ng kasiyahan ang Diyos sa iyo. Magiging problema ito, hindi ba? Maaari kang mawalan ng anumang pagkakataong gampanan ang iyong tungkulin, at magiging imposible para sa iyo na mailigtas.

Kapag ginagampanan mo ang iyong tungkulin, sa katunayan, ginagawa mo ang dapat mong gawin. Kung ginagawa mo ito sa harap ng Diyos, kung ginagampanan mo ang iyong tungkulin at nagpapasakop ka sa Diyos nang may pag-uugali ng pagkamatapat at may puso, hindi ba’t mas magiging tama ang saloobing ito? Kaya paano mo magagamit ang saloobing ito sa tunay na buhay? Dapat mong gawing realidad ang “pagsamba sa Diyos nang may puso at pagkamatapat.” Tuwing gusto mong maging pabasta-basta, tuwing gusto mong kumilos sa tusong paraan at maging tamad, at tuwing nawawala ka sa pokus o gusto mong magsaya, dapat mong isaalang-alang: “Sa pagkilos nang ganito, ako ba ay nagiging di-mapagkakatiwalaan? Ganito ba ang pagsasapuso ko sa paggawa ng aking tungkulin? Sa paggawa nito, nabibigo ba akong maging deboto? Nabibigo ba akong tuparin ang atas na naipagkatiwala ng Diyos sa akin?” Ganito ka dapat magnilay sa sarili mo. Kung malalaman mo na ikaw ay palaging pabasta-basta sa iyong tungkulin, na wala kang debosyon, at na nasaktan mo ang Diyos, ano ang dapat mong gawin? Dapat mong sabihing, “Sa oras na iyon, nadama ko na may mali rito, pero hindi ko ito itinuring na problema; pinahapyawan ko lang iyon nang walang-ingat. Ngayon ko lang natanto na talagang ako ay naging pabasta-basta, na hindi ko natupad ang aking responsabilidad. Talagang wala akong konsensiya at katwiran!” Natuklasan mo ang problema at nakilala mo nang kaunti ang iyong sarili—kaya ngayon, dapat mong baguhin ang sarili mo! Ang iyong saloobin sa paggampan sa iyong tungkulin ay mali. Itinuring mo itong ekstra na trabaho at mababaw lang na nagsikap, at hindi mo isinapuso iyon. Kung muli kang pabasta-basta na katulad nito, dapat kang manalangin sa Diyos at hayaan Siyang disiplinahin at ituwid ka. Kapag mayroon kang gayong determinasyon sa paggampan ng iyong tungkulin, saka ka lamang tunay na makapagsisisi. Makapagbabago ka lamang kapag malinis ang iyong konsensiya at nagbago na ang iyong saloobin sa paggampan mo sa iyong tungkulin. At habang nagsisisi ka, dapat mo ring pagnilayan nang madalas kung talagang naibigay mo ang iyong buong puso, buong isipan, at buong lakas sa pagganap mo sa iyong tungkulin; pagkatapos, gamit ang mga salita ng Diyos bilang panukat at iniaangkop ang mga ito sa iyong sarili, malalaman mo kung ano pa ang mga problema sa pagganap mo sa iyong tungkulin. Sa patuloy na paglutas ng mga problema sa ganitong paraan, nang ayon sa salita ng Diyos, hindi ba’t ginagawa mong realidad ang pagganap mo sa iyong tungkulin nang buong puso, isip, at lakas? Sa paggampan mo sa iyong tungkulin sa gayong paraan: hindi ba’t nagampanan mo na ito nang buong puso, isip, at lakas? Kung wala nang anumang pang-uusig sa iyong konsensiya, kung magagawa mong maging pasok sa pamantayan at magkaroon ng debosyon sa paggampan ng iyong tungkulin, saka lamang tunay na magkakaroon ng kapayapaan at kagalakan sa puso mo. Ang pagganap ng iyong tungkulin ay magiging tila ganap na likas at may katwiran, sa halip na isang karagdagang pasanin, at hindi na parang isang trabahong ginawa para sa ibang tao. Sa paggampan ng isang tungkulin sa ganitong paraan, nasisiyahan ang pakiramdam mo, at pakiramdam mo ay namumuhay ka sa piling ng Diyos. Ang pag-asal nang ganito ay nagdudulot ng kapayapaan ng isip. Hindi ba’t gagawin ka nitong mas tao at hindi gaanong parang isang zombie? Madali bang umasal nang ganito? Sa totoo lang, madali ito, pero hindi ito madali para sa mga hindi tumatanggap sa katotohanan.

Sa katunayan, pasok man sa pamantayan o hindi ang paggampan ng isang tao sa kanyang tungkulin, may umiiral na timbangan sa puso niya. Kung palagi siyang nakikinig sa mga sermon, palaging nagbabasa ng salita ng Diyos, at palaging nakikipagbahaginan sa iba, kahit na mababaw lang ang kanyang pagkaunawa sa katotohanan, kahit papaano ay mauunawaan niya ang ilang doktrina. Sa paggamit sa mga doktrinang ito bilang kanyang panukat, mahuhusgahan din niya kung gaano kahusay niyang ginagampanan ang kanyang tungkulin at kung sinusunod niya ang mga prinsipyo. Ang kalinawan na ito ay maaaring makamtan ng lahat ng may konsensiya at katwiran. Maraming beses, kapag ginagampanan ng mga tao ang kanilang mga tungkulin, ginagawa nila ito nang pabasta-basta. Hindi nila inilalaan ang kanilang buong lakas dito, lalong hindi nila hinahanap ang katotohanan at hindi sila kumikilos ayon sa mga prinsipyo. Anuman ang mga tungkulin nila, nagbubulag-bulagan sila sa mga bagay-bagay. Bagama’t maaaring may nakikita silang problema, hindi nila ito tinatrato bilang isang problema na lulutasin, bagkus ay kumikilos sila na parang hindi nila problema ito, at binabalewala nila ito nang pabasta-basta. Sa puso nila, tingin nila ay hindi na kailangan pang pahirapan ang kanilang sarili, hindi na kailangan pang maging masigasig sa bagay na ito. Gayumpaman, ang pagpapaunlak sa kanilang sarili sa ganitong paraan ay nagiging sanhi ng di-halatang paglala ng kanilang lagay. Kung gagampanan mo ang tungkulin mo nang walang pakiramdam ng pasanin, hindi maiiwasang magiging pabasta-basta ang puso mo. Hindi nito makakayanang umako ng mga responsabilidad, lalo na ang maging deboto. Bilang resulta, hindi maipagkakaloob ang kaliwanagan at patnubay ng Banal na Espiritu. Palagi kang sumusunod sa mga naitatag nang patakaran at regulasyon nang walang anumang bagong liwanag o kabatiran, walang ibang ginagawa kundi ang iraos lang ang tungkulin. Ang paggampan sa tungkulin mo sa gayong paraan ay hindi epektibo—masasabi na maging ang pagtatrabaho mo ay hindi pasok sa pamantayan. Kung maging ang pagtatrabaho mo ay hindi pasok sa pamantayan, maaari ka bang maging isang tapat na trabahador? Hinding-hindi. Samakatwid, ang mga nagtatrabaho nang hindi pasok sa pamantayan ay maaari lamang itiwalag. Ang ilang taong magulo ang isip ay walang kahit katiting na pagkaunawa sa katotohanan. Iniisip nila na ang simpleng paggampan sa kanilang tungkulin ay pagsasagawa sa katotohanan. Iniisip nila na sa simpleng paggampan sa kanilang tungkulin, isinasagawa na nila ang katotohanan. Kung tatanungin mo ang gayong tao, “Maisasagawa mo ba ang katotohanan?” sasagot siya, “Hindi ba’t isinasagawa ko ang katotohanan sa pamamagitan ng paggawa ng aking tungkulin?” Tama ba ito? Iyon ang mga salita ng isang taong magulo ang isip. Upang magampanan ang iyong tungkulin, sa pinakamababa, dapat mong ibigay ang iyong buong puso, isip, at lakas dito para epektibong maisagawa ang katotohanan. Upang epektibong maisagawa ang katotohanan, dapat kang kumilos ayon sa mga prinsipyo. Kung pabasta-basta mong gagawin ang tungkulin mo, wala itong tunay na epekto. Hindi mo ito matatawag na pagsasagawa sa katotohanan, ito ay walang iba kundi pagtatrabaho lamang. Malinaw na nagtatrabaho ka lamang, na ganap na ibang bagay mula sa pagsasagawa sa katotohanan. Ang pagtatrabaho ay simpleng paggawa ng mga bagay-bagay na nakalulugod sa iyo ayon sa sarili mong kagustuhan, habang binabalewala ang lahat ng bagay na hindi ka nasisiyahang gawin. Anuman ang mga paghihirap na nararanasan mo, hindi mo kailanman hinahanap ang mga katotohanang prinsipyo. Sa panlabas, maaaring mukhang ginagampanan mo ang iyong tungkulin, pero ang lahat ng ito ay pagtatrabaho lamang. Ang sinumang hindi gumagampan sa kanyang tungkulin sa pamamagitan ng pagkilos alinsunod sa mga katotohanang prinsipyo ay walang anumang nakakamit kundi ang magtrabaho. Sa pamilya ng Diyos, maraming tao ang nagtatangkang gampanan ang kanilang tungkulin sa pamamagitan ng pagtitiwala sa mga kuru-kuro at imahinasyon ng tao. Maraming taon silang nagpapakapagod nang wala namang napapala, hindi nila maisagawa ang katotohanan o hindi sila makakilos ayon sa mga prinsipyo sa pagganap ng kanilang tungkulin. Samakatwid, kung ang mga tao ay madalas kumikilos ayon sa sarili nilang kagustuhan at gumaganap sa kanilang mga tungkulin ayon sa sarili nilang kagustuhan, kahit na hindi sila gumagawa ng masama, hindi rin ito itinuturing na pagsasagawa sa katotohanan. Sa huli, ang paggawa nila sa loob ng maraming taon ay hindi nagbibigay-daan sa kanila na maunawaan ang anumang bagay sa katotohanan, at wala silang mga patotoong batay sa karanasan na maibabahagi. Bakit ganito? Ito ay dahil hindi tama ang mga intensiyong gumagabay sa mga taong ito para magampanan ang kanilang tungkulin. Ang dahilan ng paggampan nila sa kanilang tungkulin ay tiyak na para makatanggap ng mga pagpapala, nais nilang makipagkasunduan sa Diyos. Hindi nila ginagampanan ang kanilang tungkulin para lang makamit ang katotohanan. Ginagampanan nila ang kanilang tungkulin dahil wala silang ibang pagpipilian. Sa kadahilanang ito, palagi silang nalilito at iniraraos lang nila ang tungkulin nang pabasta-basta. Hindi nila hinahanap ang katotohanan, kaya pawang pagtatrabaho lamang ang mga ito. Gaano man karaming tungkulin ang ginagampanan nila, walang tunay na epekto ang mga kilos nila. Hindi ganito ang kalagayan ng mga may takot sa Diyos sa kanilang puso. Palagi silang nagninilay-nilay kung paano kumilos ayon sa mga layunin ng Diyos at kung paano kumilos para sa ikabubuti ng pamilya ng Diyos at ng Kanyang mga hinirang na tao. Palagi nilang taimtim na pinag-iisipan ang tungkol sa mga prinsipyo at resulta. Palagi silang nagsisikap na isagawa ang katotohanan at ipakita ang pagpapasakop sa Diyos. Ito ang tamang saloobin ng puso. Ito ang mga taong naghahanap sa katotohanan at nagmamahal sa mga positibong bagay. Ang ganitong uri ng tao, kapag ginagampanan ang kanyang mga tungkulin, ay tinatanggap ng Diyos at tumatanggap ng Kanyang pagsang-ayon. Bagama’t yaong mga hindi nagmamahal sa katotohanan ay maaaring sa panlabas tila gumagampan ng kanilang tungkulin, hindi nila hinahanap ang katotohanan kahit kaunti. Kumikilos sila ayon sa sarili nilang kagustuhan at gumagawa lang ng mga bagay na iwas sa anumang desbentaha at mga bagay na kapaki-pakinabang sa kanilang sarili. Nagsisikap lang sila nang kaunti at iniiwasan ang anumang paghihirap, pero gusto pa rin nila ang pagsang-ayon ng mga hinirang ng Diyos at ang isang magandang reputasyon. Kung ito ang pinagtutuunang-pansin ng puso nila, magagampanan ba nila ang kanilang mga tungkulin sa isang paraang pasok sa pamantayan? Siguradong hindi. Bagama’t tila ginagampanan ninyo ang inyong tungkulin sa panlabas, ang totoo ay hindi namumuhay sa harap ng Diyos ang puso ninyo. Dahil lahat ng atensiyon ninyo ay ganap na nakatutok sa mga pansariling pagpapakana at kalkulasyon, hindi man lang kayo makakausad kahit na maraming taon na kayong nananalig. Bagama’t madalas kayong nagtitipon, kumakain at umiinom ng mga salita ng Diyos nang sama-sama, nakikinig sa mga sermon at nagbabahaginan, sa sandaling isara ninyo ang aklat ng mga salita ng Diyos at umaalis kayo sa inyong tagpuan, wala rito ang nananatili sa puso ninyo. Wala ni isa sa mga salita ng Diyos, ni isang salita ng katotohanan, ang namamalagi sa puso ninyo. Kung minsan ay isinusulat ninyo ang Kanyang mga salita sa isang kuwaderno, pero hindi naman ninyo isinasapuso ang mga ito, at nakakalimutan ninyo ang lahat sa isang kisap-mata. Bukod pa roon, hindi ninyo kailanman pinagninilayan ang katotohanan sa salita ng Diyos sa inyong pang-araw-araw na buhay. Sa paggampan ng inyong tungkulin, hindi ninyo kailanman hinahanap ang mga katotohanang prinsipyo. Anumang mga paghihirap ang nakakaharap ninyo, pinanghahawakan ninyo ang isang pabasta-bastang pag-uugali. Kahit na sa gitna ng pagpupungos, kailanman ay hindi kayo nananalangin sa Diyos o naghahanap sa katotohanan. Sa ganitong sitwasyon, hindi kayo mukhang naiiba sa mga walang pananampalataya. Ilang taon na kayong nananampalataya sa Diyos, pero wala man lang kayong buhay pagpasok, ni katotohanang realidad. Ang inyong pagganap ng tungkulin ay pawang pagtatrabaho lamang, at ang intensiyon ninyo ay ang ipagpalit ang gayong pagtatrabaho para sa mga pagpapala ng kaharian ng langit. Walang duda rito. Sa pananampalataya sa Diyos sa ganitong paraan, mahirap para sa inyo na makapasok sa katotohanang realidad, mahirap na makamit ang katotohanan at buhay. Sa inyo, mayroong mga nagtataglay ng mahusay na kakayahan, ngunit kahit na higit sa isang dekada na ang kanilang pananalig, kaya lamang nilang magbigkas ng ilang salita at doktrina, at humihinto sila sa mabababaw na salita at doktrina. Kontento na sila na makaunawa ng kaunting doktrina at iniisip nila na sapat na ang simpleng pagsunod sa mga regulasyon. Mahihirapan silang lumalim pa. Sapagkat hindi pa nasubukan ng puso ng gayong mga tao na maunawaan ang katotohanan, napakalimitado ng saklaw ng kakayanan nilang makapasok sa katotohanang realidad. Ang magagawa lang nila ay sumunod sa ilang regulasyon. Kung tatanungin kayo kung paano ninyo dapat isagawa ang katotohanan sa paggampan ng inyong tungkulin, marahil ay sasabihin ninyo, “Manalangin nang higit pa, at magkaroon ng determinasyong magtiis ng paghihirap. Habang ginagampanan ang inyong tungkulin, huwag maging tamad o pabasta-basta, kumilos ayon sa mga prinsipyo, at magpasakop sa pamilya ng Diyos sa anumang hinihingi nito.” Kaya ninyong talakayin ang mga panlabas, doktrinal na mga aspekto ng pagtupad ng inyong tungkulin, pero sa mga partikular na isyu na may kinalaman sa mga katotohanang prinsipyo, mayroon lamang kayong kaunting pagkaunawa. Ipinapakita nito na karamihan sa mga tao ay naiintindihan lamang ang literal na kahulugan ng katotohanan, pero hindi nila nauunawaan ang realidad ng katotohanan. Dahil dito, hinding-hindi talaga nila nauunawaan ang katotohanan. Ang mga taong hindi nakauunawa sa katotohanan ay maaaring magbigay ng ilang salita at doktrina tungkol sa katotohanan, pero dapat ba nating ikonsidera na nakapagkamit sila ng katotohanan? (Hindi.) Kaya, ano ang dapat ninyong pagtuunan sa hinaharap? Dapat kayong mamuhay ng normal na espirituwal na buhay, nagdarasal, nagtitipon, kumakain at umiinom ng mga salita ng Diyos, nakikinig sa mga sermon, at umaawit ng mga himno para purihin ang Diyos. Dagdag pa sa panlabas na pagsunod sa mga pagsasagawang ito, hindi ninyo dapat ipagpaliban ang inyong tungkulin, sa halip ay dapat ninyo itong gampanan nang maayos. Nariyan din ang pinakamahalagang bagay na dapat ninyong maunawaan: Kung nais mong hangarin ang katotohanan, kung nais mong maunawaan at makamit ang katotohanan, dapat kang matuto kung paano manahimik sa harap ng Diyos, kung paano pagnilayan ang katotohanan, at kung paano pagnilayan ang mga salita ng Diyos. Mayroon bang mga pormalidad na dapat isaalang-alang habang pinagninilayan ang katotohanan? Mayroon bang anumang regulasyon? Mayroon bang anumang mga limitasyon sa oras? Kailangan mo ba itong gawin sa isang partikular na lugar? Hindi—maaari mong pagnilayan ang mga salita ng Diyos sa anumang oras o saanmang lugar. Isantabi ang oras na kalimitan ninyong iginugugol sa paglilibang o pangangarap nang gising at igugol ito sa pagninilay-nilay sa mga salita ng Diyos at sa katotohanan, upang hindi masayang ang araw. Paano nagsasayang ng oras ang mga tao? Ginugugol nila ang kanilang mga araw sa walang saysay na kuwentuhan, ginagawa ang mga bagay na interesado sila, o sumasali sa mga walang kabuluhang bagay na walang kinalaman sa katotohanan, at kapag wala na silang ibang gagawin, nag-iisip sila ng mga walang kabuluhang bagay at mga bagay na nangyari na. Iniisip nila kung ano ang maaaring mangyari sa hinaharap, kung nasaan ang kaharian sa hinaharap at ang impiyerno, at iba pa. Hindi ba’t mga kalokohan ito? Kung ginugugol ninyo ang oras na ito sa mga positibong bagay—kung tahimik kayo sa harap ng Diyos, gumugugol ng mas maraming oras sa pagninilay-nilay sa mga salita ng Diyos at sa pagbabahaginan tungkol sa katotohanan, suriin ang bawat kilos ninyo, at dalhin ang mga ito sa harapan ng Diyos para sa Kanyang pagsisiyasat; kung pagkatapos ay pinagninilayan ninyo kung anong mga isyu ang nananatiling hindi nalulutas sa inyo at kung anong mga paghihirap ang natitira pang dapat asikasuhin sa paggampan ng inyong tungkulin, at kung nalutas na ba sa pamamagitan ng paghahanap sa katotohanan sa mga salita ng Diyos ang inyong mga tiwaling disposisyon na madalas na mabunyag—lalo na iyong mga pinakamapaghimagsik laban sa Diyos at pinakanakamamatay; kung malulutas ang lahat ng isyung ito sa loob ng takdang panahon, unti-unti kayong papasok sa katotohanang realidad.

Paano dapat isagawa ang pagninilay-nilay sa mga salita ng Diyos? Una, pag-isipan at pagbahaginan nang madalas ang tungkol sa mga espirituwal na termino at pananalita na karaniwan ninyong ginagamit. Tanungin ang sarili ninyo: “Maaaring alam ko kung ano ang literal at teoretikal na kahulugan ng mga bagay na ito, pero ano ang realidad ng mga bagay na ito? Ano ang saklaw ng mga realidad na ito? Paano ako magtataglay ng mga realidad na saklaw sa loob ng mga espirituwal na pagpapahayag na iyon? Saan ko dapat simulan ang pagsasagawa at pagpasok sa mga ito?” Ganito kayo dapat magnilay-nilay. Dito nagsisimula ang pagninilay-nilay sa salita ng Diyos. Mahirap unawain ang katotohanan at isagawa ito kung ang isang tao ay nananampalataya sa Diyos pero hindi natututo kung paano pagnilayan ang mga salita ng Diyos. Kung hindi maunawaan ng isang tao ang katotohanan, maaari ba siyang pumasok sa katotohanang realidad? (Hindi.) Kung walang pagpasok sa katotohanang realidad, makakamit ba ng isang tao ang katotohanan? (Hindi.) Kung hindi makakamit ang katotohanan, matutugunan ba ng isang tao ang mga layunin ng Diyos? (Hindi.) Hindi niya magagawa—tiyak iyon. Dahil hindi nauunawaan ng mga tao ang katotohanan, namumuhay lamang sila sa kanilang tiwaling disposisyon, at nilalabanan nila ang Diyos. Paano matutugunan ng gayong mga tao ang mga layunin ng Diyos? Talagang hindi ito magagawa. Kung gayon, paano pagninilayan ng isang tao ang mga salita ng Diyos? Halimbawa, kapag isinasaalang-alang mo ang madalas ulitin na pariralang “pagkatakot sa Diyos at pag-iwas sa kasamaan,” ito ang dapat mong pagnilayan: Ano ang pagkatakot sa Diyos? Ang pagsasabi ba ng mali ay katumbas ng hindi pagkatakot sa Diyos? Masama ba ang pagsasalita nang ganoon? Itinuturing ba iyon ng Diyos na isang kasalanan? Aling mga kilos ang masama? Ang aking mga kaisipan, intensiyon, ideya at opinyon, ang motibo at pinagmumulan ng aking mga salita at kilos, at ang iba’t ibang disposisyon na nabubunyag sa akin—naaayon ba ang lahat ng ito sa katotohanan? Alin sa mga ito ang sinasang-ayunan ng Diyos, at alin ang kinasusuklaman Niya? Alin ang kinokondena Niya? Sa anong mga bagay malamang na makagawa ng malalaking pagkakamali ang mga tao? Ang lahat ng ito ay nararapat pagnilayan. Karaniwan ba para sa inyo na pagnilayan ang katotohanan? (Hindi kami gumugugol ng maraming oras sa pagninilay-nilay sa katotohanan; kadalasan, hindi kami aktibong nag-iisip.) Isipin ninyo kung gaano karaming oras na ang nasayang sa paglipas ng mga taon! Gaano ninyo kadalas naiisip ang mga bagay na may kaugnayan sa katotohanan, sa pananampalataya sa Diyos, sa buhay pagpasok, at sa pagkatakot sa Diyos at pag-iwas sa kasamaan? Napag-isipan na ba ninyo nang mabuti ang mga bagay na ito? Kapag napagnilayan ninyo ang mga salita ng Diyos hanggang sa punto ng pagkaunawa sa katotohanan at pagsasagawa nito alinsunod sa mga prinsipyo, iyon ang panahon kung kailan magsisimula kayong makakita ng bunga, at kung kailan kayo magkakaroon ng buhay pagpasok. Hindi pa kayo marunong magnilay-nilay sa mga salita ng Diyos, ni hindi pa ninyo naunawaan ang katotohanan. Hindi pa kayo nakapasok sa buhay. Kailangan ninyong pagsikapan ito at huwag sayangin ang inyong oras. Tulad ng kapag ang isang tao, gaano man katanda, ay nagsisimulang mag-isip tungkol sa kung paano matuto ng isang propesyon, kung paano kumita ng pera at suportahan ang kanyang pamilya, kung paano mamuhay nang maganda, kung paano tratuhin ang iba, kung ano ang magiging hitsura ng kanyang kinabukasan, at iba pa, nangangahulugan ito na lumago na ang pag-iisip ng taong ito at nagsisimula na siyang mamuhay nang hindi umaasa sa iba. Ang isang taong hindi nag-iisip tungkol sa mga gayong bagay at hindi kailanman napag-isipan ang gayong mga bagay ay isang taong walang mga kaisipan o sariling opinyon. Hindi niya maintindihan ang mga bagay na ito tungkol sa buhay, kaya kailangan niyang umasa sa kanyang mga magulang sa lahat ng bagay. Umaasa siya sa mga magulang niya para sa perang panggastos, sa pagkaing kakainin, at para sa mga damit na susuotin. Kung hindi siya aalagaan ng kanyang mga magulang, siya ay maghihikahos, magugutom, at lalamigin. Maaari bang mamuhay nang nakapag-iisa ang gayong tao? Isa ba itong tao na may sapat nang gulang? (Hindi.) Nasaang antas na kayo ngayon? Hinog na ba ang inyong pananalig? Ngayon, kung walang magdidilig sa inyo, kung hindi mangangaral sa inyo ang Itaas, kung walang gagabay sa inyo at sa halip ay hahayaan kayong kumain at uminom ng mga salita ng Diyos at makinig sa mga himno nang mag-isa, magkakaroon ba kayo ng buhay pagpasok? Maisasagawa ba ninyo ang katotohanan, magagampanan nang maayos ang inyong tungkulin, at makakikilos ayon sa prinsipyo? (Hindi.) Narito ang problema. Nangangahulugan ito na napakababa pa rin ng tayog ninyo. Hindi man lang ninyo magampanan nang maayos ang inyong tungkulin at wala pa kayo sa hustong gulang. Sa mga kasalukuyang sitwasyon, kung may namumuno at nagpapastol sa inyo, maaari kayong manampalataya sa Diyos at gumampan sa inyong tungkulin. Mayroon kayong wangis ng isang taong may pananalig. Subalit kung sa hinaharap ay walang sinumang gagabay sa inyo, hindi ba’t mabubunyag kung kaya ninyong manindigan at tuparin nang tama ang inyong tungkulin, at kung gaano karaming katotohanang realidad ang natamo ninyo? Kung hindi ninyo napagtatanto na wala kayong katotohanang realidad hanggang sa dumating ang oras na iyon, hindi ba’t nakababahala ito? Napakamapanganib nito! Kapag nahaharap ka sa mga pagsubok, hindi mo malalaman kung paano manindigan sa iyong patotoo, at hindi mo malalaman kung paano tugunan ang mga layunin ng Diyos. Hindi ka magkakaroon ng landas, ng direksiyon sa puso mo, at walang katotohanan ang mag-uugat sa loob mo. Kung gayon, paano ka makakapanindigan? Kung hindi mo taglay ang katotohanang realidad, malamang na matitisod ka kapag nahaharap ka sa mga tukso. Kapag nakakatagpo ka ng mga huwad na lider o anticristo na gumagawa ng masama at ginugulo ang gawain ng iglesia, hindi mo makikilala ang totoong sila at hindi ka makakawala sa kanilang pagkakahawak at magagawa mo pa ngang sumunod sa gayong mga huwad na lider at anticristo, magkakaproblema ka. Ibubunyag ka ng dalawang puntong ito at manganganib kang maitiwalag. Samakatwid, ang pananalig sa Diyos ay nangangailangan na patuloy mong pagbulay-bulayan ang salita ng Diyos at pagnilay-nilayan ang katotohanan. Sa ganitong paraan ka makapapasok sa katotohanang realidad at makapagkakamit ng katotohanan.

Sa kasalukuyan, marami bang tukso para sa mga taong namumuhay sa lipunang ito? Pinapalibutan ka ng mga tukso mula sa lahat ng panig, lahat ng uri ng masasamang agos, lahat ng uri ng diskurso, lahat ng uri ng kaisipan at pananaw, lahat ng uri ng panlilihis at pang-aakit mula sa lahat ng uri ng tao, lahat ng uri ng mala-demonyong mukha na isinusuot ng lahat ng uri ng tao. Ang lahat ng ito ay mga tuksong kinakaharap mo. Halimbawa, maaaring ginagawan ka ng pabor ng mga tao, pinapayaman ka, nakikipagkaibigan sa iyo, nakikipag-date sa iyo, binibigyan ka ng pera, binibigyan ka ng trabaho, inaanyayahan kang sumayaw, sumisipsip sa iyo, o binibigyan ka ng mga regalo. Ang lahat ng bagay na ito ay posibleng mga tukso, at maaaring sila ay mga bitag. Kung hindi nasasangkapan ang kalooban mo ng ilang katotohanan at wala kang anumang tunay na tayog, hindi mo makikita ang totoong katangian ng mga bagay na ito, at magiging mga bitag at tukso ang mga ito para sa iyo. Sa isang banda, kung hindi mo taglay ang katotohanan, hindi mo makikilatis ang mga panlalansi ni Satanas, at hindi mo makikita ang mga satanikong mukha ng iba’t ibang uri ng tao. Hindi mo madadaig si Satanas, hindi ka makapaghihimagsik laban sa laman, at hindi ka magkakaroon ng pagpapasakop sa Diyos. Sa kabilang banda naman, sa kawalan ng katotohanang realidad, hindi mo magagawang labanan ang lahat ng iba’t ibang masamang agos, masamang pananaw, at kakatwang kaisipan at kasabihan. Kapag nahaharap sa mga ito, ito ay magiging parang isang biglaang paglamig. Marahil ay magkakaroon ka lang ng simpleng sipon, o maaaring magkasakit ka nang mas malubha—maaari ka pa ngang dumanas ng cold stroke[a] na posibleng nakamamatay. Baka tuluyang mawala ang pananalig mo. Kung wala kang katotohanan, malilito at maguguluhan ka na sa ilang salita pa lamang ng mga Satanas at ng mga diyablo ng mundong walang pananampalataya. Kukuwestiyunin mo kung dapat kang manampalataya sa Diyos o hindi at kung tama ba ang gayong pananalig. Maaaring, sa pagtitipon ngayon, nasa mabuting kalagayan ka, pero bukas, uuwi ka at manonood ng dalawang episode ng isang palabas sa telebisyon. Ikaw ay nahalina. Sa gabi, nakakalimutan mong magdasal bago matulog, at ang isipan mo ay puno ng kuwento ng naturang palabas sa telebisyon. Kung patuloy kang manonood ng telebisyon sa loob ng dalawang araw, malayo na sa Diyos ang puso mo. Ayaw mo nang basahin ang salita ng Diyos o magbahagi tungkol sa katotohanan. Ni ayaw mo nang magdasal sa Diyos. Sa puso mo, palagi mong sinasabi, “Kailan ba ako makagagawa ng isang bagay? Kailan ko masisimulan ang isang mahalagang adhikain? Hindi maaaring maging walang saysay ang buhay ko!” Nagbago ba ang puso mo? Noong una, gusto mong mas maunawaan ang katotohanan para maipangaral mo ang ebanghelyo at makapagpatotoo ka sa Diyos. Bakit nagbago ka na ngayon? Sa pamamagitan lamang ng panonood ng mga pelikula at programa sa telebisyon, tinutulutan mo si Satanas na mabihag ang puso mo. Talagang mababa nga ang tayog mo. Sa tingin mo ba ay mayroon kang tayog para labanan ang masasamang agos na ito? Ngayon, nagpapakita ng biyaya sa iyo ang Diyos at dinadala ka Niya sa Kanyang sambahayan para magampanan mo ang iyong tungkulin. Huwag mong kalimutan ang tayog mo. Sa kasalukuyan, isa kang bulaklak sa punlaan, hindi makayanan ang hangin at ulan sa labas. Kung hindi makikilala at makakayanan ng mga tao ang mga tuksong ito, maaari silang bihagin ni Satanas anumang oras, sa anumang lugar. Ganoon ang mababang tayog at kahabag-habag na kalagayan ng tao. Sapagkat hindi ka nagtataglay ng katotohanang realidad at wala kang pagkaunawa sa katotohanan, ang lahat ng salita ni Satanas ay parang lason sa iyo. Kung pakikinggan mo ang mga ito, makukulong ang mga ito sa loob ng puso mo at hindi maaalis ang mga ito. Sa puso mo, sinasabi mo, “Tatakpan ko ang aking mga tainga at isasara ang aking mga mata,” pero hindi mo matatakasan ang panunukso ni Satanas. Hindi ka namumuhay sa hungkag na espasyo. Kung naririnig mo ang mga salita ni Satanas, hindi mo magagawang tumutol. Mahuhulog ka sa bitag. Walang magiging silbi ang iyong mga panalangin at pagsumpa sa sarili. Hindi mo kayang tumutol. Ang gayong mga bagay ay nakakaimpluwensiya sa iyong mga kaisipan at kilos. Mahahadlangan nito ang landas ng iyong paghahangad sa katotohanan. Maaari ka pa ngang kontrolin ng mga ito, pigilan ka sa paggugol ng iyong sarili para sa Diyos, gawin kang negatibo at mahina, at ilayo ka sa Diyos. Sa huli, ikaw ay magiging walang kuwenta at mawawalan ng lahat ng pag-asa.

Ngayon ay iniisip mo na tapat ka sa Diyos. Mayroon kang kapasyahan, determinasyon, at adhikain na bigyang-kasiyahan ang Diyos. Ngunit paano mo kakayanin kapag naharap ka sa mga pagsubok ng Diyos? Sinasabi mo na magpapasakop ka, pero kapag naghahanda ang Diyos ng paghihirap sa harap mo na hindi naaayon sa iyong mga kuru-kuro at imahinasyon, ano ang magagawa mo kapag hindi mo magawang magpasakop sa Kanya? Kapag ginagantimpalaan ng Diyos ang mga tao, nababagay ito sa kanilang mga sikolohikal na pangangailangan at umaayon sa kanilang mga kuru-kuro at panlasa, upang makapagpasakop sa Kanya ang mga tao. Ngunit kapag kinukuha ng Diyos ang mga bagay mula sa iyo, paano ka tutugon? Makakapanindigan ka ba sa iyong patotoo sa gitna ng mga pagsubok ng Diyos at sa kapaligirang inihanda Niya para sa iyo? Magiging problema ba ito? Kapag sinabi mo, “Siguradong maninindigan ako sa aking patotoo,” ang iyong mga salita ay mayabang, hangal, mangmang, at tunggak. Alam mo ba kung ano ang nais gawin ng Diyos sa iyo? Alam mo ba kung bakit nais ng Diyos na subukin ka? Ano ang gusto Niyang ibunyag sa iyo? Sinasabi mo, “Mayroon akong determinasyong magtiis ng pagdurusa, handa ako, hindi ako natatakot sa anumang pagsubok na maaaring ibigay sa akin ng Diyos,” ngunit pagkatapos ay may biglang nangyari na hindi mo inaasahan, isang bagay na hindi mo kailanman napaghandaan. Kung gayon, ano ang silbi ng paghahanda mo? Wala. Sabihin nang noon pa man ay malusog na ang katawan mo. Nagawa mo ang tungkulin mo sa loob ng maraming taon at pinrotektahan ka ng Diyos sa lahat ng sakit. Naging maayos ang landas mo. Biglang isang araw ay nagpacheck-up ka at nakakita ang mga doktor ng isang kakaibang sakit, na sa kalaunan ay na-diagnose nila bilang isang nakamamatay na sakit. Sa puso mo, nagulo nang husto ang iyong kalooban. “Wala sa mga kapatid sa iglesia ang may ganitong sakit,” sabi mo. “Ako ang pinakamatagal nang nananampalataya sa Diyos, ako ang naging pinakaaktibo sa pagganap ng aking tungkulin, at pinakanagdusa. Paanong ako ang may ganitong sakit?” Pagkatapos pagnilayan ang isyu, napagtanto mo na tiyak na isa itong pagsubok mula sa Diyos at dapat kang magpasakop. Sa ngayon, mayroon ka pa ring pananalig para manalangin sa Diyos. Pero pagkatapos mong magdasal nang ilang panahon at hindi ka pa rin gumagaling, natutukoy mo, “Hinahayaan ako ng Diyos na mamatay. Gusto ng Diyos na kuhain ang buhay ko!” Magpapasakop ka pa rin ba sa Diyos ngayon? (Malamang ay hindi.) Tatangis ka, “O Diyos! Ayaw kong mamatay. Hindi pa ako nakapamuhay nang sapat. Bata pa ako. Kalahati pa lang ng buhay ko ang naranasan ko. Bigyan Mo ako ng ilang taon pa. Marami pa akong puwedeng gawin!” Walang silbi ang magdasal na pagalingin ka ng Diyos. Gaano karaming beses ka mang suriin, makikita lamang na nakamamatay ang karamdaman mo. Kung magpapagamot ka, mamamatay ka. Kung hindi ka magpapagamot, mamamatay ka rin. Ano ang gagawin mo kung gayon? Maraming beses, kapag sinusubok ng Diyos ang mga tao, sa simula ay iniisip nila na tama at mabuti ang mga kilos ng Diyos, pero kapag nagiging malinaw na ang kongklusyon, iniisip nila, “Marahil ay kagustuhan talaga ng Diyos na mamatay ako. Kung nais ng Diyos na mamatay ako, hayaan nang mamatay ako!” Kaya naghihintay na lang sila na mamatay sa isang paraang negatibo ang pag-iisip at nang wala nang magagawa pa. Anong klase ng saloobin itong paghihintay sa kamatayan? Mayroon bang anumang elemento ng pagpapasakop dito? (Wala, isinusuko na lang nila ang kanilang sarili bilang walang pag-asa.) Talaga bang handang mamatay ang gayong mga tao? (Hindi.) Kaya bakit sila naghihintay sa kamatayan? Pagdating ng kamatayan, wala silang magagawa kundi ang mamatay. Kung wala na silang magagawa, maaari lang nila itong tanggapin. Ang “pagtanggap” na ito ay isang saloobin ng pasibong pagsalungat, hindi ito pagpapatotoo. Sinasabi ng ilang tao, “Hinayaan ako ng Diyos na mamatay, kaya anong patotoo pa ang maibibigay ko?” Bagama’t hinahayaan ka ng Diyos na mamatay, hindi ba’t isa kang nilikha ng Diyos? Tatalikuran mo ba ang tungkulin mo? Nakumpleto mo na ba ang tungkulin mo? Nagawa mo ba nang maayos ang tungkulin mo? Anong uri ng puso ang dapat mong taglayin upang makapanindigan sa patotoo na inaasahan mula sa isang nilikha? (Hayaan mong ikuwento ko ang aking karanasan. Ilang araw na ang nakalilipas, sumakit nang husto ang ngipin ko kaya hindi ako makatulog nang tatlong araw dahil sa sakit. Pero kinailangan ko pa ring gawin ang tungkulin ko araw-araw. Halos hindi ko na makayanan ang nakakahilong sakit ng ulo ko. Medyo nagreklamo ako sa puso ko. Pakiramdam ko ay nagawa ko naman nang maayos ang aking tungkulin, kaya bakit nangyayari ito sa akin? Noong panahong iyon, pakiramdam ko ay hindi ko maarok ang layunin ng Diyos. Hinimok ako ng ilang kapatid na pagnilayan at kilalanin ang aking sarili, kaya nagpatuloy ako sa pananalangin at paghahanap sa Diyos. Hindi ko nakita na naghimagsik ako laban sa Diyos sa anumang bagay. Kalaunan, naisip ko ang mga salita ni Job sa kanyang asawa sa panahon ng kanyang mga pagsubok, “Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” (Job 2:10). Nagawa ni Job na magpatotoo para sa Diyos sa panahon ng kanyang mga pagsubok. Isinaalang-alang ko ang sarili ko at nakita ko kung paano ko nagagawang purihin ang Diyos kapag maayos ang mga bagay-bagay para sa akin, ngunit naging negatibo ako at naghimagsik laban sa Diyos sa mga oras ng paghihirap. Nadama ko na hindi ako isang nilikha na pasok sa pamantayan, at sa pagkakataong ito, sa wakas ay napukaw na ang aking konsensiya. Nagkaroon ako ng determinasyong maghimagsik laban sa laman at palugurin ang Diyos. Naisip ko na, kahit may sakit ako, dapat pa rin akong magpasakop sa Diyos. Gaano man kasakit, kailangan kong kusang-loob na magtiyaga sa paggawa ng aking tungkulin. Ito ang sarili kong karanasan.) Anumang mga pagsubok ang kaharapin mo, dapat kang lumapit sa Diyos—tama ito. Kailangan mong pagnilayan ang iyong sarili habang hindi ipinagpapaliban ang pagganap sa iyong tungkulin. Huwag mo lamang pagnilayan nang hindi ginagampanan ang iyong tungkulin, nang pinapabayaan ang mahalaga para pagtuunan ang hindi mahalaga—kahangalan iyan. Anumang pagsubok ang sumapit sa iyo, kailangan mong ituring ito na isang pasaning bigay sa iyo ng Diyos. Halimbawa, ang ilang tao ay nagkakasakit nang malubha—hindi makayanan ang pasakit nila, at ang ilan ay nahaharap pa sa kamatayan. Paano nila dapat harapin ang ganitong uri ng sitwasyon? Sa maraming pagkakataon, ang mga pagsubok ng Diyos ay mga pasaning ibinibigay Niya sa mga tao. Gaano man kabigat ang pasaning inilagay sa iyo ng Diyos, iyan ang pasaning dapat mong buhatin, sapagkat nauunawaan ka ng Diyos, at alam Niyang kaya mong tiisin ito. Ang pasaning bigay sa iyo ng Diyos ay hindi hihigit sa iyong tayog o sa mga limitasyon ng iyong pagtitiis, at walang duda na makakayanan mong tiisin iyon. Anumang uri ng pasanin ang ibinibigay sa iyo ng Diyos, anumang uri ng pagsubok, tandaan mo ang isang bagay: Nauunawaan mo man o hindi ang mga layunin ng Diyos at binibigyang-liwanag at tinatanglawan ka man o hindi ng Banal na Espiritu pagkatapos mong manalangin, dinidisiplina o binabalaan ka man ng Diyos sa pagsubok na ito o hindi, hindi mahalaga kung hindi mo ito nauunawaan—basta’t hindi ka nagpapaliban sa paggawa ng iyong tungkulin at tapat mong napanghahawakan ang iyong tungkulin, malulugod ang Diyos, at maninindigan ka sa iyong patotoo. Habang nakikitang nagdurusa sila mula sa malubhang karamdaman at mamamatay na, iniisip ng ilang tao sa kanilang sarili: “Nagsimula akong manampalataya sa Diyos para maiwasan ang kamatayan—ngunit lumalabas na kahit pagkatapos ng maraming taong ito ng paggampan sa aking tungkulin, hahayaan Niya akong mamatay. Dapat kong pangasiwaan ang sarili kong kapakanan, gawin ang mga bagay na matagal ko nang gustong gawin, at tamasahin ang mga bagay na hindi ko pa natatamasa sa buhay. Maaari kong ipagpaliban ang aking tungkulin.” Anong saloobin ito? Ilang taon mo nang ginagawa ang iyong tungkulin, nakinig ka na sa lahat ng sermon na ito, at hindi mo pa rin nauunawaan ang katotohanan. Ibinabagsak ka, pinaluluhod ka, at inilalantad ka ng isang pagsubok. Karapat-dapat bang pangalagaan ng Diyos ang gayong tao? (Hindi siya karapat-dapat.) Ganap siyang walang katapatan. Kaya ano ang tawag sa tungkuling ilang taon na nilang ginagampanan? Tinatawag itong “pagtatrabaho,” at iginugugol lang nila ang kanilang sarili. Kung, sa iyong pananalig sa Diyos at paghahangad sa katotohanan, nasasabi mong, “Itulot man ng Diyos ang karamdaman o anumang hindi kaaya-ayang pangyayari na sumapit sa akin—anuman ang gawin ng Diyos—kailangan kong magpasakop, at manatili sa aking lugar bilang isang nilikha. Bago ang lahat, kailangan kong isagawa ang aspektong ito ng katotohanan—ang pagpapasakop—dapat ko itong ipatupad, at isabuhay ang realidad ng pagpapasakop sa Diyos. Bukod pa rito, hindi ko dapat isantabi ang inatas sa akin ng Diyos at ang tungkuling dapat kong gawin. Kahit sa aking huling hininga, kailangan kong panghawakan ang aking tungkulin,” hindi ba ito pagpapatotoo? Kapag mayroon kang ganitong uri ng determinasyon at ganitong uri ng kalagayan, magrereklamo ka pa rin ba tungkol sa Diyos? Hindi, hindi ka magrereklamo. Sa gayong pagkakataon, iisipin mo sa iyong sarili, “Ibinibigay sa akin ng Diyos ang hiningang ito, tinustusan at pinrotektahan Niya ako sa lahat ng taong ito, inilayo Niya ako sa labis na pasakit, binigyan ako ng maraming biyaya, at maraming katotohanan. Naunawaan ko na ang mga katotohanan at hiwaga na hindi naunawaan ng mga tao sa maraming henerasyon. Napakarami kong nakamit mula sa Diyos, kaya kailangan kong suklian ang Diyos! Dati-rati, mababa ang tayog ko, hindi ko alam ang mas makakabuti, at palagi akong gumagawa ng mga bagay na nakakasakit sa Diyos. Maaaring wala na akong mga pagkakataon para suklian ang Diyos sa hinaharap. Gaano man kahabang panahon ang natitira sa akin para mabuhay, kailangan kong ilaan ang kaunting lakas na mayroon ako, at ialay sa Diyos ang lahat ng aking makakaya, upang makita ng Diyos na lahat ng taon ng pagtustos Niya para sa akin ay hindi nawalan ng saysay, kundi nagkaroon ng bunga, at nang sa gayon ay makapaghatid ako ng kapanatagan sa Diyos, at hindi ko na Siya saktan o biguin.” Ano ang tingin mo roon? Huwag mong isipin kung paano iligtas ang sarili mo o tumakas, na iniisip, “Kailan gagaling ang karamdamang ito? Kapag gumaling ito, gagawin ko ang aking makakaya para gawin ang aking tungkulin at maging deboto. Paano ako magiging deboto kapag may karamdaman ako? Paano ko magagawa ang tungkulin ng isang nilikha?” Hangga’t mayroon kang isang hininga, hindi mo ba kayang gawin ang iyong tungkulin? Hangga’t mayroon kang isang hininga, kaya mo bang hindi magbigay ng kahihiyan sa Diyos? Hangga’t mayroon kang isang hininga, hangga’t matino ang iyong pag-iisip, kaya mo bang hindi magreklamo tungkol sa Diyos? (Oo.) Madaling sabihing “Oo” ngayon, pero kapag tunay kang nagkasakit, sasabihin mong “Hindi ito madali.” Kaya, kailangan ninyong hangarin ang katotohanan, madalas na magsumikap sa katotohanan, at higit na pagnilayan kung paano ninyo matutugunan ang mga layunin ng Diyos, paano ninyo masusuklian ang pagmamahal ng Diyos, at paano ninyo matutupad ang tungkulin ng isang nilikha. Ano ang isang nilikha? Ang responsabilidad ba ng isang nilikha ay makinig lamang sa mga salita ng Diyos? Hindi—iyon ay para din isabuhay ang mga salita ng Diyos. Binigyan ka na ng Diyos ng napakaraming katotohanan, napakaraming daan, at napakaraming buhay, para maisabuhay mo ang mga bagay na ito, at magpatotoo ka para sa Kanya. Ito ang dapat gawin ng isang nilikha, at ito ang responsabilidad at obligasyon mo. Dapat mong pagnilayan nang madalas ang mga bagay na ito; kung lagi mong pagninilayan ang mga ito, lalalim ang pagkaunawa mo sa lahat ng aspekto ng katotohanan.

Kung hindi tatahakin ng mga tao ang landas ng paghahangad sa katotohanan at hindi sila magsisikap na matamo ang katotohanan, sa malao’t madali ay matitisod sila at babagsak. Magiging mahirap tumayo nang matuwid dahil hindi malulutas ang mga problemang kinakaharap nila sa pamamagitan ng pagtitiwala sa kaunting kaalaman at doktrinang mayroon sila. Gaano ka man kahusay magsalita tungkol sa mga doktrina, hindi mo malulutas ang tunay na mga paghihirap. Dapat patuloy mong pagninilayan ang iba’t ibang katotohanan para lubos na malinaw mong maunawaan ang mga ito. Saka mo lang magagamit ang katotohanan para lutasin ang anumang problemang nakakaharap mo. Ang mga tunay na nakakaunawa sa katotohanan ay hindi nagsasalita tungkol sa mga salita at doktrina. Nakikilatis nila ang lahat ng bagay at nakikita ang mga ito nang malinaw, at kumikilos sila nang may kumpiyansa sa lahat ng ginagawa nila. Kung hindi mo alam kung paano hanapin ang katotohanan sa mga sitwasyong nakakaharap mo at palagi kang kumikilos ayon sa sarili mong kagustuhan, hinding-hindi mo mauunawaan ang katotohanan. Upang maunawaan ang katotohanan, dapat mong patuloy na pagnilayan kung paano gamitin ang katotohanan sa paglutas ng mga problema sa pagganap ng iyong mga tungkulin. Kung hindi ka magninilay-nilay sa ganitong paraan, makakamit mo ba ang mga katotohanang ito? Kung hindi mo pagninilay-nilayan ang mga salita ng Diyos, gaano man karaming sermon ang naririnig mo, gaano man karaming doktrina ang nauunawaan mo, palagi kang mananatili sa antas ng mga salita at doktrina. Kung marunong kang bumigkas ng mga salita at doktrinang ito, madalas na malilinlang ka nito sa pag-iisip na nagbunga na ang pananalig mo sa Diyos at na napakataas ng tayog mo, dahil masigasig at masigla ka ngayon. Pero kapag nahaharap sa mga katunayan, ibig sabihin, kapag nahaharap sa mga pagsubok at kapighatian, makikita mo kung gaano kakaunti ang proteksyon na ibinibigay sa iyo ng mga salita at doktrinang ito. Hindi ka mapoprotektahan ng mga ito mula sa isang pagsubok, lalong hindi nito matitiyak na malalampasan mo nang maayos ang bawat pagsubok na ibinibigay ng Diyos sa tao. Sa halip, mararamdaman mong ipinahamak ka ng mga salita at doktrinang ito. Sa gayong mga pagkakataon, makikita mo kung gaano kakaunti ang nauunawaan mo sa katotohanan at na hindi ka pa nakakapasok sa katotohanang realidad. Kadalasan, kapag nahaharap sila sa mga pagsubok at hindi makakita ng daan pasulong, sa wakas ay nadarama ng mga tao ang kanilang kawalang-kakayahan kung wala ang katotohanan at nadarama kung gaano kawalang-silbi ang lahat ng kanilang pagsasalita tungkol sa mga doktrina. Saka lang nila nakikita kung gaano kalaki ang wala sa kanila at kung gaano sila kahabag-habag. Kapag ang lahat ay ligtas at walang problema, palagi mong nararamdaman na naiintindihan mo ang lahat. Pakiramdam mo ay hindi walang kabuluhan ang pananalig mo at na marami kang nakamit mula rito. Pakiramdam mo, anuman ang mangyari, wala kang dapat ikabahala. Sa katunayan, ang nauunawaan mo lang ay ang ilang salita at doktrina, na wala namang silbi. Sa harap ng sakuna at kalamidad, maguguluhan ka, hindi mo alam kung paano haharapin ang sitwasyon. Kapag nananalangin sa Diyos, hindi mo alam kung ano ang sasabihin o kung ano ang hihilingin. Hindi mo mahanap ang landas. Ipinapakita nito kung gaano kahabag-habag ang tao. Ang puso mo ay walang mga salita ng Diyos at wala sa iyo ang gawain ng Banal na Espiritu. Ikaw ay nasa kadiliman na. Wala kang napala sa pananalig mo sa Diyos, at ngayon ikaw ay naghihikahos gaya ng isang pulubi. Saka mo lang mararamdaman na ang pananalig mo sa Diyos sa lahat ng taong iyon ay ganap na walang katotohanang realidad. Ngayon ay tuluyan ka nang nabunyag. Kung humantong ka sa gayong kalagayan matapos ng maraming taon ng pananampalataya sa Diyos, nakatakda kang maitiwalag.

Pebrero 12, 2017

Talababa:

a. Cold stroke, isang terminong ginagamit sa tradisyonal na Chinese medicine na tumutukoy sa malubha, nakamamatay na lamig sa loob ng katawan dulot ng mga panlabas na elemento.


Paano Lutasin ang mga Tukso at Gapos ng Katayuan

Gustung-gusto ng tiwaling sangkatauhan ang reputasyon at katayuan. Lahat sila ay naghahangad ng kapangyarihan. Kayong mga lider at manggagawa na ngayon, hindi ba ninyo nararamdaman na dinadala ninyo ang inyong titulo o ranggo sa inyong mga ikinikilos? Gayon din ang mga anticristo at huwad na lider, nararamdaman nilang lahat na sila ay mga opisyal sa sambahayan ng Diyos, na mas mahusay sila kaysa sa iba, na nakahihigit sila sa iba. Kung wala silang opisyal na mga titulo at ranggo, wala silang pasanin sa paggampan ng kanilang mga tungkulin, at hindi sila taimtim na gagawa. Itinuturing ng lahat ang pagiging lider o manggagawa bilang katumbas ng pagiging opisyal, at lahat ay handang kumilos bilang isang opisyal. Kung titingnan sa positibong anggulo, tinatawag natin itong paghahangad ng isang propesyon—ngunit kung sa negatibong anggulo, ito ay tinatawag na pagsasagawa ng sariling proyekto. Ito ay pagtatayo ng isang independiyenteng kaharian upang matugunan ang sariling mga ambisyon at hangarin. Sa huli, mabuti ba o masama ang magkaroon ng katayuan? Sa mga mata ng tao, isa itong magandang bagay. Kapag mayroon kang opisyal na titulo, nagiging iba ang pagsasalita at pagkilos. Ang iyong mga salita ay may puwersa, at bibigyang-pansin ng mga tao ang mga ito. Bobolahin ka nila nang husto, magmamartsa sila sa harap mo habang sumisigaw at aalalayan ka nila mula sa likuran. Ngunit kung wala ang iyong katayuan at mga titulo, magbibingi-bingihan sila sa iyong mga salita. Bagama’t maaaring totoo ang iyong mga salita, puno ng mabuting katuturan, at kapaki-pakinabang sa mga tao, walang sinuman ang magbibigay-pansin sa iyo. Ano ang ipinapakita nito? Lahat ng tao ay sinasamba ang katayuan. Lahat sila ay may mga ambisyon at hangarin. Lahat sila ay naghahangad sa pagsamba ng iba at mahilig pangasiwaan ang mga bagay mula sa posisyon ng katayuan. Maisasakatuparan ba ng isang tao ang mabubuting gawa mula sa isang posisyon ng katayuan? Makagagawa ba siya ng mga bagay na kapaki-pakinabang sa mga tao? Hindi iyon tiyak. Depende ito sa landas na iyong tinatahak at kung paano mo itinuturing ang katayuan. Kung hindi mo hinahangad ang katotohanan, ngunit gusto mo palaging makuha ang pabor ng iba, ninanais na tugunan ang sarili mong mga ambisyon at hangarin, at tuparin ang pananabik mo sa katayuan, kung gayon ay tumatahak ka sa landas ng mga anticristo. Ang isang taong tumatahak sa landas ng mga anticristo ay makakaayon ba sa katotohanan sa kanyang paghahangad at paggampan sa kanyang tungkulin? Talagang hindi. Ito ay dahil ang landas na pipiliin ng isang tao ang magpapasya sa lahat. Kung pipiliin ng isang tao ang maling landas, ang lahat ng kanyang mga pagsisikap, kanyang paggampan sa tungkulin, at kanyang paghahangad ay hinding-hindi aayon sa katotohanan. Ano sa mga ito ang salungat sa katotohanan? Ano ang hinahangad niya sa kanyang mga ikinikilos? (Katayuan.) Ano ang ipinapakita ng lahat ng tao na gumagawa ng mga bagay-bagay alang-alang sa katayuan? Sabi ng ilan, “Palagi silang sumasambit ng mga salita at doktrina, hindi sila kailanman nagbabahagi ng katotohanang realidad, lagi silang nagpapakitang gilas, lagi silang nagsasalita para sa sarili nilang kapakanan, hindi nila kailanman dinadakila o pinatototohanan ang Diyos. Ang mga taong nagpapakita ng gayong mga bagay ay kumikilos para lamang sa katayuan.” Tama ba ito? (Oo.) Bakit sila sumasambit ng mga salita at doktrina at nagpapakitang gilas? Bakit hindi nila dinadakila at pinatototohanan ang Diyos? Dahil sa kanilang puso, naroon lamang ang katayuan, at ang kanilang kasikatan at pakinabang—lubusang wala ang Diyos sa kanilang puso. Partikular na iniidolo ng gayong mga tao ang katayuan at awtoridad. Napakahalaga sa kanila ng kanilang kasikatan at pakinabang; naging buhay na nila ang kanilang kasikatan, pakinabang, at katayuan. Wala ang Diyos sa kanilang mga puso, hindi nila kinatatakutan ang Diyos, at lalo namang hindi sila nagpapasakop sa Kanya; itinataas lamang nila ang kanilang sarili, pinatototohanan ang kanilang sarili, at nagpapakitang-gilas upang makuha ang paghanga ng iba. Kaya, madalas nilang ipinagmamayabang ang kanilang sarili, kung ano ang kanilang nagawa, kung gaano sila nagdusa, kung paano nila binigyang-lugod ang Diyos, kung gaano sila naging mapagtimpi noon nang pinupungusan sila, lahat ng ito upang makuha ang simpatiya at paghanga ng mga tao. Ang mga taong ito ang kauri ng mga anticristo, tinatahak nila ang landas ni Pablo. At ano ang kalalabasan nila sa huli? (Sila ay nagiging mga anticristo at itinitiwalag.) Alam ba ng mga taong ito na naghihintay sa kanila ang gayong kalalabasan? (Alam nila.) Alam nila? Kung alam nila, bakit patuloy nilang ginagawa ang gayong ginagawa nila? Ang totoo, hindi nila alam. Naniniwala sila na mabuti at tama ang kanilang mga kilos. Hindi nila kailanman sinusuri ang kanilang sarili upang malaman kung alin sa mga bagay na kanilang ginagawa ang lumalaban sa Diyos o hindi nakalulugod sa Diyos, o alin sa mga bagay na ginagawa nila ang may intensiyon sa likod ng mga ito, o kung anong landas ang kanilang tinatahak. Palagi silang nabibigong suriin ang mga gayong bagay.

Bilang mga lider at manggagawa, ni minsan ba ay napag-isipan ninyo ang mga katanungang ito: Ang atas na ipinagkatiwala sa akin ng Diyos ay isang espesyal na atas, hindi ang ordinaryong tungkulin ng isang ordinaryong tagasunod. Ang tungkuling ito ay nangangailangan ng espesyal na responsabilidad at may espesyal na kabuluhan. Kaya, sa paggampan ng espesyal na tungkuling ito at pagsabalikat sa responsabilidad na ito, anong landas ang dapat kong tahakin upang umayon sa layunin ng Diyos, o kahit papaano ay maiwasan ang pagkasuklam ng Diyos? Paano ako dapat maghangad upang magawang perpekto ng Diyos at maiwasang tahakin ang landas ng mga anticristo at maitiwalag? Naisip na ba ninyo ang mga katanungang ito? (Pakiramdam ko ay itinaas ako ng Diyos noong nagsimula akong maglingkod bilang lider. Bagama’t alam kong dapat kong hangarin ang katotohanan at gampanan nang maayos ang aking tungkulin, hindi ko pa rin maiwasan na palaging hangarin ang reputasyon at katayuan dahil sa aking likas na kayabangan. Pagkatapos kong mapagtanto ito, nagawa kong manalangin sa Diyos at makahanap ng mga nauugnay na sipi sa Kanyang mga salita upang magkaroon ng solusyon. Medyo nabago ko ang aking direksiyon noong panahong iyon, pero paulit-ulit na mangyayaring muli sa hinaharap ang sitwasyong ito, at kahit pa lubos kong kinasusuklaman ang aking sarili, mahirap na ganap na lutasin ang problemang ito.) Hindi mo makokontrol ang iyong mga iniisip at ideya, at ang iyong ambisyon at pagnanais na hangarin ang reputasyon at katayuan ay wala rin sa iyong kontrol. Ito ay patunay na nag-ugat na sa puso mo ang isang tiwaling disposisyon. Hindi ito pansamantalang pakiramdam o panandaliang emosyon, at hindi rin ito ipinuwersa sa iyo ng iba. Hindi ito kailangang ituro sa iyo ng ibang tao; ito ang likas na tendensiya ng iyong mga iniisip at ang natural na direksiyon ng iyong kilos. Ito ang iyong kalikasan. Ang mga bagay na likas sa isang tao ay yaong mga pinakamahirap baguhin. Nang may satanikong kalikasan, samakatwid, sa sandaling magtamo ng katayuan ang mga tao, nanganganib na sila. Kaya ano ang dapat gawin? Wala ba silang landas na susundan? Sa sandaling masadlak sila sa mapanganib na sitwasyong iyon, wala na bang paraan para makabalik sila? Sabihin mo sa Akin, sa sandaling magtamo ang mga tiwaling tao ng katayuan—sinuman sila—sila ba ay nagiging mga anticristo? Tiyak ba ito? (Kung hindi nila hinahangad ang katotohanan, kung gayon sila ay magiging mga anticristo, ngunit kung hinahangad nga nila ang katotohanan, hindi sila magkakagayon.) Tama talaga iyan: Kung hindi hahangarin ng mga tao ang katotohanan, siguradong magiging mga anticristo sila. At totoo bang ang lahat ng tumatahak sa landas ng mga anticristo ay ginagawa iyon dahil sa katayuan? Hindi, ang pangunahing dahilan niyon ay wala silang pagmamahal sa katotohanan, dahil hindi sila ang mga tamang tao. May katayuan man sila o wala, ang mga taong hindi hinahangad ang katotohanan ay tumatahak lahat sa landas ng mga anticristo. Gaano man karaming sermon ang narinig nila, hindi tinatanggap ng gayong mga tao ang katotohanan, hindi sila tumatahak sa tamang landas, sa halip ay determinado silang tumahak sa balikong landas. Maitutulad ito sa paraan ng pagkain ng mga tao: May ilang hindi kumakain ng nagpapalusog ng kanilang katawan at sumusuporta ng isang normal na buhay, ngunit sa halip ay ipinipilit ang pagkonsumo ng mga bagay na nakasasama sa kanila, na sa huli ay nakapipinsala sa kanilang mga sarili. Hindi ba nila ito sariling pagpili? Matapos maitiwalag, ang ilang lider at manggagawa ay nagpapakalat ng mga kuru-kuro, sinasabing, “Huwag kang maging lider, at huwag hayaan ang sarili mong magtamo ng anumang katayuan. Mapapahamak ang mga tao sa sandaling magkamit sila ng katayuan, at ibubunyag sila ng Diyos! Sa sandaling sila ay maibunyag, ni hindi sila magiging kwalipikado na maging mga karaniwang mananampalataya, at hindi makakatanggap ng mga pagpapala kahit kaunti.” Anong uri ba ng pananalita iyan? Sa pinakamainam, kinakatawan nito ang maling pagkaunawa sa Diyos; sa pinakamalala, ito ay kalapastanganan sa Kanya. Kung hindi mo tinatahak ang tamang landas, hindi hinahangad ang katotohanan, at hindi sinusunod ang daan ng Diyos, sa halip ay pinipilit mong tahakin ang daan ng mga anticristo at humantong sa landas ni Pablo, nagkaroon ng kaparehong kinalabasan sa huli, kaparehong katapusan gaya ng kay Pablo, nagrereklamo pa rin tungkol sa Diyos at hinuhusgahan ang Diyos bilang hindi matuwid, hindi ba ikaw ang tunay na halimbawa ng isang anticristo? Isinumpa ang gayong pag-uugali! Kapag hindi nauunawaan ng mga tao ang katotohanan, lagi silang namumuhay ayon sa kanilang mga kuru-kuro at imahinasyon, kadalasang nagkakamali ng pag-unawa sa Diyos, at nadarama na salungat ang mga kilos ng Diyos sa sarili nilang mga kuru-kuro, kaya nagkakaroon sila ng negatibong emosyon; nangyayari ito dahil may mga tiwaling disposisyon ang mga tao. Nagsasabi sila ng mga negatibong bagay at nagrereklamo dahil napakaliit ng kanilang pananalig, napakaliit ng kanilang tayog, at lubhang kakaunti ang katotohanang kanilang nauunawaan—na pawang mapapatawad, at hindi maaalala ng Diyos. Pero, mayroong mga hindi tumatahak sa tamang landas, na partikular na tumatahak sa landas ng panlilinlang, paglaban, pagkakanulo sa Diyos, at pakikipaglaban sa Diyos. Ang mga taong ito ay pinarurusahan at isinusumpa ng Diyos sa huli, at isinasadlak sa perdisyon at pagkalipol. Paano sila umaabot sa puntong ito? Dahil hindi nila pinagnilayan at kinilala ang kanilang sarili kailanman, dahil hindi talaga nila tinatanggap ang katotohanan, at sila ay walang ingat at may sariling pasya, at matigas na tumatangging magsisi, at nagrereklamo pa nga tungkol sa Diyos matapos silang ibunyag at itiwalag, na sinasabing ang Diyos ay hindi matuwid. Maaari bang maligtas ang gayong mga tao? (Hindi.) Hindi maaari. Kaya, totoo ba na lahat ng ibinubunyag at itinitiwalag ay hindi na maliligtas? Hindi masasabi na ganap silang hindi na matutubos. Mayroong mga lubhang kakaunti ang katotohanang nauunawaan, at bata pa at walang karanasan—na, kapag naging mga lider o manggagawa at nagkaroon ng katayuan, ay namamanduhan ng kanilang tiwaling disposisyon, at naghahangad ng katayuan, at nagagalak sa katayuang ito, kaya natural na tumatahak sa landas ng mga anticristo. Kung, matapos malantad at mahatulan, nagawa nilang pagnilayan ang kanilang sarili, at tunay na magsisi, na tinatalikdan ang kasamaan tulad ng mga tao ng Ninive, hindi na sumusunod sa daan ng kasamaan gaya ng dati, may pagkakataon pa rin silang maligtas. Pero ano ang mga kondisyon ng gayong pagkakataon? Dapat ay tunay silang magsisi at magawa nilang tanggapin ang katotohanan. Kung magagawa nila ito, mayroon pa rin silang kaunting pag-asa. Kung hindi nila kayang pagnilayan ang kanilang sarili, hindi talaga tinatanggap ang katotohanan, at walang intensyon na tunay na magsisi, ganap silang ititiwalag.

Ang salitang “katayuan” mismo ay hindi isang pagsubok o isang tukso. Depende ito sa kung paano pinangangasiwaan ng mga tao ang katayuan. Kung gagawin mong tungkulin mo ang gawain ng pamumuno, bilang responsabilidad na dapat mong ipatupad, hindi ka malilimitahan ng katayuan. Kung tatanggapin mo ito bilang isang opisyal na titulo o posisyon, mahihirapan ka at tiyak na babagsak sa lupa. Ano, kung gayon, ang mentalidad na dapat taglayin ng isang tao kapag naging lider at manggagawa ng iglesia? Saan dapat nakatuon ang paghahangad mo? Kailangan mong magkaroon ng landas! Kung hindi mo hinahanap ang katotohanan at wala kang landas ng pagsasagawa, mabibitag ka ng katayuan mong ito, at babagsak ka. Ang ilang tao ay nag-iiba kapag nagkakaroon sila ng katayuan, at nagbabago ang kanilang mentalidad. Hindi nila alam kung paano gumayak, kung paano makipag-usap sa iba, kung anong tono ang dapat gamitin, kung paano makisalamuha sa mga tao, o kung anong mga ekspresyon ang ipapakita. Bilang resulta, nagsisimula silang bumuo ng imahe para sa kanilang sarili. Hindi ba’t kabuktutan ito? Ang ilang tao ay tumitingin sa mga ayos ng buhok ng mga walang pananampalataya, sa mga damit na isinusuot ng mga ito, at sa mga katangian ng pananalita at tindig ng mga ito. Ginagaya nila ang mga ito at sinusunod ang direksyon ng mga walang pananampalataya sa landas na ito. Isa ba itong positibong bagay? (Hindi.) Ano ang nangyayari dito? Bagama’t mukhang mabababaw na mga kagawian ito, ang totoo, ang mga ito ay isang uri ng paghahangad. Ang mga ito ay isang imitasyon. Hindi ito ang tamang paraan. Ngayon, kaya na ninyong tukuyin ang tama sa mali sa mga halatang imahe at pagbabalatkayong ito, ngunit kaya ba ninyong tumanggi at maghimagsik laban sa mali? (Oo, kapag alam namin ito.) Ito ang kasalukuyan ninyong tayog. Kapag sariwa sa puso ninyo ang mga ideyang ito, matutukoy at makikilala ninyo ang mga ito. Kung may motibasyon kayong hangarin ang katayuan, maaari ninyong pahupain ang pagnanais na ito nang mag-isa, para hindi kayo matulad sa nahuhumaling na tagahanga, na sa kanyang paghahabol sa kanyang idolo, ay tila isang mabangis na hayop na nawalan ng katwiran. Subhetibong kaya mong makilala ang mga ideyang iyon. Kaya mong maghimagsik laban sa laman nang walang anumang tukso kapag hindi ka napapalibutan ng mga tao. Ngunit paano kung susundan ka ng mga tao, palilibutan ka, aasikasuhin ang pang-araw-araw mong pangangailangan, pakakainin at bibihisan ka, at tutugunan ang bawat pangangailangan mo? Anong mga damdamin ang mapupukaw sa puso mo? Hindi ba’t tatamasahin mo ang mga pakinabang ng katayuan? Magagawa mo pa rin bang maghimagsik laban sa laman kung gayon? Kapag nagtitipon-tipon ang mga tao sa paligid mo, kapag pinalilibutan ka nila na para kang isang bituin, paano mo pangangasiwaan ang iyong katayuan kung gayon? Ang mga bagay sa iyong kamalayan, ibig sabihin, ang mga bagay sa gitna ng iyong mga kaisipan at ideya—pagpapahalaga sa katayuan, pagtatamasa sa katayuan, kasakiman, o maging pagkahaling sa katayuan—kaya mo bang suriin ang puso mo para hanapin ang mga bagay na ito? Makikilala mo ba ang mga ito? Kung masusuri mo ang iyong puso at makikilala ang mga bagay na ito sa loob ng iyong puso, kaya mo bang maghimagsik laban sa laman sa sitwasyong iyon? Kung wala kang determinasyong isagawa ang katotohanan, hindi ka makakapaghimagsik laban sa mga bagay na ito. Tatamasahin mo ang mga ito at magsasaya sa mga ito. Puno ng kasiyahan sa sarili, sasabihin mong, “Ang magkaroon ng katayuan bilang isang mananampalataya sa Diyos ay talagang kamangha-mangha. Bilang lider, ginagawa ng lahat ang sinasabi ko. Ang sarap sa pakiramdam. Ako ang namumuno at nagdidilig sa mga taong ito. Masunurin na sila sa akin ngayon. Kapag sinasabi kong pumunta sa silangan, walang pumupunta sa kanluran. Kapag sinasabi kong magdasal, walang nangangahas kumanta. Isa iyong tagumpay.” Pagkatapos ay magsisimula ka nang tamasahin ang mga pakinabang ng katayuan. Ano na ang magiging kahulugan sa iyo ng katayuan kung gayon? (Lason.) At bagama’t lason ito, hindi mo kailangang katakutan ito. Sa mismong sitwasyong ito, kailangan mong magkaroon ng tamang paghahangad at mga tamang pamamaraan ng pagsasagawa. Kadalasan, kapag ang mga tao ay may katayuan, ngunit hindi pa nakapagkamit ng mga resulta ang gawain nila, sasabihin nila na, “Hindi ko natatamasa ang katayuan, at hindi ko natatamasa ang lahat ng naidudulot sa akin ng katayuan.” Gayumpaman, kapag nagpapakita na ng kaunting tagumpay ang kanilang gawain, at nararamdaman nilang matatag ang kanilang katayuan, nawawalan sila ng kanilang katwiran at nagsasaya sila sa mga pakinabang ng katayuan. Naniniwala ka ba na, dahil lamang sa nakikilala mo ang tukso ay kaya mo nang maghimagsik laban sa laman? Taglay mo ba talaga ang ganoong tayog? Ang totoo ay wala kang ganoong tayog. Ang iyong pagkakilala at pagrerebelde ay nakakamit lamang sa pamamagitan ng konsensiya ng tao at ng pinakamababang katwiran na taglay ng tao. Iyon ang mga nagsasabi sa iyo na huwag kumilos sa ganitong paraan. Ang pamantayan ng konsensiya at ang kaunting katwiran na nakakamit mo sa pagkakaroon ng pananalig sa Diyos ang tumutulong sa iyo o naglalayo sa iyo sa maling landas. Ano ang konteksto nito? Ito ay na kapag mahal mo ang katayuan ngunit hindi mo pa ito nakakamit, maaaring taglay mo pa rin ang iyong kaunting konsensiya at katwiran. Maaari ka pa ring mapigilan ng mga salitang ito at maipaunawa sa iyo na ang pagtatamasa ng katayuan ay hindi mabuti at hindi umaayon sa katotohanan, na hindi ito ang tamang daan, at ito ay paglaban sa Diyos, at hindi ito nakalulugod sa Kanya. Pagkatapos, kaya mo nang sadyang maghimagsik laban sa laman at tigilan ang pagtamasa ng katayuan. Kaya mong maghimagsik laban sa laman kapag wala kang mga tagumpay o mga kahusayang maipakita, ngunit sa sandaling nakagawa ka ng kahanga-hangang gawain, mapipigilan ka ba ng iyong pakiramdam ng kahihiyan, ng iyong konsensiya, katwiran, at ng iyong mga moral na konsepto? Ang maliit na pamantayan ng konsensiya na taglay mo ay malayong-malayo sa pagkakaroon ng may-takot-sa-Diyos na puso, at wala man lang magiging silbi ang iyong kaunting pananalig. Kaya, ang kaunting konsensiya ba na taglay mo ngayon ay katumbas ng katotohanang realidad? Malinaw na hindi. At dahil hindi ito ang katotohanang realidad, kung ano ang kaya mong gawin ay hindi maaaring higit pa sa kung ano ang nagmumula sa mga limitasyon ng konsensiya at katwiran ng tao. Dahil hindi ninyo taglay ngayon ang realidad ng mga salita ng Diyos bilang buhay ninyo, ano ang mangyayari sa inyo sa sandaling magkaroon kayo ng katayuan at opisyal na mga titulo? Tatahakin ba ninyo ang landas ng mga anticristo? (Hindi iyon sigurado.) Ito ang pinakamapanganib na panahon. Nakikita ba ninyo ito nang malinaw? Sabihin ninyo sa Akin, mapanganib ba ang maging isang lider o isang manggagawa? (Mapanganib.) Sa kabila ng kaalaman sa panganib na ito, handa pa rin ba kayong gampanan ang tungkuling ito? (Oo.) Ang kahandaang ito na gampanan ang inyong tungkulin ay determinasyon ng tao, at isa itong positibong bagay. Gayumpaman, sapat na ba ang positibong bagay na ito upang maisagawa ninyo ang katotohanan? Magagawa ba ninyong maghimagsik laban sa mga kagustuhan ng laman? Sa pag-asa sa mabubuting layunin ng tao at kalooban ng tao, at sa pag-asa sa mga pagnanais at adhikain ng tao, magagawa ba ninyong tuparin ang inyong resolusyon? (Hindi.) Kung gayon, dapat ninyong pag-isipan kung ano ang dapat ninyong gawin upang ang iyong mga kahilingan, mga adhikain, at mga resolusyon ay maging realidad mo at tunay mong tayog. Hindi iyon masyadong problema talaga. Ang tunay na problema ay na dahil sa kasalukuyang kalagayan at tayog ng tao, at dahil sa kanyang karakter, malayong matugunan niya ang mga kondisyon ng pagsang-ayon ng Diyos. Ang karakter ninyo ay nagtataglay ng hindi hihigit sa katiting na konsensiya at katwiran, hindi ng determinasyong hangarin ang katotohanan. Kapag ginagampanan ninyo ang inyong tungkulin, maaaring ninanais ninyo na huwag maging pabaya, o huwag subukang lansihin ang Diyos, ngunit gagawin ninyo ito. Batay sa inyong kasalukuyan, tunay na kalagayan at tayog, kayo ay nanganganib na. Itinataguyod pa rin ba ninyo na ang pagkakaroon ng katayuan ay mapanganib, at ang kawalan nito ay nangangahulugan na ligtas kayo? Sa katunayan, ang kawalan ng katayuan ay mapanganib din. Hangga’t namumuhay kayo sa isang tiwaling disposisyon, nasa panganib kayo. Ngayon, totoo ba na delikado lamang ang maging isang lider, samantalang ligtas naman ang mga hindi lider? (Hindi.) Kung isa kang taong hindi naghahangad sa katotohanan at hindi nagtataglay ng katiting na katotohanang realidad, nanganganib ka, ikaw man ay lider o hindi. Kaya, paano mo dapat hangarin ang katotohanan para makatakas sa panganib na ito? Naisip na ba ninyo ang katanungang ito? Kung mayroon ka lamang kaunting pagnanais at sumusunod lamang sa ilang patakaran, gagana ba iyon? Makakatakas ka ba talaga sa panganib sa ganitong paraan? Maaaring gumana ito sa maikling panahon, ngunit hindi natin masasabi kung ano ang mangyayari sa pagtagal-tagal ng panahon. Kaya, ano ang dapat gawin? Sinasabi ng ilang tao na ang paghahangad sa katotohanan ang pinakamainam na paraan. Ganap itong tama, ngunit sa anong paraan dapat maghangad ang isang tao upang makapasok sa katotohanang realidad? At upang lumago ang kanyang buhay? Hindi simpleng usapin ang mga ito. Una, dapat mong maunawaan ang katotohanan, at pagkatapos ay dapat mo itong isagawa. Hangga’t nauunawaan ng isang tao ang katotohanan, kalahati ng mga problemang ito ay nalutas na. Magagawa niyang pagnilayan ang sarili niyang kalagayan at makita ito nang malinaw. Mararamdaman niya ang panganib na kanyang kinalalagyan. Kusa niyang maisasagawa ang katotohanan. Ang gayong pagsasagawa ay likas na umaakay sa isang tao tungo sa pagpapasakop sa Diyos. Ligtas na ba sa kapahamakan ang isang taong nagpapasakop sa Diyos? Kailangan mo ba talaga ng sagot? Ang mga tunay na nagpapasakop sa Diyos ay hindi na magrerebelde o lalaban sa Diyos, lalong hindi na Siya ipagkakanulo ng mga ito. Natitiyak ang kanilang kaligtasan. Hindi ba’t ganap na ligtas na sa panganib ang gayong tao? Samakatwid, ang pinakamainam na paraan ng paglutas ng mga problema ay ang pagiging seryoso ng isang tao sa katotohanan at ang pagsisikap ng isang tao sa katotohanan. Sa sandaling tunay na maunawaan ng mga tao ang katotohanan, lahat ng problema ay malulutas.

Para sa inyo, ano ang espesyal sa pagiging mga lider at manggagawa? (Ang pag-ako ng higit pang responsabilidad.) Ang responsabilidad ay bahagi nito. Ito ay isang bagay na alam ninyong lahat, ngunit paano ninyo magagampanan nang maayos ang inyong mga responsabilidad? Saan kayo magsisimula? Ang pagtupad sa responsabilidad na ito nang maayos ay, sa katunayan, pagtupad nang maayos sa tungkulin ng isang tao. Kung pakikinggan, tila may kung anong espesyal sa salitang “responsabilidad,” ngunit sa huling pagsusuri, ito ay tungkulin ng isang tao. Para sa inyo, hindi madaling gawin nang maayos ang inyong tungkulin, dahil maraming bagay sa harap ninyo ang humahadlang sa iyo, mga bagay tulad ng paghadlang ng katayuan, na siyang pinakamahirap para sa inyo na malampasan. Kung wala kang anumang katayuan at isa ka lamang ordinaryong mananampalataya, maaaring maharap ka sa mas kaunting tukso at magiging mas madali para sa iyo na gampanan nang maayos ang iyong tungkulin. Maaaring mamuhay ka ng isang espirituwal na buhay araw-araw, tulad ng ginagawa ng mga ordinaryong tao, kumakain at umiinom ng mga salita ng Diyos, at nagbabahaginan sa katotohanan, at nagagampanan nang maayos ang iyong mga tungkulin. Sapat na ito. Gayumpaman, kung mayroon kang katayuan, kailangan mo munang malampasan ang balakid na kaakibat ng katayuan. Kailangan mo munang makapasa sa pagsubok na ito. Paano mo malalampasan ang hadlang na ito? Hindi ito madali para sa mga ordinaryong tao, dahil malalim na nakaugat sa tao ang mga tiwaling disposisyon. Ang lahat ng tao ay namumuhay sa kanilang mga tiwaling disposisyon at likas na nahuhumaling sa paghahangad ng kasikatan, pakinabang, at katayuan. Pagkatapos magpakahirap sa pagkamit ng katayuan sa wakas, sino ang hindi lubusang magpapakasaya sa mga pakinabang nito? Kung mahal mo ang katotohanan sa puso mo at mayroon kang kaunting may-takot-sa-Diyos na puso, maingat at mapagbantay mong pangangasiwaan ang iyong katayuan, habang nagagawa mo ring hanapin ang katotohanan sa paggampan ng iyong tungkulin. Sa ganitong paraan, hindi magkakaroon ng puwang sa puso mo ang kasikatan, pakinabang, at katayuan, at hindi rin makakahadlang ang mga ito sa paggampan ng iyong tungkulin. Kung masyadong mababa ang tayog mo, dapat kang manalangin nang madalas, pigilan ang sarili mo gamit ang mga salita ng Diyos. Kakailanganin mong maghanap ng mga paraan para gumawa ng mga bagay-bagay o sadyang iwasan ang ilang kapaligiran at tukso. Halimbawa, sabihin nang ikaw ay isang lider. Kapag kasama mo ang ilang ordinaryong kapatid, hindi ba’t iisipin nila na medyo nakatataas ka sa kanila? Magiging ganito ang tingin ng tiwaling sangkatauhan dito, at isa na itong tukso para sa iyo. Hindi ito isang pagsubok, ngunit isang tukso! Kung naniniwala ka rin na nakatataas ka sa kanila, lubha itong mapanganib, ngunit kung iniisip mong mga kapantay mo sila, ang iyong mentalidad ay normal at hindi ka magugulo ng mga tiwaling disposisyon. Kung iniisip mo na bilang lider, mas mataas ang katayuan mo kaysa sa kanila, paano ka nila tatratuhin? (Titingalain nila ang lider.) Titingalain ka lang ba nila at hahangaan, wala nang iba? Hindi. Kakailanganin nilang magsalita at kumilos batay rito. Halimbawa, kung nagkasipon ka at nagkasipon din ang isang ordinaryong kapatid, sino ang una nilang aalagaan? (Ang lider.) Hindi ba’t may pinapaboran kapag gayon? Hindi ba’t isa ito sa mga pakinabang ng katayuan? Kung magkakaroon ka ng alitan sa isang kapatid, tatratuhin ka ba nila nang patas dahil sa katayuan mo? Papanigan ba nila ang katotohanan? (Hindi.) Ang mga bagay na ito ay mga tuksong kinakaharap mo. Maiiwasan mo ba ang mga ito? Paano mo dapat harapin ito? Kung tinatrato ka ng isang tao nang masama, maaaring hindi mo siya magustuhan at iisipin mo kung paano siya aatakihin, ibubukod, at gagantihan, gayong sa katunayan ay wala namang mali sa taong iyon. Sa kabilang banda, maaaring bolahin ka ng ilang tao, at maliban sa hindi ka magiging tutol dito, talagang masisiyahan ka pa sa pakiramdam na ito. Hindi ba’t nakakabahala iyon? Hindi ba’t agad mong sisimulan na iangat at linangin ang mambobola mo upang siya ay maging kapalagayang-loob mo at susunod sa iniuutos mo? Kung gagawin mo iyon, anong landas ang matatahak mo? (Ang landas ng mga anticristo.) Kung mahuhulog ka sa mga tuksong ito, manganganib ka. Mabuting bagay ba na magkaroon ng mga tao sa paligid mo buong araw? Narinig Ko na ang ilang tao, pagkatapos maging lider, ay hindi ginagawa ang sarili nilang gawain o nilulutas ang mga praktikal na problema. Sa halip, ang iniisip lamang nila ay ang mga kasiyahan ng laman. Minsan ay kumakain pa sila ng mga pagkaing ginawa para lang sa kanila, habang pinaglalaba nila ang iba ng kanilang maruruming damit. Pagkaraan ng ilang panahon, nabubunyag at naititiwalag sila. Ano ang dapat ninyong gawin kapag naharap kayo sa ganitong bagay? Kung nagtataglay ka ng katayuan, bobolahin ka ng mga tao at tatratuhin ka nang may espesyal na konsiderasyon. Kung malalampasan at matatanggihan mo ang mga tuksong ito at patuloy mong tatratuhin nang patas ang mga tao, anuman ang maging pagtrato nila sa iyo, nagpapatunay ito na ikaw ay isang tamang tao. Kung mayroon kang katayuan, titingalain ka ng ilang tao. Palagi silang nasa paligid mo, nagsisipsip at nambobola. Kaya mo bang wakasan ito? Paano ninyo pinangangasiwaan ang mga ganitong sitwasyon? Kapag hindi kayo kailangang alagaan, ngunit may isang taong nag-aabot sa inyo ng “tulong” at sumisipsip sa inyo, maaaring lihim kayong nagagalak, iniisip na dahil sa mayroon kayong katayuan ay naiiba na kayo at na dapat ninyong tamasahin nang lubos ang espesyal na pagtrato. Hindi ba’t nangyayari ang gayong mga bagay? Hindi ba’t isa itong tunay na problema? Kapag nangyari sa iyo ang gayong mga bagay, sinasaway ka ba ng puso mo? Nakararamdam ka ba ng pagkasuya at pagkasuklam? Kung ang isang tao ay hindi nakararamdam ng pagkasuya at pagkasuklam, at hindi ito tinatanggihan, at malaya ang puso sa akusasyon at paninisi, bagkus ay gustong-gusto niyang tamasahin ang mga bagay na ito, nararamdamang magandang magkaroon ng katayuan, ang gayong tao ba ay may konsensiya? Nagtataglay ba siya ng pagkamakatwiran? Ito ba ay isang taong naghahangad sa katotohanan? (Hindi.) Ano ang ipinapakita nito? Ito ay pagpapasasa sa mga pakinabang ng katayuan. Bagama’t hindi ka nito inilalarawan na isang anticristo, nagsimula ka nang tumahak sa landas ng mga anticristo. Kapag nasanay ka na sa pagtamasa ng espesyal na pagtrato, kung isang araw, hindi ka na makatanggap ng gayong espesyal na pagtrato, hindi ka ba magagalit? Kung ang ilang kapatid ay mahirap at walang pera upang magpatuloy sa iyo, tatratuhin mo ba sila nang patas? Kung may sasabihin sila sa iyong isang katunayan na ikayayamot mo, gagamitin mo ba ang iyong kapangyarihan laban sa kanila at mag-iisip ka ba kung paano sila pahihirapan? Mayayamot ka ba kapag nakita mo sila at gugustuhin mo bang turuan sila ng leksyon? Kapag naiisip mo ang mga ito, malamang na gagawa ka ng kasamaan, hindi ba? Madali bang matatahak ng mga tao ang landas ng mga anticristo? Madali bang maging anticristo? (Oo.) Lubha itong nakakabalisa! Bilang mga lider at manggagawa, kung hindi ninyo hahanapin ang katotohanan sa lahat ng bagay, lumalakad kayo sa landas ng mga anticristo.

Ang ilang tao ay hindi nauunawaan ang gawain ng Diyos, at hindi nila alam kung paano nagliligtas ang Diyos o kung sino ang inililigtas Niya. Nakikita nila na ang lahat ng tao ay taglay ang disposisyon ng mga anticristo at maaaring lumakad sa landas ng mga anticristo, at kaya nararamdaman nila na ang gayong mga tao ay tiyak na walang pag-asang mailigtas. Sa huli, ilalarawan silang lahat bilang mga anticristo. Hindi sila maliligtas at dapat silang mamatay lahat. Tama ba ang gayong mga kaisipan at pananaw? (Hindi.) Kaya, paano malulutas ang problemang ito? Una, kailangan mong magkaroon ng pagkaunawa sa gawain ng Diyos. Ang tiwaling tao ang inililigtas ng Diyos. Ang tiwaling tao ay maaaring lumakad sa landas ng mga anticristo at lumaban sa Diyos. Iyon ang dahilan kung bakit kailangan niya ang pagliligtas ng Diyos. Kaya, paano tunay na makakasunod ang tao sa Diyos, sa halip na tumahak sa landas ng mga anticristo? Kailangan niyang maunawaan ang katotohanan, pagnilayan at kilalanin ang kanyang sarili, alamin ang sarili niyang tiwaling disposisyon at satanikong kalikasan. Pagkatapos, kailangan niyang hanapin ang katotohanan at lutasin ang kanyang tiwaling disposisyon. Sa gayon mo lang masisiguro na hindi mo matatahak ang landas ng mga anticristo, maiiwasang maging isang anticristo mismo, at maiiwasan na maging isang taong itinataboy ng Diyos. Ang Diyos ay hindi gumagawa sa mga supernatural na paraan. Sa halip, malalim Siyang nagsisiyasat sa puso ng mga tao. Kung palagi mong tinatamasa ang mga pakinabang ng katayuan, sasawayin ka lang ng Diyos. Ipapaunawa Niya sa iyo ang pagkakamaling ito upang pagnilayan mo ang iyong sarili at malaman na hindi ito nakaayon sa katotohanan at hindi nakalulugod sa Diyos. Kung mapagtatanto mo ito, at mapagninilayan at makikilala ang iyong sarili, hindi ka mahihirapang lutasin ang problema. Ngunit kung matagal kang namumuhay sa ganoong kalagayan, palaging nagpapasasa sa mga pakinabang ng katayuan, hindi nagdarasal sa Diyos o hindi pinagninilayan ang sarili mo, at hindi hinahanap ang katotohanan, kung gayon, walang gagawin ang Diyos. Aabandonahin ka Niya, para hindi mo maramdaman na kasama mo Siya. Ipapaunawa sa iyo ng Diyos na, kung magpapatuloy ka nang ganito, tiyak na magiging isa kang taong kinasusuklaman ng Diyos. Ipapaalam ng Diyos sa iyo na mali ang landas na ito, na mali ang pamumuhay mo. Ang layon ng Diyos sa pagbibigay ng gayong kabatiran sa mga tao ay upang ipaalam sa kanila ang mga tama at maling pagkilos, upang gumawa sila ng tamang pagpili. Gayumpaman, kung kaya ng isang tao na piliing tahakin ang tamang landas ay nakasalalay sa kanyang pananalig at pakikipagtulungan. Kapag ginagawa ng Diyos ang mga bagay na ito, ginagabayan ka Niya tungo sa pag-unawa sa katotohanan, ngunit higit pa riyan, ipinapaubaya Niya sa iyo ang kapangyarihan ng pagpili, at nakasalalay iyon sa kung tinatahak mo ba ang tamang landas. Kailanman ay hindi ka pinipilit ng Diyos. Kailanman ay hindi ka Niya sapilitang kinokontrol o inuutusan na gumawa ng isang bagay, na ipinapagawa sa iyo ang kung ano-ano. Hindi gayon kumikilos ang Diyos. Hinahayaan ka Niyang pumili nang malaya. Sa gayong mga pagkakataon, ano ang dapat gawin ng isang tao? Kapag napagtanto mo na mali ang iyong ginagawa, na mali ang iyong pamumuhay, makapagsasagawa ka ba kaagad alinsunod sa mga tamang pamamaraan? Magiging napakahirap niyon. Mayroong labanan dito, dahil ang mga bagay na minamahal ng tao ay ang mga pilosopiya at lohika ni Satanas, na sumasalungat sa katotohanan. Kung minsan, alam mo kung ano ang magiging tama at kung ano ang magiging mali, at may labanan sa puso mo. Sa panahon ng gayong labanan, dapat kang magdasal nang madalas, hayaan ang Diyos na gabayan ka, at hayaan Siyang sawayin ka, para malaman mo ang mga bagay na hindi mo dapat gawin. Pagkatapos ay aktibong maghimagsik, umiwas, at lumayo sa gayong mga tukso. Nangangailangan ito ng iyong kooperasyon. Sa panahon ng labanan, magkakaroon ka pa rin ng mga paglihis, at madaling tumahak sa maling landas. Bagama’t maaaring piliin mo ang tamang direksyon sa iyong puso, hindi natitiyak na tatahakin mo ang tamang landas. Hindi ba’t ganito talaga ang mga bagay-bagay? Sa isang sandali ng kapabayaan, tatahakin mo ang maling landas. Ano ang ibig sabihin dito ng “isang sandali ng kapabayaan”? Nangangahulugan ito na masyadong malakas ang isang tukso. Para sa iyo, maaaring sanhi ito ng mga pagsasaalang-alang sa reputasyon, o sa iyong mood, o sa ilang espesyal na konteksto o espesyal na kapaligiran. Sa katunayan, ang pinakaseryosong salik ay ang iyong tiwaling disposisyon, na nangingibabaw at kumokontrol sa iyo. Ito ang dahilan kung bakit mahirap para sa iyo na sundin ang tamang landas. Maaaring may kaunti kang pananalig, ngunit pabaling-baling ka pa rin kahit saan at naiimpluwensiyahan ng sitwasyon. Hangga’t hindi ka pinupungusan, hangga’t hindi ka itinutuwid at dinidisiplina, hangga’t hindi nagkakalat sa daan mo ang mga balakid at wala kang nakikitang daang pasulong, hindi mo mapagtatanto na ang paghahangad ng kasikatan, pakinabang, at katayuan ay hindi ang tamang daan, kundi ito ay isang bagay na kinasusuklaman at isinusumpa ng Diyos, na ang pagtahak lamang sa landas na hinihingi ng Diyos ang tamang daan sa buhay, at na kung hindi mo itatakda ang iyong determinasyon sa pagtahak sa landas na ito, tuluyan kang ititiwalag. Ang mga tao ay hindi lumuluha hangga’t hindi nila nakikita ang sarili nilang libingan! Gayumpaman, sa takbo ng labang ito, kung may matibay na pananalig ang isang tao, isang malakas na determinasyon na makipagtulungan, at determinasyon na hangarin ang katotohanan, magiging mas madali para sa kanya na madaig ang mga tuksong ito. Kung ang matinding kahinaan mo ay ang partikular na pag-aalala sa dignidad at pagmamahal sa katayuan, ang kasakiman para sa kasikatan at pakinabang at mga kasiyahan ng laman, at ang mga ito ay napakalakas sa loob mo, mahihirapan kang magtagumpay. Ano ang ibig sabihin nito, na mahihirapan kang magtagumpay? Nangangahulugan ito na magiging mahirap para sa iyo na piliin ang landas ng paghahangad sa katotohanan, kaya sa halip ay maaaring piliin mo ang maling landas, na magiging sanhi upang kasuklaman at abandonahin ka ng Diyos. Gayumpaman, kung palagi kang maingat at mapaghanda, at madalas kayang humarap sa Diyos para masaway at madisiplina ng Diyos, at kung hindi mo tinatamasa ang mga pakinabang ng katayuan, o nagnanasa ng kasikatan, pakinabang, o mga kaginhawaan ng laman, at kung, kapag mayroon kang gayong mga kaisipan, umaasa ka sa Diyos para maghimagsik ka laban sa mga ito gamit ang iyong buong lakas at magdasal sa Diyos at maghanap sa katotohanan, bago magdulot ng aksiyon ang mga ito, at anuman ang mangyari, sa huli ay nakakatahak ka sa landas ng pagsasagawa sa katotohanan at nakapapasok sa realidad na iyon, hindi ba’t mas malamang na pipiliin mo ang tamang direksyon kapag naharap ka sa matinding tukso? (Oo.) Depende ito sa mga karaniwang naipon mo sa paglipas ng panahon. Sabihin mo sa Akin: Kung nahaharap ang isang tao sa isang malaking tukso, lubos ba niyang matutugunan ang layunin ng Diyos sa pamamagitan ng pag-asa sa kanyang kasalukuyang tayog, sa sarili niyang determinasyon, o sa kanyang karaniwang naipon? (Hindi.) Maaari ba niya itong matugunan nang bahagya? (Oo.) Maaaring matugunan ito ng tao nang bahagya, ngunit kapag naharap siya sa matitinding paghihirap, kinakailangan ang interbensiyon ng Diyos. Kung nais mong isagawa ang katotohanan, ang umasa lamang sa pagkaunawa ng tao sa katotohanan at kalooban ng tao ay hindi makapagbibigay sa iyo ng ganap na proteksyon, ni hindi mo matutugunan ang mga layunin ng Diyos at ganap na maiiwasan ang kasamaan. Ang susi ay na dapat magkaroon ng determinasyon ang tao na makipagtulungan, at umasa sa mga gawain ng Diyos sa iba pang bagay. Ipagpalagay na sasabihin mong, “Nagsikap ako nang husto para makamit ang layong ito at ginawa ko ang lahat ng makakaya ko. Anumang tukso o sitwasyon ang mararanasan ko sa hinaharap, limitado lang ang tayog ko, at limitado lang ang magagawa ko.” Kapag nakikita kang kumikilos nang ganito, ano ang gagawin ng Diyos? Poprotektahan ka ng Diyos mula sa mga tuksong ito. Kapag pinoprotektahan ka ng Diyos mula sa mga tuksong ito, maisasagawa mo ang katotohanan, magiging mas matatag ang pananalig mo, at unti-unting lalago ang tayog mo.

Gustong-gusto ng tiwaling tao na hangarin ang katayuan at tamasahin ang mga pakinabang nito. Totoo ito para sa sinumang tao, kasalukuyan ka mang may katayuan o wala: Napakahirap talikuran ang katayuan at alisin ang mga tukso nito. Nangangailangan ito ng labis na kooperasyon ng tao. Ano ang kaakibat ng naturang pakikipagtulungan? Ang pangunahin, ang paghahanap sa katotohanan, pagtanggap sa katotohanan, pag-unawa sa mga layunin ng Diyos, at malinaw na pag-arok sa diwa ng mga problema. Magkakaroon ng pananalig ang isang tao na madaig ang tukso ng katayuan kapag mayroon siya ng mga bagay na ito. Dagdag pa rito, dapat kang mag-isip ng mabibisang paraan para maiwaksi mo ang tukso at matugunan ang mga layunin ng Diyos. Dapat kang magkaroon ng mga landas ng pagsasagawa. Pananatilihin ka nito sa tamang landas. Kung walang mga landas ng pagsasagawa, madalas kang mahuhulog sa tukso. Bagama’t gugustuhin mong tahakin ang tamang landas, hindi gaanong magtatagumpay ang iyong mga pagsusumikap sa huli, gaano ka man magsikap. Kaya, ano ang mga tukso na madalas ninyong nakahaharap? (Kapag nagkamit ako ng kaunting tagumpay sa paggampan ng aking tungkulin at nakuha ko ang mataas na paggalang ng mga kapatid, nasisiyahan ako sa aking sarili at labis akong nasisiyahan sa pakiramdam na ito. Minsan, hindi ko namamalayan ito; minsan natatanto ko na mali ang kalagayang ito, ngunit hindi pa rin ako makapaghimagsik laban dito.) Iyan ay isang tukso. Sino pa ang magsasalita? (Dahil isa akong lider, minsan ay binibigyan ako ng espesyal na pagtrato ng mga kapatid namin.) Tukso rin iyan. Kung wala kang malay sa mga tuksong nakahaharap mo, pero hindi mo maayos na napangangasiwaan ang mga ito at hindi ka nakakagawa ng mga tamang pagpapasya, ang mga tuksong ito ay magdudulot sa iyo ng pighati at pagdurusa. Bilang halimbawa, sabihin nating ang espesyal na pagtrato ng mga kapatid sa iyo ay may kasamang mga materyal na pakinabang na tulad ng pagpapakain sa iyo, pagbibihis sa iyo, pagpapatira sa iyo, at pagbibigay ng iyong pang-araw-araw na mga pangangailangan. Kung ang tinatamasa mo ay mas maganda kaysa sa mga ibinibigay nila sa iyo, hahamakin mo ito, at maaaring tanggihan mo ang kanilang mga regalo. Gayumpaman, kung makakilala ka ng isang mayamang tao at binigyan ka niya ng magagandang damit, at sinabing hindi niya isinusuot ito, makapaninindigan ka ba sa harap ng gayong tukso? Maaaring pag-iisipan mo ang sitwasyon, sasabihin sa iyong sarili na, “Mayaman siya, at balewala sa kanya ang mga damit na ito. Hindi naman niya isinusuot ang mga ito. Kung hindi niya ibibigay ang mga ito sa akin, itatambak na lamang niya ito sa kung saan. Kaya, tatanggapin ko ang mga ito.” Ano ang tingin mo sa desisyong iyon? (Tinatamasa na nila ang mga pakinabang ng katayuan.) Bakit ito pagtatamasa sa mga pakinabang ng katayuan? (Dahil tinanggap nila ang magagandang bagay.) Pagtatamasa ba sa mga pakinabang ng katayuan ang tanggapin lang ang magagandang bagay na inaalok sa iyo? Kung inalok sa iyo ang isang ordinaryong bagay, pero talagang ito ang kailangan mo at kaya tinanggap mo ito, maituturing din ba itong pagtatamasa sa mga pakinabang ng katayuan? (Oo. Sa tuwing tinatanggap nila ang mga bagay mula sa iba upang tugunan ang kanilang mga makasariling pagnanais, maituturing ito.) Mukhang hindi malinaw sa iyo ito. Ni minsan ba ay naisip mo ito: Kung hindi ka isang lider at wala kang katayuan, iaalok pa rin ba niya ang regalong ito? (Hindi.) Tiyak na hindi. Isa kang lider kaya niya ibinibigay ang regalong ito sa iyo. Nagbago na ang kalikasan ng bagay na ito. Hindi ito karaniwang kawanggawa, at narito ang problema. Kung tatanungin mo siya, “Kung hindi ako lider, kundi isang ordinaryong kapatid lamang, bibigyan mo ba ako ng gayong regalo? Kung kailangan ng isang kapatid ang bagay na ito, ibibigay mo ba ito sa kanya?” Sasabihin niyang, “Hindi. Hindi ako pwedeng basta-basta na lang magbigay ng mga bagay-bagay kahit kanino. Ibinibigay ko ito sa iyo dahil ikaw ang lider ko. Kung wala kang ganitong espesyal na katayuan, bakit kita bibigyan ng gayong regalo?” Ngayon, tingnan mo kung paano ka nabigong unawain ang sitwasyon. Naniwala ka sa kanya noong sinabi niyang hindi niya ginagamit ang magandang damit na iyon, pero nililinlang ka niya. Ang layon niya ay tanggapin mo ang kanyang regalo upang, sa hinaharap, magiging mabuti ka sa kanya at bibigyan mo siya ng espesyal na pagtrato. Ito ang intensyon sa likod ng kanyang regalo. Ang totoo, alam mo sa iyong puso na hindi ka niya bibigyan ng gayong regalo kung wala kang katayuan, ngunit tinanggap mo pa rin ito. Sa salita, sinasabi mong “Salamat sa Diyos. Natanggap ko ang regalong ito mula sa Diyos, ito ay kabutihan ng Diyos sa akin.” Hindi mo lamang tinatamasa ang mga pakinabang ng katayuan, kundi tinatamasa mo rin ang mga bagay ng mga hinirang ng Diyos, na para bang karapat-dapat ka sa mga ito. Hindi ba’t kawalan ng kahihiyan iyon? Kung ang tao ay walang konsensiya at walang anumang kahihiyan, kung gayon ay iyon ang problema. Isa lang ba itong usapin ng pag-uugali? Mali lang ba talaga na tanggapin ang mga bagay mula sa iba at tama ba na tanggihan ang mga ito? Ano ang dapat ninyong gawin kapag naharap kayo sa gayong sitwasyon? Dapat mong tanungin ang nagreregalo kung umaayon ba sa mga prinsipyo ang ginagawa niya. Sabihin sa kanya na, “Hanapin natin ang patnubay mula sa salita ng Diyos o ang mga atas administratibo ng iglesia at tingnan kung ang ginagawa mo ay naaayon sa mga prinsipyo. Kung hindi, hindi ko matatanggap ang regalong iyon.” Kung maipababatid ng mga sangguniang iyon sa nagreregalo na lumalabag ang kilos nito sa mga prinsipyo ngunit nais pa rin nitong ibigay sa iyo ang regalo, ano ang dapat mong gawin? Dapat kang kumilos ayon sa mga prinsipyo. Hindi ito kayang mapagtagumpayan ng mga ordinaryong tao. Nananabik silang mabigyan ng iba ng higit pa, at nais nilang matamasa ang higit na espesyal na pagtrato. Kung ikaw ay isang tamang tao, dapat kang magdasal kaagad sa Diyos kapag naharap sa gayong sitwasyon, sabihin mo na, “O Diyos, ang kinakaharap ko ngayon ay tiyak na naglalaman ng Iyong mabubuting layunin. Isa itong aral na inihanda Mo para sa akin. Handa akong hanapin ang katotohanan at kumilos ayon sa mga prinsipyo.” Masyadong matindi ang mga tuksong kinakaharap ng mga may katayuan, at sa sandaling may dumating na tukso, mahirap ngang malampasan ito. Kailangan mo ang proteksyon at tulong ng Diyos; dapat kang manalangin sa Diyos, at dapat mo ring hanapin ang katotohanan at madalas na pagnilayan ang iyong sarili. Sa ganitong paraan, magiging panatag at payapa ang pakiramdam mo. Gayumpaman, kung hinihintay mong makatanggap ng gayong mga regalo bago magdasal, makakaramdam ka pa rin ba ng gayong kapanatagan at kapayapaan? (Hindi na.) Ano ang iisipin ng Diyos sa iyo kung gayon? Malulugod ba ang Diyos sa mga kilos mo, o masusuklam Siya? Kasusuklaman Niya ang mga kilos mo. Isa lang ba itong problema ng kung tinatanggap mo ba ang isang bagay? (Hindi.) Kung gayon, nasaan ang problema? Ang problema ay matatagpuan sa mga opinyon at saloobin na pinanghahawakan mo kapag kinakaharap ang gayong sitwasyon. Nagpapasya ka ba nang ikaw lang o hinahanap mo ba ang katotohanan? Mayroon ka bang anumang pamantayan ng konsensiya? Mayroon ka bang may-takot-sa-Diyos na puso kahit kaunti? Nagdarasal ka ba sa Diyos sa tuwing nakakaharap mo ang sitwasyon? Hinahangad mo bang matugunan muna ang mga sarili mong pagnanais, o nagdarasal ka ba at hinahangad muna ang mga layunin ng Diyos? Nabubunyag ka sa bagay na ito. Paano mo dapat pangasiwaan ang gayong sitwasyon? Dapat mayroon kang mga prinsipyo ng pagsasagawa. Una, sa panlabas, dapat mong tanggihan ang mga espesyal na materyal na pabor na ito, ang mga tuksong ito. Kahit na inalok ka ng isang bagay na talagang gusto mo o siyang mismong bagay na kailangan mo, dapat mo ring tanggihan ito. Ano ang ibig sabihin ng mga materyal na bagay? Ang pagkain, damit, at tirahan, at ang mga bagay na gamit sa pang-araw-araw ay kasama lahat. Ang mga espesyal na materyal na pabor na ito ay dapat tanggihan. Bakit kailangan mong tanggihan ang mga ito? Ang paggawa ba niyon ay isang usapin lamang ng kung paano ka kumilos? Hindi; usapin ito ng iyong nakikipagtulungang saloobin. Kung gusto mong isagawa ang katotohanan, palugurin ang Diyos, at iwasan ang tukso, kailangan mo munang magkaroon ng ganitong matulungin na saloobin. Sa ganitong saloobin, magagawa mong iwasan ang tukso, at magiging payapa ang konsensiya mo. Kung iaalok sa iyo ang isang bagay na gusto mo at tatanggapin mo ito, medyo mararamdaman ng puso mo ang pagsaway ng iyong konsensiya. Gayumpaman, dahil sa mga palusot mo at pangangatwiran sa sarili, sasabihin mo na dapat kang mabigyan ng bagay na ito, na nararapat ito sa iyo. At pagkatapos, ang kirot ng iyong konsensiya ay hindi magiging tumpak o malinaw. Kung minsan, maaaring maimpluwensiyahan ng mga partikular na katwiran o kaisipan at pananaw ang iyong konsensiya, kaya hindi halata ang kirot nito. Kaya, isa bang maaasahang pamantayan ang iyong konsensiya? Hindi. Isa itong pang-alerto na nagbababala sa mga tao. Anong uri ng babala ang ibinibigay nito? Na walang seguridad sa pag-asa sa mga nararamdaman lamang ng konsensiya; dapat ding hanapin ng isang tao ang mga katotohanang prinsipyo. Iyon ang mapagkakatiwalaan. Kung walang katotohanang pipigil sa kanila, maaari pa ring mahulog sa tukso ang mga tao, nagbibigay ng iba’t ibang dahilan at palusot para magpasasa sa mga pakinabang ng katayuan. Samakatwid, bilang lider, dapat mong sundin sa puso mo ang isang prinsipyong ito: Palagi kong tatanggihan, palaging iiwasan, at ganap na tatanggihan ang anumang espesyal na pagtrato. Ang ganap na pagtanggi ang pang-unang kinakailangan sa pag-iwas sa kasamaan. Kung taglay mo ang pang-unang kinakailangan sa pag-iwas sa kasamaan, ikaw ay medyo nasa ilalim na ng proteksyon ng Diyos. At kung mayroon kang gayong mga prinsipyo ng pagsasagawa at pinanghahawakan mo ang mga ito, isinasagawa mo na ang katotohanan at binibigyang-kasiyahan ang Diyos. Tinatahak mo na ang tamang landas. Kapag tinatahak mo ang tamang landas at nabibigyang-kasiyahan mo na ang Diyos, kakailanganin pa rin bang suriin ang iyong konsensiya? Ang pagkilos ayon sa mga prinsipyo at pagsasagawa ng katotohanan ay mas mataas kaysa sa mga pamantayan ng konsensiya. Kung ang isang tao ay may determinasyong makipagtulungan at kaya niyang kumilos nang ayon sa mga prinsipyo, napalugod na niya ang Diyos. Ito ang pamantayang hinihingi ng Diyos sa mga tao.

Sa mataas na antas, ang abilidad ng isang tao na magkaroon ng takot sa Diyos at iwasan ang kasamaan ay nakasalalay sa kanyang pakikipagtulungan. Ang pakikipagtulungan ay napakahalaga. Gaya ng pagkatakot ni Job sa Diyos at pag-iwas niya sa kasamaan, sa taglay niyang tayog at realidad noon, dapat hindi siya natakot na mahulog sa anumang tukso. Kung nakaupo siya sa hapag ng piging, hindi sana siya madaling nagkasala sa Diyos sa anumang salita o gawa. Kung gayon, bakit tumanggi pa rin siyang dumalo sa gayong mga piging? (Hindi niya gusto ang mga ito.) Hindi niya gusto ang gayong mga okasyon. Ito ay isang obhektibong dahilan, ngunit mayroon ding praktikal na isyu na maaaring hindi ninyo naisip. Si Job ay may takot sa Diyos at umiwas siya sa kasamaan. Gumawa siya ng mga hakbang at isinagawa niya ang mga pamamaraan upang matanggap niya ang proteksyon ng Diyos, nag-iingat laban sa paggawa ng kasalanan o pagkakasala sa Diyos. Ginamit niya ang mga pamamaraan ng pakikipagtulungan ng tao. Isa itong aspeto ng usapin. Bukod pa rito, may ilang sitwasyon kung saan hindi kayang kontrolin ng tao ang kanyang tiwaling kalikasan nang mag-isa, kaya hindi dumalo si Job sa mga okasyon kung saan matutukso siya. Sa ganitong paraan, naiwasan niya ang tukso. Ngayon, naiintindihan na ba ninyo kung bakit hindi dumadalo si Job sa gayong mga piging? Ito ay dahil ang gayong okasyon ay magiging napakalaking tukso para sa sinuman. Ano ang ibig sabihin kapag ang isang bagay ay isang napakalaking tukso? Maaaring makagawa ng kasalanan ang mga tao at magkasala sa Diyos anumang oras, saanman sila naroroon. Kung mag-isa ka lang, ang may-takot-sa-Diyos na puso mo, at ang iyong pananalig sa Diyos at ang iyong determinasyon, ay hindi sapat para palayain ang sarili mo sa tukso. Hindi ka nito mapipigilan na magkasala sa Diyos kapag ikaw ay natutukso. Naiintindihan mo ba? Dapat mo talagang tanggihan ang espesyal na pagtrato sa iyo ng iba. Dapat kang tumanggi sa bawat pagkakataon. Anong uri ng paraan ito ng paggawa sa mga bagay-bagay? Sa aling aspeto ng mga problema ng tao nakatuon ang gayong mga prinsipyo at regulasyon? (Nakatuon ang mga ito sa sakim na kalikasan ng tao.) Dahil sa tiwaling disposisyon ng tao, madali siyang mahulog sa tukso. Samakatwid, dapat mong panghawakan ang ilang prinsipyo o pamamaraan para maiwasan ang gayong mga tukso, upang hindi magkasala sa Diyos. Ito ay isang makapangyarihan at epektibong paraan ng pakikipagtulungan. Kung mabibigo kang gawin ito, kung huhusgahan mo ang sitwasyon at kung minsan ay tatanggapin ang espesyal na pagtrato at sa ibang pagkakataon naman ay tatanggihan ito, mayroon ka bang mabuting pagkaunawa sa bagay na ito? (Wala.) Bakit wala kang mabuting pagkaunawa rito? (Dahil ang tao ay may satanikong kalikasan at hindi kayang kontrolin ang kanyang sarili.) Ang mga walang may-takot-sa-Diyos na puso ay walang mga prinsipyo kapag nahaharap sa gayong mga sitwasyon. Tinatanggap nila ang lahat at kailanman ay wala silang tinatanggihan. Kung may nagsasabi sa kanila na ito ay isang handog, isang bagay na inihahandog sa Diyos, hindi pa rin sila natatakot. Inilalagay lang nila ito sa sarili nilang bulsa. Nangangahas silang lustayin ang gayong mga handog at angkinin ang mga iyon, nang walang kahit kaunting pagsaway sa sarili. Malinaw na ganap silang walang may-takot-sa-Diyos na puso, likas na nahuhulog sa gayong mga kondisyon. Mananampalataya pa ba sila sa Diyos? Ito ang kahihinatnan ng pagpapasasa sa kaginhawahan at kaalwanan at pagtatamasa ng mga pakinabang ng katayuan. Kung madalas kang nahuhulog sa tukso at hindi ito iniiwasan, hindi maiiwasang maaakay ka, nang hindi nahahalata, pababa sa landas na ito. Ang tiwaling disposisyon ng tao ang umaakay sa kanya sa maling landas. Maaari bang maging maayos ang mga bagay-bagay kung hindi malulutas ang problemang ito? Kaya naman, anuman ang mga problemang nakakaharap mo, dapat kang sumunod sa mga katotohanang prinsipyo, gumamit ng mga espesyal na paraan upang makayanan ang mga espesyal na problema. Ang mahigpit na pagsunod sa mga patakaran ay hindi ang paraan. Anumang mga pamamaraan ang nagtutulot sa iyo na manalo laban sa tukso, katanggap-tanggap ang mga ito.

Mas madaling madaig ang mga materyal na tukso. Hangga’t mayroon kang makakain, maisusuot, at isang kontentong puso, magagawa mo ito. Kung gayon, ang gayong mga tukso ay madaling madadaig. Gayumpaman, ang mga tukso ng kasikatan, pakinabang, at katayuan ang pinakamahirap sa lahat na madaig. Halimbawa, kapag ang dalawang tao ay nagtutulungan, kung ang katayuan ng kasama mo ay mas mababa sa iyo, kung ang katayuan mo ay mas mataas kaysa sa kanya, matutuwa ka. Ngunit kung ang katayuan mo ay mas mababa sa kanya, hindi ka matutuwa. Mababalisa ang puso mo, malilimitahan ka, magiging negatibo, at manghihina, at hindi ka magdarasal. Madali bang lutasin ang problemang ito? Wala itong madaling solusyon. Kayang tanggihan at iwasan ng mga tao ang mga materyal na tukso, iniiwasan ang karumihan ng mga ito, ngunit ang katayuan, kasikatan, pakinabang, banidad, at reputasyon ay ang mga pinakamahirap daigin. Bagama’t hindi ito madali, mayroon naman talagang solusyon. Hangga’t kaya mong hanapin ang katotohanan, manalangin sa Diyos, at makilatis ang kawalang-kabuluhan ng kasikatan, pakinabang, at katayuan upang maarok ang diwa ng mga ito, magkakaroon ka ng kumpiyansa na iwaksi ang kasikatan, pakinabang, at katayuan. Dahil dito, hindi ka mahuhulog sa mga tukso ng mga ito. Ang mga tao ay may tiwaling kalikasan, na nagsasanhi sa kanilang magbunyag at magsabuhay ng iba’t ibang tiwaling disposisyon. Inaakay sila nito na lumaban at maghimagsik laban sa Diyos. Ang isinasabuhay nila ay hindi makatao at hindi naaayon sa katotohanan. Kung mapagmataas at mapagmagaling man ang mga tao, tumatangging magpasakop sa katotohanan, o mapanlinlang, kumikilos nang may balikong intensiyon, o sakim, o may taglay na ambisyon at pagnanais, ano ang nagsasanhi ng lahat ng bisyong ito? (Ang tiwaling disposisyon ni Satanas.) Nagmumula ang mga ito sa tiwaling disposisyon ni Satanas at ginagawa ng satanikong kalikasan na kumokontrol sa tao. Ang pagsusumikap ng tao sa katayuan ay isa lamang pagpapamalas nito. Ang pagpapamalas na ito, tulad ng mayabang na disposisyon ng tao, tulad ng kanyang paghihimagsik at paglaban sa Diyos, ay nagmumula sa kanyang satanikong kalikasan. Anong pamamaraan ang maaaring gamitin para malutas ito? Dapat mo pa ring gamitin ang pinakapangunahing pamamaraan. Hangga’t sinusunod mo ang daan ng Diyos at tinatahak ang landas ng paghahangad sa katotohanan, lahat ng problemang ito ay malulutas. Kapag wala kang katayuan, maaari mong himayin ang sarili mo nang madalas at kilalanin ang iyong sarili. Maaaring makinabang ang iba rito. Kapag mayroon kang katayuan at kaya mo pa ring himayin at unawain ang iyong sarili nang madalas, tinutulutan ang mga tao na makita ang iyong mga kalakasan, na nauunawaan mo ang katotohanan, na mayroon kang praktikal na karanasan, at na tunay kang nagbabago, hindi pa ba makikinabang dito ang iba? Mayroon ka mang katayuan o wala, basta’t naisasagawa mo ang katotohanan at mayroon kang tunay na patotoong batay sa karanasan, na nagtutulot sa mga tao na maunawaan ang mga layunin ng Diyos at ang katotohanan mula sa iyong karanasan, hindi ba nakikinabang dito ang mga tao? Ano, kung gayon, ang kahulugan ng katayuan sa iyo? Sa katunayan, ang katayuan ay isa lamang pasobra, isang karagdagang bagay, tulad ng isang piraso ng damit o sumbrero. Isang palamuti lamang ito. Wala itong totoong silbi, at hindi naaapektuhan ng presensya nito ang anumang bagay. Mayroon ka mang katayuan o wala, ikaw pa rin ang taong iyan. Hindi mo makakamit ang katotohanang realidad dahil lang sa nakamit mo ang katayuan. Kung kaya bang maunawaan ng mga tao ang katotohanan at magtamo ng katotohanan at buhay ay walang kinalaman sa katayuan. Hangga’t hindi mo itinuturing na malaking bagay ang katayuan, hindi ka nito malilimitahan. Gayumpaman, kung mahal mo ang katayuan at partikular kang nakatuon dito, palaging itinuturing ito bilang isang mahalagang bagay, kung gayon ay makokontrol ka nito, at palagi mong gugustuhing pangalagaan ang iyong katayuan at ang iyong imahe sa isipan ng mga tao. Hindi ka magiging handang maging bukas at ilantad ang iyong sarili, o magtamo ng pagkakilala sa sarili, at hindi ka magiging handang isantabi ang iyong pagkakakilanlan at katayuan bilang isang lider sa iyong mga kilos, pananalita, pakikisalamuha sa iba, at paggampan sa iyong tungkulin. Anong uri ng suliranin ito? Hindi ba’t isa itong usapin ng pagiging nalilimitahan ng katayuan? Nangyayari ito dahil nagsasalita at kumikilos ka mula sa isang mataas na katayuan at hindi maitigil ang pagmamataas. Hindi ba’t pinahihirapan mo lamang ang sarili mo sa paggawa nito? Kung talagang nauunawaan mo ang katotohanan, at kung maaari kang magkaroon ng katayuan nang hindi umaasta nang nakatataas gaya ng ginagawa mo, kundi sa halip ay natututukan mo ang pagtupad sa lahat ng tungkulin at responsabilidad na dapat mong gawin, at kung nakikita mo ang sarili bilang karaniwang kapatid, hindi ka malilimitahan ng katayuan, hindi ba? Kapag hindi ka nalilimitahan ng katayuan at may normal kang buhay pagpasok, ikukumpara mo pa rin ba ang sarili mo sa iba? Kapag mas mataas ang katayuan ng iba, gaano katinding pagiging di-komportable ang mararamdaman mo? Dapat mong hanapin ang katotohanan at palayain ang iyong sarili sa mga paglilimita ng katayuan at sa lahat ng paglilimita ng iba pang tao, pangyayari, at bagay. Wala nang mas mahalaga pa kaysa sa paggawa nang maayos sa iyong tungkulin. Saka ka lamang magiging isang taong nagtataglay ng katotohanang realidad.

Ang mga tiwaling tao ay mayroon lahat ng isang karaniwang pagkukulang: Kapag wala silang katayuan, hindi sila nagmamataas o gumagamit ng isang partikular na asal habang nakikisalamuha o nakikipag-usap sa iba. Ang kanilang pananalita ay walang artipisyal na tono at ito ay pangkaraniwan at normal. Hindi sila nagkukunwari, o nag-aalala tungkol sa kung ano ang iniisip ng iba tungkol sa kanila. Wala silang nararamdamang anumang sikolohikal na presyur, at nagagawa nilang maging bukas at makisalamuha sa ibang mga tao sa pakikipagbahaginan at sa mga taos-pusong usapan. Nararamdaman ng iba na sila ay palakaibigan at madaling lapitan, at iniisip na sila ay medyo mabuti. Sa sandaling magkamit sila ng katayuan, sila ay nagiging mapagmataas, hindi nila pinapansin ang mga karaniwang tao, walang sinumang nakakalapit sa kanila; pakiramdam nila ay marangal sila, at na sila ay iba sa mga karaniwang tao. Mababa ang tingin nila sa karaniwang tao, nagmamalaki sila kapag nagsasalita, at tumitigil sila sa hayagang pagbabahagi sa iba. Bakit hindi na sila nagbabahagi nang hayagan? Nararamdaman nilang may katayuan na sila ngayon, at sila ay mga pinuno. Iniisip nilang dapat magkaroon ng partikular na imahe ang mga pinuno, maging mas mataas kaysa sa ordinaryong tao, magkaroon ng mas malaking tayog at pagtitiis; naniniwala sila na kung ihahambing sa mga karaniwang tao, dapat magtaglay ang mga pinuno ng higit na pasensya, magawang magdusa at gumugol nang higit, at mapaglabanan ang anumang tukso mula kay Satanas. Kahit na mamatay ang kanilang mga magulang o ibang kapamilya, pakiramdam nila ay dapat mayroon silang pagpipigil sa sarili na huwag maiyak, o na dapat ay umiyak sila nang palihim, nang hindi nakikita ng iba, kaysa sa harap ng iba. Iniisip nila na hindi nila puwedeng hayaan ang sinuman na makita ang kanilang mga pagkukulang o depekto o alinman sa kanilang mga kahinaan, at ni hindi nila puwedeng hayaan na malaman ng sinuman na naging negatibo sila; sa halip, dapat nilang itago ang lahat ng ganoong mga bagay. Naniniwala silang ganito dapat kumilos ang isang may katayuan. Kapag pinipigilan nila ang kanilang sarili nang ganito, hindi ba’t ang katayuan ay naging kanilang diyos, kanilang panginoon? At dahil dito, nagtataglay pa rin ba sila ng normal na pagkatao? Kapag mayroon silang ganitong mga ideya, nililimitahan nila ang kanilang sarili, at nagpanggap sila nang ganito, hindi ba’t nahumaling na sila sa katayuan? Sa tuwing may ibang mas malakas at mas mahusay kaysa sa kanila, nakakaapekto ito sa kanilang malubhang kahinaan. Madadaig kaya nila ang laman? Kaya ba nilang tratuhin nang wasto ang ibang tao? Siguradong hindi. Upang mapalaya ang sarili mo mula sa kontrol ng katayuan, ano ang unang dapat mong gawin? Kailangan mo muna itong tanggalin sa iyong mga intensyon, iyong mga saloobin, at iyong puso. Paano ito nakakamit? Dati-rati, noong wala kang katayuan, hindi mo papansinin ang mga hindi kaakit-akit sa iyo. Ngayong mayroon ka nang katayuan, kung makakikita ka ng isang taong hindi kaaya-aya, o mayroong mga isyu, pakiramdam mo ay responsabilidad mong tulungan siya, at kaya gumugugol ka ng mas maraming oras sa pakikipagbahaginan sa kanya, sinusubukang lutasin ang ilang praktikal na problemang mayroon siya. At ano ang nararamdaman ng puso mo kapag ginagawa mo ang mga bagay na ito? Nakararamdam ito ng kagalakan at kapayapaan. Gayundin, dapat kang magtapat sa mga tao at mas madalas na maging bukas sa kanila kapag nahihirapan ka o nakararanas ng kabiguan, at magbahagi tungkol sa iyong mga problema at kahinaan, kung paano ka naghimagsik laban sa Diyos, at kung paano mo ito nalampasan, at nagawang matugunan ang mga layunin ng Diyos. At ano ang epekto ng pagtatapat sa kanila sa ganitong paraan? Walang duda na ito ay positibo. Hindi ka mamaliitin ng sinuman—at maaaring mainggit pa sila sa iyong abilidad na pagdaanan ang mga karanasang ito. Palaging iniisip ng ilang tao na kapag ang mga tao ay may katayuan, dapat silang mas kumilos na parang mga opisyal at magsalita sa isang partikular na paraan para seryosohin at igalang sila. Tama ba ang ganitong paraan ng pag-iisip? Kung mapagtatanto mo na mali ang ganitong paraan ng pag-iisip, dapat kang manalangin sa Diyos at maghimagsik laban sa mga bagay ng laman. Huwag magmayabang, at huwag lumakad sa landas ng pagpapaimbabaw. Sa sandaling magkaroon ka ng gayong kaisipan, dapat mong tugunan ito sa pamamagitan ng paghahanap sa katotohanan. Kung hindi mo hahanapin ang katotohanan, ang kaisipang ito, ang pananaw na ito, ay magkakaroon ng anyo at magkakaugat sa puso mo. Bilang resulta, mangingibabaw ito sa iyo at magbabalatkayo ka at gagawa ka ng iyong imahe hanggang sa puntong wala nang sinumang makakakilatis sa iyo o makauunawa sa mga kaisipan mo. Makikipag-usap ka sa iba sa likod ng isang maskara na nagtatago ng iyong tunay na puso mula sa kanila. Dapat kang matutong hayaan ang iba na makita ang puso mo, at matutong buksan ang iyong puso sa iba at maging malapit sa kanila. Dapat kang maghimagsik laban sa mga kagustuhan ng laman mo at magsagawa ayon sa mga hinihingi ng Diyos. Sa ganitong paraan, makararamdam ang puso mo ng kapayapaan at kaligayahan. Anumang mangyari sa iyo, pagnilayan mo muna kung anong mga problema ang umiiral sa iyong sariling isip. Kung ninanais mo pa ring magbalatkayo at gumawa ng isang imahe para sa sarili mo, dapat kang manalangin kaagad sa Diyos: “O Diyos! Gusto ko na namang magbalatkayo. Mapanlinlang na naman akong nagpapakana. Tunay ngang isa akong diyablo! Tiyak na talagang kasuklam-suklam ako sa Iyo! Lubos akong nasusuklam sa aking sarili. Nagmamakaawa ako sa Iyo na sawayin, disiplinahin, at parusahan Mo ako.” Dapat kang magdasal, ihayag ang saloobin mo, at umasa sa Diyos na ibunyag ito, himay-himayin ito, at paghigpitan ito. Kung hihimayin at paghihigpitan mo nga ito, hindi magdudulot ng mga problema ang mga kilos mo dahil napipigilan ang iyong tiwaling disposisyon at hindi ito kusang nabubunyag. Sa oras na ito, anong mga emosyon ang nasa puso mo? Kahit papaano, makararamdam ka ng kaunting paglaya. Magagalak at mapapayapa ang puso mo. Mababawasan ang iyong pasakit, at hindi ka magdurusa sa pagpipino. Sa pinakamalala, magkakaroon ng mga pagkakataon kung saan saglit kang madidismaya at maiisip mo na, “Isa akong lider, isang taong may katayuan at posisyon, bakit ako magiging katulad lamang ng mga ordinaryong tao? Bakit ako makikipag-usap sa mga ordinaryong tao sa isang taos-puso, tunay, at bukas na paraan? Masyado ko namang ibinababa ang aking sarili kung ganito!” Gaya ng nakikita mo, medyo problema ito. Ang tiwaling disposisyon ng tao ay hindi ganap na maiwawaksi agad-agad, hindi rin ito ganap na malulutas sa maikling panahon. Inakala mo na ang paglutas sa iyong tiwaling disposisyon ay magiging napakasimple, na katulad ito ng kung ano ang inilalarawan sa isip ng mga tao—na sa sandaling malinaw silang magbahagi tungkol sa katotohanan at makilala ang kanilang tiwaling disposisyon, agad nilang maiwawaksi ito. Hindi ito isang napakasimpleng bagay. Ang proseso kung saan isinasagawa ng tao ang katotohanan ay ang proseso ng pakikipaglaban sa kanyang tiwaling disposisyon. Ang indibidwal na kalooban, imahinasyon, at labis na pagnanais ng tao ay hindi lubusang nalulutas sa pamamagitan ng paghihimagsik laban sa mga ito at ng pagdaig sa mga ito nang minsan at tuluyan sa pamamagitan ng panalangin. Sa halip, ganap lamang na maiwawaksi ang mga ito pagkatapos ng maraming paulit-ulit na labanan. Kapag kayang isagawa ng isang tao ang katotohanan, saka lang tunay na magbubunga ang prosesong ito. Lalo na sa mas malalaking bagay, mas titindi ang labanan sa puso mo, na may walang katapusang pagkaligalig na kung minsan ay tumatagal ng isa o dalawang buwan, minsan anim na buwan o isang taon pa nga. Medyo matigas ang tiwaling disposisyon ng tao. Walang uri ng tiwaling disposisyon ang malulutas sa pamamagitan ng isa o dalawang pagbabahaginan sa katotohanan. Lalabanan ka nito nang paulit-ulit, at dapat mong ipagpatuloy ang paghahangad sa katotohanan hanggang sa malinaw mong maunawaan ang katotohanan, lubusang makilala ang iyong tiwaling disposisyon, at magsimulang kamuhian ang laman at si Satanas. Pagkatapos, magiging isang ordinaryong bagay na lang sa iyo ang pagsasagawa sa katotohanan, isang bagay na natural at walang kahirap-hirap. Ito ang ibig sabihin ng madaig ang laman at manalo laban kay Satanas. Sa panahon ng labanan, dapat magdasal ang mga tao sa Diyos sa lahat ng oras at gumugol ng mas maraming oras sa pagbabasa ng mga salita ng Diyos. Hindi sila dapat pumunta sa mga walang pananampalataya o sa mga Satanas at sa mga diyablo para hanapin ang daan. Dapat silang umasa at tumingala sa Diyos. Dapat nilang hanapin ang katotohanan at makipagbahaginan tungkol sa katotohanan alinsunod sa mga salita ng Diyos. Kapag tunay na nilang nauunawaan ang katotohanan, saka lang nila madadaig ang laman at si Satanas. Paano ito tinitingnan ng Diyos? Nakikita ng Diyos ang puso mo. Nakikita Niya na mahal mo ang katotohanan, na may takot ka sa Diyos, at handa kang iwaksi ang kawalang-katuwiran at iwasan ang kasamaan. Bagama’t ang iyong tiwaling disposisyon ay nakapagdulot sa iyo ng mga kaisipan, ideya, at intensiyon, hindi kinokontrol ng mga kaisipan at intensiyong ito ang pag-uugali mo, hindi sinisira at niyuyurakan ng mga ito ang iyong determinasyon. Sa huli, magagawa mong talunin ang mga ito, at tatandaan ka ng Diyos. Kung madalas mong isasagawa ito, bubuti ang iyong panloob na kalagayan. Sa anong punto masasabing ganap mong nalampasan ang aspetong ito ng iyong tiwaling disposisyon, na nagbago ka sa aspetong ito ng iyong disposisyon at nakapasok ka sa katotohanang realidad? Ibig sabihin, bagama’t paminsan-minsan pa ring pumapasok sa isip mo ang masasamang kaisipan at ideya, at nagdudulot pa rin ang mga ito ng ilang intensiyon at hangarin, ang mga bagay na ito ay hindi na kumokontrol sa puso mo. Nararamdaman mo nang hindi mahalaga ang mga bagay na ito, at makikilala mo ang mga ito sa sandaling lumitaw ang mga ito. Hindi mo kailangang pilitin ang sarili mong magpigil at maghimagsik laban sa mga ito, at hindi mo na kailangang sadyang hilingin sa Diyos na siyasatin, disiplinahin, at parusahan ka. Ang gayong mga pamamaraan ay hindi na kinakailangan sa iyo. Madali mo na itong malalampasan at mabibitiwan. Ang puso mo ay hindi na nababahala at wala ka nang nararamdamang kawalan. Ito ay mabuti. Nagtataglay ka na ngayon ng tayog at nabago na ang disposisyon mo. Nagkamit na ba kayo ngayon ng pagpasok kahit papaano? Medyo nagbago na ba kayo? (Hindi.) Kung gayon, tunay na napakababa ng tayog ninyo, at kailangan pa rin ninyong magsikap na hangarin ang katotohanan at kumain at uminom ng mga salita ng Diyos. Pagkatapos, kapag nangyaring muli sa iyo ang gayong mga bagay, malalaman mo na kung paano isagawa ang katotohanan at kumilos ayon sa mga prinsipyo. Malalaman mo kung ano ang dapat mong gawin para makapanindigan sa iyong patotoo. Pagkatapos, tunay kang magkakaroon ng tayog. Tanging ang mga nakapagsasagawa sa katotohanan at nakapaninindigan sa kanilang patotoo ang makapapasok sa katotohanang realidad. Hindi pa ninyo ito kaya sa ngayon. Sa ngayon ay nangangapa pa kayo. Kung pag-uusapan ang mga aktuwal na sitwasyong ito, nararamdaman ninyo na lahat ng problemang ito ay mayroon kayo, ngunit hindi ninyo kailanman hinanap ang katotohanan para malutas ang mga ito. Nangangahulugan ba ito na napakababa ng tayog ninyo? Kung hindi pa kayo nakapasok sa katotohanang realidad, magkakaroon ba kayo ng buhay? Hindi pa ninyo nakamit ang katotohanan at wala pa kayong buhay. Kung ipinamumuhay mo lamang ang buhay ng laman at namumuhay lamang sa iyong satanikong disposisyon, kung gayon ay namumuhay ka sa ilalim ng kapangyarihan ni Satanas. Hindi mo pa nakakamit ang kaligtasan ng Diyos. Ang kaligtasan ay hindi kasingsimple ng inaakala ng mga tao kapag iniisip nila na, kung kaya mong bumigkas ng mga salita at doktrina at sumunod sa ilang patakaran, maliligtas ka. Dapat mong tunay na kilalanin ang iyong sarili, magawang iwaksi ang ilang tiwaling disposisyon sa sarili mo, magawang kilatisin ang diwa ng reputasyon at katayuan, mabitiwan ang katayuan, at magawang tunay na magpasakop sa Diyos. Sa ganitong paraan lamang mayroong kaligtasan.

Sa katunayan, ang solusyon sa problema ng katayuan ay kapareho ng solusyon sa iba pang problema. Ang mga problemang ito ay pawang mga pagpapamalas at pagbubunyag ng mga tiwaling disposisyon. Lahat ito ay mga kagustuhan at paghahangad ng tao. Ano ang ibig Kong sabihin dito? Kung aalisin mo ang iyong tiwaling disposisyon, hindi magiging problema sa iyo ang katayuan. Ang mga tao ay nakikipagkumpitensya sa isa’t isa para sa katayuan, sinasabing “Maaaring mas mataas ka sa akin ngayon, pero bukas ay hihigitan kita.” Ano ang problema rito? Lumilitaw ba ito dahil lamang sa katayuan? (Hindi.) Ano ang nagsanhi nito? (Ang tiwaling disposisyon ng tao.) Tama ito. Ang problemang ito ay nagmumula sa tiwaling disposisyon ng tao. Sa sandaling malutas ang tiwaling disposisyong ito, malulutas ang lahat ng problemang ito. Sa huli, ang mga gustong pumili sa landas ng paghahangad sa katotohanan ay dapat tumuon sa pagninilay sa sarili at pagkilala sa kanilang sarili sa lahat ng bagay. Dapat nilang lutasin ang kanilang mga tiwaling disposisyon bago sila makapagsimula sa landas ng paghahangad sa katotohanan. Kung mabibigo silang lutasin ang kanilang tiwaling disposisyon, magbubunga ito ng maraming paghihirap at balakid. Kahit pa gawin nila ang kanilang mga tungkulin, iraraos lamang nila ito pero hindi sila magtatamo ng resulta. Upang lutasin ang mga problemang ito, dapat mong gawin ang lahat ng makakaya mo para hangarin ang katotohanan, gawin ang lahat ng makakaya na makilala ang iyong tiwaling disposisyon, at gawin ang lahat ng makakaya para lutasin ang mga problema. Huwag lamang sabihin na, “Para hangarin ang katotohanan, sapat nang manalangin nang higit pa, at magbasa pa ng maraming salita ng Diyos.” Masyado itong malabo. Kung walang isang landas ng pagsasagawa, hindi ito gagana. Ang mga partikular na problema ay dapat partikular na harapin. Huwag basta na lamang gamitin ang mga patakaran nang wala sa loob. Ang katotohanan ay buhay at praktikal, at ang pabasta-bastang paggamit ng mga patakaran ay hindi ang paraan. Dapat mong lutasin ang mga praktikal na problema ayon sa katotohanang prinsipyo. Kung hindi kayang lutasin ng isang tao ang mga praktikal na problema sa pamamagitan ng paggamit ng katotohanan, ang gayong tao ay hindi pasok sa pamantayan bilang isang lider o manggagawa. Ang sinumang hindi kayang gumamit ng katotohanan sa paglutas ng mga problema ay hindi isang taong nakauunawa sa katotohanan. Kahit na maaaring maging lider at manggagawa siya, hindi niya magagamit ang katotohanan sa paglutas ng mga problema, hindi siya magkakaroon ng katotohanan, at magiging imposible para sa kanya na kumilos ayon sa mga prinsipyo. Ang gayong lider at manggagawa ay talagang walang katotohanang realidad.

Ang Pagbabayad ng Halaga Para Makamit ang Katotohanan ay Mayroong Malaking Kabuluhan

Ang punto ng paniniwala sa Diyos ay para magtamo ng kaligtasan, ngunit simpleng bagay ba ang pagtatamo ng kaligtasan? Ano ang pinakamahirap tungkol dito? Maraming tao na hindi ito nakikita nang malinaw, ngunit ang totoo, ang pagtatamo ng katotohanan ang pinakamahirap na bahagi ng pagtatamo ng kaligtasan. Samakatwid, ang pagdaranas ng maraming pasakit at pagbabayad ng halaga upang matamo ang katotohanan ay laging sulit, anuman ang iyong makamit. Kaya, ano ang kailangan mong pagdusahan upang matamo ang katotohanan? Kailangan mong magdusa sa pamamagitan ng paghatol at pagkastigo, mga pagsubok at pagpipino, at ang mapungusan, kailangan mong pagdusahan ang pang-uusig at kapighatiang nagmumula sa pagsunod sa Diyos, kailangan mong pagdusahan ang pagkabilanggo, at ang paninirang-puri at pagkondena ng relihiyosong mundo. Kailangan mong tiisin ang lahat ng hirap na ito. Kung matitiis mo ang lahat ng ito, matatamo mo ang katotohanan. Ngayon, karamihan sa mga tao ay handang hangarin ang katotohanan. Nakatuon sila sa pagsasagawa ng kanilang mga tungkulin nang maayos, at nais nilang magsanay sa pagsasagawa ng katotohanan habang ginagawa ang kanilang mga tungkulin, at matamo ang katotohanan. Ang paniniwala sa Diyos at paggawa ng tungkulin ang tamang landas sa buhay ng isang tao. Tamang piliin ang landas na ito, at ito ang pinakapinagpala ng Diyos. Maaaring taimtim na gugulin ng mga tao ang kanilang sarili para sa Kanya, at tuparin ang tungkulin ng mga nilikha—ito ang espesyal na biyaya at pagpapala ng Diyos. May ilan na hindi nakikita nang malinaw ang kabuluhan ng paggampan sa isang tungkulin, na laging sinusubukang makipagtransaksyon sa Diyos—anuman ang mangyari sa kanila, maaari na sila ay palaging malimitahan at magulo, maaari na sila ay palaging maimpluwensiyahan at matangay, na humahantong sa kawalan nila ng kakayahang isagawa nang normal ang kanilang mga tungkulin, hanggang sa tinatalikuran pa nila ang kanilang mga tungkulin at tumatakbo palayo. Tunay na nakakapanghinayang ito! Maaaring hindi sila makadama masyado ng panghihinayang, ngunit kapag tumindi na ang mga kalamidad, at natapos ang gawain ng Diyos, at nagsimula Siyang gantimpalaan ang mabubuti at parusahan ang masasama, malalaman nila ang mga kahihinatnan ng kilos na ito. Kaya nga kailangan ninyong sama-samang manalangin nang madalas, patahimikin ang inyong sarili sa harap ng Diyos, magbasa pa ng Kanyang mga salita, at magbahaginan pa tungkol sa katotohanan. Isantabi sa ngayon ang mga isyung iyon na walang kinalaman sa paghahangad ng katotohanan, na hindi dapat isaalang-alang sa ngayon. Hindi lamang pagpapakasal, trabaho, kinabukasan ng isang tao, at pagkakaroon ng matatag na buhay ang mahahalagang bagay sa buhay, ni hindi ang paghahanap ng lugar ng isang tao sa lipunan at pagkakaroon ng kabuhayan. Wala sa mga bagay na ito ang pinakamahahalagang bagay sa buhay. Ano ang pinakamahalagang bagay sa buhay? Ito ay ang tuparin ang tungkulin at gawain na kailangang tuparin ng isang nilikha at ang tapusin ang atas ng Diyos at ang misyon ng isang tao. Iyon ang pinakamakabuluhang bagay. Iyon ang kapasyahang dapat taglayin ng mga tao.

Ngayon, kayo na naniniwala sa Diyos ay maaaring kumain at uminom ng Kanyang mga salita araw-araw, at ang mga higit na naghahangad ng katotohanan ay ginagawa rin ang kanilang mga tungkulin. Ito ang tamang panimula para sa direksyon ninyo sa buhay, kaya paano kayo dapat magpatuloy sa pagtahak sa landas na ito? (Dapat kaming maglatag ng pundasyon sa landas ng buhay pagpasok.) Oo, kung nais ninyong matamo ang katotohanan at buhay, kailangan kayong maglatag ng pundasyon sa mga salita ng Diyos. Tutulutan kayo nitong magsimula sa landas ng paghahangad ng katotohanan, na siyang nag-iisang mithiin at direksyon sa buhay. Talagang isa ka lamang sa mga hinirang ng Diyos at paunang itinadhana kung hahayaan mo ang Kanyang mga salita at ang katotohanan na maglatag ng pundasyon sa puso mo. Sa ngayon, hindi pa matatag ang inyong mga pundasyon. Kung sapitan kayo ng kahit isang maliit na tukso mula kay Satanas, maliban pa sa isang malaking sakuna o pagsubok, maaari kayong mayanig at madapa. Ito ay kawalan ng pundasyon, na napakamapanganib! Maraming tao ang nadarapa at nagkakanulo sa Diyos kapag sumasapit sa kanila ang pang-uusig o kapighatian. Ang ilang tao ay nagsisimula na walang pakundangang gumawa ng masasamang gawa matapos nilang magtamo ng kaunting katayuan, at pagkatapos ay ibinubunyag sila at itinitiwalag. Nakikita ninyong lahat ang mga bagay na ito nang napakalinaw. Kaya, dapat muna ninyong tukuyin ngayon ang direksiyon at mithiin na dapat ninyong hangarin sa buhay, gayundin ang landas na dapat ninyong tahakin, at pagkatapos ay pakalmahin ang inyong isipan at magsipag kayo, gugulin ang inyong sarili, magsikap, at magbayad ng halaga para sa mithiing iyan. Isantabi muna ang iba pang mga bagay—kung patuloy mong pagninilayan ang mga ito, makaaapekto ito sa pagganap mo sa iyong tungkulin, at makaaapekto ito sa mahalagang bagay na paghahangad ng katotohanan at sa iyong kaligtasan. Kung kailangan mong pag-isipang makahanap ng trabaho, kumita nang malaki, at yumaman, at magkaroon ng isang matatag na katayuan sa lipunan, at mahanap ang iyong lugar, kung kailangan mong pag-isipan ang pag-aasawa at paghahanap ng makakatuwang, at ang pagtanggap ng responsabilidad na suportahan ang isang pamilya at pagbibigay sa kanila ng magandang buhay, at kung nais mo ring matuto ng ilang bagong kasanayan, magpakahusay at maging mas magaling sa ibang mga tao—hindi ba’t nakapapagod ang pag-iisip sa lahat ng bagay na ito? Ilang bagay ba ang magkakasya sa iyong isipan? Gaano karaming enerhiya ba ang taglay ng isang tao sa buhay nito? Gaano karami ba ang maiinam na taon sa buhay ng isang tao? Sa buhay na ito, pinakamalakas ang enerhiya ng mga tao kapag sila ay nasa edad dalawampu hanggang apatnapung taong gulang. Sa panahong ito, kailangan ninyong magpakadalubhasa sa mga katotohanang kailangang maunawaan ng mga mananampalataya sa Diyos, at pagkatapos ay pumasok sa katotohanang realidad, at tanggapin ang paghatol at pagkastigo ng Diyos, gayundin ang Kanyang pagpipino at mga pagsubok, at marating ang punto kung saan hindi ninyo itinatanggi ang Diyos, anuman ang sitwasyon. Ito ang pinakapangunahing bagay. Bukod pa riyan, sinuman ang gumagamit ng pag-ibig at pagpapakasal para tuksuhin at akitin ka, o gaano man kalaking katanyagan, pakinabang, katayuan, o mga pakinabang ang ialok ng isang tao sa iyo, hindi mo dapat isuko ang iyong tungkulin, ni kung ano ang dapat gawin ng isang nilikha. Kahit kalaunan ay ayaw sa iyo ng Diyos, dapat mo pa ring hangarin ang katotohanan, dapat mo pa ring hangaring tumahak sa landas ng pagkatakot sa Diyos at pag-iwas sa kasamaan. Kailangan mong abutin ang taas na ito. Sa gayong paraan, ang mga taon na iniukol mo sa paggugol sa iyong sarili para sa Diyos ay hindi mawawalan ng saysay. Kung ginugugol mo ang pinakamaiinam mong taon sa pag-iisip na makahanap ng magandang trabaho o ng mapapangasawa, na umaasang magtamasa ng buhay ng laman habang naniniwala sa Diyos, na gawin pareho nang sabay ang mga ito, pagkaraan ng ilang taon, maaari kang makahanap ng mapapangasawa, magpakasal, magkaanak, at magtatag ng isang tahanan at isang propesyon, ngunit wala kang makakamit sa paniniwala sa Diyos sa lahat ng taon na iyon, wala kang matatamong anumang katotohanan, magiging hungkag ang puso mo, at lilipas na ang pinakamaiinam na taon sa buhay mo. Kapag gugunitain mo ito sa edad na kuwarenta, mayroon ka nang pamilya, mga anak, at hindi ka nag-iisa, ngunit kakailanganin mong suportahan ang iyong pamilya. Iyan ang isang kadena na hindi ka makahuhulagpos. Kung nais mong gampanan ang iyong tungkulin, kailangan mong gawin iyon habang nakagapos sa tanikala ng iyong pamilya. Gaano man kalaki ang puso mo, hindi mo maaaring pagsabayin ang dalawang iyon—hindi mo buong-pusong masusundan ang Diyos at magagampanan nang maayos ang iyong tungkulin. Maraming tao ang tumatalikod sa pamilya at sa mga makamundong bagay, ngunit matapos maniwala sa Diyos nang ilang taon, ang tangi pa rin nilang hinahangad ay katanyagan, pakinabang, at katayuan. Hindi pa nila natatamo ang katotohanan, at ni wala silang anumang tunay na patotoo batay sa karanasan. Katulad ito ng pagsasayang nila ng kanilang oras. Kapag ginagampanan nila ang kanilang mga tungkulin ngayon, hindi nila maunawaan kahit ang isang maliit na bahagi ng katotohanan, at kapag may nangyayari sa kanila, hindi nila alam kung paano ito danasin—kaya nagsisimula silang humikbi, at napupuno sila ng lubos na pagsisisi. Kapag ginugunita nila ang umpisa, sa lahat ng kabataang sama-samang namumuhay ng mga buhay iglesia, gumagawa ng kanilang mga tungkulin, kumakanta ng mga himno at sama-samang pumupuri sa Diyos, iniisip nila kung gaano kaganda ang mga panahong iyon, at kung gaano nila gugustuhing bumalik sa panahong iyon! Sa kasamaang-palad, sa mundong ito ay walang gamot para sa panghihinayang. Walang makapagbabalik ng oras, kahit gustuhin pa nila. Walang paraan para bumalik sa simula at ulitin ang naging buhay. Kaya nga, kapag nakalagpas na ang isang pagkakataon, hindi na ito babalik pa. Ang buhay ng isang tao ay tumatagal lamang nang ilang dekada, kung palalampasin mo ang mainam na panahong ito para hangarin ang katotohanan, magiging walang saysay ang iyong mga panghihinayang. Naniniwala na ang ilang tao sa Diyos hanggang sa araw na ito, at naguguluhan pa rin sila. Ganap silang walang alam kung anong yugto na ang narating ng gawain ng Diyos. Dumating na ang malalaking kalamidad, at nananaginip pa rin ang mga taong ito, iniisip na: “Napakarami pang panahon bago matapos ng Diyos ang Kanyang gawain! Ngayon ay kumakain, umiinom, at nag-aasawa pa rin ang mga tao gaya ng dati. Kailangan kong magmadali at magpakasaya sa buhay, hindi ko maaaring palagpasin ito!” Nagnanasa pa rin sila ng kaginhawahan sa laman, nang wala ni katiting na pagkauhaw sa kanilang puso para sa katotohanan. Sa ganitong paraan, napapalampas nila ang minsan lang dumarating na pagkakataon ng kaligtasan. Sa katunayan, gumagawa ang Diyos para iligtas ang sangkatauhan, at kapag natapos na ang Kanyang gawain ng pagliligtas, kahit isang tao lamang ang makaligtas, hindi iisipin ng Diyos na napakakaunti lamang nito. Kukunin ng Diyos ang isang taong iyon, at iiwan ang lahat ng iba pa. Ito ang disposisyon ng Diyos, na hindi nakikita nang malinaw ng sinumang tao. Nang wawasakin na ng Diyos ang mundo sa pamamagitan ng baha, sinabihan Niya si Noe na gumawa ng isang arka para iligtas ang mga naniwala sa Diyos. Nang matapos ang arka, ang walong miyembro lamang ng pamilya ni Noe ang pumasok sa arka at nagtamo ng pagliligtas ng Diyos. Ano ang nangyari sa iba pa? Lahat sila ay nalunod sa baha at namatay sa sakuna. Ngayon, maraming taong nakakakita na ipinapahayag ng Diyos ang lahat ng katotohanang ito, na lubos na nakakaalam na ginagawa ng Diyos ang gawain ng pagliligtas, ngunit nagdududa pa rin sila, may sarili silang mga kuru-kuro, at ayaw itong tanggapin. Ang ganitong uri ng tao ay nasisiyahan sa kanyang sarili, ngunit kapag dumating ang malalaking kalamidad, malilipol siya, at sino ang sisisihin niya rito? Sa mga mata ng Diyos, ang mga hindi tumatanggap sa Kanyang pagliligtas ay mga surot, mga buhay na multo, mas mababa kaysa sa mga hayop! Sa panahon ng pagliligtas ng Diyos, ang Kanyang disposisyon ay maawain, mapagmahal, at mapagparaya, ngunit kapag nagwakas ang gawain ng pagliligtas ng Diyos, hindi na Niya iaalok ang Kanyang pagpaparaya sa tao. Babawiin ito ng Diyos, at haharapin lamang ng mga tao ang Kanyang poot at pagiging maharlika. Sa ngayon, tamang-tama lang ang dating ninyo para sa mahalagang sandaling ito—ginagawa ng Diyos ang gawain ng paghatol sa mga huling araw. Ito ang kaisa-isang pagkakataon ng mga tao na maligtas at magawang perpekto ng Diyos. Ginagawa ninyong lahat ang inyong mga tungkulin sa mahalagang sandaling ito ng pagpapalaganap ng ebanghelyo ng kaharian ng Diyos. Talagang ito ang pambihirang pagtataas ng Diyos sa inyo. Anumang larangan ang pinag-aralan mo, o anong aspeto ng kaalaman ang taglay mo, o anong mga kaloob o kadalubhasaan ang mayroon ka, anuman ang sitwasyon, nagpapakita ng biyaya sa iyo ang Diyos sa pamamagitan ng pagtutulot sa iyo na gamitin ang kadalubhasaang ito para gawin ang tungkulin sa Kanyang sambahayan. Iyan ay isang pagkakataon na bihirang dumating. Kapag kumilos ang Diyos, wala Siyang pagkiling sa lahat ng tao, pantay-pantay ang trato Niya sa lahat. Tinatrato ng Diyos nang may biyaya ang sinumang tumatanggap at nagsasagawa ng katotohanan, at itinataboy Niya ang sinumang hindi nagmamahal sa katotohanan, na tutol sa katotohanan at tumatanggi sa katotohanan. Matuwid ang Diyos sa bawat tao. Basta’t kaya mong tanggapin ang katotohanan at magpasakop sa Diyos, tatratuhin ka ng Diyos nang may biyaya, at hindi ka Niya pananagutin sa mga nakaraan mong pagsalangsang. Anumang uri ng daan palabas ang ibubukas ng Diyos para sa iyo, gaano ka man Niya tratuhin nang may biyaya, sa huli ay iisa lamang ang Kanyang hangarin, at iyon ay ang ipaunawa sa iyo ang Kanyang mga layunin, matuto ng mga aral, at ipaunawa ang katotohanan sa mga kapaligirang angkop sa pag-usad mo sa buhay. Kapag ang mga salita at katotohanan ng Diyos ay napanday sa loob mo at naging iyong buhay, at tinuturing mo ang Diyos bilang magulang ng iyong muling pagsilang, at nagagawa mong magpasakop at magkaroon ng takot sa Diyos, magiging alinsunod ka na sa mga layunin ng Diyos. Bagama’t karamihan sa inyo ay medyo bata pa, kung sa pamamagitan ng pagbabasa sa mga salita ng Diyos at pag-unawa sa katotohanan, nagkakamit kayong lahat ng determinasyon, lumago kayo sa buhay, nagkaroon kayo ng may-takot-sa-Diyos na puso, at nagagawa ninyong manindigan kapag sumapit sa inyo ang mga pagsubok at kapighatian, magkakaroon kayo ng tayog, at masisiyahan ang Diyos. Sasabihin ng Diyos na hindi Niya ginugol ang dugo ng Kanyang puso nang walang saysay nang tratuhin ka Niya nang may biyaya. Aani Siya ng mga gantimpala, makikita Niya ang mga bunga sa iyo, at malulugod at magagalak Siya kapag nakita Niya ito. Ang resultang ito ay lubos na nakamtan ng gawain ng Diyos; hindi ito isang bagay na dapat ipagyabang ng tao.

Hindi lamang basta nagbabayad ng halaga ang Diyos para sa bawat tao sa mga dekada mula sa kanilang pagsilang hanggang sa kasalukuyan. Tulad ng pagtingin dito ng Diyos, di-mabilang na beses ka nang nakarating sa mundong ito, at di-mabilang na beses ka na ring muling isinilang. Sino ang namamahala rito? Ang Diyos ang namamahala rito. Wala kang paraan na malaman ang mga bagay na ito. Tuwing dumarating ka sa mundong ito, personal na gumagawa ng mga pagsasaayos ang Diyos para sa iyo: Isinasaayos Niya kung ilang taon ka mabubuhay, ang uri ng pamilya kung saan ka isisilang, kung kailan ka magkakaroon ng pamilya at propesyon, gayundin kung ano ang gagawin mo sa mundong ito at kung paano ka maghahanapbuhay. Nagsasaayos ang Diyos ng paraan para makapaghanapbuhay ka, upang maisakatuparan mo ang iyong misyon sa buhay na ito nang maayos. At patungkol naman sa dapat mong gawin sa iyong susunod na reengkarnasyon, isinasaayos ng Diyos ang buhay na iyon para sa iyo at ginagawa ito nang ayon sa nararapat na mapasaiyo at kung ano ang nararapat na ibigay sa iyo…. Nagawa na ng Diyos ang mga pagsasaayos na ito para sa iyo nang maraming beses, at, sa huli, isinilang ka na sa kapanahunan ng mga huling araw, sa iyong kasalukuyang pamilya. Nagsaayos ang Diyos ng isang kapaligiran para manampalataya ka sa Kanya, tinulutan ka Niyang marinig ang Kanyang tinig at bumalik sa Kanyang harapan, upang masundan mo Siya at makagampan ka ng tungkulin sa Kanyang sambahayan. Dahil lamang sa gayong patnubay ng Diyos kaya ka nabubuhay hanggang sa ngayon. Hindi mo alam kung ilang beses kang pumarito sa mundong ito, ni kung ilang beses nang nagbago ang iyong hitsura, ni kung nakailang pamilya na ang dinaanan mo, ni kung ilang kapanahunan at dinastiya ka na nabuhay—ngunit laging nakasuporta sa iyo ang kamay ng Diyos, at lagi Siyang nakasubaybay sa iyo. Kaylaki ng pagsisikap na iginugugol ng Diyos para sa isang tao! Sabi ng ilang tao, “Animnapung taong gulang na ako. Sa loob ng animnapung taon, binabantayan ako ng Diyos, pinoprotektahan ako, at ginagabayan ako. Kung, kapag matanda na ako, hindi ko magampanan ang isang tungkulin at wala akong magawang anuman—mag-aabala pa rin ba sa akin ang Diyos?” Hindi ba’t kahangalan na sabihin ito? Hindi lang binabantayan at pinoprotektahan ng Diyos ang isang tao at hindi lang Siya mayroong kataas-taasang kapangyarihan sa kapalaran ng isang tao sa iisang habang-buhay. Kung iisang habang-buhay lamang ito, iisang takbo ng buhay, mabibigo iyon na ipakita na ang Diyos ay makapangyarihan sa lahat at may kataas-taasang kapangyarihan sa lahat ng bagay. Sa paggugol ng pagsisikap at pagbabayad ng halaga para sa isang tao, hindi lang isinasaayos ng Diyos kung ano ang gagawin niya sa buhay na ito—isinasaayos ng Diyos ang hindi mabilang na mga buhay para sa kanya. Inaako ng Diyos ang buong responsabilidad para sa bawat kaluluwang reinkarnado. Gumagawa Siya nang may puso, ibinabayad ang halaga ng Kanyang buhay, ginagabayan ang bawat tao at isinasaayos ang bawat buhay nila. Kung isasaalang-alang na ang Diyos ay gumugugol ng ganoong pagsisikap at nagbabayad ng ganoong halaga para sa kapakanan ng tao, at ipinagkakaloob Niya sa tao ang lahat ng katotohanang ito at ang buhay na ito, kung sa mga huling araw na ito ay hindi ginagampanan ng mga tao ang tungkulin ng mga nilikha at hindi sila bumabalik sa harap ng Lumikha—kung, ilang buhay at henerasyon man ang kanilang ipinamuhay, sa huli ay nabibigo silang tuparin nang maayos ang kanilang mga tungkulin at tugunan ang mga hinihingi ng Diyos—hindi ba’t magiging napakalaki ng kanilang pagkakautang sa Diyos? Hindi ba’t hindi sila magiging karapat-dapat sa lahat ng ibinayad na halaga ng Diyos? Magiging masyado silang walang konsensiya, hindi sila magiging karapat-dapat na tawaging mga tao, dahil magiging napakalaki ng pagkakautang nila sa Diyos. Samakatwid, sa buhay na ito—hindi tumutukoy sa dati mong buhay, ito lang isa—kung hindi mo nagagawang isuko ang mga panlabas na bagay, tulad ng mga materyal na kasiyahan na kinagigiliwan mo at kaligayahan ng pamilya, alang-alang sa iyong misyon, at kung hindi mo isusuko ang mga kasiyahan ng laman alang-alang sa mga halagang ibinabayad ng Diyos para sa iyo o para suklian ang pagmamahal ng Diyos, kung gayon, ikaw ay lubos na imoral! Ang totoo, sulit ang anumang halagang ibinabayad mo para sa Diyos. Kumpara sa halagang ibinabayad ng Diyos para sa iyo, ano ba ang halaga ng kakatiting na inihahandog o ginugugol mo? Ano ba ang halaga ng katiting na pagdurusa mo? Alam mo ba kung gaano nagdusa ang Diyos? Ang katiting na pinagdusahan mo ay ni hindi nararapat banggitin kapag ikinumpara sa napagdusahan ng Diyos. Bukod pa riyan, sa pamamagitan ng paggampan ng iyong tungkulin ngayon, nakakamit mo ang katotohanan at ang buhay, at sa huli, mananatili kang buhay at makapapasok sa kaharian ng Diyos. Napakalaking pagpapala niyan! Habang sumusunod ka sa Diyos, nagdudusa ka man o nagbabayad ng halaga, ang totoo ay nakikipagtulungan ka sa Diyos. Anuman ang ipagawa sa atin ng Diyos, dapat tayong makinig sa mga salita ng Diyos at magsagawa ayon sa mga ito. Huwag maghimagsik laban sa Diyos o gumawa ng anumang bagay na ikalulungkot Niya. Para makipagtulungan sa Diyos, kailangan mong magdusa nang kaunti, at kailangan mong talikuran at isantabi ang ilang bagay. Kailangan mong talikuran ang kasikatan, pakinabang, katayuan, pera, at mga makamundong kasiyahan—kailangan mo pa ngang talikuran ang mga bagay na tulad ng pag-aasawa, trabaho, at kinabukasan mo sa mundo. Alam ba ng Diyos na natalikuran mo na ang mga bagay na ito? Nakikita ba ng Diyos ang lahat ng ito? (Oo.) Ano ang gagawin ng Diyos kapag nakita Niya na natalikuran mo na ang mga bagay na ito? (Maaalo ang Diyos, at masisiyahan Siya.) Hindi lamang masisiyahan ang Diyos at magsasabing, “Nagbunga na ang halagang ibinayad Ko. Handang makipagtulungan sa Akin ang mga tao, mayroon silang ganitong determinasyon, at nakamit Ko na sila.” Nalulugod man ang Diyos o masaya, nasisiyahan o naaaliw, hindi lamang gayong saloobin ang taglay ng Diyos. Kumikilos din Siya, at nais Niyang makita ang mga resultang nakakamtan ng Kanyang gawain, kung hindi ay mawawalan ng kabuluhan ang hinihingi Niya sa mga tao. Ang biyaya, pagmamahal, at habag na ipinapakita ng Diyos sa tao ay hindi lamang isang uri ng saloobin—katunayan din ang mga iyon. Anong katunayan iyon? Iyon ay na inilalagay ng Diyos ang Kanyang mga salita sa iyong kalooban, binibigyang-liwanag ka, pinahihintulutan kang makita kung ano ang kaibig-ibig sa Kanya at kung tungkol saan ang mundong ito, binibigyan ka ng malaking kalinawan sa isip, at binibigyang-daan ka na maunawaan ang Kanyang mga salita at ang katotohanan. Sa ganitong paraan, nang hindi mo nalalaman, natatamo mo ang katotohanan. Gumagawa ang Diyos ng napakaraming gawain sa iyo sa napakatotoong paraan, na nagbibigay sa iyo ng kakayahang matamo ang katotohanan. Kapag natamo mo ang katotohanan, kapag natamo mo ang pinakamahalagang bagay, na buhay na walang hanggan, natutugunan ang mga layunin ng Diyos. Kapag nakikita ng Diyos na hinahangad ng mga tao ang katotohanan at handa silang makipagtulungan sa Kanya, masaya Siya at kontento. Sa gayon ay nagkakaroon Siya ng isang partikular na saloobin, at habang taglay Niya ang saloobing iyon, gumagawa Siya ng aksiyon, at sinasang-ayunan at pinagpapala Niya ang tao. Sinasabi Niya, “Gagantimpalaan Kita. Ang mga ito ang mga pagpapalang nararapat sa iyo.” At pagkatapos ay makakamit mo na ang katotohanan at ang buhay. Kapag mayroon kang kaalaman sa Lumikha at natamo mo ang Kanyang pagpapahalaga, makadarama ka pa rin ba ng kahungkagan sa puso mo? Hindi na. Madarama mo na kontento ka na at may kagalakan. Hindi ba’t ito ay pamumuhay nang may halaga? Ito ang pinakamahalaga at pinakamakabuluhang buhay.

Tingnan mo si Job: Ipinagdasal ba niya kahit kailan na bigyan siya ng Diyos ng santambak na mga alagang hayop at malalaking kayamanan? (Hindi.) Ano ang hinangad niya? (Hinangad niyang matakot sa Diyos at umiwas sa kasamaan.) Ano ang tingin ng Diyos sa “matakot sa Diyos at umiwas sa kasamaan”? Sabi ng Diyos: “Nakita ng Diyos na mabuti ito.” Kapag hinahangad ng mga tao na matakot sa Diyos at umiwas sa kasamaan, naghahatid iyon ng pinakamalaking kagalakan sa Diyos, at ito ay pinagpapala Niya. Sinasambit lamang ba ng Diyos ang mga salitang ito at wala na Siyang ibang ginagawa? Ano pa ang ginawa ng Diyos kay Job? (Sinubok Niya si Job.) Isinugo ng Diyos si Satanas para tuksuhin si Job, para kunin ang santambak niyang mga alagang hayop, kanyang malaking kayamanan, kanyang mga anak, kanyang mga alipin—sinubok siya ng Diyos. Ano ang gustong makamit ng Diyos sa pagsubok sa kanya? Ginusto ng Diyos ang patotoo ni Job. Ano ang ibinigay ng Diyos kay Job sa panahong iyon? Pinagninilayan ng mga tao: “Ano ang ibinigay ng Diyos kay Job? Kinuha ang kanyang mga alagang hayop at malaking kayamanan, at ano ang natira sa kanya? Walang anumang ibinigay ang Diyos sa kanya!” Kung titingnan, tila binawi rin ng Diyos ang ibinigay Niya kay Job, at mukhang walang natira kay Job, ngunit ang pagbawi mismo ay isang mas malaking gantimpala. Walang sinuman ang nakakakita nang malinaw kung ano ang gantimpalang ibinigay ng Diyos kay Job. Ninais ng Diyos ang patotoo ni Job, at binigyan Niya ng pagkakataon si Job. Anong klaseng pagkakataon iyon? Iyon ang pagkakataon ni Job na magpatotoo para sa Diyos sa harap ni Satanas at sa lahat ng tao, na magpatotoo sa realidad ng kanyang takot sa Diyos at pag-iwas sa kasamaan, na magpatotoo sa katunayan ng kanyang takot sa Diyos at pag-iwas sa kasamaan, na magpatotoo na isa siyang perpekto at matuwid na tao. Hindi ba’t ibinigay ito ng Diyos sa kanya? Kung hindi binigyan ng Diyos si Job ng pagkakataong ito, mangangahas kaya si Satanas na kumilos laban kay Job? (Hindi.) Tiyak na hindi sana mangangahas si Satanas, tiyak na tiyak iyan. Kung hindi nangahas si Satanas na tuksuhin si Job, nagkaroon kaya ng ganitong pagkakataon si Job? Hindi sana siya nagkaroon ng ganitong pagkakataon. Kaya nga binigyan ng Diyos ng gayong pagkakataon si Job, para patunayan sa lahat na ang landas na kanyang tinahak—ang daan ng pagkatakot sa Diyos at pag-iwas sa kasamaan—ay tama, na katanggap-tanggap ito sa paningin ng Diyos, at na si Job ay isang matuwid at perpektong tao. Nakita ng lahat ang mga bagay na ito, nakita rin ng Diyos ang mga ito, at hindi binigo ni Job ang Diyos sa gitna ng pagkakataong ito. Nagpatotoo siya para sa Diyos, tinalo niya si Satanas, at nakita ng Diyos na mabuti ito. Ginantimpalaan ba ng Diyos si Job sa huli? (Oo.) Ano ang pangalawang gantimpala ng Diyos kay Job? Sinabi ng Diyos na ang takot ni Job sa Diyos at pag-iwas nito sa kasamaan ay katanggap-tanggap sa Kanya. Nagpatotoo si Job para sa Diyos sa harap ni Satanas, at nakita ng Diyos na lahat ng ito ay mabuti. Kapwa Siya nasiyahan at nalugod, at nagkaroon Siya ng isang uri ng saloobin. Matapos magkaroon ang Diyos ng saloobing ito, wala na ba Siyang ibang ginawa? Ano ang ginawa ng Diyos? Tila hindi kayo lubhang pamilyar sa Aklat ni Job. Sa anong mga sitwasyon sinabi ni Job na: “Narinig Kita sa pakikinig ng pakinig: ngunit ngayo’y nakikita Ka ng aking mata”? Sinabi niya ang mga salitang ito matapos niyang mapakinggan ang mga salitang sinambit sa kanya ng Diyos. Nakita na ba ni Job ang Diyos bago ito? (Hindi.) Para kay Job, ang marinig ang tinig ng Diyos ay kapareho ng makita ang Kanyang mukha, at hindi ba’t ito ang pagpapalang pinakaaasam ng isang nilikha? (Ito nga.) Natamo ito ni Job. Naiinggit ba kayo sa kanya? (Oo.) Ang pagpapalang ito ay hindi madaling matamo. Kaya, paano ninyo makakamtan ang pagkakataong ito at matatanggap ang ganitong uri ng biyaya at gantimpala? Kailangan mong magpatotoo para sa Diyos, na ibig sabihin, kailangan mong magpatotoo para sa Diyos sa gitna ng mga tukso ni Satanas. Kailangan mong tahakin ang daan ng pagkakaroon ng pagkatakot sa Diyos at pag-iwas sa kasamaan. Kailangan ay magawa mong mapasabi sa Diyos na, “Nakita ng Diyos na mabuti ito.” Kapag nasisiyahan at nalulugod ang Diyos, at nakikita Niya na ang iyong patotoo at lahat ng nagawa mo ay mabuti, kapag sinasabi ng Diyos na isa kang perpektong tao, at isang taong naghahangad ng katotohanan, makakamit mo ang Kanyang mga pagpapala. Matapos marinig ni Job ang tinig ng Diyos, ano pa ang ginawa ng Diyos? Binigyan Niya si Job ng higit pa sa mayroon nito noon. Naging mas mayaman pa si Job kaysa dati—kung isa siyang multimilyonaryo dati, malamang ay naging bilyonaryo siya pagkatapos niyon. Kaya’t makikita mo na kung ang isang tao ay natatakot sa Diyos at umiiwas sa kasamaan, madali para sa kanya ang maging bilyonaryo; isang salita lamang ng Diyos ang kailangan. Iyan ang biyaya ng Diyos. Natakot si Job sa Diyos at umiwas siya sa kasamaan, at natamo niya ang mga pagpapala ng Diyos.

Ang ibinibigay ng Diyos sa mga tao ay higit pa sa maaari nilang hilingin o akalain, ngunit kung nais mong tumanggap ng gantimpala na higit pa sa anumang maaari mong hilingin o akalain, kailangan mong sumunod sa daan ng Diyos. Hindi simple ang pagsunod sa daan ng Diyos. Kailangang magbayad ng halaga ng mga tao, ngunit hindi mawawalan ng saysay ang pagbabayad ng halagang iyon, magagantimpalaan iyon. Iniisip ng mga tao na ang Diyos ay may isang uri lamang ng saloobin sa kanila, na wala Siyang ginagawa, na lagi Siyang nakamasid sa kanila, tinitingnan Niya kung paano sila umaasal. Ganoon nga ba talaga? Hindi. Ang totoo ay parang magulang ang Diyos. Kung makikinig ka sa iyong mga magulang, kung ikaw ay matino, kung inaasikaso mo ang iyong nararapat na mga tungkulin, at nagdurusa nang husto para sumunod sa tamang landas, ano ang mararamdaman ng iyong mga magulang? Mararamdaman ng iyong mga magulang ang pagmamahal at dalamhati para sa iyo. Labis silang nasasabik na ialay ang buhay nila para sa kanilang mga anak, at para mabawasan ang pagdurusa ng kanilang mga anak, para matiyak na kumakain ang mga ito nang husto, nakapagsusuot ng magagandang damit, at naliligayahan sa buhay—sa gayon ay nasisiyahan sila. Ayaw nilang magdusa ka talaga. Iyan ang puso ng isang magulang. Kumpara sa puso ng isang magulang, ang puso ng Diyos ay mas mabuti, mas maganda, mas mabait—ang Kanyang puso ay hindi maaaring mas mababa kaysa sa puso ng isang magulang. Medyo napahahalagahan ninyong lahat ang puso ng inyong mga magulang. Alam na alam ninyong lahat kung gaano talaga naging mabuti ang inyong mga magulang sa inyo, at nais ninyong lahat na bigyang karangalan ang inyong mga magulang. Kaya, dapat mo munang gamitin ang pagiging mabuting anak mo sa iyong mga magulang para magpakita ng pagsasaalang-alang sa puso ng Diyos. Ang mga gumagawa nito ay nagtataglay ng pinakamalaking katwiran. Nadarama ng mga anak ang pagmamahal sa kanila ng kanilang mga magulang, ngunit dapat ay mas lalong madama ng mga tao ang pagmamahal ng Diyos sa kanila, dahil lahat ng nasa kanila ay isinaayos at pinamatnugutan ng Diyos. Diyos lamang ang maaaring magpasya ng lahat para sa isang tao. Hindi maaaring pagpasyahan ng mga magulang ang lahat para sa isang anak, gaano man kalaki ang pagmamahal nila. Kahit paano, hindi taglay ng mga magulang ang katotohanan. Ang kanilang pagmamahal ay sa laman at damdamin; talagang hindi nito maililigtas ang isang tao mula sa katiwalian, ni hindi sila mabibigyan nito kahit papaano ng paglago sa buhay. Tanging ang pagmamahal ng Diyos ang makapagliligtas sa mga tao. Ang salita ng Diyos ay maaaring mag-akay at magtustos sa mga tao upang makatahak sila sa tamang landas sa buhay. Nakikita mo kung gaanong mas malaki ang pagmamahal ng Diyos kaysa sa pagmamahal ng isang magulang—ipinapakita ng Diyos sa mga tao ang lahat ng konsiderasyon! Isinilang ka ng iyong mga magulang, at para sa kanila, ikaw ay sarili nilang laman at dugo. Pinagmamalasakitan ka nila, itinatangi, at pinoprotektahang maigi—kaya ano sa palagay mo ang tingin ng Diyos sa mga tao, na siyang binigyang-anyo ng sarili Niyang mga kamay? Itinatangi ng Diyos ang mga tao na para bang ang mga ito ay sarili Niyang mga anak; ang mga tao ay sarili Niyang laman at dugo. Hindi ito katulad ng konsepto ng tao sa mga magulang na nagsilang sa isang bata, at may koneksyon sa dugo—nilikha ng Diyos ang mga tao gamit ang sarili Niyang mga kamay, ngunit binigyan Niya sila ng Kanyang hininga, at may mga inaasahan Siya sa mga ito. Ipinagkatiwala ng Diyos sa mga tao ang Kanyang mga inaasam; may mga hinihingi Siya sa mga ito, at ipinagkatiwala Niya sa mga ito ang mga bagay-bagay. Hindi basta nilikha ng Diyos ang mga tao, binigyan ng hininga, binuhay, at pagkatapos ay tapos na ang Kanyang gawain. Hindi ito parang kung masama ang sangkatauhan, basta na lamang ito gagawing muli ng Diyos, dahil kung tutuusin ay makapangyarihan ang Diyos at makapangyarihan sa lahat. Matapos likhain ng Diyos ang mga tao, nakaramdam Siya ng pagmamalasakit para sa mga ito. Ang mga tao ay Kanyang laman at dugo, sila ay mga katuwang Niya, at kasabay nito, sa Kanyang plano ng pamamahala, sila ay ang mga katiwala at mga tagadala ng lahat ng Kanyang inaasam. Sa huli, nais Niyang makakita ng pag-asa sa mga taong ito, at magtamo ng mga resulta. Kung, batay rito, makapagpapakita kayo ng kaunting pagkaunawa sa mga pagnanais at mga layunin ng Diyos, hindi ba’t mapapalalim niyan nang kaunti ang inyong pagpapahalaga? (Oo.) Katulad lamang ng mga magulang na gustong mag-aral at umasenso ang kanilang mga anak sa buhay, na nanatili sa tabi ng kanilang mga anak habang nag-aaral ang mga ito, pinapaypayan ang mga ito, pinaiinom ang mga ito ng kaunting tsaa makalipas ang isang sandali, hinahandaan ang mga ito ng masarap na pagkain kapag oras nang kumain—ang mga magulang na iyon ay hindi alam kung paano pa hihigitan ang kanilang ginagawa, ang kanilang isipan ay laging umiikot sa kanilang mga anak. Hindi ba’t tinatrato ka nang ganito ng mga magulang mo dahil may mga inaasahan sila sa iyo, dahil ikaw ang kanilang pag-asa? Kung hindi ka nakikinig sa kanila, at lagi mo silang sinusuway, hindi ba’t masasaktan sila? Hindi ba’t malulungkot sila? (Oo.) Kung gayon ay pagnilayan ang mga layunin ng Diyos batay sa ideyang ito. Kapag tumitingin ang Diyos sa mga tao, anuman ang edad nila, bata pa sila sa Kanyang paningin. Kung sasabihin mong, “Walumpung taong gulang na ako,” sasabihin ng Diyos na bata ka pa. Kung sasabihin mong, “Dalawampung taong gulang na ako,” mas lalong bata ka pa. Walumpu, walong daan, o walong libong taon ka man, ang mga tao ay pawang mga bata pa sa paningin ng Diyos. Sa pananaw ng Diyos, wala talagang ipinagkaiba ang edad. Sa paningin ng Diyos, ang mga tao ay pawang mga sanggol at bata pa; ganyan ang tingin ng Diyos sa sangkatauhan. Kaya nga, sa paningin ng Diyos, ikaw ay Kanyang laman at dugo, at isa sa Kanyang mga katuwang. Paano ka magiging marapat, kung gayon, na maging Kanyang laman at dugo, Kanyang katuwang, isang taong kasundo ng Kanyang sariling puso, para bigyan Siya ng kasiyahan? Hindi ba’t ito ay tanong na nararapat isipin at pagnilayan ng sangkatauhan? (Oo.) Tinatrato ng Diyos ang sangkatauhan bilang Kanyang laman at dugo, Kanyang mga katuwang, ang mga tagadala ng dugo ng Kanyang puso. Anong klase ang pagmamahal ng Diyos para sa tao? Anong klaseng mentalidad ang mayroon Siya? Paano Niya tinatrato ang mga tao na ganito ang antas ng relasyon sa Kanya? Napahahalagahan ba ng mga tao, kahit katiting, ang klase ng pagmamahal ng Diyos para sa mga taong ito? Sabi ng ilang tao: “Hindi ko pa nakita ang Diyos kailanman, at hindi ko nadarama ang mga bagay na nagawa Niya para sa akin sa mga nakaraan kong buhay.” Buhay ka ngayon, kaya hindi mo ba nadarama ang patnubay ng Diyos at ang mga halagang ibinayad Niya para sa iyo? Nauunawaan mo ba ang mga ito? (Oo.) Kung nauunawaan mo ang mga ito, ayos lang iyan—pinatutunayan niyan na mayroon kang puso at kaluluwa. Kung ganito karami ang nauunawaan mo, sapat na ito. Sulit na talikuran mo ang lahat para sundan ang Diyos.

Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya

Karamihan sa inyo ay nananampalataya na sa Diyos sa loob ng ilang taon, at kahit papaano ay nakapaglatag na ng pundasyon sa tunay na daan. Ngayon ay nagagawa na ninyong iwaksi ang mga pang-iipit ng pamilya at ng sekular na mundo para sundin ang Diyos. Nagsasanay kayo para gumampan ng tungkulin sa sambahayan ng Diyos, handa kayong igugol ang inyong sarili para sa Diyos, at handang magsikap tungo sa katotohanan. Nangangahulugan ito na nagsimula na ninyong maunawaan ang mga bagay-bagay, at na mayroon kayong kaunting konsensiya at katwiran. Mabuting bagay iyon. Napakalaki ng kahalagahan ng paggampan sa isang tungkulin! Magagawa man ninyo nang maayos o hindi ang inyong tungkulin ay may direktang kaugnayan sa inyong kaligtasan at pagiging perpekto. Masasabing makakamit lamang ng isang tao ang buhay pagpasok sa pamamagitan ng pagdanas sa gawain ng Diyos habang gumagampan ng isang tungkulin, at na makakamit lamang ng isang tao ang pagsang-ayon ng Diyos sa pamamagitan ng mahusay na pagganap sa kanyang tungkulin. Samakatuwid, ang paghingi ng kaunti pa sa inyo pagdating sa inyong mga tungkulin at pagpupungos sa inyo nang kaunti, ay makakabuti sa inyo. Kahit papaano, mas mabilis kayong uusad sa buhay. Hindi masamang bagay na mataas ang mga hinihingi sa inyo, at hindi rin masamang bagay na paminsan-minsan kayong bigyan ng mahirap na problema para subukin kayo. Ang lahat ng ito ay ginagawa para tulungan kayong lumago sa buhay at sumunod sa kalooban ng Diyos, at upang maarok ninyo nang mas mabuti ang ilang propesyonal na kaalaman at maging mas epektibo sa inyong tungkulin. Kung hindi hihingiin sa inyo ang mga ito, ano ang magiging resulta? Magagawa lamang ninyong mangaral ng mga doktrina at sumunod sa mga regulasyon, at mananampalataya kayo sa Diyos nang maraming taon nang hindi man lang nagbabago. Kung ganoon, kailan kayo makakausad? Paano ninyo magagampanan nang maayos ang inyong tungkulin? Bukod sa hindi kayo uusad sa katotohanan, hindi rin kayo uusad sa propesyonal na kaalaman na kinakailangan sa inyong tungkulin. Kung gayon, magagawa ba ninyo ang inyong tungkulin sa isang paraan na pasok sa pamantayan at makakapagpatotoo ba kayo sa Diyos? Kung ang inyong kasalukuyang tayog ang pag-uusapan, masyadong mababaw ang pagkaunawa ninyo sa katotohanan, at hindi ninyo naarok ang mga prinsipyo sa paggampan ng inyong tungkulin. Sobrang layo rin ninyo sa pag-abot sa sukatan ng paggampan sa inyong tungkulin sa isang paraan na pasok sa pamantayan. Gayumpaman, wala kayong kamalay-malay tungkol dito at nadarama ninyo na maayos kayong gumagawa, at kung minsan pa nga ay masyado kayong mapangahas at inaakala ninyong mas matuwid kayo kaysa sa iba. Ang mga salitang sinasalita ninyo o ang mga bagay na ginagawa ninyo ay hindi maipapakita sa labas, at hindi naaayon ang mga ito sa mga katotohanang prinsipyo. Kapag may isang tao na tumutukoy sa isa sa inyong mga problema, hindi ninyo ito matanggap, ni hindi ninyo hinahanap ang katotohanan, at nagdadahilan pa nga kayo para sa sarili ninyo. Ano ang problema rito? Ito ay dahil ni hindi ninyo taglay ang pinakapangunahing katwiran na kinakailangan para umasal nang maayos. Ano man ang ginagawa mo, kahit papaano ay dapat na itinuturing ito na angkop ng karamihan sa mga tao. Dapat kang makinig sa mga mungkahi ng lahat—kung tama ang sinasabi nila, dapat mong tanggapin ito, at itama ang iyong mga pagkakamali. Kung sa tingin ng lahat ay maayos ang mga resultang nakuha mo, at sinasang-ayunan ng lahat ang mga ito, saka lamang maituturing na pasok sa pamantayan ang mga kilos mo. Sa ganitong paraan, sa isang aspeto, magagawa ninyong kumilos alinsunod sa mga prinsipyo habang ginagawa ang inyong tungkulin, at magiging mas mature at may karanasan kayo sa paghawak ng mga problema. Sa isa pang aspeto, higit kayong matututo, at kasabay niyon, mauunawaan ninyo ang katotohanan at magkakaroon kayo ng buhay pagpasok. At kaya, kapag may nangyayari sa inyo, hindi kayo dapat maging mapagmagaling. Dapat ninyong patahimikin ang inyong sarili sa harap ng Diyos at matuto kayo ng aral. Dapat ninyong bitawan ang inyong sarili upang matuto nang higit pa. Kung iisipin mong, “Mas eksperto ako rito kaysa sa inyo, kaya dapat ako ang mamahala, at dapat makinig kayong lahat sa akin!”—anong uri ng disposisyon iyon? Iyon ay kayabangan at pagmamatuwid sa sarili. Ito ay isang sataniko, tiwaling disposisyon at hindi ito saklaw ng normal na pagkatao. Kaya, ano ang ibig sabihin ng huwag maging mapagmagaling? (Nangangahulugan ito ng pakikinig sa mga mungkahi ng lahat, at pakikipagtalakayan ng mga bagay-bagay sa lahat.) Anuman ang iyong mga personal na kaisipan at opinyon, kung bulag kang nagpapasya na tama ang mga ito at na ganito dapat gawin ang mga bagay-bagay, iyon ay kayabangan at pagmamatuwid sa sarili. Kung mayroon kang ilang ideya o opinyon na sa palagay mo ay tama, ngunit wala kang ganap na tiwala sa iyong sarili, at makukumpirma mo ang mga ito sa pamamagitan ng paghahanap at pakikipagbahaginan, iyon ang ibig sabihin ng hindi pagiging mapagmagaling. Ang paghihintay na makatanggap ng suporta at pagsang-ayon ng lahat bago kumilos ay ang makatwirang paraan ng paggawa sa mga bagay-bagay. Kung may isang taong hindi sumasang-ayon sa iyo, dapat kang tumugon dito nang taimtim, at maging maselan pagdating sa mga propesyonal na aspekto ng iyong gawain. Hindi ka puwedeng magbulag-bulagan dito sa pagsasabing, “Sino bang mas nakauunawa rito, ikaw o ako? Matagal na ako sa larangang ito ng gawain—hindi ba dapat mayroon akong mas higit na pagkaunawa rito kaysa sa iyo? Ano ba ang alam mo tungkol dito? Hindi mo ito nauunawaan!” Hindi magandang disposisyon iyon, masyado iyong mayabang at mapagmagaling. Posible na ang taong hindi sumasang-ayon sa iyo ay isang baguhan, at na wala siyang mabuting pagkaunawa sa larangang iyon ng gawain; maaaring tama ka at maaaring ginagawa mo nang tama ang mga bagay-bagay, ngunit ang disposisyon mo ang problema. Ano, kung gayon, ang tamang paraan ng pag-asal at pagkilos? Paano ka makakaasal at makakikilos alinsunod sa mga katotohanang prinsipyo? Dapat mong ipresenta ang iyong mga ideya at hayaan ang lahat na makita kung mayroon mang anumang problema sa mga ito. Kung may magmumungkahi, kailangan mo munang tanggapin ito, at pagkatapos ay hayaan ang lahat na kumpirmahin ang tamang landas ng pagsasagawa. Kung walang sinuman ang may isyu dito, maaari ka nang magpasya kung ano ang pinakaangkop na paraan ng paggawa sa mga bagay-bagay at kumilos sa ganoong paraan. Kung mayroong matuklasang problema, dapat mong hingin ang opinyon ng lahat, at dapat hanapin ninyong lahat ang katotohanan at sama-samang magbahaginan dito, at sa ganoong paraan, makakamit ninyo ang kaliwanagan ng Banal na Espiritu. Kapag natatanglawan ang puso ninyo, at mayroon kayong mas mabuting landas, magiging mas maganda ang mga resultang nakukuha ninyo kaysa sa dati. Hindi ba’t ito ang patnubay ng Diyos? Kamangha-mangha ito! Kung maiiwasan mo ang pagiging mapagmagaling, kung mabibitiwan mo ang iyong mga imahinasyon at ideya, at kung magagawa mong makinig sa mga tamang opinyon ng iba, makakamit mo ang kaliwanagan ng Banal na Espiritu. Matatanglawan ang puso mo at mahahanap mo ang tamang landas. Magkakaroon ka ng daan pasulong, at kapag isinagawa mo ito, tiyak na aayon ito sa katotohanan. Sa pamamagitan ng gayong pagsasagawa at karanasan, matututunan mo kung paano isagawa ang katotohanan, at kasabay nito ay may matututunan kang bago sa larangang iyon ng gawain. Hindi ba’t mabuting bagay ito? Sa pamamagitan nito, mapagtatanto mo na kapag nangyayari sa iyo ang mga bagay-bagay, hindi ka dapat maging mapagmagaling at dapat mong hanapin ang katotohanan, at na kung mapagmagaling ka at hindi tinatanggap ang katotohanan, aayawan ka ng lahat at tiyak na kamumuhian ka ng Diyos. Hindi ba’t isa itong natutunang aral? Kung palagi kang maghahangad sa ganitong paraan at magsasagawa ng katotohanan, patuloy mong mahahasa ang mga propesyonal na kasanayan na ginagamit mo sa iyong tungkulin, paganda nang paganda ang mga resultang makukuha mo sa iyong tungkulin, at bibigyang-liwanag at pagpapalain ka ng Diyos, at tutulutan kang magkamit ng mas higit pa. Bukod pa riyan, magkakaroon ka ng landas sa pagsasagawa ng katotohanan, at kapag alam mo kung paano isagawa ang katotohanan, unti-unti mong maaarok ang mga prinsipyo. Kapag alam mo kung aling mga kilos ang hahantong sa kaliwanagan at patnubay ng Diyos, alin ang hahantong sa Kanyang pagkasuklam at pagbabalewala, at kung alin ang hahantong sa Kanyang pagsang-ayon at mga pagpapala, magkakaroon ka ng daan pasulong. Kapag nakatatanggap ang mga tao ng mga pagpapala at kaliwanagan ng Diyos, bibilis ang kanilang pag-usad sa buhay. Matatanggap nila ang kaliwanagan at patnubay ng Diyos araw-araw, at magkakaroon ng kapayapaan at kaligayahan sa puso nila. Hindi ba’t magbibigay-kasiyahan ito sa kanila? Kapag ang mga kilos mo ay naipipresenta sa harap ng Diyos, at natatanggap ng Diyos, makadarama ka ng kasiyahan sa puso mo, at sa loob mo, magkakaroon ka ng kapayapaan at kaligayahan. Ang kapayapaan at kaligayahang ito ay mga damdaming ibinigay sa iyo ng Diyos, ang mga ito ay sensasyong ipinagkaloob sa iyo ng Banal na Espiritu.

Ang pagiging mayabang at mapagmagaling ay ang pinakakapansin-pansing satanikong disposisyon ng tao, at kung hindi tinatanggap ng mga tao ang katotohanan, hinding-hindi nila malilinis ito. Ang lahat ng tao ay may mayabang at mapagmagaling na disposisyon, at palaging palalo. Anuman ang iniisip nila, o ang sinasabi nila, o kung paano man nila nakikita ang mga bagay-bagay, palagi nilang iniisip na tama ang sarili nilang mga pananaw at saloobin, at na hindi kasingganda o kasingtama ng kanilang sinasabi ang sinasabi ng iba. Palagi silang kumakapit sa sarili nilang mga opinyon, at kahit sino pa ang magsalita, hindi sila makikinig dito. Tama man ang sinasabi ng iba at naaayon sa katotohanan, hindi nila ito tatanggapin; magmumukha lamang silang nakikinig pero hindi talaga nila tatanggapin ang ideya, at pagdating ng panahon na kailangan nang kumilos, gagawin pa rin nila ang mga bagay-bagay sa sarili nilang paraan, palaging iniisip na tama at makatwiran ang sinasabi nila. Posible na tama at makatwiran nga ang sinasabi mo, o na tama at walang mali ang ginawa mo, ngunit anong uri ng disposisyon ang naibunyag mo? Hindi ba’t iyon ay kayabangan at pagmamatuwid sa sarili? Kung hindi mo iwawaksi ang mayabang at mapagmagaling na disposisyong ito, hindi ba nito maaapektuhan ang paggampan mo sa iyong tungkulin? Hindi ba nito maaapektuhan ang pagsasagawa mo sa katotohanan? Kung hindi mo lulutasin ang iyong mayabang at mapagmagaling na disposisyon, hindi ba ito magdudulot sa iyo ng malulubhang dagok sa hinaharap? Siguradong makararanas ka ng mga dagok, hindi ito maiiwasan. Sabihin mo sa Akin, nakikita ba ng Diyos ang gayong pag-uugali ng tao? Kayang-kaya itong makita ng Diyos! Hindi lamang sinusuri ng Diyos ang kaibuturan ng puso ng mga tao, pinagmamasdan din Niya ang bawat salita at gawa ng mga ito sa lahat ng oras at lugar. Ano ang sasabihin ng Diyos kapag nakita Niya ang pag-uugali mong ito? Sasabihin ng Diyos: “Matigas ang kalooban mo! Kauna-unawa na maaaring kumapit ka sa sarili mong mga ideya kapag hindi mo alam na nagkakamali ka, ngunit kapag malinaw sa iyo na nagkakamali ka at kumakapit ka pa rin sa iyong mga ideya, at mamamatay ka muna bago magsisi, isa ka talagang mapagmatigas na hangal, at may problema ka. Kung, kahit sino pa ang nagmumungkahi, palagi kang mayroong negatibo, mapanlaban na saloobin tungkol dito, at hindi mo tinatanggap ang kahit katiting na katotohanan, at kung ang puso mo ay lubusang mapanlaban, sarado, at mapagwalang-bahala, ikaw ay sobrang kakatwa, isa kang walang-katuturang tao! Masyado kang mahirap pakitunguhan!” Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagbubunyag ng iyong disposisyon. Isang pagbubunyag ng anong disposisyon? Isang disposisyon kung saan tutol ka sa katotohanan, at napopoot ka sa katotohanan. Sa sandaling nailarawan ka bilang isang taong napopoot sa katotohanan, sa mga mata ng Diyos, may problema ka, at itataboy at babalewalain ka Niya. Mula sa perspektiba ng mga tao, ang pinakamasasabi nila ay: “Masama ang disposisyon ng taong ito, masyado siyang suwail, matigas ang kalooban, at mayabang! Mahirap pakisamahan ang taong ito at hindi siya nagmamahal sa katotohanan. Hindi niya kailanman tinanggap ang katotohanan at hindi niya isinasagawa ang katotohanan.” Sa pinakamataas na antas, ito ang ibibigay na pagtatasa sa iyo ng lahat, ngunit mapagpapasyahan ba sa pagtatasang ito ang kapalaran mo? Hindi mapagpapasyahan sa pagtatasang ibinibigay sa iyo ng mga tao ang kapalaran mo, ngunit may isang bagay na hindi mo dapat kalimutan: Sinisiyasat ng Diyos ang puso ng mga tao, at kasabay nito ay pinagmamasdan ng Diyos ang bawat salita at gawa nila. Kung tinutukoy ka ng Diyos nang ganito, at sinasabing kinasusuklaman mo ang katotohanan, kung hindi lang Niya sinasabi na mayroon kang kaunting tiwaling disposisyon, o na medyo masuwayin ka, hindi ba’t isa itong napakalubhang problema? (Malubha ito.) Nangangahulugan ito na magkakaroon ng problema, at ang problemang ito ay hindi nakasalalay sa pananaw ng mga tao sa iyo, o sa kung paano ka nila tinatasa, ito ay nakasalalay sa kung paano tinitingnan ng Diyos ang iyong tiwaling disposisyon ng pagkapoot sa katotohanan. Kaya, paano ito tinitingnan ng Diyos? Tinukoy lang ba ng Diyos na napopoot ka sa katotohanan at na hindi mo minamahal ito, at iyon na iyon? Ganoon ba iyon kasimple? Saan nanggagaling ang katotohanan? Sino ang kinakatawan ng katotohanan? (Kumakatawan ito sa Diyos.) Pagnilayan ito: Kung napopoot ang isang tao sa katotohanan, kung gayon, mula sa perspektiba ng Diyos, paano Niya titingnan ang taong iyon? (Bilang kaaway Niya.) Hindi ba’t isa itong seryosong problema? Kapag napopoot sa katotohanan ang isang tao, napopoot siya sa Diyos! Bakit Ko sinasabi na napopoot siya sa Diyos? Sinumpa ba niya ang Diyos? Harap-harapan ba niyang kinontra ang Diyos? Palihim ba niyang hinusgahan o kinondena ang Diyos? Hindi ito tiyak. Kaya bakit Ko sinasabi na ang pagbubunyag ng isang disposisyon na napopoot sa katotohanan ay pagkapoot sa Diyos? Hindi ito pagpapalaki sa isang maliit na bagay, ito ang realidad ng sitwasyon. Katulad ito ng mga mapagpaimbabaw na Pariseo na nagpako sa Panginoong Jesus sa krus dahil kinapopootan nila ang katotohanan—ang mga sumunod na kahihinatnan ay kakila-kilabot. Ang ibig sabihin nito ay na kung ang isang tao ay may disposisyong tutol sa katotohanan at napopoot sa katotohanan, maaari itong mabunyag mula sa kanya anumang oras at saanmang lugar, at kung mamumuhay siya ayon dito, hindi ba’t kokontrahin niya ang Diyos? Kapag nahaharap siya sa isang bagay na may kinalaman sa katotohanan o sa paggawa ng desisyon, kung hindi niya matatanggap ang katotohanan, at namumuhay siya ayon sa kanyang tiwaling disposisyon, likas niyang kokontrahin ang Diyos at ipagkakanulo ang Diyos, dahil namumuhi sa Diyos at namumuhi sa katotohanan ang tiwaling disposisyon niya. Kung mayroon kang gayong disposisyon, kahit na pagdating sa mga salitang binibigkas ng Diyos, kukuwestiyunin mo ang mga ito, at gugustuhin mong suriin at himay-himayin ang mga ito. Pagkatapos ay maghihinala ka sa mga salita ng Diyos, at sasabihin mong, “Mga salita ba talaga ito ng diyos? Mukhang hindi katotohanan ang mga ito, mukhang hindi tiyak na tama ang lahat ng ito!” Sa ganitong paraan, hindi ba’t nabunyag na ang disposisyon mo ng pagkapoot sa katotohanan? Kapag ganito ka mag-isip, makapagpapasakop ka ba sa Diyos? Tiyak na hindi. Kung hindi ka makapagpapasakop sa Diyos, Siya pa rin ba ang Diyos mo? Hindi na. Kung gayon, magiging ano na ang Diyos sa iyo? Ituturing mo Siya bilang isang paksa ng pagsasaliksik, isang taong dapat pagdudahan, isang taong dapat kondenahin; ituturing mo Siya bilang isang ordinaryo at regular na tao, at kokondenahin Siya nang ganoon. Sa paggawa niyon, magiging isa kang taong lumalaban at lumalapastangan sa Diyos. Anong uri ng disposisyon ang nagsasanhi nito? Ito ay sanhi ng isang mayabang na disposisyon na lumobo sa isang partikular na antas; hindi lamang mabubunyag mula sa iyo ang iyong satanikong disposisyon, tuluyan ding malalantad ang iyong satanikong mukha. Ano ang nangyayari sa ugnayan sa pagitan ng Diyos at ng isang tao na umabot na sa punto ng paglaban sa Diyos, at na ang paghihimagsik laban sa Diyos ay umabot na sa isang partikular na antas? Nagiging isa itong mapanlabang relasyon kung saan kinakalaban ng isang tao ang Diyos. Kung, sa pananampalataya mo sa Diyos, hindi mo kayang tanggapin ang katotohanan at magpasakop dito, kung gayon, ang Diyos ay hindi mo Diyos. Kung inaayawan mo ang katotohanan at tinatanggihan ito, kung gayon, naging isa ka nang taong lumalaban sa Diyos. Maililigtas ka pa ba ng Diyos, kung gayon? Tiyak na hindi na. Binibigyan ka ng Diyos ng pagkakataong matanggap ang Kanyang pagliligtas at hindi ka Niya itinuturing na kaaway, ngunit hindi mo matanggap ang katotohanan at kinakalaban mo ang Diyos; ang kawalan mo ng kakayahang tanggapin ang Diyos bilang iyong katotohanan at iyong landas ay ginagawa kang isang taong lumalaban sa Diyos. Paano dapat lutasin ang problemang ito? Kailangan mong agad na magsisi at magbago ng landas. Halimbawa, kapag nahaharap ka sa isang problema o suliranin habang ginagampanan mo ang iyong tungkulin at hindi mo alam kung paano lutasin ito, hindi mo dapat ito pikit-matang pagnilayan, kailangan mo munang patahimikin ang iyong sarili sa harap ng Diyos, manalangin at maghanap mula sa Kanya, at tingnan kung ano ang sinasabi ng mga salita ng Diyos tungkol dito. Kung, pagkatapos basahin ang mga salita ng Diyos, hindi mo pa rin nauunawaan, at hindi mo alam kung anong mga katotohanan ang tumutukoy sa isyung ito, dapat kang kumapit nang mahigpit sa isang prinsipyo—iyon ay, magpasakop muna, huwag magkaroon ng mga personal na ideya o kaisipan, maghintay nang may mapayapang puso, at tingnan kung paano nilalayon at gustong kumilos ng Diyos. Kapag hindi mo nauunawaan ang katotohanan, dapat mong hanapin ito, at dapat mong hintayin ang Diyos, sa halip na kumilos nang pikit-mata at walang ingat. Kung may magbibigay sa iyo ng mungkahi kapag hindi mo nauunawaan ang katotohanan, at magsasabi sa iyo kung paano kumilos alinsunod sa katotohanan, dapat mo munang tanggapin ito at tulutan ang lahat na makipagbahaginan dito, at tingnan kung tama o hindi ang landas na ito, at kung naaayon ba ito sa mga katotohanang prinsipyo o hindi. Kung makumpirma mong naaayon ito sa katotohanan, magsagawa ka sa ganoong paraan; kung matukoy mo na hindi ito naaayon sa katotohanan, kung gayon, huwag kang magsagawa sa ganoong paraan. Ganoon lang ito kasimple. Kapag hinahanap mo ang katotohanan, dapat kang maghanap sa maraming tao. Kung may masasabi ang sinuman, dapat kang makinig sa kanila, at seryosohin ang lahat ng kanilang sinasabi. Huwag silang balewalain o isnabin, dahil nauugnay ang kanilang sinasabi sa mga bagay na nasa saklaw ng iyong tungkulin at dapat mong seryosohin ito. Ito ang tamang saloobin at ang tamang kalagayan. Kapag ikaw ay nasa tamang kalagayan, at hindi ka nagpapakita ng isang disposisyong tutol at napopoot sa katotohanan, kung gayon, mapapalitan ang iyong tiwaling disposisyon ng ganitong pagsasagawa. Ito ang pagsasagawa sa katotohanan. Kung isasagawa mo ang katotohanan sa ganitong paraan, ano ang magiging mga bunga nito? (Magagabayan tayo ng Banal na Espiritu.) Ang pagtanggap ng patnubay ng Banal na Espiritu ay isang aspekto. Minsan, magiging napakasimple ng bagay at maaaring makamit gamit ang sarili mong pag-iisip; matapos ibigay ng iba ang kanilang mga mungkahi sa iyo at naunawaan mo, magagawa mong iwasto ang mga bagay-bagay at kumilos alinsunod sa mga prinsipyo. Maaaring isipin ng mga tao na isa itong maliit na bagay, ngunit para sa Diyos, isa itong malaking bagay. Bakit Ko sinasabi ito? Sapagkat, kapag nagsasagawa ka sa ganitong paraan, para sa Diyos, isa kang taong kayang magsagawa ng katotohanan, isang taong nagmamahal sa katotohanan, at isang taong hindi tutol sa katotohanan—kapag nakikita ng Diyos ang puso mo, nakikita rin Niya ang disposisyon mo, at isa itong malaking bagay. Sa madaling salita, kapag ginagawa mo ang iyong tungkulin at kumikilos sa presensiya ng Diyos, ang isinasabuhay at ibinubunyag mo ay pawang mga katotohanang realidad na dapat taglayin ng mga tao. Ang mga saloobin, kaisipan, at kalagayan na taglay mo sa lahat ng iyong ginagawa ay ang pinakamahahalagang bagay para sa Diyos, at ang mga ito ang sinisiyasat ng Diyos.

Hindi ba’t ubod ng sama na may mga taong gustong magbusisi at maipit sa mga pag-iisip na walang patutunguhan sa tuwing may nangyayari sa kanila? Isa itong malaking problema. Ang mga taong malinaw ang pag-iisip ay hindi gagawa ng pagkakamaling ito, ngunit ganito ang mga taong wala sa katwiran. Palagi nilang iniisip na ginagawang mahirap ng iba ang mga bagay-bagay para sa kanila, na sadyang pinahihirapan sila ng iba, kaya palagi nilang ginagawang mahirap ang mga bagay-bagay para sa ibang tao. Hindi ba’t paglihis ito? Hindi sila naglalaan ng pagsisikap sa katotohanan, at hindi nila hinahanap ang katotohanan para makilala ang kanilang sarili; palagi silang kumakapit sa maliliit na detalye kapag may nangyayari sa kanila, humihingi ng mga paliwanag, sinusubukang maiwasan ang kahihiyan, at palagi nilang gustong gamitin ang mga solusyong pantao para harapin ang mga usaping ito. Ito ang pinakamalaking hadlang sa buhay pagpasok. Kung nananampalataya ka sa Diyos sa ganitong paraan, o nagsasagawa sa ganitong paraan, hinding-hindi mo makakamit ang katotohanan dahil hindi ka kailanman lumalapit sa harap ng Diyos. Hindi ka kailanman lumalapit sa harap ng Diyos para tanggapin ang lahat ng inihanda ng Diyos para sa iyo, ni hindi mo ginagamit ang katotohanan para harapin ang lahat ng ito. Sa halip ay palagi kang gumagamit ng mga solusyong pantao para harapin ang mga bagay-bagay. Sa mga mata ng Diyos, kung gayon, masyado ka nang nalihis mula sa Kanya. Hindi lang lumayo sa Kanya ang iyong puso, kundi ang buo mong pagkatao ay hindi namumuhay sa Kanyang presensiya. Ganito tinitingnan ng Diyos ang mga may tendensiyang kumapit sa mga regulasyon at palaging kumakapit sa maliliit na detalye. Ang ilang tao ay mahusay magsalita at mabilis mag-isip, at iniisip nila, “Magaling akong magsalita. Talagang hinahangaan ako ng ibang tao at mataas ang tingin nila sa akin. Karaniwang sumusunod sa akin ang mga tao.” Kapaki-pakinabang ba ito? Ipinapakita ba nito na taglay mo ang katotohanang realidad? Naitayo mo ang iyong prestihiyo sa gitna ng mga tao, ngunit hindi katanggap-tanggap para sa Diyos ang paraan ng iyong pag-asal sa harap Niya. Sinasabi ng Diyos na isa kang hindi mananampalataya, at na mapanlaban ka sa katotohanan. Sa mga tao, maaaring sopistikado at magaling ka, maaaring napangangasiwaan mo nang mabuti ang mga bagay-bagay, at nakakasundo ang sinuman; maaaring lagi kang nakakahanap ng paraan para mapangasiwaan at maayos ang mga bagay-bagay anuman ang sitwasyon, ngunit hindi ka lumalapit sa harap ng Diyos at naghahanap sa katotohanan para malutas ang mga problema. Napaka-problematiko ng mga taong ganito. Iisa lang ang masasabi ng Diyos sa pagtatasa sa kanila: “Isa itong hindi mananampalataya, isa itong taong nagtatangkang samantalahin ang pagkakataong ito para magkamit ng mga pagpapala sa ilalim ng pagkukunwaring nananampalataya sa Diyos. Hindi ito isang taong tumatanggap sa katotohanan.” Ano ang palagay mo sa ganitong uri ng pagtatasa? Ito ba ang gusto ninyo? Tiyak na hindi. Posibleng walang pakialam ang ilang tao, at sinasabing, “Hindi mahalaga kung paano tayo nakikita ng diyos, hindi naman natin nakikita ang diyos. Ang pinakapangunahing problema natin ay ang makasundo muna ang mga tao sa paligid natin. Sa sandaling makapagtatag na tayo ng matibay na posisyon para sa ating sarili, maaari na nating makuha ang loob ng mga lider at manggagawa, upang hangaan tayo ng lahat.” Anong klaseng tao ito? Isa ba siyang taong nananalig sa Diyos? Tiyak na hindi; siya ay isang hindi mananampalataya. Ang mga nananampalataya sa Diyos ay dapat laging mamuhay sa presensiya ng Diyos; anumang mga isyu ang nakahaharap nila, dapat silang lumapit sa harap ng Diyos upang hanapin ang katotohanan para sa bandang huli ay sabihin ng Diyos, “Isa kang taong nagmamahal sa katotohanan, na nakalulugod sa Diyos, at katanggap-tanggap para sa Diyos. Nakita ng Diyos ang puso mo at nakita rin Niya ang iyong pagpapasakop.” Ano ang palagay mo sa ganitong uri ng pagtatasa? Ang ganitong mga tao lamang ang makatatanggap ng pagsang-ayon ng Diyos. Kaya ba ninyong ganap na maunawaan ito? Sinasabi ko sa inyo na anuman ang tungkuling ginagampanan ng isang mananampalataya sa Diyos—pinangangasiwaan man niya ang mga panlabas na bagay, o ginagampanan ang isang tungkulin na may kaugnayan sa iba’t ibang gawain o larangan ng kadalubhasaan sa sambahayan ng Diyos—kung hindi siya madalas na humaharap sa Diyos, at namumuhay sa Kanyang presensiya, at hindi siya naglalakas-loob na tanggapin ang Kanyang pagsisiyasat, at hindi niya hinahanap ang katotohanan mula sa Diyos, kung gayon, isa siyang hindi mananampalataya, at siya ay hindi naiiba sa isang taong walang pananampalataya. Naiintindihan ba ninyo ang puntong ito? Posible na may ilang tao ngayon na hindi kayang gawin ang isang tungkulin dahil hindi angkop ang kanilang kapaligiran; namumuhay sila sa kapaligiran ng mga walang pananampalataya, at gayumpaman, madalas pa rin silang tumatanggap ng kaliwanagan at gabay ng Diyos. Paano ito naging posible? Ang pinakamahahalagang bagay ay na nagagawa nilang magdasal sa Diyos, kumain at uminom ng mga salita ng Diyos, hanapin ang katotohanan at isagawa ito, at mapanatili ang isang normal na ugnayan sa Diyos. Ito ang mga bagay na susi sa pagtukoy kung ang isang tao ay makakapamuhay palagi sa presensiya ng Diyos. Kung madalas mong hindi maramdaman ang Diyos at madalas kang mahina at negatibo, o kung madalas kang nagpapakasasa, o kung hindi ka nagdadala ng anumang pasanin sa iyong tungkulin, at palagi kang naguguluhan, ito ba ay isang mabuti o masamang kalagayan? Ito ba ay isang kalagayan ng pamumuhay sa harap ng Diyos, o isang kalagayan ng hindi pamumuhay sa harap ng Diyos? (Isa itong kalagayan ng hindi pamumuhay sa harap ng Diyos.) Kaya, dapat ninyong sukatin ito—madalas ba kayong namumuhay sa harap ng Diyos o hindi? Kung napakadalang, at hindi man lang kayo nagdarasal, o nagbabasa ng mga salita ng Diyos, problema ito, ibig sabihin ay isa kang walang pananampalataya. Ang ilang tao ay bihirang nakatutok sa mga tamang gawain, nagpapakasasa sila at walang pigil, at kapag nangyayari sa kanila ang mga bagay-bagay, palagi silang nalilito at hindi alam kung paano hanapin ang katotohanan. Ni hindi nila alam kung nakakuha ba sila ng mga resulta sa pagganap ng kanilang mga tungkulin o hindi. Hindi nila alam kung alin sa kanilang mga pang-araw-araw na kilos ang sumasalungat sa Diyos, alin ang mga katanggap-tanggap para sa Diyos, at alin ang mga kinasusuklaman ng Diyos. Iniraraos lang nila ang araw-araw. Ano ang palagay mo sa kalagayang ito? Mayroon bang may-takot-sa-Diyos na puso ang mga taong namumuhay sa ganitong mga kalagayan? Mayroon kayang anumang prinsipyo sa kanilang ginagawa? Makagagawa ba sila ng mga makatwirang bagay? Kapag ginagawa nila ang kanilang mga tungkulin, masasabi ba nilang, “Dapat akong magpigil, dapat kong gawin nang maayos ang aking tungkulin, dapat ko itong gawin nang buong puso at lakas”? Magagawa kaya nilang maging deboto? (Hindi.) Kung ganoon, ano ang ginagawa ng gayong mga tao? Nagpapakapagod lang sila! Nakamit na ba ng gayong mga tao ang katotohanan? (Hindi.) Isa iyong malaking kawalan. Paanong ang grupong ito ng mga hangal ay hindi marunong maghangad sa katotohanan? Nananalig sila sa Diyos sa loob ng sampu o dalawampung taon at nakarinig na ng napakaraming sermon, ngunit hindi nila alam kung ano ang makakamit sa pananampalataya sa Diyos, kung paano nila dapat hangarin ang katotohanan, kung paano nila dapat isagawa ang katotohanan, o kung paano nila dapat gampanan ang kanilang mga tungkulin. Kung hindi man lang malinaw sa kanila ang mahahalagang bagay na ito, hindi ba’t medyo hangal sila? Napakapurol ng utak nila at napakamanhid nila. Wala man lang silang reaksiyon sa katotohanan, at mapanganib ito. Ano ang pinakamahalagang bagay sa pananampalataya sa Diyos? Ito ay ang makamit ang katotohanan. Anong mga problema ang malulutas kapag nakamit ng isang tao ang katotohanan? Pangunahin ay ang problema ng kanilang mga kasalanan, at ang problema ng kanilang mga tiwaling disposisyon, at ang lahat ng suliranin sa kanilang pananampalataya sa Diyos, at ang kanilang mga maling pananaw. Ang lahat ng problemang ito ay malulutas. Kapag nakamit ng isang tao ang katotohanan, saan niya ito dapat gamitin? Dapat itong gamitin sa paggampan ng kanyang tungkulin, at sa pagpapatotoo para sa Diyos—ang mga ito ang pinakamahahalagang bagay. Ngayon, maaaring wala kayong tunay na kaalaman tungkol dito, maaaring hindi pa ninyo nakikilala ang halaga o kabuluhan ng katotohanan, ngunit balang araw ay makikilala ninyo ito.

Nabasa ba ninyo ang Aklat ni Job? Noong binabasa ninyo ito, naantig ba kayo? Naranasan ba ninyo ang isang uri ng pananabik na nag-udyok sa inyo na naising maging isang taong katulad ni Job? (Oo.) Hanggang kailan magtatagal ang ganitong uri ng kalagayan at mood? Isa o dalawang araw, o isang buwan o dalawa, o marahil isang taon o dalawa? (Dalawa o tatlong araw.) Kaya, mawawala ang ganitong kalagayan at mood pagkalipas ng dalawa o tatlong araw? Dapat kang manalangin kapag naaantig ka, at sabihin sa Diyos na nais mong maging isang taong katulad ni Job, na nais mong maunawaan ang katotohanan, magtamo ng kaalaman sa Diyos, at maging isang taong may takot sa Diyos at umiiwas sa kasamaan. Dapat kang magsumamo sa Diyos na gawin kang ganito, nang nagsusumamo sa Kanya na gabayan ka, na maghanda ng mga kapaligiran para sa iyo, na bigyan ka ng lakas, at na protektahan ka upang makapanindigan ka sa bawat sitwasyon na iyong kinakaharap, hindi labanan ang Diyos, at sa halip ay kumilos nang may takot sa Diyos at pag-iwas sa kasamaan, at tugunan ang Kanyang mga layunin. Dapat palagi kang magdasal at magsumamo sa Diyos para sa layong ito at para sa mga bagay na inaasam mong makamit, at kapag nakikita ng Diyos ang taos mong puso, kikilos Siya. Huwag matakot kapag kumilos ang Diyos. Hindi posibleng balutin ng Diyos ang katawan mo ng mga pigsa at kunin ang lahat ng mayroon ka, gaya ng ginawa Niya noong sinubok Niya si Job. Hindi iyon gagawin ng Diyos; unti-unti Siyang magpapatong ng higit pa sa iyo ayon sa tayog mo. Dapat kang taimtim na tumawag sa Diyos—huwag kang tumawag sa Kanya sa loob lamang ng dalawang araw pagkatapos mong mabasa ang Aklat ni Job at naaantig ka pa rin nito, at pagkatapos ay kalimutan na ang tungkol dito sa ikatlong araw kapag hindi mo na ito binabasa, at hindi mo na ito isinasapuso. Kung gagawin mo iyon, magkakaproblema ka! Kung hinahangaan mo ang mga taong tulad ni Job, at gusto mong maging ganoong uri ng tao, dapat magkaroon ka ng landas kung paano magiging ganoong uri ng tao, dapat mong buksan ang puso mo sa harap ng Diyos at ipagdasal ito nang madalas, at pagnilayan ito nang madalas, at pagkatapos ay kainin at inumin ang mga salita na sinabi ng Diyos tungkol kay Job, palagi at paulit-ulit na pagnilayan ang mga ito, at pagkatapos niyon, dapat kang makipagbahaginan sa mga tao na may kaalamang batay sa karanasan hinggil dito. Dapat kang magsikap para makamit ang layong ito. Paano ka dapat magsikap? Kung uupo ka lang nang nanonood at naghihintay, hindi iyon pagsusumikap. Dapat mong isagawa ito, dapat kang maglaan ng pagsisikap dito, kasabay nito, dapat ka ring magtaglay ng determinasyon na magtiis ng pagdurusa at magkaroon ng pusong nananabik, at pagkatapos ay ialay ang iyong mga panalangin para dito, nang hinihiling sa Diyos na kumilos. Kung hindi kikilos ang Diyos, gaano man kalakas ang motibasyon ng mga tao, magiging wala itong silbi. Paano kikilos ang Diyos? Magsisimula ang Diyos na maghanda at magsaayos ng mga kapaligiran para sa iyo na naaangkop sa tayog mo. Dapat mong sabihin sa Diyos kung ano ang layong nais mong makamit sa iyong pananampalataya, at kung anong uri ng mga resolusyon ang mayroon ka. Nanalangin at nagsumamo ka na ba sa Diyos para dito? Gaano ka katagal nanalangin at nagsumamo sa Diyos? Kung nagbibigkas ka lang ng ilang panalangin, paminsan-minsan, at kapag nakikita mong hindi kumikilos ang Diyos, iisipin mong, “Hindi bale na, hahayaan ko na lang ang mga bagay-bagay. Mangyayari ang anumang dapat na mangyari, susunod na lang ako sa agos. Wala na akong pakialam sa kung ano ang mangyayari sa akin,” hindi iyon maaari, at hindi ka sinsero. Kung ang mayroon ka lang ay dalawang minuto ng kasigasigan, kikilos ba ang Diyos para sa iyo at tutulong na magsaayos ng mga kapaligiran para sa iyo? Hindi iyon gagawin ng Diyos! Nais ng Diyos na makita ang sinseridad mo, at makita kung gaano katagal magtatagal ang iyong sinseridad at pagpupursige, at kung ang puso mo ay tapat o hindi. Maghihintay ang Diyos. Naririnig Niya ang mga panalangin at pagsusumamo mo, naririnig Niya ang mga resolusyon at hangarin na ipinagtatapat mo sa Kanya, ngunit hangga’t hindi Niya nakikita ang determinasyon mo na magtiis ng pagdurusa, hindi Siya kikilos. Kung pagkatapos mong magdasal sa Diyos ay maglalaho ka na lang nang walang anumang nagawa, kikilos ba ang Diyos sa ilalim ng mga sitwasyong ito? Siguradong-sigurado na hindi. Kailangan mo na higit pang magdasal at magsumamo sa Diyos, pagsikapan at pagbulayan ito, at pagkatapos ay danasin nang detalyado ang mga kapaligiran na inihanda ng Diyos para sa iyo; darating ang mga ito sa iyo, paunti-unti, at magsisimulang kumilos ang Diyos. Kung wala kang tapat na puso, hindi ito gagana. Maaaring sabihin mo na, “Labis kong hinahangaan si Job, at labis kong hinahangaan si Pedro!” ngunit ano ang silbi ng paghanga mo? Maaari mo silang hangaan hangga’t gusto mo, ngunit hindi ka si Job o si Pedro, at hindi gagawin ng Diyos ang parehong gawain sa iyo na katulad sa ginawa Niya kina Job at Pedro dahil lang sa paghanga mo, dahil hindi mo sila kauri. Hindi mo taglay ang kanilang determinasyon, o ang kanilang pagkatao, o ang puso nilang nanabik at hinangad ang katotohanan. Kapag nagtaglay ka ng mga bagay na ito, saka ka pagkakalooban ng Diyos ng higit pa.

Mayroon na ba kayong determinasyon ngayon na hangarin ang katotohanan, at kamtin ang katotohanan, at tamuhin ang kaligtasan at magawang perpekto ng Diyos? (Oo.) Gaano katindi ang determinasyon ninyo? Gaano katagal ninyo ito mapapanatili? (Kapag nasa mabuting kalagayan ako, mayroon akong determinasyon, ngunit kapag nahaharap ako sa mga bagay na hindi tumutugma sa aking mga kuru-kuro o sa mga interes ng aking laman, o kapag sumasailalim ako sa kaunting pagpipino o mayroong ilang paghihirap, naiipit ako sa kalagayan ng pagkanegatibo, at unti-unting naglalaho ang pananalig at determinasyong mayroon ako sa simula.) Hindi ito maaari. Masyado kang mahina. Dapat mong maabot ang isang punto kung saan, anumang mga pangyayari ang nakahaharap mo, hindi mababago ang determinasyon mo na hangarin at kamtin ang katotohanan. Saka ka lang magiging isang taong tunay na nagmamahal at naghahangad sa katotohanan. Kung ikaw ay umaatras, nagiging negatibo at nalulumbay, at sinusukuan mo ang iyong determinasyon kapag may nangyayari sa iyo at nakatatagpo ka ng kaunting paghihirap, hindi ito maaari. Dapat mong taglayin ang determinasyon na itaya ang iyong buhay, at sabihin na, “Anuman ang mangyari—kahit na ibig sabihin nito ay mamamatay ako, hindi ko susukuan ang katotohanan o ang aking layon na hangarin ang katotohanan.” Kung gayon ay wala nang paghihirap ang makakapigil sa iyo. Kung talagang makatatagpo ka ng mga paghihirap, at maiipit sa isang mahirap na sitwasyon, kikilos ang Diyos. Bukod dito, kailangang mayroon ka ng pagkaunawang ito: “Anuman ang mga sitwasyong mararanasan ko, ang lahat ng ito ay isinaayos na ng Diyos, at may mga aral sa loob nito na dapat kong matutunan. Maaaring mahina ako, pero hindi ako negatibo, at nagpapasalamat ako sa Diyos sa pagbibigay sa akin ng pagkakataong matuto ng mga aral. Nagpapasalamat ako sa Diyos para sa paghahanda ng sitwasyong ito para sa akin. Hindi ko puwedeng sukuan ang aking determinasyon na sundan ang Diyos at kamtin ang katotohanan. Kung susukuan ko ang aking determinasyon, katulad lang iyon ng pagsuko kay Satanas, pagpapahamak sa aking sarili, at pagkakanulo sa Diyos.” Ito ang uri ng determinasyon na dapat mayroon ka. Anuman ang mga bagay na nararanasan mo, lahat ito ay maliliit na yugto sa paglago ng iyong buhay. Hindi mo dapat hayaan ang mga ito na baguhin ang direksiyon na iyong tinatahak pasulong. Kapag nakatatagpo ka ng mga paghihirap, maaari kang maghanap at maghintay, ngunit hindi dapat magbago ang direksiyon na iyong tinatahak pasulong, hindi ba’t tama iyon? (Tama.) Anuman ang sabihin ng iba, o paano ka man nila tratuhin, at paano ka man tratuhin ng Diyos, hindi dapat magbago ang determinasyon mo. Kung sasabihin ng Diyos na, “Hindi mo talaga tinatanggap ang katotohanan, kinasusuklaman kita,” at sasabihin mong, “Nasusuklam ang Diyos sa akin, kaya ano na ang kabuluhan ng buhay ko? Mabuti pang mamatay na lang ako at matapos na ito!” magiging mali ang pagkaunawa mo sa Diyos. Totoong kinasusuklaman ka ng Diyos, ngunit dapat kang magsumikap, dapat mong tanggapin ang katotohanan, at dapat mong tuparin ang iyong tungkulin. Kung gayon, hindi ka magiging walang kwenta at hindi ka itataboy ng Diyos. Ngayon, napakaliit pa rin ng tayog ninyo at hindi pa ninyo naaabot ang mga pamantayang hinihingi para subukin kayo ng Diyos. Ano ang tanging magagawa ninyo? Dapat kang manalangin: “Diyos ko, gabayan Mo ako at bigyang-liwanag Mo po ako upang maunawaan ko ang mga layunin Mo, at magkaroon ng pananalig at tiyaga na tumahak sa landas ng paghahangad sa katotohanan, at upang matakot ako sa Diyos at umiwas sa kasamaan. Bagamat mahina ako at kulang sa gulang ang aking tayog, nakikiusap po ako sa Iyo na bigyan Mo ako ng lakas at protektahan ako upang masundan Kita hanggang sa huli.” Dapat kang lumapit sa harap ng Diyos nang madalas upang manalangin. Maaaring nananabik ang ibang tao ng mga makamundong bagay, binibigyang-layaw ang kanilang laman, at sumusunod sa mga makamundong kalakaran, ngunit hindi mo sila dapat samahan—tumuon ka lang sa paggampan ng iyong sariling tungkulin. Kapag negatibo ang pakiramdam ng iba at hindi nila ginagampanan ang kanilang mga tungkulin, hindi ka dapat makaramdam na napipigilan ka, at dapat mong hanapin ang katotohanan upang matulungan sila. Kapag nagpapakasasa ang iba sa kaginhawahan, hindi mo sila dapat kainggitan, ang dapat mo lang alalahanin ay ang pamumuhay sa harap ng Diyos. Kapag hinahangad ng iba ang katanyagan, pakinabang, at katayuan, dapat mo silang ipagdasal at tulungan sila, patahimikin ang puso mo sa harap ng Diyos at huwag hayaang maimpluwensyahan ka ng mga bagay na ito. Anuman ang mangyari sa paligid mo, dapat kang manalangin sa Diyos tungkol sa lahat ng bagay. Dapat lagi mong hanapin ang katotohanan, pigilan ang iyong sarili, tiyakin na namumuhay ka sa presensiya ng Diyos, at dapat lagi kang mayroong normal na ugnayan sa Diyos. Sinusuri ng Diyos ang mga tao sa lahat ng oras, at gumagawa ang Banal na Espiritu sa loob ng ganitong mga uri ng tao. Paano sinusuri ng Diyos ang puso ng isang tao? Hindi lamang Siya tumitingin gamit ang Kanyang mga mata, nagsasaayos Siya ng mga kapaligiran para sa iyo at inaantig Niya ang puso mo. Bakit Ko ito sinasabi? Dahil kapag nagsasaayos ang Diyos ng isang kapaligiran para sa iyo, nakikita ng Diyos kung nagdadamdam at nasusuklam ka rito, o nagugustuhan mo ito at nagpapasakop ka rito, kung pasibo kang naghihintay o aktibong naghahanap sa katotohanan. Binabantayan ng Diyos kung paano nagbabago ang puso at mga kaisipan mo, at kung saang direksyon nauuwi ang mga ito. Ang kalagayan sa puso mo ay minsan positibo, at kung minsan ay negatibo. Kung kaya mong tanggapin ang katotohanan, matatanggap mo mula sa Diyos ang mga tao, pangyayari, at bagay, at ang iba’t ibang kapaligiran na inihahanda Niya para sa iyo, at mahaharap mo ang mga ito nang tama. Sa pamamagitan ng pagbabasa ng mga salita ng Diyos, at sa pamamagitan ng pagninilay-nilay, lahat ng iyong kaisipan at ideya, lahat ng iyong opinyon, at lahat ng iyong mood ay magbabago batay sa mga salita ng Diyos. Magiging malinaw ito sa iyo, at sisiyasatin din ng Diyos ang lahat ng ito. Kahit na hindi mo ito sasabihin sa sinumang tao, o hindi mo ipagdarasal ang tungkol dito, at iisipin mo lang ito sa puso mo at sa sarili mong mundo, mula sa perspektiba ng Diyos, magiging napakalinaw nito—mahahalata Niya ito. Tinitingnan ka ng mga tao gamit ang kanilang mga mata, ngunit hinahaplos ng Diyos ang puso mo gamit ang Kanyang puso, ganoon Siya kalapit sa iyo. Kung nararamdaman mo ang pagsisiyasat ng Diyos, namumuhay ka sa Kanyang presensiya. Kung hindi mo talaga maramdaman ang Kanyang pagsisiyasat, namumuhay ka sa sarili mong mundo, at namumuhay ka sa sarili mong mga nararamdaman at tiwaling disposisyon, at kung gayon, magkakaproblema ka. Kung hindi ka namumuhay sa presensiya ng Diyos, kung mayroong malaking distansya sa pagitan mo at ng Diyos, at malayo ka sa Kanya, kung hindi mo man lang isinasaalang-alang ang mga layunin ng Diyos, at kung hindi mo tinatanggap ang pagsisiyasat ng Diyos, malalaman ng Diyos ang lahat ng ito. Magiging napakadali para sa Kanya na mahiwatigan ito. Kaya, kapag mayroon kang determinasyon at layon, at handa kang magawang perpekto ng Diyos, at maging isang taong sumusunod sa kalooban ng Diyos at may takot sa Diyos at umiiwas sa kasamaan, kapag taglay mo ang determinasyong ito, at nakapagdarasal at nakapagsusumamo ka nang madalas para sa mga bagay na ito, at nakakapamuhay sa presensiya ng Diyos, hindi kailanman inilalayo ang sarili mo sa Diyos o iniiwan Siya, malinaw sa iyo ang mga bagay na ito, at alam din ng Diyos ang mga ito. Sinasabi ng ilang tao, “Malinaw sa akin mismo ang tungkol dito, ngunit alam ba ito ng Diyos o hindi?” Walang kabuluhan ang tanong na ito. Kung sasabihin mo ito, nagpapatunay ito na hindi ka kailanman nakipagbahaginan sa Diyos at na talagang walang ugnayan sa pagitan mo at ng Diyos. Bakit Ko sinasabing walang ugnayan sa pagitan mo at ng Diyos? Hindi ka pa namuhay sa harap ng Diyos at kaya, hindi mo maramdaman kung Siya ay kasama mo o hindi, kung ginagabayan ka Niya, kung pinoprotektahan ka Niya, at kung sinasaway ka Niya kapag may nagagawa kang mali. Kung wala kang pandama sa mga bagay na ito, kung gayon, hindi ka namumuhay sa harap ng Diyos, imahinasyon mo lang ito at binibigyang-layaw mo lang ang iyong sarili—namumuhay ka sa sarili mong mundo, at hindi sa harap ng Diyos, at walang anumang ugnayan sa pagitan mo at ng Diyos.

Paano mapapanatili ng mga tao ang isang normal na ugnayan sa Diyos? Sa ano nakasalalay ang pagpapanatili rito? Nakasalalay ito sa kanilang pagsusumamo, pagdarasal, at pakikipag-ugnayan sa Diyos sa puso nila. Ang ganitong uri ng ugnayan ay nagtutulot sa mga tao na palaging mamuhay sa harap ng Diyos. Samakatwid, upang makabuo ng normal na ugnayan sa Diyos, dapat munang maging tahimik ang mga tao. Ang ilang tao ay palaging gumagawa ng mga bagay-bagay sa panlabas, at nagpapakaabala lamang sa mga panlabas na usapin. Kung wala silang anumang espirituwal na buhay nang isa o dalawang araw, hindi nila mamamalayan ito. Hindi pa rin nila ito mamamalayan pagkatapos ng tatlo o apat na araw, o kahit na pagkatapos ng isa o dalawang buwan. Ito ay dahil hindi sila nakapagdasal, o nakapagsumamo, o nakipagbahaginan sa Diyos. Ang pagsusumamo ay kapag may nangyari sa iyo at gusto mong tulungan, gabayan, tustusan, at bigyang-liwanag ka ng Diyos, at ipaunawa Niya sa iyo ang Kanyang mga layunin, ipaalam sa iyo kung ano ang katotohanan, ipaunawa kung ano ang mga katotohanang prinsipyo, at ipaalam kung paano isagawa ang katotohanan—ito ang uri ng pagsusumamo na naaayon sa mga layunin ng Diyos. Medyo malawak ang saklaw ng panalangin. Minsan, maaari mong sabihin ang tungkol sa mga bagay na nasa puso mo—kapag nahaharap ka sa mga paghihirap o kapag nagiging negatibo at mahina ka, maaari mong kausapin ang Diyos tungkol sa mga bagay na ito mula sa puso; maaari ka ring manalangin sa Diyos sa mga oras na nagiging mapaghimagsik ka, o maaari kang makipag-usap sa Diyos tungkol sa mga bagay na nangyayari sa iyo araw-araw, kapwa yaong mga nauunawaan mo, at ang mga hindi mo nauunawaan—ito ang tinatawag na panalangin. Ang panalangin ay pakikipag-usap sa Diyos tungkol sa kung ano ang nasa puso mo o paghahanap ng katotohanan mula sa Diyos. Minsan ito ay isinasakatuparan sa isang takdang oras, minsan ay hindi sa anumang takdang oras; maaari kang manalangin anumang oras at kahit saan. Walang anumang partikular na anyo ang pagbabahaginan sa espiritu: Maaaring may bumabagabag sa iyo, o maaaring wala; maaaring may gusto kang sabihin, o maaaring wala. Kapag may bumabagabag sa iyo, dapat kang makipag-usap sa Diyos tungkol dito, at magdasal. Karaniwan, dapat subukan mong pagnilayan ang mga katanungang tulad ng kung paano minamahal ng Diyos ang tao, paano Siya nagmamalasakit sa tao, bakit Niya pinupungusan ang tao, ano ba talaga ang ibig sabihin ng pagpapasakop sa Diyos, at iba pa, nakikipag-usap sa Diyos sa lahat ng oras at lahat ng lugar, nagdarasal sa Diyos, at naghahanap mula sa Kanya. Ito ay pagbabahaginan sa espiritu, o “pagbabahaginan ng espiritu” sa madaling salita. Minsan, maaaring naiisip mo ang isang bagay na labis mong ikinababahala habang nasa kalsada ka; hindi mo kailangang lumuhod o ipikit ang iyong mga mata. Maaari mo lamang kausapin ang Diyos sa puso mo, “Diyos ko, nangyari sa akin ang bagay na ito at hindi ko alam ang tamang paraan ng pagharap dito, kaya’t hinihingi ko po ang Iyong gabay sa bagay na ito.” Kapag naramdaman mong naantig ang puso mo, at nagsalita ka ng ilang taos-pusong salita tungkol dito sa Diyos, malalaman na Niya. Minsan, maaaring nangungulila ka sa iyong tahanan at sasabihin mong, “Diyos ko, labis akong nangungulila sa aking tahanan.” Hindi mo partikular na sinasabi kung kanino ka nangungulila, sadyang nalulungkot ka lang at sinasabi mo ito sa Diyos. Malulutas mo lang ang mga problema mo kung mananalangin ka sa Diyos at sasabihin sa Kanya kung ano ang nasa puso mo. Malulutas mo ba ang mga problema mo sa pamamagitan ng pakikipag-usap sa ibang tao? Wala naman masyadong masama kung makikipagkita ka sa isang taong nakauunawa sa katotohanan—hindi lamang malulutas ang iyong mga problema, makikinabang ka rin dito. Ngunit kung makikipagkita ka sa isang taong hindi nakauunawa sa katotohanan, hindi mo malulutas ang mga problema mo, at maaari din itong makaapekto sa taong iyon. Kung makikipag-usap ka sa Diyos, bibigyang-ginhawa ka ng Diyos at aantigin ka Niya. Kung mapatatahimik mo ang sarili mo sa harap ng Diyos, at mababasa ang Kanyang mga salita, at pagkatapos ay magninilay-nilay at magdarasal, mauunawaan mo ang katotohanan at malulutas ang iyong mga problema. Matutulungan ka ng mga salita ng Diyos na makahanap ng landas para malampasan ang iyong mga paghihirap, at kapag nalampasan mo ang maliit na balakid na ito, hindi ka madarapa, at hindi ka nito mapipigilan, hindi rin ito makakaapekto sa pagganap mo sa iyong tungkulin. May mga pagkakataon na bigla kang panghihinaan ng loob at makakaramdam ng kaunting kapanglawan. Kapag nangyari ito, dapat kang manalangin kaagad sa Diyos, at lumapit sa Kanya, na nangangahulugan na makipag-usap ka sa Kanya tungkol sa kung ano ang nasa puso mo at magtapat ka sa Kanya sa lahat ng oras at kahit nasaan ka man. Sa ganitong paraan, mababago ang kalagayan mo. Dapat kang manalig: “Nasa tabi ko ang Diyos sa bawat sandali, hindi Niya ako kailanman iniwan, nadarama ko ito. Saan man ako naroroon o anuman ang ginagawa ko—ako man ay nasa isang pagtitipon o gumaganap sa tungkulin ko—alam ko sa puso ko na hawak ng Diyos ang aking kamay at inaakay Niya ako, at na hindi Niya ako kailanman iniwan.” Kung minsan, kapag ginugunita mo kung paano mo dinaanan ang bawat araw nang ganito sa loob ng maraming taon, madarama mong lumago na ang tayog mo, na ginagabayan ka ng Diyos, at na sa simula’t sapul ay lagi kang pinoprotektahan ng pagmamahal ng Diyos. Habang iniisip mo ang mga bagay na ito, mananalangin ka sa iyong puso, nag-aalay ng pasasalamat sa Diyos: “O Diyos, pinasasalamatan Kita! Lubha akong mahina, matatakutin, at lubhang tiwali. Kung hindi Mo ako ginagabayan nang ganito, imposible sanang maaabot ko ang kasalukuyan nang mag-isa.” Hindi ba ito ang espirituwal na pakikipagbahaginan? Kung nakikipagbahaginan nang madalas ang mga tao sa Diyos sa ganitong paraan, hindi ba’t marami silang masasabi sa Diyos? Hindi lilipas ang maraming araw na wala silang nasasabing ni isang bagay sa Diyos. Kapag wala kang nasasabi sa Diyos, wala sa puso mo ang Diyos. Kung nasa puso mo ang Diyos, at may pananampalataya ka sa Diyos, magagawa mong sabihin sa Kanya ang lahat ng salita na nasa puso mo, kabilang ang mga bagay na sasabihin mo sa iyong mga kapalagayan ng loob. Ang totoo, ang Diyos ang pinakamalapit na kapalagayang-loob mo. Kung ituturing mo ang Diyos bilang pinakamalapit mong kapalagayang-loob, bilang ang kapamilya na sinasandigan mo nang higit sa lahat, na pinakamaaasahan mo, pinagkakatiwalaan mo nang higit sa lahat, at pinakamalapit sa iyo, kung gayon ay magiging imposible para sa iyo na walang masabi sa Diyos. Kung palagi kang may sasabihin sa Diyos, hindi ba’t lagi kang mamumuhay sa Kanyang presensiya? Kung palagi kang mamumuhay sa presensiya ng Diyos, mararamdaman mo sa bawat sandali kung paano ka binibigyang liwanag at ginagabayan ng Diyos, kung paano ka Niya inaalagaan at iniingatan, at kung paano ka Niya binibigyan ng kapayapaan at kagalakan, kung paano ka Niya pinagpapala, at kung paano ka Niya sinasaway, dinidisiplina, itinutuwid, at hinahatulan at kinakastigo. Ang lahat ng ito ay magiging malinaw at maliwanag sa iyo. Kung iraraos mo lang ang araw-araw, nananampalataya sa Diyos sa salita lamang, nang walang Diyos sa puso mo, at kung paimbabaw ka lang na gumagampan sa iyong tungkulin at dumadalo sa mga pagtitipon, at nagbabasa ng mga salita ng Diyos at nagdarasal araw-araw, talagang wala sa loob na ginagawa ang mga gawaing ito, kung gayon ay hindi ito pananampalataya sa Diyos—wala sa mga relihiyosong ritwal na ito na ginagawa mo ang may anumang kaugnayan sa katotohanan. Yaong mga nananalig sa Diyos ay dapat maingat na magbasa ng isang sipi ng mga salita ng Diyos araw-araw, at manalangin at magbahagi sa mga salitang ito. Dapat silang makakuha ng kaunting pagtanglaw mula sa mga salita ng Diyos araw-araw, at maunawaan ang kaunting katotohanan. Lalo na, dapat nilang magawang hanapin ang katotohanan at mapangasiwaan ang mga bagay-bagay ayon sa mga prinsipyo habang ginagampanan ang kanilang mga tungkulin, at dapat silang makapagkamit ng karanasan sa buhay araw-araw, at maranasan nila ang gawain ng Diyos. Iyon ang isang tunay na mananampalataya at isang taong sumusunod sa Diyos.

Aling isyu ang pinakamahalaga at ang pinakanangangailangan ng iyong resolusyon sa iyong pananampalataya sa Diyos? Ito ay ang isyu ng iyong normal na ugnayan sa Diyos. Kung nananalig ka sa Diyos, ngunit wala Siya sa puso mo, at naputol mo ang ugnayan mo sa Kanya, at hindi mo tinatrato ang Diyos bilang iyong pinakamatalik, pinakapinagkakatiwalaan, at pinakamalapit na kapamilya at kapalagayang-loob, kung gayon, ang Diyos ay hindi ang iyong Diyos. Magsagawa alinsunod sa Aking mga salita sa loob ng ilang panahon at tingnan kung nagbago ang inyong panloob na kalagayan. Sa pamamagitan ng pagsasagawa ayon sa Aking mga salita, masisiguro mo na namumuhay ka sa presensiya ng Diyos, na mayroon kang isang normal na kondisyon at normal na kalagayan. Kapag normal ang kalagayan ng isang tao, at hindi siya naiimpluwensyahan ng anumang tao, pangyayari, at bagay, o ng iba’t ibang kapaligiran na nangyayari sa kanya sa lahat ng yugto ng kanyang karanasan sa buhay, at nagagawa niyang magpatuloy sa paggampan nang normal sa kanyang tungkulin, mayroon siyang tunay na tayog at siya ay isang taong nakapasok na sa katotohanang realidad.

Ano ang Pagsasagawa sa Katotohanan

Maraming tao ang nakikinig sa mga sermon sa loob ng maraming taon, ngunit hindi nauunawaan kung ano ang katotohanan, ni sa kung aling aspekto ng katotohanan nila dapat ituon ang kanilang mga pagsisikap. Nakikinig lang sila at iyon na iyon, palaging walang ingat na parang mga taong hindi nag-iisip at walang puso. Hindi kataka-takang nananampalataya sila sa Diyos nang ilang taon, ngunit wala pa rin silang patotoong batay sa karanasan. Ang isang taong tunay na naghahangad sa katotohanan ay dapat magnilay-nilay sa kanyang sarili: Naaayon ba sa katotohanan ang sinasabi at ginagawa ko? Ano ang kulang sa akin? Anong mga kakulangan ang dapat kong punan? Gaano ko kahusay na ginagampanan ang aking tungkulin? Nagagawa ko bang kumilos alinsunod sa mga prinsipyo? Kung hindi malinaw sa iyo ang mga bagay na ito, hindi ka isang taong naghahangad sa katotohanan. Kung nais mong hangarin at matamo ang katotohanan, dapat mong madalas na basahin at pagnilayan ang mga salita ng Diyos. Anuman ang tungkuling ginagampanan mo, dapat mong pagnilayan at alamin ang mga katotohanang kailangan mong maunawaan, at kailangan mong maisagawa at maranasan ang gaano man karaming katotohanang nauunawaan mo. Kailangan mong palaging pag-isipan, “Nakapagsagawa at nakapasok na ba ako sa katotohanang ito? Aling mga aspekto ng buhay ang tinutukoy ng katotohanang ito? Aling mga kapaligiran? Aling mga sitwasyon?” Kailangang nakapirmi ang mga katanungang ito sa puso mo, at dapat mong subukang alamin ang mga ito sa iyong libreng oras. Kung iniisip mo ito ngunit hindi mo naiintindihan, kailangan mong magdasal-magbasa, lumapit sa Diyos at buksan ang puso mo sa Kanya. Karamihan sa mga tao ay hindi nakatutok ang puso sa katotohanan sa kanilang pananampalataya sa Diyos. Nasaan ang kanilang puso? Palaging nakatutok sa panlabas na mga bagay ang puso nila, palaging naguguluhan tungkol sa mga isyu ng banidad at pride, sa kung ano ang tama at kung ano ang mali. Hindi nila alam kung aling mga bagay ang nauugnay sa katotohanan at alin ang hindi, at iniisip nila, “Hangga’t may ginagawa ako sa sambahayan ng Diyos, nagpapakaabala at nagtitiis ng paghihirap para magampanan ang aking tungkulin, isinasagawa ko ang katotohanan.” Hindi ito tama. Isinasagawa ba ng isang tao ang katotohanan sa pamamagitan ng paggawa ng mga bagay-bagay para sa sambahayan ng Diyos, sa pagpapakaabala at sa pagtitiis ng hirap? May anumang basehan ba para sabihin iyon? Ang pagtitiis ng hirap habang gumagawa ng mga bagay-bagay at ang pagsasagawa ng katotohanan ay dalawang magkaibang bagay. Kung hindi mo alam kung ano ang katotohanan, paano mo ito maisasagawa? Hindi ba’t kalokohan iyon? Ikaw ay kumikilos ayon sa mga kuru-kuro at imahinasyon ng tao, ikaw ay nasa isang nalilitong kalagayan, gumagawa ng mga bagay-bagay ayon sa sarili mong mga ideya. Ang puso mo ay nalilito, nang walang anumang mga layon, direksyon, o prinsipyo. Gumagawa ka lang ng mga bagay-bagay, at nagtitiis ng hirap habang ginagawa ang mga ito—ano ang kaugnayan niyon sa pagsasagawa ng katotohanan? Kung hindi nauunawaan ng mga tao ang katotohanan, anuman ang gawin nila, at anumang mga paghihirap ang tiisin nila, sila ay malayo sa pagsasagawa ng katotohanan. Palaging ginagawa ng mga tao ang mga bagay-bagay ayon sa sarili nilang kagustuhan, at para lang matapos ang mga bagay-bagay; hindi man lang nila isinasaalang-alang kung naaayon ba o hindi ang mga kilos nila sa mga katotohanang prinsipyo. Kung hindi mo alam kung naaayon ba sa katotohanan ang ginagawa mo, walang duda na hindi mo isinasagawa ang katotohanan. Maaaring sabihin ng ilan, “Gumagawa ako ng mga bagay-bagay para sa iglesia. Hindi ba iyon pagsasagawa sa katotohanan?” Mali talaga iyon. Ang paggawa ba ng mga bagay-bagay para sa iglesia ay nangangahulugan na isinasagawa ng isang tao ang katotohanan? Hindi talaga ganoon—matutukoy lamang iyon sa pamamagitan ng pag-alam kung may mga prinsipyo sa mga kilos ng taong iyon o wala. Kung walang mga prinsipyo sa kung ano ang ginagawa ng isang tao, para kaninuman niya ito ginagawa, hindi niya isinasagawa ang katotohanan. Kahit pa gumagawa siya ng isang mabuting bagay, dapat itong gawin alinsunod sa mga katotohanang prinsipyo upang maituring bilang pagsasagawa ng katotohanan. Kung nilalabag niya ang mga prinsipyo, anumang kabutihang ginagawa niya ay mabuting pag-uugali lamang at hindi sapat sa pagsasagawa ng katotohanan. Maraming tao ngayon ang hindi kailanman pinagsisikapan ang mga katotohanang prinsipyo sa pagganap ng kanilang mga tungkulin, nangangahulugan ito na nagtatrabaho lamang sila. Kung ang isang tao ay hindi kailanman pinagsusumikapan ang katotohanan, hindi niya magagampanan ang kanyang tungkulin sa isang paraan na pasok sa pamantayan; ang ganitong uri ng tao ay tiyak na hindi kabilang sa mga tao ng Diyos, maaari lamang siyang tawaging isang trabahador. Kung makapagpapatuloy siya sa pagtatrabaho hanggang sa huli, maaari siyang ituring na isang tapat na trabahador at payagang manatili. Ngunit kung nakagawa siya ng ilang masasamang bagay sa panahon ng pagtatrabaho, ititiwalag siya sa isang punto, na tulad ng pagkakatanggal tulad ng isang inupahang manggagawa. Karamihan sa mga trabahador ay itinitiwalag sa ganitong paraan. Hindi pasado sa pamantayan ang pagtatrabaho nila, kaya tiyak na hindi sila makapaninindigan.

Ano ang pagsasagawa ng katotohanan? Paano isinasagawa ng isang tao ang katotohanan kapag tinatapos ang isang gawain o ginagampanan ang isang tungkulin, o paano ang hindi pagsasagawa nito? Ang hindi pagsasagawa ng katotohanan ay nangangahulugan na ang ginagawa ng isang tao ay walang kaugnayan sa katotohanan. Maaaring ginagampanan ng taong iyon ang isang tungkulin, ngunit walang gaanong kaugnayan sa katotohanan ang ginagawa niya. Isa lamang itong uri ng mabuting pag-uugali, at maituturing itong mabuting gawa, ngunit malayo pa rin ito sa pagsasagawa ng katotohanan—may pagkakaiba sa pagitan ng mga bagay na ito. Ano ang pagkakaiba? Ikaw ay sumusunod lamang sa isang saklaw o sa mga regulasyon kapag gumagawa ka ng isang bagay. Hindi mo pinahihintulutan ang mga interes ng sambahayan ng Diyos na magdusa ng anumang kawalan, nagpapakaabala ka ng kaunti pa at dumaranas ng kaunti pang paghihirap, nakamit mo ang mga bagay na ito, at kung ang mga kinakailangan para sa iyo ay hindi partikular na mataas, maaaring pasok sa pamantayan ang iyong paggampan sa tungkulin. Ngunit may iba pang dapat isaalang-alang: Natuklasan at nailantad mo na ba kung anong mga tiwaling disposisyon, kaisipan, at mga bagay-bagay na hindi nakalulugod sa Diyos ang nasa loob mo kapag ginagawa mo ang bagay na iyon? Nakarating ka na ba sa tunay na pagkakilala sa sarili sa pamamagitan ng paggawa niyon at sa pagganap ng iyong tungkulin? Nahanap mo na ba ang katotohanan na kailangan mong isagawa at pasukin? (Bihira—kung minsan ay basta ko lang inihahambing ang sarili ko sa mga salita ng Diyos, kinikilala nang kaunti ang sarili ko at iyon na iyon.) Kung gayon ay karaniwang mayroon ka lamang na teoretikal, mala-pormulang pagkakilala sa iyong sarili, hindi praktikal na pagkakilala. Kung hindi mo hinahangad ang katotohanan, kung gayon kahit na wala kang nagawang malalaking pagkakamali at wala kang nalabag na mga pangunahing prinsipyo, at hindi ka aktibong nakagawa ng masama at lumilitaw na isang mabuting tao na may kaunting pagkatao, hindi ka pa rin nagsagawa o nagkamit ng katotohanan, at ang iyong kawalan ng mga pagkakamali at pagpapakita ng pagkatao ay hindi pa rin kapareho ng pagiging alinsunod sa katotohanan o ng pagsasagawa nito. Ang mga bagay na ito ay malayo at naiiba mula sa pagsasagawa ng katotohanan. Matapos manampalataya sa Diyos sa loob ng ilang taon, natutuklasan ng maraming tao na sila ay mga tipikal na trabahador. Nagtataka sila kung paano sila naging mga trabahador, ngunit wala silang nakukuhang sagot, gaano man sila magmuni-muni. Kapag kasisimula pa lang manalig sa Diyos ang mga tao, hindi nila balak maging mga trabahador. Plano nilang maging mga mabuting mananampalataya, upang makamit ang pag-unawa sa katotohanan, at sa huli ay mailigtas at makapasok sa kaharian ng langit—o na mabuhay man lang. Iniisip din nila na bilang mga mananampalataya, kailangan silang matakot sa Diyos at umiwas sa kasamaan, at magpasakop sa Kanya. Paanong nagiging mga trabahador sila nang hindi nila namamalayan? Iyon ay dahil hindi mo kailanman naisasagawa ang katotohanan o napapasok ang katotohanang realidad sa iyong tungkulin, at sa mga kapaligirang inihanda ng Diyos para sa iyo—palagi kang nagsisikap sa halip na gampanan mo ang iyong tungkulin. Iyon ang dahilan. Kaya, pagkatapos mong gampanan ang iyong tungkulin nang ilang panahon, kapag pinatatahimik mo ang iyong sarili at iniisip na, “Ano ba ang nakamit ko sa panahong ito? Noong minsang lumabas ako, muntik na akong maharap sa panganib, pero pinrotektahan ako ng Diyos,” ang makitang pinrotektahan ka ng Diyos ay maituturing bang pagkakilala sa Kanya? Hindi ka mabibigyang-inspirasyon ng mga bagay na ito na patibayin ang iyong pananampalataya sa Diyos, ni magbibigay-daan ito sa iyo na magkaroon ng tunay na pagkaunawa sa sarili mong tiwaling disposisyon at kalikasang diwa. Sa paggunita kung paano mo ginampanan ang iyong tungkulin sa panahong ito, nakagawa ka ba ng anumang pag-usad sa iyong buhay pagpasok? Kung isinasagawa mo ang katotohanan habang ginagampanan mo ang iyong tungkulin, at kumikilos ka ayon sa mga prinsipyo, tiyak na uusad ka. Kung sasabihin mo na, “Pagdating sa positibong aspekto ng mga bagay-bagay, malalim ang katotohanan ng pagkilala sa Diyos; hindi ko pa talaga ito nauunawaan at wala pa akong gaanong natututunan dito. Pero patungkol sa negatibong aspekto ng mga bagay-bagay, alam ko na ang mga tiwaling disposisyon na pinakamahirap tukuyin ay ang tiwaling disposisyon ng mga tao gaya ng inilalantad ng Diyos: ang kanilang diwa na mapanlaban sa Diyos at lumalaban sa Kanya, ang kanilang buktot na kalikasan at pagiging mapanlinlang, pati na rin ang tiwaling disposisyon na nakatago sa kaibuturan ng puso ng mga tao na inilantad ng Diyos. Hindi ko ito maiugnay sa aking sarili noon, pero ngayon ay napagtanto at naiugnay ko na ito, at medyo nararamdaman ito ng puso ko.” Ito ay pag-usad. Mayroon ka ng mga damdaming ito, at kapag pinatatahimik mo ang iyong sarili at sinusubukan mong pag-isipan itong mabuti, makikita mo na masyadong mababaw ang ilang taon mong karanasan sa pananampalataya sa Diyos, at makikita mo na napakaraming bagay ang kulang sa iyo. Mayroon kang kaunting pagkaunawa sa katotohanan ng iyong sariling katiwalian, ngunit kasisimula mo pa lang magsisi. Nabawasan ang iyong pagkakasala, at nagpapakita ka ng ilang maliliit na pagbabago sa pag-uugali, ngunit napakalayo pa nito sa isang pagbabago sa buhay disposisyon. Kapag mayroon ka nang ilang taon pang karanasan, at mayroon ka nang mas malalim na pagkaunawa sa iyong tiwaling disposisyon, at ilang pagbabago sa iyong buhay disposisyon, pagkatapos ay madarama mo na sa wakas na nakatanggap ka ng dakilang kaligtasan mula sa Diyos, at sasabihin mong, “Ang mga salita ng Diyos na naglalantad sa tao ay totoo, at sinasabi ko ang Amen sa mga salita ng Diyos. Ang mga salita Niya ang katotohanan, at napakatotoo ng mga ito!” Kapag hindi kilala ng mga tao ang sarili nila, sinasabi nilang lahat na, “Maaaring ipagkanulo ng iba ang Diyos, ngunit hinding-hindi ko iyon gagawin. Maaaring talikdan ng iba ang Diyos, ngunit hinding-hindi ko iyon gagawin.” Hindi ba’t walang kabuluhan ang mga salitang ito? Matapos maibunyag ng mga katunayan, nararamdaman ng mga tao na sila mismo ay masyadong hindi mapagkakatiwalaan, na kailangan nila ang Diyos para alagaan at protektahan sila, na talagang hindi nila kayang iwan ang pangangalaga ng Diyos, na sa pamamagitan lamang ng biyaya at awa ng Diyos kung kaya’t umabot ang mga tao sa araw na ito, at na wala silang dapat ipagmalaki. Kung nararamdaman mo ito, nagmumula ito sa iyong karanasan, at hindi dahil itinanim ito sa iyo ng iba. Nagmumula ito sa personal mong pinagdaanan at naranasan. Napakapraktikal at napakalalim ng mga bagay na ito, higit na mas praktikal kaysa sa matatayog pero walang kabuluhang salita na madalas binibigkas ng mga tao. Kapag mayroon kang ganitong uri ng karanasan, at may ganitong pakiramdam ang puso mo, mauuhaw ito sa Diyos, sa Kanyang mga salita, at sa katotohanan. Mabibigyang-inspirasyon ka na pahalagahan ang mga salita ng Diyos, mabibigyang-inspirasyon ka na isagawa at danasin ang Kanyang mga salita, at mas mapapalapit ka sa Diyos sa ugnayan mo sa Kanya. Patunay ito na nasa tamang landas ka na ng pananalig sa Diyos, at nagsimula ka nang makapasok sa katotohanang realidad. Yaong mga taong nangangaral lamang ng mga salita at doktrina at mga walang kabuluhang teorya ay palayo nang palayong itinatapon, lalo’t lalong ibinubukod at ikinahihiya sa sambahayan ng Diyos. Kailangan nilang pagnilayan ang kanilang sarili, at oras na para magising sila.

Ano ang mga pamantayan sa pagsukat kung taglay ba ng isang tao ang katotohanang realidad? Ano ang mga pamantayan para mahusgahan kung isinasagawa ng isang tao ang katotohanan? Kapag may nangyayari sa kanya, kailangan mong tingnan kung anong saloobin ang mayroon siya sa Diyos, kung kaya ba niyang hanapin ang katotohanan, kung mayroon ba siyang tunay na pagkakilala sa kanyang sarili, at kung kaya ba niyang matakot sa Diyos at umiwas sa kasamaan. Sa pagkakaroon ng malinaw na pananaw sa mga bagay na ito, matutukoy mo kung isinasagawa niya ang katotohanan o taglay niya ang katotohanang realidad. Kung palaging nangangaral ang isang tao ng mga salita at doktrina at nagsasalita ng matatayog na salita kapag may nangyayari sa kanya, malinaw na hindi niya taglay ang katotohanang realidad. Kapag may nangyayari sa isang taong walang katotohanang realidad, maisasagawa ba niya ang katotohanan? Hindi niya magagawa ito. Maaaring sabihin niya na, “Nangyari na ang bagay na ito, nagpapasakop ako sa Diyos!” Bakit gusto mong magpasakop sa Diyos? Ang prinsipyo ay tama, ngunit maaaring kumikilos ka batay sa mga damdamin mo, gamit ang isang pamamaraang tinimbang mo at pinagpasyahan mo. Nagsasalita ka tungkol sa pagpapasakop sa Diyos, pero sa puso mo, palagi mong pinagdududahan ang lahat ng ginagawa ng Diyos. Hindi mo nauunawaan kung bakit kumikilos ang Diyos sa paraang ginagawa Niya, ngunit patuloy mong sinasabi sa sarili mo na kailangan mong magpasakop sa Kanya, gayong sa katunayan, wala kang intensyong gawin ito. Sa panlabas ay mukha ka lang hindi tumututol, hindi nagrereklamo at ginagawa mo ang sinasabi sa iyo. Mukhang nakapagpasakop ka, pero ang ganitong uri ng pagpapasakop ay hanggang salita lamang, isang pagsunod lamang sa mga regulasyon. Hindi mo isinasagawa ang pagpapasakop. Kailangan mong ilantad at himayin ang tiwaling disposisyon na pumipigil sa iyong magpasakop, at ihambing ito sa mga salita ng Diyos. Kung magkakamit ka ng tunay na kaalaman sa iyong tiwaling disposisyon, kung tunay mong mauunawaan ang Diyos, at malalaman kung bakit Siya kumikilos sa paraang ginagawa Niya, kung ganap mo itong mauunawaan, makapagpapasakop ka sa Diyos. Sasabihin mong, “Gaano man kalaki ang paghihirap, gaano man kahina o kalungkot ang pakiramdam ko, hindi ako magiging negatibo, at magpapasakop ako sa Diyos, dahil alam kong mabuti ang ginagawa ng Diyos, na lahat ng ginagawa Niya ay tama. Wala Siyang gagawing mali.” Kapag nakamit mo ito, ganap nang nalutas ang problema mo. Ang ilang tao ay hindi hinahanap ang katotohanan at hindi nilulutas ang mga problema sa ganitong paraan. Nagpapangaral lamang sila ng mga salita at doktrina, at tila nauunawaan nila ang lahat, ngunit kapag sumasapit sa kanila ang tunay na paghihirap, hindi nila maisagawa ang katotohanan, kahit na gusto nila. Ang mga reklamo at maling pagkaunawa ay namamalagi sa mga puso nila—ngunit hindi nila hinahanap ang katotohanan para malutas ang problema. Ang mga reklamo at maling pagkaunawang ito ay nakatago sa loob ng mga tao. Ang mga ito, sa katunayan, ay isang kanser, at sasambulat sa angkop na kapaligiran. Bago mangyari iyon, hindi nararamdaman ng mga tao ang mga ito, at inaakala nilang nauunawaan nila ang buong katotohanan at wala silang mga paghihirap. Ngunit kapag may nangyari sa kanila kalaunan, hindi nila maisagawa ang katotohanan. Pinatutunayan nito na wala kang tunay na pananalig sa Diyos at na hindi mo talaga nauunawaan ang katotohanan. Ano ang ibig sabihin niyon? Nangangahulugan ito na kaya mong mangaral ng ilang salita at doktrina at sumunod lamang sa ilang regulasyon. Bagamat maaaring nakapagpapasakop ka minsan, ito ay isang pagpapasakop na pagsunod sa mga regulasyon, at ito ay napakalimitadong pagpapasakop. Kung may mangyayari sa iyo na hindi tugma sa iyong mga kuru-kuro, hindi ka makapagpapasakop. Ipinapakita nito na hindi ka isang taong tunay na nakapagpapasakop sa Diyos at na hindi pa nalulutas at nagbabago ang iyong tiwaling disposisyon. Kailangan mong malaman ang iyong tiwaling disposisyon batay sa mga nangyayari sa iyo, at kailangan mong malaman, maunawaan, at maisaalang-alang ang lahat ng ginagawa ng Diyos. Pagkatapos niyon, kailangan mong magkamit ng tunay at kusang-loob na pagpapasakop, at anumang mangyari sa iyo, o gaano man ito di-tumutugma sa mga kuru-kuro mo, kailangan mong makapagpasakop. Ito ang antas na kailangang maabot upang maging isang taong tunay na nagpapasakop sa Diyos at isang taong tunay nang nagbago.

Karamihan sa mga taong ilang taon nang nananalig sa Diyos ay hindi alam kung ano ang pagpapasakop sa Kanya. Alam lang nila kung paano bumigkas ng mga salita at doktrina, hindi kung ano ang pagsasagawa ng katotohanan, o kung paano isagawa ang katotohanan upang makapagpasakop sa Diyos. Bakit ganito? Ang ilang tao ay palaging nagpapasakop sa Diyos ayon sa kanilang sariling mga kuru-kuro at imahinasyon, at kapag hindi tumutugma sa kanilang mga kuru-kuro ang sinasabi ng Diyos, hindi nila magawang magpasakop. Pagkatapos, umuusbong sa kanila ang mga kuru-kuro at maling pagkaunawa sa Diyos, at hindi nila hahanapin ang katotohanan. Kung talagang sila ay mga taong nagpapasakop sa Diyos, magagawa nila ito, tumutugma man o hindi ang mga salita ng Diyos sa mga kuru-kuro ng tao, dahil ang pagpapasakop ng tao sa Diyos ay ganap na likas at may katwiran. Kung nagsasagawa ang isang tao sa ganitong paraan, siya ay nagpapasakop sa Diyos, at kung mauunawaan ng isang tao ang katotohanan sa pamamagitan ng pagsasagawang ito, taglay niya ang realidad ng pagpapasakop sa Diyos. Kapag sinusubukan ng karamihan ng mga tao na isagawa ang katotohanan, isinasagawa lamang nila ang literal na doktrina ng mga salita ng Diyos, at inaakalang isinasagawa nila ang katotohanan. Ang katunayan, ang paggawa niyon ay kulang sa pagsasagawa sa katotohanan. Kailangang mayroong mga prinsipyo sa pagsasagawa ng katotohanan. Kung hindi mahanap ng isang tao ang mga prinsipyo ng pagsasagawa, sumusunod lamang siya sa mga regulasyon, at wala sa pagsasagawang ito ang kinakailangang detalye ng pagkilos ayon sa mga prinsipyo. Maraming tao ang sumusunod lamang sa mga regulasyon ng mga salita at doktrina, at walang mga prinsipyo sa kanilang pagsasagawa. Hindi nito naaabot ang mga pamantayan sa pagsasagawa ng katotohanan. Ang lahat sa relihiyon ay kumikilos ayon sa sarili nilang mga kuru-kuro at imahinasyon at iniisip nila na ito ay pagsasagawa sa katotohanan. Maaaring nangangaral sila tungkol sa pagmamahal, halimbawa, o tungkol sa kababaang-loob, ngunit ang ginagawa lang nila ay ulitin ang pagsasabi ng mga salitang magandang pakinggan. Ang pagsasagawa nila ay walang mga prinsipyo, at hindi nila maarok ang mga pinakapangunahing bagay. Paano makapapasok ang isang tao sa katotohanang realidad kung ganito siya magsagawa? Ang katotohanan ay ang salita ng Diyos; ang realidad ay isinasabuhay ng tao. Kapag naisasagawa na ng isang tao ang katotohanan at naisasabuhay na niya ang mga salita ng Diyos, saka lang siya nagtataglay ng katotohanang realidad. Sa pamamagitan ng pagsasagawa at pagdanas ng mga salita ng Diyos, nakakamit ng mga tao ang kaliwanagan ng Banal na Espiritu at ang tunay na kaalaman sa mga salita ng Diyos. Saka lang nila mauunawaan ang katotohanan. Ang mga taong talagang nakauunawa sa katotohanan ay kayang tukuyin ang mga prinsipyo ng pagsasagawa. Kapag naarok mo na ang mga prinsipyo ng pagsasagawa, magkakaroon ng mga prinsipyo ang iyong pananalita at mga kilos, at magiging alinsunod sa mga katotohanang prinsipyo ang pagganap mo sa iyong tungkulin. Ito ang pagsasagawa ng katotohanan; ito ang pagkakaroon ng katotohanang realidad. Kapag naisasabuhay mo na ang katotohanang realidad ay saka mo lang naisasagawa ang katotohanan, at kung hindi mo isinasabuhay ang katotohanang realidad, hindi mo isinasagawa ang katotohanan. Ang pagsasagawa ng katotohanan ay hindi isang usapin ng pagsunod lamang sa mga regulasyon, gaya ng inaakala ng mga tao, at kailangang hindi magsagawa ang isang tao sa anumang paraang gusto niya. Tinitingnan ng Diyos kung talagang nauunawaan mo ang katotohanan sa panahon ng iyong pagsasagawa at pagdanas ng Kanyang mga salita, at kung may mga katotohanang prinsipyo ang pananalita at mga kilos mo. Kung nauunawaan mo ang katotohanan at naisasagawa mo ito, mayroon kang buhay pagpasok. Anumang karanasan at kaalaman mayroon ka sa mga salita ng Diyos, anumang pagpapahalaga mayroon ka, ang mga bagay na ito ay pawang direktang nauugnay sa iyong buhay pagpasok. Kung marami ka nang naranasan, maraming beses ka nang nabigo, natuto ka na ng mga tunay na leksiyon, at nagkamit ka na ng mga praktikal na karanasan, maaari mong maramdaman na taglay mo ang katotohanang realidad. Tumpak ba ito? Hindi. Maaasahan ba ang ganitong pakiramdam? Hindi rin ito maaasahan. Ang mga taong may katotohanang realidad ay kayang magpasakop sa Diyos at magpatotoo para sa Kanya, at lubos na nakakapagpatibay sa iba na marinig ang kanilang patotoo. Ang mga taong iyon lamang ang masasabing may katotohanang realidad. Tanging ang isang taong kayang magtamo ng pagkilala at pagsang-ayon ng mga taong nakauunawa sa katotohanan ang nagtataglay ng katotohanang realidad. Kung mayroon kang katotohanang realidad ay lubhang nakadepende sa kung mauunawaan mo ang katotohanan at makikilala mo ang Diyos sa iyong pagsasagawa at pagdanas ng Kanyang mga salita. Kung hindi nauugnay sa mga salita ng Diyos at sa katotohanan ang pagsasagawa at karanasan mo, wala kang tunay na karanasan sa buhay. Pinatutunayan din nito na hindi normal ang ugnayan mo sa Diyos. Bakit Ko sinasabing hindi normal ang ugnayan mo sa Diyos? Dahil wala kang pagsasagawa o karanasan sa Kanyang mga salita, at hindi mo natamo ang pagkaunawa sa katotohanan. Ipinapakita niyon na hindi ka isang taong nakakaranas sa gawain ng Diyos, lalong hindi isang taong nagpapasakop sa Diyos. Kung maraming taon ka nang nananampalataya sa Diyos, sumasailalim sa maraming pagsubok at kapighatian, at lumalago ang pananalig at pagmamahal mo sa Diyos, at nakapanindigan ka na sa iyong patotoo, saka lang makikita na mayroon kang tunay na pananalig sa Diyos. Ang gayong tunay na pananalig ay dapat mapatunayan sa pamamagitan ng paninindigan sa iyong patotoo; kung magagawa mo ito o hindi ay napakahalaga. Tinutukoy ng pagsubok na ito kung nagsasagawa ka ng katotohanan o hindi, at ibinubunyag nito kung mayroon kang tunay na pananalig o wala. Halimbawa, ano ang magiging saloobin mo kung maghahanda ang Diyos ng isang sitwasyon, at makikita mo na nilalayon Niyang kunin ang taong pinakamamahal at pinakapinahahalagahan mo, o ang mga bagay na pinakakinagigiliwan mo? Hindi ito parang ang pagsasabi lang ng, “O Diyos, lahat ng ginagawa Mo ay mabuti. Pinasasalamatan at pinupuri Kita,” ay nangangahulugan na makakapasa ka sa pagsubok. Kapag nakikita mo ang taong pinakamamahal mo sa kanyang huling hininga, magdurusa at maliligalig ang puso mo, at sasabihin mong, “Hindi ako mabubuhay kung mamamatay siya. Mamamatay ako kasama niya, dahil hindi ko kayang wala siya! Kung mamamatay siya, hindi na ako mananampalataya sa Diyos.” Sa kasong ito, wala kang katotohanang realidad, at ganap kang nabunyag. Mayroon ka bang tunay na pananalig? Namatay ang mahal mo sa buhay at hindi mo na kayang mabuhay; ayaw mo pa nga sa Diyos. Namatay ang mahal mo sa buhay at hindi ka man lang nagpapasakop sa Diyos. Pinatutunayan nito na ang minamahal mo ay tao at sa tao ka nagpapasakop. Hindi ba’t nabunyag ka dahil dito? Hindi ka talaga isang taong nagpapasakop sa Diyos, lalong hindi isang taong nagmamahal sa Kanya. Ang iyong normal na pagbabahagi sa iba ay tiyak na puno ng walang kabuluhang pananalita at doktrina, hindi ng praktikal at taos-pusong mga salita. Kung ang mga doktrinang sinasalita mo at ang mga islogan na ipinapahayag mo ay nagmumula sa iyong pananalig, at kung sumasalamin man ang mga ito sa iyong tunay na pagkaunawa—ganap kang ibubunyag ng mga bagay na ito. Lumalabas na ikaw ay isang huwad na mananampalataya, isang impostor, at isang hindi mananampalataya. Puro salita ka lang sa iyong pananampalataya sa Diyos; hindi nagkapundasyon sa puso mo ang Kanyang mga salita. Ang pinakanakakatakot na uri ng pananampalataya sa Diyos ay kapag nauunawaan ng isang tao ang lahat ng doktrina, ngunit wala siyang kahit katiting na tunay na pananalig sa Diyos. Paano mapatutunayan ang tunay na pananalig? Pangunahing sa pamamagitan ng pagsuri kung kayang tanggapin ng isang tao ang katotohanan at isagawa ito kapag may nangyayari sa kanya. Kung hindi niya kailanman tinanggap ang katotohanan, ni isinagawa ito, ang totoo ay nabunyag na siya, at hindi na kailangan pang maghintay ng isang pagsubok para ibunyag siya. Kapag may nangyayari sa isang tao sa pang-araw-araw na buhay, malinaw mong makikita kung taglay niya ang katotohanang realidad. Maraming tao ang hindi karaniwang naghahangad ng katotohanan, at hindi nagsasagawa ng katotohanan kapag may nangyayari sa kanila. Kailangan ba ng mga taong tulad nito na maghintay ng isang pagsubok para ibunyag sila? Talagang hindi. Pagkaraan ng ilang panahon, kung hindi sila magbabago, ibig sabihin ay nabunyag na sila. Kung napungusan sila, ngunit hindi pa rin nila tinatanggap ang katotohanan at nananatili silang determinadong ayaw magsisi, mas lalo pa silang nabunyag, at dapat silang paalisin at itiwalag. Yaong mga hindi karaniwang tumutuon sa pagtanggap ng katotohanan o pagsasagawa nito ay pawang mga hindi mananampalataya, at kailangang hindi pagkatiwalaan ng anumang gawain, o umako ng anumang responsabilidad. Makakapanindigan ba ang isang taong walang katotohanan? Mahalaga bang isagawa ang katotohanan? Tingnan lamang yaong mga taong hindi kailanman isinagawa ang katotohanan—hindi aabutin ng maraming taon para mabunyag silang lahat. Wala silang patotoong batay sa karanasan. Masyado silang naghihikahos at kahabag-habag, at tiyak na hiyang-hiya sila!

Paano nagkakaroon ng tunay na pananalig sa Diyos ang isang tao? Nagmumula ito sa karanasan. Paano ito nagmumula sa karanasan? Kung kaya mong hanapin at pagnilayan ang mga layunin ng Diyos sa bawat tao, pangyayari, at bagay na nakakatagpo mo, at sa pamamagitan nito ay maunawaan Siya, pagkatapos ng maraming karanasan, unti-unti mong mauunawaan nang tunay ang Diyos—hindi isang pagkaunawa sa salita lamang, kundi isang malalim na kabatiran sa kalooban mo. Ang Diyos na sinasampalatayanan ng puso mo at kinikilala mo sa salita ay namumuhay sa puso mo, at walang sinuman ang makakatangay sa Kanya. Tulad lang ito ni Job—noong pinadaan siya sa mga pagsubok, sinabi ng mga kaibigan niya, “Nagkasala ka at sinalungat mo ang Diyos. Bilis, magsumamo ka kay Diyos na si Jehova na patawarin ka!” Hindi ganoon ang sa tingin ni Job, ngunit bakit? Ito ay dahil matapos ang ilang dekada ng buhay, ang pagkaunawa niya sa Diyos ay hindi batay sa karanasan; hindi niya sinabing: “Pinagpapala ng Diyos ang tao at maawain Siya sa tao, at hindi Niya kailanman pinagkakaitan sila.” Ang naranasan niya ay na nagbibigay ang Diyos sa tao, ngunit nag-aalis din Siya. Kapag nagbibigay Siya sa tao, kung minsan ay nagtutuwid, nagdidisiplina, at nagpaparusa rin Siya. Ang ginagawa ng Diyos sa mga tao ay hindi itinatakda ng isipan, pag-iisip, o imahinasyon ng tao. Kaya, ang deka-dekadang karanasan sa buhay ni Job ang umakay sa kanya na maghinuha na “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Ibig sabihin, lahat ng ginagawa ng Diyos, maituturing man itong mabuti o masama sa mga mata ng tao, ay bahagi ng Kanyang mga pamamatnugot. Kahit pa mangyari ang masasamang bagay, hindi nangangahas si Satanas na kumilos laban sa tao kung walang pahintulot ng Diyos. Ang sangkatauhan ay nasa mga kamay ng Diyos, at sa ilalim ng Kanyang kataas-taasang kapangyarihan ay wala silang dapat ikatakot. Kahit pa mahulog ka sa mga kamay ni Satanas, nasa ilalim pa rin ito ng kataas-taasang kapangyarihan ng Diyos, at hindi mangangahas si Satanas na kantiin ka kung walang pahintulot ng Diyos. May ganitong antas ng pagkaunawa si Job kaya hindi siya nagreklamo, anuman ang ginawa ng Diyos. Malinaw niyang nakita na ang Diyos na si Jehova lamang ang tunay na Diyos na may kataas-taasang kapangyarihan sa lahat, at na lahat yaong mga anghel, masasamang espiritu, at demonyo ay hindi Diyos. Sino ang may kataas-taasang kapangyarihan sa lahat? Sino ang may kataas-taasang kapangyarihan sa sangkatauhan, at sa lahat ng bagay? Ang Diyos. Sa karaniwang pagpapahayag, ang Diyos ang pinakadakila. Ang pamilya ng isang tao, ang antas ng kanilang kayamanan, kung lumilipas ang kanilang mga araw sa ginhawa o pasakit, at ang haba ng kanilang buhay—lahat ito ay nasa mga kamay ng Diyos. May malalim na karanasan si Job sa bagay na ito, at hindi lamang isa o dalawang beses sa buhay niya. Sa tuwing may nangyayari, kung nauunawaan niya na nangyari ito sa ilalim ng kataas-taasang kapangyarihan ng Diyos, naging malalim itong nakaukit sa alaala niya. Nagbigay ito sa kanya ng malalim na pakiramdam at pagkadama na hindi nangyari ang mga bagay na ito nang nagkataon lang, o sa pamamagitan ng kalooban ng tao o ni Satanas, kundi iyon ay gawain ng Diyos, at hindi siya maaaring magreklamo. Ano ang personal na dinanas ni Job nang dumaan siya sa gayong malalaking pagsubok? Na ang Diyos ang pinakamataas, ang Diyos ay matalino. Kaya niyang palaging purihin ang Diyos, anuman ang ginawa ng Diyos. Kung mangyayari sa iyo ang mga bagay na tulad nito pero hindi mo maunawaan ang mga ito, huwag kang manghusga o magbigay ng mga pagtukoy. Kung hindi mo alam kung ano ang mabuting layunin ng Diyos, hanapin mo ito, maghintay ka, at pagkatapos ay magpasakop ka. Ito ang pinakamahusay na paraan ng pagsasagawa, at ang pinakamagandang landas ng pagsasagawa, kung hindi ay bibigyan ka ng kahihiyan at mapapahiya ka. Si Job ay may napakalalim na pagpapahalaga sa mga bagay na ito. Kung palagi mong hindi nauunawaan ang Diyos, hindi mo makakamit ang katotohanan, at mawawalan ka ng pagkakataon sa mga pagpapala ng Diyos. Kahit pa magdusa ka ng maraming paghihirap, wala kang makakamit dahil hindi normal ang ugnayan mo sa Diyos, hindi mo tinatrato ang Diyos bilang Diyos, hindi mo nauunawaan ang gawain Niya, at hindi ka tunay na nagpapasakop sa Kanya. Dahil dito, hindi mo makakamit ang tunay na pagkakilala sa Diyos. Ang Diyos ay nagsasalita at gumagawa, at paano man Niya iginugugol sa iyo ang dugo ng Kanyang puso, at anuman ang uri ng kapaligirang inihahanda Niya para sa iyo, ang lahat ng ito ay upang sa huli ay talagang makilala mo ang Diyos. Sa sandaling makilala mo ang Diyos, magiging mas malapit at mas normal ang ugnayan mo sa Kanya. Hindi kumikilos ang Diyos nang walang dahilan, lalong hindi Niya pinaglalaruan ang isang tao dahil sa pagkabagot, at normal lang kung hindi nauunawaan ng mga tao kung paano Siya gumagawa. Ngunit dapat nilang hanapin ang katotohanan, at sa pinakamababa ay huwag husgahan ang Diyos—ito ang ibig sabihin ng pagiging makatwirang tao. Gaya ng sinabi ni Pedro, tratuhin man ng Diyos ang mga tao bilang mga laruan, at paano man Niya sila tratuhin, Siya ay palaging tama. “Kung tatratuhin ako ng Diyos na parang laruan, paanong hindi ako magiging handa at bukas-loob?” Ano ang nagtulak kay Pedro na sabihin ang mga salitang ito? (Ang karanasan ni Pedro ang nagtulak sa mga salitang ito. Napagtanto niya na anuman ang gawin ng Diyos, palaging mabuti ang mga layunin ng Diyos.) Minsan, hindi mo mahihiwatigan ang mga layunin ng Diyos, kaya ano ang dapat mong gawin? Kailangan mong maghintay, hanapin ito, at subukang makilala ito. Bagama’t nabuhay sina Job at Pedro sa magkaibang panahon, magkaiba ang pinanggalingan nila, dumanas sila ng magkakaibang bagay, at nagsalita ng magkaibang mga salita, iisa lang ang kanilang mga landas at paraan ng pagsasagawa, at pareho ang kanilang saloobin sa Diyos kapag nangyayari ang mga bagay-bagay. Magkaibang wika lang ang ginamit nila para ipahayag ang ideyang ito. Ngunit ano ang naiintindihan ng mga tao mula rito? Na kailangan mong magsagawa ng pagpapasakop, habang hinahanap at hinihintay na makita kung ano ang ninanais ng Diyos. Huwag kang mabalisa. Tama na magkaroon lang muna ng ganitong saloobin. Kung labis kang nababalisa kapag may nangyayari at hindi mo alam kung paano hanapin ang katotohanan, bagkus ay patuloy kang nagrereklamo tungkol sa Diyos, magkakaroon ng problema. Sinasabi ng ilang tao, “Hindi ko lang maintindihan! Bakit tayo tinatrato ng Diyos nang ganito? Hindi ko kayang magpasakop kung tinatrato tayo bilang mga diyablo at mga Satanas. Ito ay hindi makatwiran at hindi makatarungan!” Karapat-dapat ka pa rin ba sa gabay ng Diyos kapag ang iyong pantaong isipan, mga kuru-kuro, imahinasyon, paghihimagsik, at pagsuway ay nagwawala? Ang pagpapasakop ay hindi kasingsimple ng pagsasabi lamang na nagpapasakop ka, o pangangaral ng doktrina, o pagpapahayag ng kaunting determinasyon, at pagkakaroon ng kaunting pagpipigil sa sarili. Hindi ito ganoon kasimple. Kung magpapasakop ka sa Diyos, ang iyong gantimpala sa huli ay ang magkaroon ng pagkakilala sa Kanya, ang maunawaan ang mga kapaligirang inihahanda Niya para sa iyo, at ang magkaroon ng tunay na pagpapahalaga. Ibig sabihin, mauunawaan mo ang puso ng Diyos at ang Kanyang masisidhing layunin, at na dismayado Siya na hindi mo naabot ang mga inaasahan Niya. Ayaw ng Diyos na makita kang namumuhay sa mga tiwaling disposisyon, kundi gusto Niyang matakasan mo ang mga ito. Kaya’t kailangan Niyang gumamit ng mga pamamaraan tulad ng paghatol at pagkastigo sa iyo, pagpupungos, pagsaway, at pagdidisiplina sa iyo, kaya’t tila ba walang pagsasaalang-alang ang Diyos sa iyong mga damdamin, na parang kinokondena at pinarurusahan ka Niya, o pinaglalaruan ka. Ano ang gagawin mo kung gayon? Kung kaya mong maarok ang masisidhing layunin ng Diyos, kahit kapag kumikilos Siya nang ganito, sapat na iyon—tunay kang magpapasakop. Habang siya ay dumaraan sa mga pagsubok, sinabi ni Job, “Si Jehova ang nagbigay, at si Jehova ang nag-alis; purihin ang pangalan ni Jehova.” Ano ang pagkaunawa niya sa usapin? “Lahat ng mayroon ako ay ibinigay ng Diyos na si Jehova, at maaari Niyang alisin iyon kung nanaisin Niya, dahil Siya ang Diyos at taglay Niya ang kapangyarihang ito. Wala akong karapatang tumanggi, dahil ang lahat ng mayroon ako ay mula sa Kanya.” Ito ang naunawaan at naranasan ni Job. Ano ang determinasyon niya noong panahong iyon? “Dapat kong maunawaan ang Diyos, gumawa ng mga makatwirang bagay, at maging isang makatwirang tao. Ang lahat ng ito ay ibinigay sa akin ng Diyos, at maaari Niya itong kunin anumang oras. Hindi ako puwedeng magtangka na makipagtalo sa Diyos tungkol dito; ang gawin iyon ay paghihimagsik laban sa Kanya. Ang pagtanggi sa mga kilos ng Diyos ay makakasakit sa puso Niya, at hindi ako magiging isang tunay na mabuting tao, o isang tunay na nilikha kung gagawin ko iyon.” Ganito siya nagsagawa noong panahong iyon, at ano ang mga resultang idinulot sa kanya ng pagsasagawang ito? Sa katunayan, ang totoong resulta ay hindi na naging mas mayaman siya, o na nagkaroon siya ng mas maraming baka at tupa kaysa dati, o na nagkaroon siya ng mas magagandang anak kaysa dati. Ito ay mga bagay lamang na nagkataong ibinigay sa kanya sa pamamagitan ng biyaya ng Diyos. Sa pamamagitan ng karanasang ito, ang tunay na ipinagkaloob sa kanya ng Diyos ay isang mas mabuting pagkaunawa sa Diyos, pagpapasakop, isang mas malapit na ugnayan sa Diyos, at pagiging mas malapit pa sa puso ng Diyos. Naunawaan ni Job ang anumang ginawa ng Diyos, at hindi na siya nagsabi ng mga salitang pawang kalokohan o kahambugan, o ng mga salitang nakakasakit sa puso ng Diyos. Hindi ba’t ito ang ibig sabihin ng mapalaya mo ang iyong sarili mula sa iyong tiwaling disposisyon? Hindi ka na makokontrol ni Satanas; wala ka na sa ilalim ng kontrol nito, kundi sa ilalim ng kontrol ng Diyos. Kaya mong magpasakop anuman ang gawin ng Diyos, at ikaw ay pag-aari Niya. Ito ang kalagayan ni Job noong panahong iyon, at ang saloobing mayroon siya. Bukod dito, dahil kumilos siya sa ganitong paraan at pumasok sa realidad na ito, sa huli ay nagpakita sa kanya ang Diyos. Ang pagpapakita ba ng Diyos, sa anumang anyo nito, ay nagpalalim ng kanyang pagkaunawa sa Diyos? (Oo.) Oo, pinalalim talaga nito ang kanyang pagkaunawa. Mula sa dating pagkarinig tungkol sa Diyos sa mga alamat, hanggang sa pagkumpirma ng Kanyang pag-iral, hanggang sa pagkakita sa Kanya—alin sa mga ito ang masasabi ninyong higit na pagpapala para sa sangkatauhan, kumpara sa biyayang ibinibigay ng Diyos? (Ang pagkakita sa Diyos ang higit na pagpapala.) Tiyak iyan. Kapag ang mga tao ay nananampalataya sa Diyos ngunit hindi nauunawaan ang katotohanan, palagi nilang hinihiling na protektahan sila ng Diyos, pagkalooban sila ng biyaya, itaas sila sa iba at pagpalain ang kanilang buong pamilya ng kaligtasan at kaligayahan. Hinihiling nila na sila ay mangaral saanman sila magpunta at upang kainggitan at hangaan sila ng iba. Ito ang gusto ng mga tao, ngunit hindi nila alam ang pinakadakilang pagpapala na gustong ibigay ng Diyos. Hinihiling lamang nila ang panlabas na materyal na biyaya, ngunit ang lahat ng kanilang hinihingi ay inilalayo lamang sila sa puso ng Diyos. Nawawala sa kanila ang pinakamalaking biyaya sa lahat, at nawawala sa kanila ang pagpapala ng Diyos. Kung hindi mo makakamit ang pagkakilala sa Diyos, at hindi mo makakamit ang katotohanan, makapamumuhay ka ba sa Kanyang presensiya? Makapagpapasakop ka ba talaga sa lahat ng pagsasaayos ng Diyos? Ganap itong imposible.

Ang proseso ng pagsasagawa ng katotohanan at pagpasok sa katotohanang realidad ay talagang isang proseso ng pag-unawa sa iyong sarili, at pagwawaksi sa iyong tiwaling disposisyon. Isa rin itong proseso ng pakikipag-ugnayan sa Diyos nang harapan, at pagkakilala sa Kanya. Sinasabi mong isinasagawa mo ang katotohanan, ngunit bakit hindi mo kilala ang Diyos? Bakit hindi naging mas malapit ang ugnayan mo sa Diyos? Sinasabi mong nananalangin ka at binubuksan mo ang iyong puso sa Diyos araw-araw, kaya, nararamdaman mo bang mas malapit ka sa Kanya sa yugtong ito ng panahon? Nararamdaman mo bang tumibay ang iyong pananalig sa Diyos? Sa panahong ito, pakiramdam mo ba ay nagkamit ka na ng higit na pagkaunawa sa Diyos, na nabawasan na ang reklamo mo tungkol sa Kanya, at na hindi ka na gaanong nagkakamali ng pagkaunawa at naghihimagsik laban sa Kanya? Kung wala kang nakikitang ganito sa sarili mo, at katulad ka lang ng dati, hindi mo naisagawa ang katotohanan at nag-aksaya ka ng oras, gumagamit lang ng lakas. Walang pumipilit sa iyo na magtrabaho o magsikap, at gayon din, walang pumipigil sa iyo na isagawa ang katotohanan. Sarili mong desisyon ito, at tinatahak mo ang landas ng pagtatrabaho. Kung hindi isasagawa ng mga tao ang katotohanan o hahangarin ang katotohanan, hindi nila maiiwasang maging isang trabahador. Napakahirap para sa mga tao na isagawa ang katotohanan. Hindi nila alam kung paano magpasakop sa Diyos, at palagi silang kontento na sa pagpapakapagod at pagtatrabaho lamang. Kapag sa wakas ay nakaunawa sila ng ilang doktrina, hindi nila alam kung paano isagawa ang katotohanan. Sa halip, muli lamang silang nagtatrabaho, ngunit hindi man lang nila ito namamalayan. Samakatwid, kailangan mong maglaan ng ilang oras paminsan-minsan sa pagninilay-nilay, pagsusuri sa iyong sarili, at pakikipagbahaginan sa iyong mga kapatid sa kung ano na ang nakamit mo sa panahong ito. Sasabihin mong, “Marami pa akong kinikimkim na maling pagkaunawa tungkol sa Diyos at hindi ko pa nalulutas ang karamihan sa mga ito.” Sasabihin naman ng isa pa, “Pakiramdam ko, nagkamit ako ng kaunting pagkaunawa sa puso ng Diyos nitong mga araw na ito. Isang magandang bagay para sa Diyos na hayaang magdusa ang sangkatauhan. Dati, takot akong magdusa, at gusto kong magtago o tumakas kapag nahaharap sa pagdurusa. Ngayon, pakiramdam ko, mapapatahimik lamang ng mga tao ang kanilang sarili sa harap ng Diyos, at mapipigilang lumihis sa mga panlabas na bagay ang kanilang pagtuon, matapos nilang magdusa nang kaunti. Mabuti ang pagdurusa, kaya palaging naghahanda ang Diyos ng mahihirap na kapaligiran para subukin at pinuhin ang mga tao. Pakiramdam ko ay nauunawaan at nararamdaman ko ang kaunti sa layon at masidhing layunin ng Diyos. Ang lahat ng ginagawa ng Diyos ay mabuti!” Kailangang ganito kayo magbahaginan. Aani kayo ng mga pakinabang sa pamamagitan ng pagbabahaginan. Kung may ilang taong nagtitipon-tipon sa kanilang libreng oras para magtsismisan, manghusga, o magsabi ng iba pang bagay na maaaring magdulot ng pagtatalo, maaaring mukha silang nag-uusap tungkol sa kanilang pananalig sa Diyos o mga karanasan sa buhay, ngunit kung hindi payapa ang kanilang puso, kailangan nilang isagawa kung paano maghanap at magsikap para sa katotohanan, at pagsikapang matugunan ang mga hinihingi ng Diyos. Kung palagi mong hinahangad ang katotohanan sa ganitong paraan, gagawa sa loob mo ang Banal na Espiritu at bibigyang-liwanag ka nito. Ituring mo ang mga katotohanang wala sa iyo bilang isang pasanin para maghangad, magsagawa at dumanas, at magsikap para sa katotohanan. Paano mo ito dapat isagawa? Dapat kang maghanap at humingi ng patnubay mula sa isang taong nakauunawa sa katotohanan tungkol sa mga bagay na hindi mo nauunawaan o hindi mo maarok. Kung palagi kang magsasagawa nang ganito, mas mauunawaan mo ang katotohanan at marami kang makakamit. Kadalasan, hindi ninyo alam kung paano magbahaginan sa katotohanan, tumutuon lamang kayo sa pagtatalakay sa gawain, o palaging pinag-uusapan ang mga pamamaraan at hindi ang mga prinsipyo. Isa itong paglihis, samantalang sa katunayan ay dapat kayong magbahaginan sa mga bagay na may kinalaman sa mga katotohanang prinsipyo kapag nag-uusap kayo tungkol sa gawain; makabubuti ito sa inyong sariling buhay pagpasok. Sa sandaling malinaw na kayong nakapagbahaginan sa mga bagay na may kinalaman sa mga katotohanang prinsipyo, magkakaroon kayo ng landas sa buhay pagpasok. Ito ay kapaki-pakinabang para sa paggawa ng gawain at pagganap ng inyong tungkulin, pati na rin para sa sarili ninyong buhay pagpasok. Hindi ba’t kapaki-pakinabang ito para sa dalawang iyon? Kailangan ninyong magbahaginan nang dalisay at bukas tungkol sa inyong karanasan sa pananampalataya sa Diyos upang makakuha ng mga resulta at makamit ang buhay pagpasok. Ang palaging pagtsitsismisan o panghuhusga ay walang anumang pakinabang sa buhay pagpasok, at dahil dito, nawawalan ng pagkakataon ang isang tao na mailigtas sa pamamagitan ng pananampalataya sa Diyos. Sa pananampalataya sa Diyos, kailangang palaging nakatuon sa pagsasagawa ng katotohanan. Habang mas isinasagawa ninyo ito, mas lumalaki ang pag-asa ninyong mailigtas. Kung masyadong kaunti ang nauunawaan ninyo sa katotohanan, kailangan ninyong lalo pa itong hanapin. Sa pamamagitan lamang ng pagkamit ng pagkaunawa sa katotohanan, at pagsasagawa nito, kayo makakaranas ng tunay na pagbabago, at magtatamo ng mas higit at mas tiyak na pag-asang maligtas.

Tungkol sa Pakikipagtulungan Nang May Pagkakasundo

Ganap na naiiba kung paano ginagampanan ng mga tao ang kanilang mga tungkulin sa sambahayan ng Diyos mula sa kung paano ginagawa ang mga bagay-bagay sa gitna ng mga walang pananampalataya. Ano ang pagkakaiba? Magkakasamang nagbabasa ng salita ng Diyos ang mga kapatid at konektado sila sa isa’t isa sa espiritu. Nagagawa nilang magkasundo sa isa’t isa nang mapayapa at ibahagi sa isa’t isa ang kanilang mga kaloob-loobang kaisipan. Nagagawa nilang makipagbahaginan sa isa’t isa tungkol sa katotohanan nang simple at hayagan, tamasahin ang salita ng Diyos, at tulungan ang isa’t isa. Kapag may sinumang nahihirapan, magkakasama nilang hinahanap ang katotohanan para lutasin ang isyu, nagtatamo ng panloob na pagkakaisa at nagagawang magpasakop sa harap ng katotohanan at sa harap ng Diyos. Iba naman ang mga walang pananampalataya. Lahat sila ay may mga lihim na motibo, hindi nila binubuksan ang kanilang sarili sa iba, nagbabantay sila laban sa isa’t isa, at nagbabalak pa nga sila ng masama at nakikipagkompetensiya sa isa’t isa. Sa huli, naghihiwalay sila ng landas nang may samaan ng loob at tinatahak nila ang kani-kanilang landas. Ang pinakamalaking pagkakaiba sa pagitan ng pagiging nasa iglesia at ng pagiging nasa mundong walang pananampalataya ay na kayang tanggapin ng mga taos-pusong nananampalataya sa Diyos ang katotohanan. Kahit sino pa ang may mga problema o paghihirap, kayang hayagang magbahaginan at magtulungan ang lahat, at kung may nagbubunyag ng katiwalian, puwede siyang punahin at pungusan, nang sa gayon ay makapagsisi ang taong ito. Ito ang ibig sabihin ng mahalin ang isa’t isa. Ang lahat ng tao ay nasa magkapantay na kaugnayan sa isa’t isa, at ang mga prinsipyo kung saan nagkakasundo ang mga tao ay nakabatay sa pundasyon ng salita ng Diyos. Kung ang isang tao ay nagbubunyag ng katiwalian, nagsasalita nang hindi tama, o nakagagawa ng pagkakamali, puwede siyang hayagang makipagbahaginan. Kapag ang lahat ay naghahanap sa katotohanan, nagtutulungan, at nagtatamo ng pagkaunawa sa katotohanan, nakakamit ang ganap na liberasyon at kalayaan. Sa ganitong paraan, hindi na nasusumpungan pa ng mga tao ang kanilang sarili na malayo ang loob sa isa’t isa, nakikipagkompetensiya sa isa’t isa, o pinoprotektahan ang sarili laban sa isa’t isa. Nagagawa rin nilang palakasin ang loob ng isa’t isa at mahalin ang isa’t isa bilang iisa. Ang mga ito ang epekto ng salita ng Diyos. Sa pamamagitan ng buhay iglesia, ang lahat ng tunay na nananampalataya sa Diyos ay nakakaunawa sa katotohanan, nagwawaksi sa kanilang katiwalian, nakikipagtulungan sa mga kapatid nang magkakasundo, nagagampanang mabuti ang sarili nilang mga tungkulin, nakapamumuhay nang magkakasundo kasama ang isa’t isa, at nakapamumuhay sa harap ng Diyos.

Kung nais mong tuparin nang maayos ang iyong mga tungkulin at matugunan ang mga layunin ng Diyos, kailangan mo munang matutong makipagtulungan sa iba nang may pagkakasundo. Kapag nakikipagtulungan ka sa iyong mga kapatid, dapat mong isaalang-alang ang mga sumusunod: “Ano ba ang pagkakasundo? May pagkakasundo ba sa kanila ang pananalita ko? May pagkakasundo ba sa kanila ang mga iniisip ko? May pagkakasundo ba sa kanila ang paraan ko ng paggawa ng mga bagay-bagay?” Isaalang-alang kung paano makipagtulungan nang may pagkakasundo. Paminsan-minsan, nangangahulugan ang pagkakasundo ng pagtitimpi at pagpaparaya, ngunit nangangahulugan din ito ng paninindigan at pagtataguyod ng mga prinsipyo. Ang pagkakasundo ay hindi nangangahulugang pagtatakip lang sa mga problema, o pagsisikap na maging isang mapagpalugod ng mga tao, o paggamit ng kompromisong pamamaraan—at tiyak na hindi ito nangangahulugang panunuyo sa isang tao. Mga prinsipyo ang mga ito. Sa sandaling maarok mo ang mga prinsipyong ito, nang hindi mo namamalayan, ang iyong pananalita at mga kilos ay aayon sa mga layunin ng Diyos; magkakaroon ka ng mga prinsipyo sa kung paano mo tratuhin ang mga tao, at magagawa mong tratuhin nang patas ang iba. Sa ganitong paraan, magagawa mong makisama nang mapayapa sa mga kapatid, at magiging madaling makamit ang pagkakaisa. Kung ang mga tao, sa kanilang pananampalataya sa Diyos at paggampan ng kanilang mga tungkulin, ay namumuhay ayon sa mga pilosopiya ni Satanas, sa sarili nilang mga kagustuhan, pagnanais, at makasariling motibo, at palagi nilang sinusunod ang sarili nilang kalooban sa kanilang mga salita at gawa, kung gayon ay hindi nila makakasundo nang mapayapa ang iba at hindi nila matutupad nang maayos ang kanilang mga tungkulin. Bakit ganito ang kaso? Dahil ang mga taong namumuhay sa ilalim ng kapangyarihan ni Satanas ay namumuhay lahat ayon sa kanilang mga satanikong disposisyon; lahat sila ay nagbabalak para sa kanilang sarili, naghahangad ng kasikatan, pakinabang, at katayuan, at may lihim silang motibo. Iyon ang dahilan kung bakit sila nagbabalak laban sa isa’t isa at nakikipag-away para sa sarili nilang kasikatan, pakinabang, at mga interes. Hindi kayang tanggapin ng gayong mga tao ang katotohanan, lalong hindi nila kayang isagawa ito, at sa gayon ay wala silang kakayahang makamit ang pagkakaisa. Ano ang sukdulang kahihinatnan nito? Dahil hindi tinatanggap ng mga taong ito ang katotohanan, hindi gumagawa sa kanila ang Banal na Espiritu. Kung wala ang gawain ng Diyos, sa pagsandig ng mga tao sa sarili nilang kakarampot na katalinuhan at kaalaman o sa sarili nilang kasanayan, hindi nila matutupad nang maayos ang kanilang mga tungkulin, at lubha silang malayo sa mga katotohanang prinsipyo. Sa ganitong paraan, hindi nila magawang tugunan ang mga hinihingi ng Diyos. Kung namumuhay ka sa loob ng iyong mga tiwaling disposisyon, gaano ka man kasigasig, hindi mo mauunawaan ang katotohanan at hindi ka makakakilos ayon sa mga prinsipyo. Kung hindi mo hahanapin ang katotohanan kahit kaunti, hindi mo ito mauunawaan, at kung hindi mo nauunawaan ang katotohanan, hindi mo mauunawaan ang mga prinsipyo sa paggampan ng iyong tungkulin, ni malalaman mo kung anong paraan ng pagkilos ang naaayon sa mga layunin ng Diyos at kung anong paraan ng pagkilos ang sumasalungat sa mga katotohanang prinsipyo at lumalaban sa Diyos. Wala sa mga bagay na ito ang magiging malinaw sa iyo; susunod ka lang sa mga regulasyon at pikit-mata mong gagawin ang mga ito. Kapag ginagampanan mo ang iyong tungkulin sa gayong naguguluhang paraan, tiyak na mabibigo ka. Hindi mo kailanman makakamit ang pagsang-ayon ng Diyos, at tiyak na itataboy at ititiwalag ka ng Diyos.

Kapag nagtutulungan ang dalawang tao upang gampanan ang isang tungkulin, kung minsan ay magtatalo sila tungkol sa isang usapin sa prinsipyo. Magkakaroon sila ng magkaibang pananaw at magkakaroon sila ng magkaibang opinyon. Ano ang maaaring gawin sa ganyang sitwasyon? Hindi ba’t ito ay isang usapin na madalas na mangyari? Isa itong normal na pangyayari. Iba-iba ang pag-iisip, kakayahan, kabatiran, edad, at karanasan ng lahat ng tao, at imposible para sa dalawang tao na magkaroon ng mga kaisipan at pananaw na parehong-pareho, at kaya napakakaraniwang pangyayari ang magkaroon ng magkaibang mga opinyon at pananaw ang dalawang tao. Napakakaraniwan nitong mangyari. Hindi ito dapat pagkaabalahan. Ang mahalagang tanong ay, kapag lumilitaw ang gayong usapin, paano dapat makipagtulungan at maghanap ng pagkakaisa sa harap ng Diyos at pagkakapareho ng mga pananaw at opinyon. Ano ang landas upang magkaisa ang mga pananaw at opinyon? Ito ay ang hanapin ang nauugnay na aspekto ng mga katotohanang prinsipyo, hindi ang kumilos ayon sa mga layunin mo o ng ibang tao, kundi ang hanapin ang mga layunin ng Diyos. Ito ang landas sa pagtutulungan nang nagkakasundo. Tanging sa paghahanap mo sa mga layunin ng Diyos at sa mga prinsipyong hinihingi Niya na makakamit mo ang pagkakaisa. Kung hindi, kung umayon sa gusto mo ang mga bagay-bagay, hindi masisiyahan ang taong iyon, at kung umayon naman ang mga bagay-bagay sa gusto niya, hindi ka masisiyahan at hindi ka magiging komportable. Hindi mo magagawang maunawaan nang malinaw ang mga bagay-bagay, hindi mo magagawang bitiwan ang mga bagay-bagay, at lagi mong iisipin na, “Ito ba ang tamang paraan para gawin ang mga bagay-bagay?” Hindi mo magagawang makita kung sino talaga ang may tamang paraan ng pag-iisip, at kasabay nito, hindi mo gugustuhing talikuran ang sarili mong mga ideya. Sa ganoong sitwasyon, dapat mong hanapin ang katotohanan, at dapat mong alamin kung ano ang mga prinsipyo at kung ano ang mga pamantayang hinihingi ng Diyos. Kapag nahanap mo na ang mga pamantayang hinihingi ng Diyos, makipagbahaginan ka sa taong iyon. Kung pagkatapos ay magbabahagi siya nang kaunti tungkol sa kanyang mga pananaw at kaalaman, magiging maaliwalas at maliwanag ang iyong puso. Maiisip mo, “Medyo lihis ang paraan ko ng pag-iisip, medyo mababaw—mas mainam ang paraan niyang mag-isip, mas malapit sa mga pamantayang hinihingi ng Diyos, kaya isasantabi ko na ang paraan kong mag-isip, tatanggapin ang sa kanya, at susunod ako rito. Gawin natin ito sa paraan niya.” At, matapos may matutunan mula sa kanya, hindi ka ba napakitaan ng pabor? Nagbigay siya nang kaunti, at nagtamasa ka ng isang bagay na puwede na gamitin. Ang tawag doon ay biyaya ng Diyos, at napakitaan ka ng pabor. Sa palagay mo ba, kapag binibigyan ka ng kaliwanagan ng Banal na Espiritu ay saka ka lamang talaga pinakikitaan ng pabor? Kapag may opinyon o kaunting kaliwanagan ang isang tao at ibinahagi niya iyon sa iyo sa isang pagbabahaginan, o kapag isinagawa ang isang bagay ayon sa prinsipyo niya, at nakita mong hindi masama ang resulta, hindi ba’t pagtatamo iyon ng isang bagay? Ito ay pagpapakita sa iyo ng pabor. Ang pakikipagtulungan ng mga kapatid at paggampan sa kanilang mga tungkulin nang magkakasama ay isang proseso ng pagpupunan sa mga kahinaan ng isang tao gamit ang mga kalakasan ng iba. Ginagamit mo ang iyong mga kalakasan para punan ang mga pagkukulang ng iba, ginagamit ng iba ang kanilang mga kalakasan para punan ang iyong mga kakulangan, at tinatanggap ng magkabilang panig ang mga kalakasan ng isa't isa upang punan ang sarili nilang mga kakulangan. Ito ang pagpupunan sa mga kahinaan ng isa gamit ang mga kalakasan ng iba at pakikipagtulungan nang may pagkakasundo. Kapag nagtutulungan nang nagkakasundo ang mga tao, saka lang sila mapagpapala sa harap ng Diyos, at habang mas dinaranas nila ang mga bagay, mas higit na realidad ang kanilang tataglayin, at habang mas higit nilang tinatahak ang kanilang landas, mas nagliliwanag ito, mas lalong napapanatag ang pakiramdam nila, at lalong gumaganda ang mga resultang nakukuha nila sa kanilang mga tungkulin. Kung hindi ka nakikipagtulungan nang may pagkakasundo; kung lagi kang nakikipagtalo sa iba at hindi ka kailanman kumbinsido sa sinasabi ng iba, at ayaw nilang makinig sa iyo; kung susubukan mong panatilihin ang karangalan ng iba, ngunit hindi nila ginagawa ang ganito sa iyo, at hindi ito komportable para sa iyo; kung ipahihiya mo sila dahil sa kung anumang sinabi nila, at maalala nila ito, at, sa susunod na lumabas ang isang usapin, ganoon din ang gagawin nila sa iyo—anong problema ito? Hindi ba’t pamumuhay ito nang ayon sa iyong pagkamainitin ng ulo at pakikipagkompetensiya sa isa’t isa? Hindi ba’t pamumuhay ito nang ayon sa tiwaling disposisyon? Ang paggampan sa mga tungkulin mo sa ganitong paraan ay tiyak na hindi magkakamit ng pagsang-ayon o ng mga pagpapala ng Diyos. Itataboy ka lang ng Diyos dahil dito.

Dapat kang makipagtulungan nang may pagkakasundo sa pagganap mo sa iyong mga tungkulin. Saka ka lamang makakukuha ng magagandang resulta at makatutugon sa mga hinihingi ng Diyos. Ano ba ang pakikipagtulungan nang may pagkakasundo? Anong mga pag-uugali ang hindi maituturing na pakikipagtulungan nang may pagkakasundo? Sabihin nating ginampanan mo ang iyong tungkulin, at ginampanan ko naman ang sa akin. Ginampanan ng bawat isa sa atin ang ating mga tungkulin, pero walang naipahiwatig na pagkakaunawaan sa pagitan natin, walang komunikasyon o pagbabahaginan. Wala tayong naabot na anumang klase ng pagkakaunawaan sa isa’t isa. Alam lamang natin sa ating kaibuturan na, “Ginagampanan ko ang tungkulin ko at ginagampanan mo ang sa iyo. Huwag nating panghimasukan ang isa’t isa.” Pagtutulungan ba ito nang may pagkakasundo? Sa panlabas, maaaring mukhang walang alitan o pagkakaiba ng pananaw sa pagitan ng dalawang taong gaya nito at mukhang hindi nila pinanghihimasukan ang isa’t isa o nililimitahan ang isa’t isa. Gayunman, sa aspektong espirituwal, walang pagtutulungan nang may pagkakasundo sa pagitan nila. Wala silang ipinahiwatig na pagkakaintindihan o malasakit para sa isa’t isa. Ang nangyayari lamang ay na ginagawa ng bawat isa sa kanila ang sarili nitong trabaho, at nagsusumikap sa sarili nito, nang walang anumang pagtutulungan. Mabuting paraan ba ito ng paggawa ng mga bagay-bagay? Maaaring tila walang nagbabantay, naglilimita, nag-uutos, o pikit-matang sumusunod sa iba, at maaari pa ngang tila makatwiran ito, pero may isang uri ng tiwaling disposisyon sa loob nila. Nakikipagkompetensiya ang bawat isa sa kanila para maging bayani, para maging mas mataas o para mas mahusay na gumanap kaysa sa iba, kaya hindi nila minamahal, pinagmamalasakitan, o tinutulungan ang iba pang tao. May pagtutulungang may pagkakasundo ba rito? (Wala.) Kung wala ang pagtutulungan, mag-isa kang nakikipaglaban sa digmaan, at marami kang magagawang hindi perpekto o pulido. Hindi ito ang uri ng kalagayan na gusto ng Diyos na makita sa mga tao. Hindi ito nakalulugod sa Kanya.

Ang ilang tao ay mahilig magtrabahong mag-isa, nang hindi tinatalakay ang mga bagay-bagay kaninuman o sinasabi kaninuman. Ginagawa lamang nila ang mga bagay-bagay ayon sa kagustuhan nila, anuman ang maging pananaw ng iba sa mga iyon. Iniisip nila, “Ako ang lider, at kayo ang hinirang na mga tao ng Diyos, kaya kailangan ninyong sundan ang ginagawa ko. Gawin ninyo ang mismong sinasabi ko—ganyan dapat.” Hindi nila ipinapaalam sa iba kapag kumikilos sila at hindi hayagan ang kanilang mga kilos. Lagi silang palihim na nagsisikap at kumikilos nang patago. Katulad lamang ng malaking pulang dragon, na pinananatili ng iisang partido ang monopolyo sa kapangyarihan, nais nila palaging linlangin at kontrolin ang iba, na sa tingin nila ay walang kabuluhan at walang halaga. Gusto nila ay palaging sila ang may huling salita sa mga usapin, nang hindi nakikipag-usap o nakikipag-ugnayan sa iba, at hindi nila hinihingi kailanman ang opinyon ng ibang mga tao. Ano ang palagay mo sa pamamaraang ito? Mayroon ba itong normal na pagkatao? (Wala.) Hindi ba’t ito ang kalikasan ng malaking pulang dragon? Ang malaking pulang dragon ay diktatoryal at mahilig kumilos nang walang pakundangan. Hindi ba’t supling ng malaking pulang dragon ang mga taong may ganitong uri ng tiwaling disposisyon? Ganito dapat makilala ng mga tao ang kanilang sarili. May kakayahan ba kayong kumilos nang ganito? (Oo.) Kapag kumikilos kayo nang ganito, namamalayan ba ninyo ito? Kung oo, may pag-asa pa kayo, pero kung hindi naman, siguradong nasa alanganin kayo, at sa lagay na ito, hindi ba’t nakatakda kayong mapahamak? Ano ang dapat gawin kapag hindi ninyo namamalayang kumikilos kayo nang ganito? (Kailangan natin ang ating mga kapatid na tukuyin ito at pungusan tayo.) Kung sinasabi mo muna sa iba na, “Isa akong taong likas na gustong manguna sa iba, at sinasabi ko na ito sa inyo ngayon pa lang, para kung at kapag nangyari ito, huwag ninyo itong gawing isyu. Kailangan ninyo akong pagpasensiyahan. Alam kong hindi ito maganda, at pinagsisikapan ko namang baguhin ito paunti-unti, kaya umaasa akong magiging mapagpaumanhin kayo sa akin. Kapag nangyayari ang mga bagay na ito, pagpasensiyahan ninyo ako, makipagtulungan kayo sa akin, at sama-sama tayong magsumikap na magtulungan nang may pagkakasundo.” Katanggap-tanggap bang gawin ang mga bagay sa ganitong paraan? (Hindi. Wala itong katwiran.) Bakit mo naman nasasabing wala itong katwiran? Hindi intensyon ng isang taong nagsasabi nang ganito na hanapin ang katotohanan. Alam naman niya na maling gawin ang mga bagay sa ganitong paraan, pero ipinagpipilitan pa rin niyang gawin ito, habang nililimitahan ang iba, at hinihingi ang kanilang pakikipagtulungan at suporta. Walang pagnanais na isagawa ang katotohanan sa kanyang intensyon. Sinasadya niyang salungatin ang katotohanan. Isang sinasadyang paglabag—iyan ang pinakakinamumuhian ng Diyos sa lahat. Tanging masasamang tao at mga anticristo ang may kakayahang gumawa ng ganoong bagay, at ang gawin iyon ay mismong kung paano kumikilos ang mga anticristo. Nasa panganib ang isang tao kapag sinasadya niyang salungatin ang katotohanan at labanan ang Diyos. Pagtahak ito sa landas ng mga anticristo. Hindi mismo isinasagawa ng mga indibidwal na ito ang katotohanan, pero nililimitahan nila ang iba at nirerendahan ang mga ito, sinusubukang pasunurin ang iba sa kanila sa pagsalungat sa katotohanan at sa paglaban sa Diyos. Hindi ba’t sadyang kinakalaban nila ang Diyos? Lalo na kapag kumikilos sila nang ganito, maaga pa lang ay sinasabihan na nila ang grupo at pinapakiusapan ang mga tao na pagbigyan sila, at pagkatapos ay hinihimok nila ang lahat na suportahan sila. Sa paggawa nila nito ay lalo silang tuso. Ang sabihin ito ay pagpapakita lamang ng puwersa, ng isang ultimatum. Ang ibig nilang sabihin ay, “Makinig ka, hindi ako isang taong dapat banggain. Balewala lang sa akin ang mga ordinaryong tao. Ang gusto ko ay ang mamuno. Huwag nang subukan pa ninuman na makipagdiskusyunan sa akin—walang lugar para sa diskusyon! Isa itong isyu sa akin: Kung ipagagawa mo sa akin ang isang bagay, kailangang ako ang may huling salita, at huwag nang subukan pa ninuman na makipagtulungan sa akin—hindi mo ito kakayanin, kahit gustuhin mo pa!” Paglalantad ba ito ng sarili? Hindi. Isang paraan ito ng paggawa sa mga bagay-bagay sa ngalan ni Satanas, hindi isang simpleng problema ng pagbubunyag ng tiwaling disposisyon. Nais nilang ganap na maghari, masunod kung ano ang sabihin nila, nang sa gayon ay gawin ng lahat kung ano ang sinasabi nila, at pagkatapos ay sundan at sundin sila ng mga ito. Hindi ba’t isang diyablo iyan na naipamalas? Hindi lang ito isang beses na pagbubunyag ng tiwaling disposisyon. Ang mga kilos ng isang anticristo ay idinidikta ng kanyang satanikong kalikasan. Nananampalataya siya sa Diyos at pumupunta sa iglesia nang may intensyong humawak ng kapangyarihan. Layon niyang kalabanin ang Diyos, akayin ang mga taong hinirang ng Diyos tungo sa daan ng paglaban sa Diyos. Katulad siya ng mga pinuno ng lahat ng denominasyong panrelihiyon sa labas. Lahat sila ay may diwa ng isang anticristo, at gaya ni Satanas, nais nilang lahat na ilagay ang kanilang sarili na kapantay ng Diyos. Kung makikita ng isa sa mga hinirang ng Diyos ang isang naipamalas na anticristo, paano niya ito dapat harapin? Dapat ba niyang tulungan ito nang may pagmamahal? Dapat niya itong ilantad at kilatisin, at hayaang makita ng iba ang satanikong pagmumukha nito, at pagkaraan nito ay dapat niya itong talikuran. Isa itong prinsipyo na dapat maunawaan at maarok ng mga hinirang ng Diyos. Kung ituturing ng isang tao ang pagpapamalas ng isang anticristo bilang isang pagbubunyag ng tiwaling disposisyon, isang panandaliang pagsalangsang, at patuloy pa rin siyang malilihis ng diumano’y “pagkakilala sa sarili” at inaakalang mga kilos ng pagtatapat at paglalantad ng sarili ng isang anticristo, at magbabahagi pa rin siya rito tungkol sa katotohanan, lubusan siyang magiging hangal at malinaw na wala man lang siyang pagkilatis. Sabihin mo sa Akin, habang ibinubunyag ng gayong tao na isang anticristo ang kanyang tiwaling disposisyon, magagawa ba niyang magtapat at maglantad ng kanyang sarili sa iba? Hindi siya kailanman nagninilay-nilay o kinikilala ang sarili kapag nakagagawa siya ng mali, at panlilihis sa mga tao ang paglalantad niya ng kanyang sarili, isa lamang pangangatwiran sa sarili. Kailangang makilatis ng isang tao kung ano ba talaga ang ibig sabihin ng tunay na magtapat at maglantad ng sarili. Kung sabihin niyang, “Mainitin ang ulo ko, kaya huwag mo akong galitin!” paglalantad ba ito ng kanyang sarili? (Hindi.) Binabalaan ka niyang huwag siyang galitin, na paghahanap ng gulo ang galitin siya. Paano kung sabihin niyang, “Sa bahay ko, kung ano ang sabihin ko, iyon ang nasusunod. Kahit mga magulang ko ay kailangang sumunod sa kung ano ang sabihin ko. Ganito kamainitin ang ulo ko, kaya’t kailangan ninyo na lang akong pagpaumanhinan dito—wala na akong magagawa pa tungkol dito. Sinasabi ng mga magulang ko na kapag malaki ang talento, mainitin din ang ulo, at iyon ang dahilan kung bakit pinagpapaumanhinan nila ako ukol dito”? Paglalantad ba ito ng sarili? (Hindi.) Sinasabi niya sa iyo na ang mga may malaking talento ay mainitin ang ulo, kaya dapat mo siyang pagpasensiyahan. Kung sinasabi niyang, “Mainitin na ang ulo ko buhat pa noong bata ako. Kung ano ang sabihin ko, iyon ang nasusunod. Hinahangad ko ang pagiging perpekto at kung ano ang gusto ko. Mas mabuti na ang lagay ko ngayong nananampalataya na ako sa diyos, at sa karamihan ng bagay-bagay, kaya kong magpasensiya at kontrolin ang aking sarili, pero hinahangad ko pa rin ang pagiging perpekto. Kung hindi perpekto ang isang bagay, hindi talaga ito pupuwede at hindi ko ito matatanggap.” Paglalantad ba ito ng sarili? (Hindi.) Ano ito kung gayon? Pagpuri ito sa sarili at pagpapakitang-gilas para tingalain ng iba, pagsasabi sa iba kung gaano siya katigasin, gaya ng marahas na pagyayabang at pagpapasiklab ng mga sanggano at butangero kapag nagkikita-kita sila, na para bang sinasabi na, “Sa tingin mo ba ay kaya mo ako? Kung oo, tingnan na lang natin kung ano ang masasabi ng ating mga kamao!” Hindi ba’t ganitong-ganito ang mukha ni Satanas? Ganitong-ganito mismo ang mukha ni Satanas. Hindi magkakapareho ang lahat ng paraan ng paglalantad ng sarili. Kapag naglalantad ng sarili ang mga anticristo, layunin nilang pagbantaan, sindakin, at takutin ang iba. Gusto nilang laging supilin ang iba. Ito ang mukha ni Satanas. Hindi ito isang normal at simpleng paraan ng pagtatapat. Para maisabuhay ang normal na pagkatao, paano dapat magtapat at maglantad ng sarili ang isang tao? Sa pamamagitan ng pagtatapat tungkol sa mga pagbubunyag ng kanyang tiwaling disposisyon, pagpapahintulot sa iba na makita nang mabuti ang realidad ng kanyang puso, at pagkatapos nito, batay sa mga salita ng Diyos, paghihimay at pag-alam sa diwa ng problema, at pagkamuhi at pagkasuklam sa kanyang sarili mula sa kaibuturan ng kanyang puso. Kapag inilalantad niya ang kanyang sarili, hindi niya dapat tangkaing pangatwiranan ang kanyang sarili o subukang ipaliwanag ang kanyang sarili, kundi sa halip, dapat niyang isagawa na lamang ang katotohanan at maging isang matapat na tao. Ang ilang tao ay malinaw na may masasamang disposisyon, pero lagi nilang sinasabi na mainitin ang ulo nila. Hindi ba isang uri lamang ito ng pangangatwiran? Ang isang masamang disposisyon ay ganoon lang: isang masamang disposisyon. Kapag may nagawa ang isang tao na hindi makatwiran o na nakapipinsala sa lahat, ang problema ay nasa kanyang disposisyon at pagkatao, ngunit lagi niyang sinasabi na pansamantala niyang hindi napigilan ang init ng ulo niya o medyo nagalit siya. Hindi niya kailanman inuunawa ang diwa ng problema. Tunay ba itong paghihimay at paglalantad ng sarili? Upang tunay na himayin at isiwalat ang sarili, dapat magkaroon ang isang tao ng matapat na puso at sinserong saloobin, hindi niya dapat subukang ipaliwanag o bigyang-katwiran ang kanyang sarili, dapat niyang makilala ang kanyang sarili batay sa kanyang diwa, at dapat siyang magsalita tungkol sa kung ano ang kaya niyang maunawaan tungkol sa mga problema sa kanyang disposisyon. Ito ang isang aspekto. Ang isa pang aspekto ay, kung maramdaman ng isang tao na napakalubha ng isang disposisyon niya, dapat niyang sabihin sa lahat, “Kung muli akong magbunyag ng ganitong tiwaling disposisyon, huwag kayong mag-alangan na abisuhan ako at pungusan ako. Kung hindi ko ito matanggap, huwag ninyo akong sukuan. Malubha ang aspektong ito ng aking tiwaling disposisyon, at kailangan ko na mas magbahagi kayo sa katotohanan para ilantad ako. Bukal sa loob kong tinatanggap na mapungusan ng lahat, at umaasa ako na papangasiwaan ako ng lahat, tutulungan ako, at pipigilan ako upang hindi maligaw ng landas.” Ano ang ganyang saloobin? Ito ang saloobing tumatanggap sa katotohanan. Medyo hindi komportable ang pakiramdam ng ilang tao kapag nasabi nila ang mga bagay na ito. Naiisip nila, “Kung titindig nga ang lahat at ilalantad ako, ano na ang gagawin ko? Makakayanan ko ba ito?” Matatakot ba kayo na ilantad kayo ng iba? (Hindi.) Dapat kayong maging matapang sa pagharap dito. Isang kahihiyan na matakot na mailantad. Kung talagang mahal mo ang katotohanan, matatakot ka bang mapahiya sa ganitong paraan? Matatakot ka bang pungusan ng lahat? Ang takot na ito ay dulot ng kahinaan, pagiging negatibo, at katiwalian. Nagbubunyag ng katiwalian ang lahat ng tao, pero iba-iba ang diwa ng kung paano nila ito inihahayag. Basta’t hindi sinasadya ng isang tao na sumalangsang o magdulot ng mga pagkagambala at kaguluhan, normal ang uri ng kanyang pagbubunyag ng katiwalian, at magagawa ng lahat na harapin ito nang tama. Kung nilalayon ng isang tao na magdulot ng pagkagambala o kaguluhan, o na sadyang pinsalain ang gawain ng iglesia, siya ang taong pinakatakot na mailantad ng iba, dahil ang diwa ng problemang ito ay masyadong seryoso, at sa sandaling mailantad siya, mabubunyag at matitiwalag siya. Ang takot niyang ito ay nagmumula sa isang konsensiyang nababagabag. Paano man gumawa ang Diyos sa kasalukuyan, ang lahat ng ito ay para sa layuning dalisayin ang mga tao mula sa kanilang katiwalian at iligtas sila. Kung isa kang tamang tao, at pinagsusumikapan mong gampanang mabuti ang iyong tungkulin at kompletuhin ang atas ng Diyos, malinaw itong makikita ng karamihan ng mga tao. Makikilatis nila ito sa iyo. Gayundin, ang paglalantad at pagpupungos sa mga tao ay hindi pagdudulot ng problema sa kanila. Sa halip, ginagawa ito para tulungan silang malutas ang kanilang mga problema nang sa gayon ay magampanan nilang mabuti ang kanilang mga tungkulin at maprotektahan ang gawain ng iglesia. Isa itong lehitimong bagay. Tinatanggap ng isang tao na mapungusan nang sa gayon ay madalisay ang kanyang tiwaling disposisyon. Isa rin itong saloobing dapat mayroon ang isang tao para magkamit ng pagbabago sa disposisyon. Kapag may ganitong saloobin na ang isang tao, kailangan din niyang humanap ng isang naaangkop na landas sa pagsasagawa, at kapag panahon nang gawin ito, kinakailangang magdusa. Kapag may digmaan, kailangan niyang maghimagsik laban sa laman at maiwaksi ang mga gapos ng kanyang banidad, pride, at mga damdamin. Sa sandaling makawala na siya sa mga paghihirap ng laman, lalong magiging mas madali ang mga bagay-bagay. Matatawag ito ng isang tao na kalayaan at paglaya. Ito ang proseso ng pagsasagawa ng katotohanan. Laging may kaunting pagdurusa. Imposibleng hindi man lang magdusa, dahil tiwali ang laman, at may banidad at pride ang mga tao, at lagi nilang isinasaalang-alang ang sarili nilang mga interes. Ang mga ito ang pinakamatinding hadlang ng mga tao sa pagsasagawa ng katotohanan. Samakatwid, imposibleng isagawa ang katotohanan nang hindi nagdurusa nang kaunti. Kapag natitikman ng mga tao ang tamis ng pagsasagawa ng katotohanan, at nararanasan ang tunay na kapayapaan at kagalakan, nagiging handa silang magsagawa ng katotohanan, at nagiging mas madali para sa kanila na tanggihan ang kanilang sarili, maghimagsik laban sa laman, at pagtagumpayan si Satanas. Sa ganitong paraan, ganap silang nakalaya at malaya.

Anong uri ng kapaligiran ang dapat mabuo sa buhay iglesia? Isang kapaligiran kung saan, kapag may nangyayari, ang bagay na iyon ang hinaharap, at hindi ang tao. Kung minsan, mauuwi sa mga alitan ang mga hindi pagkakasundo at magkakainitan ng mga ulo, pero walang pagkakalayo ng loob. Ang lahat ay alang-alang sa pagbabago sa mga disposisyon ng mga tao at sa maayos na paggampan ng kanilang mga tungkulin. Ang lahat ng ito ay para maisagawa ang katotohanan upang matugunan ang mga layunin ng Diyos. Walang pagkamuhi sa pagitan ng mga tao. Ito ay dahil ang lahat ng tao ay nasa proseso ng pagsubok na makamtan ang kaligtasan. May magkakaparehong mga tiwaling disposisyon ang lahat, at kung minsan, baka masyadong mabagsik ang dating ng isang salita o sumusobra na ito, o may kagaspangan ang ugali ng isang tao. Hindi dapat magtanim ng sama ng loob ang mga tao tungkol sa mga bagay na ito. Kung hindi mo pa rin maunawaan o makitang mabuti ang isyu, may isang huling paraan: Manalangin sa harapan ng Diyos at bulay-bulayin sa iyong sarili, “Iisang Diyos ang pinaniniwalaan at sinusunod natin, kaya anumang pagtatalo o pagkakaiba ng mga opinyon ang mayroon tayo, anuman ang lumilikha ng pagkakawatak-watak natin, nagkakaisa tayo sa harapan ng Diyos. Iisang Diyos ang dinadalanginan natin, kaya anong bagay ang hindi natin kayang lampasan?” Kung pag-iisipan mo itong mabuti sa ganitong paraan, hindi mo ba mapagtatagumpayan ang mga hadlang na ito? Ano ang pinakalayunin nito, kapag nasabi na at nagawa na ang lahat? Ito ay ang makipagtulungan nang may pagkakasundo, hangaring matugunan ang mga layunin ng Diyos sa lahat ng bagay, at makamit ang pagkakaisa—pagkakaisa ng prinsipyo, pagkakaisa ng layunin, at pagkakaisa ng intensyon at pagmumulan ng kilos. Madali itong sabihin pero mahirap gawin. Bakit ganito? (May mga tiwaling disposisyon ang mga tao.) Tama iyan. Hindi ito dahil sa mga pagkakaiba ng pagkamainitin ng ulo, personalidad, o edad ng tao, o dahil magkakaiba ang pinagmulang pamilya ng mga tao, kundi dahil may mga tiwaling disposisyon ang mga tao. Iyon ang ugat na dahilan. Kung lahat kayo ay malinaw na nakikita na ang ugat na dahilan ay ang mga tiwaling disposisyon ng mga tao, magagawa ninyong harapin nang tama ang mga bagay-bagay, at magiging madaling lutasin ang problema. Kaya, kailangan pa ba nating talakayin dito nang detalyado kung paano lulutasin ang mga tiwaling disposisyon? Hindi na. Marami na kayong napakinggang sermon kaya’t may alam na kayong lahat tungkol sa landas na dapat tahakin, at may kaunting karanasan na kayong lahat sa bagay na ito. Hangga’t makapagpupunyagi ang mga tao na hanapin ang katotohanan sa lahat ng bagay para lutasin ang mga bagay-bagay, mapagninilayan ang mga problemang nasasaloob nila, at matatrato nang patas ang iba, sa pangkalahatan ay magagawa nilang makipagtulungan nang may pagkakasundo sa iba. Hangga’t may kakayahan ang mga tao na tanggapin ang katotohanan, hindi sila mapagmataas o mapagmagaling, at kaya nilang harapin nang tama ang mga mungkahi ng iba, magagawa nilang makipagtulungan, at kung may mangyari mang mga problema, mas madaling makipagtulungan sa pamamagitan ng paghahanap ng katotohanan para lutasin ang mga ito. Hangga’t kayang tanggapin ng isang tao ang katotohanan, at buksan ang sarili sa pagbabahaginan, madaling maaantig ang kanyang katuwang at madali nitong matatanggap ang katotohanan. Kung magkagayon, hindi malaking isyu ang makamit ang pagtutulungan nang may pagkakasundo, at madaling abutin ang mithiing magkaisa sa puso at isip.

Tanging ang Isang Tao na Maayos na Gumagampan sa Kanyang Tungkulin Nang Buong Puso, Isipan, at Kaluluwa ang Nagmamahal sa Diyos

Nabubunyag sa paggampan ng tungkulin ng isang tao kung siya ay tunay na may pananampalataya sa Diyos. Upang matukoy kung hinahangad ng isang tao ang katotohanan, obserbahan ninyo kung ginagampanan niya ang kanyang tungkulin nang may prinsipyo. Ang ilang tao ay walang anumang prinsipyo kapag gumagampan ng mga tungkulin nila. Palagi nilang sinusunod ang sarili nilang kalooban at kumikilos sila nang walang pakundangan. Hindi ba’t ito ay pagiging pabaya? Hindi ba’t nililinlang nila ang Diyos? Kahit kailan ba ay naisaalang-alang na ninyo ang mga kahihinatnan ng gayong pag-uugali? Sa paggampan ninyo sa inyong tungkulin, talagang wala kayong ipinapakitang anumang pagsasaalang-alang para sa mga layunin ng Diyos, at kayo ay walang puso. Hindi kayo episyente sa lahat ng ginagawa ninyo, kulang kayo ng kahit katiting na buong-pusong dedikasyon at pagsisikap. Matatamo ba ninyo ang pagsang-ayon ng Diyos sa ganitong paraan? Maraming tao ang gumagampan sa kanilang mga tungkulin nang labag sa loob, at hindi nila kayang magpursige. Hindi nila matiis ang kahit katiting na pagdurusa at lagi nilang nararamdaman na nagdusa sila ng malaking kawalan, hindi rin nila hinahanap ang katotohanan para lutasin ang mga paghihirap. Masusundan ba nila ang Diyos hanggang sa huli sa paggampan ng kanilang mga tungkulin sa ganitong paraan? Ayos lang ba na maging pabaya sa anumang ginagawa nila? Magiging katanggap-tanggap ba ito sa konsensiya? Kahit na sukatin ayon sa pamantayan ng tao, hindi pasok sa pamantayan ang gayong asal—kaya maaari ba itong ituring na pasok sa pamantayan na paggampan sa tungkulin? Kung gagampanan mo ang tungkulin mo sa ganitong paraan, hindi mo kailanman makakamit ang katotohanan. Hindi magiging pasok sa pamantayan kahit ang pagtatrabaho mo. Kung magkagayon, paano mo makakamit ang pagsang-ayon ng Diyos? Sa paggampan ng kanilang mga tungkulin, maraming tao ang natatakot sa paghihirap, masyadong tamad, at nag-iimbot ng pisikal na kaginhawahan. Hindi sila kailanman nagbabayad ng halaga upang matuto ng mga propesyonal na kasanayan, at hindi nila isinasapuso ang pagbubulay-bulay sa katotohanan sa mga salita ng Diyos. Naniniwala sila na kapag nagiging pabasta-basta sila sa ganitong paraan, nakakaiwas sila sa problema—hindi nila kailangang gumawa ng anumang pagsasaliksik o humingi ng payo sa iba, hindi nila kailangang gamitin ang kanilang isip o gumugol ng mental na pagsisikap, at nakatitipid sila ng napakalaking pagsisikap, hindi nagtitiis ng anumang pisikal na paghihirap, at nagagawa pa rin nilang tapusin ang gampanin. Ngunit sa huli, ang mga resulta ay hindi pasok sa pamantayan. Kung pupungusan mo sila, hindi sila handang umamin, at patuloy na nakikipagtalo, sinasabing: “Hindi ako naging tamad o walang-ginagawa, natapos ang gampanin—bakit mo ako hinahanapan ng mali? Hindi ba’t masyado ka lang nambubusisi? Maayos na ang paggawa ko sa ganitong paggampan sa tungkulin ko. Paanong hindi ka pa nasisiyahan?” Tingin ba ninyo ay makakausad pa ang ganitong mga tao? Palagi silang pabasta-basta kapag ginagawa nila ang kanilang mga tungkulin habang puno ng mga palusot. Kapag may lumilitaw na mga problema ay ayaw nilang punahin ng sinuman ang mga ito. Anong klaseng disposisyon ito? Hindi ba’t isa itong satanikong disposisyon? Magagampanan ba ng mga tao ang kanilang mga tungkulin nang pasok sa pamantayan kapag gayon ang kanilang disposisyon? Mapapalugod ba nila ang Diyos? Ganito ba ninyo ginagampanan ang inyong tungkulin? Sa panlabas ay mukhang abala kayo, nakikipagtulungan nang maayos sa iba nang walang anumang pagtatalo. Gayumpaman, wala sa inyo ang nagsusumikap sa inyong tungkulin, hindi ninyo ito pinag-iisipan nang matindi, ni hindi kayo nag-aabala rito. Wala sa inyo ang nawawalan ng ganang kumain o napupuyat dahil hindi ninyo nagampanan nang mabuti ang inyong tungkulin. Wala sa inyo ang naghahanap sa katotohanan o sumusunod sa mga prinsipyo upang lutasin ang mga problema. Lahat kayo ay nakararaos lamang, pabasta-bastang gumagawa nang wala sa loob. Kakaunti lang sa inyo ang umaako ng tunay na responsabilidad sa inyong tungkulin. Anuman ang mga paghihirap na dumarating, hindi kayo nagtitipon-tipon upang taimtim na magdasal o hindi ninyo hinaharap ang mga problema at nilulutas ang mga iyon nang sama-sama. Walang pagsasaalang-alang para sa kalalabasan. Tinatapos lamang ninyo basta ang isang gawain, pagkatapos ay malalaman ninyo na kailangan itong ulitin. Ang paggawa nang ganito sa inyong tungkulin ay pagkilos lamang nang pabasta-basta at walang kaibahan sa paggawa ng mga walang pananampalataya sa kanilang mga trabaho. Ito ang saloobin ng isang taong trabahador. Sa paggampan sa inyong mga tungkulin sa ganitong paraan, hindi ninyo nararanasan ang gawain ng Diyos, hindi rin ninyo taos-pusong iginugugol ang inyong sarili para sa Diyos. Kung hindi ninyo babaguhin ang pag-iisip na ito, sa huli ay mabubunyag at maititiwalag lang kayo.

Sa bawat gawaing inyong ginagampanan, sa bawat proyektong inyong natatapos, ano-ano ang mga paghihirap na inyong tinitiis? Kahit kailan ba ay nakaranas na kayo ng mga araw na walang maayos na pagkain, na walang maayos na tulog, mga araw kung saan nagsakripisyo kayo ng pahinga at pagkain? May napagtagumpayan na ba kayong anumang personal na paghihirap? Nakapagbayad na ba kayo ng anumang halaga? May ilang tao na matapos gumanap sa kanilang tungkulin ay hindi na makatulog nang tuloy-tuloy sa magdamag dahil sa sobrang presyur. Bakit hindi sila makatulog? Ito ay dahil pakiramdam nila, hindi nila taglay ang katotohanang kinakailangan upang magampanan nang maayos ang kanilang tungkulin, at nagiging matrabaho ito para sa kanila. Nababalisa sila, pakiramdam nila, kung hindi nila magagampanan nang maayos ang kanilang tungkulin, nangangahulugan ito na hindi nila ito nagampanan nang deboto. Nababalisa at nauusig sila ng kanilang konsensiya. Habang kumakain ang iba, iniisip nila: “Paano ko ito mapagbubuti? Noong huli, nagkamali na naman ako sa aspektong iyon. Hindi ko sinuri nang maayos ang mga bagay-bagay. Ano ang dapat kong gawin tungkol dito? Hindi lamang ito usapin ng pagtitiis sa pagpupungos; tungkol ito sa hindi ko pagtupad sa mga responsabilidad ko.” Nakikita nilang nasisiyahan ang iba sa pagkain, ngunit sila mismo ay walang ganang kumain. Laging abala ang kanilang isipan sa kung paano magagampanan nang mabuti ang kanilang tungkulin. Hindi ba’t pagsasapuso ito sa kanilang tungkulin? Hindi ba’t pagsusumikap ito? (Oo.) Kahit kailan ba ay nagsikap na kayo nang ganoon? Kung wala ka ni katiting na pagpapahalaga sa responsabilidad, kung kaya mong gumawa ng mga maling bagay o kumilos nang pabasta-basta nang hindi ka inuusig ng iyong konsensiya, nang walang anumang kamalayan, paano ka makapagsasalita tungkol sa debosyon? Sadyang imposibleng magawa mo iyon. Kung ipinagkatiwala sa iyo ng sambahayan ng Diyos ang isang tungkuling gahol na sa oras at kailangan nang matapos sa lalong madaling panahon, paano mo ito isasakatuparan? Kung iniraraos mo lang ang gawain nang hindi nag-iisip, nang hindi nagsasaliksik, nang hindi naghahanap ng pagbabahagi mula sa mga taong maraming kaalaman; kung nagpapalipas ka lamang ng oras, anong uri ng saloobin ang dala mo sa iyong tungkulin? Hanggang salita ka lang ngunit hindi ito taimtim sa iyong puso. Ano ba ang ibig sabihin ng hanggang salita lang? Ibig sabihin nito ay masarap pakinggan ang sinasabi mo, ngunit pakitang-tao lamang ito; binibigyan nito ang mga tao ng maling impresyon o sadyang inililigaw sila upang isipin nilang nagdurusa ka, na napakaingat at napakasipag mo, gayong sa realidad, ni hindi mo talaga ito pinag-isipan. Kung tunay mo itong pag-iisipan, kung isasapuso mo ito, kung tunay na dedikado ka sa iyong tungkulin, dapat kang kumilos. Paano ka dapat kumilos? Kailangan mong magpakaabala, magsaliksik, o magbasa pa tungkol sa mga prinsipyo ng sambahayan ng Diyos. O dapat kang kumonsulta sa mga taong maraming kaalaman na dalubhasa sa larangang iyon. Kung minsan, sa labis na pagkaabala mo ay mawawalan ka na ng oras para kumain, ngunit habang abala ka, hindi mo pa rin dapat kalimutang magdasal at umasa sa Diyos. Sa sandaling nakahanap ka na ng landas pasulong at medyo naunawaan mo na ang mga prinsipyo, oras na para magsimulang gumawa. Makalipas ang ilang araw ay makagagawa ka ng bagay na pasok sa pamantayan, at magiging tagumpay iyon. Kung hindi mo ito pagsusumikapan nang ganoon at sa halip ay haharapin ito nang may pabasta-bastang saloobin, maaaring may magawa ka pagkalipas ng ilang araw, ngunit ano ang magiging kalidad nito? Sa panlabas ay maaaring magmukha itong katanggap-tanggap, nang walang kapansin-pansing kapintasan. Ngunit hindi ito magiging isang obra maestra. Hindi ito magiging isang bagay na metikulosong nilikha, kundi isang gawaing hindi pulido, isang bagay na ipinasa matapos makompleto sa isang pabasta-bastang paraan. Kailanman ba ay maituturing iyon na pasok sa pamantayan? Sa huli, kakailanganin mo lang itong ulitin, at hindi ba’t maaantala lamang niyon ang mga bagay-bagay?

May ilang taong gumagawa ng mga bagay-bagay sa isang bara-barang paraan. Hindi nila isinasapuso ang anumang bagay; pabasta-basta ang saloobin nila. Ang gayong mga tao ay may masamang puso. Nakararamdam ba ng anumang pananagutan ang isang taong may masamang puso? (Hindi.) Sa kabaligtaran, ang isang tao bang walang pagpapahalaga sa responsabilidad ay malamang na magkaroon ng maganda o masamang puso? (Masama.) Ang isang iresponsableng tao ay isang taong may masamang puso! Hinaharap niya ang lahat ng bagay nang may pabasta-bastang saloobin, nang hindi ninanais na umako ng responsabilidad o magbayad ng anumang uri ng halaga upang makakuha ng mga resulta. Maituturing ba na pasok sa pamantayan ang paggampan sa iyong tungkulin nang may ganoong uri ng saloobin? (Hindi, hindi ito maituturing na ganoon.) May mga hinihinging sukatan ba para sa pasok sa pamantayan na paggampan sa iyong tungkulin pagdating sa oras? May mga hinihinging sukatan ba para sa paggampan sa iyong tungkulin, pagdating sa iyong saloobin? Sinasabi ng ilang tao: “May sarili akong mga sukatan. Ang una ay huwag pagurin ang sarili ko, ang pangalawa ay huwag magpagutom, at ang pangatlo ay huwag mapansin. Kung hindi pa dumarating ang iba, hindi ako maaaring dumating nang maaga; hindi ako ang mauuna roon. Kung ginagampanan pa ng iba ang kanilang tungkulin, iisipin ko kung paano ko matatapos ang mga bagay-bagay at paano ako makapagpapahinga. Hindi ako magtitiis ng anumang paghihirap na hindi tinitiis ng iba, at magdurusa lamang ako nang kapantay ng kaya ng iba. Kung may bagay na ginagawa ng lahat, gagawin ko rin ito. Ngunit kung wala silang anumang ginagawa, wala rin akong gagawin.” Anong uri ng mga sukatan ang mga ito? (Masasamang sukatan.) Sinasabi ng ilang tao: “Kung masama ang lagay ng loob ko, ipagpapaliban ko muna ang tungkulin ko. Babawasan ko ang oras ng trabaho ko at kapag hiningi sa akin na gawin ang parte ko, hindi ako magiging masyadong aktibo. Pagkatapos, kapag mas maganda na ang lagay ng loob ko, magiging mas tutok na ako.” Ano ang tingin mo sa mga sukatang ito? (Hindi maganda ang mga ito; nakasalalay ang kanilang gawain sa lagay ng kanilang loob.) At may iba namang nagsasabing: “Kung tatratuhin ako nang mabuti ng lahat at gagawin ang gusto ko kapag ginagampanan ko ang aking tungkulin, at kung walang sinumang magpupungos sa akin kahit pa magkamali ako, ayos lang iyon, at gugugol ako ng mga pitumpung porsiyento ng pagsisikap. Ngunit kung may pupuna sa akin o tutukoy ng aking mga kamalian, mawawalan na ako ng ganang gampanan nang maayos ang aking tungkulin, at magtatago na lang ako.” Ano ang palagay ninyo sa saloobing ito? (Masama ito.) May ilan ding nagsasabing, “Walang sinumang makapagdidikta sa akin ng kahit na ano pagdating sa paggampan sa aking tungkulin. Kusang-loob ko lang itong gagawin. May dignidad ako sa sarili ko, at kung patuloy akong pipilitin ng sinuman na gampanan ang aking tungkulin, gumigiit ng kahusayan sa gawain, hindi ko ito susundin. Kung lagi nilang sinasabing sumasalungat ako sa mga prinsipyo, binibigyan nila ako ng mga problema at pinahihirapan ako. Kung patuloy nilang gagamitin ang mga katotohanang prinsipyo ng sambahayan ng Diyos upang diktahan ako, mapipigilan ako ng mababa kong tayog na magawa ang mga iyon. Ibibigay ko ang lahat ko upang magawa ang kaya ko, pero huwag ninyo akong pilitin kapag higit sa kakayahan ko ang isang bagay. Kung gagawin ninyo iyon, susukuan ko na lang ang tungkulin ko at aalis na lang ako, at babalik ako kapag tumigil na kayo sa pamimilit sa akin.” Kumusta ang saloobing iyon? (Masama.) Wala sa mga saloobing ito ang mabuti—malinaw at alam iyon ng lahat. Kung gayon ay paano ninyong lahat ginagampanan ang inyong mga tungkulin? Nagpapakita ba kayo ng alinman sa mga pag-uugaling ito? Kayo ay walang pagpipigil, mapagmatigas, mapagmataas at mapagmatuwid, ayaw makinig sa kahit na kanino, kumikilos lang nang pabasta-basta. Hindi seryoso ang saloobin ninyo sa anumang bagay. Umaasta kayong mataas kapag may katiting kayong talento at kapag may anumang maliit na bagay na hindi umaayon sa kagustuhan ninyo, nagmamaktol at nagtatampo kayo, at ayaw na ninyong magtrabaho. Palagi ninyong pinag-iisipang isuko ang paggampan sa inyong tungkulin. Kahit kailan ba ay kumilos na kayo nang ganito? (Oo.) Kapag kumikilos nga kayo nang ganito, nagbabahaginan ba kayo sa isa’t isa at sumusubok na lutasin ang mga suliraning ito? Nagagampanan ba nang mabuti ng mga tao ang kanilang tungkulin kapag may ganoong mga suliranin? Nagagampanan ba nila ang kanilang tungkulin nang pasok sa pamantayan at nabibigyang-lugod ba nila ang Diyos? Malinaw na hindi nila ito kaya.

Anumang uri ng tiwaling disposisyon ang ibinubunyag ng isang tao habang ginagampanan niya ang kanyang tungkulin, isa itong praktikal na problema, at mapapahina nito ang kanyang epektibong paggampan sa tungkuling iyon. Kailangan niyang hanapin ang katotohanan at lutasin ito agad. Kung mananatiling hindi nalulutas ang gayong mga praktikal na problema, hindi mawawala nang kusa ang mga iyon; lalala ang mga iyon sa paglipas ng panahon. Ano ang ibig sabihin ng “lalala” ang mga iyon? Ibig sabihin nito, kung mananatiling hindi nalulutas ang mga tiwaling disposisyong ito, makahahadlang ang mga ito sa iyong kalagayan, at makahahadlang ang mga ito sa ibang tao. Sa paglipas ng panahon, mahahadlangan ka ng mga problemang ito sa paggampan nang mabuti sa iyong tungkulin, sa pag-unawa at pagsasagawa sa katotohanan, at sa paglapit sa Diyos. Hindi ito isang maliit na isyu, kundi isang malubhang problema. At sa paglipas ng panahon mula roon, ang mga hinaing at hinanakit sa iyong puso, ang iyong mga kuru-kuro at maling pagkaunawa sa Diyos, at ang iyong mga pagkiling laban sa iba, pati na ang iyong paglayo sa iba, ay lalago sa loob mo. Tiyak na dadalhin ka nito sa isang maling landas. Walang magagawa ang mga bagay na ito kundi guluhin ang puso ng isang tao, at gawing negatibo ang isang tao, at idulot na layuan ng isang tao ang Diyos. Bakit ganito? Ito ay dahil ang mga bagay na tulad ng mga kuru-kuro at maling pagkaunawa ng mga tao ay pawang mga negatibong bagay, pawang mga lason ni Satanas. Kung maiipon ang mga iyon sa puso ng isang tao sa mahabang panahon, sisirain ng mga iyon ang pananampalataya ng taong iyon, at sasairin ng mga iyon ang kanyang kasigasigan at sinseridad. At kapag walang pananampalataya o kasigasigan, hindi ba’t sa paglipas ng panahon ay nababawasan ang lakas ng isang tao sa paggampan sa kanyang tungkulin? Kapag hindi nararamdaman ng isang tao ang kapayapaan at kagalakan ng pagsampalataya sa Diyos, at hindi niya nararamdaman ang pagpapala at patnubay ng Diyos sa pagganap ng kanyang tungkulin, hindi siya makakahigop ng lakas mula sa loob niya, at makokontrol siya ng mga negatibong bagay na tulad ng mga kuru-kuro, maling pagkaunawa, hinaing, at pagiging negatibo. Kapag nasa ganitong mga kalagayan ang isang tao, wala siyang magagawa kundi ang magpakapagod sa paggampan sa kanyang tungkulin, kumapit at magtiis, gawin ang lahat ng bagay sa pamamagitan ng determinasyon—ngunit hindi hinahanap ang katotohanan upang lutasin ito. Hindi makikita ng isang tao ang patnubay ng Diyos o ang Kanyang mga pagpapala sa ganitong paraan. At ano ang agad na kasunod niyon? Paano man niya gampanan ang kanyang tungkulin, hindi niya mahanap ang mga prinsipyo nito. Kumikilos lang siya kung paano niya naisin, nang paunti nang paunti ang kanyang katiyakan, at nawawalan siya ng lakas na gampanan ang kanyang tungkulin. Sinasabi ng ilang tao, “Noong kasisimula ko pa lang gumanap sa aking tungkulin, labis na naaantig at nabibigyang-liwanag ang pakiramdam ko, at pakiramdam ko ay kasama ko ang Diyos. Nagagalak ang puso ko; nakikilatis ng mga mata ko ang lahat ng bagay at nagagawa ko ang lahat ng bagay nang may kaginhawahan. Ngunit pagkalipas ng ilang panahon, napakalayo na ng puso ko sa Diyos, wala nang panalangin sa aking puso, at hindi ko na maramdaman ang Diyos.” Ano ang nangyayari dito? May karamdaman sa puso ang taong ito. At ano ang karamdamang iyon? Ito ang mga tiwaling disposisyon sa loob niya na nanggugulo at nagdudulot ng mga kaguluhan. Kung mananatiling hindi nalulutas ang mga tiwaling disposisyong ito, palaging may lilitaw na mga problema sa paggampan ng kanyang tungkulin, at kapag lumubha ang mga iyon, magagambala at magugulo ng mga iyon ang gawain ng iglesia. Kung nais ng isang tao na makamit ang pasok sa pamantayan na paggampan sa kanyang tungkulin, kailangan niyang hanapin nang madalas ang katotohanan at lutasin ang kanyang tiwaling disposisyon, at pagsikapan ang paglutas sa kanyang tiwaling disposisyon, kailangan niyang makapagdusa at makapagbayad ng halaga, hanggang sa malutas na niya ang kanyang tiwaling disposisyon. Pagkatapos ay magagampanan na niya nang walang hadlang at walang balakid ang kanyang tungkulin. May ilang taong hindi kayang hanapin ang katotohanan upang lutasin ang kanilang mga tiwaling disposisyon. Kaya lamang nilang pigilan ang kanilang sarili gamit ang kabutihan at kasigasigan, gamit ang determinasyon ng tao; mapipigilan lamang nila ang mga panandaliang pagbubunyag ng kanilang tiwaling disposisyon. Ngunit malulutas ba nila ang problema ng isang tiwaling disposisyon sa ugat nito? Kung hindi hahanapin ng isang tao ang katotohanan, imposible siyang magkaroon ng paraang lutasin ang isang tiwaling disposisyon, at kung namumuhay ang isang tao sa isang tiwaling disposisyon, imposible siyang magkaroon ng paraang isagawa ang katotohanan, at imposible niyang makamit ang pasok sa pamantayan na paggampan sa kanyang tungkulin.

Tunay bang mabuting tao ang isang likas na mapagpalugod ng mga tao? Anong uri ng tao ang tinitingnan ng Diyos bilang tunay na mabuting tao na nagtataglay ng katotohanan? Una sa lahat, kailangan niyang maunawaan ang mga layunin ng Diyos at maintindihan ang katotohanan. Ikalawa, kailangan niyang maisagawa ang katotohanan, base sa pagkaunawa rito. Nalulutas niya ang mga bagay-bagay sa loob niya na hindi umaayon sa katotohanan—ang mga kuru-kuro at imahinasyon niya, ang mga di-patas na pagkiling niya sa iba at mga maling pagkaunawa niya sa ibang tao at sa Diyos—sa sandaling matuklasan niya ang mga iyon. At kapag namumuhay siya sa masasama o mga negatibong kalagayan, nababago niya kaagad ang kanyang sarili; hindi siya kumakapit sa mga tiwaling bagay na ito. Ibig sabihin, sa sandaling natutuklasan ng taong ito na mayroon siyang suliranin, nagagawa niyang lumapit sa Diyos upang maghanap ng solusyon, at nagagawang panatilihin ang isang normal na kaugnayan sa Kanya. Maaaring mahina at mapaghimagsik ang gayong tao, at maaaring ibunyag ang lahat ng uri ng tiwaling disposisyon gaya ng pagmamataas, pagmamagaling, pagkabaliko, at panlilinlang. Gayunman, sa sandaling sinuri niya ang kanyang sarili at nagkamalay sa mga bagay na ito, malulutas niya ang mga ito nang napapanahon at makapagbabago. Anong uri ng tao ito? Isa itong taong nagmamahal sa katotohanan at isinasagawa ang katotohanan. Paano tinitingnan ang gayong tao sa mga mata ng Diyos? Sa paningin ng Diyos, ito ay isang mabuting tao. May ilang tao na laging kumakapit sa mga dati nilang kuru-kuro, mapagmatigas na pinanghahawakan ang mga personal nilang pagkiling at maling pagkaunawa. Lagi nilang ginagampanan ang kanilang tungkulin nang may negatibong mga emosyon, alam na alam nilang mali sila ngunit ipinagpipilitan pa rin ang kanilang mga ideya. Kahit kapag pinupungusan, mapanlaban at depensibo sila, nagsasabing, “Ganito lang talaga ako gumawa ng mga bagay-bagay. Hindi ko bibitiwan ang sarili kong gawi. Sa palagay ko ay hindi patas ang pangangasiwa rito ng sambahayan ng Diyos kaya hindi ko lulutasin ang isyung ito. Kahit na magsalita ka tungkol sa pagiging patas, hindi ko ito tatanggapin. Ang mga salita mo ay hindi ang katotohanan! Sinasabi mong hindi wasto ang saloobin ko sa paggampan sa aking tungkulin, ngunit wala akong nagawang anumang kasamaan. Sinasabi mong nagiging pabasta-basta ako sa paggampan sa aking tungkulin. Kung gayon ay ano ang dapat kong gawin para hindi maging pabasta-basta? Sapat na ang paggawa sa tungkulin ko nang ganito. Kung hindi tatanggapin ng Diyos ang paggampan ko sa aking tungkulin sa ganitong paraan, hindi patas ang Diyos, at huwad din ang pagiging matuwid Niya.” Ito ba ang uri ng taong tumatanggap sa katotohanan? Ganito ba ang saloobin ng isang taong tumatanggap sa katotohanan? Ano ang pagkakaiba ng isang taong nagsasalita nang ganito sa isang walang pananampalataya? Paano tinitingnan ng Diyos ang gayong tao? Ano ang saloobin ng Diyos? (Nasusuklam Siya.) Hindi ba’t isa itong taong may matigas na kalooban at mapaghimagsik? Bagaman may mga katiwalian ka, hindi inaalala ng Diyos ang mga iyon. Hindi ka tinatanggihan o kinokondena ng Diyos dahil isa kang tiwaling tao. Kundi ito ay dahil alam na alam mo na ang katotohanan, ngunit sadya ka pa ring lumalaban at naghihimagsik laban dito. Ang saloobin mo ang ikinalulungkot ng Diyos, ikinasusuklam, at ikinamumuhi Niya. Ito ang saloobin ng Diyos. Ang gayong tao ay hindi isang mabuting tao sa mga mata ng Diyos o sa mga mata ng iba.

Kung sumasampalataya kayo sa Diyos at nagnanais na matamo ang Kanyang pagliligtas, kailangan ninyong gampanan nang mabuti ang inyong tungkulin. Una, sa panahon ng paggampan sa inyong tungkulin, kailangan ninyong magkaroon ng pakiramdam ng responsabilidad at ibigay ang lahat ng makakaya ninyo. Kapag nakikita ka ng Diyos bilang isang mabuting tao, nasa kalagitnaan ka na. Kung, habang ginagampanan ang iyong tungkulin, nagagawa mong hangarin ang katotohanan, at kahit gaano pa karaming tiwaling disposisyon ang nabubunyag o kahit gaano karaming paghihirap ang iyong hinaharap, kaya mo pa ring hanapin ang katotohanan upang lutasin ang mga iyon; at kung may saloobin ka ng pagtanggap at pagpapasakop kapag pinupungusan ka, magiging buo ang pag-asa mong matamo ang pagliligtas ng Diyos. Ang makita ng Diyos bilang isang taong naghahangad sa katotohanan ay isang mataas na pamantayan na maaaring hindi mo pa rin naaabot. Wala kang determinasyon at tayog, at masyadong mahina ang iyong pananampalataya. Kaya, simulan mo sa pamamagitan ng pagtutulot sa mga kapatid sa paligid mo na makita ka bilang isang mabuti at tamang tao, bilang isang taong medyo nagmamahal sa mga positibong bagay, na nagmamahal sa katarungan at katuwiran, at na medyo matuwid. Kapag nakagagawa ka ng mga pagkakamali, itinatama mo ang mga iyon. Kapag natutukoy mo ang iyong mapaghimagsik na kalagayan, mabilis mo itong nababago. Kapag natutuklasan mo ang iyong tiwaling disposisyon, agad mong hinahanap ang katotohanan at nakikipagbahaginan ka sa iba. Sa sandaling magkaroon ka ng pagkaunawa, makapagsisisi ka na. Sa pamamagitan ng paghahangad sa ganitong paraan, tiyak na makauusad ka. Una, hayaan mong makita ka ng iyong mga kapatid bilang isang mabuti at tamang tao, bilang isang taong may buhay pagpasok. Pagkatapos, paunti-unti, pagsikapan mong maging isang taong nagmamahal sa katotohanan at naghahangad sa katotohanan. Sa pamamagitan ng pagsasagawa rito ay magiging mas madaling makapasok, at magiging mas praktikal para sa iyong humiling ng gayon sa iyong sarili. Una sa lahat, kailangan mong idulot na ang iyong mga kapatid ay kilalanin ka bilang isang mabuting tao. Ano-ano ang mga sukatan sa pagiging isang mabuting tao? Una, kailangan mong tingnan ang paggampan sa iyong tungkulin. Ilang hinihinging pamantayan ang dapat na maabot sa paggampan sa iyong tungkulin? Kailangan mong maging masipag, responsable, handang magtiis ng paghihirap, handang magbayad ng halaga, at maging metikuloso kapag pinangangasiwaan ang mga usapin, hindi kumikilos nang pabasta-basta. Sa isang bahagyang mas mataas na antas, kailangan mong mahanap ang mga tamang prinsipyo sa bawat bagay at kumilos alinsunod sa mga prinsipyong ito. Sinuman ang nagsasalita, kahit na isang kapatid na pinaka-hindi mo hinahangaan ang nagpapahayag ng isang prinsipyong tama at naaayon sa katotohanan, dapat mo itong pakinggan, subukang tanggapin, at subukang maghimagsik laban sa sarili mong mga opinyon at kuru-kuro. Ano ang tingin mo sa saloobing ito? (Mabuti ito.) Madaling pag-usapan ang pangangailangang gampanan nang mabuti ang iyong tungkulin, madali itong sabihin; ngunit mahirap na aktuwal na gampanan ang tungkulin ng isang tao nang pasok sa pamantayan. Hinihingi nito sa iyo na magbayad ng halaga at isuko ang mga partikular na bagay. Ano ang dapat mong ibigay? Sa pinakapangunahing antas, kailangan mong maglaan ng kaunting panahon at lakas. Araw-araw, dapat kang gumugol ng mas mahabang panahon at gumugol ng mas maraming lakas kaysa sa ibang tao. Dapat kang magpatuloy nang medyo mas matagal at gumugol ng medyo mas maraming pagsisikap. Kung nais mong magkaroon ng pakiramdam ng responsabilidad at gampanan nang mabuti ang iyong tungkulin, kailangan ay lagi mong pag-isipan kung paano tuparin nang maayos ang iyong tungkulin. Kailangan mong isaalang-alang kung ano ang mga katotohanang kailangan mong isangkap sa iyong sarili at kung anong uri ng mga problema ang dapat mong tugunan. Pagkatapos ay hanapin mo ang katotohanan sa pamamagitan ng panalangin, ipahayag ang mga mithiin mo sa Diyos, at taimtim na magsumamo sa Diyos, hilingin sa Kanyang bigyang-liwanag at patnubayan ka. Habang nagpapahinga ang iba sa gabi, dapat kang gumugol ng mas mahabang panahon sa pagninilay-nilay sa mga naging problema habang ginagampanan mo ang iyong tungkulin sa araw na iyon at kung ano ang katiwaliang iyong naibunyag. Dapat mong pagnilay-nilayan ang mga bagay na ito, at saka ka lamang magpahinga matapos kang makaisip ng daan pasulong, nang sa gayon ay maging mabunga at hindi masayang ang araw na iyon. Kung hindi mo pag-iisipan kung paano lulutasin ang mga problemang ito, hindi ka makakakain o makatutulog nang maayos. Ito ang pagdurusa, ito ang halagang ibabayad mo. Kakailanganin mong magtiis ng mas maraming paghihirap at magbayad ng mas malaking halaga kaysa sa iba, at maglaan ng mas maraming panahon at lakas sa pagsisikap para sa katotohanan. Isa ba itong praktikal na halagang dapat ibayad? (Oo.) Nakapagbayad na ba kayo ng gayong halaga dati? May ilang sister na mahilig magbihis, gumugugol ng hindi bababa sa isa o dalawang oras kada araw sa kanilang kolorete at iba’t ibang ayos ng buhok. Kailanman ay wala silang anumang isinasakripisyo sa pagpapakasasa sa mga pisikal nilang kagustuhan, laging nagpapakita ng maningning at magandang anyo at walang kapintasan kung manamit. Ngunit pagdating sa paggampan sa kanilang tungkulin, kailanman ay hindi nila ito sineseryoso at hindi sila nagsisikap kahit kaunti. Saan nasasalamin ang kawalan nila ng pagsisikap? Ito ay nasa kawalan ng sinseridad at pagbibigay ng atensiyon sa paggampan sa kanilang tungkulin. Kahit na paminsan-minsan ay nagpupuyat sila, ito ay dahil lamang sa nagpupuyat ang lahat, hindi dahil sa gusto nila, o dahil mayroon silang mga hindi natapos na gawain at hindi sila makaalis. Ngunit sila mismo ay hindi kailanman naglaan ng anumang karagdagang panahon o lakas, hindi kailanman nagbayad ng anumang karagdagang halaga, at hindi kailanman nagtiis ng anumang paghihirap sa paggampan sa kanilang tungkulin. Bagaman ginagampanan nila ang kanilang tungkulin kasama ng lahat, iginugugol ang parehong haba ng oras, hindi sila nagkakaroon ng anumang kapaki-pakinabang na resulta. Ang lahat ng ito ay dahil lamang sa pagiging pabasta-basta at paggawa nang wala sa loob, subalit medyo miserable pa rin ang kalooban nila. Ano ang tingin ninyo sa saloobing ito? Naaayon ba sa katotohanan ang paggampan sa inyong tungkulin nang may ganitong uri ng saloobin? Talagang hindi. Paano ninyo karaniwang ginagawa ang paggampan sa inyong tungkulin? Kailanman ba ay sineryoso na ninyo ito? Dahil nalalamang wala kayo ng gayong determinasyon o dedikasyon, dahil nalalamang umaasa lamang ang inyong paggampan sa tungkulin sa lakas ng loob at pagpipigil sa sarili, at napagtatantong may mali sa sitwasyong ito, may nagawa na ba kayong anumang pagbabago? Ano ang dapat gawin upang maitama ito? Una, kailangan mong magbayad ng halaga. Kung minsan, nangangahulugan ito ng pagpupuyat, at sa ibang pagkakataon, nangangahulugan ito ng paggising nang maaga. Ito ang pagdurusa ng laman. Dagdag pa rito, dapat kang maglaan ng mas maraming pag-iisip at lakas, mas mag-isip, mas magnilay, at mas lumapit sa Diyos upang magdasal at maghanap sa Kanya, inilalaan ang iyong panahon at lakas sa Diyos, iginugugol ang iyong sarili para sa Diyos, iginugugol ang panahon at lakas na iyon sa paggampan ng iyong tungkulin, sa pagsasakatuparan sa atas na ibinigay ng Diyos sa iyo, at sa paghahangad sa katotohanan. Hindi ba’t ito ang halagang kailangang mabayaran habang ginagampanan ang iyong tungkulin? (Oo.)

Ano ang pinakakulang sa inyo sa paggampan sa inyong tungkulin? Sinabi ng Diyos, “Iibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo” (Marcos 12:30). Iginugol lamang ninyo ang inyong lakas, ngunit hindi ang inyong puso, kaluluwa, at pag-iisip—hindi ninyo nakamit ang tatlong aspektong ito. Ang alam lamang ninyo ay gumugol ng lakas sa paggampan sa inyong tungkulin. Sa mga mata ng Diyos, anong uri ng tao ito? (Isang trabahador.) Payag ba kayong maging mga trabahador? (Hindi.) Kahit na ayaw ninyong maging mga trabahador, nagtatrabaho pa rin kayo, at walang-sawa ninyo itong ginagawa. Ito ang landas na inyong tinatahak. Hindi ba’t may kontradiksyon na ayaw ninyong maging trabahador, subalit kusang-loob kayong nagtatrabaho? Paano ito nangyari? Ito ay dahil maling landas ang tinatahak ng mga tao. Ang landas na iyong pinipili ang nagtatakda ng pinakalayon mo, sa madaling salita, inaani mo ang hinasik mo. Kung pipiliin mo ang landas ng pagtatrabaho, ang magiging pinakaresulta ay ang maging trabahador. Dahil lagi mong ninanais na makatanggap ng mga pagpapala sa pamamagitan ng pagsisikap, at ayaw mong hanapin ang katotohanan at harapin ang mga bagay-bagay alinsunod sa prinsipyo sa paggampan sa iyong tungkulin, upang magampanan nang pasok sa pamantayan ang iyong tungkulin; dahil ayaw mong mahalin ang Diyos nang buong puso, kaluluwa, at pag-iisip sa pagtupad mo ng iyong tungkulin, at kontento ka na sa paggugol lamang ng lakas, ang resulta ay nagiging trabahador ka. Walang kontradiksyon dito. Gayumpaman, umuusbong talaga ang mga kontradiksyon sa puso ng mga trabahador. Ano ang mga kontradiksyong iyon? Ayaw ng mga tao na maging mga trabahador, subalit ayaw rin nilang hangarin ang katotohanan o hangarin ang pagmamahal sa Diyos. Nagnanais pa rin sila ng mga pagpapala. Kung maririnig nilang mga trabahador sila, hindi nila gusto iyon, iniisip na, “Hindi ba’t sinusubukan nila akong hamakin at maliitin? Hindi ba’t isa itong uri ng pagkiling? Nagsikap na ako nang husto at sobra-sobra na ang ibinuhos kong lakas. Paano naman kaya ako naging isang trabahador?” Ngunit tama ito. Hindi ka talaga nagsasagawa ng anumang katotohanan; kontento ka na sa pagsusumikap lamang, at dahil doon ay isa kang trabahador. Huwag mong isipin na ang paggampan sa iyong tungkulin ay tungkol lamang sa pagsusumikap nang kaunti. Hindi mo magagampanan nang mabuti ang iyong tungkulin kung hindi mo iyon gagawin nang buong puso. Ang pagkilos nang buong puso ay nangangahulugan ng pagbibigay ng iyong buong puso, kaluluwa at pag-iisip. Kailangan mong magpunyagi na maabot ang pamantayang ito. “Iibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo.” Ang pahayag na ito ay buong-buong aplikable sa pagtupad ng tungkulin. Kung isa kang tunay na mananampalataya ng Diyos, dapat mong gampanan nang mabuti ang iyong tungkulin nang buong puso, kaluluwa, pag-iisip, at lakas. Sa gayon, sa mga mata ng Diyos ay maituturing kang isang mabuting tao. Paano dapat sukatin ang isang taong mabuti sa mga mata ng Diyos? Mula sa anong perspektiba siya dapat masuri? (Mula sa perspektiba ng paggampan sa mga tungkulin.) Dapat muna siyang masuri mula sa perspektiba ng kanyang paggampan sa tungkulin, mula sa kanyang saloobin at perspektiba sa paggampan ng kanyang tungkulin, sa kanyang intensyon at layon, kung taglay niya ang mga katotohanang prinsipyo sa paggampan ng kanyang tungkulin at kung ano ang mga resultang nakakamit niya sa pamamagitan ng pagharap sa mga bagay-bagay. Sa pamamagitan ng pagsusuri sa mga aspektong ito, matutukoy natin kung minamahal ng isang tao ang katotohanan, hinahangad ang katotohanan, at kung isa siyang matapat na tao sa mga mata ng Diyos, isang taong minamahal ng Diyos. Ang mga ito ang mga pinakatuwirang prinsipyo at sukatan sa pagsusuri sa isang tao. Nauunawaan ba ninyo ito? Mayroon ba kayong determinasyon na hangarin ang katotohanan at maging mga tao ng Diyos? Huwag kayong makontento na lang sa pagsisikap upang gampanan ang inyong tungkulin; dapat kayong magsikap para sa katotohanan at para maabot ang mga hinihingi ng Diyos. Ito lamang ang naaayon sa mga layunin ng Diyos. Kung kontento na kayo sa pagsusumikap lang, masyadong mababa ang hinihinging pamantayan na ito. Ang paggampan sa mga tungkulin ng isang tao ay hindi tungkol sa paggawa ng mga simpleng gawain na matatapos sa kaunting pagsisikap. Ang mga gawaing nangangailangan ng teknikal na kasanayan ay hindi magagawa nang mabuti nang wala ang kinakailangang kasanayan. Partikular na nangangailangan ang mga tungkulin sa loob ng sambahayan ng Diyos ng pagpapatotoo sa Diyos at hindi ito magagawa kung hindi kayo nagtataglay ng katotohanan. Kung hindi ninyo gagampanan ang inyong tungkulin nang naaayon sa mga katotohanang prinsipyo, hindi ninyo makakamit ang mga hinahangad na resulta sa pagpapatotoo sa Diyos. Samakatwid, upang magampanan nang mabuti ang kanilang mga tungkulin, kailangang maunawaan ng mga tao ang katotohanan at maintindihan ang mga prinsipyo. Kung hindi minamahal ng isang tao ang katotohanan bagkus ay ninanais lamang na magsikap nang kaunti upang makuha ang mga pagpapala ng Diyos, ang gayong pag-iisip ay hindi mapaninindigan. Kung hindi mo gagampanan ang iyong tungkulin sa isang paraan na pasok sa pamantayan, hindi gagamitin ng Diyos ang isang tao na tulad mo. Ititiwalag ka ng Diyos, dahil ang pamantayan para sa pagliligtas ng Diyos sa mga tao ay ang magawa nilang gampanan ang kanilang mga tungkulin sa isang paraan na pasok sa pamantayan, ito ay hindi para pagtrabahuhan nila. Kung ikaw, bilang isang trabahador, ay nakararamdam ng anumang pagkabagabag sa iyong puso tungkol dito, ang totoo, nalulungkot at nagdadalamhati rin ang Diyos para sa iyo. Wala ka talagang anumang pagkaunawa sa puso ng Diyos. Magbabayad ba ang Diyos ng gayon kalaking halaga upang magligtas ng isang grupo ng mga trabahador? Talagang hindi. Ninanais ng Diyos na gawing perpekto ang isang grupo ng mga taong nakakikilala sa Kanya at naaayon sa Kanyang mga layunin. Nagtataglay ba ang mga trabahador ng katotohanan at buhay? Kapaki-pakinabang ba para sa Diyos na magligtas ng mga trabahador? Isa ba itong tanda ng pagtatamo ng Diyos ng kaluwalhatian? Ang pagtatrabaho lamang ba ay isang patotoo para sa Diyos? Ang pagiging trabahador ay hindi katumbas ng pagpapatotoo sa Diyos. Hindi iyon ang landas na dapat tahakin ng mga tao. Maaaring sabihin ng ilang tao, “Handa akong magtrabaho para sa Diyos. Gaano man karaming pagsisikap ang kinakailangan, handa akong ibigay ang lahat ng iyon. Ibibigay ko ang isandaang porsiyento sa halip na walumpung porsiyento. Naibigay ko na ang buong makakaya ko, bagaman medyo mahina ang kakayahan ko at hindi ko nauunawaan ang katotohanan. Nababatid ng Diyos ang aking puso, at dapat Niya akong sang-ayunan, hindi ba?” Naaayon ba ang pahayag na ito sa mga hinihingi ng Diyos? Sinasang-ayunan ng Diyos ang mga tao na gumagampan sa kanilang tungkulin sa isang paraan na pasok sa pamantayan, ang mga tao na gumagampan sa kanilang tungkulin nang buong puso, pag-iisip, kaluluwa, at lakas. Kung gumugugol ka lamang ng lakas nang hindi ito isinasapuso, hindi mo nagampanan ang iyong tungkulin nang buong puso. Maisasagawa mo ba ang katotohanan nang hindi buo ang iyong puso? Mapamamahalaan mo ba ang mga gawain nang may prinsipyo? Kung gugugol ka lamang ng lakas nang hindi buo ang iyong puso, maaari ka lamang maging trabahador. Makukuha ba ng mga trabahador ang pagsang-ayon ng Diyos? Imposible iyon. Ano ang hinihingi ng salita ng Diyos para sa paggampan ng tungkulin? (“Iibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo.”) Tumutukoy ito sa katotohanan, sa mga katotohanang prinsipyo, at sa mga prinsipyo ng pagsasagawa. Anu-ano ang mga prinsipyo ng pagsasagawa? Iyon ang mga dapat mong gawin sa iyong buhay at sa paggampan sa iyong tungkulin, sa iyong landas ng pagsasagawa, at sa direksyon at layon ng iyong buhay. Itatak ninyo ang mga salitang “ibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo” bilang inyong alituntuning pamatnubay. Sa anumang ginagawa mo, gamitin mo ang mga salitang ito upang suriin ang iyong sarili. Itanong mo sa iyong sarili, “Alin sa mga ito ang nakamit ko na? Alin ang hindi ko pa nakakamit? Ano ang panloob kong kalagayan? Mayroon bang anumang paghihimagsik? Anumang pagkamakasarili? Nakikipagtawaran o nakikipagnegosasyon ba ako sa Diyos? Nagiging matigas ba ang kalooban ko? Mayroon bang anumang elemento ng pagiging negatibo o tamad sa kalooban ko? Kumikilos ba ako nang pabasta-basta?” Kapag itinatak mo ang mga salitang “ibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo” sa iyong puso, inaalala mo ang mga salitang ito ng Diyos, ang mga salitang ito ng katotohanan, sa iyong puso. Ano ang layon ng pagsasapuso sa mga iyon? Ito ay hindi para bigkasin ang mga iyon upang marinig ng iba, kundi para itama ang sarili mong kalagayan, ayusin ang iyong pag-uugali, at para gabayan ang bawat kilos mo. Halimbawa, kung may bagay na hindi mo alam gawin, isaalang-alang mo agad kung ano ang sinasabi ng salita ng Diyos at isipin mong, “Sinabi ng Diyos na gawin ko ito nang buong puso, kaya paano ko ito magagawa nang buong puso? May ibang mas nakauunawa rito kaysa sa akin, kaya dapat akong magtanong at makipagbahaginan sa kanya.” Pagkatapos makipagbahaginan, magdasal ka at siyasatin mo ang sarili mo upang makita kung mayroon kang anumang maling hangarin. Kung wala kang anumang personal na mithiin o pagkamakasarili, at nakatitiyak kang ganap na naaayon sa katotohanan ang paggawa nito, at naisasagawa mo ang katotohanan, mapapanatag ang puso mo, ipinahihiwatig nito na kumilos ka nang buong puso, sa abot ng iyong makakaya. Upang matamo ang buong pusong pagsasagawa, kailangan mong hanapin ang katotohanan sa iyong puso, pagnilayan ang mga salita ng Diyos, magdasal sa Diyos, at makipagniig sa Kanya. Isa itong usapin ng puso. Kapag lumalapit ang puso mo sa Diyos, lagi mong pinag-iisipan at pinagsisikapan ang katotohanan, isa kang taong nabubuhay sa harapan ng Diyos. Sa sandaling gawin mo nang buong puso ang isang bagay, likas na susunod dito ang paggawa rito nang buong pag-iisip mo, buong kaluluwa mo, at buong lakas mo. Magiging realidad mo ang mga salitang “ibigin mo ang Panginoon mong Diyos nang buong puso mo, at nang buong kaluluwa mo, at nang buong pag-iisip mo, at nang buong lakas mo.”

Bakit sinasabing ang salita ng Diyos ay isang lamparang gumagabay sa mga tao? Ito ay dahil hindi binigkas nang walang kabuluhan ang salita ng Diyos, binigkas ito upang tugunan ang mga tunay na problema ng mga tao. Hindi ito teorya, matayog-pakinggan na retorika, o diskurso. Ang salita ng Diyos ay nakalaan upang gamitin at isagawa mo. Kapag nahaharap ka sa isang sitwasyon kung saan wala kang daan pasulong at hindi mo alam kung ano ang gagawin, maaari mong alalahanin kung paano hinihingi sa iyo ng salita ng Diyos na kumilos. Sa pamamagitan ng pagninilay-nilay sa salita ng Diyos ay makahahanap ka ng daan, mauunawaan mo ang kahulugan ng salita ng Diyos, at pagkatapos ay makapagpapatuloy ka sa pagsasagawa rito alinsunod sa mga layunin ng Diyos. Pagkatapos itong isagawa ay makatatanggap ka ng pagpapatibay, at matutuklasan mong sa pamamagitan ng kilos na ito, makadarama ka ng kapayapaan at kagalakan sa iyong espiritu, at na mapatitibay rin nito ang iba. Sa proseso ng pagsasagawa sa salita ng Diyos, nagtatamo ka ng mga kaliwanagan at karanasan, at nauunawaan mo ang mga partikular na bagay. Ano ang nauunawaan mo? Nauunawaan mo ang ibig sabihin ng Diyos sa pagsasabi ng mga salitang ito at pagkakaroon ng mga taong kumikilos sa isang partikular na paraan. Kapag natuklasan mo ang mga prinsipyo ng pagsasagawang pinagbabatayan ng lahat ng ito, natutuklasan mo ang pinagmumulan at kabuluhan ng Kanyang mga salita. Ito ang pag-unawa sa katotohanan. Matapos maunawaan ang katotohanan, hindi ka na nalilito, hindi na masyadong ignorante, at hindi na mahina ang loob mo kapag gumagawa ka ng mga bagay-bagay. Ano ba ang ibig sabihin ng pagiging hindi mahina ang loob? Ibig sabihin nito, kapag nahaharap ka sa mga paghihirap, nagagawa mong hanapin ang katotohanan, alamin kung paano lutasin ang mga iyon, at ganap na mayroong daang pasulong. Ano ba ang ibig sabihin ng pagkakaroon ng daan pasulong kapag isinasagawa ang salita ng Diyos? Ibig sabihin nito, nauunawaan mo ang mga prinsipyo ng pagsasagawa sa Kanyang salita, naiintindihan mo ang mga sitwasyong tinutukoy ng Kanyang mga salita, at nalalaman mo kung paano isagawa ang mga iyon. Bakit sinasabing ang salita ng Diyos ang buhay at landas ng mga tao? Ito ay dahil maaaring maging buhay ng mga tao ang salita ng Diyos, at tanging ang Kanyang salita, tanging ang katotohanan, ang makapag-aakay sa mga tao sa tamang landas sa buhay. Ang salita ng Diyos ay tuwiran at madaling maunawaan. Ibinibigay ito upang tulutan ang mga taong madaling makaunawa at makatanggap sa katotohanan. Kapag nakikilala at natatanggap ng mga tao ang katotohanan, hindi nila namamalayan na nasa tamang landas na sila sa buhay. Maaaring mukhang simple o madaling maunawaan ang ilan sa mga salita ng Diyos, ngunit lahat ng iyon ay mga tagubilin kung paano mamuhay, kung paano harapin ang iba’t ibang sitwasyon, at kung paano lutasin ang mga paghihirap. Ito ang katotohanan. Maaari itong maging landas mo, nagbibigay sa iyo ng karunungan, mga prinsipyo, at ng isang landas ng pagsasagawa kapag nahaharap ka sa mga sitwasyon. Kung may landas ka sa paggampan sa iyong tungkulin o sa ibang bagay, kung kaya mong kumilos nang may prinsipyo at unawain ang mga layunin ng Diyos, ibig sabihin ba nito ay nauunawaan mo ang katotohanan? (Oo.) Ibig sabihin nito ay nauunawaan mo ang katotohanan at nauunawaan ang salita ng Diyos. Hindi naman talaga kailangang maunawaan ng mga trabahador ang salita ng Diyos; kailangan lang nilang magsikap. Samakatwid, ang pagtatrabaho ay isang simpleng gawain. May ilang taong ni hindi magaling sa pagtatrabaho, at labis na hindi gumagampan nang maayos ang gayong mga tao! Ano ba ang ibig sabihin ng labis na hindi paggampan nang maayos? Ibig sabihin nito ay ni hindi nila maasikaso nang maayos ang pagtatrabaho, hindi sila makapagsikap nang maayos, at lagi silang pilyo, laging nagdudulot ng mga panggugulo, at palaging negatibo at nagpapakatamad. Kailangan ay lagi silang suyuin at subaybayan. Ang paggampan ng gayong mga tao sa kanilang tungkulin ay hindi pasok sa pamantayan, at hindi nila naaabot ang pamantayan ng pagiging tao. Ngayon, aling landas ang balak ninyong tahakin? Anong uri ng tao ang plano ninyong maging? Magsisikap ba kayong maging huwarang trabahador, o magiging mithiin ba ninyong maging isang taong tumutupad sa kanyang tungkulin nang buong puso, kaluluwa, at pag-iisip? (Ang maging isang taong tumutupad sa kanyang tungkulin nang buong puso, kaluluwa, at pag-iisip.) Mabuting bagay at tamang layon iyan. Hindi ninyo ninanais na maging trabahador, hindi ninyo ninanais na magsikap lamang. Kung gayon ay dapat kayong magsikap tungo sa katotohanan! Aling mga katotohanan ang pinakamahalagang maunawaan kapag pinagsisikapan ang katotohanan? Nakasalalay ito sa mga paghihirap na hinaharap ninyo, at napakahalagang matugunan muna ang mga kasalukuyang problema. Sa kasalukuyan, karamihan sa mga tao ay tumutuon sa paghahangad sa katotohanan at pagtupad sa kanilang tungkulin, at napakahalaga ng katotohanan ng pagtupad sa tungkulin ng isang tao. Basta’t kaya ninyong tuparin ang inyong tungkulin alinsunod sa mga prinsipyo, mapapanatag at mapapalagay ang puso ninyo. At kung malalaman din ninyo ang gawain ng Diyos, mararanasan ang Kanyang gawain, at malulutas ang ilan sa mga tiwaling disposisyon ninyo, matitikman ninyo ang tamis ng pagsunod sa Diyos at magiging madali sa inyong tahakin ang landas ng paghahangad sa katotohanan. Ang susing usapin sa pagsunod at pagpapasakop sa Diyos ay ang pagtupad nang maayos sa inyong tungkulin. Sinasabi ng salita ng Diyos, “Tuparin ninyo ang inyong tungkulin nang buong puso ninyo, at nang buong pag-iisip ninyo, at nang buong lakas ninyo.” Hindi ba’t ang pahayag na ito ang katotohanan? Kung makukumpirma ninyong ang pahayag na ito ang katotohanan, dapat ninyong pagsikapan ang pagtupad sa inyong tungkulin. Habang mas nauunawaan ninyo ang katotohanan sa pagtupad ng inyong tungkulin, lalong magiging maprinsipyo at epektibo ang pagtupad ninyo rito. Kung gagampanan ninyo ang inyong tungkulin sa isang paraan na pasok sa pamantayan, bukod sa mapapanatag at magagalak ang inyong puso ay magkakaroon din kayo ng tunay na pananalig. Ito ang resulta ng pagsunod sa Diyos at pagtupad sa inyong tungkulin. Totoo talaga na lalong nagliliwanag ang landas ng pagsunod sa Diyos habang tinatahak ninyo ito. Samakatwid, ang pagtupad sa inyong tungkulin ang pinakamakabuluhang bagay na dapat ninyong gawin. Kung magsisikap ka tungo sa katotohanan alinsunod sa mga hinihingi ng Diyos, tama ang motibasyon mo. Habang nagsisikap ka sa direksyong ito, unti-unti kang makakikita ng mga resulta at magkakaroon ng wangis ng tao. Unti-unti, magiging malapit ang kaugnayan mo sa Diyos. Kapag humaharap ka sa mga pagsubok at kapighatian at medyo nagiging negatibo o nanghihina ka, at lumilitaw ang ilang kuru-kuro at maling pagkaunawa, madali mong mahahanap ang katotohanan upang malutas ang mga suliraning iyon, at hindi na magiging malalaking problema ang mga iyon.

Karamihan sa inyo ay nakatira sa mga bansang may demokratikong sistema, hindi tulad ng mga kapatid sa iglesia sa mainland China na dumanas ng pag-uusig at mga paghihirap. Hindi laging mabuting bagay para sa inyo ang pagkakaroon ng maginhawang buhay. Maaaring kailanganin ninyo ng kaunting pagsisikap para mahangad ninyo ang katotohanan, at maaaring medyo mahirap na magtiis ng mga paghihirap at magbayad ng halaga sa paggampan sa inyong tungkulin. May tendensiya ang mga taong lumaki sa ilalim ng demokratiko at malayang sistema na magkaroon ng kahinaan ng pagiging mapagpalayaw sa sarili. Hindi nila tinutulutan ang ibang punahin o sawayin sila. Medyo mas malaya at bukas ang kanilang pag-iisip. Palagi silang humihingi ng personal na espasyo, kalayaan, lagi silang nagnanais na hangarin ang bawat naisin nila, at lagi silang humihingi ng lahat ng uri ng bagay na may kinalaman sa mga kasiyahan ng laman. Kung ayaw ninyong bitiwan ang mga bagay na ito, mahihirapan kayong makawala sa kalagayan at kondisyong nagsisikap lamang nang hindi naghahangad sa katotohanan. Ang palaging pagbibigay-diin sa awtonomiya at personal na espasyo ay magdadala ng problema. Kailangan mong magsalita tungkol sa katotohanan, tungkol sa mga salita ng Diyos, at tungkol sa kung ano ang positibo at kung ano ang tamang landas sa buhay. Bagaman magaganda at mga progresibong sistemang panlipunan ang kalayaan, demokrasya, at kasarinlan, ang mga iyon ay hindi ang katotohanan. Mga progresibong ideya at sistema lamang ang mga iyon sa madilim at masamang mundong ito. Mga sistema ang mga iyon na medyo naaangkop sa pananatiling buhay ng tao at na nagtataguyod ng mga karapatang pantao. Ang mga iyon ay hindi talaga ang katotohanan, at kailangan ninyo itong makita nang malinaw. Huwag ninyong isiping, “Ipinanganak ako sa ilalim ng gayong sistemang panlipunan, kaya taglay ko ang mga karapatang ito. Puwede kong isipin, sabihin, at gawin ang anumang naisin ko, at walang maaaring makialam. Karapatang pantao ko ito, ang karapatang ibinigay sa akin ng lipunan at ng aking bansa.” Kung ituturing mo ito bilang kataas-taasang katotohanan, magdadala ito ng problema. Maipakikita ba ng mga kaisipang ito na taglay mo ang katotohanan? Saan ba nanggagaling ang mga bagay na ito? Nanggagaling ang mga ito sa mga tao at nagmumula sa tiwaling pagkatao. Ang mga ito ay hindi ang mga salita ng Diyos, lalong hindi ang katotohanang hinihingi ng Diyos na taglayin ng mga tao. Kung ituturing mo ang ideya ng demokrasya at kalayaan bilang ang katotohanan, at sa sambahayan ng Diyos ay pagtutuunan mo lang ang paghahangad sa kalayaan at tatanggi kang malimitahan, kikilos nang walang pakundangan sa paggampan sa iyong mga tungkulin, mahaharap ka sa problema. Magiging bukas ka bang tumanggap sa katotohanan kung may gayon kang mga kaisipan? Madali mo bang maisasagawa ang katotohanan? Tunay ka pa rin bang makasusunod sa Diyos? Ang pagsunod sa Diyos ay nangangailangan ng pag-unawa sa katotohanan, pag-unawa kung paano magpasakop, at pagsailalim sa mga pagpipigil ng katotohanan. Hindi ka maaaring kumilos nang ayon sa gusto mo. Kung hinahangad mo ang demokrasya at kalayaan, hindi ka makapapasok sa katotohanang realidad. Hindi ka magiging tagasunod ng Diyos, ni hindi mo maituturing ang iyong sariling isang taong sumusunod kay Cristo. Magdadala ito ng problema sa inyo, at ito ang suliraning hinaharap ninyo. Ang mga tao ay may mga partikular na kuru-kuro at imahinasyon, mga partikular na tradisyonal na kultural na perspektiba, at mga ideyang isinusulong sa mga panlipunang kalakaran. Ang mga ito ay likha ng kalagayan at kapaligiran ng lipunan. Kung hindi ninyo makikita ang diwa at kalubhaan ng mga suliraning ito at lagi ninyong ituturing ang paggampan sa mga tungkulin, pananampalataya sa Diyos, at ang atas na ibinigay sa inyo ng Diyos bilang usapin ng mga karapatang pantao at ng kalayaan, kailanman ay hindi ninyo matatahak ang tamang landas at hindi mapapasok ang tamang landas ng pananalig sa Diyos. Nabubuhay ngayon ang mga tao sa mainland China sa ilalim ng kadiliman ng awtoritaryang pamumuno at walang anumang pakiramdam ng superyoridad. Ipinanganak silang sanay magtiis ng mga paghihirap at umasal nang nagsusumikap na parang kalabaw, at hinuhubog ng ganitong uri ng kalagayan at kapaligiran ng lipunan ang kanilang mga gawi sa buhay o mga prinsipyo ng sariling asal. Sa kabilang banda, hindi taglay ng mga taong nakatira sa mga demokratiko at malayang bansa ang gayong mga ideya. Ayaw nilang malimitahan, pakiramdam nila ay mapaniil iyon at ninanais nilang makawala sa anumang pagpipigil o regulasyon. Kapag dumarating sila sa sambahayan ng Diyos, gusto pa nga nilang makawala sa mga administratibong sistema, pagsasaayos ng gawain, at mga panuntunan ng iglesia. Ayaw nilang malimitahan. Tumatanggi silang mapungusan ng sinuman at tinatanggihan nila ang lahat ng pamumuna. Ayaw nilang maging mas abala pa nang kaunti sa gawain o magtiis ng kaunting pagod. Magdudulot ito ng problema! Hindi ito ang ugaling dapat taglayin ng isang Kristiyano, hindi rin ito ang ugali ng isang mabuting kawal ni Cristo. Noong kapanahunan ng Biyaya ay laging napag-uusapan ang kagandahang-asal ng mga banal. Akma pa rin ba ito ngayon? Oo! Isa itong positibong bagay na akma sa kahit saan at sa lahat ng pagkakataon. Una, huwag na nating pag-usapan ang wangis na dapat taglayin ng nilikhang sangkatauhan, na siyang pinakapangunahing hinihingi ng Diyos na makamit ng tao. Isipin mo na lang, bilang isang Kristiyano, hindi ba’t dapat mong taglayin ang kagandahang-asal ng isang Kristiyano? Kung hindi, hindi ka karapat-dapat na maging tagasunod ng Diyos, at hindi ka kinikilala ng Diyos. Kung gusto mong sumunod sa Diyos, gusto mo mang maging isang nilikha o isang pangkaraniwang tao lang, kailangan mong mamuhay bilang isang tao. Kailangang maiharap ang puso mo sa Diyos. Maaari mong sabihing, “O Diyos, ganito ko planong sumunod sa Iyo. Ito ang aking determinasyon at ang aking layon. Umaayon ba ito sa Iyong layunin?” O marahil ay hindi mo ito direktang sinasabi sa Diyos, ngunit kaya mong tanggapin ang pagsisiyasat ng Diyos, at palihim na maging determinado, tinutulutan ang Diyos na obserbahan kung ano ang susunod mong gagawin. Saanmang bansa o panlipunang kapaligiran ka ipinanganak, ngayong sumusunod ka na sa Diyos, hindi ka na nabibilang sa bansang iyon o sa mga taong iyon. Isa ka nang tagasunod ng Diyos, isang mananampalataya ng Diyos, isang miyembro ng sambahayan ng Diyos. Sa lahat ng oras at sa lahat ng paraan, kailangan mong ituring ang iyong sarili bilang isang tao ng sambahayan ng Diyos, isang tagasunod ng Diyos. Dapat mong pagsikapang maging mabuting kawal ni Cristo, sinusukat ang iyong sarili batay sa mga pamantayan ng mga banal. Kung lagi mong sinasabing, “Koreano ako,” “Taiwanese ako,” “Amerikano ako,” “Lahat tayo ay may kanya-kanyang paraan ng pamumuhay,” isa ka pa rin bang tagasunod ng Diyos? Hindi tama ang perspektiba mo; malinaw na nabibilang ito sa mga walang pananampalataya! Hindi mananampalataya ang mga ito! Kung isa kang hindi mananampalataya, bakit ka palamunin sa sambahayan ng Diyos? Sinusubukan mo bang magkunwaring isang Kristiyano? Hindi puwede ang pagkukunwari dito. Talagang walang saysay ang subukang magmukhang ikaw ay nabibilang. Kung isa kang Kristiyano, kailangan mong tanggapin ang katotohanan at gampanan nang mabuti ang iyong tungkulin. Iyon ang kahulugan ng pagsunod sa Diyos. Kung hindi mo kayang gampanan nang mabuti ang iyong tungkulin, hindi na mahalaga kung sa aling bansa ka nanggaling; hindi ka kikilalanin ng Diyos. Anuman ang nasyonalidad ng isang tao, ang mga nananampalataya sa Diyos ay kailangang gampanan nang mabuti ang kanilang tungkulin at tanggapin ang katotohanan. Iyon ang kahulugan ng pagsunod sa Diyos. Kung sinasabi mong nananampalataya ka sa Diyos ngunit hindi mo tinatanggap ang katotohanan o hindi mo ginagampanan ang iyong tungkulin, isa kang hindi mananampalataya, tulad lamang ng mga walang pananampalataya. Hindi ka naikakategorya. Ang mga taong hindi naikakategorya ay kailangang alisin agad sa sambahayan ng Diyos, hindi kailangan ang ganitong klase ng tao sa sambahayan ng Diyos. Kung itinuturing mo ang iyong sariling isang tao ng kaharian, kailangan mong papanagutin ang sarili mo sa mga pamantayan ng mga tao ng kaharian. Kung sinasabi mong, “Anong mga tao ng kaharian? Isa akong mamamayan ng isang demokratikong bansa. Mayroon akong dignidad at mga karapatang pantao. Kailangan mong humiling sa akin alinsunod sa mga pamantayan ng isang demokratikong bansa. Kung hindi, walang magiging pag-uusap!” Pasensiya na, ngunit ito ang kaharian ng Diyos, hindi ang kaharian ni Satanas. Ang gusto ng Diyos ay ang mga taong hinirang Niya, ang mga tao ng kaharian. Nauunawaan mo ba? (Oo, nauunawaan ko.) Kung nananampalataya ka sa Diyos at sumusunod sa Kanya, kailangan mong makinig sa Kanyang mga salita. Kung sinasabi mong, “Kaya kong sumunod sa Diyos, ngunit kailangan ko ng kalayaang pumili. Gusto kong pakinggan ang sinasabi ng mga tao, pakinggan ang gusto ko, at sundin ang mga taong gusto ko. Huwag mo akong pakialaman. Inuuna ko ang pagsunod sa mga patakaran at tuntunin ng aking bansa; iyon ang pinakamahalagang bagay. Hindi ko puwedeng unahin ang pagpapasakop sa mga salita ng Diyos, sa katotohanan. Para sa akin, nauuna ang aking bansa at lahi, at pumapangalawa o pumapangatlo ang katotohanan. Puwede ko itong tanggapin o tanggihan,” kung gayon ay ano ang saloobin ng Diyos sa gayong tao? Puwes, pasensiya na, ngunit kailangan mong lisanin ang sambahayan ng Diyos! Hindi kailangan ng sambahayan ng Diyos ng isang taong tulad mo. Hindi ka sumusunod sa Diyos; hindi ka isang tao ng kaharian ng langit. Isa kang mamamayan ng mundo, at hindi nakikipag-usap ang Diyos sa mga taong tulad mo, ni nagliligtas ng mga taong tulad mo. Ang gayong mga tao ay hindi kayang gumanap sa kanilang mga tungkulin bilang mga nilikha. Dapat ka nang umalis sa lalong madaling panahon, kung mas madali kang aalis, mas mabuti!

May ilang taong sumasamba sa mga tanyag at prominenteng tao. Lagi silang may mga alinlangan sa kung talagang nakapagliligtas ng mga tao ang mga salita ng Diyos, at lagi nilang pinaniniwalaang tanging ang mga salita ng mga tanyag at prominenteng tao ang may impluwensiya at karisma. Lagi nilang iniisip na, “Tingnan mo kung gaano kahanga-hanga ang pinuno ng ating estado! Tingnan mo ang kaningningan, ang pagtatanghal, ang karangyaan ng ating mga pambansang kapulungan! Kahit kaunti kaya ay mapapantayan iyon ng sambahayan ng diyos?” Na nakapagsasalita ka nang gayon ay nagpapakitang isa kang walang pananampalataya. Hindi mo nakikita nang malinaw ang kasamaan ng politika, o ang kadiliman ng isang bayan, o ang katiwalian ng sangkatauhan. Hindi mo nakikitang ang katotohanan ang naghahari sa sambahayan ng Diyos, at hindi mo nakikita o nauunawaan kung ano ang mga patotoong batay sa karanasan na ipinakikita ng hinirang na mga tao ng Diyos. Taglay ng sambahayan ng Diyos ang katotohanan at ang napakaraming patotoo, at ang lahat ng mga hinirang ng Diyos ay namumulat at nagbabago, lahat sila ay nagsisimulang maranasan ang gawain ng Diyos at pumasok sa katotohanang realidad. Nakikita mo ba ang magiging eksena ng mga tao ng Diyos na nagpapasakop sa Kanya at sumasamba sa Kanya? Higit pa ito sa iyong imahinasyon. Ang lahat ng nasa sambahayan ng Diyos ay isandaang beses, isanlibong beses na mas maganda kaysa sa mundo, at sa hinaharap, patuloy lamang na gaganda at magiging mas regular, at magiging mas perpekto ang lahat ng mayroon ang sambahayan ng Diyos. Ang lahat ng bagay na ito ay unti-unting nakakamit, at ang mga ito ang isasakatuparan ng salita ng Diyos. Ang hinirang na mga tao ng Diyos ay pawang pinili at paunang itinadhana Niya, kaya tiyak na mas mabuti pa sila kaysa sa mga tao ng mundo. Kung hindi nakikita ng isang tao ang mga katunayang ito, hindi ba’t bulag siya? May ilang taong laging pakiramdam na maganda ang mundo, at sa kaibuturan nila ay sinasamba nila ang mga tanyag at prominenteng tao ng mundo. Hindi ba’t sinasamba nila ang mga diyablo at mga Satanas? Naniniwala ba sa Diyos ang mga tanyag at prominenteng taong ito? Mga tao ba silang nagpapasakop sa Diyos? Mayroon ba silang may-takot-sa-Diyos na puso? Tinatanggap ba nila ang katotohanan? Lahat sila ay masasamang demonyo na lumalaban sa Diyos—talaga bang hindi mo nakikita iyon? Bakit ka nananampalataya sa Diyos, yamang sinasamba mo ang mga tanyag at prominenteng tao ng mundo? Paano mo ba talaga tinitingnan ang lahat ng salitang ipinapahayag ng Diyos? Paano mo tinitingnan ang kataas-taasang kapangyarihan ng Diyos sa lahat? May ilang taong bukod sa walang takot sa Diyos—wala rin silang ni katiting na respeto para sa Kanya. Hindi ba’t mga hindi mananampalataya sila? Hindi ba’t dapat na paalisin agad ang gayong mga tao? (Dapat silang paalisin.) At kung hindi sila aalis, ano ang dapat na gawin? Magmadali ka na palayasin sila, paalisin sila. Ang mga hindi mananampalataya ay parang maruruming langaw, masyadong kasuklam-suklam na pagmasdan. Ang sambahayan ng Diyos ay pinaghaharian ng katotohanan at ng Kanyang mga salita, at ginagawa ang mga bagay alinsunod sa mga katotohanang prinsipyo. Ang gayong mga tao ay dapat na mapaalis. Ayon sa kanilang mga salita ay nananampalataya sila sa Diyos, ngunit sa kanilang puso, minamaliit nila ang sambahayan ng Diyos at hinahamak ang Diyos. Payag ba kayong makahalubilo ang gayong mga hindi mananampalataya? (Hindi.) Iyon ang dahilan kung bakit kailangan silang mapaalis agad. Gaano man sila ka-edukado o kagaling, kailangan silang mapaalis. May ilang taong nagtatanong, “Hindi ba’t kawalan iyon ng pagmamahal?” Hindi, pagkilos iyon ayon sa mga prinsipyo. Ano ang ibig sabihin Ko rito? Na gaano man kataas ang tayog mo, gaano man katindi ang determinasyon mo na hangarin ang katotohanan o may pananalig ka man sa Diyos, isang bagay ang tiyak: Si Cristo ang katotohanan, ang daan, at ang buhay. Hindi ito magbabago magpakailanman. Ito dapat ang maging saligan mo, ang pinakamatibay na pundasyon ng iyong pananampalataya sa Diyos; dapat mo itong matiyak at hindi pag-alinlanganan sa iyong puso. Kung maging ito ay pag-aalinlanganan mo, hindi ka karapat-dapat na manatili sa sambahayan ng Diyos. Sinasabi ng ilang tao, “Ang ating bayan ay isang dakilang bayan, at ang ating lahi ay isang marangal na lahi; walang katulad ang dangal ng ating mga kaugalian at kultura. Hindi natin kailangang tanggapin ang katotohanan.” Hindi ba’t tinig iyon ng mga hindi mananampalataya? Tinig iyon ng mga hindi mananampalataya, at kailangang mapaalis ang gayong mga hindi mananampalataya. May ilang taong malimit magbunyag ng tiwaling disposisyon, at kung minsan, walang habas at walang pagpipigil ang kanilang disposisyon, subalit tunay ang kanilang pananalig sa Diyos, at kaya nilang tanggapin ang katotohanan. Kung sasailalim sila sa isang antas ng pagpupungos, makapagsisisi sila. Ang gayong mga tao ay dapat na mabigyan ng pagkakataon. Medyo hangal ang mga tao, o hindi nila nakikita nang malinaw ang mga bagay-bagay, o naililigaw sila, o, sa isang sandali ng kahangalan, maaari silang magsabi ng nakalilitong bagay o umasal sa isang nakalilitong paraan dahil hindi nila nauunawaan ang katotohanan. Dulot ito ng isang tiwaling disposisyon; dulot ito ng kahangalan, kamangmangan, at ng kawalan ng pagkaunawa sa katotohanan. Gayunman, ang gayong mga tao ay hindi kauri ng mga hindi mananampalataya. Ang kinakailangan dito ay gamitin ang pakikipagbahaginan sa katotohanan upang malutas ang mga problemang ito. May ilang taong ilang taon nang sumasampalataya sa Diyos na hindi talaga tumatanggap sa katotohanan at hindi nagbago kahit kaunti. Sila ay mga hindi mananampalataya. Hindi sila mga tao ng sambahayan ng Diyos, at hindi sila kinikilala ng Diyos. Ano ang ibig sabihin kapag sinasabi Ko ang mga bagay na ito? Ibig sabihin nito ay sinasabi Kong masipag ninyong hangarin ang katotohanan. Huwag lamang kayong magsikap. Inililigtas ng Diyos ang mga tao sa pamamagitan ng Kanyang mga salita, sa pamamagitan ng katotohanan. Ang pinakatuwirang paraan ay tulutan kayong maintindihan ang katotohanan at malutas ang mga praktikal na problema habang ginagampanan ang inyong mga tungkulin. Binibigyang-daan kayo nitong isagawa ang katotohanan at magpasakop sa Diyos. Sa ganitong paraan, mabibigyang-lugod ang Diyos, at mapapanatag ang Kanyang puso. Ano ba ang pinaka-ayaw makita ng Diyos? Marami nang binigkas na salita ang Diyos, marami na Siyang ipinahayag na katotohanan, at labis na ang iginugol Niyang dugo ng Kanyang puso para sa inyo. Sa huli, ang nakakamit Niya ay isang grupo ng mga taong nagsisikap lamang, at ang natitira na lamang ay isang grupo ng mga taong nagtatrabaho. Hindi nauunawaan ng mga taong ito ang katotohanan, hindi nila nauunawaan ang mga layunin ng Diyos, bagkus ay nagsisikap lamang sila. Bagaman nananatili ang mga taong ito, hindi sila umaayon sa mga layunin ng Diyos. Hindi sila maituturing na mga tunay na nilikha. Ito ang pinaka-ayaw makita ng Diyos, at wala ito sa orihinal na layunin ng plano ng pamamahala ng Diyos upang iligtas ang sangkatauhan.

Kailangan ay buong puso ninyong tanggapin ang katotohanan at huwag kayong sumunod sa mga kalakaran ng mundo o mamuhay alinsunod sa pilosopiya ni Satanas. Ang pagsunod sa Diyos ay nangangailangan ng paggampan sa inyong tungkulin, at ang paggampan nang mabuti sa inyong tungkulin ay nangangailangan ng pagtanggap sa katotohanan. Napakahalaga nito. Maraming taong ipinagwawalang-bahala ang katotohanan sa kanilang pananampalataya sa Diyos. Hindi nila isinasagawa ang katotohanan kahit pagkalipas ng maraming taon ng pananalig, at nagpapakita sila ng ganap na kawalan ng malasakit. Hindi mananampalataya ang mga taong ito at hindi magtatagal ay ititiwalag sila. May ilang taong nabubuhay lamang para sa laman, para sa personal na pakinabang, at pinapagod nila ang kanilang sarili sa mga pakikipag-ugnayan sa mga tao, tinatalikuran ang mga tungkulin nila, hindi sineseryoso ang mga iyon, at hinahangad ang mga kasiyahan ng laman. Hindi ba’t masyado itong makasarili at kasuklam-suklam? Hindi minamahal ng gayong mga tao ang katotohanan, minamahal lang nila ang personal na pakinabang at banidad. Namumula ang kanilang mukha at nagagalit sila dahil sa maliliit na pakinabang, isinusuko ang kanilang integridad at dignidad bilang tao. Hindi ba’t sila ay mangmang at hangal? Ang mga taong tunay na nagmamahal sa katotohanan, anuman ang mga sitwasyong hinaharap nila, ay dapat munang hanapin ang katotohanan sa presensiya ng Diyos. Dapat silang umiwas na makipagtalo o makipagbangayan sa iba. Ang gayong pag-uugali ay kulang sa gulang at walang malalalim na pagkaunawa. Kapag nagtitipon-tipon ang maraming tao, lilitaw ang iba’t ibang suliranin dahil maraming uri ng tao at walang katapusan ang mga usapin tungkol sa tama at mali. Ganitong-ganito ang tiwaling sangkatauhan. Kapag kasama ang mga walang pananampalataya, mas malubha pa ang sitwasyon. Ang bawat araw ay puno ng antagonismo at nag-iinit na tensiyon. Ganoon lang talaga katraydor ang mundo. Sa loob ng sambahayan ng Diyos, dahil ang lahat ng tao ay nananampalataya sa Diyos, mas kaunti ang masasamang tao at mas kaunti ang mga insidente kung saan nasasamantala ang mga tao. Iilan lang ang pagtatalo at pag-aaway. Kung hindi ninyo nauunawaan ang katotohanan at lagi ninyong iniisip-isip ang mga bagay na ito, magiging abala at masasangkot ang puso ninyo sa mga iyon, at hindi kayo makalalapit sa Diyos. Kailangan ninyong makawala sa gayong mga kalagayan, at ipinakikita ng gayong pag-uugali ang isang tayog na kulang sa gulang. Ang mga taong may mga tayog na kulang sa gulang ay madalas na tumutuon sa mga bagay na ukol sa laman, sa sarili nilang mga kagustuhan, at sa pagtupad sa mga makasarili nilang pagnanais. Ang resulta, napababayaan nila ang lehitimong gawain ng paggampan sa kanilang mga tungkulin. Ang gayong mga tao ay walang kakayahang pamahalaan nang maayos ang mga bagay-bagay at madalas na nagkakamali, nagpapakita ng kakulangan sa gulang ng mga bata. Kailangan ninyong hangarin ang kahustuhan ng gulang sa buhay. Ano ba ang ibig Kong sabihin sa kahustuhan ng gulang? Ang ibig Kong sabihin ay ang maunawaan ang katotohanan, magkaroon ng tayog ng isang taong nasa hustong gulang, at maabot ang mga hinihingi ng Diyos at matupad ang mga ipinagkatiwala Niyang gawain. Ang ibig Kong sabihin ay ang magkaroon ng kakayahang pasanin ang tungkulin ng isang tao at ang magawang pasanin ang mga pangkalahatang tungkulin, magampanan ang mga tungkulin nang kasinghusay ng iba at makamit ang kayang makamit ng iba, tinutularan ang mga taong mapagpasakop sa Diyos at hinahangad ang katotohanan, ginagawa ang dapat gawin ng mga tao at ginagampanan ang mga tungkuling dapat gampanan ng mga tao, nagsisiyasat at naghahanap tungo sa landas ng paghahangad sa katotohanan. Ito ang proseso ng pag-unlad sa buhay ng isang tao. Kailangan ninyong hanapin at malaman kung paano siyasatin ang mga bagay-bagay tulad ng kung paano kumilos ang mga normal na tao, at kung paano kumilos ang mga taong nag-aasikaso sa mga wasto nilang tungkulin, pati na kung ano ang mga estilo, pamamaraan, at prinsipyong ginagamit ng ganoong uri ng mga tao habang gumagawa ng mga bagay-bagay. Ang mga taong nasa hustong gulang na ay kailangang harapin nang tama ang kanilang mga responsabilidad. Anuman ang mangyari, kahit pa bumagsak ang langit, kailangan nilang tuparin ang kanilang mga tungkulin at huwag hayaang maantala ang mga wasto nilang tungkulin. Sa kabilang banda, madaling mapukaw ang kuryosidad ng mga bata tungkol sa mga bagay na nangyayari sa paligid nila. Gusto nilang lumabas at makita kung ano ang nangyayari. Maaaring maapektuhan ng anumang insidente ang ganitong mga tao at magambala sila nito mula sa paggawa ng kung ano ang dapat nilang ginagawa. Hindi ba’t pagpapabaya ito sa kanilang mga wastong tungkulin? Maaari silang magambala ng pinakamaliit na problema. Maaaring magulo ang kanilang puso ng isang komento mula sa isang tao o maaaring humantong ang isang biro sa mga hindi pagkakaunawaan at bugso ng damdamin na nagdudulot sa kanilang umasal nang negatibo sa loob ng dalawa o tatlong araw, na nakakaantala sa paggampan nila sa kanilang mga tungkulin. Maaari pa nga nilang ikonsidera ang pagbibitiw at kailangang lagi silang suyuin at himukin ng mga lider at manggagawa, ibinabahagi sa kanila ang mga katotohanan at nangangatwiran sa kanila. Hindi ba’t isa itong tanda ng maliit na tayog at kakulangan sa gulang? Tila hindi kailanman tumatanda ang mga tao, nananatiling kulang sa gulang na parang mga bata—walang-muwang at katawa-tawa. Mababa ang tingin sa kanila, wala silang dignidad o integridad, at hindi nalulugod sa kanila ang Diyos.

Dapat ninyong pagtuunan ang katotohanan—saka lamang kayo magkakaroon ng buhay pagpasok, at kapag mayroon kayong buhay pagpasok, saka lamang kayo makapagtutustos para sa iba at makagagabay sa kanila. Kung matutuklasan natin na ang mga ikinikilos ng iba ay sumasalungat sa katotohanan, dapat natin silang mapagmahal na tulungan upang pagpunyagian ang katotohanan. Kung nagagawa ng iba na isagawa ang katotohanan at ginagawa nila ang mga bagay nang may prinsipyo, dapat tayong matuto mula sa kanila at gayahin sila. Ito ang ibig sabihin ng pagmamahalan sa isa’t isa. Ito ang uri ng atmosperang dapat na mayroon sa loob ng iglesia—ang lahat ay nakatuon sa katotohanan at nagsusumikap na ito ay makamit. Hindi mahalaga kung gaano katanda o kabata ang mga tao, o kung sila man ay matatagal nang mananampalataya o hindi. Ni hindi mahalaga kung mahusay ang kanilang kakayahan o hindi. Ang mga bagay na ito ay walang halaga. Sa harap ng katotohanan, lahat ay pantay-pantay. Ang mga bagay na kailangan mong tingnan ay kung sino ang nagsasalita nang tama at naaayon sa katotohanan, kung sino ang nag-iisip sa mga interes ng sambahayan ng Diyos, kung sino ang nagdadala ng pinakamabigat na pasanin sa gawain ng sambahayan ng Diyos, kung sino ang nakauunawa nang mas malinaw sa katotohanan, kung sino ang may pagpapahalaga sa katarungan, at kung sino ang handang magbayad ng halaga. Ang gayong mga tao ay dapat suportahan at palakpakan ng kanilang mga kapatid. Ang atmosperang ito ng katuwiran na nagmumula sa paghahangad na matamo ang katotohanan ang kailangang mamayani sa loob ng iglesia; sa ganitong paraan, magkakaroon ka ng gawain ng Banal na Espiritu, at pagkakalooban ng Diyos ng mga pagpapala at patnubay. Kung ang atmosperang namamayani sa loob ng iglesia ay ang paghusga sa mga tama at maling ginagawa ng iba, pakikipagbangayan sa isa’t isa, pagtatanim ng sama ng loob sa isa’t isa, paninibugho sa isa’t isa, at pakikipagtalo sa isa’t isa, tiyak ngang hindi gagawa sa inyo ang Banal na Espiritu. Ang pakikipag-alitan sa isa’t isa at palihim na awayan, pandaraya, panlilinlang, at pagbabalak ng masama laban sa isa’t isa—ito ay kapaligiran ng kasamaan! Kung ang gayong kapaligiran ang namamayani sa loob ng iglesia, tiyak ngang hindi gagawin ng Banal na Espiritu ang Kanyang gawain. Sa Bibliya, sinabi ng Panginoong Jesus ang mga sumusunod: “Kung pagkasunduan ng dalawa sa inyo sa lupa ang nauukol sa anumang bagay na kanilang hihingin, ay gagawin sa kanila ng Aking Ama na nasa langit. Sapagkat kung saan nagtitipon ang dalawa o tatlo sa Aking pangalan, ay naroroon Ako sa gitna nila” (Mateo 18:19–20). Ito ang salita ng Diyos, ito ang katotohanan. Kapag nagsalita ang Diyos, natutupad ito. Kung sasalungat ka sa layunin ng Diyos at hindi ka susunod sa Kanyang mga salita, lalayo ang Diyos sa iyo. Kung hindi ka nagbabasa ng salita ng Diyos, hindi ka tumatanggap ng paglalantad, paghatol, o pagpupungos sa pamamagitan ng Kanyang mga salita, at tinatanggihan mo ang tulong ng iyong mga kapatid, lagi kang tumutuon sa mga kapintasan at problema sa iba habang iniisip na ikaw mismo ay hindi ganoon kasama, itinuturing ang sarili mong mas magaling kaysa sa iba, may problema ka. Una, hindi gagawa sa iyo ang Banal na Espiritu, at mapalalampas mo ang mga pagpapala ng Diyos. Pangalawa, lalayo rin sa iyo ang iyong mga kapatid, at maiiwan kang walang sinumang katulong, kaya mahihirapan kang makinabang sa suporta nila. Kung wala ang gawain at mga pagpapala ng Diyos, kung wala ang tulong at pakinabang ng iyong mga kapatid, mamamalayan mong nasadlak ka sa mahirap na kalagayan, hindi makausad. Epektibo mo bang magagampanan ang gawain ng iglesia nang umaasa lamang sa kaloob at kasanayan ng tao? Ang lahat ay mawawalan ng saysay, pawang nasayang na pagsisikap. Hindi ba’t mapanganib na umabot sa gayong punto? Gaano katinding paghihirap ang mararanasan ng puso mo? Anu’t ano man, kailangan mong tahakin ang tamang landas, ang landas ng paghahangad sa katotohanan, upang matanggap mo ang mga pagpapala ng Diyos at ang tulong ng iyong mga kapatid. Walang patutunguhan ang pagtahak sa sarili mong landas, at ang mga taong hindi naghahangad sa katotohanan ay maititiwalag sa huli. Masisimulan ninyo itong mapahalagahan habang unti-unti ninyo itong nararanasan sa paglipas ng panahon. Sa lahat ng pagsisikap ninyo, kailangan ninyong hanapin ang mga katotohanang prinsipyo hanggang sa maging iisa ang puso at isip ninyo, saka lamang ninyo magagawang magtulungan nang may pagkakasundo, tulad lang ng mga hibla ng lubid na sama-samang pinilipit. Kapag mayroong maayos na pagtutulungan, magagampanan ninyo nang mabuti ang inyong mga tungkulin at mabibigyang-lugod ang Diyos.

Ang mga Prinsipyo ng Pagsasagawa ng Pagpapasakop sa Diyos

Ang dahilan kung bakit naiinggit ang lahat kay Job ngayon ay dahil mayroon siyang totoong pananalig. Ngunit nakapagbahaginan na ba kayo noon tungkol sa mga detalye ng kanyang mga karanasan at kung bakit nagawa niyang tunay na makapagpatotoo? Ano ang kanyang pang-araw-araw na buhay? Paano siya nakipag-ugnay sa Diyos sa kanyang buhay? Sa kanyang bawat kilos, paano makikita ng isang tao na hinanap niya ang katotohanan, na nagpasakop siya sa Diyos at tinanggap ang mga pagsasaayos at pamamatnugot ng Diyos? Hindi ba’t sinasaklaw ng mga bagay na ito ang mga detalye? (Oo.) Tinutukoy ng mga bagay na ito ang mga detalye ng paghahangad sa katotohanan, isang bagay na kulang sa mga tao ngayon. Ang alam lang ng mga tao ay ang sikat na kawikaan ni Job: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Kaya nilang lahat na bigkasin ang pariralang ito, ngunit hindi malinaw sa kanila kung bakit talaga ito nasabi ni Job. Hindi naging ganoon kadali kay Job ang kilalang kawikaang ito—nangyari lamang ito pagkaraan ng isang buong buhay na karanasan. Sa kanyang buong buhay na karanasan, nakita niya ang mga pagsasaayos at pamamatnugot ng kamay ng Diyos at ang mga gawa ng Diyos sa maraming bagay, at nakita niya na ang lahat ng kanyang kayamanan ay bigay ng Diyos. Isang araw, naglaho ang lahat ng bagay na iyon, at batid niya na inalis ng Diyos ang mga ito. Napagtanto ni Job na anuman ang ginawa ng Diyos, ang pangalan ng Diyos ay dapat purihin. Kung gayon, paano naabot ang ganitong kongklusyon? Hindi ba’t nangangailangan ng proseso para maabot ang ganitong kongklusyon? Kabilang dito ang landas na tinatahak ng mga tao ngayon habang hinahangad nila ang katotohanan, na siyang paraan upang matamo ang resultang ito, upang makamit ang mga pakinabang na ito. Hindi nakakamit ang mga pakinabang na ito sa loob lamang ng ilang araw, o kahit ilang taon; sinasaklaw nito ang bawat aspekto at bawat detalye ng buhay ng mga tao.

Ang pananampalataya ni Job sa Diyos ay hindi sa pangalan lang; siya ang huwaran ng isang taong taos-pusong nananampalataya sa Diyos. Nanalangin siya sa Diyos sa lahat ng bagay. Labis siyang nabagabag sa pagsasaya ng kanyang mga anak, at nanalangin siya sa Diyos at ipinagkatiwala sila sa Diyos. Tiyak na madalas niyang ipanalangin ang tungkol sa kung paano palalakihin ang kanyang mga alagang hayop. Inilagay niya ang lahat ng bagay sa mga kamay ng Diyos. Kung naging tulad siya ng isang walang pananampalataya, na palaging may sariling mga plano pagdating sa pag-aalaga ng mga hayop, na umaasa lang sa sarili niyang isip at mga imahinasyon at pinipiga ang kanyang utak para makamit ang mga layong pinlano niya, kung gayon, kahit pa nakaranas siya ng maraming kabiguan at dagok, makikita kaya niya ang mga kamay ng Diyos at ang kataas-taasang kapangyarihan at mga pagsasaayos ng Diyos? (Hindi.) Kung hindi siya madalas na nanalangin sa Diyos at kung hindi niya ipinagkatiwala ang lahat ng bagay sa Diyos, hindi niya sana naranasan ang mga pagpapala ng Diyos; madalas sana siyang naging negatibo at mahina tulad ng isang ordinaryong mananampalataya, at maaaring nagkaroon ng paglaban sa loob niya, marahil ay pagdudahan pa nga ang Diyos, na sinasabing, “Ilang taon na akong nananampalataya sa Diyos at wala pa akong nakikitang anuman sa Kanyang mga pagpapala! Hindi ibinigay sa akin ng Diyos ang hiniling ko sa Kanya! Nagsusumamo ako sa Kanya at nag-aalay ng mga sakripisyo sa Kanya araw-araw. Kung talagang umiiral ang Diyos, ang Kanyang mga pagpapala para sa akin ay dapat na mas malaki kaysa sa maaari kong hilingin o isipin. Paanong hindi ito nangyari? Mahirap sabihin kung umiiral ba talaga ang Diyos o hindi.” Kukuwestiyunin niya ang pag-iral ng Diyos, na isang negatibong epekto. Sa isang banda, hindi niya sana nakita ang mga kamay ng Diyos o ang kataas-taasang kapangyarihan at pagsasaayos ng Diyos. Dagdag pa rito, nagreklamo sana siya tungkol sa Diyos, at nagkaroon sana siya ng mga di-pagkaunawa, pagkasuklam, at paghihimagsik laban sa Diyos. Kung susundin ng mga taong nananampalataya sa Diyos ang sarili nilang landas, laging naghahangad ng mga pagpapala, kung gayon, sa huli ay masasabi ba nila ito tulad ni Job: “Si Jehova ang nagbigay, at si Jehova ang nag-alis; purihin ang pangalan ni Jehova”? Ang ganitong uri ba ng kaalamang batay sa karanasan ay lilitaw sa kanila? (Hindi.) Talagang hindi. Bakit hindi? Saan naroroon ang problema? (Hindi sila naniniwala sa kataas-taasang kapangyarihan ng Diyos, ni naghahanap sa mga pagnanais ng Diyos; sa halip, gumagamit sila ng mga pamamaraang pantao para isakatuparan ang sarili nilang mga plano at layon.) Bakit pinipiga ng mga tao ang kanilang utak gamit ang mga pamamaraan ng tao upang makamit ang sarili nilang mga layon sa halip na umasa sa Diyos? Kapag sila ay nagpaplano, hinahanap ba nila ang mga pagnanais ng Diyos? Mayroon ba silang mapagpasakop na saloobin, sinasabing, “Hindi ko alam kung ano ang gagawin ng Diyos. Paplanuhin ko muna ang mga bagay-bagay sa ganitong paraan, pero hindi ko alam kung makakamit ba o hindi ang layong pinagpaplanuhan ko; ganito ko lang ito pinaplano. Kung makakamit ang layon ko, isa itong pagpapala mula sa Diyos. Kung hindi, dahil ito sa sarili kong pagkabulag; hindi naaayon ang plano ko sa mga layunin ng Diyos”? Mayroon ba silang ganitong uri ng saloobin? (Wala.) Kaya paano lumilitaw ang mga kilos na ito? Ang mga ito ang mga imahinasyon at kuru-kuro ng mga tao, ang kanilang mga pagnanais, at ang kanilang mga hindi makatwirang hinihingi sa Diyos; lumilitaw ang mga ito mula sa mga tiwaling disposisyon. Ito ang isang aspekto. Dagdag pa rito, mayroon bang pusong nagpapasakop sa Diyos ang gayong mga tao? (Wala.) Paano mo nakikita na wala silang pusong nagpapasakop sa Diyos? (Sa sandaling gumawa sila ng isang plano, kailangang-kailangan nila itong maisakatuparan.) Anong disposisyon ito? Ito ay pagmamataas at paghihimagsik. Naniniwala silang pinagpapala sila ng Diyos, ngunit kapag mayroon silang sarili nilang mga pagnanais at plano, isinasantabi nila ang Diyos; ito ay isang mapagmataas na disposisyon. Nagpapasakop ba sila kapag isinasantabi nila ang Diyos? Hindi, at wala sa kanilang puso ang Diyos. Hindi talaga isinasaalang-alang kahit kaunti kung paanong may kataas-taasang kapangyarihan at nagsasaayos ang Diyos sa mga bagay, lalo na kung paano Niya nais gawin ang mga bagay. Hindi nila isinasaalang-alang ang mga bagay na ito. Ano ang makikita mula rito? Hindi sila naghahanap ng kahit kaunti, wala silang anumang pagpapasakop, at wala man lang silang may-takot-sa-Diyos na puso. Gumagawa muna sila ng mga sariling plano, at pagkatapos ay kumikilos at nagtatrabaho silang mabuti ayon sa kanilang mga plano, umaasa sa mga pamamaraan ng tao, imahinasyon, at kuru-kuro nang hindi man lamang iniisip ang mga layunin ng Diyos. Pagdating sa pagpapalaki ng mga alagang hayop, dapat malaman kahit papaano ng mga tao ito: “Gawin mo ang iyong makakaya, at ang Langit na ang bahala”—na ang ibig sabihin, “Tutuparin ko ang aking mga responsabilidad na pakainin nang maayos ang mga alagang hayop, hindi ko sila hahayaang magkulang sa nutrisyon, o manigas sa lamig, o magutom, o magkasakit. Ang bilang ng kanilang magiging supling sa susunod na taon ay nasa mga kamay na ng Diyos; hindi ko ito alam, hindi ko ito hinihingi, at hindi ako gagawa ng mga plano. Nasa Diyos na ang lahat ng bagay na ito.” Kung pinipilit nilang umasa sa mga kuru-kuro at imahinasyon ng tao upang kumilos, mayroon ba silang mapagpasakop na saloobin sa Diyos? (Wala.) Sa dalawang paraan na ito ng paggawa ng mga bagay-bagay, alin ang nagmumula sa kalooban ng tao, at alin ang nagpapakita ng pagpapasakop sa Diyos? (Ang una ay nagmumula sa kalooban ng tao, at ito ang paraan ng mga hindi mananampalataya sa paggawa ng mga bagay-bagay; ang ikalawa ay nagmumula sa mga taong taos na nananampalataya sa Diyos at naghahanap sa katotohanan.) Pareho silang nananampalataya sa Diyos, at kapwa nila ginagawa ang parehong bagay, ngunit ang motibo, pinagmumulan, layon, at mga prinsipyo ng kanilang mga pagkilos ay magkakaiba. Kaya naman, ang landas na tinatahak ng mga tao ay makikita. Wala bang pagkakaiba? Ang diwa ng mga hindi mananampalataya ay ang diwa ng mga walang pananampalataya. Ano ang pinagmumulan at layon ng kanilang mga pagkilos? Ang lahat ay para lamang sa kanilang sariling interes, na pakinabang ang una nilang iniisip, kaya naman sa kanilang mga kilos, tanging sa sarili nilang kalooban sila umaasa. Bakit Ko sinasabing umaasa sila sa kanilang sariling kalooban? Ganap silang gumagawa ng mga sarili nilang plano pagkatapos na mag-isip nang mabuti. Hindi sila kumikilos nang pabigla-bigla o bulag; sa halip, mayroon silang mga intensyon at layon. Hindi nila isinasaalang-alang ang mga layunin ng Diyos, ganap silang kumikilos ayon sa kanilang determinasyon. Walang iba pang gumagawa ng mga plano para sa kanila, ni walang kahit sino na nag-oobliga sa kanilang kumilos sa ganitong paraan. Sila mismo ay determinadong kumilos alinsunod sa kanilang mga sariling plano, kaya’t umaasa sila sa kanilang sariling kalooban. Pagkatapos, ayon sa kanilang mga sariling plano, pinipiga nila ang utak nila at kumikilos sila, anuman ang kapalit, para lang mapagbigyan ang kanilang mga sariling pagnanais at makamit ang mga layon ng mga planong iyon. Habang kumikilos sila, mayroon din silang malabong ideya na: “Nananampalataya ako sa Diyos, kaya tiyak na pagpapalain Niya ako.” Hindi ba’t nakakahiya ito? Sa anong batayan ka pagpapalain ng Diyos? Paano mo malalaman na pagpapalain ka ng Diyos? Gagawin ba ng Diyos ang mga bagay dahil sa iyong mga determinasyon? Hindi ba’t isa itong hindi makatwirang ideya? Kung naniniwala kang tiyak na pagpapalain ka ng Diyos, katumbas ba iyon ng pagpapasakop sa kataas-taasang kapangyarihan at pagsasaayos ng Diyos? (Hindi.) Ngunit maraming taong nalilito rito. Sinasabi nila: “Naniniwala ako na pagpapalain ako ng Diyos, naniniwala akong poprotektahan Niya ang lahat ng mayroon ako, naniniwala ako na tutuparin Niya ang aking naisin!” Iniisip nila na ito ay isang nagpapasakop na pag-uugali sa Diyos. Hindi ba’t ito ay isang kamalian? Hindi lamang ito isang kamalian, ito rin ay paghihimagsik at kalapastanganan laban sa Diyos. Ang paniniwalang pagpapalain ka ng Diyos ay hindi nangangahulugang nagpapasakop ka sa kataas-taasang kapangyarihan at pagsasaayos ng Diyos—dalawang magkaibang bagay ang mga ito. Sa pagsasabi nito, ganap kang nakokontrol ng iyong mapagmataas na kalikasan, at ang pagsasabi nito ay hindi naaayon sa mga katotohanang prinsipyo.

Ano ang diwa ng pag-uugaling mapanghimagsik sa Diyos na Aking ibinahagi? Himayin ang ugat ng usapin na ito. Mayroon bang anumang pagsasagawa ng katotohanan rito? Anumang pagpapasakop? May lugar ba ang Diyos sa kanilang puso? Mayroon ba silang may-takot-sa-Diyos na puso? (Wala.) Sinasabi ninyong lahat na wala, kaya para maging tiyak, sa anong mga paraan nagpapakita ang mga bagay na ito? Dapat ninyo itong ihambing sa inyong sarili, at alamin kung paano ito hihimayin. Kung alam mo kung paano ito hihimayin, malalaman mo kung paano huhusgahan ang kalagayan na nasa iyong kalooban, at malalaman mo kung paano husgahan kung naaayon ba o hindi ang iyong pagsasagawa sa mga prinsipyo, at kung nagsasagawa ka ba ng katotohanan o hindi. Unang-una, kung nagpaplano muna ang mga tao nang hindi naghahanap ng katotohanan, mayroon bang pagpapasakop dito? (Wala.) Bilang walang pagpapasakop, paano dapat na magsagawa ang isang tao upang maging mapagpasakop? (Hanapin muna ang kalooban ng Diyos.) Sa maraming bagay, hindi malinaw na ipinakikita sa iyo ng Diyos ang Kanyang kalooban, kaya’t paano mo matitiyak na isinasagawa mo ang katotohanan? (Dapat kaming umasa sa panalangin sa Diyos upang makatiyak.) Kung nagdarasal ka ng ilang beses at hindi mo pa rin nauunawaan ang kalooban ng Diyos, ano ngayon ang iyong gagawin? Huwag kumilos nang bulag. Una, tingnan mo kung ang pagkilos sa ganitong paraan ay kinakailangan o hindi, kung ang mga pagkilos ba na ito ay bahagi ng mga pagsasaayos ng Diyos o hindi, kung ang mga kondisyon ba upang kumilos sa ganitong paraan ay natutugunan o hindi, at kung makakamit mo ba o hindi ang iyong plano. Kung hindi mo ito makakamit, ngunit patuloy ka pa ring sumusunod sa planong ito, hindi ba’t nangangahulugan iyon na ito ay hindi isang makatwirang pamamaraan? Kung makatotohanan man o hindi ang iyong mga plano at ideya ay napakahalaga. Sa loob-loob mo, “Gagawin ko muna ang planong ito, at kung pagpapalain ako ng Diyos, marahil ay magkakaroon ako ng higit pa kaysa rito!” Mayroon kang mentalidad na umaasa sa suwerte, at pagkatapos ay umaasa ka naman sa iyong sariling kalooban at sinusubukang mangibabaw; matayog ang iyong mga ambisyon at pagnanais, at kapwa ka mapagmataas at barbaro. Palaging may mga paglihis ang mga plano at determinasyon ng tao, at ito ay mga bagay na hindi nila dapat isinasagawa. Kapag hindi nauunawaan ng mga tao ang katotohanan o mga layunin ng Diyos, magiging wasto ba ang kanilang mga plano at determinasyon? Maaari ba silang umayon sa mga layunin ng Diyos? Hindi ito isang tiyak na bagay sapagkat maraming bagay na hindi nauunawaan ng tao, na hindi nila mapagpasyahan; ang mga determinasyon at plano ng mga tao ay pawang imahinasyon ng tao, kanilang mga sapantaha at paghusga. Yaong mga hindi nakauunawa sa katotohanan ay hindi nakikita na ang lahat ng bagay ay nasa mga kamay ng Diyos, at ang mga ito ay pinamamatnugutan at isinasaayos Niya. Dapat mong makita kung ano ang ginagawa ng mga kamay ng Diyos, at kung ano ang Kanyang mga layunin, at anong gawain ang kasalukuyan Niyang isinasagawa sa tao. Kung ang iyong mga plano at pagpapasya ay sumasalungat sa gawain na gustong gawin ng Diyos, o kabaligtaran ito ng mga layunin ng Diyos, ano ang magiging resulta? Tiyak na mabibigo ang iyong mga plano. Mula sa usapin na ito, dapat mong malinaw na makita na hindi dapat nagpaplano ang mga tao—ang pagpaplano mismo ay isang kamalian. Kaya paano dapat magsagawa nang tama ang mga tao? Dapat silang matutong sumabay sa agos, hindi sila dapat bulag na kumilos o magplano sa mga bagay na hindi nila nauunawaan. Maraming bagay ang hindi mo nauunawaan, at hindi mo alam kung anong mga problema ang maaaring dumating sa kalagitnaan. Ang mga hindi inaasahang sitwasyon na ito ay nasa plano ba ng mga tao? Tiyak na wala, kaya’t ang mga plano ng mga tao ay mga imahinasyon lamang ng tao, mga walang kabuluhang bagay, at mga impraktikalidad. Kaya’t ano ang dapat gawin ng mga tao? Sa isang punto, dapat silang magkaroon ng pusong nagpapasakop sa Diyos, at hindi sila dapat gumawa ng mga sarili nilang plano; sa kabilang banda, dapat din nilang tuparin ang kanilang mga responsabilidad at tungkulin, nang hindi pabasta-basta. Tungkol naman sa kung matutupad mo ba o hindi ang mga bagay na iyong pinaplano at tinutukoy, iyan ay nasa mga kamay ng Diyos. Maaaring kaunti lamang ang iyong pinaplano, ngunit binibigyan ka ng Diyos ng marami; maaaring marami kang pinaplano, ngunit kaunti lamang ang iyong natatanggap. Pagkatapos mong pagdaanan ang ganoon karaming katulad na karanasan, mapagtatanto mo na walang nagbabago batay sa kalooban o mga plano ng tao. Nakadepende ang lahat sa kung paano nagsasaayos at may kataas-taasang kapangyarihan ang Diyos sa mga bagay; ang lahat ng bagay ay nasa Kanyang mga kamay. Sa patuloy na pagkakaroon ng mga karanasan sa ganitong paraan, mababatid ng mga tao na ang Diyos ang totoong kataas-taasang kapangyarihan sa lahat. Kapag napatunayan mo ang katotohanang ang Diyos ang kataas-taasang kapangyarihan sa lahat sa iyong puso, makakamit mo na ang katotohanan, na siyang natatamo sa karanasan. Kung minsan, maaaring mukhang napakainam ng mga plano mo, ngunit may mga di-inaasahang bagay na maaaring mangyari anumang sandali; hindi mo maiisip ang maraming kakaibang bagay na maaaring mangyari, na lampas sa iyong mga imahinasyon at mga plano sa lahat ng paraan. Maraming bagay ang magpapadama sa iyo na nahuli kang hindi handa, at hindi mo alam kung nasaan ang mga kamalian sa iyong mga plano, kung magtatagumpay o mabibigo ba ang mga ito, at kung ano ang magagawa ng mga tao at hindi. Hindi mo namamalayan, nararamdaman mong napakaraming bagay na hindi kayang hulaan ng mga tao, na nasa labas ng kanilang mga plano at imahinasyon. Sa ganitong pagkakataon, anong kongklusyon ang napagtanto mo? (Na ang Diyos ang kataas-taasang kapangyarihan sa lahat.) Sa kataas-taasang kapangyarihan ng Diyos sa lahat, mayroong isang detalye: Kung walang ibinibigay sa iyo ang Diyos, gaano mo man ito pagkaabalahan, paghirapan, o pagsikapan, wala itong silbi. Kapag pinagpapala ka ng Diyos, maayos ang takbo ng lahat kung gayon, walang sagabal, at walang sinumang makahahadlang sa iyo. Matatanto mo na sa bagay na ito, ang Diyos ang may huling salita, na malinaw na malinaw na nakikita ng Diyos ang lahat ng iyong plano, at ang bagay na ito ay ganap na nasa Kanyang mga kamay. Sa ganitong karanasan, magsisimula nang magkaroon ng tamang kabatiran at kaalaman ang iyong puso tungkol sa kataas-taasang kapangyarihan ng Diyos nang hindi mo namamalayan. Anong kabatiran at kaalaman? Ang Diyos ang Siyang nagkakaloob nito sa iyo. Kung gusto itong alisin ng Diyos, hindi mahalaga kung gaano ka pa nagpapasakop sa Diyos o kung gaano mo kakilala ang Diyos—kung kailangan Niyang alisin ito, gagawin Niya ito. Ang lahat ay nasa Kanyang mga kamay, ang lahat ay inorden Niya, at ang lahat ay isinaayos Niya. Wala ka dapat sariling pagpili. Sa puntong ito, ang iyo bang mga plano, kalkulasyon, at personal na layon ay patuloy pa ring nangingibabaw sa iyong puso? Hindi na. Ang mga plano at kalkulasyong ito ng tao ay mababawasan nang hindi namamalayan, at susukuan mo ang mga ito. Paano napapalitan ang mga bagay na ito? Ang maranasan mo ang kataas-taasang kapangyarihan ng Diyos ay katumbas ng pagkakita sa Kanyang kataas-taasang kapangyarihan. Bagama’t hindi sinasabi ng Diyos kung bakit Niya inalis ang mga bagay na ito mula sa iyo, mauunawaan mo pa rin ito nang hindi namamalayan. Kapag pinagpapala ka ng Diyos ng isang bagay, pinagpapala ka ng maraming yaman, hindi Niya sinasabi sa iyo kung bakit Niya ginagawa ito; ngunit sa iyong puso, nararamdaman at alam mo na ito ay isang pagpapala mula sa Diyos, hindi isang bagay na maaaring makuha ng isang tao. Isang araw, may ilang bagay na aalisin, at malinaw mong mababatid sa iyong puso na ito ay nagmula sa Diyos. Kapag malinaw mong nababatid ang lahat ng ito, hindi mo ba mararamdaman na ginagabayan ka ng Diyos sa bawat hakbang na ginagawa mo, sa bawat araw na nabubuhay ka, at sa bawat taon na dumaraan? Habang ginagabayan ka ng Diyos, mararamdaman mo nang hindi namamalayan na nakakaharap mo Siya, na nakakaugnayan mo Siya bawat araw, na araw-araw, may bago kang kaalaman, at bawat taon, may maganda kang ani. Hindi mo namamalayan na ang karanasan mo sa kataas-taasang kapangyarihan at pagsasaayos ng Diyos ay mas lalo pang lalalim. Kapag sumailalim ka na sa mga bagay sa ganitong antas, hindi ba’t may puwang na sa iyong puso ang Diyos? Kapag may puwang ang Diyos sa iyong puso, mayroon kang may-takot-sa-Diyos na puso, kung gayon, mayroon bang anumang ibang bagay, kaisipan, o teorya na makapanlilihis, makalilito, o makapagtutulak sa iyo na iwan ang Diyos? Imposible ito. Sa pagkakaroon lamang ng totoong kaalaman sa Diyos, kung nag-ugat na ang katotohanan sa iyong puso, saka makapananahan ang Diyos sa iyong puso magpakailanman. Kung hindi nag-ugat ang katotohanan sa iyong puso, makapananatili ba nang matagal ang Diyos sa iyong puso? Tiyak na hindi, dahil magagawang lumayo ng iyong puso sa Diyos at ipagkanulo Siya anumang sandali. Kung palaging ginagamit ng mga tao ang kanilang mga imahinasyon, kuru-kuro, plano, kalkulasyon, at pagnanasa upang patnubayan ang kanilang buhay, makakamit ba nila ang kaalamang ito ng Diyos? (Hindi.) Kaya, upang makamit ang pagpapasakop sa Diyos tulad ni Job, ang iyong landas ng karanasan at pagsasagawa ay dapat tama. Kung may mga paglihis sa iyong landas ng pagsasagawa, gaano man kadakila ang iyong pananalig o kalooban, wala itong silbi; gaano man katayog ang iyong mga ambisyon, wala itong silbi. Sa maraming pangyayari sa buhay, ang mga pamamaraan ng pagsasagawa ng mga tao ay may mga paglihis. Mula sa labas, mukhang kayang magdusa nang husto ng mga tao at magbayad nang malaking halaga, na tila ba may mataas silang paninindigan, at tila ba nag-aalab ang kanilang mga puso; ngunit bakit pagkatapos ng ilang naipong karanasan, sa huli ay hindi nila nakakamit ang karanasang kaalaman sa kataas-taasang kapangyarihan at mga pagsasaayos ng Diyos? Ito ay dahil may mga paglihis ang kanilang mga pamamaraan ng pagsasagawa, at palaging nangunguna ang kanilang pansariling kamalayan, mga kuru-kuro at imahinasyon, gayundin ang kanilang mga plano. Nangunguna ang mga bagay na ito, kaya’t nagtatago Mismo ang Diyos sa kanila. Sinasabi ng mga salita ng Diyos, “Nagpapakita Ako sa banal na kaharian, at itinatago ang Aking Sarili mula sa lupain ng karumihan.” Ano ang tinutukoy ng “lupain ng karumihan”? Tinutukoy nito ang iba’t ibang pagnanais, plano, at determinasyon ng mga tao—maging ang kanilang mabubuting intensyon at ang mga balak na iniisip nilang tama. Hinahadlangan ng mga bagay na ito ang Diyos mula sa pagsasagawa sa iyo, at ang mga ito ay tila pader sa iyong harapan, na ganap kang sinasarhan kaya hindi mo kailanman makikita o mararanasan ang kataas-taasang kapangyarihan ng Diyos. Kung hindi mo nakikita o nararanasan ang kataas-taasang kapangyarihan ng Diyos, malalaman mo ba ang Kanyang kataas-taasang kapangyarihan? (Hindi.) Hindi mo kailanman malalaman ang kataas-taasang kapangyarihan ng Diyos.

Tingnan natin ang saloobin ni Job pagdating sa kanyang mga anak. May takot si Job kay Jehova, ngunit hindi nananampalataya sa Diyos ang kanyang mga anak—hindi ba’t iisipin ng mga tagalabas na ito ay labis na nakakahiya para kay Job? Alinsunod sa mga kuru-kuro ng tao, si Job ay mula sa isang dakilang pamilya, at may takot siya sa Diyos na si Jehova, ngunit hindi nananampalataya sa Diyos ang kanyang mga anak, kaya’t hindi siya tinitingnan bilang kagalang-galang. Hindi ba’t ang ideyang ito ng pagiging kagalang-galang ay nagmula sa kalooban ng tao, mula sa pagiging mainitin ang ulo ng mga tao? Maaaring isipin ng mga tao: “Hindi talaga ito kagalang-galang. Dapat akong mag-isip ng isang paraan upang mapasampalataya sila sa Diyos, at mabawi ko ang aking pagiging kagalang-galang.” Hindi ba’t ito ay bunga ng kalooban ng tao? Ito ba ang ginawa ni Job? (Hindi.) Paano ito nakatala sa Bibliya? (Ipinag-alay at ipinagdasal sila ni Job.) Ipinag-alay at ipinagdasal lamang sila ni Job. Anong klase ng saloobin ito? Nakikita ba ninyo ang mga prinsipyong isinasagawa ni Job? Hindi natin alam kung humadlang o nanghimasok ba o hindi si Job sa kasayahan ng kanyang mga anak, ngunit tiyak na hindi siya nakisali—nag-alay lamang siya para sa kanila. Kahit kailan ba ay nanalangin siya na sinabing: “Diyos na si Jehova, antigin Mo sila, pasampalatayain Mo sila sa Iyo, hayaan Mong matamo nila ang Iyong biyaya, at magkaroon sila ng takot sa Iyo at iwasan ang kasamaan na tulad ng ginagawa ko”? Kahit kailan ba ay nanalangin siya nang ganito? Walang ganitong tala sa Bibliya. Ang ginawang pagkilos ni Job ay ang lumayo sa kanila, mag-alay para sa kanila, at mag-alala sa kanila, para maiwasang magkasala sila sa Diyos na si Jehova. Isinagawa ni Job ang mga bagay na ito. Ano-ano ang mga prinsipyo ng kanyang pagsasagawa? Hindi niya sila pinuwersa. Gusto nga ba ni Job na manampalataya sa Diyos ang kanyang mga anak o hindi? Siyempre gusto niya. Bilang isang amang nananampalataya sa Diyos, ang makitang kumakapit ang kanyang mga anak sa mundo sa ganitong paraan, nang walang masigasig na pananampalataya sa Diyos, ay lubos na magpapalungkot sa kanya. Tiyak na gusto niyang dumulog sa Diyos ang kanyang mga anak, na mag-alay sila na tulad niya, na magkaroon ng takot sa Diyos at umiwas sa kasamaan, at tanggapin ang kataas-taasang kapangyarihan at mga pagsasaayos ng Diyos. Hindi ito isang usapin ng pagiging kagalang-galang, responsabilidad ito ng isang magulang. Ngunit pinili ng kanyang mga anak na huwag manampalataya, at bilang ama, hindi niya ito pinuwersa sa kanila. Ito ang kanyang saloobin. Kaya’t ano ang kanyang ginawa? Kinaladkad ba niya sila nang nagpupumiglas, o sinubok silang hikayatin? (Hindi.) Talagang hindi. Pinakamatindi na siguro iyong paminsan-minsan siyang nagsasabi ng ilang salita ng panghihikayat, at nang hindi makinig ang kanyang mga anak, sinukuan niya ito. Sinabihan niya sila na huwag gumawa ng anumang labis-labis, at pagkatapos ay humiwalay siya sa kanila, nagtakda ng isang malinaw na hangganan, at nagkaroon ng kanya-kanyang buhay ang bawat isa. Nag-alay si Job para sa kanila sa takot na masalungat nila ang Diyos na si Jehova; hindi siya nagsakripisyo bilang kapalit nila, ginawa niya ito dahil mayroon siyang may-takot-sa-Diyos na puso. Walang pinuwersa si Job sa kanila, at hindi rin niya sila kinaladkad nang nagpupumiglas, ni sinabi niyang: “Ito ang aking mga anak, at dapat ko silang pasampalatayain sa Diyos, upang makakuha ng ilan pang tao ang Diyos.” Hindi niya ito sinabi, ni nagkaroon siya ng gayong plano o kalkulasyon, ni kumilos siya sa ganitong paraan. Alam niya na ang pagkilos sa ganitong paraan ay nagmumula sa kalooban ng tao, na hindi kalugod-lugod sa Diyos. Hinikayat lamang ni Job ang kanyang mga anak, at ipinagdasal sila, ngunit hindi niya sila pinilit o kinaladkad nang nagpupumiglas, at nagtakda pa nga siya ng isang malinaw na hangganan. Ito ang pagiging makatwiran ni Job, at isa ring prinsipyo ng pagsasagawa: Huwag umasa sa kalooban o mabubuting intensyon ng tao na gumawa ng anumang sasalungat sa Diyos. Dagdag pa, hindi sila nananampalataya sa Diyos, at hindi sila inantig ng Diyos. Naunawaan ni Job ang layunin ng Diyos: “Hindi gumawa ang Diyos sa kanila, kaya’t hindi ako mananalangin para sa kanila. Wala akong hihinging anuman sa Diyos, at ayokong salungatin ang Diyos sa bagay na ito.” Hinding-hindi siya luhaang magdarasal o mag-aayuno upang mailigtas ang kanyang mga anak, upang dumulog sila sa harap ng Diyos na si Jehova at sila ay pagpalain. Hinding-hindi siya kikilos sa ganitong paraan; alam niya na ang pagkilos sa ganitong paraan ay sasalungat sa Diyos, at na hindi ito magugustuhan ng Diyos. Ano ang nakikita ninyo mula sa mga detalyeng ito? Taos-puso ba ang pagpapasakop ni Job? (Oo.) Makakamtan ba ng karaniwang tao ang ganitong uri ng pagpapasakop? Hindi ito makakamtan ng karaniwang tao. Ang mga anak ang pinakamamahal na yaman ng kanilang mga magulang, kaya’t kapag nagsasaya sila sa ganitong paraan, ang makita silang sumusunod sa masasamang kalakaran, hindi dumudulog sa Diyos, at nawawalan ng pagkakataong manampalataya sa Diyos at mailigtas—at baka lumubog pa nga sa perdisyon at malipol—masyado itong mahirap na pagsubok sa damdamin para malampasan ng karaniwang tao. Ngunit nagawa ito ni Job. Isang bagay lamang ang ginawa niya, ang mag-alay ng mga sinunog para sa kanila, at mag-alala sa loob ng kanyang puso. Iyon lamang. Ang kanyang mga anak ang pinakamamahal niyang kaanak, ngunit wala siyang ginawang anumang dagdag para sa kanila na sasalungat sa Diyos. Ano ang naiisip ninyo sa ganitong prinsipyo ng pagsasagawa ni Job? Ipinapakita nito na mayroon siyang may-takot-sa-Diyos na puso at tunay siyang nagpasakop sa Kanya. Pagdating sa mga usapin na tungkol sa kinabukasan ng kanyang mga anak, hindi siya talaga nanalangin, ni gumawa ng anumang pagkilos na ayon sa kalooban ng tao; ipinadala lamang niya ang kanyang mga alipin upang gumawa ng ilang bagay, at hindi siya mismo ang pumunta. Ang dahilan kung bakit hindi siya nakisali sa kasayahang ito ay dahil ayaw niyang mahawahan ng mga bagay na ito, at dagdag pa, ayaw niyang mapahalo sa mga ito. Kung makikihalo siya sa kanila, masasalungat niya ang Diyos, kaya’t lumayo siya sa mga buktot na lugar. Mayroon bang mga detalye sa mga pagsasagawa ni Job? Una, pag-usapan natin kung paano niya tinrato ang kanyang mga anak. Ang kanyang prinsipyong gabay ay ang magpasakop sa mga pagsasaayos at pamamatnugot ng Diyos sa lahat ng bagay; hindi siya nagtangka na ipagpilitan ang mga bagay na hindi ginawa ng Diyos, ni nagkaroon ng mga plano batay sa kalooban ng tao. Sumunod at naghintay siya sa mga pagsasaayos at pamamatnugot ng Diyos sa lahat ng bagay. Ito ay isang pangkalahatang prinsipyo. Ano-ano ang mga detalyadong pamamaraan ng pagsasagawa? (Hindi siya nakisali nang magsaya ang kanyang mga anak. Lumayo siya sa kanila at naghandog ng mga sinunog na alay para sa kanila, ngunit hindi niya iginiit na manampalataya sila sa Diyos, ni kinaladkad silang nagpupumiglas at nagsusumigaw, at nagtakda siya ng malinaw na hangganan sa kanila.) Ito ang prinsipyo ng pagsasagawa. Paano nagsasagawa ang karaniwang tao kapag nahaharap sila sa bagay na ito? (Ipinagdarasal nila sa Diyos na manampalataya ang kanilang mga anak sa Kanya.) Ano pa? Kapag hindi iyan ginawa ng Diyos, kinakaladkad nila papunta sa simbahan ang kanilang mga anak, nang sa gayon ay pagpalain ang kanilang mga anak. Nakikita nila na natamo na nila ang malaking biyaya ng pagpasok sa kaharian ng langit at ang kanilang mga anak ay hindi pa, kaya’t nakakaramdam sila ng sakit at panghihinayang sa kanilang kalooban. Ayaw nilang mawalan ng biyaya ang kanilang mga anak, kaya’t pinipiga nila ang kanilang utak, sinusubukang makahanap ng paraan upang mahila papunta sa simbahan ang kanilang mga anak, iniisip na katumbas ito ng katuparan ng kanilang mga responsabilidad bilang magulang. Wala talaga silang pakialam kung nagagawa ba o hindi ng kanilang mga anak ang paghahangad sa katotohanan at pagtatamo ng kaligtasan. Hindi ginawa ni Job ang bagay na ito, ngunit hindi ito kayang gawin ng karaniwang tao. Bakit hindi? (Mayroong mga tiwaling disposisyon ang mga tao. Kumikilos sila batay sa kanilang mga damdamin.) Karamihan sa mga tao ay walang konsiderasyon sa kung ang ganito bang pagkilos ay sumasalungat sa Diyos o hindi. Ang kanilang prayoridad ay mapasaya ang kanilang mga sarili, masunod ang kanilang mga damdamin, at mabigyang-kasiyahan ang kanilang mga pagnanais. Wala silang konsiderasyon kung paanong ang Diyos ang may kataas-taasang kapangyarihan sa mga bagay-bagay at kung paano isinasaayos ng Diyos ang mga bagay-bagay, kung ano ang ginagawa ng Diyos o kung ano ang Kanyang mga layunin. Binibigyan lamang nila ng konsiderasyon ang kanilang mga sariling pagnanais, ang kanilang mga sariling damdamin, ang kanilang mga intensyon, at ang kanilang mga benepisyo. Paano tinrato ni Job ang kanyang mga anak? Tinupad lang niya ang kanyang responsabilidad bilang ama, ipinapangaral ang ebanghelyo sa kanila at nakikipagbahaginan sa kanila tungkol sa katotohanan. Gayumpaman, makinig man sila o hindi sa kanya, at tanggapin man nila o hindi ang sinabi niya, ang saloobin ni Job ay hindi ang pilitin silang manampalataya sa Diyos—ang hindi sila kaladkarin nang nagpupumiglas, o pakialaman ang kanilang buhay. Naiiba ang kanilang mga kaisipan at pananaw sa kanya, kaya hindi siya nakialam sa ginagawa nila, at hindi nakialam kung anong uri ng landas ang tinatahak nila. Bihira bang nagsalita si Job sa kanyang mga anak tungkol sa pananampalataya sa Diyos? Tiyak na marami siyang sinabi tungkol dito, pero tumanggi silang makinig, at hindi nila tinanggap ang mga bagay na sinabi niya. Ano ang saloobin ni Job tungkol doon? “Natupad ko na ang responsabilidad ko; sa kung anong uri ng landas ang tatahakin nila, iyon ay nakasalalay sa kanilang pipiliin, at ito ay nakasalalay sa mga pamamatnugot at pagsasaayos ng Diyos. Kung hindi gagawa ang Diyos sa kanila, o hindi sila aantigin ng Diyos, hindi ko sila susubukang pilitin.” Kung kaya, hindi nagdasal si Job para sa kanila sa harap ng Diyos, o umiyak sa pagdadalamhati dahil sa kanila, o nag-ayuno para sa kanila o nagdusa sa anumang paraan. Hindi niya ginawa ang mga bagay na ito. Bakit hindi ginawa ni Job ang alinman sa mga bagay na ito? Dahil wala sa mga ito ang mga paraan ng pagpapasakop sa kataas-taasang kapangyarihan at mga pagsasaayos ng Diyos; lahat ng ito ay pamumwersa ng inisyatiba batay sa kalooban ng tao. Noong ayaw tahakin ng mga anak ni Job ang parehong landas na kanyang tinahak, ito ang kanyang saloobin; kaya’t nang mamatay ang kanyang mga anak, ano ang kanyang naging saloobin? Umiyak ba siya o hindi? Inilabas ba niya ang kanyang mga nararamdaman? Nasaktan ba siya? Walang tala ang Bibliya sa alinman sa mga bagay na ito. Nang makita ni Job na namatay ang kanyang mga anak, nagdalamhati o nalungkot ba siya? (Oo.) Sa usapin ng kanyang pagmamahal na nadarama sa kanyang mga anak, tiyak na bahagya siyang nakadama ng kalungkutan, ngunit nagpasakop pa rin siya sa Diyos. Paano ipinahayag ang kanyang pagpapasakop? Sinabi niyang: “Ibinigay sa akin ng Diyos ang mga anak na ito. Nanampalataya man sila sa Diyos o hindi, nasa mga kamay ng Diyos ang kanilang buhay. Kung nanampalataya sila sa Diyos, at ibig silang alisin ng Diyos, gagawin pa rin Niya ito; kung hindi sila nanampalataya sa Diyos, aalisin pa rin sila kapag sinabi ng Diyos na sila ay aalisin. Ang lahat ng ito ay nasa mga kamay ng Diyos; kung hindi, sinong may kayang mag-alis ng buhay ng mga tao?” Sa madaling salita, ano ba ang ibig sabihin nito? “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Pinanatili niya ang ganitong saloobin sa kanyang pagtrato sa kanyang mga anak. Buhay man sila o patay, ipinagpatuloy niya ang ganitong saloobin. Tama ang kanyang pagsasagawa; sa bawat pagsasagawa niya, at sa kanyang pananaw at saloobin sa bawat bagay—gayundin sa kanyang kalagayan—palagi siyang nasa isang kalagayan ng pagpapasakop, paghihintay, paghahanap, at pagkatapos ay pagtatamo ng pagkakilala. Napakahalaga ng saloobing ito. Kung wala sa mga tao ang ganitong uri ng saloobin sa anumang ginagawa nila, at mayroon silang partikular na matitibay na sariling ideya, mayroong mga personal na intensiyon sa lahat ng ginagawa nila at palagi lang isinasaalang-alang ang sarili nilang mga interes, mayroon ba silang tunay na pagpapasakop? (Wala.) Hindi matatagpuan sa kanila ang tunay na pagpapasakop, ni hindi ito isang bagay na kaya nilang makamit.

Hindi nagtutuon ng pansin ang ilang tao sa paghahanap ng mga katotohanang prinsipyo habang ginagawa nila ang kanilang tungkulin, sa halip ay umaasa sila sa kanilang sariling kalooban upang kumilos. Ano ang pinakakaraniwang pagpapamalas na nakikita sa isang taong may matitinding personal na ideya? Anuman ang mangyari sa kanila, kinakalkula muna nila ang mga bagay sa kanilang isip, pinag-iisipan ang lahat ng bagay na puwede nilang isipin, lumilikha ng isang detalyadong plano. Kapag pakiramdam nila ay wala itong mga butas, lubusan silang nagsasagawa alinsunod sa kanilang sariling kalooban, ang nagiging resulta, hindi makaagapay ang kanilang plano sa mga pagbabago, kaya kung minsan ay nagkakamali sa mga bagay. Ano ang problema rito? Madalas na namamali ang mga bagay kapag kumikilos kayo ayon sa inyong sariling kalooban. Kaya, anuman ang mangyari, dapat maupo ang bawat isa at sama-samang hanapin ang katotohanan, manalangin sa Diyos, hingin ang Kanyang patnubay. Sa kaliwanagan ng Diyos, ang mga bagay na lumilitaw sa kanilang pagbabahaginan ay puno ng liwanag, at nagbibigay ng daan pasulong. Dagdag pa rito, sa pagkakatiwala ng mga bagay sa Diyos, pagbaling sa Kanya, pag-asa sa Kanya, pagpayag na akayin ka Niya, at pagpayag na alagaan at protektahan ka Niya—sa pagsasagawa sa ganitong paraan—magkakaroon ka ng higit na katiyakan, at hindi ka makatatagpo ng anumang malalaking problema. Ang mga bagay ba na iniisip ng mga tao ay kayang ganap na umayon sa mga katunayan? Kaya bang umayon ng mga ito sa mga katotohanang prinsipyo? Ito ay imposible. Kung hindi ka umaasa at bumabaling sa Diyos kapag gumaganap ka ng iyong tungkulin, at ginagawa mo lang kung ano ang nais mo, kahit gaano ka pa katalino, may mga pagkakataon pa ring mabibigo ka. Malamang na susundin ng mga taong mayayabang at mapagmagaling ang kanilang mga sariling ideya, kung gayon, mayroon ba silang may-takot-sa-Diyos na puso? Ang mga taong may kapit-na-kapit na personal na ideya ay nalilimutan ang Diyos kapag oras na para kumilos, nalilimutan nilang magpasakop sa Diyos; kapag wala na silang ibang magagawa at nabigo silang magawa ang anuman, saka lamang nila naiisip na hindi sila nagpasakop sa Diyos, at hindi sila nagdasal sa Diyos. Anong problema ito? Ito ay ang kawalan ng Diyos sa mga puso nila. Ipinapahiwatig ng kanilang mga kilos na wala ang Diyos sa kanilang mga puso, at na umaasa lang sila sa sarili nila. Kaya, gumagawa ka man ng gawain ng iglesia, gumaganap ng tungkulin, nag-aasikaso ng ilang gawain sa labas, o humaharap ng mga bagay-bagay sa personal mong buhay, dapat may mga prinsipyo sa iyong puso, dapat may kalagayan. Anong kalagayan? “Kahit ano pa ito, bago pa may mangyari sa akin dapat akong manalangin, dapat akong magpasakop sa Diyos, at dapat akong magpasakop sa Kanyang kataas-taasang kapangyarihan. Ang lahat ay pinamatnugutan ng Diyos, at kapag nangyari ang bagay na iyon, dapat kong hanapin ang mga layunin ng Diyos, dapat akong magkaroon ng ganitong pag-iisip, hindi ako dapat gumawa ng sarili kong mga plano.” Pagkatapos maranasan ito sa loob ng ilang panahon, nang hindi nila namamalayan, magsisimulang makita ng mga tao ang kataas-taasang kapangyarihan ng Diyos sa maraming bagay. Kung lagi kang may sariling mga plano, pagsasaalang-alang, kahilingan, makasariling motibo, at mga pagnanais, hindi sinasadyang lilihis palayo sa Diyos ang iyong puso, magiging bulag ka sa kung paano kumikilos ang Diyos, at kadalasan ay matatago ang Diyos sa iyo. Hindi ba’t gusto mong ginagawa ang mga bagay-bagay ayon sa sarili mong mga ideya? Hindi ka ba gumagawa ng sarili mong mga plano? Akala mo ay may utak ka, edukado ka, marunong, mayroon kang kaparaanan at diskarte para gawin ang mga bagay-bagay, kaya mong gawin ang mga ito nang mag-isa, mahusay ka, hindi mo kailangan ang Diyos, kaya naman sinasabi ng Diyos, “Sige at gawin mo ito nang mag-isa, at ikaw ang managot kung maging maayos man o hindi ang kalabasan nito, wala Akong pakialam.” Hindi ka pinapansin ng Diyos. Kapag sinusunod ng mga tao ang sarili nilang kagustuhan sa ganitong paraan sa kanilang pananalig sa Diyos at naniniwala sa kung paanong paraan nila gusto, ano ang kahihinatnan? Hindi nila kailanman magagawang maranasan ang kataas-taasang kapangyarihan ng Diyos, hindi nila kailanman makikita ang kamay ng Diyos, hindi kailanman mararamdaman ang kaliwanagan at pagtanglaw ng Banal na Espiritu, at hindi nila madarama ang patnubay ng Diyos. At ano ang mangyayari sa paglipas ng panahon? Lalong lalayo ang puso nila sa Diyos, at magkakaroon ng mga sunud-sunod na epekto. Anong mga epekto? (Pagdududa at pagtatatwa sa Diyos.) Hindi lang ito kaso ng pagdududa at pagtatatwa sa Diyos; kapag walang puwang ang Diyos sa puso ng mga tao, at ginagawa nila kung ano ang maibigan nila sa loob ng mahabang panahon, makakasanayan nila ito: Kapag may nangyari sa kanila, ang unang gagawin nila ay mag-isip ng sarili nilang solusyon at kumilos ayon sa sarili nilang mga layunin, mithiin at plano; isasaalang-alang muna nila kung magiging kapaki-pakinabang ba ito sa kanila; kung oo, gagawin nila ito, at kung hindi naman, hindi nila ito gagawin. Makakasanayan nilang dumiretso sa pagtahak sa landas na ito. At paano tatratuhin ng Diyos ang gayong mga tao kung patuloy silang kikilos nang ganoon, nang walang pagsisisi? Hindi sila papansinin ng Diyos, at isasantabi sila. Ano ang ibig sabihin ng maisantabi? Hindi sila didisiplinahin o sisisihin ng Diyos; patuloy silang magiging mapagbigay sa sarili, walang paghatol, pagkastigo, pagdisiplina, o pagsaway, at lalong walang kaliwanagan, pagtanglaw, o patnubay. Ito ang ibig sabihin ng maisantabi. Ano ang pakiramdam ng isang tao kapag isinasantabi siya ng Diyos? Nagdidilim ang kanyang espiritu, hindi niya kasama ang Diyos, nalalabuan siya sa mga pangitain, wala siyang landas ng pagkilos, at gumagawa lamang siya ng mga kahangalan. Habang lumilipas ang panahon sa ganitong paraan, iniisip niya na walang kahulugan ang buhay, at hungkag ang kanyang espiritu, kaya’t katulad siya ng mga walang pananampalataya, at lalo siyang nagiging bulok. Ito ay isang taong itinaboy ng Diyos. Sinasabi ng ilang tao: “Bakit lalo kong nararamdaman na ang pagtupad sa aking tungkulin ay walang kabuluhan, na pabawas nang pabawas ang aking lakas? Paanong nangyari na wala akong motibasyon? Saan napunta ang aking motibasyon?” Mayroong ibang nagsasabi: “Paanong nangyari na habang tumatagal akong nananampalataya, mas lalo kong naiisip na nabawasan ang aking pananalig kaysa noong ako ay nagsisimula? Nang magsimula akong manampalataya, partikular kong ikinasiya na makaharap ang Diyos, kaya’t paanong nangyari na wala na akong maramdamang kasiyahan?” Saan napunta ang damdaming iyon? Nagtago na sa iyo ang Diyos kaya hindi mo Siya nararamdaman; kaya naging kaawa-awa ka at lanta. Gaano ka naging lanta? Naging malabo sa iyo ang mga pangitain ng gawain ng Diyos, walang laman ang iyong puso, at lumalabas ang iyong hamak at kahabag-habag na kaanyuan. Mabuti ba ito o masama? (Masama.) Bagama’t nananatili kang parehong tao, matapos abandonahin ng Diyos, nagiging ganito ka kamangmang at kahangal, at wala kang kahit na ano. Ito ang kahabag-habag na kaanyuan ng mga taong tinalikdan ang Diyos! Sa puntong ito, hindi na nila iniisip na mabuting manampalataya sa Diyos. Gaano man nila ito pag-isipan, hindi nila naiisip na ang pananampalataya sa Diyos ang tamang daan. Ayon sa kanila, walang kahahantungan ang daang ito, at hindi sila maglalakad dito kahit pa sino ang magpayo sa kanila. Hindi sila makapagpatuloy manampalataya, kaya’t kailangan nilang tumakbo sa mundo; para sa kanila, ang pagkita ng salapi at pagkamit ng kayamanan ang tangi nilang pagpipilian, ang pinakamakatotohanang landas. Naghahangad sila ng mga promosyon at kayamanan, kaligayahan at kasiyahan, pagbibigay-pugay sa kanilang mga ninuno, at mabilis na pagsulong sa propesyon; punong-puno ang kanilang puso ng mga bagay na ito, kaya’t magagawa pa ba nila ang kanilang tungkulin? Hindi na. Kung ang isang tao ay ganitong mga bagay lang ang iniisip, ngunit may kaunti pa ring tunay na pananampalataya, at handa siyang patuloy na maghangad, ano ang saloobin ng sambahayan ng Diyos sa kanya? Hangga’t nagagawa niyang magtrabaho, bibigyan siya ng pagkakataon ng sambahayan ng Diyos; hindi mataas ang mga hinihingi ng Diyos sa bawat tao. Bakit ganoon? Hindi nabubuhay na nakahiwalay ang mga tao, at wala kahit isa na hindi tiwali. Sino riyan ang walang mga ideya ng paglaban sa Diyos? Sino riyan ang hindi nakagawa ng mga pagsalangsang sa paglaban sa Diyos? Sino riyan ang walang mga kalagayan at pag-uugali ng paghihimagsik laban sa Diyos? Bukod pa riyan, sino riyan ang hindi nagkaroon ng mga ideya, kaisipan, o kalagayan ng di-pananampalataya, pagdududa, di-pagkaunawa, o sapantaha tungkol sa Diyos? Mayroon ang lahat. Kaya paano tinatrato ng Diyos ang mga tao? Masyado ba Niyang pinalalaki ang mga bagay na ito? Hindi kailanman. Ano ang ginagawa ng Diyos? Ang ilang tao ay laging may mga kuru-kuro tungkol sa gawain ng Diyos. Iniisip nila, “Hangga’t nananampalataya sa Diyos ang isang tao, palagi Niya itong ilalantad, hahatulan, kakastiguhin, at pupungusan. Hindi Niya pinakakawalan ang mga tao, at hindi Niya sila binibigyan ng kalayaang pumili.” Ganoon ba iyon? (Hindi.) Ang mga taong nananampalataya sa Diyos at pumupunta sa Kanyang sambahayan ay malayang ginagawa ito; walang isa man sa kanila ang pinilit. Nawalan ng pananalig ang ilang tao; nagpakasasa sila sa mga makamundong bagay, at walang sinumang humahadlang sa kanila o nag-aatubiling makita silang umalis. Sa kapwa pagkakaroon ng pananalig sa Diyos at pagtalikod sa pananalig, malaya sila. Dagdag pa rito, hindi pinipilit ng Diyos ang sinuman. Anuman ang Kanyang mga hinihingi sa tao, hinahayaan Niya silang pumili ng daan na gusto nilang tahakin, at wala Siyang pinipilit na kahit sino. Paano pa man gumagawa ang Banal na Espiritu, o kung paano Niya ginagabayan ang mga tao at inaakay ang mga ito na basahin ang mga salita ng Diyos, walang sinuman ang pinilit ng Diyos kahit kailan. Lagi Siyang nagpapahayag ng katotohanan upang maglaan at magpastol sa tao, palaging nagbabahagi tungkol sa katotohanan upang malutas ang mga problema, at hayaan ang mga tao na maunawaan ang katotohanan. Ano ang layunin sa likod ng pagpayag na maunawaan ng mga tao ang katotohanan? (Upang matanggap nila ang katotohanan.) Kung tatanggapin mo ang katotohanan at ang mga salita ng Diyos, may tayog kang mapaglabanan ang mga mapanghimagsik at mga tiwaling disposisyong ito, ang mga pananaw ng mga hindi mananampalataya, at ang lahat ng uri ng mga maling kalagayan; kapag kaya mong makilatis ang mga kalagayang ito, hindi ka maililihis. Sa oras na maunawaan ng isang tao ang lahat ng uri ng katotohanan, hindi siya magkakamali sa pag-unawa sa Diyos, at mauunawaan niya ang mga layunin ng Diyos. Sa isang banda, maayos niyang nagagawa ang tungkulin ng isang nilikha; dagdag pa rito, nabubuhay siyang may wangis ng isang tao, at nagagawa niyang tahakin ang wastong landas ng buhay. Kapag ang isang tao ay tumatahak sa wastong landas ng buhay, nagpapatotoo gaya ng dapat na gawin ng isang nilikha, nagagawang talunin si Satanas kalaunan, nakararanas ng pagbabago ng disposisyon, may totoong pagpapasakop at takot sa Diyos, at nagiging isang nilikha na pasok sa pamantayan, kung gayon, nakamit na ng gayong tao ang kaligtasan, na siyang pangwakas na layon.

Ang Pagpapasakop sa Diyos ay Isang Pangunahing Aral Para sa Pagkakamit ng Katotohanan

Kung nais mong magpasakop sa Diyos sa iyong pananampalataya, lubhang mahalaga na makilala mo ang iyong sarili. Kapag hindi mo kilala ang iyong sarili, hindi mo magagawang iwaksi ang iyong tiwaling disposisyon. Ang buhay pagpasok ay nagsisimula sa pagkilala sa sarili. Kung nagbubunyag ka ng ilang katiwalian o gumagawa ng mga bagay na kasumpa-sumpa o nakasasakit sa Diyos, kung gumagawa ka ng mga bagay na kahangalan, dapat mong pagnilayan ang iyong sarili pagkatapos. Paano ka matutulungan ng pagninilay para maiwaksi ang katiwalian? Isinasaalang-alang ito ng mga nagsasagawa ng katotohanan: “Talagang ibinunyag ako ng mga bagay na ito na nangyari. Mayroon akong tiwaling disposisyon, at kailangan kong tanggapin ang paghatol at pagkastigo ng mga salita ng Diyos para iwaksi ito. Mabuti na ibinunyag ng Diyos ang aking tiwaling disposisyon sa pamamagitan ng sitwasyong ito. Anupaman ang iniisip ng ibang tao tungkol sa akin o kung paano man nila ako tinatrato, kailangan kong hanapin ang katotohanan, unawain ang mga layunin ng Diyos, at alamin kung ano ang dapat gawin para maisagawa ang katotohanan.” Ito ang tamang saloobin, at isa itong saloobin ng pagsasagawa ng katotohanan at pagpapasakop sa Diyos. Ang pananampalataya sa Diyos ay nangangailangan ng pagtanggap sa katotohanan—iyon ang tamang saloobin. Ang mga hindi tumatanggap sa katotohanan ay nagdadahilan at nangangatwiran kapag lumilitaw ang mga isyu, ipinapasa ang responsabilidad sa iba. Palagi silang nagrereklamo tungkol sa ibang tao na hindi sila tinatrato nang maayos, hindi sila iniintindi o hindi nagmamalasakit sa kanila. Nakahahanap sila ng iba’t ibang uri ng pangangatwiran. Ano ang saysay ng paghahanap ng lahat ng katwirang ito? Mapapalitan ba nito ang pagsasagawa mo ng katotohanan? Mapapalitan ba nito ang pagpapasakop mo sa Diyos? Hindi, hindi nito kaya. Ibig sabihin, kahit anong uri ng pangangatwiran ang mayroon ka, kahit may mga hinanakit ka na lampas langit pa mismo, kung hindi mo tinatanggap ang katotohanan, katapusan mo na. Gustong makita ng Diyos kung ano ang iyong saloobin, lalo na sa mga bagay na may kinalaman sa pagsasagawa ng katotohanan. May anumang silbi ba ang pagrereklamo mo? Malulutas ba ng pagrereklamo mo ang isyu ng tiwaling disposisyon? Kung magrereklamo ka at pakiramdam mo ay nasa katwiran ka, ano ang sasabihin niyon tungkol sa iyo? Nakamit mo ba ang katotohanan? Matatanggap mo ba ang pagsang-ayon ng Diyos? Kung sasabihin ng Diyos, “Hindi ka isang taong nagsasagawa ng katotohanan, kaya umalis ka sa daan. Nasusuklam Ako sa iyo,” hindi ba’t katapusan mo na? Ang pagsasabi ng Diyos na “nasusuklam Ako sa iyo,” ay magbubunyag sa iyo at magtatakda kung sino ka. Bakit gagawa ang Diyos ng pagtatakda tungkol sa iyo? Dahil hindi mo tinatanggap ang katotohanan; hindi mo tinatanggap ang mga pamamatnugot ng Diyos at ang Kanyang kataas-taasang kapangyarihan. Palagi kang naghahanap ng mga panlabas na katwiran, palaging ipinapasa sa ibang tao ang mga bagay-bagay. Nakikita ng Diyos na wala kang katwiran at pagmamahal sa katotohanan; hindi makatwiran, may mapagsariling kalooban, at hindi mapapaamo. Kailangan kang isantabi at ipagwalang-bahala para magkaroon ka ng pansariling pagninilay. Ang layunin ng pakikinig mo sa mga sermon at pagbabahagi tungkol sa katotohanan ay upang maunawaan mo ang katotohanan, malutas ang iyong mga problema, at maiwaksi ang iyong katiwalian. Ang katotohanan ba ay isang bagay para bigkasin mo nang walang kabuluhan? Isa ba itong bagay para pakitang-tao mong suportahan, at pagkatapos ay tapos na? Dapat bang magsilbing espirituwal na angkla ang pagkaunawa sa katotohanan para punan ang kahungkagan sa iyong kaluluwa? Hindi, hindi ito para gamitin mo para sa layuning ito. Nariyan ang katotohanan para lutasin mo ang mga tiwali mong disposisyon. Ito ay para bigyan ka ng landas, at kapag nakakaranas ka ng mga isyu, makakapamuhay ka ayon sa mga katotohanang ito, at matatahak ang tamang landas ng buhay. Kapag naunawaan mo na ang katotohanan, hindi ka na kikilos batay sa iyong pagiging natural, sa iyong katiwalian, o sa mga bagay na iyon sa iyong satanikong edukasyon. Hindi ka na mamumuhay ayon sa satanikong lohika o sa mga pilosopiya para sa mga makamundong pakikitungo. Sa halip, mamumuhay ka ayon sa katotohanan, aasal ka ayon sa katotohanan. Ito lang ang makatutugon sa mga layunin ng Diyos. Sinasabi ng ilang tao: “Hindi pa ako naging mananampalataya nang napakatagal. Wala akong masyadong karanasan. Hindi ko nauunawaan ang katotohanan, at maliit ang tayog ko. Kaya, hindi ko maisasagawa ang katotohanan.” Mga totoong palusot lang talaga ang mga ito. Kahit pa maliit ang iyong tayog, may mga katotohanang kaya mong maunawaan. Dapat kang magsagawa sa abot ng nauunawaan mo; dapat kang magsakatuparan sa abot ng makakaya mo. Kung hindi mo man lang isinasagawa ang mga katotohanang nauunawaan mo, may problema riyan. Kahit gaano pa katagal o kaikli ang naging panahon mo bilang isang mananampalataya, hangga’t nakikinig ka ng mga sermon nang ilang taon, mauunawaan mo ang ilang katotohanan. Kung marami kang alam na katotohanan pero hindi mo isinasagawa ang alinman sa mga ito, kokondenahin ka nito. Kung ano ang saloobin ng pagpapasakop sa katotohanan, ano ang pagpapasakop sa katotohanan, paano magpasakop sa katotohanan, paano magpasakop sa mga pamamatnugot ng Diyos, at kung anong saloobin ang mayroon dapat ang mga tao—kung alam mo ang mga bagay na ito, dapat mong isagawa ang mga ito. Kahit ano pa ang mangyari, kailangan mong matutunan kung paano isagawa ang katotohanan at umasal nang may prinsipyo. Kung hindi mo isinasagawa ang katotohanan, walang kabuluhan sa iyo ang katotohanan; isa lamang itong doktrina, isang islogan sa iyong bibig. Hindi ka magkakaroon ng realidad hanggang maisagawa mo ang katotohanan; saka lamang magiging buhay mo ang katotohanan. Kapag may mga bagay na nangyayari at sinusunod mo ang iyong kagustuhan—iniisip na nagkakamali ang taong ito, na mali ang taong iyon, palaging tama ang tingin mo sa iyong sarili at nakikipagtalo sa iba kahit ano pa ang sabihin nila—posible bang wala kang kapintasan at walang katiwalian? Pagiging mapagmataas at pagmamatuwid sa sarili ang tawag doon, at isa itong mas malalang tiwaling disposisyon.

Paano malulutas ang isang tiwaling disposisyon? Ang unang hakbang ay tingnan kung kaya mong magpasakop sa mga pamamatnugot at pagsasaayos ng Diyos, at kung kaya mong magpasakop sa iba’t ibang sitwasyong inihahanda ng Diyos para sa iyo. Sa panahong mapayapa, wala kang anumang kuru-kuro sa Diyos at hindi ka nagbubunyag ng maliwanag na tiwaling disposisyon. Kaya pakiramdam mo na hindi ka ganoon kasama, at na isa kang taong nagagawang magpasakop sa Diyos. Pero kapag may nangyari, naguguluhan ang puso mo, at nagkakaroon ka ng mga sarili mong kaisipan at ideya. Lalo na kapag nagagawa mong magdusa at magbayad ng halaga sa iyong tungkulin, pakiramdam mo ay isa kang taong nagmamahal sa Diyos, kaya kapag pinungusan ka nang hindi inaasahan at may isang taong nagsasabing ikaw ay may mapagsariling kalooban at walang prinsipyo sa iyong tungkulin, magagawa mo bang tanggapin iyon? (Hindi ito madaling tanggapin.) Ano ang gagawin mo kung hindi ito madaling tanggapin? Paano mo makakamit ang pagtanggap at pagpapasakop? May ilang prinsipyo rito ng pagsasagawa. Una, kailangan mong pagnilayan ang iyong sarili, at bitiwan ang mga sarili mong kaisipan at pangangatwiran para hanapin ang katotohanan. Dapat mong maunawaan na hindi nangangahulugang umaayon ang mga sarili mong kaisipan at pangangatwiran sa katotohanan. Kung nagtataglay ka ng katwiran, dapat ka munang makinig sa sinasabi ng iba at pagkatapos ay pag-isipan mo itong mabuti. Kung ang mga sinasabi nila ay umaayon sa katotohanan, dapat mo itong tanggapin—ito ang dapat gawin ng isang taong may katwiran. Kung palagi mong iniisip na tama ang sarili mong pag-iisip at pinanghahawakan mo ang sarili mong perspektiba, at hindi tinatanggap kung ano ang sinasabi ng iba, kahit gaano pa sila katama o kung gaano man kaayon sa katotohanan ang kanilang sinasabi, nagiging mapaghimagsik ka at wala sa katwiran. Ang katwiran ng isang nilikha ay para magpasakop sa katotohanan, para magpasakop sa mga salita ng Diyos, para magpasakop sa mga pamamatnugot at pagsasaayos ng Diyos, para magpasakop sa lahat ng bagay na nagmumula sa Diyos, at para magpasakop sa mga pagsasaayos ng gawain ng sambahayan ng Diyos. Sa pagganap ng iyong tungkulin, dapat mong hanapin kung ano ang hinihingi ng Diyos at kung ano ang isinaayos ng Kanyang sambahayan. Kapag alam mo na ang mga bagay na iyon, makakikilos ka ayon sa hinihingi ng Diyos. Ito ang mga prinsipyo ng pagsasagawa. Una, dapat kang magpasakop. Ito ang dapat gawin ng isang nilikha. Madalas, kapag hindi nagagawa ng mga taong magpasakop, ito ay dahil mayroon silang mga sariling pangangatwiran, pagdadahilan, at palusot. Malamang talaga na hindi sila magpasakop sa ganoong pangangatwiran. Ano ang puwedeng gawin sa ganoong kaso? Una, bitiwan mo ang mga sarili mong pangangatwiran at pagdadahilan, at kumilos nang ayon sa mga hinihingi ng sambahayan ng Diyos. Kapag naisagawa mo na ito nang ilang panahon, malalaman mo na kapag ginagampanan mo ang iyong tungkulin nang ayon sa mga katotohanang prinsipyo, lalo kang nagiging epektibo sa iyong tungkulin. Nakatitiyak ka, sa iyong kaluluwa, na ito ay pagpapasakop sa Diyos, at lalong nagiging dalisay ang iyong pagpapasakop. Pero, kung palagi kang humahawak sa mga sarili mong kuru-kuro at imahinasyon, kung hindi mo nagagawang magpasakop sa mga pamamatnugot at pagsasaayos ng Diyos, kung palagi kang laban sa Diyos at sumasalungat sa Kanya, pagrerebelde iyan. Iyan ay isang tiwaling disposisyon. At kahit pa hindi ka gumagawa ng anumang hayag na kasamaan, hindi ka pa rin nakapagpasakop kahit bahagya, at hindi ka magkakaroon ng katiting na katotohanang realidad.

Ang mga aral ng pagpapasakop ang pinakamahirap, ngunit ang mga iyon din ang pinakamadali. Sa anong paraan mahirap ang mga iyon? (Ang mga tao ay may sariling mga ideya.) Hindi ang pagkakaroon ng mga ideya ng mga tao ang problema—anong tao ba ang walang mga ideya? Lahat ng tao ay may puso at utak, lahat sila ay may sariling mga ideya. Hindi iyon ang problema rito. Kung gayon, ano kaya iyon? Ang problema ay ang tiwaling disposisyon ng tao. Kung wala kang tiwaling disposisyon, magagawa mong magpasakop kahit ilan pa ang iyong mga ideya—hindi magiging isyu ang mga ito. Kung ganito ang katwiran ng isang tao at sinasabi niyang, “Kailangan kong magpasakop sa Diyos sa lahat ng bagay. Hindi ako magdadahilan o hindi ko ipipilit ang sarili kong mga ideya, hindi ako gagawa ng sarili kong pagtakda tungkol sa bagay na ito,” hindi ba’t madali para sa kanya ang magpasakop? Kung hindi gagawa ang isang tao ng sarili niyang mga pasya, tanda iyan na hindi siya mapagmagaling; kung hindi niya ipinipilit ang sarili niyang mga ideya, tanda iyan na may katwiran siya. Kung kaya rin niyang magpasakop, nakaya na niyang isagawa ang katotohanan. Ang hindi pagkakaroon ng mga sariling pagtakda ng isang tao at hindi paggigiit sa mga sarili niyang ideya ay mga paunang kondisyon para makapagpasakop. Kung taglay mo ang dalawang katangiang ito, magiging madali para sa iyo na magpasakop at makamit ang pagsasagawa ng katotohanan. Kaya, bago ka magpasakop, dapat mong taglayin ang mga ito, at alamin kung paano ka dapat kumilos at kung ano ang dapat mong gawin upang magkaroon ng saloobin ng pagsasagawa ng katotohanan. Hindi naman talaga ito ganoon kahirap—pero hindi rin ito ganoon kadali. Bakit ito mahirap? Mahirap ito dahil may tiwaling disposisyon ang tao. Kahit ano pang mentalidad o kalagayan ang mayroon ka kapag isinasagawa ang pagpapasakop, kung hinahadlangan ka nito sa pagsasagawa ng katotohanan, ang kaisipan o kalagayang iyon ay nagmumula sa tiwaling disposisyon. Iyon ang simpleng katunayan ng usapin. Kung lulutasin mo ang mga tiwaling disposisyon ng pag-aakalang mas matuwid kaysa sa iba, pagmamataas, paghihimagsik, pagiging katawa-tawa, at matigas ang ulo at panghuhusga, at pagiging mapagmatigas, magiging madali para sa iyo na magpasakop. Kaya, paano dapat lutasin ang mga katiwaliang ito? Dapat kang manalangin kapag ayaw mong magpasakop, dapat kang magnilay-nilay sa iyong sarili at magtanong: “Bakit hindi ko magawang magpasakop sa Diyos? Bakit palagi kong iginigiit na gawin ang mga bagay sa sarili kong paraan? Bakit hindi ko kayang hanapin ang katotohanan at isagawa ito? Ano ang ugat ng problemang ito? Isinasagawa ko dapat ang pagpapasakop sa Diyos, at isinasagawa ko dapat ang katotohanan, hindi isinasakatuparan ang sarili kong kalooban o mga sarili kong pagnanais. Magagawa ko dapat na magpasakop sa mga salita ng Diyos, sa Kanyang mga pamamatnugot, at pagsasaayos. Iyon lamang ang naaayon sa mga layunin ng Diyos.” Ang pagkakamit ng ganitong uri ng kalalabasan ay nangangailangan ng pananalangin sa Diyos at paghahanap sa katotohanan. Kapag naunawaan mo ang katotohanan, maisasagawa mo ito nang mas madali; pagkatapos, magagawa mong maghimagsik laban sa laman at bitiwan ang mga pagnanais nito. Kung nauunawaan mo ang katotohanan sa puso mo pero hindi mo mabitiwan ang mga pakinabang ng laman, katayuan, banidad at reputasyon, mahihirapan kang isagawa ang katotohanan. Ito ay dahil, sa puso mo, inuuna mo ang mga pakinabang ng laman, banidad, at reputasyon nang higit sa lahat. Ibig sabihin nito na hindi mo minamahal ang katotohanan—sa halip, mahal mo ang katayuan at reputasyon. Kaya paano dapat lutasin ang isyung ito? Dapat kang manalangin, hanapin ang katotohanan, at dapat mong ganap na makita ang diwa ng mga bagay tulad ng katayuan at reputasyon. Hindi mo dapat masyadong pinahahalagahan ang mga bagay na ito, at kinakailangang ituring ang pagsasagawa ng katotohanan bilang mahalaga, at pahalagahan ito nang higit sa lahat. Kapag ginawa mo ang lahat ng ito, magkakaroon ka ng determinasyong isagawa ang katotohanan. Minsan hindi kayang isagawa ng mga tao ang katotohanan. Kailangan silang pungusan, at kailangan nilang tanggapin ang paghatol at pagkastigo ng Diyos, para ganap na maging malinaw ang diwa ng problema at maging mas madaling isagawa ang katotohanan. Sa katunayan, ang pinakamalaking hadlang sa pagsasagawa ng katotohanan ay kapag ang sariling kalooban ng isang tao ay napakalakas at nauuna ito bago ang lahat—ibig sabihin, kapag nauuna ang pansariling interes ng isang tao bago ang lahat ng iba pa, kapag nauuna ang sarili niyang reputasyon at katayuan bago ang anupaman. Iyon ang dahilan kung bakit palaging tumutukoy ang mga gayong tao batay sa sarili nilang kalooban kapag may mga bagay na nangyayari, at ginagawa ang anumang personal na magdudulot ng pakinabang sa kanila, nang walang anumang pagsasaalang-alang sa mga katotohanang prinsipyo. Palagi silang humahawak sa mga sariling ideya nila. Ano ba ang ibig sabihin ng humawak sa mga sariling ideya ng isang tao? Ang ibig sabihin nito ay tumukoy: “Kung gusto mo ito, gusto ko iyon. Kung gusto mo ang sa iyo, ipipilit ko ang sa akin.” Pagpapakita ba ito ng pagpapasakop? (Hindi.) Hindi talaga nila hinahanap ang katotohanan, kundi tumutukoy sila batay sa sarili nilang kalooban. Ito ay mapagmataas na disposisyon, at isang hindi makatwirang pagpapamalas. Kung, isang araw, magagawa mong magkaroon ng kamalayan na ang mga kagustuhan at pagtukoy mo ay salungat sa katotohanan; kung magagawa mong itanggi at makilatis ang iyong sarili, hindi na naniniwala sa iyong sarili, at pagkatapos niyon ay unti-unti mo nang hindi ginagawa ang mga bagay sa sarili mong paraan o pikit-matang ginagawa ang mga sarili mong pagtukoy, pero nagagawa mong hanapin ang katotohanan, manalangin sa Diyos at sumandal sa Kanya, iyan ang tamang pagsasagawa. Bago mo kumpirmahin kung anong uri ng pagsasagawa ang umaayon sa katotohanan, dapat kang maghanap. Iyan talaga ang tamang bagay na dapat gawin, ito ang dapat gawin. Kung hihintayin mo pang pungusan ka bago maghanap, medyo pasibo ito, at malamang na makaantala ito sa mga bagay-bagay. Ang matutunang hanapin ang katotohanan ay napakahalaga. Ano ang mga pakinabang ng paghahanap sa katotohanan? Una, maiiwasan ng isang taong sumunod sa sarili niyang kalooban at kumilos nang padalus-dalos; pangalawa, maiiwasan ng isang tao ang mga pagbubunyag ng katiwalian at mga masamang kahihinatnan; pangatlo, matututunan ng isang tao kung paano maghintay at maging matiyaga, at mapigilang magkamali sa pamamagitan ng pag-unawa sa mga bagay-bagay nang malinaw at tama. Makakamit ang lahat ng bagay na ito sa pamamagitan ng paghahanap sa katotohanan. Kapag natutunan mong hanapin ang katotohanan sa lahat ng bagay, madidiskubre mong walang bagay na simple, na kung nagwawalang-bahala ka at hindi nagsisikap, hindi mo maayos na magagawa ang mga bagay-bagay. Pagkatapos na makapagsanay nang ganito nang ilang panahon, lalo kang magiging hinog at batikan kapag nangyari ang mga bagay-bagay sa iyong buhay. Magiging mas malumanay at mas mahinahon ang iyong saloobin, at sa halip na maging mapusok, mapagsapalaran, at mapagkumpitensiya, magagawa mong hanapin ang katotohanan, isagawa ang katotohanan, at magpasakop sa Diyos. Pagkatapos, ang problema ng mga pagbubunyag ng mga tiwali mong disposisyon ay malulutas. Kaya, magiging madali para sa iyo na magpasakop, hindi naman talaga iyon ganoon kahirap. Maaaring medyo mahirap ito sa simula, pero puwede kang magtiyaga, maghintay at patuloy na maghanap sa katotohanan hanggang sa malutas mo ang problemang iyon. Kung palagi mong gustong gumawa ng sarili mong mga desisyon kapag nangyayari ang mga bagay-bagay sa iyo, at palagi kang nagbibigay ng mga pangangatwiran, at ipinipilit mo ang mga sarili mong ideya, magiging malaking problema ito. Ito ay dahil ang mga bagay na ipinipilit mo ay hindi positibo at lahat ay nakapaloob sa isang tiwaling disposisyon. Lahat ng bagay na iyon ay mga pagbubunyag ng isang tiwaling disposisyon, at, sa gayong mga sitwasyon, bagama’t maaaring nais mong hanapin ang katotohanan, hindi mo ito maisasagawa, at bagama’t nais mong manalangin sa Diyos, iraraos mo lang iyon. Kung may nagbahagi sa iyo tungkol sa katotohanan at isiniwalat ang mga karumihan ng iyong layunin, paano ka magpapasya? Madali ka bang makapagpapasakop sa katotohanan? Mahihirapan ka nang husto na magpasakop sa panahong iyon, at hindi mo magagawang magpasakop. Magrerebelde ka at susubukan mong magbigay ng mga pangangatwiran. Sasabihin mo, “Ang mga pagtukoy ko ay para sa kapakanan ng sambahayan ng Diyos. Hindi mali ang mga ito. Bakit hinihiling mo pa ring magpasakop ako?” Nakikita mo ba kung paanong hindi mo magagawang magpasakop? At maliban pa roon, lalaban ka rin; ito ay isang sadyang paglabag! Hindi ba’t napakagulo nito? Kapag may nagbabahagi sa iyo tungkol sa katotohanan, at hindi mo magawang tanggapin ang katotohanan at sadya ka pang lumalabag, naghihimagsik at lumalaban sa Diyos, mabigat ang problema mo. Nanganganib kang mabunyag at maitiwalag ng Diyos.

Ang aralin sa pagpapasakop sa Diyos ay talagang malalim. Parang mahirap talaga ito kapag nagsimula kang pumasok dito, pero pagkatapos maranasan ito sa maikling panahon, hindi na ito ganoon kahirap. Ang pagsasagawa ng pagpapasakop ay nangangailangan ng mahigpit na pagsunod sa mga prinsipyo, at kapag nabigo ka nang ilang beses nang hindi nahahanap ang mga prinsipyo, ibig sabihin niyon ay hindi mo natutunan ang aralin; at ang pagpapasakop ay isa pa ring napakahirap na aralin para matutunan mo. Bakit ito mahirap? Dahil marami ang mga paghihirap sa kalooban ng mga tiwaling tao. May mga kuru-kuro, imahinasyon, pati iba’t ibang uri ng tiwaling disposisyon ang mga tao. Kung, karagdagan sa lahat ng iyon, may kaunti rin silang kaalaman at puhunan; kung nagtapos sila ng kolehiyo at kwalipikadong-kwalipikado; kung mayroon silang pera at katayuan sa lipunan at nagpapakita ng pagiging angat sa lahat ng uri ng mga aspekto, problema nga iyan. Malamang na hindi tatanggapin ng gayong mga tao ang katotohanan. Magiging magulo ang pagtataglay ng labis na kaalaman, dahil itinuturing ng mga tao ang kaalaman bilang ang katotohanan mismo, kaya masyadong nagiging mahirap arukin at tanggapin ang katotohanan. Kung hindi mo nauunawaan ang katotohanan, at wala kang pagkatao o katwiran, para kang isang parkupino. Ang mga parkupino ay mga nakakatakot na hayop na walang sinumang nangangahas na hawakan o galitin. Ganito ang mga tiwaling tao—hinding-hindi nila tatanggapin ang katotohanan at hinding-hindi sila nagpapasakop sa Diyos. Punung-puno ang puso nila ng kasamaan, at lubos silang nabubuhay sa kanilang mga tiwaling disposisyon. Bunga nito, ang bawat isang isyung nakakaharap ng mga tao ay nagbibigay sa kanila ng maraming hamon, at napupuno sila ng mga kuru-kuro at imahinasyon, at mapagmataas at mapagmagaling. Kapag pinupungusan sila, o kapag nakakaharap sila ng balakid sa isang bagay na ginagawa nila, nakikipagtalo sila, nagkakaroon ng mga maling pagkaunawa sa mga bagay-bagay, nagiging negatibo, at nagrereklamo. Naapektuhan sila at naililigaw ng mga kakatwang kuwento at argumento. Ang mga ito ay mga paghihirap. Kung malulutas ng mga tao ang mga paghihirap na ito, magagawa nilang tanggapin at isagawa ang katotohanan, at magiging madali ang pagpapasakop sa Diyos. Kaya, para makamit ang pagpapasakop sa Diyos, dapat munang tanggapin ng isang tao ang katotohanan at isagawa ito, at dapat magpasakop ang isang tao sa mga pamamatnugot at pagsasaayos ng Diyos. Iyon ang unang hadlang. Kaya, ano ang napapaloob sa mga pamamatnugot at pagsasaayos ng Diyos? Kinapapalooban ang mga ito ng mga tao, pangyayari, at bagay na pinalilitaw ng Diyos sa paligid mo. Minsan, pupungusan ka ng mga tao, pangyayari at mga bagay na ito, minsan tutuksuhin ka nila, o susubukin ka, o aabalahin ka, o gagawin kang negatibo—pero hangga’t kaya mong hanapin ang katotohanan para lutasin ang mga problema, magagawa mong may matutunang isang bagay, magkamit ng tayog, at magkaroon ng lakas para lumaban. Ang pagpapasakop sa mga pamamatnugot at pagsasaayos ng Diyos ang pinakapangunahing aralin sa pagpapasakop sa Diyos. Kabilang sa mga pamamatnugot at pagsasaayos ng Diyos ang mga tao, pangyayari, bagay, at iba’t ibang sitwasyon na pinalilitaw ng Diyos sa paligid mo. Kaya paano ka dapat tumugon kapag nahaharap ka sa ganitong mga sitwasyon? Ang pinakapangunahing bagay ay ang tumanggap mula sa Diyos. Ano ang ibig sabihin ng “tumanggap mula sa Diyos”? Ang pagrereklamo at paglaban—pagtanggap ba ito mula sa Diyos? Ang pakikipagtalo at mga pagdadahilan—pagtanggap ba ito mula sa Diyos? Hindi. Kaya, paano mo ba dapat isagawa ang pagtanggap mula sa Diyos? Kapag may nangyayari sa iyo, una ay kumalma ka, hanapin ang katotohanan, at magsagawa ng pagpapasakop. Huwag kang magdahilan o mangatwiran. Huwag mong subukang suriin o ipalagay kung sino ang tama at kung sino ang mali, at huwag mong suriin kung kaninong pagkakamali ang mas mabigat, at kung kanino ang mas magaan. Isa bang saloobin ng pagtanggap mula sa Diyos ang palaging pagsusuri sa mga bagay na ito? Ito ba ay saloobin ng pagpapasakop sa Diyos? Hindi ito saloobin ng pagpapasakop sa Diyos, o ng pagtanggap mula sa Diyos, o ng pagtanggap sa kataas-taasang kapangyarihan at mga pagsasaayos ng Diyos. Ang pagtanggap mula sa Diyos ay bahagi ng mga prinsipyo para sa pagsasagawa ng pagpapasakop sa Diyos. Kung sigurado kang ang lahat ng bagay na nangyayari sa iyo ay saklaw ng kataas-taasang kapangyarihan ng Diyos, na nangyayari ang mga bagay na iyon dahil sa mga pagsasaayos at mabubuting layunin ng Diyos, matatanggap mo ang mga ito mula sa Diyos. Magsimula ka sa hindi pagsusuri sa tama at mali, hindi pagdadahilan para sa iyong sarili, hindi paghahanap ng mali ng iba, hindi pagbubusisi, hindi pagsisiyasat sa mga obhetibong sanhi ng kung ano ang nangyari, at hindi paggamit sa iyong utak bilang tao para suriin at busisiin ang mga bagay-bagay. Ang mga ito ang mga detalye ng kung ano ang dapat mong gawin para tumanggap mula sa Diyos. At ang paraan para isagawa ito ay ang magsimula sa pagpapasakop. Kahit na may mga kuru-kuro ka o kung hindi malinaw ang mga bagay-bagay sa iyo, magpasakop ka. Huwag mong simulan sa pagdadahilan o paghihimagsik. At pagkatapos magpasakop, hanapin ang katotohanan, manalangin sa Diyos at maghanap mula sa Kanya. Paano ka ba dapat manalangin? Sabihin mo, “O Diyos, pinamatnugutan Mo ang sitwasyong ito para sa akin bunga ng Iyong mabuting layunin.” Ano ang ibig sabihin kapag sinabi mo ito? Ibig sabihin na mayroon ka nang saloobin ng pagtanggap sa iyong puso at kinilala mo na pinamatnugutan ng Diyos ang sitwasyong iyon para sa iyo. Sabihin mo: “O Diyos, hindi ko po alam kung paano magsagawa sa sitwasyong nakaharap ko ngayon. Hinihiling ko sa Iyo na bigyan Mo ako ng kaliwanagan at gabayan ako, at ipaunawa sa akin ang Iyong layunin, para makakilos ako nang ayon dito, at hindi maging mapaghimagsik ni mapanlaban, at huwag sumandig sa sarili kong kalooban. Handa akong isagawa ang katotohanan at kumilos nang ayon sa mga prinsipyo.” Pagkatapos manalangin, makakaramdam ka ng kapayapaan sa iyong puso, at natural mong bibitawan ang iyong mga pagdadahilan. Hindi ba’t ito ay isang pagbabago sa iyong pag-iisip? Inihahanda nito ang daan para hanapin at isagawa mo ang katotohanan, at ang tanging problema na lang ay kung paano mo dapat isagawa ang katotohanan kapag naunawaan mo ito. Kung muli kang nagbubunyag ng paghihimagsik kapag dumarating ang panahong kailangan mong isagawa ang katotohanan, dapat kang muling manalangin sa Diyos. Sa sandaling malutas ang iyong paghihimagsik, natural na magiging madali para sa iyo na isagawa ang katotohanan. Kapag lumilitaw ang mga problema, dapat matuto kang manahimik sa harapan ng Diyos at hanapin ang katotohanan. Kung palagi kang nagagambala ng mga panlabas na bagay, kung palaging pabago-bago ang iyong kalagayan, ano ang nagdudulot niyan? Ito ay dahil hindi mo nauunawaan ang katotohanan, at dahil ang tiwali mong disposisyon ang namamayani sa loob mo—hindi mo mapigilan ang iyong sarili. Sa mga pagkakataong tulad nito, dapat mong pagnilayan ang sarili at hanapin ang problema sa loob mo. Hanapin ang mga nauugnay na salita ng Diyos at tingnan kung ano ang inilalantad ng mga ito. Pagkatapos, makinig sa mga sermon at pagbabahaginan, o mga himno ng mga salita ng Diyos. Tingnan mo ang sarili mong kalagayan batay sa mga salitang ito. Ganyan mo puwedeng makita kung anong mga problema ang nariyan sa loob mo, at ang pagkakamit ng kaliwanagan sa mga problemang ito ay magpapadaling tugunan ang mga ito. Anumang isyu mayroon ang ibang tao na nagdudulot sa iyo ng problema, huwag mong bigyan ng kahit anong pansin ang mga ito. Ituon mo ang iyong isip sa sarili mong pagninilay-nilay. Huwag mong palakihin ang mga problema, sinasabing sinusubok ka ng Diyos. Wala itong kinalaman sa Diyos. Ang mga tiwaling tao ay ganap na walang kamalayan sa sarili at pinakamahusay sila sa pagpapalabas na mabuti sila. Huwag kang maging masyadong sensitibo. Kung matutukoy mong isa itong pagsubok mula sa Diyos, kailangan mong lalo pang pagnilayan ang mga sarili mong isyu; kung hindi mo lubusang aalisin ang tiwali mong disposisyon, patuloy ka lang nitong paglalaruan. Ano ang solusyon? Kailangan mong manalangin, “O Diyos, ako ay may napakamapagsariling-kalooban at napakamapagmataas! Palagi kong iniisip ang pagbibigay ng layaw sa laman. Masyado akong mapaghimagsik! Disiplinahin Mo nawa ako.” Pagkatapos ng iyong panalangin, medyo mag-aalala ka. “Paano kung talagang disiplinahin ako ng Diyos? Hindi, kailangan kong manalangin at manindigan; kahit gaano pa ako disiplinahin ng Diyos, kahit itulot pa Niyang ako ay magkasakit o mamatay, magpapasakop pa rin ako sa Kanya.” Kapag natapos mo na ang panalanging ito, magiging malakas ka sa loob, at magiging iba ang iyong kalagayan. Ano ang mararamdaman mo? Iisipin mo: “Pagkalipas ng lahat ng taong ito bilang mananampalataya, ito ang unang beses kong nakakaranas ng pagsubok mula sa Diyos. Iniabot Niya ang Kanyang kamay sa akin at pakiramdam ko ay napakalapit Niya sa akin. Personal akong inaakay ng Diyos, personal na inaayos ang ganitong uri ng pagsubok para sanayin ako, para dalisayin ako, ipinapahintulot na matutunan ko ang isang aral at makamit ang katotohanan mula rito. Mahal na mahal ako ng Diyos!” Hindi ba’t kaliwanagan at pagtanglaw ito ng Diyos? Wala ka bang kaunting tayog sa puntong ito? (Mayroon.) Isa talaga itong praktikal na pang-unawa. Puwedeng ipagtaka mo sa iyong sarili: “Dahil sinusubok ako ng Diyos, anong uri ng saloobin ang dapat kong taglayin? Ano ang dapat kong gawin para malugod ang Diyos?” Kapag ganito ka mag-isip, at kapag ganito ka maghanap, maisasakatuparan mo ang pagpapasakop sa lalong madaling panahon. Hindi mo na ipagpipilitan ang sa iyo, at iisipin mo sa sarili mo: “Kung hindi ako magpapasakop, kundi palaging makikipagtalo, kung palagi na lang akong humahanap ng katwiran sa ibang tao o sa mga obhetibong pangyayari, nagdadahilan at sinusuri ang tama at mali, ni hindi ako tao. Isa akong hayop, ni hindi kapareho ng antas ng baboy!” Pagkatapos, makokonsensiya ka at hindi mapapakali. Iisipin mo: “Kailangan kong magpasakop sa Diyos ngayon din mismo. Nasa tabi ko ang Diyos, at ganito Niya ako ginagabayan. Madalas sinasabi na ganito ang mabuting layunin ng Diyos—natikman ko na ito ngayon. Ang layunin ng Diyos ay iyong dapat akong matuto ng leksyon, na dapat akong magbago, hindi dapat na maipit sa gitna ng tama at mali. Ito ang pagmamahal ng Diyos para sa akin, ang Kanyang paghatol at pagkastigo, ang Kanyang pagtustos at patnubay. Mahal na mahal ako ng Diyos, at tunay ang Kanyang pagmamahal!” Maaantig ang puso mo. Bakit ka maaantig? Dahil nauunawaan mo na ngayon ang layunin ng Diyos; personal mo nang naranasan ang pagmamahal ng Diyos; may karanasan ka mula sa patuloy na paghahanap ng katotohanan sa mga araw na ito. Puwede pa rin bang magrebelde ang mga tao laban sa Diyos habang nararanasan ito? Oo, puwede pa ring magkaroon ng pagrerebelde. Dahil may mga tiwaling disposisyon ang mga tao, at palaging lumalabas ang iba’t ibang uri ng tiwali at katawa-tawang kaisipan, palagi nilang iniisip: “Sinusubok ako ng Diyos, kaya mamamatay na ba ako? Kung talagang dinidisiplina ako ng Diyos, bibigyan ba Niya ako ng malalang sakit? Natatakot ako!” Saan nagmumula ang takot? Nagmumula ito sa hindi pananalig sa kataas-taasang kapangyarihan at mga pagsasaayos ng Diyos, sa pag-ayaw na pahintulutan ang Kanyang mga pamamatnugot at pag-aalala na: “Ano ang mangyayari kung mamatay ako? Hindi ko talaga alam kung saan ang lugar ko!” Masyadong kakaunti ang pananampalataya ng mga tao sa Diyos. Gaanong pananampalataya ang mayroon ang mga tao sa ganoong mga pagkakataon? Wala! Kung nanaisin talaga ng isang tao na tumakas mula sa mga kamay ng Diyos, ang kanyang pagkakanulo sa Diyos ay lubos. Kapag dumating sa puntong ito ang mga bagay-bagay, gusto ng mga taong tumakas; nahihirapan silang tanggapin ang mga nangyayari. Ano ngayon ang puwedeng gawin? Hindi mo basta puwedeng sabihin: “Kaya kong magpasakop; parang medyo naantig ako. Nararamdaman ko ang biyaya ng Diyos at inalagaan ako ng Diyos. Sapat na iyon, at kuntento na ako.” Pero hindi iyon sapat. Kailangan mong magpatuloy sa pagsulong, kailangan mong patuloy na maghanap. Isipin mo: “Paano nagkaroon si Job ng pananampalataya niya? Hanggang saan niya nagawang magpasakop? Bakit ako takot na takot? Saan nanggagaling ang takot ko? Ito ay dahil masyadong maliit ang pananampalataya ko sa Diyos. Hindi ako naniniwala na pinakamasaya ako at pinakaligtas sa kamay ng Diyos; na ang Diyos ang aking kanlungan. Hindi ko pinaniniwalaan ang mga bagay na ito. Ako ay ganoong mapanlinlang at buktot na tao! Kinilala kong sinusubok ako ng Diyos, at ang isang pagsubok ay hindi nangangahulugang babawiin na ang buhay ko. Hindi Niya ako pinaglalaruan o hindi rin Niya ako sinasadyang ibunyag. Pagsubok lang ito, para linisin ang aking tiwaling disposisyon. Hindi ko pa rin magawang magkaroon ng tunay na pananampalataya sa Diyos, na ganap na magtiwala sa Diyos at ilagay ang aking sarili sa Kanyang kamay. Napakabuktot ko, at nagkasala ng mga pinakakarumal-dumal na bagay! Hindi ako karapat-dapat para sa pagsasaalang-alang na ito mula sa Diyos. Hindi ako karapat-dapat sa pangangalaga ng Diyos.” Ano ang puwede mong gawin pagkatapos niyon? Kailangan mong manalangin at hanapin ang katotohanan mula sa Diyos; pungusan ang iyong paghihimagsik at ang iyong mga motibo. Nauunawaan mo ang katotohanan sa antas na ito, pero wala ka pa ring kumpiyansa sa Diyos o nangangahas na ilagay ang iyong sarili sa mga kamay Niya. Ano ito? Ito ay pagkakanulo. Dahil sa iyong pagiging mapanlinlang, sa iyong kayabangan, sa iyong paghihinala, at sa iyong kabuktutan, wala kang pagtitiwala sa Diyos. Dito nagmumula ang takot. Ano ang kahulugan ng takot? Ito ay kawalan ng pananalig sa Diyos. Ito ay palaging pag-aalala: “Kung magpapasakop ako sa patnubay ng Diyos, ibibigay ba Niya ako kay Satanas at hahayaan akong mamatay?” Anong uri ng kaisipan ito? Hindi ba’t walang katuturan iyon? Bakit iisipin iyon ng isang tao tungkol sa Diyos? Kung wala ang katotohanan, walang anumang makitang malinaw ang mga tao, kundi palaging nagkakaroon ng maling pagkaunawa sa Diyos at naghahaka-haka tungkol sa Kanya. Ang paglutas sa problemang ito ay nangangailangang maunawaan ng isang tao ang katotohanan. Sa pamamagitan lamang ng pag-unawa sa katotohanan magagawa ng mga taong makapagsalita nang may katwiran, sa paraang dapat gawin ng tao. Sa kabila ng katunayang naramdaman mo ang pag-aalaga at proteksyon ng Diyos, sa kabila ng katunayang natamasa mo ang pakiramdam ng kapayapaan at kagalakang ibinigay ng Diyos at ang katunayang pakiramdam mo ay ligtas na ligtas ka, nag-aatubili ka pa ring ipagkatiwala ang iyong sarili sa mga kamay ng Diyos. Natatakot ka pa rin. Hindi ba’t pagrerebelde ito? Ano ang nakahalo sa pagrerebeldeng ito? Ano ang nagkokontrol dito? Ang panlilinlang at pagmamataas. Hindi ba’t ito ay tunay na malademonyong kalikasan? Kung may malademonyong kalikasan ang isang tao, mayroon siyang satanikong disposisyon. Paano ba malulutas ang isyung ito? Para magawa ito, kailangan ng mga taong hanapin ang katotohanan. Kung hindi mahal ng mga tao ang katotohanan, kung hindi nila hinahanap ang katotohanan kahit gaano pang katiwalian ang ibinubunyag nila, hindi malulutas kailanman ang kanilang tiwaling disposisyon. Hindi madaling makakamit ng ganoong uri ng tao ang kaligtasan.

Kapag hinahanap ang katotohanan para lutasin ang isang tiwaling disposisyon, anong uri ng mga resulta ang kailangang makamit para masabing nalutas na ang problema? Alam na alam ng ilang tao na ang isang partikular na sitwasyon ay pagsubok mula sa Diyos, pero ayaw ipagkatiwala ang kanilang sarili sa Kanyang mga kamay. Pakiramdam nila ay hindi maaasahan ang Diyos, na hindi Siya mapagkakatiwalaan. Hindi lamang na hindi sila nangangahas na sumandal sa Diyos, kundi kinatatakutan nila ang mga sitwasyong ito. Kapag umabot ang mga bagay sa puntong iyon, anong mga katotohanan ang dapat nilang taglayin sa kanilang sarili? Paano sila dapat maghangad, at hanggang sa anong antas sila dapat maghangad, para malinis sila, para makamit nila ang ganap na pagpapasakop, at para matahak nila ang daan ng pagkatakot sa Diyos at pag-iwas sa kasamaan? Ang lahat ng ito ay may kinalaman sa katotohanan ng pagpapasakop. Sa oras na ito, wala ka talagang kaalaman sa Diyos, at walang paraan para mataglay mo ang tunay na pananalig. Kung walang tunay na pananalig, anong mga katotohanan ng mga pangitain ang kailangan mong taglayin para makamit mo ang ganap na kalayaan mula sa pagdududa, paghihinala, mga maling pagkaunawa at paglaban sa Diyos, at na magpapahintulot sa iyo na lubusang magpasakop? Aling mga katotohanan ang dapat mong taglayin para malutas ang mga isyung ito at maabot ang lubos na kalayaan mula sa karumihan, mula sa mga personal na kinakailangan, at mga pagpili? Isang bagay ito na hindi pa rin malinaw sa inyo. Pag-isipan ninyo ito—anong uri ng paghahangad ang kailangan para makamit ang lubos na pagpapasakop sa Diyos? Kailangan mong magtaglay ng ilang katotohanan. Kapag nakamit mo na ang katotohanan bilang iyong buhay, iyon ang magiging tayog mo. Iyon ang magiging batayan at pundasyon kung saan puwede mong makamit ang pagpapasakop. Puwede mong makamit ang ganap na pagpapasakop sa pamamagitan ng mga katotohanang ito. Kaya, aling mga katotohanan ang kailangan mong taglayin sa iyong sarili? (Kailangan naming hangarin ang kaalaman tungkol sa Diyos.) Isang bahagi iyon nito. Bukod pa roon, kailangan mismo ng mga tao na magkaroon ng kaunting pagtutulungan, at ilang pagsasagawa. Natatandaan ba ninyo ang sinabi ni Pedro? (“Kung pinaglalaruan man ng Diyos ang mga tao na para bang sila ay mga laruan, ano ang karaingang maaaring magkaroon ang mga tao?”) Tungkol ito sa pagpapasakop. Kung ganito mo nararanasan ang mga bagay-bagay, unti-unti mong matututunan ang katotohanan at natural kang makakakuha ka ng mga resulta. Una, kailangan mo ng saloobing nagpapasakop sa Diyos at sa katotohanan. Huwag mong alalahanin kung anong uri ng tingin ang ipinupukol sa iyo ng Diyos, kung ano ang Kanyang saloobin at tono ng boses sa iyo, kung tutol ba Siya sa iyo o hindi, at kung ibubunyag ka ba Niya o hindi. Magsimula ka sa pamamagitan ng paglutas sa mga sarili mong paghihirap at problema. Madali bang maabot ng mga ordinaryong tao ang sinabing ito ni Pedro? (Hindi madali, hindi.) Anong mga karanasan ang mayroon siya at anong mga realidad ang tinaglay niya kaya nasabi niya iyon? (Lubos siyang nanalig na kahit paano pa tratuhin ng Diyos ang tao, ito ay para iligtas ang tao at ito ay pagmamahal at wala nang iba. Iyon ang dahilan kung bakit handa siyang magpasakop.) Sinabi ni Pedro, “Kung pinaglalaruan man ng Diyos ang mga tao na para bang sila ay mga laruan,” at sinabi mo, “kahit paano pa tratuhin ng Diyos ang tao.” Tinitingnan mo ang iyong sarili bilang isang nilikha, bilang isang tagasunod ng Diyos, at bilang isang miyembro ng sambahayan ng Diyos. Kaya, may pagkakaiba ba sa pagitan ng dalawa? Oo, mayroon. May pagkakaiba! Ano ang pagkakaiba sa pagitan ng isang laruan at ng isang tao? Ang isang laruan ay wala talagang kabuluhan—wala itong kwenta, isang abang bagay. Tawagin mo itong laruan, o tawagin mo man itong hayop—ganoong uri ng bagay ito. Pero paano naman ang isang tao? Ang isang tao ay may mga kaisipan at may utak; nagagawa niyang magsalita at gumawa ng mga bagay, at kaya niyang gumawa ng mga normal na aktibidad ng tao. Kung ikukumpara sa laruan, may kaibahan ba sa halaga at katayuan ng isang tao? Kung itinuturing mo ang iyong sarili bilang tao, at hindi isang laruan, wala ka bang mga hinihingi pagdating sa pagtrato sa iyo ng Diyos? Ano ang mga hinihingi mo sa Diyos? (Na tratuhin ako gaya ng isang tao.) Paano ka ba dapat tratuhin ng Diyos gaya ng isang tao? Kung ibinahagi sa iyo ng Diyos ang Kanyang mga hinihingi sa sangkatauhan at hiningi sa iyong tugunan mo ang mga ito, magagawa mo ba ito? Kung ipinahayag ng Diyos ang katotohanan at hiningi sa iyong sundin ito, magagawa mo ba ito? Kung hiningi ng Diyos sa iyo na magpasakop sa Kanya at mahalin Siya, kaya mo ba itong gawin? At kung hindi mo magagawa ang alinman sa mga iyon, paano ka matatrato ng Diyos gaya ng isang tao? Kung wala kang anumang konsensiya o katwiran at hindi mo magawa ang mga bagay na dapat gawin ng tao, paano ka matatrato ng Diyos gaya ng isang tao? Kung walang pakundangan lang na gagawa ng masasamang gawa ang mga tao, tumatangging tanggapin ang katotohanan at hinuhusgahan pa at kinokondena ang Diyos, ginagawa ang kanilang sarili na mga kaaway Niya, mayroon ba silang pagkatao? Tatratuhin ba ng Diyos ang ganoong uri ng tao bilang isang tao? Tatratuhin ba ng Diyos ang mga Satanas at mga diyablo bilang mga tao? Ang ituring ka bilang isang tao at ang ituring ka bilang isang laruan ay isang usapin ng mga pagkakaiba sa saloobin at pagtrato. Kung itinuturing kang isang tao, anong uri ng pagtrato ang hihingin mo? Na igalang ka, na konsultahin ka, na isaalang-alang ang damdamin mo, na bigyan ka ng sapat na espasyo at kalayaan, at na isaalang-alang ang iyong dignidad at reputasyon. Ganoon tinatrato ang mga tao. Pero paano ang mga laruan? (Wala talagang kabuluhan ang mga ito. Puwedeng sipain ang mga ito.) (Puwede mong gamitin ang mga ito kapag gusto mong gamitin ang mga ito, at ihagis sa isang tabi kapag ayaw mo.) Angkop na sabihin iyon. Ito ang sinasabi ninyo tungkol sa pagtrato sa mga laruan, kaya paano ninyo ilalarawan ang pagtrato sa isang tao bilang isang laruan? (Ginagamit ninyo sila kapag kailangan ninyo sila, at binabalewala lang kapag hindi ninyo kailangan.) Tinatrato ninyo sila nang walang anumang respeto, at hindi kailangang protektahan ang kanilang mga karapatan. Hindi ninyo sila binibigyan ng anumang karapatan, o awtonomiya, o kalayaang pumili. Hindi sila kailangang konsultahin sa mga bagay-bagay, o isaalang-alang ang kanilang dangal, o anumang gaya niyon. Puwede kayong maging mabait sa kanila kapag maganda ang pakiramdam ninyo, pero puwede ninyo silang sipain kapag hindi. Ganoon ang saloobin tungkol sa isang laruan. Kung tinrato ng Diyos ang mga tao na parang mga laruan, ano ang mararamdaman nila? Mararamdaman pa rin kaya nilang kaibig-ibig ang Diyos? (Hindi.) Pero nagawa ni Pedro na purihin ang Diyos. Anong mga katotohanang realidad ang tinaglay niya na nagpahintulot sa kanyang makamit ang pagpapasakop hanggang sa punto ng kamatayan? Hindi talaga tinrato ng Diyos ang tao na parang isang laruan. Pero nang maabot ng pang-unawa ni Pedro ang antas na ito, naisip niya: “Kung tatratuhin ako ng Diyos sa paraang iyon, dapat pa rin akong magpasakop dito. Kung tatratuhin ako ng Diyos na parang laruan, paanong hindi ako magiging handa at bukas-loob?” Nakamit ni Pedro ang kahandaang ito, ang malugod na pagpayag na ito. Ano ang tinutukoy ng pagiging “handa at malugod na pumapayag”? (Ipasailalim ang sarili sa mga pamamatnugot ng Diyos at sa lubos na pagpapasakop sa mga ito.) Iyon ang katotohanan tungkol sa pagpapasakop. Hindi ba’t paraan ng pagtrato sa isang laruan ang ibigay ka kay Satanas? Itatapon ka kapag hindi ka kailangan, ibibigay kay Satanas para matukso ka nito at mapagmukha kang hangal. Ano ang naging saloobin ni Pedro? Nagkaroon ba siya ng anumang reklamo? Nagreklamo ba siya sa Diyos? Sinumpa ba niya ang Diyos? Bumaling ba siya kay Satanas? (Hindi.) Pagpapasakop ang tawag dito. Wala siyang anumang reklamo, wala siyang mga pagpapakita ng pagiging negatibo o paglaban. Hindi ba nalutas ang kanyang tiwaling disposisyon? Ito ay perpektong umaayon sa Diyos. Hindi ito usapin ng kung ipagkakanulo ba niya ang Diyos o hindi. Usapin ito ng: “Saan man ako ilagay ng Diyos, nasa puso ko ang Diyos; saan man ako ilagay ng Diyos, ako ay sa Kanya. Kahit gawin pa Niya akong abo, mananatili akong sa Diyos. Hindi ako kailanman babaling kay Satanas.” Nagawa niyang maabot ang antas na ito ng pagpapasakop. Madali itong sabihin, pero mahirap itong gawin. Kailangang nagtataglay ka ng katotohanan sa ilang panahon hanggang sa makita mo ang lahat ng ito nang kumpleto at malinaw, sa gayon ay magiging lalong mas madali ang pagsasagawa ng katotohanan. Hindi mo kinakailangang magkaroon ng lubos na kaalaman sa Diyos, ni hindi kinakailangang magbunyag ang Diyos ng isang bagay na partikular sa iyo. Kung kaya mong magkaroon ng wastong saloobin at ng uri ng pagpapasakop na ito, sapat na iyon. Hindi ka dapat magkaroon ng anumang hinihingi para sa pagtrato sa iyo ng Diyos, o hingin sa Kanya na bigyan ka ng eksaktong pamantayan. Kahit umaayon pa ang isang bagay sa katotohanan at isa itong bagay na mayroon dapat ang Lumikha, hindi mo ito dapat hingin. Dapat mong sabihin: “O Diyos, paano Mo man ako tratuhin ay ayos lang. Puwede Mong itulot na ako ay mamatay; puwede Mo akong ipadala sa impiyerno. Paano Mo man ako tratuhin ay ayos lang. Kahit ibigay Mo pa ako kay Satanas, ang Diyos pa rin ang magiging Diyos ko, at mananatili pa rin akong nilikha ng Diyos. Hindi Kita kailanman tatalikuran.” Kapag may ganito kang saloobin, taglay mo ang realidad ng pagpapasakop. “Kung pinaglalaruan man ng Diyos ang mga tao na para bang sila ay mga laruan, ano ang karaingang maaaring magkaroon ang mga tao?” Ang pahayag na ito na ginawa ni Pedro ay napakahalaga para sa inyong lahat! Ito ang pagpapasakop ni Pedro. Kung palagi mong pag-iisipan ang pahayag na ito at kung magkakamit ka ng tunay na pang-unawa at pagpapahalaga rito, makikita mong magiging mas madaling magpasakop sa Diyos. Ang mga aspekto kung saan nagrerebelde ang mga tao laban sa Diyos ay mga aspekto kung saan sila ay pinakahindi makatwiran. Kapag hindi nagawa nang maayos ng mga tao ang kanilang tungkulin, kapag wala silang nagampanang anumang totoong trabaho, mas maganda ang ugali nila, at pakiramdam nila ay wala silang karapatang makipagtalo sa Diyos o lumaban sa Kanya. Pero sa sandaling may nagawa na silang kaunting gawain o nakapagtrabaho nang kaunti, pakiramdam nila ay may kaunting puhunan na sila. Gusto nilang makipagtalo sa Diyos, at gusto nila ang mga pagpapala ng Diyos. Nagiging magulo ito. Hindi normal ang katwiran nila—hindi ba’t ubod ng sama niyon? Ganoon kaawa-awa ang mga taong walang katotohanang realidad. Puwede bang maging ayos lang ang sinuman kung hindi siya nagtataglay ng katotohanan? Hindi maiwawaksi ang mga tiwaling disposisyon nang hindi tinatanggap ang katotohanan; ang hindi pagtataglay ng katotohanan ay nangangahulugan na hindi normal ang konsensiya at katwiran ng isang tao. Puwedeng nauunawaan nila ang ilang doktrina, at nakapagsasalita ng mga bagay gaya ng: “Isa akong nilikha at dapat akong magpasakop sa Diyos. Iyon ang katwiran na dapat kong taglayin.” Puwedeng nauunawaan nila ito sa salita, at kaya nilang isigaw ang mga islogan, pero kapag talagang may nangyari, hindi nila ito kayang tanggapin o magpasakop dito kahit na alam na alam nilang pinamatnugutan ito ng Diyos. Bakit ganoon? Dahil mapaghimagsik ang mga tao, hindi nalulutas ang tiwali nilang disposisyon, at kayang-kaya nilang ipagkanulo ang Diyos. Iyon ang realidad ng sitwasyon. Kung hindi nagtataglay ang mga tao ng sapat na katotohanan, magiging ganito kaawa-awa ang kanilang buhay. Hindi ba’t ang mga nagrerebelde laban sa Diyos, na hindi nagagawang magpasakop sa Diyos o tumanggap ng Kanyang mga pamamatnugot at pagsasaayos ay mga mananampalataya rin sa Diyos? Bakit hindi nila kayang magpasakop sa mga pamamatnugot at pagsasaayos ng Diyos? Dahil hindi nila tinatanggap o pinananampalatayanan ang katotohanan. Hindi ba’t iyon ay isang katunayan? (Oo.) Sinasabi ng ilang tao tungkol sa mga indibidwal na ito: “Mapagmataas at mapagmagaling sila. Kapag may nangyayari, palagi silang lumalaban. Palagi silang nagdadahilan at naghahanap ng mali. Hindi sila nananampalataya sa pag-iral ng Diyos, o sa mga pamamatnugot at pagsasaayos ng Diyos, kaya hindi sila makapagpasakop sa Diyos.” Pero sa kabilang banda, kung nananampalataya ang mga indibidwal na ito na ang mga ito ay mga pamamatnugot at pagsasaayos ng Diyos, na isa itong sitwasyong inihanda ng Diyos para sa kanila, at na gusto ng Diyos na linisin sila at na mapakamit sa kanila ang katotohanan sa pamamagitan nito, magagawa ba nilang magpasakop? Magagawa ba nilang tumigil sa pagiging mapaghimagsik, at umiwas sa pagkakanulo sa Diyos? Posible bang tanggapin nila ito mula sa Diyos? Hindi, hindi nila kaya. Bakit hindi? Dahil hindi taglay ng tao ang mga katotohanang realidad na ito. Masyadong mababa ang kasalukuyan ninyong tayog, kaya sa ngayon ay hindi kayo sinusubok ng Diyos—ito ang pangunahing dahilan. Dahil sa sandaling sinubok kayo, ipapakita ninyong lahat ang tunay ninyong pagkatao at matitiwalag kayo, at mapapahalakhak si Satanas. Hindi ba’t iyon ang realidad? Masyadong maliit ang inyong mga tayog ngayon. Kaya ninyong pag-usapan ang tungkol sa doktrina at bigkasin ang mga islogan, at magagawa ninyong makita nang malinaw ang mga problema ng ibang tao, pero hindi ninyo alam ang sarili ninyong kalagayan; hindi ito malinaw sa inyo. Susubukin ba kayo ng Diyos, sa ganyang uri ng kalagayan at tayog? Hindi pa dumarating ang panahon para gawin ang gawain ng pagperpekto sa inyo; hindi kayo nakahanda para rito.

Ang pagpapasakop sa mga pamamatnugot at pagsasaayos ng Diyos ang pinakapangunahing aral na kinakaharap ng bawat isang tagasunod ng Diyos. Ito rin ang pinakamalalim na aral. Kung hanggang saang antas mo nagagawang magpasakop sa Diyos, ganoon kalaki ang iyong tayog, at ganoon kalaki ang iyong pananalig—naaayon ang mga bagay na ito. Aling mga katotohanan ang kailangan mong taglayin para maabot ang lubos na pagpapasakop? Una, hindi ka puwedeng humingi ng anuman sa Diyos—katotohanan ito. Paano mo maipapatupad ang katotohanang ito? Kapag may hiningi ka sa Diyos, gamitin mo ang katotohanang ito para pag-isipan at pagnilayan ang iyong sarili. “Ano ang mga hinihingi ko sa Diyos? Naaayon ba ang mga ito sa katotohanan? Makatwiran ba ang mga ito? Saan nagmula ang mga ito? Nagmula ba ang mga ito sa mga sarili kong imahinasyon, o ang mga ito ay mga kaisipan na ibinigay ni Satanas sa akin?” Ang totoo ay wala sa mga bagay na ito. Ang mga ideyang ito ay bunga ng mga tiwaling disposisyon ng mga tao. Kailangan mong himayin ang mga motibo at pagnanais sa likod ng mga hindi makatwirang hinihinging ito, at tingnan kung akma ba ito sa katwiran ng normal na pagkatao o hindi. Ano ba ang dapat mong hangarin? Kung isa kang taong nagmamahal sa katotohanan, dapat mong hangaring maging isang tagasunod, tulad ni Pedro. Sinabi ni Pedro, “Kahit na tinrato ako ng Diyos na parang laruan, paanong hindi ako magiging handa at masaya?” Hindi nauunawaan ng ilang tao ang sinabing ito ni Pedro. Tinatanong nila: “Kailan pa tinrato ng Diyos ang mga tao na parang mga laruan at ibinigay tayo kay Satanas? Hindi ko nakita iyon. Naging napakabuti ng Diyos sa akin, napakamapagbigay-loob. Ang Diyos ay hindi ganoong uri ng Diyos. Labis ang pagmamahal ng Diyos sa mga tao, kaya bakit Niya tatratuhin ang mga tao na parang mga laruan? Hindi iyon tugma sa katotohanan. Isa itong maling pagkaunawa sa Diyos at hindi tunay na kaalaman sa Diyos.” Pero saan nagmula ang mga salitang ito ni Pedro? (Nagmula ang mga ito sa kanyang kaalaman sa Diyos, na nakamit matapos dumaan sa lahat ng uri ng mga pagsubok.) Dumaan si Pedro sa napakaraming pagsubok at pagpipino. Binitiwan niya ang lahat ng kanyang mga personal na hinihingi, plano, at pagnanais, at hindi niya hiningi na may anumang gawin ang Diyos. Hindi siya nagkaroon ng mga sarili niyang kaisipan, at isinuko niya ang kanyang sarili nang lubos sa Diyos. Inisip niya: “Magagawa ng Diyos ang anumang gusto Niyang gawin. Magagawa Niya akong isailalim sa mga pagsubok, magagawa Niya akong ituwid, magagawa Niya akong hatulan o kastiguhin. Magagawa Niyang lumikha ng mga sitwasyon para pungusan ako o hubugin ako, magagawa Niya akong ihagis sa yungib ng leon o lungga ng mga lobo. Anuman ang gawin ng Diyos, tama ito, at magpapasakop ako rito. Ang lahat ng ginagawa ng Diyos ay ang katotohanan. Hindi ako magkakaroon ng anumang reklamo o anumang pagpili.” Hindi ba’t ito ay lubos na pagpapasakop? Minsan iniisip ng mga tao: “Sinasabi ng lahat ng tao na ang lahat ng ginagawa ng Diyos ay ang katotohanan, pero bakit wala akong natuklasang anumang katotohanan sa bagay na ito na ginawa ng Diyos? Tila maging ang Diyos ay nagkakamali minsan. Pero anuman ang mangyari, na nagagawa ng Diyos na magpahayag ng katotohanan ay nagpapakita na Siya ay Diyos, kaya magpapasakop ako!” Tunay ba ang ganitong uri ng pagpapasakop? (Hindi.) Pag-aangkin lang ito na nagpapasakop. Ito ay pagpapasakop na may pinipili; hindi ito tunay na pagpapasakop. Kasalungat ito ng kung ano ang tingin ni Pedro rito. Sa paraan ng pagtingin ni Pedro rito, kahit pa tratuhin siya ng Diyos na parang isang laruan, handa at masaya siyang matrato sa ganoong paraan. Ang pagtrato sa iyo ng Diyos na parang isang laruan ay nangangahulugan na hindi Niya kailangang bigyan ka ng dahilan kung bakit Niya ito ginagawa, o kumilos sa paraang sa tingin mo ay makatwiran, at na maaari ka Niyang tratuhin sa anumang paraang gusto Niya nang hindi na kailangang talakayin ito sa iyo, o linawin ang mga katunayan at ilatag ang pangangatwiran para sa iyo. Kung kailangan pa Niyang hintayin ang pagsang-ayon mo bago gawin ang mga bagay-bagay, pagtrato ba iyon sa iyo na parang isang laruan? Hindi—iyon ay pagbibigay sa iyo ng buong karapatang pantao at mga kalayaan, at lubos na paggalang, at pagtrato sa iyo bilang isang tao; hindi iyon pagtrato sa iyo na parang isang laruan. Ano ang isang laruan? (Ito ay isang bagay na walang awtonomiya at walang mga karapatan.) Isa lang ba itong bagay na walang mga karapatan? Paano mo dapat ipatupad ang mga salita ni Pedro? Halimbawa, sabihin na nating medyo matagal-tagal ka nang naghahanap sa isang partikular na usapin, pero hindi mo pa rin naunawaan ang layunin ng Diyos. O, sabihin nating lampas 20 taon ka nang nananampalataya sa Diyos at hindi mo pa rin alam kung tungkol saan ang lahat ng ito. Hindi ka ba dapat magpasakop sa sitwasyong ito? Kailangan mong magpasakop. At saan nakabatay ang pagpapasakop na ito? Nakabatay ito sa sinabing ito ni Pedro: “Kahit na tratuhin ako ng Diyos na parang laruan, paanong hindi ako magiging handa at masaya?” Kung palagi mong tinatrato ang Diyos ayon sa mga kuru-kuro at imahinasyon ng tao, at ginagamit ang mga iyon para sukatin ang lahat ng ginagawa ng Diyos, para sukatin ang mga salita at gawain ng Diyos, hindi ba’t pagbibigay-hatol ito sa Diyos, hindi ba ito paglaban sa Diyos? Akma nga kaya ang lahat ng ginagawa ng Diyos sa mga kuru-kuro at imahinasyon ng tao? At kung hindi, sa gayon ba ay hindi mo ito tinatanggap o hindi ka nagpapasakop dito? Sa gayong mga pagkakataon, paano mo dapat hanapin ang katotohanan? Paano mo dapat sundin ang Diyos? Kinapapalooban ito ng katotohanan; dapat kang maghanap ng mga sagot sa mga salita ng Diyos. Kapag nananampalataya ka sa Diyos, dapat kang manindigan sa posisyon ng isang nilikha. Kahit kailan, nakatago man o nagpakita sa iyo ang Diyos, nadarama mo man ang pagmamahal ng Diyos o hindi, dapat alam mo kung ano ang iyong mga responsabilidad, obligasyon, at tungkulin—dapat mong maunawaan ang mga katotohanang ito tungkol sa pagsasagawa. Kung nakakapit ka pa rin sa iyong mga kuru-kuro, na sinasabing, “Kung malinaw kong makikita na naaayon ang bagay na ito sa katotohanan at naaayon sa aking mga kaisipan, magpapasakop ako; kung hindi malinaw sa akin at hindi ko makumpirma na ang mga ito ay gawa ng Diyos, maghihintay ako sandali, at magpapasakop ako kapag natitiyak ko nang gawa ito ng Diyos,” pagpapasakop ba ito sa Diyos? Hindi. Isa itong kondisyunal na pagpapasakop, hindi lubos, ni ganap na pagpapasakop. Wala sa gawain ng Diyos ang nakaayon sa mga kuru-kuro at imahinasyon ng tao—hindi nakaayon ang pagkakatawang-tao sa mga kuru-kuro at imahinasyon ng tao, at lalong hindi ang paghatol at pagkastigo. Talagang nahihirapan ang karamihan ng tao na tanggapin ito at magpasakop dito. Kung hindi mo kayang magpasakop sa gawain ng Diyos, kaya mo bang tuparin ang tungkulin ng isang nilikha? Talagang imposible iyon. Ano ang tungkulin ng isang nilikha? (Ang tumayo sa posisyon ng isang nilikha, tanggapin ang atas ng Diyos at magpasakop sa mga pagsasaayos ng Diyos.) Tama iyon, iyon ang ugat nito. Hindi ba’t madaling solusyunan ang isyung ito? Ang tumayo sa posisyon ng isang nilikha at magpasakop sa Lumikha, ang iyong Diyos—ito ang dapat na pinaninindigan ng bawat nilikha higit sa lahat. Napakarami ng mga katotohanang hindi mo nauunawaan o nalalaman. Hindi mo maarok ang mga layunin ng Diyos, kaya hindi mo tatanggapin ang mga katotohanan o magpapasakop sa mga ito—tama ba iyon? Halimbawa, hindi mo nauunawaan ang ilang propesiya, kaya hindi mo kinikilala na mga salita ng Diyos ang mga iyon? Hindi mo ito maitatanggi. Ang mga salitang iyon ay palaging mga salitang mula sa Diyos, at nilalaman ng mga ito ang katotohanan. Kahit hindi mo nauunawaan ang mga ito, mga salita pa rin ng Diyos ang mga ito. Kung hindi natupad ang ilang salita ng Diyos, ibig bang sabihin nito na hindi mga salita ng Diyos ang mga ito, na hindi katotohanan ang mga ito? Kung sinasabi mo: “Kung hindi ito natupad marahil ay hindi ito mga salita ng Diyos. Baka nahaluan na ito,” anong uri ng saloobin ito? Isa itong saloobin ng pagrerebelde. Dapat mayroon kang katwiran. Ano ba ang katwiran? Ano ang batayan ng pagkakaroon ng katwiran? Nakabatay ito sa pagtayo sa lugar ng isang nilikha at sa pagpapasakop sa Lumikha, ang iyong Diyos. Ito ang katotohanan; isang walang-hanggan at hindi nagbabagong katotohanan. Kailangan bang nakabatay ang pagpapasakop sa Diyos sa kung alam mo o nauunawaan mo ang mga layunin ng Diyos, o sa kung ipinakita ba o hindi ng Diyos sa iyo ang Kanyang mga layunin? Kailangan bang nakabatay ito sa lahat ng ito? (Hindi.) Saan ito nakabatay? Nakabatay ito sa katotohanan ng pagpapasakop. Ano ang katotohanan ng pagpapasakop? (Ang pagtayo sa lugar ng isang nilikha at pagpapasakop sa Lumikha.) Ito ang katotohanan ng pagpapasakop. Kailangan mo bang suriin ang tama at mali? Kailangan mo bang isaalang-alang kung tama ba ang ginawa ng Diyos o hindi para makamit ang lubos na pagpapasakop? Kailangan bang malinaw at lubusang ipaliwanag ng Diyos ang aspektong ito ng katotohanan para magpasakop ka? (Hindi, hindi Niya kailangan.) Ano pa man ang ginagawa ng Diyos, dapat mong isagawa ang katotohanan ng pagpapasakop—sapat na iyon. Labis na mabusisi ang ilang tao at palaging nagsisimula ng gulo. Palagi nilang iniisip: “Hindi ba’t ang Diyos ang katotohanan? Hindi ba’t ang Diyos ang Lumikha? Bakit may ilang bagay na ginagawa ang Diyos na hindi ko maintindihan? Bakit hindi ipaliwanag ng Diyos nang malinaw ang mga bagay-bagay sa akin? Kung hindi Niya ito ipinaliwanag, paano ko ito maisasagawa? Ang dahilan ba kung bakit hindi ko magawang magpasakop dito ay dahil hindi ko ito matanggap? Hindi ako magkakaroon ng udyok na magpasakop kung hindi ko ito matanggap!” Hindi ba’t pagrerebelde ito? Kailangan mo ba ang udyok na ito para magpasakop? Hindi mo ito kailangan. Ang kailangan mo lang ay isang simpleng uri ng makatwirang pag-iisip, na ito ay: “Magpapasakop ako sa anumang bagay na mula sa Diyos. Kapag natupad ang mga salita ng Diyos, magpapasakop at magpupuri ako sa Diyos; kapag hindi natupad ang mga salita ng Diyos, mga salita pa rin Niya ang mga ito, at hindi magiging mga salita ng tao dahil lang sa hindi natupad ang mga ito. Ang kailangan ko lang ay magpasakop, nang walang panghuhusga. Ang Diyos palagi ang magiging Diyos ko.” Ganyan mo ilulugar ang iyong sarili bilang isang nilikha. Sa ganitong uri ng katwiran, sa mga katotohanang realidad na ito, minsan pakiramdam mo ay para lang mga laruan o langgam ang mga tao sa paningin ng Diyos, malulungkot ka pa rin ba? Mararamdaman mo bang mababa ka? (Hindi.) Hindi mo na mararamdamang mababa ka dahil tinatrato kang tao ng Diyos, at mayroon ka pa ring katayuan sa harapan Niya. Itinaas ka ng Diyos. Ito ang dahilan kung bakit hindi mo nararamdamang mababa ka. Kung hindi ka itinaas ng Diyos, kung palagi ka na lang Niyang pinupungusan at dinidisiplina, hindi magiging masaya ang pakiramdam mo tungkol dito. Ang hindi pagiging masaya sa ganoong paraan ay isang problemang dapat lutasin. Madalas na ganoon ang pakiramdam ng mga tao dahil masyadong marami ang mga paghihirap sa loob nila; palagi silang may mga hinihingi sa Diyos, at palagi nilang iniisip: “Dapat Mo akong tratuhin gaya ng isang tao. Dapat Mo akong igalang at hangaan, na isipin ako at maging maunawain sa aking mga kahinaan. Kailangan Mong maging mapagparaya. Maliit ang tayog ko, at wala akong pang-unawa. Hindi pa ako nakagawa ng ganitong uri ng gawain noon.” Palagi silang may isang malaking tambak ng mga dahilan at wala talagang pagpapasakop. Matapos ang pagbabahagi ngayon sa katotohanan ng pagpapasakop, mga tunay na katwiran ba ang mga dahilang ito? Walang isang dahilan ang tunay na katwiran. Ang responsabilidad mo, ang obligasyon mo, at ang tungkulin mo ay magpasakop.

Madali para sa mga tao na magpasakop kapag wala silang anumang problema. Pero kapag lumitaw ang mga problema, hindi na sila makapagpasakop. Ano ang maaaring gawin sa kasong ito? Kinakailangang manalangin at hanapin ang katotohanan para lutasin ang problemang ito. Mula sa isang tao na ang pakiramdam ay isa siyang marangal na tao na itinaas ng Diyos, hanggang sa isang tao na ang pakiramdam ay isang hamak siyang laruan na walang merito sa paningin ng Diyos, walang kahit ano, isang walang silbing hamak, at nagagawang masayang magpasakop sa Diyos at walang hinihinging anuman sa Kanya—gaano katagal ang kinakailangan para maabot ang ganoong antas ng karanasan? (Sa kanyang huling pitong taon, dumaan si Pedro sa daan-daang pagsubok. Kung hindi hahangarin ng isang tao ang katotohanan, hindi niya makakamit iyon kahit maraming taon na siyang nananampalataya.) Hindi ito tungkol sa dami ng taon ng pananampalataya—sa halip, depende ito sa kung hinahangad ng isang tao ang katotohanan, at kung nagagawa niyang gamitin ang katotohanan para lutasin ang problema ng isang tiwaling disposisyon. Depende ang lahat ng ito sa kung ano ang paghahangad mo. Walang hinahangad ang ilang tao kundi ang reputasyon at katayuan, palaging gustong ibandera ang kanilang sarili at mamukod-tangi sa karamihan. Bumabagsak sila kapag nakakaharap ng pinakamaliit na hadlang o kabiguan, nagiging negatibo at paralisado. Gusto ng ilang tao na makalamang, pero hindi nila minamahal ang katotohanan; masaya sila kapag nakinabang sila sa kapinsalaan ng iba, at hindi sila nalulungkot o nababahala kung hindi nila nakamit ang katotohanan. Walang sigla sa kanilang pananampalataya ang ilan kung wala silang anumang katayuan, at mas masigla pa kaysa sa sino pa man kapag mayroon sila ng katayuang ito; hindi sila kailanman nagiging negatibo, at masaya silang labis na magpapakahirap. Hindi lang talaga nila iniintindi ang pagsasagawa ng katotohanan o paggawa ng mga bagay-bagay nang naaayon sa mga prinsipyo, at bilang resulta, wala pa rin silang patotoong batay sa karanasan matapos ang maraming taon ng pananampalataya. Naiinggit at nanghihinayang sila kapag nakikita nila ang iba na ilang taon pa lang nagiging mga mananampalataya at may kahanga-hangang patotoong batay sa karanasan, pero paglipas ng pakiramdam na iyon hindi pa rin nila hinahangad ang katotohanan. Kung hindi tututukan ng isang tao ang pagpupursigi sa katotohanan, kung hindi niya gagamitin ang katotohanan para lutasin ang mga problema, kahit gaano karaming taon ng pananampalataya ang taglay niya, wala itong silbi. Hindi kailanman mapeperpekto ng Diyos ang mga taong hindi naghahangad sa katotohanan. Naperpekto si Pedro sa pagdaan niya sa daan-daang pagsubok—hindi ba’t kailangan din ninyong dumaan sa daan-daang pagsubok? Ilang pagsubok na ang napagdaanan ninyo sa puntong ito? Kung hindi daan-daan, may isang daan man lang ba? (Wala. Wala pa.) Naperpekto si Pedro sa pamamagitan ng daan-daang pagsubok, kaya kung wala pa kayong napagdaanan kahit isa, o isang daan pa lang ang napagdaan ninyo, walang sinabi ang karanasan ninyo kung ikukumpara sa karanasan niya. Kulang ang tayog mo. Hindi ba’t kailangan mong pagsikapang hangarin ang katotohanan? At paano mo dapat gawin iyon? Kailangan mong pagsikapang maunawaan at maisagawa ang katotohanan. Huwag kang maging pabaya at magulo ang isip, hindi seryosong pinag-iisipan ang anumang bagay, namumuhay nang walang iniintindi at nagpapakaabala na lang sa mga gawain buong araw. Hindi ito para sabihing problema ang maging abala—kung marami kang kailangang gawin, kailangan mong maging abala; hindi palaging isang opsyon ang hindi pagiging abala. Pero habang nagpapakaabala ka sa pag-aasikaso ng lahat, dapat pagpursigihan mo pa rin ang katotohanan at ang mga prinsipyo; dapat mo pa ring subukang maintindihan ang mga bagay-bagay at hilingin sa Diyos ang anumang kulang sa iyo. Paano mo hihilingin sa Diyos ang isang bagay? Araw-araw, tahimik kang manalangin sa Diyos sa iyong puso para sa bagay na iyon. Ipinapakita nitong nasasabik ka sa katotohanan sa iyong puso, at gusto mong tuparin ng Diyos ang mga resolusyon mo. Kung tapat ang puso mo, pakikinggan ng Diyos ang mga panalangin mo; isasaayos at ihahanda Niya ang mga angkop na sitwasyon para sa iyo para matuto ka ng mga leksyon. Maaaring sabihin mo, “Kulang talaga ang tayog ko. Bibigyan ba ako ng Diyos ng malaking pagsubok na dudurog sa akin?” Hindi, imposible iyon. Tiyak na hindi gagawin ng Diyos ang ganoong bagay. Alam ng Diyos nang higit kung gaano kalaki ang pananampalataya ng isang tao at kung ano ang totoong tayog niya. Kailangan mo itong sampalatayanan. Hindi kailanman ipapapasan ng Diyos sa isang tatlong taong gulang na bata ang pasanin ng isang matanda—hindi kailanman! Dapat matiyak mo ito sa iyong puso. Pero kailangan mo itong hilingin sa Diyos. Dapat magkaroon ka ng ganoong pagnanais at ganoong determinasyon, at saka pa lamang kikilos ang Diyos sa iyong kahilingan. Kung palagi kang nangangamba at nagtatago, natatakot na masubok, kung palagi mong gustong magkaroon ng mga araw na mapayapa at walang iniintindi, hindi gagawa ang Diyos sa iyo. Samakatuwid, kailangan mo lang na malaya at matapang na makiusap sa Diyos, tunay na ialay ang iyong sarili, at ilagak ang lahat ng bagay sa Diyos, at saka pa lamang gagawa ang Diyos sa iyo. Tiyak na hindi gagawa ang Diyos para walang pakundangang pahirapan ang mga tao, kundi para makamit ang mga resulta at layunin. Hindi gagawa ang Diyos ng mga walang kabuluhang gawain o ipapapasan sa iyo ang isang bagay na hindi mo kayang pasanin—dapat mo itong sampalatayanan. Para maghangad na magawang perpekto, para maghangad na mapalugod ang Diyos at maging isang nilikhang pasok sa pamantayan, dapat magkaroon ng determinasyon ang isang tao. Anong determinasyon iyon? Ang determinasyong maghangad na magawang perpekto, ang maghangad na maging isang taong taglay ang katotohanan at pagkatao, ang maghangad na maging isang taong nagmamahal at nagpapatotoo sa Diyos. Iyon ang ikinalulugod ng Diyos sa lahat. Kung wala ka ng ganoong determinasyon, kundi kuntento na lang na sabihin: “Abala ako sa aking tungkulin. May dinadala akong pasanin, nagtatrabaho, at nakikinig sa mga sermon. Hindi ako napag-iiwanan ng sino pa man,” wala kang anumang kinabukasan. Puwede ka lang maging trabahador, pero hindi ka magiging isa sa mga tao ng Diyos. Hindi ba’t nakukuntento ka na lamang sa takbo ng mga bagay-bagay, na walang anumang pagnanais para sa pag-unlad? Hindi mo hinahangad ang katotohanan, hindi mo ibinabahagi ang katotohanan sa mga pagtitipon, at nakakatulog ka sa sandaling nakapakinig ka ng mga sermon. Pero kapag mga makamundong bagay ang pinag-uusapan, walang tigil kang nagsasalita, at nagniningning ang iyong mga mata—mga ugali ito ng isang trabahador. May ilang tao na nagniningning ang mga mata sa sandaling mabanggit ang katotohanan; pakiramdam nila ay masyado silang nagkukulang, at kapag may narinig silang mabuti at praktikal nagmamadali sila para itala ito. Pakiramdam nila ay napakalayo nila sa kung ano ang hinihingi ng Diyos at walang sapat na mga positibong bagay sa kanilang puso. Pakiramdam nila ay masyadong marami ang lason ni Satanas, at masyado silang mapaghimagsik sa Diyos. Iniisip nila sa kanilang sarili: “Hindi nakakapagtaka na hindi nalulugod ang Diyos sa akin. Napakalayo ko sa kung ano ang gusto Niya, hindi ako kaayon ng Diyos sa anumang paraan, at labis ko Siyang hindi nauunawaan. Kailan ko magagawang tugunan ang mga layunin ng Diyos?” Sa tungkulin nila, hindi nila ipinagpapaliban ang pagsubok na alamin ang mga bagay na ito, at madalas silang lumapit sa harapan ng Diyos sa tahimik na panalangin: “O Diyos, pakiusap, isailalim Mo ako sa mga pagsubok. Hinihiling ko sa Iyo na ibunyag ako, na hayaan akong maunawaan ang katotohanan, makamit ang katotohanang realidad, at makilala Ka. Pakiusap, disiplinahin, hatulan at kastiguhin Mo ako.” Kapag tumanggap sila ng pasanin kasama nito, palagi nila itong iniisip. Palagi silang nauuhaw sa katotohanan, kaya nagsisimulang gumawa ang Diyos sa kanila. Nagsasaayos Siya ng ilang tao, pangyayari, at bagay, lahat ng uri ng sitwasyon, nang sa gayon ay may matutunan sila sa mga ito araw-araw. Hindi ba’t nakikinabang sila nang labis kapag ganoon? Bakit nagawa ni Pedro na magkaroon ng daan-daang pagsubok? Dahil hinangad niya ang katotohanan, hindi siya natakot sa mga pagsubok ng Diyos, at nanalig siyang naroon ang mga pagsubok ng Diyos para dalisayin ang mga tao. Nanalig siya na ang landas na ito ay makakapagperpekto sa mga tao, at na ito ang tanging tunay na landas. Nanalangin siya para rito, ginugol at inilaan ang kanyang sarili para rito; iyon ang dahilan kung bakit gumawa ang Diyos sa kanya. Maaari kayang ibig sabihin niyon ay tinrato siya ng Diyos nang may pabor, na desidido Siyang subukin at perpektuhin si Pedro? Iyan ay eksaktong tama. Kapag tinatrato ng Diyos ang isang tao nang may pabor, may layon Siya at may mga prinsipyo Siya sa isipan—ito ay tiyak. Bakit hindi nagagawang makamit ng mas nakararaming tao ang ganitong uri ng gawain mula sa Diyos? Dahil hindi nila hinahangad ang katotohanan at wala silang ganitong determinasyon, at iyon ang dahilan kung bakit hindi gumagawa ang Diyos sa kanila. Walang pinipilit ang Diyos. Kapag gusto ng Diyos na perpektuhin ang isang tao, iyon ay labis na kamangha-manghang bagay, at sulit ang anumang tindi ng pagdurusa. Pero walang ganitong determinasyon ang karamihan ng tao, at tumatakbo lang sila palayo at nagsisipagtago kapag nahaharap sa mga pagsubok at kapighatian. Pipilitin ba ng Diyos ang isang taong gaya niyon? Hindi hinahangad ng ilang tao ang katotohanan, at wala man lang lakas ng loob na makita si Cristo nang mukhaan. Sinasabi nila: “Hindi ko alam kung ano ang sasabihin ko kapag nakita ko si Cristo. Wala akong alam na kahit anong katotohanan, o kung paano makipagbahaginan. Hindi ba’t nakakahiya kung makita ni Cristo kung ano ang mali sa akin? Hindi ko makakaya ito kung pupungusan ako. Dapat akong umiwas sa Diyos at dumistansya nang nararapat sa Kanya. Kung palagi akong nakikipag-ugnayan sa Diyos at namumuhay sa harapan Niya, tunay Niya akong makikilatis at mamumuhi Siya sa akin. Matitiwalag ako at hindi na ako magkakaroon pa ng magandang hantungan.” Ganoon ba ang lagay ng mga bagay-bagay? (Hindi.) Kinikimkim ng ilang tao ang mga ganitong uri ng ideya. May anumang bagay bang hihingin ang Diyos sa isang taong tulad niyon? (Wala, wala Siyang hihingin.) Kaya anuman ang hinahangad mo, gaano man kalayo ang marating ng iyong determinasyon, gagawin kang perpekto ng Diyos hanggang sa puntong iyon. Kung hindi mo hinahangad ang katotohanan bagkus ay palagi mong pinagtataguan ang Diyos at idinidistansiya ang iyong sarili sa Kanya, palaging inililingid sa Diyos ang mga kaisipan mo, ano ang sinasabi ng Diyos tungkol sa mga taong katulad mo? (“Huwag ninyong ibigay sa mga aso ang anumang banal, ni ihagis ang inyong mga perlas sa harap ng mga baboy” (Mateo 7:6).) Hindi mo minamahal ang katotohanan at pinagtataguan mo ang Diyos, pero iniisip mong ipagpipilitan Niyang subukin at perpektuhin ka? Nagkakamali ka. Kung hindi ka tamang tao, walang mga pagsusumamo at panalangin ang magdudulot ng anumang mabuti. Hindi iyon gagawin ng Diyos; hindi pinipilit ng Diyos ang mga tao. Isang aspekto iyon ng Kanyang disposisyon. Pero ang gusto Niya, sa mga taong naghahangad ng katotohanan, ay na maaari silang maging kagaya ni Pedro, o ni Job, o ni Abraham; para tahakin nila ang tamang landas sa buhay ayon sa hinihingi ng Diyos; para tahakin nila ang daan ng pagkatakot sa Diyos at pag-iwas sa kasamaan, at sa huli ay makamit nila ang katotohanan at maperpekto. Umaasa ang Diyos na makamit ang ganitong uri ng tao, pero pipilitin ka ba ng Diyos kung hindi mo mismo ito hinahangad? Hindi. Hindi kailanman pinilit ng Diyos ang sinuman. Hindi ka tuloy-tuloy na aantigin ng Banal na Espiritu, na hinahawakan ka at hindi binibitiwan, determinadong perpektuhin ka at hindi titigil bago iyon. Para sabihin sa iyo ang totoo, hinding-hindi gagawin ng Diyos ang anumang gaya niyon. Iyon ang saloobin Niya. Umaasa lang ang Diyos na sa huli, kapag nakumpleto na ang Kanyang gawain, nakamit na Niya ang mas maraming taong tulad nina Job, Pedro, at Abraham. Pero kung ilang tao ba ang talagang naghahangad sa katotohanan at nakamit ng Diyos sa huli ay isang bagay na hindi Niya pipilitin. Hahayaan Niyang likas na mangyari ang mga bagay-bagay—ito ang praktikal na bahagi ng gawain ng Diyos. Walang tinukoy ang Diyos na partikular na bilang—na dapat ito ay 10, 20, 1,000 o 2,000, o kaya ay 10,000. Wala Siyang anumang tinukoy tungkol dito. Nagpapatuloy lang ang Diyos sa paggawa sa ganitong paraan, gumagawa sa isang praktikal na paraan, at lumalakad sa gitna ng mga tao nang praktikal. Ganito Siya gumagawa at nagsasalita, isinasakatuparan ang bawat aspekto ng gawaing kinapapalooban ng katotohanan, gawaing pinakikinabangan ng sangkatauhan. Ito ang gawaing patuloy Niyang ginagawa sa loob ng mga tamang tao, sa mga taong nananabik sa katotohanan. Sa huli, ang mga may determinasyon at naghahangad sa katotohanan ay mapeperpekto. Sila ang mga pinakapinagpala at sila ang mga magkakamit ng buhay na walang hanggan. Sapat na ito para patunayan na matuwid ang Diyos sa lahat ng tao, at walang tinatrato na sinuman nang hindi makatarungan. Hindi nagkataon lamang na nakakasunod kayong lahat sa Diyos ngayon—ito ay pauna nang itinadhana ng Diyos noon pa. Paunang itinatadhana ng Diyos ang mga pamilya ng mga tao, kung kailan sila ipanganganak, ang kapaligirang kalalakihan nila, ang kanilang kakayahan, mga kaloob, abilidad, at ang mga nasa paligid—ang lahat ng bagay na ito. Ano ang makikita ng mga tao na katuwiran ng Diyos sa huli? Sa huli, nakasalalay sa mga sariling paghahangad ng mga tao at sa halagang binabayaran nila ang kakayahang makaligtas at magkamit ng isang magandang hantungan. Ang paunang pagtatadhana ng Diyos sa mga bagay na ito ay isang aspekto, pero kailangan din ang pakikipagtulungan ng mga tao. Tinutukoy ng Diyos ang kalalabasan ng mga tao batay sa landas na kanilang tinatahak at kung nagtataglay ba sila o hindi ng katotohanan. Ito ang Kanyang katwiran.

Nakita na ng lahat ang praktikal na panig ng Diyos na nagkatawang-tao. Tinatrato ng Diyos ang bawat isang tao nang patas at makatwiran. Nakita mo na iyon; nakita na iyon ng iba; nakita na ninyong lahat iyon. Ang Diyos na nagkatawang-tao ay isang karaniwang tao. May mga kuru-kuro ang ilang tao kapag nakikita nila si Cristo, iniisip na, “Napakanormal naman Niyang tingnan, at lubhang hindi kapansin-pansin. Ito nga kaya ang pagkakatawang-tao? Hindi ako sumasampalataya sa Kanya—hindi ko talaga magagawang sumampalataya sa Kanya.” O sumusunod lang sila sa Kanya nang atubili, sumasampalataya sa Kanya nang may mga reserbasyon, dinadala ang kanilang mga kuru-kuro kasama nila. Ang ibang tao na nakakakita kay Cristo ay may kaunting katwiran, at iniisip: “Ang nagkatawang-tao ay isang karaniwang tao, pero kaya Niyang ipahayag ang katotohanan at magkaloob ng buhay sa mga tao, kaya dapat ko Siyang ituring tulad ng Diyos. Tinatanggap at isinasagawa ko ang Kanyang mga salita bilang ang katotohanan, bilang ang mga salita ng Lumikha. Susunod ako sa Kanya.” Napeperpekto ang mga taong ito at nagkakamit ng katotohanan. Anong uri ng mga tao ang nagkakamit ng katotohanan sa huli? Ang mga naghahangad sa katotohanan. Ang Diyos ang nagdidilig, tumutustos, nagpapastol, at gumagawa sa Kanyang mga hinirang araw-araw. Nagbibigay Ako ng mga sermon at nakikipagbahaginan, gumagawa ang Banal na Espiritu sa mga hinirang ng Diyos, at ang lahat ay tumatanggap ng pagdidilig at pagsustena. Walang tumatanggap ng espesyal na pagtrato, at ang lahat ng nakikibahagi sa buhay-iglesia at gumagawa ng kanilang tungkulin ay nagtatamasa ng gawain ng Diyos araw-araw sa ganitong paraan. Pantay-pantay ang trato Ko sa bawat isang tao. Nagbibigay Ako ng mga kasagutan kahit sino pa ang nagtatanong, hindi Ako nagbibigay ng dagdag na pangangalaga, naghahanda ng mga espesyal na sitwasyon, o sumusubok na udyukan o himukin ang kahit sino, nagbibigay ng dagdag na kaliwanagan at pagtanglaw mula sa Banal na Espiritu, o nagpapakita ng mga tanda at kababalaghan. Hindi ginagawa ng Diyos ang anumang gaya niyan. Nagpakita ang Diyos ng maraming tanda at kababalaghan sa Kapanahunan ng Biyaya, upang patawarin ang mga kasalanan ng mga tao at tahakin nila ang landas ng pagsisisi, at nang sa gayon ay manalig sila sa Diyos at hindi Siya pagdudahan. Ang kasalukuyang hakbang ng gawain ay lubos na binubuo ng pagbibigay ng katotohanan, nang sa gayon ay maunawaan ng mga tao ang katotohanan at magkaroon ng tunay na pananampalataya. Kahit gaano ka pa nagdusa, kung nakamit mo sa huli ang katotohanan, isa kang taong naperpekto at pananatilihin. Kung hindi mo nakakamit ang katotohanan, walang kabuluhan ang anumang dahilang hinahanap mo. Maaaring sabihin mo: “Hindi gumawa ng anumang himala ang Diyos, kaya hindi ako makapanampalataya,” “Palaging nagpapahayag ang Diyos ng mga katotohanang hindi ko kayang maintindihan, kaya hindi ako makapanampalataya,” o “Ang Diyos ay masyadong praktikal, masyadong normal, kaya hindi ako makapanampalataya.” Ang lahat ng ito ay problema mo. Pinagkalooban ka ng katotohanan gaya rin ng iba—kaya bakit sila ay naperpekto, samantalang ikaw ay naitiwalag? Bakit hindi mo nakamit ang katotohanan? Ito ang hatol mo: Ito ay dahil hindi mo hinangad ang katotohanan. Sa huling yugtong ito, ang gawain ng mga salita lang ang ginagawa ng Diyos. Gumagamit talaga Siya ng mga salita para hatulan at linisin ang sangkatauhan; hindi Siya nagpapakita ng mga tanda at kababalaghan. Kung gusto mong makita ang mga himala ng Diyos, bumalik ka ng 2,000 taon sa nakaraan para makita mo ang mga himala ng Panginoong Jesus sa kapanahunang iyon. Huwag kang maging mananampalataya sa kapanahunang ito. Tinanggap mo ang gawain ng paghatol ng Diyos, kaya huwag kang maghanap ng mga himala. Hindi ginagawa ng Diyos ang mga iyon. Makatwiran ba iyon? (Oo.) Patas ito at makatwiran. Kung hahangarin mo ang katotohanan, hindi ka tatratuhin ng Diyos nang di-makatarungan. Kung hindi mo hahangarin ang katotohanan, kundi hahangarin mo lang na magtrabaho, at kaya mong magtrabaho nang may debosyon hanggang sa wakas, papayagan ka ng Diyos na manatili at pagkakalooban ka ng biyaya. Pero kung hindi mo magagawang magtrabaho hanggang sa wakas, ititiwalag ka. Ano ang ibig sabihin ng pagtitiwalag? Ang ibig sabihin nito ay pagwasak! Patas ito at makatwiran, at walang di-makatarungang pagtrato sa mga tao rito. Nakabatay ang lahat ng ito sa mga salita ng Diyos at sa katotohanan. Dahil sa mga ito, hindi ba’t ang landas na tinatahak ng mga tao ang pinakamahalaga? Kung ano ang landas na hinahangad mo, kung anong uri ng tao ang hinahangad mong maging, kung anong uri ng paghahangad ang pinapasok mo, kung ano ang inaasahan mo, kung ano ang hinihiling mo sa Diyos, kung ano ang saloobin mo sa Diyos at kung ano ang saloobin mo sa mga salita ng Diyos kapag nasa harapan ka Niya: napakahalaga ng lahat ng bagay na ito. Sabihin ninyo sa Akin—mapeperpekto ba ang mga tao ng pagpapakita ng mga tanda at kababalaghan? Halimbawa, kung masasangkot ka sa isang aksidente at ililigtas ka ng Diyos, mapeperpekto ka ba niyon? Kung namatay ka nang minsan at binuhay muli, mapeperpekto ka ba niyon? O kung, sa mga panaginip mo, umakyat ka sa kaharian ng langit at nakita mo ang Diyos, mapeperpekto ka ba niyon? (Hindi.) Hindi mapapalitan ng mga bagay na ito ang katotohanan. Kaya, sa huling yugtong ito ng gawain, na yugto ng gawain kung saan nagtatapos ang pamamahala ng Diyos, gumagamit Siya ng mga salita para gawing perpekto ang mga tao, para ibunyag ang mga tao. Ito ang katuwiran ng Diyos. Kung naperpekto ka sa pamamagitan ng mga salita ng Diyos, walang makakapagreklamo na pinanatili ka Niya, at hindi ka maaaring paratangan ni Satanas dahil sa pagkakapanatili sa iyo. Ganito ang uri ng tao na gusto ng Diyos. Napakaraming salita ang ipinagkaloob ng Diyos, kaya kung wala kang anumang makakamit sa huli, kaninong kasalanan iyan? (Sa amin.) Sariling kasalanan ninyo ito dahil pinili ninyo ang maling landas. Mahalaga talaga kung anong landas ang tinatahak ng mga tao. Paano? Dahil ito ang tutukoy sa kanilang hantungan. Iyon ang dahilan kung bakit hindi mo dapat laging sinusubukang alamin kung natupad na ang mga propesiya, kung nagpakita ang Diyos ng anumang tanda at kababalaghan, kung kailan talaga lilisanin ng Diyos ang mundo, at kung masasaksihan mo ito kapag nilisan na nga Niya ang mundo. Walang anumang mabuting idudulot sa iyo ang alamin iyon; wala itong epekto sa iyong hantungan o sa pagpeperpekto sa iyo. Kaya ano ang mahalaga para sa iyo? (Ang landas na tinatahak ko sa pananampalataya.) Ang landas na tinatahak mo ang nakakaapekto kung magagawa ka bang perpekto o hindi. Ano ang katotohanan na dapat mong pinakapapasukin sa paghahangad mo na magawang perpekto? Ang katotohanan ng pagpapasakop sa Diyos. Ang pagpapasakop sa Diyos ang pinakamataas, ang pinakamahalaga sa mga katotohanan, at sa diwa, ang paghahangad sa katotohanan ay katumbas ng paghahangad na magpasakop sa Diyos. Kailangan mong hangarin ang pagpapasakop sa Diyos sa buong buhay mo, at ang landas na ito ng paghahangad ng pagpapasakop sa Diyos ay ang landas ng paghahangad sa katotohanan. Bakit kailangan mong hangarin ang pagpapasakop sa Diyos sa buong buhay mo? Dahil ang proseso ng paghahangad ng pagpapasakop sa Diyos ay ang proseso ng paglutas sa isang tiwaling disposisyon. Bakit kailangan mong lutasin ang isang tiwaling disposisyon? Dahil salungat sa Diyos ang isang tiwaling disposisyon. Kung namumuhay ka ayon sa isang satanikong disposisyon, ang diwa mo ay kay Satanas, sa mga diyablo. Ang paghahangad na magpasakop sa Diyos ay nangangailangang lutasin mo ang problema ng iyong tiwaling disposisyon. Napakahalaga nito! Hangga’t may tiwaling disposisyon ka at hangga’t may natitirang katiting na hindi pa nalulutas, magiging salungat ka sa Diyos, magiging kaaway ka ng Diyos, at hindi mo magagawang magpasakop sa Kanya. Ang antas ng kung hanggang saan mo nalutas ang iyong tiwaling disposisyon ay ang antas ng kung hanggang saan ka nagpapasakop sa Diyos; ang porsyento ng kung hanggang saan mo nalutas ang iyong tiwaling disposisyon ay ang porsyento ng kung hanggang saan ka nagpapasakop sa Diyos.

Sa pagtitipong ito, hindi natin napag-usapan ang tungkol sa pagkilala sa Diyos. Ang pagkilala sa Diyos ay unti-unting nakakamit sa pamamagitan ng proseso ng paglutas sa iyong tiwaling disposisyon at ng paghahangad na magawang perpekto upang maabot ang pagpapasakop sa Diyos. Ang paghahangad ng kaalaman sa Diyos sa sarili nito ay magiging isang napakalalim na leksyon, kung kaya hindi pa natin ito pinag-uusapan. Ngayon mismo, pinag-uusapan natin ang tungkol sa mga paksang may malapit na kaugnayan sa mga pagsasagawa ng mga tao, buhay, paghahangad at ang mga landas na kanilang tinatahak. Sa proseso ng paghahangad na malutas ang iyong mga tiwaling disposisyon, unti-unti mong nauunawaan ang Diyos at nakikilala ang Kanyang mga layunin. Hindi ba’t mas marami kang kaalaman sa Diyos kapag nagagawa mong maunawaan ang Kanyang mga layunin? (Oo.) Kaya may ilan kang totoong kaalaman sa Diyos. Bakit mo nagagawang makamit ang pagpapasakop sa Diyos habang sumusunod ka sa Kanya? Dahil kilala mo ang Kanyang puso at nauunawaan mo ang Kanyang mga layunin; nauunawaan mo kung anong mga pamantayan at prinsipyo ang hinihingi sa iyo ng Diyos, at kung ano ang mga layunin Niya. Hindi ba’t naglalaman ng kaunting kaalaman sa Diyos ang pang-unawang ito? (Oo.) Unti-unti itong natatamo, at magkakaugnay ang lahat ng ito. Mahihirapan ka kung kaalaman lang sa Diyos ang hahangarin mo. Maaaring sabihin mo: “Wala akong ibang gagawin liban sa hangarin ang kaalaman sa Diyos, araw at gabi. Aalamin ko kung saan nanggagaling ang mga bulaklak, kung bakit lumuluhod ang mga tupa para sa kanilang gatas samantalang ang mga guya ay hindi. Pag-aaralan ko itong lahat, at sa ganoong paraan ko makikilala ang Diyos.” Makakamit mo ba ang kaalaman sa Diyos sa pamamagitan lang ng pagsasaliksik sa lahat ng iyon? Tiyak na hindi. Ang katotohanan ay hindi bunga ng pananaliksik, kundi tunay lang itong nalalaman sa pamamagitan ng karanasan. Wala talagang silbi ang pananaliksik. Alam mong nilikha ng Diyos ang lahat ng bagay, at kamangha-mangha iyon, at kaya mayroon ka nang kaunting kaalaman sa Diyos. Pero ano ang dapat mong pinagtutuunan? Kailangan mong hangarin ang katotohanan, lutasin ang tiwali mong disposisyon, at isakatuparan ang pagpapasakop sa Diyos. Sa proseso ng paghahangad na ito, unti-unti mong masasagot ang maraming hindi gaanong mahalagang tanong, at makasusumpong ka ng landas para sa iyong pagsasagawa at sa iyong pagpasok. Habang mas lubusang nalulutas ang iyong tiwaling disposisyon, magiging mas madali para sa iyo na isagawa ang katotohanan at isakatuparan ang pagpapasakop sa Diyos. Kapag ang mga tao ay hindi na napipigilan ng kanilang tiwaling disposisyon, tunay nilang nakakamit ang kalayaan at pagpapalaya, at ang pagsasagawa ng anumang katotohanan ay hindi nakakapagod, kundi napakadali. Hindi ba’t iyon ay ang katotohanan na nagiging buhay ng mga tao?

Paano Malalaman ang Kataas-taasang Kapangyarihan ng Diyos

Ang pagkaalam sa kataas-taasang kapangyarihan ng Diyos ay isang napakalalim na aralin. Para makita ang kataas-taasang kapangyarihan ng Diyos sa lahat ng bagay, dapat magkaroon ng espirituwal na pagkaunawa ang isang tao, at dapat na maunawaan din ng isang tao ang maraming katotohanan. Pagdating sa pagkaunawa sa Diyos, madalas ay makitid ang utak ng mga tao at tinitingnan lamang nila kung ano ang nasa harap nila. Lagi nilang hinuhusgahan ang Diyos batay sa mga pananaw nila ukol sa tama at mali, wasto at di-wasto, at itim at puti, o batay sa mga kuru-kuro at imahinasyon ng tao, at sinasabi nila na mali ang Diyos sa paggawa nito o mali sa paggawa noon. Pero ano ba ang tama? Basta’t ang Diyos ang gumawa sa isang bagay, ito ay tama. Tama ba na lipulin ng Diyos ang mga tao? (Oo.) Iniangat ng Diyos ang isang lahi at ginawa itong maunlad, pero sa tingin mo ay hindi dapat maging maunlad ang lahing ito. Kung gayon, paano ito umunlad? Sinalungat ng mga Hudyo ang Diyos, kaya sa mata ng mga tao, noong nagalit ang Diyos at sinumpa sila, dapat ay nilipol na Niya sila. Subalit iyon ay kuru-kuro at imahinasyon lamang ng tao. Pagkatapos isumpa at parusahan ng Diyos ang mga Hudyo, hinayaan Niya silang makaligtas, at nangako Siya sa kanila na ang pinagmulan nila ay mananatili, na sila ay ikakalat sa ibang mga bansa sa buong mundo, at sa huli ay ipapanumbalik nila ang sarili nilang bansa. Hindi maaaring baguhin ang mga pangako ng Diyos, at kailangan ding matupad ang mga salita ng kaparusahan na binigkas ng Diyos. Napakakamangha-mangha ng kataas-taasang kapangyarihan ng Diyos. Kung susubukan mong husgahan ang gawain ng Diyos at ang mga bagay na nangyayari sa tao mula sa perspektiba ng tama at mali, at ng wasto at di-wasto, tatanggihan mo ang mga iyon. Iisipin mo na ang mga iyon ay parang hindi gawain ng Diyos at na hindi naaayon ang mga iyon sa iyong mga kuru-kuro at mga imahinasyon, at tatanggihan mo ang mga iyon. Kung tatanggihan mo ang mga iyon, paano mo magagawang magpasakop sa mga iyon bilang ang katotohanan? Magiging imposible ito. Bakit tinatanggihan ng mga tao ang mga ito? Ang sanhi nito ay mga kuru-kuro ng tao, na nangangahulugan na may mga limitasyon sa mga kayang kilalanin ng utak ng tao, at sa kung ano ang kayang makita ng mga tao sa mga gawa ng Diyos, at na may mga limitasyon sa mga katotohanang kayang maintindihan ng mga tao. Paano mo malalampasan ang mga limitasyong ito para tunay mong makilala ang Diyos? Dapat mong tanggapin ang mga bagay mula sa Diyos, at huwag basta-bastang bigyan ng kahulugan ang mga bagay na kinakaharap mo na hindi mo naman nauunawaan, at huwag pikit-matang gumawa ng hatol kung hindi mo kayang lutasin ang ilang problema. Ito ang katwirang pinakamahalagang dapat taglayin ng mga tao. Kung sinasabi mong, “Hindi iyon ang ginagawa ng Diyos, hinding-hindi iyon gagawin ng Diyos!” kung gayon ay kulang ka sa katwiran. Ano ang talagang maiintindihan mo? Kung mangangahas kang humatol sa ngalan ng Diyos, talagang wala kang katwiran. Hindi naman kikilos ang Diyos nang ganap na katulad sa iniisip mo o sa saklaw ng mga imahinasyon mo. Ang Diyos ay napakadakila, labis na hindi maarok, napakalalim, napakakamangha-mangha, at napakarunong! Bakit Ko idinagdag ang salitang “napaka”? Sapagkat hindi maarok ng mga tao ang Diyos. Isa kang nilikha, kaya huwag mong tangkaing arukin ang Diyos. Sa sandaling wala ka nang ganitong kaisipan, magkakaroon ka ng kaunting katwiran. Huwag mong subukang limitahan ang Diyos, at kung maiiwasan mo iyong gawin, magkakaroon ka ng katwiran. Maraming tao ang palaging naglilimita sa Diyos at nagsasabing dapat kumilos ang Diyos sa isang partikular na paraan, na siguradong gagawin ito ng Diyos sa paraang ito o siguradong hindi iyon gagawin ng Diyos sa paraang iyon, na ito ay talagang pagkilos ng Diyos, at ang iba pa ay siguradong hindi pagkilos ng Diyos. At paano naman itong idinagdag na salitang “sigurado”? (Wala itong katwiran.) Sinasabi mong napakakamangha-mangha at napakarunong ng Diyos subalit sinasabi mo na hinding-hindi kikilos ang Diyos sa isang partikular na paraan. Hindi ba’t magkasalungat iyon? Hindi iyon totoong pagkakilala sa Diyos. Lubos na walang katwiran ang palagiang pagpilit ng mga pananaw ng isang tao at palagiang paglimita sa Diyos.

Ginagawa ng Diyos ang huling yugtong ito ng gawain, at walang nag-akalang maaari Siyang magpakita at gumawa sa Tsina. Hindi ba’t ang katunayan na hindi mo ito maisip ay dahil sa mga kuru-kuro at imahinasyon sa iyong puso, at mga limitasyon sa iyong pag-iisip? Maaaring iniisip mo na posible ito sa Amerika, sa United Kingdom, o sa Israel, pero hinding-hindi mo lubos maisip na gagawa ang Diyos sa Tsina. Hindi kapani-paniwala ito sa iyo. Hindi ito maabot ng mga kuru-kuro at mga imahinasyon ng tao, subalit sinimulan mismo ng Diyos ang Kanyang gawain sa Tsina, isinasakatuparan ang Kanyang huli at pinakamahalagang gawain. Salungat na salungat ito sa mga kuru-kuro ng tao. Ano, kung gayon, ang natutuhan mo mula rito? (Na hindi umaayon sa mga kuru-kuro ng tao ang gawain ng Diyos, at na ito ay kamangha-mangha at di-maarok.) Ang gawain ng Diyos ay hindi kayang abutin ng mga imahinasyon ng tao, ito ay kamangha-mangha at di-maarok, may karunungan, malalim—ito ay mga salita ng tao na ginagamit upang ilarawan ang lahat ng mayroon at kung ano ang Diyos, ang Kanyang disposisyon at diwa, at itinuturing itong makatwiran. Sa pamamagitan ng paggawa ng Diyos sa mga bagay-bagay na salungat sa mga kuru-kuro ng tao na maibubuod ito ng mga tao gamit ang mga salitang ito—ang gawain ng Diyos ay kamangha-mangha at di-maarok, salungat sa mga kuru-kuro ng tao. Ano pa ang maaaring matutuhan ng mga tao mula rito? Na ang dating mga kuru-kuro at imahinasyon ng sangkatauhan ay napabagsak nang lahat. Kung gayon saan galing ang mga kuru-kurong ito? Mula sa makikita mo, ang Tsina ay dukha at atrasado, taglay ng Partido Komunista ang kapangyarihan, inuusig ang mga Kristiyano, walang kalayaan, walang karapatang pantao, at ang mga Tsino ay mabababa ang pinag-aralan, mabababa ang katayuan sa mundo, na ang anyo ay kaawa-awang may-sakit na mga tao sa Silangang Asya. Paanong nagkatawang-tao ang Diyos sa Tsina upang gawin ang Kanyang gawain? Hindi ba’t isa itong kuru-kuro? Ngayon, tingnan mo kung tama o mali ang kuru-kurong ito. (Maling-mali ito.) Una, huwag nating pag-usapan kung bakit gagawa ang Diyos sa ganitong paraan, kung dahil ba ito sa gusto Niyang maging mapagpakumbaba at nakatago, o kung ang paggawa ba sa paraang ito ay may malalim na kahulugan at halaga. Huwag nating pag-usapan ang antas na ito, kundi pag-usapan natin kung sumasalungat ba nang husto sa mga kuru-kuro ng tao ang paggawa ng Diyos sa paraang ito. Talagang oo! Hindi ito maisip ng tao. Misteryo ito ng Langit, at walang nakaaalam. Kahit na tawagin pa ang mga astronomo, heograpo, historyador, at propeta, may makaiintindi ba rito? Walang sinumang makaiintindi nito, kahit na tipunin pa ang lahat ng taong may kakayahan, buhay man o patay, para magsuri at magsiyasat, o mag-obserba at mag-aral gamit ang mga astronomikal na teleskopyo—lahat ng iyon ay walang saysay. Ano ang ibig sabihin nito? Na ang sangkatauhan ay napakaliit, napakamangmang, masyadong kulang sa kabatiran, para maarok ang mga usapin ng Diyos. Kung hindi ka makaarok, huwag ka nang mag-abala pa. Ano ang kalalabasan kung susubukan mo? Ang mga kuru-kuro mo ay hindi katumbas ng katotohanan, at sa katunayan ay malayung-malayo sa kung ano ang nais gawin ng Diyos. Hindi talaga magkapareho ang mga bagay na iyon. Walang silbi ang katiting na kaalaman ng mga tao, hindi nito kayang maunawaan ang anuman o malutas ang anumang problema. Ngayon na nababasa ninyo ang mga salita ng Diyos, at nakakapakinig kayo sa mga sermon at pagbabahagi, mas nakakaunawa na ba kayo nang kaunti sa inyong mga puso? May kaunting kaalaman na ba kayo tungkol sa Diyos? Maaaring sabihin ng isang tao: “Hindi isinasangguni ng Diyos kung ano ang ginagawa Niya sa atin, kung magbibigay man lang sana Siya ng tanda sa kalangitan para maunawaan natin kung ano ang plano Niyang gawin, o magbibigay ng inspirasyon man lang sa isang propeta para magbigay ng prediksyon.” Hindi mo ito makikita, kahit pa may tanda sa langit, at hindi rin ito makikita ng isang propeta. Nananatiling lihim ang ginagawa ng Diyos sa espirituwal na mundo mula pa noong sinaunang panahon hanggang sa ngayon, at napakasekreto nito na walang makakaalam ni isang tao. Gaano man katalentado ang isang propeta o astronomo, o iskolar, dalubhasa, o siyentipiko sa anumang larangan, mag-aral man sila hangga’t gusto nila, hindi nila kailanman mauunawaan ang mga usapin ng Diyos. Maaaring pag-aralan ng mga tao ang mga nakalipas na gawain ng Diyos, at maaaring makapulot sila ng ilang sekreto o kahulugan na maaaring may kinalaman sa kung bakit ito ginawa ng Diyos, pero walang nakaaalam kung ano ang gagawin ng Diyos sa hinaharap, o ang Kanyang mga layunin. Dahil dito, hindi dapat isipin ng mga tao na arukin ang Diyos o sa huli ay arukin kung paano Siya gumagawa sa pamamagitan ng obserbasyon at pag-aaral, mahabang pagsisiyasat at karanasan, iba’t ibang klaseng pagsusuri, o ng labis na pagsisigasig at matinding pagsisikap. Imposible ito, at hinding-hindi uubra. Kung gayon, kung hindi maaarok ng tao ang Diyos, ano ang dapat nilang gawin? (Dapat silang magpasakop.) Pinakamakatwiran para sa mga tao na magpasakop, at lubos itong umaayon sa mga layunin ng Diyos; pagpapasakop ang batayan. Ano ang layunin nito? Ito ay ang mas makilala Siya, makamit ang katotohanan, at matamo ang buhay, batay sa karanasan sa gawain ng Diyos. Ito ang dapat mong makamit, at ang kayamanang dapat mong hangarin. Tungkol naman sa malalaking panlabas na pangyayari, gaya ng mga pandaigdigang usapin, kung paano ginagawa ng Diyos ang mga bagay-bagay at kung paano Niya pinamumunuan ang lahi ng tao—kung mauunawaan mo ang mga bagay na ito, mas mainam iyon. Mainam din kung sasabihin mong: “Wala talaga akong pakialam tungkol sa mga bagay na iyon. Wala akong kakayahan o pag-iisip para doon; may pakialam lamang ako sa kung paano ako binibigyan ng Diyos ng katotohanan at kung paano Niya binabago ang disposisyon ko.” Hangga’t mayroon kang pusong mapagpasakop at may-takot sa Diyos, sa huli ay makakamit mo ang katotohanang mula sa Diyos, pati na rin ang karunungan. Binabago ng katotohanan ang mga disposisyon ng tao; ito ang buhay na dapat hangaring makamit ng mga tao, at ang landas na dapat nilang tahakin. Ano, kung gayon, ang karunungang nakukuha ng mga tao? Nang hindi mo namamalayan, makikita mo ang paraan kung paano ginagawa ng Diyos ang mga bagay-bagay, kung bakit Niya ginagawa ang mga iyon, kung ano ang mga layunin at layon Niya, at kung ano ang mga prinsipyo Niya sa paggawa ng ilang bagay. Hindi namamalayang mapapahalagahan mo ito sa pamamagitan ng proseso ng pagdanas sa katotohanan ng mga salita ng Diyos. Marahil ang mga salitang ito at mga bagay na ito ay napakalalim, at hindi mo ito maipapahayag gamit ang mga salita, pero mararamdaman mo ito sa iyong puso, at magkakaroon ka ng tunay na pagkaunawa kahit na hindi mo ito namamalayan.

Simulan natin sa kuwento tungkol kay Abraham. Nang nabuhay na siya ng 85 taon pero wala pa ring anak, nangako ang Diyos na bibigyan siya ng anak. Ano ang tugon ng kanyang asawang si Sarah? Inisip niyang: “Matanda na ako at baog. Paano ako magkakaanak?” Hindi ba ito kuru-kuro ng tao? Ginamit niya ang mga kuru-kuro ng tao para sukatin ang gawain ng Diyos, at dahil dito ay nagawa niyang magduda at isipin na imposible ang ganitong bagay. Pagkatapos ay ano ang ginawa niya? Ibinigay niya ang kanyang katulong na si Hagar kay Abraham bilang concubina. Kung ganoon, sabihin mo sa Akin, nakita kaya ng Diyos ang ginawa ni Sarah? Alam ng Diyos. Nang sumunod na taon, nagsilang si Hagar ng isang anak na lalaki na pinangalanang Ismael. Nang si Abraham ay 99 na taong gulang, nagpakita at nangako sa kanya ang Diyos na si Jehova na magkakaanak sa kanya si Sarah ng isang anak na lalaki noong panahon ding iyon sa susunod na taon, at ang buong lupain ng Canaan ay ibibigay sa kanya at sa kanyang mga inapo bilang walang hanggan nilang pag-aari. Nang sumunod na taon, nagsilang si Sarah ng isang anak na lalaki na pinangalanang Isaac. Bilang anak ng maybahay, si Isaac ang tagapagmana samantalang si Ismael, na anak ng isang concubina, ay hindi makakapagmana. Kalaunan, pinaalis sina Hagar at Ismael, at dinala ni Hagar si Ismael sa disyerto, kung saan walang pagkain ni tubig. Sa harap ng kamatayan, nagdasal si Hagar sa Diyos na si Jehova, nagsabing: “Wala nang mapupuntahan. May anak ako, at gusto kong mabuhay.” Nagpadala ng anghel ang Diyos na si Jehova para bigyan sila ng tubig, at nabuhay sila. Kalaunan ay naging tahanan na nila ang disyerto, at nag-ugat na roon at nagkaroon ng maraming inapo—mga tao sa kasalukuyan, gaya ng mga Arabo na nakatira sa Gitnang Silangan. Kita mo, ang mabubuting layunin ng Diyos ay nasa loob ng pagpapahintulot Niya na mangyari ito. Isa itong pangunahing panlabas na pangyayari, na hindi pinag-aaralan ninuman, pero hindi ibig sabihin na wala ang mga gawa ng Diyos sa loob nito—naroon ang mga ito. Hindi ito ang kaso na may ginawang palihim ang isang tao, at hindi ito nakita ng Diyos, hinding-hindi iyon ang nangyari. Ang mabubuting layunin ng Diyos ay nasa loob nito. Pinahintulutan at ipinangako ng Diyos na mabubuhay ang angkan ni Ismael upang balansehin ang mundo at magamit kung kakailanganin. Lagi silang nakikipaglaban sa mga Israelita para sa teritoryo, para sa Gaza Strip at Jerusalem. Dapat mong makita ang pagkilos ng Diyos sa bagay na ito. May ginawa ang Diyos na sa paningin ng mga tao ay masama, at inisip nila na siguro ay nagkamali Siya ng kalkula, o hindi naging maingat sa pagbabantay, at sinamantala ng mga tao ang mga butas. Ito ang maaabot at mailalarawan sa isip ng karaniwang pag-iisip ng tao. Iniisip ng tao na nakaidlip ang Diyos at hindi nabantayan ang mga bagay-bagay, na nagresulta sa pagsilang ni Hagar kay Ismael, at naawa ang Diyos sa kanila at hinayaan silang mabuhay, isinaayos ang paninirahan nila sa disyerto. Ganito ba talaga ang nangyari? (Hindi, hindi ganito.) May plano ang Diyos, at ang pagsilang at pag-iral ng iba’t ibang lahi—ang iba’t ibang etnisidad at kulay ng balat ng sangkatauhan—lahat ay may ginagampanang papel sa pagbalanse ng buong lahi ng tao, at eksakto mong makikita ang papel na ginagampanan nila kapag tiningnan mo ang kalagayan ng mundo. Gawain ba ito ng Diyos? Kinokontrol ng Diyos kung gaano kabilis magparami ang isang lahi, ang pandaigdigang populasyon nito, kung ano ang papel na ginagampanan nito sa mundo at sa buong sangkatauhan, at kung ano ang ginagawa ng mga tao nito, kapwa mabubuti at masasamang bagay. Tungkol sa masasama, naniniwala ang mga tao na ang mga ganitong bagay ay hindi posibleng manggaling sa Diyos, at ang lahat ay gawain ni Satanas. Pero hindi ba’t nasa mga kamay rin ng Diyos si Satanas? Sinasabi ng ilang tao, “Ginagawa ni Satanas ang magustuhan nito, at walang kontrol ang Diyos.” Ito ba ang paliwanag? Ang bagay na ito ay hindi lohikal na mapangatwiranan, at maling gawin iyon. May ilang bagay na mukhang masama sa labas, at ang ilan ay mukhang mabuti, ngunit ang lahat ay nasa ilalim ng kataas-taasang kapangyarihan ng Diyos. Hindi mo puwedeng sabihin na may kataas-taasang kapangyarihan lamang ang Diyos sa mabuti at hindi sa masama sapagkat parehong nasa mga kamay ng Diyos ang mga iyon, pinamamatnugutan at kinokontrol Niya, at ang Kanyang mabubuting layunin ay nasa likod ng lahat ng bagay. Ito ang katotohanan, at kung malinaw mo itong nakikita, nauunawaan mo ang katotohanan. Hindi tamang tukuyin mo na masama ang mga bagay at sumilip sa lenteng iyon lamang, sapagkat madaling hindi maunawaan at labanan ang Diyos. May mabubuting layunin ang Diyos sa lahat ng ginagawa Niya. Kaya, ano ba ang mabubuting layunin ng Diyos? Ang nakikita lang ng mga tao ay ang mga masasamang bagay na nangyayari sa harapan nila, at hindi nila kailanman nakikita kung ano ang mga kahihinatnan ng mga pangyayari makalipas ang sampu o dalawampung taon. Kung ano ang mangyayari isa o dalawang libong taon pagkatapos, anong katayuan ang makakamit nito at anong mahalagang papel ang gagampanan nito sa paghubog ng kalagayan ng mundo at sa buong sangkatauhan—hindi ito nakikita ng mga tao, subalit ito ang kataas-taasang kapangyarihan ng Diyos. Ang pag-unlad ba ng kalagayan ng mundo at ng buong sangkatauhan ay isang simpleng bagay? Saanman may nangyayaring isang bagay, saanman may nagaganap na malaking pangyayari, o saanman may salot o lindol, ang Diyos ang may kontrol! Maaaring itanong ng ilang di-makatwirang tao, na mga walang espirituwal na pang-unawa: “Kung kinokontrol ng Diyos ang lahat ng bagay, ang panunupil, ang pagpatay, at ang malupit na pang-uusig ng mga diyablo sa hinirang na mga tao ng Diyos ay nasa ilalim din ba ng Kanyang kontrol? Inorganisa ba ito ng Diyos?” Tama bang tingnan ito sa ganitong paraan? May katwiran ba ito? Nilalagay nito ang Diyos sa negatibong posisyon, at ito ay mali. Kung ganoon, paano mo dapat tingnan ang bagay na ito? Minamaniobra ng Diyos ang lahat ng bagay, at ano ba ang kabilang sa “lahat ng bagay”? Kabilang dito ang lahat ng bagay: anumang makikita ng mata, tulad ng mga kabundukan at ilog, puno, halaman, tao, at iba pa. Kabilang din dito ang napakaliliit na organismong hindi nakikita ng mga mata, gayundin ang mga diyablo, si Satanas, at lahat ng uri ng espiritu at multo ng espirituwal na mundo. Lahat ng ito ay nasa ilalim ng kontrol ng Diyos. Ginagawa nila kung ano ang nais ng Diyos na gawin nila. Hinahayaan Niya silang makalabas tuwing kailangan sila, at ginagawa nila kung ano ang dapat nilang gawin. Ito ang kataas-taasang kapangyarihan ng Diyos. Paano man namamahala at nagsasaayos ang Diyos, makikita mo na naisasagawa ang kalooban ng Diyos sa huli, at bawat isa sa mga salita ng Diyos ay matutupad.

Maaaring ngayon ay hindi makita ng mga tao ang epekto ng isang bagay na ginagawa ng Diyos, o malaman ang silbi nito, bakit ito ginagawa ng Diyos, o kung ano ang Kanyang layunin. Maaaring hindi pa rin ito makikita pagkatapos ng dalawandaang taon, at hindi pa rin malalaman ng sangkatauhan, pero makukumbinsi matapos ang isang libong taon: “Tamang-tama at kahanga-hanga ang Diyos sa paggawa nito! Ang Diyos ay talagang Diyos!” Matutuklasan ng sangkatauhan na lahat ng ginagawa ng Diyos ay ang katotohanan, at walang anumang kamalian. Halimbawa, ang pagkapako at kamatayan ng Panginoong Jesus sa Kapanahunan ng Biyaya ay tiningnan ng mundo noong panahong iyon na isang kabiguan sa yugtong iyon ng gawain. Inakala nila na, “Hindi sinunod ng Panginoong Jesus ang mortal na kapalaran ng kapanganakan, pagtanda, pagkakaroon ng sakit, at kamatayan, at bago Siya makagawa ng maraming gawain, ipinagkanulo Siya ni Hudas, dinakip ng mga sundalo, nilatigo, pinasuot ng koronang tinik, kinutya, at sa huli ay ipinako sa krus. Hindi ba’t kabiguan ito?” Kabiguan ba ang pagkapako sa krus? Ipinagkanulo ni Hudas ang Panginoong Jesus sa gobyerno, ngunit ano ba ang kinakatawan ng gobyerno? Kinakatawan nito ang puwersa ni Satanas. Mabuti ba o masama na inihatid si Cristo sa mga kamay ni Satanas? (Mukhang masama ito kung titingnan.) Inakala ng mga tao, “Naku! Ginulo ng diyablo ang gawain ng Diyos. Hindi ito mabuti, masamang tanda ito, dahil hindi nagbantay ang Diyos, at hindi Siya ganoon kalakas! Paano pa rin nagawang ipagkanulo at dalhin ang nagkatawang-taong Cristo sa mga kamay ng mga namumuno? Hindi ba’t malinaw na ipinaubaya na lang iyon sa manipulasyon ni Satanas? Dapat na mabilis na makahanap ang Panginoong Jesus ng paraan para makatakas, kung hindi, hindi ba’t matatapos ang gawaing ito? Mayroon pa ring ministeryo si Cristo.” Hindi ba’t ganito ang iisipin ng mga tao? Kaya sinabi ni Pedro, “Panginoon, malayo ito sa Iyo: hindi ito mangyayari sa Iyo” (Mateo 16:22), at lumabas na nga ang mga kuru-kuro ng tao. Inisip nila, “Hindi posibleng madala ang Diyos sa mga kamay ng mga namumuno, kung ganoon nga, hindi Siya Diyos.” Hindi ba’t isang kuru-kuro ito ng tao? Dahil lamang sa mayroon silang ganitong uri ng kuru-kuro na nasasabi ng mga tao ang ganitong bagay-bagay, kumikilos o gumagawi sa ganoong paraan, at hinahadlangan ang pagsasakatuparan ng kalooban ng Diyos. Ano ang sinabi ni Jesus kay Pedro? “Lumagay ka sa likuran Ko, Satanas” (Mateo 16:23). Itinuring ng Panginoong Jesus si Pedro bilang si Satanas. Sa huli, isinuko sa mga kamay ni Satanas ang Panginoong Jesus, at ang mga taong iyon ay naging mga gamit-panserbisyo upang maisakatuparan ang gawain ng pagpapako sa krus ng Panginoong Jesus. Mabuti ba o masamang bagay na isuko ang Panginoong Jesus sa mga kamay ni Satanas? (Isang mabuting bagay.) Kung titingnan ito sa ganitong paraan, mabuting bagay ito, hindi masama, sapagkat natupad ang gawain ng Diyos sa pamamagitan ng pamamaraang ito. May ginawa ba ang Diyos mula sa pagkakanulo ni Hudas hanggang sa maipako sa krus ang Panginoong Jesus? Nagplano ba Siyang tumakas, o may dumating ba para iligtas Siya? (Wala.) Nag-isip ba ang Diyos ng paraan para magpakita ng isang himala, iakyat ang Panginoong Jesus diretso sa langit at itago Siya sa likod ng mga ulap kung saan walang makakakita sa Kanya? Napakamaluwalhati, napakahanga-hangang pag-akyat sa langit! Pero walang nakakita sa mga bagay na ito, dahil hindi ito ginawa ng Diyos. Ang hindi ba paggawa nito ng Diyos ay nagpapatunay na hindi Niya kaya? Magagawa ba ito ng Diyos? (Oo, kaya Niya.) Kung ganoon, bakit hindi Niya ginawa? (Naroon ang mabuting layunin ng Diyos, at mayroon Siyang plano.) Ano ang plano ng Diyos? Iyon ay ang isuko ang Sarili Niya kay Satanas, at pagkatapos ay akuin ang lugar ng mga makasalanan sa krus, isinakripisyo Niya ang Kanyang Sarili upang tubusin ang sangkatauhan. Ito ang nais gawin ng Diyos; hindi Niya ginagawa ang mga bagay na iniisip ng mga tao sa kanilang mga kuru-kuro. Iniisip ng maraming tao, “Dapat nagpadala ng mas maraming kidlat ang Diyos para tamaan ang lahat ng masamang tao na lumaban sa Kanya at, pagkatapos silang patamaan, aakyat na sa langit ang Panginoong Jesus. Magiging maluwalhati at kahanga-hanga iyon, at ibubunyag nito ang awtoridad ng Diyos! Hayaan ang lahat ng mga diyablo at mga Satanas na ito, at ang mga taong ito na makita ang kahihinatnan ng pagpapako sa Diyos, pagkatapos ay hindi na sila mangangahas sa hinaharap, tama ba?” Maaaring hindi mangahas lumaban ang mga tao, pero hindi ba ito hadlang kapag hindi natupad ang gawain ng Diyos? Laging ginagambala ng mga kuru-kuro ng tao ang gawain ng Diyos, kaya hindi Siya gumagawa sa ganoong paraan. May ilang taong tunay na nananampalataya sa Panginoong Jesus dahil ipinako Siya para gawin ang gawain ng pagtubos, pero sinasabi rin nila nang may mabuting intensyon na, “Hindi dapat ipinako ang Panginoong Jesus. Hindi madaling magkatawang-tao, at kinailangan Niyang gumawa nang may kababaang-loob at nang patago, talikuran ng mga tao at siraang-puri ng mga eskriba at Pariseo. Lubhang kaawa-awa ito. Dapat ay iniwasan Niya ang pagkapako sa krus, hindi ibinaba ang sarili Niya Mismo sa antas na iyon, hindi na iyon kailangan.” Tama bang tingnan ito ng tao nang ganito? (Hindi, hindi ito tama.) Kung titingnan ito ngayon, matapos ang dalawang libong taon, ang ganitong pag-iisip ay mali. May katotohanan ba sa isip ng tao? (Wala.) Kung gayon, ano ang nasa isip ng mga tao? Lahat ay pawang mga imahinasyon at kuru-kuro ng tao, pati na rin ang mga mabubuting intensyon, damdamin, habag, at pagkamakasarili. Matutupad ba ng mga ito ang gawain ng Diyos? Maisasagawa ba ng mga ito ang Kanyang kalooban? Hindi ito magagawa, kaya ito ang mga salita ng Panginoong Jesus, “Lumagay ka sa likuran Ko, Satanas.” Gusto ng Diyos na ihatid nang personal ang sarili Niya sa mga kamay ni Satanas, hayaang si Satanas mismo ang magpapako kay Cristo, at sa pamamagitan ng pagpako sa krus ay maisasakatuparan ang gawaing pagtubos. Hindi nagpakita ng anumang himala ang Diyos. Sinabi na ng Diyos nang ilang beses, “Nananatiling tahimik ang Diyos.” Ano ang ibig sabihin nito? Nangangahulugan ba itong hindi nakikita ng Diyos, wala Siyang pakialam, hindi pinapansin, hindi nagsasalita, at nananatiling ganap na tahimik? (Hindi, hindi ganoon.) Kung gayon, ano ang ibig sabihin ng “nananatiling tahimik”? Naglalaman ito ng layunin, karunungan, at disposisyon ng Diyos. Ano ang disposisyon ng Diyos na nabunyag sa pananatiling tahimik Niya? Mayroong karunungan ng Diyos dito. Gusto Niyang kumpletuhin ang Kanyang gawain ng pamamahala. Gaano man karami ang mga kuru-kuro o imahinasyon ng mga tao, iniiwasan Niya muna ang mga ito nang hindi nag-aalok ng paliwanag, subalit tahimik at praktikal Siyang gumagawa hanggang sa dumating ang araw na ang Kanyang mga hinirang na tao ay nakakaunawa na sa katotohanan at kayang magpasakop sa Kanya, naisagawa na ang Kanyang kalooban at kumpleto na ang Kanyang gawain sa kanila, at ganap na Niyang natalo si Satanas at nakamit na ang kaluwalhatian. Ginagamit Niya ang mga katunayan at resultang ito bilang katibayan para makita ng buong sangkatauhan, katibayan para makita ni Satanas—ito ang disposisyon at layunin ng Diyos na nabubunyag sa pananahimik Niya. Anong disposisyon ito ng Diyos? Ipinakikita ba nito ang pagtitiis ng Diyos? (Ipinakikita nito.) Bakit nagtitimpi ang Diyos sa panahong ito? Bakit Siya nananahimik? Narito ang karunungan ng Diyos. May ilang bagay na misteryo na walang nilikha, di-nilikha, o anghel, ang pinahihintulutang makaunawa o makaarok. Ito ang karunungan ng Diyos. Hindi makakapagsalita ang Diyos nang wala sa panahon, at mayroon bang pakinabang sa pagbigkas Niya ng kahit isa pang salita? Walang pakinabang, sapagkat hindi naman nila mauunawaan. Kung nakipag-usap Siya sa isang tao, mauunawaan ba nito? (Hindi nito mauunawaan.) Kung ganoon, walang pakinabang ang pagsasalita. Mauunawaan kaya ng mga tao kung, dalawang libong taon na ang nakararaan, sinabi ng Diyos sa sangkatauhan na, “Gusto Kong maipako, ihandog ang Aking mahalagang dugo upang tubusin ang sangkatauhan sa wangis ng isang makasalanang laman”? (Hindi nila mauunawaan.) Ano lang ang mga sinalita ng Diyos? Sinabi Niya, “Mangagsisi kayo: sapagkat malapit na ang kaharian ng langit,” at ipinasagawa sa mga tao ang pagtitiis at pagpaparaya. May sinabi pa ba ang Diyos sa tao? (Hindi, wala na.) Bakit wala na Siyang sinabi? (Hindi mauunawaan ng tao.) Walang paraan para maunawaan ng sangkatauhan. Ito ang dahilan kung bakit napilitan ang Diyos na ibunyag ang Kanyang disposisyon at mga kaisipan sa katahimikan. Kahit na makipag-usap pa ang Diyos sa anumang nilikha o di-nilikha, hindi nila mauunawaan. Kaya, magagamit lamang Niya ang Kanyang mga gawa at katunayan para patunayan sa sangkatauhan at isakatuparan ang Kanyang kalooban. Ngayon lamang, matapos ang dalawang libong taon, inilantad ng Diyos ang mga bagay na ito habang ginagawa Niya ang gawain ng paghatol sa mga huling araw; nililingon ng mga tao ang mga pangyayari dalawang libong taon na ang nakararaan at ngayon lamang nauunawaan ang kahulugan ng pagkapako ng Panginoong Jesus noon. Tungkol sa dahilan ng pagkapako ng Diyos, paghahatid ng Kanyang sarili kay Satanas, pagkakanulo ni Hudas sa mga sitwasyong iyon at, pagkatapos ng pagkakanulo, nagdusa nang matindi ang Panginoong Jesus, sinaid ang huling patak ng dugo upang tuparin ang kalooban ng Diyos, bakit ito ginawa ng Diyos, at ang kahulugan nito—binibigkas lamang ng Diyos ang tungkol dito kapag nagpapatotoo Siya sa pagkakatawang-tao habang nagpapakita at gumagawa Siya sa mga huling araw at, dagdag pa rito, isinisiwalat Niya ang maraming misteryo gaya ng kalooban at pamamahala ng Diyos. Ngayong nakita na ng mga tao ang koneksyon ng tatlong yugto ng gawain, alam na nila sa wakas ang pangitain ukol sa plano ng pamamahala ng Diyos, at nauunawaan na nila ang mga katotohanang ito at ang masisidhing layunin ng Diyos. Kung napaaga nang isanlibong taon ang pagsabi ng Diyos sa sangkatauhan, maiintindihan kaya ng mga tao? (Hindi nila maiintindihan.) Kaya, madalas na ginagawa ng Diyos ang lahat ng bagay habang nananatiling tahimik. Ano ang dahilan ng pananahimik na ito? Dahil ang gawaing ginagawa ng Diyos ay napakarunong, napakakahanga-hanga, at napakalalim—kung maagang nagsalita ang Diyos, anupaman ang nasabi, hindi maiintindihan o mauunawaan ng mga tao. Kaya nakakapagpatuloy lamang ang Diyos nang tahimik, laging nagsasalita upang gawin ang Kanyang gawain at pamunuan ang sangkatauhan. Tama na sumunod ang mga tao sa Diyos, at habang mas lumalayo ang daan ay lalo itong nagiging maliwanag. Hindi ka ililigaw ng Diyos, at kahit na dalhin ka Niya kay Satanas, papasanin Niya ang responsabilidad hanggang sa huli. Dapat kang magkaroon ng ganitong pananalig, at ito ang saloobing dapat taglayin ng mga nilikha tungo sa Diyos. Kung masasabi mong, “Kahit na dalhin ako ng Diyos kay Satanas bilang isang laruan, Siya ay Diyos pa rin, at hindi ko mababago ang aking puso na sumunod sa Kanya, hindi ko mababago ang pananalig ko sa Kanya,” ito, kung gayon, ay isang tunay na pananampalataya sa Diyos.

Dalawang libong taon na mula nang ipinako ang Panginoong Jesus, at ngayon, itong mga taong tumatanggap sa gawain ng Diyos sa mga huling araw ay naririnig ang Kanyang tinig, at nakakapakinig ng mga sermon at nagbabahaginan tungkol sa katotohanan araw-araw. Nauunawaan nila ang tatlong yugto ng gawain ng Diyos, at alam nila ang mga hiwaga ng Kanyang plano ng pamamahala. Nauunawaan kaya ito ng mga mananampalataya ng Panginoon na nasa relihiyon? Kahit hanggang ngayon ay hindi pa rin nila nauunawaan, at nakakapit pa rin sila sa mga kuru-kuro nila. Kapag sinabi ng isang tao, “Ang Panginoong Jesus ay anak ng isang dukhang karpintero. Tingnan ninyo kung anong klaseng Panginoon ang sinasampalatayanan ninyo,” wala silang kapangyarihang pasinungalingan ito, at hindi sila makapagpatotoo sa Diyos. Gaano kahamak-hamak ng mga tao! Ang Diyos ay nagpahayag ng napakaraming katotohanan para sa sangkatauhan at gumawa ng ganoong kadadakilang bagay, pero kung hindi Niya personal na sasabihin sa tao ang kahulugan, halaga, at katotohanan na nasa mga bagay na ito, wala ni isang tao kung ganoon ang makakapanindigan para magsalita at magpatotoo sa Diyos. Ano ang kahulugan ng makapagsalita para sa Diyos? Ito ay ang magpatotoo sa mga gawa at sa kataas-taasang kapangyarihan ng Diyos, sa halaga na Kanyang ibinayad upang tubusin ang lahing ito ng tao, at sa Kanyang mga kaisipan at ang kahulugan ng lahat ng bagay na ginawa Niya. Ano ang mauunawaan ninyo mula rito? (Hindi kayang maisip ng sangkatauhan ang gawain ng Diyos.) Hindi kayang maisip ng sangkatauhan ang gawain ng Diyos, ni maarok ito. Kaya dapat magkaroon ang tao ng wastong perspektiba at pananaw sa pagtingin o pagturing sa gawain ng Diyos, sa paggabay Niya sa sangkatauhan, at sa Kanyang kalooban. Dapat na may tamang pananaw ang tao. Mahalaga ito. Dapat mong malaman kung sino ka at kung sino ang Diyos, ang mga bagay na kailangang taglayin mo na magpapaunawa sa iyo ng mga salita at gawain ng Diyos, kung ano ang natural na hindi mo kayang maunawaan o maarok nang malinaw, at kung anong klaseng saloobin ang dapat na mayroon ka. Ito ang katwirang dapat mong taglayin. Sa ganitong paraan, ang relasyon mo sa Diyos ay magiging medyo normal at may pagkakasundo. Kung lagi mong gagamitin ang saloobing naghihintay sa kung ano ang mangyayari, naghahaka-haka, nagdududa o maging lumalaban sa pag-aaral at nagkakaroon ng mga espekulasyon tungkol sa Diyos, o pagsisiyasat sa lahat ng bagay na ginagawa Niya, magkakaroon ng problema. Ito ay pakikibahagi sa akademikong paghahangad, sa pananaliksik—ang gayong mga tao ay mga hindi mananampalataya. Dapat mong ituring ang kataas-taasang kapangyarihan ng Diyos nang may perspektiba at saloobin ng pagsunod, paghahanap, at may-takot; ito lamang ang magbubunga ng tunay na kaalaman at pagkaunawa sa Diyos. Kung nauunawaan mo ang Diyos hindi ka sasalungat sa Kanya, o kahit papaano ay hindi ka magkakamali ng pag-unawa sa Kanya. Magagawa mong magpasakop, at masasabi mong, “Kahit na hindi ko alam ang kahulugan ng ginagawang ito ng Diyos, naiintindihan ko na lahat ng ginagawa Niya ay tama.” Ano ang pagkaunawang ito? Ito ay ang lubusang pagkakumbinsido ng puso mo na lahat ng ginagawa ng Diyos ay may kahulugan, at dapat magpasakop ang mga tao. Ibinigay ng Panginoong Jesucristo ang sarili Niya sa mga kamay ni Satanas at ipinako ni Satanas—hindi ito mabuting bagay sa mga mata ng tao, pero isinakatuparan Niya ang kalooban ng Diyos at tinapos ang gawain ng pagtubos sa sangkatauhan. Isa itong dakilang bagay, isang bagay na may malaking kahulugan at halaga sa buong sangkatauhan, subalit malinaw ba itong nakita ng sangkatauhan? (Hindi.) Hindi ito malinaw na nakita ng sangkatauhan. Hindi nakita ng sangkatauhan ang layunin ng Diyos dito, hindi rin nila naunawaan ang kahulugan at kahalagahan ng ginagawang ito ng Diyos; iyon ay, hindi nakita ng mga tao ang malaking pakinabang para sa sangkatauhan. Nakita lamang nila na ang Panginoong Jesus ay muling nabuhay tatlong araw matapos ipapako, nagpakita sa mga tao at nakipagtagpo sa kanila, nakipag-usap, nakipaggunitaan, at pagkatapos ay lumisan; subalit ang kalooban ng Diyos ay naisakatuparan. Hindi ba ito labis na mahalaga? (Labis na mahalaga.) Naarok ba ito ng mga tao? Hindi. Mula sa bagay na ito, dapat magkaroon ang mga tao ng tamang pagsusuri sa kanilang sarili, at tamang saloobin tungo sa Diyos. Anuman ang ginagawa ng Diyos, nauunawaan man ito ng tao o hindi, dapat nilang takpan ang kanilang mga bibig. Tama ito. Huwag mong isiping pag-aralan ang lahat ng bagay, hindi iyon mabuti. Bakit hindi? Walang panuntunan na nagsasabing hindi ka pinahihintulutang gawin iyon, subalit mahaharap ka sa balakid at manganganib. Hindi mo maunawaan, at hindi mo maintindihan sa ngayon, pero gusto mo laging mag-aral, laging sumalungat sa Diyos. Kung hindi mo ito maunawaan sa pamamagitan ng pag-aaral, pero hindi mo rin hinahanap ang katotohanan, anong mga problema ang malamang na lilitaw? Magiging madali sa iyo na magkamali sa pagkakaunawa sa Diyos. Mali ang magiging pagkaunawa mo sa simula, at kung hindi mo mauunawaan nang malinaw ang mga bagay at nanatili ang maling pagkaunawang ito, magiging negatibo ka at mahina, at maaapektuhan nito ang pagtupad mo sa iyong tungkulin at sa iyong buhay pagpasok—lahat ng bagay na ito ay magkakaugnay. Maraming bagay ang hindi nauunawaan nang malinaw sa loob ng isa o dalawang taon lang, at ang katotohanan ay napakalalim. Kahit na binigyang-liwanag ka ng Diyos ngayon, mauunawaan mo ba ito sa iyong maliit na tayog? Kahit na medyo maunawaan mo, mauunawaan mo ba nang lubusan ang katotohanan? Sasabihin mo, “Alam ko ang gravity. Bakit bumabagsak ang mga bagay at hindi pataas mula sa lupa, pero kung lalagpas ka ng atmospera at lalabas sa kalawakan, lulutang ka? Dahil lalabas ka sa paghila ng grabitasyon ng lupa. Naiintindihan ko ito, kaya hindi ba’t naarok ko na ang mga gawa ng Diyos?” Hindi mo alam kung paanong may ganap na kataas-taasang kapangyarihan ang Diyos sa gravity, at naunawaan mo lang ang pagpapamalas nito. Hindi ibig sabihin nito na naarok mo na kung paanong may ganap na kataas-taasang kapangyarihan ang Diyos dito, at kahit na magawa mo pa, magagawa mo bang magkaroon ng kataas-taasang kapangyarihan dito? Manganganib ang mga tao kung lalabas sila ng atmospera, lulutang-lutang at lilipad-lipad lamang sila kung saan-saan kung walang gravity. Anong makikita mula rito? (Na maraming bagay ang hindi maaarok ng tao.) Hindi maarok ng tao, pero lagi silang sumasalungat sa Diyos para pag-aralan at obserbahan Siya, naghihinala ang mga puso nila na nagsasabing, “Kung hindi ko maaarok ang bagay na ito, hindi Ka Diyos.” Paano naman ang pananaw na ito? Ang pananaw at paninindigan na ito ay mali, sumasalungat ang mga ito sa Diyos, at mali na lagi Siyang pag-aralan. Dapat mong maunawaan ang Diyos, at sabihin na, “Hindi ko ito maunawaan, napakalalim nito at hindi ko ito maiintindihan nang lubusan kahit na bigyang-liwanag pa ako ng Diyos. Kaya maghahanap pa ako nang ilang taon nang may isang mapagpasakop na puso, at kung hindi ako sasagutin ng Diyos ay isasantabi ko na lang muna ito sa ngayon. Walang harang o di-pagkakaunawaan sa pagitan ko at ng Diyos. Kung hindi ako magkakamali ng unawa o magrereklamo tungkol sa Diyos hindi ko Siya lalabanan. Kung hindi ko Siya lalabanan hindi ako maghihimagsik laban sa Kanya, at kung hindi ako maghihimagsik laban sa Kanya, hindi ko iwawaksi o lilihis sa Kanya. Isa akong tagasunod ng Diyos magpakailanman.” Ano ang pundasyon ng pagiging “isang tagasunod ng Diyos magpakailanman”? Ito ay “Kung umaayon man ang ginagawa ng Diyos sa aking mga kuru-kuro o hindi, lagi akong magpapasakop at susunod. Ang Diyos ay Diyos ko pa rin at ako ay isang nilikha, ako ay isang tao. Paano man ako tratuhin ng Diyos, itapon man ako sa impiyerno, sa lawa ng apoy, kay Satanas, o sa mga diyablo, lagi akong magpapasakop sa Kanya nang walang mga reklamo. Hindi mababago ang katayuan ng Diyos, ni ang pagkakakilanlan ko bilang isang nilikha. Hangga’t nananatiling di-nagbabago ang katunayang ito, dapat akong sumunod sa Diyos, at Siya ang aking Diyos magpakailanman.” Sa sandaling matatag na mag-ugat ang iyong paniniwala sa Diyos, hindi mo Siya tatalikuran. Ito ang relasyon sa pagitan ng iyong pagkakakilanlan bilang isang nilikha at ng Diyos. Sa sandaling makita mo nang malinaw ang pagkakakilanlan at posisyon ng Diyos sa iyong puso, at ang pagkakakilanlan at posisyon mo bilang isang nilikha na dapat mong tayuan, at kapag umugat ang mga ito sa puso mo, hindi ka lalayo mula sa Kanya. Kung gayon, kapag mahina ka, negatibo, malungkot, o may nangyayaring hindi ayon sa iyong mga kuru-kuro at hindi mo ito maarok o maunawaan, maaapektuhan ba nito ang relasyon mo sa Diyos? (Hindi.) Hangga’t malinaw ka tungkol sa katotohanan ng mga pangitain, nakapaglatag ng pundasyon, at nakaranas ka ng maraming kapaligiran at napahalagahan mo na ang lahat ng bagay na ginagawa ng Diyos ay may kahulugan, malalaman mo ang gawain ng Diyos at magiging mahirap para sa mga kuru-kuro mo na maglitawang muli. May ilang tao na naiintindihan lamang ang ilang bahagi. Halimbawa, tungkol sa paghatol at pagkastigo, inaamin ng mga tao na ang ginagawa ng Diyos ay makahulugan, pero may mga kuru-kuro kapag humarap sa pagpupungos. Sinumang magpungos sa kanila, ayaw nila itong tanggapin at hindi nila kinikilala na mula sa Diyos ang bagay na ito. Iniisip nilang ginagawa ito ng tao, at nagmumula kay Satanas. Hindi ba’t isa na naman itong pagkakamali? Isa na namang problema ang lumalabas, at kailangan nilang magpatuloy sa paghahanap sa katotohanan. Kung hindi mo ito malalampasan, ganap ka bang makakapagpasakop sa gawain ng Diyos? Makakapagpasakop ka lamang sa umaayon sa iyong mga kuru-kuro, at hindi makapagpasakop sa mga hindi. Napakadali para sa ganitong klase ng tao ang lumaban sa Diyos, at ang kanyang disposisyon ay hindi pa nagbago.

Maraming kaisipan, ideya, at kalagayan sa loob ng mga tao na madalas ay nakakaimpluwensiya sa ilan nilang mga opinyon, perspektiba, at pananaw. Kung kaya mong lutasin isa-isa ang mga kaisipan, ideya at kalagayang ito sa pamamagitan ng paghahanap sa katotohanan, hindi maaapektuhan ng mga ito ang relasyon mo sa Diyos. Maaaring may maliit kang tayog ngayon, na may mababaw na pagkaunawa sa katotohanan, at dahil kakapanampalataya mo pa lamang sa Diyos o dahil sa iba’t iba pang mga dahilan, hindi pa marami ang nauunawaan mong katotohanan—pero dapat mong maarok ang isang prinsipyo: Dapat akong magpasakop sa lahat ng bagay na ginagawa ng Diyos, mukha man itong mabuti o masama sa labas, tama o mali, at kung umaayon man ito o hindi sa kuru-kuro ng tao. Wala akong karapatang punahin, timbangin, suriin, o aralin kung tama ba ito o mali. Ang dapat kong gawin ay tuparin ang tungkulin ko bilang isang nilikha at pagkatapos ay isagawa ang mga katotohanan na nauunawaan ko, para mapalugod ang Diyos at hindi lumihis mula sa tunay na daan. Isasagawa ko gaano man karami ang ipaunawa sa akin ng Diyos, at hahanapin ko ang dapat kong isagawa, kahit na hindi pa ako nabigyang-liwanag ng Diyos; kung hindi ako binigyang-liwanag ng Diyos tungkol sa isang bagay na hindi ko kailangang maunawaan, magpapasakop at maghihintay ako, at marahil isang araw ay ipauunawa ito sa akin ng Diyos. Tulad ng pagkapako ng Panginoong Jesus, na matapos ang dalawang libong taon sa pangkalahatan ay nauunawaan na ng mga tumatanggap sa gawain ng Diyos sa mga huling araw, at kahit na ang mga hindi masyadong masigasig sa kanilang paghahangad ay nakakaunawa din sa lahat ng tungkol doon. Maaaring hindi mo maunawaan ang ilan sa mga dakilang gawain tungkol sa planong pamamahala ng Diyos ngayon, pero may mali kang pagkaunawa sa Kanya at ikinakaila mo ang pag-iral Niya dahil hindi mo nauunawaan ang katotohanan, na siyang sumisira sa normal na relasyon sa pagitan mo at ng Diyos. Napakaseryosong pagkakamali nito. Dapat kang magkaroon ng saloobin, perspektiba, at pananaw kung saan sinasabi mo: “Maghihintay na lang ako sa mga bagay na ito na hindi ko naiintindihan. Kapag isang araw ay binigyang-liwanag ng Diyos ang sangkatauhan, marahil ay maiintindihan ko na ang lahat ng iyon.” Nang lumisan ang Panginoong Jesus, sinabi Niya, “Mayroon pa Akong maraming bagay na sa inyo ay sasabihin, ngunit ngayon ay hindi ninyo kakayanin” (Juan 16:12). Bakit hindi kakayanin ang mga iyon? Dahil ang tayog ng mga tao ay napakamusmos pa, at hindi nila maiintindihan. Parang pagsasabi ito sa isang tatlo o limang taong gulang na bata ng tungkol sa kung paano kumita ng pera o suportahan ang isang pamilya; maririnig niya ito, pero madarama niyang napakalayo nito sa kanya na hindi niya maunawaan at hindi niya ito maaabot. Napakaraming gustong sabihin ng Diyos sa sangkatauhan na dapat maunawaan ng mga tao, pero dahil sa musmos na tayog ng sangkatauhan, o dahil hindi pa ganap na naibunyag sa sangkatauhan ang mga proseso ng gawain ng Diyos, at hindi pa iyon naranasan ng mga tao, hindi nila maiintindihan kung malalaman nila nang napakaaga ang mga bagay na ito. Kahit na nakinig sila, kukunin lang nila ito bilang doktrina at uunawain nang literal, pero hindi nila tunay na malalaman kung ano ang sinasabi ng Diyos. Kaya, hindi nagsasalita ang Diyos. Angkop ba para sa Diyos ang hindi magsalita? May pakinabang ba sa tao? (Mayroon.) Maaantala ba nito ang paglago ng mga buhay ng tao? Tiyak na walang anumang pagkaantala, wala talaga, wala itong epekto sa pang-araw-araw mong buhay o sa normal mong paghahangad. Kaya, kalmahin mo lang ang puso mo at hangarin ang katotohanan, dahil ito ang pinakamahalagang bagay; sa huli, ang lahat ng bagay ay papunta sa paghahangad ng katotohanan. Kung hahangarin mo ang katotohanan, ang mga hiwaga sa ilang bagay na ginagawa ng Diyos, ang Kanyang karunungan, pagiging kahanga-hanga, at disposisyon sa lahat ng Kanyang ginagawa, at ang mga bagay na dapat maunawaan ng sangkatauhan, ay unti-unting magiging malinaw sa pamamagitan ng proseso ng pagsunod sa Diyos. Maraming aspektong kasama sa pagkamit ng pagkakilala sa Diyos, at—sa iyong proseso ng pakikipag-ugnayan, pakikisalamuha, at koneksyon sa Diyos—dapat mong maranasan ang Kanyang mga salita, at makamit ang personal na karanasan sa Kanyang gawain, gayundin ang Kanyang pagbibigay-liwanag at paggagabay sa iyo. Sa panahon ng prosesong ito, kahit na hindi mo namamalayan, makakamit mo ang kaalaman sa Diyos; iyon ay, unti-unti mong makakamit ang pagkaunawa sa Diyos sa pamamagitan ng proseso ng pagdanas sa Kanyang kataas-taasang kapangyarihan at pagsasaayos sa iyo. Kung hindi ka dadaan sa mga prosesong ito, sa halip ay tititig ka lang sa himpapawid araw-araw, umaasa sa imahinasyon mo para makita ang gawain ng Diyos, hindi mo ito magagawa kailanman. Sa bandang huli ay magdududa ka at magsasabing, “Nasaan ang Diyos? Ginawa ba Niya ang buwan? Sumisikat ang araw sa umaga at lumulubog sa gabi—ganito ba pinamamahalaan ng Diyos ang lahat ng bagay?” Ang ganitong uri ng pagkaunawa ay hungkag, at ang pananalig mo ay magiging mga walang katuturang salita. Kung may magtatanong sa iyo kung nananampalataya ka sa Diyos, sasabihin mo: “Nananampalataya ako sa Diyos, may matibay akong pananalig, Kristiyano ako.” Kung tatanungin nila: “Bakit hindi ka Budista?” sasabihin mo: “Ang totoong daan ay hindi Budismo, kundi Kristiyanismo.” Ang katunayan na ito lamang ang masasabi mo ay nagpapatunay na wala kang karanasan at wala kang nakuhang anuman. Lahat ng bagay tungkol sa Diyos, lahat ng mayroon Siya at kung ano Siya, Kanyang disposisyon, Kanyang kataas-taasang kapangyarihan at mga pagsasaayos para sa sangkatauhan at sa lahat ng bagay, at ang realidad at pagiging tumpak ng Kanyang mga salita at ang kahulugan, pagpapatibay, at halaga ng mga ito sa sangkatauhan, gayundin ang ilang paraan Niya ng pagsasagawa, gaya ng pagsubok, pagdidisiplina, pagbibigay-liwanag, pagtanglaw, pagbibigay-kapanatagan at paghihikayat, at ang ilan sa Kanyang natatanging paggabay sa tao—kung hindi mo pa naranasan ang mga ito, magiging normal ba ang relasyon mo sa Diyos? Totoo bang makakapagpasakop ka sa Kanya? Ang pagkaunawa mo sa Diyos ay magiging isang tandang pananong magpakailanman, isang hanay ng mga tandang pananong, na wala talagang tunay na pagkaunawa. Kung ganoon, normal ba ang relasyon mo sa Diyos? Talaga bang relasyon ito ng nilikha at ng Lumikha? Ano ba talaga ang kinakatawan ng tandang pananong na ito? Magiging di-pamilyar ang Diyos sa iyo magpakailanman, sa pagkakakilanlan man, katayuan, o Kanyang diwa. Hindi mo Siya pamilya, hindi mo kamag-anak, parang palagi Siyang taga ibang mundo na hindi mo kailanman nakilala—kaya hindi madaling ipaliwanag kung ano ba talaga ang relasyon mo sa Diyos, pero tiyak na hindi talaga ito umaabot sa ugnayan sa pagitan ng nilikha at ng Lumikha.

Ano ang mga pangunahing punto sa pananampalataya sa Diyos? Paano gagawing realidad na dapat taglayin ng mga tao sa buhay nila ang pananalig sa Diyos? Paano magagawa ang pagpapasakop at pagkamit sa Diyos? Dapat kang sumandig sa pagdanas sa Kanyang mga salita, lalung-lalo na sa Kanyang paghatol at pagkastigo, bago mo magawang magpasakop at makamit ang Diyos. Bagama’t maraming tao ang handang tuparin ang kanilang tungkulin, hindi nila nauunawaan kung paano maranasan ang gawain Niya. Para magawa iyon, dapat mong maranasan ang paghatol at pagkastigo Niya, ang pagpupungos, pagsubok, at pagpipino Niya. Lahat ng hinihingi ng Diyos ay dapat isagawa, pasukin, at abutin. Tinatawag itong pagdanas sa gawain ng Diyos. Para maranasan ito dapat kang magtatag ng isang normal na relasyon sa Kanya, laging nagdarasal sa Kanya at naghahanap mula sa Kanya nang may pusong nagpapasakop. Anuman ang mangyari o anumang mga hirap ang kaharapin mo, dapat kang umasa at bumaling sa Diyos, hinahanap ang mga kasagutan at ang daan sa Kanyang mga salita, at laging nagdarasal at nakikipagbahaginan sa Kanya. Ang pagdaranas sa gawain ng Diyos ay ang makipag-ugnayan sa Kanya at magpasakop sa Kanyang mga salita at gawain, magdasal at maghanap mula sa Kanya kapag may mga problema o paghihirap ka. Kapag marami kang karanasan sa ganitong paraan, at nauunawaan mo ang katotohanan, matututuhan mo kung paano gamitin ang mga salita ng Diyos sa mga bagay na nangyayari. Maraming paraan para magamit ang mga salita ng Diyos, halimbawa, sa pamamagitan ng pagdarasal at paghahanap kapag may mga nangyayari, at dahil dito ay makikita kung paano malinaw na inihayag ng mga salita ng Diyos kung paano dapat kumilos ang mga tao, kung ano ang mga prinsipyo, at kung ano ang mga layunin at hinihingi ng Diyos sa tao. Kapag alam mo na ang lahat ng ito, at nauunawaan ang mga pagnanais ng Diyos, magkakaroon ka ng ilang kaalaman at pagkaunawa sa Diyos. Kapag nahaharap ka sa mga pagsubok dapat mong hanapin, “Ano ba ang sinasabi ng salita ng Diyos tungkol sa ganitong mga matinding pagsubok? Ano ang kahulugan ng pagsubok ng Diyos sa mga tao? Bakit gusto Niyang subukin ang mga tao?” Sinasabi ng mga salita ng Diyos na ikaw ay tiwali, laging mapaghimagsik at masuwayin, at hindi ka nagpapasakop sa Kanya, kundi ay palaging may mga imahinasyon at kuru-kuro at na gusto kang linisin ng Diyos sa pamamagitan ng mga pagsubok. Anuman ang maranasan mo, pag-uusig man at mga pagsubok, o pagpupungos, pagdidisiplina at kaparusahan, at kahit na anumang kapaligiran ang inihahanda ng Diyos para sa iyo o anumang kaparaanan ang ginagamit Niya, dapat ay palagi kang maghanap ng kasagutan at batayan sa mga salita ng Diyos, at hanapin ang mga layunin at hinihingi Niya sa iyo. Kumbaga, anupaman ang mangyari, dapat mo munang isipin kung ano ang sinabi ng Diyos, kung paano Niya gustong magsagawa ang mga tao, ano ang mga hinihingi Niya sa mga tao, at kung ano ang mga layunin Niya. Unawain mo ang mga bagay na ito, at malalaman mo kung paano mararanasan ang gawain ng Diyos. Kung walang lugar para sa Diyos sa puso mo at hindi mo minamahal ang katotohanan, sa halip ay lagi mong iniisip kung ano ang sinasabi ng mga tao, libro, o mga kilala at dakilang tao, o kung ano ang ginagawa ng mga walang pananampalataya kapag nangyayari ang mga bagay na ito, kung maghahanap at magsasagawa ka sa ganitong paraan, isa kang hindi mananampalataya, dahil ang mga kaisipan mo at landas mo ay katulad ng sa mga walang pananampalataya. Kung isa kang nananampalataya sa Diyos, pero ang pag-iisip mo ay katulad ng sa mga walang pananampalataya at lumalakad ka sa landas ng mga walang pananampalataya, ito, kung ganoon, ay maling daan at walang patutunguhan; hindi iyon ang dapat gawin ng isang nananampalataya sa Diyos, o ang landas na dapat niyang lakaran. May mga taong gaya nito sa loob ng iglesia, at sila ay mga hindi mananampalataya, mga walang pananampalatayang nakatago sa loob ng iglesia.

Paano nagkakaugnay ang tao at ang Diyos? Paano mo makikilala ang Diyos? Paano Siya gumagawa sa tao? Ito ay sa pamamagitan ng paggamit sa Kanyang mga salita, kung saan ibinubunyag Niya ang Kanyang mga layunin, ginagabayan ka sa landas na dapat mong tahakin, sinusubok ka, at sinasabi sa iyo ang lahat ng hinihingi at mga pamantayan Niya para sa iyo. Nauunawaan ng mga tao ang lahat ng aspekto ng katotohanan sa mga salita ng Diyos, nang hindi ito namamalayan: ang mga prinsipyo sa likod ng kung paano makitungo sa mga tao at pangasiwaan ang mga bagay, paano tratuhin ang kanilang mga kapatid, ang gawain ng iglesia, at ang kanilang tungkulin, paano maranasan ang mga pagsubok, paano maging tapat sa Diyos, paano talikuran ang mga bagay-bagay, paano tratuhin ang mundong walang pananampalataya, at iba pa. Lahat ng ito ay nasa salita ng Diyos, at sinabi na Niya sa sangkatauhan. Pero sa huli, hanggang sa anong sukat ito mararanasan ng tao? Puwedeng makita ng mga tao ang Diyos sa Kanyang mga salita, at makalapit sa Kanya nang harapan. Maaaring may magtanong ng: “Nasaan ang Diyos na sinasampalatayanan mo?” Ang mga hindi nakaranas nito ay hindi ito mauunawaan: “Tama, nasaan ang Diyos? Hindi pa Siya nagpapakita sa akin. Laging sinasabi na nasa ikatlong langit Siya, pero hindi ko pa Siya nakikita. Hindi ko alam kung gaano talaga kalaki o kataas ang Diyos, o kung gaano Siya kamakapangyarihan at nakakaalam ng lahat.” Sasabihin ng mga may karanasan: “Hindi mahalaga ang mga bagay na iyon. Nakaharap ko na ang mga salita ng Diyos mula noong pinakaunang araw na nanampalataya ako sa Kanya. Ngayon ay dalawampu o tatlumpung taon na akong nananampalataya sa Kanya, at nakikita ko sa mga salita Niya ang Kanyang disposisyon at diwa, at mayroon akong ilang pagkaunawa at kaalaman sa Kanya. Matapos maranasan ang Kanyang mga salita sa mga nakalipas na taon, kung isang araw ay lalapit ang Diyos sa akin at magsasalita sa akin, makikipag-ugnayan sa akin, makukumpirma ko na Siya ang Diyos na naghayag ng mga salitang iyon, Siya ang Kaisa-isang sinasampalatayanan ko, walang duda! Anuman ang hitsura Niya, hangga’t ang Kanyang mga salita at ang mga ito ay pareho ang pinagmulan, Siya ang Diyos na sinasampalatayanan ko, ang Diyos mula sa langit, ang Isa na may kataas-taasang kapangyarihan sa kapalaran ko, at sa lahat ng bagay. Siya iyon.” Sa panahong ito, kailangan pa rin bang magsalita ng Diyos sa iyo mula sa langit? (Hindi na kailangan.) Anuman ang anyo o imaheng kinuha ng Diyos, hindi mo ito kailangang makita. Hindi kailangan. Hindi ka magkakaroon ng ganoong kuryosidad. Pero bakit? Pagkatapos ng ilang taon ng karanasang ito, ng pakikipag-ugnayan sa Diyos, kahit na hindi mo masabi na kilala mo Siya, o sobrang pamilyar ka na, kahit papaano, sa pamamagitan ng Kanyang mga salita at ng mga karanasan mo sa mga iyon at ng Kanyang gawa, hindi na Siya banyaga sa iyo. Kasama mo Siya, ginagabayan ang buhay mo, kataas-taasan ang kapangyarihan sa iyong pang-araw-araw na buhay at sa iyong kapalaran. Labis Niyang nauunawaan ang iyong kagalakan, kalungkutan, galit, at kasiyahan, at alam mo ang sa Kanya. Hindi na mali ang pagkakaunawa mo sa Kanya o hindi ka na nagrereklamo tungkol sa Kanya, at ang lugar Niya sa puso mo ay yaong masasabi mo pa ngang nailuklok Siya roon, at naghahari bilang Hari, kayang pamahalaan ang buo mong pagkatao. Ano ang ibig sabihin ng “naghahari bilang Hari”? Ibig sabihin nito ay ginagamit mo ang mga salita ng Diyos upang lutasin ang anumang nangyayari, at ang Kanyang mga salita ang panginoon ng puso mo. Hindi na ikaw ang panginoon. Ang kaalaman at natutuhan mo, ang mga librong nabasa mo, ang mga karanasan sa buhay mo—hindi ka magagabayan ng lahat ng ito. Gagabayan ka ng mga salita ng Diyos sa lahat ng bagay, ang mga ito ang magiging gabay na aklat ng buhay mo, na nabubunyag at naisasabuhay araw-araw sa iyong aktuwal na pamumuhay. Ito ang paraan para magkaroon ka ng mga katotohanang realidad. Sa panahong iyon, kung may magtatanong ulit sa iyo, “Dahil nananampalataya ka sa Diyos, kilala mo ba Siya?” Sasabihin mo: “Kilala ko nang bahagya ang Diyos. Ayokong mangahas na gumamit ng mga salita para ilarawan kung gaano Siya kamakakapangyarihan at karunong, o mangahas man na limitahan Siya, pero kahit papaano ay alam kong hindi maaarok ang Diyos, napakarunong at kahanga-hanga, at labis na nagmamahal sa sangkatauhan. Ang pagmamahal ng Diyos ay napakadakila, napakatotoo, at ang Kanyang disposisyon ay napakamatuwid!” Hindi ba’t ang katiting na pagkakakilalang ito ay mas mahalaga kaysa sa mga mala-ilusyon at malapantasyang kuru-kuro at imahinasyon ng mga tao? (Tama, ganoon nga.) Kung ganoon, saan nanggagaling ang mahahalagang bagay na ito? Nanggagaling ang mga ito sa pagdanas ng mga salita ng Diyos. Iyon ay, matapos mabigyan ng mga salita ng Diyos sa loob ng maraming taong ito, nag-ugat ang mga ito sa iyo at umusbong, namulaklak, at namunga, at naisabuhay mo ang realidad ng Kanyang mga salita. Paano mo makakamit ang epektong ito habang isinasabuhay ang mga salita ng Diyos? (Sa pamamagitan ng pagdanas, paunti-unti, sa mga tao, pangyayari, at bagay na inihahanda ng Diyos.) Galing ito sa karanasan, ang patuloy na pagpapatunay sa mga salita ng Diyos sa panahong ito, pagpapatunay na bawat isa sa mga pangungusap ng Diyos ay ang katotohanan, at ang kailangan mo sa iyong buhay. Sa panahong iyon, kung may magsasabing, “Ang Diyos na sinasampalatayanan mo ay hindi Diyos, hindi Siya umiiral, hindi Siya makita,” sasabihin mo sa kanya: “Hindi para sa isang tao ang pagpapasya sa pag-iral at kataas-taasang kapangyarihan ng Diyos. Ang Diyos ang siyang magpapasya, ang katunayan na umiiral at kataas-taasan ang kapangyarihan ng Diyos sa lahat ng bagay ang siyang magpapasya, ang aktuwal na karanasan ko sa gawain ng Diyos sa loob ng mga taong ito ang magpapasya, ang lahat ng patotoo ng karanasan sa gawain ng Diyos ang magpapasya. Ito ang katibayan.” Ito ay ang pagpapatotoo sa Diyos. Kung may magsasabi uli ng, “Nasaan ang Diyos?” paano ka tutugon? (Nasa puso ng bawat taong nananampalataya sa Kanya.) Nabubuhay na ang Diyos sa puso ng mga tao, pero nasa loob rin Siya at nasa lahat ng bagay, sa paligid natin. Ito ang pag-iral ng Diyos. Hindi mo ito maikakaila, at ang nararanasan mo ay mas tunay kaysa sa nakikita mo. Kahit na makita mo ang Diyos, makikilala mo ba Siya? (Hindi, hindi ko makikilala.) Kung bababa ang espirituwal na katawan ng Diyos sa mga tao at magsasabing, “Ako ang Diyos,” magugulat ka at sasabihing, “Ikaw ang Diyos? Paanong hindi Kita nakikilala? Hindi ko tinatanggap ang Diyos na gaya Mo!” Sa totoo lang, matatakot ka. Bakit ka magkakaroon ng ganitong klaseng reaksyon? Dahil hindi mo kilala ang Diyos, kaya may ganito kang klaseng saloobin at pag-uugali tungo sa Kanya.

Ano ang pinakamahalagang bagay na dapat pag-ukulan ng pansin kapag nananampalataya sa Diyos? Maaari mong sabihin na ang pagdanas sa Kanyang mga salita ang pinakamahalaga. Sa proseso ng pagdanas sa mga salita ng Diyos, anumang maling mga kalagayan mayroon ang mga tao, mga kalagayan ng paglaban sa Diyos o paghihimagsik, o anumang walang-katotohanang mga pananaw, lahat ng ito ay dapat na baguhin at lutasin gamit ang katotohanan. Sa ganitong paraan, unti-unting bubuti ang panloob mong kalagayan, lalong magiging normal ang relasyon mo sa Diyos, at madarama mo ang pag-iral ng Diyos. Kung ang relasyon mo sa Diyos ay hindi normal, hindi mo madarama ang pag-iral ng Diyos. Hindi ba’t may katotohanan sa lahat ng ito? May katotohanan sa lahat ng ito. Kung ang mga taong nananampalataya sa Diyos ay parang nabubuhay sa kawalan, walang ugnayan sa anuman, walang nakikita, walang alam, binabalewala ang panlabas na mundo, tulad ng mga Taoistang monghe at madre na nagsasagawa ng asetikong pamumuhay, hindi ito ang tamang paraan. Kung nakakapagmasid, nakakaunawa, at nakakaranas ang mga tao, makikita nila ang mga pagkilos ng Diyos sa maraming bagay. Subalit may ilang bagay sa kasalukuyan na napakalalim at hindi maaabot ng karamihan sa mga tao, kaya hindi mo dapat bitiwan kung ano ang malapit para hanapin kung ano ang malayo. Tumuon ka lang sa mga salita ng Diyos at pag-aralang sukatin ang sarili mo sa mga iyon. Ano ang ibig sabihin ng sukatin ang sarili sa mga iyon? Ito ay ang makita kung mayroon ka bang iba’t ibang kalagayan na inilantad sa mga salita ng Diyos, kung nasaang kalagayan ka, ano ang tinutukoy ng mga salita ng Diyos, at kung anong kalagayan ng tao ang sinasabi Niya. Lahat ng ito ay dapat na masuri at maunawaan nang malinaw. Minsan maririnig ng mga tao ang mga salita ng Diyos nang isang beses, pero pumapasok ang mga ito sa isang tainga at lumalabas sa kabila at iniisip nila, “Hindi para sa akin ang mga salita ng Diyos. Wala akong ganitong kalagayan. Ibang tao ang tinutukoy Niya.” Ito ang maling paraan ng pag-unawa sa mga iyon, at ipinakikita nito na hindi mo pa rin nauunawaan ang Kanyang mga salita, na wala pa ring epekto ang mga iyon sa iyo, at hindi mo pa naisaloob ang mga iyon. Magtamo ka pa ng karanasan hanggang sa dumating ang araw na marinig mo ang mga salita ng Diyos na nagsisiwalat sa mga tao at sasabihin mong, “Nagsasalita ang Diyos tungkol sa akin.” Ito ay ang sukatin ang iyong sarili sa mga salita ng Diyos. Subalit simula pa lamang ito, simula pa lamang ito ng pagpasok sa mga salita ng Diyos—maaaring hindi mo pa alam kung ano talaga ang kalagayang sinasabi ng Diyos. Kaya dapat kang dumaan sa isang panahon ng paghahanap kung ano ang katotohanang nasa sinasabi ng Diyos, kung ano ang mga hinihingi Niya, at kung anong landas ang ibinibigay Niya sa sangkatauhan. Kinapapalooban ito ng mga detalye; hindi ito basta mo lamang susuriin at hihimayin ang panlabas na kalagayan at tapos doon. Ano ang layon ng Diyos sa paghihimay sa kalagayan ng mga tao at pagsusuri nito sa kanila? Ito ay ang baguhin ang kanilang direksyon. Sinasabi ng Diyos na ito ay isang maling kalagayan, at kung nabubuhay ka sa ganitong uri ng kalagayan, o kung mayroon kang ganitong uri ng pananaw, magagawa mong labanan ang Diyos. Isa itong pagrerebelde, dinidismaya ang Diyos, at isa itong tiwaling disposisyon na kay Satanas at hindi umaayon sa katotohanan; dapat mong baguhin ang landas mo. Habang nagbabago ng landas, dapat mong maunawaan kung ano ang mga hinihingi ng Diyos, na may katotohanan sa mga hinihinging ito, at dapat mong maunawaan ang layunin ng Diyos at pagnilayan na, “Ano ba ang hinihingi ng Diyos sa bagay na ito? Paano ko mababago ang landas, mapapalaya ang sarili ko at malulutas ang ganitong uri ng kalagayan?” Kinapapalooban ito ng paghahanap sa katotohanan. Hindi sapat na sukatin mo lang ang sarili mo sa mga salita ng Diyos—karagdagan pa rito, kailangan mo pa ring maunawaan ang katotohanan at kilalanin ang sarili mo. Pagkatapos ay madarama mo na dakila ang mga hinihingi ng Diyos sa sangkatauhan, at mapupuri mo Siya mula sa iyong puso: “Napakarunong ng Diyos, sinisiyasat ang kaibuturan ng puso ng tao! Inilantad ng Diyos ang kalagayan ko, hindi ko alam na mayroon pala ako niyon, ngunit alam ng Diyos ang lahat ng bagay!” Iyon na ba iyon? Napakalayo pa nito sa pagiging sapat, at hindi ito ang hinihingi ng Diyos. Hinihingi Niyang bitiwan mo ang mga negatibo, mga maling kalagayan, na nagmumula sa mga tiwaling disposisyon at, sa sandaling malutas mo ang mga iyon, magsagawa ka nang alinsunod sa katotohanan. Habang ang pagkaunawa mo sa katotohanan ay unti-unting lumalalim, lubusang magbabago ang panloob mong kalagayan at bibitiwan mo ang dati mong pananaw sa mga bagay, makikita mo na walang-katotohanan ito, malalaman mo kung nasaan ang kamalian at kung ano ang diwa nito, at dahil dito ay malulutas mo ito. Kapag kaya mo nang ganap na bitiwan ang mga makamundong bagay at mga satanikong pananaw, kahit na pakiramdam mo ay inukaan ka sa loob, ang puso mo ay magsisimulang mapuno ng mga katotohanang naunawaan mo. Kung ano ang tamang pananaw na gusto ng Diyos na taglay mo, kung ano ang nais Niyang magkaroon ka, kung aling mga pananaw ang tamang taglayin mo at kung alin ang mali—may proseso para maunawaan ang mga bagay na ito na hinihingi sa iyo na patuloy mong hanapin ang katotohanan at mas lumalim pa rito, at kapag tunay mong naunawaan ang katotohanan, ang puso mo ay ganap na masisiyahan at mapapanatag. Hindi madali para sa isang tao ang maniwala at tanggapin ang katotohanan. Lahat ng tao ay may mga aktibong kaisipan, lahat sila ay may mga kaisipan at ideya at tiwaling disposisyon, at kapag wala silang ginagawa, lagi nilang pag-aaralan at susuriin kung tama ba o mali ang mga salita ng Diyos. Kung may makakatagpo silang isang tao na nakakaunawa sa katotohanan at nagbabahagi ng kanyang patotoong batay sa karanasan, magkakamit sila ng ilang pakinabang at pagpapatibay; subalit kapag may nakatagpo silang isang tao na nagsasabi ng mga kahangalan at katawa-tawang pananaw, makukumbinsi rin niya sila. Ito ay isang normal na kalagayan. Subalit, pagkatapos makaranas nang sapat, isang araw ay ganap nilang tatanggapin na ang mga salita ng Diyos ay ang katotohanan at matatanto nila kung saan sila nagkamali. Subalit ang pagkatanto ba rito ay nangangahulugang maisasagawa nila ang katotohanan? (Hindi, hindi nila kaya.) Atubili pa rin sila, iniisip nila sa sarili nila, “Ikakaila ko lang ang sarili ko nang ganun-ganun lang?” Gusto pa rin nilang magpatuloy sa pagsusuri ng mga bagay, at anuman ang isipin nila sa kanilang mga puso, laging naroon ang kanilang pagiging mapaghimagsik at tiwaling disposisyon. Hindi ganoon kadali para sa kanila ang tanggapin ang katotohanan; hindi nila payak o dalisay na direktang matatanggap ito bilang ang katotohanan. Kahit na malinaw nilang nalalaman na ito ang katotohanan, hindi pa rin nila ito agad-agad at ganap na maisasagawa. Kinukumpirma nito ang katunayan na sa loob ng tao ay ang mga tiwaling disposisyon, at isang satanikong diwa. Ang layunin ng gawain ng Diyos at ang pagpapahayag ng katotohanan ay lutasin ang tiwaling disposisyon ng tao, hukayin ang katiwalian, lutasin ito, at linisin ito nang paunti-unti. Ang pananaw ng tao ay unti-unting aayon sa pananaw ng Diyos, at ang ginagawa nito ay magiging tugma sa katotohanan. Sa anumang aspekto ka naaayon sa Diyos, hindi ka magkakamaling maunawaan Siya sa aspektong iyon. Saan ka man may maling pagkakaunawa sa Diyos, doon mo dapat hanapin ang katotohanan, at gamitin ito upang lutasin ang di-pagkakaunawaan. Hindi mo dapat laging igiit ang iyong pananaw, laging iniisip na ang maling pagkakaunawa mo ay wasto at may katwiran, na ito ay matatag at may katuturan saanman ito gamitin. Katawa-tawa ito. Ang mga tao ay may mga tiwaling disposisyon—normal sa kanila na maging medyo mapagmataas; maaari silang magbago hangga’t tinatanggap nila ang katotohanan. Mapanganib kung sila ay katawa-tawa at may mga maling pananaw sa mga bagay, at hindi magiging madali para sa kanila na tanggapin ang katotohanan, at madalas na mali ang pagkakaunawa nila rito. Ang ganitong mga klase ng tao ay malamang na magkaroon ng mga kuru-kuro tungkol sa Diyos at sumalungat sa Diyos; sila ay kauri ni Satanas. Tungkol sa di-pagkakaunawa sa Diyos, kung hindi hinahanap ng isang tao ang katotohanan, iisipin niya na mali ang ginagawa ng Diyos. Kung lagi nilang “lilitisin” ang Diyos sa ganitong paraan, nakikipagtunggali at lumalaban sa Kanya, lumalaban at nakikipagtunggali, sa huli ay magtatapos ito sa kabiguan, at sila ay lubusang mapapahiya. Ang katotohanan at ang Diyos ay laging lalabas na matagumpay. Kung mapapanatili mo ang isang mapagpasakop na puso, at hahanapin at tatanggapin ang katotohanan sa iyong pakikipagtalo at pakikipaglaban sa Diyos, doon lamang puwedeng magbago ang iyong puso, at kalaunan ay kailangan mong magpasakop sa salita ng Diyos. Ang pagdanas sa prosesong ito ay ang proseso ng pagliligtas ng Diyos at pagkamit sa tao, at ang mga mas gustong mamatay kaysa tanggapin ang katotohanan ay ilalantad at ititiwalag. Kung matatanggap mo ang katotohanan, at makapagpapasakop ka sa Diyos, isa kang tao na nagpapasakop sa Diyos, puwede mong makamit ang pagiging kaayon Niya, at hindi na muling magrerebelde o lalaban sa Kanya. Gaano man kahaba ang panahong nananampalataya ang isang tao sa Diyos, hangga’t kaya niyang tanggapin ang katotohanan at magtagumpay sa pagpapasakop sa Kanya, sa huli ay makakamit nilang lahat ang pagbabago sa kanilang buhay disposisyon. Hayaan mong bigyan Ko ikaw ng halimbawa. Sabihin nating pinag-aaralan mo ang botanika o agrikultura, at nagtanim ka sa lupa ng sampung binhi ng punong namumunga. Mula sa napag-aralan mo, alam mo na ang sampung binhing ito ay maaaring tumubo at maging sampung puno. Isa itong kongklusyon batay sa siyentipikong pundasyon at teorya, at pinanghahawakan mo ang kongklusyong ito. Kaya kung sasabihin ng Diyos na maaaring tumubo ang labing-isang puno mula sa sampung binhing ito, hindi ka maniniwala: “Posible ba iyon? Paano tutubo ang labing-isang puno mula sa sampung binhi?” Sa katunayan, may isang nakakubling binhi na hindi mo nakita. Ano ang batayan sa pagkapit mo sa sarili mong pananaw? Ito ay ang siyentipikong katibayan at kaalamang natutuhan mo—kinokontrol ng mga ito ang pag-iisip mo, at hindi mo makita ang higit pa sa saklaw nito. Kung kukunin mo iyon bilang iyong pamantayan, ibig sabihin ay hindi mo kinukuha ang mga salita ng Diyos bilang iyong pamantayan—at iyon ay pagrerebelde ng tao. Iisipin mo, “May pundasyon ako, paano Mo nasasabi kung gayon na ang kongklusyon ko ay hindi ang katotohanan? Ang sinabi Mo ay walang batayan, paano Mo kung gayon masasabi na ang mga salita Mo ay ang katotohanan? Ang mga iyon ay ganap na walang pundasyon! Ilang tao ang nagpatunay nito? Sino ang nagpatunay nito? Sino ang nakakita? Nasaan ang mga katunayan?” Itinatatwa mo na ang mga salita ng Diyos bago mo pa makita ang mga katunayan, laging naglalagay ng tandang pananong sa Kanyang mga salita, lagi Siyang itinatatwa, laging nadarama na, “Ang sinabi ng Diyos ay mali; ang kongklusyon ko ang tama, dahil napatunayan na ito. Isa akong akademiko sa larangang ito, isang propesyonal, kaya ang kongklusyon ko ay dapat markahan na tama.” Itinutumbas mo ang sampung binhi sa tutubong sampung puno, kaya hindi ka naniniwala sa Diyos kapag sinasabi Niyang labing-isang puno ang tutubo. Ngunit kapag ang resulta at katunayan ay labing-isang puno ang tumubo, makukumbinsi ka ba? (Oo, makukumbinsi ako.) Lubos ka bang makukumbinsi? Bakit? (Nakita ko ang mga katunayan.) Kapag nakita mo ang mga katunayan, magsisimula kang tanggihan ang kaalamang nakuha mo at ang sarili mong kongklusyon, at marahil ay magkakaroon ng pagpupumiglas sa puso mo: “Paanong mali ako? Puwede nga bang maging mali ang agham?” Sa prosesong ito, pag-aaralan at susuriin ng mga tao kung tama ba o mali ang mga salita ng Diyos, at paghahambingin ang mga ito: “Alin ang tama, ang mga salita ng Diyos o ang siyentipikong pangangatwiran? Sino ang malamang na tama?” Naroon na ang katunayan, subalit hindi pa rin lubos na matanggap ng mga tao ang mga ito, at dapat pang maghintay ng ilang taon bago sila lubusang makumbinsi ng ginawa ng Diyos at tunay na tanggapin ito. Ang Diyos ay hindi nagsasalita o kumikilos nang walang pundasyon; ang proseso ng Kanyang mga pagkilos ay hinahayaan kang makaranas sa sarili mo, hanggang sa makita mo kung ano ang mga resulta. Ano ang makakamit mo sa prosesong ito? Hinahayaan nitong magkaroon ka ng tunay na pagpapatibay sa mga pagkilos ng Diyos. Hindi Niya hahayaang sabihin mo nang walang batayan na, “Ikaw ay Diyos, Ikaw ay dakila at marangal, marunong at kahanga-hanga.” Hindi Niya hinahayaang magpatotoo ka sa Kanya nang ganoon; sa halip, ginagamit Niya ang mga katunayang ito para maranasan at makita mo mismo. Hindi sasabihin ng Diyos na mali na ang sampung binhi ay tutubo at magiging sampung puno. Hindi Niya ito pabubulaanan o hindi Siya makikipagtalo sa iyo, ngunit gagamit Siya ng mga katunayan para patunayan ang punto, at hayaan kang makita mo ito mismo. Marahil ay sinabi ito ng Diyos sa iyo noong dalawampung taon ka, subalit hindi Niya sinabi na “Ako ang katotohanan, at dapat kang makinig sa Akin.” Hindi iyon sinabi ng Diyos; ginawa na lang Niya iyon, at nakita mo ang resulta noong tatlumpung taon ka na. Ganoon katagal ang inabot. Nakipagtalo ba ang Diyos sa iyo noong panahong ito? (Hindi, hindi Siya nakipagtalo.) Kung ganoon, sino ang nakikipagtalo? Ang mga tao ang nakikipagtalo sa Diyos, at laging nag-iisip na, “Mali ang Diyos. Hindi siyentipiko ang sinasabi at ginagawa Niya at hindi makatwiran.” Gustung-gusto ng mga taong makipagtalo sa Diyos, pero nananahimik lamang Siya at patuloy na gumagawa. Paglipas ng sampung taon matutuklasan mo ang isang katunayan at matatakot: “Naku, mali pala ang pananaw ko!” Sa oras na tanggapin mong mali ka, ang kongklusyon sa bagay na iyon ay nabuo na, pero matatanggap mo ba ito? Tinatanggap mo lamang ang isang penomeno, subalit sa puso mo ay hindi mo pa rin talaga alam kung ano ang nangyayari. Gaano karami pang mga taon ng karanasan ang kailangan mo? Maaaring abutin pa ng isang dekada ang pagdanas mo nito bago mo makumpirma na ang kongklusyon sa kung ano ang ginawa ng Diyos sa bagay na ito ay tama, at na ang Diyos ay ang katotohanan at tama, samantalang ikaw ay mali. Pagdating mo ng apatnapung taon, lubusan ka nang makukumbinsi, at sasabihin na, “Ang Diyos ay ang katotohanan, Siya talaga ay Diyos, at ang ginagawa Niya ay napakakahanga-hanga at tunay! Napakarunong ng Diyos!” Ikinakaila mo ang sarili mo. Tingnan mo, ilang taon ng karanasan ang kinailangan? (Dalawampung taon.) At ano ang ginawa ng Diyos sa dalawampung taon na ito? Hindi Siya gumamit ng mga pormula para sabihin sa iyo, gaya ng pagpapaliwanag ng tungkol sa Newton’s law—gumamit Siya ng mga katunayan para ipakita sa iyo ang ilang bagay, at binigyang-liwanag at ginabayan ka para maunawaan ang mga iyon sa pamamagitan ng mga penomeno at mga kaganapan sa paligid mo. Magkakamit ka ng kaunting pagkaunawa matapos ang tatlo o limang taon at sasabihin na, “Mali ako, ngunit lubusan ba akong mali?” Mas danasin mo pa at ilalatag ng Diyos ang ilang katunayan para sa iyo, at kapag apatnapu ka na—pagkatapos pa ng isang dekada—aaminin mo na mali ka. Ganito gumagawa ang Diyos, ito ang mga bagay na ginagawa Niya. Sa pamamagitan ng anong proseso mo makikilala na mali ka, at tama ang Diyos? Sa pamamagitan ito ng proseso ng pagharap sa mga katunayan, at sa ilalim ng pagbibigay-liwanag at paggagabay ng Diyos na magkakaroon ka ng ganitong pagkatanto. Ganoon ang prosesong ito; hindi ka lamang basta bibigyan ng Diyos ng kongklusyon at papapaniwalain ka roon nang walang pundasyon. Kung pinilit ka ng Diyos na makaunawa, magiging mabuti ba iyon? Kung sapilitan kang kinontrol ng Diyos para makaunawa ka, magagawa mo, at malalaman mo rin naman na tama ang Diyos. Subalit hindi layunin ng Diyos na gawing robot ang mga tao. Hindi iyon ang nais Niya. Nais Niya na maunawaan ng mga tao ang katotohanan, makapamili, at magawang magpasakop sa Kanya. Subalit ang makamit ang resultang ito ay nangangailangan ng panahon.

Sa ngayon, naranasan na ba ninyo na ang gawain ng Diyos ay praktikal? (Oo, naranasan ko na.) Napakapraktikal nito. Ang pagiging praktikal ng gawain ng Diyos ay kabaligtaran ng mga guni-guni, malabong pananaw ng tao, kaya kailangan mong isaalang-alang ang mga bagay na nasa loob mo na guni-guni, o walang kabuluhan at di-praktikal, o walang batayan sa salita ng Diyos. Tama na pabulaanan mo na lamang ang lahat ng ito. Tiyak na tama ito at kailangan mong maranasan ito sa ganitong paraan. Gaano karaming bagay ang nilikha ng Diyos—ang Lumikha ng lahat ng bagay? Gaano dapat Siya karunong? Kung iniisip mo na ganap mo itong mararanasan at maaarok sa loob ng tatlo o limang taon, imposible iyon. Hindi mo ito maaarok kahit na habambuhay ang taglay mong karanasan. Kaya dapat maging praktikal ka habang nararanasan mo ang mga salita ng Diyos; magsimula nang maliit, magmula sa mga detalye, at hanapin ang mga katotohanang prinsipyo. Kapag naharap ka sa isang bagay na hindi mo maarok, pag-aralan mong patahimikin ang sarili mo sa harap ng Diyos at hanapin ang katotohanan, nang hindi nababalisa o hindi nawawalan ng pasensya. Paano ba magagawang tumahimik ng isang tao sa harap ng Diyos? Ang puso mo ay dapat na manalangin at makipagbahaginan sa Kanya at, kung hindi mo magawang maging tahimik, maaari mong basahin at pag-isipan ang mga salita ng Diyos, o awitin ang mga himno ng mga salita ng Diyos. Lahat ng ito ay makakatulong para makamit ang resulta ng pagiging tahimik sa harap ng Diyos. Ang puso ng isang tao ay magiging tahimik kapag bumabalik ito sa harap ng Diyos; madarama niya na ang paggawa ng mga bagay o pagiging abala sa labas ay walang saysay, na wala namang makakamit. Hangga’t tahimik sila sa harap ng Diyos—nagbabasa man ng Kanyang mga salita, nagbabahaginan tungkol sa katotohanan, o umaawit ng mga himno bilang pagpupuri sa Diyos—may makakamit ang espiritu nila at maliliwanagan, at madarama ng puso nila ang pagtutustos at kasiyahan. Unti-unti, makikita mo nang malinaw ang gawain ng Diyos, magagawa mong magpasakop sa Kanya, at makakamit mo ang katotohanan at buhay. Kung nais ng mga taong makamit ang katotohanan at makamit ang Diyos, kailangan nilang magsakripisyo, tiisin ang maraming pagdurusa, at gumugol ng panahon at lakas sa pagdanas ng gawain ng Diyos sa loob ng maraming taon. Saka lamang nila makakamit ang katotohanan at buhay, at ang buong pagliligtas ng Diyos.

Oktubre 11, 2017


Sa Paggampan Lamang Nang Maayos sa Tungkulin ng Isang Nilikha Mayroong Halaga ang Pamumuhay

Kayong lahat ay abala ngayon sa paggampan ng inyong mga tungkulin, nagsasanay na magpalaganap at magpatotoo sa salita ng Diyos, at sa gawain ng Diyos sa mga huling araw. Maging paggawa man ito ng mga pelikula o pag-awit ng mga himno upang magpatotoo para sa Diyos, ang mga tungkulin bang ginagampanan ninyo ay may halaga sa tiwaling sangkatauhan? (Oo.) Nasaan ang halaga ng mga ito? Ang halaga ng mga ito ay nasa pagtulong sa mga taong makapagsimula sa tamang landas pagkatapos nilang makita ang mga salita at katotohanang ito na ipinahayag ng Diyos, at sa pagtulong sa mga tao na maunawaan na sila ay mga miyembro ng mga nilikha, at na dapat silang lumapit sa harapan ng Lumikha. Maraming tao ang hindi nakaiintindi o nakaaarok sa maraming bagay na kanilang hinaharap. Pakiramdam nila ay wala silang magawa at na ang buhay ay walang kabuluhan at hungkag, at na wala silang suportang espirituwal. Ano ang pinagmumulan ng lahat ng ito? Ang sagot sa lahat ng ito ay nasa salita ng Diyos. Sa paglipas ng mga taon ng pananampalataya ninyo sa Diyos, nabasa na ninyong lahat ang marami sa Kanyang salita at naunawaan na ninyo ang ilang katotohanan, kaya nga ang tungkuling dapat ninyong gampanan ay ang gamitin ang salita ng Diyos upang mabigyan sila ng kaliwanagan at maitama ang mga mali nilang kaisipan at pananaw, na magbibigay-kakayahan sa kanila na maunawaan ang katotohanang nasa salita ng Diyos at makilatis ang kadiliman at kasamaan ng mundo, at tutulong sa kanilang hanapin ang tunay na daan, mahanap ang Lumikha, marinig ang tinig ng Diyos, at mabasa ang Kanyang mga salita. Hahayaan sila nitong maunawaan ang ilang katotohanan at makita ang gawain ng pagliligtas na ginagawa ng Diyos, upang maaari silang bumaling sa Kanya at tanggapin ang Kanyang gawain. Iyon ang mismong tungkulin na dapat ninyong gampanan. Alam ninyong lahat sa inyong puso kung gaano karaming katotohanan ang naunawaan na ninyo at kung gaano karaming problema ang nalutas na ninyo mula nang manampalataya kayo sa Diyos. Sa kasalukuyan, maraming tao, kapwa mga relihiyosong tao at walang pananampalataya, ang naghahanap sa tunay na daan at naghahanap sa Tagapagligtas. Hindi nila alam ang mga sagot sa mga partikular na katanungan katulad ng kung bakit nabubuhay at namamatay ang mga tao, kung ano ang halaga at kabuluhan ng buhay ng isang tao, o kung saan nanggaling ang mga tao at saan sila patungo. Hinihintay nila kayong mangaral ng ebanghelyo at magpatotoo para sa Diyos, at na dalhin sila sa harapan ng Lumikha—kaya nga ang mga tungkuling ginagampanan ninyo ngayon ay napakamakabuluhan! Sa isang banda, nararanasan ninyo mismo ang gawain ng Diyos, at sa kabilang banda naman, nagpapatotoo rin kayo sa iba tungkol sa gawain ng Diyos. Habang mas nararanasan ninyo ito, mas maraming katotohanan ang kailangan ninyong maunawaan at maisangkap, at mas maraming gawain ang kailangan ninyong gawin. Ito ay isang napakagandang pagkakataon para maperpekto ng Diyos ang mga tao. Dapat kayong manalangin sa Diyos at bumaling sa Diyos anumang mga paghihirap ang makatagpo ninyo kapag ginagampanan ninyo ang inyong mga tungkulin; kapag lalo pang magkakasamang binabasa ng lahat ang salita ng Diyos at hinahanap ang katotohanan, walang suliraning hindi kayang malutas. Maraming katotohanan sa salita ng Diyos na kailangan ninyong maunawaan, kaya dapat ninyong mas madalas na pagnilayan at pagbahaginan ang mga ito, sa gayon, magkakaroon kayo ng kaliwanagan at pagtanglaw ng Banal na Espiritu. Walang suliranin ang hindi kayang lutasin sa pamamagitan ng pagsandig sa Diyos, dapat kayong magkaroon ng pananalig dito.

Pagkatapos likhain ng Diyos itong sangkatauhan, bumuo Siya ng isang plano ng pamamahala. Sa nakalipas na ilang libong taon, ang sangkatauhang ito ay hindi nagpasan ng anumang malaking responsabilidad o atas na magpatotoo para sa Lumikha, at ang gawaing ginawa ng Diyos sa gitna ng sangkatauhan ay medyo tago at simple. Gayumpaman, sa mga huling araw, ang mga bagay-bagay ay hindi na katulad ng dati. Nagsimula nang bumigkas ng mga salita ang Lumikha. Nagpahayag na Siya ng napakaraming katotohanan, at isiniwalat na Niya ang lahat ng misteryo ng plano ng pamamahala ng Diyos, ngunit ang tiwaling sangkatauhan ay mapurol ang utak at manhid: Nakakakita sila ngunit hindi nakakaalam, at nakakarinig ngunit hindi nakakaunawa, na para bang ang puso nila ay tumigas na. Samakatwid, kayong lahat ay may napakalaking responsabilidad! Ano ang napakalaki tungkol dito? Bukod sa pagpapalaganap sa mga salita at katotohanang ito na ipinahayag ng Diyos, mas mahalaga pa rin na magpatotoo kayo para sa Lumikha sa bawat nilikhang tao, at na dalhin din ninyo ang lahat ng nilikhang taong iyon na nakarinig na sa ebanghelyo ng Diyos sa harapan ng Lumikha, upang maunawaan nila ang kahalagahan ng paglikha ng Diyos sa sangkatauhan, at maintindihan na bilang mga nilikhang tao, dapat silang bumalik sa harapan ng Lumikha, makinig sa Kanyang mga pagbigkas, at tanggapin ang lahat ng katotohanang ipinahayag Niya. Ganito magagawa ang lahat ng tao na magpasakop sa kataas-taasang kapangyarihan at mga pagsasaayos ng Lumikha. Posible bang makamit ang mga resultang ito sa pamamagitan lamang ng pagbabasa sa kanila ng ilang sipi ng mga salita ng Diyos? O sa pamamagitan lang ng pagtuturo sa kanila na umawit ng ilang himno? O sa pamamagitan lang ng pakikipagbahaginan ng isang aspekto ng katotohanan? Hindi. Kaya nga, kung gusto ninyong maayos na magampanan ang mga tungkulin ninyo, kailangan ninyong patotohanan ang mga pagkilos ng Lumikha at ang Kanyang kataas-taasang kapangyarihan at mga pagsasaayos gamit ang iba’t ibang pamamaraan at magkakaibang kaanyuan. Sa ganitong paraan, makakapagdala kayo ng mas maraming tao sa harapan ng Lumikha para magawa nilang tumanggap at magpasakop sa Kanyang kataas-taasang kapangyarihan at mga pagsasaayos. Hindi ba’t isa itong napakalaking responsabilidad? (Oo.) Kung ganoon, ano dapat ang inyong maging saloobin sa inyong mga tungkulin? Ayos lang bang maging magulo ang isip? Ayos lang ba na ipagsawalang-bahala ang mga bagay-bagay? Ayos lang ba na gamitin lang ang 50% ng inyong enerhiya at maging pabasta-basta? Ang magpaliban at gawin nang kaswal lang ang mga bagay-bagay? (Hindi.) Ano ang dapat ninyong gawin kung gayon? (Buong-pusong ilaan ang sarili.) Dapat ninyong buong-pusong ilaan ang inyong sarili gamit ang anumang kaliit-liitang enerhiya, karanasan, at kabatirang mayroon kayo. Hindi nauunawaan ng mga walang pananampalataya kung ano ang pinakamakabuluhang bagay na magagawa ng isang tao sa kanyang buhay, ngunit may naiintindihan kayo tungkol dito, hindi ba? (Oo.) Ang pagtanggap sa atas ng Diyos at ang pagtupad sa inyong sariling misyon—ito ang mga pinakaimportanteng bagay. Ang mga tungkuling ginagampanan ninyo ngayon ay mahalaga! Maaaring hindi mo nakikita ang mga resulta sa ngayon, at maaaring hindi ka nakatatanggap ng magagandang epekto mula sa mga ito sa ngayon, ngunit hindi magtatagal ay magbubunga ang mga ito. Sa katagalan, kapag maayos na ginawa ang gawaing ito, ang kontribusyon na magagawa nito sa sangkatauhan ay imposibleng masukat gamit ang pera. Ang ganoong mga tunay na patotoo ay mas katangi-tangi at mahalaga pa kaysa anumang bagay, at ang mga ito ay mananatili magpasawalang-hanggan. Ito ang mabubuting gawa na dapat taglayin ng mga tagasunod ng Diyos, at ang mga ito ay isang bagay na karapat-dapat tandaan. Bukod sa pananampalataya sa Diyos at paghahangad sa katotohanan, at pagtupad sa tungkulin ng isang tao bilang isang nilikha, lahat ng iba pa na ginagawa ng isang tao sa buhay ay hungkag at hindi karapat-dapat tandaan. Kahit na nakagawa ka ng isang gawaing yayanig sa mundo, na nakapaglakbay sa kalawakan at sa Buwan, walang kabuluhan ito; kahit na nakagawa ka ng mga siyentipikong pagsulong na may kaunting pakinabang o tulong sa sangkatauhan, walang kabuluhan ito. Ang lahat ng ito ay lilipas. Ano ang tanging bagay na hindi lilipas? (Ang salita ng Diyos.) Tanging ang salita ng Diyos, tanging mga patotoo sa Diyos, lahat ng patotoo at gawaing nagpapatotoo sa Lumikha, at ang mabubuting gawa ng mga tao ang hindi lilipas. Ang mga ito ay mananatili magpakailanman, at ang mga ito ay napakahalaga. Kaya, gawin ninyo ang lahat ng inyong makakaya rito, at sulitin ang inyong mga abilidad. Huwag magpalimita sa kung sinumang mga tao, anumang mga pangyayari, o bagay; buong-puso ninyong igugol ang inyong sarili para sa Diyos, at ibuhos ang lahat ng inyong enerhiya at dugo ng puso sa paggampan ng inyong mga tungkulin. Ito ang bagay na pinakapinagpapala ng Diyos sa lahat, at sulit ito gaano man karami ang paghihirap!

Ngayon ay sumusunod ka na sa Diyos, nakikinig sa salita ng Diyos, at tinatanggap mo ang atas ng Lumikha. Medyo mahirap at nakakapagod ito sa iyo kung minsan, at kung minsan ay dumaranas ka ng kaunting kahihiyan at pagpipino, ngunit ang mga ito ay mabubuting bagay, hindi masasamang bagay. Ano ba ang makukuha mo sa huli? Ang makukuha mo ay ang katotohanan at ang buhay, at sa huli, ang pagkilala at pagpapatibay ng Lumikha. Sasabihin ng Diyos, “Sumusunod ka sa Akin, at Ako ay tumitingin sa iyo nang may pabor, at Ako ay nalulugod sa iyo.” Kung walang ibang sinasabi ang Diyos maliban sa ikaw ay isang nilikha sa Kanyang mga mata, hindi ka namumuhay nang walang kabuluhan, at ikaw ay kapaki-pakinabang. Hindi kapani-paniwala na pasalitang kilalanin ng Diyos; hindi ito isang maliit na bagay lang. Kung susunod ang mga tao kay Satanas, ano ang makukuha nila? (Pagkawasak.) Bago sila lipulin, magiging ano sila? (Magiging mga demonyo sila.) Sila ay magiging mga demonyo. Gaano man karaming kakayahan ang matutunan ng mga tao, gaano man karaming pera ang kitain nila, gaano man kalaking kasikatan at pakinabang ang makamit nila, gaano man karaming materyal na benepisyo ang matamasa nila, o gaano man kataas ang katayuan nila sa sekular na mundo, sa kaloob-looban, lalo at lalo silang magiging tiwali, lalo at lalong buktot at marumi, lalo at lalong mapaghimagsik at mapagpaimbabaw, at sa huli, sila ay magiging mga buhay na demonyo—sila ay magiging hindi tao. Ano nga ba ang tingin ng Lumikha sa ganoong mga tao? Basta na lang “mga hindi tao,” at iyon na iyon? Ano ang pananaw at saloobin ng Lumikha sa gayong mga tao? Nasusuya Siya sa kanila, kinasusuklaman Niya sila, kinamumuhian Niya sila, at sinusukuan Niya sila, at sa huli ay isinusumpa, pinaparusahan, at nililipol Niya sila. Tumatahak ang mga tao sa iba’t ibang landas at sa huli ay sasapitin nila ang iba’t ibang kinalabasan. Aling landas ang inyong pipiliin? (Ang manampalataya sa Diyos at sumunod sa Kanya.) Ang pagpiling sumunod sa Diyos ay ang pagpili sa tamang landas: Ito ay pagtahak sa landas ng liwanag. Kung nais ng mga tao na magkaroon ng kapaki-pakinabang at makabuluhang buhay, na magkaroon ng malinis na konsensiya, at tunay na makabalik sa harapan ng Lumikha at manatili sa Kanyang tabi, kailangan nilang buong-pusong ilaan ang kanilang sarili, palugurin at paluwalhatian ang Diyos sa pamamagitan ng pagtupad sa kanilang mga tungkulin bilang mga nilikha—hindi sila maaaring maging walang kasigasigan. Dapat mong sabihin, “Sa buong buhay ko at sa mundong ito, hindi ako umaasang magkaroon ng kayamanan, na mamukod-tangi sa lahat, o na magbigay ng karangalan sa aking mga ninuno, na makamit ang pagiging nakatataas sa masa, o na tingalain—hindi ako makikipaglaban para sa mga bagay na ito. Hindi ko tatahakin ang landas na iyon. Susunod ako sa Diyos sa isang simpleng kaparaanan at ilalaan ko ang buhay ko, ang enerhiya ko, at ang anumang mga kakayahan, kaloob, at talentong mayroon ako, sa paggampan ng aking tungkulin, ilalaan ko ang lahat ng iyon sa Diyos. Sa panahong ito, kahit pa itaboy ako ng iba at kung minsan ako ay pungusan, o hindi maunawaan ng aking mga kapatid; o kung pinuhin at subukin ako ng Diyos, at labis na pagdusahin; o kung, sa buhay na ito, wala akong mga kasiyahan ng laman at mauwi akong nag-iisa at pinabayaan—tinatanggap ko ang lahat ng ito at inaalay ko ang buong buhay ko sa Diyos.” Ito ang determinasyon na kailangan mayroon ka! Kung may determinasyon na katulad nito, matitiis ng isang tao ang maraming paghihirap, ngunit kung wala ito, kung ang isang tao ay mayroon lamang pagnanais o isang biglaang bugso ng kasigasigan, hindi ito uubra: Walang motibasyon. Kapag abala sa kanilang mga tungkulin, nalalaktawan ng ilang tao ang pagkain at nababawasan ang kanilang tulog, at kapag nakita nila na hindi sila maayos tingnan, iniisip nila, “Hindi ito tama. Gaano man ako kaabala, kailangan kong magpahinga; hindi ako dapat tumanda nang maaga, at hindi ako dapat magtiis ng napakaraming paghihirap. Mahalaga na ingatan ko ang aking kalusugan.” Ano ang palagay ninyo sa ganitong mga kaisipan? Ang mga ito ay walang pagsasaalang-alang sa mga layunin ng Diyos. Mas pinahahalagahan nila ang laman kaysa sa sarili nilang tungkulin at sa atas ng Diyos; makatikim lang ng kaunting paghihirap, nawawalan na sila ng gana, at sumusuko sila na parang isang pagong na iniuurong ang ulo nito at nagsisimula silang magreklamo; hindi nila kayang alalahanin ang mga bagay na ipinag-aalala ng Diyos, at hindi nila kayang isipin ang mga bagay na iniisip ng Diyos, wala silang pagsasaalang-alang sa mga layunin ng Diyos. Kung sasabihin ng isang lider na inaapura ang isang gampanin, ang mga taong katulad nito ay sasagot ng, “Wala akong pakialam diyan, at ayoko ng abala. Hindi ako interesado.” May nabubuhay bang ganoong mga tao? (Oo, mayroon.) Ang ganoong mga tao ay makasarili, kasuklam-suklam, at taksil. Nandaraya sila, at hindi sila mapagkakatiwalaan, at hindi sila mga taong taos-pusong nag-aasam sa Diyos. Sasabihin din nila na inalay na nila ang kanilang sarili sa Diyos, ngunit ang mga ito ay pawang mga salita lamang—hindi sila nagsasagawa ng anumang mga praktikal na bagay, hindi sila nagdurusa ni katiting na paghihirap, o nagbabayad ng pinakamaliit na halaga. Hindi nagagalak ang Diyos sa ganitong mga tao, at wala sa kanila ang Kaniyang pagpapala. Ang ilang tao ay umaayaw na gampanan ang kanilang mga tungkulin sa oras na magdusa nang kaunti ang kanilang laman. Ang mga kabataan, sa partikular, ay lubhang nag-aalala tungkol sa kanilang hitsura at nalulungkot kapag nakikita nila na ang mukha nila ay hapis, na hindi na makinis ang kanilang balat, o kapag nakahanap sila ng uban. Palagi silang nag-aalala na tumanda at pumangit, na hindi magkaroon ng kapareha, o na hindi makapagsimula ng pamilya. Makakamit ba ng ganoong mga tao ang katotohanan? Ano ang prinsipyo ng Diyos sa paghatol kung ang mga tao ay kaya bang magbayad ng halaga sa paggampan ng kanilang mga tungkulin, at kung ginagampanan ba nila ang kanilang mga tungkulin nang pasok sa pamantayan? Gusto lamang makita ng Diyos ang sinseridad ng mga tao. Kung minsan ay iniisip ng mga tao, “Ihahandog ko na lang ang puso ko, at magiging sapat na iyon,” subalit nagpapatuloy sila sa paggawa ng anumang karaniwan nilang ginagawa, nang hindi nagbabago ni katiting man lang. Paano ba isinasaalang-alang ng Diyos ang bagay na ito? Sa isang banda, titingnan ng Diyos ang iyong mga mithiin, at sa kabilang banda naman, titingnan Niya ang iyong tunay na mga kilos. Sisiyasatin ng Diyos ang mga ito. Kung taglay mo ang adhikain at ang determinasyon at kasabay nito ay talagang nakakapagbayad ka ng halaga, kahit na may mga panahong mahina ka, makikita ng Diyos na ang puso mo ay tunay ngang hindi pa sumusuko, at na ito ay patuloy pa ring nagsusumikap, at na mahal mo ang katotohanan, katarungan, pagiging matuwid, at mga positibong bagay, at hindi ka Niya pababayaan. Ang ilang tao ay napakaayos magsalita, ngunit ang puso nila ay hindi naaantig; hindi nila isinasagawa ni katiting na katotohanan, at ang tanging ginagawa nila ay ang subukang linlangin ang iba. Wala silang ibang pagpipilian kundi ang magsalita nang ganito, ganito nila iniraraos ang mga bagay kasama ang mga tao sa paligid nila. Maaaring magmukha silang medyo kagalang-galang, ngunit ang totoo, hindi sila handang kumilos. Kumilos man sila, hindi nila isinasagawa ang sinasabi nila. Sa halip, ginagawa nila ang anumang gusto nila, anuman ang mabuti para sa kanila, anumang mangangalaga sa kanila. Hindi ba’t magkaiba ang kanilang mga sinasabi at mga ginagawa? Nakikita ba ng Diyos ang pagkakaibang ito? Nagsisiyasat ang Diyos, at tunay ngang nakikita Niya ito. Ang ilang tao ay mapanlinlang at gumagawa ng maliliit na pandaraya. Iniisip nila na hindi alam ng Diyos, na wala Siyang pakialam o nakikita. Iyon nga ba talaga ang kaso? Paano ba pinakikitunguhan ng Diyos ang matatapat na tao at ang mga gumagawa ng maliliit na pandaraya? Nakikita ba ninyo ang pagkakaiba ng pagtrato ng Diyos sa dalawang uring ito ng mga tao? (Pinagpapala ng Diyos ang matatapat at kinapopootan ang mga mapanlinlang.) Paano pinagpapala ng Diyos ang matatapat na tao? Ano ang palagay ninyo sa pagkakaroon ng matatapat na tao ng pagpapala ng Diyos? (Ang matatapat na tao ay nakakakuha ng mga resulta sa kanilang mga tungkulin.) (Binibigyang-liwanag ng Diyos ang matatapat na tao, at madali para sa matatapat na tao na maintindihan ang katotohanan at makapasok sa realidad.) (Minamahal at pinagmamalasakitan ng Diyos ang matatapat na tao, at tanging ang matatapat lamang ang makakapasok sa kaharian ng Diyos.) Ang lahat ng pahayag na ito ay tama, at ang mga ito ay pagpapala ng Diyos sa matatapat na tao. Hindi pa ba ninyo nakikita ang pagkakaiba at ang saloobin ng Diyos sa Kanyang pagtrato sa magkakaibang tao at sa mga taong tumatahak sa magkakaibang landas? Ang matatapat na tao ay gumagawa rin ng mga kahangalan at nakararanas din ng kahinaan; ngunit mayroon silang kaliwanagan at gabay ng Diyos, tinatamasa nila ang Kanyang proteksyon, at nakikita nila ang Kanyang mga pagpapala saanman. Dinidisiplina at pinupungos sila ng Diyos, o pinapadaan sila sa mga pagsubok at pinipino sila, upang magbago sila at lumago. Ang mga taong palaging nanlalansi sa kanilang mga salita at mga kilos, at palaging umiilag at walang sigla sa paggampan sa kanilang mga tungkulin, ay ang mga hindi tumatanggap sa katotohanan ni kaunti man. Hindi nila taglay ang gawain ng Banal na Espiritu. Para silang namumuhay sa isang kumunoy, sa kadiliman—gaano man sila mangapa, gaano man sila magsumikap, hindi sila makakikita ng liwanag ni makahahanap ng direksyon. Ginagampanan nila ang kanilang mga tungkulin nang walang inspirasyon at nang walang patnubay ng Diyos, nahaharap sila sa kabiguan sa maraming usapin, at sa ilang usapin, hindi nila namamalayang nabubunyag sila. Ano ang layunin ng pagbubunyag sa kanila? Ito ay ang makilatis sila ng lahat at makita ng mga ito kung anong uri ng tao sila. Sa katunayan, ang mga uring ito ng tao ay lahat mga trabahador. Pagkatapos nilang magtrabaho, nang hindi dumaraan sa anumang tunay na pagbabago, magsisimula silang mabunyag at matiwalag. Ang mga gumawa ng lahat ng klase ng masasamang gawa ay parurusahan at, katulad ng mga walang pananampalataya, mamamatay sila sa lahat ng klase ng kakila-kilabot na kamatayan. Ang ilang tao ay nagsalita ng lapastangan at mapangahas na mga salita, at dahil dito ay ayaw na sa kanila ng Diyos, at inihahatid Niya sila kay Satanas. Ang paghahatid ba sa kanila kay Satanas ay maaari pa ring magbigay ng magagandang resulta? Kapag wala ang pag-iingat ng Diyos, pahihirapan sila ni Satanas at gagawan sila ng masama; sasaniban sila ng mga demonyo, magmumukha silang multo, hanggang sa mamatay sila sa pagpapahirap ng masasamang espiritu. Hindi ba’t tinatrato ng Diyos sa magkakaibang paraan ang iba’t ibang tao? Kapag gumagawa ang Diyos sa mga tao, inaantig Niya sila, binibigyan sila ng kaliwanagan at patnubay, at binabago ang lagay ng kanilang kalooban. Gusto ng mabubuting tao na lalo at lalo pang maging tapat, sapagkat tanging sa pagiging tapat lamang nila magagampanan nang maayos ang kanilang mga tungkulin at matatahak ang landas ng paghahangad sa katotohanan. Sa pamamagitan ng pagiging tapat lamang nila makakamit ang gawain ng Banal na Espiritu at patuloy na mapagninilayan ang kanilang sarili, hindi magrerebelde sa Diyos, magpapasakop sa Diyos sa anumang mga nangyayari sa kanila, at hahanapin at pagsisikapan ang katotohanan sa lahat ng bagay. Ito ang mismong hinihingi ng Diyos sa mga tao, at kapag natupad na nila ang Kanyang mga hinihingi, gumagawa Siya sa kanila, binibigyan Niya sila ng liwanag, tinatanglawan sila, pinapatnubayan sila, at pinagpapala sila. Isinasantabi ng Diyos ang mga taong tutol at namumuhi sa katotohanan. Paano tinatrato ng Diyos ang masasamang tao na gumagawa ng lahat ng klase ng masasamang gawa at na palaging nanggugulo at nanggagambala sa gawain ng iglesia? Ibubunyag sila ng Diyos at ihahatid kay Satanas. Magsisimula silang magdulot ng problema at ibunyag ang kanilang tunay na mukha, hindi mapipigilan na makapagsabi sila ng mga negatibong bagay, at maghahasik ng hidwaan, kumikilos na parang mga payaso. Gagawa sila ng maraming masasamang bagay, na magdudulot ng mga pagkakagulo at pagkagambala sa iglesia, at kapag naiintindihan ng mga hinirang na tao ng Diyos ang katotohanan, at nakikilala at nailalantad sila ng mga ito, paaalisin sila at patatalsikin. Ito ba ay sarili nilang desisyon? (Hindi.) Ito ang nangyayari sa mga taong hindi tumatanggap sa katotohanan at hindi gumaganap sa kanilang mga nauukol na tungkulin. Kapag hindi tumatahak sa tamang landas ang mga tao, kung ihahatid sila ng Diyos kay Satanas at sa mga kampon nitong demonyo, sila ay ganap nang wasak at tuluyan nang iniwanan. Kapag nabunyag na sila, mag-iisip sila, “Ano ang nangyayari? Nagdulot ba ako ng gulo? Nanggambala ba ako, gumawa ba ako ng kaguluhan? Bakit hindi ko ito namalayan?” Sinisiyasat ng Diyos ang lahat, at kung nagsasaayos Siya ng mga kapaligiran upang ibunyag at itiwalag sila, napakabilis iyong mangyayari. Posible na pagkatapos ng isa o dalawang pangyayari, mapapatunayan silang masasamang tao, at itatrato sila nang nararapat. May ilang bagay na personal na inaasikaso ng Diyos, at may ibang mga bagay na ginagawa Niya gamit ang mabababang demonyo, si Satanas, o ang masasamang espiritu upang magserbisyo sa Kanya. Sa isang banda, pineperpekto at pinapatibay Niya ang mga hinirang na tao ng Diyos; sa isa namang banda, ibinubunyag at itinitiwalag Niya ang masasamang tao. Kung sinusukat mo ito gamit ang iyong mga kuru-kuro at iniisip mo na hindi ito isang bagay na ginagawa ng Diyos, na hindi Siya gumagawa ng ganoong mga bagay, na hindi Siya ang namamatnugot sa mga ito, hindi ba’t mali iyon? Lahat ng bagay ay nasa mga kamay ng Diyos, at malalaman ninyo ito kapag naranasan na ninyo ito.

Bagama’t nananampalataya sa Diyos ang ilang tao, ang kanilang puso ay nasa sekular na mundo pa rin; maaaring ginagampanan nila ang kanilang mga tungkulin, ngunit nangangarap pa rin silang yumaman. Nananatiling hindi mapalagay at walang kasiyahan ang kanilang puso, at kung minsan ay nais nilang iwanan ang sambahayan ng Diyos, ngunit natatakot silang hindi sila makakatanggap ng mga pagpapala at na sila ay masasadlak sa mga kalamidad, kaya’t ang tanging magagawa nila ay ang pabasta-bastang gampanan ang kanilang mga tungkulin. Maaari silang magkalat ng mga negatibong bagay at magreklamo nang kaunti kung minsan, at bagama’t hindi sila nakagawa ng maraming kasamaan, hindi sila gumaganap ng isang positibong papel. Alam ba ng Diyos ang ganitong pag-uugali nila? (Alam Niya.) Alam ba ng mga tao? Kadalasan, hindi ito nakikita ng mga tao. Pakiramdam nila ay mabubuti ang ganoong mga tao, na sa paggampan ng kanilang mga tungkulin, maaga silang gumigising at gabi na natutulog, at kaya nilang magtiis ng mga paghihirap at magbayad ng halaga, ngunit nakararanas lang sila ng kahinaan paminsan-minsan at hindi nila gustong makipag-ugnayan sa iba. Ngunit alam ng Diyos kung ano ang iniisip ng mga taong ito sa kanilang puso at kung paano sila kumikilos, at mayroon Siyang naaangkop na mga pagsasaayos. Pagdating ng oras, hahayaan Niyang dapuan sila ng karamdaman, at sa sandaling magkasakit sila, hindi na nila magagampanan ang kanilang mga tungkulin. Ano ang ibig sabihin nito? Ang ibig sabihin nito ay tinanggal sila sa mga hanay ng mga taong gumaganap ng mga tungkulin. Mabuti ba ito o masamang bagay? (Masamang bagay.) Lahat kayo ay handang gampanan nang deboto ang inyong mga tungkulin, hindi ninyo gustong maharap sa mga kapighatian, karamdaman, o pasakit, at pakiramdam ninyo ay inaantala ng mga ito ang inyong paggampan sa inyong mga tungkulin. Ngunit ang mga ayaw gawin ang kanilang mga tungkulin ay makakaramdam na isang mabuting bagay ang maharap sila sa mga kapighatian o karamdaman, at iniisip nila, “Sa pagkakataong ito ay nakahanap ako ng dahilan, ng palusot; hindi ko na kailangang gampanan pa ang aking tungkulin.” Ang totoo, ito ay isang masamang bagay: Ibig sabihin nito ay ayaw na sila ng Diyos, na hindi na sila nabibilang, at ito ang paraan ng Diyos ng pag-alis sa kanila. Pagkatapos na alisin, maaaring mawala nang di-inaasahan ang kanilang mga karamdaman, at kapag magaling na sila, magtatrabaho sila at kikita ng pera, magpapakasaya sa buhay at magpapakayaman. Hindi gusto ng Diyos ang ganitong uri ng tao—ano ang ibig sabihin kapag ayaw na ng Diyos sa isang tao? Ang ibig sabihin nito ay walang kahihinatnan ang taong ito; naglaho na siya sa paningin ng Diyos, at wala na siyang anumang pagkakataon na makatanggap ng kaligtasan. Pauna siyang itinadhana at pinili ng Diyos ngunit mula sa oras na iyon ay itinataboy siya ng Diyos; nagpapasya ang Diyos na hindi iligtas ang ganitong uri ng tao, at inaalis Niya ito mula sa Kanyang sambahayan. Ang ganitong uri ng tao ay hindi kailanman ililigtas ng Diyos. Mula sa sandaling ito, nawalan na siya ng anumang pagkakataon na maligtas. Anuman ang gawin niya o paano man siya kumilos, hindi na siya gusto ng Diyos. Kung ayaw na ng Diyos sa isang tao, iyon na ba ang katapusan? Hindi pa tapos ang kuwento ng taong ito. Bago piliin ng Diyos ang isang tao, namumuhay ang taong ito sa ilalim ng kapangyarihan ni Satanas. Pagkatapos siyang piliin ng Diyos, dumarating siya sa sambahayan ng Diyos at namumuhay sa ilalim ng pangangalaga at proteksyon ng Diyos. Kapag nilabanan at ipinagkanulo niya ang Diyos, at pinutol ng Diyos ang relasyon Niya rito, saan siya bumabalik? (Sa kapangyarihan ni Satanas.) Bumabalik siyang muli sa ilalim ng kapangyarihan ni Satanas. Ito ay nagpapahiwatig na ibinalik na siya ng Diyos kay Satanas, na ang ibig sabihin, “Hindi Ko na gusto ang taong ito. Hindi niya tinatanggap ang katotohanan; ibinibigay Ko na siya sa iyo,” at kinukuha siya ni Satanas. Ang taong iyon ay bumabalik kay Satanas at wala nang anumang pagkakataon na maligtas. Ano ang nawawala sa isang tao kapag ibinabalik siya ng Diyos kay Satanas? Ano ang mga kalalabasan at wakas na darating sa kanya? Dapat itong maging malinaw sa inyo. Ang matiwalag ng Diyos ay hindi simpleng bagay, at tiyak na hindi ito dahil sa panandaliang pagsalangsang ng isang tao, sapagkat inililigtas ng Diyos ang mga tao hangga’t posible at hindi sila basta-basta tinitiwalag. Kapag pinili ng Diyos ang isang tao, ano ang nakukuha ng taong iyon mula sa Kanya? (Ang pagkakataong maligtas.) Ano pa? (Natatamo nito ang katotohanan.) Oo, natural na kailangan nitong matamo ang katotohanan upang matanggap ang pagliligtas ng Diyos. Kapag pinipili ng Diyos ang isang tao at inaakay ito palabas sa kapangyarihan ni Satanas at patungo sa sambahayan ng Diyos, naglalakas-loob ba si Satanas na magtakda ng anumang kondisyon para sa Diyos? Hindi ito naglalakas-loob na magtakda ng anumang kondisyon, ni naglalakas-loob na magsalita ng anumang bagay. Kung sasabihin ng Diyos, “Akin ang taong ito, hindi ka na pinahihintulutang galawin siya,” masunuring isusuko ni Satanas ang taong iyon. Ang pagkain, damit, tirahan, transportasyon, at bawat galaw ng taong ito ay nasa ilalim lahat ng pangangalaga at pagmamasid ng Diyos, at hindi maglalakas-loob si Satanas na galawing muli ang taong iyon nang walang pahintulot ng Diyos. Ano ang ipinahihiwatig nito? Ang ibig sabihin nito ay ganap nang namumuhay sa ilalim ng pangangalaga at proteksyon ng Diyos ang taong iyon, nang hindi napapakialaman o nasisira ng anumang mga panlabas na puwersa, at na ang pang-araw-araw na kagalakan, kalungkutan, at pasakit nito ay lahat nasa ilalim ng pagsisiyasat ng mga mata ng Diyos, at nasa ilalim ng Kanyang pangangalaga at proteksyon. Kung may sakuna o kalamidad na mangyari, hahayaan ng Diyos na maiwasan ito ng taong iyon, at ang taong iyon ay magiging maayos; samantalang ang mga walang pananampalataya at ang mga hindi pinili ng Diyos ay magkakaroon ng anumang kapalarang nararapat sa kanila. Kung dapat silang mamatay, mamamatay sila; kung dapat silang dumanas ng sakuna, daranas sila ng sakuna. Walang taong makapagbabago nito, at walang taong makapagliligtas ng sinuman. Kapag nangyayari ang mga sakuna, sumasapit ang mga ito sa maraming tao; ngunit paanong ang mga sakunang ito ay hindi sumasapit sa iyo? Ito ang proteksyon ng Diyos. Hindi maglalakas-loob si Satanas, ni ang maliliit na diyablo, ni ang masasamang espiritu, na galawin ka. Kapag lumalapit ang mga ito sa iyo, para bang may nakaharang sa harapan nila na lugar na bawal pasukin, na animo’y nakikita nila ang mga salitang, “Huwag mong galawin ang taong ito,” o na para bang nasisilayan nila ang isang atas ng langit, at hindi naglalakas-loob ang mga ito na galawin ka, at ikaw ay protektado. Nagkaroon ka ng napakagandang buhay sa mga panahong ito, naging maayos ang lahat, at normal mong nagampanan ang iyong tungkulin—ito ang isang taong pinoprotektahan ng mga kamay ng Diyos. Gayumpaman, pagkatapos tanggapin ng kasasabi Ko lang na tao ang proteksyon ng Diyos, hindi niya ito nararamdaman ni namamalayan. Sinasabi niya, “Malamang dahil sa suwerte o magandang kapalaran kung kaya’t namuhay ako nang payapa sa lahat ng taong ito, at na nanatiling malayo mula sa akin si Satanas at ang maliliit na diyablong iyon.” Hindi sinasabi ng taong ito na iyon ay proteksyon ng Diyos, ni alam niya kung paano suklian ang pag-ibig at biyaya ng Diyos. Hindi niya ginagampanan nang maayos ang kanyang tungkulin, at sa halip ay pinagmumulan siya ng mga pagkagambala at kaguluhan, at gumagawa siya ng masasamang bagay lamang. Nakikita ng Diyos ang hindi nagbabagong pag-uugali nito, sinisiyasat Niya ang kaloob-looban nito, at binibigyan Niya ito ng oras at pagkakataon sa loob ng maraming taon, ngunit hindi pa rin ito nagsisisi. Kaya, sinasabi ng Diyos na ang taong ito ay hindi maililigtas, at sa huli ay nagpapasya Siyang ibalik ito kay Satanas. Ang taong ito ay isang walang kuwentang bagay, at hindi na ito gusto ng Diyos. Sino ang pinakamasaya kapag tinitiwalag ng Diyos ang taong ito? Si Satanas ang pinakamasaya, at sinasabi nitong, “Napakasayang magkaroon ng isa pang maliit na demonyo sa aking kampo, isa pang kasabwat!” Ang taong iyon, na mahina ang utak at hindi marunong matakot, ay bumabalik sa yakap ni Satanas sa ganitong paraan. Anu-ano ang gagawin ni Satanas sa kanya? (Yuyurakan at pipinsalain siya nito.) Napakagaling ni Satanas na manakit ng mga tao na ang ilan ay sinasapian ng mga demonyo, ang ilan ay nagkakaroon ng mga kakaibang sakit, at ang ilan ay bigla na lang abnormal na kumikilos, inihahayag ang kanilang mala-demonyong anyo na para bang nababaliw sila. Madalas na pinipinsala at nilalapa ni Satanas ang mga tao sa ganitong paraan. Ito ang kalikasan ng mga kilos ni Satanas: Umaasa ito sa panlilinlang at kabuktutan, at gumagamit ng iba’t ibang paraan upang maakit ang mga tao para magpasakop, upang saktan at lapain sila. Limitado ba sa ganito ang mga paraan ng pananakit ni Satanas sa mga tao? Tiyak na hindi. Hindi lang ginagawang tiwali ni Satanas ang mga tao sa pamamagitan ng pananakit, pagsira, at pananalasa sa kanila, tulad ng sinasabi ng mga tao. Marami itong mas tuso at malulupit na paraan, at lahat ng ito ay naranasan na mismo ng tiwaling sangkatauhan. Pagkatapos na ibigay kay Satanas ang mga tao, ang ilan sa kanila ay biglang nagiging napakatalino at sanay sa paggamit ng mga panlilinlang; sa isang iglap, ang mga landas ng kanilang propesyon ay nagiging napakapatag, at nagkakaroon sila ng promosyon at nagiging mayaman. Mabuti ba ito o masama? (Masama.) Mabuting bagay ito sa mata ng tao, kaya’t paano ito maituturing na masamang bagay? (Ang mga taong ito ay nahulog na sa mga panlilinlang ni Satanas at mapapalayo sila nang mapapalayo sa Diyos.) Nakakakuha sila ng promosyon at nagiging mayaman, at nagiging maayos ang lahat para sa kanila; hindi magtatagal, sila ay nagiging mga makapangyarihang mangangalakal, na may pera, katayuan, at kabantugan. Namumuhay sila nang napakaayos at ganap na bumabalik sa sekular na mundo. Maiisip pa kaya nila ang Diyos sa panahong ito? Gusto pa ba nilang manampalataya sa Diyos? Nasa puso pa rin ba nila ang Diyos? (Hindi na.) Lubos na nilang nilayuan ang Diyos at tinalikuran ang tunay na daan, at ganap na silang nabihag ni Satanas. Hindi na sila mga miyembro ng sambahayan ng Diyos; sila ay naging mga walang pananampalataya, at sa paraang iyon ay tuluyan na silang nawasak. Matatamasa pa kaya ng ganoong mga tao ang proteksyon ng Diyos? (Hindi na.) Anong kalagayan ang kinaroroonan nila, sa pamumuhay sa sekular na mundo at sa ilalim ng kapangyarihan ni Satanas? Araw-araw, hindi nila alam kung mabubuhay ba sila o mamamatay; tuwing lumalabas sila, hindi nila alam kung makakatagpo ba sila ng kasawian; hindi nila alam ang kapayapaan ni ang kagalakan; at ang kanilang puso ay puno ng pagkasindak, pagkabalisa, at takot. Alam nila kung ano ang mga kalalabasan ng pagtataksil sa Diyos, kung kaya’t nababalisa sila buong araw, at hindi nila alam kung kailan sasapit sa kanila ang sakuna, at kung kailan sila parurusahan. Ganito ang pakiramdam sa puso ng mga tao kapag itinataboy sila ng Diyos: Nakukulong sila sa kadiliman nang walang daang palabas, ang bawat hakbang nila ay napakahirap at nakakatakot, at ang buhay nila ay puno ng pagdurusa. Sa palagay mo ba ay puno ng pagdurusa ang buhay ng mga taong ito dahil hinahabol nila ang kasikatan at pakinabang, hinahangad nila ang mundo, namumuhay sila nang maginhawa, at tinatahak nila ang landas ng mga walang pananampalataya? Hindi. Ito ay dahil sa sandaling tinalikuran na sila ng Diyos, wala na Siyang pakialam sa kanila. Sa kawalan ng proteksyon at pangangalaga ng Diyos, sila ay nagiging mga taong nasa ilalim ng kapangyarihan ni Satanas at agad silang nahuhulog sa kadiliman. Ang unang nararamdaman ng mga tao kapag nahuhulog sila sa kadiliman ay na wala nang kapayapaan ang kanilang puso, at hindi na nila nararamdaman ang presensya ng Diyos. Pakiramdam nila ay puno ang mundo ng pagkasindak, mga patibong, panlilinlang, at panganib, at na ang buhay ay mas mahirap pa. Mahalaga ba kung ano ang katayuan nila sa mundo? Mahalaga ba kung gaano ang kakayanan o kapangyarihan nila? Hindi. Ang lahat ng hindi nananampalataya sa Diyos o na itiniwalag Niya ay magtatapos sa ganitong kahihinatnan, mahuhulog sa impiyernong pamumuhay, na puno ng pagdurusa. Araw-araw kang pipinsalain doon ng lahat ng klase ng buhay na multo. Hindi ito mapamumuhayan; mas masahol pa ang buhay na ito kaysa sa kamatayan.

Kapag ang mga tao ay nasa ilalim ng proteksyon ng Diyos, sila ay nakadarama ng kapanatagan, kapayapaan, at kagalakan. Nakapamumuhay sila bilang mga tao at nakakasali sa lahat ng gawain ng normal na pagkatao; ang lahat ng tungkol sa kanila ay regular at ayon sa nararapat, at ang kanilang puso ay malaya at panatag. Kapag nawalan ng pangangalaga at proteksyon ng Diyos ang mga tao, naglalaho ang mga pakiramdam na iyon, kung kaya’t tumutugon sila sa lahat ng tao, pangyayari, at bagay sa paligid nila gamit ang kanilang mga sariling kasanayan, abilidad, kaisipan, at pilosopiya para sa mga makamundong pakikitungo, at gamit din ang kanilang sariling init ng ulo. Ano itong lahat ng tao, pangyayari, at bagay sa paligid nila? Ito ang lahat ng masasama, masasahol na tao, malalaki at maliliit na demonyo, at masasamang espiritu. Ang buhay ba ng mga tao ay magiging mabuti kung nasa isang lugar sila ng maruruming espiritu nang walang proteksyon ng Diyos? (Hindi.) Iyon ang dahilan kung bakit hindi nakakatamasa ng isang mabuting araw ang mga tao pagkatapos nilang iwanan ang Diyos; nagiging ganoon kahirap para sa kanila ang mamuhay. Kapag namumuhay sa ilalim ng pangangalaga at proteksyon ng Diyos ang mga tao, hindi nila ito alam pahalagahan at hindi nila ito sineseryoso; sa sandaling pabayaan sila ng Diyos, huli na ang lahat para magsisi, at iyon ay talaga namang isang napakalaking kasawian! Tanging kapag ang mga tao ay namumuhay sa ilalim ng pamamatnugot, pangangalaga, at proteksyon ng Diyos ay saka nila makakamtan ang tunay na kaligayahan, kapayapaan, at kagalakan, na siyang kapayapaan at kagalakang nadarama sa kaibuturan ng puso ng tao na nagmumula sa Diyos. Sa sandaling mawala sa tao ang pangangalaga at proteksyon ng Diyos, ang pasakit, pag-aalala, pagkabalisa, pagkabagabag, at pangambang nasa kaibuturan ng kanilang puso ay unti-unting lalaki. Lumalaki ang pagdurusa sa kanilang puso, at mahirap para sa kanila na mapalaya ang kanilang sarili mula rito; hindi sila makawala. Gaano ba kalawak ang mga kakayahan at kalakasan ng isang tao? Ano itong hinaharap mo nang mag-isa? Hinaharap mo ang lahat ng klase ng marurumi at masasamang espiritu! Sa panlabas, mukha silang mga tao: Mayroon silang mga hugis, anyo, laman, at dugo. Ngunit ang lahat ng taong ito ay kay Satanas, at si Satanas at ang lahat ng klase ng masama at maruming espiritu ang nagmamanipula sa kanila. Gaano kaya ang kakayahan ng isang tao, sa harap ng mga bagay na ito? Hindi kaya sila matatakot? Matatamasa ba nila ang kapayapaan at kagalakan? Gaano man sila kalaking tao, gaano man ang kakayahan o kabagsikan nila, ano ang kanilang mararamdaman kapag namumuhay sila sa ilalim ng kapangyarihan ni Satanas, at sa mundong ito? Kapag nag-iisa na sila at kumalma na, iisipin nila ang mga tao, pangyayari, at bagay-bagay sa paligid nila at kung gaano kahirap para sa kanila ang harapin ang bawat bagay na dumarating sa kanila; kailangan nilang mag-isip nang todo upang maharap ang lahat ng ito. Napakalaking pagsubok para sa kanila na gamitin ang lakas at pamamaraan ng tao para ayusin ang lahat ng ito! Ganoon kahirap para sa kanila ang mabuhay; ganoon ito kapuno ng pagdurusa. Sinasabi ng ilan na hindi nagdurusa ng ganoong mga pagdurusa ang malalaking tao, ngunit ang totoo, higit silang nagdurusa. Humaharap sa maliit na sirkulo ng buhay ang mga ordinaryong tao, habang ang malalaking tao ay humaharap sa mas malaking sirkulo ng buhay at higit na paghihirap at pagdurusa. Nararanasan ba nila ang kaligayahan? (Hindi.) Kung kaya, sa sandaling mawala sa tao ang pangangalaga at proteksyon ng Diyos, at abandonahin Niya sila, anong klase ng buhay ang haharapin nila? Haharapin nila ang lahat ng marurumi at masasamang espiritu na iyon nang walang katulong at nang mag-isa—iyon ay isang hindi matitiis na buhay! Maaari silang mamatay anumang oras sa pag-atake ng mga kalaban o bilang resulta ng kanilang mga pakana, at ang kanilang buhay ay nakakapagod, masakit, at kalunos-lunos. Hangal ang ilang tao at iniisip nilang nakakabagot na manampalataya sa Diyos, na tuluy-tuloy na hangarin ang katotohanan, at palaging magtuon sa pagpapasakop sa Diyos at sa pakikinig sa mga salita ng Diyos; iniisip nila na ang mga makamundong tao ang malalaya, at pakiramdam nila ay walang kabuluhan ang manampalataya sa Diyos, kung kaya’t ayaw na nilang manampalataya. Palagi silang ganito mag-isip, ngunit isang araw ay matututunan nila kung ano ang mga kalalabasan ng mga ito.

Sa mga kamay ng Lumikha, nagtatamasa ang mga tao ng walang hanggang kapayapaan, kagalakan, mga pagpapala, proteksyon, at pangangalaga, samantalang ang mga walang pagkatao at walang konsensiya ay hindi mararamdaman ang mga bagay na ito. Gayumpaman, kapag ang isang tao ay inabandona na ng Diyos, agad niyang mararamdaman ang pagsapit sa kanya ng pasakit ng kadiliman, at sa oras na iyon ay lubos niyang maiintindihan kung gaano kasaya at kagalak noon na manampalataya sa Diyos, gumanap sa kanyang mga tungkulin, at mamuhay sa sambahayan ng Diyos at sa Kanyang presensya, ngunit magiging huli na ang lahat. Maaari mong sabihin, “Pinagsisisihan ko na iniwan ko ang Diyos. Maaari ba akong magsimulang muli sa pananampalataya sa Kanya?” Nagbibigay ba ng ganoong mga pagkakataon ang Diyos? (Hindi.) Kung ayaw mo na sa Diyos, gugustuhin ka pa ba ng Diyos? Hindi mo ba minamahal si Satanas? Mahal mo sa iyong puso si Satanas, ngunit gusto mo pa ring sumunod sa Diyos upang magtamo ng ilang pagpapala. Papayag kaya ang Diyos dito? (Hindi Siya papayag.) Ganoon talaga ito. Kaya nga, kailangang madalas na lumapit sa presensya ng Diyos ang mga tao upang pagnilayan at pag-isipan ang mga bagay na ito: kung ano ang tunay na kaligayahan; kung paano mamuhay upang magkaroon ng tunay na kaligayahan, kagalakan, at kapayapaan; at kung anong mga bagay ang pinakamahalaga at karapat-dapat na pahalagahan sa buhay ng mga tao. Kailangang pag-isipan ang mga bagay na ito. Habang mas pinagninilayan mo ang mga tamang bagay at ang katotohanan, mas bibigyang-liwanag at gagabayan ka ng Diyos, at hahayaan kang makaunawa, makakilala, at makakita, at higit kang mabibigyang-liwanag at matatanglawan pagdating sa pagsasagawa at pagpasok sa katotohanan—hindi ba’t lalaki nang lalaki ang pananalig mo? Kung palagi kang tamad at lumalaban, palaging tinututulan at hindi ginugusto ang katotohanan; kung ayaw mong pumasok sa presensya ng Diyos kailanman at palagi mong iniisip ang pagiging talipandas at ang paglayo sa Diyos; at kung hindi mo tinatanggap ang Kanyang paggabay, ang Kanyang pangangalaga, ni ang Kanyang proteksyon, mapipilit ka ba ng Diyos? Kung ito ang iyong saloobin, tiyak na hindi ka bibigyang-liwanag ng Diyos, kaya hindi ka gaanong magkakaroon ng pananalig. Habang tumatagal kang nananampalataya, nababawasan ang iyong lakas, at ikaw ay magrereklamo, magkakalat ng iyong mga kuru-kuro at pagiging negatibo, at hindi magtatagal, magdudulot ka ng gulo. Sa oras na magdulot ka ng problema at manggulo sa gawain ng iglesia, hindi ka na mabait na tatratuhin ng sambahayan ng Diyos, at paaalisin ka o patatalsikin ka nito, at hahantong ka sa katapusan ng landas ng pananampalataya sa Diyos. Sino ang sisisihin para dito? (Ang taong iyon mismo.) Ito ang katapusan na dumarating sa mga taong nananampalataya sa Diyos, ngunit hindi hinahangad ang katotohanan. Gaya nga ng kasabihan, “Hindi mabubuo ang tatlong talampakang yelo sa loob lamang ng isang araw.” Kung ilang taon ka nang nananampalataya sa Diyos ngunit hindi mo pa hinangad ang katotohanan, at pinili mo ang landas ng mundo, at ang sundin si Satanas sa halip na ang Diyos, aabandonahin at iiwan ka ng Diyos. Hindi pinupuwersa ng Diyos ang mga tao. Ang pagliligtas ng Diyos, ang Kanyang salita, at ang Kanyang katotohanan at buhay ay malayang ibinibigay sa tao; hindi Siya nanghihingi ng pera o nakikipagkasunduan sa iyo. Kung hindi mo lang tinatanggihang tanggapin ang katotohanan kundi nagrereklamo ka rin tungkol sa Diyos at ginugulo ang gawain ng iglesia, hindi ba’t naghahanap ka ng gulo? Ano ang gagawin ng Diyos kung gayon? Tiyak na iiwan ka ng Diyos, at ito ang iyong magiging karampatang parusa. Kung tinatanggihan mo ang dakilang pagliligtas ng Diyos kung kailan malapit mo na itong makamit, at pakiramdam mo pa rin ay ginawan ka ng mali at nais mong makipagkasunduan sa Diyos, ito ay talagang walang katwiran! Kung iyon ang kaso, bumalik ka na lang dapat sa maputik na hukay ng mundo at makaraos kung paano mo man gusto! Wala nang pakialam ang Diyos, at sa ganito pagpapasyahan ang iyong kinalabasan. Sinasabi ng ilan, “Kung hindi na gusto ng mga tao ang Diyos, bakit hindi Niya sila hayaang mamatay?” Wala bang mga taong ganitong mag-isip? (Mayroon.) Malupit ang ilang tao at sinasabi nilang, “Kung hindi sinusunod ng isang tao ang Diyos, dapat siyang isumpa, parusahan, at pagkatapos ay wasakin ng Diyos!” Sa palagay ba ninyo ay ito ang disposisyon ng Diyos? (Hindi.) Hindi iyon ginagawa ng Diyos; hindi Niya pinupuwersa ang mga tao. Itinakda na ng Diyos kung ano ang magiging buhay ng isang tao, at hindi basta-basta na lang nagsasagawa ang Diyos. Ang kapalaran, hantungan, at kinalabasan ng taong iyon ay itinakda na ng Diyos, at kung hindi niya susundin ang Diyos, hahayaan pa rin siya ng Diyos na mamuhay nang natural sa ganoong paraan ayon sa kanyang orihinal na tadhana. Iaabot siya ng Diyos kay Satanas, at iyon na ang magiging katapusan; sa huli ay pagpapasyahan ng Diyos ang kahihinatnan niya sa oras na nararapat, sa katapusan ng buhay niya. Hindi sisirain ng Diyos ang lahat ng batas na ito. Sa mga salita ng tao, kumikilos ang Diyos sa partikular na makatwirang paraan, hindi katulad ng pagiging lihim na mapanira at kalupitan ng mga anticristo, na nagsasabing: “Kung hindi mo ako susundin, sisiguraduhin kong pagsisisihan mo ito!” Anong klaseng disposisyon iyon? Ito ay sa isang bandido, disposisyon ng isang tulisan, ng isang buhong. Hindi kumikilos ang Diyos sa ganitong paraan. Sinasabi ng Diyos, “Kung hindi mo Ako sinusunod, bumalik ka na kay Satanas, at simula ngayon ay puputulin na ang lahat ng ugnayan sa pagitan natin. Hindi mo matatamasa ang Aking proteksyon ni ang Aking pangangalaga; wala kang magiging bahagi sa pagpapalang ito. Mamuhay ka ayon sa gusto mo; ikaw ang bahalang pumili!” Ang Diyos ay mapagpaubaya sa mga tao at hindi Niya sila pinupuwersa, hindi katulad ni Satanas, na palaging gustong kontrolin at hawakan ka, magpakailanman, kahit pa hindi iyon ang nais mo. Hindi iyon ginagawa ng Diyos. May mga sariling prinsipyo ang Diyos sa paggawa ng mga bagay-bagay; hinihiling Niyang sundin Siya ng mga tao, ngunit hindi Niya sila pinupuwersa kailanman. Bilang isang nilalang, kung hindi mo matanggap ang katotohanan, kung hindi mo matutupad ang mga tungkulin ng isang nilalang, hindi mo kailanman makakamit ang pagpapala ng Diyos.

Nobyembre 7, 2017


Sa Pamamagitan Lang ng Pagiging Isang Matapat na Tao Makapagsasabuhay ng Tunay na Wangis ng Tao ang Isang Tao

Ang hinihingi ng Diyos na maging matapat ang mga tao ay ang pinakamahalagang bagay. Nakalulungkot na marami ang hindi nakakaunawa nito at bumabalewala sa usaping ito ng pagiging matapat na tao. Kung tunay na nauunawaan ng mga tao ang gawain ng Diyos, malalaman nila na pagkatapos Niyang makompleto ang Kanyang gawain ng paghatol sa mga huling araw, ang matatapat na tao lamang na napadalisay mula sa kanilang mga tiwaling disposisyon, at nagwaksi ng kanilang mga panlilinlang at kasinungalingan, ang magtatamo ng Kanyang kaligtasan at magiging kalipikadong pumasok sa Kanyang kaharian. Kung, pagkatapos ng maraming taon ng pananampalataya sa Diyos, puno pa rin ng mga kasinungalingan at panlilinlang ang mga tao; kung hindi nila kayang taos-pusong igugol ang kanilang sarili para sa Diyos, at palagi nilang pabasta-bastang ginagampanan ang kanilang mga tungkulin, tiyak na itataboy sila ng Diyos. Ano ang magiging kalalabasan nila? Tiyak na paaalisin at ititiwalag sila sa iglesia. Ngayon, sa pagkakita sa gawain ng Diyos na umabot sa hakbang na ito, maaalala ng isang tao kung paano palaging hinihingi ng Diyos sa tao na maging matapat. Malaki ang kahalagahan nito. Hindi ito kaswal lang na sinabi at tapos na—ito ay may direktang kaugnayan sa kung makakamit ba o hindi ng isang tao ang kaligtasan at mabubuhay, at sa kalalabasan at hantungan ng bawat tao. Samakatwid, masasabi nang may katiyakan na sa pamamagitan lamang ng pagwawaksi sa mapanlinlang na disposisyon ng tao at sa pagiging matapat na tao na maisasabuhay ng isang tao ang normal na pagkatao at makakamit ang kaligtasan. Ang mga taong nananampalataya sa Diyos sa loob ng maraming taon pero mapanlinlang pa rin ay nakatadhanang matiwalag.

Lahat ng taong hinirang ng Diyos ay nagsasanay na ngayon na gumanap sa kanilang mga tungkulin, at sa pamamagitan ng paggampan ng mga tao sa kanilang tungkulin, ginagawang perpekto ng Diyos ang isang grupo ng mga tao at itinitiwalag ang isa pa. Kaya, ang paggampan ng tungkulin ang nagbubunyag sa bawat uri ng tao, at ang bawat uri ng mapanlinlang na tao, hindi mananampalataya, at masamang tao ay nabubunyag at natitiwalag sa paggampan ng kanilang tungkulin. Ang mga gumaganap sa kanilang mga tungkulin nang may debosyon ay matatapat na tao; ang mga palaging pabasta-basta ay mapanlinlang, tusong mga tao, at sila ay mga hindi mananampalataya; at yaong mga nagiging dahilan ng mga paggambala at panggugulo sa paggawa ng kanilang mga tungkulin at tumatangging magsisi kahit kaunti ay masasamang tao at mga anticristo. Ngayon, umiiral pa rin ang maraming uri ng problema sa marami sa mga gumaganap ng mga tungkulin. Ang ilan ay laging napakapasibo sa kanilang mga tungkulin, laging nakaupo at naghihintay at umaasa sa iba. Anong uri ng saloobin iyan? Pagiging iresponsable. Isinaayos ng sambahayan ng Diyos na gumampan ka ng isang tungkulin, ngunit ilang araw ang lumipas at wala ka pa ring nagagawang anumang kongkretong gawain. Hindi ka nakikita sa lugar ng trabaho, at hindi ka nahahanap ng maraming tao kapag mayroon silang mga problemang kinakailangang lutasin. Hindi mo pinasan ang gawaing ito. Kung magtatanong ang isang lider tungkol sa gawain, ano ang sasabihin mo sa kanya? Alam na alam mo na ito ay isang gawaing dapat mong gawin, pero hindi mo ito ginagawa. Ano ba ang iniisip mo? Hindi ka ba gumagawa ng anumang gawain dahil wala kang kakayahan dito? O sakim ka lang sa kaginhawahan? Ano mismo ang saloobing mayroon ka sa iyong tungkulin? Nagsasalita ka lang tungkol sa mga salita at doktrina at sinasabi mo lang ang mga bagay na masarap pakinggan, ngunit wala kang ginagawang aktuwal na gawain. Kung ayaw mong gampanan ang iyong tungkulin, dapat kang magbitiw. Huwag kang manatili sa iyong posisyon habang hindi gumagawa ng anumang totoong gawain. Hindi ba’t sa paggawa nito ay pinipinsala mo ang mga taong hinirang ng Diyos at inaantala ang gawain ng iglesia? Sa paraan ng iyong pagsasalita, tila nauunawaan mo ang lahat ng klase ng doktrina, pero kapag hiniling sa iyo na gampanan ang isang tungkulin, pabaya ka, at hindi mo ito isinasapuso kahit kaunti. Iyan ba ay taos-pusong paggugol ng sarili para sa Diyos? Hindi ka sinsero pagdating sa Diyos, pero nagkukunwari kang may sinseridad. Kaya mo ba Siyang linlangin? Sa paraan ng iyong karaniwang pagsasalita, tila mayroong malaking pananalig, at inaasam mo pa ngang maging haligi ng iglesia at maging pundasyon nito. Ngunit kapag ginagampanan mo ang isang tungkulin, mas wala kang silbi kaysa sa isang palito ng posporo. Hindi ba’t pagtatangka ito na sadyang linlangin ang Diyos? Alam mo ba kung ano ang mangyayari sa iyo sa pagtatangkang linlangin ang Diyos? Itataboy at ititiwalag ka Niya! Lahat ng tao ay nabubunyag sa paggampan sa kanilang mga tungkulin—hangga’t ang isang tao ay umako ng isang tungkulin, hindi magtatagal bago mabunyag kung siya ba ay isang matapat na tao o isang mapanlinlang na tao at kung siya ba ay nagmamahal sa katotohanan o hindi. Iyong mga nagmamahal sa katotohanan ay kayang taos-pusong gampanan ang kanilang mga tungkulin at itaguyod ang gawain ng sambahayan ng Diyos; iyong mga hindi nagmamahal sa katotohanan ay hindi itinataguyod ang gawain ng sambahayan ng Diyos ni bahagya, at iresponsable sila sa pagganap sa kanilang mga tungkulin. Agad itong malinaw sa mga taong may matalas na pang-unawa. Walang sinumang hindi maayos ang pagganap sa tungkulin ang nagmamahal sa katotohanan o isang matapat na tao; ang mga gayong tao ay lahat mabubunyag at matitiwalag. Para magampanan nang maayos ang kanilang mga tungkulin, dapat magkaroon ng pagpapahalaga sa responsabilidad at pasanin ang mga tao. Sa paraang ito, tiyak na magagawa nang maayos ang gawain. Nakakabahala lang kapag may isang taong walang pagpapahalaga sa pasanin o responsabilidad, kapag kailangan siyang himukin na gawin ang lahat ng bagay, kapag palagi siyang pabasta-basta, at sinusubukan niyang ipasa ang sisi sa iba kapag lumilitaw ang mga problema, na humahantong sa pagkaantala ng resolusyon ng mga ito. Kung gayon, magagawa pa rin kaya nang maayos ang gawain? Maaari kayang magbunga ng anumang resulta ang paggampan nila sa kanilang tungkulin? Ayaw nilang gawin ang alinmang gampanin na isinaayos para sa kanila, at kapag nakikita nila ang ibang tao na nangangailangan ng tulong sa gawain, hindi nila pinapansin ang mga ito. Gumagawa lang sila ng kaunting gawain kapag inutusan sila, kapag kinakailangan na talaga nilang kumilos, at wala silang mapagpipilian. Hindi ito paggampan sa tungkulin—ito ay may bayad na pagtatrabaho! Ang isang bayarang trabahador ay nagtatrabaho para sa isang amo, gumagawa ng isang araw na trabaho para sa isang araw na sahod, isang oras ng trabaho para sa isang oras na sahod; naghihintay siyang mabayaran. Natatakot siyang gumawa ng anumang trabahong hindi nakikita ng kanyang amo, natatakot siyang hindi magantimpalaan sa anumang ginagawa niya, nagtatrabaho lamang siya bilang pakitang-tao—na ang ibig sabihin ay wala siyang debosyon. Madalas, hindi kayo makasagot kapag tinanong kayo tungkol sa mga isyu sa gawain. Ang ilan sa inyo ay nasangkot sa gawain, subalit hindi ninyo kailanman tinanong kung kumusta ang gawain o pinag-isipan nang mabuti ang tungkol dito. Dahil sa inyong kakayahan at kaalaman, dapat may nalalaman kayo kahit papaano, sapagkat kayong lahat ay naging kabahagi sa gawaing ito. Kaya bakit walang sinasabi ang karamihan sa mga tao? Posibleng hindi talaga ninyo alam ang sasabihin—na hindi ninyo alam kung maayos ba ang takbo ng mga bagay-bagay o hindi. May dalawang dahilan para dito: Una ay lubos kayong walang pakialam, at hindi kayo kailanman nagkaroon ng malasakit sa mga bagay na ito, at itinuring lamang ang mga ito bilang gawaing dapat tapusin. At ang isa pa ay iresponsable kayo at ayaw ninyong magmalasakit sa ganitong mga bagay. Kung tunay kang nagmalasakit, at talagang nakisangkot, magkakaroon ka ng pananaw at perspektiba sa lahat ng bagay. Ang kawalan ng perspektiba o pananaw ay kadalasang bunga ng kawalan ng pakialam at kawalang-bahala, at ng hindi pag-ako ng anumang responsabilidad. Hindi ka masigasig sa tungkuling ginagampanan mo, hindi ka humahawak ng anumang responsabilidad, hindi ka handang magbayad ng halaga o makisangkot. Hindi ka naglalaan ng kahit anong pagsusumikap, ni hindi ka handang gumugol ng mas maraming lakas; nais mo lamang maging tauhan, na walang ipinagkaiba sa kung paano nagtatrabaho ang isang walang pananampalataya para sa kanyang amo. Ang ganitong paggampan sa tungkulin ay hindi gusto ng Diyos at hindi Niya ito tinatanggap. Hindi nito makakamit ang Kanyang pagsang-ayon.

Minsang sinabi ng Panginoong Jesus, “Sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya” (Mateo 13:12). Ano ang ibig sabihin ng mga salitang ito? Ibig sabihin nito ay kung ni hindi ka nagsasagawa o inilalaan ang sarili mo sa iyong sariling tungkulin o trabaho, babawiin ng Diyos ang mga dating sa iyo. Ano ang ibig sabihin ng “babawiin”? Ano ang ipinararamdam niyon sa mga tao? Maaaring nabibigo kang matamo kung ano sana ang itinutulot ng iyong kakayahan at mga kaloob na iyong matamo, at wala kang nararamdaman, at para ka lang isang walang pananampalataya. Ganoon iyon kapag binawi ng Diyos ang lahat ng bagay. Kung pabaya ka, at hindi nagbabayad ng halaga, at hindi ka sinsero, babawiin ng Diyos kung anong mayroon ka dati, babawiin Niya ang karapatan mong gampanan ang iyong tungkulin, hindi Niya ipagkakaloob sa iyo ang karapatang ito. Dahil binigyan ka ng Diyos ng mga kaloob at kakayahan, subalit hindi mo ginampanan nang maayos ang iyong tungkulin, hindi ginugol ang iyong sarili para sa Diyos, o nagbayad ng halaga, at hindi mo inilagay ang iyong puso rito, bukod sa hindi ka pagpapalain ng Diyos, babawiin din Niya kung ano ang dating mayroon ka. Nagbibigay ang Diyos ng mga kaloob sa mga tao, na nagbibigay sa kanila ng espesyal na mga kasanayan pati na ng talino at karunungan. Paano dapat gamitin ng mga tao ang mga bagay na ito? Kailangan mong ialay ang iyong espesyal na mga kasanayan, iyong mga kaloob, iyong talino at karunungan sa iyong tungkulin. Kailangan mong gamitin ang iyong puso at gamitin ang lahat ng nalalaman mo, lahat ng nauunawaan mo, at lahat ng makakamtan mo sa iyong tungkulin. Sa paggawa nito, pagpapalain ka. Ano ba ang ibig sabihin ng pagpalain ng Diyos? Ano ang ipinaparamdam nito sa mga tao? Na sila ay binigyang-liwanag at pinatnubayan ng Diyos, at na mayroon silang landas kapag ginagampanan nila ang kanilang tungkulin. Para sa ibang tao, maaaring magmistulang hindi mo magagawa ang mga bagay-bagay gamit ang iyong kakayahan at ang iyong mga natutunan—subalit kapag gumagawa ang Diyos at binibigyan ka ng kaliwanagan, hindi mo lamang mauunawaan at magagawa ang mga bagay na iyon, kundi magagawa mo pa ang mga iyon nang mabuti. Sa huli, mapapaisip ka pa sa sarili mo, “Hindi ako ganoon kahusay dati, pero ngayon ay mas higit na maraming magandang bagay sa loob ko—lahat ng ito ay positibo. Hindi ko kailanman inaral ang mga bagay na iyon, ngunit biglang naiintindihan ko na ang lahat ng ito ngayon. Paanong bigla na lang akong tumalino nang husto? Paanong napakarami ko nang kayang gawin ngayon?” Hindi mo ito maipapaliwanag. Ito ang kaliwanagan at pagpapala ng Diyos; ganito pinagpapala ng Diyos ang mga tao. Kung hindi ninyo ito nararamdaman kapag ginagampanan ang inyong tungkulin o ginagawa ang inyong trabaho, hindi kayo pinagpala ng Diyos. Kung pakiramdam mo lagi ay walang kabuluhan ang paggawa mo ng iyong tungkulin, kung pakiramdam mo parang wala namang kailangang gawin, at hindi mo magawang mag-ambag, kung hindi ka kailanman nakatatanggap ng kaliwanagan, at pakiramdam mo ay wala kang anumang katalinuhan o karunungan na magagamit, kung gayon ay problema nga ito. Nagpapakita ito na wala kang tamang motibo o tamang landas sa pagganap sa iyong tungkulin, at hindi sang-ayon ang Diyos, at hindi normal ang iyong kalagayan. Dapat mong suriin ang iyong sarili: “Bakit wala akong landas sa aking tungkulin? Napag-aralan ko ang larangang ito, at nasa loob ito ng saklaw ng aking espesyalisasyon—mahusay pa nga ako rito. Bakit kapag sinusubukan kong gamitin ang aking kaalaman, hindi ko magawa? Bakit hindi ko ito magamit? Ano ang nangyayari?” Nagkataon lang ba ito? May problema rito. Kapag pinagpapala ng Diyos ang isang tao, nagiging matalino siya at marunong, malinaw niyang nauunawaan ang lahat ng bagay, matalas din siya, alisto at masyadong magaling; magkakaroon siya ng kakayahan at magiging inspirado sa lahat ng ginagawa niya, at iisipin niya na lahat ng ginagawa niya ay napakadali at walang paghihirap na makakasagabal sa kanya—pinagpapala siya ng Diyos. Kung napakahirap ng lahat ng bagay para sa isang tao, at siya ay malamya, madaling mabaluktot, at walang kaalam-alam anuman ang kanyang ginagawa, kung hindi niya nauunawaan ang anumang sinasabi sa kanya, ano ang ibig sabihin nito? Ang ibig sabihin nito ay wala siyang patnubay ng Diyos at wala siyang pagpapala ng Diyos. Sinasabi ng ilang tao, “Nagsumikap na ako, kaya bakit hindi ko nakikita ang mga pagpapala ng Diyos?” Kung magsusumikap at magpapakapagod ka lamang ngunit hindi mo hinahangad na kumilos ayon sa mga katotohanang prinsipyo, kung gayon ay iniraraos mo lamang ang iyong tungkulin. Paano mo posibleng makikita ang mga pagpapala ng Diyos? Kung palagi kang walang ingat sa paggampan sa iyong tungkulin at hindi ka maingat kahit kailan, hindi ka mabibigyang-liwanag o matatanglawan ng Banal na Espiritu, at hindi mapapasaiyo ang patnubay ng Diyos o ang Kanyang gawain, at hindi magkakaroon ng bunga ang iyong mga ginagawa. Napakahirap gampanan nang maayos ang isang tungkulin o asikasuhin nang mabuti ang isang usapin sa pamamagitan ng pag-asa sa lakas at kaalaman ng tao. Iniisip ng lahat na may kaunti silang nalalaman, na may ilan silang alam na gawin, ngunit hindi maayos ang paggawa nila ng mga bagay-bagay, at palaging nagugulo ang mga bagay-bagay, na umaani ng mga komento at tawanan. Problema ito. Maaaring malinaw na walang gaanong silbi ang isang tao subalit iniisip niya na may alam siyang gawin, at hindi sumusuko kahit kanino. May kinalaman ito sa problema sa kalikasan ng tao. Ganito ang lahat ng taong hindi nakakikilala sa mga sarili nila. Kaya ba ng mga ganitong tao na tuparin nang maayos ang kanilang mga tungkulin? Bukod sa wala silang kakayahang tuparin nang maayos ang mga tungkulin nila, malamang din na mabibigo sila nang husto. May mga taong hindi kayang gumawa nang maayos sa anumang tungkulin, pero palagi pa rin nilang sinusubukang umako ng mas mataas na posisyon at utus-utusan ang mga tao. Walang naisasakatuparan ang mga ganitong tao—ni hindi nila kayang ipangaral ang ebanghelyo o magpatotoo sa iba at wala silang ni isang salita na maibabahagi tungkol sa katotohanan. Ang mga ganitong tao ay hubo’t hubad, naghihikahos at kalunos-lunos! Ang lahat ng hindi naghahangad sa katotohanan ay ginagampanan ang kanilang mga tungkulin nang taglay ang pag-iisip ng pagiging iresponsable. “Kung may mamumuno, susunod ako; saan man sila pumunta, pupunta ako. Gagawin ko ang anumang ipagagawa nila sa akin. Para naman sa pag-ako ng responsabilidad at alalahanin, o mas pag-aabala na gawin ang isang bagay, paggawa ng isang bagay nang buong puso at lakas ko—hindi ko kaya iyon.” Ang mga taong ito ay ayaw magbayad ng halaga. Handa lamang silang pagurin ang sarili nila, hindi para umako ng responsabilidad. Hindi ito ang saloobin ng tunay na pagganap sa tungkulin ng isang tao. Ang isang tao ay dapat na matutong isapuso ang pagganap sa kanyang tungkulin, at ang taong may konsensiya ay kayang isakatuparan ito. Kung ang isang tao ay hindi kailanman isinasapuso ang paggampan sa kanyang tungkulin, nangangahulugan iyon na wala siyang konsensiya, at ang mga walang konsensiya ay hindi makakamit ang katotohanan. Bakit Ko sinasabing hindi nila makakamit ang katotohanan? Hindi nila alam kung paano manalangin sa Diyos at hanapin ang kaliwanagan ng Banal na Espiritu, ni kung paano magpakita ng konsiderasyon sa mga layunin ng Diyos, ni isapuso ang pagninilay sa mga salita ng Diyos, ni hindi nila alam kung paano hanapin ang katotohanan, ni paano hangaring maunawaan ang mga hinihingi ng Diyos at ang Kanyang mga pagnanais. Ito ang kahulugan ng hindi magawang hanapin ang katotohanan. Nararanasan ba ninyo ang mga kalagayan kung saan, ano man ang nangyayari sa inyo, o ano mang uri ng tungkulin ang inyong ginagampanan, madalas ninyong napatatahimik ang inyong sarili sa harap ng Diyos, at naisasapuso ang pagninilay-nilay sa Kanyang mga salita, at paghahanap sa katotohanan, at pag-iisip-isip kung paano ninyo magagampanan ang tungkuling iyon nang umaayon sa mga layunin ng Diyos, at kung anong mga katotohanan ang dapat ninyong taglayin para magampanan ang tungkuling iyon nang pasok sa pamantayan? Marami bang pagkakataon kung saan hinahanap ninyo ang katotohanan sa ganitong paraan? (Wala.) Ang pagsasapuso sa inyong tungkulin at ang magawang umako ng responsabilidad ay nangangailangan ng inyong pagtitiis ng paghihirap at pagbabayad ng halaga—hindi sapat ang pag-usapan lamang ang mga bagay na ito. Kung hindi mo isasapuso ang iyong tungkulin, sa halip ay palaging gusto mong gumugol ng pagsisikap, siguradong hindi magagawa nang maayos ang iyong tungkulin. Gagawin mo lang ito nang pabasta-basta at wala nang iba pa, at hindi mo malalaman kung nagawa mo ba nang maayos ang iyong tungkulin o hindi. Kung isasapuso mo ito, unti-unti mong mauunawaan ang katotohanan; kung hindi, hindi mo ito mauunawaan. Kapag isinasapuso mo ang paggampan ng iyong tungkulin at paghahangad sa katotohanan, unti-unti mong mauunawaan ang mga layunin ng Diyos, matutuklasan ang sarili mong katiwalian at mga kakulangan, at makokontrol ang iyong iba’t ibang kalagayan. Kapag ang pinagtutuunan mo lang ay ang pagsusumikap, at hindi mo isinasapuso ang pagninilay-nilay sa iyong sarili, hindi mo matutuklasan ang tunay na mga kalagayan sa iyong puso at ang iba’t ibang reaksiyon at mga pagbubunyag ng katiwalian na mayroon ka sa iba’t ibang kapaligiran. Kung hindi mo alam kung ano ang mga kahihinatnan kapag hindi nalutas ang mga problema, kung gayon, ikaw ay nasa malaking alanganin. Samakatwid, hindi katanggap-tanggap na manampalataya sa Diyos sa naguguluhang paraan. Dapat kang mamuhay sa harap ng Diyos sa lahat ng oras, sa lahat ng lugar; anuman ang mangyari sa iyo, dapat lagi mong hanapin ang katotohanan, at habang ginagawa mo ito, dapat mo ring pagnilayan ang iyong sarili at alamin kung ano ang mga problema na mayroon sa iyong kalagayan, at agad na hanapin ang katotohanan para malutas ang mga ito. Sa gayon mo lamang magagampanan nang maayos ang iyong tungkulin at maiiwasan ang pag-antala sa gawain ng iglesia. Ang pinakamahalaga, bukod sa magagampanan mo nang maayos ang iyong tungkulin, magkakaroon ka rin ng buhay pagpasok at malulutas mo ang iyong mga tiwaling disposisyon. Sa gayon ka lamang makapapasok sa katotohanang realidad. Kung ang madalas mong pagnilayan sa iyong puso ay hindi mga bagay na nauugnay sa iyong tungkulin o mga bagay na may kinalaman sa katotohanan, at sa halip ay nakatali ka sa mga panlabas na bagay, at namumuhay ka nang nahuhumaling sa mga bagay ng laman, mauunawaan mo ba ang katotohanan? Magagampanan mo ba nang maayos ang iyong tungkulin at makapamumuhay sa harap ng Diyos? Tiyak na hindi. Ang ganoong tao ay hindi magkakamit ng kaligtasan.

Ang manampalataya sa Diyos ay ang tumahak sa tamang landas sa buhay, at kailangang hangarin ng isang tao ang katotohanan. Tungkol ito sa espiritu at buhay, at iba ito sa paghahangad ng mga walang pananampalataya sa kayamanan at kaluwalhatian, sa pagtatatag ng pangalan para sa kanilang sarili magpakailanman. Magkahiwalay ang mga landas na ito. Sa kanilang mga trabaho, iniisip ng mga walang pananampalataya kung paano sila maaaring gumawa ng mas kaunting gawain at kumita ng mas maraming pera, nag-iisip sila ng kung anu-anong panlalansi para kumita nang mas malaki. Buong araw nilang iniisip kung paano yumaman at palaguin ang kayamanan ng kanilang pamilya, at nakaiisip pa nga sila ng mga walang-pakundangang paraan para makamit ang kanilang mga layon. Ito ang landas ng kasamaan, ang landas ni Satanas, at ito ang landas na tinatahak ng mga walang pananampalataya. Ang landas na tinatahak ng mga mananampalataya sa Diyos ay yaong paghahangad ng katotohanan at pagtatamo ng buhay; ito ang landas ng pagsunod sa Diyos at pagtamo ng katotohanan. Paano ka dapat magsagawa para matamo ang katotohanan? Dapat masipag kang magbasa, magsagawa, at dumanas ng mga salita ng Diyos—mauunawaan mo lang ang katotohanan pagkatapos mong gawin ang mga ito. At kapag naunawaan mo na ang katotohanan, dapat mong isaalang-alang kung paano gampanan nang maayos ang iyong tungkulin upang magawa mo ang mga bagay-bagay nang naaayon sa mga prinsipyo, at kung paano ka makakapagpasakop sa Diyos. Hinihingi nito ang pagsasagawa sa katotohanan. Ang pagsasagawa sa katotohanan ay hindi madaling bagay: Bukod sa dapat mong hanapin ang katotohanan, dapat mo ring pagnilayan at kilalanin kung mayroon kang mga maling ideya at kuru-kuro, at kung umiiral ang mga problema, dapat kang magbahagi tungkol sa katotohanan para malutas ang mga ito. Kapag nauunawaan mo ang mga prinsipyo ng pagsasagawa ng katotohanan, maisasagawa mo na ang katotohanan. At sa pamamagitan lamang ng pagsasagawa sa katotohanan ka makakapasok sa katotohanang realidad at magiging isang taong nagpapasakop sa Diyos. Sa pagsasagawa at pagdanas sa ganitong paraan, mababago mo ang mga disposisyon mo at makakamit mo ang katotohanan nang hindi mo namamalayan. Ang mga walang pananampalataya ay palaging nagsusumikap para sa kasikatan, pakinabang, at katayuan. Bilang resulta, tumatahak sila sa landas ng kasamaan, lalong nagiging bulok, at lalong nagiging tuso at mapanlinlang, at lalong nagiging mapagkalkula at mapagpakana; ang mga puso nila ay lalong nagiging masama, at sila ay lalong nagiging di-maarok at misteryoso—ito ang landas ng mga walang pananampalataya. Ang landas ng mga taong nananampalataya sa Diyos ay talagang kabaligtaran nito. Nais ng mga mananampalataya sa Diyos na humiwalay sa masamang mundong ito at sa masamang sangkatauhan; nais nilang hangarin ang katotohanan at dalisayin ang kanilang katiwalian. Ang puso nila ay matatag at panatag lamang kapag isinasabuhay nila ang wangis ng tao; gusto nilang makilala ang Diyos, matakot sa Diyos, at umiwas sa kasamaan, at kamtin ang Kanyang pagsang-ayon at pagpapala. Ito ang hinahangad ng mga nananampalataya sa Diyos. Kung maraming taon ka nang nananampalataya sa Diyos, tunay na nauunawaan ang katotohanan, at nagbago na, mas lalong mararamdaman ng iba na ikaw ay matapat habang mas nakikisalamuha sila sa iyo—matapat sa iyong pananalita at matapat sa paggampan ng iyong tungkulin—isang taong ganap na bukas, na walang itinatago, at nagsasalita at kumikilos nang hayagan. Sa pamamagitan ng mga bagay na sinasabi mo, sa mga pananaw na ipinapahayag mo, sa mga bagay na ginagawa mo, sa tungkuling ginagampanan mo, at sa pamamagitan ng iyong matapat na saloobin sa pakikipag-usap sa iba, nakikita ng mga tao ang iyong puso, at nakikita nila kung paano ka umaasal, kung ano ang mga kagustuhan mo, at kung ano ang mga layong hinahangad mo. Malinaw nilang nakikita na ikaw ay isang mabuti at matapat na tao, at na tumatahak ka sa tamang landas. Ipinapakita nito na nagbago ka na. Kung matagal ka nang nananampalataya sa Diyos at gumagampan ng tungkulin, pero palaging nararamdaman ng mga taong nakakasalamuha mo na hindi ka bukas sa mga sinasabi mo, na hindi malinaw ang mga pananaw mo, at hindi nila malinaw na nakikita ang puso mo sa iyong mga kilos, kung palagi nilang nararamdaman na may mga bagay kang itinatago sa kaibuturan ng puso mo, ipinapakita nito na ikaw ay malihim na tao na marunong magtago, magpanggap at magbalatkayo. Kung, kahit pagkatapos ng ilang taong pakikipag-ugnayan sa iyo, hindi pa rin ganap na maarok ng iba ang puso mo, at ang nakikita lamang nila ay ang temperamento at personalidad mo sa halip na ang disposisyon o diwa mo, ipinapakita nito na namumuhay ka pa rin ayon sa sataniko mong disposisyon. Kung mas tuso ka, mas ipinapakita nito na hindi ka mabuting tao, na wala kang pagkatao, at na ikaw ay sa mga diyablo at kay Satanas. Kung wala kang nakakamit na anumang katotohanan at hindi nadadalisay ang iyong mga tiwaling disposisyon kahit ilang taon ka nang nananampalataya sa Diyos, kung gayon, magiging napakahirap para sa taong katulad mo na makamit ang kaligtasan. At kung, sa kabila ng abilidad mong magpaligoy-ligoy, ng kahusayan mo sa pananalita, ng katalinuhan mo, ng iyong mabilis na pagtugon, at kung gaano ka kahusay sa pangangasiwa ng mga bagay-bagay, palaging hindi mapapalagay ang mga nakikisalamuha sa iyo, at nararamdaman nila na hindi ka maaasahan, hindi ka mapagkakatiwalaan, at hindi maarok, kung gayon ay nasa alanganin ka. Ipinapahiwatig nito na hindi ka talaga nagbago habang nananampalataya ka sa Diyos, at na hindi ka tunay na nananampalataya sa Kanya. Nakaranas na ba kayo ng anumang tunay na pagbabago sa inyong pananampalataya sa Diyos hanggang ngayon? Nakikisalamuha ba kayo sa iba nang may saloobin ng pagiging matapat? Nararamdaman ba ng iba na sinsero ka? (Pagdating sa mga bagay na direkta akong nakikinabang, kaya kong magsinungaling at manlinlang; pero kapag hindi ako direktang nakikinabang sa mga ito, nakakapagsabi ako ng totoo at kaya kong buksan nang kaunti ang puso ko.) (Mapili ako sa mga bagay na sinasabi ko—may mga bagay na bukas kong sinasabi, pero ang mga bagay na nakatago sa kaibuturan ng puso ko ay nananatiling nakatago. Kapag nakikisalamuha ako sa iba, may tendensiya pa rin akong magbalatkayo at magpanggap.) Ito ay isang sitwasyon ng pamumuhay sa mga tiwaling disposisyon ng tao. Kung hindi hinahangad ng isang tao ang katotohanan at hindi nilulutas ang kanyang tiwaling disposisyon, paano siya magbabago? Lahat kayo ay mga taong gumagampan ng mga tungkulin. Kahit papaano, dapat mayroon kayong matapat na puso at dapat pahintulutan mo ang Diyos na makita na sinsero ka—saka mo lang makakamit ang pagbibigay-liwanag, pagtanglaw, at paggabay ng Diyos. Ang napakahalagang bagay ay na tinatanggap mo ang pagsisiyasat ng Diyos. Hindi mahalaga kung ano ang mga hadlang na nariyan sa pagitan mo at ng ibang tao, kung gaano mo pinapahalagahan ang sarili mong banidad at reputasyon, at kung ano ang mga intensiyong kinikimkim mo na hindi mo maipagtapat sa isang simpleng paraan, ang lahat ng ito ay dapat unti-unting magbago. Hakbang-hakbang, dapat palayain ng bawat indibidwal ang kanilang sarili mula sa mga tiwaling disposisyon at mga paghihirap na ito, at dapat nilang malampasan ang mga hadlang na dulot ng kanilang mga tiwaling disposisyon. Bago mo malampasan ang mga hadlang na ito, talaga bang matapat ang puso mo sa Diyos? Nagtatago at nagkukubli ka ba ng mga bagay-bagay sa Kanya o nagkukunwari ka ba at nililinlang mo Siya? Dapat maging malinaw ito sa iyo sa puso mo. Kung may mga ganitong bagay sa puso mo, dapat mong tanggapin ang pagsisiyasat ng Diyos. Huwag mong ipagbakasakali ang mga bagay-bagay at sabihing, “Ayaw kong igugol ang buong buhay ko para sa Diyos. Gusto kong magsimula ng pamilya at mamuhay nang sarili kong buhay. Sana hindi ako siyasatin at kondenahin ng Diyos.” Kung itatago mo ang lahat ng bagay na ito mula sa Diyos—ibig sabihin, ang mga intensiyon, mithiin, plano, at mga layon sa buhay na kinikimkim mo sa loob ng puso mo—at kung itatago mo ang mga pananaw mo sa maraming bagay at mga paniniwala tungkol sa pananalig sa Diyos, kung gayon ay malalagay ka sa alanganin. Kung itinatago mo ang mga walang kuwentang bagay na ito at hindi mo hinahanap ang katotohanan para lutasin ang mga ito, ipinapakita nito na hindi mo mahal ang katotohanan, at na mahirap para sa iyo na tanggapin at kamtin ang katotohanan. Maaari mong itago ang mga bagay-bagay sa ibang tao, pero hindi mo maaaring itago ang mga ito sa Diyos. Kung hindi ka nagtitiwala sa Diyos, bakit ka nananampalataya sa Kanya? Kung mayroon kang mga sikreto, at nag-aalala kang bababa ang tingin ng mga tao sa iyo kung magtatapat ka tungkol sa mga ito, at wala kang tapang na magsalita, kung gayon, maaari kang magtapat lang sa Diyos. Dapat kang manalangin sa Diyos, ipinagtatapat ang mga ubod ng samang intensiyon na kinikimkim mo sa iyong pananampalataya sa Kanya, ng mga bagay na nagawa mo alang-alang sa iyong hinaharap at kapalaran, at kung paano ka nagsumikap para sa kasikatan at pakinabang. Ilatag mo ang lahat ng ito sa harap ng Diyos at ibunyag mo ang mga ito sa Kanya; huwag mong itago ang mga ito sa Kanya. Gaano man karaming tao ang pinagsarhan mo ng iyong puso, huwag mong isara ang puso mo sa Diyos—dapat mong buksan ang puso mo sa Kanya. Iyan ang pinakamababang antas ng sinseridad na dapat taglay ng mga taong nananampalataya sa Kanya. Kung may puso kang bukas sa Diyos at hindi sarado sa Kanya, at kaya mong tanggapin ang pagsisiyasat Niya, paano ka Niya titingnan? Kahit na hindi ka magtapat sa iba, kung kaya mong magtapat sa Diyos, ituturing ka Niya bilang isang matapat na tao na may matapat na puso. Kung kayang tanggapin ng matapat mong puso ang pagsisiyasat Niya, kung gayon, napakahalaga nito sa paningin Niya, at tiyak na may gagawin Siyang gawain sa iyo. Halimbawa, kung may nagawa kang mapanlinlang na bagay sa Diyos, didisiplinahin ka Niya. Pagkatapos, dapat mong tanggapin ang Kanyang pagdidisiplina, agad na magsisi at magtapat sa harap Niya, at aminin ang iyong mga kamalian; dapat mong aminin ang iyong paghihimagsik at katiwalian, tanggapin ang pagkastigo at paghatol ng Diyos, alamin ang iyong mga tiwaling disposisyon, at dapat kang magsagawa ayon sa mga salita Niya, at tunay na magsisi. Ito ang patunay ng iyong taos-pusong pananampalataya sa Diyos at tunay na pananalig sa Kanya.

Para isagawa ang pagiging matapat na tao, kailangan mo munang matutunang buksan ang puso mo sa Diyos at magsabi ng mga taos-pusong salita sa Kanya sa panalangin araw-araw. Halimbawa, kung nagsinungaling ka ngayon na hindi napansin ng ibang tao, pero wala kang lakas ng loob na ipagtapat ito sa lahat, kahit papaano, dapat mong dalhin sa harap ng Diyos ang mga kamaliang nasuri at natuklasan mo at ang mga kasinungalingang nasabi mo para mapagnilayan, at sabihin na: “O Diyos, muli akong nagsinungaling para protektahan ang sarili kong mga interes, at nagkamali ako. Pakiusap, disiplinahin Mo ako kung muli akong magsinungaling.” Tinatanggap ng Diyos ang ganitong saloobin at tatandaan Niya ito. Maaaring mangangailangan ng matinding pagsisikap para malutas mo ang tiwaling disposisyong ito ng pagsasabi ng mga kasinungalingan, pero huwag kang mag-alala, nasa tabi mo ang Diyos. Gagabayan ka Niya at tutulungan kang malampasan ang paulit-ulit na paghihirap na ito, binibigyan ka ng tapang na magbago mula sa hindi pag-amin ng iyong mga kasinungalingan tungo sa pag-amin ng iyong mga kasinungalingan at pagkakaroon ng kakayahan na lantarang ihayag ang iyong sarili. Bukod sa aaminin mo ang iyong mga kasinungalingan, magagawa mo ring ihayag kung bakit ka nagsisinungaling, at ang intensiyon at mga motibo sa likod ng iyong mga kasinungalingan. Kapag nagkaroon ka ng tapang na lampasan ang hadlang na ito, na kumawala sa kulungan at kontrol ni Satanas, at hakbang-hakbang na umabot sa punto kung saan hindi ka na magsisinungaling, unti-unti ka nang mamumuhay sa liwanag, sa ilalim ng paggabay at pagpapala ng Diyos. Kapag nalampasan mo ang hadlang ng mga pagpigil ng laman, at kaya mong magpasakop sa katotohanan, lantarang ibunyag ang iyong sarili, hayagang ideklara ang iyong paninindigan, at wala kang mga pag-aalinlangan, ikaw ay makakahulagpos at magiging malaya. Kapag namumuhay ka nang ganito, hindi ka lamang magugustuhan ng mga tao, malulugod din ang Diyos. Bagamat nakakagawa ka pa rin ng mga kamalian at nakakapagsabi ng mga kasinungalingan, at paminsan-minsan ay may mga personal ka pa ring mga intensiyon, mga lihim na motibo, o mga makasarili at kasuklam-suklam na pag-uugali at kaisipan, matatanggap mo ang pagsisiyasat ng Diyos, maibubunyag ang iyong mga intensiyon, aktuwal na kalagayan, at mga tiwaling disposisyon sa harap Niya at maghahanap sa katotohanan mula sa Kanya. Kapag naunawaan mo na ang katotohanan, magkakaroon ka ng landas ng pagsasagawa. Kapag tama ang landas mo ng pagsasagawa, at kumikilos ka sa tamang direksiyon, magiging maganda at maliwanag ang kinabukasan mo. Sa paraang ito, mamumuhay ka nang panatag ang puso mo, matutustusan ang espiritu mo, at makakaramdam ka ng kasiyahan at katuparan. Kung hindi ka makalaya sa mga pagpigil ng laman, kung palagi kang napipigilan ng mga damdamin, mga pansariling interes, at mga satanikong pilosopiya, nagsasalita at kumikilos sa malihim na paraan, at palagi kang nagtatago sa mga anino, kung gayon namumuhay ka sa ilalim ng kapangyarihan ni Satanas. Gayumpaman, kung nauunawaan mo ang katotohanan, nakakalaya ka sa mga pagpigil ng laman, at nagsasagawa ka sa katotohanan, unti-unti kang magtataglay ng wangis ng tao. Magiging prangka at deretsahan ka sa mga salita at gawa mo, at magagawa mong ihayag ang iyong mga opinyon, ideya, at ang mga kamaliang nagawa mo, tinutulutan ang lahat ng tao na makita nang malinaw ang mga ito. Sa huli, makikilala ka ng mga tao bilang isang bukas na tao. Ano ang isang bukas na tao? Ito ay isang taong nagsasalita nang may lubos na pagkamatapat, pinaniniwalaan ng lahat ng tao na ang mga salita niya ay totoo. Kahit na di-sinasadyang nagsisinungaling o nagsasabi siya ng maling bagay, kaya siyang patawarin ng mga tao, dahil alam nilang hindi ito sinasadya. Kung napagtatanto niya na nagsinungaling siya o nakapagsabi ng mali, humihingi siya ng tawad at itinatama niya ang kanyang sarili. Ito ay isang bukas na tao. Ang ganitong tao ay nagugustuhan at pinagkakatiwalaan ng lahat. Kailangan mong umabot sa antas na ito para makamit ang tiwala ng Diyos at tiwala ng iba. Hindi ito simpleng gampanin—ito ang pinakamataas na antas ng dignidad na maaaring taglayin ng isang tao. Ang ganitong tao ay may respeto sa sarili. Kung hindi mo makamit ang tiwala ng ibang tao, paano ka aasang makukuha mo ang tiwala ng Diyos? May mga indibidwal na namumuhay nang hindi marangal, palagi silang nag-iimbento ng mga kasinungalingan at inaasikaso nila ang mga gampanin sa pabasta-bastang paraan. Wala silang ni katiting na pagpapahalaga sa responsabilidad, tinatanggihan nila ang pagpupungos, lagi silang gumagamit ng mga nakalilinlang na katwiran at hindi sila gusto ng lahat ng taong nakakasalamuha nila. Namumuhay sila nang walang anumang pakiramdam ng hiya. Maituturing ba talaga silang mga tao? Ganap nang nawala ang pagkatao ng mga taong itinuturing ng iba na nakakainis at hindi maaasahan. Kung hindi maibigay ng ibang tao ang tiwala nila sa mga ganitong tao, mapagkakatiwalaan ba sila ng Diyos? Kung nagkikimkim ng pagkainis sa kanila ang ibang tao, magugustuhan ba sila ng Diyos? Hindi gusto ng Diyos ang mga ganitong tao, kinasusuklaman Niya sila, at hindi maiiwasang matitiwalag sila. Sa pag-asal, ang isang tao ay dapat maging matapat at tumupad sa mga pangako niya. Paggampan man ng mga gawa para sa iba o para sa Diyos, dapat tuparin ng tao ang sinabi niya. Kapag nakuha na niya ang tiwala ng mga tao at kaya na niyang mapalugod at mapanatag ang Diyos, siya ay medyo matapat na tao. Kung ikaw ay mapagkakatiwalaan sa mga kilos mo, hindi ka lang magugustuhan ng iba, kundi tiyak na magugustuhan ka rin ng Diyos. Sa pagiging matapat na indibidwal, mapapalugod mo ang Diyos at makapamumuhay ka nang may dignidad. Samakatwid, dapat nagsisimula sa katapatan ang sariling asal ng isang tao.

Ano ang pinakamahalagang pagsasagawa para sa pagiging isang matapat na tao? Ito ay na dapat mong buksan ang puso mo sa Diyos. Pero ano ang ibig sabihin ng pagbubukas? Ang ibig sabihin nito ay na dapat mong sabihin sa Diyos kung ano ang iniisip mo, kung ano ang mga intensiyon mo, at kung ano ang namumuno sa iyo, at pagkatapos ay hanapin ang katotohanan mula sa Kanya. Anuman ang sinasabi mo, ang totoo ay nakikita ng Diyos ang lahat ng bagay nang may lubos na kalinawan. Kung kaya mong kausapin ang Diyos nang mula sa puso, magtapat sa Kanya at malinaw na ipahayag sa Kanya maging ang tungkol sa mga bagay-bagay na itinatago mo sa iba, nang walang itinatagong anumang bagay, at ipinapahayag ang mga kaisipan mo kung ano ang mga ito, nang walang anumang intensiyon, kung gayon ito ay pagbubukas. Kung minsan ay nasasaktan o napapasama mo ang loob ng iba sa pamamagitan ng pagsasalita nang tapat, masasabi ba ng sinuman na, “Masyado kang matapat magsalita, masyado itong nakakasakit—hindi ko matanggap ang pagkamatapat mo”? Hindi, hindi nila iyon sasabihin. Kahit na paminsan-minsan kang makakapagsabi ng isang bagay na nakakasakit sa iba, kung magagawa mong magtapat at humingi ng tawad sa kanila, inaamin na walang karunungan ang mga salita mo at na wala kang simpatiya sa mga kahinaan nila, at makikita nila na wala kang masamang intensiyon, na isa kang matapat na tao na nakikipag-usap lang sa isang prangka at direktang paraan, hindi nila ito isusumbat sa iyo, at sa mga puso nila, magugustuhan ka nila. Kapag nagkagayon, hindi ba’t mawawalan na ng mga hadlang sa pagitan ninyo? Kung walang mga hadlang, hindi lilitaw ang mga alitan, at mabilis na malulutas ang problema, at ang pamumuhay sa ganitong paraan ay napakagaan at napakalaya. Ito ang kahulugan ng “ang tanging paraan para maging masaya ay ang maging matapat na tao.” Ang pinakamahalagang parte ng pagiging matapat na tao ay na dapat mo munang buksan ang puso mo sa Diyos at matutong magtapat sa iba. Magsalita ka nang matapat, sinsero, at mula sa puso. Maging isang taong may dignidad, integridad, at karakter; huwag magsalita ng walang kabuluhang retorika o ng mga huwad na bagay, at huwag magsalita nang mapagbalat-kayo o mapanlinlang. Dagdag pa rito, may isa pang aspekto ng pagsasagawa sa pagiging isang matapat na tao, iyon ay na dapat kang magkaroon ng matapat na saloobin sa paggawa ng tungkulin mo, at gawin mo ito nang may matapat na puso. Kahit papaano, dapat kang kumilos batay sa iyong konsensiya; dapat mong pagsumikapan ang mga katotohanang prinsipyo, at pagsumikapan ang mga hinihingi ng Diyos. Hindi maaaring magsabi ka lang ng isang bagay at iyon na iyon, at ang simpleng pagkakaroon ng isang partikular na saloobin ay hindi nangangahulugan na isinasagawa mo ang katotohanan. Nasaan ang realidad ng pagiging matapat na tao sa ganyan? Sadyang hindi puwede ang hindi pagkakaroon ng realidad at pagbibigkas lang ng mga islogan. Sinisiyasat ng Diyos ang mga tao, inoobserbahan Niya hindi lamang ang puso nila, kundi pati na ang kanilang pag-uugali, mga pagpapamalas, at mga pagsasagawa. Kung sinasabi mo na ikaw ay magiging isang matapat na tao pero kapag may nangyayari sa iyo, nagagawa mo pa ring magsinungaling at manlinlang, ito ba ang pagpapamalas ng isang matapat na tao? Hindi; ito ay pagsasabi ng isang bagay pero iba ang iniisip. Nagsasabi ka ng isang bagay pero iba ang aktuwal na ginagawa mo, palagi kang nagsasalita nang hindi sinsero para lokohin ang iba at nagbabanal-banalan ka. Tulad ka lang ng mga Pariseo, na kayang bumigkas ng mga kasulatan mula sa simula hanggang sa dulo at pabaligtad habang ipinapaliwanag ang mga ito sa mga tao, pero hindi sila nagsagawa ayon sa mga kasulatan nang may nangyari—palagi silang nagpapasasa sa mga pakinabang ng katayuan, at sadyang ayaw nilang talikuran ang kanilang kasikatan, pakinabang, at katayuan. Ang mga Pariseo ay mga mapagpaimbabaw sa ganitong paraan. Hindi tama ang landas na tinahak nila, hindi ito ang tamang landas, at kinasusuklaman ng Diyos ang kanilang uri. Mapagkakatiwalaan ba ng ibang tao ang mga ganitong indibidwal? (Hindi.) Alam ba ninyo kung gaano kataas ang antas ng tiwala ng Diyos sa inyo ngayon? Nakamit na ba ninyo ang tiwala ng Diyos? (Hindi.) Nakamit na ba ninyo ang tiwala ng ibang tao? (Hindi.) Namumuhay ba kayo nang may dignidad kung hindi pa ninyo nakakamit ang tiwala ng Diyos at ng ibang tao? (Hindi.) Napakakahabag-habag na pamumuhay! Ang pinakamalalim na pighati ng isang tao ay ang mamuhay nang walang dignidad at walang kakayahang makamit ang tiwala ng iba at ng Diyos. Kung may taong magtatanong sa iyo na, “Ano ang tingin ng iba tungkol sa iyo? Mapagkakatiwalaan ka ba nila? Kung pagkakatiwalaan ka nila ng isang gampanin, naniniwala ba sila na mahusay mong magagawa ito?” maaaring maramdaman mo na walang sinumang may ganoong tibay ng tiwala sa iyo. Kung naniniwala ka na may taglay kang taimtim na puso, pero hindi ka pa rin pinagkakatiwalaan ng mga tao, ipinapakita nito na kulang at hindi pa rin dalisay ang iyong sinseridad. Mabubuo ba ang tiwala kung hindi nakikita ng iba ang iyong sinseridad? Hindi sapat ang paniniwala lang sa sarili mong sinseridad; dapat mong isagawa at ipakita ang sinseridad mo para masaksihan ng ibang tao. Kung walang sinumang nagtitiwala sa iyo, kung gayon, tiyak na hindi ka isang matapat na tao. Kung isasaalang-alang na nakikita ng iba na hindi ka matapat, at sinisiyasat ng Diyos ang kaibuturan ng puso ng mga tao nang isang daan o isang libong beses na mas malinaw kaysa sa sinumang tao—magagawa ka pa bang pagkatiwalaan ng Diyos? Kung sa tingin mo ay naaagrabyado ka ng Diyos dahil wala Siyang tiwala sa iyo, dapat mong pagnilayan ang sarili mo at suriin kung gaano katibay at kalalim ang iyong sinseridad. Pagnilayan mo ito: “Sinisiyasat ng Diyos ang kaibuturan ng puso ng mga tao at alam Niya dapat kung ano ang iniisip ko. Kung bibigyan ko ng grado ang sarili ko base sa mga pag-uugali ko, hindi ko bibigyan ang sarili ko ng mataas na grado. Normal lang na hindi magtiwala sa akin ang Diyos.” Kung hindi mo nakamit ang tiwala ng Diyos o ng iba, ano ang dapat na paraan ng iyong pagkilos? Dapat kang pumasok sa katotohanan ng pagiging matapat na tao, anuman ang mga hamong idudulot nito. Kung hindi mo ito magagawa, hindi mo makakamit ang kaligtasan.

Lubhang mahalaga ang hinihingi ng Diyos na katapatan. Ano ang dapat mong gawin kung makakaranas ka ng maraming kabiguan habang isinasagawa mo ang katapatan at nahihirapan ka nang husto rito? Dapat ka bang maging negatibo at umatras, at talikuran ang iyong pagsasagawa sa katotohanan? Ito ang pinakamalinaw na indikasyon kung mahal ba ng isang tao ang katotohanan o hindi. Pagkatapos magsagawa ng katapatan sa loob ng ilang panahon, iniisip ng ilang indibidwal na, “Ang pagiging matapat ay masyadong mahirap—hindi ko matiis ang pinsalang ginagawa nito sa aking banidad, pride, at reputasyon!” Bilang resulta, hindi na nila gustong maging matapat. Sa realidad, dito nakasalalay ang hamon ng pagiging matapat na tao, at karamihan sa mga indibidwal ay naiipit sa puntong ito at hindi makaranas nito. Kaya, ano ang kailangan para maisagawa ang pagiging matapat na tao? Anong uri ng tao ang kayang magsagawa ng katotohanan? Una sa lahat, dapat mahal ng isang tao ang katotohanan. Siya ay dapat na maging isang taong nagmamahal sa katotohanan—iyan ay tiyak. May mga taong tunay na nagtatamo ng mga resulta pagkatapos ng ilang taon ng pagdanas ng pagsasagawa ng katapatan. Unti-unti nilang nababawasan ang kanilang kasinungalingan at panlilinlang, at talagang sila ay nagiging pundamental na matatapat na tao. Maaari kaya na habang dumaranas sila ng pagsasagawa ng katapatan, hindi sila naharap sa mga paghihirap o nagdurusa? Tiyak na tiniis nila ang labis na pagdurusa. Ito ay dahil mahal nila ang katotohanan kaya nagawa nilang magdusa para isagawa ito, magpatuloy sa pagsasalita nang makatotohanan at paggawa ng mga praktikal na bagay, na maging matatapat na tao, at sa wakas ay makamit ang pagpapala ng Diyos. Para maging isang matapat na tao, dapat mahal ng isang tao ang katotohanan at magtaglay siya ng puso na nagpapasakop sa Diyos. Ang dalawang salik na ito ang pinakamahalaga. Ang lahat ng taong nagmamahal sa katotohanan ay may mapagmahal-sa-Diyos na puso. At lalong madali para sa mga taong nagmamahal sa Diyos na isagawa ang katotohanan, at kaya nilang tiisin ang anumang uri ng pagdurusa para mapalugod ang Diyos. Kung may mapagmahal-sa-Diyos na puso ang isang tao, kapag ang kanilang pagsasagawa sa katotohanan ay naharap sa kahihiyan o mga dagok at pagkabigo, makakaya nilang tiisin ang kahihiyan at pagdurusa para mapalugod ang Diyos, basta’t nasisiyahan ang Diyos. Samakatwid, may kakayahan silang isagawa ang katotohanan. Siyempre, ang pagsasagawa ng anumang aspekto ng katotohanan ay may kasamang partikular na antas ng hirap, at mas lalong mahirap ang pagiging matapat na tao. Ang pinakamalaking suliranin ay ang hadlang ng mga tiwaling disposisyon ng tao. Lahat ng tao ay may mga tiwaling disposisyon at namumuhay ayon sa mga satanikong pilosopiya. Halimbawa, ang mga kasabihang “Ang bawat tao para sa kanyang sarili at bahala na ang iba,” o “Na hindi magagawang kamtin ang malalaking tagumpay nang hindi nagsasabi ng mga kasinungalingan.” Ang mga ito ay mga satanikong pilosopiya at mga pagbubunyag ng mga tiwaling disposisyon. Kailangang magsinungaling ng mga tao para tapusin ang mga bagay-bagay, magkamit ng mga pansariling pakinabang, at maisakatuparan ang mga layon nila. Hindi talaga madaling maging matapat na tao kapag taglay ng isang tao ang ganitong uri ng tiwaling disposisyon. Dapat manalangin ang isang tao sa Diyos at umasa sa Kanya, at laging pagnilayan ang sarili, at kilalanin ang sarili, saka lang unti-unting makakapaghimagsik ang isang tao laban sa laman, makabibitiw sa mga pansariling interes, at makabibitiw sa kanyang banidad at pride. Higit pa rito, dapat magawang tiisin ng isang tao ang iba’t ibang uri ng paninirang-puri at panghuhusga bago siya maging isang matapat na tao, magsabi ng katotohanan, at umiwas sa pagsisinungaling. Sa loob ng panahon kung saan isinasagawa ng isang tao ang pagiging matapat na tao, hindi maiiwasan na maharap sa maraming kabiguan at mga sandali kung saan nabubunyag ang katiwalian ng isang tao. Maaaring may mga pagkakataon kung kailan hindi tumutugma ang mga salita at kaisipan ng isang tao, o ang mga sandali ng pagkukunwari at panlilinlang. Gayunman, ano pa man ang mangyari sa iyo, kung nais mong sabihin ang katotohanan at maging isang matapat na tao, dapat ay kaya mong bitiwan ang iyong pride at banidad. Kapag hindi mo nauunawaan ang isang bagay, sabihin mong hindi mo nauunawaan; kapag hindi malinaw sa iyo ang isang bagay, sabihin mong hindi ito malinaw. Huwag kang matakot na hamakin ka ng iba o na maliitin ka ng iba. Sa pamamagitan ng palagiang pagsasalita mula sa puso at pagsasabi ng katotohanan sa ganitong paraan, matatagpuan mo ang kagalakan, kapayapaan, at ang pakiramdam ng paglaya at napalaya sa puso mo, at hindi ka na mapipigilan ng banidad at pride. Kanino ka man nakikipag-ugnayan, kung maipapahayag mo kung ano talaga ang iniisip mo, masasabi sa iba ang nilalaman ng puso mo, at hindi ka magpapanggap na alam mo ang mga bagay na hindi mo naman alam, iyan ay isang matapat na saloobin. Minsan, maaaring hamakin ka ng mga tao at tawagin kang hangal dahil palagi mong sinasabi ang katotohanan. Ano ang dapat mong gawin sa gayong sitwasyon? Dapat mong sabihin, “Kahit na tawagin akong hangal ng lahat, maninindigan ako na maging isang matapat na tao, at hindi isang mapanlinlang na tao. Magsasalita ako nang tapat at alinsunod sa mga katunayan. Bagama’t ako ay marumi, tiwali, at walang halaga sa harapan ng Diyos, sasabihin ko pa rin ang katotohanan nang walang pagkukunwari o pagbabalat-kayo.” Kung magsasalita ka sa ganitong paraan, magiging matatag at payapa ang puso mo. Upang maging isang matapat na tao, dapat mong bitiwan ang iyong banidad at pride, at upang masabi mo ang katotohanan at maipahayag ang mga tunay mong damdamin, hindi mo dapat katakutan ang pangungutya at pang-aalipusta ng iba. Kahit na tratuhin ka ng iba na parang isang hangal, hindi ka dapat makipagtalo o hindi mo dapat ipagtanggol ang sarili mo. Kung maisasagawa mo ang katotohanan sa ganitong paraan, ikaw ay magiging isang matapat na tao. Kung hindi mo bibitiwan ang mga kagustuhan ng laman, banidad, at pride, kung lagi mong hinahanap ang pagsang-ayon ng iba, nagkukunwaring alam mo ang hindi mo alam, at namumuhay alang-alang sa banidad at pride, kung gayon, hindi ka magiging matapat na tao—ito ay praktikal na suliranin. Kung ang puso mo ay palaging nalilimitahan ng banidad at pride, malamang magsisinungaling ka at magpapanggap. Dagdag pa rito, kapag minaliit ka ng iba o inilantad nila ang totoo mong sarili, mahihirapan kang tanggapin ito, at mararamdaman mo na nagdusa ka ng malaking kahihiyan—mamumula ang mukha mo, bibilis ang tibok ng puso mo, at mababalisa ka at hindi mapapakali. Para malutas ang problemang ito, kakailanganin mong magtiis ng kaunti pang pasakit at dumaan sa ilan pang pagpipino. Kakailanganin mong maunawaan kung saan nakasalalay ang ugat ng problema, at sa sandaling maunawaan mo nang malinaw ang mga usaping ito, magagawa mong bawasan nang kaunti ang pasakit mo. Kapag lubos mong naunawaan ang mga tiwaling disposisyong ito at kaya mong talikuran ang banidad at pride mo, magiging mas madali para sa iyo na maging isang matapat na tao. Hindi mo na iindahin kung kukutyain ka ng ibang tao kapag nagsasabi ka ng katotohanan at nagpapahayag ng iyong saloobin, at paano ka man husgahan o tratuhin ng iba, makakaya mong pasanin ito at tumugon nang tama. Pagkatapos, magiging malaya ka sa pagdurusa, at palaging magiging panatag at masaya ang puso mo, at makakamit mo ang kalayaan at liberasyon. Sa paraang ito, maiwawaksi mo ang katiwalian at maisasabuhay mo ang wangis ng tao.

Sa kanilang pang-araw-araw na buhay, ang mga tao ay madalas na nagsasabi ng mga walang saysay na bagay, mga kasinungalingan, at mga bagay na mangmang, hangal, at depensibo. Sinasabi nila ang karamihan sa mga bagay na ito dahil sa banidad at pride, upang bigyang-kasiyahan ang mga sarili nilang ego. Ang pagsasabi ng gayong mga kasinungalingan ay isang pagbubunyag ng mga tiwaling disposisyon. Kung lulutasin mo ang mga tiwaling elementong ito, madadalisay ang puso mo, at unti-unti kang magiging mas dalisay at matapat. Ang totoo, alam ng lahat ng tao kung bakit sila nagsisinungaling. Lahat ng ito ay alang-alang sa pansariling pakinabang, para sa banidad at pride, at para sa reputasyon at katayuan, na sinusubukan nilang makipagkompetensiya sa iba at magpanggap. Gayunman, sa huli, ang mga kasinungalingan nila ay ibinubunyag at inilalantad ng iba, at napapahiya sila, at nasisira din ang dignidad at integridad nila. Ang lahat ng ito ay dulot ng sobra-sobrang kasinungalingan. Masyadong marami ang mga kasinungalingan mo. Ang bawat salitang sinasabi mo ay may halo na at huwad, at ni isa ay hindi maituturing na totoo o matapat. Kahit na nararamdaman mong naiwasan mong mapahiya kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at sa loob-loob, nakakaramdam ka ng paghamak at pangmamata sa sarili mo, iniisip na, “Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?” Hindi mo kailangang mamuhay nang ganoong sobrang nakakapagod na buhay. Kung makakapagsagawa ka bilang isang matapat na tao, magagawa mong mamuhay nang magaan, malaya, at maalwan. Gayunman, pinili mo ang landas na panatilihin ang iyong pride at banidad sa pamamagitan ng pagsisinungaling. Bunga nito, namumuhay ka ng isang sobrang nakakapagod at miserableng pag-iral. Lahat ng ito ay ikaw mismo ang may gawa. Maaaring mapanatili ng isang tao ang kanyang pride sa pamamagitan ng pagsisinungaling, ngunit ano ang pride na iyon? Ito ay isang bagay lang na walang kabuluhan, at ganap na walang halaga. Ang pagsisinungaling ay nangangahulugang pagkakanulo ng integridad at dignidad ng isang tao. Ginagawa nitong mawalan ng dignidad at integridad ang isang tao. Hindi ito nakalulugod at kasuklam-suklam ito para sa Diyos. Sulit ba ito? Hindi. Ito ba ang tamang landas? (Hindi.) Ang mga taong madalas na nagsisinungaling ay namumuhay alinsunod sa mga satanikong disposisyon nila; namumuhay sila sa ilalim ng kapangyarihan ni Satanas. Hindi sila namumuhay sa liwanag, ni hindi rin sila namumuhay sa presensya ng Diyos. Palagi mong iniisip kung paano magsisinungaling at pagkatapos mong magsinungaling, kailangan mong mag-isip kung paano pagtatakpan ang kasinungalingang iyon. At kapag hindi mo napagtakpan nang sapat na maayos ang kasinungalingan, malalantad ito, at kakailanganin mong pigain ang iyong utak para mag-imbento pa ng mga kasinungalingan para ayusin ito. Hindi ba’t nakakapagod ang mabuhay nang ganito? Sobrang nakakapagod ang lahat ng ito. At sulit ba ito? Hindi, talagang hindi ito sulit. Ang pagpiga sa utak upang magsabi ng mga kasinungalingan at pagkatapos ay pagtakpan ang mga ito, lahat para sa kapakanan ng pride, banidad, at katayuan—anong kabuluhan nito? Sa wakas, nagninilay-nilay ka at iniisip mo, “Ano ang punto? Masyadong nakakapagod ang pagsisinungaling at ang pangangailangang pagtakpan ang mga ito. Hindi uubra na kumikilos ako sa ganitong paraan; mas magiging madali kung magiging matapat na tao na lang ako.” Gusto mong maging isang matapat na tao, ngunit hindi mo mabitiwan ang pride, banidad, at mga personal na interes mo. Maaari ka lang magsinungaling, gumamit ng mga kabulaanan para mapanatili ang mga bagay na ito. Kung ikaw ay isang taong nagmamahal sa katotohanan, magagawa mong tiisin ang iba’t ibang uri ng pagdurusa upang maisagawa ang katotohanan. Kahit pa ang ibig sabihin nito ay mawala ang iyong reputasyon at katayuan, at magtiis ng pamamahiya at pangungutya ng iba, hindi mo ito iindahin, at iisipin mo na basta’t nagagawa mong isagawa ang katotohanan at palugurin ang Diyos, sapat na ito. Pinipili ng mga nagmamahal sa katotohanan na isagawa ang katotohanan at maging matatapat na tao. Ito ang tamang landas at ito ay pinagpapala ng Diyos. Kung hindi minamahal ng isang tao ang katotohanan, ano ang pinipili niya? Pinipili niyang gumamit ng mga kasinungalingan para mapanatili ang kanyang reputasyon, katayuan, dignidad, at ang isang balatkayo ng integridad. Mas pipiliin niyang maging mapanlinlang na tao, at kasuklaman at itakwil ng Diyos kaysa isagawa ang katotohanan. Ang gayong mga tao ay iyong mga tutol sa katotohanan at nagtatakwil sa Diyos. Pinipili niya ang sarili niyang reputasyon at katayuan; nais niyang maging mapanlinlang na tao. Wala siyang pakialam kung nalulugod ang Diyos o hindi o kung ililigtas siya ng Diyos. Maliligtas pa rin ba ng Diyos ang gayong tao? Tiyak na hindi, dahil pinili niya ang maling landas. Makapamumuhay lang siya sa pamamagitan ng pagsisinungaling at panlilinlang; kaya lamang niyang palipasin ang masasakit na araw ng pagsisinungaling at pagtatakip sa mga ito at pagpipiga sa kanyang utak upang pangatwiranan ang sarili niya araw-araw. Kung iniisip mong mapapanatili ng mga kasinungalingan ang reputasyon, katayuan, banidad, at pride na ninanais mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at integridad mo, pero ang mas malala pa ay napapalagpas mo ang pagkakataong isagawa ang katotohanan at maging isang matapat na tao. Kahit na magawa mong panatilihin ang iyong reputasyon, katayuan, banidad, at pride sa sandaling iyon, naiwaksi mo ang katotohanan at naipagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at isang walang hanggang pagsisisihan. Hindi ito kailanman makikilatis ng mga mapanlinlang.

Ngayon, mayroon ba kayong landas sa pagiging matapat? Dapat ninyong suriin ang inyong bawat pagbigkas at pagkilos sa buhay para mas marami kayong matuklasang kasinungalingan at panlilinlang, at makilala ang sarili ninyong mapanlinlang na disposisyon. Pagkatapos dapat ninyong tingnan kung paano nagsasagawa at dumaranas ang matatapat na tao, at matuto kayo ng ilang aral. Dapat din ninyong isagawa ang pagtanggap ng pagsisiyasat ng Diyos sa lahat ng bagay, at lumapit kayo sa Diyos nang madalas para manalangin at makipagbahaginan sa Diyos. Sabihin nating kakasabi mo lang ng isang kasinungalingan: Agad mong napagtanto na, “May ilang bagay akong sinabi na hindi tumpak—dapat aminin ko ito kaagad at itama ito, ipaalam sa lahat ng tao na nagsinungaling ako.” Agad-agad mong itinatama ang sarili mo. Kung palagi mong itinatama ang sarili mo nang ganito, at kung ang pagsasagawa sa ganitong paraan ay nakakagawian na, kapag nagsisinungaling ka at hindi mo ito itinatama, hindi ka mapapakali, at tutulong ang Diyos sa pagbabantay sa iyo. Sa pagsasagawa at pagdanas nang ganito nang ilang panahon, magsisimulang mabawasan ang pagsisinungaling mo, mas lalong mababawasan ang mga karumihan sa mga salita mo, at mas lalong mababawasan ang dungis ng mga kilos mo, at mas lalong magiging dalisay—at sa ganitong paraan ikaw ay malilinis. Ganyan ang landas ng pagiging matapat. Dapat dahan-dahan kang magbago, unti-unti. Habang lalo kang nagbabago, lalo kang magiging mabuti; habang lalo kang nagbabago, lalong magiging matapat ang mga salita mo, at titigil ka sa pagsisinungaling—na siyang tamang kalagayan. Lahat ng tiwaling tao ay may parehong problema: Lahat sila ay ipinanganak na may kakayahang magsinungaling, at napakahirap para sa kanilang ibahagi ang kanilang mga kaloob-loobang kaisipan o ang magsalita nang makatotohanan. Kahit na gusto nilang sabihin ang katotohanan, hindi lang talaga nila ito magawa. Ang mga tao ay naniniwalang lahat na ang pagiging matapat ay kahangalan at kalokohan—iniisip nila na ang mga hangal lamang ang prangkang magsalita, at na malamang na magdurusa ng mga kawalan ang isang tao kung ganap siyang bukas sa ibang tao at palaging sinasabi ang nasa isip niya, at na hindi gugustuhin ng iba na makisalamuha sa kanya, at sa halip ay hahamakin siya. Hahamakin ba ninyo ang ganitong uri ng tao? Kinikimkim ba ninyo ang pananaw na ito? (Bago ako manampalataya sa Diyos, hinahamak ko sila, pero ngayon hinahangaan ko ang mga ganitong tao at iniisip na mas mabuting mamuhay nang simple at matapat. Sa pamumuhay nang ganito, mas kaunti ang pasanin sa puso ng isang tao. Kung hindi, pagkatapos kong magsinungaling sa isang tao, kailangan ko itong pagtakpan, at humahantong ako sa mas mahirap na sitwasyon, at sa huli ay malalantad ang kasinungalingan.) Ang pagsisinungaling at panlilinlang ay parehong mga hangal na pag-uugali at higit na mas matalino ang sabihin na lang ang katotohanan at ang magsalita mula sa puso. Ang mga tao ay lahat may pagkaunawa sa isyung ito ngayon—kung iniisip pa rin ng sinuman na ang pagsisinungaling at panlilinlang ay isang tanda ng pagkakaroon ng kakayahan at pagkakaroon ng malalim na katusuhan, kung gayon siya ay lubos na hangal, sobrang mangmang, at wala siyang kahit katiting na katotohanan. Ang sinumang taong tumatanda na, na naniniwala pa ring ang mga mapanlinlang na tao ang pinakamatalino, at na ang matatapat na tao ay mangmang lahat, ay isang kakatwang uri na hindi nakakaunawa ng anumang bagay. Ang lahat ay namumuhay ng sarili nilang buhay—ang ilang taong nagsasagawa ng pagiging matapat araw-araw ay masaya at walang stress, at maalwan at malaya ang pakiramdam nila sa puso nila. Walang kulang sa kanila at mas komportable ang pamumuhay nila. Ang lahat ay natutuwang makisalamuha sa mga ganitong tao, at talagang sila dapat ang kinaiinggitan ng lahat—nauunawaan ng mga ganitong tao ang kahulugan ng buhay. May mga hangal na taong nag-iisip: “Ang taong iyan ay palaging nagsasabi ng katotohanan at siya ay napungusan, hindi ba? Puwes, iyan ang dapat sa kanya! Tingnan ninyo ako—itinatago ko sa sarili ko ang mga intensiyon ko, at hindi ako nagsasalita tungkol sa mga ito o nagbubunyag ng mga ito, kaya hindi ako napungusan, o nagdusa ng anumang kawalan, o napahiya sa harap ng lahat. Kahanga-hanga ito! Ang mga taong nagtatago ng mga intensiyon nila, hindi nagsasalita nang matapat sa sinuman, at pumipigil sa iba na malaman kung ano ang iniisip nila ay ang mga taong nakakahigit at lubos na matatalino.” Pero nakikita ng lahat ng tao na ang mga taong ito ang pinakamapanlinlang at pinakatuso; palaging nakabantay ang mga tao kapag kasama sila at dumidistansiya ang mga ito sa kanila. Walang sinuman ang gustong makipagkaibigan sa mga mapanlinlang na tao. Hindi ba’t ang mga ito ang katunayan? Kung ang isang tao ay taong totoo, at madalas nagsasabi ng katotohanan, kung nagagawa niyang ihayag ang puso niya sa ibang tao, at wala siyang kinikimkim na mga mapaminsalang intensiyon sa ibang tao, bagamat paminsan-minsan ay mukha siyang mangmang at kumikilos nang hangal, siya ay karaniwang kikilalanin bilang isang mabuting tao at gugustuhin ng lahat ng tao na makasalamuha siya. Karaniwang kinikilala ang katunayan na nagtatamasa ang mga tao ng mga benepisyo at ng pakiramdam ng seguridad kapag nakikisalamuha sila sa mga matapat at mabuting tao. Ang mga mananampalataya sa Diyos na matapat at naghahangad ng katotohanan ay hindi lamang minamahal ng iba sa iglesia, kundi ng Diyos din Mismo. Sa sandaling makamit nila ang katotohanan, nagtataglay sila ng tunay na patotoo at natatanggap nila ang pagsang-ayon ng Diyos—hindi ba’t dahil dito ay sila ang pinakapinagpala sa lahat ng tao? Malinaw na makikita ng mga taong nakakaunawa ng kaunting katotohanan ang usaping ito. Sa pag-asal mo, dapat mong subukang maging isang mabuti at matapat na taong nagtataglay ng katotohanan; sa paraang ito, hindi ka lamang mamahalin ng ibang tao, makakamit mo rin ang mga pagpapala ng Diyos. Gaano man kabuti ang pag-uugali ng isang taong sumusunod sa mga makamundong uso, hindi pa rin siya mabuting tao. Ang mga hindi nakakaunawa nito ay mga hangal na hindi pa rin nakakaarok sa katotohanan. Pinipili ng mga taong tunay na nakakaarok sa katotohanan na tumahak sa tamang landas sa buhay, na maging matatapat na tao, at sumunod sa Diyos. Sa paggawa lamang ng mga bagay na ito makakamit ng isang tao ang kaligtasan. Ang ganitong tao ang pinakamatalino sa lahat.

Bilang isang taong nananampalataya sa Diyos at tumatahak sa tamang landas sa buhay, kahit papaano ay dapat kang mamuhay nang may dignidad at magkaroon ng wangis ng tao, dapat kang umasal sa paraang itinuturing kang mapagkakatiwalaan at pinapahalagahan ka ng iba, dapat mong gawin ito sa paraang nararamdaman ng iba na may diwa sa iyong karakter at integridad, na tinutupad mo ang lahat ng iyong sinasabi, at na ang iyong salita ay iyong pananagutan. Dapat kang umasal sa paraang tinatasa ka ng mga tao sa pagsasabing tiyak na tutuparin mo ang iyong mga salita, na tiyak na gagawin mo ang iyong ipinapangako, at na tiyak na isasagawa mo ang ipinagkatiwala sa iyo nang responsable at nang buong puso, at sa ganap na kasiyahan ng taong nagkatiwala ng gampanin sa iyo. Hindi ba’t ito ang taong may isang salita? Hindi ba’t namumuhay nang may dignidad ang mga ganitong tao? (Oo.) May ilang tao na walang sinumang maglalakas-loob na magkatiwala sa kanila ng anumang bagay. Kahit na may ibang nagkakatiwala sa kanila ng mga bagay-bagay, ito ay dahil walang sinumang mas naaangkop, at wala nang ibang mapagpipilian, at kinakailangan pa rin na magtalaga ng isang tao para magbantay sa kanila. Anong klase ng tao ito? Ito ba ay isang taong may dignidad? (Hindi.) Kailangan mong analisahin at suriin ang lahat ng sinasabi niya, hulaan kung ano talaga ang ibig niyang sabihin base sa tono niya, at humanap ng kumpirmasyon at beripikasyon mula sa mga taong nakapaligid sa iyo. Kapag gumawa siya ng komento at nagsalita tungkol sa isang bagay, halos walang kredibilidad ang kanyang mga salita. Maaaring umiiral ang bagay na sinasabi niya, pero maaaring pinalaki o pinaliit niya ito, o maaaring hindi talaga ito umiiral at gawa-gawa lang niya ito. At bakit siya nag-iimbento lang? Dahil gusto niyang manlinlang ng mga tao, para ituring siya ng mga tao na matalino at mahusay; iyon ang layon niya. Gusto ba ng ibang tao ang mga indibidwal na gaya nito? (Hindi.) Gaano katindi nilang inaayawan ang mga taong ito? Itinuturing ng mga tao na kasuklam-suklam ang gayong mga indibidwal at minamaliit sila—at maaaring maramdaman pa nga na mas mabuti pang hindi na sila makitang muli. Pagkatapos gumugol ng ilang panahon kasama ang isang taong tulad nito, mahihiwatigan mo ang kanilang mga problema, at hindi ka nagtitiwala sa kanilang sinasabi o sa mga bagay na kanilang ginagawa. Kapag nakikita mo sila, nakikipag-usap ka lang nang kaunti tungkol sa mga panlabas na bagay bilang isang paraan para makipagbatian at iwasan sila. Kahit na nagsasabi ng totoo ang mga indibidwal na ito, hindi naniniwala ang ibang tao. Ang ganitong uri ng tao ay ganap na walang kuwenta at hamak; walang sinumang nagpapahalaga sa kanila. Kapag umabot na sa puntong ito ang sariling asal ng isang tao, mayroon ba siyang dignidad? (Wala.) Walang sinumang nagkakatiwala sa kanya ng anumang bagay, walang nagtitiwala sa kanya, walang naglalahad ng puso nila sa kanya, at walang naniniwala sa mga sinasabi niya—makikinig lang ang mga ito, at wala nang iba pa. Kapag sinasabi ng mga ganitong indibidwal na, “Nagsasabi ako ng totoo sa pagkakataong ito,” walang may gustong maniwala sa kanila o magbigay-pansin sa kanila. Iniisip ng mga tao, “Wala akong pakialam na suriin kung totoo ba o hindi ang sinabi mo. Nakakapagod makinig sa iyo; kailangan kong analisahin at suriin ang mga motibo at intensiyon mo, at talagang malaking abala ito. Ang oras na igugugol ko para diyan ay maaaring magamit ko sa pagninilay-nilay tungkol sa isang sipi ng mga salita ng Diyos o sa pagkatutong umawit ng isang himno at talagang magkakamit ako ng ilang pakinabang sa paggawa ng mga bagay na iyon. Wala akong mapapala sa pakikipag-usap sa iyo. Walang ni isang salita sa sinasabi mo ang makatotohanan at ayaw kong makipagsalamuha sa iyo.” Tinatalikuran nila ang gayong mga tao nang ganoon-ganoon lang. Sa panahon ngayon, madalas mong maririnig ang mga walang pananampalataya na nagsasabing, “Gusto mo bang marinig ang katotohanan o mas gusto mong makarinig ng kasinungalingan?” Walang sinumang may gustong makarinig ng mga kasinungalingan. Kaya, ang mga taong palaging nagsisinungaling at nagpapaligoy-ligoy ang pinakamababa sa lahat ng tao; wala silang halaga. Walang sinumang may gustong magbigay-pansin sa kanila, walang may gustong makipag-ugnayan sa kanila, lalong walang may gustong maglahad ng puso sa kanila o makipagkaibigan sa kanila. May anumang integridad o dignidad ba ang mga ganitong tao? (Wala.) Sinumang makakatagpo ng mga taong tulad nito ay masusuklam sa kanila; sila ay ganap na hindi mapagkakatiwalaan sa kanilang mga salita at kilos—wala silang anumang bigat. Mayroon pa ba silang anumang karakter o integridad? Wala ni katiting. Magugustuhan at igagalang ba sila ng mga tao kung sila ay may kaloob at talento? (Hindi.) At kung gayon, ano ang kailangan para magkasundo ang mga tao sa isa’t isa? Ang kailangan ay magkaroon sila ng karakter, integridad, dignidad, at maging mga taong mapagbubuksan ng puso ng iba. Ang mga taong may dignidad ay pawang may kaunting personalidad, at minsan ay hindi sila nakakasundo ng iba, ngunit sila ay matatapat, at walang insinseridad o panlilinlang sa kanila. Sa huli, mataas ang tingin ng iba sa kanila, dahil kaya nilang isagawa ang katotohanan, matapat sila, sila ay may dignidad, integridad, at karakter, hindi nila kailanman sinasamantala ang ibang tao, tinutulungan nila ang mga tao kapag nasa alanganin ang mga ito, tinatrato nila ang mga tao nang may konsensiya at katwiran, at hindi nila agad na hinuhusgahan ang mga taong ito. Kapag sinusuri o tinatalakay ang tungkol sa isang tao, tumpak ang lahat ng sinasabi nila, sinasabi nila kung ano ang nalalaman nila at hindi sila nagsasalita tungkol sa mga bagay na hindi nila alam, hindi sila nagdadagdag ng kuwento, at maaaring magsilbing ebidensiya o sanggunian ang mga salita nila. Kapag sila ay nagsasalita at kumikilos, ang mga taong nagtataglay ng karakter ay may tendensiyang maging praktikal at mapagkakatiwalaan. Walang sinumang nagpapahalaga sa mga taong walang karakter, at walang sinumang nagbibigay-pansin, nagseseryoso, o nagtitiwala sa kanilang mga salita o kilos. Ito ay dahil nagsasabi sila ng napakaraming kasinungalingan at napakakaunting makatotohanang salita, ito ay dahil sa tuwing nakikisalamuha sila sa sinuman o gumagawa ng mga bagay para sa sinuman, wala silang sinseridad at sinusubukan nilang linlangin at lokohin ang taong iyon, at walang sinumang may gusto sa kanila. Nakatagpo na ba kayo ng sinuman na, sa mga mata ninyo, ay mapagkakatiwalaan? Iniisip ba ninyong karapat-dapat kayo sa tiwala ng ibang tao? Mapagkakatiwalaan ba kayo ng ibang tao? Kung may isang taong magtatanong sa iyo tungkol sa sitwasyon ng isang tao, hindi mo dapat suriin o husgahan ang taong iyon ayon sa sarili mong kagustuhan, at ang mga salita mo ay dapat obhetibo, tumpak, at naaayon sa mga katunayan. Dapat kang magsalita tungkol sa anumang nauunawaan mo, at hindi ka dapat magsalita tungkol sa mga bagay na hindi mo makita nang malinaw. Dapat maging makatarungan at patas ka sa taong iyon. Iyan ang responsableng paraan ng pagkilos. Kung ang naobserbahan mo lang ay ang panlabas na penomenon, at ang gusto mong sabihin ay ang sarili mong panghuhusga tungkol sa taong iyon, kung gayon, dapat hindi mo pikit-matang hatulan ang taong iyon, at lalong hindi mo siya dapat husgahan. Dapat mong simulan ang sasabihin mo sa, “Sariling paghuhusga ko lamang ito,” o “Ganito lang talaga ang nararamdaman ko.” Sa ganoong paraan, magiging obhetibo ang mga salita mo, at pagkatapos pakinggan ang mga sinabi mo, mararamdaman ng ibang tao ang katapatan ng mga salita mo at ang iyong patas na saloobin, at magagawa ka na niyang pagkatiwalaan. Sigurado ba kayong maisasakatuparan ninyo ito? (Hindi.) Pinatutunayan nito na hindi sapat ang katapatan ninyo sa iba, at wala kayong sinseridad at matapat na saloobin sa inyong pag-asal at pangangasiwa sa mga bagay-bagay. Sabihin nating may nagtatanong sa iyo, “Pinagkakatiwalaan kita: Ano ang tingin mo sa taong iyon?” At sasagot ka, “Ayos naman siya.” Magtatanong muli ang taong ito, “Puwede ka bang magbigay ng mas marami pang detalye?” At sasabihin mo, “Isa siyang taong totoo, handa siyang magbayad ng halaga kapag ginagampanan niya ang kanyang tungkulin, at maayos ang pakikisama niya sa mga tao.” Mayroon bang praktikal na ebidensiya para sa alinman sa tatlong pahayag na ito? Sapat na ba ang mga ito na maging katunayan ng karakter ng taong iyon? Hindi. Mapagkakatiwalaan ka ba? (Hindi.) Wala sa tatlong pahayag na ito ang may kalakip na anumang detalye, sadyang malalawak ang saklaw ng mga ito, walang kabuluhan, at pabasta-bastang mga salita lamang. Kung kakikilala mo lang sa taong iyon at sinasabi mo na ayos lang naman siya batay sa kanyang hitsura, normal lang iyon. Pero matagal mo na siyang nakakaugnayan, at dapat ay natuklasan mo na ang ilang problema sa diwa tungkol sa kanya. Gustong marinig ng mga tao kung ano ang pagsusuri at pananaw mo sa taong iyon sa kaibuturan ng puso mo, pero wala kang sinasabing makatotohanan, o kritikal, o mahalaga, kaya hindi magtitiwala sa iyo ang mga tao, at ayaw na nilang makipag-ugnayan sa iyo.

Kapag nakikipag-ugnayan ka sa mga kapatid, dapat mong ilahad ang puso mo sa kanila at maunawaan ninyo ang isa’t isa para maging kapaki-pakinabang ito sa iyo. Kapag gumagampan ka sa iyong tungkulin, mas lalong mahalaga na ilahad mo ang iyong puso at magkaunawaan kayo ng mga kapatid; saka ka lamang makikipagtulungan sa kanila nang may pagkakasundo. Pero kung may isang taong hindi naglalahad ng puso niya sa iyo, kung hindi niya tinatanggap ang katotohanan, kung sa halip ay lubos siyang mapanlinlang na tao, kung gayon, isang kahangalan kung ilalahad mo ang puso mo sa kanya, at madali kang malalagay sa alanganin kung gagawin mo ito. Dapat mayroong mga prinsipyo sa kung paano ka nakikipag-ugnayan sa mga kapatid; dapat ilahad mo lang ang puso mo at magtapat lamang sa mga taong tunay na nananampalataya sa Diyos at kayang tumanggap sa katotohanan. Kung ilalahad mo ang puso mo sa masasamang tao at mga hindi mananampalataya, kung gayon ikaw ay hangal at mangmang, at wala kang karunungan. Dapat ilahad mo lang ang puso mo sa mga kapatid na tunay na nananampalataya sa Diyos at kayang tumanggap sa katotohanan. Ang mga mapanlinlang na tao, mga may magulong isip, masasamang tao, at mga hindi mananampalataya—mga taong walang anumang pagtanggap sa katotohanan—ay hindi mga kapatid; anuman ang ginagawa mo, huwag mong ilahad ang puso mo sa kanila, ang paglalahad mo ng puso mo sa kanila ay paglalahad ng puso mo sa mga diyablo, at sa huli, maaaring humantong ito sa pagkakahulog mo sa kanilang mga pakana at patibong. Mayroong mga huwad na lider at mga huwad na manggagawa sa gitna ng mga lider at manggagawa, at mga huwad na mananampalataya at mga hindi mananampalataya sa gitna ng mga mananampalataya. Wala sa mga taong ito ang matatawag na kapatid, kaya anuman ang ginagawa mo, huwag mo silang tratuhin na parang kapatid. Tanging ang mga taong may mabuting puso at nagmamahal sa katotohanan, na kayang tumanggap sa katotohanan at isagawa ito, ang matatawag na kapatid, at kapag nakikipag-ugnayan ka sa mga totoong kapatid na ito, dapat mong ilahad ang puso mo sa kanila, dapat kang simpleng magtapat sa kanila, at saka lamang magiging posible para sa inyo na mahalin ang isa’t isa, at makapagtulungan nang maayos habang ginagampanan nang mabuti ang inyong mga tungkulin. Kung minsan, kapag nag-uugnayan ang dalawang tao, hindi nagtutugma ang kanilang mga personalidad, o hindi nagtutugma ang mga kapaligiran, pinagmulan o kalagayang pang-ekonomiya ng mga pamilya nila. Gayunman, kung kayang ilahad ng dalawang taong iyon ang kanilang puso sa isa’t isa at magiging lubos na bukas tungkol sa kanilang mga suliranin, at makikipag-usap nang walang kasinungalingan o panlilinlang, at magagawang ipakita ang kanilang puso sa isa’t isa, sa ganitong paraan, sila ay magiging tunay na magkaibigan, na ang ibig sabihin ay magiging matalik na magkaibigan sila. Marahil, kapag iyong isang tao ay nahihirapan, ikaw ang hahanapin niya at wala nang iba, at tanging ikaw ang pagkakatiwalaan niya na makakatulong sa kanya. Kahit na pagsabihan mo siya, hindi niya ito dadamdamin, dahil alam niyang isa kang matapat na tao na may pusong taos. Pinagkakatiwalaan ka niya, kaya anuman ang sabihin mo o paano mo man siya tratuhin, makakaunawa siya. Kaya ba ninyong maging ganitong mga tao? Kayo ba ay ganitong mga tao? Kung hindi, hindi ka matapat na tao. Kapag nakikipag-ugnayan ka sa iba, kailangan mo munang iparamdam sa kanila ang iyong tunay na puso at ang iyong sinseridad. Kung, habang nagsasalita at nakikipagtulungan at nakikipag-ugnayan sa iba, ang mga salita ng isang tao ay pabasta-basta, may pormula, kaaya-ayang pakinggan, mapambola, iresponsable, at batay sa mga imahinasyon, o kung nagsasalita lamang siya upang makuha ang pabor ng iba, ang kanyang mga salita ay walang lamang totoo, at hindi siya taos ni bahagya. Ito ang paraan niya ng pakikipag-ugnayan sa ibang tao, maging sinuman ang mga ibang taong iyon. Ang gayong tao ay walang matapat na puso. Hindi ito isang matapat na tao. Sabihin nating nasa isang negatibong kalagayan ang isang tao, at taos-puso niyang sinasabi sa iyo: “Sabihin mo sa akin kung bakit ako napakanegatibo. Hindi ko talaga ito maunawaan!” At ipagpalagay nang sa katunayan, nauunawaan mo sa iyong puso ang kanyang problema, pero hindi mo sinabi sa kanya, sa halip ay sinabi mong: “Wala iyan. Hindi ka naman negatibo; ganyan din ako.” Ang mga salitang ito ay malaking pampalubag-loob sa taong iyon, ngunit hindi sinsero ang iyong saloobin. Nagiging pabasta-basta ka sa kanya; kaya para maging komportable at maalo siya, umiwas ka sa pagsasalita nang matapat sa kanya. Hindi ka taos na tumutulong sa kanya at hindi mo diretsahang inihahayag ang kanyang problema, para maalis niya ang pagiging negatibo. Hindi mo nagawa ang nararapat gawin ng isang matapat na tao. Para lamang maalo siya at para matiyak na walang pagkakalayo o hindi pagkakasundo sa pagitan ninyo, naging pabasta-basta ka na lang sa kanya—at hindi ito ang pagiging isang matapat na tao. Kaya, kapag nakakaharap ka ng ganitong uri ng sitwasyon, paano ka dapat magsagawa para maging isang matapat na tao? Kailangan mong sabihin sa kanya ang problemang nakita at malinaw mong natukoy, “Nagkaroon na ako ng mga katulad na karanasan. Tingnan mo kung tama o mali ang sinasabi ko. Kung ito ay mali, hindi mo ito kailangang tanggapin. Kung ito ay tama, sana ay tanggapin mo ito. Kung nasasaktan ka sa mga salita ko, sana ay kaya mong tanggapin ang mga ito mula sa Diyos. Ang intensyon at hangarin ko ay ang tulungan ka. Malinaw kong nakikita ang suliranin: Pakiramdam mo ay napahiya ka at walang nagpapadama sa iyo na importante ka, sa tingin mo ay mababa ang tingin ng lahat sa iyo, at nadarama mong nakaranas ka ng dagok at kailanman ay hindi ka pa naagrabyado nang ganito, kaya hindi mo ito matanggap at nagiging negatibo ka. Ano sa tingin mo—ito ba talaga ang nangyayari?” At pagkarinig nito, madarama niya na ito nga talaga ang nangyayari. Ito talaga ang nasa puso mo, pero kung pipiliin mong maging hindi isang matapat na tao, hindi mo ito sasabihin. Ang sasabihin mo, “Madalas din akong maging negatibo,” at kapag narinig ng taong ito na ang lahat ay nagiging negatibo, iisipin niya na normal lang para sa kanya na maging negatibo at kaya hindi niya hahanapin ang katotohanan para lutasin ito. Sa huli, hindi niya iniiwan ang kanyang pagiging negatibo. Kung pipiliin mong maging isang matapat na tao at tulungan siya nang may matapat na saloobin at matapat na puso, matutulungan mo siyang maunawaan ang katotohanan at maisantabi ang kanyang pagiging negatibo.

Ang pagsasagawa ng pagiging matapat na tao ay kinabibilangan ng maraming aspekto. Sa madaling salita, ang pamantayan para sa pagiging isang matapat na tao ay hindi nakakamit sa pamamagitan ng pagtuon sa iisang aspekto; dapat pasok ka sa pamantayan sa maraming aspekto bago ka maging matapat. Iniisip lagi ng ilang tao na kailangan lang nilang huwag magsinungaling upang maging matapat. Tama ba ang pananaw na ito? Ang pagiging matapat ba ay kinabibilangan lang ng isyu ng hindi pagsisinungaling? Hindi—may kaugnayan din ito sa ilan pang aspekto. Una, anuman ang kinakaharap mo, isang bagay man ito na nakita mismo ng sarili mong mga mata o isang bagay na sinabi sa iyo ng ibang tao, pakikisalamuha man ito sa mga tao o pag-aayos ng problema, tungkulin man ito na nararapat mong gawin o isang bagay na direktang ipinagkatiwala sa iyo ng Diyos, dapat mong tratuhin ito palagi nang may matapat na puso. Paano ba dapat isagawa ng isang tao ang pagtrato sa mga bagay-bagay nang may matapat na puso? Sabihin mo kung ano ang iniisip mo at magsalita nang matapat; huwag mangusap ng hungkag, mala-retorika, o masarap pakinggang mga salita, huwag mambola o magsalita ng mga bagay na mapagpaimbabaw at huwad, bagkus sabihin ang mga salitang nasa iyong puso. Ito ang pagiging isang taong matapat. Ang pagpapahayag ng tunay na mga saloobin at pananaw na nasa iyong puso—ito ang dapat gawin ng mga taong matapat. Kung hindi mo kailanman sinasabi ang iniisip mo, at nananatiling nakabaon sa puso mo ang mga salita, at laging salungat ang sinasabi mo sa iniisip mo, hindi iyan ang ginagawa ng isang matapat na tao. Halimbawa, ipagpalagay na hindi mo ginagawa nang maayos ang tungkulin mo, at kapag nagtatanong ang mga tao kung ano ang nangyayari, sinasabi mong, “Gusto kong gawin nang maayos ang tungkulin ko, pero sa iba’t ibang kadahilanan, hindi ko nagagawa iyon.” Sa totoo lang, alam mo sa puso mo na pabasta-basta ka at hindi mo isinapuso ang tungkulin mo, subalit hindi mo sinasabi ang totoo. Sa halip ay nakakahanap ka ng maraming dahilan, pangangatwiran, at palusot para pagtakpan ang mga katunayan at iwasan ang responsabilidad. Iyan ba ang pag-uugali ng isang matapat na tao? (Hindi.) Niloloko mo ang mga tao at iniraraos lang ang mga bagay-bagay sa pagsasabi ng mga bagay na ito. Ngunit ang diwa ng mga intensyong nasa iyong kalooban at ng kung ano ang nasa loob mo ay isang tiwaling disposisyon. Kung hindi mo mabubunyag at mahihimay ang mga ito, hindi madadalisay ang mga ito—at hindi iyan maliit na bagay! Dapat kang magsalita nang tapat, “Medyo nagmamabagal ako sa paggawa ng aking tungkulin. Naging pabasta-basta ako at mapagwalang-bahala. Kapag maganda ang timpla ko, nakakaya kong magsikap nang kaunti. Kapag masama ang timpla ko, tinatamad ako at ayaw kong magsikap, at nagpapasasa ako sa mga kaginhawahan ng laman. Kaya, wala pang masyadong ibinunga ang paggampan ng tungkulin ko. Aktibo kong binabago ang mga bagay-bagay nitong nakaraang ilang araw, at sinisikap kong ibigay ang lahat ko, pagbutihin ang aking kahusayan, at gawin nang maayos ang aking tungkulin.” Pagsasalita ito nang taos-puso. Ang isa pang paraan ng pagsasalita ay hindi taos-puso. Dahil sa takot mong mapungusan, na matuklasan ng mga tao ang mga problema mo, at na panagutin ka nila, nakahanap ka ng maraming dahilan, pangangatwiran, at palusot para pagtakpan ang mga katunayan, na pinatitigil muna ang ibang mga tao sa pag-uusap tungkol sa sitwasyon, pagkatapos ay umiiwas ka sa responsabilidad, upang hindi ka mapungusan. Ito ang pinagmumulan ng iyong mga kasinungalingan. Gaano man magsalita ang mga sinungaling, ang ilan sa sinasabi nila ay siguradong makatotohanan at tunay na nangyari. Ngunit ang ilang mahalagang bagay na sinasabi nila ay maglalaman ng kaunting kasinungalingan at kaunting motibo nila. Kaya, napakahalagang makilatis kung ano ang totoo at ang hindi totoo. Gayunman, hindi ito madaling gawin. Ang ilan sa sinasabi nila ay magkakaroon ng dungis at magiging hindi dalisay, ang ilan sa sinasabi nila ay aayon sa mga katunayan, at ang ilan sa sinasabi nila ay magiging taliwas sa mga katunayan; sa gayon na nagkagulo-gulo ang tunay at hindi tunay, mahirap matukoy ang totoo sa hindi totoo. Ito ang pinakamapanlinlang na klase ng tao, at ang pinakamahirap na matukoy. Kung hindi nila matanggap ang katotohanan at hindi nila maisagawa ang pagiging isang matapat na tao, talagang ititiwalag sila. Alin kung gayon ang landas na dapat piliin ng mga tao? Alin ang daang isasagawa ng isang matapat na tao? Dapat kayong matutong magsabi ng totoo at makapagbahagi nang hayagan tungkol sa tunay ninyong mga kalagayan at mga problema. Ganyan magsagawa ang matatapat na tao, at tama ang gayong pagsasagawa. Iyong mga nagtataglay ng konsensiya at katwiran ay handang lahat na maghangad na maging matatapat na tao. Sa pamamagitan lang ng pagiging matapat makadarama ang isang tao ng tunay na kagalakan at kapayapaan, at sa pamamagitan lamang ng pagsasagawa ng katotohanan para makamit ang pagpapasakop sa Diyos matatamasa ng isang tao ang tunay na kaligayahan.

Maraming praktikal na problema ang lumilitaw habang nararanasan ng mga tao ang pagiging matapat. Kung minsan ay nagsasalita lang sila nang hindi nag-iisip; nagkakaroon sila ng pansamantalang pagkakamali sa usapin ng kanilang mga kaisipan, at dahil sila ay pinamamahalaan ng isang maling motibo o pakay, o banidad at pride, nagsisinungaling sila. Dahil dito, kailangan nilang magsabi ng mas maraming kasinungalingan para pagtakpan iyon. Sa huli, hindi sila napapayapa sa puso nila, pero hindi na nila mababawi ang mga kasinungalingan na iyon, wala silang lakas ng loob na itama ang kanilang mga pagkakamali, na aminin na nagsinungaling sila, at sa ganitong paraan, patuloy silang nagkakamali. Pagkatapos nito, palagi nilang nararamdaman na parang may batong nakadagan sa puso nila; gusto nila palaging humanap ng pagkakataong magsabi ng totoo, na aminin ang kanilang pagkakamali at magsisi, pero hindi nila ito kailanman nagagawang isagawa. Sa huli, pinag-iisipan nila ito at sinasabi sa kanilang sarili, “Babawi ako kapag ginampanan ko ang tungkulin ko sa hinaharap.” Lagi nilang sinasabing babawi sila, pero hindi nila ginagawa. Hindi iyon kasingsimple ng paghingi lang ng tawad pagkatapos magsinungaling—mababawi mo ba ang pinsala at mga kahihinatnan ng pagsisinungaling at panlilinlang? Kung, sa gitna ng matinding pagkamuhi sa sarili, nagagawa mong magsagawa ng pagsisisi, at hindi kailanman magsinungaling o manlinlang muli, kung gayon ay maaaring matanggap mo ang pagpaparaya at awa ng Diyos. Kung nagsasabi ka ng matatamis na salita at nagsasabing babawi ka para sa mga kasinungalingan mo sa hinaharap, pero hindi ka talaga nagsisisi, at kalaunan ay patuloy kang nagsisinungaling at nanlilinlang, kung gayon ay matigas kang tumatangging magsisi, at siguradong matitiwalag ka. Dapat itong kilalanin ng mga taong may konsensiya at katwiran. Matapos magsinungaling at manlinlang, hindi sapat ang isipin lang na bumawi sa mga kamalian; ang pinakamahalaga ay na kailangan mong tunay na magsisi. Kung nais mong maging matapat, dapat mong lutasin ang problema ng pagsisinungaling at panlilinlang. Dapat kang magsabi ng katotohanan at gumawa ng mga praktikal na bagay. Kung minsan, mapapahiya ka sa pagsasabi ng katotohanan at magiging dahilan para pungusan ka, ngunit maisasagawa mo ang katotohanan, at ang pagpapasakop at pagpapalugod sa Diyos sa isang pagkakataong iyon ay magiging sulit, at magdadala ito sa iyo ng kaginhawahan. Ano’t anuman, maisasagawa mo na sa wakas ang pagiging matapat, masasabi mo na sa wakas kung ano ang nasa puso mo, nang hindi sinusubukang ipagtanggol o ipawalang-sala ang sarili mo, at ganito ang tunay na paglago. Pungusan ka man o tanggalin, magiging matatag pa rin ang puso mo, dahil hindi ka nagsinungaling; mararamdaman mo na dahil hindi mo ginawa nang maayos ang tungkulin mo, tama lang na pungusan ka, at na akuin mo ang responsabilidad para dito. Ito ay isang positibong pag-iisip. Gayumpaman, ano ang magiging kahihinatnan kapag ikaw ay nanlinlang? Pagkatapos mong manlinlang, ano ang mararamdaman mo sa puso mo? Balisa; palagi mong mararamdaman na may pagkakonsensiya at katiwalian sa puso mo, mararamdaman mo na palagi kang inaakusahan: “Paano ko nagawang magsinungaling? Paano ko naatim na muling manlinlang? Bakit ako ganito?” Mararamdaman mo na parang hindi mo maiaangat ang iyong ulo, na parang hiyang-hiya kang humarap sa Diyos. Lalo na kapag pinagpapala ng Diyos ang mga tao, kapag tumatanggap sila ng biyaya, habag at pagpaparaya ng Diyos, mas lalo nilang nararamdaman na nakakahiyang linlangin ang Diyos, at sa puso nila, mas matindi ang nararamdaman nilang paninisi, at hindi sila gaanong mapayapa at masaya. Ano ang ipinapakita nitong problema? Ang panlilinlang ay isang pagbubunyag ng tiwaling disposisyon, ito ay ang paghihimagsik at paglaban sa Diyos, kaya magdudulot ito sa iyo ng matinding pasakit. Kapag nagsisinungaling at nanlilinlang ka, maaaring nararamdaman mo na nakapagsalita ka nang napakatalino at napakabanayad, at na wala kang naipapakitang anumang maliliit na pahiwatig—pero kalaunan, ang pagsaway at pang-aakusa na nadarama mo sa puso mo ay maaaring bumagabag sa iyo sa buong buhay mo. Kung kusa at sinasadya mong magsinungaling at manlinlang, at dumating ang araw kung kailan napagtanto mo ang bigat nito, tutusok ito sa puso mo na parang isang tinik. Palagi mong gugustuhing humanap ng pagkakataon para makabawi—na siyang dapat mong gawin—maliban na lang kung wala kang konsensiya, hindi pa kailanman namuhay ayon sa iyong konsensiya, wala kang pagkatao, at wala kang pakialam sa integridad o dignidad. Kung mayroon kang kahit kaunting kamalayan ng konsensiya, at kaunting integridad at dignidad, kapag napagtanto mo na nagsisinungaling at nanlilinlang ka, mararamdaman mo na ang pag-uugali mong ito ay kahiya-hiya, nakasisirang-puri, at mababa, at kamumuhian at kasusuklaman mo ang sarili mo, at tatanggihan mo ang landas ng mga kasinungalingan at panlilinlang, at hahanapin mong maging matapat. Ang kauri ni Satanas ay walang konsensiya at katwiran ng normal na pagkatao; nananatili silang walang malay at walang pakialam sa lahat ng kasinungalingang sinasabi nila, at mayroon pa nga silang teoretikal na batayan sa kanilang pagsisinungaling, na hindi magagawang kamtin ang malalaking tagumpay nang hindi nagsasabi ng mga kasinungalingan, at kaya, matigas silang tumatangging magsisi. Ang mga taong may konsensiya at katwiran ay naiiba. Ang mga taong ito ay dumaan lang sa paggawang tiwali ni Satanas, at bagamat nagbubunyag sila ng mga tiwaling disposisyon, hindi sila masasamang tao, mayroon silang kamalayan ng konsensiya, mayroon silang pangangailangan ng normal na pagkatao, at ng mga instinto at pangangailangan ng pagmamahal para sa mabubuti, mga makatarungan, at positibong bagay. Samakatwid, kapag nararamdaman nilang inuusig sila ng kanilang konsensiya, kaya nilang pagnilayan ang kanilang sarili at tunay na magsisi. Si Satanas ay isang bagay na may sukdulang kasamaan. Ayaw nito ng mga positibong bagay, ayaw nito ng mabubuting bagay, at sa loob ng kalikasan nito ay mayroon lamang madidilim at masasamang bagay, walang iba kundi mga tiwali at mapaminsalang bagay; wala itong pagkatao, wala itong mga pangangailangan ng normal na pagkatao, at wala itong kamalayan ng konsensiya. Pero iba ang mga tao. Ang mga tao ay nilikha ng Diyos, may taglay silang konsensiya at katwiran; ang mga taong may konsensiya ay may kamalayan sa kanilang puso, nararamdaman nila ang pang-aakusa at pagsaway ng kanilang konsensiya kapag sinusubukan nilang linlangin ang Diyos o ang ibang tao, at nasasaktan sila sa paninisi at mga akusasyong ito. Kapag nararamdaman ng isang tao ang pasakit na ito, kapag nararamdaman niya ang pang-aakusa at paninising ito, nagsisimulang magkaroon ng kamalayan ang kanyang konsensiya: Napagtatanto niya na dapat maging matapat ang mga tao, at na dapat silang tumahak sa landas ng paghahangad sa katotohanan. Kapag may ganito silang pangangailangan, mabuting bagay iyon. Ngayon, nakakaramdam ba kayo ng pagsaway kapag nagsisinungaling at nanlilinlang kayo? (Oo.) Ang nararamdaman ninyong pagsaway ay nagpapatunay na mayroon kayong kaunting kamalayan ng konsensiya at na mayroon pang pag-asa para sa inyo; ito ang pinakamababang antas ng kamalayan at uri ng pag-uugali na dapat ninyong taglayin para makamit ninyo ang kaligtasan. Kung walang anumang nararamdamang pagsaway ang inyong konsensiya, problema ito, at ibig sabihin nito ay wala kayong pagkatao. Ngayon, marunong na ba kayong magsisi pagkatapos magsinungaling at manlinlang ng iba? Kung matigas kayong tatangging magsisi, ano ang magiging kahihinatnan? Hindi kayo matutubos. Nakikita na ninyong lahat ngayon na ililigtas ng Diyos ang mga taong nagtataglay ng konsensiya, katwiran, ng mga pangangailangan ng normal na pagkatao, ng abilidad na makakilala ng mabuti sa masama, ng pagmamahal sa mga positibong bagay at mabubuting bagay, ng pagkapoot sa kasamaan, at ng abilidad na tumanggap ng katotohanan. Ang mga ganitong tao ay maliligtas.

Nobyembre 30, 2017


Ang Landas ng Paglutas sa mga Tiwaling Disposisyon

Anuman ang ginagawa mo, dapat kang matutong maghanap at magpasakop sa katotohanan; sinuman ang nag-aalok sa iyo ng payo, hangga’t nakaayon ito sa mga katotohanang prinsipyo, kahit pa nanggagaling ito sa isang bata, dapat mong tanggapin ito at sundin ito. Anumang mga problemang mayroon ang taong iyon, hangga’t ang kanyang mga salita at payo ay ganap na nakaayon sa mga katotohanang prinsipyo, dapat mong tanggapin ang mga ito at sundin ang mga ito. Ang mga resulta ng pagkilos sa ganitong paraan ay magiging maganda at alinsunod sa mga layunin ng Diyos. Ang susi ay ang suriin ang iyong mga motibo, at ang iyong mga prinsipyo at pamamaraan sa pangangasiwa ng mga bagay-bagay. Kung ang iyong mga prinsipyo at pamamaraan sa pangangasiwa ng mga bagay-bagay ay nagmumula sa kalooban ng tao, mula sa mga kaisipan at kuru-kuro ng tao, o mula sa mga pilosopiya ni Satanas, kung gayon ay hindi praktikal ang mga prinsipyo at pamamaraang iyon, at tiyak na hindi magiging mahusay ang mga resulta. Ito ay dahil ang pinagmulan ng mga prinsipyo at pamamaraan mo ay mali, at hindi nakaayon sa mga katotohanang prinsipyo. Kung ang mga pananaw mo ay batay sa mga katotohanang prinsipyo, at pinangangasiwaan mo ang mga bagay-bagay ayon sa mga katotohanang prinsipyo, kung gayon, ang ginagawa mo ay walang duda na magiging tama. Kahit na sa panahong iyon ay hindi ito matanggap ng ilang tao, o kaya ay may mga kuru-kuro sila tungkol dito, o lumalaban sila rito, paglipas ng ilang panahon ay makukumpirma ito. Patuloy na nagbubunga ng mas magagandang resulta ang mga bagay-bagay na ayon sa mga katotohanang prinsipyo, habang ang mga bagay naman na hindi ay lalong nagiging masama ang mga kinahihinatnan, kahit pa akma ang mga ito sa mga kuru-kuro ng mga tao nang mga panahong iyon. Tatanggap ng kumpirmasyon ang lahat ng mga tao tungkol dito. Hindi ka dapat sumailalim sa paglilimita ng tao sa anumang iyong ginagawa, at hindi ka dapat gumawa ng sarili mong mga pagtatakda; dapat ka munang manalangin sa Diyos at hanapin ang katotohanan, at pagkatapos ay makituklas at makipagbahaginan sa lahat tungkol sa bagay na iyon. Ano ang layon ng pagbabahaginan? Para ito magawa mo ang mga bagay-bagay nang eksaktong naaayon sa mga layunin ng Diyos at kumilos ayon sa mga layunin ng Diyos. Medyo maringal ang pagkakasabi nito, at mahihirapan ang tao na makamit ito. Sa mas partikular na pakahulugan, ito ay para magawa mo ang mga bagay-bagay nang naaayon mismo sa mga katotohanang prinsipyo. Mas kongkreto ito. Kapag naabot ng isang tao ang pamantayang ito, isinasagawa niya ang katotohanan at sinusunod ang kalooban ng Diyos; nasa kanya ang katotohanang realidad at walang sinumang tututol rito.

Kapag naharap ka sa isang isyu, sa halip na makipagtalo, dapat mo munang isantabi ang iyong mga kuru-kuro, imahinasyon, at pagtukoy—ito ang pagkamakatwiran na dapat taglayin ng isang tao. Kung may isang bagay na hindi ko nauunawaan, at hindi ako eksperto sa larangang ito, sasangguni ako sa isang taong pamilyar sa paksang iyon. Pagkatapos sumangguni sa kanya, magkakaroon na ako ng pangunahing konsepto sa bagay na iyon. Gayumpaman, dapat kong hanapin kung paano ko mag-isang pangangasiwaan ang bagay na iyon, hindi ako maaaring lubos na makinig sa ibang tao, ni harapin iyon na nakabatay lamang sa sarili kong mga imahinasyon. Dapat kong hanapin kung paano kumilos sa paraang magiging kapaki-pakinabang sa gawain ng iglesia at naaayon sa mga katotohanang prinsipyo. Hindi ba ito isang makatwirang paraan ng pagharap sa mga bagay-bagay? Hindi ba ito isang katwiran na dapat taglayin ng isang normal na tao? Tama ang paghahanap at paghingi ng payo sa ganitong paraan. Ipagpalagay nating marami kang alam sa isang partikular na larangan at sumangguni Ako sa iyo tungkol dito, pero pagkatapos, hinihingi mo na sumunod Ako sa sinabi mo at na gawin Ko ang plano mo—anong uri ng disposisyon iyan? Ito ay isang mapagmataas na disposisyon. Ngayon, ano kayang isang makatwirang paraan ang dapat mong gawin? Dapat mong sabihin: “Kakaunti ang nalalaman ko sa larangang ito, ngunit hindi ito nauugnay sa katotohanan. Ituring mo na lang ito na isang suhestiyon na puwedeng pag-isipan, pero para sa mga detalye kung paano kikilos, kailangan mong mas higit na hanapin ang mga layunin ng Diyos.” Kung humingi Ako ng payo sa iyo at sa tingin mo ay talagang nauunawaan mo ang bagay na ito, at itinuturing mong hindi pangkaraniwan ang iyong sarili, isa itong mapagmataas na disposisyon kung gayon. Ang isang mapagmataas na kalikasan ay maaaring magdulot sa iyo ng ganitong klaseng pagtugon at pagpapamalas—kapag may humihingi sa iyo ng payo, nawawala agad ang pagkamakatwiran mo; nawawala ang katwiran mo bilang isang normal na tao, at hindi mo kayang magbigay ng mga tamang paghatol. Kapag nagbubunyag ang isang tao ng isang tiwaling disposisyon, hindi normal ang katwiran niya. Samakatuwid, anuman ang mangyari sa iyo, kahit na humihingi ng payo sa iyo ang iba, hindi ka maaaring maging walang pakundangan at dapat kang magtaglay ng normal na katwiran. Ano ang normal na paraan ng pag-asal? Sa puntong ito, dapat mong isaalang-alang: “Kahit na naiintindihan ko ang bagay na ito, hindi ako maaaring maging walang pakundangan. Dapat ko itong harapin nang may katwiran ng normal na pagkatao.” Sa pagbalik sa harap ng Diyos, magtataglay ka ng katwiran ng normal na pagkatao. Bagaman kung minsan, magpapakita ka ng isang partikular na kasiyahan sa sarili, magkakaroon ng pagpigil sa puso mo—mangangalahati ang pagbubunyag ng iyong mga tiwaling disposisyon, at mas mababawasan ang negatibo mong impluwensiya sa iba. Gayunpaman, kung kumikilos ka ayon sa mapagmataas mong disposisyon, palagi kang naniniwalang tama ka at dahil dito ay pinipilit mo ang iba na makinig sa iyo, nagpapakita ito ng napakalaking kakulangan ng katwiran. Kung tama ang landas na itinuturo mo sa mga tao, maaaring maging maayos ang mga bagay-bagay, ngunit kung mali ito, ipapahamak sila nito. Kung may isang taong humingi ng payo sa iyo tungkol sa isang personal na bagay at itinuro mo siya sa maling landas, nakapagpahamak ka lang ng isang tao. Gayumpaman, kung tinanong ka ng isang tao tungkol sa isang mahalagang bagay na may kaugnayan sa gawain ng iglesia at inakay mo siya sa maling landas, naipahamak mo ang gawain ng iglesia at magtitiis ng mga kawalan ang mga interes ng sambahayan ng Diyos. Kung likas na malubha ang suliranin at sinasalungat nito ang disposisyon ng Diyos, kahila-hilakbot ang magiging mga kahihinatnan.

Anuman ang mga pangyayari, kung nagkakaroon ka ng mga tiwaling kaisipan at ideya, at nagbubunyag ng isang tiwaling disposisyon, hindi ito isang maliit na bagay lang. Kung hindi mo hahanapin ang katotohanan para lutasin ang iyong katiwalian, wala nang paraan para malinis ito. Gayumpaman, kung magagawa mong makatwirang hanapin ang katotohanan at tukuyin ang pinakaugat ng pagbubunyag mo ng katiwalian gamit ang mga salita ng Diyos, magiging madali para sa iyo na lutasin ang suliranin ng iyong mga tiwaling disposisyon. Kapag mas bumabalik ka sa kaibuturan ng iyong espiritu para maghintay at maghanap, mas magiging madali para sa iyo na matagpuan ang mga nauugnay na salita ng Diyos para matukoy ang diwa ng suliranin. Sa ganitong paraan, mababawasan nang mababawasan ang pagbubunyag ng iyong katiwalian, magagawa mong magpasakop sa Diyos, hindi ka na magsasalita o kikilos batay sa mga kuru-kuro at imahinasyon, at ang pagkatao mo ay higit na mas magiging normal. Ano ang normal na pagkatao? Ito ay pagsasalita at pagkilos sa paraang naaayon sa mga pamantayan ng normal na pagkatao, konsensiya at katwiran, mga katotohanang prinsipyo, at mga pamantayang hinihingi ng Diyos—iyan ay isang pagpapamalas ng normal na pagkatao. Samakatuwid, anuman ang mangyari sa iyo, dapat ka munang huminahon, manahimik sa harap ng Diyos, at magdasal sa Kanya, hanapin kung paano kikilos sa bagay na iyon ayon sa Kanyang mga layunin. Ang mga taong may normal na pagkatao ay nagtataglay ng ganitong pagkamakatwiran—kaya nilang pigilan ang kanilang sarili at makamit ito, nakadepende lang ito sa kung handa ka bang magsagawa sa ganitong paraan o hindi. Kung palagi mong sinusubukang magpakitang-gilas, ipagmalaki ang iyong sarili, magmataas at itatag ang iyong sarili bilang isang diyos-diyosan sa puso ng ibang tao, napalayo ka na nga sa Diyos kung gayon. Hindi ka na makababalik sa harap Niya, at sa puso mo ay lumalaban ka na sa Kanya. Palagi mong gustong gawin ang mga bagay-bagay batay sa mga sarili mong ideya, at pagkatapos maisagawa ang isang bagay, pakiramdam mo ay nagkamit ka ng isang katangi-tanging tagumpay, naging bahagi ng isang dakilang gawain, na may kakayahan ka, na hindi ka isang ordinaryong tao lamang, at naghahangad kang maging isang pambihirang tao at dakilang indibidwal. Nakagugulo ang pagkilos sa ganitong paraan at hindi ito pagtahak sa tamang landas. Ang mga taong hindi naghahangad sa katotohanan ay katulad nito; wala sila kahit katiting na normal na pagkatao at puno sila ng mala-demonyong kalikasan. Yaong mga tunay na naniniwala sa Diyos ay kayang tanggapin ang katotohanan, handa silang magsikap para dito, at nasisiyahan silang isabuhay ang normal na wangis ng tao. Nangangailangan ito ng pagsisikap sa katotohanan, malimit na pagbabasa ng mga salita ng Diyos, at mas higit pang pagbabasa ng Kanyang mga salita, na nagpapahintulot sa mga itong tumimo sa iyong puso, at makamit ang pagkaunawa sa katotohanan. Dapat ay palaging tahimik ang puso mo, at kapag may nangyari sa iyo, hindi ka dapat magpadalos-dalos, magkaroon ng pagkiling at maging matigas ang ulo, radikal, artipisyal, o peke, at dapat magawa mong kumilos nang may katwiran. Ito ang tamang pagpapamalas ng normal na pagkatao.

Sa panahon ngayon, karamihan sa mga tao ay walang kakayahang maging makatwiran. Sumisigla sila kapag binibigyan sila ng ibang tao ng ilang papuri at nagsisimula silang maniwala na hindi sila ordinaryong tao. Anong uri ng disposisyon ang kanilang ibinubunyag? Hindi ba’t ito ay isang mapagmataas na disposisyon? Kung hindi ka komportable matapos kang pungusan nang kaunti ng isang tao, at nais mong makipagtalo sa kanya at pabulaanan ang kanyang sinabi, anong uri ng disposisyon ang ipinapakita mo? Pagpapakita rin ito ng isang mapagmataas na disposisyon. Halimbawa, nang pansamantalang walang naging problema sa lahat ng ginagawa mo at pinuri ka ng mga tao, sinasabing mahusay ang naging pagganap mo at may paghanga silang tumitingin sa iyo, nagsimula kang maniwala na magagawa mo ang kahit na ano, at na nakahihigit ka sa iba. Nasiyahan ka, at kapag naglalakad ka sa labas, pakiramdam mo ay lumulutang ka sa alapaap. Samantalang kapag nahaharap ka sa mga dagok sa mga bagay-bagay na ginagawa mo, sumasama ang timpla mo, at wala kang kagana-ganang makipag-usap sa ibang tao. Ang mga taong tulad nito ay matitigas ang ulo at kapos pa sa gulang, at wala silang normal na pagkatao. Anong uri ng mga pagpapamalas ang ipinakikita ng mga taong may normal na pagkatao? Kapag dumaranas sila ng mga dagok o kaya ay pinupungusan sila, hindi sila nagiging negatibo at hindi nila hinahayaang maapektuhan nito ang kanilang mga tungkulin. Kahit na magtiis sila ng matinding pagdurusa sa buong panahon ng kanilang mga tungkulin o magkamit sila ng natatanging mga resulta, hindi nila iniisip na karapat-dapat silang papurihan, o umaasa ng anumang gantimpala, ni hindi sila nanghihingi ng respeto ng ibang tao. Hindi nila tinataglay ang gayong mga damdamin. Nagagawa nilang pangasiwaan nang tama ang mga bagay na ito at nagtataglay sila ng katwiran ng isang normal na tao. Ito ang ibig sabihin ng pagkakaroon ng normal na pagkatao. Kapag namumuhay ang mga tao ayon sa kanilang mga tiwaling disposisyon, kung minsan ay nagiging mayabang at palalo sila, nalulunod sa kanilang sariling pride, at kapag dumanas sila ng mga pagkabigo o dagok, magpapatalo sila sa kawalang-pag-asa, at hindi magiging normal ang kanilang katwiran. Sa pamamagitan lamang ng pag-unawa sa katotohanan, pagtatakwil sa kanilang tiwaling disposisyon, at paglago sa buhay maaaring maging ganap sa gulang ang pagkatao ng isang tao. Ang pag-unawa sa katotohanan at pagsasagawa ng mga gawain nang may mga prinsipyo ang mahahalagang kondisyon na dapat tuparin ng mga tao upang maging ganap sa gulang ang kanilang pagkatao. Kung ang isang tao ay hindi nauunawaan ang katotohanan at hindi nagsasagawa ng kanyang mga gawain nang may mga prinsipyo, nanganganib siyang magpaurong-sulong, at mag-atras-abante sa mga sukdulan. Kapag may pumupuri sa kanya, nagiging mapagmataas siya, ngunit kapag may nagpupungos sa kanya, nagiging negatibo siya. Ito ay pagpapamalas ng isang pagkatao na wala pa sa sapat na gulang. Hindi ba’t ito ang kalagayan ninyo? Palagi kayong nag-uurong-sulong, wala ni katiting na katatagan, hinding-hindi makapagpanatili ng isang normal na kalagayan. Kapag maganda ang timpla mo at masaya ka, puno ka ng sigasig at handa ka pang ibigay ang buhay mo para sa Diyos. Gayumpaman, kapag nahaharap sa mga dagok, kabiguan, o pagpupungos, nagiging negatibo ka kaagad. Hinahayaan mo ang sarili mong malugmok sa kawalang-pag-asa, pakiramdam mo ay katapusan mo na, at na wala ka nang pag-asa pang makamit ang kaligtasan, at na ang konsensiya mo, katwiran, at paghusga ay wala na talagang silbi sa iyo. Ito ang nangyayari kapag hindi nagtataglay ng katotohanan ang mga tao—mamumuhay lamang sila ayon sa kanilang mga satanikong disposisyon, walang labang namumuhay sa kasalanan. Hindi maililigtas ng mga tao ang kanilang sarili sa pamamagitan ng pag-asa sa kanilang sariling kaalaman at katalinuhan; kapag wala ang katotohanan sa mga tao, hindi nila taglay ang buhay—para bang wala silang mga kaluluwa. Samakatwid, ang pagkamit ng katotohanan ay ganap na kinakailangan. Ngayon, kapag iniharap kayo sa tukso ni Satanas, nakaranas ng mga dagok at kabiguan, o nakatagpo ng kapighatian, anong mga aral ang dapat ninyong matutunan? Ano ang mga layunin ng Diyos? Ano ang nais Niyang maunawaan mo? Nais Niyang maunawaan ninyo ang katotohanan at makamtan ang buhay, na sa pundamental ay lulutas sa lahat ng inyong mga suliranin. Sa ngayon, ang inyong pag-unawa sa katotohanan ay napakababaw at ang tayog ninyo ay napakababa. Bilang resulta, palagi kayong hindi normal ang kalagayan at hindi matatag ang inyong disposisyon. Kapag nasa mabuting kalagayan kayo, kaya ninyong magpatuloy at humakbang pa pasulong, ngunit kapag nasa masamang kalagayan kayo, umaatras kayo at nagiging negatibo sa loob ng ilang araw. Ito ang nananaig ninyong kalagayan, kaya mabagal kayong umunlad. Ang madalas na pagiging mahina at negatibo ang pinakamalaking hadlang sa buhay pagpasok, at ang suliraning ito ay dapat malutas para umunlad ang isang tao sa kanyang buhay. Ang ilang tao ay nalulugod sa kanilang sarili pagkatapos lamang na makakuha ng kaunting resulta sa kanilang mga tungkulin, at nagiging mapagmataas pagkatapos makatanggap ng mga papuri, at minamaliit ang iba. Ang mga taong ito ang pinakawalang katwiran at wala silang taglay ni katiting na katotohanang realidad. Ang ilang tao ay nagsisimulang magtamasa ng mga pakinabang ng katayuan sa sandaling matupad nila ang isang maliit na gawain. Anuman ang kanilang ginagawa, gusto nila na palaging pinupuri at kung wala silang makuhang anumang papuri mula sa iba, wala silang lakas para gampanan ang kanilang mga tungkulin. Palagi silang nililimitahan ng mga bagay na ito, at nakadarama lang sila ng kasiyahan kung namumukod-tangi sila sa iba at nabubuhusan ng papuri. Kung hindi nila nagawa nang mahusay ang isang bagay, o nakaranas sila ng kabiguan at pagkadapa, pakiramdam nila ay masyado silang tiwali at hindi na matutubos. Palagi silang nabubuhay sa pagitan ng mga kasukdulang ito. Kung, anuman ang tungkuling gampanan ninyo o anuman ang mangyari sa inyo, ay kaya ninyong palaging matuto ng mga aral, maghanap ng katotohanan para matagpuan ang mga prinsipyo ng pagsasagawa, at maisagawa ang katotohanan, lumago na nga kayo at hindi na kailangan pang gabayan at pamunuan ng iba. Kung, sa pamamagitan ng pagkain at pag-inom ng mga salita ng Diyos, pakikipagbahaginan tungkol sa katotohanan, at pagdanas ng ilang bagay at ng mga kapaligirang inihanda ng Diyos para sa iyo, ay nakikita mo kung saan ka dinadala ng kamay ng Diyos, kung ano ang nais ng Diyos na matutunan mo, kung anong mga larangan ang nais Niyang makilatis mo, at kung anong kabatirang batay sa karanasan ang nais Niyang matamo mo sa pamamagitan ng mga bagay at kapaligirang ito, at nagawa mong magtamo ng isang bagay sa pamamagitan ng bawat isa sa mga karanasang iyon, kung gayon ay lumago ka. Kung palagi kang nangangailangan ng suporta at tulong sa iba para umusad, kung napaparalisa ka at walang pagbabago, o nagpapabalik-balik sa mga kasukdulan, at anumang oras ay nanganganib kang madapa at hindi na makabangon nang walang sinuman para himukin ka, gabayan ka, o suportahan ka, pagpapamalas ng hilaw na tayog ang lahat ng ito. Yaong may mga hilaw na tayog ay hindi makakain at makainom ng mga salita ng Diyos nang mag-isa, at hindi nila maunawaan ang katotohanan sa pamamagitan ng pakikinig sa sermon o pakikipagbahaginan. Nakatuon lang sila sa pagsunod sa mga regulasyon at naniniwalang hangga’t kaya nilang sumunod sa mga regulasyon, nasa maayos sila. Palagi silang nangangailangan ng isang taong mag-aakay sa kanila, na gagabay sa kanila sa lahat ng bagay, at tuturuan sila at hahawakan sila sa kamay para akaying sumunod, at kung walang tulong at suporta ng ibang tao, napaparalisa sila, nagiging negatibo at mahina. Ganap silang walang halaga, at sa malao’t madali, mamamatay sila; basura sila, at hindi nila kayang matamo ang pagliligtas ng Diyos. Itinatanong ng ilan: “May paraan ba para malutas ang isyu ng mababa kong tayog?” May paraan para malutas ito. Anuman ang mangyari sa iyo, seryoso man o maliit na bagay, o kung ito ay isang tungkulin na ginagampanan mo, dapat mong tandaan ang isang bagay: Huwag kang umasa sa mga damdamin ng laman, sa mga kuru-kuro o imahinasyon, o sa pagkamainitin ng iyong ulo, sa halip, hanapin mo kaagad ang katotohanan at alamin kung ano ang hinihingi ng Diyos sa tao. Sa pamamagitan lamang ng pag-unawa sa mga layunin ng Diyos mahahanap mo ang landas pasulong.

Paano nagpapamamalas ang pagkilos batay sa damdamin ng isang tao? Ang pinakakaraniwang pagpapamalas ay kapag palaging ipinagtatanggol o pinaninindigan ng mga tao ang kung sinuman na mabait sa kanila o malapit sa kanila. Halimbawa, sabihin nating ang kaibigan mo ay nalantad sa paggawa ng isang masamang bagay at ipinagtanggol mo siya sa pamamagitan ng pagsasabing: “Hindi niya gagawin ang ganoon, mabuti siyang tao! Siguradong pinagbibintangan lang siya.” Makatarungan ba ang pahayag na ito? (Hindi.) Pag-asal at pagsasalita ito batay sa damdamin ng isang tao. Para sa isa pang halimbawa, ipagpalagay na nagkaroon ka ng kaunting hindi pagkakaunawaan sa isang tao at inayawan mo na siya, at kapag nagsabi siya ng isang bagay na tama at naaayon sa mga prinsipyo, ayaw mo nang makinig, anong pagpapamalas ito? (Hindi pagtanggap sa katotohanan.) Bakit hindi mo matanggap ang katotohanan? Alam mo sa iyong puso na tama ang sinabi niya, ngunit dahil mayroon ka nang pagkiling laban sa kanya, ayaw mo nang makinig kahit na alam mong tama siya. Anong suliranin ito? (Pinaghaharian ng damdamin.) Ito ay puno ng damdamin. Madaling maimpluwensiyahan ang ilang tao ng kanilang mga personal na kagustuhan at emosyon. Kapag hindi nila makasundo ang isang tao, gaano man kahusay o katama magsalita ang taong iyon, hindi sila makikinig. At kapag nakakasundo naman nila ang isang tao, handa silang makinig sa anumang sasabihin nito, hindi alintana kung tama ito o mali, o kung naaayon ito sa katotohanan. Hindi ba’t ito yaong madaling maimpluwensiyahan ng mga personal na kagustuhan at emosyon ng isang tao? Sa ganoong disposisyon, maaari bang magsalita at kumilos nang makatwiran ang isang tao? Matatanggap ba nila ang katotohanan at magpasakop dito? (Hindi.) Dahil nililimitahan sila ng mga damdamin at madaling naiimpluwensiyahan ng kanilang mga emosyon, nakaaapekto ito sa kanilang pagsunod sa mga katotohanang prinsipyo sa kanilang mga pagkilos. Nakaaapekto rin ito sa kanilang pagtanggap at pagpapasakop sa katotohanan. Kaya ano ang nakaaapekto sa kanilang kakayahang magsagawa at magpasakop sa katotohanan? Sa pamamagitan ng ano sila nalilimitahan? Sa kanilang mga damdamin at emosyon. Ang mga bagay na ito ang naglilimita at gumagapos sa kanila. Kapag inuuna mo ang mga personal na relasyon at pansariling interes sa halip na ang katotohanan, ang mga damdamin ang humahadlang sa iyo sa pagtanggap sa katotohanan. Samakatuwid, hindi ka dapat kumilos o magsalita batay sa mga damdamin. Mabuti man o masama ang relasyon mo sa isang tao, o malumanay o istrikto man ang kanilang mga salita, hangga’t naaayon sa katotohanan ang kanilang sinasabi, dapat mong pakinggan at tanggapin ito. Ito ang saloobin ng pagtanggap sa katotohanan. Kung sasabihin mong, “Ang kanyang pagbabahagi ay naaayon sa katotohanan at mayroon din siyang karanasan, ngunit masyado siyang bastos at mayabang, at hindi ito kasiya-siya at hindi komportableng panoorin. Kaya kahit na tama siya, hindi ko ito tatanggapin,” anong uri ng disposisyon ito? Sa partikular, isa itong damdamin. Kapag hinaharap mo ang mga tao at mga bagay batay sa sarili mong mga kagustuhan at emosyon, isang damdamin ito, at lahat ng ito ay sumasailalim sa kategorya ng damdamin. Ang mga bagay-bagay na may kinalaman sa damdamin ay nabibilang sa mga tiwaling disposisyon. Ang mga taong tiwali ay may damdaming lahat, at lahat sila ay nililimitahan ng kanilang mga damdamin sa iba’t ibang antas. Kapag hindi matanggap ng isang tao ang katotohanan, magiging mahirap para sa kanya na malutas ang suliranin ng mga damdamin. May mga taong nagtatakip sa mga huwad na lider, pumoprotekta sa mga anticristo, at nagsasalita at nagtatanggol sa mga masasamang tao. May mga damdaming kasangkot sa lahat ng kasong ito. Siyempre, sa ilang sitwasyon, kumikilos lamang ang mga taong iyon sa ganoong paraan dahil sa kanilang masamang kalikasan. Kailangan ng madalas na pagbabahaginan ang mga suliraning ito upang makakuha ng kalinawan sa mga ito. Maaaring sasabihin ng ilang tao, “May kaunting damdamin lang ako para sa aking pamilya at mga kaibigan, ngunit hindi na sa iba pa.” Hindi eksakto ang pahayag na ito. Kapag nagpakita sa iyo ng kahit na maliit na pabor ang ibang tao, magkakaroon ka ng damdamin para sa kanila. May iba’t ibang antas ng pagkakalapit at ng lalim, ngunit ang mga ito ay damdamin pa rin. Kung hindi malulutas ng mga tao ang kanilang mga damdamin, mahihirapan sila na isagawa ang katotohanan at makamit ang pagpapasakop sa Diyos.

Pag-usapan natin ngayon ang tungkol sa mga kuru-kuro at imahinasyon. Ang ilang kuru-kuro at imahinasyon ay mula sa kinalakihan ng isang tao, ang ilan ay mula sa panlipunang pagkokondisyon, at ang iba pa ay sa edukasyon ng isang tao sa paaralan. Ano-ano ang ipinapamalas ng pakikitungo sa tao at paggawa ng mga bagay ayon sa mga kuru-kuro at imahinasyon ng isang tao? Hayaan mong bigyan kita ng halimbawa. Tingnan mo ang sitwasyon ng isang tao na, pagkatapos maniwala nang maraming taon sa Diyos, ay nagawang talikuran ang mga bagay-bagay at gampanan ang kanyang mga tungkulin nang may sigla, at kalaunan ay napili bilang isang lider. Pagkatapos matamo ang bagong katayuang ito, naglaan siya nang mas marami pang lakas sa pagganap sa kanyang mga tungkulin at madalas na nagdaraos ng mga pagtitipon para magbahagi ng katotohanan sa mga tao. Kapag may mga suliranin ang mga kapatid, nilulutas niya agad ang mga ito at may magandang impresyon sa kanya ang lahat. Gayumpaman, pagkatapos maglingkod bilang isang lider sa loob ng ilang panahon, ang taong ito ay nagsimulang gumawa para mapangalagaan ang kanyang katayuan at kapangyarihan, nagpapakitang-gilas at ipinagmamalaki ang kanyang sarili sa bawat pagkakataon. Ang pinakamalala sa lahat, itinataguyod at nililinang niya ang mga masasamang tao para maglingkod bilang mga lider at manggagawa. Ang pinakakasuklam-suklam pa, sinisiil at ibinubukod niya ang mga kapatid na naghahangad ng katotohanan. Sa huli, dahil nakagawa siya ng napakaraming masasamang gawa at inabala ang gawain ng iglesia, tinukoy siya bilang isang anticristo at pinatalsik. Nang marinig ang balitang ito, napabulalas ang ilan: “Hindi maaari iyon! Magkasundong-magkasundo kami dati. Matagumpay naming naipangaral nang magkasama ang ebanghelyo sa marami-raming tao. Paano siya naging isang anticristo?” Bumubuo sila ng partikular na mga kuru-kuro tungkol sa pangangasiwa ng sambahayan ng Diyos sa sitwasyon, naniniwalang hindi makatarungan ang naging pagtrato nito sa isang mabuting tao. Sabihin ninyo sa Akin, bakit nila ipinagtatanggol ang anticristo na ito at nagrereklamo tungkol sa itinuturing na kawalan ng hustisya na ginawa sa taong ito? Dahil pamilyar sila rito—nagtulungan sila dati sa pangangaral ng ebanghelyo nang magkasama. Hindi nila akalaing pagkatapos maging isang lider, ipinakita nito ang tunay nitong kulay, ginawa ang lahat ng uri ng kasamaan, at naging anticristo. Hindi nila matanggap ang isang bagay na hindi nila inakala. Kaya, sabihin ninyo sa Akin, hindi ba nila tinitingnan ang taong ito batay sa kanilang mga kuru-kuro at imahinasyon? Napagpasyahan nilang hindi ito maaaring maging isang anticristo batay sa malabong impresyon na mayroon sila rito noon. Tama ba ang ganitong pananaw? Bakit naman sila mag-iisip ng ganito at gagawa ng ganitong mga konklusyon? Bakit sila nagsasabi ng mga iresponsableng pahayag na ito at walang ingat na tumutukoy gayong hindi naman nila nauunawaan ang realidad ng sitwasyon? Isang uri ito ng disposisyon. Hinaharap at pinangangasiwaan ng tao ang mga tao, mga pangyayari, at mga bagay ayon sa kanilang mga imahinasyon—anong klase ng disposisyon ito? Ito ay bahagyang pagmamataas at bahagyang pagkamatigas ng kalooban. Ang inihahayag mo sa iyong pang-araw-araw na buhay, mga kaisipan at paniniwala mo man, ang mga kilos o prinsipyong sinusunod mo sa pagtrato mo sa ibang tao, ang lahat ng ito ay nanggagaling sa iyong mga tiwaling disposisyon at dapat mong suriin ang mga ito kumpara sa katotohanan. Kung nalilito ka kapag hinihiling sa iyo na gawin ito, may problema rito; nangangahulugan ito na wala kang anumang kaalaman sa katotohanan. Ano ang epekto na mayroon ang katotohanan? (Kaya nitong lutasin ang mga tiwaling disposisyon ng isang tao.) Paano nito nilulutas ang mga iyon? Dapat mong suriin ang realidad ng iyong pang-araw-araw na mga iniisip, paniniwala, salita, at kilos kumpara sa katotohanan; kapag nakita mong magkatugma ang mga ito, matutukoy mo kung saan nagmumula ang iyong mga problema. Kung hindi mo matukoy ang iyong mga problema, o hindi mo tinatanggap ang mga salita ng Diyos at ang katotohanan, at padalos-dalos kang nagsasalita batay sa iyong mga kuru-kuro at imahinasyon, anong klase ng problema ang mayroon ka? Ito ay isang pagmamataas at kawalan ng katwiran, at nauugnay ito sa iyong tiwaling disposisyon. Padalos-dalos kang nagsasalita batay sa mga sarili mong imahinasyon nang hindi inaalam ang mga katunayan, at iniisip pa na, “Hindi ninyo siya kilala, ngunit kilala ko siya—nauunawaan ko.” Ang ibig mo talagang sabihin ay mas malinaw at mas eksakto kang nakakikita kaysa sa iba. Hindi ba ito kayabangan? Hindi ba ito pagmamagaling? Nasa kaloob-looban mo ang ganitong uri ng disposisyon, kaya’t palagi kang nagsasalita at kumikilos batay sa sarili mong mga kuru-kuro at imahinasyon. Halimbawa, sabihin nating gusto ng iglesia na magsagawa ng ilang proyekto at tinanong ka kung magkano ang magagastos dito, at, kahit walang anumang aktwal na pag-unawa sa sitwasyon, agad mong ibinulalas, “Gagastos ka riyan nang hindi bababa sa 100,000 yuan!” Nabigla ang lahat nang marinig nila ito, iniisip na hindi posibleng ganoon ito kamahal, at tiyak na nagmamalabis ka. Anong mga kahihinatnan ang maaaring danasin ng gawain ng iglesia bilang resulta ng disposisyon mo ng pagsasalita nang padalos-dalos at mga basta-bastang pagbabanggit ng opinyon? Sa realidad, hindi ganoon kamahal ang aabutin para magawa ang trabaho, ngunit sinasabi mong nagkakahalaga ito ng 100,000 yuan—hindi ba ito pagsasalita nang padalos-dalos? Hindi ba’t nagdudulot ito ng pinsala sa iglesia? Isa ba itong mapagkakatiwalaang paraan ng pagsasalita at pangangasiwa ng mga bagay-bagay? Hindi, talagang hindi ito mapagkakatiwalaan. Hinding-hindi magagamit ng sambahayan ng Diyos ang isang taong tulad nito sa sarili nitong gawain. May mapupulot bang aral mula sa sitwasyong ito? Dapat matuto ang isang tao na maging matapat na tao at magsalita nang totoo—ito ang susi sa maayos na pagganap sa kanyang tungkulin. Kung hindi tapat ang isang tao at padalos-dalos magsalita, hindi siya angkop na gumanap sa mga tungkulin, ni hindi siya karapat-dapat na gumanap sa mga tungkulin sa sambahayan ng Diyos. Kaya, para magampanan nang maayos ng isang tao ang kanyang tungkulin, dapat matutunan niya na maging isang matapat na tao, na maging responsable sa lahat ng kanyang sasabihin, at iwasang magsalita nang padalos-dalos, nang hindi nag-iisip, at batay lang sa sarili niyang mga imahinasyon. Dapat tama ang paraan ng pagsasalita ng isang tao at dapat na nakaayon sa mga katunayan ang kanyang mga salita. Ito ay isang aspekto ng realidad ng pagiging isang matapat na tao.

Napagtanto na ba ninyong lahat na mayroon kayong isang mapagmataas na disposisyon? (Oo, minsan ay nagsasalita ako nang labis at nang walang katwiran. Pakiramdam ko, ako ay napakamapagmataas at isang aspekto ito ng aking kalikasang diwa.) Kapag natukoy mo na ang mapagmataas mong disposisyon, paano mo ito dapat lutasin? Hindi mo malulutas ang mapagmataas mong disposisyon dahil lang natukoy at natanggap mo ito. Para malutas ang mapagmataas mong disposisyon, kailangan mo munang tanggapin ang katotohanan, tanggapin ang paghatol at pagkastigo ng mga salita ng Diyos, unawain ang maraming paraan ng pagpapamalas ng mapagmataas mong disposisyon gaya ng inilantad ng mga salita ng Diyos, at kung aling mga satanikong lason ang nagdudulot ng mga ito, at tukuyin kung aling mga maladiyablong salita ang naglihis sa iyo at naging dahilan ng mapagmataas mong disposisyon. Ito ang mga bagay na dapat mong maunawaan. Kapag nilulutas ang iyong mapagmataas na disposisyon, dapat isa-isahin mong gawin ang mga bagay-bagay, lutasin ang mga ito habang nalalantad ang mga ito—sa ganitong paraan, unti-unting malulutas ang mapagmataas mong disposisyon. Ang pinakakaraniwang kalagayang nakikita sa mga nabubuhay sa loob ng isang mapagmataas na disposisyon ay ang kanilang hilig na magsalita batay sa kanilang sariling mga imahinasyon at magmalabis—sa paglutas muna sa kalagayang ito ng pagsasalita nang labis maaaring bahagyang mabawasan ang kanilang mapagmataas na disposisyon. Ngayon, paano malulutas ang problema sa paggawa ng mga eksaheradong pahayag batay sa mga imahinasyon ng isang tao? Dapat munang malinaw na makilatis ng isang tao kung ano ang ibig sabihin ng pagsasalita nang labis batay sa mga imahinasyon ng isang tao. Una, dapat mapag-isipan ng isang tao: “Paano umuusbong ang mga imahinasyon? Bakit palaging may mga imahinasyon ang mga tao? Ano ang batayan ng kanilang mga imahinasyon? Kumakatawan ba sa realidad ang mga imahinasyong ito? Naaayon ba sa katotohanan ang mga imahinasyong ito?” Pagkatapos, dapat na malinaw na makilatis ng isang tao ang isyu ng paggawa ng mga eksaheradang pahayag—dapat makilatis niya kung bakit at mula sa anong posisyon nila sinasabi ang mga eksaheradong pahayag na ito, at ang layon na nais niyang makamit. Dapat mo munang pag-isipan nang husto ang mga tanong na ito at lutasin ang mga ito ayon sa katotohanan, at pagkatapos, ang kalagayan ng paggawa ng mga eksaheradong pahayag batay sa sarili mong mga imahinasyon ay medyo malulutas. Pag-isipan natin, halimbawa, na ang isang lider ay humiling sa iyo na suriin ang isang bagay, pero dahil abala ka sa ibang bagay ay nakalimutan mo itong gawin. Kalaunan, nang tanungin ka ng lider tungkol dito, nag-imbento ka ng kuwento, sa takot na ikaw ay pupungusan. Anong uri ng disposisyon ang ibinubunyag nito? May dalawang uri ng kalagayan na naglalaro rito: Ang isa ay ang pagsasalita nang padalos-dalos batay sa mga imahinasyon mo; ang isa pa ay ang pag-iimbento ng kuwento dahil hindi mo alam ang isasagot at natatakot kang mapungusan ka. Kung hindi ka nagsasalita nang padalos-dalos, nagsasabi ka naman ng mga kasinungalingan, at kung hindi ka nagmamayabang at nagmamataas, nagiging mapanlinlang ka naman—ang lahat ng bagay na ito ay nagpapahiwatig ng problema at dapat suriin. Kapag nagsasalita at kumikilos, sa sandaling napagtanto mo na malapit mo nang ibunyag ang iyong tiwaling disposisyon, dapat mong pigilan ang iyong sarili at manalangin sa Diyos sa iyong puso. Kung gayon, paano ka dapat kumilos para maging alinsunod sa mga katotohanang prinsipyo? Nauugnay ito sa pagsasagawa ng isang tao. (Magsalita nang tapat at sabihin lamang ang nalalaman namin.) Tama ito. Kung hindi mo alam ang sagot, dapat mong sabihin na, “Wala akong kaalaman sa bagay na ito, hindi ko pa ito nasusuri.” Ipagpalagay nating iniisip mo na, “Paano kung tanungin ako ng aking lider kung bakit hindi ko pa nasusuri ang isyu at pinungusan niya ako, ano nang dapat kong gawin?” Sabihin ninyo sa Akin, paano kayo dapat magsagawa sa ganitong sitwasyon? (Kung hindi pa namin napag-aaralan ang isyu, sabihin dapat namin ito. Hindi kami dapat nagsisinungaling dahil lang sa takot kaming mapungusan.) Tama iyon. Kung gusto mong magsinungaling, manlinlang ng tao, o magsalita nang kontra sa mga katunayan dahil lang sa takot kang mapungusan, dapat kang manalangin sa Diyos kung gayon, magnilay-nilay sa iyong sarili, at magsanay na maging matapat na tao. Sa ganitong paraan, ang iyong problema ng pagsasalita batay sa iyong mga imahinasyon ay mababawasan. Gayumpaman, hindi sapat na lutasin lamang ang problemang ito ng pagsasalita batay sa iyong mga imahinasyon—dapat ka ring magkaroon ng mas malalim na pag-unawa sa iyong sarili. Hindi mo lamang dapat kilalanin ang iyong mga tiwaling disposisyon, kundi dapat mo ring maunawaan ang iyong satanikong kalikasan at ang pinagmumulan ng iyong kayabangan. Kung makakamit mo ito, lampas kalahati ka na sa paglutas ng iyong mapagmataas na disposisyon. Kahit paano, hindi ka na magiging mapagmataas at mas magiging mapagpakumbaba ka na sa pagkilos mo. Kung kaya mong magpatuloy pa at lutasin ang problema mo sa pagsasabi ng mga kasinungalingan at panlilinlang sa iba, kung kaya mong magsalita ayon sa katotohanan at mga katunayan, at maging isang matapat na tao at sabihin kung ano ang nasa isipan mo, halos maisasabuhay mo na ang wangis ng tao. Kahit paano, magsasalita at kikilos ka na sa mas makatwirang paraan. Ipinakikita nito na hangga’t naghahangad ng katotohanan ang mga tao, nagpapasakop sa gawain ng Diyos, at nananalangin at umaasa sa Kanya, lubos nilang magagawang iwaksi ang kanilang mga tiwaling disposisyon. Yaong mga may mapagmataas na disposisyon ay kadalasang labis magsalita, palaging iniisip na mas mahusay sila kaysa sa iba; naniniwala silang matayog at kahanga-hangang silang mga tao at ang lahat ay nasa ilalim nila, at nagsasalita at kumikilos sila kung paano man nila gusto. Kung kaya rin nilang gumamit ng anumang paraan upang makamit ang kanilang mga layunin, madalas na nagsisinungaling at nanlilinlang ng iba, kung gayon hindi lamang mapagmataas at palalo ang mga indibidwal na ito, nagtataglay rin sila ng isang mapanlinlang na disposisyon. Ang paglutas sa isang mapagmataas at palalong disposisyon ay pangunahing nakadepende sa pagkilala sa sarili mong kalikasang diwa, at pagtanto na naging mapagmataas at palalo ka dahil sa pagiging ganap na tiwali at pamumuhay tulad ng isang diyablo at isang Satanas. Kapag nakikita mo nang malinaw ang bagay na ito, mararamdaman mo na kapag mas mapagmataas ang isang tao, mas sataniko sila. Sa kabilang banda, sa pamamagitan ng pagdanas sa mga kabiguan at dagok sa buhay, mas magiging matino ka. Mas madali bang lutasin ang isang mapagmataas na disposisyon o isang mapanlinlang na disposisyon? Sa realidad, hindi madaling lutasin ang alinman dito, ngunit kung ihahambing sa isang mapanlinlang na disposisyon, medyo mas madaling lutasin ang isang mapagmataas na disposisyon. Mas magiging mahirap na lutasin ang isang mapanlinlang na disposisyon. Dahil ito sa ang mga mapanlinlang na indibidwal ay puno ng masasamang motibo at layunin kaya’t ang kanilang konsensiya at katwiran ay bigong pigilan sila. Isa itong problema sa kanilang kalikasang diwa. Gayumpaman, gaano man ito kahirap, kung nais ng isang tao na lutasin ang kanilang mapanlinlang na disposisyon, dapat silang magsimula sa pagsasagawa na maging isang matapat na tao. Sa huli, ang pinakasimpleng paraan ng pagsasagawa na maging isang matapat na tao ay ang simpleng pagpapahayag ng mga bagay kung ano talaga ang mga ito, magsalita nang tapat, at magsalita ayon sa mga katunayan. Gaya ng sinabi ng Panginoong Jesus, “Ang magiging pananalita ninyo ay, ‘Oo, oo; Hindi, hindi’” (Mateo 5:37). Ang pagiging isang matapat na tao ay nangangailangan ng pagsasagawa ayon sa prinsipyong ito—pagkatapos ng pagsasanay nito sa loob ng ilang taon, tiyak na makikita mo ang mga resulta. Paano kayo magsasanay ngayon ng pagiging isang matapat na tao? (Hindi ko hinahaluan ang aking sinasabi, at hindi ako nanlilinlang ng iba.) Ano ang ibig sabihin ng “hindi panghahalo”? Nangangahulugan ito na ang mga salitang sinasabi mo ay hindi nagtataglay ng mga kasinungalingan o anumang mga pansariling layunin o motibo. Kung nagkikimkim ka ng pandaraya o mga personal na layunin at motibo sa iyong puso, likas na mabubunyag ang mga kasinungalingan mo. Kung wala kang pandaraya o mga pansariling layunin o motibo sa iyong puso, magiging puro ang mga sinasabi mo at hindi magtataglay ng mga kasinungalingan—sa ganitong paraan, ang iyong pakikipag-usap ay magiging: “Oo, oo; Hindi, hindi.” Ang pinakamahalagang bagay ay ang dalisayin muna ang puso ng isang tao. Kapag nadalisay na ang puso ng isang tao, ang pagmamataas at pagiging mapanlinlang ng isang tao ay malulutas. Upang maging isang matapat na tao, dapat lutasin ang mga panghahalo na ito. Kapag nagawa ito, magiging madaling maging isang matapat na tao. Ang pagiging isang matapat ba na tao ay kumplikado? Hindi, hindi ito kumplikado. Anuman ang kalagayan mo sa loob o anumang mga tiwaling disposisyon ang mayroon ka, dapat mong isagawa ang katotohanan ng pagiging matapat na tao. Kailangan mo munang lutasin ang problema ng pagsasabi ng kasinungalingan—ito ang pinakamahalaga. Una, sa pagsasalita, dapat kang magsagawa sa pagsasabi ng kung ano ang nasa isipan mo, pagsasabi ng totoo, nang walang halo, at umiwas sa ganap na pagsisinungaling; ni hindi ka dapat magsabi ng mga salitang may halo, at dapat mong tiyakin na ang lahat ng sinasabi mo sa maghapon ay totoo at matapat. Sa paggawa nito, isinasagawa mo ang katotohanan at isinasagawa ang pagiging isang matapat na tao. Kung mapansin mo na nagbunyag ka ng mga kasinungalingan o ng mga salitang may karumihan, pagnilayan mo agad ang iyong sarili, at himayin at magkaroon ng kamalayan sa mga dahilan kung bakit ka nagsisinungaling at kung ano ang nagtutulak sa iyo na magsinungaling. Pagkatapos, batay sa mga salita ng Diyos, himayin ang pangunahin at mahalagang problemang ito. Sa sandaling maging malinaw sa iyo ang ugat ng mga kasinungalingan mo, magagawa mong maghimagsik laban sa satanikong disposisyong ito sa pananalita at mga pagkilos mo. Hindi ka na magsisinungaling kapag nahaharap sa mga parehong sitwasyon, at makapagsasalita ka na ayon sa mga katunayan at hindi na maglalabas ng mga mapanlinlang na pananalita. Sa ganitong paraan, ang iyong espiritu ay mapakakawalan at makalalaya at magagawa mong mabuhay sa harap ng Diyos. Kung kaya mong mamuhay ayon sa mga salita ng Diyos, nabubuhay ka sa liwanag. Gayumpaman, kung patuloy kang nasasangkot sa panlilinlang, nagbabalak at gumagawa ng pakana, palaging nagtatago tulad ng isang magnanakaw sa madidilim na sulok, at palihim na nagsasagawa ng mga gawain mo, kung gayon ay hindi ka mangangahas na mamuhay sa harap ng Diyos. Dahil mayroon kang lihim na mga motibo, palaging gustong linlangin ang iba upang makamit ang sarili mong mga layunin, at nagkikimkim ng napakaraming kahiya-hiya at hindi masabing mga bagay sa puso mo, palagi mong sinusubukang itago at pagtakpan ang mga ito, binibihisan at itinatago ang mga ito sa balatkayo, ngunit hindi mo maitatago ang mga bagay na ito magpakailanman. Kalaunan, lalantad ang mga ito. Ang isang taong may lihim na mga motibo ay hindi magagawang mabuhay sa liwanag. Kung hindi niya isasagawa ang pagninilay-nilay sa sarili, paghihimay sa kanyang sarili at paglalantad ng kanyang sarili, hindi siya makakawala sa paglimita at gapos ng kanyang mga tiwaling disposisyon. Mananatili siyang nakakulong sa isang buhay ng kasalanan, na hindi kayang palayain ang kanyang sarili. Sa huli, sa anumang sitwasyon, hindi ka dapat magsinungaling. Kung alam mo na mali ang pagsisinungaling at hindi naaayon sa katotohanan, ngunit ipinipilit mong magsinungaling at manlinlang ng iba, nag-iimbento pa para itago ang mga katunayan at ang realidad ng sitwasyon para iligaw ang mga tao, kung gayon ay sadya kang gumagawa ng maling gawain. Ang ganitong tao ay hindi magkakamit ng kaligtasan mula sa Diyos. Ibinibigay ng Diyos ang katotohanan sa mga tao, ngunit sa huli ay sarili na nilang desisyon kung kaya nilang tanggapin at isagawa ang katotohanan. Yaong kayang tanggapin ang katotohanan ay magkakamit ng kaligtasan mula sa Diyos, habang yaong mga hindi kayang tanggapin ang katotohanan at hindi nagsasagawa ng katotohanan ay hindi ito makakamit. Alam ng maraming tao na nabubuhay sila sa kanilang mga tiwaling disposisyon at kinikilala na yaong mga namumuhay ayon sa mga satanikong disposisyon ay hindi maitutulad sa mga tao o mga demonyo man, at bigong isabuhay ang normal na wangis ng tao. Handa silang isagawa ang katotohanan, ngunit hindi nila ito magawa, pakiramdam lang nila ay wala silang kakayahan. Sa gayong sitwasyon, maaari lamang manalangin ang isang tao sa Diyos at umasa sa Kanya. Kung hindi talaga makikipagtulungan ang mga indibidwal, hindi gagawa sa loob nila ang Diyos. Tiyak na kapopootan ng mga tunay na nagmamahal sa katotohanan ang kanilang mapanlinlang na disposisyon, lahat ng uri ng personal na layunin, maging ang mga kasinungalingan at panlilinlang. Mas gugustuhin pa nilang magtiis ng pagkalugi sa pamamagitan ng pagsasalita nang tapat kaysa magsinungaling. Mas pipiliin nilang magsalita nang makatotohanan kahit na humantong ito sa paghatol at pagkondena, kaysa patagalin ang walang dangal na pag-iral ng pagsasabi ng mga kasinungalingan. Yaong mga kayang kamuhian ang mga satanikong disposisyon sa ganitong paraan ay likas na kayang maghimagsik laban sa laman, isagawa ang katotohanan, at magtagumpay sa pagiging matapat na mga tao.

Kumusta ang inyong karanasan sa pagiging matapat na tao ngayon? Nagkamit ba kayo ng ilang resulta? (Minsan, naisasagawa kong maging matapat, ngunit minsan ay nakalilimutan ko.) Makalilimutan ba ninyong isagawa ang katotohanan? Kung nakalilimutan ninyo ito, anong uri ng problema ang inilalarawan niyan? Mahal ba ninyo ang katotohanan o hindi? Kung hindi ninyo mahal ang katotohanan, mahihirapan kayong pumasok sa katotohanang realidad. Dapat ninyong seryosohin ang pagsasagawa sa katotohanan at pagsasagawa sa pagiging isang matapat na tao. Dapat madalas ninyong pag-isipan kung paano maging isang matapat na tao at kung anong katwiran ang dapat ninyong taglayin. Hinihingi ng Diyos na maging matapat ang mga tao, at dapat nilang hangarin ang pagkamatapat bilang isang napakahalagang bagay. Dapat maging malinaw sa kanila at maunawaan nila kung anong mga katotohanan ang kailangan nilang taglayin at kung anong mga realidad ang kailangan nilang pasukin upang maging matapat na mga indibidwal at maisabuhay ang wangis ni Pedro, at dapat silang makahanap ng landas ng pagsasagawa. Saka lamang sila magkakaroon ng pag-asa na maging isang matapat na tao at isang taong mahal ng Diyos. Kung hinahamak mo ang mga matapat na tao, iyong mga nagsasalita nang matapat, lalo na ang mga taong kayang tanggapin at hangarin ang katotohanan, kung palagi kang may panghahamak sa gayong mga tao, kung gayon ay hindi ka nga isang positibong karakter at kabilang ka sa kategorya ng mga buktot na indibidwal. Kung minamaliit mo ang mga taong gumagampan sa kanilang mga tungkulin nang may debosyon at yaong mga handang magbayad ng halaga upang isagawa ang katotohanan, kung gayon ay naging isang negatibong karakter ka nga, at tiyak na hindi isang positibong karakter. Ang tanong kung ang isang indibidwal ba ay magkakamit ng kaligtasan ay nauugnay sa kung sila ay isang positibong karakter o hindi. Ang pangunahing susi sa pagtukoy kung isang positibong karakter ang isang tao ay nakasalalay sa kanilang mga mithiin at sa mga kagustuhan na mayroon sa kanilang puso. Dapat mong makilala ang pagkakaiba ng positibo at negatibong mga bagay, makapagtalaga ng malinaw na limitasyon, pumanig sa tama, at manindigan sa panig ng Diyos at ng katotohanan. Kung kaya mong gawin ito, magiging ganap na normal ang pag-iisip mo at magiging isa kang tao na may konsensiya at katwiran. Kung palagi mong minamaliit iyong mga naghahangad sa katotohanan, handang magbayad ng halaga, at taos-pusong ginugugol ang kanilang sarili para sa Diyos, kung gayon ay nasa panig ka nga ni Satanas at isang negatibong karakter. Ang ilang tao ay mapanghamak sa mga matapat na indibidwal at minamaliit sila. Palaging mataas ang tingin nila sa mga taong magaling magsalita, mapagmanipula, at bihasa sa panlilinlang ng iba gamit ang mga mabulaklak na salita, gayundin ang mga nangangaral ng matatayog na sermon mula sa itaas. Kung iyon ang sitwasyon mo, hindi mo magagawang maging isang matapat na tao. Sa halip, gagayahin mo ang mga Pariseo at hindi mo magagawang simulan ang tamang landas ng paghahangad ng katotohanan. Mapapabilang ka sa kategorya ng mapagkunwaring mga Pariseo. Hinahangad ng mga tao ang gusto at ninanais nila. Ano ang kasalukuyan ninyong ninanais sa inyong mga puso? Inaalala kong kahit sa inyo ay hindi malinaw kung ano ang inyong gusto. Ang pinagtutuunan ninyo ng pag-ibig at poot ay hindi malinaw na natutukoy at hindi ninyo alam kung sa anong bagay ba ninyo naihanay ang inyong sarili kay Satanas. Minsan, ang mga salita ninyo ay maaaring umaayon sa katotohanan, ngunit sa sandaling kumilos kayo, lumilihis kayo sa katotohanan. Ipinapakita nito na kung wala ang katotohanan, hindi kayo makatatayo nang matatag at patuloy na mag-uurong-sulong, minsan ay hahakbang pasulong at minsan ay paatras. Pagkatapos ninyong makinig sa mga sermon, tila nauunawaan ninyo ang katotohanan, at handa kayong tahakin ang tamang landas. Gayumpaman, pagkatapos ng ilang panahon, namamayani ang kadiliman sa loob ninyo at muli kayong lumilihis ng landas. Kaya bang piliin ng mga gayong tao ang tamang landas? Kahit na mapili nila ito, hindi sila makaapak dito dahil nasa abnormal silang kalagayan. Hindi talaga sila nakauunawa ng anumang katotohanan at sila ay mga litong indibidwal na maghapong pagala-gala habang tulala. Maaaring sabihin nila na gusto nila ang mabubuting tao, ngunit sa tuwing nakararanas sila ng anumang isyu, minamaliit naman nila ang mga ito. Maaaring sinasabi nilang gusto nilang maging matapat, ngunit kapag may nangyari sa kanila, mapanlinlang silang aasal. Sinusunod nila ang sinumang namumuno sa kanila, mabuti man o masama—magagawa bang perpekto ng Diyos ang gayong mga tao? Talagang hindi, dahil kulang na kulang sila sa mahahalagang kinakailangan. Ang sinumang nangmamaliit ng mabubuting tao, ng matatapat na indibidwal, yaong masigasig na gumaganap sa kanilang mga tungkulin, at yaong mga naghahangad ng katotohanan at handang magbayad at magdusa para dito, ay hindi isang mabuting tao. Wala sila ni katiting na konsensiya at katwiran at hindi magkakamit ng kaligtasan. Ang mga taong may mababait na puso at pagmamahal sa katotohanan ay gusto ang mga positibong bagay at nasisiyahan sa pakikipag-ugnayan sa mga positibong tao, na nagdudulot sa kanila ng maraming pakinabang. Sa kabilang banda, yaong mga walang pagmamahal sa mga positibong bagay o positibong indibidwal ay hindi makakamit ang katotohanan kahit na naniniwala sila sa Diyos. Dahil ito sa ang kanilang mga puso ay hindi nagmamahal sa katotohanan, at hindi nila ito hahangarin. Kahit gustuhin man nila, hindi nila magagawang makamit ang katotohanan.

Katatapos Ko lang magbahagi tungkol sa dalawang paksa: mga damdamin, at mga kuru-kuro at imahinasyon. May isa pa—ang pagkamainitin ng ulo—na isa ring pagpapamalas ng tiwaling disposisyon ng tao. Ang lahat ng tiwaling tao ay mainitin ang ulo. Anong mga pag-uugali ang nagpapakita ng pagkamainitin ng ulo? May mga elemento ba ng damdamin at emosyon na nakapaloob sa pagkamainitin ng ulo? Paano naman ang pagmamataas at pagmamatuwid sa sarili? Kasama ang lahat ng elementong ito sa pagkamainitin ng ulo—nauugnay ang lahat ng ito sa disposisyon ng isang tao. Paano naman ang “ngipin sa ngipin, mata sa mata”—isa ba itong halimbawa ng pagkamainitin ng ulo? “Kung hindi ka mabait sa akin, gagawan kita ng masama” at “Igigisa ang iba sa sarili nilang mantika”—mga halimbawa ba ang mga ito ng pagkamainitin ng ulo? (Oo.) Ano pang mga halimbawa ang naiisip ninyo? (“Hindi ako aatake maliban na lang kung inatake ako; kung inatake ako, siguradong gaganti ako ng atake.”) Ang lahat ng ito ay mga halimbawa ng pagkamainitin ng ulo. Hindi lang basta umiinit ang ulo ng mga tao kapag sila ay galit, madalas din silang nagpapakita ng init ng ulo kahit hindi sila galit. Halimbawa, namumuhay ang mga tao sa kanilang mga satanikong disposisyon, at madalas na gustong sumbatan yaong mga nagsasalita sa paraang hindi kasiya-siya sa kanila o kumikilos sa paraang hindi katanggap-tanggap sa kanila, at gustong maghiganti roon sa mga kumikilos sa paraang hindi mabuti sa kanila. Hindi ba ito pagkamainitin ng ulo? (Oo.) Ano pang mga halimbawa ng pagkamainitin ng ulo ang naiisip ninyo? (Pagsasalita o panunumbat sa iba mula sa posisyon ng katayuan.) Kapag ang isang tao ay gumagamit ng kalamangan na ibinigay sa kanya ng kanyang katayuan para gawin ang anumang nais niya, o para ibunton ang galit niya sa iba sa pamamagitan ng panunumbat, mga anyo rin ito ng pagkamainitin ng ulo. Sa katunayan, madalas na nagpapakita ng pagkamainitin ng ulo ang mga tao. Karamihan sa mga sitwasyon kung saan hindi naaayon sa katotohanan ang mga salita at kilos ng mga tao ay lumilitaw dahil sa kanilang pagkamakasarili, mga pagnanais, hinanakit, muhi, at galit—ang lahat ng bagay na ito ay nagmumula sa pagkamainitin ng ulo. Ang mga pagpapakita ng pagkamainitin ng ulo ay hindi lamang nagmumula sa poot, galit, o paghihiganti, at malawak ang sinasaklaw nito, ngunit hindi natin pag-uusapan ang mga detalye ngayon. Mainitin ang ulo ng lahat ng taong tiwali at ang pagkamainitin ng ulo na ito ay nagmumula sa kanilang mga satanikong disposisyon; ang pagkamainitin ng ulo ay hindi naaayon sa katwiran ng normal na pagkatao, lalong hindi ito naaayon sa katotohanan, kaya ang pagkilos ayon sa mga tiwaling disposisyon ng isang tao ay pagkamainitin ng ulo. Ang pagganti ba ng masama laban sa masama ay hindi isang anyo ng pagkamainitin ng ulo? (Oo.) Paano naman ang pagganti nang masama sa mabuti? Pagkamainitin din ito ng ulo. Paano naman iyong galit na galit ka na tumatayo na ang mga balahibo mo? Pagkamainitin din ito ng ulo. Ang pagkamainitin ng ulo ay hindi makatwirang pagtugon lamang sa mga isyung nakahaharap mo, na iniisip na, “Kahit ano pa ang maging sitwasyon, ilalabas ko lang ang mga personal kong hinaing ngayon. Anuman ang mga kahihinatnan, o ang mga prinsipyo, o kung kanino man nakadirekta ang aking poot, kailangan ko munang maglabas ng sama ng loob”—ito ay pagkamainitin ng ulo. Sa huling pagsusuri, ano nga ba talaga ang pagkamainitin ng ulo? Isa itong tiwaling disposisyon, isang satanikong disposisyon, at lubusang kawalan ng pagkamakatwiran. Isang uri ng pagkamabangis ang pagkamainitin ng ulo, ang diwa nito ay isang pagbukal ng kalikasang mabangis, at wala itong kahit na katiting na katwiran ng normal na pagkatao. Ang pagpapakita ng kawalang-katwiran ay kinapapalooban ng pagkawala ng talino at pagpipigil sa sarili ng isang tao, at kawalan ng kakayahang pigilin at kontrolin ang sarili. Pagkamainitin ito ng ulo.

Para mabago ang disposisyon mo, ang pinakapangunahing bagay na dapat mong magawa ay makilala ang mga paraan kung saan ang mga tiwali mong disposisyon ay unang-unang nagpapamalas ng mga sarili nito sa tanglaw ng mga salita ng Diyos, at mamalayan mo kung ano ang iniisip mo at kung ano ang kalagayan mo sa tuwing ibinubunyag mo ang iyong mga tiwaling disposisyon. Sa maraming pagkakataon, ang bawat kalagayan na lumilitaw sa isang tao ay nangyayari dahil sa isang tiwaling disposisyon—sa ilang pagkakataon, maaaring magdulot ng maraming iba’t ibang kalagayan sa iba’t ibang sitwasyon ang isang tiwaling disposisyon. Dapat mong makilatis ang lahat ng ito. Hindi sapat na magkaroon ka lang ng kaunting pag-unawa mula sa iyong pagkilatis, kailangan mo ring mahimay at malaman ang ugat ng problema mo, sa anong mga pagkakataon nabubunyag ang mga tiwali mong disposisyon, at anong uri ng problema ito. Matapos maunawaan nang malinaw ang lahat ng ito, malalaman mo ang naaangkop na paraan ng pagsasagawa. Maisasagawa mo ba ang isang bagay dahil lang sa alam mo kung paano mo ito dapat isagawa? (Hindi.) Bakit ganoon? Dahil mayroon kang mga tiwaling disposisyon. Kung ang isang tiwaling disposisyon ay humahadlang sa isang tao sa pagsasagawa ng katotohanan, dapat niyang hanapin ang katotohanan, tanggapin ang pagpupungos ng Diyos, tanggapin ang Kanyang paghatol at pagkastigo, at lutasin ang kanyang tiwaling disposisyon. Kung gagawin niya ang mga bagay na ito, magiging madali para sa kanya na isagawa ang katotohanan. Ang kakayahan bang magsagawa ng katotohanan ay nagpapahiwatig na nakamit na ng isang tao ang pagbabago? Hindi ganoon. Hindi nangangahulugang hindi na uli lilitaw ang isang tiwaling disposisyon dahil lamang sa nalutas na ito ng isang tao sa isang bagay. Patuloy itong lilitaw, guguluhin at hahadlangan ang pagsasagawa ng katotohanan ng taong iyon, at sa mga ganitong sitwasyon, kakailanganin pa rin nilang hanapin ang katotohanan upang malutas ang tiwaling disposisyong ito. Maaaring malutas ng isang tao ang isang tiwaling disposisyon sa isang bagay, ngunit makalipas ang ilang panahon, posibleng may panibagong tiwaling disposisyon na lumabas sa ibang sitwasyon, at humadlang sa pagsasagawa nila ng katotohanan. Ano ang isyu rito? Ipinahihiwatig nito na ang mga tiwaling disposisyon ay malalim ang pinag-uugatan sa tao, at na kailangan pa rin nilang hanapin ang katotohanan at hanapin sa mga salita ng Diyos ang mga kasagutan sa kanilang mga problema. Sa pamamagitan lamang ng paulit-ulit na paglutas sa kanilang mga tiwaling disposisyon unti-unting magsisimulang humupa ang mga disposisyong ito. Walang tiwaling disposisyon ang malulutas nang isahan—hindi iyon ganoon—kailangan mo munang maunawaan ang katotohanan at matutong kumilatis. Dapat mong tanungin ang iyong sarili: “Nasa isang maling kalagayan ako ngayon, paano ito lumitaw? Bakit lilitaw ang ganitong kalagayan sa loob ko? Paano inilalantad ng mga salita ng Diyos ang kalagayang ito? Anong tiwaling disposisyon ang nagdulot ng ganitong kalagayan?” Dapat mong pagnilayan ang mga tanong na ito upang magkaroon ng pag-unawa, at makilatis ang mga ito. Kapag naunawaan mo na ang mga tiwali mong disposisyon, magagawa mong maghimagsik laban sa mga ito. Sa ganitong paraan, unti-unting malulutas ang mga hadlang sa pagsasagawa mo ng katotohanan at magiging mas madali para sa iyo na isagawa ang katotohanan. Ang pagtahak sa landas ng paghahangad sa katotohanan ay nangangahulugan ng patuloy na paglutas ng iyong mga tiwaling disposisyon sa ganitong paraan. Unti-unting lalawak at magbubukas ang landas ng pagsasagawa ng katotohanan at mababawasan ang mga hadlang dito; magkakaroon ka ng kakayahang isagawa ang lahat ng iba’t ibang aspekto ng katotohanan, at paunti nang paunti ang ibinubunyag mong mga tiwaling disposisyon. Gayumpaman, hindi ito nangangahulugan na ganap at lubusan mo nang iwinaksi ang iyong mga tiwaling disposisyon. Posible na makapagbunyag ka pa rin ng kaunting tiwaling disposisyon sa mga espesyal na sitwasyon, ngunit hindi ka na mapipigilan ng mga ito sa pagsasagawa ng katotohanan. Ito ay pagbabago sa isang mabuting direksyon. Mahaba ang landas ng buhay pagpasok, na ibig sabihin, mahaba ang landas ng paghahangad sa katotohanan. Sa totoo nating buhay, makikita nating lahat kung paanong ang isang uri ng tiwaling disposisyon ay maaaring humantong sa iba’t ibang kalagayan sa iba’t ibang sitwasyon. Kahit na sa panlabas ay parang tama o mali, positibo o negatibo ang mga kalagayang ito, maaaring kontrolin ng lahat ng ito ang isang tao sa loob ng ilang panahon, impluwensyahan ang paraan ng kanyang pagsasalita at pagkilos, at apektuhan ang kanyang mga pananaw sa mga bagay-bagay, at kung paano niya tinatrato ang mga tao. Kung gayon, paano lumilitaw ang mga kalagayang ito? Sa realidad, lumilitaw ang lahat ng ito dahil sa satanikong kalikasan ng mga tao at mga tiwaling disposisyon. Sa panlabas, mukhang naiimpluwensiyahan ng mga kalagayan ang mga tao, ngunit, sa totoo lang, ang mga tiwaling disposisyon nila ang kumokontrol sa kanila. Dahil dito, namumuhay ang lahat ng tao ayon sa kanilang panloob na satanikong kalikasan at mga tiwaling disposisyon, na nag-aakay sa kanila na lumabag sa katotohanan at lumaban sa Diyos. Kung hindi mo gagamitin ang katotohanan para lutasin ang mga tiwali mong disposisyon at baligtarin ang mga mali mong kalagayan, hindi mo magagawang makawala sa mga limitasyon at tanikala ng sataniko mong disposisyon. Halimbawa, sabihin natin na isa kang lider, at may isang tao sa iglesia na angkop para sa isang partikular na tungkulin, ngunit ayaw mo siyang gamitin dahil minamaliit mo siya. Alam mo na hindi ito patas na paraan ng pagtrato sa mga tao, kaya paano mo dapat lutasin ang problemang ito? Dapat mong pag-isipan: “Bakit ganito ang inaasal ko? Bakit ba hindi ako patas sa kanya? Ano ba itong nag-iimpluwensya sa akin?” Wala ba itong laman na mga tiyak na detalye? Ano ang problema rito, sa ayaw mong tratuhin nang patas ang taong ito? Dahil ito sa iyong mga pagkiling, mga kagustuhan, at mga hindi gusto. May mapagmataas na disposisyon ang mga tao, kaya ang mga bagay na ito ay maaaring lumitaw sa loob nila. Kaya walang duda na dahil ito sa mapagmataas mong disposisyon. Ang mapagmataas mong disposisyon ay naging dahilan upang lumitaw ang mga kalagayang ito sa loob mo: minamaliit mo ang taong ito sa iyong puso, ayaw mong magbanggit ng anumang mabuti tungkol sa kanya, o suriin siya sa isang patas at makatarungang paraan, at ayaw mo siyang piliin para sa isang tungkulin kahit na angkop siya para dito—lahat ito ay mga kahihinatnan na dulot ng mapagmataas mong disposisyon. May mapagmataas na mga disposisyon ang mga tao, kaya’t nagkikimkim sila ng kadiliman sa kanilang mga puso, liko ang paningin nila, at may kinikilingan sa kanilang mga pananaw sa mga isyu. Dapat malutas ang mga problemang ito sa pamamagitan ng pagninilay at pagkilala sa sarili. Kung may malinaw kang pananaw at pagkaarok sa mga tiwali mong kalagayan at tiwaling disposisyon, at kaya mong hanapin ang katotohanan upang malutas ang mga ito, at kaya mong itrato ang mga tao ayon sa mga katotohanang prinsipyo, magagawa mong baligtarin ang mga pagkiling at maling pananaw mo sa mga tao, at matututong itrato nang patas ang mga tao. Kung gayon, paano mo babaligtarin ang mga ito? Dapat kang lumapit sa Diyos upang manalangin at hanapin ang katotohanan, kilatisin ang diwa ng mga problemang ito, at matamo ang pag-unawa sa mga layunin ng Diyos. Dapat magkaroon ka ng kahandaang makipagtulungan at maghimagsik laban sa iyong sarili. Dapat mong sabihin sa sarili mo: “Hindi na magiging ganito ang asal ko sa susunod. Maaaring medyo kulang ang kakayahan niya, ngunit kailangan ko siyang itrato kung paano siya dapat itrato. Kung angkop siyang gumampan ng tungkuling ito, dapat ko siyang italaga rito. Kung may maganda akong relasyon sa iba, ngunit hindi sila angkop sa tungkulin, hindi ko sila gagamitin. Sa halip ay siya ang gagamitin ko.” Hindi ba nabaligtad ang kalagayang ito? Hindi ba ito isang paraan ng pagsasagawa? Isang paraan ito ng pagsasagawa. Ngayon paano ka nakapagsagawa sa ganitong paraan? Kung hindi ka nakipagtulungan, at hindi naghimagsik laban sa mga pansarili mong intensyon, makakamit mo kaya ang resultang ito? Tiyak na hindi. Kaya naman, mahalaga ang pagtutulungan ng mga tao. Dapat kang tunay na makipagtulungan—ibig sabihin, dapat kang magsikap tungo sa katotohanan, at magsikap sa mga hinihingi ng Diyos. Kung hindi mo pipiliin na kumilos sa ganitong paraan, kung hindi ka magsusumikap patungo sa katotohanan, hindi ka nakikipagtulungan kung gayon. Ang tunay na pakikipagtulungan ay lubos na pagpapasakop sa katotohanan. Sa pamamagitan lamang ng pagkakaroon ng saloobin at pagpapasya na magpasakop sa katotohanan na maaari kang maghimagsik laban sa iyong mga personal na intensyon, mga kagustuhan, at pangangatwiran. Sa ganitong paraan, maaaring baligtarin ang mali mong kalagayan. Ang pagtrato nang patas sa mga tao ay nangangahulugan na kaya mong tumanggap at magpasakop kapag may ibang nagsasalita ng tama at naaayon sa katotohanan, anuman ang sitwasyon ng taong iyon. Kung palagi kang may mga pagkiling sa isang tao, at minamaliit mo siya, at ayaw mong makipag-usap nang madalas sa kanya kahit na ginamit mo na siya, minamaliit mo pa rin siya sa iyong puso, nang hindi ganap na nababaligtad ang kalagayan mo, nagpapakita ito na nasa loob mo pa rin ang bulok na ugat ng iyong tiwaling disposisyon. Ang isang maliit at walang halagang kalagayan ay maaaring magdulot sa iyo ng labis-labis na pagdurusa—problema ba ito sa disposisyon mo? Problema ito sa kalikasang diwa ng tao. Dapat mong baligtarin ang maling kalagayang ito. Hindi mo dapat tukuyin ang taong ito dahil lang sa nalaman mong may ilan siyang kahinaan—sigurado namang mayroon din siyang ilang kagalingan at kalakasan, at dapat kang lalong makipagbahaginan sa kanya at subukang magkaroon nang mas malalim na pag-unawa sa kanya. Kapag nakita mo ang kanyang mga kalakasan at natuklasan na akma siya para sa nasabing tungkulin, unti-unti mong makikita ang pagiging kasuklam-suklam mo at ang pagiging kahiya-hiya mo, at mapagtatanto na ang pagtatalaga sa kanya sa tungkuling ito at pagtrato sa kanya sa ganitong paraan ay patas at naaayon sa katotohanan. Pagkatapos, mas mapapalagay ang loob mo. Kapag binanggit ang taong ito, mapapalagay ang konsensiya mo, na hindi mo binigo ang Diyos, at na isinagawa mo ang katotohanan. Habang tumatagal, magbabago ang pananaw mo sa taong ito. Paano nakakamit ang lahat ng ito? Ang Diyos ang gumagawa nito—paunti-unting gumagawa sa loob mo ang katotohanan, at binabago at binabaligtad nito ang iyong kalagayan. Subalit ito ay simula pa lamang. Kung muli kang mahaharap sa parehong isyu, walang katiyakan na magagamit mo rin ang parehong pamamaraan na ginamit mo sa naunang tao upang asikasuhin ito. Maaari kang makaranas ng iba at samot-saring kalagayan, o ang iba’t ibang kapaligiran, tao, pangyayari, at bagay ay maaari subukin kung gaano kalaki ang iyong pagmamahal sa katotohanan, at subukin ang iyong determinasyon na maghimagsik laban sa iyong mga sariling tiwaling disposisyon at sa iyong sariling kalooban. Ito ay mga pagsubok ng Diyos. Kapag, sa lahat ng iyong pakikitungo sa ibang tao, maging sino man sila, at mabuti man o masama ang inyong relasyon, malapit man sila sa iyo o hindi, sumisipsip man sila sa iyo o hindi, at anuman ang kanilang kakayahan, magagawa mong tratuhin sila nang patas at tumpak, lubos na magbabago ang iyong kalagayan. Kapag ang paraan ng iyong pagtrato sa iba ay hindi nakabatay sa iyong mga imahinasyon, sa iyong mga damdamin, o sa pagkamainitin ng iyong ulo, nakamit mo na nga ang aspektong ito ng katotohanan. Wala ka pa roon. Ang lahat ng iba’t ibang tiwaling disposisyon sa loob mo ay kinokontrol pa rin ang iyong pag-uugali, kinokontrol ang paraan mo ng pag-iisip at ang iyong isipan. Naging kalikasan mo na ang mga bagay na ito sa loob mo, na kumokontrol sa iyo, at hindi mo pa nagiging buhay ang katotohanan. May kaunti ka lang na mabuting pag-uugali, ngunit sa likod ng mabuting pag-uugaling ito, ang lahat ng iba’t ibang kalagayan at kaisipan na ibinubunyag mo at kinikimkim mo sa loob ng iyong puso ay nagmumula sa iyong mga tiwaling disposisyon, at kinokontra ang katotohanan. Kapag ang lahat ng kalagayan at kaisipan mong ito ay naging makatwiran at umayon sa mga prinsipyo at sa katotohanan, hindi na makokontrol ng mga tiwaling disposisyon mo ang mga kaisipan o ang pag-uugali mo—kung gayon nga, tunay nang nagbago ang disposisyon mo. Hindi mo na kakailanganing maghimagsik laban sa iyong mga tiwaling disposisyon o pigilan ang iyong sarili. Magagawa mo nang direktang kumilos alinsunod sa mga katotohanang prinsipyo. Maniniwala kang ito ang dapat mong gawin at iisipin mo na hindi naman talaga mahirap ang pagsasagawa ng katotohanan. Kapag nangyari na ito, nagiging buhay mo na ang katotohanan. Wala pa kayong lahat doon—kailangan pa rin ninyong ipagpatuloy ang paghahangad ninyo sa loob ng ilang panahon. Hindi sapat na kaunting doktrina lamang ang nauunawaan at may kaunting sigasig; napakaliit pa ng tayog ninyo. Dapat ninyong maranasan ang mga salita ng Diyos, isagawa ang katotohanan, at magsalita tungkol sa inyong patotoong batay sa karanasan at sa inyong tunay na pag-unawa—at magkakaroon kayo ng realidad. Ito ang ibig sabihin ng pagkakaroon ng tunay na tayog. Sa ngayon, karamihan sa mga tao ay walang kakayahang magbigay ng patotoo—masyado pa ring mababaw ang kanilang karanasan, at dapat magbasa pa sila nang mas maraming salita ng Diyos, makinig pa sa mas maraming sermon, at mag-aral pa nang mas maraming himno. Matapos maranasan ang maraming bagay, magkakamit sila ng tunay na pagkaunawa sa mga salita ng Diyos, at madarama na napakapraktikal ng mga salita ng Diyos, kayang-kayang magsilbi bilang buhay ng isang tao, na kayang-kaya nitong ipasabuhay sa mga tao ang tunay na wangis ng tao, at na magagamit ang mga ito bilang tugon sa lahat ng uri ng mga tukso ni Satanas. Tanging ang mga taong nagkamit ng ganitong pag-unawa ang may tayog at tunay na naging mga tao ng Diyos. Maraming tao ang hindi makapagbahagi ng katotohanan o makapagkuwento tungkol sa kanilang patotoong batay sa karanasan. Dahil ito sa hindi pa nila nagiging buhay ang katotohanan, at, bilang resulta, nabubuhay sila sa kapagod-pagod at kaawa-awang mga buhay, nagpapakita sila ng lahat ng uri ng kapangitan, at ang kanilang buhay ay kalunos-lunos. Ano ang naidudulot ng mga tiwaling disposisyon sa mga tao? Nagdadala ang mga ito ng pagdurusa, muhi, sama ng loob, pagkanegatibo, pati na pagmamataas, pagmamatuwid sa sarili, mga kasinungalingan, pandaraya, panlilinlang, at ang paniniwala na ang isang tao ay nakahihigit sa lahat. Kung minsan, nagiging sanhi ang mga ito para ang mga tao ay sumuko sa kawalan ng pag-asa, magsalita nang may maling pangangatwiran, at manlaban. Sa ibang pagkakataon, inaakay ng mga ito ang mga tao na isipin kung gaano sila kaawa-awa, at kung gaano sila nag-iisa at hindi sinusuportahan, at magpakita ng isang kahabag-habag at kaawa-awang wangis. Nananampalataya sa Diyos ang mga tao sa loob ng maraming taon, ngunit hindi pa rin nila nauunawaan ang katotohanan, nagsasalita lamang sila ng walang katuturan, at sinasabi nila na sila ay nag-iisa at hindi sinusuportahan. Ang Diyos ang katotohanan, Siya ang suporta ng tao, ngunit hindi umaasa sa Kanya ang mga tao, lumalayo sila sa Kanya, sumusunod sila kay Satanas, at namumuhay ayon sa mga satanikong pilosopiya. Hindi ba napakagulo ng mga taong ganito? Ganitong lahat ang mga taong hindi naghahangad ng katotohanan. Yaong mga nakauunawa sa katotohanan ay palapit nang palapit sa Diyos—kung hindi mo nauunawaan at wala kang natamo kahit katiting na katotohanan, kung gayon napakalayo mo sa Diyos, at maaaring hindi ka magkaroon kahit na isang normal na relasyon sa Diyos. Kung nauunawaan mo ang katotohanan at kayang isagawa ang katotohanan, at ang katotohanan ay ang naging buhay sa loob mo, kung gayon, nasa iyong puso ang Diyos. Kung hindi mo nauunawaan ang katotohanan at nabigong makamit ito, at hindi mo rin kayang isagawa ang katotohanan, kung gayon hindi mo Diyos ang Diyos at hindi Siya naninirahan sa loob mo. Kung hindi mo maestro ang katotohanan, at hindi ito ang nagdidikta ng lahat ng bagay tungkol sa iyo, katumbas ito ng hindi pagdidikta ng Diyos ng lahat ng tungkol sa iyo. Ibig sabihin, hindi mo ibinigay ang sarili mo sa Diyos, at ikaw pa rin ang nagdedesisyon. Kung ikaw ang nagdedesisyon, sino talaga ang nagdedesisyon? Ito ay ang mga tiwaling disposisyon mo; hindi ang katotohanan ang namamahala. Kapag hindi mo na kailangang pag-isipang mabuti ang mga salita mo, kilos, sariling asal, pangangasiwa sa mga bagay, ang paggawa mo sa iyong tungkulin, ang paraan ng pagtrato mo sa mga tao, at maging ang pang-araw-araw mong buhay, kung ano ang iyong kinakain, at kung paano ka manamit, kapag kaya mong pangasiwaan ang lahat ng mga gawain mo ayon sa mga salita ng Diyos at sa mga katotohanang prinsipyo, kung gayon ay namumuhay ka nang may tunay na wangis ng tao at nakamit mo na ang katotohanan.

Sa ngayon, isang bagay na napakahalaga ang pagsasagawa ng katotohanan at mangmang at hangal ang sinumang hindi nagsasagawa nito. Yaong mga hindi nagsasagawa ng katotohanan ay walang kakayahang maranasan ang gawain ng Diyos—iniisip nila na kailangan mo lamang manampalataya sa Diyos upang matamo ang mga pagpapala, at hindi na kailangang isagawa ang katotohanan at magbayad ng halaga. Maraming ganitong uri ng tao sa mundo ng relihiyon. Sa loob ng sambahayan ng Diyos, alam ng karamihan kung paano isinasagawa ng Diyos ang Kanyang gawain at inililigtas ang sangkatauhan, at ang mga layunin at hinihingi ng Diyos para sa mga tao. Paunti nang paunti ang mga tao sa loob ng sambahayan ng Diyos na hindi nagsasagawa ng katotohanan. Sa ngayon, lahat kayo ay nakauunawa pagdating sa doktrina na matatamo lamang ninyo ang disposisyonal na pagbabago at makakamit ang kaligtasan sa pamamagitan ng paghahangad at pagsasagawa ng katotohanan, ngunit medyo malabo pa rin kayo pagdating sa landas kung paano isagawa ang katotohanan at pumasok sa katotohanang realidad. Bilang resulta, mabagal ang usad ng inyong buhay pagpasok. Ang pagsasagawa ng katotohanan ang susi sa pagpasok sa katotohanang realidad—isang malaking problema ang hindi maisagawa ang katotohanan. Ipinangangaral pa rin ba ninyong lahat ang mga salita at doktrina? (Oo.) Kung gayon, pagkatapos ninyong gawin ito, kaya na ba ninyong isagawa ang mga salita at doktrinang ito? Kung hindi ninyo maisasagawa ang mga ito, nagpapatunay ito na hindi pa rin ninyo nauunawaan ang katotohanan, kundi mga doktrina lamang, at hindi ninyo pa rin tinataglay ang katotohanang realidad. Alam ng ilang tao na dapat silang maging matapat, ngunit hindi sila makawala sa mga limitasyon ng pagsisinungaling at panlilinlang. Sinasabi ng ilang tao na handa silang magpasakop sa Diyos, ngunit kapag pinungusan sila ay hindi nila kayang magpasakop. Nagsasalita ang ibang tao tungkol sa mga doktrina sa paraang mukhang tama, at nagbibigay ng impresyon na nasa kanila ang katotohanang realidad, ngunit wala silang tunay na kaalaman sa kanilang sarili. Ang ibang tao naman ay naniniwala na napaka-espirituwal nila dahil nagagawa nilang magsalita tungkol sa espirituwal na teorya, ngunit hindi nila kayang magkaroon ng tunay na kaalaman sa sarili, at kulang sila ng tunay na pagpapasakop, ito man ay sa kanilang mga tungkulin o sa tuwing nangangasiwa sa mga gawain. Ano ang ugat ng lahat ng isyung ito? Dahil ito sa kawalan nila ng kakayahang tanggapin ang katotohanan. Kung hindi tumatanggap ng katotohanan ang isang mananampalataya sa Diyos, talaga bang naniniwala sila sa Kanya? Kung hindi nila matanggap ang katotohanan, hindi nila malulutas ang alinman sa kanilang mga problema. Tanging yaong mga tumatanggap sa katotohanan ang makapagsasagawa nito at magagawang makilala ang kanilang sarili. Gaano man karaming salita at doktrina ang binibigkas ng isang tao, ang susi ay ang pagsasagawa ng doktrinang iyon, iyan ang pinakamahalaga. Ang mga katotohanang isinasagawa ng isang tao ay ang realidad—kung ang isang tao ay hindi kayang isagawa ang katotohanan, kulang sila sa realidad. Kayang mangaral nang napakalinaw ng ilang tao tungkol sa mga salita at doktrina, ngunit sa totoo lang ay kulang sila sa kalinawan sa maraming katotohanan, hindi nila natutukoy ang ilang bagay, at hindi nila nakikilatis ang mga ito, at napakalimitado ng bilang ng mga katotohanang naisasagawa nila. Bilang resulta, nahihirapan ang gayong mga tao na magsulat ng mga patotoong batay sa karanasan—nakapagsusulat lang sila ng ilang salita at doktrina, nang walang anumang pang-araw-araw na pananalita o praktikal na karanasan. May landas na ba kayo ngayon kung paano dapat lutasin ang isyung ito ng pagbigkas ng mga salita at doktrina? Upang malutas ang isyung ito ng pagbigkas ng mga salita at doktrina, dapat ninyong isagawa ang katotohanan—kapag mas isinasagawa mo ang katotohanan, mas nagsisikap ka sa katotohanan at sa iyong pagsasagawa, mas maraming salita ng karanasan at pagsasagawa ang makukuha mo. Kung mas maraming salita ng karanasan at pagsasagawa ang tinataglay mo, mas kaunti ang pagbigkas mo sa mga salita at doktrina. Paano makakamit ng isang tao ang realidad? Sa proseso ng pagsasagawa ng katotohanan, may ilang karanasan ang mga tao, nagbubunyag sila ng mga tiwaling disposisyon, nagbubunga ng lahat ng uri ng kalagayan, at pagkatapos ay hinahanap nila ang katotohanan, hinihimay ang kanilang iba’t ibang tiwaling kalagayan, at natatagpuan ang mga prinsipyo at landas ng pagsasagawa. Nauunawaan at naisasagawa nila ang katotohanan. Ito ang totoong karanasan sa buhay. Kung hindi mo hinahangad ang katotohanan at ayaw mo itong isagawa, hindi ka dadaan sa prosesong ito, at kung wala ang prosesong ito ay mabibigo kang magkaroon ng buhay pagpasok. Kung marami kang mararanasan sa prosesong ito, magkakamit ka ng isang malinaw na pag-unawa sa katotohanan, magkakaroon ka ng kakayahang malinaw na makilatis ang mga tiwaling disposisyon, at mas magiging malinaw ang landas na dapat mong sundin sa pagsasagawa ng katotohanan. Kung hindi mo pa napagdaanan ang prosesong ito ng pagsasagawa at pagdanas, at mayroon ka lamang literal, doktrinal na pag-unawa at pag-intindi sa mga salita ng Diyos, kung gayon, ang lahat ng ipangangaral mo ay magiging mga doktrina lamang, dahil may pagkakaiba sa literal mong pag-unawa at aktuwal mong karanasan. Paano lumalabas ang mga doktrina? Kapag hindi isinasagawa ng isang tao ang mga salita ng Diyos at walang karanasan sa buhay, kundi nauunawaan lamang, sinusuri, at ipinapaliwanag ang literal na kahulugan ng mga salita ng Diyos, at saka ipinangangaral ang mga ito, lumilitaw ang mga doktrina. Maaari bang maging realidad ang mga doktrina? Kung hindi mo isinasagawa o nararanasan ang katotohanan, hinding-hindi mo ito mauunawaan. Ang mga simpleng literal na pagpapaliwanag ng katotohanan ay habambuhay na magiging mga doktrina. Gayumpaman, kung isasagawa mo ang katotohanan, mapapansin at mararamdaman mo na iwinawaksi mo ang ilan sa iyong katiwalian, humahakbang ka patungo sa iyong kaligtasan, at lumalapit sa mga hinihingi ng Diyos. Magiging praktikal ang kaalaman, mga kaisipan, mga ideya, mga damdamin at iba pang bunga niyon. Paano nakakamit ang realidad? Nakakamit ito sa pamamagitan ng karanasan sa pagsasagawa ng katotohanan; kung hindi isinasagawa ng isang tao ang katotohanan, hinding-hindi siya magkakaroon ng realidad. Marahil sasabihin ng ilang tao, “Hindi ko isinasagawa ang katotohanan, pero nakapangangaral pa rin ako ng mga praktikal na sermon.” Maaaring tila tama at ganap na praktikal sa iba ang ipinangangaral mo nang sandaling iyon, pero wala pa rin silang daan ng pagsasagawa pagkatapos. Nagpapatunay ito na ang lahat ng nauunawaan mo ay doktrina pa rin. Kung hindi mo isinasagawa ang mga salita ng Diyos at wala kang praktikal na kaalaman sa katotohanan na batay sa karanasan, kapag ang isang kalagayang hindi mo pa kailanman naisaalang-alang dati ay nangyari sa ibang tao, hindi mo malalaman kung paano ito lulutasin. Kapag bihirang nagsasagawa ng katotohanan ang isang tao, imposible talagang maunawaan niya ito. Sa pamamagitan lamang ng pagsasagawa pa ng katotohanan, tunay niya itong mauunawaan, at doon lang niya maaarok ang mga prinsipyo ng pagsasagawa ng katotohanan. Kung wala kang karanasan ng katotohanan, sadyang mga doktrina lang ang maipangangaral mo. Sasabihan mo ang ibang sumunod sa mga regulasyon gaya lang ng ginagawa mo. Kung walang totoong karanasan sa buhay, hindi mo kailanman maipangangaral ang realidad ng katotohanan. Ang pagsasagawa ng katotohanan ay hindi katulad ng pag-aaral. Ang pag-aaral ay palaging tungkol sa pagsusumikap sa mga salita at pahayag; ayos lang na magsulat lamang ng mga tala, magsaulo, magsuri, at magsiyasat. Ang pagsasagawa ng katotohanan ay ang eksaktong kabaligtaran; dapat kang umasa sa praktikal na karanasan upang makamit ang mga resulta ng pag-unawa sa katotohanan at ng pangangasiwa ng mga bagay ayon sa mga prinsipyo. Sinumang handang magsagawa ng katotohanan sa sandaling maunawaan nila ito ay magagawa nilang iwaksi ang kanilang mga tiwaling disposisyon—kapag mas maraming katotohanan ang kanilang isinasagawa, mas maraming tiwaling disposisyon ang magagawa nilang iwaksi. Iyong mga nakauunawa sa katotohanan ngunit hindi nagsasagawa nito ay hindi kailanman maiwawaksi ang kanilang mga tiwaling disposisyon. Kaya, ang paghahanap, pag-unawa, at pagsasagawa ng katotohanan ay ang landas sa paglutas ng mga tiwaling disposisyon.

Hindi Maliligtas ang Isang Tao sa Pamamagitan ng Paniniwala sa Relihiyon o Pagsali sa mga Ritwal na Panrelihiyon

Karamihan sa inyo ay nakatakas na mula sa relihiyon at tinanggap ang gawain ng Diyos sa mga huling araw. Kumakain kayo at umiinom ng mga kasalukuyang salita ng Diyos araw-araw, dumadalo sa kasalang piging ng Kordero, at nakapaglatag na ng pundasyon sa tunay na daan. Tapat ninyong ginugugol ang inyong sarili para sa Diyos at nakuha na ang Kanyang pagsang-ayon. Ngayon, ano ang kaalaman at pagkaunawa ninyo sa konsepto ng pananalig sa Diyos? Paano naiiba ang mga ito sa pagkaunawa ng pananalig sa Diyos na mayroon kayo sa loob ng relihiyon? Sa ngayon, nauunawaan ba ninyo kung ano talaga ang paniniwala sa relihiyon at pananalig sa Diyos? May pagkakaiba ba ang paniniwala sa relihiyon at pananalig sa Diyos? Nasaan ang pagkakaiba? Nalaman na ba ninyo ang mga sagot sa mga tanong na ito? Anong klase ng tao ang karaniwang mga naniniwala sa relihiyon? Ano ang kanilang pokus? Paano dapat bigyang-kahulugan ang paniniwala sa relihiyon? Ang paniniwala sa relihiyon ay pagkilala na may Diyos, at gumagawa ng ilang partikular na pagbabago sa kanilang pag-uugali ang mga naniniwala sa relihiyon: Hindi sila nananakit o nangmumura ng mga tao, hindi sila gumagawa ng masasamang bagay na nakakapinsala ng mga tao, at hindi sila gumagawa ng iba’t ibang krimen o lumalabag sa batas. Tuwing Linggo, pumupunta sila sa simbahan. Ito ang mga naniniwala sa relihiyon. Nangangahulugan ito na ang mabuting asal at madalas na pagdalo sa pagtitipon ay patunay na ang isang tao ay naniniwala sa relihiyon. Kapag ang isang tao ay naniniwala sa relihiyon, kinikilala niya na may Diyos, at sa palagay niya, ang pananampalataya sa Diyos ay ang maging isang mabuting tao; basta’t hindi siya nagkakasala o gumagawa ng masasamang bagay, mapupunta siya sa langit pagkamatay niya at magkakaroon siya ng magandang kalalabasan. Binibigyan siya ng kanyang pananalig ng panustos sa espirituwal na antas. Sa gayon, ang paniniwala sa relihiyon ay mabibigyang-kahulugan din bilang ang sumusunod: Ang maniwala sa relihiyon ay ang kilalanin, sa puso ng isang tao, na may Diyos; ang maniwala na mapupunta siya sa langit pagkamatay niya; ang magkaroon sa kanyang puso ng espirituwal na haligi; ang baguhin nang kaunti ang kanyang asal; at ang maging isang mabuting tao. Iyon na lahat. Tungkol naman sa kung umiiral ba o hindi ang Diyos na kanyang pinaniniwalaan, kung nakapagpapahayag ba Siya ng katotohanan, kung ano ang hinihingi ng Diyos sa kanya—wala siyang ideya. Ipinagpapalagay at nakikita niya sa kanyang isipan ang lahat ng ito batay sa mga turo ng Bibliya. Ito ang paniniwala sa relihiyon. Ang paniniwala sa relihiyon ay pangunahing ang paghahangad ng mga pagbabago sa pag-uugali at espirituwal na panustos. Pero ang landas na tinatahak ng gayong mga tao—ang landas ng paghahangad ng mga pagpapala—ay hindi nagbago. Hindi nagbago ang kanilang mga maling pananaw, kuru-kuro at imahinasyon tungkol sa pananalig sa Diyos. Ang saligan ng kanilang pag-iral, at ang mga mithiin at direksyon na kanilang hinahangad sa kanilang buhay, ay batay sa mga ideya at opinyon ng tradisyonal na kultura, at hindi talaga nagbago. Gayon ang kalagayan ng lahat ng tao na naniniwala sa relihiyon. Kung gayon, ano ang pananalig sa Diyos? Ano ang depinisyon ng Diyos sa pananalig sa Diyos? (Ang paniniwala sa kataas-taasang kapangyarihan ng Diyos.) Ang pinakapundamental ay ang paniniwala sa pag-iral ng Diyos at sa Kanyang kataas-taasang kapangyarihan. Ang manampalataya sa Diyos ay ang sumunod sa mga salita ng Diyos, umiral, mamuhay, gumampan ng tungkulin ng isang tao, at makibahagi sa lahat ng aktibidad ng normal na pagkatao tulad ng hinihingi ng mga salita ng Diyos. Ang implikasyon ay na ang manampalataya sa Diyos ay ang sumunod sa Diyos, gawin ang hinihingi ng Diyos, mamuhay tulad ng hinihingi Niya; ang manampalataya sa Diyos ay ang sumunod sa daan ng Diyos. Hindi ba lubos na naiiba ang mga mithiin at direksyon sa buhay ng mga taong nananampalataya sa Diyos mula sa mga taong iyon na naniniwala sa relihiyon? Ano ba ang kasama sa pananalig sa Diyos? Kasama rito kung kaya ba o hindi ng mga tao na makinig sa mga salita ng Diyos, matanggap ang katotohanan, maiwaksi ang mga tiwaling disposisyon, talikuran ang lahat upang sumunod sa Diyos, at maging deboto sa kanilang mga tungkulin. Ang mga bagay na ito ay may direktang kaugnayan sa kung maliligtas ba sila o hindi. Alam mo na ngayon ang kahulugan ng pananalig sa Diyos; kung gayon, paano dapat isagawa ang pananalig sa Diyos? Ano ang hinihingi ng Diyos sa mga nananampalataya sa Kanya? (Na sila ay maging mga tapat na tao, at na hangarin nila ang katotohanan, pagbabago ng disposisyon, at kaalaman sa Diyos.) Ano ang mga hinihingi ng Diyos sa panlabas na pag-uugali ng mga tao? (Hinihingi Niya na maging deboto ang mga tao, hindi talipandas, at na mamuhay sila ng normal na pagkatao.) Dapat magkaroon ang mga tao ng batayang kagandahang-asal ng isang banal at mamuhay ng normal na pagkatao. Kung gayon, ano ang dapat na taglayin ng isang tao upang magkaroon ng normal na pagkatao? Ito ay nauugnay sa maraming katotohanan na dapat isagawa ng isang tao bilang isang mananampalataya. Tanging sa pagkakaroon ng lahat ng mga katotohanang realidad nagkakaroon ng normal na pagkatao ang isang tao. Nananampalataya ba ang isang tao sa Diyos kung hindi niya isinasagawa ang katotohanan? Ano ang mga kahihinatnan ng hindi pagsasagawa sa katotohanan? Paano nga ba dapat manampalataya ang mga tao sa Diyos upang makamit ang kaligtasan, at magpasakop at sambahin ang Diyos? Ang lahat ng mga bagay na ito ay nauugnay sa pagsasagawa ng mga salita ng Diyos at pagsasagawa ng maraming katotohanan. Kung kaya, dapat sumampalataya ang isang tao sa Diyos alinsunod sa mga salita ng Diyos at sa Kanyang mga hinihingi, at dapat siyang magsagawa alinsunod sa Kanyang mga hinihingi; ito lang ang tunay na pananalig sa Diyos. Tumutukoy ito sa ugat ng usapin. Ang pagsasagawa ng katotohanan, pagsunod sa mga salita ng Diyos, at pamumuhay alinsunod sa mga salita ng Diyos: Ito ang tamang paraan ng buhay ng tao; ang pananalig sa Diyos ay nauugnay sa landas ng buhay ng tao. Ang pananalig sa Diyos ay nauugnay sa napakaraming katotohanan, at dapat maunawaan ng mga tagasunod ng Diyos ang mga katotohanang ito. Paano sila makasusunod sa Diyos kung hindi nila nauunawaan at tinatanggap ang katotohanan? Kumikilala at nagtitiwala lamang ang mga taong naniniwala sa relihiyon na may Diyos—pero hindi nila nauunawaan ang mga katotohanang ito, ni tinatanggap ang mga ito, kung kaya ang mga taong naniniwala sa relihiyon ay hindi mga tagasunod ng Diyos. Sa paniniwala sa relihiyon, ayos lang na kumilos nang maayos sa panlabas, magpigil at sumunod sa mga regulasyon, at magkaroon ng espirituwal na panustos. Kung maayos ang inaasal ng isang tao at may haligi at panustos para sa kanyang espiritu, nagbabago ba ang kanyang landas sa buhay? (Hindi.) Sinasabi ng ilang tao na ang paniniwala sa relihiyon at pananalig sa Diyos ay magkapareho. Kung gayon, sinusunod ba ng mga taong iyon ang Diyos? Nananampalataya ba sila sa Diyos ayon sa Kanyang mga hinihingi? Tinanggap na ba nila ang katotohanan? Kung hindi ginagawa ng isang tao ang mga bagay na ito, siya nga ay hindi nananampalataya sa Diyos o tagasunod Niya. Ang pinakamalinaw na pagpapamalas ng isang tao ng paniniwala sa relihiyon ay ang kawalan ng pagtanggap sa kasalukuyang gawain ng Diyos at sa katotohanan na Kanyang ipinahahayag. Makikilala ang mga naniniwala sa relihiyon sa katangiang ito; hinding-hindi sila tagasunod ng Diyos. Ang paniniwala sa relihiyon ay paghahangad lamang ng pagbabago ng ugali at espirituwal na panustos; wala itong kasamang anumang katotohanan. Kaya nga, hindi mababago ang disposisyon sa buhay ng mga naniniwala sa relihiyon, ni hindi nila isasagawa ang katotohanan o pakikinggan ang mga salita ng Diyos at magpapasakop sa Kanya. Dahil dito ay hindi rin sila magkakaroon ng totoong kaalaman sa Diyos. Kapag naniniwala ang isang tao sa relihiyon, gaano man kaganda ang kanyang ugali, gaano man katibay ang kanyang pagkilala sa Diyos, at gaano man kataas ang kanyang teorya ng pananalig sa Kanya, hindi siya tagasunod ng Diyos. Kanino siya sumusunod, kung gayon? Ang sinusundan niya ay si Satanas pa rin. Ano ang basehan sa kung ano ang isinabubuhay, hinahangad at pinananabikan, at isinasagawa niya? Saan nakabatay ang kanyang pag-iral? Siguradong hindi sa katotohanan sa mga salita ng Diyos. Patuloy siyang namumuhay sa tiwaling disposisyon ni Satanas, umaasal at nakikitungo sa mundo ayon sa lohika at pilosopiya ni Satanas. Lahat ng sinasabi niya ay kasinungalingan, nang wala ni katiting na katotohanan. Ang kanyang satanikong disposisyon ay hindi sumailalim sa anumang pagbabago, at kay Satanas pa rin siya sumusunod. Ang kanyang pananaw sa buhay, mga pagpapahalaga, paraan ng pakikitungo sa mundo, at mga prinsipyo ng pag-uugali ay pawang mga pagbubunyag ng kalikasan ni Satanas. Tanging ang panlabas niyang pag-uugali ang bahagyang nabago, ngunit ang landas ng kanyang buhay, paraan ng pag-iral, at pananaw sa mga bagay-bagay ay hindi man lang nagbago. Kung ang isang tao ay totoong mananampalataya sa Diyos, ano ang maaaring magbago sa kanya sa loob ng ilang taon? (Ang kanyang pananaw sa buhay at mga pagpapahalaga ay magbabago.) Ang pinakapundasyon ng pag-iral ng taong iyon ay magbabago. Kung magbabago ang pundasyon ng kanyang pag-iral, ano ang magiging basehan ng kanyang buhay? (Ang buhay niya ay magbabase sa mga salita ng Diyos at sa katotohanan.) Kung gayon, ngayon ba ay namumuhay na kayo araw-araw ayon sa mga salita ng Diyos sa inyong pananalita at mga pagkilos? Halimbawa, hindi ka na nagsisinungaling: Bakit ganoon? Ano ang iyong basehan doon? (Ang hinihingi ng Diyos na maging tapat ang isang tao.) Kapag tumigil ka sa pagsisinungaling at sa panlilinlang, ito ay batay sa mga salita ng Diyos, sa hinihingi na maging tapat na tao, at sa katotohanan. At hindi ba’t ang landas na tinatahak mo sa buhay ay iba na?

Ngayon, bilang pagbubuod: Ano ang paniniwala sa relihiyon? Ano ang pananalig sa Diyos? Ano ang mga pangunahing pagkakaiba ng dalawang ito? Ang maniwala sa relihiyon ay ang magkaroon ng pananalig sa isang relihiyon, ang sumunod sa mga regulasyon nito, ang sumunod sa ibang tao at kay Satanas, at ang mamuhay sa ilalim ng kapangyarihan ni Satanas. Ang manalig sa Diyos ay ang tanggapin ang Kanyang mga salita, tanggapin ang katotohanan, magpasakop sa Kanyang gawain, at gumampan ng tungkulin ang isang tao ayon sa mga katotohanang prinsipyo. Iyon ang ibig sabihin ng pagsunod sa Diyos. Ito ang mga pangunahing pagkakaiba ng paniniwala sa relihiyon at ng pananalig sa Diyos. Habang ginagampanan ninyo ang inyong mga tungkulin sa sambahayan ng Diyos, ang ilan sa inyo ay tinatanggap ang katotohanan at nagbabago nang kaunti, habang ang iba naman ay hindi tinatanggap ang katotohanan at hindi nagbabago. Mapag-iiba ba ninyo ang dalawang uri ng mga taong iyon, iyong mga naniniwala sa relihiyon at iyong mga nananalig sa Diyos? Ang susi ay ang tingnan kung hinahangad ba ng isang tao ang katotohanan at kung ano ang landas na pinipili niyang tahakin. Kung hinahangad mo ang magandang pag-uugali, espirituwal na panustos, at pagsunod sa mga regulasyon, at kung ang layon mo ay ang personal na pakinabang sa iyong paghahangad, nang hindi man lang hinahangad ang katotohanan, at sa halip ay ang mga panlabas lang ng isang mabuting tao, isang taong may ilang magandang ugali, ngunit hindi ang katotohanang realidad—gaano nga ba kabuti ang isang katulad mo? Ang tiwaling disposisyon at kalikasang diwa ng gayong tao ay hindi man lang nagbago. Maaaring mahusay siyang magsalita, ngunit kapag nahaharap sa mga pagsubok, hindi siya matatag na makapanindigan. Baka magreklamo pa nga siya tungkol sa Diyos at ipagkanulo ang Diyos. Ito ay mga naniniwala sa relihiyon. Yaong mga may pananalig sa Diyos ay kayang tanggapin ang lahat ng mga katotohanang ipinahahayag Niya. Nakakapagnilay-nilay sila at nakikilala ang kanilang sarili ayon sa katotohanan, tunay na nagsisisi, at sa huli ay isinasagawa ang katotohanan, nagpapasakop sa Diyos, at namumuhay ayon sa mga salita ng Diyos. Kapag nahaharap sa mga pagsubok at mga paghihirap, matatag silang nakapaninindigan, nakapagbibigay ng kahanga-hangang patotoo, at tapat na nakakasunod sa Diyos hanggang sa huli. Ito ang mga totoong nananampalataya sa Diyos. Ito ang pagkakaiba ng mga naniniwala sa relihiyon at ng mga may pananalig sa Diyos.

Mayroon ba sa inyo na sa puso ay naniniwala sa isang malabong Diyos lang sa langit, subalit palaging may kuru-kuro tungkol sa Diyos na nagkatawang-tao? Kung tunay na may gayong mga tao, sila nga ay mga naniniwala sa relihiyon. Ang mga naniniwala sa relihiyon ay hindi kinikilala ang Diyos na nagkatawang-tao sa kanilang puso, at kahit na kumikilala sila, palagi silang may mga kuru-kuro tungkol sa Kanya at hindi kailanman kayang magpasakop. Hindi nga ba ganoon? Mas tumpak na sabihing ang gayong mga tao ay hindi mga nananampalataya sa Diyos. Bagama’t nananampalataya sila sa Diyos ayon sa kanila, ang totoo, hindi sila gaanong naiiba sa mga naniniwala sa relihiyon. Sa kanilang puso, ang sinasampalatayanan nila pareho ay ang malabong Diyos; sila ay mga taong tumatalima sa mga panrelihiyong kuru-kuro at regulasyon. Kaya, ang sinumang hindi naghahangad sa katotohanan, na nakatuon lamang sa magandang pag-uugali at pagsunod sa mga regulasyon, hindi isinasagawa ang katotohanan, at hindi man lang nagbabago ni katiting ang disposisyon, ay naniniwala sa relihiyon. Anong katangian ang nagbubukod-tangi sa mga naniniwala sa relihiyon? (Nakatutok lang sila sa mga panlabas na pagsasagawa at pag-uugali na magandang tingnan sa panlabas.) Ano ang batayan ng mga kilos nila? (Ang mga pilosopiya ni Satanas para sa mga makamundong pakikitungo at mga satanikong tiwaling disposisyon.) Ano ang mga pagpapamalas ng pagkilos nila ayon sa mga pilosopiya ni Satanas para sa mga makamundong pakikitungo at mga satanikong tiwaling disposisyon? Ang pagiging baliko at panlilinlang; pagkakaroon ng sariling batas; kayabangan at kapalaluan; pagiging may huling salita sa lahat ng bagay; hindi kailanman paghahanap sa katotohanan o pagbabahagi sa mga kapatid; at pag-iisip ng mga pansariling interes palagi, ng sariling pride at katayuan kapag gumagawa ng mga bagay—ito ay ganap na pagkilos nang ayon sa mga satanikong disposisyon. Ito ay pagsunod kay Satanas. Kung nananampalataya sa Diyos ang isang tao ngunit hindi nakikinig sa Kanyang mga salita, hindi tinatanggap ang katotohanan, o hindi nagpapasakop sa Kanyang mga pamamatnugot at pagsasaayos; kung nagpapakita lamang siya ng ilang mabubuting pag-uugali, ngunit hindi magawang maghimagsik laban sa laman, at walang isinusuko sa kanyang sariling mga interes o pride; kung, bagama’t sa panlabas ay gumagawa sa kanyang tungkulin, namumuhay pa rin siya ayon sa kanyang mga satanikong disposisyon, at hindi pa niya nabitiwan kahit kaunti o nabago ang kanyang mga satanikong pilosopiya at paraan ng pag-iral, paano naging posible na pananampalataya ito sa Diyos? Iyon ay pananampalataya sa relihiyon. Panlabas na tinatalikdan ng gayong mga tao ang mga bagay at ginugugol ang kanilang sarili, ngunit kung titingnan ang landas na kanilang tinatahak at ang pinagmulan at motibo ng lahat ng kanilang ginagawa, hindi nila ibinabatay ang mga ito sa mga salita ng Diyos o sa katotohanan; sa halip, patuloy silang kumikilos alinsunod sa kanilang sariling mga kuru-kuro at imahinasyon, pansariling palagay, at sa kanilang mga ambisyon at pagnanais. Ang mga pilosopiya at disposisyon ni Satanas ang patuloy na pinagbabatayan ng kanilang pag-iral at mga kilos. Sa mga usapin na hindi nila nauunawaan ang katotohanan, hindi nila ito hinahanap; sa mga usapin na nauunawaan nila ang katotohanan, hindi nila ito isinasagawa, hindi dinadakila ang Diyos, o pinahahalagahan ang katotohanan. Bagama’t nananampalataya sila sa Diyos sa salita at pangalan at kinikilala nila ang Diyos, at bagama’t mukha silang nakakagawa ng kanilang tungkulin at nakakasunod sa Diyos, namumuhay pa rin sila ayon sa kanilang mga satanikong disposisyon sa lahat ng sinasabi at ginagawa nila. Katulad ng mga walang pananampalataya, hindi sila sumasailalim sa anumang pagbabago. Ang mga bagay na sinasabi at ginagawa nila ay pawang mga pagbubunyag ng mga tiwaling disposisyon. Hindi mo sila makikitang nagsasagawa o dumaranas ng mga salita ng Diyos, lalong hindi mo makikita ang pagpapamalas ng kanilang paghahanap at pagpapasakop sa katotohanan sa lahat ng bagay. Sa kanilang mga ikinikilos, inuuna nila ang kanilang mga sariling interes, at inuunang tugunan ang kanilang mga sariling pagnanais at intensiyon. Ito ba ang mga taong sumusunod sa Diyos? (Hindi.) At maaari bang makatamo ng pagbabago sa kanilang mga disposisyon ang mga taong hindi sumusunod sa Diyos? (Hindi.) At kung hindi sila makatamo ng pagbabago sa kanilang mga disposisyon, hindi ba’t kaawa-awa sila? Narinig at naintindihan nila ang mga salita ng Diyos, ngunit kapag ginagawa nila ang mga bagay-bagay, ang kanilang mga sariling kagustuhan ay masyadong matindi; wala silang kakayahang magsagawa ayon sa mga salita ng Diyos o ayon sa katotohanan, lalong hindi ayon sa mga prinsipyo. Pagkatapos ng ilang taon ng paniniwala sa Diyos, parang mas nagiging masunurin sila at mas maganda na ang asal nila. Marami silang magandang pag-uugali, at ang kanilang espirituwal na buhay ay mukhang normal naman. Walang malaking problema sa pakikitungo nila sa iba, at may ilan namang resulta ang ginagampanan nilang ilang tungkulin—ngunit mayroon silang isang problema, at ito ang pinakamalubha sa lahat. Nasaan ang problemang ito? Sa kanilang isip. Gaano man karaming taon na silang nanampalataya, hindi pa sila nakapagtatag ng normal na relasyon sa Diyos; anuman ang kanilang gawin o anuman ang mangyari sa kanila, ang unang bagay na iniisip nila ay: “Gusto kong kumilos sa ganito at ganyang paraan. Aling pamamaraan ang aayon sa interes ko, at aling pamamaraan ang hindi? Ano ang maaaring mangyari kung gagawin ko ang mga bagay-bagay?” Ang mga ito ang mga bagay na una nilang isinasaalang-alang. Wala man lang silang pagsasaalang-alang sa kung anong pagsasagawa ang magbibigay-kaluwalhatian sa Diyos at magpapatotoo sa Kanya, o makatutugon sa mga layunin ng Diyos, ni hindi sila nananalangin at naghahanap kung ano ang mga hinihingi ng Diyos at kung ano ang sinasabi ng Kanyang mga salita. Kailanman ay hindi nila binibigyang-pansin kung ano ang mga layunin o hinihingi ng Diyos, at kung paano dapat magsagawa ang mga tao upang mabigyang-kasiyahan ang Diyos. Bagama’t nananalangin sila sa Diyos kung minsan at nakikipagbahaginan sa Kanya, kinakausap lamang nila ang kanilang sarili, hindi taos-pusong hinahanap ang katotohanan. Kapag nananalangin sila sa Diyos at binabasa ang Kanyang mga salita, hindi nila ito iniuugnay sa mga bagay na nakakaharap nila sa totoong buhay. Kaya, sa kapaligirang inihanda ng Diyos, paano nila tinatrato ang Kanyang kataas-taasang kapangyarihan, mga pagsasaayos at pamamatnugot? Kapag nahaharap sa mga bagay na hindi naaayon sa kanilang kalooban, nilalabanan nila ang mga ito sa kanilang puso at sinusubukang iwasan ang mga ito. Kapag nahaharap sa mga bagay na may kinalaman sa kanilang mga interes, pinipiga nila ang kanilang utak at iniisip ang bawat posibleng paraan para pangalagaan ang kanilang mga interes—kahit na hindi sila makalamang, hindi nila maaaring hayaang mapinsala ang kanilang mga interes. Hindi sila naghahangad na matugunan ang mga layunin ng Diyos, bagkus ang kanilang sariling mga pagnanais lamang. Ito ba ay pananampalataya sa Diyos? Ang ganitong mga tao ba ay may relasyon sa Diyos? Wala. Namumuhay sila sa napakababa, nakaririmarim, matigas ang kalooban, at pangit na pamamaraan. Bukod sa wala silang relasyon sa Diyos, walang patid din silang sumasalungat sa kataas-taasang kapangyarihan at mga pagsasaayos ng Diyos. Paulit-ulit nilang sinasabi, “Magkaroon nawa ng kataas-taasang kapangyarihan ang Diyos at mamahala sa lahat ng bagay sa aking buhay. Handa akong hayaan ang Diyos na umupo sa trono at maghari at mamahala sa aking puso. Handa akong magpasakop sa mga pamamatnugot at pagsasaayos ng Diyos.” Gayumpaman, kapag nahaharap sila sa mga bagay na nakakapinsala sa kanilang mga sariling interes, hindi sila makapagpasakop. Sa halip na hanapin ang katotohanan sa isang sitwasyong inihanda ng Diyos, gusto nilang baguhin ang sitwasyon at takasan ito. Ayaw nilang magpasakop sa mga pamamatnugot at pagsasaayos ng Diyos; gusto nilang gawin ang mga bagay-bagay ayon sa kanilang sariling kagustuhan, at ang sarili nilang mga interes ay hindi dapat magdusa ng ni katiting na kawalan. Ganap nilang binabalewala ang mga layunin ng Diyos, iniintindi lang ang kanilang sariling mga interes, mga kalagayan, at ang kanilang lagay ng kalooban at damdamin. Ito ba ay pananampalataya sa Diyos? (Hindi.) Ano ang Diyos sa kanila, sa kanilang mga puso? Hindi ba’t para Siyang isang alamat? Hindi ba’t isa Siyang uri ng espirituwal na sandigan? Para sa kanila, ang Diyos ay isang dayo at estranghero. Kapag maayos ang lahat, ang Diyos ang May Kataas-taasang Kapangyarihan para sa kanila, ang lahat-lahat para sa kanila. Ngunit kung ang ginagawa ng Diyos ay walang pakinabang sa kanila, o nagdudulot ng pinsala sa kanilang mga interes, o sa kanilang dignidad, na nagdudulot na mapungusan sila o dumanas ng mga pagsubok at paghihirap, paano sila tutugon? Tatakas sila, manlalaban, tatanggi, at magrereklamo pa nga. Hindi man ito sabihin ng ilang tao, ngunit nakakaramdam sila ng sakit, pagkabalisa, pagkanegatibo sa kanilang puso. Ano ang ibig sabihin ng pagiging negatibo? Ang ibig sabihin nito ay hindi nila tinatanggap ang katotohanan sa kanilang puso at palagi silang lumalaban at mapanghimagsik laban sa Diyos. Hindi tumatanggap ng mga pagsubok at pagpipino ang ilang tao, iniisip nilang hindi tamang gawin ng Diyos ang gayong mga bagay. Kapag nahaharap sa anumang mga kahirapan ng pagkahuli at pang-uusig ng malaking pulang dragon, sa loob-loob nila ay nagrereklamo ang ibang tao na ang Diyos ay hindi nagiging patas sa kanila. Ano ang palagay ninyo sa ganitong pag-iisip? Kung sobrang lantaran nilang nasasabi ang kanilang mga reklamo laban sa Diyos kapag ang ginagawa Niya ay nagpapahirap sa kanila, Siya pa rin ba ang Diyos na pinaniniwalaan nila? Kung hindi nila kayang magpasakop, hindi Siya ang Diyos nila kung gayon, at kaya nangangahas silang labanan Siya. Hinihiling nila na may iba pang diyos maliban sa Diyos, iniisip na, “Tanging kung ginagawa niyang totoo ang anumang iniisip at ginagawa ko, nang eksaktong ayon sa aking kagustuhan—saka lang siya magiging diyos; iyon lang ang magiging pagsasaayos at pamamatnugot niya. Kung hindi sumasang-ayon ang diyos sa aking kagustuhan, palaging kumokontra sa aking mga gusto at imahinasyon, hindi ako makakapagpasakop sa kanya, at hindi siya ang diyos ko. Kung siya ang diyos, dapat niyang bigyang-kasiyahan ang mga tao. Dahil ang mga tao ang pinakapinapahalagahan ng diyos, dapat gawin ng diyos ang lahat upang protektahan at ingatan sila. Bakit niya sila hinahayaang dumaan sa mga paghihirap, pagsubok, at pagkabigo?” Hindi ba’t ito ang saloobin sa Diyos ng karamihan ng tao sa kanilang puso? Ito nga ang nangyayari. Sa karamihan ng mga tao, kapag wala silang mga problema, kapag lahat ay maayos ang takbo sa kanila, nararamdaman nilang dakila ang Diyos, at matuwid, at kaibig-ibig. Kapag sinusubok sila ng Diyos, pinupungusan sila, itinutuwid sila, at dinidisiplina sila, kapag hinihingi Niya sa kanila na isantabi ang kanilang mga pansariling interes, na maghimagsik laban sa laman at isagawa ang katotohanan, kapag gumagawa ang Diyos sa kanila, at pinamamatnugutan at pinaghaharian ang kanilang mga kapalaran at buhay, lumilitaw ang paghihimagsik nila, at pagkatapos ay nagkakaroon ng paghihiwalay sa pagitan nila at ng Diyos; na lumilikha ng sigalot at malaking distansya sa pagitan nila at ng Diyos. Sa ganoong mga panahon, sa kanilang mga puso, ang Diyos ay hindi kaibig-ibig nang kahit kaunti; Siya ay hindi talaga makapangyarihan, dahil ang ginagawa Niya ay hindi nakatutupad ng kanilang mga hiling. Pinalulungkot sila ng Diyos; inaaburido Niya sila; nagdadala Siya ng sakit at dusa sa kanila; ipinadarama Niya sa kanila ang kawalang-kapanatagan. Kung kaya hindi man lang sila nagpapasakop sa Diyos, sa halip ay naghihimagsik laban sa Kanya at nilalayuan Siya. Sa paggawa nito, isinasagawa ba nila ang katotohanan? Sinusunod ba nila ang daan ng Diyos? Sinusunod ba nila ang Diyos? Hindi. Gaano man karami ang iyong mga kuru-kuro at imahinasyon tungkol sa gawain ng Diyos, at paano ka man kumilos dati ayon sa iyong sariling kalooban at naghimagsik laban sa Diyos, kung lubos mong hinahangad ang katotohanan, at tatanggapin ang paghatol at pagkastigo ng mga salita ng Diyos, at ang mapungusan ng mga ito; kung, sa lahat ng pinamamatnugutan Niya ay nagagawa mong sumunod sa daan ng Diyos, sundin ang Kanyang mga salita, matutunang arukin ang Kanyang mga layunin, magsagawa ayon sa Kanyang mga salita at pagnanais, at nagagawa mong magpasakop sa pamamagitan ng paghahanap, at kung mabibitiwan mo ang lahat ng iyong sariling kagustuhan, pagnanais, pagsasaalang-alang, intensyon, at hindi mo kakalabanin ang Diyos, kung gayon ay sumusunod ka sa Diyos. Maaaring sinasabi mong sinusunod mo ang Diyos, ngunit kung lahat ng ginagawa mo ay ayon sa sarili mong kagustuhan, at may sarili kang mga layon at plano, at hindi mo ipinagpapasa-Diyos ang mga ito, ang Diyos pa rin ba ang iyong Diyos? Hindi, hindi Siya. Kung ang Diyos ay hindi mo Diyos, kung gayon, kapag sinasabi mong sumusunod ka sa Diyos, hindi ba ito mga hungkag na salita? Ang mga ganitong salita ba ay hindi pagtatangkang lokohin ang mga tao? Maaaring sinasabi mong sumusunod ka sa Diyos, ngunit kung ang lahat ng iyong mga kilos at gawa, ang iyong pananaw sa buhay, at mga pagpapahalaga, at asal at mga prinsipyo na ginagamit mo sa pagharap at pagdadala sa mga bagay ay nanggaling lahat kay Satanas—kung pinangangasiwaan mo ang lahat ng ito nang ganap na nakaayon sa mga batas at lohika ni Satanas, isa ka bang tagasunod ng Diyos kung gayon? (Hindi.) Alam mo, nang ipaalam ng Panginoong Jesus sa Kanyang mga alagad na Siya ay daranas ng maraming pagpapahirap, na Siya ay papatayin, at mabubuhay muli sa ikatlong araw, sinabi ni Pedro sa Panginoong Jesus, “Panginoon, malayo ito sa Iyo: hindi ito mangyayari sa Iyo” (Mateo 16:22). Paano sinagot ng Panginoong Jesus si Pedro? (“Lumagay ka sa likuran Ko, Satanas” (Mateo 16:23).) Ano ang naging pakahulugan ng Panginoong Jesus sa ginawa ni Pedro sa oras na iyon? (Ang gawa ni Satanas.) Bakit Niya sinabi na ito ay gawa ni Satanas? Si Pedro ba ay si Satanas? Hindi naintindihan ni Pedro ang kahalagahan ng mga ikinilos ng Panginoong Jesus, ni hindi niya nakilala ang Kanyang pagkakakilanlan. Kaya nga, naging tagapagsalita siya ni Satanas, nagsasalita para kay Satanas, naghahangad na pigilan ang Panginoong Jesus na sundin ang kalooban ng Diyos. Sa perspektiba ng Diyos, si Pedro ay naging tagapagsalita ni Satanas. Kung ang isang tao ay sa panlabas lang tinalikdan ang lahat at ginampanan ang kanyang tungkulin, tila sinusunod ang Diyos, subalit lahat ng kanyang iniisip at kilos ay ayon sa lohika at pilosopiya ni Satanas, siya ba ay tunay na tagasunod ng Diyos? (Hindi.) Hindi, dahil palagi siyang naghihimagsik laban sa Diyos, hindi niya isinasagawa ang katotohanan, at hindi nagpapasakop sa Diyos. Bakit siya naniniwala sa Diyos kung gayon? Ano nga ba ang tunay na gusto niyang makamit? Napakahirap nitong maunawaan. Siya ba ay tunay na mananampalataya sa Diyos? Hindi; sa mas magandang pananalita, siya ay naniniwala sa relihiyon. Maaaring sinasabi niya na may pananalig siya sa Diyos, ngunit hindi siya kinikilala ng Diyos. Ituturing siya ng Diyos na taong gumagawa ng masama, at hindi Niya ililigtas ang gayong tao.

Sa masama at tiwaling sangkatauhang ito, ang mga mananampalataya sa relihiyon ay mga taong kinikilala ang pag-iral ng Diyos, nagnanais na maging mabubuting tao, magkaroon ng mabuting pag-uugali, at makaiwas sa paggawa ng masasamang bagay. Natatakot sila sa kaparusahan kung makikisangkot sila sa labis na masasamang gawain, at na sila ay mapupunta sa impiyerno at mapaparusahan at magdurusa ng walang hanggang pagkapahamak. Iniisip nila na ang pagiging isang mabuting tao ay nagdudulot ng kapayapaan, gaya ng kasabihan ng mga walang pananampalataya: “Payapa ang buhay ng mabubuti.” Sa impluwensiya ng gayong mga pag-iisip at sa lason ng gayong mga kaisipan na namamayani, itinuturing nilang isang magandang bagay ang kanilang paniniwala sa relihiyon; iniisip nila na mas magaling sila kaysa sa mga hindi nananampalataya, sa mga wala man lang espirituwal na panustos, at lalong walang pagpipigil. Ginagawa ng mga hindi nananampalataya ang anumang naisin nila, at may kakayahan silang gumawa ng anumang masamang gawain upang makamit ang kanilang sariling mga layunin. Ang mga gayong tao ay walang patutunguhan at ang kahihinatnan nila pagkatapos mamatay ay impiyerno. Iniisip din ng mga nananampalataya sa relihiyon na, “Ang mga walang pananampalataya ay hindi naniniwala sa siklo ng buhay at kamatayan o na may pagpaparusa sa paggawa ng masama, na ang mga gagawa niyon ay mapupunta sa impiyerno at mapaparusahan. Hindi sila naniniwala na ang Diyos ang may kataas-taasang kapangyarihan sa lahat ng bagay. Ngunit tayong naniniwala sa relihiyon ay pinagpala ng Diyos at makakamit ang buhay na walang hanggan pagkatapos ng kamatayan.” Itinuturing nila ang kanilang sarili na mararangal na tao, ibinukod mula sa ibang sangkatauhan bilang mga banal na tao. Bagama’t nagkaroon ng ilang pagbabago ang kanilang mga pag-uugali at paraan ng pag-iisip, hindi talaga nila tinatanggap ang katotohanan. Ito ang ibig sabihin ng paniniwala sa relihiyon. Paano makakapagtransisyon ang isang tao mula sa paniniwala sa relihiyon patungo sa pananampalataya sa Diyos? Hindi ito isang simpleng bagay. Ang mga bago pa lang sa pananalig sa Diyos ay walang nauunawaang katotohanan. Alam lang nila na mabuti ang paniniwala sa relihiyon, na ang ibig sabihin nito ay pagiging isang mabuting tao. Hindi man lang nila mapag-iba ang paniniwala sa relihiyon sa pananampalataya sa Diyos. Kaya nga, ang transisyon mula sa paniniwala sa relihiyon patungo sa pananampalataya sa Diyos ay nangangailangan ng pagdaan sa isang yugto hanggang sa maintindihan ang ilang katotohanan, na nagbibigay daan para magkaroon ng pagkilatis. Kung pagkatapos ng lima o anim na taong pananampalataya sa Diyos, o maging pito o walong taon pa, ikaw ay namumuhay pa rin ayon sa iyong satanikong disposisyon, sinusunod pa rin si Satanas, hindi man lang tinatanggap ang katotohanan, nabibigong isagawa kahit ang katotohanang nauunawaan mo na, tinatanggihan ang gawain ng Diyos, at hindi tinatanggap ang Kanyang pagpupungos, paghatol at pagkastigo, gayundin ang Kanyang kataas-taasang kapangyarihan at mga pagsasaayos, kung gayon, ang iyong pananalig sa Diyos ay nawalan na ng saysay at halaga. Ang pinakasimpleng paraan para mailarawan ang pananalig sa Diyos ay ang manampalataya na may Diyos. At batay sa pundasyong ito, ang sundan Siya, magpasakop sa Kanya, tanggapin ang Kanyang kataas-taasang kapangyarihan, mga pamamatnugot, at pagsasaayos, sumunod sa Kanyang mga salita, mamuhay ayon sa Kanyang mga salita, gawin ang lahat ayon sa Kanyang mga salita, maging isang totoong nilikha, at matakot sa Kanya at umiwas sa kasamaan—ito lamang ang totoong pananalig sa Diyos. Ito ang ibig sabihin ng pagsunod sa Diyos. Kung sinasabi mong sinusunod mo ang Diyos, ngunit, sa iyong puso, hindi mo tinatanggap ang mga salita ng Diyos, at pinagdududahan mo pa rin ang mga ito, at hindi mo tinatanggap ang Kanyang kataas-taasang kapangyarihan, mga pamamatnugot, at pagsasaayos, at palagi kang may mga kuru-kuro at maling pagkaunawa tungkol sa mga ginagawa Niya, at nagrereklamo ka tungkol dito, palaging hindi nakokontento; at kung palagi mong sinusukat at tinatrato ang ginagawa Niya gamit ang sarili mong mga kuru-kuro at mga imahinasyon; at kung palagi kang may mga sariling iniisip at pagkakaunawa—magdudulot ito ng problema. Hindi iyan pagdanas sa gawain ng Diyos, at hindi iyan ang paraan para tunay Siyang masunod. Hindi ito ang pananalig sa Diyos.

Ano ba mismo ang pananalig sa Diyos? Ang paniniwala ba sa relihiyon ay katumbas ng pananalig sa Diyos? Ang paniniwala sa relihiyon ay pagsunod kay Satanas; ang pananampalataya sa Diyos ay pagsunod sa Diyos—at ang mga sumusunod lamang kay Cristo ang tunay na nananampalataya sa Diyos. Ang isang taong hindi tinatanggap ang mga salita ng Diyos ni kaunti bilang kanyang buhay ay hindi isang tunay na mananampalataya sa Diyos. Siya ay hindi mananampalataya, at ilang taon man siyang manampalataya sa Diyos, wala itong saysay. Kung ang isang mananampalataya sa Diyos ay nakikibahagi lamang sa mga panrelihiyong ritwal, ngunit hindi isinasagawa ang katotohanan, hindi siya isang mananampalataya sa Diyos, at hindi siya kinikilala ng Diyos. Ano ang kailangan mong taglayin upang kilalanin ka ng Diyos bilang Kanyang tagasunod? Alam mo ba ang mga pamantayan ng Diyos sa pagsukat sa isang tao? Sinusuri ng Diyos kung ginagawa mo ba ang lahat ayon sa Kanyang mga hinihingi, at kung nagsasagawa ka ba at nagpapasakop sa katotohanan batay sa Kanyang mga salita. Ito ang pamantayan ng Diyos sa pagsukat sa isang tao. Ang pagsukat ng Diyos ay hindi nakabatay sa kung ilang taon ka nang nananampalataya sa Kanya, gaano kalayo na ang iyong nilakbay, gaano karaming mabubuting kilos ang mayroon ka, o ilang salita at doktrina ang nauunawaan mo. Sinusukat ka Niya batay sa kung hinahangad mo ba ang katotohanan at ano ang landas na pinipili mo. Maraming tao ang nananampalataya sa Diyos sa salita at pinupuri Siya, ngunit sa kanilang puso, hindi nila minamahal ang mga salitang ipinapahayag Niya. Hindi sila interesado sa katotohanan. Palagi silang naniniwala na ang pamumuhay ayon sa mga pilosopiya ni Satanas o iba’t ibang makamundong teorya ang siyang ginagawa ng mga normal na tao, na ganito mapapangalagaan ng isang tao ang kanyang sarili, at na ganito mamuhay nang may halaga sa mundo. Sila ba ang mga taong nananampalataya sa Diyos at sumusunod sa Kanya? Hindi. Ang mga salita ng mga dakila at tanyag na tao ay punong-puno ng karunugan kung pakikinggan at madaling makapanlilihis ng iba. Maaaring panghawakan mo ang kanilang mga salita bilang mga katotohanan o mga kasabihang dapat sundin. Ngunit kung pagdating sa mga salita ng Diyos, sa ordinaryong hinihingi Niya sa mga tao, katulad ng pagiging isang matapat na tao, o sa masunurin at masinop na pananatili sa kanilang wastong lugar, paggampan ng kanilang tungkulin bilang nilikha at pag-asal sa praktikal na paraan, hindi mo isinasagawa ang mga salitang ito at hindi itinuturing ang mga ito bilang mga katotohanan, kung gayon ay hindi ka isang tagasunod ng Diyos. Sinasabi mong isinasagawa mo ang katotohanan, ngunit kung tatanungin ka ng Diyos, “Ang ‘mga katotohanan’ bang isinasagawa mo ay mga salita ng Diyos? Ang mga prinsipyo bang itinataguyod mo ay batay sa mga salita ng Diyos?”—paano mo ipapaliwanag ang iyong sarili? Kung ang batayan mo ay hindi ang mga salita ng Diyos, kung gayon ay mga salita ito ni Satanas. Ipinamumuhay mo ang mga salita ni Satanas ngunit sinasabi mong isinasagawa mo ang katotohanan at binibigyang kasiyahan ang Diyos. Hindi ba’t paglalapastangan iyon sa Diyos? Halimbawa, tinatagubilinan ng Diyos ang mga tao na maging matapat, ngunit ang ilan ay hindi pinag-iisipan kung ano talaga ang nasasangkot sa pagiging isang matapat na tao, paano isinasagawa ang pagiging isang matapat na tao, kung anong mga bagay na ipinamumuhay at inihahayag nila ang hindi matapat, at anong mga bagay na ipinamumuhay at inihahayag nila ang matapat. Sa halip na pag-isipan ang diwa ng katotohanan sa mga salita ng Diyos, bumabaling sila sa mga aklat ng mga walang pananampalataya. Iniisip nila, “Ang mga kasabihan ng mga walang pananampalataya ay magaganda rin—tinuturuan din ng mga ito ang mga taong maging mabuti! Halimbawa, ‘Payapa ang buhay ng mabubuti,’ ‘Ang mga taong totoo ay laging mamamayani,’ ‘Hindi kahangalan na magpatawad ng iba, nagdudulot ito ng mga kapakinabangan kalaunan.’ Ang mga pahayag na ito ay tama rin, at naaayon sa katotohanan!” Kaya, sumusunod sila sa mga salitang ito. Magiging anong klaseng tao sila sa pagsunod sa mga kasabihang ito ng mga walang pananampalataya? Maisasabuhay ba nila ang katotohanang realidad? (Hindi.) Hindi ba’t maraming tao ang ganito? Nakapagtamo na sila ng ilang kaalaman; nakapagbasa na sila ng ilang aklat at ilang tanyag na mga obra; nakapagkamit na sila ng ilang perspektiba, at nakarinig na ng kaunting tanyag na kasabihan at lokal na mga salawikain, pagkatapos ay tinatanggap ang mga ito bilang ang katotohanan, kumikilos at gumaganap ng kanilang tungkulin ayon sa mga salitang ito, ginagamit ang mga ito sa kanilang buhay bilang mga mananampalataya sa Diyos at iniisip na tinutugunan nila ang puso ng Diyos. Hindi ba’t ito ay pagpapalit ng kasinungalingan sa katotohanan? Hindi ba ito paggamit ng panlilinlang? Sa Diyos, ito ay kalapastanganan! Ang mga bagay na ito ay namamalas sa bawat tao, sa hindi maliit na bilang. Para sa isang tao na itinuturing ang mga kasiya-siyang salita at tamang doktrina mula sa mga tao bilang mga katotohanang dapat na itaguyod, habang isinasantabi ang mga salita ng Diyos at pinagsasawalang-bahala ang mga ito, nabibigong isapuso ang mga ito kahit na ilang beses na itong nabasa, o ang isaalang-alang ang mga salita ng Diyos bilang ang katotohanan, siya ba ay mananampalataya sa Diyos? Tagasunod ba siya ng Diyos? (Hindi.) Ang mga gayong tao ay naniniwala sa relihiyon; sinusunod pa rin nila si Satanas! Naniniwala sila na ang mga salitang sinasabi ni Satanas ay pilosopiko, na ang mga ito ay lubhang malalim at klasiko. Itinuturing nila ang mga ito bilang mga sikat na kasabihan na may pinakamataas na antas ng katotohanan. Kahit ano pang ibang bagay ang isuko nila, hindi nila kayang bitiwan ang mga salitang iyon. Ang pagtalikod sa mga salitang iyon ay parang ang pagkawala ng pundasyon ng kanilang buhay, tila pag-uka sa kanilang puso. Anong klase ng tao ang mga ito? Tagasunod sila ni Satanas, at kaya nga tinatanggap nila ang mga sikat na kasabihan ni Satanas bilang ang katotohanan. Mahihimay at makikilala ba ninyo ang iba’t ibang kalagayan na nararanasan ninyo sa iba’t ibang konteksto? Bilang halimbawa, ang ilang tao ay nananampalataya sa Diyos at madalas na binabasa ang Kanyang mga salita, ngunit kapag may mga nangyayari sa kanila, palagi nilang sinasabi, “Sabi ng nanay ko,” “Sabi ng lolo ko,” “Minsang sinabi ni ganitong sikat na tao,” o “Sabi sa ganitong aklat.” Hindi nila kailanman sinasabi, “Sinasabi ito ng salita ng Diyos,” “Ganoon ang mga hinihingi sa atin ng Diyos,” “Sinasabi ito ng Diyos.” Hindi nila kailanman sinasabi ang mga salitang ito. Sinusunod ba nila ang Diyos? (Hindi.) Madali ba para sa mga tao na matuklasan ang mga kalagayang ito? Hindi, ngunit ang pag-iral ng mga ito sa mga tao ay malaking kapinsalaan sa kanila. Maaaring naniniwala ka na sa Diyos sa loob ng tatlo, lima, walo, o sampung taon, subalit hindi mo pa rin alam kung paano magpasakop sa Diyos o isagawa ang mga salita ng Diyos. Anuman ang mangyari sa iyo, ginagawa mo pa ring batayan ang mga satanikong salita, naghahanap ka pa rin ng batayan sa tradisyonal na kultura. Iyan ba ay pananalig sa Diyos? Hindi mo ba sinusunod si Satanas? Namumuhay ka ayon sa mga satanikong salita at namumuhay ayon sa mga satanikong disposisyon, kaya hindi mo ba nilalabanan ang Diyos? Dahil hindi ka nagsasagawa o namumuhay ayon sa salita ng Diyos, hindi sumusunod sa mga yapak ng Diyos, hindi sumusunod sa anumang sinasabi ng Diyos, at hindi nakapagpapasakop sa anumang pamamatnugot o hinihingi ng Diyos, hindi mo sinusunod ang Diyos. Sumusunod ka pa rin kay Satanas. Nasaan si Satanas? Si Satanas ay nasa puso ng mga tao. Ang mga pilosopiya, lohika at patakaran, at iba’t ibang mala-diyablong salita ni Satanas ay matagal nang nag-ugat sa puso ng mga tao. Ito ang pinakaseryosong problema. Kung hindi mo malulutas ang problemang ito sa pananalig mo sa Diyos, hindi ka maliligtas ng Diyos. Samakatwid, dapat palagi ninyong ihambing sa mga salita ng Diyos ang lahat ng ginagawa ninyo, ang inyong mga iniisip at pananaw, at ang inyong batayan sa paggawa ng mga bagay-bagay, at himayin ang mga bagay-bagay sa inyong isipan. Kailangan ninyong malaman kung alin sa mga bagay na nasa inyong kalooban ang mga pilosopiya para sa mga makamundong pakikitungo, sikat na kasabihan, tradisyonal na kultura, pati na rin kung alin ang nagmula sa kaalamang intelektuwal. Kailangan ninyong malaman kung alin sa mga ito ang palagi ninyong pinaniniwalaang tama at alinsunod sa katotohanan, alin ang sinusunod ninyo na para bang iyon ang katotohanan, at alin ang pinapayagan ninyong pumalit sa katotohanan. Kailangan ninyong himayin ang mga bagay na ito. Sa partikular, kung tinatrato mo ang mga bagay na sa tingin mo ay tama at mahalaga bilang ang katotohanan, hindi madaling makilatis ang mga ito. Ngunit kung lubos mo mang mauunawaan ang mga ito, nalagpasan mo na ang isang malaking balakid. Ang mga bagay na ito ay mga balakid sa mga tao na maunawaan ang mga salita ng Diyos, isagawa ang katotohanan, at magpasakop sa Diyos. Kung gugugulin mo ang maghapon nang naguguluhan at hindi alam ang gagawin, at hindi isinasaalang-alang ang mga bagay na ito o tumutuon sa paglutas sa mga problemang ito, kung gayon ay ang mga ito ang ugat ng iyong karamdaman, ang lason sa iyong puso. Kung hindi maaalis ang mga ito, mawawalan ka ng kakayahang tunay na sundin ang Diyos, at hindi mo maisasagawa ang katotohanan o makapagpapasakop sa Diyos, at wala kang magagawa upang matamo ang kaligtasan.

Ngayong nakapagbahaginan na tayo tungkol sa mga bagay na ito, naisip na ba ninyo ang mga kalagayan, ideya, o may kinikilingang mga pananaw na nasa inyong kalooban na sumasalungat sa mga pagnanais ng Diyos, mga hinihingi ng Diyos, at sa katotohanan, subalit itinuring ninyo bilang ang katotohanan at isinagawa at itinaguyod bilang gayon nga? (Nagkaroon ako ng pananaw na sa pag-asal, dapat magsikap ang isang tao na maging mabuti, isang taong gusto at nais na makaugnayan ng lahat. Noong hindi ko naintindihan ang katotohanan, inakala ko na ang hangaring ito ay makatwiran at tama. Ngunit ngayon, kung susukatin ito sa katotohanan, napagtanto ko na ang gayong tao ay mapagpalugod ng mga tao. Lalo na pagkatapos kong mabasa ang mga paglalantad ng Diyos tungkol sa mga mapanlinlang na tao, nakilatis ko na mayroon akong mga mapanlinlang na layunin sa paggawa nito, lahat ay sinusubukan ko upang mapanatili ang aking sariling reputasyon at katayuan sa pamamagitan ng pagiging sunud-sunuran sa iba, binibigyan sila ng mga maling impresyon at nililihis sila. Kung minsan, isinasakripisyo ko pa ang mga interes ng sambahayan ng Diyos upang mapalugod ang ibang tao. Hindi talaga ako isang mabuting tao, ni hindi ko taglay ang wangis ng isang tunay na tao. Nang matuklasan ko ang mga bagay na ito, ninais kong hanapin ang katotohanan, na maging isang matapat na tao ayon sa mga hinihingi ng Diyos, sa halip na maging mapagpalugod ng mga tao. Ninais kong maging isang taong nagsasalita nang totoo at tapat, na tuwiran sa lahat ng bagay, dahil ito ay alinsunod sa mga layunin ng Diyos.) (Napansin ko sa panahong ito na tumutok ako sa mga pagbabago sa panlabas na pag-uugali. Halimbawa, noong sinabihan ako ng ilang kapatid na ako ay mayabang at hindi madaling makipagtulungan sa akin, sinubukan kong maging bukas at talakayin ang mga bagay kasama nila sa banayad at magiliw na paraan. Ginawa ko ang anumang sabihin nila sa akin, at kung makita ko ang sinuman na magkamali habang ginagampanan ang kanilang tungkulin, hindi ko iyon tutukuyin, sa halip, pinapanatili ko ang kapayapaan at pagkakaisa. Habang nakikinig sa pakikipagbahaginan ng Diyos ngayon lang, nakita ko na hindi ako kumikilos ayon sa mga salita ng Diyos. Kumikilos ako sa pamamagitan ng mga pilosopiya ni Satanas para sa mga makamundong pakikitungo. Ginagamit ko ang aking mabubuting panlabas na pag-uugali upang ilihis ang iba, samantalang ang totoo, ang aking tiwaling disposisyon ay hindi pa naiwawaksi. Hindi ako isang tao na naghahangad ng katotohanan, at sinayang ko ang maraming panahon.) May pakiramdam at kamalayan na kayo ngayon sa ilang maling pananaw at pagsasagawa noon, ngunit napakahirap para sa inyo kapag isinasagawa ninyo ang katotohanan. Dahil nakikilala at nadarama na ninyo ang mga kalagayang ito, ano ang inyong mga kaisipan at damdamin tungkol sa suliranin ng tiwaling sangkatauhan? Naramdaman ba ninyo na ang tiwaling sangkatauhang ito ay matatag at mahigpit na kontrolado ni Satanas? Nalalaman na ba ninyo ito? (Oo.) Kailan ninyo nalaman ito? (Noong gusto kong isagawa ang katotohanan, kinontrol at ikinulong ako sa loob ng kalikasan ni Satanas. Nagtalo ang kalooban ko ngunit hindi ko naisagawa ang katotohanan, na para bang ako ay nakakadena. Napakasakit niyon.) Naramdaman mo ba noong oras na iyon na masyadong kamuhi-muhi si Satanas? O namanhid ka na ba sa katagalan at hindi mo na magawang mapoot? (Naramdaman ko na si Satanas ay kamuhi-muhi.) Napagtanto mo na ba ang matinding pangangailangan sa gawain ng pagliligtas ng Diyos sa sangkatauhan? Nadarama mo ba na ang mga salita at katotohanang ipinapahayag ng Diyos, kasama ang mga naglalantad sa sangkatauhan, ay pawang realidad, wala kahit isang parirala ang hindi tunay, at na lahat ay ganap na tumutugma sa mga katunayan at ang mga salitang lubos na kinakailangan ng sangkatauhan upang matanggap ang katotohanan at maligtas? Kailangang-kailangan ng sangkatauhan ang pagliligtas ng Diyos! Kung hindi pumarito ang Diyos sa katawang-tao upang gawin ang Kanyang gawain, kung hindi nagpahayag ng napakaraming katotohanan ang Diyos, saan makikita ng sangkatauhan ang landas ng kaligtasan? Lahat ng pagtitiwala kay Satanas at sa masasamang espiritu para sa mga tanda at kababalaghan ay hahantong sa pagkasira. Ang lahat ng taong namumuhay sa mga pilosopiya, lohika, at tuntunin ni Satanas ay pinupuntirya para sa pagkawasak. Nalalaman na ba ninyo ito? Hindi sapat na basta lang ninyong nalalaman ito. Iyan ay puso lamang na nananabik sa pagliligtas ng Diyos. Ngunit kung matatanggap ba ninyo ang katotohanan, at matatanggap ang paghatol at pagkastigo, at maiwawaksi ang inyong tiwaling disposisyon—ito ang mahahalagang tanong. Ang mga nananampalataya sa Diyos ay dapat na umibig sa katotohanan at mga positibong bagay, at dapat din nilang kamuhian ang kasamaan at anumang bagay na galing kay Satanas. Dapat silang tumuon sa pagninilay-nilay at pag-unawa sa sarili, at sa pagkilatis ng mga pagbubunyag ng kanilang sariling tiwaling disposisyon. Dapat nilang malinaw na makita na ang kanilang kalikasang diwa ay pangit at buktot, salungat sa Diyos at kinasusuklaman ng Diyos, at magawa nilang makaramdam ng pagkasuklam sa kanilang sarili at pagkapoot sa kanilang sarili mula sa kanilang puso. Saka lamang sila magkakaroon ng determinasyon at lakas na makalaya sa at maiwaksi ang pagkagapos at mga limitasyon ng kalikasan ni Satanas, at maisagawa ang katotohanan at magpasakop sa Diyos. Kung wala ang determinasyong ito, mahihirapan kang isagawa ang katotohanan, kahit na hinihinging gawin mo iyon. Dapat na lubhang magpakahirap ang mga tao sa gitna ng mga kalagayang tulad ng pagkagapos, pagmamanipula, labis na pagpapahirap, pananalasa, at pang-aabuso ng kanilang tiwaling disposisyon. Kapag naramdaman na ng isang tao ang kirot nito, saka lamang niya kamumuhian si Satanas at magkakaroon siya ng kapasyahan at determinasyong baguhin ang lahat ng ito. Kapag nakapagtiis na siya ng sapat na paghihirap ay saka lamang siya makabubuo ng determinasyon at magkakaroon siya ng motibasyon na hangarin ang katotohanan at makawala sa lahat ng ito. Kung nararamdaman mo na ang mga bagay na kay Satanas ay lubhang magaganda, na mabibigyang-kasiyahan ng mga ito ang laman at matutugunan ang mga kuru-kuro at imahinasyon ng tao, ang kanilang maluluhong pagnanasa, at iba’t ibang kagustuhan, nang hindi nakakaramdam ng anumang kirot o nadarama kung paano brutal na inaatake ni Satanas ang mga tao, handa ka bang kumawala mula sa lahat ng ito? (Hindi.) Sabihin nang alam ng isang taong mapanlinlang na siya ay mapanlinlang, na mahilig siyang magsinungaling at ayaw niyang sabihin ang katotohanan, at na palagi siyang may ikinukubli habang nakikipagtulungan sa iba, ngunit ikinatutuwa niya ito, na iniisip sa kanyang sarili, “Masarap mabuhay nang ganito. Palagi kong pinaglalaruan ang mga tao, ngunit hindi nila magagawa iyon sa akin. Palagi akong nasisiyahan pagdating sa sarili kong mga interes, pride, banidad, at katayuan. Umaayon ang mga bagay-bagay sa mga plano ko, nang walang mga kamalian, walang mga gusot, at walang sinumang nakakakilatis sa mga ito.” Handa ba ang gayong uri ng tao na maging matapat? Hindi. Naniniwala ang gayong tao na ang panlilinlang at pagiging baliko ay katalinuhan at karunungan, na mga positibong bagay ang mga ito. Partikular niyang pinahahalagahan ang mga bagay na ito at hindi niya maatim na bitiwan ang mga ito. “Ito ang perpektong paraan ng pag-asal, at ang tanging nakasisiyang paraan para mabuhay,” iniisip niya. “Ito lamang ang pamumuhay na may halaga, ang tanging pamumuhay para kainggitan at tingalain ako ng iba. Kahangalan at kamangmangan ang hindi ako mamuhay ayon sa mga pilosopiya ni Satanas. Palagi akong mawawalan ng pakinabang—maaapi, mamaliitin, at kikilos bilang alipin ng iba. Walang halaga ang gayong klaseng pamumuhay. Hinding-hindi ako magiging matapat na tao!” Ipagkakanulo ba ng ganitong klaseng tao ang kanyang mapanlinlang na disposisyon at magsasagawa na maging matapat? Siguradong hindi. Gaano katagal man silang naniniwala sa Diyos, ilang sermon man ang kanilang narinig, at ilang katotohanan ang naunawaan nila, hinding-hindi tunay na susunod ang gayong mga tao sa Diyos. Hinding-hindi sila handang sumunod Diyos, sapagkat iniisip nila na upang magawa iyon, napakarami nilang kakailanganing isuko, talikdan, at kailangan nilang magdusa ng pasakit at mga kawalan. Ito ang hindi talaga nila matanggap. Iniisip nila, “Ang pananampalataya sa diyos ay paniniwala sa relihiyon. Ang matawag lamang na isang mananalig, may ilang mabuting ugali, at pagkakaroon ng isang bagay na nagbibigay sa kanila ng espirituwal na panustos, iyon lamang. Hindi na kailangang magbayad ng halaga, magdusa, o talikuran ang ano pa man. Hangga’t sa kanyang puso ay nananampalataya ang isang tao at sinasabing kinikilala niya ang diyos, ang ganoong klase ng pananalig sa diyos ang magtutulot sa kanya na makaligtas at makapasok sa kaharian ng langit! Napakadakila ng ganoong pananampalataya!” Matatamo ba sa huli ng mga ganoong tao ang katotohanan? (Hindi.) Ano ang dahilan na hindi nila matatamo ang katotohanan? Wala silang pagmamahal para sa mga positibong bagay, hindi nila pinananabikan ang liwanag, at hindi nila minamahal ang Salita ng Diyos o ang katotohanan. Gusto nilang sumunod sa mga makamundong kalakaran, mahal nila ang kasikatan, pakinabang, at katayuan, at gustong-gusto nilang namumukod-tangi sila sa mga tao. Sinasamba nila ang kasikatan, pakinabang, at katayuan, pati na ang mga sikat na tao at ang malalaking personalidad, pero ang totoo, ang sinasamba nila ay mga demonyo at mga Satanas. Sa kanilang puso, hindi ang katotohanan ang hinahangad nila, o ang mga positibong bagay; sa halip, pinagpipitaganan nila ang masamang kaalaman. Sa puso nila, hindi sila sang-ayon sa mga taong naghahangad sa katotohanan o ang mga nagpapatotoo sa Diyos; sa halip, sinasang-ayunan at iniidolo nila ang mga taong may espesyal na mga talento at ang mga may espesyal na kaloob. Hindi nila tinatahak ang landas ng pananampalataya sa Diyos at paghahangad sa katotohanan; sa halip, hinahangad nila ang kasikatan, pakinabang, katayuan, at kapangyarihan; hinahangad nilang maging isang tao na labis na tuso na nagagawang manalo gamit ang mga tusong pakana, nilalayon nilang pasukin ang mas mataas na antas ng lipunan para maging dakila at kilala. Hinahangad nilang idolohin at malugod na tanggapin sa lahat ng okasyon na kanilang pupuntahan; hinahangad nilang maging isang idolo. Iyan ang klase ng taong nais nilang maging. Anong uri ng landas ito? Ito ang landas ng mga demonyo, ang landas ng masama. Hindi ito ang landas na tinatahak ng isang mananampalataya sa Diyos. Ginagamit nila ang mga pilosopiya ni Satanas, ang lohika nito, ginagamit nila ang bawat pakana nito, bawat panlalansi, sa bawat sitwasyon, upang linlangin ang mga tao para makuha ang kanilang tiwala, na idinudulot na sambahin at sundin sila ng mga tao. Hindi ito ang landas na dapat tahakin ng mga taong nananampalataya sa Diyos, kundi ang landas na tinatahak ng mga Satanas at diyablo. Hindi lang hindi maliligtas ang ganitong uri ng tao, kundi haharap din siya sa pagpaparusa ng Diyos—wala itong kaduda-duda. Ano ang batayan sa kung ang isang tao ay maliligtas o hindi? Ito ay batay sa kung matatanggap niya ang katotohanan, makapagpapasakop sa gawain ng Diyos, at matatahak ang landas ng paghahangad sa katotohanan. Ito ay pinagpapasyahan batay sa mga salik na ito. Ano ang landas kung saan matatamo ang kaligtasan sa pananalig? Dapat niyang sundin ang Diyos, sumunod sa Kanyang mga salita, magpasakop sa Kanyang mga pamamatnugot at pagsasaayos, at mamuhay ayon sa Kanyang mga hinihingi at sa katotohanan. Ito ang tanging landas para matamo ang kaligtasan.

Ang Mabuting Pag-uugali ay Hindi Nangangahulugan na Nagbago Na ang Disposisyon ng Isang Tao

Ngayon, may ilang tao na nagtatrabaho mula umaga hanggang gabi at nakalilimutan nang kumain o matulog kapag isinasagawa nila ang kanilang tungkulin, nagagawa nilang supilin ang laman, na maghimagsik laban sa pisikal na paghihirap, kahit pa nga magtrabaho nang may sakit sila. Bagama’t may ganito silang mga kapuri-puring katangian at sila ay mabubuti at tamang tao, may mga bagay pa rin sa kanilang mga puso na hindi nila nagagawang maisantabi: kasikatan, pakinabang, katayuan, at banidad. Kung hindi nila kailanman maisasantabi ang mga bagay na ito, mga tao ba silang naghahangad ng katotohanan? Kitang-kita naman ang sagot. Ang pinakamahirap na bahagi ng paniniwala sa Diyos ay ang pagkamit ng isang pagbabago sa disposisyon. Maaaring kaya mong habambuhay na manatiling walang-asawa, o kaya ay hindi kailanman kumain ng mamahaling pagkain o magsuot ng magagandang damit; sinasabi pa nga ng ilang tao, “Hindi mahalaga kung magdusa ako buong buhay ko, o kung nag-iisa ako buong buhay ko, kaya kong tiisin ito—nang nasa tabi ko ang Diyos, walang-wala ang mga bagay na ito.” Madali na mapagtagumpayan at lutasin ang ganitong pisikal na pasakit at paghihirap. Ano ang hindi madaling mapagtagumpayan? Ang mga tiwaling disposisyon ng tao. Hindi malulutas ang mga tiwaling disposisyon sa pamamagitan lamang ng pagpigil sa sarili. Kayang magtiis ng tao ng pisikal na paghihirap para magampanan nila nang maayos ang kanilang mga tungkulin, para matugunan ang mga layunin ng Diyos, at makapasok sa kaharian sa hinaharap—pero ang kakayahan bang magdusa at magbayad ng halaga ay nangangahulugang nagbago na ang kanilang mga disposisyon? Hindi. Para sukatin kung may pagbabago ba sa disposisyon ng isang tao, huwag tingnan kung gaano karaming pagdurusa ang kaya niyang tiisin o kung gaano karaming mabubuting pag-uugali ang ipinapakita niya sa panlabas. Ang tanging paraan para masukat nang tama kung ang disposisyon ng isang tao ay nagbago ay ang tingnan ang mga mithiin, mga motibo, at mga intensyon sa likod ng kanyang mga ikinikilos, ang mga prinsipyo kung paano siya umasal at humarap sa mga usapin, at ang kanyang saloobin sa katotohanan.

Pagkatapos sumampalataya sa Diyos, ang ilan ay hindi na naghahangad ng mga makamundong uso o nagbibigay-pansin sa kanilang mga kasuotan at hitsura. Nagagawa nilang magdusa at magsikap, at supilin at maghimagsik laban sa laman. Ngunit kapag ginagampanan nila ang kanilang tungkulin at umaasal sila at nangangasiwa sa mga bagay-bagay, bihira silang maging matapat. Ayaw nilang maging matapat, lagi nilang ninanais mamukod-tangi at makilala, at may hangarin sa likod ng lahat ng kanilang sinasabi at ginagawa. Gumagawa sila ng masusi, metikulosong pagkakalkula upang maipakita sa mga tao kung gaano sila kabuti, makuha ang loob ng mga tao, at mahikayat ang mga taong paboran at sambahin sila, hanggang sa puntong sa kanila na lalapit at dudulog ang mga tao sa tuwing may mangyayari sa mga ito. Sa paggawa nito, nagpapasikat sila. Ano ang disposisyong kanilang ibinubunyag? Isa itong satanikong disposisyon. Marami bang taong tulad nito? Ganito ang lahat ng tao. Sa panlabas, pinanghahawakan nila ang lahat ng regulasyon, nagagawa nilang magdusa nang kaunti, at medyo handa silang maggugol ng kanilang sarili. Nagagawa nilang bitiwan ang ilang makamundong bagay, mayroon silang kaunting determinasyon at kagustuhang hangarin ang katotohanan, at nakapaglatag na sila ng pundasyon sa landas ng pananampalataya sa Diyos. Kaya lamang ay nananatiling di-nagbabago ang kanilang tiwaling disposisyon. Hindi talaga sila nagbago. Kahit na nauunawaan nila ang katotohanan, hindi nila ito maisagawa. Iyon ang kahulugan ng hindi talaga pagbabago. Ang pagkilos ayon sa sariling kagustuhan sa lahat ng bagay ay ang paraan ng pag-uugali ng mga nabubuhay sa loob ng mga satanikong disposisyon. Kapag mali ang hangarin sa likod ng kanilang mga kilos, hindi sila nagdarasal sa Diyos, o itinatanggi ang sarili nilang kalooban, hindi nila hinahanap ang mga katotohanang prinsipyo, hindi rin sila naghahanap mula sa iba o nakikipagbahaginan sa mga ito. Ginagawa nila ang anumang naisin nila, ang anumang magustuhan nila; kumikilos sila nang walang-ingat at walang pagpipigil. Maaaring mukhang hindi sila gumagawa ng kasamaan, ngunit hindi rin nila isinasagawa ang katotohanan. Sinusunod nila ang sarili nilang kalooban sa kanilang mga kilos at namumuhay sila sa loob ng isang satanikong disposisyon. Nangangahulugan itong wala silang pagmamahal sa katotohanan o wala silang may-takot-sa-Diyos na puso, at hindi sila nabubuhay sa harap ng Diyos. Maaaring nauunawaan nga ng iba sa kanila ang mga salita ng Diyos at ang katotohanan, ngunit hindi nila ito maisagawa. Ito ay dahil hindi nila madaig ang sarili nilang mga pagnanasa at ambisyon. Malinaw na nalalaman nilang mali ang kanilang ginagawa, na isa itong paggambala at panggugulo, na kamuhi-muhi ito sa Diyos, subalit paulit-ulit nila itong ginagawa, iniisip na, “Hindi ba’t ang pananampalataya sa Diyos ay tungkol sa pagtatamo ng mga pagpapala? Ano ang mali sa paghahangad ko sa mga pagpapala? Medyo marami na rin akong dinanas sa mga taon ng pananampalataya ko sa Diyos; binitiwan ko ang aking trabaho at tinalikuran ang aking mga kinabukasan sa mundo upang matamo ang pagsang-ayon at mga pagpapala ng Diyos. Batay lamang sa lahat ng pagdurusang tiniis ko, dapat akong tandaan ng Diyos. Dapat Niya akong pagpalain at pagkalooban ng magandang kapalaran.” Ang mga salitang ito ay naaangkop sa kagustuhan ng mga tao. Ganito mag-isip ang lahat ng taong sumasampalataya sa Diyos—pakiramdam nila ay hindi ganoon kalaking problema ang pagiging bahagyang kontaminado ng hangaring magtamo ng mga pagpapala. Ngunit kung pag-iisipan mong mabuti ang mga salitang ito, nakaayon ba ang alinman sa mga iyon sa katotohanan o sa bahagi ng katotohanang realidad? Ang lahat ng pagtalikod at pagdurusang ito ay mga uri lamang ng mabubuting pag-uugali ng tao. Ang mga kilos na ito ay kontrolado ng hangaring magtamo ng mga pagpapala, at hindi pagsasagawa ng katotohanan. Kung gagamitin ng isang tao ang mga moral na pamantayan ng tao upang sukatin ang pag-uugali ng mga taong ito, maituturing silang masipag at matipid, masikap at matatag. Kung minsan, sa labis na pagkaabala nila sa kanilang trabaho ay nakalilimutan na nilang kumain at matulog, at handa pa nga ang ilan sa kanila na magsauli ng mga nawawalang gamit sa mga may-ari nito, na maging matulungin at mapagkawanggawa, na tratuhin ang iba nang may pang-unawa at pagkabukas-palad, na hindi maging kuripot o maselan, at na ipamigay pa nga ang mga pinakagusto nilang gamit sa iba. Ang lahat ng pag-uugaling ito ay pinupuri ng tao, at kinikilala sila bilang mabubuting tao. Ang gayong mga tao ay mukhang maluwalhati, kahanga-hanga, at karapat-dapat sa pagsang-ayon; sa kanilang mga kilos, sila ay mahigpit na sumusunod sa mga moral na pamantayan, patas at makatwiran. Sinusuklian nila ang mga kabutihan ng iba at pinahahalagahan ang kapatiran, hanggang sa puntong sasalo sila ng bala para sa sinuman sa kanilang mga kaibigan, at magtitiis ng pagdurusa at haharapin ang panganib para sa pinakamalalapit sa kanila. Bagaman maraming tao ang maaaring pumuri sa ganitong uri ng mabuting tao, kaya ba talaga ng mga taong ito na tanggapin ang katotohanan at isagawa ito? Talaga bang ibubuwis nila ang kanilang buhay upang dakilain at patotohanan ang Diyos? Hindi naman talaga. Kung gayon, matatawag ba silang mabuting tao? Kung sinusubukan mong tukuyin kung ang isang tao ay natatakot sa Diyos at lumalayo sa kasamaan, o kung nagtataglay siya ng katotohanang realidad, magiging tumpak ba na lagi siyang suriin batay sa mga kuru-kuro, imahinasyon, etika at moralidad ng tao? Aayon ba ito sa katotohanan? Kung ang mga kuru-kuro, imahinasyon, etika, at moralidad ng tao ang katotohanan, hindi na kakailanganin ng Diyos na ipahayag ang katotohanan kung gayon, hindi na rin Niya kakailanganing isagawa ang gawain ng paghatol at pagkastigo. Kailangan mong makita nang malinaw na ang mundo at ang sangkatauhan ay nasasadlak sa kadiliman at masama, na ganap na walang katotohanan ang mga iyon, at na kailangan ng tiwaling sangkatauhan ang pagliligtas ng Diyos. Kailangan mong makita nang malinaw na ang Diyos lamang ang katotohanan, na tanging ang Kanyang mga salita ang makapaglilinis sa tao, na tanging Siya ang makapagliligtas sa tao, at na kahit gaano pa kabuti ang pag-uugali ng isang tao, hindi ito ang katotohanang realidad, at mas lalong malayo sa pagiging pasok sa mismong katotohanan. Bagaman lumaganap at kinikilala na sa mga tao ang mabubuting pag-uugaling ito, ang mga ito ay hindi ang katotohanan, at kailanman ay hindi magiging gayon, at walang anumang mababago ang mga ito. Ang isang tao ba na sasalo ng bala para sa kanyang mga kaibigan at gagawin ang lahat para sa mga ito ay mahihikayat mong tanggapin ang Diyos at ang katotohanan? Talagang hindi, dahil ang taong iyon ay isang ateista. Mahihikayat mo ba ang isang taong puno ng mga kuru-kuro at imahinasyon tungkol sa Diyos na magtamo ng tunay na pagpapasakop sa Kanya? Talagang hindi, dahil kapag puno ng mga kuru-kuro ang isang tao, napakahirap para sa kanya na tumanggap at magpasakop sa katotohanan. Magagawa ba ng gaano man karaming mabuting pag-uugali na tunay na makapagpasakop ang isang tao sa Diyos? Kaya ba niyang tunay Siyang mahalin? Makadadakila at makapagpapatotoo ba siya sa Kanya? Talagang hindi niya magagawa iyon. Matitiyak mo bang ang lahat ng mangangaral at gagawa para sa Panginoon ay tunay na magmamahal sa Diyos? Imposible talaga iyon. Kaya, kahit gaano pa karaming mabuting pag-uugali ang gawin ng isang tao, hindi ito nangangahulugang tunay na siyang nagsisi at nagbago, at lalong hindi ito nangangahulugang nagbago na ang kanyang buhay disposisyon.

Dapat ninyong matutunang kilatisin kung ano ang mabuting asal, at kung ano ang pagsasagawa ng katotohanan at pagkakamit ng pagbabago sa inyong disposisyon. Ang pagbabago ng inyong disposisyon ay may kalakip na pagsasagawa ng katotohanan, pakikinig sa mga salita ng Diyos, pagpapasakop sa Kanya, at pamumuhay ayon sa Kanyang mga salita. Kaya ano ang dapat gawin ng isang tao para makapagsagawa at mamuhay ayon sa mga salita ng Diyos? Halimbawa, may dalawang tao na malapit na malapit na magkaibigan. Natulungan na nila ang isa’t isa noon, magkasama na nilang nalampasan ang mahihirap na sandali, at itataya nila ang kanilang buhay para iligtas ang isa’t isa. Pagsasagawa ba iyon ng katotohanan? Iyon ay kapatiran, iyon ay pagsasakripisyo ng iyong sarili para sa iba, mabuti iyong asal, pero hinding-hindi iyon pagsasagawa ng katotohanan. Ang pagsasagawa ng katotohanan ay tungkol sa pagkilos ayon sa mga salita at hinihingi ng Diyos; ito ay ang pagpapasakop at pagpapalugod sa Diyos. Ang mabuting asal ay pawang tungkol sa pagsasakatuparan ng mga relasyon ng laman at pagpapanatili ng mga emosyonal na ugnayan. Kaya naman, ang kapatiran, pagprotekta sa mga relasyon, pagtulong, pagpaparaya at pagpapalugod sa isa’t isa, lahat ito ay pribado at personal na bagay at walang kinalaman sa pagsasagawa ng katotohanan. Kaya paanong pagtrato sa iba ang hinihingi ng Diyos sa mga tao? (Hinihingi ng Diyos na pakitunguhan natin ang isa’t isa nang may mga prinsipyo. Kung ang isang tao ay gumawa ng mali, isang bagay na hindi naaayon sa mga katotohanang prinsipyo, hindi tayo puwedeng makinig sa kanya, sariling ama o ina man natin siya. Dapat nating panghawakan ang mga katotohanang prinsipyo at protektahan ang mga interes ng sambahayan ng Diyos.) (Hinihingi ng Diyos na magtulungan ang mga kapatid. Kung makikita natin na may problema ang isang tao, dapat natin itong ipaalam, magbahagi tungkol dito, at magkasamang hanapin ang mga katotohanang prinsipyo para lutasin ito. Sa pamamagitan lamang ng paggawa nito natin siya tunay na natutulungan.) Nais ng Diyos na ang pakikitungo ng mga tao sa isa’t isa ay nakabatay sa pundasyon ng mga katotohanang prinsipyo, anuman ang relasyon nila. Anumang labas sa mga prinsipyong ito ay hindi maituturing na pagsasagawa ng katotohanan. Halimbawa, may ginawa ang isang tao na nakapinsala sa gawain ng iglesia na inilalantad at kinokontra ng lahat. Sinasabi ng kaibigan niya, “Hindi ninyo siya kailangang ilantad dahil lang nagkamali siya! Kaibigan niya ako; una sa lahat, dapat akong maging maunawain sa kanya; dapat akong maging mapagparaya sa kanya at tulungan siya. Hindi ko siya puwedeng ilantad gaya ng ginawa ninyo. Dapat ko siyang aluin, hindi saktan, at sasabihin ko sa kanyang hindi malaking bagay ang pagkakamali niya. Kung may sinuman sa inyo ang maglalantad sa kanya at muling magpapahirap sa kanya, ako ang makakaharap ninyo. Wala sa inyong mas malapit sa kanya kaysa sa akin. Mabuti kaming magkaibigan. Kakampihan ko siya kung kinakailangan.” Pagsasagawa ba ito ng katotohanan? (Hindi, ito ay isang pilosopiya para sa mga makamundong pakikitungo.) Ang pag-iisip ng taong iyon ay batay rin sa isa pang teoretikal na pundasyon: Naniniwala siya na “Tinulungan ako ng kaibigan ko sa pinakamahirap at pinakamasakit na sandali sa buhay ko. Inabandona ako ng lahat, siya lang ang nag-alaga at tumulong sa akin. Ngayon ay may problema siya, at ako naman ang tutulong sa kanya—pakiramdam ko, ito ang ibig sabihin ng pagkakaroon ng konsensiya at pagkatao. Paano mo matatawag ang sarili mo na tao kung nananampalataya ka sa Diyos pero wala ka man lang ng ganitong katiting na konsensiya? Hindi ba’t ginagawa niyon na walang kabuluhang mga salita ang pananalig mo sa Diyos at pagsasagawa mo ng katotohanan?” Parang tama kung pakikinggan ang mga salitang ito. Karamihan ng mga tao ay hindi natutukoy ang totoong katangian ng mga ito—kahit pa ang taong nagsabi ng mga ito, na iniisip na ang motibo sa likod ng kanyang mga ikinikilos ay naaayon sa katotohanan. Ngunit tama ba ang kanyang mga ikinikilos? Ang totoo, hindi. Tingnan ninyong mabuti, ang bawat salitang sinasabi niya ay mula sa etika, moralidad, at konsensiya ng tao. Kung hahatulan siya ng isang tao batay sa etika ng tao, siya ay may konsensiya at isang tapat na tao. Mabuti siyang tao dahil sa pagtatanggol sa kanyang kaibigan nang ganito. Pero may nakakaalam ba kung anong disposisyon at diwa ang nakatago sa likod ng “mabuting tao” na ito? Hindi siya tunay na mananampalataya sa Diyos. Una sa lahat, kapag may nangyayari, hindi niya tinitingnan ang sitwasyon ayon sa mga salita ng Diyos. Hindi niya hinahanap ang katotohanan sa mga salita ng Diyos, kundi sa halip ay pinipiling tingnan ang usapin ayon sa moralidad at etika at mga kasabihan sa buhay ng mga walang pananampalataya. Itinuturing niya ang mga erehiya at maling kaisipan ni Satanas bilang ang katotohanan, at isinasantabi ang mga salita ng Diyos, ipinagsasawalang-bahala ang sinasabi sa mga salita ng Diyos. Sa paggawa nito, minamaliit niya ang katotohanan. Ipinapakita nito na hindi niya minamahal ang katotohanan. Pinapalitan niya ang katotohanan ng mga satanikong kasabihan sa buhay at ng mga kuru-kuro, etika, at moralidad ng tao, at kumikilos siya ayon sa mga satanikong pilosopiya. May kumpiyansa pa niyang sinasabi na ito ay pagsasagawa sa katotohanan at pagtugon sa mga layunin ng Diyos, na ito ang makatarungang pagkilos. Hindi ba’t ginagamit niya lang ang pagkukunwaring ito ng pagkamakatarungan upang labagin ang katotohanan? Hindi ba’t karaniwan na ang ganitong uri ng sitwasyon pagdating sa paraan ng pag-asal at pagharap ng mga tao sa mga gawain? Kapag lagi mong binibigkas ang mga salita at doktrina, nalalaman mong hindi mo taglay ang katotohanan, at na ang pagbabahagi ng katotohanan talaga ang may kabuluhan, at nalalaman mo ring sa madilim at masamang mundong ito, tanging ang mga buhay ng mga taong nakapagtamo ng katotohanan ang may pag-asa at kabuluhan. Pero kapag may nangyaring malaking kaganapang kailangan mong harapin at pagpasyahan, madarama mong ang mga pilosopiya, moralidad at etika ni Satanas ang katotohanan at kapaki-pakinabang. Sa oras na iyon, ang mga katotohanan sa mga salita ng Diyos, na ninanais mong hangarin, ay hindi kapaki-pakinabang. Ano ang problemang ito? Kung kaya mong kilalanin na ang salita ng Diyos ang katotohanan, bakit hindi mo ito maisagawa? Bakit hindi ka naglalakas-loob na isagawa ito? Ano ba ang ikinatatakot mo? Kinatatakutan mo ang paninirang-puri at panghuhusga ng ibang tao, ang mawala ang mga makamundong kinabukasan mo, at ang mapinsala ang mga personal mong interes. Kapag hindi mo isinagawa ang katotohanan, kapag naging isa kang takas, at itinatwa mo ang halaga ng katotohanan sa mga salita ng Diyos sa isang napakahalagang pagkakataon, sapat na ito upang patunayang hindi ka isang taong nagmamahal sa katotohanan, at na sa halip ay minamahal mo ang mga pilosopiya, erehiya, at maling kaisipan ni Satanas, na hinahangad mo ang mga makamundong kinabukasan, ang mga interes ng iyong laman, at ang iyong reputasyon at katayuan. Gayumpaman ay sinasabi mong minamahal mo ang katotohanan—pagpapaimbabaw ito. Sapat na ang lahat ng ito upang ipakitang kailanman ay hindi mo tinanggap ang katotohanan o isinagawa ang katotohanan sa iyong pananampalataya sa Diyos. Kung gayon, mayroon ka bang may-takot-sa-Diyos na puso? May puwang ba ang Diyos sa puso mo? Sa kabila ng karaniwan mong pagkilala sa mga salita ng Diyos bilang ang katotohanan, sa sandaling may mangyari, wala na ang Diyos sa puso mo at ang sarili mo na ang pahahalagahan mo higit sa lahat, at ituturing mo ang mga ugnayan ng tao, mga pilosopiya para sa mga makamundong pakikitungo, mga etikal na panuntunan at alituntunin, at ang mga pamantayan ng konsensiya at moralidad bilang katotohanan. Ang mga bagay na ito, na kay Satanas, ay naging mga pamalit na para sa katotohanan sa iyong puso—kaya hindi ba’t napariwara ka na? Ganap mo na ngayong pinagtaksilan ang Diyos at lubos ka nang nasadlak sa kadiliman.

Maraming tao ang masyadong naging abala sa maraming taon na sumampalataya sila sa Diyos, kaya bakit hindi sila nagtataglay ng katotohanang realidad? Sa katunayan, ang ugat ng problema ay hindi minamahal ng mga taong iyon ang katotohanan. Kung sasabihin mo sa kanilang hindi nila minamahal ang katotohanan, madarama nilang naagrabyado sila, ngunit sa totoo, makatwiran ba ang hinanakit nilang ito? Hindi, hindi ito makatwiran. Kahit gaano pa karaming sermon ang napakinggan ng mga taong iyon o gaano pa karaming doktrina ang naunawaan nila, hindi nila isasagawa ang katotohanan pagdating ng panahon; hindi sila kumikilos, humaharap sa mga usapin, o humaharap sa mga tao, pangyayari, at bagay sa paligid nila nang alinsunod sa mga katotohanang prinsipyo, at palagi silang may mga sariling opinyon. Kapag may nakikipag-usap sa Akin, laging sinasabi ng taong ito na, “Pakinggan Mo ako, hayaan Mo akong ipahayag ang perspektiba ko; ito ang perspektiba ko, ito ang ibig kong sabihin,” at, “Gusto kong kumilos nang ganito, maaari bang pakinggan Mo ako?” Alam Ko ang ibig mong sabihin kahit hindi mo iyon sinasabi; hindi mo kailangang palaging ikuwento ang ibig mong sabihin, hindi ito ang katotohanan, at ang pagsasabi rito nang malinaw ay hindi nangangahulugang ito ang katotohanan. Kung naniniwala kang taglay mo na ang katotohanan mula nang ipanganak ka, bakit sumasampalataya ka pa rin sa Diyos? Kung likas mo nang nauunawaan ang lahat ng katotohanang ipinahayag ng Diyos—na para bang naiintindihan mo ang lahat ng katotohanan at ikaw mismo ang katotohanan at makalulutas ng lahat ng problema—kung gayon, bakit sumasampalataya ka pa rin sa Diyos? Sinasabi ng ilang tao, “Bakit Ikaw ang laging tama at nagdedesisyon ng lahat? Bakit ayaw Mo akong pakinggan?” Anong uri ng mga salita ang mga ito? Pagkatapos kang pakinggan sa loob ng napakaraming taon, wala pa Akong narinig na ni isang salitang tama o nakaayon sa katotohanan, kaya bakit Ako dapat makinig sa iyo? Gusto Kong makarinig ng ilang medyo tamang pananaw mula sa tao. Makatitipid Ako ng kaunting pag-iisip at enerhiya rito, ngunit wala Akong anumang naririnig. Ang naririnig Ko lamang ay mga maling kaisipan at mapaghimagsik na mga salita, mga reklamo at negatibong pananalita; ang lahat ng ito ay taliwas sa katotohanan, kaya bakit Ko ito papakinggan? Kung pipilitin ang lahat na pakinggan ka, magrerebelde sila sa Diyos, lalaban sa Diyos, at sasalungat sa Langit, susunod silang lahat kay Satanas at sa huli ay mamamatay. Kung pakikinggan mo ang Aking mga salita at pag-iisipan ang Aking mga salita, mauunawaan mo ang katotohanan, magagawa mong humarap sa Diyos, at tahakin ang landas ng kaligtasan. Tanging ang mga salita ng Diyos ang makapagliligtas sa mga tao, at tanging sa pamamagitan ng pag-unawa sa katotohanan, pagsasagawa sa katotohanan, at pagkakaroon ng pagpapasakop sa Diyos matatamo ng mga tao ang pagliligtas ng Diyos. Hindi madali para sa mga taong tanggapin ang katotohanan. Kapag kapiling Ko ang mga tao, nais Kong marinig kung paano nakapasok ang mga kapatid sa katotohanan kamakailan; kung ano ang mga naging pag-usad nila sa pagkilatis sa mga tao, pangyayari, at bagay at sa pagsasagawa sa katotohanan; kung kumusta ang kanilang mga kondisyon; kung nabaligtad at nabago na ba nila ang mga mali nilang kalagayan; kung gaano karami ang kaalaman nila sa mga tiwaling disposisyon nila; kung gaano karaming pagkaunawa sa kanilang mga sarili ang natamo nila mula sa mga pagbubunyag ng mga tiwaling disposisyon nila; kung gaano karami sa mga maling pagkaunawa nila tungkol sa Diyos ang nawala; at kung gaano karami ang nadagdag sa kaalaman nila sa Diyos. Nais Kong marinig ang ganitong uri ng pagkaunawang batay sa karanasan, ngunit sa kasamaang-palad, karamihan sa mga tao ay hindi kayang magpahayag ng ganitong uri ng patotoong batay sa karanasan. Wala silang katotohanang realidad, at bumibigkas lamang sila ng hungkag na mga salita at doktrina; mga baluktot at may kinikilingang salita, at mga reklamo; kung hindi ay mga salitang sumusubok na magpasikat sa kanila at mang-angkin ng pagkilala at maghanap ng mga gantimpala. Ano sa palagay ninyo ang nararamdaman Ko kapag naririnig Ko ang mga iyon? Gaganda ba ang timpla Ko sa mga iyon? (Hindi.) Napakadalang magsabi ng mga tao ng anumang tungkol sa kanilang praktikal na karanasan at kabatiran sa katotohanan, sa mga salitang nagpapagaan sa kalooban ng mga tao matapos marinig ang mga iyon, at kung wala ang mga salitang iyon, kung hindi pag-aangkin ng pagkilala at paghahanap ng gantimpala ang mga salitang binibigkas ng mga tao, mga hindi nauugnay at hungkag na salita ang mga iyon. Kailangan mo ba Akong kausapin tungkol sa mga hungkag na doktrinang iyon? Halos hindi mo na nga malihis ang mga mangmang na tao sa pagsasalita tungkol sa mga doktrinang iyon, kaya hindi ba’t walang katwiran na sabihin sa Akin ang tungkol sa mga iyon? Kapag nakikipagkuwentuhan ang ilang tao sa Akin, lagi silang nagkukuwento tungkol sa mga maling espirituwal na doktrina, at kapag nagtatalakay ng kung anong usapin, lagi nilang sinasabing, “Ang lahat ay nasa mga kamay ng Diyos, inorden itong lahat ng Diyos.” Iniisip nilang hindi espirituwal ang pagsasalita tungkol sa panlabas na mga usapin at na ang kaalaman lamang kung paano magsalita tungkol sa mga espirituwal na doktrina ang espirituwal. Kapag nagsasabi Ako sa kanila ng ilang praktikal na salita at kinakausap sila tungkol sa mga detalye ng pamumuhay, hindi nila ito iniintindi; gusto lang nilang makarinig ng mabubulaklak na sermon at magagarbong espirituwal na doktrina. Nagtataglay ba ng realidad ang mga taong tulad nito? Bukod sa wala silang realidad, ganap na wala pa silang katwiran. Tunay silang mga mapagmataas at walang-alam na tao.

Ang paghahangad ng pagbabago ng disposisyon ay nangangailangan muna ng pag-unawa sa kung aling mga bagay ang walang kaugnayan sa disposisyonal na pagbabago, at wala sa saklaw ng disposisyonal na pagbabago, ngunit sa halip ay mga panlabas na mabuting pag-uugali, pati na kung ano ang tinutukoy ng disposisyonal na pagbabago na sinasabi ng Diyos, at kung ano ang gustong baguhin ng Diyos sa tao—kailangang maunawaan ng mga tao ang mga bagay na ito. Ang iniisip ng tao na disposisyonal na pagbabago ay isang pagbabago lamang sa pag-uugali, at iyon ay isang naiibang bagay at landas mula sa disposisyonal na pagbabago na sinasabi ng Diyos. Masisiguro ba ng inaakala ng tao na disposisyonal na pagbabago na hindi maghihimagsik, lalaban, o magkakanulo ang mga tao sa Diyos? Magagawa ba sila nitong papanindigan sa kanilang patotoo at matugunan ang mga layunin ng Diyos? Ang disposisyonal na pagbabago na sinasabi ng Diyos ay nangangahulugang sa pamamagitan ng pagsasagawa sa katotohanan, sa pamamagitan ng pagdanas sa Kanyang paghatol at pagkastigo, at sa pamamagitan ng Kanyang pagpupungos, pagsubok, at pagpipino sa pamamagitan Niya, ang mga tao ay nagtatamo ng pagkaunawa tungkol sa mga layunin ng Diyos at sa mga katotohanang prinsipyo, at pagkatapos ay nabubuhay sila alinsunod sa mga katotohanang prinsipyo, nagtataglay ng pagpapasakop at ng isang may-takot-sa-Diyos na puso, nang walang anumang maling pagkaunawa sa Diyos, at nagtataglay ng tunay na kaalaman at tunay na pagsamba sa Diyos. Ang sinasabi ng Diyos ay isang pagbabago sa disposisyon ng isang tao, ngunit ano nga ba ang tinutukoy ng disposisyonal na pagbabago na sinasabi ng tao? Tinutukoy nito ang pagbuti ng pag-uugali, ang pagpapakita na may magandang asal at kalmado, at hindi pagiging mapagmataas; nangangahulugan ito ng pagsasalita sa isang pino at disiplinadong paraan, hindi pagiging sutil at pilyo, at pagtataglay ng konsensiya, katwiran, at ng mga moral na pamantayan sa pananalita at pag-uugali ng isang tao. Mayroon bang anumang pagkakaiba sa pagitan ng pagbabago ng disposisyong sinasabi ng tao at sa pagbabago ng disposisyong hinihingi ng Diyos? Ano ang pagkakaiba? Ang pagbabago ng disposisyong sinasabi ng tao ay isang pagbabago sa panlabas na pag-uugali, isang pagbabagong sumusunod sa mga kuru-kuro at imahinasyon ng tao. Ang pagbabago ng disposisyong hinihingi ng Diyos ay ang pagwawaksi sa tiwaling disposisyon ng isang tao, ito ay isang pagbabago sa buhay disposisyon na dulot ng pagkaunawa sa katotohanan, isang pagbabago sa pananaw ng isang tao sa mga bagay-bagay, isang pagbabago sa pananaw sa buhay at mga pagpapahalaga ng isang tao. Mayroong pagkakaiba. Kahit pa mga tao o bagay ang hinaharap mo, ang iyong mga motibo, ang mga prinsipyo ng iyong mga kilos, at ang iyong pamantayan ng pagsukat ay kailangang alinsunod lahat sa katotohanan, at kailangan mong hanapin ang mga katotohanang prinsipyo; ito ang tanging paraan upang magtamo ng pagbabago ng disposisyon. Kung lagi mong sinusukat ang iyong sarili batay sa mga pamantayan ng pag-uugali, kung lagi kang tumutuon sa mga pagbabago sa iyong panlabas na pag-uugali, at iniisip mong nagsasabuhay ka ng wangis ng tao at mayroong pagsang-ayon ng Diyos dahil lamang nagtataglay ka ng kaunting mabuting pag-uugali, maling-mali iyon. Dahil mayroon kang mga tiwaling disposisyon, at kaya mong labanan ang Diyos, at nanganganib kang magkanulo sa Diyos, kung hindi mo hahanapin ang katotohanan upang malutas ang sarili mong tiwaling disposisyon, gaano pa man kabuti ang iyong panlabas na pag-uugali, hindi ka makapagtatamo ng tunay na pagpapasakop sa Diyos, at hindi mo magagawang matakot sa Diyos at umiwas sa kasamaan. Makapagbubunga ba ang panlabas lamang na mabuting pag-uugali ng may-takot-sa-Diyos na puso? Magagawa ba nito ang isang tao na matakot sa Diyos at umiwas sa kasamaan? Kung hindi kaya ng mga taong matakot sa Diyos at umiwas sa kasamaan, walang dami ng mabuting pag-uugali ang magpapahiwatig na mayroon silang tunay na pagpapasakop sa Diyos. Samakatwid, walang dami ng mabuting pag-uugali ang nagpapahiwatig ng pagbabago sa disposisyon. May ilang tao na pinong-pino kung magsalita, hindi kailanman gumagamit ng masamang pananalita, na parang mga iskolar—lumalabas pa nga ang mga salita sa kanilang mga bibig na para bang mula sa mga panulat ng mga dalubhasa, parang mga manunulat o mananalumpati. Sa pagtingin sa mabababaw na pag-uugali at pagpapamalas na ito, walang mga problemang makikita, ngunit paano mo matutuklasan kung may mga problema sa kanilang disposisyon? Paano mo masusukat kung nagkaroon ng anumang pagbabago sa kanilang disposisyon? Saan ito makikita? (Sa pamamagitan ng pagtingin sa kanilang saloobin sa katotohanan.) Isa itong indikasyon sa pagsukat nito. Mayroon pa bang iba? (Tingnan mo ang kanilang mga prinsipyo sa paggawa ng mga bagay-bagay, at ang kanilang mga pananaw sa mga bagay-bagay.) Nakukuha na niyon ang pinakapunto nito. Hindi mo dapat tingnan ang paraan ng kanilang pananalita, elegante man o magaspang, o intelektuwal na pananalita man ito—huwag kang tumingin sa panlabas. May ilang tao na sobrang paligoy-ligoy kung magsalita, hindi marunong magpahayag ng kanilang sarili, at hindi mapakali kapag nag-aalala—may kaugnayan ba ito sa kanilang disposisyon? (Wala.) Panlabas na pag-uugali lamang ito, sa pinakamalayo ay may kaugnayan ito sa kanilang personalidad o pagpapalaki ng pamilya, wala itong kaugnayan sa kanilang disposisyon. Kaya paano mo makikita kung anong uri ng disposisyon ang taglay nila, kung nagbago na ang disposisyon nila, at kung sila ay mga taong nagsasagawa ng katotohanan? Sa pamamagitan ng pagtingin sa nilalaman ng kanilang pananalita. Kung ang bawat salita nila ay totoo, at nagmumula sa kaibuturan ng kanilang mga puso, nang walang anumang pagnanasa o ambisyon, at walang mga hangarin sa likod ng kanilang pananalita, kung prangka at matatapat na salita lamang ang sinasabi nila, at nagagawa nilang magtapat sa iba tungkol sa sarili nilang mga paghihirap at kahinaan, at pinagbabahaginan at ibinabahagi nila sa iba ang pagtanglaw at kaliwanagang natatanggap nila, kung matapat sila sa anumang nais nilang gawin, inilalantad at ibinubunyag ang buong pagkatao nila, kung gayon ay hindi ba’t tagapaghangad ang mga ito ng katotohanan? Huwag na muna nating pag-usapan kung nagbago ang kanilang disposisyon o hindi, o kung gaano kalaki ang ipinagbago nito, ngunit batay sa mga pagbubunyag at pagpapamalas na ito, ang mga ito ay mga taong nagsasagawa ng katotohanan. Ngayon, tingnan natin ang paraan ng pagtrato nila sa ibang tao. Nagagawa nilang tratuhin ang mga tao nang patas at hindi sinusupil ang mga ito, sinusuportahan at tinutulungan nila ang mahihinang kapatid, at hindi nila pinagtatawanan ang mga ito. Higit pa roon, deboto sila at mapagsaalang-alang sa mga layunin ng Diyos sa kanilang mga tungkulin, at anuman ang mga paghihirap na kanilang kinahaharap, hindi nila sinusukuan ang gawain nila, at nagagawa nilang ipagtanggol ang mga interes ng sambahayan ng Diyos. Hindi ba’t mga pagpapamalas ito ng mga taong nagsasagawa ng katotohanan? (Oo.) Ang gayong mga tao ay medyo matuwid at nagmamahal sa katotohanan sa isang medyo mataas na antas. Maaaring magsalita ang isang tao nang pinong-pino, manamit nang maayos na maayos, at magmukhang maka-Diyos sa panlabas, ngunit ano naman ang nilalaman ng kanyang pananalita? Sinasabi niya, “Dati akong nakipagtulungan sa lider na si ganito-at-ganyan, at mayroon siyang isang depekto sa pagsasalita, kaya kinailangan kong mas magsalita sa pagbabahagi sa mga pagtitipon—kailangang mas magtrabaho ang mas magaling, hindi ba? Ang resulta, sinimulan akong idolohin ng mga kapatid, wala akong magawa tungkol doon, kinailangan kong ipagpatuloy ang pagbabahagi. Matapos ko silang personal na diligan, maraming kapatid ang medyo naging malapit sa akin, kaya kapag nagkakaroon ng problema ang sinuman sa kanila, kadalasan ay nalulutas ko ito. Kapag nanghihina ang ilang tao, kailangan ko lang magbahagi sa kanila, at nanunumbalik na ang kanilang lakas. Wala na akong ibang kapintasan, ang pinakamalaking kahinaan ko ay ang malambot kong puso. Hindi ko kayang panooring nagdurusa ang iba; sa tuwing nagdurusa ang sinuman, nababalisa ako, at ninanais kong ako na ang magdusa sa halip na sila.” Ano ang ibig sabihin ng mga salitang ito? Parang wala namang problema sa mga salitang ito, ngunit mayroon bang problema sa mga motibo ng kanyang pananalita? (Oo, itinataas at pinatototohahan niya ang kanyang sarili.) Ano ang disposisyon ng gayong tao? Mapagmataas at mapanlinlang ang kanyang disposisyon, gusto niyang gamitin ang pamamaraang ito at gamitin ang lahat ng salitang ito upang magkaroon ng epekto, upang bahagyang magpahiwatig ng ibang bagay, para mapatingala at mapasamba sila sa kanya. Ito ang layunin at hangarin ng kanyang mga salita. Pakikinggan siya ng mga taong naguguluhan na walang pagkilatis at iisiping, “Napakadakila ng taong ito, hindi nakapagtatakang isa siyang lider, mas mahusay siya sa amin, angkop siyang maging lider.” Ganito ang pag-iisip ng isang taong naguguluhan na hindi nakakikita ng totoo sa mga bagay-bagay. Maiintindihan ng mga taong may pagkilatis na: “Napakarami niyang sinabi tungkol sa kung gaano siya kahusay, kung gaano siya kasipag magtrabaho at sa mga serbisyong ginampanan niya, tungkol sa kung paano niya nabigyang-pakinabang at natulungan ang mga kapatid, nang sa gayon ay tingalain siya ng mga tao, habang lagi’t laging sinasabing ayaw niyang tingalain siya ng mga tao. Sa katunayan, walang-kapaguran siyang nagmamadali at nagtatrabaho para lamang tingalain at sambahin siya ng mga tao. Bukod sa mapagmataas siya ay masyado rin siyang mapanlinlang! Gusto niyang makuha ang loob ng mga tao, makipagkompitensiya sa Diyos para sa katayuan, at ginagamit niya ang pamamaraang ito upang iligaw ang mga tao. Hindi ba’t tulad lang siya ni Pablo? Isa siyang diyablo! Napakatagal niyang nagsalita nang walang anumang binabanggit tungkol sa sarili niyang mga pagkakamali at pagkukulang, na para bang wala siyang mga tiwaling disposisyon; ang mga kapintasang sinabi niya ay labis na nagpapainggit at nagpapahanga sa kanya ng mga tao, at maramdaman nilang hindi sila sapat. Bagaman hindi niya tuwirang ginagawang sambahin at itaas siya ng mga tao, ang epekto ng kanyang mga salita ay para itaas at sambahin siya ng mga tao; nakukuha at naaagaw niya ang loob ng mga tao, at naililigaw niya ang mga taong naguguluhan at ang mga taong mangmang at hindi pa husto ang tayog. Hindi ba’t panlilihis iyon sa mga tao? Lihim na mapanira at napakasama ng mga motibo sa likod ng kanyang mga salita! Ang taong ito ay pasok sa kategorya ng mga anticristo, madali itong makilatis.” May malinaw na pagkakaiba sa ganitong dalawang uri ng tao. Ang isang uri ng tao ay nagsasalita sa napakapayak at pangkaraniwang paraan, ngunit totoo siya, at nagsasalita siya nang matapat at mula sa puso; anuman ang kanyang sabihin, hindi siya sasambahin ng mga tao, bagkus ay papaboran lamang siya sa kanilang mga puso. Ang ganitong uri ng tao ay hindi mang-aagaw ng puso ng mga tao o sasakop ng puwang sa kanilang mga puso, at kaya niyang tratuhin ang mga tao bilang mga kapantay niya; hindi niya malilimitahan, mamamanipula o makokontrol ang mga tao. Isa itong tunay na mabuting tao. Walang anuman sa kanyang pananalita, sa paraan ng kanyang pag-asal at pagharap sa mga bagay, ang naghahayag ng anumang ambisyon o pagnanasa, o nagpapakitang ninanais niyang magkontrol ng mga tao o sumakop ng puwang sa puso ng mga tao; hindi niya taglay ang disposisyong iyon, isa siyang taong may pagkatao. Ang mga taong buktot, na palaging ambisyoso at nagnanais na magkontrol ng iba, ay talagang sumasamba sa kapangyarihan at katayuan, kaya madalas silang magsabi ng mga bagay na nagpapasikat at nagpapatotoo sa kanilang sarili, at gumagawa ng mga bagay na nagliligaw at nagkokontrol sa mga tao. Malinaw na isa itong satanikong disposisyon; ang mga ito ay mga taong walang pagkatao. May ilang taong walang talento, walang mga kalakasan, at walang mga kakayahan, at sa panlabas ay mukha silang may magandang asal at simple. Mukha silang inaapi at itinatakwil sa mga grupo ng tao, at nagtatrabaho sila nang masipag at di-kapansin-pansin. Nangangahulugan ba itong mga tagapaghangad sila ng katotohanan? Mayroon ba silang mga ambisyon? (Oo.) Bakit natin sinasabing ang ganitong uri ng tao ay may mga ambisyon din? (Dahil ang lahat ng tao ay may mga tiwaling disposisyon.) Tama iyon, mayroon silang tiwaling disposisyon, kaya may mga ambisyon sila, wala lang sila sa lugar para isakatuparan ang mga ambisyong ito. Walang nagbibigay sa kanila ng pagkakataon, at hindi sila makahanap ng pagkakataon, kaya nakatago ang kanilang mga ambisyon. Sa sandaling makakuha ang ganitong uri ng tao ng pagkakataong isakatuparan ang kanilang mga ambisyon, sa isang angkop na konteksto, at sa isang angkop na sandali, mabubunyag ang kanilang mga ambisyon. Sa sandaling iyon ay matutuklasan mong ang may magandang asal at simpleng taong ito, na wala halos masabi nang malinaw, ay hindi malaya sa tiwaling disposisyon. Makikita mong hindi siya walang ambisyon, at lalong wala siyang mabuting pagkatao o mas kaunti ang katiwalian niya. Kung hindi Ko nilinaw ang bagay na ito, iisipin pa rin ng ganoong uri ng tao na, “Mabuting tao ako, hindi ko kailangang baguhin ang disposisyon ko, nauunawaan ko ang katotohanan, isa akong taong nagpapasakop sa Diyos, matagal ko nang taglay ang katotohanang realidad. Kayong lahat ay may mga tiwaling disposisyon, kailangan ninyong mahatulan, makastigo, at mapungusan dahil lubha kayong tiwali, lahat kayo ay may kakayahan, at masyadong mapagmataas.” Hindi ba’t ang pangangatwiran nilang ito ay baluktot? Isa pa itong uri ng pagmamataas. Ang mga tao ay may mga tiwaling disposisyon, at naipamamalas ang pagmamataas sa maraming iba’t ibang paraan at anyo, kaya nahihirapan ang mga taong kumilatis, at halos nagiging imposible para sa kanilang mag-ingat laban sa mga ito. Wala bang mga mapagmataas na disposisyon ang mga taong walang pakinabang at mahina ang ulo? Wala ba silang mga tiwaling disposisyon? Taglay rin nila ang mga disposisyong ito; kahit ang mga hangal ay mapagmataas. Ang mga taong may kaunting kaalaman ay hindi lamang mapagmataas, kundi natutunan na rin nilang magpanggap, at mas mahusay sila sa panlilihis ng mga tao; hindi ito madaling kilatisin. Kapag kinikilatis ng mga walang pananampalataya ang iba, kinikilala lamang nila ang kaibahan ng mabubuti sa masasamang tao alinsunod sa mga moral na pamantayan ng tradisyonal na kultura, at hinahatulan ito batay lamang sa pag-uugali at mga pagpapamalas ng isang tao. Binibigyang-daan ba sila nitong makilatis ang kalikasang diwa ng taong iyon? (Hindi.) Kung gayon ay paano mo ba mismo makikilatis ang mga tao? Sa anong batayan mo tumpak na makikilatis ang mga tao at makikita ang tunay nilang pagkatao? Walang duda, ang mga tao ay makikilatis lamang nang tumpak batay sa katotohanan at sa salita ng Diyos, tiyak na tiyak ito. May ilang taong kumikilatis ng iba sa pamamagitan lamang ng paghahambing sa pag-uugali ng mga ito sa mga kuru-kuro at imahinasyon at tradisyonal na moralidad ng tao; posible bang makita ang tunay na pagkatao ng mga tao sa ganitong paraan? Hindi talaga. Mahalagang obserbahan ang mga kaisipan, perspektiba, at intensyong inihahayag ng mga tao, batay sa salita ng Diyos; mahalagang tingnan ang mga motibo at hangarin ng mga salita at kilos ng mga tao—iyon lamang ang paraan upang matuklasan kung ano talaga ang kanilang mga tiwaling disposisyon at kalikasan. Sinuman siya, basta’t naghahayag siya ng maraming pananaw sa mga bagay-bagay, at nakapagpapahayag ng sarili niyang mga opinyon sa lahat ng bagay, napakadaling kilatisin ang kanyang tiwaling disposisyon at ang kanyang kalikasang diwa. Kung ang kanyang mga pananaw at opinyon ay lubos na hindi nakaayon sa katotohanan, hindi ba’t lubusang nalalantad ang kanyang tiwaling disposisyon at satanikong kalikasan? Samakatwid, basta’t kinikilatis mo ang mga tao alinsunod sa salita ng Diyos at sa katotohanan, makikita mong lahat ng tao ay may mga tiwaling disposisyon at satanikong kalikasan, at na kailangan nilang lahat ang pagliligtas ng Diyos.

Ang mga taong nakauunawa sa katotohanan ay madaling makakita ng totoo sa mga bagay-bagay at nakakikilatis ng mga tao. Marunong ba kayong kumilatis ng mga tao? Marunong ba kayong mag-obserba sa lahat ng uri ng tao, pangyayari, at bagay sa inyong buhay? Kung hindi, ipinakikita nitong hindi mo pa rin talaga nauunawaan ang katotohanan. Upang makakilatis ng mga tao, kailangan mo munang makilatis kung ang sinasabi mo ay nakaayon sa katotohanan at kung may mga prinsipyo ang ginagawa mo. Kapag alam mo kung paano kilatisin ang sarili mong mga salita at gawa, at nakikita mo ang mga problema at nalulutas ang mga iyon, magagawa mong kilatisin ang mga tao. Ang kaalaman kung paano kumilatis ng lahat ng uri ng tao, pangyayari at bagay ay hindi isang madaling bagay; hindi ito isang bagay na makakamit sa pamamagitan lamang ng kaalaman kung paano bumigkas ng ilang salita at doktrina. Kailangan mong magdanas ng maraming bagay, at magdanas man lang ng maraming kabiguan at balakid. Saka mo lamang makikilala ang iyong sarili. Simulan mong magsanay sa pamamagitan ng pagkilala sa iyong sarili, at unti-unti mong matututunan kung paano kumilatis ng lahat ng uri ng tao, pangyayari, at bagay. Inaaral munang kilatisin ang sarili, nagagawang malinaw na kilatisin ang sarili mong pag-uugali at ang sarili mong tiwaling disposisyon, pati na ang iyong mga paglihis, kalagayan, at kakulangan, at nagagawang makilatis ang totoong diwa ng mga bagay na ito—ito ang kahulugan ng pagkakaroon ng pagkilatis. Kung makikilatis mo nang mabuti ang iyong sarili, makikilatis mo rin ang iba; kung hindi mo makikilatis nang mabuti ang sarili mong mga usapin, hindi laging magiging tumpak ang pagkilatis mo sa iba. May ilang tao na malinaw na malinaw na nakikilatis ang mga problema ng iba, ngunit hindi umaaming may mga problema sila kapag nagagawa nila ang parehong mga pagkakamali. Ano ang problema rito? Hindi ba’t isa itong problema sa kanilang disposisyon? Sa mga normal na sitwasyon, ang pagkilatis sa iba, sa totoo, ay pareho ng pagkilatis sa iyong sarili. Kung nakikilatis mo nang lubusan ang iba ngunit hindi mo pinagninilayan at kinikilala ang iyong sarili, at iniisip mo pa ngang mas malakas ka sa iba, nanganganib ka—mayroon kang mga hindi tamang layunin at may problema sa disposisyon mo. May ilang taong napakahusay sa pagkilatis sa iba, at ang lahat ng sinasabi nila ay malinaw at may katuturan, ngunit hindi nila makilatis ang sarili nilang mga problema. Totoo ba ito? Pakitang-tao ito, mapanlinlang ito. Sa katunayan, hindi sa walang kakayahan ang mga taong ito; may pagkilatis sila sa kanilang sarili, ngunit hindi nagsasabi ng totoo tungkol dito. Alam nila sa kanilang mga puso kung ano ang nangyayari, ngunit hindi nila ito sinasabi. Ang ganitong uri ng tao ay mapanlinlang magsalita at napakasinungaling; ang taong sinungaling magsalita ay isang hindi matapat na tao, kundi isang baluktot at mapanlinlang na tao, isang taong nagsisinungaling. Kung kaya ng isang taong kilatisin nang malinaw ang kanyang sarili, at kayang himayin at ilantad ang kanyang sarili para sa kapakinabangan ng iba, isa itong taong tunay na nakauunawa sa katotohanan, na matuwid at matapat ang karakter, at na nagtatapat sa isang dalisay na paraan. Hindi ito isang simpleng bagay; ang ganitong uri ng tao ay kayang magsagawa sa katotohanan sa sandaling maunawaan niya ito, at isa talaga siyang taong naghahangad sa katotohanan, at isang taong kinalulugdan ng Diyos. Upang maisagawa ang katotohanan sa sandaling maunawaan mo ito, kailangan mo munang magkaroon ng matuwid na karakter, at maging isang matapat na tao. Bagama’t lahat ay handang hangarin ang katotohanan, ang pagpasok sa katotohanang realidad ay hindi basta-basta. Ang susi ay pagtuunan ang paghahanap ng katotohanan at pagsasagawa ng katotohanan. Kailangan mong pagnilayan ang mga bagay na ito sa iyong puso araw-araw. Anumang mga problema o paghihirap ang makaharap mo, huwag kang susuko sa pagsasagawa ng katotohanan; dapat mong matutunan kung paano hanapin ang katotohanan at pagnilayan ang iyong sarili, at sa huli ay isagawa ang katotohanan. Ito ang pinakamahalagang bagay sa lahat. Talagang hindi ka dapat magtangka na protektahan ang sarili mong mga interes, at kung uunahin mo ang sarili mong mga interes, hindi mo maisasagawa ang katotohanan. Tingnan mo ang mga taong sariling kapakanan lamang nila ang iniisip—sino sa kanila ang nakapagsasagawa ng katotohanan? Wala ni isa sa kanila. Ang mga nagsasagawa ng katotohanan ay pawang matatapat na tao, nagmamahal sa katotohanan at mababait. Silang lahat ay mga taong may konsensiya at katwiran, na kayang talikuran ang sarili nilang mga interes, banidad, at pagmamalaki, na kayang maghimagsik laban sa laman. Ito ang mga taong kayang magsagawa ng katotohanan. Ang unang kailangan mong lutasin upang maisagawa ang katotohanan ay ang sarili mong pagkamakasarili at ang sariling kapakanan lang ang iniisip na disposisyon; sa sandaling malutas ang problemang ito, hindi ka na magkakaroon ng anumang malaking paghihirap. Basta’t kaya mong tanggapin ang katotohanan, alamin ang sarili mong tiwaling disposisyon, at hanapin ang katotohanan upang lutasin ito, maisasagawa mo ang katotohanan. Kung hindi mo tinatanggap ang katotohanan, hindi mo malulutas ang problema ng iyong tiwaling disposisyon, at sa ganitong paraan, hindi mo maisasagawa ang katotohanan. Ang pinakamalaking balakid sa pagsasagawa sa katotohanan ay ang isang tiwaling disposisyon, pangunahin ang isang makasarili, kasuklam-suklam, at sariling kapakanan lang ang iniisip na disposisyon. Basta’t ang problema ng iyong tiwaling disposisyon ay nalutas na, ang ibang balakid ay hindi talaga magdudulot ng problema sa iyo. Siyempre, kaya hindi makapagsagawa ng katotohanan ang ilang tao ay dahil umiiral pa rin ang isang uri ng tiwaling disposisyon sa kaibuturan nila, iyon ay ang mapagmataas at mapagmagaling na disposisyon. Ang laging pagiging palalo, at laging pag-iisip na tama ang sarili nilang mga pananaw, laging pagnanais na gawin ang mga bagay-bagay sa sarili nilang paraan, ito ay pagmamataas at pag-aakalang mas matuwid kaysa sa iba at kawalan ng kakayahang tanggapin ang katotohanan. Ito ang pinakamalaking balakid na hinaharap ng mga taong ito sa pagsasagawa sa katotohanan. Kung kaya nilang hanapin ang katotohanan upang malutas ang problemang ito, hindi sila magkakaroon ng malalaking problema sa pagsasagawa sa katotohanan. Tungkol naman sa ibang problema, basta’t kaya nilang pagnilayan ang kanilang sarili, alamin ang sarili nilang mga kalagayan, hanapin ang katotohanan, at maghanap ng ilang nauugnay na sipi ng salita ng Diyos upang pag-isipan at pagbahaginan, madaling malulutas ang anumang problema. Kailangan ng mga taong naghahangad sa katotohanan na pag-isipan at hanapin ang katotohanan upang malutas ang kanilang mga problema araw-araw, dahil bukod sa paggawa sa kanilang mga tungkulin, maaaring makatagpo ang mga tao ng maraming bagay na direktang may kaugnayan sa pagsasagawa ng katotohanan araw-araw; kahit pa hindi sila lumalabas o nakikipag-ugnayan sa ibang tao, posibleng maugnay ang ilang usapin tungkol sa pagsasagawa ng katotohanan. Halimbawa, kung paano ka nabubuhay sa araw na iyon, kung ano dapat ang pangunahing pinagtutuunan ng iyong buhay sa araw na iyon, kung paano mo ito dapat isaayos, kung ano ang mga tungkuling dapat mong gampanan, kung paano mo dapat hanapin ang katotohanan upang malutas ang mga paghihirap na nakahaharap mo sa iyong tungkulin, kung ano ang mga tiwaling bagay na umiiral sa iyong puso na kailangan mong pagnilayan, maunawaan, at malutas—ang lahat ng bagay na ito ay tumutukoy sa mga aspekto ng katotohanan, at kung hindi mo hahanapin ang katotohanan upang malutas ang mga iyon, maaaring hindi mo magampanan nang mabuti ang iyong tungkulin sa araw na iyon, at hindi ba’t isa iyong tunay na problema? Kung ang lahat ng iniisip mo sa mga oras ng bawat araw ay may kinalaman sa kung paano lulutasin ang iyong tiwaling disposisyon, paano isasagawa ang katotohanan, at paano mauunawaan ang mga katotohanang prinsipyo, matututunan mong gamitin ang katotohanan para lutasin ang iyong mga problema ayon sa mga salita ng Diyos. Sa gayon ay magkakaroon ka ng kakayahang mamuhay nang nakapagsasarili, at magkakaroon ka ng buhay pagpasok, wala ka nang haharaping matitinding paghihirap sa pagsunod sa Diyos, at unti-unti, makakapasok ka sa katotohanang realidad. Kung, sa iyong puso, nakatuon ka pa rin sa reputasyon at katayuan, sa pagpapakitang-gilas at pagpapatingala sa iba sa iyo, hindi ka isang taong naghahangad ng katotohanan kung gayon, at maling landas ang tinatahak mo. Ang hinahangad mo ay hindi ang katotohanan, ni ang buhay, kundi ang mga bagay na gustung-gusto mo, ito ay ang kasikatan, pakinabang, at katayuan—kung ganoon, walang kaugnayan sa katotohanan ang anumang gagawin mo, ang lahat ng ito ay paggawa ng masama, at pagtatrabaho. Kung, sa puso mo, minamahal mo ang katotohanan, at palagi kang nagsisikap para sa katotohanan, kung naghahangad ka ng disposisyonal na pagbabago, kayang magkamit ng tunay na pagpapasakop sa Diyos, at kayang magkaroon ng takot sa Diyos at umiiwas sa kasamaan, at kung nagpipigil ka sa lahat ng ginagawa mo, at nagagawa mong tanggapin ang pagsisiyasat ng Diyos, patuloy na bubuti ang iyong kalagayan, at ikaw ay magiging isang taong namumuhay sa harap ng Diyos. Ang mga taong nagmamahal sa katotohanan ay tumatahak sa landas na naiiba sa mga hindi nagmamahal sa katotohanan: Ang mga taong hindi nagmamahal sa katotohanan ay laging nakatuon sa pamumuhay ayon sa mga pilosopiya ni Satanas, nasisiyahan na sila sa panlabas na mga pagpapakita ng mabuting asal at pagiging makadiyos, ngunit sa kanilang puso ay mayroon pa ring mga ambisyon at mga pagnanais, at naghahangad pa rin sila ng kasikatan, pakinabang at katayuan, nais pa rin nilang mapagpala at makapasok sa kaharian—gayumpaman, dahil hindi nila hinahangad ang katotohanan, at ang kanilang mga tiwaling disposisyon ay hindi pa naiwawaksi, lagi silang namumuhay sa ilalim ng kapangyarihan ni Satanas. Ang lahat ng nagmamahal sa katotohanan ay hinahanap ito sa lahat ng bagay, pinagninilayan nila ang kanilang sarili at sinusubukan na makilala ang kanilang sarili, pinagtutuunan ang pagsasagawa ng katotohanan, at palagi silang may mga pusong nagpapasakop sa Diyos at may-takot-sa-Diyos na puso. Kung may anumang kuru-kuro o maling pagkaunawa tungkol sa Diyos na lumilitaw sa kanila, agad silang nagdarasal sa Diyos at naghahanap ng katotohanan para malutas ang mga ito. Pinagtutuunan nila ang maayos na paggawa sa kanilang mga tungkulin, para matugunan ang mga layunin ng Diyos; at nagsisikap sila tungo sa katotohanan at naghahangad ng kaalaman tungkol sa Diyos, nagkakaroon ng may-takot-sa-Diyos na puso at umiiwas sa lahat ng masasamang gawa. Ito ang mga tao na palaging namumuhay sa harap ng Diyos.

Pebrero 1, 2018


Ang Pag-unawa sa Disposisyon ng Isang Tao ang Pundasyon ng Pagbabago Nito

Labis na ginawang tiwali ni Satanas ang sangkatauhan na lahat sila ay may satanikong kalikasan at mapagmataas na disposisyon; maging ang mga hangal at mangmang ay mapagmataas, at iniisip nilang sila ay mas mahusay kaysa sa ibang tao at tumatanggi silang sumunod sa mga ito. Kitang-kita na napakalalim ng katiwalian ng sangkatauhan at napakahirap para sa kanilang magpasakop sa Diyos. Dahil sa kanilang pagmamataas at pagmamatuwid sa sarili, ang mga tao ay ganap na walang katwiran; wala silang sinumang susundin—kahit pa ang sinasabi ng iba ay tama at umaayon sa katotohanan, hindi nila ito susundin. Dahil sa pagmamataas kaya nangangahas ang mga tao na husgahan ang Diyos, kondenahin ang Diyos, at labanan ang Diyos. Kaya, paano malulutas ang isang mapagmataas na disposisyon? Maaari ba itong malutas sa pamamagitan ng pag-asa sa pagpipigil ng tao? Maaari ba itong malutas sa pamamagitan lamang ng pagkilala at pagtanggap dito? Hinding-hindi. May isang paraan lamang upang malutas ang isang mapagmataas na disposisyon, at iyon ay ang pagtanggap sa paghatol at pagkastigo ng Diyos. Tanging ang mga may kakayahan lamang tumanggap ng katotohanan ang unti-unting makawawaksi ng kanilang mga mapagmataas na disposisyon; hindi kailanman malulutas ng mga hindi tumatanggap sa katotohanan ang kanilang mga mapagmataas na disposisyon. Maraming tao ang nakikita Kong lumalaki ang ulo kapag nagpapakita sila ng talento sa kanilang tungkulin. Kapag nagpapakita sila ng ilang abilidad, iniisip nilang sila ay talagang kahanga-hanga, at pagkatapos ay namumuhay sila sa mga abilidad na ito at hindi na pagbubutihin pa ang sarili. Hindi sila nakikinig sa iba anuman ang sabihin ng mga ito, iniisip na ang maliliit na bagay na ito na taglay nila ay ang katotohanan, at sila ang pinakamataas. Anong disposisyon ito? Ito ay isang mapagmataas na disposisyon. Kulang na kulang sila sa katwiran. Magagawa ba ng isang tao nang maayos ang kanyang tungkulin kapag siya ay may mapagmataas na disposisyon? Magagawa ba niyang magpasakop sa Diyos at sundin ang Diyos hanggang sa wakas? Mas mahirap pa ito. Upang ayusin ang isang mapagmataas na disposisyon, kailangan niyang matutunang danasin ang gawain, paghatol at pagkastigo ng Diyos habang ginagampanan niya ang kanyang tungkulin. Sa ganitong paraan lamang niya tunay na makikilala ang kanyang sarili. Kapag malinaw mong nakita ang iyong tiwaling diwa, malinaw na nakita ang ugat ng iyong pagmamataas, at pagkatapos ay nakilatis at nahimay ito, saka mo lamang tunay na malalaman ang iyong kalikasang diwa. Kailangan mong hukayin ang lahat ng tiwaling bagay sa loob mo, at ikumpara ang mga ito sa katotohanan at alamin ang mga ito batay sa katotohanan, pagkatapos ay malalaman mo kung ano ka: Hindi ka lamang puno ng isang tiwaling disposisyon, at hindi ka lamang walang katwiran at pagpapasakop, kundi makikita mo na kulang ka sa napakaraming bagay, na wala kang katotohanang realidad, at kung gaano ka kaawa-awa. Pagkatapos, hindi mo na magagawang maging mapagmataas. Kung hindi mo hinihimay at kinikilala ang iyong sarili sa ganitong paraan, kapag ginampanan mo ang iyong tungkulin, hindi mo malalaman ang iyong lugar sa sansinukob. Iisipin mong magaling ka sa lahat ng paraan, na ang lahat ng bagay tungkol sa iba ay masama, at tanging ikaw ang pinakamahusay. Pagkatapos, palagi kang magpapakitang-gilas sa lahat, para tingalain at sambahin ka ng iba. Ito ay ganap na kawalan ng kamalayan sa sarili. May mga taong palaging nagpapakitang-gilas. Kapag nakikita ng iba na hindi ito kaaya-aya, pinupuna nilang mayabang ang mga taong ito. Ngunit hindi nila ito tinatanggap; iniisip pa rin nilang sila ay may talento at may kakayahan. Anong disposisyon ito? Masyado silang mapagmataas at mapagmagaling. Ang mga tao bang ganito kayabang at kamapagmagaling ay may kakayahang mauhaw sa katotohanan? Kaya ba nilang hangarin ang katotohanan? Kung hindi nila kailanman makikilala ang kanilang sarili, at hindi nila iwinawaksi ang kanilang tiwaling disposisyon, magagampanan ba nila nang maayos ang kanilang tungkulin? Tiyak na hindi.

Maraming tao ang gumaganap sa kanilang tungkulin paano man nila gustuhin at hindi kailanman nakikinig sa mga mungkahi ng iba. Kung may magbibigay sa kanila ng plano, isusulat nila ito sa oras na iyon at papayag na gawin ito, ngunit pagkatapos ay isasantabi nila ito at patuloy na gagawin ang anumang gusto nila. Anong klaseng disposisyon ito? (Isang mapagmagaling at mapagmataas na disposisyon.) Mayroon bang anumang katigasan ng kalooban dito? (Oo.) Ang katigasan ng kalooban at pagmamataas ay makikita sa bawat tao. Kapag naririnig ng mga tao ang iba na may sinasabing tama at makatwiran, kung haharapin nila ang bagay na ito gamit ang konsensiya at katwiran, iisipin nila na dapat itong tanggapin, ngunit maisasagawa ba nila ito? (Hindi naman.) Anong uri ng saloobin ang kailangan para maisagawa nila ito? Una sa lahat, dapat silang magkaroon ng tamang saloobin: Dapat nilang bitiwan ang kanilang mga sariling imahinasyon, paghusga, o walang-katotohanang pagkaunawa, at pagkatapos ay pag-isipan ang magandang mungkahi ng taong iyon at hanapin ang katotohanan, at kung matukoy nila na ang mungkahi niya ay tama at umaayon sa mga katotohanang prinsipyo, dapat nila itong tanggapin at sundin. Hindi ba’t ito ang saloobin na dapat mayroon sila? May pagmamataas ba sa saloobing ito? Walang anumang pagmamataas dito; ito ay isang seryoso at responsableng saloobin, isang saloobin ng pagtanggap sa katotohanan, at isang saloobin ng pagmamahal sa mga positibong bagay. Kung, kapag may narinig kang iba na nagbigay ng magandang mungkahi, isang mungkahi na sa tingin mo ay umaayon sa mga katotohanang prinsipyo, sasabihin mong tinatanggap mo ito upang hindi mapahiya o dahil sa panandaliang pag-unawa, ngunit kapag oras nang gawin ang isang bagay, kumikilos ka lang batay sa sarili mong kagustuhan, ginagawa ang anumang gusto mo, at isinasantabi ang mungkahing iyon na kinikilala ng puso mo na tama, anong klaseng tao ka? Saloobin ba ito ng pagtanggap sa katotohanan? Anong klaseng disposisyon ito? Ito ay pagmamataas at paghihimagsik, hindi ito pagtanggap sa katotohanan, ito ay pag-una sa sariling kagustuhan, at pagpapahintulot na mangibabaw ang mga sariling opinyon at ideya, at pagsasantabi sa mga katotohanang prinsipyo, positibong bagay, at sa salita ng Diyos. May ibang tao na personal na nagbibigay ng magagandang pangako, ngunit kapag may nangyayari, ayaw nilang tuparin ang mga ito, at gumagawa sila ng sarili nilang mga kalkulasyon: “Kung gagawin ko ito nang naaayon sa mga prinsipyo, kailangan kong magbahagi tungkol sa katotohanan nang malinaw, at kailangan kong baligtarin ang mga kuru-kuro ng mga tao, at iyon ay magiging napakahirap. Kakailanganin kong magsalita nang husto at nag-aalala ako na baka hindi ako makapagsalita nang malinaw, na magiging pag-aaksaya ng oras at lakas at masyadong abala! Upang hindi maabala, kailangan ko itong gawin sa ganitong paraan, at dapat makinig sa akin ang lahat kahit na hindi sila sumasang-ayon, ako ang may huling salita tungkol dito.” Anong klaseng saloobin ito? Ito ay isang mapanlinlang na saloobin. Noong nagbigay sila ng kanilang mga pangako, mukha silang taos-puso, tapat, totoo, at banal, at may kakayahang tanggapin ang mga opinyon ng iba at ang katotohanan, ngunit kapag oras na para kumilos, ibang-iba na sila at nagbago na ang kanilang saloobin. Bakit ito nagbago? Bakit ganap na nagbago ang kanilang saloobin? Ano ang nag-udyok nito? Pakiramdam nila ay masyadong pisikal na nakapapagod at masyadong abala ang pagkilos sa ganitong paraan, kaya’t nag-aalangan sila at ayaw nilang danasin ang paghihirap na iyon. Ang mga panata o pangako na ginawa nila noon ay hindi na mahalaga sa kanila, ni ang pangangasiwa sa mga bagay ayon sa mga katotohanang prinsipyo. Ang pinakamahalagang bagay sa kanila ay ang pagbibigay-kasiyahan sa kanilang laman, iyon ang nauuna, at hindi nila binibigyang-priyoridad ang atas ng Diyos at hindi nila ito sineseryoso. Ito ba ang isang responsableng tao? Ito ba ang isang taong may integridad? Ito ba ay isang taong nagmamahal sa katotohanan? Hindi. May mga tao ring nangangako sa iba na pangangasiwaan nila nang maayos ang isang bagay kapag kaharap nila ang mga ito, at lubos nilang napapanatag ang mga taong iyon, ngunit kapag may nakaharap na silang mga problema sa proseso ng pangangasiwa rito, isinasantabi na lang nila ito at sumusuko na lang sila. Ito ba ay isang mapagkakatiwalaang tao? Ito ba ay isang maprinsipyong paraan ng paggawa ng mga bagay? Lalo na kapag ginagampanan ang tungkulin at gumagawa ng mga bagay para sa sambahayan ng Diyos, lalo silang dapat sumunod sa mga katotohanang prinsipyo, at ipagtanggol ang mga interes ng sambahayan ng Diyos kahit na kung minsan ay nangangahulugan ito ng pagdanas ng kawalan at kahihiyan, at hindi nila kailanman dapat hayaang magdusa ang gawain ng iglesia. Ang mga taong gumagawa nito ay matatapat, isinasaalang-alang nila ang mga layunin ng Diyos, at iniisip nila ang sambahayan ng Diyos sa bawat pagkakataon. Yaong mga mapanlinlang ay palaging iniisip ang kanilang mga sariling interes habang ginagampanan ang kanilang tungkulin, at hindi sila kailanman handang magdusa nang kahit kaunting kawalan sa anumang ginagawa nila; mas gugustuhin nilang magdusa ang mga interes ng sambahayan ng Diyos kaysa sila mismo ang mawalan. Alam ng Diyos kung ginagampanan ng isang tao ang kanyang tungkulin alinsunod sa mga katotohanang prinsipyo o hindi—sinisiyasat ng Diyos ang mga iniisip at ideya ng mga tao. Kapag nakita ng Diyos na ang puso ng isang tao ay mapanlinlang at buktot, na siya ay kumikilos dahil sa kasakiman para sa mga interes ng kanyang laman, na hindi niya mahal ang katotohanan at tutol siya sa katotohanan, susukuan ng Diyos ang taong iyon sa sandaling siniyasat ng Diyos ang mga bagay na iyon. Mararamdaman kaya ng taong iyon ang lahat ng ito? (Hindi.) Bakit hindi niya ito mararamdaman? (Dahil kapag ang kalikasan ng isang tao ang kumokontrol sa kanyang mga kilos, hangga’t ang mga interes ng kanyang laman ay nasusunod, hindi niya susuriin ang kanyang sarili. Dahil dito, hindi niya mamamalayan na ang paggawa ng mga bagay sa ganitong paraan ay hindi naaayon sa katotohanan.) Kung gayon, ano ang batayan ng pananatiling buhay ng tao, sa loob-loob niya? Ito ay ang tiwaling disposisyon ni Satanas. Ang diwa ng tao ay ang diwa ni Satanas, at ang tao ay nabubuhay ayon sa kanyang satanikong disposisyon, na ang ipinagtatanggol lamang niya ay ang kanyang sariling banidad, pride, at mga interes ng laman. Ang ganitong uri ng makasarili at kasuklam-suklam na pag-iisip ay naging kalikasan na ng mga tao, kaya pakiramdam nila ay napakahirap at matrabaho ang isagawa ang katotohanan, ang magpasakop sa Diyos, ang ganap na makinig sa mga salita ng Diyos, at ang kumilos ayon sa mga katotohanang prinsipyo at mga pamantayan ng Diyos. Ano ang problema rito? Ang problema ay gapos at kontrolado ang tao ng satanikong disposisyon, at napakaraming negatibong bagay sa kanyang puso, kaya ang pagsasagawa sa katotohanan ay napakahirap at sadyang hindi madali. Kung ang mga tiwaling disposisyon ng mga tao ay malilinis, at magagawa nilang unawain ang katotohanan at isaalang-alang ang mga layunin ng Diyos, wala silang kakaharaping mga hadlang o problema sa pagsasagawa sa katotohanan, at hindi nila mararamdamang matrabaho ito.

Kung ang isang tao ay talagang hindi naghahangad ng katotohanan, at ayaw niya itong tanggapin, wala kung gayon na anumang karapat-dapat sa kanyang kalooban, at sa tuwing may mangyayari sa kanya, mamumuhay lamang siya ayon sa mga pilosopiya ni Satanas, at magmumukhang napakaaba, kaawa-awa, at bulag. Sa madaling salita, sila ay naghihikahos at walang anumang nasa kalooban nila; wala silang kakayahang madaig ang kasalanan, walang kakayahang maghimagsik laban sa kanilang sariling laman, walang pag-uudyok na isagawa ang katotohanan, walang pagpapasyang baguhin ang kanilang sariling mga pananaw, at walang kapasiyahang ganap na magpasakop sa Diyos. Sila ay sadyang aba, nakakaawa, at bulag, at wala silang halaga. Pagdating sa kusang pag-aamok, marami silang enerhiya, ngunit hindi nila kayang kumilos ayon sa mga kinakailangan ng Diyos at mga prinsipyo ng katotohanan. Kung titingnan mo ang hitsura nila, ang ilan sa mga taong ito ay matatas magsalita, sila ay may pinag-aralan at may ilang kaloob at kalakasan, at sila ay mga taong may kakayahan, kaya bakit Ko sinasabing sila ay aba at nakakaawa? Paano ito nasusukat? Ang isang taong walang taglay na katotohanan ay aba at nakakaawa. Ang edukasyon at kaalaman, o mga kaloob at talento ba ay maaaring humalili sa katotohanan? Makakatulong ba ang mga ito sa isang tao na maunawaan ang katotohanan at malampasan ang mahihirap na panahon? Magagawa ba ng mga ito na panatilihing naninindigan ang isang tao sa kanyang patotoo at makamtan ang pagsang-ayon ng Diyos? Hindi talaga. Gusto ng mga taong kumilos batay sa kanilang sariling mga kagustuhan, pagnanais, kuru-kuro, at imahinasyon, anumang gawin nila, at masayang-masaya sila, natutuwa, at panatag tungkol dito. Gayumpaman, kung isasagawa nila ang katotohanan at magpasakop sa Diyos, madarama nila ang kawalang kapangyarihan at ganap na kawalang interes sa paggawa nito, o maging ang pakiramdam na parang sila ay paralisado. Ano ang nangyayari sa ganoon? Nasaan ang kanilang mga puso? Kanino sila naglilingkod? Bakit kapag ang mga tao ay gumagawa ng mga bagay gamit ang kaloob sa kanila at kaalaman, at ayon sa mabuti nilang hangarin at kagustuhan, kayang-kaya nila, marami silang mga pakana, at sadyang nagtataglay sila ng walang katapusang lakas, ngunit kapag hinihiling sa kanila na isagawa ang katotohanan, pumasok sa katotohanang realidad, at gumawa ng mga bagay ayon sa mga katotohanang prinsipyo, gaano man sila kaprominente, sila ay nawawalan ng kakayahan at kapangyarihan? Ano ang ugat nito? Bakit sa pagsasagawa ng katotohanan at paghahanap ng mga katotohanang prinsipyo, ang mga tao ay parang mga hangal, napakaaba at kahabag-habag, gayumpaman, sila ay nagyayabang at nagmamalaki, at iniisip nilang sila ay mas mahusay kaysa sa lahat, at tumatangging sumunod kaninuman? Bakit ganito? (Hindi kilala ng mga tao ang kanilang sarili.) Ang hindi pagkakilala sa kanilang sarili ay isang aspekto nito—ang pangunahing dahilan ay may mga tiwaling disposisyon ang mga tao. Bago nila maunawaan ang katotohanan, ito ang pangit nilang kalagayan, ang kanilang karakter, at ang kanilang kaawa-awang anyo—wala silang halaga. Ang lahat ng hindi nagtataglay ng katotohanan ay ganito; gaano man kataas ang kanilang kaalaman o katayuan, ang lahat ng kanilang ipinapakita ay isang pangit na kalagayan at naghihikahos na anyo. Sa harap ng Diyos at ng katotohanan, ganito kaaba at kaawa-awa ang tao, walang pag-aari at walang halaga. Nakipag-ugnayan Ako sa ilang tao, at kapag nakakausap Ko sila at nakakasama Ko sila sa pangangasiwa ng mga usapin, nakikita Ko ang kanilang walang pakialam, mapurol, aba, at kaawa-awang hitsura. Nakakapagsalita sila nang kaunti tungkol sa mga panlabas na bagay, ngunit kapag may bagay nang may kinalaman sa mga katotohanang prinsipyo, ang mga pananaw nila ay lumilihis pakaliwa o pakanan, o sadyang wala silang pananaw rito. Kapag may isang taong matagal nang nananampalataya sa Diyos, marami nang nabasang salita ng Diyos, nakinig na sa napakaraming sermon, at namumuhay ng espirituwal na buhay araw-araw, paano siya magiging walang-pakialam, mapurol, aba, at nakakaawa? Kapag may nangyari, bakit wala silang tamang pananaw? Bakit hindi nagbabago ang kanilang pananaw sa mga bagay-bagay? (Hindi pa nila tinatanggap o isinasagawa ang katotohanan.) Iyon ay tama. Marami na silang narinig na mga sermon, ngunit ang narinig lamang nila ay mga doktrina; marami-rami na silang nabasang salita ng Diyos, ngunit mga doktrina lamang mula rito ang naunawaan nila; marami-rami na silang napuntahang pagtitipon, ngunit ang nakuha lamang nila ay ilang literal na bagay at regulasyon. Saan ito nauugnay? Bakit ang mga bagay na ito ang nakukuha nila? Ang ibinibigay ng Diyos sa tao ay ang katotohanan, ang buhay, at ang katotohanang realidad, kaya bakit ang mga iyon ang bungang nailuluwal sa mga taong ito? Napag-isipan na ba ninyo ang tanong na ito? Isa itong seryosong problema, isang malaking problema. Kaya, paano malulutas ang problemang ito? Dapat kang kumain at uminom ng salita ng Diyos at isapuso mo ito at hayaan itong maging realidad mo; dapat mong baguhin ang iyong panloob na kondisyon at kalagayan, at magkaroon ng tamang pananaw at tamang saloobin sa lahat ng iyong nakakaharap. Hindi ba’t ito ang landas na dapat mong isagawa? Hindi ba’t ito ang direksyon na dapat mong hanapin? Isipin ninyo, paano kayo magsisimula sa landas na ito? Ano ang naiisip ninyong lahat? (Diyos, nararamdaman ko na kapag may mga bagay na nangyayari sa akin, kailangan kong pagnilayan ang sarili kong mga intensyon, motibo, at ang mga pagbubunyag ng tiwali kong disposisyon, at pagkatapos ay sadyang maghihimagsik laban sa mga mali kong intensyon at mga pagbubunyag ng katiwalian, at kumilos ayon sa katotohanan sa salita ng Diyos.) Ito ang tamang landas, ngunit sa proseso ng pagsasakatuparan nito, natutuklasan mo ba ang sarili mong mga problema? (Kung minsan ay natutuklasan ko ang mga ito, ngunit kung minsan ay hindi.) Dahil dito, kakailanganin mong manalangin sa Diyos, magnilay sa iyong sarili, at suriin nang madalas ang sarili mong mga kilos. Bibigyang-kaliwanagan ng Banal na Espiritu ang mga tao tungkol sa mga bagay na hindi nila naiintindihan, at kapag nabigyan ka ng kaliwanagan ng Banal na Espiritu, hindi ba’t malulutas ang iyong mga problema? Kapag ang isang tao ay umaasa sa Diyos, walang mga problema ang hindi malulutas.

Magbibigay Ako ng isang halimbawa upang mapag-aralan at makita ninyong lahat kung marunong kayong magnilay sa inyong sarili, at kung makikilala ninyo ang sarili ninyong mga isyu sa pamamagitan ng mga problema ng iba. Minsan Akong gumugol ng oras kasama ang isang tao, at sa una, maingat siya at mapagmatyag, nagtatanong kung ano ang Aking mga layunin kapag gumagawa ng anumang bagay, at anuman ang Aking sabihin, tumatango, yumuyuko, at nakikinig siyang mabuti. May panloob siyang hangganan: “Ikaw ang Diyos, hindi Kita puwedeng salungatin, hindi ako puwedeng lumampas sa hangganang ito, makikinig ako sa sasabihin Mo, gagawin ko kung anumang ipapagawa Mo sa akin.” Sa madaling sabi, walang mga problemang makikita sa kanya. Ngunit pagkatapos ng aming pagsasama sa loob ng ilang panahon, at matapos ang ilang pag-uusap, nasanay na siya sa Aking paraan ng pananalita at tono ng boses—naging pamilyar na sa kanya ang mga bagay na ito, at naisip niya, “Kahit tayong dalawa ay hindi magkapantay, at hindi pareho ang ating pagkakakilanlan at katayuan, komportable akong makipag-usap sa Iyo, hindi ko kailangang itago ang kahit na ano, nasasabi ko kung anumang nais ko.” Sa paglipas ng panahon, ang ugnayan sa pagitan ng tao at ng Diyos ay nasira, at naisip niya, “Alam ko kung anong uri ng personalidad ang mayroon Ka, alam ko kung anong uri Ka ng tao. Alam ko kung anong mga bagay ang hindi Mo ikagagalit at magiging dahilan para pungusan Mo ako, at iiwasan kong gawin ang mga bagay na magiging dahilan para pungusan Mo ako. Gawin ko man ang mga ito, hindi ko hahayaang makita Mo o malaman. Para maiwasang malaman Mo, hindi ko sasabihin kahit sa mga taong malapit sa Iyo kung ano ang ginagawa ko sa likod Mo. Sa ganoong paraan, hindi Mo malalaman ang tungkol dito, tama ba? Kung hindi Mo malalaman ang tungkol dito, hindi Mo ako pupungusan, hindi ba? Hindi ko kailangang maharap sa kahihiyan at magdusa para dito, hindi ba? Mahusay iyan! Gagawin ko kung ano pa ang Iyong sabihin sa akin, at magpapasakop ako, ngunit kailangan kong magkaroon ng kaukulang kalayaan.” Hindi ba’t may problemang lumabas dito? (Oo.) Anong problema ang lumabas? Hindi ba’t mayroon dito ng pagiging mapanlinlang ng puso ng tao? (Mayroon.) Sa harap man ito ng ibang tao o sa harap ng Diyos, sinusubukan palagi ng mga tao na itago ang mga bagay sa kaibuturan ng kanilang mga puso na ayaw nilang sabihin sa iba, at ang kalagayang ito ng pag-iisip at disposisyon ay yaong sa pagiging mapanlinlang, na taglay ng bawat tao. May isa pang disposisyon dito—ang pagmamataas. Saan makikita ang pagmamataas dito? Naisip ng taong ito sa kanyang sarili, “Ikaw pala ay nakikipag-usap at nagsasalita nang gaya nito. Walang gaanong kahanga-hanga sa kung paano Ka magsalita, nasasabi Mo lang ang mga bagay na ito, at kung mas makikilala pa Kita, mas masasabi ko pa ang mga ito nang higit sa Iyo. Ganyan Ka manamit? Mas magaling akong manamit kaysa sa Iyo, mas kaakit-akit ako kaysa sa Iyo, nagtataglay Ka lang ng mas maraming katotohanan kaysa sa akin. Kaya, sa paglipas ng panahon, kapag mas nakilala na Kita, mangangahas akong sabihin ang anumang nais kong sabihin, at hindi ako magkakamali sa pagsasalita.” Hindi ba’t ito ay pagmamataas? (Oo.) Ang mga ito ay dalawang disposisyon. May isa pang nakatagong disposisyon, natuklasan na ba ninyo ito? Kapag ang isang tao ay nagbubunyag ng kayabangan, panlilinlang, at pagkukunwari sa harap ng Diyos, mayroon ba silang anumang kamalayan sa mga ito sa kaibuturan ng kanilang puso? (Oo.) Kapag mayroon silang ganitong kamalayan, ano ang ginagawa nila rito? Pinipigilan ba nila ang kanilang mga sarili? Umiiwas ba sila? Nagninilay ba sila sa kanilang mga sarili? (Hindi.) Anong uri ng disposisyon mayroon ang isang tao kapag alam na niyang nagpakita siya ng isang mapagmataas na disposisyon ngunit hindi pa rin siya nagninilay o sumusubok na kilalanin ang kanyang sarili, at kung may magtukoy sa kanya nito, hindi pa rin niya ito tatanggapin at sa halip ay susubukan niyang ipagtanggol ang sarili niya? (Katigasan ng kalooban.) Tama, ito ay katigasan ng kalooban. Paano man naipapakita sa harap ng ibang tao ang ganitong uri ng katigasan ng kalooban, at anuman ang mga konteksto kung saan ang gayong saloobin ay nahahayag, ang taong ito ay may disposisyon ng katigasan ng kalooban. Gaano man katuso at mapagbalat-kayo ang mga tao, ang matigas na kalooban na disposisyong ito ay madaling malantad. Dahil ang mga tao ay hindi nabubuhay sa gitna ng kawalan, at kahit na sila ay nasa harap ng ibang tao o hindi, lahat ng tao ay nabubuhay sa harap ng Diyos, at ang bawat tao ay nasa ilalim ng pagsisiyasat ng Diyos. Kung ang isang tao ay karaniwang sutil, imoral, walang pagpipigil, at may ganitong mga hilig, at may mga ganitong pagbubunyag ng katiwalian, at kung, kahit na nararamdaman nila ito, hindi sila tumalikod, at kapag nakilala nila ito, hindi sila nagsisi, hindi binubuksan ang sarili sa pagbabahagi, o hinahanap ang katotohanan upang malutas ang problemang ito, ito ay katigasan ng kalooban. Sa usapin ng mga pagpapamalas ng katigasan ng kalooban, may dalawang magkaibang uri: “pagmamatigas” at “katigasan.”[a] Ang ibig sabihin ng “pagmamatigas” ay pagiging napakatigas ng ulo, hindi nagbabago ng isip, at hindi lumalambot. Nangangahulugan ang “katigasan” na ang ibang mga tao ay hindi nangangahas na hipuin ito, at nasasaktan sila kapag ginawa nila ito. Kadalasan, ayaw makipag-ugnayan ng mga tao sa mga taong may matigas na kalooban, tulad din ng pagkaayaw ng mga tao na makabangga ng matitigas na bagay at hindi komportable kapag ginawa nila ito; gusto ng mga tao ang malalambot na bagay, ang tekstura sa malalambot na bagay ay nagpapaginhawa sa pakiramdam ng mga tao, at nagdudulot ito ng kasiyahan sa kanila, habang ang katigasan ng kalooban ay ang eksaktong kabaligtaran. Ang katigasan ng kalooban ay ginagawa ang mga taong magpamalas ng isang pag-uugali, at ang pag-uugaling ito ay pagmamatigas at katigasan ng ulo. Anong disposisyon ang umiiral dito? Ito ay ang disposisyong matigas na kalooban. Nangangahulugan ito na, kapag ang isang tao ay naharap sa isang bagay, bagama’t alam niya o may kaunti siyang pakiramdam na ang kanyang saloobing ito ay hindi maganda at hindi tama, nauudyukan siya ng kanyang matigas na kalooban na disposisyon na isiping, “Ano ngayon kung may makaalam? Ganito ako!” Anong klaseng pag-uugali ito? Itinatanggi niya ang isyu, hindi niya iniisip na ang saloobing ito ay masama, o mapaghimagsik laban sa Diyos, na ito ay nagmumula kay Satanas, o na ito ay isang pagbubunyag ng disposisyon ni Satanas; hindi niya nadarama o natatanto kung paano ito nakikita ng Diyos at kung paano ito kinasusuklaman ng Diyos—ganiyan katindi ang problemang ito. Ang disposisyon ba ng katigasan ng kalooban ay mabuti o masama? (Ito ay masama.) Ito ay isang satanikong disposisyon. Ginagawa nitong mahirap para sa mga tao na tanggapin ang katotohanan, at lalo pang pinahihirap nito na sila ay magsisi. Ang lahat ng satanikong disposisyon ay mga negatibong bagay, lahat ng mga ito ay kinasusuklaman ng Diyos, at wala sa mga ito ang mga positibong bagay.

Ang tatlong uri ng disposisyon na kababanggit Ko lang, ang pagiging mapanlinlang, pagmamataas, at pagiging matigas ng kalooban, ay mga nakamamatay na bagay lahat. Kung ikaw ay nagbubunyag ng pagmamataas, pagiging mapanlinlang, o pagiging matigas ng kalooban sa ibang tao, ikaw ay may masamang disposisyon o abang pagkatao lang; kung ikaw ay nagbubunyag ng pagmamataas, pagiging mapanlinlang, o pagiging matigas ng kalooban sa Diyos, pagpapamalas ito ng paglaban sa Diyos, at malamang na salungatin nito ang Kanyang disposisyon—kung hindi ka magsisisi, magiging labis itong mapanganib. Kung ibubunyag mo ang mga disposisyong ito sa harap ng ibang tao, hindi nila ito seseryosohin; kung ibubunyag mo rin nang ganito ang mga tiwaling disposisyong ito sa harap ng Diyos, lalabanan mo ang Diyos at sasalungatin mo ang Kanyang disposisyon. Bagamat hindi mo ito sasadyain o pagpaplanuhan, gagawin mo ito nang hindi kusa sa ilalim ng pangingibabaw ng iyong satanikong kalikasan. Kaya, kapag ang iyong tiwaling disposisyon ay nabunyag, kung hindi mo magagawang magnilay-nilay sa iyong sarili at lutasin ito gamit ang katotohanan, hindi magtatagal at ito ay magiging isang karamdaman, at sa oras na ang dati nang karamdamang ito ay umulit, magiging malaki itong gulo. Kung paulit-ulit mong sasalungatin ang disposisyon ng Diyos, tiyak na ikaw ay ititiwalag.

Sa halimbawang kabibigay Ko lang, anong iba pang disposisyon ang ipinakikita ng taong iyon? (Ang pagiging tutol sa katotohanan.) Anong bahagi ang nagpapakita na tutol siya sa katotohanan? Sa panlabas, minamahal niya ang katotohanan, nararamdaman niya na tungkulin niyang gawin anuman ang hinihingi ng Diyos, anuman ang kanyang tungkulin, at anuman ang nasa saklaw ng gawain ng iglesia, kaya paano masasabi na siya ay tutol sa katotohanan? (Hindi niya kailanman hinanap ang katotohanan.) Hindi niya kailanman hinanap ang katotohanan; iyan ay malinaw na katibayan. Kaya, pagdating sa mga detalye, anong mga pagpapamalas ang nagpapakita na siya ay tutol sa katotohanan? (Nang ang hiningi ng Diyos ay sumalungat sa kanyang sariling kalooban, pinili niyang sundin ang sarili niyang kalooban sa halip na hanapin ang sa Diyos.) Iyon ang mga detalye. Paano pangunahing naipamamalas ng mga tao ang disposisyon ng pagiging tutol sa katotohanan? Kapag nakakakita sila ng isang positibong bagay, hindi nila ito sinusukat sa pamamagitan ng katotohanan—ano ang ginagamit nila upang sukatin ito? Ginagamit nila ang lohika ni Satanas upang sukatin ito at upang tingnan kung ang bagay na ito ay ginawa nang may estilo, kung ano ang porma nito, at gaano ito kahanga-hanga. Sinusukat nila ang lahat sa pamamagitan ng mga pamamaraan na ginagamit ni Satanas upang suriin ang mga tao, ibig sabihin, ang mga prinsipyo at pamamaraan na ginagamit ng mga walang pananampalataya upang suriin ang mga tao. Hindi nila hinahanap ang katotohanan kapag ginagawa nila ang mga bagay-bagay, at ang panimulang punto para sa lahat ng kanilang mga pagkilos ay ang sukatin ang mga iyon gamit ang mga sarili nilang imahinasyon at pananaw, at ang mga pilosopiya para sa mga makamundong pakikitungo at kaalaman na kanila nang naunawaan, isinasantabi ang katotohanan—ganyan nila ginagawa ang lahat ng bagay. Gumagamit sila ng mga pananaw ng tao at lohika ni Satanas bilang kanilang panukat, at pagkatapos nilang magsukat nang magsukat, nakikita nila na, sa kanilang paningin, wala nang iba pang kasingbuti nila kailanman—sila ang pinakamabuti. Nasa puso ba nila ang mga hinihingi ng Diyos sa sangkatauhan? Mayroon bang anumang prinsipyo ng katotohanan doon? Wala, walang kahit anuman. Hindi nila nakikita ang mga hinihingi ng Diyos sa sangkatauhan, hindi nila nakikita na ang katotohanan ang realidad ng lahat ng positibong bagay, hindi nila nakikita na ang katotohanan ay higit sa lahat ng bagay, kaya natural na hinahamak nila ang Diyos na nagkatawang-tao, at palagi silang may mga kuru-kuro tungkol sa paraan ng pananamit, at sa pananalita at asal ng pagkakatawang-tao ng Diyos. At kaya, pagkatapos ng malawig na ugnayan, iniisip nila, “Hindi Ka kasingkapita-pitagan, kasingmaharlika, at kasinglalim gaya ng inakala ko, at ni hindi Ka man lang umabot sa aking tikas. Sa aking pagtayo rito, hindi ba’t tinataglay ko ang tikas ng isang dakilang tao? Bagama’t ang sinasabi Mo ay ang katotohanan, wala akong nakikitang anuman tungkol sa Iyo na parang sa Diyos. Palagi Kang nagsasalita tungkol sa katotohanan, palagi Kang nagsasalita tungkol sa pagpasok sa realidad, bakit hindi Ka magsiwalat ng ilang hiwaga? Bakit hindi Ka magsalita nang kaunti sa wika ng ikatlong langit?” Anong uri ito ng lohika at pananaw sa mga bagay-bagay? (Ito ang pananaw ni Satanas sa mga bagay-bagay.) Ito ay nagmumula kay Satanas. Sa tingin ninyo, paano Ko hinaharap ang mga bagay na ito? (Nasusuklam Ka sa ganitong uri ng tao at ayaw Mong makipag-ugnayan sa kanya.) Mali kayo. Bagkus, kapag nakatagpo Ako ng gayong tao, lalapit ako sa kanya at normal na magbabahagi sa kanya, at ipagkakaloob Ko kung ano ang makakaya Ko at tutulong Ako sa paraang kaya Ko. Kung siya ay suwail at matigas ang ulo, hindi Ko lamang magagawang makasundo siya nang normal, kundi tatalakayin Ko pa sa kanya ang mga bagay-bagay hangga’t maaari. Sasabihin Ko, “Sa palagay mo ba ay umuubra na gawin ang mga bagay sa ganitong paraan? Gamitin mo kung alinman sa mga pamamaraang ito ang sa pakiramdam mo ay angkop, at kung sa pakiramdam mo ay wala sa mga ito ang angkop, mag-isip ka ng sarili mong paraan upang lutasin ang problemang ito.” Habang lalong iniisip ng ganitong uri ng tao na siya ay napakadakila, lalo Ko lang siyang nakakasundo sa ganitong paraan; hindi Ako magiging mahangin sa harap ng sinuman. Kung may dalawang upuan, isang mataas at isang mababa, hahayaan Ko siyang umupo sa mas mataas, at uupo Ako sa mas mababa. Makikipag-usap Ako sa kanya nang nakatingala, at sa huli ay ipapahiya ko siya, at upang unti-unti niyang mapagtanto na wala siyang taglay na mga katotohanan, na siya ay naghihikahos at kaawa-awa, manhid at mabagal umunawa. Ano ang tingin mo sa pamamaraang ito? (Ito ay mabuti.) Kaya, kung hindi Ko siya papansinin, magiging mabuti ba ito para sa kanya? Ang totoo, walang masama sa ganito, ngunit hindi ito makabubuti sa kanya. Kung siya ay nananampalataya sa Diyos nang may kaunting sinseridad, nagtataglay ng kaunting pagkatao, at maaari pang iligtas, ayos lang para sa Akin na makipag-ugnayan sa kanya. Sa huli, balang araw, kung nauunawaan niya ang katotohanan, siya mismo ang pipili na umupo sa mas mababang upuan, at hindi na siya magiging hambog. Kung hindi Ko siya papansinin, mananatili siyang ganito kamangmang at kahangal magpakailanman, na nagsasalita at gumagawa ng mga bagay na kahangalan, at palagi siyang magiging isang hangal na tao, naghihikahos at kaawa-awa—iyan ang pangit na kalagayan ng mga tao na hindi naghahangad sa katotohanan. Minamaliit at hinahamak ng mga tao ang mga positibong bagay, at kapag nakakakita sila ng isang tao na tapat, mapagmahal, at palaging nagsasagawa ng katotohanan ngunit minsan ay nagkukulang sa karunungan, hinahamak nila siya mula sa kanilang puso. Iniisip nila na ang gayong tao ay walang silbi at walang kabuluhan, habang sila mismo ay tuso, magaling magkalkula, bihasa sa pagbabalak at pagpapakana, may mga pamamaraan at kaloob, may kakayahan at mahusay sa pananalita. Iniisip nila na ginagawa sila nitong tagatanggap ng pagliligtas ng Diyos, ngunit ang kabaligtaran nito ang totoo—ito ang uri ng tao na kinapopootan ng Diyos. Ito ang disposisyon ng pag-ayaw at pagiging tutol sa katotohanan.

May ilang tao na matagal nang nakikipag-ugnayan sa Akin at na mas kilala Ako, at kahit na hindi nila Ako itinuturing na tulad ng kanilang kaibigan, o isang tao na kapantay nila, hindi nila nararamdaman na sila ay pinipigilan sa anumang paraan, at habang lumilipas ang panahon, sila ay nagiging lalong matapang, at ang mga hangganan sa kanilang puso ay unti-unting naglalaho. Palagi nilang iniisip na nauunawaan nila ang lahat ng bagay at palagi nilang sinasabi sa Akin ang mga bagay na nauunawaan nila, sa pag-iisip na walang sinuman kundi sila ang nakauunawa ng kahit anuman. Anong disposisyon ito? (Kayabangan.) Ito ay kayabangan. Ang mga bagay na panlabas ay maaaring maunawaan sa isang tingin, ngunit iniisip ng mga taong ito na sila ay napakatalino, at ito ay kasuklam-suklam. Kung ang mayabang na disposisyon ng isang tao ay umabot sa isang punto na naglalaho na ang lahat ng kanyang katwiran, ito ay maaaring umakay sa kanya na gumawa ng masama, at pagkatapos, ang kanyang mayabang na disposisyon ay magiging isang malupit na disposisyon. Kung nagpapakana ang isang tao, kung palaging puno ng pagpapakana ang kanyang mga salita at kilos, kung siya ay isang tao na mahirap kalabanin, at kapag kasama mo siya, palagi niyang gustong kontrolin at pangasiwaan ka, sa pakiramdam mo ba ay mabait o malupit ang taong ito? (Malupit.) Natatakot ka sa kanya, at iniisip na, “Gusto palagi ng taong ito na kontrolin ako. Kailangan kong makatakas sa kanya sa lalong madaling panahon. Kung hindi ko gagawin ang sinasabi niya, mag-iisip siya ng paraan para mapaghigantihan ako, at malay ba natin kung anong mga pamamaraan ang gagamitin niya para pahirapan ako.” Nadarama mong malupit ang disposisyon niya, hindi ba? (Oo.) Paano mo ito nararamdaman? (Palagi niyang napapagawa sa mga tao ang mga bagay ayon sa mga utos at mga idea niya.) Mali ba na igiit niya sa iyo na gawin ang mga bagay-bagay sa isang partikular na paraan? Mali ba talaga kung may igigiit na ipagawa sa iyo ang ibang tao? Wasto ba ang lohikang ito? Alinsunod ba ito sa katotohanan? (Hindi.) Ang mga kilos ba o ang disposisyon ba niya ang nagpapaasiwa sa iyo? (Ang disposisyon niya.) Tama iyon, ang disposisyon niya ay nagpaparamdam sa iyo na hindi ka komportable. Napapadama nito sa iyo na ang disposisyong ito ay mula kay Satanas, na ito ay hindi umaayon sa katotohanan, at na ito ay nakagugulo, kumokontrol at gumagapos sa iyo. Hindi lang ito nakapagpapaasiwa sa iyo, bagkus nagdudulot pa ito ng takot sa iyo, at pinapaisip ka nito na kung hindi mo gagawin ang sinasabi niya, may posibilidad na pahirapan ka niya. Ang disposisyon ng ganitong uri ng tao ay napakalupit. Hindi lang niya kaswal na sinasabi ang isang bagay—gusto ka niyang kontrolin. Labis ang panggigiit niyang gawin mo ang bagay-bagay, iginigiit na gawin mo ang mga iyon sa isang partikular na paraan, at nagtataglay ito ng isang partikular na uri ng disposisyon. Hindi lang niya iginigiit na gawin mo ang isang bagay, gusto ka rin niyang kontrolin. Kapag nakontrol ka niya, magiging papet ka niya, isang tau-tauhan na hawak niya. Kung ganap mo siyang susundin sa anumang sinasabi mo, anumang ginagawa mo, at kung paano mo ito ginagawa, magiging masaya siya. Kapag nadama mo ang disposisyong ito, ano ang nararamdaman mo sa puso mo? (Nakakaramdam ako ng takot.) At kapag nakakaramdam ka ng takot, paano mo binibigyang-kahulugan ang disposisyon niyang ito? Responsable ba ito at mabait, o malupit ito? Nadarama mong malupit ito. Kapag napagtanto mong malupit ang disposisyon ng isang tao, nakadarama ka ba ng kasiyahan, o nakadarama ka ng pagkamuhi, pagtutol, at takot? (Pagkamuhi, pagtutol, at takot.) Umuusbong sa kalooban mo ang masasamang damdaming ito. Kapag nakadarama ka ng pagkamuhi, pagkasuklam, at takot, nararamdaman mo bang malaya ka, o nararamdaman mong nakagapos ka? (Nakagapos.) Saan nagmumula ang ganitong mga uri ng mga sentimyento at damdamin? Nagmumula ang mga ito kay Satanas. At anong mga damdamin ang tinatamasa ng mga tao mula sa mga bagay na mula sa Diyos? (Paglaya at kalayaan.) Ang puso mo ay malayang-malaya at libre. Kahit pa ikaw ay pungusan, sawayin, disiplinahin, o hatulan at kastiguhin, ano ang sentimiyento at damdamin na iyon? (May pagkaramdam ng pagkakautang at pagsisisi sa aking puso, at may pagkaramdam na may nagawa akong mali, at pagkatapos ay magagawa ko nang tunay na magsisi at magtungo sa tamang direksyon. Bagamat nakararamdam ako ng kaunting kirot sa aking puso, tinatamasa ng aking espiritu ang pag-ibig ng Diyos at ang kapayapaan at kagalakan.) Ang natamong resulta ay positibo at ito ay gawa ng Diyos. Ano ang mga bunga ng mga gawa ni Satanas? (Iginagapos nito ang mga tao, at hindi sila makalaya. Nagdurusa sila sa kanilang puso at hindi alam kung paano nila mapalalaya ang kanilang sarili.) Nililimitahan nito ang mga tao, pinupuno sila nito ng isang hindi maipaliwanag at kakaibang takot, iginagapos at nililimitahan nito ang kanilang puso. Sa oras na subukan nilang kumilos, iginagapos sila nito upang hindi makakilos nang malaya, at tinatakot sila nito nang labis. Iyan ay gawa ni Satanas, at ito ay nagmumula kay Satanas. Anong disposisyon ang nahahayag kapag kumikilos nang ganito si Satanas at ang mga anticristo? Ito ay isang malupit na disposisyon.

Palaging nais ng mga taong may malupit na disposisyon na kontrolin ang iba. Ano ang ibig sabihin ng kontrolin ang mga tao? Ito ba ay nagbabawal lamang sa iyo na banggitin ang ilang salita? Ito ba ay nagbabawal lamang sa iyo na mag-isip sa isang partikular na paraan? Tiyak na hindi—ito ay hindi problema ng isang salita o isang kaisipan, kundi na ang kanilang disposisyon ay malupit. Batay sa salitang “malupit,” ano ang mga bagay na maaaring gawin ng isang tao kapag nabunyag niya ang ganitong disposisyon? Una sa lahat, nanaisin niyang manipulahin ang mga tao. Ano ang ibig sabihin ng manipulahin? Ibig sabihin nito na anuman ang mangyari sa iglesia, nanaisin niyang pumagitan, makialam, at magsaayos. Magtatakda siya ng isang panuntunan para sa iyo, at pagkatapos ay dapat mo itong sundin. Kung hindi, magagalit siya. Nais niyang manipulahin ka: Kung sabihin niya sa iyo na magtungo sa silangan, kailangan mong magtungo sa silangan, at kung sabihin niya sa iyo na magtungo sa kanluran, kailangan mong magtungo sa kanluran. Taglay niya ang pagnanais na ito, at pagkatapos ay kumikilos siya sa ganitong paraan—ang tawag dito ay pagmamanipula. Nais ng mga taong ito na pamahalaan ang tadhana ng isang tao, na pamahalaan at kontrolin ang buhay, isipan, pag-uugali, at mga kagustuhan ng isang tao, nang sa gayon ang isip, mga ideya, kagustuhan, at kahilingan ng taong ito ay umayon sa kung ano ang sinasabi nila at kung ano ang gusto nila, sa halip na sa sinasabi ng Diyos—ang tawag dito ay pagmamanipula. Palagi nilang gusto na isaayos para sa mga tao na gawin ang ganito o ang ganyan alinsunod sa sarili nilang kalooban, hindi sila kumikilos batay sa mga prinsipyo, kundi batay sa mga sarili nilang intensiyon at kagustuhan. Wala silang pakialam kung ano ang nararamdaman mo, sapilitan ka nilang inuutusan, at kailangan mong gawin kung anuman ang sabihin nila sa iyo; kung hindi ka kikilos ayon sa sarili nilang kalooban, pangangasiwaan ka nila at ipararamdam nila sa iyo na wala ka talagang pagpipilian at walang anumang magagawa pa. Alam mo sa puso mo na ikaw ay niloloko at kinokontrol, ngunit hindi mo pa rin alam kung paano ito kikilatisin, lalong hindi ang maglakas-loob na lumaban. Hindi ba’t ang kanyang mga kilos ay pag-uugali ni Satanas? (Oo.) Ito ay pag-uugali ni Satanas. Niloloko ni Satanas ang mga tao sa ganitong paraan at kinokontrol ang mga tao sa ganitong paraan, kaya naipamamalas sa mga tao ang isang satanikong disposisyon bilang palaging pagtatangkang kontrolin at manipulahin ang iba. Matupad man nila o hindi ang layuning ito ng pagkokontrol at pagmamanipula ng iba, ang lahat ng tao ay may ganitong uri ng disposisyon. Ano ang disposisyong ito? (Pagiging malupit.) Ito ay pagiging malupit. Bakit ito tinatawag na pagiging malupit? Ano ang mga malinaw na pagbubunyag ng disposisyong ito? Ito ba ay may kalakip na pagkaramdam ng pamimilit? (Oo.) Ito ay may kalakip na pagkaramdam ng pamimilit, na nangangahulugan na kung ikaw man ay makinig o hindi, kung anuman ang nararamdaman mo, kung tinatamasa mo man ito o nauunawaan ito, sapilitan nilang hihingin na makinig ka sa kanila at gawin mo ang sinasabi nila, nang wala nang anumang usapan pa, nang hindi ka binibigyan ng pagkakataong magsalita, at nang hindi ka binibigyan ng anumang kalayaan—hindi ba’t mayroon itong ganitong uri ng kahulugan? (Oo.) Tinatawag itong “kabagsikan,” na isang aspekto ng kalupitan.[b] Ang isa pang aspekto ng pagiging malupit ay “kasamaan,”[c] ano ba ang tinutukoy ng “kasamaan”? Tumutukoy ito sa mga tao na gumagamit ng mga pamamaraan ng sapilitang pag-iindoktrina at paniniil upang matamo ang resulta na makontrol ka at maudyukan kang sundin ang kanilang pagmamanipula, at sa ganitong paraan ay mabigyang-kasiyahan ang kanilang sarili. Ang tawag dito ay “kasamaan.” Sa mga kilos nito, nais ni Satanas na pigilan kang magkaroon ng malayang kalooban, na matutong magmuni-muni at kumilatis, at na maunawaan ang katotohanan upang ang iyong buhay ay lumago. Hindi ka hinahayaan ni Satanas na gawin ang mga bagay na iyon, at nais nitong kontrolin ka. Hindi ka hinahayaan ni Satanas na hanapin ang katotohanan at unawain ang mga layunin ng Diyos, at hindi ka nito dinadala sa harap ng Diyos, sa halip ay dinadala ka nito sa harap nito at inuudyukan kang makinig dito, na animo’y ito ang katotohanan, at anumang sabihin nito ay tama, at animo’y ito ang sentro ng lahat ng bagay, kaya kailangan mong makinig dito at huwag subukang pag-aralan kung ang mga salita nito ay tama ba o mali. Ang disposiyon ng sapilitan at marahas na pagmamanipula at pagkokontrol sa pag-uugali at pag-iisip ng mga tao ay tinatawag na pagiging malupit. Hindi mo ba madalas na nakikita ang mga pagpapamalas na ito sa iyong pang-araw-araw na buhay? (Oo.) Kapag nakakasalamuha ninyo ang mga ito, napagtatanto ba ninyo na ang mga ito ay mga pagbubunyag ng isang malupit na disposisyon? (Hindi ko ito napagtanto dati, ngunit ngayon ay nauunawaan ko na.) Kung gagawin sa inyo ng ibang tao ang gayong mga bagay at magbubunyag sila ng gayong disposisyon, mararamdaman at matutukoy ninyo ito, ngunit kung kayo mismo ay gumagawa ng gayong mga bagay at nagbubunyag ng gayong disposisyon, mapagtatanto ba ninyo na ito ay isang problema? Mapagtatanto ba ninyo na “Ang ganitong uri ng disposisyon ay malupit! Ang kumilos sa ganitong paraan ay isang napakalaking bagay! Ang palaging pagkakaroon ng pagnanais at ambisyon na pangibabawan ang mga tao, na sapilitang kontrolin ang mga tao ay mali, ito ay kay Satanas, ito ay isang satanikong disposisyon. Hindi ako maaaring kumilos nang ganito, kailangan kong maghanap ng isang paraan upang makitungo at makipag-ugnayan sa mga tao na alinsunod sa katotohanan”? Mapagtatanto ba ninyo ito? (Hindi.) Kung wala kayong kakayahang mapagtanto ito, at madalas kayong nagbubunyag ng disposisyong ito, ano ang mga magiging bunga? Alam ba ninyo? (Hindi gugustuhin ng mga kapatid na gumugol ng oras kasama ako, at tatanggihan nila ako.) Iyan ang isa sa mga bunga. Hindi kaya ng isang tao na gaya nito na makasundo nang maayos ang iba, at labis siyang aayawan ng mga tao. Siya ay gaya ng isang salot; sa oras na siya ay dumating, kailangang umalis ang lahat, at bakit ito ganito? Walang sinuman ang may gustong makontrol niya. Ang mga tao ay nananampalataya sa Diyos at handang sumunod sa Diyos, at ayaw nilang sumunod kay Satanas, ngunit ang ganitong uri ng tao ay palaging nagnanais na kontrolin ang iba, kaya paanong hindi siya tatanggihan ng mga tao? Una sa lahat, siya ay madalas na tatanggihan ng mga kapatid at kapopootan ng mga tao. Kung hindi niya kayang magsisi, ni hindi magagawa ng gayong tao na tuparin ang kanyang tungkulin nang maayos, o sa mahabang panahon, dahil hindi niya kayang makipagtulungan nang may pagkakasundo sa iba. Kaya, kailangan siyang itiwalag. Bukod dito, ano ang iba pang mga bunga? (Ang buhay ng iglesia ay magugulo.) Ito ang isa pang bunga. Ang taong iyan ay magiging isang itim na tupa sa piling ng mga kapatid, at guguluhin niya ang buhay ng iglesia. Ano ang mawawala sa kanya nang personal dahil dito? (Hindi niya magagawang lumago sa buhay.) Tiyak na hindi niya magagawang lumago sa buhay, kaya ano ang magiging resulta sa huli? Tiyak na siya ay parurusahan at ititiwalag. Ang isang tao na palaging tinatanggihan ng kanyang mga kapatid, na hindi kailanman lumalago sa buhay, at na palaging nagnanais na kontrolin ang mga tao, para mapuwersa ang mga tao na makinig sa kanya, para agawin ang lugar ng Diyos sa kanilang puso, at sa huli ay inihihiwalay, at na hindi pa rin nagsisisi at hindi kailanman nagbabago, paano siya haharapin ng Diyos? Sabihin ninyo sa Akin, ang mga tao ba o ang hindi mga tao ang inililigtas ng Diyos? (Ang mga tao.) Kung gayon, paano itinuturing ng Diyos ang isang tao na gaya nito? (Bilang isang hindi tao.) Itinuturing ng Diyos ang gayong tao bilang isang hindi tao, at hindi siya inililigtas ng Diyos. Kung gayon, hindi ba’t naitakda na ang kanyang kinalabasan? Ang gayong tao ay walang pag-asa, walang halaga sa buhay. Ang maituring ng Diyos bilang isang hindi tao ay labis na kaawa-awa!

Ang paghahangad ng buhay pagpasok ay nangangailangan ng pagsusuri sa mga salita, gawa, kaisipan at ideya ng isang tao sa lahat ng usaping ukol sa pang-araw-araw na buhay, pag-arok sa sariling kalagayan ng isang tao, at pagkatapos ay paghahambing nito sa salita ng Diyos, sa paghahanap sa katotohanan, at pagsasagawa nito sa abot ng nauunawaan ng isang tao. Sa proseso ng pagsasagawa at pagdanas, kailangan din na patuloy na suriin ng isang tao ang sarili niyang kalagayan, at tingnan kung anong iba pang negatibong kalagayan at bagay na pumipigil sa kanya sa pagsasagawa ng katotohanan ang nananatili sa kanyang puso, at pagkatapos na maungkat ang mga ito, kailangan niyang manalangin at magsumamo sa Diyos upang malutas ang mga hindi normal na kalagayang ito—titiyakin nito na maisasagawa niya ang mga katotohanang nauunawaan niya. Ang patuloy na paglutas ng mga negatibong kalagayan, kuru-kuro, at imahinasyon ang tanging paraan para matiyak na maisasagawa ng isang tao ang katotohanan. Alinmang aspekto ng katotohanan ang isinasagawa, magkakaroon ng ilang paghihirap, at kapag nagbago ang kapaligiran at konteksto, lilitaw ang mga bagong paghihirap. Bukod pa roon, ang iba’t ibang kuru-kuro, imahinasyon, at hindi dalisay na mga layunin ng mga tao ay maaaring makapigil sa kanila sa pagsasagawa ng katotohanan, kaya dapat silang magtapat at makipagbahaginan nang madalas sa mga nakauunawa ng katotohanan, at maghanap ng landas para makapasok sa katotohanang realidad, at hanapin ang mga katotohanang prinsipyo, upang matiyak na maisasagawa nila ang katotohanan alinsunod sa mga katotohanang prinsipyo sa iba’t ibang kapaligiran at konteksto, at sa lahat ng uri ng usapin. Ang pagpasok sa katotohanang realidad ay maisasakatuparan lamang sa pamamagitan ng paghahanap at pagsasagawa ng pagpasok sa ganitong paraan. Kung hindi madalas na pagninilayan ng mga tao ang kanilang sarili, hindi nila maiintindihan ang sarili nilang mga kalagayan, at hindi nila malalaman kung saan naroroon ang mga paghihirap sa pagsasagawa ng katotohanan at kung gaano kalaki ang mga sagabal dito, kaya hindi nila matitiyak na maisasagawa nila ang katotohanan. Ang mga nakakikilala lamang sa kanilang sarili at nakaiintindi sa sarili nilang mga kalagayan ang makaaasa sa Diyos at makababaling sa Kanya, at madaling makapagsasagawa ng katotohanan. Ang mga hindi nakakikilala sa kanilang sarili ay palaging sumusunod sa mga regulasyon batay sa kanilang mga kuru-kuro at imahinasyon, kaya napakarami nilang hinaharap na hadlang at napakatindi ng kanilang mga paghihirap. Sa katunayan, ang pinakamatinding paghihirap na hinaharap ng mga tao ay nasa kanilang tiwaling disposisyon, sinusundan ng hindi pagkaunawa sa mga prinsipyo ng pagsasagawa. Sa sandaling ang dalawang problemang ito ay malutas, madali na para sa mga tao na isagawa ang katotohanan. Upang maging isang taong nagpapasakop sa Diyos, at upang pumasok sa katotohanang realidad, kailangan munang pagsikapan ng isang tao ang pagsasagawa ng katotohanan; kung naisasagawa ng isang tao ang ilang aspekto ng katotohanan sa iba’t ibang usapin na nakakatagpo niya bawat araw, nakapasok na siya sa katotohanang realidad. Kung patuloy kang nagsasanay sa ganitong paraan, at nagninilay-nilay sa iyong sarili at nakakatagpo ng isang landas ng pagsasagawa sa salita ng Diyos, unti-unti mong magagawang lutasin ang sarili mong tiwaling kalagayan, at magkakaroon ka ng isang landas para sa pagsasagawa at pagpasok sa katotohanan. Kasabay nito, magkakamit ka ng panimulang pagkaunawa ng mga prinsipyo para sa pagsasagawa ng lahat ng aspekto ng katotohanan. Kapag ang isang tao ay may tunay na pagkaunawa sa mga kalagayang ito at sa lahat ng aspekto ng katotohanan, nalulubos ang kanyang puso, at lalo siyang napagyayaman; hindi na siya nagmumukhang manhid at mabagal umunawa, o aba at kaawa-awa. Sa panahon ngayon, ang karamihan ng tao ay makapagsasalita nang kaunti tungkol sa mga panlabas na usapin, ngunit kapag pinagpahayag sila ng mga tamang pananaw sa mga bagay ukol sa tama at mali, at pinagsalita tungkol sa pagkaunawa nila sa mga usaping ito, pati na sa kanilang mga pamamaraan upang harapin ang mga ito, at mga landas ng pagsasagawa, ang karamihan ng tao ay walang malinaw na pagkaunawa at lubos na hungkag ang kalooban. Maaaring sabihin ng ilang tao, “Mali ka, hindi lubos na hungkag ang aming kalooban. Alam namin na ang Diyos ay may kataas-taasang kapangyarihan sa ulan, na pamamatnugot ng Diyos na mamukadkad ang mga puno sa tagsibol, na inoorden ng mga itinalagang kautusan ng Diyos kung kailan gagawin ng mga ibon ang kanilang mga pugad, at kung bakit ang iba’t ibang bulaklak ay magkakaiba at may napakaraming kulay, at kung bakit ang mga dahon ng mga puno ay luntian—ito ang mga alituntunin ng paglikha ng Diyos sa lahat ng bagay, at ang mga ito ay inorden ng Diyos. Alam namin na dapat tayong mabuhay alinsunod sa mga inorden na kautusan ng Diyos, bumabangon sa umaga, natutulog sa gabi, at kumakain nang tatlong beses sa isang araw, at alam din namin na may mga alituntunin sa pagsilang, pagtanda, pagkakasakit, at kamatayan para sa mga tao, at na walang sinuman ang makalalabag sa mga ito. Bukod pa riyan, hindi kami nagrereklamo tungkol sa Diyos—nagpapasalamat kami sa Diyos dahil nabubuhay kami ngayon, at magpapasalamat din kami sa Diyos kung kami ay mamamatay bukas. Hindi kami naghihikahos, manhid, at mabagal umunawa.” Ang maunawaan lamang ba ang mga doktrinang ito ay kapareho ng maunawaan ang katotohanan? Ito ba ay pagpasok sa katotohanang realidad? (Hindi.) Ang maunawaan ang mga bagay na ito ay ang unang hakbang lamang, at ang mga ito ay mga bagay na dapat ding maunawaan ng mga tao, ngunit ang kailangan nilang maunawaan higit sa lahat ay kung paano sila dapat mamuhay, ano ang dapat nilang ipamuhay, at anong mga tungkulin ang dapat nilang gampanan. Kung hindi mo kayang hanapin ang katotohanan upang lutasin ang iyong mga tiwaling disposisyon, hindi ka magkakaroon ng buhay pagpasok, at hindi mo makakamit ang katotohanan at ang buhay, at hindi ba’t walang laman ang ganitong uri ng pananalig sa Diyos? Nangangahulugan ito na ganap na hungkag ang iyong kalooban. Sinasabi ng iba, “Sa nakalipas, mababa ang aking tayog at hindi ko alam na ang lahat ng nangyayari sa akin ay pinamamatnugutan ng Diyos, at hindi ko alam kung paano titingnan o haharapin ang mga bagay na ito, at nang mangyari ang mga bagay na ito, naramdaman kong hindi ko alam kung ano ang gagawin ko at hinarap ko ang mga ito gamit ang mga pamamaraan ng tao. Ngayon ay nauunawaan ko na na ang mga bagay na nagaganap araw-araw, gaano man kaliit, ay pinamamatnugutang lahat ng Diyos, at na ang lahat ng bagay ay itinatalaga ng Diyos, at sasabihin ko, ‘Diyos ko, nagpapasalamat ako sa Iyo para sa Iyong kataas-taasang kapangyarihan, at nakahanda akong ilagay ang aking kapalaran sa Iyong mga kamay at sa habag ng Iyong pamamatnugot; hindi ko nais na maghimagsik, nais kong makinig sa Iyong mga salita, at tiyak na tutuparin ko nang maayos ang tungkulin ko at ibubuhos ko rito ang aking debosyon at ang lahat ng aking pagsisikap!’ Nauunawaan ko ang lahat ng ito, kaya paanong ako ay aba at kaawa-awa pa rin?” Sa katunayan, siya ay aba at kaawa-awa. Bakit Ko ito sinasabi? (Dahil wala siyang kaalaman ukol sa kanyang satanikong disposisyon at sa kanyang kalikasang diwa; kaya niyang magsalita tungkol sa napakaraming espirituwal na doktrina, ngunit kapag may nangyayari, namumuhay pa rin siya alinsunod sa kanyang satanikong disposisyon, at pagkalipas ng mga taon ng pananampalataya sa Diyos, ang kanyang buhay disposisyon ay hindi nagbago kahit bahagya.) Ang nauunawaan niya ay isa lamang huwad na espirituwal na balabal na kanyang isinusuot; siya ay para bang may wangis ng isang mananampalataya sa Diyos at kagandahang-asal ng isang banal, at tila ba naging dalubhasa na siya sa ilang malalim at espirituwal na teoryang teolohiko, ngunit ang nauunawaan niya ay hindi ang katotohanan, kundi isang uri lamang ng teoryang teolohiko. Hindi nito mababago ang direksyon ng buhay ng isang tao, o ang mga pananaw ng isang tao ukol sa mga bagay o mga prinsipyo para sa mga makamundong pakikitungo, lalong hindi nito mababago ang tiwaling disposisyon ng isang tao. Ang mga teoryang teolohiko na ito, ang mga espirituwal na doktrinang ito, ay tiyak na hindi kayang gawing normal ang relasyon ng isang tao sa Diyos, o bigyang kakayahan siya na kilalanin ang sarili niyang mga tiwaling disposisyon, o na iwaksi niya ang mga tiwaling disposisyong ito, lalong hindi ang bigyang kakayahan siya, sa pamamagitan ng pagdanas ng gawain ng Diyos, na maabot ang punto ng pagkakilala at pagpapasakop sa Diyos. Samakatuwid, itong tinatawag na mga espirituwal na salita at doktrina ay hindi naghahatid ng ni katiting na benepisyo sa mga tao, kundi ginagawa lamang sila nitong mapagmataas at palalo, at lalo pang maging mapaghimagsik at lumalaban sa Diyos, dahil ang mga bulok na bagay na ito ay walang kinalaman sa katotohanan at lahat ay pagpapaimbabaw na dapat na lubusang iwanan at talikuran.

Sa ngayon, anong napakahalagang bagay ang dapat na hangarin ng mga mananampalataya ng Diyos? (Isang pagbabago ng disposisyon.) Ang pagsasalita ba ng tungkol sa maraming doktrina ay makapagpapabago ng disposisyon ng isang tao? (Hindi.) Ano ba talaga ang pagbabago sa disposisyon? Ang pagbabago ba ng disposisyon ay nangangahulugan na ang personalidad ng isang tao ay nagbabago, at na siya ay nagiging labis na mapagparaya, madaling pakisamahan, at gusto ng lahat? Ang pagbabago ba sa disposisyon ay nangangahulugan na ang isang tao ay nagiging tahimik at atubiling magsalita o tumawa? Ang pagbabago ba sa disposisyon ay nangangahulugan na ang isang tao ay nagiging pinatibay ng panahon, batikan, at nasa gulang? (Hindi.) Kung gayon ano ang pagbabago sa disposisyon? Ano ang unang bagay na dapat maunawaan upang mabago ang disposisyon ng isang tao? Una sa lahat, dapat maunawaan ng isang tao kung ano ang batayan para sa pagsasakatuparan ng pagbabago sa disposisyon, ibig sabihin, dapat muna niyang kilalanin kung ano ang nangyari sa kalikasang diwa ng tao at kung ano ang nangyari sa disposisyon ng tao pagkatapos itong gawing tiwali ni Satanas. Bibigyang kakayahan siya nito na kilalanin ang katotohanan ukol sa sarili niyang katiwalian. Halimbawa, ang ilang tao ay sadyang mapanlinlang, at ang pagiging mapanlinlang na ito ang kanilang kalikasan at ang kanila ring disposisyon; ang ilang tao ay sadyang mapagmataas, at ang pagiging mapagmataas na ito ang kanilang kalikasan at ang kanila ring disposisyon. Magbibigay Ako ng halimbawa. Sabihin natin na kapag may nangyayari sa iyo, mayroon kang sarili mong mga intensyon. Kapag ang mga intensyon na ito ay lumitaw, ano ang may kontrol? Una, tiyak na hindi ang iyong personalidad ang may kontrol, ni hindi rin ang pinagmulan ng iyong pamilya, at lalong hindi ang iba pang tao. Ang iyong mga intensyon ay nasa ilalim ng kontrol ng iyong disposisyon. Kaya, una sa lahat ay dapat mong suriin ang sarili mo upang malaman mo kung aling disposisyon ito, kung ito ba ay pagmamataas, kabuktutan, kalupitan, o katigasan ng kalooban. Kapag naunawaan mo na ito, suriin mo pang lalo ang sarili mo upang matuklasan mo kung anong mga kalagayan ang idudulot ng disposisyong ito. Sabihin natin, halimbawa, na ito ay pagiging mapanlinlang. Kapag nanlilinlang ang mga tao, ano ang kanilang pinagbabatayang motibo? Anong mithiin ang sinusubukan nilang makamit? Walang pasubali, ito ay para magkamit ng katanyagan, pakinabang at katayuan; sa madaling sabi, ito ay alang-alang sa sarili nilang mga interes. At ano ang pinakaugat ng paghahangad sa mga pansariling interes? Ito ay dahil nakikita ng mga tao ang mga pansarili nilang interes bilang mas mahalaga kaysa sa lahat ng iba pa. Nanlilinlang sila upang makinabang, ibinubunyag ang kanilang mapanlinlang na disposisyon. Paano dapat lutasin ang problemang ito? Una, kailangan mong kilatisin at alamin kung ano ang mga personal na interes, kung ano ba mismo ang maidudulot ng mga ito sa mga tao, at kung ano ba ang mga kahihinatnan ng paghahangad sa mga ito. Kung hindi mo ito nakikita nang malinaw, madaling sabihin na tatalikuran mo ang mga ito pero mahirap itong gawin. Kung hindi nauunawaan ng mga tao ang katotohanan, wala nang iba pang mas mahirap talikuran para sa kanila kaysa sa sarili nilang mga interes. Iyon ay dahil ang mga pilosopiya nila sa buhay ay “Ang bawat tao para sa kanyang sarili at bahala na ang iba” at “Ang tao ay namamatay para sa kayamanan, gaya ng mga ibon para sa pagkain.” Malinaw na nabubuhay lamang sila para sa kanilang sariling mga interes. Iniisip ng mga tao na kung wala silang sariling mga interes o kung mawawala ang mga ito, hindi sila mananatiling buhay, na para bang ang kanilang pananatiling buhay ay nakasalalay sa kanilang sariling mga interes. Kaya karamihan sa mga tao ay bulag sa lahat maliban sa kanilang sariling mga interes. Nakikita nila ang kanilang mga interes bilang nakahihigit sa lahat ng iba pa, at nabubuhay sila para lamang sa kanilang sariling mga interes. Hindi sila kikilos maliban sa kung may mapapala sila sa isang bagay, at ang paghiling sa kanila na isuko ang kanilang sariling mga interes ay parang paghiling sa kanila na isuko ang sarili nilang buhay. Kaya, paano nga ba magagawang bitiwan ng mga tao ang kanilang mga interes? Dapat nilang tanggapin ang katotohanan. Tanging kapag nauunawaan nila ang katotohanan nila makikilatis ang diwa ng pansariling interes at malinaw na makikilala na ang paghahangad sa sariling interes ay salungat sa paghahangad sa katotohanan, at hindi kailanman magbibigay-daan sa isang tao na magkamit ng katotohanan at buhay o magtamo ng kaligtasan; saka lamang sila matututong tumalikod at maghimagsik laban sa pansariling interes, at magagawang isuko ang kanilang minamahal. At kapag isinuko mo nga ang iyong minamahal at tinalikuran ang iyong sariling mga interes, makakaramdam ka ng higit na kapanatagan at kapayapaan sa iyong puso, at sa paggawa nito ay napagtagumpayan mo ang laman. Ipagpalagay na kumakapit ka sa iyong mga interes at tumatanggi kang isuko ang mga ito, hindi mo tinatanggap ang katotohanan kahit kaunti, at sa loob-loob mo ay sinasabi mong, “Gusto kong makinabang at hindi kailanman malugi—ano ang mali roon? Hindi naman ako pinarusahan ng Diyos, at ano ba ang magagawa ng mga tao sa akin?” Walang sinumang makagagawa ng anumang bagay sa iyo, pero sa ganitong pananalig sa Diyos, mabibigo ka sa huli na matamo ang katotohanan at ang buhay. Magiging isang napakalaking kawalan ito para sa iyo—hindi ka makapagtatamo ng kaligtasan. May mas matindi pa bang panghihinayang? Ito ang kasasapitan sa huli ng paghahangad mo para sa sarili mong mga interes. Kung kasikatan, pakinabang, katayuan, at sariling mga interes lamang ang hinahangad ng mga tao, hindi nila kailanman matatamo ang katotohanan at ang buhay, at sila ang magdurusa ng kawalan sa huli. Inililigtas ng Diyos ang mga naghahangad sa katotohanan. Kung hindi mo tatanggapin ang katotohanan, at kung wala kang kakayahang pagnilay-nilayan at kilalanin ang sarili mong mga tiwaling disposisyon, hindi ka tunay na magsisisi, at hindi ka magkakaroon ng buhay pagpasok. Ang pagtanggap sa katotohanan at pagkilala sa iyong sarili ang landas tungo sa pag-unlad sa buhay at pagtatamo ng kaligtasan; ito ang pagkakataon para sa iyo na lumapit sa harapan ng Diyos at matanggap ang Kanyang masusing pagsisiyasat, paghatol, at pagkastigo, at matamo ang katotohanan at ang buhay. Kung susukuan mo ang paghahangad sa katotohanan alang-alang sa paghahangad ng reputasyon, katayuan, at sarili mong mga interes, katumbas lang ito ng pagsuko sa oportunidad na matanggap ang paghatol at pagkastigo ng Diyos at na matamo ang kaligtasan. Pinipili mo ang katanyagan, pakinabang, at katayuan at ang sarili mong mga interes, pero ang isinusuko mo naman ay ang katotohanan, at ang nawawala sa iyo ay ang buhay, at ang pagkakataong maligtas. Ano ang mas mahalaga? Kung pipiliin mo ang sarili mong mga interes at isusuko mo ang katotohanan, hindi ba’t kahangalan ito? Sa payak na pananalita, isa itong malaking kawalan para sa isang maliit na pakinabang. Ang kasikatan, pakinabang, katayuan, pera, at pansariling interes ay pawang pansamantala lamang, nawawala ang mga ito tulad ng usok, samantalang ang katotohanan at ang buhay ay walang hanggan at hindi nagbabago. Kung lulutasin ng mga tao ang kanilang mga tiwaling disposisyon na nagsasanhi na hangarin nila ang katanyagan, pakinabang, at katayuan, may pag-asa silang magtamo ng kaligtasan. Bukod dito, ang mga katotohanang nakakamit ng mga tao ay walang hanggan; hindi makukuha ni Satanas mula sa mga tao ang mga katotohanang ito, o ng kahit sino pang iba. Tinatalikuran mo ang iyong mga interes ngunit ang nakakamit mo ay ang katotohanan at kaligtasan; ang mga resultang ito ay pagmamay-ari mo, at nakakamit mo ang mga ito para sa iyong sarili. Kung pipiliin ng isang tao na isagawa ang katotohanan, kahit na nawala na ang kanilang mga interes, natatamo nila ang pagliligtas ng Diyos at ang buhay na walang hanggan; ang gayong mga tao ang pinakamatatalino. Kung isusuko ng isang tao ang katotohanan alang-alang sa kanilang mga interes, mawawala sa kanya ang buhay at ang pagliligtas ng Diyos; ang gayong tao ang pinakahangal. Kung ano ang pipiliin ng isang tao—ang kanyang mga interes o ang katotohanan—ay labis na nagbubunyag. Yaong mga nagmamahal sa katotohanan ay pipiliin ang katotohanan; pipiliin nilang magpasakop sa Diyos at sumunod sa Kanya. Mas gugustuhin nilang talikuran ang mga sarili nilang interes para mahangad ang katotohanan. Gaano man sila magdusa, determinado silang manindigan sa kanilang patotoo at palugurin ang Diyos. Ito ang pangunahing daan sa pagsasagawa ng katotohanan at pagpasok sa katotohanang realidad.

Ang mga tiwaling disposisyon ay nakaugat nang malalim sa lahat ng tao, at walang isang tao na mas tiwali kaysa iba pa. Ang mga pananaw ng mga tao sa mga bagay, kuru-kuro, imahinasyon, at antas ng paghihimagsik ay hindi masyadong nagkakaiba at halos pareho lang. Ang lahat ng tao ay nabubuhay sa ilalim ng kapangyarihan ni Satanas, at lahat sila ay nabubuhay nang ayon sa mga satanikong disposisyon. Ang patas ay na binibigyan ng Diyos ang bawat tao ng parehong pagkakataon, pareho ang saloobin ng Diyos para sa lahat, at ang pagtustos ng Diyos ng katotohanan at buhay ay pareho para sa lahat, kaya ang mga pamantayang hinihingi ng Diyos sa bawat tao ay pareho rin. Kung iniisip mo na hindi ka na maaaring matubos, na mas tiwali ka kaysa sa iba, at na hindi ka ililigtas ng Diyos dahil nagbunyag ka ng ilang tiwaling disposisyon na nakita ng iba at tinututulan nila, at itinuturing mo ang sarili mo na wala nang pag-asa at hindi ka makaramdam ng anumang sigasig, at wala kang ganang gumawa ng kahit anuman, at iniisip mo na wala nang dahilan pa para mabuhay, at na mas mabuti pang mamatay ka na lang, anong uri ito ng saloobin? Hindi ito pagpapamalas ng kahinugan at hindi ito ang nais na makita ng Diyos; hindi gusto ng Diyos ang ganitong uri ng tao o ang ganitong uri ng saloobin. Sa proseso ng paghahangad sa katotohanan, kailangang baliktarin ng mga tao ang maraming maling kalagayan, at kailangan nilang palaging itama ang mga perspektibang nasa likod ng kanilang mga paghahangad, at patuloy na lumapit sa harap ng Diyos at hilingin sa Kanya na siyasatin sila, at hilingin sa Kanya na bigyang-liwanag at gabayan sila. Bibigyan sila ng Diyos ng tulong at biyaya, at gagabayan ng Diyos ang bawat tao nang may matinding pasensiya, kabaitan, habag, at kapatawaran. Kaya, hindi mo dapat pagdudahan ang mga tamang saloobin ng mga tao at pagnanais na hangarin ang katotohanan at asamin ang katarungan at liwanag, at hindi mo rin dapat pagdudahan ang mga diwa ng Diyos ng pagliligtas sa sangkatauhan at ang habag at kapatawaran para sa sangkatauhan. Dapat ninyong tandaan ang mga salitang ito! Ano ang kahulugan ng pagsasabi sa mga tao ng mga salitang ito? Ibig sabihin nito ay na hindi nila dapat na isuko ang paghahangad sa katotohanan sa anumang oras, na hindi nila dapat na ituring ang kanilang sarili bilang wala nang pag-asa, o na maging negatibo sila. Kapag nahulog ka sa pagiging negatibo, kailangan mong isipin: Bakit ipinahayag ng Diyos ang napakaraming katotohanan? Ito ay para tustusan ang mas marami pang tao sa pag-unawa sa katotohanan, at sa paglutas sa mga sarili nilang tunay na problema. Hindi ka lamang maraming direktang nakakamit sa mga salita ng Diyos, kundi marami ka ring nakakamit kapag nakikipagbahaginan ka sa mga kapatid mo tungkol sa katotohanan—hindi ba’t kapareho iyan ng pagtutustos sa iyo ng Diyos nang oras na iyon? Kung gayon ang iniisip mo, at nararamdaman mo ito, bakit gusto mong sumuko? Bakit umuusbong sa puso mo ang mga reklamo? Bakit mo pinagdududahan ang sinseridad ng Diyos sa pagliligtas sa iyo? Ang mga tao ay maaaring hangal, mababa ang tayog, at mahina, ngunit hindi sila maaaring mawalan ng pananalig pagdating sa kaligtasan. Umaasa Ako na isang araw kapag kinausap Ko kayo at nakipag-ugnayan Akong muli sa inyo ay makikita Ko na hindi kayo magmumukhang aba at kaawa-awa, o manhid at mabagal umunawa, kundi mayroon kayong natamo at nakamit na isang bagay. Marami na kayong narinig, marami na kayong nakita, marami na kayong naunawaan, ngunit kung nakamit ninyo ang katotohanan o hindi, at kung kayo ay magagawang perpekto o hindi, ay nakadepende sa inyong paghahangad. Isang katunayan na kung ito ay hahangarin ng isang tao, makakamit niya ito, ngunit kung hindi siya makikinig at hindi hahangarin ito, hindi niya ito kailanman matatanggap. Basta’t tunay ninyong hinahangad ang katotohanan, at hinahangad ang pagmamahal sa Diyos at ang pagbabago ng disposisyon gaya ng ginawa ni Pedro, makukuha ninyo ang pagsang-ayon ng Diyos; iyan ay tiyak.

Pebrero 6, 2018

Mga Talababa:

a. Wala sa orihinal na teksto ang pariralang “may dalawang magkaibang uri: ‘pagmamatigas’ at ‘katigasan.’”

b. Wala sa orihinal na teksto ang pariralang “na isang aspekto ng kalupitan.”

c. Wala sa orihinal na teksto ang pariralang “Ang isa pang aspekto ng pagiging malupit ay ‘kasamaan.’”


Sa Paghahangad Lamang sa Katotohanan Malulutas ng Tao ang Kanyang mga Kuru-kuro at Maling Pagkaunawa sa Diyos

Hindi nauunawaan ng mga tao ang katotohanan noong simula pa lang silang nananampalataya sa Diyos, at marami silang kuru-kuro at imahinasyon tungkol sa Kanya. Nang makapanampalataya na kayo sa Diyos nang ilang taon, nakabasa na ng napakarami sa Kanyang mga salita, at nakapakinig na ng napakaraming sermon, ilan sa mga kuru-kuro at imahinasyon na ito ang nalutas na? May mga tao pa rin na kahit ilang taon nang nananampalataya sa Diyos ay mayroon pa ring mga kuru-kuro tungkol sa paghatol, pagkastigo, at pagpupungos, habang ang iba ay maaaring magkaroon ng mga kuru-kuro kapag nakita nila ang bagsik ng mga salita ng Diyos. Malulutas ba ang mga bagay na ito sa pamamagitan ng paghahanap sa katotohanan? Kung kaya ninyong hanapin ang katotohanan sa lahat ng bagay, at gamitin ito upang lutasin ang anumang problemang nakakaharap ninyo, isa kayong taong naghahangad sa katotohanan. Nagagawa ba ninyong hanapin ang katotohanan para lutasin ang mga problema ngayon? Kapag may kinakaharap kayong anumang bagay na nagsasanhi ng mga kuru-kuro, o kapag sumasalangsang kayo, paano ninyo hinahanap ang katotohanan para lutasin iyon? Sino ang makakapagkuwento tungkol sa kanilang karanasan sa ganitong klaseng bagay? (Noong ako ay isang lider, wala akong ginawang praktikal na gawain, mga gampanin lamang na makakapagpaganda ng tingin sa akin, at lagi akong nakikipagtunggali para sa katanyagan at katayuan. Ginambala at ginulo nito ang gawain ng iglesia, at kapag nahaharap ako sa pagpupungos ay pinangangatwiranan ko pa rin ang sarili ko at wala akong tunay na pagninilay-nilay at kaalaman, o pagsisisi at pagbabago. Kalaunan tinanggal ako ng iglesia, pero palaban at dismayado pa rin ang puso ko, at lagi akong nagrereklamo at nagbubulalas ng pagkanegatibo. Pinungusan ako ng mga lider dahil hinding-hindi ko tinatanggap ang katotohanan at lumalaban ako sa Diyos, na isang bagay na sumasalungat sa Kanyang disposisyon, at sinabihan nila ako na kung hindi pa rin ako magsisisi ay paaalisin at ititiwalag na ako. Noong panahong iyon ay hindi ko pa naiintindihan ang katotohanan, at lubhang mali ang pagkakaunawa ko sa Diyos. Bagaman hindi ko kailanman sinabing hindi ako nananampalataya sa Diyos, naisip ko na dahil nagsalungat ako sa Kanya ay tiyak na hindi Niya ako ililigtas, kaya magtatrabaho na lamang ako. Pagkatapos noon, hindi ko na masyadong binigyang-pansin ang paghahangad sa katotohanan, at nagbago lang ako nang marinig ko isang araw ang pagbabahaginan ng Diyos.) Pagkatapos mong magbago, mayroon ka na bang wastong landas ng pagsasagawa? Ano ang gagawin mo kung mangyayari muli ang bagay na iyon? (Sa ngayon, wala akong landas ng pagsasagawa para sa aspektong ito.) Sa katunayan, lahat ng problemang ito ay malulutas ng katotohanan. Kung gusto ng mga tao na lutasin ang kanilang mga maling pagkaunawa tungkol sa Diyos, sa isang banda ay dapat nilang alamin ang sarili nilang mga tiwaling disposisyon, at himayin at alamin ang mga pagkakamaling nagawa nila, at ang mga maling landas na tinahak nila, at ang kanilang mga pagsalangsang at kapabayaan. Sa ganitong paraan lang nila makikita nang malinaw ang sarili nilang kalikasan at magkakamit ng kaalaman dito. Bukod pa rito, dapat makita nila nang malinaw kung bakit nila tinatahak ang maling landas at bakit sila gumagawa ng napakaraming bagay na lumalabag sa mga katotohanang prinsipyo, at kung ano ang kalikasan ng mga gawaing ito. Higit pa rito, dapat nilang maunawaan kung ano ba mismo ang mga layunin at mga hinihingi ng Diyos sa kanila, kung bakit laging wala silang kakayahan na kumilos ayon sa mga hinihingi ng Diyos, at kung bakit lagi silang sumasalungat sa Kanyang mga layunin at ginagawa ang gusto nila. Dalhin ninyo ang mga bagay na ito sa harap ng Diyos at manalangin kayo, unawain ninyo nang malinaw ang mga ito, at pagkatapos ay mababago na ninyo ang inyong kalagayan, mababago na ninyo ang takbo ng inyong pag-iisip, at malulutas na ninyo ang maling pagkakaunawa ninyo sa Diyos. May mga tao na laging nagkikimkim ng mga di-wastong layunin anuman ang ginagawa nila, lagi silang mayroong masasamang ideya, at hindi nila masuri kung tama ba o mali ang lagay ng kanilang kalooban, ni makilatis ito ayon sa mga salita ng Diyos. Magulo ang isip ng mga taong ito. Ang isa sa mga pinakamalinaw na katangian ng isang taong magulo ang isip ay na matapos niyang gumawa ng isang masamang bagay ay nananatili siyang negatibo kapag naharap sa pagpupungos, nagpapakalugmok pa nga siya sa kawalang pag-asa at itinatakda na katapusan na niya at hindi na siya maililigtas pa. Hindi ba’t ito ang pinakakalunos-lunos na asal ng isang taong magulo ang isip? Hindi niya mapagnilayan ang kanyang sarili nang ayon sa salita ng Diyos, at hindi niya kayang hanapin ang katotohanan upang lutasin ang problema kapag nahaharap siya sa mahihirap na bagay. Hindi ba’t ito ay pagkakaroon ng napakagulong pag-iisip? Malulutas ba ng pagpapakalugmok mo sa kawalang pag-asa ang mga problema? Malulutas ba ng laging pakikibaka nang negatibo ang mga problema? Dapat maintindihan ng mga tao na kung magkamali o magkaproblema sila ay dapat nilang hanapin ang katotohanan para lutasin iyon. Kailangan muna nilang magnilay-nilay at maunawaan kung bakit sila nakagawa ng masama, kung ano ba ang layunin nila at ang pinagmulan ng paggawa niyon, kung bakit nila gustong gawin iyon at ano ang layon nila, at kung mayroon bang taong nanghimok, nag-udyok, o nanlihis sa kanila na gawin iyon o kung sadya nilang ginawa iyon. Ang mga tanong na ito ay dapat na mapagnilayan at malinaw na maintindihan, at pagkatapos ay malalaman na nila kung ano ang mga kamaliang nagawa nila at kung ano ba sila. Kung hindi mo makilala ang diwa ng masasamang gawain mo o hindi ka matuto ng leksyon mula roon, hindi malulutas ang problema. Maraming tao ang gumagawa ng masasamang bagay at hindi kailanman pinagninilayan at hindi kinikilala ang kanilang mga sarili, kaya ang gayong mga tao ba ay totoong makapagsisisi kailanman? May pag-asa pa ba silang maligtas? Ang sangkatauhan ay mga inapo ni Satanas, at sinalungat man nila o hindi ang disposisyon ng Diyos, ang kanilang kalikasang diwa ay pareho lang. Dapat nilang pagnilayan ang kanilang mga sarili at higit na makilala ang kanilang mga sarili, makita nang malinaw kung hanggang sa anong antas sila nagrebelde at lumaban sa Diyos, at kung matatanggap pa rin ba nila ang katotohanan at maisasagawa ang katotohanan. Kung malinaw nilang makikita ito, malalaman nila kung gaano sila nanganganib. Sa katunayan, batay sa kanilang mga kalikasang diwa, lahat ng tiwaling tao ay nasa panganib; kinakailangan ng matinding pagsisikap para matanggap nila ang katotohanan at hindi ito madali para sa kanila. May mga taong nakagawa ng masama at nagbunyag ng kanilang kalikasang diwa, samantalang may ilan na hindi pa nakagagawa ng masama subalit hindi naman ibig sabihin noon ay mas mabuti sila kaysa iba—hindi pa lang sila nagkaroon ng sitwasyon o pagkakataong gawin iyon. Yamang mayroon kang ganitong mga pagsalangsang, dapat na maging malinaw sa puso mo kung anong saloobin ang dapat mayroon ka ngayon, kung ano ang dapat mong panagutan sa Diyos, at kung ano ang gusto Niyang makita. Dapat mong alamin ang mga bagay na ito sa pamamagitan ng pananalangin at paghahanap; pagkatapos ay malalaman mo kung paano ka dapat maghangad sa hinaharap, at hindi ka na maiimpluwensiyahan o malilimitahan ng mga pagkakamaling nagawa mo dati. Dapat tahakin mo ang landas sa harapan at gampanan ang iyong tungkulin gaya ng nararapat, at huwag nang magpakalugmok sa kawalang pag-asa; dapat kang ganap na umahon mula sa pagiging negatibo at sa maling pagkakaunawa. Sa isang banda, ang paggawa mo ng iyong tungkulin ngayon ay para makabawi sa mga pagsalangsang at kapabayaan mo dati; ngunit kahit papaano man lang ay ito dapat ang mentalidadna mayroon ka. Sa kabilang banda, dapat ay positibo at maagap kang makipagtulungan, gawin mo ang lahat para magawa mo nang mabuti ang tungkuling dapat mong gampanan, at matupad ang iyong mga responsabilidad at obligasyon. Ito ang dapat gawin ng isang nilikha. Mayroon ka mang anumang mga kuru-kuro tungkol sa Diyos, o nagbubunyag ka man ng katiwalian, o sinasalungat mo ang Kanyang disposisyon, dapat mong lutasin ang lahat ng ito sa pamamagitan ng pagninilay-nilay sa sarili mo at paghahanap sa katotohanan. Dapat kang matuto mula sa mga kabiguan mo, at lubusan kang umahon mula sa anino ng pagiging negatibo. Sa sandaling maunawaan mo na ang katotohanan at ika’y mapalaya na, hindi na nalilimitahan ng sinumang tao, anumang pangyayari, o anumang bagay, magkakaroon ka na ng pananalig na tumahak sa landas sa harapan. Pagkatapos mong magtamo ng ilang pakinabang at kaunting pag-usad sa buhay, at wala ka nang kahit anong kuru-kuro tungkol sa Diyos, unti-unti kang makakatahak sa tamang landas ng pananampalataya sa Diyos.

Maaaring may taong sumalangsang dati, o kaya ay naligaw pero hindi naman talaga siya napakataksil o napakasamang tao, napakayabang lang niya talaga, napakayabang na wala na siyang katwiran, hindi na siya makapagpigil, at hindi na niya makontrol ang sarili niya, at gumawa siya ng mga bagay na kinamumuhian at kinasusuklaman ng Diyos, at ikinasusuka rin ng taong iyon mismo. Subalit dahil sa pagsunod niya hanggang ngayon tiyak na may pag-usad na siya. Pagdating naman sa kung mananatili ba siya sa huli, itatakda ito ng Diyos batay sa asal niya sa kasalukuyan, pati na rin sa kasalukuyan niyang saloobin sa Diyos at sa tungkulin niya. Maaaring may magsabi: “Nakagawa ako ng matitinding pagsalangsang dati, pero pagkatapos ay naunawaan ko na ang katotohanan. Talagang pinagsisisihan ko ang mga pagsalangsang ko, pero di ko na mababawi ang mga iyon, kahit na isagawa ko pa ang katotohanan ngayon. Pakiramdam ko lagi ay nadungisan ako, at hindi malinaw sa puso ko kung gusto ba ako ng Diyos o hindi.” Dito, ikaw ang tumutukoy sa sarili mo, hindi ang Diyos; hindi kumakatawan sa pagtukoy ng Diyos ang pagtukoy mo, ni kumakatawan sa Kanyang saloobin ang saloobin mo. Dapat mong maunawaan kung ano ang saloobin ng Diyos, at kung ano ang pangunahing hinihingi ng Diyos sa bawat tiwaling tao at sa mga maaaring iligtas. Malinaw ba ito sa inyo? Ang tinitingnan ng Diyos ay ang saloobin, determinasyon, at kapasyahan ng isang tao sa paghahangad sa katotohanan. Wala Siyang pakialam kung sino ka dati, kung ano ang mga pagsalangsang mo, o kung gaano na ang naigugol, naihandog, o napagdusahan mo. Hindi tumitingin ang Diyos sa mga bagay na ito. Maaaring sabihin ng isang tao na nananampalataya siya sa Diyos at nabilanggo na siya nang walong beses, at sasabihin ng Diyos: “Hindi Ako tumitingin sa mga bagay na ito tungkol sa iyo. Tinitingnan Ko lang kung paano ka gumawi ngayon, kung isa ka bang tao na naghahangad sa katotohanan, kung nagpatotoo ka ba habang nasa bilangguan ka, kung ano ang mga nakamit mo, kung kilala mo ba ang Diyos, at kung nakapasok ka na ba sa mga katotohanang realidad.” Ito ang resultang gusto ng Diyos. Sinasabi ng ilang tao: “Nagsalangsang ako at naligaw, pero ngayon ay nalalaman ko na ito, at sa pamamagitan ng malalim na pagninilay-nilay, naging handa akong magsisi, at matibay akong nagpapasyang gampanan nang maayos ang aking tungkulin, na hindi maging pabasta-basta, at na gawin ang aking makakaya, para mapasiya ko ang Diyos, masuklian ang Kanyang pagmamahal, at makabawi sa mga pagkakamali ko dati. Gusto kong hangarin at isagawa ang katotohanan habang ginagampanan ko ang aking tungkulin. Hindi lang ako magsisikap o magtatrabaho, susubukan kong isagawa ang katotohanan, isabuhay ang wangis ng tao, at parangalan ang Diyos sa pamamagitan ng pagganap sa aking tungkulin nang maayos.” Kung may ganito kang saloobin, titingnan pa rin ba ng Diyos ang mga pagsalangsang mo? Hindi na. Kaya, dapat sigurado ka tungkol dito sa puso mo, para hindi ka na malimitahan pa ng mga dati mong pagsalangsang. May mga tao na laging nalilimitahan ng mga pagsalangsang nila dati, at iniisip nila na, “Hindi posibleng mapatawad ng Diyos ang anumang bagay na sumasalungat sa Kanyang disposisyon. Matagal na akong itinataboy ng Diyos, at wala nang silbi pang hangarin ko ang katotohanan.” Anong klaseng saloobin ito? Tinatawag itong paghihinala at maling pagkaunawa sa Diyos. Sa katunayan, kahit bago ka pa gumawa ng anumang bagay na sumasalungat sa disposisyon ng Diyos, wala nang galang, wala nang pagpipitagan, at pabasta-basta na ang saloobin mo sa Kanya, at hindi mo pinakitunguhan ang Diyos bilang Diyos. Nabubunyag ng mga tao ang mga satanikong disposisyon dahil sa isang sandali ng kamangmangan o pagiging padalos-dalos, at kung walang magdidisiplina o pipigil sa kanila, nakagagawa sila ng mga pagsalangsang. Matapos magkaroon ng mga kahihinatnan ang mga pagsalangsang nila, hindi nila alam kung paano magsisi pero hindi sila mapakali. Nag-aalala sila sa kahihinatnan nila sa hinaharap at sa kahahantungan nila, at kinikimkim nila ang lahat ng ito sa mga puso nila, laging iniisip na, “Tapos at wasak na ako, kaya ituturing ko na lang ang sarili ko na wala nang pag-asa. Kung isang araw ay ayaw na ng Diyos sa akin at kinamumuhian na Niya ako nang lubos, ang pinakamasamang bagay na mangyayari sa akin ay ang mamatay. Nagpapasailalim ako sa pamamatnugot ng Diyos.” Sa panlabas ay sinasabi nilang nagpapasailalim sila sa pamamatnugot ng Diyos at nagpapasakop sila sa Kanyang mga pagsasaayos at kataas-taasang kapangyarihan, pero ano ba ang talagang kalagayan nila? Ito ay paglaban, pagmamatigas, di-pagsisisi. Ano ang ibig sabihin ng di-pagsisisi? Nangangahulugan itong kumakapit sila sa mga ideya nila, hindi naniniwala o tumatanggap sa anumang sinasabi ng Diyos, laging iniisip na, “Ang mga salita ng Diyos ng panghihikayat at kaaliwan ay hindi para sa akin, kundi para sa ibang tao. Tungkol naman sa akin, ako ay tapos na, wasak na, wala akong halaga—matagal na akong sinukuan ng Diyos, at kahit na gaano man ako umamin sa mga kasalanan ko, manalangin, o humagulgol sa pagsisisi, hindi na Niya ako bibigyan pa ng isang pagkakataon.” Anong saloobin ito, kapag sinusukat at pinagdududahan nila ang Diyos sa mga puso nila? Saloobin ba ito ng pag-amin at pagsisisi? Kitang-kita namang hindi. Ang ganitong uri ng saloobin ay kumakatawan sa isang klase ng disposisyon—ang katigasan ng kalooban, matinding katigasan ng kalooban. Sa panlabas ay mukha silang talagang nag-aakalang mas matuwid sila kaysa sa iba, walang pinakikinggan, nauunawaan ang bawat doktrina subalit walang isinasagawang anuman. Sa katunayan, mayroon silang disposisyon na matigas ang kalooban. Sa perspektiba ng Diyos, ang katigasan ng kalooban ba ay pagpapasakop o pagrerebelde? Ito ay malinaw na pagrerebelde. Gayunman, pakiramdam nila ay lubha silang nagawan ng mali, “Dati ay mahal na mahal ko ang Diyos, pero hindi Niya mapalampas ang isang maliit na pagkakamaling nagawa ko, at ngayon ay wala na akong kalalabasan. Tinukoy na ng Diyos ang mga taong gaya ko. Ako si Pablo.” Sinabi ba ng Diyos na ikaw si Pablo? Hindi iyon sinabi ng Diyos. Sinasabi mong ikaw si Pablo—saan galing ito? Sinasabi mong hahampasin ka ng Diyos, parurusahan, at ipapadala sa impiyerno. Sino ang nagtukoy ng kinalabasang ito? Malinaw na ikaw mismo ang nagtukoy nito, sapagkat hindi kailanman sinabi ng Diyos na ipapadala ka sa impiyerno kapag tapos na ang Kanyang gawain, at na hindi ka makakapasok sa kaharian ng langit. Hangga’t hindi sinasabi ng Diyos na itinataboy ka Niya, mayroon kang pagkakataon at karapatang hangarin ang katotohanan, at dapat mo lang tanggapin ang paghatol at pagkastigo ng mga salita ng Diyos. Dapat kang magkaroon ng ganitong uri ng saloobin, sapagkat ito ang saloobin ng pagtanggap sa katotohanan at sa pagliligtas ng Diyos, at ng tunay na pagsisisi. Lagi kang kumakapit sa mga sarili mong kuru-kuro, imahinasyon, at maling pagkakaunawa; puno at okupado ka na ng mga bagay na ito, at natukoy mo pa nga na hindi ka ililigtas ng Diyos, at pagkatapos ay nagkaroon ka ng isang takbo ng pag-iisip na pabasta-basta sa pagganap mo ng iyong tungkulin, isang takbo ng pag-iisip na ipinapalagay na wala ka nang pag-asa, isang takbo ng pag-iisip na negatibo at pasibo, isang takbo ng pag-iisip na mabuhay na lang araw-araw, isang takbo ng pag-iisip na pagraraos lang. Makakamit mo ba ang katotohanan? Hindi mo makakamit ang katotohanan nang may ganitong mentalidad, at hindi ka maliligtas. Hindi ba’t kaawa-awa ang ganitong tao? (Oo, kaawa-awa sila.) Ano ang dahilan ng kanilang pagiging lubhang kaawa-awa? Ito ay dahil sa kamangmangan. Kapag may mga nangyayari, hindi nila hinahanap ang katotohanan kundi lagi silang nag-aaral at naghahaka-haka, at gusto pa nga nilang suriin ang mga salita ng Diyos para makita kung ano ang nasabi na tungkol sa kanilang sitwasyon, kung ano ang saloobin ng Diyos, kung paano Siya tumutukoy at kung ano ang kalalabasan nila—at sa pamamagitan nito ay matutukoy nila kung ano ang magiging resulta ng bagay na iyon. Ang ganito bang pamamaraan ay paghahanap sa katotohanan? Siguradong hindi. Iginigiit nilang ibansag sa sarili nila ang mga salita ng Diyos na nagkokondena at sumusumpa, nabubuhay sila sa pagiging negatibo—na mukhang karupukan, kahinaan, at pagkanegatibo, pero sa katunayan ay isang uri ng paglaban. Ano ang disposisyong nasa likod ng paglaban? Ito ay ang katigasan ng kalooban. Sa mga mata ng Diyos, ang katigasan ng kalooban na ito ay isang uri ng pagrerebelde, at ang pinakakinasusuklaman Niya. Kung ayaw kang iligtas ng Diyos, bakit ka Niya sasabihan ng napakaraming katotohanan, bibigyan ng napakaraming landas ng pagsasagawa, o hihikayatin gamit ang mga gayong tapat na salita? Pero sinasabi mo pa rin na hindi ka ililigtas ng Diyos. Ano ang batayan nito? Laging umaasa ang puso ng Diyos na magsisisi ang mga tao, pero ang mga tao pa nga ang hindi nagbibigay ng pagkakataon sa kanilang mga sarili. Ano ang isyu rito? Ito ay na ang kalikasan ng tao ay napakamapanlinlang. Hindi nananampalataya ang mga tao sa Diyos o sa mga salita Niya, at ito ang saloobin kung paano nila tinatrato ang Diyos. Maaaring may magsasabi: “Tapat ang Diyos, at sa Kanyang mga salita ay naroon ang paghatol, paglalantad, pagkondena, mga sumpa, awa, at kapatawaran. Alam ko na ang lahat ng salitang ito ay kumakatawan sa disposisyon ng Diyos, pero hindi ko alam kung alin sa mga ito ang nakatuon sa sitwasyon ko. Lagi kong nararamdaman na ang mga salita ng pagkondena at pagsumpa ng Diyos ay para sa akin, samantalang ang Kanyang mga salita ng pagpapala at pagsang-ayon ay para sa mga naghahangad sa katotohanan. Katapusan ko na, anuman ang kaso.” Mayroon silang ganitong uri ng mapagmagaling na saloobin mula simula hanggang wakas, at ginagamit nila ito bilang palusot para sabihin na hindi sila ililigtas ng Diyos. Iisipin nila, “Dahil hindi Mo ako ililigtas, O Diyos, mas mabuti pang maging pabasta-basta na lang ako sa pagganap ko ng aking tungkulin. Kung hindi Mo ako pagkakalooban ng gantimpala, bakit pa ako magpapakahirap gumawa?” Nagbabago ang takbo ng pag-iisip nila, at nagiging hindi makatwiran. Hindi nila tinatanggap ang katotohanan, bagkus ginagamit nila ang sarili nilang mga layunin, negatibong kalagayan, at mga imahinasyon, haka-haka, at pagdadahilan ng tao para sumalungat at makipagtunggali sa Diyos. Nabubuhay sila sa pagiging negatibo, walang interes sa paghahanap sa katotohanan o pagbabahaginan dito, at walang interes na isagawa ito o maging isang tapat na tao. Nagkaroon sila ng isang mailap na saloobin ukol dito, at maging ngayon ay hindi pa sila nagigising, kundi nabubuhay pa rin sa isang negatibong kalagayan. Sinasabi ng Diyos na ang ganitong klase ng mga tao ang pinakakaawa-awa. Mula simula hanggang wakas, palaging ang mga tao ang siyang nakikipagtunggali sa Diyos, ang mga tao ang siyang may haka-haka at maling pagkaunawa sa Kanya, at ang nagpapahirap sa mga sarili nila gamit ang mga kuru-kuro at imahinasyon ng tao hanggang sa maging negatibo na sila. Lumayo sila sa Diyos, pero gusto pa rin nilang pakinabangan Siya at makipagtawaran sa Kanya, nang wala ni katiting na pagbabago. Hindi ba’t sila ang may gawa nito sa sarili nila? Katulad lang ito ng sinasabi sa mga liriko na, sila ay “ang nakaupo sa piging, subalit nagdurusa ng matinding taggutom.” Ito ay napakakaawa-awa. Nagbibigay ang Diyos ng kasaganaan sa tao, pero patuloy na nanlilimos ang tao nang may butas na lalagyan. Hindi ba’t isa itong pulubi na karapat-dapat magdusa?

Mula’t simula, madalas Ko na kayong hinimok na dapat hangarin ng bawat isa sa inyo ang katotohanan. Hangga’t may pagkakataong gawin ito, huwag kayong susuko; ang paghahangad sa katotohanan ay obligasyon, responsabilidad, at tungkulin ng bawat isang tao, at ang landas na dapat lakaran ng bawat tao, pati na ang landas na dapat lakaran ng lahat ng maliligtas. Ngunit walang dumirinig nito—walang nag-iisip na isa itong mahalagang bagay, naniniwalang salita ng pagmamalinis lamang ito, iniisip ng bawat tao kung ano ang gusto nila. Mula simula hanggang ngayon, bagama’t marami na ang humahawak ng mga aklat ng mga salita ng Diyos sa kanilang mga kamay at binabasa ang mga ito, ang nakikinig sa mga pangaral, tila ang lahat ay tumanggap ng paghatol at pagkastigo ng Diyos at ng Kanyang patnubay habang ginagampanan nila ang kanilang mga tungkulin, sa katunayan, hindi pa naitatag ang isang ugnayan sa pagitan ng tao at ng Diyos, at ang lahat ng tao ay namumuhay ayon sa kanilang mga imahinasyon, kuru-kuro, maling pagkaunawa, at haka-haka, at namumuhay pa nga sa araw-araw nang may pagdududa at pagkanegatibo, at hinaharap nila ang mga salita, ang gawain at ang paggabay ng Diyos batay sa mga bagay na ito. Kung nabubuhay ka sa gayong mga kalagayan, paano mo maiwawaksi ang pagiging negatibo? Paano mo maiwawaksi ang pagiging mapaghimagsik? Paano mo maiwawaksi ang kaisipan at saloobin ng panlilinlang at kabuktutan o ang haka-haka at maling pagkaunawang ginagamit mo sa pagharap mo sa atas at tungkuling ibinigay sa iyo ng Diyos? Tiyak na hindi maiwawaksi ang mga ito. Samakatwid, kung hangad mong tahakin ang isang landas ng paghahangad at pagsasagawa sa katotohanan at ng pagpasok sa katotohanang realidad, dapat kang pumaroon kaagad sa harapan ng Diyos, manalangin sa Kanya, at hanapin ang Kanyang mga layunin—at ang maunawaan ang Kanyang mga pagnanais ang pinakamahalaga sa lahat. Napakaimpraktikal na laging mamuhay sa mga kuru-kuro at imahinasyon; dapat mong matutuhang pagnilayan ang sarili mo sa lahat ng bagay, at makilala kung aling mga tiwaling disposisyon na mayroon ka pa rin ang kailangan linisin, kung aling mga bagay ang humahadlang sa iyo sa pagsasagawa ng katotohanan, kung anong mga maling pagkakaunawa o mga kuru-kuro ang mayroon ka tungkol sa Diyos, at kung aling mga bagay na ginagawa Niya ang hindi umaayon sa mga kuru-kuro mo, kundi nagsasanhi sa iyong magduda at magkamali ng pagkaunawa. Kung pagninilay-nilayan mo ang sarili mo sa ganitong paraan, maaari mong matuklasan kung aling mga problema na mayroon ka pa ang kailangang lutasin sa pamamagitan ng paghahanap sa katotohanan, at kung magsasagawa ka nang gaya nito ay mabilis na lalago ang buhay mo. Kung hindi mo pagninilay-nilayan ang sarili mo kundi lagi kang magkikimkim ng mga kuru-kuro at maling pagkaunawa sa iyong puso tungkol sa Diyos, kung lagi mong ipipilit ang sarili mong mga ideya, lagi mong iisipin na binibigo ka ng Diyos o hindi Siya patas sa iyo, at lagi kang kakapit sa sarili mong pangangatwiran, ang maling pagkakaunawa mo sa Diyos ay lalo lamang lalalim at mapapalayo lang nang mapapalayo ang ugnayan mo sa Kanya, habang ang pagrerebelde at pagsalungat sa Kanya ng puso mo ay titindi nang titindi. Mapanganib kung ang kalagayan mo ay sasama nang ganito, sapagkat seryoso na nitong maaapektuhan kung gaano ka kaepektibo sa pagganap mo ng iyong tungkulin. Magagawa mo lang tratuhin ang tungkulin at responsabilidad mo nang may saloobin na walang ingat, pabasta-basta, walang pagpipitagan, nagrerebelde, at lumalaban, at ano ang magiging resulta sa huli? Magtutulak sa iyo ito na maging pabasta-basta sa paggawa mo ng iyong tungkulin, na maging mapanlinlang at lumalaban sa Diyos. Hindi mo makakamit ang katotohanan, ni mapapasok ang mga katotohanang realidad. Ano ang pinakadahilan ng resultang ito? Ito ay dahil ang mga tao ay mayroon pa ring mga kuru-kuro at maling pagkaunawa sa Diyos sa kanilang puso, at ang mga praktikal na problemang ito ay hindi pa nalulutas. Kaya, laging magkakaroon ng malaking agwat sa pagitan ng mga tao at ng Diyos. Kaya, kung nais humarap ng mga tao sa Diyos, kailangan muna nilang pagnilayan kung anong mga maling pagkaunawa, kuru-kuro, imahinasyon, pag-aalinlangan, o haka-haka ang mayroon sila tungkol sa Diyos. Lahat ng ito ay dapat na suriin. Totoong ang pagkakaroon ng mga kuru-kuro o maling pagkakaunawa sa Diyos ay hindi simpleng bagay, sapagkat may kinalaman ito sa saloobin ng mga tao sa Diyos pati na rin sa kanilang kalikasang diwa. Kung hindi hahanapin ng mga tao ang katotohanan upang lutasin ang mga kuru-kuro at maling pagkaunawang ito, ang mga bagay na ito ay hindi naman maglalaho na lamang. Kahit na hindi pa maapektuhan ng mga ito ang pagganap mo sa iyong tungkulin o ang paghahangad mo sa katotohanan, kapag may nangyayari o dahil sa mga espesyal na pagkakataon ay lilitaw pa rin ang mga ito upang guluhin ang isipan mo at ang pagganap mo sa iyong tungkulin. Kaya, kung mayroon kang mga kuru-kuro at maling pagkakaunawa, dapat mong harapin ang Diyos at pagnilayan ang sarili mo, hanapin ang katotohanan, at malinaw na maunawaan ang ugat at ang diwa kung bakit umuusbong sa mga tao ang mga kuru-kuro at maling pagkakaunawang ito. Saka lamang maglalaho ang mga ito, magiging normal ang relasyon mo sa Diyos, at unti-unti nang lalago ang buhay mo. Ang pagkakaroon ng mga tao ng napakaraming kuru-kuro at maling pagkakaunawa tungkol sa Diyos ay nagpapatunay na ang sangkatauhan ay lumalaban at di-kaayon ng Diyos. Tanging sa pamamagitan ng patuloy na paglutas sa mga kuru-kuro at maling pagkakaunawang ito na ang agwat sa pagitan ng mga tao at ng Diyos ay unti-unting mawawala. Makapagpapasakop na sila sa Diyos, at magkakaroon na sila ng mas malaking pananalig sa Kanya; kung may ganito nang mas malaking pananalig, ang pagsasagawa nila sa katotohanan ay hindi na gaanong madudungisan, at mas magiging kaunti na ang dungis at mga hadlang sa paghahangad nila sa katotohanan.

Aling mga tao ang mas dalisay gumanap ng kanilang mga tungkulin, at hindi masyadong nagpapakana para sa kapakanan nila? (Ang mga mas simpleng tao, iyong mga hindi mali ang pagkakaunawa sa Diyos.) Isang klase ito, pero mayroon ding matatapat na tao, mababait na tao, iyong mga mas hinahangad ang katotohanan—mas dalisay gumanap ng kanilang mga tungkulin ang mga taong ito. Iyong may mga maling pagkakaunawa o mga imahinasyon tungkol sa Diyos, o mayroong maluluhong pagnanais o mga hinihingi sa Kanya, ay labis na hindi dalisay gumanap ng kanilang mga tungkulin. Gusto nila ng katanyagan, katayuan, at mga gantimpala, at kung malayo pa at hindi pa abot-tanaw ang isang malaking gantimpala, mag-iisip-isip sila, “Dahil hindi ko pa ito makukuha agad, kailangan ko lang maghintay at magtiis. Pero dapat ngayon ay makakuha muna ako ng kaunting mga pakinabang, o kahit man lang kaunting katayuan. Pagsisikapan ko munang maging isang lider sa iglesia, na maging responsable para sa dose-dosenang tao. Kahali-halina ang laging may nakapaligid sa iyo na mga tao.” At sa gayon ay nagkakaroon ng karumihang ito ang kanilang pananampalataya sa Diyos. Kapag wala ka pang ginagampanang kahit anong tungkulin, o nagagawang kahit anong praktikal na bagay para sa sambahayan ng Diyos, mararamdaman mong hindi ka kalipikado, at hindi uusbong sa iyo ang mga bagay na ito. Pero kapag may kakayahan kang gawin ang isang bagay, at sa tingin mo ay nakakaangat ka nang kaunti sa karamihan ng tao, at kaya mong ipangaral ang ilang doktrina, uusbong na ang mga bagay na ito. Halimbawa, kapag maghahalal ng isang lider, kung isa o dalawang taon ka pa lamang nakakapanampalataya sa Diyos, madarama mong mababa ang tayog mo, na hindi mo kayang mangaral ng kahit anong sermon, at na hindi ka kalipikado, kaya aatras ka sa halalan. Matapos ang tatlo o limang taong pananampalataya, kakayanin mo nang ipangaral ang ilang espirituwal na doktrina, kaya pagdating ng panahon para maghalal muli ng isang lider, may inisyatiba mong aasamin ang posisyong iyon at magdarasal ka na, “O Diyos! Nagdadala ako ng pasanin, handa akong maging lider sa iglesia, at handa akong maging mapagsaalang-alang sa Iyong mga layunin. Pero mahalal man ako o hindi, lagi pa rin akong handang magpasakop sa mga pagsasaayos Mo.” Sasabihin mong handa kang magpasakop, pero sa puso mo, iisipin mo, “Pero maganda sana kung hahayaan Mo akong masubukan na maging isang lider!” Kung may ganoon kang hinihingi, tutugunan ba ito ng Diyos? Siguradong hindi, dahil ang hinihingi mong ito ay hindi isang lehitimong kahilingan, kundi isang maluhong pagnanais. Kahit na sabihin mo pang gusto mong maging isang lider para makapagpakita ka ng pagsasaalang-alang para sa pasanin ng Diyos, gamit ang palusot na ito bilang pangangatwiran mo, at pakiramdam mo ay ayon ito sa katotohanan, ano ang iisipin mo kapag hindi tinugunan ng Diyos ang hinihingi mo? Anong mga pagpapamalas ang ipapakita mo? (Mali ang magiging pagkaunawa ko sa Diyos, at magtataka ako kung bakit hindi Niya ako natugunan samantalang gusto ko lang naman na magpakita ng pagsasaalang-alang para sa pasanin Niya. Magiging negatibo ako, lalaban ako, at magrereklamo ako.) Magiging negatibo ka, at iisipin mong, “Ang taong inihalal nila ay hindi pa nakakapanampalataya sa Diyos nang kasingtagal ko, mas mababa ang pinag-aralan niya kaysa sa akin, at mas mababa ang kakayahan niya kaysa sa akin. Kaya ko ring ipangaral ang mga sermon, kaya saan siya mas magaling kaysa sa akin?” Mag-iisip ka nang mag-iisip, pero hindi mo ito maiintindihan, kaya magkakaroon ka ng mga kuru-kuro, at huhusgahan mo ang Diyos bilang hindi matuwid. Hindi ba’t isa itong tiwaling disposisyon? Makakapagpasakop ka pa rin ba? Hindi na. Kung wala kang pagnanasang maging isang lider, kung kaya mong hangarin ang katotohanan, at kung nagtataglay ka ng kamalayan sa sarili, sasabihin mo, “Ayos lang sa akin ang maging isang ordinaryong tagasunod. Wala akong taglay na katotohanang realidad, mayroon lamang akong karaniwang pagkatao, at hindi ako masyadong magaling magsalita. May kaunti akong karanasan pero hindi talaga ako makapagsalita tungkol dito. Gusto kong magsalita pa tungkol dito pero hindi ko maipaliwanag nang malinaw ang sarili ko. Kung magsasalita pa ako, malamang na magsasawa ang mga tao sa pakikinig sa akin. Kulang ang kakayahan ko para sa posisyong ito. Hindi ako bagay maging isang lider, at dapat lang na magpatuloy akong matuto sa iba, gampanan ang aking tungkulin sa abot ng aking makakaya, at hangarin ang katotohanan nang praktikal. Balang araw, kapag may tayog na ako at angkop nang mamuno, hindi ako tatanggi kapag hinalal ako ng aking mga kapatid.” Ito ang wastong lagay ng pag-iisip. Kung balang araw ay makita ng mga kapatid na bagay ka nang maging lider at ihalal ka nila, tiyak na mangyayari ito dahil pinahintulutan ito ng Diyos, kung ganoon mamumuno ka ba o hindi? (Oo, mamumuno ako, magpapasakop ako.) Paano ka magpapasakop? Sabihin nating iniisip mo, “Sa tingin ko ay kaya kong gawin ito. Wala nang iba pa na mas magaling kaysa sa akin, kaya siguradong kaya kong gawin ito. Ito ay pag-antig ng Diyos sa aking mga kapatid para ihalal ako. Sa mga taong ito, ako ang pinakamatagal nang nananampalataya sa Diyos, nasa tamang gulang ako, may ilang karanasan na ako sa lipunan, at mayroon akong kapabilidad sa paggawa, magaling akong magsalita at edukado ako, nagampanan ko na ang lahat ng iba’t ibang uri ng tungkulin at mayroon na akong ilang karanasan. Angkop ako sa lahat ng aspekto. Kung ang mga kapatid ko ay nasa ilalim ng aking pamumuno, tiyak na ang buhay-iglesia ay uunlad at bubuti nang bubuti.” Kung magkagayon, umuusbong sa iyo ang pagmamataas. May katwiran ba ito? Ano ang susunod mong gagawin? Gagawa ka ng mga buktot at masasamang bagay, at kung magkagayon ay kailangan kang pungusan, at kailangan mong humarap sa paghatol at pagkastigo. Mahalaga ba ang lagay ng kaisipan ng isang tao? (Oo, mahalaga ito.) Anuman ang ginagawa mo, dapat mong pagnilayan at maunawaan ang mga motibo mo, ang pinanggagalingan mo, ang mga intensyon mo, ang mga pakay mo, at ang lahat ng kaisipan mo, nang ayon sa katotohanan, at matukoy kung tama ba o mali ang mga ito. Lahat ng ito ay dapat na taglay ang mga salita ng Diyos bilang pundasyon at saligan ng mga ito, nang sa gayon ay hindi ka tumahak sa maling landas. Anuman ang gusto mong gawin, o ang iyong hinahanap, ipinapanalangin, o hinihingi sa Diyos, dapat na lehitimo at makatwiran ito, dapat na puwede itong pag-usapan at aprubahan ng lahat. Walang saysay na hanapin at ipanalangin ang mga bagay na hindi naman puwedeng ilantad. Gaano mo man ipanalangin ang mga bagay na iyon, wala iyong silbi.

Laging hindi dalisay ang mga tao habang ginagampanan ang kanilang mga tungkulin; lagi silang nahahaluan ng sarili nilang mga layunin at kagustuhan. Kung gayon, sadya bang pinapayagan ng mga tao na mahaluan sila? Hindi, hindi ito sinadya. Ang dami ng pagkakahalo na mayroon ang isang tao ay nakadepende sa kanyang mga disposisyon at sa kanyang hinahangad. Kung hinahangad ng isang tao ang katotohanan, magkakaroon siya ng mas kaunting intensyon, makasariling motibo, pagnanasa, at mga negatibong kalagayan kapag ginagampanan niya ang kanyang tungkulin. Kung hindi niya hinahangad ang katotohanan, mas marami siyang magiging pagkakahalo, at malamang na magiging negatibo siya kapag naharap siya sa kabiguan o mga dagok, minsan ay natitisod pa nga siya sa isang pangungusap. Lagi ninyong pinag-uusapan ang “pagkaramdam na pinahihirapan ng pagpapahalaga sa sarili, katayuan, at pagmamahal”—pakiramdam ninyo ay pinahihirapan kayo ng lahat ng bagay, nang buong araw. Hindi ito makatwiran. Madalas napangingibabawan ang mga tao ng kanilang satanikong kalikasan, nabubuhay sila sa ilalim ng kontrol ng kanilang mga satanikong disposisyon, at mayroon silang lahat ng uri ng maluluhong pagnanais, pero hindi nila hinahanap ang katotohanan para lutasin ang mga iyon. Anumang uri ng katiwalian ang ipakita nila, pakiramdam nila lagi ay negatibo at pinahihirapan sila. Kung pakiramdam ninyo ay pinahihirapan kayo, nanganganib kayo; tuwing nababanggit ang pagkaramdam na pinahihirapan, hindi ito kailanman mabuting bagay. Bakit? Ang salitang “pinahihirapan” mismo ay ni hindi makatwiran—nakakaramdam lang ang mga tao ng pagpapahirap sa ilalim ng mga espesyal na sitwasyon, at hindi ito pagpapamalas na kadalasang ipinapakita ng mga naghahangad sa katotohanan. May mali sa pagkaramdam na laging pinahihirapan, may problema sa gayong klase ng mga tao—ito ay kalagayan ng pagiging negatibo at paglaban. Bukod pa roon, hindi tama at hindi akma na gamitin ang salitang “pinahihirapan” sa ganitong paraan. Bakit ba sa huli ay walang nakukuhang resulta ang mga taong laging nakakaramdam ng pagpapahirap? Ito ay dahil hindi nila hinahanap ang katotohanan, sa halip ay lagi silang negatibo at lumalaban, sinasalungat ang Diyos. Ang resulta nito ay labis silang nagdurusa pero walang anumang napapala. Ang mga taong nagmamahal sa katotohanan ay laging magpapasakop sa kataas-taasang kapangyarihan at pagsasaayos ng Diyos, anumang paghihirap o problema ang harapin nila. Tatanggapin nila ang mga pamamatnugot ng Diyos, lalapit sila sa Kanya upang hanapin ang katotohanan, at tatahakin nila ang landas ng paghahangad sa katotohanan. Huwag kayong makaramdam ng pagpapahirap nang walang magandang dahilan, dahil hindi kayo nito madadala saanman. Halimbawa, nadarama mong pinahihirapan ka ng pagmamahal, pero kaya mo bang makawala rito? Nadarama mong pinahihirapan ka ng katayuan, pero may tunay ka bang kabatiran sa katayuan? Nadarama mong pinahihirapan ka ng iyong kinabukasan at kapalaran, pero kaya mo bang makalaya sa mga paglilimita ng iyong kinabukasan at kapalaran? Kaya mo bang bitiwan ang iyong pagnanasa para sa mga pagpapala? (Hindi, hindi ko kaya.) Kung gayon, paano mo malulutas ang mga problemang ito? Dapat na malutas ang lahat ng ito sa pamamagitan ng paghahangad sa katotohanan. Malulutas ng paghahangad sa katotohanan ang mga hindi makatwirang hinihingi at ang maluluhong pagnanais ng mga tao, pati na rin ang mga maling pagkakaunawa nila sa Diyos at ang mga imahinasyon, haka-haka, pagdududa, at pagtukoy nila tungkol sa Kanya. Makakaramdam pa rin ba ng pagpapahirap ang mga tao kapag nalutas na ang lahat ng kalagayang ito? Hindi ba’t maglalaho na lang ang lahat ng kalagayang ito ng pagkaramdam na pinahihirapan? Sa panahong iyon, ano ang magiging mga kaisipan, mga pananaw, saloobin, at kalagayan mo? Makakapagpasakop at makakapaghintay ka na, at hindi ka na lalaban sa kataas-taasang kapangyarihan at pagsasaayos ng Diyos, ni maghihimagsik laban sa Kanya o manghuhusga sa Kanya. Bukod pa rito, kapag sumapit sa iyo ang kamay ng Diyos, o namatnugot Siya ng isang kapaligiran para sa iyo, magagawa mong aktibong makipagtulungan at magpasakop sa Kanya sa halip na lumaban o umiwas, at lalo nang hindi mo susubukang tumakas dito. Magkakaroon ka ng parami nang paraming positibong kalagayang ito, at pinatutunayan nito na hinahangad mo ang katotohanan. Gayumpaman, kung laging okupado ng mga negatibong bagay ang pag-iisip mo at naiimpluwensiyahan ng mga iyon ang iyong pang-araw-araw na mga pagkilos, kaisipan, at ideya, at naaapektuhan ng mga iyon ang kalagayan mo, pinatutunayan nito na hindi mo man lang hinahangad ang katotohanan, at sa kalaunan ay ititiwalag ka.

Kapag gumaganap ang maraming tao ng kanilang mga tungkulin, lagi silang nahahaluan ng kanilang mga layunin, lagi nilang sinusubukang maitangi ang kanilang sarili, gusto nilang laging mapuri at mapalakas ang kanilang loob, at kapag may ginawa sila na mabuti, gusto nilang lagi itong may kapalit o gantimpala; kung walang gantimpala, wala silang interes na gampanan ang kanilang mga tungkulin, at kung walang papansin sa kanila o magpapakalas ng loob nila, nagiging negatibo sila. Sila ay pabago-bago, gaya ng mga bata. Ano ba ang nangyayari dito—bakit ba laging nahahaluan ng kanilang mga layunin ang mga tao sa kanilang mga tungkulin at hindi nila kailanman maisantabi ang mga ito? Ang pangunahing dahilan ay hindi nila tinatanggap ang katotohanan; bunga nito, kahit gaano ka pa makipagbahaginan ng katotohanan sa kanila, wala silang kakayahan na isantabi ang mga bagay na ito. Kung hindi kailanman malulutas ang mga isyung ito, sa paglipas ng panahon, madali silang magiging negatibo, at lalong magiging walang interes sa paggampan ng kanilang mga tungkulin. Kapag nakita nila ang mga salitang mula sa Diyos tungkol sa pagiging sinang-ayunan o pinagpala, nagkakaroon sila ng kaunting motibasyon, at medyo sinisipag sila; pero kung walang makikipagbahaginan ng katotohanan sa kanila, kung walang nagbibigay ng motibasyon o papuri sa kanila, nagiging walang interes sila. Kung malimit silang mahangaan, masabihan ng magagandang salita, at mapuri ng mga tao, pakiramdam nila ay napakagaling nila, at sa kanilang mga puso, sigurado silang pinoprotektahan at pinagpapala sila ng Diyos. Sa gayong mga pagkakataon, natatamo at natutupad ang kanilang pagnanais na mamukod-tangi sa karamihan, pansamantalang napapawi ang kanilang layong mapagpala, at nagagamit ang kanilang mga kasanayan at talento, na nagbibigay sa kanila ng karangalan. Napapalukso sila sa sobrang saya, napapangiti sila nang husto. Ito ba ang epekto ng paghahangad sa katotohanan? (Hindi.) Ito ay dahil lamang nabibigyang-kasiyahan ang kanilang mga ninanais. Anong disposisyon ito? Isa itong mapagmataas na disposisyon. Wala silang kahit katiting na kamalayan sa sarili, pero may maluluhong pagnanais. Kapag nahaharap sa ilang paghihirap o suliranin, o kung hindi nabibigyang-kasiyahan ang kanilang pagmamalaki at banidad, o kung nakokompromiso kahit bahagya man ang kanilang mga interes, nagiging negatibo sila at nalulugmok. Dati, nakatayo silang kasingtaas ng higante, pero sa loob lamang ng ilang araw ay gumuho na sila at naging isang tumpok ng alikabok—sobrang laki ng pagkakaiba. Kung sila ay mga taong naghahangad ng katotohanan, paanong napakabilis nilang natumba? Malinaw na napakahina ng mga taong gumaganap ng kanilang mga tungkulin batay sa kasigasigan, mga hangarin, at ambisyon; kapag may nasasagupa silang ilang balakid o kabiguan, natutumba sila. Ang makita ang kanilang mga imahinasyon na mauwi sa wala, hindi matupad ang kanilang mga hangarin, at wala silang pag-asang mapagpala, nabubuwal sila kaagad. Ipinapakita nito na kahit gaano pa sila naging masigasig sa kanilang mga tungkulin nang sandaling iyon, ito ay hindi dahil sa naunawaan nila ang katotohanan. Ginagampanan nila ang kanilang mga tungkulin nang may pagnanais na pagpalain sila, at dahil sa kanilang kasigasigan. Kahit gaano pa kasigasig ang mga tao, o kahit gaano pa karaming mga salita at doktrina ang kaya nilang ipangaral, kung wala silang kakayahang isagawa ang katotohanan, kung hindi nila kayang gampanan ang kanilang mga tungkulin nang ayon sa mga prinsipyo, kung umaasa lang sila sa kasigasigan, hindi sila makakatagal, at kapag naharap sila sa kapighatian o sakuna, hindi sila makakapanindigan, at mabubuwal sila. May ilang tao na bumabagsak na lang kapag nahaharap sa kabiguan o mga dagok, ang iba ay bumabagsak kapag pinupungusan, habang ang iba naman ay bumabagsak kapag nahaharap sa pagdidisiplina. Ang mga hindi nagtataglay ng katotohanan ay laging bumabagsak sa unang sagabal sa ganitong paraan. Kung gayon, ano ang mga pagpapamalas ng isang taong naghahangad ng katotohanan? (Anupamang uri ng pagpipino ang harapin niya, kahit na napakasakit pa nito sa kanya, hindi siya magiging negatibo. Hahanapin niya ang katotohanan at magpapasakop siya sa kataas-taasang kapangyarihan at pagsasaayos ng Diyos.) Ang hindi pagiging negatibo ay isang pagpapamalas, pero hindi pa ninyo nakikita ang pangunahing pagpapamalas, na hindi nahahadlangan o naaapektuhan ang mga taong naghahangad ng katotohanan kapag ginagampanan nila ang kanilang mga tungkulin, anumang mga paghihirap, sakit, o kahinaan ang nararanasan nila. Ang mga hindi naghahangad ng katotohanan ay ganado sa paggampan sa kanilang mga tungkulin kapag masaya sila; gaano man sila magdusa, hindi sila nakakaramdam ng pagod, at kaya nilang isantabi ang lahat ng personal na bagay, at hindi iwan ang kanilang mga tungkulin. Pero iba na kapag hindi sila masaya. Nakakaramdam na sila ng sobrang pagod kahit na gumagawa lamang ng katiting na gawain, at kung nagdurusa sila nang kaunti, nagrereklamo sila, at lagi nilang iniisip na makauwi na para mamuhay at yumaman, at lagi silang nag-iisip ng daan na malalabasan nila. Pero iniisip ng mga naghahangad sa katotohanan, “Gaano man ako magdusa, kailangan kong gampanan nang maayos ang tungkulin ko at suklian ang pag-ibig ng Diyos. Sa paggampan ko lamang nang maayos sa aking tungkulin na magkakaroon ako ng konsensiya at katwiran, at magiging karapat-dapat ako na tawaging tao.” Maliban sa pagtuon sa pagganap nang maayos sa kanilang mga tungkulin, nagagawa rin nilang kainin at inumin ang mga salita ng Diyos at makipagbahaginan tungkol sa katotohanan kasama ng kanilang mga kapatid anumang mga problema ang kinakaharap nila, at hinahanap nila ang katotohanan para lutasin ang kanilang mga paghihirap. Pinag-iisipan nila ang mga bagay na ito nang paulit-ulit: “Paano ko ba malulutas ang kalagayang ito? Nasaan ang problema? Bakit negatibo ang pakiramdam ko? Bakit ako pinupungusan? Paano ko ito nagawa nang mali? Saan ako nagkamali? Isa ba itong problema sa disposisyon, hindi ba ako magaling sa larangang ito, o nagkikimkim ba ako ng ilang pansariling layunin?” Nakakakuha na sila ng mga resulta pagkatapos nilang suriin ang mga bagay na ito nang ilang araw, at napagtatanto nila na ang gawain ng iglesia ay nagdusa dahil sila ay nagkimkim ng sarili nilang mga layunin, natakot na salungatin ang iba, at hindi nagsaalang-alang ng mga interes ng sambahayan ng Diyos. Ano ang dapat ninyong maging saloobin pagkatapos ninyong marating ang ganitong klaseng kongklusyon? Paano ninyo dapat lutasin ang problemang ito? Dapat ninyong tanggapin ang paghatol, pagkastigo, at pagpupungos ng mga salita ng Diyos, pagnilayan ang inyong sarili sa loob ng Kanyang mga salita, ikumpara ang inyong kalagayan sa Kanyang mga salita, at magkamit ng pagkaunawa sa mga sarili ninyong tiwaling disposisyon. Sa ganitong paraan ay malalaman ninyo kung kayo ba ay mga taong nagmamahal sa katotohanan at nagpapasakop sa Diyos o hindi. Sapat na ba ang magkaroon ng ganitong konklusyon? Kakailanganin pa rin ninyong magtapat at magsisi sa harap ng Diyos, sabihing, “Ang ginawa ko ay hindi naaayon sa katotohanan, ang mga kilos ko ay idinikta ng aking satanikong disposisyon. Handa akong magsisi, at hindi na ako muling maghihimagsik laban sa Diyos. Anuman ang mangyari, lagi kong hahanapin ang katotohanan, at lagi akong kikilos ayon sa mga hinihingi ng Diyos. Kung hindi ko magagawa iyon, nawa ay disiplinahin at parusahan ako ng Diyos.” Ito ang tunay na nagsisising puso. Kung makakapanalangin ka at makagagawa ka ng matibay na resolusyon sa ganitong paraan, at kung makapagsasagawa ka nang ganito, ito ay isang mapagpasakop na takbo ng pag-iisip. Kung daranas ka sa ganitong paraan, unti-unti ay makapagpapasakop ka sa gawain ng Diyos, mauunawaan mo Siya nang tunay, makikita mo na ang Kanyang disposisyon ay talagang matuwid at banal, at magkakaroon ka ng may-takot-sa-Diyos na puso. Magiging responsable at deboto ka sa paggampan ng iyong tungkulin, at sa ganitong paraan, magkakaroon ka ng ilang praktikal na karanasan, at makakapasok ka na sa mga katotohanang realidad.

Sinusunod ng ilang tao ang sarili nilang kalooban kapag ginagawa nila ang mga bagay-bagay at humahantong sila sa paglabag sa mga prinsipyo. Pagkatapos mapungusan, sa mga salita lamang nila inaamin na sila ay mayabang, at na nakagawa sila ng pagkakamali dahil lamang sa wala sa kanila ang katotohanan. Pero sa kanilang puso, nagrereklamo sila na, “Walang ibang nangangahas na magsalita o kumilos, ako lamang—at sa huli, kapag may nangyaring mali, ipinapasa nila sa akin ang lahat ng responsabilidad. Hindi ba’t ang hangal ko naman? Hindi ko na puwedeng ulitin iyon sa susunod, na mangahas na magsalita o kumilos nang ganoon. Ang ibong nag-uunat ng kanyang leeg ang unang nababaril!” Ano ang tingin mo sa ganitong saloobin? Saloobin ba ito ng pagsisisi? (Hindi.) Anong saloobin ito? Hindi ba’t naging tuso at mapanlinlang na sila? Sa kanilang mga puso, iniisip nila na, “Mapalad ako na sa pagkakataong ito ay hindi ito humantong sa isang sakuna. Isang pagkahulog sa hukay, isang karagdagan sa iyong karunungan, sabi nga. Kailangan kong maging maingat sa hinaharap.” Hindi nila hinahanap ang katotohanan, gamit ang kanilang maliliit na panlalansi at tusong mga pakana sa pag-aasikaso at pagharap sa usapin. Kaya ba nilang tamuhin ang katotohanan sa ganitong paraan? Hindi nila kaya, dahil hindi sila nagsisi. Ang unang dapat gawin kapag nagsisisi ay ang kilalanin kung ano ang nagawa mong mali: makita kung saan ka nagkamali, ang diwa ng problema, at ang tiwaling disposisyon na ibinunyag mo; dapat mong pagnilayan ang mga bagay na ito at tanggapin ang katotohanan, pagkatapos ay magsagawa ayon sa katotohanan. Ito lamang ang saloobin ng pagsisisi. Sa kabilang banda, kung nag-iisip ka lang ng kung paano magpakana, nagiging mas tuso ka kaysa dati, nagiging mas mautak at mas tago ang mga diskarte mo, at nagiging mas mapamaraan ka sa pagharap sa mga bagay-bagay, kung gayon, ang problema ay hindi kasingsimple ng pagiging mapanlinlang lang. Gumagamit ka ng pailalim na kaparaanan at mayroon kang mga lihim na hindi mo maisiwalat. Ito ay kabuktutan. Hindi ka lamang hindi nagsisi, kundi naging mas tuso at mapanlinlang ka pa. Nakikita ng Diyos na masyadong matigas ang kalooban mo at napakabuktot din, na sa panlabas ay inaamin mong nagkamali ka, at tinatanggap mo ang pagpupungos, ngunit ang totoo, wala kang saloobing nagsisisi kahit katiting. Bakit Ko sinasabi ito? Dahil habang nangyayari ang kaganapang ito o pagkatapos nitong mangyari, talagang hindi mo hinanap ang katotohanan o pinagnilayan at sinubukang kilalanin ang iyong sarili, at hindi ka nagtapat at nagsisi at pagkatapos ay nagsagawa ayon sa katotohanan. Sa kabaligtaran, ginamit mo ang mga pilosopiya, lohika, at pamamaraan ni Satanas upang tingnan ang problema at lutasin ito. Sa realidad, iniiwasan mo ang problema, at ganap mo itong pinagtatakpan upang walang sinuman ang makakita ng anumang bakas nito o anumang pahiwatig, habang pakiramdam mo ay napakatalino mo. Napakalinaw na nakikita ng Diyos ang usaping ito. Huwag mong isiping hindi Niya alam. Ang saloobin mo ay hindi saloobin na hanapin ang katotohanan o isagawa ang katotohanan, ni hindi ang magpasakop sa kataas-taasang kapangyarihan at mga pagsasaayos ng Diyos, kundi ang saloobin na gumagamit ng mga diskarte at pamamaraan ni Satanas upang lutasin ang iyong problema. Nagpapakita ka sa iba nang may pagpapanggap at nilalabanan mo ang maibunyag ng Diyos, at ipinagtatanggol mo ang sarili mo at palaban ka hinggil sa mga sitwasyong pinamatnugutan ng Diyos para sa iyo. Ang iyong puso ay mas sarado kaysa dati at nakahiwalay sa Diyos. Kung gayon, maaari bang may anumang magandang resulta na magmula rito? Maaari ka pa rin bang mamuhay sa liwanag, nang tinatamasa ang kapayapaan at kagalakan? Hindi na maaari. Iniiwasan mo ang katotohanan at iniiwasan mo ang Diyos—tiyak na mahuhulog ka sa kadiliman, tatangis, at magngangalit ng iyong mga ngipin. Laganap ba ang gayong kalagayan sa mga tao? (Oo.) Madalas na pinapaalalahanan ng ilang tao ang kanilang mga sarili, sinasabing, “Pinungusan ako sa pagkakataong ito. Sa susunod, kailangan kong maging mas mapagkalkula at mas maingat. Kailangan kong maging mapagbantay sa lahat ng bagay para hindi ako madehado; ang mga taong hindi mapagkalkula ay mga hangal.” Kung ganito mo palaging ginagabayan at pinapaalalahanan ang iyong sarili, makapagtatamo ka ba ng magagandang resulta kahit kailan? Magagawa mo kayang matamo ang katotohanan? Kung may isang isyung sumapit sa iyo, dapat mong hanapin at unawain ang isang aspekto ng katotohanan, at tamuhin ang aspektong iyon ng katotohanan. Ano ang maaaring matamo sa pag-unawa sa katotohanan? Kapag nauunawaan mo ang isang aspekto ng katotohanan, nauunawaan mo ang isang aspekto ng mga layunin ng Diyos; nauunawaan mo kung bakit ginawa sa iyo ng Diyos ang bagay na ito, kung bakit gayon ang ipagagawa Niya sa iyo, kung bakit ihahanda Niya ang mga sitwasyon upang ituwid at disiplinahin ka nang gayon, kung bakit gagamitin Niya ang usaping ito upang pungusan ka, at kung bakit ka bumagsak, nabigo, at ibinunyag sa usaping ito. Kung nauunawaan mo ang mga bagay na ito, magagawa mong hanapin ang katotohanan at makakamit ang buhay pagpasok. Kung hindi mo nauunawaan ang mga bagay na ito at hindi mo tinatanggap ang mga katunayang ito, kundi ipinipilit mong salungatin at labanan ang mga ito, na gamitin ang sarili mong mga diskarte upang magpanggap, at harapin ang lahat ng iba pa at ang Diyos nang may huwad na pagmumukha, pagkatapos ay hindi mo magagawang matamo ang katotohanan magpakailanman. Kung mayroon kang matapat na saloobin, isang saloobing tumatanggap at nagpapasakop sa katotohanan, at anuman ang mangyari, gaano mang sakit ang mayroon sa puso mo, o gaano ka man mapahiya ay lagi mong kayang tanggapin ang katotohanan at magpasakop dito, at kaya mo pa ring manalangin sa Diyos, at sabihing, “Ang lahat ng ginagawa ng Diyos ay tama, at dapat kong tanggapin ito,” ito ay mapagpasakop na saloobin. Gayunman, sa proseso ng pagtanggap, dapat mong patuloy na pagnilayan ang sarili mo, pagnilayan kung nasaan ang mga pagkakamali sa iyong mga aksyon at asal, at kung anong mga aspekto ng katotohanan ang nalabag mo. Dapat mo ring himayin ang mga sarili mong layunin, para makita mo nang malinaw ang tunay mong kalagayan at tayog. Kung pagkatapos noon ay hahanapin mo ang katotohanan, malalaman mo kung paano isagawa ang katotohanan nang ayon sa mga prinsipyo. Kung magsasagawa at daranas ka sa ganitong paraan, makakausad ka na bago mo pa malaman. Ang katotohanan ay mag-uugat na sa loob mo; uusbong ito, mamumunga, at magiging buhay mo. Ang lahat ng problema ng iyong mga pagpapakita ng katiwalian ay unti-unting malulutas. Kapag may mga nangyayari, ang saloobin, mga pananaw, at mga kalagayan mo ay mas lalong kikiling sa positibo. Magiging malayo ka pa rin ba sa Diyos kapag nagkagayon? Marahil ay malayo ka pa rin sa Kanya, pero palapit ka na nang palapit, at ang mga pagdududa, haka-haka, maling pagkakaunawa, reklamo, pagrerebelde, at paglaban na kinikimkim mo sa Diyos ay mababawasan din. Kapag nabawasan na ang mga iyon, magiging mas madali na para sa iyo na patahimikin ang sarili mo sa harap ng Diyos kapag may mga nangyayari, at magiging madali nang manalangin sa Kanya, hanapin ang katotohanan, at maghanap ng isang landas ng pagsasagawa. Kapag hindi mo nakikita nang malinaw ang mga bagay na sumasapit sa iyo, kundi sa halip ay lubusan kang nalilito, at hindi mo pa rin hinahanap ang katotohanan, magkakaroon ng problema. Tiyak na lulutasin mo ang mga bagay-bagay gamit ang mga solusyon ng tao, at ang iyong mga pilosopiya para sa mga makamundong pakikitungo, maiilap na pamamaraan, at mga tusong paraan ay lalabas lahat. Ganito unang tumutugon ang mga tao sa mga bagay mula sa puso nila. Ang ilang tao ay hindi kailanman isinasapuso ang pagsisikap nila para sa katotohanan kapag may mga nangyayari, at sa halip ay lagi nilang iniisip kung paano haharapin ang mga bagay na iyon sa pamamagitan ng mga pamamaraan ng tao. Bilang resulta, nangangapa sila nang mahabang panahon, pinahihirapan nila ang sarili nila hanggang sa mamutla na ang mukha nila sa pagod, pero hindi pa rin nila isinasagawa ang katotohanan. Ganito kaawa-awa ang mga hindi naghahangad sa katotohanan. Bagama’t maaaring maluwag sa loob mong tinutupad ang iyong tungkulin sa ngayon, at maaaring tinatalikuran mo ang mga bagay-bagay at iginugugol mo ang iyong sarili nang maluwag sa iyong loob, kung mayroon ka pa ring mga maling pagkaunawa, haka-haka, pag-aalinlangan, o reklamo tungkol sa Diyos, o kahit pa nga paghihimagsik at paglaban sa Kanya, o kung gumagamit ka ng iba’t ibang pamamaraan at taktika para salungatin Siya at tanggihan ang Kanyang kataas-taasang kapangyarihan sa iyo—kung hindi mo lulutasin ang mga bagay na ito—magiging halos imposible para sa katotohanan na maging panginoon mo, at magiging nakakapagod ang buhay mo. Madalas na nakikibaka at pinapahirapan ang mga tao sa mga negatibong kalagayang ito, na para bang lumubog sila sa isang putikan, at lagi silang abala sa ideya ng tama at mali. Paano nila matutuklasan at mauunawaan ang katotohanan? Upang mahanap ang katotohanan, dapat munang magpasakop ang isang tao. Pagkatapos, pagkaraan ng isang panahon ng karanasan, magagawa nilang magkaroon ng kaunting kaliwanagan, sa puntong ito madali nang maunawaan ang katotohanan. Kung laging sinusubukan ng isang tao na alamin kung ano ang tama at hindi tama at naiipit siya sa kung ano ang wasto at hindi wasto, wala siyang paraan upang matuklasan o maunawaan ang katotohanan. At ano ang kalalabasan nito kung hindi kailanman mauunawaan ng isang tao ang katotohanan? Umuusbong ang mga kuru-kuro at maling pagkaunawa tungkol sa Diyos mula sa hindi pagkaunawa sa katotohanan; kapag may mga maling pagkaunawa sa Diyos ang isang tao, malamang ay magrereklamo siya tungkol sa Diyos. Kapag bumulalas ang mga reklamong ito, nagiging pagsalungat ang mga ito; ang pagsalungat sa Diyos ay paglaban sa Kanya, at isa itong mabigat na pagsalangsang. Kung maraming nagawang pagsalangsang ang isang tao, nakagawa siya ng patung-patong na kasamaan, at dapat siyang parusahan. Ito ang uri ng bagay na resulta ng magpakailanmang kawalang-kakayahang maunawaan ang katotohanan. Kaya, ang paghahanap sa katotohanan ay hindi lamang para gampanan mo nang maayos ang tungkulin mo, maging masunurin, kumilos nang ayon sa mga alituntunin, magmukhang deboto, o magkaroon ng banal na asal at kilos. Hindi lamang ito para makamit ang mga bagay na ito; ito ay pangunahing para lutasin ang iba’t ibang maling pananaw na kinikimkim mo tungo sa Diyos. Ang layunin ng pag-unawa sa katotohanan ay ang lutasin ang mga tiwaling disposisyon ng mga tao; kapag nalutas na ang mga tiwaling disposisyon na iyon, hindi na magkakaroon ng mga maling pagkakaunawa ang mga tao tungkol sa Diyos. Magkaugnay ang dalawang bagay na ito. Kasabay ng paglutas ng mga tao sa kanilang mga tiwaling disposisyon, ang ugnayan sa pagitan nila at ng Diyos ay unti-unting bubuti at lalong magiging normal. Kaya, kapag nalutas na ang mga tiwaling disposisyon ng mga tao, ang kanilang mga pag-aalinlangan, hinala, pagsubok, maling pagkakaunawa, tanong, at hinaing sa Diyos, at maging ang kanilang paglaban, ay malulutas nang lahat, nang paunti-unti. Anong pagpapamalas ang mangyayari kaagad kapag nalutas na ang mga tiwaling disposisyon ng isang tao? Magbabago na ang saloobin niya sa Diyos. Kaya na niyang harapin ang lahat ng bagay nang may pusong nagpapasakop sa Diyos, at pagkatapos ay bubuti na ang ugnayan niya sa Diyos. Kapag nauunawaan na niya ang katotohanan, maisasagawa na niya ito. Mayroon na siyang pusong nagpapasakop sa Diyos kaya hindi na siya magiging pabasta-basta sa pagganap ng kanyang tungkulin, lalo nang hindi niya lilinlangin ang Diyos. Sa ganitong paraan, mababawasan nang mababawasan ang kanyang mga kuru-kuro at maling pagkakaunawa sa Diyos, ang ugnayan niya sa Diyos ay lalong magiging normal, at magagawa na niyang lubusang makapagpasakop sa Diyos kapag ginagampanan niya ang kanyang tungkulin. Kapag hindi niya nilutas ang isyu ng kanyang mga tiwaling disposisyon, hindi siya kailanman magtatamo ng isang normal na relasyon sa Diyos, at hindi siya kailanman magkakaroon ng isang pusong mapagpasakop sa Diyos. Tulad lang ng mga walang pananampalataya, magiging labis siyang mapaghimagsik, laging ikinakaila at nilalabanan ang Diyos sa kanyang puso, at magiging imposibleng magampanan niya nang maayos ang kanyang tungkulin. Ito ang dahilan kung bakit napakahalaga ng paghahangad at pagsasagawa ng katotohanan! Hindi mo hinahangad ang katotohanan, pero gusto mo pa ring malutas ang mga kuru-kuro, maling pagkakaunawa, at mga reklamo mo tungkol sa Diyos—makakamit mo ba ito? Tiyak na hindi. Sinasabi ng ilang tao: “Simpleng tao lang ako, wala akong anumang gaya ng mga kuru-kuro, maling pagkakaunawa o pagrereklamo. Hindi ko iniisip ang mga ito.” Masisiguro mo bang wala kang anumang kuru-kuro kung hindi mo ito iniisip? Maiiwasan mo bang ipakita ang mga tiwali mong disposisyon kung hindi mo ito iisipin? Anumang katiwalian ang ibunyag ng isang tao, lagi itong tinutukoy ng kanyang kalikasan. Ang lahat ng tao ay nabubuhay ayon sa kanilang satanikong kalikasan; malalim ang pagkakaugat sa loob nila ng kanilang mga satanikong disposisyon, at naging kalikasang diwa na nila ang mga iyon. Walang paraan ang mga tao para puksain ang kanilang mga satanikong disposisyon, sa paggamit lamang sa katotohanan at sa mga salita ng Diyos na unti-unti nilang malulutas ang lahat ng isyu ng kanilang mga tiwaling disposisyon.

Saan ba naipapamalas ang pagpapabuti o ang kawalan ng pagpapabuti ng relasyon ng isang tao sa Diyos? Naipapamalas ito sa saloobin at mga pananaw mo kapag nahaharap ka sa mga tao, pangyayari, at bagay. Kung ang saloobin at mga pananaw mo ay nagmumula sa mga satanikong pilosopiya para sa mga makamundong pakikitungo, o sa kaalaman at mga teorya, at kung pinanghahawakan mo ang mga bagay na ito bilang pilosopiya at kasabihan mo sa buhay, isa ka bang tao na naghahangad sa katotohanan? Nakamit mo na ba ang katotohanan? (Hindi.) Hindi masasabi nang tiyak na hindi ka isang taong naghahangad sa katotohanan; marahil ay nasa daan ka na patungo sa paghahangad sa katotohanan, pero kahit papaano man lang ay ipinapakita nito na hindi ka pa nakapasok sa mga katotohanang realidad. Kung, kapag nahaharap ka sa isang bagay na hindi naaayon sa iyong mga kuru-kuro, ay nagagalit ka kaagad, hinahampas mo ang mesa at sinisigawan ang mga tao, tumatanggi kang tanggapin ito, at hindi ka nagpapasakop, ano ang problema rito? Isang tao ba ito na nabubuhay sa harap ng Diyos? Bakit hindi mo kayang hanapin ang katotohanan? Ipinakikita nito na hindi pa napapangasiwaan ng katotohanan ang puso mo! Kung ni hindi mo kayang manatiling kalmado sa gayong walang kabuluhang bagay, at inilalantad ng maliit na bagay na ito ang pangit mong kalagayan, pinapatunayan nito na hindi ka mahusay gumamit ng katotohanan para lumutas ng mga problema, at na isinasantabi mo ang paghahanap sa katotohanan kapag nagagalit ka. Kung ganoon ang nangyayari, paano ka magkakaroon ng buhay pagpasok? May ilang tao na maraming taon nang nananampalataya sa Diyos, pero anuman ang mangyari, gumagawi silang gaya ng mga walang pananampalataya, nabubuhay sila nang ayon sa mga satanikong pilosopiya at hindi nila kailanman hinahanap ang katotohanan o binabago ang perspektiba nila sa kung paano sila umasal at mangasiwa ng mga bagay-bagay. Bagaman hindi sila nakagawa ng anumang lantad na masasamang kilos o nagkamali nang matindi, at mukha silang mabubuting tao, maraming taon na silang nananampalataya sa Diyos pero wala pa silang buhay pagpasok, at hindi pa nila kailanman naisagawa ang katotohanan. Makakamit ba ng mga gayong tao ang pagliligtas ng Diyos? Sa tingin Ko, magiging mahirap para sa kanilang makamit ito. May mga taong maraming taon nang nananampalataya sa Diyos, at anuman ang mangyari ay lagi nilang sinasabi, “Sa tingin ko ay ganito’t ganoon…,” “Ang plano ko ay ganito’t ganyan…,” at “Sa tingin ko ay ganito’t ganoon…,” o sinasabi nila, “Malinaw ang pagkakasabi roon ng lumang kasabihang ito…,” at “Katulad ito ng sinabi ng sikat na taong iyon….” Ang mga taong laging ganito magsalita ay may problema, dahil pinatutunayan nito na sila ay isang taong nabibilang kay Satanas, isang taong wala ni katiting na katotohanan sa puso nila. Kapag may nangyayari, at lagi mong sinasabi, “Naaalala ko na sinasabi ng mga salita ng Diyos…,” “Minsan sinabi ng Diyos…,” o “Sa isa sa mga sermon sa sambahayan ng Diyos, ipinangaral na…,” “May isang linya sa isang himno ng mga salita ng Diyos na nagsasabi na…,” kung lagi mong iniisip ang mga problema at ganito ka magsalita, pinapatunayan nito na isa kang taong nagmamahal sa katotohanan at nagtataglay ng kaunting katotohanang realidad. Anuman ang mangyari sa isang taong nananampalataya sa Diyos, dapat muna niyang unawain kung ano ang sinasabi ng mga salita ng Diyos, ihambing ang lahat ng bagay sa mga salita ng Diyos, at gamitin ang mga salita ng Diyos bilang kanyang pundasyon, saligan, at panimulang punto. Hindi ba’t ito ang saloobing dapat mayroon siya kapag hinahangad at isinasagawa niya ang katotohanan? Ito ang pinakamababang hinihingi. Sa kasalukuyan, bagaman nakikinig ang mga tao sa mga sermon at nagbabasa sila ng mga salita ng Diyos bawat araw, kapag may mga nangyayari, sinasabi pa rin nila, “Sabi ng nanay ko…,” “May lumang kasabihan na…,” “Ganito’t ganyan ang sinabi ng isang kilalang tao…,” “Sinabi ng isang kawikaan na…,” at “Gaya nga ng karaniwang sinasabi….” Saan na napunta ang mga salita ng Diyos na kinain at ininom nila? Mula sa saloobin at mga reaksyon ng mga taong ito, makikita mo na hindi pa rin nila nakakamit ang katotohanan o napapasok ang mga katotohanang realidad, at na wala silang may-takot-sa-Diyos na puso at ang tono ng kanilang pananalita ay laging gaya ng sa mga walang pananampalataya. Ang gayong mga tao ay mukhang manhid at mapurol ang utak. Ano ang dahilan nito? (Dahil ito sa hindi paghahangad sa katotohanan.) Sa panlabas ay maaaring mukhang manhid at mapurol ang utak ng mga tao, pero ano naman kaya sila sa panloob? Sa panloob ay lanta na sila, sa ibang salita, hindi pa sila dinidiligan at pinapakain ng katotohanan. Gutom pa rin sila, at hindi pa nila nakakamit ang katotohanan. Kaya, manhid at pagod ang kanilang pamumuhay, mabagal silang tumugon, at kapag may nangyayari ay talagang wala silang magawa, at paminsan-minsan nilang sinasabi, “O Diyos, hindi ko alam ang gagawin ko!” “Nalilito ako!” o “Wala akong landas!” Ang mga salitang ito ay laging nasa mga labi nila. Mabubuting salita ba ito? (Hindi, hindi mabuti.) Kung gayon bakit laging natututuhan ng ilang tao ang mga ito? Naging sikat pa ngang mga pahayag ito. Bakit nakakailang sa Akin ang mga salitang ito? Hindi mabubuting salita ang mga iyon, at hindi kailangang matutuhan ang mga iyon. Huwag ninyong pagtuunan ng pansin ang mga popular na bagay, sa halip pagtuunan ninyo ng pansin ang katotohanan at ang paglutas sa mga praktikal na problema ninyo mismo. Dapat mong pagnilayan kung ang mga pananaw, saloobin, layunin, at panimulang punto mo ba ay nagpapakita ng isang tiwaling disposisyon kapag may mga nangyayari sa iyo. Dapat mo itong pagnilayan. Anuman ang mangyari, umaasa ka ba sa mga satanikong pilosopiya at gumagamit ng mga pamamaraan ng tao para lutasin ito, o hinahanap mo ba ang katotohanan at nilulutas ito ayon sa mga salita ng Diyos, o nagkokompromiso ka ba at lumalagay sa gitna? Ang pinipili mo ang pinakanagpapakita kung isa ka bang taong nagmamahal at naghahangad sa katotohanan. Kung lagi mong pinipili na lutasin ang mga problema sa pamamagitan ng pagtitiwala sa mga satanikong pilosopiya at pamamaraan ng tao, ang kahihinatnan nito ay na hindi mo makakamit ang katotohanan, ni ang kaliwanagan, pagtanglaw, at paggabay ng Banal na Espiritu. Bukod pa rito, magkakaroon ka ng mga kuru-kuro at maling pagkakaunawa sa Diyos, at sa huli ay itataboy at ititiwalag ka Niya. Pero kung kaya mong hanapin ang katotohanan sa lahat ng bagay at lutasin ang mga iyon nang ayon sa mga salita ng Diyos, makakamit mo ang kaliwanagan, pagtanglaw, at paggabay ng Banal na Espiritu. Ang pagkaunawa mo sa katotohanan ay lilinaw nang lilinaw, at makikilala mo nang higit pa ang Diyos; sa ganitong paraan ay tunay ka nang makapagpapasakop at makaiibig sa Diyos. Pagkatapos magsagawa at dumanas nang ganito nang ilang panahon, lilinis nang lilinis ang mga tiwaling disposisyon mo, at mababawasan nang mababawasan ang mga pagkakataong nagrerebelde ka sa Diyos, hanggang sa kalaunan ay makakamit mo ang ganap na pagkakaayon sa Kanya. Kung lagi mong pinipili na magkompromiso at lumagay sa gitna, sa totoo lang ay umaasa ka pa rin sa mga satanikong pilosopiya para mapangasiwaan ang mga problema. Sa ganitong pamumuhay ay hindi mo kailanman makakamit ang pagsang-ayon ng Diyos, ibubunyag ka lang at ititiwalag. Kung pinili mo ang maling paraan ng pananampalataya sa Diyos, ang relihiyosong paraan, kailangan mong agad na umatras, lumayo sa bangin, at tumahak sa tamang daan. Kung magkaganoon ay maaaring may pag-asa pa na makamit mo ang kaligtasan. Kung gusto mong makamit ang tamang paraan ng pananampalataya sa Diyos, kailangan mong maghanap at mangapa para dito nang mag-isa. Pagkatapos ng isang panahon ng pagdanas ay mahahanap ng isang taong mayroong espirituwal na pang-unawa ang tamang landas.

Ano ba ang katatapos lang natin pagbahaginan? (Nagbahaginan tayo tungkol sa pangunahing nilulutas ng paghahangad sa katotohanan, iyon ay, ang iba’t ibang maling pananaw na mayroon ang mga tao tungkol sa Diyos, at ang mga tiwaling disposisyon ng tao. Nagbahaginan din tayo tungkol sa mga pananaw, saloobin, at layunin ng mga tao kapag may mga bagay na nangyayari sa kanila, at tungkol sa kung hinaharap ba ng mga tao ang mga bagay-bagay gamit ang mga satanikong pilosopiya at mga kuru-kuro at imahinasyon ng tao, o kung nilulutas ba nila ang mga bagay-bagay na ito sa pamamagitan ng paghahanap sa katotohanan.) Madaling tandaan ang mga salitang ito, ngunit ang pangunahing bagay ay kung magagamit mo ba ang mga salita ng Diyos para suriin ang sarili mo kapag may nangyayari, at kung kaya mo bang masumpungan ang mga prinsipyo ng pagsasagawa. Kung kaya mong gamitin ang mga prinsipyo, maisasagawa mo ang katotohanan, at kung maisasagawa mo ang katotohanan, matataglay mo ang mga katotohanang realidad. Ang pagkaunawa sa katotohanan ay hindi nangangahulugang nakamit mo na ang katotohanan. Kapag naisasagawa mo ang katotohanan ay saka mo lang talagang mauunawaan ito. Kung madalas mong isinasagawa ang katotohanan at ganap mo itong naisasagawa ayon sa mga prinsipyo, iyon ay pagkamit sa katotohanan. Ang kakayahan lamang na magsalita tungkol sa mga salita at doktrina ay hindi maituturing na mabuting kakayahan. Mayroon ka lamang abilidad na makaarok kung kaya mo nang hanapin ang katotohanan upang lutasin ang mga problema kapag sumasapit sa iyo ang mga bagay-bagay. Ang pinakamahalagang bagay ay ang kakayahang lutasin ang mga praktikal na problema. Halimbawa, kung may maayos kang kaugnayan sa isang kapatid, at pinakiusapan ka niyang tukuyin mo kung ano ang mga problemang mayroon siya, paano ka dapat magsagawa? May kaugnayan ito sa kung anong pamamaraan ang gagamitin mo sa bagay na ito. Ang pamamaraan mo ba ay nakabatay sa mga katotohanang prinsipyo, o gumagamit ka ba ng mga pilosopiya para sa mga makamundong pakikitungo? Kung malinaw mong nakikita na may problema sila, ngunit hindi mo sinasabi nang tahasan upang hindi masira ang inyong relasyon, at nagdadahilan ka pa nga, sinasabing, “Mababa ang tayog ko ngayon at hindi ko lubos na nauunawaan ang mga problema mo. Kapag nauunawaan ko na, sasabihin ko sa iyo,” ano kung gayon ang isyu? May kinalaman ito sa isang pilosopiya para sa mga makamundong pakikitungo. Hindi ba ito pagtatangkang lokohin ang iba? Dapat kang magsalita ayon sa nakikita mo nang malinaw; at kung hindi malinaw sa iyo ang isang bagay, sabihin mo. Ito ay pagsasabi ng nasa puso mo. Kung mayroon kang ilang ideya at ilang bagay na malinaw sa iyo, ngunit natatakot kang mapasama ang loob nila, natatakot na masaktan ang kanilang damdamin, kaya pinipili mong manahimik, ito ay pamumuhay nang ayon sa pilosopiya para sa mga makamundong pakikitungo. Kung matuklasan mo na may problema o naligaw ng landas ang isang tao, kahit hindi mo siya matulungan nang may pagmamahal, kahit paano ay dapat mong ipaalam ang problema para mapagnilayan niya iyon. Kung hindi mo iyon papansinin, hindi ba ito nakakasama sa kanya? Kapag tinulungan mo siya nang minsan, at natuklasan mong hindi niya tinatanggap ang katotohanan, na siya ay hindi makatwiran, may isang malupit na disposisyon, at talagang hindi minamahal ang katotohanan, makabubuti na huwag mo nang ipaalam sa kanya ang kanyang mga problema. Subalit kung hindi mo rin ipapaalam ang mga problema sa isang taong kaya namang tanggapin ang katotohanan, wala kang pagmamahal. Kung ganito mo pakitunguhan ang mga kapatid mo, nakikipaglaro ka lang kung ganoon, nililinlang ang mga tao gamit ang mga tusong salita, at laging gustong pagtawanan ang ibang tao. Ang mga taong ganito kumilos ay hindi mabubuting tao, at mayroong disposisyon na nasa loob nito. Ang gayong mga tao ay ganap na nabubuhay nang ayon sa mga satanikong pilosopiya, hindi sila nagsasalita o kumikilos mula sa saklaw ng katwiran ng normal na pagkatao, ni gumagawi nang ayon sa mga katotohanang prinsipyo. Kaya, kung matuklasan mo na may problema ang isang kapatid, anong paraan ng pagkilos ang aayon sa katotohanan? Gaano karaming nauugnay na prinsipyo ang mayroon? Una, sa pinakamababa, huwag kang magsanhi na matisod siya. Dapat mo munang isaalang-alang ang kanyang mga kahinaan at kung anong paraan ng pakikipag-usap sa kanya ang hindi makatitisod sa kanya. Ito man lamang ang nararapat isaalang-alang. Sunod, kung alam mo na siya ay tunay na nananampalataya sa Diyos at matatanggap niya ang katotohanan, kapag napansin mo na may problema siya, dapat kang magkusang tulungan siya. Kung wala kang gagawin at pagtatawanan mo siya, nakapipinsala ito sa kanya. Ang taong gumagawa niyon ay walang konsensiya o katwiran, at wala siyang pagmamahal para sa iba. Ang sinumang tao na may kaunting konsensiya at katwiran ay hindi magagawang pagtawanan ang isa sa mga kapatid. Dapat mong isipin ang lahat ng posibleng paraan upang tulungan siyang lutasin ang kanyang problema, hinahayaan ang taong iyon na maunawaan kung saan ang kanyang pagkakamali at kung ano ang naging sanhi nito. Kung makakapagsisi ang taong iyon ay sarili na niyang usapin. Matutupad mo na ang iyong kinakailangang responsabilidad. Kahit pa hindi siya magsisi ngayon, maaaring matauhan siya balang araw, at magsisisi siya pagkatapos, at hindi magrereklamo tungkol sa iyo o aakusahan ka. Sa pinakamababa, ang pagtrato mo sa mga kapatid ay hindi maaaring maging mababa sa pamantayan ng konsensiya at katwiran. Huwag kang magkakautang sa iba; tulungan sila hangga’t kaya mo. Ito ang dapat gawin ng mga tao. Ang mga taong kayang tratuhin ang mga kapatid nang may pagmamahal at nang alinsunod sa mga katotohanang prinsipyo ang pinakamainam na klase ng mga tao. Sila rin ang pinakamabait. Siyempre pa, ang tunay na mga kapatid ay yaong mga taong kayang tanggapin at isagawa ang katotohanan. Kung naniniwala lamang ang isang tao sa Diyos para makinabang hangga’t nais niya o tumanggap ng mga pagpapala, ngunit hindi niya tinatanggap ang katotohanan, kung gayon, hindi siya isang kapatid. Kailangan mong pakitunguhan ang tunay na mga kapatid nang ayon sa mga katotohanang prinsipyo. Anuman ang mga pagsalangsang na mayroon ang isang tao, at paano man siya maaaring pansamantalang tumahak sa maling landas dahil sa kanyang mababang tayog, dapat mo siyang tulungan sa diwa ng pagmamahal. Ano ang mga pinakamababang resulta na dapat makamit sa pagtulong sa kanya? Una, hindi ito nakakatisod sa kanya, at hindi siya ginagawang negatibo; pangalawa, talagang nakatutulong ito sa kanya, at napapabalik siya nito mula sa maling landas; at pangatlo, tinutulungan siya nitong maunawaan ang katotohanan at piliin ang tamang landas. Ang tatlong resultang ito ay makakamtan lamang sa pagtulong sa kanya sa diwa ng pagmamahal. Kung wala kang tunay na pagmamahal, hindi mo makakamtan ang tatlong resultang ito, at sa pinakamainam ay isa o dalawa lamang ang makakamtan mo. Ang tatlong resultang ito ay ang tatlong prinsipyo din sa pagtulong sa iba. Alam mo ang tatlong prinsipyong ito at nauunawaan mo ang mga ito, ngunit paano ba talaga ipinatutupad ang mga ito? Talaga bang nauunawaan mo ang mga suliranin ng iba? Hindi ba’t isa pa itong problema? Dapat mo ring isipin, “Ano ang pinagmumulan ng kanyang suliranin? May kakayahan ba akong tulungan siya? Kung masyadong maliit ang tayog ko at hindi ko malutas ang kanyang problema, at nagsalita ako nang walang-ingat, baka sa maling landas ko siya maigiya. Bukod pa roon, kumusta ang abilidad na makaarok ng taong ito? Ano ang kakayahan niya? Matigas ba ang ulo niya? Mayroon ba siyang espirituwal na pang-unawa? Kaya ba niyang tanggapin ang katotohanan? Hinahangad ba niya ang katotohanan? Kung makikita niyang mas mahusay ako sa kanya, at makipagbahaginan ako sa kanya, uusbong ba sa kanya ang pagiging inggit o pagiging negatibo?” Kailangang isaalang-alang ang lahat ng tanong na ito. Dapat ka ring makahanap ng angkop na pamamaraan, gayundin ng ilang sipi ng mga salita ng Diyos na tumutugon sa kanyang sitwasyon; malinaw na makipagbahaginan sa kanya tungkol sa mga katotohanang prinsipyo, tinutulungan siyang maunawaan ang katotohanan sa mga salita ng Diyos at mahanap ang landas sa pagsasagawa. Sa gayon, malulutas ang problema, at makakaalis siya sa kanyang paghihirap. Simpleng bagay ba ito? Hindi ito simpleng bagay. Kung hindi mo nauunawaan ang katotohanan, gaano man karami ang sabihin mo, mawawalan iyon ng silbi. Kung nauunawaan mo ang katotohanan, mabibigyan mo sila ng liwanag at makikinabang sila sa pamamagitan lamang ng ilang pangungusap. Ang susi para matulungan ang mga tao nang may pagmamahal ay ang magbahagi ka tungkol sa ilang sipi ng mga salita ng Diyos tungkol sa problema, at ang pamamaraang ito ang pinakamabisa. Kung hindi ka magbabahagi tungkol sa mga salita ng Diyos, at susubukan mo lang gamitin ang mga salita ng tao, hindi mo malulutas kailanman ang anumang mga praktikal na problema, kahit na gaano pa karami ang mga salitang sabihin mo. Kahit na ano pang problema ang kaharapin ng ibang mga tao, may ilang taong mahihikayat lamang ang iba at magsasabing, “Magbasa ka pa ng mga salita ng Diyos at hanapin mo ang katotohanan sa mga iyon, pagkatapos ay magiging madali na ang paglutas ng problema,” o “Dapat mong mahalin ang Diyos, at sapat na iyon. Hindi ka na magiging negatibo, sapagkat lulutasin ng pagmamahal sa Diyos ang lahat ng problema.” Hindi iyon ganoon kasimple. Ang pagmamahal ba sa Diyos ay isang bagay na maisasagawa mo na sa sandaling sabihin mo ito? Paano iibigin ng mga tao ang Diyos kung hindi nila nauunawaan ang katotohanan? Paano iibigin ng mga tao ang Diyos kung hindi nila alam ang Kanyang gawain? Kung tunay na iniibig ng mga tao ang Diyos, hindi sila magiging negatibo kailanman, at hindi sila magkakaroon ng anumang paghihirap. Ang pagmamahal sa Diyos ay hindi isang simpleng bagay, at natutupad ba ito sa pamamagitan lamang ng pagsasalita tungkol sa ilang doktrina o pagsigaw ng ilang islogan? Ang pagpapasakop sa Diyos ay lalo nang hindi simple, at hindi lamang sa pagsasabi ng ilang salita mahihikayat mo na ang isang tao na magpasakop sa Diyos. Kahit pa ang pagbabahagi tungkol sa mga salita ng Diyos ay makapagbibigay ng kaunting pakinabang sa mga tao sa oras na iyon, hindi na para bang malulutas mo na ang problema ng kanilang pagrerebelde at mapagpapasakop mo sila sa Diyos sa pamamagitan lamang ng pagbabahagi tungkol sa katotohanan nang minsan, at hindi naman na para bang makapagpapasakop na agad sa Diyos ang mga tao kapag malinaw kang nagbahagi tungkol sa katotohanan. Dapat maranasan ng mga tao ang paghatol, pagkastigo, at pagpupungos, para magkamit ng resulta. Ang mga laging nagsasalita tungkol sa mga salita at doktrina para mahikayat ang iba ang pinakamabababaw na tao. Wala silang mga katotohanang realidad, lagi silang umaasa sa pagsasalita tungkol sa mga salita at doktrina para makatulong sa mga tao, at wala silang nakakamit na resulta. Ang tawag dito ay pagiging pabasta-basta, at hindi ito isang tapat na paraan para tratuhin ang iba; napakapeke nito, hindi ito kabutihang-loob. Sa kabuuan, ang ganitong uri ng tao ay ipokrito. Kung wala kang pusong may simpatya o pagmamahal sa iba, paano mo matutulungan ang mga tao? Hindi madaling tunay na malutas ang isang problema. Dapat mong maunawaan ang katotohanan, makita ang diwa ng problema, at pagkatapos ay dapat kang magbahagi sa iba nang malinaw ayon sa mga katotohanang prinsipyo, at makapagbahagi tungkol sa landas ng pagsasagawa sa paraang nauunawaan ng iba. Sa ganitong paraan, hindi lamang mauunawaan ng mga tao ang katotohanan, kundi magkakaroon pa sila ng landas para isagawa ito, doon lamang maituturing na nalutas na ang problema. Dapat mong pagdaanan ang mga bagay na ito; ang pagkaunawa ay darating sa pamamagitan ng praktikal at personal na pagdanas. Habang mas lalo kang nagbabahagi tungkol sa katotohanan, mas lalo itong magiging malinaw, mas lalong tiyak na tatatag ang puso mo, at mas lalo kang magkakaroon ng landas pasulong. Kapag tunay mong nauunawaan ang katotohanan, malalaman mo kung paano ito isagawa. Ang mga mananampalataya ng Diyos ay dapat na dumanas sa paraang ito, dapat nilang isa-isang lutasin ang kanilang mga problema, at sa tuwing nalulutas nila ang isang problema ay dapat nilang lutasin ang isang uri ng tiwaling disposisyon. Kapag nakalutas na sila ng maraming problema, malaki-laki na rin ang nalutas sa kanilang mga tiwaling disposisyon. Sa gayong paraan, habang mas maraming problema ang nalulutas nila, mas kaunting tiwaling disposisyon ang mayroon sila, at mas maraming mga realidad ng pagpapasakop sa Diyos ang tataglayin nila. Sa ganitong paraan, makakapasok ang mga tao sa mga katotohanang realidad nang hindi nila nalalaman. Habang mas maraming problema ang nalulutas ng mga tao, at mas maraming katotohanan ang nauunawaan nila, mas maraming landas para magsagawa ang tataglayin nila; habang mas maraming problema ang nalulutas nila, at mas maraming tiwaling disposisyon ang nalilinis nila, mas maraming katotohanang realidad ang napapasok nila. Ito ang proseso ng pananampalataya sa Diyos: Palagi kang nakakatuklas ng problema at nilulutas ang mga iyon—sa sandaling malutas mo ang isang problema, makatutuklas ka ng isa pa at pagkatapos ay lulutasin ito, at sa huli ay marami kang malulutas na problema, mauunawaan mo na ang katotohanan, at kung may lumitaw na namang problema, mabilis mo na itong malulutas nang ikaw lang. Ito ang paraan kung paano ka unti-unting lalago sa tayog. Dahil sa pakaunti nang pakaunti ang problema at paghihirap, tiyak na magpapakita ka ng mas kaunting katiwalian, mas lalo kang magpapasakop sa Diyos, at magkakaroon ka ng mas maraming patotoong batay sa karanasan. Sa ganitong paraan, magbabago ang buhay disposisyon mo nang hindi mo man lang namamalayan, at sa huli ay magiging kaayon ka ng Diyos. Hindi ka na magkakaroon ng pagrerebelde, at maisasagawa mo na ang katotohanan at makapagpapasakop ka na sa Diyos sa anumang bagay. Nangangahulugan itong lumago na ang tayog mo, at lubusan mo nang nakamit ang kaligtasan.

Talagang simple lamang na isagawa ang katotohanan, subalit kung wala kang sapat na abilidad na makaarok, o kung wala ang puso mo rito, at lagi kang pabaya at pabasta-basta, hindi mo makakamit ang katotohanan kailanman. Kung gayon, paano makakamit ng isang tao ang katotohanan? Sa pamamagitan ba ito ng mga kahina-hinalang pandaraya o ng puwersa? Hindi. Unti-unti itong nakakamit, nang dahan-dahan, sa pamamagitan ng akumulasyon, paghahanap, personal na karanasan, at pangangapa, habang dinaranas mo ang tunay na buhay. Sa ganitong paraan ka rin ginagabayan ng Banal na Espiritu, na minsan ay nagbibigay lamang sa iyo ng ilang salita, na hindi mo nauunawaan noong panahong iyon, pero mauunawaan mo pagkatapos ng ilang araw sa pamamagitan ng paghahanap sa katotohanan, at pagkatapos ay liliwanag ang puso mo, at mayroon ka nang landas. Nagkakamit ka, subalit ang iba ay hindi, at lumalago ka sa aspektong ito ng katotohanan. Iyon ay pagiging napapaboran. Ang ilang detalye ng katotohanan ay dapat na maranasan, at habang mas lumalago at nagiging detalyado ang karanasan mo, mas madarama mo nang tumpak ang iyong landas. Nang ni hindi mo namamalayan, susundan mo ang landas na ito sa paghahanap at pagsasagawa ng katotohanan. Magkakamit ka pa ng higit na kaliwanagan batay sa iyong pagkaunawa sa katotohanan, at mauunawaan mo ang higit pang mga detalye ng katotohanan at ang mas maraming katotohanang realidad. Ito ang landas ng paghahangad sa katotohanan. Kung mararanasan at maisasagawa mo ito, madarama mong ang pagsasagawa ng katotohanan ay hindi mahirap, subalit kung hindi ka magsasagawa nang ganito, lagi mong madarama na ito ay abstrakto at mahirap, mas mahirap pa kaysa pumasok sa unibersidad o manaliksik ng anumang modernong teknolohiya. Pero sa katunayan, ito ay isang usapin lamang ng paggamit mo sa iyong puso. Ang pag-aaral ng anumang propesyonal na kaalaman o teorya ay umaasa sa memorya, at sa mental na pagsusuri at pananaliksik, subalit tanging ang pagkakamit sa katotohanan ang humihingi na gamitin mo ang iyong puso. Dapat mong gamitin ang puso mo para mapahalagahan at matikman ito, at pagsikapang isipin kung paano mo ito mararanasan. Unti-unti, masusumpungan at makakamit mo ang tamang landas ng pagsasagawa sa katotohanan. Pagkatapos ay nakamit mo na ang isang kayamanan. Ano ang sekreto para makamit ang katotohanan? Unang-una, huwag kang gumamit ng satanikong pag-iisip, lohika, mga pilosopiya para sa mga makamundong pakikitungo, o mga taktika sa pangangasiwa ng mga bagay na nangyayari sa paligid mo. Wala ka nang malalabasan kapag nagkaganoon, sapagkat kung nabubuhay ka ayon sa mga satanikong pilosopiya, hindi mo makakamit kailanman ang katotohanan. Kung ang unang reaksyon mo, kapag may nangyayari, ay pamahalaan at lutasin ang mga iyon gamit ang mga pamamaraan at estratehiya ng tao, at gusto mo laging protektahan ang iyong mga personal na interes at imahe, dadalhin ka nito sa puntong wala ka nang malalabasan. Kung kaya mong hanapin ang katotohanan kapag nahaharap ka sa problema, kung kaya mong manalangin sa Diyos at hanapin ang Kanyang mga layunin, at malaman kung anong mga aral ang dapat mong matutuhan, at kung anong mga katotohanan ang dapat mong maunawaan mula sa mga pagsasaayos ng Diyos, ito ay wasto. Samakatwid, anuman ang mangyari sa mga hindi naghahangad sa katotohanan, lagi silang manhid, asiwa, atubili, walang magawa, at walang landas. Sa katunayan, binibigyan ng Diyos ang mga tao ng maraming pagkakataon na makamit ang katotohanan subalit, dahil hindi nila minamahal ang katotohanan, pinipili nila ang maling landas at nabibigo silang makamit ito.

Ang mga taong nabubuhay sa gitna ng mga tiwaling disposisyon ay nabubuhay para sa katayuan, banidad, pakinabang, at pagnanasa. Ganito ang buong tiwaling sangkatauhan, halos magkakapareho na may ilan lamang maliliit na pagkakaiba. Gaano man karaming tiwaling disposisyon mayroon ang isang tao, pagkatapos sumampalataya sa Diyos, ang lahat ng nagmamahal sa katotohanan ay maaaring maunawaan ang sarili nilang mga tiwaling disposisyon sa pamamagitan ng pagkain, pag-inom, at pagdanas ng mga salita ng Diyos, at marami sa kanilang mga tiwaling disposisyon ay unti-unting malulutas, at magpapakita sila ng pakaunti nang pakaunting katiwalian. Lubos silang naiiba sa mga walang pananampalataya, sila ay dalawang magkaibang uri ng mga tao, at hindi ba’t ito ay isang pagbabagong nakakamit sa pamamagitan ng paghahangad sa katotohanan? Mula sa pagiging mga diyablong walang pananampalataya, ang mga taong ito ay nagiging mga tunay na tao na nakamit na ang katotohanan at na nagsasabuhay ng wangis ng tao pagkatapos nilang sumampalataya sa Diyos; ito ang pakinabang at ang bunga ng pananampalataya sa Diyos. Subalit ang mga hindi man lang hinahangad ang katotohanan matapos sumampalataya sa Diyos, ay hindi nagbabago kahit na matapos ang maraming taon ng pananampalataya, at katulad pa rin sila ng mga walang pananampalataya—ang ganitong klaseng tao ay ititiwalag. Bakit may ganoon kalaking pagkakaiba sa pagitan ng mga taong pareho namang nananampalataya sa Diyos at gumaganap ng mga tungkulin? Ang pinakamahalagang punto ay na magkaiba ang kanilang mga saloobin sa katotohanan. Ang puso ng mga nagmamahal sa katotohanan ay lalong magliliwanag habang lalo silang nagbabasa ng mga salita ng Diyos, at habang lalo silang nakikinig sa mga sermon ay lalo naman silang makakaunawa—lagi silang lumalago. Subalit ang mga hindi nagmamahal sa katotohanan ay hindi nasisiyahan sa pagbabasa ng mga salita ng Diyos, ni nagsisikap na isagawa ang katotohanan, kaya ang kanilang mga tiwaling disposisyon ay hindi malulutas o maiwawaksi. Hindi nila maaaring itago ang kanilang mga tiwaling disposisyon, kahit subukan pa nila, at hindi nila maikubli ang mga iyon, kahit na gustuhin pa nila. Ito ay dahil nagawa nang tiwali ni Satanas ang lahat ng tiwaling tao, maging sila man ay mga walang pananampalataya o mga nananampalataya sa Diyos, ang diwa ng kanilang mga tiwaling satanikong disposisyon ay iisa lang talaga, at lahat sila ay nabubuhay para sa katayuan, imahe, pakinabang, at pagnanasa. Ano ba ang pinagtatalunan ng mga tao? Bakit ba sila naggugulpihan para sa isang bagay? Lahat ay para sa mga bagay na ito, at anuman ang pamamaraan, estratehiya, o anyo, ang layon ay iisa lang talaga. Bakit ibinagsak si Satanas sa himpapawid? (Sapagkat nakipagtunggali ito sa Diyos para sa katayuan.) Ito ang tunay na mukha ni Satanas. Sa kasalukuyan, ang “lahi” ni Satanas ay namana na ng tiwaling sangkatauhan, sila ay ginagawang tiwali, kaya naging kauri na ni Satanas ang mga tao, nag-anyo na silang Satanas, at ang isinasabuhay nila ay kapareho ng kay Satanas. Kung kaya mong makilala ang mga tiwaling disposisyon sa loob ng kalikasang diwa ni Satanas, at pagkatapos ay isa-isang malutas ang mga iyon, maliligtas ka at makakawala ka mula sa impluwensiya ni Satanas. Mahirap bang lutasin ang problema ng mga tiwaling disposisyon? (Hindi ito mahirap para sa mga naghahangad sa katotohanan, subalit kadalasan ay ayaw nating isagawa ang katotohanan, at kumikilos lamang tayo ayon sa sarili nating kalooban. Kapag pinupungusan tayo, nagiging negatibo tayo at sumasama ang loob natin nang sandali, bago tayo atubiling magsagawa nang ayon sa katotohanan.) Ang mga hindi nagmamahal sa katotohanan ay ganitong lahat, at dapat silang himukin, hilahin, at itulak ng iba para magsagawa sila ng kahit kaunting katotohanan. Ano ang pinakamahirap sa pagsasagawa ng katotohanan? Ngayon may ilang tao na malinaw na nakikita na ang pinakamahirap ay pangunahing mga hadlang na nagmumula sa mga tiwaling disposisyon. Dahil ito sa pagmamahal ng tao sa kasikatan, pakinabang, katayuan, banidad, at imahe. Ang mga usapan, pagtatalo, at argumento ng mga tao ay mga tunggaliang lahat para makita kung sino ang nakakahigit—ang sinumang makakakumbinsi sa iba ang siyang magmumukhang mahusay. Lahat ng iyon ay tunggalian kung sino ang may kabatiran, ang may kakayahan, o awtoridad, at kung sino ang may huling pasya. Walang katapusan ang tunggalian sa mga bagay na ito, at ang nakakubli sa likod ng lahat ng ito ay ang disposisyon ni Satanas, na nabubuhay para sa kasikatan, pakinabang, at katayuan. Kilatisin mo ito, at ang problema ay madaling malulutas. Kahit papaano man lang ay lutasin mo muna ang mga bagay na nasa ibabaw na madaling lutasin, at pagkatapos ay unti-unti mong lutasin ang mga maling pagkakaunawa, haka-haka, alinlangan at reklamo tungkol sa Diyos na nasa kaibuturan ng puso mo, pati na rin ang mga pagsalungat, pagsubok, at pakikipagkompetensiya na nakakubli roon. Kapag lubusan nang nalutas ang mga ito, magiging gaya ka ni Job, isang perpektong tao sa mga mata ng Diyos. Bakit sinabi ng Diyos na si Job ay isang perpektong tao? Sa pagsubok ng Diyos sa kanya, makikita nating wala siyang pagsalungat o pagsubok pagdating sa Diyos. Sa panahon ng buhay niya, at sa panahong naranasan niya ang kataas-taasang kapangyarihan ng Diyos sa lahat ng bagay, ang mga bagay gaya ng pagrerebelde at paglaban niya ay napungos at nalutas lahat. Sa sandaling nalutas na ang mga negatibong bagay na ito, ang kanyang asal ay ganap nang naiiba mula sa buong tiwaling sangkatauhan nang harapin niya ang mga pagsubok ng Diyos. Isa bang doktrina ang sinabi niya noong panahon ng kanyang mga pagsubok na, “Si Jehova ang nagbigay, at si Jehova ang nag-alis; purihin ang pangalan ni Jehova”? Siguradong hindi. May bigat ang mga salitang ito, at hindi pa nasabi ninuman dati; si Job ang unang nagsabi ng mga iyon, at nagmula iyon sa kanyang mga personal na karanasan.

Nababahala ba kayo kapag nakikita ninyo ang sarili ninyong nagpapakita ng napakaraming katiwalian araw-araw, at laging nabubuhay sa gitna ng isang satanikong disposisyon, nang walang masyadong pagbabago? (Oo, nababahala ako, at minsan nagdurusa ako.) Normal naman na mabahala, gayundin ang magdusa. Subalit gaano ka man nababahala o nagdurusa, kailangan mong maging kalmado at hanapin kung paano mo malulutas ang iyong mga tiwaling disposisyon. Ito ang tamang kalagayan ng pag-iisip. Kung ilang taon ka nang nagdurusa pero hindi pa rin nalulutas ang mga tiwaling disposisyon mo, hindi ito pupuwede at walang silbi ang pagkaramdam na ito ng pagdurusa. Dapat mong pagnilayan, “Alin sa mga problema ko ang nalutas na? Alin sa mga tiwaling disposisyon ko ang nalutas na? Sa aling mga bagay ako hindi na nagrereklamo sa Diyos?” Dapat lagi mo itong itanong sa sarili mo. Kung sinasabi mo, “Dati ay lagi akong nagrereklamo at nagmamaktol kapag nahaharap ako sa ganitong klaseng bagay, at nagkikimkim ako ng mga maling pagkaunawa sa Diyos, subalit ngayon ay hindi na ako nagrereklamo kapag nangyayari iyong muli, at hindi na ako nagkikimkim ng mga maling pagkaunawa tungkol sa Diyos,” ipinapakita nito na hindi mo nasayang ang oras mo. Kapag naunawaan at nakamit mo na ang katotohanan, magkakaroon ka ng naiibang saloobin sa Diyos, at natural kang magkakaroon ng may-takot-sa-Diyos na puso at ng mapagpasakop na kalagayan ng isipan. Hindi ito isang ordinaryong paggalang, o pagpapakita ng respeto mula sa malayo, o pananabik, pagmamahal, pagkagiliw, o pagdepende; hindi lang itong mga bagay na ito, ito ay tunay na pagkatakot. Para sa tiwaling sangkatauhan ngayon, masyado pang maaga para pag-usapan ang pagkatakot sa Diyos, napakalayo pa. Kung gayon, ano ang dapat muna ninyong hangarin ngayon? Ang hindi maging mapaghinala sa Diyos kahit ano pang mangyari. Paano ninyo maiiwasang maghinala? Una, dapat ninyong malaman kung ano ang mga layunin ng Diyos, at kung ano ang katotohanan. Ikalawa, kapag nangyayari ang mga bagay-bagay na hindi umaayon sa inyong mga kuru-kuro, huwag kayong magreklamo tungkol sa Diyos, o magkaroon ng anumang maling pagkakaunawa tungkol sa Kanya. Paano ninyo maiiwasang magkaroon ng anumang maling pagkakaunawa? Kailangan ninyong maunawaan ang katotohanan, at pagkatapos ay unti-unting mapagtagumpayan at isa-isang malutas ang inyong mga kuru-kuro at maling pagkakaunawa tungkol sa Diyos. Darating ang araw kung kailan, gaano man kalaki ang pagsubok o kapighatian na kaharapin mo ay hindi ka lalaban, sa halip ay magkakaroon ka ng isang may-takot-sa-Diyos na puso, at makapagpapasakop ka gaano ka man Niya subukin. Pagkatapos noon ay nagtagumpay ka na. Nasa anong yugto na kayo ngayon? Kapag may mga nangyayari, pinagninilayan ninyo, “Ang Diyos ba ang may gawa nito? Tama bang gawin Niya ito?” o minsan ay iniisip pa nga ninyo na, “Nasaan ang Diyos? May Diyos nga ba? Bakit hindi ko Siya nararamdaman?” Maraming gayong kaisipan at kalagayan, at hindi ito tama, sapagkat malayo pa kayo sa pagsisimula sa landas ng pagpeperpekto. Dapat kayong magsikap mabuti sa inyong paghahangad, sapagkat sa kasalukuyan ay napakababa pa ng tayog mo, hindi nakakaabot sa pamantayan para magtaglay ng mga katotohanang realidad. Huwag mong isiping maayos ka at nagtataglay ka ng ilang realidad, kaya makakapunta ka sa langit at magiging isang anghel. Ang iilan mong realidad ay kulang na kulang pa rin; kahit lagyan ka pa ng pakpak ay hindi ka pa rin magiging anghel. Huwag mong isipin na masyado kang mabuti o mataas, dapat ay magkaroon ka ng kaunting kamalayan sa sarili mo. Makapagpapatotoo ka ba tungkol sa Diyos? Angkop ka bang gamitin ng Diyos? Kung susukatin ka gamit ang pamantayang ito, malayo ka pa rin sa mga hinihingi ng Diyos, at nangangailangan ka ng ilang taon pang karanasan.

Ang Pagkakilala sa Sarili ay Mahalaga sa Paghahangad ng Katotohanan

May ilang tao, na matapos manalig sa Diyos sa loob ng maraming taon at makinig sa maraming sermon, ay nakinabang na nang kaunti sa mga ito. Kahit papaano, nakapagbibigkas sila ng ilang salita at doktrina na kung pakikinggan ay pawang tila umaayon sa katotohanan. Sa kabila nito, kapag may nangyayari sa kanila, hindi nila maisagawa ang katotohanan, hindi sila makagawa ng kahit man lang isang bagay na naaayon sa katotohanan. Masasabi rin na sa pananalig nila sa Diyos sa loob ng maraming taon, wala silang nagawang anuman upang protektahan ang gawain ng iglesia, o isang matuwid na gawa. Paano ito maipapaliwanag? Nakakapagbigkas man sila ng ilang salita at doktrina, hinding-hindi nila nauunawaan ang katotohanan, kaya hindi nila ito maisagawa. Kapag nakikipagbahaginan ang ilang tao tungkol sa pagkakilala nila sa kanilang sarili, ibinubulalas nila, “Isa akong diyablo, isang buhay na Satanas, isang taong lumalaban sa Diyos. Naghihimagsik ako laban sa Kanya at nagkakanulo sa Kanya; isa akong ulupong, isang masamang tao. Nararapat akong sumpain.” Tunay ba itong pagkakilala sa sarili? Pangkalahatang ideya lang ang sinasabi nila. Bakit hindi sila nagbibigay ng mga halimbawa? Bakit hindi nila ibinubunyag ang mga kahiya-hiyang bagay na ginawa nila at hindi hinihimay-himay at inilalantad ang mga ito? Naririnig sila ng ilang taong hindi marunong kumilatis at iniisip ng mga ito, “Aba, tunay na pagkakilala iyon sa sarili! Kilala pa nga nila ang kanilang sarili bilang isang diyablo, at isinusumpa nila ang kanilang sarili. Napakataas naman ng naabot nila!” Madaling malihis ng ganitong mga salita ang maraming tao, lalo na ang mga bagong mananampalataya. Akala nila na dalisay at may espirituwal na pang-unawa ang taong nagsasalita, na isa itong tao na nagmamahal sa katotohanan, at maaaring maging isang lider. Gayumpaman, sa sandaling makasalamuha na nila siya nang ilang panahon, natutuklasan nilang hindi pala gaya ng iniisip nila ang taong iyon, kundi lubos na huwad at mapanlinlang ito, mahusay sa pagbabalatkayo at pagkukunwari, na talaga namang nakakadismaya. Sa anong batayan kaya masasabi na talagang kilala ng mga tao ang kanilang sarili? Hindi mo puwedeng isaalang-alang lang ang sinasabi nila—ang susi ay ang tingnan kung nagagawa nilang tanggapin ang katotohanan, at kung kaya ba nila itong isagawa pagkatapos nila itong maunawaan. Para sa mga tunay na nakauunawa sa katotohanan, hindi lamang nila nagagawang magkaroon ng tunay na pagkakilala sa kanilang sarili, ang pinakamahalaga, naisasagawa nila ang katotohanan. Hindi lamang nila sinasabi ang kanilang tunay na pagkaunawa, kundi nagagawa rin talaga nila ang sinasabi nila. Ibig sabihin, ganap na magkaayon ang kanilang mga salita at kilos. Kung maganda at matinong pakinggan ang sinasabi nila, pero hindi nila ito ginagawa, hindi ito isinasabuhay, kung gayon sa bagay na ito ay naging mga Pariseo sila, mapagpaimbabaw sila, at tiyak na hindi mga taong tunay na nakakikilala sa kanilang sarili. Maraming tao ang napakatinong pakinggan kapag nagbabahagi sila tungkol sa katotohanan, pero hindi nila namamalayan kapag nagbubunyag sila ng mga tiwaling disposisyon. Kilala ba ng mga taong ito ang kanilang sarili? Kung hindi kilala ng mga tao ang kanilang sarili, sila ba ay mga taong nakakaunawa sa katotohanan? Ang lahat ng hindi nakakikilala sa sarili ay mga taong hindi nakakaunawa sa katotohanan, at lahat ng nagsasalita ng mga walang kabuluhang salita ng pagkakilala sa sarili ay may huwad na espirituwalidad, sila ay mga sinungaling. Ang ilang tao ay labis na matinong pakinggan kapag nagsasalita ng mga salita at doktrina, pero pagdating sa kalagayan ng kanilang mga espiritu, sila ay manhid at mapurol ang isip, hindi matalas ang kanilang pakiramdam, at hindi sila tumutugon sa anumang isyu. Masasabi na manhid sila, pero minsan, parang napakatalas ng kanilang espiritu kung pakikinggan sila. Halimbawa, pagkatapos na pagkatapos na mangyari ang isang bagay, nagagawa nilang makilala kaagad ang kanilang sarili, sinasabing: “Ngayon-ngayon lang nabunyag sa akin ang isang ideya. Pinag-isipan ko ito at napagtanto ko na ito ay mapanlinlang, na nililinlang ko ang Diyos.” Naiinggit ang ilang taong hindi marunong kumilatis kapag naririnig nila ito, sinasabing: “Napagtatanto kaagad ng taong ito kapag mayroon siyang pagbubunyag ng katiwalian, at nagagawa niyang ipagtapat at ibahagi ang tungkol dito. Napakabilis ng reaksiyon niya, matalas ang kanyang espiritu, mas mahusay siya kaysa sa atin. Tunay ngang isa itong taong naghahangad ng katotohanan.” Tumpak na paraan ba ito ng pagsukat sa mga tao? (Hindi.) Kung gayon, ano ba ang dapat na maging batayan sa pagsusuri kung tunay bang kilala ng mga tao ang kanilang sarili? Hindi lang ito dapat kung ano ang lumalabas sa kanilang mga bibig. Dapat mo ring tingnan kung ano talaga ang naipapamalas sa kanila. Ang pinakasimpleng paraan ay ang tingnan kung naisasagawa ba nila ang katotohanan—ito ang pinakamahalaga. Kung kaya nilang isagawa ang katotohanan, pinatutunayan nito na tunay nilang kilala ang kanilang sarili, dahil ang mga tunay na nakakikilala sa kanilang sarili ay nagpapamalas ng pagsisisi, at kapag nagpapamalas ng pagsisisi ang mga tao saka lamang nila tunay na nakikilala ang kanilang sarili. Halimbawa, maaaring alam ng isang tao na siya ay mapanlinlang, na puno siya ng maliliit na pakana at puno ng pagbabalak, at maaari din niyang mahalata kapag nagbubunyag ng panlilinlang ang iba. Kaya dapat mong suriin kung tunay siyang nagsisisi at iwinawaksi niya ang kanyang mapanlinlang na disposisyon pagkatapos niyang aminin na siya ay mapanlinlang. At kung muli siyang magbunyag ng panlilinlang, suriin kung makararamdam ba siya ng pag-usig sa sarili at kahihiyan sa paggawa nito, kung taimtim ba siyang nagsisisi. Kung wala siyang kahihiyan, lalo nang walang pagsisisi, ang kanyang pagkakilala sa sarili niyang panlilinlang ay pahapyaw at basta-basta lang, iniraraos lang ang mga bagay-bagay; hindi ito tunay na pagkakilala. Hindi niya nararamdaman na ang panlilinlang ay napakasamang bagay o na ito ay malademonyo, at lalong hindi niya nararamdaman kung gaano kawalanghiya at kaubod ng sama na pag-uugali ang manlinlang. Iniisip niya, “Mapanlinlang ang lahat ng tao. Tanging ang mga hangal ang hindi mapanlinlang. Hindi ka magiging masamang tao sa kaunting panlilinlang. Wala akong ginawang masama; hindi ako ang pinakamapanlinlang na tao.” Kaya bang tunay na makilala ng gayong tao ang sarili niya? Tiyak na hindi. Ito ay dahil wala siyang kaalaman sa mapanlinlang niyang disposisyon, hindi niya kinapopootan ang panlilinlang, at lahat ng sinasabi niya tungkol sa pagkakilala sa sarili ay isang uri ng pagbabalatkayo, ito ay hungkag na salita. Ang hindi pagkilala sa sariling mga tiwaling disposisyon ay hindi tunay na pagkakilala sa sarili. Hindi tunay na nakikilala ng mga mapanlinlang na tao ang mga sarili nila, dahil para sa kanila, hindi madaling tanggapin ang katotohanan. Kaya, gaano man karaming mga salita at doktrina ang nasasabi nila, hindi talaga sila magbabago.

Paano makikilatis kung mahal ng isang tao ang katotohanan? Sa isang banda, dapat tingnan kung kayang kilalanin ng taong ito ang kanyang sarili batay sa salita ng Diyos, kung kaya niyang pagnilayan ang kanyang sarili at makadama ng tunay na pagsisisi; sa kabilang banda, dapat tingnan kung natatanggap at naisasagawa nito ang katotohanan. Kung natatanggap at naisasagawa nito ang katotohanan, isang tao ito na nagmamahal sa katotohanan at na nakapagpapasakop sa gawain ng Diyos. Kung kinikilala lang niya ang katotohanan, ngunit hindi niya ito tinatanggap o isinasagawa kailanman, tulad ng sinasabi ng ilang tao, “Nauunawaan ko ang lahat ng katotohanan, pero hindi ko ito kayang isagawa,” sapat na ito para patunayan na hindi siya isang taong nagmamahal sa katotohanan. Kinikilala ng ilang tao na ang salita ng Diyos ay ang katotohanan at na mayroon silang mga tiwaling disposisyon, at sinasabi rin nila na handa silang magsisi at maging bagong tao, pero pagkatapos niyon, wala namang anumang pagbabago. Pareho pa rin ng dati ang mga salita at kilos nila. Kapag tinatalakay nila ang pagkilala sa kanilang sarili, para silang nagbibiro o bumubulalas ng isang islogan, at hindi nila talaga pinagninilayan o kinikilala ang sarili nila sa kaibuturan ng puso nila. Ang pangunahing isyu ay wala silang saloobin ng pagsisisi. Lalong hindi sila nagbubukas-loob at naglalantad ng kanilang katiwalian sa simple at dalisay na paraan para tunay na magnilay sa sarili. Sa halip, nagkukunwari sila na kilala nila ang kanilang sarili sa pamamagitan ng pagdaan sa proseso at paggawa nang wala sa loob. Hindi sila mga taong tunay na kilala ang kanilang sarili o tumatanggap sa katotohanan. Kapag nagsalita ang gayong mga tao tungkol sa pagkakilala sa kanilang sarili, ginagawa lang nila ito nang pabasta-basta; nagbabalatkayo sila at nanlilinlang, at huwad ang kanilang espirituwalidad. Ang ilang tao ay mapanlinlang, at kapag nakikita nila na ibinabahagi ng iba ang pagkakilala ng mga ito sa kanilang sarili, iniisip nila, “Lahat ng iba pa ay nagtatapat at hinihimay ang sarili nilang panlilinlang. Kung wala akong sasabihin, iisipin nila na hindi ko kilala ang sarili ko. Kung gayon, kailangan kong gumawa nang pabasta-basta!” Pagkatapos niyon, inilalarawan nila na napakalubha ng sarili nilang panlilinlang, ginagawa itong eksaherado, at ang kanilang pagkakilala sa sarili ay tila napakalalim. Pakiramdam ng lahat ng nakaririnig sa kanila na talagang kilala nila ang kanilang sarili, at kaya naman naiinggit ang mga nakaririnig sa kanila, at dahil dito pakiramdam nila ay para bang lubos silang maluwalhati, na para bang pinalamutian sila ng isang limbo sa ulo. Ang pabasta-basta nilang pagkilala sa kanilang sarili sa ganitong paraan, na may kasamang pagbabalatkayo at panlilinlang, ay naglilihis sa iba. Napapanatag ba ang konsensiya nila kapag ginagawa nila ito? Hindi ba lantarang panlilinlang lang ito? Kung nagsasalita lamang ang mga tao ng walang laman tungkol sa pagkakilala sa sarili nila, pero gaano man katayog o kabuti ang pagkakilalang iyon ay patuloy pa rin silang kumikilos ayon sa kanilang mga tiwaling disposisyon, nang walang anumang pagbabago, kung gayon ay hindi iyon tunay na pagkakilala sa sarili. Kung kaya ng mga tao na sadyang magbalatkayo at manlinlang sa ganitong paraan, pinapatunayan nito na hindi talaga nila tinatanggap ang katotohanan, at katulad lang sila ng mga walang pananampalataya. Sa pamamagitan ng pagtalakay nila sa kanilang pagkakilala sa sarili sa ganitong paraan, sinusunod lang nila ang kalakaran at sinasabi ang isang bagay na akma sa panlasa ng lahat. Hindi ba’t nakalilinlang ang kanilang pagkakilala at paghihimay sa kanilang sarili? Tunay bang pagkakilala ito sa sarili? Hinding-hindi. Ito ay dahil hindi sila nagbubukas-loob at naghihimay ng kanilang sarili mula sa puso—ito ay para lang sa paggawa nang pabasta-basta kaya sila nagsasalita nang kaunti tungkol sa pagkilala sa kanilang sarili sa isang nagbabalatkayo at nagkukunwaring paraan. Ang mas malubha pa ay kapag nagsasalita sila tungkol sa kanilang pagkakilala sa sarili, sadya silang nagpapalabis, nagsasalita tungkol sa kanilang mga problema na para bang napakalubha ng mga ito, upang hangaan at kainggitan sila ng iba. Ipinapahiwatig nito na nakahalo rito ang kanilang mga personal na intensiyon at layon. Kapag ginagawa nila ito, hindi sila nakakaramdam ng pagkakautang, at hindi inuusig ang kanilang konsensiya pagkatapos nilang magbalatkayo at manlinlang. Wala silang nararamdaman at hindi sila nagdarasal sa Diyos upang aminin ang kanilang pagkakamali pagkatapos maghimagsik laban sa Diyos at linlangin Siya. Hindi ba’t ang mga taong tulad nito ay lubos na matigas ang kalooban? Kung hindi sila nakakaramdam ng pagkakautang, maaari ba silang makadama ng pagsisisi? Kaya bang maghimagsik laban sa laman at magsagawa ng katotohanan ang isang taong walang tunay na puso ng pagsisisi? Kaya bang tunay na magsisi ang isang taong walang tunay na puso ng pagsisisi? Tiyak na hindi. Kung wala man lang siyang puso ng pagsisisi, hindi ba’t katawa-tawa lang na magsalita tungkol sa pagkakilala sa sarili? Hindi ba’t pagbabalatkayo at panlilinlang lamang ito? May ilang tao, na matapos magsinungaling at manlinlang, ay napagtatanto ito at nakakaramdam ng pagsisisi. Dahil may kahihiyan sila, nahihiya silang bukas na aminin ang katiwalian nila sa iba, pero nagagawa nilang manalangin at buksan ang sarili nila sa Diyos. Handa silang magsisi, at pagkatapos ay tunay silang nagbabago. Ito ay isa ring taong kilala ang sarili niya at tunay na nagsisisi. Sinumang may lakas ng loob na aminin sa iba na siya ay nagsinungaling at nanlinlang, at nagagawa ring manalangin sa Diyos at magtapat, na kinikilala ang mga pagbubunyag ng katiwalian niya, ay isang taong kayang kilalanin ang sarili niya at tunay na magsisi. Matapos ang isang panahon ng pananalangin at paghahanap sa katotohanan, nahahanap niya ang landas ng pagsasagawa at sumasailalim siya sa ilang pagbabago. Bagama’t ang lahat ng tao ay may parehong kalikasang diwa, at ang lahat ay may tiwaling disposisyon, ang mga kayang tumanggap sa katotohanan ang may pag-asang maliligtas. May ilang tao, matapos manalig sa Diyos, ay nasisiyahan sa pagbabasa ng mga salita ng Diyos at tumutuon sa pagninilay-nilay ng sarili. Kapag nakikita nila ang mga pagbubunyag ng katiwalian nila, nararamdaman nilang may pagkakautang sila sa Diyos at kadalasan ay gumagamit ng mga pamamaraan ng pagpipigil para malutas nila ang problema ng kanilang kasinungalingan at pandaraya. Gayunman, dahil hindi nila nakokontrol ang sarili nila, madalas pa rin silang magsinungaling at mandaya. Sa sandaling iyon, napagtatanto nila na ang problema ng satanikong disposisyon ay hindi malulutas ng pagpipigil. Kaya, nananalangin sila sa Diyos, ipinapaliwanag ang mga paghihirap nila sa Kanya, nagmamakaawa sa Kanya na iligtas sila mula sa pagkontrol ng makasalanang kalikasan at impluwensiya ni Satanas, upang makamit ang pagliligtas ng Diyos. Makalipas ang ilang panahon, magkakaroon ng ilang resulta, ngunit walang pangunahing solusyon sa problema ng kanilang kasinungalingan at panlilinlang. Kaya, sa wakas ay napagtatanto nila na ang satanikong disposisyon ay matagal nang nag-ugat sa puso nila at tumagos na sa kalooban nila. Ang kalikasan ng tao ay sataniko. Sa pagtanggap lamang ng paghatol at pagkastigo ng mga salita ng Diyos at sa pagkamit ng gawain ng Banal na Espiritu makakawala ang isang tao mula sa gapos ng pagkaalipin at pagpigil ng satanikong disposisyon. Sa liwanag at gabay lamang ng mga salita ng Diyos nila makikita ang lalim ng katiwalian nila, at makikilala na ang tiwaling sangkatauhan ay anak nga ni Satanas, at kung hindi dahil sa personal na gawain ng pagliligtas ng Diyos, ang lahat ay masasadlak sa perdisyon at mawawasak. Dito lamang nila makikita kung gaano kapraktikal ang pagliligtas ng Diyos sa mga tao sa pamamagitan ng paghatol at pagkastigo. Pagkatapos maranasan ito, matatanggap nila ang paghatol at pagkastigo ng Diyos nang buong puso, at magsisimulang lumago ang tunay na pagsisisi mula sa loob nila. Ngayon, mayroon na silang tunay na kamalayan at nagsisimula na silang makilala ang sarili nila. Para naman sa mga walang kamalayan sa puso nila, maaari din silang matutong magsabi ng ilang espirituwal na salita, ng ilang salita ng katwiran. Magaling silang bumigkas ng mga pariralang madalas ulit-ulitin ng mga diumano’y “banal na tao,” at kung pakikinggan ay mistula silang matatapat, nililinlang ang kanilang mga tagapakinig hanggang sa mapaluha ang mga ito. Dahil dito, sila ay gusto at pinapahalagahan ng lahat. Marami bang taong ganito? Anong uri ng tao ito? Hindi ba’t ito ay isang Pariseo? Ang mga taong ganito ay ang mga pinakamapanlinlang. Maaaring isipin ng mga hindi nakakaunawa sa katotohanan na ang ganitong tao, sa unang beses nilang pagharap sa kanya, ay napaka-espirituwal, kaya’t pipiliin nila siyang bilang kanilang lider. Bunga nito, hindi lalampas sa isang taon at naakit na niya sa panig niya ang lahat ng mga taong ito na hindi marunong kumilatis. Nagkukumpulan sila sa paligid niya, sinasang-ayunan at pinahahalagahan siya, hinihingi ang patnubay niya kapag may nangyayari, at ginagaya pa nga ang tono ng pagsasalita niya. Ang mga sumusunod sa kanya ay natututo kung paano bumigkas ng mga salita at doktrina at kung paano linlangin ang mga tao at ang Diyos, ngunit dahil dito, nagiging negatibo at mahina silang lahat pagdating ng mga pagsubok. Sa mga puso nila, nagrereklamo sila sa Diyos at pinagdududahan ang Diyos, at hindi sila nagpapakita ng kahit kaunting pananalig. Bunga ito ng pagsamba at pagsunod sa isang tao. Sa kabila ng maraming taon nilang pananalig sa Diyos at kakayahang magsalita ng napakaraming espirituwal na doktrina, hindi nila taglay ang anuman sa katotohanang realidad. Lahat sila ay naligaw at nahumaling ng mapagpaimbabaw na Pariseo. Hindi ba’t madali para sa mga hindi kayang kumilatis na malinlang at tumahak sa maling landas? Ang mga taong hindi kayang kumilatis ay magugulo ang isipan, at napakadali nilang mailigaw!

Upang matuto ng pagkilatis, dapat munang matutunan ng isang tao kung paano pagnilayan at kilatisin ang sarili niyang mga problema. Ang lahat ng tao ay may pagmamataas at pagmamatuwid sa sarili, at ang kahit kaunting kapangyarihan ay maaaring humantong sa arbitraryong kilos. Ito ay isang bagay na madalas na nangyayari, at mabilis itong nakikita, ngunit ano iyong mga tiwaling disposisyon na hindi masyadong madaling mapansin, o hindi masyadong sensitibo rito ang mga tao, at mahirap itong makita sa sarili o sa iba? (Hindi ako sensitibo sa panlilinlang.) Pagiging hindi sensitibo sa panlilinlang, at ano pa? (Pagiging makasarili at kasuklam-suklam.) Pagiging makasarili at kasuklam-suklam. Halimbawa, may ilang taong nagsasabing ginagawa nila ang isang bagay nang alang-alang sa ibang tao, ginagamit nila ito bilang palusot upang suportahan sila ng lahat. Ngunit ang totoo ay ginagawa nila ito upang makaiwas sila sa abala, isang motibo na hindi alam ng iba, at mahirap makita. Ano pang ibang tiwaling disposisyon ang pinakamahirap na makita? (Ang pagiging mapagpaimbabaw.) Ito ay pagpapakitang-tao bilang mabuti, paggawa ng ilang bagay na ayon sa mga kuru-kuro ng tao upang mapuri, ngunit sa kalooban ay nagtatago ng satanikong pilosopiya at lihim na mga motibo. Ito ay mapanlinlang na disposisyon. Ito ba ay madaling makilatis? Ang mga taong mababa ang kakayahan at hindi nakakaunawa sa katotohanan ay hindi malinaw na nakikita ang mga bagay-bagay; lalo nilang hindi nakikilatis ang ganitong uri ng tao. May mga lider at manggagawa na, kapag lumulutas ng isang problema, ay malinaw at lohikal kung magsalita, na tila malinaw na nilang nakita ang isyu, ngunit matapos nilang magsalita ay hindi pa rin nalulutas ang problema. Maling pinapaniwala ka nila na nalutas na ang problema; hindi ba’t ito ay panlilihis at panlilinlang sa mga tao? Ang mga hindi gumagawa ng tunay na hakbang sa paggampan ng tungkulin nila, at puro walang katuturan at mabulaklak kung magsalita, ay pawang mga mapagpaimbabaw. Labis silang tuso at mapanlinlang. Matapos matagal na makasama ang ganitong uri ng tao, nakikilatis na ba ninyo sila? Bakit hindi sila nagbabago matapos manalig sa Diyos sa loob ng maraming taon? Ano ang ugat ng problema? Sa tumpak na pananalita, silang lahat ay mga taong tutol sa katotohanan, kaya’t ayaw nila itong tanggapin. Mas pinipili nilang mamuhay ayon sa pilosopiya ni Satanas, sa pag-aakalang dito ay hindi sila ang nasa disbentahe, bagkus ay nagmumukha silang kahanga-hanga, magara, at tinitingala sila ng iba rito. Hindi ba’t tuso at mapanlinlang ang ganitong mga tao? Mas gugustuhin nilang mamatay kaysa tanggapin ang katotohanan; maliligtas ba ang ganitong tao? May ilang tao, kapag nahaharap sa pagpupungos, ay naaamin sa salita ang pagkakamali nila, ngunit sa puso nila ay tumututol sila: “Kahit pa tama ang sinasabi mo, hindi ko ito tatanggapin. Lalabanan kita hanggang sa dulo!” Magaling silang magbalatkayo, sinasabing tinatanggap nila ito, ngunit sa puso nila ay hindi nila ito tinatanggap. Ito rin ay isang disposisyon na tutol na sa katotohanan. Ano pa bang mga tiwaling disposisyon ang mahirap makita at mapansin? Hindi ba’t mahirap matukoy ang katigasan ng kalooban? Ang matigas na kalooban ay isang uri ng disposisyon na medyo nakatago rin. Madalas itong nagpapamalas bilang matigas na pagpupumilit sa sariling mga pananaw, at hirap sa pagtanggap sa katotohanan. Paano man magsalita ang iba nang ayon sa katotohanan, ang taong mapagmatigas ay patuloy na kakapit sa sarili niyang mga nakagawian. Ang taong may disposisyon ng pagiging matigas ng kalooban ang pinakamalamang na hindi tatanggap sa katotohanan. Kadalasan, ang mga taong hindi tinatanggap ang katotohanan ay nagtatago ng ganitong uri ng mapagmatigas na disposisyon sa loob nila. Kapag matigas na kumakapit ang mga tao sa isang bagay sa loob nila, o mayroon silang saloobin ng pagpupursige para sa pansarili nilang mga nais, mahirap itong makita. Ano pa? Ang hindi pagmamahal at pagtutol sa katotohanan ay mahirap makita. Ang kalupitan ay mahirap makita. Pinakamadaling makita ang kayabangan at panlilinlang, ngunit ang iba—katigasan ng kalooban, pagtutol sa katotohanan, kalupitan, kabuktutan—ay pawang mahirap makita. Pinakamahirap makita ang kabuktutan, sapagkat ito ay naging kalikasan na ng tao at nagsimula na silang luwalhatiin ito, at maging ang higit pang kabuktutan ay hindi na buktot sa paningin nila. Kaya, mas mahirap makita ang buktot na disposisyon kaysa sa matigas na loob na disposisyon. May mga taong nagsasabi: “Paanong hindi ito madaling makita? Ang lahat ng tao ay may mga buktot na pagnanasa. Hindi ba’t iyon ay kabuktutan?” Mababaw iyon. Ano ang tunay na kabuktutan? Aling mga kalagayan ang buktot kapag namamalas ang mga iyon? Buktot na disposisyon ba kapag gumagamit ang mga tao ng tila mahahalagang pahayag para itago ang masasama at kahiya-hiyang layon na nasa kaibuturan ng kanilang puso, at pagkatapos ay paniwalain ang iba na napakabuti, tuwiran, at lehitimo ang mga pahayag na ito, at sa huli ay makamtan ang kanilang mga lihim na motibo? Bakit ito tinatawag na pagiging buktot at hindi pagiging mapanlinlang? Pagdating sa disposisyon at diwa, hindi ganoon kasama ang pagkamapanlinlang. Ang pagiging buktot ay mas mabigat kaysa pagiging mapanlinlang, ito ay isang pag-uugaling mas lihim na mapanira at ubod ng sama kaysa pagiging mapanlinlang, at mahirap para sa karaniwang tao na makilatis ito. Halimbawa, anong klaseng mga salita ang ginamit ng ahas para akitin si Eba? Nakakalinlang na mga salita, na tama sa pandinig at tila sinambit para sa kabutihan mo. Wala kang malay na may anumang mali sa mga salitang ito o anumang masamang layon sa likod ng mga ito, at kasabay nito, hindi mo mabitiwan ang mga mungkahing ito ni Satanas. Ito ay tukso. Kapag natutukso ka at nakikinig sa ganitong klaseng mga salita, hindi mo mapipigilang maakit at malamang na mahulog ka sa bitag, sa gayon ay makakamtan ni Satanas ang kanyang mithiin. Ang tawag dito ay kabuktutan. Ginamit ng ahas ang pamamaraang ito para akitin si Eba. Ito ba ay isang uri ng disposisyon? (Oo.) Saan nanggagaling ang ganitong uri ng disposisyon? Nanggagaling ito sa ahas, kay Satanas. Ang uring ito ng buktot na disposisyon ay umiiral sa kalikasan ng tao. Hindi ba’t iba ang kabuktutan na ito sa mga buktot na pagnanasa ng mga tao? Paano nagsisimula ang mga buktot na pagnanasa? Ito ay may kaugnayan sa laman. Ang tunay na kabuktutan ay isang uri ng disposisyong malalim na nakatago, na talagang hindi nakikilatis ng mga taong walang karanasan o pag-unawa sa katotohanan. Dahil dito, ito ang pinakamahirap makita sa lahat ng disposisyon ng tao. Sa aling uri ng tao pinakamalubha ang buktot na disposisyon? Sa mga taong mahilig magsamantala ng iba. Napakagaling nilang magmanipula na hindi man lang nalalaman ng mga namanipula nila kung ano ang nangyari pagkatapos. Ang ganitong uri ng tao ay may buktot na disposisyon. Gamit ang panlilinlang, gumagamit ang mga buktot na tao ng ibang paraan upang pagtakpan ang panlilinlang nila, ikubli ang mga kasalanan nila, at itago ang mga lihim nilang intensyon, mithiin, at makasariling pagnanais. Ito ay kabuktutan. Higit pa rito, iba’t ibang paraan ang gagamitin nila upang mang-udyok, manukso, at mang-akit, pasusunurin ka sa mga nais nila at ipapatugon sa iyo ang mga makasariling hangarin nila upang makamit ang mga mithiin nila. Lahat ito ay buktot. Ito ay tunay na satanikong disposisyon. Nagpakita na ba kayo ng anuman sa mga pag-uugaling ito? Sa mga aspekto ng buktot na disposisyon, alin ang mas ipinapakita ninyo: panunukso, pang-uudyok, o pagsisinungaling upang pagtakpan ang iba pang kasinungalingan? (Tingin ko ay ipinapakita ko ang kaunti sa lahat ng ito.) Tingin mo ay ipinapakita mo ang kaunti sa lahat ng ito. Ibig sabihin, sa antas ng emosyon, nararamdaman mong pareho mo nang ipinakita at hindi pa ipinakita ang mga kilos na ito. Wala kang mahanap na anumang ebidensiya. Sa pang-araw-araw mong buhay, napagtatanto mo ba kung nagpapakita ka ng buktot na disposisyon kapag may kinakaharap kang bagay? Sa totoo lang, ang mga bagay na ito ay umiiral sa loob ng disposisyon ng lahat ng tao. Halimbawa, may isang bagay na hindi mo nauunawaan, pero ayaw mong malaman ng iba na hindi mo ito nauunawaan, kaya’t kung anu-ano ang ginagawa mo upang ilihis sila na isipin nilang nauunawaan mo ito. Ito ay pandaraya. Ang ganitong uri ng pandaraya ay pagpapamalas ng kabuktutan. Nariyan din ang tukso at pang-aakit, lahat ito ay pagpapamalas ng kabuktutan. Madalas ba ninyong tinutukso ang iba? Kung lehitimo kang nagsisikap na maunawaan ang isang tao, na nais mong makipagbahaginan sa kanya, at kailangan ito para sa iyong trabaho at ito ay wastong pakikisalamuha, hindi ito maituturing na panunukso. Ngunit kung may personal kang layunin at mithiin, at hindi mo talaga nais maunawaan ang disposisyon, mga paghahangad, at kaalaman ng taong ito, at sa halip ay nais mong ilabas ang kanyang mga iniisip sa kanyang kaloob-looban at ang tunay niyang mga damdamin, ito ay tinatawag na kabuktutan, tukso, at pang-aakit. Kung ginagawa mo ito, may buktot kang disposisyon; hindi ba’t ito ay isang bagay na nakatago? Madali bang baguhin ang ganitong disposisyon? Kung makikilatis mo ang mga pagpapamalas ng bawat aspekto ng disposisyon mo, kung anong mga kalagayan ang kadalasang sinasanhi ng bawat aspekto, at maitutugma mo ang mga ito sa sarili mo, na nararamdaman mo kung gaano kasama at kamapanganib ang ganitong disposisyon, makadarama ka ng pasanin na magbago sa aspektong ito, at mauuhaw ka sa mga salita ng Diyos at matatanggap mo ang katotohanan. Sa sandaling iyon ka makapagbabago at makatatanggap ng kaligtasan. Gayunman, kung matapos mong itugma ang mga ito ay hindi ka pa rin nauuhaw sa katotohanan, walang nararamdamang pagkakautang o pag-uusig sa sarili—o lalo na ng pagsisisi—at hindi mo minamahal ang katotohanan, magiging mahirap para sa iyo na magbago. At hindi makatutulong ang pag-unawa, sapagkat doktrina lamang ang mauunawaan mo. Anumang aspekto ng katotohanan ito, kung ang pag-unawa mo ay natitigil sa antas ng doktrina at hindi konektado sa pagsasagawa at pagpasok mo, walang silbi ang doktrinang nauunawaan mo. Kung hindi mo nauunawaan ang katotohanan, hindi mo makikilala ang tiwali mong disposisyon at hindi ka makapagsisisi at makapagtatapat sa Diyos, at hindi ka makararamdam ng pagkakautang sa Diyos at hindi mo kamumuhian ang sarili mo, kaya’t wala kang pag-asa na maligtas. Kung alam mo kung gaano kalubha ang mga problema mo, pero wala kang pakialam at hindi mo kinamumuhian ang sarili mo, manhid at pasibo pa rin ang kalooban mo, hindi mo tinatanggap ang paghatol at pagkastigo ng Diyos, at hindi ka nananalangin sa Kanya o umaasa sa Kanya upang malutas ang tiwaling disposisyon mo, kung gayon ay lubhang nanganganib ka, at hindi ka makatatanggap ng kaligtasan.

Ano ang mga kondisyon upang ang isang tao ay maligtas? Una, dapat niyang unawain ang katotohanan at kusang tanggapin ang paghatol at pagkastigo ng Diyos. Pagkatapos, dapat niyang taglayin ang determinasyon na makipagtulungan, kayanin na maghimagsik laban sa sarili, at kusang bitiwan ang kanyang mga makasariling hangarin. Ano ang kabilang sa mga makasariling hangarin? Ang mukha, katayuan, banidad, iba’t ibang aspekto ng pansariling interes ng isang tao, pati na rin mga plano, nais, kinabukasan, at hantungan—sa malapit o malayong hinaharap man ito—kasama ang lahat ng ito rito. Kung mahahanap mo ang katotohanan upang lutasin ang mga tiwaling disposisyong ito, habang isa-isang nagkakamit ng malalaking pag-usad sa mga ito at unti-unting tinatalikdan ang mga ito, sa gayon ay unti-unting magiging mas madali para sa iyo ang pagsasagawa sa katotohanan, at maaabot mo ang isang kalagayan ng pagpapasakop sa Diyos. Unti-unting lalago ang iyong tayog. Kapag naunawaan mo na ang katotohanan at unti-unti mo nang nakikilatis at natatalikdan ang mga makasariling hangaring ito, magbabago ang disposisyon mo. Ano nang antas ng pagbabago ang naabot ninyo ngayon? Batay sa mga obserbasyon Ko, sa pundamental ay hindi pa kayo nakakapasok sa mga katotohanang realidad na ito ng mga pagbabago sa disposisyon. Kaya, ano ang inyong kasalukuyang tayog, at sa anong kalagayan kayo namumuhay ngayon? Ang karamihan sa inyo ay natigil at nananatiling nakatigil sa antas ng paggampan sa tungkulin: “Dapat ko bang gampanan ang tungkulin ko o hindi? Paano ko maayos na magagampanan ang tungkulin ko? Ang ganitong paggampan ba sa tungkulin ko ay pabasta-basta?” Minsan, kapag ang paggampan mo sa tungkulin mo ay lubos na pabasta-basta, mararamdaman mo ang pang-uusig sa puso mo. Mararamdaman mong may pagkakautang ka sa Diyos, na binigo mo ang Diyos, at humahagulgol ka pa nga at ipinapahayag mo sa Kanya ang pagnanais mong isagawa nang wasto ang mga tungkulin mo upang masuklian ang pagmamahal Niya. Pero makalipas ang dalawang araw, naging negatibo ka na naman, ayaw mo nang gampanan ang mga tungkulin mo. Hinding-hindi mo malampasan ang yugtong ito. Ito ba ay pagkakaroon ng tayog? (Hindi.) Kapag hindi ninyo na kailangan ang pagbabahaginan tungkol sa kung paano gampanan nang deboto ang mga tungkulin ninyo, ang pangangailangang gampanan ang mga tungkulin ninyo nang buong puso at isip, at ang pangangailangang magpasakop sa mga pamamatnugot at pagsasaayos ng Diyos, at naaako ninyo ang mga tungkulin ninyo bilang inyong sariling misyon, ginagawa ang mga ito nang maayos nang walang anumang hinihingi, reklamo at nang hindi kayo gumagawa ng sarili ninyong mga pagpili, kung gayon ay nakapagkamit na kayo ng partikular na tayog. Kailangan natin na palaging makipagbahaginan sa kung paano maayos na magagampanan ang mga tungkulin natin. Bakit natin kailangan na patuloy na magbahaginan tungkol dito? Dahil hindi alam ng mga tao kung paano gampanan ang mga tungkulin nila, at hindi nila naaarok ang mga prinsipyo; hindi nila ganap na nauunawaan ang iba’t ibang katotohanan ukol sa paggampan ng mga tungkulin, at hindi pa nila nauunawaan ang katotohanan at napapasok ang realidad. May ilang tao na nauunawaan lang ang ilang doktrina subalit hindi handang isagawa o pasukin ang mga ito, na hindi handang magdusa at magpagod, na palaging nag-iimbot sa kaginhawahan ng laman, na mayroon pa ring labis na sariling mga pagpili, na hindi makabitiw, at na hindi ganap na ipinagkakatiwala ang sarili nila sa Diyos. Mayroon pa rin silang sariling mga plano at hinihingi; pinangingibabawan at kinokontrol pa rin sila ng kanilang mga personal na mga hiling, kaisipan, at kinabukasan: “Kapag ginampanan ko ang tungkuling ito, magkakaroon ba ako ng magandang kinabukasan sa hinaharap? May anumang mga kasanayan ba akong matututunan dito? May makakamit ba ako sa sambahayan ng Diyos sa hinaharap?” Ang palaging pag-iisip sa mga bagay na ito, hindi nasisiyahan kapag medyo mahirap, nakakapagod, o hindi masaya ang paggampan ng mga tungkulin, hindi komportable sa paglipas ng panahon, nagiging negatibo, at nangangailangan pa rin ng pakikipagbahaginan tungkol sa katotohanan at ng pagpapayo tungkol sa kanilang paraan ng pag-iisip—ito ay kakulangan ng tayog. Kasama ba rito ang pagbabago ng disposisyon? Masyado pang maaga para dito. Sa sandaling maarok ninyo ang mga katotohanang prinsipyo na dapat maunawaan para magampanan ang mga tungkulin ninyo, kapag napagtagumpayan ang balakid na ito, magtatamo kayo ng pasok sa pamantayan na paggampan sa inyong tungkulin. Ang pagsulong ay kasasangkutan ng mga pagbabago sa disposisyon.

Ngayon, sa paggampan man ng tungkulin o paglilingkod sa Diyos, kailangan sa lahat ng ito ang madalas na pagninilay sa sarili. Anumang maling pananaw o tiwaling disposisyon ang ipinapakita ng isang tao, dapat niyang hanapin ang katotohanan upang malutas ang mga ito. Sa ganitong paraan lamang niya magagawa ang tungkulin niya nang pasok sa pamantayan at makakamit ang pagsang-ayon ng Diyos. Dapat ay kaya niyang makilatis ang mga tiwali niyang disposisyon; kung hindi, hindi niya malulutas ang mga ito. May mga taong hindi malinaw na nakikita kung alin ang kabilang sa tiwaling disposisyon at kung alin ang hindi. Halimbawa, kung ano ang mga hilig kainin o isuot ng mga tao, ang mga gawi nila sa buhay, pati na rin ang mga pamana ng mga ninuno nila at ng mga tradisyonal na konsepto—ilan sa mga ito ay dulot ng impluwensiya ng tradisyonal na kultura at mga kaugalian, ang ilan ay dulot ng pagpapalaki at pamana ng pamilya, at ang ilan ay dulot ng kawalan ng kaalaman at kabatiran. Hindi malubhang problema ang mga ito at walang kinalaman ang mga ito sa kabutihan o kasamaan ng pagkatao ng isang tao, at malulutas ang ilan sa mga ito sa pamamagitan ng pag-aaral at pagkamit ng higit na kabatiran. Gayunman, ang mga kuru-kuro o maling pananaw tungkol sa Diyos, o ang problema ng isang tiwaling disposisyon, ay dapat na malutas sa pamamagitan ng paghahanap sa katotohanan, at hindi mababago sa pamamagitan ng edukasyon ng tao. Ano’t anuman, saan man nagmula ang iyong mga kuru-kuro at ideya, kung hindi ayon sa katotohanan ang mga ito, dapat mong bitiwan ang mga ito at hanapin ang katotohanan upang malutas ang mga ito. Ang paghahangad sa katotohanan ay makalulutas sa lahat ng mga problema ng isang tao. Maraming isyu na tila hindi konektado sa katotohanan ang malulutas, nang hindi direkta, sa pamamagitan ng pag-unawa sa katotohanan. Hindi lamang mga problemang ukol sa isang tiwaling disposisyon ang malulutas gamit ang katotohanan, kundi pati na rin ang mga hindi tumutukoy sa tiwaling disposisyon, tulad ng ilang pag-uugali, paraan, kuru-kuro, at gawi ng tao—ganap lamang na malulutas ang mga ito gamit ang katotohanan. Ang katotohanan ay hindi lamang makalulutas sa mga tiwaling disposisyon ng tao; makapagsisilbi rin itong mithiin sa buhay, pundasyon ng buhay, at prinsipyo sa pamumuhay, at malulutas nito ang lahat ng mga paghihirap at problema ng isang tao. Ito ay tiyak. Ano ang susi ngayon dito? Ito ay ang makita na ang pinagmulan ng maraming problema ay may direktang kaugnayan sa hindi pagkaunawa sa katotohanan. Maraming taong hindi marunong magsagawa kapag may nangyayari sa kanila, at ito ay dahil hindi nila nauunawaan ang katotohanan. Hindi malinaw na nakikita ng mga tao ang diwa at ugat ng napakaraming bagay, at ito rin ay dahil sa hindi nila nauunawaan ang katotohanan. Pero paanong mahusay pa rin silang nakapagsasalita kahit na hindi nila nauunawaan ang katotohanan? (Pawang mga salita at doktrina lamang ang mga ito.) Kung gayon, dapat malutas ang problemang ito ng pagsasalita ng doktrina. Bawasan ang pagsasalita ng mga salitang walang laman, pagbigkas ng doktrina, at pagsigaw ng mga islogan; dalasan ang pagsasalita nang praktikal, pagsasagawa sa katotohanan, pagsasalita tungkol sa malalim na pagkaunawa at paghihimay sa sarili, at pagpaparinig sa iba ng mga salitang nakapagpapatibay sa kanila at napapakinabangan nila. Ang isang taong gumagawa nito ang siya lamang mayroong katotohanang realidad. Huwag magsalita ng doktrina at ng mga salitang walang laman, huwag magsalita ng mga salitang mapagpaimbabaw at mapanlinlang, at huwag magsalita ng mga salitang hindi nakapagpapatibay. Paano ka makakaiwas sa ganitong pananalita? Dapat mo munang kilalanin at kilatisin ang kapangitan, kahangalan, at kalokohan ng mga bagay na ito; sa gayon ay makapaghihimagsik ka sa laman. Dagdag pa rito, kailangan mo rin ng katwiran. Kapag mas maraming katwiran ang isang tao, mas magiging tumpak at angkop ang pananalita niya, mas magiging hinog ang pagkatao niya, mas magiging praktikal ang mga salita niya, at mababawasan ang mga sinasabi niya na wala namang kabuluhan. At sa puso niya ay itataboy niya yaong mga salitang walang laman, malabis, at huwad. May mga taong sobra ang banidad at palaging gustong magsabi ng magagandang bagay upang magbalatkayo, nais magkamit ng katayuan sa puso ng iba at makuha ang kanilang paghanga, pinapaniwala ang iba na sila ay lubos na nananalig sa Diyos, na sila ay mabuting tao, at lubhang karapatdapat na hangaan. Palagi silang may layuning magbalatkayo; sila ay kontrolado ng isang tiwaling disposisyon. May mga tiwaling disposisyon ang mga tao, na ugat ng paggawa nila ng kasamaan upang salungatin ang Diyos, na siyang problemang pinakamahirap na lutasin. Maliban kung gagawa ang Banal na Espiritu at gagawing perpekto ng Diyos mismo ang isang tao, hindi madadalisay ang tiwali niyang disposisyon, at hindi makakamit ang pagbabago sa disposisyon. Kung wala nito, hinding-hindi ito malulutas ng isang tao. Kung isa kang tao na naghahangad sa katotohanan, dapat mong pagnilayan at unawain ang tiwali mong disposisyon ayon sa mga salita ng Diyos, sukatin ang sarili mo sa bawat pangungusap ng mga salita ng Diyos ng pagsisiwalat at paghatol, at unti-unting hukayin ang lahat ng tiwali mong disposisyon at kalagayan. Magsimula ka sa paghukay sa mga layunin at pakay ng mga salita at gawain mo, himayin at kilatisin ang bawat salita na binibitawan mo, at huwag balewalain ang anumang umiiral sa isipan mo. Sa ganitong paraan, sa pamamagitan ng unti-unting paghihimay at pagkilatis, matutuklasan mo na ang tiwali mong disposisyon ay hindi kaunti kundi sagana, at ang mga lason ni Satanas ay hindi limitado kundi marami. Sa ganitong paraan, unti-unti mong malinaw na makikita ang mga tiwali mong disposisyon at kalikasang diwa, at mapagtatanto mo kung gaano ka kalalim na ginawang tiwali ni Satanas. Sa panahong ito, mararamdaman mo kung gaano napakahalaga ang katotohanang ipinahayag ng Diyos. Malulutas nito ang mga problema ng disposisyon at kalikasan ng tiwaling sangkatauhan. Itong gamot na inihanda ng Diyos para sa mga tiwaling tao upang iligtas ang sangkatauhan ay lubos na mabisa, mas mahalaga pa ito kaysa sa anumang eliksir. Kaya, upang matanggap ang pagliligtas ng Diyos, kusang loob mong hinahangad ang katotohanan, higit pang pinapahalagahan ang bawat aspekto ng katotohanan, at pinagsisikapang hangarin ito nang may papatinding lakas. Kapag mayroong nararamdamang ganito ang isang tao sa kanyang puso, ibig sabihin nito ay nakamit na niya ang pag-unawa sa ilang katotohanan, at itinanim na ang sarili niya sa tunay na daan. Kung mararanasan niya ito nang mas malalim at tunay niyang mamahalin ang Diyos nang buong puso, magsisimulang magbago ang kanyang buhay disposisyon.

Madaling gumawa ng ilang pagbabago sa pag-uugali, ngunit hindi madaling baguhin ang buhay disposisyon ng isang tao. Ang paglutas sa isyu ng isang tiwaling disposisyon ay dapat magsimula sa pagkilala sa sarili. Kailangan nito ng pag-iingat, ng unti-unting pagtuon sa pagsusuri ng mga intensyon at kalagayan ng isang tao, at ng palagiang pagsusuri sa mga intensyon at nakagawiang paraan ng pananalita. At balang araw ay biglang mapagtatanto: “Palagi akong nagsasabi ng magagandang bagay upang magbalatkayo, umaasang magkakamit ng katayuan sa puso ng iba. Ito ay isang buktot na disposisyon. Hindi ito pagbubunyag ng normal na pagkatao at hindi ito umaayon sa katotohanan. Ang buktot na pananalita at layuning ito ay mali, at dapat baguhin at iwaksi.” Matapos mapagtanto ito, mas malinaw mong mararamdaman ang kalubhaan ng buktot mong disposisyon. Inakala mong ang kabuktutan ay ukol lamang sa pag-iral ng buktot na pagnanasa sa pagitan ng isang lalaki at isang babae, at pakiramdam mo na bagamat nagpakita ka ng ganoong kabuktutan, hindi ka isang taong may buktot na disposisyon. Ipinahihiwatig nito na wala kang kamalayan ukol sa buktot na disposisyon; tila alam mo ang mababaw na kahulugan ng salitang “buktot” ngunit hindi mo lubos na makilala o makilatis ang isang buktot na disposisyon; at sa katunayan, hindi mo pa rin nauunawaan kung ano ang ibig sabihin ng salitang “buktot.” Kapag napagtanto mo na nagpakita ka ng ganitong disposisyon, magsisimula kang pagnilay-nilayan ang sarili mo at makikilala mo ito, at sisiyasatin ang pinagmulan nito, at makikita mo na mayroon ka ngang gayong disposisyon. Ano ang dapat mong gawin pagkatapos? Dapat ay patuloy mong suriin ang mga layunin mo sa gayong katulad na paraan ng pagsasalita. Sa pamamagitan ng ganitong patuloy na pagsisiyasat, makikilala mo nang may mas higit na katapatan at katumpakan na mayroon ka ngang ganitong uri ng disposisyon at diwa. Sa araw na tunay mong aaminin na talagang mayroon ka ngang buktot na disposisyon, saka ka lamang magsisimulang magkaroon ng pagkasuklam at pagtataboy rito. Mula sa pag-aakalang siya ay mabuting tao, na may matuwid na asal, may pagpapahalaga sa katarungan, isang taong may moral na integridad, isang taong totoo, siya ay nagiging isang taong nakikilala na mayroon siyang mga kalikasang diwa katulad ng kayabangan, katigasan ng kalooban, panlilinlang, kabuktutan, at pagtutol sa katotohanan. Sa puntong iyon, masusuri na niya nang tumpak ang sarili niya at makikilala kung ano talaga siya. Ang simpleng pasalitang pag-amin o pabasta-bastang pagkilala na mayroon kang mga pagpapamalas at kalagayan na ito ay hindi magdudulot ng tunay na pagkasuklam. Ang tanging paraan upang kamuhian ng isang tao ang sarili niya ay ang pagkilala na ang diwa ng mga tiwaling disposisyong ito ay ang kasuklam-suklam na paraan ni Satanas. Anong uri ng pagkatao ang kailangan upang tunay na makilala ang sarili hanggang sa punto ng pagkasuklam sa sarili? Dapat mahalin ng isang tao ang mga positibong bagay, mahalin ang katotohanan, mahalin ang katarungan at ang katuwiran, magkaroon ng konsensiya at kamalayan, maging mabait at magawang tanggapin at isagawa ang katotohanan—ang ganitong mga tao ay tunay na makakakilala at masusuklam sa sarili nila. Ang mga hindi nagmamahal sa katotohanan at nahihirapang tanggapin ito ay hindi kailanman makikilala ang sarili nila. Magsalita man sila ng ilang salita tungkol sa pagkakilala nila sa sarili nila, hindi nila maisasagawa ang katotohanan, at hindi sila sasailalim sa anumang tunay na pagbabago. Ang pagkilala sa sarili ang pinakamahirap na gawain. Halimbawa, maaaring may isang taong mababa ang kakayahan na iniisip, “Mababa ang kakayahan ko. Likas akong mahiyain at takot na masangkot. Marahil pa ngang ako ang pinakataong totoo at pinakaduwag na tao sa mundo. Dahil dito, ako ang pinakakarapat-dapat na tumanggap ng pagliligtas ng Diyos.” Ito ba ang tunay na kaalaman sa sarili? Ito ay mga salita ng isang taong hindi nauunawaan ang katotohanan. Ang pagkakaroon ba ng mababang kakayahan ay katumbas kaagad ng kawalan ng tiwaling disposisyon? Hindi ba’t may mga tiwaling disposisyon din ang mga duwag? Hindi ba’t sila ay ginawa ring tiwali ni Satanas? Sa katunayan, may gayon ding buktot at mapagmataas na disposisyon ang gayong mga tao, at dagdag pa rito, lubos itong nakatago at higit na nakaugat kaysa sa karaniwang tao. Bakit Ko sinasabing ito ay lubos na nakatago? (Dahil palagi nilang iniisip na sila ay mabuti.) Tama. Sila mismo ay naloloko at nalilihis sa ilusyong ito, kaya hinding-hindi nila matanggap ang katotohanan. Iniisip nila na maayos na ang kalagayan nila at hindi na nila kailangan ang paghatol at pagdadalisay ng Diyos. Ang lahat ng salitang sinasabi ng Diyos tungkol sa paghatol at paglalantad sa katiwalian ng mga tao ay ukol sa iba, sa mga taong iyon na may kakayahan ngunit may mayabang na disposisyon, sa masasamang taong iyon, at sa mga taong iyon na nanglilihis—mga huwad na lider at anticristo; ngunit ang mga ito ay hindi ukol sa mga taong tulad nila. Maayos na sila; malilinis ang kanilang mga kamay, at sila mismo ay kasingdalisay ng niyebe, walang bahid ng anumang dungis. Kapag tinutukoy nila ang sarili nila sa ganitong paraan, posible kayang tunay nilang makilala ang sarili nila? (Hindi.) Hindi nila makikilala ang sarili nila, at tiyak na hindi nila nauunawaan ang katotohanan. Hinding-hindi nila mauunawaan ang mga katotohanan gaya ng dahilan kung bakit hinahatulan at kinakastigo ng Diyos ang mga tao, kung paano Niya inililigtas ang mga tao, o kung paano nadadalisay ang isang tiwaling disposisyon. Ang isang taong hindi nakikilala ang sarili niya nang kahit kaunti ay tiyak na hindi nauunawaan ang anumang katotohanan. Ang mga maling pananaw na ipinapakita nila ay sapat na upang ipakita na sila ay hangal at katawa-tawa. Ang pagkaunawa nila ay katawa-tawa, at ipinipilit nila ang sarili nilang mga paniniwala sa Diyos; ito rin ay isang disposisyon ng kabuktutan. Ang kabuktutan ay isang uri ng disposisyon na hindi lamang nagpapamalas sa isyu ng asal sa pagitan ng isang lalaki at isang babae; ang kaunting buktot na pagnanasa ay hindi dapat ituring na kabuktutan ng disposisyon. Ngunit kung masyadong matindi ang mga buktot na pagnanasa ng isang tao, at madalas siyang nakikipagtalik nang basta-basta o sa kapareho niya ng kasarian, iyon ay buktot. May ilang taong hindi napag-iiba ang dalawa, palagi nilang itinuturing na kabuktutan ang mga buktot na pagnanasa, at ipinaliliwanag ang kabuktutan ayon sa mga buktot na pagnanasa; sila ay kulang sa pagkilatis. Pinakamahirap na kilalanin ang isang buktot na disposisyon. Buktot ang lahat ng kilos ng sinumang labis na mapanlinlang at masama. Halimbawa, may mga taong matapos magsinungaling ay nag-iisip, “Kung hindi ko ibabahagi ang pagkaunawa ko, ano na lang ang iisipin ng iba sa akin? Dapat akong magtapat at makipagbahaginan nang kaunti; kapag naibahagi ko na ang aking pag-unawa, iyon na iyon. Hindi puwedeng malaman ng iba ang tunay kong mga intensyon at isipin nila na ako ay mapanlinlang.” Anong disposisyon ito? Ang pagtatapat sa mapanlinlang na paraan—ito ay tinatawag na kabuktutan. At matapos magsinungaling, maoobserbahan nila: “May nakaalam ba na nagsinungaling ako? May nakakita ba sa tunay kong pagkatao?” Susubukan nilang mang-uto para makakuha ng impormasyon sa iba at uusisain nila ang mga ito; ito rin ay buktot. Hindi madaling makita ang buktot na disposisyon. Ang sinumang gumagawa ng mga bagay sa lihim na mapanira at mapanlinlang na paraan, na pinapahirapan ang ibang makilatis ang mga ito, ay buktot. Ang sinumang nagpapakana at nagpaplano upang makamit ang mga layunin niya ay buktot. Ang sinumang nanlilinlang ng mga tao sa pamamagitan ng paggawa ng masasamang bagay habang nagkukunwaring gumagawa ng mabuti, at pinagseserbisyo ang iba sa kanya, ang pinakabuktot sa lahat. Ang malaking pulang dragon ang pinakabuktot; si Satanas ang pinakabuktot; ang mga diyablong hari na iyon ang pinakabuktot; ang lahat ng diyablo ay buktot.

Upang hangarin ang pagbabago ng disposisyon, kailangan munang makilala ng isang tao ang sarili niyang tiwaling disposisyon. Ang tunay na pagkakilala sa sarili ay kailangan ng masusing pagtingin at paghihimay sa diwa ng kanyang katiwalian, pati na rin ang pagkilala sa iba’t ibang kalagayan na dulot ng isang tiwaling disposisyon. Kapag malinaw na naunawaan ng isang tao ang sarili niyang mga tiwaling kalagayan at tiwaling disposisyon, saka lamang niya magagawang kasuklaman ang kanyang laman at si Satanas, at saka lamang magkakaroon ng pagbabago sa disposisyon. Kung hindi niya makikilala ang mga kalagayang ito, at mabigong maiugnay at maitugma ang mga ito sa kanyang sarili, mababago ba ang disposisyon niya? Hindi. Ang pagbabago ng disposisyon ay nangangailangan ng pagkilala sa iba’t ibang kalagayan na dulot ng tiwali niyang disposisyon; dapat siyang makarating sa puntong hindi na siya pinipigil ng tiwali niyang disposisyon at sa punto ng pagsasagawa sa katotohanan—saka lamang magsisimula ang pagbabago ng disposisyon niya. Kung hindi niya makikilala ang pinagmulan ng mga tiwali niyang kalagayan, at pinipigilan lamang ang sarili niya ayon sa mga salita at doktrina na nauunawaan niya, kahit mayroon siyang ilang mabuting pag-uugali at nagbabago siya nang kaunti sa panlabas, hindi ito maituturing na pagbabago ng disposisyon. Dahil ito ay hindi maaaring ituring na pagbabago ng disposisyon, ano kung gayon ang papel na ginagampanan ng karamihan ng tao sa panahon ng paggampan ng tungkulin nila? Ito ay ang papel ng isang trabahador; nagsusumikap at nagpapakaabala lamang sila sa mga gawain. Bagamat ginagampanan din nila ang tungkulin nila, kadalasan ay nakatutok lamang sila sa pagtapos ng mga bagay, hindi sa paghahanap ng katotohanan kundi sa pagsusumikap lang. Minsan, kapag maganda ang lagay ng kanilang loob, higit silang magsisikap, at minsan, kapag masama ang lagay ng kanilang loob, hindi sila masyadong magsisikap. Ngunit pagkatapos ay susuriin nila ang sarili nila at makakaramdam sila ng pagsisisi, kaya’t muli silang higit na magsisikap, sa pag-aakalang ito ay pagsisisi. Sa katunayan, ito ay hindi tunay na pagbabago, o tunay na pagsisisi. Nagsisimula ang tunay na pagsisisi sa pagkakilala sa sarili; nagsisimula ito sa pagbabago ng ugali. Kapag nagbago na ang ugali ng isang tao, at kaya na niyang maghimagsik laban sa kanyang laman, isagawa ang katotohanan, at iayon ang kanyang ugali sa mga prinsipyo, nangangahulugan ito na mayroon na ngang tunay na pagsisisi. Pagkatapos, unti-unti silang makararating sa puntong kaya na nilang magsalita at kumilos ayon sa mga prinsipyo, ganap nang umaayon sa katotohanan. Ito ang simula ng pagbabago sa buhay disposisyon. Anong yugto na ang narating ninyo sa karanasan ninyo ngayon? (Mayroon akong ilang mabuting panlabas na ugali.) Kung gayon ay nasa panahon pa rin kayo ng pagsusumikap. May ilang taong nagsusumikap at saka nag-iisip na may inambag na sila at nararapat na silang bigyan ng mga pagpapala ng Diyos. Sa loob nila ay palagi nilang pinagbubulayan: “Ano kaya ang palagay ng Diyos dito? Labis akong nagsikap at nagtiis ng labis na paghihirap, makakapasok kaya ako sa kaharian ng langit?” Palaging sinusubukang malaman ang lahat ng kasagutan—ano bang disposisyon ito? Ito ay mapanlinlang, buktot, at mayabang. Dagdag pa rito, umaasang magkakamit ng mga pagpapala mula sa pagsusumikap habang nananalig sa Diyos nang walang pagtanggap sa kahit kaunting katotohanan; hindi ba’t mayroong matigas na kalooban na disposisyon dito? Ang hindi kailanmang pagbitiw sa mga pakinabang ng katayuan; hindi ba’t ito rin ay katigasan ng kalooban? Palagi silang nag-aalala: “Tatandaan kaya ng Diyos na naghirap ako sa paggampan ng tungkuling ito? Bibigyan kaya Niya ako ng mga pagpapala?” Palagi nilang kinikwenta ang mga ito sa isip nila. Sa labas, sila ay tila nakikipagkasundo, pero sa katunayan, mayroon ditong ilang uri ng tiwaling disposisyon. Palaging nais makipagkasundo sa Diyos, palaging nais makatanggap ng mga pagpapala mula sa pananalig sa Diyos, palaging nais makinabang at hindi mawalan, palaging gumagamit ng mga baluktot at madayang paraan—ito ay pangingibabaw ng buktot na disposisyon. Sa tuwing nagsisikap nang kaunti ang isang tao sa paggampan ng tungkulin niya, nais niyang malaman: “Makatatanggap ba ako ng mga pagpapala para sa lahat ng pagsisikap na ginagawa ko? Makapapasok ba ako sa kaharian ng langit matapos ng labis na paghihirap upang makapanalig sa Diyos? Sasang-ayunan ba ako ng Diyos sa pagtalikod ko sa lahat ng bagay para magampanan ang tungkulin ko? Kinikilala ba ako ng Diyos o hindi?” Buong araw nilang pinagbubulayan ang mga katanungang ito. Kung hindi nila malaman ang mga kasagutan dito sa loob ng isang araw, mababagabag sila sa araw na iyon, ayaw nang gumanap sa tungkulin nila o magbayad ng halaga, at mas lalong ayaw na hangarin ang katotohanan. Palagi silang pinipigil at iginagapos ng mga bagay na ito, wala silang kahit kaunting tunay na pananalig. Hindi sila nananalig na totoo ang mga pangako ng Diyos. Hindi sila nananalig na ang paghahangad sa katotohanan ay tiyak na magdadala ng mga pagpapala ng Diyos. Sa puso nila, sila ay tutol sa katotohanan. Kahit naisin nilang hangarin ang katotohanan, kulang sila ng lakas para dito, kaya’t wala silang kaliwanagan at pagtanglaw ng Banal na Espiritu, at hindi nila nauunawaan ang katotohanan. Madalas maharap sa problema ang ganitong tao sa paggampan ng tungkulin niya, at madalas siyang negatibo at mahina. Nagrereklamo siya kapag nahihirapan, at kapag dumating ang sakuna o siya ay naaresto, nagpapasya siya na hindi siya pinoprotektahan ng Diyos at na ayaw sa kanya ng Diyos, at nalulugmok siya sa kawalan ng pag-asa. Anong disposisyon ito? Hindi ba’t ito ay kalupitan? Ano ang gagawin ng taong ito sa sandaling naghinanakit ang kanyang loob? Siguradong siya ay magiging negatibo at magpapakatamad; susuko na lamang siya at mawawalan ng pag-asa. At madalas niyang pagbibintangang huwad na lider at anticristo ang mga lider at manggagawa. Maaaring direkta rin siyang magreklamo tungkol sa Diyos at gumawa ng mga paghusga tungkol sa Kanya. Ano ba ang nagdudulot ng mga bagay na ito? Sila ay kontrolado ng isang malupit na disposisyon. Naniniwala siya, ayon sa mga sekular na pananaw at satanikong lohika, na dapat may kapalit ang bawat puhunan. Kung walang gayong kabayaran, hindi na siya mamumuhunan. Mayroon siyang mapaghiganting kaisipan at naglalayong sukuan ang tungkulin niya, tanggihan ang tungkulin niya, at manghingi ng kabayaran. Hindi ba’t ito ay malupit? Sa anong mga paraan ito katulad kay Pablo? (Naniwala si Pablo na kapag natapos na niya ang kanyang takbo at nakibaka na siya ng magandang pakikibaka, may korona ng katuwiran na ilalaan para sa kanya.) Sa ganoong paraan siya mismo naihahambing kay Pablo. Nagpapakita ba kayo ng mga pagpapamalas na ito ni Pablo? Inihahambing ba ninyo ang mga sarili ninyo gaya nito? Kung hindi ninyo iuugnay ang mga sarili ninyo sa mga salita ng Diyos, hindi ninyo makikilala ang mga sarili ninyo. Ang pagkilala sa diwa ng tiwali ninyong disposisyon ang tanging paraan upang tunay ninyong makilala ang sarili ninyo. Kung mga paimbabaw na tama at mali lamang ang kinikilala ninyo, o kung basta na lamang ninyong inaamin na kayo ay isang diyablo at isang Satanas, iyan ay masyadong masaklaw at hungkag. Ito ay pagpapanggap na pagiging malalim, ito ay pagbabalatkayo, ito ay pandaraya. Ang ganitong pagsasalita tungkol sa kaalaman sa sarili ay huwad na espirituwalidad, ito ay nakalilihis.

Nakita na ba ninyo kung paano tinatangka ng isang mapanlinlang na tao ang pagkakaroon ng kaalaman sa sarili? Sinusubukan niyang palakihin ang isang bagay, nagsasalita tungkol sa kung paanong siya ay isang diyablo at isang Satanas, at isinusumpa pa nga ang kanyang sarili; at sa kabila nito ay hindi niya sinasabi kung ano ang mga nagawa niyang mga maladiyablo at masasamang gawi, at hindi hinihimay ang karumihan at katiwalian sa kanyang puso. Sinasabi lamang niya na siya ay isang diyablo at isang Satanas, at naghimagsik at lumaban sa Diyos, gamit ang maraming salitang walang saysay at pangkalahatang pahayag para kondenahin ang kanyang sarili, kaya ang pakiramdam ng iba, “Isa nga itong taong tunay na nakakakilala sa sarili niya; napakalalim ng pang-unawa niya.” Hinahayaan niyang makita ng iba kung gaano siya kaespirituwal, na ginagawa ito para kainggitan siya ng iba bilang isang naghahangad sa katotohanan. Ngunit matapos niyang makilala ang kanyang sarili sa ganitong paraan sa loob ng ilang taon, hindi pa rin siya tunay na nagsisisi, at walang nakikitang sitwasyon ang isang tao kung saan isinasagawa talaga niya ang katotohanan o ginagawa ang mga bagay-bagay ayon sa mga prinsipyo. Walang anumang pagbabago sa buhay disposisyon niya, na naglalantad sa problema: Hindi ito tunay na kaalaman sa sarili. Ito ay pagbabalat-kayo at pandaraya, at ang taong ito ay mapagpaimbabaw. Gaano man magsalita ang isang tao tungkol sa kaalaman sa sarili, huwag kang tumutok sa kung gaano kaganda sa pandinig ang mga salita niya o kung gaano kalalim ang kaalaman niya. Ano ang susi na dapat obserbahan? Pansinin kung gaano karaming katotohanan ang kaya niyang isagawa, at pansinin kung kaya niyang sumunod sa mga katotohanang prinsipyo upang itaguyod ang gawain ng iglesia. Ang dalawang sukatang ito ay sapat para masabi kung ang isang tao ay nakaranas ng tunay na pagbabago. Ito ang prinsipyo para sa pagsusuri at pagkilatis sa mga tao. Huwag kang makinig sa magagandang bagay na nanggagaling sa kanilang bibig; obserbahan mo kung ano talaga ang kanilang ginagawa. May ilan na, kapag tinatalakay ang kaalaman sa sarili, sa panlabas ay tila sineseryoso ang bagay na ito. Nagsasalita sila tungkol sa anumang maling ideya o maling kaisipan nila kasama ang iba, ipinapahayag at ibinubunyag nila ang kanilang sarili, ngunit pagkatapos nilang magsalita ay hindi pa rin sila tunay na nagsisi. Kapag may nangyayari sa kanila, hindi pa rin nila isinasagawa ang katotohanan, hindi rin sumusunod sa mga prinsipyo, itinataguyod ang gawain ng iglesia, o nagpapakita ng anumang pagbabago. Ang ganitong uri ng kaalaman sa sarili, paghahayag, at pagbabahaginan ay walang kabuluhan. Marahil ay iniisip ng ganitong uri ng tao na ang makilala ang kanyang sarili sa ganitong paraan ay nangangahulugan na siya ay tunay na nagsisi at nagsasagawa ng katotohanan, ngunit, sa huli, walang anumang pagbabago matapos ang ilang taon ng ganitong pang-unawa. Hindi ba’t ang ganitong paraan ng pagkilala sa sarili ay paggawa nang pabasta-basta lamang, pagsunod sa pamamaraan? Walang aktuwal na epekto; hindi ba’t pinaglalaruan lamang nila ang kanilang sarili? May pinuntahan Ako dati at pagdating Ko, may isang taong namumutol ng damo gamit ang isang makinang pamutol ng damo. Napakalakas ng ugong ng makina at gumagawa ng malakas na ingay. Naranasan Ko ang sitwasyong ito sa dalawa o tatlong beses na pagpunta Ko roon, kaya tinanong Ko ang taong iyon, “Wala kayong nakatakdang oras para sa pagputol ng damo?” Sumagot siya, “Ah, pinuputol ko lang ang damo kapag nakita kong dumating ang Diyos. Hindi rin ito kanais-nais para sa akin.” Maaari itong marinig ng mga hindi nakakakilatis at isiping ang taong ito ay nagpapakatotoo, sinasabi kung ano ang nasa isipan niya. Maaari nilang isipin na inaamin niya ang kanyang mga pagkakamali at nagkakamit ng kaalaman sa sarili, at dahil dito, sila ay naililigaw. Ngunit ganyan ba ang magiging pagtingin dito ng isang taong nakakaunawa sa katotohanan? Ano ang tamang pananaw dito? Ang mga nakakakilatis sa sitwasyong ito ay mag-iisip, “Hindi ka umaako ng responsabilidad habang ginagawa mo ang iyong tungkulin; hindi ba’t ginagawa mo lang ito para magpakitang-tao?” Ngunit nangangamba ang tagaputol ng damo na ganito ang iisipin ng iba, kaya inunahan na niya sila sa pagsasalita sa ganitong paraan para patahimikin sila. Ito ay isa talagang mahusay na retorika, hindi ba? (Oo.) Sa katunayan, matagal na niyang pinag-isipan kung paano haharapin ang ganitong sitwasyon, para pauna ka nang ilihis at pag-isipin ka na talagang prangka siya, na kaya niyang magsalita nang deretsahan at umamin sa kanyang mga pagkakamali. Ang iniisip niya ay: “Nauunawaan ko ang katotohanan; hindi kita kailangan para sabihin mo ito sa akin. Mauuna na akong aminin ito. Tingnan natin kung ano ang masasabi mo laban sa mautak kong pananalita. Ito lang ang gagawin ko; ano ang kaya mong gawin sa akin?” Aling mga disposisyon ang kumikilos dito? Una sa lahat, nauunawaan niya ang lahat. Kapag nagkakamali siya, alam niyang magsisi. Ito ang impresyon na ibinibigay niya sa iba, na gumagamit ng mga pagbabalat-kayo at kasinungalingan upang gumawa ng ilusyon at pahangain sa kanya ang iba. Pambihira ang kanyang pagiging tuso, na nalalaman niya kung hanggang saan malilihis ang iba ng kanyang mga salita at kung ano ang mga magiging reaksiyon nila. Nauna na niyang tinaya ang lahat ng ito. Anong disposisyon ito? Isa itong buktot na disposisyon. Bukod pa rito, pinapatunayan ng pagsasabi niya ng mga bagay na ito na hindi lamang ngayon niya ito napagtanto, kundi matagal na niyang alam na ang pagkilos nang ganito ay pabasta-basta, na hindi niya ito dapat ginagawa ngayon lang, na hindi siya dapat nagpapakitang-tao lamang, at hindi dapat kumikilos para sa kapakanan ng sarili niyang kayabangan. Bakit ginagawa pa rin niya ito kung ganoon? Hindi ba katigasan ito ng kalooban? May pagpapanggap, katigasan ng kalooban, at kabuktutan. Makikilatis ba ninyo ang mga ito? May ilan na kaya lamang makilatis ang iba at hindi ang kanilang sarili. Bakit ganito? Kung kaya talagang makilatis ng isang tao ang kanyang sarili, makikilatis din niya ang iba. Kung nakikilatis lamang niya ang iba at hindi ang kanyang sarili, ibig sabihin ay may problema sa kanyang disposisyon at karakter. Ang makita kung paanong ang iba ay maihahambing sa katotohanan pero hindi ang sarili niya—tiyak na ito ay hindi isang tao na nagmamahal sa katotohanan, lalong hindi na isang tao na tumatanggap sa katotohanan.

Mabuting bagay ba o masamang bagay kapag nagagawa ng isang tao na matuklasan kung gaano kaseryoso ang problema ng kanyang katiwalian? Isa itong mabuting bagay. Habang mas kaya mong matuklasan ang iyong katiwalian at maunawaan ito nang wasto, at habang mas kaya mong makilala ang sarili mong diwa, mas maaari kang maligtas at mas magiging malapit ka sa pagtanggap ng kaligtasan. Habang mas hindi mo nagagawang matuklasan ang iyong mga problema, palaging naniniwala na ikaw ay mabuti at maayos, mas malayo ka sa landas ng kaligtasan—ikaw ay nasa malaking panganib pa rin. Kung may nakikita kang tao na palaging nagyayabang tungkol sa kung gaano kagaling niyang nagagampanan ang kanyang tungkulin, at ang kanyang kakayahang makipagbahaginan sa katotohanan at magsagawa ng katotohanan, pinatutunayan nito na ang tayog ng taong iyon ay maliit. Siya ay isip-bata, at ang kanyang buhay ay wala pang sapat na tayog. Anong uri ng tao ang mas may pag-asang makatanggap ng kaligtasan at kayang tumahak sa landas ng kaligtasan? Ito ay isang tao na tunay na kumikilala sa sarili niyang tiwaling disposisyon. Habang mas malalim niya itong nauunawaan, mas napapalapit siya sa pagiging ligtas. Ang pagkaunawa na ang mga sariling tiwaling disposisyon ng isang tao ay nagmumulang lahat sa satanikong kalikasan, nakikitang wala siyang konsensiya o katwiran, na hindi niya maisagawa ang anumang katotohanan, na nabubuhay lamang siya sa pamamagitan ng kanyang tiwaling disposisyon at walang anumang pagkatao, na siya ay isang nabubuhay na diyablo at isang nabubuhay na Satanas—ito ay tunay na pagkilala sa diwa ng sarili niyang katiwalian. Tila nagiging mas seryoso ang isang problema kung nauunawaan sa ganitong paraan, ngunit ito ba ay mabuti o masamang bagay? (Isang mabuting bagay.) Bagama’t ito ay isang mabuting bagay, ang ilang tao ay nagiging negatibo kapag nakikita nila ang bahagi nila na diyaboliko at sataniko, iniisip na, “Tapos na ako ngayon. Hindi ako gusto ng Diyos. Tiyak na ipadadala ako sa impiyerno. Walang paraan na ililigtas ako ng Diyos.” Ito ba ay isang bagay na nagaganap? Sabihin mo sa Akin, may mga tao bang nagiging mas negatibo habang mas lalo nilang nauunawaan ang kanilang mga sarili? Iniisip nila, “Ganap na akong sira. Ang paghatol at pagkastigo ng Diyos ay nasa akin. Ito ay parusa, ganti. Hindi ako gusto ng Diyos. Wala na akong pag-asang maligtas.” May ganito bang mga maling paniniwala ang mga tao? (Mayroon.) Sa katunayan, habang mas nakikilala ng isang tao ang kanyang kawalan ng pag-asa, mas mayroong pag-asa para sa taong iyon. Huwag maging negatibo, huwag sumuko. Ang makilala ang sarili ay isang mabuting bagay, ito ay isang mahalagang landas sa pagtanggap ng kaligtasan. Kung ganap na hindi nalalaman ng isang tao ang kanyang sariling tiwaling disposisyon at ang diwa ng kanyang paglaban sa Diyos sa iba’t ibang aspekto, at wala man lamang siyang planong magbago, ito ay isang problema. Ang ganitong uri ng tao ay manhid, siya ay patay. Madali bang buhaying muli ang isang taong patay? Sa sandaling siya ay patay na, hindi siya madaling buhayin.

Anong uri ng tao ang binibigyan pa rin ng Diyos ng mga pagkakataon para makapagsisi? Anong uri ng tao ang may pag-asa pa ring maligtas? Anong mga pagpapamalas ang dapat ipakita ng mga taong ito? Una sa lahat, dapat ay mayroon silang pakiramdam ng konsensiya. Anuman ang mangyari sa kanila, kaya nila itong tanggapin mula sa Diyos, nauunawaan nila sa kanilang puso na ang Diyos ang gumagawa upang iligtas sila. Sasabihin nila, “Hindi ko nauunawaan ang mga layunin ng Diyos, o nauunawaan kung bakit nangyayari sa akin ang ganitong uri ng bagay, ngunit nagtitiwala ako na ginagawa ito ng Diyos upang iligtas ako. Hindi ako maaaring maghimagsik laban sa Kanya o sugatan ang Kanyang puso. Dapat akong magpasakop at maghimagsik laban sa aking sarili.” May ganito silang konsensiya. Bukod dito, tungkol sa katwiran, iniisip nila, “Ang Diyos ang Lumikha. Ako ay isang nilikha. Anuman ang gawin ng Diyos ay tama. Hinahatulan at kinakastigo ako ng Diyos para dalisayin ang tiwali kong disposisyon. Paano man itinuturing ng Lumikha ang Kanyang mga nilikha ay ganap na makatwiran at naaangkop.” Hindi ba’t ito ang katwiran na dapat mayroon ang mga tao? Hindi dapat magkaroon ng mga hinihingi sa Diyos ang mga tao, na nagsasabi, “Tao ako. Mayroon akong integridad at dignidad. Hindi ko pahihintulutang tratuhin Mo ako nang ganito.” Makatwiran ba ito? Ito ay isang satanikong disposisyon, wala itong katwiran ng normal na tao, at hindi ililigtas ng Diyos ang ganitong mga tao; hindi Niya sila kinikilala bilang mga nilikha. Ipagpalagay nating sinabi mo, “Nilikha ako ng Diyos; paano man Niya ako gustong tratuhin ay ayos lang. Maaari Niya akong tratuhin bilang isang asno o kabayo o anuman. Wala akong mga sariling pinagpipilian o hinihingi.” Kung sinabi mo iyan, gugustuhin mo pa rin bang pumili kung ang pagsasagawa ng iyong tungkulin ay medyo mahirap at nakakapagod? (Hindi.) Tama iyan. Dapat kang magpasakop. Paano ka magpapasakop? Sa simula, ang pagpapasakop ay mahirap at hindi madaling tiisin. Palagi mong gustong tumakas at tumanggi. Kaya ano ang dapat mong gawin? Dapat kang lumapit sa Diyos at manalangin, hanapin ang katotohanan, makita nang malinaw ang diwa ng problema, at pagkatapos ay hanapin ang landas ng pagsasagawa. Kailangan mo lamang ilagay ang puso at pagsisikap mo sa pagsasagawa ng katotohanan, nagpapasakop nang paunti-unti. Ito ay pagkakaroon ng katwiran. Dapat ka munang magtaglay ng ganitong uri ng katwiran. Sa sandaling mayroong konsensiya at katwiran ang isang tao, ano pa ang kailangan niya? Ang pakiramdam ng kahihiyan. Para sa anong mga sitwasyon kailangan ng isang tao ang pakiramdam ng kahihiyan? Kapag may mali siyang ginawa, kapag ibinubunyag niya ang kanyang paghihimagsik, pagiging baliko, at panlilinlang, kapag siya ay nagsisinungaling at nandaraya—iyon ang panahon na kailangan niya ng kamalayan at pakiramdam ng kahihiyan. Dapat ay alam niya na ang paggawa ng mga bagay-bagay sa ganitong paraan ay hindi umaayon sa katotohanan at walang dignidad, dapat ay marunong siyang makaramdam ng pagsisisi. Ang isang taong walang pakiramdam ng pagsisisi ay isang taong mapangahas at walang kahihiyan na hindi karapat-dapat na tawaging tao. Ganap na katapusan na ito para sa isang taong hindi tumatanggap sa katotohanan. Paano man ibinabahagi ang katotohanan sa kanya, hindi niya ito tinatanggap; at ano man ang sabihin, hindi pa rin siya nagkakamit ng kamalayan. Kawalan ng pakiramdam ng kahihiyan ang tawag dito. Ang mga tao bang walang pakiramdam ng kahihiyan ay nakakaramdam ng pagsisisi? Kung walang pakiramdam ng kahihiyan, ang isang tao ay walang dignidad, at hindi alam ng ganitong tao ang pagsisisi. Kaya bang tumalikod ng mga taong hindi marunong magsisi? (Hindi.) Hindi bibitiwan ng mga taong hindi marunong tumalikod ang kasamaang nasa kanilang mga kamay. “Talikdan ng bawat isa ang kanyang masamang gawi, at ang karahasan na nasa kanilang mga kamay” (Jonas 3:8). Ano ang dapat na tinataglay ng isang tao upang magawa ito? Dapat ay tinataglay niya ang pakiramdam ng kahihiyan at konsensiya. Kapag nagkakamali siya, sasawayin niya ang kanyang sarili at makararamdam ng pagsisisi, at iiwan niya ang mga mali niyang pamamaraan. Kayang ituwid ng ganitong uri ng tao ang kanyang sarili. Ito ang pinakamababang dapat taglayin ng isang tao sa kanyang pagkatao. Maliban sa konsensiya, katwiran, at pakiramdam ng kahihiyan, ano pa ang kailangan? (Ang pagmamahal sa mga positibong bagay.) Tama iyan. Ang pagmamahal sa mga positibong bagay ay nangangahulugan ng pagmamahal sa katotohanan. Ang mga nagmamahal lamang sa katotohanan ang mga taong may mabubuting puso. Minamahal ba ng masasamang tao ang mga positibong bagay? Minamahal ng masasamang tao ang mga buktot, malupit, at mapaminsalang bagay; minamahal nila ang lahat ng may kaugnayan sa mga negatibong bagay. Kapag nagsasalita ka sa kanila tungkol sa mga positibong bagay, o kung paanong ang isang bagay ay nagdudulot ng mga pakinabang sa mga tao at nagmumula sa Diyos, hindi sila natutuwa at hindi sila interesadong marinig ang tungkol sa mga ito—wala silang pag-asang maligtas. Gaano man kahusay magbahagi sa katotohanan ang isang tao sa kanila o kung gaano kapraktikal sila kinausap, talagang hindi lang sila interesado, at maaari pa ngang magpahayag ng pagkamapanlaban at antagonismo. Ngunit nagliliwanag ang kanilang mga mata kapag narinig nila ang isang tao na nagsasalita tungkol sa kasiyahan ng laman, at napupuno sila ng enerhiya. Ito ay isang malupit at buktot na disposisyon, at hindi mabuti ang kanilang kalooban. Kaya, hindi nila kayang mahalin ang mga positibong bagay. Sa kanilang puso, paano nila tinitingnan ang mga positibong bagay? Hinahamak at minamaliit nila ang mga ito, kinukutya nila ang mga bagay na ito. Pagdating sa pagiging tapat na tao, iniisip nila, “Ang pagiging tapat ay naglalagay sa atin sa dehadong kalagayan. Hindi ko ito tatanggapin. Kung ikaw ay tapat, isa kang mangmang. Tingnan mo ang iyong sarili, nagtitiis ng paghihirap at nagsisikap nang husto para gampanan ang iyong tungkulin nang hindi isinasaalang-alang ang iyong kinabukasan o kalusugan. Sino ang mag-aalala kung bumagsak ka sa pagod? Hindi ko maaaring pagurin ang sarili ko.” Maaaring sabihin ng iba, “Mag-iwan tayo ng lalabasan para sa sarili natin. Hindi tayo puwedeng magpagod nang todo-todo na parang mga mangmang. Kailangan nating ihanda ang ating ‘backup’ na plano at pagkatapos ay dagdagan pa ang pagsisikap.” Ang masasama ay matutuwa kapag narinig nila ito; tamang-tama ito para sa kanila. Ngunit pagdating sa ganap na pagpapasakop sa Diyos at paggugol ng sarili nang deboto para sa tungkulin ng isang tao, nakakaramdam sila ng pagkasuklam at pagkamuhi, at hindi nila ito tatanggapin. Hindi ba’t malupit ang ganitong tao? Ang lahat ng taong tulad nito ay may malupit na disposisyon. Ang kailangan mo lamang gawin ay magbahagi sa katotohanan at makipag-usap tungkol sa mga prinsipyo ng pagsasagawa kasama sila, at nasusuklam na sila at ayaw nang makinig. Iisipin nilang sinisira nito ang kanilang dangal, sinusugatan ang kanilang dignidad, at hindi sila makikinabang dito. Sa kanilang kalooban ay sasabihin nila: “Tuloy-tuloy lang sa katotohanan, sa mga prinsipyo ng pagsasagawa. Palaging nagsasalita tungkol sa pagiging isang tapat na tao—mapapakain ka ba ng katapatan? Magkakapera ka ba dahil sa pagsasabi ng totoo? Pandaraya ang paraan para kumita!” Anong pangangatwiran ito? Pangangatwiran ito ng isang bandido. Hindi ba’t isa itong malupit na disposisyon? Mabuti ba ang kalooban ng taong ito? (Hindi.) Hindi makakamit ng ganitong tao ang katotohanan. Ang kaunting iniaalay, ginugugol, at tinatalikuran niya ay nakatuon lahat sa isang layunin, isang bagay na noon pa niya kinalkula nang mabuti. Iniisip niyang magandang kasunduan lamang ang mag-alok ng isang bagay kung makakakuha siya ng mas marami bilang kapalit. Anong disposisyon ito? Ito ay isang buktot at malupit na disposisyon.

Ang karamihan ng nananalig sa Diyos ay hindi naghahangad ng katotohanan. Palagi nilang gustong gumawa ng sarili nilang mga balak at pagsasaayos. Dahil dito, kaunti lamang ang nakamit nila matapos ang ilang taon nito—hindi nila mauunawaan ang anumang katotohanan at hindi makakapagbahagi ng patotoong batay sa karanasan. Sa panahong ito, makakaramdam sila ng pagsisisi, at iisipin na pinakamabuti ang magpasakop sa kataas-taasang kapangyarihan at pagsasaayos ng Diyos at manalig sa Diyos ayon sa Kanyang mga hinihingi. Naramdaman nila na medyo may katalinuhan sila noong panahong iyon, gumagawa ng mga plano ayon sa sarili nilang kagustuhan, ngunit, dahil hindi nila nakamit ang katotohanan, sila ang mga nawalan sa huli. Nakakaunawa at namumulat lamang ang mga tao sa katotohanan sa pamamagitan ng mga kabiguang ito. Tanging kapag nakaranas sila ng kung anong antas ng kawalan sa buhay na sila ay lumalakad sa tamang landas, at nagsisimulang tumahak sa isang mas direktang landas. Kung nananalig sila sa Diyos ayon sa Kanyang mga hinihingi, iiwasan nila ang napakaraming pasikot-sikot sa daan. Nauunawaan ng ilang tao ang ilang katotohanan matapos nilang maranasan ang maraming bagay at harapin ang ilang kabiguan at balakid. Nakikilatis nila ang mga bagay na ito, at nagagawa nilang ipagkatiwala ang lahat sa Diyos, kusang-loob na nagpapasakop sa Kanyang pamamatnugot at mga pagsasaayos. Sa puntong iyon, sila ay nasa tamang landas. Ngunit hindi ibinibigay ng mga taong may mga buktot at malupit na disposisyon ang kanilang sarili sa Diyos. Palagi nilang gustong sumandig sa mga sarili nilang pagsisikap, palaging nagtatanong, “Ang tadhana ba ay talagang kontrolado ng Diyos? Ang Diyos ba talaga ang may kataas-taasang kapangyarihan sa lahat ng bagay?” Ang ilang tao, na nakikinig sa parehong mga sermon at pagbabahaginan sa sambahayan ng Diyos, ay mas sumisigla habang mas nakikinig sila. Bumubuti ang kanilang kalagayan at nakakaranas sila ng pagbabago habang mas nakikinig sila. Ngunit iniisip lamang ng iba na tila nagiging mas lalo itong komplikado, mas hindi maaabot. Ang mga ito ang mga taong walang espirituwal na pang-unawa. At ang iba naman ay nakikinig pa rin sa mga sermon at pagbabahaginan at nakakaramdam ng pagtutol at ganap na hindi interesado. Ipinapakita nito ang mga pagkakaiba sa kalikasan ng mga tao, inihihiwalay ang mga tupa sa mga kambing, ang mga nagmamahal sa katotohanan sa mga hindi nagmamahal sa katotohanan. Tinatanggap ng isang grupo ang mga salita ng Diyos, tinatanggap ang katotohanan, at tinatanggap ang paghatol at pagkastigo ng Diyos. Hindi tinatanggap ng isa pang grupo ang katotohanan gaano pa man sila nakikinig sa mga sermon. Iniisip nilang ito ay hungkag na pananalita lamang, at kahit pa naiintindihan nila ito, ayaw nila itong isagawa, dahil hindi nila kayang bitiwan ang sarili nilang mga plano, makasariling pagnanasa, at interes. Kaya, hindi sila nagbabago sa kabila ng ilang taon ng paniniwala. Hindi ba gaanong halata ang mga kaibahan sa dalawang grupong ito sa iglesia? Ang mga tunay na naghahangad sa Diyos ay hindi naiimpluwensiyahan anuman ang sabihin ng iba; nagpupursige sila sa paggugol ng kanilang sarili para sa Diyos, naniniwala na ang mga salita ng Diyos ay tama, at na ang pinakamataas na prinsipyo ay ang pagsasagawa ayon sa mga salita ng Diyos. Ang mga buktot at hindi nagmamahal sa katotohanan ay palaging may aktibong pag-iisip. Kung makakakita sila ngayon ng katiting na pag-asa para makatanggap ng mga pagpapala, ibibigay nila ang lahat-lahat nila at gagawa sila ng mabubuting bagay na makikita ng lahat, umaasa na makuha ang loob ng mga ito. Ngunit matapos ang ilang panahon, kapag hindi sila pinagpala ng Diyos, nagsisisi sila at nagrereklamo, at ito ang konklusyon nila: “Ang Diyos ang may kataas-taasang kapangyarihan sa lahat; hindi Siya nagtatangi—hindi ako ganoon kasigurado na totoo ang mga salitang ito.” Ang nakikita lang nila ay ang mga sarili nilang panandaliang interes; kung hindi nila ito mapakikinabangan, hindi sila kikilos. Hindi ba’t malupit ito? Kahit sino pa ang kahalubilo nila, sinusubukan nilang makipagkasunduan sa mga ito, at nangangahas pa nga silang sumubok na gumawa ng mga kasunduan sa Diyos. Iniisip nila: “Kailangan kong kumita, at ngayon na. Kailangan kong kumita agad-agad!” Labis na dominante—kalabisan ba kung sasabihing malupit ang kanilang disposisyon? (Hindi.) Paano mapatutunayan ang kanilang kalupitan? Kapag nahaharap sila sa isang munting pagsubok o sakuna, hindi nila ito kakayanin at hindi nila gagampanan ang kanilang tungkulin. Pakiramdam nila ay nalugi sila: “Malaki ang ipinuhunan ko at hindi pa rin ako pinagpala ng Diyos. May Diyos pa ba? Ito ba ang tamang daan o hindi?” Ang puso nila ay napupukaw ng pagdududa. Nais nilang kumita, at pinatutunayan nitong hindi kusang-loob at taimtim ang paggawa nila ng mga sakripisyo; sa ganitong paraan sila ay nabubunyag. Ano ang sinabi ng asawa ni Job noong si Job ay nakararanas ng kanyang mga pagsubok? (“Pinananatili mo pa rin ba ang iyong integridad? Sumpain mo ang diyos, at mamatay ka” (Job 2:9).) Siya ay hindi mananampalataya, tinatanggihan at tinatalikuran ang Diyos kapag may tumamang sakuna. Noong nagkaloob ang Diyos ng mga pagpapala, sinabi niya, “Diyos na si Jehova, ikaw ang dakilang tagapagligtas! Binigyan mo ako ng napakaraming ari-arian at pinagpala ako. Susunod ako sa iyo. Ikaw ang aking diyos.” At nang kunin ng Diyos ang kanyang mga ari-arian, sinabi niya, “Hindi ikaw ang diyos ko.” Sinabi pa niya kay Job, “Huwag kang manalig. Walang diyos! Kung mayroon, paano niya nagawang hayaan ang mga bandido na tangayin ang ating mga ari-arian? Bakit hindi niya tayo pinrotektahan?” Anong disposisyon ito? Isa itong malupit na disposisyon. Sa sandaling nakompromiso ang kanilang mga interes, at ang mga sarili nilang layunin at pagnanais ay hindi natupad, sila ay biglang nagagalit, nagrerebelde, at nagiging isang Hudas, ipinagkakanulo at tinatalikuran ang Diyos. Maraming tao ba ang tulad nito? Maaaring umiiral pa rin sa iglesia kahit paano ang gayong mga hayag na masasamang tao at hindi mananampalataya. Ngunit ito lamang ang uri ng kalagayang mayroon ang ilang tao; ibig sabihin, taglay nila ang ganitong disposisyon, ngunit hindi naman talaga ganito ang kanilang uri. Gayumpaman, kung may ganito kang uri ng disposisyon, kailangan ba itong mabago? (Oo.) Kung may ganito kang uri ng disposisyon, ibig sabihin nito na malupit din ang kalikasan mo. Taglay ang ganitong malupit na disposisyon, kaya mong salungatin ang Diyos, pagtaksilan ang Diyos at kumilos nang may pagkamapanlaban sa Kanya anumang oras. Ang bawat araw na hindi mo binabago ang mga tiwaling disposisyong ito ay isang araw na hindi ka kaayon ng Diyos. Kapag hindi ka kaayon ng Diyos, hindi ka makakalapit sa harap Niya at hindi mo mararanasan ang Kanyang gawain at wala kang paraan upang makatanggap ng kaligtasan.

Si Job ay tunay ngang isang taong may pananalig. Nang pagpalain siya ng Diyos, nagpasalamat siya sa Diyos. Nang disiplinahin siya ng Diyos at alisin sa kanya ang lahat ng mayroon siya, nagpasalamat pa rin siya sa Diyos. Matapos maranasan ang mga bagay-bagay hanggang sa pinakadulo, nang tumanda na siya at kinuha na ng Diyos ang lahat ng kanyang ari-arian at mga anak, paano tumugon si Job? Hindi lang siya hindi nagreklamo, kundi nagawa niyang itakwil si Satanas, at pinuri niya ang Diyos mula sa kanyang puso, idinakila ang pangalan ng Diyos, at nagpatotoo sa Kanya. May buktot na disposisyon ba rito? Isang malupit na disposisyon? (Wala.) Naghimagsik ba si Job matapos niyang mawalan ng napakaraming ari-arian? Nagreklamo ba siya? (Hindi.) Hindi siya nagreklamo, pinuri niya ang Diyos. Anong disposisyon ito? Kabilang dito ang ilang bagay na dapat taglay ng isang normal na pagkatao: konsensiya, katwiran, at pagmamahal sa mga positibong bagay. Una sa lahat, si Job ay may konsensiya. Sa kanyang puso, alam niya na ang lahat ng mayroon siya ay kaloob ng Diyos, at pinasalamatan niya ang Diyos para rito. Bilang karagdagan, mayroon din siyang katwiran. Alin sa mga pahayag niya ang nagpapatunay na siya ay may katwiran? (Sinabi niya: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21).) Ang pahayag na ito ay nagpapatotoo sa tunay na karanasan at pag-unawa ni Job sa mga pagsubok ng Diyos; ipinapahiwatig nito ang tunay niyang tayog at pagkatao. Ano pa ang taglay ni Job? (Ang pagmamahal sa katotohanan.) Paano ito nasusukat? Paano natin makikita ang pagmamahal niya sa katotohanan sa usapin ng pagkakait sa kanya ng Diyos? (Nang may nangyari sa kanya, nagawa niyang hanapin ang katotohanan.) Ang paghahanap sa katotohanan ay pagpapamalas ng pagmamahal sa katotohanan. Nang nangyayari sa paligid niya ang mga bagay-bagay, kahit pa hindi komportable o nasasaktan si Job, hindi siya nagreklamo—hindi ba’t pagpapamalas ito ng pagmamahal sa katotohanan? At ano pa ang isang mahalagang pagpapamalas ng pagmamahal sa katotohanan? (Ang kakayahang magpasakop.) Paano natin malalaman na ito ay praktikal at wastong pagpapamalas ng pagmamahal sa katotohanan? Madalas sabihin ng mga tao, “Lahat ng ginagawa ng Diyos ay kapaki-pakinabang sa mga tao at naglalaman ng Kanyang mabubuting layunin.” Ito ba ang katotohanan? (Oo.) Pero kaya mo ba itong tanggapin? Kapag pinagpapala ka ng Diyos, kaya mo itong tanggapin, pero kaya mo ba itong tanggapin kapag binabawi Niya? Hindi mo kaya, pero kaya ni Job. Tinanggap niya ang pahayag na ito bilang katotohanan—hindi ba’t mahal niya ang katotohanan? Kinuha ng Diyos ang lahat ng kanyang ari-arian, na nagdulot sa kanya ng napakalaking kawalan, at tinamaan din siya ng isang malubhang karamdaman. Pero ang pahayag na ito na sinabi niya, “Tama ang lahat ng ginagawa ng Diyos, at naglalaman ng mabubuting layunin ng Diyos,” ay nagpapatunay na lubos niyang naunawaan sa kanyang puso na ang lahat ng mayroon siya ay ipinagkaloob ng Diyos. Dahil mismo sa naunawaan niya na ito ang katotohanan, gaano man kalaking pasakit ang dinanas niya, wala siyang reklamo at nagawa pa rin niyang purihin ang Diyos. Anuman ang sabihin ng kanyang asawa, nagawa niyang manindigan sa kanyang patotoo at dakilain ang Diyos sa kanyang puso. Iyon ang dahilan kung bakit sinasabi nating mahal ni Job ang katotohanan. Higit pa rito, anuman ang paraan na ginamit ng Diyos para subukin siya, nagawa niyang tumanggap at magpasakop nang walang reklamo. Maging nang kinuha ni Satanas ang kanyang ari-arian at sinubukang patayin siya, o pinahirapan siya ng mga pigsa—na lahat ay hindi nakaayon sa mga kuru-kuro ng tao—paano tumugon si Job? Nagreklamo ba siya tungkol sa Diyos? Hindi siya nagsalita ng kahit isang salita ng reklamo tungkol sa Diyos, bagkus ay sinabi niya na ang pangalan ng Diyos ay dapat dakilain. Pinatutunayan nito na kayang magpasakop ni Job sa mga pamamatnugot at pagsasaayos ng Diyos, at pinatutunayan din na mahal ni Job ang katotohanan, at mahal ang katarungan at pagiging matuwid. Sa kanyang puso, sinabi niya, “Napakamakatarungan ng Diyos sa mga tao at napakatuwid! Tama ang lahat ng ginagawa ng Diyos!” Dahil dito, nagawa niyang purihin ang Diyos. Sinabi niya, “Anuman ang gawin ng Diyos, hindi ako magrereklamo. Sa paningin ng Diyos, ang mga nilikha ay mga uod lamang. Paano man ako tratuhin ng Diyos ay ayos lang at may katwiran.” Naniniwala siyang tama at positibo ang lahat ng ginagawa ng Diyos. Gaano man kalaki ang kawalan sa kanyang ari-arian, gaano man karaming paghihirap ang kanyang hinarap o gaano man karaming pasakit ang tiniis niya, hindi siya nagreklamo tungkol sa Diyos, at nagawa pa rin niyang magpasakop sa mga pamamatnugot at pagsasaayos ng Diyos. Isa itong pagpapamalas ng pagmamahal sa katotohanan. Napagtagumpayan niya ang mga sarili niyang paghihirap; hindi siya nagreklamo tungkol sa Diyos sa mga ito o humingi ng anuman sa Diyos. Ito ay pagmamahal sa katotohanan, ito ay tunay na pagpapasakop. Tanging ang mga tunay na nagpapasakop lamang ang mga taong nagmamahal sa katotohanan. Ang ilang tao ay mahusay sa pagsasalita ng mga doktrina at pagsigaw ng mga islogan sa mga ordinaryong panahon, ngunit kapag may seryosong bagay na nangyari sa kanila, lagi silang may hinihingi sa Diyos, at walang tigil na nagmamakaawa sa Kanya: “O, Diyos, tanggalin Mo po ang sakit ko! Ibalik Mo po ang yaman ko!” Ito ba ay pagpapasakop? Hindi sila mga taong nagmamahal sa katotohanan. Mahilig silang magsinungaling at manlihis ng ibang tao, at may pagmamahal sa yaman at pakinabang sa kanilang puso. Hindi masyadong pinahalagahan ni Job ang mga materyal na pakinabang at ang lahat ng kanyang mga ari-arian, mayroong dalisay na pag-unawa sa lahat ng mga ito, kaya nagawa niyang magpasakop. Sa kanyang puso, nakilatis ni Job ang mga bagay na ito. Sinabi niya, “Gaano man kalaki ang kinikita ng isang tao sa buhay na ito, ang lahat ng ito ay mula sa Diyos. Kung hindi ka pahihintulutan ng Diyos na kumita, hindi ka kikita kahit na isang sentimo. Kung pahihintulutan Niya ito, magkakaroon ka ng kung gaano karami ang ibinibigay Niya sa iyo.” Malinaw niyang nakita ang katotohanan ng kataas-taasang kapangyarihan ng Diyos sa lahat ng bagay, tumanim ang katotohanang ito sa kanyang puso. “Ang Diyos ang may kataas-taasang kapangyarihan sa lahat ng bagay”—ang pangungusap na ito ay walang tandang pananong para kay Job, kundi may tandang padamdam. Ang pangungusap na ito ang naging buhay niya at nanatili sa puso niya. Ano pa ang likas sa pagkatao ni Job? Bakit niya sinumpa ang sarili niyang kaarawan? Mas gugustuhin pa niyang mamatay kaysa makita siya ng Diyos na nahihirapan at magdalamhati ang Diyos para sa kanya. Anong katangian ito, anong diwa? (Kabaitan.) Ano ang mga pangunahing pagpapamalas ng kabaitan ni Job? Siya ay may konsiderasyon at maunawain sa Diyos, at kaya niyang mahalin at palugurin ang Diyos. Kapag ang isang tao ay nagtataglay ng ganitong mga katangian, siya ay may integridad. Paano nabubuo ang integridad? Tanging ang isang tao lamang na nakakaunawa sa katotohanan, na kayang manindigan sa kanyang patotoo sa mga panahon ng pagsubok ng Diyos at tukso ni Satanas, na kayang mamuhay gaya ng isang tao, nang naaabot ang pamantayan ng pagiging tao, at na nagtataglay ng partikular na dami ng katotohanan, ang may integridad. Pagdating sa pagkataong diwa, nagawa ni Job na isumpa ang kanyang kaarawan dahil lamang sa may mabuti siyang puso at na mas pipiliin niyang mamatay na lamang kaysa sa makita siya ng Diyos na nasasaktan, na magdudulot sa Diyos ng pagdadalamhati at pag-aalala. Ito ang pagkatao ni Job. Mamahalin at pagmamalasakitan lamang ng isang tao ang Diyos kung siya ay may mabuting pagkatao at diwa. Kung wala siya nito, siya ay magiging manhid at matigas ang puso. Ihambing ito kay Pablo, na ganap na kabaligtaran ni Job. Laging pinangangalagaan ni Pablo ang kanyang sarili, at nagnanais pa ngang makipagkasunduan sa Diyos. Nais niyang magkamit ng korona, nais niyang maging Cristo at palitan si Cristo. At nang hindi niya makuha ang korona niya nagtangka siyang makipagtalo sa Diyos at litisin ang Diyos. Walang katwiran! Ipinapakita nito na walang pakiramdam ng kahihiyan si Pablo. Dapat magbago ang mga taong may tiwaling disposisyon ni Satanas. Kung nauunawaan ng isang tao ang katotohanan, at kayang tanggapin at isagawa ang katotohanan, magagawa niyang magpasakop sa Diyos. Hindi na niya sasalungatin ang Diyos at siya ay magiging kaayon Niya. Ang gayong tao ay nakakamtan ang katotohanan at buhay. Ito ang uri ng nilikha na ninanais ng Diyos.

Sa Paghahanap Lamang sa mga Katotohanang Prinsipyo Maaaring Magampanan Nang Mabuti ng Isang Tao ang Kanyang Tungkulin

Nakasalalay kung makakamit ba ng isang tao ang katotohanan sa pamamagitan ng kanyang pananampalataya sa Diyos sa kung kaya ba niyang tumanggap o hindi ng pagpupungos habang ginagampanan niya ang kanyang tungkulin, kung kaya ba niyang gawin ang mga bagay alinsunod sa prinsipyo, at kung kaya ba niya laging magpasakop sa mga pamamatnugot at pagsasaayos ng Diyos—ito ang pinakamahalaga. Ano ba ang ibig sabihin ng magpasakop sa mga pamamatnugot at pagsasaayos ng Diyos? Ibig sabihin nito, anuman ang isaayos ng sambahayan ng Diyos na gawin mo, o saanman nito isaayos na gampanan mo ang iyong mga tungkulin, nagagawa mo itong tanggapin mula sa Diyos. Ang pagtanggap dito mula sa Diyos ay tunay na pananampalataya, at isa itong aspekto ng pagsasagawa. At paano ba ito tatanggapin ng isang tao mula sa Diyos? Sasabihin mo: “Bagaman mga tao ang nagsaayos ng bagay na ito, ito ay tungkulin ko. Ang anumang tungkuling isinasaayos ng iglesia para gampanan ko ay may kalakip na pahintulot ng Diyos. Dapat akong tumanggap at magpasakop. Kung gayon ay paano ko dapat tratuhin ang aking tungkulin?” Mayroon bang anumang hinihingi ang Diyos sa kung paano mo tatratuhin ang iyong tungkulin? Ano ang katotohanang hinihingi ng Diyos na isagawa ng mga tao? (Ang ilaan ang puso, isipan, at pagsisikap ng isang tao sa paggampan ng kanyang tungkulin nang mabuti.) Sa pagsunod sa prinsipyong ito, kapag tinatamad ka at ayaw mong gampanan ang iyong tungkulin, o kapag mayroon kang mga reklamo, dapat kang maghanap: “Saan ba rito umiiral ang problema? Hindi ako nagsasagawa gaya ng hinihingi ng Diyos! Kailangan kong bitiwan ang aking mga ideya, isuko ang aking mga hinihingi at pagnanais. Kailangan kong baguhin ang maling kalagayan ng aking kalooban.” Kailangan mong mabitiwan ang mga ito. Ngunit kung minsan, may ilang bagay na pumipigil sa mga tao sa pagbitiw. Anong uri ng mga bagay? Halimbawa, may ilang taong laging naiinggit na mas magarbo ang mga tungkulin ng ibang tao, na tinutulutan ng mga tungkuling ito ang ibang tao na makisalamuha sa maraming tao. Lagi nilang iniisip na hindi mahalaga ang sarili nilang tungkulin, na masyadong kakaunti lang ang taong nakikilala nila habang ginagampanan nila ito, at hindi sila kontento dahil dito. Dagdag pa rito, dahil sa maliit na saklaw ng responsabilidad ng kanilang tungkulin at dahil kaunting tao lang ang kailangan nilang pamahalaan, pakiramdam nila ay wala silang katayuan. Anong uri ng mga kaisipan ang mga ito? Ano ang pinagmumulan ng mga ideyang ito? (Mga tiwaling disposisyon.) Nagmumula ang lahat ng iyon sa mga tiwaling disposisyon. Ano ang mga bagay na ibinubunga ng mga tiwaling disposisyon? Ang mga iyon ay mga personal na intensyon, plano, ninanasa, at ambisyon. Paano dapat lutasin ang mga bagay na ito? Una, kailangan mong bumitiw, at pagkatapos, sa pamamagitan ng paghihimay, ay mapagtanto mo sa puso mo na naghahangad ka pa rin ng katayuan sa halip na masigasig na tumutupad sa iyong tungkulin upang mapalugod ang Diyos; mayroon ka pa ring mga ambisyon at ninanais, nag-iimbot ka ng mga pakinabang ng katayuan, labis-labis ang mga hinihingi mo, at hindi ka pa nakapagpapasakop sa Diyos. Kaya lalapit ka sa Diyos at magdarasal: “Diyos ko, hindi tama ang kalagayan ko. Pakiusap, disiplinahin at ituwid Mo ako, pakiusap, tulutan Mong sumapit sa akin ang Iyong paghatol at pagkastigo nang sa gayon ay makilala ko ang aking sarili at makapagsisi ako.” Kung mayroon kang pusong nagsisisi, kapag humarap ka sa Diyos at humiling sa Kanya na pagsabihan at disiplinahin ka, tutugon Siya ayon sa iyong tayog. Maaari ka Niyang disiplinahin, o marahil ay gabayan nang paunti-unti. Kung didisiplinahin ka Niya, ito ay dahil mayroon kang kaunting tayog. Ngunit maaaring hindi ka Niya disiplinahin, at iyon ay dahil sa mahina ka, at kung magkagayon ay maaari ka Niyang suportahan at gabayan nang paunti-unti upang makapagpasakop ka habang ginagampanan mo ang iyong tungkulin. Anu-ano muna ang mga kinakailangan para gawin ito ng Diyos? Kapag mayroon kang pusong nagsisisi, pusong nagpapasakop at nakikipagtulungan sa Diyos, at pusong nananabik at naghahangad sa katotohanan, saka ka lamang hahatulan, kakastiguhin, at lilinisin ng Diyos. Kung wala kang determinasyon para dito at hindi ka nagdarasal, bagkus ay sumusunod ka sa iyong laman at hindi ka bumibitiw sa iyong mga intensyon, ambisyon, at ninanasa, gagawin pa rin ba ito ng Diyos para sa iyo? Hindi gagawa sa iyo ang Diyos. Ikukubli ng Diyos ang Kanyang sarili sa iyo, itatago Niya ang Kanyang mukha sa iyo. Sa mga pagtitipon, ang lahat ng iba ay sisigla sa mga sermon ngunit lagi kang aantukin, nang walang paraan para mapasigla ang iyong sarili. Anuman ang mangyari, hindi maproproseso ng iyong utak ang alinman dito, at magpapatuloy ang kalagayang ito nang walang katapusan, magtatagal pa nga nang isa o dalawang taon, o tatlo hanggang limang taon pa nga. Nangangahulugan itong itinaboy ka na ng Diyos, itinago na Niya ang Kanyang mukha sa iyo, at lubha itong mapanganib. Sasabihin ng ilang tao: “Paano iyon naging mapanganib? Ginagampanan ko naman ang aking tungkulin. Hindi ko iniwanan ang Diyos. Nagbabasa pa rin ako ng mga salita ng Diyos, nakikinig ako sa mga himno, at may espirituwal akong buhay. Isa pa rin akong miyembro ng sambahayan ng Diyos.” Ang mga ito ay mga panlabas na representasyon lamang na walang anumang ipinapasya. Sa kabilang banda, ano ang may tiyak na epekto? Ito ay kung binabantayan at ginagabayan ka ba ng Diyos; kung gumagawa at dumidisiplina ba sa iyo ang Banal na Espiritu. Ito ang pinakapunto. At saan nakasalalay ang gabay ng Diyos at ang gawain ng Banal na Espiritu? (Nakasalalay ang mga iyon sa puso ng mga tao.) Tama iyan. Nakasalalay ang mga iyon sa saloobin ng mga tao sa Diyos, sa kanilang mga puso, sa kanilang mga pinananabikan at hinahangad, at sa kung ano ang kanilang hinahanap. Nakasalalay ang mga iyon sa landas na tinatahak ng mga tao. Ang mga ito ang mga pinakakritikal na aspekto, at ibinabatay ng Diyos sa mga ito ang Kanyang pagtrato sa mga tao.

Ang pinakamahalagang usaping dapat lutasin ngayon ay kung paano dapat tratuhin ang tungkulin ng isang tao. Dahil ang paggampan sa tungkulin ang pinakanaghahayag kung tunay ba o huwad ang pananampalataya ng isang tao, kung minamahal niya ba o hindi ang katotohanan, kung tama ba o maling landas ang pinipili niya, at kung nagtataglay ba siya o hindi ng konsensiya at katwiran. Mabubunyag ang lahat ng isyung ito sa paggampan sa tungkulin. Upang matugunan ang tanong na kung paano dapat tratuhin ang tungkulin ng isang tao, una sa lahat ay kailangan mong maunawaan kung ano ba ang tungkulin, pati na kung paano ito gagampanan nang maayos at kung ano ang gagawin kapag naharap ka sa paghihirap habang ginagampanan mo ito—kung ano-anong mga prinsipyo ang dapat sundin at isagawa alinsunod sa kung aling mga katotohanan. Kailangan mong maunawaan kung ano ang gagawin kapag mali ang naging pagkaunawa mo sa Diyos at kapag hindi mo mabitiwan ang iyong mga intensyon. Dagdag pa rito, habang ginagampanan mo ang iyong mga tungkulin, kailangan ay madalas mong pagnilayan ang mga maling kaisipan sa iyong puso na mga satanikong kaisipan at pananaw, na nakaiimpluwensiya at nakahahadlang sa pagtupad mo ng iyong tungkulin; na makapagdudulot sa iyong maghimagsik laban sa Diyos at ipagkanulo Siya habang gumagawa ka ng iyong tungkulin; at na nagdudulot sa iyong mabigo sa kung ano ang ipinagkakatiwala sa iyo ng Diyos—kailangan mong malaman ang lahat ng ito. Mahalaga ba ang tungkulin sa isang tao? Napakahalaga nito. Ngayon ay kailangang malinaw na sa inyo ang pangitaing ito: Napakahalaga sa pananampalataya sa Diyos ang paggampan sa inyong tungkulin. Ang pinakamahalagang aspekto ng pananampalataya sa Diyos ngayon ay ang paggampan sa tungkulin. Kung hindi magagampanan nang mabuti ang inyong tungkulin, hindi ka magkakaroon ng realidad. Habang gumagampan ng tungkulin, nauunawaan ng mga tao ang mga layunin ng Diyos, at kaya nilang unti-unting magkaroon ng normal na kaugnayan sa Kanya; kaya nilang unti-unting tukuyin ang kanilang mga problema, at kilalanin ang kanilang tiwaling disposisyon at diwa. Kasabay niyon, sa pamamagitan ng proseso ng pagninilay-nilay sa kanilang sarili, kaya ng mga tao na unti-unting tuklasin kung ano talaga ang mga hinihingi sa kanila ng Diyos. Nauunawaan na ba ninyo ngayon kung ano talaga ang sinasampalatayaan ninyo kapag sumasampalataya kayo sa Diyos? Sa katunayan, ito ay pananampalataya sa katotohanan at pagkamit sa katotohanan. Ang paggampan sa tungkulin ay nagbibigay-kakayahan sa inyo na makamit ang katotohanan at buhay. Hindi makakamit ang katotohanan at buhay kung wala ang paggampan sa tungkulin. Magkakaroon ba ng realidad kung sumasampalataya ang isang tao sa Diyos nang hindi gumaganap ng tungkulin? (Hindi.) Hindi magkakaroon ng realidad. Kaya, kung hindi mo ginagampanan nang mabuti ang iyong tungkulin, hindi mo matatamo ang katotohanan. Sa sandaling ikaw ay matiwalag, ipinapakita nito na nabigo ka sa pananampalataya sa Diyos. Kahit pa sinasabi mong sumasampalataya ka sa Kanya, nawalan na ng kabuluhan ang iyong pananampalataya. Isa itong bagay na kailangang lubus-lubusang maintindihan.

Magkapareho ang mga prinsipyong kailangan mong maunawaan at ang mga katotohanang kailangan mong isagawa anuman ang tungkuling iyong ginagampanan. Hinilingan ka mang maging isang lider o manggagawa, o nagluluto ka man ng mga putahe bilang host, o kung hinilingan ka mang asikasuhin ang ilang panlabas na usapin o gumawa ng pisikal na gawain, ang mga katotohanang prinsipyo na dapat sundin sa paggampan ng iba’t ibang tungkuling ito ay magkakapareho, dahil kailangang nakabatay ang mga ito sa katotohanan at sa mga salita ng Diyos. Ano kung gayon ang pinakamalaki at pangunahin sa mga prinsipyong ito? Ito ay ang ilaan ang puso, isipan, at pagsisikap ng isang tao sa paggampan ng kanyang tungkulin nang maayos, at ang gampanan ito nang pasok sa pamantayan. Upang magampanan mo nang mabuti ang iyong tungkulin at magampanan mo ito nang pasok sa pamantayan, kailangan mong malaman kung ano ba ang tungkulin. Ano nga ba talaga ang tungkulin? Sarili mo bang karera ang tungkulin? (Hindi.) Kung tatratuhin mo ang tungkulin bilang sarili mong karera, magiging handang igugol ang lahat ng iyong pagsisikap upang magawa ito nang mabuti, upang makita ng iba kung gaano ka katagumpay at katanyag, sa pag-iisip na binibigyan nito ng kabuluhan ang iyong buhay, iyon ba ang tamang pananaw? (Hindi.) Saan nagkakamali ang pananaw na ito? Nagkakamali ito sa pagturing sa atas ng Diyos bilang propesyon ng isang tao. Bagaman mukhang katanggap-tanggap ito para sa mga tao, para sa Diyos, ito ay pagtahak sa maling landas, paglabag sa mga katotohanang prinsipyo, at kinokondena Niya ito. Ang tungkulin ay kailangang magampanan alinsunod sa mga hinihingi ng Diyos at sa mga katotohanang prinsipyo upang makaayon sa mga layunin ng Diyos. Ang pagsalungat sa mga katotohanang prinsipyo at sa halip ay pagkilos ayon sa mga kagustuhan ng tao ay makasalanan. Lumalaban ito sa Diyos at nararapat na parusahan. Ito ang kapalaran ng mga hangal at walang-alam na taong hindi tumatanggap sa katotohanan. Dapat na maging malinaw sa mga taong sumasampalataya sa Diyos kung ano ang hinihingi ng Diyos sa mga tao. Kailangang maging malinaw ang pangitaing ito. Pag-usapan muna natin kung ano ang tungkulin. Hindi mo sariling proyekto, sariling propesyon, o sariling gawain ang isang tungkulin; gawain ito ng Diyos. Hinihingi ang iyong pakikipagtulungan sa gawain ng Diyos, na siyang humahantong sa iyong tungkulin. Ang bahagi ng gawain ng Diyos na dapat makipagtulungan ang tao ay ang kanyang tungkulin. Bahagi ng gawain ng Diyos ang tungkulin—hindi mo ito propesyon, hindi mo mga usaping pangtahanan ni mga personal na usapin mo sa buhay. Ang iyong tungkulin ay paghawak man sa panlabas o panloob na gawain, kailanganin man itong pag-isipan o pagtrabahuhan, ito ang tungkuling nararapat mong gampanan, ito ang gawain ng iglesia, bumubuo ito sa isang bahagi ng plano ng pamamahala ng Diyos, at ito ang atas na ibinigay sa iyo ng Diyos. Hindi mo ito pansariling gawain. Kung gayon, paano mo dapat tratuhin ang iyong tungkulin? Sa pinakamababang batayan, hindi mo dapat gampanan ang iyong tungkulin ayon sa anumang paraang gusto mo, hindi ka dapat kumilos nang walang ingat. Halimbawa, sabihin nating responsabilidad mo ang magluto para sa iyong mga kapatid, at iyon ang tungkulin mo. Paano mo dapat tratuhin ang gampaning ito? (Dapat naming hanapin ang mga katotohanang prinsipyo.) Paano mo hahanapin ang mga katotohanang prinsipyo? May kinalaman ito sa realidad at sa katotohanan. Kailangan mong pag-isipan kung paano isasagawa ang katotohanan at kung paano gampanan nang maayos ang tungkuling ito. Aling mga aspekto ng katotohanan ang nakapaloob dito? Ang unang hakbang, una sa lahat, ay kailangan mong malaman na, “Hindi ako nagluluto para sa sarili ko. Tungkulin ko ito.” Kinapapalooban ito ng aspekto ng pangitain. Paano naman ang ikalawang hakbang? (Kailangan naming pag-isipan kung paano lulutuin nang maayos ang pagkain.) Ano ang pamantayan sa pagluluto nang maayos? (Kailangan naming hanapin ang mga hinihingi ng Diyos.) Tama iyan. Tanging ang mga hinihingi ng Diyos ang katotohanan, ang pamantayan, at ang prinsipyo. Gawin ang mga bagay-bagay alinsunod sa mga hinihingi ng Diyos—ito ay isang aspekto ng katotohanan. Una sa lahat ay kailangan mong isipin ang aspektong ito ng katotohanan, at pagkatapos ay pagnilayan na, “Ibinigay sa akin ng Diyos ang tungkuling ito upang gampanan ko. Ano ang pamantayang hinihingi ng Diyos?” Unang-una sa lahat, kailangan mong taglayin ang pundasyong ito. Kung gayon ay paano ka dapat kumilos upang maabot mo ang pamantayan ng Diyos? Ang pagkaing lulutuin mo ay dapat na masustansya, masarap, malinis, at hindi nakasasama sa katawan—ang mga ito ang mga detalyeng nakapaloob. Basta’t kumikilos ka alinsunod sa prinsipyong ito, ang pagkaing lulutuin mo ay maihahanda alinsunod sa mga hinihingi ng Diyos. Bakit Ko ito sinasabi? Dahil hinanap mo ang mga prinsipyo ng tungkuling ito, at hindi lumagpas ang mga kilos mo sa saklaw na itinakda ng Diyos. Tama ang paraan ng pagkilos mo. Ginampanan mo nang maayos ang iyong tungkulin, at nagampanan mo ito sa isang paraan na pasok sa pamantayan.

Anumang tungkulin ang iyong ginagampanan, kailangan mong hanapin ang mga katotohanang prinsipyo, unawain ang mga layunin ng Diyos, alamin kung ano ang Kanyang mga hinihingi sa tungkuling iyon at unawain kung anong mga resulta ang dapat mong makamit sa paggampan ng tungkuling iyon. Makakakilos ka lang nang may mga prinsipyo sa pamamagitan ng paggawa ng mga iyon. Sa paggampan sa iyong tungkulin, hindi ka talaga maaaring sumunod sa iyong personal na mga kagustuhan, ginagawa ang anumang gusto mong gawin, anuman na magiging masaya kang gawin, o anumang makakaganda sa iyo. Ito ay pagkilos alinsunod sa sariling kagustuhan ng isang tao. Kung umaasa ka sa sarili mong personal na mga kagustuhan sa paggampan sa iyong tungkulin, na iniisip na ito ang hinihingi ng Diyos, at na ito ang magpapasaya sa Diyos, at kung sapilitan mong iginigiit ang iyong personal na mga kagustuhan sa Diyos o isinasagawa ang mga iyon na para bang ang mga iyon ang katotohanan, na inoobserbahan ang mga ito na para bang ang mga ito ang mga katotohanang prinsipyo, hindi ba ito isang pagkakamali? Hindi ito paggampan sa iyong tungkulin, at ang paggampan sa iyong tungkulin sa ganitong paraan ay hindi matatandaan ng Diyos. Hindi nauunawaan ng ibang tao ang katotohanan, at hindi nila alam kung ano ang ibig sabihin ng tuparin nang maayos ang kanilang mga tungkulin. Sa tingin nila, nagsikap na sila at ibinigay na nila rito ang kanilang puso, naghimagsik na sila laban sa kanilang laman at nagdusa na sila, pero kung gayon, bakit hindi nila kailanman magawa ang kanilang tungkulin sa paraang pasok sa pamantayan? Bakit palaging hindi nalulugod ang Diyos? Saan nagkamali ang mga taong ito? Ang pagkakamali nila ay na hindi nila hinahanap ang mga hinihingi ng Diyos, at sa halip ay kumikilos sila ayon sa mga sarili nilang ideya—ito ang dahilan. Itinuring nilang katotohanan ang mga sarili nilang hangarin, kagustuhan, at mga makasariling motibo, at itinuring nila ang mga ito na para bang ang mga ito ang gustung-gusto ng Diyos, na para bang ang mga ito ang Kanyang mga pamantayan at hinihingi. Itinuring nilang katotohanan ang pinaniwalaan nilang tama, mabuti, at maganda; mali ito. Ang totoo, kahit maaaring iniisip minsan ng mga tao na tama ang isang bagay at na umaayon ito sa katotohanan, hindi ito agad nangangahulugan na umaayon ito sa mga layunin ng Diyos. Habang mas iniisip ng mga tao na tama ang isang bagay, lalo dapat silang maging maingat at lalo nilang dapat hanapin ang katotohanan upang makita kung natutugunan ng iniisip nila ang mga hinihingi ng Diyos. Kung sumasalungat ito mismo sa Kanyang mga hinihingi at sa Kanyang mga salita, hindi ito katanggap-tanggap, kahit pa iniisip mong tama ito, isa lamang itong kaisipan ng tao, at hindi ito aayon sa katotohanan gaano mo man naiisip na tama ito. Kung tama ba o mali ang isang bagay ay kailangang tukuyin batay sa mga salita ng Diyos. Gaano mo man naiisip na tama ang isang bagay, mali ito at kailangan mo itong iwaksi, maliban na lang kung may basehan ito sa mga salita ng Diyos. Katanggap-tanggap lamang ito kapag nakaayon ito sa katotohanan, at maaaring maging pasok sa pamantayan ang paggampan mo sa iyong tungkulin sa pamamagitan lamang ng pagtataguyod sa mga katotohanang prinsipyo sa ganitong paraan. Ano nga ba ang tungkulin? Isa itong atas na ipinagkatiwala ng Diyos sa mga tao, bahagi ito ng gawain ng sambahayan ng Diyos, at isa itong responsabilidad at obligasyon na dapat pasanin ng bawat isa sa mga taong hinirang ng Diyos. Karera mo ba ang tungkulin? Isa ba itong personal na usaping pampamilya? Tama bang sabihin na sa sandaling mabigyan ka ng tungkulin, nagiging personal mong gawain ang tungkuling ito? Talagang hindi iyon ganoon. Kaya paano mo dapat tuparin ang iyong tungkulin? Sa pamamagitan ng pagkilos alinsunod sa mga hinihingi, salita, at pamantayan ng Diyos, at sa pagbabatay ng iyong pag-uugali sa mga katotohanang prinsipyo sa halip na sa pansariling pagnanais ng tao. Sinasabi ng ilang tao, “Sa sandaling ibigay sa akin ang isang tungkulin, hindi ko ba ito sariling gawain? Ang tungkulin ko ay pananagutan ko, at hindi ko ba sariling gawain kung ano ang pinananagutan ko? Kung pangangasiwaan ko ang aking tungkulin bilang sarili kong gawain, hindi ba’t nangangahulugan ito na gagawin ko ito nang maayos? Gagawin ko kaya ito nang maigi kung hindi ko ito ituturing na sarili kong gawain?” Tama ba ang mga salitang ito o mali? Mali ang mga ito; salungat ang mga ito sa katotohanan. Ang tungkulin ay hindi mo personal na gawain, gawain ito ng Diyos, bahagi ito ng gawain ng Diyos, at dapat mong gawin kung ano ang ipinagagawa ng Diyos; sa pamamagitan lamang ng paggampan sa iyong tungkulin nang may pusong nagpapasakop sa Diyos ka maaaring maging pasok sa pamantayan. Kung palagi mong ginagampanan ang iyong tungkulin ayon sa iyong sariling mga kuru-kuro at imahinasyon, at ayon sa iyong sariling mga kagustuhan, hindi ka kailanman magiging pasok sa pamantayan. Ang paggampan sa iyong tungkulin nang ayon lamang sa gusto mo ay hindi paggampan ng iyong tungkulin, dahil ang ginagawa mo ay wala sa saklaw ng pamamahala ng Diyos, hindi ito ang gawain ng sambahayan ng Diyos; sa halip, nagsasagawa ka ng sarili mong proyekto, isinasakatuparan ang sarili mong mga gampanin, kung kaya’t hindi ito natatandaan ng Diyos. Ngayon ay malinaw na ba sa inyo ang konsepto ng tungkulin? Ano ang pinakapangunahin at pinakasaligang katotohanang dapat maisagawa sa paggampan ng tungkulin? Ito ay ang ilaan ang inyong puso, isipan, at pagsisikap sa paggampan nang maayos sa inyong mga tungkulin. Bakit ba napakaraming tao, sa paggampan ng kanilang mga tungkulin, ang gumagawa pa rin ng lahat ng uri ng masasamang gawa, at nanggagambala at nanggugulo sa gawain ng iglesia, kung kaya’t natitiwalag sila sa huli? Dahil ang mga taong ito ay hindi masigasig na gumugugol ng kanilang sarili para sa Diyos. Lagi nilang sinusubukang makipagtawaran sa Diyos at hindi sila tumatanggap ng kahit na kaunting katotohanan. Kahit gaano pa kalaki sa kanilang katiwalian ang kanilang inihahayag o gaano pa karaming kasamaan ang kanilang ginagawa, kailanman ay hindi sila naghahanap ng kalutasan sa pamamagitan ng katotohanan. Hindi sila tunay na nagsisisi kahit pagkatapos mapungusan nang maraming beses, bagkus ay nagpapatuloy sila sa walang pakundangan na paggawa ng mga maling gawa at sa paggawa ng lahat ng uri ng masasamang gawa, na lubusang inilalantad ang kanilang masamang diwa. Nakikita ng mga hinirang ng Diyos ang totoo ukol dito, at nalalantad at natitiwalag sila. Talagang hindi matiis, ang panoorin ang paraan ng paggampan ng mga taong ito sa kanilang mga tungkulin. Hindi lang sila mababa sa pamantayan, ganap silang di-kalipikado. Ni hindi sila makapaghugas ng pinggan nang hindi nakababasag ng mangkok. Mas nakasasama kaysa nakatutulong ang kanilang pagtatrabaho. Kahit gaano ka pa magbahagi sa kanila tungkol sa katotohanan, hindi nila ito matanggap, at hindi sila nagsisisi kahit pagkatapos mapungusan. Sa patuloy na paggamit sa isang taong tulad nito, magiging isa siyang hadlang sa landas, isang balakid na makasasagabal at makagagambala sa lahat ng gawain ng iglesia. Sabihin ninyo sa Akin, hindi ba’t dapat na matanggal at matiwalag ang mga taong ito? (Dapat.) Basta’t may kahit kaunting konsensiya at katwiran ang isang tao, maaasikaso niya ang mga marapat niyang gampanin, magagawa ang mga marapat niyang gawain, at mapagninilayan niya ang kanyang sarili habang ginagampanan niya ang kanyang mga tungkulin. Sa sandaling mapansin niya ang kanyang mga pagkakamali, at matukoy ang kanyang mga problema, agad niyang maitatama ang mga iyon. Matapos ang tatlo o limang taon ng pagdanas dito, magkakaroon ng mga pagbabago. Sa ganitong paraan, magkakaroon sila ng isang pundasyon at medyo magiging matatag; maliban sa mga pambihirang pangyayari, imposibleng matiwalag ang taong ito. Ngunit ang mga taong ilang taon nang sumasampalataya sa Diyos nang hindi tumatanggap sa ni kaunting katotohanan ay imposibleng makaganap nang maayos sa kanilang mga tungkulin, at baka makagawa pa nga sila ng mga bagay na magdudulot ng mga paggambala at pagkakagulo. Natural na matitiwalag ang ganitong uri ng tao, dahil mas gugustuhin pa ng mga taong ito na mamatay kaysa sa magsisi. Maraming taon na silang sumasampalataya sa Diyos ngunit wala silang masyadong ipinagkaiba sa mga walang pananampalataya. Lahat sila ay mga hindi mananampalataya.

Ang pagkakaroon ng masyadong maraming personal na intensyon ang pinakamalaking sagabal sa paggampan sa tungkulin ng isang tao. Ano, kung gayon, ang paunang kondisyon sa paggampan nang maayos sa tungkulin ng isang tao? Ito ay na kailangan mong bitiwan ang iba’t ibang intensyon mo. Halimbawa, kapag may nangyari na talagang nakasama sa loob mo, pero may tungkulin ka ring kailangang gampanan, nahaharap ka sa isang pagpipilian. Isa itong kritikal na sandali, isang napakahalagang sandali. Kahit na maaaring masama ang loob mo at emosyonal ka, o maaaring may ilang personal na bagay na nangyayari sa iyo, kailangan mong maisantabi ang lahat ng bagay na ito at magampanan muna nang mabuti ang iyong tungkulin. Kapag nasa mga kalagayang hindi nakaaapekto sa iyong tungkulin, saka mo lamang dapat isaalang-alang ang sarili mong mga usapin. Ano ang tawag kapag lagi mong inuuna ang iyong tungkulin? Ang tawag dito ay paggalang sa iyong tungkulin, at pagiging tapat ito sa Diyos. Ang pagbitiw sa iyong mga intensyon at pagnanais, pagbitiw sa iyong mga emosyon at personal na usapin, paggawa nang mabuti sa iyong tungkulin nang hindi nalilimitahan, at pagtapos sa atas ng Diyos—ito ang kahulugan ng pagbitiw, ito ang kahulugan ng paghihimagsik laban sa laman. Kapag hindi pa nakagaganap ng tungkulin ang ilang tao, iniisip nilang, “Hindi ako binigyan ng Diyos ng tungkuling gagampanan, pero talagang taimtim ang puso ko. Bakit kahit kailan ay hindi ito nakikita ng Diyos?” Pero kapag nagsasaayos naman ang iglesia ng tungkuling gagampanan nila, nais nilang mamili lamang ng gusto nila. May ilang taong hindi kayang gumanap sa papel ng lider o manggagawa, o mangaral sa ebanghelyo, at walang ibang espesyal na kasanayan. Kaya, isinasaayos ng iglesia na gampanan nila ang mga tungkulin ng pagpapatuloy sa kanilang tahanan, at iniisip nila, “Siyempre, kaya kong gawin ang pagpapatuloy, pero kung isasaalang-alang ang kakayahan at mga kaloob ko, hindi ba’t minamaliit ako ng iglesia sa pagtatalaga sa akin dito? Hindi ba’t medyo sobra ang kalipikasyon ko para sa tungkuling ito?” Sa panlabas, tinatanggap nila ang mga pagsasaayos ng iglesia, pero nagkikimkim sila ng mga lumalaban na emosyon at hindi nila ginagawa nang maayos ang kanilang mga tungkulin. Ginagawa lang nila ang kaunti sa kanilang mga tungkulin kapag maganda ang timpla nila, at hindi nila ginagampanan ang mga iyon kapag masama ang timpla nila, binabalewala ang kanilang mga kapatid. Bakit nagkakaroon sila ng ganitong mga emosyon at reaksiyon? Ito ba ang saloobing dapat taglayin ng isang tao sa kanyang tungkulin? Hindi kontento ang mga taong ito sa kanilang mga tungkulin. Ano ang pinagmumulan ng pagiging di-kontentong ito? (Hindi nabibigyang-lugod ng tungkuling ibinigay sa kanila ang mga kagustuhan ng kanilang laman.) At kung mabibigyang-lugod sila, magiging masaya na ba sila? Hindi tiyak iyon. Maaaring hindi sila maging masaya kahit pa mabigyang-lugod sila, dahil kailanman ay hindi marunong makontento ang puso ng mga taong ito. Ganito tratuhin ng mga taong hindi naghahangad sa katotohanan ang kanilang mga tungkulin. Laging gusto ng mga taong gumanap sa mga tungkuling kagalang-galang at nagpapaganda sa imahe nila, at gusto rin nilang maging madali at maginhawa sa katawan ang mga iyon. Hindi sila handang magtiis ng hangin at araw o magtiis ng anumang pagdurusa sa kanilang mga tungkulin. Bukod pa rito, gusto pa rin nilang maunawaan ang katotohanan at matanggap ang biyaya at pagpapala ng Diyos sa pamamagitan ng kanilang mga tungkulin. Ninanais nila ang lahat ng bagay na ito. Sa huli, gusto pa nga nilang sabihin sa kanila ng Diyos na nagampanan nila nang mabuti ang kanilang mga tungkulin. Hindi ba’t pagpapantasya ito sa panig nila? Kung hindi mo mabibitiwan ang pantasyang ito, hindi mo magagawa nang mabuti ang iyong tungkulin. Noon, madalas Ko lang sabihing hindi hinahangad ng ganitong uri ng tao ang katotohanan, pero ngayon, sa mas tumpak na pananalita, sinasabi Kong masyado siyang sakim at mapaghimagsik, kahit kaunti ay hindi siya deboto sa kanyang tungkulin, at hindi siya tunay na nagpapasakop sa atas ng Diyos. Kaya, paano mo ba talaga dapat isagawa ang pagbitiw sa iyong mga intensyon? Sa isang banda, kailangan mong magpigil at maghimagsik laban sa mga iyon. Sa kabilang banda, kailangan mong magdasal at magkaroon ng pagnanais na magpasakop. Kailangan mong sabihin: “Diyos ko, Ikaw ang namatnugot at nagsaayos sa tungkuling ito para sa akin. Bagaman mayroon akong pagpipilian na panglaman, at ayaw kong gampanan ang tungkuling ito, sa aking personal na kalooban, nais kong magpasakop sa Iyo. Masyado lang akong tiwali at mapaghimagsik, at hindi maganda ang aking karakter. Pakiusap, disiplinahin Mo ako!” Hindi ba’t tutulutan ka nitong gumanap sa iyong tungkulin nang may higit na kadalisayan? Kung magpapatuloy ang isang tao sa pagkapit sa sarili niyang mga pagnanais at tatangging bumitiw sa mga iyon, kung lagi niyang titingnan ang kaluwalhatian ng mga taong napiling maging mga lider, at kung paanong nakakikilala ng maraming tao at nagkakaroon ng kaalaman at karanasan ang mga taong napili na mangaral sa ebanghelyo, at pagkatapos ay ayaw na niyang gawin ang sarili niyang tungkulin, isa ba itong saloobin ng pagpapasakop? Isa ba itong saloobin ng pagtanggap sa mga pamamatnugot at pagsasaayos ng Diyos? (Hindi.) Pumupunta ka sa kanluran kapag sinasabi sa iyo ng Diyos na pumunta sa silangan, at nagrereklamo ka at nagkakamali ng pagkaunawa sa Diyos dahil hindi ka Niya tinulutang pumunta sa kanluran. Lagi kang lumalaban sa Diyos, kaya gagawa pa rin ba sa iyo ang Banal na Espiritu? Talagang hindi Siya gagawa sa iyo. Ano ang mga kalagayan at pagpapamalas na lumilitaw kapag hindi gumagawa ang Banal na Espiritu sa isang tao? Hindi maiintindihan ng gayong tao ang mga salita ng Diyos kapag binasa niya ang mga iyon. Kapag nakikinig sa pagbabahagi at mga sermon, wala siyang maiintindihan, at lagi pa nga siyang maiidlip. Hindi niya makikita ang totoo sa anumang nangyayari sa kanya. Lagi siyang maghahaka-haka at mag-aalinlangan: “Naaarok nang mabuti ng ibang tao ang mga salita ng Diyos; bakit hindi ako nagkakamit ng anumang liwanag sa pagbabasa ng mga iyon? Palaging dalisay na dalisay at malayang-malaya ang kanilang mga kalagayan; bakit lagi kong nararamdaman na ako ay nalilimitahan, emosyonal, at hindi mapalagay? Maayos na umuusad ang lahat ng bagay para sa kanila. Mayroon silang patnubay ng Diyos. Bakit ako, wala?” Hindi niya nakikita ang sanhi ng lahat ng ito. Wala siyang saloobin ng pagpapasakop sa Diyos. Lagi siyang humihiling na tuparin ng Diyos ang kanyang mga pagnanais bago niya pagsikapan ang kanyang tungkulin. Kapag hindi niya nakukuha ang gusto niya, nagiging negatibo at mapanlaban siya, at hindi niya ginagampanan ang kanyang tungkulin. Gagawa ba ang Diyos sa isang taong tulad nito? Wala siyang tunay na pananampalataya, at puno siya ng pagrerebelde at paglaban. Maisasantabi na lamang siya ng Diyos.

Paano ba dapat tratuhin ng mga tao ang kanilang mga tungkulin? Dapat silang magpasakop sa mga pamamatnugot at pagsasaayos ng Diyos, at dapat nilang bitiwan ang lahat ng sarili nilang mga intensyon. Ano-ano ba ang mga intensyon ng mga tao? (Ang kanilang mga layunin, plano, at kagustuhan ng laman.) Halimbawa, sabihin nating may tahanang matutuluyan na masayang-masaya kang bisitahin. Naghahanda ng masarap na pagkain ang taong nagpapatuloy sa kanyang bahay, maganda ang kanilang bahay, at may air conditioning at heater sila. Iniisip mo, “Kung puwede lang akong tumira doon!” At pagkatapos ay magdarasal ka sa Diyos, “Diyos ko, puwede Mo ba akong tulutang tumira sa tahanang matutuluyan na iyon? Alam kong nag-iimbot ako ng kaalwanan at kaginhawahan, pero hindi ko mapaghimagsikan ang pagnanais na ito. Bigyan Mo ng konsiderasyon ang mababa kong tayog at tulutan Mo akong tumira doon! Pangako ko, magsisikap ako sa aking tungkulin, magiging deboto ako, at hindi Kita ipagkakanulo o palulungkutin.” Magdarasal ka nang ganito sa loob ng mga dalawang linggo, at pagkatapos ay maisasaayos na mapunta ka sa ibang lugar na may mga napakasamang kondisyon at sasama ang loob mo. Magrereklamo ka sa loob mo, “Hindi ba’t dapat ay sinisiyasat ng Diyos ang kaibuturan ng ating puso? Walang kahit na kaunting ideya ang Diyos sa laman ng aking puso. Humiling ako ng magandang bagay pero binigyan Niya ako ng isang bagay na bulok. Para bang sadya Niya akong kinakalaban.” At pagkatapos ay nabubuhay sa loob mo ang paglaban at sinasabi mo, “Kung hindi Mo ako bibigyang-lugod, O Diyos, hindi Kita bibigyang-lugod. Hindi ko pagsisikapan ang aking tungkulin. At hindi ko ito pagsisikapan hangga’t hindi ko nakukuha ang gusto ko.” Pananampalataya ba ito sa Diyos? Paggampan ba ito sa iyong tungkulin? Paghihimagsik ito laban sa Diyos, isa itong matigas ang kalooban na disposisyon. Sasabihin mo: “Kung hindi ako bibigyang-lugod ng Diyos, hindi ko Siya bibigyang-lugod. Ito ang magiging saloobin ko sa paggampan sa aking tungkulin. Kung gagawin ko ang aking tungkulin, kailangan akong bigyan ng Diyos ng kaunting kasiyahan. Bakit nakatitira ang ibang tao sa magagandang bahay, pero ako, hindi? Bakit nakagaganap ang ibang tao ng kanilang mga tungkulin sa magagandang kapaligiran, pero kailangan kong gampanan ang sa akin sa hamak na kapaligiran? Bakit hindi tinutupad ng Diyos ang mga hinihingi ko kahit na ginagampanan ko ang aking tungkulin?” Ang mga ito ang uri ng mga pangangatwirang inuulit-ulit mo sa sarili mo. May saloobin ba rito ng pagpapasakop sa Diyos? Paggampan ba ito sa iyong tungkulin nang may konsensiya at katwiran? Binigkas Ko na ang mga salitang ito noon: “Hinding-hindi ka dapat makipagkompetensya sa Diyos.” Pakikipagkompetensya ito sa Diyos. Kapag nakipagkompetensya ka sa Diyos, ano ang magiging saloobin ng Diyos sa iyo? (Hindi gagawa ang Diyos. Isasantabi Niya ako.) Isasantabi at babalewalain ka ng Diyos. Seseryosohin ka ba ng Diyos? Hindi. Kung maliit lamang na kasamaan ang nagawa mo, at hindi ito matindi, pananatilihin ka at pagtatrabahuhin ka Niya nang ilan pang panahon. Pero kung nakagawa ka ng napakaraming masasamang gawa, at lubha mong nagambala at nagulo ang gawain ng iglesia, mapaaalis ka. Kapag napanatili ka upang magtrabaho, kung balang araw ay magsisi ka, bibigyang-liwanag ka ng Diyos. Kung kailanman ay hindi ka magsisisi at lagi kang makikipagkompetensiya sa Diyos, kung gayon ay masyado ka ngang buktot at matigas ang ulo—at sino ang mawawalan sa huli? Ikaw. Kailangan mo itong makita nang malinaw: Ang pakikipagkompetensya sa Diyos ang pinakamapanggulong bagay, at ito ang pinakamalaking problema. Kapag maayos ang takbo ng lahat, iniisip ng mga tao na mabuti ang pananampalataya sa Diyos, at wala silang anumang kuru-kuro tungkol sa Diyos. Pero kapag may kaunting sakuna o kasawiang nangyari sa kanila, nagsisimula silang magkaroon ng mga kuru-kuro tungkol sa Diyos, hanggang sa puntong nagrereklamo pa nga sila tungkol sa Kanya at nangangahas na magtaas ng boses sa Kanya: “Umiiral man lang ba ang diyos? Nasaan siya? Ako ang kataas-taasang tagapamahala. Ako ang pinakadakila. At nangangahas akong makipagkompetensya sa diyos. Ano nga naman ba ang magagawa ng diyos sa akin?” Walang anumang gagawin sa iyo ang Diyos. Ngunit nahayag nang kasuklam-suklam ka, matigas ang kalooban mo, at nakaaabala ka. Ano ba ang tinutukoy ng pagiging nakaaabala mo? Ibig sabihin nito ay hindi mo minamahal ang mga positibong bagay. Hindi ka handang magpasakop sa Diyos, at kahit na alam mong Siya ay Diyos, hindi ka makapagpasakop sa Kanya. Napakahirap para sa iyong tanggapin ang katotohanan. Matigas ang kalooban mo, wala kang alam, at matigas ang ulo mo. Lubhang kinaaayawan ng Diyos ang mga taong ganito. Magiging napakahirap para sa iyong ipagpatuloy ang paggampan sa iyong tungkulin, at maaari kang mabunyag at matiwalag bago ka makapagtrabaho hanggang sa huli. Ito ang kalalabasan. Kitang-kita na ito. Hindi ba’t mapanganib ito? (Oo.) Matapos malamang mapanganib ito, ano ang dapat gawin ng mga tao? Una sa lahat, kailangan nilang makilala kung sino sila. Kailangan nilang malaman ang lugar nila at malaman din kung ano sila. Ang mga tao ay mga nilikha, na hinding-hindi dapat makipagkompetensya sa Diyos, ang paggawa niyon ay hindi magbubunga ng anumang resulta. Kung may gustong ibigay ang Diyos sa iyo, kahit pa ayaw mo nito at hindi mo ito hiningi, ibibigay pa rin Niya ito sa iyo—ito ang pagiging matuwid ng Diyos. Kung walang plano ang Diyos na bigyan ka ng isang bagay, kung hindi ka Niya tatratuhin nang may pabor, walang saysay na hilingin ito sa Kanya. Kung plano nga Niyang bigyan ka ng isang bagay, kung nakikita Niyang dapat kang magabayan, matulungan, at mapagpala, ibibigay Niya ito sa iyo kahit hindi ka humihiling. Kung plano ka Niyang subukin o ibunyag, sadya Niya iyong gagawin, at walang saysay na magmakaawa sa Kanya. Ito ang disposisyon ng Diyos. Hindi dapat pagpasyahan ng mga tao kung paano nila tatratuhin ang Diyos batay sa saloobin ng Diyos. Kung gayon ay ano ang dapat nilang gawin? (Magpasakop sa Diyos sa lahat ng bagay.) Tama iyan; dapat silang magpasakop. Ang pagpapasakop sa mga pamamatnugot at pagsasaayos ng Diyos ang pinakamataas na karunungan at ang isang taong gumagawa nito ang pinakanagtataglay ng katwiran. Iniisip ng mga taong mapagmataas at mapagmagaling na napakatalino at napakamapagpakana nila. Maaari mo ngang subukang mandaya ng ibang tao—isa itong pagpapakita ng iyong katiwalian—pero hinding-hindi mo dapat kalabanin ang Diyos gamit ang kaunting pandaraya. Hindi ka dapat magpakana laban sa Diyos. Dahil sa sandaling mapukaw mo ang Kanyang poot, sasapit sa iyo ang kamatayan.

Dapat harapin ng mga tao ang kanilang mga tungkulin at ang Diyos nang may matapat na puso. Dapat magawa ito ng mga taong may takot sa Diyos. Anong klase ng saloobin sa Diyos mayroon ang mga taong may matapat na puso? Kahit papaano man lang, mayroon silang may-takot-sa-Diyos na puso. Mayroon silang pusong nagpapasakop sa Diyos sa lahat ng bagay; ibig sabihin, hindi sila nagtatanong tungkol sa mga pagpapala o kapahamakan, hindi sila naghahain ng mga kondisyon, at ipinauubaya nila ang kanilang mga sarili sa ilalim ng pamamatnugot ng Diyos. Sila ay mga taong may matapat na puso. Iyong mga palaging nagdududa sa Diyos, palaging nagsisiyasat sa Kanya, palaging sinusubukang makipagtawaran sa Kanya—sila ba ay mga taong may matapat na puso? (Hindi.) Ano ang nananahan sa loob ng puso ng gayong mga tao? Panlilinlang at kabuktutan; palagi silang nagsisiyasat. At ano ang sinisiyasat nila? (Ang saloobin ng Diyos sa mga tao.) Palagi nilang sinisiyasat ang saloobin ng Diyos sa mga tao. Anong problema ito? At bakit nila ito sinisiyasat? Dahil may kaugnayan ito sa mga pangunahin nilang interes. Sa kanilang puso, iniisip nila, “Inihanda ng Diyos ang sitwasyong ito para sa akin, idinulot Niya na mangyari ito sa akin. Bakit Niya ginawa iyon? Hindi pa ito nangyayari sa ibang tao—bakit kailangan pang sa akin ito mangyari? At ano ang magiging mga kahihinatnan?” Ito ang mga bagay na sinisiyasat nila, sinisiyasat nila ang kanilang mga pakinabang at kawalan, mga pagpapala at kapahamakan. At habang sinisiyasat nila ang mga bagay na ito, naisasagawa ba nila ang katotohanan? Nakapagpapasakop ba sila sa Diyos? Hindi. Ano ang kalikasan ng mga bagay na iniisip nila sa kanilang puso? Lahat ng ito ay nakasentro sa sarili nilang mga interes, at sa pagkuha ng mga pakinabang para sa kanilang sarili. Anuman ang tungkuling ginagampanan nila, unang sinisiyasat ng mga taong ito: “May kaakibat bang pagdurusa ang tungkuling ito? Kakailanganin ko bang magtrabaho at magpabalik-balik malayo sa bahay nang madalas? Makakakain at makakapagpahinga ba ako nang regular? Kakailanganin ko bang laging gumising nang maaga? Anong uri ng mga tao ang kakailanganin kong makasalamuha? Kakailanganin ko bang madalas na makisalamuha sa mga walang pananampalataya? Lubhang mapanganib ang kapaligiran ngayon. Kung palagi akong kailangang magtrabaho at magpabalik-balik malayo sa bahay, ano ang gagawin ko kung maaresto ako ng malaking pulang dragon?” Mukha silang tumatanggap sa kanilang tungkulin, ngunit may panlilinlang sa kanilang puso, at palagi nilang sinisiyasat ang mga bagay na ito. Sa katunayan, sa pagsisiyasat sa mga bagay na ito, isinasaalang-alang lang nila ang sarili nilang mga kinabukasan at kapalaran, at hindi nila binibigyan ng anumang pag-iisip ang mga interes ng sambahayan ng Diyos. Ano ang nangyayari kapag sarili lang nilang mga kinabukasan, kapalaran, at interes ang isinasaalang-alang ng mga tao? Hindi magiging madali para sa kanila na magpasakop sa Diyos; kahit na gustuhin nila, hindi nila ito magagawa. Ang sinumang nagbibigay ng partikular na kahalagahan sa sarili nilang kinabukasan, kapalaran, at interes ay palaging nagsisiyasat kung ang gawain ba ng Diyos ay kapaki-pakinabang sa kanilang kinabukasan, sa kanilang kapalaran, at sa pagtatamo nila ng mga pagpapala. Sa huli, ano ang kahihinatnan ng lahat ng pagsisiyasat nila? Maaari lang na dahil hindi naaayon ang gawain ng Diyos sa kanilang mga kuru-kuro, madalas silang magreklamo tungkol sa Diyos, maghimagsik laban sa Diyos, at kumontra sa Diyos. Kahit na kaya pa rin nilang magpursige sa paggampan ng kanilang tungkulin, ginagawa nila ito nang pabasta-basta at nang may pagkanegatibo; sa puso nila, patuloy nilang iniisip kung paano makinabang at hindi magdusa ng anumang kawalan. Ang paggampan ng tungkulin nang may gayong mga intensiyon ay katumbas ng pagtatangkang makipagtawaran sa Diyos. Anong disposisyon ang ipinapahiwatig nito? Ito ay panlilinlang, isa itong buktot na disposisyon. Hindi ito isang ordinaryong tiwaling disposisyon—umabot na ito sa kabuktutan. Ang pagkikimkim ng ganitong uri ng buktot na disposisyon sa puso ng isang tao ay pakikipaglaban sa Diyos! Dapat ninyong makilatis ang problemang ito. Kung palaging sinisiyasat ng isang tao ang Diyos at ginagampanan ang kanyang tungkulin nang may pag-iisip na nakikipagtransaksiyon, magagawa ba niyang tuparin nang maayos ang kanyang tungkulin? Tiyak na hindi. Hindi niya sinasamba ang Diyos nang may puso at pagkamatapat, at hindi niya tinatrato nang matapat ang kanyang tungkulin. Habang ginagampanan niya ang kanyang tungkulin, nagmamasid at nag-oobserba lang siya, palaging nagpipigil. Ano ang kahihinatnan nito? Hindi gumagawa ang Diyos sa kanya—siya ay magulo ang isip at nalilito, hindi niya nauunawaan kung ano ang mga katotohanang prinsipyo, at palagi siyang kumikilos ayon sa sarili niyang kalooban, palaging nagkakamali. Bakit siya palaging nagkakamali? Dahil masyadong magulo ang isipan niya; kapag lumitaw ang mga problema, hindi niya pinagninilayan ang kanyang sarili o hinahanap ang katotohanan para lutasin ang mga ito, kundi nagpupursigi siyang kumilos ayon sa sarili niyang kalooban at sarili niyang mga kagustuhan. Bilang resulta, palagi siyang nagkakamali kapag ginagampanan ang kanyang tungkulin. Hindi niya iniisip ang gawain ng iglesia, o ang mga interes ng sambahayan ng Diyos. Palagi siyang nagpapakana para sa kanyang sariling kapakanan, palaging gumagawa ng mga plano alang-alang sa sarili niyang mga interes, pride, at katayuan. Hindi lang siya nabibigong gampanan nang maayos ang kanyang tungkulin, naaapektuhan at naaantala rin niya ang gawain ng iglesia. Hindi ba’t ito ay pagtahak sa maling landas at pagpapabaya sa kanyang mga marapat na gampanin? Kung sa paggampan ng tungkulin, ang isang tao ay palaging gumagawa ng mga plano alang-alang sa sarili niyang mga interes at kinabukasan, at wala siyang anumang pagsasaalang-alang sa gawain ng iglesia o sa mga interes ng sambahayan ng Diyos, hindi ito paggampan ng isang tungkulin. Ito ay pagbabalak para sa personal na pakinabang, paggawa ng mga bagay para makakuha ng mga benepisyo at magtamo ng mga pagpapala para sa kanyang sarili. Kapag ganito ang paggampan ng isang tungkulin, nagbabago ang kalikasan nito: Nagiging isang pagtatangka itong makipagtawaran sa Diyos, na gamitin ang paggampan ng tungkulin para makamit ang mga personal na layon ng isang tao. Ang ganitong paraan ng paggawa sa mga bagay-bagay ay malamang na makakagulo sa gawain ng sambahayan ng Diyos. Kung maliliit na kawalan lamang ang nadudulot nito sa gawain ng iglesia, may pagkakataon pa ring matubos at maaari pa rin siyang mabigyan ng pagkakataong isagawa ang kanyang tungkulin, sa halip na mapaalis; ngunit kung malalaking kawalan ang idinudulot nito sa gawain ng iglesia at nagdudulot ito ng poot ng Diyos at sa mga tao rin, ibubunyag siya at ititiwalag, nang wala nang pagkakataong gumanap ng kanyang tungkulin. Ang ilang tao ay tinanggal at itiniwalag sa ganitong paraan. Bakit sila itiniwalag? Nalaman na ba ninyo ang ugat na dahilan? Ang ugat na dahilan ay na lagi nilang isinasaalang-alang ang sarili nilang mga pakinabang at kawalan, sariling mga interes lamang ang nasa puso nila, natatangay sila ng sarili nilang mga interes, hindi nila magawang maghimagsik laban sa laman, at wala talaga silang mapagpasakop na saloobin sa Diyos, lalong walang may-takot-sa-Diyos na puso, kaya nakakagawa sila ng mga maling gawa nang walang pakundangan at nakakagambala at nakakagulo sa gawain ng iglesia. Naniniwala sila sa Diyos para lamang magtamo ng pakinabang, biyaya, at mga pagpapala, at hinding-hindi para matamo ang katotohanan, kaya bigo ang kanilang pananampalataya sa Diyos, at sila ay itinitiwalag. Ito ang ugat ng problema. Sa palagay ba ninyo ay hindi makatarungan ang ibunyag sila at itiwalag? Hindi ito di-makatarungan kahit kaunti; ito ay lubos na itinatakda ng kanilang kalikasan. Sinumang hindi nagmamahal sa katotohanan o naghahangad ng katotohanan ay mabubunyag at matitiwalag kalaunan. Pero naiiba ito para sa mga taong nagmamahal sa katotohanan. Kapag may nangyayari sa kanila, iniisip muna nila, “Paano ako makakikilos alinsunod sa katotohanan? Paano ako dapat kumilos nang sa gayon ay hindi ko mapinsala ang mga interes ng sambahayan ng Diyos? Ano ang magbibigay-lugod sa Diyos?” Ang isang taong ganito mag-isip ay naghahanap ng katotohanan. Pinatutunayan ng mga kaisipang ito na minamahal niya ang katotohanan. Hindi niya inuunang isipin ang sarili niyang mga interes, bagkus ay isinasaalang-alang niya ang mga interes ng sambahayan ng Diyos. Hindi niya isinasaalang-alang ang sarili niyang kaluguran; isinasaalang-alang niya kung nalulugod ba ang Diyos. Ito ang mga kaisipan at ang mentalidad ng mga taong nagmamahal sa katotohanan, at sila ang mga taong minamahal ng Diyos. Kung, kapag may nangyari sa isang tao, ay kaya niyang magsagawa alinsunod sa mga katotohanang prinsipyo, at tanggapin ang pagsisiyasat ng Diyos, at nasa likod niya ang Diyos na nagsisilbing tagapaggarantiya, malabo siyang makagawa ng mga pagkakamali habang ginagampanan niya ang kanyang tungkulin, at magiging madali para sa kanya ang tuparin ito alinsunod sa mga layunin ng Diyos. Kung ang isang tao ay laging kumikilos ayon sa kanyang sariling inisyatiba, at nagpapakana, nagbabalak, at nagpaplano para sa sarili niyang mga interes, kung hindi niya isinasaalang-alang ang mga interes ng sambahayan ng Diyos o ang mga layunin ng Diyos, at wala siyang kahit kaunting kagustuhang magpasakop sa mga pamamatnugot at pagsasaayos ng Diyos—kung kahit na ang pagnanais na gawin ito ay wala siya—ano ang huling kalalabasan nito? Madalas niyang magagambala at magugulo ang gawain ng iglesia. Mapupukaw niya ang galit ng hinirang na mga tao ng Diyos, kasusuklaman at kamumuhian siya ng mga hinirang ng Diyos, at sa malulubhang kaso, mabubunyag at matitiwalag siya. Ang mga taong laging may mga ambisyon at pagnanais ay tiyak na mabibigo at madarapa. Gaya nga ng sinasabi sa kasabihan, “Kung gaano kataas ang lipad, gayon din ang lagapak pagbagsak.” Ano ang tawag dito? Ito ang tinatawag na pagbubunyag. Hindi ba’t karapat-dapat lang ito? Karapat-dapat bang kaawaan ang ganitong uri ng tao? Hindi. Ito ang kahihinatnan sa huli ng lahat ng taong nagpaplano para sa mga personal nilang interes. Sinasabi ng ilang tao: “Pero madalas akong magplano para sa mga personal kong interes. Bakit hindi pa ito nangyayari sa akin?” Iyon ay dahil hindi mo pa naapektuhan ang gawain ng iglesia, kaya hindi ka sineseryoso ng Diyos. Hindi ka sineseryoso ng Diyos—isa ba itong mabuti o masamang bagay? (Isang masamang bagay.) Bakit ninyo nasabi iyan? (Kung magpapatuloy ako nang ganito, hindi ko matatamo ang gawain ng Banal na Espiritu.) Tama iyan. Kung hindi hinahangad ng isang tao ang katotohanan at hindi niya nararanasan ang gawain ng Diyos, hindi gagawa sa kanya ang Banal na Espiritu. Totoong-totoo ito para sa mga taong hindi dinidisiplina ng Diyos anuman ang masasamang bagay na ginagawa nila; tapos na talaga ang lahat para sa kanila. Talagang ayaw ng Diyos sa mga taong ito; isinasantabi Niya sila. Kung hindi mo hinahangad ang katotohanan, wala kang buhay. Tulad ito ng mga taong laging naghahangad ng kasikatan, kapakinabangan, at katayuan, na hindi naghahangad sa katotohanan, na kailanman ay hindi mo nakikitang nagsasagawa ng katotohanan—mayroon bang anumang paglago sa buhay ang mga taong tulad nito? Dahil hindi sila nagsasagawa ng katotohanan, hindi sila magkakaroon ng paglago sa buhay, gaano man karaming taon silang sumampalataya sa Diyos. May ilang taong pareho pa rin ang sinasabi ngayon sa sinasabi nila tatlong taon na ang nakalilipas, binibigkas pa rin ang parehong mga salita at doktrina. Tapos na ang mga taong iyon. Walang paglagong makikita sa kanilang mga tayog o pagkakilala sa sarili. Nananatiling walang ipinagbago ang pananampalataya nila sa Diyos, at wala ni katiting na pagbabago sa kanilang mga buhay disposisyon. Nadagdagan ang mga mali nilang pagkaunawa sa Diyos, at lalong lumubha ang kanilang mga tiwaling disposisyong lumalaban sa Diyos. Hindi ba’t mas mapanganib ito? Mas mapanganib nga ito, at tiyak na matitiwalag sila.

Karaniwan, kapag nakararanas kayo ng mga bagay na may kaugnayan sa inyong tungkulin o sa inyong mga tiwaling disposisyon, natutuklasan ba ninyo ang mga suliraning umiiral sa inyo sa pamamagitan ng pagsisiyasat sa sarili? (Medyo natutuklasan ko na ang mga iyon ngayon. Kapag ginagawa ko ang aking tungkulin, palagi kong ninanais na ako ang mangasiwa at masunod, at sinusubukan kong magpasikat upang tumaas ang tingin sa akin ng ibang tao. Ngunit matapos itong ipaalam sa akin ng aking mga kapatid, pinagnilayan ko ang aking sarili at nagkamit ako ng kaunting kaalaman sa aking mapagmataas na kalikasan.) Napagtatanto mo ang iyong pagmamataas—paano naman ang iyong pagpapasakop sa Diyos, nadagdagan ba iyon? Nadagdagan ba ang iyong layunin at pagnanais na magpasakop? Nadagdagan ba ang iyong pananalig sa Diyos? (Nadagdagan nang kaunti ang mga iyon.) Hindi maaaring gumanap ng tungkulin nang hindi hinahanap ang katotohanan; kapag nahaharap sa mga problema, kailangan ninyong gamitin ang katotohanan upang lutasin ang mga iyon. Kung palagi ninyong gagampanan ang inyong tungkulin alinsunod sa sarili ninyong kalooban at mga satanikong pilosopiya, bukod sa mabibigo na kayong lutasin ang problema ng mga pagbubunyag ninyo ng katiwalian, hindi pa madaragdagan ang inyong pananalig sa Diyos, pagpapasakop sa Diyos, at pagmamahal sa Diyos. Kung hindi mo tinatanggap ang katotohanan at hindi mo ginagamit ang katotohanan upang lutasin ang iyong mga problema, kailanman ay hindi lalago ang iyong buhay at hindi mo kailanman malulutas ang problema ng iyong katiwalian. Ano ang mga tiwaling disposisyong inyong naipapakita kapag ginagampanan ninyo ang inyong tungkulin ngayon? Ano ang mga natitirang karumihan ng tao? Kailangan ay madalas ninyong pagnilayan ang inyong sarili upang matuklasan ang mga suliraning ito. Hindi matutukoy ang mga iyon kung walang pagsusuri sa sarili. Kung minsan, kapag naririnig mo ang ibang taong nagtatalakay sa kanilang pagkakilala sa sarili ay saka mo lamang nadaramang ganoon ka rin. Kung hindi mo maririnig ang ibang taong naglalantad sa kanilang mga kalagayan, hindi mo matutuklasan ang sarili mong mga problema. Maraming taong handang makinig sa mga patotoo ng iba na batay sa karanasan dahil mismo sa napakikinabangan nila ito at may natatamo sila rito. Habang mas masusi mong sinusuri at habang mas lubusan mong nakikilala ang sarili mong mga tiwaling disposisyon at sarili mong mga intensyon at plano, mas mabibitiwan mo ang mga iyon, at lalong titibay ang iyong pananalig sa pagsasagawa sa katotohanan. Habang mas tumitibay ang iyong pananalig sa pagsasagawa sa katotohanan, mas nagiging madali para sa iyo na isagawa ang katotohanan. Kapag madalas mong isinasagawa ang katotohanan, gagawin mo ang iyong tungkulin nang may higit na kadalisayan at mas kakayanin mo lalo na gawin ito nang pasok sa pamantayan. Ito ang proseso ng paglago sa buhay; ang mga ito ang mga bunga ng pagninilay sa sarili at pagkakilala sa sarili. May ilang taong nag-iisip na dahil ilang taon na silang nakikinig sa mga sermon at marami na silang salita at doktrinang naunawaan ay wala na silang tiwaling disposisyon, na para bang hindi na nila kinakailangang magnilay sa sarili at magtamo ng pagkakilala sa sarili. Palagi nilang pinaniniwalaang mga bagong mananampalataya lamang ang dapat na tumuon sa mga bagay na ito, at na ang pagsampalataya sa Diyos sa loob ng maraming taon at pagtataglay ng maraming mabuting pag-uugali ay nangangahulugang nagbago na sila, at wala na silang tiwaling disposisyon. Isa itong maling-maling ideya. Kung sa palagay mo ay nagbago ka na, gaano karami sa katotohanan ang kaya mong isagawa? Gaano karaming tunay na patotoong batay sa karanasan ang mayroon ka? Kaya mo bang talakayin ang mga iyon? Kaya mo bang magpatotoo sa Diyos sa harap ng iba? Kung hindi mo ito kayang talakayin, pinatutunayan niyon na wala kang patotoong batay sa karanasan at wala kang katotohanang realidad. Kung gayon, tunay kayang nakapagbago ang isang taong tulad mo? Isa ka bang taong tunay nang nagsisi? Hindi ito maiiwasang pag-alinlanganan ng isang tao. Paano kaya magkakaroon ng buhay pagpasok ang isang taong kailanman ay hindi nagninilay sa sarili o sumusubok na magtamo ng pagkakilala sa sarili? Paano kaya magbabahagi ng tunay na patotoong batay sa karanasan ang isang taong kailanman ay hindi nagtatalakay tungkol sa pagkakilala sa sarili? Imposible ang mga bagay na ito. Kung naniniwala ang isang taong nagbago na talaga siya at hindi na niya kailangang kilalanin ang kanyang sarili, masasabing mapagpaimbabaw ang taong ito. May ilang taong iniraraos lang ang paggampan sa kanilang mga tungkulin, naniniwalang katanggap-tanggap na ang gumawa lang nang sapat, na kapag tila puwede na sa panlabas ay nangangahulugang pasok na sa pamantayan ang kanilang paggampan sa tungkulin. Ang paraang ito ng paggawa sa mga bagay-bagay ay pabasta-basta, hindi ba? Tunay bang nagpapasakop sa Diyos ang ganitong tao? Ginagampanan ng ganitong uri ng tao ang kanyang tungkulin nang walang anumang katotohanang prinsipyo, kontento nang magsakatuparan lamang ng mga gawain at magpakapagod, at pagkatapos, iniisip niyang pasok na sa pamantayan ang kanyang tungkulin. Sa katunayan, pasok lamang siya sa pamantayan bilang isang trabahador; hindi pasok sa pamantayan ang kanyang paggampan sa tungkulin. Iyong mga tao na kontento na sa pagiging pasok sa pamantayan sa kanilang pagtatrabaho ay hindi kailanman makakamit ang katotohanan, o magtatamo ng pagbabago sa disposisyon. Ang sinumang hindi gumagampan sa kanyang tungkulin alinsunod sa mga hinihingi ng Diyos, na hindi naghahanap sa mga katotohanang prinsipyo, na palaging kumikilos alinsunod sa kanyang sariling kalooban, ay nagtatrabaho at nagpapakapagod lamang. Nasa anong yugto na ba kayo ngayon? (Nasa yugto pa rin ako ng pagtatrabaho.) Kadalasan ay nagtatrabaho kayo; kung minsan, napagsusumikapan ninyo ang katotohanan kapag ginagampanan ninyo ang inyong tungkulin at nakapagpapasakop kayo nang kaunti, ngunit madalas ba kayong ganito? (Hindi, hindi madalas.) Ang layon ng paghahangad sa katotohanan ay ang malutas ang isyung ito. Kailangan ninyong pagsikapang lalo pang gampanan ang inyong tungkulin, at unti-unting bawasan ang pagtatrabaho, pagsikapang gawing paggampan sa inyong tungkulin ang lahat ng inyong pagtatrabaho. Ano ang pagkakaiba ng pagtatrabaho sa paggampan sa isang tungkulin? Ginagawa ng isang taong nagtatrabaho ang anumang naisin niya, iniisip na ayos lang ito basta’t hindi niya nilalabanan ang Diyos o sinasalungat ang disposisyon ng Diyos, iniisip na katanggap-tanggap ito basta’t nakararaos naman siya at walang sinumang nagsisiyasat dito. Hindi niya inaalala ang pagtatamo ng pagkakilala sa sarili, pagiging isang matapat na tao, paggawa sa mga bagay nang alinsunod sa mga katotohanang prinsipyo, o ang pagpapasakop sa mga pagsasaayos ng Diyos, at lalong hindi niya inaalala ang pagpasok sa katotohanang realidad. Hindi niya inaalala ang alinman sa mga bagay na ito. Ito ang pagtatrabaho. Ang pagtatrabaho ay walang-humpay na pagpapakapagod, pagpapakapagod ito na parang isang alipin, paggawa mula umaga hanggang gabi, ganitong uri ito ng pagpapakapagod. Kung tatanungin mo ang isang trabahador kung bakit siya kayod-kalabaw sa lahat ng taong ito, tutugon siya, “Upang makatanggap ng mga pagpapala!” Kung tatanungin mo, matapos sumampalataya sa Diyos sa loob ng napakaraming taon, kung nagbago na ba talaga ang mga tiwali niyang disposisyon, kung nakatanggap ba siya ng anumang kumpirmasyon sa pag-iral ng Diyos, kung nakapagtamo ba siya ng anumang tunay na kaalaman at karanasan sa mga pamamatnugot at pagsasaayos ng Lumikha, hindi siya nakapagtamo ng alinman sa mga bagay na ito, at hindi siya makapagsasalita tungkol sa alinman sa mga ito. Hindi siya nakapasok o umunlad sa alinman sa iba’t ibang tagapagpahiwatig na may kinalaman sa paglago sa buhay at pagbabago sa disposisyon. Patuloy lang siyang nagtatrabaho nang hindi nauunawaan kung ano ba ang pagbabago sa disposisyon. May ilang tao na ilang taon nang nagtatrabaho nang hindi man lang nagbabago. Madalas pa rin silang nagiging negatibo, nagrereklamo, at nagpapakita ng kanilang mga tiwaling disposisyon kapag nahaharap sila sa mga paghihirap. Kapag pinupungusan sila, bumabaling sila sa pakikipagtalo at mapanlinlang na pangangatwiran, hindi matanggap ang kahit kaunting katotohanan at talagang hindi nagpapasakop sa Diyos. Sa huli, napagbabawalan silang gumampan sa kanilang mga tungkulin. May ilang taong nakasisira sa gawain kapag gumagampan sila sa kanilang mga tungkulin pero hindi sila tumatanggap ng pamumuna, sa halip, walang-kahihiyan nilang sinasabi na wala silang nagawang mali at hindi man lang sila nagsisisi. At sa wakas, kapag binawi ng sambahayan ng Diyos ang kanilang mga tungkulin at pinaalis sila, umiiyak at nagrereklamo silang umaalis sa lugar ng kanilang tungkulin. Sa ganitong paraan sila natitiwalag. Ito ang paraan kung saan lubusang nabubunyag ng mga tungkulin ang mga tao. Kadalasan, ang mga tao ay magaling magsalita at malakas sumigaw ng mga islogan, ngunit bakit kapag gumagampan sila ng tungkulin ay hindi sila kumikilos bilang mga tao bagkus ay nagiging mga diyablo? Ito ay dahil ang mga taong walang pagkatao ay mga diyablo saanman sila pumunta; at kung hindi nila tatanggapin ang katotohanan, hindi sila makapaninindigan kahit saan. May ilang taong madalas ay pabasta-basta kung gumampan sa kanilang mga tungkulin, at sinusubukan nilang makipagtalo at magsagawa ng mapanlinlang na pangangatwiran kapag pinupungusan sila. Matapos mapungusan nang paulit-ulit, nakararamdam sila ng kaunting pagnanais na magsisi, kaya nagsisimula silang gumamit ng mga pamamaraan ng pagpipigil sa sarili. Gayunman, sa huli, hindi nila mapigilan ang kanilang sarili, at kahit pa maaaring manumpa sila at sumpain nila ang kanilang sarili, wala itong maitutulong, at hindi pa rin nila malulutas ang problema ng pagiging pabasta-basta nila, ni ang problema ng kanilang pakikipagtalo at pagsasagawa ng mapanlinlang na pangangatwiran. Pagkatapos kasuklaman at punahin ng lahat kalaunan ang taong ito ay saka lamang siya napipilitang aminin sa wakas na, “May mga tiwaling disposisyon nga ako. Gusto kong magsisi ngunit hindi ko ito magawa. Kapag ginagawa ko ang aking tungkulin, palagi kong isinasaalang-alang ang sarili kong mga interes, ang sarili kong pride at reputasyon, na nagdudulot sa aking madalas na maghimagsik laban sa Diyos. Gusto kong isagawa ang katotohanan, ngunit hindi ko mabitiwan ang mga intensyon at pagnanais ko; hindi ko mapaghimagsikan ang mga iyon. Palagi kong ninanais na gawin ang mga bagay-bagay alinsunod sa sarili kong kalooban, bumubuo ako ng mga pakana upang makaiwas sa gawain, at ninanasa kong maglibang at magsaya. Hindi ko kayang tumanggap ng pagpupungos at palagi kong sinusubukang makipagtalo upang makatakas dito. Sa tingin ko ay sapat nang nagpakapagod at nagtiis ako ng mga paghihirap, kaya bumabaling ako sa pakikipagtalo at pagsasagawa ng mapanlinlang na pangangatwiran kapag sinusubukan akong pungusan ninuman, hindi kumbinsido sa aking puso. Napakahirap ko talagang pangasiwaan! Paano ko ba dapat hanapin ang katotohanan upang malutas ang mga problemang ito?” Sinisimulan nilang pagnilayan ang mga bagay na ito. Ibig sabihin nito ay may kaunti silang pagkaunawa sa kung paano dapat kumilos ang mga tao, pati na rin kaunting katwiran. Kung sa isang punto ay simulang asikasuhin ng isang trabahador ang nararapat niyang gawain at pagtuunan niyang baguhin ang kanyang disposisyon, at matanto niyang siya man ay may mga tiwaling disposisyon, na siya man ay mapagmataas at walang kakayahang magpasakop sa Diyos, at na hindi siya puwedeng magpatuloy nang ganito—kapag sinimulan niyang pag-isipan at subukang arukin ang mga bagay na ito, kapag kaya niyang hanapin ang katotohanan upang harapin ang mga problemang kanyang natutuklasan—hindi ba’t kung gayon ay masisimulan na niyang baguhin ang kanyang landas? Kung sisimulan niyang baguhin ang kanyang landas, may pag-asa siyang magbago. Ngunit kung kailanman ay hindi niya nilalayong hangarin ang katotohanan, kung wala siyang pagnanais na pagsumikapan ang katotohanan at ang alam lamang niya ay magpakapagod at gumawa, naniniwalang ang pagtapos sa kasalukuyan niyang gawain ay pagsasakatuparan na sa kanyang gawain at pagtapos na sa atas ng Diyos—kung naniniwala siyang ang pagsisikap ay nangangahulugang nagawa na niya ang kanyang tungkulin, nang hindi niya kailanman isinasaalang-alang kung ano ba ang mga hinihingi ng Diyos o kung ano ba ang katotohanan, o kung isa ba siyang taong nagpapasakop sa Diyos, at hindi siya kailanman sumusubok na alamin ang alinman sa mga bagay na ito—kung ganito niya harapin ang kanyang tungkulin, makapagtatamo ba siya ng kaligtasan? Hindi. Hindi siya nakatahak sa landas ng kaligtasan, hindi siya nakatapak sa tamang landas ng pananampalataya sa Diyos, at hindi siya nakabuo ng kaugnayan sa Diyos. Nagpapakapagod at nagtatrabaho pa rin lamang siya sa sambahayan ng Diyos. Binabantayan at pinoprotektahan din ng Diyos ang gayong mga tao kapag nagtatrabaho sila sa Kanyang sambahayan, ngunit hindi Niya nilalayong iligtas sila. Hindi sila pinupungusan, hinahatulan, kinakastigo, sinusubok, o pinipino ng Diyos, tinutulutan lamang Niya na magtamo sila ng ilang pagpapala sa buhay na ito, at hanggang doon na lamang. Kapag alam ng mga taong ito na magnilay at kilalanin ang kanilang sarili, at alam nila ang kahalagahan ng pagsasagawa sa katotohanan, ibig sabihin niyon ay naunawaan na nila ang mga sermon na kanilang napakinggan at nakakuha na sila sa wakas ng kaunting resulta. Pagkatapos ay iniisip nila, “Nakatutuwa ang manampalataya sa Diyos. Talagang nababago ng Kanyang mga salita ang mga tao! Ang pinakaapurahang bagay ngayon ay ang hanapin kong matamo ang katotohanan. Kung hindi ko pagtutuunan ang pagkilala sa aking sarili o iwawaksi ang aking mga tiwaling disposisyon, at mananatili akong kontento nang magtrabaho lamang, wala akong anumang matatamo.” Kaya, magsisimulang magnilay-nilay ang taong ito: “Ano-anong tiwaling disposisyon ang taglay ko? Paano ko malalaman ang mga iyon? Paano ko ba talaga dapat lutasin ang mga tiwaling disposisyong ito?” Ang pagninilay-nilay nila sa mga usaping ito ay nauugnay sa pag-unawa sa katotohanan at pagbabago sa disposisyon, at pagkatapos ay nagkakaroon ng pag-asa na maligtas sila. Kung kaya ng isang taong pagnilayan at kilalanin ang kanyang sarili sa pamamagitan ng kanyang tungkulin, kung kaya niyang hanapin ang katotohanan, pagsikapang tuparin ang mga hinihingi ng Diyos, at lutasin ang sarili niyang mga tiwaling disposisyon, nasa tamang landas na siya ng pananampalataya sa Diyos. Sa palaging pagninilay sa mga bagay na ito at pag-abot sa katotohanan, matatanggap niya ang kaliwanagan, pagtanglaw, at patnubay ng Diyos. Sa ganitong paraan, magagawa niyang tanggapin ang mapungusan ng Diyos, at agad na kasunod niyon, maaari siyang mahatulan at makastigo, masubok at mapino. Sisimulan na ng Diyos ang gawain Niya sa taong ito, na dadalisay at babago rito.

Sinasabi ng ilang tao: “Maraming taon na akong sumasampalataya sa Diyos at gumagampan sa aking tungkulin, ngunit kailanman ay hindi pa ako napungusan, at hindi pa ako nakatatanggap ng anumang kaliwanagan o pagtanglaw, at lalong hindi pa ako sumasailalim sa mga pagsubok at pagpipino.” Nararanasan ba ng isang taong tulad nito ang gawain ng Diyos? Kung nagagawa talaga niyang danasin at isagawa ang mga salita ng Diyos, paanong hindi pa siya nabibigyang-liwanag o natatanglawan? Kung madalas siyang nagpapakita ng kanyang katiwalian, tiyak na pupungusan siya. Kung hindi siya nagsisisi matapos mapungusan, talagang wala siyang anumang pagkatao, at siya ay taong dapat na matiwalag. Sinasabi ng ilang tao: “Madalas akong nakararanas ng pagpupungos, at madalas akong makatanggap ng kaliwanagan at pagtanglaw ng Diyos, at magtamo ng bagong liwanag.” Ano ang nangyayari dito? (Inaakay sila ng Diyos.) Sinasabi ng iba pang tao: “Bakit hindi ako tulad ng ibang taong ang lahat ng bagay ay umuusad nang maayos para sa kanila? Palagi nilang taglay ang mga pagpapala ng Diyos at nabubuhay silang parang mga sanggol na nasa duyan, na hindi kinakailangang magtiis ng anumang pagsubok. Bakit ba palagi akong sinusubok at pinipino?” Mabuti o masamang bagay ba kapag palagi kang sinusubok at pinipino? (Mabuting bagay ito.) Isa itong mabuting bagay, hindi isang masamang bagay. Ano ang layon ng Diyos sa pagsubok at pagpipino sa mga tao? (Ang bigyang-daan silang malaman ang mga tiwaling disposisyon nila.) Hindi ito ginagawa ng Diyos upang pahirapan o pasakitan ang mga tao; ginagawa Niya ito upang bigyang-daan ang mga taong malaman ang mga tiwaling disposisyon nila at makita nang malinaw ang diwa at tunay na mukha ng kanilang katiwalian, at nang sa gayon ay mabitiwan nila ang kanilang mga intensyon at plano at magtamo sila ng pagpapasakop sa Kanya. Kung magkagayon ay hindi na sila nagtatrabaho kundi gumagampan na sa kanilang mga tungkulin. Kapag taimtim at pormal mong ginagampanan ang tungkulin ng isang nilikha, nagiging normal ang kaugnayan mo sa Diyos, na bumabago sa dati mong hindi normal na kaugnayan sa Kanya. Kung ang ugnayan mo sa Diyos ay tulad ng sa isang empleyado at sa kanyang amo, hindi ka makatatanggap ng kaligtasan. Kung tinatanggap mo ang atas ng Diyos, kayang sundin ang mga pagsasaayos ng sambahayan ng Diyos, at seryosong panagutan ang paggampan nang maayos sa iyong tungkulin, magiging normal ang kaugnayan mo sa Diyos. Magiging isa kang nilikha, makapagpapasakop ka sa mga pagsasaayos ng Lumikha, at sa iyong puso, matatanggap mo ang Diyos bilang ang Tagapagligtas, at magiging pakay ka ng Kanyang pagliligtas. Mapupunta sa antas na ito ang kaugnayan mo sa Kanya. Ngunit kung palagi ka na lamang nagtatrabaho, kung ang anumang atas na ipagkatiwala sa iyo ng Diyos ay palagi mong ginagampanan nang may pabasta-bastang saloobin, nang hindi tinatanggap ang mga katotohanang prinsipyo at nang walang tunay na pagpapasakop, kung ang alam mo lamang ay magpakapagod at gumawa, kung iniraraos mo lang ang paggawa ng mga bagay-bagay, isa ka nga talagang trabahador. Dahil ang mga taong trabahador ay hindi tumatanggap sa katotohanan, at hindi sila kailanman sumasailalim sa kahit kaunting pagbabago, ang kaugnayan nila sa Diyos ay magpakailanmang gaya ng sa mga empleyado at sa kanilang amo. Kailanman ay hindi sila tunay na magpapasakop sa Diyos, at hindi sila kikilalanin ng Diyos bilang mga mananampalataya o mga tao na nasa panig Niya. Ito ang kahihinatnan ng pananampalataya nila sa Diyos nang hindi naghahangad sa katotohanan; ipinapasya ito ng landas na kanilang tinatahak. Kung nais mong mapabuti ang kaugnayan mo sa Diyos, ano ang dapat mong gawin? (Tahakin ang landas ng paghahangad sa katotohanan.) Tama iyan. Kailangan mong tahakin ang landas ng paghahangad sa katotohanan. Ano ang dapat na maging una mong hakbang? (Kailangan kong maunawaan kung paano gagampanan ang aking tungkulin.) Kailangang gumampan ng tungkulin ang mga mananampalataya ng Diyos—ito ang hinihingi ng Diyos. Ang pagsunod sa Diyos ay tumutukoy sa paggampan sa tungkulin ng isang tao; ang mga taong sumasampalataya sa Diyos nang hindi gumaganap ng mga tungkulin ay hindi sumusunod sa Diyos. Kung nais mong sumunod sa Diyos, kailangan mong gampanan nang mabuti ang iyong tungkulin. Anong aspekto ng katotohanan ang dapat na unang maisagawa kapag gumagampan ng tungkulin? (Ang katotohanan ng pagpapasakop.) Tama iyan. Sinasabi ng ilang tao: “Ito na ang tungkulin ko ngayon, kaya kailangan kong mag-aral nang mabuti at makagawa ng ilang pag-unlad sa pagkatuto ng Ingles, at pagkatapos ay kumuha ng pagsusulit sa TOEFL o magkaroon ng Ph.D. sa loob ng dalawang taon. Pagkatapos ay mamumukod-tangi ako sa mundong walang pananampalataya, o maaaring makagawa ng mabuti sa sambahayan ng Diyos at sa hinaharap ay maging isang lider.” Hindi ba’t nagpaplano lang ang mga taong iyon para sa sarili nilang kapakanan? (Oo.) Ang palaging pagpaplano at pagsasaayos ng isang tao alang-alang sa sarili niyang laman, ang pagsasaayos niya hindi lamang ng mga bagay na may kinalaman sa buhay niya kundi pati na rin para pagkatapos niyang mamatay—ito ang mentalidad ng isang walang pananampalataya. Normal para sa mga walang pananampalataya na igugol ang kanilang mga araw na ganito ang pag-iisip dahil hindi nila kinikilala ang pag-iral ng Diyos, kaya naiisip lamang nila ang kanilang laman, at isinasaalang-alang lamang nila ang kanilang patuloy na pag-iral, gaya ng mga hayop. Gayumpaman, ang mga taong sumasampalataya sa Diyos ay nagbabasa ng Kanyang mga salita araw-araw at nakauunawa sa katotohanan, kaya dapat alam nila ang kabuluhan ng paggampan sa isang tungkulin at ang dahilan nito. Kailangang maging malinaw sa kanila ang mga bagay na ito, tuwirang may kaugnayan ang mga ito sa landas na tinatahak ng isang tao sa kanyang pananampalataya sa Diyos. Kung paano dapat magpasakop ang isang tao sa gawain ng Diyos at danasin ang mga salita ng Diyos upang maunawaan ang katotohanan at matamo ang pagbabago sa disposisyon, kung aling mga aspekto ng katotohanan ang kailangang matamo upang magawa niya nang maayos ang kanyang tungkulin at makapagpasakop siya sa Diyos, at kung paano dapat tanggapin ng mga tao ang paghatol at pagkastigo ng Diyos upang malinis ang kanilang mga tiwaling disposisyon—lalo nang kinakailangan nilang maunawaan ang katotohanan hinggil sa mga bagay na ito. Ito ang landas na dapat tahakin ng isang tao sa kanyang pananampalataya sa Diyos. Magagawa lamang nang maayos ng isang tao ang kanyang tungkulin at matatanggap ang pagliligtas ng Diyos sa pamamagitan ng paghahangad sa katotohanan sa ganitong paraan. Nais ng Diyos na iligtas at gawing perpekto ang mga taong naghahangad sa katotohanan sa ganitong paraan. Sa pamamagitan ng pagkompleto sa Kanyang gawain ng pagliligtas, nais ng Diyos na magkamit ng ilang gayong mga tao. Kung ang iniisip lamang ng isang tao ay kung paano aasenso, kung paano magiging isang prominenteng lider, at kung ilang tao ang kanyang pamamahalaan, at kung ilang siyudad ang maaari niyang pamahalaan sa kalaunan, mga ambisyon at pagnanais ang mga ito. Ang taong ito ay kauri ng mga anticristo—nagsasabwatan ang lahat ng anticristo upang makamit ang mga bagay na ito. Matuwid ba na magsabwatan upang makamit ang mga bagay na ito? (Hindi.) Yamang alam naman nilang hindi ito matuwid, kaya ba nilang bitiwan ang mga iyon? (Hindi iyon magiging madali.) Sa mga pangkaraniwang sitwasyon, kumikilos ang mga tao alinsunod sa sarili nilang mga intensyon upang makamit ang kanilang mga mithiin. Sa lahat ng iyong ginagawa, kumikilos ka ba upang makamit ang sarili mong mga mithiin, o pinagninilayan mo ba ang iyong sarili, hinahanap ang katotohanan, pinaghihimagsikan ang iyong mga layon at pakana, at pagkatapos ay pinipiling tahakin ang landas ng paghahangad sa katotohanan? Ano ba talaga ang tamang landas? (Ang palaging paghihimagsik sa aking sarili at pagkilos alinsunod sa mga hinihingi ng Diyos.) Anong uri ng paghahangad ng isang tao ang may kakayahang magkamit nito? Tanging ang isang taong may mabuting puso at matapat at matuwid na puso ang makapagkakamit nito. Hindi ito makakamit ng mga mapanlinlang, matigas ang kalooban, at mga buktot na tao na hindi nagmamahal sa katotohanan. Yamang nalalaman nilang ang landas na kanilang tinatahak ay hindi ang tamang landas—na ito ang maling landas ni Pablo—at na talagang hindi sila makatatanggap ng kaligtasan, bakit hindi nila tinatahak ang tamang landas? Dahil hindi nila makontrol ang kanilang sarili. Ganap itong ipinapasya ng kanilang kalikasan. Tulad ito ng dalawang taong pareho ang kakayahan, na sumampalataya sa Diyos sa parehong dami ng taon, nakinig sa parehong mga sermon, at gumanap sa parehong mga tungkulin, ngunit magkaibang landas ang tinatahak. Ilang taon lang ang itinatagal bago sila maghiwalay ng landas at ang isa ay matitiwalag habang ang isa ay mapananatili. Ang isa ay may matapat at matuwid na puso, nagmamahal sa katotohanan, at tumatahak sa landas ng paghahangad sa katotohanan. Kahit pa may sumubok na iligaw ang taong ito at tumukso sa kanyang tumahak sa landas ng kasamaan, susunod ba siya? Hindi. Tiyak na tatanggihan niya ang taong iyon. Nagagawa niyang hanapin ang katotohanan, kumilos alinsunod sa mga hinihingi ng Diyos, at gumaling nang gumaling sa paggampan sa kanyang tungkulin. Subalit iyong isa pang tao ay relatibong buktot at mapanlinlang. Naghahangad siya ng katayuan at napakataas ng kanyang mga ambisyon. Kahit paano pa magbahagi sa kanya ang isang tao tungkol sa katotohanan, hindi niya isusuko ang paghahangad niya sa katayuan. Ito ang problema sa kanyang kalikasan. At ano ang magiging wakas ng taong ito na hindi tumatanggap sa katotohanan at hindi kailanman kayang isuko ang katayuan? Matitiwalag siya. Malinaw na magkaiba ang kahihinatnan ng dalawang taong ito. Ang taong matapat sa kanyang puso at naghahangad sa katotohanan ay parami nang parami ang nauunawaan sa katotohanan, at nang may higit na kalinawan, unti-unti siyang umaayon sa mga layunin ng Diyos. Ang taong hindi naghahangad sa katotohanan ay may kakayahan lamang na umunawa ng doktrina, at hindi niya ito maisagawa. Bakit hindi niya ito maisagawa? Masyadong mataas ang kanyang mga ambisyon at pagnanais, at hindi niya mabitiwan ang mga iyon. Sa lahat ng kanyang ginagawa, inuuna niya ang sarili niyang mga interes, ambisyon, pagnanais, kasikatan, pakinabang, at katayuan. Puno siya ng mga bagay na ito, at natatangay siya ng mga iyon. Kapag may nangyayari sa kanya, una niyang binibigyang-lugod ang kanyang laman at sariling mga pagnanais. Sa lahat ng bagay ay kumikilos siya alinsunod sa sarili niyang mga pagnanais, hinahabol ang mithiing ito at isinasantabi ang katotohanan. Bilang resulta, hindi niya nagagampanan nang maayos ang kanyang tungkulin at nakasisira siya sa gawain, at sa wakas, natitiwalag siya. Hindi ba’t ang mga ito mismo ang mga taong tinitiwalag ng sambahayan ng Diyos? Kung gayon, wala na ba silang pag-asa? Kung tunay silang makapagsisisi, maiiwasan nila ang matiwalag, at magkakaroon ng pag-asa na maligtas sila. Ngunit kung mananatiling matigas ang kalooban ng kanilang puso at matindi nilang panghahawakan ang kanilang mga pagnanais, na parang isang mabangis na asong kumakapit sa isang buto, wala na talagang pag-asang makatanggap sila ng kaligtasan. Hindi matatamo ng mga tao ang katotohanan kung hindi nila tatahakin ang tamang landas! Tanging ang landas ng paghahangad sa katotohanan ang tamang landas. Matatamo lamang ng isang tao ang katotohanan sa pamamagitan ng pagtahak dito. Magkakaroon lamang ang isang tao ng pag-asang magtamo ng pagliligtas ng Diyos sa pamamagitan ng paghahangad sa katotohanan.

Ang puso ng mga taong mapanlinlang at buktot ay nag-uumapaw sa pansariling mga ambisyon, plano, at pakana. Madali bang isantabi ang mga bagay na ito? (Hindi.) Ano ang dapat mong gawin kung nais mo pa ring magampanan nang maayos ang iyong tungkulin pero hindi mo maisantabi ang mga bagay na ito? May landas dito: Dapat maging malinaw sa iyo ang kalikasan ng ginagawa mo. Kung may kinalaman ang isang bagay sa mga interes ng sambahayan ng Diyos, at mahalagang-mahalaga ito, kung gayon ay hindi mo ito dapat ipagpaliban, hindi ka dapat makagawa ng mga pagkakamali, hindi mo dapat pinsalain ang mga interes ng sambahayan ng Diyos, o guluhin ang gawain ng sambahayan ng Diyos. Ito ang prinsipyong dapat mong sundin sa paggampan sa iyong tungkulin. Kung nais mong maiwasang mapinsala ang mga interes ng sambahayan ng Diyos, kailangan mo munang isantabi ang iyong mga ambisyon at pagnanais; dapat makompromiso ang iyong mga interes kahit papaano, dapat isantabi ang mga ito, at mas mabuting dumanas ka ng kaunting paghihirap kaysa masalungat mo ang disposisyon ng Diyos, na isang hangganang hindi dapat lampasan. Kung sisirain mo ang gawain ng iglesia upang masunod ang walang kakuwenta-kuwenta mong mga ambisyon at kapalaluan, ano ang kahihinatnan mo sa huli? Tatanggalin ka, at maaaring itiwalag ka. Mapupukaw mo ang disposisyon ng Diyos, at maaaring wala ka nang pagkakataon pang maligtas. May limitasyon sa dami ng mga pagkakataong ibinibigay ng Diyos sa mga tao. Gaano ba karaming pagkakataon ang natatanggap ng mga tao upang masubok ng Diyos? Natutukoy ito batay sa kanilang diwa. Kung sinusulit mo ang mga pagkakataong ibinibigay sa iyo, kung kaya mong bitiwan ang iyong pride at banidad, at unahin ang maayos na paggawa sa gawain ng iglesia, may tama kang pag-iisip. Kailangan ay matuwid ang iyong puso, hindi humihilig sa kaliwa ni sa kanan. Kapag mayroon kang mga hindi tamang layunin, kailangan mong magdasal agad at itama ang mga iyon. Dapat mong protektahan ang mga interes ng sambahayan ng Diyos sa mga kritikal na sandali at isakatuparan ang iyong mga gawain. Ang isang taong gumagawa nito ay isang tamang tao. Kung paminsan-minsan, matapos mong maisakatuparan ang isang bagay, ay nagmamadali kang magsabing, “Ako ang gumawa nito,” para lamang bigyang-lugod ang iyong banidad, ayos lang iyon. Pahihintulutan ito ng Diyos. Kahit paano ka pa mag-isip, yamang natapos mo ang gawain, tatandaan Niya ito. Hindi ba’t patas ito? Dahil isa nga itong bagay na naisakatuparan mo nang may puso at pagkamatapat; naghimagsik ka laban sa sarili mong laman at sarili mong ambisyon, tinupad mo ang iyong tungkulin, at tinapos mo ang atas ng Diyos nang hindi tinutulutang mapinsala ang mga interes ng Kanyang sambahayan. Nabibigyang-ginhawa ang puso ng Diyos, at kasabay niyon, napapayapa at nagagalak ang iyong puso. Isa itong kaligayahang hindi mabibili ng pera; nakamit mo ito gamit ang iyong sinseridad. Ito ang resulta ng paghahangad sa katotohanan. Kung, pagkatapos nito, ay ipagyayabang mong, “Uy, alam ba ninyong lahat na ako ang gumawa nito?” Hindi tututol ang Diyos. Ngunit, sa mga kritikal na sandali, kailangan mong itaguyod ang batayang pamantayan. Hindi mo puwedeng pukawin ang poot ng Diyos o salungatin ang Kanyang disposisyon. Kung kaya mo itong sundin, sinisigurong sa bawat kritikal na sandali ay hahawak ka nang mahigpit sa huling pag-asa na iyon, at sinasamantala mo ang pagkakataon upang tuparin ang iyong tungkulin, magkakaroon ng pag-asa na maligtas ka. Kung sa mga karaniwang sitwasyon ay maingat ka, ngunit pagdating sa mga bagay na may kaugnayan sa mga katotohanang prinsipyo—sa mga kritikal na sandali kung saan kailangan mong magdesisyon at maghatol—ay hindi mo nirerendahan ang iyong mga ambisyon at pagnanais bagkus ay kumikilos ka sa paraang arbitraryo at diktaduryal, na nakagugulo sa gawain ng iglesia at nabibigong itaguyod ang pinakabatayang pamantayan, mapupukaw nito ang disposisyon ng Diyos. Hindi ba’t karapat-dapat itong maparusahan? Kahit papaano man lang, kailangan ay hindi mo salungatin ang disposisyon ng Diyos; ito ang batayang pamantayan. Kailangan mong malaman kung ano ang batayang pamantayan ng Diyos at kung ano ang batayang pamantayang dapat mong itaguyod. Kung itataguyod mo ang batayang pamantayang ito sa mahahalagang sandali, at pagkatapos mong tuparin ang iyong tungkulin ay hindi ka itataboy at kokondenahin ng Diyos, bagkus ay matatandaan at matatanggap ka Niya, isa itong mabuting gawa. Hindi tumutuon ang Diyos sa kung ano ang iniisip mo, sa kung gaano ka man kakampante sa iyong sarili o gaano mo man ipinagmamalaki ang iyong mga tagumpay; hindi Siya interesado sa mga bagay na ito at hindi ka Niya seseryosohin. Ang natitira na lang ay ang usapin ng sarili mong pagbabago. Dahil kaya mong sunggaban ang huling pag-asa sa lahat ng sitwasyon, kumilos alinsunod sa mga hinihingi ng Diyos, manatiling deboto at bigyang-lugod ang puso ng Diyos sa mahahalagang pagkakataon, at itaguyod ang iyong batayang pamantayan, ano ang pinatutunayan nito? Pinatutunayan nitong may saloobin ka ng pagpapasakop sa Diyos. Sa isang antas, masasabing bahagya mo nang nabigyang-lugod ang Diyos. Ganito ang pagtingin ng Diyos dito. Ang Diyos ay matuwid, hindi ba? (Oo.) Samakatwid, tanging ang mga tao na nagsasagawa sa ganitong paraan ang matatalinong tao. Huwag mong isiping, “Sa pagkakataong ito ay hindi ko masyadong nagampanan nang mabuti ang aking tungkulin upang mabigyang-lugod ang Diyos. May kaunti pa ring kakulangan. Hindi ba Niya ito tatanggapin?” Hindi iyon hahanapan ng mali ng Diyos. Oobserbahan lamang Niya kung nagkaroon ka ba ng batayang pamantayan habang ginagawa mo ang gawaing ito. Basta’t hindi ka lumagpas sa batayang pamantayan at natapos mo ang gawain, tatandaan Niya ito. Kung kaya mong palaging hanapin ang mga katotohanang prinsipyo anumang tungkulin ang iyong ginagampanan o anumang bagay ang iyong ginagawa, at kahit sa masyadong mahihirap na sitwasyon ay hindi ka lumalampas sa batayang pamantayan, maprinsipyo ang paraan ng paggawa mo sa mga bagay-bagay at ang paraan ng paggampan mo sa iyong tungkulin. Masasabing sa pangkalahatan ay pasok sa pamantayan ang pagtupad mo sa tungkulin.

Ang mga hinihingi ng Diyos mula sa bawat tao ay hindi pare-pareho. Sa isang aspekto, nakasalalay ang mga iyon sa kakayahan ng taong iyon; sa isa pa, nakasalalay ang mga iyon sa kanyang pagkatao at mga paghahangad. May ilang taong walang problema sa pagsasalita nang matapat; para naman sa iba, kinakailangan nito ng matinding pagsisikap, ngunit matapos dumanas ng ilang taon ng pagpupungos, sa wakas ay may matapat na bagay na silang masasabi mula sa kanilang puso. Tinitingnan ba ito ng Diyos bilang pagbabago? Resulta ba ito ng Kanyang gawain? Ito ang ninanais na resulta ng gawain ng Diyos. Pagkatapos gawin ang gawaing ito sa loob ng napakaraming taon, kapag sa wakas ay nakita na Niya ang ninanais na resultang ito, pinahahalagahan Niya ito. Kaya, anuman ang naranasan mo noon, anuman ang mga pagkakamaling nagawa mo o maraming beses ka mang nabigo, huwag kang mag-alala. Kailangan mong sumampalataya na matuwid ang Diyos. Sumampalataya kang tama ang magpasakop sa Diyos. Sumampalataya kang tama ang magpasakop sa mga pamamatnugot at pagsasaayos ng Diyos. Ito ang pinakamataas na katotohanan. Sundan mo ang landas na ito sa iyong pagsasagawa at mga kilos, at hindi ka magkakamali! Huwag mo itong pag-alinlanganan o saliksikin. Sinasabi ng ilang tao: “Wala akong masyadong napala mula sa mga isinakripisyo ko noon. Kung mas marami pa akong isasakripisyo ngayon, malulugi na naman ba ako?” Kung gayon, isinagawa mo ba ang katotohanan nang isinakripisyo mo ang mga iyon? Ginawa mo ba ang mga bagay-bagay alinsunod sa mga katotohanang prinsipyo? Tinahak mo ba ang tamang landas? Kung tinahak mo ang tamang landas, magiging imposibleng hindi ka magtamo ng katotohanan o mawalan ka ng patotoo. Ngunit kung ang mga nauna mong sakripisyo ay alang-alang lamang sa katayuan, kasikatan, at mga pakinabang, ano kaya ang mapapala mo? Ang tanging mapapala mo ay pagpupungos, at kung hindi ka magsisisi, kaparusahan at pagkawasak lamang ang mapapala mo. Nagsakripisyo ka alang-alang sa kasikatan, pakinabang, at katayuan, at umasa kang magtatamo ka ng katotohanan—hindi ba’t pagpapantasya ito? Ano kayang mapapala ng isang tao sa laging pagpapakana at pagsubok na mautakan ang Diyos? Pagkatapos ng lahat ng pagkakalkula at pagpapakana, sa huli, ang nauutakan niya ay ang kanyang sarili. Wala siyang anumang napapala, at hindi ba’t nararapat lang ito? Ano, sa pinakamababa, ang batayang pamantayan sa pananampalataya sa Diyos? Ito ay ang hindi gumawa ng kasamaan, hindi sumalungat sa disposisyon ng Diyos, hindi Siya galitin, hindi makipagkompetensiya sa Kanya; ito ay pagbitiw sa sariling mga intensyon, ambisyon, at pagnanais ng isang tao sa mga kritikal na sandali. Ang totoo, kapag nagpapakana ang mga tao sa iba’t ibang paraan, ang sarili nila ang naloloko nila sa huli. Kung malinaw ito sa lahat, bakit patuloy na nagpapakana ang mga tao? Ito ay dahil sa kanilang kalikasan. Ang mga tao ay may mga utak, kaisipan, at ideya; mayroon din silang kaalaman at pagkatuto. Dahil sa umiiral ang mga bagay na ito, hindi makontrol ng mga tao ang kanilang sarili; isa itong hindi mapipigilang kautusan. Kung mahilig kang magpakana, maaaring hindi gayon kalaking problema ang pagpapakana laban sa ibang tao. Ngunit kung ipagpapatuloy mo ang pagpapakana laban sa Diyos, pinupuntirya Siya ng iyong mga pakana, maiwawala mo lamang ang sarili mong kalalabasan, at ang pagkakataon na ibinigay sa iyo ng Diyos. Hindi ito sulit. Talagang hindi mo puwedeng tulutang umabot ang iyong pagpapakana sa puntong ito. Kahit paano ka pa magpakana, sa huli ay kailangan mong sumailalim sa pagbabago ng disposisyon at makakuha ng mga resulta, at kailangang maging positibo ang mga resultang ito. Kung magpapakana ang isang tao sa iba’t ibang paraan at sa huli ay hindi magtatamo ng katotohanan, bagkus ay hahantong sa kaparusahan, ito ang kahihinatnan ng isang taong mahilig at palaging nagpapakana. Ang gayong tao ay hindi mautak; siya ang pinakahangal sa mga hangal.

Ang lahat ng tao ay may mga karumihan kapag nagsisimula pa lang silang sumampalataya sa Diyos. Pagkalipas ng maraming taon ng pagbabasa ng mga salita ng Diyos at pagbabahaginan tungkol sa katotohanan, maaaring nawaksi na ninyo ang ilan sa mga tiwaling disposisyon ninyo. May mga pagkakataon pa rin bang nagpapakana at nagpaplano kayo alang-alang sa sarili ninyong mga interes? (Oo.) Madalas kayong malagay sa ganitong mga kalagayan. Kung gayon, paano ninyo dapat tratuhin ang mga iyon? May anumang prinsipyo ba ng pagsasagawa? Nangangailangan ito ng matinding paghahanap. Sa tuwing nadarama mong hindi ka nagiging matapat at namamalayan mong nasasadlak ka sa isang buktot at mapanlinlang na kalagayan, na nag-uumapaw sa puso mo ang mga tiwaling disposisyong ito, kailangan mong magdasal sa Diyos at maghimagsik laban sa iyong laman. Huwag mong balingan ang pangangatwiran o suriin at tratuhin ang bagay na ito ayon sa iyong mga kuru-kuro. Kung kontrolado ka ng iyong mga tiwaling disposisyon at nangingibabaw ang sarili mong mga pagnanais, magiging mapanggulo ito. Alam mo sa iyong puso kapag aabutin ka na ng masamang kamay ng kasalanan. Kapag nangyari iyon, kailangan mong kontrolin ang iyong sarili, pigilan ang pagkilos. Kakailanganin mong patahimikin ang iyong isipan, humarap sa Diyos, at magdasal. Ang totoo, hindi mo kakailanganing suriin ang iyong sarili. Matapos makarating sa yugtong ito ng iyong pananampalataya sa Diyos, matapos makarinig ng napakaraming sermon, dapat ay labis na malinaw sa iyo kung ano ang nasa isip mo, at alam mo na kung ano ang tama at mali. Ang susi ay kailangan mong maghimagsik laban sa iyong laman at hindi ka magpadala rito. Kung gayon, ano ang dapat mong gawin? (Magpasakop.) At paano kung hindi ka makapagpasakop agad-agad? Paano kung gusto mo pa ring makipagtalo, magsiyasat, at magsuri? Kung gayon ay kailangan mong tulutang kumalma at humupa ang iyong mga ambisyon, at kasabay niyon ay humarap at magdasal ka sa Diyos, o makipagbahaginan ka sa iyong mga kapatid. Kakailanganin mo ring magtapat at ilantad ang iyong sarili, at himayin ang sitwasyon gamit ang katotohanan, at pagkalipas ng isa o dalawang araw ay mas bubuti na ang iyong kalagayan. Gawain ito ng Banal na Espiritu. Ang pagbitiw sa mga intensyon ng isang tao ay nangangahulugang, sa isang aspekto, nagagawa niyang paghimagsikan, isuko, at itama ang mga maling kaisipan at ideya niya. Sa isa pang aspekto, kung masyadong matindi ang mga ambisyon at pagnanais ng isang tao at nais niyang kumilos batay sa mga iyon, at hindi niya mabago ang kanyang landas sa kabila ng kaalamang ang pagkilos sa ganitong paraan ay hindi naaayon sa katotohanan at hindi ang tamang landas, kung gayon, nangangailangan ito ng panalangin; kailangan niyang magdasal nang taimtim upang mapahupa ang kanyang mga ambisyon. Halimbawa, maaaring may bagay kang nais gawin, at kung kailan pinakamatindi ang pagnanais na iyon ay pakiramdam mong kailangan mo talaga itong gawin, na para bang hindi ka mabubuhay nang hindi ito ginagawa. Ngunit matapos maghintay nang dalawa o tatlong araw, makikita mong walang kahihiyan, wala sa katwiran, at walang konsensiya ang naunang saloobing ito. Ibig sabihin nito ay nakapagbago ka na. Paano ito nangyari? Nangyari ito sa pamamagitan ng pananalangin at ng kaliwanagan at panunumbat ng Banal na Espiritu, na nagpahatid ng kaunting kabatiran o damdamin na nakatulong sa iyong tingnan ang problema mula sa ibang anggulo. Ang inakala mong wasto at ang bagay na hindi ka mapakaling hindi gawin ay bigla mong napagtatantong mali pala at na sa paggawa niyon, mauusig ang iyong konsensiya. Ipinahihiwatig nito ang pagbabago ng kalagayan, na nagreresulta sa pagbabago ng isipan. Kung itatama ng isang tao ang kanyang maling kalagayan, patutunayan nitong may pag-asa pa para sa taong iyon. Ibig sabihin nito ay isa siyang taong naghahangad sa katotohanan at nakatatanggap ng proteksyon ng Diyos. Ngunit kung hindi niya itatama ang kanyang maling kalagayan kahit kailan, at magpapatuloy siya kahit na nalalaman niyang mali ang kanyang ginagawa at hindi niya pakikinggan ang payo ng kahit na sino, hindi siya isang taong naghahangad sa katotohanan, at hindi siya makatatanggap ng pagdidisiplina ng Diyos o magtatamo ng gawain ng Banal na Espiritu. Anuman ang hinaharap ng isang taong naghahangad sa katotohanan, kung hindi niya ito naiintindihan, kailangan lang niyang magdasal nang isa o dalawang araw, magbasa ng mga salita ng Diyos, makinig sa mga sermon, o makipagbahaginan—anumang pamamaraan ang kanyang gamitin, unti-unti niyang mauunawaan ang sitwasyon at makahahanap siya ng tamang landas ng pagsasagawa. Ipinakikita nitong natamo na ng taong ito ang gawain ng Banal na Espiritu at inaakay siya ng Banal na Espiritu. Kapansin-pansin ang mga resulta, at sasailalim din sa pagbabago ang mga prinsipyong ginagamit ng taong ito sa paggawa ng mga bagay-bagay. Kung kahit kailan ay hindi ka magbabago, may problema sa iyong paghahangad at saloobin. Kung babaguhin mo ang paraan mo ng pagtingin sa mga bagay, medyo magiging madali sa iyong magsagawa ng katotohanan. Halimbawa, kapag nakakita ka ng masarap na pagkain ngunit hindi ito ang klase ng pagkaing gusto mo o hindi mo ito gustong kainin sa sandaling iyon, madali bang pigilan ang pagkain dito? (Oo.) At kung gusto mo nga itong kainin ngunit hindi mo ito puwedeng kainin, magiging madali ba itong tanggapin? (Hindi.) Dapat kang maghimagsik laban dito; maghimagsik laban sa sarili mong ganang kumain, ang sarili mong pagnanais. Kung sasabihin mong, “Mahilig ako sa pagkaing iyon, at desidido akong kainin iyon. Sino ang magsasabi sa aking hindi ko dapat kainin iyon?” at ipagpapatuloy mo ang pakikipagtalo at pagmamatigas, hindi ka makabibitiw, at hindi ka makapaghihimagsik laban sa gana mong kumain. Kung gayon ay paano ka makapaghihimagsik laban dito? Kailangan mo munang huminahon at tahimik na magnilay-nilay sa harap ng Diyos. Pagkatapos, magbasa ka ng ilan sa mga salita ng Diyos tungkol sa paksang ito at pag-isipan nang mabuti ang mga iyon: “Paanong naging masyado akong sakim? Sa masyadong pagiging desididong kainin ito, hindi ba’t wala akong kahihiyan? Ano ba talaga ang mapapala ko sa pagkain pa rin dito? Nagmamatigas ako, hindi ba?” Ang pagiging desididong kumain—ano ang disposisyong ito? May kinalaman dito ang pagiging mapilit at ang katigasan ng kalooban, pati na ang pagkamapaghari-harian at pagiging hindi makatwiran. Isa itong tiwaling disposisyon. Ito ang disposisyong nagdudulot sa iyong maging mapaghari-harian, mapanlaban, at hindi makapagpasakop. Kung pagninilayan mo ito, mapagtatanto mong napakalala ng tiwaling disposisyon mo at kayang-kaya nitong magdulot sa iyong magrebelde at lumaban sa Diyos. Kung gagawa ka nang masama, hindi lubos-maisip ang mga magiging kahihinatnan. Kung mapagninilayan mo ang iyong sarili sa ganitong paraan, likas na magkakaroon ng kalinawan ang puso mo, at madali mong maaarok ang diwa ng problema. Sa puntong ito, kapag muli kang nagdasal sa Diyos, magiging normal din ang iyong mentalidad, at iba na ang magiging epekto nito. Hindi ba’t ibang-iba ang kalagayang ito sa naunang mapaghimagsik na kalagayan? Ano ang maiisip mo sa pagkakataong ito? Matutukoy mo kung gaano katigas ang kalooban mo at kung gaano ka kamapilit. Madarama mong wala kang kahihiyan at halaga. Magiging mas tumpak ang pagkaunawang ito sa iyong sarili, at mas makatwiran kang magsasagawa. Naririnig Kong madalas sabihin ng ilang tao, “Paano ko nagawang kumilos nang napakahangal noon? Paano ko nasabi ang gayon kahangal na mga bagay? Bakit ba napakamapaghimagsik ko? Bakit ba hindi ko alam ang tama?” Para masabi ng isang tao ang mga bagay na ito, pinatutunayan nitong nagbago at lumago na nga siya. Samakatwid, dahil lamang sa hindi mo kayang isagawa ang katotohanan sa ilang panahon ay hindi nangangahulugang hindi mo na ito magagawa sa buong buhay mo. Ano ba ang ibig sabihin Ko rito? Mapanlinlang, mapilit, matigas ang kalooban, o mapagmataas man ang isang tao, ang hindi pagbabago nang agaran ay hindi nangangahulugang hindi na talaga siya makapagbabago. Kung minsan, ang pagbabago sa disposisyon ay nangangailangan ng oras; kung minsan, nangangailangan ito ng tamang kapaligiran o ng paghatol at pagkastigo ng Diyos. Gayumpaman, maaari mong sabihing, “Ganito lang talaga ako. Suko na ako. Wala na akong pakialam.” At mapanganib ito; hindi ang Diyos ang nagtitiwalag sa iyo, bagkus ay ikaw ang nagtitiwalag sa sarili mo. Hindi mo pinipili ang landas ng paghahangad sa katotohanan kundi ang landas ng pagtalikod sa iyong sarili. Pagkakanulo ito sa Diyos, at sa paggawa nito ay mawawalan ka na ng pagkakataong makatanggap ng kaligtasan magpakailanman. Kung nais ng isang tao na matamo ang katotohanan, kung nais niyang magbago ang kanyang buhay disposisyon, kailangan niyang madalas na magbasa ng mga salita ng Diyos. Sa mga salita ng Diyos ay kailangan niyang suriin at pagnilayan ang kanyang sarili sa lahat ng pagkakataon at sa iba’t ibang aspekto upang unti-unting malutas ang kanyang mga tiwaling disposisyon, layunin at karumihan. Ganito dapat makipagtulungan ang mga tao, ngunit kinakailangan din nito ang gawain ng Diyos. Nagsasaayos ang Diyos ng iba’t ibang kapaligiran at, ayon sa Kanyang panahon, gumagawa Siya ng Kanyang gawain sa iyo. Sa isang aspekto, ibinubunyag Niya ang iyong mga tiwaling disposisyon, tinutulutan kang makaunawa at makapagnilay sa sarili. Sa isa pa, itinatama ng gawain ng Banal na Espiritu ang iyong kalagayan. Ito man ay tiwaling disposisyon o mga nakapanlulumo at negatibong damdamin, palaging may proseso ng pagtatama at pagsisisi. Kung sa gitna ng prosesong ito ay magdarasal ka sa Diyos at hahanapin mo ang katotohanan, maitatama ang iyong negatibong kalagayan at magagampanan mo nang normal ang iyong tungkulin. Kung hindi ka magbabago kahit matapos kang mabigyan ng ilang pagkakataong magsisi, bagkus ay paninindigan mo ang dati mong mga gawi, ipagpapatuloy ang iyong mapilit, matigas ang kalooban na disposisyon, hindi ka isang taong naghahangad sa katotohanan. Ang mga tao na hindi naghahangad sa katotohanan ay nasa panganib, at hindi sila makapagtatamo ng kaligtasan. Suriin ninyo ang inyong sarili: Kapag nahaharap sa mga suliraning ito, gaano kalaki ang kaya ninyong ipagbago? Nabago na ba ninyo ang mga bagay-bagay at nakapagsisi na ba kayo? Kung nabago na ninyo ang mga bagay-bagay at nakapagsisi na kayo, may pag-asang makatanggap kayo ng kaligtasan; ngunit kung kahit kailan ay hindi kayo magbabago, hindi magkakaroon ng gayong pag-asa.

Ang ilang tao ay hindi ginagampanan nang maayos ang kanilang mga tungkulin, lagi silang pabasta-basta, na nagiging sanhi ng mga pagkagambala o kaguluhan, at sa huli, tinatanggal sila. Gayunman, hindi sila pinatatalsik sa iglesia, na pagbibigay sa kanila ng pagkakataong magsisi. Lahat ay may mga tiwaling disposisyon, at lahat ay may mga pagkakataon na naguguluhan sila o nalilito, mga pagkakataon na mababa ang kanilang tayog. Ang layon ng pagbibigay sa iyo ng pagkakataon ay upang mabago mo ang lahat ng ito. At paano mo ito mababago? Dapat mong pagnilayan at malaman ang nakaraan mong mga pagkakamali; huwag kang magdahilan, at huwag kang magpakalat ng mga kuru-kuro. Kung mali ang pagkaunawa mo sa Diyos at basta ipinapasa mo na lang ang mga maling pagkaunawang ito sa iba, upang sila rin ay kasama mong magkamali ng pagkaintindi sa Diyos, at kung mayroon kang mga kuru-kuro at naglilibot ka na ikinakalat ang mga iyon, upang kasama mong magkaroon ng mga kuru-kuro ang lahat, at sikapin nila na makipagtalo sa Diyos nang kasabay mo, hindi ba’t nakakaudyok ito ng paghihimagsik ng mga tao? Hindi ba ito pagsalungat sa Diyos? At may mabuti bang maidudulot ang pagsalungat sa Diyos? Maliligtas ka pa ba? Inaasam mo na ililigtas ka ng Diyos, ngunit tinatanggihan mong tanggapin ang Kanyang gawain, at nilalabanan at sinasalungat mo ang Diyos, kaya ililigtas ka pa rin ba ng Diyos? Kalimutan mo na ang mga pag-asam na ito. Nang makagawa ka ng pagkakamali, hindi ka pinanagot ng Diyos, ni hindi ka Niya tiniwalag dahil sa nag-iisang pagkakamaling ito. Binigyan ka ng sambahayan ng Diyos ng pagkakataon, at tinulutan kang patuloy na gampanan ang isang tungkulin, at magsisi, na siyang oportunidad na ibinigay sa iyo ng Diyos; kung mayroon kang konsensiya at katwiran, dapat mong pahalagahan ito. Ang ilang tao ay palaging pabasta-basta kapag ginagampanan nila ang kanilang mga tungkulin, at tinatanggal sila; ang ilan ay nababago ang kanilang pagkakatalaga ng tungkulin. Ibig sabihin ba nito ay tiniwalag na sila? Hindi iyon ang sinabi ng Diyos; may pagkakataon ka pa rin. Kaya ano ang dapat mong gawin? Dapat mong pagnilayan at kilalanin ang sarili mo, at magkamit ng tunay na pagsisisi; ito ang landas. Ngunit hindi iyon ang ginagawa ng ilang tao. Lumalaban sila, at sinasabi kung saan-saan na, “Hindi ako pinayagang gampanan ang tungkuling ito dahil mali ang nasabi ko at may napasama ako ng loob.” Hindi nila hinahanap ang problema sa sarili nila, hindi sila nagninilay, hindi nila hinahanap ang katotohanan, hindi sila nagpapasakop sa mga pagsasaayos at pamamatnugot ng Diyos, at sinasalungat nila ang Diyos sa pamamagitan ng pagkakalat ng mga kuru-kuro. Hindi ba naging Satanas na sila? Kapag ginagawa mo ang mga bagay na ginagawa ni Satanas, hindi ka na isang tagasunod ng Diyos. Naging kaaway ka na ng Diyos—maaari bang iligtas ng Diyos ang Kanyang kaaway? Hindi. Inililigtas ng Diyos ang mga taong may mga tiwaling disposisyon, mga tunay na tao—hindi mga diyablo, hindi ang Kanyang mga kaaway. Kapag nilalabanan mo ang Diyos, at nagrereklamo ka tungkol sa Diyos, at nagkakamali ka ng pagkaintindi sa Diyos, at hinuhusgahan mo ang Diyos, na nagkakalat ng mga kuru-kuro tungkol sa Diyos, lubos kang laban sa Diyos; nagpoprotesta ka laban sa Diyos. Ano ang papel na ginagampanan mo kapag sumasampalataya ka sa Diyos subalit nagpoprotesta laban sa Kanya? Ginagampanan mo ang papel ni Satanas. Nagawa na ba ninyo ang ganitong uri ng bagay noon? (Oo.) At ano ang naramdaman ninyo pagkatapos ninyong gawin ito? (Nagdilim ang aking puso, at lumala ang aking kalagayan.) Hindi iyon ang tamang daan. Alam ninyong lahat ito, ngunit may ilang taong walang kamalayan. Bakit ba walang kamalayan ang ilang tao? (Wala silang puso at walang espiritu.) Hindi ba’t ang mga taong walang puso at espiritu ay tulad lamang ng mga hayop? Ang mga taong walang kamalayan sa konsensiya ay tiyak na hindi magiging mga tunay na mananampalataya ng Diyos. Sila ay masasamang taong palihim na pumapasok sa sambahayan ng Diyos at naghahangad na makinabang sa Kanyang mga pagpapala. Ang sinumang taong may puso at espiritu ay may kamalayan; kung sila ay tatanggalin o babaguhin ang kanilang pagkakatalaga ng tungkulin, mapagninilayan at makikilala nila ang kanilang sarili. Kapag nakita nila kung saan sila nagkamali, kaya nilang magsisi at magbago. May pag-asa pang maligtas ang ganitong uri ng tao.

Ang pagtupad sa tungkulin ng isang tao ang pinakadakila at pinakamahalagang bagay sa buhay niya. Kailangang kumilos ang isang tao alinsunod sa mga katotohanang prinsipyo, at hindi kailanman magpakana para sa sarili niyang kapakanan, dahil habang mas nagpapakana ang isang tao para sa sarili niyang kapakanan, lalong naaantala ang kanyang paglago sa buhay. May ilang taong laging nagpapakana: “Kailan ba darating ang araw ng Diyos? Hindi pa ako nakahahanap ng kasintahan; kailan ba ako makapag-aasawa? Kailan ba ako magkakaroon ng sarili kong buhay?” Maraming maliliit na alalahanin sa loob ng bawat tao. Kapag maginhawa ang kanilang laman, sinisimulan nilang pagplanuhan ang kanilang buhay, kinabukasan, tadhana, at hantungan sa hinaharap. Kung makikita mo ang totoo sa lahat ng ito at makabibitiw ka, bubuti nang bubuti ang paggampan mo sa iyong tungkulin, nang hindi ka napipigilan o nahahadlangan. Halimbawa, sabihin nating inutusan kang maghanda ng pagkain o magpadala ng mga liham para sa iyong mga kapatid, kung kaya mong tingnan ang mga simpleng gawaing ito bilang iyong tungkulin at seryosohin ang mga ito, gampanan ang mga ito alinsunod sa mga katotohanang prinsipyo, bubuti nang bubuti ang paggampan mo sa iyong tungkulin—paggampan ito sa iyong tungkulin nang pasok sa pamantayan. Isang aspekto ang pagtindig sa iyong wastong posisyon at pagtupad sa iyong tungkulin; ang isa pang aspekto ay kailangan mo ring malaman kung paano gampanan ang iyong tungkulin at kung ano ang mga prinsipyong susundin. Sa sandaling maarok mo ang mga ito, at kung susundin mo ang mga prinsipyong ito sa mga pang-araw-araw mong gawain, pati na kapag binibigyan ka ng tungkulin o sa proseso ng paggampan dito, sasailalim ka sa isang panloob na pagbabago nang hindi mo man lamang namamalayan. Para itong pag-inom ng gamot kapag may karamdaman ka. Sinasabi ng ilang tao, “Bakit hindi masyadong bumubuti ang pakiramdam ko kahit dalawang araw na akong nakaiinom ng gamot?” Bakit ka nagmamadali? Hindi naman nabuo ang karamdamang ito sa loob lang ng ilang araw, at hindi rin ito magagamot sa loob lang ng ilang araw. Kailangan nito ng oras. Sinasabi ng ilang tao: “Matagal na panahon na akong nagsasagawa ng katotohanan at kumikilos sa isang maprinsipyong paraan; bakit hindi pa ako nakatatanggap ng mga pagpapala ng Diyos? Bakit hindi ko nararamdamang napupuspos ako ng Banal na Espiritu?” Hindi ka puwedeng umasa sa mga pakiramdam dito. Kaya paano mo malalaman kapag naganap na ang mga pagbabagong ito? Malalaman mo kapag, matapos may mangyari sa iyo, padali na nang padali ang pagpapasakop. Noong una ay kinailangan mong magsikap upang makapagpasakop; palagi kang nangangatwiran, nagsisiyasat, at nagsusuri, nagnanais na maghamon at lumaban, at kailangan mong pigilan ang iyong sarili. Ngunit ngayon ay hindi mo na kailangang pigilan ang iyong sarili. Kapag may nangyayari sa iyo, hindi mo na ito sinisiyasat. Kapag may ilan kang kuru-kuro o ideya, nagdarasal ka at nagbabasa ng mga salita ng Diyos upang mapawi at mabitiwan mo ang mga iyon. Mas mabilis at mas madali mong nalulutas ang iyong mga problema. Pinatutunayan nitong nauunawaan mo ang katotohanan at nagbago ka na. Sa umpisa ay isa itong pagbabago sa pag-uugali, ngunit unti-unti itong nagiging pagbabago sa buhay at disposisyon. Padali nang padali ang pagpapasakop sa mga pamamatnugot at pagsasaayos ng Diyos. Bukod pa rito, paunti nang paunti ang iyong mga intensyon, pakana, at plano, unti-unting nababawasan. Gayunman, kung hindi nababawasan ang mga iyon bagkus ay nadaragdagan, mayroong problema. Pinatutunayan nitong sa panahong ito ay hindi ka naghahangad sa katotohanan kundi nagsusumikap lamang. Ang pakiramdam ng mga taong hindi naghahangad sa katotohanan ay habang mas gumugugol sila ng pagsisikap, mas marami silang makukuhang merito, at mas malaki ang koronang matatanggap nila sa hinaharap. Hindi nila namamalayang sumusunod sila sa landas ni Pablo. Ang mga taong hindi naghahangad sa katotohanan ay palaging nag-aalala sa laki ng korona o sinag sa palibot ng kanilang ulo. Ang laging pagtuon sa mga ito ay humahantong sa pagnanais ng mabilisang tagumpay at agarang mga pakinabang. Palagi nilang ninanais na mas magsumikap, iniisip na habang mas iginugugol nila ang kanilang sarili ay mas marami silang matatanggap na pagpapala, na ang matinding pagsisikap ay magdadala ng malalaking pagpapala, na ang paggampan sa mabigat na tungkulin ay magkakamit ng malalaking merito at gantimpala. Magagampanan ba nila nang maayos ang kanilang tungkulin kung ito ang lagi nilang pinagtutuunan ng pansin? Ang mga taong hindi tumatanggap sa katotohanan ay hindi makatutupad sa kanilang tungkulin.

Mayroong mga tagapagpahiwatig ng pagkakaroon ng paglago sa buhay sa pamamagitan ng paghahangad sa katotohanan. Nararamdaman mo rin ito sa iyong puso. Ang mga kaisipan at perspektiba ng mga tao ay sumasailalim sa ilang pagbabago matapos makaranas ng isang panahon ng pagpupungos. Halimbawa, maaari mong sabihing, “Hindi ko na inaalala ang personal na pakinabang at kawalan. Tila hindi na mahalaga ngayon kung magbibigay ba ang Diyos ng mga gantimpala, at tila hindi na rin masyadong mahalaga kung tatanggap ba ako ng mga pagpapala sa huli; wala nang puwang sa puso ko ang mga alalahaning ito. Ngayon, kung sasabihin ng Diyos na hindi Niya ako pagpapalain, na gusto Niya akong pinuhin, na pagkaitan ng isang bagay, tila nakapagpapasakop ako. Magkakaroon ng kaunting kalungkutan sa aking puso, ngunit magkakaroon din ng kaunting pagpapasakop.” Ano ang pinatutunayan nito? Na medyo mayroon ka nang may-takot-sa-Diyos na puso, na naiwaksi mo na ang marami sa iyong tiwaling disposisyon, at na nakapagbago ka na talaga. Halimbawa, dati, kung mapipili kang gumampan ng isang tungkulin na nangangailangan ng kaunting paghihirap ng katawan, baka dalawang gabi mo iyong iiyakan. Ngunit ngayon ay nakapagpapasakop ka na matapos lamang lumuha nang kaunti. Naging mas madali nang magpasakop, at hindi ka na natatakot sa paghihirap. Paano nagkaroon ng pagpapasakop na ito? Nagkaroon nito mula sa pagbuo ng normal na kaugnayan sa Diyos, at mula sa unti-unting pagtanggap sa pagpupungos ng Diyos, pati na sa pagtanggap sa Kanyang mga pamamatnugot at pagsasaayos. Matapos makuha ang resultang ito, ang mga subhetibo mong pagnanais, plano, intensyon, at ambisyon ay hindi na gaanong kapansin-pansin, at hindi mo na isinasaalang-alang ang personal na pakinabang at kawalan. Dati ginagawa mong pangalawa, pangatlo, o pang-apat na prayoridad ang mga bagay na ito, ngunit hindi na mahalaga ang mga ito ngayon; hindi mo na isinasaalang-alang ang alinman sa mga ito. Tumindi na ang pagnanais mong magpasakop sa Diyos, at unti-unti mong nasasabing, “Ayos lang sa akin kung anuman ang ibigay sa akin ng Diyos at kung anuman ang nais Niyang bawiin,” na hindi lamang mga walang kabuluhang salita ang mga ito. Tulad nga ng sinabi ni Job, “Si Jehova ang nagbigay, at si Jehova ang nag-alis; purihin ang pangalan ni Jehova,” nasasabi mo na rin ito ngayon. Ngunit taglay mo ba ang tayog ni Job? (Hindi.) Maglalakas-loob ka bang magdasal sa Diyos na subukin ka Niya gaya ng ginawa Niya kay Job? Hindi; hindi mo taglay ang pananampalataya o ang tayog para dito. Kapag iniisip mo si Job na puno ng mga pigsa, kinakayod ang kanyang mga pigsa gamit ang isang piraso ng palayok, natatakot at nanginginig ka, iniisip mong, “Siguradong masakit iyon. Huwag sana mangyari sa akin iyon kahit kailan. Hindi ko iyon makakayanan. Hindi ko taglay ang ganoong uri ng pananampalataya.” Hindi ba’t ganito nga? Kaya, huwag mong akuin ang bagay na wala kang pananampalataya na panindigan. Huwag kang mainip sa mga resulta at huwag mong isiping may tayog ka. Hayaan mong ihatid ka ng iyong mga paa nang matatag ang mga hakbang, matuto kang tulutang likas na umusad ang mga bagay-bagay, at palalimin mo ang iyong karanasan nang paunti-unti. Kapag tunay mong nauunawaan ang katotohanan, malinaw mong makikita ang mga tiwaling bagay na umiiral sa loob mo, at madali mong mabibitiwan ang mga personal mong kaisipan, pakana, plano, at intensyon. Lalong magiging normal ang kaugnayan mo sa Diyos. Pangunahing nakasalalay ang pagiging normal ng kaugnayan mo sa Kanya sa kung kaya mo bang isagawa ang katotohanan upang magtamo ng pagpapasakop sa Diyos. Tungkol naman sa pagpapasakop, ang ibig sabihin nito ay tuwiran at ganap na pagsunod, pagtanggap, at pagsasagawa, nang walang anumang pagsisiyasat o pakikipagdebate. Ang pagsisiyasat ay hindi pagsunod. At paano naman ang pakikipagdebate? Lalong hindi. Kung sasabihin mong, “Gusto ng Diyos na gawin ko ito sa ganitong paraan, ngunit kahit ganoon, gagawin ko pa rin ito sa aking paraan,” ayos lang ba iyon? (Hindi.) Masahol pa ito sa hindi ayos; hindi ito pagpapasakop. Kailangan mong malaman ang mga praktikal na pagpapamalas ng pagpapasakop, at kung hindi mo kayang isakatuparan ang mga iyon, huwag mong sabihing isa kang taong nagpapasakop sa Diyos. Sa halip, magsalita ka ayon sa antas na iyong nakamit; magsalita ka ng mga obhetibong katunayan. Huwag kang magsalita nang eksaherado at lalo namang huwag kang magsinungaling. Kung mayroon kang hindi maarok, sabihin mo lang na hindi mo ito nauunawaan, at pagkatapos ay hanapin mo ang katotohanan upang maunawaan mo ito; palagi namang magkakaroon ng oras para talakayin mo ito kalaunan. May ilang tao na malinaw namang hindi ito kayang gawin pero mayabang pa ring magsalita, nagsasabing nagpapasakop sila sa Diyos. Hindi ba’t mapagmataas ito at hindi makatwiran? Isa itong bagay na hilig sabihin ng mga taong hindi naghahangad at hindi nakauunawa sa katotohanan. Kapag nakikita nilang tinalikdan ng isang tao ang pamilya at trabaho nito upang gampanan ang tungkulin nito, sinasabi nila, “Tingnan ninyo kung gaano kamahal ng taong iyon ang Diyos.” Mga salita ito ng isang hangal, at ganap siyang walang anumang pagkaunawa sa katotohanan. Nangangahas ba kayong maghayag na kayo ay taong nagpapasakop at nagmamahal sa Diyos ngayon? (Hindi.) Kung gayon ay may kaunti kayong kamalayan sa sarili. Palaging sinasabi ng mga mapagmataas at hindi makatwirang hangal na nagmamahal at nagpapasakop sila sa Diyos, at kapag tumatalikod sila nang kahit kaunti o nagtitiis ng kung anong maliit na paghihirap, iniisip nila: “Ginantimpalaan ba ako ng Diyos? Napagpala ba ang aking pamilya? Makapapasok ba ang aking mga anak sa kolehiyong gusto nila? May pag-asa bang tumaas ang posisyon at suweldo ng asawa ko? May anumang napala ba ako sa mga tungkuling tinupad ko sa nakaraang dalawang taong ito? Napagpala ba ako? Makakukuha ba ako ng korona?” Ang palaging pagpapakana para sa mga bagay na ito—isa ba itong pagpapamalas ng paghahangad sa katotohanan? (Hindi.) Kung gayon, ano ang inyong pagkaunawa sa paghahangad sa katotohanan? (Upang hangarin ang katotohanan, kailangan naming makilala ang aming mga tiwaling disposisyon, maghangad ng pagbabago sa aming mga disposisyon, at mamuhay na tulad ng isang tunay na tao.) Sa katunayan, wala ka nang ibang kailangang suriin, at hindi ito kailangang maging masyadong komplikado; obserbahan mo lang kung, sa panahon ng paggampan mo sa iyong tungkulin, nagkaroon ka ba ng anumang pagpapasakop at debosyon, kung ginawa mo ba ito nang buong puso at lakas mo, at kung kumilos ka ba alinsunod sa mga katotohanang prinsipyo. Malinaw na matutukoy ng mga pamantayang ito kung isa ka bang taong naghahangad sa katotohanan. Kung ang isang tao ay labis na nagsisikap sa paggampan sa kanyang tungkulin ngunit nilalabanan niya at hindi gustong isagawa ang katotohanan, hindi siya isang taong naghahangad sa katotohanan. May ilang taong palaging nagsasalita tungkol sa lahat ng bagay na ginagawa nila para sa iglesia, kung gaano kalaki ang naging mga ambag nila sa sambahayan ng Diyos. Nagsasalita pa rin sila tungkol sa mga ito kahit matapos nilang sumampalataya sa Diyos nang ilang taon—mga tao ba itong naghahangad sa katotohanan? (Hindi.) Kaawa-awa ang mga taong tulad nito! Napakababa ng kanilang mga tayog, at kailanman ay hindi sila lumalago. Wala silang buhay. Bakit ba labis pa ring nagsisikap ang mga taong walang buhay? (Upang makatanggap ng mga pagpapala.) Tama. Pinamamahalaan sila ng mga personal nilang ambisyon at pagnanais. Kung hindi nila hinahangad ang katotohanan, kailanman ay hindi nila mabibitiwan ang mga bagay na ito. Kita mo, dumadalo rin sila sa mga sermon at nakikinig sa ibang magbahagi tungkol sa katotohanan sa mga pagtitipon, kaya bakit hindi sila makaunawa? Araw-araw, iniisip-isip nila, “Paano ba ako mas makapakikinig, mas makapagbabasa, mas makaaalala, at pagkatapos ay mas makapagsasalita kapag gumagawa ako? Kapag nagkagayon ay nakagawa na ako ng mabubuting gawa at matatandaan na ako ng Diyos, at makatatanggap ako ng mga pagpapala.” Sa huli, ginagawa ang lahat ng ito upang makatanggap ng mga pagpapala. At naniniwala ang taong ito na magiging makatwiran ang pagtanggap ng mga pagpapala. Sa sandaling ang isang taong naghahangad sa katotohanan ay makaunawa at makapagtamo ng katotohanan, hindi na siya naghahangad ng mga pagpapala; naniniwala siyang hindi makatwiran ang paggawa niyon. Ano ang mga pagpapalang matatanggap mo kung hindi man lang nagbago ang tiwaling disposisyon mo at kung wala kang anumang pagpapasakop sa Diyos? Sino ang magbibigay sa iyo ng mga pagpapala? Paano ba nagkakaroon ng mga pagpapala? (Ipinagkakaloob ng Diyos ang mga iyon.) At kung hindi Niya ibibigay sa iyo ang mga iyon, maaagaw mo ba mismo ang mga iyon mula sa Kanya? (Hindi.) May ilang tao pa ngang nagnanais na sapilitang kuhanin ang mga iyon; hindi ba’t kahangalan ito? Karamihan sa mga tao ay naniniwalang masyado silang mautak, ngunit hindi sila handang higit na hanapin ang katotohanan sa paggampan sa kanilang mga tungkulin at kumilos alinsunod sa mga prinsipyo. Paano sila makatatanggap ng mga pagpapala ng Diyos nang ganito? Sa labis na pagkamautak nila ay nakasasama na ito sa kanila!

Agosto 28, 2018


Ang Saloobing Dapat Taglayin ng Tao sa Diyos

Upang makita kung ang isang tao ay tunay na nananalig sa Diyos, ang pinakamahalagang bagay ay ang obserbahan ang kanyang saloobin sa Diyos. Kung tinatrato niya ang Diyos nang may pusong natatakot at nagpapasakop sa Diyos, siya ay tunay na nananalig sa Diyos. Ngunit kung wala siyang takot o pagpapasakop sa Diyos, wala siyang tunay na pananalig. Anong saloobin ang dapat mayroon ang mga tao sa Diyos? Dapat silang matakot at magpasakop sa Kanya. Kayang hanapin at tanggapin ng mga taong may takot sa Diyos ang katotohanan. Iyong mga kayang magpasakop sa Diyos ay may kakayahang magpakita ng pagsasaalang-alang sa mga layunin ng Diyos; sinisikap nilang palugurin ang Diyos sa lahat ng ginagawa nila. Tinataglay ng sinumang naghahangad sa katotohanan ang dalawang katangiang ito. Tiyak na mga hindi naghahangad sa katotohanan ang mga taong walang pusong may takot o pagpapasakop sa Diyos.

Paano ba dapat isagawa ang paghahangad sa katotohanan? Nararanasan ba ninyo ang gawain ng Diyos sa pang-araw-araw ninyong pagganap ng inyong tungkulin? Nanalangin na ba kayo sa Diyos kapag nahaharap sa mga problema, at kaya ba ninyong lutasin ang mga ito sa pamamagitan ng paghahanap sa katotohanan? Nauugnay ito sa isyu ng buhay pagpasok. Kapag nagpapakita kayo ng inyong katiwalian habang gumaganap kayo ng inyong tungkulin, nagagawa ba ninyong pagnilayan ang inyong sarili at lutasin ang problema ng inyong tiwaling disposisyon alinsunod sa mga salita ng Diyos? Kung hindi ninyo ito maisagawa at maranasan sa ganitong paraan, wala itong kinalaman sa pananampalataya sa Diyos. Anumang tungkulin ang ginagampanan mo o anuman ang ginagawa mo, dapat mong subukang arukin kung aling mga aspekto ng mga salita ng Diyos ang may kinalaman dito, pati na rin ang sarili mong mga kaisipan, opinyon, o maling intensyon, na mga bahaging lahat ng kalagayan ng tao. Ano ang kabilang sa kalagayan ng tao? Kabilang dito ang mga paninindigan, saloobin, intensyon, at pananaw ng mga tao, gayon din ang ilang satanikong pilosopiya, lohika, at kaalaman—at ang lahat ng bagay na ito, sa madaling sabi, ay nauugnay sa mga karaniwang kalakaran at pamamaraan ng pagkilos at pagtrato ng mga tao sa iba. Kapag nahaharap sa isang sitwasyon, dapat munang suriin ng isang tao kung ano ang kanyang pananaw—ito ang unang hakbang. Ang ikalawang hakbang ay ang suriin kung tama ba ang pananaw na iyon. Kung gayon, paano dapat tukuyin ng isang tao kung tama ba o hindi ang kanyang pananaw? Sa isang banda, ito ay tinutukoy sa pamamagitan ng mga salita ng Diyos, at sa kabilang banda, ito ay tinutukoy alinsunod sa mga prinsipyo ng uri ng sitwasyong pinag-uusapan. Halimbawa, ang mga pagsasaayos ng gawain, interes, at patakaran ng sambahayan ng Diyos, gayundin ang mga hayagang salita ng Diyos—gamitin ang mga bagay na ito upang matukoy kung tama ba ang isang pananaw. Ang mga ito ang mga pamantayan sa pagsukat. Sinusuri ba ninyo ang mga pananaw ninyo kapag nahaharap kayo sa isang sitwasyon? Kaya mo mang tukuyin ang mga ito o hindi, ang unang hakbang ay na dapat kang magsagawa sa ganitong paraan. Anuman ang ginagawa ng mga tao, lahat sila ay may isang tiyak na pananaw tungkol dito. Paano nabubuo ang pananaw na ito? Ito ay kung ano ang tingin mo sa sitwasyon, kung saan mo ibinabase ang iyong perspektiba, kung paano mo pinaplanong pangasiwaan ito, at kung saan mo ibinabase ang pamamaraan mo sa pangangasiwa nito. Ang lahat ng ito ay bahagi ng pananaw mo. Halimbawa, ano ang palagay mo sa katiwalian ng sangkatauhan? Saan nakabatay ang iyong perspektiba? Paano mo hinaharap ang isyung ito? Ang lahat ng ito ay may kaugnayan sa mga pananaw ng isang tao sa mga bagay. Ito ay totoo rin sa pananaw ng isang tao sa isang bagay; anuman ang sitwasyon, may pananaw ang bawat tao sa likod ng kanilang saloobin at pamamaraan ng pangangasiwa sa bawat bagay. Ang pananaw na ito ang gagabay at mamamahala kung paano sila kikilos. At ang pinagmulan ng pananaw na ito ang tumutukoy kung ito ba ay tama o mali. Halimbawa, kung ang pananaw mo ay batay sa satanikong pilosopiya at lohika, at ang intensyon sa likod ng pananalita mo ay ang magkamit ng kasikatan at kapurihan, ang makilala at maunawaan ka ng mas maraming tao, at ang maalala at sang-ayunan ka ng mas maraming tao, ito ang panimulang punto mo sa pagkilos. Kung mayroon kang maling intensyon na gaya nito, ang mga pananaw at pamamaraan na uusbong mula rito ay siguradong magiging mali rin at tiyak na hindi alinsunod sa katotohanan. Kapag nakabubuo ka ng mga maling pananaw, saloobin, at pamamaraan, kaya mo bang matukoy ang mga ito? Kung kaya mong suriin ang pagiging tama o mali ng mga ito, natutupad mo ang isang pangunahing kondisyon sa pagtugon sa mga layunin ng Diyos; ngunit hindi ito ang lubos na kondisyon. Ano ang lubos na kondisyon? Kapag nasuri mo na mali ang mga pananaw mo, kapag mayroon kang mga maling intensyon at personal na mga plano at pagnanais, ano ang magagawa mo upang hindi ka kumilos nang alinsunod sa mga maling pananaw na ito? Kinakailangan dito na bitiwan mo ang mga maling intensyon at pananaw mo, at, kasabay nito, na hanapin mo ang katotohanan. Dahil alam na alam mong mali ang mga pananaw mo, na ang mga ito ay hindi umaayon sa katotohanan ni sa mga layunin ng Diyos, na kinasusuklaman ng Diyos ang mga ito, samakatwid ay dapat kang maghimagsik laban sa mga ito. Ano ang layon ng paghihimagsik laban sa laman? Ito ay ang gawin ang mga bagay nang alinsunod sa mga layunin ng Diyos, ang gawin ang mga bagay na naaayon sa katotohanan, at sa gayong paraan ay maisagawa ang katotohanan. Gayunman, kung hindi mo magawang maghimagsik laban sa mga maling pananaw mo, hindi mo maisasagawa ang katotohanan o maisasabuhay ang katotohanang realidad; ang ibig sabihin nito, ang nauunawaan mo ay doktrina lang. Ang mga bagay na sinasabi mo ay hindi makapipigil sa pag-uugali mo, makagagabay sa mga kilos mo, o makapagtatama sa mga maling pananaw mo, na lalo pang nagpapatunay na ito ay doktrina lang. Samakatwid, ang unang hakbang ay ang suriin ang mga pananaw mo. Ang ikalawang hakbang ay ang sukatin kung tama ba ang mga pananaw na iyon: Ang mga maling pananaw ay dapat na paghimagsikan at iwaksi; ang mga tamang pananaw ay dapat na sundin at panindigan. Saan kayo nahihirapan ngayon? Sa isang banda, bihirang-bihira ninyong suriin ang sarili ninyo, hindi ninyo ito nakagawian. Sa kabilang banda, kahit kapag sinusuri mo ang sarili mo, hindi mo alam kung tama ba o hindi ang mga intensyon at pananaw mo. Tila parehong tama at hindi tama ang mga ito sa inyo, kaya sa huli ay nalilito at naguguluhan kayo, at ginagawa ninyo ang mga bagay sa sarili ninyong paraan—ito ay isang uri ng sitwasyon. Ano pang ibang sitwasyon ang mayroon? (Minsan ay natutukoy ko ang sarili kong mga intensyon at pananaw, at nais kong maghimagsik laban sa mga ito, ngunit hindi ko kayang mapagtagumpayan ang tiwaling disposisyon ko. Kaya nagkokompromiso ako, nangangatwiran at nagdadahilan upang mapagbigyan ang sarili ko. Nabibigo akong magsagawa kapag nagkagayon, at nagsisisi ako pagkatapos.) Ipinakikita nito na wala kayong sapat na pusong nagpapasakop sa katotohanan at nagmamahal sa katotohanan. Kung ang puso ng isang tao ay lubos na minamahal ang katotohanan, madalas niyang mapagtatagumpayan ang ilan sa kanyang mga maling intensyon at pananaw, at magagawang maghimagsik laban sa mga ito. Siyempre, may ilang espesyal na sitwasyon kung saan karamihan ng mga tao ay nahihirapan itong mapagtagumpayan. Normal lang kung hindi mo rin pa ito napagtagumpayan. Ngunit kung ang karamihan ng karaniwang tao ay kaya itong mapagtagumpayan, ngunit para sa iyo ay napakahirap nito, ano ang pinatutunayan nito? Ipinakikita nito na hindi malaki ang pagmamahal mo sa katotohanan, at ang pagsasagawa ng katotohanan ay sadyang hindi ganoon kahalaga sa iyo. Ano ang mahalaga sa iyo? Ang maipagpatuloy ang mga sarili mong pananaw, mapanatag ang sarili mong isip, mapalayaw ang sarili mong mga pagnanais—ang mga ito ang mahalaga sa iyo. Ang pagtupad sa mga hinihingi ng Diyos, ang pagsasagawa ng katotohanan, ang pagpapalugod sa puso ng Diyos, at ang pagpapasakop sa Diyos—wala sa mga ito ang mahalaga sa puso mo. Ibinubunyag nito ang mga panloob na intensyon mo at ang mga perspektiba sa likod ng iyong paghahangad.

Ano ang pangunahing bumubuo sa kalagayan ng isang tao? (Ang kanyang mga intensyon, paninindigan, at pananaw.) Pangunahing kinabibilangan ng mga bagay na ito ang kanyang kalagayan. Ano ang pinakakaraniwan sa mga kalagayan ng mga tao? Lumalabas ito madalas sa puso ng mga tao kapag nahaharap sila sa isang bagay, at sadyang nakikilala nila ang isang bagay na ito sa kanilang mga kaisipan—ano sa palagay ninyo ito? (Ang kanilang mga intensyon.) Tama, iyan nga. Ang mga intensiyon ay ang pinakamalinaw at pinakakaraniwan na mga bagay sa loob ng mga kalagayan ng mga tao; sa karamihan ng mga usapin, may sariling mga kaisipan at intensiyon ang mga tao. Kapag lumilitaw ang gayong mga kaisipan at intensiyon, iniisip ng mga tao na lehitimo ang mga iyon, ngunit nagkikimkim sila ng ganitong mga kaisipan at intensiyon para sa sarili nilang kapakanan, para sa sarili nilang pride at mga interes, o para mapagtakpan ang isang bagay, o mapalugod ang kanilang sarili sa kung anong paraan. Sa gayong mga pagkakataon, kailangan mong suriin kung paano nabuo ang iyong intensiyon, kung bakit ito lumitaw. Halimbawa, hiniling sa iyo ng sambahayan ng Diyos na gawin ang gawain ng pag-aalis mula sa iglesia, at may isang indibidwal na matagal nang pabasta-basta sa kanyang tungkulin, palaging nagpapabaya at nagiging tuso. Ayon sa prinsipyo, dapat alisin ang taong ito, ngunit maganda ang relasyon mo sa kanya. Kaya anong uri ng mga kaisipan at intensyon ang papasok sa isipan mo? Paano ka magsasagawa? (Kikilos ayon sa sarili naming mga kagustuhan.) At ano ang nagsasanhi ng mga kagustuhang ito? Dahil ang taong ito ay naging mabuti sa iyo o nakagawa ng mga bagay para sa iyo, maganda ang tingin mo sa kanya, kung kaya sa pagkakataong ito ay nais mo siyang protektahan, at ipagtanggol. Hindi ba’t ito ang epekto ng mga damdamin? May damdamin ka sa kanya, kung kaya ginagamit mo ang pamamaraan na “Habang may mga patakaran ang mga nakatataas na awtoridad, may mga panlaban na hakbang naman ang mga lokalidad.” Nandaraya ka. Sa isang banda, sinasabi mo sa kanya na, “Kailangan mong isapuso nang kaunti ang paggawa ng iyong tungkulin. Ihinto ang pagiging pabasta-basta; kailangan mong magdusa nang kaunti at gawin nang maayos ang iyong tungkulin.” Sa kabilang banda, tumutugon ka sa ang Itaas at sinasabi mo, “Nagbago na siya para sa ikabubuti, mas epektibo na siya ngayon kapag ginagawa niya ang kanyang tungkulin.” Sa katunayan, alam mo sa puso mo na hindi siya tunay na nagsisi, ngunit palagi mong iniisip na naging mabuti siya sa iyo, at na hindi siya maaaring paalisin. Ang gayong mga bagay ay parte ng iyong intensiyon. Anong kalagayan ito? Ito ay pagprotekta sa mga personal na emosyonal na ugnayan at sa gayon ay pamiminsala sa gawain ng iglesia. Naaayon ba ang ganitong pagkilos sa mga katotohanang prinsipyo? May pagpapasakop ba rito? (Wala.) Walang pagpapasakop; may paglaban sa puso mo. Sa mga bagay na nangyayari sa iyo at sa gawaing dapat mong gawin, ang mga ideya mo ay nag-uugat lahat mula sa iyong sariling mga subhetibong panghuhusga, at may mga emosyonal na aspektong nakahalo rito. Ginagawa mo ang mga bagay-bagay batay sa mga damdamin, subalit naniniwala ka pa rin na kumikilos ka nang walang kinikilingan, na binibigyan mo ang mga tao ng pagkakataong magsisi, at na tinutulungan mo sila nang may pagmamahal; kaya ginagawa mo ang nais mo, hindi ang sinasabi ng Diyos. Ang paggawa sa ganitong paraan ay nagkokompromiso sa kalidad ng gawain, nakakaapekto sa mga resulta nito, at nakapipinsala sa gawain ng iglesia—na siyang kinalabasan ng pagkilos ayon sa mga damdamin. Kung hindi mo susuriin ang iyong sarili, matutukoy mo ba ang problema rito? Hindi kailanman. Maaaring alam mo na mali ang kumilos nang ganito, na walang pagpapasakop dito, ngunit pinag-iisipan mo ito at sinasabi mo sa sarili mo na, “Kailangan ko siyang tulungan nang may pagmamahal, at pagkatapos siyang matulungan at mas bumuti siya, hindi na siya kailangan pang paalisin. Hindi ba’t binibigyan ng Diyos ang mga tao ng pagkakataong magsisi? Mahal ng Diyos ang mga tao, kaya kailangan ko siyang tulungan nang may pagmamahal, at kailangan kong gawin ang hinihingi ng Diyos.” Matapos isipin ang mga bagay na ito, ginagawa mo ang mga bagay-bagay sa sarili mong paraan. Pagkatapos, gumagaan ang puso mo; nadarama mo na isinasagawa mo ang katotohanan. Sa prosesong ito, nagsagawa ka ba ayon sa katotohanan, o kumilos ka ayon sa sarili mong mga kagustuhan at intensyon? Ang iyong mga kilos ay lubos na ayon sa sarili mong mga kagustuhan at intensyon. Sa buong proseso, ginamit mo ang diumano’y kabaitan at pagmamahal mo, gayon din ang mga damdamin at mga pilosopiya para sa mga makamundong pakikitungo para lang maging maayos ang lahat, at nakipagkompromiso ka. Tila tinulungan mo ang taong ito nang may pagmamahal, ngunit sa puso mo ay nililimitahan ka talaga ng mga damdamin, at, sa takot na matuklasan ng ang Itaas, sinikap mong kunin ang kanyang loob sa pamamagitan ng kompromiso, at bilang resulta, walang sinuman na napasama ang loob at natapos ang gawain. Ito ang pagkompromisong ginagawa ng mga walang pananampalataya. Sa katunayan, paano kinikilatis ng Diyos ang sitwasyong ito? Ikaklasipika ka Niya bilang isang taong hindi nagpapasakop sa katotohanan, na madalas na nagtataglay ng isang mapagsiyasat at mapanuring saloobin sa katotohanan at sa mga hinihingi ng Diyos. Anong papel ang ginagampanan ng iyong intensyon kapag hinaharap mo ang katotohanan at ang mga hinihingi ng Diyos gamit ang pamamaraang ito, at kapag ginagampanan mo ang iyong mga tungkulin taglay ang saloobing ito? Nagsisilbi ito para protektahan ang mga sarili mong interes, ang sarili mong pride, at ang iyong mga relasyong interpersonal nang walang anumang pagsasaalang-alang sa mga hinihingi ng Diyos, ni hindi ito nagkakaroon ng anumang positibong epekto sa mga sarili mong tungkulin o sa gawain ng iglesia. Ganap na nabubuhay ang gayong tao sa mga pilosopiya para sa mga makamundong pakikitungo. Ang lahat ng sinasabi at ginagawa niya ay para pangalagaan ang sarili niyang pride, damdamin, at mga relasyong interpersonal, subalit wala siyang tunay na pagpapasakop sa katotohanan at sa Diyos, ni hindi niya tinatangkang ipahayag o aminin ang mga problemang ito. Wala siyang nararamdamang kahit katiting na paninisi sa sarili at nananatiling ganap na ignorante sa kalikasan ng mga problema. Kung ang mga tao ay walang may-takot-sa-Diyos na puso, at kung walang puwang ang Diyos sa puso nila, hindi nila kailanman makakayang kumilos nang naaayon sa prinsipyo anuman ang mga tungkuling ginagampanan nila o anuman ang mga problemang kinahaharap nila. Walang kakayahang pumasok sa katotohanang realidad ang mga taong nabubuhay sa kanilang mga intensyon at makasariling pagnanais. Dahil dito, kung nahaharap sila sa isang problema, at hindi nila sinusuring mabuti ang kanilang mga intensyon at hindi nagagawang makilala kung ano ang mali sa kanilang mga intensyon, sa halip ay ginagamit nila ang lahat ng uri ng pangangatwiran para gumawa ng mga kasinungalingan at pagdadahilan para sa kanilang sarili, ano ang nangyayari sa huli? Medyo maayos nilang napoprotektahan ang mga sarili nilang interes, pride, at relasyong interpersonal, subalit nasira ang normal na relasyon nila sa Diyos. May ilang tao na nananampalataya sa Diyos nang mahabang panahon, subalit kapag sinasabihang magbahagi ng ilan sa kanilang personal na karanasan, wala silang masabi, hindi sila makapagbahagi ng anumang patotoong batay sa karanasan kaugnay sa kanilang pagbabagong disposisyonal. Ano ang sanhi nito? Bihirang-bihira nilang sinusuri ang kanilang sarili, at bihirang-bihira silang nagsasagawa alinsunod sa mga katotohanang prinsipyo. Sa halip ay mas gusto nilang tahakin ang sarili nilang landas, nabubuhay sa isang tiwaling disposisyon, ginagabayan ang mga kilos nila ng mga sarili nilang intensyon, pananaw, at mga pagnanais, at plano, habang patuloy silang hindi nagsisisi. Ang Diyos na sinasampalatayanan nila, at ang mga salita ng Diyos ang pinakikinggan nila; ang katotohanan ang tinatanggap nila, at ang katotohanan din ang ibinabahagi at ipinangangaral nila—subalit ano ba talaga ang isinasagawa nila? Nagsasagawa sila alinsunod lang sa mga sarili nilang intensyon at imahinasyon, hindi alinsunod sa mga hinihingi ng Diyos. Kaya, ano ang saloobin nila sa mga salita ng Diyos? Paano nila tinatrato ang mga hinihingi ng Diyos? Sa aling aspekto ng pagdanas ng gawain ng Diyos dapat na maging pinakamasugid ang mga tao? Paano nila dapat na danasin ang mga salita ng Diyos at isagawa ang katotohanan—ito ang pinakamahalagang isyu. Kung ang isang tao, pagkatapos marinig ang mga salita ng Diyos at makinig sa mga sermon, ay hindi isinagawa ang mga ito, nananampalataya ba talaga siya sa Diyos? Talaga bang dinaranas niya ang gawain ng Diyos? Bakit hindi siya nagiging masugid kung saan dapat siyang maging masugid? Bakit niya pinagdududahan ang Diyos at pinagdududahan ang mga salita ng Diyos gayong dapat ay isinasagawa niya ang katotohanan? “Bakit may mga ganitong hinihingi ang Diyos? Naaayon ba ang mga ito sa Kanyang mga salita? Pag-ibig pa rin ba ang Diyos kung humihingi Siya nang ganito? Ang pagkakaroon ng mga ganitong hinihingi ay tila hindi isang bagay na gagawin Niya, hindi ba? Hindi ko ito matatanggap. Walang masyadong konsiderasyon ang mga hinihingi ng Diyos, sumasalungat ang mga ito sa mga kuru-kuro at imahinasyon ng tao.” Sabihin mo sa Akin, magagawa ba ng isang taong tumitimbang sa mga bagay-bagay na ito na tanggapin ang katotohanan? (Hindi.) Hindi ito ang saloobin ng pagtanggap sa katotohanan. Ang pagsukat at pagharap sa mga hinihingi ng Diyos nang may ganitong saloobin at mga intensyon—ito ba ay pagbubukas o pagsasara ng puso ng isang tao sa Diyos? (Pagsasara.) Hindi ito saloobin ng pagtanggap, kundi ng paglaban. Pagdating sa mga hinihingi ng Diyos, nagsusuri muna ang gayong mga tao at ngumingisi pa ang ilan sa kanila: “Hindi gaanong nakikipag-ugnayan ang diyos sa mga kapatid sa iglesia; hindi niya alam ang mga gawain sa iglesia. Hindi ba’t masyadong arbitraryong pinangangasiwaan ng sambahayan ng diyos ang mga bagay-bagay? Hindi natin ginagawa nang ganito ang mga bagay-bagay. Ginagawa natin ang mga bagay-bagay batay sa mga sitwasyon ng mga kapatid, pinagkakalooban sila ng mga oportunidad. At bukod pa riyan, dapat na maging mauunawain ang nagkatawang-taong diyos sa kahinaan ng tao! Kung hindi siya magiging mauunawain, tayo ang magiging mauunawain. May ilang bagay na hindi binibigyan ng pagsasaalang-alang ng diyos, subalit bibigyang-pagsasaalang-alang natin ang mga ito.” Anong uri ng saloobin ang tinataglay nila? Ito ay saloobin na lumalaban, humuhusga, at kumokondena. Isinasailalim nila ang mga bagay-bagay sa pagsusuri at pagkatapos ay hinuhusgahan nila ang mga ito. At paano sila humuhusga? Sinasabi nilang, “Anuman ang kaso, matuwid ang diyos, at diyos ang sinasampalatayanan ko, hindi isang tao. Sinisiyasat ng diyos ang kaibuturan ng puso ng mga tao.” Ano ang ibig sabihin nito? (Itinatanggi nila ang nagkatawang-taong Diyos.) Iyan nga. Sa puso nila, itinatanggi nila si Cristo, ipinahihiwatig na ang mga salita ng Cristo ay hindi talagang kumakatawan sa Diyos. Kung saan sumasalungat o lumalabag ang mga kilos at salita ni Cristo sa mga sarili nilang interes, intensyon, at pananaw, tinatanggihan nila ang Diyos. “Anu’t-anuman, sa diyos ako nananampalataya, at matuwid ang diyos. Sinisiyasat niya ang kaibuturan ng puso ng mga tao.” Ano ang mga pahayag na ito? Mga panghuhusga ba ang mga ito? Ano ang kalikasan ng mga pahayag na ito? (Kalapastanganan.) Ang pag-uusap tungkol sa mga tao sa likod nila ay panghuhusga. Ang pagsasalita nang tungkol sa Diyos sa likuran Niya ay hindi lang panghuhusga; kalapastanganan ito. Maaari bang maging mga tunay na mananampalataya ang mga taong may kakayahang lapastanganin ang Diyos? Mga tao ba sila na may konsensiya at katwiran? Mga tao ba silang ililigtas ng Diyos? Ang mga taong ito ay pawang mga alipin ni Satanas, masasamang tao sila, at dapat silang tanggihan at itiwalag.

Sa mga iglesia, may mga pagpapamalas ba ng pamumuna sa Diyos at panghuhusga sa Kanyang gawain? Hindi laganap ang mga ito, subalit talagang nangyayari ang mga ito, dahil sa kahit saang iglesia ay umiiral ang ilang hindi mananampalataya at masasamang tao. Ngayon, sa mga partikular na pangyayari, maaari bang lumitaw ang ganitong klase ng kalagayan sa puso niyong mga tunay na nananampalataya sa Diyos? Kung lumilitaw sa inyo ang mga bagay tulad ng panghuhusga, paglaban, at panlalapastangan, ano ang inyong panloob na tugon? Naaarok ba ninyo ang malubhang kalikasan ng problema? Halimbawa, sabihin nating hindi ka kailanman nag-asawa, subalit nasa isang angkop na kapaligiran ka at may nakilalang isang mainam na potensyal na kapareha na gusto mong makatipan. Bagaman dati ka nang nangako sa Diyos na iaalay mo ang iyong buong buhay sa Kanya at hindi ka maghahanap ng isang kapareha, sa puso mo ay may mabuting damdamin ka pa rin sa taong ito, kaya’t nagpasya kang makipagtipan sa kanya. Subalit pagkatapos makipagtipan ay natuklasan mong may napakaraming balakid, at napagtanto mong hindi angkop na makipagtipan sa kanya, at hindi ito pinahihintulutan ng Diyos. Gusto mo siyang isuko, subalit hindi mo siya kayang pakawalan, kaya nanalangin ka sa Diyos at sinumpa mo at naghimagsik ka laban sa iyong sarili, at sa huli ay naghiwalay kayong dalawa. Pagkatapos ng hiwalayan, nalugmok ka sa matinding paghihirap ng isipan. Normal ito. Ito ang normal na kahinaan ng pagkatao. Subalit hindi ka dapat magreklamo tungkol sa Diyos. Magagawa ba ng karamihan ng tao na pagdaanan ang ganitong karanasan at hindi magreklamo tungkol sa Diyos? Hindi ito magagawa ng karamihan, at sinasalamin nito ang saloobin nila sa katotohanan at sa Diyos. Anong mga maling kaisipan ang karaniwang taglay ng isang tao para magreklamo siya sa Diyos sa isang sitwasyong tulad nito? (Kung hindi ako nananampalataya sa Diyos, makahahanap ako ng isang kapareha.) Seryosong problema ba ang kaisipang tulad nito? Tila ayaw niyang manampalataya sa Diyos, ninanais niyang sumuko. Iniisip niyang: “Bakit kailangan kong piliin ang landas ng pananampalataya sa Diyos? Magiging napakahusay ang hindi pananampalataya sa Diyos, magagawa ko ang anumang gustuhin ko. Hindi madaling makahanap ng gayong kaangkop na kapareha; kung palalampasin ko siya ngayon, hindi magtatagal at magiging masyado na akong matanda para magustuhan ng sinuman. Hindi na ba dapat ako muling maghanap ng sinuman? Ganito ko ba gugugulin ang nalalabi kong buhay?” Nakararamdam siya ng pagiging negatibo at panghihinayang, maging hanggang sa punto na ayaw nang manampalataya ng taong ito. Pagpapamalas ang mga ito ng paghihimagsik at pagkakanulo sa Diyos. Subalit hindi ito ang pinakaseryoso. Anong mga kaisipan ang mas seryoso kaysa rito? Naranasan na ba ninyo ang ganitong bagay? (Hindi.) Talagang mapanganib ang hindi pagdanas nito. Iyong mga nakaranas na ng gayong mga bagay ay nagagawang makita ang ilang partikular na aspekto ng mga ito nang malinaw; mas ligtas sila, bagaman hindi ito ganap na garantiya. Hindi maliit na bagay lang ang tuksong hinaharap ng mga walang gayong karanasan. Dapat silang maging mapagbantay, dahil malingat lang sila sa pagbabantay at madadarang sila sa tukso! Iniisip ng ilang tao na: “Mabuting isilang sa mga huling araw at mapili ng Diyos. Bukod pa rito, bata ako, walang mga pakikisangkot sa pamilya, kaya malaya kong magagampanan ang aking mga tungkulin—biyaya ito ng Diyos. Sayang at may isang disbentahe lang, iyon ay na kahit makatagpo ako ng isang naaangkop na kapareha, hindi ko siya maaaring suyuin at hindi ako maaaring mag-asawa. Subalit bakit hindi ako maaaring humanap ng mapapangasawa? Kasalanan ba ang pag-aasawa? Hindi ba’t maraming kapatid ang may asawa at mga anak? At hindi ba’t nananampalataya rin sila sa Diyos? Bakit hindi ako pinahihintulutang maghanap ng isang kapareha? Hindi matuwid ang Diyos!” Lumalabas ang panghuhusga nila sa Diyos at kawalan ng kasiyahan sa Kanya. Napagpasiyahan na nila na ang lahat ng ito ay kagagawan ng Diyos, na galing ang lahat ng ito sa Diyos, kaya naghihinanakit sila sa Kanya at nagrereklamo: “Sobrang hindi patas ng Diyos sa akin! Napakawala Niyang konsiderasyon! Maaaring mag-asawa ang ibang tao, bakit ako hindi? Maaaring magkaroon ng mga anak ang ibang tao, bakit ako hindi? Binibigyan ng Diyos ng ganitong pagkakataon ang ibang tao, bakit hindi Niya ito ibinibigay sa akin?” Lumalabas ang mga reklamo at paghuhusga. Anong kalagayan ito? (Isang kalagayang lumalaban at sumasalungat.) Lumalaban, hindi nasisiyahan, nag-aatubili. Walang ni katiting na balak na tanggapin o magpasakop sa ginagawa ng Diyos; inaasam niya na iba ang gawin ng Diyos. Gayunman, nag-aatubili pa rin siyang piliin na mag-asawa, natatakot na kung mag-aasawa siya at magkaroon ng mga pakikisangkot, hindi siya magiging kasinglaya at hindi na magagawang gampanan nang maayos ang kanyang tungkulin, sa gayon ay pipigil sa kanyang mailigtas kalaunan at makapasok sa kaharian ng langit. Kung gayon, ano ang gagawin niya sa gayong panghihinayang? Ang totoo, ito ang landas na ikaw mismo ang pumili. Binibigyan ng Diyos ng malayang kalooban ang mga tao. Maaari kang pumili, kung gusto mong humanap ng isang kapareha at mag-asawa o maghangad ng katotohanan at kaligtasan. Ganap itong isang personal na desisyon; walang kaugnayan sa Diyos kung pumili ka man nang tama o hindi, kaya’t bakit nagrereklamo ka tungkol sa Kanya? Bakit nagrereklamo kang hindi Siya matuwid? Bakit napakarami mong reklamo? (Dahil hindi natugunan ang mga sarili kong interes.) Kapag nasasaling ang mga sarili mong interes, hindi ka nasisiyahan sa iyong kalooban. Pakiramdam mo ay nawalan ka, kaya’t nagrereklamo ka tungkol sa Diyos at naghahanap pa ng mga dahilan para maglabas ng iyong sama ng loob. Anong uri ng disposisyon ito? (Isang malupit na disposisyon.) Pagiging malupit ito. Ang pagrereklamo tungkol sa Diyos, pagrereklamo na hindi Siya matuwid, at na ang Kanyang mga pagsasaayos ay hindi naaangkop sa tuwing hindi natutugunan ang mga sariling interes ng isang tao—ito ay isang disposisyon na malupit at matigas ang kalooban, at hindi mapagmahal sa katotohanan. Paano lumilitaw ang mga kalagayan at kaisipang ito sa mga tao? Kung hindi dahil sa mga sitwasyong ito, lilitaw at mahahayag pa rin ba ang mga bagay na ito? (Hindi.) Kapag hindi ka nahaharap sa gayong sitwasyon, hindi magkakasagupa ang mga nauugnay mong interes sa mga hinihingi ng Diyos at hindi makokompromiso sa anumang paraan ang iyong mga interes, kaya iniisip mo na mas mainam at mas malakas ang pagmamahal at paghahangad mo sa Diyos kaysa sa lahat ng iba pa. Subalit kapag nahaharap ka sa ganitong sitwasyon at nasasangkot ang iyong mga interes, hindi mo magawang bitawan ang iyong mga interes, kaya’t nagrereklamo ka tungkol sa Diyos. Ano ang makikita sa isyung ito? Ano itong madalas na nagdudulot sa mga tao na magreklamo tungkol sa Diyos at husgahan ang Diyos? (Kapag hindi natutugunan ang mga sarili nilang interes.) Kapag nasasaling ang mga sarili nilang interes, kapag hindi natutugunan ang mga sarili nilang intensyon, pagnanais, at plano, nilalabanan, hinuhusgahan, at nagrereklamo ang mga tao tungkol sa Diyos at maaari pa nga silang manlapastangan. Ang totoo, ang panghuhusga mismo ay isang uri ng kalagayang lumalaban; mas lalo pang seryoso ang panlalapastangan. Kapag nasasaling ang kanilang mga interes, habang mas lalo nila itong iniisip ay mas lalo silang nagagalit, mas lalo silang hindi nasisiyahan, at mas lalo silang nakararamdam na ginawan sila ng pagkakamali. Nagsisimula silang lumaban, at nang may mga ganitong pag-iisip sa kanilang isipan, nagsisimula silang magreklamo at manghusga. Ito ay tanda ng pagsalungat sa Diyos.

Ano ang ilang kongkretong pagpapamalas ng paglaban ng isang tao sa Diyos? (Ang hindi masigasig na paggawa sa tungkulin ng isang tao; pagiging pabasta-basta sa kanyang tungkulin.) Ito ay isang aspekto. Dati, nagagawa ng taong ito na ilaan ang 70 porsiyento o 80 porsiyento ng kanyang lakas sa pagganap ng kanyang tungkulin at ilaan ang kanyang sarili sa anumang ginagawa niya, subalit ngayon ay nagkikimkim siya ng mga kaisipan tungkol sa Diyos, at pakiramdam niya ay hindi siya nakatanggap ng mga pagpapala o biyaya ng Diyos sa kabila ng pagganap niya ng kanyang tungkulin. Hindi lang niya hinuhusgahan ang Diyos bilang hindi matuwid, nag-aalangan din siya sa kanyang puso, kaya 10 porsiyento o 20 porsiyento lang ang ibinibigay niyang pagsisikap kapag ginagampanan niya ang kanyang tungkulin, kumikilos nang ganap na pabasta-basta. Isa itong uri ng pag-uugaling lumalaban na dulot ng isang mapanghimagsik na kalagayan. Ano pa? (Walang ingat na pag-aabandona.) Paano ito naipamamalas? Halimbawa, sabihin nating ang isang tao, kapag gumaganap bilang lider ng isang pangkat, ay dating gumigising ng alas-singko nang umaga para sa isang pang alas-otso na pagtitipon para magdasal, maging abala sa mga espirituwal na debosyon, at maghanda. Pagkatapos ay itatala niya ang nilalaman na pagbabahaginan sa pagtitipon. May seryoso siyang saloobin sa pagganap ng tungkulin, ganap na inilalaan ang kanyang sarili rito. Gayunman, pagkatapos minsang mapungusan, nagsimula siyang mag-isip: “Ano ang saysay ng paggising nang maaga? Hindi ito nakikita ng Diyos, at walang pumupuri sa akin para dito. Wala ni isang tao na nagsasabing ginagawa ko ang aking tungkulin nang deboto. Bukod pa rito, palagi akong pinupungos sa kabila ng aking pagsusumikap. At ni hindi ako nakatanggap ng pagsang-ayon ng Diyos; tila nanganganib din maging ang mga gantimpala sa hinaharap.” Kaya, sa susunod na pagtitipon ay hindi na siya maagang maghahanda o aktibong magbabahagi, at hindi na siya magtatala pa. Anong saloobin ito? (Isang iresponsableng saloobin.) Siya ay iresponsable at pabasta-basta, at hindi na gustong ilaan ang kanyang buong puso at lakas. Bakit ganito siya? May isang bagay sa kalooban niya na nagdudulot ng problema. Lumalaban at nakikipagtalo siya sa Diyos, iniisip na: “Nabalisa ako dahil sa pagpupungos mo sa akin, kaya’t ganito na lang ang pagtrato ko sa Iyo. Inilalaan ko dati ang aking buong puso at pag-iisip, subalit hindi ako sinang-ayunan ng Diyos. Hindi makatarungang tinatrato ng Diyos ang mga tao, kaya’t hindi ko na gagawin ang lahat ng aking makakaya para gampanan ang aking tungkulin!” Anong disposisyon ito? Lumalabas ang kanyang kahayupan; itinatanggi niya sa kanyang puso ang pagiging matuwid ng Diyos, itinatanggi na sinisiyasat ng Diyos ang kaibuturan ng puso ng tao, itinatanggi na tunay na minamahal ng Diyos ang tao, itinatanggi ang diwa ng Diyos, at tinatrato ang Diyos batay lang sa mga sarili niyang kuru-kuro. Anong mga asal ang lumilitaw sa pagtrato sa Diyos nang ganito? Pagiging pabasta-basta, walang ingat na pag-aabandona, at pagiging iresponsable, gayundin ang mga pagrereklamo at maling pagkaunawa. Ipinakakalat pa niya ang kanyang mga kuru-kuro, sinusulsulan ang iba na: “Ang pananampalataya sa Diyos ay hindi nagbibigay-katiyakan na makatatanggap ka ng mga pagpapala. At ano nga ba ang mga pagpapala? May nakakita na ba sa mga ito? Tinatahak nating lahat ang landas ni Pablo; ilan sa atin ang kayang maging tulad ni Pedro? Tingnan natin kung gagawin kang perpekto ng Diyos.” Ano itong ipinalalaganap niya? Ang kanyang panghuhusga at mga kuru-kuro sa Diyos, gayundin ang kawalang-kasiyahan niya sa Diyos. Ano ang kalikasan ng asal na ito? Komprontasyonal ba ito? (Oo.) Bakit nagiging masyado siyang komprontasyonal? Dahil mali ang mga pinanghahawakan niyang pananaw. Mali ang pagkakaunawa niya sa saloobin ng Diyos sa mga tao, sa mga hinihingi Niya sa kanila, at sa pagharap Niya sa kanila—wala siyang pagkaunawa sa mga bagay na ito. Kapag kumikilos ang Diyos sa kanya, hindi niya kayang tumanggap at magpasakop, ni hindi niya kayang hanapin ang katotohanan. Ano itong sa wakas ay lumilitaw dahil dito? Ang paglaban, panghuhusga, pagkondena, at panlalapastangan. Ang lahat ng may tiwaling disposisyon ay natural na magpapakita ng mga ito; ang tanging kaibahan ay kung gaano kalala. Ganap itong hindi totoo na ang masasamang tao lang ang umaasal nang ganito. Sumasang-ayon ba kayo? (Oo. Ang lahat ng hindi naghahangad sa katotohanan ay umaasal nang ganito.) Tama iyan. Ang mga taong hindi naghahangad sa katotohanan at iyong mga may mapaminsalang pagkatao ay pawang nagpapakita at nagbubunyag ng mga katangiang ito sa magkakaibang antas. Iyong mga mas masigasig sa paghahangad sa katotohanan ay magbubunga rin ng mga abnormal na kalagayan kapag may hindi kanais-nais na nangyayari sa kanila, subalit mapanunumbalik nila ang kanilang sarili sa pamamagitan ng pagdarasal, pagsusuri sa kanilang sarili laban sa mga salita ng Diyos, at paghahanap sa katotohanan. Pagkatapos mapanumbalik ang kanilang sarili, magkakaroon ng pagsisisi, na magpapahintulot sa kanilang tigilan ang maling pagkakaunawa sa Diyos at magkaroon ng kaunting pagpapasakop. Bagaman ang pagpapasakop na ito minsan ay may ilang karumihan, medyo pilit, o medyo hindi nakatutugon sa pamantayan, hangga’t handa silang magpasakop at makapagsasagawa pa ng kaunting katotohanan, unti-unti silang magkakamit ng kaliwanagan tungkol sa lahat ng aspekto ng katotohanan. Subalit kung wala kang anumang pagnanais na magpasakop, at kung kahit matapos mong suriin ang iyong sarili at mapagtanto ang problemang ito ay hindi mo hinahanap o tinatanggap ang katotohanan—mas lalong hindi tinatanggap ang pagtrato sa iyo ng Diyos—magkakaroon ng kaguluhan. Ano ang mga magiging kahihinatnan nito? Magrereklamo ka, walang ingat na manghuhusga, at magsasalita nang walang pagpipigil, walang anumang bakas ng isang may-takot-sa-Diyos na puso. Sa hindi gaanong katitinding kaso, magrereklamo ka sa bahay at magbabasag ng mga pinggan para ilabas ang iyong galit. Mapapalayo ka sa Diyos, at hindi gugustuhing pumunta sa harap Niya at magdasal. Sa mas malalalang kaso, ipalalaganap mo ang iyong pagkanegatibo at mga kuru-kuro kapag kasama mo ang mga kapatid, nagdudulot ng mga panggagambala at panggugulo. Kung hindi ka pa rin nagsisisi pagkatapos, malamang na pupukawin mo ang galit nila, at paaalisin o patatalsikin ka sa iglesia.

Kapag nangyayari ang iba’t ibang bagay sa mga tao, may lahat ng uri ng pagpapamalas sa kanila na nagpapakita ng kaibahan sa pagitan ng mabuting pagkatao at masamang pagkatao. Ano ang mga pamantayan sa pagsukat ng pagkatao? Paano dapat sukatin kung anong uri ng tao ang isang tao, at kung maliligtas ba siya o hindi? Depende ito sa kung mahal ba niya ang katotohanan at kung nagagawa ba niyang tanggapin at isagawa ang katotohanan. Lahat ng tao ay may mga kuru-kuro at paghihimagsik sa loob nila, lahat sila ay may mga tiwaling disposisyon, kaya nga may makahaharap silang mga pagkakataon na salungat ang hinihingi ng Diyos sa sarili nilang mga interes, at kakailanganin nilang mamili—ito ang mga bagay na mararanasan nilang lahat nang madalas, walang sinuman sa kanila ang makaiiwas sa mga ito. Magkakaroon din ang lahat ng mga pagkakataon na magkakamali sila ng pagkaintindi sa Diyos at magkakaroon ng mga kuru-kuro tungkol sa Diyos, o kapag may mga reklamo sila tungkol sa Kanya at manlalaban o maghihimagsik sa Kanya—pero dahil iba-iba ang saloobin ng mga tao sa katotohanan, iba-iba ang paraan ng pagharap nila rito. Ang ilang tao ay hindi binabanggit kailanman ang kanilang mga kuru-kuro, kundi hinahanap nila ang katotohanan at nilulutas ang mga iyon nang mag-isa. Bakit hindi nila binabanggit ang mga iyon? (Mayroon silang may-takot-sa-Diyos na puso.) Tama iyan: Mayroon silang may-takot-sa-Diyos na puso. Natatakot sila na ang pagsasalita ay magkakaroon ng negatibong epekto, at sinisikap lang nilang lutasin iyon sa puso nila, nang hindi naaapektuhan ang sinupaman. Kapag nakahaharap nila ang iba na gayon din ang kalagayan, ginagamit nila ang sarili nilang mga karanasan para tulungan ang mga ito. Ito ay pagiging mabait. Ang mababait na tao ay mapagmahal sa iba, handa silang tumulong sa iba na lutasin ang mga paghihirap ng mga ito. May mga prinsipyo kapag gumagawa sila ng mga bagay-bagay at tumutulong sa iba, tumutulong sila sa iba na ayusin ang mga problema upang maging kapaki-pakinabang sa mga ito, at wala silang sinasabi na hindi kapaki-pakinabang sa mga ito. Ito ang pagmamahal. Ang gayong mga tao ay mayroong may-takot-sa-Diyos na puso, at ang kanilang mga kilos ay maprinsipyo at matalino. Ang mga ito ang mga pamantayan sa pagsukat kung ang pagkatao ng mga tao ay mabuti o masama. Alam nila na walang pakinabang kaninuman ang mga negatibong bagay, at na ang mga bagay na ito ay makaaapekto sa iba kung sasabihin nila ang mga iyon nang malakas, kaya pinipili nilang magdasal sa Diyos sa kanilang puso at hanapin ang katotohanan para sa isang solusyon. Anumang uri ng mga kuru-kuro ang mayroon sila, nagagawa nilang harapin at lutasin ang mga iyon nang may pusong nagpapasakop sa Diyos, at pagkatapos ay nagtatamo sila ng pagkaunawa sa katotohanan, at ng kakayahang ganap na magpasakop sa Diyos; sa ganitong paraan, mababawasan nang mababawasan ang kanilang mga kuru-kuro. Pero walang katwiran ang ilang tao. Kapag mayroon silang mga kuru-kuro, gustung-gusto nilang ipinagbabahaginan ang mga iyon kahit kanino at sa lahat. Ngunit hindi nito nilulutas ang problema, at nagiging dahilan para magkaroon ng mga kuru-kuro ang iba—at hindi ba ito nakapipinsala sa kanila? Hindi sinasabi ng ilang tao sa mga kapatid kapag may mga kuru-kuro sila, natatakot sila na malalaman ng iba na mayroon silang mga kuru-kuro, at gamitin ito laban sa kanila—pero sa bahay, nagsasalita sila nang walang pakundangan, sinasabi nila ang anumang gusto nila, tinatrato ang mga walang pananampalataya sa kanilang pamilya na parang ang mga kapatid sa iglesia. Hindi nila iniisip kung anong uri ng mga kahihinatnan ang idudulot ng paggawa niyon. Pagkilos ba ito ayon sa prinsipyo? Halimbawa, sa kanilang mga kamag-anak maaaring may mga nananampalataya sa Diyos at may hindi, o iyong mga medyo nananampalataya at medyo nagdududa; kapag mayroon silang mga kuru-kuro, ipinagkakalat nila ang mga iyon sa mga kapamilya, na ang resulta ay na ang lahat ng tao na ito ay kasama nilang nahihila pababa, at nagsisimulang magkaroon ng mga kuru-kuro at maling pagkaunawa tungkol sa Diyos. Ang mga kuru-kuro at maling pagkaunawa ay likas na parang salot, at kapag kumalat ang mga iyon, ang mga taong hindi matukoy kung ano talaga ang mga ito ay maaaring mapahamak. Ang mga taong magulo ang isip, lalo na, ay malamang na mas lalong maguluhan pagkatapos marinig ang mga ito. Tanging ang mga nakauunawa sa katotohanan at nakatutukoy sa mga ito ang kayang tumanggi sa mga negatibong bagay na ito—mga bagay na mga kuru-kuro, negatibo, at maling pagkaunawa—at maprotektahan ng Diyos. Karamihan sa mga tao ay walang gayong tayog. Nararamdaman ng ilan na ang mga bagay na ito ay mali—na medyo kahanga-hanga na—pero hindi talaga nila matukoy kung ano talaga ang mga ito. Samakatwid, kapag may mga tao na madalas magpakalat ng mga kuru-kuro at pagiging negatibo, karamihan sa mga tao ay magugulo ng mga negatibong bagay na ito, at magiging mahina at negatibo. Tiyak ito. Ang mga negatibong bagay na ito ay may matinding kapangyarihan na ilihis at pinsalain ang mga bagong mananampalataya. Sa mga mayroon nang pundasyon, maliit ang epekto ng mga ito; pagkaraan ng ilang panahon, kapag naunawaan ng gayong mga tao ang katotohanan, lubos silang magbabago. Pero kapag narinig ng mga bagong mananampalataya na walang pundasyon ang mga negatibong bagay na ito, madali silang magiging negatibo at mahina; aatras at titigil pa sa pananampalataya sa Diyos ang mga hindi nagmamahal sa katotohanan; kung sila ay masasamang tao, maaari pa nga silang magpakalat ng mga kuru-kuro at guluhin ang gawain ng iglesia. Anong uri ng mga tao ang mga nagpapakalat ng pagiging negatibo at mga kuru-kuro nang walang pakundangan? Masasamang tao sila, mga demonyo silang lahat, at mabubunyag at matitiwalag silang lahat. Sinasabi ng ilang tao na: “Hindi ko pinalalaganap ang mga bagay na ito sa mga estranghero; nagsasalita lang ako tungkol sa mga ito kapag nasa bahay ako.” Nagsasalita ka man ng tungkol sa mga ito sa labas o sa loob ng bahay, pare-pareho lang lahat ang kalikasan ng usapin. Na nakapagsasalita ka ng tungkol sa mga ito sa bahay ay nangangahulugang may mga kuru-kuro at maling pagkaunawa ka tungkol sa Diyos. Ang kakayahang sabihin ang mga bagay na ito nang malakas ay nagpapatunay na hindi mo hinahanap o minamahal ang katotohanan. Hindi mo hinanap ang katotohanan para tulungan kang iwaksi ang mga kuru-kurong ito, ni hindi mo pinaplanong bitiwan ang mga ito, kaya’t sinuman ang kausap mo, nananatiling pareho ang kalikasan ng iyong pananalita. At may ilang tao na nagpapakalat ng mga kuru-kuro nila saanman sila magpunta, at sa sinumang makatagpo nila. Halimbawa, sabihin nating may isang taong pinauwi dahil nanggagambala at nanggugulo siya habang ginagawa ang kanyang tungkulin. Nang tanungin kung bakit siya pinauwi, sumagot siya: “Likas lang akong prangka. Sinasabi ko kung ano ang nasa isipan ko. Nadulas ako at nagsalita nang tungkol sa ilan sa masasamang bagay na dati kong ginagawa; nang marinig ng mga lider at manggagawa ang tungkol dito, inilarawan nila ako bilang isang masamang tao at pinauwi. Dapat matuto kayong lahat mula sa aking karanasan; hindi ka maaaring magsalita nang walang ingat sa sambahayan ng diyos. Sinasabi ng diyos na dapat maging matapat, subalit dapat mong isaalang-alang ang iyong mga tagapakinig. Ayos lang na maging matapat sa iyong pamilya, subalit subukan mong maging matapat sa mga tagalabas at may mawawala sa iyo. Hindi ba’t may kawawala lang sa akin nang dahil dito? Ituring ninyo ito bilang isang aral.” May ilang tao, pagkatapos marinig ito, ang mag-iisip tungkol dito: “Nangyayari ang ganitong bagay sa sambahayan ng Diyos? Siguro ay dapat maging maingat tayo sa mga sinasabi natin mula ngayon!” Hindi ba’t magugulo ang isip ng mga taong ito? Napakarami nang sinabi ang Diyos, subalit pagkatapos nilang makinig nang lagpas sa isang dekada, wala silang matandaan ni isang pangungusap—subalit may sinabi lang na isang bagay ang isang masamang tao at natatandaan nila itong mabuti, itinatanim ito sa kanilang puso, at pagkatapos ay nagiging maingat sa kanilang pananalita at pagkilos. Nailigaw sila at nalason sila. Bakit nagawa silang lasunin? Sa isang banda, mababa ang kakayahan nila, at masyadong magulo ang kanilang pag-iisip, hindi magawang kilatisin ang pananalita at pag-uugali ng ibang tao, at walang sariling paninindigan. Hindi nila nauunawaan ang katotohanan at hindi nila ito napaninindigan. Sa kabilang banda, wala silang pananalig sa Diyos at pundamental na hindi nauunawaan ang paraan ng pagtrato Niya sa mga tao. Dahil sa lahat ng ito, maaari silang mailigaw ng iba. Sila rin ay tiyak na hindi mabubuting tao, nagagawang yakapin ang mga salita ng isang diyablo. Anong mga intensyon at layon ang mayroon ang diyablo kapag nagpapalaganap ng mga kuru-kuro? Nais niyang makisimpatiya ang lahat sa kanya. Labis siyang matutuwa kung nagrereklamo ang lahat tungkol sa Diyos. Hindi ba’t ito ay isang taong nanggagambala at nanggugulo? Hindi ba’t walang isip siyang nang-uudyok ng kaguluhan? Paano ba dapat harapin ang gayong mga tao? Kailangan pa bang sabihin ito? Agad na paalisin sila sa iglesia; huwag silang hayaang manatili kahit isang araw pa. Hahantong lang sa kapahamakan ang pananatili ng masasamang tao na tulad nila sa sambahayan ng Diyos; mga nakatago silang panganib, isang sasabog na bomba. Ang pinakamainam na dapat gawin ay paalisin sila. Hayaan silang manampalataya kung paano nila gustuhing manampalataya sa labas ng iglesia—wala iyong kinalaman sa sambahayan ng Diyos. Ang gayong mga tao ang lihim na pinakamapanira at hindi na matutubos. Sabihin sa Akin, sino sa sambahayan ng Diyos ang kailanman ay pinalayas dahil minsan siyang nadulas sa pananalita? Sino ang kailanman ay pinauwi dahil sa pagiging isang matapat na tao at dahil hayagan niyang kinikilala ang kanyang sarili? Palaging ginagawa ng sambahayan ng Diyos ang gawain ng pag-aalis mula sa iglesia, at sino iyong mga pinaaalis? Ito ay ang lahat ng masasamang taong iyon, mga anticristo, at mga hindi mananampalataya, na palaging hindi gumaganap nang maayos ng kanilang mga tungkulin, at na gumagawa pa nga ng kasamaan at nanggugulo. Walang ni isang tao kailanman ang itinapon dahil sa minsang paglabag o minsang pagbubunyag ng katiwalian, lalong hindi na may isang tao na inalis dahil sa pagsasagawa ng katotohanan para maging isang matapat na tao. Ito ay isang tanggap na katunayan. Sinasabi ng ilang tao na: “Iyong mga naghahangad sa katotohanan ay minorya sa iglesia. Ang mga tao na hindi naghahangad sa katotohanan ang bumubuo sa mayorya. Kung paaalisin ang mayorya, sino ang magtatrabaho? Kung paaalisin ang mayorya, gaano karaming tao ang maililigtas pa rin?” Hindi ito ang tamang paraan ng pag-iisip. Tulad nang sinabi noong nakalipas na panahon, “Marami ang tinawag, datapuwa’t kakaunti ang nahirang.” Napakakaunti ng mga taong nagmamahal sa katotohanan dahil sa sobrang pagiging tiwali ng sangkatauhan. Hindi ang malaking bilang ng mga tao ang gusto ng Diyos, kundi ang mga taong may kahusayan. Iyong mga nananatili sa sambahayan ng Diyos ay iyong mga kayang makinig at magpasakop, kayang pangalagaan ang gawain sa sambahayan ng Diyos; karamihan sa kanila ay mga taong kayang tumanggap sa katotohanan. May ilang tao na may mababang kakayahan at maaaring hindi nakauunawa sa katotohanan, subalit nagagawa nilang makinig, sumunod, at umiwas sa maling gawain, kaya’t ang gayong mga tao ay maaaring panatilihin para magtrabaho. Tapat lahat iyong mga nakakapanatili bilang bahagi ng mga trabahador. Gaano man sila nagtatrabaho, hindi sila nagrereklamo; sila ay mga tao na nakikinig at nagpapasakop. Iyong mga hindi nakikinig o sumusunod, hindi ba’t magdudulot lang sila ng mga kaguluhan kung mananatili sila? Kahit nagtatrabaho pa sila nang kaunti, kinakailangan nila palagi ng pangangasiwa; sa sandaling hindi sila binantayan, makagagawa sila ng masasamang gawa at makalilikha ng mga problema. Ang pagtatrabaho ng gayong mga tao ay mas nakapipinsala kaysa nakagagawa ng mabuti. Dapat paalisin ang mga trabahador na tulad nito, kung hindi ay magagambala ang hinirang na mga tao ng Diyos, gayundin ang buhay iglesia. Kung hindi mapaaalis sa iglesia ang masasamang tao, tunay na mapipinsala at mapapahamak ang mga hinirang na tao ng Diyos. Kaya, ang tanging paraan para igarantiya na mararanasan ng mga hinirang na tao ng Diyos ang buhay iglesia nang hindi nagugulo ay ang paalisin ang masasamang tao; ito ang tanging paraan para tiyaking makapapasok sa tamang landas ng pananampalataya sa Diyos at magkakamit ng kaligtasan ang mga hinirang na tao ng Diyos. Ganap na naaayon sa mga layunin ng Diyos ang pagpapaalis sa masasamang tao.

May isang uri ng tao na mapagmahal at mapagtimpi sa lahat, at handang tumulong sa sinuman. Ang tanging bagay na hindi siya interesado ay ang katotohanan. Palagi siyang lumalaban sa Diyos at hindi maipagkakasundo sa Kanya. Matinding kaaway siya ng Diyos. Anong uri ito ng tao? Isa siyang hindi mananampalataya at diyablo. Ang diyablo ang siyang pinakatutol sa katotohanan at pinakanapopoot dito. Hangga’t sangkot ang katotohanan sa isang bagay, o sa sinasabi o hinihingi ng Diyos, hindi lang niya ito hindi tinatanggap, pinagdududahan pa niya ito, nilalabanan niya ito, at nagpapakalat siya ng mga kuru-kuro tungkol dito. Gumagawa rin siya ng maraming bagay na nakasasama sa gawain ng iglesia, naghuhumiyaw pa nga sa publiko laban sa Diyos kapag nasasaktan ang mga personal niyang interes. Mga diyablo ang mga tao na tulad nito; sila ay mga tao na napopoot sa katotohanan at namumuhi sa Diyos. Sa kaibuturan ng kalikasan ng bawat tao ay isang disposisyong namumuhi sa katotohanan; kaya, ang bawat isa ay may diwang namumuhi sa Diyos. Ang pinagkaiba lang ay ang tindi ng pagkamuhing ito, kung bahagya o matindi ba ito. May kakayahan ang ilang tao na gumawa ng masama para salungatin ang Diyos, habang ang iba ay nagbubunyag lang ng tiwaling disposisyon o mga negatibong emosyon. Kaya’t bakit may kakayahan ang ilang tao na kamuhian ang Diyos? Anong papel ang ginagampanan nila? Nagagawa nilang kamuhian ang Diyos dahil may disposisyon silang napopoot sa katotohanan. Ang pagkakaroon nila ng ganitong disposisyon ay nangangahulugang sila ay diyablo at kaaway ng Diyos. Ano ang isang diyablo? Ang mga diyablo ay iyong lahat ng napopoot sa katotohanan at namumuhi sa Diyos. Maaari bang maligtas ang mga diyablo? Tiyak na hindi. Habang inililigtas ng Diyos ang sangkatauhan, maraming tao ang magsisibangon at sasalungat sa Kanya at guguluhin ang gawain ng sambahayan ng Diyos. Mga diyablo ang mga taong tulad nito. Matatawag din silang mga nabubuhay na demonyo. Saanmang iglesia, ang sinumang nanggugulo sa gawain ng iglesia ay isang diyablo at isang nabubuhay na demonyo. At sinumang naniniil sa iglesia at hindi tumatanggap sa katotohanan sa kahit anong antas ay isang nabubuhay na demonyo. Samakatwid, kung matutukoy ninyo nang tama kung sinong mga tao ang mga nabubuhay na demonyo, dapat kayong kumilos nang mabilis para paalisin sila. Kung may ilang tao na ang asal ay tipikal na napakabuti, subalit kung minsan ay masama ang kalagayan nila, o napakababa ng tayog nila at hindi nila nauunawaan ang katotohanan, at may ginagawa silang isang bagay na nagdudulot ng mga pagkagambala at panggugulo subalit hindi nila ito gawi at hindi sila gayong uri ng tao ayon sa kalikasan, maaari silang manatili. Hindi mabuti ang pagkatao ng ilan; kung pinasasama ng isang tao ang loob nila, hindi nila ito palalampasin kailanman. Makikipagtalo sila sa tao na iyon nang walang katapusan, hindi magpapakita ng awa kapag sa tingin nila ay nasa katwiran sila. Subalit, may isa silang merito, na handa silang magtrabaho at magtiis ng paghihirap. Maaaring pansamantalang manatili ang mga tao na tulad nito. Kung ang mga taong ito ay madalas na gumagawa ng masama at gumagambala sa gawain ng iglesia, sila ay sa mga diyablo at kay Satanas, at tiyak na hindi sila maaaring maligtas. Tiyak iyon nang isandaang porsyento. Kailangang paalisin sa iglesia ang mga taong tulad nito; ganap na hindi sila dapat pahintulutang manatili. Bakit kailangan silang paalisin? Saan batay ang pagpapaalis sa kanila? Pinaaalis ang ilan para bigyan sila ng pagkakataong magsisi, para turuan sila ng aral; ang iba ay pinaaalis dahil nakita kung ano talaga ang mga kalikasan nila, at hindi sila maaaring mailigtas. Kaya nakikita mo, sadyang magkakaiba ang mga tao sa isa’t isa. Ang ilang tao na pinaalis, sa kabila ng labis nilang pagiging negatibo at maitim nilang puso, ang hindi nag-abandona sa kanilang tungkulin at patuloy na ginagampanan ito—wala sila sa katulad na kalagayan ng mga tao na hinding-hindi ginagawa ang kanilang tungkulin pagkatapos paalisin, at ang landas na tinatahak nila ay hindi pareho. Ano ang panloob na kalagayan ng mga patuloy na ginagawa ang kanilang tungkulin pagkatapos paalisin? Ano ang hinahangad nila? Iba ito sa mga tao na hindi ginagampanan ang kanilang tungkulin. Kung hindi ninyo ito nakikilatis, ibig sabihin na mababa ang inyong kakayahan, wala kayong pang-unawang espirituwal, at hindi ninyo magagawa ang gawain ng iglesia. Kung nakikita ninyo ang kaibahan, tatratuhin ninyo sila nang magkaiba. Nasaan ang pagkakaiba sa pagitan ng dalawang uri ng tao na ito? Ano ang pagkakaiba sa mga landas na tinatahak nila? Ano ang pagkakaiba sa saloobin nila sa pagganap ng tungkulin? Nakikilatis ba ninyo ang mga bagay na ito? (May ilang tao na kayang patuloy na gampanan ang ilang tungkulin pagkatapos paalisin, na nagpapahiwatig na may kaunti pa rin silang konsensiya. Marahil pakiramdam nila ay hindi na rin sila maililigtas, subalit iniisip nila na: “Nananampalataya ako sa Diyos. Nakatitiyak ako na ang Diyos na ito ang Lumikha. Kahit na pinaalis ako ng iglesia, dapat pa rin akong manampalataya sa Diyos. Isa pa rin akong nilikha, at kinikilala ko ang aking Lumikha.” Gumagana pa rin sa kalooban nila ang kaunting konsensiyang ito. Kung ni hindi man lang nila ginagawa ang kanilang tungkulin pagkatapos mapaalis, at hindi man lang nananampalataya sa Diyos, ipinakikita nilang isa silang hindi mananampalataya.) Sino ang gustong sunod na magsalita? (Marahil patuloy pa ring nagagampanan ng ilang tao ang kanilang tungkulin pagkatapos silang paalisin dahil sa puso nila ay napagtanto na nilang may pagkakautang sila sa Diyos sa mga bagay-bagay na dati nilang ginawa, at gustong magbayad-pinsala. Subalit kung ititigil ng isang tao na gawin ang kanyang tungkulin pagkatapos paalisin, ipinakikita nitong hindi niya ginagawa ang kanyang tungkulin para palugurin ang Diyos, kundi sinusubukang makipagkasunduan sa Diyos sa pag-aasam na makatanggap ng mga pagpapala. At pagkatapos matukoy na wala siyang matatanggap na anumang pagpapala, hindi na niya nakikita ang pangangailangang ipagpatuloy ang pagganap ng tungkulin, kaya itinigil na niya ang pagtatrabaho.) Sa dalawang uring ito ng mga tao, sino ang may kaunting konsensiya? (Ang mga tao na ginagawa pa rin ang kanilang tungkulin pagkatapos paalisin.) Ang uri na nagpapatuloy sa kanilang tungkulin ay may kaunti pa ring konsensiya at isang batayang pamantayan para sa kanilang sariling asal. Bilang isang tao, gaano man sila tinatrato ng Diyos at kung gusto man sila ng Diyos, sila pa rin ay nilikha ng Diyos. Hindi nila matatakasan ang kamay ng Diyos; saanman sila pumunta, sila pa rin ay isang nilikha, kaya’t dapat pa rin nilang gampanan ang kanilang tungkulin. Ipinapakita nito na may konsensiya pa rin sila at isang batayang pamantayan para sa kanilang sariling asal. Bukod pa rito, saanman sila pumunta, kahit papaano ay magagawa nilang aminin na nananampalataya sila sa Diyos at kinikilala nila ang pag-iral ng Diyos. Itong pananalig na ito sa kanilang puso ang nagbibigay-kakayahan sa kanilang gampanan ang kanilang mga tungkulin. Ang ganitong uri ng tao ay tunay na may kaunting pananalig, at maaaring may kakayahang magsisi. Para sa mga tumitigil sa pagganap ng kanilang mga tungkulin pagkatapos paalisin, ang iniisip nila ay, “Kung ayaw sa akin ng diyos, hindi na ako mananampalataya sa diyos. Wala namang silbi ang pananampalataya ko.” Humihinto sila sa pananampalataya at itinatanggi ang pag-iral ng Diyos, at tinatalikuran pa nga ang batayang pamantayan nila sa pag-asal, pinawawalang-saysay ang lahat ng ginawa nila noon. Walang konsensiya at katwiran ang gayong mga tao, at diyan makikita ang pagkakaiba sa pagitan ng dalawang uring ito. Sabihin mo sa Akin, alam ba ito ng Diyos? Alam na alam Niya ito. Nilikha Niya ang lahat ng bagay, kaya Niyang siyasatin ang lahat ng bagay at naghaharing may kataas-taasang kapangyarihan sa lahat ng mga ito. Iyong mga hindi mananampalataya na walang konsensiya ay iniisip na, “Nasaan ang diyos? Bakit hindi ko siya nakikita? Kaya’t sinong may pakialam kung pinaalis ako ng iglesia? Kaya ko pa ring mabuhay kahit saan ako pumunta. Sa tingin mo ba hindi ko kayang mabuhay dahil lang iniwan kita? Ang hindi ko pagganap ng aking mga tungkulin ay nagbibigay lang sa akin ng mas maraming kalayaan!” Ito ang kanilang saloobin, na nagbubunyag sa kanila bilang mga hindi mananampalataya, at pinatutunayang tama ang pagpapaalis sa kanila. Dapat paalisin ang mga hindi mananampalatayang tulad nito—mabuti nga na wala na sila. Iba ang pagtugon ng mga taong may pananalig sa Diyos kung pinaaalis sila. Halimbawa, pagkatapos paalisin, maaaring sabihin ng ilang tao na, “Hindi ako mabubuhay nang hindi ginagawa ang aking tungkulin. Hindi ako mabubuhay nang hindi nananampalataya sa Diyos. Hindi ako makapagpapatuloy nang wala ang Diyos. Saanman ako pumunta, nasa kamay ako ng Diyos.” Kaya’t patuloy nilang ginagawa ang kanilang tungkulin. Hindi bulag na paniniwala o kahangalan ang nagdala sa kanila sa ganitong desisyon; ito ay dahil pinamamahalaan sila ng mga kaisipang ito na nagagawa nilang gampanan ang kanilang tungkulin tulad nito. Mayroon din silang mga hinaing at kuru-kuro, at ilang reklamo, subalit bakit nagagampanan pa rin nila ang kanilang tungkulin? Dahil gumagana pa rin ang kaunting konsensiya sa kanilang pagkatao. Iyong mga hindi gumagana ang konsensiya ay maaaring tumigil sa paggawa ng kanilang tungkulin at tumigil pa nga sa pananampalataya sa Diyos. Ito ang kaibahan. Magkakaiba ang mga tao; may mga pagkakaiba ang bawat isa. Sa mahahalagang sandali, kung may konsensiya at katwiran man o wala ang isang tao ang makapagtatakda at makaaapekto sa maraming bagay.

Kakatapos Ko ngayon-ngayon lang na magbahagi tungkol sa mga intensyon sa kalagayan ng isang tao. Sunod ay magbabahagi Ako tungkol sa paninindigan at saloobin. Maging isa man itong aspekto ng terminolohiya o isang aspekto ng katotohanan, maraming detalye ang sangkot dito; hindi ito kasing simple ng mabababaw na salita o ng mga binibigkas na pangungusap. Kung lilimitahan mo ang iyong pagkaunawa sa isang salita, sa isang konsepto, o sa literal na kahulugan ng ilang pangungusap, magiging isang uri lang palagi ito ng doktrina. Gayunman, kung pagsasama-samahin at pagkukumparahin mo ang mga literal na parirala o pangungusap na ito sa mga aktuwal na kalagayan at mga ideya, pananaw, o pamamaraang ibinubunyag ng mga tao sa kanilang tunay na buhay, matutuklasan mo ang marami sa mga sarili mong problema. May ilang problema na sumasalungat sa katotohanan. Ang ilan ay tila naaayon sa doktrina, tila naaayon sa mga regulasyon at kaisipan at pamamaraan ng tao, subalit sa katunayan ay hindi naaayon ang mga ito sa katotohanan o sa mga layunin ng Diyos. Halimbawa, may ilang pananaw at paninindigan ang mga tao na umaayon lang sa mga kuru-kuro at imahinasyon ng tao, subalit hindi sa mga katotohanang prinsipyo. Kung hindi sinusukat at kinikilatis ang mga ito alinsunod sa mga salita ng Diyos, magiging katanggap-tanggap ang mga ito sa mga tao. Subalit kapag sinuri ang mga ito laban sa mga salita ng Diyos, nagiging mga walang katotohanang bagay ang mga kaisipan at pananaw ng tao, nagiging mga negatibong bagay ang mga ito. Ano pang ibang mga problema ang inyong natuklasan? (O Diyos, iniisip ko ang mga ideya at pananaw mula sa tradisyonal na kultura tulad ng “pagiging mabuting anak ng isang tao sa kanyang mga magulang” at “pagiging isang mabuting asawa at mapagmahal na ina,” na nakikita ng mga tao bilang tama at nararapat, subalit, sa perspektiba ng katotohanan, ay hindi umaayon ang mga ito sa katotohanan.) Hindi umaayon ang mga ito sa katotohanan. Ibig sabihin nito ay sumasalungat ang mga ito sa mga layunin ng Diyos. Halimbawa, may ilang tao na nakapagpapakita ng mapagmahal na debosyon sa kanilang mga magulang o naging isang mabuting asawa at mapagmahal na ina—pagdating sa kanilang pag-uugali at pagganap, tila walang problema rito; subalit makapagpapasakop ba sila sa Diyos? Matatanggap ba nila ang katotohanan? Hindi problema ang panlabas na pagpapakita lang ng dalawang pag-uugaling ito; subalit pagdating sa pagsisiyasat sa kanilang kalikasang diwa, may anumang pagpapasakop ba sila sa paraan ng pagtrato nila sa Diyos? Magagawa ba nilang tanggapin ang katotohanan? Kung may problema sa dalawang aspektong ito, magagawa ba nilang makamit ang kaligtasan? Tiyak na hindi nila makakamit ito. Kaya, kahit lumalabas bilang mga kapurihan ang dalawang pag-uugaling ito, hindi maaaring katawanin ng mga ito ang diwa ng isang tao. Kahit gaano pa kamapagmahal sa magulang o isang mabuting asawa at mapagmahal na ina ang isang tao sa panlabas, hindi ibig sabihin nito na isa siyang tao na nagpapasakop sa Diyos, lalong hindi ibig sabihin nito na nakalaya siya mula sa impluwensiya ni Satanas. Walang kahit anumang kaugnayan ang dalawang kapurihan nilang ito at ang katotohanan. Samakatwid, ang sinumang nagtataglay ng dalawang kapurihang ito ay tiyak na hindi isang taong sinasang-ayunan ng Diyos, at bigo siyang maabot ang pamantayan ng isang matuwid na tao. Nag-uumapaw sa mga pilosopiya ni Satanas ang puso ng mga tiwaling tao. Gusto nilang lahat na tumatanggap ng papuri at pagsang-ayon ng iba. Gusto nilang lahat na panatilihin ang kanilang mga interpersonal na relasyon para protektahan ang kanilang sarili. Gusto nilang lahat na magpapansin at magpakitang gilas para hangaan sila ng iba. Ang pamumuhay batay sa mga satanikong pilosopiyang ito ay lahat nagsisimula sa isang partikular na simulain. Ano ang layong minimithing makamit ng simulaing ito? (Ang purihin sila ng mga tao bilang mabuting mga indibidwal at sabihing mapagmahal at may konsiderasyon sila, para suportahan at sang-ayunan sila ng mga tao.) Sa pamumuhay nila sa mga pilosopiya ni Satanas, nagkikimkim ang mga tao ng isang uri ng kuru-kuro at imahinasyon: “Ginagantimpalaan ang mabubuti” at “Payapa ang buhay ng mabubuti.” Subalit walang makapagsasabi nang malinaw kung ano ang ibig sabihin ng “Ginagantimpalaan ang mabubuti” at “Payapa ang buhay ng mabubuti.” Sa kabilang banda, yamang nakikitang hindi nabubuhay nang matagal ang mabubuting tao habang nabubuhay nang matagal ang masasamang tao, wala talagang nakaaalam sa ugat na dahilan ng ganitong kalagayan ng mga bagay-bagay. Subalit may isang karaniwang tinatanggap na panuntunan ang mga tao na nananatiling hindi nagbabago: “Ang kabutihan ay sinusuklian ng kabutihan, at ang kasamaan ng kasamaan.” Sinusuklian ng Diyos ang bawat indibidwal batay sa mga sarili nilang gawa. Ito ay inorden ng Diyos, at walang sinumang makapagbabago nito, gayumpaman ay hindi ito kinikilala ng maraming tao. Kung gayon, madali ba para sa mga tao ang magbago kapag nabubuhay sila alinsunod sa mga satanikong pilosopiya? (Hindi.) Bakit hindi? (Ang mga pilosopiyang ito ang naging batas nila ng pananatiling buhay. Mahirap magbago nang hindi hinahanap ang katotohanan at nang hindi nakakikilatis ng mga kuru-kurong ito.) Hindi ito ganito kasimple. Ang totoo, kapag nahaharap sa mga sitwasyong may mga intensyon at pagkilos na ito, kung sinasabi mong wala kang nararamdaman, hindi iyon tama. Para sa mga walang pananampalataya, normal ang walang nararamdamang kahit ano dahil ganap silang nabubuhay alinsunod sa mga satanikong pilosopiya at batas. Itinuturing nilang mahalaga ang mga bagay na ito at hindi nila iniisip na mali ang mga ito. Ngayon, napakatagal nang panahon ninyong lahat na nananampalataya sa Diyos at nakapakinig na kayo ng napakaraming sermon; sa kaibuturan, dapat ay may pagtataya na kayo sa mga bagay na ito. Tama ba o mali ang mga ito? Dapat ay makikilala ninyong mali ang mga bagay na ito; dapat ay negatibo ang saloobin ninyo sa mga ito, hindi pagsang-ayon. Kaya’t bakit hindi ninyo mabitiwan ang mga ito kahit alam na alam ninyong mali ang mga ito? Nasaan ang problema? (Masyado kaming makasarili at kasuklam-suklam, at ayaw naming maghimagsik laban sa laman. Kapag nahaharap sa isang bagay, hindi namin iniisip na palugurin ang Diyos at bigyan ng kaunting konsiderasyon ang mga interes ng sambahayan ng Diyos, sa halip ay isinasaalang-alang lang namin ang mga sarili naming interes. Hindi namin kayang maghimagsik laban sa aming panloob na mga intensyon.) Ang pag-ayaw na magrebelde laban sa laman—isa itong aspekto. Kapag sangkot ang iyong mga pangunahing interes, nababalisa ka at nahihirapan, at hindi kayang bumitiw. Kaya, sa mga panahong hindi sangkot ang iyong mga pangunahing interes sa iyong sariling asal at mga makamundong pakikitungo sa pang-araw-araw na buhay, nasuri ba ninyo ang mga satanikong pilosopiya at batas na ito? Hinanap ba ninyo ang katotohanan para malutas ang mga ito? Nagbago na ba talaga kayo? (Sa ilang usapin, sinusuri ko ang sarili, at ang nakikilala ko, ay sinusubukan kong baguhin. Subalit madalas, hindi ko ito tinatrato bilang isang seryosong usapin at hindi ako nakikibahagi sa pagsusuri.) Kung gayon ay hindi madaling magbago. Ang bawat mong galaw, bawat salita at kilos, maging ang iyong mga sulyap ay mga pagbubunyag lahat ng iyong tiwaling disposisyon, pinamamahalaan lahat ng isang tiwaling disposisyon. Kung hindi mo pa rin hinahanap ang katotohanan para lutasin ang mga isyung ito, magiging napakahirap tumanggap ng kaligtasan. Kung iniisip mo na kinakailangan ng napakalaking pagsisikap at lakas para maghimagsik laban sa laman, na para bang hinihingi nitong hatiin mo sa dalawa ang iyong personalidad, may problema ka; hindi magiging madaling magbago. Kung masisiyasat mo ang iyong sarili at mahahanap ang katotohanan—simula sa pang-araw-araw na buhay, sa bawat mong salita at gawa, at lalong higit sa iyong mga bagay-bagay na may kinalaman sa kasikatan, pakinabang, at katayuan—at kung kaya mong maghimagsik laban sa iyong sariling laman, magagawa mong magkaroon ng ilang pagbabago. Ngayon, nahihirapan kayong lahat na talikuran ang mga pilosopiya at batas na ito ni Satanas; sa inyong pang-araw-araw na buhay, kung gayon, nagkaroon ba ng anumang tunay na pagbabago sa mga pananaw na ito o sa pag-uugali at pagkilos na hindi naaayon sa katotohanan? (Minsan kapag nagsasalita o kumikilos ako, kinikilala ko na may mga mali akong intensyon at gustong ituwid ang mga ito. Pagkatapos magdasal, nauunawaan ko ang mga layunin ng Diyos at naisasagawa ang mga ito, subalit pagkatapos kong gawin ito ay natutuklasan kong hindi talagang nalutas ang mga intensyon sa mga pagkilos ko, iyong mga panlabas na pamamaraan ko lang ang nabago. Halimbawa, kung magsisinungaling ako para protektahan ang mga sarili kong interes, pagkatapos kong mapagtanto ito ay agad akong maghihimagsik laban sa laman at magiging bukas ako sa iba, sinasabi na, “Mali ang intensyon ko sa aking pagsasalita ngayon lang. Naging mapanlinlang ako.” Subalit sa susunod na makakaharap ko ang isang katulad na sitwasyon, patuloy pa rin akong kokontrolin ng intensyong iyon at gugustuhin kong protektahan ang mga sarili kong interes at magsisinungaling. Tila nakaugat nang malalim na malalim ang intensyong iyon; muli’t muli itong lumilitaw sa aking puso.) Kaya, saan nanggagaling ang intensyong ito na tugunan ang iyong mga sariling interes? Produkto ito ng iyong tiwaling disposisyon. Magkakaiba lahat sa kalikasan ang mga intensyong nilikha ng iba’t ibang tiwaling disposisyon; ang ilan ay may buktot na kalikasan, ang ilan ay malupit, ang ilan ay kakatwa, ang ilan ay katawa-tawa, at ang ilan ay matigas ang kalooban. Ang bawat isa ay may kanya-kanyang kalikasan. Kaya, napakanormal na malikha ang parehong intensyon sa iba’t ibang sitwasyon, dahil hindi nagbabago ang tiwaling disposisyon sa iyong kalooban. Kung itong isang disposisyon na ito ay makalilikha ng iba’t ibang intensyon sa iba’t ibang sitwasyon, magdudulot iyon ng napakaraming problema sa mga tao at ng kalituhan sa kanilang isipan! Kahit ang isang uri lang ng intensyon ay mahirap lutasin, nangangailangan ng mahabang panahon ng transpormasyon; kung ang isang disposisyon ay makalilikha ng maraming uri ng intensyon, lalo pang magiging mahirap ang magbago. Kailangan mong tuloy-tuloy na asikasuhin ang iisang uri ng intensyon, pinangangasiwaan at nilulutas ito sa iba’t ibang sitwasyon at pangyayari, at sa iba’t ibang tao, pangyayari, at bagay-bagay. Pakikipaglaban ito sa isang aspekto ng tiwaling disposisyon. May ilang tao ang nababalisa at tinutukoy pa nga nila na wala silang kakayahang magbago pagkatapos na magapi sa ilang labanan. Walang silbi ang pagiging balisa; hindi mababago sa isang iglap ang isang tiwaling disposisyon. Maaaring iniisip mo na ang paghihimagsik laban sa laman nang isa o dalawang beses ay dapat na magdulot ng ilang pagbabago, subalit kinalaunan ay malalaman mong palagi mo pa ring nabubunyag ang iyong tiwaling disposisyon, at hindi mo nauunawaan kung bakit. Ipinahihiwatig nito na hindi mo nauunawaan ang proseso ng pagbabagong disposisyonal. Hindi isang simpleng bagay ang pagbabago ng disposisyon. Hindi makasasapat kung mababaw ang pagkaunawa mo sa katotohanan. Kapag tunay mong kinikilala ang diwa ng iyong tiwaling disposisyon, magagawa mong ganap na maghimagsik laban dito. Sa kasalukuyang paraan mo ng pagsasagawa, bagaman mabubunyag mo pa rin ang iyong tiwaling disposisyon kapag nahaharap ka sa mga sitwasyon, hindi maitatangging nagbago ka na. Kahit papaano ay mas kaunti na ang nabubunyag mong tiwaling disposisyon, at mas kaunti na ang iyong mga intensyon at adulterasyon. Hindi ka na ngayon nagsasalita nang may labis na pagpapaimbabaw at kawalan ng katapatan; sa halip, madalas ka nang nagsasalita nang mula sa iyong puso at nagsasabi ng katotohanan. Pinahihiwatig nitong nagbago ka na. Subalit maaaring isipin mo na, “Nagkaroon lang ng pagbabago sa aking pagsasagawa at mga pamamaraan. Nananatiling hindi nababago ang aking mga intensyon, kaya’t hindi talaga ako nagbago, hindi ba? Ibig bang sabihin nito na wala na akong pag-asang mailigtas?” Tama ba ang mga kaisipang ito? (Hindi.) Mga baluktot na kaisipan ang mga ito. Ang pagbabago ng iyong disposisyon ay nangangailangan ng pagdanas ng maraming proseso; tama lang na unang magbago ang iyong pagsasagawa at mga pamamaraan. Para sa mga panloob na intensyon ng mga tao, mababago lang ang mga ito sa pamamagitan ng paghahanap sa katotohanan para lutasin ang mga ito. Ang kakayahang magbago pagdating sa pagsasagawa at pamamaraan ay nagpapatunay na nagsimula nang magkaroon ng transpormasyon ang isang tao. Kung patuloy mong hahanapin ang katotohanan para lutasin ang iyong mga pantaong intensyon at adulterasyon, paunti nang paunting mabubunyag ang iyong tiwaling disposisyon. Kung nakikilala mo na ang Diyos, mayroong may-takot-sa-Diyos na puso, at kayang magpasakop sa Diyos, pinatutunayan niyan na nagkaroon na ng pagbabago ang iyong buhay disposisyon. Ito ang tamang paraan ng pagtingin sa mga bagay-bagay. Kung tama ang paraan mo ng pagsasagawa, at nagagawa mong isagawa ang katotohanan at kumilos nang may kaunting prinsipyo, ibig sabihin nito na nagbago ka na. Hindi tamang maniwala na hindi ka talaga nagbago dahil lang minsan ay naibubunyag mo pa rin ang iyong katiwalian. Maaari mong sabihin na, “Kung gayon, bakit patuloy akong nagbubunyag ng katiwalian at nagbabalik sa aking mga dating problema? Pinatutunayan nitong hindi ako nagbago.” Maling paraan ito ng pagtingin sa mga bagay-bagay. Ang problema sa pagbubunyag ng katiwalian ay hindi lubos na nalulutas pagkaraan lang ng ilang taong karanasan. Nangangailangan ito ng pangmatagalang pagtitiyaga sa pagsasagawa ng katotohanan para lubusan itong malutas. Ang pagkaunti ng mga pagbubunyag ng iyong katiwalian ay sapat na para patunayang may nagbago sa iyo; ang sabihing walang kahit anumang nagbago ay hindi tumutugma sa aktuwal na sitwasyon. Dapat malinaw ito sa inyong puso, hindi kayo maaaring magkaroon ng baluktot na pagkaunawa. Ang pagkakamit ng kaligtasan sa pamamagitan ng pagdanas ng gawain ng Diyos ay isang pangmatagalang pagsisikap na ganap na hindi maisasakatuparan sa loob lang ng kaunting taon. Dapat ay may ganito kang kamalayan.

Katatapos lang nating magbahaginan tungkol sa mga paninindigan, intensyon, at saloobin. Dinidikta ng mga paninindigan ang mga saloobin, hindi ba? Tunay nga, ang mga paninindigan at pananaw ang nagdidikta ng mga saloobin ng mga tao. Gayundin, ang iyong pananaw kapag nahaharap ka sa isang partikular na pangyayari o sitwasyon ay nakadepende sa kung saan ka nakapanig. Kung hindi ka nakapanig sa Diyos subalit nakapanig ka sa tao, sinisikap na panatilihin ang iyong mga relasyong interpersonal, ang iyong mga pananaw at pamamaraan ay tiyak na magsisilbing lahat para protektahan at tamuhin ang iyong mga sariling interes at dangal, at para mag-iwan para sa sarili mo ng isang daan palabas. Subalit kung ang paninindigan mo ay ang protektahan ang mga interes ng sambahayan ng Diyos, gampanan nang maayos ang iyong tungkulin at maging deboto, kung gayon, ang iyong magiging saloobin ay ang magsagawa alinsunod sa katotohanan sa bawat sitwasyon, gampanan nang maayos ang iyong tungkulin, maging deboto, at tuparin ang atas ng Diyos—magkakatugma ang lahat ng mga elementong ito. Kapag hindi kayo nagbabahagi, sa inyong pagbabahaginan, tungkol sa mga doktrinang inyong narinig o naalala, o sa mga espirituwal na teoryang inyong naintindihan, kundi sa halip ay nagagawa ninyong magbahagi tungkol sa sarili ninyong mga kalagayan kamakailan, tungkol sa mga paraan kung saan nagbago ang inyong mga pananaw at paninindigan tungkol sa ilang pangyayari at napag-alaman ninyo ang mga bagong tuklas at bagong pang-unawa, sa mga bagay tungkol sa inyo na salungat sa mga hinihingi ng Diyos at sa katotohanan, sa oras na maibahagi ninyo ang gayong mga bagay, magkakaroon kayo ng tayog. Kung hindi pa ninyo nasuri kailanman ang alinmang aspekto ng inyong mga pananaw, paninindigan, intensyon, at iniisip, o kung, matapos suriin ang mga ito, hindi ninyo masabi kung tama o mali ang mga iyon, at magulo ang pagtatasa ninyo tungkol sa mga iyon, kung kayo ang kikilos bilang pinuno ng iglesia, ano ang ipandidilig ninyo sa iba? (Ang mga salita at doktrina.) Sa tingin Ko didiligan ninyo ang iba hindi lamang ng mga salita at doktrina, espirituwal na teorya, at kaalamang teolohikal, kundi, marahil, gamit ang inyong mga baluktot na pananaw at ang inyong mga personal na kuru-kuro at paghusga tungkol sa Diyos, at, higit pa riyan, ang inyong isang-panig na mga pananaw at pag-unawa sa Diyos, nang lubos na salungat sa mga salita at hinihingi ng Diyos. At ano ang nangyayari sa lahat ng inaakay sa ilalim ng gayong pamumuno? Nagagawa lamang nilang magsalita tungkol sa mga salita at doktrina. Kung nais ng Diyos na gumawa ng ilang gawain ng pagsubok at pagdadalisay sa kanila, ang hindi nila paglaban dito ay magiging kasiya-siyang kalalabasan; ganap na wala silang kakayahang tratuhin ito nang tama, lalong hindi ang tunay na pagpapasakop dito. Ano ang ipinapakita nito? Ipinapakita nito na ang itinatanim ninyo sa iba ay mga kuru-kuro at imahinasyon. Kung hindi pa nadagdagan ang pagkaunawa ng iba at nabawasan ang mga maling pagkaunawa nila sa Diyos dahil sa inyong pagdidilig at pamumuno, kumusta na kaya ang paggampan ninyo sa inyong tungkulin? Pasok ba ito sa pamantayan? (Hindi.) Nagagawa ninyo na bang matukoy ngayon kung aling bahagi ng gawaing ginagawa ninyo at alin sa mga katotohanang ibinabahagi ninyo ang tunay na nakatutulong at naghahatid ng benepisyo sa mga tao, na hindi lang nilulutas ang kanilang pagiging negatibo at ang kanilang mga kuru-kuro at maling pagkaunawa sa Diyos, kundi pinahihintulutan din silang magkaroon ng tunay na pagkaunawa sa Diyos at ng isang normal na relasyon sa Kanya? Kung makakamit ninyo ang mga resultang ito sa inyong gawain, makagagawa kayo ng praktikal na gawain at magagampanan ang inyong tungkulin sa paraang pasok sa pamantayan. Kung hindi ninyo magagampanan ang gawaing ito, ano lang ang ginagawa ninyo sa loob ng iglesia? Nagagawa ba ninyong sukatin kung aling bahagi ng gawaing inyong ginawa at alin sa mga salitang inyong binigkas ang tunay na naging kapaki-pakinabang at nakapagtuturo sa mga hinirang na tao ng Diyos? Katulad ba ng kay Pablo ang mga ginagampanan ninyong gawain at mga binibigkas ninyong mga salita—nagsasalita lang ng espirituwal na teorya, nagpapatotoo sa inyong sarili at nagpapakitang-gilas—o ang mga ito ba marahil ay mas lantad at kasuklam-suklam pa kaysa sa sinabi ni Pablo? Masusukat ninyo ba ito? Kung talagang masusukat ninyo ito, tunay na nagkaroon na kayo ng paglago. Halimbawa, ang isang tao, na sa ngayon ay isa o dalawang taon pa lang na nananampalataya sa Diyos, ay may mga kuru-kuro at maling pagkaunawa tungkol sa Diyos na nakakaapekto sa pagganap ng kanyang tungkulin, kaya walang lubay mong sinasabi sa kanya na, “Dapat mong mahalin ang Diyos. Hindi ka maaaring mawalan ng mapagmahal-sa-Diyos na puso. Dapat matuto ka kung paano magpasakop sa Diyos, hindi ka maaaring magkaroon ng mga personal na hinihingi at pagnanais.” Subalit wala rito ang problema nito; ang totoo, ito ay dahil napatalsik ang isang taong nananampalataya sa Diyos nang maraming taon, at hindi naarok ng bagong mananampalataya ang diwa ng taong ito, kaya’t nagkaroon siya ng mga pagdududa tungkol sa kung paano hinarap ng sambahayan ng Diyos ang bagay na ito. May mga pagdududa siya, kaya’t itong mga pagdududang ito ang dapat mong lutasin. Hindi ito sa ayaw niyang gampanan ang kanyang tungkulin, o na tatamad-tamad siya o hindi kayang magtiis ng paghihirap, pero palagi mong sinasabi sa kanya na, “Dapat magawa ng mga kabataan na magtiis ng paghihirap at maging masipag, at magkaroon ng pagtitiyaga.” Tama ang mga salitang ito, subalit hindi akma ang mga ito sa kalagayan ng taong ito, kaya’t nananatili siyang walang inspirasyon pagkatapos makapakinig. Ang paglutas sa mga maling pagkaunawa tungkol sa Diyos ay hindi magagawa sa pamamagitan lang ng pagsasalita ng ilang doktrina; dapat mong unawain ang mga katotohanan at linawin ang ugat na dahilan. Ito ang tinatawag na pagtuklas sa puno’t dulo ng usapin. Tanging sa pagtukoy sa kung ano talaga ang nangyayari at sa paghahanap sa katotohanan para malutas ang usapin lang tunay na malulutas ang problema. Maaari mo siyang siyasatin: “Paanong mali ang iyong pagkakaunawa? Ano ang iyong mga maling pagkakaunawa? Napakabuti sa iyo ng Diyos at labis na nagmamalasakit sa iyo, at nagkakamali ka pa rin ng pagkakaunawa sa Kanya; wala kang konsensiya!” Subalit hindi nito malulutas ang problema; panghihikayat at pangangaral ito, hindi pagbabahagi ng katotohanan. Ano ang dapat na sabihin para tunay na magbahagi ng katotohanan? (Tulungan silang manampalataya na matuwid ang Diyos. Sabihin na: “Kahit na hindi mo nakikilatis ang taong napatalsik, dapat ay manatili kang may mapagpasakop na puso. Kapag naunawaan mo ang katotohanan, natural mong makikilatis ang taong iyon.”) Medyo mabuting pamamaraan ito, ito ang pinakasimpleng pamamaraan; malulutas nito ang ilan sa mga problema kahit na hindi nito naipaliliwanag ang lahat. Sabihin mo sa Akin, ano sa pangkalahatan ang iniisip ng mga tao kapag lumilitaw ang mga maling pagkakaunawa sa kanila? Bakit napasasama nito ang loob nila? Dahil nasaling nito ang mga sarili nilang interes; inilagay nila ang sarili nila sa katayuan ng ibang tao at inisip kung paano ito makaaapekto sa kanilang sarili: “Napatalsik pa rin sila kahit pagkatapos manampalataya sa Diyos nang napakaraming taon. Hindi ako kasingtagal nilang nananampalataya sa Diyos; hindi rin ba ako gugustuhin ng Diyos?” Lumilitaw sa kanila ang maling pagkakaunawang ito. Maling pagkaunawa ito sa matuwid na disposisyon ng Diyos at sa paraan ng pagtrato Niya sa mga tao. Paano dapat lutasin ang dalawang maling pagkakaunawang ito tungkol sa Diyos? Kapag ang isang tao ay nagkaroon ng maling pagkakaunawa sa Diyos, ano ang kalikasan ng maling pagkakaunawang ito? Pagpapatibay ba ito sa gawain ng Diyos, o isang pangunguwestiyon dito? (Isang pangunguwestiyon dito.) Tama ba o hindi ang pangunguwestiyong ito? Una sa lahat, mali ito. Kung gayon, bibigyang-kakayanan ka ba ng iyong pagkamakatwiran na makilala na nagkaroon ka ng maling pagkaunawa tungkol sa Diyos, at na mali ang ganitong uri ng pag-uugali, saloobin o kalagayan? Kung tinataglay mo ang pagkamakatwirang ito, malinaw mong mapagtatanto na mali ka at na tiyak na tama ang Diyos. Taglay ang pundasyong ito, madali mong matatanggap ang anumang katotohanan na susunod na ibabahagi. Subalit kung hindi mo sinasadyang isipin na, “Maaaring hindi palaging tama ang ginagawa ng Diyos. May mga bahagi rin ang Diyos na maaaring kakitaan ng kapintasan ng mga tao. Nagkakamali rin ang Diyos at tinatrato Niya nang hindi patas ang mga tao; hindi makatarungan ang kawalan Niya ng konsiderasyon sa mga tao”—kung lumilitaw ang mga kaisipang ito sa iyong kalooban, ibig bang sabihin nito na hindi mo sinasadyang pinagtitibay o tinatanggihan ang ginagawa ng Diyos? (Tinatanggihan.) Tinatanggihan mo ang ginagawa ng Diyos. Kung gayon ay hindi mo ba sinasadyang maniwala na tama o mali ang maling pagkaunawa mo sa Diyos? Kung hindi mo sinasadyang maniwala na tama ka, problema ito, isang problema na hindi kayang tugunan ng kahit anumang halaga ng pagbabahaginan sa anumang aspekto ng katotohanan. Sa dalawang uring ito ng pananaw, ang dalawang uring ito ng di-sinasadyang kaisipan, aling uri ang naglalagay sa iyo sa posisyon ng isang nilikha, isang posisyon na kumikilala na ang Lumikha ay ang Lumikha, ang tao ay tao, at ang Diyos ay Diyos? (Ang unang uri.) At ang ikalawang uri? Matatanggap ba ng isang taong nagtataglay ng ikalawang pananaw na ito ang katotohanang ang Diyos ay ang Lumikha? (Hindi.) Paano ito naipapakita? Ano ang nagpapakilala rito? Hindi sila nagpapanatili ng isang saloobin ng pananampalataya, pagpapasakop, at pagtanggap sa Diyos; sa halip ay nagkikimkim sila ng isang saloobin na palaging nagmamasid, nagsisiyasat, nagsusuri, at naghihimay. Tinitingnan nila ang lahat ng ginagawa ng Diyos mula sa isang posisyon ng pantay na katayuan sa Kanya. Kaya’t kapag bigla nilang natuklasan na may ginawa ang Diyos na hindi sumasang-ayon sa mga sarili nilang kuru-kuro at imahinasyon, nangangahas silang sumubok na magtamo ng isang bagay na magagamit nila laban sa Diyos, at na husgahan ang Diyos at kondenahin ang Diyos. Hindi nila tinatrato ang Diyos bilang Diyos, kundi bilang isang tao, hindi ba? Nangangahas silang sumubok na magkaroon ng isang bagay na magagamit laban sa Diyos, para hanapan Siya ng kapintasan at husgahan Siya—pagsasalita ba ito mula sa posisyon ng isang nilikha? (Hindi.) Kapag may mga maling pagkakaunawa ang isang tao sa Diyos, dapat niyang unawain na ang mga bagay-bagay na ginagawa ng Diyos ay di-maaarok. Bilang isang nilikha, walang dahilan o kuwalipikasyon ang tao para punahin at husgahan ang Diyos. Kapag nangyayari ito, paano kayo makikipagbahaginan sa gayong tao? Dapat mong sabihin ito: “May mga maling pagkakaunawa ka tungkol sa Diyos, na sa sarili nito ay mali. Anuman ang ginawa ng Diyos na hindi umayon sa iyong mga kuru-kuro, dapat ka pa ring magkaroon ng may-takot-sa-Diyos na puso. Kung may isang bagay kang hindi nauunawaan, huwag kang basta-basta na lang manghusga at magkondena; dapat kang magdasal sa Diyos at hanapin ang katotohanan. Dahil mga tao tayo, mga tiwaling tao, at hindi tayo kailanman magiging Diyos. Kahit pa tinanggap natin at naunawaan ang bawat katotohanang ipinahayag ng Diyos, magiging mga tiwaling tao lang pa rin tayo, at palaging magiging Diyos ang Diyos. Kahit matamo natin ang katotohanan at gawing perpekto ng Diyos, kung hindi tayo gusto ng Diyos at kung nais Niyang lipulin tayo, hindi pa rin tayo dapat sumambit ng mga reklamo—dapat magpasakop ang isang nilikha sa bagay na ito. Kung ang isang napakaliit na bagay ay nagdudulot pa rin sa atin na magkaroon ng mga kuru-kuro tungkol sa Diyos at husgahan Siya, pinatutunayan lang nito kung gaano katiwali, kayabang, kabuktot, at kawalang-katwiran tayong mga tao. Una sa lahat, hindi natin kailanman inilagay ang sarili natin sa posisyon ng isang nilikha at pagkatapos ay itinuring ang Lumikha nang ganoon; ito ang unang pagkakamali. Ang ikalawang pagkakamali ay na palagi tayong nagmamasid sa Diyos, nag-iisip ng mga paraan kung paano tayo makakukuha ng isang bagay na magagamit laban sa Kanya, at pagkatapos ay palaging nag-oobserba, nagsisiyasat, at nagsusuri—lalo pa itong mali. Hindi lang sa hindi tayo nananampalataya sa Diyos at hindi tinatanggap ang katotohanan o nagpapasakop sa katotohanan; pumapanig tayo kay Satanas at kumikilos bilang kasabwat nito, nakikipagsanib-puwersa rito para hiyawan ang Diyos, para makipagkompitensiya at komprontahin ang Diyos—hindi ito dapat gawin ng isang nilikha. Kung ano ang ginagawa ngayon ng Diyos, tama man ito o mali sa palagay ng mga tao, alinmang aspekto ng katotohanan ito umaayon, at paano man ito tumutugma sa matuwid na disposisyon ng Diyos, walang kinalaman ang lahat ng iyan sa atin. Tayo ay mga nilikha; ano dapat ang mga responsabilidad, obligasyon, at tungkulin natin? Ang magpasakop at tumanggap nang walang kondisyon. Kung naniniwala tayong mga nilikha tayo, na tama ang anumang ginagawa ng Diyos, at na kung dapat nating tanggapin ito nararamdaman man nating nakatutulong, nakapagkakait, nakapipinsala, o nakasasakit ito sa atin, tinatawag itong pagpapasakop, tinatawag itong pagkakaroon ng isang may-takot-sa-Diyos na puso. Ganito dapat ang isang tunay na nilikha. Paano tayo maikukumpara kay Abraham, kay Job, kay Pedro? Napakalayo natin sa kanila. Kung pag-uusapan natin ang mga kuwalipikasyon, wala tayong kuwalipikasyong makipag-usap sa Diyos, walang kuwalipikasyong magkaroon ng mga maling pagkaunawa sa Diyos, at walang kuwalipikasyong kilatisin o husgahan ang isang bagay na ginagawa ng Diyos.” Siyempre hindi matutuwa ang mga taong marinig na wala sila ng alinman sa mga kuwalipikasyong ito, subalit ito ang dapat mong sabihin sa mga tiwaling tao dahil hindi ka maaaring mangatwiran sa kanila. Ang pangangahas na magsalita tungkol sa mga kuwalipikasyon at dahilan sa Lumikha—hindi ba’t kayabangan at pagmamagaling ito, at pagiging manhid sa katwiran? Samakatwid, tanging sa pamamagitan lang ng pagsasalita sa gayong tuwirang paraan sila makauunawa; makakalutas sa ilang problema ang pagbabahaginang tulad nito.

Iyong mga tunay na nagpapasakop sa Diyos at tunay na tumatanggap sa katotohanan ay hindi dapat magkaroon ng mga maling pagkaunawa sa Diyos, at hindi dapat na magbigay ng kanilang pagkilatis o paghuhusga sa anumang bagay na ginagawa ng Diyos. Sa Kapanahunan ng Kautusan, sinabi ng Diyos na bibigyan Niya si Abraham ng isang anak na lalaki. Ano ang sinabi ni Abraham tungkol dito? Wala siyang sinabi—nanampalataya siya sa sinabi ng Diyos. Ito ang saloobin ni Abraham. Gumawa ba siya ng anumang paghuhusga? Nanuya ba siya? Palihim ba siyang gumawa ng anumang bagay? Hindi niya ginawa ito, ni hindi siya nanlinlang nang kahit kaunti. Ito ang tinatawag na pagpapasakop; ito ang tinatawag na pananatiling tapat ng tao sa sariling lugar at sariling tungkulin. Pagdating sa kanyang asawa, si Sara—hindi ba siya naiiba kay Abraham? Ano ang saloobin niya sa Diyos? Siya ay nanguwestiyon, nanuya, hindi nanampalataya—at nanghusga siya, at gumawa siya ng kaunting panlilinlang, ibinigay kay Abraham ang kanyang alipin bilang kalaguyo, ginawa ang gayong hindi makatwirang bagay. Nanggaling ito sa kagustuhan ng tao. Hindi nanatili sa sarili niyang lugar si Sara; pinagdudahan niya ang mga salita ng Diyos at hindi siya nanampalataya sa pagkamakapangyarihan-sa-lahat ng Diyos. Ano ang dahilan ng kanyang hindi pananampalataya? May dalawang dahilan at konteksto. Ang isa ay na masyado nang matanda si Abraham noon. Ang isa pa ay na siya rin mismo ay masyado nang matanda at walang kakayahang magdalantao, kaya’t naisip niyang, “Imposible ito. Paano ito isasakatuparan ng Diyos? Hindi ba’t kakatwa ito? Hindi ba’t tila pagbibiro ito sa isang bata?” Hindi niya tinanggap o pinaniwalaan ang sinabi ng Diyos bilang katotohanan kundi itinuring ito bilang isang biro, iniisip na nakikipagbiruan ang Diyos sa mga tao. Ito ba ang tamang saloobin? (Hindi.) Ito ba ang saloobin na dapat mayroon ang isang tao sa pagtrato niya sa Lumikha? (Hindi.) Kaya nanatili ba siya sa kanyang lugar? (Hindi.) Hindi siya nanatili. Dahil itinuring niyang biro ang mga salita ng Diyos at hindi bilang katotohanan, at dahil hindi pinaniwalaan ang sinabi ng Diyos o kung ano ang gagawin Niya, kakatwa ang ikinilos niya, na nagdulot ng magkakasunod na mga kahihinatnan, na nanggaling lahat sa kagustuhan ng tao. Ang diwa ng sinabi niya ay: “Kaya ba itong gawin ng Diyos? Kung hindi, dapat akong kumilos upang makatulong na matupad ang mga salitang ito ng Diyos.” Sa kanyang kalooban, may mga maling pagkaunawa, paghusga, haka-haka, at katanungan, na bahaging lahat ng paghihimagsik laban sa Diyos mula sa isang taong may tiwaling disposisyon. Ginawa ba ni Abraham ang mga bagay na ito? Hindi niya ginawa, at kung kaya’t iginawad sa kanya ang pagpapalang ito. Nakita ng Diyos ang saloobin ni Abraham sa Kanya, ang kanyang may-takot-sa-Diyos na puso, ang kanyang katapatan, ang kanyang tunay na pagpapasakop, at bibigyan siya ng Diyos ng anak na lalaki upang maging ama siya ng maraming bansa. Ito ang ipinangako kay Abraham at si Sara ay nakinabang nang hindi inaasahan dito. Samakatwid, napakahalaga ng pagpapasakop. May pangunguwestiyon bang nakapaloob sa pagpapasakop? (Wala.) Kung mayroon, maituturing pa rin ba ito bilang tunay na pagpapasakop? (Hindi.) Maibibilang ba ito kung may napapasaloob ditong pagsusuri at paghusga? (Hindi.) At kung sinusubukan ng isang tao na maghanap ng kapintasan? Lalo pa itong hindi maibibilang. Sa gayon, ano ang naipapamalas at naihahayag—at ano ang pag-uugali—na napapaloob sa pagpapasakop na ganap na nagpapatunay rito na totoo? (Pananampalataya.) Ang tunay na pananampalataya ay isang bagay. Kailangang maunawaan nang wasto ng isang tao kung ano ang sinasabi at ginagawa ng Diyos, at kumpirmahin na ang lahat ng ginagawa ng Diyos ay tama at ang katotohanan; hindi kailangang pagdudahan ito, o kaya ay magtanong sa iba tungkol dito, at hindi ito kailangang timbangin at pag-isipan o suriin sa sariling puso. Isa itong aspekto ng nilalaman ng pagpapasakop, pananampalataya na ang lahat ng ginagawa ng Diyos ay tama. Kapag may ginagawa ang isang tao, maaaring tingnan kung sino ang gumawa nito, kung ano ang kanyang kinalakhan, kung mayroon ba siyang nagawang anumang masamang gawa, at kung ano ang kanyang karakter. Nangangailangan ang mga bagay na ito ng pagsusuri. Kung, sa kabilang banda, ang isang bagay ay nagmula sa Diyos at ginawa Niya, dapat mong takpan kaagad ang bibig mo at huwag kang magdalawang-isip—huwag itong pagdudahan at huwag magtanong, kundi tanggapin ito nang ganap. At ano ang susunod na gagawin? Mayroong ilang katotohanan dito na hindi nauunawaan ng mga tao, at hindi nila nakikilala ang Diyos. Bagaman naniniwala sila na gawa ito ng Diyos at na may kakayahang magpasakop, hindi nila tunay na nauunawaan ang katotohanan. Ang nauunawaan nila ay may kalikasang doktrinal pa rin, at hindi sila mapakali sa kanilang puso. Sa mga pagkakataong ito, dapat silang maghanap, nagtatanong na, “Anong katotohanan ang mayroon dito? Nasaan ang kamalian sa aking pag-iisip? Paano ako napalayo sa Diyos? Alin sa mga sarili kong pananaw ang taliwas sa mga sinasabi ng Diyos?” Sunod, dapat nilang hanapin ang mga bagay na ito. Ito ang saloobin at pagsasagawa ng pagpapasakop. May mga nagsasabing nagpapasakop sila, subalit kapag may nangyari sa kanila kalaunan, iniisip nilang, “Sino ang nakababatid sa ginagawa ng Diyos? Hindi kayang makialam nating mga nilikha. Hayaan nating gawin ng Diyos anuman ang Kanyang nais!” Pagpapasakop ba ito? (Hindi.) Anong uri ng saloobin ito? Pagtutol ito sa pag-ako ng responsabilidad; kawalan ito ng malasakit sa ginagawa ng Diyos at malamig na pagsasawalang-bahala rito. Nagawang magpasakop ni Abraham dahil sinunod niya ang mga prinsipyo, at determinado siya sa kanyang pananampalataya na dapat mangyari at dapat matupad ang mga sinasabi ng Diyos—100 porsiyento siyang nakatitiyak sa dalawang “dapat” na ito. Samakatwid, hindi siya nanguwestiyon, hindi siya gumawa ng anumang pagtatasa, o kaya ay nagsagawa ng anumang maliit na panlilinlang. Ganoon ang inasal ni Abraham sa kanyang pagpapasakop.

Isa itong pagpapala na nakamit ni Abraham mula sa Diyos. Hindi siya nagkaroon ng anumang pagdududa, at hindi niya inihalo ang kalooban ng tao sa anumang ginawa niya. Gayumpaman, malinaw na naiiba ang sitwasyong hinarap ni Job kaysa kay Abraham. Ano ang pinagkaiba nito? Ang nakatagpo ni Abraham ay isang pagpapala, ito ay isang mabuting bagay; halos 100 taong gulang na siya, wala siyang anak at umasang magkakaroon ng anak nang ipinangako sa kanya ng Diyos na bibigyan siya ng isang anak na lalaki. Paanong hindi siya magiging masaya? Tiyak na handa siyang magpasakop. Subalit ang nakatagpo ni Job ay kasawiang-palad; bakit nagawa pa rin niyang magpasakop? (Nanampalataya siya sa kanyang puso na ang lahat ay gawa ng Diyos.) Ito ay isang aspekto. May isa pa, madalas ay kayang magpasakop ng mga tao kapag hindi sila masyadong dumanas ng pagdurusa, at kaya nilang magpasakop kapag nagkakaloob ang Diyos ng mga pagpapala; subalit kapag inaalis ng Diyos ang mga ito, hindi na madali para sa kanila ang magpasakop. Pagdating kay Job, anong uri ng pananaw ang mayroon siya, anong uri ng pagkamakatwiran ang taglay niya, anong mga katotohanan ang naunawaan niya, o anong aspekto ng pagkaunawa sa Diyos ang nasa kanya para matanggap niya at makapagpasakop siya sa kasawiang-palad na iyon? (Nanampalataya siya na ang lahat ng bagay na ginagawa ng Diyos ay mabuti. Nanampalataya siya sa puso niya na ang lahat ng bagay na mayroon siya ay ibinigay ng Diyos, hindi bunga ng sarili niyang pagsisikap—ang pagbawi ng Diyos dito ay awtoridad din ng Diyos. Taglay niya ang ganitong uri ng pagkamakatwiran, kaya’t nagawa niyang tumanggap at magpasakop.) Kung nananampalataya ang mga tao na mabuti ang lahat ng ginagawa ng Diyos, madali para sa kanila ang magpasakop. Subalit madali pa rin bang magpasakop kapag tila lahat ng ginagawa ng Diyos ay naghahatid ng kasawiang-palad sa mga tao? Alin ang mas nagpapahiwatig ng tunay na pagpapasakop? (Ang nagagawa pa ring magpasakop kapag tila ang lahat ng ginagawa ng Diyos ay naghahatid ng kasawiang-palad sa mga tao.) Kaya anong uri ng pagkamakatwiran at katotohanan ang tinaglay ni Job para magawa niyang tanggapin ang kasawiang-palad na iyon? (Tunay na tinrato ni Job ang Diyos bilang Diyos. Naunawaan ni Job na ang Diyos ay hindi lang ang Isa na nagkakaloob ng mga pagpapala at biyaya—kahit na kapag binabawi Niya, Siya pa rin ay Diyos; naunawaan rin ni Job na kahit pa nakatatagpo ng mga kalamidad ang isang tao, ito ay dahil pinahihintulutan ito ng Diyos. Anuman ang gawin ng Diyos, nananatili Siyang Diyos, at dapat palagi Siyang sambahin ng mga tao.) Pangunahin ay may kaunting pagkaunawa si Job sa Diyos, at maayos na inilugar ang kanyang sarili. Kinilala niya na hindi magbabago ang diwa ng Diyos dahil nagbabago ang mga tao, pangyayari, at bagay-bagay; na ang diwa ng Diyos ay palagi at magpakailanman na diwa ng Diyos, hindi ito nagbabago. Hindi ito na kung nagkakaloob ang Diyos ng mga pagpapala sa mga tao, Diyos Siya, at na kung lahat ng Kanyang ginagawa ay naghahatid ng kalamidad sa mga tao, nagdudulot ng pagdurusa at kaparusahan sa kanila, o lilipol sa kanila, nagbabago ang Kanyang diwa at tumitigil Siya sa pagiging Diyos. Hindi kailanman nagbabago ang diwa ng Diyos. Hindi rin nagbabago ang diwa ng tao; ibig sabihin, ang katayuan at diwa ng tao bilang isang nilikha ay hindi kailanman magbabago. Kahit kaya mong matakot sa Diyos at makilala Siya, isa ka pa ring nilikha; hindi nagbabago ang iyong diwa. Ipinaranas ng Diyos kay Job ang gayong napakalalaking pagsubok, subalit nagawa pa rin ni Job na magpasakop at hindi magreklamo. Bukod sa pagkakaroon ng kaunting kaalaman sa Diyos, ano ang pinakamalaki niyang kalakasan na nagbigay sa kanya ng kakayahang magpasakop at hindi magreklamo? Ito ay na alam niya na ang mga tao ay palaging magiging mga tao; paano man siya tratuhin ng Diyos ay ganap na tama. Sa simpleng salita, paano man siya tratuhin ng Diyos ay ang paraan kung paano siya dapat tratuhin. Hindi ba nito ipinaliliwanag ang mga bagay-bagay? Huwag mong hingin kung paano ka dapat tratuhin ng Diyos, kung anong mga pagpapala ang dapat Niyang ibigay sa iyo, o kung anong mga pagsubok ang dapat Niyang iparanas sa iyo at kung ano ang dapat na maging kahalagahan ng Kanyang gawain sa iyo. Hindi mo dapat hingin ang mga bagay na ito, hindi makatwiran na hingin mo ang mga bagay na ito. Sa mga panahon ng kapayapaan at katiwasayan, sinasabi ng ilang tao na mabuti ang anumang ginagawa ng Diyos, subalit hindi nila ito matanggap kapag may nangyayaring hindi tugma sa kanilang mga kuru-kuro. Dapat itong lutasin sa pamamagitan ng katotohanan. Ano ang katotohanang ito? Ito ay ang pagiging matatag sa iyong sariling posisyon; paano ka man tratuhin ng Diyos ay nararapat at walang pagkakamali. Kahit paano ka pa tinatrato ng Diyos, Siya pa rin ang Diyos; hindi dapat humingi ang mga tao sa Kanya. Huwag mong tasahin ang pagiging tama ng Diyos, at huwag mong tasahin ang mga dahilan, layon, o kahalagahan ng Kanyang mga kilos. Hindi kailangan ng mga bagay na ito ang iyong pagtatasa. Ang responsabilidad at tungkulin mo ay ang maging matatag sa iyong posisyon bilang isang nilikha at hayaan ang Diyos na mamatnugot ayon sa Kanyang kalooban. Iyan ang tamang paraan. Madali itong sabihin subalit mahirap isagawa; gayumpaman ay dapat maunawaan ng mga tao ang katotohanang ito. Tanging sa pamamagitan ng pagkaunawa sa katotohanan magkakaroon ka ng tunay na pagpapasakop kapag may nangyayari sa iyo.

May ilang tao, na nananampalataya sa Diyos at nakakapakinig ng mga sermon hanggang sa ngayon, ang nag-iisip na: “Nagawang magpasakop ni Job sa mga pagsubok na ibinigay sa kanya ng Diyos dahil alam ni Job na ang lahat ng bagay ay nagmumula sa kamay ng Diyos. Gaano man karami ang mga baka at tupa, o gaano man karami ang ari-arian, kayamanan, at mga anak na taglay ng isang tao, ipinagkaloob ang lahat ng ito ng Diyos—hindi ito nakadepende sa mga tao. Parang mga alipin ang mga tao sa harap ng Diyos, dapat nilang tiisin paano man Niya sila tratuhin.” Ginagamit nila ang ganitong uri ng negatibong saloobin sa pagkilala sa Diyos; tama ba ang ganitong paraan ng pagkilala sa Diyos? Tiyak na hindi ito tama. Ano nga ba ang tamang paraan para makilala ang Diyos? (Ang mga tao ay mga nilikha, at ang Diyos ay Diyos magpakailanman. Paano man kumikilos ang Diyos, dapat hayaan lang ng mga tao ang Diyos na pamatnugutan sila ayon sa Kanyang kagustuhan.) Tama iyan. Huwag mong hingin na kumilos dapat ang Diyos sa isang partikular na paraan. Huwag mong hingin na ipaliwanag dapat lahat ng Diyos sa iyo sa pagbabahaginan. Kung hindi Niya ito nililinaw, hindi ka dapat makipagtalo sa Diyos, iniisip na mayroon kang katwiran. Mali ito. Ito ay labis na kayabangan at pagmamagaling, at lubhang walang konsensiya at katwiran; hindi ito ang dapat na sinasabi ng isang nilikha. Maging si Satanas ay hindi nangangahas na magsalita sa Diyos sa gayong histerikal na paraan—isa kang tiwaling tao, paanong mas mayabang ka pa kay Satanas? Saan ba dapat lumugar ang mga tao kapag nakikipag-usap sila sa Diyos? Paano ba dapat unawain ng isang tao ang usaping ito? Ang totoo, ipinaliliwanag na ng pahayag ni Job na, “Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” kung bakit nagawa niyang magpasakop sa Diyos, at may katotohanang dapat na hanapin dito. Nagpahayag ba siya ng anumang reklamo o hinaing nang sabihin niya ito? (Hindi.) Mayroon bang anumang kalabuan o mga negatibong implikasyon? (Wala.) Tiyak na wala. Sa pagdaranas sa pagsubok na ito, naunawaan ni Job na kung paano tinatrato ng Lumikha ang mga tao ay hindi isang bagay na mapagpapasyahan ng mga tao. Maaaring medyo hindi komportableng pakinggan ito, ngunit iyan ang katunayan. Isinaayos na ng Diyos ang panghabambuhay na kapalaran ng bawat isa; tanggapin mo man ito o hindi, isa itong katunayan. Hindi mo mababago ang iyong kapalaran. Ang Diyos ang Lumikha, at dapat kang magpasakop sa Kanyang mga pamamatnugot at pagsasaayos. Anuman ang gawin ng Diyos ay tama dahil Siya ang katotohanan at Siya ang may Kataas-taasang Kapangyarihan sa lahat ng bagay—dapat magpasakop sa Kanya ang mga tao. Kasama sa “lahat ng bagay” na ito ang iyong sarili, at kasama rito ang lahat ng iba pang nilikha. Kung gayon, kaninong kasalanan na palagi mong gustong maging nasa oposisyon? (Kasalanan natin mismo.) Ito ay isang problema sa mga tao. Palagi mong gustong humanap ng mga dahilan at makakuha ng magagamit laban sa Diyos—tama ba ito? Palagi mong gustong tumanggap ng mga pagpapala at pakinabang mula sa Diyos—tama ba ito? Wala sa mga ito ang tama. Ang mga pananaw na ito ay maling kaalaman at pagkaunawa sa Diyos. Dahil mismo sa hindi tama ang pananaw na nagtutulak sa iyong pananampalataya sa Diyos, hindi maiiwasan na lalabanan mo ang Diyos, makikipagtalo, at kokontra ka sa Diyos sa tuwing may mangyayari sa iyo, palagi mong iniisip, “Mali na gawin ito ng Diyos; hindi ko ito maarok. Ang paggawa Niya nito sa ganoong paraan ay hindi naaayon sa mga kuru-kuro ng tao. Hindi gawain ng Diyos ang gawin ito sa ganoong paraan!” Hindi mahalaga kung ang ginagawa ng Diyos ay naaayon sa iyong mga kuru-kuro at imahinasyon—anuman ang gawin ng Diyos, Siya pa rin ang Diyos. Kung wala ka ng katwiran at ng pagkaunawang ito, at palagi kang nagsisiyasat at gumagawa ng mga paghihinuha tungkol sa mga bagay na nangyayari sa iyo sa bawat araw, ang tanging kahihinatnan nito ay na makikipagtalo at kokontra ka sa Diyos sa bawat pagkakataon. Hindi ka makakalaya mula sa kalagayang ito. Ngunit kung mayroon ka ng pagkaunawang ito at kaya mong lumugar nang tama bilang isang nilikha, at kapag nahaharap ka sa mga bagay-bagay ay ikinukumpara mo ang mga ito sa aspektong ito ng katotohanan, at nagsasagawa at pumapasok ka rito, mas lalo kang magkakaroon ng takot sa Diyos sa iyong kalooban. Nang hindi mo namamalayan, mararamdaman mo: “Lumalabas na hindi mali ang ginagawa ng Diyos; lahat ng ginagawa ng Diyos ay mabuti. Hindi kailangang siyasatin at suriin ito ng mga tao. Ipapasailalim ko na lang ang aking sarili sa pamamatnugot ng Diyos!” At kapag natagpuan mo ang iyong sarili na hindi makapagpasakop sa Diyos o matanggap ang Kanyang mga pamamatnugot, makakaramdam ng pagsaway ang iyong puso: “Hindi ako naging isang mabuting nilikha. Bakit hindi na lang ako magpasakop? Hindi ko ba pinapalungkot ang Lumikha?” Habang mas ninanais mong maging isang mabuting nilikha, mas nagiging malinaw at maliwanag sa iyo ang aspektong ito ng katotohanan. Subalit habang mas iniisip mo ang iyong sarili bilang isang mahalagang tao, naniniwala na hindi ka dapat tratuhin ng Diyos nang ganito, na hindi ka Niya dapat pagsabihan nang ganoon, na hindi ka Niya dapat pungusan at pamatnugutan nang ganoon, may problema ka. Kung marami kang hinihingi sa Diyos sa iyong puso, kung pakiramdam mo ay may maraming bagay na hindi dapat ginawa ng Diyos, tumatahak ka sa maling landas; lalabas ang mga kuru-kuro, panghuhusga, at panlalapastangan, at hindi ka malayo sa paggawa ng kasamaan. Kapag naririnig ng mga taong hindi nagmamahal sa katotohanan ang mga salita ng Diyos, nagsisimula silang magsuri at magsiyasat, unti-unting nagdudulot ng mga pagdududa at panlalait. Pagkatapos ay nagsisimula silang manghusga, tumanggi, at mangondena—ito ang resulta. Masyadong napakaraming tao ang tumatrato sa Diyos nang ganito, na dulot lahat ng kanilang tiwaling disposisyon.

Palaging iniisip ng ilang tao na, “Isa akong tao. Totoo na ang Diyos ang Lumikha, subalit dapat Niya akong igalang at unawain, dapat Niya akong mahalin at protektahan.” Tama ba ang pananaw na ito? Nasa Diyos ang huling salita sa kung paano Niya mamahalin ang mga tao. Ang Diyos ang Lumikha; nasa kamay Niya kung paano Niya tinatrato ang Kanyang mga nilikha. Ang Diyos ay may sarili Niyang mga prinsipyo at sarili Niyang mga disposisyon; walang silbi para sa mga tao ang magkaroon ng mga hinihingi. Sa halip ay dapat nilang matutuhan kung paano unawain ang Diyos at magpasakop sa Kanya, ito ang katwiran na dapat taglayin ng mga tao. Sinasabi ng ilang tao na: “Labis na walang galang ang Diyos sa mga tao. Ang paggawa ng mga ganitong bagay ay hindi pagmamahal sa mga tao. Hindi Niya nirerespeto ang mga tao o tinatrato sila bilang mga tao!” Ang ilang tao ay hindi mga tao, mga demonyo sila. Katanggap-tanggap ang anumang paraan ng pagtrato sa kanila; karapat-dapat silang sumpain at hindi sila karapat-dapat sa respeto. May mga taong nagsasabi na, “Medyo mabuti akong tao; wala akong ginawang anuman para labanan ang Diyos, at labis akong nagdusa para sa Kanya. Bakit pinupungusan pa rin Niya ako nang ganoon? Bakit palagi Niya akong pinababayaan? Bakit hindi Niya ako kailanman kinikilala o iniaangat?” Sinasabi pa rin ng iba na, “Ako ay isang simple at isang taong totoo; nananampalataya na ako sa Diyos mula noong nasa sinapupunan pa lang ako, at nananampalataya pa rin ako sa Kanya ngayon. Napakadalisay ko! Tinalikuran ko ang aking pamilya at huminto ako sa aking trabaho para igugol ang aking sarili para sa Diyos, at inisip ko kung gaano ako minahal ng Diyos. Ngayon, tila hindi gaanong minamahal ng Diyos ang mga tao, at pakiramdam ko ay pinabayaan ako, bigo at dismayado sa Kanya.” Hindi ba ito nakababahala? Ano ang maling ginagawa ng mga taong ito? Hindi sila nanatili sa tamang lugar nila; hindi nila alam kung sino sila, at palagi nilang iniisip na mahalagang tao sila, na dapat respetuhin at iangat, o pakaingatan at itangi ng Diyos. Kung palaging may mga gayong maling akala, mga gayong baluktot at hindi makatwirang hinihingi ang mga tao, napakamapanganib nito. Kahit papaano, kasusuklaman at kapopootan sila ng Diyos, at kung hindi sila magsisisi ay nanganganib silang matiwalag. Kaya’t ano ang dapat gawin ng mga tao, paano nila kikilalanin ang kanilang sarili, at paano nila itatrato ang kanilang sarili para matugunan ang mga hinihingi ng Diyos, malutas ang mga kahirapang ito, at mabitiwan ang mga hinihingi nila sa Diyos? May ilang tao na isinaayos ng sambahayan ng Diyos para maging mga lider, at partikular silang masigasig. Pagkatapos nilang magtrabaho nang ilang sandali, natuklasang kaya nilang gawin ang ilang panlabas na gawain nang may sapat na husay subalit hindi nila kayang lumutas ng mga problema—hindi nila kayang magbahagi ng katotohanan o lumutas ng mga isyu, kaya tinanggal sila mula sa kanilang papel ng pamumuno sa iglesia. Hindi ba’t sobrang naaangkop ito? Subalit nagsisimula silang makipagtalo at magreklamo, sinasabing, “Hindi maayos na ginampanan ng mga huwad na lider at anticristo na iyon ang mga nakatalaga sa kanilang trabaho; ang ginawa lang nila ay magdulot ng mga panggagambala at panggugulo. Dapat lang talaga silang tanggalin at itiwalag. Subalit wala akong ginawang anumang masama; bakit tinatanggal din ako?” Medyo masama ang loob nila. Bakit ganoon? Nararamdaman nila na dahil wala naman silang ginawang anumang masama, dapat pa rin silang maging lider at hindi dapat na tanggalin. Pakiramdam nila ay sobrang hindi naging patas ang sambahayan ng Diyos sa kanila. Punong-puno ng reklamo at paglaban ang kanilang puso, at lumilitaw sa kanila ang mga kuru-kuro tungkol sa Diyos, na humahantong sa di-balanseng kalooban: “Hindi ba’t sinabi na may mga prinsipyo para sa paghalal at pagtitiwalag ng mga lider? Sa tingin ko, walang prinsipyo sa nangyari, nagkamali ang Diyos!” Sa madaling salita, hangga’t ang Diyos ay gumagawa ng isang bagay na nakapipinsala sa kanilang mga interes at nakasasakit sa kanilang damdamin, nagsisimula silang maghanap ng mali. Problema ba ito? Paano malulutas ang problemang ito? Dapat mong kilalanin ang sarili mong pagkakakilanlan, dapat mong malaman kung sino ka. Anumang uri ng mga kaloob o lakas ang mayroon ka, o gaano man karaming kasanayan o kakayahan ang mayroon ka, o gaano man karami ang meritong natamo mo mula sa sambahayan ng Diyos, o gaano ka man nagpagal, o gaano man karaming kapital ang iyong naipon, ang mga bagay na ito ay balewala sa Diyos, at kung tila mahalaga ang mga ito mula sa kinatatayuan mo, wala bang lumitaw na hindi pagkakaunawaan at mga pagkakasalungat sa pagitan mo at ng Diyos? Paano dapat malutas ang problemang ito? Kung nais mong paliitin ang agwat sa pagitan mo at ng Diyos, at lutasin ang mga pagkakasalungat na ito, paano ito dapat gawin? Dapat mong tanggihan ang mga bagay na sa tingin mo ay tama at pinanghahawakan mo. Sa paggawa nito, mawawala na ang agwat sa pagitan mo at ng Diyos, at tatayo ka nang maayos sa iyong lugar, at magagawa mong magpasakop, kilalanin na lahat ng ginagawa ng Diyos ay tama, itatwa ang iyong sarili at bitiwan ang iyong sarili. Hindi mo na ituturing ang meritong nakuha mo na isang uri ng kapital, ni hindi mo na susubukan na magtakda ng mga kondisyon sa Diyos, o humingi sa Kanya, o humiling sa Kanya ng gantimpala. Sa pagkakataong ito, mawawala na ang iyong mga paghihirap. Bakit lumilitaw ang mga maling paniniwala ng lahat ng tao sa Diyos? Lumilitaw ang mga ito sapagkat hindi kayang sukatin ng mga tao ang sarili nilang mga kakayahan; para mas tumpak, hindi nila alam kung anong uri sila ng mga bagay sa paningin ng Diyos. Masyado nilang binibigyang halaga ang kanilang sarili at inilalagay sa napakataas na posisyon ang kanilang sarili sa mata ng Diyos, at nakikita nila ang itinuturing nilang halaga at kapital ng isang tao bilang ang katotohanan, bilang ang mga pamantayang ginagamit ng Diyos para sukatin kung sila ay maililigtas. Mali ito. Dapat mong malaman kung ano ang uri ng lugar mayroon ka sa puso ng Diyos, kung paano ka tinitingnan ng Diyos, at ang naaangkop na posisyon na dapat mong taglayin kapag humaharap ka sa Diyos. Dapat mong malaman ang prinsipyong ito; sa paraang ito, ang iyong mga pananaw ay magiging alinsunod sa katotohanan at aayon sa mga pananaw ng Diyos. Dapat taglayin mo ang katwirang ito at dapat ay magawa mong magpasakop sa Diyos; paano ka pa man Niya tinatrato, dapat kang magpasakop. Pagkatapos ay mawawalan na ng anumang kontradiksiyon sa pagitan mo at ng Diyos. At kapag tinrato ka muli ng Diyos sa Kanyang pamamaraan, hindi mo ba magagawang magpasakop? Makikipagtalo ka pa rin ba at sasalungat sa Diyos? Hindi mo ito gagawin. Kahit makaramdam ka pa ng kaunting pagkabalisa sa iyong puso, o maramdaman mo na hindi tulad nang ninanais mo ang pagtrato sa iyo ng Diyos at hindi mo maunawaan kung bakit tinatrato ka Niya nang ganoon, gayunman, dahil nauunawaan mo na ang ilang katotohanan at tinataglay ang ilang realidad, at dahil nagagawa mo nang panghawakan ang wasto mong posisyon, hindi mo na lalabanan ang Diyos, na nangangahulugang hindi na iiral ang mga kilos at pag-uugali mo na magdudulot ng iyong pagkasawi. At hindi ba magiging ligtas ka na noon? Sa oras na maging ligtas ka, makararamdam ka ng katatagan, na nangangahulugang nagsimula ka nang tumahak sa landas ni Pedro. Tingnan mo, nanampalataya si Pedro sa Diyos nang napakaraming taon, napakatagal niyang inapuhap ang daan, at labis na nagdusa. Pagkatapos niyang maranasan ang maraming pagsubok ay saka pa lang niya naunawaan sa wakas ang ilang katotohanan at nagtaglay ng ilang katotohanang realidad. At pagdating sa inyong lahat ngayon, marami na Akong nasabi, naipaliwanag nang maayos ang lahat—katumbas ito ng paghahain ng mga bagay-bagay sa isang pinggan, hindi ba? Marami na kayong natamo nang hindi lumilihis; nakuha ninyong lahat ang higit sa inaasahan. Kaya bakit wala pa rin kayong kasiyahan? Hindi na kayo dapat magkaroon ng anumang karagdagang hinihingi.

Ano ang pangunahin nating pinagbahaginan ngayon? Ang isang aspekto ay ang regular na pagbibigay ng pansin sa pagsisiyasat ng iba’t ibang aspekto ng iyong kalagayan, at pagkatapos ay sinusuri ang mga ito para malaman kung tama ba ang mga ito. Ang isa pang aspekto ay ang paglutas sa iba’t ibang maling pagkaunawa sa Diyos na lumilitaw sa iyo. Kapag mayroon kang mga maling pagkaunawa tungkol sa Diyos, may nagmamatigas at kinikilingang mga elemento sa iyo na pipigil sa iyo na hanapin ang katotohanan. Kung maalis na ang iyong mga maling pagkaunawa sa Diyos, magagawa mong hanapin ang katotohanan; kung hindi pa, madarama mo sa puso mo na napapalayo ka, at mananalangin ka sa pabasta-bastang paraan; ito ay pandaraya sa Diyos, at hindi talaga Siya makikinig. Kung magkaroon ka ng mga maling pagkaunawa tungkol sa Diyos, lumilikha ng distansiya at paghihiwalay sa pagitan mo at ng Diyos, at sarado ang puso mo sa Kanya, hindi mo gugustuhing makinig sa Kanyang mga salita o hahanapin ang katotohanan. Anuman ang gawin mo, ginagawa mo lamang iyon nang walang interes, na nagkukunwari at nanlilinlang. Kapag nalutas ang mga maling pagkaunawa ng tao sa Diyos at nalampasan niya ang sagabal na ito, tatratuhin niya ang bawat salita at hinihingi ng Diyos nang may sinseridad, at lalapit siya sa harap ng Diyos nang taimtim at nang may matapat na puso. Kung, sa pagitan ng tao at ng Diyos, may kontradiksiyon, agwat, at di-pagkakaunawaan, anong papel ang ginagampanan ng tao? Ito ay ang papel ni Satanas, at ito ay sumasalungat sa Diyos. Ano ang mga kahihinatnan ng pagsalungat sa Diyos? Maaari bang magpasakop sa Diyos ang gayong tao? Matatanggap ba niya ang katotohanan? Hindi. Kung hindi niya magagawa ang alinman sa mga bagay na ito, ang tao na iyon ay mauuwi sa wala, at titigil ang mga pagbabago sa kanyang disposisyon. Samakatwid, kapag sinusuri ng tao ang iba’t ibang kalagayan niya, sa isang banda ay ginagawa ito upang makilala ang sarili, samantalang sa kabilang banda, nangangailangan ito ng pagtutuon sa pagsusuri kung ano ang mga maling pagkaunawa ng tao sa Diyos. Ano ang napapaloob sa mga maling pagkaunawang ito? Mga kuru-kuro, imahinasyon, pagtukoy, pagdududa, pagsisiyasat, at pagbabaka-sakali—pangunahin ang mga bagay na ito. Kapag ang isang tao ay nagtataglay ng mga ito sa kalooban niya, mali ang pagkaunawa niya sa Diyos. Kapag nahulog ka sa mga kalagayang ito, nagkakaroon ng problema sa relasyon mo sa Diyos. Kailangan mong hanapin kaagad ang katotohanan upang malutas ito—at kailangan mo itong lutasin. Iniisip ng ilan na, “Nagkaroon ako ng maling pagkaunawa tungkol sa Diyos, hindi ko magagampanan ang tungkulin ko hangga’t hindi ko nalulutas ang isyung ito.” Katanggap-tanggap ba ito? Hindi, hindi ito katanggap-tanggap. Huwag mong ipagpaliban ang pagganap ng iyong tungkulin, kundi gampanan ang iyong tungkulin at lutasin ang iyong isyu nang sabay. Habang ginagampanan mo ang iyong tungkulin, magsisimulang maging maayos ang iyong maling pagkaunawa tungkol sa Diyos nang hindi mo namamalayan, at matutuklasan mo kung saan nagmula ang problema mo at kung gaano iyon kaseryoso. Balang araw, maaari ninyong mapagtanto, “Ang tao ay isang nilikha, at ang Lumikha ay aking Panginoon magpakailanman; ang diwa nito ay hindi nagbabago. Ang katayuan ng tao ay hindi nagbabago, at ni hindi rin ang katayuan ng Diyos. Anuman ang gawin ng Diyos, at kahit ang tingin ng buong sangkatauhan ay mali ang Kanyang ginagawa, hindi ko maikakaila ang Kanyang nagawa, ni hindi ko maikakaila na Siya ang katotohanan. Ang Diyos ang pinakamataas na katotohanan, walang kakayahang gumawa ng mali kailanman. Dapat magpakatatag ang tao sa kanyang tamang posisyon; hindi niya dapat siyasatin ang Diyos, kundi tanggapin ang mga pamamatnugot ng Diyos at tanggapin ang lahat ng Kanyang salita. Lahat ng sinasabi at ginagawa ng Diyos ay tama. Hindi dapat gumawa ang tao ng iba’t ibang kahilingan sa Diyos—hindi karapat-dapat ang mga nilikha na gawin ito. Kahit ituring ako ng Diyos na isang laruan, dapat pa rin akong magpasakop, at kung hindi, problema ko iyon, hindi ng Diyos.” Kapag mayroon kang karanasan at kaalaman tungkol sa aspektong ito ng katotohanan, tunay kang makapagpapasakop sa Diyos, at mawawalan ka na ng malalaking paghihirap, at, ginagampanan mo man ang iyong tungkulin o isinasagawa mo man ang iba’t ibang aspekto ng katotohanan, maraming paghihirap ang malulutas. Ang pagpapasakop sa Diyos ang pinakadakilang katotohanan, ito ang pinakamalalim na katotohanan. Maraming pagkakataon, kapag nahaharap ang mga tao sa iba’t ibang paghihirap, kapag may iba’t ibang balakid, o kapag nahaharap sila sa isang bagay na hindi nila matanggap, ano ang sanhi nito? (Hindi sila nakatayo sa tamang posisyon.) Nakatayo sila sa maling posisyon. Mayroon silang mga maling pagkaunawa tungkol sa Diyos; nais nilang siyasatin ang Diyos at ayaw nilang tratuhin Siya bilang Diyos; nais nilang ikaila ang kawastuhan ng Diyos at nais nilang ikaila na ang Diyos ang katotohanan. Nagpapahiwatig ito na ayaw ng tao na maging isang nilikha, kundi gusto niyang pumantay sa Diyos, upang hanapan ng mali ang Diyos. Magdudulot ito ng problema. Kung magagampanan mo nang wasto ang iyong tungkulin at magiging matatag sa iyong lugar bilang isang nilikha, sa malaking bahagi ay hindi ka tututol sa ginagawa ng Diyos. Maaari kang magkaroon ng ilang maling pagkaunawa, at maaari kang magkaroon ng ilang kuru-kuro, ngunit, kahit paano, magiging handa ang saloobin mo na tanggapin ang mga pamamatnugot ng Diyos, at magiging handa kang magpasakop sa Diyos, kaya hindi mo lalabanan ang Diyos.

Kahit na may pananalig si Job, alam ba niya kung ano ang nangyayari sa umpisa nang dumating sa kanya ang mga pagsubok ng Diyos? (Hindi.) Walang pakultad ang mga tao na direktang pumasok sa espirituwal na mundo; hindi alam ni Job kung ano ang nangyayari doon—ganap siyang walang kaalam-alam sa kahit ano. Kaya, nang dumating sa kanya ang mga pagsubok ng Diyos, tiyak na naguluhan siya, iniisip na, “Ah, ano ang nangyayari? Napakapayapa ng lahat, bakit bigla itong nangyari? Bakit biglang nawala sa akin ang lahat ng mga alagang hayop at ari-arian ko?” Naguluhan siya sa umpisa, subalit ang kalituhan ay hindi katumbas ng pagkakaroon ng mga maling pagkaunawa sa Diyos, ang kalituhan ay hindi katumbas ng kabiguang maunawaan ang ginagawa ng Diyos. Nangyari lang talaga ang lahat nang biglaan; walang anumang paunang kaalaman si Job, ni walang nagbigay sa kanya ng paunang babala—lubos siyang hindi handa. Gayumpaman, hindi ibig sabihin nito na gagawa siya ng mga maling pasya o tatahak sa maling landas, o na hindi niya kayang magpasakop. Kaya, anong sunod na ginawa ni Job? Tiyak na pinakalma niya ang kanyang puso at seryosong pinagnilayan ang kanyang mga kilos, at nagdasal sa Diyos. Pagkaraan ng ilang araw ng paghahanap, naabot niya ang isang kongklusyon: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Ang pagpapahayag na ito ni Job ay kumakatawan sa kanyang pananaw at sa landas na tinahak niya. Bagaman sa umpisa ay naguluhan si Job nang dumating sa kanya ang mga pagsubok, alam niya na gawa ito ng Diyos at hindi ng kalooban ng tao. Nang walang pahintulot ng Diyos, walang sinuman ang makagagalaw sa kung ano ang ibinigay ng Diyos sa mga tao, kahit pa si Satanas. Sa panlabas, tila may kaunting maling pagkaunawa si Job sa kung ano ang ginagawa ng Diyos; hindi niya alam kung bakit nangyayari ito sa kanya o ano ang ibig sabihin ng Diyos dito. Hindi niya lubos na naunawaan, subalit ang kanyang maling pagkaunawa ay hindi isang pagtanggi o pangunguwestiyon sa ginagawa ng Diyos; ang maling pagkaunawa ni Job ay ang uri na katanggap-tanggap sa Diyos. Kasunod nito, agad niyang napagtanto na nilayon ng Diyos na si Jehova na kunin ang lahat ng mayroon siya, at na tama ang ginagawa ng Diyos; kaagad siyang lumuhod para tanggapin ito. Maaabot ba ng mga ordinaryong tao ang antas na ito? Hindi nila maaabot. Kahit gaano pa naguluhan si Job nang oras na iyon, o gaano katagal ang inabot niya bago lumuhod at tinanggap ang lahat ng dumating sa kanya, ang saloobin niya ay palaging lumugar sa posisyon ng isang nilikha. Sa pagharap sa mga pangyayaring ito, hindi niya sinabi na, “Mayaman ako at napakarami kong mga alipin, paanong basta na lang aalisin sa akin ang mga bagay na ito nang ganoon lang? Kailangan kong sabihin sa mga alipin ko na bawiin agad ang mga iyon.” Ginawa ba niya iyon? Hindi niya ginawa. Malinaw sa kanyang puso na gawa ito ng Diyos, at na walang anumang magagawa ang tao rito. Ang makialam rito ay mangangahulugan ng pagsalungat sa ginawa ng Diyos at pagsalungat sa lahat ng nangyari sa kanya. Hindi siya sumambit ng kahit isang reklamo noong oras na iyon, ni hindi niya hinusgahan kung ano ang nangyayari o nakialam para subukang baligtarin ang lahat. Naghintay lang siya at tahimik na nagmasid kung paano malalahad ang mga bagay-bagay, tinitingnan kung ano ang gagawin ng Diyos. Mula simula hanggang katapusan, ang ginawa ni Job ay ang kumapit sa kanyang tamang lugar, ibig sabihin, kumapit siya sa lugar ng isang nilikha. Ito ang kanyang naging pagganap. Bagaman medyo naguluhan si Job nang mangyari sa kanya ang mga kaganapang ito, nagawa niyang hanapin at kilalanin na ang lahat ng ginawa ng Lumikha ay tama, at pagkatapos ay nagpasakop siya. Hindi niya ginamit ang mga pamamaraan ng tao para lutasin ang isyu. Nang dumating ang mga tulisan, hinayaan niya silang kunin ang maaari nilang kunin; hindi siya nagpadala sa kanyang kapusukang labanan sila. Inisip niya sa puso niya na, “Nang walang pahintulot ng Diyos, wala silang makukuhang kahit ano. Ngayong nakuha nila ang lahat, malinaw na pinahintulutan ito ng Diyos. Mawawalan ng silbi ang anumang pakikialam ng tao. Hindi dapat magpadala ang mga tao sa kanilang kapusukan, hindi sila maaaring makialam.” Ang hindi pakikialam ay hindi nangangahulugang kinukunsinti niya ang mga tulisan; hindi ito tanda ng kahinaan o takot sa mga tulisan. Sa halip, kinatakutan niya ang kamay ng Diyos at mayroon siyang may-takot-sa-Diyos na puso. Sinabi niya na, “Hayaan silang kunin ito. Kung tutuusin, ibinigay ang mga bagay na ito ng Diyos.” Hindi ba’t ito ang dapat sabihin ng isang nilikha? (Oo.) Wala siyang anumang reklamo. Hindi siya nagpadala ng sinuman para lumaban o bawiin ang mga pag-aari niya o protektahan ang mga pag-aari niya. Hindi ba ito isang tunay na pagpapamalas ng pagpapasakop sa Diyos? (Oo.) Nagagawa niya lang ito dahil may tunay na pagkaunawa siya sa kataas-taasang kapangyarihan ng Diyos. Kung wala ang pagkaunawang ito, malamang na gumamit siya ng mga pamamaraan ng tao para lumaban at bawiin ang mga pag-aari niya, at paano kaya ito titingnan ng Diyos? Hindi ito pagpapasakop sa mga pamamatnugot ng Diyos. Wala itong pagkaunawa sa mga bagay-bagay na ginawa ng kamay ng Diyos, at mawawalan ng kabuluhan ang pananampalataya sa Kanya nitong mga nagdaang taon. Ang pagiging masaya kapag nagbibigay ang Diyos subalit sumasama ang loob kapag binabawi Niya ang mga bagay-bagay, umaayaw at nagnanais na bawiin nang puwersahan ang mga ito; hindi pagiging kontento sa kung ano ang ginagawa ng Diyos, ayaw na mawala ang mga bagay na ito; tinatanggap lang ang mga gantimpala subalit hindi ang Kanyang mga pagkakait; ayaw magpasakop sa mga pamamatnugot ng kamay ng Diyos—pagkilos ba ito mula sa posisyon ng isang nilikha? (Hindi.) Ito ay paghihimagsik, ito ay pagsalungat. Hindi ba’t madalas na ipinakikita ng mga tao ang mga pag-uugaling ito? (Oo.) Ganap na kabaligtaran ito ng ginawa ni Job. Paano ipinahayag ni Job na kaya niyang katakutan si Jehova sa katayuan ng isang nilikha, magpasakop at tanggapin ang mga pagsubok ng Diyos, at tanggapin kung ano ang ipinagkaloob sa kanya ng Diyos? Tumangis ba siya? Nagreklamo ba siya? Gumamit ba siya ng lahat ng uri ng pamamaraan at sistema ng tao para bawiin ang lahat? Hindi—hinayaan niya ang Diyos na kumuha nang malaya. Hindi ba ito pagkakaroon ng pananalig? May tunay siyang pananalig, tunay na pagkaunawa, at tunay na pagpapasakop. Walang isa man sa mga bagay na ito ang simple; kinakailangan ng lahat ng mga ito ng partikular na dami ng oras para maranasan, mahanap, at matanggap. Naipakita lang ni Job ang mga pagpapamalas na ito nang maabot niya ang partikular na antas ng pagkaunawa sa Lumikha. Ano ang sinabi ni Job sa huli? (“Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21).) At ano ang sinabi ng asawa ni Job? “Sumpain mo ang diyos, at mamatay ka” (Job 2:9). Ang ibig niyang sabihin ay, “Huwag ka nang manampalataya. Kung ang diyos talaga ang sinasampalatayanan mo, bakit ka nahaharap sa mga kalamidad? Hindi ba ito paghihiganti? Wala kang ginawang anumang mali, bakit nangyayari ito sa iyo? Marahil mali ang pananalig mo?” Paano tinugunan ni Job ang kanyang asawa? Sinabi niya na: “Ikaw ay nagsasalita na gaya ng pagsasalita ng isa sa mga hangal na babae” (Job 2:10). Sinabi ni Job na hangal ang kanyang asawa; na wala siyang tunay na pananalig at pagkaunawa sa Diyos, kaya nakapagsasalita siya ng mga salita ng pagkontra laban sa Diyos. Hindi kilala ng asawa ni Job ang Diyos. Nang nangyari ang gayong kalaking bagay na malinaw na gawa ng Diyos, nakamamanghang hindi niya ito nakilala, at pinayuhan pa si Job, sinasabi na, “Mali ang tinatahak mong landas. Huwag ka nang manampalataya at abandonahin mo ang diyos mo.” Nakagagalit marinig ang bagay na ito! Bakit niya hinikayat si Job na abandonahin ang Diyos? Dahil nawala sa kanya ang kanyang mga ari-arian at hindi na niya mapakinabangan ang mga ito. Mula sa pagiging isang mayamang babae ay naging isa siyang dukha na walang anumang pagmamay-ari. Hindi niya ikinasaya ang pagkakait ng Diyos, kaya sinabihan niya si Job na huwag nang manampalataya, na may implikasyon na: “Hindi na ako nananampalataya, at hindi ka na rin dapat nananampalataya. Tinanggalan ang isang lubos na mabuting sambahayan, iniwan tayong walang-wala. Sa isang kisap-mata, nawala sa atin ang lahat, ang ating kayamanan ay naging karukhaan. Ano ang punto ng pananampalataya sa gayong diyos? Huwag ka nang manampalataya!” Hindi ba’t mga hangal na salita ang mga ito? Ganito siya gumanap. Nakinig ba si Job sa kanya? Hindi siya nakinig; hindi nailigaw o nagulo si Job ng kanyang asawa, ni hindi tinanggap ni Job ang mga pananaw niya. Bakit hindi? Dahil nanindigan si Job sa isang pahayag: “Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” (Job 2:10). Inisip niya na, “Lubhang normal ang lahat ng ito. Paano man kumikilos ang Diyos ay tama; dapat lang itong tanggapin ng mga tao. Hindi dapat nananampalataya ang mga tao sa Diyos para lang maghanap ng mga pagpapala. Natamasa ko ang mga pagpapala ng Diyos sa loob ng napakaraming taon nang walang ginagawang anuman para sa Diyos—ngayon ang oras para magpatotoo sa Kanya. Iyong kinukuha ng Diyos ay Kanya, maaari Niya itong kunin anumang oras Niya naisin. Hindi dapat magkaroon ng mga hinihingi ang mga tao, dapat lang silang tumanggap at magpasakop.” Kaya, dapat ka bang tumanggap ng mga pagpapala dahil sa pananampalataya sa Diyos? Ganito ba ito dapat? Kapag lubos nang naaarok ng isang tao ang usaping ito, magkakaroon siya ng pananalig.

Anuman ang ginagawa ng Lumikha ay tama at ang katotohanan. Anuman ang ginagawa Niya, ang Kanyang pagkakakilanlan at katayuan ay hindi nagbabago. Dapat Siyang sambahin ng lahat ng tao. Siya ang walang hanggang Panginoon at walang hanggang Diyos ng mga tao. Hindi kailanman mababago ang katunayang ito. Hindi lang dapat Siya kinikilala ng mga tao bilang Diyos kapag pinagkakalooban Niya sila ng mga regalo, o hindi Siya kikilalanin bilang Diyos kapag kinukuha Niya ang mga bagay-bagay mula sa kanila. Ito ay maling pananaw ng tao, hindi isang pagkakamali sa mga kilos ng Diyos. Kung nauunawaan ng mga tao ang katotohanan, makikita nila ito nang malinaw, at kung, sa kaibuturan, ay nagagawa nilang tanggapin na ito ang katotohanan, magiging lalo pang normal ang relasyon nila sa Diyos. Kung sinasabi mong kinikilala mo na ang mga salita ng Diyos ang katotohanan, subalit kapag may nangyayari ay hindi mo Siya nauunawaan, at nagrereklamo ka pa at hindi ka tunay na nagpapasakop sa Kanya, walang kabuluhan kapag sinasabi mong kinikilala mo na katotohanan ang mga salita ng Diyos. Ang pinakamahalagang bagay ay na dapat magawang tanggapin ng iyong puso ang katotohanan, at na anuman ang mangyari, dapat magawa mong makita na ang mga kilos ng Diyos ay tama, at na Siya ay matuwid. Ito ang uri ng tao na nakauunawa sa Diyos. Maraming mananampalataya ang nakatuon lang sa pag-unawa ng doktrina. Kinikilala nila ang espirituwal na teorya, subalit kapag may nangyayari sa kanila, hindi nila tinatanggap ang katotohanan, at hindi sila nagpapasakop. Mapagpaimbabaw na mga tao ang mga ito. Karaniwang tama lahat ang mga bagay na sinasabi mo, subalit kapag may nangyayari na hindi umaayon sa mga sarili mong kuru-kuro, hindi mo ito nagagawang tanggapin. Nakikipagtalo ka sa Diyos, iniisip na hindi dapat ginawa ng Diyos ang ganito o ganyan. Hindi ka makapagpasakop sa gawain ng Diyos, at hindi mo hinahanap ang katotohanan o pinagninilayan ang iyong paghihimagsik. Ibig sabihin nito na hindi ka mapagpasakop sa Diyos. Gusto mo palaging makipagtalo sa Diyos; iniisip mo palagi na nakahihigit ang iyong mga argumento kaysa sa katotohanan, na kung maibabahagi mo ito sa entablado, maraming tao ang susuporta sa iyo. Subalit kahit maraming tao pa ang sumusuporta sa iyo, lahat sila ay mga tiwaling tao. Hindi ba’t mga tiwaling tao ang lahat ng mga sumusuporta at ang sinusuportahan? Hindi ba’t silang lahat ay walang katotohanan? Kahit sinuportahan ka pa ng buong sangkatauhan at sinalungat ang Diyos, magiging tama pa rin ang Diyos. Magiging mali pa rin ang sangkatauhan, na naghimagsik at lumaban sa Diyos. Isa lang ba itong pagpapahayag? Hindi. Ito ay ang katunayan; ito ay ang katotohanan. Dapat na madalas na pagnilayan at danasin ng mga tao ang aspektong ito ng katotohanan. Ginawa ng Diyos ang Kanyang gawain sa tatlong yugto, at maraming tao ang sumalungat sa bawat yugtong ito. Tulad nang dumating ang Panginoong Jesus para gawin ang gawain Niya ng pagtutubos, bumangon laban sa Kanya ang buong Israel. Subalit ngayon, ang sangkatauhan ay may bilyun-bilyong katao na kumikilalang lahat sa Panginoong Jesus bilang ang Tagapagligtas. Laganap sa buong mundo ang Kanyang mga mananampalataya. Tinubos na ng Panginoong Jesus ang buong sangkatauhan. Isa itong katunayan. Gustuhin man itong itanggi ng mga mamamayan ng alinmang bansa, wala itong magagawa. Kahit paano pa sinusuri ng mga tiwaling tao ang gawain ng Diyos, ang gawain ng Diyos at ang mga katotohanan na sinasabi ng Diyos ay palaging wasto at tama. Kahit gaano pa karaming tao sa buong sangkatauhan ang bumangon laban sa Diyos, wala itong saysay. Tama ang lahat ng ginagawa ng Diyos; hindi Siya gumagawa ng kahit pinakamaliit na pagkakamali. Dahil walang katotohanan ang mga tiwaling tao at ganap na hindi nakikita nang malinaw ang kabuluhan at diwa ng gawain ng Diyos, wala sa mga sinasabi nila ang umaayon sa katotohanan. Kahit ibuod mo pa ang lahat ng teorya ng sangkatauhan, hindi pa rin magiging katotohanan ang mga ito. Hindi mahihigitan ng mga ito ang alinman sa mga salita ng Diyos, o alinmang salita ng katotohanan. Ito ay isang katunayan. Kung hindi ito nauunawaan ng mga tao, dapat nila itong unti-unting maranasan. Ano ang paunang kinakailangan para sa karanasang ito? Dapat mo munang kilalanin at tanggapin na ang mga salita ng Diyos ay ang katotohanan. Pagkatapos, dapat mong isagawa at danasin ang mga ito. Nang hindi namamalayan, matutuklasan mo na ang mga salita ng Diyos ay ang katotohanan—ganap itong tama. Sa puntong iyon, sisimulan mong itangi ang mga salita ng Diyos, pahahalagahan ang paghahangad sa katotohanan, at magagawang tanggapin ang katotohanan sa iyong puso, at gawin itong buhay mo.

Ang Wastong Pagtupad ng Tungkulin ay Nangangailangan ng Pagtutulungan na may Pagkakasundo

Ang magkakasundong pagtutulungan ay kailangan sa wastong pagtupad ng tungkulin. Dahil lahat ng tao ay may tiwaling mga disposisyon at walang nagtataglay ng katotohanan, sa pamamagitan lamang ng magkakasundong pagtutulungan nila magagampanan nang maayos ang kanilang mga tungkulin. Ang magkakasundong pagtutulungan ay hindi lamang kapaki-pakinabang sa buhay pagpasok ng mga tao, kundi maging sa wastong pagtupad sa kanilang mga tungkulin, at sa gawain ng iglesia. Ang mga taong nakikipagtulungan nang magkakasundo ay mga taong relatibong may mabuting pagkatao at pagkamatapat, ngunit kung ang pagkatao ng isang tao ay hindi mabuti, kung siya ay masyadong mapagmataas at mapagmagaling, o masyadong baliko at mapanlinlang, kung gayon ay imposibleng makipagtulungan siya nang kasundo ang iba. Ang ilang tao ay hindi nakikibahagi sa matapat na gawain, hindi masinop sa pagganap sa kanilang tungkulin, at palaging gumagawa ng masasama. Ang ganitong mga tao ay hindi magagawang makipagtulungan sa iba, at hindi sila magkakaroon ng magkakasundong ugnayan o samahan sa sinuman. Ang gayong mga tao ay walang pagkatao, at mga hayop at mga diyablo at mga Satanas. Lahat ng masunurin at mapagpasakop na taong may mabuting pagkatao ay tiyak na magkakaroon ng mga resulta sa pagganap sa kanilang tungkulin, at madali silang makikipagtulungan sa iba. Para naman sa mga hindi matapat na gumaganap sa kanilang tungkulin, na nagpapasaway, o na nanggugulo pa nga sa pagganap ng ibang tao sa kanilang mga tungkulin—kung hindi sila nagbabago pagkatapos ng maraming panghihikayat, at hindi kailanman nakaiisip na magsisi, palaging nagdudulot ng mga paggambala at kaguluhan sa kanilang mga tungkulin, at ang kanilang karakter ay ubod ng sama, kung gayon ay dapat silang agarang paalisin, upang maiwasang magdulot ng kaguluhan o kapahamakan sa gawain ng iglesia. Ito ay isang problemang dapat lutasin ng mga lider at manggagawa.

Ang ilang tao ay iresponsable kapag ginagampanan ang kanilang tungkulin, na nagreresulta sa gawaing palaging kailangang ulitin. Malubha itong nakaaapekto sa pagiging epektibo ng gawain. Bukod sa kakulangan ng isang tao sa kadalubhasaan at karanasan, may iba pa bang mga dahilan sa paglitaw ng problemang ito? (Kung ang isang tao ay medyo mapagmataas at mapagmagaling, kumikilos nang arbitraryo, nagdedesisyon nang siya lang, at hindi ginagampanan ang kanyang tungkulin nang ayon sa prinsipyo.) Ang kadalubhasaan at karanasan ay maaaring matutuhan at maipon nang paunti-unti, pero kung may problema sa disposisyon ng isang tao, sa tingin ba ninyo ay madali itong lutasin? (Hindi ito madali.) Kung gayon, paano ito dapat na lutasin? (Ang tao ay dapat na makaranas ng pagkastigo at paghatol, at dapat na mapungusan.) Kailangan niyang maranasan ang paghatol at pagkastigo, at pagpupungos—ang mga salitang ito ay tama, ngunit maaari lamang makamit ng mga taong naghahangad ng katotohanan. Matatanggap ba ng mga hindi nagmamahal sa katotohanan ang pagpupungos? Hindi nila kayang tanggapin. Kapag palaging kailangang uliting gawin ang trabaho habang ginagampanan ng mga tao ang kanilang tungkulin, ang pinakamalaking problema ay hindi ang kakulangan sa dalubhasang kaalaman o kawalan ng karanasan, kundi dahil lubha silang mapagmagaling at mayabang, dahil hindi sila nagtutulungan nang may pagkakasundo, kundi nang wala sa katwiran, nagsasarili—na ang resulta ay ginugulo nila ang trabaho, at wala silang natatapos, at nasasayang ang lahat ng pagsisikap. At ang pinakamatinding problema rito ay ang mga tiwaling disposisyon ng mga tao. Kapag napakatindi ng mga tiwaling disposisyon ng mga tao, hindi na sila mabubuting tao, masasamang tao na sila. Ang mga disposisyon ng masasamang tao ay mas higit na matindi kaysa sa mga ordinaryong tiwaling disposisyon. Malamang na makagawa ng masasamang gawa ang masasamang tao, malamang na gambalin at guluhin nila ang gawain ng iglesia. Ang tanging kayang gawin ng masasamang tao kapag ginagampanan nila ang isang tungkulin ay ang hindi maayos na gawin at guluhin ang mga bagay-bagay; ang kanilang pagtatrabaho ay mas nakasasama kaysa nakabubuti. Ang ilang tao ay hindi masama, ngunit ginagampanan nila ang kanilang tungkulin ayon sa sarili nilang mga tiwaling disposisyon—at wala rin silang kakayahang gampanan nang maayos ang kanilang tungkulin. Sa kabuuan, ang mga tiwaling disposisyon ay labis na nakasasagabal sa mga taong ginagampanan nang maayos ang kanilang tungkulin. Aling aspekto ng mga tiwaling disposisyon ng mga tao, sa palagay ninyo, ang may pinakamalaking epekto sa bisa ng pagganap nila sa kanilang tungkulin? (Pagmamataas at pagmamagaling.) At ano ang mga pangunahing pagpapamalas ng pagmamataas at pagmamagaling? Pagkilos nang arbitraryo at nagdedesisyon nang kayo lang, paggawa ng kung ano ang gusto ninyo, hindi pakikinig sa mga mungkahi ng ibang tao, hindi pagkonsulta sa iba, hindi pakikipagtulungan nang magkakasundo, at palaging pagsisikap na kayo ang may huling desisyon sa mga bagay-bagay. Kahit na may ilang kapatid na nagtutulungan sa paggawa ng isang partikular na tungkulin, ginagawa ng bawat isa ang kanilang sariling gawain, may ilang lider ng pangkat o superbisor na palaging gustong sila ang may huling desisyon; anuman ang kanilang ginagawa, hindi sila nakikipagtulungan nang kasundo ang iba, at hindi sila nakikipagbahaginan at padalus-dalos na ginagawa ang mga bagay-bagay nang hindi nakikipagkasundo sa iba. Gusto nilang makinig ang lahat sa kanila, at narito ang problema. Higit pa, kapag nakita ng iba ang problema, ngunit hindi lumabas para pigilin ang taong namumuno, sa huli ay nagdudulot ito ng isang sitwasyon kung saan ang mga tao ay hindi epektibo sa kanilang mga tungkulin, talagang nagugulo ang gawain, at lahat ng sangkot ay kailangang ulitin ang kanilang trabaho, pinapagod ang kanilang sarili sa proseso. Sino ang may pananagutan sa pagdudulot ng gayon katinding resulta? (Ang taong namumuno.) May pananagutan din ba ang ibang taong nasasangkot? (Oo, mayroon.) Ang taong namumuno ay kumilos nang arbitraryo, nagdedesisyon nang siya lang, pinipilit na gawin ang mga bagay sa kanyang paraan, at nakita ng iba ang problema, pero walang ginagawa upang pigilin siya, at mas seryoso pa, sumusunod pa sila; hindi ba sila nagiging mga kasabwat? Kapag hindi mo nilimatahan, hinarangan, o nilantad ang taong ito, sa halip ay sumunod sa kanya at pinayagan siyang manipulahin ka, hindi mo ba binibigyan ng kalayaan si Satanas na guluhin ang gawain ng iglesia? Tiyak na problema ninyo ito. Kapag nakikita ninyo ang mga problema sa gawain ng mga superbisor ngunit hindi ninyo sinusubukang pigilan sila, hindi kayo nakikipagbahaginan at naglalantad sa kanila, at hindi ninyo sinusubukang limitahan sila, lalo namang hindi man lang ninyo inuulat ang isyu sa mga nakatataas sa inyo, kundi sa halip ay ginagampanan ang papel ng isang mapagpalugod ng mga tao, hindi ba’t isa itong pagpapamalas ng pagiging hindi tapat sa Diyos? Ang mga mapagpalugod ba ng mga tao ay tapat sa Diyos? Hindi kahit kaunti. Hindi lang kayo hindi tapat sa Diyos—palagi kayong kumikilos bilang kasabwat at tagasunod ni Satanas. Wala kayong anumang katapatan sa inyong tungkulin at sa inyong mga responsabilidad, ngunit napakatapat ninyo kay Satanas. Narito ang diwa ng problema. Pagdating sa propesyonal na kakulangan, posible na patuloy na matuto at pagsamahin ang inyong karanasan habang ginagampanan ang inyong tungkulin. Ang ganitong problema ay madaling lutasin. Ang pinakamahirap na lutasin ay ang tiwaling disposisyon ng mga tao. Kung hindi ninyo hinahangad ang katotohanan o sinusubukang lutasin ang inyong mga tiwaling disposisyon, kundi palagi kayong nagiging mapagpalugod ng mga tao—hindi ninyo inilalantad at pinupungusan ang mga nakikita ninyong lumalabag sa mga prinsipyo, ni hindi kayo nagbibigay ng gabay at tumutulong sa kanila, kundi palagi kayong umaatras, walang inaakong responsabilidad kahit kaunti—ang gayong paggampan sa tungkulin na tulad ng sa inyo ay magkokompromiso at mag-aantala lamang sa gawain ng iglesia. Ang pagturing sa paggampan sa iyong tungkulin bilang isang laro at hindi pag-ako ng kahit katiting na responsabilidad ay hindi lamang nakaaapekto sa pagiging epektibo ng gawain, kundi humahantong din sa paulit-ulit na pagkaantala sa pag-usad ng gawain ng iglesia. Kapag ginagampanan mo ang iyong tungkulin sa ganitong paraan, hindi ba’t nagiging pabasta-basta ka lang at nagiging mapanlinlang ka sa Diyos? Nagpapakita ba ito ng anumang katapatan sa Diyos? Kung palagi kang nagiging pabasta-basta habang gumaganap sa iyong tungkulin, at patuloy kang walang pagsisisi, hindi maiiwasang maititiwalag ka.

Paano mo dapat harapin ang mga paghihirap na nararanasan mo habang ginagampanan ang iyong tungkulin? Ang pinakamainam na paraan ay ang sama-samang hanapin ng lahat ang katotohanan para lutasin ang isang problema at magkaroon ng pagkakasundo. Hangga’t nauunawaan mo ang mga prinsipyo, malalaman mo kung ano ang gagawin. Ito ang pinakamainam na paraan para lutasin ang mga problema. Kung hindi mo hinahanap ang katotohanan para malutas ang isang problema, at sa halip ay kumikilos ka lamang ayon sa iyong mga personal na kuru-kuro at imahinasyon, kung gayon ay hindi mo ginagampanan ang iyong tungkulin. Ano ang pagkakaiba nito sa paggawa sa lipunang walang pananampalataya at sa mundo ni Satanas? Ang sambahayan ng Diyos ay pinaghaharian ng katotohanan, at ng Diyos. Kahit anong problema ang lumitaw, dapat hanapin ang katotohanan para malutas ito. Gaano man karaming iba’t ibang opinyon ang mayroon o gaano man kalaki ang kanilang pagkakaiba, ang lahat ng ito ay dapat banggitin at pagbahaginan. Pagkatapos, matapos magkaroon ng pagkakasundo, dapat kumilos alinsunod sa mga prinsipyo. Sa ganitong paraan, hindi mo lang malulutas ang problema, kundi maisasagawa mo rin ang katotohanan at maayos na magagampanan ang iyong tungkulin. Maaari mo ring makamit ang magkakasundong pakikipagtulungan sa panahon ng proseso ng paglutas ng problema. Kung ang lahat ng gumagawa ng kanilang tungkulin ay nagmamahal sa katotohanan, kung gayon ay madali para sa kanila na tanggapin at magpasakop sa katotohanan; ngunit kung sila ay mapagmataas at mapagmagaling, hindi madali sa kanila na tanggapin ang katotohanan, kahit na nagbabahagi ang mga tao tungkol dito. May mga taong hindi nakauunawa sa katotohanan, ngunit palaging gustong makinig sa kanila ang iba. Ang mga taong ganito ay nakaaabala sa pagganap ng iba ng kanilang tungkulin. Ito ang ugat ng isyu, at dapat itong lutasin bago magampanan nang maayos ang tungkulin ng isang tao. Kung, sa paggawa ng kanyang tungkulin, ang isang tao ay palaging mapagmataas at matigas ang ulo, palaging kumikilos nang arbitraryo at nagdedesisyon nang siya lang, ginagawa ang lahat nang walang pakundangan at ayon sa sariling kagustuhan, nang hindi nakikipagtulungan o nakikipag-usap sa ibang tao, at hindi naghahanap ng mga katotohanang prinsipyo—anong uri ng saloobin ito ng isang tao sa kanyang tungkulin? Maaari bang maayos na magampanan ng isang tao ang kanyang tungkulin sa ganitong paraan? Kung ang ganitong uri ng tao ay hindi kailanman tumatanggap ng pagpupungos, hindi tumatanggap ng katotohanan, at patuloy pa rin sa paggawa ng mga bagay-bagay sa kanyang sariling paraan, nang padalos-dalos at ayon sa sariling kagustuhan, nang hindi nagsisisi o nagbabago—kung gayon ay hindi lang ito problema sa saloobin, kundi problema sa kanyang pagkatao at karakter. Ito ay isang taong walang pagkatao. Magagampanan ba nang maayos ng isang taong walang pagkatao ang kanyang tungkulin? Siyempre ay hindi. Kung, habang ginagawa ang kanyang tungkulin, ang isang tao ay walang pakundangan pa ngang gumagawa ng masasamang gawa at ginugulo ang gawain ng iglesia, kung gayon ay masama siyang tao. Ang gayong mga tao ay hindi angkop na gawin ang kanilang tungkulin. Ang paggampan nila sa kanilang tungkulin ay nagreresulta lamang sa kaguluhan at pinsala, at nagdudulot ng higit na kapinsalaan kaysa kabutihan, kaya dapat silang madiskuwalipika sa paggampan sa kanilang tungkulin at maalis sa iglesia. Kaya naman kung kaya ng isang tao na gampanan nang maayos ang kanyang tungkulin ay hindi lamang nakasalalay sa kanyang kakayahan, kundi pangunahin sa kanyang saloobin kapag ginagampanan ang kanyang tungkulin, sa kanyang karakter, kung mabuti o masama ang kanyang pagkatao, at kung kaya niyang tanggapin ang katotohanan. Ito ang mga ugat na isyu. Kung ang iyong puso ay nasa iyong tungkulin, kung ibinubuhos mo ang puso mo rito at kumikilos ka nang buong-puso, kung may seryoso at masinop kang saloobin sa iyong tungkulin, kung masigasig at taimtim ka: ito ang mga bagay na tinitingnan ng Diyos, at sinisiyasat ng Diyos ang lahat. Matutupad ba nang maayos ng mga tao ang kanilang mga tungkulin kung karamihan sa kanila ay iresponsable at walang sinuman ang masigasig, at kahit na nalalaman nila sa kanilang puso kung ano ang tamang gawin, hindi sila nagsusumikap para sa mga prinsipyo, at walang sinuman ang sumeseryoso rito? Sa ganitong uri ng sitwasyon, ang mga lider at manggagawa ay dapat magsubaybay, magsiyasat, at magbigay ng patnubay, o humanap ng isang responsableng tao para maging lider ng pangkat o superbisor. Sa ganitong paraan, karamihan sa mga tao ay maitutulak na kumilos, at makakamit ang isang magandang resulta kapag ginampanan nila ang kanilang mga tungkulin. Kung may isang taong lilitaw na nanggugulo at namiminsala, hayaan siyang maalis nang direkta, dahil kapag nalutas ang ugat na problema, magiging madali para sa mga tao na maging epektibo sa kanilang tungkulin. Ang ilang tao ay maaaring may kaunting kakayahan, ngunit iresponsable sa pagtupad sa kanilang mga tungkulin. Maaaring mayroon silang mga kasanayang teknikal o propesyonal na kaalaman, ngunit hindi ito itinuturo sa ibang tao. Dapat malutas ng mga lider at manggagawa ang problemang ito. Dapat silang magbahagi sa mga taong iyon, at hikayatin ang mga ito na ituro ang kanilang mga kasanayan sa iba, upang sa lalong madaling panahon ay matutuhan ng iba ang mga kasanayan, at maging dalubhasa sa propesyonal na kaalaman. Bilang isang taong bihasa sa propesyonal na kaalaman, hindi ka dapat magmagaling o magmalaki sa iyong mga kuwalipikasyon; dapat mong ituro nang kusa ang iyong mga kasanayan at kaalaman sa mga baguhan, para lahat ay sama-samang magampanan nang mabuti ang kanilang mga tungkulin. Maaaring ikaw ang pinakamaalam tungkol sa iyong propesyon at nangunguna pagdating sa kasanayan, ngunit ito ay isang kaloob na ibinigay sa iyo ng Diyos, at dapat mo itong gamitin upang magampanan ang iyong tungkulin at mapakinabangan ang iyong mga kalakasan. Gaano ka man kasanay o katalentado, hindi mo kakayaning pasanin nang mag-isa ang gawain; mas mabisang nagagampanan ang isang tungkulin kung ang bawat isa ay kayang unawain ang mga kasanayan at kaalaman ng isang propesyon. Ayon nga sa kasabihan, “Ang isang taong may kakayahan ay nangangailangan ng suporta ng tatlo pang tao.” Gaano man kahusay ang isang indibidwal, kung wala ang tulong ng iba, hindi ito sapat. Samakatwid, walang sinuman ang dapat maging mapagmataas at walang sinuman ang dapat maghangad na kumilos nang arbitraryo at magdesisyon nang siya lang. Dapat maghimagsik ang mga tao laban sa laman, isantabi ang kanilang sariling mga ideya at opinyon, at makipagtulungan sa lahat nang may pagkakasundo. Ang sinumang may propesyonal na kaalaman ay dapat na buong pagmamahal na tumulong sa iba, upang maging dalubhasa rin ang iba sa mga kasanayan at kaalamang ito. Kapaki-pakinabang ito sa paggampan sa tungkulin. Kung ang pagkakaroon ng kasanayan ay palaging tinitingnan at tinuturing bilang pagkakakitaan, at natatakot ka na ang pagtuturo nito sa iba ay magreresulta sa iyong pagkagutom—ito ang pananaw ng mga walang pananampalataya. Ito ay isang makasarili, napakababang gawain, at hindi ito tatanggapin sa sambahayan ng Diyos. Kung hindi mo kailanman magawang tanggapin ang katotohanan, at hindi ka kailanman handang magtrabaho, ititiwalag ka lamang. Kung isinasaalang-alang mo ang mga layunin ng Diyos at handa kang maging tapat sa gawain ng Kanyang sambahayan, dapat mong ialay ang lahat ng iyong mga kalakasan at kasanayan, upang matutunan at maunawaan ng iba ang mga ito, at magampanan nila nang mas mahusay ang kanilang mga tungkulin. Ito ang naaayon sa mga layunin ng Diyos; ang gayong mga tao lamang ang may pagkatao, at sila ay minamahal at pinagpapala ng Diyos.

Ano ang dapat gawin ng isang tao para magampanan nang maayos ang kanyang tungkulin? Dapat niyang hanapin ang mga katotohanang prinsipyo sa lahat ng bagay sa paggampan ng kanyang tungkulin, at gampanan ito nang buong puso at buong lakas—iyon lang ang katanggap-tanggap. Ang paggamit ng buong puso at lakas ay nangangahulugan ng paglalagay ng buong puso ng isang tao sa kanyang tungkulin at hindi hinahayaang sakupin ito ng ibang mga bagay, paglalagay ng lahat ng pagsisikap ng isang tao sa kanyang tungkulin, at paggamit sa kanyang kakayahan, mga kaloob, mga kalakasan, at mga bagay na nauunawaan niya. Kung mayroon kang abilidad na umunawa at abilidad na umarok, kapag mayroon kang magandang ideya, dapat kang makipag-usap sa iba tungkol dito, makinig sa opinyon ng lahat, matuto mula sa mga kalakasan ng bawat isa para mapunan ang sariling mga kahinaan, at makipagtulungan nang may pagkakasundo. Sa ganitong paraan, magbubunga ang paggampan mo sa tungkulin, at gagampanan mo ang iyong tungkulin nang pasok sa pamantayan. Kung palagi mong gustong akuin ang lahat, gumawa ng mga dakilang bagay nang mag-isa, at magpakitang-gilas para hangaan ka ng iba, at tinatanggihan at sinusupil mo ang mga taong may mga kalakasan, hindi sila binibigyan ng anumang pagkakataon na gamitin ang mga ito, ginagampanan mo ba ang iyong tungkulin? Ito ay pagiging isang autokrata; ito ay pagpapakitang-gilas. Satanikong pag-uugali iyon, hindi paggampan sa tungkulin. Anuman ang mga kalakasan, kaloob, o mga espesyal na talento ng isang tao, hindi niya kayang pasanin ang buong aytem ng gawain nang siya lang; dapat siyang matutong makipagtulungan nang magkakasundo kung nais niyang magawa nang mabuti ang gawain ng iglesia. Iyon ang dahilan kung bakit ang pakikipagtulungan nang may pagkakasundo ay isang prinsipyo ng pagsasagawa sa paggampan ng tungkulin ng isang tao. Basta’t ibinibigay mo rito ang iyong buong puso, ang iyong buong pagsusumikap, at ang iyong debosyon, at inaalay ang lahat ng kaya mong gawin, ginagampanan mo nang mabuti ang iyong tungkulin. Kung mayroon kang saloobin o ideya, sabihin mo ito sa iba; huwag mo itong sarilinin o itago. Kung mayroon kang mga mungkahi, ibigay mo ang mga ito; kung kaninong ideya ang alinsunod sa katotohanan ay dapat tanggapin at sundin. Gawin mo ito, at makakamit mo ang magkakasundong pakikipagtulungan. Ito ang ibig sabihin ng paggampan sa tungkulin ng isang tao nang may debosyon. Sa paggampan sa iyong tungkulin, hindi hinihingi sa iyo na akuin ang lahat nang mag-isa, ni hindi hinihingi sa iyo na magpakamatay sa katatrabaho, o maging “ang tanging bulaklak na namumukadkad” o iba sa karaniwan; bagkus, hinihingi sa iyong matutuhan kung paano makipagtulungan nang kasundo ang iba, at gawin ang lahat ng makakaya mo, tuparin ang mga responsabilidad mo, ibigay mo rito ang lahat ng iyong pagsisikap. Iyon ang ibig sabihin ng paggampan sa iyong tungkulin. Ang paggampan sa iyong tungkulin ay paggamit sa bahagi ng lakas at liwanag na taglay mo at pagkamit ng mga resulta. Sapat na iyon. Huwag mong palaging subukang magpasikat, palaging magsabi ng matatayog na bagay, at gumawa ng mga bagay-bagay nang mag-isa. Dapat mong matutuhan kung paano makipagtulungan sa iba, at dapat mas bigyang-pansin mo ang pakikinig sa mga mungkahi ng iba at pagtuklas sa kanilang mga kalakasan. Sa ganitong paraan, magiging madali ang pakikipagtulungan nang magkakasundo. Kung palagi mong sinusubukan na magpasikat at masunod, hindi ka nakikipagtulungan nang magkakasundo. Ano ang ginagawa mo? Nagdudulot ka ng kaguluhan at nananabotahe sa iba. Ang pagdudulot ng kaguluhan at pananabotahe sa iba ay paggampan sa papel ni Satanas; hindi iyon paggampan sa tungkulin. Kung palagi kang gumagawa ng mga bagay na nagdudulot ng kaguluhan at nananabotahe sa iba, gaano man katinding pagsisikap ang gugulin mo o ang pagmamalasakit mo, hindi iyon tatandaan ng Diyos. Maaaring hindi ka gaanong malakas, pero kung may kakayahan kang makipagtulungan sa iba, at nagagawa mong tumanggap ng angkop na mga mungkahi, at kung tama ang iyong mga motibasyon, at napoprotektahan mo ang gawain ng sambahayan ng Diyos, isa kang tamang tao. Kung minsan, sa iisang pangungusap, nalulutas mo ang isang problema at nakikinabang ang lahat; kung minsan, matapos kang magbahagi sa iisang pahayag ng katotohanan, lahat ay nagkakaroon ng isang landas pasulong, at nagagawang makipagtulungan nang may pagkakasundo, at nagagawang magsikap ng lahat nang sama-sama, nagkakaisa sa puso, at magkakapareho ng mga pananaw at opinyon, kaya partikular na epektibo ang gawain. Kahit marahil ay walang makaalala na ikaw ang gumanap sa papel na ito, at hindi mo marahil maramdaman na gumawa ka ng malaking pagsisikap, sa mga mata ng Diyos, ikaw ay magiging isang taong nagsasagawa ng katotohanan, isang taong kumikilos ayon sa mga prinsipyo. Tatandaan ng Diyos ang iyong ginawa. Tinatawag itong paggampan sa iyong tungkulin nang may debosyon. Anuman ang mga paghihirap na mayroon ka sa paggampan sa iyong tungkulin, ang totoo ay lahat ng ito ay madaling malutas. Hangga’t ikaw ay isang taong matapat na may pusong nakasandig sa Diyos, at kaya mong hanapin ang katotohanan, walang problema na hindi kayang lutasin. Kung hindi mo nauunawaan ang katotohanan, dapat kang matutong sumunod. Kung may sinumang nakauunawa sa katotohanan o nagsasalita alinsunod sa katotohanan, dapat mong tanggapin ito at sundin. Sa anumang paraan ay hindi ka dapat gumawa ng mga bagay na nakagagambala o nakakapagsabotahe, at hindi ka dapat kumilos nang arbitraryo at magdesisyon nang ikaw lang. Sa ganitong paraan, wala kang magagawang masama. Tandaan mo: Ang paggampan sa iyong tungkulin ay hindi pagsasagawa ng sarili mong operasyon o sarili mong proyekto. Hindi mo ito personal na gawain, gawain ito ng iglesia, at nag-aambag ka lamang ng mga kalakasang taglay mo. Ang ginagawa mo sa gawain ng pamamahala ng Diyos ay maliit na bahagi lamang ng kooperasyon ng tao. Maliit na papel lamang ang ginagampanan mo sa isang sulok. Iyan ang responsabilidad na pinapasan mo. Sa puso mo, mayroon ka dapat nitong katwiran. Kaya nga, ilang tao man ang sama-samang gumagampan ng kanilang tungkulin, o anumang paghihirap ang kinakaharap nila, ang unang dapat gawin ng lahat ay manalangin sa Diyos at sama-samang magbahaginan, hanapin ang katotohanan, at pagkatapos ay tukuyin kung ano ang mga prinsipyo ng pagsasagawa. Kapag ginagampanan nila ang kanilang tungkulin sa ganitong paraan, magkakaroon sila ng isang landas ng pagsasagawa. Ang ilang tao ay palaging nagsisikap na magpakitang-gilas, at kapag nabigyan ng responsabilidad sa isang trabaho, palagi nilang gusto na sila ang huling magpasya. Anong klaseng ugali ito? Ito ay pagkilos nang arbitraryo at pagdedesisyon nang ikaw lang. Pinaplano nila nang mag-isa ang mga ginagawa nila, nang hindi ipinagbibigay-alam sa iba, at hindi tinatalakay ang kanilang mga opinyon sa sinuman; hindi nila ibinabahagi ang mga ito sa sinuman o ibinubukas ang mga ito, sa halip ay itinatago ang mga ito sa kanilang mga puso. Kapag panahon nang kumilos, nais nilang palaging pahangain ang iba sa pamamagitan ng kanilang mga mahuhusay na gawain, upang bigyan ang lahat ng isang malaking sorpresa, upang maging mataas ang pagtingin ng iba sa kanila. Iyon ba ay paggampan sa kanilang tungkulin? Sinisikap nilang magpakitang-gilas; at kapag mayroon na silang katayuan at kabantugan, magsisimula silang magsakatuparan ng sarili nilang proyekto. Hindi ba’t nagtataglay ang mga taong ito ng walang kontrol na ambisyon? Bakit hindi mo sasabihin sa sinuman kung ano ang iyong ginagawa? Dahil hindi lang sa iyo ang gawaing ito, bakit ka kikilos nang hindi ito tinatalakay sa sinuman at nagpapasyang mag-isa? Bakit ka kikilos nang palihim, na gumagawa sa kadiliman, upang walang makaalam tungkol dito? Bakit palagi mong sinusubukan na ikaw lang ang pakikinggan ng mga tao? Malinaw na tiningnan mo ang gawaing ito bilang sarili mong personal na gawain. Ikaw ang amo, at ang lahat ng iba pa ay mga manggagawa—lahat sila ay nagtatrabaho para sa iyo. Kapag palagi kang may ganitong pag-iisip, hindi ba’t problema ito? Hindi ba’t ang uri ng taong ito ay nagpapakita ng mismong disposisyon ni Satanas? Kapag gumagampan ng tungkulin ang ganitong mga tao, sa malao’t madali ay ititiwalag sila.

Kinakailangang matutuhan kung paano ito haharapin kapag ang mga tao ay may mga problema sa pakikipagtulungan sa iba sa panahon ng kanilang tungkulin. Ano ang prinsipyo sa pagharap sa mga ito? Ano ang epektong dapat makamit? Matutong makipagtulungan sa lahat nang may pagkakasundo, at makipag-ugnayan sa iba ayon sa katotohanan, salita ng Diyos, at mga prinsipyo, hindi ayon sa mga damdamin o pagkamainitin ng ulo. Sa ganitong paraan, hindi ba maghahari ang katotohanan sa iglesia? Basta’t naghahari ang katotohanan, hindi ba’t mahaharap ang mga bagay sa patas at makatwirang paraan? Sa palagay ninyo, hindi ba’t kapaki-pakinabang ang magkakasundong pakikipagtulungan para sa lahat? (Oo, kapaki-pakinabang ito.) Ang paggawa ng mga bagay-bagay sa ganitong paraan ay lubhang kapaki-pakinabang para sa inyo. Una sa lahat, positibong nakapagpapatibay at mahalaga ito sa inyo habang ginagampanan ninyo ang inyong mga tungkulin. Bukod pa riyan, pinipigilan nito ang paggawa ninyo ng mali, pagsasanhi ng mga pagkagambala at kaguluhan, at pagtahak sa landas ng mga anticristo. Natatakot ba kayong tumahak sa landas ng mga anticristo? (Oo.) May silbi ba ang matakot lamang? Wala—hindi malulutas ng takot lamang ang problema. Normal lamang ang matakot na matahak ang landas ng mga anticristo. Nagpapakita ito na ang isang tao ay nagmamahal sa katotohanan, isang taong handang magsikap na matamo ang katotohanan at handang hangarin ito. Kung matatakutin kayo sa puso ninyo, dapat ninyong hanapin ang katotohanan at ang landas ng pagsasagawa. Kailangan ninyong magsimula sa pamamagitan ng pagkatutong makipagtulungan sa iba nang magkakasundo. Kung may problema, lutasin ito gamit ang pagbabahaginan at talakayan, upang malaman ng lahat ang mga prinsipyo, gayundin ang partikular na pangangatwiran at programa patungkol sa resolusyon. Hindi ba’t pinipigilan ka nitong kumilos nang arbitraryo at nang ikaw lang ang nagdedesisyon? Bukod pa riyan, kung ikaw ay mayroong may-takot-sa-Diyos na puso, likas mong makakayang tanggapin ang pagsisiyasat ng Diyos. Ngunit dapat mo ring matutuhang tanggapin ang pangangasiwa ng hinirang na mga tao ng Diyos, na nangangailangan na magkaroon ka ng malawak na isipan at maging mapagparaya ka. Kung may makita kang isang taong nangangasiwa sa iyo, nag-iinspeksyon ng trabaho mo, o nagsisiyasat sa iyo nang hindi mo alam, at kung maging mainitin ang ulo mo, ituring ang taong ito na parang kaaway at hamakin siya, at atakihin at pakitunguhan pa siya gaya ng isang ahas sa damuhan, at gaya ng isang traydor, inaasam-asam na mawala na siya, problema nga ito. Hindi ba’t lubhang napakasama nito? Ano, kung gayon, ang ipinagkaiba mo sa isang diyablong hari? Patas na pagtrato ba ito sa mga tao? Kung kikilos ka sa paraang matapat at matuwid, dapat bang katakutan ang pagsusubaybay sa iyo ng mga tao? Kung ikaw ay natatakot, ibig sabihin nito ay may itinatago ka. Kung alam mo sa iyong puso na may problema ka, dapat mong tanggapin ang paghatol at pagkastigo ng Diyos. Ipinapakita nito na may katwiran ka. Kung alam mong may problema ka, pero hindi mo hinahayaan ang sinuman na pangasiwaan ka, inspeksyunin ang trabaho mo, o siyasatin ang problema mo, lubha kang walang katwiran, ikaw ay isang taong naghihimagsik at lumalaban sa Diyos, at sa kasong ito, mas malala pa ang problema mo. Kung kikilatisin ka ng mga hinirang ng Diyos na isang masamang tao o isang hindi mananampalataya, lalo pang magiging problematiko ang mga kahihinatnan nito—aalisin at ititiwalag ka. Kung kaya, ang mga kayang tumanggap ng pangangasiwa, pagsusuri, at pagsusubaybay sa kanila ng iba ang siyang mga pinakanagtataglay ng katwiran; mayroon silang lawak ng isipan at normal na pagkatao. Kapag nadiskubre mong mali ang pamamaraan mo o na nagbubunyag ka ng tiwaling disposisyon, kung nagagawa mong magbukas at makipag-usap sa mga tao, tutulungan nito ang mga nasa paligid mo na mapangasiwaan ka. Talagang kailangang tumanggap ng pangangasiwa, ngunit ang pinakamahalaga ay magdasal sa Diyos, umasa sa Kanya, at palagiang suriin ang iyong sarili. Lalo na kapag maling landas ang tinahak mo o nakagawa ka ng mali, o kapag akmang kikilos ka na nang arbitraryo at diktatoryal, at tinukoy ito ng isang tao sa paligid mo at binalaan ka, dapat mong tanggapin iyon at magmadali kang pagnilayan ang iyong sarili, at aminin ang iyong pagkakamali, at itama iyon. Maaari nitong pigilan ka sa pagtahak sa landas ng mga anticristo. Kung may isang taong tumutulong at nagbababala sa iyo sa ganitong paraan, hindi ka ba pinoprotektahan nang hindi mo nalalaman? Para sa iyo, ito ay isang uri ng proteksyon. Samakatwid, hindi ka dapat palaging maging mapagbantay laban sa iyong mga kapatid o sa mga tao sa paligid mo. Huwag palaging magbalatkayo o magkubli ng sarili, nang hindi tinutulutan ang iba na maunawaan ka o makita kung sino ka. Kung ang iyong puso ay palaging mapagbantay laban sa iba, maaapektuhan nito ang paghahanap mo sa katotohanan, at magiging madali para sa iyo na mawala ang gawain ng Banal na Espiritu, gayundin ang maraming mga pagkakataon na magawa kang perpekto. Kung palagi kang mapagbantay laban sa iba, magkakaroon ka ng mga sikreto sa iyong puso, at hindi mo magagawang makipagtulungan sa mga tao. Magiging madali para sa iyo na gawin ang mga maling bagay at tahakin ang maling landas, at matitigilan ka kapag nakagawa ka ng mga pagkakamali. Ano ang iisipin mo sa oras na iyon? “Kung alam ko lang, nakipagtulungan sana ako sa mga kapatid ko sa paggampan sa aking tungkulin sa simula pa lang, at tiyak na hindi sana ako magkakaroon ng anumang problema. Pero dahil palagi akong natatakot na makilatis ng iba, naging mapagbantay ako laban sa iba. Ngunit sa huli, walang ibang nagkamali—ako ang nakagawa ng unang pagkakamali. Kahiya-hiya at kahangalan ang bagay na ito!” Kung magagawa mong tumuon sa paghahanap sa katotohanan, at maging bukas sa pakikipagbahaginan kasama ang iyong mga kapatid kapag nahihirapan ka, matutulungan ka ng iyong mga kapatid, at maaalalayan kang maunawaan ang tamang landas ng pagsasagawa at mga prinsipyo ng pagsasagawa. Mapangangalagaan ka nito mula sa pagtahak sa maling landas kapag ginagampanan ang iyong tungkulin, para hindi ka mabigo o madapa, o itaboy at itiwalag ng Diyos. Sa halip, makatatanggap ka ng proteksiyon, magagampanan mo nang maayos ang iyong tungkulin, at makakamit ang pagsang-ayon ng Diyos. Ano’t napakalaki ng mga pakinabang na nakakamit ng mga tao sa magkakasundong pakikipagtulungan!

Ang mga salitang “pagtutulungan na may pagkakasundo” ay madaling maunawaan nang literal, ngunit mahirap isagawa ang mga ito. Hindi madaling isabuhay ang praktikal na bahagi ng mga salitang ito. Bakit hindi ito madali? (Ang mga tao ay may mga tiwaling disposisyon.) Tama iyan. Ang tao ay may mga tiwaling disposisyon ng kayabangan, kabuktutan, katigasan ng kalooban, at iba pa, at nakahahadlang ang mga ito sa kanyang pagsasagawa ng katotohanan. Kapag nakikipagtulungan ka sa iba, inihahayag mo ang lahat ng uri ng mga tiwaling disposisyon. Halimbawa, iniisip mo: “Gusto mo akong makipagtulungan sa taong iyon, pero kaya ba niya? Hindi ba ako hahamakin ng mga tao kung makikipagtulungan ako sa isang taong walang kakayahan?” At kung minsan, maaari mo pa ngang isipin, “Talagang hindi sensitibo ang taong iyon, at hindi niya nauunawaan ang sinasabi ko!” o “Ang sasabihin ko ay maingat na napag-isipan at may malalim na pagkaunawa. Kung sasabihin ko ito sa kanila at hahayaan silang angkinin iyon, mamumukod-tangi pa rin ba ako? Pinakamaganda ang aking panukala. Kung sasabihin ko lamang iyon at hahayaan silang gamitin iyon, sino ang makakaalam na kontribusyon ko iyon?” Ang gayong mga saloobin at opinyon—ang gayong mga maladiyablong salita—ay karaniwang naririnig at nakikita. Kung mayroon kang gayong mga saloobin at opinyon, handa ka bang makipagtulungan sa iba? Nagagawa mo bang makipagtulungan nang may pagkakasundo? Hindi madali iyon; marami-rami ang hamon doon! Ang mga salitang “pagtutulungan na may pagkakasundo” ay madaling sabihin—buksan mo lang ang bibig mo at lalabas ang mga iyon. Ngunit kapag oras na para isagawa ang mga iyon, malaki ang mga hadlang sa iyong kalooban. Kung saan-saan napupunta ang isip mo. Kung minsan, kapag maganda ang timpla mo, maaari mo pang magawang magbahagi nang kaunti sa iba; ngunit kapag hindi maganda ang timpla mo at nahahadlangan ka ng tiwaling disposisyon, hindi mo talaga maisasagawa iyon. Ang ilang tao, bilang mga lider, ay hindi kayang makipagtulungan sa sinuman. Palagi nilang hinahamak ang iba, palaging mapili sa iba, at kapag nakita nila ang mga pagkukulang ng iba, hinuhusgahan at inaatake nila ang mga taong iyon. Masamang impluwensiya ang mga lider na iyon, at tinatanggal sila. Hindi ba nila nauunawaan ang ibig sabihin ng mga salitang “pagtutulungan na may pagkakasundo”? Ang totoo ay nauunawaan nila iyon nang mabuti, ngunit hindi lang talaga nila maisagawa iyon. Bakit hindi nila maisagawa iyon? Dahil masyado nilang pinahahalagahan ang katayuan, at napakayabang ng kanilang disposisyon. Gusto nilang magpakitang-gilas, at kapag nagkaroon na sila ng katayuan, hindi nila pakakawalan iyon, sa takot na mapunta iyon sa kamay ng ibang tao at maiwan silang walang tunay na kapangyarihan. Natatakot silang mapag-iwanan ng iba at hindi maging mataas ang tingin sa kanila, natatakot na baka mawalan ng kapangyarihan o awtoridad ang kanilang mga salita. Iyan ang kinatatakutan nila. Hanggang saan umaabot ang kanilang kayabangan? Nawawalan sila ng katwiran at kumikilos sila nang wala sa katwiran at padalus-dalos. At ano ang kinahihinatnan niyon? Hindi lamang hindi maganda ang pagganap nila sa kanilang tungkulin, kundi nakakagambala at nakakagulo rin ang kanilang mga kilos, at binabago ang pagtatalaga ng kanilang tungkulin at tinatanggal sila. Sabihin ninyo sa Akin, mayroon man lang bang lugar kung saan akmang gampanan ng gayong tao, na may gayong disposisyon, ang kanyang tungkulin? Natatakot Ako na saanman sila ilagay, hindi nila gagampanan nang maayos ang kanilang tungkulin. Hindi nila kayang makipagtulungan sa iba—kung gayon, ibig bang sabihin niyon ay makakaya nilang gampanan nang maayos ang isang tungkulin nang mag-isa? Hindi talaga. Kung gagampanan nilang mag-isa ang isang tungkulin, lalo pa silang hindi mapipigilan, lalo pang magkakaroon ng kakayahang kumilos nang wala sa katwiran at padalus-dalos. Kung magagampanan mo man nang maayos ang iyong tungkulin ay walang kinalaman sa iyong mga kagalingan, sa kahusayan ng iyong kakayahan, sa iyong pagkatao, iyong mga abilidad, o iyong mga kasanayan; nakasalalay iyon sa kung isa kang taong tumatanggap sa katotohanan at kung nagagawa mong isagawa ang katotohanan. Kung kaya mong isagawa ang katotohanan at tratuhin nang patas ang iba, magkakaroon ka ng pakikipagtulungang may pagkakasundo sa iba. Ang susi sa kung magagampanan ba nang maayos ng isang tao ang kanyang tungkulin at kung magkakaroon ba siya ng pakikipagtulungang may pagkakasundo sa iba, ay nakasalalay sa kung kaya ba niyang tanggapin at magpasakop sa katotohanan. Ang kakayahan, mga kaloob, abilidad, edad, at iba pa ng mga tao ay hindi ang pinakamahalaga, lahat ng iyon ay pumapangalawa lamang. Ang pinakamahalagang bagay ay tingnan kung minamahal ba ng isang tao ang katotohanan, at kung naisasagawa ba niya ang katotohanan. Matapos makinig sa isang sermon, ang mga nagmamahal sa katotohanan at nakapagsasagawa ng katotohanan ay aaminin na tama iyon. Sa tunay na buhay, kapag may makakaharap silang mga tao, pangyayari, at bagay, ilalapat nila ang mga katotohanang ito sa sarili nila. Isasagawa nila ang katotohanan, magiging sarili nilang realidad iyon, at magiging bahagi ng kanilang sariling buhay. Ito ang magiging mga pamantayan at prinsipyong pagbabatayan ng kanilang pag-asal at paggawa ng mga bagay-bagay; iyon ang kanilang isasabuhay at ibubunyag. Kapag nakikinig sa isang sermon, aaminin din ng mga hindi nagmamahal sa katotohanan na tama iyon, at iisipin na nauunawaan nilang lahat iyon. Naitala nila ang mga doktrina sa kanilang puso, ngunit ano ang ginagamit nilang mga prinsipyo at pamantayan sa pagkokonsidera sa isang bagay habang ginagawa iyon? Palagi nilang isinasaalang-alang ang mga bagay ayon sa sarili nilang mga interes; hindi nila isinasaalang-alang ang mga bagay gamit ang katotohanan. Nangangamba sila na ang pagsasagawa ng katotohanan ay magsasanhi ng kawalan sa kanila, at nangangamba silang mahusgahan at mahamak ng iba—na mapahiya. Urong-sulong sila sa kanilang mga pagsasaalang-alang, pagkatapos ay iniisip nila sa huli, “Poprotektahan ko na lang ang aking katayuan, reputasyon, at mga interes, ito ang pinakamahalaga. Kapag natugunan na ang mga bagay na ito, magiging kontento na ako. Kung hindi matutugunan ang mga bagay na ito, hindi ako magiging masayang isagawa ang katotohanan, ni hindi iyon magiging kasiya-siya para sa akin.” Ito ba ang taong nagmamahal sa katotohanan? Talagang hindi. Ang ilang tao ay napakaseryoso kapag nakikinig sa mga sermon, at gumagawa pa nga ng mga tala. Sa tuwing makaririnig sila ng mahalagang salita o parirala, itinatala nila ito sa isang kuwaderno, ngunit hindi ito ginagamit o isinasagawa pagkatapos. Walang tunay na pagbabago na makikita kahit gaano pa katagal na panahon ang lumipas. Ganito ba ang isang taong nagmamahal sa katotohanan? Kaya ng mga nagmamahal sa katotohanan—basta nauunawaan nila ito—na isagawa ito, samantalang iyong mga hindi nagmamahal sa katotohanan ay hindi ito maisagawa kahit nauunawaan nila ito. Ang pinakamalaking tanda kung mahal ng isang tao ang katotohanan ay kung kaya niya itong isagawa. Sa tingin ninyo, kaya bang malaman ng isang taong hindi nagmamahal sa katotohanan ang tama sa mali? (Hindi.) Sa totoo lang ay kaya niya. Halimbawa, kung naging mabait siya sa isang tao noon, ngunit sinalungat ng taong iyon ang kanyang mga interes, sasabihin niya, “Ang taong iyon ay walang konsensiya. Tinulungan ko siya noon, at ngayon ay ganito na ang pakikitungo niya sa akin!” Tingnan mo, nagsasalita siya tungkol sa konsensiya, ngunit anong pamantayan ang ginagamit niya para sukatin ang konsensiya ng isang tao, o ang tama at mali? Sinuman ang kapaki-pakinabang sa kanya o alinmang salita o gawa ang kapaki-pakinabang sa kanya—ang mga bagay na ito ay positibo, habang ang anumang hindi kapaki-pakinabang sa kanya ay negatibo. Ganito kamakasarili ang kanyang pananaw. Sa tingin ninyo, makakamit ba ng ganitong uri ng tao ang katotohanan? (Hindi.) Bakit hindi? (Hindi niya matatamo ang katotohanan dahil ang kanyang mga kilos ay walang prinsipyo, at hindi siya nagsasagawa ayon sa katotohanan. Sa halip, kumikilos siya para sa kanyang sariling pakinabang, at nagpapakana para sa kanyang sarili sa lahat ng aspekto.) Ganyan nga. Hindi niya matatamo ang katotohanan. Para sa anong uri ng tao inihanda ang katotohanan? Ito ay inihanda para sa mga taong nagmamahal sa katotohanan at kayang talikuran ang lahat para dito. Ito ang mga taong makapagkakamit ng katotohanan, at silang nagmamay-ari at pinagkakalooban ng katotohanan sa huli. Nangangahulugan ito ng kakayahang isagawa ang katotohanan at isabuhay ang katotohanan anuman ang halaga, kahit na nangangahulugan ito ng pagsasakripisyo ng personal na mga interes, o ng mga bagay na pinakamamahal niya, at pag-aalay ng lahat ng ito. Sa ganitong paraan, makakamit ang katotohanan.

Ano sa tingin ninyo ang pinakapinahahalagahan ng mga tao? Buhay ba ng tao? (Oo.) Sa totoo lang, hindi ito iyon. Ipagpalagay nating hiniling sa iyong ibigay ang iyong buhay para sa Diyos. Kaya mo ba itong ibigay? Ipagpalagay nating hiniling sa iyong ihandog ang iyong sarili sa Diyos, at agaran kang mamatay, kaya mo ba itong gawin? May ilan na kaya itong gawin. Ang buhay, kung gayon, ay hindi ang pinakamahalagang bagay sa mga tao, dahil talaga namang ang ilan ay handang ihandog ang kanilang sarili sa Diyos o ialay ang kanilang buhay para sa Diyos, kahit kailan at kahit saan. Ngunit kapag ang kanilang sariling mga personal na interes o reputasyon at katayuan ang nakataya, lalo na kung nasasangkot dito ang kanilang kinabukasan at kapalaran, kaya ba nilang isagawa ang katotohanan at maghimagsik laban sa kanilang sariling laman? Ito ang pinakamahirap gawin. Ano ang pinakamahalagang bagay para sa isang tao sa sitwasyong ito? (Ang kanyang interes, kinabukasan, at kapalaran.) Tama. Hindi ang buhay, kundi ang kanilang mga interes, katayuan, kinabukasan, at kapalaran—ito ang mga bagay na pinakapinahahalagahan at pinakamamahal ng mga tao. Ang isang taong kayang mag-alay ng kanyang buhay para sa Diyos ay hindi tiyak na isang taong nagmamahal sa katotohanan at nagsasagawa ng katotohanan. Ang kakayahang mag-alay ng buhay para sa Diyos ay maaaring isang islogan lamang. Sinasabi mong kaya mong ialay ang iyong buhay sa Diyos, ngunit kaya mo bang bitiwan ang mga pakinabang ng katayuan? Kaya mo bang bitiwan ang pride? Alin ang mas madaling isakripisyo? (Mas madaling isakripisyo ang buhay ng isang tao.) Oo. Kapag ang ilang tao ay kailangang mamili, bagama’t kaya nilang isakripisyo ang kanilang sariling buhay, hindi nila kayang bitiwan ang mga pakinabang ng katayuan, o talikuran ang kanilang maling landas. Sabihin nang pipili ka sa pagitan ng dalawang daan. Ang isa ay ang daan ng pagiging isang matapat na tao, na sabihin ang katotohanan at sabihin kung ano ang nasa puso mo, na ibahagi ang iyong puso sa iba, o na aminin ang iyong mga pagkakamali at pagsasabi ng mga bagay na totoo, ipakita sa iba ang iyong pangit na katiwalian at magdulot ng kahihiyan sa iyong sarili. Iyong isa naman ay ang daan ng pagiging martir para sa Diyos at pagpasok sa kaharian ng langit kapag namatay ka. Alin ang pipiliin mo? Maaaring sabihin ng ilan, “Pinipili kong ialay ang aking buhay para sa Diyos. Nakahanda akong mamatay para sa Kanya; pagkatapos mamatay, makukuha ko ang aking gantimpala, at makakapasok ako sa kaharian ng langit.” Ang ihandog ang buhay para sa Diyos ay magagawa sa iisang malakas na buhos ng lakas, ng mga may kapasyahang gawin ito. Pero maisasakatuparan ba ang pagsasagawa ng katotohanan at pagiging matapat na tao sa gayong buhos ng lakas? Hindi, maging sa dalawang buhos ng lakas. Kung sinusubukan mo lang na gampanan ang ilang hindi gaanong mahalagang tungkulin at isagawa ang ilang simpleng katotohanan, at walang nasasangkot na mga kritikal na isyu ng tama at mali, kung gayon, ito ay isang bagay na maaaring makamit sa isang bugso lang kung mayroon kang kaunting determinasyon. Gayumpaman, kung makaharap ka ng mga bagay na kinasasangkutan ng mga katotohanang prinsipyo, malamang na hindi sapat kahit dalawang bugso—kakailanganin mong maunawaan ang mga katotohanang prinsipyo. Ang isang sandali ng pagsasabi ng totoo at hindi pagsisinungaling ay hindi nangangahulugang gagawin ka na isang matapat na tao nang minsanan at tuluyan. Ang pagiging isang matapat na tao ay may kasamang pagbabago ng iyong mga disposisyon, nangangailangan ito ng sampu o dalawampung taong karanasan. Dapat mong iwaksi ang mapanlinlang mong disposisyon ng pagsisinungaling at panlilinlang bago mo maabot, sa pangkalahatan, ang pamantayan sa pagiging isang matapat na tao. Mahirap ba ito para sa lahat? Isa itong napakalaking hamon. Gusto ng Diyos ngayon na magawang perpekto at makamit ang isang grupo ng mga tao, at lahat ng naghahangad ng katotohanan ay dapat tumanggap ng paghatol at pagkastigo, mga pagsubok at pagpipino. Ang layon ng paggawa ng Diyos sa ganitong paraan ay para lutasin ang kanilang mapanlinlang na disposisyon at gawin silang matatapat na tao, at mga taong nagpapasakop sa Diyos. Hindi ito isang bagay na makakamit sa iisang bugso ng pagsisikap; kailangan nito ng tunay na pananalig, at dapat sumailalim ang isang tao sa maraming pagdurusa mula sa mga pagsubok at pagpipino bago niya makamit ito. Ipagpalagay na hinihingi sa iyo ng Diyos ngayon na maging isang matapat na tao at sabihin ang totoo tungkol sa isang bagay, na kinasasangkutan ng mga katunayan, o ng iyong kinabukasan at iyong kapalaran. Ang mga kahihinatnan ng paggawa mo nito ay maaaring hindi pabor sa iyo: Maaaring hindi na maging mataas ang tingin sa iyo ng iba, at pakiramdam mo ay nasira na ang iyong reputasyon. Sa gayong mga sitwasyon, kaya mo bang maging prangka, at sabihin ang totoo? Kaya mo bang maging matapat? Ito ang pinakamahirap na gawin, mas mahirap pa kaysa sa pagbuwis ng iyong buhay. Maaari mong sabihin, “Kaya kong mamatay para sa Diyos, pero kung ipapasabi sa akin ng Diyos ang totoo, hindi ko ito kakayanin. Ayaw ko talagang maging isang matapat na tao. Mas gugustuhin ko pang mamatay kaysa hayaang maliitin ako ng lahat, kaysa hayaang makita ng lahat na isa lang akong ordinaryong tao.” Mula rito, makikita na ang pinakapinapahalagahan pa rin ng mga tao ay ang katayuan at reputasyon—pinapahalagahan nila ang mga bagay na ito nang higit pa sa sarili nilang buhay. Malinaw na namumuhay pa rin sila sa gitna ng mga satanikong disposisyon, at na ang kanilang puso ay kontrolado pa rin ni Satanas. Kung makaharap sila ng malaking panganib, maaaring magawa nilang isugal ang kanilang buhay sa isang bugso ng pagsisikap, ngunit hindi madali para sa kanila na isuko ang katayuan at reputasyon. Para sa mga taong nananampalataya sa Diyos, ang paghahandog ng kanilang buhay ay hindi ang pinakamahalaga. Hinihingi ng Diyos na tanggapin ng mga tao ang katotohanan, at tunay na maging matatapat na tao na sinasabi kung ano man ang nasa puso nila, nagbubukas at nagsisiwalat ng sarili sa lahat. Madali bang gawin ito? (Hindi.) Sa katunayan, hindi hinihingi sa iyo ng Diyos na isakripisyo mo ang buhay mo. Hindi ba’t bigay sa iyo ng Diyos ang buhay mo? Ano ang pakinabang ng buhay mo sa Diyos? Hindi ito gusto ng Diyos. Ang gusto Niya ay magsalita ka nang totoo, sabihin mo kung anong uri ka ng tao at ano ang nilalaman ng puso mo. Masasabi mo ba ang mga bagay na ito? Dito, nagiging mahirap ang mga bagay-bagay, at maaari mong sabihing, “Pagawin mo ako ng ilang pisikal na trabaho, at magkakaroon ako ng lakas na gawin iyon. Ipasakripisyo sa akin ang lahat ng pag-aari ko, at magagawa ko ito. Madali kong matatalikuran ang aking mga magulang, anak, buhay may-asawa, at propesyon. Ngunit ang pagpapasabi sa akin ng isang bagay mula sa puso, o pagpapasabi sa akin ng isang matapat na pangungusap—iyan ang isang bagay na hindi ko magagawa.” Bakit hindi mo magagawa iyon? Dahil kapag ginawa mo iyon, sinumang nakakakilala sa iyo o pamilyar sa iyo ay mag-iiba ang tingin sa iyo. Hindi ka na nila titingalain. Mapapahiya ka na at ganap na mahahamak, at maglalaho ang iyong integridad at dignidad. Mawawala ang matayog na katayuan at katanyagan mo sa puso ng iba. Kaya nga, sa gayong sitwasyon, anuman ang mangyari, hindi mo sasabihin ang totoo. Kapag nakahaharap ito ng mga tao, nagtatalo ang kalooban nila. Kapag lumipas na ang pagtatalong iyon ng kalooban nila, sa huli ay napagtatagumpayan ng ilan ang kanilang mga paghihirap, samantalang ang iba ay hindi pa napagtagumpayan ang gapos at mga limitasyon ng kanilang mga satanikong disposisyon hanggang sa araw na ito, at nananatili silang kontrolado ng kanilang sariling katayuan, pride, banidad, at tinatawag na dangal. Mahirap ito, hindi ba? Hindi isang dakilang usapin ang pagsasalita nang matapat at pagsasabi ng totoo, subalit napakaraming matatapang na bayani, napakaraming tao na ang sumumpa ng taimtim na mga panunumpa sa harap ng Diyos upang ilaan ang kanilang sarili, gugulin ang kanilang sarili, at ialay ang kanilang buhay para sa Diyos, at napakaraming nagsabi ng mga engrandeng salita sa Diyos ang labis na napatigagal dito. Ano ang ibig Kong sabihin dito? Kapag hinihingi ng Diyos na maayos na tuparin ng mga tao ang kanilang tungkulin, hindi Niya hinihingi sa kanila na tapusin ang tiyak na bilang ng mga gampanin, o magsakatuparan ng anumang malaking proyekto, ni magkamit ng anumang mga pambihirang tagumpay. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay ayon sa Kanyang mga salita. Hindi kailangan ng Diyos na maging dakila o marangal ka, o na gumawa ka ng anumang himala, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang kailangan lang ng Diyos ay na isagawa mo ang mga salita Niya sa isang praktikal na paraan. Pagkatapos mong maunawaan ang mga salita ng Diyos, gawin mo ang mga ito at isakatuparan ang mga ito, o pagkatapos mong marinig ang mga salita ng Diyos, tandaan mo nang mabuti ang mga ito, at pagdating ng panahon para magsagawa, gawin mo ito ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. Palagi kang naghahangad ng kadakilaan, karangalan, at katayuan; palagi kang naghahangad na maging mas mataas kaysa sa iba. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang mas hinahangad mo ang kadakilaan at pagiging marangal, at naghahangad na maging nakatataas sa iba, na mangibabaw sa karamihan, na maging pambihira, at maging bukod-tangi, lalong nagkakaroon ng pagtutol ang Diyos sa iyo. Kung hindi mo pagninilayan ang iyong sarili at hindi ka magsisisi, kamumuhian at itatakwil ka ng Diyos. Talagang hindi ka dapat maging isang taong tinututulan ng Diyos; dapat kang maging isang taong minamahal ng Diyos. Kaya, paano ka magiging isang taong minamahal ng Diyos? Tanggapin ang katotohanan nang masunurin, akuin ang iyong wastong posisyon bilang isang nilikha, kumilos batay sa mga salita ng Diyos sa praktikal na paraan, gampanan nang maayos ang iyong tungkulin, maging isang matapat na tao, at isabuhay ang wangis ng tao. Sapat na ito, at mapapalugod nito ang Diyos. Ang mga tao ay talagang hindi dapat magkimkim ng mga ambisyon o ng mga hindi makatotohanang pantasya, hindi nila dapat hangarin ang kasikatan, pakinabang, at katayuan, o hangarin na mangibabaw sa karamihan. Higit pa rito, hindi sila dapat maghangad na maging higit sa tao o isang dakilang tao, na maging nakatataas sa iba, at na idolohin sila ng iba. Ito ang inaasam ng mga tiwaling tao, at ito ang landas ni Satanas; hindi inililigtas ng Diyos ang gayong mga tao. Kung walang tigil na hinahangad ng mga tao ang kasikatan, pakinabang, at katayuan at matigas na tumatangging magsisi, kung gayon ay hindi na sila matutubos, at mayroon lang iisang kalalabasan para sa kanila: pagtitiwalag. Ngayon, kung mabilis kayong magsisisi, may panahon pa; subalit kapag dumating na ang araw na natapos na ng Diyos ang Kanyang gawain, at lalo pang lumaki ang mga sakuna, hindi na kayo magkakaroon ng pagkakataong magsisi. Kapag dumating ang oras na iyon, ang mga naghahangad ng kasikatan, pakinabang, at katayuan, subalit matigas na tumatangging magsisi, sila ay ititiwalag. Kailangang maging malinaw sa inyong lahat kung anong uri ng mga tao ang nilalayong iligtas ng Diyos sa Kanyang gawain, at kung ano ang kahulugan ng Kanyang pagliligtas. Hinihingi ng Diyos sa mga tao na lumapit sa harapan Niya, makinig sa mga salita Niya, tanggapin ang katotohanan, iwaksi ang kanilang mga tiwaling disposisyon, at magsagawa ayon sa sinasabi at inaatas ng Diyos. Ang ibig sabihin nito ay ang mamuhay ayon sa Kanyang mga salita, sa halip na mamuhay ayon sa mga kuru-kuro at imahinasyon nila, at ayon sa mga satanikong pilosopiya, at ang maghangad ng tinatawag ng mga tao na “kaligayahan.” Kung hindi nakikinig sa mga salita ng Diyos o hindi tumatanggap sa katotohanan ang isang tao, subalit namumuhay pa rin ayon sa mga pilosopiya ni Satanas, at namumuhay sa loob ng mga satanikong disposisyon at matigas na tumatangging magsisi, kung gayon ang ganitong uri ng tao ay hindi maliligtas ng Diyos. Siyempre, sumusunod ka sa Diyos dahil hinirang ka ng Diyos—pero ano ang kahulugan ng pagkakahirang sa iyo ng Diyos? Ito ay upang gawin kang isang tao na nagtitiwala sa Diyos, na sinserong sumusunod sa Diyos, na kayang talikdan ang lahat para sa Diyos, na nagagawang sumunod sa daan ng Diyos, at na nagwaksi ng kanyang mga satanikong disposisyon, hindi na sumusunod kay Satanas o namumuhay sa ilalim ng kapangyarihan nito. Kung sumusunod ka sa Diyos at gumaganap ka ng tungkulin sa Kanyang sambahayan, subalit nilalabag mo ang katotohanan sa lahat ng aspekto, hindi ka nagsasagawa o dumaranas ayon sa Kanyang mga salita, at nilalabanan mo pa Siya, matatanggap ka kaya ng Diyos? Siguradong hindi. Ano ba ang ibig Kong sabihin sa bagay na ito? Hindi talaga mahirap na gampanan ang iyong tungkulin, at hindi rin ito mahirap gawin nang may debosyon at nang pasok sa pamantayan. Hindi mo kailangang isakripisyo ang iyong buhay o gumawa ng anumang natatangi o mahirap, kailangan mo lamang sundin ang mga salita at tagubilin ng Diyos sa isang masunurin at praktikal na paraan, nang hindi nagkakaroon ng sarili mong mga ideya o isinasakatuparan ang sarili mong proyekto, kundi tumatahak sa landas ng paghahangad sa katotohanan. Kung magagawa ito ng mga tao, magkakaroon sila, sa pangkalahatan, ng wangis ng tao. Kapag mayroon silang tunay na pagpapasakop sa Diyos, at naging matatapat na tao, tataglayin nila ang wangis ng isang tunay na tao.

Para Magampanan Nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran

Maraming tao ang tinitiwalag matapos gumampan ng mga tungkulin sa loob ng isa o dalawang taon lamang, o tatlo hanggang limang taon lamang. Ano ang pangunahing dahilan nito? Masasabing ito ay pangunahing dahil sa ang mga taong iyon ay hindi nagtataglay ng konsensiya o katwiran, at walang pagkatao. Hindi lamang nila hindi tinatanggap ang katotohanan, nagdudulot pa sila ng mga pagkagambala at kaguluhan, at lagi silang pabasta-basta habang ginagampanan ang kanilang mga tungkulin. Hindi sila kailanman nakikinig paano man sila bahaginan tungkol sa katotohanan, at sila ay hindi sumusunod at palaban kapag sila ay pinupungusan. Kalaunan, wala nang ibang pagpipilian kundi ang paalisin sila at itiwalag sila. Anong problema ang ipinakikita nito? Para magampanan ang mga tungkulin, dapat man lamang ay nagtataglay ang mga tao ng konsensiya at katwiran; kung wala ang mga ito, magiging mahirap para sa kanila ang manindigan. Lahat ng walang konsensiya at katwiran ay walang pagkatao, at hindi kayang tanggapin ang katotohanan, kaya hindi sila maililigtas ng Diyos, at kahit na magtrabaho pa sila, hindi ito magiging pasok sa pamantayan. Ito ay isang isyu na dapat mong makita nang malinaw. Kapag nakatagpo ka sa hinaharap ng mga taong walang konsensiya o katwiran—na ibig sabihin, mga taong walang pagkatao—dapat mo silang paalisin sa lalong madaling panahon.

Ang ilang tao ay hindi tumatanggap ng anumang pananagutan kapag gumagampan sila ng kanilang tungkulin, lagi silang pabasta-basta. Kahit nakikita nila ang problema, ayaw nilang maghanap ng solusyon at takot silang mapasama ang loob ng mga tao, kaya nga nagmamadali silang gawin ang mga bagay-bagay, na ang resulta ay kailangang ulitin ang gawain. Dahil ikaw ang gumagampan sa tungkuling ito, dapat mong panagutan ito. Bakit hindi mo ito sineseryoso? Bakit pabasta-basta ka? At pabaya ka ba sa iyong mga responsabilidad kapag ginagampanan mo ang iyong tungkulin sa ganitong paraan? Kahit sino pa ang may pangunahing responsabilidad, responsable ang lahat ng iba pa sa pagbabantay sa mga ito, ang lahat ay dapat may ganitong pasanin at ganitong pagpapahalaga sa pananagutan—pero wala ni isa man sa inyo ang nagbibigay ng anumang pansin, talagang pabasta-basta kayo, wala kayong debosyon, pabaya kayo sa inyong mga responsabilidad! Hindi naman sa hindi ninyo nakikita ang problema, kundi ay ayaw ninyong tumanggap ng pananagutan—ni ayaw ninyong pansinin ang bagay na ito kapag nakikita naman ninyo ang problema, ayos na sa inyo ang “sapat na.” Hindi ba’t ang pagiging pabasta-basta sa ganitong paraan ay pagtatangkang linlangin ang Diyos? Kung kapag gumagawa at nagbabahagi Ako sa inyo tungkol sa katotohanan, pakiramdam Ko ay katanggap-tanggap ang “sapat na,” kung gayon, batay sa inyong mga kakayahan at paghahangad, ano ang makakamit ninyo mula roon? Kung pareho ng sa inyo ang saloobin Ko, wala kayong mapapala. Bakit Ko ito sinasabi? Sa isang banda ito ay dahil wala kayong anumang ginagawa na taos-puso, at sa isa pang banda ay dahil medyo mahihina ang kakayahan ninyo, medyo manhid kayo. Dahil nakikita Kong lahat kayo ay manhid at walang pagmamahal sa katotohanan, at hindi ninyo hinahangad ang katotohanan, dagdag pa ang mahihina ninyong kakayahan, kaya kailangan Kong magsalita nang detalyado. Dapat Kong sabihin nang malinaw ang lahat, sabihin ang mga bagay mula sa lahat ng anggulo at sa lahat ng paraan, at unti-untiin at himay-himayin ang mga ito sa Aking pananalita. Saka lamang kayo nakakaunawa nang kaunti. Kung pabasta-basta Ako sa inyo, at nagsalita nang kaunti ukol sa anumang paksa, sa tuwing maibigan Ko, hindi ito pinag-iisipan, o pinagsisikapan, o isinasapuso, at hindi nagsasalita kapag hindi Ko gustong magsalita, ano ang mapapala ninyo? Sa kakayahan na katulad ng sa inyo, hindi ninyo mauunawaan ang katotohanan, wala kayong makakamit, at lalong hindi ninyo matatamo ang kaligtasan. Kaya, hindi Ko magagawa iyon, sa halip, dapat Akong magsalita nang detalyado. Dapat Akong maging detalyado at magbigay ng mga halimbawa ukol sa mga kalagayan ng bawat uri ng tao, sa mga saloobin ng mga tao sa katotohanan, at sa bawat uri ng tiwaling disposisyon, at kailangan Kong umulit; saka lamang ninyo maaarok ang sinasabi Ko, at mauunawaan ang naririnig ninyo. Anumang aspekto ng katotohanan ang ibinabahagi Ko, gumagamit Ako ng iba’t ibang paraan ng pagsasalita, gamit ang mga paraan ng pakikipagbahaginan para sa mga matatanda at para sa mga bata, gamit ang mga paraan ng pagtalakay sa mga katwiran at pagkukuwento, at ang mga paraan ng pagsasalita tungkol sa teorya at pagsasalita tungkol sa pagsasagawa at karanasan, upang maunawaan ng mga tao ang katotohanan at makapasok sa realidad. Sa ganitong paraan, iyong mga may kakayahan at may puso ay magkakaroon ng pagkakataong maunawaan at tanggapin ang katotohanan at maligtas. Ngunit noon pa man ang saloobin ninyo sa inyong tungkulin ay pagiging pabasta-basta na, pagpapaliban ng mga bagay-bagay, at wala kayong pakialam kung gaano katagal ang antalang idinudulot ninyo. Hindi ninyo pinagninilayan kung paano hanapin ang katotohanan upang malutas ang mga problema, hindi ninyo iniisip kung paano gampanan ang inyong tungkulin nang maayos upang makapagpatotoo sa Diyos. Ito ay pagpapabaya sa inyong tungkulin. Kaya napakabagal ng paglago ng inyong buhay, pero hindi kayo nababalisa sa dami ng oras na nasayang ninyo. Sa katunayan, kung gagawin ninyo ang inyong tungkulin nang maingat at responsable, hindi man lang aabutin ng lima o anim na taon bago ninyo magagawang magkuwento ng inyong mga karanasan at magpatotoo sa Diyos, at ang iba’t ibang gawain ay maisasakatuparan nang may positibong epekto—pero ayaw ninyong isaalang-alang ang mga layunin ng Diyos, ni ayaw ninyong magsikap para sa katotohanan. May ilang bagay na hindi ninyo alam kung paano gawin, kaya’t binibigyan Ko kayo ng mga tiyak na tagubilin. Hindi ninyo kailangang mag-isip, kailangan niyo lamang makinig at isagawa iyon. Iyan lang ang katiting na responsabilidad na dapat ninyong akuin—ngunit kahit iyan ay lampas sa inyo. Nasaan ang inyong debosyon? Hindi ito makita kahit saan! Ang tanging ginagawa ninyo ay magsabi ng mga bagay na masarap pakinggan. Sa puso ninyo, alam ninyo ang dapat ninyong gawin, pero sadyang hindi ninyo isinasagawa ang katotohanan. Ito ay paghihimagsik laban sa Diyos, at ang ugat nito ay kawalan ng pagmamahal sa katotohanan. Alam na alam ninyo sa puso ninyo kung paano kumilos alinsunod sa katotohanan—sadyang hindi ninyo isinasagawa ito. Malubhang problema ito; nakatitig kayo sa katotohanan nang hindi ito isinasagawa. Hindi talaga kayo mga taong nagpapasakop sa Diyos. Para gumampan ng tungkulin sa sambahayan ng Diyos, dapat ninyong hanapin at isagawa man lang ang katotohanan at kumilos ayon sa mga prinsipyo. Kung hindi mo naisasagawa ang katotohanan sa iyong paggampan sa tungkulin, saan mo ito maaaring isagawa? At kung hindi mo isinasagawa ang anuman sa katotohanan, isa kang hindi mananampalataya. Ano ba talaga ang layon mo, kung hindi mo tinatanggap ang katotohanan—lalo nang hindi mo isinasagawa ang katotohanan—at iniraraos lang ang mga bagay sa sambahayan ng Diyos? Nais mo bang gawing tahanan mo ng pagreretiro ang sambahayan ng Diyos, o isang bahay-kawanggawa? Kung oo, nagkakamali ka—ang sambahayan ng Diyos ay hindi nag-aalaga ng mga palamunin, ng mga walang silbi. Sinumang masama ang pagkatao, na hindi handang gumampan sa kanyang tungkulin, na hindi akmang gumampan ng isang tungkulin, ay dapat paalisin lahat; lahat ng hindi mananampalataya na hindi talaga tinatanggap ang katotohanan ay dapat itiwalag. Nauunawaan ng ilang tao ang katotohanan pero hindi nila ito maisagawa sa paggampan nila sa kanilang mga tungkulin. Kapag may nakikita silang problema, hindi nila ito nilulutas, at kahit alam nilang responsabilidad nila ito, hindi nila ibinubuhos ang lahat ng makakaya nila. Kung hindi mo man lang isinasakatuparan ang mga responsabilidad na kaya mong gawin, anong halaga o epekto ang maidudulot ng paggampan mo sa iyong tungkulin? Makabuluhan bang manampalataya sa Diyos sa ganitong paraan? Ang isang taong nakakaunawa ng katotohanan pero hindi ito kayang isagawa, na hindi kayang pasanin ang mga paghihirap na marapat niyang pasanin—ang gayong tao ay hindi angkop na gumampan ng tungkulin. Ang ilang taong gumagampan sa isang tungkulin ay ginagawa lamang iyon para mapakain sila. Sila ay mga pulubi. Iniisip nila na kung gagawa sila ng kaunting gampanin sa sambahayan ng Diyos, malilibre na ang kanilang tirahan at pagkain, na tutustusan sila at hindi na nila kailangan pang magtrabaho. Saan ka makakahanap ng ganoon kagandang oportunidad? Hindi tinutustusan ng sambahayan ng Diyos ang mga tambay. Kung ang isang taong hindi man lamang nagsasagawa ng katotohanan, at palaging pabasta-basta sa paggampan ng kanyang tungkulin, ay nagsasabi na nananampalataya siya sa Diyos, kikilalanin ba siya ng Diyos? Lahat ng gayong tao ay mga hindi mananampalataya at, ang tingin sa kanila ng Diyos ay mga taong gumagawa ng masama.

Ang mga taong tunay na nananampalataya sa Diyos ay kusang-loob na gumagampan ng kanilang mga tungkulin, nang hindi kinakalkula ang sarili nilang mga pakinabang at kawalan. Ikaw man ay isang taong naghahangad sa katotohanan o hindi, dapat kang umasa sa iyong konsensiya at katwiran at talagang magsikap kapag ginagampanan mo ang iyong tungkulin. Ano ang ibig sabihin ng talagang magsikap? Kung nasisiyahan ka na sa kaunting pagsisikap at pagdanas ng kaunting hirap ng katawan, ngunit hindi ka talaga seryoso at hindi mo hinahanap ang mga katotohanang prinsipyo sa paggampan ng iyong tungkulin, ito ay wala nang iba kundi pagiging pabasta-basta—hindi ito tunay na pagsisikap. Ang susi sa talagang pagsisikap ay ibuhos mo ang puso mo roon, matakot sa Diyos sa puso mo, isaalang-alang ang mga layunin ng Diyos, labis na matakot na maghimagsik laban sa Diyos at masaktan ang puso ng Diyos, at maging handang dumanas ng anumang paghihirap para magampanan ang iyong tungkulin nang maayos at mapalugod ang Diyos. Kung mayroon kang ganitong mapagmahal-sa-Diyos na puso, magagampanan mo nang maayos ang iyong tungkulin. Kung walang takot sa Diyos sa puso mo, hindi ka magkakaroon ng pagpapahalaga sa pasanin o responsabilidad sa paggampan ng tungkulin mo, at hindi mo maiiwasang maging pabasta-basta at iraraos mo lang ang mga bagay-bagay, nang walang nakakamit na anumang totoong mga resulta—na hindi paggampan ng isang tungkulin. Kung tunay kang may nadaramang pasanin, at pakiramdam mo ay pagsasagawa ng personal mong responsabilidad ang paggampan sa iyong tungkulin, na ikaw ay magiging hayop at hindi karapat-dapat na mamuhay kung hindi mo ginampanan ang tungkulin mo, at na maaari ka lang magkaroon ng malinaw na konsensiya at maging karapat-dapat na matawag na isang tao kung gagampanan mo nang maayos ang iyong tungkulin—kung mayroon kang nadaramang ganitong pasanin kapag ginagampanan mo ang iyong tungkulin—magagawa mo ang lahat nang masinop, mahahanap ang katotohanan at magagawa ang mga bagay-bagay ayon sa mga prinsipyo, at magagampanan ang tungkulin mo nang maayos at mabibigyang-lugod ang Diyos. Magiging karapat-dapat ka sa misyong ipinagkaloob sa iyo ng Diyos, at sa lahat ng isinakripisyo ng Diyos para sa iyo at sa Kanyang mga ekspektasyon mula sa iyo. Ito ay tunay na pagsusumikap. Nauunawaan mo na ba ngayon? Kung iniraraos mo lamang ang paggampan sa iyong tungkulin at hindi mo man lang hinahangad na magkaroon ng mga resulta, isa kang mapagpaimbabaw, isang lobo na nakadamit tupa. Maaaring maloko mo ang mga tao, ngunit hindi mo malilinlang ang Diyos. Kung sa paggampan sa iyong tungkulin, hindi ka nagbabayad ng tunay na halaga at hindi ka deboto, kung gayon ay hindi pasok sa pamantayan ang iyong paggampan. Kung hindi ka talaga nagsisikap sa iyong pananalig sa Diyos at sa paggampan sa iyong tungkulin; kung palagi mong gusto na iraos lang ang mga bagay-bagay at pabasta-basta sa iyong mga kilos, tulad sa isang walang pananampalataya na gumagawa para sa kanyang amo; kung gumugugol ka lang ng pisikal na pagsisikap pero hindi ginagamit ang iyong puso, iniraraos mo lang ang bawat araw na dumarating, hindi iniuulat ang mga problema kapag nakikita mo ang mga ito, nakikita ang natapon at hindi ito nililinis, at walang patumanggang iwinawaksi ang lahat-lahat ng hindi mo mapakikinabangan—hindi ba ito problema? Paanong magiging kasapi ng sambahayan ng Diyos ang ganitong tao? Walang pananampalataya ang gayong mga tao; hindi sila nabibilang sa sambahayan ng Diyos. Wala ni isa sa kanila ang kinikilala ng Diyos. Kung ikaw ba ay nagpapakatotoo at kung ikaw ba ay nagsisikap kapag ginagampanan mo ang iyong tungkulin, itinatala iyon ng Diyos, at alam na alam mo rin ito. Kaya, nagsikap na ba talaga kayo sa paggampan ng inyong tungkulin? Sineryoso na ba ninyo ito? Itinuring na ba ninyo ito bilang inyong pananagutan, inyong obligasyon? Inangkin na ba ninyo ang pananagutan dito? Dapat wasto ninyong pagnilay-nilayan at alamin ang mga bagay na ito, na magpapadaling harapin ang mga problemang umiiral sa paggampan ninyo sa inyong tungkulin, at magiging kapaki-pakinabang ito sa inyong buhay pagpasok. Kung palagi kayong iresponsable kapag ginagampanan ninyo ang inyong tungkulin, at hindi ninyo iniuulat ang mga problema sa mga lider at manggagawa kapag nadidiskubre ninyo ang mga ito, ni hindi hinahanap ang katotohanan para lutasin ang mga ito nang mag-isa, laging iniisip na “mas kakaunti ang problema, mas mainam,” laging namumuhay ayon sa mga pilosopiya para sa mga makamundong pakikitungo, laging pabasta-basta kapag ginagampanan ninyo ang inyong tungkulin, walang anumang debosyon kailanman, at hindi man lang tinatanggap ang katotohanan kapag pinupungusan—kung ganito ang paggampan ninyo sa inyong tungkulin, nasa panganib kayo; isa kayo sa mga trabahador. Hindi mga miyembro ng sambahayan ng Diyos ang mga trabahador, kundi mga empleyado, mga bayarang manggagawa. Kapag tapos na ang gawain, ititiwalag sila, at natural na masasadlak sa mga kalamidad. Iba ang mga tao ng sambahayan ng Diyos; kapag gumaganap sila sa kanilang tungkulin, hindi iyon para sa pera, o para magsikap, o para magkamit ng mga pagpapala. Iniisip nila, “Isa akong miyembro ng sambahayan ng Diyos. Ang mga bagay na may kinalaman sa sambahayan ng Diyos ay may kinalaman sa akin. Ang mga gawain ng sambahayan ng Diyos ay mga gawain ko. Dapat kong isapuso ang sambahayan ng Diyos.” Dahil dito, isinasapuso nila ang lahat ng bagay na may kinalaman sa sambahayan ng Diyos, at tinatanggap ang responsabilidad para doon. Tinatanggap nila ang responsabilidad para sa lahat ng bagay na maiisip o makikita nila. Binabantayan nila kung may mga bagay ba na kailangang asikasuhin, at sineseryoso nila ang mga bagay-bagay. Ito ang mga tao ng sambahayan ng Diyos. Ganito rin ba kayo? (Hindi.) Kung nagpapakasasa lang kayo sa mga kaginhawahan ng laman, kung binabalewala ninyo kapag nakikita ninyo na may mga bagay na kailangang asikasuhin sa sambahayan ng Diyos, kung hindi ninyo dinadampot ang bote ng langis na nahulog, at alam ng puso ninyo na may problema ngunit ayaw ninyong lutasin iyon, hindi ninyo tinatratong inyo ang sambahayan ng Diyos. Ganito ba kayo? Kung oo, labis na kayong napag-iwanan na wala na kayong ipinagkaiba sa mga walang pananampalataya. Kung hindi kayo magsisisi, kailangan kayong ituring na hindi kabilang sa sambahayan ng Diyos; kailangan kayong isantabi at itiwalag. Ang totoo ay ninanais ng Diyos sa Kanyang puso na ituring kayo bilang mga miyembro ng Kanyang pamilya, pero hindi ninyo tinatanggap ang katotohanan, at lagi kayong pabasta-basta, at iresponsable sa pagganap sa inyong tungkulin. Hindi kayo nagsisisi, kahit paano pa ibahagi sa inyo ang tungkol sa katotohanan. Kayo ang siyang naglagay sa inyong sarili sa labas ng sambahayan ng Diyos. Nais ng Diyos na iligtas kayo at gawin kayong mga miyembro ng Kanyang pamilya, pero hindi ninyo ito tinatanggap. Kaya naman, nasa labas kayo ng Kanyang sambahayan; kayo ay mga walang pananampalataya. Sinumang hindi tumatanggap ng kahit katiting mang katotohanan ay maaari lamang tratuhing gaya ng isang walang pananampalataya. Ikaw ang siyang nagtakda ng sarili mong kahihinatnan at kalalagyan. Itinakda mo ito sa labas ng sambahayan ng Diyos. Bukod sa iyo, sino pa ba ang dapat sisihin para diyan? Napansin Kong maraming tao ang tila mga hayop na walang espiritu: Araw-araw ay alam lamang nilang kumain at magtrabaho, hindi sila kailanman kumakain o umiinom ng salita ng Diyos, at hindi kailanman nakikipagbahaginan tungkol sa katotohanan. Wala silang nauunawaan tungkol sa mga espirituwal na bagay sa buhay, at lagi silang namumuhay bilang mga walang pananampalataya; sila ay mga hayop na nagbabalatkayo bilang mga tao. Ganap na walang silbi ang gayong mga tao at ni hindi sila magagamit para magtrabaho. Mga patapon sila, dapat silang itiwalag at mabilis na paalisin, at wala sa kanila ang dapat pahintulutang manatili. Ang mga taong tunay na nananalig sa Diyos ay iyong mga kayang tumanggap sa katotohanan, iyong paano man ibinabahagi sa kanila ang katotohanan, o paano man sila pinupungusan, ay nakakapagpasakop sila; sila ang mga taong nagtataglay ng katwirang ito, at iyong kaya ring makinig at magpasakop tuwing ginagampanan nila ang kanilang tungkulin. Anuman ang tungkuling kanilang ginagampanan, kaya nilang umako ng responsabilidad, mahusay na isakatuparan ang gawain, at pasanin ang gawaing ito. Ang gayong mga tao lamang ang nararapat na tawaging tao, at tanging sila lamang ang mga miyembro ng sambahayan ng Diyos. Ang mga trabahador ay mga palamunin lamang, itinataboy sila ng Diyos, hindi sila mga kapatid, at sila ang mga hindi mananampalataya. Kung ituturing mo silang mga kapatid, bulag at hangal ka. Ngayon na ang oras para mabukod-bukod ang lahat ng tao ayon sa kanilang uri. Ito ang oras kung kailan ibinubunyag at itinitiwalag ng Diyos ang mga tao. Kung tunay kayong mananampalataya ng Diyos, dapat ninyong masikap na hangarin ang katotohanan at mahusay na gampanan ang inyong tungkulin. Kung makapagbabahagi ka ng ilang patotoong batay sa karanasan, pinatutunayan nitong isa kang taong nagmamahal sa katotohanan, at na nagtataglay ka ng ilang katotohanang realidad. Subalit kung hindi ka makapagbabahagi ng anumang patotoong batay sa karanasan, isa kang trabahador at nanganganib kang matiwalag. Kung ginagampanan mo nang maayos ang iyong tungkulin at responsable ka at deboto, isa kang tapat na trabahador at maaari kang manatili. Sinumang hindi isang tapat na trabahador ay dapat itiwalag. Samakatwid, tanging sa maayos na paggampan lamang ng iyong tungkulin ka makapananatili nang matatag sa sambahayan ng Diyos, at makakapanatiling buhay sa malalaking kalamidad. Napakahalaga ng maayos na paggampan sa iyong tungkulin. Kahit papaano man lang, ang mga tao ng sambahayan ng Diyos ay mga tapat na tao. Sila ay mga taong mapagkakatiwalaan sa kanilang tungkulin, na kayang tanggapin ang ibinigay na gawain ng Diyos, at na kayang gampanan nang deboto ang kanilang tungkulin. Kung ang mga tao ay walang tunay na pananalig, konsensiya, at katwiran, at kung wala silang pusong natatakot at nagpapasakop sa Diyos, hindi sila naaangkop na gumanap ng mga tungkulin. Kahit pa ginagampanan nila ang kanilang tungkulin, pabasta-basta nila itong ginagawa. Sila ay mga trabahador—mga taong hindi pa talaga nagsisi. Ang mga trabahador na tulad nito ay ititiwalag sa malao’t madali. Tanging ang mga tapat na trabahador ang pananatilihin. Bagaman wala ng mga katotohanang realidad ang mga tapat na trabahador, may taglay silang konsensiya at katwiran, nagagampanan nila ang kanilang mga tungkulin nang taos-puso, at pinahihintulutan sila ng Diyos na manatili. Iyong mga nagtataglay ng mga katotohanang realidad, at iyong mga matunog na makapagpapatotoo sa Diyos ay Kanyang mga tao, at pananatilihin din at dadalhin din sila sa Kanyang kaharian.

Sa ngayon, batay sa inyong mga saloobin sa inyong mga tungkulin, kahusayan sa paggawa ng mga bagay-bagay, at mga resultang nakukuha sa inyong mga tungkulin, hindi pa rin pasok sa pamantayan ang inyong paggampan sa tungkulin. Ito ay dahil masyado kayong pabasta-basta, at iniraraos lamang ninyo ang napakaraming bagay; pabaya kayo sa napakaraming bagay, at nagpapakita kayo ng napakaraming pagpapamalas ng pagsunod sa mga regulasyon. Ano ang dahilan nito? May kaugnayan ba ito sa inyong kakayahan at mga hinahangad na matamo? Ganito ginagampanan ng mga taong may napakababang kakayahan at ng mga taong naguguluhan ang kanilang mga tungkulin, at ganito rin ginagampanan ng mga taong hindi naghahangad sa katotohanan ang kanilang mga tungkulin. Kung gayon, ano ba talaga ang hinahangad ninyong lahat? Kayo ba ay mga taong naghahangad sa katotohanan? (Hindi.) Halatang-halata naman na hindi kayo mga taong naghahangad sa katotohanan. Para sa inyong lahat, kung pagbabatayan ang inyong kasalukuyang tayog, gaano man kalalim o kababaw ang inyong pagkaunawa sa katotohanan, dapat ninyong isagawa kung anuman ang inyong nauunawaan dito—madali ba para sa inyo ang gawin iyon? Batay sa inyong panlabas na kapaligiran at mga pansariling kadahilanan, marahil lahat kayo ay medyo nahihirapang gawin iyon. Gayunpaman, hindi kayo masasamang tao, hindi kayo mga anticristo, at hindi ganoon kasama ang inyong pagkatao. Dagdag pa rito, bagaman karamihan sa inyo ay may katamtamang kakayahan, dapat pa rin ninyong magawang maarok ang katotohanan. Tinitiyak nitong hindi magiging mahirap para sa inyo na hangarin ang katotohanan. Maaaring higit sa inyong pang-unawa ang ilang malalalim na katotohanan, subalit kung tatalakayin Ko ang mga ito sa mas kongkreto at detalyadong paraan, maiintindihan at maaarok ninyo ang mga ito. Hangga’t nauunawaan ninyo ang katotohanan, gaano man kababaw o kalalim ang inyong pang-unawa, at hangga’t mayroon kayong landas, malalaman ninyo kung paano magsagawa. Isa itong pangunahing kondisyon para makamit ang paghahangad at pagsasagawa sa katotohanan, at isa na natutugunan ninyong lahat. Sa gayon, dapat magawa ninyong lahat na hangarin at isagawa ang katotohanan. Kaya bakit hindi kayo nakapagsasagawa ng katotohanan? May humahadlang ba sa inyo? Wala dapat kahit ano, at lahat kayo ay dapat makapagsasagawa ng katotohanan at makagagawa ng mga bagay-bagay nang ayon sa mga prinsipyo, sa saklaw ng inyong mga tungkulin. Taglay ninyo ang magandang pagkakataong ito, subalit hindi ninyo ito makamit. Ano ang ipinakikita nito? Una, ipinakikita nito na hindi ninyo gusto ang katotohanan at wala kayong interes dito. Pangalawa, ipinakikita nito na wala kayong tunay na pagkaunawa sa kung paano hahangarin at isasagawa ang katotohanan, at na wala kayong pagkaunawa sa kung ano ang ibig sabihin ng pagsasagawa ng katotohanan, kung ano ang kabuluhan at kahalagahan ng pagsasagawa ng katotohanan, at kung ano ang mahalaga tungkol sa pagsasagawa ng katotohanan. Nang walang pagkaunawa sa mga bagay na ito, iniraraos lamang ninyo ang mga bagay-bagay, nang walang interes sa katotohanan o sa pagsasagawa nito, at iniisip pa rin ninyong, “Ano ba ang pakinabang ng paggawa sa mga bagay-bagay nang ayon sa mga prinsipyo at ng pagsasagawa ng katotohanan?” Pinatutunayan ng mga kaisipang ito na hindi ninyo nauunawaan ang kahalagahan ng katotohanan, na hindi pa ninyo personal na nararanasan ang mga benepisyo ng paggawa sa mga bagay-bagay nang ayon sa mga prinsipyo at ng pagsasagawa sa katotohanan, at hindi ninyo kayang pahalagahan ang kabuluhan ng mga ito, kaya’t wala kayong interes sa pagsasagawa ng katotohanan. Kahit medyo interesado kayo sa pakikinig sa mga sermon at medyo nais ninyong mag-usisa, nagpapakita kayo ng katiting na interes lamang tuwing pinag-uusapan ang pagsasagawa ng katotohanan. Ang ilang tao ay handang makinig sa mga sermon at magbasa ng salita ng Diyos, at handa silang isagawa ang katotohanan habang nagsasagawa sila ng mga bagay-bagay, subalit nabibigo silang tumugon sa pamantayan kapag oras na ng aktuwal na pagsasagawa sa katotohanan. Lumalabas ang mga kagustuhan at pilosopiya nila para sa mga makamundong pakikitungo, at nalalantad ang kanilang mga tiwaling disposisyon, tulad ng katamaran, pagpapakasasa sa kaginhawahan, panlilinlang, at pakikipagkompetensiya para sa katayuan. Ganap silang iresponsable sa kanilang mga tungkulin at hindi man lang nila inaasikaso ang mga bagay-bagay nang ayon sa mga katotohanang prinsipyo. Nagpapakapagod at gumagawa lamang sila, kontento na sila hangga’t naiiwasan nila ang paghihirap, at hindi sila masinop sa anumang bagay. Kahit kapag alam nilang hindi nila nagagawa ang kanilang mga tungkulin sa isang paraan na pasok sa pamantayan, hindi sila nagninilay sa sarili, bagkus ay patuloy nilang ginagampanan ang kanilang mga tungkulin sa isang pabasta-bastang paraan. Sa katagalan, nagiging manhid sila, mapurol ang pag-iisip, at walang kibo. Ganito ang kalagayan ng isang trabahador.

Maraming tao ang nagnanais na gumanap ng mga tungkulin, at ang ilan ay handang gampanan ang mga ito, subalit bakit lahat sila ay nahihirapang isagawa ang katotohanan? Bakit hindi man lamang nila maisagawa ang mga katotohanang kanilang nauunawaan? Ano ba talaga ang nangyayari dito? Sa tingin ba ninyo ay mahirap ang pagsasagawa ng katotohanan? (Hindi.) Kung gayon ay bakit hindi ninyo ito maisagawa? (Hindi namin gusto ang katotohanan.) Saan nauugnay ang hindi pagkagusto sa katotohanan? (Sa kalikasan ng isang tao.) May kinalaman ito sa pagkatao at kalikasan ng isang tao. Ang mga taong hindi nagtataglay ng pagkatao ay walang konsensiya o katwiran, kaya’t hindi nila kayang mahalin ang katotohanan, at pakiramdam nila ay wala itong gaanong silbi. Naniniwala rin silang madedehado sila kapag isinagawa nila ang katotohanan, at na kahangalan lang ang pagiging isang tapat na tao, kaya’t iniisip nila na hindi kailangang hangarin ang katotohanan. Halimbawa, kapag napasama ng iba ang loob ng ilang tao, naiisip nilang, “Kailangang may gawin ako para makapaghiganti at maipaalam ko sa kanila kung gaano ako kabangis.” Sa oras na maisip nila ito, kailangan ba nila itong isakatuparan? Nagkakaroon ng masasamang naiisip ang mga tao dahil pinangingibabawan sila ng kanilang mga kalikasan, subalit isinasakatuparan at sinusunod ba ng lahat ng tao ang mga kaisipang ito? (Hindi sa lahat ng pagkakataon.) Ilang magkakaibang sitwasyon ba ang naroon? (Minsan hindi ito pinahihintulutan ng sitwasyon, kaya’t hindi naisasakatuparan ng mga tao ang kanilang masasamang naiisip. Posible ring mayroon silang konsensiya at katwiran, at namamalayan nilang masasama ang kanilang naiisip, kaya’t sinasadya nilang kontrolin ang kanilang sarili.) Tama, may mga taong sinusunod ang kanilang masasamang naiisip, at isinasakatuparan ang mga ito upang bigyang-kasiyahan ang kanilang sarili sa sandaling dumating ang oportunidad—masasamang tao ang mga ito. Anumang masamang ideya ang naiisip ng isang masamang tao, lagi niyang iniisip na ito ay tama at lagi niyang gustong maghanap ng oportunidad na gawin itong realidad. Ibig sabihin, isinasakatuparan niya ang masasama niyang naiisip, ginagawa niyang tunay na mga pagkilos ang kasamaan na nasa kanyang isipan upang makamit niya ang kanyang mga layunin. Wala siyang katwiran, hindi siya nagpipigil, at hindi niya ginagamit ang kanyang konsensiya para pigilan ang kanyang sarili, at hindi rin siya nagninilay sa kanyang sarili upang husgahan ang kaangkupan o mga kahihinatnan ng kanyang mga pagkilos, o ang epekto o pinsalang maaaring idulot ng mga ito sa sarili niya o sa iba. Hindi niya pinapansin ang mga bagay na ito. Ginagawa niya ang kanyang naisin, at higit pa rito, naniniwala siyang: “Dapat maging malupit ang isang tunay na lalaki. Dapat na maging masama at malupit ang mga tao, sapagkat kung hindi sila malupit, aapihin sila ng lahat, subalit kinatatakutan ng lahat ang isang masamang tao.” Habang lalo niya itong iniisip, lalo siyang nagiging kumbinsido na tama ang ganitong pag-iisip, at pagkatapos ay kumikilos siya nang ayon dito. Napipigil ba ng pagkamakatwiran at konsensiya ang pag-uugali ng gayong tao? (Hindi.) Hindi ito napipigilan nang gayon. May isang uri pa ng tao na may ganito ring mga naiisip, at kapag naiisip niya ang ganito, maaaring manira siya ng mga bagay-bagay para mailabas ang kanyang galit, subalit hindi niya isasakatuparan ang kanyang mga naiisip kapag oras na para kumilos. Bakit hindi? (Sapagkat kaya siyang pigilan ng kanyang konsensiya at katwiran sa paggawa ng masasamang gawa.) Mayroon siyang konsensiya at katwiran, gayundin ng kakayahang matukoy ang tama sa mali, at matutukoy niyang: “Hindi ako puwedeng kumilos nang ganito, sapagkat magdudulot ito ng kapwa pinsala sa iba at mga kawalan sa aking sarili. Baka magkaroon pa ng nararapat na parusa!” Nahuhusgahan niya kung ang kanyang mga naiisip ay tama o mali, mabuti o masama. Matapos ang silakbo ng galit, pinagninilayan niya: “Dapat akong maging mabait hangga’t maaari. Hindi bale na; hindi na lamang ako makikipag-ugnayan sa taong iyon sa hinaharap. May matututunan akong aral mula rito at susubukan kong hindi na madaya muli sa hinaharap. Hindi kailangang maghiganti.” Pagkatapos nito, pinipigilan niya ang sarili niya. Sa anong pundasyon nabubuo ang “pagpipigil” na ito? Nabubuo ito sa pundasyon ng pagkakaroon niya ng konsensiya at pagkamakatwiran, ng abilidad na matukoy kung ano ang tama at ano ang mali, ng batayang pamantayan para sa kanyang sariling asal, at ng kanyang mga pagpapasya at pagkiling. Ano ang kanyang pagkiling? Wala siyang pagkiling na gantihan ang masama ng masama, sa halip ay iniiwasan niyang gumawa ng hindi mabubuti at ng masasamang pagkilos, kaya’t sa huli ay napagpapasyahan niyang pigilan ang kanyang sarili, at huwag isakatuparan ang kanyang mga naiisip. Galit din siya, at sa kanyang galit, gusto rin niyang gumawa ng ilang malulupit na pagkilos o magsabi ng ilang malulupit na salita. Subalit kapag dumating na ang oras para kumilos, nagpipigil siya, humihinto at hindi kumikilos. Nananatili lamang sa kanyang isipan ang kasamaan, at hindi nagiging pagkilos o isang katunayan. Kapwa may masasamang naiisip ang dalawang uri na ito ng mga tao, kung gayon ano ang pagkakaiba sa kalikasan nitong isang ito, at ng uri na una nang binanggit na hinahayaang gabayan ng kanyang masasamang naiisip ang kanyang mga pagkilos? (Ang ganitong tao ay may pagkiling sa kabutihan, kaya’t hindi siya nakokontrol ng masasamang kaisipan.) May pagkakaiba sa kalikasan ng dalawang uri ng taong ito. May ilang tao na puno ng pagkamuhi, pagsuway, at kawalang-kasiyahan kapag sila ay pinupuna, inilalantad, o pinupungusan ng iba, at pinipili nilang magkaroon ng saloobing mapaghiganti. Gayunpaman, may ilang taong kayang harapin ang mga sitwasyong ito nang tama at makatwiran, natatanggap nila kung ano ang sinabi kung ito ay totoo, at pagkatapos ay natututo sila ng aral mula rito, pinipili nilang magkaroon ng saloobing mapagpasakop at handang tumanggap. Alin sa dalawang uri na ito ng tao ang makapagsasagawa ng katotohanan? (Iyong taong may konsensiya at kayang tumanggap sa katotohanan at magpasakop sa Diyos.) Bakit mo nasasabing ang gayong tao ay may kaunting konsensiya? (Ito ay dahil may epekto sa kanya ang kanyang konsensiya, kinokontrol nito ang masasama niyang naiisip.) Tama, iyon nga ang nangyayari. Nagkakaroon ng epekto sa kanya ang kanyang konsensiya, kinokontrol, ginagabayan, at nililinaw nito ang kanyang mga naiisip; may epekto ito. May epekto ba ang konsensiya noong isa pang uri ng tao? Wala; wala itong epekto. Pinag-iisipan lamang ito ng mga taong iyon paminsan-minsan, subalit pagkatapos ay kumikilos pa rin sila gaya ng karaniwan nilang ginagawa. Ang kanilang konsensiya ay pawang dekorasyon lamang at hindi ito umiiral sa katunayan. Alin sa mga uring ito ng tao ang mas nagtataglay ng pagkatao? (Iyong taong may epekto ang konsensiya at katwiran.) Iyong umeepekto ang konsensiya ay may kakayahang humusga kung ano ang tama at mali at kaya niyang kontrolin ang kanyang masasamang gawa. Ang ganitong uri ng tao ay kayang isagawa ang katotohanan at makamit ang paghahangad sa katotohanan. Kapag hinihiling mo sa ilang tao na gumawa ng mabubuting bagay, o na asikasuhin ang mga bagay-bagay nang ayon sa mga katotohanang prinsipyo, walang epekto sa kanila ang kanilang konsensiya. Hindi nila ginagawa ang alam nilang tama, sa halip ay ginagawa lamang nila ang kanilang naisin. Handa silang magtsismis, manghusga ng iba, at mambola o sumipsip sa kanila, at ginagawa nila ito nang walang pag-aalinlangan. Anong uri kayo ng tao? (Sa tingin ko, isa akong mapagpalugod ng mga tao.) Napipigilan ba ang mga mapagpalugod ng mga tao ng kanilang konsensiya at pagkamakatwiran? Natutukoy ba nila ang kaibahan ng tama at mali? (Sa tingin ko ay kayang tukuyin ng mga mapagpalugod ng mga tao kung sino ang tama at kung sino ang mali, subalit wala silang pagpapahalaga sa katarungan, hindi nila pinoprotektahan ang gawain ng iglesia, at pinangingibabawan sila ng mga satanikong pilosopiya sa medyo malubhang antas. Halimbawa, kapag may nagtatanong sa akin tungkol sa isang bagay, kapag tinutukoy ko ang isang taong wala roon, nakapagsasalita ako nang tapat, subalit kung naroon siya, nagtitimpi ako, at hindi nagsasalita nang tuwiran.) Bagaman maraming tao ang hindi nagmamahal sa katotohanan o naghahangad nito, ang katunayan, mayroon silang kaunting pagkaunawa tungkol sa iba’t iba nilang kalagayan. Kalimutan na kung minamahal mo ba o hindi ang katotohanan o kung maisasagawa mo ba ang katotohanan sa ngayon; una, subukan mong unti-unting pabutihin at baguhin ang mga tiwali mong kalagayan na iyong natutukoy. Sa ganyang paraan, unti-unti kang tatahak sa tamang landas. Simulan mo sa pagbago ng mga bagay na iyong namamalayan—ang ibig sabihin, iyong mga nadarama ng iyong konsensiya at pagkamakatwiran, o ang mga maling kalagayan, pahayag, ideya, at pananaw na nadarama at natutukoy ng iyong isipan—simulan mo sa pagbago ng mga bagay na ito na iyong nadarama. Kung mababago mo ang mga bagay na ito, marami ka nang nakamit. Kahit papaano man lamang ay magiging isang tao ka na may konsensiya at katwiran, kikilos ka nang makatwiran, makikilatis mo ang iyong mga maling kalagayan, at makapagpupursigi ka tungo sa katotohanan. Sa ganitong paraan, magagawa mong harapin ang mga bagay-bagay nang may mga prinsipyo, at makapapasok ka sa mga katotohanang realidad. Pagkatapos, ang iyong pagganap ng iyong tungkulin ay aabot na sa pamantayan. Kung nauunawaan mo ang katotohanan at nalulutas mo ang mga praktikal na problema sa iyong tungkulin, kahaharapin mo ang papakaunti at papakaunting mga paghihirap. Halimbawa, sabihin nang sa nakalipas ay may isang bagay sa iyong puso na laging pumipigil sa iyong magsalita nang malaya, kaya hindi mo tuwirang tinutukoy ang mga problemang nakikita mo sa iba. Sa halip ay lagi kang nagpapaligoy-ligoy gamit ang mga salitang magandang pakinggan, sapagkat takot kang saktan ang iba, at lagi kang nag-aalala tungkol sa karangalan, damdamin, at pakikipag-ugnayan sa iba. Ngayon, hindi ka na nagpapaligoy-ligoy pa; kapag may problema, nagsasalita ka nang direkta at malinaw tungkol dito, at kaya mong tukuyin ang problema ng iba at tuparin ang iyong mga responsabilidad. Wala nang pangamba at paghihirap sa iyong puso at nakapagsasalita ka nang taos-puso kapag ibinubuka mo ang iyong bibig, nang hindi naaapektuhan o napipigilan ng anumang iba pang bagay. Ngayon, alam mo nang dapat mong sundin ang mga prinsipyo sa iyong ginagawa, na hindi ka maaaring mabuhay nang ayon sa mga pilosopiya para sa mga makamundong pakikitungo, at na dapat mong isantabi ang iyong pride at sumunod sa mga prinsipyo. Lumilinaw nang lumilinaw ang mga bagay-bagay na ito, at hindi na ganoon kalakas ang epekto sa iyo ng iyong pride, at nakapagsasalita ka nang hindi napipigilan ng iyong pride o mga damdamin. Nakapagsasalita ka ng ilang patas na salita at hindi ka na nakararamdam ng pagkabagabag sa iyong puso. Sa ibang salita, papakaunti na nang papakaunti ang mga bagay na makakagulo sa iyo; kaya mong mapangibabawan ang mga ito, pakawalan ang mga ito, at maging malaya mula sa pagkontrol ng mga ito. Kapag nagsasagawa ka ng katotohanan, at gumagawa at nagsasalita ka ayon sa mga prinsipyo, hindi ka na mapipigilan ng mga tiwaling disposisyon, at ang iyong puso ay hindi na magdurusa pa. Bagkus, ganap na magiging natural ang pakiramdam nito, magiging payapa ang iyong konsensiya, at madarama mo na ang iyong mga pagkilos ay gaya lang ng nararapat. Magiging natural ang iyong mga ekspresyon at pagkilos at magiging di-kalakihan ang iyong mga paghihirap. Hindi ba’t ito ay pagbabago?

Ang sariling asal at mga kaparaanan ng mga tao sa pakikitungo sa mundo ay kailangang nakabatay sa mga salita ng Diyos; ito ang pinakapangunahing prinsipyo para sa pag-asal. Paano maisasagawa ng mga tao ang katotohanan kung hindi nila nauunawaan ang mga prinsipyo para sa pag-asal? Ang pagsasagawa ng katotohanan ay hindi tungkol sa pagsasabi ng mga walang-saysay na salita o pagsigaw ng mga islogan. Sa halip, tungkol ito sa kung paanong, anuman ang makaharap ng mga tao sa buhay, hangga’t nauugnay rito ang mga prinsipyo para sa pag-asal, ang mga perspektiba ng isang tao sa mga bagay-bagay, o paggampan sa kanyang mga tungkulin, kailangan nilang magpasya, at dapat nilang hanapin ang katotohanan, at maghanap ng batayan pati na rin ng mga prinsipyo ng pagsasagawa at ng isang landas ng pagsasagawa sa mga salita ng Diyos. Ang mga nakapagsasagawa sa ganitong paraan ay mga taong naghahangad ng katotohanan. Kung, gaano man katindi ang mga paghihirap na nararanasan ng isang tao, hinahangad niya ang katotohanan sa ganitong paraan, kung gayon ay tinatahak niya ang landas ni Pedro, at ang landas ng paghahangad sa katotohanan. Halimbawa: Anong prinsipyo ang dapat itaguyod pagdating sa pakikisalamuha sa iba? Ang orihinal mong pananaw ay na “Ang pagkakasundo-sundo ay yaman; ang pagtitiis ay karunungan,” at na dapat mong makasundo ang lahat, iwasang mapahiya ang iba, at wala kang mapasama ng loob, para maging madali na makasundo ang iba sa hinaharap. Nalilimitahan ng ganitong pananaw, nananahimik ka kapag nasasaksihan mo na gumagawa ang iba ng masasamang bagay o lumalabag sila sa mga prinsipyo, hindi sila inilalantad ni pinipigilan. Mas gugustuhin mong ang gawain ng iglesia ang mapinsala kaysa mapasama mo ang loob ng sinuman. Sinuman ang nakakasalamuha mo, hinahangad mong makasundo siya. Iniisip mo palagi ang iyong mga ugnayan sa iba at na hindi ka mapahiya kapag ikaw ay nagsasalita, at lagi kang nagsasabi ng mga salitang magandang pakinggan para pasayahin ang iba. Kahit pa matuklasan mong may mga problema sa isang tao, pinipili mong pagtimpian siya, at pag-usapan na lamang siya kapag siya ay nakatalikod, ngunit kapag kaharap siya ay pinapangalagaan mo pa rin ang kapayapaan at pinananatili mo ang inyong ugnayan. Ano ang palagay mo sa pag-asal sa ganitong paraan? Ito ba ay pagiging mapagpalugod ng mga tao? Hindi ba’t medyo tuso ito? Nilalabag nito ang mga prinsipyo ng pag-asal. Hindi ba’t kababaan ang umasal ka sa ganoong paraan? Ang mga kumikilos nang ganito ay hindi mabubuting tao, at hindi ito marangal na paraan ng pag-asal. Kahit gaano ka pa nagdusa, at kahit gaano pa karami ang mga halagang binayaran mo, kung umaasal ka nang walang prinsipyo, nabigo ka sa asal mo, at hindi ka kikilalanin, tatandaan, o tatanggapin sa harap ng Diyos. Matapos mapagtanto ang problemang ito, nababagabag ka ba? (Oo.) Ano ang pinatutunayan ng pagkabagabag na ito? Pinatutunayan nitong minamahal mo pa rin ang katotohanan, at na may puso kang nagmamahal sa katotohanan at kagustuhang mahalin ang katotohanan. Pinatutunayan nito na may kamalayan pa rin ang iyong konsensiya, at na ang iyong konsensiya ay hindi pa lubusang patay. Kahit gaano pa kalalim ang iyong katiwalian, o kahit gaano pa karami ang iyong mga tiwaling disposisyon, sa iyong pagkatao ay mayroon ka pa ring diwang nagmamahal sa katotohanan at sa mga positibong bagay. Hangga’t mayroon kang kamalayan, at alam mo ang mga problemang umiiral kaugnay ng iyong pagkatao, mga disposisyon, pagganap ng iyong tungkulin, at kung paano mo tratuhin ang Diyos, at may kamalayan ka pa nga kapag ang iyong mga salita at pagkilos ay nauugnay sa mga pananaw, paninindigan, at saloobin, at napagtatanto mo na mali ang iyong mga pananaw, na hindi naaayon sa katotohanan o sa mga layunin ng Diyos ang mga ito, subalit hindi madaling bitiwan ang mga ito, at gusto mong isagawa ang katotohanan subalit hindi mo ito magawa, at may pagtatalo sa iyong puso, nasasaktan, at namimighati, at nakararamdam ka ng pagkakautang—isa itong pagpapamalas ng pagkataong nagmamahal sa mga positibong bagay. Ito ang kamalayan ng konsensiya. Kapag ang iyong pagkatao ay may kamalayan ng konsensiya, at may bahagi itong nagmamahal sa katotohanan at sa mga positibong bagay, magkakaroon ka ng mga damdaming ito. Ang pagkakaroon ng mga damdaming ito ay nagpapatunay na may kakayahan kang makilala kung alin ang mga positibo at negatibong bagay, at na hindi ka pabaya at walang malasakit sa mga bagay na ito, hindi ka manhid o walang kamalayan, sa halip, mayroon kang kamalayan. At dahil mayroon kang kamalayan, nagtataglay ka ng kakayahang makilala kung alin ang tama at mali, at alin ang mga positibong bagay at negatibong bagay. Kapag mayroon kang kamalayan at kakayahang ito, hindi ba’t magiging madali para sa iyo na kamuhian ang mga negatibong bagay, maling pananaw, at tiwaling disposisyong ito? Medyo magiging madali ito. Kung nauunawaan mo ang katotohanan, tiyak na magagawa mong kamuhian ang mga negatibong bagay at mga bagay na may kinalaman sa laman, dahil ikaw ay nagtataglay ng pinakamababa at pinakapangunahin sa lahat ng mga bagay: ang kamalayan ng konsensiya. Ang pagkakaroon ng kamalayan ng konsensiya ay napakahalaga, gayundin ang pagkakaroon ng kakayahang makilala kung alin ang tama at mali, at ang pagkakaroon ng pagpapahalaga sa katarungan pagdating sa pagmamahal sa mga positibong bagay. Pinakakanais-nais at pinakamahalaga ang tatlong bagay na ito sa normal na pagkatao. Kung tinataglay mo ang tatlong bagay na ito, tiyak na makapagsasagawa ka ng katotohanan. Kahit na mayroon kang isa o dalawa lamang sa mga bagay na ito, makapagsasagawa ka pa rin ng ilang katotohanan. Tingnan natin ang kamalayan ng konsensiya. Halimbawa, kapag nakatagpo ka ng isang masamang tao na nanggugulo at nanggagambala sa gawain ng iglesia, matutukoy mo ba ito? Matutukoy mo ba ang malinaw na masasamang gawa? Siyempre kaya mo. Gumagawa ng masasamang bagay ang masasamang tao, at gumagawa ng mabubuting bagay ang mabubuting tao; nakikita ng isang karaniwang tao sa isang tingin lang ang pagkakaiba. Kung nagtataglay ka ng kamalayan ng konsensiya, hindi ba’t mayroon ka ring mga damdamin at pananaw? Kung mayroon kang mga pananaw at damdamin, kung gayon ay tinataglay mo ang isa sa mga pinakapangunahing kondisyon sa pagsasagawa ng katotohanan. Kung kaya mong makita at maramdaman na ang taong ito ay gumagawa ng masama, at kaya mong tukuyin ito, at pagkatapos ay ilantad ang taong iyon, at bigyang-daan ang hinirang na mga tao ng Diyos na matukoy ang bagay na ito, hindi ba’t malulutas ang problema? Hindi ba’t ito ay pagsasagawa ng katotohanan at pagtalima sa mga prinsipyo? Anong mga kaparaanan ang ginamit sa pagsasagawa rito ng katotohanan? (Ang paglalantad, pag-uulat, at pagpigil sa paggawa ng masama.) Tama. Ang pagkilos sa ganitong paraan ay pagsasagawa ng katotohanan, at sa pagsasagawa nito, maisasakatuparan mo ang iyong mga responsabilidad. Kung kaya mong kumilos nang ayon sa mga katotohanang prinsipyo na iyong nauunawaan kapag nahaharap ka sa ganitong mga sitwasyon, ito ay pagsasagawa sa katotohanan, ito ay pagsasagawa sa mga bagay-bagay nang may prinsipyo. Subalit kung hindi ka nagtataglay ng kamalayan ng konsensiya, at nakikita mo ang masasamang taong gumagawa ng kasamaan, mamamalayan mo ba ito? (Hindi ko mamamalayan.) At ano ang maiisip ng mga taong walang kamalayan tungkol dito? “Ano naman sa akin kung gumagawa ang taong iyon ng kasamaan? Hindi niya naman ako sinasaktan, kaya bakit ko pasasamain ang kanyang loob? Kailangan ba talaga iyon? Paano ako makikinabang sa pagsasagawa niyon?” Inilalantad, iniuulat, at pinipigilan ba ng ganitong mga tao ang masasamang tao sa paggawa ng kasamaan? Tiyak na hindi. Nauunawaan nila ang katotohanan subalit hindi nila ito kayang isagawa. Ang gayong mga tao ba ay may konsensiya at katwiran? Wala silang konsensiya o katwiran. Bakit Ko nasasabi ito? Dahil nauunawaan nila ang katotohanan subalit hindi ito isinasagawa; nangangahulugan itong wala silang konsensiya at katwiran, at nagrerebelde sila sa Diyos. Nakatuon lamang sila sa pangangalaga para hindi mapinsala ang kanilang mga interes; wala silang pagsasaalang-alang kung nagdurusa ba ng mga kawalan ang gawain ng iglesia, o kung napipinsala ba ang mga interes ng mga taong hinirang ng Diyos. Sinusubukan lamang nilang pangalagaan ang kanilang sarili, at kapag nakatutuklas sila ng mga problema, hindi nila pinapansin ang mga ito. Kahit pa makakita sila ng isang taong nagsasagawa ng kasamaan, nagbubulag-bulagan sila rito, at iniisip na ayos lamang ito, hangga’t hindi nito napipinsala ang kanilang mga interes. Anuman ang ginagawa ng iba, tila ba wala itong kinalaman sa kanila; hindi sila nakararamdam ng responsabilidad, at walang anumang epekto sa kanila ang kanilang konsensiya. Batay sa mga pagpapamalas na ito, may pagkatao ba ang mga taong ito? Ang taong walang konsensiya at katwiran ay isang taong walang pagkatao. Lahat ng taong walang konsensiya at katwiran ay masasama: Sila ay mga hayop na nagbabalatkayo bilang mga taong kayang gumawa ng anumang uri ng masasamang bagay.

Ang isang tao bang hindi nagtataglay ng kamalayan ng konsensiya ay kayang kilatisin ang mabubuting gawa at masasamang bagay? Mayroon ba siyang anumang konsepto ng tama at mali, o ng wasto at hindi wasto? (Wala.) Kung gayon, paano niya pinakikitunguhan ang ibang tao? Ano ang tingin niya sa tiwaling sangkatauhan? Naniniwala siyang ang buong sangkatauhan ay medyo masama, na hindi siya ang pinakamasahol sa sangkatauhan, at na ang karamihan ng mga tao ay mas masahol kaysa sa kanya. Kung sasabihin mo sa kanyang dapat may konsensiya at katwiran ang mga tao, na dapat maghanda ng mabubuting gawa ang mga tao, sasabihin niyang kasinungalingan iyon at hindi niya iyon paniniwalaan. Ang mga taong ganito, na hindi nagtataglay ng kamalayan ng konsensiya, ay hindi kailanman malalaman ang kabuluhan at kahalagahan ng pagsasagawa ng katotohanan. Kung gayon, posible ba para sa ganitong uri ng tao na mahalin ang katotohanan? (Hindi.) Wala sa kalikasang diwa nila ang nagmamahal sa katotohanan, kaya’t hindi nila kailanman magagawang mahalin ang katotohanan. Ang ganitong uri ng tao ay hindi kailanman mauunawaan kung ano ang katotohanan, kung ano ang kabutihan, o kung ano ang kasamaan. Sa isip nila, negatibo ang mga positibong bagay at positibo ang mga negatibong bagay; magkahalo ang dalawang konseptong ito. Sa anong mga prinsipyo nakabatay ang kanilang mga pagkilos? Hindi nila pinag-iiba ang tama at mali, o ang mabuti at masama, at wala silang pakialam sa parusa o gantimpala; kailangan lamang na ang anumang kanilang ginagawa o sinasabi ay para sa kanilang sariling kapakinabangan. Pagdating naman sa kanilang mga pananaw, binabago nila ang mga ito batay sa kanilang kapaligiran para umangkop sa kanilang mga interes. Pinanghahawakan nila ang mga pananaw nilang makatutulong sa kanilang mga interes hanggang makamit nila ang kanilang mga layunin at ninanasa. Posible ba para sa taong may ganitong uri ng pagkatao, na may ganitong kalikasang diwa, na magsagawa ng katotohanan? (Hindi.) Ano ang dapat taglayin ng isang tao para makapagsagawa ng katotohanan? (Ang kamalayan ng konsensiya, ang kakayahang matukoy kung ano ang tama at mali, at ang pusong may pagmamahal para sa katarungan at mga positibong bagay.) Alin sa mga ito ang inyong tinataglay? Sa tatlong ito, maaaring medyo kailangan ng labis na pagsisikap na gawin ang pagkakamit ng kakayahang makilatis kung ano ang tama at mali, at ang magawang mahalin ang katarungan at mga positibong bagay. Napakahirap para sa mga taong hindi nagmamahal sa katotohanan na makamit ang dalawang bagay na ito. Subalit ang mga taong may konsensiya at katwiran, kahit papaano man lang, ay kailangang gawin ang mga bagay-bagay nang naaayon sa kanilang konsensiya at katwiran, sa pinakamababa, nang hindi sinasaktan ang iba, hindi nagdudulot ng kapahamakan sa iba para sa kanilang sariling kapakinabangan, at hindi nagsasagawa ng mga bagay na masama at labag sa konsensiya—sa ganoong paraan, mapapanatag ang kanilang mga konsensiya. Kung tunay silang nananalig sa Diyos, dapat man lang ay maging tapat sila, at umayon sila sa kanilang konsensiya at katwiran sa lahat ng kanilang ginagawa. Ito ang mga pamantayan sa pagiging isang mabuting tao. Kung mayroon silang kaunting kakayahan at naaarok nila ang katotohanan, lalo nang mas mabuti; sa gayon ay magagawa nilang hanapin ang katotohanan sa lahat ng kanilang ginagawa, at lagi nilang mapagninilayan kung mayroon bang mga paglabag sa mga prinsipyo ang kanilang mga pagkilos. Sa kaibuturan ng iyong puso, mayroon ka bang pamantayan sa pagtatasa? Kapag may ginagawa kang mali, o nilalabag na mga prinsipyo, kung pabasta-basta ka, o kung pinangangalagaan mo ang iyong mga makalamang relasyon, namamalayan mo ba ito? Kung namamalayan mo, mayroon kang kaunting konsensiya. Kung hindi ka nagtataglay ng kamalayan ng konsensiya, nanganganib ka. Kahit papaano man lang ay dapat nagtataglay ka ng kamalayan ng konsensiya para magkaroon ka ng pag-asang maligtas; kung kahit iyon ay wala kayo, nanganganib kayo, sapagkat hindi inililigtas ng Diyos ang walang pagkatao. Ano ang epekto ng kamalayan ng konsensiya sa iyong pagkatao? Ang epekto ay na kailangan mong gamitin ang iyong konsensiya para suriin ang pagiging tama o mali ng iyong personal na nararanasan, ng nakikita ng iyong mga mata at naririnig ng iyong mga tainga, ng iyong iniisip, ng pinaplano mong gawin, at ng iyo nang nagawa. Ang iyong sariling asal at mga pagkilos ay dapat may batayang pamantayan man lang. Halimbawa, sabihin nang may nakita kang isang taong naghahangad na puno ng sigasig, subalit siya rin ay napakasimple at taong totoo, at lagi mo siyang minamaliit, at laging gustong apihin, at inisin at kutyain siya gamit ang iyong mga salita. Naiisip mo ang mga ito at minsan ay nakapaglalantad ka rin ng mga pag-uugaling katulad nito—mamamalayan mo ba ito sa iyong puso? Malalaman mo ba na ang mga pag-iisip at pagkilos na ito ay mali at hindi kaaya-aya? Mapagtatanto mo ba kung ano ang kalikasan ng iyong mga pagkilos? (Oo.) Kung gayon, nangangahulugan ito na nagtataglay ka ng kamalayan ng konsensiya. Kung hindi mo man lamang matukoy kung ang iyong mga pananaw sa mga tao, pangyayari, at bagay, o ang mga saloobin sa kaibuturan ng iyong puso, ay hindi kaaya-aya o kung ang mga ito ay maganda at mabuti, kung wala kang pamantayan ng pagtatasa sa iyong puso, wala kang pagkatao. Ang mga taong walang konsensiya ay walang pagkatao. Kung hindi mo man lang alam ang pundamental na pagkatao, wala kang anumang halaga at hindi ka maililigtas. Bakit itinakda ng Diyos kay Hudas ang gampanin na ipagkanulo ang Panginoon? Ginawa Niya ito ayon sa kalikasan ni Hudas. Si Hudas ang mismong uri ng tampalasan na magkakanulo sa kanyang Panginoon para sa sarili niyang kapakinabangan, at hindi inililigtas ng Diyos ang ganoong mga tao. Nagawa ni Hudas na magnakaw ng pera, kaya may konsensiya ba siya? (Wala.) Ganito ang hindi pagkakaroon ng konsensiya. Sa partikular, ang katunayang ang perang ninakaw niya ay sa Panginoon ay nangangahulugang isa siyang bagay na walang kahit anong konsensiya at katwiran; isa siyang demonyong hindi napipigilan sa anumang paraan na gumawa ng masasamang bagay. Hindi siya nagtataglay ng kamalayan ng konsensiya at hindi niya mapigilan ang kanyang sarili, kaya’t nagawa niyang palihim na gastusin ang mga handog na iyon sa Diyos. Kung kaya ng isang tao na palihim na gastusin ang mga handog sa Diyos, anong uri ng pagkatao ang mayroon siya? (Iyong sa isang masamang tao.) Wala siyang pagkatao. Ang unang tanda ng kawalan ng pagkatao ay ang hindi pagtataglay ng kamalayan ng konsensiya, at hindi pinamamahalaan ng konsensiya ang isang tao sa anumang ginagawa niya. Wala si Hudas kahit na ng pinakapundamental na bagay, na nangangahulugang wala siyang pagkatao, kaya normal lamang sa kanya ang gumawa ng ganoong bagay. Samakatwid, ang pagsasaayos ng Diyos na gampanan ni Hudas ang papel ng pagkakanulo sa Panginoon, at ang pagpapaserbisyo sa kanya nito, ang pinakanaaangkop na desisyon; wala sa mga materyales ng Diyos ang nasasayang, ang lahat ng ginagawa ng Diyos ay tama. Nang nakawin ni Hudas ang pera mula sa sisidlan ng pera, at walang sinumang nakaalam noon, naniwala siyang hindi rin siya nakita ng Diyos na ginagawa ito. Wala siyang kamalayan ng konsensiya, at inisip niyang walang ibang nakaalam, at ano ang naging resulta nito? Nagawa niya ang mabigat na kasalanan ng pagkakanulo sa Panginoon, pagtataksil sa Panginoon, at naging kilala siya bilang isang makasalanan sa mga nagdaang panahon. Pagkatapos ay nagbigti siya, at namatay nang sumabog ang kanyang tiyan. Dapat bang kaawaan ang gayong tao? Ang isang hayop na walang pagkatao na pinarurusahan nang ganyan ay hinding-hindi dapat kaawaan.

Ginagawa ng mga tao na may pagkatao ang lahat ng bagay nang ayon sa kanilang konsensiya at katwiran. Ang batayang pamantayan para sa kanilang sariling asal, kahit papaano man lang, ay hindi babagsak nang mas mababa sa pamantayan ng kanilang konsensiya. Kung alam nilang maling isagawa ang isang bagay, magagawa nilang kontrolin ang kanilang pag-uugali. Nasasabi ng konsensiya sa mga tao ang tamang paraan ng pagkilos, kaya ang mga taong may konsensiya ay nakapagsasalita at nakakakilos batay sa kanilang konsensiya. Matapos maging mananampalataya, patuloy na ginagampanan ng kanilang konsensiya ang papel nito katulad nang dati. Kaya, kapag may maraming bagay silang hindi nakikita nang malinaw, kahit papaano ay nagagawa pa rin nilang harapin at pangasiwaan ang mga bagay na iyon batay sa kanilang konsensiya. Kung dagdag pa sa pundasyong ito, ay nauunawaan nila ang katotohanan, pangangasiwaan nila ang mga bagay-bagay nang batay sa mga katotohanang prinsipyo, magkakaroon ang kanilang konsensiya ng kamalayan kung ang kanilang mga pagkilos ba ay umaayon o hindi sa mga katotohanang prinsipyo, at makaaapekto ito sa kanila. Kapag nilalabag ng mga tao ang mga prinsipyo at pinangangalagaan nila ang kanilang mga makalamang interes, ito ay dahil sa pangingibabaw ng kanilang mga tiwaling disposisyon, at iyong mga nagtataglay ng konsensiya ay dapat magkaroon ng kamalayan dito. Kapag nauunawaan ng isang tao ang katotohanan subalit hindi niya ito isinasagawa, nakokonsensiya ba siya? Mapapanatag ba ang kanyang puso? Nagagawa ng lahat ng tao na maranasan ito. Sa inyong pang-araw-araw na buhay, nakikitungo man kayo sa mga tao o nagsasagawa ng mga bagay-bagay, halata ba ang kamalayan ng inyong konsensiya? Minsan ba ay nakararamdam kayo ng pagkakautang o pagsaway? Minsan ba ay nakararamdam kayo ng pagkabalisa at pag-usig sa inyong kalooban, o ng sakit at paghihirap ng kalooban? Kahit kailan ba ay nararamdaman ninyo ang mga ito? Kung oo, hindi iyan gaanong masama, subalit kung hindi ay nanganganib kayo. Kahit sino ka pa, kung hindi ka nakadarama ng mga damdamin ng konsensiya, hindi ka tunay na nananalig sa Diyos. Itinatanong ng ilang tao, “Anong kinalaman nito sa kung tunay ba o huwad ang pananalig ng isang tao?” Ano ang masasabi ninyong ugnayan ng mga bagay na ito? (Kapag ang isang taong nagtataglay ng kamalayan ng konsensiya ay nakagagawa ng mali, ang nararamdaman niyang paninisi sa sarili, pagkamiserable, pagsisisi, at pagkakautang ay nagmumula lahat sa Diyos. Ang katunayang nararamdaman niya ang pagsaway ng Diyos ay nagpapakitang tinatanggap niya sa kanyang puso ang pagsusuri ng Diyos. May mga tao na wala man lang nitong kamalayan na ito, na nagpapakitang sa kanilang puso ay talagang hindi sila naniniwalang sinusuri ng Diyos ang lahat ng bagay. Kapag may ginawa silang mali, hindi sila nakararamdam ng pagkakautang; wala sila ng ganitong uri ng kamalayan.) Medyo tama iyan. May iba pa ba? (Kinikilala ng mga taong nagtataglay ng konsensiya na mayroong Diyos at kapag may ginawa silang masama, alam nilang magdasal sa Diyos at magnilay sa sarili, at hanapin ang katotohanan para malutas ang problema. Kapag nahaharap sa problema ang isang taong walang konsensiya, hindi siya apektado ng konsensiya; wala siyang lugar sa kanyang puso para sa Diyos, at hindi niya hinahanap ang katotohanan para malutas ang problema. Hindi siya naniniwalang ang katotohanan ay isang bagay na kanyang kinakailangan, kaya hindi niya sinusubukang isagawa ang katotohanan. Ang mga taong nananalig sa Diyos subalit hindi nagsasagawa ng katotohanan ay mga hindi mananampalataya.) Anuman ang kinahaharap ng isang taong may tunay na pananampalataya, kaya niyang tanggapin ang pagsusuri ng Diyos, at sa paraang ito ay may kamalayan ang kanyang konsensiya sa kung ano ang tama at mali, o ang mabuti at masama. Ang mas mahalaga pa, naniniwala siyang umiiral ang Diyos at nananalig siya sa salita ng Diyos. Isinasapuso niya ang mga naririnig niyang salita ng Diyos, na nagiging pamantayan niya sa pagtatasa sa kanyang sariling asal at sa paraan ng pakikitungo sa mundo, at sa lahat ng kanyang ginagawa. Ano ang pamantayang ito? Nauunawaan man niya o hindi ang katotohanan, kadalasan ay ginagamit niyang pamantayan ang salita ng Diyos, dahil nananampalataya siya sa Diyos, naniniwala siyang umiiral ang Diyos, at naniniwala siyang ang salita ng Diyos ang katotohanan. Dahil naniniwala siyang ang salita ng Diyos ang katotohanan, kapag nakahaharap siya ng mga problema, natural niyang ginagamit ang salita ng Diyos sa pagtatasa sa mga ito. Kahit papaano, alam niyang ang kanyang mga iniisip at kuru-kuro ay hindi ang katotohanan. Kaya, kapag nakahaharap siya ng mga problema, sinasabi sa kanya ng kamalayan ng konsensiya na dapat niyang gamitin ang salita ng Diyos bilang kanyang batayan, at kung hindi niya iyon magagawa, at hindi niya iyon maisasagawa, hindi mapapanatag ang kanyang konsensiya at magdurusa ito. Halimbawa, paanong nalalaman ng mga tao na ang mga bagay tulad ng pangangalaga sa kanilang mga makalamang ugnayan sa iba, pag-iimbot sa kaginhawahan, at pagiging mapagpalugod ng mga tao ay mga negatibong bagay? (Inilalantad ito ng salita ng Diyos.) Tama, kung susukatin mo ang mga bagay na iyon ayon sa salita ng Diyos, lahat ng iyon ay negatibo, paghahayag ng mga tiwaling disposisyon, at idinudulot ng kalikasan ng mga tao. Kapag nabubunyag ng mga taong iyon ang mga bagay na iyon, nagiging masaya at malugod ba sila sa kanilang puso, o masama ang loob at nasasaktan? Nakararamdam sila ng pakikipagtunggali sa kanilang sarili at sumasama ang loob nila, na parang isang kutsilyong itinatarak sa kanila. Tuwing nahaharap sila sa mga bagay na ito, kapag hindi nila mapangasiwaan ang mga ito nang ayon sa mga katotohanang prinsipyo, o hindi sila makawala sa pagkakagapos ng kanilang damdamin, nasasaktan ang kanilang puso. Saan nanggagaling ang sakit na ito? Nagmumula ito sa kondisyon na mayroon silang kamalayan ng konsensiya at nauunawaan nila ang katotohanan ng salita ng Diyos. Kapag ang lahat ng sakit, paninisi sa sarili, at pag-usig sa kanilang kalooban na ito ay umuusbong sa kanila, sa kaibuturan ng kanilang puso ay nakararamdam sila ng poot at pagkasuklam sa kanilang sarili, at maaari pa ngang tingnan nila ang kanilang sarili nang may paghamak, sinasabing, “Maaaring magaling akong magsalita, sinasabi kong gusto kong mahalin ang Diyos at mapalugod Siya, at ipinapahayag ko nang buong lakas ang mga islogang ito, subalit kapag may nangyayari sa akin, lagi kong isinasaalang-alang ang sarili kong karangalan. Kahit ilang beses kong subukan, hindi ako makawala sa pagkakagapos na ito. Hindi lamang talaga ako handang mapasama ang loob ng iba, at lagi akong sumasalungat sa Diyos.” Sa paglipas ng panahon, nakabubuo sila ng opinyon tungkol sa kanilang sarili sa kaibuturan ng kanilang puso—ano ito? Hindi nila iniisip na mabuti silang tao; alam nila na kaya nilang gumawa ng maraming masasamang bagay, at nakikita nilang napakahusay nilang magpanggap, at na sila ay mga mapagpaimbabaw. Sa mga sitwasyong ito, sinisimulan nilang tanggihan ang kanilang sarili, at hindi na paniwalaan ang kanilang sarili. Paano nakakamit ang mga resultang ito? Nakakamit ito sa pundasyon ng pagkaunawa sa salita ng Diyos, kapag ang kanilang konsensiya ay may kamalayan at ginagampanan ang papel nito.

Iyong mga tunay na nananalig sa Diyos ay iyong mga may tunay na pananampalataya sa Kanya. May mga damdamin silang pinatatakbo ng kanilang konsensiya at katwiran; nananalig sila sa kanilang puso na ang mga salita ng Diyos ay ang katotohanan; nananalig silang ang lahat ng ginagawa ng Diyos ay tama, at para sa layuning iligtas at dalisayin ang mga tao. Naaayon man ito o hindi sa mga kuru-kuro at imahinasyon ng mga tao, ito ay kapaki-pakinabang sa kanila. Iyong mga hindi tunay na nananalig sa Diyos ay walang konsensiya at walang katwiran, ni walang pakialam sa pagkakaroon ng konsensiya o katwiran. Lagi silang may saloobin na kalahating maniwala at kalahating hindi maniwala sa mga salita ng Diyos; hindi nararamdaman ng kanilang puso na ang mga salita ng Diyos ay ang katotohanan. Kung gayon, ano ang kanilang pananaw tungkol sa pag-iral ng Diyos? Sa kanilang puso, iniisip nilang, “Kung umiiral ang diyos, nasaan siya? Hindi ko siya nakikita. Hindi ko alam kung talagang umiiral ba ang diyos. Kung nananalig kang umiiral siya, umiiral siya; kung hindi, hindi.” Ito ang kanilang pananaw. Subalit pinagninilayan nila ito, iniisip na, “Napakaraming tao ang nananalig sa diyos at nagpapatotoo sa kanya. Marahil ay mayroon talagang diyos. Sana ay mayroon nga, dahil kung gayon ay mapakikinabangan ko ang sitwasyon at makapagtatamo ako ng mga pagpapala. Susuwertehin ako.” Gumagamit sila ng isang mentalidad ng suwerte at pagsusugal at gusto lamang nilang lumahok para sa kaunting kasiyahan; iniisip nilang kahit hindi sila pagpalain, hindi ito kawalan, dahil hindi naman sila namuhunan ng kahit ano. Ang kanilang pananaw at saloobin tungkol sa pag-iral ng Diyos ay, “Tunay bang umiiral ang diyos? Hindi ko masabi kung umiiral ba siya o hindi. Nasaan ang diyos? Hindi ako sigurado kung nasaan. Ang lahat ba ng patotoo ng mga taong ito ay tunay, o peke ba ang mga ito? Hindi rin ako sigurado.” Kinukuwestiyon ng kanilang puso ang lahat ng isyung ito; hindi nila ito nauunawaan, kung kaya’t lagi nila itong pinagdududahan. Ang kanilang pananalig sa Diyos ay nababahiran ng saloobin ng pagdududa at mga maling pananaw. Kapag nagsasalita at nagpapahayag ng katotohanan ang Diyos, ano ang kanilang saloobin sa Kanyang mga salita? (Pagdududa at hindi paniniwala.) Hindi ito ang kanilang pangunahing pananaw; hindi ninyo malinaw na nakikita ang bagay na ito. Tinatanggap ba nila bilang katotohanan ang salita ng Diyos? (Hindi.) Ano ang iniisip nila? “Napakaraming tao ang gustong magbasa ng mga salita ng diyos, pero bakit hindi ito kawili-wili para sa akin? Ano ba ang makakamit sa pagbabasa ng mga salita ng diyos at pag-unawa sa katotohanan? Ano ang kapakinabangan nito? Makararating ba talaga ang isang tao sa kaharian ng langit? Hindi nakikita ng mga tao ang kaharian ng langit. Sa tingin ko, dapat ay may ilang aktuwal na kapakinabangan sa pananalig sa diyos; mayroon dapat na ilang tunay na kalamangan.” Nag-aalala silang kung hindi nila nauunawaan ang katotohanan ay ititiwalag sila, kaya’t paminsan-minsan ay nakikinig sila sa mga sermon. Ngunit pagkatapos ay nagninilay sila, naiisip na, “Sinasabi nilang may awtoridad at kapangyarihan ang mga salita ng diyos, kung gayon ay bakit hindi ko ito naririnig o nararamdaman? Sinasabi nilang kayang baguhin ng mga salita ng diyos ang mga tao, kung gayon ay bakit hindi pa ako nabago ng kanyang mga salita? Nag-iimbot pa rin ako sa mga kaginhawahan ng laman gaya nang dati; gusto ko ng pagkain at mga damit; kasingmaiinitin pa rin ang ulo ko gaya nang dati; natatakot pa rin ako kapag inuusig ako ng malaking pulang dragon. Bakit wala pa rin akong pananampalataya? Hinihingi ng diyos na maging tapat ang mga tao; hinihingi niya sa kanilang maging mga taong nagtataglay ng katotohanan at pagkatao. Hindi ba’t mga hangal ang mga tapat na tao? Hinihingi ng diyos sa mga taong katakutan siya at iwasan ang kasamaan, subalit gaano karami sa kanila ang talagang nakakapagsakatuparan nito? Ang kalikasan ng tao ay makasarili. Kung susundin mo ang iyong kalikasang pantao, dapat mong isipin kung paano ka magkakamit ng mga pagpapala para sa iyong sarili. Dapat kang magpakana para makapagdala ka ng kapakinabangan sa iyong sarili. Ang bawat tao para sa kanyang sarili at bahala na ang iba. Ikaw ang dapat na may hawak sa sarili mong tadhana; ikaw dapat ang gumawa ng sarili mong kaligayahan. Ito ang pinakamakatotohanan. Kung hindi maglalaban-laban ang mga tao at aangkinin ang mga bagay-bagay para sa kanilang sarili, at kung hindi sila mabubuhay para sa kasikatan, kapakinabangan, at kalamangan, ay wala silang mapapala. Walang sinuman ang magkukusang ilagak ang mga bagay na ito sa harap ng iyong pintuan. Hindi talaga kailanman bumabagsak ang manna mula sa kalangitan!” Ito ang kanilang mga kaisipan at pananaw, ang kanilang mga pilosopiya sa mga makamundong pakikitungo, at ang lohika at mga panuntunan nila para mabuhay. Ang mga tao bang nagtataglay ng ganitong mga kaisipan at pananaw ay mga hindi mananampalataya? Ito mismo ang saloobin sa katotohanan ng mga hindi mananampalataya. Hindi alam ng kanilang isipan kung ano ang katotohanan, hindi alam kung saan naipamamalas ang awtoridad at kapangyarihan ng mga salita ng Diyos, at hindi alam kung paano nagsasaayos ang Diyos para sa kalalabasan ng mga tao. Sumasamba lamang sila sa kapangyarihan at naghahanap ng mga kapakinabangang nasa mismong harap nila. Iniisip nilang kung mananalig sila sa Diyos ay dapat silang pagpalain; at na tanging kung ipinagkakaloob ng Diyos ang mabuting kapalaran sa mga tao, pinupuno ang kanilang buhay ng kayamanan at kasaganaan, at binibigyan sila ng isang masayang buhay, na ito ay ang tunay na daan. Hindi sila naniniwalang ang mga salita ng Diyos ang katotohanan, at hindi sila naniniwalang ang Diyos ang may kataas-taasang kapangyarihan sa lahat ng bagay, lalo na na kayang baguhin ng mga salita ng Diyos ang disposisyon o tadhana ng isang tao. Samakatwid, hindi nila kailanman hinangad ang katotohanan habang nananalig sila sa Diyos. Sa madaling salita, dahil hindi nila tinatanggap ang mga salita ng Diyos bilang kanilang buhay at ang layunin ng kanilang buhay, ang kanilang pananampalataya sa Diyos ay papahina nang papahina; wala silang interes na basahin ang mga salita ng Diyos, o makinig sa mga sermon; nakakatulog pa nga sila habang ibinabahagi ang katotohanan. Dagdag pa rito, nararamdaman nila na ang pagganap ng kanilang tungkulin ay isang karagdagang pasanin at na gumagawa sila para sa wala. Nananabik ang kanilang puso para sa oras kung kailan matatapos na ang gawain ng Diyos, kung kailan bibigyan Niya sila ng pahayag ng resolusyon, at makikita nila kung talagang makapagkakamit sila ng mga pagpapala. Kung mapagtatanto nila na sa pananampalataya sa Diyos sa ganitong paraan ay hindi sila kailanman makatatanggap ng mga pagpapala, na paniguradong ititiwalag sila, at na mamamatay pa rin sila sa mga kalamidad, makaaalis na sila ngayon mismo. Bagaman sinasabi nilang nananalig sila sa Diyos, pinagdududahan Siya ng kanilang puso. Sinasabi nilang ang mga salita ng Diyos ay ang katotohanan, subalit hindi naniniwala ang kanilang puso sa katotohanan. Hindi nila kailanman binasa ang mga salita ng Diyos, at hindi rin sila tunay na nakinig sa isang sermon. Hindi sila kailanman nakipagbahaginan tungkol sa katotohanan, at hindi nila kailanman hinanap ang katotohanan habang ginagampanan nila ang kanilang tungkulin; ginagamit lamang nila ang sarili nilang pagsisikap. Ito ang tipikal na hindi mananampalataya. Wala silang pinagkaiba sa mga walang pananampalataya.

Bagaman kinikilala ng mga hindi mananampalataya na umiiral ang Diyos, hindi sila naniniwala sa katotohanan at hindi nila ito tinatanggap. Sa kanilang puso, alam nilang hindi inililigtas ng Diyos ang mga hindi mananampalataya, kaya’t bakit pa nila patatagalin ang kanilang pananatili sa sambahayan ng Diyos? (Para magkamit ng mga pagpapala.) Ito ay para makapagkamit sila ng mga pagpapala; may kaugnayan ito sa kanilang mga interes. Sa puso ng mga hindi mananampalataya ay inaasahan nilang makapagkakamit sila ng mga pagpapala, at naniniwala silang, sa huli, ay magkakaroon sila ng mabuting kapalaran kung mananalig sila sa Diyos, kikilalanin nila Siya, at hindi nila Siya pagdududahan o iiwan. Bilang resulta, tangan ang “pananampalataya” na ito, inilalagak nila ang kanilang sarili sa sambahayan ng Diyos, at walang kahit anumang makapagpapaalis sa kanila. Sa kanilang isipan, nauunawaan nila ang lahat at hindi sila hangal nang kahit bahagya; ang katotohanan lang ang hindi nila nauunawaan. Naniniwala silang hangga’t hindi sila gumagawa ng masasamang bagay o nanggugulo sa gawain ng iglesia ay hindi sila palalayasin at patatalsikin mula sa iglesia, at na sa pamamagitan ng paghihintay sa araw kung kailan matatapos ang gawain ng Diyos ay magwawagi sila at makatatanggap ng mga pagpapala. May mga kalkulasyon sila, subalit may isang bagay silang hindi kayang baguhin: Dahil hindi sila naniniwalang ang Diyos na nagkatawang tao ay ang nag-iisang tunay na Diyos, at pinagdududahan nila ang kataas-taasang kapangyarihan ng Diyos sa lahat ng bagay, hindi nila kailanman matatanggap ang katotohanan. Ano ang kahahantungan niyong mga hindi kayang tanggapin ang katotohanan? (Ititiwalag sila.) Oo, ititiwalag silang lahat. Ang mga hindi mananampalatayang ito ay hindi interesado sa katotohanan subalit laging nag-aasam na sila ay pagpapalain. Ang pagkaunawa at depinisyon nila ng pagiging matuwid ng Diyos ay nababahiran ng mga sarili nilang imahinasyon at inaasahan, at kumakapit sila sa pariralang “matuwid ang Diyos” na para bang sasagip ito sa buhay nila, desperadong kumakapit sa pariralang ito. Ano ba talaga ang ibig sabihin ng desperado nilang pagkapit sa pariralang ito? Nangangahulugan itong lagi silang may mga pagkiling at maling interpretasyon tungkol sa pagiging matuwid ng Diyos. Iniisip nilang, “O diyos, dahil matuwid ka, dapat mong harapin ang lahat ng aking ginagawa batay sa pagiging matuwid na ito. Hindi ako gumawa ng kasamaan, o nagdulot ng mga pagkagambala o kaguluhan, kaya’t dapat kang magpakita sa akin ng matinding awa at hayaan mo akong manatili.” Ito ang pag-asang desperado nilang kinakapitan. Obhetibo at makatotohanan ba ang ideya nilang ito? (Hindi ito makatotohanan.) Bakit ito hindi makatotohanan? Hindi sila ganap na nananalig sa pagiging matuwid ng Diyos, ninanais nilang sumugal dito gamit ang mentalidad na subukan ang kanilang suwerte, at umaasa silang tutuparin ng Diyos ang kanilang mga ninanasa. Hindi ba’t pangangarap nang gising lamang ito? Hindi nila alam kung ano ang matuwid na disposisyon ng Diyos, hindi nila hinahanap ang katotohanan, at hindi nila hinahangad na makilala ang Diyos, at lalong hindi nila hinahangad ang salita ng Diyos. Naniniwala lamang sila sa ganitong paraan dala ng pangangarap nang gising, at may bahid ito ng pagsubok sa kanilang suwerte. Bakit sila nakapag-iisip nang ganito? Dahil ito ay kapaki-pakinabang sa kanila: Ang pag-asang ito ang huling makapagliligtas sa kanila; ito ang huling pag-asa kung saan nila isinusugal ang lahat. Sa paglalagay nila ng kanilang buhay sa alanganin sa kahilingang ito, inaasam ba nilang matalo? (Hindi.) Kapag sumusugal ang mga tao, kadalasan ay inaasam nilang magwagi, kaya’t ano ba ang kinakailangang panghawakan ng mga taong ito para maramdaman nilang maaari silang magwagi, at maging siguradong magwawagi sila? Ito ay ang pariralang: “matuwid ang Diyos.” Naniniwala ba ang mga hindi mananampalatayang ito na nagsasabing matuwid ang Diyos na talagang matuwid Siya? Naniniwala ba talaga silang susuklian Niya ang bawat tao batay sa kanilang mga pagkilos? Ang pagkaunawa ba nila sa pagiging matuwid ng Diyos ay katulad sa tunay na pagiging matuwid ng Diyos? (Hindi.) Alam ba nilang hindi ito magkatulad? (Alam nila.) Kung gayon ay bakit patuloy pa rin nilang sinasabi na “matuwid ang Diyos”? Ano ba ang nilalaman ng parirala nilang ito? Ano ba ang nilalaman nitong mga hangarin? (Gusto nilang gamitin ang mga salitang ito para udyukan ang Diyos na tuparin ang kanilang mga hinihiling, at pahintulutan silang mabuhay at makapasok sa kaharian ng langit.) Oo, may layunin sa likod ng pariralang ito: Sinusubukan nilang pilitin ang Diyos gamit ito. Sa pagsasabi ng mga salitang ito, ibig nilang sabihin na: “Hindi ba’t matuwid ka? Napakalaki na ng binayad kong halaga, kaya’t dapat kang kumilos nang naaayon sa iyong pagiging matuwid. Masyado na akong maraming pinagdaanan at nagbata ng napakaraming paghihirap, ngayon ay paano ako dapat na pagpalain?” Ito ay pamimilit, pangingikil, at paghiyaw. Iniisip nilang pinipilit nila ang isang tao at sumisipsip sila rito, at sa paggawa nito ay makapagkakamit sila ng mga pagpapala at makakukuha ng kung anong gusto nila. Kikilos ba talaga nang ganito ang Diyos? Hindi, hindi Siya kikilos nang ganito. Dahil hindi sila nananalig na umiiral ang Diyos at hindi sila nananalig sa Kanyang disposisyon, at lalong hindi sila nananalig na ang Kanyang salita ay ang katotohanan, kung kaya’t nangangahas silang hayagang hiyawan ang Diyos, at kalabanin Siya, at nangangahas na sumugal sa ganitong paraan. Mismong dahil sila ay mga hindi mananampalataya kung kaya’t ginagawa nila ang ganitong mga bagay. Ganito umaasal ang mga hindi mananampalataya, sinasabi paminsan-minsan, “Tiniis ko ang napakaraming paghihirap, at ano ang napala ko?” o “Matuwid ang diyos, at nananampalataya ako sa diyos, hindi sa isang tao.” Ang mga hindi mananampalataya ay kadalasang nagsasalita nang ganito, naglalantad ng ganitong uri ng disposisyon, at nagpapakita ng ganitong mga pag-uugali; ito ang kanilang saloobin sa Diyos. Hindi sila naniniwala sa Kanyang pag-iral subalit gusto pa rin nilang sumipsip sa Diyos sa pamamagitan ng pagsisikap at pagbabayad ng halaga, at ginagamit nila ang salita ng Diyos, ang mga salita at doktrina, at ang mga teoryang ito para pilitin at akusahan ang Diyos, para makamit nila ang kanilang layuning makakuha ng mga pagpapala. Subalit hindi ba sila nagkakamali sa ganitong uri ng pangangarap nang gising? Magbubunga ba sa huli ang pagsusugal nilang ito? (Hindi.) At alam ba nilang matatalo sila? Alam ba nilang pumupusta at sumusugal sila? (Alam nila.) Mali kayo. Talagang hindi nila alam, at naniniwala silang tunay ang kanilang pananampalataya. Bakit iniisip nilang tunay ang kanilang pananampalataya? Sabihin ninyo sa Akin, paano makikilala ng mga tao ang mga kalagayan at disposisyong ito? Kung nabubuhay sila sa mundong walang pananampalataya at nag-aaral ng ilang klasikong gawa ng tradisyonal na kultura tulad ng “The Analects of Confucius” at “Tao Te Ching,” makikilala ba nila ang mga pag-uugali at diwang ito? (Hindi.) Hindi nila kailanman makikilala. Ano ang dapat gawin ng mga tao para makilala ang mga problemang ito sa kanilang mga kalikasang diwa? (Tanggapin ang salita ng Diyos.) Una, dapat nilang tanggapin ang salita ng Diyos at ang katotohanan. Dapat ay may pananampalataya sila na ang lahat ng salita ng Diyos ay tama, tanggapin ang salita ng Diyos, at ituring ito na tila salamin na pagkukumparahan ng kanilang sarili. Tanging sa gayon lamang nila makikilala ang mga kalagayan at pananaw na kinikimkim nila sa loob, at ang problema ng mga tiwaling disposisyon na umiiral sa kanilang kalikasan. Kung hindi nila tatanggapin ang katotohanan o ituturing ang salita ng Diyos bilang katotohanan, iiral ba ang salaming ito sa kanila? (Hindi.) Hindi ito kailanman iiral sa kanila. Kapag tahasan nilang kinukumpronta at hinihiyawan ang Diyos sa kaibuturan ng kanilang puso, mapagtatanto ba nila na ito ay isang problema? Hindi nila ito kailanman mapagtatanto. Inaakala nilang ang kanilang paraan ng pag-iisip at pagkilos ay tama, makatwiran, at patas. Kumikilos sila kagaya nang dati, at naniniwala kagaya nang dati, at hindi sila nakararamdam ng pangangailangan na himay-himayin o talikuran ang anuman sa kanilang mga umiiral na pananaw, at hindi nila nakikita ang silbi ng pagtanggap sa pagpupungos, paghatol, pagkastigo, o paglalantad ng salita ng Diyos. Nabubuhay sila para sa kanilang sarili, nabubuhay sa kanilang mga sariling panloob na mundo. Wala silang ginagawa na kaugnay sa salita ng Diyos. Iniisip nila kung anuman ang gusto nilang isipin, at itinuturing nila ang anumang pinaniniwalaan o iniisip nila bilang tama, bilang katotohanan. Batay sa saloobin nila sa salita ng Diyos, hindi nila kailanman makikilala ang mga problemang umiiral sa kaibuturan ng kanilang puso. Tuwing nagsasakripisyo sila at nagsisikap araw-araw, para kanino at para saan sila nagsusumikap? Ano ang namamahala sa pag-uugaling ito? Ano ang kanilang motibasyon? Sa isang banda, wala silang tunay na pananampalataya sa Diyos, subalit ninanais nilang sumugal sa Kanya batay sa mentalidad na subukan ang kanilang suwerte. Sa kabilang banda, pinangingibabawan sila ng kanilang pagnanasa para sa mga pagpapala. Sa tuwing naiisip nila ang pagkakamit ng mga pagpapala, ang pagtanggap sa pangako ng Diyos, mas masigasig silang nagsisikap. Ang kaibuturan ng kanilang puso ay namumulaklak sa kaligayahan, at ang ilan ay nagiging emosyonal at nagsisimulang lumuha, naiisip na pinagkakalooban sila ng Diyos ng napakaraming bagay at na Siya ay labis na kaibig-ibig. Hindi ba ito mga maling akala? Ang mga kalagayan at damdaming ito ay tila katulad sa kung ano ang nararamdaman ng mga tao na naghahangad sa katotohanan sa kaibuturan ng kanilang puso kapag nararanasan nila ang paghampas, pagdidisiplina, at pagsaway ng Diyos. Iyong mga naghahangad ng katotohanan ay lumuluha rin at nagpapasalamat sa Diyos, subalit paano nagkakaiba ang kalikasan ng dalawang uring ito ng mga tao? Kapag nagtitiis ng sakit at paghihirap ang mga naghahangad ng katotohanan, ito ay dahil nararamdaman nila ang pagkakautang nila sa Diyos, at ang pagiging hindi nila karapat-dapat sa mga pangako at pagpapala ng Diyos. Napakasaya nila dahil binigyan na sila ng Diyos ng napakaraming bagay, subalit sa kaibuturan ng kanilang puso ay nababagabag sila, sapagkat ramdam nilang hindi pa sapat ang kanilang ginawa at na sila ay may pagkakautang sa Diyos. Nagiging emosyonal sila at naluluha kung minsan, subalit ito ay dahil nagpapasalamat sila sa Diyos para sa Kanyang biyaya, habag, at pagpaparaya. Kapag nakikita nila kung paanong hindi tinitingnan ng Diyos ang kanilang mga paglabag, o ang kanilang pagrerebelde at katiwalian, kundi nagpapakita pa rin Siya ng habag at pagpaparaya sa kanila, at ginagabayan Niya sila, binibigyan sila ng biyaya, talagang nakararamdam sila ng pagkakautang at kirot sa kaibuturan ng kanilang puso. Nasa nanghihinayang at nagsisisi silang kalagayan, at ni hindi sila nangangahas isipin kung may pag-asa ba silang magkamit ng mga pagpapala, dahil pakiramdam nila ay hindi sila karapat-dapat. Ano ang kalikasan ng mga luha ng mga hindi mananampalataya? Hayaan ninyong bigyan Ko kayo ng isang paglalarawan at makikita ninyo kung tama ba ito. Kapag may nangyayari sa kanila, at nakikita nila ang dakilang gawain ng Banal na Espiritu at ang biyayang ipinagkakaloob ng Diyos, kapag inaantig sila ng Banal na Espiritu, at pinapatnubayan at binibigyang-kaliwanagan ng Diyos, at ang kanilang gawain ay nagiging mabunga, nagiging masaya sila, at sa kaibuturan ng kanilang puso ay nananalangin sila sa Diyos: “O diyos, salamat sa iyong mga pagpapala at pamamatnubay. Ang lahat ng kaluwalhatiang ito ay para sa iyo.” Sa kaibuturan ng kanilang puso, sobra silang nalulugod sa kanilang sarili, at iniisip na: “Hindi pa rin ako iniiwan ng diyos. Iniisip ko dating hindi talaga ako tunay na nananalig sa diyos, tulad ng isang hindi mananampalataya, pero ngayon ay nakikita ko nang pinagpapala pa rin ako ng diyos at hindi niya ako iniwan. Ibig sabihin nito ay lumalaki nang lumalaki ang aking pag-asa at pagkakataong makapagkamit ng mga pagpapala at ng isang magandang destinasyon. Tila tama ang aking desisyong manalig sa diyos; pinili ako ng diyos.” Kapag may mga pag-iisip silang tulad nito, nakararamdam ba sila ng pagkakautang? Nauunawaan ba nila ang kanilang sarili? Talaga bang kinapopootan nila ang kanilang mga satanikong kalikasan at mapagmataas na disposisyon? (Hindi.) Nakararamdam ba sila ng tunay na pasasalamat para sa gawain ng Diyos para sa kanila? (Hindi.) Kahit pa magpahayag sila ng mababaw na pasasalamat, sa kaibuturan ng kanilang puso ay iniisip nilang, “Tiyak na totoo na pinili ako ng diyos. Paano ako mananalig sa kanya kung hindi niya ako pinili?” Sa huli, iniisip nilang ang lahat ng ito ay bilang kabayaran sa lahat ng tiniis nilang paghihirap at sa halagang ibinayad nila, at iniisip nilang halos sigurado nang magkakamit sila ng mga pagpapala. Hindi sila nakararamdam ng pagkakautang sa Diyos, wala silang pagkaunawa sa sarili, at lalong wala silang tunay na pasasalamat sa Diyos, habang kasabay niyon ay nagiging mas matindi ang kanilang pagnanasa para sa mga pagpapala. Ano ang pagkakaiba sa pagitan ng mga taong may tumitinding pagnanasa na magkamit ng mga pagpapala at ng mga taong nadarama na hindi sila karapat-dapat sa mga pagpapala, hindi karapat-dapat na makatanggap sa pangako ng Diyos, at hindi karapat-dapat na patnubayan at gabayan ng Diyos? Ang isa ay umaatras, hindi nagnanais na makipaglaban, at nararamdamang hindi karapat-dapat na magkamit ng mga pagpapala, habang ang isa naman ay laging gustong makipaglaban, lagi silang nagpaplano at nagkakalkula kung paano sila maniningil sa Diyos, iniisip na: “Napakaraming taon na akong mananampalataya at lubos akong naghirap, kaya gaano kalaki ang aking tsansang magkamit ng mga pagpapala? Pagkakalooban ba ako ng diyos ng mga pagpapala sa hinaharap?” Kapansin-pansin ang pagkakaiba: Ang isa ay nakikipaglaban, habang ang isa ay nararamdamang hindi sila karapat-dapat. Alin sa dalawang uri na ito ng mga tao ang may konsensiya at katwiran? (Iyong nakararamdam na hindi sila karapat-dapat sa mga pagpapala.) Iyong nakararamdam na hindi sila karapat-dapat sa mga pagpapala ang nakauunawa sa aktuwal na sitwasyon. Nararamdaman nila na ang isang walang kabuluhang nilikha ay hindi karapat-dapat sa mga pagpapala sa harap ng Lumikha. Nakararamdam sila ng pagkakautang at pagsisisi, habang may tunay ring pag-unawa at lalo na ng tunay na pasasalamat sa Diyos sa kaibuturan ng kanilang mga puso. Nahanap na nila ang kanilang tunay na lugar. Ang isa pang uri ay nakikipaglaban: nakikipaglaban para sa isang destinasyon, para sa katayuan, at para sa mga pagpapala. Ano ang kanilang layunin sa pagtitiis ng lahat ng paghihirap at pagsasakripisyong ito? Ginagawa nila ang mga bagay na ito para maipagpalit nila sa mga pagpapala at sa isang destinasyon. Umaasa silang maipagbibili nila ang sarili nilang paggawa para makapagkamit ng pabuya mula sa Diyos. Ang gayong tao ba ay isang tunay na nilikha sa paningin ng Diyos? Ito ba ang nilikhang gusto ng Diyos? (Hindi.) Sinabi ba kailanman ng Diyos na ang tanging paraan para magkamit ng mga pagpapala o pabuya ay ang makipaglaban para sa mga ito? (Hindi.) Kung gayon, ano ang hinihingi ng Diyos sa mga tao? (Na umasal kami para gawin nang maayos ang tungkulin ng isang nilikha.) (Na maging mga tapat kaming tao.) Iyon ang ilan sa mga kongkretong hinihingi, ano pang ibang mayroon? (Na sundin namin ang salita ng Diyos at ang mga hinihingi Niya sa aming mga pagkilos.) (Na isagawa namin ang anumang mga katotohanang aming nalalaman.) Hindi ang mga ito ang layunin. Lagi ninyong hindi nakukuha ang pinakapunto ng usapin. Hindi pa rin ninyo alam kung ano ang hinihingi ng Diyos sa mga tao. Simple lamang naman talaga ang Kanyang mga hinihingi: Ang makinig sa Kanyang salita at magpasakop sa Kanya. Iyon ang mga hinihingi. Ang ibig sabihin ng makinig sa mga salita ng Diyos ay ang isagawa ang mga hinihingi Niya sa mga tao. Bukod pa sa mga hinihinging kababanggit lang ninyo, marami pa talagang iba. Paano naman ang pagpapasakop sa Diyos? Hindi mo laging nauunawaan ang mga layunin ng Diyos, subalit magagawa mo bang magpasakop sa Kanya? May kinalaman ito sa saloobin ng isang nilikha tungo sa Lumikha. Minsan, maaaring hindi mo maunawaan ang salita ng Diyos matapos mo itong basahin, dahil binibigyan ka lamang Niya ng isang utos—pinakikinggan mo ba ito? Dapat mo itong pakinggan, nang hindi nagtatanong kung tama ba ito o mali, o kung ano ang dahilan sa likod nito. Anuman ang winiwika o sinasabi sa iyo ng Diyos, o iniuutos Niya sa iyo, dapat kang makinig; iyan ang pagpapasakop. Tanging sa pagpapasakop ka nagiging isang nilikha sa paningin ng Diyos. Ang pakikinig sa salita ng Diyos at pagpapasakop sa Kanya: ito ang mga hinihingi ng Diyos sa mga tao. May isa pang parirala: pagsunod sa daan ng Diyos. Ano ang ibig sabihin ng “pagsunod” na ito? Nangangahulugan itong pagsasagawa nang ayon sa salita ng Diyos, pamumuhay ayon sa Kanyang salita, at pagiging isang tao na sumusunod sa Kanyang daan. Ano ang Kanyang daan? Ito ay ang Kanyang salita. Sa katunayan, “ang pakikinig sa salita ng Diyos at pagpapasakop sa Kanya” at “ang pagsunod sa daan ng Diyos” ay may parehong pakahulugan, at ito ang uri ng tao na gusto ng Diyos. Ni minsan ba ay sinabi ng Diyos sa mga tao, “Hindi mo kailangang makinig sa Aking salita. Puwedeng maghangad ka na lamang ng mga pagpapala. Huwag mong kalilimutan na maaari kang pagpalain. Para sa layuning ito, dapat mong talikuran ang lahat, dapat kang magtiis ng higit pang mga paghihirap, lalong magsakripisyo, at lalo pang magsikap”? May ganito bang mga hinihingi ang Diyos? Makikita ba ang mga ito saan man sa Kanyang salita? (Hindi.) Katotohanan ba ang mga salitang iyon? (Hindi.) Hindi ba’t mapaghimagsik ang tratuhin ng mga hindi mananampalataya ang mga salitang ito bilang katotohanan? Ano ang nangyayari kapag tinatrato nila ang mga salitang ito bilang katotohanan? Maaari silang makinabang mula sa mga salitang ito, iyon mismo ang kanilang mga hangarin at ambisyon. Binibigyang-pansin ba nila sa kanilang puso kung ano ang hinihingi sa kanila ng Diyos? Kaya ba nilang sundin o isakatuparan ang mga hinihinging ito? (Hindi nila kaya.) Bakit hindi nila kaya? Dahil sa sandaling maisakatuparan nila ang mga hinihinging ito—ang makinig sa salita ng Diyos at magpasakop sa Kanya—nangangahulugan itong kailangan nilang talikuran ang kanilang pagnanasang pagpalain, at ang ideyang may karapatan silang maghangad ng mga pagpapala at pabuya. Ang mga pagpapala at pabuya ang kanilang ikinabubuhay, kaya sasang-ayon ba silang talikuran ang mga ito? (Hindi.) Ang mga bagay na ito ang kanilang pinakabuhay, kaya’t kung tatalikuran nila ang mga ito, mawawalan sila ng kaluluwa at mawawalan na ng kabuluhan ang kanilang buhay. Nabubuhay sila para sa mga pagpapala, kaya kung hihingin mo sa kanila na sukuan ang pagkakamit ng mga pagpapala, para mo na ring hiningi sa kanila na sumalungat sa mga prinsipyo at oryentasyon ng kanilang sariling asal, at maghimagsik laban sa kanilang sarili, kaya hindi nila ito matatanggap. Nangangahulugan ito na kung hihingin mo sa kanila na magsagawa sa katotohanan, makinig sa salita ng Diyos, at magpasakop sa Kanya, sadyang napakahirap para sa kanila ang gawin ang mga bagay na ito, mas mahirap pa ito para sa kanila kaysa kung lilipad ang isang baboy. Ang pinakakalikasan nila ang nagdidikta na hindi nila kayang gawin ang ganitong mga bagay.

Gusto ba ninyong mabuhay sa isang pagnanasa at layuning magkamit ng mga pagpapala, o gusto ba ninyong maayos na gawin ang inyong tungkulin nang nakatapak nang matatag ang dalawa ninyong paa sa lupa, maging isang nilikha na pasok sa pamantayan, at isang tao na nakikinig sa salita ng Diyos at nagpapasakop sa Kanya? Anong uri ng tao ang gusto ninyong maging? (Gusto kong maging isang nilikha na nakatapak nang matatag ang dalawa kong paa sa lupa.) Ayaw itong gawin ng ilang tao. Sinasabi nilang: “Masyadong mapaniil ang gayong pamumuhay. Mas gugustuhin ko pang mamatay, o kaya ay tumigil na lang sa pananalig. Kung walang kaunting pagnanasa para sa mga pagpapala, walang kaunting ambisyon, mawawalan ang mga tao ng motibasyon. Hinding-hindi ko kayang mabuhay nang ganoon; masyado iyong mapaniil.” Mayroon ba sa inyong katulad nito? (O Diyos, ganito ako minsan. Nasa ganito akong kalagayan paminsan-minsan.) Pangkaraniwan ba ang mga kalagayang ito? Madalas o bihira ka bang magkaroon ng mga ito? Ano ang mas matindi: ang inyong pagnanais para sa mga pagpapala, o ang inyong determinasyon na maging isang nilikha? Ang ideya ba ng pagtalikod sa anumang pagnanasa para sa mga pagpapala at paggawa ng inyong tungkulin nang nakatapak nang matatag ang mga paa sa lupa ay nagbibigay sa inyo ng pakiramdam na tila pinaimpis kayong lobo, na tila ba walang kabuluhan ang inyong buhay, at na wala kayong interes kahit saan, at na hindi ninyo mapukaw ang inyong lakas? (Ganap akong inilalarawan niyan.) Kung gayon, malala ba ang kalagayang ito? Nakararamdam ba kayo ng paminsan-minsang bahagyang simbuyo na magtamo ng mga pagpapala, o normal na ba ito para sa inyo? Alin doon? Alam ba ninyo ngayon kung kayo ay isang tunay na mananampalataya o isang hindi mananampalataya? Kung sa palagay ninyo ay lahat ng inyong kalagayan at pag-uugali ay iyong sa isang tunay na mananampalataya, hindi sa isang hindi mananampalataya, at na tunay kayong nananalig sa pag-iral ng Diyos at handa kayong tanggapin ang Kanyang salita, subalit mayroon lamang kayong kaunting ambisyon at kaunting banidad, at pagnanais na magkamit ng mga pagpapala, hindi ito isang problema; maaari pa rin kayong mailigtas at maaari pa rin kayong magbago. Kung kayo ay isang hindi mananampalataya na may partikular na matinding pagnanasa para sa mga pagpapala, nasa alanganin kayo. Anong landas ang tinatahak ng mga taong tulad nito? (Ang landas ng isang anticristo.) Kung magagawa nilang tahakin ang landas ng isang anticristo, ano ang magiging kalagayan sa huli ng kanilang relasyon sa Diyos? (Iyon ay ang maging laban sa Diyos.) Aabot ba kayo roon, ang kalabanin ang Diyos? (Hindi ko Siya gustong kalabanin.) Ang hindi ninyo kagustuhang gawin ito ay inyo lamang kahilingan. Bahagi ba ang mga ito ng iyong kalikasang diwa? Posible ba para sa iyo na tahakin ang landasing iyon? (Kung hindi ko pagsisikapan ang katotohanan, madali para sa aking mapunta sa landas na iyon, subalit kung mulat ako rito at gusto kong magbago, para baligtarin ang aking direksyon, at para hindi na lakarin ang landas na ito, kaya ko namang mas maging mabuti.) Ang pagiging mulat tungkol dito ay nagpapahiwatig na mayroon ka pa ring kaunting kamalayan sa iyong puso, at na mayroon ka pa ring isang hangarin, at na ninanais mo pa ring pagsikapan ang katotohanan, subalit malalim na nakaugat sa iyong puso ang mga tiwaling disposisyon, kaya’t laging may digmaan doon. Sa bawat hakbang ninyo tungo sa katotohanan, at sa bawat pagkakataong tinatanggap ninyo ang katotohanan, may digmaang nangyayari sa inyong puso, at lagi kayong nabubuhay sa panahon ng pakikibaka. Ganito ito para sa mga bagong mananampalataya. Normal naman na magkaroon ng digmaan, at hindi ito maiiwasan ng mga nagnanais na hangarin ang katotohanan. Magwawakas ang tunggaliang ito kapag nakamit na nila ang katotohanan, kapag nagapi na si Satanas, kapag nawasak na ang kanilang mga satanikong disposisyon, pilosopiya, at lohika, at kapag nanaig na ang katotohanan, at pinamunuan na nito ang kanilang puso. Iyong mga hindi naghahangad sa katotohanan, iyong mga nabubuhay nang ayon sa kanilang mga satanikong disposisyon, ay nararamdaman na ang lahat ay maayos sa kanilang puso, at na walang anumang tunggalian doon. Manhid sila at mapurol ang kanilang pag-iisip, isa sila sa mga patay; lahat iyong mga hindi tumatanggap sa katotohanan ay patay na. Ano ang kalamangan ng pagkakaroon ng tunggalian sa puso ng isang tao? Halimbawa, kung kalahati ng iyong mga naiisip ay negatibo at kalahati ay positibo, pagkakalooban ka ng mga positibong kaisipan na iyon ng pagkakataong piliin na tahakin ang landas na hangarin ang katotohanan matapos magwakas ang tunggalian, na ibig sabihin ay may 50/50 kang probabilidad na mailigtas. Ang mga negatibong kaisipan ay maaaring magtulak sa iyong sundin ang iyong mga makalamang kaisipan at ideya, o sundin ang iyong mga sariling hangarin, motibasyon, at pananaw, sa panahon ng tunggalian. Maaari ka nitong itulak sa landas ng isang anticristo, at dalhin ka tungo sa landas ng paglaban sa Diyos. Gayunpaman, kung malaki ang iyong pagmamahal sa katotohanan at magagawa mong tanggapin ang katotohanan at maghimagsik laban kay Satanas, malaki rin ang iyong pagkakataong mailigtas. Natutukoy ito batay sa kung kaya mo bang tanggapin ang katotohanan, at gamitin ito para linisin mula sa iyong sarili ang iyong mga tiwaling disposisyon. Ganap itong nakabatay sa iyo, walang iba pang makatutulong sa iyo; ito ay may kinalaman lamang sa iyo. Kung mahal mo ba o hindi ang katotohanan ay may kinalaman lamang sa iyo, at kapag may tunggalian sa kaibuturan ng iyong puso, walang ibang makatutulong sa iyong magpasya kung pipiliin mo ba ang katotohanan o tutugunan mo ba ang iyong mga makasariling pagnanasa sa huli, ito ay sarili mong panloob na usapin. Maaari ka lamang gabayan ng iba sa pamamagitan ng pagbabahagi at pagpapayo; gayunpaman, ang landas na iyong pipiliin sa huli ay walang kinalaman sa iba kundi sa iyo lamang. Dapat itong maunawaan ng lahat.

Ang mga Prinsipyong Dapat Gumabay sa Sariling Asal ng Isang Tao

Dapat tahakin ng mga nananalig sa Diyos ang landas ng pananampalataya alinsunod sa salita ng Diyos at sa Kanyang mga hinihingi. Dapat umasal ang mga mananampalataya nang alinsunod sa katotohanan. Kung walang katotohanan ang mga tao at isinasabuhay nila ang mga pilosopiya ni Satanas, sa huli ay hindi nila makakamit ang isang positibong resulta o kahihinatnan. Ang salita lang ng Diyos ang walang hanggan, hindi nagbabagong katotohanan. Kung ang isang mananampalataya ay hindi isinasabuhay ang mga salita ng Diyos o umaasal nang alinsunod sa katotohanan, mas bulag pa siya kaysa sa mga tao sa mundo, walang lunas ang pagkabulag niya. Maraming taong nakapagkamit ng ilang tagumpay sa isang larangan sa sekular na mundo at naging sikat nalulula na sila sa kasikatan at pakinabang, at nagsimula nang tumaas ang tingin nila sa kanilang mga sarili. Sa katunayan, ang paghanga, papuri, positibong pahayag, at pagkilala na ibinibigay ng ibang tao sa iyo ay mga pansamantalang parangal lang. Hindi kumakatawan ang mga ito sa buhay, ni katiting man ay hindi ito nangangahulugang tinatahak ng isang tao ang tamang landas. Ang mga ito ay pawang mga pansamantalang parangal at kaluwalhatian. Ano ba ang mga kaluwalhatiang ito? Totoo ba ang mga ito o hungkag? (Hungkag.) Parang mga bulalakaw ang mga ito, kumikislap at pagkatapos ay nawawala. Pagkatapos makuha ng mga tao ang gayong mga kaluwalhatian, parangal, palakpak, tagumpay, at papuri, kailangan pa rin nilang bumalik sa tunay na buhay at mamuhay nang kung paano sila dapat mamuhay. Hindi ito makilatis ng ilang tao at hinihiling nila na manatili sana ang mga bagay na ito sa kanila magpakailanman, na hindi naman makatotohanan. Hinihiling ng mga tao na mabuhay sa ganitong uri ng kapaligiran at atmospera dahil sa pakiramdam na naidudulot ng mga ito; gusto nilang matamasa ang ganitong pakiramdam magpakailanman. Kung hindi nila ito natatamasa, nagsisimula silang tahakin ang maling landas. Gumagamit ang ilan ng iba’t ibang pamamaraan gaya ng paglalasing at pagdodroga para gawing manhid ang kanilang sarili: Ganito tinatrato ng mga taong nabubuhay sa mundo ni Satanas ang kasikatan at pakinabang. Sa sandaling naging sikat ang isang tao at tumanggap ng kaluwalhatian, madali sa kanyang mawala sa kanyang direksiyon, at hindi niya alam kung paano siya dapat kumilos, ni kung ano ang dapat niyang gawin. Lumilipad ang isip niya at hindi siya makabalik sa realidad—napakamapanganib nito. Nalagay na ba kayo sa ganoong kalagayan o nagpakita na ba kayo ng gayong asal? (Oo.) Ano ang nagsasanhi nito? Ito ay dahil ang mga tao ay may mga tiwaling disposisyon: Napakapalalo nila, napakayayabang, hindi nila madaig ang tukso o papuri, at hindi nila hinahangad ang katotohanan o nauunawaan ito. Inaakala nilang natatangi sila dahil lamang sa isang maliit na tagumpay o kaluwalhatian na natanggap nila; inaakala nilang naging dakilang tao na sila o isang superhero. Inaakala nilang isang krimen ang hindi tingalain ang kanilang mga sarili sa harap ng lahat ng kasikatan, pakinabang, at kaluwalhatiang ito. Anumang oras at saanmang lugar, malamang na maging mataas ang tingin sa sarili ng mga taong hindi nakauunawa ng katotohanan. Kapag masyado nang mataas ang tingin nila sa kanilang sarili, madali ba sa kanilang magpakababang muli? (Hindi.) Ang mga taong may kaunting katwiran ay hindi tinitingnan ang kanilang sarili na mataas nang walang dahilan. Kapag wala pa silang anumang naaabot, wala pang maiaambag, at wala pang sinumang miyembro ng grupo ang pumapansin sa kanila, hindi nila matingnan nang mataas ang sarili nila kahit na gustuhin nila. Maaaring medyo mayabang at narsisistiko sila nang kaunti, o maaaring pakiramdam nila ay medyo may talento sila, at mas mahusay kaysa sa iba, subalit hindi malamang na maging mataas ang tingin nila sa kanilang sarili. Sa anong mga pagkakataon nagiging mataas ang tingin ng mga tao sa kanilang sarili? Kapag napupuri sila ng ibang tao dahil sa ilang bagay na kanilang nagawa. Iniisip nilang mas mahusay sila kaysa sa iba, na ordinaryo at walang natatanging katangian ang ibang tao, na sila lamang ang may katayuan, at hindi kapareho ng uri o antas ng ibang tao, na mas mataas sila kaysa sa kanila. Ganito nagiging mataas ang tingin nila sa kanilang sarili. At iniisip nilang tama lang na mataas ang tingin nila sa kanilang sarili. Paano nila naiisip ito? Ang pinaniniwalaan nila ay, “Mayroon akong natatanging kalakasan, kakayahan, at utak, at handa akong hanapin ang katotohanan. May narating na ako ngayon—naging sikat na ako, at mas mataas na ang aking reputasyon at halaga kaysa sa ibang tao. Kaya naman, tiyak na namumukod-tangi ako sa karamihan, at ako ay tinitingala ng lahat, kaya tama lang na maging mataas ang tingin ko sa sarili ko.” Ito ang laman ng kanilang isipan, kaya naman sa huli ay—normal at maaasahan na—dapat maging mataas ang tingin nila sa kanilang sarili. Naniniwala silang hindi maitatatwa ang pagiging tama at makatwiran nito. Kung hindi magiging mataas ang tingin nila sa kanilang sarili, pakiramdam nila ay may mali, na para bang hindi sila namumuhay ayon sa kanilang katayuan at sa pagsang-ayon ng ibang tao; kaya iniisip nilang natural lamang na maging mataas ang tingin nila sa kanilang sarili. Ano ba ang mga kahihinatnan ng masyadong pagtingala sa kanilang sarili? (Hindi na sila makikipagtulungan sa iba, at gugustuhin nilang gawin ang mga bagay nang ayon sa gusto nila.) Ito ang isang aspekto ng kanilang pag-uugali. Ano pa? (Hindi na sila praktikal, hindi na nila hinahangad na sumulong sa larangan ng kanilang gawain, at lubos na silang umaasa sa kung ano na ang kaya nila.) (Ayaw nilang magpasakop sa mga sitwasyon na ayaw nila.) Bakit ayaw nilang magpasakop? Nakakapagpasakop ba sila noon? (Wala silang kakayahan para maging mayabang noon, at nagagawa pa nilang pigilin at supilin ang kanilang sarili, kaya nakakapagpasakop pa sila sa isang antas. Subalit ngayon, pakiramdam nila ay may kakayahan sila at mga kwalipikasyon, at na naiiba sila sa iba, kaya iniisip nilang maididikta nila ang sarili nilang kagustuhan at tumatanggi silang magpasakop.) Pakiramdam nila ay iba na sila mula sa kung sino sila dati, na may katayuan na sila, kilala na sila at na hindi sila dapat madaling magpasakop sa iba. Kung ganoon ang gagawin nila, hindi ito magiging akma sa kanilang katayuan, at hindi sila mabubuhay ayon sa inaasahan sa kanila. Sa tingin nila ay may karapatan silang magsabi ng “hindi” at may karapatan silang tumangging magpasakop sa iba. Ano pa ang ibang pag-uugali na ipinapakita nila? (Kapag ang lagay nila ay maging malala, maaaring maging gaya pa sila ni Pablo, na sinasabing, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8), at magsisimula silang makipagnegosasyon sa Diyos, nalilimutan nilang sila ay nilikha.) Nakakalimutan nila kung sino sila. Mabuti ba sa tingin ninyo na tingalain ng tao ang kanyang sarili? (Hindi.) Kung hindi, bakit mataas ang tingin ng mga tao sa kanilang sarili? (Dahil sa satanikong disposisyon sa loob nila.) Ang pagkakaroon ng satanikong disposisyon ay hindi maiiwasan, at tiyak na ito ang ugat ng problema. Ano pa ang ibang dahilan? Pag-usapan natin ang mga praktikal na kadahilanan. (Sobrang binibigyang-diin ng mga tao ang mga nakamit nila, tinuturing ang mga iyon na buhay mismo. Kaya, palagi silang nalulugod sa kanilang tagumpay, na humahantong sa kalagayan ng pagkakampante na hindi nila natatakasan.) Ito ang pinakapunto ng usapin. Tungkol ito sa hinahangad at minimithi ng tao sa kanilang mga puso, gayundin sa landas na pinipili nilang tahakin. Naniniwala ang maraming tao na may tayog sila hangga’t nagagampanan nila ang mga paulit-ulit na gawain at nagagawa ang ilang tungkuling nangangailangan ng teknikal na kaalaman. Kapag mas mahusay, pambihira, at magaling ang gawa nila, mas lalo itong nagpapatunay na nagtataglay sila ng realidad, na mahal nila ang Diyos, at na sila ay mapagpasakop sa Kanya. Tinuturing nila ito na kanilang buhay. Kaya naman, tiyak na pahahalagahan nila ito at hahangarin ito bilang mithiin ng buhay nila, pero ang mithiin at direksiyon nila ay mali, gayundin ang landas nila. Higit pa rito, sa pinaka-ugat nito, may mga paglihis sa pagkaunawa ng mga tao sa buhay, sa paghahangad sa katotohanan, at sa ibig sabihin ng mataglay ang katotohanang realidad. Kapag may paglihis sa pagkaunawa ng mga tao, may mga paglihis din ang kaalaman nila at sukdulang pagtatantya nila sa isang bagay. Kung may mga paglihis ang pagkaunawa mo, may mga paglihis din ang hinahangad mo. Bilang resulta, ang landas na pipiliin mo ay tiyak na magkakaproblema, at magkakaroon din ng mga paglihis ang direksiyon at mga mithiin mo sa buhay.

Alam ng lahat na masama ang pagiging mapagmataas, pero sa sandaling magkamit ang mga tao ng ilang resulta sa tungkulin nila, natural silang nagiging mapagmataas, lumalaki ang ulo nila, at iniisip na nagtagumpay na sila sa pananampalataya nila sa Diyos. Kaya bakit lumalaki ang ulo ng mga tao kapag nagkakamit sila ng ilang resulta sa tungkulin nila? Isang bahagi nito ay dahil sa pagiging masyadong mapagmataas at pagkakaroon ng labis na banidad ng mga tao. May iba pa bang mga dahilan? (Ito ay dahil hindi napagtatanto ng mga tao na ang Diyos ang umaakay sa kanila para makamit ang mga resultang ito. Iniisip nilang sila ang dapat bigyan ng lahat ng papuri, at na nagtataglay sila ng puhunan, kaya lumalaki ang ulo nila. Ang totoo, kung wala ang katotohanan at kung wala ang gawain ng Banal na Espiritu, hindi kayang gumawa ng anuman ang mga tao, pero hindi nila ito nakikita nang malinaw.) Tama ang pahayag na ito, at ito rin ang pinakabuod ng usapin. Kung hindi nararanasan ng mga tao ang gawain ng Diyos at hindi nila makamit ang katotohanan, palagi nilang inaakala na kaya nilang gawin ang kahit ano. Kaya kung nagtataglay sila ng kaunting puhunan, nagiging mapagmataas sila at lumalaki ang ulo nila. Sa paggawa ninyo ng inyong tungkulin, nadarama ba ninyo ang patnubay ng Diyos at ang kaliwanagan ng Banal na Espiritu? (Oo.) Kung nagagawa ninyong maramdaman ang gawain ng Banal na Espiritu, pero lumalaki pa rin ang ulo ninyo, at iniisip ninyong nagtataglay kayo ng realidad, ano ang nangyayari rito? (Kapag nagbunga na ang paggampan natin ng ating tungkulin, iniisip natin na kalahati ng kredito ay para sa Diyos, at kalahati ay para sa atin. Pinalalaki natin nang walang hangganan ang ating pakikipagtulungan, iniisip natin na wala nang mas mahalaga pa kaysa sa ating pakikipagtulungan, at na hindi magiging posible ang pagbibigay-kaliwanagan ng Diyos kung wala ito.) Kaya bakit ka binibigyang-kaliwanagan ng Diyos? Mabibigyan din ba ng Diyos ng kaliwanagan ang ibang tao? (Oo.) Kapag binibigyang-liwanag ng Diyos ang isang tao, ito ay dahil sa biyaya ng Diyos. At ano naman ang kaunting pakikipagtulungan mo? Dapat ka bang bigyan ng kredito para sa bagay na ito, o tungkulin at responsabilidad mo ba ito? (Tungkulin at responsabilidad namin ito.) Kapag kinikilala mong tungkulin at responsabilidad mo ito, wasto ang pag-iisip mo, at hindi mo maiisip na subukang umani ng kredito para dito. Kung palagi mong iniisip na “Kontribusyon ko ito. Magiging posible ba ang pagbibigay ng Diyos ng kaliwanagan kung wala ang pakikipagtulungan ko? Ang gawaing ito ay nangangailangan ng pakikipagtulungan ng tao; malaki ang bahagi ng ating pakikipagtulungan sa mga naisasakatuparan,” kung gayon ay mali ka. Paano ka makikipagtulungan kung hindi ka naman binigyan ng kaliwanagan ng Banal na Espiritu, at kung wala namang nagbahagi ng mga katotohanang prinsipyo sa iyo? Kung hindi mo alam kung ano ang hinihingi ng Diyos, at hindi mo alam ang landas ng pagsasagawa, kahit gusto mong magpasakop sa Diyos at makipagtulungan, hindi mo malalaman kung paano. Hindi ba’t magiging mga salitang walang kabuluhan lamang ang “pakikipagtulungan” mong ito kung gayon? Kung hindi ka tunay na makikipagtulungan, at kumikilos ka lang nang ayon sa sarili mong mga ideya, maaari bang maging pasok sa pamantayan ang tungkuling ginagampanan mo? Talagang hindi. Ipinapahiwatig nito ang isang isyu. Ano ang isyu? Anuman ang tungkuling ginagawa ng isang tao, nagkakamit man siya ng mga resulta, gumagawa ng tungkulin nang pasok sa pamantayan, at nagkakamit ng pagsang-ayon ng Diyos ay nakasalalay sa gawain ng Diyos. Kahit gampanan mo ang iyong mga responsabilidad at tungkulin, kung hindi gumagawa ang Diyos, o hindi ka binibigyang-liwanag at ginagabayan, at hindi mo alam ang iyong landas, ang iyong direksyon, o ang iyong mga layon, ano ang magiging resulta nito sa huli? Matapos magpakapagod sa loob ng buong panahong iyon, hindi mo nagawa nang maayos ang iyong tungkulin, ni hindi mo nakamit ang katotohanan at ang buhay—nauwi lang sa wala ang lahat. Samakatwid, ang paggawa ng iyong tungkulin nang pasok sa pamantayan, na nakapagpapatibay sa iyong mga kapatid, at nagtatamo ng pagsang-ayon ng Diyos ay lubos na nakasalalay sa Diyos! Maaari lamang gawin ng mga tao ang mga bagay na kaya nilang gawin, na dapat nilang gawin, at na likas silang may kakayahang gawin—wala nang iba. Kung gayon, sa huli, ang pagkakamit ng mga resulta sa iyong mga tungkulin ay nakasalalay sa gabay ng mga salita ng Diyos at sa kaliwanagan at pamumuno ng Banal na Espiritu; saka mo lamang mauunawaan ang katotohanan, at matatapos ang atas ng Diyos ayon sa landas na ibinigay sa iyo ng Diyos at sa mga prinsipyo na itinakda Niya. Ito ay biyaya at mga pagpapala ng Diyos, at kung hindi ito nakikita ng mga tao, bulag sila. Anumang uri ng gawain ang ginagawa ng sambahayan ng Diyos, ano ang nilalayong maging resulta? Ang isang bahagi nito ay na magpatotoo sa Diyos at magpakalat ng ebanghelyo ng Diyos, habang ang iba pang bahagi nito ay na magpatibay at magbigay ng pakinabang sa mga kapatid. Ang gawain ng sambahayan ng Diyos ay layong magkamit ng mga resulta sa parehong bahagi. Sa sambahayan ng Diyos, anumang tungkulin ang ginagawa mo, magkakamit ka ba ng mga resulta nang walang gabay ng Diyos? Hinding-hindi. Maaaring sabihin na kung walang patnubay ng Diyos, ang ginagawa mo ay halos walang silbi, at tiyak na hindi magkakamit ng anumang resulta. Sa paglipas ng mga taon, habang patuloy kayong gumagampan ng inyong mga tungkulin, kapag mas lalo ninyong ginagawa ang mga tungkuling ito, mas lalo kayong napapalapit sa mga hinihingi ng Diyos, mas lalo ninyong naiintindihan ang Kanyang mga layunin, at mas lalo ninyong maarok ang mga prinsipyo. Paano nakakamit ang lahat ng ito? (Sa pamamagitan ng patnubay ng Diyos.) Kung wala ang gabay ng Diyos at ang kaliwanagan ng Banal na Espiritu, ano ang talagang “maiaambag” ng mga tao? Ang isang bahagi ng kanilang “ambag” ay ang mga imahinasyon ng tao. Minsan, ginagawa ng mga tao ang kanilang mga tungkulin ayon sa kanilang sariling mga imahinasyon, inaakalang sa pamamagitan ng paggawa nang gayon, makapagpapatotoo sila sa Diyos. Gayunpaman, taliwas ang resulta. Ang nagagawa nila ay hindi lamang nabibigong makamit ang inaasam na epekto ng pagpapatotoo sa Diyos, sa halip, mukha itong hindi tunay at hindi praktikal, produkto lamang ito ng mga imahinasyon at gawa-gawa ng tao, na sa huli ay sumisira sa dangal ng Diyos. Ang isa pang bahagi nito ay ang mga kuru-kuro ng tao. Mahilig ang mga taong kumilos batay sa kanilang mga pansariling kuru-kuro at naniniwala sila na ang mga kuru-kuro nila ay nakaayon sa katotohanan. Kapag kumikilos sila nang ayon sa kanilang mga kuru-kuro, inaakala nilang natatanggap nila ang pagsang-ayon ng iba at niluluwalhati ang Diyos. Bilang resulta, ginagawa nila ang maraming bagay batay sa kanilang mga pansariling kuru-kuro, at hindi lamang nila nabibigong makamit ang inaasam na epekto ng pagpapatotoo sa Diyos; sa halip, inililigaw nila ang iba na tanggapin ang mga kuru-kurong ito bilang katotohanan. Hindi lamang ito pumipigil sa kanila na magpasakop sa Diyos, kundi humahantong din ito sa mga maling pagkaunawa, paghihinala, pagkondena, at paglapastangan laban sa Diyos. Ito ang mga kahihinatnan ng pagkilos batay sa mga pansariling kuru-kuro ng isang tao at ng pagpapakalat ng mga kuru-kurong ito. Kapag kulang sa pagkaunawa sa katotohanan ang mga tao, umaasa sila sa mga imahinasyon at kuru-kuro upang patnubayan ang kanilang mga kilos. Maliban sa mga imahinasyon at kuru-kuro, ang iba pang aspekto ng kung ano ang “iniaambag” ng tao ay ang pantaong kaalaman. Pagkatapos makakuha ng maraming kaalaman sa iba’t ibang larangan, ginagamit nila ang kaalamang ito upang kilatisin ang mga hinihingi ng Diyos, ipalagay kung ano ang katotohanan, at husgahan mismo kung paano gagawin ang kanilang tungkulin at tutugunan ang mga layunin ng Diyos. Ano ang resulta ng gayong mga kilos? Tiyak na sumasalungat ang mga ito sa mga layunin ng Diyos, dahil sumasalungat at kumokontra sa katotohanan ang pantaong kaalaman. Kapag ginagawa ng mga tao ang kanilang tungkulin batay sa pantaong kaalaman, anong uri ng sitwasyon ang nililikha nito sa iglesia? Mag-iidolo ang mga tao ng kaalaman at ihahambing ang isa’t isa upang malaman kung sino ang mas may alam, kung sino ang mas maraming nabasang aklat, o kung sino ang nagtataglay ng mas mataas na mga akademikong kuwalipikasyon. Ito ang mga klase ng mga bagay na hilig nilang paghambingin. Kapag lumitaw ang gayong sitwasyon sa loob ng iglesia, may kinalaman ba ito sa mga taong ginagamit ang pantaong kaalaman upang maglingkod at magpatotoo sa Diyos? Tiyak na may kinalaman ito. Ano ang mga kahihinatnan ng paggamit ng isang tao sa pantaong kaalaman upang magampanan ang tungkulin at magpatotoo sa Diyos? Humahantong ito sa pagpili sa kaalaman ng tao kaysa sa pagmamahal sa katotohanan, inililihis nito ang mga tao patungo sa landas ng paghahangad sa pantaong kaalaman. Hindi ito wasto at nagsasanhi sa tao na ganap na lumihis mula sa tunay na daan. Pagdating sa pagpapatotoo sa Diyos at paglilingkod sa Kanya, gumagamit man ang mga tao ng mga imahinasyon, kuru-kuro, o pantaong kaalaman para gawin ang mga bagay na ito wala sa mga pamamaraang ito ang makapagkakamit ng inaasam na resulta ng pagtulong sa mga taong makilala at magpasakop sa Diyos. Sa halip, madaling mahahadlangan ng mga ito ang mga tao na bumaling sa Diyos. Kaya, ang paggamit sa mga imahinasyon, kuru-kuro, o pantaong kaalaman upang magpatotoo sa Diyos ay pawang isang uri ng paglaban sa Diyos. Ginagambala at ginugulo nito ang gawain ng Diyos at hindi Niya sinasang-ayunan ang gayong mga kilos.

Ang mga imahinasyon, kuru-kuro, at kaalaman ng tao ay pawang mga aspekto ng kinasasakupan ng kaisipan. Ang isang bagay na pinagbabatayan ng mga kilos ng tao ay ang mga kaisipan at pananaw ng isang tao, samantalang ang isa pa ay ang tiwaling disposisyon ng isang tao, na may ginagampanang mahalagang papel. Kung ang mga tao ay hindi nauunawaan ang katotohanan, hindi kilala ang kanilang sarili, hindi tinatanggap ang katotohanan, hindi isinasagawa ang katotohanan, at walang kakayahang magpasakop sa Diyos at sa katotohanan, kung gayon, sa ano nila ibinabatay ang paggawa nila sa kanilang tungkulin? Kumikilos sila batay sa kanilang kayabangan, pagiging mapanlinlang, kabuktutan, kalupitan, at katigasan ng kalooban, na pawang mga aspekto ng kanilang tiwaling disposisyon. Ano ang mga kahihinatnan kapag ginawa nila ang kanilang tungkulin batay sa mga tiwaling disposisyong ito? (Hindi magagawa ng mga tao na makipagtulungan nang may pagkakasundo sa iba at magugulo at magagambala rin nila ang gawain ng iglesia.) Dapat malaman ang mga kahihinatnang ito. Ginagawa ng lahat ang gusto nila, hindi isinasagawa ang katotohanan. Kanya-kanyang gumagawa ang mga tao, kumikilos nang hindi nagkakaisa, at nagsasanhi ng pagkagambala at kaguluhan. Nagiging magulo at walang kaayusan ang isang gawaing puwede sanang maayos na nagawa. Hindi ito naiiba sa kung paano ginagawa ng mga walang pananampalataya ang mga bagay-bagay. Sa kampo ni Satanas, sa lipunan man o sa mga opisyal na mga lupon, ano ang namamayaning atmospera? Ano ang mga popular na pagsasagawa? Dapat kayong magkaroon ng ilang pagkaunawa sa mga ito. Ano ang mga prinsipyo at mga alituntunin ng kanilang mga kilos? Ang bawat isa ay may sariling batas; nagkakanya-kanya ng landas ang bawat isa. Kumikilos sila ayon sa sarili nilang mga interes at gumagawa ayon sa pinipili nila. Sinuman ang may awtoridad ang siyang may huling salita. Kahit sandali ay hindi nila iniisip ang iba. Ginagawa nila ang maibigan nila, nagsisikap para sa kasikatan, pakinabang, at katayuan, at ganap na kumikilos ayon sa mga sarili nilang kagustuhan. Sa sandaling tumanggap sila ng kapangyarihan, mabilis nilang ginagamit ang kapangyarihang ito sa iba. Kung napasama mo ang loob nila, nanaisin nilang pahirapan ka, at wala ka nang magagawa kundi ang magbigay sa kanila ng mga regalo. Kasinglupit sila ng mga alakdan, handa silang labagin ang mga batas, ang mga regulasyon ng pamahalaan, at gumawa ng mga krimen. Lahat ng ito ay kaya nilang gawin. Ganito kadilim at kasama sa kampo ni Satanas. Ngayon, pumarito ang Diyos upang iligtas ang sangkatauhan, upang tulutan ang mga taong tanggapin ang katotohanan, maunawaan ang katotohanan, at makalaya mula sa pang-aalipin at kapangyarihan ni Satanas. Kung hindi ninyo tatanggapin ang katotohanan at hindi isasagawa ang katotohanan, hindi ba’t namumuhay pa rin kayo sa ilalim ng kapangyarihan ni Satanas? Kung gayon, ano ang pinagkaiba ng kasalukuyang kalagayan ninyo sa mga diyablo at ni Satanas? Makikipagkompetensiya kayo sa paraang katulad ng sa mga walang pananampalataya. Makikipaglaban kayo sa paraang katulad sa paglaban ng mga walang pananampalataya. Mula umaga hanggang gabi, kayo ay magpaplano, magpapakana, maiinggit, at makikipagtalo. Ano ang ugat ng problemang ito? Ito ay dahil may mga tiwaling disposisyon ang mga tao, at namumuhay ayon sa mga tiwaling disposisyong ito. Ang paghahari ng mga tiwaling disposisyon ay ang paghahari ni Satanas; nananahan ang sangkatauhang ginawang tiwali sa loob ng satanikong disposisyon, at walang sinuman ang eksepsiyon dito. Kaya, hindi mo dapat isipin na masyado kang mabuti, masyadong maamo, o masyadong matapat para makipag-agawan sa kapangyarihan at pakinabang. Kung hindi mo nauunawaan ang katotohanan at hindi inaakay ng Diyos, tiyak na hindi ka isang eksepsyon, at dahil sa iyong pagiging totoo o mabait, o dahil sa iyong kabataan, hindi maiiwasang makikibaka ka para sa kasikatan at pakinabang. Sa katunayan, hahangarin mo rin ang katanyagan, pakinabang, at katayuan hangga’t mayroon kang pagkakataon at pahihintulutan ito ng kalagayan. Ang pagsunggab sa katanyagan at pakinabang ay ang tatak na pag-uugali ng mga taong may buktot na kalikasan ni Satanas. Walang eksepsiyon sa sinuman. Lahat ng tiwaling sangkatauhan ay nabubuhay para sa katanyagan, pakinabang at katayuan, at magbabayad sila ng anumang halaga sa kanilang pakikipag-agawan para sa mga ito. Ganito rin sa lahat ng nabubuhay sa ilalim ng kapangyarihan ni Satanas. Kaya, ang hindi tumatanggap ng katotohanan o nauunawaan ang katotohanan, ang hindi makakilos alinsunod sa mga prinsipyo, ay isang taong nabubuhay sa gitna ng satanikong disposisyon. Dumating na ang satanikong disposisyon upang pangibabawan ang isipan mo at kontrolin ang iyong pag-uugali; ganap ka nang isinailalim ni Satanas sa kanyang kontrol at pang-aalipin, at kung hindi mo tatanggapin ang katotohanan at maghihimagsik laban kay Satanas, hindi ka makatatakas. Ngayon, habang tinutupad mo ang iyong tungkulin sa sambahayan ng Diyos, medyo mapagpasakop ka, medyo matatag ang puso mo, medyo seryoso ka, medyo mayroon kang pagpapahalaga sa responsabilidad, naisasantabi mo ang pag-aalala para sa sarili mong katayuan, madalas ay nagagawa mong pigilan ang pagiging mapagkumpitensiya, nagagawa mong magparaya sa iba, makipagtulungan nang may pagkakasundo sa iba, at nakapaghahanap at nakapaghihintay kapag nahaharap ka sa mga bagay na hindi mo naiintindihan. Paano mo nakamit ang ganitong saloobin at pag-uugali? Ito ay may direktang kaugnayan sa pagtutustos, paggagabay, at pagdidilig ng Diyos. Lahat ng ito ay resulta ng maraming salita na binigkas ng Diyos. Kung hindi, kahit na ang isang tao ay may mabuting kakayahan, hindi niya matutuklasan ang katotohanan o mauunawaan ang katotohanan. Kung hindi pumarito ang Diyos upang ipahayag ang mga katotohanang ito, saan pupunta ang mga tao upang hanapin ang katotohanan? Mula pagkabata, tumatanggap na ang mga tao ng edukasyon at pumapasok sa paaralan sa loob ng maraming taon, pero natutuhan na ba nila ang katotohanan? Hinding-hindi. Hinahangaan ng mga tao ang mga artista at kilalang tao, at pinupuri nila ang mga pangkulturang kaalaman, pero natutuhan na ba nila ang katotohanan? Hindi. Kahit na nakapagbasa na sila ng napakaraming aklat, hindi nila natutuhan ang katotohanan. Sa katunayan, wala naman talagang katotohanan sa mundo. Noong pumarito lamang ang Diyos at dinala ang katotohanan at ang daan sa buhay na walang hanggan, at pagkatapos nilang basahin ang salita ng Diyos nang maraming taon, noon lamang nila natuklasan ang katotohanan sa wakas. Noon lamang nila napagtanto ang halaga at importansiya ng katotohanan. Sa puntong ito, nakilala na ng mga tao na sa nakalipas na panahon, ang mga salita, kilos, at sariling asal nila ay batay sa mga imahinasyon, kuru-kuro, at pantaong kaalaman. Maliban sa mga bagay na ito, tinutulak sila ng kanilang tiwaling disposisyon. Ang mga kuru-kuro, pantaong kaalaman, at imahinasyon na pumupuno sa mga puso ng tao ay hindi ang katotohanan. Kaya, malamang na ipamuhay ng mga tao ang iba’t ibang aspekto ng tiwaling disposisyon ni Satanas. Hindi nila kayang isabuhay ang wangis ng tao o makaiwas sa pagsisinungaling kahit na gustuhin pa nila, at mahirap sa kanilang gawin ang kahit iilang mabubuting bagay. Ang mga nabubuhay alinsunod sa disposisyon ni Satanas ay likas na ipinamamalas ang larawan ni Satanas. Ang kanilang mga salita, kilos at ugali ay naimpluwensiyahang lahat ng disposisyon ni Satanas, at wala ni isa sa kanila ang makakatakas mula rito. Kung matatanto ninyo ang puntong ito, kung gayon, sa proseso ng paggawa ninyo ng inyong tungkulin, kung nakapagkakamit man kayo ng ilang resulta, nakapagbibigay ng ilang ambag, nakapagpapakita ng mabuting pag-uugali, o nakararanas ng ilang pagbabago, anong pag-iisip ang dapat mayroon kayo? (Ang pag-iisip na puno ng pasasalamat sa Diyos.) Dapat ninyong pasalamatan ang Diyos, at ibigay sa Kanya ang buong kaluwalhatian. Ang Diyos ang siyang gumawa nito, at walang anumang dapat ipagmalaki ang mga tao. Bawat tao ay nagtataglay ng iba’t ibang antas ng abilidad. Halimbawa, ang ilang tao ay likas na sensitibo sa ritmo at himig ng musika, habang ang iba naman ay magaling sa pagsasayaw. Ano man ang mga likas na talento ng mga tao, lahat ng iyon ay pinagkaloob ng Diyos, at walang dapat ipagmalaki ang mga tao. Siguradong hindi nila nakuha ang mga likas na talentong ito sa kanilang mga magulang dahil maaaring hindi taglay ng mismong mga magulang ang mga talentong ito, at kahit na taglay ito ng mga magulang, hindi nila maibibigay ang mga talento nila sa mga anak nila; hindi maituturo ng mga magulang ang mga talento sa mga anak nila kung ang mga anak ay wala namang likas na kakayahan. Kaya, ang mga talento at kaloob na taglay ng mga tao ay walang kinalaman sa kanilang mga magulang. Siyempre, ang mga talentong ito ay hindi makukuha sa pag-aaral. Ang mga kaloob at kakayahan na taglay ng tao nang ipanganak sila ay ibinigay ng Diyos. Matagal nang paunang inorden ng Diyos ang mga ito. Kung ginawa kang hangal ng Diyos, kung gayon ay may kabuluhan sa iyong kahangalan; kung ginawa ka Niyang matalino, kung gayon ay may kabuluhan sa iyong katalinuhan. Anumang mga kalakasan ang ibinigay ng Diyos sa iyo, saan ka man magaling, gaano man kataas ang iyong IQ, may layon ang Diyos sa paggawa nito. Ang lahat ng bagay na ito ay paunang inorden ng Diyos. Ang papel na ginagampanan mo sa iyong buhay at ang tungkuling maaari mong gawin ay matagal na ring paunang inorden ng Diyos. Nakikita ng ilang tao na ang iba ay may malalakas na punto na wala sa kanila at hindi nila ito matanggap. Gusto nilang baguhin ang mga bagay-bagay sa pamamagitan ng ibayong pag-aaral, ibayong pagtuklas, at pagiging mas masikap. Ngunit may limitasyon sa kaya nilang makamit, gaano man sila kasipag, at hindi nila kayang higitan ang mga may kaloob at kalakasan. Gaano ka man magsikap, walang silbi ito. Anuman ang paunang inorden ng Diyos kung magiging ano ka, ganoon ka. Binibigyan Niya ang bawat isa ng iba’t ibang kaloob at kalakasan, at walang magagawa ang sinuman para baguhin ito. Saan ka man magaling, doon ka dapat higit na magsumikap. Anuman ang tungkuling nababagay sa iyo ay ang tungkulin na dapat mong gawin. Huwag mong subukang ipilit ang iyong sarili sa mga bagay na hindi ka mahusay at huwag kang mainggit sa iba. May kanya-kanyang papel ang bawat tao. Huwag mong isiping magagawa mo ang lahat nang mabuti, o na perpekto ka o mas mahusay kaysa sa iba. Huwag palaging naisin na palitan ang iba at ibida ang sarili. Isa itong tiwaling disposisyon. May mga nag-iisip na hindi sila mahusay sa anumang bagay, at na wala talaga silang mga kalakasan. Kung ganoon ang kaso, kailangan mo lamang maging isang taong nakikinig at nagpapasakop sa isang praktikal na paraan. Gawin mo nang maayos ang mga bagay na kaya mong gawin, at gawin ang pinakamakakaya mo. Sapat na iyon. Malulugod na ang Diyos. Huwag mong isipin palagi na malampasan ang lahat ng tao, na gawin ang lahat ng bagay nang mas magaling kaysa sa iba, at mamukod-tangi sa karamihan sa lahat ng paraan. Anong klaseng disposisyon iyan? (Isang mayabang na disposisyon.) Palaging nagtataglay ng mayabang na disposisyon ang mga tao, at kahit nais nilang magsumikap tungo sa katotohanan at bigyang-kasiyahan ang Diyos, nagkukulang sila. Pinakamalamang na makapagdulot ng mga paglihis ang mga tao kapag kontrolado sila ng mayabang na disposisyon. Halimbawa, may ilang tao na palaging nais na ipahayag ang kanilang mabubuting intensiyon at magpasikat imbes na sumunod sa mga hinihingi ng Diyos. Sasang-ayunan ba ng Diyos ang gayong klaseng pagpapahayag ng mabubuting intensiyon? Para maisaalang-alang ang mga layunin ng Diyos, kailangan mong sundin ang mga hinihingi ng Diyos, at para gawin ang iyong tungkulin, kailangan mong magpasakop sa mga pagsasaayos ng Diyos. Ang pagpapahayag ng mabubuting intensiyon ay hindi pagiging mapagsaalang-alang sa mga layunin ng Diyos—ito ay palaging pagnanais na gumawa ng mga panibagong pakulo at bumigkas ng matatayog pakinggan na mga salita. Hindi hinihingi ng Diyos na maging mapagsaalang-alang ka sa mga layunin Niya sa pamamagitan ng pagpapahayag ng mabubuting intensiyon mo sa ganitong paraan. Sinasabi ng ilang tao na ito ang kanilang pagiging mapagkompetensiya. Sa mismong pagiging mapagkompetensiya, ang pagiging mapagkompetensiya ay isang bagay na negatibo. Isa itong pagbubunyag—isang pagpapamalas—ng mayabang na disposisyon ni Satanas. Kapag may ganoon kang disposisyon, palagi mong sinisikap na supilin ang iba, palagi mong sinusubukang maungusan ang iba, palagi kang nakikipag-agawan, palaging sinusubukang mang-agaw sa mga tao. Labis kang naiinggit, hindi ka sumusuko kaninuman, at palagi mong sinusubukan na mamukod-tangi sa lahat. Magiging problema ito; ganito kumilos si Satanas. Kung talagang nais mong maging isang nilikhang pasok sa pamantayan, huwag mo nang hangarin ang iyong sariling mga pangarap. Ang pagtatangka na magmukhang mas mahusay at may kapabilidad kaysa sa kung ano ka para makamit ang iyong pakay ay walang katwiran, at kinamumuhian ito ng Diyos. Dapat kang matutong magpasakop sa mga pamamatnugot at pagsasaayos ng Diyos, at dapat kang tumindig sa posisyon na dapat okupahin ng tao; ito lamang ang pagpapamalas ng katwiran.

Ano ang inyong mga prinsipyo sa inyong pag-asal? Dapat kayong umasal ayon sa inyong posisyon, hanapin ang inyong tamang lugar, at gawin nang mabuti ang tungkulin na nararapat ninyong gampanan; saka lang kayo isang taong may katwiran. Bilang halimbawa, kung mahusay ka sa mga partikular na propesyonal na kasanayan at may pagkaarok sa mga prinsipyo, dapat mong akuin ang iyong responsabilidad at magsakatuparan ng maayos na pagsusuri sa larangang iyon; kung makapagbibigay ka ng mga ideya at kabatiran, nagbibigay-inspirasyon sa iba para mapabuti ng mga ito ang kanilang paggampan sa kanilang mga tungkulin, dapat kang magbigay ng mga ideya. Kung matatagpuan mo ang tamang lugar para sa iyo at magagawa mong makipagtulungan nang may pagkakasundo sa iyong mga kapatid, magiging pagtupad mo iyon sa iyong tungkulin—ito ang ibig sabihin ng pag-asal nang ayon sa posisyon mo. Sa simula, maaaring makapagbigay ka lang ng ilang ideya, ngunit gusto mo pa ring magbigay ng iba at natutuklasan mong hindi mo magawa sa kabila ng labis na pagsisikap. Kapag nagbibigay ang iba ng mga bagay na iyon, maaari kang makaramdam ng pagkayamot at ayaw mo itong marinig, maaaring mabagabag at makaramdam ka ng pagkalimita sa loob, at magreklamo tungkol sa Diyos at sabihing hindi matuwid ang Diyos. Ito ay ambisyon. Anong disposisyon ang nagiging sanhi ng ambisyon sa isang tao? Ang mapagmataas na disposisyon ang nagiging sanhi ng ambisyon. Ang mga kalagayang ito ay tiyak na maaaring lumitaw sa inyo sa anumang sandali, at kung hindi ninyo hahanapin ang katotohanan upang lutasin ang mga ito, at walang buhay pagpasok, at hindi kayang magbago ukol dito, ang pamantayang maaabot ninyo sa inyong tungkulin at ang kadalisayan ninyo sa paggawa nito ay magiging mababa, at ang mga resulta ay hindi rin magiging masyadong maganda. Hindi ito paggawa sa inyong tungkulin nang pasok sa pamantayan at nangangahulugan ito na hindi nagkamit ang Diyos ng kaluwalhatian mula sa inyo. Binigyan ng Diyos ang bawat tao ng iba’t ibang kalakasan at kaloob. Ang ilang tao ay may kalakasan sa dalawa o tatlong larangan, ang ilan ay may kalakasan sa isang larangan, at ang ilan ay walang anumang kalakasan—kung matatrato ninyo nang tama ang mga bagay na ito, mayroon na kayong katwiran. Ang isang taong may katwiran ay magagawang hanapin ang kanyang lugar, makakaasal ayon sa kanyang puwesto at makakagawa nang maayos sa kanyang mga tungkulin. Ang isang taong hindi kailanman matatagpuan ang kanyang lugar ay isang taong palaging may ambisyon. Palagi siyang naghahangad ng katayuan at mga pakinabang sa puso niya. Hindi siya kailanman nasisiyahan sa kung ano ang mayroon siya. Para makakuha ng mas maraming pakinabang, sakim siyang nanlalamang; palagi niyang gustong tugunan ang kanyang maluluhong pagnanais. Iniisip niya na kung mayroong mga kaloob at mahusay ang kakayahan ng mga tao, dapat silang higit na magtamasa ng biyaya ng Diyos, at na ang pagkakaroon ng ilang maluluhong pagnanais ay hindi isang pagkakamali. May katwiran ba ang ganitong klase ng tao? Hindi ba’t kawalanghiyaan ang palaging magkaroon ng maluluhong pagnanais? Nadarama ng mga taong may konsensiya at katwiran na kawalanghiyaan ito, at kaya nilang hanapin ang katotohanan para bitiwan ang kanilang maluluhong pagnanais. Kung nauunawaan ng isang tao ang katotohanan, hindi niya gagawin ang mga kahangalang ito. Kung inaasam mong matupad ang iyong tungkulin nang may debosyon upang masuklian mo ang pagmamahal ng Diyos, hindi ito isang maluhong pagnanais. Ito ay naaayon sa konsensiya at katwiran ng normal na pagkatao. Pinalulugod nito ang Diyos. Kung talagang nais mong gawin nang maayos ang iyong tungkulin, kailangan mo munang tumayo sa iyong tamang lugar, at pagkatapos ay gawin ang iyong makakaya nang buong puso, nang buong isip, nang buong lakas, at gawin ang pinakamakakaya mo—ito ay pasok sa pamantayan, at may debosyon sa paggawa ng tungkulin sa ganitong paraan. Ito ang dapat gawin ng isang tunay na nilikha. Una, dapat mong maunawaan kung ano ang tunay na nilikha: Ang isang normal na nilikha ay hindi isang mahigit pa sa tao, kundi isang tao na namumuhay sa lupa nang praktikal; hindi talaga siya ekstraordinaryo at hinding-hindi katangi-tangi, sa halip ay katulad lamang ng ordinaryong tao. Kung palagi mong ninanais na mahigitan ang iba, mailuklok nang mataas sa iba, ikaw ay kinokontrol ng mayabang na disposisyon ni Satanas, at ito ay kahibangan na dinulot ng ambisyon mo. Ang totoo ay hindi mo ito matatamo, at imposible para sa iyo na magawa ito. Hindi ka binigyan ng Diyos ng gayong talento o kasanayan, at hindi ka rin Niya binigyan ng gayong diwa. Huwag mong kalimutan na ikaw ay isang karaniwang kasapi ng sangkatauhan, hindi naiiba sa iba sa anumang paraan; sadya lang na maaaring naiiba ang iyong anyo, pamilya, at pinagmulan, at maaaring may mga pagkakaiba sa iyong mga kalakasan at kaloob. Ngunit huwag mong kalimutan ito: Gaano ka man natatangi, ito ay nasa ganitong maliliit na bagay lamang, at ang iyong tiwaling disposisyon ay katulad ng sa iba. Ang saloobin na dapat mayroon ka at ang mga prinsipyo na dapat mong panghawakan sa pagtupad ng iyong tungkulin ay katulad na katulad ng taglay ng iba. Tanging sa kanilang mga kalakasan at kaloob nagkakaiba ang mga tao. Sa iglesia, may mga taong marunong tumugtog ng gitara, ang ilan ay marunong tumugtog ng erhu, at ang iba pa ay marunong tumugtog ng tambol. Kung may interes ka sa alinman sa mga larangang ito, puwede kang matuto. Anuman ang partikular na kasanayan o teknolohiyang ito, hangga’t masaya ka sa pag-aaral at may likas kang talino, maaari kang matuto. Sa sandaling matuto ka na ng panibagong kasanayan, maaari mo itong gamitin para gumanap ng karagdagang tungkulin, na hindi lang nakalulugod sa mga tao kundi nakalulugod din sa Diyos. Isang napakamapagpalang bagay ang magkaroon ng dagdag na kasanayan at mas mag-ambag pa sa gawain ng sambahayan ng Diyos. Walang masama sa pag-aaral ng mga bagong bagay habang bata pa at magaling pa ang memorya. Pakinabang lamang ang mayroon dito at walang pinsala. Kapaki-pakinabang ito sa paggampan ng mga tungkulin at gawain sa sambahayan ng Diyos. Ang pagtutuon ng pansin sa pag-aaral ng iba’t ibang bagong bagay habang gumagawa ng tungkulin ay nangangahulugan na masigasig at responsable ang isang tao; siya ay mas mahusay kaysa sa mga taong hindi dedikado sa kanilang gawain. Gayumpaman, kung matagal-tagal ka nang nag-aaral ng isang bagay at hindi pa rin makaunawa, ipinahihiwatig nito na hindi mo tinataglay ang kakayahan sa larangang iyon. Katulad lamang ito ng kung paanong kayang sumayaw nang magaling ng ilang tao ngunit wala sila sa tono kumanta at walang pagkaramdam sa tinis—ito ay likas at hindi na mababago. Ang gayong sitwasyon ay dapat harapin nang tama. Kung marunong kang sumayaw, galingan mo sa pagsayaw. Kung mayroon kang pusong nagpupuri sa Diyos, kahit na kumanta ka nang wala sa tono, hindi ito alintana ng Diyos. Hangga’t mayroon kang kasiyahan sa iyong puso, sapat na iyon. Anuman ang personal mong mga kalakasan, mabuti ito kung magagamit mo ang mga ito. Ang pagtupad sa tungkulin na dapat mong gawin nang buong-puso ay ang pakahulugan ng pag-asal ayon sa iyong wastong posisyon.

Hindi dapat isipin ng mga tao na napakaperpekto ng sarili nila, napakabantog, napakarangal, o napakanatatangi sa iba pa; ang lahat ng ito ay dulot ng mapagmataas na disposisyon at kamangmangan ng tao. Ang palaging pag-iisip na katangi-tangi ang sarili—ito ay sanhi ng isang mapagmataas na disposisyon; hindi kailanman nagagawang tanggapin ang kanyang mga pagkukulang, at hindi kailanman nagagawang harapin ang kanyang mga pagkakamali at pagkabigo—dulot ito ng isang mapagmataas na disposisyon; hindi kailanman pagpapahintulot sa iba na maging superyor sa kanila, o maging mas mahusay sa kanila—dulot ito ng mapagmataas na disposisyon; hindi kailanman nagpapahintulot sa mga kalakasan ng iba na malampasan o mahigitan ang sa kanila—dahil ito sa mapagmataas na disposisyon; hindi kailanman nagpapahintulot sa iba na magtaglay ng mas mabubuting kaisipan, mungkahi, at pananaw kaysa sa kanila, at kapag natuklasan nila na mas magaling ang iba kaysa sa kanila, nagiging negatibo, ayaw magsalita, nakararamdam ng pagkabagabag at panlulumo, at nagiging balisa—ang lahat ng ito ay dulot ng isang mapagmataas na disposisyon. Dahil sa mapagmataas na disposisyon, maaaring hindi mo magawang tanggapin ang pagtatama ng iba dahil sa pagiging mapagprotekta mo sa iyong pride, hindi mo magawang harapin ang mga pagkukulang mo, at hindi magawang tanggapin ang iyong mga sariling kabiguan at pagkakamali. Higit pa riyan, kapag may sinumang mas mahusay sa iyo, maaari itong maging sanhi upang umusbong ang pagkamuhi at inggit sa iyong puso, at makararamdam ka na nalilimitahan ka, at hindi mo pa nga nanaising gawin ang iyong tungkulin at magiging pabasta-basta ka sa paggawa nito. Ang isang mapagmataas na disposisyon ay maaaring magbunga ng pag-usbong ng ganitong mga asal at gawi sa iyo. Kung nagagawa ninyo, unti-unti, na siyasatin nang husto ang lahat ng detalyeng ito, na magtamo ng mga tagumpay, at magkamit ng pagkaunawa sa mga ito; at kung pagkatapos ay nagagawa ninyong unti-unting maghimagsik laban sa mga kaisipang ito, maghimagsik laban sa mga maling kuru-kurong ito, pananaw at maging mga asal na ito, at hindi na malimitahan ng mga ito; at kung, sa panahon ng paggampan ng inyong tungkulin, ay nagagawa ninyong matagpuan ang wastong lugar para sa inyo, kumilos nang naaayon sa mga prinsipyo, at gawin ang tungkulin na kaya at dapat ninyong gawin; kung gayon, kapag mas ginagawa ninyo ang inyong tungkulin, mas huhusay kayo rito. Sa ganitong paraan makakapasok na kayo sa katotohanang realidad. Kung kaya mong pumasok sa katotohanang realidad, magmumukha kang may wangis ng tao, at sasabihin ng mga tao, “Ang taong ito ay umaasal ayon sa kanyang katayuan, at ginagawa niya ang kanyang tungkulin sa isang praktikal na paraan. Hindi siya umaasa sa pagiging likas, sa pagiging mainitin ng ulo, o sa kanyang satanikong tiwaling disposisyon upang gawin ang kanyang tungkulin. Kumikilos siya nang may pagpipigil at mayroon siyang may-takot-sa-Diyos na puso. May mga elemento ng pagmamahal sa katotohanan sa kanya, at nagpapakita siya ng mga pagpapamalas at pagbubunyag ng paghihimagsik laban sa kanyang sariling laman at mga kagustuhan.” Lubhang kahanga-hanga ang umasal nang gayon! Sa mga pagkakataon na binabanggit ng iba ang iyong mga pagkukulang, nagagawa mong hindi lamang tanggapin ang mga ito, kundi optimistiko ka, hinaharap ang mga pagkukulang at problema mo nang mahinahon. Lubhang normal ang lagay ng isip mo, malaya sa mga kasukdulan, malaya sa init ng ulo. Hindi nga ba’t ganito ang magtaglay ng isang wangis ng tao? Tanging ang mga gayong tao ang may katwiran.

Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ng iba ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang pinahihintulutang mag-ulat o maglantad sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagmukhaing mabuti ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang mithiin ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang mithiin na mapatagal ang pamumuno nito. Maaaring walang kapangyarihan at katayuan ang mga ordinaryong tao, ngunit nais din nilang maging maganda ang tingin ng iba sa kanila, at magkaroon ng mataas na pagpapahalaga ang mga tao sa kanila, at iangat sila sa isang mataas na katayuan sa isipan ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito. Ang mga tiwaling disposisyon ang pinakamahirap makilala sa lahat: Madaling makilala ang sarili mong mga pagkakamali at pagkukulang, pero hindi ang makilala ang sarili mong mga tiwaling disposisyon. Ang mga taong hindi kilala ang kanilang sarili ay hindi kailanman tinatalakay ang kanilang mga tiwaling kalagayan—palagi nilang iniisip na napakaayos nila. At nang hindi nila namamalayan, nagsisimula silang magpakitang-gilas: “Sa loob ng mga taon ng aking pananampalataya, dumaan na ako sa napakaraming pag-uusig at pinagdusahan ko na ang napakaraming paghihirap. Alam ba ninyo kung paano ko ito napagtagumpayang lahat?” Hindi ba’t ito ay isang mapagmataas na disposisyon? Ano ang intensyon sa likod ng kanilang pagpapasikat? (Para tumaas ang tingin sa kanila ng mga tao.) Ano ang pakay nila sa pagsisikap na mapataas ang tingin sa kanila ng mga tao? (Para magkaroon ng katayuan sa isipan ng mga tao.) Kapag mayroon kang katayuan sa isipan ng iba, sa iyong mga pakikisalamuha sa kanya, may pagpipitagan siya sa iyo, at mas magalang siya kapag kausap ka niya. Palagi ka niyang tinitingala, at sa lahat ng bagay, palagi ka niyang pinapauna, pinagbibigyan ka, at binobola at sinusunod ka. Sa lahat ng bagay, hinahanap ka niya at hinahayaan kang magdesisyon. At nakadarama ka ng kasiyahan mula rito—pakiramdam mo ay mas superyor at mas mahusay ka kaysa sa lahat. Ito ang pakiramdam ng pagkakaroon ng katayuan sa isipan ng isang tao; lahat ng tao ay mahilig na magtamasa ng pakiramdam na ito. Ito ang dahilan kung bakit nakikipag-agawan ang mga tao para sa katayuan, at ninanais ng lahat na magkaroon ng katayuan sa isipan ng iba, na pahalagahan at idolohin ng iba. Kung hindi nila makukuha ang ganoong kasiyahan na dulot nito, hindi sila maghahangad ng katayuan. Halimbawa, kung wala kang katayuan sa isipan ng isang tao, tatratuhin ka niya bilang kapantay kapag nakikipag-usap sa iyo, pinakikisamahan ka bilang kapantay niya. Kokontrahin ka niya kapag kinakailangan, nang hindi nagiging magalang o marespeto sa iyo, at maaari pa ngang iwanan ka niya bago ka pa matapos sa pagsasalita. Hindi ba’t sasama ang loob mo dahil dito? Hindi mo gusto kapag tinatrato ka nang ganito ng mga tao; gusto mo kapag binobola ka nila, tinitingala ka, at iniidolo ka sa lahat ng bagay. Gusto mo kapag ikaw ang sentro ng lahat, lahat ng bagay ay umiikot sa iyo, at lahat ng tao ay nakikinig sa iyo, tumitingala sa iyo, at nagpapasakop sa iyong direksiyon. Hindi ba’t ito ay pagnanais mo na mamayani bilang isang hari? Ang iyong mga salita at gawa ay itinutulak ng paghahangad at pagtatamo ng katayuan, at nakikipaglaban, nakikipag-agawan, at nakikipagkompetensiya ka sa iba para dito. Ang layon mo ay ang makakuha ng isang posisyon, at magawang makinig sa iyo, sumuporta sa iyo, at umidolo sa iyo ang mga hinirang ng Diyos. Kapag nasa iyo na ang posisyon na iyon, mapapasaiyo na ang kapangyarihan at matatamasa mo na ang mga pakinabang ng katayuan, pag-idolo ng iba, at lahat ng iba pang mga pakinabang na kasama ng posisyong iyon. Ang mga tao ay palaging nagbabalatkayo, nagpapakitang-gilas sa iba, nagkukunwari, nagpapanggap, at nagpapalamuti ng sarili upang isipin ng iba na perpekto sila. Ang mithiin nila rito ay para magkamit ng katayuan, upang matamasa nila ang mga pakinabang ng katayuan. Kung hindi ka naniniwala rito, pag-isipan mo ito nang mabuti: Bakit palagi mong nais na mataas ang tingin sa iyo ng mga tao? Gusto mong sambahin ka nila at tingalain ka nila, upang kalaunan ay makuha mo ang kapangyarihan at matamasa ang mga pakinabang ng katayuan. Ang katayuan na labis mong hinahangad ay magdadala sa iyo ng maraming pakinabang, at ang mga pakinabang na ito ang mismong kinaiinggitan at hinahangad ng iba. Kapag natikman ng mga tao ang maraming pakinabang na ibinibigay ng katayuan, nalalasing sila rito, at nagpapakasasa sila sa marangyang buhay na iyon. Iniisip ng mga tao na ito lamang ang isang buhay na hindi nasayang. Ang tiwaling sangkatauhan ay nalulugod sa pagpapakasasa sa mga bagay na ito. Samakatwid, kapag ang isang tao ay nakamit ang isang partikular na posisyon at nagsimulang magtamasa ng iba’t ibang pakinabang na dulot nito, walang humpay siyang magpapasasa sa mga makasalanang kasiyahang ito, hanggang sa puntong hindi na niya mabitiwan ang mga ito. Sa diwa, ang paghahangad sa katanyagan at katayuan ay bunsod ng pagnanasa na magtamasa sa mga pakinabang na dulot ng isang partikular na posisyon, na mamayani bilang isang hari, na magkaroon ng kontrol sa mga taong hinirang ng Diyos, na magkaroon ng kapangyarihan sa lahat ng bagay, at magtatag ng isang malayang kaharian kung saan maaari siyang magpakasaya sa mga benepisyo ng kanyang katayuan at magpakasasa sa makasalanang mga kasiyahan. Gumagamit si Satanas ng lahat ng uri ng pamamaraan para linlangin, lokohin, at dayain ang mga tao, na nagbibigay sa kanila ng huwad na impresyon. Gumagamit pa ito ng pananakot at pagbabanta para hangaan at katakutan ito ng mga tao, na ang panghuling layon ay mapilit silang magpasakop kay Satanas at sambahin ito. Ito ang nagpapalugod kay Satanas; ito rin ang layon nito sa pakikipagpaligsahan sa Diyos para makuha ang loob ng mga tao. Kaya, kapag nakikipaglaban kayo sa ibang mga tao para sa katayuan at reputasyon, ano ang ipinaglalaban ninyo? Para ba talaga maging bantog? Hindi. Ang totoong ipinaglalaban mo ay ang mga kapakinabangang hatid sa iyo ng kabantugan. Kung gusto mong palaging matamasa ang mga pakinabang na iyon, kailangan mong ipaglaban ang mga ito. Ngunit kung hindi mo pinahahalagahan ang mga pakinabang na iyon at sasabihin mong, “Hindi mahalaga kung paano ako itrato ng mga tao. Isa lang akong ordinaryong tao. Hindi ako karapat-dapat sa gayon kabuting pakikitungo, wala rin akong pagnanais na sumamba sa isang tao. Ang Diyos lamang ang Siyang dapat kong tunay na sambahin at katakutan. Siya lamang ang aking Diyos at aking Panginoon. Gaano man kahusay ang isang tao, gaano man kagaling ang kanyang mga abilidad, gaano man kalawak ang kanyang talento, o gaano karingal o kaperpekto ang kanyang imahe, hindi siya ang layon ng aking pagpipitagan dahil hindi siya ang katotohanan. Hindi siya ang Lumikha; hindi siya ang Tagapagligtas, at hindi niya kayang pamatnugutan o pagharian ang kapalaran ng tao. Hindi siya ang layon ng aking pagsamba. Walang taong karapat-dapat sa aking pagsamba,” hindi ba’t naaayon ito sa katotohanan? Sa kabilang banda, kung hindi mo sinasamba ang iba, paano mo sila dapat pakitunguhan kung magsisimula silang sumamba sa iyo? Dapat kang humanap ng paraan para pigilan silang gawin iyon, at tulungan silang makawala sa ganoong kaisipan. Dapat kang humanap ng paraan para ipakita sa kanila ang tunay mong pagkatao, at hayaan silang makita ang iyong kapangitan at tunay na kalikasan. Ang susi ay ang maipaunawa sa mga tao na gaano man kahusay ang iyong kakayahan, gaano man kataas ang iyong pinag-aralan, gaano ka man kamaalam, o gaano katalino, isa ka pa ring ordinaryong tao. Hindi ka isang taong pinagtutuunan ng paghanga at pagsamba ng sinuman. Una sa lahat, dapat mong akuin ang iyong wastong lugar, at hindi maging palaiwas pagkatapos mong magkamali o mapahiya. Kung pagkatapos magkamali o mapahiya, hindi ka lang nabigong kilalanin ito, bagkus ay nagpapanggap ka rin para itago o pagmukhain itong mabuti, pinalalaki mo ang iyong pagkakamali at mas pinapapangit ang iyong sarili. Mas lumilitaw ang iyong ambisyon. Ang mga tiwaling tao ay mahusay magpanggap. Anuman ang ginagawa nila o anumang katiwalian ang ibinubunyag nila, palagi nilang sinusubukan na magbalatkayo. Kung may mangyaring mali o may ginawa silang mali, gusto nilang isisi iyon sa iba. Gusto nilang mapunta sa kanila ang kredito sa mabubuting bagay, at masisi ang iba sa masasamang bagay. Hindi ba maraming ganitong pagpapanggap sa tunay na buhay? Napakarami. Ang paggawa ng mga pagkakamali o pagpapanggap: alin sa mga ito ang may kaugnayan sa mga tiwaling disposisyon? Ang pagpapanggap ay isang usapin ng mga tiwaling disposisyon, may kaakibat itong mapagmataas na disposisyon, kabuktutan, at panlilinlang; ito ay higit na kinamumuhian ng Diyos. Sa katunayan, kapag nagpapanggap ka, nauunawaan ng lahat ang nangyayari, pero akala mo hindi iyon nakikita ng iba, at ginagawa mo ang lahat para makipagtalo at pangatwiranan ang sarili mo sa pagsisikap na hindi ka mapahiya at isipin ng lahat na wala kang ginawang mali. Hindi ba kahangalan ito? Paano ito hinuhusgahan ng iba? Ano ang nadarama nila? Pagkasuklam at pagkamuhi. Kung, matapos makagawa ng pagkakamali, matatrato mo ito nang tama, at mapapayagan mo ang lahat ng iba pa na pag-usapan ito, magkomento rito, at kilatisin ito, at kaya mo itong himayin at isiwalat para makita ng iba, ano ang magiging opinyon ng lahat sa iyo? Tiyak na sasabihin nila na isa kang matapat na tao, dahil bukas ang puso mo sa Diyos, at kaya nilang makita ang iyong puso sa pamamagitan ng iyong mga kilos at pag-uugali. Ngunit kung susubukan mong magkunwari at linlangin ang lahat, liliit ang tingin nila sa iyo, at sasabihin nila na ikaw ay hangal at hindi matalinong tao. Kung hindi mo susubukang magkunwari o pangatwiranan ang sarili mo, kung kaya mong aminin ang iyong pagkakamali, sasabihin ng lahat na matapat ka at matalino. At ano ang ikinatalino mo? Ang lahat ng tao ay nagkakamali. Lahat ay may mga pagkukulang at kapintasan. At lahat ay may pare-parehong mga tiwaling disposisyon. Huwag mong isipin na mas marangal, perpekto, at mabait ka kaysa sa iba; ang pag-iisip nang ganyan ay labis na wala sa katwiran! Sa sandaling malinaw mo nang makita ang mga tiwaling disposisyon ng mga tao at ang tunay na mukha ng kanilang tiwaling diwa, at hindi mo sinusubukang pagtakpan ang sarili mong mga pagkakamali, at hindi mo ginagamit ang mga pagkakamali ng ibang tao laban sa kanila, at kaya mong harapin nang tama ang dalawa, saka mo lang makikita ang mga bagay-bagay nang malaliman at hindi ka gagawa ng mga kahangalan, at magiging isa kang matalinong tao. Lahat ng wala sa katwiran ay hindi matatalinong tao, sila ay mga hangal. Sa tuwing nagkakamali sila o gumagawa ng isang bagay na katawa-tawa at pinupungusan sila, dinidibdib nila ito, at palagi nilang sinusubukang bigyang-katwiran at ipagtanggol ang kanilang sarili, habang kumikilos nang patalikod. Kasuklam-suklam itong makita. Sa katunayan, halatang-halata kaagad ng ibang mga tao ang ginagawa nila, subalit lantaran pa rin silang nagpapanggap. Nagmumukha silang katatawanan sa iba. Hindi ba’t kahangalan ito? Talagang kahangalan ito. Walang anumang karunungan ang mga hangal na tao. Kahit gaano pa karaming sermon ang marinig nila, hindi pa rin nila maunawaan ang katotohanan o makita ang anumang bagay sa kung ano talaga ito. Palagi silang nagmamataas, iniisip na naiiba sila sa lahat, at mas marangal sila; ito ay kayabangan at pagmamatuwid sa sarili, ito ay pagiging hangal. Ang mga hangal ay walang espirituwal na pagkaunawa, hindi ba? Ang mga bagay kung saan hangal ka at hindi madunong ay ang mga bagay kung saan wala kang espirituwal na pagkaunawa, at hindi madaling maunawaan ang katotohanan. Ito ang realidad ng usaping ito.

Ang mga tiwaling disposisyon ay hindi nababago sa loob ng magdamag. Ang isang tao ay dapat na patuloy at pursigidong pagnilayan at unawain ang sarili sa lahat ng bagay. Dapat nilang ihambing ang kanilang mga kilos at pag-uugali sa mga salita ng Diyos, subukang maintindihan ang kanilang sarili, at hanapin ang landas ng pagsasagawa ng katotohanan. Ito ang paraan para malutas ang mga tiwaling disposisyon. Kinakailangan na pagnilayan at tuklasin ang mga tiwaling disposisyon na nabubunyag sa pang-araw-araw na buhay, na magsagawa ng paghihimay at pagkilatis batay sa pag-unawa ng isang tao sa katotohanan, at na unti-unting makalampas, nang sa gayon ay makapagsagawa ang isang tao ng katotohanan at maiayon ang lahat ng kilos sa katotohanan. Sa pamamagitan ng gayong paghahangad, pagsasagawa, at pag-unawa sa sarili, ang mga pagbubunyag ng katiwaliang ito ay nagsisimulang mabawasan, at may pag-asang magbago kalaunan ang disposisyon ng isang tao. Ito ang landas. Ang pagbabago ng disposisyon ng isang tao ay usapin ng paglago nila sa kanilang buhay. Kailangang maarok ng isang tao ang katotohanan at maisagawa ito. Sa pamamagitan lamang ng pagsasagawa ng katotohanan nila matutugunan ang suliranin ng isang tiwaling disposisyon. Kung ang isang tiwaling disposisyon ay patuloy na naibubunyag, hanggang sa punto na naibubunyag ito sa bawat kilos at salita, nangangahulugan ito na ang disposisyon ng isang tao ay hindi pa nagbabago. Anumang mga bagay na may kaugnayan sa isang tiwaling disposisyon ay dapat na taimtim na himayin at tuklasin. Dapat hanapin ng isang tao ang katotohanan para matuklasan at matugunan ang mga ugat ng isang tiwaling disposisyon. Ito lang ang natatanging paraan para ganap na malutas ang suliranin ng isang tiwaling disposisyon. Kapag natagpuan mo na ang landas na ito, mayroon nang pag-asa para sa pagbabago ng iyong disposisyon. Hindi ito mababaw na mga bagay lamang; may kinalaman ang mga ito sa totoong buhay. Ang susi ay kung kaya ng mga tao na buong puso at buong sigasig na mailapat ang kanilang sarili sa mga katotohanang realidad, at kung kaya nilang isagawa ang katotohanan. Hangga’t kaya nilang isagawa ang katotohanan, unti-unti ay magagawa nilang iwaksi ang kanilang tiwaling disposisyon. Pagkatapos ay umaasal sila nang ayon sa mga hinihingi ng Diyos—sa madaling salita, kaya nilang umasal nang ayon sa kanilang kinalalagyan. Sa pamamagitan ng paghahanap sa kanilang puwesto, paninindigan sa kanilang papel bilang isang nilikha, at pagiging isang taong tunay na sumasamba at nagpapasakop sa Diyos, sila ay sasang-ayunan ng Diyos.

Pebrero 20, 2020


Silang mga Nakauunawa Lamang sa Katotohanan ang May Espirituwal na Pang-unawa

Magsisimula tayo sa pagbabahaginan tungkol sa mga paraan kung paano ipinakikilala ng mga taong walang espirituwal na pang-unawa ang kanilang sarili. Ano ang pinakakapansin-pansin sa kanila? Ito ay na kahit gaano karaming taon na silang nananampalataya sa Diyos, o kung paanong tila naghahangad sila ng katotohanan, hindi kailanman lumalago ang kanilang buhay at wala silang kahit anumang landas para sa pagsasagawa sa buhay pagpasok. Hindi pinagninilayan at sinusubukang kilalanin ng mga taong walang espirituwal na pang-unawa ang kanilang sarili gaano man katiwali ang disposisyong ibinubunyag nila. Sa katunayan, ni hindi nila alam kung ano ang tiwaling disposisyon. Hindi nila batid ang disposisyong inihahayag at ipinakikita nila, gaano man ito kayabang. Gaano man sila magsinungaling o manlinlang, wala silang ni katiting na pakiramdam nito. Gaano man katindi silang maghimagsik laban sa Diyos at lumaban sa Kanya, hindi nila alam na ito ay isang kamalian. Gaya rin sila ng mga walang pananampalataya, kumikilos ayon sa kanilang naisin at walang pakundangang gumagawa ng masasamang gawa, iniisip na sila ang nasa tama, at hindi tumatanggap ng kritisismo o panghihikayat mula sa kahit na sino. Kahit na madalas silang nakikinig sa mga sermon at dumadalo sa mga pagtitipon, wala silang kaalam-alam kung ano ang pagpapasakop, o kung ano ang pagrerebelde at pagsalungat, o kung ano ang pagtanggi sa mga pamamatnugot at pagsasaayos ng Diyos. Hindi nila alam ang kabutihang nagmumula sa mga intensyon ng tao, o kung ano ang pagsasagawang ayon sa katotohanan at pagpapasakop sa kataas-taasang kapangyarihan at pagsasaayos ng Diyos. Wala silang alam tungkol sa mga detalye ng mga pagkakaibang ito. Hindi nila alam kung sila ba ay naging may debosyon o pabasta-basta sa pagtupad ng kanilang tungkulin, o kung anong mga tiwaling disposisyon ang ibinunyag nila at kung ano ang mga intensyon nila, o kung ang landas na nilalakaran nila ay ang tamang landas. Hindi nila alam kung tama ang pananaw ng kanilang pagsasagawa, o kung anong mga uri ng asal ang minamahal o kinasusuklaman ng Diyos. Wala silang alam sa mga bagay na ito. Hindi nauunawaan ng mga taong walang anumang espirituwal na pagkaunawa ang mga espirituwal na bagay sa buhay. Nananatili lamang sila sa pagbabasa ng mga salita ng Diyos at sa pamumuhay nang normal na espirituwal na buhay. Tuwing ginagampanan nila ang kanilang tungkulin, hindi sila tatamad-tamad o nagdudulot ng kaguluhan, ni hindi rin nila sinasadyang gumawa ng mga bagay na makagagambala o makagugulo. Ginagawa nila kung ano ang sinasabi sa kanila at sumusunod sila sa mga simpleng regulasyon. Subalit pagdating sa mga detalye, sa mga kalagayang may kinalaman sa buhay pagpasok, sa iba’t ibang pananaw at saloobin, ganap nilang ipinagsasawalang-bahala ang mga ito. Kapag nagbabahagi ka ng mga katotohanang may kaugnayan sa paglutas ng mga kuru-kuro, iniisip nilang wala silang kahit ano, na lahat ng kanilang mga kuru-kuro ay nalutas na, at ang ibinabahagi mo ay walang kinalaman sa kanila. Hindi nila alam kung ano ang tinutukoy ng mga sinasabi mong kuru-kuro, o kung anong katotohanang realidad ang mayroon sa sinasabi mo. Kapag nagsasalita ka tungkol sa pagkilala sa sarili, sinasabi nila, “Mapaghimagsik at mayabang ang tao, hindi ba? Eh, kung hindi lang siya naging mapaghimagsik, hindi ba’t sapat na iyon? Kapag may isyung nangyayari sa kanya, kung hindi siya nagyayabang, kung medyo mas nagpapakumbaba siya at hindi mapagmataas—hindi ba’t sapat na iyon?” Kapag nagsasalita ka tungkol sa pagpapasakop, sinasabi nila, “Ano ba ang napakahalaga sa pagpapasakop? Basta’t huwag ka lamang gumawa ng anumang masama. Ano ba ang napakahirap diyan?” Kapag nagsasalita ka tungkol sa paghihimagsik laban sa laman, pagdidisiplina sa katawan, pagwawaksi ng katiwalian, at pagsasagawa ng katotohanan, sinasabi niya, “Hindi kailangang maghimagsik laban sa laman o isagawa ang katotohanan; magiging mabuting tao na lamang ako.” Ganyan kasimple ang kanyang pag-iisip. Makakamtan ba ng gayong tao sa huli ang katotohanan? (Hindi.) Ano ang kanyang saloobin tungkol sa katotohanan? (Hindi niya kinikilala ang mga salita ng Diyos bilang katotohanan, kaya’t hindi niya tinatanggap ang mga ito, iniisip niyang wala siyang tiwaling disposisyon na inilalantad ng mga salita ng Diyos.) Tama, iniisip niya, “Wala akong gaanong tiwaling disposisyon ng tao na inilalantad ng Diyos, at kahit na mayroon akong anumang tiwaling disposisyon, napakaliit na bagay lang ito, mga panandaliang kaisipan lamang, hindi malaking bagay. Hindi ba’t kinakailangan lamang ito para maging mapagpasakop? Makikinig ako sa anumang sasabihin mo, at gagawin ko ang anumang iniuutos mo. Hindi ba’t pagpapasakop iyan?” Ganito ba iyan kasimple? Masyadong payak ang pag-iisip ng ilang tao na kapag may nakikita silang isang tao na nagiging negatibo, sinasabi nila, “Mahalin mo lang ang Diyos, bakit ka umiiyak, bakit ka nagiging negatibo?” Walang espirituwal na pang-unawa ang mga taong ito. Ano ang ibig sabihin ng kawalan ng espirituwal na pang-unawa? Ang ibig sabihin niyan ay, anuman ang sabihin ng Diyos o anuman ang mga katotohanang sinasabi Niya, tinitingnan lamang ng mga taong ito ang mga bagay na ito bilang mga teorya. Hindi nila nauunawaan ang diwa ng mga isyung ito, ni hindi rin nila nauunawaan kung ano ang mga problemang nilalayong lutasin ng pagbabahagi ng Diyos sa mga katotohanang ito. Hindi nila nauunawaan kung paano nauugnay ang mga katotohanang ito sa buhay pagpasok ng mga tao at sa landas na nilalakaran nila, o kung paano nauugnay ang mga ito sa mga tiwaling disposisyong ibinubunyag ng mga tao, o kung paano nauugnay ang mga ito sa mga tao na ipinamumuhay ang wangis ng tao at sa pagkakamit nila ng kaligtasan. Hindi nila nauunawaan ang alinman sa mga bagay na ito. Hindi malinaw sa kanila at hindi nila nauunawaan kung ano ang kaugnayan ng mga salitang ito ng Diyos, ng mga katotohanang ito, sa pagbubunyag at pagpapahayag ng katiwalian ng mga tao at sa kanilang pagsasagawa at pagpasok. Ang naririnig lamang nila ay “pagpapasakop, debosyon” at “huwag maging pabasta-basta, o manggambala at manggulo.” Sa huli, ibinubuod nila ang lahat sa isang pangungusap, “Wala akong maalalang iba pa, pero alam kong dapat kong gawin ang anumang iniuutos ng Diyos. Handa pa nga akong magtrabaho. Ano pa ba ang dapat sabihin?” Hindi nila alam na maliban sa pagtatrabaho, marami pang mga tiwaling bagay sa mga tao na kailangang lutasin, gaya ng mga ambisyon, pagnanasa, kagustuhan, kuru-kuro, imahinasyon, gayon din ang mga maling pananaw ng mga tao at ang pilosopiya ni Satanas sa mga makamundong pakikitungo. Hinihingi ng mga salita ng Diyos na lutasin ng mga tao ang lahat ng bagay na ito at palitan ang mga ito ng katotohanan. Ang layunin Niya sa pagpapahayag ng mga katotohanang ito ay upang ipaunawa sa iyo ang katotohanan at tanggapin ito sa iyong puso, at pagkatapos ay gamitin ang mga ito sa totoong buhay upang lutasin ang iyong mga problema at paghihirap, nang sa ganoon ay magagawa mong realidad mo ang mga katotohanang ito, at naisasabuhay at nabubunyag ang mga ito sa iyo. Ang ibubunyag mo pagkatapos ay hindi na kayabangan, ambisyon, mga pagnanasa, kuru-kuro, imahinasyon, natutunan, pilosopiya, o iba pang gayong tiwaling bagay, kundi ang realidad ng katotohanan. Hindi ito nauunawaan ng mga taong walang espirituwal na pagkaunawa. Sa ilang taon nilang pakikinig sa mga sermon, iniisip nila, “Bakit halos pare-pareho lang ang bawat sermon? Ang ilang taon ng pagsesermon tungkol sa pagkilala sa sarili—hindi ba’t tungkol lamang ito sa pagkilala sa mga nakapagpapabagsak na kahinaan at katiwalian ng isang tao?” Sinasabi ng ilan na mas malalim at mas detalyado ang mga sermon ngayon kumpara dati, pero hindi ito napapansin ng mga taong walang espirituwal na pagkaunawa. Ito ang palatandaan ng gayong tao. Ang ilang tao ay may sapat na taas ng kakayahan pero hindi hinahangad ang katotohanan, kaya hindi nila kailanman makakamtan ang espirituwal na pagkaunawa. Ang ibang tao ay may napakababang kakayahan para maunawaan ang katotohanan, kaya habang lalo nilang naririnig ang mga detalye ng bawat katotohanan, mas lalo silang nalilito, nang hindi kailanman nagkakaroon ng tamang landas ng pagsasagawa. Gaano man karaming taon nang nananalig ang mga taong ito na mababa ang kakayahan, nagagawa lamang nilang sumunod sa mga regulasyon o magsikap nang kaunti, at ang ilan sa kanila na may kaunting konsensiya at katwiran ay maaaring may kaunting debosyon kapag ginagampanan nila ang kanilang mga tungkulin. Iniiwasan nilang maging pabasta-basta, tinitiyak nilang hindi sila makagagawa ng mga hayag na kasalanan, at naghahanda rin sila ng ilang mabubuting gawa. Sa ilang bagay, kaya nila ang simpleng pagpapasakop, ginagawa ang iniuutos sa kanila at binibitiwan ang hindi iniuutos sa kanila, tinatanggap ang ilang munting pagdidisiplina, at, kahit paano, ginagawa nila ang mga bagay-bagay ayon sa pamantayan ng kanilang konsensiya. Hindi sila direktang sumasalungat sa Diyos at hindi nila ginagawa ang mga bagay na malinaw na lumalaban sa Diyos, pero hindi nila kayang magkamit ng mas malalim na pagpapasakop. Lalong hindi nila kayang harapin ang mga bagay gaya ng mga pagsubok at patotoo ni Job. Hindi nila nauunawaan ang mga salita at mga patotoo ni Job. Hindi nila alam kung ano talaga ang ibig sabihin ng mga salitang, “Ang Diyos ang nagbigay, at ang Diyos ang nag-alis,” at talagang hindi nila kayang makita na ang nangyari kay Job ay resulta ng pag-aalis ng Diyos. Kung haharap sila sa gayong pagsubok, tiyak na makikipagtalo sila sa Diyos at labis na magrereklamo, dahil talagang hindi nauunawaan ng mga taong ito ang katotohanan. Malinaw na nakikita ng taong tunay na nakauunawa sa katotohanan ang mga tiwaling kalagayan ng mga tao na inilalantad ng Diyos. Kahit paano ay malinaw nilang nakikita ang ginawa ng Diyos, nauunawaan nang tama ang anumang isyung kinakaharap nila, at hindi basta-bastang pinag-uusapan, tinutukoy, o binibigyang-kahulugan ang anumang hindi nila nauunawaan. Ang mga taong tunay na nakauunawa sa katotohanan ay nakakikilala sa pagkakaiba ng katotohanan at kasinungalingan, at nakakikilala kung normal o hindi ang kalagayan ng isang tao. Pagkatapos, nauunawaan nila ang mga sarili nilang pagbubunyag ng katiwalian sa realidad at sa konteksto ng tunay na buhay, at natatanggap ang katotohanan para lutasin ang sarili nilang tiwaling disposisyon. Nauunawaan nila ang mga layunin ng Diyos sa kapaligiran na Kanyang inihanda, at nagagamit nila ang katotohanan para lutasin ang mga tunay na problema alinsunod sa mga salita ng Diyos. Ito ang nakakamit ng isang taong may espirituwal na pang-unawa.

Ano ang nauugnay sa antas ng buhay pagpasok ng isang tao? Ito ay nauugnay sa antas ng pagkaunawa ng isang tao sa katotohanan. Ano ang tinutukoy ng antas ng pagkaunawa ng isang tao sa katotohanan? Ano ang pagkaunawa sa katotohanan? Ito ay ang malaman kung aling aspekto ng realidad ang tinutukoy ng mga salita ng Diyos, kung ano ang mga problema sa mga tao na nilalayon lutasin ng mga ito, kung aling aspekto ng tiwaling disposisyon ng tao ang tinutugunan ng mga ito, kung ano ang mga prinsipyo ng aspektong ito ng katotohanan, kung ano ang ugnayan nito at ng ibang mga katotohanan, at kung ano ang mga pamantayang hinihingi ng Diyos para sa aspektong ito ng katotohanan. Ang maunawaan ang lahat ng ito ay maunawaan ang katotohanan. Halimbawa, para maunawaan ang katotohanan ng pagpapasakop, kailangan mo munang maunawaan kung ano ang pagpapasakop, kung paano tunay na maging mapagpasakop at kung anong pamantayan ng pagpapasakop ang hinihingi ng Diyos sa mga tao. Ito ang realidad ng pagpapasakop, ang katotohanan ng pagpapasakop. Hindi lamang ito tungkol sa pagkaunawa sa konsepto, kahulugan, at teorya ng pagpapasakop, kundi tungkol din ito sa pagkaunawa sa mga prinsipyo ng pagsasagawa ng pagpapasakop; ang malaman kung paano gamitin ang mga prinsipyong ito; ang malaman kung ano ang naaayon sa mga katotohanang prinsipyo at kung ano ang lumalabag sa mga ito kapag ginagamit ang mga ito; at pagkakaroon ng kakayahang kumilala ng tamang pagsasagawa at ng mga maling paraan ng paggawa ng mga bagay-bagay. Ito ang makakapagpatunay na talagang nauunawaan mo ang katotohanan. Kung magagamit mo ang aspektong ito ng katotohanan sa iyong sarili, maipapamuhay at matutupad mo ang mga katotohanang ito, at pagkatapos ay masusukat mo ang ibang tao ayon sa mga katotohanang ito; kung maisasakatuparan mo ang mga resultang ito, makakamit mo ang realidad ng pagpasok sa aspektong ito ng katotohanan, at pagkatapos ikaw ay magiging isang tao na may espirituwal na pang-unawa. Kung mayroon mang espirituwal na pang-unawa ang isang tao ay hindi natutukoy sa kung gaano kabilis niyang naaarok ang katotohanan, kundi, sa halip, kung nauunawaan niya o hindi ang mga salita ng Diyos. Kung tila nauunawaan mo ang mga salita ng Diyos sa sandaling naririnig mo ang mga ito, pero hindi mo nauunawaan ang mga ito kapag nahaharap ka sa isang problema, wala kang espirituwal na pang-unawa. Gayumpaman, kung pakiramdam mo ay nauunawaan mo ang mga ito sa oras na iyon, bagamat hindi lubusan, at pagkatapos ng ilang panahon ng karanasan, kapag nahaharap ka sa isang problema, malinaw mo itong nakikita at nauunawaan mo ang aspektong ito ng katotohanan, mayroon kang espirituwal na pang-unawa. Ang pagkaunawang ito ay walang kaugnayan sa kung gaano ang nauunawaan ng isang tao sa literal o doktrinal na termino—may kinalaman ito sa kakayahan ng isang tao, gayon din sa hangarin at landas na tinatahak niya. Ang isang anticristo ay maaaring magmukhang may kaunting talino at kaloob, at magaling siyang magsalita, pero wala siyang anumang alam tungkol sa mga espirituwal na bagay sa buhay. Kaya niyang gayahin ang ilan sa mga orihinal na salita mula sa isang sermon pagkatapos niya itong mapakinggan at kaya niyang intindihin ang mahahalagang punto, at maaaring isipin ng mga tao na naunawaan niya. Gayumpaman, ang mga bagay na sinasabi niya ay hindi angkop sa mga sitwasyong hinaharap niya, hindi niya kayang maipagsama ang mga ito o gamitin ang mga bagay na sinasabi niya. Sa katunayan, sa pakikinig sa mga salitang ibinabahagi niya, tila nauunawaan niya ang mga kaugnay na aspekto ng katotohanan at naiintindihan ang mga prinsipyo, kaya dapat alam niya kung paano haharapin ang mga bagay-bagay. Gayumpaman, kapag nahaharap siya sa isang isyu, hindi niya isinasagawa ang katotohanan, kundi sa halip ay inungkat niya ang isa pang teoretikal na pahayag. Ito ay magkasalungat sa sarili, at pinapatunayan nito na hindi niya nauunawaan ang katotohanan, at puro doktrina at teorya lamang ang mga bagay na ipinapangaral niya. Naririnig mo siyang nangangaral ng doktrina na parang maliwanag sa kanya ang tungkol dito, pero sa katunayan wala siyang espirituwal na pang-unawa. Hindi niya nauunawaan ang katotohanan o hinahangad ang katotohanan. Halimbawa, kapag siya ay nasa isang mahirap na sitwasyon at nagiging negatibo at nakikipagbahaginan ka sa kanya sa katotohanan, sinasabi niya, “Huwag kang magbahagi sa akin, alam ko ang lahat.” Sa katunayan, hindi niya alam. Kung talagang alam niya, hindi siya magiging sobrang negatibo o di-makatwiran. Kapag naririnig mong ipinapangaral niya ang kanyang di-makatwiran at maling lohika, alam mong wala siyang nauunawaan tungkol sa katotohanan at wala siyang espirituwal na pang-unawa. Sa oras na nahaharap siya sa isang bagay na hindi akma sa kanyang mga kuru-kuro, nagrereklamo siya laban sa Diyos, hindi niya naiintindihan ang Diyos, at ikinakalat pa niya ang mga kuru-kuro niya. Sa pakikinig sa ipinapangaral niya at sa mga bagay na ikinakalat niya, at sa pagtingin sa nasa puso niya, alam mo na hindi talaga niya nauunawaan ang katotohanan. Ngayon, sa pagkilatis kung mayroon ba o walang espirituwal na pang-unawa ang mga tao, nahayag na na ang karamihan ng tao ay hindi nakakaunawa sa katotohanan. Madalas ay nagagawa nilang ipangaral nang napakabuti ang mga salita at doktrina. Sa partikular, pakiramdam ng mga taong maraming taon nang nananampalataya sa Diyos at gustung-gustong mangaral ng mga salita at doktrina na mas marami silang kapital. Gayumpaman, nahayag na wala talaga silang espirituwal na pang-unawa at na sila ay mga taong walang silbi. Hindi sila kapaki-pakinabang kahit kaunti sa sambahayan ng Diyos. Paano makakamit ng ganitong uri ng tao ang kaligtasan?

Ano ang eksaktong ibig sabihin ng kawalan ng espirituwal na pang-unawa? Sa madaling salita, ang ibig sabihin nito ay hindi maunawaan ang mga espirituwal na bagay sa buhay, hindi maunawaan ang mga bagay ng espirituwal na mundo, at samakatwid, natural na hindi maunawaan ang katotohanan. Kung oobserbahan mo ang pagsasalita at pagpapahayag ng opinyon ng mga taong walang espirituwal na pang-unawa, matutuklasan mo na hindi nila nauunawaan ang katotohanan. Ang ilang tao ay magaling magsalita at tila nananampalataya sila sa Diyos nang buong sigla at pananalig, kaya bakit wala silang espirituwal na pang-unawa? Makikita mong palagi nilang ginagawa ang kanilang tungkulin nang buong lakas. Palagi silang masigasig, bihirang negatibo, at nagagawa nilang magdusa at magbayad ng halaga. Gayumpaman, hindi nila nauunawaan ang katotohanan at wala silang mga prinsipyo kapag gumagawa sila ng mga bagay-bagay. Ito ang mga taong walang espirituwal na pang-unawa. Ang mga taong may espirituwal na pang-unawa ay gumagawa ng mga bagay-bagay ayon sa mga prinsipyo. Sa pamamagitan man ng kanilang konsensiya o ng katotohanang nauunawaan nila, kapag napapaharap sila sa isang usapin, alam nila kung paano ito pamamahalaan ayon sa mga prinsipyo. Hindi sila walang taros na gumagawa ng mga bagay-bagay o sumusunod sa mga regulasyon. Ang mga ito ay ang mga maliwanag na katangian ng mga taong may espirituwal na pang-unawa. Gayumpaman, iyong mga walang espirituwal na pang-unawa ay walang mga katotohanang prinsipyo sa mga bagay na ginagawa nila. Madalas ay walang taros na lang nilang ginagamit ang mga regulasyon. Minsan umaasa sila sa kanilang karanasan, minsan sa kanilang kaloob, at minsan sa kanilang konsensiya, sigasig, o likas na kabutihan. Anuman ang bagay na may espirituwal na pang-unawa ang isang tao, iyon ang bagay kung saan siya matalino at marunong. Alam niyang hanapin ang katotohanan, at alam niya kung sino ang nagsasalita alinsunod sa mga prinsipyo. Iyan ang taong may pinakamalaking espirituwal na pang-unawa. Kung naisasagawa niya ang katotohanan pagkatapos niya itong maunawaan, mayroon siyang pag-asang matatanggap ang kaligtasan mula sa Diyos. Bakit sinasabi na nagtatrabaho pa rin ang ilang tao na nananampalataya sa Diyos nang maraming taon? Ito ay dahil hindi nila nauunawaan ang katotohanan. Mayroong dalawang pangunahing dahilan para hindi maunawaan ang katotohanan. Ang una ay na walang espirituwal na pang-unawa ang mga tao, na dahilan para maging imposibleng maunawaan nila ang katotohanan. Ang pangalawa ay tutol sila sa katotohanan at hindi nila mahal ang katotohanan, kaya hindi nila nauunawaan ang katotohanan. Maraming tao ang nananampalataya sa Diyos at gumagawa ng mga bagay-bagay dahil sa sigasig, mabubuting layunin, o karanasan. Pinanghahawakan nila ang mga bagay na ito bilang katotohanan, gumagawa ng maraming mabuting bagay at nagagawa nilang ipagpatuloy itong gawin sa buong buhay nila. Pero kaya ba nilang gawin ang mga bagay-bagay sa paraang ito at maabot ang pagkaunawa sa katotohanan? Siguradong hindi. Kahit na buong buhay silang gumawa ng mabubuting bagay, hindi nila magagawang maunawaan ang katotohanan. Kaya, siguradong ang taong hindi nakakaunawa sa katotohanan, pero nakakagawa ng maraming mabuting bagay, ay mabuting tao, tama? Hindi ito sigurado, dahil ang pinakamaliwanag na bunga ng hindi pagkaunawa sa katotohanan ay gumagawa ng masama ang mga tao at lumalaban sila sa Diyos, at sumusunod sila kay Satanas at sa masasamang espiritu sa panghuhusga at pagkondena sa Diyos, gayundin sa paglaban sa gawain ng Diyos. Ito ay dahil ang mga taong hindi nakakaunawa sa katotohanan ay pinakamadaling malihis at magamit ni Satanas. Ang ilang hindi nakakaunawa sa katotohanan ay maaaring gumawa ng maraming mabuting bagay pero may kakayahan din silang gumawa ng masama at lumaban sa Diyos. Samakatwid, hindi ibig sabihin na dahil gumagawa ka ng mabubuting bagay sa buong buhay mo ay nagiging isa kang tunay na mabuting tao o na isinasagawa mo ang katotohanan. Kailangan mong tingnan ang likas na katangian ng mabubuting bagay na iyon at tukuyin kung ang mga ito ay alinsunod sa katotohanan o hindi at kung nabibilang sa katotohanang realidad. Kung hindi mo malinaw na nakikita ang pinakadiwa ng mga isyung ito, at ginagawa mo pa rin ang mga bagay-bagay batay sa sigasig, mabubuting layunin, at karanasan, ito ba ay pagsunod sa daan ng Diyos? Siguradong hindi, ito ay lubos na pagsandig sa sariling konsensiya bilang pamantayan gayundin sa kanyang mabubuting intensyon sa paggawa ng mga bagay-bagay. Ito ang paggawa ng mga bagay-bagay ayon sa kanyang kuru-kuro at imahinasyon. Ang mga taong gaya nito ay walang espirituwal na pang-unawa. Sila ay mga taong hindi nakakaunawa sa katotohanan. Ang mga taong hindi malinaw na nakakakita sa mga isyung ito ay mga tao rin na walang espirituwal na pang-unawa.

Tumingin kayo sa paligid, masasabi ba ninyo kung maraming tao sa iglesia ang may espirituwal na pang-unawa at kayang makaunawa sa katotohanan? (Dati, iniisip ko na ang mga taong walang espirituwal na pang-unawa ay ang mga taong may katawa-tawang pang-unawa o manhid at mapurol, habang karamihan sa mga taong gumawa ng kanilang tungkulin ay may espirituwal na pang-unawa. Ngayon, pagkatapos makinig sa pagbabahagi ng Diyos, napagtanto ko na ang mga taong nakauunawa ng katotohanan lang ang tunay na may espirituwal na pang-unawa. Nasa minorya sila, habang ang mayorya ng mga tao ay walang espirituwal na pang-unawa.) Sa kasalukuyan, ang mga taong may espirituwal na pang-unawa at nakauunawa sa katotohanan ay nasa minorya, at ang mga walang espirituwal na pang-unawa o hindi nakauunawa sa katotohanan ay nasa mayorya. Halimbawa, paano dapat maintindihan at malaman ng mga tao ang katotohanan ng pagpapasakop? Iniisip ng karamihan ng tao na ang ibig sabihin ng pagpapasakop ay paggawa ng anumang iutos sa kanila at hindi paglaban o pagrerebelde kapag nahaharap sa isang isyu. Para sa kanila, ito ang pagpapasakop. Hindi nauunawaan ng mga tao ang anumang detalye kung bakit pinapasakop ng Diyos ang mga tao sa Kanya, kung ano ang ibig sabihin ng pagpapasakop, kung ano ang prinsipyo ng pagpapasakop, kung paano dapat magpasakop ang isang tao, at kung ano ang mga katiwalian sa mga tao na kailangang lutasin kapag isinasagawa nila ang pagpapasakop; sumusunod lamang sila sa mga regulasyon. Iniisip nila, “Ang ibig sabihin ng pagpapasakop ay kung inutusan kang magluto, huwag kang magwalis, at kung inutusan kang magwalis, huwag kang magpunas ng salamin. Kung inutusan kang gumawa ng isang bagay, gawin mo lang ito. Ganyan kasimple. Huwag mong alalahanin kung ano ang nasa puso mo, dahil hindi tumitingin ang Diyos sa mga bagay na ito.” Sa katunayan, pinapalutas ng Diyos sa mga tao ang kanilang pagrerebelde at katiwalian kasabay ng kanilang pagpapasakop sa Kanya para maabot nila ang tunay na pagpapasakop. Ito ang katotohanan ng pagpapasakop. Gaano karami ang nauunawaan at nalalaman ng mga tao sa huli? Nauunawaan nila na ang lahat ng ipinapagawa ng Diyos sa mga tao ay isang bagay na dapat nilang gawin. Narito ang mga layunin ng Diyos, at dapat magpasakop sa Kanya ang mga tao nang walang kondisyon. Kung ganito karami ang malalaman ng isang tao, nauunawaan niya ang katotohanan ng pagpapasakop at maisasagawa niya ang pagpapasakop sa Diyos at mapapalugod niya ang Diyos. Gayumpaman, hindi alam ng karamihan ng tao kung ano ang pagpapasakop sa Diyos; ang alam lang nila ay kung paano sumunod sa mga regulasyon. Dahil dito, hindi nila kayang maisakatuparan ang pagpapasakop sa Diyos, dahil hindi nila nauunawaan ang mga layunin ng Diyos o ang katotohanan ng pagpapasakop. Ito ang mga taong walang espirituwal na pang-unawa. Ang mga taong walang espirituwal na pang-unawa ay hindi nakauunawa ng katotohanan ng pagpapasakop, kaya mahirap para sa kanilang isagawa ito. Hindi nila mahanap ang daan o ang mga prinsipyo ng pagsasagawa. Ang mga taong walang espirituwal na pang-unawa ay walang espirituwal na kaliwanagan. Paano man ibinabahagi ang katotohanan sa kanila, hindi nila ito nauunawaan. Hindi nila alam na ang pagsasagawa ng katotohanan ng pagpapasakop ay ang proseso ng buhay pagpasok. Ang buhay pagpasok ay kung kailan hinihimay at nalalaman ng isang tao ang mga layunin, kuru-kuro, kagustuhan, at pagpiling ibinubunyag niya sa proseso ng pagtanggap at pagsasagawa ng katotohanan, para maunawaan niya ang sarili niyang mapaghimagsik na kalagayan, mapagtanto niya na siya ay isang taong nagrerebelde at lumalaban sa Diyos, at na lubos na hindi niya makamit ang pagiging magkaayon sa Diyos. Kapag naunawaan na ito ng mga tao, madali na para sa kanilang isagawa ang katotohanan. Ito ay simula lamang ng pagsasagawa ng katotohanan ng pagpapasakop. Sa prosesong nagsisimula sa pagninilay at pag-unawa mo sa sarili mong tiwaling disposisyon hanggang sa punto kung saan nilulutas mo ang tiwaling disposisyon mo, ang pagrerebelde mo, ang mga labis-labis mong hiling sa Diyos, ang mga kagustuhan, konsiderasyon, at ambisyon mo, paulit-ulit mong matutuklasan ang sarili mong katiwalian, malalaman mo ang mga aspekto kung saan hindi ka kaayon ng Diyos at mauunawaan mo ang sarili mong kalikasang diwa. Mapapagtanto mo rin na hindi madali sa mga tao ang magpasakop sa Diyos, na maaaring madaling maunawaan ang doktrina ng pagpapasakop sa Diyos at ang sabihing magiging mapagpasakop ka sa Diyos, pero hindi ito madaling isagawa. At ano ang layunin ng Diyos sa paghingi ng pagpapasakop? Ito ba ay para lang ibunyag ang mga tao? Ano ang katotohanan sa hinihingi ng Diyos na pagpapasakop? Ang proseso kung saan nagpapasakop ang mga tao sa Diyos ay isang proseso para linisin ng Diyos ang mga tao. Ibig sabihin, ginagamit ng Diyos ang katotohanan ng pagpapasakop para linisin at pigilan ang mga tao at gabayan silang lumapit sa Diyos at kilalanin ang mga sarili nila, para maunawaan nila ang sarili nilang paghihimagsik, ang sarili nilang tiwaling disposisyon, at ang sarili nilang kalikasan na lumalaban sa Diyos. Ito ang ibig sabihin ng maunawaan ang sariling diwa ng isang tao. Ano ang pangwakas na resulta na naisasakatuparan? Nauunawaan ng mga tao ang kapangitan ng lalim ng kanilang katiwalian, nalalaman nila kung ano talaga sila, napapagtanto nila kung ano ang dapat nilang gawin, at kung saan sila dapat tumayo bilang mga nilikha, mayroon silang tunay na pagpapasakop sa Diyos, at hindi na sila gumagawa ng mga hindi makatwirang kahilingan. Ito ang nilalayong resulta na naisasakatuparan. Ito ang ibig sabihin ng pagpasok sa realidad ng katotohanan. Hindi ba’t ito ang mga detalye ng kung ano ang ibig sabihin ng makilala ng isang tao ang kanyang sarili? Hindi ba’t ito ang mga detalyadong isyung napapaloob sa pagpapasakop sa Diyos? Iniisip ba ng mga tao ang mga detalyeng ito kapag naririnig nila ang katotohanan ng pagpapasakop? Hindi, hindi ito kaya ng mga tao. Maisasakatuparan ba nila ang tunay na pagpapasakop sa Diyos kung hindi nila lubos na nauunawaan ang mga detalyeng ito? Kung hindi kaya ng mga tao na maisakatuparan ang pagpapasakop sa Diyos, magagampanan ba nila nang maayos ang kanilang mga tungkulin bilang mga nilikha? Imposible ito. Ang pagkilala sa mga detalyeng ito tungkol sa sarili ay napakahalaga; ito ang pinakapangunahing aral para matamo ang kaligtasan. Kapag nagpapasakop ka hanggang sa pinakadulo, hindi mo sinasaliksik kung ano ang sinasabi ng Diyos, wala kang mga sarili mong personal na opinyon, at hindi mo sinasabing “Sa palagay ko,” “Nagtataka ako,” “Plano kong gawin ang ganito at ganyan,” o “Dapat kong gawin ang ganito at ganyan.” Wala ka ng lahat ng konsiderasyon, hangarin, at ambisyong ito na mayroong “ako.” Nagagawa mong tanggapin ang lahat ng detalye ng kung ano ang sinasabi ng Diyos at nagsasagawa ka ayon sa Kanyang mga salita. Ito ang ibig sabihin ng sundin ang mga utos ng Diyos at sundan ang Kanyang daan. Sa ganitong paraan, natapos na ang proseso ng paglilinis ng Diyos sa iyo. Ang iyong katiwalian ay nalinis na, at ang tunay mong pagkakakilanlan bilang nilikha ay naibalik na. Ito ang ibig sabihin ng hanapin ang iyong lugar at panindigan ito. Kung wala ang mga konsiderasyon, desisyon, at hangaring ito na mayroong “ako” para guluhin ka, madali para sa iyo na isagawa ang pagpapasakop. May ilang taong nagsasabi, “Palaging humihingi ang Diyos ng pagpapasakop, pero walang katuturan iyan! Hindi ba’t kailangan kong tumindig para sa sarili ko? Hindi ba’t makatwiran at may katuturan naman ang reklamo ko?” Pagpapasakop ba ito? Nauunawaan ba ng gayong tao ang katotohanan ng pagpapasakop? Hindi nila nauunawaan ang katotohanan ng pagpapasakop, hindi nila alam ang kahulugan ng pagpapasakop, kung ano ang mga obligasyon at responsabilidad nila, o kung ano ang tungkulin nila at kung saan sila dapat lumugar. Minsan medyo mabagsik ang mga salita ng Diyos na naglalantad sa mga tao. Kapag nakikinig ang mga tao sa mga ito, nakakaramdam sila ng pagkabalisa at hindi pagiging komportable. Nakakaramdam sila ng kirot sa loob nila, na napipinsala pa nga ang dignidad at integridad nila. Iniisip nila, “Walang pagmamahal, pagsasaalang-alang, kaluwagan, awa, pagpaparaya, o pagpapatawad ang Diyos sa mga tao. Napakalupit Niya!” Pinahahalagahan ng lahat ng tao ang kanilang dignidad at integridad, at napakahirap para sa kanilang tanggapin kapag napipinsala ang mga ito. Dahil dito, hindi nila kayang maging mapagpasakop kahit pa gustuhin nila. Sa puso nila, iniisip nila, “Masyadong maraming hinihingi ang Diyos sa mga tao. Ginagawa Niya akong katatawanan at pinapahirapan Niya ako, hindi ba?” Gayumpaman, hindi ito tama. Hindi layunin ng paghingi ng Diyos na magpasakop ang mga tao sa Kanya na pilitin ang sinuman na magpasakop sa Kanya, mas lalong hindi na puwersahin ang sinuman na magpasakop sa Kanya. May mga kondisyon ang kahingian ng Diyos. Ito ay para sa mga taong may konsensiya at katwiran at kayang tumanggap sa katotohanan at para sa mga nakauunawa sa katotohanan. Kung hindi mo nauunawaan ang katotohanan at wala kang konsensiya at katwiran, hindi mo kayang tuparin ang mga hinihingi ng Diyos. Sa katunayan, ang lahat ng katotohanang ipinahahayag ng Diyos ay ibinibigay sa mga taong nagmamahal sa katotohanan at kayang tumanggap nito. Hindi humihingi ng anumang bagay ang Diyos sa mga taong hindi nagmamahal sa katotohanan at tumatanggap nito. Nakakita ka na ba ng sinumang hindi nagsasagawa ng katotohanan na nakakatanggap ng agarang pagdidisiplina o parusa? Hindi ito nangyayari kaninuman. Ang layunin ng Diyos ay ang umasa na ang lahat ng tao ay makatatanggap, makauunawa, at makaaabot sa katotohanan. Ito ang Kanyang layunin. Kung nakikita ng isang tao ang mga salita ng Diyos at nararamdaman niyang pinipilit ng Diyos na gawin niya ang sinasabi ng mga salitang ito, mali ang pagkaunawa niya. Samakatwid, kapag binabasa mo ang mga salita ng Diyos, kailangan mong maunawaan ang Kanyang mga layunin, ang mga pinag-uukulang tagapakinig, at ang kahulugan. Huwag kang gumawa ng mga padalos-dalos na komentaryo sa Kanyang mga salita. Kung palagi kang nagbibigay ng mga sarili mong palusot at walang pagpapasakop, ano ang iisipin ng Diyos sa iyo? Sasabihin ng Diyos na hindi ka nalinis, na hindi ka isang taong nagpapasakop sa Diyos, at na hindi mo isinabuhay ang realidad ng pagpapasakop sa Diyos. Samakatwid, ang sinasabi mong pagpapasakop ay isang doktrina lang at magiging isang teorya lang magpakailanman. Kung madalas na mayroong mga kuru-kuro ang mga tao sa kanilang puso kapag may nakakaharap silang iba’t ibang tao, pangyayari, bagay, at kapaligirang inihanda ng Diyos, malamang ay makikipagtalo sila at lalaban sa Diyos. Hindi tinataglay ng ganitong tipo ng tao ang katotohanang realidad ng pagpapasakop, at, para sa mga taong ito, ang pagpapasakop ay doktrina lamang at mga salitang walang saysay. Sa anong konteksto maaaring maging mapagpasakop kahit kaunti ang mga taong gaya nito? Kailangang nasa angkop silang kapaligiran na naaayon sa kanilang mga kuru-kuro. Dapat ding mabuti ang lagay ng kalooban nila. Saka pa lang nila maisasagawa ang katotohanan ng pagpapasakop. Kung gayon, ibig sabihin ba nito ay taglay nila ang realidad ng pagpapasakop sa Diyos? Hindi, dahil napakalimitado ng kanilang pagpapasakop. Kailangan nitong umayon sa kanilang mga kuru-kuro at tumugon sa mga kondisyon nila para maging mapagpasakop sila. Kaunti at madalang lang ang mga sitwasyong gaya nito. Kung gayon, ano ba ang itsura ng tunay na pagpapasakop? Hangga’t kinikilala ng isang tao na ito ang katotohanan, hindi siya nagdadahilan o naglalatag ng mga kondisyon at kaya niyang maging mapagpasakop, ito man ay akma o hindi sa mga panlasa o kuru-kuro ng tao. Magpapasakop siya nang hindi nakikipagtalo kahit na ikamatay niya. Ito ang tinatawag na pagiging mapagpasakop hanggang kamatayan. Ito ang pagpapasakop ni Pedro. Ilang tao ang maaaring magkaroon ng pagpapasakop gaya nito? Halos wala. Dapat maunawaan ng mga nananampalataya sa Diyos kung ano ang katotohanan. Ang katotohanan ang daang dapat sundan ng mga tao sa lahat ng lugar at sa lahat ng panahon. Ito ang daan na dapat sundan ng lahat. May kakayahan o kagustuhan man ang mga tao o wala, ang katotohanan ang daang dapat sundan ng buong sangkatauhan—kapwa ng tiwaling sangkatauhan at ng mga hindi nagawang tiwali ni Satanas, kapwa ng sangkatauhan ngayon at sa darating na panahon. At bakit ganito ito? Dahil ang katotohanan ang tamang daan at ang realidad ng lahat ng positibong bagay—ito ang realidad ng lahat ng positibong bagay na dapat sundin ng lahat ng nilikha. Ano ang dapat mong gawin kapag sumasalungat ang katotohanan sa iyong mga kaisipan, pananaw, o disposisyon? Dapat piliin mong magpasakop. Ito ang katotohanan ng pagpapasakop. Ano ang katotohanan ng pagpapasakop? At ano ang praktikal na bahagi ng katotohanang ito ng pagpapasakop sa Diyos? Gusto mo mang isagawa ang katotohanan o hindi, iniisip mo mang tama ito o mali, anupaman ang maaaring pananaw mo, at paano mo man tinitingnan ang mga salita ng Diyos at ang mga hinihingi ng Diyos, dapat mong tanggapin, magpasakop, at isagawa ang mga ito. Ito ang pagpapasakop, gayundin ang katotohanan ng pagpapasakop. Hindi naisasagawa ng mga tao ang katotohanan dahil mayroon silang mga tiwaling disposisyon. Hindi ito ang kaso na kung hindi maisasagawa ng isang tao ang katotohanan ay hindi ito ang katotohanan at ito ay nagiging mga salitang walang saysay. Mali at katawa-tawa ang paniniwalang ito. May ilang nag-iisip, “Kung hindi kaya ng isang taong isagawa ang katotohanan, maaaring katotohanan ito, pero kung walang may kakayahang isagawa ito, hindi ba’t hindi ito ang katotohanan?” Tama ba ang tanong na ito? (Hindi.) Ito ay lohikal na pangangatwiran. Ang katunayan ay hindi nagbabago ang diwa ng katotohanan. Kahit pa hindi mo ito kayang isagawa, ang katotohanan pa rin ang daan na dapat sundan ng mga tao at ang tamang landas. Hindi mo masasabing mali ang katotohanan kung hindi kaya ng isang taong isagawa ito gaano man niya subukan. Ang katotohanan ay tama pa rin kung hindi ito kayang isagawa ng sampung libong tao. Kahit pa walang sinumang kayang magsagawa nito, tama pa rin ang katotohanan. Hindi nagbabago ang katotohanan kailanman. Tanging ang katotohanan lang ang kayang magbigay ng kakayahan sa sangkatauhan na mamuhay nang normal, na mamuhay sa harap ng Diyos, at na matanggap ang Kanyang pagsang-ayon at pagpapala. Ito ang katotohanan at ang resultang maaaring makamit sa pamamagitan ng pagtanggap sa katotohanan. Saan nanggagaling ang katotohanan? Ang katotohanan ay galing sa Diyos. Ito ay ipinapahayag Niya. Ang Kanyang mga salita ang katotohanan. Ang katotohanan ay ang salita ng Diyos at ang salita ng Diyos ay ang katotohanan. Kung kikilalanin ng mga tao ang katotohanan at maluwag sa kalooban nilang tatanggapin ito, anong mga problema ang dapat lutasin ng mga tao para maging mapagpasakop sila? Dapat nilang lutasin ang lahat ng kanilang tiwaling disposisyon, gayundin ang kanilang mga personal na pagpili, konsiderasyon, plano, at iba pa. Maaari bang agad na isantabi ang mga bagay na ito pagkatapos mong kilalanin ang mga ito? (Hindi.) Sa proseso ng paghahanap o pagsasagawa ng katotohanan ng pagpapasakop, sa pamamagitan ng pananalangin sa Diyos na maghanda ng mga kapaligiran at mag-angat ng mga tao, pangyayari, at bagay, sa pamamagitan ng pananalangin para sa Kanyang pagtutuwid at pagdidisiplina, sa Kanyang pagkastigo at paghatol, sa Kanyang mga pagsubok at pagpipino, na unti-unting nalulutas ng mga tao ang mga bagay na ito at na sila ay nagiging dalisay—at kapag naging dalisay na ang isang tao, saka lamang niya makakamtan ang ganap na pagpapasakop. Kung may pagpapasakop ka sa proseso ng pagsubok na lutasin ang mga problemang ito, maaaring malutas ang mga ito. Kung hindi ka sumusunod, hindi kailanman malulutas ang mga ito. Sa huli, tanging kapag nalutas na ang lahat ng problemang ito at ikaw ay nadalisay na, na ikaw ay magiging isang tao na mapagpasakop sa Diyos. Bakit Ko sinasabi ito? Nauunawaan ba ninyo ang relasyon dito? Kapag mayroon kang pagpapasakop, ang aspektong ito ng katotohanan ay maaaring maisagawa sa iyo at maging realidad mo. Kapag ipinapamuhay mo ang aspektong ito ng realidad, malulutas ang mga problema mo sa bahaging ito. Ganito ito.

Ano ang wastong paraan para sukatin kung ang isang tao ay may espirituwal na pang-unawa? Sapat na bang tingnan lang kung nauunawaan niya ang literal na kahulugan ng mga salita ng Diyos? (Hindi.) Ano ang eksaktong ibig sabihin ng pagkakaroon ng espirituwal na pag-unawa? Ito ay kapag nauunawaan ng isang tao ang mga salita ng Diyos, at kapag nauunawaan at naaarok niya ang mga sermon at pagbabahaginan sa di-tuwirang paraan, at nauunawaan niya ang mga salita ng mga sermon at pagbabahaginan nang walang karagdagang paliwanag kahit na hindi lubos na naipapaliwanag ang mga ito. Kahit na ang kahulugan ng mga sermon at pagbabahagi ay hindi lubos na naipaliwanag, matutuklasan at malalaman pa rin ng taong ito kung ano ang ibig sabihin nito. Ang ganitong uri ng tao ay isang may espirituwal na pang-unawa. Ang mga taong hindi nakakaunawa ng mga salita ng Diyos o nakakaunawa ng mga sermon at pagbabahagi, na palaging mali ang pagkaunawa sa mga bagay na ito at na ang pakiramdam ay may mga hindi pagkakatugma sa mga bagay na ito—walang espirituwal na pang-unawa ang mga ganitong uri ng mga tao. Para sa mga taong walang espirituwal na pang-unawa, hindi nila magagawang lubos na maunawaan ang katotohanan, kahit na malinaw kang magbahagi sa kanila ng tungkol dito. Para sa kanila, sapat na ang magawang maunawaan ang mga doktrina at masunod ang mga regulasyon. Samakatwid, hindi madali para sa taong walang espirituwal na pang-unawa na maunawaan ang katotohanan. Gayumpaman, kung hindi hinahangad o inuunawa ng isang taong mayroong espirituwal na pang-unawa ang katotohanan, siya ay wala talagang pinagkaiba sa isang taong walang espirituwal na pang-unawa. Samakatwid, napakahalagang maunawaan ang katotohanan. Mayroon man o walang espirituwal na pang-unawa ang isang tao, dapat niyang pagsikapang makamit ang katotohanan. Habang mas lubusan niyang nauunawaan ang katotohanan, mas lalo siyang makikinabang. Hindi lamang niya magagawang malinaw na makita ang mga bagay-bagay, kundi magagawa rin niyang piliin ang tamang landas. Samakatwid, kung nais ng isang taong hangarin ang katotohanan, sa isang banda, dapat niyang panabikan ang mga salita ng Diyos, pagsikapan ang mga salita Niya, at matutunang pagnilayan ang mga ito, magdasal-magbasa ng mga ito, makipagbahaginan tungkol sa mga ito, at maghanap sa mga ito. At ano ang pinakamahalagang bagay? Dapat nilang isagawa at danasin ang mga salita ng Diyos. Tanging kapag naisagawa at naranasan mo ang mga salitang ito, at naging realidad mo ang mga salita ng Diyos, na tunay mong mauunawaan kung ano ang tinutukoy ng mga salita Niya at ano ang mga katotohanang eksaktong nilalaman ng mga ito. Kapag naunawaan mo ang katotohanan, likas kang magkakaroon ng espirituwal na pang-unawa. Pero ang magkamit ng espirituwal na pang-unawa ay hindi ang layon. Ano ang layon? Ang layon ay ang isagawa ang katotohanan at unawain ang katotohanan. Kung ang isang tao ay mayroong daang pasulong kapag isinasagawa niya ang mga salita ng Diyos, at alam kung ano ang gagawin, at, dahil naisagawa niya ang mga salita ng Diyos, nauunawaan niya ang mga katotohanang naroroon, at alam ang mga relasyon at prinsipyo ng pagsasagawa na naroroon, iyan ay isang taong may espirituwal na pang-unawa na natamo ang mga epekto ng pagkaunawa sa katotohanan. Kung mayroong espirituwal na pang-unawa ang isang tao ay konektado sa kung nauunawaan at nakakamit niya ang katotohanan, kaya para sa mga mananampalataya sa Diyos, kung may espirituwal na pang-unawa man o wala ang isang tao ay isang napakahalagang isyu, isang isyung direktang nakakaapekto sa kakayahan ng isang taong makaunawa sa katotohanan. Halimbawa, hinihingi ng Diyos ang pagpapasakop ng tao, pero saan eksakto dapat magpasakop ang tao? Ano ang tagatanggap ng pagpapasakop? (Ang katotohanan at salita ng Diyos.) Magpasakop sa katotohanan at sa salita ng Diyos. Sa mga mas kongkretong salita, ang ibig sabihin nito ay magpasakop sa mga hinihingi ng Diyos sa mga tao; magpasakop sa mga kapaligiran sa totoong buhay, sa mga tao, pangyayari, at bagay na inihahanda ng Diyos para sa mga tao; at magpasakop sa mga hinihingi ng Diyos sa mga tao sa iba’t iba nilang tungkulin. Lalo pa nating palalimin: Ano pa ang saklaw ng realidad ng pagpapasakop? (Ang pagpapasakop sa mga pagsasaayos ng gawain ng ang Itaas.) Iyan ay bahagi nito. Ano pa? (Ang pagpapasakop sa bawat tungkuling isinasaayos ng sambahayan ng Diyos para sa atin.) Ang mga tungkulin ay napakahalagang usapin para sa mga mananampalataya sa Diyos, at kung maayos na magagampanan ng isang tao ang kanyang tungkulin ay may kaugnayan sa kung taglay niya ang katotohanang realidad. Mayroon pang isang bahagi nito: ang pamantayan ng sariling asal na hinihingi ng Diyos sa mga tao. Napakahalaga rin nito. Ano ang kalakip ng sariling asal ng isang tao? Kalakip nito ang pagtrato ng isang tao sa kanyang mga kapatid, ang pagtrato niya sa salapi, at ang pagtrato niya sa kanyang kinabukasan, sa pag-aasawa, mga pagkagiliw, at kasiyahan ng laman. Ang paghahanap ng katotohanan sa lahat ng iba’t ibang usaping ito, ang pagkilos ayon sa mga hinihingi ng Diyos, ang paggawa ng mga bagay-bagay ayon sa mga prinsipyo ng katotohanan, at ang pagsunod sa mga prinsipyo ng katotohanan sa pagsasagawa at pamumuhay ng isang tao—ang lahat ng ito ay pagpapasakop. Ang lahat ng ito ay ang realidad ng pagpapasakop. Halimbawa, may ilang taong naniniwala na ang pagtrato ng isang tao sa mga kapatid niya ay walang kaugnayan sa katotohanan ng pagpapasakop. Tama ba ang pananaw na ito? Ito ay may kaugnayan sa kung paano umasal ang isang tao. Isang prinsipyo ba ng sariling asal na palaging mang-api ng kapatid na hindi mo gusto, palaging nagsasalita nang masakit sa kanya? (Hindi.) Paanong pagtrato sa iba ang hinihingi ng Diyos sa mga tao? (Hinihingi Niyang itrato natin nang patas ang mga tao.) Ano ang ibig sabihin ng pagiging patas? Ang ibig sabihin nito ay pagtrato sa mga tao ayon sa mga katotohanang prinsipyo, hindi ayon sa kanilang panlabas na anyo, pagkakakilanlan, katayuan, kung gaano sila karunong, o sa mga sariling kagustuhan o damdamin ng isang tao sa kanila. Bakit patas na tratuhin ang mga tao ayon sa mga katotohanang prinsipyo? Marami ang hindi nakakaunawa nito, at kailangan nilang maunawaan ang katotohanan para magawa ito. Ang pagiging patas ba gaya ng naunawaan ng mga walang pananampalataya ay tunay na pagiging patas? Tiyak na hindi. Sa Diyos lamang maaaring magkaroon ng pagiging matuwid at pagiging patas. Sa mga hinihingi lamang ng Lumikha sa Kanyang mga nilikha mayroong pagiging patas, na ang pagiging matuwid ng Diyos ay maibubunyag. Samakatwid, ang pagiging patas ay maaari lamang manggaling sa pagtrato sa mga tao ayon sa mga katotohanang prinsipyo. Ano ang dapat mong hingin sa mga tao sa iglesia at paano mo sila dapat tratuhin? Anumang tungkulin ang kaya nilang gampanan ay ang dapat isaayos para kanilang gampanan—at kung hindi nila kayang gumanap ng isang tungkulin, at nagdudulot pa nga ng mga kaguluhan, kung nararapat silang paalisin, dapat silang paalisin, kahit na may mabuti silang relasyon sa iyo. Ito ang pagiging patas, ito ang nakapaloob sa mga prinsipyo ng patas na pagtrato sa iba. May kaugnayan ito sa mga prinsipyo ng pag-asal. Ang isang aspekto ng katotohanan ng pagpapasakop ay may kaugnayan sa pagganap ng tungkulin ng isang tao. Ang isa pa ay may kaugnayan sa kung paano sinusunod at tinatrato ng mga tao ang isyu tuwing may dumarating na sakuna at karamdaman, at kung paano sila naninindigan sa kanilang patotoo. Higit diyan, nariyan ang aspekto ng sariling asal ng mga tao. Ang pinakamahalaga, dapat nilang hangarin na maging matapat na tao at magkaroon ng konsensiya at katwiran. Dapat din silang mabuhay, at kumain, magdamit, sumilong, at magparoo’t parito bilang isang normal na tao. Pagdating sa kalidad ng buhay, ano ang hinihingi ng Diyos sa mga tao? (Dapat na kaming makontento na magkaroon lang ng pagkain at damit.) Iyan ang hinihingi ng Diyos para sa mga tao sa Kapanahunan ng Biyaya. Ano ang mga hinihingi ng Diyos sa mga tao sa kasalukuyang kapanahunan? May mga hinihingi ang Diyos para sa pagkain, pananamit, tirahan, at paraan ng transportasyon ng mga tao; para sa kanilang pananalita at asal; at para sa kanilang paraan ng pananamit. Hindi Niya hinihingi sa iyo na maging asetiko ka, hindi rin Niya hinihingi sa iyo na magpakasasa ka sa kaaliwan ng laman. Ang katamaran, pagpapakasasa sa kaaliwan ng laman, at paghahanap ng kasiyahan ay hindi ang mga hinihingi ng Diyos. Ano ang mga pamantayang hinihingi ng Diyos? Hinihingi Niya na maging lubos kang deboto, masinop, responsable sa iyong mga tungkulin, na nagdurusa at nagbabayad ka ng halaga, na nagtatrabaho ka nang masipag at hindi nagiging tamad. Tungkol naman sa iyong mga saloobin tungkol sa kayamanan, sa mundo, sa masasamang kalakaran, at sa dapat mong saloobin sa pagtrato mo sa mga walang pananampalatayang may kaugnayan sa iyo, may mga hinihinging pamantayan ang Diyos para sa lahat ng ito, at may katotohanang matatagpuan sa lahat ng ito. Ang bawat isa sa malalaking kategoryang ito ay may mga katotohanang dapat isagawa ng mga tao at dapat silang magpasakop sa mga ito. May ilang taong nagpapakasasa sa kaaliwan, at nasisiyahan sila sa pagkain, pag-inom, at pagsasaya. Gustung-gusto nilang palayawin ang mga pagnanasa ng kanilang laman at sumunod sa mga uso. Kapag nakikita nila kung paano nagsasaya ang mga tao sa lipunan, gusto nilang sumama, at ang puso nila ay palaging nasa mundo sa labas. Maayos ba nilang magagampanan ang kanilang tungkulin? (Hindi.) Kapag nakikita nila ang mga walang pananampalataya sa kanilang magagandang kasuotan, may ilang taong ang tingin sa mga isinusuot nila bilang mga mananampalataya sa Diyos ay masyadong simple, at dahil palaging nag-aalala na mababa ang tingin sa kanila, ginagawa nilang balisa ang sarili nila. Nakikita ng iba ang mga bagong mag-asawa na namumuhay sa mga sarili nilang maliit na mundo, at nakakaramdam sila ng kalungkutan at pag-iisa. Palagi silang nasasaktan sa mga usaping ito, at hindi nila hinahanap ang katotohanan, ni hindi sila lumalapit sa Diyos. Maayos ba nilang magagampanan ang kanilang tungkulin? (Hindi.) Kahit na hindi kapansin-pansin ang mga bagay na ito, at kahit na parang hindi kinapapalooban ang mga ito ng mga maliwanag na katotohanan, nauugnay ang mga ito sa mga pinakasimpleng katotohanan tungkol sa mga hinihingi ng Diyos sa tao. Kung hindi kaya ng isang taong pagtagumpayan at supilin ang mga problemang ito, at kung ang mga bagay na ito ay palaging pang-aabala sa kanila at hinahadlangan ang paniniwala nila sa Diyos at ang pagganap nila sa kanilang tungkulin, magiging medyo mahirap para sa kanila ang magsimula sa tamang landas ng paniniwala sa Diyos.

Ang bawat aspekto ng katotohanan, mula sa pinakasimple hanggang sa mga medyo malalim, ay ang katotohanan. Walang pagkakaiba ang mabababaw at malalalim na katotohanan; ang pagkakaiba ay nasa kung ano ang mga katotohanang dapat isagawa ng mga tao sa mga partikular na pangyayari. Ang ilang katotohanan ay may kaugnayan sa mga tungkulin ng mga tao; ang ilan ay may kaugnayan sa pang-araw-araw nilang buhay, halimbawa, sa kanilang mga kinagawian, mga panuntunan, at mga kagustuhan; at ang ilan ay may kaugnayan sa mga kapaligiran, mga tao, mga pangyayari at mga bagay na inihahanda ng Diyos para sa tao. Anuman ang problema, may kinalaman man ito o wala sa pang-araw-araw na buhay o tungkulin, at gaano man kalaki o kaliit ang usaping tinatalakay ng problema, kung seryoso mo itong tatratuhin, kung hahanapin mo ang katotohanan, kung kikilos ka ayon sa mga katotohanang prinsipyo, at kung magsasagawa ka ayon sa mga katotohanang prinsipyo, hinahangad mo ang katotohanan. Ang ilang tao ay nakikinig sa mga sermon nang ilang taon at sa halip na pagtuunan nila ng pansin ang pagsasagawa ng katotohanan, nakatuon lamang sila sa pakikinig ng mga sermong hindi pa nila naririnig noon. Palagi nilang gustong pakinggan ang ilan sa wika at mga misteryo ng ikatlong langit, at palaging nangangaral ng mga matatayog na sermon sa iba. Kapag nakikita nila na hindi ito nauunawaan ng mga taong ito, labis silang nasisiyahan sa sarili nila. Lampas pa ito sa katwiran. Ano ang saysay ng pagsasalita tungkol sa mga bagay na iyon na walang kabuluhan? Kung ang ipinapangaral mo ay walang kaugnayan sa tungkulin ng tao, sa mga kalagayan at tiwaling disposisyon na nabubunyag sa pang-araw-araw na buhay ng tao; kung ito ay hindi konektado sa buhay ng mga tao, sa pagpasok nila, at sa tungkulin nila; kung wala itong kaugnayan sa mga kalagayang naipapamalas at nabubunyag sa pang-araw-araw nilang mga buhay; ang ipinapangaral mo ay walang iba kundi doktrina at mga hungkag na salita, hindi ang katotohanan. Maraming tao ang nag-iisip na nauunawaan nila ang katotohanan pagkatapos makinig ng napakaraming sermon. Ibinubuod nila mula sa mga sermong ito ang ilang doktrina at panuntunan, madalas nangangaral sa mga tao at nakikipagbahaginan sa kanila, pero hindi nila alam kung paano haharapin ang mga problema o paghihirap kapag lumilitaw ang mga ito. Kaya bakit hindi nagagawang lumutas ng anumang totoong problema ang doktrinang nauunawaan nila? Pinapatunayan nito na hindi pa rin nila nauunawaan ang katotohanan. May ilang taong maraming taon nang nangangaral ng mga salita at doktrina, pero kapag hiningi sa kanilang magbahagi tungkol sa katotohanan at lumutas ng mga problema, hindi nila ito kayang gawin. Kapag hiningi sa kanilang sumulat tungkol sa mga patotoo nilang batay sa karanasan, hindi nila ito kayang gawin, at kapag may bagay na kinakaharap ang isang tao at humingi ito ng tulong sa kanila, hindi nila ito maiibigay sa kanya. Anong uri ng tao ito? Hindi nauunawaan ng mga taong gaya nito ang katotohanan, ni wala silang espirituwal na pang-unawa. Kaawa-awa sila! Mayabang na salita at malalakas na sigaw; isang pagtutok sa kaalaman at doktrina at teolohiya, sa paglalaan para sa sarili ng mga bagay na wala ang iba, sa pag-aaral ng mga bagay na hindi pa naririnig ng iba; o isang pagtutok sa pagsasaulo ng mga bagay-bagay at pagkuha ng pagsamba at paghanga ng iba—matatamo ba ang espirituwal na pang-unawa sa pamamagitan ng mga bagay na ito? (Hindi.) At mauunawaan ba ng mga taong hindi kayang magkamit ng espirituwal na pang-unawa ang katotohanan? (Hindi.) Samakatwid, ang espirituwal na pang-unawa ay may kaugnayan sa pag-unawa ng katotohanan. Gaano karaming taon mang nanampalataya sa Diyos ang isang tao, walang ibang makapagbubunyag kung mayroon siyang espirituwal na pang-unawa kaysa sa kung nauunawaan niya ang katotohanan. Madaling mauunawaan ng mga taong may espirituwal na pang-unawa ang salita ng Diyos, at madali nilang mauunawaan ang katotohanan kapag nakikinig sila ng mga sermon. Ang mga taong nakakaunawa ng katotohanan ay mga taong may espirituwal na pang-unawa, at habang hinahangad ng mga taong may espirituwal na pang-unawa ang katotohanan, madali silang papasok sa katotohanang realidad.

Oktubre 5, 2020


Ang Pagbabahagi Tungkol sa Himnong “Dahil sa Pagmamahal”
(Pagbabahaginan kasama ang pangkat ng mga gumagawa ng himno)

Sa lahat ng himnong tungkol sa buhay iglesia na naririnig Kong kinakanta ninyo, napakakaunti pa rin sa mga ito ang tungkol sa praktikal na karanasan. Sa karamihan ng mga himno, napakababaw ng mga karanasan; walang masyadong naitutulong sa mga tao ang pagkanta ng mga ito. Ang ilan sa mga himnong ito ay binubuo lamang ng walang saysay na teorya, wala ni katiting na realidad. Tingnan natin bilang halimbawa ang “Dahil sa Pagmamahal,” “Napakalalim ng Pagmamahal ng Diyos sa Atin,” at “Walang-hanggang Pagmamahal,” lahat ng ito ay hungkag, teoretikal, at binubuo ng mga walang kabuluhang salita; talagang hindi praktikal ang mga ito. Ano ang tingin ninyo sa mga liriko ng tatlong himnong ito? Walang saysay ang lahat ng ito, ang lahat ng ito ay mga salita lamang mula sa mga kuru-kuro at imahinasyon ng mga tao; walang itinatampok ang mga ito na anumang salita tungkol sa praktikal na karanasan. Kung hindi man lang kaya ng isang taong magsulat ng mga himnong tungkol sa karanasan, pero gusto pa rin niyang magsulat ng mga himno ng papuri sa Diyos, hindi ba’t higit ito sa kanyang kakayahan? Posible ba para sa isang ordinaryong tao na patotohanan kung ano ang tinataglay ng Diyos at ang Kanyang pagiging Diyos, at patotohanan ang diwa ng Diyos? Ilang tao ang kayang gumawa nito? Kung wala kang alam tungkol sa Diyos at isusulat mo ang lahat ng kuru-kuro at imahinasyong ito sa papel, tutugma ba ito sa diwa ng Diyos? Tutugma ba ito sa mga katunayan tungkol sa gawain ng Diyos? Pagpupuri ba sa Diyos ang pagpapahayag ng mga kuru-kuro at imahinasyong ito? Kung wala kang kaalaman tungkol sa Diyos, hindi magiging praktikal ang isusulat mong mga himno ng papuri sa Kanya. Sa halip, dapat kang sumulat tungkol sa sarili mong tunay na karanasan, tunay na kaalaman, at personal na pagkaunawa, magsalita nang may pagpapakumbaba tungkol sa mga bagay na makatotohanan at kongkreto, at umiwas sa pagyayabang at pagmamalabis. Isinusulat mo ang mga salitang ito, ang mga paksang tulad ng plano ng pamamahala ng Diyos, ang matuwid Niyang disposisyon, ang pagmamahal Niya, ang pagiging marangal Niya, ang kadakilaan Niya, ang pangingibabaw Niya, at ang pagiging natatangi Niya—totoo bang naaarok mo ang mga bagay na ito? Nauunawaan mo ba ang mga ito? Kung hindi mo nauunawaan ang mga ito pero ipinipilit mo pa ring magsulat tungkol sa mga ito, pikit-mata ka lang na sumusulat, nagpapakitang-gilas at ipinagyayabang ang sarili mo. Nililito nito ang mga tao tuwing sumasabay sila sa pagkanta, sumusunod sila sa iyo sa pagpapakitang-gilas habang kumakanta sila ng mga hungkag na salita, at wala itong ibinibigay na benepisyo kaninuman kapag tapos na ang pagkanta. Ano ang mga kahihinatnan nito? Hindi ba’t pinaglalaruan mo lang ang mga tao at sinasayang mo ang oras nila? Hindi ba’t panlilinlang at panloloko ito sa Diyos? Hindi ka ba nahihiya?

Tingnan ninyo, ano ang mga liriko ng himnong “Dahil sa Pagmamahal”? “Dahil sa pagmamahal, nilikha ng Diyos ang sangkatauhan at lagi Niya silang inaalagaan at binabantayan.” Mayroon bang anumang tama sa pangungusap na iyan? Mayroon ba ritong tumutugma sa katotohanan? Dahil sa pagmamahal, nilikha ng Diyos sina Adan at Eba, hindi ba’t ganito? (Hindi ganito.) Kung gayon, bakit Niya sila nilikha? (Ito ay dahil sa plano ng pamamahala ng Diyos.) Nais ng Diyos na isagawa ang isang plano ng pamamahala sa pamamagitan ng sangkatauhang nilikha Niya—isang 6,000-taong plano ng pamamahala. Anuman ang landas ng 6,000-taong plano ng pamamahala, sa huli, ang Diyos ay magkakamit ng isang grupo ng mga taong kayang magpasakop sa Kanya at magpatotoo sa Kanya, na kayang maging mga tunay na nilikha at tunay na panginoon ng lahat ng bagay. May kaugnayan ba sa pagmamahal ang katunayang una munang nagkaroon ng plano ng pamamahala ang Diyos at pagkatapos ay nilikha Niya ang mundo at ang sangkatauhan? Ito ay isa sa mga iniisip ng Diyos, ito ay bahagi ng Kanyang plano. Ito ay tulad lang ng kung paanong ang mga tao ay may mga intensyon at plano; halimbawa, maaaring mayroong plano ang isang tao na maging tagapamahala sa loob ng sampung taon at kumita ng 100,000 yuan, o planong magkaroon ng mga partikular na akademikong kredensiyal o isang partikular na buhay pamilya sa loob ng sampung taon—may kaugnayan ba ang mga bagay na ito sa pagmamahal? Wala itong kaugnayan; sa pang-araw-araw na buhay, mayroon lamang baitang-baitang na planong base sa mga yugto ang mga tao, isang mapa, isang layon, isang adhikain. Ang Diyos naman, kasabay ng kataas-taasan Niyang paghahari sa sansinukob at sa lahat ng bagay, mayroon Siyang plano sa mundo, at ang planong iyan ay nagsimula noong nilikha ng Diyos ang lahat ng bagay at ang lahat ng bagay na nabubuhay; pagkatapos, lumikha ang Diyos ng dalawang tao. Hindi ba’t ganito ang tunay na nangyari? Ano ang kaugnayan ng pagmamahal sa paggawa ng Diyos ng ganitong plano? Walang kahit na ano. Sa inyong pananaw, kung gayon, tama ba ang pahayag na “Dahil sa pagmamahal, nilikha ng Diyos ang sangkatauhan at lagi Niya silang inaalagaan at binabantayan”? Paano iibigin ng Diyos ang sangkatauhan bago Niya sila nilikha? Hindi ba’t magiging hungkag ang ganitong pagmamahal? Inilalarawan mo ang paglikha ng Diyos sa sangkatauhan bilang gawain ng pagmamahal ng Diyos—hindi ba’t paninirang-puri iyan sa Diyos? Hindi ba’t paglapastangan iyan? Hindi ba’t masyadong subhetibo iyan? Paano mailalarawan ang pagiging subhetibo nito? Wala ba itong katwiran? (Oo.) Inihayag ng Diyos ang misteryo ng 6,000-taong plano ng pamamahala at ang misteryo ng Kanyang tatlong-yugto ng gawain. Iniisip mong may kaunti ka nang nauunawaan, na may kaunti ka nang mababaw na pagkaunawa sa Diyos, pero ito ay literal na pagkaunawa lamang. Gayunman, nangangahas kang tukuyin ang mga bagay-bagay sa ganitong paraan, sinasabi mong dahil sa pagmamahal kung kaya’t ginagawa ng Diyos ang isang bagay, kung bakit Niya isinasagawa ang isang partikular na gawain, o kung bakit Siya nagkakaroon ng partikular na plano. Hindi ba’t kahangalan at kawalan ng katwiran ang lahat ng iyan? Kaya, mayroon bang anumang tama sa pahayag na “Dahil sa pagmamahal, nilikha ng Diyos ang sangkatauhan”? (Wala. Hindi ito naaayon sa katotohanan.) Isantabi muna natin ang usapin kung ito ay naaayon sa katotohanan; sa halip, tingnan natin kung naaayon ba ito sa mga aktuwal na sitwasyon. Sa tingin ba ninyo ay praktikal ang pahayag na ito? (Hindi ito praktikal.) Hindi ba’t sariling ilusyon lang ito? Ang paglikha ng Diyos sa sangkatauhan ay walang kaugnayan sa pagmamahal, kaya walang basehan ang pahayag na “Dahil sa pagmamahal, nilikha ng Diyos ang sangkatauhan”; pawang kathang-isip lamang ito, wala itong saysay. Pikit-mata mong tinutukoy ang Diyos, at iyon ay paglapastangan sa Kanya at hindi paggalang sa Kanya, at sinusukat mo Siya gamit ang mga pananaw ng tao at ang mga imahinasyon at kuru-kuro ng tao, na tahasang pagkakamali, di-makatwiran, at walang kahihiyan. Kung kaya, ang pariralang “Dahil sa pagmamahal, nilikha ng Diyos ang sangkatauhan” ay sadyang walang kabuluhan.

Sa pagpapatuloy pa, ganito ang liriko, “Nilikha ng Diyos ang sangkatauhan at lagi Niya silang inaalagaan at binabantayan.” Sinasabi ng taong sumulat ng himnong ito na ito rin ay dahil sa pagmamahal. Kaya, kung maling sabihin na nilikha ng Diyos ang sangkatauhan dahil sa pagmamahal, tama bang sabihin na, dahil sa pagmamahal ay laging inaalagaan at binabantayan ng Diyos ang sangkatauhan? (Hindi.) Bakit hindi ito tama? Anong klase ng pag-uugali ito, ang “lagi Niya silang inaalagaan at binabantayan”? Ano ang diwa ng ugaling ito? Ito ba ay responsabilidad? (Oo.) Maaari bang mahalin ng Diyos ang isang bagong likhang tao na walang nauunawaan, hindi nakakapagsalita, walang pagkilatis, at maaaring matukso ng ahas? At paano naman ang paraan ng pagbibigay ng pagmamahal, kung paano ito ipinapakita, kung paano ito ipinamamalas, kung paano ito ipinapahayag—mayroon bang anumang tiyak na detalye tungkol dito? Wala. Ito ay responsabilidad; ang tunay na damdaming aktibo rito ay ang responsabilidad ng Diyos. Dahil ang Diyos ang lumikha sa sangkatauhan, dapat ay binabantayan Niya sila, inaalagaan at pinoprotektahan sila, at pinamumunuan sila. Ito ang responsabilidad ng Diyos; hindi Niya ito ginagawa dahil sa pagmamahal. Kung tinutukoy mo na dahil ito sa pagmamahal ng Diyos, malubha ang maling pagkaunawa mo sa Diyos; hindi wasto na maging ganito ang pagkaunawa sa Kanya. Ano ang alam ng dalawang bagong-likhang tao? Maliban sa pagkakaroon ng hiningang ibinigay sa kanila ng Diyos, wala silang nauunawaan, wala silang alam; lalong wala silang kaalaman tungkol sa Diyos, hindi nila alam kung sino ang Diyos o kung ano ba ang tungkol sa Kanya, at hindi nila alam kung paano makinig sa mga salita ng Diyos at magpasakop sa Kanya—ni hindi nila alam na problema ang lumayo sila sa Diyos at pagtaguan Siya. Paano iibigin ng Diyos ang sangkatauhang tumatanggi at lumalaban sa Kanya gaya nito? Kaya Niya bang ibigin sila? Sa diwa, inaalagaan at binabantayan ng Diyos ang sangkatauhan, at kinakatawan lang ng ginagawa ng Diyos ang isa sa Kanyang mga responsabilidad. Dahil ang Diyos ay may plano at pag-asam sa Kanyang puso, kailangan Niyang bantayan at protektahan ang sangkatauhang nilikha Niya. Kung mekanikal at walang-ingat mong sasabihin na ang pagprotekta at pangangalaga ng Diyos sa sangkatauhan ay dahil sa pagmamahal, gaano karaming nilalaman ang dapat mayroon ang pagmamahal na iyan? Karapat-dapat ba talagang ibigin ng Diyos nang ganito ang mga tao? Kahit papaano man lang, sa puso ng mga tao ay dapat mayroong totoong pagmamahal para sa Diyos at tunay na pagtitiwala sa Kanya, at saka lamang sila iibigin ng Diyos. Kung hindi mahal ng mga tao ang Diyos at sa halip ay lumalaban sila sa Kanya, ipinagkakanulo nila Siya, at ipinapapako pa nila Siya sa krus, karapat-dapat ba sila sa pagmamahal ng Diyos? Ano ang pinagbabasehan ng Diyos ng pagmamahal Niya sa mga tao? Anuman ang sitwasyon, laging sinasabi ng mga tao na iniibig sila ng Diyos; imahinasyon nila ito, mapangarapin na pag-iisip nila.

Sunod ay, “Dahil sa pagmamahal, nagbigay ng mga batas at kautusan ang Diyos para gabayan ang buhay ng tao sa mundo. Dahil sa pagmamahal, nagkatawang-tao ang Diyos at ibinigay Niya ang Kanyang buhay para tubusin ang sangkatauhan.” Komprehensibo nitong ibinubuod ang mga bagay-bagay. Mula sa paglikha ng mundo hanggang sa Kapanahunan ng Kautusan, at pagkatapos sa Kapanahunan ng Biyaya, noong nagkatawang-tao ang Diyos para tuparin ang gawain ng pagtubos, ibinubuod ng dalawang linyang ito ang dalawang yugto ng gawain ng Diyos. Sa kasamaang palad, maling tukuyin ang himnong ito gamit ang unang tatlong salita na, “dahil sa pagmamahal,” na gamitin ang mga salitang ito bilang pananda ng direksyon para sa paglalarawan nito. Pagkatapos likhain ng Diyos ang sangkatauhan, ito man ay paglalabas ng mga batas para pamunuan ang sangkatauhan o pagtubos sa sangkatauhan, ginawa ang lahat ng ito dahil sa Kanyang plano ng pamamahala, Kanyang mga inaasam, at ang balak Niyang tuparin; hindi ito dahil lamang sa pagmamahal. May ilang taong nagsasabi, “Sinasabi Mo bang walang bahagi ang pagmamahal sa paggawa ng Diyos ng mga bagay na ito?” Tama ba iyon? (Hindi.) Mayroong diwa ng pagmamahal ang Diyos, pero kung sasabihin mong ang diwa ng Diyos sa pagtupad ng tatlong-yugtong gawain Niya ay dahil sa pagmamahal, maling-mali iyan; paninirang-puri at paglapastangan iyan. Kung gayon, ano ang pangunahing dahilan ng Diyos sa pagtupad Niya ng Kanyang tatlong-yugtong gawain? Ito ay dahil sa plano ng pamamahala ng Diyos, mga ninanais ng Diyos, at sa kakamtin ng Diyos; nasa mga ito ang pinagmulan, hindi lang sa pagmamahal. Siyempre, sa panahon ng Kanyang tatlong-yugtong gawain, may nilalamang pagmamahal ang disposisyong diwang inihahayag ng Diyos. Anu-ano ba ang mga kongkretong pagpapamalas ng “pagmamahal”? Ito ay ang pagpaparaya at pagpapasensiya, hindi ba? At habag? At pagbibigay ng biyaya at pagpapala sa mga tao? Hindi ba’t ito ay kaliwanagan at patnubay? Hindi ba’t ito ay paghatol at pagkastigo? Ito ay ang lahat ng ito. Ang pagpupungos, paghatol at pagkastigo, paglalantad at paghihimay, pagsubok at pagpipino, at iba pa, ay lahat pagmamahal—napakalawak ng pagmamahal na ito. Gayumpaman, kung tinutukoy ng mga tao na ang tatlong-yugtong gawain ng Diyos ay ginagawa dahil sa pagmamahal, kung bibigyang-diin lamang ang pagmamahal, masyadong kumikiling ito sa isang panig; pagtukoy ito sa Diyos. Kapag naririnig ng mga tao ang mga linyang ito, iisipin nila, “Ang Diyos ay pagmamahal at wala nang iba pa.” Magkakaroon sila ng mga maling pagkaunawa sa Diyos, hindi ba? (Oo.) Samakatwid, hindi lamang hindi talaga dinadala ng himnong ito ang mga tao sa presensiya ng Diyos, kundi sa kabaligtaran, nagkakaroon ng maling pagkaunawa sa Kanya ang mga tao dahil dito. Anong klase ng kalagayan ang lilitaw sa mga tao kung lagi nilang inaawit na “Dahil sa pagmamahal, dahil sa pagmamahal”? Anong klase ng damdamin ang magmumula rito? Sa huli, ang mga damdamin bang ito ay magiging pagkaunawa o maling pagkaunawa sa disposisyon ng Diyos? Kung hindi kaya ng isang taong ganap na maintindihan ang usaping ito, pero nagsasalita at umaawit pa rin siya nang ganito, ito ay sariling ilusyon lang, na lalo pang hindi makatwiran. Kapag nahuhulog ang mga tao sa kalagayan ng sariling pag-iilusyon, kawalan ng katwiran, at pagbaba sa sarili, nakakabahala iyan. Totoo bang mapupuri ng mga ganitong tao sa puso nila ang Diyos? Ito ay imposible. Hindi tunay na nagpupuri sa Diyos ang himnong ito; maililigaw lamang nito ang mga tao.

Tingnan natin ang kasunod na koro. Lalong mas nakasusuka ang koro, sa paraan ng pagdadala nito ng “papuri” nito sa sukdulan. Tama ba ang linyang “O Diyos! Lahat ng inihahayag ng Iyong gawain at ng Iyong mga salita ay pagmamahal”? (Hindi.) Sa anong paraan ito mali? (Tinutukoy nito ang mga salita at gawain ng Diyos.) Anong pagtukoy? (Na ang pagmamahal ang nag-iisang motibasyon sa likod ng mga ito.) Ibinubunyag ng lahat ng pagbigkas at salita ng Diyos ang Kanyang disposisyon, na pagiging matuwid at pagiging banal. Ang pagmamahal ay walang iba kundi isang aspekto lang ng emosyon—isang uri ng damdamin—hindi ito ang tunay na diwa ng Diyos. Tama bang ilarawan ang pagmamahal bilang diwa ng Diyos? Ano ang magiging paglalarawan niyon sa Diyos? Ilalarawan niyon ang Diyos bilang isang pilantropo na madaling samantalahin at mahina. Sa huli, ano ang diwa ng Diyos? (Pagiging matuwid, kabanalan, awa, mapagmahal na kabaitan, poot—isang mas masinsinang paglalarawan.) Ang pagiging matuwid, ang kabanalan, awa, mapagmahal na kabaitan, gayon din ang pagiging maharlika at ang poot—lahat ng ito ay kung ano ang tinataglay ng Diyos at ang Kanyang pagiging Diyos, at kinakatawan ng mga ito ang diwa ng Diyos. Kung isang panig lang ang paglalarawan ng isang tao sa isang partikular na aspekto ng diwa ng Diyos, sinasalamin niyon ang isang panig na pagkaunawa ng mga tao sa Kapanahunan ng Biyaya, dahil ang karanasan nila sa gawain ng Diyos ay limitado at isang panig lang, at gayundin ang kanilang kaalaman. Samakatwid, ang pagkaunawa nila sa diwa ng Diyos ay inilalarawan base sa gawain ng Diyos sa Kapanahunan ng Biyaya, kung kaya’t isang panig lang ang basehan ng paglalarawan nila. Ang paglalarawan nila sa diwa ng Diyos base sa isang piraso ng gawain ng Diyos ay masyadong nasa isang panig lang, hindi ito tumutugma sa mga katunayan, at napakalayo ng pagkalihis nito sa diwa ng Diyos.

Tingnan natin ang pangalawang linya. “O Diyos! Ang pagmamahal Mo ay hindi lamang mapagmahal na kabaitan at awa, kundi higit pang pagkastigo at paghatol.” Ito ay teorya pa rin; tama ang pahayag, pero ito ay doktrina, kaya walang saysay para ilagay ito roon. Mayroon bang taong hindi nakakaunawa kung ano ang sinasabi ng linyang ito? Maraming gawain na ang isinagawa ng Diyos, at karamihan sa mga tao ay nakaranas nito at alam ito, kaya ito ay walang saysay at walang kabuluhang pananalita, at katiting lang ang nagagawa nito para turuan ang mga tao. Sa pagpapatuloy pa: “O Diyos! Ang Iyong paghatol at pagkastigo ang pinakatotoong pagmamahal at ang pinakadakilang pagliligtas.” Ano ang ibig sabihin ng “pinakadakilang pagliligtas”? Ang ibig sabihin nito ay ang paghatol at pagkastigo ng Diyos ay hindi ordinaryong pagliligtas, kundi ang pinakadakilang pagliligtas. Kung hindi ginawa ng Diyos ang gawain ng paghatol at pagkastigo, hindi ba’t ang Kanyang pagtubos sa sangkatauhan ang magiging pinakadakilang pagliligtas? Hindi ba’t ang paglalabas Niya ng mga batas ang magiging pinakadakilang pagliligtas? Hinati mo ang tatlong-yugtong gawain ng Diyos sa mga antas, na para bang ang paglalabas ng mga batas ang unang antas ng pagliligtas, ang pagpapapako sa krus ang pangalawang antas ng pagliligtas, at ang paghatol at pagkastigo ang pinakadakilang pagliligtas. Hindi ba’t walang saysay ito? Tama bang sabihin ang isang bagay na gaya nito? Tumpak ba ito? Kung sasabihin mo sa isang relihiyosong tao ang mga salitang ito na hungkag, hindi siya makakakita ng anumang problema sa mga ito. Hindi siya nakauunawa; hindi pa niya naririnig ang anuman sa mga bagay na ito na sinasabi mo sa kanya, hindi niya malalaman ang mga ito—iisipin niyang parang bago, orihinal, at magaling ang lahat ng ito. Pero kung sasabihin mo ang mga parehong salitang iyon sa isang taong nakauunawa ng katotohanan, agad niyang mapagtatanto na ang mga salitang ito ay hungkag at mga binuod na doktrina, wala itong pagkaunawang esensiyal o pagkaunawang batay sa karanasan ng sinuman. Sa pagpapatuloy pa, sinasabi nito, “Magbibigay kami ng patotoo tungkol sa Iyong banal at matuwid na pagmamahal.” Dito, inilalarawan ang pagmamahal ng Diyos bilang banal at matuwid na pagmamahal. Hindi sinabi ng sumulat ng himno na ang diwa ng Diyos ay banal at matuwid, kundi na ang pagmamahal ng Diyos ay banal at matuwid, isinusulong niya na dapat ibigin ng Diyos ang tao. Ang ibig sabihin niya ay: Hindi dapat magpahayag ang Diyos ng paghatol at pagkastigo, at hindi Siya dapat magpahayag ng poot at pagiging maharlika; ang pagpapahayag Niya lang ng pagmamahal ang tama, at ang pagmamahal na iyon ay banal at matuwid. Pagkatapos na pagkatapos nito, sinasabi nito, “Marapat sa Iyo ang aming walang hanggang papuri.” Bakit pinupuri ng sumulat ng himnong ito ang Diyos? Pinupuri niya ang Diyos dahil lamang mahal ng Diyos ang tao. Malaki ba ang problema sa mga salitang ito? (Oo.) Bakit natin sinasabing may malaking problema rito? (Dahil ito ay pagtingin sa mga usapin batay sa mga kuru-kuro at imahinasyon ng tao; wala itong pagkaunawa sa Diyos, at hinuhusgahan Siya nito.) Hinuhusgahan nito ang Diyos. Hindi nito nauunawaan ang katotohanan at wala itong tunay na kaalaman sa Diyos, pero sumusubok pa rin itong magbuod, ang pagbubuod mo ay hindi tumutugma sa mga salita ng Diyos at malayo ito sa katotohanan, at medyo inililigaw pa nito ang mga tao. Ito ay panghuhusga sa Diyos. Sa tingin mo, ano ang makukuha ng mga tao sa pagkanta ng unang talata ng himnong ito? (Magkakaroon sila ng mga kuru-kuro tungkol sa Diyos.) Anong mga kuru-kuro? (Maniniwala silang ang Diyos ay pagmamahal, at na pagmamahal lamang ang mayroon ang Diyos at wala nang iba.) Ano ang mali kung ganito ang madama ng mga tao? Ano ang mali kung mamuhay sa yakap ng pagmamahal ng Diyos ang mga tao, na pinaliligiran at sinasamahan ng pagmamahal ng Diyos? Ano ang mali kung tamasahin ng mga tao ang kapunuan ng pagmamahal at kalinga ng Diyos? (Masyadong hindi kumpleto na mauunawaan ang Diyos sa ganitong paraan, dahil mayroon pang iba sa disposisyon ng Diyos bukod sa pagmamahal lamang.) Bahagi lamang ba ito? Sa tumpak na pananalita, masyadong hungkag para sa tao na malaman lamang ang pagmamahal ng Diyos; ito ay isang hungkag, isang panig lang, teoretikal, at emosyonal na uri ng damdamin. Isipin ninyo ito: Kung iisipin ng tao na sapat na ang paniniwala at pagkaalam na ang Diyos ay pagmamahal, magiging madali ba para sa kanila na makamtan ang tunay na pagpapasakop kapag naranasan nila ang paghatol at pagkastigo ng Diyos? (Hindi.) Pero mayroon silang pagmamahal ng Diyos bilang pundasyon—bakit hindi magiging madali na magpasakop? Ang pagpapatotoo ba sa pagmamahal ng Diyos sa paraang ito ay makakaimpluwensiya sa mga tao na tanggapin ang paghatol at pagkastigo? (Hindi.) Kung gayon, sabihin ninyo sa Akin, ano ang aktuwal na sitwasyon at mga praktikal na paghihirap na napapaloob dito? (Laging iniisip ng mga tao na ang Diyos ay pagmamahal, kaya gusto nilang tamasahin ang biyaya ng Diyos araw-araw. Kapag nagdadala ng pagdurusa ng laman ang paghatol at pagkastigo ng Diyos, iniisip nilang hindi sila mahal ng Diyos, kaya nagiging mahirap para sa kanila na tanggapin ang paghatol at pagkastigo ng Diyos at magpasakop dito.) Ipagpatuloy ninyo; mayroon pa bang iba? (Naniniwala ang mga tao na ang Diyos ay pagmamahal, kaya kapag nagrebelde sila at ipinagkanulo nila ang Diyos, huhusgahan nila na mahal pa rin sila ng Diyos, at magpapakita pa rin Siya sa kanila ng awa at pagpapatawad. Dahil dito, hindi sila magsisisi.) Kung laging nabubuhay ang mga tao sa kalagayan kung saan iniisip nila sa kanilang imahinasyon na talagang minamahal at pinapaboran sila ng Diyos, matatanggap ba nila ang katotohanang mayroon silang tiwaling disposisyon? Matatanggap ba nila ang iba’t ibang kalagayan at katiwalian ng tao na inilalantad sa mga salita ng Diyos? (Hindi.) Mahirap para sa kanila na mula sa kalagayang iyan ay mapunta sila sa kalagayan ng pagpapasakop, na tanggapin ang paghatol at pagkastigo ng Diyos; mananatili na lamang sila sa Kapanahunan ng Biyaya, naniniwalang ang Diyos ang lagi nilang magiging handog para sa kasalanan, at ang handog na ito para sa kanilang kasalanan ay isang uri ng pagmamahal, isang hindi nauubos at hindi nagwawakas na pagmamahal. Kung ganito ang pagkaunawa nila sa pagmamahal ng Diyos, ano ang magiging bunga nito? Matutulad ito sa mga relihiyosong tao: Wala silang pakialam kung paano sila nagkakasala; nagdarasal lamang sila sa gabi at umaamin sa kanilang mga kasalanan, at iyon na iyon. Iniisip nilang patuloy silang patatawarin ng Diyos at patuloy Siyang magbibigay ng awa at mapagmahal na kabaitan, at magkakaloob ng biyaya. Dahil dito, nagiging mahirap para sa kanila na amining mayroon silang tiwaling disposisyon, na tanggapin ang paghatol at pagkastigo ng Diyos, at na magpasakop sa gawain ng Diyos at maabot ang punto kung saan matatanggap nila ang Kanyang pagliligtas. Para sa mga taong nananatili sa ganitong kondisyon, ano ang mga kahihinatnan nito? Lalabanan at tatanggihan ba nila ang Diyos kapag dumating Siyang muli para gumawa ng bagong gawain? (Oo.) Kung gayon, makasasalubong ba sila sa pagbabalik ng Diyos? Bakit hindi matanggap ng mundo ng relihiyon ang gawain ng Diyos sa mga huling araw? Hindi ba’t ang lahat ng ito ay dahil sa walang-katotohanang pagkaunawa sa Diyos? Ito ay napakasamang kahihinatnan! Kung hindi kilala ng mga tao ang Diyos, magiging napakahirap para sa kanila na magpasakop sa Kanya—ano ang ipinapakita ng katunayang ito? Ipinapakita nito na may mga tiwaling disposisyon ang mga tao, at na likas nilang tendensiya ang lumaban at magrebelde sa Diyos, ang maging di-kaayon ng Diyos. Kaya ng mga taong lumaban sa mga layunin ng Diyos sa bawat pagkakataon, at lumaban sa katotohanan sa bawat pagkakataon. Ang kalikasan at likas na tendensiya ng mga tao ay ang ayawan ang katotohanan; ang likas nilang tendensiya ay ang lumaban at magrebelde sa Diyos. Maaari bang mahalin ng Diyos ang ganitong tao? (Hindi maaari.) Iniibig man sila o hindi ng Diyos, karapat-dapat man sila o hindi sa pagmamahal ng Diyos, hindi magagawa ng Diyos na ibigin ang ganitong tao. Hindi ba’t ito ay totoo?

Magmula sa panahong inumpisahan ng Diyos na isagawa ang gawain ng paghatol at ilantad ang diwa ng katiwalian ng sangkatauhan hanggang sa kasalukuyan, ipinapahayag na ng Diyos ang katotohanan; marami na Siyang binigkas na salita para iligtas ang sangkatauhan at bumigkas na rin Siya ng maraming malulupit na salita ng paghatol. Nadarama ba ninyo ang tunay na saloobin ng Diyos sa sangkatauhan? Sa huli, iniibig ba Niya o kinasusuklaman ang sangkatauhan? May ilang nagsasabi, “Mula sa katotohanang binigyan ng Diyos sina Adan at Eba ng mga damit na yari sa balat, nalaman at natutunan kong mahal ng Diyos ang mga tao, at na ang saloobin Niya sa sangkatauhan ay ang pagmamahal; walang pagkamuhi.” Tama ba ang paraang ito ng pagkaunawa sa mga bagay-bagay? (Hindi.) Ano ang mali rito? Itinuturing nito na para bang ang iba’t ibang responsabilidad, tungkulin, at obligasyon ng Diyos sa sangkatauhan ay ginawa dahil iniibig ng Diyos ang tao, at dahil ang mga tao ay kaibig-ibig, nararapat ibigin, at karapat-dapat sa pagmamahal ng Diyos. Hindi ba’t maling paraan ito ng pag-unawa sa mga bagay-bagay? (Mali ito.) Ang lahat ng ginagawa ng Diyos ay dahil sa responsabilidad at obligasyon, at ito rin ay dahil sa Kanyang diwa. Ito ay una sa lahat dahil sa Kanyang plano, at pagkatapos niyon, dahil sa Kanyang obligasyon. Siyempre, habang tinutupad ng Diyos ang obligasyong ito, inihahayag Niya ang Kanyang disposisyon, gayundin ang Kanyang diwa. Kaya, ano ang Kanyang disposisyong diwa? Ito ay ang pagiging matuwid, pagiging banal, pagiging maharlika, at pagiging hindi nalalabag. Kung ganito ang disposisyon at diwa, at naharap sa sangkatauhan na malalim nang nagawang tiwali ni Satanas, ano ang dapat maging pinakatumpak na saloobin at mga kaisipan ng Diyos sa sangkatauhan? Dapat ba na ito ay ang labis na ibigin ang sangkatauhan na hindi Niya na kayang mahiwalay sa kanila? (Lalo nang dapat na ito ay responsabilidad.) Ang responsabilidad Niya ay ang Kanyang gawain. Hindi Niya labis na iniibig ang sangkatauhan na hindi na Niya kayang mahiwalay sa kanila, minamahal sila nang labis-labis; hindi Siya puno ng pagmamahal para sa kanila, at hindi rin Niya sila iniingatan na para bang Kanyang sinisinta—ang tunay na saloobin ng Diyos sa ganitong sangkatauhan ay ang masuklam hanggang sa kaibuturan. Kaya, bakit Ko sinasabing ang himnong ito ay nakakasuklam hanggang sa kaibuturan? Dahil ipinapahayag nito ang mapangarapin na pag-iisip ng mga tao. May pagmamahal ang Diyos, kaya iniisip ng mga tao na ginawa Niya ang lahat ng ito dahil ang tao ay kaibig-ibig at karapat-dapat ibigin. Nagkakamali ka, at nagpapadala ka sa damdamin mong nagpapalugod sa iyong sarili! Ginagawa ng Diyos ang lahat ng ito dahil sa Kanyang plano at responsabilidad, at ang disposisyong diwang inihahayag ng Diyos sa pagsasagawa Niya ng lahat ng ito ay ang pagiging matuwid at banal. Anuman ang inihahayag ng Diyos, siyempre mayroong pagmamahal sa diwa ng Diyos, at ang ginagawa ng Diyos sa sangkatauhan ay dahil lamang mayroong pagmamahal sa diwa ng Diyos. Pero hindi iniibig ng Diyos ang mga tao sa Kanyang pansariling kalooban; hindi Niya iniibig ang tiwaling sangkatauhan, kinasusuklaman Niya ang tiwaling sangkatauhan. Bakit ba ginagawa ng Diyos ang gawain ng paghatol sa mga huling araw? Bakit mayroong ganitong saloobin ang Diyos sa paglalantad ng tiwaling sangkatauhan? Ito ay pinagpasyahan ng diwa at disposisyon ng Diyos, at bukod pa rito, nailalarawan nito ang isang praktikal na isyu: Nabubuhay ang sangkatauhan sa ilalim ng kapangyarihan ni Satanas at lahat sila ay sumusunod at sumasamba kay Satanas; hindi talaga sila nagpapasakop at sumasamba sa Diyos, sila ay mga kaaway Niya. Maaari bang mahalin ng Diyos ang mga kaaway Niya? (Hindi.) Naghahayag ang Diyos ng pagmamahal, at mayroong diwa ng pagmamahal ang Diyos, pero hindi Niya ginagawa ang lahat ng ito dahil sa pagmamahal. Kung iniisip mong ginagawa ng Diyos ang lahat ng ito dahil sa pagmamahal, sinasabi Ko sa iyo, maling-mali iyan at walang kahihiyan ang isipin iyan. Kung iyan ang iyong iniisip, sinisiraang-puri mo ang Diyos. Huwag kang masyadong masiyahan sa sarili mo, huwag kang masyadong magpadala sa damdamin mo! May ilang taong nagsasabi, “Hindi ginawa ng Diyos ang lahat ng ito dahil sa pagmamahal, kung magkagayon, wala bang pagmamahal sa diwa ng Diyos?” Tama ba ito? (Hindi.) Saan ito nagkakamali? (Mayroong mapagmahal na kabaitan at awa ang Diyos sa Kanyang disposisyon.) May pagmamahal ang Diyos, pero hindi Siya nagmamahal nang walang pinipili. Ang Diyos ay matuwid at banal, imposible para sa Kanyang mahalin ang sangkatauhang malalim nang nagawang tiwali ni Satanas—sa katunayan, kinamumuhian at kinapopootan ng Diyos ang sangkatauhang ito. May ilang taong nagtatanong, “Dahil kinamumuhian at kinapopootan ng Diyos ang sangkatauhang ito, bakit Niya ginagawa pa rin ang lahat ng gawaing ito sa kanila?” May plano ng pamamahala ang Diyos, at handa Siyang akuin at tuparin ang responsabilidad na ito, kaya tutuparin Niya ang gawaing ito—karapatan ito ng Diyos at hindi maaaring makialam dito ang tao. May ganitong kapangyarihan ang Diyos at may awtoridad din Siyang tapusin ang planong ito ng pamamahala, kung saan ang pinakamakikinabang ay ang sangkatauhan, kayong lahat. Malaking bagay nang makakuha ang tao ng mga ganitong pakinabang at makatamo ng ganito kalalaking pagpapala; huwag ninyong hingin sa Diyos na: “Dahil mayroon Kang pagmamahal, dapat ibigin Mo kami.” Ibigin ka sa anong dahilan? Dahil pinili ka ng Diyos? Hindi maaaring ganyan, hindi ba? Dahil sa pagiging kaibig-ibig mo? Ano ang kaibig-ibig sa iyo? Dahil ipinagkakanulo mo ang Diyos? Dahil naghihimagsik ka laban sa Diyos? Dahil punong-puno ka ng tiwaling disposisyon ni Satanas? Dahil tinututulan mo ang Diyos? Dahil nilalabanan mo ang Diyos sa bawat pagkakataon? Sa kabila ng lahat ng ito, maaari ka pa rin bang ibigin ng Diyos? Maaari pa rin ba Niyang mahalin ang mga taong lumalaban sa Kanya? Maaari pa rin ba Niyang mahalin ang mga diyablo at mga Satanas? Kung sasabihin mong maaari pa ring mahalin ng Diyos ang mga taong lumalaban sa Kanya, na maaari pa rin Niyang mahalin ang mga diyablo at mga Satanas, hindi ba’t paglapastangan ito sa Diyos? Sa inyong pananaw, maaari bang mahalin ng Diyos ang mga diyablo at mga Satanas? Maaari bang mahalin ng Diyos ang mga kaaway Niya? Maaari bang magmahal ang Diyos nang walang pinipili, gaya ng ginagawa ng tiwaling sangkatauhan? Hinding-hindi ito maaari. May prinsipyo ang pagmamahal ng Diyos. Samakatwid, ang pagmamahal na ito na nasa imahinasyon ng tao ay hindi umiiral, ito ay ganap na pag-aasam at labis na madamdaming pag-iisip; nabibilang ito sa mga kuru-kuro ng tao at talagang hindi umaayon sa mga katunayan, kaya kailangan Kong linawin ito rito. Bakit hindi ka mahal ng Diyos? (Dahil ganap na tiwali ang disposisyon ng tao, at hindi siya karapat-dapat sa pagmamahal ng Diyos.) Ang “hindi siya karapat-dapat sa pagmamahal ng Diyos” ay isang gasgas na kasabihan. Kailangan bang mahalin ka ng Diyos dahil lang nilikha ka Niya? Hindi naman ganoon, hindi ba? Nilikha ng Diyos ang lahat ng bagay at ang buong sansinukob; dapat ba talaga Niyang mahalin ang bawat isang bagay? Maaaring piliin ng Diyos na mahalin ka, at maaari Niyang piliing hindi ka mahalin; karapatan ito ng Diyos—ito ay isang katunayan. Ang isa pang katunayan ay na, kung gusto mong mahalin ka ng Diyos—kung gusto mong matanggap ang pagmamahal Niya—kailangan mong gumawa ng isang bagay na karapat-dapat sa pagmamahal Niya. May nagawa ka na bang karapat-dapat sa pagmamahal Niya? Mayroon ka bang pag-uugali, pagkatao, o disposisyong nagpapalugod sa Diyos? (Wala.) Marahil hindi sa mga unang taon ng pananampalataya nila sa Diyos, pero sa mga susunod na taon, nagpapakita ang ilang tao ng ilan sa mga pag-uugaling ito: gumagampan ng tungkulin at gumagawa nang pabawas nang pabawas ang pagiging pabasta-basta, nagkakaroon ng kakayahang hanapin ang mga prinsipyo, natututong sumunod at magpasakop, at hindi kumikilos nang basta na lamang; hindi umaasa sa mga imahinasyon at kuru-kuro kapag nahaharap sa isang bagay, kayang manalangin at hanapin ang Diyos, nakikipagtulungan sa mga kapatid at mas madalas na nakikipagbahaginan sa kanila, at nagkakaroon ng mas mapagpakumbaba at puspusang pag-iisip; nagkakaroon ng kaunting sinseridad at kaunting tunay na pananalig sa Diyos, kahit na hindi sila masasabing deboto sa gawaing ipinagkakatiwala sa kanila ng sambahayan ng Diyos at sa atas ng Diyos; at kayang ituon ang atensiyon sa paghahangad sa katotohanan at pagbibigay-pansin sa mga pagbabago sa kanilang mga disposisyon, kayang magkusa sa pagkilala ng sarili nilang katiwalian, sa pag-alam ng sarili nilang kayabangan at pagiging mapanlinlang, laging nananalangin sa Diyos, humihiling sa Kanya na ihanda ang kapaligiran, tumatanggap ng pagdidisiplina ng Diyos, at nagkakaroon ng mas maraming positibong bagay sa mga sarili nila. Sa mga mata ng Diyos, napakahalaga ng mga pag-uugaling ito. Pero pagdating sa kung iniibig ba o hindi ng Diyos ang mga tao, dapat ba silang magpumilit? (Hindi sila dapat magpumilit.) Kung ipinapakita ng pag-uugali ng mga tao ang mga positibong paghahangad na ito, ang mga pagpapabuting ito, ang mga pagbabagong ito, mula sa pananaw ng tao ay mayroon silang kaunting pagiging kaibig-ibig at pagpapahayag ng kaunting pagpapasakop. Pero ang pagkakaroon ng mga pag-uugaling ito ay pag-asa lamang na makikita sa inyo. Ang pag-asang ito ay na sa pamamagitan ng gawain at pamumuno ng Diyos, magkakaroon ng positibo, aktibo, at nakikipagtulungang kaisipan ang mga tao, at kasabay nito, magpapatotoo ang mga pag-uugali at paghahayag na ito sa Diyos sa harap ni Satanas. Mula sa pananaw na ito, ibig sabihin, kung titingnan Ko ito mula sa pananaw ng tao, mayroong kaunting pagiging kaibig-ibig ang mga tao—pero kung titingnan ito mula sa pananaw ng Espiritu ng Diyos, sa huli ba ay mahal kayo ng Diyos o hindi? Mayroon ba kayong aspektong medyo kaibig-ibig o wala? Kung tatanungin ninyo Ako, malayo pa kayo. Dahil base sa kakayahan ng mga tao, sa mga talento nila, at sa mga sitwasyon kung saan sila nabubuhay, dapat kaya ng mga taong makagawa ng mas mabuti. Sa katunayan, ang naranasan, nakamtan, at nakilala ninyo ngayon, pati na rin ang mga pagbabagong natamo ninyo, ay maaaring matamo sa loob ng limang taon kung hahangarin ninyo ito nang buo ninyong lakas, pero inabot kayo ng buong sampung taon para makamtan ang mga resultang ito. Hindi ba’t napakatagal niyan? Medyo manhid ang mga isipan ninyo, mabagal ang pagtugon ninyo, makupad ang pagkilos ninyo; sa maraming lugar, sa pamamagitan lamang ng agarang pagpupungos at pagdidisiplina sa inyo, at pagsasagawa ng ang Itaas ng pagsusuri para sa inyo, na nagkakamit kayo ng anumang bagay. Pinaghirapang tagumpay ang mga nakamit na ito, may ibinayad na halaga ang mga tao, at mula sa mga resulta ng inani, mayroong ilang aspekto ng mga pag-uugali at pagpapahayag ng mga tao na nakapagbibigay ng kaunting ginhawa kapag tiningnan. Gayumpaman, malayo pa rin ang mga ito sa batayan ng pagiging kaibig-ibig na sinabi ng Diyos. Nararamdaman ba ninyong lahat na mas kaibig-ibig kayo ngayon kumpara sa dati? (Hindi.) Hindi, hindi pa. Matutuklasan mo kung anong mga bagay ang ipinapakita mo tungkol sa iyong sarili sa pamamagitan ng kaunting pagsusuri sa sarili: “Ah, marami pa rin palang karumihan sa akin, sa sandaling pagnilayan ko ang isang bagay, lumilitaw ang mga tusong pakana sa isip ko, at ginagawa ko ang mga bagay-bagay nang pabasta-basta. Sa sandaling pabaya ako gaya nito, lumilitaw muli ang mga problema at, pagkatapos kong pag-isipan ang mga ito, lumilitaw muli ang mga tusong pakana, at muli akong iiwas sa responsabilidad at babalik sa pagiging mapagpalugod ng mga tao.” Gaya ng nakikita mo, sa pamamagitan lamang ng kaswal na pagsusuri sa iyong sarili sa buong araw, nagbunyag ka na ng malaki-laking katiwalian—kaya ano ang kaibig-ibig sa iyo? Hinihiling mo pa ring mahalin ka ng Diyos, pero mababa ang tingin mo sa iyong sarili; pakiramdam mo ay talagang wala kang halaga at walang anuman tungkol sa iyo ang karapat-dapat sa papuri o pagmamahal ng ibang tao. Kung ni hindi kaya ng mga taong mahalin ka, paano mo aasahan ang Diyos na mahalin ka? Posible ba iyon? (Hindi.) Ngayong sapat na nating nalinaw ang mga katunayang ito, hindi ba’t dapat nang alisin ang himnong ito? Ito ay dapat nang alisin. Ito ay puno ng mga kuru-kuro at imahinasyon at mga salitang galing sa relihiyon; kaya may nagagawa bang anumang nakabubuti sa iba ang pag-awit ninyo ng himnong ito? Nasisiyahan ba kayong kantahin at pakinggan ito? Hindi lamang di-nakatutulong sa pag-unawa sa katotohanan ang pagkanta nito, inililigaw din nito ang mga tao; hindi lamang ito bigong alisin sa kanila ang mga kuru-kuro nila, pinapalalim at pinapatibay pa nito ang mga kuru-kurong iyon. Hindi ba’t nakapipinsala ito sa mga tao? Sa pagkanta ng himnong ito, hindi lamang mas nagiging mahirap para sa inyong maunawaan ang katotohanan; nagiging mas madali pa para sa inyong mamuhay sa loob ng inyong mga kuru-kuro at imahinasyon tungkol sa Diyos; talagang walang ginagawang mabuti kaninuman ang himnong gaya nito. Kung kaya, napupuno ng poot ang Aking puso tuwing naririnig Ko kayong lahat na kumakanta ng himnong ito—walang saysay ang napakaraming taon ninyo ng pakikinig ng sermon, walang saysay ang pagbabasa ninyo ng napakaraming salita ng Diyos; kahit ngayon ay wala pa rin kayong tunay na kaalaman sa disposisyon ng Diyos, talagang gusto Ko kayong sampalin nang ilang beses. Sino ang sumusulat ng lirikong puno ng mga ganitong kuru-kuro at imahinasyon? At kinakanta pa rin ninyo nang may matinding pagkahumaling. Wala ba talaga kayong pagkilatis? Labis ninyo Akong nadismaya. Nananampalataya kayo hanggang ngayon nang walang nakakamit na anumang katotohanang realidad; ni hindi ninyo kayang kilalanin ang mga salita mula sa mga kuru-kuro, imahinasyon, at ilohikal na bagay, pero kinakanta pa rin ninyo ang mga ito. Talaga ngang magulo ang inyong pananalig! Ano pa ba ang masasabi Ko!

Tingnan ninyo ang pangalawang berso ng himnong “Dahil sa Pagmamahal.” “Dahil sa pagmamahal, bumalik ang Diyos sa katawang-tao sa mga huling araw at pumunta sa bansa ng malaking pulang dragon.” Gaano kaya kadakila ang pagmamahal ng Diyos? Tama bang isipin na nagtitiis ng kahihiyan ang Diyos dahil sa pagmamahal, na nagkatawang-tao Siya at pumarito sa bansa ng malaking pulang dragon, kung saan naharap Siya sa sukdulang kahihiyan, para ibigin at iligtas ang mga tao? Ginagawa ba ng Diyos ang lahat ng ito dahil lamang sa pagmamahal? Iniisip mo lang ang mabuti—ginagawa ito ng Diyos dahil sa Kanyang plano ng pamamahala. Mayroong diwa sa disposisyon ng Diyos na napapaloob sa pahayag na, “Ang Diyos ay totoo sa Kanyang salita, at ang Kanyang salita ay matutupad, at ang Kanyang ginagawa ay mananatili magpakailanman.” Ito ang pagpapakita ng awtoridad ng Diyos; paano ito naging dahil sa pagmamahal? Sabihin mo sa Akin, karapat-dapat ba ang mga tiwaling taong ito sa pagdurusa ng Diyos ng matinding kahihiyan sa pagpunta Niya sa bansa ng malaking pulang dragon? (Hindi.) Hindi sila karapat-dapat, mas masahol pa sila sa mga langgam at uod, hindi sila karapat-dapat. Ibig mo bang sabihin ay nagkatawang-tao ang Diyos at patuloy na nagtitiis ng kahihiyan at pag-uusig ni Satanas, habang patuloy Niyang inihahandog ang Kanyang pagmamahal sa tiwaling sangkatauhan? Ito ba ang ibig mong sabihin? Katawa-tawa ang ideyang ito. Sa katunayan, ito ang plano ng pamamahala ng Diyos. Bumalik man ang Diyos sa katawang-tao at pumunta sa bansa ng malaking pulang dragon o gumawa ng anumang iba pang uri ng gawain, ito ay hakbang sa Kanyang gawain; ngayong umabot na ang hakbang sa puntong ito, dapat kumilos ang Diyos nang ganito. Bakit ba ginagawa ng Diyos ang gawaing ito? Ginagawa Niya ito para sa Kanyang plano ng pamamahala, at sa Kanyang plano ng pamamahala, ang tatanggap ng Kanyang pagliligtas ay ang tiwaling sangkatauhan. Mula sa anumang perspektiba, ang tiwaling sangkatauhan—maging anuman ang bansang pinanggalingan o lahi nito—ay isa lamang tuon ng gawain, isang hambingan, sa plano ng pamamahala ng Diyos. Karapat-dapat ba na bigyan ng Diyos ng buo Niyang pagmamahal ang isang hambingan? Hindi, hindi ito karapat-dapat. Maling sabihin iyon, hindi iyon dapat ilarawan sa ganoong paraan. Dahil may plano ng pamamahala ang Diyos at dahil sa katunayang tutuparin Niya ang Kanyang gawain ng pamamahala, ikaw, bilang isang tao, ay kalipikadong pasanin ang katunayang ito, na isang malaking pagpapala. Gayumpaman, walang kahihiyan mong sinasabing, “Ginagawa ng Diyos ang lahat ng ito dahil sa pagmamahal Niya para sa atin.” Matinding pagkakamali ito, lihis ito, at isa itong kalokohan.

Tingnan ninyo ang sumunod na linya. “Dahil sa pagmamahal, nagtitiis ang Diyos ng pagtanggi at paninirang-puri, at nagdurusa Siya ng matinding pag-uusig at mga kapighatian.” Tama ba iyan? Nagtitiis ang Diyos ng pagtanggi at paninirang-puri, at nagdurusa Siya ng matinding pag-uusig at mga kapighatian. Anuman ang tiisin Niya, ang kaisipan, pagnanais, at layunin sa puso Niya ay ang tuparin ang Kanyang plano ng pamamahala. May mas dakilang layunin ang Diyos, pero ginagawa Niya ang lahat ng ito hindi para ialay sa sangkatauhan, hindi bilang handog ng pagmamahal o pagbibigay ng lahat ng mayroon Siya sa sangkatauhang tiwali, mapanlaban sa Kanya, at itinuturing Siyang kaaway—hindi ito para sa dahilang ito. May ilang taong nagsasabing, “Dahil hindi ginagawa ng Diyos ang lahat ng gawaing ito dahil sa pagmamahal para sa sangkatauhan, at dahil ang pagtitiis Niya ng pagtanggi, paninirang-puri, at mga kapighatian ay para talaga sa Kanyang plano ng pamamahala, hindi karapat-dapat ang Diyos na ibigin ng tao.” Tama ba ito? (Hindi.) Saan ito nagkamali? Sabihin ninyo sa Akin ang iniisip ninyo. (Ginagawa ng Diyos ang lahat ng gawaing ito alang-alang sa Kanyang plano ng pamamahala, pero sa totoo lang, sa prosesong ito ay maraming benepisyong nakukuha ang mga tao, nauunawaan nila ang ilang katotohanan, at nakakamit nila ang ilang pagbabago.) Iyan na ba ang lahat? Sabihin ninyo sa Akin, positibo o negatibong bagay ba ang katunayang nagdurusa ang Diyos ng pagtanggi at paninirang-puri, at nagtitiis ng matinding pag-uusig at mga kapighatian alang-alang sa Kanyang plano ng pamamahala? (Positibong bagay ito.) Nagtitiis ang Diyos ng pagtanggi at paninirang-puri, at nagdurusa ng matinding kahihiyan alang-alang sa Kanyang plano ng pamamahala; ito ay isang positibong bagay. Alam ba ninyo kung bakit ito positibong bagay? Ano ang nilalaman ng plano ng pamamahala ng Diyos? (Ang talunin si Satanas at akayin ang mga tao para makalaya sa gapos ni Satanas.) Paano matatalo si Satanas? Ano ang partikular na nilalaman? Ano ang partikular na proyekto ng gawain? Ito ay pagliligtas ng sangkatauhan. Hindi ito malabo, hindi ba? Isang aspekto ang pagtalo kay Satanas; ang partikular na nilalaman ng plano ng pamamahala ng Diyos, na ang ibig sabihin, ang partikular na proyekto ng gawain ng Diyos, ay ang pagliligtas sa sangkatauhan. Sa pantaong pananalita, ang pagliligtas ba sa sangkatauhan ay makatarungang layunin o hindi makatarungang layunin? (Isang makatarungang layunin.) Ito ay isang makatarungang layunin. Mali bang magtiis ang Diyos ng pagtanggi at paninirang-puri at ng lahat ng uri ng pasakit at kahihiyan para iligtas ang sangkatauhan? (Hindi.) Hindi ba’t positibong bagay ito? Makasarili ba ito? (Hindi ito makasarili.) Kung gayon, bakit hindi ninyo ito maipaliwanag nang malinaw? Hindi ninyo kayang ipaliwanag ang gayong malilinaw at kitang-kita na mga bagay; sa halip, pikit-mata ninyong binibigyang-kahulugan ang mga ito at hinuhusgahan ninyo ang mga ito nang walang basehan—hindi ba’t ito ay sukdulang kahangalan at kamangmangan? Ang gawain ng plano ng pamamahala ng Diyos ay isang malaking proyekto, at kasama sa mga detalye ng partikular na proyektong ito ang pagliligtas sa sangkatauhan. May ilang nagsasabi, “Inililigtas ng Diyos ang sangkatauhan para tuparin ang sarili Niyang mga kagustuhan, para kumpletuhin ang Kanyang plano; ginagawa ng Diyos ang lahat ng ito para sa Kanyang sarili at hindi para sa sangkatauhan. Hindi ba’t makasarili ito?” Makasarili ba ito? (Hindi.) Bakit hindi ito makasarili? Ang pagkilos na ginagawa ng Diyos ay positibo at makabuluhan. Lubhang mahalaga at makabuluhan ito para sa pananatiling buhay, destinasyon, kahihinatnan, at kalagayan ng pag-iral ng buong sangkatauhan sa susunod na kapanahunan. Dahil sa mga puntong ito, makasarili bang tiisin ng Diyos ang lahat ng ito at ibigay ang lahat ng ito para kumpletuhin ang Kanyang plano ng pamamahala? (Hindi.) Ang layunin ng plano ng pamamahala ng Diyos ay ang iligtas ang sangkatauhan, ang Kanyang mga layunin ay mabubuti at magaganda, at tunay na pagmamahal; kaya hindi masasabing makasarili ang Diyos sa pagtupad ng mga layunin Niya. Mula lamang sa pagkilos na ito na ginawa ng Diyos, mula sa pagkilos na ito na pinlano Niya, makikita ninuman ang diwa ng Diyos at na maganda at mabuti ang puso ng Diyos. Kahit na naging masama ang sangkatauhang ito, kahit na sumunod sila kay Satanas at puno sila ng tiwaling disposisyon ni Satanas, puno ng paghihimagsik at paglaban sa Diyos, puno ng paglapastangan at pagkamapanlaban, kaya pa ring iligtas ng Diyos ang sangkatauhan nang buong pagtitiyaga at nang hindi sumusuko kailanman. Saan nanggagaling ang lahat ng ito? Nanggagaling ito sa plano ng pamamahala ng Diyos, galing ito sa Kanyang naisin. Makasarili ba ito? Ang sangkatauhan ang may pinakamalaking pakinabang at ang sukdulang makikinabang sa buong plano ng pamamahala ng Diyos. Kayong lahat ang nag-iisang tagapagdala at tagapagmana ng mga pangako, pagpapala, at magandang destinasyon na ipinagkaloob ng Diyos sa sangkatauhan. Kaya, sabihin ninyo sa Akin, makasarili ba ang Diyos? (Hindi.) Hindi makasarili ang Diyos. Pero ginagawa ba ng Diyos ang lahat ng ito dahil lamang sa pagmamahal? (Hindi.) Ang kahulugan, halaga, at mga katotohanang dapat maunawaan ng mga tao rito ay napakalalim—paano ito naging dahil lang sa katiting na pagmamahal? Ang pagmamahal ay isa lamang maliit na parte ng pagpapahayag ng emosyon, isang pirasong naipapakita sa mga emosyon at sentimyento, hindi ang kabuuan. Pero sa gawain ng Diyos na tumutupad sa Kanyang plano ng pamamahala, at sa proseso ng pagliligtas ng Diyos sa sangkatauhan, ang talagang naipapakita ay ang kabuuan ng disposisyon ng Diyos. At ang Kanyang disposisyon ay hindi lamang pagmamahal, ibig sabihin, ito ay hindi lamang mapagmahal na kabaitan at awa; kasama rin dito ang pagiging matuwid at pagiging maharlika, ang poot at sumpa, at ang napakarami pang ibang aspekto. Siyempre, sa kongkretong pananalita, sa panahon ng Kanyang tatlong-yugtong gawain na unti-unting inihahayag at ipinapakita sa mga tao ang disposisyon at diwa ng Diyos. Pero hindi kaya ng mga taong kilalanin ang mga ito, at sinasabi pa nga nila, “Ginawa ng Diyos ang lahat ng ito dahil mahal Niya kami.” Ang kuru-kurong ito tungkol sa “pagmamahal” na pinanghahawakan ng mga tao—bakit ito nakakaasiwa at nakakasukang marinig? Ang ilarawan ang ganito kamakabuluhang gawain ng Diyos, ang gawaing mayroong napakalaking epekto sa destinasyon at kinalabasan ng sangkatauhan, bilang isang maliit na damdamin lamang—ang pagmamahal—hindi ba’t paninirang-puri ito sa mga layunin ng Diyos, isang paninirang-puri sa masisidhing layunin ng Diyos na iligtas ang sangkatauhan?

Sabi ng sumunod na linya: “Dahil sa pagmamahal, namumuhay ang Diyos nang mapagpakumbaba at nakakubli kasama ang tiwaling sangkatauhan.” Dito, sinasabi ng sumulat ng himno na ito rin ay ginawa dahil sa pagmamahal. Ginagawa ito ng Diyos dahil ito ay kinakailangan para sa Kanyang gawain; paano ito naging dahil sa pagmamahal? May saysay bang mananahan ang Diyos kasama ang sangkatauhan dahil sa pagmamahal Niya para sa kanila, at na magpapakumbaba at magkukubli Siya dahil sa pagmamahal para sa kanila? Ganoon ba kaakit-akit at kaibig-ibig ang sangkatauhan, na maging sabik ang Diyos at magiging handa Siyang manahan kasama nila, at na magkakatawang-tao Siya at magiging mapagpakumbaba at nakakubli? Ito ba ang mga katunayan? (Hindi.) Ano ang mga katunayan? (Nagkatawang-tao ang Diyos, mapagpakumbaba at nakakubli, at pumarito sa mundo para ipahayag ang katotohanan at iligtas ang mga tao dahil sa Kanyang plano ng pamamahala.) Sa teorya, ito ay dahil sa plano ng pamamahala ng Diyos. Sa pananaw ng tao, mukhang ang mapagpakumbaba at nakakubling buhay ng Diyos kasama ng tiwaling sangkatauhan ay talagang nagpapasaya sa Diyos, na namumuhay Siya nang komportable, nadarama Niya ang ligaya araw-araw, at kontento Siyang panoorin ang bawat galaw ng tao, at panoorin ang kanilang mga pag-uugali at pagbubunyag. Ganito ba ito? (Hindi.) Sa katunayan, paano ito? (Ginagawa ito ng Diyos dahil kinakailangan ito sa Kanyang gawain.) Dahil kinakailangan ito sa Kanyang gawain; ito ay teorya. Sa katunayan, ang pananahan ba kasama ng sangkatauhan ay nagdadala sa Diyos ng kagalakan? Kaligayahan? Kaluguran? (Hindi.) Kung gayon, ano ang dapat maramdaman ng Diyos? Halimbawa, nananampalataya kayong lahat sa Diyos at pakiramdam ninyo ay matuwid naman kayo, pero kung maninirahan kayo kasama ng mga kabataan sa lansangan, mga bandido, mga sanggano, at mga masasamang loob, magsasalita ng mga parehong salitang sinasabi nila, kakain ng parehong pagkain, at gagawa ng parehong mga bagay araw-araw, ano ang mararamdaman ninyo? (Magiging tutol at mandidiri.) Ano ang magiging lagay ng pag-iisip ninyo, kung maninirahan kayo kasama ng mga manggagahasa at mga mamamatay-tao? (Masusuklam.) Kung gayon, alam nga ninyo kung ano ang pakiramdam na masuklam—sabihin ninyo sa Akin, ngayon, masisiyahan ba ang Diyos na mamuhay kasama ang tiwaling sangkatauhan? Maaari ba Siyang magalak? (Hindi.) Walang kaligayahan ni kagalakan—kaya saan manggagaling ang pagmamahal? Kung wala man lang kagalakan, kaligayahan, o kaluguran, hindi ba’t kontradiksiyon sa Kanya na mahalin Niya ang mga tao gaya ng pagmamahal Niya sa Kanyang sarili, na lubusan Niyang mahalin sila na hindi na Niya sila maiwan? Hindi ba’t may elemento ng pagpapanggap doon? Kaya ano ba mismo ang katotohanan? Ano ba ang dapat na tunay na madama ng Diyos sa pananahan kasama ang tiwaling sangkatauhan, maliban sa hindi pagkakaroon ng kaligayahan, kaluguran, at kagalakan? (Pighati.) Pighati, ito ay talagang tunay na damdamin. May iba pa ba? (Pag-ayaw.) Pag-ayaw, iyan ay isa pang damdamin. May iba pa ba? (Pagkamuhi sa tiwaling disposisyon ng tao.) Pagkamuhi, pandidiri, at pagkasuklam. Mayroon ding pinakatotoong damdamin, na ang pamumuhay kasama ang tiwaling sangkatauhan, lalo na pagdating sa pakikisama, pakikipag-usap, paggawa nang magkasama, at pakikisalamuha, ay para bang matinding kahihiyan. Sa ganitong kalagayan ng mga bagay-bagay, sa ganitong tuluy-tuloy na kalagayan, sa tingin mo ba ay maaari pa ring magkaroon ng pagmamahal ang isang normal na tao? (Hindi na.) Hindi nila kayang magkaroon ng pagmamahal. Sa kawalan ng pagmamahal, ano ang gagawin nila? (Uurong sila.) Ang pag-urong ay isang naisin, ito ay kaisipan; gayumpaman, para harapin ang katotohanan, ano ang dapat gawin? Hindi ba’t kailangang pagsikapang baguhin ang mga taong ito? (Oo.) Para sa sangkatauhang gaya nito, kinakailangang isagawa ang pagkakaloob, pagtuturo, pagsaway, paglalantad, pagpupungos, paminsan-minsang pagdidisiplina, at iba pa; kinakailangan ito at hindi puwedeng wala nito. Pero maaari bang magkaroon ng mga agarang resulta ang mga ganitong pagkilos? (Hindi.) Kung gayon ano ang dapat gawin? (Dapat silang pungusan, hatulan at kastiguhin sa loob ng mahabang panahon.) Madali bang gawin ang pagpupungos, paghatol at pagkastigo sa mga tao sa loob ng mahabang panahon? Ano ang kailangang tiisin ng Diyos para gawin ito? (Kahihiyan at pasakit.) Gumagawa ang Diyos nang may kahanga-hangang pagtitiyaga. Ano ang dala ng pagtitiyagang ito? May dala itong pasakit. Kaya, kapag nananahan ang Diyos kasama ang tiwaling sangkatauhan, walang kagalakan ni kaligayahan sa Kanyang puso. Kung walang kagalakan at kaligayahan, maaari ba Siyang magkaroon ng pagmamahal sa mga tao sa puso Niya? Hindi Niya kayang pilitin ang sarili Niyang mahalin sila. Kung gayon paano Niya magagawa ang gawain Niya? Sa anong basehan? Tinutupad Niya lamang ang Kanyang responsabilidad. Ito ang ministeryo ng Diyos na nagkatawang-tao; ito ang kalikasan nito. Ang ibig sabihin ng pagtupad ng isang tao sa kanyang responsabilidad ay ang ganap niyang isakatuparan ang lahat ng kanyang nakita, nalaman, dapat sabihin, at dapat gawin sa abot ng kanyang makakaya. Ito ay tinatawag na pagtupad sa responsabilidad ng isang tao. Bakit posibleng tuparin ang responsabilidad na ito? Dahil sa pagkakakilanlan at diwa ng Diyos, dahil may ganitong atas at responsabilidad ang Diyos na nagkatawang-tao, siyempre mayroong ganitong pasanin ang Diyos para sa sangkatauhan. Kaya, anumang klase ng mga tao at mga tiwaling tao ang kasama Niyang namumuhay, ito ang kalagayan ng mga bagay-bagay. Alam mo ba kung ano ang kalagayang ito ng mga bagay-bagay? Ito ang kalagayan kung saan walang kaligayahan ni kagalakan ang Diyos, at kailangan Niyang magtiis ng kahihiyan; kasabay nito, kailangan Niyang walang kapaguran at paulit-ulit na magtiis ng lahat ng klase ng katiwalian at paghihimagsik ng tao. Habang tinitiis Niya ang lahat ng ito, kailangan din Niyang walang kapaguran na magsabi ng dapat Niyang sabihin at gumawa ng dapat Niyang gawin; kailangan Niyang ipaliwanag nang malinaw ang mga bagay na hindi nauunawaan ng mga tao, at sa mga taong sadyang gumagawa ng paglabag, kailangan Niyang maglapat ng kaunting pagdidisiplina, paghatol, at pagkastigo. Ang lahat ng ginagawang ito ng Diyos ay may kaugnayan sa Kanyang plano ng pamamahala at sa mga hakbang ng Kanyang gawain. Siyempre, lalo itong mayroong kaugnayan sa partikular na proyekto ng gawain ng Diyos na iligtas ang sangkatauhan. Sa madaling salita, may kaugnayan ito sa mga sariling responsabilidad ng Diyos. Ang lahat ng ginagawang ito ng Diyos ay pagtupad sa Kanyang responsabilidad; siyempre, ang ipinapakita Niya habang tinutupad Niya ang Kanyang responsabilidad ay ang diwa Niya at ang disposisyon Niya. Kung gayon, ano ang diwa ng Diyos na nagkatawang-tao, ibig sabihin, ang diwa ng ordinaryong taong ito? Lalo na sa pagsasagawa ng yugtong ito ng gawain Niya sa mga huling araw, hindi Siya nagpapamalas ng mga tanda at mga kababalaghan, ni hindi nagpapakita ng anumang himala; ang lahat ng kaya Niyang gawin ay ang sabihin sa mga tao ang mga katotohanang dapat nilang taglayin at maunawaan. Inilalantad Niya sa mga tao ang mga tiwaling disposisyong hindi makilala ng mga tao mismo, para malaman at makilala nila ang mga ito, at para malaman nila ang diwa at ang mga aktuwal na katunayan tungkol sa katiwalian ng sangkatauhan; ito ay para magkaroon ng tunay na pagsisisi ang mga tao at madala sila sa tamang landas. Kapag kaya ng mga taong magsisi nang tunay, kapag kaya nilang maunawaan at maisagawa ang katotohanan, pumapasok sila sa katotohanang realidad at nagkakaroon sila ng pag-asang makatanggap ng kaligtasan, at ang gawain at responsabilidad ng Diyos na nagkatawang-tao ay natutupad. Kapag nasa tamang landas na ang mga tao, ang natitira na lang ay ang pagtanggap ng mga pagsubok at pagpipino ng Diyos—natatapos na ang gawain ng Diyos na nagkatawang-tao; natutupad na ang Kanyang mga responsabilidad at nakukumpleto na ang Kanyang gawain. Kapag nakumpleto na ang gawain ng Diyos na nagkatawang-tao, na dinadala kayo sa tamang landas, ibig sabihin nito ay ganap na ang Kanyang ministeryo, at wala na Siyang anumang obligasyon sa inyo. Ano ang ibig sabihin ng walang obligasyon? Ibig sabihin, hindi Niya na kailangan pang samahan ang mga taong ito at magtiis ng mga bagay gaya ng kanilang katiwalian, mga kuru-kuro, paghihimagsik, paglaban, pagtanggi, at iba pa.

Sa pananaw man ng buong plano ng pamamahala ng Diyos o sa partikular na gawaing isinagawa ng Diyos na nagkatawang-tao, ginawa ba ito dahil lang sa pagmamahal? Kapwa hindi. Pinagmamasdan ng Espiritu ng Diyos ang sangkatauhan mula sa langit sa isang partikular na paraan, at halos pareho ang pananaw ng Diyos na nagkatawang-tao sa lupa. Bakit Ko sinasabing “halos”? Kaya ng Diyos na nagkatawang-tao sa lupa na tingnan ang kahinaan ng sangkatauhan mula sa mas may konsiderasyong pananaw dahil sa Kanyang pagkatao, dahil sa Kanyang pakikisama sa nilikhang sangkatauhan sa loob ng parehong lugar, at dahil din, gaya ng tiwaling sangkatauhan, mayroon Siyang kaparehong panlabas na katangian ng pagiging tao. Dahil dito, maaaring manahan ang Diyos na nagkatawang-tao kasama ang mga tao sa isang medyo may pagkakasundong pamamaraan kumpara sa Diyos sa langit. Kung titingnan ito sa ganitong paraan, kung hindi nagkatawang-tao ang Diyos, kayo ba ay narito at nakaupo ngayon? Hindi. Ang lahat ng ito ay dulot ng mga pangangailangan ng gawain ng Diyos—ito lamang ang dahilan kung bakit Siya nagbayad nang malaking halaga, at pumunta Siya rito para Siya Mismo ang gumawa nito. Kung magsasalita ang Diyos sa mga tao mula sa langit, sa isang banda, dahil sa pagkakalayo ng lugar, hindi magiging madali para sa kanilang marinig ang Kanyang mga salita. Sa isa pa, dahil malawak at maraming pagbigkas ng Diyos sa mga huling araw, kung magsasalita Siya mula sa langit sa ganitong paraan, hindi ito magiging akma, sa anumang pananaw o anggulo mo ito tingnan. Kung kaya, ang nag-iisa at pinakamainam na pagpipilian, at ang pinakakapaki-pakinabang sa sangkatauhan, sa plano ng pamamahala ng Diyos, at sa gawain Niya ng pagliligtas sa sangkatauhan, ay ang magkatawang-tao ang Diyos; ang pagkakatawang-tao ng Diyos ang nag-iisang pagpipilian at nag-iisang pamamaraan para isagawa ang gawain. Ang Diyos na nagkatawang-tao lamang ang makakatupad ng gawaing ito, ang may kakayahang tuparin ang gawaing ito, at ang makapagkakamit ng mga resultang ito. Kung titingnan mo ang mga salitang ito na binigkas ng Diyos sa mga huling araw, pagdating sa dami, napakarami na ang naipahayag; paano naparating ang ganoon karami kung hindi gagamitin ang pamamaraan ng pagkakatawang-tao? Kung magsasalita ang Diyos mula sa langit sa pamamagitan ng kulog, ilang tao kaya ang tatamaan at mamamatay sa bawat pagkakataong humatol at kumondena Siya ng masasamang tao? Wala na gaanong matitira pang buhay. Kung magsasalita ang Diyos mula sa loob ng buhawi o mula sa apoy, ilang buhawi at apoy ang kailangang mangyari bago Niya matapos sabihin ang mga salitang ito? Ang buong sangkatauhan ay magugulo ng pamamaraang ito. At pagkatapos ng mga taong ito ng pagsasalita, naapektuhan ba ng mga salita ng Diyos na nagkatawang-tao ang normal na buhay ng sangkatauhan? Hindi talaga, at walang pakialam ang buong mundo at hindi ito apektado kahit kaunti. Ganap nitong nakakamit ang layunin ng gawaing ginawa ng Diyos na nagkatawang-tao; kung wala ang Diyos na nagkatawang-tao, talagang hindi magiging posible ang gawaing ito. Mayroong pagkamalihim sa mismong gawain ng Diyos na nagkatawang-tao. Hindi nais ng Diyos na malaman ito ng buong mundo at ng buong sangkatauhan; hindi Niya gustong makaalam ang mga Hentil na iyon na hindi hinirang ng Diyos. Maipapahayag lamang Niya ang mga salitang ito nang nakakubli, kaya ang paggamit ng pamamaraan ng pagkakatawang-tao ang pinakamakabuluhan; ito ang pinakamatalinong pamamaraan. Sa pamamagitan lamang ng pagkakatawang-tao ng Diyos na mananatili itong lihim. Karunungan at pagkamakapangyarihan-sa-lahat ng Diyos para sa Kanyang pagkakatawang-tao na manirahan sa kaparehong espasyo ng sangkatauhan, na nagkakaloob sa sangkatauhan ng katotohanan sa wika ng tao, sa pamamaraan at anyong kayang tanggapin ng sangkatauhan. Ito ay isang bagay na ang Diyos lamang ang may kaya; higit ito sa sangkatauhan. May kaugnayan ang lahat ng ito sa dakilang plano ng pamamahala ng Diyos. Magiging napakasimple nito, salungat sa mga katunayan, at talagang hindi makatwiran kung sa isang panig lang ilalarawan ng tao ang ganoong dakilang plano ng pamamahala ng Diyos bilang ginawa dahil lamang sa pagmamahal. Sa madaling salita, anuman ang nilalaman ng gawaing isinasagawa, ang anyong ito ng Diyos na nagkatawang-tao sa panahong ito ay talagang nagdulot ng malaking ingay at nagdulot ng malaking epekto sa buong mundo at sa buong sangkatauhan, na nagpapakita kung gaano katinding pangyayari ang katunayang ito. Ang katunayan at ang anyo ng pagkakatawang-tao ng Diyos ay isang kontrobersiyal na usapin sa buong mundo at sa buong mundo ng relihiyon; ito ay isang pangyayari na mapanlaban ang sangkatauhan, na kinokondena at tinatanggihan ng sangkatauhan, at na pinakamahirap arukin at isipin para sa sangkatauhan. Ang kakayahan ng Diyos na gumawa sa ganitong paraan ay nagpapakita ng Kanyang karunungan, Kanyang kapangyarihan, Kanyang pagkamakapangyarihan-sa-lahat, at Kanyang awtoridad; ito ay talagang hindi ginawa dahil sa isang maliit na pagmamahal, o dahil sa walang kabuluhang usapin o maliit na dahilang kasingliit ng buto ng linga. Ibig sabihin, ang isang malaking pangyayaring kayang yumanig sa buong mundo ng relihiyon, sa buong mundo ng pulitika, sa buong sangkatauhan, at kahit sa buong sansinukob, ay hindi lumilitaw dahil sa pagmamahal, kundi dahil sa plano ng pamamahala ng Diyos at sa pagnanais Niyang iligtas ang sangkatauhan. Ito ang pinakamalaking pangitain ng pangatlong yugto ng gawain ng Diyos; ito ang pinakamalaking pangitain na dapat maunawaan, malaman, at maintindihan ng mga tao. Kung huhusgahan mo lamang ang pangitaing ito na “Ito ay dahil sa pagmamahal ng Diyos; mahal tayo ng Diyos. Nakikita mo, nagkatawang-tao na ang Diyos at minsan na Siyang ipinako sa krus dahil sa pagmamahal Niya sa atin, at sa panahong ito ay nagkatawang-tao Siya at pumarito para mahalin tayong muli”—hindi ba’t malaking kamalian ito? Ang paghusga na ang ganito kalaking pangitain ng gawain ng Diyos ay ginagawa dahil sa pagmamahal ay napakababaw. Kung hindi mo kilala ang Diyos, hayaan mo na; pero magmadali ka at takpan mo ang iyong bibig, huwag kang magsalita ng walang saysay, at huwag kang basta-bastang magpahayag ng mga opinyon. Sinabi Ko na sa inyo dati, sa anumang bagay na tumutukoy sa disposisyon ng Diyos, sa diwa ng Diyos, at sa pangitain ng gawain ng Diyos, hindi dapat padalos-dalos humusga, bumuo ng mga palagay nang walang basehan, o walang ingat na manghusga. Kung hindi mo maunawaan, aminin mo na lamang na hindi mo maunawaan. Kung kaunti ang nauunawaan mo, sabihin mo agad, “Ganito lang ang nauunawaan ko; hindi ako mangangahas na manghusga nang walang basehan at hindi ko alam kung ito ay tama.” Dapat mong idagdag ang mga ganitong uri ng paliwanag at paglilinaw—huwag kang magsalita nang walang konsiderasyon. Kung magsasalita ka nang walang konsiderasyon, sa maliit na antas, maaari kang makaimpluwensiya nang mali sa iba, makapagbigay sa kanila ng mga maling pagkaunawa at makaligaw sa kanila; sa malaking antas, maaari mong salungatin ang disposisyon ng Diyos. Inilalarawan mo ang plano ng pamamahala ng Diyos at ang ganoon kalaking gawain ng Diyos na iligtas ang sangkatauhan bilang pagmamahal, bilang ginagawa dahil sa pagmamahal—hindi ba’t pagsasalita ito nang walang saysay? Dapat bang sampalin ang mga taong nagsasabi nito? (Oo.) Bakit sila dapat sampalin? Dahil ito ay pagsasalita nang hindi nag-iisip, ito ay pag-aalis ng mga bagay sa konteksto ng mga ito. Hindi ba’t dulot ito ng mayabang na disposisyon? Hindi ba’t nagsimula kang manampalataya sa Diyos ilang araw pa lang ang nakalilipas? Nakita mo na ba Siya? Nauunawaan mo ba ang disposisyon Niya? Hindi mo malinaw o lubusang maipapaliwanag ang katotohanan tungkol sa pangitain ng plano ng pamamahala ng Diyos, pero nangangahas ka pa ring tukuyin ang diwa at disposisyon ng Diyos. Hindi ba’t sukdulan ito ng pagiging mapangahas? Nangangahas kang gamitin ang salitang “pagmamahal” para tukuyin ang isang malaking usapin; ito ay isang bagay na sumasalungat sa disposisyon ng Diyos. Isang malaking kasalanan ba ang sumalungat sa disposisyon ng Diyos? Oo. May ilang taong nagsasabi: “Hindi ko alam; hindi ko rin nauunawaan.” Tama iyan. Mismong dahil hindi mo ito nauunawaan ni nalalaman, at dahil ignorante at hangal ka, kaya hindi ka dapat magsalita nang walang konsiderasyon. Ikaw ba, na isang ordinaryong tao, ay maaaring humusga nang hindi makatwiran o kaswal na maghinuha tungkol sa mga usapin ng Diyos? Hindi kayang malinaw na ipaliwanag ang mga usapin ng Diyos kahit pa magsama-sama at magkaisa ang buong sangkatauhan, pero gusto mong tukuyin nang mag-isa ang disposisyon ng Diyos, ang gawain Niya, at ang diwa Niya gamit lang ang isa o dalawang salita. Hindi ba’t sinasalungat nito ang disposisyon ng Diyos? (Oo.) Kung gayon, may seryosong problema sa himnong ito. Hindi lamang ito puno ng mga malabo, walang kabuluhan, at mapaglapastangang salita, kundi ang mas mahalaga, maaari nitong mailigaw ang mga tao, malihis sila, at maikulong sila sa kanilang mga kuru-kuro. Maaari bang manatili ang himnong ito, kung isasaalang-alang ang malubhang kahihinatnan na dulot nito? Hinding-hindi; dapat itong alisin.

Ituloy natin: “Dahil sa pagmamahal, ipinapahayag ng Diyos ang katotohanan at inihahatid ang daan ng buhay na walang hanggan.” Hindi ba’t nakakasukang nanghuhusga ang mga salitang ito? (Oo.) Basahin natin: “Dahil sa pagmamahal, hinahatulan at inilalantad ng Diyos ang satanikong kalikasan ng sangkatauhan sa pamamagitan ng Kanyang mga salita.” Sabihin ninyo sa Akin, tuwing nagsasabi ang Diyos ng masasakit na salita para ilantad ang tiwaling disposisyon ng tao, ito ba ay dahil mahal ng Diyos ang tao, o dahil kinapopootan at kinamumuhian ng Diyos ang tao? (Ito ay dahil kinapopootan at kinamumuhian ng Diyos ang tao.) Kinapopootan ng Diyos ang tao, kaya ano itong disposisyon Niya? (Pagiging matuwid, pagiging banal.) Tama iyan; ito ay hindi dahil sa pagmamahal. Hindi ba’t maling lugar at maling pagkaunawa para sa mga tao na manghusga sa ganitong paraan? Mayroon bang anumang praktikal na kaalaman tungkol sa katotohanan sa pahayag na ito? Ito ay baluktot at di-balanseng pagkaunawa, isang maling interpretasyon, isang walang-katotohanang pagkaunawa; ang linya ay maling paglalarawan. Pagkatapos, tingnan ninyo ang, “Dahil sa pagmamahal, sinusubok, pinipino, at pinupungusan tayo ng Diyos para linisin ang ating katiwalian.” Hindi ba’t ito ay parehong problema sa naunang linya? (Oo.) Pareho ang problema. At sa pagpapatuloy pa, “O Diyos! Lahat ng inihahayag ng Iyong gawain at ng Iyong mga salita ay pagmamahal.” Hindi ba’t ito ay isa pang panghuhusga? Ano ang ipinapakita ng Diyos? Ang pagiging banal at pagiging kaibig-ibig Niya, at ang matuwid Niyang disposisyon. Ang Diyos ay may poot, pagiging maharlika, pati na rin habag at mapagmahal na kabaitan, kaya paano masasabing ang lahat ng ito ay dahil sa pagmamahal? Ang panghuhusgang ito ay nakakasuka at walang basehan! Hindi ba’t dulot ito ng kayabangan? Ang ipinapaliwanag at ibinubuod ng sumulat ng himno ay walang kaugnayan sa disposisyong diwang ipinakita ng mga salita at pahayag ng Diyos. Pagkatapos ay sinasabi nito na ang lahat ng bagay ay pagmamahal, na hindi lamang walang kaugnayan kundi baluktot at mali pa—ito ay ganap na maling paglalarawan. Ang pagmamahal ay isang emosyon, at maaari din itong magsilbing pagkilos o pag-asal, pero hindi ito ang pangunahing diwa ng Diyos; hindi nagmamahal ang Diyos ng tao nang walang pinipili. Maaari kayang masyadong nag-uumapaw ang pagmamahal ng Diyos na wala nang sapat na paglagyan ito, hanggang sa puntong mamahalin ng Diyos kahit si Satanas, ang tiwaling sangkatauhan, at ang Kanyang mga kaaway? Ganoon ba iyon? Ang pagmamahal ng Diyos ay hindi nagkulang sa prinsipyo; may prinsipyo ito. Mahal Niya ang mga positibong bagay at kinasusuklaman Niya ang mga negatibo at masasamang bagay. Sabihin ninyo sa Akin, mahal ba ng Diyos ang mga taong tunay na nananampalataya sa Kanya? Mahal ba ng Diyos ang mga taong debotong gumagawa ng tungkulin nila? Mahal ba ng Diyos ang mga taong mapagpasakop sa Kanya? Mahal ba ng Diyos ang mga taong, sa pamamagitan ng pagtanggap ng Kanyang paghatol at pagkastigo, ay mayroong tunay na pagsisisi, tunay na pagpapasakop sa Diyos at tunay na pagmamahal sa Diyos sa kanilang puso? Kung nauunawaan ng mga tao ang katotohanan at kinamumuhian nila ang sarili nilang mga tiwaling disposisyon, ang kanilang “pagkamuhi” ay isang positibong bagay. At mahal ba sila ng Diyos? (Oo.) Ang mga taong kayang tumanggap sa katotohanan ay mga positibong tao, at ang mga taong kayang magpasakop sa Diyos ay lalo nang mas positibo. Ang mga positibong tao ang minamahal ng Diyos; kinasusuklaman Niya ang mga diyablo at si Satanas. Ang mga taong isinusumpa at pinaparusahan Niya ay pawang masasamang tao, pero ang mga taong minamahal ng Diyos ay lahat matatapat na tao, mga taong naghahangad sa katotohanan. Kung kaya, may prinsipyo ang pagmamahal ng Diyos; hindi ito walang prinsipyo. Para sa ilang tao, mahabagin lamang ang Diyos, na hindi nangangahulugang mahal Niya ang mga taong iyon. Dapat malinaw na maunawaan ang mga bagay na ito; hindi maaaring pikit-matang manghusga ang isang tao sa pagmamahal ng Diyos. Ang pagsasalita tungkol sa pagmamahal ng Diyos nang walang pag-iingat at ang pikit-matang paghusga rito ay walang dudang panghuhusga at paglapastangan sa Diyos.

Tingnan natin ang ibaba pa: Tama bang sabihing, “O Diyos! Ang pagmamahal Mo ay hindi lamang mapagmahal na kabaitan at awa, kundi higit pang pagkastigo at paghatol”? (Ito ay tama sa teorya, pero hindi ito praktikal.) Walang isyu sa teorya, pero masyadong pinilit ito para iugnay sa pagmamahal ng Diyos. Hindi dapat ituring na mali ang mga salitang ito, pero hindi rin dapat ituring na tama ang mga ito; kalokohan ang mga ito, na halos hindi na kailangang banggitin pa. Sa ibaba pa: “O Diyos! Ang Iyong paghatol at pagkastigo ang pinakatotoong pagmamahal at ang pinakadakilang pagliligtas.” Ano ang tingin ninyong lahat diyan? (Mali ang linyang iyan; inilalatag nito na ang paghatol at pagkastigo ng Diyos ang pinakadakilang pagliligtas, pero sa katunayan, hindi lamang ito ang nilalaman ng pagliligtas ng Diyos.) Hindi ba’t ang pagpapako sa krus ng katawang-tao ng Diyos at ang Kanyang pagbabayad-sala at pagpasan ng mga kasalanan ng buong sangkatauhan ang pinakatunay na pagmamahal? Hindi ba’t ang mga iyon ang pinakadakilang pagliligtas? (Oo.) Kung gayon, kung ihahambing sa paghatol at pagkastigo, alin ang “pinakadakila”? Sa katunayan, kung seryosong susuriin, ang pahayag na ito ay hindi tumpak, hindi akma, at masyadong mahigpit ang paghusga nito; hindi ito dapat sabihin sa ganitong paraan. Hindi dapat sabihing lahat ng ginagawa ng Diyos ay pagmamahal, pero tamang sabihing lahat ng ginagawa ng Diyos ay may positibong epekto sa mga tao, at lahat iyon ay pagliligtas at habag para sa mga tao, dahil lahat iyon ay ginawa alang-alang sa sangkatauhan. Kung sasabihin mong ang paghatol at pagkastigo ng Diyos ang “pinaka” at iaangat mo ito sa pinakamataas na antas, hindi ito tama. Ang isang bagay na “pinaka” ay dapat iisa lang, walang maihahambing; ang paghatol at pagkastigo ng Diyos ay hindi masasabing ang “pinaka” kung ihahambing ang mga ito sa ibang gawain ng Diyos. May isang taong minsang sumulat ng isang himno, at isa sa mga liriko ay “Mahal ko ang matuwid na disposisyon ng Diyos nang higit pa sa Kanyang mapagmahal na kabaitan at habag.” Tama ba o mali ang mga salitang ito? (Mali ang mga ito.) Ano ang mali sa mga ito? (Pinaghihiwa-hiwalay ng mga ito sa isang herarkiya ang pagiging matuwid ng Diyos, ang Kanyang kabanalan, ang Kanyang mapagmahal na kabaitan, at ang Kanyang habag.) Sa katunayan, tama ang pahayag na ito, at ito ay ang tunay na karanasan ng mga tao pagkatapos nilang maranasan ang paghatol at pagkastigo ng Diyos. Ano ang konteksto ng tunay na karanasang ito? Mayroong kuwento rito, ito ay: Kapag tinatamasa ng isang tao ang mapagmahal na kabaitan at habag ng Diyos, biyaya lang ang makakamit niya; hindi niya makikilala kailanman ang sarili niyang mga tiwaling disposisyon at hindi niya kailanman maiwawaksi ang mga ito. Ang magagawa lang niya ay ang danasin ang pagkastigo at paghatol ng Diyos at ang tiisin ang sakit ng maraming pagsubok at pagpipino—saka lang niya maiwawaksi ang mga tiwaling disposisyong ito. Kung gayon, sa batayan at kontekstong ito, ito ang nagiging pagkaunawa ng mga tao; ito ay tumpak, tugma sa mga katunayan, at hindi teoretikal na lohika. Ang himnong ito ay konstruktibo, pero wala sa inyo ang makakita nito; talagang wala kayong pagkilatis. Ano ang nakukumpirma ng kawalang ito ng pagkilatis? Ano ang dahilan ng kawalang ito? Ang dahilan ay ang hindi pagkaunawa sa katotohanan. Ang himnong “Dahil sa Pagmamahal” ay puro kalokohan. Hindi ito praktikal, hindi Ko ito gusto, at tumatanggi Akong awitin ni isang salita nito. Malamang napakababa ng tayog ninyong lahat, kaya naaawit ninyo ito nang may matinding sigasig at nakahahawa! Wala kayong kayang arukin, at ni hindi ninyo nauunawaan ang mga katotohanang dapat pasukin ng mga tao, pero gusto ninyong magkomento sa diwa ng Diyos at sa Kanyang plano ng pamamahala. Hindi ba’t kawalan ito ng katwiran? Ang mga taong walang katwiran pero nangangahas magsalita nang hindi nararapat ay hindi gumaganap ng kanilang mga nauukol na gawain; sila ay hindi pragmatiko kahit katiting.

Sa ibaba pa: “Magbibigay kami ng patotoo tungkol sa Iyong banal at matuwid na pagmamahal at marapat sa Iyo ang aming walang hanggang papuri.” Siyempre kailangang karapat-dapat ang Diyos sa walang hanggang papuri, pero maituturing ba itong papuri sa Diyos kung ganito ang pagkakakilala ng mga tao sa Kanya? Sabihin nang hindi mahal ng Diyos ang isang tao; sukdulan ang pagkasuklam at pagkamuhi Niya rito. Gayumpaman, kung kaya ng taong ito na mahalin at purihin ang Diyos, ang taong iyon ay may kaunting tayog at kaunting tunay na kaalaman sa Diyos. Sa linyang “Magbibigay kami ng patotoo tungkol sa Iyong banal at matuwid na pagmamahal at marapat sa Iyo ang aming walang hanggang papuri,” ano ang mga pang-uring naglalarawan sa “pagmamahal ng Diyos”? “Banal” at “matuwid.” Tingnan ninyo kung gaano kadakila ang tingin ng sumulat ng himno sa pagmamahal ng Diyos, ginagamit niya ang diwa ng Diyos para ilarawan ang pagmamahal ng Diyos, sinasabing ang pagmamahal ng Diyos ay matuwid at banal na pagmamahal—hindi ba’t halata naman ito? Ayaw ng mga tao na magtamasa ng isang pangkaraniwang pagmamahal, at hindi rin sila nagtatamasa ng isang maawaing pagmamahal o pagmamahal na nagpapahalaga sa mga tao; pupurihin lamang nila ang Diyos kapag natatamasa nila ang Kanyang banal at matuwid na pagmamahal, at ito ang dahilan kung bakit sinasabi nilang karapat-dapat ang Diyos sa walang hanggang papuri. Tama ba ito? Galing man sa katunayan o sa lohikal na pangangatwiran, maling-mali ang pahayag na ito, kalokohan lang ito, ito ay isang taong may sakit sa isip na naglilitanya ng magugulong salita upang iligaw ang mga tao. Iniisip mo bang ito ay sekular na mundo? Sa mundo, ang lahat ng uri ng masasama at maruruming espiritu, ang lahat ng uri ng mga tao at nanggugulong hamak, at ang mga may kaunting kakayahan, kahusayan sa pananalita, o walang-kahihiyan ay nangangahas lahat na tumayo sa harap at magtanghal; pero sa sambahayan ng Diyos, ang katotohanan ang may awtoridad. Ang lahat ng demonyong iyon ay dapat pababain sa entablado; dapat silang alisin sa iglesia. Ang lahat ng kanilang maling pananampalataya at maling kaisipan ay dapat himayin, para hayagang makilatis at makilala ng lahat ang mga iyon. Kung titingnan ito ngayon, ano ba ang pagmamahal ng Diyos? Kung sasabihin mong ito ay katuwiran at kabanalan, tama ba iyon? (Hindi; ang pagmamahal ng Diyos ay hindi lamang ang mga bagay na ito.) Kung gayon ano ang pagmamahal ng Diyos? (Naroon din ang paghatol at pagkastigo, at ang pagiging maharlika at poot; ang lahat ng ito ay pagmamahal ng Diyos.) Ang pagmamahal ng Diyos ay ang pagmamahal ng Diyos, ang diwa ng Diyos ay ang diwa ng Diyos. Ang pagmamahal ng Diyos ay nasa puso at isipan ng Diyos, nasa mga damdamin Niya, nasa diwa Niya, at nasa mga gawa Niya. Maipapaliwanag mo ba iyon nang malinaw? Pero sinasabi mong ang pagmamahal ng Diyos ay katuwiran at kabanalan, nangangahas kang manghusga nang ganito—ang lakas ng loob mo! Tinatanggap ba ng Diyos ang paggamit mo ng ganyang mga paghusga para purihin Siya? (Hindi.) Bakit hindi? (Dahil ito ay paglapastangan sa Kanya.) Nasusuklam ang Diyos, at puro kalokohan ang sinasabi mo! Walang silbi ang bulag mong papuri, at hindi nalulugod ang Diyos dito. Hindi ganoon kalaki ang pangangailangan ng Diyos sa papuri ng sangkatauhan. Wala Siyang pagnanais para dito; hindi naman Niya kailangan ang papuri ng tao para makapamuhay Siya nang komportable o para magkaroon Siya ng kumpiyansa. Mayroon ba Siyang ganitong pangangailangan? (Wala.) Ang gawaing ginagawa ng Diyos ay para iligtas ang sangkatauhan, para bigyan ang sangkatauhan ng magandang destinasyon, at gumagawa Siya ng ilang gawain para mabuhay ang sangkatauhan sa susunod na kapanahunan; ang layunin ay hindi para makamit ang papuri ng mga tao. Isa nga lang sa mga resulta ng gawain ng Diyos ay na nagbibigay-papuri sa Kanya ang sangkatauhan, pero kung magkakaroon ng mga maling pagkaunawa ang mga tao tungkol sa Diyos at bulag silang magpupuri sa Kanya, hindi ito hahayaan ng Diyos, at hindi Niya ito tatanggapin. Kung masyadong mapagbigay sa sarili ang mga tao kung kaya’t pakiramdam nila ay napakahalaga sa Diyos ang pagpupuri sa Kanya ng sangkatauhan, hindi ba’t maling interpretasyon iyon? Dahil ang sangkatauhan ay may kaunting papuri para sa Diyos at kaunting patotoo, iniisip nila na talagang naaantig ang Diyos, pero sa katunayan, hindi talaga Siya naaantig. Hindi ba’t ito ang karapat-dapat sa Diyos? Ito ay isang napakanormal na bagay.

Tingnan natin ang nasa ibaba pa: “Dahil sa pagmamahal, dinadala ng Diyos ang mga tao, pangyayari, at bagay-bagay sa serbisyo, upang magkaroon tayo ng katotohanan at buhay.” Tama ba ang linyang ito? (Mali.) Ano ang mali rito? Ang mga salita bang “dahil sa pagmamahal”? Lahat ay dahil sa unang tatlong salita, na labis na mapanligaw at mapanlihis kung kaya’t nagugulo ng mga ito ang isipan ng mga tao, iniiwan silang hindi kayang tukuyin ang tama at mali. Sa pagpapatuloy, huwag ninyong gamitin nang mali ang mga salitang “dahil sa pagmamahal.” Ang mga salitang kasunod ng tatlong iyon, “dinadala ng Diyos ang mga tao, pangyayari, at bagay-bagay sa serbisyo, upang magkaroon tayo ng katotohanan at buhay,” ay totoo. Ang ganitong mga nilalaman ay umiiral sa gawain ng Diyos, pero maling ilarawan ito bilang pagmamahal ng Diyos. Ito ay kapangyarihan ng Diyos, awtoridad ng Diyos, at karunungan ng Diyos; ito ay hindi dahil sa pagmamahal. Para maging tumpak, ito ay hindi lang dahil sa pagmamahal ng Diyos. Ang Diyos ay mayroong ganitong kapangyarihan na pakilusin ang lahat ng tao, pangyayari, at bagay-bagay para magserbisyo sa sangkatauhang gusto Niyang iligtas. Pinakikilos Niya ang lahat ng pangyayari at bagay para magserbisyo sa sangkatauhang gusto Niyang iligtas at magserbisyo sa Kanyang gawain ng pamamahala, at ang pinakamakikinabang dito ay ang sangkatauhan—natatamo ng mga tao ang katotohanan at buhay. Kung sinasabi mo lang na ito ay dahil sa pagmamahal, hindi na ba umiiral ang karunungan, awtoridad, at kapangyarihan ng Diyos? Maling sabihin na ito ay dahil lang sa pagmamahal, kaya mali rin ang oryentasyon at posisyon ng mga ganitong pahayag. Ano ang kahulugan kapag sinabi na mali ang lahat ng ito? Hindi naaayon ang mga ito sa katotohanan; sinasabi ang mga ito sa baluktot na paraan; ang mga ito ay hindi ang realidad ng katotohanan; at ang mga ito ay hindi ang praktikal na panig ng katotohanang nararanasan ng mga tao.

Tingnan ang susunod na linya: “Dahil sa pagmamahal, ang paghatol at pagkastigo ng Diyos ay nagbibigay-kakayahan sa ating makawala mula sa impluwensiya ni Satanas at makamit ang kaligtasan.” Mayroon bang anumang problema rito? Ang tatlong salitang “dahil sa pagmamahal” ay hindi pa rin angkop na batayan. Walang anumang mali sa pariralang “ang paghatol at pagkastigo ng Diyos ay nagbibigay-kakayahan sa ating makawala mula sa impluwensiya ni Satanas at makamit ang kaligtasan,” dahil ito ang resulta ng gawain ng Diyos—pero bakit palaging kailangang idagdag ng sumulat ng himno sa unahan ang mga salitang “dahil sa pagmamahal”? Anong aral ang natutunan ninyo mula rito? Pagdating sa pagkokomento, pagsisiyasat, paghahaka-haka, o paghusga sa gawain ng Diyos, dapat kayong maging partikular na maingat, at harapin ito nang may-takot-sa-Diyos na puso, at isang saloobin ng pagpapakumbaba at pag-iingat. Kung may kakayahan kayong walang humpay na magsalita nang walang kabuluhan, at kung ang sinasabi ninyo ay puro lang kalokohan at walang lamang salita, pagyayabang, at paglapastangan, masasalungat ninyo ang disposisyon ng Diyos at kasusuklaman at kamumuhian Niya kayo. Kumpara sa diwa ng Diyos, para ilarawan nang medyo hindi sapat, ang kaalaman ng tao tungkol sa Diyos ay masasabing isang patak lang ng tubig sa karagatan o isang butil ng buhangin sa dalampasigan. Napakalaki ng pagkakaiba ng dalawang ito, at kung mangangahas pa rin ang mga tao na manghusga at bumuo ng mga kongklusyon ayon sa nais, basta-bastang ituring na mga katotohanan ang sarili nilang mga kuru-kuro at balangkasin ang mga ito sa mga salita, magkakaroon ng malaking isyu. Anong malaking isyu iyon? (Paglapastangan sa Diyos.) Ang paglapastangan sa Diyos ay likas na nakapagpapahirap at seryoso. Kung ayaw mong lapastanganin ang Diyos pagdating sa iyong subhetibong kalooban, dapat mong panghawakan ang kasasabi Ko lang sa inyong lahat, ibig sabihin, maging maingat kayo at bantayan ninyo ang mga dila ninyo. Ano ang ibig sabihin ng bantayan ang dila ng isang tao? (Huwag kayong magkokomento sa Diyos nang ayon sa nais ninyo at huwag ninyo Siyang husgahan.) Tama iyan. Para naman sa mga usaping may kinalaman sa mga pangitain, ang “may kinalaman sa mga pangitain” ay isa lang pangkalahatang pahayag; sa mas partikular, may kaugnayan ito sa mga usaping may kinalaman sa plano ng pamamahala, gawain, at disposisyong diwa ng Diyos. Kaya, maingat kayong magsalita at kumilos sa mga usaping may kaugnayan sa mga pangitaing ito, at huwag kayo basta-bastang maghusga o maghatol. May ilang taong nagsasabi, “Iyan nga ang naisip ko,” pero tama bang isipin mo na ganoon nga iyon? Huwag kang masyadong mayabang at mapagmagaling. Kung hindi tama ang iniisip mo pero nagsasalita ka pa rin ng kalokohan at basta-basta ka pa ring nanghuhusga, iyon ay paghusga, pagkondena, at paglapastangan—at baka mapasubo ka. Hindi kaya ng ilang tao na tanggapin ito, at sinasabi nila, “Ganyan lang talaga ang tingin ko sa mga bagay-bagay, at kung hindi Mo ako hahayaang magsalita, sinasabihan Mo akong ikubli ko ang sarili ko.” Paano iyon naging pagsasabi sa iyo na ikubli mo ang sarili mo? Ito ay pagpapayo sa iyo na maging maingat at huwag magsabi ng anumang hindi mo pa napag-isipan nang mabuti at nahanap na makumpirma. Para ito sa kapakanan mo; para ito sa proteksyon mo. Kung mali ang iniisip mo, alam mo ba kung ano ang mga kahihinatnan sa sandaling magsalita ka? Kakailanganin mong umako ng responsabilidad para sa mga salita mo. Nakagawa na ng maraming masasamang gawa ang sinumang anticristo; at ano ang mga kinahinatnan nila sa huli? Kinailangan nilang umako ng responsabilidad para sa mga gawa nila, at kinailangan silang pangasiwaan ng iglesia. Samakatwid, kung may isa kang ideya o pagkaunawa, ang pinakamainam ay kumpirmahin mo ito bago mo ito sabihin. Kailangan mo ng sapat na basehang batay sa katunayan at suportang teoretikal bago mo ito puwedeng isulat sa isang artikulo, buuin bilang teksto, o isulat bilang isang himno. Kung hindi sapat ang mga katunayan at suportang teoretikal na mayroon ka, kung gayon, ang mga tinutukoy mo na mga katunayan o ang pinaniniwalaan mo na “katotohanan” ay masyadong hindi praktikal; ang mga ito ay pawang mga teoryang walang laman at mga mapanlihis na salita. Puwedeng sabihin na mapangahas ka at walang ingat, at na nagsasabi ka ng mga salitang lumalapastangan.

Napakaraming katotohanan na ang ipinahayag ng Diyos mula sa umpisa ng Kanyang gawain hanggang ngayon, at napakaraming salita ang may kinalaman sa iba’t ibang kalagayan at tiwaling disposisyon ng mga tao, pati na rin sa iba’t ibang pangangailangan ng mga tao. Ano ang ibig Kong sabihin dito? Ang ibig sabihin nito ay na napakaraming himno ang maisusulat tungkol sa mga paksang may kinalaman sa karanasan ng mga tao, kaalaman ng mga tao tungkol sa salita ng Diyos, at kaalaman ng mga tao tungkol sa mga hinihingi ng Diyos. Puwede kang magsulat tungkol sa anumang aspekto na may karanasan ka; kung wala kang karanasan, huwag kang magsulat nang basta-basta. Kung may karanasan ka pero hindi ka magaling magsulat ng mga himno, puwede kang humanap ng isang taong nakakaunawa ng mga himno para magkaroon ka ng gabay bago ka sumulat. Ang mga taong hindi nakakaunawa ng mga himno ay talagang dapat umiwas sa basta-bastang pagsusulat ng mga ito para lang pumuno ng espasyo. Ang mga taong sumusulat ng mga himno ay dapat may karanasan at nakaaarok din ng mga prinsipyo; dapat silang magsalita mula sa puso at magsabi ng mga praktikal na salita, para ang himnong isinusulat ay kapaki-pakinabang sa mga tao. May ilang himnong nagsasabi ng mga bagay-bagay na hindi talaga praktikal kundi mga salita at doktrina lang na walang nagagawa para sa mga tao; mas mabuti pang hindi na lang sumulat ng mga ganitong uri ng himno. May ilang taong sumusulat ng mga himno at ipinababago ang mga ito sa ibang tao, at ang mga nagbabago ng mga himno ay walang karanasan pero nagkukunwaring may karanasan at talento sa pagsusulat. Hindi ba’t panlilinlang ito? Wala silang sariling karanasan, pero gusto pa rin nilang magbago ng himno para sa iba—wala silang kamalayan sa sarili. Samakatwid, hindi dapat magsulat ng himno kailanman ang mga taong walang karanasan o tunay na kaalaman. Sa isang banda, wala silang magagawang anumang makabubuti kaninuman, at sa isa pa, ipinapahiya lang nila ang mga sarili nila.

Ang pag-awit ng mga himno ay bahagyang para magpuri sa Diyos, at bahagyang para makibahagi sa espirituwal na debosyon at pagninilay sa sarili, na nagbibigay-daan sa isang tao na makinabang dito. Ang susi sa kung may halaga ba ang isang himno ay kung ang mga liriko ay kapaki-pakinabang at nakabubuti sa mga tao. Kung ito ay mabuting himno na batay sa karanasan, maraming salita rito ang nakabubuti sa mga tao at kapaki-pakinabang. Ano ang tinutukoy ng mga salitang kapaki-pakinabang? Tumutukoy ito sa mga lirikong maiisip mo tuwing may kinakaharap kang bagay sa mga karanasan mo. Ang mga salitang ito ay makapagbibigay sa iyo ng direksyon at landas ng pagsasagawa; makapagbibigay sa iyo ng ilang tulong, inspirasyon, at gabay ang mga ito, o makapagbibigay sa iyo ng kaunting liwanag ang mga ito, para mula sa mga salitang ito na nanggagaling sa mga praktikal na karanasan ay matatagpuan mo ang posisyon kung saan ka titindig, ang dapat mong maging saloobin, ang dapat mong maging pananaw, ang pananalig na dapat mong taglayin, at ang landas na dapat mong isagawa. O, mula sa mga salitang iyon, makikilala mo ang ilang aspekto ng sarili mong mga pagkabaluktot, at makikilala mo ang ilang aspekto ng sarili mong tiwaling kalagayan, ang pagpapakita ng katiwalian mo, o ang mga kaisipan at ideya mo. Ang lahat ng ito ay nakakatulong sa mga tao. Bakit nakakatulong sa mga tao ang mga ito? Dahil naaayon ang mga ito sa katotohanan, at ang mga ito ay kaalaman na nakamit ng mga tao sa pamamagitan ng karanasan. Kung mayroong mga tunay na praktikal na bagay sa mga liriko na puwedeng maging kapaki-pakinabang sa iyong karanasan sa buhay, na tutulong, gagabay, magbibigay-liwanag, o magbababala sa iyo pagdating sa paglutas ng iyong tiwaling disposisyon, mahalaga at praktikal ang mga salitang ito. Kahit na simple lang ang ilang liriko, praktikal ang mga ito; may ilang liriko na puwedeng hindi ganoon kaelegante ang pagkakasulat, puwedeng hindi gaya ng tula o salaysay ang mga ito, at puwedeng bernakular at taos-puso ang mga ito, pero kung nagpapahayag ng pagkaunawa sa katotohanan ang mga salitang iyon, at kung nagpaparating ang mga iyon ng isang tunay na pagdanas ng katotohanan, ang mga iyon ay nakapagtuturo sa iyo, praktikal at mahalaga. Ang pinakamalaking paghihirap ninyo ngayon ay na hindi kayo marunong kumilatis; hindi ninyo makita kung ang mga liriko ba ay mga salitang walang laman, o mga salita at doktrina. Ayos lang sa inyo kung anumang mga salita ang awitin; hindi ninyo pinag-iisipan kung praktikal ba ang mga liriko, kung tinataglay ba ng mga ito ang kaliwanagan ng katotohanan, kung nakabubuti ba ang mga ito sa mga tao, o kung may anumang pakinabang ba ang mga ito sa inyo—wala sa mga konsiderasyong ito ang naiisip ninyo. At iniisip mo pa ring napakaayos at napakaganda ng mga himnong ito matapos mong awitin ang mga ito, pero hindi mo alam kung anong uri ng epekto ang dala nito sa iyo. Hindi ba’t ito ay isang taong walang pagkilatis?

May isang himnong tinatawag na “Walang Puso ang Mas Mabuti Kaysa sa Puso ng Diyos,” at bawat linya sa himnong iyon ay isang pagkatanto na galing sa praktikal na karanasan, malaking tulong ito sa mga tao—may nakarinig na ba sa inyo nito? Kapag mas maganda ang mga liriko, at kapag mas nakapagpapatibay ang mga ito sa buhay ng mga tao, mas ayaw ninyong tanggapin ang mga ito. Hindi ninyo tinitingnan o pinapansin ang mga ito, hindi ninyo pinapahalagahan ang mabubuting bagay na ito, hindi ninyo alam kung paano panghawakan ang isang mahalagang bagay—sa sandaling hawak na ninyo ito, nawawala na ito sa mga kamay ninyo. Talagang naghihikahos at kaawa-awa kayong lahat! Maraming beses Ko nang inirekomenda ang himnong ito sa mga pagtitipon. Ang regular na pag-awit ng mga gayong himno ay may nakatutulong na epekto sa inyong pagpasok, sa paglago ng inyong pananalig sa Diyos, at sa pagkamit ninyo ng tunay na pagpapasakop sa Diyos. Hindi masusukat ang mga epektong ito. Ito ay mahalagang himno, kaya inirerekomenda Ko ito, pero wala pa rin sa inyong umaawit nito. Hindi ninyo pa rin alam kung ano ang realidad at kung ano ang mga salita at doktrina lamang, kaya kailangan na mas madalas ninyong awitin ang mga himnong ito at talagang damahin ninyo ang mga ito. Suriin natin ang isang ito.

Sabi sa unang linya ng himno, “Dahil napili kong mahalin ang Diyos, hahayaan ko Siyang kunin ang anumang gusto Niya.” Kunin ang ano? Ang katayuan ng isang tao, ang pamilya niya, ang imahe niya, at kahit ang dignidad niya. Ano ang mga elemento ng mga pagpipinong dumating kay Job? Ano ang ginawa ng Diyos? (Kinuha Niya ang mga ari-arian ni Job at ang mga anak nito.) Kinuha ng Diyos ang lahat mula kay Job, at sa isang iglap, wala nang natira sa kanya at napuno ng bukol ang buong katawan nito. Pagkakait ang tawag diyan. Sa kongkretong pananalita, ito ay pagkakait, at ang pangkalahatang ideya tungkol sa pagkilos na ito ay na nais subukin ng Diyos si Job; ito ay pagsubok, at isa sa mga partikular na gawain sa pagsubok na ito ay ang pagkakait. Sa pagpapatuloy pa: “Sa kabila ng nararamdamang bahagyang kalungkutan, wala akong sinasabing hinaing.” Hindi ba’t iyan ay saloobin ng tao? (Oo.) “Nakakaramdam ng bahagyang kalungkutan.” Sa inyong pananaw, mahirap ba para sa mga tao kapag may kinukuha ang Diyos sa kanila? (Oo.) Mahirap ito para sa kanila, sila ay nasasaktan, nalulungkot, walang magawa, at nanlulumo; gusto nilang umiyak, magwala, at magrebelde. Maraming detalye sa kalungkutang ito, kaya makatotohanan ba ang pahayag na ito? (Oo.) “Wala akong sinasabing hinaing.” Wala ba ni isang hinaing ang tao? Imposible ito, pero kailangang pataas na magsikap ang mga tao nang ganito; kailangan nilang maranasan ito at magkaroon ng ganitong uri ng saloobin. May nilalaman bang positibong paggabay para sa mga tao ang mga salitang ito? (Oo.) “Wala akong sinasabing hinaing.” Ang mga tao ay dapat walang hinaing; dapat walang hinaing ang isang tao. Kung may mga hinaing ang mga tao, dapat nilang kilalanin ang sarili nila at hindi maghinaing tungkol sa Diyos, dapat silang magpasakop—isa itong saloobin ng pagpapasakop ng tao sa Diyos. Hindi dapat maghinaing ang mga tao; ang paghihinaing ay isang uri ng pagrerebelde laban sa gawain at mga pagsubok ng Diyos, at hindi ito tunay na pagpapasakop. Sabi sa sumunod na linya: “Dahil sa tiwaling disposisyon, nararapat sa tao ang paghatol at pagkastigo.” Hindi ba’t katunayan ito? (Oo.) Isang katunayan na may mga tiwaling disposisyon ang mga tao, pero kung hindi nila kinikilala ang katunayang ito, masasabi ba nila ang pahayag na ito? Kung hindi ito kinikilala ng mga tao, hindi nila ito aaminin; kung hindi nila ito aaminin, hindi sila magsasabi ng mga ganitong pahayag, kaya ang linyang ito ay galing sa mga tunay na karanasan ng mga tao. Mukhang simple ang pariralang “nararapat sa tao ang paghatol at pagkastigo,” pero ano ang kahulugang ipinahihiwatig nito? Ito ay na may mga tiwaling disposisyon ang mga tao, naghihimagsik at lumalaban sila sa Diyos, at nararapat sa kanila ang paghatol at pagkastigo. Nararapat ang gaano man karaming kalakip na pagdurusa—tama ang lahat ng ginagawa ng Diyos. Makatotohanan ba ang mga salitang ito? (Oo.) Ito ay ganap na subhetibong pagkilala sa pagkakaroon ng mga tiwaling disposisyon habang handang tinatanggap ang paghatol at pagkastigo, kinikilala na ang paghatol at pagkastigo ng Diyos ay kaligtasan para sa mga tao, at na dapat kumilos ang Diyos nang ganito. Ito ay isang saloobin ng pagpapasakop tungo sa paraan ng Diyos sa paggawa ng paghatol at pagkastigo. Dapat bang magkaroon ng ganitong saloobin ang mga tao? (Oo.) Dapat talaga. Kaya, pagkatapos awitin ang himnong ito, may pakinabang ba ito sa mga tao? (Mayroon.) Ano ang mga benepisyong dala nito? Kung hindi mo aawitin ang mga salitang ito, hindi mo malalaman ang katunayang ito, hindi mo malalaman kung anong uri ng pananaw ang dapat mong panghawakan, kung paano ka dapat magpasakop, o kung anong uri ng saloobin ang dapat mayroon ka para makapagpasakop ka at matanggap mo ang paghatol at pagkastigo ng Diyos. Gayumpaman, kung aawitin mo ang himnong ito at pag-iisipan mo ang mga liriko nito, mararamdaman mo kung gaano kabuti ang mga salita—na tama ang mga ito, masasabi mo ang “amen” sa mga ito, at makikilala mong galing sa karanasan ang mga ito. Mukha bang matatayog na salita ang mga iyon? (Hindi.) Pero may dalang positibong paggabay ang mga ito sa iyo, nagbibigay ng positibong landas. Kapag nakikita mong may tiwali kang disposisyon, at hinahatulan at kinakastigo ka ng Diyos, bibigyan ka ng mga ito ng tamang perspektiba at landas ng pagsasagawa. Una sa lahat, kailangan mong kilalanin na kapag may tiwaling disposisyon ang mga tao, dapat tanggapin nila ang paghatol at pagkastigo ng Diyos. Walang dapat sabihin; huwag makipagtalo sa Diyos. Nauunawaan mo man o hindi ang mga layunin Niya, dapat ka munang magpasakop. Sino ang nagdulot sa iyong magkaroon ng tiwaling disposisyon? Sino ang nagdulot sa iyong labanan ang Diyos? Karapat-dapat kang hatulan at kastiguhin. Saan nanggagaling ang pagpapasakop na ito? Hindi ba’t praktikal na landas ito? Ito ay landas ng pagsasagawa. Ano ang nararamdaman ng isang tao pagkatapos awitin ang mga lirikong ito? Hindi ba’t napakapraktikal ng mga ito? Hindi naman nakakayanig ng mundo o masyadong matayog ang mga iyon, ordinaryo lang ang mga ito, pero nagpaparating ng katunayan ang mga ito, at kasabay nito ay nagbibigay rin ang mga ito ng landas ng pagsasagawa sa lahat ng umaawit ng himnong ito. Maaaring hindi ganoon kaganda ang pagkakasulat ng mga ito pero praktikal ang mga ito.

Kung titingnan ang sumunod na linya: “Ang salita ng Diyos ang katotohanan; kailangang hindi ko mapagkamalian ang Kanyang mga layunin.” Tama ba ang pahayag na ito? (Oo.) Ano ang tama tungkol dito? May ilang taong nagsasabi, “‘Ang salita ng Diyos ang katotohanan,’ hindi ba’t ganoon naman talaga? Hindi ba’t doktrina iyon?” Ang linyang ito ay nagsisilbing pundasyon para sa susunod: “kailangang hindi ko mapagkamalian ang Kanyang mga layunin.” Paano nabuo ang pariralang ito? Anong lagay ng kalooban at anong kalagayan ang nagsanhi nito? (Kung tunay na naniniwala ang mga tao na ang salita ng Diyos ay ang katotohanan, hindi nila mapagkakamalian ang Diyos.) Dahil pinaninindigan mong ang salita ng Diyos ang katotohanan, dapat hindi mo mapagkamalian ang mga layunin ng Diyos. Kung gayon, ano ang dapat mong gawin kung magkaroon ng maling pagkaunawa? Agad mong isantabi ang sarili mong mga intensiyon at hanapin ang katotohanan. Pagdating naman sa doktrina, kung alam mong ang mga salita ng Diyos ang katotohanan, pero napagkakamalian mo pa rin ang mga layunin ng Diyos, nasaan ang kamalian dito? (Ito ay nasa hindi pagtanggap sa katotohanan.) Tama iyan. Samakatwid, dapat maging mapagpasakop ang mga tao at dapat hindi nila mapagkamalian ang mga layunin ng Diyos. Dahil pinaninindigan mong ang salita ng Diyos ang katotohanan—ito ay isang teoryang nauunawaan mo—kung gayon bakit mo pinagkakamalian ang puso ng Diyos kapag may mga aktuwal na pangyayaring dumarating sa iyo? Pinapatunayan nito na hindi mo tunay na tinanggap ang katunayang ang salita ng Diyos ang katotohanan. Hindi ba’t nagsisilbing pahiwatig ang linyang ito? Ano ang ipinaparating nito sa iyo? (Dapat tayong maniwala na ang salita ng Diyos ang katotohanan, dapat matibay nating kilalanin ang katunayang ito.) Dapat maniwala kang tama ang salita ng Diyos, na ito ang katotohanan. Dahil pinaninindigan mong ang salita ng Diyos ang katotohanan, huwag mong ituring ang sarili mong intensiyon bilang ang katotohanan o ang layunin kapag may mga pangyayaring dumarating sa iyo; sa halip, dapat mong tingnan kung ano ang mga layunin ng Diyos. Bukod pa rito, katotohanan ba na nais ng Diyos na isailalim ka sa mga pagsubok? (Oo.) Kung pinaninindigan mong ito ang katotohanan, mapagkakamalian mo ba ang mga layunin ng Diyos? Ipagpalagay nang pinag-iisipan mo sa loob mo ang mga pariralang gaya ng, “Kokondenahin ba ako ng Diyos? Kung kokondenahin ako, mapaparusahan ba ako? Hindi ba ako nakalulugod para sa Diyos at lilipulin ba Niya ako?” Hindi ba’t maling pagkaunawa ang lahat ng ito? (Oo.) Ang lahat ng ito ay mga maling pagkaunawa. Kung gayon, hindi ba’t inaakay kayo ng pangungusap na, “Ang salita ng Diyos ang katotohanan; kailangang hindi ko mapagkamalian ang Kanyang mga layunin” na mapagtanto ang isang bagay? Hindi ba’t dapat kang umahon sa mga maling pagkaunawa mo, at dapat mong tanggapin ang mga pagsubok na ibinibigay sa iyo ng Diyos, ang Kanyang paghatol, at ang Kanyang pagkastigo? (Oo.) Ano ang basehan ng pagtanggap na ito? Ito ay ang matatag mong pagkilala na tama ang mga salita ng Diyos, na katotohanan ang mga ito. May tiwaling disposisyon ang mga tao, at sila ang mali. Hindi puwedeng gamitin ng mga tao ang sarili nilang mga intensiyon para hulaan ang mga layunin ng Diyos; hindi mali ang Diyos. Dahil napagtibay na hindi mali ang Diyos, samakatwid dapat tanggapin ng mga tao ang lahat ng ginagawa Niya.

Sa pagpapatuloy pa: “Madalas akong nagninilay-nilay at masyado akong maraming nakikitang karumihan.” Paano natutukoy ang karumihang ito sa pamamagitan ng pagninilay-nilay sa sarili? (Kapag ipinapakita ng mga tao ang katiwalian nila.) Natutukoy ito kapag ipinapakita ng mga tao ang kanilang katiwalian; iyan ay isang panig nito. Kapag isinasailalim ng Diyos ang mga tao sa mga pagsubok, kapag hindi tugma sa kagustuhan ng mga tao ang mga sitwasyong inihahanda ng Diyos para sa kanila, madalas napapatanong ang mga tao, “Hindi na ba ako mahal ng Diyos? Hindi ba matuwid ang Diyos? Hindi Siya matuwid sa paggawa nito—hindi naaayon sa katotohanan ang mga kilos Niya at hindi Niya isinasaalang-alang ang mga paghihirap ng mga tao.” Laging nagpapakana ang mga tao laban sa Diyos, na nagdudulot ng lahat ng uri ng tiwaling disposisyon, kaisipan, ideya, pananaw, at paghihinala tungkol sa Kanya. Hindi ba’t karumihan ang mga ito? (Ganoon nga.) Siyempre, ito rin ay nagpapakita ng katiwalian ng mga tao. Sa sumunod na linya, “Kung hindi ako magsisikap gamit ang buong lakas ko, maaaring maging mahirap na magawang perpekto,” ang mga salitang ito ay mga kaisipan ng sumulat ng himno, na nabatid niya sa pamamagitan ng pagninilay. Hindi mo pinagninilay-nilayan ang sarili mong karumihan, laging mali ang pagkaunawa mo sa Diyos at sa salita mo lang kinikilala na Siya ang katotohanan, pero kapag may mga pangyayaring dumarating sa iyo, ipinipilit mong panghawakan ang mga sarili mong ideya, maghimagsik laban sa Diyos, magreklamo tungkol sa Kanya, mali ang pagkaintindi sa Kanya, at hindi tanggapin ang Kanyang paghatol at pagkastigo. Kung hindi mo bibitiwan ang mga ito, magiging napakahirap para sa iyo na magawang perpekto; na ibig sabihin, magiging imposible na magawang perpekto, at hindi magkakaroon ng pag-asa, dahil hindi mo kayang tanggapin ang katotohanan. Sa iyong pananaw, hindi ba’t mayroong praktikal na panig ang mga lirikong ito? (Mayroon nga.) Ang bawat linya ng himnong ito ay may kalakip na wika at mga paglalarawan ng mga aktuwal na kalagayang lumilitaw kapag aktuwal na nakakaranas ng mga sitwasyon ang mga tao.

Tingnan natin ang sumunod na linya: “Kahit na nagtiis ako ng maraming paghihirap, isang karangalan na matamasa ang pagmamahal ng Diyos.” Dito, ang mga paghihirap ay may kaugnayan sa pagmamahal ng Diyos at sa karangalan. Hindi ba’t ito ay isang bagay na galing sa aktuwal na karanasan? Hindi ba’t ito ay isang uri ng tunay na pananalig at saloobing mula sa mga aktuwal na kilos at karanasan ng isang tao? Ang mga salitang ito ay hindi lang kinuha sa hangin, nabuo ang mga ito mula sa isang lagay ng kalooban, kapaligiran, pangyayari. Ano ang tingin mo sa saloobing ito? Nagtitiis ang mga tao ng maraming paghihirap, at ang mga paghihirap na ito ay nagdudulot ng pagkawala ng integridad at dignidad, na nagkakait sa mga tao ng kanilang katayuan at mga interes, kasama ng iba pang mga paghihirap, na nagdudulot sa kanila ng matinding pasakit. Pero dahil ganito na kalayo ang narating nila, nagkakaroon sila ng tunay na pananalig at kaalaman sa Diyos; nadarama nila na ang lahat ng ito ay pagtatamasa ng pagmamahal ng Diyos, na espesyal na pabor ito mula sa Diyos, na hindi sila pinapahirapan ng Diyos. Iniisip nilang ito ay isang karangalan at ito ay pagmamahal sa kanila ng Diyos, at samakatwid, ganito gumagawa ang Diyos, na pinagkakaitan at sinusubok Niya sila nang ganito, at hinahatulan at kinakastigo Niya sila nang ganito. Ito ay isang totoo at positibong kalagayan ng pag-iisip na dapat magkaroon ang mga tao, nabuo mula sa konteksto ng tunay na buhay. Anong uri ng tao ang magsasabing “Kahit na nagtiis ako ng maraming paghihirap, isang karangalan na matamasa ang pagmamahal ng Diyos”? Hindi ang uri ng taong sumulat ng himnong “Dahil sa Pagmamahal.” Ang kaya lang nilang sabihin ay magugulo at hungkag na mga salita, mga pariralang matayog pakinggan, at mga islogan. Masasabi ba nilang, “Kahit na nagtiis ako ng maraming paghihirap, isang karangalan na matamasa ang pagmamahal ng Diyos”? Kaya ba nilang sabihin ang mga salitang iyon mula sa kaibuturan ng kanilang puso? Hindi. Ang tanging sinabi nila ay mga hungkag na salita, mga pinagandang salita, at mga salitang gustong pakinggan ng mga tao, at sa huli, nagtagpi-tagpi sila ng isang himno at inisip nilang may kakayahan sila at matatalino sila. Sa pananaw Ko, wala ni isang salita sa mga lirikong iyon ang may halaga. Ang lahat ng iyon ay walang saysay, dapat itapon, at walang sinumang dapat payagang umawit ng ganoong himno sa hinaharap. Kung gusto ninyong umawit, dapat ninyong awitin ang mga himnong gaya ng “Walang Puso ang Mas Mabuti Kaysa sa Puso ng Diyos,” na naglalaman ng mga totoo at taos-pusong salita—ang mga salitang ito ay nakapagpapatibay sa mga tao.

Ito ang huling linya ng unang berso: “Sa paghihirap, natututunan ko ang pagpapasakop,” nangangahulugan ito na ang paghihirap ang nagtuturo sa mga tao ng pagpapasakop. Pagkatapos ay sinasabi nito, “Walang Puso ang Mas Mabuti Kaysa sa Puso ng Diyos.” Ang linyang ito ay talagang may kaugnayan sa tema. Ito ang pinakahuling pagkaunawa at karanasang nakakamtan sa pagdaan sa lahat ng bagay na ito, na ang layunin ng Diyos ay ang iligtas ang mga tao. Ang dapat maunawaan ng mga tao ay na walang mas bubuti pa sa puso ng Diyos para sa mga tao, at na lahat ng bagay na ginagawa Niya ay kapaki-pakinabang sa kanila; ang ginagawa Niya ay hindi para guluhin o pahirapan ang mga tao, kundi para dalisayin sila. Ito ang dahilan kung bakit masasabi ng sumulat ng himno mula sa kaibuturan ng kanyang puso na: Walang puso ang mas mabuti kaysa sa puso ng Diyos. Ito ang wika ng pagkatao. Kung walang partikular na dami ng karanasan ang isang tao—kung hindi niya naranasan at napahalagahan ang gawain ng Diyos at ang paraan ng pagliligtas ng Diyos sa mga tao, pati na ang mga partikular na detalyeng ito, sa isang partikular na antas—mabibigkas ba ng isang tao ang mga salitang gaya ng “Walang puso ang mas mabuti kaysa sa puso ng Diyos”? Siguradong hindi. Tingnan ninyo uli ang pariralang, “Sa paghihirap, natututunan ko ang pagpapasakop.” Mayroon bang praktikal na panig ito? Hindi ba’t ito ay isang bagay na nakakamit o naaani ng mga tao pagkatapos nilang pumasok sa katotohanang realidad? (Oo.) Kung gayon ano ang paghihirap? Hindi ba’t ibig sabihin nito ay hindi pagkakaroon ng sapat na kakainin, hindi pagkakaroon ng sapat na susuotin, o pagdanas ng hirap ng pagkabilanggo? Hindi ito tumutukoy sa pisikal na pagdurusa sa ganitong mga paraan; sa halip, ito ay digmaang nararanasan ng mga tao sa puso nila tungkol sa katotohanan, sa gawain ng Diyos, sa pagliligtas ng Diyos, at sa masisidhing layunin ng Diyos. Pagkatapos maranasan ito, nadarama ng mga tao na nagdusa na sila nang labis sa kanilang puso pagdating sa kanilang pag-asa; sa wakas ay nauunawaan na nila ang mga layunin ng Diyos, nalalaman na dapat silang magpasakop sa Diyos, natututunan kung paano magpasakop sa Diyos, at nagtataglay na sila ng malalim na karanasan kung ano ang ginagawa ng Diyos, at saka lamang nila masasabing “Walang Puso ang Mas Mabuti Kaysa sa Puso ng Diyos.” Hindi kaya ng karamihan ng tao na sabihin ang ganitong pangungusap. Gusto Ko ang himnong ito; gusto Ko ang ganitong uri ng himno. Ganap na makakatulong sa inyo kung aawitin ninyo nang madalas ang himnong ito. Ang bawat linya nito ay may nakakapigil na epekto sa tiwaling disposisyong naipapakita sa inyong pang-araw-araw na buhay, ito ay parehong gabay at tulong sa inyong praktikal na karanasan at sa inyong pagpasok sa katotohanang realidad. Makabubuti sa inyo na mas madalas na basahin ang mga lirikong ito kapag libre kayo! May linya ba sa himnong ito na hindi sinasabi sa isang partikular na kalagayan o konteksto? May linya bang walang kinalaman sa pagpasok sa isang aspekto ng katotohanan? May kinalaman ang bawat linya—wala sa mga ito ang nagtataglay ng mga hungkag na salita. Tingnan ninyo ang ilang huling linya: “Kahit na pinipili kong mahalin ang Diyos, nahahaluan ako ng sarili kong mga ideya.” Ang pagpiling mahalin ang Diyos ay isang malawak, pangkalahatan, at teoretikal na pahayag. Ang aktuwal na kahulugan nito ay pagtanggap sa atas ng Diyos, pagganap ng isang tao sa kanyang tungkulin at paggugol niya ng buhay niya para sa Diyos, na napapaloob dito sa pariralang “mahalin ang Diyos.” Pakiramdam ng mga tao ay nahahaluan pa rin sila ng sarili nilang mga ideya; nang hindi nakikilala ang sarili nila at walang anumang karanasan sa katotohanan, sino ang makakapagsabi ng pariralang gaya niyan? Siguradong hindi ninyo ito mabibigkas, dahil wala kayo ng ganoong karanasan. Ituloy natin: “Kailangan kong magsikap na makausad at makapagtamo ng espiritu na gaya ng kay Pedro”—ang layunin ng sumulat ng himno ay ang maging katulad ni Pedro. Kayo rin ay nagtakda ng pamantayan at mithiin, gusto rin ninyong maging tulad ni Pedro—kaya ano ang inyong landas? Kailangan mo ring magsikap para makausad, pero masasabi mo ba ang pariralang “nahahaluan ako ng sarili kong mga ideya”? Paano mo matatamo ang espiritung gaya ng kay Pedro kung ni hindi mo alam kung ano ang ibig sabihin ng nahahaluan ka ng sarili mong mga ideya? May praktikal na panig sa pariralang ito. Mas gumaganda pa ito sa pagpapatuloy nito: “Paano man tinitingnan ng Diyos ang aking pagmamahal, ang tanging nais ko lamang ay ang mapalugod Siya.” Ito ang hinihingi ng mga tao sa sarili nila pagkatapos nilang maranasan ang mga paghihirap at pagsubok; ito ay isang saloobin ng pagtugon sa mga layunin ng Diyos, isang saloobin na pagpapasakop sa Diyos at paghahangad sa katotohanan; ibig sabihin, ang magawang matugunan ang Diyos ay ang makamit ang layunin ng isang tao, hanggang saan man ang kaya niyang makamit. May praktikal na panig sa mga salitang ito. Lumalakas ba ang loob mo at nahihikayat ka ba pagkatapos mong basahin ang mga ito? (Oo.) Binibigyan ng mga ito ang mga tao ng layunin, motibasyon, at direksyon pagkatapos nilang basahin ang mga ito. Minsan pakiramdam ng mga tao, paano man sila kumilos ay hindi nila ito magawa nang mabuti, at bumabalik sila sa pagiging negatibo. Pero sa sandaling mabasa nila ang mga salitang ito at makita nila na hindi malaki ang hinihingi ng Diyos sa mga tao, iniisip nila, “Ang kailangan ko lang gawin ay mapalugod ang Diyos. Wala akong hinihinging iba pa; ang hinahangad ko lang ay mabitiwan ang mga pagnanais at kagustuhan ng aking laman, at mapalugod ang Diyos—sapat na iyon.” Sa huli, nauuwi ang lahat sa mga salitang, “Kahit na nagtiis ako ng maraming paghihirap, isang karangalan na matamasa ang pagmamahal ng Diyos. Sa paghihirap, natututunan ko ang pagpapasakop. Walang puso ang mas mabuti kaysa sa puso ng Diyos.” Napakapraktikal ng mga salitang ito.

Sa kabuuan, ang himnong “Walang Puso ang Mas Mabuti Kaysa sa Puso ng Diyos” ay nagpapakita ng tunay na karanasan. Pagkatapos maranasan ang gawain ng Diyos, ang Kanyang pagkastigo, paghatol, at mga pagsubok, natututo ang mga taong magpasakop, nauunawaan nila ang mga layunin ng Diyos, at nalalaman nilang walang puso ang mas mabuti kaysa sa puso Niya. Ito ang kaibig-ibig na aspekto ng Diyos, at ito ang nararanasan ng mga tao; ito rin ang dapat malaman ng mga tao. Kung gagawa kayo ng mga himig ng mga lirikong ito ng praktikal na karanasan at kaalaman, at lagi ninyong aawitin ang mga ito, maraming magagawang mabuti ito sa inyo. Sa isang banda, ang pag-awit ng mga himno ng mga salita ng Diyos ay makakatulong sa mga tao na maunawaan ang katotohanan nang mas mabuti at makapasok sa katotohanang realidad nang mas mabilis; sa isa pang banda, sa pag-awit ng mga himnong ito na batay sa karanasan, na isinulat ng mga taong taglay ang realidad, ang mga karanasan ninyo at pang-unawa ay mas mabilis na lalago. Ito ang mga kabatiran at pang-unawang isinulat pagkatapos magkaroon ng ilang karanasan ang mga tao, at napapaloob din dito ang landas at direksyon ng pagpasok na dapat magkaroon ang mga tao. Ang mga ito ay hinanda at ginawa para sa inyo, at magiging malaking tulong sa inyo ang mga ito. Bakit hindi kayo lumikha ng musikang maaaring tugtugin para sa mga ganitong lirikong batay sa karanasan? Bakit lagi kayong sumusulat ng musika para sa mga lirikong walang laman, hindi praktikal, at karaniwan lang? Masyado kayong hindi nangingilatis, hindi ninyo alam kung ano ang mabuting himno—nakakadismaya kayo! Maraming naidudulot na kabutihan sa mga tao ang mga himnong ito na batay sa karanasan; ang regular na pag-awit ng mga praktikal na salitang ito ay nagtatatak sa mga ito sa puso ng isang tao, na labis na nakatutulong sa kanyang buhay pagpasok at pagbabago sa disposisyon. Kung mananatili kayo sa yugto ng Kapanahunan ng Biyaya magpakailanman—pinupuri ang biyaya ng Diyos, ang pagmamahal Niya, ang mga pagpapala Niya, at ang Kanyang habag at mapagmahal na kabaitan—makakapasok ba kayo kailanman sa katotohanang realidad? Ang inyong tayog at kalagayan ay nananatiling kaawa-awa sa liit, laging nananatili sa mababaw na yugto; kung walang ilang mabubuting himnong gagabay sa inyo, magiging napakahirap para sa inyong makapasok sa katotohanang realidad nang kayo lang. Tingnan ninyo ang himnong “Walang Puso ang Mas Mabuti Kaysa sa Puso ng Diyos,” magdasal-magbasa kayo ng himnong ito sa libreng oras ninyo. Naglalaman ito ng landas na gagabay sa iyo at tutulong sa iyong makapasok sa katotohanang realidad; makapagbibigay ito sa iyo ng tamang direksyon, para magkaroon ka ng tamang perspektiba. Ano ang ilang tamang perspektiba? “Dahil sa tiwaling disposisyon, nararapat sa tao ang paghatol at pagkastigo.” Hindi ba’t ito ang uri ng tama at dalisay na perspektibang dapat magkaroon ang mga tao? Bukod pa roon, tama ba ang mga salitang “Ang salita ng Diyos ang katotohanan; kailangang hindi ko mapagkamalian ang Kanyang mga layunin”? (Tama ang mga ito.) Tunay ngang kailangan mong tanggapin ang mga ito, kailangan mong danasin ang mga ito, at kapag dumarating sa iyo ang mga pangyayari, mayroong landas na maaari mong lakaran; ang mga salitang ito ay magiging direksiyon para sa mga kilos at sariling asal mo. At pagkatapos nariyan ang, “Kung hindi ako magsisikap gamit ang buong lakas ko, maaaring maging mahirap na magawang perpekto.” Kinakatawan din nito ang isang tamang perspektiba. Paano naman ang, “Sa paghihirap, natututunan ko ang pagpapasakop. Walang puso ang mas mabuti kaysa sa puso ng Diyos”? Ito ba ay isang perspektibang dapat taglayin ng isang tao? (Oo.) Tingnan ninyo nang mabuti: Wala ni isang pangungusap dito ang hungkag na usapan o mga salita at doktrina lamang; ang lahat ng ito ay nangungusap tungkol sa pang-unawa at pagpapahalaga na nagmumula sa tunay na karanasan. Kung ihahambing ito sa himnong “Dahil sa Pagmamahal” mula sa nauna, alin sa tingin ninyo ang praktikal? Ang praktikal ay dapat panatilihin, habang kung ano ang hungkag ay dapat alisin at tanggalin; hindi dapat ito hikayatin. Sinasabi ng ilan, “Nasanay na ako sa pag-awit ng mga himnong iyon; pumasok na ang mga iyon sa aking puso at hindi ko kayang wala ang mga iyon.” Kung hindi mo kayang wala ang mga iyon, sige lang at ituloy mo ang pagkanta sa mga iyon. Titingnan Ko kung ano na ang napala mo pagkatapos mong awitin ang mga iyon sa loob ng dalawampung taon, kung makakapasok ka ba sa katotohanang realidad. Kung aawitin mo ang himnong “Walang Puso ang Mas Mabuti Kaysa sa Puso ng Diyos,” mabibihag nito ang iyong puso sa sandaling awitin mo ito nang isa o dalawang beses. Pagkatapos mong awitin ito nang isa o dalawang buwan, medyo magbabago na ang kalagayan mo at kung tunay mong tatanggapin ang mga salita nito mula sa kaibuturan ng iyong puso, mag-iiba ang kalagayan ng iyong kalooban, at ganap mo itong mababago. Maaari mong awitin ang mga himnong naglalaman ng mga hungkag na teorya at kalokohan sa buong buhay mo, pero wala iyong maitutulong sa iyo. Gaya ng mga tao noong Kapanahunan ng Biyaya na umawit ng mga hungkag at mabababaw na himno, at umawit buong buhay nila pero hindi nakamit ang katotohanan—pagsasayang lamang iyon ng oras.

Ikatlong Bahagi: 

Mga Kaswal na Pananalita ng Makapangyarihang Diyos sa Isang Bahagi ng mga Taong Hinirang Niya


Mga Salita sa Kung Paano Harapin ang Katotohanan at ang Diyos

Sipi 1

Nananalig ang ilang tao sa Diyos kapag nakita nila na ang mga salitang ipinahayag ng Diyos ay tunay ngang ang katotohanan. Gayumpaman, kapag nakarating na sila sa sambahayan ng Diyos at nakita nila na ang Diyos ay isang ordinaryong tao, nagkakaroon sila ng mga kuru-kuro sa kanilang puso. Ang kanilang mga salita at gawa ay hindi na napipigilan, sila ay nagiging imoral, at iresponsable na ang kanilang pananalita, nanghuhusga at naninirang-puri kung paano man nila gusto. Sa ganitong paraan nabubunyag ang gayong masasamang tao. Ang mga nilalang na ito na walang pagkatao ay madalas na gumagawa ng masama at nanggugulo sa gawain ng iglesia, at walang mabuting darating sa kanila! Hayagan nilang nilalabanan ang Diyos, hayagang sinisiraan ang Diyos, hayagang hinuhusgahan at inaalipusta ang Diyos, at hayagang nilalapastangan ang Diyos, sumasalungat sila sa Kanya. Ang ganitong mga tao ay magiging mga layon ng matinding kaparusahan. Ang ilang tao ay mga huwad na lider, at pagkatapos matanggal, patuloy silang nakadarama ng hinanakit sa Diyos. Sinasamantala nila ang pagkakataong may mga pagtitipon upang walang tigil na ipakalat ang kanilang mga kuru-kuro at magbulalas ng kanilang mga reklamo; maaari pa nga silang basta na lamang magbanggit ng kung anong masasakit na salita o ng mga salitang nagbubulalas ng kanilang pagkamuhi. Hindi ba’t demonyo ang mga ganitong tao? Matapos mapaalis ng sambahayan ng Diyos, nakakaramdam sila ng pagsisisi, sinasabing may nasabi silang mali sa isang sandali ng kahangalan. May ilang taong hindi nakakakilatis sa kanila, na nagsasabing, “Nakakaawa sila, at sa kanilang puso ay nagsisisi sila. Sinasabi rin nila na sila ay may pagkakautang sa Diyos at hindi nila Siya kilala, kaya pakiusap ay patawarin ninyo sila.” Ganoon lang ba kadaling ibigay ang kapatawaran? Kahit ang mga tao nga ay may dignidad, lalo pa ang Diyos! Matapos gawin ng mga taong ito ang kanilang kalapastanganan at paninirang-puri, may mga indibidwal na, matapos makitang may pagsisisi ang mga taong iyon, ay nais na mapatawad ang mga iyon at sinasabing ang mga iyon ay kumilos sa isang sandali ng kahangalan—ngunit ito nga ba ay isang sandali ng kahangalan? Palagi silang nagsasalita nang may kung anong uri ng intensyon, at nangangahas pa nga silang husgahan ang Diyos. Kapag tinanggal sila ng sambahayan ng Diyos, nawawala sa kanila ang mga benepisyo ng katayuan at natatakot silang ititiwalag sila, kaya nagpapahayag sila ng maraming reklamo. Kalaunan ay nakararamdam sila ng pagsisisi at umiiyak nang may pait. May mabuti ba itong nagagawa? Kapag nabitawan mo na ang mga salita, parang tubig ang mga ito na ibinuhos sa lupa, na hindi na mababawi. Mapalalampas ba ng Diyos ang mga taong lumalaban sa Kanya, humuhusga sa Kanya, at lumalapastangan sa Kanya kung paano man nila gusto, at ipagsasawalang-bahala na lang ba Niya ito? Ang Diyos ay mawawalan ng dignidad, kung gayon. Pagkatapos ng kanilang paglaban, may ilang taong nagsasabing, “O diyos, tinubos ako ng iyong napakahalagang dugo. Sinabihan mo kaming patawarin ang mga tao nang pitumpung ulit na pito—dapat mo rin akong patawarin!” Walang kahihiyan! Ang ilang tao ay nagpapakalat ng walang batayang mga tsismis tungkol sa Diyos, at natatakot pagkatapos Siyang siraan. Sa takot na maparusahan, agad silang lumuluhod at nananalangin: “O diyos! Huwag mo po akong iwan, huwag mo akong parusahan. Inaamin ko, nagsisisi ako, may pagkakautang ako sa iyo, nagkamali ako.” Sabihin ninyo sa Akin, maaari bang mapatawad ang ganitong mga tao? Hindi! Bakit hindi? Ang kanilang ginawa ay sumasalungat sa Banal na Espiritu, at ang kasalanang paglapastangan sa Banal na Espiritu ay hindi kailanman mapapatawad, sa buhay na ito o sa mundong darating! Ang Diyos ay nananatiling tapat sa Kanyang mga salita. Siya ay may dignidad, poot, at isang matuwid na disposisyon. Sa palagay mo ba ay katulad ng Diyos ang tao, na kung ang isang tao ay medyo mas mabait lang sa Kanya, ay palalagpasin na lamang Niya ang mga nakaraang pagsalangsang nito? Hindi ganito! Magiging maganda ba ang mga bagay-bagay para sa iyo kung lalaban ka sa Diyos? Mapapatawad naman kung may magawa kang mali dahil sa panandaliang kahangalan, o paminsan-minsan ay nagbubunyag ka ng kaunting tiwaling disposisyon. Ngunit kung ikaw ay tuwirang lumalaban, nagrerebelde, at sumasalungat sa Diyos, at kung ikaw ay naninirang-puri, lumalapastangan, at nagkakalat ng walang batayang mga tsismis tungkol sa Kanya, ikaw ay ganap na mapapahamak. Hindi na kailangang manalangin pa ang ganitong mga tao; dapat na lamang silang maghintay na maparusahan. Sila ay hindi mapapatawad! Pagdating ng oras na iyon, huwag mong sabihin nang walang kahihiyan na, “O Diyos, patawarin Mo ako!” Kahit paano ka pa makiusap, natatakot akong wala rin itong silbi. Kung naunawaan na nila ang ilang katotohanan, kung sadyang sasalangsang ang mga tao, hindi sila mapapatawad. Dati, sinasabing hindi tinatandaan ng Diyos ang mga pagsalangsang ng isang tao. Tumutukoy iyon sa maliliit na pagsalangsang na walang kinalaman sa mga atas administratibo ng Diyos at na hindi sumasalungat sa disposisyon ng Diyos. Hindi ito katumbas ng kalapastanganan at paninirang-puri sa Diyos. Ngunit kung lalapastanganin, huhusgahan, o sisiraan mo ang Diyos nang kahit isang beses, ito ay magiging isang permanenteng mantsa na hindi mabubura. Nais pa nga ng mga tao na lapastanganin at abusuhin nang pasalita ang Diyos kung paano man nila gusto, at pagkatapos ay samantalahin Siya upang makakuha ng mga pagpapala. Walang anumang bagay sa mundo na kasingdali niyan! Laging iniisip ng mga tao na ang Diyos ay mahabagin at mapagmahal, na Siya ay mabuti, na Siya ay may malawak at di-masusukat na puso, na hindi Niya tinatandaan ang mga pagsalangsang ng mga tao at na pinalalagpas na lamang Niya ang mga nakaraang pagsalangsang at gawa ng mga tao. Ang pagpapalagpas na lamang sa nakaraan ay nangyayari sa maliliit na bagay. Hindi kailanman patatawarin ng Diyos ang mga hayagang lumalaban at lumalapastangan sa Kanya.

Bagama’t ang karamihan sa mga tao sa iglesia ay tunay na nananalig sa Diyos, wala silang may-takot-sa-Diyos na puso. Ipinapakita nito na karamihan sa mga tao ay walang tunay na kaalaman sa disposisyon ng Diyos, kaya mahirap para sa kanila na matakot sa Diyos at umiwas sa kasamaan. Sa pananampalataya ng mga tao sa Diyos, hindi sila natatakot sa Diyos o nangangamba sa Kanya; sa sandaling maapektuhan ng gawain ng Diyos ang sarili nilang mga interes, sinasabi nila ang anumang gusto nila. Pagkatapos nilang magsalita, iyon na ba ang magiging wakas nito? Kung gayon ay dapat nilang pagbayaran ang anumang sinabi nila, at hindi ito isang simpleng bagay! Kapag may mga taong lumalapastangan sa Diyos, kapag hinuhusgahan nila ang Diyos, alam ba nila sa kanilang puso kung ano ang kanilang sinasabi? Sa kanilang puso, alam ng lahat ng nagsasabi ng mga bagay na ito kung ano ang kanilang sinasabi. Maliban sa mga sinasapian ng masasamang espiritu at may abnormal na katwiran, alam ng mga normal na tao sa kanilang puso kung ano ang kanilang sinasabi. Kung sasabihin nilang hindi, nagsisinungaling sila. Kapag nagsasalita sila, iniisip nila: “Alam ko na ikaw ang diyos. Sinasabi ko na hindi tama ang ginagawa mo—ano ang magagawa mo sa akin? Ano ang gagawin mo kapag tapos na akong magsalita?” Ginagawa nila ito nang medyo sinasadya—sadyang ginugulo ang iba, hinahatak ang iba papunta sa panig nila, at pinagsasalita at pinakikilos ang iba sa parehong paraan. Alam nila na ang kanilang sinasabi ay hayagang paglaban sa Diyos, na ito ay pagkontra nila sa Diyos at paglapastangan sa Diyos. Pagkatapos nila itong pag-isipan, napagtatanto nilang may mali: “Ano ba ang sinasabi ko? Ito ay isang mapusok na sandali at talagang pinagsisisihan ko ito!” Ang kanilang pagsisisi ay nagpapatunay na alam nila kung ano mismo ang kanilang ginagawa noong panahong iyon; hindi sa hindi nila alam. Kung sa tingin mo ay pansamantala silang naging hangal at nalito, na hindi nila nakita nang malinaw ang mga bagay-bagay, hindi ito ganap na tama. Kahit pa hindi nakita nang malinaw ng mga tao ang mga bagay-bagay, kung nananampalataya sila sa Diyos, dapat ay mayroon silang kahit kaunting karaniwang kaalaman. Ang mga taong nananampalataya sa Diyos ay dapat mangamba sa Kanya at matakot sa Kanya. Hindi nila maaaring lapastanganin ang Diyos, o husgahan o siraan Siya kung paano man nila gusto. Alam mo ba kung ano ang ibig sabihin ng “panghuhusga,” “kalapastanganan” at “paninirang-puri”? Hindi mo ba alam kung humuhusga sa Diyos ang mga salitang sinasabi mo? Ang ilang tao ay palaging nagsasalita tungkol sa katunayang napatuloy na nila ang Diyos, at madalas nilang nakikita ang Diyos, at harapan na silang nakinig sa pagbabahaginan ng Diyos. Nakikipag-usap sila tungkol sa mga bagay na ito sa sinumang makatagpo nila, walang tigil na nagsasalita tungkol lang sa mga panlabas na bagay; wala silang anumang tunay na kaalaman. Maaaring wala silang masamang intensyon kapag sinasabi nila ang mga bagay na ito. Maaaring maganda ang motibo nila para sa mga kapatid at nais nilang bigyan ng motibasyon ang lahat. Ngunit bakit nila pinipiling pag-usapan ang mga bagay na ito? Kung kusa nilang inuungkat ang mga bagay na ito, may intensyon nga sila: pangunahin, upang magyabang at tingalain sila ng mga tao. Kung nais nilang magkaroon ng pananalig ang mga tao at bigyan ng motibasyon ang mga tao sa kanilang pananampalataya sa Diyos, maaari nilang mas basahin sa kanila ang Kanyang mga salita, na siyang katotohanan. Kung gayon, bakit nila pinipilit na pag-usapan ang mga panlabas na bagay? Ang nasa ugat ng pagsasabi nila ng mga bagay na ito ay na ganap silang walang may-takot-sa-Diyos na puso. Hindi sila natatakot sa Diyos. Paano nakakikilos at nakapagsasalita nang walang pakundangan sa harap ng Diyos ang mga tao? May dignidad ang Diyos! Kung napagtanto nila ito, masasabi pa rin ba nila ang mga gayong bagay? Ang mga tao ay walang may-takot-sa-Diyos na puso. Basta-basta lang silang nagsasabi ng tungkol sa Diyos at kung ano ang katangian ng Diyos para sa sarili nilang mga motibo, para makamit ang personal nilang layon na pataasin ang tingin ng iba sa kanila. Ito ay simpleng panghuhusga sa Diyos at paglapastangan lamang sa Diyos. Ang ganitong mga tao ay hindi nagtataglay ni bahid ng may-takot-sa-Diyos na puso. Lahat sila ay mga taong lumalaban at lumalapastangan sa Diyos. Lahat sila ay masasamang espiritu at mga demonyo. Ang ilang tao ay ilang taon nang nananalig sa Diyos, ngunit pagkatapos mahuli ng malaking pulang dragon, sila ay nagiging mga Hudas, sumusunod pa nga sa malaking pulang dragon sa paglapastangan sa Diyos. Habang nangangaral ng ebanghelyo, sinasang-ayunan ng ilang tao ang pagsasabi ng mga relihiyosong tao ng mga bagay na humuhusga sa gawain ng Diyos at kumokondena sa Diyos. Alam na alam nila na ang pagsasabi ng mga bagay na iyon ay paglaban sa Diyos at paglapastangan sa Diyos, ngunit hindi sila nababahala. Hindi angkop sabihin ang mga bagay na iyon, anuman ang iyong motibo. Hindi ba puwedeng iba na lamang ang sabihin mo? Bakit mo kailangang sabihin ang mga bagay na ito? Hindi ba’t kalapastanganan ito sa Diyos? Kung ang ganitong pananalita ay lumalabas sa iyong bibig, nilalapastangan mo ang Diyos. Hindi makadiyos na magsabi ka ng mga ganitong bagay, sinasadya mo man o hindi. Talagang wala kang may-takot-sa-Diyos na puso. Sumasama ka sa iba at nagsasabi ng mga kalapastanganan para palugurin ang iba at makuha ang loob nila. Lubos kang hindi makadiyos! Nagpapakasasa ka sa karumihan kasama ang mga diyablong ito! Kaya mo bang makipaglaro, husgahan, limitahan, at lapastanganin ang Diyos sa arbitraryong paraan? Ang paggawa nito ay kakila-kilabot! Kung may nasabi kang mali at nasalungat nito ang disposisyon ng Diyos, ikaw ay mapapahamak. Ito ay isang nakamamatay na bagay! Iniisip ng ilang tao, “Ang mga tao sa relihiyon ay nililihis ng mga pastor at mga elder, at karamihan sa kanila ay nagsabi ng mga bagay na lumalapastangan sa Diyos at humuhusga at kumokondena sa Kanyang gawain. Ang ilan sa kanila ay tinanggap na ang gawain ng Diyos sa mga huling araw at nagsisi na. Talaga bang ililigtas ng Diyos ang mga taong iyon, kung ganoon? Kung silang lahat ay aabandonahin ng Diyos, napakakaunti ng taong maliligtas; halos wala nang maliligtas.” Hindi mo nakikita nang malinaw ang bagay na ito, hindi ba? Ang disposisyon ng Diyos ay ang pagiging matuwid, at Siya ay matuwid sa lahat. Noong mga araw ni Noe, walong tao lamang ang pumasok sa arka at naligtas; ang iba ay nalipol. Nangangahas ka bang sabihin na ang Diyos ay hindi matuwid? Ang sangkatauhan ay labis na tiwali. Lahat sila ay kay Satanas; lahat sila ay lumalaban sa Diyos, at lahat sila ay mababa at walang halaga. Kung hindi nila matatanggap ang gawain ng Diyos, sila ay lilipulin din. Maaaring isipin ng ilang tao: “Kung wala sa atin ang maliligtas ng Diyos, hindi ba magiging walang kabuluhan ang gawain ng Diyos? Sa tingin ko, hindi puwedeng wala ang mga tao sa pagliligtas ng Diyos sa sangkatauhan; kung wala ang tao, mawawala ang pamamahala ng Diyos.” Nagkakamali ka. Kahit wala ni isang tao, ipagpapatuloy pa rin ng Diyos ang Kanyang plano ng pamamahala. Masyadong pinahahalagahan ng mga tao ang kanilang sarili. Kapag walang may-takot-sa-Diyos na puso, hinding-hindi taimtim sa harap ng Diyos ang mga tao, at hindi sila kumikilos nang wasto. Dahil ang mga tao ay nabubuhay sa ilalim ng kapangyarihan ni Satanas at sila ay kay Satanas, malamang na husgahan nila ang Diyos at lapastanganin ang Diyos anumang oras at kahit saan. Ito ay isang kakila-kilabot na bagay—isang pagkakasala sa disposisyon ng Diyos!

Sipi 2

Dapat maarok ng mga nananalig sa Diyos ang ilang mahahalagang bagay. Kahit papaano man lang, dapat alam nila sa kanilang puso ang kahulugan ng manalig sa Diyos; kung aling mga katotohanan ang dapat maunawaan ng mga nananalig sa Diyos; kung paano dapat isagawa ng isang tao ang pagpapasakop sa Diyos; gayundin, sa pagpapasakop sa Diyos, kung aling mga katotohanan at aling mga salita Niya ang dapat maunawaan ng isang tao, at kung aling mga realidad ang dapat na tinataglay ng isang tao upang makapagpalugod sa Kanya. Kung mayroon kang ganitong pananampalataya at ganitong determinasyon, kahit pa paminsan-minsan ay may ilan kang kuru-kuro o nagkikimkim ka ng ilang intensiyon, magiging madaling bitiwan ang mga iyon. Palaging magiging mapili sa pagpapasakop nila iyong mga taong walang ganitong pananampalataya, at paminsan-minsan, magiging maselan din sila, magiging palaaway, magkikimkim ng hinanakit, at magrereklamo…. Magaganap paminsan-minsan ang lahat ng uri ng mapaghimagsik na pag-uugali! Hindi lamang ito paminsan-minsang isa o dalawang mga pagkakataon, ni hindi isang panandaliang kaisipan, kundi ang kakayahang magsabi ng mapaghimagsik na mga salita at gumawa ng mapaghimagsik na mga bagay. Ipinahihiwatig nito ang isang napakalalang mapaghimagsik na disposisyon. May mga tiwaling disposisyon ang mga tao, at kahit pa determinado silang magpasakop sa Diyos, limitado ang pagpapasakop nila; relatibo ito, at ito rin ay paminsan-minsan, panandalian, at kondisyonal. Hindi ito lubos. Kapag may tiwaling disposisyon, napakatindi ng kanilang paghihimagsik. Kinikilala nila ang Diyos ngunit hindi sila makapagpasakop sa Kanya, at handa silang makinig sa mga salita Niya ngunit hindi sila makapagpasakop sa mga ito. Alam nilang mabuti ang Diyos, at nais nilang mahalin Siya ngunit hindi nila ito magawa. Hindi nila magawang ganap na makinig sa Diyos, hindi nila magawang hayaan Siyang mamatnugot sa lahat ng bagay, at mayroon pa rin silang mga sarili nilang pagpipilian, nagkikimkim sila ng kanilang sariling mga intensiyon at mga motibo, at may sarili silang mga pakana, mga ideya, at paraan nila ng paggawa ng mga bagay-bagay. Ang pagkakaroon nila ng kanilang sariling paraan ng paggawa ng mga bagay-bagay, ng sarili nilang mga pamamaraan, ay nangangahulugang hindi nila magagawang magpasakop sa Diyos. Ang kaya lamang nilang gawin ay ang kumilos ayon sa sarili nilang mga ideya at maghimagsik laban sa Diyos. Ganito kamapaghimagsik ang mga tao! Kaya, ang kalikasan ng tao ay hindi lamang mga simpleng tiwaling disposisyon tulad ng mababaw na pag-aakalang mas matuwid sila kaysa sa iba, labis na pagpapahalaga sa sarili, at kayabangan, o paminsan-minsang mga pagsisinungaling at panlilinlang sa Diyos; sa halip, ang diwa na ni Satanas ang naging diwa ng tao. Paanong ipinagkanulo noon ng arkanghel ang Diyos? At paano naman ang mga tao sa kasalukuyan? Sa totoo lang, matatanggap man ninyo o hindi, ang mga tao sa kasalukuyan ay hindi lamang ganap na ipinagkakanulo ang Diyos tulad ng ginawa ni Satanas, kundi tuwiran din silang mapanlaban sa Diyos sa kanilang mga puso, sa kanilang pag-iisip, at sa kanilang mga ideolohiya. Ito ang pagtitiwali ni Satanas sa sangkatauhan upang maging diyablo sila; tunay ngang naging supling na ni Satanas ang mga tao. Sasabihin ninyo marahil: “Hindi kami mapanlaban sa Diyos. Pinakikinggan namin anuman ang sinasabi ng Diyos.” Mababaw iyan; para ka lang nakikinig sa kung anumang sinasabi ng Diyos. Ang katunayan, kapag pormal Akong nagbabahagi at nagsasalita, walang mga kuru-kuro at mabuti ang pagkilos at masunurin ang karamihan ng mga tao, ngunit kapag nagsasalita Ako at gumagawa Ako ng mga bagay sa normal na pagkatao, o namumuhay at kumikilos Ako sa normal na pagkatao, umuusbong ang mga kuru-kuro nila. Sa kabila ng pagnanais na bigyan Ako ng puwang sa kanilang mga puso, hindi nila Ako mapaunlakan, at paano man pagbahaginan ang katotohanan, hindi nila mabitiwan ang kanilang mga kuru-kuro. Ipinakikita nito na ang kaya lamang ng tao ay relatibong magpasakop sa Diyos, hindi ganap. Alam mong Siya ang Diyos, at alam mong dapat magkaroon ng normal na pagkatao ang Diyos na nagkatawang-tao, kaya bakit hindi ka lubusang makapagpasakop sa Diyos? Ang Diyos na naging tao ay si Cristo, ang Anak ng tao; kapwa Siya may pagka-Diyos at normal na pagkatao. Sa panlabas, mayroon Siyang normal na pagkatao, ngunit nabubuhay at gumagawa sa loob ng normal na pagkataong ito ang Kanyang pagka-Diyos. Ngayon, naging tao ang Diyos bilang si Cristo, nagtataglay ng pagka-Diyos at pagkatao. Ngunit nakapagpapasakop lamang ang ilang tao sa ilan sa Kanyang mga makadiyos na salita at gawain, tinatanggap lamang nila ang Kanyang mga makadiyos na salita at malalim na wika bilang mga salita ng Diyos, habang binabalewala nila ang ilan sa Kanyang mga salita at gawain sa normal na pagkatao. May mga tao pa ngang mayroong ilang ideya at kuru-kuro sa kanilang mga puso, naniniwalang ang Kanyang makadiyos na wika lamang ang salita ng Diyos at na ang Kanyang pantaong wika ay hindi. Matatanggap ba ng ganitong mga tao ang lahat ng katotohanang ipinahahayag ng Diyos? Maaari ba silang dalisayin at gawing perpekto ng Diyos? Hindi maaari, dahil nakauunawa ang mga ganitong tao sa isang katawa-tawang paraan at hindi nila makakamit ang katotohanan. Sa madaling salita, lubhang komplikado ang panloob na mundo ng tao, at lalo nang komplikado ang mga mapaghimagsik na bagay na ito—hindi na ito kailangang ipaliwanag pa. Kaya ng mga tao na magpasakop sa pagka-Diyos ng Diyos, ngunit hindi nila kayang magpasakop sa ilan sa gawain at mga salita ng Kanyang normal na pagkatao, na nagpapakitang hindi sila tunay na nagpasakop sa Diyos. Palaging may kondisyon ang pagpapasakop ng mga tao sa Diyos; pinakikinggan nila ang anumang pinaniniwalaan nilang tama at makatwiran, at ayaw nilang pakinggan ang pinaniniwalaan nilang hindi tama at hindi makatwiran. Hindi sila nagpapasakop sa kung ano ang ayaw nilang pakinggan o sa kung ano ang hindi nila kayang gawin. Matatawag ba itong tunay na pagpapasakop? Talagang hindi. Ipinakikita nito na hindi mabubuti ang disposisyon ng mga tao, na talagang ubod ng sama at napakasama ng kanilang mga disposisyon—napakahalaga nito! Ibig sabihin, kahit kapag nagpapasakop nang kaunti ang mga tao sa Diyos, palagi itong pagpapasakop na mapili at may kondisyon, at hindi kailanman ganap na pagpapasakop sa Diyos. Kung sinasabing nakikinig at nagpapasakop ang isang tao, relatibong totoo lamang ito, dahil hindi mo pa naaapektuhan ang kanilang mga interes o tunay silang pinungusan, hindi mo pa sila prangkahan at direktang pinungusan. Sa sandaling tunay mo silang pungusan, magiging laban sila sa iyo at sisimangot buong araw. Kung may itatanong ka sa kanila, hindi sila sasagot, at kung may ipagagawa ka, ayaw nila itong gawin. Kapag may pinagawa kang ayaw nilang gawin, magsisimula silang manira ng mga bagay at maging matigas ang ulo sa iyo. Napakasama ng maaaring maging disposisyon ng isang tao! Alam mo namang Siya ang Diyos, bakit ganyan ang pagtrato mo sa Kanya? Wala itong pinagkaiba sa mga Pariseo at kay Pablo noon. Alam ba ni Pablo na Diyos si Jesus? Bakit niya inusig ang mga disipulo ni Jesus? Bakit niya inaresto ang napakarami sa kanila? Sa huli, nakita ni Jesus na sumobra na si Pablo sa kanyang pag-uusig, at sa daan patungong Damasco, hinampas Niya si Pablo. Nagliwanag sa paligid ni Pablo, at bumagsak ito sa lupa. Pagkatapos bumagsak, tinanong nito si Jesus: “Sino ka baga, panginoon?” Sabi sa kanya ni Jesus: “Ako ay si Jesus na iyong pinag-uusig” (Mga Gawa 9:5). Mula noon, naging mas masunurin na si Pablo. Kung hindi siya “tinanglawan” at hinampas ni Jesus, hindi tatanggapin ni Pablo si Jesus, lalo na ang mangaral para sa Kanya. Anong pinatutunayan nito? Pinatutunayan nito na napakasama ng mga kalikasan ng mga tao.

Madalas sabihin ng mga tao: “Lahat tayong mga tao ay may mga tiwaling disposisyon; wala sa atin ang makapagpapalugod sa Diyos,” at, “Napakamapagmagaling at napakalabis na mapagpahalaga sa sarili ang mga tao. Palagi silang naniniwalang mabuti sila, na mas mabuti sila kaysa sa iba!” Ang totoo, ito ang pinakapahapyaw na mga pagkaunawa; isa lamang itong maliit na aspekto ng isang tiwaling disposisyon. Bakit hindi mo tinatalakay iyong mga kaisipan at intensiyong maghimagsik at lumaban sa Diyos na nasa sarili mong kalikasan? Hinihingi ng Diyos na gawin mo ang isang bagay sa isang paraan, at iginigiit mong gawin ito sa iba pang paraan. Gumagawa ang Diyos sa isang paraan, at iginigiit mo na hingin na gumawa Siya sa iba pang paraan. Hindi ba ito pakikipagtagisan sa Diyos? May ganitong uri ng disposisyon ang lahat; walang makatatakas dito. Maraming tao ang nagkaroon ng mga karanasang ito; sa partikular, maraming lider at manggagawa ang itiniwalag. Bunga nito, ipinagkakalat ng ilang tao ang ideya, “Anuman ang gawin mo, huwag kang makipag-ugnayan sa Diyos. Sa sandaling gawin mo iyon, tiyak na magkakaroon ka ng mga kuru-kuro tungkol sa Kanya, at tiyak na mabubunyag ka.” Ano ang problema rito? Mahirap bang pakitunguhan ang Diyos? Hindi basta-bastang kinokondena ng Diyos ang mga tao. Hangga’t may konsensiya at katwiran ang mga tao, hindi sila kokondenahin ng Diyos sa pagsasabi o paggawa ng isang bagay na mali. Hinihimay lamang ng Diyos ang mga disposisyon ng mga tao upang makilala nila ang kanilang sarili; inililigtas Niya ang mga tao hangga’t maaari. Ang ilang tao, bagama’t madalas silang napupungusan habang naglilingkod bilang mga lider at manggagawa, ay kayang tanggapin ang katotohanan, at ngayon ay nakakapanindigan at nakakapagpatotoo sa Diyos. Kaya bakit nakakapanindigan ang mga taong ito? Hindi ito dahil wala silang mga tiwaling disposisyon; sa halip, ito ay dahil kaya nilang tanggapin ang mapungusan at kaya nilang tanggapin ang paghatol at pagkastigo, at dahil dito, nakamit nila ang pagsang-ayon ng Diyos. Kaya, marami na bang tao ang nabunyag at itiniwalag sa bahay ng Diyos? Medyo marami na talaga. Sapat na ito upang patunayang sa kasalukuyan, hindi lamang may mga tiwaling disposisyon ang mga tao—ang kanilang mga kalikasan ay nagawang tiwali na. Ang kanilang normal na pagkatao ay labis nang nagawang tiwali kaya’t ito ay wasak na wasak at tuluyang nawala—ibig sabihin, wala nang normal na pagkatao ang mga tao. Ang Diyos na nagkatawang-tao ay may normal na pagkatao, ngunit ang lahat ng tao ay may mga tiwaling disposisyon at walang gaanong normal na pagkatao, kaya imposibleng maging kaayon sila ng Diyos. Sa maraming usapin, tiyak na magkakaroon sila ng mga hindi pagkakasundo at pakikipagtalo sa Diyos, at magiging mapanlaban pa nga sa Diyos. Ito ay dahil walang may-takot-sa-Diyos na puso o pusong nagpapasakop sa Diyos ang mga tao. Hindi maaaring igiit ng isang tao sa mga tao na, “Dahil sa kinikilala mong Siya ang Diyos, dapat kang magpasakop sa Kanya anuman ang sabihin Niya,” lalong hindi niya maaaring igiit na magparaya sila sa Diyos sa bawat bagay. Hindi ito tungkol sa pagpaparaya; ang mga tao ay mga nilikha, at sa huli, ang Diyos ay Diyos at ang tao ay tao—dapat may hangganan sa pagitan nila. Paano nagdasal ang tagapaglingkod ni Abraham sa Diyos na si Jehova noong Kapanahunan ng Kautusan? “O Diyos na Jehova, Diyos ng aking panginoong si Abraham” (Genesis 24:12). Nilinaw niya ang pagkakaiba-iba ng posisyon, samantalang ang mga tao sa kasalukuyan ay naniniwalang: “Hindi gaanong naiiba ang Diyos sa atin. Mayroon din Siyang normal na pagkatao, at mayroon Siya ng mga pangangailangan, ng lahat ng uri ng damdamin, ng buhay, at ng mga aktibidad ng normal na pagkatao. Bagama’t gumagawa Siya ng makadiyos na gawain, hindi maaaring mawala ang Kanyang normal na pagkatao!” Sa sandaling magkaroon ang mga tao nitong pangkalahatang ideya ng “normal na pagkatao” sa loob nila, magkakaroon sila ng tendensiyang ituring ang gawain ng Diyos, ang mga salita Niya, at ang disposisyon Niya bilang normal na pagkatao ng tao, at itanggi ang Kanyang makadiyos na diwa. Ito ay isang napakalaking pagkakamali; ginagawa nitong imposibleng makilala ang Diyos, hindi ba? Hindi pa kayo nakikipag-ugnayan sa Diyos; sino sa inyo ang mangangahas sabihing, “Kung makikipag-ugnayan ako sa Diyos sa loob ng isang taon, ginagarantiya kong ni hindi ako magiging mapaghimagsik”? Walang sinuman ang makatitiyak. Mahigit 10 o 20 taon nang nananampalataya sa Diyos ang karamihan ng mga tao, ngunit walang sinumang kayang makakamit ng tunay na pagpapasakop sa Kanya. Sapat na ito upang ipakitang labis nang ginawang tiwali ni Satanas ang mga tao, at na nakabaon na sa puso ng mga tao ang disposisyon ni Satanas; may ilang tiwaling bagay na hindi ninyo man lang kayang hukaying mag-isa. Napakarami Ko nang sinabing salita, nagpahayag na Ako ng napakaraming katotohanan, ngunit halos walang nakauunawa talaga sa katotohanan. Matigas ang ulo at mali ang pag-iisip ng mga tao ngayon; sila ay manhid at labis na mapurol ang utak. Hindi sa medyo mangmang lang sila—nabuo na ang kanilang mga mapaghimagsik na kalikasan, ngunit hindi ninyo pa rin nakikita ito nang malinaw.

Ang ilang tao, kapag nakakaharap si Cristo sa loob ng isa o dalawang araw, ay nakikitang Siya ay hindi pamilyar at medyo nararamdaman nilang napipigilan sila: “Narito ang Diyos!” Nasa mga puso nila ang kaisipang ito, ngunit pagkatapos ng 10 araw o dalawang linggong pakikipag-ugnayan sa Kanya, habang paunti-unti silang nagiging mas pamilyar at malapit sa Kanya, nawawalan sila ng pagpipigil sa puso nila at hindi na nila pinagkakaiba ang katayuan nila at ang katayuan Niya. Ito ay para bang may lubos na pagkakapantay-pantay, nang walang anumang herarkiya; iniisip nilang nararapat para sa Diyos na ibahagi sa kanila ang buhay at kagalakan. Paminsan-minsan ay pinag-iisipan Ko, paano kaya naging ganito ang mga taong ito? Kung palagi Ko silang pupungusan at sesermunan, tiyak na sila ay magiging mabuti ang pag-uugali at mapagpasakop. Kapag nakikipag-usap Ako sa isang tao paminsan-minsan bilang isang kapantay, iniisip niya: “Hmm, tingnan mo kung gaano kabuti sa akin ang Diyos!” Ang pagiging mabuti sa iyo ay hindi nagpapatunay na wala kang mapaghimagsik na disposisyon o na mabuti ang iyong kalikasang diwa. Hindi ba? Ang ilang tao, kapag tinatrato Ko sila nang medyo mas mabuti at medyo nginingitian Ko sila ay nakalilimutan nila ang kanilang posisyon sa sansinukob, nakalilimutan nila kung saan sila nanggaling at kung ano ang kanilang pagkakakilanlan at diwa—nakalilimutan nila ang lahat ng ito. Tunay na napakasama ng mga kalikasan ng mga tao; wala silang anumang katwiran! Kung naniniwala ang ilang tao na napakabuti nila, sige at makipag-ugnayan ka sa Diyos sa loob ng ilang panahon at tingnan mo kung paanong malalantad ang lahat ng paghihimagsik at paglaban na nasa loob mo. Makipag-ugnayan ka sa Diyos sa loob ng ilang panahon—hindi kita paaalalahanan, pagagalitan, o pupungusan, at walang sinumang makikipagbahaginan sa iyo; daranas kang mag-isa, at makikita natin kung hanggang saan ang mararanasan mo. Kung hindi mo matatamo ang katotohanan, tiyak na labis kang mabibigo, hindi maisip ang magiging mga kahihinatnan nito. Masyadong malala ang mga mapaghimagsik na disposisyon ng mga tao; ang mga puso nila ay hindi kayang paunlakan ang iba! Ang iyong mapaghimagsik na disposisyon, satanikong kalikasan, at mayabang na puso ay hindi kayang paunlakan ang ibang mga tao. Marahil ang ilang tao, pagkatapos makipag-ugnayan sa Akin sa loob ng ilang panahon, ay nagkakaroon ng ilang maling kaisipan; kung hindi malulutas ang mga ito, sa sandaling maging mga kuru-kuro o panghuhusga ang mga ito, malalagay sila sa panganib. Sinasabi ng ilang tao: “Iyan ay dahil masyado Kang pangkaraniwan at normal. Hindi ako ganito sa pananampalataya ko sa Panginoong Jesus.” Pareho ito sa pananampalataya mo kay Jesus. Kung inilagay kayo sa kapanahunan ni Jesus, magiging kagaya lang kayo ng mga Pariseo, mapupuno ang mga isip ninyo ng mga kuru-kuro. Huwag mong isiping mahihigitan mo si Hudas. Nagawa niyang ipagkanulo at pagnakawan ng salapi ang Panginoon para sa kanyang sariling panggastos; maaaring hindi mo ipagkanulo ang Panginoon o walang ingat na gastusin ang salapi ng iglesia, ngunit hindi ka magiging isang taong nagpasakop sa Panginoon, at tiyak na mapupuno ka ng mga kuru-kuro, paghihimagsik, at paglaban. Ang mga salita at gawain ng Panginoong Jesus ay ang pagpapakita at gawain ng Diyos. Kaya bakit nilabanan ni Hudas ang Panginoon? Napakasama ng kanyang kalikasan; hindi niya magpatiisan si Cristo at iginiit na kalabanin si Cristo, at ito ang dahilan kung bakit siya tumanggap ng parusa at mga sumpa. Hindi ba labis ding nagdusa si Pedro habang sumusunod sa Diyos? Ngunit dahil mayroon siyang konsensiya at katwiran, at kaya rin niyang hangarin ang pagmamahal sa Diyos, sa huli ay ginawa siyang perpekto ng Diyos. Noon, nagkaroon din siya ng ilang kuru-kuro tungkol kay Jesus, at nakapagsabi ng ilang bagay na mali, ngunit dahil hinangad niya ang pagmamahal sa Panginoon, nagkamit siya ng kaunting kaalaman tungkol sa Panginoong Jesus sa huli. Samakatwid, hindi dapat magyabang ang mga tao. Pagdating sa mga bagay na hindi mo pa nararanasan, huwag mong garantiyahin na magtatagumpay ka o magagawa mo ito nang perpekto—ang gayong mga salita ay hindi makatotohanan o realistiko. Dapat mo munang maranasan ang mga bagay na ito bago ka magsalita tungkol sa iyong kaalaman at iyong mga kabatiran—saka lamang magiging praktikal ang mga iyon. Huwag mong sabihing: “O Diyos, halika sa bahay ko, ipinapangako kong hindi Kita gagalitin nang tulad ng iba. Ipinapangako kong hindi ako magiging kasing di-makatao gaya ng iba.” Hindi ito tiyak, dahil ang mga sangkap ng normal na pagkatao na nasa loob ng mga tao ay nawasak na; wala na ang kanilang normal na pagkatao, pati na rin ang kanilang konsensiya at katwiran—ang simple at tapat na pananalita, ang sentido komun ng normal na pagkatao, at ang kakayahang makinig at maging mapagpasakop, ang lahat ng positibong bagay na ito, ay nawala na sa loob ng mga tao. Kaya, ang mga prinsipyo ng mga tao sa pamumuhay at ang kanilang mga mithiin sa buhay ay nagbago na; sumusunod silang lahat sa satanikong pilosopiya at pinangingibabawan sila ng kalikasan ni Satanas. Tuso at mapanlinlang ang pananalita nila, pumupunta sila sa kung saanmang direksyon ang ihip ng hangin, at mahusay sila sa pagsasabi ng mga bagay na kaaya-ayang pakinggan—naniniwala silang napakasarap mamuhay nang ganito. Bakit sinasabing napakalalim nang nagawang tiwali ang mga tao? Matapos ang napakalalim na pagkatiwali, mayroon pa bang normal na pagkatao ang mga tao? Naniniwala kang mayroon kang isang tiwaling disposisyon, na pinaniniwalaan mong pagiging medyo mayabang, mapagmagaling at mapagmataas lamang, pagiging medyo mapanlinlang sa pananalita, o pagiging medyo pabasta-basta sa pagganap ng iyong mga tungkulin—iyon lamang. Ngunit napakababaw ng kaalamang ito; panlabas lamang ito. Ang susi ay na likas na masama ang tao, dinadakila ng lahat ng tao ang kasamaan at ikinakaila at nilalabanan nila ang Diyos, at naglaho na sa balat ng lupa ang kanilang normal na pagkatao. Hindi ba’t ganito ito? Kaya, ano ang dapat gawin ng mga tao upang maabot nila ang pamantayan ng pagiging isang nilikha? Ang susi ay ang makahanap ng isang landas ng pagsasagawa, isang angkop na paraan ng pagsasagawa, mula sa mga salita ng Diyos. Alam ninyong lahat na walang katangi-tanging mabubuting tao sa sangkatauhan, kaya bakit sinasabi ngayon na may mga taong may pagkatao samantalang ang iba naman ay wala? Kaya ba talagang isagawa ng mga taong may pagkatao ang mga katotohanang ito? Hindi rin nila kayang isagawa ang mga ito; sila ay medyo mas mabait at mas malumanay lang sa mga puso nila, at medyo mas responsable sa kanilang gawain—ngunit relatibo ang lahat ng ito, hindi lubos. Kung susuriin mo ang isang tao at sasabihin mong ganap na mabuti ang taong ito at wala siyang anumang mga kapintasan o paghihimagsik, na ganap siyang masunurin at mapagpasakop, at na hindi man lang siya pabasta-basta sa pagganap ng kanyang mga tungkulin, hindi ba’t isa itong pagmamalabis? Naaayon ba ito sa mga katotohanan? Mayroon ba talagang ganitong tao? Kung ganito kayo makaunawa ng mga bagay, iyan ay baluktot. Ngunit kung naniniwala kayong, “Katapusan na naming mga tao. Wala ni isa sa amin ang mabuti, kaya ano pang silbi ng pananalig sa Diyos? Hihinto na lamang ako sa pananalig at hihintayin ang kamatayan ko!” katawa-tawa rin ito. Palagi kayong lumalabis, na para bang hindi kayo nakauunawa ng wika ng tao; palagi kayong humihilig sa isang banda o sa kabila. Kung magsasalita Ako nang mas mahina at marahan, mabibigo kayong makilala ang mga sarili ninyo, ngunit kung magsasalita Ako nang masyadong mahigpit at malupit, yuyuko kayo, magiging negatibo, at susukuan pa ninyo ang inyong mga sarili. Kapag naririnig ng ilang tao ang mga salita ng paghatol at pagkondena ng Diyos, agad silang napaparalisa at naniniwalang katapusan na nila, na wala silang pag-asang maligtas. Ang mga taong ito ang mismong mga pinakamahirap iligtas, dahil hindi sila nakauunawa ng wika ng tao! Ngayon, kapag nagsasalita ang Diyos at naglalantad Siya ng mga tao, ito ay para ipaunawa sa kanila ang ugat ng tiwaling kalikasan ng tao at ipaunawa sa kanila kung bakit nagagawa ng tao na maghimagsik laban sa Diyos. Kapaki-pakinabang sa mga tao ang paglalantad ng mga bagay na ito. Kung hindi ilalantad ang mga bagay na ito, mananalig ka hanggang katapusan nang hindi mo kailanman nakikilala ang iyong sarili, palagi mong sasabihing mayabang ang arkanghel, o sasabihing mapagmataas ang taong ito at ang taong iyon naman ay mapaghimagsik. Paano naman ang sarili mo? May mga tao ring palaging sinasabing, “Tunay ngang mapaghimagsik kami sa Diyos,” ngunit hindi pa rin nila alam ang ugat ng kanilang paghihimagsik at hindi nila naaarok o naiintindihan ang diwa ng mga kalagayang iyon. Nangangahulugan ito na hindi nila kayang magbago at hindi sila maililigtas. Nauunawaan ba ninyo ang mga salitang ito? (Oo.)

Mayroong dalawang pangunahing aspekto sa katatapos Ko lamang ibahagi. Ang isang aspekto ay na, sa pananalig sa Diyos, dapat maisakatuparan ng isang tao ang tunay na pagpapasakop, dapat ganap niyang maabot ang pamantayan ng isang nilikha. Ang isa pa ay na ang paglalantad sa paghihimagsik na nasa loob ng mga tao at paglalantad sa kanilang kalikasan ay nagpapahintulot sa kanila na makilala ang kanilang mga sarili. Kung hindi sila ilalantad nang ganito at hahayaang makilala ang mga sarili nila, sasabihin ng lahat na mabuti sila at mas mabuti sila kaysa sa iba. Halimbawa, sasabihin ng ilang tao, “Napakalalim din ng pagkatiwali sa akin,” ngunit kapag nakikipag-ugnayan sila sa iba sa loob ng ilang panahon, naniniwala silang mas mabuti pa rin sila kaysa sa iba, iniisip nila: “Hindi ako mabuti; nakikita kong hindi ka mas mabuti, at sa totoo lang ay mas masahol ka pa kaysa sa akin!” Huwag mong isiping mas mabuti ka kaysa sa iba. Hindi ka mas mabuti kaysa sa iba sa anumang paraan; pare-pareho lang ang mga mapaghimagsik na kalikasan ng mga tao. Malinaw ba ang lahat ng ito? Ngayong natapos na nating pagbahaginan ito, ano sa palagay ninyong lahat? Iniisip ba ninyong: “Napakaraming taon na akong nananalig sa Diyos, at akala ko ay isa akong taong nagpasakop sa Diyos. Sa araw na ito, ngayong natapos nang magbahagi ang Diyos, sa wakas ay napagtanto kong wala akong tunay na pagpapasakop sa Diyos, at hindi ko pa rin Siya tinatrato bilang Diyos. Ni hindi ko magawang magpasakop sa Diyos—ako ay ganap na walang katwiran at napakagulo ng pananampalataya ko!” Kung talagang mayroon kang ganitong uri ng kaalaman, may pag-asa ka pang makapasok sa tamang landas ng pananalig sa Diyos at maging isang taong nagpapasakop sa Kanya; saka mo lamang matatamo ang kaligtasan.

Sipi 3

Isang malaking bilang ng mga tao ang hindi nagbibigay-halaga sa pagbabago ng kanilang buhay disposisyon sa pananampalataya sa Diyos, sa halip ay pinagtutuunan nila at inaalala ang saloobin ng Diyos sa kanila at kung kaya ba nila o hindi na magkaroon ng lugar sa puso ng Diyos. Palagi nilang sinusubukang hulaan kung paano sila nakikita ng Diyos at kung may posisyon ba sila o wala sa Kanyang puso. Maraming tao ang nagkikimkim ng ganitong mga uri ng kaisipan, at kung makakaharap nila ang Diyos, palagi nilang pinagmamasdan kung masaya o nagagalit Siya kapag nakikipag-usap Siya sa kanila. Tapos ay mayroon iyong mga laging nagtatanong sa iba na, “Nabanggit ba ng Diyos ang aking mga paghihirap? Ano ba ang tingin Niya sa akin? Nagpapakita ba Siya ng anumang pag-aalala para sa akin?” Ang ilan ay may mas seryoso pang mga isyu—kung napapasulyap man lang ang Diyos sa kanila, para bang may natuklasan silang isang bagong problema: “Naku, kakasulyap lang sa akin ng Diyos, at tila hindi masyadong masaya ang tingin sa Kanyang mga mata, hindi ito magandang senyales.” Binibigyan ng mga tao ng malaking pagpapahalaga ang gayong mga bagay. Sinasabi ng ilang tao na: “Ang sinasampalatayanan nating Diyos ay ang Diyos na nagkatawang-tao, kaya’t kung hindi Niya tayo pinapansin, hindi ba’t nangangahulugan iyon ng wakas para sa atin?” Ang ibig nilang sabihin dito ay, “Kung wala tayong lugar sa puso ng Diyos, bakit pa tayo mag-aabalang manampalataya? Dapat tumigil na lang tayo sa pananampalataya!” Hindi ba’t ito ay kawalan ng katwiran? Alam ba nila kung bakit dapat manampalataya ang mga tao sa Diyos? Hindi kailanman pinag-iisipan ng mga tao kung may lugar ba ang Diyos sa kanilang puso, gayumpaman ay gusto nila ng lugar sa puso ng Diyos. Kay yabang at palalo nila! Ito ang bahagi nila na pinakawalang katwiran. Mayroon pa ngang mga tao na sobrang walang katwiran na kapag nagtatanong ang Diyos tungkol sa ibang tao at hindi Niya binabanggit ang mga pangalan nila, o nagpapakita Siya ng pagmamalasakit o pangangalaga sa iba kaysa sa kanila, hindi sila nasisiyahan at nagsisimulang magmaktol at magreklamo tungkol sa Diyos, sinasabing hindi Siya matuwid at ni hindi man lang patas at makatwiran. Ito ay isang problema sa kanilang katwiran, at medyo abnormal din ang kanilang isipan. Sa karaniwang mga pagkakataon, palaging sinasabi ng mga tao na magpapasakop sila sa mga pagsasaayos at pamamatnugot ng Diyos, na hindi sila kailanman magrereklamo sa kung paano man sila tinatrato ng Diyos, at na ayos lang sa kanilang pungusan, hatulan, o kastiguhin sila ng Diyos, pero kapag nakatatagpo sila ng gayong mga bagay sa realidad, hindi nila tinatanggap ang mga ito. May katwiran ba ang mga tao? Napakataas ng tingin ng mga tao sa kanilang sarili at pinaniniwalaan nilang napakaimportante nila na kung inaakala man lang nilang tiningnan sila ng Diyos sa maling paraan, pakiramdam nila ay wala silang pag-asa na makamit ang kaligtasan, lalo pa kung pupungusan sila ng Diyos. O, kung may sinasabi ang Diyos sa kanila sa medyo mas mahigpit na tono at ito ay tumatagos sa kanilang puso, nagiging negatibo sila at nagsisimulang mag-isip na walang kabuluhan ang pananampalataya nila sa Diyos. Iniisip nilang, “Paano ako patuloy na mananampalataya sa Diyos kung hindi Niya ako pinapansin?” Ang ilan ay walang pagkilatis sa ganitong uri ng tao at iniisip pa nga nila na, “Napakametikuloso nila! Kaya pa nilang basahin ang kahulugan ng isang sulyap lang mula sa Diyos. Kita mo, tunay na silang nakatiyak sa Diyos sa lupa at tunay nilang itinuturing ang Diyos bilang Diyos.” Ganito ba talaga ang kaso? Masyadong nalilito ang mga taong ito at walang anumang nakikitang malinaw! Napakaliit ng tayog ng mga tao, at tunay nilang ibinubunyag ang lahat ng uri ng kapangitan. Napakahina ng katwiran nila—masyadong marami at masyadong labis-labis ang kanilang mga hinihingi sa Diyos, wala silang kahit katiting na katwiran. Palaging hinihingi ng mga tao na gawin ito o iyon ng Diyos at hindi nila makayang ganap na magpasakop sa Kanya o sumamba sa Kanya. Sa halip, nagpapataw sila ng mga di-makatwirang kahingian sa Diyos batay sa kanilang sariling mga kagustuhan, hinihinging maging mapagbigay Siya, na hindi Niya kailanman ikagagalit ang anumang bagay, at na kapag nakikita Niya ang mga tao, dapat ay palagi Siyang nakangiti at palaging nakikipag-usap sa kanila, at tustusan Niya sila ng katotohanan at makipagbahaginan sa kanila sa katotohanan. Hinihingi rin nilang lagi Siyang maging mapagpasensya at magpanatili Siya ng isang kaaya-ayang ekspresyon kapag kasama sila. Masyadong maraming hinihingi ang mga tao; masyado silang maselan! Dapat ninyong suriin ang mga bagay na ito. Napakahina ng katwiran ng tao, hindi ba? Hindi lang sa hindi kaya ng mga tao na ganap na magpasakop sa mga pamamatnugot at pagsasaayos ng Diyos o tanggapin ang lahat ng nagmumula sa Diyos, kundi sa halip, nagpapataw sila ng mga karagdagang hinihingi sa Diyos. Paano magiging tapat sa Diyos ang mga taong may gayong mga hinihingi? Paano sila makapagpapasakop sa mga pagsasaayos ng Diyos? Paano nila makakayang mahalin ang Diyos? May mga hinihingi ang lahat ng tao sa kung paano sila dapat mahalin, pagtimpian, bantayan, protektahan, at pakitaan ng pagmamalasakit at pangalagaan ng Diyos, pero wala sa kanila ang may anumang hinihingi sa kanilang sarili kung paano dapat mahalin ang Diyos, isipin ang Diyos, maging mapagsaalang-alang sa Diyos, palugurin ang Diyos, magkaroon ng Diyos sa kanilang puso, at sumamba sa Diyos. Umiiral ba ang mga bagay na ito sa puso ng mga tao? Ito ang mga bagay na dapat matamo ng mga tao, kaya bakit hindi nila isinasapuso ang mga bagay na ito? May mga taong kayang maging masigasig sandali at medyo kayang talikuran ang mga bagay-bagay at igugol ang kanilang sarili, pero hindi ito pangmatagalan; ang pagkakaroon ng isang maliit na aberya ay maaaring magdulot sa kanila ng pagkahina ng loob, kawalan ng pag-asa, at pagreklamo. Napakaraming paghihirap ng mga tao, at napakakaunting tao ang naghahangad sa katotohanan at naghahangad na mahalin at bigyang-kasiyahan ang Diyos. Lubos na nagkukulang sa katwiran ang mga tao; nasa maling posisyon sila. Dagdag pa rito, nakikita nila ang kanilang sarili bilang napakahalaga. Mayroon ding iyong mga nagsasabing, “Tinitingnan tayo ng Diyos bilang ang perlas ng Kanyang buhay. Hindi Siya nagdalawang-isip na pahintulutan ang Kanyang bugtong na Anak na ipako sa krus para tubusin ang sangkatauhan. Nagbayad ang Diyos ng malaking halaga para tubusin tayo—napakahalaga natin at lahat tayo ay may lugar sa puso ng Diyos. Espesyal na grupo tayo ng mga tao at may mas mataas na katayuan kaysa sa mga walang pananampalataya—tayo ay mga tao ng kaharian ng langit.” Iniisip nilang medyo matayog at dakila ang kanilang sarili. Noon, maraming lider ang may ganitong mentalidad; matapos maiangat, naniwala sila na mayroon silang tiyak na katayuan at posisyon sa sambahayan ng Diyos. Inisip nilang, “Pinapahalagahan ako ng Diyos at maganda ang tingin Niya sa akin, at pinahintulutan Niya akong maglingkod bilang isang lider. Dapat galingan ko sa pagiging abala at pagtatrabaho para sa Kanya.” Labis silang nasiyahan sa kanilang sarili. Gayumpaman, pagkaraan ng ilang panahon, gumawa sila ng isang masamang bagay at naipakita ang tunay nilang kulay, at pagkatapos sila ay tinanggal, at sila ay nanlumo at iniyuko ang kanilang ulo. Nang nailantad at napungos ang kanilang kapangitan, mas naging negatibo sila, at hindi na nakapagpatuloy sa pananampalataya. Naisip nila sa kanilang sarili na, “Walang pagsasaalang-alang sa aking damdamin ang ginagawa ng Diyos, wala talaga Siyang pakialam na isalba ang aking pride. Sinasabi nilang may simpatya ang Diyos sa mga kahinaan ng tao, kung gayon bakit ako tinanggal pagkatapos ng ilang maliliit na pagsalangsang?” Pagkatapos ay pinanghinaan sila ng loob at ginustong abandonahin ang kanilang pananampalataya. Ang gayong mga tao ba ay may tunay na pananalig sa Diyos? Kung ni hindi man lang nila matanggap na mapungusan, kung gayon ay napakababa ng kanilang tayog, at hindi tiyak kung matatanggap ba nila ang katotohanan sa hinaharap. Nasa panganib ang gayong mga tao.

Hindi mataas ang hinihingi ng mga tao sa kanilang mga sarili, pero mataas ang hinihingi sa Diyos. Hinihingi nila sa Kanya na maging napakabait sa kanila, at maging mapagpasensiya at matulungin sa kanila, mahalin at protektahan sila, pagkalooban sila, at ngitian sila, maging mapagparaya sa kanila, makibagay sa kanila, at pangalagaan sila sa maraming paraan. Inaasahan nila na hindi Siya maging istrikto man lamang sa kanila o gawan ng anumang bagay na makapagpapasama ng loob nila kahit kaunti, at nasisiyahan lamang sila kung kinakausap Niya nang malambing araw-araw ang mga ito. Ang mga tao’y mayroong napakahinang katwiran! Hindi malinaw sa kanila kung ano ang dapat nilang gawin, kung ano ang dapat nilang matamo, kung anong mga pananaw ang dapat nilang taglayin, kung anong katayuan ang dapat nilang kalagyan upang paglingkuran ang Diyos, at kung anong posisyon ang angkop na paglagyan ng kanilang sarili. Ang mga taong may kaunting katayuan ay may napakataas na pagtingin sa kanilang sarili, at ang mga taong walang katayuan ay napakataas ang tingin sa kanilang sarili. Kailanma’y hindi nakikilala ng mga tao ang kanilang sarili. Dapat mong marating ang isang punto sa iyong pananampalataya sa Diyos kung saan, paano man Siya magsalita sa iyo, gaano man Siya kahigpit sa iyo, at gaano man Siya maaaring bumalewala sa iyo, nagagawa mo na manatiling nananampalataya, hindi magkaroon ng mga reklamo, at patuloy na gawin ang tungkulin mo tulad ng dati. Sa gayon, ikaw ay magiging isang nasa gulang at makaranasang tao, at totoong magkakaroon ng kaunting tayog at kaunting katwiran ng isang normal na tao. Hindi ka hihingi sa Diyos, hindi na magkakaroon pa ng labis-labis na mga pagnanasa, at hindi na hihiling pa sa iba o sa Diyos ayon sa sariling kagustuhan. Ipakikita nito na taglay mo ang isang bagay ukol sa wangis ng isang tao. Sa kasalukuyan, napakarami ninyong hinihingi, masyadong labis-labis ang mga hinihinging ito, at mayroon kayong sobra-sobrang sariling kalooban. Nagpapatunay ito na ikaw ay hindi nakatayo sa tamang posisyon; masyadong mataas ang iyong posisyon na kinatatayuan, at tinitingnan mo ang iyong sarili bilang masyadong marangal—na tila ba hindi ka labis-labis na mas mababa sa posisyon kaysa sa Diyos. Samakatwid ay mahirap kang pakitunguhan, at ito mismo ang kalikasan ni Satanas. Kung umiiral ang ganitong mga kalagayan sa iyong kalooban, tiyak na magiging negatibo ka nang mas madalas at magiging normal nang mas bihira, kaya’t magiging mabagal ang iyong buhay paglago. Sa kabilang banda, ang ibang mga tao ay may dalisay na puso at di-masyadong maselan, kaya mas madali nilang tanggapin ang katotohanan at mas mabilis ang kanilang pag-usad. Iyong mga may dalisay na puso ay hindi nakararanas ng labis na pagdurusa, pero ikaw ay napakasentimental, masyado kang maselan, at palagi kang humihingi sa Diyos, kaya’t nahaharap ka sa malalaking balakid sa pagtanggap sa katotohanan at nagiging mabagal ang pag-usad ng iyong paglago sa buhay. May ilang tao na naghahangad pa rin sa katotohanan paano man sila atakehin at ibukod ng iba, at hindi apektado kahit kaunti ng mga ito. Ang mga taong tulad nito ay may malawak na pang-unawa, kaya’t hindi sila masyadong nagdurusa at mas kaunting hadlang ang kinakaharap nila sa kanilang buhay pagpasok. Maselan ka at laging naaapektuhan ng isang bagay o ibang bagay—kung sino ang tumingin sa iyo nang masama, kung sino ang nangmaliit sa iyo, kung sino ang hindi pumansin sa iyo, o kung ano ang sinabi ng Diyos na nagpasama sa iyong loob, o kung anong masasakit na salita ang Kanyang sinabi na tumagos sa iyong puso at nakasakit sa pagpapahalaga mo sa iyong sarili, o kung anong mabuting bagay ang Kanyang ibinigay sa iba at hindi sa iyo—at pagkatapos ay nagiging negatibo ka at nagkakaroon pa ng maling pagkaunawa sa Diyos. Ang ganitong mga tao ay maselan at medyo hindi makatwiran. Paano man ang pagbabahagi ng isang tao ng katotohanan sa kanila, hindi pa rin nila ito tatanggapin at hindi malulutas ang kanilang mga problema. Ang mga taong ito ang pinakamahirap pakitunguhan.

Madalas Ko kayong naririnig na nagbabahaginan nang ganito: “Nabigo ako sa isang partikular na bagay at nang maglaon, pagkatapos dumaan sa ilang pagdurusa, nagkamit ako ng kaunting pagkaunawa.” Karamihan ng tao ay nakakaranas ng mga bagay sa ganitong paraan—napakababaw ng ganitong uri ng karanasan. Maaaring nakamit itong kakaunting pagkaunawa na ito pagkatapos ng ilang taon ng mga karanasan, at maaaring nakaranas ang mga tao ng maraming pagdurusa at dumaan sa maraming paghihirap para lang makamit ang kakaunting pagkaunawa at pagbabagong ito. Kahabag-habag naman iyon! Napakaraming dumi sa pananampalataya ng mga tao, napakahirap para sa kanila na manampalataya sa Diyos! Hanggang ngayon, marami pa ring dumi sa loob ng bawat tao, at marami pa rin silang hinihingi sa Diyos—lahat ito ay mga dumi ng mga tao. Ang pagkakaroon ng gayong dumi ay patunay na may problema sa kanilang pagkatao, at isa itong pagbubunyag ng kanilang mga tiwaling disposisyon. May pagtatangi na dapat gawin sa pagitan ng mga tama at di-tamang hinihingi na ipinapataw ng tao sa Diyos—dapat itong malinaw na makilatis. Dapat maging malinaw sa isang tao kung anong katayuan ang dapat niyang kalagyan at kung anong katwiran ang dapat niyang taglayin. Napansin Kong palaging nakatuon ang ilang tao sa kung anong uri ng ekspresyon ang mayroon Ako kasama ang mga tao at palaging pinag-aaralan kung sino ang tinatrato ng Diyos nang mabuti at kung sino ang tinatrato Niya nang hindi mabuti. Kung nakikita nila ang Diyos na tinitingnan sila nang may di-nalulugod na ekspresyon, o naririnig Siyang inilalantad o kinokondena sila, hindi nila ito mapalalampas—kahit paano ka pa makipagbahaginan sa kanila, hindi ito uubra, at gaano man katagal ang lumipas na panahon, hindi sila magbabago. Tinutukoy nila ang kanilang sarili, pinanghahawakan iyong isang nasambit na parirala at ginagamit ito para tukuyin ang saloobin ng Diyos sa kanila, at nalulugmok sila sa pagkanegatibo. Kahit paano magbahagi ng katotohanan ang sinuman sa kanila, ayaw nila itong tanggapin. Talagang hindi ito makatwiran. Malinaw na nagkukulang ang tao ng kahit katiting na kaalaman tungkol sa matuwid na disposisyon ng Diyos at hindi niya talaga ito nauunawaan. Hangga’t kayang magsisi at magbago ng mga tao, magbabago rin ang saloobin ng Diyos sa kanila. Kung ang iyong saloobin sa Diyos ay hindi nagbabago, magbabago ba ang saloobin ng Diyos sa iyo? Kung magbabago ang iyong saloobin, magbabago rin ang saloobin ng Diyos, pero kung hindi magbabago ang iyong saloobin, hindi rin magbabago ang saloobin ng Diyos. May ilang tao, hanggang ngayon, na wala pa ring alam sa kung ano ang kinamumuhian ng Diyos, kung ano ang gusto Niya, ang Kanyang kagalakan, galit, pighati, at kaligayahan, ang Kanyang pagkamakapangyarihan-sa-lahat, at ang Kanyang karunungan, at hindi man lang sila makapagsalita tungkol sa ilang kaalamang batay sa pakiramdam—ito ang dahilan kung bakit napakahirap pakitunguhan ang tao. Hindi matandaan ng mga tao ang mga taimtim at mapagpasensiyang salita na sinasabi sa kanila ng Diyos, subalit may masabi lang Siyang isang seryosong puna o masabing isang pangungusap ng pagpupungos o paghatol, nananahan ito sa kanilang puso. Bakit hindi sineseryoso ng mga tao ang mga salita ng positibong patnubay, habang nababagabag, nagiging negatibo, at hindi sila nakababawi kapag nakaririnig ng mga salita ng paghatol at pagpupungos? Sa huli, maaaring mangailangan ng mahabang panahon ng pagmumuni-muni bago sila magbago, at magigising lang sila pagkatapos itong isama sa ilang nakakapagpalubag-loob na salita ng Diyos. Kung wala ang mga nakakapagpalubag-loob na salitang ito, hindi sila makakaalis mula sa kanilang pagiging negatibo. Kapag nagsisimula pa lang maranasan ng mga tao ang gawain ng Diyos, marami silang maling kaalaman at maling pagkakaunawa tungkol sa Diyos. Palagi silang naniniwala na sila ay tama, palaging kumakapit sa sarili nilang mga ideya, at anuman ang sinasabi ng iba ay hindi nila ito tinatanggap. Pagkatapos lang nilang magkaroon ng tatlo hanggang limang taon ng karanasan saka sila unti-unting nagsisimulang makaunawa, magkaroon ng kabatiran, makilala na sila ay nasa mali, at maramdaman kung gaano sila kahirap pakitunguhan. Tila ba noon lang nila narating ang hustong gulang. Habang nagkakaroon sila ng mas maraming karanasan, nauunawaan nila ang Diyos, at nababawasan ang kanilang mga maling pagkakaunawa sa Kanya, hindi na sila nagrereklamo, at nagsisimula silang manampalataya sa Diyos nang normal. Kung ikukumpara noon, ang kanilang tayog ay medyo katulad na sa isang taong nasa hustong gulang. Dati ay para silang mga bata—malamang na magtampo, nagiging negatibo, at lumalayo sa Diyos anumang partikular na oras. Maaaring nagreklamo sila kapag nahaharap sa anumang partikular na usapin, nakabuo sila ng mga kuru-kuro mula sa pagbabasa ng anumang partikular na sipi ng mga salita ng Diyos, at maaaring nagsimula silang pagdudahan ang Diyos anumang partikular na oras—ganito ito kapag masyadong mababa ang tayog ng sinuman. Ngayong marami na silang naranasan at nabasa na mga salita ng Diyos sa loob ng ilang taon, lumago na sila, at naging mas matatag kaysa noon. Ang lahat ng ito ay resulta ng pagkaunawa sa katotohanan—ito ang epekto na mayroon sa kanila ang katotohanan. Kaya, hangga’t nauunawaan ng mga tao ang katotohanan at nakakayang tanggapin ito, walang problemang hindi nila kayang lutasin, at palagi silang may makakamit, gaano man katagal silang dumanas. Siyempre, hindi ito magiging sapat kung ang haba ng panahon ng kanilang pagdanas ay masyadong maikli, pero hangga’t umaani sila ng mga pakinabang mula sa bawat karanasan nila, mabilis silang lalago sa buhay.

Ang katunayan na nililinang kayo ngayon habang nagseserbisyo bilang mga lider, manggagawa, o superbisor, o habang gumagawa ng mahahalagang tungkulin ay hindi nagpapatunay na kayo ay may mas mataas na tayog. Ang ibig sabihin lang nito ay bahagya kayong may mas mahusay na kakayahan kaysa sa karaniwang tao, na medyo mas masugid kayo sa inyong hangarin, at medyo may mas malaking halaga sa paglilinang sa inyo. Hindi ito nangangahulugan na kaya ninyong magpasakop sa Diyos o ipasailalim ang inyong sarili sa mga pamamatnugot ng Diyos, ni hindi ito nangangahulugan na isinantabi ninyo ang inyong mga kinabukasan at ekspektasyon. Wala pa kayong ganitong uri ng katwiran. Mayroon pa rin kayong lahat na dinadalang kaunting pagkanegatibo sa inyong gawain, at posible rin na may dinadala kayong mga intensyon at ekspektasyon ng pagkakamit ng mga pagpapala, at maging ng dinadalang mga kuru-kuro at imahinasyon ng tao. Kasabay nito, may dala kayong ilang pasanin habang ginagawa ang inyong gawain, na para bang sinusubukan ninyong pagbayaran ang mga dating kasalanan sa pamamagitan ng pag-iipon ng merito sa halip na gumagawa kayo dahil gusto ninyo at masaya kayong gawin ito. Hindi pa rin kayo umabot sa punto kung saan kahit paano kayo tratuhin ng Diyos, ang tanging inaalala ninyo ay kung paano kikilos nang ayon sa Kanyang mga layunin at hinihingi. Kaya ba ninyong makamit ito? Wala kayong ganitong katwiran. Gusto ninyong kilatisin ang Diyos, iniisip na: “Ano ba talaga ang saloobin ng Diyos sa akin? Ginagamit Niya ba ako para magserbisyo o para iligtas at perpektuhin ako?” Gusto ninyong lahat na kumilatis sa ganitong paraan; hindi lang kayo nangangahas na sabihin ito. Ang katunayan na hindi kayo nangangahas na sabihin ito ay nagpapatunay na mayroon pa ring ideyang nangingibabaw sa inyo: “Walang saysay na pag-usapan ito—ito lang talaga ang kalikasan ko, at hindi ito mababago. Hangga’t pinipigilan ko ang aking sarili sa paggawa ng anumang masama, sapat na iyon—wala akong masyadong hinihiling sa sarili ko.” Ikinukulong ninyo ang inyong sarili sa pinakamababang posibleng posisyon at sa huli ay hindi kayo kailanman nakakausad, habang nagtataglay rin kayo ng isang pabasta-bastang paraan ng pag-iisip habang ginagawa ninyo ang inyong mga tungkulin. Pagkatapos lang na mabahaginan nang ilang beses na nagsisimula kayong lahat na maunawaan ang kaunting katotohanan at malaman ang kaunting realidad ng katotohanan. Ginagamit ka man o hindi, o anuman ang saloobin sa iyo ng Diyos—hindi mahalaga ang mga bagay na ito. Ang susi ay nakasalalay sa iyong subhetibong mga pagsisikap, ang landas na pinili mong tahakin, at kung kaya mo bang magbago sa huli o hindi—ito ang mga pinakamahalagang punto. Gaano man kabuti ang saloobin ng Diyos sa iyo, hindi ito magiging sapat kung hindi ka magbabago. Kung madarapa ka sa tuwing may nangyayari sa iyo, at wala kang kahit katiting na katapatan, gaano man kabuti ang saloobin ng Diyos sa iyo, wala itong silbi. Ang pinakamahalaga ay ang landas na pipiliin mong tahakin. Maaaring isinumpa ka ng Diyos at pinagsalitaan ka nang may poot at pagkamuhi noon, pero kung nagbago ka na ngayon, magbabago rin ang saloobin ng Diyos sa iyo. Palaging natatakot, hindi mapalagay, at walang tunay na pananalig ang mga tao, na nagpapahiwatig na hindi pa rin nila nauunawaan ang mga layunin ng Diyos. Ngayong mayroon na kayong kaunting pagkaunawa, magiging negatibo at mahina pa rin ba kayo kapag may mga nangyayari sa inyo sa hinaharap? Makakapagsagawa ba kayo ng katotohanan at makakapanindigan sa inyong patotoo? Magagawa ba ninyong tunay na magpasakop sa Diyos? Kung makakamit ninyo ang mga bagay na ito, magkakaroon kayo ng katwiran ng normal na pagkatao. Mayroon na ba kayo ngayong kaalaman sa mga tiwaling disposisyon ng tao at sa kaligtasan at mga layunin ng Diyos? Kahit papaano ay mayroon kayong pangkalahatang ideya. Kapag, isang araw, makapasok kayo sa ilang realidad ng lahat ng aspekto ng katotohanan, ganap ninyong maisasabuhay ang normal na pagkatao.

Sipi 4

Ang pinakamahalagang bahagi ng paghahanap ng katotohanan ay ang magtuon sa pagbabasa ng mga salita ng Diyos. Ang dami ng maaaring matamo ng isang tao sa pagbabasa ng mga salita ng Diyos ay nakasalalay sa kanyang abilidad na umarok. Bagama’t ang lahat ay nagbabasa ng mga salita ng Diyos, may ilan na kayang umunawa ng tunay na kahulugan at makahanap ng liwanag mula sa mga ito, at hangga’t nagbabasa sila ng mga salita ng Diyos, may makukuha sila. Subalit hindi ganoon ang iba. Nakatuon lamang sila sa pag-unawa sa mga doktrina kapag nagbabasa sila ng mga salita ng Diyos. Bunga nito, pagkatapos ng maraming taon ng pagbabasa ng mga salita ng Diyos, nauunawaan nila ang maraming doktrina, subalit tuwing nakararanas sila ng mga problema, hindi nila kayang malutas ang mga ito; wala sa kanilang natutunan ang kapaki-pakinabang. Ano ang nangyayari dito? Kahit na nagbabasa ng mga salita ng Diyos ang lahat ng tao, magkaiba ang mga resulta. Kaya itong tanggapin ng mga taong umiibig sa katotohanan, samantalang ayaw itong tanggapin ng mga hindi umiibig sa katotohanan kahit pa nagbabasa sila ng mga salita ng Diyos. Hindi nila hahanapin ang katotohanan sa mga salita ng Diyos anumang mga problema ang kaharapin nila. Kayang talakayin ng mga taong may kaunting karanasan ang ilang praktikal na bagay kapag nagbabasa sila ng mga salita ng Diyos at nagsasalita tungkol sa kanilang praktikal na kaalaman ng katotohanan—pagkaunawa ito sa katotohanan. Nauunawaan lamang ng mga walang karanasan ang literal na kahulugan ng mga salita ng Diyos, at wala sila ni katiting na kaalamang batay sa karanasan—hindi ito maituturing na pagkaunawa sa katotohanan. Madalas sabihin sa iba ng ilang lider na pumupunta sila sa iglesia upang magkaloob ng katotohanan. Tama ba ang pahayag na ito? Hindi dapat sabihin nang basta-basta ang mga salitang “magkaloob ng katotohanan.” Sino ba ang nagtataglay ng katotohanan? Sino ba ang nangangahas magsabi na nagkakaloob sila ng katotohanan? Hindi ba’t labis-labis ang pahayag na ito? Kapag nananampalataya kayo sa Diyos at sumusunod sa Kanya, mga tao lamang kayo na tumatanggap at naghahanap ng katotohanan. Kung kaya ninyo itong gawin, napakabuti na niyon. Kahit pa kaya ng isang tao na maunawaan ang ilang katotohanan at makapagsalita tungkol sa kaunting kaalamang batay sa karanasan sa katotohanan, hindi masasabing siya ay nagkakaloob ng katotohanan dahil walang taong nagtataglay ng katotohanan. Paano matatawag na pagkakaloob ng katotohanan ang pagsasalita tungkol sa kaunting kaalamang batay sa karanasan? Samakatwid, mailalarawan lamang ang mga lider at manggagawa bilang gumagampan sa gawain ng pagdidilig, at bilang partikular na responsable sa buhay pagpasok ng mga kapatid sa iglesia. Hindi maaaring sabihing sila ay nagkakaloob ng katotohanan. Kahit pa ang isang tao ay may kaunting tayog, hindi pa rin maaaring sabihin na siya ay nagkakaloob ng katotohanan sa iba. Hinding-hindi ito maaaring sabihin. Ilang tao ba ang nakauunawa sa katotohanan? Ang tayog ba ng isang tao ang nagbibigay-kalipikasyon sa kanya para magkaloob ng katotohanan? Kahit pa may kaunting karanasan at kaalaman sa katotohanan ang isang tao, hindi maaaring sabihing nakapagkakaloob siya ng katotohanan. Hinding-hindi iyon maaaring sabihin, napakasalat nito sa katwiran. May mga taong ikinararangal ang pagdidilig sa iglesia at pagkakaloob ng katotohanan, na para bang marami silang nauunawaan sa katotohanan. Gayunman, hindi nila makilala ang mga huwad na lider at mga anticristo. Hindi ba’t isa itong kontradiksiyon? Kung may magtatanong sa iyo kung ano ang katotohanan, at sasagutin mo ng, “Ang salita ng Diyos ang katotohanan; ang katotohanan ay ang salita ng Diyos,” nauunawaan mo ba ang katotohanan? Kaya mo lamang magsabi ng mga salita at doktrina, at wala kang kaalamang batay sa karanasan sa kung ano ba ang katotohanan, kaya hindi ka kalipikadong magkaloob nito sa iba. Sa ngayon, kulang pang lahat sa karanasan ang mga naglilingkod bilang lider; may kaunti lamang silang kakayahan at pagnanais na hangarin ang katotohanan. Angkop sila sa paglilinang at pagsasanay, at kaya nilang manguna sa paggawa ng mga tungkulin. Kahit pa kaya nilang magbahagi tungkol sa kaunting kaalaman, paano masasabing nagkakaloob sila ng katotohanan? Kayang magsalita ng karamihan sa mga lider at manggagawa tungkol sa kaunting kaalaman, pero hindi ibig sabihin niyon na mayroon silang katotohanang realidad. Kung tutuusin, maraming taon na silang nakinig sa mga sermon at may kaunti silang mababaw na kaalaman; handa silang magbahagi tungkol sa katotohanan at kaya nilang medyo makatulong sa iba, pero hindi maaaring sabihing nagkakaloob sila ng katotohanan. May kakayahan ba ang mga lider at manggagawa na magkaloob ng katotohanan? Walang-wala. Nangangaral at nagdidilig sa iglesia ang mga lider at manggagawa; ang pinakamahalaga, kailangan ay kaya nilang lumutas ng praktikal na mga problema, iyon ang tanging paraan upang tunay nilang madiligan ang iglesia. Sa ngayon, hindi pa rin kayang lutasin ng karamihan sa mga lider at manggagawa ang maraming praktikal na problema. Kahit pa nakakapagbahagi sila ng kaunting kaalaman tungkol sa katotohanan, ang karamihan pa rin sa kanilang sinasabi ay mga salita at doktrina lamang. Hindi nila kayang magbahagi nang malinaw tungkol sa realidad ng katotohanan, samakatwid ay kaya ba talaga nilang lumutas ng mga problema? Karamihan sa mga lider at manggagawa ay mayroon lang ng kaunting abilidad na umarok at wala pa silang gaanong praktikal na karanasan. Maaari bang sabihin na mas nauunawaan nila ang katotohanan at higit silang may katotohanang realidad kaysa sa iba? Hindi ito maaaring sabihin, kapos pa sila rito. May mga lider at manggagawa na iniaangat para lang malinang; hinahayaan silang magsanay dahil may kaunti silang kakayahan, at taglay nila ang kaunting abilidad na umarok, at angkop ang kanilang kapaligirang pampamilya. Hindi naman ibig sabihin ng pag-aangat ay nagtataglay siya ng katotohanang realidad at kaya niyang magkaloob ng katotohanan. Ibig sabihin lamang nito na ang mga naghahangad ng katotohanan ay nagtatamo ng kaliwanagan at liwanag bago ang iba, pero kapos ang liwanag na ito sa katotohanan, hindi ito bahagi ng katotohanan, umaayon lamang ito sa katotohanan. Tanging ang tuwirang ipinahahayag ng Diyos ang katotohanan. Ang pagbibigay-liwanag ng Banal na Espiritu ay sumusunod lamang sa katotohanan, dahil ang Banal na Espiritu ay nagbibigay-liwanag sa mga tao ayon sa kanilang tayog. Hindi Niya tuwirang ipinahahayag sa mga tao ang katotohanan. Sa halip, nagbibigay Siya sa kanila ng liwanag na kaya nilang makamit. Kailangan mo itong maunawaan. Kung may kaunting kabatiran ang isang tao sa mga salita ng Diyos at mayroon siyang kaunting kaalamang batay sa karanasan, maibibilang ba ito na katotohanan? Hindi. May kaunti lamang siyang pagkaunawa sa katotohanan. Ang mga salita ng kaliwanagan ng Banal na Espiritu ay hindi kumakatawan sa mga salita ng Diyos, hindi kumakatawan sa katotohanan, at hindi ang katotohanan. Ang taong iyon ay may kaunti lamang pagkaunawa sa katotohanan, at medyo naliwanagan ng Banal na Espiritu. Kung nagtatamo ang isang tao ng kaunting pagkaunawa sa katotohanan at pagkatapos ay naipagkakaloob ito sa iba, ang pawang ginagawa lamang niya ay magkaloob sa iba ng kanyang pagkaunawang batay sa karanasan. Hindi mo maaaring sabihing nagkakaloob siya ng katotohanan sa iba. Ayos lang kung sabihin mong nagbabahagi siya tungkol sa katotohanan; ito ay angkop na paglalarawan. Bakit Ko ito sinasabi? Dahil ang ibinabahagi mo ay ang pagkaunawa mo sa katotohanan; hindi ito katumbas ng katotohanan mismo. Samakatwid, masasabi mo lamang na nagbabahagi ka tungkol sa kaunting pagkaunawang batay sa karanasan; paano mo masasabing nagkakaloob ka ng katotohanan? Ang pagkakaloob ng katotohanan ay hindi isang simpleng bagay. Sino ang karapat-dapat na magsabi ng pangungusap na ito? Tanging ang Diyos lamang ang may kakayahan na magkaloob ng katotohanan sa mga tao. May kakayahan ba ang mga tao? Samakatwid, kailangan mong makita nang malinaw ang bagay na ito. Hindi lamang ito isang isyu ng paggamit ng mga maling salita, ang pinakabuod ay nilalabag at binabaluktot mo ang mga katunayan. Kalabisan ang ipinapahayag mo. Maaaring ang mga tao ay may kaunting pagkaunawang batay sa karanasan sa mga salita ng Diyos, pero hindi mo masasabing mayroon silang katotohanan, o na sila ay sa katotohanan. Hinding-hindi mo ito masasabi. Kahit gaano pa ang pagkaunawang nakakamit ng mga tao mula sa katotohanan, hindi mo masasabing taglay nila ang buhay ng katotohanan, lalong hindi masasabing sila ay sa katotohanan. Hinding-hindi mo ito masasabi. Ang nauunawaan lamang ng mga tao ay kaunting katotohanan at may kaunti lang silang liwanag at ilang paraan ng pagsasagawa. May kaunti lamang silang realidad ng pagpapasakop, at kaunting tunay na pagbabago. Pero hindi mo masasabing nakamit na nila ang katotohanan. Pinagkakalooban ng Diyos ng buhay ang mga tao sa pamamagitan ng pagpapahayag ng katotohanan. Ipinag-uutos din ng Diyos na maunawaan ng mga tao ang katotohanan at makamit ang katotohanan upang mapaglingkuran at mapalugod nila Siya. Kahit pa dumating ang araw na maranasan ng mga tao ang gawain ng Diyos hanggang sa puntong tunay na nilang nakamit ang katotohanan, hindi mo pa rin masasabing ang mga tao ay sa katotohanan, lalo ang sabihing taglay ng mga tao ang katotohanan. Ito ay dahil kahit pa may maraming taon ng karanasan ang mga tao, may hangganan ang dami ng katotohanang makakamit nila, at ito ay napakababaw. Ang katotohanan ang pinakamalalim at pinakamahiwagang bagay; ito ang tinataglay ng Diyos at ang Kanyang pagiging Diyos. Kahit maranasan ng mga tao ang katotohanan sa buong buhay nila, ang makakamit nila rito ay napakalimitado. Hindi kailanman lubusang makakamit ng mga tao ang katotohanan, lubusang mauunawaan ito, o lubusang maisasabuhay ito. Ito ang ibig sabihin ng Diyos kapag sinasabi Niya na palaging magiging mga sanggol ang mga tao sa Kanyang presensiya.

Naniniwala ang ilang tao na kapag taglay na nila ang karanasan at kaalaman sa mga katotohanang ipinahahayag ng Diyos, at may lubusan na silang pagkaunawa sa bawat aspeto ng katotohanan, at kaya na nilang kumilos ayon sa katotohanan ay magagawa na nilang magpahayag ng katotohanan. Iniisip nilang sa paggawa nito, mabubuhay silang gaya ni cristo, katulad lang ng sinabi ni Pablo, “Sa akin ang mabuhay ay si cristo” (Filipos 1:21). Tama ba ang pananaw na ito? Hindi ba’t isa rin itong pagsusulong ng argumentong “diyos-tao”? Maling-mali ito! Kailangang maunawaan ng mga tao ang isang bagay: Gaano man kalawak ang kaalaman at karanasan mo sa katotohanan, o kahit pa nakapasok ka na sa katotohanang realidad, at kaya mong magpasakop sa mga pamamatnugot at pagsasaayos ng Diyos, at kaya mong magpasakop sa Diyos at magpatotoo para sa Diyos, at gaano man kataas o kalalim ang iyong maging buhay pagpasok, ang buhay mo ay buhay pa rin ng isang tao, at hindi kailanman maaaring maging Diyos ang isang tao. Isa itong ganap na katotohanang kailangang maunawaan ng mga tao. Kahit pa, sa wakas, ay may karanasan at pagkaunawa ka sa bawat aspeto ng katotohanan, at hinahayaan mong pamatnugutan ka ng Diyos at nagiging isa kang pinerpektong tao, hindi pa rin masasabing ikaw ay sa katotohanan. Kahit pa kaya mong magpahayag ng tunay na patotoong batay sa karanasan, hindi ito nangangahulugang kaya mong magpahayag ng katotohanan. Noon, karaniwang sinasabi ng mga relihiyosong grupo na ang isang tao ay may “buhay ni Cristo sa kalooban nito.” Ito ay isang mali at malabong pahayag. Bagama’t hindi na ito sinasabi ng mga tao ngayon, nananatiling malabo ang kanilang pagkaunawa sa bagay na ito. Iniisip ng ilang tao, “Dahil nakamit na namin ang katotohanan at nasa kalooban namin ang katotohanan, taglay namin ang katotohanan, at nasa puso namin ang katotohanan, at kaya rin namin itong ipahayag.” Hindi ba’t mali rin ito? Madalas pag-usapan ng mga tao kung nasa kanila ba o wala ang katotohanan, na pangunahing tumutukoy sa kung mayroon o wala silang karanasan at kaalaman sa katotohanan, at kung kaya nila o hindi na magsagawa ayon sa katotohanan. Nararanasan ng lahat ang katotohanan, pero iba-iba ang kalagayang nararanasan ng bawat tao. Iba-iba rin ang nakakamit ng bawat tao mula sa katotohanan. Kung pagsasama-samahin mo ang pagkaunawang batay sa karanasan ng lahat, hindi pa rin nito lubos na maipapakita ang diwa ng katotohanan. Gayon kalalim at kahiwaga ang katotohanan! Bakit Ko sinasabing hindi maaaring humalili sa katotohanan ang lahat ng nakamit mo at lahat ng pagkaunawa mo? Pagkatapos marinig ng mga tao ang pagbabahagi mo tungkol sa ilan sa iyong pagkaunawang batay sa karanasan, mauunawaan nila ito, at hindi nila kailangang magdanas nang mahabang panahon upang lubusang maunawaan at makamit ito. Kahit pa isa itong bagay na medyo mas malalim, hindi nila kakailanganin ang maraming taon ng karanasan. Pero pagdating sa katotohanan, hindi mararanasan ng mga tao ang kalahatan nito sa kanilang buong buhay. Kahit pa pagsama-samahin mo ang lahat ng tao, hindi nila mararanasan itong lahat. Tulad ng nakikita mo, lubhang malalim at mahiwaga ang katotohanan. Hindi kaya ng mga salita na maipaliwanag nang lubos ang katotohanan. Sa wika ng tao, ang katotohanan ay ang tunay na diwa sa mga tao. Hindi kailanman mararanasan ng mga tao ang kalahatang ito, at hindi nila kailanman lubusang maisasabuhay ang katotohanan. Ito ay dahil kahit pa gumugol ang mga tao ng libo-libong taon, hindi pa rin nila lubusang mararanasan ang ni isang katotohanan. Gaano karaming taon man ang maranasan ng mga tao, magiging limitado pa rin ang katotohanang nauunawaan at nakakamit nila. Masasabing walang-hanggang bukal ng buhay ng sangkatauhan ang katotohanan. Ang Diyos ang pinagmulan ng katotohanan, at ang pagpasok sa mga katotohanang realidad ay isang gawaing walang katapusan.

Ang katotohanan ay ang buhay ng Diyos Mismo; kumakatawan ito sa Kanyang disposisyon, Kanyang diwa, at mga tinataglay ng Diyos at ang Kanyang pagiging Diyos. Kung sinasabi mo na sa pagkakaroon ng kaunting kaalamang batay sa karanasan ay mayroon ka nang katotohanan, nagtamo ka na ba ng kabanalan? Bakit nagbubunyag ka pa rin ng katiwalian? Bakit hindi ka makakilala sa pagitan ng iba’t ibang uri ng mga tao? Bakit hindi ka makapagpatotoo sa Diyos? Kahit nauunawaan mo ang ilang katotohanan, kaya mo bang katawanin ang Diyos? Maisasabuhay mo ba ang disposisyon ng Diyos? Maaaring mayroon kang kaunting kaalamang batay sa karanasan tungkol sa isang partikular na aspekto ng isang katotohanan, at maaaring makapagbigay ka ng kaunting kaliwanagan sa pananalita mo, ngunit ang maipagkakaloob mo sa mga tao ay lubhang limitado at hindi magtatagal. Ito ay dahil hindi kumakatawan sa diwa ng katotohanan ang pagkaunawa at liwanag na iyong natamo, at hindi ito kumakatawan sa kabuuan ng katotohanan. Kumakatawan lamang ito sa isang bahagi o isang maliit na aspeto ng katotohanan, isang antas lamang ito na maaaring makamtan ng mga tao, at malayo pa ito sa diwa ng katotohanan. Ang kaunting liwanag, kaliwanagan, at kaalamang batay sa karanasan na ito ay hinding-hindi makakapalit sa katotohanan. Kahit pa nagtamo ng ilang resulta ang lahat ng tao sa pagdanas ng isang katotohanan, at pagsama-samahin ang lahat ng kanilang kaalamang batay sa karanasan, hindi iyon aabot sa kabuuan at diwa ng kahit isang linya ng katotohanang ito. Nasabi na ito noong araw, “Ibinubuod Ko ito sa isang kasabihan para sa mundo ng tao: Sa kalipunan ng mga tao, wala ni isa mang umiibig sa Akin.” Ang pangungusap na ito ang katotohanan, ang tunay na diwa ng buhay, isang napakalalim na bagay, at isang pagpapahayag ng Diyos Mismo. Dumaraan ka sa mga karanasan, at pagkatapos ng tatlong taon ng karanasan, maaaring magkaroon ka ng kaunting mababaw na pagkaunawa, at pagkaraan ng pito o walong taon, maaaring magkaroon ka ng kaunti pang pagkaunawa, ngunit ang pagkaunawang ito ay hinding-hindi makahahalili sa linyang ito ng katotohanan. Pagkaraan ng dalawang taon, maaaring may ibang tao na magkaroon ng kaunting pagkaunawa, o kaunti pang pagkaunawa pagkaraan ng sampung taon, o medyo malalim na pagkaunawa pagkatapos ng habambuhay, ngunit hindi makahahalili sa linyang ito ng katotohanan ang pinagsamang pagkaunawa ninyong dalawa. Gaano man kalaki ang pinagsamang kabatiran, liwanag, karanasan, o kaalamang mayroon kayong dalawa, hinding-hindi ito makahahalili sa linyang ito ng katotohanan. Ibig sabihin, ang buhay ng tao ay palaging buhay ng tao, at paano man umaayon ang iyong kaalaman sa katotohanan, sa mga layunin ng Diyos, o mga hinihingi ng Diyos, hinding-hindi ito makahahalili sa katotohanan. Ang sabihin na nasa mga tao ang katotohanan ay nangangahulugan na tunay na nauunawaan ng mga tao ang katotohanan, isinasabuhay ang ilan sa mga realidad ng salita ng Diyos, may kaunting tunay na kaalaman tungkol sa Diyos, at kayang dakilain at patotohanan ang Diyos. Gayunman, hindi masasabi na taglay na ng mga tao ang katotohanan, dahil napakalalim ng katotohanan. Isang linya lamang ng salita ng Diyos ay maaari nang abutin ng habambuhay para maranasan ng mga tao, at kahit pagkaraan ng ilang habambuhay ng karanasan, o libu-libong taon, hindi lubos na mararanasan ang isang linya ng salita ng Diyos. Malinaw na talagang walang katapusan ang proseso ng pag-unawa sa katotohanan at pagkilala sa Diyos, at na may limitasyon kung gaano kalaking katotohanan ang mauunawaan ng mga tao sa isang habambuhay ng karanasan. Sinasabi ng ilang tao na nasa kanila ang katotohanan sa sandaling naunawaan na nila ang tekstuwal na kahulugan ng salita ng Diyos. Hindi ba ito kalokohan? Pagdating sa kapwa liwanag at kaalaman, mayroong usapin ng kalaliman. Ang mga katotohanang realidad na maaaring pasukin ng isang tao sa loob ng isang habambuhay ng pananampalataya ay limitado. Samakatwid, dahil lamang taglay mo ang kaunting kaalaman at liwanag ay hindi nangangahulugan na taglay mo ang mga katotohanang realidad. Ang pangunahing bagay ay tingnan kung naaabot ba ng liwanag at kaalamang ito ang diwa ng katotohanan. Ito ang pinakamahalagang bagay. Nadarama ng ilang tao na taglay nila ang katotohanan kapag nakapagpapaliwanag sila o nakapag-aalok sila ng kaunting mababaw na pagkaunawa. Pinasasaya sila nito, kaya nagiging mayabang sila at palalo. Sa katunayan, malayo pa rin silang makapasok sa katotohanang realidad. Anong katotohanan ang taglay ng mga tao? Maaari bang mabuwal kahit kailan at kahit saan ang mga taong nagtataglay ng katotohanan? Kapag taglay ng mga tao ang katotohanan, paano pa nila malalabanan at mapagkakanulo ang Diyos? Kung sinasabi mo na taglay mo ang katotohanan, pinatutunayan nito na sa loob mo ay ang buhay ni Cristo—kakila-kilabot iyan! Naging Panginoon ka na, naging si Cristo ka na? Isang katawa-tawang pahayag ito, at lubusang hinuha ng mga tao; hinggil ito sa mga kuru-kuro at imahinasyon ng mga tao, at hindi isang mapaninindigang katayuan sa Diyos.

Kapag sinasabing nauunawaan ng mga tao ang katotohanan, at mayroon sila nito bilang kanilang buhay, ano ang ibig sabihin ng “buhay” sa kontekstong ito? Nangangahulugan ito na naghahari ang katotohanan sa kanilang puso, nangangahulugan ito na kaya nilang mamuhay ayon sa mga salita ng Diyos, at nangangahulugan ito na mayroon silang tunay na kaalaman sa mga salita ng Diyos at isang tunay na pagkaunawa sa katotohanan. Kapag taglay ng mga tao sa loob nila ang bagong buhay na ito, lubos itong nakakamtan sa pagsasagawa at pagdanas ng mga salita ng Diyos, nakabatay ito sa pundasyon ng katotohanan ng mga salita ng Diyos, at nakakamtan ito sa pamamagitan ng pamumuhay nila sa saklaw ng katotohanan; ang tanging nilalaman ng buhay ng mga tao ay ang kanilang kaalaman at karanasan sa katotohanan. Ito ang saklaw na kinapapalooban nito; ang pagkakamit sa buhay ay tumutukoy sa pagkakamit sa katotohanan. Ang magawang mamuhay ayon sa katotohanan ng mga salita ng Diyos ay hindi nangangahulugan na nasasaloob ng mga tao ang buhay ng katotohanan, ni nangangahulugan ito na kung taglay nila ang katotohanan bilang kanilang buhay, ay nagiging katotohanan sila, at ang kanilang panloob na buhay ay nagiging buhay ng katotohanan; lalong hindi masasabi na sila ang katotohanan at buhay. Sa huli, ang kanilang buhay ay buhay pa rin ng isang tao. Ibig sabihin, kung nakakapamuhay ka nang ayon sa mga salita ng Diyos at nagtataglay ng kaalaman tungkol sa katotohanan, kung ang kaalamang ito ay nag-uugat sa iyong kalooban, at nagiging buhay mo, at ang katotohanang iyong nakamit sa pamamagitan ng karanasan ang nagiging pundasyon ng iyong pag-iral, kung mamumuhay ka ayon sa mga salitang ito ng Diyos, walang sinumang makapagbabago sa iyo, at hindi ka maililigaw o magagawang tiwali ni Satanas, pagkatapos ay makakamit mo na ang katotohanan at buhay. Ibig sabihin, ang iyong buhay ay naglalaman lamang ng katotohanan, at ng iyong pagkaunawa at karanasan sa katotohanan; at anuman ang gawin mo, mamumuhay ka ayon sa mga katotohanang ito, at hindi ka lalampas sa saklaw ng mga ito. Pagkatapos ay tataglayin mo ang katotohanang realidad, at ang gayong mga tao ang nais makamit ng Diyos sa huli sa pamamagitan ng Kanyang gawain. Ngunit gaano man kahusay na nauunawaan ng mga tao ang katotohanan, ang kanilang diwa ay diwa pa rin ng sangkatauhan, at hindi man lamang maikukumpara sa diwa ng Diyos. Ito ay dahil hindi nila kailanman mararanasan ang lahat ng katotohanan, at imposible para sa kanila na buong-buong isabuhay ang katotohanan; maaari lamang nilang isabuhay ang napakalimitadong bahagi ng katotohanan na maaaring makamtan ng mga tao. Paano, kung gayon, sila maaaring maging Diyos? Kung personal na pinerpekto ng Diyos ang isang grupo ng mga tao upang maging mas matataas na Diyos at mas mabababang Diyos, hindi ba’t magiging gulo iyon? Bukod dito, imposible at kalokohan ang gayong bagay—katawa-tawang ideya ito ng tao. Nilikha ng Diyos ang langit at lupa at lahat ng bagay, at pagkatapos ay nilikha Niya ang tao, upang ang tao ay magpasakop at sumamba sa Kanya. Ang paglikha ng Diyos sa tao ang pinakamakabuluhang gawa. Tao lamang ang nilikha ng Diyos; hindi Siya lumikha ng mga Diyos. Gumagawa ang Diyos sa anyo ng pagkakatawang-tao, pero hindi ito kapareho ng paglikha Niya ng isang Diyos. Hindi nilikha ng Diyos ang Kanyang Sarili; may sarili Siyang diwa, at hindi ito nagbabago. Hindi kilala ng mga tao ang Diyos, kaya’t dapat silang magbasa ng higit pang mga salita ng Diyos; mauunawaan lamang ng mga tao ang katotohanan kung palagi nila itong hinahanap. Hindi dapat magsalita nang walang saysay ang mga tao batay sa kanilang imahinasyon. Kung mayroon kang kaunting karanasan sa mga salita ng Diyos, at namumuhay ka ayon sa tunay na kaalamang batay sa karanasan sa katotohanan, unti-unti mong magiging buhay ang mga salita ng Diyos. Gayumpaman, hindi mo pa rin masasabi na ang katotohanan ang buhay mo o na ang ipinahahayag mo ay ang katotohanan; kung gayon ang iyong opinyon, mali ka. Kung mayroon ka lamang ilang karanasan sa isang partikular na aspeto ng katotohanan, makakatawan ba nito mismo ang pagtataglay mo ng katotohanan? Maituturing ba itong pagtatamo ng katotohanan? Lubusan mo bang maipapaliwanag ang katotohanan? Matutuklasan mo ba ang disposisyon ng Diyos, at kung ano ang mga tinataglay ng Diyos at ang Kanyang pagiging Diyos, mula sa katotohanan? Kung hindi makakamtan ang mga epektong ito, nagpapatunay ito na ang maranasan lamang ang isang partikular na aspeto ng katotohanan ay hindi maituturing na tunay na pagkaunawa sa katotohanan, o pagkilala sa Diyos, lalong hindi masasabi na nakamit na ang katotohanan. Ang lahat ay mayroon lamang karanasan sa isang aspeto at saklaw ng katotohanan; nararanasan nila ito sa loob ng limitado nilang saklaw, at hindi sumasagi sa lahat ng di-mabilang na aspekto ng katotohanan. Maisasabuhay ba ng mga tao ang orihinal na kahulugan ng katotohanan? Gaano ang halaga ng iyong bahagyang karanasan? Isang butil lamang ng buhangin sa dalampasigan; isang patak ng tubig sa karagatan. Samakatwid, gaano man kahalaga ang kaalamang iyon at iyang mga pakiramdam na natamo mo na mula sa iyong mga karanasan, hindi pa rin maibibilang na katotohanan ang mga iyan. Masasabi lamang na umaayon ang mga ito sa katotohanan. Ang katotohanan ay nagmumula sa Diyos, at ang mga panloob na kahulugan at mga realidad ng katotohanan ay napakalawak ang sakop, at walang sinumang nakakaarok o nakapagpapabulaan niyon. Basta’t mayroon kang tunay na pagkaunawa sa katotohanan at sa Diyos, mauunawaan mo ang ilang katotohanan; walang sinuman ang makakagawang pabulaanan ang mga tunay na pagkaunawang ito, at ang mga patotoong naglalaman ng mga katotohanang realidad ay mapaninindigan magpakailanman. Sinasang-ayunan ng Diyos ang mga nagtataglay ng mga katotohanang realidad. Basta’t hinahangad mo ang katotohanan, at kaya mong umasa sa Diyos para maranasan ang mga salita ng Diyos at kaya mong tanggapin ang katotohanan bilang iyong buhay anuman ang sitwasyon mo, magkakaroon ka ng isang landas, magagawa mong makaligtas, at makakamit mo ang pagsang-ayon ng Diyos. Kahit umaayon sa katotohanan ang kakaunting nakakamit ng mga tao, hindi masasabi na ito ang katotohanan, lalong hindi masasabi na nakamit na nila ang katotohanan. Ang kakaunting liwanag na natamo ng mga tao ay angkop lamang para sa kanilang mga sarili o sa ilang nakapaloob sa isang tiyak na saklaw, ngunit hindi magiging angkop sa loob ng isang naiibang saklaw. Gaano man kalalim ang karanasan ng isang tao, napakalimitado pa rin nito, at ang kanilang karanasan ay hindi kailanman makaaabot sa lalim ng katotohanan. Ang liwanag ng isang tao at ang pagkaunawa ng isang tao ay hindi kailanman maihahambing sa katotohanan.

Kapag ang mga tao ay may kaunting karanasan sa mga salita ng Diyos, nakakaunawa ng ilang katotohanan at ng kaunting mga layunin ng Diyos, kapag may kaunti silang kaalaman sa Diyos, at ang kanilang disposisyon ay medyo nagbago na at nalinis na, maaari pa rin lamang sabihin na sila ay isang tao, at isang nilikhang tao, pero ito mismo ang uri ng normal na tao na ninanais makamit ng Diyos. Kung gayon, anong uri ka ng tao? May ilang tao na nagsasabing, “Ako ay isang tao na nagtataglay ng katotohanan.” Hindi ito naaangkop na sabihin. Maaari mo lamang sabihing, “Ako ay isang tao na ginawang tiwali ni Satanas, at na nakaranas ng paghatol at pagkastigo ng mga salita ng Diyos. Sa wakas ay naunawaan ko ang katotohanan, at nalinis na ang aking tiwaling disposisyon. Ako ay isang tao lamang na iniligtas ng Diyos.” Kung sasabihin mong, “Ako ay isang tao na nagtataglay ng katotohanan. Naranasan ko na ang lahat ng salita ng Diyos at lubos na naunawaan ang lahat ng iyon. Alam ko ang kahulugan ng lahat ng sinasabi ng Diyos, at ang konteksto at mga sitwasyon kung kailan sinabi ang mga salitang iyon. Alam kong lahat ito. Hindi ba’t ang ibig sabihin nito ay taglay ko ang katotohanan?” ikaw ay nagkakamali na naman. Hindi ka nagiging isang taong nagtataglay ng katotohanan dahil lang mayroon kang ilang karanasan sa mga salita ng Diyos at nagkamit ka ng kaunting liwanag mula sa mga iyon. Lalong hindi kalipikadong magpahayag ng gayon ang mga may kakayahan lamang na makaunawa at magtalakay ng ilang doktrina. Kailangang malinaw na maunawaan ng mga tao kung ano ang dapat na maging posisyon ng isang tao sa harap ng Diyos at sa harap ng katotohanan, kung ano ang mga tao, kung ano ang buhay sa kalooban ng tao, at kung ano ang buhay ng Diyos. Kailangang maunawaan ng mga tao kung ano ang diwa ng tao. Matapos maranasan ang gawain ng Diyos nang ilang araw, at maunawaan ang ilang salita at doktrina, ipinapalagay ng ilang tao na taglay nila ang katotohanan. Ito ang mga taong pinakamayabang, at wala silang katwiran. Kailangang mahimay ang bagay na ito upang tunay na maunawaan ng mga tao ang kanilang sarili at makilala nila ang sangkatauhan, at upang maunawaan nila kung ano ang tiwaling sangkatauhan, kung anong antas ang kayang maabot ng mga tao pagkatapos silang maperpekto sa wakas, at kung ano ang angkop na paraan upang tawagin at pangalanan sila. Dapat malaman ito ng mga tao at hindi bigyang-layaw ang mga kathang-isip. Mas mainam para sa mga tao na maging mas makatotohanan sa kung paano sila umasal, nang sa gayon ay magiging medyo mas praktikal sila. May ilang tao na nananampalataya sa Diyos ang palaging hinahangad ang sarili nilang mga pangarap at palaging ninanais na maisabuhay ang buhay at wangis ng Diyos. Makatotohanan ba ito? Ninanais lagi ng mga tao na taglayin ang buhay ng Diyos—hindi ba’t isa itong mapanganib na bagay? Mapagmataas na ambisyon ito ng mga tao, at katulad lamang ito ng mapagmataas na ambisyon ni Satanas. Ang ilang tao, matapos magtrabaho sa iglesia nang ilang panahon, ay nagsisimulang mag-isip, “Pagkatapos mawalan ng kapangyarihan ang malaking pulang dragon, dapat ba kaming maging mga hari at magkaroon ng kapangyarihan? Ilang lungsod ang dapat kontrolin ng bawat isa sa amin?” Kung kayang ibunyag ng isang tao ang gayong mga bagay, napakasama niyon. Ang mga taong walang karanasan ay mahilig magsalita tungkol sa mga doktrina at magpasasa sa mga pantasya. At habang ginagawa nila iyon, pakiramdam pa nga nila ay matalino sila, na para bang nagtagumpay sila sa kanilang pananampalataya sa Diyos, na para bang namumuhay sila bilang si Cristo at ang Diyos. Lahat sila ay mga alagad ni Pablo, at tinatahak nila ang landas ni Pablo. Kung paninindigan nilang hindi magsisi, ang lahat ng taong ito ay magiging mga anticristo at magbabata ng matinding kaparusahan.

Sipi 5

Tungkol sa mga salitang ito na sinabi ng Diyos, kapag kayo ay nakikinig, ikinukumpara ba ninyo ang mga ito sa inyong mga sarili, o pinakikinggan lang ba ninyo ang mga ito bilang doktrina, pinag-iisipan ang mga ito nang minsan para maunawaan ninyo kung ano ang ibig sabihin ng mga ito, at iyon na iyon? Anong klaseng pag-uugali at mga layunin ang mayroon kayo habang nakikinig? Kung talagang nauunawaan ninyo ang sinabi ng Diyos—na ang mga hindi nagsasagawa ng katotohanan ay ititiwalag; na ang mga hindi nagsasagawa ng katotohanan ay hindi mabubuti kundi masasamang tao sa paningin ng Diyos—dapat ninyong pagnilayan kung gayon ang inyong mga sarili at tingnan kung alin sa inyong mga kilos ang hindi pagsasagawa ng katotohanan, at alin sa inyong mga pagsasagawa at saloobin ang nakikita ng Diyos bilang mga pagpapamalas ng hindi pagsasagawa ng katotohanan. Kahit kailan ba ay nasubukan na ninyong pagbulayan ang mga bagay na ito? Napagnilayan na ba ninyo ang inyong sarili? Hindi sapat na basahin lamang ang mga salita ng Diyos nang madaliang sulyap; dapat alam ninyo kung paano pagbulayan ang mga ito at pagnilayan ang inyong sarili, ikinukumpara ang inyong mga sariling kaisipan at kilos sa mga salita ng paglalantad ng Diyos at nagkakamit ng pagkakilala sa sarili—sa ganitong paraan lamang kayo magkakaroon ng tunay na pagsisisi at pagbabago. Kung binabasa ninyo ang mga salita ng Diyos pero hindi ninyo alam kung paano pagbulayan ang mga ito o pagnilayan ang inyong sarili, sa halip ay nakatuon lamang kayo sa pag-unawa ng doktrina, wala kayong magiging buhay pagpasok sa pamamagitan ng inyong pananampalataya sa Diyos, ni magkakaroon kayo ng anumang tunay na pagbabago. Samakatwid, napakahalagang malaman kung paano magbulay-bulay, hanapin ang katotohanan, at pagnilayan ang sarili kapag nagbabasa ng mga salita ng Diyos. Ano nga ba ang mga salita ng Diyos? Ang mga ito ay ang realidad ng lahat ng positibong bagay, ang mga ito ay ang katotohanan, ang daan, ang buhay na ipinagkaloob ng Diyos sa mga tao. Ang mga salita ng Diyos ay hindi doktrina, hindi mga kasabihan, hindi isang uri ng teorya at katuruan, o kaya naman ay pilosopikal na kaalaman; sa halip, ang mga ito ay ang katotohanan na dapat maunawaan at makamit ng mga tao, at ang buhay na dapat nilang makamit. Samakatwid, ang mga salita ng Diyos ay may malalim na kaugnayan sa pamumuhay ng mga tao, sa kanilang buhay, sa landas na dapat nilang tahakin, at sa kanilang kalalabasan at destinasyon. Kung talagang nauunawaan ng isang tao ang katotohanan at nakamtan niya ang katotohanan, ang lahat ng tungkol sa kanya ay magbabago ayon sa nararapat. Kung hindi kailanman kayang maunawaan ng isang tao ang katotohanan o mamuhay ayon sa mga salita ng Diyos, hindi niya posibleng matamo ang tunay na pagbabago o makamit ang pagsang-ayon ng Diyos. Ang tanging kahihinatnan at destinasyon para sa taong iyon ay ang masadlak sa perdisyon at mawasak. Ganito kahalaga sa mga tao ang mga salita ng Diyos at ang katotohanang ipinapahayag Niya. Kung binabasa mo ang mga salita ng Diyos pero hindi mo alam kung paano pagbulayan ang mga ito, pagnilayan ang sarili mo, o ikonekta ang mga ito sa iyong mga sariling tunay na problema at paghihirap, ang tanging nauunawaan mo ay napakababaw lamang, at talagang hindi mo kayang maunawaan ang katotohanan o maarok ang mga layunin ng Diyos. Kaya, dapat mong matutunan kung paano pagbulayan ang mga salita ng Diyos upang maunawaan ang katotohanan. Mahalaga ito. Maraming paraan upang pagbulayan ang mga salita ng Diyos: Maaari mong basahin ang mga ito nang tahimik at manalangin sa iyong puso, na hinahanap ang kaliwanagan at pagtanglaw mula sa Banal na Espiritu; maaari ka ring makipagbahaginan at magdasal-magbasa kasama ng mga naghahanap ng katotohanan; at, siyempre, maaari mong isama ang mga pagbabahaginan at sermon sa iyong pagbubulay-bulay upang palalimin ang iyong pagkaunawa at pagkaarok sa mga salita ng Diyos. Ang mga paraan ay marami at nagkakaiba-iba. Sa madaling salita, kung sa pagbabasa ng mga salita ng Diyos ay nais mong magkamit ng pagkaunawa tungkol sa mga ito, napakahalagang pagbulayan at dasalin-basahin ang mga salita ng Diyos. Ang layunin ng magdasal-magbasa ng mga salita ng Diyos ay hindi upang magawa mong bigkasin ang mga ito o kabisaduhin ang mga ito; sa halip, ito ay upang makapagkamit ka ng tumpak na pagkaunawa sa mga salitang ito pagkatapos mong dasalin-basahin at pagbulayan ang mga ito at upang malaman mo ang kahulugan ng mga salitang ito na sinabi ng Diyos, pati na rin ang Kanyang mga layunin. Ito ay upang mahanap mo sa mga iyon ang landas ng pagsasagawa, at maiwasan ang paglihis sa sarili mong daan. Dagdag pa rito, ito ay upang magawa mong makilatis ang lahat ng iba’t ibang uri ng kalagayan at klase ng mga taong nailantad sa mga salita ng Diyos, at magawa mong pakitunguhan ang bawat uri ng tao nang ayon sa mga prinsipyo, habang kasabay nito ay iniiwasan mong maligaw. Sa sandaling matutuhan mo kung paano dasalin-basahin at pagbulayan ang mga salita ng Diyos, at gawin ito nang madalas, saka lamang maaaring mag-ugat ang mga salita ng Diyos sa iyong puso at maging buhay mo.

Sipi 6

Sa mga huling araw, hayagang bumigkas ng napakaraming salita ang Lumikha, sa gayon ay ibinubunyag ang lahat ng uri ng tao. Ngayon, sa pagharap ng iba’t ibang uri ng tao sa katotohanan, sa tunay na daan at sa mga pagbigkas ng Lumikha, nabubunyag ang lahat ng uri ng tinig at pananaw. Nariyan iyong mga taong may mga kaisipan at pananaw na baluktot, iyong mga mapagmagaling at mapagmataas, at iyong mga konserbatibo, sumusunod sa tradisyonal na kultura, at bulok ang isipan. Marami ring hangal at mangmang. May mga tao pa ngang namumuhi at mapanlaban sa katotohanan na nagwawala sa galit na parang mga asong baliw, basta-bastang hinuhusgahan at walang ingat na kinokondena ang katotohanan at mga positibong bagay. Walang pakundangan nilang hinuhusgahan at kinokondena ang anumang positibong bagay at pagpapahayag ng katotohanan, at hindi sila nagsusumikap na kilatisin kung tama ba ito o mali, o kung nagtataglay ba ito ng katotohanan. Ang mga taong ito ay mga hayop at diyablo. Kapag ang mga tao ay nahaharap sa katotohanan at sa tunay na daan, marami silang iba’t ibang pananaw, na nagbubunyag at naglalantad ng satanikong kapangitan ng kanilang makitid na pag-iisip, katigasan ng ulo, katigasan ng kalooban, at kayabangan. Dapat ninyong matutunang maging mapagkilatis at subukang magkamit ng kabatiran mula rito, habang naghahanap din ng kaunting katotohanan sa pamamagitan nito. Kung ang mga bagay na ito ay mabubunyag sa mga hindi nananampalataya, at sa mga hindi tumanggap sa gawain ng Diyos sa mga huling araw, kayo ba mismo ay nagpapakita ng mga bagay na ito? Minsan, iba ang paraan ninyo ng pagpapakita ng mga ito, at iba ang mga bagay na sinasabi ninyo, pero ang totoo, ang mga disposisyong ibinubunyag ninyo ay pareho ng sa kanila. Ito ay natutulad sa kung paanong kapag tinanggap ng ilang tao ang Panginoong Jesus ay naniniwala sila na ang lahat ng tao sa mundo na hindi tumatanggap sa Panginoong Jesus ay mababang-uri. Naniniwala silang dahil tinanggap nila ang pagliligtas ng Panginoong Jesus sa krus, sila ay mas nakatataas na tao, at mababa ang tingin nila sa lahat. Anong klaseng disposisyon ito? Wala silang kabatiran; masyadong makitid ang kanilang pag-iisip, at partikular silang mapagmataas at nag-aakalang mas matuwid sila kaysa sa iba. Napapansin nilang nagbubunyag ng mga tiwaling disposisyon ang iba, pero hindi nila napapansin na sila rin ay nagbubunyag ng mga kaparehong tiwaling disposisyon. Kung gayon, nagpapakita ba kayo ng mga ganitong bagay? Tiyak na ginagawa ninyo ito. Ang lahat ng tiwaling disposisyon ng tao ay parehong-pareho, at dahil lamang sa gawain at pagliligtas ng Diyos, sa mga pangangailangan sa Kanyang gawain, o sa Kanyang pag-orden kung kaya’t mayroong pagkakaiba sa mga kalikasang diwa, hinahangad, at inaasam ng bawat uri ng tao. Ang ilang tao ay walang puso o espiritu. Sila ay mga patay na tao at mga halimaw na hindi nakakaunawa ng pananampalataya. Ang mga taong ito ang pinakamababa sa buong sangkatauhan at hindi sila maituturing na mga tao. Ang mga tumatanggap sa bagong gawain ng Diyos ay mas marami ang nauunawaan sa katotohanan, ang kanilang kabatiran at pagkaunawa sa Diyos ay mas malawak, at ang kanilang mga teorya at pananaw ay mas mataas nang isang antas. Kung paanong ang mga nananampalataya sa Kristiyanismo ay mas higit ang pagkaunawa sa Diyos at mas higit ang kabatiran tungkol sa mga nilikha at gawain ng Lumikha kaysa sa mga masunurin-sa-batas na mananampalataya ni Jehova, ang mga tumatanggap sa ikatlong yugto ng gawain ay mas higit ang pagkaunawa sa Diyos kaysa sa mga mananampalataya sa Kristiyanismo. Dahil ang bawat yugto ng gawain ng Diyos ay mas mataas kaysa sa huli, nangangahulugan siyempre ito na ang pagkaunawa ng mga tao ay tiyak na mas hihigit rin nang hihigit. Pero kung titingnan mo ito sa ibang anggulo, ang mga tiwaling disposisyon na inyong ibinubunyag pagkatapos ninyong tanggapin ang yugtong ito ng gawain ay pareho sa diwa ng mga tiwaling disposisyon na ibinubunyag ng mga nasa relihiyon. Ang tanging kaibahan lang ay natanggap na ninyo ang yugtong ito ng gawain, nakinig na kayo sa maraming pangaral, nakaunawa na ng maraming katotohanan, at nagkamit na ng tunay na pagkaunawa sa inyong kalikasang diwa, at tunay nang nagbago sa ilang paraan sa pamamagitan ng pagtanggap at pagsasagawa ng katotohanan. Kaya kapag muli ninyong tiningnan ang mga pag-uugaling ipinapakita ng mga nasa relihiyon, iniisip ninyong mas tiwali sila kaysa sa inyo. Pero sa totoo lang, kapag itinabi kayo sa kanila, ang inyong mga saloobin sa Diyos at sa katotohanan ay pareho ng sa kanila. Kumikilos kayong lahat ayon sa mga haka-haka at imahinasyon at sa inyong mga kagustuhan, at ang inyong mga tiwaling disposisyon ay magkapareho. Kung tinanggap nila ang yugtong ito ng gawain, pinakinggan ang mga pangaral na ito, at naunawaan ang mga katotohanang ito, hindi masyadong magkakaroon ng pagkakaiba sa inyo at sa kanila. Anong makikita ninyo sa usaping ito? Makikita ninyong ang katotohanan ay nagdadala ng pagbabago sa mga tao, na ang mga salitang sinasabi ng Diyos at ang mga sermon na Kanyang ipinapangaral ay kaligtasan para sa buong sangkatauhan, at mga bagay na kailangan ng lahat ng tao. Ang mga ito ay hindi naglalayong matugunan ang mga tao ng isang partikular na grupo, etnisidad, kategorya, o kulay ng balat lamang. Ang buong sangkatauhan ay ginawa nang tiwali ni Satanas at may mga satanikong disposisyon. Walang malaking pagkakaiba pagdating sa kanilang mga tiwaling diwa; nagkakaiba lamang dahil ang kulay ng kanilang balat, etnisidad, at ang kapaligiran at sistemang panlipunan na kanilang kinalakihan ay hindi magkakapareho, o may kaunting pagkakaiba sa kanilang tradisyonal na kultura, pinagmulan, at sa edukasyong kanilang natanggap. Ngunit ang mga ito ay mga panlabas lamang na pagpapakita—ang buong sangkatauhan ay ginawang tiwali ng nag-iisang Satanas, at ang kanilang tiwaling kalikasang diwa ay magkakapareho. Samakatwid, ang mga salitang ito na sinasabi ng Diyos at ang gawaing ito na Kanyang ginagawa ay hindi nakatuon sa mga taong nasa anumang partikular na etnikong grupo o bansa, kundi sa buong sangkatauhan. Kahit na may mga pagkakaiba sa kultura at pinagmulan ng iba’t ibang etnisidad, o sa edukasyon na kanilang natanggap, ang kanilang mga tiwaling disposisyon ay eksaktong pareho sa mga mata ng Diyos. Kaya kahit na ginagawa lang muna sa isang lugar ang isang yugto ng Kanyang gawain, bilang isang modelo na ipapalaganap sa ibang mga lugar, naaangkop ito sa buong sangkatauhan, at maililigtas at matutustusan nito ang buong sangkatauhan. Sinasabi ng ilang tao, “Ang mga taga-Europa at mga taong mula sa ibang bansa ay hindi mga inapo ng malaking pulang dragon, kaya hindi ba’t hindi angkop para sa Diyos na sabihing ang buong sangkatauhan ay lubos na nagawang tiwali?” Tama ba ang mga salitang ito? (Hindi tama ang mga ito. Ang buong sangkatauhan ay pare-pareho ang kalikasang diwa na ginawang tiwali ni Satanas.) Tama iyan—“ang mga inapo ng malaking pulang dragon” ay isang tawag lamang para sa mga tao ng isang etnisidad; hindi ito nangangahulugang magkaiba ang diwa ng mga taong tinatawag na ganito at ng mga taong hindi tinatawag na ganito. Sa katunayan, ang kanilang mga diwa ay magkapareho pa rin. Ang buong sangkatauhan ay nasa ilalim ng kamay ng masama; lahat sila ay ginawang tiwali ni Satanas, at ang kanilang mga tiwaling kalikasang diwa ay parehong-pareho. Ngayon, kapag naririnig ng mga taga-Tsina ang mga salitang ito na sinasabi ng Diyos, nagrerebelde at lumalaban sila at may mga haka-haka at imahinasyon sila; ito ang mga bagay na kanilang ipinapakita. Kapag inuulit ang mga salitang ito sa mga taong mula sa ibang etnisidad, nagpapakita rin sila ng mga imahinasyon, haka-haka, pagrerebelde, pagmamataas, pag-aakalang mas matuwid sila kaysa sa iba, at maging paglaban—parehong-pareho ito. Ang buong sangkatauhan, anuman ang etnisidad at kinalakihang kultura, ay nagpapakita ng walang iba kundi mga pagpapamalas ng mga tiwaling tao na inilalantad ng Diyos.

Ang mga tiwaling disposisyon ay karaniwan sa lahat ng sangkatauhan; pare-parehong lahat ang mga ito, na mas marami ang pagkakatulad kaysa mga pagkakaiba, at walang malinaw na mga pagkakaiba. Ang mga salitang sinasabi ng Diyos at ang mga katotohanang Kanyang ipinapahayag ay hindi lang nagliligtas ng isang etnisidad, isang bansa, o isang grupo ng tao—inililigtas ng Diyos ang lahat ng sangkatauhan. Anong ipinapakita nito sa inyo? Mayroon bang sinuman sa sangkatauhan na hindi dumaan sa katiwalian ni Satanas, at nabibilang sa naiibang kategorya o klase ng tao? Mayroon bang sinuman na hindi saklaw ng kataas-taasang kapangyarihan ng Diyos? (Wala.) Anong ibig sabihin ng mga salitang ito na sinasabi Ko? May kataas-taasang kapangyarihan ang Diyos sa lahat ng sangkatauhan, at ang lahat ng sangkatauhan ay nilikha ng iisang Diyos. Anumang etnikong grupo, anumang klase ng tao, o kung gaano man sila kagaling, lahat sila ay nilikha ng Diyos. Sa mata ng tao, ang ilang tao ay naiiba sa iba at mas nakakataas, pero sa mata ng Diyos, pare-pareho silang lahat; bawat tao ay pare-pareho sa mata ng Diyos. Saan mo ito nakikita? Ang mga pagkakaiba sa kulay ng balat at wika ay panlabas lamang, pero ang mga tiwaling disposisyon ng tao at ang kanilang kalikasang diwa ay pareho; ito ang katotohanan. Para sa lahat ng taong may mga tiwaling satanikong disposisyon, ang mga salita ng Diyos ay kayang magkamit ng mga resulta; nakatuon ang Kanyang mga salita sa mga tiwaling disposisyon nila at kayang lutasin ng mga ito ang lahat ng tiwaling disposisyon nila. Ipinapakita nito na katotohanan ang lahat ng mga salita ng Diyos, na kaya ng mga ito na pagkalooban, linisin, at iligtas ang sangkatauhan; hindi ito maipagkakaila. Ngayon, ang mga salitang ipinapahayag ng Diyos sa mga huling araw ay kumalat na sa lahat ng bansa at etnisidad ng mundo—ito ay isang katotohanan! At ano ang naging reaksyon ng sangkatauhan? (Nagkaroon ng lahat ng uri ng mga reaksyon.) At ano ang ipinahihiwatig o sinasalamin ng lahat ng uri ng mga reaksyong ito tungkol sa diwa ng sangkatauhan ngayon? Ipinapakita ng mga ito na ang kalikasang diwa ng sangkatauhan ay pare-pareho, na ang mga reaksyon ng mga tao ngayon ay katulad ng sa mga Pariseo at mga Hudyo noong pumarito ang Panginoong Jesus para gumawa ng gawain, at na ang sangkatauhan ay nasusuklam sa katotohanan, puno ng mga imahinasyon at kuru-kuro tungkol sa Diyos, at nananampalataya sa Kanya habang namumuhay sa loob ng mga imahinasyong batay sa ilusyon at ng mga kuru-kuro. Ang sangkatauhan sa kabuuan ay hindi kilala ang Diyos at lumalaban sa Kanya. Pagkarinig ng mga salita ng Diyos, ang una nilang reaksyon, o ang mga bagay sa kanilang kalikasang diwa na natural nilang ibinubunyag ay paglaban at pagsalungat sa Diyos; ito ay isang bagay na mayroon silang lahat. Ang lahat ng kanilang negatibong tinig at mga pananaw kapag nahaharap sa mga katotohanang ipinapahayag ng Diyos ay nanggagaling sa kalikasang diwa ng tiwaling sangkatauhan, at kumakatawan sa sangkatauhang ito. Ang kanilang mga kuru-kuro at imahinasyon ay katulad ng mga kuru-kuro at imahinasyon ng mga punong pari, eskriba, at mga Pariseo tungkol sa Diyos noong dumating ang Panginoong Jesus; hindi nagbago ang mga ito. Dalawang libong taon na nagpasan ng krus ang mga nasa relihiyon, pero gaya pa rin sila ng dati, hindi nagbago kahit kaunti. Kapag hindi nakamit ng mga tao ang katotohanan, ito ang mga bagay na natural nilang ibinubunyag at likas na lumalabas sa kanila, at ito ang saloobin nila sa Diyos. Kaya kung ang isang tao ay nananampalataya sa Diyos pero hindi naghahangad sa katotohanan, malulutas ba ang kanyang tiwaling disposisyon? (Hindi, hindi ito malulutas.) Gaano man sila katagal na nananampalataya, hindi nila malulutas ang problema ng kanilang tiwaling disposisyon kung hindi nila hahangarin ang katotohanan. Dalawang libong taon na ang nakalilipas, walang-habas na nilabanan at kinondena ng mga Pariseo ang Panginoong Jesus, at ipinako Siya sa krus. Ngayon, ang mga pastor, elder, pari, at obispo sa mundo ng relihiyon ay walang-habas pa ring nilalabanan at kinokondena ang Diyos na nagkatawang tao, gaya ng ginawa ng mga Pariseo. Kung may isang pupunta sa kanila at magpapatotoo na ang Diyos ay nagkatawang tao, maaari siyang hulihin at patayin, at kung pupunta ang Diyos na nagkatawang tao sa mga lugar ng pagsamba ng bawat pangunahing relihiyon para mangaral, tiyak na ipapako pa rin nila Siya sa krus o ibibigay Siya sa mga nasa kapangyarihan. Siguradong hindi sila maghihinay-hinay sa Kanya, sapagkat ang kalikasang diwa ng mga tiwaling tao ay pare-pareho. Mayroon ba kayong anumang reaksyon sa inyong kalooban kapag naririnig ninyo ang mga salitang ito? Sa palagay ninyo, ang mga tao bang nanampalataya sa Diyos sa loob ng maraming taon pero hindi naghangad sa katotohanan sa anumang antas ay talagang nakakatakot? (Medyo.) Lubhang nakakatakot ito! Hawak ang Bibliya at krus, umaasa sa batas, nakasuot ng mga damit ng mga Pariseo o mga damit ng mga pari, at nilalabanan at hayagang kinokondena ang Diyos sa mga templo—hindi ba’t ang lahat ng bagay na ito ay ginagawa ng mga mananampalataya ng Diyos sa katirikan ng araw? Nasaan na ang mga taong kumokondena at lumalaban sa Diyos? Hindi na kailangan pang tumingin sa malayo. Ang sinuman sa Kanyang mga mananampalataya na hindi tumatanggap sa katotohanan at tutol sa katotohanan ay lumalaban sa Diyos, isang anticristo, at isang Pariseo.

Kung hindi naghahangad sa katotohanan ang mga tao at hindi nila ito makakamit, hindi nila kailanman makikilala ang Diyos. Kapag hindi kilala ng mga tao ang Diyos, palagi silang mananatiling mapanlaban sa Kanya at hindi posible para sa kanila na maging kaayon Niya. Gaano man katindi ang subhetibong pagnanais ng iyong puso na mahalin ang Diyos at hindi Siya labanan, wala itong silbi. Walang silbi na magkaroon lang ng pagnanais, o gustuhin lang na pigilan ang iyong sarili. Isa itong bagay na hindi mo mapigilan na itinatakda ng kalikasan ng mga tao. Kaya, dapat mong hangarin na maging isang tao na may katotohanan, hinahangad ang pagsasagawa ng katotohanan, at iwaksi ang iyong tiwaling disposisyon, pumasok sa mga katotohanang realidad, at makamit ang pagiging kaayon ng Diyos; ito ang tamang landas. Dapat ninyong malaman sa inyong puso na ang pinakamahalagang bahagi ng pananampalataya sa Diyos ay ang paghahangad sa katotohanan. Dapat ninyong maarok ang mga praktikal na bagay sa mga larangan gaya ng sa kung aling mga aspekto kayo dapat magsimula at kung ano ang kailangan ninyong gawin kapag naghahangad sa katotohanan, kung paano ninyo haharapin ang inyong mga tungkulin, paano lalapitan ang bawat uri ng tao sa inyong paligid, paano haharapin ang lahat ng uri ng mga bagay, ano ang pananaw na dapat ninyong taglayin kapag kinakaharap ang mga ito, at anong pamamaraan ang naaayon sa mga katotohanang prinsipyo. Kung hindi mo hinahanap ang katotohanan o nauunawaan ang mga katotohanang prinsipyo, at may kapabilidad ka lamang na maglapat ng mga regulasyon at maglimita ng mga bagay-bagay ayon sa mga ito, pati na ayon sa lohika, kuru-kuro at mga imahinasyon, ang iyong paraan ng pagsasagawa ay mali, at pinatutunayan nito na sa mga taon mo ng pananampalataya sa Diyos, sumunod ka lamang sa mga regulasyon sa bawat detalye, pero hindi mo naarok ang katotohanan at wala kang realidad. Ang pagsunod sa mga regulasyon at pamumuhay ayon sa mga kuru-kuro at imahinasyon ay nakakapagod at mahirap para sa iyo, pero ang lahat ng ito ay nasayang lang na pagsusumikap at hindi ito sasang-ayunan ng Diyos ni katiting. Kahit pa mamatay ka sa kapaguran, nararapat lang sa iyo iyon! Kung mayroon kang espirituwal na pang-unawa, at mayroon kang wagas na pagkaarok kapag nagbabasa ka ng mga salita ng Diyos o nakikinig ka sa mga sermon at pagbabahagi, mas lalo mong mararanasan, mas lalo mong mauunawaan at makakamit, at ang mga bagay na iyong naaarok ay pawang magiging praktikal at ayon sa katotohanan. Pagkatapos, makakamit mo ang katotohanan at ang buhay. Kung ang mga bagay na iyong nakamit at naarok matapos manampalataya sa Diyos sa loob ng maraming taon ay mga bagay pa rin ng doktrina at mga regulasyon, mga kuru-kuro pa rin at imahinasyon, at mga tuntunin at regulasyon na gumagapos sa iyo, wala ka na talagang pag-asa. Pinatutunayan nitong hindi mo nakamit ang katotohanan, at wala kang buhay. Gaano man karami ang taon na nanampalataya ka sa Diyos, at gaano man karaming mga salita at doktrina ang kaya mong ipangaral, isa ka pa ring taong wala sa katwiran at magulo ang isip. Kahit na hindi ito magandang pakinggan, ito ay totoo. Maraming tao ang ilang taon nang nananampalataya sa Diyos, pero hindi nakikita na ang katotohanan at si Cristo ang may hawak ng kapangyarihan sa sambahayan ng Diyos, at na ang Banal na Espiritu ang may kataas-taasang kapangyarihan sa lahat. Ang mga ganitong tao ay walang anumang kapasidad na makaarok ng mga bagay, at maituturing na bulag. Nakikita ng ilan na hinahatulan at kinakastigo ng Diyos ang mga tao, ginagawang perpekto ang isang grupo ng tao, pero napakaraming tinitiwalag, kaya naman pinagdududahan nila ang pagmamahal ng Diyos at maging ang Kanyang pagiging matuwid. Ang mga ganito bang tao ay may anumang kakayahang makaarok? Mayroon ba silang anumang kapasidad na makaarok ng mga bagay? Makatarungang sabihin na sila ay mga taong wala sa katwiran na walang anumang kapasidad na makaarok ng mga bagay. Ang mga taong wala sa katwiran ay palaging tumitingin sa mga bagay sa katawa-tawang paraan; tanging ang mga nakakaunawa lamang ng katotohanan ang makakakita ng mga bagay nang tama at alinsunod sa mga katunayan.

Sipi 7

Gumagawa ng malaking pagkakamali ang ilang taong nangangaral ng ebanghelyo, na nagpapakalat at nagpapatotoo sa gawain ng Diyos—tinatanggal nila ang mga salitang iyon ng Diyos kung saan pinakamalamang na nakabubuo ng mga kuru-kuro ang mga relihiyosong tao, na nagbibigay sa mga potensyal na tatanggap ng ebanghelyo ng pinaigsi at pinasimpleng bersyon ng mga salita ng Diyos. Katwiran nila, ginagawa nila ito upang mapigilan ang mga taong bumuo ng mga kuru-kuro at maling pagkaunawa, ngunit tama ba ito? Katotohanan ang lahat ng salita ng Diyos. Magkaroon man ng mga kuru-kuro ang mga tao at tanggapin o mahalin man nila ang mga salitang ito, ang katotohanan ay katotohanan; ang mga tatanggap dito ang siyang maliligtas, habang mapapahamak naman ang mga hindi tatanggap. Sinumang tumanggi sa katotohanan ay karapat-dapat mamatay at mawasak. Ano ang kinalaman nito sa mga nangangaral ng ebanghelyo? Dapat hayaan ng mga nangangaral ng ebanghelyo na basahin ng mga tao ang mga orihinal na salita ng Diyos sa halip na paigsiin ang mga ito dahil sa takot na baka magkaroon ng mga kuru-kuro ang mga tao. Kapag sinisiyasat ng mga tao ang tunay na daan, gusto nilang malaman kung paano sinabi ang mga orihinal na salita ng Diyos, kung anong uri ng nilalaman ang nakapaloob sa mga ito, at kung ano ang mga pinakaorihinal na pahayag ng Diyos patungkol sa ilang partikular na mga bagay. Gustong malaman ng mga tao: “Sinasabi ninyong ang Diyos ang Lumikha, kung ganoon, ano ang mga salitang ipinapahayag Niya? Ano ang estilo Niya ng pagpapahayag?” Pinipilit ninyong baguhin ang mga salita ng Diyos na hindi umaayon sa mga kuru-kuro ng tao, tulad ng kapag ipinapaliwanag ng mga relihiyosong tao ang Bibliya, ang lahat ng sinasabi nila ay alinsunod sa mga kuru-kuro ng tao; pinipilit ninyong ipakita sa mga tao ang isang bersyon ng mga salita ng Diyos na binaluktot na at hindi ninyo sila hinahayaang makita ang Kanyang mga salita sa orihinal na anyo ng mga ito. Tungkol saan ba ang lahat ng ito? May mga kuru-kuro din ba kayo tungkol sa mga salitang ito ng Diyos? Gaya ng mga relihiyosong tao, naniniwala ba kayong hindi katotohanan ang mga salita Niyang hindi naaayon sa mga kuru-kuro ng tao, na ang katotohanan ay tanging ang mga salitang akma sa mga kuru-kuro ng tao? Kung gayon, pagkakamali iyon ng tao. Paano man ipahayag ang mga salita ng Diyos at naaayon man ang mga ito sa mga kuru-kuro ng tao o hindi, ang mga ito ay katotohanan. Nakabubuo lamang ang mga tiwaling tao ng mga kuru-kuro patungkol sa mga salita ng Diyos dahil hindi nila taglay at hindi nila alam ang katotohanan—ito ang kahangalan at kamangmangan ng tao. Nabigo kayong makita nang malinaw na higit na praktikal at kongkreto ang mga salita ng Diyos para sa isang partikular na epekto, at mas lalo pa ngang hindi ninyo alam kung gaano kababa ang kakayahan ng tao, at kung gaano kahirap para sa mga tao ang maunawaan ang mga salita ng Diyos kung masyado itong maigsi at teoretikal. Alalahanin ninyo na noong nagpakita ang Panginoong Jesus upang gumawa ng gawain, maraming disipulo ang hindi makaunawa sa Kanyang mga salita at kinailangan nilang hilingin na magbigay Siya ng mga halimbawa at magsabi ng mga talinghaga upang maintindihan ang kahulugan ng mga ito. Hindi ba’t tama iyon? Ngayon, kapag nagsalita Ako nang may masyadong maraming detalye at partikularidad, nagrereklamo kayo na masyado itong maligoy. Kapag nagsasalita Ako nang malalim, hindi ninyo nauunawaan, ngunit kapag ginagawa Ko itong pangkalahatan at teorya, tinatanggap ninyo ito bilang doktrina. Mahirap pakitunguhan ang mga tao sa ganitong paraan. Sa mga salita ng Diyos, mayroon nang banal na wika pati na rin wikang pantao, taglay ang parehong pagiging maigsi at partikular, at may napakaraming halimbawang naglalantad ng iba’t ibang kalagayan ng mga tao. May ilang salitang tila masyadong detalyado para sa mga nakauunawa na ng katotohanan, ngunit tama lang para sa mga bagong mananampalataya, at magiging mahirap magtamo ng mga resulta nang walang ganitong antas ng detalye at partikularidad. Para lang itong mga magulang na nagpapalaki ng mga anak; kapag bata pa ang mga anak, maraming detalyadong mga bagay ang kailangang gawin ng mga magulang, ngunit puwede na nila itong ihinto kapag may sapat nang pag-iisip ang mga bata at kaya na nilang alagaan ang kanilang mga sarili. Nauunawaan ito ng mga tao, kaya bakit hindi nila maunawaan ang patungkol sa gawain ng Diyos? Dapat basahin ng mga bagong mananampalataya ang mga salitang mas mabababaw at suportado ng mga halimbawa, mga salitang mas detalyado at metikuloso. Iyon namang mga ilang taon nang nananampalataya sa Diyos at nakakaunawa na ng ilang katotohanan ay dapat magbasa ng mga salitang mas malalalim at na kaya nilang maarok. Paano man nangungusap ang Diyos, naglalayon ang lahat ng ito na bigyang-daan ang mga tao upang maunawaan ang katotohanan, iwaksi ang kanilang mga tiwaling disposisyon, at makapasok sa katotohanang realidad. Nangungusap Siya upang makamit ang ganitong mga resulta. Malalim man o mababaw ang Kanyang mga salita, naaarok man ito ng mga tao o hindi, hindi madaling maunawaan ang katotohanan at makapasok sa katotohanang realidad. Huwag mong isipin na dahil lamang may mahusay kang kakayahan at kayang umarok ng malalalim na katotohanan ay taglay mo na ang mga mabababaw na katotohanan at taglay ang realidad. Ganoon ba iyon? Kahit ang katotohanan lamang tungkol sa pagiging isang tapat na tao ay sapat na para sa buong buhay na karanasan. Gaano man kababaw ang mga salita ng Diyos, gaano man karaming halimbawa ang ibinibigay Niya, maaari kang hindi makapasok sa realidad kahit na pagkatapos ng sampu o walong taon ng karanasan. Dahil dito, kapag nakahaharap ang mga salita ng Diyos, mali na tingnan ang lalim ng mga ito. Hindi tama ang pananaw na ito. Pinakamainam para sa isang tao na lubos na bigyang-pansin ang realidad; hindi dahil lamang may kakayahan kang makaintindi at kaya mong maunawaan ang katotohanan ay tinataglay mo na ang realidad. Kung hindi mo kayang isagawa ang katotohanan, kahit na ang pinakamahusay na pagkaintindi ay magiging mga hungkag na doktrina para sa iyo. Dapat mong isagawa ang katotohanan, dapat kang magkaroon ng kaalamang batay sa karanasan—ito lang ang realidad. Ang sinumang nagrereklamo na masyadong detalyado o masusi ang mga salita ng Diyos ay mayabang at nag-aakalang mas matuwid sila kaysa sa iba at hindi nagtataglay ng anumang katotohanang realidad. Kaya bang maarok ng tao ang karunungan ng mga salita ng Diyos at ang Kanyang mga kaisipan? Maraming tao ang masyadong mayabang at ignorante sa kanilang saloobin hinggil sa mga salita ng Diyos, kumikilos na parang marami silang katotohanang realidad, ngunit ang totoo ay hindi nila isinasagawa ang katotohanan at hindi nila kayang magpahayag ng anumang tunay na patotoo. Kaya lamang nilang magpahayag ng mga hungkag na salita ng teorya; mga teoriko sila at manloloko. Paano dapat basahin ng mga tunay na naghahangad ng katotohanan ang mga salita ng Diyos? Dapat nilang hangarin ang katotohanan. Maraming bagay ang saklaw at bahagi ng paghahangad ng katotohanan, kaya pwede ba itong pag-usapan nang walang detalye? May makakamit bang resulta kung hindi partikular at kumpleto ang paraan ng pagpapahayag? Tunay bang makauunawa ang mga tao kung walang suporta ng maraming halimbawa? Iniisip ng maraming tao na masyadong mababaw ang ilan sa mga salita ng Diyos—kung ganoon, gaano karami na sa mga mabababaw na salitang ito ang napasok mo? Anong patotoong batay sa karanasan ang maibabahagi mo? Kung hindi ka pa nga nakakapasok sa mabababaw na salitang ito, makakaya mo bang arukin ang mas malalalim? Mauunawaan mo ba talaga ang mga ito? Huwag mong ituring na matalino ang iyong sarili, huwag kang mayabang at mapagmagaling!

Bumalik tayo sa usapin ng pagbabaluktot sa mga salita ng Diyos. Inilathala na ng sambahayan ng Diyos ang opisyal na bersiyon ng Ang Salita ay Nagpapakita sa Katawang-tao, at walang sinumang pinapayagang gumawa ng mga pinakabahagyang pagbabago. Walang opisyal na bersiyon ng mga salita ng Diyos ang maaaring baguhin ng sinuman, at kung may sinumang magbabago ng mga ito, ituturing itong pagbabaluktot sa Kanyang mga salita. Ang mga taong nagbabaluktot sa Kanyang mga salita ay wala ni katiting na pagkaunawa sa pag-aasam ng lahat ng nananabik sa katotohanan at umaasang mabasa ang mga salita ng Diyos. Gustong mabasa ng mga taong ito ang tama at opisyal na bersiyon ng Kanyang mga salita, na siyang mga orihinal na salita ng Diyos, ang mga pagpapahayag ng orihinal Niyang ibig sabihin at layunin. Ganito lahat ang mga taong nagmamahal sa katotohanan. Hindi nauunawaan ng mga tao ang orihinal na hangarin, layunin, at ibig sabihin ng pagsasagawa ng lahat ng gawaing ito at pagpapahayag ng lahat ng salitang ito, ni kung bakit Siya nagsasalita nang ganoon kadetalyado. Hindi nauunawaan ng mga tao, ngunit nag-aanalisa at nagbubuod sila sa kanilang mga isipan, at nauuwi ito sa pagbabaluktot nila sa mga orihinal na salita ng Diyos na hindi naaayon sa mga kuru-kurong pantao. Dahil dito, kapag nabasa na ng iba ang mga salita ng Diyos na nabaluktot na, mahirap para sa kanilang maunawaan ang orihinal Niyang ibig sabihin. Hindi ba nito naiimpluwensiyahan ang pagkaunawa nila sa katotohanan at ang kanilang buhay pagpasok? Ano ang problema rito? Ang mga tao na binabago ang mga salita ng Diyos ay hindi nagtataglay ng may-takot-sa-Diyos na puso. Ang pamamaraan nila ay gaya ng sa isang taong hindi mananampalataya; sa sandaling kumilos sila, nabubunyag ang kanilang satanikong disposisyon mismo. Lagi silang may ilang opinyon at ideya tungkol sa ginawa at sinabi ng Diyos, at lagi nilang gustong pangasiwaan at iproseso ang mga bagay na ito, gamitin ang maiitim at maladiyablo nilang kuko at baguhin ang mga salita ng Diyos at gawing sarili nilang mga kasabihan. Ito ang kalikasan ni Satanas—kayabangan. Kapag nagpahayag ang Diyos ng ilang totoong salita, ilang pang-araw-araw na pananalitang malapit sa sangkatauhan, hinahamak at minamaliit ang mga ito ng mga tao, hinaharap ang mga ito nang may mapanghamak na saloobin. Palagi nilang gustong gumamit ng kaalaman at imahinasyon ng tao upang gumawa ng ilang pagbabago at palitan ang estilo. Hindi ba’t kasuklam-suklam ito? (Oo.) Sa anumang paraan, hindi ninyo dapat gawin ito. Dapat kayong kumilos nang naaayon sa inyong tungkulin. Ang mga salita ng Diyos ay mga salita ng Diyos, at paano man Siya nangungusap, ang mga ito ay dapat na mapanatili sa orihinal na anyo ng mga ito at huwag baguhin. Ang mga live na sermon lamang ang maaaring bahagyang organisahing muli, basta’t bahagyang pagpapabuti lang ito at hindi nito nababago ang orihinal na kahulugan. Ang orihinal na kahulugan ay talagang hindi dapat mabago. Kung hindi mo taglay ang katotohanan, huwag mo itong baguhin; ang sinumang babago nito ay kailangang managot. Nagtatalaga ang sambahayan ng Diyos ng ilang tao na mag-oorganisa ng mga sermon at pagbabahaginan, ngunit dapat nilang organisahin ang mga ito alinsunod sa mga prinsipyo, at hindi nila dapat baluktutin ang anumang bagay. Hindi dapat makialam ang mga walang espirituwal na pang-unawa at hindi nakauunawa sa katotohanan, upang hindi sila maparusahan. Dahil isa ka sa mga taong hinirang ng Diyos, dapat ay matiyaga mong basahin ang Kanyang mga salita, pagtuunan ng pansin ang pag-unawa sa katotohanan at pagpasok sa realidad, at huwag pagdudahan ang mga salita ng Diyos o ang katotohanan. Higit sa lahat, huwag mong gamitin ang iyong isipan at kaalaman para siyasatin ang mga salita ng Diyos. Hindi maganda ang palagiang pakikilahok sa masasamang gawain; kapag sinalungat mo ang disposisyon ng Diyos, magiging mahirap ito para sa iyo. May ibang taong nakauunawa ng kaunting biblikal na kaalaman; nag-aaral sila ng teolohiya nang ilang araw at nagbabasa ng ilang libro, at pagkatapos ay tingin nila, nauunawaan na nila ang katotohanan, alam na nila ang ginagawa nila, at kaya na nila. Ngunit anong silbi ng kaunti mong kakayahan? Kaya mo bang magpatotoo sa Diyos? Taglay mo ba ang katotohanang realidad? Kaya mo bang akayin ang mga tao sa presensya ng Diyos? Ang kakaunti mong teorya at pinag-aralan ay hindi kumakatawan sa katotohanan ni katiting. Ang Diyos, sa Kanyang pagkatao, ay nagpapahayag ng ilang salitang nagbibigay-daan para maunawaan ng mga tao ang kahulugan nito, ilang salitang mas madaling maunawaan ng sangkatauhan, ngunit laging hindi nakukumbinsi ang mga tao at gusto nilang baguhin ang Kanyang mga salita. Gusto nilang baguhin ang Kanyang mga salita upang umayon sa kanilang mga kuru-kuro, upang maging akma sa kanilang mga panlasa at kagustuhan, upang maging masarap pakinggan ang mga ito at maaliwalas sa mga mata at puso. Anong klaseng disposisyon ito? Isa itong mayabang na disposisyon. Ang paggawa ng mga bagay nang walang anumang katotohanang prinsipyo at pagkilos alinsunod sa mga paraan ni Satanas ay madaling makagagambala at makaaabala sa gawain ng sambahayan ng Diyos. Lubos na mapanganib ang bagay na ito! Kapag nasalungat mo ang disposisyon ng Diyos, magiging medyo mahirap ito, at may panganib ng pagkatiwalag.

May ibang taong nakakaramdam ng pagtutol kapag nakikita nilang nagpapahayag ang mga salita ng Diyos ng napakaraming detalye tungkol sa landas ng pagsasagawa para sa buhay pagpasok. Sa ganoong sitwasyon, kung nakita nila ang lahat ng batas, atas, at estatutong ipinatupad ng Diyos sa Lumang Tipan, hindi ba’t makakaramdam sila ng higit na pagtutol? At kung babasahin pa nila ang mas detalyado pang mga salita sa mga orihinal na kautusan sa Bibliya, hindi ba sila makabubuo ng mga kuru-kuro? Iisipin nila: “Masyadong masusi ang mga salitang ito. Ang masasabi nang malinaw sa isang pangungusap ay pinahaba sa tatlo o apat. Mas simple at direkta dapat sila upang makita agad ng mga tao ang lahat sa isang sulyap at maunawaan ito sa pakikinig lamang sa isang pangungusap. Ang ganda siguro kung hindi masyadong maligoy ang mga ito, kundi simple, madaling maunawaan, at madaling isagawa. Hindi ba’t mas mabisa itong makapagpapatotoo at makaluluwalhati sa Diyos?” Tila tama ang kaisipang ito, ngunit sa tingin mo ba ay dapat maging katulad ng pagbabasa ng nobela ang pagbabasa ng mga salita ng Diyos, kung saan mas mainam kapag mas madaling basahin? Ang mga salita ng Diyos ay ang katotohanan; kailangang pagnilayan ang mga ito, at dapat isagawa at maranasan ng isang tao ang mga ito upang maunawaan at makamit ang katotohanan. Kapag mas hindi naaayon ang mga salita ng Diyos sa mga kuru-kurong pantao, higit na katotohanan ang taglay ng mga ito. Sa katunayan, walang aspekto ng katotohanan ang naaayon sa mga kuru-kurong pantao; hindi ito mga bagay na dating nakita o naranasan ng mga tao kundi mga bagong-bagong salita. Gayumpaman, matapos mabasa at maranasan ang mga ito nang ilang taon, malalaman mong ang lahat ng salita ng Diyos ay katotohanan. May mga taong palaging may kuru-kuro tungkol sa mga salita ng Diyos. Saan nag-uugat ang problemang ito? Saan sila nagkakamali? Ipinapakita ng problemang ito na hindi alam ng mga tao ang gawain ng Diyos o ang Kanyang disposisyon. Ang bawat pangungusap na sinasabi Niya ay praktikal at totoo, gumagamit ng pang-araw-araw na wika ng mga tao nang hindi nauuwi sa paggamit ng teoretikal o pang may kaalamang wika. Pinakamakatutulong ito para sa pag-unawa ng mga tao sa katotohanan. Walang sinumang malinaw na makauunawa sa bagay na ito—tanging ang gawain ng Diyos at ang Kanyang mga salita ang pinakapraktikal at makatotohanan. Pasalitang kinikilala ng mga tao: “Tama ang lahat ng salita ng Diyos. Nakatutulong sa mga tao ang Kanyang mga salita, ngunit hindi nauunawaan ng mga tao ang Diyos. Siya ang pinakanakakaalam kung ano ang mga pangangailangan ng mga tao, at alam Niya kung paano magsalita upang maunawaan ng mga tao. Mas madaling tanggapin ang paraan Niya ng pagpapaalala at pagsasabi sa mga tao. Alam ng Diyos ang kalooban ng mga tao at kung anong uri ng mga kaisipan at kuru-kuro ang mayroon sila, at mas alam Niya pa kung ano ang pinakakailangan ng mga tao, habang ang mga tao mismo ay walang ideya.” Ngunit kapag tiningnan mo ang mga salita ng Diyos, gusto mong gawing simple at baguhin ang mga ito upang umayon sa mga kuru-kuro at panlasa ng tao. Kung gayon, maaari pa rin bang maging katotohanan ang mga salita ng Diyos? Maaari pa ba itong maging mga salita Niya? Hindi ba’t magiging mga salita na ng mga tao ang mga ito? Hindi ba’t masyadong mayabang at mapagmagaling ang ganitong uri ng pag-iisip? Ang mga salita ng Diyos ay ang katotohanan, akma man ang mga ito sa mga kuru-kuro at imahinasyon ng tao o hindi. Gaano man karaming salita ang sabihin Niya at gaano man kadetalyado ang mga ito, hindi ipinapahayag ang mga salita ng Diyos nang walang kabuluhan. Kung magdaragdag Siya ng isang pangungusap, ito ay upang tulungan ang mga taong makaunawa nang mas maigi, na makatutulong sa kanila. Kung may isang pangungusap na hindi Niya isasama, hindi ito mauunawaan nang mabuti ng mga tao, at magiging mas madali para kay Satanas na samantalahin ang sitwasyong ito. Karamihan sa mga tao ay mahina ang kakayahan, at hindi nila maintindihan ang mga salita maliban na lamang kung ipapaliwanag ito ng Diyos at detalyadong magsasalita. Lahat ng tao ay manhid at mahina ang pang-unawa, kaya wala ni isang pangungusap na dapat alisin; kung may isang aspektong hindi lubos na mapag-uusapan, hindi mauunawaan ng mga tao ang aspektong iyon—maaaring maunawaan mo ito, ngunit may ibang hindi; maaaring may isang grupo sa inyo na makaunawa rito, ngunit hindi ang isa pang grupo. Palaging may mga taong hindi makakaunawa. Hindi lang sa iyo nangungusap ang Diyos; nangungusap Siya sa buong sangkatauhan, sa lahat ng may mga tainga at nakauunawa sa sinasabi ng Diyos. Masyado bang makitid ang iyong pananaw? Nakikita lang ng mga tao kung ano ang nasa harapan nila, iniisip na: “Nauunawaan ko ang pangungusap na ito; bakit kailangan pa itong ipaliwanag ng Diyos nang may napakaraming detalye?” Kung masyado itong simple, mauunawaan ito ng mga may mahuhusay na kakayahan, ngunit hindi ng mga may katamtamang kakayahan lang; kung palalawigin ng Diyos ang ilang pangungusap para sa mga taong may katamtamang kakayahan, lubha kang tumututol. Ibig sabihin ba noon ay isa kang taong tumatanggap sa katotohanan? Saan nanggagaling itong mga pagtutol mo? Hindi ba’t ito ang mapagmataas na disposisyon ni Satanas? Kapag may ginagawa ang Diyos na taliwas nang kaunti sa iyong mga kuru-kuro, kapag bahagya Niyang ipinapakita ang lahat ng taglay Niya at ang Kanyang pagiging Diyos—nagpapahalaga, umuunawa, nag-aalaga, nag-aalala, at komprehensibong nagkakalinga sa mga tao—iniisip mo na maligoy ang Diyos, na ang dami Niyang sinasabi, na nag-aaksaya lang Siya ng oras sa mga masusing bagay, na hindi Niya dapat gawin iyon; ganito ka mismo naniniwala sa iyong mga kuru-kuro. Ito ang impresyon mo sa Diyos, ang pagkakakilala mo sa Kanya, ganito mo Siya nakikita. Kung gayon, doktrina lang ba ang paniniwala mong “tama ang lahat ng ginagawa ng Diyos, ang Diyos ang pinakanakakakilala sa tao”? Para sa iyo, naging doktrina na ito; ang pagkakakilala mo sa Diyos ay hindi tumutugma sa ipinakikita Niya, walang kaugnayan. Higit pa rito, hindi ka ganyan kumilos sa harapan ng Diyos; tinatrato mo ang Kanyang mga salita at gawain ayon sa iyong mga kuru-kuro at imahinasyon, ayon sa mapagmataas mong disposisyon. Isa ka bang taong tumatanggap sa katotohanan? Hindi ka isang taong tumatanggap sa katotohanan, ni hindi ka isang taong nagtataglay ng may-takot-sa-Diyos na puso. Sa harap ng mga salita at gawa ng Diyos, nagagawa mong manghusga, magreklamo, gumawa ng espekulasyon, magduda, tumanggi, lumaban, at magkaroon ng mga opsyon. Tunay ka bang mananampalataya ng Diyos? Kung hindi mo kayang magpasakop sa gawain ng Diyos, matatamo mo ba ang katotohanan? Kung ganito mo tratuhin ang mga salita ng Diyos, ang Kanyang gawain, ang katotohanan, ang lahat ng tinataglay Niya at ang Kanyang pagiging Diyos, at ang lahat ng nagmumula sa Kanya, makakamit mo ba ang Kanyang pagliligtas? Kung hindi mo matatamo ang katotohanan, mapapasailalim ka sa kaparusahan.

Sa pagharap mo sa mga salita ng Diyos, huwag mong analisahin o siyasatin ang mga ito, huwag kang maging tuso, huwag kang magduda, at huwag mo itong pag-isipan nang husto. Itrato mo ang mga ito gaya ng pagtrato mo sa katotohanan—ito ang pinakamatalinong paraan. Anuman ang gawin mo, huwag mong sabihin sa iyong sarili na: “Isa akong makabagong tao, matalino ako at may pinag-aralan, maalam ako sa gramatika, pinag-aralan ko ang ganito at ganyang kurso, mahusay ako sa isang partikular na kasanayan o propesyon, nakauunawa at nakaiintindi ako. Hindi ito nalalaman ng Diyos. Bagama’t nauunawaan ng Diyos ang buong sangkatauhan, wala na Siyang ibang taglay maliban sa katotohanan, hindi Niya nauunawaan ang mga usaping pampropesyonal, hindi Siya magaling sa anumang bagay, ang alam lamang Niya ay kung paano ipahayag ang katotohanan.” Tama iyon. Kaya lamang ipahayag ng Diyos ang katotohanan, at nakikita Niya ang lahat ng bagay dahil Siya ang katotohanan. Hawak Niya ang kataas-taasang kapangyarihan sa kapalaran ng sangkatauhan, at Siya ang may kontrol sa iyong tadhana. Walang makaiiwas sa kataas-taasang kapangyarihan at pagsasaayos ng Diyos. Ano dapat ang saloobin ng mga tao sa mga salita ng Diyos? Dapat ito ay ang makinig, magpasakop, tumanggap, at magsagawa nang may sukdulang pagsunod—ito dapat ang saloobin ng mga tao. Anuman ang gawin mo, huwag kang magsiyasat. Marami na Akong sinabi sa inyo, ngunit kaunting bahagi lamang nito ang kaya ninyong tanggapin. Hindi ninyo tinatanggap ang anumang salitang hindi naaayon sa mga kuro-kuro ng tao—nilalabanan at pinabubulaanan pa nga ninyo ang mga ito sa inyong puso. Ang tinatanggap lamang ninyo ay mga salitang naaayon sa mga kuru-kuro ng tao at tinatanggihan ang mga hindi. Matatamo ba ninyo ang katotohanan sa ganitong paraan? Hindi ba talaga katotohanan ang mga salitang hindi umaakma sa mga kuru-kuro ng tao? Nangangahas ka bang makasiguro tungkol dito? Kung gayon ay dapat kitang tanungin, gaano kalaking bahagi ng katotohanan ang nauunawaan mo? Anong mga katotohanan ang taglay mo? Kung gayon, magbahagi ka ng patotoo ng lahat ng katotohanang nauunawaan mo, at hayaan mong magpasya ang lahat kung katotohanan ang mga ito o hindi. Kung maaamin mong hindi mo taglay ang katotohanan, ibig sabihin noon ay may katwiran ka. Kung may katwiran ka talaga, mangangahas ka pa rin bang sabihin na hindi katotohanan ang mga salitang hindi akma sa mga kuru-kuro ng tao? Mangangahas ka pa rin bang makipagpustahan sa Diyos? Bilang isang nilikhang tao, huwag kang maging masyadong mayabang at mapagmagaling, huwag masyadong mataas ang tingin mo sa iyong sarili. Talagang hindi mo nalalaman ang katotohanan; hindi mo magagawang ganap na maranasan ang kahit na isang pangungusap sa mga salita ng Diyos sa buong buhay mo, ni hindi mo mauunawaan o maisasabuhay ang mga iyon habambuhay. Kung may isang bahaging nauunawaan mo at naisasagawa mo ang mga ito, hindi na iyon masama. Naghihikahos at kaawa-awa ang mga tao—ito ang katotohanan sa usaping ito. Dahil talagang naghihikahos at kaawa-awa sila, bakit napakayabang din nila at mapagmagaling? Dahil dito, sila ay kaawa-awa at kamuhi-muhi. Pinapayuhan Ko ang mga tao na basahin ang mga salita ng Diyos sa isang masunuring paraan, na bitiwan ang kanilang mga kuru-kuro sa sandaling magkaroon sila nito, at ituring ang mga salita ng Diyos bilang katotohanan at gawin ang lahat ng kanilang makakaya upang pag-isipan ang mga ito, at pagkatapos ay maranasan ang mga ito; baka sa ganitong paraan, mauunawaan na nila kung ano ang katotohanan. Huwag mo nang pansinin kung gaano man kadetalyado o kaligoy ang mga salita ng Diyos. Kung magagawa mong maunawaan at maranasan ang mga ito, at pagkatapos ay magpatotoo sa mga ito, sa puntong iyon ka lang maituturing na may kakayahan. Katulad ito ng kung paanong palaging mapili ang mga tao patungkol sa kung aling mga uri ng pagkain ang kakainin nila, iniisip na masarap ang iba at ang iba naman ay hindi. At ano ang nagiging resulta nito? Ang mga masasarap na pagkain ay hindi palaging masustansya, at ang mga pagkaing ayaw mo ay hindi palaging mas kakaunti ang sustansya; maaari pa ngang mas marami at mas mainam ang sustansyang taglay ng mga ito. Nahihirapan ang mga taong tukuyin kung ano ang katotohanan at ang hindi, kung ano ang mula sa Diyos, at kung ano ang mula sa tao. Makikilatis lamang nila ang ilan dito matapos maunawaan ang katotohanan; hindi magagawa ng mga taong hindi nakauunawa sa katotohanan na talagang makita ang nasa likod ng anumang bagay. Kung alam mong wala kang pangkilatis, dapat ay manatili kang mapagpakumbaba, tahimik, at higit mong hanapin ang katotohanan. Ito ang ginagawa ng isang matalinong tao. Kung hindi mo tunay na nakikilala ang anumang bagay ngunit nagpapatuloy ka pa rin sa bulag na pagmamataas, nangangahas na husgahan ang lahat ng bagay at pintasan ang sinumang nagsasalita, talagang wala kang katwiran. Hindi ba kayo sang-ayon na ganito ito? Anuman ang gawin ng isang tao, hindi niya dapat ilabas ang kanyang mga pangil sa presensiya ng katotohanan. Dapat siyang magpanatili ng may-takot-sa-Diyos na puso at maghanap sa katotohanan sa lahat ng bagay—tanging ito lamang ang tunay na matalino at marunong na tao.

Sipi 8

Ano ang kalikasan ng problema ng pambabaluktot sa mga salita ng Diyos? Kung binabago mo ang mga pagbigkas ng Diyos at binabaluktot ang Kanyang mga salita, katumbas ito ng pinakamalubhang pagsalungat at paglapastangan sa Diyos. Ang mga kauri lang ni Satanas ang may kakayahang gumawa ng ganitong masamang gawa, at katulad sila ng arkanghel. Sinabi ng arkanghel: “Diyos, kaya mong likhain ang langit at lupa at lahat ng bagay, at gumawa ng mga tanda at himala—kaya ko rin itong gawin. Umupo ka sa trono, at gayon din ang gagawin ko. Pinaghaharian mo ang napakaraming bansa, at gayon din ako. Nilikha mo ang mga tao, at pinamamahalaan ko sila!” Ganito kamapagmataas ang arkanghel; wala itong taglay na anumang katwiran. Ang kalikasan ng pambabaluktot sa mga salita ng Diyos ay katulad ng sa mga pagkilos ng arkanghel, kaya ang pagbaluktot sa mga salita ng Diyos ay isang tuwirang pagsalungat sa Diyos at paglapastangan sa Diyos. Ang mga taong nambabaluktot sa mga salita ng Diyos ay ang mga pinakasumasalungat sa Kanya, at tuwiran nilang sinasalungat ang Kanyang disposisyon. Pinakakinapopootan ng Diyos ang mga nambabaluktot sa Kanyang mga salita. Maaaring sabihin na ang pambabaluktot sa mga salita ng Diyos ay paglapastangan sa Diyos at sa Banal na Espiritu, at isang kasalanang walang kapatawaran. Maliban sa pambabaluktot ng mga tao sa mga salita ng Diyos, mayroon pang isang bagay na sumasalungat sa disposisyon ng Diyos, ito ay kapag ang mga tao ay nangangahas na kaswal na baguhin ang mga pagsasaayos ng gawain, at pagkatapos ay ipasa ang mga ito sa iglesia upang ilihis ang hinirang na mga tao ng Diyos, ginagambala at ginugulo ang gawain ng iglesia. Ito rin ay isang pagpapamalas ng tuwirang pagsalungat sa Diyos, at isang bagay na sumasalungat sa disposisyon ng Diyos. Ang ilang tao ay talagang walang may-takot-sa-Diyos na puso. Naniniwala sila na ang mga pagsasaayos ng gawain ay isinulat ng tao, na ang mga ito ay nagmumula sa tao, at kung ang mga ito ay hindi umaayon sa mga kuru-kuro ng mga taong ito, binabago nila ang mga ito ayon sa kanilang kagustuhan. Alam ba ninyo kung alin sa mga atas administratibo ng Diyos ang nilalabag nito? (7. “Sa gawain at mga usapin ng iglesia, bukod pa sa pagpapasakop sa Diyos, dapat mong sundin ang mga tagubilin ng tao na ginagamit ng Banal na Espiritu sa lahat ng bagay. Kahit ang pinakamaliit na pagsuway ay hindi katanggap-tanggap. Kailangan mong maging ganap sa iyong pagsunod, at huwag mong suriin ang tama o mali; anuman ang tama o mali ay walang kinalaman sa iyo. Ganap na pagpapasakop lamang ang iyong dapat alalahanin” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian).) Ang mga bagay na lumalabag sa mga atas administratibo ay mga bagay na sumasalungat sa disposisyon ng Diyos. Hindi ba ninyo ito malinaw na nakikita? Labis na mapangahas ang saloobin ng ilang tao sa mga pagsasaayos ng gawain ng Itaas. Naniniwala sila, “Ang Itaas ang gumagawa ng mga pagsasaayos ng gawain, at tayo ang gumagawa ng mga gawain sa iglesia. Ang ilang salita at usapin ay maaaring ipatupad nang pleksible. Nasa sa atin na kung paano partikular na gagawin ang mga ito. Ang Itaas ay nagsasalita lamang at gumagawa ng mga pagsasaayos ng gawain; tayo ang mga gumagawa ng praktikal na aksyon. Kaya, pagkatapos na magtalaga sa atin ng gawain ang ang Itaas, magagawa na natin ito ayon sa ating kagustuhan. Ayos lang kahit paano man ito gawin. Walang sinuman ang may karapatang makialam.” Ang mga prinsipyong sinusunod nila ay ang mga sumusunod: Kung naniniwala silang tama ang isang bagay o gusto nila ito, tinatanggap nila ito; kung naniniwala silang mali ang isang bagay o hindi nila ito gusto, kahit pa umaayon ito sa mga katotohanang prinsipyo ay hindi nila ito tinatanggap. Ang mga prinsipyo at pamantayan nila ay kung anuman ang pinaniniwalaan nila. Kung hindi nakaayon sa kalooban nila ang isang bagay, naniniwala silang mali ito. Hindi lang nila ito tinatanggihang tanggapin, kundi nilalabanan din nila ito, at labis na nilang kinakalaban ang iba. Kung hindi nakaayon sa kalooban nila ang mga salita o pagsasaayos ng ang Itaas, gusto nilang baguhin ang mga ito, at ipinapasa lang nila ang mga ito kapag sinasang-ayunan na nila ang mga ito. Walang sinumang maaaring magpasa ng mga ito nang wala ang kanilang pagsang-ayon. Bagamat sa ibang lugar ay ipinapasa nang walang pagbabago ang mga pagsasaayos ng gawain ng Itaas, ipinapasa ng mga taong ito sa mga iglesia na nasa ilalim ng kanilang pamamahala ang kanilang mga binagong bersyon ng mga pagsasaayos ng gawain. Ninanais palagi ng mga gayong tao na isantabi ang Diyos; nananabik sila na ang lahat ay manampalataya sa kanila, sumunod sa kanila, at magpasakop sa kanila. Sa kanilang isipan, may ilang aspekto kung saan ang Diyos ay hindi nakakapantay sa kanila, kailangang maging diyos din sila mismo, at kailangang manampalataya sa kanila ang iba. Ito ang kalikasan ng usapin. Kung naunawaan ninyo ito, tatangis pa rin ba kayo kapag sila ay tinanggal? Maaawa pa rin ba kayo sa kanila? Iisipin pa rin ba ninyo, “Ang Itaas ay kumilos nang hindi nararapat. Tinatrato nila nang hindi patas ang mga tao. Paano nila nagawang tanggalin ang isang taong labis na nagdusa?” Ang mga nagsasabi nito ay walang pagkilatis. Para kaninong kapakanan ba sila nagdurusa? Para ba sa kapakanan ng Diyos? Para ba sa kapakanan ng gawain ng iglesia? Nagdurusa sila upang patibayin ang kanilang katayuan; nagdurusa sila upang makapagtayo ng mga nagsasariling kaharian. Naglilingkod ba sila sa Diyos? Ginagawa ba nila ang kanilang mga tungkulin? Sila ba ay tapat at mapagpasakop sa Diyos? Sila ay ganap na mga alipin ni Satanas, at kapag sila ay gumagawa, ang mga diyablo ang naghahari. Sinisira nila ang plano ng pamamahala ng Diyos at ginugulo ang gawain ng Diyos. Sila ay mga tunay na anticristo! Sinasabi ng ilang tao: “Nagtiis sila ng matinding pagdurusa. Nangangailangan ng malaki-laking pagsisikap ang pagsusulat ng lahat ng bagay na iyon na ipinapasa nila sa mga iglesia.” Kung gayon ay hayaan ninyong tanungin Ko kayo, ang mga bagay bang isinusulat nila ay nakakapagpatibay sa mga tao? Ano ba mismo ang layuning nais nilang makamit? Nakikilatis mo ba ang mga usaping ito? Ano ang mga magiging kahihinatnan kung ikaw ay malihis nila? Naisip mo na ba iyon? Naaawa ang ilan sa ganitong mga tao, sinasabi: “Labis silang nagdusa at hindi madaling isulat ang lahat ng bagay na iyon, kaya dapat silang patawarin ng sambahayan ng Diyos kung mayroong ilang paglihis o mga baluktot na bagay sa naisulat nila.” Ano ang problema sa pagsasabi nila nito? Makakamit ba talaga ng isang tao ang pagsang-ayon ng Diyos sa pamamagitan lang ng pagtitiis ng matinding pagdurusa? Para kaninong kapakanan ba nagdurusa ang mga taong ito? Kung hindi sila nagdurusa upang palugurin at bigyan ng kaluwalhatian ang Diyos, ngunit sa halip ay upang magkamit sila ng katayuan, kung gayon, kahit gaano katindi pa sila magdusa, mayroon ba itong anumang katuturan o kahalagahan? Ang ganitong uri ng pagdurusa ay makasarili at mababang-uri, buktot at walang kahihiyan! Ano ang mga magiging kahihinatnan kung ang ganitong uri ng anticristo ay hindi tatanggalin? Guguluhin ng mga tao ang gawain ng iglesia ayon sa kanilang kagustuhan at sila ay magiging mga sumasalungat sa Diyos nang hindi nila namamalayan. Hindi ba’t ito ay nakakagambala at nakakagulo sa gawain ng Diyos? Nagtitiis ang mga taong iyon ng kaunting pagdurusa sa kanilang gawain upang makamit ang mga sarili nilang layon, pero nagbibigay ba iyon sa kanila ng karapatang salungatin ang Diyos? Kung gayon ba ay dapat na silang sumalungat sa Kanya at maghimagsik laban sa Kanya? Dapat ba silang maging arbitraryo at walang pakundangan, at tumangging magpasakop sa Kanya? Basta na lang ba nila magagawa ang anumang gusto nila? Hindi sila nagtataglay ng katotohanan, pero hindi sila nagpapasakop sa Diyos, at gusto lang kumilos nang walang pagkilatis, nag-aakalang ang lahat ng ginagawa nila ay makatwiran at tama. Sila ay ganap na mga diyablo, at sila ay talagang mga alipin ni Satanas na naparito upang gambalain at guluhin ang gawain ng iglesia! Kung bukod sa hindi mo makilatis ang ganitong mga tao, ay nakikisimpatiya ka pa sa kanila, lumuluha para sa kanila, at ipinagtatanggol sila, kung gayon ay wala ka ring kuwenta, ikaw ay isang taong nagugulumihanan at walang alam. Maaari mong isipin: “Hindi nagiging maunawain ang ang itaas sa damdamin ng mga taong ito. Labis silang nagdusa at basta na lang silang tinanggal ng ang itaas.” Kung sinasabi mo ito, ikaw rin ay isang alipin ni Satanas at ikaw ay isang diyablo. Maraming tao ang namumuhay alinsunod sa mga satanikong pilosopiya, hindi kailanman ibinubunyag o iniuulat ang mga huwad na lider at mga anticristo, hanggang isang araw ay may ginawang isang mapaminsalang bagay ang anticristo at napagtanto nila sa wakas na ito talaga ay isang kaso ng isang anticristo na nanlilihis ng mga tao. May mga kuru-kuro pa nga ang ilang tao tungkol dito, iniisip: “Ang Diyos ay makapangyarihan sa lahat, kaya dapat alam ng Diyos na nagkatawang-tao kung gaano karaming anticristo ang mayroon sa iglesia. Kailangan pa ba naming iulat ang mga ito?” Hindi ba’t baligho ang mga taong nagsasabi nito? Sa ngayon, ang Diyos ay kumikilos sa loob ng pagkatao, at ang taong ginagamit ng Diyos ay isang normal na tao, kaya kung hindi sila nagkaroon ng direktang ugnayan sa mga usapin ng iglesia, paano nila malalaman ang tungkol sa mga bagay na ito? Maraming beses, kapag mayroong mga insidente ng mga anticristo, na nalulutas lamang ang mga problema pagkatapos silang iulat at ilantad ng ilang tao, at ipinag-utos ng ang Itaas ang isang imbestigasyon. Ang gawain at paggabay ng Diyos sa mga tao sa normal na pagkatao ay hindi naman talaga higit sa natural—ito ay napakapraktikal—ngunit nilulupig, dinadaig at ipinahihiya Niya si Satanas. Tanging sa ganitong paraan naihahayag ang Kanyang pagiging makapangyarihan sa lahat at ang Kanyang karunungan. Ganito kapraktikal ang gawain ng Diyos; isinasaayos Niya ang lahat ng tao, pangyayari, at bagay na ito upang ang Kanyang mga hinirang ay matuto ng mga aral, at magkamit ng pagkilatis at kabatiran. Sa sandaling ang Kanyang mga hinirang ay magkamit ng pagkilatis, hindi magagawang takasan ng mga huwad na lider, mga anticristo, at masasamang tao ang “kamay ng batas.” Gagamitin ng Diyos ang mga katunayan upang ibunyag sila at upang bigyan ng kakayahan ang lahat ng Kanyang mga hinirang na makakita nang malinaw at makaunawa. Hindi ba’t maraming masasamang tao at mga anticristo ang nabunyag at natiwalag noon? Hindi mo pa rin ba malinaw na nakikita ang usaping ito? Kung gayon, ikaw ay masyadong naguguluhan!

Bagama’t hindi nauunawaan ng ilang tao ang mga bahagi ng mga pagsasaayos ng gawain ng sambahayan ng Diyos, nagagawa pa rin nilang magpasakop, sinasabing: “Ang lahat ng ginagawa ng Diyos ay tama at may kahulugan. Kung hindi natin ganap na nauunawaan ang mga pagsasaayos ng gawain, dapat ay magpasakop muna tayo sa mga ito. Hindi natin maaaring husgahan ang Diyos! Dapat sumunod pa rin tayo sa mga pagsasaayos ng gawain, kahit na ang mga ito ay hindi naaayon sa mga kuru-kuro natin, dahil tayo ay mga tao, at ano ba ang kayang arukin ng isip ng tao? Dapat ay magpasakop na lang tayo sa mga pagsasaayos ng Diyos; darating ang araw na mauunawaan natin ang mga ito. Kapag umabot tayo sa araw na iyon at hindi pa rin natin ganap na maunawaan ang mga ito, dapat pa rin tayong taos-pusong magpasakop. Tayo ay mga tao, kaya dapat tayong magpasakop sa Diyos. Ito ang dapat nating gawin.” Ngunit naiiba ang ilang tao, at kapag nakikita nila ang mga pagsasaayos ng gawain ng sambahayan ng Diyos, pag-aaralan muna nila ang mga ito, sinasabing: “Ito ang sinasabi ng diyos, at ang mga ito ang kanyang mga hinihingi. Ang unang aytem ay mukhang ayos naman, ngunit ang ikalawa ay hindi masyadong akma, kaya babaguhin ko ito.” Mayroon bang may-takot-sa-Diyos na puso ang ganitong mga tao? Binabago mo ang mga pagsasaayos ng gawain ayon sa kagustuhan mo, kaya ano ang kalikasan ng problemang ito? Hindi ba’t ito ay nakagagambala at nakagugulo sa gawain ng sambahayan ng Diyos? Ang mga bagay ba na tinataglay mo ay ang katotohanan? Kung nasa iyo talaga ang katotohanan, bakit hindi mo ito ipahayag? Bakit binabago mo ang mga salita ng Diyos? Anong disposisyon ang inihahayag mo sa paggawa nito? Ito ay pagmamataas at pagmamagaling, at pagtangging magpasakop kaninuman. Nangangahas ka pa ngang pumili pagdating sa mga pagsasaayos ng Diyos. Ipinakikita nito na mayroong malubhang problema sa iyong mentalidad at disposisyon. Dapat mayroong pagkilatis sa ganitong mga tao ang mga hinirang ng Diyos. Una, ang mga ganitong tao ay hindi makakapagbahagi tungkol sa katotohanan upang lutasin ang mga problema, ngunit naniniwala silang nauunawaan nila ang katotohanan at hindi sila susunod kaninuman. Pangalawa, kapag mayroon silang mga kuru-kuro tungkol sa mga pagsasaayos ng gawain, hindi nila binabanggit ang mga ito sa sambahayan ng Diyos; sa halip ay ipinagkakalat lamang nila ang mga ito. Pangatlo, kapag mayroon silang mga kuru-kuro tungkol sa Diyos at sa gawain ng sambahayan ng Diyos, bukod sa hindi nila nilulutas ang mga ito, sinusubukan pa nilang udyukan ang mga hinirang ng Diyos na magkaroon ng mga kuru-kuro tungkol sa Kanya at na tumindig at lumaban sa Kanya, upang puwersahin Siyang kumilos alinsunod sa kanilang mga kagustuhan at sa huli ay mapasuko Siya. Batay sa tatlong pag-uugaling ito, makatitiyak ang isang tao kung anong uri ng mga nilalang ang mga taong ito. Sila ba ay mga taong naghahanap sa katotohanan at nagpapasakop sa Diyos? Siguradong hindi. Hindi nila hinahanap ang katotohanan kahit kaunti, at nagdadamdam din sila sa Diyos. Mayroon silang mga kuru-kuro tungkol sa Diyos, at ipinagkakalat nila ang mga kuru-kurong ito, na nagdudulot na ang lahat ay magkaroon ng mga kuru-kuro tungkol sa Kanya at tumindig upang labanan at salungatin Siya. Batay rito, mailalarawan sila bilang mga tunay, ganap na anticristo. Paano dapat pangasiwaan ang ganitong mga tao? Dapat ba silang tulungan dahil sa pagmamahal? Walang silbi ang tulungan sila, dahil hindi nila tinatanggap ang katotohanan. Paano kung pungusan sila? Ito rin ay walang silbi, dahil hindi nila tinatanggap ang katotohanan. Kung hindi matanggap ng mga nananampalataya sa Diyos ang katotohanan, ito ay isang seryosong problema at isang kakila-kilabot na bagay! Kung tinitingnan mo ang usaping ito nang napakasimple at naniniwala kang hindi ito isang malaking isyu, darating ang araw na sasalungat ka sa Diyos. Nakakita na Ako ng ilang taong ganito, at kahit na hindi pa sila napapaalis, ang kanilang kalalabasan ay naitakda na: Sila ay ititiwalag.

Kahit paano, dapat na mayroong may-takot-sa-Diyos na puso ang mga nananampalataya sa Diyos. At ano ang ibig sabihin ng matakot sa Diyos? Dapat ay takot sa Diyos ang mga tao, dapat ay ginagawa nila ang lahat ng bagay nang may labis-labis na pag-iingat, nagbibigay ng oportunidad sa kanilang sarili upang makaangkop, at hindi lamang basta ginagawa ang anumang gusto nila. Halimbawa, kapag tinatanggal ng sambahayan ng Diyos ang ilang huwad na lider, sinasabi ng ilang tao: “Hindi ako sigurado tungkol sa bagay na ito. Hindi natin alam kung ano mismo ang ginawa nila, at kahit na alam natin, hindi natin lubos na nauunawaan ang kalikasan ng mga bagay na ginawa nila. Ang lahat ng ginagawa ng Diyos ay tama, at darating ang araw na gagawin Niyang malinaw ang mga bagay at tutulutang maunawaan natin ang Kanyang layunin.” Kung hindi mo nauunawaan kung bakit ginagawa ng sambahayan ng Diyos ang mga bagay-bagay sa ganitong paraan, ngunit kaya mo pa ring magpasakop, kung gayon, ikaw ay isang medyo debotong tao, at masasabing medyo mayroon kang may-takot-sa-Diyos na puso. Kung hindi mo nauunawaan, at sinasalungat mo pa nga ang Diyos at ginugulo ang gawain ng iglesia, nanganganib ka. Sa tuwing tinatanggal ng iglesia ang ilang huwad na lider at pinapatalsik ang ilang anticristo, palaging may ilang masugid na tagasunod nila na naninindigan at ipinagtatanggol sila, hinuhusgahan ang Diyos sa publiko nang dahil dito, sinasabing hindi Siya matuwid, at hinihiling sa Banal na Espiritu na ibunyag ang mga katunayan. Para sa ganitong mga tao, gaano man kalaki ang kanilang mga ambag sa pangangaral ng ebanghelyo at paggawa ng kanilang mga tungkulin, walang saysay ang lahat ng iyon. Itatakda ng isang pagtataksil ang iyong kapalaran magpakailanman. Dapat mong makita nang malinaw ang diwa ng pagtataksil; huwag mong isiping hindi ito isang malaking usapin. Masasabing lahat kayo ay sumalungat sa Diyos, na lahat kayo ay sumalangsang. Gayunman, ang kalikasan ng usaping kababanggit Ko pa lang ay naiiba. Napakaseryoso nito at kasama rito ang pampublikong paghusga at pagsalungat sa Diyos. Palaging mahilig magsulat ng mga bagay at mga liham ang ilang tao, at walang pakundangang pinaiikot nila sa iglesia ang mga ito. Ito ba ay naaayon sa mga prinsipyo? Ang mga isinusulat ba nila ay tunay na patotoo? Ang mga ito ba ay karanasan sa buhay? Ang mga ito ba ay nagpapatibay sa mga hinirang ng Diyos? Kung hindi naman pala, ngunit walang pakundangan pa ring pinaiikot ang mga ito ng mga taong ito sa iglesia, kung gayon ay nililihis nila ang mga tao, nagpapakalat ng mga maling pananampalataya at maling kaisipan, binabaluktot ang mga katunayan, ginagawang puti ang itim, at nagsasalita ng pawang walang katuturan. Gusto pa ngang magsulat ng ilang tao ng sarili nilang aklat, pagkatapos ay ipadadala ito sa iglesia para sila ay maging sikat. Hindi pa ba natuto ang mga tao ng isang malalim na leksyon mula sa halimbawa ni Pablo? Gusto mo pa ring magsulat ng isang aklat, magsulat ng iyong “talambuhay ng isang kilalang tao” at sumulat ng isang “Buod ng Katotohanan.” Wala kang anumang katwiran! Kung may kapabilidad ka, sumulat ka ng ilang piraso ng patotoong batay sa karanasan. Hindi ba’t dumaan ka na sa sapat na paghatol at pagdurusa sa iilang taon na ikaw ay nanampalataya sa Diyos? Hindi mo pa rin ba nakikita nang malinaw ang bagay na ito? Ano ang nauunawaan ng mga tao? Ang mga salita at doktrinang sinasambit mo ay hindi makalulutas kahit pa sa mga sarili mong problema, pero nais mo pa ring itustos ang mga ito sa iba. Wala ka talagang kamalayan sa sarili mo! Bakit naglilimbag at nagpapadala ng mga aklat ang sambahayan ng Diyos sa pare-parehong paraan? Dahil ang karamihan sa mga aklat na ito ay mga aklat ng mga salita ng Diyos, at ang natitirang iba ay mga aklat ng mga tunay na patotoong batay sa karanasan ng mga hinirang ng Diyos. Ang lahat ng ito ay mga positibong bagay na kailangan ng mga hinirang ng Diyos, at kaya, ang mga aklat na ipinapadala ng sambahayan ng Diyos sa pare-parehong paraan ay kailangang lahat para sa gawain ng iglesia at sa buhay pagpasok ng mga hinirang ng Diyos. Ginagawa rin ito nang may gabay ng Banal na Espiritu. Malinaw ninyong nakikitang lahat na ang mga aklat na ipinapadala ng sambahayan ng Diyos sa pare-parehong paraan ay labis na mahalaga at kinakailangan. Alam na alam din ninyo ang mga benepisyong makakamit ninyo mula sa pakikinig sa mga sermon. Kaya kung mayroon kayong pagkilatis sa mga bagay na pinapakalat ng mga huwad na lider at anticristo, magagawa ninyong tunay na makilatis ang mga huwad na lider at anticristo. Ngunit sa inyong kasalukuyang tayog, nauunawaan lamang ninyo ang maraming doktrina tungkol sa pananampalataya sa Diyos, at hindi pa rin malinaw sa inyo ang katotohanan. Mayroong ilang mahalagang usaping hindi pa rin ninyo lubos na nauunawaan, na tila malabo at hindi malinaw sa inyo. Kaya wala pa rin kayong taglay na anumang katotohanang realidad at hindi pa rin kayo masyadong mapagkilatis. Paano man kumikilos o nagsasalita ang sinuman sa iglesia, wala kayong malinaw na pagkilatis dito. Naniniwala ang ilang tao na basta’t mahusay magsalita ang isang tao, makapagpapatotoo siya tungkol sa Diyos, at na ang mga hindi mahusay magsalita ay hindi makakapagsalita tungkol sa patotoong batay sa karanasan kahit na mayroon sila nito. Tama ba sila tungkol dito? Sila ay lubhang nagkakamali. Kung may patotoong batay sa karanasan ang isang tao, ang anumang sabihin niya ay praktikal, at kung ang isang tao ay walang patotoong batay sa karanasan, ang sinasabi niya ay hindi praktikal, kahit gaano pa siya kahusay magsalita ng mga doktrina. Bakit ganito? Ang pagsasabi ng mga salita at doktrina ay hindi kumakatawan na ang isang tao ay nagtataglay ng katotohanang realidad, at kahit na nauunawaan niya ang kaunting katotohanan, ang pagkaunawang ito ay masyado pa ring mababaw at limitado, at hindi talaga siya makapagsusulat ng patotoong batay sa karanasan. Kung ang isang tao ay walang patotoong batay sa karanasan, ngunit walang pakundangan pa rin siyang nagsasalita ng mga salita at doktrina at nagleleksyon sa mga tao, siya ay naging isa nang mapagpaimbabaw na Pariseo. Nakagagawa lang siya ng huwad na patotoo upang ilihis ang mga tao. Ito ay sinusumpa ng Diyos. Kung ang isang tao ay makapagbibigay ba o hindi ng tunay na patotoo ay hindi nakasalalay sa kung magaling ba siya magsalita. Tingnan mo kung gaano karaming patotoong batay sa karanasan mayroon si Pedro, pero ilang liham ang isinulat niya? Gaano karaming artikulo ng patotoo ang isinulat niya? Maaaring kakaunti lang ito, ngunit sinang-ayunan ng Diyos si Pedro bilang ang taong labis na nakakikilala sa Kanya, at bilang ang isang taong tunay na nagmamahal sa Kanya. Kung tunay na mayroon kang patotoong batay sa karanasan, tiyak na nagbago ka na at naging labis nang mas maganda ang pag-uugali mo. Hindi mo na gagawin ang mga masigasig na bagay na iyon, ang mga bagay na inakala mong mabuti. Kapag napagtanto mo kung gaano kaliit ang halaga, kahikahos, at kahabag-habag ang tao, hindi ka mangangahas na kumilos nang arbitraryo, o na magsulat ng isang aklat o ng sariling talambuhay. Ang lahat ng nagnanais na magsulat ng mga aklat o ng mga sariling talambuhay, o patatagin ang kanilang mga reputasyon sa pamamagitan ng diumano’y pagbibigay ng ilang kontribusyon, ay mga mapagmataas, palalo, at ambisyosong tao na masyadong mataas ang tingin sa kanilang mga sariling abilidad. Wala silang may-takot-sa-Diyos na puso, at hilig nilang sundin ang sarili nilang kalooban sa kanilang mga pagkilos. Lahat ng taong tunay na naghahangad sa katotohanan ay may pagpapahalaga sa paggawa nang maayos sa kanilang mga tungkulin, sa pag-unawa sa katotohanan, at sa pagkilos alinsunod sa mga prinsipyo. Iniisip nilang ang paggawa nang maayos sa tungkulin ng isang tao, pagbabago ng disposisyon, pagpasok sa katotohanang realidad, at pagkakaroon ng tunay na patotoong batay sa karanasan ay mas mahalaga kaysa sa anumang iba pang bagay. Ang mga kayang maghangad sa ganitong paraan ay ang pinakamatatalino at pinakamakatwirang mga tao.

Sipi 9

Tungkol kina Noe, Abraham at Job, na nakatala sa Lumang Tipan ng Bibliya, ano ang mga katangian ng kanilang pagkatao? Anong mga katangian ng normal na pagkatao ang mayroon sila na naging dahilan para maging katanggap-tanggap sila sa Diyos? (Sila ay lalong higit na nagtataglay ng konsensiya at katwiran.) Iyon ay ganap na tama. Nabuhay si Job nang napakatagal nang hindi siya kailanman personal na kinakausap ng Diyos at hindi personal na nagpapakita sa kanya ang Diyos, ngunit naiintindihan at nararamdaman ni Job ang lahat ng ginawa ng Diyos. Sa huli, nagbigay siya ng kongklusyon gamit ang isang pahayag na nagpapakita ng kanyang pagkakilala sa Diyos: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Ano ang ibig sabihin ng mga salitang ito? Ang ibig sabihin ng mga ito ay: “Si Jehova ay Diyos, Siya ang Lumikha, Siya ang aking Diyos, at kapag Siya ay nagsasalita, kahit na kalahati lamang ng Kanyang sinasabi ang nauunawaan ko, dapat ko itong pakinggan at ganap na sundin.” Naging katanggap-tanggap lamang si Job sa Diyos nang ang kaalaman ni Job tungkol sa Kanya ay umabot na sa antas na ito. Si Job ay nagkaroon ng ganitong mga karanasan, at kaya rin niyang tanggapin ang mga pagsubok na ipinaranas sa kanya ng Diyos at magpasakop sa mga ito—ang lahat ng bagay na ito ay nakamit sa batayan ng pagkakaroon niya ng konsensiya at katwiran ng normal na pagkatao. Hindi mahalaga kung nakita niya ang Diyos, kung anuman ang ginawa ng Diyos sa kanya, at kung sinubok man siya ng Diyos o kaya ay nagpakita sa kanya, palagi siyang naniniwala: “Si Jehova ang aking Diyos, at dapat akong sumunod sa kung ano ang itinatagubilin ng Diyos at sa kung ano ang kinalulugdan Niya, naiintindihan ko man ito o hindi; dapat kong sundin ang Kanyang daan, at dapat akong makinig at magpasakop sa Kanya.” Nakatala sa Aklat ni Job na ang mga anak ni Job ay madalas na magkaroon ng mga piging, at si Job ay hindi kailanman makikibahagi sa kanila, na sa halip ay nananalangin at nag-aalay siya ng mga handog na sinusunog para sa kanila. Ang katotohanan na madalas itong ginagawa ni Job ay nagpapatunay na alam niya sa kanyang puso na kinasusuklaman ng Diyos ang pagpapakasasa ng tao sa pagkain, pag-inom, at pagsasaya, at ang pagpipiging ng sangkatauhan. Naunawaan ni Job sa kanyang puso na ito ang katotohanan, at kahit na hindi niya direktang narinig na sinabi ito ng Diyos, alam niya sa kanyang puso na ito ang ninais ng Diyos. Nang malaman na ni Job kung ano ang ninanais ng Diyos, nagawa niyang makinig at magpasakop sa Kanya, pinanghawakan niya ito sa lahat ng oras, at hindi siya kailanman nakibahagi sa pagkain, pag-inom, at pagpipista. Naunawaan ba ni Job ang katotohanan? Hindi. Nagawa niya ito dahil mayroon siyang konsensiya at katwiran ng normal na pagkatao. Bukod sa konsensiya at katwiran, ang pinakamahalaga ay ang pagkakaroon niya ng tunay na pananalig sa Diyos. Ibig sabihin, kinilala niya mula sa kaibuturan ng kanyang puso na ang Diyos ang Lumikha, at na ang sinasabi ng Lumikha ay ang kalooban ng Diyos. Sa mga kasalukuyang termino, ito ang katotohanan, ito ang pinakamataas na tagubilin, at ito ang dapat sundin ng tao. Ito man ay isang pagnanais ng Diyos na kaya ng tao na maarok, o ilang salita na binigkas ng Diyos, dapat itong tanggapin at sundin ng tao. Ito talaga ang katwiran na dapat ay taglay ng tao. Kapag taglay ng tao ang ganitong katwiran, nagiging mas madali para sa kanya na sumunod sa salita ng Diyos, isagawa ang Kanyang salita, at magpasakop sa Kanyang salita. Hindi magkakaroon ng mga paghihirap o pagdurusa, lalo na ng anumang hadlang sa paggawa niyon. Naunawaan ba ni Job ang malaking bahagi ng katotohanan? Kilala ba niya ang Diyos? May kaalaman ba siya sa mga pag-aari ng Diyos at sa Kanyang pagiging Diyos o sa Kanyang disposisyong diwa? Kung ikukumpara sa mga tao ngayon, hindi niya Siya kilala, at napakakaunti ng naintindihan niya. Gayumpaman, taglay niya ang isang bagay: Isinagawa niya ang anumang naunawaan niya. Matapos maunawaan ang isang bagay, susunod at tatalima siya rito. Ito ang pinakamarangal na aspeto ng kanyang pagkatao, at ito rin ang pinakabinalewala ng mga tao. Iniisip ng mga tao, “Hindi ba’t umiwas lang naman si Job sa pagpipiging? Hindi ba’t palagi lang siyang nag-aalay ng mga handog na sinusunog sa harap ng Diyos? Sa mga termino ngayon, hindi ba’t umiwas lang siya sa pagpapakasasa sa mga kaginhawahan ng laman?” Mga bagay lang ito na ipinamamalas sa panlabas, ngunit kapag tiningnan mo ang disposisyong diwa at pagkatao ni Job sa likod ng mga bagay na ito, mauunawaan mo na hindi ito mga simpleng usapin, at hindi rin madaling makamit ang mga ito. Kung ang isang normal na tao ay iiwas sa pagpipiging upang makatipid, madali lang itong maisasakatuparan. Ngunit si Job ay mayaman noong panahong iyon. Sinong mayaman ang pipiliing hindi magkaroon ng mga piging? Kung gayon, bakit nagawa ni Job na umiwas sa pagpipiging? (Alam niyang kinasusuklaman ito ng Diyos. Nagawa niyang matakot sa Diyos at umiwas sa kasamaan.) Tunay nga. Sa pagkatakot sa Diyos at pag-iwas sa kasamaan, ano ang partikular na isinagawa ni Job? Alam niya na ang mga bagay na kinasusuklaman ng Diyos ay pawang masama, kaya’t sinunod niya ang salita ng Diyos, at hindi siya gumawa ng anumang kinasusuklaman ng Diyos. Hinding-hindi niya gagawin ang mga bagay na ito, anuman ang sabihin ng iba. Nangangahulugan ito na natakot sa Diyos si Job at umiwas siya sa kasamaan. Bakit nagawa ni Job na matakot sa Diyos at umiwas sa kasamaan? Ano ang iniisip niya sa kanyang puso? Paano niya nagawang hindi gawin ang mga masasamang bagay na ito? Mayroon siyang may-takot-sa-Diyos na puso. Ano ang ibig sabihin ng pagkakaroon ng may-takot-sa-Diyos na puso? Nangangahulugan ito na sa kanyang puso ay natakot siya sa Diyos at kaya niyang dakilain ang Diyos, at na may lugar sa kanyang puso para sa Diyos. Iniwasan niya ang kasamaan hindi dahil natakot siyang makikita ito ng Diyos o na magagalit ang Diyos dahil dito. Sa halip, sa kanyang puso ay dinakila niya ang Diyos, na handa niyang palugurin ang Diyos, at handa niyang panghawakan ang mga salita ng Diyos. Kaya nagawa niyang matakot sa Diyos at umiwas sa kasamaan. Masasabi na ng lahat ngayon ang katagang “natatakot sa Diyos at umiiwas sa kasamaan,” ngunit hindi nila alam kung paano ito nagawa ni Job. Sa katunayan, itinuring ni Job ang “pagkatakot sa Diyos at pag-iwas sa kasamaan” bilang pinakapangunahin at mahalagang bagay sa pananampalataya sa Diyos. Samakatwid, nagawa niyang panghawakan ang mga salitang ito, na para bang pinanghahawakan niya ang isang utos. Nakinig siya sa mga salita ng Diyos dahil sa puso niya ay dinakila niya ang Diyos. Hindi man maging kapansin-pansin ang mga salita ng Diyos sa mga mata ng tao, kahit na mga ordinaryong salita lamang ang mga ito, sa puso ni Job, ang mga salitang ito ay mula sa kataas-taasang Diyos; ang mga ito ang pinakadakila, pinakamahalagang mga salita. Kahit na ang mga ito ang mga salitang hinahamak ng mga tao, hangga’t ang mga ito ay mga salita ng Diyos, dapat sundin ng mga tao ang mga ito. Kahit pa sila ay kutyain o siraan, dapat nilang sundin ang Kanyang mga salita. Kahit pa makaranas sila ng kapighatian o sila ay usigin, dapat nilang matatag na panghawakan ang Kanyang mga salita hanggang sa huli, at hindi nila maaaring sukuan ang mga ito. Ito ang ibig sabihin ng pagkatakot sa Diyos. Dapat mong matatag na panghawakan ang bawat salitang iniaatas ng Diyos sa tao. Tungkol sa mga bagay na ipinagbabawal ng Diyos, o sa mga bagay na kinasusuklaman ng Diyos, kung hindi mo alam ang mga ito, hindi bale na, ngunit sa sandaling malaman mo ang mga ito, kung gayon ay dapat na magagawa mong lubos na iwasang gawin ang mga bagay na iyon. Dapat ay kaya mong magpakatatag, kahit pa tanggihan ka ng iyong pamilya, kutyain ng mga walang pananampalataya, o tuyain at pagtawanan ng mga malapit sa iyo. Bakit kailangan mong magpakatatag? Ano ang iyong motibasyon? Ano ang iyong mga prinsipyo? Ito ay, “Dapat kong matatag na panghawakan ang mga salita ng Diyos at kumilos ayon sa Kanyang mga pagnanais. Magiging matatag ako sa paggawa ng mga bagay na gusto ng Diyos, at magiging determinado akong iwanan ang mga bagay na kinasusuklaman ng Diyos. Kung hindi ko alam ang layunin ng Diyos, hindi bale na, ngunit kung alam ko at nauunawaan ko ang Kanyang layunin, kung gayon ay magiging determinado akong makinig at magpasakop sa Kanyang mga salita. Walang makakahadlang sa akin, at hindi ako matitinag, kahit hanggang sa pagtatapos ng panahon.” Ito ang ibig sabihin ng matakot sa Diyos at umiwas sa kasamaan.

Ang paunang kondisyon para makaiwas ang mga tao sa kasamaan ay ang pagkakaroon ng may-takot-sa-Diyos na puso. Paano nabubuo ang isang may-takot-sa-Diyos na puso? Sa pamamagitan ng pagdakila sa Diyos. Ano ang ibig sabihin ng pagdakila sa Diyos? Nangangahulugan ito na nagagawa ng isang tao na tasahin ang lahat ng bagay gamit ang mga salita ng Diyos, at na gamitin ang mga salita ng Diyos bilang kanyang pamantayan at sukatan dahil alam niya na ang Diyos ang may kataas-taasang kapangyarihan sa lahat ng bagay at may takot siya sa Diyos sa kanyang puso. Ito ang ibig sabihin ng pagdakila sa Diyos. Sa madaling salita, ang pagdakila sa Diyos ay ang pagkakaroon ng Diyos sa iyong puso, ang pagsasaisip sa Diyos, na hindi mawala sa sarili mo sa mga bagay na iyong ginagawa, at huwag subukang maging bida, kundi sa halip ay hayaan ang Diyos na mamahala. Sa lahat ng bagay, iniisip mo, “Nananampalataya ako sa Diyos at sumusunod ako sa Diyos. Ako ay isa lamang munting nilalang na pinili ng Diyos. Dapat kong bitiwan ang mga pananaw, mungkahi, at desisyon na nagmumula sa sarili kong kalooban, at hayaan ang Diyos na mangasiwa. Ang Diyos ang aking Panginoon, ang aking bato, at ang maliwanag na ilaw na gumagabay sa aking daan sa lahat ng aking ginagawa. Dapat kong gawin ang mga bagay ayon sa Kanyang mga salita at pagnanais, hindi ang unahin ang aking sarili.” Ito ang ibig sabihin ng pagkakaroon ng Diyos sa iyong puso. Kapag gusto mong gawin ang isang bagay, huwag kang kumilos nang biglaan o walang pakundangan. Isipin mo muna kung ano ang sinasabi ng mga salita ng Diyos, kung masusuklam ang Diyos sa iyong mga kilos, at kung ang iyong mga kilos ay naaayon sa Kanyang mga layunin. Sa iyong puso, tanungin mo muna ang iyong sarili, mag-isip ka, at magnilay-nilay; huwag kang padalus-dalos. Ang pagiging padalus-dalos ay pagiging mapusok, at ang maudyukan ng init ng ulo at ng kalooban ng tao. Kung ikaw ay palaging padalus-dalos at mapusok, ipinapakita nito na ang Diyos ay wala sa iyong puso. Kaya kapag sinasabi mong dinadakila mo ang Diyos, hindi ba’t hungkag na mga salita ito? Nasaan ang iyong realidad? Wala kang realidad, at hindi mo kayang dakilain ang Diyos. Ikaw mismo ang nangangasiwa sa lahat ng bagay, ginagawa kung ano ang maibigan mo sa bawat pagkakataon. Sa ganitong kaso, kung sasabihin mo na mayroon kang isang may-takot-sa-Diyos na puso, hindi ba ito kahangalan? Niloloko mo ang mga tao sa mga salitang ito. Ano ang konkretong pagpapamalas ng isang taong mayroong may-takot-sa-Diyos na puso? Iyon ay ang pagdakila sa Diyos. Ang konkretong pagpapamalas ng pagdakila sa Diyos ay ang pagkakaroon ng Diyos ng lugar sa puso ng isang tao—ng pangunahing lugar. Pinahihintulutan niya ang Diyos na maging kanyang Amo at na maghari sa kanyang puso. Kaya kapag may nangyayari, mayroon siyang pusong nagpapasakop sa Diyos. Hindi siya padalos-dalos, ni mapusok, at hindi siya kumikilos nang mainitin ang ulo; sa halip, nagagawa niyang harapin ito nang mahinahon, at payapain ang kanyang sarili sa harap ng Diyos upang hanapin ang mga katotohanang prinsipyo. Kung ginagawa mo ang mga bagay ayon sa salita ng Diyos o ayon sa sarili mong kalooban, at kung pinahihintulutan mong masunod ang iyong sariling kalooban o ang salita ng Diyos, ay nakadepende sa kung ang Diyos ay nasa iyong puso. Sinasabi mong nasa iyong puso ang Diyos, ngunit kapag may nangyayari, kumikilos ka nang pikit-mata, hinahayaan mong ang sarili mo ang masunod, at isinasantabi mo ang Diyos. Ito ba ang pagpapamalas na nasa puso mo ang Diyos? May ilang tao na nagagawang manalangin sa Diyos kapag may nangyayari, ngunit pagkatapos manalangin, pinag-iisipan nila ang mga bagay-bagay, at iniisip, “Sa tingin ko ito ang dapat kong gawin. Sa tingin ko iyon ang dapat kong gawin.” Palagi mong sinusunod ang iyong sariling kalooban, at hindi ka nakikinig kahit sino pa ang nakikipagbahaginan sa iyo. Hindi ba ito ang pagpapamalas ng kawalan ng may-takot-sa-Diyos na puso? Dahil hindi mo hinahanap ang mga katotohanang prinsipyo at hindi mo isinasagawa ang katotohanan, kapag sinabi mong dinadakila mo ang Diyos, at ikaw ay may may-takot-sa-Diyos na puso, ang mga ito ay mga salitang hungkag. Ang mga taong hindi taglay ang Diyos at hindi kayang dakilain ang Diyos sa kanilang puso ay mga taong walang may-takot-sa-Diyos na puso. Ang mga taong hindi kayang hanapin ang katotohanan kapag may nangyayari, at walang pusong nagpapasakop sa Diyos, ay pawang mga taong walang konsensiya at katwiran. Kung ang isang tao ay tunay na may konsensiya at katwiran, kapag may nangyari, likas niyang magagawang hanapin ang katotohanan. Dapat muna nilang isipin, “Nananampalataya ako sa Diyos. Naparito ako upang hangarin ang pagliligtas ng Diyos. Dahil ako ay may tiwaling disposisyon, at palagi kong itinuturing ang aking sarili bilang ang tanging awtoridad sa anumang ginagawa ko at lagi akong sumasalungat sa mga layunin ng Diyos, dapat akong magsisi. Hindi ako maaaring magpatuloy sa paghihimagsik laban sa Diyos sa ganitong paraan. Kailangan kong matutunan na maging mapagpasakop sa Diyos. Kailangan kong hanapin kung ano ang sinasabi ng mga salita ng Diyos, at kung ano ang mga katotohanang prinsipyo.” Ito ang mga kaisipan at determinasyon na nagmumula sa katwiran ng isang normal na pagkatao. Ito ang mga prinsipyo at saloobin kung paano mo dapat gawin ang mga bagay. Kapag nagtataglay ka ng katwiran ng normal na pagkatao, samakatwid ay nagtataglay ka ng saloobing ito; kapag hindi mo taglay ang katwiran ng normal na pagkatao, samakatwid ay hindi mo taglay ang ganitong saloobin. Kaya naman ang pagkakaroon ng katwiran ng normal na pagkatao ay kritikal at labis na mahalaga. Ito ay direktang nauugnay sa pag-unawa ng mga tao sa katotohanan at pagkakamit ng kaligtasan.


Mga Salita sa Paghahanap at Pagsasagawa ng Katotohanan

Sipi 10

Maraming tao na sa sandaling naging abala sa kanilang tungkulin, ay nawawalan ng kakayahang makaranas, at hindi nagagawang manatili sa isang normal na kalagayan, at dahil dito, palagi silang humihiling ng pagtitipon, at na maibahagi sa kanila ang katotohanan. Ano ang nangyayari dito? Hindi nila nauunawaan ang katotohanan, wala silang pundasyon sa tunay na daan, kasigasigan ang nagtutulak sa gayong mga tao kapag gumaganap sila sa kanilang tungkulin, at hindi nakakatiis nang matagal. Kapag hindi nauunawaan ng mga tao ang katotohanan, walang prinsipyo sa anumang ginagawa nila. Kung isinaayos na gumawa sila ng isang bagay, nagugulo nila iyon, wala silang ingat sa ginagawa nila, hindi sila naghahanap ng mga prinsipyo, at walang pagpapasakop sa kanilang puso—na nagpapatunay na hindi nila minamahal ang katotohanan at wala silang kakayahang danasin ang gawain ng Diyos. Anuman ang ginagawa mo, dapat mo munang unawain kung bakit mo iyon ginagawa, ano ang intensyong nagtutulak sa iyo na gawin iyon, ano ang kabuluhan ng paggawa mo nito, ano ang kalikasan ng bagay na ito, at kung positibo o negatibong bagay ba ang ginagawa mo. Kailangan mong magkaroon ng malinaw na pagkaunawa sa lahat ng bagay na ito; lubhang kinakailangan ito para makakilos ka nang may prinsipyo. Kung may ginagawa ka na makaklasipika bilang paggawa sa tungkulin mo, dapat mong pagnilayan ito: Paano ko dapat tuparin nang maayos ang tungkulin ko para hindi ko lang iyon ginagawa nang basta-basta? Dapat kang magdasal at lumapit sa Diyos sa bagay na ito. Ang pagdarasal sa Diyos ay upang hanapin ang katotohanan, ang paraan ng pagsasagawa, ang mga pagnanais ng Diyos, at kung paano bigyang-kasiyahan ang Diyos. Ang pagdarasal ay upang makamit ang mga epektong ito. Ang pagdarasal sa Diyos, paglapit sa Diyos, at pagbabasa ng mga salita ng Diyos ay hindi mga seremonyang panrelihiyon o mga panlabas na kilos. Ginagawa ito para makapagsagawa alinsunod sa katotohanan matapos hanapin ang mga layunin ng Diyos. Kung lagi mong sinasabing “salamat sa Diyos” bago ka kumilos, at maaaring mukha kang napakaespirituwal at may kabatiran, ngunit kung, pagdating ng oras para kumilos, ginagawa mo pa rin ang gusto mo, nang hindi man lang hinahanap ang katotohanan, ang “salamat sa Diyos” na ito ay wala nang iba kundi isang mantra, ito ay huwad na espirituwalidad. Kapag ginagawa mo ang tungkulin mo, dapat mong isipin palagi: “Paano ko dapat gawin ang tungkuling ito? Ano ang layunin ng Diyos?” Nagdarasal sa Diyos at lumalapit sa Diyos upang mahanap ang mga prinsipyo at katotohanan para sa iyong mga kilos, hinahangad ang layunin ng Diyos sa puso mo, at hindi lumalayo sa mga salita ng Diyos o sa mga katotohanang prinsipyo sa anumang ginagawa mo—ang taong ito lamang ang tunay na nananalig sa Diyos; ang lahat ng ito ay hindi kayang matamo ng mga taong hindi nagmamahal sa katotohanan. Maraming tao ang hindi naghahanap ng mga katotohanang prinsipyo, anuman ang kanilang ginagawa, at sa halip ay palaging kumikilos ayon sa sarili nilang mga ideya. Iniisip nila ang mga bagay-bagay sa napakasimpleng paraan, at hindi kailanman isinasaalang-alang kung paano kumilos alinsunod sa mga hinihingi ng Diyos, o kung paano kumilos upang mapalugod nila ang Diyos. Alam lang nilang sundin ang sarili nilang kalooban nang may katigasan ng ulo kapag gumagawa ng mga bagay-bagay. Ang gayong mga tao ay walang anumang lugar para sa Diyos sa kanilang puso, o kahit katiting na may-takot-sa-Diyos na puso. Sinasabi ng ilang tao, “Nananalangin lang ako sa Diyos kapag nakakaranas ako ng mga paghihirap, ngunit pakiramdam ko ay walang nagagawa ito. Kaya kapag nakakaranas ako ng mga karaniwang bagay, hindi ako nananalangin sa Diyos dahil wala itong silbi.” Ganap na wala ang Diyos sa puso ng gayong mga tao. Hindi nila hinahanap ang katotohanan anuman ang kanilang ginagawa sa mga ordinaryong pagkakataon. Sinusunod lang nila ang sarili nilang mga ideya. Kaya, mayroon bang mga prinsipyo sa kanilang mga kilos? Tiyak na wala. Nakikita nila ang lahat ng bagay sa simpleng paraan. Kahit na nagbabahagi ang mga tao tungkol sa mga katotohanang prinsipyo, hindi nila tatanggapin ang mga ito. Dahil hindi kailanman nagkaroon ng anumang mga prinsipyo sa kanilang mga kilos, at sa kanilang puso ay walang lugar para sa Diyos, kundi para lamang sa kanilang sarili. Pakiramdam nila ay mabuti ang kanilang mga ideya, na ang mga ito ay hindi iyong sa paggawa ng kasamaan o pagsalungat sa katotohanan. Iniisip nila na ang pagkilos ayon sa sarili nilang mga ideya ay pagsasagawa ng katotohanan, at na ang paggawa nito ay pagpapasakop sa Diyos. Sa realidad, hindi sila tunay na nananalangin sa Diyos at naghahanap ng katotohanan sa mga bagay na kanilang nararanasan, kundi sa halip ay kumikilos sila ayon sa sarili nilang kalooban at mga ideya. Hindi nila ginagampanan ang kanilang tungkulin ayon sa mga hinihingi ng Diyos, wala silang pusong nagpapasakop sa Diyos, at lalo namang wala silang pagnanais na palugdan ang Diyos. Ito ang pinakamalaking pagkakamali na ginagawa ng mga tao sa kanilang pagsasagawa. Kung nananampalataya ka sa Diyos ngunit wala Siya sa iyong puso, hindi ba’t niloloko mo ang Diyos? At anong mga resulta ang maaaring idulot ng gayong pananalig? Ano ba talaga ang makakamit mo mula rito? Ano ang kahulugan ng gayong pananalig?

Paano mo ba dapat pagnilayan ang iyong sarili, at subukang kilalanin ang iyong sarili, kapag may nagawa kang isang bagay na lumalabag sa mga katotohanang prinsipyo at hindi nakalulugod sa Diyos? Nang gagawin mo na ang bagay na iyon, nanalangin ka ba sa Kanya? Kahit kailan ba ay inisip mong, “Naaayon ba sa katotohanan ang paggawa sa mga bagay na ito sa ganitong paraan? Paano titingnan ng Diyos ang bagay na ito kung iniharap ito sa Kanya? Masisiyahan ba Siya o maiinis kung malaman Niya ang tungkol dito? Kamumuhian o kasusuklaman ba Niya ito?” Hindi mo hinanap iyon, hindi ba? Kahit pinaalalahanan ka ng iba, iisipin mo pa rin na ang usapin ay hindi malaking bagay, at na hindi iyon labag sa anumang mga prinsipyo at hindi iyon kasalanan. Dahil dito, nasalungat mo ang disposisyon ng Diyos at ginalit mo Siya, hanggang sa puntong kamumuhian ka Niya. Ito ay dulot ng pagrerebelde ng mga tao. Samakatuwid, dapat mong hanapin ang katotohanan sa lahat ng bagay. Ito ang dapat mong sundin. Kung taimtim kang makakalapit sa Diyos para manalangin muna, at pagkatapos ay hanapin ang katotohanan ayon sa mga salita ng Diyos, hindi ka magkakamali. Maaaring mayroon kang ilang paglihis sa iyong pagsasagawa ng katotohanan, ngunit mahirap itong maiwasan, at magagawa mong magsagawa nang wasto matapos kang magtamo ng kaunting karanasan. Gayunman, kung alam mo kung paano kumilos alinsunod sa katotohanan, subalit hindi mo ito isinasagawa, ang problema ay ang pag-ayaw mo sa katotohanan. Ang mga hindi nagmamahal sa katotohanan ay hinding-hindi ito hahanapin, anuman ang mangyari sa kanila. Tanging ang mga nagmamahal sa katotohanan ang may-takot-sa-Diyos na puso, at kapag may mga nangyayaring bagay-bagay na hindi nila nauunawaan, nagagawa nilang hanapin ang katotohanan. Kung hindi mo maarok ang mga layunin ng Diyos at hindi mo alam kung paano magsagawa, dapat kang makipagbahaginan sa ilang taong nakakaunawa sa katotohanan. Kung hindi mo mahanap yaong mga nakauunawa sa katotohanan, dapat kang humanap ng ilang tao na may dalisay na pagkaunawa na makakasama mong manalangin sa Diyos nang may iisang isipan at iisang puso, maghanap sa Diyos, maghintay sa takdang oras ng Diyos, at hintaying magbukas ng daan ang Diyos para sa iyo. Basta’t nananabik kayong lahat sa katotohanan, naghahanap ng katotohanan, at sama-samang nagbabahaginan tungkol sa katotohanan, maaaring dumating ang oras na makakaisip ng magandang solusyon ang isa sa inyo. Kung sa tingin ninyong lahat ay angkop at magandang paraan ang solusyon, maaaring dahil ito sa kaliwanagan at pagtanglaw ng Banal na Espiritu. Pagkatapos kung magpapatuloy kayo na sama-samang magbahaginan para makaisip ng isang mas tumpak na landas ng pagsasagawa, tiyak na aayon iyon sa mga katotohanang prinsipyo. Sa iyong pagsasagawa, kung matuklasan mo na hindi pa rin gaanong angkop ang paraan ng iyong pagsasagawa, kailangan mong itama iyon kaagad. Kung magkamali ka nang kaunti, hindi ka kokondenahin ng Diyos, dahil tama ang mga layunin mo sa iyong ginagawa, at nagsasagawa ka ayon sa katotohanan. Medyo nalilito ka lang tungkol sa mga prinsipyo at nakagawa ng pagkakamali sa iyong pagsasagawa, na maaaring mapatawad. Ngunit kapag gumagawa ng mga bagay-bagay ang karamihan sa mga tao, ginagawa nila ang mga iyon batay sa kung paano nila naiisip na dapat gawin ang mga iyon. Hindi nila ginagamit ang mga salita ng Diyos bilang batayan ng pagninilay-nilay kung paano magsagawa ayon sa katotohanan o paano matatamo ang pagsang-ayon ng Diyos. Sa halip, iniisip lang nila kung paano sila makikinabang, paano sila titingalain ng iba, at paano sila hahangaan ng iba. Ginagawa nila ang mga bagay-bagay na ganap na nakabatay sa kanilang sariling mga ideya at para lang mabigyang-kasiyahan ang kanilang sarili, na problematiko. Hinding-hindi gagawin ng gayong mga tao ang mga bagay-bagay alinsunod sa katotohanan, at palagi silang kinasusuklaman ng Diyos. Kung talagang ikaw ay isang taong may konsensya at katwiran, anuman ang mangyari, dapat lumapit ka sa Diyos para manalangin at maghanap, magawang seryosong suriin ang mga motibo at karumihan sa iyong mga kilos, magawang tukuyin kung ano ang tamang gawin ayon sa mga salita at hinihingi ng Diyos, at paulit-ulit na timbangin at pagnilayan kung anong mga kilos ang nakasisiya sa Diyos, anong mga kilos ang nakasusuklam sa Diyos, at anong mga kilos ang nagkakamit ng pagsang-ayon ng Diyos. Dapat mong pag-aralan nang paulit-ulit ang mga bagay na ito sa iyong isipan hanggang sa malinaw mong maunawaan ang mga ito. Kung alam mo na mayroon kang sariling mga motibo sa paggawa ng isang bagay, dapat mong pagnilayan kung ano ang iyong mga motibo, kung iyon ba ay para mapalugod ang sarili mo o mapalugod ang Diyos, kung kapaki-pakinabang ba iyon sa sarili mo o sa hinirang na mga tao ng Diyos, at kung ano ang mga kahihinatnan nito…. Kung mas maghahanap ka at magninilay nang ganito sa iyong mga panalangin, at magtatanong sa sarili mo ng mas maraming tanong para hanapin ang katotohanan, liliit nang liliit ang mga paglihis sa iyong mga kilos. Tanging ang mga kayang maghanap ng katotohanan sa ganitong paraan ang mga taong nagsasaalang-alang sa mga layunin ng Diyos at may takot sa Diyos, dahil naghahanap ka alinsunod sa mga hinihingi ng mga salita ng Diyos at nang may pusong nagpapasakop, at ang mga konklusyon na naaabot mo sa paghahanap sa ganitong paraan ay aayon sa mga katotohanang prinsipyo.

Kung malayo sa katotohanan ang mga pagkilos ng isang mananampalataya, kung gayon kapareho siya ng isang walang pananampalataya. Ito ang uri ng taong wala ang Diyos sa kanyang puso, at lumilihis palayo sa Diyos, at ang gayong tao ay katulad ng isang bayarang manggagawa sa sambahayan ng Diyos na gumagawa ng maliliit na trabaho para sa kanyang amo, tumatanggap ng maliit na sahod, at pagkatapos ay umaalis. Hindi talaga ganito ang taong naniniwala sa Diyos. Ang unang bagay na dapat mong suriin at pagsikapan kapag gumagawa ka ng mga bagay-bagay ay kung ano ang gagawin upang makuha ang pagkilala ng Diyos; ito dapat ang prinsipyo at saklaw ng iyong mga kilos. Dapat mong tukuyin kung ang iyong ginagawa ay naaayon sa katotohanan dahil kung naaayon ito sa katotohanan, tiyak na nakaayon ito sa mga layunin ng Diyos. Hindi naman sa dapat mong masukat kung tama o mali ang bagay na ito, o kung naaayon ito sa mga panlasa ng lahat ng iba pa, o kung naaayon ito sa sarili mong mga kagustuhan; sa halip, dapat mong tukuyin kung alinsunod ito sa katotohanan, at kung may pakinabang man ito sa gawain at mga interes ng iglesia o wala. Kung isasaalang-alang mo ang mga bagay na ito, mas lalo kang makakaayon sa mga layunin ng Diyos kapag gumagawa ka ng mga bagay-bagay. Kung hindi mo isasaalang-alang ang mga aspetong ito, at aasa ka lamang sa sarili mong kalooban kapag ginagawa mo ang mga bagay-bagay, kung gayon garantisadong gagawin mo ang mga ito nang mali, dahil ang kalooban ng tao ay hindi ang katotohanan at, mangyari pa, hindi kaayon ng Diyos. Kung nais mong kilalanin ng Diyos, kailangan mong magsagawa ayon sa katotohanan sa halip na ayon sa sarili mong kalooban. Ang ilang tao ay nagsasagawa ng ilang pribadong bagay bilang pantakip sa paggawa sa kanilang mga tungkulin. Ang tingin ng kanilang mga kapatid kung gayon ay hindi ito angkop, at sinusumbatan sila dahil dito, ngunit hindi tinatanggap ng mga taong ito ang paninisi. Ipinapalagay nila na ito ay isang personal na bagay na walang kinalaman sa gawain, pananalapi, o mga tao ng iglesia, at hindi ito paggawa ng masama, kaya naman hindi dapat makialam ang mga tao. Ang ilang bagay ay tila mga pribadong bagay para sa iyo na walang kinalaman sa anumang prinsipyo o katotohanan. Gayunman, kung titingnan ang ginawa mo, napakamakasarili mo. Hindi mo isinaalang-alang ang gawain ng iglesia o ang mga interes ng sambahayan ng Diyos, ni kung magiging kasiya-siya ba ito sa Diyos; isinaalang-alang mo lamang ang sarili mong kapakinabangan. May kinalaman na ito sa kagandahang-asal ng mga banal, gayundin sa pagkatao ng isang tao. Kahit walang kinalaman ang ginagawa mo sa mga interes ng iglesia, ni wala itong kinalaman sa katotohanan, ang pagiging abala sa isang pribadong bagay habang sinasabi na isinasagawa mo ang iyong tungkulin ay hindi naaayon sa katotohanan. Anuman ang iyong ginagawa, gaano man kalaki o kaliit ang isang bagay, at kung tungkulin mo man ito sa pamilya ng Diyos o sarili mong pribadong gawain, kailangan mong isipin kung nakaayon ang ginagawa mo sa mga layunin ng Diyos, at kung ito ba ay isang bagay na dapat gawin ng isang taong makatao. Kung ganito ang paghahanap mo ng katotohanan sa lahat ng ginagawa mo, isa kang taong tunay na nananalig sa Diyos. Kung sineseryoso mo ang bawat bagay at bawat katotohanan sa ganitong paraan, magkakamit ka ng mga pagbabago sa iyong disposisyon. May mga taong nag-iisip na, “Makatarungan namang ipasagawa sa akin ang katotohanan kapag ginagampanan ko ang aking tungkulin, pero kapag inaasikaso ko ang aking mga pribadong gawain, wala akong pakialam sa sinasabi ng katotohanan—gagawin ko ang gusto ko, anuman ang kailangang gawin para makinabang ako.” Sa mga salitang ito, nakikita mo na hindi nila minamahal ang katotohanan. Walang mga prinsipyo sa ginagawa nila. Gagawin nila ang anumang may pakinabang sa kanila, nang hindi man lang iniisip ang magiging epekto nito sa sambahayan ng Diyos. Dahil dito, kapag mayroon silang nagawang ilang bagay, wala ang presensya ng Diyos sa loob nila, at nakadarama sila ng kadiliman at pagkabalisa, at hindi nila alam kung ano ang nangyayari. Hindi ba ito ang parusang nararapat sa kanila? Kung hindi mo isinasagawa ang katotohanan sa iyong mga kilos at sinisira mo ang dangal ng Diyos, nagkakasala ka sa Kanya. Kung hindi minamahal ng isang tao ang katotohanan at madalas na kumikilos nang ayon sa sarili niyang mga ideya, madalas siyang sasalungat sa Diyos. Itataboy siya ng Diyos, at isasantabi siya. Ang kilos ng gayong mga tao ay madalas na hindi kinikilala ng Diyos, at kung hindi nila alam na magsisi, hindi magtatagal ay mahaharap sila sa kaparusahan.

Para makagawa ng anumang bagay nang maayos, kinakailangang hanapin ang mga katotohanang prinsipyo. Dapat nakatuon ka lang mag-isip tungkol sa kung paano gawin nang maayos ang isang bagay habang ginagawa ito, at kinakailangang patahimikin ang sarili mo upang manalangin at maghanap sa harap ng Diyos. Bago gumawa ng isang bagay, kinakailangan mong makipagbahaginan sa iba, at kung walang iba na makakabahaginan, dapat magbulay-bulay ka at magdasal nang mag-isa, at maghanap ng paraan para magawa nang maayos ang bagay na ito. Ganito ang pagpapatahimik ng sarili mo sa harapan ng Diyos. Ang pagpapatahimik sa sarili ay hindi nangangahulugan ng hindi pag-iisip tungkol sa anumang bagay; dapat kumilos ka at magbulay-bulay kasabay nito, hinahanap ang angkop na paraan para harapin ang usaping ito nang may saloobin ng paghahanap at paghihintay sa iyong puso. Kung wala kang katiting na ideya tungkol sa usaping ito, maghanap ka ng mapagtatanungan at mauusisa. Anong saloobin ang dapat taglay mo sa panahong ito ng pag-uusisa? Sa katunayan, dapat ay naghahanap at naghihintay ka, nagmamasid kung paano gumagawa ang Diyos. Ang Banal na Espiritu ay hindi nagbibigay-kaliwanagan at gumagabay sa iyo na para bang binubuksan Niya ang isang ilaw na tumatanglaw sa puso mo nang biglaan. Madalas na ginagamit ng Diyos ang isang tao o isang pangyayari para bigyan ka ng pahiwatig, at magawa kang makaunawa. Maraming paraan ng paghahanap maliban sa pagluhod nang taimtim para manalangin at manatili roon ng ilang oras; ang paggawa nito ay nakakapagpaantala sa lahat ng iba pang bagay. Kung minsan, puwedeng pag-isipan mo ang isang bagay habang papunta sa kung saang lugar; kung minsan, kapag may usaping lumitaw, puwedeng magmadali kang makipagbahaginan tungkol dito sa ibang mga tao; kung minsan, puwedeng maghanap ka mula sa ang Itaas; kung minsan, puwedeng magbasa ka ng mga salita ng Diyos nang mag-isa; kung ang usapin ay apurahan, nagmamadali kang unawain ang realidad ng sitwasyon, pagkatapos ay hanapin ang katotohanan, pinangangasiwaan ang usapin ayon sa mga prinsipyo, habang nananalangin at naghahanap sa iyong puso. Dapat magawa ninyong gawin ang mga bagay sa ganitong paraan—iyon ang pagiging nasa hustong paglago na! Kung kayo ay kakabahan, matataranta, at malulula sa tuwing may nangyayari, ipinapahiwatig nito na masyadong mababa ang tayog ninyo, at hindi pa kayo nakaranas ng maraming bagay noon, at kailangan ninyong danasin ang mga bagay-bagay at sanayin ang inyong sarili para tumaas ang inyong tayog. Dapat kayong matuto ng ilang paraan ng paghahanap: Kapag abala kayo sa tungkulin, maghanap kayo ayon sa kung gaano kayo kaabala; kapag may oras naman kayo, maghanap at maghintay kayo ayon sa mga sitwasyon ng pagkakaroon ng oras. May iba’t ibang paraan. Kung may sapat na oras para maghintay, maghintay kayo ng ilang sandali. Hindi kayo puwedeng magmadali sa malalaking usapin. Kung magmamadali kayong kumilos at magkakamali kayo, ang mga kahihinatnan ay magiging hindi lubos maisip. Para makamit ang pinakamagagandang resulta, kailangan mong maghintay na makita kung ano ang susunod na mangyayari o kung bibigyan ka ng pahiwatig ng isang taong may kaalaman sa sitwasyon. Ang lahat ng ito ay mga paraan para maghanap. Hindi gumagamit ang Diyos ng iisang paraan para bigyang-liwanag ang mga tao; hindi ka Niya binibigyan ng kaliwanagan sa Kanyang mga salita lang, at hindi ka rin Niya laging pinapatnubayan sa mga taong nasa paligid mo. Paano ka binibigyang-liwanag ng Diyos tungkol sa mga usapin na labas sa iyong kadalubhasaan, sa mga bagay na hindi mo pa kailanman naharap dati? Minsan ay binibigyang-liwanag ka lang Niya sa pamamagitan ng iba’t ibang tao, pangyayari, at bagay, kung saan dapat kang maghanap ng eksperto o isang taong nakakaunawa sa larangan para payuhan ka. Dapat kang magmadaling humanap ng sinumang nakakaunawa sa larangan, kumuha ng ilang payo mula sa kanila, at pagkatapos ay gawin ang bagay ayon sa mga prinsipyo, at gagabayan ka ng Diyos habang ginagawa mo ito. Gayumpaman, dapat ay nauunawaan mo nang kaunti ang tungkol sa propesyon o espesyalidad na iyon, at may kaunti kang konsepto rito; sa pundasyong ito ka bibigyang-liwanag ng Diyos sa kung ano ang dapat mong gawin.

Anuman ang gawin ng isang tao, puwede siyang mag-isip, magdisenyo, magplano, kumonsulta, at magtanong tungkol dito mula sa iba’t ibang sanggunian para matukoy ang isang praktikal na landas, pero ang tagumpay ay nakasalalay pa rin sa Diyos. May kasabihang nagsasabi na, “Ang tao ang nagpaplano, ang Diyos ang nagpapatupad.” Tama ang kasabihang ito. Hindi maliit na usapin na binuo ng mga walang pananampalataya ang kasabihang ito sa pamamagitan ng karanasan, at kung hindi ito malinaw na nakikita ng isang mananampalataya sa Diyos, masyado siyang mangmang at hindi niya nauunawaan ang alinman sa katotohanan. Kinakailangang matatag na paniwalaan ng mga tao sa kanilang puso na ang Diyos ang may kataas-taasang kapangyarihan sa lahat ng bagay, at na ang nais gawin ng tao ay pagpapalain ng Diyos kung ito ay naaayon sa mga layunin ng Diyos. Dapat mong taglayin ang panuntunang ito sa iyong puso, malaman na ang Diyos ang may kataas-taasang kapangyarihan sa lahat, at na hindi ang tao ang may pangwakas na pasya. Samakatwid, anuman ang pakay mong gawin, kailangan mo munang manalangin sa Diyos para makita kung ang puso mo ay naantig, pagkatapos ay hanapin ang katotohanan para makita kung ang pagkilos na iyon ay naaayon ba sa katotohanan at kung ito ay praktikal. Kung hindi ito agad matutukoy, dapat kang maghintay. Huwag magmadaling kumilos. Maghintay hanggang sa maunawaan mo nang lubusan ang usaping iyon, hanggang sa madama mo na oras na, na hindi na kailangang maghintay pa at na dapat mo na itong gawin, at na may sapat na katiyakan sa iyong puso na gawin ito—pagkatapos ay maaari ka nang kumilos. Kung hindi ka nagkaroon ng lubusang pagkaunawa sa usaping ito, kung nawawalan ka ng interes dito pagkatapos mong maghintay ng ilang araw, at kung hindi ka nakatitiyak na ito ay magtatagumpay, pinatutunayan nito na ang usaping ito ay nagmula sa kalooban ng tao, at na hindi ito pinayagan ng Diyos, kaya dapat mo itong isuko agad. Kapag ang isang bagay ay nagmumula sa Diyos, palagi kang magkakaroon ng pananalig dito, at ang pananampalatayang iyon ay hindi mababawasan anumang mga sitwasyon ang lumitaw. Sa huli, madaragdagan nang madaragdagan ang kaliwanagan sa puso mo, na para bang nakita mo na nang malinaw ang usaping iyon. Ganito kapag nanggaling sa Diyos ang isang bagay. Hinihingi ng Diyos sa mga tao na maghintay, at nangangahulugan ito ng paghihintay na ibunyag ng Diyos ang mga bagay sa iyo, at pagkatapos nito ay magiging malinaw sa iyo ang usaping iyon, kaya kinakailangan ang paghihintay na ito. Pero, pagdating sa kung saan ka dapat makipagtulungan, dapat kang kumilos at magtanong, at sa proseso ng pagtatanong, maaaring sabihin sa iyo ng Diyos ang mga katunayan sa pamamagitan ng isang tao o isang pangyayari. Kung hindi ka magtatanong, at ikaw ay nalilito at hindi sigurado sa iyong puso, hindi mo malalaman kung ano ang mga katunayan. Pero kung ikaw ay magtatanong, matutuklasan mo ang mga katunayan, at ito ang bagay na binibigyang-kakayahan ka ng Diyos na malaman. Hindi ba’t praktikal ang mga pagkilos ng Diyos? Ginagabayan at binibigyang-liwanag ka ng Diyos sa pamamagitan ng mga tao, pangyayari, at bagay-bagay, at pinapatnubayan ka Niya na makaunawa at magkaroon ng kabatiran sa mga usapin sa proseso ng iyong karanasan, itinuturo sa iyo kung paano kumilos. Hindi ka binibigyan ng Diyos ng isang pahayag, isang kaisipan, o isang ideya mula sa wala, hindi iyon ginagawa ng Diyos. Kapag ikaw ay nagtanong at naihayag na ang lahat ng katunayan tungkol sa sitwasyon, malalaman mo kung bakit ka nagkaroon ng gayong mga iniisip at damdamin noon, mauunawaan mo ito sa iyong puso. Hindi ba’t agad na lumilitaw ang kinalabasang ito pagkatapos na pagkatapos mong magtanong? Pagdating naman sa kung paano ka dapat kumilos, hindi makikialam ang Diyos dito; malalaman mo na kung paano kumilos. Ganito gumagawa at gumagabay sa mga tao ang Diyos, sa paraang parehong kahanga-hanga at praktikal, na kahit katiting ay hindi higit sa karaniwan. Gusto ng mga tamad na tao na palaging mangyari ito sa pamamagitan ng higit sa karaniwang paraan, gusto nilang direktang sabihin sa kanila ng Diyos kung ano ang gagawin, gusto nila ng mas mabilis na paraan at na gawin ito ng Diyos para sa kanila, at hindi sila maagap na nagsisiyasat o naghahanap, at hindi man lang sila nakikipagtulungan, kaya ang kanilang mga kagustuhan ay nauuwi sa wala. Ang mga debotong tao at ang mga taong mapagmahal sa katotohanan ay namumuhay sa harap ng Diyos sa lahat ng bagay at pinatatahimik nila ang kanilang puso sa harap ng Diyos. Kapag may nangyayari sa kanila, at hindi nila alam kung ano ang gagawin, nagagawa nilang manalangin sa Diyos at maghanap sa Diyos at makita kung ano ang nilalayon ng Diyos. Mayroon silang pusong naghahanap, kaya ginagabayan sila ng Diyos sa usaping ito. At kapag nahayag ang resulta sa huli, makikita na nila ang mga pamamatnugot ng kamay ng Diyos, at makikita nila na hindi hungkag na parirala na sabihing ang Diyos ang may kataas-taasang kapangyarihan sa lahat ng bagay. Samakatwid, sa pagdanas ng higit pang mga ganitong usapin, malalaman mo na ang Diyos ay hindi kathang-isip o isang alamat, ni hindi Siya hungkag, bagkus Siya ang Mismong nasa tabi mo; mararamdaman mo ang Kanyang pag-iral, mararamdaman mo ang Kanyang patnubay, at mararamdaman mo ang mga pamamatnugot at pagsasaayos ng Kanyang kamay. Sa ganitong paraan, lalo mo pang mararamdaman ang pagiging totoo at pagiging praktikal ng Diyos. Gayunman, kung hindi ka makakaranas sa ganitong paraan, hindi mo kailanman mararamdaman ang mga bagay na ito. Iisipin mo, “May Diyos ba o wala? Nasaan Siya? Maraming taon na akong nananalig sa Diyos at sinasabi ng lahat na Siya ay umiiral, pero bakit hindi ko pa Siya nakikita? Sinasabi nilang lahat na inililigtas ng Diyos ang tao at sinasabi nila kung paanong gumagawa Siya sa tao, pero paanong hindi ko ito naramdaman?” Hindi mo kailanman mararamdaman ang mga bagay na ito, kaya’t hindi ka kailanman makararamdam ng ginhawa sa iyong puso. Tanging kapag naramdaman mo lang mismo ang mga ito sa sarili mo na mapapatunayan mong ang sinasabi at nararanasan ng iba ay isinakatuparan ng Diyos. Ang mga kilos ng Diyos ay kamangha-mangha at mahirap maarok, pero praktikal din ang mga ito; dapat mong maarok ang dalawang aspektong ito. Na kamangha-mangha at mahirap unawain ang mga ito ay nangangahulugang ang lahat ng ginagawa ng Diyos ay may karunungan, at hindi maaabot ng tao; ito ay itinatakda ng pagkakakilanlan ng Diyos at ng Kanyang diwa. Pero may isa pang aspekto, na ang mga pagkilos ng Diyos ay labis na praktikal. Ano ang ibig sabihin ng “praktikal” na ito? Nangangahulugan ito na kayang maarok ng tao ang mga pagkilos ng Diyos, na ang pag-iisip, utak, mga kaisipan, at katalinuhan ng tao, pati na rin ang mga instinto at kakayahang taglay ng tao ay kayang maarok ang mga pagkilos ng Diyos—na hindi higit sa karaniwan o hungkag. Kapag may ginawa kang tama, ipapaalam sa iyo ng Diyos na ito ay tama, at makukumpirma mo ito; kapag may ginawa kang mali, unti-unti itong ipapaunawa sa iyo ng Diyos, bibigyan ka Niya ng liwanag, at ipapaalam Niya sa iyo na nagawa mo ang kamaliang ito, at ipapaalam Niya sa iyo na ito ay pagbubunyag ng iyong tiwaling disposisyon, at pagkatapos ay mararamdaman mong may pagkakautang ka sa Diyos. Ito ang ibig sabihin ng “praktikal.”

Sipi 12

Kapag nahaharap sa mga bagay-bagay, lubhang mahalaga na hanapin ang katotohanan. Kung hahanapin mo ang katotohanan, hindi mo lamang malulutas ang problema, kundi maisasagawa at makakamit mo pa ang katotohanan. Kung hindi mo hahanapin ang katotohanan at sa halip ay ipipilit mo ang sarili mong katwiran at palagi kang kikilos ayon sa sarili mong opinyon, hindi mo lamang hindi malulutas ang problema ng sarili mong katiwalian, kundi sadya ka ring magkakasala, at ito ay ang landas sa paglaban sa Diyos. Halimbawa, ipagpalagay na pinungusan ka sa pagganap sa mga tungkulin mo, at hindi mo hinahanap ang katotohanan kundi sutil mong binibigyang-diin ang sarili mong katwiran. Maaari mong isipin, “Nagawa ko na ang gawain ko, at wala akong ginawang lantarang masama, pero hindi lamang ako pinungusan dahil sa ilan kong pagkakamali, kundi ako rin ay inilalantad at hindi nirerespeto, na nagpapakita na hindi ako gusto. Nasaan ang pag-ibig ng Diyos? Bakit hindi ko ito makita? Sinasabing mahal ng Diyos ang mga tao, kaya’t paanong ang iba ay minamahal ng Diyos pero ako ay hindi?” Bubuhos ang lahat ng hinaing. Makakamit ba ng mga taong nasa gayong kalagayan ang katotohanan? Hindi. Kapag nagkakaproblema sa relasyon mo sa Diyos, at sa halip na lutasin mo ang mga ito, baguhin mo ang iyong sarili, at isantabi mo ang iyong mga walang-katotohanang pananaw at may pagkiling na ideya ay sutil kang lumalaban sa Diyos, hahantong lamang ito sa pag-abandona sa iyo ng Diyos, at sa pagtalikod mo sa Kanya. Mapupuno ka ng mga hinaing laban sa Diyos, pagdududahan at tatanggihan mo ang kataas-taasang kapangyarihan Niya, at tatanggi kang magpasakop sa mga pagsasaayos Niya. Ang mas malala pa, itatanggi mo na ang Diyos ay katotohanan at pagiging matuwid, at ito ang pinakamatinding paraan ng paglaban sa Diyos. Pero kung hahanapin mo ang katotohanan sa lahat ng bagay, mauunawaan mo ang mga layunin ng Diyos, at magtatamo ka ng landas na matatahak mo. Sa paggawa nito, hindi mo lamang mapatutunayan na ang Diyos na pinananaligan mo ay ang katotohanan, ang daan, ang buhay, at pag-ibig; matitiyak mo rin na tama ang lahat ng ginagawa ng Diyos, na ang mga pagsubok at pagpipino Niya sa tao ay tama at para sa layunin ng pagliligtas at pagdadalisay sa tao. Makakamit mo ang kaalaman sa pagiging matuwid at pagiging banal ng Diyos, at kasabay nito ay malalaman mo ang gawain ng Diyos at makikita ang kadakilaan ng pag-ibig Niya. Napakalaking gantimpala! Maaani mo ba ang gayong gantimpala nang hindi hinahanap ang katotohanan, nang palaging tinatrato ang Diyos at ang gawain Niya batay sa sarili mong mga kuru-kuro at imahinasyon? Siguradong hindi. Dahil lubhang ginawang tiwali ni Satanas ang tao, at lahat ng kanyang ibinubunyag ay mga satanikong disposisyon, at lahat ng kanyang kilos at gawa ay salungat sa katotohanan at mapanlaban sa Diyos, hindi karapat-dapat ang tao na magtamasa ng dakilang pagmamahal ng Diyos. Subalit nag-aalala pa rin nang husto ang Diyos sa tao, binibiyayaan Niya ito bawat araw, at inihahanda para dito ang lahat ng uri ng mga tao, kaganapan, at bagay para pinuhin at subukin ito, upang magkaroon ito ng pagbabago. Ibinubunyag ng Diyos ang tao sa pamamagitan ng lahat ng uri ng sitwasyon, at hinahayaan itong magnilay-nilay at kilalanin ang kanyang sarili at maunawaan ang katotohanan at magtamo ng buhay. Mahal na mahal ng Diyos ang tao, at totoong-totoo ang Kanyang pagmamahal na anupa’t nakikita at nararamdaman ito ng tao. Kung naranasan mo na ang lahat ng ito, madarama mo na lahat ng ginagawa ng Diyos ay para sa kapakanan ng kaligtasan ng tao, at na ito ang pinakatunay na pagmamahal. Kung hindi pa ginawa ng Diyos ang gayong praktikal na gawain, walang makapagsasabi kung gaano kalalim ang bagsak ng tao! Subalit maraming taong hindi nakakakita sa tunay na pagmamahal ng Diyos, na naghahangad pa rin ng kasikatan, pakinabang at katayuan, na naghahangad na maging angat kaysa iba, na laging nagnanais na siluin at kontrolin ang iba. Hindi ba sila nakikipagkompetensiya sa Diyos? Kung magpapatuloy sila pababa sa landas na iyon, hindi madadalumat ang mga kahihinatnan nito! Ang Diyos, sa Kanyang gawain ng paghatol, ay inilalantad ang katiwalian ng tao upang malaman niya iyon. Pinipigilan Niya ang mga maling hangarin ng tao. Magaling ang ginagawa ng Diyos! Bagama’t ang ginagawa ng Diyos ay ibinubunyag at hinahatulan ang tao, inililigtas din siya nito. Ito ang tunay na pagmamahal. Kapag naranasan mo ito para sa iyong sarili, hindi mo ba matatamo ang aspektong ito ng katotohanan? Kapag naranasan na ito ng tao para sa kanyang sarili at sumapit sa pag-unawang ito, at kapag naunawaan na nila ang mga katotohanang ito, may reklamo pa rin ba sila tungkol sa Diyos? Wala—wala na ang lahat ng ito. Pagkatapos, kusang-loob at walang pag-aalinlangan na silang makapagpapasakop sa mga pamamatnugot at pagsasaayos ng Diyos. Sa susunod na mangyari ang isang pagsubok o pagpipino, o sila ay pungusan, agad nilang mapagtatanto na tama ang ginagawa ng Diyos, at na ibinubunyag at inililigtas sila ng Diyos. Hindi magtatagal ay magagawa na nilang tumanggap at magpasakop, makapagpapasakop sa Diyos nang hindi binibigyang-diin ang sarili nilang katwiran, nang walang mga kuru-kuro at reklamo. Kung makapagpapasakop ang mga tao hanggang sa puntong ito, ito ay sa pagdanas nila ng maraming pagpipino, pineperpekto ng gawain ng Banal na Espiritu.

Sipi 13

Marami na ngayong tao na nakatutok sa paghahangad sa katotohanan at nagagawang hanapin ang katotohanan kapag may nangyayari sa kanila. Kung gusto mong lutasin ang mga maling motibo at hindi normal na kalagayan sa loob mo, dapat mong hanapin ang katotohanan para magawa iyon. Bilang panimula, dapat mong matutunang maging bukas sa pagbabahaginan batay sa mga salita ng Diyos. Siyempre, dapat kang pumili ng tamang tatanggap ng bukas na pagbabahaginan—kahit papaano man lang, dapat kang pumili ng taong nagmamahal at tumatanggap sa katotohanan, isang taong medyo may mabuting pagkatao, na medyo matapat at matuwid. Mas mabuti siyempre kung makapipili ka ng isang taong nakauunawa sa katotohanan, na matutulungan ka sa kanyang pagbabahagi. Maaaring maging epektibo ang paghahanap ng ganitong tao na mapagtatapatan mo at makakasama mo sa paglutas ng mga paghihirap mo. Kung pipili ka ng isang tao na hindi isang tamang tao, ng isang taong hindi nagmamahal sa katotohanan, kundi may kaloob o talento lamang, kukutyain at hahamakin ka niya, at mamaliitin ka niya. Hindi ito para sa kapakinabangan mo. Sa isang banda, ang pagtatapat at paglalahad ng sarili ang dapat maging paraan ng isang tao sa pagharap sa Diyos at pagdarasal sa Kanya; ganito rin dapat makipagbahaginan sa iba ang isang tao tungkol sa katotohanan. Huwag mong kimkimin ang mga bagay-bagay, iniisip na, “Mayroon akong mga motibo at paghihirap. Hindi mabuti ang kalagayan ng kalooban ko—negatibo ito. Hindi ko sasabihin kahit kanino. Sasarilinin ko na lamang ito.” Kung palagi mong sinasarili ang mga bagay nang hindi nilulutas ang mga ito, lalo ka lang magiging negatibo, at lalo lang malulugmok ang kalagayan mo. Hindi mo gugustuhing manalangin sa Diyos. Ito ay isang bagay na mahirap ibalik. Kaya’t kung anuman ang iyong kalagayan—negatibo ka man o may mga paghihirap—anuman ang personal na mga intensyon o mga plano na mayroon ka, at anuman ang nabatid mo na o napagtanto sa pamamagitan ng pagsusuri, dapat kang matutong magtapat at makipagbahaginan, at habang nakikipagbahaginan ka, gumagawa ang Banal na Espiritu. At paano gumagawa ang Banal na Espiritu? Binibigyang-liwanag at tinatanglawan ka Niya, tinutulutan kang makita nang malinaw ang kalubhaan ng suliranin at malaman ang ugat at diwa nito; pagkatapos ay unti-unti ka Niyang binibigyang-kakayahan na maunawaan ang katotohanan at ang Kanyang mga layunin, makita ang landas ng pagsasagawa, at makapasok sa katotohanang realidad. Kapag ang isang tao ay kayang magbukas at makipagbahaginan, nangangahulugan ito na mayroon siyang matapat na saloobin sa katotohanan. Aktuwal mang matapat ang puso ng isang tao o hindi ay hinuhusgahan batay sa kanyang saloobin sa katotohanan. Kapag nakararanas ng mga paghihirap ang isang matapat na tao, gaano man siya kanegatibo o kahina, palagi siyang mananalangin sa Diyos at maghahanap ng ibang makakabahaginan, susubukan niyang makahanap ng solusyon, at aalamin niya kung paano maaayos ang kanyang problema o paghihirap, upang matugunan ang mga layunin ng Diyos. Ang hinahanap niya ay hindi taong masasabihan ng mga reklamo dahil sa anumang pagkabalisa ng kalooban: Ang hinahanap niya ay solusyon sa hirap ng pagpasok sa katotohanang realidad at paglabas sa hirap. Ang pagkikimkim ng hindi pa nalulutas na mga negatibong bagay sa puso ng isang tao ay direktang makaaapekto sa paggampan niya sa tungkulin at sa kanyang buhay pagpasok. Ang pagiging hindi dalisay at bukas sa Diyos at sa halip ay palaging pagkikimkim ng panlilinlang sa puso ay lubhang mapanganib. Magaling magpanggap ang mga mapanlinlang na tao, anuman ang mangyari sa kanila, at hindi sila makikipagbahaginan anumang mga kuru-kuro o pagkadismaya ang maramdaman nila. Mukha silang normal sa panlabas pero ang totoo ay umaapaw ang pagkanegatibo sa puso nila na halos hindi na sila makabangon, at hindi mo ito mapapansin. Kahit pa makipagbahaginan ka sa kanila, hindi nila sasabihin sa iyo ang totoo. Hindi nila sasabihin kaninuman kung gaano na sila kapuno ng mga reklamo, maling pagkaunawa, at kuru-kuro; palagi nilang itinatago ang mga bagay-bagay dahil takot silang bumaba ang tingin ng iba sa kanila at na tanggihan sila ng mga ito kapag natuklasan na ng iba ang mga bagay na ito. Bagamat ginagawa nila ang mga tungkulin nila, wala silang buhay pagpasok at hindi nila hinahanap ang katotohanang prinsipyo sa anumang ginagawa nila; sa panlabas, tila maligamgam sila, walang lakas upang sumulong pero hindi naman napag-iiwanan, at pahiwatig ito ng isang krisis. Mayroong karamdaman sa puso ng mga hindi naghahangad sa katotohanan; ang karamdaman ay nasa puso nila, at takot silang malantad sa liwanag. Mahigpit nilang kinikimkim ang lahat ng bagay, hindi kailanman nangangahas na maging bukas sa iba; walang sirkulasyon ng buhay, na humahantong sa pagiging mapanirang tumor ng karamdaman sa kanilang puso, at sa gayon, sila ay nalalagay sa panganib. Kung hindi kaya ng mga tao na maging dalisay at bukas sa pagtanggap ng katotohanan, at kung hindi nila malulutas ang mga problema nila sa pamamagitan ng pagbabahaginan sa katotohanan, ang gayong mga tao ay hindi maayos na magagampanan ang mga tungkulin nila, at dapat silang ibunyag at itiwalag sa malao’t madali.

Sipi 14

Anuman ang mga problemang kinakaharap mo, dapat mong hanapin ang katotohanan para lutasin ang mga ito, hinding-hindi ka dapat magbalatkayo o magpakita ng huwad na imahe sa iba. Maging ito man ay ang mga pagkukulang mo, mga kakapusan mo, mga kapintasan mo, o mga tiwaling disposisyon mo, dapat kang maging bukas at makipagbahaginan tungkol sa lahat ng bagay na ito. Huwag mong itago ang mga ito. Ang pagkatutong magbukas-loob ay ang unang hakbang tungo sa buhay pagpasok, at ito ang unang hadlang, na pinakamahirap malampasan. Kapag nalampasan mo na ang hadlang na ito, magiging madali nang pumasok sa katotohanan. Kapag ginawa mo ang hakbang na ito, ano ang ipahihiwatig nito? Ipahihiwatig nito na binubuksan mo ang iyong puso, at inilalantad at binubuksan ang bawat bahagi mo—mabuti man o masama, positibo o negatibo—at hinahayaan itong makita ng ibang tao at ng Diyos, hindi nagtatago o naglilihim ng anumang bagay mula sa Diyos, hindi gumagamit ng anumang pagbabalatkayo, panlilinlang, o pandaraya sa Diyos, at gayundin ay nagiging bukas ka sa ibang tao. Sa ganitong paraan, mamumuhay ka sa liwanag; hindi ka lang sisiyasatin ng Diyos, kundi makikita rin ng ibang tao na may mga prinsipyo at pagiging hayag sa iyong mga kilos. Hindi mo kailangang gumamit ng anumang pamamaraan para protektahan ang iyong reputasyon, imahe, at katayuan, ni kailangan mong magsagawa ng anumang pagtatago o pagtatakip sa mga pagkakamali mo. Hindi mo kailangang makibahagi sa mga walang silbing pagsisikap na ito. Kung kaya mong bitiwan ang mga bagay na ito, magiging napakagaan ng buhay mo, malaya sa mga paglilimita at pasakit, at ganap kang mamumuhay sa liwanag. Ang pag-aaral kung paano maging bukas at makipagbahaginan ang unang hakbang tungo sa buhay pagpasok. Pagkatapos niyon, kailangan mong matutuhang himayin at unawain ang iyong mga kaisipan at kilos, at agarang pagnilayan, gumawa ng mga pagtatama, at baguhin ang direksyon patungkol sa mga sumasalungat sa katotohanan at hindi nakalulugod sa Diyos. Ano ang layunin ng pagtutuwid sa mga ito? Iyon ay para tanggapin at isaloob ang katotohanan, habang inaalis ang mga bagay sa loob mo na kay Satanas at pinapalitan ang mga ito ng katotohanan. Dati, ginawa mo ang lahat ayon sa iyong mapanlinlang na disposisyon, na sinungaling at bulaan; pakiramdam mo ay wala kang magagawa nang hindi nagsisinungaling. Ngayong nauunawaan mo na ang katotohanan, at kinasusuklaman ang mga paraan ni Satanas sa paggawa ng mga bagay-bagay, hindi ka na kumikilos nang ganoon, kumikilos ka na nang may kaisipan ng katapatan, kadalisayan, at pagpapasakop. Sa lahat ng bagay, nagiging bukas ka at ipinapakita mo nang malinaw ang iyong sarili; hindi mo itinatago ang mga bagay-bagay, hindi mo binabalatkayo ang mga bagay-bagay o itinatago ang mga bagay-bagay mula sa paningin. Sa halip, nakikipagbahaginan ka sa mga kapatid sa pamamagitan ng paglalantad at pagbubukas sa iyong sarili, hinahayaan silang makita ang iyong mga panloob na ideya at kaisipan, at ang iyong matapat na saloobin. Sa ganitong paraan, unti-unting mag-uugat, mamumulaklak, at magbubunga ang katotohanan sa iyo, at unti-unti, makikita mo ang mga resulta. Ang iyong puso ay magiging lalong matapat, at lalong mapupunta sa panig ng Diyos, at malalaman mong pangalagaan ang mga interes ng sambahayan ng Diyos kapag ginagampanan mo ang iyong tungkulin, at kapag hindi mo pinangangalagaan ang mga ito, makakaramdam ng pagkabalisa ang iyong konsensiya. Ito ang magiging patunay na nagkaroon ng epekto sa iyo ang katotohanan at naging buhay mo na ito. Kapag ang katotohanan ay naging buhay mo na, kung makakita ka ng sinumang lumalapastangan sa Diyos, hindi natatakot sa Diyos, pabasta-basta habang ginagampanan ang tungkulin nila, o nanggagambala at nanggugulo sa gawain ng iglesia, magagawa mong harapin sila ayon sa mga katotohanang prinsipyo, kinikilatis ang mga dapat kilatisin, at inilalantad ang mga dapat ilantad. Kung hindi pa naging buhay mo ang katotohanan, at namumuhay ka pa rin sa loob ng iyong mga satanikong disposisyon, kung gayon, kapag nakakita ka ng masasamang tao at mga diyablo na nagdudulot ng mga pagkagambala at kaguluhan sa gawain ng iglesia, magbubulag-bulagan at magbibingi-bingihan ka, at babalewalain mo ito, nang hindi nakakaramdam ng anumang panunumbat mula sa iyong konsensiya. Iisipin mo pa nga na sinuman ang magdulot ng mga kaguluhan sa gawain ng iglesia, wala itong kinalaman sa iyo. Gaano man kalaki ang pinsalang idinudulot sa gawain ng iglesia at sa mga interes ng sambahayan ng Diyos, wala kang pakialam o hindi mo itatanong ang tungkol dito, o hindi ka makakaramdam ng anumang panunumbat mula sa iyong konsensiya. Sa gayong sitwasyon, isa kang taong walang konsensiya o katwiran, isang hindi mananampalataya, isang trabahador. Kinakain mo ang sa Diyos, iniinom mo ang sa Diyos, at tinatamasa mo ang lahat ng nagmumula sa Diyos, ngunit pakiramdam mo ay walang kinalaman sa iyo ang anumang pinsalang dumarating sa mga interes ng sambahayan ng Diyos—ginagawa ka nitong isang taksil na kumakampi sa mga tagalabas para sa ikakapahamak ng sarili mong mga kasama, ang uri ng bagay na kinakagat ang kamay na nagpapakain dito. Kung hindi mo pangangalagaan ang mga interes ng sambahayan ng Diyos, tao ka pa ba? Isa kang demonyong nakalusot sa iglesia. Nagkukunwari kang nananampalataya sa Diyos, nagpapanggap na isa sa hinirang na mga tao ng Diyos, at gusto mong maging palamunin sa sambahayan ng Diyos—hindi ka kawangis ng isang tao, at malinaw na isa kang hindi mananampalataya. Iyong mga tunay na nananampalataya sa Diyos, kahit hindi pa nila nakakamit ang katotohanan at buhay, kahit papaano ay papanig sila sa Diyos sa kanilang pananalita at mga kilos; kahit papaano, hindi sila mananatiling walang ginagawa kapag nakikita nilang napipinsala ang mga interes ng sambahayan ng Diyos. Kung susubukan nilang balewalain ito, makakaramdam ng panunumbat at hindi mapapalagay ang kanilang konsensiya, at sasabihin nila sa kanilang sarili, “Hindi ako puwedeng basta na lang umupo at walang gawin. Dapat akong tumayo at magsalita, dapat kong tuparin ang aking responsabilidad. Dapat akong humarap para ilantad at pigilan ang masamang gawang ito, para pangalagaan ang mga interes ng sambahayan ng Diyos mula sa pinsala, at para tiyakin na hindi nagugulo ang buhay iglesia.” Kung naging buhay mo na sa iyong puso ang katotohanan, hindi ka lang magkakaroon ng ganitong lakas ng loob at determinasyon, kundi magagawa mo ring kilatisin ang usaping ito. Higit pa rito, magagawa mong tuparin ang nararapat mong bahagi ng responsabilidad para sa gawain ng Diyos at para sa mga interes ng Kanyang sambahayan, at sa ganitong paraan, matutupad ang tungkulin mo. Kung kaya mong ituring ang tungkulin mo bilang sarili mong responsabilidad at obligasyon, at bilang atas ng Diyos, at pakiramdam mo ay sa ganitong paraan mo lang natutugunan ang sarili mong konsensiya at hindi binibigo ang Diyos, hindi ba isinasabuhay mo na ang integridad at dignidad ng normal na pagkatao kung gayon? Ang iyong mga gawa at pag-uugali ay magiging ang “matakot sa Diyos at umiwas sa kasamaan” na sinasabi ng Diyos. Isasagawa mo ang diwa ng mga salitang ito at isasabuhay mo ang realidad ng mga ito. Kapag nagiging buhay ng isang tao ang katotohanan, nagagawa na niyang isabuhay ang mga realidad na ito. Ngunit kung hindi ka pa nakapapasok sa realidad na ito, sa gayon, kapag naghahayag ka ng panlilinlang, pandaraya, o pagbabalatkayo, o kapag nakikita mong ginugulo at ginagambala ng masasamang puwersa ng mga anticristo ang gawain ng sambahayan ng Diyos, wala kang nararamdamang anuman at walang nahihiwatigan. Kahit pa nangyayari nang harapan ang mga bagay na ito, nagagawa mo pa ring humalakhak, at nakakakain at nakatutulog ka pa rin nang may maalwang konsensiya, at hindi ka nakararamdam ng bahagya mang paninisi sa sarili. Sa dalawang buhay na ito na maaari ninyong isabuhay, alin ang pinipili ninyo? Hindi ba malinaw kung alin ang tunay na wangis ng tao, ang realidad ng mga positibong bagay, at kung alin ang buktot at mala-demonyong kalikasan, ng mga negatibong bagay? Kapag ang katotohanan ay hindi naging buhay ng mga tao, ang kanilang isinasabuhay ay lubos na kaawa-awa at malungkot. Ang hindi magawang isagawa ang katotohanan, kahit na gusto nila; ang hindi magawang mahalin ang Diyos, kahit na ninanais nila; at ang magkulang ng lakas upang gugulin ang kanilang sarili para sa Diyos, kahit na nananabik silang gawin ito—hindi nila magawang magkaroon ng kontrol sa kanilang sarili—ito ang nakakaawang kalagayan at hinagpis ng mga tiwaling tao. Upang malutas ang problemang ito, dapat tanggapin at hangarin ng isang tao ang katotohanan; dapat nilang tanggapin ang katotohanan sa kanilang puso upang magkaroon ng isang bagong buhay. Anumang gawin o isipin nila nang sila lang, yaong mga hindi kayang tanggapin ang katotohanan ay hindi rin kayang isagawa ang katotohanan, at kahit pa sa panlabas ay maayos sila, pagkukunwari at panlilinlang pa rin ito—pagpapaimbabaw pa rin ito. Samakatwid, kung hindi mo hahangarin ang katotohanan, hindi mo makakamit ang buhay, at iyon ang ugat ng problema.

Karamihan sa mga tao ay handang hangarin ang katotohanan at nais na isagawa ang katotohanan, ngunit sa maraming pagkakataon, mayroon lang silang determinasyon at pagnanais na gawin ito; gayumpaman, sa loob-loob nila, hindi pa nagiging buhay nila ang katotohanan. Kaya, kapag nakakaharap ka ng masasamang puwersa na gumugulo at sumasabotahe sa gawain ng iglesia—halimbawa, kapag nahaharap ka sa mga huwad na lider na nangangasiwa sa mga bagay-bagay nang lumalabag sa mga prinsipyo at hindi gumagawa ng tunay na gawain, o sa masasamang tao at mga anticristo na gumagawa ng masama at gumugulo sa gawain ng iglesia at sa gayon ay nagdudulot ng pinsala sa hinirang na mga tao ng Diyos—wala kang lakas ng loob na tumayo at magsalita. Bakit wala kang ganitong lakas ng loob? Dahil ba matakutin ka o hindi mahusay magsalita, o hindi ka ba nangangahas na magsalita dahil hindi mo nakikita nang malinaw ang mga bagay-bagay? Hindi ito dahil sa alinman sa mga bagay na ito; pangunahin itong bunga ng pagkakalimita sa iyo ng iyong mga tiwaling disposisyon. Ang isa sa mga tiwaling disposisyon na iyong ibinubunyag ay isang mapanlinlang na disposisyon: Kapag may nangyayari, ang una mong isinasaalang-alang ay ang sarili mong mga interes, ang mga kahihinatnan ng iyong mga kilos, at kung magiging kapaki-pakinabang ba ang mga ito sa iyo. Isa itong mapanlinlang na disposisyon, hindi ba? Ang isa pa ay isang makasarili at napakababang disposisyon. Iniisip mo, “Ano ang kinalaman sa akin ng pamiminsala nila sa mga interes ng sambahayan ng Diyos? Hindi ako lider, kaya bakit ako makikialam? Walang kinalaman ito sa akin, at hindi ko ito responsabilidad.” Ang gayong mga kaisipan at salita ay hindi isang bagay na sinasadya mong isipin, kundi nabubuo nang hindi mo namamalayan—ito ang mga tiwaling disposisyon na ibinubunyag ng mga tao kapag nahaharap sila sa isang isyu. Pinamamahalaan ng mga tiwaling disposisyong ito ang iyong mga kaisipan, iginagapos ng mga ito ang iyong mga kamay at paa, at kinokontrol kung ano ang iyong sinasabi. Sa puso mo, gusto mong tumayo at magsalita, ngunit mayroon kang mga alalahanin, at kahit pa magsalita ka, nagpapaligoy-ligoy ka at nag-iiwan ng puwang para makalusot ka, o nag-aatubili kang sabihin ang totoo at sadyang hindi mo sinasabi ang katotohanan. Nakikita ito ng mga taong may pagkilatis, at sa realidad, alam mo rin sa puso mo na hindi mo nasabi ang lahat ng dapat mong sabihin, na hindi ka nagkamit ng mga resulta, na iniraraos mo lang ito, at na hindi pa nalulutas ang problema. Hindi mo natupad ang iyong responsabilidad, subalit mapangahas mong sinasabi na natupad mo na ito, o sinasabi mong hindi mo nakita nang malinaw ang mga bagay-bagay noong panahong iyon. Umaayon ba sa mga katunayan ang mga pahayag na ito? Iyan ba talaga ang iniisip mo? Hindi ka ba ganap na nasa ilalim ng kontrol ng iyong mga satanikong disposisyon? Kahit na ang ilan sa iyong sinasabi ay naaayon sa mga katunayan, sa mahahalagang parte at sa mga napakahalagang isyu, nagsisinungaling at nanlilinlang ka ng mga tao. Sapat na ito para patunayan na isa kang sinungaling, at isang taong namumuhay ayon sa kanyang mga satanikong disposisyon. Lahat ng iyong sinasabi at iniisip ay dumadaan sa isang pansala sa isipan. Bilang resulta, ang mga bagay na sinasabi mo ay pawang mga kabulaanan, mga salitang walang kabuluhan, at mga kasinungalingan—sa realidad, lahat ng ito ay salungat sa mga katunayan, mga salitang binibigkas para bigyang-katwiran ang iyong sarili gamit ang mapanlinlang na pangangatwiran, mga salitang para sa sarili mong kapakinabangan. Kapag nailihis mo na ang lahat at napaniwala mo na sila, pakiramdam mo ay nakamit mo na ang iyong pakay. Ganito ang paraan mo ng pagsasalita, at kumakatawan din ito sa iyong disposisyon. Ganap kang kontrolado ng iyong mga satanikong disposisyon. Hindi mo na hawak ang iyong sinasabi at ginagawa. Hindi mo masabi kung ano talaga ang iniisip mo o masabi ang totoo, kahit na gusto mo; hindi mo maisagawa ang katotohanan, kahit na nais mo; hindi mo matupad ang mga responsabilidad na dapat mong gawin, kahit na gusto mo. Lahat ng iyong sinasabi, lahat ng iyong ginagawa, at bawat pag-uugali mo ay panlilinlang, at lahat ng ito ay pabaya. Ganap kang nagagapos at kinokontrol ng iyong mga satanikong disposisyon. Kahit na gusto mong tanggapin at isagawa ang katotohanan, hindi ikaw ang panginoon ng iyong sarili. Kinokontrol ka ng iyong mga satanikong disposisyon, at kaya namumuhay ka ayon sa mga disposisyong ito at sinasabi at ginagawa mo ang anumang gusto mo. Ganap ka nang naging isang papet ng tiwaling laman; ikaw ay naging isang kasangkapan ni Satanas. Pagkatapos, nanghihinayang ka sa muli mong pagsunod sa tiwaling laman at sa kung paano ka maaaring nabigong isagawa ang katotohanan. Iniisip mo, “Hindi ko kayang mag-isang madaig ang laman at dapat akong manalangin sa Diyos. Hindi ako tumindig upang pigilan ang mga nanggugulo sa gawain ng iglesia, at binabagabag ako ng aking konsensiya. Determinado ako na, kapag nangyari ulit ito ay dapat akong manindigan at dapat kong pungusan ang mga walang ingat na gumagawa ng mga maling gawa sa paggampan ng mga tungkulin nila at sa mga nanggugulo sa gawain ng iglesia, upang sila ay umayos at tumigil na sa walang ingat na pagkilos.” Pagkatapos mong makapag-ipon sa wakas ng lakas ng loob na magsalita, matatakot ka at aatras sa sandaling magalit ang kausap mo at hampasin niya ang mesa. Kaya mo bang magkaroon ng kontrol sa iyong sarili? Ano ang silbi ng determinasyon at resolusyon? Parehong walang silbi ang mga ito. Nakaranas na siguro kayo ng maraming insidente tulad nito: Kapag nahirapan kayo ay sumusuko kayo, nararamdaman ninyo na wala kayong magagawa at sumusuko na kayo na wala nang pag-asa, ipinapaubaya ninyo ang sarili ninyo sa pagdadalamhati at natutukoy ninyo na wala nang pag-asa para sa inyo, at sa sandaling ito, ganap na kayong itiniwalag. Inaamin mong hindi mo hinahangad ang katotohanan, kaya’t bakit hindi ka nagsisisi? Naisagawa mo na ba ang katotohanan? Tiyak na mayroon ka namang naunawaan, pagkatapos mong dumalo sa mga sermon nang ilang taon. Bakit nga ba hindi mo isinasagawa ang katotohanan kahit papaano? Hindi mo hinahanap ang katotohanan kailanman, at lalong hindi mo ito isinasagawa. Palagi ka lamang nagdarasal, nagpapahayag ng iyong determinasyon, gumagawa ng mga resolusyon, at nangangako sa puso mo. At ano ang kinahinatnan? Nananatili kang isang taong mapagpalugod sa iba, hindi ka nagtatapat tungkol sa mga problemang nararanasan mo, wala kang pakialam kapag nakikita mo ang masasamang tao, hindi ka tumutugon kapag may gumagawa ng masama o kaguluhan, at nananatili kang walang pakialam kapag hindi ka personal na naaapektuhan. Iniisip mo, “Hindi ako nagsasalita tungkol sa anumang walang kinalaman sa akin. Hangga’t hindi nito napipinsala ang aking mga interes, ang aking banidad, o ang aking imahe, binabalewala ko nang walang pagbubukod ang lahat. Kailangan kong maging napakaingat, dahil ang ibong nag-uunat ng kanyang leeg ang unang nababaril. Hindi ako gagawa ng anumang katangahan!” Lubos at di-natitinag kang kinokontrol ng iyong mga tiwaling disposisyon ng kabuktutan, pagkamapanlinlang, katigasan, at pagiging tutol sa katotohanan. Naging mas mahirap na para iyo na tiisin ang mga ito kaysa sa sumisikip na ginintuang korona[a] na isinuot ng Haring Unggoy. Ang pamumuhay sa ilalim ng pagkontrol ng mga tiwaling disposisyon ay lubhang nakakapagod at napakasakit! Ano ang masasabi ninyo rito: Kung hindi ninyo hinahangad ang katotohanan, madali bang iwaksi ang inyong katiwalian? Kaya bang lutasin ang suliraning ito? Sinasabi Ko sa inyo: Kung hindi ninyo hinahangad ang katotohanan at naguguluhan kayo sa inyong paniniwala, kung nakikinig kayo sa mga sermon sa loob ng maraming taon nang hindi isinasagawa ang katotohanan, kung naniniwala kayo hanggang sa huli, pero nakakapagbigkas lamang ng ilang salita at doktrina para linlangin ang iba, kayo ay ganap na isang relihiyosong manloloko, isang mapagpaimbabaw na Pariseo, at sa ganitong paraan kayo hahantong sa pagwawakas. Ito ang inyong magiging kalalabasan. Kung malala pa kayo kaysa rito, maaaring may dumating na pangyayari kung saan ay mahuhulog kayo sa tukso, iiwan ninyo ang tungkulin ninyo, at magiging isa kayong tao na ipinagkakanulo ang Diyos—at kung magkaganito ay naiwan ka na, at ititiwalag ka. Ito ay pagiging laging nasa gilid ng isang bangin! Kaya ano’t anuman, walang mas mahalaga kaysa sa paghahangad ng katotohanan. Wala nang hihigit pa sa pagsasagawa ng katotohanan.

Talababa:

a. Ang ginintuang korona ng Haring Unggoy ay isang mahalagang bagay sa klasikong Tsinong nobela na “Paglalakbay Papunta sa Kanluran.” Ginamit sa kuwento ang ginintuang korona para kontrolin ang mga kaisipan at kilos ng Haring Unggoy sa pamamagitan ng masakit na pagsikip nito sa kanyang bungo sa tuwing suwail ang pag-uugali niya.

Kung mayroong pusong nagmamahal sa katotohanan ang mga tao, magkakaroon sila ng motibasyon na hangarin ang katotohanan, at magagawa nilang magsumikap sa pagsasagawa ng katotohanan. Magagawa nilang talikuran ang dapat na talikuran, at bitiwan ang dapat na bitiwan. Lalo na pagdating sa mga bagay na may kinalaman sa sarili nilang kasikatan, pakinabang, at katayuan, kaya rin nilang bitiwan ang mga bagay na iyon. Kung hindi mo kayang bitiwan ang pansariling interes, kasikatan, pakinabang, at katayuan, nangangahulugan ito na hindi mo minamahal ang katotohanan at wala kang motibasyong hangarin ang katotohanan. Kapag may nangyayari sa iyo, dapat mong hanapin ang katotohanan at isagawa ang katotohanan. Kung, sa mga oras na kailangan mong isagawa ang katotohanan, lagi kang may mga makasariling motibo at hindi mo mabitiwan ang iyong pansariling interes, hindi mo maisasagawa ang katotohanan. Kung, anuman ang sumapit sa iyo, hindi mo hinahanap ang katotohanan ni isinasagawa ito, hindi ka isang tao na nagmamahal sa katotohanan. Kahit gaano karaming taon ka nang nananampalataya sa Diyos, hindi mo makakamit ang katotohanan. Ang ilang tao ay palaging hinahangad ang kasikatan, pakinabang, at pansariling interes. Anumang gawain ang isinasaayos ng iglesia para gawin nila, palagi nilang isinasaalang-alang: “Ang paggawa ba nito ay nakabubuti o kapaki-pakinabang sa akin? Kung oo, gagawin ko ito; kung hindi, hindi ko ito gagawin.” Ang ganitong tao ay hindi nagsasagawa ng katotohanan—kaya magagawa ba niya nang maayos ang kanyang tungkulin? Hinding-hindi. Kahit na sa panlabas ay hindi ka mukhang gumagawa ng masama, hindi ka pa rin isang taong nagsasagawa ng katotohanan. Hindi mo hinahangad ang katotohanan, hindi mo minamahal ang mga positibong bagay, at anuman ang sumapit sa iyo, inaalala mo lang ang sarili mong reputasyon at katayuan, ang iyong pansariling interes, at kung anong mga pakinabang ang maaari mong makamit—nangangahulugan ito na ikaw ay isang taong naghahanap ng pakinabang nang higit sa lahat, at na makasarili rin at mababang-uri. Ang ganitong tao ay nananampalataya sa Diyos para makapagkamit ng isang bagay na maganda o kapaki-pakinabang sa kanya, hindi para matamo ang katotohanan o ang pagliligtas ng Diyos. Samakatwid, ang ganitong mga tao ay mga hindi mananampalataya. Ang mga taong tunay na nananampalataya sa Diyos ay iyong mga kayang hanapin at isagawa ang katotohanan, dahil nakikilala nila sa kanilang mga puso na si Cristo ang katotohanan, at na dapat silang makinig sa mga salita ng Diyos at manampalataya sa Diyos gaya ng Kanyang hinihingi. Kung nais mong isagawa ang katotohanan kapag may nangyayari sa iyo, ngunit iniisip mo ang sarili mong reputasyon at katayuan, at isinasaalang-alang ang iyong pride, kung gayon ay magiging mahirap na isagawa ito. Sa sitwasyong gaya nito, sa pamamagitan ng pagdarasal, paghahanap, at pagninilay-nilay sa kanilang sarili at pagkakaroon ng kamalayan sa sarili, yaong mga nagmamahal sa katotohanan ay mabibitiwan kung ano ang kanilang pansariling interes o nakabubuti para sa kanila, maisasagawa ang katotohanan, at makapagpapasakop sa Diyos. Ang gayong mga tao ang mga tunay na nananampalataya sa Diyos at nagmamahal sa katotohanan. At ano ang kinahihinatnan kapag laging iniisip ng mga tao ang sarili nilang interes, kapag lagi nilang sinusubukang protektahan ang kanilang sariling pride at banidad, kapag nagpapakita sila ng isang tiwaling disposisyon pero hindi naman nila hinahanap ang katotohanan para ayusin ito? Ito ay na wala silang buhay pagpasok, ito ay na wala silang mga tunay na patotoo batay sa karanasan. At delikado ito, hindi ba? Kung hindi mo kailanman isinasagawa ang katotohanan, kung wala kang mga patotoo batay sa karanasan, pagdating ng panahon ay mabubunyag at matitiwalag ka. Ano ang silbi ng mga taong walang mga patotoong batay sa karanasan sa sambahayan ng Diyos? Nakatakda silang hindi magawa nang maayos ang anumang tungkulin at hindi makayang gawin nang maayos ang anumang bagay. Hindi ba’t basura lang sila? Kung hindi kailanman isinasagawa ng mga tao ang katotohanan matapos ang maraming taon ng pananampalataya sa Diyos, sila ay mga hindi mananampalataya; sila ay masasamang tao. Kung hindi mo kailanman isinasagawa ang katotohanan, at kung lalo pang dumarami ang mga pagsalangsang mo, nakatakda na ang kalalabasan mo. Makikita nang malinaw na ang lahat ng iyong pagsalangsang, ang maling landas na tinatahak mo, at ang matigas mong pagtanggi na magsisi ay bumubuo sa maraming masamang gawa, at na ang kalalabasan mo ay na nararapat kang mapunta sa impiyerno at maparusahan. Iniisip ba ninyo na maliit na bagay lang ito? Kung hindi ka pa naparusahan, hindi mo mararamdaman kung gaano kanakapangingilabot ito. Pagdating ng araw kung saan talaga ngang naharap ka sa kapahamakan, at naharap ka sa kamatayan, magiging huli na ang lahat para magsisi. Kung, sa pananalig mo sa Diyos, hindi mo tinatanggap ang katotohanan, at kung matagal ka nang naniniwala sa Diyos pero walang nagbago sa iyo, ang kahihinatnan mo sa huli ay ititiwalag at aabandonahin ka. Ang lahat ng tao ay mayroong mga pagsalangsang. Ang susi ay mahanap ang katotohanan upang maayos ang mga pagsalangsang na iyon, at magbibigay ito ng katiyakan na uunti nang uunti ang mga iyon. Anumang oras, kung sakaling magpakita ka ng iyong tiwaling disposisyon, at palagi mong nagagawang magdasal at umasa sa Diyos, hanapin ang katotohanan upang ayusin ito, at dalisayin ang iyong tiwaling disposisyon, kung magkagayon ay hindi ka makagagawa ng masama. Ganito dapat ayusin ng mga mananampalataya ang problema ng isang tiwaling disposisyon, at ganito mararanasan ang gawain ng Diyos. Kung hindi ka kailanman nagdarasal sa Diyos at hindi ka kailanman naghahanap ng katotohanan kapag may nangyayari sa iyo, o kaya naman ay kung nauunawaan mo ang katotohanan ngunit hindi mo ito isinasagawa, ano ang magiging resulta nito sa huli? Hindi na ito kailangang patunayan pa. Gaano ka man katuso at kagaling magsalita, matatakasan mo ba ang mapanuring mata ng Diyos? Makakaiwas ka ba sa mga pamamatnugot ng kamay ng Diyos? Imposible ito. Ang matatalinong tao ay dapat na lumapit sa harap ng Diyos at magsisi, tumitingin sa Kanya, umaasa sa Kanya, inaayos ang kanilang mga tiwaling disposisyon, at isinasagawa ang katotohanan. Pagkatapos ay mapagtatagumpayan mo ang laman, at mapagtatagumpayan ang mga tukso ni Satanas. Kahit na ilang beses kang mabigo, dapat kang magtiyaga. Kung ikaw ay nagtitiyaga laban sa lahat ng posibilidad, darating ang panahon na magtatagumpay ka, at makakamtan mo ang biyaya ng Diyos, ang Kanyang habag, at ang Kanyang pagpapala, at magagawa mong tahakin ang landas ng paghahangad sa katotohanan, gampanan nang maayos ang iyong mga tungkulin at palugurin ang Diyos.

Kapag may mga nangyayari sa inyo, gaano ninyo kadalas pinipili na isagawa ang katotohanan at panatilihin ang gawain ng Diyos? (Hindi madalas. Kadalasan, pinipili kong panatilihin ang sarili kong reputasyon o pansariling interes, at napagtatanto ko ito pagkatapos, ngunit hindi madaling maghimagsik laban sa aking sarili. Kung may isang taong nagbabahagi sa akin ng katotohanan, nagbibigay ito sa akin ng kaunting lakas, at kahit paano ay nagagawa kong maghimagsik laban sa aking sarili. Ngunit kapag wala kahit isa na nagbabahagi sa akin ng katotohanan, nagiging malayo ako sa Diyos at palaging namumuhay sa ganitong kalagayan.) Mahirap maghimagsik laban sa laman, at lalong mahirap na isagawa ang katotohanan, dahil mayroon kang satanikong kalikasan na humahadlang sa iyo, at isang tiwaling disposisyon na nang-aabala sa iyo, at ang mga ito ay hindi maaayos nang hindi nauunawaan ang katotohanan. Gaano karaming oras sa isang araw ang kaya ninyong gugulin nang tahimik sa presensiya ng Diyos? Ilang araw ang kaya ninyong palipasin nang hindi nagbabasa ng salita ng Diyos bago ninyo maramdaman na kayo ay tigang na sa espiritu? (Pakiramdam ko, hindi ko kayang lumipas ang isang araw nang hindi nagbabasa ng mga salita ng Diyos. Kailangan kong magbasa ng isang sipi ng mga salita ng Diyos sa umaga at pagkatapos ay pagnilayan ito. Sa ganito ay nararamdaman kong mas malapit ako sa Diyos. Kung may isang araw na abala lang akong nakasubsob sa trabaho, ni hindi kumakain o umiinom ng mga salita ng Diyos, o hindi madalas na nananalangin, pakiramdam ko ay napakalayo ko sa Diyos.) Kung nararamdaman ninyo na hindi katanggap-tanggap na malayo kayo sa Diyos, may pag-asa pa para sa inyo. Kung kayo ay isang mananampalataya at nais makamtan ang katotohanan, hindi kayo maaaring maging pasibo at palaging naghihintay ng isang taong magbabahagi sa inyo ng katotohanan. Dapat kayong matuto na aktibong kumain at uminom ng mga salita ng Diyos, manalangin sa Diyos, at hanapin ang katotohanan. Kung maghihintay kayo hanggang sa dumilim ang inyong espiritu at hindi ninyo nararamdaman ang Diyos bago kumain at uminom ng Kanyang mga salita at manalangin sa Kanya, mapananatili ninyo lamang ang nakasanayan na. Ang magawang panatilihin ang isang nominal na “pananalig” ay magiging napakabuti na, pero hindi magkakaroon ng paglago sa inyong buhay, at kapag ang inyong espiritu ay natuyot at namanhid, at masyado na kayong naging malayo sa Diyos, malalagay kayo sa panganib. Isang tukso ang nangyayari sa iyo, at nahuhulog ka na, napakadali mong nabihag ni Satanas. Kung wala kang anumang karanasan, walang nauunawaang mga katotohanan, hindi nakatuon alinman sa pagbabasa ng mga salita ng Diyos o kaya naman ay sa pakikinig ng mga sermon, at walang normal na espirituwal na buhay, kung magkagayon ay magiging mahirap para sa iyo na lumago sa tayog, at tiyak na magiging napakabagal ng iyong pag-unlad. Ano-ano ang mga dahilan sa ganitong mabagal na pag-unlad? Ano-ano ang mga kahihinatnan nito? Dapat kang malinawan tungkol sa mga bagay na ito. Sa anumang paraan inilalantad ng Diyos ang katiwalian ng mga tao, dapat silang magpasakop dito at tanggapin ito. Dapat nilang pagnilayan ang kanilang mga sarili at ihambing ang kanilang sarili sa mga salita ng Diyos, nang sa gayon ay makamit nila ang kaalaman sa sarili at unti-unting maunawaan ang katotohanan. Ito ang lubos na nakapagpapalugod sa Diyos, at ang Banal na Espiritu ay tiyak na gagawa sa kanila, at tiyak na mauunawaan nila ang mga layunin ng Diyos. Dapat mong panatilihin ang mga salita ng Diyos at ang katotohanan sa iyong puso sa lahat ng oras, para kapag nagkaroon ka ng problema sa tunay na buhay, magagawa mong iugnay at ihambing ito sa mga salita ng Diyos at sa katotohanan. Pagkatapos, magiging madali nang lutasin ang problema. Halimbawa, gusto ng lahat ng tao ng isang malusog na katawan na walang karamdaman; iyan ay isang bagay na hinahangad ng lahat, ngunit paano mo ito dapat isagawa sa iyong pang-araw-araw na buhay? Una sa lahat, dapat kang magkaroon ng isang regular na pangkaraniwang gawain, huwag kumain ng mga bagay na masama sa katawan o ipinagbabawal, at magkaroon ng sapat na ehersisyo. Kapag pinagsama-sama ang mga pamamaraan na ito, at ang lahat ng ginagawa mo ay umiikot sa layunin ng pisikal na kalusugan, unti-unti mong makikita ang mga resulta. Pagkalipas ng ilang taon, ikaw ay magiging mas malusog kaysa sa iba, at magkakaroon ka ng magagandang resulta. Paano mo nakuha ang mga gayong resulta? Ito ay dahil magkatugma ang iyong mga kilos at layunin, at ang iyong pagsasagawa at teorya ay magkatugma. Pareho rin ito sa paniniwala sa Diyos. Kung sinisikap mong maging isang tao na nagmamahal sa katotohanan at nagsasagawa ng katotohanan, at isang taong nagbago ng disposisyon, kapag may nangyayari sa iyo, dapat mong iugnay ang mga ito sa mga layuning hinahangad mo at sa mga katotohanang sangkot dito. Anuman ang mga layuning hinahangad mo, basta’t ang mga ito ay ang hinihingi ng Diyos sa tao, ang mga ito ay direksyon at layunin na dapat hangarin bilang isang mananampalataya. Gamitin nating halimbawa ang pagsunod sa daan ng Diyos—ang pagkatakot sa Diyos at pag-iwas sa kasamaan. Taglay ang direksyon at layong ito, dapat mong hangarin ang katotohanan upang maunawaan ang mga layunin ng Diyos, at pagkatapos ay magkakaroon ka ng landas ng pagsasagawa. Ang pagsunod sa daan ng Diyos ay nangangahulugan ng pagsunod sa kalooban ng Diyos. Ano ang tinutukoy ng “daan ng Diyos”? Nangangahulugan ito na matakot sa Diyos at umiwas sa kasamaan. At ano ang ibig sabihin ng matakot sa Diyos at umiwas sa kasamaan? Kung paano mo sinusuri ang isang tao, halimbawa, ay may kinalaman sa pagkatakot sa Diyos at pag-iwas sa kasamaan. Paano mo siya sinusuri? (Dapat tayong maging matapat, walang kinikilingan, at patas, at ang ating mga salita ay hindi dapat nakabatay sa ating mga damdamin.) Sinasabi mo kung ano ang iniisip mo, at sinasabi mo kung ano ang nakita mo—iyon ang ibig sabihin ng pagiging matapat. Una sa lahat, ang pagsasagawa ng pagiging matapat ay umaayon sa pagsunod sa daan ng Diyos. Ito ang itinuturo ng Diyos sa mga tao; ito ang daan ng Diyos. Ano ang daan ng Diyos? Pagkatakot sa Diyos at pag-iwas sa kasamaan. Ang pagiging matapat ba ay hindi bahagi ng pagkatakot sa Diyos at pag-iwas sa kasamaan? Hindi ba’t ito ay pagsunod sa daan ng Diyos? (Oo, pagsunod ito.) Kung hindi mo susubukang maging isang matapat na tao, kung gayon, ang lalabas sa iyong bibig ay hindi magiging kapareho ng nakita mo at ng iniisip mo sa iyong puso. Ipagpalagay na may magtanong sa iyo, “Ano ang opinyon mo sa taong iyon? Responsable ba siya pagdating sa gawain ng iglesia?” at sasagot ka, “Magaling siya. Mas responsable siya kaysa sa akin, mas mahusay ang kakayahan niya kaysa sa akin, at mabuti rin ang pagkatao niya. Siya ay husto na sa pag-iisip at matatag.” Gayumpaman, ito ba ang iniisip mo sa puso mo? Sa realidad, makikita mo na bagama’t may kakayahan ang taong ito, siya ay hindi maaasahan, medyo mapanlinlang, at napakamapagkalkula. Ito talaga ang iniisip mo sa puso mo. Pero kapag oras na para magsalita, naisip mo: “Hindi ko puwedeng sabihin ang katotohanan, hindi ko dapat mapasama ang loob ng sinuman.” At kaya, mabilis kang kumakambyo para magsabi ng ibang bagay, at pinili mong magsalita ng mabubuting bagay tungkol sa kanya; wala sa sinasabi mo ang talagang iniisip mo sa puso mo, lahat ng ito ay mga huwad na salita, pawang hindi sinsero. Ito ba ay pagpapamalas mo ng pagsunod sa daan ng Diyos? Hindi. Ang sinusundan mo ay ang daan ni Satanas, ang maladiyablong daan. Ano ang daan ng Diyos? Ito ang katotohanan, ito ang batayan para sa pag-asal ng tao, at ito ang daan ng pagkatakot sa Diyos at pag-iwas sa kasamaan. Bagama’t nakikipag-usap ka sa mga tao, nakikinig din ang Diyos; pinagmamasdan Niya ang iyong puso at sinisiyasat ito. Nakikinig ang mga tao sa sinasabi mo, pero sinisiyasat ng Diyos ang puso mo. Mayroon bang sinumang may kapabilidad na siyasatin ang puso ng ibang tao? Ang pinakakayang kilatisin ng mga tao ay ang katunayan na hindi mo sinasabi ang totoo; nakikita nila kung ano ang nasa panlabas, pero ang Diyos lamang ang nakakakilatis ng nasa pinakakaibuturan ng puso mo. Ang Diyos lamang ang nakakikita ng iniisip mo, ng pinaplano mo, at ng maliliit na pagkalkula, mga tusong pakana, at aktibong mga iniisip na mayroon ka sa puso mo. Kapag nakikita ng Diyos na hindi ka nagsasabi ng totoo, ano ang opinyon at ebalwasyon Niya sa iyo? Ito ay na hindi mo sinusunod ang daan ng Diyos sa usaping ito dahil hindi mo sinasabi ang totoo. Kung nagsasagawa ka ayon sa mga hinihingi ng Diyos, dapat mong sabihin ang totoo: “May kakayahan ang taong ito, ngunit hindi siya maaasahan.” Kahit pa ang pagsusuring ito ay isang ganap na tumpak na paglalarawan ng tunay na sitwasyon ng taong ito o hindi, ito ang iniisip mo sa iyong puso, ito ay totoo, at ito ang pananaw at paninindigan na dapat mong ipahayag. Ngunit hindi mo iyon ginagawa—kaya, sinusunod mo ba ang daan ng Diyos? (Hindi.) Hindi ka nagsasalita nang totoo kapag sinusuri mo ang mga tao, palagi ka lang nagsasabi ng mga salitang sumisipsip sa kanila o nanghuhusga sa kanila, at gayumpaman ay binibigyang-diin mo na sinusunod mo ang daan ng Diyos at pinaluluguran ang Diyos—may anumang silbi ba ito? Hindi pinahahalagahan ng Diyos kung gaano ka man kalakas sumigaw ng mga islogan, ni kung gaano ka man kasigasig sa pananampalataya sa Kanya, lalong hindi kung gaano karaming doktrina ang kaya mong talakayin. Hindi isinasaalang-alang ng Diyos ang mga bagay na ito. Isinasaalang-alang lang Niya kung kaya mong tanggapin ang katotohanan, at kung kaya mong isagawa ang katotohanan pagkatapos itong maunawaan. Isinasaalang-alang lang Niya kung paano ka pumipili kapag may mga nangyayari sa iyo—kung kaya mong hanapin ang katotohanan at tanggapin ito. Kung pipiliin mong protektahan ang iyong ugnayan sa ibang mga tao, at protektahan ang sarili mong mga interes at pride—kung ang lahat ng ito ay tungkol sa pagprotekta sa sarili—at nakikita ng Diyos na ito ang pananaw at saloobin na taglay mo kapag may nangyayari sa iyo, kung gayon ay gagawa Siya ng pagsusuri sa iyo, sinasabing hindi ka isang taong sumusunod sa Kanyang daan. Sinasabi mo na nais mong hangarin ang katotohanan at sundan ang daan ng Diyos, kung gayon, bakit hindi mo ito isinasagawa kapag may nangyayari sa iyo? Ang mga salitang sinasabi mo ay maaaring mula sa puso, at maaaring ipinararating ng mga ito ang iyong determinasyon at mga kagustuhan, o maaaring ang iyong puso ay naantig, at taos-puso ang mga salitang sinasambit mo habang ikaw ay umiiyak nang buong pait, ngunit ang pagsasalita ba nang taos-puso ay nangangahulugan na isinasagawa mo ang katotohanan? Nangangahulugan ba ito na ikaw ay mayroong tunay na patotoo? Hindi ito kasiguraduhan. Kung ikaw ay isang taong naghahangad ng katotohanan, magagawa mong isagawa ang katotohanan; kung hindi ka mapagmahal sa katotohanan, magsasabi ka lang ng mga bagay na nakalulugod sa pandinig, at iyon na ang katapusan niyon. Ang mga Pariseo ang pinakamagaling sa pangangaral ng doktrina at pagsigaw ng mga islogan. Madalas silang tumayo sa mga sulok ng lansangan at sumigaw, “O makapangyarihang diyos!” o “Diyos na nararapat sambahin!” Sa tingin ng iba, sila ay partikular na maka-Diyos, at walang ginawang anumang bagay laban sa kautusan, ngunit sila ba ay sinang-ayunan ng Diyos? Hindi Niya ito ginawa. Paano Niya sila kinondena? Sa pamamagitan ng pagbibigay sa kanila ng isang titulo: ang mga mapagpaimbabaw na Pariseo. Noon, ang mga Pariseo ay isang respetadong uri sa Israel, kaya bakit naging bansag na lamang ang pangalang ito ngayon? Ito ay dahil ang mga Pariseo ay naging kinatawan ng isang uri ng tao. Ano ang mga katangian ng ganitong klase ng tao? Bihasa sila sa pagpapanggap, sa paggayak, sa pagkukunwari; nagkukunwari silang may dakilang kamaharlikahan, kabanalan, katuwiran, at hayag na kagandahang-asal, at mabuti sa pandinig ang mga islogan na kanilang isinisigaw, ngunit ang totoo, hindi nila isinasagawa ang katotohanan kahit kaunti. Anong mabuting pag-uugali ang mayroon sila? Nagbabasa sila ng mga kasulatan at nangangaral; itinuturo nila sa iba na sundin ang kautusan at mga regulasyon, at huwag labanan ang Diyos. Lahat ng ito ay mabuting pag-uugali. Lahat ng sinasabi nila ay mabuti sa pandinig, subalit, kapag nakatalikod ang iba, palihim silang nagnanakaw ng mga alay. Sinabi ng Panginoong Jesus na sila ay “sinasala ang lamok ngunit nilulunok ang kamelyo” (Mateo 23:24). Nangangahulugan ito na ang lahat ng ikinikilos nila ay tila mabuti sa panlabas—mapagpanggap silang sumisigaw ng mga islogan, nagsasalita sila ng mga matayog na teorya, at masarap pakinggan ang kanilang mga salita, subalit ang mga gawa nila ay makalat at ganap na laban sa Diyos. Ang mga ikinikilos nila sa panlabas ay pagkukunwaring lahat, panlolokong lahat; sa kanilang mga puso, wala sila kahit katiting na pagmamahal sa katotohanan o sa mga positibong bagay. Tutol sila sa katotohanan, sa mga positibong bagay, at sa lahat ng nagmumula sa Diyos. Ano ang iniibig nila? Iniibig ba nila ang pagkamakatarungan at katuwiran? (Hindi.) Paano mo masasabing hindi nila iniibig ang mga bagay na ito? (Ipinalaganap ng Panginoong Jesus ang ebanghelyo ng kaharian ng langit, na hindi lamang nila tinanggihang tanggapin, kundi kinondena rin.) Kung hindi nila ito kinondena, posible bang masabi ito? Hindi. Ang pagpapakita ng Panginoong Jesus at ang Kanyang gawain ay nagbunyag sa lahat ng mga Pariseo, at sa pamamagitan lamang ng pagkondena nila at sa kanilang paglaban sa Panginoong Jesus makikita ng iba ang kanilang pagpapaimbabaw. Kung hindi dahil sa pagpapakita at gawain ng Panginoong Jesus, walang sinumang tunay na makakikilala sa mga Pariseo, at kung titingnan lamang ng mga tao ang panlabas na pag-uugali ng mga Pariseo, maiinggit pa nga sila. Hindi ba kawalan ng katapatan at panlilinlang ng mga Pariseo na gamitin ang mapagkunwaring mabuting pag-uugali upang kunin ang tiwala ng mga tao? Maaari bang ang gayong mapanlinlang na mga tao ay magmahal sa katotohanan? Talagang hindi nila ito magagawa. Ano ang layunin sa likod ng kanilang mga pagpapakita ng mabuting pag-uugali? Sa isang banda, ito ay upang linlangin ang mga tao. Sa kabilang banda, ito ay upang ilihis at makuha ang loob ng mga tao, upang ang mga tao ay tingalain sila at igalang sila. At panghuli, nais nilang magantimpalaan. Anong panloloko ito! Mahuhusay ba itong panlilinlang? Minamahal ba ng gayong mga tao ang pagkamakatarungan at pagkamatuwid? Tiyak na hindi. Ang minahal nila ay ang katayuan, kasikatan at pakinabang, at ang hinangad nila ay isang gantimpala at isang korona. Hindi nila kailanman isinagawa ang mga salita na itinuro ng Diyos sa mga tao, at hindi nila kailanman ipinamuhay ang mga realidad ng katotohanan kahit katiting man. Ang nais lamang nila ay magpanggap na may mabuting pag-uugali, at manlinlang at kunin ang loob ng mga tao sa pamamagitan ng kanilang mga mapagpaimbabaw na pamamaraan upang tiyakin ang kanilang sariling katayuan at reputasyon, na kanila namang ginagamit upang maghanap ng kapital at ng ikabubuhay. Hindi ba ito kasuklam-suklam? Mula sa lahat ng ganitong pag-uugali nila, makikita mo na, sa kanilang diwa, hindi nila mahal ang katotohanan, dahil hindi nila ito kailanman isinagawa. Ano ang isang bagay na nagpapakita na hindi nila isinagawa ang katotohanan? Ang pinakadakila sa lahat: na ang Panginoong Jesus ay naparito upang gawin ang gawain ng pagtubos, at na ang lahat ng mga salitang sinambit ng Panginoong Jesus ay katotohanan at may awtoridad. Paano tumugon ang mga Pariseo dito? Bagamat kinilala nila na ang mga salita ng Panginoong Jesus ay may awtoridad at kapangyarihan, hindi lamang nila ito hindi tinanggap, kundi kanila rin itong kinondena at nilapastangan. Tungkol saan iyon? Ito ay dahil hindi nila mahal ang katotohanan, at sa kanilang puso, tutol at napopoot sila sa katotohanan. Kinilala nila na ang Panginoong Jesus ay tama sa lahat ng Kanyang sinabi, na ang Kanyang mga salita ay may awtoridad at kapangyarihan, na hindi Siya mali sa kahit anong paraan, at na sila ay walang magagamit laban sa Kanya. Ngunit nais nilang kondenahin ang Panginoong Jesus, kaya’t nag-usap at nagsabwatan sila, at kanilang sinabi, “Ipako siya sa krus. Siya o kami,” at ganito sinalungat ng mga Pariseo ang Panginoong Jesus. Nang panahon na iyon ay walang sinuman ang nakauunawa sa katotohanan, at walang sinuman ang nakakikilala sa Panginoong Jesus bilang Diyos na nagkatawang-tao. Bagaman sa pananaw ng tao, ang Panginoong Jesus ay nagpahayag ng maraming katotohanan, nagpalayas ng mga demonyo, at nagpagaling ng maysakit. Gumawa Siya ng maraming himala, nagpakain ng 5,000 sa pamamagitan ng limang piraso ng tinapay at dalawang isda, gumawa ng maraming mabubuting bagay, at nagkaloob ng labis-labis na biyaya sa mga tao. Mayroon lamang kaunting mabubuti at matutuwid na tao gaya nito, kaya bakit ninais ng mga Pariseo na kondenahin ang Panginoong Jesus? Bakit napakatindi ng kanilang pagnanais na ipapako Siya sa krus? Na mas pinili nilang palayain ang isang kriminal kaysa sa Panginoong Jesus ay nagpapakita kung gaano kasama at kamapaminsala ang mga Pariseo ng mundo ng relihiyon. Sila ay napakabuktot! Labis-labis ang kaibahan sa pagitan ng masasamang mukha na inilantad ng mga Pariseo, at ang kanilang mapagkunwari, panlabas na kabutihan, anupa’t maraming tao ang hindi matukoy kung alin ang totoo at alin ang huwad, ngunit ang pagpapakita at gawain ng Panginoong Jesus ay nagbunyag sa kanilang lahat. Ang mga Pariseo ay madalas na magaling sa pagpapanggap at sa panlabas ay mukhang maka-Diyos, na walang sinuman ang nag-akala na maaari nilang labanan nang napakalupit at usigin ang Panginoong Jesus. Kung hindi nabunyag ang mga katunayan, walang sinuman ang maaaring makakilatis sa mga iyon. Ang pagpapahayag ng katotohanan ng Diyos na nagkatawang-tao ay labis na naglalantad tungkol sa tao!

Sipi 16

Ang layunin ng mga tao sa pag-unawa at pagsasagawa ng katotohanan ay upang isabuhay nila ang katotohanan, upang isabuhay ang wangis ng tao, at upang gawin nilang buhay nila ang mga katotohanang nauunawaan at naisasagawa nila. Ano ang ibig sabihin ng gawin ang mga itong buhay ng isang tao? Ang ibig sabihin nito ay nagiging pundasyon at pinagmumulan ang mga ito ng mga kilos, pamumuhay, sariling asal, at pag-iral ng isang tao—binabago ng mga ito ang paraan ng pamumuhay ng isang tao. Ano ang naging batayan noon ng pamumuhay ng mga tao? May pananalig man sila o wala, namuhay sila sa mga satanikong disposisyon, hindi sa mga salita ng Diyos o sa katotohanan. Iyon ba ang wangis na dapat mayroon ang isang nilikha? (Hindi.) Ano ang hinihingi ng Diyos sa tao? (Na mamuhay ang tao ayon sa Kanyang mga salita.) Namumuhay ayon sa mga salita ng Diyos—hindi ba’t ito ang layuning dapat taglayin ng mga taong tunay na nananalig sa Kanya? (Oo.) Ang pamumuhay ayon sa mga salita ng Diyos ay ang wangis na dapat mayroon ang isang nilikha. Sa mga mata ng Diyos, ang gayong mga tao ay mga tunay na nilikha. Samakatwid, sa pang-araw-araw ninyong buhay, dapat ninyong pagbulayan kung alin sa inyong mga salita, kilos, prinsipyo ng pag-asal, layon ng pag-iral, at paraan ng pakikitungo sa mundo ang naaayon sa mga katotohanang prinsipyo—ibig sabihin, sa mga hinihingi ng Diyos—at kung alin sa mga iyon ang walang kinalaman sa Kanyang mga salita at mga hinihingi. Kung madalas ninyong pagbubulayan ang mga bagay na ito, unti-unti kayong magkakaroon ng pagpasok. Kung hindi ninyo pagbubulayan ang mga bagay na ito at gagawa lang kayo ng mga paimbabaw na pagsisikap, wala itong silbi; ang pagkilos nang wala sa loob, pagsunod sa mga regulasyon, at pagsasagawa ng mga pormalidad ay walang maidudulot sa inyo sa huli. Kaya ano ba talaga ang pananalig sa Diyos? Ang pananalig sa Diyos ay ang proseso talaga ng pagtatamo ng pagliligtas ng Diyos, gayundin ang proseso ng pagbabago mula sa isang taong ginawang tiwali ni Satanas tungo sa kung ano ang sa paningin ng Diyos ay isang tunay na nilikha. Kung patuloy na namumuhay ang isang tao ayon sa kanyang satanikong disposisyon at kalikasan, sa paningin ng Diyos, pasok ba siya sa pamantayan bilang isang nilikha? (Hindi.) Sinasabi mong nananampalataya ka sa Diyos, kinikilala mo ang Diyos, kinikilala mo ang kataas-taasang kapangyarihan ng Diyos at kinikilala na ibinibigay ng Diyos ang lahat sa iyo, ngunit isinasabuhay mo ba ang mga salita ng Diyos? Namumuhay ka ba alinsunod sa mga hinihingi ng Diyos? Sinusundan mo ba ang daan ng Diyos? Magagawa ba ng isang nilikha na katulad mo na lumapit sa harap ng Diyos? Magagawa mo bang mabuhay sa piling ng Diyos? Mayroon ka bang may-takot-sa-Diyos na puso? Katugma ba sa Diyos ang isinasabuhay mo at ang landas na tinatahak mo? (Hindi.) Kaya ano ang kahulugan ng iyong pananampalataya sa Diyos? Nakapasok ka na ba sa tamang landas? Ang iyong pananampalataya sa Diyos ay sa anyo at salita lamang. Nananampalataya ka at kinikilala mo ang pangalan ng Diyos, at kinikilala mo na ang Diyos ang iyong Lumikha at ang May Kataas-taasang Kapangyarihan, subalit hindi mo pa tinatanggap sa diwa mo ang kataas-taasang kapangyarihan ng Diyos o ang mga pamamatnugot ng Diyos, at hindi mo kayang maging lubusang kaayon ng Diyos. Ibig sabihin, ang kahulugan ng iyong pananalig sa Diyos ay hindi pa lubos na nagkakatotoo. Bagama’t nananalig ka sa Diyos, hindi mo pa naiwawaksi ang iyong katiwalian at hindi mo pa natatamo ang kaligtasan, at hindi ka pa nakakapasok sa katotohanang realidad na dapat mong pinasukan sa iyong pananampalataya sa Diyos. Ito ay tunay na iyong pagkakamali. Sa pagtingin dito sa ganitong paraan, ang pananampalataya sa Diyos ay hindi isang simpleng bagay.

Ngayon, nararamdaman ba ninyo sa inyong puso na mahalagang maunawaan ang salita ng Diyos at isagawa ang katotohanan? (Oo.) Alam ninyong mahalagang isagawa ang katotohanan, pero hindi ito simpleng bagay—may kaakibat itong maraming paghihirap. Paano malulutas ang mga ito? Dapat kayong lumapit sa harap ng Diyos sa panalangin sa tuwing makakaharap kayo ng mga paghihirap, at dapat ninyong hanapin ang katotohanan sa mga salita ng Diyos, para malutas ninyo ang sarili ninyong mga paghihirap, malutas ang sarili ninyong mga kahinaan at ang iba’t ibang hamon mula sa labas, at makamit ang pagsasagawa sa katotohanan. Sa pagdanas nito, magkakaroon kayo ng pag-asa na matamo ang pagsang-ayon ng Diyos. Sa pamamagitan lang ng pag-unawa sa mas maraming katotohanan at ng kakayahang isagawa ang katotohanan ka magiging isang taong sumusunod sa daan ng Diyos, at sa paggawa nito, masasang-ayunan ng Diyos ang iyong pananalig. Kung sinasabi mo na kinikilala mo ang pangalan ng Diyos, at na naniniwala ka na Siya ay may kataas-taasang kapangyarihan sa lahat ng bagay at Siya ang Lumikha, pero walang kahit isang aspekto ng iyong buhay na may kaugnayan sa katotohanan, sa mga hinihingi ng Diyos, o sa kung ano ang dapat gawin ng isang nilikha, kung gayon, hindi ba’t magiging magulo ang iyong kalalabasan sa huli? Makakalapit ba ang isang tao sa harap ng Diyos kung walang kinalaman ang buhay niya sa mga bagay na ito? Sinasabi mo na makakalapit ka sa harap ng Diyos, pero sinasang-ayunan ba ng Diyos ang pananalig tulad ng sa iyo? Hindi, at ano ang ibig sabihin niyon? Nangangahulugan ito na hindi kinikilala at hindi kailangan ng Diyos ang isang nilikha na tulad mo. Kung hindi kinikilala at hindi sinasang-ayunan ng Diyos ang iyong pananalig, kung gayon, masasang-ayunan ka ba Niya? (Hindi.) Lagot ka na. Hindi ka ililigtas ng Diyos, at napagpasyahan na ang iyong kalalabasan! Ito ba ang kalalabasan na gusto ninyo para sa inyong sarili? (Hindi.) Anong uri ng kalalabasan ang gusto ninyo? (Ang masang-ayunan ng Diyos.) Para sang-ayunan ng Diyos, ano muna ang dapat mong maunawaan? Ano muna ang dapat mong pasukin? Una sa lahat, dapat mong malaman kung ano ang gustong ipagawa ng Diyos sa mga tao at kung ano ang ayaw Niya. Ibuod mo muna ang mga bagay na ito, para magkaroon ka ng malinaw na pagkaunawa sa mga ito, at pagkatapos ay makakaramdam ka ng katiyakan kapag gumagawa ng mga bagay-bagay. Ganoon lang iyon kasimple kapag sinabi. Madali bang ibuod ang gayong mga bagay? Napakadali. Sa mga gumawa ng masama at itiniwalag noon, ibuod ang mga bagay na ginawa nila na kinasusuklaman ng Diyos, ibuod ang mga aral na maaari mong matutunan mula sa kanilang mga kabiguan, at huwag gawin ang alinman sa masasamang bagay na iyon. Pagkatapos, ibuod ang mabubuting pagpapamalas ng mga sinang-ayunan ng Diyos, at gawin nang mas madalas ang mga bagay na iyon. Sa ganitong paraan, matatanggap mo ang pagsang-ayon ng Diyos. Dapat mong pagbulayan kung paano kumilos at magsagawa para maging pinakanakaaayon sa mga layunin ng Diyos, at dapat mong maunawaan sa iyong puso kung sinong mga tao at anong mga bagay ang pinakakinasusuklaman ng Diyos, at kung sinong mga tao at anong mga bagay ang pinakakinalulugdan Niya. Dapat mong malaman kung paano kilatisin ang mga ito, at pinakamainam na iklasipika at ibuod ang mga ito para maging malinaw ang mga ito sa iyong puso. Ang pinakamahalagang bagay ay ang magkaroon ng pamantayan at hangganang ito sa iyong puso. Taglay ang prinsipyong ito, ang pamantayang ito, ang hangganang ito, magkakaroon ka ng mga prinsipyo sa paggawa ng mga bagay-bagay, at magagawa mong gawin ang mga bagay-bagay ayon sa mga prinsipyo. Kung wala ka ng prinsipyo at pamantayang ito, magiging hindi mahuhulaan ang iyong mga kilos—hindi masasabi kung kailan ka gagawa ng masama at kung kailan ka gagawa ng mabuti. Maaaring pakiramdam mo ay hindi masama ang isang bagay, ngunit sa paningin ng Diyos, masama ito; o maaaring pakiramdam mo ay mabuti ang isang bagay, samantalang sa paningin ng Diyos, masama ito. Kung ganito ang lahat ng ginagawa mo, hindi ba’t problematiko iyon? Kung ipinagpipilitan mong gawin ang hindi sinasang-ayunan ng Diyos at tila hindi ka tumitigil, pero halos wala kang ginagawa sa mga sinasang-ayunan ng Diyos at iniisip mo pa rin na marami ka nang nagawa, hindi ba’t naguguluhan ka? Kung karamihan sa mga bagay na ginagawa mo ay itinuturing na masama sa paningin ng Diyos, masasang-ayunan ka pa ba Niya? (Hindi.) Yamang alam na hindi sinasang-ayunan ng Diyos ang mga bagay na iyon, dapat mo bang gawin ang mga ito o hindi? (Hindi.) Kaya kung gagawin mo ang mga ito, masasamang gawa ba ang mga ito o mabubuting gawa? (Masasamang gawa.) Kung kinikilala mo ang mga ito bilang masasamang gawa, hindi mo na dapat gawin muli ang mga ito. Ano ang tawag dito? Pagtalikod sa karahasan sa iyong mga kamay—isa itong pagpapamalas ng tunay na pagsisisi. Kung alam mong nakagawa ka ng masama at tiyak na hindi ito sinasang-ayunan ng Diyos, dapat kang magkaroon ng pusong nagsisisi. Kung hindi ka nagninilay sa iyong sarili at sa halip ay ipinagtatanggol at binibigyang-katwiran ang iyong paggawa ng masama, may problema ka: Tiyak na ititiwalag ka, at hindi ka na magiging kalipikadong gumampan ng tungkulin. Kaya sa anong prinsipyo dapat maging bihasa at anong landas ang dapat tahakin sa paggampan ng tungkulin? Anong uri ng layon ang dapat taglayin ng isang tao para matanggap ang pagsang-ayon ng Diyos? (Ang layon na hanapin ang katotohanan at arukin ang mga layunin ng Diyos sa lahat ng bagay.) Alam ito ng lahat, pero ang pagkaalam ba rito ay nangangahulugang maisasagawa mo ito? Ang pagkaunawa ba rito ay nangangahulugang maisasagawa mo ito? (Hindi.) Kung gayon, ano ang dapat mong gawin? Dapat kang manalangin at umasa sa Diyos, dapat kang magdusa para sa katotohanan at bitiwan ang iyong mga ambisyon, pagnanais, intensyon, at kaginhawahan ng laman. Kung hindi mo bibitiwan ang mga ito pero gusto mo pa ring matamo ang katotohanan, hindi ba’t nagpapakasasa ka sa mga pantasya? May ilang taong gustong maunawaan ang katotohanan, matamo ang katotohanan, at gugulin din ang sarili nila para sa Diyos, pero wala silang kayang talikuran. Hindi nila kayang talikuran ang kanilang kinabukasan, hindi nila kayang talikuran ang mga makalamang kaginhawahan, ang pagkakaisa ng kanilang pamilya, ang kanilang mga anak at mga magulang, ni hindi nila kayang bitiwan ang kanilang mga mithiin, layon, o pagnanais. Anuman ang sitwasyon, palagi nilang ginagawang pangunahing priyoridad ang kanilang sarili. Inuuna nila ang sarili nilang mga usapin at sariling makasariling mga pagnanais, at inihuhuli ang katotohanan; nauuna para sa kanila ang pagtugon sa kanilang mga makalamang interes at sa kanilang mga tiwaling satanikong disposisyon, habang sekundarya at panghuli ang pagsasagawa sa salita ng Diyos at pagbibigay-kasiyahan sa Diyos. Matatanggap ba ng gayong mga tao ang pagsang-ayon ng Diyos? Kailan kaya sila makakapasok sa realidad ng katotohanan sa ganitong paraan? Kailan kaya nila matutugunan ang mga layunin ng Diyos? (Hindi kailanman.) Kung sa panlabas ay nagampanan mo ang iyong tungkulin at hindi ka naging tamad, pero hindi man lang nalutas ang iyong tiwaling disposisyon, matatawag ba itong pagsunod sa daan ng Diyos? (Hindi.) Nauunawaan ninyong lahat ang mga bagay na ito, pero pagdating sa pagsasagawa sa katotohanan, nahihirapan kayo. Dapat mong ilapat ang iyong pagdurusa at sakripisyo sa pagsasagawa ng katotohanan, hindi sa pagsunod sa mga regulasyon at pagkilos nang wala sa loob. Gaano ka man magdusa para sa katotohanan, sulit ito. Ang pagdurusang tinitiis mo alang-alang sa pagsasagawa ng katotohanan para matugunan ang mga layunin ng Diyos ay katanggap-tanggap sa Kanya at sinasang-ayunan Niya.

Ano ang mga suliranin na hinaharap ninyo ngayon? Ang isa ay hindi ninyo nauunawaan ang mga detalye ng maraming katotohanan, at wala kayong pamantayan sa inyong puso upang mapag-iba-iba ang mga ito; bukod pa rito, mahirap para sa inyo na isagawa ang mga katotohanang nauunawaan ninyo. Ipagpalagay na, sa panahon na sinusubukan ninyong isagawa ang katotohanan, mahirap ito sa simula, pero habang mas isinasagawa ninyo ito, nagiging mas madali ito; habang isinasagawa ninyo ito, mas hindi nananaig ang inyong tiwaling disposisyon; ang katotohanan ang mas lalong nangingibabaw, gayundin ang inyong determinasyon na isagawa ang katotohanan; ang kalagayan ninyo ay mas lalo pang nagiging normal; at ang mga makasarili ninyong pagnanais ng laman at ang inyong mga pantaong ideya ay unti-unting hindi na nananaig. Ito ay normal, at may pag-asa na makakamit ninyo ang pagsang-ayon ng Diyos. Ngunit paano kung matagal ka nang nagsasagawa ng katotohanan, subalit namumuno pa rin ang iyong mga personal na interes, mga makasariling pagnanais, mga intensiyon, at tiwaling disposisyon, nangingibabaw sa bawat aspekto at detalye ng iyong buhay. Kasinghirap pa rin ng dati para sa iyo ang pagsasagawa ng katotohanan, at kahit na ginagawa mo ang iyong tungkulin, karamihan sa iyong ginagawa ay walang kinalaman sa pagsasagawa ng katotohanan. Hindi ba’t magiging problematiko ito? Tiyak ito! Nasaang iglesia ka man, anuman ang hitsura ng kapaligiran mo—hindi importante ang mga bagay na ito. Ang mahalaga ay kung ang iyong kalagayan sa paghahangad ng katotohanan ay bumubuti, kung ang iyong relasyon sa Diyos ay mas nagiging normal, kung ang iyong konsensiya, katwiran, at pagkatao ay patuloy na nagiging normal, at kung ang iyong pagkamatapat at pagpapasakop sa Diyos ay patuloy na lumalago. Kung ang mga positibong bagay sa iyo ay patuloy na dumarami at nananaig, may pag-asa na makakamit mo ang katotohanan. Kung wala kang nakikitang anumang palatandaan ng mga positibong bagay na ito sa iyo, wala kang katiting na paglago, at hindi nagkaroon ng anumang pagbabago ang disposisyon mo. Paano ka magkakaroon ng buhay pagpasok kung hindi ka nagsasagawa ng katotohanan sa anumang paraan? May mga taong nagsasabi, “Isinagawa ko ito at nagsikap ako. Bakit wala akong nakikitang mga bunga?” Ano ang ibig sabihin ng kawalan ng mga bunga? Ang ibig sabihin nito ay hindi mo isinasagawa ang katotohanan. Kahit ilang beses mo itong sinubukang isagawa, ang huling kahihinatnan ay nangingibabaw pa rin ang iyong tiwaling disposisyon at satanikong kalikasan, na nangangahulugang nabigo kang gamitin ang realidad ng katotohanan at ang salita ng Diyos para mapagtagumpayan ang iyong tiwaling satanikong disposisyon. Patas bang sabihin ito? (Oo.) Kaya ikaw ba ay isang mananagumpay o isang kabiguan? (Isang kabiguan.) Isa kang kabiguan, hindi isang mananagumpay. Kapag isinasagawa mo ang katotohanan, may labanang nagaganap sa iyong puso. Hindi mo kayang bitiwan ang iyong mga intensyon, subalit nauunawaan mo ang sinasabi ng katotohanan at ang mga hinihingi ng Diyos. Habang nangyayari ang labanan, tinatalikuran mo ang katotohanan; hindi mo ito isinasagawa. Sa huli, binibigyan mo pa rin ng kasiyahan ang mga sarili mong makasariling pagnanais, ibinubunyag mo ang iyong tiwaling disposisyon, at ang iyong ipinamumuhay pa rin ay ang iyong satanikong kalikasan nang hindi isinasagawa ang katotohanan. Ano ang pangwakas na kahihinatnan? (Ang mabigo.) Ipagpalagay na nabigo kang ipanalo ang labanan sa huli, at patuloy kang nabubuhay ayon sa iyong satanikong disposisyon gaya ng dati. Pinili mong hindi magsagawa ayon sa mga salita ng Diyos, ang iyong mga personal na interes ang nauuna, binibigyan mo ng kasiyahan ang iyong mga pagnanais at mga makasariling intensyon subalit hindi mo pinalulugod ang Diyos, at hindi ka pumapanig sa katotohanan. Ibig sabihin nito ay ikaw ay ganap na kabiguan, at ito ay isang paraan ng maaaring pagtatapos ng labanan. Ano ang iba pang uri ng maaaring pagtatapos ng labanan? Kapag may mga pangyayaring sumasapit sa kanila, nakakaranas din ang mga tao ng mga panloob na labanan. Sila ay nababagabag, nasasaktan, at mahina; kahit ang kanilang dangal at pride ay nasusubok, at ang kanilang banidad ay hindi nabibigyan ng kasiyahan. Bukod pa rito, maaari silang maharap sa pagpupungos, o mahamak ng iba, o mapahiya, nawawala pareho ang kanilang dangal at pride. Subalit kapag naharap sa ganitong uri ng sitwasyon, kaya nilang manalangin sa Diyos, at matapos nilang gawin ito, ang kanilang puso ay napapalakas, at nakikilatis nila ang mga bagay na ito sa pamamagitan ng paghahanap sa katotohanan. Isasagawa nila ang katotohanan nang may kahanga-hangang lakas, matatag sa kanilang paninindigan: “Wala akong pakialam sa aking pride, ni ayaw ko ng katayuan, o tugunan ang aking banidad. Kahit na ako ay hinahamak at hindi nauunawaan ng iba, sa pagkakataong ito ay pinipili kong palugurin ang Diyos at pinipili kong isagawa ang katotohanan, upang ako ay sang-ayunan ng Diyos at malugod Siya sa akin sa usaping ito, at upang hindi ko saktan ang puso ng Diyos.” Sa wakas ay tatalikuran nila ang kanilang pride at banidad, ang kanilang mga intensyon, ang kanilang mga ambisyon at mga makasariling intensyon, at pagkatapos ay titindig sa panig ng Diyos, sa katotohanan, at sa katarungan. Matapos nilang isagawa ang katotohanan, ang kanilang mga puso ay labis na nasisiyahan, tunay na mapayapa, at puno ng kagalakan. Nararamdaman nila ang pagpapala ng Diyos at nadarama nila na napakabuti ang magsagawa ng katotohanan. Sa pagsasagawa ng katotohanan, ang kanilang puso ay nakakakuha ng kasiyahan at pampalusog, at nadarama nila na sila ay nabubuhay na may wangis ng isang tao, sa halip na kinokontrol at bihag ng kanilang mga tiwali at satanikong disposisyon, at na nagpatotoo sila sa Diyos sa ganitong usapin at naging matatag sa patotoo at posisyon na nararapat sa isang nilikha. Nadarama nila ang kapayapaan ng isip, kasiyahan, at kaligayahan sa kanilang puso. Isa pa itong paraan kung paano maaaring magwakas ang labanan. Ano ang tingin ninyo sa ganitong uri ng wakas? (Mabuti.) Pero madali bang makamit ang “mabuti” na ito? (Hindi.) Ang “mabuti” na ito ay kailangang mapagtagumpayan sa pamamagitan ng pakikipaglaban; posibleng makipaglaban ang mga tao nang isa o dalawang beses at sa huli ay mabigo, pero nagdudulot ng mga aral ang kabiguan. Nagdudulot ito sa mga tao na makaramdam ng panunumbat sa kanilang konsensiya dahil sa hindi pagsasagawa sa katotohanan, iniiwan silang nakakaramdam ng pagkakautang sa Diyos, at nagdudulot ng panloob na pagdurusa at pasakit. Pagkatapos, kapag naharap sa gayong mga sitwasyon kalaunan, nang hindi man lang nila namamalayan ay unti-unti silang magiging mas magaling sa pananagumpay sa kanilang mga tiwaling satanikong disposisyon; unti-unti, tiyak na pipiliin nilang isagawa ang katotohanan para bigyang-kasiyahan ang puso ng Diyos. Ito ang normal na proseso ng pananagumpay sa isang tiwaling satanikong disposisyon at ng pagsasagawa sa katotohanan para matugunan ang mga layunin ng Diyos.

Nahihirapan ba kayo ngayong isagawa ang katotohanan? O mahirap bang sundin ang sarili ninyong kalooban, at hindi isagawa ang katotohanan? (Mahirap isagawa ang katotohanan.) Paano naman ang pagsunod sa inyong kalooban? (Madali iyon.) Ibinubunyag nito ang tunay ninyong tayog: Hindi pa rin kayo nagbabago kahit kaunti, at hindi pa rin ninyo kayang isagawa ang katotohanan. Napakakaawa-awa ng tayog na ito! Pakiramdam ninyong lahat ay mahirap isagawa ang katotohanan at madaling sundin ang sarili ninyong kalooban, na nagpapatunay na hindi pa rin ninyo kayang isagawa ang katotohanan. Ang pagsunod sa mga makalamang kagustuhan ninyo ay naging pangalawang kalikasan na ninyo; nasanay na kayo nang husto rito na halos naging isang panuntunan na ito. Samakatwid, pakiramdam ninyo ay napakahirap isagawa ang katotohanan. Palagi kayong natatakot na mapinsala ang inyong pride at katayuan, kaya hindi ninyo isinasagawa ang katotohanan, bagkus ay kumikilos kayo ayon sa sarili ninyong mga ideya. Sa isang iglap ng pag-iisip, ang isang tao ay nagiging duwag, isang bigong binihag ng kanyang tiwaling satanikong disposisyon, at nawawala ang kanyang patotoo at ang pagsang-ayon ng Diyos. Ganoon lang iyon kadali. Ngunit ganoon din ba kadaling maging isang taong nagsasagawa sa katotohanan at nagpapatotoo sa Diyos? Nangangailangan ito ng isang proseso. Kapag nagsisimulang tanggapin ng isang tao ang katotohanan, palaging may labanan sa kanyang isipan, na may mga bagay na nag-uurung-sulong, hinihila sa magkakaibang direksyon. Mayroong patuloy na panloob na labanan, ngunit sa huli ay nagkakaroon din ng kalinawan: Ang mga nagmamahal sa katotohanan ay isinasagawa ito, nagpapatotoo, at nagiging mga mananagumpay, samantalang pinipili ng mga hindi nagmamahal sa katotohanan, na masyadong sutil, na napakahina ng pagkatao, at may mababang karakter at mababang-uri na tugunan ang sarili nilang makasariling mga hiling at pagnanais, at ganap silang kinokontrol ng kanilang tiwaling satanikong disposisyon. Kapag may mga nangyayari sa inyo sa pang-araw-araw ninyong buhay, nagtatagumpay ba kayo laban sa inyong tiwaling satanikong disposisyon? O kayo ba ay nabibihag at kinokontrol nito? Nasa anong uri ng kalagayan kayo kadalasan? Batay rito, masusukat kung isa kang tao na nagsasagawa sa katotohanan o hindi. Kung kaya mong pagtagumpayan ang iyong tiwaling satanikong disposisyon kadalasan at maging isang taong nagpapatotoo, kung gayon, isa kang taong nagsasagawa at nagmamahal sa katotohanan. Kung kadalasan ay tinutugunan mo ang sarili mong makasariling mga pagnanais, at hindi mo kayang pagtagumpayan ang iyong tiwaling satanikong disposisyon at pumanig sa katotohanan, para isagawa ang katotohanan at bigyang-kasiyahan ang Diyos, kung gayon, isa kang taong hindi nagsasagawa sa katotohanan at walang katotohanang realidad. Ang mga walang katotohanang realidad ay ang mga nananampalataya sa Diyos ngunit walang buhay pagpasok—ito ay malinaw. Kaya sukatin ninyo ang inyong sarili: Kadalasan, pumapanig ba kayo sa panig ng laman, o pumapanig ba kayo sa panig ng katotohanan? Hindi kabilang ang maliliit na bagay na hindi kinasasangkutan ng katotohanan, ngunit kapag may malalaking bagay na nangyayari na nangangailangan na pumili ka, pumapanig ka ba sa panig ng katotohanan, o pumapanig ka ba sa panig ng laman? (Sa simula, pumapanig kami sa panig ng laman; ngunit pagkatapos ng isang labanan, sa pamamagitan ng panalangin at paghahanap, nauunawaan namin ang ilang katotohanan at pagkatapos ay pumapanig kami sa katotohanan.) Tumpak na sabihin na kaya ninyong pumanig sa katotohanan sa sandaling maunawaan na ninyo ang katotohanan, ngunit ang paghihimagsik laban sa laman ay hindi nangangahulugang nagsasagawa na kayo ng katotohanan. Hindi sa ang paghihimagsik laban sa laman at hindi pagsunod sa sarili ninyong kalooban ay katumbas na ng pagsasagawa sa katotohanan; sa halip, sa pamamagitan lamang ng pagsunod at pagsasagawa sa mga prinsipyo ng katotohanan tunay ninyong isinasagawa ang katotohanan. Kung gayon, ano ba ang karaniwang lagay para sa inyo? (Ang tinatawag naming paghihimagsik laban sa laman ay hindi talaga pagsasagawa sa katotohanan; sa aktuwal, ito ay pagkontrol sa sarili.) Mukhang ganito ang kaso para sa karamihan ng mga tao, hindi ba? (Oo.) Kung gayon, anong kalagayan na ba talaga ang kinaroroonan ninyo ngayon? Hindi pa kayo nakakapasok sa katotohanang realidad, hindi ba? (Hindi pa.) Ang manampalataya sa Diyos nang walang buhay pagpasok ay nangangahulugang hindi pa kayo nakakapasok sa katotohanang realidad; iyan ang kalagayang kinaroroonan ninyo, kaya hindi ninyo kayang kilatisin ang maraming bagay. Bakit hindi ninyo makilatis nang malinaw ang mga ito? Ito ay dahil nauunawaan lang ninyo ang mga salita at doktrina at hindi ninyo tunay na nauunawaan ang katotohanan. Pinapatunayan nito na hindi pa kayo nakakapasok sa katotohanang realidad. Kapag nahaharap sa maraming sitwasyon, hindi pa rin ninyo alam kung paano danasin ang mga ito o hanapin ang katotohanan, kaya nabibigo kayong makilatis ang mga bagay-bagay at, kahit na gusto ninyong makipagbahaginan tungkol sa katotohanan, hindi ninyo ito maipahayag nang malinaw. Ganoon iyon. Anuman iyon, kailangan mo itong danasin para sa iyong sarili, at kapag naranasan na ito, malalaman mo kung ano ang mga detalye. Magkakaroon ng mga detalye sa iyong mga damdamin, kaisipan, at sa proseso ng iyong karanasan, at ang mga detalyeng ito ay mga praktikal na bagay. Kung wala ka ng mga bagay na ito, at mayroon ka lang paimbabaw na kaalaman, nanggagaya ka lang ng mga salita. Ang paimbabaw na kaalaman ay nangangahulugang huminto ka sa literal na pagkaunawa; hindi mo pa ito nagawang sarili mo, at malayo ka pa sa pagpasok sa katotohanang realidad. Patas bang sabihin ito? (Oo.) Dapat kayong magsagawa ayon sa pagbabahaginan ngayon, at dapat kayong matutong magbulay-bulay. Para maisagawa ang katotohanan, dapat ka ring magbulay-bulay, at sa pagbubulay-bulay habang nagsasagawa at pagsasagawa habang nagbubulay-bulay, mas marami kang mauunawaang detalye ng katotohanan, magiging mas lalong malalim ang iyong kaalaman sa katotohanan, at sa ganitong paraan, tunay mong mararanasan kung ano ang katotohanang realidad. Sa sandaling maranasan mo ito, saka ka lang magtataglay ng katotohanang realidad.

Sipi 17

Iniisip ng lahat na napakahirap isagawa ang katotohanan, ngunit bakit kaya ng ilang tao na isagawa ito? Ang susi ay kung minamahal ba ng isang tao ang katotohanan. Sinasabi ng ilan na lahat ng nagsasagawa sa katotohanan ay may mabuting pagkatao. Tama ang pahayag na ito. May ilang taong may mabuting pagkatao at kayang isagawa ang ilang katotohanan. Gayumpaman, ang pagkatao ng ilang tao ay medyo mahina, at mahirap para sa kanila na isagawa ang katotohanan, na nangangahulugang kailangan nilang magdusa nang kaunti para magawa ito. Sabihin ninyo sa Akin, ang isang tao bang hindi nagsasagawa sa katotohanan ay naghahanap sa katotohanan sa kanyang mga kilos? Hindi siya naghahanap nito kahit kaunti. Kapag nakakaisip siya ng sarili niyang mga ideya at iniisip na mabuti at kapaki-pakinabang sa kanya ang paggawa nito, kung gayon ay nagpapatuloy siya at kumikilos ayon sa mga ideya niyang ito. Hindi siya naghahanap sa katotohanan dahil may mali sa puso niya—hindi tama ang puso niya. Hindi siya naghahanap o nagsisiyasat, at hindi siya lumalapit sa Diyos para manalangin; matigas lang ang ulo niyang kumikilos ayon sa sarili niyang mga ideya. Ang ganitong uri ng tao ay sadyang hindi nagmamahal sa katotohanan. Bagama’t hindi niya minamahal ang katotohanan, ang ilang bagay na ginagawa niya ay naaayon pa rin sa mga prinsipyo at hindi lumalabag sa mga ito. Gayumpaman, ang hindi niya paglabag sa mga prinsipyo ay hindi nangangahulugang hinanap niya ang mga pagnanais ng Diyos—masasabi lang na isa itong uri ng pangyayari na nagkataon lang. May ilang taong kumikilos nang magulo ang isip nang hindi naghahanap, ngunit pagkatapos ay nagagawa nilang suriin ang kanilang sarili. Kung matuklasan nilang hindi naaayon sa katotohanan ang pagkilos sa ganitong paraan, hindi na nila ito gagawin sa ganoong paraan sa susunod. Maaari itong ituring na pagkakaroon ng kaunting pagmamahal sa katotohanan. Ang gayong indibidwal ay may kakayahang sumailalim sa isang antas ng pagbabago. Ang mga walang pagmamahal sa katotohanan ay hindi naghahanap nito sa sandaling iyon, ni hindi nila sinusuri ang kanilang sarili pagkatapos; hindi nila kailanman sinisiyasat kung tama ba talaga o hindi ang mga bagay na ginagawa nila, kaya palagi silang lumalabag sa mga prinsipyo at sa katotohanan. Kahit na ang ilan sa mga bagay na ginagawa nila ay hindi lumalabag sa mga prinsipyo, hindi pa rin naaayon ang mga ito sa katotohanan, at ang tinatawag na “hindi paglabag sa mga prinsipyo” na ito ay isang usapin lang ng pamamaraan. Kaya anong uri ng kalagayan ang kinaroroonan ng ganitong uri ng tao kapag kumikilos siya ayon sa sarili niyang mga ideya? Hindi siya kumikilos nang walang kalinawan; hindi sa hindi malinaw sa kanya kung ang pagkilos sa ganitong paraan ay naaayon sa katotohanan o hindi. Hindi ito ang kalagayang kinaroroonan niya; sa halip, matigas ang ulo niyang nagpupumilit na kumilos ayon sa sarili niyang mga ideya. Itinakda na niya ang kanyang isipan na kumilos sa ganoong paraan, nang walang anumang intensyon na hanapin ang katotohanan. Kung tunay niyang hinahanap ang mga pagnanais ng Diyos, kung gayon, bago pa niya lubos na maunawaan ang mga pagnanais ng Diyos, gagawin niya ang mga sumusunod na pagsasaalang-alang: “Gagawin ko muna ito sa ganitong paraan. Kung naaayon ito sa katotohanan, ipagpapatuloy ko ang paggawa nito sa ganitong paraan; kung hindi, agad ko itong itatama at titigilan ko na ang pagkilos sa gayong paraan.” Kung nagawa niyang maghanap sa ganitong paraan, magagawa niyang magbago sa hinaharap. Kung walang ganitong puso, hindi siya makakapagbago. Ang isang taong may puso ay minsan lang magkakamali sa isang partikular na bagay, dalawang beses sa pinakamarami—isa o dalawang beses, hindi tatlo o apat na beses; ito ay normal na katwiran. Kung ang isang tao ay nagagawa ang parehong pagkakamali nang tatlo o apat na beses, pinapatunayan nito na wala siyang pagmamahal sa katotohanan, ni hindi niya hinahanap ang katotohanan. Ang ganitong uri ng tao ay tiyak na hindi isang indibidwal na may pagkatao. Kung, pagkatapos magkamali nang isa o dalawang beses, wala siyang reaksiyon sa kanyang puso, walang kamalayan sa kanyang konsensiya, kung gayon ay magagawa niya itong gawin sa ikatlo at ikaapat na pagkakataon. Ang ganitong uri ng tao ay sadyang hindi kayang magbago. Sadyang ganito siyang uri ng tao; siya ay ganap nang walang pag-asa. Kung, pagkatapos magkamali nang minsan, pakiramdam niya ay mali ang kanyang ginawa, at kinamumuhian niya ang kanyang sarili para dito at nakakaramdam ng pagkakasala sa loob—kung ito ang uri ng kalagayang mayroon siya—kung gayon ay mas mahusay siyang kikilos kapag ginawa niyang muli ang parehong bagay, at unti-unti ay hindi na niya gagawin ang parehong pagkakamali; kahit na lumitaw pa rin ang pag-iisip sa kanyang puso, hindi niya ito gagawin. Isa itong aspekto ng pagbabago. Marahil ay sasabihin mo: “Hindi na kayang magbago ng tiwali kong disposisyon.” Totoo bang hindi na ito kayang magbago? Ayaw mo lang talagang magbago. Kung handa kang isagawa ang katotohanan, hindi mo pa rin ba ito kayang baguhin? Ang mga taong nagsasabi nito ay walang determinasyon. Lahat sila ay mga kahabag-habag na walang gulugod, mga taong ayaw magtiis ng paghihirap. Ayaw nilang isagawa ang katotohanan, sa halip ay sinasabi na hindi sila kayang baguhin ng katotohanan. Hindi ba’t napakamapanlinlang ng gayong mga tao? Sila ang hindi kayang isagawa ang katotohanan, ang pagkatao nila ang may problema, subalit hindi nila kailanman nakikilala ang sarili nilang kalikasan, at madalas pa ngang nagdududa kung kaya ba ng gawain ng Diyos na gawing ganap ang mga tao. Ang gayong tao ay hindi kailanman naghangad na ibigay ang kanyang puso sa Diyos, hindi kailanman naghangad na magtiis ng paghihirap. Ang tanging dahilan kung bakit sila nananatili rito ay dahil lamang sa pag-asang magkakamit sila ng mga pagpapala sa hinaharap sa pamamagitan ng suwerte. Ang ganitong uri ng tao ay walang pagkatao. Kung may pagkatao ang isang tao, kung gayon, kahit na hindi malinaw na gumagawa sa kanya ang Banal na Espiritu, at hindi niya gaanong nauunawaan ang katotohanan, gagawa ba siya ng masasamang bagay? Ang isang taong may pagkatao ay hindi gagawa ng masasamang bagay gumagawa man sa kanya ang Banal na Espiritu o hindi. May ilang taong walang pagkatao na nakakagawa lang ng ilang mabuting bagay sa kondisyon na gumagawa sa kanila ang Banal na Espiritu. Kapag hindi gumagawa sa kanila ang Banal na Espiritu, nalalantad ang kanilang kalikasan. Sino ang maaaring laging may Banal na Espiritu na gumagawa sa kanila? May ilan sa mga walang pananampalataya na may mabuting pagkatao; hindi gumagawa sa kanila ang Banal na Espiritu, subalit hindi sila gumagawa ng anumang partikular na masasamang gawa. Bilang isang mananampalataya sa Diyos, kung gayon, paano ka makakagawa ng masasamang gawa? Ipinapakita nito na isa itong usapin ng kalikasan. Kapag hindi gumagawa sa mga tao ang Banal na Espiritu, nalalantad ang kanilang kalikasan. Kapag gumagawa sa kanila ang Banal na Espiritu, inaantig sila ng Banal na Espiritu, binibigyan sila ng pagtanglaw at kaliwanagan, binibigyan sila ng isang bugso ng lakas, kaya nagagawa nilang gumawa ng ilang mabuting bagay. Kapag nagagawa nila iyon, hindi ito dahil mabuti ang kanilang kalikasan; sa halip, ito ang resultang nakakamit ng gawain ng Banal na Espiritu. Ngunit kapag hindi gumagawa sa kanila ang Banal na Espiritu, gusto nilang sundin ang sarili nilang mga ideya, na humahantong sa paggawa nila ng ilang masamang bagay nang hindi nila namamalayan. Ito lang ang tunay na pagbubunyag ng kanilang kalikasan.

Paano nga ba malulutas ang kalikasan ng mga tao? Una, dapat magkamit ng kaalaman ang mga tao sa diwa ng kanilang kalikasan; dapat nila itong himayin ayon sa mga salita ng Diyos upang makita kung ito ay positibo o negatibo at kung ito ay lumalaban o nagpapasakop sa Diyos. Dapat nila itong gawin hanggang sa makilatis nila kung ano talaga ang kanilang kalikasang diwa, at pagkatapos ay tunay na nilang magagawang kamuhian ang kanilang sarili at maghimagsik laban sa kanilang laman. Dagdag pa rito, dapat nilang maunawaan ang mga layunin at mga hinihingi ng Diyos. Ano ang mithiin mo sa paghahangad sa katotohanan? Dapat kang magkamit ng mga pagbabago sa iyong buhay disposisyon. Kapag nagbago na ang disposisyon mo, makakamit mo ang katotohanan. Sa tayog ninyo ngayon, paano niyo makokontrol ang inyong sarili para hindi kayo gumawa ng kasamaan, lumaban sa Diyos, o gumawa ng mga bagay na lumalabag sa katotohanan? Kailangan mong pagbulay-bulayan ang mga usaping ito kung gusto mong magbago. Tungkol sa problema ng pagkakaroon ng masamang kalikasan, dapat mong unawain kung aling mga tiwaling disposisyon ang mayroon ka at kung ano ang maaaring kaya mong gawin. Dapat mong maarok kung anong mga hakbang ang dapat gawin at kung paano magsagawa para makontrol ang iyong mga tiwaling disposisyon. Ang mga ito ang mga pangunahing isyu. Kapag may kalituhan sa puso mo at kadiliman sa espiritu mo, alam mo dapat kung paano hanapin ang katotohanan upang malutas ito, kung paano gampanan ang iyong mga tungkulin, at kung paano tahakin ang tamang landas. Dapat kang magtatag ng isang prinsipyo para sa sarili mo. Nakasalalay ito sa determinasyon ng isang indibidwal at kung siya ba ay isang taong nagnanais sa Diyos o hindi. Dati ay may isang taong madalas uminit ang ulo. Gumawa siya ng plake at isinulat dito ang mga salitang, “Timpiin Mo ang Galit Mo.” Pagkatapos, isinabit niya ito sa dingding ng kanyang study bilang paraan para pigilan ang kanyang sarili at bilang babala sa kanyang sarili. Marahil ay nakatulong ito nang kaunti, pero nagawa ba nitong ganap na lutasin ang problema? Talagang hindi. Sa kabila nito, dapat pigilan ng mga tao ang kanilang sarili. Nasa unahan ang pangangailangang lutasin ang problema ng kanilang tiwaling disposisyon. Upang malutas ang mga problema sa kanilang kalikasan, dapat muna nilang kilalanin ang kanilang sarili. Tanging sa pagkilatis sa diwa ng kanilang tiwaling disposisyon nila magagawang kamuhian ang kanilang sarili at maghimagsik laban sa laman. Ang paghihimagsik laban sa laman ay nangangailangan din ng pagkakaroon ng mga prinsipyo. Maaari bang maghimagsik ang isang tao laban sa laman kung magulo ang isip niya? Sa sandaling makaranas siya ng problema, siya ay bibigay sa laman. Maaaring mapahinto ang ilan sa inyo kapag nakakita kayo ng magandang babae; sa ganitong sitwasyon, dapat kang magtakda ng motto para sa iyong sarili. Kapag nilapitan ka ng isang magandang babae, dapat ka bang lumayo o anong gagawin mo? Ano ang dapat mong gawin kung hinawakan niya ang kamay mo? Kung wala kang mga prinsipyo, madarapa ka sa gayong sitwasyon. Paano mo ito dapat lutasin kapag nakita mong nabubulag ka sa kasakiman nang makakita ka ng pera? Dapat mong partikular na pagbulay-bulayan ang problemang ito, at pagtuunang sanayin ang iyong sarili upang malutas ito, at sa paglipas ng panahon, unti-unti ka nang makapaghihimagsik laban sa laman. Para lutasin ang iyong tiwaling kalikasan, may isang prinsipyo na medyo mahalaga, at iyon ay na dapat kang humarap sa Diyos at suriin ang iyong sarili sa lahat ng bagay. Bilang karagdagan, bawat gabi, dapat mong suriin ang iyong mga kondisyon mula sa araw na iyon at siyasatin ang iyong sariling pag-uugali: Aling mga bagay ang ginawa ayon sa katotohanan, at alin ang mga paglabag sa mga prinsipyo? Ito ay isa pang prinsipyo. Ang dalawang prinsipyong ito ang pinakamahalaga. Ang una ay na dapat mong pagnilayan ang sarili mo kapag nabunyag ang iyong katiwalian. Ang ikalawa ay na dapat mong pagnilayan ang sarili mo at hanapin ang katotohanan pagkatapos. Ang ikatlo ay na dapat mong alamin at linawin sa sarili mo kung ano ang ibig sabihin ng pagsasagawa sa katotohanan at pagkilos nang may prinsipyo. Kung kaya mong tunay na maunawaan ang mga bagay na ito, magagawa mo nang tumpak ang mga bagay. Kung susundin mo ang tatlong prinsipyong ito, mapipigilan mo ang sarili mo, na pipigil sa iyong ipamalas o isagawa ang iyong tiwaling kalikasan. Ito ang mga pangunahing prinsipyo sa paglutas ng kalikasan mo. Gamit ang mga prinsipyong ito, kung, kapag hindi gumagawa sa iyo ang Banal na Espiritu o kapag walang nagtutustos sa iyo ng pagbabahaginan sa loob ng matagal na panahon, magagawa mo pa ring manatili sa isang normal na kalagayan sa pamamagitan ng pagsisikap para sa katotohanan, ikaw ay isang taong nagmamahal sa katotohanan at naghihimagsik laban sa laman. Yaong mga laging umaasa sa iba upang makipagbahaginan sa katotohanan at pungusan sila ay mga alipin. Ang mga gayong tao ay may kapansanan at hindi kayang mabuhay nang mag-isa. Yaong mga kumikilos nang walang mga prinsipyo ay walang ingat at sutil na kikilos at mawawalan ng kontrol sa kanilang sarili kung hindi sila pupungusan o babahaginan sa loob nang ilang panahon. Paano mapapanatag ng gayong tao ang Diyos? Kaya, dapat kang sumunod sa tatlong prinsipyong ito upang malutas ang problema ng kalikasan. Pipigilan ka ng mga ito na gumawa ng malulubhang pagsalangsang at titiyaking hindi mo lalabanan o ipagkakanulo ang Diyos.

Sipi 18

Maraming tao ang nagbanggit ng parehong problema: Pagkatapos makinig sa pagbabahagi mula sa ang Itaas, naliliwanagan sila, nabibigyang-motibasyon sila, at hindi na sila negatibo, pero nagtatagal lamang ang kondisyong ito nang may sampung araw at nagiging abnormal muli—nawawalan sila ng kanilang motibasyon, at hindi nila alam kung paano magpapatuloy at kung ano ang gagawin. Ano ang problemang ito? Ano ang ugat nito? Kahit kailan ba ay napag-isipan na ninyo ang tungkol dito? Sabi ng ilan, ang ugat ay ang hindi pagtuon ng mga tao sa katotohanan. Kung gayon, paanong nangyayari na nasa normal kang kalagayan pagkatapos mong makinig sa pagbabahagi? Bakit nararamdaman mong napakasaya at napakalaya mo pagkatapos marinig ang katotohanan? Sabi ng ilan, ito ay dahil sa gawain ng Banal na Espiritu. Kung gayon, bakit hindi na gumagawa ang Banal na Espiritu matapos ang may sampung araw? Sabi ng ilan, ito ay dahil ang mga tao ay hindi na nagpupursiging umusad at naging tamad na sila. Kung gayon, bakit hindi pa rin gumagawa ang Banal na Espiritu sa mga taong nagpupursiging umusad? Hindi ba’t nagpupursigi ka ring umusad? Bakit hindi gumagawa ang Banal na Espiritu? Wala sa mga dahilang ibinibigay ng mga tao ang naaayon sa realidad. Narito ang isang problema: Gumagawa man o hindi ang Banal na Espiritu, hindi maaaring balewalain ang pakikipagtulungan ng tao. Kapag ang isang taong nagmamahal sa katotohanan ay nauunawaan ito nang malinaw, lagi niyang mapananatili ang normal na kalagayan, ito man ay isang yugto kung saan gumagawa ang Banal na Espiritu o hindi. Pero para sa isang tao na hindi nagmamahal sa katotohanan, kahit pa partikular niya itong nauunawaan at kahit pa lubos na gumagawa ang Banal na Espiritu, ang katotohanang kanyang maisasagawa ay limitado pa rin. Maisasagawa lamang niya ang kaunting katotohanan sa maikling panahon na siya ay masaya. Kadalasan, kikilos pa rin siya ayon sa kanyang mga sariling kagustuhan, at madalas niyang maibubunyag ang kanyang mga tiwaling disposisyon. Kaya, kung ang kondisyon ng isang tao ay normal ba at kung kaya ba niyang maisagawa ang katotohanan ay hindi ganap na nakasalalay sa gawain ng Banal na Espiritu. Hindi rin ito ganap na nakasalalay sa kung malinaw ba ang katotohanan sa taong iyon. Sa halip, nakasalalay ito sa kung minamahal ba ng tao ang katotohanan at kung handa ba siyang isagawa ang katotohanan. Karaniwan, pagkatapos makinig ang isang tao ng mga sermon at pagbabahaginan, medyo normal ang kanyang kalagayan sa loob ng ilang panahon. Bunga ito ng pagkaunawa sa katotohanan; inaakay ka ng katotohanan na magkamit ng kaalaman tungkol sa sarili mong tiwaling kalikasan, nakakaramdam ka ng saya at paglaya, at bumubuti ang iyong kondisyon. Pero pagkalipas ng ilang panahon, bigla kang naharap sa isang di-pangkaraniwang bagay at hindi mo alam kung paano ito danasin, hindi na kasinliwanag ng dati ang iyong puso at hindi namamalayang inilalagay mo sa likod ng iyong isipan ang katotohanan; hindi mo sinusubukang hanapin ang mga layunin ng Diyos sa iyong mga kilos, kumikilos ka nang basta-basta sa lahat ng bagay, at wala kang anumang intensyon na isagawa ang katotohanan. Sa paglipas ng panahon, nawawala sa iyo ang katotohanang dati mong nauunawaan. Patuloy ka ring nagbubunyag ng sarili mong tiwaling disposisyon. Kapag nahaharap ka sa mga bagay-bagay, hindi mo hinahanap ang mga layunin ng Diyos—kahit na lumalapit ka sa Diyos, iniraraos mo lang ito. Sa sandaling mapagtanto mo iyon, ang iyong puso ay napalayo na nang husto sa Diyos, at nakagawa ka na ng maraming bagay na lumalaban sa Diyos at nakapagbitiw pa nga ng ilang kalapastanganan laban sa Diyos. Malaking problema ito. Kung medyo magaan ang mga sitwasyon, maililigtas pa rin ang mga tao, pero kung malubha na ang mga sitwasyon—kung umabot na sila sa puntong maglapastangan sa Diyos, na subukang makipagpaligsahan sa Diyos para sa superyoridad, at subukang makipag-agawan sa Diyos para sa katayuan, at para sa pagkain, at damit—kung gayon ay hindi na sila maililigtas. Ang layon ng malinaw na pagbabahagi ng katotohanan ay upang mabigyang-kakayahan ang mga tao na maunawaan at maisagawa ang katotohanan at magkaroon ng mga pagbabago sa kanilang mga disposisyon. Hindi lamang ito para maghatid ng liwanag at ng kaunting kaligayahan sa kanilang mga puso kapag naunawaan na nila ang katotohanan. Kung nauunawaan mo ang katotohanan ngunit hindi mo isinasagawa ang katotohanan, nawawalan ng kabuluhan ang pagbabahaginan at pag-unawa sa katotohanan. Ano ang problema kapag nauunawaan ng mga tao ang katotohanan pero hindi ito isinasagawa? Patunay ito na hindi nila iniibig ang katotohanan, na sa kanilang mga puso, hindi nila tinatanggap ang katotohanan, kung magkagayon ay mapalalampas nila ang mga pagpapala ng Diyos at ang pagkakataong maligtas. Pagdating sa kung matatamo ba ng mga tao ang kaligtasan, ang mahalaga ay kung matatanggap at maisasagawa nila ang katotohanan. Kung isinasagawa mo ang katotohanang nauunawaan mo, matatanggap mo ang kaliwanagan, pagtanglaw at paggabay ng Banal na Espiritu, at magagawa mong pumasok sa katotohanang realidad, makakamtan ang mas malalim na pagkaunawa sa katotohanan, at sa huli ay makakamit ang katotohanan at pagliligtas ng Diyos. Ang ilang tao ay walang kakayahang isagawa ang katotohanan, at palagi silang nagrereklamo na hindi sila nabibigyan ng kaliwanagan o natatanglawan ng Banal na Espiritu, na hindi sila binibigyan ng lakas ng Diyos. Ito ay mali; ito ay maling pagkaunawa sa Diyos. Ang kaliwanagan at pagtanglaw ng Banal na Espiritu ay nabubuo sa pundasyon ng pakikipagtulungan ng mga tao. Ang mga tao ay dapat magkaroon ng sinserong puso at maging handang isagawa ang katotohanan, at malalim man o mababaw ang kanilang pagkaunawa, dapat nilang maisagawa ang katotohanan. Saka lamang sila mabibigyang-liwanag at matatanglawan ng Banal na Espiritu. Kung nauunawaan ng mga tao ang katotohanan ngunit hindi ito isinasagawa at hinihintay lamang nila ang Banal na Espiritu na gumawa at puwersahin sila na gawin ito—hindi ba’t sukdulan ang kanilang pagiging pasibo? Hindi kailanman pinupuwersa ng Diyos ang mga tao na gumawa ng kahit ano. Kung nauunawaan ng mga tao ang katotohanan ngunit hindi sila handang isagawa ito, ipinapakita nito na hindi nila mahal ang katotohanan, o na ang kanilang kalagayan ay hindi normal at mayroong humahadlang sa kanila. Ngunit kung nagagawa ng mga tao na magdasal sa Diyos, gagawa rin ang Diyos; ang tunay na isyu ay kung ayaw nilang isagawa ang katotohanan at hindi rin sila nagdarasal sa Diyos, kung gayon, ang Banal na Espiritu ay walang paraan ng paggawa sa kanila. Sa katunayan, anumang uri ng paghihirap ang mayroon ang mga tao, palagi itong maaaring malutas; ang susi ay kung nakapagsasagawa ba sila nang naaayon sa katotohanan o hindi. Ngayon, ang mga problema ng katiwalian na nasa inyo ay hindi kanser, ang mga ito ay hindi mga sakit na walang lunas. Kung makapagpapasya kayong magsagawa ng katotohanan, matatanggap ninyo ang gawain ng Banal na Espiritu, at magiging posible na magbago ang mga tiwaling disposisyong ito. Ang lahat ng ito ay nakadepende sa kung determinado kang isagawa ang katotohanan—ito ang susi. Kung isinasagawa mo ang katotohanan at tinatahak mo ang landas ng paghahangad sa katotohanan, matatanggap mo ang gawain ng Banal na Espiritu, at tiyak na maaari kang maligtas. Kung ang landas na tinatahak mo ay ang maling landas, maiwawala mo ang gawain ng Banal na Espiritu; ang isang maling hakbang ay hahantong sa isa pa, at magiging katapusan na ng lahat para sa iyo, at gaano man karaming taon kang magpatuloy na maniwala, hindi ka magkakamit ng kaligtasan. Halimbawa, kapag sila ay gumagawa, hindi kailanman iniisip ng ilang tao kung paano gawin ang gawain sa paraan na kapaki-pakinabang sa gawain ng sambahayan ng Diyos at naaayon sa mga layunin ng Diyos. Bilang resulta, gumagawa sila ng maraming bagay na makasarili at ubod ng sama, naaani ang pagkasuklam at pagkamuhi ng Diyos, at kaya sila ay ibinubunyag at itinitiwalag. Kung sa lahat ng bagay ay nagagawa ng mga tao na hanapin ang katotohanan at magsagawa ayon sa katotohanan, nakapasok na sila sa tamang landas ng pananampalataya sa Diyos, at kaya mayroon silang pag-asa na maging isang tao na nakaayon sa mga layunin ng Diyos. Nauunawaan ng ilang tao ang katotohanan ngunit hindi ito isinasagawa. Sa halip, naniniwala sila na ang katotohanan ay hindi isang malaking bagay, at na wala itong kakayahang lutasin ang problema ng sarili nilang kalooban at mga tiwaling disposisyon. Hindi ba’t tunay na katawa-tawa ang ganitong mga tao? Hindi ba’t lubos silang wala sa katwiran? Hindi ba’t iniisip nilang napakamautak nila? Kung nagagawa ng mga tao na magsagawa ayon sa katotohanan, maaaring magbago ang mga tiwaling disposisyon nila. Kung ang paniniwala at paglilingkod nila sa Diyos ay ayon sa sarili nilang likas na personalidad, wala ni isa sa kanila ang magkakaroon ng mga pagbabago sa kanilang mga disposisyon. Mayroong ilang tao na ginugugol ang buong araw na nalulunod sa pagkabalisa na dulot ng mga maling pagpili nila. Sa kabila ng mga katotohanang madaling makuha, hindi nila sinisiyasat o sinusubukang isagawa ang mga ito, kundi ipinipilit nilang piliin ang sarili nilang landas. Napakakakatwang paraan ng pagkilos! Tunay ngang hindi nila alam kung paano tamasahin ang mga pagpapalang mayroon sila; sila ay ipinanganak para magdusa. Ang pagsasagawa ng katotohanan ay ganyan lang kasimple; ang mahalaga lang dito ay kung isinasagawa mo ang katotohanan o hindi. Kung isa kang tao na may determinasyong isagawa ang katotohanan, ang iyong pagiging negatibo, kahinaan, at tiwaling disposisyon ay unti-unting malulutas at mababago; depende ito kung iniibig ba ng puso mo ang katotohanan o hindi, kung nagagawa mo bang tanggapin ang katotohanan o hindi, kung kaya mo bang magdusa at magbayad ng halaga para matamo ang katotohanan o hindi. Kung talagang minamahal mo ang katotohanan, magagawa mong tiisin ang lahat ng uri ng pasakit upang makamit ang katotohanan—hindi mahalaga kung nangangahulugan iyon ng masiraan, mahusgahan, o maitakwil ng mga tao, dapat mong tiisin ang lahat ng ito nang may pasensiya at pagpapaubaya. Poprotektahan at pagpapalain ka ng Diyos, hindi ka Niya aabandonahin o babalewalain—wala itong kuwestyon. Kung nagdarasal ka sa Diyos nang may-takot-sa-Diyos na puso, umaasa sa Diyos at bumabaling sa Diyos, walang suliranin na hindi mo malalampasan. Maaaring mayroon kang tiwaling disposisyon, at maaaring makagawa ka ng mga pagsalangsang, ngunit kung mayroon kang may-takot-sa-Diyos na puso, at maingat mong tinatahak ang landas ng paghahangad sa katotohanan, walang dudang makakapanindigan ka, at walang dudang maaakay at mapoprotektahan ka ng Diyos.

May ilang taong sinasangkapan ang kanilang sarili ng mga katotohanan para lamang gumawa at mangaral, matustusan ang iba, hindi para lutasin ang kanilang sariling mga problema, lalong hindi para isagawa ang mga iyon. Ang kanilang pagbabahagi ay maaaring may dalisay na pagkaunawa at naaayon sa katotohanan, ngunit hindi nila ito iniuugnay sa kanilang sarili, ni hindi nila isinasagawa o dinaranas iyon. Ano ang problema rito? Talaga bang natanggap na nila ang katotohanan bilang kanilang buhay? Hindi, hindi pa. Ang doktrinang ipinangangaral ng isang tao, gaano man iyon kadalisay, ay hindi nangangahulugan na taglay niya ang katotohanang realidad. Para sangkapan ang sarili ng katotohanan, dapat mismong ang tao muna ang pumasok sa katotohanang ito, at dapat niyang isagawa ang katotohanan kapag nauunawaan niya iyon. Kung hindi siya magtutuon sa sarili niyang pagpasok, bagkus ay naroon lamang para magpasikat sa pamamagitan ng pangangaral ng katotohanan sa iba, mali ang kanyang layunin. Maraming huwad na lider na ganito kung magtrabaho, walang tigil na nakikipagbahaginan sa iba tungkol sa mga katotohanang nauunawaan nila, nagtutustos sa mga bagong mananampalataya, nagtuturo sa mga tao na isagawa ang katotohanan, na gawin nang maayos ang kanilang mga tungkulin, na huwag maging negatibo. Ang mga salitang ito ay pawang maayos at mabuti, at maituturing na mapagmahal ang mga huwad na lider na ito, ngunit bakit sila mismo ay hindi nagsasagawa sa katotohanan o walang buhay pagpasok? Ano ba talaga ang nangyayari dito? Talaga bang mahal ng ganitong tao ang katotohanan? Mahirap sabihin. Ganito ipinaliwanag ng mga Pariseo ng Israel ang mga Kasulatan sa iba, subalit hindi nila nagawang sundin mismo ang mga utos ng Diyos. Nang magpakita at gumawa ang Panginoong Jesus, narinig nila ang tinig ng Diyos ngunit nilabanan ang Panginoon. Ipinako nila ang Panginoong Jesus sa krus at isinumpa sila ng Diyos. Samakatwid, lahat ng taong hindi tumatanggap o nagsasagawa ng katotohanan ay kokondenahin ng Diyos. Napakakahabag-habag nila! Yamang ang mga salita at doktrinang ipinangangaral nila ay nakatutulong sa iba, bakit hindi ito nakatutulong sa kanila mismo? Mabuti pang tawagin natin ang gayong tao na isang mapagpaimbabaw na walang realidad. Tinutustusan nila ang iba ng mga salita ng katotohanan, at ipinapasagawa nila ito sa iba, ngunit hindi nila ito isinasagawa mismo kahit kaunti. Hindi ba’t walang kahihiyan ang gayong tao? Wala siyang katotohanang realidad, subalit ipinapangaral niya ang mga salita at doktrina sa iba para magkunwaring isang tao na nagtataglay ng katotohanang realidad. Hindi ba’t sadyang panlilihis at pamiminsala ito ng mga tao? Kung ibubunyag at ititiwalag ang gayong tao, sarili lang niya ang masisisi niya. Hindi siya nararapat kaawaan. Kaya bang makamit ng isang taong nangangaral lamang ng mga salita at doktrina, ngunit hindi nagsasagawa ng katotohanan, ang tunay na pagbabago? Hindi ba’t nililinlang niya ang iba at pinipinsala ang kanyang sarili? Ang susi sa paghahangad sa katotohanan ay nakasalalay sa pagsasagawa nito. Ang layunin ng pagsasagawa sa katotohanan ay ang lutasin ang mga tiwaling disposisyon ng isang tao at isabuhay ang tunay na wangis ng tao, subalit hindi nila nakikilala ang kanilang mga tiwaling disposisyon kahit kaunti, ni hindi nila alam kung paano gamitin ang katotohanan upang lutasin ang kanilang mga paghihirap. Kaya, kahit gaano nila diligan, tustusan, o suportahan ang iba, hindi nila kailanman makakamit ang mga aktuwal na resulta dahil wala silang landas para sa buhay pagpasok o pagbabago sa disposisyon. Kung hindi nila kayang lutasin ang mga paghihirap ng mga tao o solusyunan ang anumang mga problema sa pamamagitan ng pagbabahaginan tungkol sa katotohanan, kung gayon, hindi ba’t ang mga bagay na sinasabi nila ay mga salita at doktrina lamang na kaaya-aya sa tainga pero hindi praktikal? Kung gusto ninyong magkamit ng pagbabago sa inyong disposisyon, dapat ay pagtuunan muna ninyo ang pagsasagawa at pagdanas sa mga salita ng Diyos. Kahit ano pang mga aspekto ng katotohanan ang inyong nauunawaan, dapat pagtuunan ninyo ang pagsasagawa ng mga ito. Sa pamamagitan lamang ng pagsasagawa at karanasan ninyo sa katotohanan na matutuklasan ninyo ang mga problema, at sa partikular, mapapansin ninyo kapag naipapakita ang inyong mga tiwaling disposisyon. Kung kaya ninyong hanapin ang katotohanan upang lutasin ang mga problemang ito, makapapasok kayo sa katotohanang realidad, at magbabago ang inyong buhay disposisyon. Pagkatapos ay magkakaroon ka na ng isang landas kapag tinatalakay ninyo ang pagsasagawa sa katotohanan, at magagawa mong lutasin ang mga problema kapag nagbabahaginan kayo tungkol sa katotohanan. Ipinakikita nito na basta’t handa kang isagawa ang katotohanan, tataglayin mo ang katotohanang realidad, at na basta’t handa kang isagawa ang katotohanan, magiging kalipikado kang magtustos para sa iba. Bilang resulta, sasang-ayunan ka ng Diyos, at pupurihin ka ng mga tao.


Mga Salita sa Pagkilala sa Gawain at Disposisyon ng Diyos

Karamihan sa mga tao ay hindi nauunawaan ang gawain ng Diyos, kaya kulang na kulang ang kanilang pananampalataya. Hindi madaling malaman ang gawain ng Diyos; kailangan munang malaman ng isang tao na may isang plano sa lahat ng gawain ng Diyos at ginagawa ang lahat ng iyon ayon sa panahon ng Diyos. Hindi kailanman maarok ng tao kung ano ang ginagawa ng Diyos at kung kailan Siya gumagawa; ginagampanan ng Diyos ang isang gawain sa isang partikular na panahon, at hindi Siya nagpapaliban; walang sinumang makakasira sa Kanyang gawain. Ang gumawa ayon sa Kanyang plano at ayon sa Kanyang mga layunin ang siyang prinsipyong sinusunod Niya sa paggawa sa Kanyang gawain, at hindi ito mababago ng sinumang tao. Sa gayong paraan, dapat mong makita ang disposisyon ng Diyos. Hindi naghihintay kahit kanino ang gawain ng Diyos, at kapag oras na para gawin ang gawain, kailangan itong magawa. Naranasan ninyong lahat ang gawain ng Diyos nitong mga nakaraang taon. Sino ang kayang sumira sa paraan Niya ng pagtustos sa mga tao, ang makakapigil sa Kanya sa pagsasabi ng Kanyang mga salita kapag kailangan Niyang sabihin ang mga ito at sa pagsasagawa ng gawain kapag kailangan na itong magawa? Noong una nilang sinimulan ang pangangaral ng ebanghelyo, ang karamihan sa mga tao ay namigay ng mga libro ng mga salita ng Diyos sa mga nasa simbahan at sa mga relihiyosong tao. Ano ang naging bunga nito? Iilan-ilan lamang sa mga taong ito ang nag-imbestiga tungkol sa mga salita ng Diyos; ang karamihan sa kanila ay mapanirang-puri, mapanghusga, at puno ng pagkapoot. Sinunog ng ilan ang mga libro, ang ilan ay kinumpiska ang mga ito, ang ilan ay nanggulpi ng mga manggagawa ng ebanghelyo at pinilit nila ang mga ito na umamin ng pagkakasala, at ang ilan ay tumawag pa nga ng pulis para arestuhin at usigin ang mga ito. Noong mga panahong iyon, ang lahat ng denominasyon ay hibang na nanlaban, ngunit sa huli, ang ebanghelyo ng kaharian ay lumaganap pa rin sa buong lupain ng Tsina. Sino ang makagagambala sa pagsasakatuparan ng kalooban ng Diyos? Sino ang makahahadlang sa paglaganap ng ebanghelyo ng kaharian ng Diyos? Ang mga tupa ng Diyos ay nakikinig sa tinig ng Diyos, at ang mga makakamit ng Diyos ay makakamit sa malao’t madali. Ito ay isang bagay na walang sinumang makakawasak. Tulad ito ng isang pangungusap sa Kawikaan, na nagsasabing, “Ang puso ng hari ay nasa kamay ni Jehova na parang mga batis ng tubig: ikinikiling Niya ito saanman Niya ibigin” (Kawikaan 21:1). Totoo ito lalo na sa mga hamak na tao, tama ba? May sariling mga plano at pagsasaayos ang Diyos tungkol sa kung kailan Niya gagawin kung ano ang gawain. Laging hinuhusgahan ng ilang tao na imposible para sa Diyos na gawin ang ganito o ganyan, ngunit ang gayong mga ideya ay imahinasyon lang ng mga tao. Gaano man kalaking pinsala ang gawin ng mga tao at gaano man karaming gulo ang idulot ni Satanas, mauuwi ito sa wala, at hindi nila mapipigilan ang gawain ng Diyos. Ang gawain ng Banal na Espiritu ang nagtatakda sa lahat ng bagay, at walang magagawa ang mga tao kung wala ang gawain ng Banal na Espiritu. Anong uri ng katwiran ang dapat na taglay ng mga tao tungkol dito? Kapag napagtanto ng isang tao na hindi kumikilos ang Banal na Espiritu, dapat niyang bitiwan ang sarili niyang mga kuru-kuro at mag-ingat na hindi makagawa ng kahit na ano nang hindi pinag-iisipan. Ang pasyang may karunungan ay ang hanapin ang mga layunin ng Diyos at hintayin ang itinakda Niyang panahon. May ilang tao na laging umaasa sa sarili nilang mga kuru-kuro at imahinasyong pantao at pinangungunahan ang Diyos, at ang bunga ay ang hindi pagkilos ng Banal na Espiritu at ang kanilang pagsusumikap ay nagiging walang saysay. Gayumpaman, dapat gawin ng mga tao ang dapat nilang gawin, at dapat nilang tuparin ang kanilang tungkulin. Hindi ka maaaring maghintay lamang nang walang ginagawa dahil sa takot na may magawa kang mali, at tiyak na hindi mo maaaring sabihing, “Hindi pa ito ginagawa ng Diyos, at hindi pa sinasabi ng Diyos kung ano ang gusto Niyang gawin ko, kaya wala muna akong gagawin sa ngayon.” Hindi ba’t isa itong kabiguang gawin ang iyong tungkulin? Kailangan mo itong pag-isipan nang maigi dahil hindi ito maliit na bagay, at ang isang kamalian sa pag-iisip ay maaaring makasira sa iyo at sa kinabukasan mo.

Sa plano ng pamamahala ng Diyos, anumang gawain ang gawin ng Diyos ay ginagawa ayon sa itinakdang iskedyul, sa tamang oras, eksaktong-eksakto, at tiyak na hindi ayon sa imahinasyon ng mga taong nagsasabing, “Hindi ito uubra, hindi iyan uubra, wala kang mararating dito!” Ang Diyos ay makapangyarihan sa lahat, at walang mahirap para sa Diyos. Mula sa Kapanahunan ng Kautusan hanggang sa Kapanahunan ng Biyaya hanggang sa Kapanahunan ng Kaharian, ang bawat hakbang sa gawain ng Diyos ay ginawa nang taliwas sa mga kuru-kuro ng mga taong nag-iisip na hindi posible ang lahat ng ito. Gayumpaman, naging maayos ang lahat sa huli, at si Satanas ay ganap na napahiya at nabigo, at tinatakpan ng lahat ng tao ang kanilang mga bibig. Ano ang maaaring gawin ng mga tao? Hindi man lamang nila maisagawa ang katotohanan, ngunit kaya pa rin nilang maging mayabang at palalo at isiping magagawa nila ang anuman, at ang kanilang puso ay puno ng labis-labis na mga pagnanasa, at hindi man lang sila tunay na nagpapatotoo. May mga tao pa ngang nag-iisip na, “Malapit nang dumating ang araw ng Diyos, hindi na tayo maghihirap pa, magkakaroon tayo ng magandang buhay, at makikita na natin ang wakas.” Sinasabi Ko sa inyo, ang ganitong mga tao ay nakikisakay lamang at naglalaro lang, at sa huli, sila ay parurusahan lamang at wala silang mapapala. Ang pananampalataya ba sa Diyos para lamang makita ang araw ng Diyos at matakasan ang malalaking kalamidad ay makatutulong sa pagkakamit ng katotohanan at buhay? Ang sinumang nananampalataya sa Diyos para makatakas sa mga kalamidad at makakita sa araw ng Diyos ay mamamatay. Gayunman, ang mga nananalig para hangarin ang katotohanan, at para maligtas sa pamamagitan ng pagbabago ng disposisyon ay mabubuhay. Sila ang mga tunay na mananampalataya sa Diyos. Ang mga nalilitong mananampalataya ay walang makakamit sa huli, magtatrabaho lamang nang walang saysay, at bibigyan ng mas mabigat na parusa. May matinding kawalan ng kabatiran ang lahat ng tao. Ang mga nananalig sa Diyos ngunit hindi ginagawa ang kanilang trabaho at laging nag-iisip ng masasamang bagay ay mga taong gumagawa ng masama, sila ay mga hindi mananampalataya at maipapahamak lamang nila ang kanilang mga sarili. Hindi ba’t ang mga mananampalataya at ang mga walang pananampalataya ay parehong nasa mga kamay ng Diyos? Sino ang makakatakas mula sa mga kamay ng Diyos? Walang sinumang makakatakas! Ang mga makakatakas ay kailangang bumalik sa Diyos sa huli at maparusahan. Ito ay labis na maliwanag, bakit ito hindi makita nang malinaw ng mga tao?

Ang ilang tao ay walang anumang kaalaman sa pagkamakapangyarihan-sa-lahat ng Diyos, kahit pa nananalig sila sa Makapangyarihang Diyos. Sila ay patuloy na nalilito tungkol sa sumusunod na katanungan: “Yamang ang Diyos ay makapangyarihan sa lahat, may awtoridad, at may kataas-taasang kapangyarihan sa lahat ng bagay, bakit nilikha pa rin Niya si Satanas, hinayaan ito na gawing tiwali ang sangkatauhan sa loob ng 6,000 taon at guluhin ang mundo? Bakit hindi pinupuksa ng Diyos si Satanas? Hindi ba’t magkakaroon ang mga tao ng magandang buhay kung aalisin si Satanas?” Ganito mag-isip ang karamihan sa mga tao. Maipapaliwanag ba ninyo ngayon ang isyung ito? May kinalaman dito ang katotohanan tungkol sa mga pangitain. Marami nang nagsaalang-alang sa tanong na ito, ngunit ngayong medyo may pundasyon na kayo, hindi na ninyo pagdududahan ang Diyos dahil dito. Gayumpaman, ang pagkalito tungkol dito ay dapat na linawin. May ilang taong nagtatanong, “Bakit hinayaan ng Diyos na ipagkanulo Siya ng arkanghel? Maaari kayang hindi alam ng Diyos na may kakayahan ang arkanghel na ipagkanulo Siya? Nabigo ba ang Diyos na kontrolin ito, pinahintulutan ba Niya ito, o may layon ba ang Diyos?” Normal lamang na itanong ito ng mga tao, at dapat nilang malaman na may kinalaman sa tanong na ito ang buong plano ng pamamahala ng Diyos. Isinaayos ng Diyos na magkaroon ng arkanghel at ang pagkakanulo ng arkanghel na ito sa Diyos ay parehong pinahintulutan at isinaayos ng Diyos—tiyak na nasa saklaw ito ng plano ng pamamahala ng Diyos. Pinahintulutan ng Diyos ang arkanghel na gawing tiwali ang sangkatauhang nilikha Niya, matapos nitong ipagkanulo Siya. Hindi sa nabigo ang Diyos na kontrolin si Satanas, kung kaya’t ang sangkatauhan ay natukso ng ahas at ginawang tiwali ni Satanas, kundi ang Diyos ang nagpahintulot kay Satanas na gawin ito. Pagkatapos Niyang ibigay ang Kanyang pahintulot para mangyari ito, saka lamang sinimulan ng Diyos ang Kanyang plano ng pamamahala at ang gawain Niya ng pagliligtas sa sangkatauhan. Kaya bang maarok ng tao ang misteryo dito? Nang nagawang tiwali na ni Satanas ang sangkatauhan, noon sinimulan ng Diyos ang gawain ng pamamahala sa sangkatauhan. Una, ginawa Niya ang gawain ng Kapanahunan ng Kautusan sa Israel. Makalipas ang dalawang libong taon, ginampanan Niya ang gawain ng pagpapapako sa krus sa Kapanahunan ng Biyaya, at natubos ang buong sangkatauhan. Sa panahon ng mga huling araw, nagkatawang-tao Siyang muli upang lupigin at iligtas ang isang pangkat ng mga tao sa mga huling araw. Anong uri ng mga tao yaong mga naipanganak sa mga huling araw? Sila yaong mga napasailalim na sa libu-libong taon ng pagtitiwali ni Satanas, na napakalalim na ang pagkakagawang tiwali kaya wala na silang wangis ng tao. Pagkatapos maranasan ang paghatol, pagkastigo at paglalantad ng mga salita ng Diyos, pagkatapos na nalupig, natatamo nila ang katotohanan mula sa loob ng mga salita ng Diyos at taimtim na nahihikayat ng Diyos; natatamo nila ang isang pagkaunawa sa Diyos, at nakapagpapasakop sila sa Diyos nang lubusan at matugunan ang mga layunin Niya. Sa katapusan, ang pangkat ng mga taong nakamit sa pamamagitan ng plano ng pamamahala ng Diyos ay magiging mga taong tulad nito. Ano sa tingin ninyo, ang tutugon ba sa mga layunin ng Diyos ay ang mga hindi nagawang tiwali ni Satanas, o ang mga nagawang tiwali ni Satanas at kalaunan ay naligtas? Ang mga taong kakamtin sa buong plano ng pamamahala ay isang grupo na nakauunawa sa mga layunin ng Diyos, na nakakamit ang katotohanan mula sa Diyos, at na nagtataglay ng uri ng buhay at wangis ng tao na hinihingi ng Diyos. Noong unang nilikha ng Diyos ang mga tao, sila ay mayroon lamang wangis ng tao at buhay ng tao. Gayumpaman, hindi nila taglay ang katotohanan na hinihingi ng Diyos sa mga tao at hindi nila maipamuhay ang wangis na laging inaasam ng Diyos na tataglayin ng mga tao. Ang grupo ng tao na makakamit sa huli ay ang mga mananatili hanggang sa dulo, at sila ang mga kakamtin ng Diyos, kung kanino Siya nalulugod, at ang nagbibigay-kasiyahan sa Kanya. Sa loob ng ilang libong taong pagtakbo ng gawain ng pamamahala, ang mga taong ito na iniligtas Niya sa huli ang pinakamaraming nakamit; ang katotohanang nakamit ng mga taong ito ay ang mismong pagdidilig at pagtutustos na ibinigay sa kanila ng Diyos sa pamamagitan ng Kanyang pakikidigma kay Satanas. Ang mga tao sa grupong ito ay mas mainam kaysa sa mga nilikha ng Diyos noong pinakasimula; bagama’t sila ay nagawang tiwali, ito ay hindi maiiwasan, at ito ay nasa saklaw ng plano ng pamamahala ng Diyos. Ganap nitong inihahayag ang Kanyang pagkamakapangyarihan-sa-lahat at karunungan, pati na rin ang katotohanan na ang lahat ng isinaayos, pinlano, at nagawa ng Diyos ang ganap na pinakadakila. Kung pagkatapos ay tatanungin kang muli: “Kung ang Diyos ay makapangyarihan sa lahat, paano pa rin Siya ipinagkanulo ng arkanghel? Pagkatapos ay ipinatapon ito ng Diyos sa mundo kung saan pinahintulutan Niya itong gawing tiwali ang sangkatauhan. Ano ang kabuluhan nito?” maaari mo itong sabihin: “Ang bagay na ito ay nakapaloob sa paunang pagtatadhana ng Diyos at ito ay labis na makabuluhan. Hindi ito ganap na maaarok ng tao, ngunit sa antas na kayang maunawaan at maabot ng tao, makikita na ang ginawa ng Diyos ay lubos na makabuluhan. Hindi nito sinasabi na may panandaliang pagkakamali ang Diyos, o na nawalan Siya ng kontrol at wala Siyang kaparaanan para pamahalaan ang mga bagay-bagay, at pagkatapos ay ginamit Niya ang mga panlilinlang ni Satanas laban dito, sinasabing, ‘Ang arkanghel ay nagkanulo na lang din naman, kaya mabuti pa ay sakyan Ko na lang din ito, at ililigtas Ko na lamang ang sangkatauhan matapos nitong gawing tiwali ang lahat.’ Hinding-hindi ito ang kaso.” Dapat ay malaman man lang ng mga tao na ang bagay na ito ay nasa saklaw ng plano ng pamamahala ng Diyos. Anong plano? Sa unang yugto, mayroong arkanghel; sa ikalawang yugto, ang arkanghel ay nagkanulo; sa ikatlong yugto, matapos magkanulo ng arkanghel, pumunta ito sa mga tao para gawin silang tiwali, at pagkatapos ay sinimulan ng Diyos ang gawain Niya ng pamamahala sa sangkatauhan. Kapag ang mga tao ay nananalig sa Diyos, kailangan nilang maunawaan ang pangitain ng plano ng pamamahala ng Diyos. Ang ilan ay hindi kailanman nauunawaan ang aspektong ito ng katotohanan, lagi nilang nararamdaman na maraming hindi malulutas na kontradiksyon. Dahil walang pagkaunawa, pakiramdam nila ay walang katiyakan, at kung sila ay walang katiyakan, wala silang lakas na sumulong. Kung walang katotohanan, mahirap magkaroon ng anumang pag-unlad, kaya mahirap talagang pakitunguhan ang mga hindi naghahanap ng katotohanan kapag sila ay nahaharap sa isang isyu. Nakatulong ba ang pagbabahaging ito para makaunawa ka? Pagkatapos ng pagkakanulo ng arkanghel, saka lamang nagkaroon ang Diyos ng plano ng pamamahala para iligtas ang sangkatauhan. Kailan sinimulan ng arkanghel ang pagkakanulo nito? Tiyak na may mga bagay na naghayag ng pagkakanulo nito, may proseso ang ginawang pagkakanulo ng arkanghel, tiyak na hindi ito kasingsimple ng sinasabi ng teksto. Tulad ito nang ipinagkanulo ni Hudas si Jesus—mayroon itong proseso. Hindi niya agad ipinagkanulo si Jesus matapos niyang sumunod kay Jesus. Hindi minahal ni Hudas ang katotohanan, naghangad siya ng salapi, at lagi siyang nagnanakaw. Ibinigay siya ng Diyos kay Satanas, binigyan siya ni Satanas ng mga ideya, at pagkatapos ay nagsimula siyang magkanulo kay Jesus. Unti-unting naging masama si Hudas, at sa ilang partikular na pagkakataon, nang dumating ang takdang oras, ipinagkanulo niya si Jesus. May karaniwang prinsipyo sa pagiging masama ng mga tao, at hindi ito kasingsimple ng naiisip ng mga tao. Ngayon, hanggang doon lamang maaaring maunawaan ng mga tao ang mga bagay sa plano ng pamamahala ng Diyos, ngunit mas malalim nilang mauunawaan ang kabuluhan nito kapag lumago na ang kanilang tayog.

Ang lahat ng tiwaling tao ay may satanikong kalikasan at mga satanikong disposisyon, at kayang ipagkanulo ang Diyos anumang oras, kahit saan. Ang ilang tao ay nagtatanong, “Nilikha ng Diyos ang mga tao, at sila ay nasa mga kamay ng Diyos. Bakit hindi pinoprotektahan ng Diyos ang mga tao sa halip na hayaan silang ipagkanulo ang Diyos? Hindi ba’t ang Diyos ay makapangyarihan sa lahat?” Ito nga ay isang katanungan. Anong problema ang makikita mo rito? Ang Diyos ay may panig na makapangyarihan sa lahat at may panig ding praktikal. Kayang ipagkanulo ng mga tao ang Diyos nang hindi sila nagagawang tiwali ni Satanas. Walang subhetibong kalooban ang mga tiwaling tao at hindi nila kayang gumawa ng mga tamang pagpili pagdating sa kung paano nila dapat sambahin ang Diyos, kung paano nila dapat itakwil si Satanas at iwasang makipag-ugnayan kay Satanas, kung paano sila dapat magpasakop sa Diyos, pati na rin tungkol sa katunayan na nasa Diyos ang katotohanan, ang buhay, at ang daan, at na ang Diyos ay hindi nalalabag…. Wala sa kalooban-looban ng mga tao ang mga bagay na ito, at hindi nila nakikilatis ang mga bagay na nasa kalikasan ni Satanas at hindi nila nauunawaan ang anumang katotohanan, kaya nagagawa nilang ipagkanulo ang Diyos anumang oras, kahit saan. Higit pa rito, pagkatapos na gawing tiwali ni Satanas ang mga tao, nasa loob nila ang mga bagay ni Satanas, at mas malamang para sa kanila na ipagkanulo ang Diyos. Ito ang problema. Kung ang nakikita mo lamang ay ang praktikal na panig ng Diyos at hindi ang panig ng Diyos na makapangyarihan sa lahat, magiging malamang para sa iyo na ipagkanulo ang Diyos at makita si Cristo bilang isang ordinaryong tao, at hindi mo malalaman kung paano Niya magagawang ipahayag ang napakaraming katotohanan para iligtas ang sangkatauhan. Kung ang panig ng Diyos na makapangyarihan sa lahat lang ang nakikita mo at hindi ang praktikal na panig ng Diyos, magiging malamang din para sa iyo na labanan ang Diyos. Kung hindi mo nakikita ang alinmang panig, mas malamang pa na labanan mo ang Diyos. Samakatwid, hindi ba’t ang makilala ang Diyos ang pinakamahirap na bagay sa mundo? Habang mas nakikilala ng mga tao ang Diyos, mas nauunawaan nila ang mga layunin ng Diyos, at nauunawaan na ang lahat ng ginagawa ng Diyos ay makabuluhan. Kung tunay na kilala ng mga tao ang Diyos, makapagkakamit sila ng gayong mga resulta. Bagama’t may praktikal na panig ang Diyos, hindi kailanman lubusang makikilala ng mga tao ang Diyos. Ang Diyos ay masyadong dakila, kamangha-mangha at hindi maarok, samantalang ang pag-iisip ng tao ay masyadong limitado. Bakit sinasabi na ang tao ay isang sanggol sa harap ng Diyos magpakailanman? Ito ang ibig sabihin nito.

Kapag may sinabi o ginawa ang Diyos, lagi itong hindi nauunawaan ng mga tao, “Paano iyon nagawa ng Diyos? Ang Diyos ay makapangyarihan sa lahat!” Palaging may sariling kuru-kuro ang mga tao. Patungkol sa pagtikim ng Diyos sa makamundong pagdurusa, iniisip ng ilang tao, “Hindi ba’t makapangyarihan sa lahat ang Diyos? Kailangan ba Niyang matikman ang makamundong pagdurusa? Hindi ba alam ng Diyos kung ano ang pakiramdam ng dumanas ng makamundong pagdurusa?” Ang praktikal na panig ng gawain ng Diyos ay nakapaloob dito. Noong Kapanahunan ng Biyaya, ipinako sa krus si Jesus para tubusin ang sangkatauhan, ngunit hindi nakikilala ng tao ang Diyos at palagi silang nagkikimkim ng ilang kuru-kuro tungkol sa Diyos, sinasabing: “Upang tubusin ang buong sangkatauhan, kailangan lang ng Diyos na sabihin kay Satanas, ‘Ako ay makapangyarihan sa lahat. Nangangahas kang ipagkait sa Akin ang sangkatauhan? Kailangan mo silang ibigay sa Akin.’ Sa ilang salitang ito, ang lahat sana ay nalutas na. Hindi ba’t may awtoridad ang Diyos? Ang kailangan lang ay sabihin ng Diyos na natubos na ang sangkatauhan at ang kasalanan ng tao ay pinatawad na, kung gayon ay wala nang kasalanan ang tao. Hindi ba mapagpapasyahan ang mga bagay na ito sa isang salita lang mula sa Diyos? Nagsalita ang Diyos ng isang salita, at umiral ang langit at lupa at lahat ng bagay, kaya paanong hindi malulutas ng Diyos ang isyung ito? Bakit personal na ipinako sa krus ang Diyos?” Kapwa nakapaloob dito ang panig ng pagiging makapangyarihan-sa-lahat ng Diyos at ang Kanyang panig ng pagiging praktikal. Ang panig ng pagiging praktikal ay na ang Diyos ay nagkatawang-tao, namuhay sa lupa sa loob ng tatlumpu’t tatlo at kalahating taon, nagtiis ng maraming pagdurusa, at sa huli ay ipinako sa krus, tiniis ang pinakamatinding pagdurusa. Pagkatapos ay muli Siyang nabuhay mula sa kamatayan, at ang Kanyang muling pagkabuhay ay ang panig ng pagiging makapangyarihan-sa-lahat ng Diyos. Hindi nagbigay ang Diyos ng isang tanda, o nagpadanak ng kaunting dugo o nagpaulan nang kaunti, at sinabing ito ang handog para sa kasalanan. Hindi Siya gumawa ng anumang ganoon, kundi sa halip ay personal Siyang nagkatawang-tao para tubusin ang sangkatauhan at ipinako Siya sa krus, at sa gayon ay nalaman ng sangkatauhan ang katunayang ito. Sa pamamagitan ng katunayang ito, nalaman ng sangkatauhan na tunay ngang tinubos ng Diyos ang tao at ito ang katibayan. Sa bawat pagkakataong nagkakatawang-tao ang Diyos para gumampan ng gawain o direktang gumagawa ang Espiritu, kinakailangan ang lahat ng ito. Nangangahulugan ito na ang paggawa sa ganitong paraan ay pinakamahalaga at pinakamakabuluhan, at tanging sa paggawa sa ganitong paraan makikinabang ang sangkatauhan. Ito ay dahil ang buong sangkatauhan ang pakay ng pamamahala ng Diyos. Sinabi noon na ito ay para makidigma kay Satanas at para ipahiya ito. Ngunit ang totoo, hindi ba’t ito ay para sa ikabubuti ng tao sa huli? Para sa tao, isa itong di-malilimutang pangyayari at ito ang pinakamahalaga at pinakamakabuluhang bagay. Dahil ang nais buuin ng Diyos ay isang grupo ng mga tao na nakalabas mula sa kapighatian, na nakakakilala sa Diyos at nagawang perpekto ng Diyos, at nakaranas ng katiwalian ni Satanas, mahalagang gawin ang gawaing ito sa ganitong paraan. Pinipili ng Diyos kung aling pamamaraan ng paggawa ang gagamitin sa bawat yugto ng Kanyang gawain batay sa mga pangangailangan ng sangkatauhan; talagang hindi ito kaso ng basta na lang uubra ang kahit anong pamamaraan. Ngunit ang mga tao ay may pagpipilian at may sariling mga kuru-kuro. Pagdating sa pagpako kay Jesus sa krus, iniisip ng mga tao: “Anong kinalaman sa amin ng pagpako sa Diyos sa krus?” Iniisip nila na walang kaugnayan, ngunit kailangang ipako sa krus ang Diyos upang iligtas ang sangkatauhan. Ang pagkapako sa krus ang pinakamalubhang pagdurusa noong panahong iyon. Maaari kayang ipako sa krus ang Espiritu? Ang Espiritu ay hindi maaaring ipako sa krus at hindi maaaring maging isang paunang indikasyon ng Diyos, lalong hindi maaaring magbuhos ng dugo at maisakripisyo. Tanging ang Diyos na nagkatawang-tao lamang ang maaaring ipako sa krus, at ito ang katibayan ng handog para sa kasalanan. Ang Kanyang katawang-tao ay nagkawangis ng makasalanang laman at pinasan ang pagdurusa para sa sangkatauhan, samantalang ang Espiritu ay hindi maaaring magdusa para sa sangkatauhan, at hindi rin kayang pagbayaran ang mga kasalanan ng mga tao. Si Jesus ay ipinako sa krus para sa kapakanan ng sangkatauhan. Ito ang praktikal na panig ng Diyos. Kaya ng Diyos na gawin ito at mahalin ang mga tao sa ganitong paraan, samantalang hindi ito kaya ng mga tao. Ito ang panig ng Diyos na makapangyarihan sa lahat.

Kalakip sa lahat ng mga ginagawa ng Diyos ang Kanyang bahaging makapangyarihan sa lahat pati na rin ang Kanyang bahaging praktikal. Diwa ng Diyos ang Kanyang pagiging makapangyarihan sa lahat, at ang Kanyang pagiging praktikal ay diwa rin Niya; ang dalawang panig na ito ay hindi mapaghihiwalay. Ang paggawa ng Diyos ng mga bagay sa isang praktikal na paraan ay ang Kanyang panig ng pagiging praktikal, at ipinapakita rin ng kakayahan Niyang gumawa sa ganitong paraan ang Kanyang panig ng pagiging makapangyarihan-sa-lahat. Hindi mo maaaring sabihin, “Dahil ang Diyos ay gumagawa sa isang praktikal na paraan, Siya kung gayon ay praktikal; ito ang Kanyang panig ng pagiging praktikal, at walang pagkamakapangyarihan-sa-lahat dito”; kapag sinabi mo iyan, iyan ay magiging isang regulasyon. Ito ang panig ng pagiging praktikal, at ito rin ang panig ng pagiging makapangyarihan-sa-lahat. Ang anumang ginagawa ng Diyos ay nagtataglay ng parehong panig na ito—ang Kanyang pagkamakapangyarihan sa lahat at ang Kanyang pagiging praktikal—at ang lahat ay ginagawa batay sa Kanyang diwa; ito ay isang pagpapahayag ng disposisyon Niya at isa ring pagbubunyag ng diwa Niya at kung ano Siya. Iniisip ng mga tao na, sa Kapanahunan ng Biyaya, ang Diyos ay maawain at mapagmahal; ngunit nasa Kanya pa rin ang Kanyang panig ng pagiging mapoot at ang Kanyang panig ng paghatol. Ang pagsumpa ng Diyos sa mga Pariseo at sa lahat ng taong Hudyo—hindi ba’t ito ang Kanyang poot at pagiging matuwid? Hindi mo maaaring sabihin na ang Diyos ay maawain at mapagmahal lamang noong Kapanahunan ng Biyaya, na hindi Siya nagpahayag ng anumang poot, paghatol, o mga pagsumpa—ang sabihin ito ay nagpapakita na walang pagkaunawa ang mga tao sa gawain ng Diyos. Ang gawain ng Diyos sa Kapanahunan ng Biyaya ay pawang pagpapahayag ng Kanyang disposisyon. Ang lahat ng ginawa ng Diyos na nakikita ng tao ay pinatunayan na Siya Mismo ang Diyos at na Siya ay makapangyarihan sa lahat, pinatunayan na Siya Mismo ang mayroon ng diwa ng Diyos. Sa yugtong ito, ginagawa ng Diyos ang gawain ng paghatol at pagkastigo—nangangahulugan ba ito na wala Siyang awa o pag-ibig? Hindi, Siya ay mayroon ding awa at pag-ibig. Kung lalagumin mo ang diwa ng Diyos sa isang pangungusap o isang pahayag lamang, masyado kang mapagmataas at mapagmagaling, hangal at mangmang, at nagpapakita ito na hindi mo kilala ang Diyos. Sinasabi ng ilang tao, “Makipagbahaginan ka sa amin tungkol sa katotohanan hinggil sa pagkilala sa Diyos, ipaliwanag mo ito nang malinaw.” Ano ang sasabihin ng tao na nakakakilala sa Diyos? Sasabihin niya, “Ang usapin ng pagkilala sa Diyos ay napakalalim na hindi ko ito kayang ipaliwanag nang malinaw sa ilang pangungusap lang. Paano ko man ito ipaliwanag, hindi ko ito magawa sa paraang madaling maunawaan. Sapat na ang maintindihan lang ang buod nito. Hindi kailanman makikilala nang lubusan ng tao ang Diyos.” Ang isang mayabang na tao na hindi nakakakilala sa Diyos ay magsasabi, “Alam ko kung anong uri Siya ng Diyos, kilalang-kilala ko Siya.” Hindi ba’t ito ay pagyayabang? Ang sinumang magsabi nito ay sukdulan ang kayabangan! May ilang bagay na—kung hindi nararanasan ng mga tao at hindi pa nila nakikita ang ilang katunayan—hindi talaga nila malalaman o mararanasan, kaya pakiramdam nila ay labis na abstrakto ang pagkilala sa Diyos. Para sa mga hindi nakakaunawa, ito ay isang uri lamang ng pahayag; nauunawaan nila ito nang doktrinal pero wala silang tunay na kaalaman. Hindi dahil hindi mo ito nauunawaan ay nangangahulugan na hindi ito ang katotohanan. Ang pagkilala sa Diyos ay abstrakto para sa mga walang karanasan, ngunit ito, sa katunayan, ay hindi abstrakto. Kung ang isang tao ay tunay na may karanasan, magagawa niyang itugma ang mga salita ng Diyos sa mga angkop na konteksto at mailalapat niya at maisasagawa ang mga ito—ipinapakita nito na nauunawaan niya ang katotohanan. Mauunawaan mo ba ang katotohanan kung makikinig ka lamang sa mga literal na kahulugan ng mga salita ng Diyos ngunit wala kang kahit kaunting praktikal na kaalaman? Kailangan mong isagawa at danasin ang mga ito. Hindi madaling maunawaan ang katotohanan.

Tinubos ng Diyos ang buong sangkatauhan sa Kapanahunan ng Biyaya; ito ang panig ng pagiging makapangyarihan-sa-lahat ng Diyos. Kasama sa pagiging makapangyarihan-sa-lahat na ito ang paggawa ng Diyos sa Kanyang gawain sa isang praktikal na paraan—panlulupig sa mga tao sa pamamagitan ng paggawa ng Kanyang gawain, na ang lahat ng tao ay nagpapatirapa sa harap ng Diyos at nagagawang tanggapin Siya. Kung ang pagiging makapangyarihan-sa-lahat ng Diyos at ang pagiging praktikal ng Diyos ay pag-uusapan lang bilang dalawang magkahiwalay na panig, hindi magagawang maunawaan ng mga tao ang mga ito nang lubusan. Dapat makilala ng mga tao ang parehong panig nang sabay, at saka lang sila makakapagkamit ng mga resulta. Praktikal na gumagawa ang Diyos, ipinapahayag ang katotohanan para linisin at lutasin ang katiwalian ng tao, at direktang inaakay ang mga tao—ito ang panig ng pagiging praktikal ng Diyos. Ipinapahayag ng Diyos ang Kanyang sariling disposisyon at kung ano Siya, at kaya Niyang gawin ang gawain na hindi kayang gawin ng mga tao—narito ang panig ng pagiging makapangyarihan-sa-lahat ng Diyos. Nagtataglay ang Diyos ng awtoridad: Nagsasalita Siya, at ito ay nangyayari; nag-uutos Siya, at ito ay nagiging matatag; nagsasalita Siya, at ito ay natutupad. Habang nagsasalita ang Diyos, naibubunyag ang Kanyang pagiging makapangyarihan-sa-lahat. May kataas-taasang kapangyarihan ang Diyos sa lahat ng bagay, pinakikilos Niya si Satanas para magserbisyo para sa Kanya, nagsasaayos Siya ng mga kapaligiran para subukin at pinuhin ang mga tao, at dalisayin at baguhin ang kanilang mga disposisyon—lahat ng ito ay mga pagpapamalas ng panig ng pagiging makapangyarihan-sa-lahat ng Diyos. Ang diwa ng Diyos ay kapwa makapangyarihan-sa-lahat at praktikal, at nagpupunan sa isa’t isa ang dalawang panig na ito. Ang lahat ng ginagawa ng Diyos ay isang pagpapahayag ng Kanyang sariling disposisyon at isang pagbubunyag ng kung ano Siya. Kabilang sa kung ano Siya ang Kanyang pagiging makapangyarihan-sa-lahat, ang Kanyang pagiging matuwid, at ang Kanyang pagiging maharlika. Habang gumagawa, palaging ibinubunyag ng Diyos ang Kanyang sariling diwa at ipinapahayag Niya kung ano Siya. Ang Kanyang diwa ay may dalawang panig: Ang isa ay ang Kanyang panig ng pagiging makapangyarihan-sa-lahat, ang isa naman ay ang Kanyang panig ng pagiging praktikal. Alinmang yugto ng gawain ng Diyos ang tingnan mo, makikita mo ang dalawang panig na ito; sa lahat ng ginagawa ng Diyos, naroon ang dalawang panig na ito. Ito ay isang landas para makilala ang Diyos.

Sipi 21

Kung isinasagawa ng Diyos ang Kanyang gawain sa pamamagitan man ng Kanyang pagkakatawang-tao o ng Kanyang Espiritu, isinasagawa ang lahat ng ito ayon sa Kanyang plano ng pamamahala. Hindi ito isinasagawa ayon sa anumang hayag o lihim na mga pamamaraan, o ayon sa mga pangangailangan ng tao, kundi ganap na alinsunod sa Kanyang plano ng pamamahala. Hindi ito para bang ang gawain sa mga huling araw ay maisasagawa sa anumang paraang naisin ng Diyos. Ang yugtong ito ay isinasagawa sa pundasyon ng naunang dalawang yugto ng Kanyang gawain. Ang gawain sa Kapanahunan ng Biyaya, na ang ikalawang yugto ng Kanyang gawain, ay nagbigay-daan para matubos ang sangkatauhan, at naisagawa ito sa pamamagitan ng pagkakatawang-tao. Hindi imposibleng maisagawa ng Espiritu ang kasalukuyang yugto ng gawain ng Diyos. Kaya Niya itong gawin, ngunit mas angkop na gawin ito ng pagkakatawang-tao. Mas epektibo nitong maililigtas ang mga tao. Tutal, ang mga pahayag naman ng pagkakatawang-tao ay nakahihigit sa mga direktang pahayag ng Banal na Espiritu pagdating sa panlulupig ng mga tao, at mas mainam ang mga ito pagdating sa pagtulong sa mga tao na makilala ang Diyos. Kapag gumagawa ang Espiritu, hindi Siya palaging makakasama ng mga tao. Hindi posible para sa Espiritu na direktang mamuhay kasama ng mga tao at harapang makipag-usap sa mga tao gaya ng ginagawa ngayon ng pagkakatawang-tao, at may mga pagkakataon na hindi posible para sa Espiritu na ibunyag kung ano ang nasa kalooban ng mga tao gaya ng nagagawa ng pagkakatawang-tao. Sa yugtong ito, ang pangunahing gawain ng pagkakatawang-tao ay ang lupigin ang mga tao, at matapos silang lupigin, ay gawin silang perpekto, upang makilala nila ang Diyos at magawa Siyang sambahin. Ito ang gawain sa pagwawakas ng panahon. Kung ang yugtong ito ay hindi tungkol sa paglupig sa mga tao, kundi pagbibigay-alam lamang sa kanila na mayroon talagang Diyos, maaari itong isagawa ng Espiritu. Posibleng iniisip ninyo na kung ang Espiritu ang nagsagawa ng yugtong ito, maaari Siyang humalili sa katawang-tao, at isagawa ang parehong gawain gaya ng sa katawang-tao, at dahil makapangyarihan sa lahat ang Diyos, kung ang katawang-tao man o ang Espiritu ang gumagawa, parehong resulta pa rin ang matatamo. Gayumpaman, nagkakamali kayo. Gumagawa ang Diyos ayon sa Kanyang pamamahala, at sa Kanyang plano at mga hakbang upang iligtas ang tao. Hindi ito gaya ng pakiwari mo, na ang Espiritu ay makapangyarihan sa lahat, ang katawang-tao ay makapangyarihan sa lahat, at ang Diyos Mismo ay makapangyarihan sa lahat, kaya magagawa Niya anuman ang Kanyang naisin. Gumagawa ang Diyos ayon sa Kanyang plano ng pamamahala, at ang bawat yugto ng Kanyang gawain ay may ilang partikular na hakbang. Planado na rin kung paano dapat isagawa ang yugtong ito, at kung ano ang mga detalyeng nararapat na isama. Ang unang yugto ng gawain ng Diyos ay isinagawa sa Israel, at ang huling yugto na ito naman ay sa bansa ng malaking pulang dragon, ang Tsina. May ilang nagsasabi, “Hindi ba ito puwedeng gawin ng Diyos sa ibang bansa?” Ayon sa plano ng pamamahala ng yugtong ito, dapat itong isagawa sa Tsina. Ang mga mamamayan ng Tsina ay paurong, ang kanilang buhay ay pabagsak, at wala silang karapatang pantao o kalayaan. Isa itong bansa kung saan si Satanas, ang masamang diyablo, ang nasa kapangyarihan. Ang layunin ng paglitaw at paggawa sa Tsina ay ang iligtas ang mga taong naninirahan sa pinakamadilim na bahagi ng mundo at na pinakaginawang tiwali ni Satanas. Talagang ito ay paggapi kay Satanas at ganap na pagtamo ng kaluwalhatian. Kung magpapakita ang Diyos at gagawa sa ibang bansa, hindi ito magiging ganoon kamakabuluhan. Ang bawat yugto ng gawain ng Diyos ay kinakailangan, at isinasagawa ng Diyos sa paraang nararapat gawin. May ilang bagay na maisasagawa sa pamamagitan ng gawain ng katawang-tao at may ilang bagay na maisasagawa sa pamamagitan ng gawain ng Espiritu. Pinipili ng Diyos na kumilos sa pamamagitan ng katawang-tao o ng Espiritu batay sa kung aling paraan ang makakakuha ng pinakamagagandang resulta. Hindi ito gaya ng iminungkahi ninyo, na ayos lang ang anumang paraan ng paggawa, na maisasagawa ng Diyos ang gawain sa pamamagitan ng kaswal na paggamit ng anyo ng tao, at magagawa rin ito ng Espiritu nang hindi nakikipagtagpo sa sinumang tao nang harapan, at na ang mga pamamaraang ito ay kapwa makapagtatamo ng ilang resulta. Hindi dapat kayo magkamali sa pagkakaunawa rito. Ang Diyos ay makapangyarihan sa lahat, ngunit mayroon din Siyang praktikal na aspekto, at hindi ito makita ng mga tao. Nakikita ng mga tao ang Diyos bilang sobrenatural, at Siya ay hindi nila maarok, kaya nakabubuo sila ng mga kuru-kuro at lahat ng klase ng hindi makatotohanang ideya tungkol sa Kanya. Napakakaunting tao lamang ang nakakakita na ang mga salita at gawain ng Diyos ay ang katotohanan, na praktikal ang mga ito, na ito ang mga bagay na pinakamakatotohanan, at nahahawakan at nakikita ito ng tao. Kung talagang may kakayahan at abilidad na makaarok ang mga tao, matapos maranasan nang ilang taon ang gawain ng Diyos, magagawa dapat nilang makita na ang lahat ng salitang ipinapahayag ng Diyos ay ang mga katotohanang realidad, na may mga katotohanan at prinsipyo sa lahat ng gawain at bagay na isinasagawa Niya, at na may malaking kabuluhan ang lahat ng Kanyang ginagawa. Ang anumang ginagawa ng Diyos ay may saysay, kinakailangan, at makapagbibigay ng pinakamagagandang resulta. Lahat ng ito ay may tiyak na layunin, plano, at kabuluhan. Sa tingin mo ba, ang gawain ng Diyos ay isinasagawa batay sa mga binigkas na salitang hindi pinag-isipan? Mayroon Siyang aspektong makapangyarihan sa lahat, ngunit mayroon din Siyang aspektong praktikal. Hindi balanse ang inyong kaalaman. May mga pagkakamali sa inyong pagkaunawa sa aspekto ng Diyos na makapangyarihan sa lahat, bukod pa sa inyong pagkaunawa sa Kanyang aspektong praktikal, kung saan mas malala pa ang inyong mga pagkakamali.

Sa tatlong yugto ng gawain ng Diyos, ang unang yugto ay isinasagawa ng Espiritu, habang ang huling dalawang yugto ay isinasagawa ng pagkakatawang-tao, at napakahalaga ng bawat yugto ng Kanyang gawain. Gawin nating halimbawa ang pagpapako sa krus. Kung ang Espiritu ang ipinako sa krus, wala itong magiging saysay, dahil hindi nakikita o nahahawakan ng mga tao ang Espiritu, at ang Espiritu ay walang nararamdaman at hindi nasasaktan. Kung gayon, walang magiging saysay ang pagpapako sa krus. Ang yugtong nagaganap sa mga huling araw ay ang panlulupig sa mga tao, na gawaing kayang gawin ng katawang-tao—hindi makakahalili sa pagkakatawang-tao ang Espiritu pagdating sa gawaing ito, at ang gawaing isinasagawa ng Espiritu ay hindi maisasagawa ng katawang-tao. Kapag pinili ng Diyos ang katawang-tao o ang Espiritu para isagawa ang anumang yugto ng Kanyang gawain, talagang kinakailangan ang pagpiling ito, at ginagawa ang lahat ng ito upang makamit ang pinakamagagandang resulta at maisagawa ang mga layunin ng Kanyang plano ng pamamahala. Ang Diyos ay may aspektong makapangyarihan sa lahat at aspektong praktikal. Gumagawa Siya sa praktikal na paraan sa bawat yugto ng Kanyang gawain. Iniisip ng mga tao na hindi nagsasalita o nag-iisip ang Diyos, at na ginagawa Niya anuman ang Kanyang naisin, ngunit hindi iyon ganoon. Mayroon Siyang karunungan, mayroon Siya ng lahat ng kung ano Siya, at ito ang Kanyang diwa. Kapag gumagawa Siya, kailangan Niyang ibunyag at ipahayag ang Kanyang disposisyon, Kanyang diwa, Kanyang karunungan, at lahat ng tinataglay Niya at Kanyang pagiging Diyos, upang maunawaan, makilala, at matamo ng mga tao ang mga bagay na ito. Hindi Siya gumagawa batay sa kawalan, at lalong hindi Siya gumagawa batay sa mga imahinasyon ng mga tao. Kumikilos Siya ayon sa mga pangangailangan ng gawain at ayon sa mga resultang kailangang makamit. Nangungusap Siya sa praktikal na paraan, gumagawa Siya at nagdurusa bawat araw, at kapag nagdurusa Siya, nakakaramdam Siya ng sakit. Hindi ito para bang nariyan ang Espiritu sa panahong gumagawa at nangungusap ang pagkakatawang-tao, at umaalis ang Espiritu kapag hindi gumagawa at nangungusap ang pagkakatawang-tao. Kung ganoon ang kaso, hindi sana Siya nagdusa, at hindi sana ito magiging pagkakatawang-tao. Hindi nakikita ng mga tao ang aspektong praktikal ng Diyos, kaya, hindi gaanong kilala ng mga tao ang Diyos, at napakababaw lang ng kanilang pagkakaunawa sa Kanya. Sinasabi ng mga tao na praktikal at normal ang Diyos, o na ang Diyos ay makapangyarihan sa lahat at may walang limitasyong kapangyarihan—ang lahat ng salitang ito ay natutunan nila sa iba, dahil wala silang tunay na kaalaman o totoong karanasan. Pagdating sa pagkakatawang-tao, bakit may pagdiin sa diwa ng pagkakatawang-tao? Bakit hindi sa Espiritu? Ang pinagtutuunan ay ang gawain ng katawang-tao. Ang gawain ng Espiritu ay ang umalalay at tumulong, at nakakamit nito ang mga resulta ng gawain ng katawang-tao. Sa bawat yugto, magkakaroon ng kaunting kaalaman ang mga tao tungkol sa Diyos, ngunit hindi nila ito napagtatagumpayan o natatamo kapag gusto nilang magkaroon ng kaunti pang kaalaman tungkol sa Kanya; kapag may kaunting sinabi ang Diyos, may kaunting nauunawaan ang mga tao, ngunit hindi pa rin napakalinaw ng kanilang pagkakakilala sa Kanya, at hindi nila madaling maarok ang mahalagang bahagi nito. Kung sa tingin ninyo ay magagawa ng Espiritu ang anumang magagawa ng katawang-tao, at na makahahalili ang Espiritu sa katawang-tao, hindi ninyo kailanman malalaman ang kabuluhan ng katawang-tao, ang gawain ng katawang-tao, at kung ano ang pagkakatawang-tao.

Sipi 22

Ang mga nilalaman ng Ang Salita ay Nagpapakita sa Katawang-tao ay napakayaman, kabilang ang iba’t ibang aspekto ng katotohanan, gayundin ang ilang pahayag na nagpopropesiya, na ipinopropesiya ang kalagayan ng mga paparating na kapanahunan. Sa katunayan, ang mga propesiya ay masyadong pangkalahatan, ang karamihan sa mga nilalamang salita ng aklat na ito ay tinatalakay ang buhay pagpasok, inilalantad ang kalikasan ng tao, at sinasabi kung paano makikilala ang Diyos at ang Kanyang disposisyon. At tungkol naman sa kung anong kapanahunan ang darating, kung ilang kapanahunan ang mayroon, kung anu-anong uri ng mga kalagayan ang papasukin ng sangkatauhan, hindi ba’t totoo na walang partikular na plano, partikular na pagbabatayan, o kahit man lang partikular na kapanahunan sa aklat na ito? Masasabing hindi na kailangang mag-alala pa ang mga tao sa mga kapanahunang darating, hindi pa nararating ang kapanahunang iyon at napakalayo pa niyon. Kahit na sabihin Ko pa sa inyo ang tungkol sa mga bagay na ito, hindi ninyo ito mauunawaan, at dagdag pa roon, hindi kailangang maunawaan ng mga tao ang mga bagay na ito sa ngayon. Maliit lang ang kaugnayan ng mga bagay na iyon sa pagbabago ng buhay disposisyon ng mga tao. Ang kailangan lang ninyong maunawaan ay ang mga salita na naglalantad sa kalikasan ng tao. Sapat na iyon. Noon, may ilang propesiya ang ipinahayag, kagaya ng ang Milenyong Kaharian, ang magkasamang pagpasok ng Diyos at ng tao sa kapahingahan, at pati na rin ang tungkol sa Kapanahunan ng Salita. Ang mga salitang nagpopropesiya ay may kaugnayang lahat sa mga kapanahunang malapit nang dumating; ang mga hindi nabanggit ay ang mga bagay na napakalayo pa. Hindi ninyo kailangang pag-aralan ang mga bagay na iyon na napakalayo pa; ang hindi ninyo dapat malaman ay hindi sasabihin sa inyo; ang dapat ninyong malaman ay ang buong katotohanan na nagmumula sa Diyos—halimbawa ay ang disposisyon ng Diyos na ipinahahayag sa tao, kung ano ang tinataglay ng Diyos at ang Kanyang pagiging Diyos na inihahayag ng mga salita ng Diyos, at ang paglalantad sa kalikasan ng tao sa pamamagitan ng paghatol at pagkastigo, gayundin ang direksyon sa buhay na ibinigay ng Diyos sa mga tao, sapagkat kabilang ang mga bagay na ito sa kaibuturan ng gawaing pagliligtas ng Diyos sa mga tao.

Ang layunin ng Diyos sa pagsasabi ng mga bagay na ito kapag ginagawa ang gawain ng pamamahala sa sangkatauhan ay pangunahing para lupigin at iligtas ang mga tao, at para baguhin ang disposisyon ng mga tao. Sa kasalukuyan ang Kapanahunan ng Salita ay isang makatotohanang kapanahunan, ang kapanahunan ng katotohanan na lumulupig at nagliligtas sa tao; mas marami pang mga salita kalaunan—napakarami pang hindi nasasabi. Iniisip ng ilang tao na ang mga salitang ito sa kasalukuyan ay ang kabuuan na ng pagpapahayag ng Diyos—ito ay isang labis na maling interpretasyon, sapagkat ang gawain ng Kapanahunan ng Salita ay kasisimula pa lamang sa Tsina, ngunit magkakaroon pa ng mas maraming salita pagkatapos na hayagang magpakita at gumawa ang Diyos sa hinaharap. Kung magiging ano ang Kapanahunan ng Kaharian, kung anong uri ng destinasyon ang papasukin ng sangkatauhan, kung ano ang mangyayari pagkatapos pumasok sa destinasyong iyon, kung paano ang magiging buhay ng sangkatauhan pagkatapos noon, kung anong antas ang maaabot ng likas na gawi ng tao, kung anong uri ng pamumuno at anong uri ng panustos ang kakailanganin, atbp., ang lahat ng ito ay kabilang sa gawain ng Kapanahunan ng Salita. Ang pagsasaklaw ng Diyos sa lahat ay hindi kagaya ng iniisip mo sa Ang Salita ay Nagpapakita sa Katawang-tao lamang. Maaari bang kasingsimple lang ng iniisip mo ang pagpapahayag ng disposisyon ng Diyos, at ang gawain ng Diyos? Ang pagsasaklaw sa lahat, ang pagiging nasa lahat ng dako, ang pagkamakapangyarihan, at ang pagiging kataas-taasan ng Diyos ay hindi mga salitang walang laman—kung sinasabi mo na ang aklat na Ang Salita ay Nagpapakita sa Katawang-tao ay kumakatawan sa lahat ng bagay tungkol sa Diyos, at na winawakasan ng mga salitang ito ang buong pamamahala ng Diyos, masyado mong minamaliit ang Diyos; hindi ba’t muli itong paglilimita sa Diyos? Dapat mong malaman na ang mga salitang ito ay maliit na bahagi lamang ng Diyos na sumasaklaw sa lahat. Nilimitahan ng buong mundo ng relihiyon sa Bibliya ang Diyos. At ngayon, hindi ba’t nililimitahan din ninyo Siya? Hindi ba ninyo alam na ang paglilimita sa Diyos ay pagmamaliit sa Diyos? Na ito ay pagkondena at paglapastangan sa Diyos? Sa kasalukuyan, iniisip ng karamihan ng mga tao, “Ang sinabi ng Diyos sa panahon ng mga huling araw ay naroroong lahat sa Ang Salita ay Nagpapakita sa Katawang-tao, wala nang iba pang salita mula sa Diyos; iyon na lahat ang sinabi ng Diyos,” tama ba? Malaking pagkakamali ang mag-isip nang ganito! Ang mga salitang nakapaloob sa Ang Salita ay Nagpapakita sa Katawang-tao ay mga pambungad na salita lamang ng gawain ng Diyos sa mga huling araw, bahagi lamang ng mga salita sa gawaing ito, ang mga salitang ito ay pangunahing may kaugnayan sa mga katotohanan ng mga pangitain. Kalaunan ay magkakaroon din ng mga salitang binibigkas na may kinalaman sa mga detalye ng pagsasagawa. Samakatwid, ang pagsasapubliko sa Ang Salita ay Nagpapakita sa Katawang-tao ay hindi nangangahulugan na nagwawakas na ang isang yugto ng gawain ng Diyos, lalong hindi ito nangangahulugan na ang gawain ng paghatol ng Diyos sa mga huling araw ay nakarating na sa katapus-tapusan. Marami pang salita na ipahahayag ang Diyos, at maging pagkatapos mabigkas ang mga salitang ito, hindi pa rin masasabi ninuman na nagtapos na ang buong gawain ng pamamahala ng Diyos. Kapag natapos na ang gawain ng buong sansinukob, masasabi lamang ng isang tao na natapos na ang anim na libong taong plano ng pamamahala ng Diyos; ngunit sa panahong ito, may mga tao pa kayang umiiral sa sansinukob na ito? Hangga’t umiiral ang buhay, hangga’t umiiral ang sangkatauhan, ang pamamahala ng Diyos ay dapat na nagpapatuloy pa rin. Kapag natapos na ang anim na libong taong plano ng pamamahala, hangga’t umiiral pa rin ang sangkatauhan, ang buhay, at ang sansinukob na ito, pamamahalaan pa rin itong lahat ng Diyos, ngunit hindi na ito tatawaging anim na libong taong plano ng pamamahala. Tinatawag ito ngayong pamamahala ng Diyos. Marahil ay tatawagin ito sa ibang pangalan sa hinaharap; magiging panibagong buhay iyon para sa sangkatauhan at sa Diyos; hindi maaaring sabihin na gagamitin pa rin ng Diyos ang mga salita sa kasalukuyan para pamunuan ang mga tao, sapagkat ang mga salitang ito ay angkop lamang para sa yugto ng panahong ito. Kaya, huwag limitahan ang gawain ng Diyos sa anumang pagkakataon. Sinasabi ng ilan, “Ang mga salitang ito lamang ang ibinibigay ng Diyos sa mga tao, at wala nang iba pa; ang mga salitang ito lamang ang maaaring sabihin ng Diyos.” Ito ay paglilimita rin sa Diyos sa isang saklaw. Ito ay kagaya lamang, sa kasalukuyan, sa Kapanahunan ng Kaharian, ng paglalapat sa mga salitang binigkas sa kapanahunan ni Jesus—angkop ba iyon? Ang ilan sa mga salita ay mailalapat, at ang ilan ay kailangang ipawalang-bisa, kaya hindi mo masasabi na ang mga salita ng Diyos ay hindi kailanman mapawawalang-bisa. Kaagad bang nililimitahan ng mga tao ang mga bagay-bagay? Malamang na malamang na nililimitahan nga nila ang Diyos sa ilang usapin. Marahil isang araw ay babasahin mo ang Ang Salita ay Nagpapakita sa Katawang-tao kagaya ng pagbabasa ng mga tao sa Bibliya sa kasalukuyan, hindi sumasabay sa mga yapak ng Diyos. Ngayon ang tamang panahon para basahin ang Ang Salita ay Nagpapakita sa Katawang-tao; hindi natin masasabi kung ilang taon ang dadaan na ang pagbabasa nito ay magiging kagaya lang ng pagbabasa sa isang lumang kalendaryo, sapagkat magkakaroon na ng bagong papalit sa luma sa panahong iyon. Nalilikha at napapaunlad ang mga pangangailangan ng mga tao ayon sa gawain ng Diyos. Sa panahong iyon, ang kalikasan ng tao, at ang mga likas na gawi at mga katangian na dapat taglayin ng mga tao ay medyo magbabago na; pagkatapos magbago ng mundong ito, ang mga pangangailangan ng sangkatauhan ay mag-iiba. Itinatanong ng ilan: “Magsasalita ba ang Diyos kalaunan?” Lilimitahan ng ilan ang Diyos, sasabihing, “Hindi makapagsasalita ang Diyos, sapagkat kapag natapos na ang gawain sa Kapanahunan ng Salita, wala nang iba pang masasabi, at alinmang iba pang salita ay huwad.” Hindi ba’t mali rin ito? Madali para sa sangkatauhan na magawa ang pagkakamaling limitahan ang Diyos; ang mga tao ay madaling kumapit sa nakaraan at limitahan ang Diyos. Malinaw na hindi nila Siya nakikilala, ngunit walang habas pa rin nilang nililimitahan ang Kanyang gawain. Napakayabang ng kalikasan ng mga tao! Palagi nilang gustong kumapit sa mga makalumang kuru-kuro ng nakaraan at panatilihin sa puso nila ang mga bagay-bagay mula sa nakaraan. Ginagawa nila itong puhunan, ang pagiging mayabang at palalo, iniisip na nauunawaan nila ang lahat ng bagay, at may lakas pa ng loob na limitahan ang gawain ng Diyos. Sa paggawa nito, hindi ba’t hinuhusgahan nila ang Diyos? Bukod pa rito, hindi isinasaalang-alang ng mga tao ang bagong gawain ng Diyos; ipinakikita lamang nito na mahirap para sa kanila na tumanggap ng mga bagong bagay, gayumpaman pikit-mata pa rin nilang nililimitahan ang Diyos. Napakayabang ng mga tao na wala na sila sa katwiran, wala silang pinakikinggan, at ni hindi nila tinatanggap ang mga salita ng Diyos. Gayon ang kalikasan ng tao: lubos na mayabang at mapagmagaling, at wala ni kaunti mang pagpapasakop. Ganito ang mga Pariseo nang hatulan nila si Jesus. Inisip nila na “Kahit pa tama ka, hindi pa rin ako susunod sa iyo—si Jehova lamang ang tunay na diyos.” Sa kasalukuyan, may ilan din na nagsasabing: “Siya si cristo? Hindi ako susunod sa kanya kahit na siya pa talaga si cristo!” May mga nabubuhay bang ganitong klaseng tao? Napakaraming relihiyosong tao ang ganyan. Ipinakikita nito na masyadong tiwali ang disposisyon ng tao, na ang mga tao ay hindi na maliligtas.

Sa mga taong banal sa mga nagdaang kapanahunan, sina Moises at Pedro lamang ang tunay na nakakilala sa Diyos, at sinang-ayunan sila ng Diyos; gayumpaman, kaya ba nilang maarok ang Diyos? Limitado rin ang kanilang nauunawaan. Sila mismo ay hindi nangahas na magsabing kilala nila ang Diyos. Ang mga tunay na nakakakilala sa Diyos ay hindi Siya nililimitahan, sapagkat natatanto nila na ang Diyos ay hindi makakalkula at hindi masusukat. Ang mga hindi nakakakilala sa Diyos ang madaling maglimita sa Kanya at sa kung ano ang mga tinataglay ng Diyos at ang Kanyang pagiging Diyos. Puno sila ng imahinasyon tungkol sa Diyos, madaling nakakalikha ng mga kuru-kuro tungkol sa lahat ng nagawa ng Diyos. Kaya, ang mga naniniwala na nakikilala nila ang Diyos ang pinakapalaban sa Diyos, at sila ang mga tao na pinakananganganib.

Sipi 23

Sabihin mo sa Akin, katotohanan ba na minamahal at kinahahabagan ng Diyos ang tao? (Katotohanan ito.) Katotohanan ba na hindi minamahal ng Diyos ang tao, at sinusumpa at kinokondena pa nga ito? (Katotohanan din ito.) Sa katunayan, ang mga pahayag na ito ay parehong ang katotohanan at ganap na wasto. Ngunit hindi simpleng bagay ang magawang sabihin ito, “Katotohanan din na hindi minamahal ng Diyos ang tao.” Hindi ito isang bagay na madaling masabi ng isang tao. Mabibigkas lang niya ang gayong mga salita kung mayroon siyang pagkakilala sa disposisyon ng Diyos. Kapag nakita mong may ginawa ang Diyos na isang bagay na mapagmahal sa tao, sinasabi mo, “Tunay na minamahal ng Diyos ang tao. Iyan ang katotohanan; Diyos ang may gawa nito,” subalit kapag nakita mong may ginawa ang Diyos na hindi naaayon sa mga kuru-kuro ng tao—gaya ng pagkagalit sa mga mapagpaimbabaw na Pariseo o sa mga anticristo at pagsumpa sa kanila—iniisip mo, “Hindi minamahal ng Diyos ang tao; kinamumuhian Niya ang tao.” Kung gayon ay mayroon kang mga kuru-kuro tungkol sa Diyos at ikinakaila mo Siya. Kaya alin sa dalawang sitwasyong ito ang katotohanan? Hindi ito maipaliwanag nang malinaw ng ilang tao. Sa puso ng mga tao, mas mabuti bang minamahal ng Diyos ang tao, o na hindi Niya minamahal ang tao? Walang dudang gusto ng lahat ng mga tao na minamahal ng Diyos ang tao, at sinasabi nilang ang pagmamahal ng Diyos sa tao ay ang katotohanan. Ngunit hindi nila gustong hindi minamahal ng Diyos ang tao, kaya sinasabi nilang ang hindi pagmamahal ng Diyos sa tao ay hindi ang katotohanan, at itinatanggi nila ang kasabihang, “Katotohanan din na hindi minamahal ng Diyos ang tao.” Ano ang batayan para sa pagpapasya ng tao kung ang ginagawa ng Diyos ay ang katotohanan o hindi? Ganap itong nakabatay sa mga kuru-kuro at imahinasyon ng tao. Dapat gawin ng Diyos ang mga bagay-bagay kung paano man gustuhin ng tao na gawin Niya ang mga bagay-bagay, at ito lamang ang katotohanan kung ang ginagawa ng Diyos ay tumutugma sa mga kuru-kuro at imahinasyon ng tao; kung hindi gusto ng tao ang ginagawa ng Diyos, ang ginagawa ng Diyos ay hindi ang katotohanan. Ang mga tao ba na tumutukoy sa katotohanan sa ganoong paraan ay may kaalaman sa katotohanan? (Wala.) Ano ang mga kahihinatnan ng palagiang paglilimita sa Diyos ayon sa mga kuru-kuro ng tao? Hahantong ba ito sa pagpapasakop sa Diyos, o sa paglaban sa Diyos? Tiyak na hindi sa pagpapasakop sa Diyos—tanging sa paglaban. Kung gayon, iyon bang mga palaging tinatrato ang Diyos batay sa kanilang mga kuru-kuro at imahinasyon ay mga taong nagpapasakop sa Diyos? O sila ba ay mga taong lumalaban sa Diyos? (Sila ay mga taong lumalaban sa Diyos.) Maaari itong matiyak, at tama na kilalanin ito sa ganitong paraan. Iniisip ng mga tao na ang pagmamahal ng Diyos sa tao ay dapat gaya ng sa isang pastol na humihimas ng isang batang tupa, binibigyan sila ng init at kasiyahan, at tinutugunan ang kanilang mga emosyonal at pisikal na pangangailangan. Iniisip nila na ganito ang pagmamahal ng Diyos, hindi ba? (Oo, iniisip nila iyon, ngunit sa realidad, ang paghatol, pagkastigo, pagpupungos ng Diyos ay mas kapaki-pakinabang sa buhay ng mga tao.) Pagmamahal pa rin ito ng Diyos para sa tao! Matapos ang lahat ng pag-uusap ninyo, pakiramdam pa rin ninyo na ang pagmamahal ng Diyos sa tao ay ang katotohanan, at na ang hindi Niya pagmamahal sa tao ay hindi ang katotohanan, hindi ba ganoon iyon? (Katotohanan din na hindi minamahal ng Diyos ang tao.) Paanong hindi minamahal ng Diyos ang tao? Ano ba ang ibig sabihin sa “hindi pagmamahal” na ito? Alam ninyong lahat na minamahal ng Diyos ang tao: Ang Kanyang matuwid na disposisyon, ang Kanyang paghatol at pagkastigo, at ang Kanyang pagtutuwid at pagdidisiplina—ang lahat ng ito ay nasa saklaw ng pagmamahal. Kung gayon, ano ang dahilan kung bakit hindi minamahal ng Diyos ang tao? (Dahil sa Kanyang matuwid na disposisyon.) Ang paghatol at pagkastigo ba ay ang matuwid na disposisyon ng Diyos? (Oo.) Kung ang paghatol at pagkastigo ay ang matuwid na disposisyon ng Diyos, ang matuwid na disposisyon ba ng Diyos ay mapagmahal o hindi mapagmahal sa tao? (Ito ay mapagmahal.) Sa nauunawaan ninyo, ang pagmamahal ng Diyos sa tao ay ang Kanyang matuwid na disposisyon, kaya ang hindi ba pagmamahal ng Diyos sa tao ay ang Kanyang matuwid na disposisyon din? (Oo.) Paanong ang hindi pagmamahal ng Diyos sa tao ay ang Kanyang matuwid na disposisyon din? Hayaan ninyong bigyan Ko kayo ng isa pang tanong: Sa palagay ba ninyo ay posible na hindi minamahal ng Diyos ang tao? Maaari bang magkaroon ng ganoong posibilidad? (Kapag gumagawa ang tao ng lahat ng uri ng masasamang gawa at sinasaktan ang damdamin ng Diyos, hindi minamahal ng Diyos ang tao.) Ang sinasabi mo ay kondisyonal at batay sa mga paunang kailangan, samantalang ang tinatanong Ko ay walang mga paunang kondisyon. Ang pagmamahal ng Diyos sa tao ay tiyak na ang katotohanan, at nauunawaan ito ng lahat. Ngunit may mga pagdududa ang mga tao sa kung ang hindi pagmamahal ng Diyos sa tao ay katotohanan. Kung mauunawaan mo nang mabuti ang usaping ito, mauunawaan mo nang mabuti ang karamihan ng mga bagay na ginagawa ng Diyos, at hindi ka makabubuo ng mga kuru-kuro. Kaugnay sa Diyos, ano ang mga pagpapamalas ng hindi Niya pagmamahal sa tao? (Hindi pa namin batid ang aspektong ito.) Hindi pa ninyo ito nararamdaman, at hindi pa ninyo ito nararanasan. Anong mga salitang nalalaman natin sa ngayon ang makapagpapaliwanag sa hindi pagmamahal ng Diyos sa tao? Pagkapoot, pagkarimarim, pagkamuhi, at pagkasuklam; at pati na rin, pag-abandona at pagtataboy. Ito talaga ang mga salita. Nauunawaan ng lahat ang mga salitang ito, kaya maaari bang itumbas ang mga ito sa hindi pagmamahal? (Oo.) Matatagpuan ang mga ito sa pagpapamalas ng hindi pagmamahal ng Diyos sa tao, kaya sa palagay ba ninyo ay katotohanan ang mga ito? (Oo, katotohanan ang mga ito.) Sa inyong pananaw, ang hindi pagmamahal ng Diyos sa tao ay nangangailangan ng isang paunang kondisyon: Gumagawa ang Diyos ng mga bagay na hindi mapagmahal sa tao sa konteksto ng pagmamahal sa tao—iyan ang katotohanan. Ipagpalagay nang ang paunang kondisyon na ito ay walang sangkap ng pagmamahal, ni hindi ito nakabatay sa pagmamahal, at pagkatapos ay gumagawa ang Diyos ng mga bagay na hindi mapagmahal sa tao, na may pagpapamalas ng hindi pagmamahal sa tao. Hindi ninyo matitiyak kung ang hindi pagmamahal ng Diyos sa tao ay ang katotohanan, ni hindi ninyo magagawang maunawaan ang usaping ito nang malinaw. Dito nakasalalay ang pinakamahalagang punto ng usapin, at dahil diyan, dapat tayong magbahaginan tungkol dito.

Sa palagay ba ninyo na matapos likhain ng Diyos, ang Panginoon ng lahat ng nilikha, ang sangkatauhang ito, dapat Niya silang pangalagaan—pinamamahalaan ang kinakain at iniinom nila, at ang buong buhay at tadhana nila? (Hindi.) Ibig sabihin, kung gusto ng Diyos na pangalagaan ka Niya, gagawin Niya ito, at kung hindi, maaari ka Niyang iwanan sa karamihan o sa isang sitwasyon, hinahayaan kang lumubog o lumangoy. Hindi ba’t nasa kapangyarihan ito ng Diyos? (Oo.) Dahil nasa kapangyarihan ito ng Diyos, ito ba ang katotohanan kung hindi pangangalagaan ng Diyos ang tao? (Oo.) Naaayon ito sa katotohanan. Paanong masasabing ito ang katotohanan? (Ang Diyos ang Lumikha.) Sa mga tuntunin ng pagkakakilanlan at katayuan ng Diyos, at sa mga tuntunin ng pagkakaiba sa pagitan ng Diyos at ng sangkatauhan, pangangalagaan ka ng Diyos kung gusto Niya, at kung hindi Niya gustong pangalagaan ka, hindi Niya ito gagawin. Ibig sabihin, naaangkop para sa Diyos na pangalagaan ka kung gusto Niya, at makatwiran kung hindi. Saan ito nakasalalay? Nakasalalay ito sa kung kalooban ba ito ng Diyos o hindi, at ito ang katotohanan. Mayroong mga nagsasabing, “Hindi, yamang nilikha Mo ako, dapat Mong pangalagaan ang aking kakainin at iinumin—dapat Mo akong pangalagaan sa buong buhay ko.” Naaayon ba iyon sa katotohanan? Ito ay hindi makatwiran at hindi naaayon sa katotohanan. Kung sinabi ng Diyos, “Matapos kitang likhain, isasantabi kita at hindi na kita pangangalagaan,” ito ang kapangyarihan ng Lumikha. Dahil nilikha ka ng Diyos, may kapangyarihan Siyang isantabi ka, sa maganda man o sa masamang lugar. Iyan ang kapangyarihan ng Diyos. Ano ang batayan para sa kapangyarihan ng Diyos? Ito ay ang pagkakakilanlan at katayuan ng Diyos, kaya maaari ka Niyang pangalagaan o hindi, at sa alinmang kaso, ito ang katotohanan. Bakit Ko sinasabing ito ang katotohanan? Ito ang dapat maunawaan ng mga tao. Kapag naunawaan mo na ito, malalaman mo kung sino ka, kung sino ang Diyos na sinasampalatayanan mo, at kung ano ang mga pagkakaiba sa pagitan mo at ng Diyos. Bumalik tayo sa aspekto tungkol sa hindi pagmamahal ng Diyos sa tao. Kailangan bang mahalin ng Diyos ang tao? (Hindi.) Dahil hindi Niya ito kailangang gawin, katotohanan bang hindi minamahal ng Diyos ang tao? (Katotohanan ito.) Hindi ba’t mas pinalilinaw niyan ang mga bagay? Ngayon, pag-usapan natin ito: Dahil ginawang tiwali ni Satanas ang sangkatauhan at mayroon silang tiwali at satanikong disposisyon, kung hindi ililigtas ng Diyos ang sangkatauhan at dadalhin ang sangkatauhan sa Kanya, ano ang relasyon sa pagitan ng tao at ng Diyos? (Walang relasyon.) Hindi iyan tama; mayroon talagang relasyon. Anong uri ng relasyon ito? Isa itong salungat na relasyon. Salungat ka sa Diyos, at salungat sa diwa ng Diyos ang iyong kalikasang diwa. Samakatwid, makatwiran bang hindi ka mahalin ng Diyos? Makatwiran bang kapootan, kamuhian, at kasuklaman ka ng Diyos? (Makatwiran ito.) Bakit ito makatwiran? (Dahil walang anumang bagay sa atin ang karapat-dapat sa pagmamahal ng Diyos, at masyadong labis na ginawang tiwali ang ating mga disposisyon.) Ang Diyos ay ang Lumikha, at isa kang nilikha, ngunit bilang isang nilikha, hindi ka sumusunod sa Diyos o nakikinig sa Kanyang mga salita; sa halip, sinusunod mo si Satanas at ikaw ay nagiging salungat sa Diyos at Kanyang kaaway. Minamahal ka ng Diyos dahil mayroon Siyang diwa ng habag: May awa Siya sa iyo, at inililigtas ka Niya. May ganitong diwa ang Diyos. May habag at malasakit ang Diyos para sa sangkatauhang nilikha Niya. Ang Kanyang pagmamahal sa iyo ay isang pagbubunyag ng Kanyang diwa, na isang aspekto ng katotohanan. Sa kabilang banda, ang sangkatauhan ay hindi karapat-dapat sa pagmamahal ng Diyos. Ang sangkatauhan ay mapagmataas, napopoot sa mga positibong bagay, masama, malupit, at namumuhi at lumalaban sa Diyos. Kaya, dahil sa diwa ng Diyos—ang Kanyang kabanalan, katuwiran, katapatan, at awtoridad dagdag pa riyan—paano Niya mamahalin ang ganitong sangkatauhan? Maaari bang maging kaayon ng Diyos ang ganitong sangkatauhan? Maaari ba Niya itong mahalin? (Hindi.) Dahil hindi Niya ito maaaring gawin, kapag nakikipag-ugnayan ang Diyos sa mga tao at gusto Niya silang iligtas, ano ang ipinapamalas ng Diyos? Sa sandaling makipag-ugnayan ang Diyos sa mga tao, nadarama Niya ang pagkasuklam, pagkapoot, at pagkamuhi, at itinataboy Niya ang mga gumagawa ng malubhang kasamaan; hindi ito pagmamahal. Kaya katotohanan ba na hindi minamahal ng Diyos ang tao? (Oo.) Na hindi minamahal ng Diyos ang tao ay ang katotohanan. Tama ba na hindi mahalin ng Diyos ang mga lumalaban sa Kanya? (Oo.) Ito ay patas at makatwiran at itinakda ng matuwid na disposisyon ng Diyos, kaya ang hindi pagmamahal ng Diyos sa tao ay ang katotohanan din. Ano ang nagtatakda na ito ang katotohanan? Itinakda ito ng diwa ng Diyos.

Kaya, matapos isaalang-alang ang lahat: Minamahal ba ng Diyos ang tao? (Oo.) Sa katunayan, ayon sa diwa at pagpapamalas ng tao, hindi karapat-dapat ang tao sa pagmamahal ng Diyos, ngunit maaari pa ring lubos na ibigin ng Diyos ang tao. Sabihin ninyo sa Akin, ang Diyos ba ang katotohanan? Ang Kanyang diwa ba ay banal? (Oo.) Sa kabilang banda, dahil labis na kasuklam-suklam ang tao at napakalalim ng kanyang katiwalian, maaari bang mahalin ng Diyos ang tao nang walang kahit kaunting pagkamuhi? Kung walang kaunting pagkamuhi, kaunting pagkarimarim o pagkasuklam, hindi ito makaaayon sa diwa ng Diyos. Ang Diyos ay namumuhi, napopoot, nasusuklam, at nakakaramdam ng pagtutol sa sangkatauhang ito, ngunit inililigtas pa rin Niya sila. Ito ang tunay na pagmamahal ng Diyos—ang diwa ng Diyos! Ang hindi pagmamahal ng Diyos sa tao ay dahil sa Kanyang diwa, at na kaya pa rin Niyang mahalin ang tao ay dahil din sa Kanyang diwa. Kaya, ngayong malinaw na ito, alin ang katotohanan: na minamahal ng Diyos ang tao, o na hindi Niya minamahal ang tao? (Parehong katotohanan ang mga ito.) Ngayon ay nalinaw na ito. Kung gayon, magagawa ba ito ng tao? Hindi ito magagawa ng tao. Wala ni isang tao ang may kaya—ni hindi ang mga tao sa kanilang mga sariling anak. Kung palagi kang ginagalit ng anak mo at dinudurog ang iyong puso, magagalit ka sa umpisa, ngunit sa kalaunan, lalagong tumututol sa kanya ang iyong puso; kapag napakatagal nang namalagi ang pagtutol na ito sa loob mo, tuluyan kang susuko, at sa huli, puputulin mo ang relasyon sa kanya. Ano ang pagmamahal ng tao? Nagmumula ito sa mga pagkagiliw at magkadugong relasyon ng laman, kaya wala itong kinalaman sa katotohanan; ito ang pagmamahal na umuusbong mula sa mga pangangailangan ng laman ng tao at mga pagkagiliw. Ano ang batayan para sa pagmamahal na ito? Batay ito sa mga pagkagiliw, magkadugong relasyon, at interes, at wala ni katiting na katotohanan dito. Ano ang dahilan sa hindi pagmamahal ng tao? Dahil sa pagkamuhi, pagkapoot, at pagkarimarim dulot ng isang tao, at dahil dinurog ng taong iyon ang kanyang puso, hindi na siya nagmamahal; hindi na niya kayang magmahal. Hanggang saan sa tingin ninyo dinurog ng sangkatauhang ito ang puso ng Diyos? (Hindi ito mailalarawan.) Oo, hindi ito mailalarawan. Kung gayon, minamahal pa rin ba ng Diyos ang tao? Hindi mo alam kung minamahal ng Diyos ang tao, ngunit ngayon, inililigtas ka pa rin ng Diyos, palaging gumagawa at nangungusap upang umakay at magkaloob para sa iyo. Hindi ka Niya susukuan hanggang sa pinakahuling sandali, kapag natapos na ang gawain. Hindi ba’t pagmamahal ito? (Oo.) May ganito bang pagmamahal ang sangkatauhan? (Wala.) Kapag wala na ang mga emosyonal na pangangailangan ng mga tao, kapag naputol ang kanilang magkadugong relasyon, at wala nang anumang koneksyon ng interes sa pagitan nila, hindi na sila nagmamahal, wala na ang kanilang pagmamahal, at pinipili na nilang sumuko—na hindi na “magpundar.” Tuluyan silang sumusuko. Ano ang mahalagang pagpapamalas ng pagmamahal? Ito ay ang gumawa ng mga praktikal na bagay at magkamit ng mga resulta, at kung hindi gagawin ang mga bagay na ito na nauugnay sa pagmamahal, walang pagmamahal. May ilang taong nagsasabing kinamumuhian ng Diyos ang tao, ngunit hindi ito ganap na wasto. Kinamumuhian ka ng Diyos, ngunit nangusap ba Siya sa iyo nang mas kaunti? Pinagkalooban ka ba Niya ng mas kaunting katotohanan? Gumawa ba Siya sa iyo nang mas kaunti? (Hindi.) Samakatwid, sa pagsasabing kinamumuhian ka ng Diyos, wala kang konsensiya; hindi makatwiran ang iyong mga salita. Hindi mali na kinamumuhian ka ng Diyos, ngunit minamahal ka pa rin Niya, at napakalaki na ng nagawa Niya sa iyo. Isang katunayan na kinamumuhian ka ng Diyos, ngunit bakit? Kung nagpasakop ka sa Diyos nang ganap at naging katulad ni Job, kamumuhian ka pa rin ba ng Diyos? Hindi ka na Niya kamumuhian; tanging pagmamahal ang magkakaroon Siya sa iyo. Paano naipapamalas ang pagmamahal ng Diyos? Hindi ito gaya ng pagmamahal ng tao, na tulad ng pagbalot sa isang tao sa bulak. Hindi minamahal ng Diyos ang tao sa gayong paraan: Hinahayaan ka Niyang magkaroon ng normal na buhay ng nilikhang sangkatauhan; hinahayaan ka Niyang maunawaan kung paano mabuhay, paano manatiling buhay, at paano Siya sambahin; kung paano maging panginoon sa gitna ng lahat ng bagay; kung paano mamuhay ng makabuluhang buhay, hindi gumawa ng mga bagay na walang kahulugan o sumunod kay Satanas. Hindi ba’t ang kabuluhan ng pagmamahal ng Diyos ay pangmatagalan at malalim? Masyado itong malalim, at ang mga kasunod na epekto ng paggawa ng Diyos ng ganitong mga bagay ay may napakalaking kahalagahan at ang may pinakamalalim na kabuluhan para sa buong sangkatauhan. Ito ay isang bagay na hindi magagawa ng sinumang tao. Hindi masusukat ang halaga nito, at hindi ito maipagpapalit ng tao sa pera o sa anumang materyal na bagay. Nakikita mo, ang mga tao sa panahon ngayon ay nakauunawa ng ilang katotohanan, at alam nila kung paano sambahin ang Diyos, ngunit alam ba nila ang alinman sa mga ito 20 o 30 taon ang nakalilipas? (Hindi.) Hindi nila alam kung paano nabuo ang Bibliya; hindi nila alam kung ano ang plano ng pamamahala ng Diyos; hindi nila alam kung paano sambahin ang Diyos at mamuhay upang maging isang nilikha na pasok sa pamantayan: Hindi nila alam ang alinman sa mga ito. Kaya kung tatalon ka nang dalawampung taon mula ngayon, hindi ba’t magiging mas mahusay ang sangkatauhan sa panahong iyon kaysa sa inyo ngayon? (Magiging mas mahusay sila.) Paano ito mangyayari? Dahil ito sa pagliligtas ng Diyos at sa walang-limitasyon at walang-hanggang pagmamahal na ginagawa Niya sa loob ng tao. Ito ay dahil mayroon Siyang gayong pagpapasensiya, pagpaparaya, at habag para sa tao kaya napakaraming bagay ang nakamit ng tao. Kung hindi dahil sa dakilang pagmamahal ng Diyos, walang makakamit ang tao.

Sa palagay ba ninyo ay minamahal ng Diyos ang tao? (Oo.) Kinamumuhian ba ng Diyos ang tao? (Oo.) Sa paanong paraan? Sa Kanyang puso, ang Diyos ay tunay na naririmarim sa tao at napopoot sa kalikasang diwa ng tao; naririmarim Siya sa bawat tao. Kaya paanong nakakagawa pa rin Siya sa tao? Dahil Siya ay may pagmamahal, at nais Niyang iligtas ang mga taong ito. Nangangahulugan ba ang Kanyang pagliligtas sa mga tao na hindi Niya kinamumuhian ang mga ito? Kinamumuhian Niya; sabay na umiiral ang pagkamuhi at pagmamahal. Namumuhi Siya, napopoot Siya, at nasusuklam Siya—ngunit kasabay nito, gumagawa Siya para sa kaligtasan ng tao. Sino sa palagay ninyo ang makagagawa niyan? Walang taong makagagawa niyan. Kapag nakita ng mga tao ang isang taong kinaririmariman at kinapopootan nila, ayaw na nila itong tingnan, maging ang kausapin ito ay isang kalabisan, gaya mismo ng sinasabi ng mga walang pananampalataya, “Kung walang pinagkakasunduan, ang isang salita ay walang kabuluhan.” Gaano karaming salita ang sinabi ng Diyos sa tao? Napakarami. Masasabi mo bang hindi minamahal ng Diyos ang tao? O na hindi Niya kinamumuhian ang tao? (Hindi.) Ang pagkamuhi ay isang katunayan, gayundin ang pagmamahal. Ipagpalagay nating sinasabi mo, “Kinamumuhian tayo ng Diyos, kaya huwag tayong lumapit sa Kanya. Huwag nating hilingin sa Diyos na iligtas tayo, upang hindi Siya mainis sa atin sa lahat ng oras.” Ayos ba ito? (Hindi.) Hindi mo isinasaalang-alang ang puso ng Diyos, at hindi mo Siya nauunawaan o kilala. Sa halip, kung ginagawa mo ito, naghihimagsik ka laban sa Diyos at dinudurog mo ang Kanyang puso. Dapat mong maunawaan kung bakit kinamumuhian ng Diyos ang tao at kung anong mga pagkilos ang nagpapakita na minamahal Niya ang tao. May mga dahilan para sa pagmamahal at pagkamuhi ng Diyos; ang bawat isa ay may kanya-kanyang pinagmulan at mga prinsipyo. Kung sinasabi mo, “Dahil iniligtas ako ng Diyos, dapat mahalin Niya ako; hindi Niya ako puwedeng kamuhian,” isa ba itong hindi makatwirang hinihingi? (Oo.) Kahit na kinamumuhian ka ng Diyos, hindi Siya nagpapaliban sa pagliligtas sa iyo at binibigyan ka pa rin Niya ng pagkakataong magsisi. Wala itong epekto sa pagkain at pag-inom mo ng mga salita ng Diyos o sa paggawa mo sa iyong tungkulin, at patuloy mong natatamasa ang biyaya ng Diyos, kaya bakit nakikipagtalo ka pa rin? Ang pagkamuhi sa iyo ng Diyos ay may katwiran; itinatakda ito ng diwa ng Diyos, ngunit hindi Siya nagpaliban sa pagliligtas sa iyo. Hindi ba’t dapat ay may kaunting pagkakilala ang mga tao sa usaping ito? (Dapat.) Ano ang dapat nilang makilala? Dapat nilang makilala ang matuwid na disposisyon ng Diyos at ang Kanyang kabanalan. Dapat nilang makilala ang mga bagay na ito. Paano makikilala ng isang tao ang mga bagay na ito? Labis na kinamumuhian ng Diyos ang sangkatauhang ito, ngunit inililigtas pa rin Niya sila—ano ito? Masaganang habag. Ito ang nakapaloob sa matuwid na disposisyon ng Diyos. Tanging ang Diyos ang makagagawa nito; hindi ito gagawin ni Satanas. Bagama’t hindi ka nito kinamumuhian, niyuyurakan ka nito. Kung kinamuhian ka nito, pahihirapan ka nito buong araw, permanenteng ipagkakait pa nga sa iyo ang reinkarnasyon at iwawaksi ka papasok sa ikalabingwalong antas ng impiyerno. Hindi ba’t iyan ang ginagawa ni Satanas? (Iyan nga.) Ngunit tinatrato ba ng Diyos ang mga tao sa ganitong paraan? Talagang hindi. Binibigyan ng Diyos ang mga tao ng sapat na mga pagkakataon upang magsisi. Samakatwid, huwag kang matakot na kinamumuhian ka ng Diyos; ang Kanyang pagkamuhi sa iyo ay itinatakda ng Kanyang diwa. Huwag kang tumalikod sa Diyos dahil kinamumuhian ka Niya, nang iniisip, “Hindi ako karapat-dapat na iligtas ng Diyos, kaya puwedeng tumigil na lang ang Diyos na iligtas ako at huwag na Niyang abalahin ang Kanyang sarili,” at pagkatapos ay tatalikuran mo ang Diyos. Mas lalo kang kamumuhian ng Diyos dahil diyan, dahil ipinagkanulo at sinira mo ang dangal Niya at hinayaan mong pagtawanan ka ni Satanas. Sa tingin ba ninyo ay ganito ito? (Minsan kapag nararanasan kong tanggalin o nakakaranas ako ng ilang balakid at kabiguan, pakiramdam ko ay nadurog ko ang puso ng Diyos, at na hindi na Niya ako ililigtas; ang puso ko ay nasa kalagayan ng pag-iwas sa Diyos.) Ang pagdurog mo sa puso ng Diyos ay hindi isang minsanang bagay; noon pa man ay dinurog mo na ang Kanyang puso, at hindi lang isang beses! Ngunit kung tunay mong susukuan ang iyong sarili, na katumbas ng pagbibigay-daan sa Diyos na tuluyang sumuko sa iyo at hindi ka iligtas, talagang madudurog ang puso ng Diyos. Hindi sesentensiyahan ng Diyos ang mga tao ng kamatayan o hindi Niya sila tutukuyin dahil sa kanilang panandaliang pag-uugali o sa kanilang pag-uugali sa loob ng ilang panahon. Hindi ito isang bagay na gagawin Niya. Paano mo dapat kilalanin ang disposisyon ng Diyos, kung gayon? Paano mo dapat lutasin ang iyong mga kuru-kuro at maling pananaw? Hindi mo alam kung ano ang iniisip ng Diyos sa maraming bagay o kung paano itumbas ang mga ito sa Kanyang matuwid na disposisyon at sa Kanyang banal na diwa. Hindi mo nauunawaan, ngunit may isang bagay na dapat mong tandaan: Anuman ang gawin ng Diyos, dapat magpasakop ang tao; ang tao ay isang nilikha, gawa sa alabok, at dapat siyang magpasakop sa Diyos. Ito ang tungkulin, obligasyon, at responsabilidad ng tao. Ito ang saloobin na dapat mayroon ang mga tao. Kapag may ganitong saloobin ang mga tao, paano nila dapat tratuhin ang Diyos at ang mga bagay na ginagawa ng Diyos? Huwag kumondena kailanman, baka masalungat mo ang disposisyon ng Diyos. Kung mayroon kang mga kuru-kuro, lutasin mo ang mga ito, ngunit huwag mong kondenahin ang Diyos o ang mga bagay na ginagawa Niya. Sa sandaling kondenahin mo ang mga ito, tapos ka na: Katumbas ito ng pagtindig sa panig na salungat sa Diyos, na walang pagkakataong makatanggap ng kaligtasan. Maaari mong sabihin, “Hindi ako tumitindig sa panig na salungat sa Diyos ngayon, ngunit mayroon akong maling pagkaunawa sa Diyos,” o “Mayroon akong kaunting pagdududa sa aking puso tungkol sa Diyos; maliit ang aking pananalig, at mahina at negatibo ako.” Mapamamahalaan ang lahat ng ito; malulutas ang mga ito sa pamamagitan ng paghahanap sa katotohanan—ngunit huwag mong kondenahin ang Diyos, anuman ang gawin mo. Kung sasabihin mo, “Hindi tama ang ginawa ng diyos. Hindi ito naaayon sa katotohanan, kaya may dahilan ako upang magduda, magkuwestiyon, at magparatang. Ipagkakalat ko ito sa lahat ng dako at pagbubuklurin ko ang mga tao sa pagkuwestiyon sa kanya,” magiging problema ito. Magbabago ang saloobin ng Diyos sa iyo, at kung kokondenahin mo ang Diyos, tuluyan kang matatapos; napakaraming paraan kung saan makakapaghatid sa iyo ang Diyos ng retribusyon. Samakatwid, hindi dapat sadyain ng mga tao na salungatin ang Diyos. Hindi malaking problema kung hindi mo sinasadyang gumawa ng isang bagay upang labanan Siya, dahil hindi ito sinadyang gawin o binalak, at binibigyan ka ng Diyos ng pagkakataon upang magsisi. Kung sinasadya mo itong kondenahin kahit na alam mong ito ay ginawa ng Diyos, at pinupukaw mo ang iba na maghimagsik kasama mo, problema ito. At ano ang magiging resulta? Matutulad ka sa dalawang daan at limampung pinuno na lumaban kay Moises. Batid mong mabuti na ang Diyos iyon, pero nangangahas ka pa ring magprotesta laban sa Kanya. Hindi nakikipagdebate ang Diyos sa iyo: Mayroon Siyang awtoridad; binubuka Niya ang lupa at lalamunin ka nang direkta, at iyon na iyon. Hindi ka na Niya kailanman makikita o hindi na Siya kailanman makikinig sa iyong mga pangangatwiran. Ito ang disposisyon ng Diyos. Ano ang ipinapamalas ng disposisyon ng Diyos sa ngayon? Ito ay poot! Samakatwid, ang mga tao ay hindi dapat magprotesta laban sa Diyos sa anumang paraan o pumukaw sa Kanyang poot; kapag may sinumang sumalungat sa Diyos, ang magiging resulta ay pagkawasak.

Sipi 24

Mahal ng Diyos ang sangkatauhan—totoo ito at kinikilala ng lahat ang katunayang ito—kaya, paano nga ba minamahal ng Diyos ang tao? (Ipinapahayag ng Diyos ang katotohanan, tinutustusan ang tao ng katotohanan, inilalantad, hinahatulan, dinidisiplina, sinusubok, at pinipino siya, na nagtutulot sa kanyang maunawaan at makamit ang katotohanan.) Ito ang naranasan at nakita ninyong lahat. Ang pagpapahayag ng Diyos ng Kanyang pagmamahal sa sangkatauhan ay nag-iiba depende sa kapanahunan—sa ilang pagkakataon, umaayon ang pagmamahal ng Diyos sa mga kuru-kuro ng mga tao at nagagawa nila itong maunawaan at makilala agad, pero minsan ay tumataliwas ang pagmamahal ng Diyos sa mga kuru-kuro ng mga tao at ayaw nila itong tanggapin. Aling mga aspekto ng pagmamahal ng Diyos ang taliwas sa mga kuru-kuro ng mga tao? Ang paghatol, pagkastigo, pagkondena, pagpaparusa, poot, mga pagsumpa, at iba pa ng Diyos. Walang sinuman ang handang harapin ang mga bagay na ito, ni hindi rin nila kayang tanggapin ang mga ito, ni hindi rin nila kailanman naisip na magpapamalas ang pagmamahal ng Diyos sa ganitong paraan. Kung gayon, paano nilimitahan ng mga tao ang pagmamahal ng Diyos noong una? Sa umpisa ay nilimitahan nila ang pagmamahal ng Diyos sa pagpapagaling ng Panginoong Jesus sa mga may sakit, sa pagpapalayas ng mga demonyo, sa pagpapakain sa limang libong tao ng limang pirasong tinapay at dalawang pirasong isda, sa pagkakaloob ng masaganang biyaya, at sa paghahanap sa mga naligaw—sa kanilang deskripsyon, itinuturing ng Diyos ang sangkatauhan na parang maliliit na tupa, na hinahaplos sila nang sobrang marahan. Para sa kanila, ito ang bumubuo sa pagmamahal ng Diyos. Kaya, kapag napupuna nilang mahigpit magsalita ang Diyos at nagsasagawa Siya ng paghatol, pagkastigo, paghampas at pagdidisiplina, sumasalungat ito sa iniisip nilang bersyon ng Diyos kaya nagkakaroon sila ng mga kuru-kuro, nagiging mapaghimagsik at itinatanggi pa nga ang Diyos. Kung kayo ay isusumpa ng Diyos, sasabihin na wala kayong pagkatao, na hindi ninyo mahal ang katotohanan, at wala kayong ipinagkaiba sa hayop at na hindi Niya kayo ililigtas, ano ang iisipin ninyo? Iisipin ba ninyong hindi totoo ang pagmamahal ng Diyos, na hindi mapagmahal ang Diyos? Mawawala ba ang pananalig ninyo sa Kanya? Sinasabi ng ilan: “Hinahatulan at kinakastigo ako ng Diyos para iligtas ako, pero kung isusumpa Niya ako, hindi ko na Siya tatanggapin bilang aking Diyos. Kung isusumpa ng Diyos ang isang tao, hindi ba’t katapusan na iyon para sa kanya? Hindi ba’t nangangahulugan iyon na maparurusahan siya at mapupunta sa impiyerno? Nang walang nakikitang kahihinatnan, ano pa ang silbi ng pananalig sa Diyos?” Hindi ba’t baluktot ito na kuru-kuro? Kung isusumpa ka ng Diyos balang araw sa hinaharap, susundin mo pa rin ba Siya katulad ng ginagawa mo ngayon? Gagawin mo pa rin ba ang iyong tungkulin? Mahirap itong sabihin. Nagagawa ng ilang tao na magsumikap sa kanilang tungkulin; pinahahalagahan nila ang paghahangad sa katotohanan at handa sila. Gayumpaman, ang iba ay hindi hinahangad ang katotohanan at hindi pinahahalagahan ang pag-unlad ng buhay—binabalewala nila ang mga bagay na ito. Ang iniisip lamang nila ay ang tungkol sa pagtanggap ng mga gantimpala at pakinabang at pagiging kapaki-pakinabang na tao sa sambahayan ng Diyos. Sa tuwing may oras, palagi nilang ibinubuod kung anong gawain ang nagawa nila kamakailan, kung anong mabubuting bagay ang kanilang nagawa para sa iglesia, kung anong malaking halaga ang kanilang ibinayad, at kung anong mga gantimpala at korona ang dapat ibigay sa kanila. Ito ang mga uri ng mga bagay na ibinubuod nila sa kanilang bakanteng oras. Kapag isinusumpa ng Diyos ang ganitong mga tao, hindi ba’t nakagugulat at hindi inaasahan ito para sa kanila? Malamang bang agad silang hihintong manalig sa Diyos? Isa ba itong posibilidad? (Oo.) Ang tanging saloobing dapat taglayin ng isang nilikha sa Lumikha ay yaong pagpapasakop, walang kondisyong pagpapasakop. Ito ay isang bagay na maaaring hindi matanggap ng ilang tao ngayon. Ito ay dahil napakababa ng tayog ng mga tao at hindi nila taglay ang katotohanang realidad. Kung malamang na magkamali ka ng pagkaunawa sa Diyos kapag may ginagawa ang Diyos na mga bagay na taliwas sa iyong mga kuru-kuro—at malamang na maghimagsik pa nga laban sa Diyos, at ipagkanulo Siya—kung gayon ay malayong magawa mo na magpasakop sa Diyos. Habang ang mga tao ay tinutustusan at dinidiligan ng salita ng Diyos, nagsisikap talaga sila para sa iisang mithiin, na magawang makamtan ang walang kondisyon, lubos na pagpapasakop sa Diyos. Kapag umabot ka sa puntong ito, ikaw, ang nilikhang ito, ay magiging pasok sa pamantayan. May mga panahon na sinasadya ng Diyos na gumawa ng mga bagay na taliwas sa mga kuru-kuro mo, at sinasadya Niyang gumawa ng mga bagay na salungat sa mga ninanais mo, at maaari pa ngang tila taliwas sa katotohanan, walang pagsasaalang-alang sa iyo, at hindi umaayon sa iyong mga sariling kagustuhan. Ang mga bagay na ito ay maaaring mahirap para sa iyo na tanggapin, maaaring hindi mo maunawaan ang mga bagay na ito, at gaano mo man suriin ang mga ito, maaaring mali ang mga ito sa iyo at hindi mo magawang tanggapin ang mga ito, maaaring madama mo na wala sa katwiran ang Diyos para gawin ito—ngunit ang totoo, sinadya ng Diyos na gawin ito. Ano ang pakay ng Diyos sa paggawa ng mga bagay na ito? Ito ay para subukin at ibunyag ka, para makita kung magagawa mo bang hanapin ang katotohanan o hindi, kung may tunay ka bang pagpapasakop sa Diyos o wala. Huwag maghanap ng batayan para sa lahat ng ginagawa at hinihingi ng Diyos, at huwag magtanong kung bakit. Walang silbi ang subukang ipresenta ang kaso mo sa Diyos. Kailangan mo lang kilalanin na ang Diyos ang katotohanan at magkaroon ng kakayahan na lubos na magpasakop. Kailangan mo lang kilalanin na ang Diyos ang iyong Lumikha at ang iyong Diyos. Mas mataas ito kaysa anumang pangangatwiran, mas mataas kaysa anumang makamundong karunungan, mas matayog kaysa anumang moralidad, etika, kaalaman, pilosopiya, o tradisyonal na kultura ng tao—mas mataas maging sa mga damdamin ng tao, sa pagiging matuwid ng tao, at sa tinaguriang pag-ibig ng tao. Mas mataas ito kaysa anupaman. Kung hindi ito malinaw sa iyo, darating ang isang araw sa malao’t madali na may mangyayari sa iyo at babagsak ka. Pinakamababa nang maghihimagsik ka sa Diyos at tatahak sa lihis na landas; kung sa huli ay magagawa mong magsisi, at makilala ang pagiging kaibig-ibig ng Diyos, at makilala ang kahalagahan ng gawain ng Diyos sa iyo, magkakaroon ka pa rin ng pag-asang maligtas—ngunit kung ikaw ay mahulog dahil sa bagay na ito at hindi mo nagawang bumangon, wala ka nang pag-asa. Hinahatulan man, kinakastigo, o isinusumpa ng Diyos ang mga tao, ang lahat ng ito ay para mailigtas sila, at hindi sila dapat matakot. Ano ang dapat mong ikatakot? Dapat mong katakutan ang pagsasabi ng Diyos ng, “Itinataboy kita.” Kapag sinabi ito ng Diyos, nasa panganib ka: Ibig sabihin nito ay hindi ka ililigtas ng Diyos, na wala ka nang pag-asang maligtas. Kaya, sa pagtanggap sa gawain ng Diyos, dapat na maunawaan ng mga tao ang mga layunin ng Diyos. Anuman ang iyong ginagawa, huwag mong hanapan ng mali ang mga salita ng Diyos, at sabihing, “Ayos lang ang paghatol at pagkastigo, pero ang pagkondena, pagsumpa, pagwasak—hindi ba’t ibig sabihin noon ay katapusan na ng lahat sa akin? Ano pa ang silbi ng pagiging isang nilikha? Kaya hindi na ako magiging isang nilikha, at hindi Ka na magiging Diyos ko.” Kung tinatanggihan mo ang Diyos at hindi ka naninindigan sa iyong patotoo, maaaring itakwil ka talaga ng Diyos. Alam ba ninyo ito? Gaano man katagal nang nananalig ang mga tao sa Diyos, gaano man karaming daan ang nalakbay na nila, gaano man karami ang gawain na nagawa na nila, o gaano man karaming tungkulin ang nagampanan na nila, ang lahat ng ginawa nila sa panahong ito ay para mapaghandaan ang isang bagay. Ano iyon? Naghahanda sila para magkaroon sa huli ng lubusang pagpapasakop sa Diyos, ng walang kondisyong pagpapasakop. Ano ang ibig sabihin ng “walang kondisyon”? Ang ibig sabihin nito ay hindi ka mangangatwiran, at wala kang sasabihin tungkol sa mga sarili mong obhektibong dahilan, ibig sabihin nito ay hindi ka nakikipagtalo tungkol sa maliliit na detalye; hindi ka karapat-dapat para dito, dahil isa kang nilikha. Kapag nakikipag-argumento ka sa Diyos tungkol sa maliliit na bagay, mali ang pagkaunawa mo sa dapat mong kalagyan, at kapag sinusubukan mong ipresenta ang iyong kaso sa Diyos—muli, mali ang pagkaunawa mo sa dapat mong kalagyan. Huwag kang makipagtalo sa Diyos, huwag mo palaging subukang isipin ang dahilan, huwag kang magpumilit na makaunawa bago magpasakop, at huwag magpasakop kapag hindi mo nauunawaan. Kapag ginawa mo ito, mali ang pagkaunawa mo sa dapat mong kalagyan, kung gayon ay hindi lubos ang iyong pagpapasakop sa Diyos; ito ay pagpapasakop na depende sa sitwasyon at may kondisyon. Ang mga gumagawa ba ng kondisyon para sa kanilang pagpapasakop sa Diyos ay mga tao na tunay na nagpapasakop sa Diyos? Tinatrato mo ba ang Diyos bilang Diyos? Sinasamba mo ba ang Diyos bilang ang Lumikha? Kung hindi, hindi ka kinikilala ng Diyos. Ano ang dapat mong maranasan para matamo ang walang pasubali at walang kondisyong pagpapasakop sa Diyos? At paano ka dapat dumanas? Una, dapat tanggapin ng mga tao ang paghatol at pagkastigo ng Diyos, at dapat nilang tanggapin ang pagpupungos. Bukod pa rito, dapat nilang tanggapin ang atas ng Diyos, dapat nilang hangarin ang katotohanan habang ginagampanan nila ang kanilang tungkulin, dapat nilang maunawaan ang iba’t ibang aspekto ng katotohanan na may kaugnayan sa buhay pagpasok, at matamo ang pagkaunawa sa mga layunin ng Diyos. Kung minsan, ito ay lampas sa kakayahan ng mga tao, at wala silang mga kapasidad na makabatid para matamo ang pagkaunawa sa katotohanan, at kaya lamang makaunawa nang kaunti kapag nagbabahagi ang iba sa kanila o sa pamamagitan ng pagkatuto ng mga aral mula sa iba’t ibang sitwasyong inihanda ng Diyos. Ngunit kailangan mong malaman na dapat kang magkaroon ng pusong nagpapasakop sa Diyos, hindi mo dapat subukang ipresenta ang iyong kaso sa Diyos o gumawa ng mga kondisyon; ang lahat ng ginagawa ng Diyos ay kung ano ang nararapat na gawin, sapagkat Siya ang Lumikha at ikaw ay isang nilikha. Dapat kang magkaroon ng saloobin ng pagpapasakop, at hindi ka dapat palaging humihingi ng dahilan o nagsasalita tungkol sa mga kondisyon. Kung wala kang kahit na pinakapayak na saloobin ng pagpapasakop, at malamang pa na magduda o mag-ingat sa Diyos, o mag-isip, sa iyong puso, “Kailangan kong makita kung ililigtas talaga ako ng Diyos, at kung talagang matuwid ang Diyos. Sinasabi ng lahat na ang Diyos ay pag-ibig—kung gayon, kailangan kong makita kung may pag-ibig nga talaga sa ginagawa sa akin ng Diyos, kung pag-ibig talaga ito,” kung palagi mong sinusuri kung ang ginagawa ng Diyos ay naaayon sa mga kuru-kuro at panlasa mo, o maging sa pinaniniwalaan mo na katotohanan, kung gayon ay mali ang pagkaunawa mo sa dapat mong kalagyan, at nasa panganib ka: Malamang na masasalungat mo ang disposisyon ng Diyos. Ang mga katotohanang may kinalaman sa pagpapasakop ay mahalaga, at walang katotohanan ang maaaring lubos at malinaw na maipaliliwanag sa pamamagitan lamang ng dalawang pangungusap; ang lahat ng ito ay nauugnay sa iba’t ibang kalagayan at katiwalian ng mga tao. Ang pagpasok sa katotohanang realidad ay hindi matatamo sa isa o dalawang taon—o sa tatlo o lima. Nangangailangan ito ng pagdanas ng maraming bagay, pagdanas ng maraming paghatol at pagkastigo ng mga salita ng Diyos, pagdanas ng maraming pagpupungos. Kapag natamo mo na ang kakayahang magsagawa ng katotohanan, saka lamang magiging epektibo ang paghahangad mo sa katotohanan, at saka ka lamang magtataglay ng katotohanang realidad. Tanging ang mga nagtataglay ng katotohanang realidad ang mga may tunay na karanasan.

Sipi 25

Sa ilang unang taon matapos magsimula ang yugtong ito ng gawain, may isang tao na nanampalataya sa Diyos pero hindi niya hinangad ang katotohanan. Ang tanging inisip niya ay ang kumita ng mas maraming pera, humanap ng makakatuwang sa buhay, at ipamuhay ang buhay ng isang taong mayaman, kung kaya’t iniwan niya ang iglesia. Nang hindi inaasahan, matapos magpagala-gala sa loob ng ilang taon, siya ay nagbalik. Nakadama siya ng matinding pagsisisi at tumangis siya nang husto. Pinatunayan nito na hindi tuluyang iniwan ng puso niya ang Diyos. Mabuting bagay ito, at mayroon pa rin siyang pagkakataon at pag-asa na maligtas. Kung tumigil siya sa pananalig, naging katulad ng mga walang pananampalataya, magiging lubos na katapusan na sana niya. Dahil kaya niyang tunay na makapagsisi, mayroon pa siyang pag-asa. Ito ay bihira at mahalaga. Anuman ang gawin ng Diyos, at paano man Niya tratuhin ang mga tao—kahit na kinamumuhian, kinasusuklaman, o isinusumpa Niya ang mga ito—kung darating ang araw na magbalik-loob sila, Ako ay lubhang magiginhawaan, dahil mangangahulugan ito na mayroon pa rin silang kaunting puwang sa kanilang puso para sa Diyos, na hindi nila ganap na naiwala ang kanilang pantaong katwiran o ang kanilang pagkatao, na may nananatili pa ring bakas ng pananalig sa kanila, at na kahit papaano ay mayroon silang bahagyang intensiyon na kilalanin ang Diyos at bumalik sa harapan Niya. Hangga’t tunay na nasa puso ng isang tao ang Diyos, kahit kailan pa niya iniwan ang sambahayan ng Diyos, kung bumalik siya at nasa puso pa rin niya ang pamilyang ito, makakaramdam Ako ng nagtatagal na koneksiyon sa kanila at medyo magiginhawaan dito. Gayumpaman, kung hindi na siya kailanman bumalik, sa tingin Ko ay sayang naman ito. Kung makakabalik siya at tunay na makakapagsisi, labis Akong malulugod at magiginhawaan. Na nakabalik pa rin ang taong ito ay tila nagpapahiwatig na hindi niya nakalimutan ang Diyos, at na mayroon pa rin siyang emosyonal na koneksiyon sa Diyos sa kanyang puso. Iyon ang dahilan kung bakit siya bumalik. Lubos Akong naantig nang magkita kami. Noong paalis siya, tiyak na napakanegatibo niya at nasa masama siyang kalagayan. Ang pagbabalik niya ay nagpatunay na mayroon pa rin siyang pananalig sa Diyos. Gayumpaman, kung makapagpapatuloy ba siya pasulong o hindi ay hindi batid, dahil napakabilis magbago ng mga tao. Sa Kapanahunan ng Biyaya, sinabi ng Panginoong Jesus: “Ano ang akala ninyo? kung ang isang tao ay may isang daang tupa, at maligaw ang isa sa mga yaon, hindi baga iiwan niya ang siyam na pu’t siyam, at pasasa kabundukan, at hahanapin ang naligaw?” (Mateo 18:12). Ang linyang ito ay hindi isang uri ng regulasyon o isang paraan ng pagkilos; sa halip, ipinapakita nito ang apurahang layunin ng Diyos na iligtas ang mga tao, pati na rin kung gaano kalalim ang pagmamahal Niya para sa kanila. Kumakatawan ito sa disposisyon ng Diyos at sa pagmamahal Niya para sa mga tao. Samakatwid, kung ang ilang tao ay umalis sa iglesia sa loob ng anim na buwan o isang taon, o mayroon ng gaano man karaming kahinaan o gaano man karaming maling pagkaunawa, subalit kalaunan ay magawa nilang matauhan, magkamit ng kaalaman, magbalik-loob, at makabalik sa tamang landas, kung gayon ay tunay Akong magiginhawaan dito at magdudulot ito sa Akin ng kaunting kasiyahan. Sa mundong ito ng banidad at kaluguran, at sa masamang kapanahunang ito, ang makilala ang Diyos, makabalik sa tamang landas, at makabalik-loob ay isang bagay na nagdudulot ng malaking kaginhawahan at na nakakagalak. Halimbawa, sa pagpapalaki ng mga anak: Mabuti man o hindi ang iyong anak, ano ang mararamdaman mo kung hindi ka niya kinilala at umalis siya ng bahay, nang hindi na kailanman babalik? Sa kaibuturan, hindi mo pa rin siya kayang bitiwan, at palagi mong iisipin kung kailan siya babalik para makita ka, dahil sa gayon ay mararamdaman mo na kahit paano ay mayroon ka pa rin ng anak na ito, at na hindi nasayang ang pagmamahal o pagpapalaki mo sa kanya. Palagi kang mag-iisip nang ganito, at palagi mong aasamin na dumating ang araw na iyon. Kung maging ang tao ay ganito ang nararamdaman, paano pa kaya ang Diyos? Hindi ba’t mas malaki pa ang Kanyang pag-asa na mahahanap ng mga tao ang kanilang daan pabalik matapos maligaw, at na magbabalik ang alibughang anak? Maliit ang tayog ng mga tao, ngunit darating ang araw na mauunawaan nila ang layunin ng Diyos—maliban na lang kung wala ni katiting na tunay na pananalig sa loob nila at sila ay mga hindi mananampalataya, na sa ganoong kaso ay hindi na sila kailangang alalahanin pa.

Sipi 26

Mayroong iba’t ibang uri ng tao, at sila ay nagkakaiba-iba ayon sa uri ng espiritung mayroon sila. Ang ilang tao ay may mga espiritu ng tao, at sila ang paunang itinadhana at hinirang ng Diyos. Ang ilan ay walang mga espiritu ng tao; sila ay mga demonyong nakapanlansi upang makapasok at hindi paunang itinadhana o hinirang ng Diyos. Kaya kahit pa mapanlinlang nilang napasok ang sambahayan ng Diyos, hindi sila maililigtas, at sa huli, sila pa rin ay mabubunyag at matitiwalag. Kung matatanggap man ng mga tao ang gawain ng Diyos, at, matapos nila itong tanggapin, kung anong uri ng landas ang kanilang lalakaran at kung kaya man nilang magbago, lahat ito ay nakasalalay sa espiritu at kalikasan na nakapaloob sa kanila. Ang ilang tao ay hindi mapigilang malihis; itinatakda ng kanilang mga espiritu na maging gayong mga nilalang sila, at hindi sila maaaring magbago. Sa ilang tao, hindi gumagawa ang Banal na Espiritu, sapagkat hindi sila naglalakad sa tamang landas; gayumpaman, kung magbabago sila, ang Banal na Espiritu ay gagawa pa rin. Kung hindi sila makapagbabago, matatapos ang lahat para sa kanila. May iba’t ibang uri ng mga sitwasyon, ngunit ang Diyos ay matuwid sa pagtrato Niya sa bawat tao. Paano ba dapat kilalanin at arukin ng mga tao ang matuwid na disposisyon ng Diyos? Natatanggap ng matutuwid ang Kanyang mga pagpapala at ang masasama naman ay isinusumpa Niya. Ito ang pagiging matuwid ng Diyos. Ginagantimpalaan ng Diyos ang mabubuti at pinarurusahan Niya ang masasama, at pinagkakalooban Niya ang bawat tao ayon sa mga ginawa nito. Tama ito, pero may ilang pangyayaring hindi nakaaayon sa mga kuru-kuro ng tao; ibig sabihin, may ilang nananampalataya sa Diyos at sumasamba sa Kanya na hinahampas o isinusumpa ng Diyos, o na hindi kailanman pinagpala ng Diyos o binigyan ng atensiyon; gaano man katindi ang pagsamba nila sa Kanya, sila ay hindi Niya pinapansin. Mayroong ilang masamang tao na hindi pinagpapala ni pinaparusahan ng Diyos, pero nagmamay-ari sila ng malaking yaman at mayroon silang maraming anak. Maganda ang lahat ng nangyayari sa kanila at maayos ang lahat ng bagay. Ito ba ay pagiging matuwid ng Diyos? May ilang taong nagsasabi na, “Sinasamba namin ang Diyos, pero wala pa kaming natatanggap na mga pagpapala mula sa Kanya, habang ang masasamang taong hindi sumasamba sa Diyos at lumalaban sa Kanya ay mas maganda at masagana ang buhay kaysa sa amin. Hindi matuwid ang Diyos!” Ano ang nakikita ninyo rito? Kabibigay Ko lang sa inyo ng dalawang halimbawa. Alin ang nagpapakita ng pagiging matuwid ng Diyos? May ilang taong nagsasabi na, “Pareho silang nagpapamalas ng pagiging matuwid ng Diyos!” Bakit nila sinasabi ito? May mga prinsipyo sa likod ng mga pagkilos ng Diyos—hindi lang ito malinaw na nakikita ng mga tao, at dahil lang hindi nila kayang makita ang mga ito nang malinaw, hindi nila maaaring sabihin na hindi matuwid ang Diyos. Nakikita lamang ng mga tao kung ano ang nasa panlabas; hindi nila nakikita ang mga bagay-bagay sa kung ano ba talaga ang mga ito. Kaya, anuman ang ginagawa ng Diyos ay matuwid, gaano man ito hindi umaayon sa mga kuru-kuro at imahinasyon ng tao. Maraming tao ang laging nagrereklamo na hindi matuwid ang Diyos. Ito ay dahil hindi nila nauunawaan kung ano ba talaga ang sitwasyon. Madali para sa kanila na magkamali kapag lagi nilang tinitingnan ang mga bagay-bagay mula sa perspektiba ng kanilang mga kuru-kuro at imahinasyon. Nakabatay ang kaalaman ng mga tao sa sarili nilang mga kaisipan at pananaw, sa kanilang mga transaksiyonal na pananaw, o sa kanilang mga perspektiba tungkol sa kabutihan at kasamaan, tungkol sa tama at mali, o tungkol sa lohika. Kapag nakikita ng isang tao ang mga bagay na galing sa ganitong mga pananaw, madali para sa kanya na magkamali ng pagkaunawa sa Diyos at na magkaroon ng mga kuru-kuro, at lalaban siya sa Diyos at magrereklamo tungkol sa Kanya. Sabihin nang mayroong isang mahirap na tao na ang pagsamba lamang sa Diyos ang alam, pero binabalewala lang ito ng Diyos at hindi Niya ito pinagpapala. Marahil ay iniisip ninyo, “Kahit na hindi ito pinagpapala ng Diyos sa buhay na ito, siguradong pagpapalain ito ng Diyos magpasawalang hanggan at pagkakalooban ito nang sampung libong beses. Hindi ba’t matuwid pa rin ang Diyos? Magtatamasa ang isang mayamang tao ng isang daang beses na dami ng mga pagpapala sa buhay na ito, pero magpasawalang hanggan siyang mawawasak. Hindi ba’t pagiging matuwid pa rin ito ng Diyos?” Paano dapat maunawaan ng isang tao ang pagiging matuwid ng Diyos? Gamitin nating halimbawa ang pag-unawa sa gawain ng Diyos: Kung winakasan ng Diyos ang Kanyang gawain noong natapos na Niya ang Kanyang gawain sa Kapanahunan ng Biyaya at hindi Niya ginawa ang gawain ng paghatol sa mga huling araw, at hindi Niya lubusang iniligtas ang sangkatauhan, na nagresulta sa ganap na pagkalipol ng sangkatauhan, magtataglay pa rin ba Siya ng pagmamahal at pagiging matuwid? Kung ang mga sumasamba sa Diyos ay itinapon sa lawa ng apoy at asupre, habang ang mga hindi sumasamba sa Diyos at ni hindi nakakaalam na mayroong Diyos ay hinayaan ng Diyos na mabuhay, ano ang iisipin natin dito? Kapag pinag-uusapan ang konteksto ng doktrina, karaniwang sinasabi ng mga tao na matuwid ang Diyos, pero kung nahaharap sa ganitong uri ng sitwasyon, maaaring hindi nila kayang makakilatis at maaari pa ngang magreklamo sila tungkol sa Diyos at husgahan Siyang hindi matuwid.

Dapat lubos na maunawaan ng isang tao ang pagmamahal at pagiging matuwid ng Diyos at dapat niyang maipaliwanag at maarok ang mga ito batay sa mga salita ng Diyos at sa katotohanan. Higit pa riyan, dapat ding pagdaanan ng isang tao ang tunay na karanasan at makamtan ang kaliwanagan ng Diyos para tunay niyang makilala ang pagmamahal at pagiging matuwid ng Diyos. Hindi dapat sukatin ng isang tao ang pagmamahal at pagiging matuwid ng Diyos batay sa kanyang mga kuru-kuro at imahinasyon. Ayon sa mga kuru-kuro ng tao, ginagantimpalaan ang mabubuti at pinaparusahan ang masasama, sinusuklian ng kabutihan ang mabubuting tao at sinusuklian ng kasamaan ang masasamang tao, at ang mga taong hindi gumagawa ng masama ay dapat pagkalooban ng kabutihan at makatanggap ng mga pagpapala. Tila ba ipinapakita nito na ang lahat ng tao na hindi masama ay dapat suklian ng kabutihan. Ito ang pagiging matuwid ng Diyos. Hindi ba’t ito ang kuru-kuro ng mga tao? Kung hindi sila pagkalooban ng kabutihan, sasabihin mo bang hindi matuwid ang Diyos? Halimbawa, noong kapanahunan ni Noe, sinabi ng Diyos kay Noe: “Ang wakas ng lahat ng laman ay dumating sa harap Ko; sapagkat ang lupa ay napuno ng karahasan dahil sa kanila; at, narito, sila’y Aking lilipuling kalakip ng lupa” (Genesis 6:13). Pagkatapos ay inutusan Niya si Noe na gawin ang arka. Pagkatapos tanggapin ni Noe ang atas ng Diyos at gawin ang arka, bumuhos sa mundo ang malakas na ulan sa loob ng apatnapung araw at gabi, nalubog ang buong mundo sa baha at, maliban kay Noe at sa pitong miyembro ng kanyang pamilya na sumakay sa arka, nilipol ng Diyos ang lahat ng tao sa kapanahunang iyon. Ano ang tingin mo rito? Masasabi mo bang hindi mapagmahal ang Diyos? Para sa mga tao, gaano man katiwali ang sangkatauhan, basta’t lilipulin sila ng Diyos, ibig sabihin nito ay hindi Siya mapagmahal. Tama ba ito? Hindi ba’t katawa-tawa ito? Hindi minahal ng Diyos ang mga taong nilipol Niya, pero masasabi mo ba na hindi Niya minahal iyong mga nabuhay at iyong mga nakatamo ng Kanyang pagliligtas? Buong-pusong minahal ni Pedro ang Diyos at minahal ng Diyos si Pedro—masasabi mo bang hindi mapagmahal ang Diyos? Mahal ng Diyos ang mga tunay na nagmamahal sa Kanya at kinamumuhian at sinusumpa Niya ang mga taong lumalaban sa Kanya at nagmamatigas na tumatangging magsisi. Ang Diyos ay mayroong pagmamahal at pagkamuhi. Ito ay totoo. Hindi dapat limitahan o husgahan ng mga tao ang Diyos ayon sa mga kuru-kuro at imahinasyon nila, dahil ang mga kuru-kuro at imahinasyon ng sangkatauhan, ibig sabihin, ang kanilang mga paraan ng pagtingin sa mga bagay-bagay, ay walang anumang katotohanan. Dapat makilala ng isang tao ang Diyos batay sa Kanyang saloobin sa tao, sa Kanyang disposisyon at diwa. Hinding-hindi dapat subukan ng isang tao na limitahan kung anong diwa ang mayroon ang Diyos batay sa mga anyo ng mga bagay na ginagawa at tinutugunan ng Diyos. Napakalalim na nagawang tiwali ni Satanas ang sangkatauhan na talagang hindi nila alam ang kalikasang diwa ng tiwaling sangkatauhan, lalo na kung ano talaga ang tiwaling sangkatauhan sa harap ng Diyos, o kung paano sila dapat tratuhin ayon sa Kanyang matuwid na disposisyon. Gawing halimbawa si Job, siya ay isang matuwid na tao at pinagpala siya ng Diyos. Ito ang katuwiran ng Diyos. Nakipagpustahan si Satanas kay Jehova: “Natatakot ba nang walang kabuluhan si Job sa diyos? Hindi mo ba kinulong siya, at ang kanyang sambahayan, at ang lahat niyang tinatangkilik, sa bawat dako? Iyong pinagpala ang gawa ng kanyang mga kamay, at ang kanyang pag-aari ay dumami sa lupain. Ngunit pagbuhatan mo siya ng Iyong kamay ngayon, at galawin mo ang lahat niyang tinatangkilik, at susumpain ka niya ng mukhaan” (Job 1:9–11). Sinabi ng Diyos na si Jehova, “Lahat niyang tinatangkilik ay nasa iyong kapangyarihan; siya lamang ang huwag mong pagbuhatan ng iyong kamay” (Job 1:12). Kaya’t nagpunta si Satanas kay Job at inatake at tinukso si Job, at naharap si Job sa mga pagsubok. Ang lahat ng mayroon siya ay kinuha sa kanya—nawala ang kanyang mga anak at pag-aari, at ang kanyang buong katawan ay nabalot ng pigsa. Kumatawan ba sa matuwid na disposisyon ng Diyos ang mga pagsubok kay Job? Hindi ninyo masabi nang malinaw, hindi ba? Kahit na ikaw ay isang matuwid na tao, mayroong karapatan ang Diyos na isailalim ka sa mga pagsubok, at idulot na magpatotoo ka sa Kanya. Ang disposisyon ng Diyos ay matuwid; pantay-pantay ang pagtrato Niya sa lahat. Hindi naman totoo na ang mga taong matuwid ay hindi na kailangang sumailalim sa mga pagsubok dahil kaya nilang tiisin ang mga ito o na dapat protektahan ang mga taong matuwid. Hindi ganoon iyon. May karapatan ang Diyos na isailalim ang matutuwid na tao sa mga pagsubok. Ito ang paghahayag ng matuwid na disposisyon ng Diyos. Sa huli, matapos na si Job ay sumailalim sa mga pagsubok at nagpatotoo siya kay Jehova, pinagpala siya ni Jehova nang higit pa kaysa dati, nang mas mainam pa nga kaysa dati, at dinoble ng Diyos ang mga pagpapalang ibinigay sa kanya. Bukod dito, nagpakita sa kanya si Jehova at kinausap siya mula sa hangin, at nakita ni Job ang Diyos na tila kaharap niya ang Diyos. Isa itong pagpapalang ibinigay sa kanya ng Diyos. Ito ang katuwiran ng Diyos. Paano kung matapos sumailalim si Job sa mga pagsubok at nakita ni Jehova kung paano nagpatotoo si Job sa Kanya sa presensya ni Satanas at ipinahiya ni Job si Satanas, ay tumalikod na si Jehova at binalewala Niya si Job, at hindi tumanggap si Job ng mga pinagpala pagkatapos—magkakaroon ba ito ng katuwiran ng Diyos? Pinagpala man si Job pagkatapos ng mga pagsubok o hindi, o kung si Jehova ay nagpakita man sa kanya o hindi, naglalaman ito ng mabuting layunin ng Diyos. Ang pagpapakita kay Job ay pagiging matuwid ng Diyos, at ang hindi pagpapakita sa kanya ay pagiging matuwid din ng Diyos. Sa anong batayan ka—na isang nilikha—may mga kahingian sa Diyos? Ang mga tao ay hindi kalipikado na magkaroon ng mga kahingian sa Diyos. Wala nang mas hindi makatwiran pa kaysa sa paggawa ng mga kahingian sa Diyos. Gagawin Niya ang dapat Niyang gawin, at matuwid ang Kanyang disposisyon. Ang katuwiran ay walang kinalaman sa pagiging patas o makatwiran; hindi ito egalitaryanismo, o pagbibigay sa iyo ng nararapat sa iyo para sa iyong gawain, o pagbabayad sa iyo para sa anumang gawaing natapos mo, o pagbibigay sa iyo ng nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang makilala ang matuwid na disposisyon ng Diyos. Ipagpalagay na nilipol ng Diyos si Job matapos magpatotoo sa Kanya si Job: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanilang sabihin na matuwid ang Diyos; gayunman, kung hindi nila nakikita ang isang bagay bilang naaayon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung nilipol ng Diyos si Job noon, hindi sasabihin ng mga tao na Siya ay matuwid. Ang totoo, hindi alintana kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Dapat bang sabihin ng Diyos sa mga tao ang mga kautusan na inorden Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang halaga; paano man siya pakikitunguhan ng Diyos ay magiging angkop, at lahat ito ay ayon sa mga pagsasaayos ng Diyos. Kung hindi ka naging kalugod-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito ba ay pagiging matuwid Niya? Ganoon din ito. Maaaring hindi mo pa ito maunawaan sa ngayon mula sa perspektiba ng mga katunayan, ngunit dapat mo itong maunawaan sa doktrina. Ano ang sasabihin ninyo—ang pagwasak ba ng Diyos kay Satanas ay isang pagpapahayag ng Kanyang pagiging matuwid? (Oo.) Paano kung tinulutan Niyang manatili si Satanas? Hindi na kayo mangangahas na sabihin iyon, tama ba? Ang diwa ng Diyos ay pagiging matuwid. Bagama’t hindi madaling maunawaan ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao. Nang ibigay ng Diyos si Pedro kay Satanas, paano tumugon si Pedro? “Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabubuting layunin; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?” Dapat makita ninyo na ngayon na ang dahilan kaya hindi pinupuksa ng Diyos si Satanas sa panahon ng Kanyang pagliligtas sa tao ay para maaaring makita nang malinaw ng mga tao kung paano sila nagawang tiwali ni Satanas at kung gaano sila nito nagawang tiwali, at kung paano sila dinadalisay at inililigtas ng Diyos. Sa huli, kapag naunawaan na ng mga tao ang katotohanan at malinaw nang nakita ang nakakapangilabot na hitsura ni Satanas, at namasdan ang napakalaking kasalanan ng pagtitiwali sa kanila ni Satanas, pupuksain ng Diyos si Satanas, ipapakita sa kanila ang Kanyang pagiging matuwid. Ang panahon ng pagkawasak ni Satanas ay naglalaman ng disposisyon at karunungan ng Diyos. Lahat ng ginagawa ng Diyos ay matuwid. Bagama’t maaaring hindi ito maintindihan ng mga tao, hindi sila dapat manghusga nang basta-basta. Kung may ginagawa Siya na mukhang hindi makatwiran para sa mga tao, o kung mayroon silang anumang mga kuru-kuro tungkol doon, at pagkatapos ay sinasabi nila na hindi Siya matuwid, masyado silang hindi makatwiran. Kita mo, nakita rin ni Pedro ang ilang bagay na hindi maarok, ngunit sigurado siya na naroon ang karunungan ng Diyos at nasa mga bagay na iyon ang mabubuting layunin ng Diyos, na hindi maarok ng mga tao ang mga iyon, at na mayroong napakakaunting mga bagay na kaya nilang maarok. Sa gayon, hindi madaling makilala ang disposisyon ng Diyos. Kahit na napakaraming tao ang nananampalataya sa Diyos sa mundo ng relihiyon, kakaunti ang kayang makilala ang Kanyang disposisyon. Nang subukan ng ilang tao na ipangaral ang ebanghelyo sa mga relihiyosong tao at ipabasa sa kanila ang mga salita ng Diyos, hindi lang sila hindi naghanap at nagsaliksik, sinunog pa nila ang mga aklat ng mga salita ng Diyos at pinarusahan sila. Ang ilan ay naniwala sa walang batayang mga tsismis, nilapastangan nila ang Diyos at sila ay pinarusahan din. Marami ang gayong mga kaso, na hindi na mabilang. May ilang bagong mananampalataya na mapagmataas at mayabang, at hindi nila ito matanggap kapag naririnig nila ito—nagkakaroon sila ng mga kuru-kuro. Itinuturing ka ng Diyos bilang hangal at mangmang, at binabalewala ka Niya, pero darating ang araw na ipapaunawa Niya ito sa iyo mismo. Kung maraming taon ka nang sumusunod sa Diyos pero ganito ka pa rin umasal, kumakapit sa iyong mga kuru-kuro gaano man karami ang mga ito, at hindi mo na nga hinahanap ang katotohanan para lutasin ang mga ito, ikinakalat mo pa ang mga ito sa lahat ng lugar at kinukutya at ginagawa mo pang katatawanan ang sambahayan ng Diyos, mahaharap ka sa nararapat na kaparusahan. Sa ilang kaso, maaari kang mapatawad ng Diyos dahil naging hangal at mangmang ka lamang, pero kung mas nauunawaan mo ito at sinasadya mo pa ring umasal nang ganoon, tumatangging makinig gaano man karaming payo ang ibinibigay sa iyo, karapat-dapat lang na parusahan ka. Alam mo lang ang mapagparayang aspekto ng Diyos, pero huwag mong kalimutan na mayroon din Siyang aspekto na hindi nalalabag. Ito ang Kanyang matuwid na disposisyon.

Sipi 27

“Ang kalapastanganan at paninirang-puri sa Diyos ay isang kasalanang hindi patatawarin sa buhay na ito o sa darating na mundo, at ang mga gumagawa ng kasalanang ito ay hindi kailanman marereinkarnasyon.” Nangangahulugan ito na hindi kinukunsinti ng disposisyon ng Diyos na salungatin ito ng tao. Tiyak at walang pag-aalinlangan na hindi patatawarin ang kalapastanganan at paninirang-puri sa Diyos sa buhay na ito o sa mundong darating. Ang kalapastanganan sa Diyos, sinadya man ito o hindi, ay isang bagay na sumasalungat sa disposisyon ng Diyos, at ang pagsasabi ng mga salitang lumalapastangan sa Diyos, anuman ang dahilan, ay tiyak na kokondenahin. Gayumpaman, may mga taong nagsasabi ng mga salita ng pagkondena at paglapastangan sa mga sitwasyon kung saan hindi nila ito nauunawaan, o kung saan sila ay nailihis, kinontrol, at sinikil ng iba. Matapos nilang sabihin ang mga salitang ito, hindi sila mapalagay, pakiramdam nila ay naakusahan sila, at labis ang pagsisisi nila. Pagkatapos nito, naghahanda sila ng sapat na mabubuting gawa habang nagkakamit ng kaalaman at nagbabago rito, at samakatwid, hindi na tinatandaan ng Diyos ang kanilang mga dating pagsalangsang. Dapat ninyong tumpak na malaman ang mga salita ng Diyos at hindi arbitraryong gamitin ang mga ito ayon sa inyong mga kuru-kuro at imahinasyon. Dapat ninyong maintindihan kung kanino nakatuon ang Kanyang mga salita, at kung ano ang konteksto ng Kanyang sinasabi. Hindi ninyo dapat arbitraryong gamitin o kaswal na bigyang kahulugan ang mga salita ng Diyos. Ang mga taong hindi alam kung paano dumanas ay hindi pinagninilayan ang kanilang sarili sa anumang bagay, at hindi nila ikinukumpara ang kanilang sarili sa mga salita ng Diyos, habang ang mga may ilan nang karanasan at kabatiran ay madaling maging sobrang sensitibo, arbitraryong ikinukumpara ang sarili nila sa mga salita ng Diyos kapag binabasa nila ang Kanyang mga sumpa o ang Kanyang pagkamuhi at pagtitiwalag sa mga tao. Hindi naiintindihan ng mga taong ito ang mga salita ng Diyos at palaging mali ang pagkaunawa nila sa Kanya. May ilang taong hindi binasa ang mga kasalukuyang salita ng Diyos o siniyasat ang kasalukuyan Niyang gawain, lalo nang hindi nakamit ang kaliwanagan ng Banal na Espiritu. Nagsalita sila ng panghuhusga sa Diyos, at pagkatapos ay may isang taong nangaral ng ebanghelyo sa kanila, na kanilang tinanggap. Pagkatapos nito, pinagsisihan nila ang kanilang ginawa at handa silang magsisi, kung saan makikita natin ang kanilang magiging mga pag-uugali at pagpapamalas sa hinaharap. Kung ang pag-uugali nila ay labis na hindi mabuti pagkatapos nilang magsimulang manampalataya, at isinusuko nila ang kanilang sarili sa kawalan ng pag-asa, “Nagsabi na ako ng mga salitang lumalapastangan, naninirang-puri, at nanghuhusga sa Diyos, at kung kokondenahin ng Diyos ang ganitong uri ng mga tao, wala nang silbi ang aking mga paghahangad,” kung gayon ay ganap na katapusan na nila. Inabandona na nila ang kanilang sarili sa kawalan ng pag-asa at hinukay ang sarili nilang libingan.

Karamihan sa mga tao ay nakagawa ng mga pagsalangsang at nagdulot ng ilang mantsa sa kanilang sarili. Halimbawa, ang ilang tao ay lumaban sa Diyos at nagsalita ng mga bagay na lumalapastangan; tinanggihan ng ilang tao ang atas ng Diyos at tumangging gawin ang kanilang tungkulin, at itinaboy ng Diyos; ipinagkanulo ng ilang tao ang Diyos nang maharap sila sa mga tukso; ang ilan ay lumagda sa “Tatlong mga Pahayag” noong arestuhin sila, ipinagkakanulo ang Diyos; ang ilan ay nagnakaw ng mga handog; ang ilan ay naglustay ng mga handog; ang ilan ay madalas na nanggulo sa buhay iglesia at nagdulot ng pinsala sa mga taong hinirang ng Diyos; ang ilan ay bumuo ng mga pangkat at pinahirapan nila ang iba, kaya nagkagulo sa iglesia; ang ilan ay madalas na nagpakalat ng mga kuru-kuro at kamatayan, na nakapinsala sa mga kapatid; at ang ilan ay nakipagrelasyon nang hindi naaangkop sa kasalungat na kasarian at gumawa ng kahalayan, at naging kahindik-hindik na impluwensiya. Sapat nang sabihin na lahat ay may kani-kanyang mga pagsalangsang at dungis. Pero nagagawa ng ilang tao na tanggapin ang katotohanan at magsisi, samantalang ang iba ay hindi matanggap ang katotohanan at mas gusto pang mamatay kaysa magsisi. Kaya dapat silang tratuhin ayon sa kanilang kalikasang diwa at sa kanilang palagiang mga pagpapamalas. Ang mga kayang magsisi ay ang mga tunay na nananampalataya sa Diyos; pero para sa mga ayaw talagang magsisi, dapat silang paalisin o patalsikin ayon sa nararapat. Ang ilang tao ay masama, ang ilan ay mangmang at hangal, at ang ilan ay mga hayop. Magkakaiba ang bawat isa. Ang ilang masamang tao ay sinasapian ng masasamang espiritu, habang ang iba ay mga alipin ng diyablong si Satanas. Ang ilan sa kanila ay may partikular na malupit na kalikasan, habang ang ilan ay may partikular na mapanlinlang na kalikasan, ang ilan ay likas na napakasakim sa pera, at ang iba naman ay likas na nasisiyahan sa sekswal na kahalayan. Magkakaiba ang mga pagpapamalas ng bawat uri ng tao, kaya dapat na tasahin nang komprehensibo ang lahat ng tao alinsunod sa kanilang mga kalikasan at mga palagiang pagpapamalas. Pagdating sa likas na mga kapabilidad ng mortal na laman ng tao, bawat tao ay may malayang kalooban na pumili. Ngunit kaya lang tingnan at husgahan ng mga tao ang mga bagay-bagay ayon sa mga kuru-kuro at imahinasyon ng tao, at wala silang pakultad na direktang arukin ang espirituwal na mundo o anumang paraan para malaman ang tunay na kalagayan ng espirituwal na mundo. Halimbawa, nananampalataya ka sa tunay na Diyos at nais mong tanggapin ang yugtong ito ng Kanyang bagong gawain, ngunit kung walang mangangaral ng ebanghelyo sa iyo at tanging ang Banal na Espiritu ang gumagawa sa iyo at nagbibigay-liwanag sa iyo, at gumagabay sa iyo sa isang lugar, kung gayon, ang malalaman mo ay magiging napakalimitado, at magiging imposible para sa iyo na malaman kung anong gawain ang ginagawa ng Diyos ngayon at kung ano ang Kanyang isasakatuparan sa hinaharap. Hindi kayang maarok ng mga tao ang Diyos—wala silang pakultad para gawin ito, ni hindi nila taglay ang pakultad para direktang maarok ang espirituwal na mundo o makita nang malinaw ang gawain ng Diyos—lalong hindi posible para sa kanila na paglingkuran Siya nang may pagkukusa tulad ng isang anghel. Maliban kung una silang lupigin, antigin, at baguhin ng Diyos sa pamamagitan ng Kanyang mga salita, at diligan sila ng mga katotohanang Kanyang ipinapahayag at iparating sa kanila ang mga katotohanang ito, hindi kayang tanggapin ng mga tao ang bagong gawain, makamit ang katotohanan at buhay, o makilala ang Diyos. Kung hindi ginawa ng Diyos ang yugtong ito ng gawain, hindi nila tataglayin ang mga bagay na ito sa kanilang kalooban; ito ay pinagpapasyahan ng kanilang likas na mga kapabilidad. Kaya, ang ilang tao ay lumalaban at naghihimagsik, ginagalit ang Diyos at nagiging dahilan ng Kanyang pagkamuhi, ngunit batay sa kanilang likas na mga kapabilidad, tinatrato at pinakikitunguhan sila ng Diyos sa ibang paraan. Sa lahat ng bagay na ginagawa ng Diyos, kumikilos Siya nang may tamang sukatan. Alam Niya kung ano ang gagawin at kung paano ito gagawin, at tiyak na hindi Niya ipapagawa sa mga tao ang anumang bagay na higit pa sa kanilang likas na mga kapabilidad. Ang pagtrato ng Diyos sa bawat tao ay batay sa mga aktuwal na sitwasyon at konteksto sa panahong iyon, pati na rin sa mga kilos at pag-uugali ng taong iyon at sa kanyang kalikasang diwa. Hindi kailanman inaagrabyado ng Diyos ang sinuman. Ito ang pagiging matuwid ng Diyos. Halimbawa, natukso si Eba ng ahas na kumain ng bunga mula sa puno ng kaalaman ng mabuti at masama, ngunit hindi siya sinumbatan ni Jehova sa pagsasabing, “Sinabi Ko sa iyo na huwag kainin iyan, kaya bakit ginawa mo pa rin? Dapat ay nagkaroon ka ng pagkilatis; dapat ay nalaman mo na nagsalita lang ang ahas para tuksuhin ka.” Hindi sinumbatan ni Jehova si Eba nang ganoon. Ito ay dahil ang mga tao ay nilikha ng Diyos, at alam Niya kung ano ang kanilang likas na mga kapabilidad at kung ano ang itinutulot ng mga ito na gawin ng mga tao, kung hanggang saan kayang kontrolin ng mga tao ang kanilang sarili, at kung gaano kalaki ang maaaring makamit ng mga tao. Alam na alam ng Diyos ang lahat ng ito. Ang pagtrato ng Diyos sa isang tao ay hindi kasingsimple ng inaakala ng mga tao. Ang saloobin ng Diyos sa isang tao—kung gusto Niya ito, tutol dito, o kinasusuklaman ito—ay pangunahing nakabatay sa saloobin ng taong iyon sa katotohanan. Anuman ang sabihin ng isang tao sa anumang konteksto, sinisiyasat at nauunawaan ito ng Diyos, dahil sinisiyasat ng Diyos ang puso at diwa ng tao. Palaging naniniwala ang mga tao: “Taglay ng Diyos ang pagka-Diyos lang. Siya ay matuwid at hindi nalalabag ng tao. Hindi Niya isinasaalang-alang ang mga paghihirap ng tao o inilalagay ang Kanyang sarili sa kanilang kalagayan. Kung lalabanan ng isang tao ang Diyos, parurusahan Niya ito.” Hindi talaga ganoon ang mga bagay-bagay. Kung ganoon ang pagkaunawa ng mga tao sa gawain ng Diyos, sa Kanyang mga prinsipyo sa pagtrato sa mga tao, at sa Kanyang pagiging matuwid, isa itong malubhang pagkakamali. Ang pagtatakda ng Diyos sa kalalabasan ng bawat tao ay hindi batay sa mga kuru-kuro at imahinasyon ng tao, kundi sa matuwid na disposisyon ng Diyos. Susuklian Niya ang bawat tao ayon sa kanilang nagawa. Matuwid ang Diyos, at sa malao't madali, gagawin Niyang lubos na kumbinsido ang lahat ng tao.


Mga Salita sa Pagkilala sa Pagkakatawang-tao ng Diyos

Sipi 28

Ang pagkilala sa Diyos ay dapat gawin sa pamamagitan ng pagbabasa ng mga salita ng Diyos, at pagsasagawa at pagdanas ng mga salita ng Diyos, gayundin ng pagdanas ng maraming pagsubok, pagpipino, at pagpupungos; saka lamang posibleng magkaroon ng tunay na kaalaman tungkol sa gawain at disposisyon ng Diyos. Sinasabi ng ilan: “Hindi ko pa nakikita ang Diyos na nagkatawang-tao, kaya paano ko dapat makikilala ang Diyos?” Sa katunayan, ang mga salita ng Diyos ay isang pagpapahayag ng Kanyang disposisyon. Mula sa mga salita ng Diyos, makikita mo ang Kanyang pagmamahal at pagliligtas para sa mga tao, gayundin ang Kanyang pamamaraan ng pagliligtas sa kanila…. Ito ay dahil ang Kanyang mga salita ay ipinahayag ng Diyos Mismo, hindi isinulat ng mga tao. Personal na ipinahayag ng Diyos ang mga ito; ipinapahayag ng Diyos Mismo ang sarili Niyang mga salita at ang tinig ng Kanyang puso, na maaari ding tawaging mga salita mula sa Kanyang puso. Bakit tinatawag ang mga ito na mga salitang mula sa Kanyang puso? Dahil ang mga ito ay nagmumula sa kaibuturan, at nagpapahayag ng Kanyang disposisyon, Kanyang mga layunin, Kanyang mga ideya at iniisip, Kanyang pagmamahal sa sangkatauhan, Kanyang pagliligtas sa sangkatauhan, at Kanyang mga inaasahan sa sangkatauhan…. Kasama sa mga pahayag ng Diyos ang masasakit na salita, at banayad at may konsiderasyong mga salita, gayundin ang ilang salitang nagbubunyag na hindi isinasaalang-alang ang mga nararamdaman ng mga tao. Kung tinitingnan mo lamang ang mga salitang nagbubunyag, maaari mong madama na medyo mabagsik ang Diyos. Kung tinitingnan mo lamang ang mga banayad na salita, maaari mong madama na hindi gaanong maawtoridad ang Diyos. Samakatuwid ay hindi mo dapat unawain ang mga ito nang wala sa konteksto; sa halip, tingnan mo ang mga ito mula sa bawat anggulo. Kung minsan ay nagsasalita ang Diyos mula sa isang mahabaging pananaw, at pagkatapos ay nakikita ng mga tao ang Kanyang pagmamahal para sa sangkatauhan; kung minsan ay nagsasalita Siya mula sa napaka-istriktong pananaw, at pagkatapos ay nakikita ng mga tao na ang Kanyang disposisyon ay hindi nalalabag, na ang tao ay nakalulungkot ang karumihan, at hindi karapat-dapat na tumingin sa mukha ng Diyos o lumapit sa Kanya, at na dahil lamang sa Kanyang biyaya kaya tinutulutan sila ngayon na lumapit sa Kanya. Makikita ang karunungan ng Diyos sa paraan ng Kanyang paggawa at sa kabuluhan ng Kanyang gawain. Nakikita pa rin ng mga tao ang mga bagay na ito sa mga salita ng Diyos, kahit walang anumang tuwirang pakikipag-ugnayan sa Kanya. Kapag nakaugnayan ng isang taong tunay na nakakakilala sa Diyos si Cristo, ang pagtatagpo nila ni Cristo ay maaaring tumugma sa kanyang kasalukuyang kaalaman tungkol sa Diyos; gayunman, kapag ang isang taong mayroon lamang teoretikal na pagkaunawa ay nakakatagpo si Cristo, hindi niya nakikita ang koneksyon. Ang katotohanan ng pagkakatawang-tao ng Diyos ay ang pinakamalalim sa lahat ng hiwaga; mahirap itong arukin para sa tao. Pagsamahin ang mga salita ng Diyos tungkol sa hiwaga ng pagkakatawang-tao, tingnan ang mga ito mula sa lahat ng anggulo, pagkatapos ay sama-samang manalangin, magnilay-nilay, at higit pang magbahaginan tungkol sa aspetong ito ng katotohanan. Sa paggawa nito, magtatamo ka ng kaliwanagan ng Banal na Espiritu at makakaunawa ka. Dahil walang pagkakataon ang mga tao na tuwirang makaugnayan ang Diyos, kailangan nilang umasa sa ganitong uri ng karanasan para maingat silang makapagpatuloy at unti-unting makapasok kung nais nilang sa huli ay magtamo ng tunay na kaalaman tungkol sa Diyos.

Ang pagkilala kay Cristo at ang pagkilala sa praktikal na Diyos ay ang pinakamalalim na aspeto ng katotohanan. Ang lahat ng nagpapahalaga sa paghahanap sa aspetong ito ng katotohanan ay lalong makadarama ng ginhawa sa kanilang puso at magkakaroon ng isang landas na susundan. Ang aspetong ito ng katotohanan ay maihahalintulad sa puso ng tao—kapag malusog ang puso ng isang tao, nakadarama siya ng sigla, ngunit kapag ang puso ng isang tao ay dumaranas ng sakit, nakadarama siya ng pagod at pagkahapo. Ganoon din, kapag mas ganap na nauunawaan ng isang tao ang katotohanan ng pagkakatawang-tao ng Diyos, mas magkakaroon siya ng higit na sigla at gana sa kanyang pananampalataya sa Diyos. Ang ilang tao na baguhan sa pananampalataya ay nagbabasa ng salita ng Diyos, at nararamdamang ito ang tinig ng Diyos, ngunit mayroon pa rin silang mga alinlangan: “Sadya nga bang pinatutunayan ng pagsasabi Niya ng mga salitang ito na Siya ang Diyos na nagkatawang-tao? Sadya nga bang pinatutunayan ng Kanyang kakayahang ipahayag ang mga katotohanang ito na Siya ang Diyos Mismo?” Madalas na umuusbong ang mga pag-aalinlangang tulad nito tungkol sa Diyos na nagkatawang-tao sa mga hindi nakauunawa sa katotohanan. Sa katunayan, taglay ng Diyos na nagkatawang-tao ang diwang maka-Diyos, at gaano karaming salita man ang Kanyang ipahayag, Siya ang Diyos Mismo. Gaano man karami o kakaunti ang Kanyang sinasabi, ang Kanyang diwang maka-Diyos ay hindi mababago. Nang dumating ang Panginoong Jesus, hindi Siya nangusap ng maraming salita, isinagawa lamang Niya ang gawain ng pagtubos—hindi ba’t Siya rin ang Diyos Mismo? Kapag sinasabing Siya ay Diyos, paano mismo iyan pinagpapasyahan? Pinagpapasyahan lamang ba ito batay sa mga salita at katotohanang ito? Ito ay isang pangunahing tanong. Nagkakamali pa nga ng paniwala ang ilang tao na ang mga salitang ito ay pinapatnubayan ng Banal na Espiritu, at kapag natapos na ng Banal na Espiritu ang Kanyang pagpapatnubay, aalis na Siya at hihinto sa paggawa. Naniniwala sila na ang katawang ito ay ordinaryo at normal na katawan, at dahil dito, hindi Siya maaaring tawaging Diyos—maaari Siyang tawaging “ang Anak ng tao,” ngunit hindi Diyos. Nagkikimkim ang ilang tao ng ganitong uri ng maling pagkaunawa. Ano ang pinag-ugatan ng ganitong uri ng maling pagkaunawa na umuusbong sa kanila? Ang pinag-ugatan nito ay hindi ganap na nauunawaan ng mga tao ang ideya ng pagkakatawang-tao—hindi nila ito tinuklas nang malaliman, at lubhang mababaw ang kanilang pagkaunawa rito, alam lamang nila ang panlabas nito. Mayroon ding mga taong naniniwala na dahil nagpapahayag ang Diyos ng maraming katotohanan, tiyak na Siya ay Diyos. Kung hindi nangusap ng maraming salita ang Diyos, kung kaunti lamang ang Kanyang sinabi, Siya ba ay isa pa ring Diyos? Ang totoo, kahit pa ilang salita lamang ang Kanyang sabihin, pagpapahayag pa rin ang mga ito ng pagka-Diyos, at Siya ay Diyos. Gaano man karami ang sabihin ng Diyos, Siya pa rin ay Diyos. Kahit pa hindi magsalita ang Diyos, Siya ay Diyos pa rin—totoo ito at walang sinumang makapagpapasubali rito. Sa panahong ito, karamihan ng mga taong sumusunod sa Diyos ay nalupig na at lahat sila ay nagagawang matatag na sumunod sa Kanya at ginagampanan nang deboto ang kanilang mga tungkulin. Nakamit na ng Diyos ang isang pangkat ng mga tao sa Tsina; batid ng mga tao ang pagkakatawang-tao ng Diyos, at nakita na nila na ang laman na nagkatawang-tao ay ang praktikal na Diyos Mismo. Gayunpaman, kung ang yugtong ito ng gawain ay hindi pa kumpleto, makikilala ba ng mga tao na ang nagkatawang-taong laman ay ang Diyos Mismo? Dati, kapag naoobserbahan ng ilang tao na ang Diyos ay palaging gumagawa sa pamamagitan ng pagbigkas at pagpapahayag ng mga salita, patuloy silang nagtataka, “Siya ba ay Diyos o hindi? Ganito ba ang Diyos na nagkatawang-tao? Tunay nga bang matutupad ang lahat ng sinasabi ng Diyos?” Palagi silang nagdududa sa yugtong ito ng gawain ng Diyos. Kung nagagawa mong pagdudahan ang laman na pinagkatawanang-tao ng Diyos, patunay ito na hindi ka naniniwala sa laman na nagkatawang-tao, o na Siya ay Diyos, na nagtataglay Siya ng diwa ng Diyos, na ang mga salitang sinasabi Niya ay ang mga pahayag ng Diyos, at lalong hindi ka naniniwala na ang Kanyang mga salita ay ang mga pagbubunyag ng disposisyon at mga pagpapahayag ng diwa ng Diyos. Sa kanilang puso, iniisip ng ilang tao na: “Noong una, tuwirang binibigkas ng Banal na Espiritu ang mga pahayag at ngayon ay ang Diyos na nagkatawang-tao ang bumibigkas at nangungusap. Ano ang magiging anyo ng Diyos sa hinaharap upang magawa ang Kanyang gawain?” Sa ngayon, patuloy pa ring nagmamasid ang mga taong ito, pinagmamasdan pa rin nila kung ano ang talagang nagaganap. Maraming tao na nagsisiyasat sa tunay na daan ang kumikilala na ang mga salitang ito ay ang katotohanan, na ang mga ito ay mga salita ng Diyos, ngunit nais pa rin nilang magmasid at ganap na magsiyasat bago tanggapin ang mga ito. Pawang sinasaliksik ng mga taong ito ang Diyos—mga oportunista sila. Nais lamang makita ng ilang tao kung gaano karami pang katotohanan ang ipahahayag ng Diyos at kung Siya ay mangungusap sa wika ng ikatlong langit. Kung mayroon silang makina ng X-ray, gugustuhin nilang gamitin ito sa Diyos: “Aalamin ko kung mayroon pa Siyang anumang katotohanan sa Kanyang puso, kung gumagawa pa ang Espiritu ng Diyos sa loob-loob Niya, at kung tinutulungan Siya ng Espiritu ng Diyos at ginagabayan ang Kanyang mga sinasabi. Kung wala Siya ng katotohanan at isa lamang normal na tao, hindi ako mananalig sa Kanya.” Nagkikimkim ang ilang tao ng mga gayong hinala at palagi nilang iniisip ang tungkol dito. Bakit humahantong ang mga tao sa ganitong uri ng kalagayan? Ito ay dahil wala silang ganap na pagkaunawa sa pagkakatawang-tao ng Diyos—wala silang ganap na pagkaunawa sa aspetong ito ng katotohanan at hindi nila ito tunay na nauunawaan. Sa panahon ngayon, kinikilala lang ng mga tao na taglay ng taong ito sa loob-loob Niya ang Espiritu ng Diyos, ngunit pagdating sa katunayang taglay Niya ang diwa ng Diyos, ang disposisyon ng Diyos, kung ano ang mga tinataglay ng Diyos at ang Kanyang pagiging Diyos, at ang lahat ng kung ano ang Diyos, na Siya ay Diyos, hindi ito basta maarok ng ilang tao, at bigo silang maintindihan ang ugnayan tungkol sa ilang mga bagay. Ang nakikita at pinaniniwalaan ng mga tao tungkol sa Diyos ay hindi ang diwa ng Diyos—ibig sabihin, nakikita lamang ng mga tao ang mga salita na ipinahahayag ng Diyos at ang praktikal na gawaing Kanyang ginagawa. Naniniwala lamang sila na ginawa ng Diyos ang isang bahagi ng gawain, at ito lamang ang gawain na kayang gawin ng Diyos na nagkatawang-tao. Wala ni isang tao ang naniniwala na kahit pa ginagawa lamang ng Diyos na nagkatawang-tao ang partikular na gawaing ito ngayon, ang totoo ay taglay Niya ang kabuuang diwa ng pagka-Diyos. Walang naniniwala rito.

Sinasabi ng ilang tao: “Napakahirap kilalanin ang Diyos na nagkatawang-tao. Kung ang Espiritu ng Diyos ang tuwirang gumagawa, at tuwiran naming nakikita ang kapangyarihan at awtoridad ng Diyos, magiging madali para sa amin na makilala ang Diyos.” Ito ba ay isang pahayag na mapaninindigan? Hayaan ninyong itanong Ko sa inyong lahat: “Mas madali bang makilala ang Diyos na nagkatawang-tao o ang Espiritu ng Diyos? Kung magkatulad na dami ng gawain ang ginagampanan ng Diyos na nagkatawang-tao at ni Jehova, sino ang mas madaling makikilala?” Masasabing hindi madaling makilala ang sinuman sa Kanila. Nang unang magsimulang gumawa at magsalita ang Diyos na nagkatawang-tao, hindi ba’t nabigo ang mga tao na maunawaan Siya? Hindi ba’t lahat sila ay nagkamali ng pagkaunawa sa Kanya? Walang tao ang nakaaalam kung bakit ginagawa ng Diyos ang Kanyang gawain. Kung mayroong espirituwal na pang-unawa ang mga tao, madali para sa kanila na makilala ang Diyos, ngunit kung wala silang espirituwal na pag-unawa, at hindi nila maunawaan ang Kanyang mga salita, nahihirapan sila na makilala Siya. Totoo ito. Gayumpaman, sa pamamagitan ng pagkain at pag-inom ng mga salita ng Diyos at pagdanas sa paghatol, pagkastigo, at pagpupungos, sa huli ay mauunawaan ng mga nagmamahal sa katotohanan ang katotohanan, matatamo nila ang pagbabago ng disposisyon, at makakamit ang tunay na pagkakilala sa Diyos na nagkatawang-tao. Patunay ito na mas madaling makilala ang Diyos na nagkatawang-tao na tuwirang nagpapahayag ng mga katotohanan, ngunit nangangailangan ito ng pagsuong sa ilang karanasan. Kapag gumagawa ang Espiritu, hindi Niya makakayang magpahayag ng napakaraming katotohanan, ang kaya lamang Niyang gawin ay maantig o mabigyang-liwanag ang mga tao, at sa gayon ay magkakaroon ng limitasyon sa kung gaano karaming katotohanan ang mauunawaan ng mga tao. Gaano karaming taon man danasin ng mga tao ang gawain ng Espiritu, hindi pa rin nila matatanggap ang makabuluhang pakinabang na kanilang matatanggap sa pamamagitan ng pagdanas sa gawain ng Diyos na nagkatawang-tao. Ito ay dahil ang gawain ng Diyos na nagkatawang-tao ay nakikita at nahihipo ng lahat, at naipahahayag Niya ang Sarili kailanman at saanman. Tunay ngang napakarami at malinaw ng Kanyang mga salita, at maaaring maunawaan ng lahat ang mga ito. Ito ay isang napakalinaw na bentahe at ito ay isang bagay na mararanasan mismo ng mga tao. Kapag gumagawa ang Espiritu, lumilisan Siya pagkaraang magsabi ng ilang salita—ang ginagawa lamang ng mga tao ay sumunod at isagawa ang mga ito, ngunit alam ba ng mga tao kung ano ang talagang nagaganap? Malalaman ba ng mga tao ang disposisyon ni Jehova mula sa mga salitang ito? Sinasabi ng ilang tao: “Madaling makilala ang Espiritu, dumarating ang Espiritu upang gumawa na dala ang totoong wangis ng Diyos. Paano Siya hindi madaling makilala?” Tunay ngang kilala mo ang Kanyang panlabas na wangis, ngunit malalaman mo ba ang diwa ng Diyos? Ang Diyos na nagkatawang-tao ngayon ay isang pangkaraniwan at normal na tao, na pakiramdam ng mga tao ay madaling makahalubilo. Gayunpaman, kapag ang Kanyang diwa at ang Kanyang disposisyon ay ipinahahayag, madali bang nalalaman ng mga tao ang mga bagay na iyon? Madali bang tinatanggap ng mga tao ang mga salitang Kanyang sinasabi na hindi umaayon sa kanilang mga kuru-kuro? Sinasabi ng ilang tao: “Mahirap kilalanin ang Diyos na nagkatawang-tao. Kung kalaunan ay magbagong-anyo ang Diyos, magiging napakadaling makilala ang Diyos.” Ipinapataw ng mga taong nagsasabi nito ang lahat ng responsabilidad sa Diyos na nagkatawang-tao. Iyan ba ang talagang kalakaran? Kahit pa dumating ang Espiritu ng Diyos, mabibigo ka pa ring unawain Siya. Kapag gumagawa ang Espiritu, lumilisan Siya pagkaraang matapos ang Kanyang pakikipag-usap sa mga tao, at hindi Siya gaanong nagpapaliwanag sa kanila, at hindi nakikihalubilo at nakikipamuhay sa kanila sa isang normal na paraan, kaya’t walang oportunidad ang mga tao na magkaroon ng tuwirang kaugnayan sa o makilala ang Diyos. Napakalaki ng pakinabang sa mga tao ng gawain ng Diyos na nagkatawang-tao. Mas praktikal ang mga katotohanang dinadala nito sa mga tao. Natutulungan nito ang mga tao na makita ang praktikal na Diyos Mismo. Gayunpaman, magkasinghirap ang makilala ang diwa ng pagkakatawang-tao at ang diwa ng Espiritu. Magkatulad na mahirap makilala ang mga ito.

Ano ang ibig sabihin ng makilala ang Diyos? Ibig sabihin nito ay pagkaunawa sa Kanyang galak, galit, lungkot, at tuwa, at sa gayon ay nagkakaroon ng pagkilala sa Kanyang disposisyon—ito ang talagang pagkakilala sa Diyos. Inaangkin mong nakita mo na ang Diyos, ngunit hindi mo nauunawaan ang galak, galit, lungkot, at tuwa ng Diyos, hindi mo nauunawaan ang Kanyang disposisyon. Ni hindi mo rin nauunawaan ang Kanyang pagiging matuwid, ni ang Kanyang awa, ni hindi mo alam kung ano ang gusto o kinapopootan Niya. Hindi ito pagkakilala sa Diyos. Nagagawang sundan ng ilang tao ang Diyos, pero hindi iyan nangangahulugan na tunay silang nananalig sa Diyos. Ang tunay na pananalig sa Diyos ay pagpapasakop sa Diyos. Ang mga hindi tunay na nagpapasakop sa Diyos ay hindi tunay na nananalig sa Diyos—dito nagkakaroon ng pagkakaiba. Kapag nasunod mo ang Diyos nang ilang taon, at may kaalaman at pagkaunawa ka tungkol sa Diyos, kapag mayroon kang kaunting pagkaunawa at pagkaarok sa mga layunin ng Diyos, kapag batid mo ang masisidhing layunin ng Diyos sa pagliligtas sa tao, noon ka tunay na nananalig sa Diyos, tunay na nagpapasakop sa Diyos, tunay na nagmamahal sa Diyos, at tunay na sumasamba sa Diyos. Kung nananampalataya ka sa Diyos pero hindi mo hinahangad na makilala ang Diyos, at wala kang pagkaunawa sa mga layunin ng Diyos, disposisyon ng Diyos, at gawain ng Diyos, isa ka lamang tagasunod na nagpaparoon at parito para sa Diyos at sumusunod sa anumang ginagawa ng nakararami. Hindi iyan matatawag na tunay na pagpapasakop, lalong hindi tunay na pagsamba. Paano ba nangyayari ang tunay na pagsamba? Walang natatangi, lahat ng nakakakita sa Diyos at talagang kilala ang Diyos ay sinasamba at kinatatakutan Siya; silang lahat ay nauudyukang yumukod at sumamba sa Kanya. Sa kasalukuyan, habang ang Diyos na nagkatawang-tao ay gumagawa, mas higit ang pagkaunawa na mayroon ang mga tao tungkol sa Kanyang disposisyon at sa mga tinataglay ng Diyos at sa Kanyang pagiging Diyos, mas higit na pahahalagahan nila ang mga ito at mas higit nilang katatakutan Siya. Sa pangkalahatan, kapag mas hindi nauunawaan ng mga tao ang Diyos, mas lalo silang pabaya, kung kaya itinuturing nilang tao ang Diyos. Kung talagang kilala at nakikita ng mga tao ang Diyos, mangangatog sila sa takot at yuyukod sa lupa. “Siya na dumarating kasunod ko ay lalong makapangyarihan kaysa sa akin, na hindi ako karapat-dapat magdala ng Kanyang pangyapak” (Mateo 3:11)—bakit sinabi ito ni Juan? Bagama’t sa kaibuturan wala siyang napakalalim na kaalaman sa Diyos, alam niyang dapat katakutan ang Diyos. Ilang tao sa panahon ngayon ang kayang matakot sa Diyos? Kung hindi nila alam ang Kanyang disposisyon, paano sila matatakot sa Diyos? Kung hindi alam ng mga tao ang diwa ni Cristo ni hindi nauunawaan ang disposisyon ng Diyos, mas lalong hindi nila makakayang tunay na sambahin ang praktikal na Diyos. Kung nakikita lamang nila ang ordinaryo at normal na panlabas na anyo ni Cristo, subalit hindi alam ang diwa Niya, kung gayon madali para sa kanila na ituring si Cristo bilang isang ordinaryong tao lamang. Maaaring magtaglay sila ng walang-paggalang na saloobin sa Kanya, at dayain Siya, labanan Siya, maghimagsik laban sa Kanya, at husgahan Siya. Maaaring nag-aakala silang mas matuwid sila kaysa sa iba at hindi nila seryosohin ang Kanyang mga salita, maaari pa ngang pagmulan sila ng mga kuru-kuro, mga pagkondena at paglapastangan laban sa Diyos. Para malutas ang mga usaping ito, dapat malaman ng isang tao ang diwa at ang pagka-Diyos ni Cristo. Ito ang pangunahing aspeto ng pagkilala sa Diyos; ito ang kailangang pasukin at tamuhin ng lahat ng mananampalataya sa praktikal na Diyos.

Sipi 29

Itinatanong ng ilang tao na, “Pinagmamasdan ng Diyos ang kaibuturan ng puso ng sangkatauhan, at iisa ang katawang-tao at ang Espiritu ng Diyos. Alam ng Diyos ang lahat ng sinasabi at ginagawa ng mga tao, kaya alam ba ng Diyos na nananampalataya na ako ngayon sa Kanya?” May kinalaman ang mga ito sa isang tanong, iyon ay, kung paano mauunawaan ang Diyos na nagkatawang-tao at ang relasyon sa pagitan ng Kanyang Espiritu at katawang-tao. Iniisip ng ilang tao na maaaring hindi ito alam ng Diyos dahil Siya ay praktikal, subalit may iba naman na iniisip na alam ito ng Diyos dahil iisa ang katawang-tao at ang Espiritu ng Diyos. Ang maunawaan ang Diyos ay pangunahing ang maunawaan ang diwa Niya at ang mga katangian ng Espiritu Niya, at hindi dapat subukang tukuyin ng tao kung alam ba ng katawang-tao ng Diyos ang anumang bagay o kung alam ba ng Espiritu Niya ang anumang bagay; marunong at kahanga-hanga ang Diyos, at di-maarok ng tao. Ang katawang-tao at ang Espiritu, at ang pagkatao at pagka-Diyos—ito ay ang mga bagay na hindi pa ninyo malinaw na nauunawaan. Kapag ang Diyos ay naging tao at ang Espiritu ay nagkaroon ng anyo sa katawang-tao, ang diwa Niya ay maka-Diyos, ganap na naiiba sa diwa ng isang tao at sa kung anong uri ng espiritu ang nananahan sa loob ng katawan ng isang tao; ang mga ito ay dalawang ganap na magkaibang bagay. Ang diwa ng isang tao at ang espiritu niya ay nakaugnay sa taong iyon. Ang Espiritu ng Diyos ay nakaugnay sa katawang-tao Niya, ngunit Siya ay makapangyarihan pa rin sa lahat. Habang ginagawa Niya ang Kanyang gawain mula sa loob ng katawang-tao, kumikilos din ang Espiritu Niya sa lahat ng dako. Hindi mo maaaring itanong na, “Papaano ba mismo makapangyarihan sa lahat ang Diyos? Ipakita Mo sa akin at hayaan Mong makita ko ito nang malinaw.” Walang paraan para makita ito nang malinaw. Sapat nang makita mo kung paano gumagawa ang Banal na Espiritu sa mga iglesia kapag ginagawa ng katawang-tao ang gawain Niya. May katangian ng pagiging makapangyarihan sa lahat ang Espiritu ng Diyos; kinokontrol Niya ang buong sansinukob at inililigtas ang mga hinihirang Niya, at gumagawa rin Siya sa mga iglesia upang bigyang-liwanag ang mga tao, habang ginagawa rin ng katawang-tao ang gawain Niya kasabay nito. Hindi mo maaaring sabihing walang Espiritu ang katawang-tao habang gumagawa ang Espiritu sa mga iglesia. Kung sasabihin mo iyan, hindi ba’t ikinakaila mo ang pagkakatawang-tao ng Diyos? Gayunman, may ilang bagay na hindi alam ng katawang-tao. Ang hindi pagkaalam na ito ay ang normal at praktikal na aspekto ni Cristo. Ang Espiritu ng Diyos ay kongkretong naisasakatuparan sa loob ng katawang-tao, nagpapatunay ito na ang Diyos Mismo ang diwa ng katawang-taong iyon. Alam na ng Espiritu Niya ang anumang bagay na hindi alam ng katawang-tao Niya, kaya maaaring sabihin ng isang tao na alam na ng Diyos ang bagay na iyon. Kung ikakaila mo ang aspekto ng Espiritu dahil sa praktikal na aspekto ng katawang-tao, kung gayon ay ikinakaila mo na ang katawang-taong ito ay ang Diyos Mismo, at nagawa mo ang mismong pagkakamaling nagawa ng mga Pariseo. Sinasabi ng ilan, “Iisa lang ang katawang-tao at ang Espiritu ng Diyos, kaya maaaring alam ng Diyos kung gaano karaming tao ang natamo natin nang minsanan dito para sa Kanya nang ipangaral natin ang ebanghelyo. Alam ng Espiritu, kaya alam din ito ng katawang-tao, dahil Sila ay iisa!” Sa pagsasalita mo nang ganito ay ikinakaila mo ang diwa ng katawang-tao. Taglay ng katawang-tao ang Kanyang praktikal at normal na aspekto: May ilang bagay na maaaring malaman ng katawang-tao at ilang bagay na hindi kailangang malaman ng katawang-tao. Iyon ang Kanyang normal at praktikal na aspekto. Sinasabi ng ilan, “Ang nalalaman ng Espiritu ay tiyak na malalaman din ng katawang-tao.” Kahima-himala ito, at ang sabihin ito ay pagkakaila sa diwa ng katawang-tao. Normal at praktikal ang Diyos na nagkatawang-tao. Sa ilang bagay, hindi Siya katulad ng iniisip ng mga tao—na nagagawang misteryosong malaman ang mga bagay na ito nang hindi nakikita o nahahawakan ang mga ito, na hindi limitado ng espasyo o heograpiya. Hindi iyon ang katawang-tao kundi ang espirituwal na katawan. Pagkatapos mabuhay na muli ni Jesus mula sa kamatayan, kaya Niyang magpakita at maglaho at makapasok sa mga silid sa pamamagitan ng pagtagos sa mga pader, ngunit iyon ay ang muling nabuhay na Jesus. Bago ang muling pagkabuhay, hindi nakapapasok sa mga silid si Jesus sa pamamagitan ng pagtagos sa mga pader. Nalimitahan Siya ng espasyo, heograpiya, at oras. Iyon ang pagiging normal ng katawang-tao.

Hindi simpleng bagay ang malaman ang pagkakatawang-tao ng Diyos—dapat mo itong tingnan mula sa iba’t ibang anggulo ayon sa mga salita ng Diyos, kailangan mong isaalang-alang ang kabuuan, at ganap na iwasang ibatay ang iyong kaalaman sa mga regulasyon o sa mga imahinasyon mo. Sinasabi mong iisa lang ang katawang-tao at ang Espiritu ng Diyos at na alam ng katawang-tao ang lahat ng alam ng Espiritu, ngunit mayroon ding normal at praktikal na aspekto ang katawang-tao. Higit pa rito, may isa pang aspekto, na sa panahong gumagawa ang katawang-tao, ang Diyos Mismo ang Siyang gumagawa: Gumagawa ang Espiritu at gumagawa rin ang katawang-tao, ngunit ang katawang-tao ang siyang pangunahing gumagawa—ginagampanan ng katawang-tao ang pangunahing papel, habang ginagampanan ng Espiritu ang partikular na gawain upang bigyang-liwanag, gabayan, tulungan, protektahan, at pangalagaan ang mga tao. Gumaganap ng pangunahing papel ang gawain ng katawang-tao—kung nais Niyang malaman ang tungkol sa isang tao, napakadali lang para sa Kanya na gawin iyon. Kapag gustong malaman ng isang tao ang tungkol sa isa pang tao, kung hindi pa niya napagmamasdan ang pag-uugali ng taong iyon nang ilang beses, hindi niya magagawang magkamit ng maliwanag na pagkaunawa tungkol sa taong iyon. Hindi kayang makilatis ng mga tao ang kalikasang diwa ng ibang tao, ngunit ang Diyos na nagkatawang-tao ay palaging may pakiramdam at kayang hatulan kung anong uri ng tao ang isang tao, pati na rin ang pag-uugali at diwa niya. Imposibleng wala Siyang gayong pagkaunawa. Halimbawa, alam at nauunawaan Niya kung paano umaasal ang isang tao, kung ano ang magagawa niya, at kung anong kasamaan ang kaya niyang gawin at kung hanggang anong antas. Sinasabi ng ilan, “Kung nauunawaan ng Diyos ang lahat, alam ba Niya kung nasaan ako ngayon?” Hindi mahalagang malaman ito. Ang maunawaan ng Diyos ang isang tao ay hindi ang malaman kung nasaan siya bawat araw. Hindi kailangang malaman iyon. Sapat na ang maunawaan kung ano ang likas na gagawin ng isang tao, at sapat na iyon para gawin Niya ang Kanyang gawain. Praktikal ang Diyos sa kung papaano Niya ginagawa ang gawain Niya. Hindi ito tulad ng iniisip ng mga tao na kapag nais ng Diyos na malaman ang tungkol sa isang tao ay dapat alam Niya kung nasaan ang taong iyon, kung anong iniisip niya, kung anong sinasabi niya, kung anong gagawin niya mamaya, kung papaano siya manamit, kung anong hitsura niya, atbp. Sa katunayan, ang gawain ng pagliligtas na ginagawa ng Diyos ay hindi pangunahing nangangailangan na malaman ang mga bagay na iyon. Tumutuon lamang ang Diyos sa pag-alam sa diwa ng isang tao at sa proseso ng pagsulong ng buhay niya. Kapag nagkatawang-tao ang Diyos, ang lahat ng pagpapamalas ng katawang-tao ay praktikal at normal, at ang pagiging praktikal at normal na ito ay tinataglay upang isakatuparan ang gawain ng paglupig at pagliligtas sa sangkatauhan. Ngunit, hindi dapat malimutan ninuman na ang pagiging praktikal at normal ng katawang-tao ang pinakanormal na pagpapamalas ng Espiritu ng Diyos na nananahan sa Kanyang katawang-tao. Kaya, sa palagay mo ba ay alam ng Espiritu ang mga bagay na iyon ng tao? Alam ng Espiritu, subalit hindi Niya binibigyang-pansin ang mga ito. Kaya wala ring pakialam ang katawang-tao tungkol sa mga usapin mong iyon. Anu’t anuman, iisa lang ang Espiritu at ang katawang-tao ng Diyos, at walang sinumang makapagkakaila nito. Kung minsan ay mayroon kang ilang kaisipan at ideya—alam ba ng Espiritu kung ano ang iniisip mo? Siyempre alam ng Espiritu. Sinisiyasat ng Espiritu ng Diyos ang kaibuturan ng puso ng mga tao at alam Niya kung ano ang iniisip ng mga tao, ngunit ang gawain Niya ay hindi lamang upang ilantad ang mga kaisipan at ideya at mga pagbubunyag ng katiwalian ng mga ito. Sa halip, ipinapahayag Niya ang katotohanan mula sa loob ng katawang-tao upang baguhin ang mga kaisipan at ideya ng mga tao, upang baguhin ang pag-iisip at mga pananaw ng mga tao, at sa wakas, upang baguhin ang mga tiwaling disposisyon ng mga tao. Masyado pang kulang sa gulang ang mga kaisipan ninyo tungkol sa ilang bagay. Iniisip ninyong dapat alam lahat ng Diyos na nagkatawang-tao. Pinagdududahan ng ilang tao ang Diyos na nagkatawang-tao kung hindi Niya alam ang isang bagay na iniisip nila na dapat ay alam Niya. Ang lahat ng ito ay dahil hindi sapat ang pagkaunawa ng mga tao sa diwa ng pagkakatawang-tao ng Diyos. May ilang bagay na labas na sa saklaw ng gawain ng katawang-tao, kaya hindi na Siya mag-aabala sa mga iyon. Ginagawa lamang ng Diyos ang gawaing dapat Niyang gawin. Isa itong prinsipyo kung paano gumagawa ang Diyos. Nauunawaan mo na ba ngayon ang mga bagay na ito? Sabihin mo sa Akin, alam mo ba kung anong uri ng espiritu mayroon ka? Nararamdaman mo ba ang kaluluwa mo? Nahahawakan mo ba ang kaluluwa mo? Nararamdaman mo ba kung anong ginagawa ng kaluluwa mo? Hindi mo alam, hindi ba? Kung nararamdaman o nahahawakan mo ang gayong bagay, kung gayon ibang espiritu iyon sa loob mo na may ginagawa sa pamamagitan ng puwersa, na pinagagawa at pinagsasalita ka. Iyan ay isang bagay na nasa labas ng sarili mo, hindi likas sa iyo. Ang mga may gawain ng masasamang espiritu ay may malalim na pagkaunawa nito. Bagaman may praktikal at normal na aspekto ang katawang-tao ng Diyos, bilang tao, hindi maaaring basta-bastang tukuyin o gawan ng mga kongklusyon ng isang tao ang Diyos. Ang Diyos ay nagpapakumbaba at ikinukubli ang sarili Niya upang maging isang tao; ang mga kilos Niya ay di-maarok at hindi kayang maarok ng mga tao.


Mga Salita sa Paggampan ng Tungkulin

Sipi 30

Ano ang isang tungkulin? Ang atas na ipinagkatiwala ng Diyos sa tao ay ang tungkulin na dapat gampanan ng tao. Anuman ang ipinagkatiwala Niya sa iyo ay ang tungkulin na dapat mong gampanan. Upang magampanan mo ang iyong tungkulin, dapat mong matutunan na panatilihing nakatapak ang dalawang paa sa lupa at huwag abutin ang higit sa iyong kayang abutin. Huwag mong palaging isipin na mas luntian ang damo sa kabilang panig at huwag igiit na gawin ang hindi naaakma sa iyo. Ang ilang tao ay naaakma para sa pagho-host, ngunit pinipilit nilang maging mga lider; ang iba ay naaakma para maging mga aktor, ngunit nais nilang maging mga direktor. Hindi mabuti na palaging magsikap para sa mas matataas na posisyon. Kailangang mahanap at matukoy ng isang tao ang kanyang sariling papel at posisyon—iyan ang ginagawa ng isang taong mayroong katwiran. Pagkatapos ay dapat niyang gampanan nang maayos ang kanyang tungkulin nang may matibay na praktikal na saloobin upang suklian ang pagmamahal ng Diyos at palugurin Siya. Kung ang isang tao ay mayroong ganitong saloobin habang ginagampanan niya ang kanyang tungkulin, ang kanyang puso ay magiging matatag at payapa, matatanggap niya ang katotohanan sa kanyang tungkulin, at unti-unti niyang magagampanan ang kanyang tungkulin alinsunod sa mga hinihingi ng Diyos. Magagawa niyang iwaksi ang kanyang mga tiwaling disposisyon, magpasakop sa lahat ng pagsasaayos ng Diyos, at gampanan sa isang paraang pasok sa pamantayan ang kanyang tungkulin. Ito ang paraan upang makamtan ang pagsang-ayon ng Diyos. Kung magagawa mong tunay na gugulin ang iyong sarili para sa Diyos at gampanan ang iyong tungkulin nang may tamang kaisipan, isang kaisipan na nagmamahal at nagpapalugod sa Kanya, ikaw ay pangungunahan at gagabayan ng gawain ng Banal na Espiritu, ikaw ay magiging handang isagawa ang katotohanan at kumilos alinsunod sa mga prinsipyo habang ginagampanan mo ang iyong tungkulin, at ikaw ay magiging isang tao na may takot sa Diyos at umiiwas sa kasamaan. Sa ganitong paraan, lubos mong maisasabuhay ang tunay na wangis ng tao. Ang buhay ng isang tao ay unti-unting lumalago habang ginagampanan nila ang kanilang mga tungkulin. Yaong mga hindi gumagampan ng mga tungkulin ay hindi makapagkakamit ng katotohanan at buhay, kahit gaano karaming taon pa silang nananampalataya, dahil wala silang pagpapala ng Diyos. Pinagpapala lamang ng Diyos yaong mga sinserong gumugugol ng kanilang sarili para sa Kanya at yaong mga gumagampan ng kanilang mga tungkulin sa abot ng kanilang makakaya. Anumang tungkulin ang ginagampanan mo, anuman ang magagawa mo, ituring mo itong responsabilidad at tungkulin mo, tanggapin ito at gawin ito nang maayos. Paano mo ito gagawin nang maayos? Sa pamamagitan ng paggawa rito nang eksakto sa hinihingi ng Diyos—nang buong puso mo, nang buong pag-iisip mo, at nang buong kalakasan mo. Dapat mong pagnilay-nilayan ang mga salitang ito at isipin kung paano mo magagampanan ang iyong tungkulin nang buong puso mo. Halimbawa, kung makikita mo ang isang tao na ginagampanan ang kanyang tungkulin nang walang prinsipyo, na ginagawa niya ito nang walang ingat at alinsunod sa kanyang sariling kalooban, at iniisip mo sa sarili mo, “Wala akong pakialam, hindi ko ito responsabilidad,” ito ba ay paggawa sa iyong tungkulin nang buong puso mo? Hindi, ito ay pagiging iresponsable. Kung ikaw ay isang responsableng tao, kapag nangyari sa iyo ang gayong sitwasyon ay sasabihin mo, “Hindi ito maaari. Hindi man ito saklaw ng aking pangangasiwa, ngunit maaari ko namang iulat ang isyu na ito sa lider at hayaan siyang asikasuhin ito alinsunod sa mga prinsipyo.” Pagkatapos mong gawin ito, makikita ng lahat na ito ay angkop, ang iyong puso ay mapapanatag, at matutupad mo ang iyong responsabilidad. Kung magkagayon ay nagawa mo na ang iyong tungkulin nang buong puso mo. Kung, kahit aling tungkulin ang iyong ginagampanan, ikaw ay palaging pabaya, at sinasabi mo, “Kung gagawin ko ang gawaing ito sa isang simple at pabasta-bastang paraan, kahit paano ay mairaraos ko ito. Tutal, walang magsusuri nito. Ginawa ko ang pinakamakakaya ko gamit ang mga limitadong kakayahan at propesyonal na kasanayan na mayroon ako. Sapat na ito para makaraos lang. Isa pa, walang magtatanong tungkol dito o magseseryoso sa akin—hindi ito gaanong mahalaga.” Ang pagkakaroon ba ng ganitong intensyon at ng ganitong kaisipan ay pagganap ng iyong tungkulin nang buong puso mo? Hindi, ito ay pagiging pabasta-basta, at ito ay isang pagbubunyag ng iyong sataniko at tiwaling disposisyon. Magagampanan mo ba ang iyong tungkulin nang buong puso mo sa pamamagitan ng pag-asa sa satanikong disposisyon? Hindi, magiging imposible iyan. Kaya, ano ang ibig sabihin na gawin mo ang iyong tungkulin nang buong puso mo? Sasabihin mo: “Kahit na hindi nag-usisa ang Itaas tungkol sa gawaing ito, at tila hindi ito napakahalaga sa lahat ng gawain sa sambahayan ng Diyos, gagawin ko pa rin ito nang maayos—ito ay aking tungkulin. Kung ang isang gawain ay mahalaga o hindi ay isang bagay; kung ito ay magagawa ko nang maayos o hindi ay ibang bagay.” Ano ang mahalaga? Kung magagampanan mo nang maayos o hindi ang iyong tungkulin at nang buong puso mo, at kung magagawa mong sumunod sa mga prinsipyo at magsagawa alinsunod sa katotohanan. Ito ang mahalaga. Kung maisasagawa mo ang katotohanan at magagawa ang mga bagay alinsunod sa mga prinsipyo, tunay mong nagagampanan ang iyong tungkulin nang buong puso mo. Kung nagampanan mo nang maayos ang isang uri ng tungkulin, ngunit hindi ka pa rin nasisiyahan at nais mo pang gampanan ang isang higit pang mahalagang uri ng tungkulin, at may kakayahan ka na gampanan ito nang maayos, ito ay paggawa mo ng iyong tungkulin nang buong puso mo sa isang mas mataas pang antas. Kaya, kung nagagawa mong gampanan ang iyong tungkulin nang buong puso mo, ano ang ipinapahiwatig nito? Sa isang banda, nangangahulugan ito na ginagawa mo ang iyong tungkulin alinsunod sa mga prinsipyo ng mga salita ng Diyos. Sa kabilang banda, nangangahulugan ito na tinanggap mo ang pagsisiyasat ng Diyos at nasa puso mo ang Diyos; nangangahulugan ito na hindi mo ginagawa ang iyong tungkulin para magpakitang-tao, o kung paano mo naisin, o alinsunod sa iyong mga sariling kagustuhan—sa halip ay itinuturing mo ito bilang isang atas na ipinagkatiwala sa iyo ng Diyos at ginagawa mo ito nang taglay ang responsabilidad at puso na iyan, hindi alinsunod sa iyong sariling kalooban kundi ganap na ayon sa mga hinihingi ng Diyos. Ibinibigay mo ang buong puso mo sa iyong tungkulin—ito ay pagganap sa iyong tungkulin nang buong puso mo. Hindi nauunawaan ng ilang tao ang mga katotohanan tungkol sa pagganap sa mga tungkulin. Kapag sumasapit sa kanila ang ilang paghihirap, sila ay nagrereklamo, at palagi nilang pinoproblema ang tungkol sa kanilang mga personal na interes, pakinabang, at kawalan. Iniisip nila, “Kung gagampanan ko nang maayos ang gawain na ibinigay sa akin ng lider, magdadala ito sa kanya ng karangalan at kaluwalhatian, ngunit sino ang makaaalala sa akin? Walang makaaalam na ako ang gumawa ng gawain, at makukuha ng lider ang lahat ng papuri para dito. Hindi ba’t paglilingkod sa iba ang pagganap ko sa aking tungkulin sa ganitong paraan?” Anong uri ng disposisyon ito? Ito ay paghihimagsik—ang mga taong ito ay mga uring katawa-tawa. Hindi nila nauunawaan ang atas ng Diyos sa tamang paraan. Palagi nilang hangad na malagay sa mga posisyon ng kapangyarihan, na kunin ang papuri at mabigyan ng gantimpala, at na magmukha silang mabuti. Bakit palaging nakatuon ang kanilang pansin sa katanyagan at pakinabang? Ipinakikita nito na napakatindi ng kanilang pagnanasa para sa katanyagan at pakinabang, at na hindi nila nauunawaan na ang pagganap sa isang tungkulin ay tungkol sa pagpapalugod sa Diyos, o na sinisiyasat ng Diyos ang kaibuturan ng puso ng bawat tao. Ang mga taong ito ay walang tunay na pananalig sa Diyos, kaya nagtutukoy sila batay sa mga katunayan na nakikita nila sa pamamagitan ng kanilang mga sariling mata, na humahantong sa pagbuo nila ng mga maling pananaw. Dahil dito, sila ay nagiging negatibo at nagpapabaya sa kanilang gawain at hindi nila nagagampanan ang kanilang mga tungkulin nang buong puso nila at buong kalakasan nila. Dahil wala silang tunay na pananampalataya at hindi nila alam na sinisiyasat ng Diyos ang kaibuturan ng puso ng mga tao, nakatuon sila sa pagganap sa kanilang mga tungkulin upang makita ito ng iba, sa pagpapaalam sa iba ng mga pagdurusa at paghihirap na kanilang tinitiis, at sa paghahanap ng papuri at pagsang-ayon mula sa mga lider at manggagawa. Iniisip nila na ang pagganap sa isang tungkulin ay kapaki-pakinabang lamang kung gagawin nila ito sa ganitong paraan, at maringal lamang kung makikita ng lahat na ginagawa nila ito. Hindi ba ito ubod ng sama? Nananalig sila sa Diyos, ngunit hindi lamang sila walang pananampalataya, hindi rin nila tinatanggap o nauunawaan ang katotohanan sa anumang antas. Paano magagampanan ng mga taong gaya nito ang isang tungkulin nang maayos? Wala bang problema sa kanilang disposisyon? Kung susubukan mong magbahagi tungkol sa katotohanan sa kanila at hindi pa rin nila ito tanggapin, sila nga ay mayroong masamang disposisyon. Bigo silang asikasuhin ang kanilang mga nararapat na responsabilidad at hindi nila pinanghahawakan ang kanilang mga tungkulin. Hindi magtatagal, dapat silang itiwalag. Yaong mga gumaganap ng mga tungkulin ay dapat na mga tao na may normal na pagkatao. Dapat na mayroon silang wastong katwiran at dapat na kaya nilang magpasakop sa lahat ng pagsasaayos at pamamatnugot ng Diyos. Nagkakaloob ang Diyos ng iba’t ibang kakayahan at kaloob sa iba’t ibang tao, at ang iba’t ibang tao ay pinakaangkop na gumanap ng iba’t ibang tungkulin. Hindi ka dapat maging mapili at hindi mo dapat piliin ang isang tungkulin batay sa iyong mga kagustuhan, na pinipili mo lamang na gampanan ang magiginhawa at madadaling tungkulin na umaayon sa iyong mga sariling naisin. Ito ay mali. Hindi ito paggawa ng isang tungkulin nang buong puso mo at hindi ito pagganap sa isang tungkulin. Upang magampanan ang isang tungkulin, ang unang bagay na dapat mong gawin ay ibigay mo rito ang iyong buong puso. Kasunod nito, anuman ang iyong ginagawa, ito man ay isang malaki o isang maliit na gawain, isang marumi o isang nakapapagod, isang gawaing ginagawa sa harap ng ibang tao o isang ginagawa nang hindi nakikita, isang mahalagang gawain o isang hindi mahalaga, dapat mong ituring ang lahat ng ito bilang iyong tungkulin at sundin ang prinsipyo ng paggawa sa mga ito nang buong puso mo, nang buong pag-iisip mo, at nang buong kalakasan mo. Kung pagkatapos mong gampanan ang iyong tungkulin, maramdaman mo sa huli na hindi ganap na malinis ang iyong konsensiya kaugnay ng ilan sa gawain na iyong ginawa, at na kahit na ibinigay mo rito ang buong puso mo, ang ilan sa iyong gawain ay hindi nagawa nang maayos at ang mga resulta ng iyong mga pagsisikap ay hindi napakabuti, ano ang dapat mong gawin? Iniisip ng ilang tao, “Ibinigay ko ang buong puso ko sa aking tungkulin, ngunit ang mga resulta ay hindi napakabuti. Hindi ko ito problema. Nasa mga kamay na ito ng Diyos ngayon.” Anong uri ng pananaw ito? Ito ba ang tamang pananaw? Hindi nila tunay na ginugugol ang kanilang sarili para sa Diyos dahil ayaw nilang hanapin ang katotohanan upang lutasin ang mga problema; ayaw nilang palugurin ang Diyos at mayroon pa rin silang pabasta-bastang pananaw sa kanilang tungkulin. Ang ganitong uri ng mga tao ay tila walang puso. Kapag sinasabi natin na ginagawa mo ang iyong tungkulin nang buong puso mo, nangangahulugan ito na ginagamit mo ang buong puso mo—hindi mo maaaring gawin ang iyong tungkulin nang hindi buong puso, dapat nakatuon ka, gampanan mo ang iyong tungkulin nang masigasig, at maging deboto, nagkakaroon ng responsableng saloobin upang tiyakin na ang mga gampanin ay ginagawa nang maayos, at nakakamit ang mga resulta na dapat mong makamit. Saka lamang ito matatawag na pagganap sa tungkulin nang buong puso. Kung nakikita mo na ang mga resulta ng iyong gawain ay hindi ganoon kabuti at iniisip mo sa sarili mo, “Ginawa ko ang pinakamakakaya ko. Isinakripisyo ko ang pagtulog, nagpalipas ng gutom, at nagpuyat, minsan ay nagpapaiwan habang ang iba ay lumalabas upang magpahinga at mamasyal. Nagtiis ako ng mga paghihirap at hindi nagpasasa sa mga kaginhawahan ng laman. Nangangahulugan iyan na ginawa ko ang aking tungkulin nang buong puso ko.” Tama ba ang pananaw na ito? Ibinuhos mo ang iyong oras at nagsikap ka. Sa panlabas, tila pinagdaanan mo ang lahat ng ito, ngunit ang mga resulta na iyong nakuha ay hindi mabuti, at hindi mo tinatanggap ang responsabilidad para dito at wala kang pakialam. Ito ba ay paggawa ng iyong tungkulin nang buong puso mo? (Hindi.) Hindi ito paggawa ng iyong tungkulin nang buong puso mo. Kapag inaalam ng Diyos kung ginagawa ng isang tao ang isang bagay nang buong puso niya, ano ang tinitingnan Niya? Sa isang banda, tinitingnan Niya kung hinaharap mo ang bagay na iyon nang may taimtim at responsableng saloobin. Sa kabilang banda, tinitingnan Niya kung ano ang iniisip mo habang ginagawa mo ito, kung masigasig mong ginagampanan ang tungkulin na dapat mong gampanan, at kung patuloy mo itong ginagawa nang alinsunod sa mga katotohanang prinsipyo, at kung, kapag sumasapit sa iyo ang paghihirap, nakatuon mong hinahanap ang katotohanan upang lutasin ang mga problema nang sa gayon ay magampanan mo ang iyong tungkulin nang maayos. Habang ginagawa ng mga tao ang mga bagay-bagay, ang Diyos ay nagmamasid at nagsisiyasat. Inoobserbahan Niya ang puso nila sa buong panahon. Bagamat hindi ito alam ng mga tao, minsan ay nararamdaman nila ang Kanyang pagsisiyasat. Ang ilang tao ay palaging pabasta-basta sa kanilang mga tungkulin, at sa huli, ang Diyos ay nagsasaayos ng isang kapaligiran upang ibunyag sila. Sa puntong iyon, nararamdaman nila ang Kanyang pagtalikod, at nakikita ng lahat na hindi sila katulad ng mga mananampalataya—na sila ay katulad ng mga walang pananampalataya, mga diyablo, at mga Satanas. Ang mga ganitong uri ng tao ay itinitiwalag sa panahon ng pagganap sa kanilang mga tungkulin. Ang ilang tao ay madalas na pinagninilayan ang kanilang sarili habang ginagampanan ang mga tungkulin. Minsan, ang mga resulta na nakukuha nila ay hindi mabuti, o may lumilitaw na problema, at nararamdaman nila ito sa kanilang puso, at iniisip nila, “Nagiging pabasta-basta na naman ba ako?” Pakiramdam nila ay sinasaway sila. Paano ito nangyayari? Ito ay idinulot ng Diyos, ito ang kaliwanagan ng Banal na Espiritu. Kaya, bakit binibigyan ka ng Diyos ng kaliwanagan? Sa anong batayan ka Niya binibigyan ng kaliwanagan? Sa anong konteksto ka Niya sinasaway? Dapat na magkaroon ka ng tamang kaisipan at sabihin, “Dapat kong gawin ang aking tungkulin nang buong puso ko, at iyan ay nangangahulugan ng paggawa rito nang alinsunod sa katotohanan. Tunay ko bang nagawa ang aking tungkulin nang buong puso ko?” Kung palagi mo itong pinagninilayan, bibigyan ka ng Diyos ng kaliwanagan at ipauunawa sa iyo, “Hindi ko ginawa ang gawaing iyon nang buong puso ko. Akala ko ay maayos ang ginagawa ko, bibigyan ko sana ang sarili ko ng marka na 99 mula sa 100. Ngunit ngayon ay nakikita ko nang hindi talaga iyon ganoon—ang totoo ay bahagya lamang akong pumasa.” Saka mo lamang matutuklasan ang kawalang-kasiyahan ng Diyos. Ito ang pagbibigay ng kaliwanagan sa iyo ng Diyos at pagpapahintulot sa iyo na maunawaan kung gaano kahusay mo talaga ginagampanan ang iyong tungkulin at kung gaano ka pa kalayo sa Kanyang mga hinihingi. Kung ang isang tao ay masyadong bumagsak sa pinakamabababang pamantayan sa pagganap niya sa kanyang tungkulin, bibigyan pa rin ba siya ng kaliwanagan ng Diyos? Maaaring hindi. Sino ang binibigyan ng kaliwanagan ng Diyos? Una, yaong mga nagmamahal sa katotohanan; pangalawa, yaong mga may saloobin ng pagpapasakop; pangatlo, yaong mga nag-aasam para sa katotohanan; at pang-apat, yaong mga nagsusuri at nagninilay sa kanilang sarili sa lahat ng aspeto. Ang mga ito ang mga uri ng tao na makapagkakamit ng kaliwanagan ng Diyos. Sa pamamagitan ng pagsasagawa at pagdanas sa ganitong paraan, ang iyong personal na karanasan sa paggawa ng iyong tungkulin nang buong puso mo—ang aspetong ito ng pagsasagawa sa katotohanan at ang aspektong ito ng realidad—ay lalo pang lalago. Unti-unti, magiging malinaw sa iyo kung sino ang mga taong gumagawa ng kanilang mga tungkulin nang buong puso nila at kung sino ang hindi, at ang mga saloobin at pag-uugali ng iba’t ibang indibidwal sa pagganap sa mga tungkulin. Kapag kilala mo ang sarili mo, magagawa mong kilatisin ang iba, at lalo ka pang magiging metikuloso sa iyong tungkulin. Ang pinakamaliit na sitwasyon ng pagiging pabasta-basta ay hindi makalalagpas sa iyong pansin, at magagawa mong hanapin ang katotohanan upang lutasin ito. Magagawa mong asikasuhin ang mga bagay-bagay alinsunod sa mga prinsipyo habang ginagampanan ang iyong tungkulin, lalo mo pang maisasagawa ang katotohanan, at ang iyong puso ay magiging matatag at payapa. Kung isang araw ay malaman mo sa puso mo na hindi mo nagampanan nang maayos ang isang tungkulin, ano ang dapat mong gawin? Dapat mong pagnilayan ito, dapat kang maghanap ng impormasyon, at humingi ng payo mula sa iba, pagkatapos, bago mo pa mamalayan, magkakamit ka na ng pagkaunawa sa bagay na ito. Hindi ba’t makatutulong ito sa iyo sa pagganap sa iyong tungkulin? (Oo.) Makatutulong ito. Ito ang magiging sitwasyon kahit ano pa ang tungkulin na iyong ginagampanan. Basta’t ginagawa ng mga tao ang kanilang mga tungkulin nang buong puso nila, hinahanap ang mga katotohanang prinsipyo, at nagtitiyaga sa kanilang mga pagsisikap, magtatamo sila ng mga resulta sa huli.

Sipi 31

Dahil may mga tiwaling disposisyon ang mga tao, madalas silang pabasta-basta sa paggampan ng tungkulin. Ito ang pinakamalubhang problema. Kung gagampanan nang maayos ng mga tao ang kanilang mga tungkulin, dapat muna nilang lutasin ang problema ng pagiging pabasta-basta. Hangga’t mayroon silang pabasta-bastang pag-iisip, hindi nila magagampanan nang maayos ang kanilang mga tungkulin, na nangangahulugang ang paglutas sa problema ng pagiging pabasta-basta ang pinakamahalaga. Kaya, paano sila dapat magsagawa? Una, dapat nilang lutasin ang isyu ng kanilang pag-iisip—dapat nilang tratuhin nang tama ang kanilang mga tungkulin, gawin ang mga bagay-bagay nang masigasig at responsable, at iwasang magkaroon ng isang mapanlinlang at pabasta-bastang puso. Ang tungkulin ng isang tao ay ginagampanan para sa Diyos, hindi para sa sinumang tao; kung kayang tanggapin ng mga tao ang pagsisiyasat ng Diyos, magkakaroon sila ng tamang pag-iisip. Higit pa rito, pagkatapos gawin ang isang bagay, dapat itong suriin at pagnilayan ng mga tao. Kung medyo hindi panatag ang kanilang puso, at sa maingat na pagsusuri ay matuklasan nilang mayroon talagang problema, dapat nila itong itama, at pagkatapos itama, magiging panatag sila sa kanilang puso. Ang pakiramdam na hindi panatag sa loob ay nagpapatunay na may problema. Nangangailangan ito ng maingat na pagsusuri, at walang dapat palampasin sa mga kritikal na punto. Ito ay isang saloobin ng pagiging responsable sa paggampan ng tungkulin ng isang tao. Kung kaya ng isang tao na maging metikuloso, umako ng responsabilidad, at ibigay ang lahat ng kanyang puso at lakas, magagawa nang maayos ang gawain. Minsan, mayroon kang maling pag-iisip, at palagi kang nag-aakalang mas matuwid ka kaysa sa iba, at kahit na mayroong isang malinaw na pagkakamali, hindi mo pa rin ito matuklasan o mahanap. Kung mayroon kang tamang pag-iisip, at hinahanap mo ang katotohanan, sa pamamagitan ng kaliwanagan at gabay ng Banal na Espiritu, matutuklasan mo ang problema. Kung gagabayan ka ng Banal na Espiritu at bibigyan ka Niya ng isang pagkatanto, na sa gayon ay magiging maliwanag ang iyong puso at malalaman mo kung nasaan ang pagkakamali, magagawa mong itama ang paglihis at magsumikap tungo sa mga katotohanang prinsipyo. Kung wala kang tamang pag-iisip, at lumilipad ang isip mo at pabaya ka, matutuklasan mo ba ang pagkakamali? Hindi. Ano ang makikita mula rito? Para magampanan nang maayos ang kanilang mga tungkulin, napakahalagang gawin ng mga tao ang kanilang bahagi; napakahalaga ng kanilang pag-iisip; at napakahalaga kung saan nakatuon ang kanilang mga iniisip at ideya. Sinisiyasat at nakikita ng Diyos kung anong pag-iisip ang taglay ng mga tao at kung gaano nila isinasapuso ang paggampan sa kanilang mga tungkulin. Kritikal ang pag-uukol ng buong puso at lakas dito, at napakahalaga na gawin ang bahagi ng isang tao. Dapat magsikap ang mga tao na maging walang pagsisisi sa mga tungkuling natapos nila at sa mga bagay na nagawa nila, at na hindi magkaroon ng pagkakautang sa Diyos. Ito talaga ang kahulugan ng pagbibigay ng buong puso at lakas ng isang tao. Kung hindi mo kailanman ibinibigay ang iyong buong puso at lakas sa iyong tungkulin at palagi kang pabasta-basta, nagdudulot ng napakalaking kawalan sa gawain at malayong-malayo sa mga resultang hinihingi ng Diyos, kung gayon ay maaari ka lamang itiwalag. At mayroon pa bang panahon para makaramdam ng pagsisisi, kung gayon? Wala na. Ito ay magiging isang walang hanggang pagsisisi, isang mantsa! Ang palaging pagiging pabasta-basta ay isang mantsa, isang malubhang pagsalangsang, hindi ba? (Oo.) Dapat kang magsikap na gawin nang maayos ang kung ano ang nakaatang sa iyo at sa lahat ng bagay na dapat mong gawin, nang buong puso at lakas, at hindi maging pabasta-basta o mag-iwan sa iyong sarili ng anumang pagsisisi. Sa ganitong paraan, ang tungkuling ginagampanan mo ay matatandaan ng Diyos. Ang mga bagay na iyon na natatandaan ng Diyos ay mabubuting gawa. Kung gayon, ano naman ang tawag sa mga bagay na hindi natatandaan ng Diyos? (Ang tawag sa mga iyon ay mga pagsalangsang at masasamang gawa.) Maaaring hindi mo matanggap na tinatawag natin ngayon ang mga ito na masasamang gawa, ngunit pagdating ng araw na ang mga bagay na ito ay magdulot ng malulubhang kahihinatnan, at magbunga ng negatibong impluwensiya, matatanto mo na ang mga pagsalangsang na ito ay hindi lamang mga pagsalangsang sa pag-uugali, kundi masasamang gawa. Kapag napagtanto mo na ito, makakaramdam ka ng pagsisisi: “Kung alam ko lang noon ang alam ko ngayon! Kung nag-ukol lang ako ng kaunti pang pag-iisip at pagsisikap noon, maiiwasan sana ang mga kahihinatnang ito.” Walang makakabura sa walang hanggang mantsang ito mula sa iyong puso, at kung mag-iiwan ito sa iyo ng isang pangmatagalang pakiramdam ng pagkakasala, magdudulot iyon ng problema. Kaya, sa paggampan mo sa iyong tungkulin ngayon, dapat kang tumuon sa paghahanap sa katotohanan at pagkilos ayon sa mga prinsipyo, nagsisikap na ibigay ang lahat ng iyong puso at lakas sa atas ng Diyos sa iyo, at lahat ng iyong ginagawa ay dapat mag-iwan sa iyo ng isang malinis na budhi at walang pagsisisi, at matandaan ng Diyos. Ganap na iwasan ang pagiging pabasta-basta. Kung magkamali ka dala ng bugso ng damdamin at ito ay isang malubhang pagsalangsang, ito ay magiging isang walang hanggang mantsa. Sa sandaling magkaroon ka ng mga pagsisisi, hindi mo na mababawi ang mga ito; magiging permanente na ang mga ito. Dapat mong makita nang malinaw ang dalawang landas na ito. Alin ang dapat mong piliin upang makamit ang pagsang-ayon ng Diyos? Ang paggampan sa iyong tungkulin nang buong puso at lakas, paghahanda ng sapat na mabubuting gawa, at pagsisikap na makamit ang katotohanan—sa ganitong paraan mo lamang maiiwasang magkaroon ng anumang pagsisisi. Anuman ang mangyari, huwag gumawa ng masama at guluhin ang paggampan ng tungkulin ng ibang tao, huwag gumawa ng anumang kilos ng paglabag sa katotohanan at paglaban sa Diyos, at huwag bigyan ang iyong sarili ng habambuhay na mga pagsisisi. Ano ang kahihinatnan ng paggawa ng napakaraming pagsalangsang? Ito ay na maiipon ang poot ng Diyos sa iyo sa Kanyang presensya! Habang mas marami kang pagsalangsang na ginagawa, mas lalong naiipon ang poot ng Diyos sa iyo—sa huli, ikaw ay parurusahan.

May ilang taong palagiang gumagampan ng kanilang mga tungkulin, at tila wala silang anumang malalaking problema—hindi sila gumagawa ng anumang hayagang masasamang gawa o nagdudulot ng mga pagkagambala o panggugulo, hindi nila tinatahak ang landas ng mga anticristo, at walang malalaking pagkakamali o isyu ng prinsipyo sa paggampan nila ng kanilang mga tungkulin. Gayumpaman, sa loob lang ng ilang taon ay nabubunyag sila nang hindi nila namamalayan: Hinding-hindi nila tinatanggap ang katotohanan, at sila ay mga hindi mananampalataya. Ano ang nangyayari dito? Hindi makita ng mga tao ang problema sa kanila, ngunit sinisiyasat ng Diyos ang kaibuturan ng puso ng mga tao, at nakikita Niya ang problema. Palaging pabasta-basta at hindi nagsisisi ang mga indibidwal na ito sa paggampan ng kanilang mga tungkulin. Sa paglipas ng panahon, tiyak na mabubunyag sila. Ano ang ibig sabihin ng palaging hindi nagsisisi? Ang ibig sabihin nito, bagama’t palagian nilang ginagampanan ang kanilang mga tungkulin, palagi silang may maling saloobin sa mga tungkuling ito, isang saloobing pabasta-basta, at hindi nila kailanman inilalagay ang kanilang puso sa kanilang mga tungkulin, lalo na ang kanilang buong puso. Kahit na magsikap sila nang kaunti, iniraraos lang nila ang mga bagay-bagay, at malayo sila mula sa paglalagay ng lahat ng kanilang lakas sa paggampan ng kanilang mga tungkulin. Walang katapusan ang kanilang mga pagsalangsang. Sa paningin ng Diyos, ang mga taong ito ay palagiang hindi nagsisisi, at palagi silang pabasta-basta at hindi kailanman nagbabago—ibig sabihin, hindi nila tinatalikuran ang kasamaan sa kanilang mga kamay at hindi sila nagsisisi sa Diyos, at hindi nakikita ng Diyos ang isang saloobin ng pagsisisi sa kanila, o ang pagbabago sa kanilang saloobin. Patuloy nilang hinaharap ang kanilang mga tungkulin at ang mga atas ng Diyos nang may ganitong saloobin at pamamaraan. Hindi kailanman nagbabago ang sutil at matigas nilang disposisyon. Higit pa rito, hindi sila kailanman nakaramdam ng pagkakautang sa Diyos, at hindi nila kailanman naramdaman na ang kanilang pagiging pabasta-basta ay isang pagsalangsang at isang masamang gawa. Sa kanilang puso, walang pakiramdam ng pagkakautang, walang pagkakonsensiya, walang pagsaway sa sarili, at lalong walang pag-aakusa sa sarili. Kung magpapatuloy ang mga bagay-bagay nang ganito, ituturing ng Diyos ang mga taong ito bilang hindi na matutubos. Anuman ang sabihin ng Diyos, gaano man karaming sermon ang marinig ng mga taong ito o gaano man karaming doktrina ang kaya nilang sabihin, hindi kayang tanggapin ng kanilang mga puso ang katotohanan at hindi nagbabago o nagbabalik-loob ang kanilang mga puso, kaya sinasabi ng Diyos: “Wala nang pag-asa para sa taong ito. Walang anumang sinasabi Ko ang makakaantig sa puso niya, at walang anumang sinasabi Ko ang makakapagpabalik-loob sa kanya. Walang anumang pamamaraan na sinusubukan Ko ang makakapagdulot ng pagbabago sa kanya. Hindi na karapat-dapat ang taong ito na gampanan ang kanyang tungkulin, at hindi na siya karapat-dapat na magserbisyo sa Aking sambahayan.” Bakit ito sinasabi ng Diyos? Ito ay dahil palagian silang pabasta-basta sa paggampan ng kanilang tungkulin at sa kanilang gawain, at paano man sila pungusan, at gaano man kalaking pagpaparaya at pasensya ang ibigay sa kanila, walang saysay ito, at hindi sila nito mapapagsisi o mapapagbago nang tunay, lalong hindi nila magagampanan nang maayos ang kanilang tungkulin dahil dito, at hinding-hindi nila kayang tahakin ang landas ng paghahangad sa katotohanan, kaya hindi na matutubos ang taong ito. Kapag tinukoy ng Diyos na hindi na matutubos ang isang tao, patuloy pa rin ba Niyang hahawakan nang mahigpit ang taong ito? Hindi Niya ito gagawin. Bibitiwan siya ng Diyos. Palaging nagmamakaawa ang ilang tao, “Diyos ko, maging banayad Ka sa akin, huwag Mo akong pagdusahin, huwag Mo akong disiplinahin. Bigyan Mo ako ng kaunting kalayaan! Hayaan Mong gawin ko ang mga bagay-bagay nang pabasta-basta nang kaunti! Hayaan mo akong maging talipandas nang kaunti! Hayaan Mong ako ang masunod!” Ayaw nilang mapigilan. Sabi ng Diyos, “Yamang hindi mo nais na lumakad sa tamang landas, pakakawalan kita. Bibigyan kita ng kalayaan. Humayo ka at gawin ang nais mo. Hindi kita ililigtas, sapagkat wala ka nang lunas.” Iyon bang mga wala nang lunas ay may anumang nadaramang konsensiya? Mayroon ba silang anumang pakiramdam ng pagkakautang? Mayroon ba silang anumang pakiramdam ng pag-aakusa? Nadarama ba nila ang paninisi, disiplina, paghampas, at paghatol ng Diyos? Hindi nila ito nararamdaman. Wala silang kamalayan sa anuman sa mga bagay na ito; malamlam o wala nga sa kanilang puso ang mga bagay na ito. Kapag nakarating sa ganitong yugto ang isang tao, na wala na ang Diyos sa kanyang puso, maaari niya pa rin bang makamit ang kaligtasan? Mahirap masabi. Kapag nakarating sa gayong punto ang pananampalataya ng isang tao, nasa panganib siya. Alam ba ninyo kung paano kayo dapat maghanap, kung paano kayo dapat magsagawa, at kung anong landas ang dapat ninyong piliin upang maiwasan ang kahihinatnang ito at matiyak na ang gayong kalagayan ay hindi mangyayari? Ang pinakamahalaga ay piliin muna ninyo ang tamang landas, at pagkatapos ay magtuon sa pagganap nang maayos sa tungkuling dapat ninyong gampanan sa kasalukuyan. Ito ang pinakamaliit na pamantayan, ang pinakabatayang pamantayan. Sa batayang ito ninyo dapat hanapin ang katotohanan at pagsikapan ang pamantayan ng paggampan sa inyong tungkulin sa paraang pasok sa pamantayan. Ito ay dahil ang bagay na pinakakapansin-pansing sumasalamin sa ugnayang nagdurugtong sa iyo sa Diyos ay kung paano mo itinuturing ang mga bagay na ipinagkakatiwala sa iyo ng Diyos at ang tungkuling iniaatas Niya sa iyo, at ang saloobing mayroon ka. Ang pinakakapuna-puna at pinakapraktikal ay ang usaping ito. Naghihintay ang Diyos; gusto Niyang makita ang iyong saloobin. Sa pinakamahalagang sandaling ito, dapat mong bilisang ipaalam sa Diyos ang iyong paninindigan, tanggapin ang Kanyang atas, at gampanan nang maayos ang iyong tungkulin. Kapag naunawaan mo ang napakahalagang puntong ito at natupad ang atas na ibinigay sa iyo ng Diyos, ang relasyon mo sa Diyos ay magiging normal. Kung, sa pagkakatiwala sa iyo ng Diyos ng isang gampanin, o pagsasabi sa iyo na gampanan mo ang isang tiyak na tungkulin, ang iyong saloobin ay pabaya at walang pakialam, at hindi mo ito sineseryoso, hindi ba ito mismo ang kabaligtaran ng pagbibigay ng buong puso at lakas? Magagampanan mo ba nang maayos ang iyong tungkulin sa ganitong paraan? Siguradong hindi. Hindi mo magagampanan ang iyong tungkulin sa punto na magiging pasok sa pamantayan. Kaya, napakahalaga ng iyong saloobin kapag ginagampanan mo ang iyong tungkulin, pati na ang pamamaraan at landas na iyong pinipili. Gaano man karaming taon silang nananampalataya sa Diyos, ang mga hindi nagagampanan nang maayos ang kanilang mga tungkulin ay ititiwalag.

Sipi 32

Maraming tao ang gumaganap sa kanilang tungkulin nang pabasta-basta na lamang, hindi ito kailanman sineseryoso, na tila ba nagtatrabaho sila para sa mga walang pananampalataya. Ginagawa nila ang mga bagay sa paraang garapal, mababaw, walang pakialam at pabaya, na tila ba ang lahat ay biro. Bakit ganito? Sila ay mga walang pananampalataya na nagtatrabaho; mga hindi mananampalatayang gumaganap sa mga tungkulin. Ang mga taong ito ay labis na bastos; wala silang pakundangan at di-mapigilan, at wala silang ipinagkaiba sa mga walang pananampalataya. Kapag gumagawa sila ng mga bagay para sa sarili nila, tiyak na hindi sila pabasta-basta, kaya bakit ni katiting ay hindi sila masigasig o masipag pagdating sa pagganap ng kanilang mga tungkulin? Anuman ang kanilang gawin, anumang tungkulin ang kanilang ginagampanan, may katangian ng pagiging mapaglaro at pilyo. Ang mga taong ito ay laging pabasta-basta at may taglay na katangiang mapanlinlang. May pagkatao ba ang mga taong ganito? Tiyak na wala silang pagkatao; wala rin silang ni katiting na konsensiya at katwiran. Tulad ng mga ligaw na buriko o ligaw na kabayo, nangangailangan sila ng patuloy na pamamahala at pangangasiwa. Nililinlang at dinadaya nila ang sambahayan ng Diyos. Nangangahulugan ba ito na nagtataglay sila ng anumang taos-pusong paniniwala sa Kanya? Ginugugol ba nila ang kanilang sarili para sa Kanya? Tiyak na kulang sila at ang kanilang pagtatrabaho ay hindi pasok sa pamantayan. Kung ang mga ganoong tao ay pinagtrabaho ng sinuman, masisisante sila sa loob ng ilang araw. Sa sambahayan ng Diyos, talagang tumpak na sabihing sila ay mga trabahador at upahang manggagawa, at maaari lamang silang itiwalag. Maraming tao ang madalas na pabasta-basta habang ginagampanan ang kanilang mga tungkulin. Kapag naharap sila sa pagpupungos, tatanggi pa rin silang tanggapin ang katotohanan, pilit na ipagtatanggol ang kanilang punto, at irereklamo pang ang sambahayan ng Diyos ay hindi patas sa kanila, walang awa at pagpaparaya. Hindi ba’t hindi ito makatwiran? Upang mas ipahayag ito nang walang kinikilingan, ito ay isang mapagmataas na disposisyon, at wala silang ni katiting na konsensiya at katwiran. Iyong mga tunay na naniniwala sa Diyos ay dapat na tanggapin man lang ang katotohanan at gawin ang mga bagay nang hindi lumalabag sa konsensiya at katwiran. Ang mga taong hindi kayang tumanggap o magpasakop sa pagpupungos, ay lubhang mayabang, mapagmagaling, at sadyang di-makatwiran. Ang tawagin silang mga hayop ay hindi isang pagmamalabis dahil sila ay lubos na walang pakialam sa lahat ng kanilang ginagawa. Ginagawa nila ang mga bagay ayon sa kanilang kagustuhan at walang anumang pagsasaalang-alang sa mga kahihinatnan; kung may lumitaw na mga problema, wala silang pakialam. Ang pagtatrabaho ng mga taong tulad nito ay hindi pasok sa pamantayan. Dahil ganito ang pagtrato nila sa kanilang mga tungkulin, hindi makayanan ng ibang panoorin sila at nawawalan ng tiwala sa kanila ang mga ito. Kung gayon, maaari kayang magkaroon ng tiwala sa kanila ang Diyos? Sa kadahilanang hindi man lamang nila naabot ang pinakamababang pamantayang ito, ang kanilang pagtatrabaho ay hindi pasok sa pamantayan at maaari lamang silang itiwalag. Gaano kayabang at mapagmagaling ang ilang tao? Lagi nilang iniisip na magagawa nila ang anumang bagay; anuman ang isinaayos para sa kanila, sinasabi nilang, “Madali ito; hindi ito malaking bagay. Kaya ko ito. Hindi ko kailangan ng sinuman na makipagbahaginan sa akin tungkol sa mga katotohanang prinsipyo; kaya kong suriin ito nang sarili ko.” Sa palaging pagkakaroon ng ganitong uri ng saloobin, kapwa ang mga lider at manggagawa ay hindi sila kayang panoorin at walang tiwala ang mga ito sa mga bagay na kanilang ginagawa. Hindi ba’t mayayabang at mapagmagaling ang mga taong ito? Kung ang isang tao ay lubhang mayabang at mapagmagaling, ito ay isang kahiya-hiyang pag-uugali, at kung walang pagbabago, hinding-hindi nila gagampanan ang kanilang mga tungkulin sa paraang pasok sa pamantayan. Anong saloobin ang dapat taglayin ng isang tao sa paggampan ng kanyang mga tungkulin? Dapat magkaroon man lang ang isang tao ng isang saloobin ng responsabilidad. Anuman ang mga paghihirap at problema na dumating sa isang tao, dapat niyang hanapin ang mga katotohanang prinsipyo, unawain ang mga pamantayang hinihingi ng sambahayan ng Diyos, at alamin kung ano ang mga resulta na dapat niyang makamit sa pamamagitan ng pagganap sa kanyang mga tungkulin. Kung kayang arukin ng isang tao ang tatlong bagay na ito, madali niyang magagampanan ang kanyang mga tungkulin nang pasok sa pamantayan. Anuman ang mga tungkuling kanyang ginagampanan, kung uunawain muna niya ang mga prinsipyo, uunawain ang mga hinihingi ng sambahayan ng Diyos, at aalamin kung anong mga resulta ang dapat niyang makamit, hindi ba’t mayroon siyang landas para sa pagganap sa kanyang mga tungkulin? Samakatuwid, napakahalaga ng saloobin ng isang tao sa pagganap sa mga tungkulin. Yaong mga hindi nagmamahal sa katotohanan ay gumaganap sa kanilang mga tungkulin sa isang basta-bastang paraan—wala silang tamang saloobin, hindi nila kailanman hinahanap ang mga katotohanang prinsipyo, at hindi nila iniisip ang mga hinihingi ng sambahayan ng Diyos at kung anong mga resulta ang dapat nilang makamit. Paano nila magagampanan ang kanilang mga tungkulin sa paraang pasok sa pamantayan? Kung ikaw ay isang taong taos-pusong naniniwala sa Diyos, kapag ikaw ay pabasta-basta, dapat kang manalangin sa Kanya at pag-isipan at kilalanin ang iyong sarili; dapat kang maghimagsik laban sa iyong mga tiwaling disposisyon, magsikap nang mabuti sa mga katotohanang prinsipyo, at sikaping maabot ang Kanyang mga kinakailangang pamantayan. Sa pamamagitan ng pagganap sa iyong tungkulin sa ganitong paraan, unti-unti mong matutugunan ang mga kinakailangan ng sambahayan ng Diyos. Ang totoo, hindi naman masyadong mahirap gampanan nang maayos ang iyong tungkulin. Kailangan lamang magkaroon ng konsensiya at katwiran, maging matuwid at masigasig. Maraming walang pananampalataya na masigasig na nagtatrabaho at bilang resulta ay nagtatagumpay. Wala silang kaalam-alam tungkol sa mga katotohanang prinsipyo, kaya paano sila nakagagawa nang napakahusay? Dahil sila ay nagkukusa at masigasig, kaya nakakapagtrabaho sila nang masigasig at nagiging metikuloso, at sa ganitong paraan, madaling nagagawa ang mga bagay-bagay. Wala sa mga tungkulin ng sambahayan ng Diyos ang napakahirap. Basta’t ibinubuhos mo ang buong puso mo rito at ginagawa ang makakaya mo, magiging maayos ang paggawa mo sa trabaho mo. Kung hindi ka matuwid, at hindi ka masipag sa anumang ginagawa mo, kung lagi mong sinisikap na hindi ka mahirapan, kung lagi kang pabasta-basta at iniraraos lang ang lahat ng bagay, at bilang resulta, hindi mo ginagampanan nang maayos ang iyong tungkulin, nagugulo mo ang mga bagay-bagay at napipinsala ang sambahayan ng Diyos, ibig sabihin niyan ay gumagawa ka nang masama, at magiging isang pagsalangsang iyon na kasusuklaman ng Diyos. Sa mahahalagang sandali ng pagpapalaganap ng ebanghelyo, kung hindi ka nagkakamit ng magagandang resulta sa iyong tungkulin at hindi positibo ang iyong ginagampanang papel, o kung nagsasanhi ka ng mga panggagambala at kaguluhan, natural na kasusuklaman at ititiwalag ka ng Diyos at mawawalan ka ng pagkakataong maligtas. Pagsisisihan mo ito nang walang hanggan! Ang pagtataas sa iyo ng Diyos para gawin mo ang iyong tungkulin ang tanging pagkakataon mong maligtas. Kung hindi ka responsable, binabalewala mo iyon at pabasta-basta ka, iyon ang saloobin mo sa pagtrato sa katotohanan at sa Diyos. Kung hindi ka sinsero o mapagpasakop ni katiting, paano mo matatamo ang pagliligtas ng Diyos? Napakahalaga ng oras sa ngayon; importante ang bawat araw at bawat minuto. Kung hindi mo hinahanap ang katotohanan, kung hindi mo pinagtutuunan ang buhay pagpasok, at kung pabasta-basta ka at nililinlang ang Diyos sa iyong tungkulin, talagang wala iyang katwiran at labis na mapanganib! Sa sandaling kasuklaman at itiwalag ka ng Diyos, hindi na gagawa sa iyo ang Banal na Espiritu, at wala nang balikan pa mula roon. Minsan, ang ginagawa ng isang tao sa isang minuto ay maaaring makasira sa kanyang buhay. Minsan, dahil sa isang salita na sumasalungat sa disposisyon ng Diyos, ang isang tao ay nalalantad at tinitiwalag—hindi ba’t isa itong bagay na maaaring mangyari sa loob ng ilang minuto? Tulad lamang ito ng ilang tao, na, sa kabila ng pagganap sa kanilang mga tungkulin, ay parating kumikilos nang walang pananagutan, kumikilos nang walang ingat, at kumikilos nang walang anumang pagpipigil. Sila ay sadyang mga walang pananampalataya at hindi mananampalataya, at anuman ang kanilang gawin, ginugulo nila ang mga bagay-bagay. Dahil dito, ang gayong mga tao ay hindi lamang nagdudulot ng kawalan sa sambahayan ng Diyos, kundi nasasayang din nila ang kanilang pagkakataong maligtas. Sa ganitong paraan, nababawi ang kanilang mga kalipikasyong gampanan ang kanilang mga tungkulin. Nangangahulugan itong sila ay nalantad at tiniwalag, na isang malungkot na pangyayari. Nais magsisi ng ilan sa kanila, ngunit sa tingin ninyo ba ay magkakaroon sila ng pagkakataon? Kapag itiniwalag na sila, mawawalan na sila ng pagkakataon. At sa sandaling iniwan na sila ng Diyos, halos imposible na nilang tubusin ang kanilang sarili.

Anong klaseng mga tao ang inililigtas ng Diyos? Masasabi mo na lahat sila ay mga taong may konsensiya at katwiran at kayang tanggapin ang katotohanan, dahil tanging ang mga may konsensiya at katwiran ang nagagawang tumanggap at magpahalaga sa katotohanan, at basta’t nauunawaan nila ang katotohanan, maisasagawa nila ito. Ang mga taong walang konsensiya at walang katwiran ay mga taong walang pagkatao; sa simpleng salita, wala silang kabutihan. Ano ang kalikasan ng walang kabutihan? Ito ay pagiging walang pagkatao, hindi marapat na tawaging tao. Tulad nga ng kasabihan, maaaring wala ang isang tao ng kahit ano, pero katapusan na niya kung wala siyang kabutihan, dahil hindi na siya tao kung ganoon kundi isang hayop sa anyo ng tao. Tingnan mo ang mga demonyo at mga haring diyablo. Gumagawa lamang sila ng mga bagay-bagay para labanan ang Diyos at pinsalain ang Kanyang hinirang na mga tao. Hindi ba wala silang kabutihan? Wala nga; wala talaga sila noon. Ang mga taong gumagawa ng napakaraming bagay na walang kabutihan ay walang dudang dadanas ng retribusyon. Yaong mga walang kabutihan ay walang pagkatao; paano nila magagampanan nang maayos ang kanilang mga tungkulin? Hindi sila karapat-dapat na gumampan ng mga tungkulin, at hindi nila magampanan nang maayos ang anumang tungkulin. Ang mga ganitong tao ay hindi karapat-dapat na tawaging tao. Sila ay mga hayop, mga hayop sa anyo ng tao. Ang mga may konsensiya at katwiran lamang ang maaaring humawak sa mga gawain ng tao, maging tapat sa kanilang salita, mapagkakatiwalaan, at maging kalipikado bilang “mga matuwid na ginoo.” Ang terminong “mga matuwid na ginoo” ay hindi ginagamit sa sambahayan ng Diyos. Sa halip, hinihingi ng sambahayan ng Diyos na maging matapat ang mga tao—ito ang katotohanan. Ang mga matapat na tao lamang ang mapagkakatiwalaan, may konsensiya at katwiran, at karapat-dapat na tawaging tao. Kung kayang tanggapin ng isang tao ang katotohanan at kumilos ayon sa mga prinsipyo habang ginagampanan ang kanyang mga tungkulin, at ginagampanan ang kanyang mga tungkulin nang pasok sa pamantayan, kung gayon, ang taong ito ay matapat at mapagkakatiwalaan. At yaong mga makakapagkamit ng kaligtasan ng Diyos ay mga matapat na tao. Ang pagiging isang matapat na tao na mapagkakatiwalaan ay hindi tungkol sa iyong mga abilidad o hitsura, at lalong hindi tungkol sa iyong kakayahan, kahusayan, o mga kaloob. Basta’t tinatanggap mo ang katotohanan, kumikilos ka nang may pananagutan, at mayroon kang konsensiya at katwiran at magagawang magpasakop sa Diyos, sapat na iyon. Anuman ang mga kapabilidad na taglay ng isang tao, ang tunay na alalahanin ay na wala siyang kabutihan. Ang isang tao na walang kabutihan ay hindi tao, bagkus ay isang hayop. Ang mga itiniwalag ng sambahayan ng Diyos ay itiniwalag dahil sila ay walang pagkatao at lubos na walang kabutihan. Samakatwid, ang mga taong nananampalataya sa Diyos ay dapat magawang tanggapin ang katotohanan, at dapat silang maging matatapat na tao, magtaglay man lang ng konsensiya at katwiran, magampanan nang maayos ang kanilang mga tungkulin, at matupad ang atas ng Diyos. Tanging ang mga taong ito ang makakapagkamit ng pagliligtas ng Diyos; sila ang mga taos-pusong naniniwala sa Kanya at ang mga taos-pusong ginugugol ang kanilang sarili para sa Kanya. Ito ang mga taong inililigtas ng Diyos.

Madalas ninyo bang sinusuri ang inyong pag-uugali at intensyon habang ginagawa ninyo ang mga bagay at ginagampanan ang inyong mga tungkulin? (Bihira.) Kung bihira mong suriin ang iyong sarili, makikilala mo ba ang iyong mga tiwaling disposisyon? Mauunawaan mo ba ang iyong tunay na kalagayan? Kung talagang ibubunyag mo ang mga tiwaling disposisyon, ano ang mga kahihinatnan? Kailangan mong maging napakaliwanag sa lahat ng mga bagay na ito. Kung hindi susuriin ng isang tao ang kanyang sarili, palagi siyang gumagawa ng mga bagay sa paraang pabasta-basta at walang kahit katiting na prinsipyo, magiging dahilan ito para makagawa ang isang tao ng maraming kasamaan at mabunyag at matiwalag. Hindi ba’t isa itong seryosong kahihinatnan? Ang pagsusuri sa sarili ay ang paraan upang malutas ang problemang ito. Sabihin mo sa Akin, sapagkat napakalalim na ng katiwalian ng tao, katanggap-tanggap ba na bihira lamang na pagnilayan ang sarili? Magagawa ba nang maayos ng isang tao ang mga tungkulin nang hindi hinahanap ang katotohanan upang malutas ang kanyang mga tiwaling disposisyon? Kung hindi malulutas ang mga tiwaling disposisyon, madaling gumawa ng mga bagay sa maling paraan, lumabag sa mga prinsipyo, at pati na rin gumawa ng kasamaan. Kung hindi mo kailanman susuriin ang iyong sarili, problematiko ito—wala kang pinagkaiba sa isang walang pananampalataya. Hindi ba’t maraming tao ang itiniwalag sa kadahilanang ito? Kapag hinahangad ang katotohanan, paano dapat magsagawa ang isang tao upang matamo ito? Ang mahalagang bagay ay ang madalas na pagsusuri sa sarili habang ginagawa ang kanyang tungkulin, pinagninilayan kung siya ay lumabag sa mga prinsipyo at nagbunyag ng katiwalian, at kung siya ay may mga maling intensyon. Kung magninilay-nilay ka sa iyong sarili alinsunod sa mga salita ng Diyos at titingnan mo kung paano ito mailalapat sa iyo, magiging madaling makilala ang iyong sarili. Kung magninilay-nilay ka sa iyong sarili sa ganitong paraan, unti-unting malulutas ang iyong mga tiwaling disposisyon at madaling malulutas ang iyong mga buktot na ideya at masasamang intensyon at motibasyon. Kung magsusuri ka lang pagkatapos na may mangyaring mali, magsusuri lang pagkatapos magkamali, o magsusuri lang pagkatapos gumawa ng kasamaan, medyo huli na. Ang mga kahihinatnan ay nangyari na, at ito ay bumubuo sa isang pagsalangsang. Kung magsusuri ka lamang sa sarili mo kapag marami ka nang nagawang kasamaan at natiwalag ka na, huli na ang lahat at ang magagawa mo na lang ay umiyak at magngalit ng iyong mga ngipin. Ang mga tunay na naniniwala sa Diyos ay maaaring gumawa sa kanilang mga tungkulin—ito ang pagtataas at pagpapala ng Diyos, at ito ay isang pagkakataon na dapat mong pahalagahan. Samakatwid, lalo mong dapat madalas pagnilayan ang iyong sarili habang ginagampanan mo ang iyong mga tungkulin. Dapat magsuri ka nang madalas, nang sinusuri ang sarili mo sa lahat ng usapin. Dapat mong suriin ang iyong mga intensyon at ang iyong kalagayan, tinitingnan kung ikaw ay namumuhay sa harap ng Diyos, kung ang mga intensyon sa likod ng iyong mga kilos ay wasto, at kung parehong ang mga motibo para sa, at ang pinagmulan ng, mga kilos mo ay makatatagal sa pagsusuri ng Diyos at napasailalim sa pagsisiyasat ng Diyos. Minsan, nadarama ng mga tao na ang paghahanap ng katotohanan kapag nahaharap sila sa mga paghihirap sa pagganap sa kanilang mga tungkulin ay mabigat. Iniisip nila, “Puwede na ito. Sapat na ito.” Sinasalamin nito ang saloobin ng isang tao sa mga bagay at mentalidad sa kanyang mga tungkulin. Ang mentalidad na ito ay isang uri ng kalagayan. Anong kalagayan ito? Hindi ba’t ito ay ang pag-atupag sa mga tungkulin nang walang pakiramdam ng pananagutan, isang uri ng saloobing pabasta-basta? (Oo.) Dahil sa pagkakaroon ng ganitong seryosong problema, ang hindi pagsusuri sa sarili ay lubhang mapanganib. May ibang tao na walang pakialam sa kalagayang ito. Iniisip nila, “Normal lang na medyo pabasta-basta, ganyan lang talaga ang mga tao. Ano’ng problema?” Hindi ba’t mga taong naguguluhan ang mga ito? Hindi ba masyadong mapanganib para sa isang tao na makita ang mga bagay sa ganitong paraan? Tingnan mo ang mga taong itiniwalag. Hindi ba’t palagi nilang ginagampanan ang kanilang mga tungkulin sa isang pabasta-bastang paraan? Ganito ang nangyayari kapag ang isang tao ay pabasta-basta. Hindi magtatagal, ang mga taong madaling maging pabasta-basta ang siyang sisira sa kanilang sarili, at hindi sila lumuluha hanggang sa makita nila ang kanilang sariling libingan. Ang pagsasagawa ng mga tungkulin sa isang pabasta-bastang paraan ay isang seryosong problema, at kung hindi ka makapagninilay-nilay nang mabuti sa iyong sarili at hindi mo hahanapin ang katotohanan upang malutas ang mga problema, ito ay sadyang lubhang mapanganib—maaari kang matiwalag anumang oras. Kung umiiral ang gayong seryosong problema at hindi mo pa rin sinusuri ang iyong sarili at hinahanap ang katotohanan upang malutas ito, ipapahamak at sisirain mo ang iyong sarili, at kapag dumating ang araw na ikaw ay itiniwalag, magsisimula kang umiyak at magngalit ng iyong mga ngipin, at magiging huli na ang lahat.

Sipi 33

Hindi alam ng ilang tao kung paano danasin ang gawain ng Diyos at hindi nila alam kung paano dalhin ang Kanyang mga salita sa pagganap nila ng kanilang mga tungkulin o sa totoong buhay. Lagi silang umaasa sa pagdalo sa maraming pagtitipon upang matamo ang katotohanan at umunlad sa buhay. Gayunpaman, ang ganito ay hindi makatotohanan at isang argumento na walang batayan. Natatamo ang buhay sa pamamagitan ng pagdanas sa mga salita ng Diyos at pagdanas sa paghatol at pagkastigo. Nagagawa ng mga nakakaalam kung paano maranasan ang Kanyang gawain, maging anuman ang tungkuling kanilang ginagampanan, na maunawaan at maisagawa ang katotohanan, matanggap ang pagpungos, at makapasok sa katotohanang realidad, matamo ang pagbabago sa kanilang disposisyon, at magawang perpekto ng Diyos kapag ginagampanan ang kanilang mga tungkulin. Ayaw ng mga tamad at nag-iimbot sa mga kaginhawahan na gampanan ang kanilang mga tungkulin, at hindi nila nararanasan ang gawain ng Diyos sa pagganap nila sa kanilang mga tungkulin, walang sawang humihiling na pagkalooban sila ng sambahayan ng Diyos ng mga pagtitipon, sermon, at ng pagbabahaginan tungkol sa katotohanan. Bilang resulta, pagkatapos ng sampu o dalawampung taon ng pananampalataya at pagkatapos makinig sa di-mabilang na mga sermon, hindi pa rin nila nauunawaan ang katotohanan o natatamo ang katotohanan. Hindi nila alam kung paano maranasan ang gawain ng Diyos, hindi nila nauunawaan kung ano ang pananalig sa Diyos, at hindi nila alam kung paano maranasan ang salita ng Diyos para makilala nila ang kanilang mga sarili at matamo ang katotohanan at ang buhay. Sila ay mga tao na nagnanasa ng kaginhawahan at pabaya sa kanilang mga tungkulin; samakatwid, sila ay ibinubunyag at itinitiwalag dahil sa kung paano nila ginampanan ang kanilang mga tungkulin. Ngayon, lahat ng tao na kontento sa pagganap ng kanilang mga tungkulin at nagpapahalaga sa paghahangad sa katotohanan ay may ilang buhay pagpasok sa pagganap ng kanilang mga tungkulin, nagninilay-nilay sila para makilala nila ang kanilang mga sarili kapag nagbubunyag sila ng katiwalian, at kapag nahaharap sila sa mga kahirapan sa pagganap nila ng kanilang mga tungkulin, hinahanap nila ang katotohanan at nakikipagbahaginan tungkol sa katotohanan upang lutasin ang mga suliranin. Hindi namamalayan, pagkatapos ng ilang taon ng pagganap ng mga tungkulin, umaani sila ng malilinaw na gantimpala, nakapagsasalita sila ng ilang patotoo batay sa karanasan, nagtataglay sila ng ilang kaalaman ukol sa gawain ng Diyos at sa Kanyang disposisyon, at sa gayon ay nababago nila ang kanilang buhay disposisyon. Sa kasalukuyan, nililinis ng mga iglesia sa iba’t ibang dako ang mga sarili nila mula sa masasamang tao at sa mga nakakagambala at nagiging sanhi ng kaguluhan. Ang mga nananatili, sa kabuuan, ay ang mga kayang magtiyaga sa pagganap ng kanilang mga tungkulin, may isang antas ng debosyon, at nagpapahalaga sa paghahanap ng katotohanan upang lutasin ang kanilang mga suliranin. Sila ang uri ng mga tao na makapaninindigan sa kanilang patotoo. Dapat ninyong matutuhang dalhin ang mga salita ng Diyos sa totoong buhay at sa mga tungkuling inyong ginagampanan, isagawa ang mga ito at gamitin ang mga ito, at kapag umuusbong ang mga suliranin at mga kahirapan, hanapin ang katotohanan upang lutasin ang mga ito. Bilang karagdagan, dapat ninyong matutuhang isaalang-alang ang mga layunin ng Diyos sa pagtupad ng inyong mga tungkulin, at dapat kayong magsanay sa pagsasagawa ng katotohanan at pangangasiwa ng mga bagay ayon sa mga prinsipyo ng bawat bagay. Dapat ninyong matutuhan kung paano isagawa ang pagmamahal para sa Diyos, at nang may mapagmahal-sa-Diyos na puso, isaalang-alang ninyo ang Kanyang pasanin at makarating kayo sa punto na kung saan ay malulugod Siya sa inyo. Ang ganitong tao lamang ang tapat na umiibig sa Diyos. Sa pagsasagawa sa ganitong paraan, hindi mo man lubos na nauunawaan ang katotohanan, nagagawa mo pa ring gampanan ang iyong mga tungkulin sa paraang pasok sa pamantayan, at hindi mo lamang malulutas ang iyong pagiging pabasta-basta, bagkus matututuhan mo ring maisagawa ang pag-ibig sa Diyos, ang magpasakop sa Kanya, at ang mapalugod Siya sa pagtupad mo sa iyong mga tungkulin—ito ang aral sa buhay pagpasok. Kung maisasagawa mo ang katotohanan at makakakilos ka ayon sa mga prinsipyo sa ganitong paraan sa bawat bagay, pumapasok ka sa katotohanang realidad at magkakaroon ka ng buhay pagpasok. Gaano ka man kaabala sa pagtupad ng iyong mga tungkulin, kung taglay mo ang mga bunga ng pagpasok sa buhay, ang paglago sa buhay, at kaya mong magpasakop sa mga pamamatnugot at pagsasaayos ng Diyos, masisiyahan ka sa pagtupad ng iyong mga tungkulin. Hindi ka makakaramdam ng pagod gaano ka man kaabala. Palagi kang magkakaroon ng kapayapaan at kagalakan sa puso mo at mararamdaman mo na lalo kang pinagyaman at kalmado. Anumang mga paghihirap ang umusbong, kapag hinahanap mo ang katotohanan, bibigyan ka ng kaliwanagan at gagabayan ka ng Banal na Espiritu. At pagkatapos ay tatanggapin mo ang mga pagpapala ng Diyos. Bilang karagdagan, maging ikaw man ay abala o hindi kapag tumutupad ka ng iyong mga tungkulin, mahalaga na gawin ang paminsan-minsang angkop na ehersisyo at makabuluhang pagpapalakas ng katawan. Mapapabuti nito ang sirkulasyon, makakatulong ito sa pagpapanatili ng matataas na antas ng enerhiya, at maaari itong maging mabisa para makaiwas ka sa ilang sakit na dulot ng trabaho. Ito ay lubos na nakakatulong sa mahusay na pagtupad mo sa iyong mga tungkulin. Samakatuwid, sa pagtupad mo ng iyong mga tungkulin, kung matututuhan mo ang maraming aral, mauunawaan ang maraming katotohanan, tunay na makikilala ang Diyos, at sa bandang huli ay matatakot sa Diyos at lalayo sa kasamaan, ganap kang magiging kaayon sa Kanyang mga layunin. Kung kaya mong matamo ang pag-ibig para sa Diyos, magpatotoo sa Kanya, at maging kaisa Niya sa puso at kalooban, tinatahak mo ang landas na maperpekto Niya. Ito ay isang tao na nagtamo ng pagpapala ng Diyos, at ito ay isang lubos na pinagpalang bagay! Kung tapat mong ginugugol ang iyong sarili para sa Diyos, tiyak na tatanggap ka ng masasaganang pagpapala mula sa Kanya. Sila bang hindi ginugugol ang kanilang mga sarili para sa Diyos, at hindi tinutupad ang kanilang mga tungkulin ay makapagtatamo ng katotohanan? Makakamit ba nila ang kaligtasan? Hindi natin masasabi. Ang lahat ng pagpapala ay matatamo lamang sa pamamagitan ng pagtupad ng isang tao sa kanyang mga tungkulin at pagdanas sa gawain ng Diyos. Sa pagtupad ng kanyang mga tungkulin na nalalaman ng isang tao kung paano danasin ang gawain ng Diyos, at nalalaman kung paano danasin ang paghatol at pagkastigo, ang mga pagsubok at pagpipino, at ang pagpupungos. Ito ang mga bagay na pinakakarapat-dapat na pagpalain. Hangga’t iniibig ng isang tao ang katotohanan at hinahangad niya ito, matatamo niya ang katotohanan sa bandang huli, mababago ang kanyang buhay disposisyon, matatamo niya ang pagsang-ayon ng Diyos, at magiging isa siyang tao na pinagpala ng Diyos.

Hindi hinahanap ng ilang tao ang katotohanan kapag may nangyayari sa kanila habang tinutupad nila ang kanilang mga tungkulin, palagi silang nabubuhay ayon sa sarili nilang mga kuru-kuro at mga imahinasyon, ginagawa ang mga bagay-bagay ayon sa sarili nilang mga kagustuhan, at pikit-matang kumikilos ayon sa sarili nilang kalooban. Bilang resulta, ginagawa nila ang maraming bagay nang mali at inaantala ang gawain ng iglesia. Kapag nahaharap sa pagpupungos, hindi pa rin nila tinatanggap ang katotohanan at ipinagpapatuloy nila ang kanilang katigasan ng ulo at walang-ingat na pag-uugali. Dahil dito, naiwawala nila ang gawain ng Banal na Espiritu at ang kanilang pananalig sa Diyos ay nagiging magulo at nababalot ng kadiliman. Ang ilang tao ay mahilig sa kasikatan at pakinabang, at naghahangad ng katayuan, nagpapakaabala sa mga bagay na ito nang hindi isinasaalang-alang ang mga layunin ng Diyos o tinatanggap ang anumang pagbabahagi tungkol sa katotohanan. Sa bandang huli, sila ay ibinubunyag at itinitiwalag, at nahuhulog sa kadiliman. Kinikilala ng ilang mananampalataya ang pagkakatawang-tao ng Diyos, gayunman sa kanilang puso ay nananalig lamang pa rin sila sa Diyos sa langit at sa Espiritu ng Diyos. Palagi silang may mga kuru-kuro tungkol sa praktikal na Diyos at ang kanilang puso ay nag-iingat sa Kanya, natatakot na mauunawaan Niya ang tunay nilang sarili. Iniiwasan nila ang Diyos sa bawat pagkakataon, at kapag nakikita nila Siya, itinuturing nila Siya bilang isang estranghero. Bilang resulta, maging pagkatapos man ng ilang taong pananalig, wala silang natamo at wala sila ni katiting na pananampalataya sa Kanya. Wala silang pinagkaiba sa mga hindi mananampalataya. Ito ay ganap na dahil sa hindi nila hinahangad ang katotohanan. Palaging gustong makita ng ilang tao ang praktikal na Diyos. Nasasabik silang mapalugod ang Diyos at na Kanyang maitaas ang kanilang katayuan, para maghari-harian sa iglesia. Bilang resulta, dahil sa kanilang kawalan ng katapatan, kawalan ng kaprangkahan, malimit na pagmamasid sa mukha ng Diyos, at paghahaka-haka tungkol sa Kanyang kahulugan, sila ay Kanyang itinataboy. Ayaw nang makita ng Diyos ang ganitong uri ng mga tao. Ano ang layunin ng pananalig ng mga taong ito sa Diyos? Sa dami na ng mga katotohanang sinasalita ng Diyos, bakit pa nila Siya sinisiyasat? Kung nananalig sila sa Diyos, bakit hindi nila hangarin ang katotohanan? Bakit palagi silang ambisyoso at mapagnasa, naghahangad ng kasikatan, pakinabang, katayuan, mga benepisyo at bentahe? May masasama silang layunin sa pananalig sa Diyos at nahihirapan ang mga tao na intindihin sila. Ang lahat ng ito ay mga pag-uugali ng mga hindi mananampalataya. Sa mahigpit na pananalita, ang sinumang nananalig sa Diyos ngunit hindi matanggap ang katotohanan ay isang hindi mananampalataya. Ang mga naghahangad lamang sa katotohanan, ang mga nagsisikap na magampanan nang mabuti ang kanilang mga tungkulin, at ang mga naghahangad na mapalugod ang Diyos ang mayroong tapat na pananalig sa Diyos at nagagawang matamo ang Kanyang pagsang-ayon.

Ngayon, ang bawat araw at taon na dumaraan sa inyong mga buhay ay may halaga. Saan matatagpuan ang halagang ito? Kapag ang isang tao ay humaharap sa Lumikha, ginagampanan ang kanyang tungkulin bilang isang nilikha, at natatamo ang katotohanan mula sa Lumikha, nagiging kapaki-pakinabang siya sa paningin ng Diyos. Hindi ba’t ang pag-aambag mo ng iyong hamak na pagsisikap sa plano ng pamamahala ng Diyos ang siyang nagbibigay-halaga sa bawat araw ng buhay mo? (Oo, ito nga.) Ito ang halaga ng bawat araw ng buhay, at ito ay napakahalaga! Kung ang bawat araw ng buhay mo ay may gayong halaga, ano ba ang kaunting pagdurusa o karamdaman kapag ginagampanan mo ang iyong mga tungkulin? Hindi dapat magreklamo ang mga tao. Napakarami nang nakamtan ng mga tao sa pagiging nasa presensiya ng Diyos; tinatamasa nila ang hindi nakikitang biyaya at mga pagpapala, at hindi nakikitang proteksyon na higit pa sa anumang bagay na maaari nilang maisip at makita. Napakarami nang natanggap ng mga tao—ano ba kung may kaunting karamdaman? Hindi ba’t iyon ang leksyon na dapat matutuhan ng mga tao? Kung, sa pamamagitan ng karamdaman, magagawang maunawaan ng isang tao ang katotohanan, makakamit niya ang pagpapasakop sa Diyos, at mapapalugod niya ang Diyos, hindi ba’t isa iyong karagdagang pagpapala mula sa Diyos? Sa mga naghahanapbuhay sa mundo, sino ang hindi nakararanas ng karamdamang pisikal? Sino ang may pakialam kung mayroon silang karamdaman? Walang sinumang may pakialam, walang sinumang nagtatanong, at walang sinumang makapagbibigay sa kanila ng katiyakan. Kayo bang mga tumutupad ng mga tungkulin sa sambahayan ng Diyos ay may katiyakan? (Oo.) Ang lahat ng tapat na ginugugol ang kanilang sarili para sa Diyos ay may katiyakan at tinatanggap ang Kanyang mga pagpapala. Anong uri ng katiyakan ang inyong nakikita at nakikilala? (Hindi na ako naiimpluwensiyahan o nalalason ng masasamang kalakaran ng mundo; iniiwasan ko na ang panliligalig at pamiminsala ng mga walang pananampalataya, at taglay ko ang proteksyon at mga pagpapala ng Diyos sa lahat ng bagay. Hindi na ako masusunggaban o mauusig ng malaking pulang dragon. Titira ako sa sambahayan ng Diyos, makikisalamuha sa iba pang mga kapatid, at ang aking puso ay magiging payapa, masaya, at kalmado. Araw-araw, kakain at iinom ako ng salita ng Diyos at magbabahagi ako tungkol sa katotohanan, at ang aking puso ay lalong maliliwanagan. Pagkatapos kong maunawaan ang katotohanan, partikular na nagagalak ang aking puso, nakakamit ng aking espiritu ang kalayaan at pagpapalaya, at hindi na ako nalilinlang o napipinsala ng masasama at mapanlinlang na tao. Bilang karagdagan, pagkatapos kong masaksihan ang proteksyon at mga pagpapala ng Diyos, hindi na ako natatakot kapag dumarating sa akin ang mga sakuna; nagiging kalmado ang puso ko at napapayapa. Isinantabi ko na ang mga pag-aalala tungkol sa mga bagay kagaya ng kung matutugunan ba ang aking mga pangunahing pangangailangan sa hinaharap, at kung mayroon bang sinumang magsusustento sa akin kapag ako ay matanda na. Ang mabuhay sa presensiya ng Diyos ay totoong isang pagpapala at kagalakan!) Ang nalalasap ninyo sa ngayon ay limitado, ngunit pagkatapos ng malalaking kalamidad, mauunawaan at makikita ninyo nang malinaw ang maraming bagay. Ang lahat ng ito ay proteksyon ng Diyos at Kanyang pagpapala. Sa kasalukuyan, bagamat paminsan-minsan ay nararanasan ninyo ang pagpupungos, at dumaraan kayo sa mga pagsubok at pagpipino, at may mga pagkakataong nararanasan ninyo ang paghatol at pagkastigo ng Diyos, at nagdurusa kayo dahil sa Kanyang mga salita, ito ang pagdurusa ng pagtatamo ng kaligtasan at pagpeperpekto—hindi ito kagaya ng pagdurusa ng mga walang pananampalataya. Ang pinakamahalagang bagay ay na sa pamamagitan ng pagganap sa iyong mga tungkulin sa sambahayan ng Diyos, ikaw ay nagiging isang kapaki-pakinabang na nilikha at namumuhay ka nang may halaga at kabuluhan—sa halip na namumuhay para sa laman at para kay Satanas, nabubuhay ka para sa paghahangad sa katotohanan at upang mapalugod ang Diyos. Sa pagganap mo ng iyong mga tungkulin, nakakamtan mo ang pagkaunawa sa maraming katotohanan at sa mga layunin ng Diyos. Ito ay isang napakahalagang bagay. Pagkatapos mong maunawaan ang katotohanan, makapasok sa katotohanang realidad, at matamo ang katotohanan bilang iyong buhay, mabubuhay ka sa presensiya ng Diyos, at mabubuhay sa liwanag. Araw-araw mo na ngayong ginagampanan ang iyong mga tungkulin, at ang bawat araw na nabubuhay ka ay may mga nakakamit at halaga. Nakamtam mo na rin ang katotohanan, at nabubuhay ka sa presensiya ng Diyos. Ito ba ay pagkakaroon ng katiyakan? (Oo.) Ano ang katiyakang ito? (Ang hindi mabihag ni Satanas.) Maliban sa hindi mabihag ni Satanas, ano ang higit pang mahalagang bagay? Ikaw ay nilalang ng Diyos bilang isang tao, at ngayon ay nagagampanan mo ang iyong tungkulin, nauunawaan ang Kanyang mga layunin, tinataglay ang katotohanang realidad, nagagawang sumunod sa Kanyang daan, at nabubuhay ayon sa Kanyang mga layunin. Sinasang-ayunan ka ng Diyos, at iyon ang iyong katiyakan at garantiya na hindi ka wawasakin ng Diyos. Hindi ba’t ito ang iyong puhunan sa buhay? Kung wala ang mga bagay na ito, kalipikado ka bang patuloy na mabuhay? (Hindi.) Paano natatamo ng isang tao ang kalipikasyong ito? Hindi ba’t ito ay sa kakayahang magampanan ang mga tungkulin ng isang nilikha, matugunan ang mga layunin ng Diyos, at masundan ang Kanyang daan, pati na rin ang pagtatamo ng katotohanang realidad, at pagtrato sa salita ng Diyos bilang buhay ng isang tao? (Oo.) Dahil sa mga bagay na ito, nagagawa mong sambahin ang Diyos, at sa Kanyang paningin, ikaw ay isang nilikha na pasok sa pamantayan. Paano Siyang hindi magagalak sa iyo? Sinu-sino ang mga taong gustong wasakin ng Diyos? Anong uri sila ng mga nilikha? (Mga gumagawa ng kasamaan.) Ang sinumang gumagawa ng kasamaan ay lumalaban sa Diyos, at mapanlaban sa Kanya—sila ay mga kaaway ng Diyos at sila ang unang mawawasak. Ang mga anticristo na nakikipagkompetensiya sa Diyos para sa katayuan, ang mga hindi mananampalataya; ang mga tutol sa katotohanan, na mapanlaban sa Diyos, na hindi naghahangad sa katotohanan at na kinakalaban Siya hanggang sa wakas, at ang mga hindi makaganap ng kanilang tungkulin bilang mga nilikha sa anumang antas—ito ang mga taong nais wasakin ng Diyos. Ang ilang tao na hindi gumaganap ng kanilang mga tungkulin ay mga hindi mananampalataya. Ang ibang tao, bagama’t ginagampanan nila ang kanilang mga tungkulin, ay palaging pabasta-basta, nakagagawa sila ng kasamaan at nakapagdudulot ng kaguluhan, at kinakalaban at tinututulan nila ang Diyos. Maituturing ba ang mga ganitong tao bilang mga nilikha na pasok sa pamantayan sa paningin ng Diyos? (Hindi, hindi sila maituturing.) Ano ang pinakahuling magiging resulta ng mga nilikha na hindi maituturing na pasok sa pamantayan? (Ititiwalag sila ng Diyos at wawasakin sila.) Mayroon bang halaga ang mga buhay ng mga nilikha na itinuturing na hindi pasok sa pamantayan? (Wala.) Maaari nilang isipin, “May halaga ang buhay ko. Gusto kong mabuhay. Makagagawa ako ng mabubuting bagay sa aking buhay!” Gayunpaman, sa paningin ng Diyos, ni hindi nila magampanan ang kanilang pangunahing tungkulin bilang mga nilikha. Kung hindi nila magampanan ang kanilang tungkulin sa paraang pasok sa pamantayan, sulit ba ang buhay nila? May halaga ba ang kanilang pag-iral? Kung walang halaga ang kanilang pag-iral, gusto pa rin ba sila ng Diyos? (Hindi.) Ano ang gagawin ng Diyos? Ititiwalag Niya sila. Isasantabi ang may magagaang kaso at ibibigay sila sa maruruming diyablo at masasamang espiritu, habang ang may mabibigat na kaso ay tatanggap ng kaparusahan, at ang may lalo pang mabibigat na kaso ay mauuwi sa pagkawasak.

Sipi 34

Sa paggampan ng kanilang mga tungkulin, may ilang tao na ayaw magtiis ng anumang pagdurusa, at sa tuwing nahaharap sila sa isang problema, nagrereklamo sila na masyado itong mahirap at tumatanggi silang magbayad ng halaga. Anong klaseng saloobin iyan? Iyan ay saloobing pabasta-basta. Kung gagampanan mo ang iyong tungkulin nang pabasta-basta, at haharapin ito nang may saloobing walang galang, ano ang magiging resulta? Mabibigo kang gumawa nang mahusay maging sa isang tungkulin na kaya mong gampanan nang maayos—ang iyong paggampan ay hindi magiging pasok sa pamantayan, at ang Diyos ay lubos na hindi masisiyahan sa saloobin mo sa iyong tungkulin. Kung kaya mong magdasal sa Diyos, hanapin ang katotohanan, at ibigay ang buong puso at isip dito, kung kaya mong makipagtulungan sa ganitong paraan, kung gayon, ihahanda ng Diyos ang lahat ng bagay para sa iyo nang maaga, nang sa gayon ay maaayos ang lahat at magbubunga ng magagandang resulta kapag pinangangasiwaan mo ang mga usapin. Hindi mo kakailanganing gumugol ng napakaraming lakas; kapag ginawa mo ang lahat ng makakaya mo upang makipagtulungan, isasaayos ng Diyos ang lahat para sa iyo. Kung ikaw ay tuso at tamad, kung hindi mo inaasikaso nang wasto ang iyong tungkulin, at palagi kang tumatahak sa maling landas, hindi gagawa ang Diyos sa iyo; mawawala sa iyo ang pagkakataong ito, at sasabihin ng Diyos, “Hindi ka magagamit. Tumayo ka sa tabi. Gusto mo ang pagiging tuso at batugan, ano? Gusto mo ang pagiging tamad, at pagpapakasasa sa kaginhawahan, hindi ba? Kung gayon, magpakasasa ka sa kaginhawahan magpakailanman!” Ibibigay ng Diyos ang biyaya at pagkakataon na ito sa ibang tao. Ano ang masasabi ninyo: Ito ba ay kawalan o pakinabang? (Isang kawalan.) Ito ay isang napakalaking kawalan!

Ginagawang perpekto ng Diyos yaong mga tunay na nagmamahal sa Kanya, at lahat ng naghahangad sa katotohanan, sa iba’t ibang kapaligiran. Binibigyan Niya ng kakayahan ang mga tao na maranasan ang Kanyang mga salita sa pamamagitan ng iba’t ibang kapaligiran o pagsubok, at upang sa gayon ay magtamo ng pagkaunawa sa katotohanan, tunay na kaalaman tungkol sa Kanya, at upang sa huli ay matamo ang katotohanan. Kung mararanasan mo ang gawain ng Diyos sa ganitong paraan, ang iyong buhay disposisyon ay magbabago, at magagawa mong matamo ang katotohanan at ang buhay. Nakapagkamit ba kayo nang marami sa mga taon na ito ng karanasan? (Oo.) Kaya, hindi ba’t sulit ang pagtitiis ng kaunting pagdurusa at pagbabayad ng kaunting halaga kapag ginagawa ang iyong tungkulin? Ano ang nakamit mo bilang kapalit? Napakarami mo nang naunawaan sa katotohanan! Ito ay isang walang katumbas na kayamanan! Ano ang nais ng mga tao na makamit sa pamamagitan ng pananampalataya sa Diyos? Hindi ba’t ito ay ang makamit ang katotohanan at ang buhay? Sa tingin mo ba ay makakamit mo ang katotohanan nang hindi nararanasan ang mga kapaligirang ito? Tiyak na hindi mo ito makakamit. Ipagpalagay na, kapag dumating sa iyo ang ilang espesyal na paghihirap o nakatagpo ka ng ilang espesyal na kapaligiran, palagi kang mayroong kaparehong saloobin—sinusubukang iwasan ang mga iyon o takasan ang mga iyon, desperadong sinusubukan na tanggihan ang mga iyon at alisin ang mga iyon, hindi ginugustong ipasailalim ang sarili mo sa mga pamamatnugot ng Diyos, ayaw na magpasakop sa Kanyang mga pamamatnugot at pagsasaayos, at hindi ginugustong hayaan ang katotohanan na maging panginoon mo, at palaging ginugusto na nasa iyo ang huling salita at na sumandig sa iyong satanikong disposisyon para kontrolin ang lahat ng bagay tungkol sa iyong sarili. Sa gayong kaso, ang kahihinatnan ay tiyak na isasantabi ka ng Diyos o ibibigay ka kay Satanas, at hindi magtatagal bago ito mangyari. Kung nauunawaan ng mga tao ang bagay na ito, dapat silang bumalik agad at sundan ang kanilang daan sa buhay alinsunod sa tamang landas na hinihingi ng Diyos—ang landas na ito ang tama, at kapag ang landas ay tama, nangangahulugan iyon na ang direksyon ay tama. Sila ay maaaring maharap sa mga hadlang at balakid at maaaring matisod sa panahong ito, o minsan ay maaari silang makaramdam ng kaunting pagkasumpungin at maging negatibo sa loob ng ilang araw. Basta’t kaya nilang magpatuloy sa paggawa ng kanilang mga tungkulin at hindi inaantala ang mga bagay, ang mga problemang ito ay magiging walang halaga. Gayumpaman, dapat ay agad nilang pagnilayan ang kanilang sarili, hanapin ang katotohanan upang lutasin ang mga isyung ito, at hinding-hindi sila dapat magpabukas-bukas, bitiwan ang kanilang gawain, o talikuran ang mga tungkulin nila—pinakamahalaga ito. Kung iniisip mo sa sarili mo, “Ang pagiging negatibo at mahina ay hindi isang malaking bagay; ito ay isang panloob na bagay. Hindi alam ng Diyos ang tungkol dito. At kung iisipin kung paano ako nagdusa dati at ang mga halagang ibinayad ko, tiyak na patatawarin Niya ako,” at kung magpapatuloy ang kahinaan at pagiging negatibong ito, at hindi mo hinahanap ang katotohanan o hindi ka natututo ng mga aral sa mga kapaligiran na inihanda ng Diyos para sa iyo, mawawala ang iyong mga pagkakataon nang paulit-ulit, at bilang resulta, mapalalampas, maipapahamak, at masisira mo ang lahat ng pagkakataong nilalayon ng Diyos na gawin kang perpekto. Ano ang kahihinatnan nito? Magkakaroon ka ng lumalagong pakiramdam ng kadiliman sa iyong puso, hindi mo na mararamdaman ang Diyos maging sa iyong mga panalangin, at ikaw ay magiging negatibo hanggang sa puntong ang iyong mga kaisipan ay mapupuno ng kasamaan at pagtataksil. Pagkatapos ay makukulong ka sa matinding kalungkutan, mararamdaman mong ganap kang walang magawa at lubhang masama ang iyong loob. Mararamdaman mo na wala kang landas o direksyon, at wala kang nakikitang anumang liwanag o nasusumpungang anumang pag-asa. Hindi ba’t nakakapagod ang buhay para sa isang tao na tulad nito? (Oo, nakakapagod.) Kung hindi tatahak ang mga tao sa maliwanag na landas ng paghahangad sa katotohanan, sila ay mamumuhay magpakailanman sa ilalim ng kapangyarihan ni Satanas at sa kasalanan at kadiliman, nang walang pag-asa. Kaya ba ninyong unawain ang pakahulugan Ko rito? (Dapat naming hangarin ang katotohanan at gawin ang aming mga tungkulin nang buong puso at isipan namin.) Kapag nahaharap ka sa isang tungkulin, at ipinagkakatiwala ito sa iyo, huwag mong isipin kung paano iiwasan ang pagharap sa mga paghihirap; huwag mo itong isantabi at balewalain dahil sa tingin mo ay mahirap itong pangasiwaan. Dapat mo itong harapin nang direkta. Dapat mong tandaan sa lahat ng oras na kasama ng mga tao ang Diyos, na kailangan lang nilang magdasal at maghanap sa Kanya kung mayroon silang anumang paghihirap, at na para sa Diyos, walang mahirap na isakatuparan. Dapat kang magkaroon ng ganitong pananalig. Yamang nananampalataya ka na ang Diyos ang May Kataas-taasang Kapangyarihan sa lahat ng bagay, bakit nakararamdam ka pa rin ng takot kapag may nangyayari sa iyo, at na wala kang anumang maaasahan? Nagpapatunay ito na hindi ka umaasa sa Diyos. Kung hindi mo Siya ituturing bilang suporta mo at Diyos mo, hindi Siya ang Diyos mo. Sa tunay na buhay, anumang sitwasyon ang iyong hinaharap, dapat kang madalas na lumapit sa harap ng Diyos upang manalangin at hanapin ang katotohanan. Kahit na nauunawaan mo ang katotohanan at mayroon kang nakakamit na anuman sa pamamagitan ng kahit isang bagay lang bawat araw, hindi masasayang ang araw! Gaano karaming oras sa isang araw ninyo nagagawang lumapit sa harap ng Diyos sa ngayon? Ilang beses kayo lumalapit sa harap ng Diyos sa isang araw? May natamo na ba kayong anumang resulta? Kung ang isang tao ay bihirang lumapit sa harap ng Diyos, ang kanyang espiritu ay makakaramdam ng pagkatuyo at labis na kadiliman. Kapag ang lahat ay maayos, ang mga tao ay lumalayo sa Diyos at binabalewala Siya, na hinahanap lang Siya kapag nagkakaroon ng mga paghihirap. Ito ba ay pananampalataya sa Diyos? Ito ba ay pagdanas ng gawain ng Diyos? Ang mga ito ay ang mga pagpapamalas ng mga hindi mananampalataya. Sa ganitong uri ng pananampalataya sa Diyos, imposibleng makamit ang katotohanan at buhay.

Hindi nauunawaan o isinasagawa ng mga tao ang katotohanan, at kadalasan ay nabubuhay sila sa gitna ng mga tiwaling disposisyon ni Satanas, at sa loob ng iba’t ibang satanikong bitag, na iniisip ang tungkol sa sarili nilang kinabukasan, dangal, katayuan, at iba pang interes, at pinag-iisipan nang husto ang mga bagay na ito. Ngunit kung gagamitin mo ang saloobing ito sa iyong tungkulin, sa paghahanap at paghahangad sa katotohanan, makakamit mo ang katotohanan. Halimbawa, ginagamit mo nang husto ang iyong utak alang-alang sa katiting na personal na pakinabang, pinag-iisipan mo ito nang masinsinan at buong ingat, pinaplano ang lahat hanggang maging perpekto, at pinagbubuhusan ito ng lubos na pag-iisip at pagsisikap. Kung ibubuhos mo ang parehong siglang ito sa paggawa sa iyong tungkulin at sa paghahanap sa katotohanan upang lutasin ang mga problema, kung gayon ay tingnan mo kung ano ang saloobin ng Diyos sa iyo. Talagang magiging iba ito. Ang mga tao ay palaging nagrereklamo tungkol sa Diyos: “Bakit mabuti Siya sa iba ngunit hindi sa akin? Bakit hindi Niya ako kailanman binibigyan ng kaliwanagan? Bakit palagi akong mahina? Bakit hindi ako kasingbuti nila?” Bakit ganito? Walang pabo-paborito ang Diyos. Kung hindi ka lalapit sa harap ng Diyos, at palagi mong nanaisin na lutasin ang mga bagay-bagay na nangyayari sa iyo nang mag-isa, hindi ka Niya bibigyan ng kaliwanagan. Maghihintay Siya hanggang lumapit ka upang magdasal at magsumamo sa Kanya, at pagkatapos ay ipagkakaloob Niya ito sa iyo. Anong uri ng mga tao ang gusto ng Diyos? Ano ang hinihintay ng Diyos na hilingin sa Kanya ng mga tao? Nais ba Niya na sila ay humingi ng pera, kaginhawahan, katanyagan, pakinabang, at kasiyahan, tulad ng yaong mga taong walang kahihiyan? Hindi gusto ng Diyos kapag ang mga tao ay humihingi sa Kanya ng gayong mga bagay. Lahat ng humihingi ng mga bagay na ito mula sa Diyos ay walang kahihiyan, sila ang pinakamababa sa lahat ng tao, at ayaw ng Diyos sa kanila. Gusto Niya ng mga tao na kayang matauhan mula sa kasalanan, at hinahanap ang katotohanan mula sa Kanya at tinatanggap ang katotohanan—ang ganitong uri ng mga tao ay iyong mga katanggap-tanggap para sa Kanya. Ganito ka dapat magdasal: “O Diyos, lubha akong nagawang tiwali ni Satanas, at madalas akong namumuhay sa gitna ng aking mga tiwaling disposisyon. Hindi ko mapagtagumpayan ang reputasyon at katayuan at ang iba’t iba pang mga tukso, at hindi ko alam kung paano pangasiwaan ang mga ito. Hindi ko nauunawaan ang mga katotohanang prinsipyo. Nagmamakaawa ako sa Iyo na bigyan Mo ako ng kaliwanagan at gabayan Mo ako,” at “Handa akong gawin ang aking tungkulin, ngunit pakiramdam ko ay hindi ako sapat—sa isang banda, masyadong maliit ang tayog ko, at sa kabilang banda, wala akong propesyonal na kaalaman. Nag-aalala ako na hindi ko ito magagawa nang maayos. Nagsusumamo ako sa Iyo para sa Iyong gabay at tulong.” Hinihintay ka ng Diyos na lumapit at hanapin ang katotohanan. Kapag lumapit ka sa harap ng Diyos na naghahanap nang may matapat na puso, bibigyan ka Niya ng kaliwanagan at tatanglawan ka Niya, at pagkatapos ay magkakaroon ka ng landas at malalaman mo kung paano gagawin ang iyong tungkulin. Kung palagi kang nagsisikap kaugnay sa katotohanan, at dinadala ang iyong tunay na kalagayan sa harap ng Diyos sa panalangin, at hinihiling ang gabay at biyaya ng Diyos, kung gayon sa ganitong paraan ay unti-unti mong mauunawaan at maisasagawa ang katotohanan, at ang isasabuhay mo ay magkakaroon ng wangis ng tao, at normal na pagkatao, at ng katotohanang realidad. Kung hindi mo isinasaalang-alang ang mga layunin ng Diyos, at hindi mo hinahangad ang katotohanan, at madalas kang nagpaplano, nagninilay-nilay, pinag-iisipan at pinagsisikapan, at ibinibigay pa ang iyong buhay para sa iyong iba’t ibang interes, ginagawa ang lahat para sa mga ito, maaari mong matamo ang paggalang ng mga tao, pati na ang iba’t ibang pakinabang at dangal—ngunit alin ang mas mahalaga, ang mga bagay na ito o ang katotohanan? (Ang katotohanan.) Nauunawaan ito ng mga tao, subalit hindi nila hinahangad ang katotohanan, pinahahalagahan lamang nila ang sarili nilang mga interes at katayuan. Kaya, tunay ba nila itong nauunawaan, o isa ba itong maling pagkaunawa? (Isa itong maling pagkaunawa.) Ang totoo, sila ay mga hangal. Hindi nila nakikita nang malinaw ang bagay na iyon. Kapag may kakayahan na silang makita ito nang malinaw, nagtamo na sila ng kaunting tayog. Dahil dito ay kinakailangan nilang hanapin ang katotohanan, gumugol ng pagsisikap sa salita ng Diyos; hindi sila maaaring maguluhan at maging pabaya. Kung hindi mo hahangarin ang katotohanan, kapag dumating ang araw na sabihin ng Diyos, “Tapos nang sabihin ng Diyos ang Kanyang mga salita, wala na Siyang nais pang sabihin sa sangkatauhang ito, at wala nang gagawin pang iba, at dumating na ang panahon para suriin ang gawain ng tao,” tiyak kang ititiwalag. Kahit gaano kalaki ang iyong mga tagapagtaguyod, kahit gaano karaming kaloob at talento ang iyong tinataglay, kahit gaano kataas ang iyong pinag-aralan, o gaano kalaki ang karangalan na mayroon ka, o kahit gaano katanyag ang posisyon mo sa mundong ito, wala sa mga bagay na ito ang magkakaroon ng anumang pakinabang. Sa oras na iyon, mapagtatanto mo ang kabuluhan at kahalagahan ng katotohanan, mauunawaan mo na kung hindi mo nakamit ang katotohanan, wala kang kinalaman sa Diyos, at malalaman mo kung gaano kahabag-habag at nakapanlulumo ang manampalataya sa Diyos nang hindi nakakamit ang katotohanan. Sa panahon ngayon, maraming tao ang mayroon nang bahagyang pakiramdam nito sa kanilang puso, ngunit ang pakiramdam na ito ay hindi pa nakapukaw ng anumang determinasyon sa kanila na hangarin ang katotohanan. Hindi pa nila naramdaman ang kabuluhan at kahalagahan ng katotohanan sa kaibuturan ng kanilang puso. Ang kaunting kamalayan ay hindi sapat; dapat mong tunay na makita ang diwa ng bagay na ito nang malinaw. Kapag ginawa mo ang gayon, malalaman mo kung aling aspeto ng katotohanan ang gagamitin upang lutasin ang problemang ito. Ang katotohanan lamang ang makalulutas sa iba’t ibang paghihirap na hinaharap ng mga tao, at makalulutas sa kanilang iba’t ibang baluktot na kaisipan, makikitid na pananaw, bulok na disposisyon, pati na rin ang iba’t ibang problema ng kanilang katiwalian. Dapat lamang ninyong hangarin ang katotohanan at tuloy-tuloy na gamitin ang katotohanan upang lutasin ang mga problema, at kung gayon ay magagawa ninyong iwaksi ang mga tiwaling disposisyon at makamit ang pagpapasakop sa Diyos. Kung aasa lamang kayo sa mga pamamaraan ng tao at sa pagpipigil ng tao upang lutasin ang anumang problemang dumarating sa inyo, hindi ninyo kailanman malulutas ang mga paghihirap at tiwaling disposisyon na ito. Sinasabi ng ilang tao, “Kung babasahin ko pa ang mga salita ng Diyos nang mas madalas, at gugugulin ang ilang oras bawat araw sa pagbabasa ng mga ito, tiyak bang makakamit ko ang pagbabago ng disposisyon?” Nakadepende ito sa kung paano mo binabasa ang mga salita ng Diyos at kung kaya mong maunawaan ang katotohanan at maisagawa ito. Kung iniraraos mo lamang ang pagbabasa ng Kanyang mga salita at hindi mo hinahangad ang katotohanan, hindi mo makakamit ang katotohanan, at kung hindi mo makakamit ang katotohanan, tiyak na hindi magbabago ang iyong buhay disposisyon. Bilang buod, talagang dapat hangarin ng isang tao ang katotohanan, at dapat na hangarin ng isang tao ang katotohanan at isagawa ito upang matamo ang pagbabago ng disposisyon. Ang pagbabasa lamang ng mga salita ng Diyos nang hindi isinasagawa ang katotohanan ay hindi kailanman sasapat. Ang pagpapakadalubhasa sa pangangaral sa salita ng Diyos sa iba tulad ng mga Pariseo at pagsasabi sa mga ito kung paano ito isasagawa, ngunit ang hindi naman paggawa niyon mismo ng isang tao, ay ang maling landas. Hinihingi ng Diyos na basahin ng mga tao ang Kanyang salita nang madalas upang maunawaan nila ang katotohanan, isagawa ang katotohanan, at isabuhay ang katotohanang realidad. Ang paghingi ng Diyos sa mga tao na pumasok sa katotohanang realidad, sumunod sa Kanyang daan, at lumakad sa tamang landas sa buhay ng paghahangad sa katotohanan, ay tuwirang nauugnay sa Kanyang hinihingi na isagawa ng mga tao ang pagbubuhos ng buong puso at kalakasan nila kapag ginagampanan nila ang kanilang mga tungkulin. Sa pagsunod sa Diyos, dapat maranasan ng mga tao ang Kanyang gawain sa pamamagitan ng paggampan sa kanilang mga tungkulin upang matamo ang kaligtasan at magawang perpekto.

Sipi 35

Ngayon, maaari bang makaapekto sa paggampan mo ng iyong tungkulin ang mga bagay na nangyayari sa iyo na hindi nakaayon sa iyong mga kuru-kuro? Halimbawa, nagiging abala minsan sa trabaho, at kailangan ng mga tao na magtiis ng kaunting hirap at medyo magbayad ng halaga upang magampanan nang mabuti ang kanilang mga tungkulin; kaya bumubuo ang ilang tao ng mga kuru-kuro sa kanilang isipan at nagsisimula ang kanilang paglaban, at maaari silang maging negatibo at nagpapakatamad sa kanilang trabaho. Minsan, hindi gaanong abala ang trabaho, at nagiging mas madaling gampanan ang mga tungkulin ng mga tao, at sumasaya ang ilan at naiisip, “Mainam sana kung laging ganito kadaling gampanan ang aking tungkulin.” Anong klaseng tao sila? Sila ay mga tamad na indibidwal na nag-iimbot sa mga kaginhawahan ng laman. Ang mga tao bang gayon ay deboto sa paggampan ng kanilang mga tungkulin? (Hindi.) Sinasabi ng gayong mga tao na nais nilang magpasakop sa Diyos, pero may mga kondisyon ang kanilang pagpapasakop—ang mga bagay ay dapat umaayon sa kanilang mga pansariling kuru-kuro at hindi magiging pahirap sa kanila upang makapagpasakop sila. Kung nakakaranas sila ng kapighatian at kailangan nilang magtiis ng paghihirap, labis silang nagrereklamo at naghihimagsik laban sa Diyos at kumokontra sa Kanya. Anong klaseng mga tao sila? Sila ay mga tao na hindi umiibig sa katotohanan. Kapag umaayon ang mga kilos ng Diyos sa kanilang mga pansariling kuru-kuro at mga kagustuhan, at hindi nila kailangang magtiis ng hirap o magbayad ng halaga, nakakaya nilang magpasakop. Pero kung hindi umaayon ang mga gawain ng Diyos sa kanilang mga kuru-kuro o mga kagustuhan, at kung kailangan nilang magtiis ng hirap o magbayad ng halaga, hindi nila nakakayang magpasakop. Hindi man nila ito lantarang sinasalungat, sa kanilang puso, lumalaban at naiinis sila. Tinitingnan nila ang kanilang mga sarili na nagtitiis ng matinding hirap at nagkikimkim sila ng mga reklamo sa kanilang puso. Anong klaseng problema ito? Ipinapakita nito na hindi sila umiibig sa katotohanan. Malulutas ba ng panalangin, mga panata, o mga resolusyon ang problemang ito? (Hindi. Hindi makalulutas ang mga ito.) Paano ba dapat lutasin ang problemang ito, kung gayon? Una, dapat mong maunawaan ang mga layunin ng Diyos at ang Kanyang mga hinihingi, at maunawaan kung ano ang tunay na pagpapasakop. Dapat mong malaman kung ano ang pagrerebelde at pagsalungat, magnilay kung alin ang mga tiwaling disposisyon na humahadlang sa pagpapasakop mo sa Diyos, at makilatis ang mga bagay na ito. Kung isa kang tao na umiibig sa katotohanan, makakaya mong maghimagsik laban sa laman, lalo na ang iyong mga makalamang kagustuhan, at pagkatapos ay isagawa ang pagpapasakop sa Diyos, at kumilos ayon sa Kanyang mga hinihingi. Sa paraang ito, makakaya mong malutas ang iyong katiwalian at pagrerebelde at makakapagpasakop ka sa Diyos. Kung hindi mo nauunawaan ang katotohanan, hindi mo kayang makilatis ang mga bagay na ito, hindi mo kayang makilala ang iyong mga panloob na kalagayan, at hindi mo makikilatis kung anong mga bagay ang humahadlang sa pagpapasakop mo sa Diyos. Dahil dito, magiging imposible para sa iyo na maghimagsik laban sa laman at magsagawa ng pagpapasakop sa Diyos. Kung hindi kaya ng isang tao na maghimagsik man lang laban sa kanyang mga makalamang kagustuhan, magiging napakahirap para sa kanya na maabot ang pagiging deboto sa paggampan ng kanyang tungkulin. Maaari bang ituring na nagpapasakop sa Diyos ang gayong mga tao? Kung walang debosyon, kaya ba ng mga tao na gampanan ang kanilang mga tungkulin sa isang paraan na pasok sa pamantayan? Kaya ba nilang tugunan ang mga hinihingi ng Diyos? Tiyak na hindi. Kung gusto ng isang tao na gampanan ang kanyang tungkulin sa isang paraan na pasok sa pamantayan, dapat man lamang niyang isagawa ang katotohanan at magpasakop nang tunay sa Diyos. Kung hindi kayang maghimagsik ng isang tao laban sa kanyang mga makalamang kagustuhan, hindi niya maisasagawa ang katotohanan. Kung lagi kang kumikilos ayon sa iyong sariling kalooban, kung gayon ay isa kang tao na hindi nagpapasakop sa Diyos. Kahit pa nagpapasakop ka sa Kanya paminsan-minsan, may kondisyon ito; nakapagpapasakop ka lamang kapag umaayon ang mga bagay sa iyong mga pansariling kuru-kuro at kapag masaya ka. Kung hindi umaayon ang mga kilos ng Diyos sa iyong mga kuru-kuro, kung nagdudulot sa iyo ng matinding hirap, kahihiyan, o labis na kawalang-kasiyahan ang tungkulin na isinasaayos ng Diyos at ang mga kapaligiran na inihahanda Niya para sa iyo, magagawa mo pa bang magpasakop? Magiging mahirap para sa iyo ang magpasakop; hahanap ka ng maraming dahilan upang maghimagsik laban sa Diyos at sumalungat sa Kanya. Kahit pagkatapos ng pagninilay sa sarili, hindi magiging madali para sa iyo na maghimagsik laban sa laman, dahil hindi simpleng bagay ang maghimagsik laban sa laman. Paano ba maghihimagsik laban sa laman ang isang tao? Natural, dapat hanapin ng tao ang katotohanan. Dapat din niyang kilalanin ang kanyang tiwaling diwa at ang tiwaling kapangitan ng mga ito, na aabot sa punto ng pagkapoot sa sarili, at pagkapoot sa kanyang mga makalamang kagustuhan at sa diwa ng laman. Sa gayon lamang niya nanaising maghimagsik laban sa laman. Kung hindi nauunawaan ng isang tao ang katotohanan, hindi niya makakayang masuklam sa mga bagay na makalaman, at kung walang pagkasuklam, imposible ang maghimagsik laban sa laman. Samakatwid, kinakailangan na manalangin sa Diyos at umasa sa Kanya upang magkaroon ng landas na susundan. Kung wala ang katotohanan, walang lakas ang mga tao, at hindi nila kayang isagawa ang katotohanan, kahit pa nais nila. Tiyak na kailangan ng tao na manalangin sa Diyos at umasa sa Kanya.

May ilang tao na hindi naghahanap ng katotohanan; nag-iimbot lamang sila sa mga kaginhawahan ng laman, at ayaw nilang magtiis ng hirap alang-alang sa pagkamit ng katotohanan. Tuwing dumaranas sila ng kaunti mang hirap, naghihimutok at nagrereklamo sila tungkol sa Diyos, at hindi nila hinahanap ang katotohanan upang malutas ito. Nananalangin din sila sa Diyos, sinasabing, “O Diyos, napakadakila ng Iyong pagkakakilanlan at diwa. Hindi ako karapat-dapat na magmahal sa Iyo, pero nais kong magpasakop sa Iyo. Anuman ang sitwasyon, nais kong magpasakop sa Iyo. Gabayan Mo nawa, tanglawan, at bigyang-liwanag ako. Kung hindi ko kayang mahalin Ka nang tunay at magpasakop sa Iyo, nakikiusap ako na siyasatin at parusahan Mo ako. Hayaang dumating sa akin ang Iyong paghatol.” Pagkatapos manalangin sa ganitong paraan, medyo mabuti ang pakiramdam nila tungkol dito, pero hindi ba’t ang mga ito ay mga salitang walang saysay? Makalulutas ba ng mga problema ang manalangin nang madalas gamit ang mga salitang walang saysay at ang bumigkas ng ilang salita at doktrina? (Hindi. Hindi nito kaya.) Kapag nananalangin ang isang tao nang may mga salitang walang saysay, anong klaseng problema ito? Hindi ba’t ito ay medyo may kalikasang mapanlinlang? Kapaki-pakinabang ba ang manalangin nang ganito sa Diyos? Ang pagiging tamad at kawalang-kakayahang magtiis ng hirap habang nag-iimbot sa mga kaginhawahan ng laman, ang pag-alam ng katotohanan pero walang kakayahang magpasakop dito, ang pag-alam ng tungkulin ng isang tao pero bigong itaguyod ito, at ang pagsasabi tungkol sa naisin ng isang tao na mahalin ang Diyos pero alam niyang hindi pa niya naibibigay ang kanyang buong puso at lakas—hindi ba’t panloloko ito sa Diyos? Wala nang higit pang kinasusuklaman ang Diyos kaysa sa mga dalangin sa seremonyang panrelihiyon. Tinatanggap lamang ng Diyos ang mga panalangin kapag taos-puso ang mga ito. Kung wala kang sasabihing taos-puso, kung gayon ay manahimik; huwag kang palaging lumapit sa Diyos na nagsasalita ng mga kasinungalingan o bulag-bulagang sumusumpa para linlangin Siya. Huwag kang magsalita kung gaano mo Siya kamahal, kung gaano ka nagnanais na maging tapat sa Kanya. Kung hindi mo kayang makamit ang iyong mga naisin, kung wala kang ganitong paninindigan at tayog, huwag na huwag kang lumapit sa Diyos at manalangin nang gayon. Iyan ay pangungutya sa Diyos. Ano ang ibig sabihin ng pangungutya? Ang pangungutya ay paggawang katawa-tawa sa isang tao at paglalaro sa kanila. Kapag humaharap ang mga tao sa Diyos para manalangin nang may ganitong uri ng disposisyon, sa pinakamababa, ito ay panlilinlang. Ang pinakamalala, kung madalas mo itong ginagawa, kung gayon ikaw ay lubos na mababang uring karakter. Kung kokondenahin ka ng Diyos, tatawagin Niya itong kalapastanganan! Walang may-takot-sa-Diyos na puso ang mga tao, hindi nila alam kung paano magkaroon ng takot sa Diyos, o kung paano Siya mahalin at bigyang-kasiyahan. Kung hindi malinaw sa kanila ang katotohanan, o kung mayroon silang mga tiwaling disposisyon, palalampasin ito ng Diyos. Ngunit lumalapit sila sa Diyos habang namumuhay sa gitna ng kanilang mga tiwaling disposisyon, at ginagamit nila sa Diyos ang mga pamamaraan ng mga walang pananampalataya sa panloloko sa ibang tao, at “taimtim” silang lumuluhod sa Kanyang harapan sa pananalangin, gamit ang mga salitang ito upang subukang lokohin ang Diyos. Kapag tapos na silang manalangin, hindi lamang sila walang nadaramang pagsisisi, ngunit hindi rin nila nadarama ang kaseryosohan ng kanilang mga kilos. Dahil diyan, kasama ba nila ang Diyos? Hindi nila kasama ang Diyos. Ang isang tao bang lubos na walang presensya ng Diyos ay makakamit ang Kanyang kaliwanagan at pagtanglaw? Makakamit ba nila ang liwanag tungkol sa katotohanan? (Hindi, hindi maaari.) Kung gayon ay may problema sila. Maraming beses na ba kayong nanalangin sa gayong paraan? Hindi ba’t madalas ninyong ginagawa iyon? (Oo.) Kapag masyadong matagal ang panahong ginugugol ng mga tao sa sekular na mundo, naaamoy sa kanila ang baho ng lipunan, nagiging labis-labis ang kanilang tampalasang kalikasan, at napupuno sila ng mga satanikong lason at mga pilosopiya; ang lumalabas sa kanilang bibig ay puro mga salita ng kasinungalingan at panlilinlang, at puno ang kanilang mga panalangin ng mga salitang walang saysay at mga salita ng doktrina, walang anumang pananalita na nagmumula sa puso o anumang pananalitang hindi tungkol sa kanilang mga tunay na paghihirap. Palagi silang humihiling sa Diyos para sa kanilang mga pansariling kagustuhan at hinahanap ang Kanyang mga pagpapala, madalang silang magkaroon ng pusong naghahanap ng katotohanan, at hindi sila nananalangin batay sa pusong nagpapasakop sa Diyos. Inilalantad lamang ng gayong mga panalangin ang panlilinlang at pagiging huwad. Matitindi ang mga tiwaling disposisyon ng mga taong ito, naging buhay na demonyo lamang sila. Kapag lumalapit sa Diyos sa panalangin, hindi sila bumibigkas ng mga salita ng tao o bumibigkas nang mula sa puso. Sa halip, dinadala nila ang panlilinlang at pagiging huwad ni Satanas sa harap ng Diyos. Hindi ba’t sumasalungat ito sa disposisyon ng Diyos? Kaya bang pakinggan ng Diyos ang gayong mga panalangin? Nakakaramdam ng pagtutol ang Diyos sa gayong mga indibidwal at tiyak na ayaw Niya sa kanila. Maaaring sabihin na ang gayong mga panalangin ay pagtatangkang linlangin at lokohin ang Diyos. Hindi talaga naghahanap ng katotohanan ang mga taong ito, ni hindi nagsasalita mula sa puso at hindi nagbubukas sa Diyos. Ang mga panalangin nila ay di-kaayon ng mga layunin ng Diyos at ng Kanyang mga hinihingi. Sa ugat, dulot ito ng kalikasan ng tao kaysa ng panandaliang pagbubunyag ng katiwalian. Iniisip ng mga taong ito, “E, hindi ko nakikita o nararamdaman ang Diyos, at hindi ko alam kung nasaan ang Diyos. Bibigkas na lamang ako ng kung ano-anong salita sa Diyos, sino ba ang may alam kung nakikinig man lamang Siya.” Nananalangin sila sa Diyos nang may isipang nag-aalinlangan at sumusubok sa Kanya—anong klase ang magiging damdamin nila matapos manalangin nang gayon? Hindi ba’t kahungkagan pa rin iyon? Hindi ba nakababahala ang mawalan ng anumang damdamin? Itinatayo ang panalangin sa isang pundasyon ng pananalig. Pananalangin ito ng isang tao sa Diyos sa kalooban ng kanyang puso, na nakikipag-usap sa Diyos mula sa puso, nagbubukas sa Kanya, at naghahanap ng katotohanan mula sa Kanya. Kapag nananalangin ang isang tao sa ganitong paraan, magkakaroon siya ng panloob na kapayapaan at pagdama ng presensya ng Diyos. Ito ay ang Diyos na nakikinig sa kanya nang palihim. Tuwing nananalangin ang isang tao sa Diyos mula sa puso na gaya nito, mararamdaman niya na parang may personal siyang pakikipagharap sa Kanya. Titibay ang kanyang pananampalataya, mas lalalim ang kanyang relasyon sa Diyos, at mas lalapit siya sa Kanya. Mararamdaman niya ang pagiging ganap at magiging partikular na matatag sa kanyang puso. Ito ang mga tunay na damdamin na nagsisimula pagkatapos ng panalangin. Sa pagsambit ng mga relihiyosong panalangin, nagpapabasta-basta lamang ang mga tao, inuulit ang iilang parehong parirala araw-araw, hanggang sa puntong ayaw na nilang bigkasin ang mga ito. Pagkatapos ng gayong mga panalangin, wala silang nararamdaman, at walang anumang resulta na nakakamit. May tunay bang pananampalataya ang mga tao na gaya nito? Imposible ito.

May ilang tao na hindi deboto sa paggampan ng kanilang mga tungkulin. Palagi silang pabasta-basta, o nararamdaman nila na masyadong mahirap at nakakapagod ang kanilang mga tungkulin. Ayaw nilang magpasakop, palagi nilang gustong makatakas at tanggihan ang mga tungkulin, at palagi nilang nais gawin ang mas madadaling tungkulin, na hindi naglalantad sa kanila sa panahon, na walang dalang anumang panganib, at nagpapahintulot sa kanilang mga kaginhawahan ng laman. Sa kanilang puso, alam nilang tamad sila, nag-iimbot sa mga kaginhawahan ng laman, at hindi nila kayang magtiis ng hirap. Gayumpaman, hindi sila nagpapahayag kaninuman ng kanilang tunay na mga iniisip, natatakot na sila ay pagtawanan. Sa pasalita, sinasabi nilang, “Dapat kong gampanan nang maayos ang aking tungkulin at maging deboto sa Diyos,” at kapag nabibigo silang gawin ang anuman nang mabuti, sinasabi nila sa lahat, “Wala akong pagkatao at wala akong debosyon sa paggampan ng aking tungkulin.” Gayunman, ang realidad, hindi talaga nila iyan iniisip. Kapag nasa gayong kalagayan ang isang tao, paano siya mananalangin nang may katwiran? Sinabi ng Panginoong Jesus na sambahin ang Diyos nang buong puso at pagkamatapat. Kapag lumapit ka sa Diyos, ang puso mo ay kailangang tapat at walang pagkahuwad. Huwag mong sabihin ang isang bagay sa harap ng ibang tao habang iba naman ang nasa puso mo. Kung lalapit ka sa Diyos na may pagkukunwari, nang may mabulaklak na pananalita na parang sinusubukan mong sumulat ng isang sanaysay, hindi ba’t panlilinlang sa Diyos ang gayon? Bunga nito, makikita ng Diyos na hindi ka isang tao na sumasamba sa Kanya nang buong puso at pagkamatapat. Makikita Niya na hindi tapat ang iyong puso, na labis itong lihim na mapanira at buktot, at nagkikimkim ka ng masasamang layunin, at pababayaan ka Niya. Samakatwid, paano dapat manalangin ang mga tao tungkol sa mga bagay na madalas mangyari sa kanila at sa mga problemang madalas nilang maranasan sa kanilang buhay araw-araw? Dapat nilang matutunan na makipag-usap sa Diyos nang mula sa puso. Sabihin mo, “O Diyos, lubhang nakapapagod para sa akin ang tungkuling ito. Isa akong tao na nag-iimbot sa mga kaginhawahan ng laman, tamad, at ayaw sa mahirap na gawain. Hindi ko kayang ialay ang aking debosyon sa tungkuling ipinagkatiwala Mo sa akin, at hindi ko man lamang ito kayang gampanan nang aking buong lakas. Palagi ko na lamang gustong takasan at tanggihan ito, at palagi akong pabasta-basta. Pakisuyong disiplinahin Mo ako.” Hindi ba mga totoong salita ito? (Oo, mga totoong salita ito.) Nangangahas ka ba na magsalita nang gaya nito? Natatakot ka sa maaaring mangyari sakaling tunay kang disiplinahin ng Diyos isang araw matapos mo itong sabihin, at nagiging matatakutin ka, laging balisa, at nangangamba. Kapag ginagampanan ng mga tao ang kanilang mga tungkulin, lagi nilang nais iwasan ang hirap. Nag-iimbot sila sa mga kaginhawahan ng laman at nais nilang umatras kapag nahaharap sila sa kaunting hirap, kapag kailangan ng kaunting pagsisikap, o kapag medyo pagod sila. Palagi silang pumipili nang pumipili, at kapag nakakaranas sila ng kaunting paghihirap, nag-iisip sila, “Alam ba ng Diyos? Maaalala ba Niya? Matapos matiis ang gayong matitinding hirap, tatanggap ba ako ng anumang gantimpala sa hinaharap?” Palagi silang naghahanap ng resulta. Kailangang malutas ang lahat ng problemang ito. Noon, inatasan Ko ang isang tao na ipasa ang isang mensahe at nang bumalik siya para mag-ulat sa Akin, sinabi muna niya ang kanyang malalaking nagawa. Ipinaliwanag niya kung paano niya nilutas ang problema, sinasabi kung gaano siya nag-aalala tungkol dito at kung gaano niya kinailangang magsalita, kung gaano kahirap pakisamahan ang taong iyon, at kung gaano karaming magandang salita ang nagamit niya sa kanila, nakompleto ang gawain sa huli. Palagi niyang inaangkin ang papuri para dito at patuloy na sinasabi ito. Ano ang malalim na implikasyon nito? “Kailangan Mo akong purihin, pangakuan, at sabihan ng mga gantimpalang tatanggapin ko sa hinaharap.” Lantaran siyang naghahanap ng gantimpala. Sabihin mo sa Akin, karapat-dapat bang purihin ang paggawa sa munting gampaning ito? Kung palaging naghahangad ng papuri ang isang tao sa katiting na paggampan ng kanyang tungkulin, anong disposisyon ang ganyan? Hindi ba ito ang kalikasan ni Satanas? Umaasa siya ng papuri at mga gantimpala para sa munting gawaing ito—hindi ba’t ibig sabihin nito na kung gaganap siya ng mahahalagang gawain o tutupad ng malalaking trabaho, lalala pang lalo ang kanyang pag-uugali? Kung hindi niya makamit ang pagsang-ayon at pagpapala ng Diyos, magrerebelde kaya siya? Aakyat ba siya sa ikatlong langit at makikipagtalo sa Diyos? Ano ba, kung gayon, ang landas niyang tinatahak sa kanyang paniniwala sa Diyos? (Ang landas ng mga anticristo.) Ang landas ng mga anticristo, gaya na lamang ni Pablo. Palaging naghahanap ng gantimpala at katayuan si Pablo mula sa Diyos. Kapag hindi ito ibinigay ng Diyos, nagiging negatibo siya at nagpapakatamad sa kanyang trabaho, sumasalungat sa Panginoon, at ipinagkakanulo Siya. Sabihin mo sa Akin, anong klaseng tao ang nais ng gantimpala matapos tiisin ang kaunting hirap sa kanyang tungkulin? (Isang masamang tao.) Labis na masama ang kanyang pagkatao. May ganitong mga kalagayan ba sa kanilang sarili ang mga karaniwang tao? Ang bawat tao ay may ganitong mga kalagayan. Ang kalikasang diwa ay pare-pareho sa lahat, hindi nga lamang ito ipinapakita nang husto ng ilang tao. Taglay nila ang pagkamakatwiran at alam nilang mali ang gayong mga kilos at kaisipan, at na hindi sila maaaring humingi ng gantimpala sa Diyos. Pero ano ang dapat gawin ng isang tao sa gayong kalagayan? Dapat niyang hanapin ang katotohanan upang malutas ito. Anong aspeto ng katotohanan ang maaaring makalutas ng kalagayang ito? Mahalaga para sa isang tao na malaman kung sino siya, sa anong posisyon siya dapat lumagay, anong landas ang dapat niyang sundan, at anong klase ng tao dapat siyang maging. Ito ang pinakamabababang bagay na dapat malaman ng tao. Kung ang mga bagay na ito ay hindi man lamang alam ng isang tao, malayo niyang maunawaan ang katotohanan, maisagawa ang katotohanan, o mahangad ang kaligtasan.

Pagdating sa paggampan sa ilang espesyal na tungkulin o mas mabibigat at nakapapagod na tungkulin, sa isang banda, dapat magnilay palagi ang mga tao kung paano gagampanan ang mga tungkuling iyon, kung anong mga paghihirap ang dapat nilang tiisin, at kung paano nila dapat itaguyod ang kanilang mga tungkulin at kung paano magpasakop. Sa kabilang banda, dapat ding siyasatin ng mga tao kung anong mga karumihan ang nasa kanilang mga layunin at kung paano nakahahadlang ang mga ito sa paggampan nila sa kanilang mga tungkulin. Ipinanganak ang mga tao na ayaw dumanas ng paghihirap—wala ni isang indibidwal ang nagkakaroon ng higit na sigla o higit na galak mula sa pagtitiis ng higit na paghihirap. Walang ganoong tao. Kalikasan ng laman ng tao ang mag-alala at mabalisa sa sandaling magtiis ng paghihirap ang kanyang laman. Pero gaano karaming paghihirap ang kailangan ninyong tiisin ngayon sa tungkuling ginagampanan ninyo? Kailangan lamang tiisin ng inyong laman ang kaunting pagkapagod at kaunting pagpapagal. Kung hindi mo kayang tiisin kahit ang kakaunting paghihirap na ito, maituturing ka bang may determinasyon? Maituturing ka ba na taos-pusong nananalig sa Diyos? (Hindi.) Hindi ito maaari. Kapag ginagampanan mo ang tungkulin mo sa sambahayan ng Diyos, walang taong nangangasiwa sa iyo. Lubos itong nakadepende sa iyong pagkukusa. Sa sambahayan ng Diyos, may mga pagsasaayos at sistema ng gawain, at bahala ang mga indibidwal kung aasa sila sa kanilang pananampalataya, at sa kanilang konsensiya at katwiran. Tanging ang Diyos ang nagsisiyasat kung mahusay o hindi ang ginagawa mo sa iyong tungkulin. Kung, ang mga tao ay palaging walang kamalay-malay at walang nadaramang paninisi sa sarili anumang tiwaling disposisyon ang ibinubunyag nila habang ginagampanan ang mga tungkulin nila o kapag nakikisangkot sila sa mga tao, pangyayari, at bagay sa paligid nila, ito ba ay mabuti o masamang bagay? (Masamang bagay ito.) Bakit ito itinuturing na masamang bagay? May pinakamababang pamantayan ang konsensiya at katwiran ng tao. Kung ang konsensiya mo ay walang anumang kamalayan at hindi ka kayang pigilin sa paggawa ng masasamang bagay, o pigilan ang iyong gawi, kung kumikilos ka sa paraang lumalabag sa mga atas administratibo at prinsipyo, at kumikilos nang walang pagkatao, pero sa puso mo ay wala kang paninisi sa sarili, hindi ba’t ito ay kawalan ng moral na batayan? Hindi ba’t ito ay kawalan ng kamalayan sa iyong konsensiya? (Oo.) Karaniwan bang alam ninyo kapag gumagawa kayo ng mali, o lumalabag sa mga prinsipyo, o kapag hindi kayo deboto sa paggampan sa inyong tungkulin sa loob ng mahabang panahon? (Oo.) Kung gayon, kaya ka bang pigilin ng iyong konsensiya at ipagawa sa iyo ang bagay-bagay ayon sa iyong konsensiya at katwiran, at ayon sa mga katotohanang prinsipyo? Kung isa kang tao na nakauunawa sa katotohanan, kaya mo bang umangat mula sa pagkilos nang batay sa iyong konsensiya patungo sa pagkilos nang alinsunod sa mga katotohanang prinsipyo? Kung kaya mong gawin iyan, maaari kang maligtas. Hindi madali ang magawang magtiis ng paghihirap sa paggampan sa tungkulin. Hindi rin madaling gampanan nang mahusay ang isang partikular na uri ng gawain. Tiyak na gumagawa ang katotohanan ng mga salita ng Diyos sa kalooban ng mga tao na kayang gawin ang mga bagay na ito. Hindi nito ibig sabihin na ipinanganak silang walang takot sa paghihirap at pagod. Saan ba makakakita ng ganoong tao? May ilang motibasyon ang lahat ng taong ito, at mayroon silang ilang katotohanan sa mga salita ng Diyos bilang kanilang pundasyon. Kapag ginagampanan nila ang kanilang mga tungkulin, nagbabago ang kanilang mga pananaw at paninindigan—mas nagiging madali ang paggampan nila sa kanilang mga tungkulin at nagsisimula nang mawalan ng halaga para sa kanila ang pagtitiis ng ilang paghihirap at pagod ng katawan. Ang mga hindi nakauunawa sa katotohanan at hindi pa nagbabago ang mga pananaw sa mga bagay-bagay ay nabubuhay ayon sa mga ideya, kuru-kuro, makasariling naisin, at personal na kagustuhan ng tao, kaya nag-aalangan sila at ayaw gampanan ang kanilang mga tungkulin. Halimbawa, pagdating sa paggawa ng marumi at nakapapagod na gawain, sinasabi ng ilang tao, “Susunod ako sa mga pagsasaayos ng sambahayan ng Diyos. Anumang tungkulin ang isaayos ng iglesia para sa akin, gagampanan ko ito, marumi man o nakapapagod ito, kahanga-hanga man o karaniwan. Wala akong hinihingi, at tatanggapin ko ito bilang aking tungkulin. Ito ang atas na ipinagkatiwala sa akin ng Diyos, at ang kaunting dumi at pagod ay mga paghihirap na dapat kong tiisin.” Bunga nito, kapag gumagawa sila, hindi man lamang nila nararamdaman na nagtitiis sila ng anumang paghihirap. Habang marumi at nakapapagod ito para sa iba, madali ito para sa kanila, dahil panatag at hindi nagagambala ang kanilang puso. Ginagawa nila ito para sa Diyos, kaya hindi nila nararamdaman na mahirap ito. Itinuturing ng ilang tao na insulto sa kanilang katayuan at karakter ang gawaing marumi, nakapapagod, o karaniwan. Tinitingnan nila ito bilang kawalang-respeto sa kanila, pang-aapi sa kanila, o panghahamak sa kanila ng ibang tao. Bunga nito, kahit pa maharap sa parehong mga gawain at dami ng trabaho, mabigat ito para sa kanila. Anuman ang gawin nila, may dala silang sama ng loob sa kanilang puso, at pakiramdam nila ay hindi nangyayari ang mga bagay sa paraang gusto nila o na hindi kasiya-siya ang mga ito. Sa kalooban nila, puno sila ng pagkanegatibo at paglaban. Bakit sila negatibo at lumalaban? Ano ang ugat nito? Kadalasan, ito ay dahil hindi sila nagkakasuweldo sa paggampan sa kanilang mga tungkulin; para itong pagtatrabaho nang walang bayad. Kung may mga gantimpala sana, maaaring maging katanggap-tanggap ito sa kanila, pero hindi nila alam kung makakakuha sila ng mga ito o hindi. Samakatwid, pakiramdam ng mga tao ay hindi sulit ang paggampan sa mga tungkulin, na itinutumbas nila ito sa pagtatrabaho para sa wala, kaya madalas silang nagiging negatibo at lumalaban pagdating sa paggampan sa mga tungkulin. Hindi ba’t ito ang sitwasyon? Sa totoo lang, ayaw ng mga taong ito na gumanap ng mga tungkulin. Dahil walang pumipilit sa kanila, bakit pumupunta pa rin sila para gampanan ang kanilang mga tungkulin? Ito ay dahil pinipilit nila ang kanilang sarili—dahil sa kanilang kagustuhang magkamit ng mga pagpapala at makapasok sa kaharian ng langit, wala silang magagawa kundi gampanan ang kanilang mga tungkulin. Pagpapamalas ito ng kung gaano sila walang magawa. Ito ang kaisipan sa likod ng pagtatangka nilang makipagtawaran sa Diyos. May ilang nagtatanong kung paano malulutas ng gayong mga tao ang problema ng pagkanegatibo at paglaban na nasa kanilang puso. Ang pagbabahaginan sa katotohanan ang tanging makalulutas sa problemang ito. Kung hindi nila mahal ang katotohanan, gaano man ibahagi sa kanila ang katotohanan, hindi nila ito magagawang tanggapin. Kung magkagayon, sila ay mga hindi mananampalataya, at nabunyag na sila. Dahil nais nilang makipagtawaran at wala silang gagawing anuman maliban kung makikinabang sila rito, kung papangakuan sila ng Diyos ng mga gantimpala at ng pagpasok sa kaharian ng langit, at bibigyan sila ng garantiya, tiyak na gagampanan nila ang kanilang mga tungkulin nang masigasig. Ang totoo, nakabukas ang pangako ng Diyos, at kaya itong makamit ng mga naghahangad sa katotohanan. Pero hindi ito kayang makamit ng mga hindi naghahangad sa katotohanan. Hindi ito dahil wala silang kamalayan sa pangako ng Diyos; sadya lamang na sa kanilang puso, pakiramdam nila ay hindi ito nahahawakan at hindi tiyak. Para sa kanila, parang isang tumatalbog na tseke ang pangako ng Diyos—hindi nila ito mapaniwalaan, at wala silang tunay na pananampalataya rito, at wala silang magagawa tungkol dito. Ninanais nila ang mga bagay na nakikita, at kung bibigyan mo sila ng suweldo, tiyak na sisigla sila. Gayumpaman, hindi ibig sabihin ay sisigla ang mga walang konsensiya at katwiran; lubha silang tampalasan. Kung magiging empleyado sila sa sekular na mundo, hindi sila magtatrabaho nang masipag, magiging madaya at tamad sila, at tiyak na sisibakin sila. Ito ay isang problema lamang sa kanilang kalikasan. Sa mga palaging pabasta-basta sa paggampan sa kanilang mga tungkulin, ang tanging solusyon ay paalisin at itiwalag sila. Wala nang ibang paraan para sa mga hindi tinatanggap ang katotohanan. Pawang wala sa katwiran ang kanilang mga pagdadahilan at pangangatwiran, at hindi kailangang talakayin ang kanilang karakter.

Sa panahong ito, nagsimula nang gumanap ng mga tungkulin ang karamihan sa mga tao. Nauunawaan ba ninyo kung ano ang mga tungkulin, paano nagkakaroon ng mga ito, at sino ang nagbibigay ng mga ito? (Ang mga tungkulin ay mga atas na ipinagkakatiwala ng Diyos sa mga tao.) Tama iyon. Kung nananalig ka sa Diyos at pumupunta sa Kanyang sambahayan, kung natatanggap mo ang atas ng Diyos, isa kang miyembro ng Kanyang sambahayan. Ang mga gampanin na isinasaayos ng sambahayan ng Diyos para sa iyo, ang landas na sinasabi ng Diyos na sundin mo, at ang mga atas na ipinagkatiwala sa iyo ng Diyos, ay ang mga tungkulin mo, at ang mga ito ang ibinigay sa iyo ng Diyos. Kapag kinakain at iniinom mo ang mga salita ng Diyos, maaarok mo ang Kanyang mga layunin, at nakikinig ka at nauunawaan mo ang mga pagsasaayos ng sambahayan ng Diyos, kapag alam mo sa puso mo kung anong tungkulin ang dapat mong gampanan at ang mga responsabilidad na kaya mong tuparin, at kapag tinatanggap mo ang atas ng Diyos at nagsisimula kang gampanan ang iyong tungkulin, nagiging miyembro ka ng sambahayan ng Diyos at bahagi ng pagpapalaganap sa ebanghelyo. Itinuturing ka ng Diyos bilang miyembro ng Kanyang sambahayan at bahagi ng pagpapalaganap sa Kanyang gawain. Sa puntong ito, may tungkulin ka nang dapat mong gampanan. Anuman ang kaya mong gawin, anuman ang kaya mong makamit, mga responsabilidad at tungkulin mo ang mga ito. Maaaring sabihin na atas ng Diyos ang mga ito, misyon mo, at obligadong tungkulin mo. Ang mga tungkulin ay mula sa Diyos; mga responsabilidad at atas ang mga ito na ipinagkakatiwala ng Diyos sa tao. Kung gayon, paano dapat unawain ng tao ang mga iyon? “Dahil ito ay aking tungkulin at ang atas na ipinagkatiwala ng Diyos sa akin, ito ay aking obligasyon at responsabilidad. Tama lamang na tanggapin ko ito bilang aking obligadong tungkulin. Hindi ko maaaring tanggihan o ayawan ito; hindi ako maaaring maging mapili. Kung ano ang dumating sa akin ay iyon talaga ang dapat kong gawin. Hindi naman sa wala akong karapatang mamili—hindi lang talaga ako dapat mamili. Ito ang katwirang dapat mayroon ang isang nilikha.” Ito ay isang saloobin ng pagpapasakop. May ilang tao na palaging namimili kapag ginagampanan ang kanilang mga tungkulin, palaging gustong gawin ang gawaing madali at ikinasasaya nila, hindi sila makapagpasakop sa mga pagsasaayos ng sambahayan ng Diyos. Ipinapakita nito na napakaliit ng kanilang tayog at wala silang taglay na normal na katwiran ng tao. Kung ito ay isang tao na bata pa at nabigyang-layaw sa bahay nang walang naranasan na anumang paghihirap, mauunawaan na medyo matigas ang ulo niya. Basta’t kaya niyang tanggapin ang katotohanan, unti-unti itong magbabago. Gayumpaman, kung ang isang taong nasa hustong gulang na nasa mga edad tatlumpu o apatnapu ay kumikilos sa nakasusuklam na paraang ito, isa itong problema ng katamaran. Sapul sa pagkabata ang sakit na katamaran at pinakamahirap gamutin. Problema ito sa kalikasan ng tao, at sa pamamagitan ng pagkakait sa kanya ng iba pang mapagpipilian sa mga partikular na kapaligiran o sitwasyon, saka lamang nagagawa ng ganitong tao ang magtiis ng kaunting paghihirap at pagod. Katulad lamang ito ng kung paanong ang ilang pulubi ay batid na ang kanilang pagiging pulubi ang pinagmumulan ng paghamak at diskriminasyon sa kanila ng ibang tao, pero dahil sila ay tamad at ayaw magtrabaho, wala silang ibang pagpipilian kundi ang mamalimos. Kung hindi, magugutom sila. Sa kabuuan, kung hindi magagampanan ng isang tao ang kanyang tungkulin nang seryoso at responsable, hindi magtatagal ay ititiwalag siya. Ang pinakamabigat na pagsalangsang ay ang manalig sa Diyos pero hindi magpasakop sa Kanya. Kung tatanggi kang gampanan ang iyong tungkulin o palagi kang umaayaw sa mga hirap at natatakot kang mapagod, isa kang taong walang konsensiya at katwiran. Hindi ka angkop na gumanap ng mga tungkulin, at maaari kang umalis. Ipagpalagay na, isang araw, napagtanto mo na ang hindi paggampan sa iyong tungkulin ay katumbas ng pagtanggi sa atas na ipinagkatiwala sa iyo ng Lumikha, na ginagawa ka nitong isang tao na naghihimagsik laban sa Diyos, na walang konsensiya at katwiran, at na bilang isang mananampalataya sa Diyos, dapat mong gampanan nang maayos ang iyong tungkulin at na ito ay kinakailangan. Sa oras na iyon, dapat mong tuparin ang iyong tungkulin sa wastong paraan, at pagkatapos, ito ay ang iyong pagpapasakop. Kung rebelde o negatibo ang isang tao sa kanyang tungkulin, ibig sabihin, kung nagpapakita siya ng ganap na kawalan ng pagpapasakop sa Diyos, hindi tapat na gumugugol ang gayong tao para sa Kanya. Ang kusang-loob na paggampan sa tungkulin nang mahusay ay ang pinakamababang pagpapahayag ng pagpapasakop sa Diyos. Kung gayon, paano nagkakaroon ng mga tungkulin? (Nagmumula sa Diyos ang mga tungkulin; mga responsabilidad itong ibinibigay ng Diyos sa mga tao.) Mga responsabilidad ang mga tungkulin na ibinibigay ng Diyos sa mga tao, kung gayon, may mga tungkulin ba ang mga walang pananampalataya? (Wala. Wala sila ng mga ito.) Bakit mo sinasabing wala sila ng mga ito? (Hindi sila mga tao sa sambahayan ng Diyos.) Tama iyan, abala lamang ang mga walang pananampalataya para sa kanilang buhay na makalaman, at hindi karapat-dapat tawaging mga tungkulin ang mga ginagawa nila. Nabibilang sa mundo at kay Satanas ang mga walang pananampalataya. Isinasaayos lamang ng Diyos ang kanilang tadhana sa buhay—ang oras ng kanilang kapanganakan, ang pamilya kung saan sila isisilang, ang kanilang trabaho sa kanilang paglaki, at ang oras ng kanilang kamatayan—hindi Niya sila pinipili, ni hindi Niya sila inililigtas. Naiiba ang mga nananalig sa Diyos. Sa mas maliit na antas, lahat ng gawaing kanilang ginagawa sa sambahayan ng Diyos ay mga tungkulin na dapat nilang gampanan. Sa mas malawak na antas, sa loob ng buong plano ng pamamahala ng Diyos, ang tungkuling ginagampanan ng bawat nilalang ay pakikipagtulungan sa gawain ng Diyos. Sa madaling salita, nagseserbisyo sila para sa plano ng pamamahala ng Diyos. Kung nagseserbisyo ka man nang may debosyon o hindi, malayo ka sa pagiging isang taong sumusunod sa kalooban ng Diyos. Sa katunayan, maituturing lamang ang isang tao bilang isa sa mga tao ng Diyos at bilang isang nilikha na pasok sa pamantayan kapag kaya niyang tunay na magampanan ang kanyang tungkulin, matamo ang resulta ng pagpapatotoo para sa Diyos, at makamit ang Kanyang pagsang-ayon. Kung ginagampanan mo nang maayos ang bawat tungkulin na ipinagkakatiwala sa iyo ng Diyos at ginagawa mo ito sa isang paraan na pasok sa pamantayan, kung gayon ay miyembro ka ng sambahayan ng Diyos, at isa kang tao na kinikilala ng Diyos na kabilang sa Kanyang sambahayan.

Sipi 36

Ang mga salita ng awit na “Sadyang Kaligayahan ang Maging Isang Matapat na Tao” ay pawang praktikal, at pumili Ako ng ilang linya upang mapagbahaginan. Pagbahaginan muna natin ang linyang “Itinataguyod ko nang buong puso at isip ang aking tungkulin, at wala akong mga pag-aalintana sa laman.” Anong kalagayan ito? Anong uri ng tao ang isang taong naitataguyod ang kanyang tungkulin nang buong puso at isip? May konsensiya ba siya? Natupad ba niya ang kanyang pananagutan bilang isang nilalang? Nasuklian na ba niya ang Diyos sa anumang paraan? (Oo.) Ang katunayan na naitataguyod niya ang kanyang tungkulin nang buong puso at isip ay nangangahulugang seryoso at responsable niya itong ginagawa, nang hindi nagiging pabasta-basta, nang hindi nagiging tuso o tamad, at nang walang pag-iwas sa pananagutan. Taglay niya ang wastong saloobin at normal ang kanyang kalagayan at pag-iisip. Mayroon siyang katwiran at konsensiya, may pagsasaalang-alang siya sa Diyos, at siya ay matapat at may debosyon sa kanyang tungkulin. Ano ang ibig sabihin ng “walang pag-aalintana sa laman”? May ilang kalagayan din dito. Pangunahin itong nangangahulugan na hindi niya alintana ang kinabukasan ng kanyang laman, at hindi niya pinagpaplanuhan ang darating sa kanya. Nangangahulugan ito na hindi niya alintana kung ano ang kanyang gagawin kalaunan kapag siya ay matanda na, kung sino ang mag-aalaga sa kanya, o kung paano pa siya mabubuhay. Hindi niya isinasaalang-alang ang mga bagay na ito, at sa halip ay nagpapasakop siya sa mga pamamatnugot at pagsasaayos ng Diyos sa lahat ng bagay. Una at pangunahin niyang gawain ay ang mahusay na pagtupad sa kanyang tungkulin—ang pagtataguyod sa kanyang tungkulin, at pagtataguyod sa atas ng Diyos ang pinakamahahalagang bagay. Kapag mahusay na nagagampanan ng mga tao ang kanilang mga tungkulin bilang mga nilalang, hindi ba’t may kaunti silang wangis ng tao? Ito ay pagtataglay ng wangis ng tao. Kahit papaano man lang ay kinakailangang tuparin ng mga tao ang kanilang tungkulin, maging deboto sila, at iukol nila rito ang kanilang buong puso at isip. Ano ba ang ibig sabihin ng “itaguyod ang sariling tungkulin”? Ibig sabihin nito ay kahit anong mga paghihirap pa ang kaharapin ng mga tao ay hindi sila sumusuko sa gawain nila, hindi sila nagiging mga taong lumilisan, o hindi nila pinababayaan ang kanilang responsabilidad. Ginagawa nila ang lahat ng kanilang makakaya. Iyon ang ibig sabihin ng itaguyod ang sariling tungkulin. Halimbawa, sabihin nang isinaayos na gawin mo ang isang bagay, at walang sinumang naroroon para bantayan ka, subaybayan ka o udyukan ka. Paano mo maitataguyod ang iyong tungkulin? (Tatanggapin ang masusing pagsisiyasat ng Diyos at mamumuhay sa presensiya Niya.) Ang unang hakbang ay tanggapin ang masusing pagsisiyasat ng Diyos; iyon ang isang bahagi nito. Ang isa pang bahagi ay ang gawin ang iyong tungkulin nang buong puso at isip mo. Ano ba ang kailangan mong gawin para magawa mo iyon nang buong puso at isip mo? Dapat mong tanggapin ang katotohanan at isagawa ito; ibig sabihin, kailangan mong tanggapin ang anumang hinihingi ng Diyos at magpasakop dito; kailangan mong asikasuhin ang iyong tungkulin gaya ng iyong pag-aasikaso sa mga personal na bagay, nang hindi nangangailangan ng sinuman para bantayan ka, subaybayan ka, at siguraduhing ginagawa mo ito nang tama, paalalahanan ka, pangasiwaan ang iyong ginagawa, o pungusan ka pa nga. Dapat mong іsipin sa iyong sarili, “Responsabilidad ko na gampanan ang tungkuling ito. Papel ko ito, at dahil ibinigay ito sa akin para gawin ko, at nasabi na sa akin ang mga prinsipyo at naintindihan ko naman ang mga ito, patuloy ko itong gagawin nang nakatuon. Gagawin ko ang lahat ng aking makakaya para tiyaking magagawa ito nang maayos.” Kailangan mong pagsikapang gawin ang tungkulin na ito, at hindi malimitahan ng sinumang tao o ng anumang pangyayari o bagay. Ito ang ibig sabihin ng itaguyod ang iyong tungkulin nang buong puso at isip mo, at ito ang dapat na maging wangis ng mga tao. Kaya, ano ang dapat masangkap sa mga tao para maitaguyod nila ang kanilang tungkulin nang buong puso at isip nila? Kailangan muna nilang magkaroon ng konsensiya na dapat taglayin ng mga nilalang. Iyon ang pinakamababang kinakailangan. Higit pa roon, dapat maging deboto rin sila. Bilang isang tao, para matanggap ang atas ng Diyos, kailangan siyang maging deboto. Kailangang maging ganap siyang deboto sa Diyos lamang, at hindi maaaring wala siyang sigla, o hindi tumatanggap ng pananagutan; mali ang kumilos batay sa sarili niyang mga interes o lagay ng loob—hindi ito pagiging deboto. Ano ang ibig sabihin ng pagiging deboto? Ang ibig sabihin nito ay ginagampanan mo ang iyong mga tungkulin, at hindi ka naiimpluwensiyahan o nalilimitahan ng iyong pakiramdam, kapaligiran, o ng ibang mga tao, pangyayari, at bagay-bagay. Kailangan mong isipin, “Natanggap ko ang atas na ito mula sa Diyos; ibinigay na Niya ito sa akin. Ito ang dapat kong gawin, kaya gagawin ko ito kung paano ko gagawin ang sarili kong mga usapin, sa anumang paraang nagbubunga ng magagandang resulta, na ang kahalagahan ay nakatuon sa pagbibigay-lugod sa Diyos.” Kapag nasa ganito kang kalagayan, hindi ka lamang kontrolado ng iyong konsensiya, kundi naroroon din sa loob mo ang debosyon. Kung nasisiyahan ka na na magawa lamang ito, nang hindi mo hinahangad na maging mahusay at magkamit ng mga resulta, at nadarama mo na sapat nang ibuhos mo lamang dito ang iyong buong pagsisikap, pag-abot lamang ito sa pamantayan ng konsensiya ng mga tao, at hindi maituturing na debosyon. Ang pagiging deboto sa Diyos ay isang mas mataas na hinihinging pamantayan kaysa sa pamantayan ng konsensiya. Hindi lamang ito pagbubuhos dito ng lahat ng iyong pagsisikap; kailangan mo ring ilaan dito ang iyong buong puso. Sa iyong puso, kailangan mong palaging ituring ang iyong tungkulin bilang trabaho na dapat mong gawin, kailangan mong magdala ng pasanin para sa gawaing ito, magdusa ng pangongosensiya kung makagagawa ka ng kahit katiting na pagkakamali o kung medyo pabasta-basta kang magtrabaho, at kailangan mong madama na hindi ka maaaring umasal nang ganito dahil ginagawa ka nitong may labis na pagkakautang sa Diyos. Ang mga taong talagang may konsensiya at katwiran ay ginagampanan ang kanilang tungkulin na para bang sarili nila itong trabahong gagawin, mayroon man o walang sinumang nagbabantay o nangangasiwa sa kanila. Masaya man sa kanila o hindi ang Diyos at paano man Niya sila tinatrato, laging mahigpit ang kahilingan nila sa kanilang sarili na tuparin nila nang maayos ang kanilang mga tungkulin at tapusin ang atas na ipinagkatiwala sa kanila ng Diyos. Ang tawag dito ay debosyon. Hindi ba mas mataas na pamantayan ito kaysa sa pamantayan ng konsensiya? Kapag kumikilos sila ayon sa pamantayan ng konsensiya, madalas na naiimpluwensyahan ang mga tao ng mga panlabas na bagay, o iniisip nila na sapat nang ibuhos na lang sa kanilang tungkulin ang lahat ng kanilang pagsisikap; ang antas ng kadalisayan ay hindi gayon kataas. Subalit, kapag pinag-uusapan ang debosyon at ang magawang itaguyod ang tungkulin ng isang tao nang deboto, ang antas ng kadalisayan ay mas mataas. Hindi iyon tungkol lang sa pagsisikap; hinihingi nito na ibuhos mo sa iyong tungkulin ang iyong buong puso, isipan, at katawan. Upang maayos mong magampanan ang iyong tungkulin, kung minsan ay kailangan mong magtiis ng kaunting pisikal na hirap. Kailangan mong magbayad ng halaga, at ilaan ang iyong buong kaisipan sa paggampan sa iyong tungkulin. Anumang pangyayari ang iyong kaharapin, hindi nakaaapekto ang mga ito sa iyong tungkulin o nakaaantala sa paggampan mo sa iyong tungkulin, at nagagawa mong mapalugod ang Diyos. Upang magawa ito, dapat kaya mong magbayad ng halaga. Kailangan mong talikuran ang iyong pamilya ng laman, mga personal na bagay, at pansariling interes. Ang iyong banidad, dangal, mga damdamin, pisikal na kaaliwan, at maging mga bagay tulad ng pinakamasasayang taon ng iyong kabataan, ang iyong pag-aasawa, ang iyong kinabukasan, at ang iyong tadhana ay kailangan mong bitawan at talikuran, at kailangan mong kusang-loob na gampanang mabuti ang iyong tungkulin. Sa gayon ay makakamit mo ang debosyon, at magtataglay ka ng wangis ng tao sa pamamagitan ng pamumuhay nang ganito. Hindi lamang may konsensiya ang mga taong tulad nito, bagkus ay ginagamit nila ang pamantayan ng konsensiya bilang pundasyon na pagmumulan ng paghingi sa kanilang sarili ng debosyon na hinihingi ng Diyos sa tao, at ng paggamit ng debosyon na ito bilang paraan sa pagtatasa sa kanilang sarili. Masigasig nilang pinagsisikapan ang adhikang ito. Bibihira ang mga taong tulad nito sa daigdig. May isa lamang sa bawat isang libo o sampung libong hinirang ng Diyos. Nabubuhay bang may halaga ang mga taong tulad nito? Sila ba ay mga taong pinahahalagahan ng Diyos? Mangyari pa, namumuhay silang may halaga at sila ay mga taong pinahahalagahan ng Diyos.

Sinasabi ng susunod na linya ng awit, “Kahit mababa ang kakayahan ko, mayroon akong matapat na puso.” Ang mga salitang ito ay napakatotoo pakinggan, at naglalaman ng hinihingi ng Diyos sa mga tao. Anong hinihingi? Na hindi malaking bagay ang pagkakaroon ng mababang kakayahan, pero dapat magtaglay ng matapat na puso ang isang tao, at kung mayroon sila noon, makatatanggap sila ng pagsang-ayon ng Diyos. Anuman ang iyong sitwasyon o pinagmulan, dapat kang maging matapat na tao, magsabi nang tapat, kumilos nang tapat, gumampan ng iyong tungkulin nang buong puso at isipan, maging deboto sa iyong tungkulin, hindi kumilos nang tuso, hindi maging madaya o mapanlinlang na tao, hindi magsinungaling o manlinlang, at hindi magpaligoy-ligoy sa pagsasalita. Kailangan mong kumilos ayon sa katotohanan at maging isang taong naghahangad sa katotohanan. Maraming tao ang nag-iisip na mababa ang kanilang kakayahan, at hindi nila kailanman ginagawa nang maayos ang kanilang tungkulin o nang pasok sa pamantayan. Ibinubuhos nila ang kanilang puso at lakas sa kanilang ginagawa, ngunit hindi nila kailanman maarok ang mga prinsipyo, at hindi pa rin sila makapagbunga ng napakagagandang resulta. Sa huli, ang nagagawa na lamang nila ay dumaing na napakababa ng kanilang kakayahan, at sila ay nagiging negatibo. Kaya, hindi na ba makasusulong kung mababa ang kakayahan ng isang tao? Ang pagkakaroon ng mababang kakayahan ay hindi isang nakamamatay na sakit, at hindi kailanman sinabi ng Diyos na hindi Niya ililigtas ang mga taong may mababang kakayahan. Sinabi noon ng Diyos na nalulungkot Siya sa mga taong matapat ngunit mangmang. Anong ibig sabihin ng pagiging mangmang? Sa maraming kaso, ang kamangmangan ay nagmumula sa pagiging mababa ang kakayahan. Mababa ang kakayahan ng gayong mga tao, at may mababaw silang pagkaunawa sa katotohanan; hindi ito sapat na espesipiko o praktikal, at madalas itong nananatili sa isang mababaw o literal na pagkaunawa, isang pagkaunawa sa doktrina at mga regulasyon. Iyon ang dahilan kung kaya’t hindi nila makita nang malinaw ang maraming problema, at hindi kailanman maarok ang mga prinsipyo habang ginagampanan ang kanilang mga tungkulin, o mahusay na magawa ang kanilang mga tungkulin. Ayaw ba ng Diyos, kung gayon, sa mga taong may mababang kakayahan? (Gusto Niya sila.) Anong landas at direksiyon ang itinuturo ng Diyos sa mga tao? (Na maging isang matapat na tao.) Maaari ka bang maging matapat na tao kung sasabihin mo lamang ito? (Hindi, kailangang mayroon kaming mga pagpapamalas ng isang matapat na tao.) Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, “Bagama’t mababa ang kakayahan ko, mayroon akong matapat na puso.” Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging deboto sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi kulang sa dedikasyon dito, at hindi nagpapakana para sa sarili mong pakinabang. Iyon ang mga pagpapamalas ng pagkamatapat. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa nang maayos sa mga gampaning ipinagkatiwala sa iyo ng sambahayan ng Diyos, at pagbubuhos ng iyong puso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin. Kung nakakaunawa ka at alam mo kung ano ang gagawin, pero hindi mo ito ginagawa, kung gayon ay hindi mo ibinibigay sa tungkulin mo ang buong puso at lakas mo. Sa halip, ikaw ay tuso at nagpapakatamad. Matatapat ba ang mga taong gumagampan sa kanilang mga tungkulin sa ganitong paraan? Hinding-hindi. Hindi ginagamit ng Diyos ang gayong mga tuso at mapanlinlang na tao; dapat silang itiwalag. Matatapat na tao lamang ang ginagamit ng Diyos para gumampan ng mga tungkulin. Kahit ang mga tapat na trabahador ay kailangang maging matapat. Ang mga taong palaging pabasta-basta at tuso at nagpapakatamad ay pawang mapanlinlang, at lahat sila ay mga demonyo. Wala sa kanila ang tunay na nananampalataya sa Diyos, at ititiwalag silang lahat. Iniisip ng ibang tao, “Ang totoo, madali lang maging matapat na tao. Tungkol lang ito sa pagsasabi ng totoo at hindi pagsisinungaling.” Ano ang palagay mo sa saloobing ito? Napakalimitado nga ba ng saklaw ng pagiging matapat na tao? Hinding-hindi. Dapat mong ilantad ang iyong puso at ibigay ito sa Diyos; ito ang saloobin na dapat mayroon ang isang matapat na tao. Iyon ang dahilan kung bakit napakahalaga ng isang matapat na puso. Ano ang implikasyon nito? Ito ay na kaya ng isang pusong matapat na pamahalaan ang iyong pag-uugali at baguhin ang kalagayan mo. Magagabayan ka nitong gumawa ng mga tamang desisyon, at magpasakop sa Diyos at makamit ang Kanyang pagsang-ayon. Ang ganitong puso ay tunay na mahalaga. Kung mayroon kang matapat na pusong gaya nito, dapat kang mamuhay sa ganoong kalagayan, ganoon ka dapat umasal, at ganoon mo dapat igugol ang iyong sarili. Dapat mong lubos na pagnilayan ang mga lirikong ito. Walang pangungusap ang kasimpayak ng literal nitong kahulugan, at may matatamo ka kung tunay mo itong mauunawaan pagkatapos mo itong pagnilayan.

Tingnan natin ang isa pang linya ng mga liriko: “Maging deboto sa lahat ng bagay para matugunan ang mga layunin ng Diyos.” May isang landas ng pagsasagawa sa mga salitang ito. Nagiging negatibo ang ilang tao kapag nahaharap sila sa mga paghihirap habang ginagawa nila ang kanilang tungkulin, at nagiging sanhi ito na mawalan sila ng ganang gawin ang kanilang tungkulin. Mayroong mali sa mga taong ito. Tapat sa loob man lamang ba nilang iginugugol ang sarili nila sa Diyos? Dapat nilang pagnilayan kung bakit sila nagiging negatibo kapag nahaharap sa mga paghihirap, at kung bakit hindi nila magawang hanapin ang katotohanan upang malutas ang mga suliranin. Kung kaya nilang pagnilayan ang kanilang sarili at hanapin ang katotohanan, magagawa nilang makita ang kanilang mga suliranin. Ang totoo, ang pinakamalaking hirap sa mga tao ay pangunahing ang suliranin ng isang tiwaling disposisyon. Kung kaya mong hanapin ang katotohanan, magiging madaling lutasin ang iyong tiwaling disposisyon. Sa sandaling nalutas mo na ang iyong tiwaling disposisyon, magagawa mong maging deboto sa lahat ng bagay para matugunan ang mga layunin ng Diyos. Ang “lahat ng bagay” ay nangangahulugan na anuman ito, maging ito man ay isang bagay na ibinigay sa iyo ng Diyos, isang bagay na isinaayos ng isang lider o manggagawa para sa iyo, o isang bagay na nakatagpo mo nang hindi sinasadya, basta’t ito ang dapat mong gawin at matutupad mo ang iyong responsabilidad, ginagawa mo ito nang may debosyon, at tinutupad mo ang mga responsabilidad at ang tungkuling dapat mong tuparin, at ginagawa mong prinsipyo ang pagtugon sa mga layunin ng Diyos. Ang prinsipyong ito ay medyo maringal pakinggan at medyo mahirap masunod ng mga tao. Sa mas praktikal na pananalita, nangangahulugan itong tuparin nang maayos ang tungkulin mo. Ang pagtataguyod sa iyong tungkulin at pagtupad nang maayos sa tungkulin mo ay mga bagay na mahirap gawin. Maging ito man ay pagiging isang lider o manggagawa, o iba pang tungkulin, kailangan mong maunawaan ang ilang katotohanan. Mahusay mo bang tuparin nang maayos ang tungkulin mo kung hindi mo nauunawaan ang katotohanan? Maayos mo ba itong magagawa nang hindi itinataguyod ang mga katotohanang prinsipyo? Kung nauunawaan mo ang lahat ng aspeto ng katotohanan at kaya mong magsagawa ayon sa mga katotohanang prinsipyo, nagawa mo nang mahusay ang iyong tungkulin, naitaguyod mo ang iyong tungkulin, nakapasok ka na sa katotohanang realidad, at matutugunan mo ang mga layunin ng Diyos. Ito ang landas ng pagsasagawa. Madali ba itong gawin? Kung ang tungkuling iyong ginagampanan ay isang bagay na bihasa ka at gusto mo, nararamdaman mo na ito ay responsabilidad at obligasyon mo, at na ang pagsasagawa nito ay isang bagay na ganap na likas at may katwiran. Nadarama mong ikaw ay nagagalak, maligaya at matiwasay. Ito ay isang bagay na handa kang gawin, at maaari kang maging deboto rito, at sa pamamagitan ng paggawa nito, pakiramdam mo ay pinalulugod mo ang Diyos. Ngunit kung isang araw ay maharap ka sa isang tungkulin na hindi mo gusto o hindi mo pa kailanman nagampanan, magagawa mo bang maging deboto kung gayon? Masusubok nito kung isinasagawa mo ang katotohanan. Halimbawa, sabihin nating ginagampanan mo ang iyong tungkulin sa pangkat ng himno. Marunong kang kumanta; isa itong bagay na ikinasisiya mo, at handa kang gampanan ang tungkuling ito. Kung binigyan ka ng isa pang tungkulin, sabihing ipangaral ang ebanghelyo, at medyo mahirap ang gawain, magagawa mo bang magpasakop? Ayaw mong ipangaral ang ebanghelyo, kaya palagi mo lang sasabihin na, “Mahilig akong kumanta.” Kung ang isang lider o manggagawa ay nanghihikayat sa iyo, sinasabing, “Magsanay ka sa pangangaral ng ebanghelyo at sangkapan mo ang iyong sarili ng higit pang katotohanan, at magiging mas kapaki-pakinabang ito sa iyong paglago sa buhay,” nagpupumilit ka pa rin at nagsasabing “Mahilig akong umawit, at mahilig akong sumayaw.” Ayaw mong mangaral ng ebanghelyo anuman ang ibahagi niya. Bakit ayaw mong gawin iyon? (Dahil sa kawalan ng interes.) Wala kang interes kaya’t ayaw mong gawin iyon—ano ang problema rito? Ito ay ang iyong pagpili ng tungkulin batay sa iyong mga kagustuhan at personal na panlasa, at hindi ka nagpapasakop. Ang kawalan ng pagpapasakop ang problema. Kung hindi mo hinahanap ang katotohanan upang malutas ang problemang ito, kung gayon, hindi ka magkakaroon ng tunay na pagpapasakop. Ano ang dapat mong gawin sa ganitong sitwasyon upang magkaroon ng totoong pagpapasakop? Ano ang magagawa mo upang matugunan ang mga layunin ng Diyos? Ito ang panahon kung kailan kailangan mong maghanap at magnilay sa aspektong ito ng katotohanan. Kung nais mong maging deboto sa lahat ng bagay at matugunan ang mga layunin ng Diyos, hindi mo iyon magagawa sa pamamagitan lamang ng paggampan ng isang tungkulin; kailangan mong tanggapin ang anumang atas na ibinibigay ng Diyos sa iyo. Tumutugon man ito sa iyong panlasa o sa iyong mga interes, o isang bagay man ito na hindi nakakasiya sa iyo, o na hindi mo pa nagawa dati at mahirap para sa iyo, dapat mo itong tanggapin at magpasakop ka rito. Hindi mo lamang dapat tanggapin ito, kundi kailangan mo ring aktibong makipagtulungan, matuto ng mga propesyonal na kasanayan, at magkamit ng mga karanasan at pagpasok. Kahit pa magdusa ka ng paghihirap, pagkapagal, kahihiyan, o pagbubukod, kailangan mo pa ring gampanan ito nang may debosyon. Sa pagsasagawa lamang sa ganitong paraan mo magagawang maging deboto sa lahat ng bagay at matutugunan ang mga layunin ng Diyos. Dapat mo itong gampanan bilang iyong tungkulin, hindi bilang sarili mong proyekto. Paano mo dapat maunawaan ang tungkulin? Ang tungkulin ay isang bagay na ibinibigay ng Lumikha—ng Diyos—sa isang tao para gawin; ganito nalilikha ang mga tungkulin ng mga tao. Ang atas na ibinibigay ng Diyos sa iyo ay tungkulin mo, at ganap na likas at may katwiran na gampanan mo ang iyong tungkulin gaya ng hinihingi ng Diyos. Kung malinaw sa iyo na ang tungkuling ito ay atas ng Diyos, at na ito ay pagmamahal ng Diyos at pagpapala ng Diyos para sa iyo, magagawa mong tanggapin ang iyong tungkulin nang may mapagmahal-sa-Diyos na puso, at magagawa mong maging mapagsaalang-alang sa mga layunin ng Diyos habang ginagampanan mo ang iyong tungkulin, at magagawa mong mapagtagumpayan ang lahat ng paghihirap para mabigyang-kasiyahan ang Diyos. Ang mga tunay na gumugugol ng kanilang sarili para sa Diyos ay hinding-hindi dapat tumanggi sa atas ng Diyos; hindi nila dapat tanggihan kailanman ang anumang tungkulin. Kahit ano pang tungkulin ang ipagkatiwala ng Diyos sa iyo, kahit ano pang mga paghihirap ang nasasangkot dito, hindi mo ito dapat tanggihan, kundi tanggapin. Ito ang landas ng pagsasagawa, ang isagawa ang katotohanan at maging tapat sa lahat ng bagay upang mabigyang-kasiyahan ang Diyos. Ano ang susing punto rito? Ito ang mga salitang “sa lahat ng bagay.” Ang “lahat ng bagay” ay hindi naman laging umaayon sa iyong mga nais, at hindi rin naman laging mga bagay na gusto mong gawin o na nalulugod kang tanggapin. May ilang gampanin na hindi ka sanay at dapat mong matutunang gawin; may ilan na mahirap; ang iba ay nangangailangan na magdusa ka. Ngunit anuman ito, hangga’t ito ay isang bagay na ipinagkatiwala sa iyo ng Diyos, dapat mo itong tanggapin mula sa Diyos; dapat mong akuin ang tungkuling ito, at ibuhos ang iyong puso sa pagtupad nito nang maayos, upang maihandog mo ang iyong debosyon at matugunan ang mga layunin ng Diyos. Ito ang landas ng pagsasagawa. Anuman ang mangyari, dapat lagi mong hanapin ang katotohanan, at sa sandaling nakatitiyak ka na kung anong uri ng pagsasagawa ang naaayon sa mga layunin ng Diyos, ganoon ka dapat magsagawa. Tanging sa paggawa nito mo isinasagawa ang katotohanan, at sa ganitong paraan ka lamang makakapasok sa katotohanang realidad.

May isa pang linya mula sa awit, na nagsasabing, “Ako’y bukas at matuwid, walang panlilinlang, nabubuhay sa liwanag.” Sino ang nagbibigay sa tao ng landas na ito? (Ang Diyos.) Kung ang isang tao ay bukas at matuwid, siya ay isang matapat na tao. Ganap na niyang binuksan ang kanyang puso at espiritu sa Diyos, at wala siyang itinatago, at walang pinagtataguan. Naibigay na niya nang lubusan sa Diyos ang kanyang puso, at naipakita na niya ito sa Diyos, na nangangahulugang naibigay na niya ang buong pagkatao niya sa Diyos. Kaya, mawawalay pa ba siya sa Diyos? Hindi na, kaya madali na para sa kanya ang magpasakop sa Diyos. Kung sinasabi ng Diyos na mapanlinlang siya, aaminin niya iyon. Kung sinasabi ng Diyos na mayabang siya at mapagmagaling, aaminin din niya iyon, at hindi lang niya basta aaminin ang mga bagay na ito at titigil na lang doon—nagagawa niyang magsisi, magpunyagi para sa mga katotohanang prinsipyo, at ayusin iyon kapag napagtatanto niyang siya ay nagkamali, at ituwid ang kanyang mga pagkakamali. Bago pa niya malaman, naitama na niya ang marami sa kanyang mga maling gawi, at unti-unting mababawasan ang kanyang pagiging mapanlinlang, mapanloko, at pabasta-basta. Habang namumuhay siya nang mas matagal sa ganitong paraan, magiging mas bukas at kagalang-galang siya, at mas mapapalapit siya sa mithiing maging matapat na tao. Iyon ang kahulugan ng mamuhay sa liwanag. Lahat ng kaluwalhatiang ito ay sa Diyos! Kapag namumuhay ang mga tao sa liwanag kagagawan iyon ng Diyos—hindi iyon isang bagay na dapat nilang ipagyabang. Kapag namumuhay sa liwanag ang mga tao, nauunawaan nila ang bawat katotohanan, mayroon silang pusong may takot sa Diyos, alam nila kung paano hanapin at isagawa ang katotohanan sa bawat suliraning makaharap nila, at namumuhay sila nang may konsensiya at katwiran. Bagama’t hindi sila matatawag na matutuwid na tao, sa mga mata ng Diyos ay mayroon silang kaunting wangis ng tao, at kahit paano, hindi nakikipagtunggali sa Diyos ang kanilang mga salita at gawa, kaya nilang hanapin ang katotohanan kapag nangyayari sa kanila ang mga bagay-bagay, at may puso silang nagpapasakop sa Diyos. Samakatuwid, medyo ligtas at nakasisiguro sila, at hindi posibleng pagtaksilan nila ang Diyos. Bagaman wala silang napakalalim na pagkaunawa sa katotohanan, nagagawa nilang sumunod at magpasakop, mayroon silang may-takot-sa-Diyos na puso, at kaya nilang umiwas sa kasamaan. Kapag binigyan sila ng gawain o tungkulin, nagagawa nila itong gawin nang buong puso at isip, at sa abot ng kanilang makakaya. Ang ganitong klase ng tao ay mapagkakatiwalaan, at may kumpiyansa ang Diyos sa kanila—ang mga taong tulad nito ay nabubuhay sa liwanag. Ang mga nabubuhay ba sa liwanag ay nagagawang tanggapin ang pagsisiyasat ng Diyos? Maikukubli pa rin ba nila ang kanilang mga puso sa Diyos? Mayroon pa ba silang mga lihim na hindi nila masabi sa Diyos? Mayroon pa ba silang anumang itinatagong kahina-hinalang mga panloloko? Wala na. Lubos na nilang binuksan ang kanilang puso sa Diyos, at wala na silang anumang inililihim o itinatago. Kaya nilang magtapat sa Diyos, makipagbahaginan sa Kanya tungkol sa anumang bagay, at ipaalam sa Kanya ang lahat ng bagay. Wala silang hindi sasabihin sa Diyos at wala silang hindi ipapakita sa Kanya. Kapag naaabot ng mga tao ang pamantayang ito, nagiging madali, malaya at maluwag ang kanilang buhay.

Sipi 37

Ano ang mga pangunahing prinsipyo kung saan nakabatay ang paggampan ng isang tao sa kanyang tungkulin? Dapat na kumilos ang isang tao alinsunod sa mga pamantayan, prinsipyo, at hinihingi ng sambahayan ng Diyos, at magsagawa nang alinsunod sa katotohanan; dapat na ituring ng isang tao ang mga salita ng Diyos, ang katotohanan, at ang proteksyon ng gawain at mga interes ng sambahayan ng Diyos bilang kanyang mga prinsipyo, at gampanan ang sarili niyang tungkulin nang maayos nang buong puso at lakas niya. Kung gayon, paano karaniwang kumikilos ang mga tao kapag gumagawa sila ng mga bagay para sa kanilang sarili? Ginagawa nila anumang gustuhin nila, inuuna ang mga kapakanan nila sa kanilang mga kilos at pinahahalagahan ang mga iyon nang higit sa lahat. Ginagawa nila ang anumang para sa kanilang sariling kapakanan, kumikilos nang ganap na para tugunan ang kanilang mga makasariling makalamang pagnanais at hindi isinasaalang-alang ni katiting man ang katarungan, konsensiya, at katwiran; walang ganitong mga bagay sa puso nila. Kumikilos sila nang batay lang sa kanilang mga satanikong disposisyon at mga kagustuhan, nagpapakana sa kaliwa’t kanan at nabubuhay alinsunod sa mga satanikong pilosopiya. Anong klaseng paraan ng pamumuhay ito? Ito ang paraan ni Satanas para mabuhay. Kapag sumusunod sa Diyos at ginagampanan ng tao ang tungkulin niya, dapat siyang kumilos alinsunod sa mga katotohanang prinsipyo, at kahit papaano ay magkaroon siya ng konsensiya at katwiran—dapat mayroon siya ng pinakamabababang pamantayan. Sinasabi ng ilang tao: “Hindi maganda ang pakiramdam ko ngayon, kaya gusto kong maging pabasta-basta sa bagay na ito.” Ito ba ay isang paraan ng pagkilos nang may konsensiya? (Hindi.) Kapag gusto mong maging pabasta-basta, namamalayan mo ba ito? (Oo.) May mga panahon ba na hindi mo ito namamalayan? (Oo, mayroon.) Kung ganoon, nagagawa mo bang suriin ang sarili mo at napagtatanto mo ba ito pagkatapos mong gawin ito? (Medyo.) Pagkatapos mong mapagtanto na naging pabasta-basta ka, sa susunod na pagkakataon na may katulad kang pag-iisip na maging pabasta-basta, makapaghihimagsik ka ba laban sa mga iyon at malulutas mo ba ang mga iyon? (Kapag may kamalayan ako sa mga kaisipang ito, nagagawa kong maghimagsik laban sa mga iyon kahit papaano.) Tuwing naghihimagsik ka laban sa sarili mong mga kaisipan at kagustuhan, may labanang mangyayari, at kung ang makasarili mong mga pagnanais ang nanaig sa dulo ng labanang ito, sadya mong nilalabanan ang Diyos, at labis na mapanganib iyon. Sabihin nating nananampalataya ka na sa Diyos sa loob ng 10 taon, at iniraraos mo lang ang mga bagay-bagay at medyo masigla ka sa unang tatlong taon, pero makalipas ang tatlong taon ay napagtanto mo na sa pananampalataya sa Diyos, dapat isagawa ng isang tao ang katotohanan, pumasok sa katotohanang realidad, at maghimagsik laban sa laman. Pagkatapos, nagsisimula mong makilala nang paunti-unti ang sarili mong katiwalian at pagkamapaminsala at ang sarili mong buktot at mapagmataas na kalikasan. Sa puntong ito, nagkakaroon ka ng tunay na pagkilala sa sarili mo—nakikilala mo ang sarili mong tiwaling diwa, at kaya nararamdaman mo na ang pagtanggap sa katotohanan ay lubhang kailangan at mahalagang lutasin ang mga tiwali mong disposisyon. Sa puntong ito lamang mo nadarama na labis kang kaawa-awa dahil wala kang katotohanang realidad. Bagama’t may labanang nangyayari sa puso mo tuwing nagbubunyag ka ng tiwaling disposisyon, hindi mo pa rin madaig ang iyong makasariling mga pagnanais at kumikilos ka pa rin alinsunod sa sarili mong mga kagustuhan. Sa katunayan, alam na alam mo na naghahari pa rin sa puso mo ang mga disposisyon ni Satanas, at kaya, napakahirap para sa iyo na isagawa ang katotohanan. Pinatutunayan nito na wala kang anumang katotohanang realidad, at tunay na mahirap sabihin kung makakamit mo ba o hindi ang kaligtasan. Kung talagang determinado ka, kailangan mong isagawa ang mga katotohanang nauunawaan mo, at kahit na ano pang mga tiwaling disposisyon ang humahadlang sa iyo kapag isinasagawa mo ang mga katotohanang ito, dapat ay lagi kang manalangin at magtiwala sa Diyos, hanapin ang katotohanan para lutasin ang mga tiwaling disposisyon, maglakas-loob na makipagdigma sa mga ito, at maglakas-loob na maghimagsik laban sa iyong laman. Kung may ganito kang klase ng pananalig, maisasagawa mo ang katotohanan. Bagama’t paminsan-minsan ay magkakaroon ng mga pagkakataong mabibigo ka, hindi ka panghihinaan ng loob at magagawa mo pa ring madaig si Satanas sa pamamagitan ng pagdarasal sa Diyos at pagbaling sa Diyos. Ang pakikipagdigma nang kagaya nito sa loob ng ilang taon, ang mga panahon kung kailan nagwawagi ka laban sa iyong laman at nakapagsasagawa ng katotohanan ay madaragdagan, at ang mga panahon na nabibigo ka ay unti-unting mababawasan. Kahit na mabigo ka paminsan-minsan, hindi ka magiging negatibo at patuloy kang mananalangin at babaling sa Diyos hanggang sa maisagawa mo na ang katotohanan. Mangangahulugan ito na may pag-asa para sa iyo, na nahawi ang ulap at nakikita mo na ang asul na kalangitan. Hangga’t may mga pagkakataong nagtatagumpay ka kapag isinasagawa mo ang katotohanan, pinatutunayan nito na ikaw ay isang taong may determinasyon at may pag-asang magkamit ng kaligtasan. Ang mga taong naghahangad sa katotohanan ay dumaranas ng maraming kabiguan sa pagsasagawa sa katotohanan bago sila makapasok sa katotohanang realidad sa huli. Kahit na ilang beses pang mabigo ang isang tao at kahit na gaano pa siya ka-negatibo, hangga’t umaasa siya at bumabaling sa Diyos, sa huli ay magkakaroon siya ng mga panahon na magtatagumpay siya. Kahit na ilang beses pa siyang paulit-ulit na mabigo, may pag-asa pa rin para sa kanya hangga’t hindi siya sumusuko. Pagdating ng araw na tunay niyang matanto na kaya na niyang isagawa ang katotohanan, kumilos ayon sa mga prinsipyo, at na sa mga kritikal na bagay—lalo na sa mga bagay na may kinalaman sa paggawa ng kanyang mga tungkulin—tumatanggi siyang makipagkompromiso kay Satanas, hindi isinusuko ang kanyang mga tungkulin, at naninindigan sa kanyang patotoo, kung gayon, tiyak na may pag-asa na maligtas siya.

Sa tuwing nagsasagawa ng katotohanan ang isang tao, pagdaraanan niya ang isang panloob na pakikibaka. Sabihin mo sa Akin, mayroon bang sinumang kayang isagawa ang katotohanan nang hindi dumaraan sa mga pakikibaka? Walang-wala. Kapag ang isang tao ay nakapasok na sa katotohanang realidad at halos hindi na nagpapakita ng anumang tiwaling disposisyon, saka lamang siya pangunahing hindi nagkakaroon ng malalaking labanan. Pero sa ilang espesyal na pangyayari at partikular na konteksto, bahagya pa rin siyang nakikipaglaban. Ibig sabihin, kapag mas naiintindihan ng isang tao ang katotohanan, mas nagiging kaunti ang kanyang pakikipaglaban, at kapag mas kaunti ang pagkaunawa ng tao sa katotohanan, mas marami siyang pakikipaglaban. Lalo na sa mga bagong mananampalataya, tiyak na napakatindi ng mga labanan sa kanilang mga puso tuwing isinasagawa nila ang katotohanan. Bakit matitindi ang mga iyon? Matindi ang mga pakikibakang ito dahil ang mga tao ay hindi lang may sariling mga kagustuhan at mga pagpili ng laman, kundi mayroon din silang mga aktuwal na paghihirap, at may mga tiwaling disposisyong humahadlang sa kanila. Para maunawaan ang isang aspekto ng katotohanan, dapat kang makibaka laban sa apat na hadlang na ito, ibig sabihin, sa pinakamababa, kailangan mong lagpasan itong tatlo o apat na hadlang bago mo maisagawa ang katotohanan. May gayon ba kayong mga karanasan ng patuloy na pakikibaka laban sa inyong mga tiwaling disposisyon? Kapag kailangan ninyong isagawa ang katotohanan at protektahan ang mga kapakanan ng sambahayan ng Diyos, kaya ba ninyong pagtagumpayan ang paglimita ng inyong mga tiwaling disposisyon at manindigan sa panig ng katotohanan? Halimbawa, nakikipagtulungan ka sa isang tao para gawin ang gawain ng pag-aalis mula sa iglesia, pero lagi siyang nakikipagbahaginan sa mga kapatid na inililigtas ng Diyos ang mga tao sa pinakaposibleng antas, at dapat nating pakitunguhan ang mga tao nang may pagmamahal at bigyan sila ng mga pagkakataong makapagsisi. Sa pamamagitan ng kanyang pakikipagbahaginan, namamalayan mo na may mali sa kanya. Bagama’t tama ang mga salitang sinasabi niya kung pakikinggan, natutuklasan mo dahil sa detalyadong pagsusuri na may kinikimkim siyang mga intensyon at lihim na motibo, ayaw niyang mapasama ang loob ng sinuman, at ayaw niyang tuparin ang mga pagsasaayos ng gawain. Kapag nagbahaginan siya gaya nito, ang mga taong may mababang tayog at walang pagkilatis ay magugulo niya. Bulag siyang magpapakita ng pagmamahal sa isang walang prinsipyong pamamaraan, hindi niya pinapansin ang pagiging makilatis sa iba, at hindi niya ilalantad o iuulat ang mga anticristo, ang masasamang tao, o ang mga hindi mananampalataya. Isa itong hadlang sa gawain ng pag-aalis mula sa iglesia. Kung hindi maaalis sa tamang oras ang mga anticristo, masasamang tao, at hindi mananampalataya, maaapektuhan nito ang hinirang na mga tao ng Diyos sa kanilang normal na pagkain at pag-inom ng Kanyang mga salita at sa kanilang normal na paggampan sa kanilang mga tungkulin, at higit pa rito, gagambalain at guguluhin nito ang gawain ng iglesia, sa gayon ay pinipinsala ang mga kapakanan ng sambahayan ng Diyos. Sa panahong gaya nito, paano ka dapat magsagawa? Kapag napansin mo na ang problema, dapat kang tumindig para ilantad at pigilan ang taong iyon, at protektahan ang gawain ng iglesia. Maaaring pinagbubulayan mo: “Magkatuwang kami sa gawain. Kung direkta ko siyang ilalantad at hindi niya ito tanggapin, hindi ba’t magkakaalitan kami? Hindi, hindi ako puwedeng basta magsalita, kailangang maging maingat ako.” Kaya pinaalalahanan at hinikayat mo lang siya gamit ang ilang salita. Pagkatapos niyang marinig ang sinabi mo, hindi niya ito tinanggap, at nagsabi rin ng maraming dahilan para pabulaanan ka. Kapag nakita mong hindi niya ito tinatanggap, at ang gawain ng sambahayan ng Diyos ay magdurusa ng mga kawalan, ano ang gagawin mo? Manalangin ka sa Diyos, sabihin na: “O Diyos, pakiusap, isaayos at pamatnugutan Mo ang lahat ng bagay. Disiplinahin Mo siya. Wala na akong magagawa pa.” Iniisip mong hindi mo siya mapipigilan kaya hinayaan mo na lang siyang hindi masuri. Isa ba itong pagpapamalas ng pagiging responsable? Naisagawa mo ba ang katotohanan? Kung hindi mo siya mapigil, bakit hindi mo ito iulat sa mga lider at manggagawa? Bakit hindi mo dalhin ang bagay na ito sa isang pagtitipon at hayaan ang lahat na magbahaginan tungkol dito at talakayin ito? Kung hindi mo ito gagawin, hindi ba’t talagang makokonsensiya ka pagkatapos? Kung sasabihin mo, “Hindi ko ito kayang pangasiwaan, kaya hindi ko na lang papansinin. Malinis ang konsensiya ko,” kung gayon anong klaseng puso ang mayroon ka? Isang puso ba ito na tunay na nagmamahal o isa na nakakapinsala sa iba? Ang puso mo ay napakamapaminsala, dahil kapag may nangyari sa iyo, natatakot kang mapasama ang loob ng mga tao at hindi ka naninindigan sa mga prinsipyo. Sa totoo lang, alam na alam mo na ang ganitong tao ay may sariling mga lihim na motibo sa pagkilos sa ganitong paraan at hindi ka dapat makinig sa kanya tungkol sa bagay na ito. Subalit, nabibigo kang manindigan sa mga prinsipyo at pigilan siyang ilihis ang iba, at sa huli ay napipinsala nito ang mga kapakanan ng sambahayan ng Diyos. Makokonsensiya ka ba pagkatapos nito? (Oo.) Ang pagiging nakokonsensiya ba ay magbibigay-kakayahan sa iyo na mabawi ang mga kawalan? Hindi mo mababawi ang mga kawalan. Kalaunan, magbubulay-bulay kang muli: “Natupad ko naman ang mga responsabilidad ko, at alam ng Diyos. Sinisiyasat ng Diyos ang kaibuturan ng puso ng mga tao.” Anong klaseng mga salita ito? Mapanlinlang ang mga ito, mga maladiyablong salita na nagtatangkang dayain kapwa ang tao at ang Diyos. Hindi mo tinupad ang mga responsabilidad mo, at naghahanap ka pa ng mga pagdadahilan at palusot para umiwas sa pananagutan. Mapanlinlang ito at matigas ang kalooban mo. Ang ganito bang tao ay may anumang katapatan sa Diyos? Mayroon ba silang pagpapahalaga sa katarungan? (Wala.) Ito ang taong hindi tumatanggap ni katiting man na katotohanan, isang taong kauri ni Satanas. Kapag may nangyayari sa iyo, namumuhay ka ayon sa mga pilosopiya para sa mga makamundong pakikitungo; hindi mo isinasagawa ang katotohanan, at palagi kang natatakot na mapasama ang loob ng iba, pero hindi ka natatakot na masalungat ang Diyos, at nagagawa mo pang isakripisyo ang mga interes ng sambahayan ng Diyos upang protektahan ang iyong mga ugnayan sa mga tao. Ano ang mga kahihinatnan ng pagkilos sa ganitong paraan? Mapoprotektahan mo nga nang mabuti ang iyong mga ugnayan sa mga tao, ngunit masasalungat mo naman ang Diyos, at itataboy ka Niya, at magagalit Siya sa iyo. Alin ang mas malubha? Kung hindi mo ito madama, naguguluhan ka nang husto; pinatutunayan nito na hindi mo nauunawaan ang katotohanan kahit kaunti. Kung magpapatuloy ka nang ganyan nang hindi kailanman natatauhan, malaki nga talaga ang panganib. Sa huli, hindi mo makakamit ang katotohanan, at ikaw ang magdurusa ng kawalan. Nang makita mong may nanggugulo sa gawain ng sambahayan ng Diyos, kumilos ka bilang isang mapagpalugod ng mga tao at nabigo kang itaguyod ang mga prinsipyo, at bilang resulta ay naantala ang gawain ng sambahayan ng Diyos. Sa pagkakataong ito ay hindi mo hinanap ang katotohanan at kumilos ka pa nga bilang isang mapagpalugod ng mga tao, at nabigo ka. Kaya kapag nangyari muli ang ganitong uri ng sitwasyon, magagawa mo bang hanapin ang katotohanan at hindi kumilos bilang isang mapagpalugod ng mga tao? Kung hindi mo kailanman magagawang hanapin ang katotohanan at patuloy kang mamuhay ayon sa pilosopiya ni Satanas, hindi na ito magiging isyu ng pagdurusa ng kawalan—sa huli ay matitiwalag at mapaparusahan ka. Kung taglay mo ang mga intensiyon at pananaw ng isang mapagpalugod ng mga tao, kung gayon, sa lahat ng bagay, hindi mo isasagawa ang katotohanan o itataguyod ang mga prinsipyo, at kaya, lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag nahaharap sa mga usapin na may kinalaman sa mga interes ng sambahayan ng Diyos, dapat kang manalangin sa Diyos at tumawag sa Kanya, hilingin sa Kanya na bigyan ka ng pananalig at lakas, upang maitaguyod mo ang mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, mapanghawakan nang matatag ang paninindigan na dapat mong panghawakan, maprotektahan ang mga interes ng sambahayan ng Diyos, at mapigilan na magdusa ng anumang mga kawalan ang gawain ng sambahayan ng Diyos. Kung kaya mong maghimagsik laban sa sarili mong mga interes, pride, at pananaw ng isang mapagpalugod ng tao, at kung ginagawa mo ang dapat mong gawin nang may matapat at buong puso, kung gayon, matatalo mo na si Satanas at matatamo ang aspektong ito ng katotohanan. Kung matigas ang ulo mo na igiit na mamuhay ayon sa pilosopiya ni Satanas, na pinoprotektahan ang mga relasyon mo sa iba, at kung hindi mo kailanman maisagawa ang katotohanan at hindi ka naglalakas-loob na itaguyod ang mga prinsipyo, magagawa mo bang isagawa ang katotohanan sa iba pang mga bagay? Wala ka pa ring pananalig o lakas. Kung hindi mo kailanman hahanapin o tatanggapin ang katotohanan, tutulutan ka ba ng gayong pananalig sa Diyos na makamit ang katotohanan? (Hindi.) At kung hindi mo makamit ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, kung wala kang ni katiting na katotohanang realidad, at namumuhay pa rin sa ilalim ng kapangyarihan ni Satanas, hinding-hindi ka maliligtas kailanman. Dapat maging malinaw sa iyo na ang pagkakamit ng katotohanan ay isang kinakailangang kondisyon para sa kaligtasan. Kung gayon, paano mo makakamit ang katotohanan? Kung naisasagawa mo ang katotohanan, kung nakakapamuhay ka ayon sa katotohanan, at ang katotohanan ang nagiging pundasyon ng iyong pag-iral, makakamit mo ang katotohanan at magtataglay ka ng buhay, at magiging isa ka sa mga maliligtas.

Sipi 38

Anong nangyayari, kapag ang ilang tao ay masyadong nagkukulang sa propesyonal na kaalaman para gampanan ang kanilang mga tungkulin, at napakahirap para sa kanila na matuto ng anuman? Ito ay dahil mababa ang kanilang kakayahan. Hindi abot-kamay ang katotohanan para sa mga taong masyadong mababa ang kakayahan, at hindi sila madaling natututo. Karamihan sa kanila ay may nakamamatay na mga pagkukulang; hindi lang sila walang konsensiya o katwiran, wala ring puwang sa puso nila ang Diyos. Walang buhay at malamlam ang kanilang mga mata at tulala sila, tulad ng mga hayop. Ang alam lang nila ay kumain, uminom, at magsaya, at hindi sila nag-aaral o nagtataglay ng anumang mga kasanayan. Mababaw lang nilang pinag-aaralan ang mga bagay-bagay, at iniisip nilang nakauunawa sila gayong napakababaw lang ng kanilang pagkaunawa. Kapag sinusubukan ng iba na magpaliwanag pa, tumatanggi silang makinig, sa paniniwalang hindi ito kinakailangan. Hindi nila pinakikinggan o tinatanggap ang anumang sinasabi ng iba, at bilang resulta, wala silang anumang naisasakatuparan at talagang walang silbi. Mismong ang pagkakaroon ng mababang kakayahan ay nakamamatay. Kung ang isang tao ay mayroon pang masamang disposisyon, walang moralidad, hindi nakikinig sa payo, hindi tumatanggap ng mga positibong bagay, at ayaw matuto at yumakap ng mga bagong bagay, walang silbi ang gayong tao! Iyong mga tumutupad ng kanilang mga tungkulin ay dapat na nagtataglay ng konsensiya at katwiran, nalalaman ang sarili nilang kakayanan at sarili nilang mga pagkukulang, at nauunawaan kung ano ang wala sa kanila at kailangan nilang paghusayin. Dapat ay palagi nilang nararamdaman na napakalaki ng kanilang pagkukulang, at na kung hindi sila mag-aaral at tatanggap ng mga bagong bagay ay maaari silang itiwalag. Kung may nararamdaman silang paparating na krisis sa kanilang puso, binibigyan sila nito ng motibasyon at kagustuhang matuto ng mga bagay-bagay. Sa isang aspekto, dapat sangkapan ng isang tao ang kanyang sarili ng mga katotohanan, at sa isa pang aspekto, dapat siyang magkaroon ng propesyonal na kaalaman na may kaugnayan sa pagganap ng kanyang mga tungkulin. Sa pagsasagawa sa ganitong paraan, maaari siyang umunlad, at magbubunga ng magagandang resulta ang pagganap niya ng kanyang mga tungkulin. Tanging sa maayos na paggawa ng isang tao ng kanyang mga tungkulin at pagsasabuhay sa wangis ng tao na magkakaroon ng halaga ang kanyang buhay, kaya’t ang pagganap niya ng kanyang mga tungkulin ang pinakamakabuluhang bagay. May masamang disposisyon ang ilang tao, at hindi lang sila mangmang, kundi mayabang pa. Palagi nilang iniisip na ang paghahangad sa lahat ng bagay at palaging pakikinig sa iba ay magdudulot na maliitin sila ng iba, at magbibigay sa kanila ng kahihiyan, at na ang pag-asal ng isang tao sa ganitong paraan ay walang dignidad. Ang totoo, kabaligtaran ito. Ang pagiging mayabang at mapagmagaling, ang hindi pagkatuto ng anuman, ang pagiging huli at napaglipasan na ng panahon sa lahat ng bagay, at ang kawalan ng kaalaman, kabatiran, at mga ideya ang tunay na nakahihiya, at dito nawawalan ng integridad at dignidad ang isang tao. May ilang tao na walang anumang nagagawa nang maayos, may mababaw na pagkaunawa sa lahat ng kanilang natututuhan, nasisiyahan na sa pagkaunawa sa iilang doktrina lang, at iniisip na mahusay sila. Subalit wala pa rin silang maisakatuparang anuman, at wala silang mga kongkretong resulta. Kung sasabihin mo sa kanilang wala silang nauunawaang anuman at walang naisasakatuparan, hindi sila nagiging kumbinsido at paulit-ulit nilang ipinaglalaban ang kanilang punto. Subalit kapag gumagawa sila ng mga bagay-bagay, hindi nila ginagawa ang mga ito nang maayos, at hindi sila mahusay. Hindi ba walang silbi ang isang tao kung hindi niya kayang tuparin nang maayos ang anumang gawain? Hindi ba’t isa siyang walang kwentang tao? Ang mga tao na napakabababa ang kakayahan ay hindi kayang tuparin ang kahit mga pinakasimpleng gawain. Mga wala silang kwenta at walang halaga ang buhay nila. Sinasabi ng ilang tao, “Lumaki ako sa kanayunan, walang edukasyon o kaalaman, at mababa ang aking kakayahan, hindi tulad ninyong mga taong nakatira sa lungsod, at may pinag-aralan at maalam, kaya’t kaya ninyong maging mahusay sa lahat ng bagay.” Tama ba ang pahayag na ito? (Hindi.) Anong mali rito? (Walang kinalaman ang kapaligiran ng isang tao sa kung makapagkakamit ba siya ng mga bagay-bagay; pangunahin itong nakasalalay sa kung nagsisikap ba ang isang tao na matuto at paghusayin ang kanyang sarili.) Kung papaano tinatrato ng Diyos ang mga tao ay hindi nakasalalay sa kung gaano sila kaedukado, o kung anong uri ng kapaligiran sila ipinanganak, o kung gaano sila katalentado. Sa halip, tinatrato Niya ang mga tao batay sa kanilang saloobin sa katotohanan. Saan nauugnay ang saloobing ito? Nauugnay ito sa kanilang pagkatao, at pati na rin sa kanilang mga disposisyon. Kung nananalig ka sa Diyos, dapat ay kaya mong harapin nang tama ang katotohanan. Kung may saloobin ka ng pagpapakumbaba at pagtanggap sa katotohanan, kahit na medyo mababa ang iyong kakayahan, bibigyang-liwanag ka pa rin ng Diyos at hahayaan kang makamit ang isang bagay. Kung mahusay ang iyong kakayahan ngunit lagi kang mayabang at nag-aakalang mas matuwid ka kaysa sa iba, na palagi mong iniisip na anuman ang sabihin mo ay tama at anumang sabihin ng iba ay mali, tinatanggihan ang anumang mga mungkahing ipinapanukala ng iba, at hindi pa nga tinatanggap ang katotohanan, paano man ito ibinabahagi, at lagi mo itong nilalabanan, makakamit ba ng taong tulad mo ang pagsang-ayon ng Diyos? Gagawa ba ang Banal na Espiritu sa taong tulad mo? Hindi. Sasabihin ng Diyos na mayroon kang masamang disposisyon at hindi karapat-dapat na tumanggap ng Kanyang kaliwanagan, at kung hindi ka magsisisi, babawiin pa Niya ang dating mayroon ka. Ganito kung paano mabunyag. Kaawa-awa ang pamumuhay ng ganitong mga tao. Malinaw na wala silang kuwenta, at walang kasanayan sa lahat ng bagay, ngunit iniisip pa rin nilang mahusay sila, at mas mahusay kaysa sa iba sa lahat ng aspekto. Hindi nila kailanman tinatalakay ang kanilang mga kapintasan o kakulangan sa harapan ng iba, ni ang kanilang mga kahinaan at pagiging negatibo. Lagi silang nagkukunwaring may kakayahan at binibigyan ang iba ng maling impresyon, ipinapaisip sa iba na may kasanayan sila sa lahat ng bagay, walang mga kahinaan, hindi nangangailangan ng anumang tulong, hindi kailangang makinig sa opinyon ng iba, at hindi kailangang matuto mula sa mga kalakasan ng iba upang mapunan ang sarili nilang kakulangan, at na palagi silang magiging mahusay kaysa sa iba. Anong uri ng disposisyon ito? (Kayabangan.) Anong kayabangan. Ang mga taong tulad nito ay namumuhay nang kaawa-awa! May kakayahan ba talaga sila? Kaya ba talaga nilang magsakatuparan ng mga bagay-bagay? Marami silang naging pagkakamali noong nakaraan, subalit iniisip pa rin ng mga taong tulad nito na kaya nilang gawin ang anumang bagay. Hindi ba’t masyado iyong wala sa katwiran? Kapag ganyan katindi ang kawalan ng katwiran ng mga tao, sila ay mga taong magugulo ang isip. Hindi natututo ng mga bagong bagay o tumatanggap ng mga bagong bagay ang gayong mga tao. Sa kalooban nila, sila ay tuyot, makikitid ang pag-iisip, at dukha, at anuman ang sitwasyon, nabibigo silang mabatid at maarok ang mga prinsipyo o maunawaan ang mga layunin ng Diyos, at ang alam lang nila ay ang sumunod sa mga patakaran, magsabi ng mga salita at doktrina, at magpasikat sa harap ng iba. Ang kinahihinatnan ay na wala silang pagkaunawa sa anumang katotohanan at wala ni katiting na katotohanang realidad, subalit nananatili silang napakayabang. Sila talaga ay mga taong magugulo ang isip, at lubos na hindi tinatablan ng katwiran, at hindi maiiwasan na sila ay matiwalag.

Kapag nakikipagtulungan kayo sa iba upang gampanan ang inyong mga tungkulin, nagagawa ba ninyong maging bukas sa magkakaibang opinyon? Nahahayaan ba ninyong magsalita ang ibang mga tao? (Oo, medyo. Dati-rati, sa maraming pagkakataon ay hindi ako nakikinig sa mga mungkahi ng mga kapatid at iginigiit kong gawin ang mga bagay-bagay sa sarili kong paraan. Kalaunan, nang napatunayan ng mga totoong pangyayari na mali ako, saka ko lamang nakita na karamihan sa kanilang mga mungkahi ay tama, na ang resolusyong pinagtalakayan ng lahat ang talagang angkop, at na sa pag-asa sa sarili kong mga pananaw, hindi ko malinaw na nakita ang mga bagay-bagay at na may mga kakulangan ako. Matapos itong maranasan, natanto ko kung gaano kahalaga ang pagtutulungan nang maayos.) At ano ang maaari mong makita mula rito? Matapos itong maranasan, nakinabang ka ba nang kaunti, at naunawaan mo ba ang katotohanan? Sabihin mo sa Akin, mayroon bang sinumang perpekto? Kahit pa napakalakas ng isang tao, at may kapabilidad at talento siya, hindi pa rin siya perpekto. Isa itong katunayan. Dapat magkaroon ang mga tao ng pagkaunawang ito, at ito ang tamang saloobin na dapat taglayin ng mga tao sa sarili nilang mga kalakasan at merito at sa sarili nilang mga kahinaan; ito ang pagkamakatwiran na dapat taglayin ng mga tao. Kung mayroon kang pagkamakatwirang ito, kaya mong tratuhin nang tama ang sarili mong mga kalakasan at kahinaan, gayundin ang sa iba, at sa ganitong paraan ay magagawa mong makipagtulungan sa iba nang may pagkakasundo. Kung nauunawaan mo ang aspektong ito ng katotohanan at kaya mong pumasok sa aspektong ito ng katotohanang realidad, magagawa mong makisama nang maayos sa mga kapatid, at matuto mula sa kanilang mga kalakasan upang punan ang iyong mga kahinaan. Sa ganitong paraan, anuman ang tungkuling ginagampanan mo o anuman ang ginagawa mo, lalo kang magiging mas mahusay rito at magkakaroon ka ng pagpapala ng Diyos. Kung lagi mong iniisip na talagang mahusay ka at mas malala ang iba kung ikukumpara sa iyo, at kung lagi mong nais na ikaw ang siyang may huling salita, kung gayon, magiging suliranin ito. Isang problema ito sa disposisyon. Hindi ba’t mayayabang at nag-aakalang mas matuwid kaysa sa iba ang gayong mga tao? Guni-gunihin mo na may isang taong nagbigay sa iyo ng magandang payo, subalit iniisip mong kung tatanggapin mo ito ay maaaring maliitin ka niya, at isiping hindi ka kasinggaling niya. Kaya, nagpasya ka na lang na hindi makinig sa kanya. Sa halip, sinusubukan mong sapawan siya gamit ang matatayog at magagarbong salita para mapataas ang tingin niya sa iyo. Kung palagi kang nakikisalamuha sa mga tao sa ganitong paraan, magagawa mo bang makipagtulungan sa kanila nang maayos? Hindi ka lang mabibigong makamit ang magkakasundong pakikipagtulungan, magkakaroon pa ng mga negatibong kahihinatnan. Pagtagal, ang magiging tingin sa iyo ng lahat ay na masyado kang mapanlinlang at tuso, isang taong hindi nila maarok. Hindi ka nagsasagawa ng katotohanan, at hindi ka matapat na tao, kaya’t ayaw sa iyo ng ibang tao. Kung ayaw sa iyo ng lahat ng tao, hindi ba’t nangangahulugan itong tinatanggihan ka? Sabihin mo sa Akin, paano tatratuhin ng Diyos ang isang taong tinatanggihan ng lahat? Kamumuhian din ng Diyos ang gayong tao. Bakit kinamumuhian ng Diyos ang mga taong tulad nito? Bagaman tunay ang mga layunin nila sa pagganap ng kanilang tungkulin, ang mga kaparaanan nila ay iyong kinasusuklaman ng Diyos. Ang disposisyong ipinapakita nila at ang kanilang bawat iniisip, ideya, at layunin ay buktot sa mga mata ng Diyos, at mga bagay na kinamumuhian ng Diyos at nakapandidiri sa Kanya. Kapag palaging gumagamit ang mga tao ng mga kasuklam-suklam na taktika sa kanilang mga salita at pagkilos, na may layong pataasin ang tingin ng iba sa kanila, kinamumuhian ng Diyos ang pag-uugaling ito.

Kapag ginagawa ng mga tao ang kanilang tungkulin o anumang gawain sa harap ng Diyos, dapat maging dalisay ang kanilang puso, tulad ng isang mangkok ng sariwang tubig—napakalinaw, walang dumi. Kaya anong uri ng pag-iisip ang tama? Iyon ay kung saan, anuman ang ginagawa mo, kaya mong makipagbahaginan sa lahat tungkol sa anumang iniisip mo at anumang mga ideya na mayroon ka. At kung may magsabi na ang iyong paraan ng pag-iisip ay hindi uubra, at mag-alok sila ng ibang ideya, na pakiramdam mo ay medyo maganda, kung gayon ay isinasantabi mo ang iyong sarili, at nagsasagawa ka ayon sa sinabi nila. Sa pagsasagawa nang ganito, nakikita ng lahat na ikaw ay isang tao na kayang tumanggap ng mga suhestiyon ng iba at pumili ng tamang landas, at na ang iyong mga kilos ay may prinsipyo, lantad, at ganap na malinaw at hindi itinatago. Walang kadiliman sa iyong puso, at sa iyong mga kilos at pananalita ay kumakapit ka sa sinseridad at sa isang saloobin ng pagiging matapat. Diretso kang magsalita—ang oo ay nangangahulugang oo, at ang hindi ay nangangahulugang hindi. Hindi ka gumagamit ng mga panlalansi at wala kang itinatagong anuman, sadyang lantad ka. Hindi ba’t iyon ay isang saloobin ng pagiging matapat? Ito ang saloobin na dapat taglayin ng isang tao sa mga tao, pangyayari at bagay, at kinakatawan nito ang disposisyon ng gayong tao. Sa kabilang banda, maaaring may isang taong hindi kailanman nagiging bukas at nagpaparating sa iba ng kung ano ang kanyang iniisip. At sa lahat ng kanyang ginagawa, hindi siya kailanman sumasangguni sa iba, sa halip ay pinananatili niyang sarado ang kanyang puso sa iba, na tila parati siyang nakabantay laban sa iba sa bawat pagkakataon. Mahigpit niyang ikinukubli ang kanyang sarili hangga’t maaari. Hindi ba’t ito ay isang taong mapanlinlang? Halimbawa, may ideya siya na sa tingin niya ay napakahusay, at iniisip niya na, “Sasarilinin ko muna ito sa ngayon. Kung ibabahagi ko ito, baka gamitin ninyo ito at nakawin ninyo ang karangalang para sa akin, at hindi iyon maaari. Magpipigil ako.” O kung mayroong isang bagay siyang hindi lubos na nauunawaan, iisipin niyang: “Hindi ako magsasalita sa ngayon. Kung magsasalita ako, at may sinumang magsasabi ng isang mas mataas na bagay, hindi ba’t magmumukha akong hangal? Malalantad ako sa lahat, makikita nila ang kahinaan ko rito. Hindi ako dapat magsalita ng anuman.” Anuman ang mga konsiderasyon, anuman ang pinagbabatayang motibo, natatakot siyang malantad sa lahat. Palagi niyang hinaharap ang sarili niyang tungkulin at ang mga tao, pangyayari, at bagay-bagay nang may ganitong uri ng perspektiba at saloobin. Anong uri ito ng disposisyon? Isang baliko, mapanlinlang, at buktot na disposisyon. Sa panlabas, tila sinabi na niya sa iba ang lahat ng sa akala niya ay kaya niyang sabihin, subalit sa likod nito, itinatago niya ang ilang bagay. Ano ang itinatago niya? Hindi siya kailanman nagsasabi ng mga bagay na may kinalaman sa kanyang reputasyon at mga interes—iniisip niyang pribado ang mga bagay na ito at hindi niya kailanman binabanggit ang tungkol sa mga ito kaninuman, kahit pa sa kanyang mga magulang. Hindi niya kailanman sinasabi ang mga bagay na ito. Problema ito! Sa palagay mo ba, kung hindi mo sasabihin ang mga bagay na ito ay hindi ito malalaman ng Diyos? Sinasabi ng mga tao na alam ng Diyos, subalit makatitiyak ba sila sa puso nila na alam nga ng Diyos? Hindi kailanman natatanto ng mga tao na “Alam ng Diyos ang lahat; iyong iniisip ko sa aking puso, kahit na hindi ko pa ito ibinubunyag, palihim na sinisiyasat iyon ng Diyos, ganap na alam iyon ng Diyos. Wala akong anumang maitatago sa Diyos, kaya’t dapat ko itong sabihin, dapat akong hayagang makipagbahaginan sa aking mga kapatid. Maganda man o hindi ang aking mga kaisipan at ideya, dapat kong sabihin ang mga ito nang tapat. Hindi ako maaaring maging baliko, mapanlinlang, makasarili, o kasuklam-suklam—dapat akong maging isang matapat na tao.” Kung kakayanin ng mga tao na mag-isip nang ganito, ito ang tamang saloobin. Sa halip na hanapin ang katotohanan, gumagamit ang karamihan ng mga tao ng maliliit na panlalansi. Nagbibigay sila ng malaking kahalagahan sa sarili nilang mga interes, pride, at sa kanilang lugar o katayuan sa isipan ng ibang tao. Ito lang ang mga bagay na pinahahalagahan nila. Mahigpit silang kumakapit sa mga bagay na ito at itinuturing ang mga ito bilang kanilang pinakabuhay—para naman sa kung paano tinitingnan at tinatrato ng Diyos ang mga bagay na ito, hindi nila ito ikinababahala; una nilang isinasaalang-alang kung sila ba ang amo ng grupo, kung makakakuha ba sila ng isang posisyon kung saan mataas ang tingin sa kanila ng iba, at kung may sinuman ba na nakikinig sa sinasabi nila. Una nilang sinisikap na sakupin ang posisyong iyon. Halos lahat ng tao, kapag nasa isang grupo, ay naghahanap ng ganitong uri ng posisyon, ng ganitong uri ng oportunidad. Kung mataas ang kakayahan nila, siyempre sinusubukan nilang sakupin ang pinakamataas na puwesto. Kung pangkaraniwan lang sila, sinusubukan pa rin nilang magkaroon ng prominenteng posisyon sa grupo. At kung bahagi sila ng mas mabababang ranggo sa grupo, na karaniwan lang ang kakayahan at abilidad, sinusubukan din nilang gawing mataas ang tingin ng iba sa kanila; hindi nila hahayaang maliitin sila ng iba. Nasa kanilang pride at dignidad ang kanilang hangganan; iniisip nilang dapat nilang panghawakan ang mga bagay na ito. Kahit pa mawala ang kanilang integridad, o hindi nalulugod sa kanila ang Diyos at hindi sila kinikilala, kailangan pa rin nilang magsikap para sa kanilang pride at katayuan; dapat nilang iwasan ang kahihiyan kahit anong mangyari. Isa itong satanikong disposisyon. Ngunit hindi nila ito napagtatanto. Iniisip nilang hindi sila puwedeng mawalan ng kaunting pride na natitira sa kanila. Hindi nila alam na kapag ganap nang binitiwan at tinalikuran ang mga paimbabaw na bagay na ito, saka lamang sila magiging mga tunay na tao, at na kung babantayan nila na parang sariling buhay ang mga bagay na ito na dapat itapon, mawawala ang kanilang buhay. Hindi lang talaga nila alam kung ano ang nakataya. Samakatwid, sa anumang ginagawa nila, palagi silang may reserbasyon, palagi silang kumikilos alang-alang sa pagprotekta sa sarili nilang pride at katayuan, at inuuna nila ang mga bagay na ito. Nagsasalita at gumagawa sila ng mga walang-katotohanang argumento para lamang sa kanilang sariling kapakanan—gagawin nila ang anumang bagay para sa kanilang sarili. Sumusugod sila agad sa anumang bagay na nagniningning, ipinapaalam sa lahat na naging kabahagi sila nito. Ang totoo, wala naman itong kinalaman sa kanila, subalit ayaw na ayaw nilang mapag-iwanan, lagi silang natatakot na hamakin ng ibang tao, lagi silang nangangamba na sabihin ng ibang tao na wala silang kuwenta, na wala silang anumang kayang gawin, na wala silang kasanayan. Hindi ba’t ang lahat ng ito ay kontrolado ng kanilang mga satanikong disposisyon? Kapag nagagawa mong bitiwan ang mga bagay na gaya ng reputasyon at katayuan, higit na mas magiging panatag at malaya ka; matatahak mo ang landas ng pagiging tapat. Ngunit para sa marami, hindi ito madaling makamit. Kapag lumitaw ang kamera, halimbawa, hindi magkamayaw sa pagpunta sa harapan ang mga tao; gusto nilang nakikita ang kanilang mukha sa kamera, mas matagal na makuhanan, mas mabuti; takot silang hindi magkaroon ng sapat na oras sa kamera, at magbabayad sila ng kahit anong halaga para sa pagkakataong makuha ito. At hindi ba ito kontrolado lahat ng kanilang mga satanikong disposisyon? Ito ang mga sataniko nilang disposisyon. Nakuhanan ka na—ano na ngayon? Mataas na ang tingin sa iyo ng mga tao—ano naman ngayon? Iniidolo ka nila—ano naman ngayon? Pinatutunayan ba ng anuman dito na mayroon kang katotohanang realidad? Walang anumang halaga ang mga ito. Kapag kaya mong mapagtagumpayan ang mga bagay na ito—kapag wala ka nang pakialam sa mga ito, at hindi mo na nararamdamang mahalaga ang mga ito, kapag hindi na nakokontrol ng reputasyon, banidad, katayuan, at paghanga ng mga tao ang iyong mga saloobin at pag-uugali, lalong hindi ng kung paano mo gampanan ang iyong tungkulin—kung gayon, lalong magiging epektibo, at mas dalisay ang pagganap mo sa iyong tungkulin.

Sipi 39

Ang ilang tao ay hindi kailanman umaasal nang maayos pagdating sa kanilang mga tungkulin. Sa halip, lagi silang naghahanap ng mga bagong bagay upang mamukod-tangi sila at nagpapahayag ng matatayog pakinggan na mga ideya. Mabuting bagay ba ito? Magagawa kaya nilang makipagtulungan nang magkakasundo sa iba? (Hindi.) Kung ang isang tao ay nagpapahayag ng matatayog pakinggan na mga pananaw, anong uri ng disposisyon iyan? (Kayabangan at pagmamatuwid sa sarili.) Ito ay kayabangan at pagmamatuwid sa sarili. Ano ang kalikasan ng kanyang mga kilos? (Hinahangad niyang makapagsarili, maiwagayway ang sarili niyang bandila, at maitayo ang kanyang sariling pangkat.) Ang pagtatayo ng sarili niyang pangkat ay nangangahulugang pagpapasunod sa kanya ng ibang mga tao at hindi pagkilos ayon sa mga katotohanang prinsipyo. Ang kanyang intensiyon at layunin ay ang makapagsarili at maiwagayway ang sarili niyang bandila, kaya’t may pahiwatig ng panggugulo sa kaayusan ng mga bagay ang kanyang mga pagkilos. Anong ibig sabihin ng panggugulo sa kaayusan ng mga bagay? Nangangahulugan ito ng pagdudulot ng pagkawasak, likas dito ang paggambala at panggugulo. Kadalasan, ang karamihan ng mga problema ay malulutas sa pamamagitan ng sama-samang pagbabahaginan at mga talakayan, na ang karamihan ng mga desisyong nagawa ay umaayon sa mga katotohanang prinsipyo, kapwa wasto at tiyak. Gayunman, pilit na nilalabanan ng ilang tao ang napagkaisahang ito; hindi lamang nila iniiwasang hanapin ang katotohanan, binabalewala pa nila ang mga interes ng sambahayan ng Diyos. Nagpapahayag sila ng mga kakatwang teorya upang mapansin sila at hangaan ng iba. Nais nilang salungatin ang mga tamang desisyong nagawa na, at pabulaanan ang mga napili na ng lahat. Ito ang ibig sabihin ng guluhin ang kaayusan ng mga bagay at magdulot ng pagkawasak, ang lumikha ng mga pagkagambala at kaguluhan. Ito ang diwa ng pagpapahayag ng matatayog pakinggan na mga ideya. Ano ngayon ang isyu sa ganitong uri ng pag-uugali? Una, nagbubunyag sila ng isang tiwaling disposisyon, at ganap na kawalan ng pagpapasakop. Dagdag pa rito, laging ibig ng mga sutil na taong ito na mamukod-tangi at hangaan ng iba, at bunga nito, ginagambala at ginugulo nila ang gawain ng iglesia. Kung wala ang katotohanan, wala silang kakayahang maunawaan ang mga bagay, ngunit patuloy silang nagpapahayag ng matatayog pakinggan na mga ideya upang makapagpasikat, nang walang bahid man lang ng paghahanap sa katotohanan. Hindi ba’t ito ay pagiging arbitraryo at walang ingat? Upang mahusay na matupad ang mga tungkulin ng isang tao, napakahalagang matuto na makipagtulungan sa ibang tao. Ang isang talakayan sa pagitan ng dalawang tao ay laging nagbubunga ng mas komprehensibo at tumpak na perspektiba kaysa sa pananaw ng isang tao sa mga bagay-bagay. Kung laging gusto ng isang tao na kumilos sa isang di-kompormistang paraan o palagi siyang naghahayag ng matatayog pakinggan na mga ideya upang mapasunod niya ang iba, ito ay mapanganib, ito ay pagtahak sa sariling landas. Dapat talakayin ng isang tao sa iba ang lahat ng ginagawa niya. Pakinggan muna ang sasabihin ng lahat. Kung ang pananaw ng nakararami ay tama at naaayon sa katotohanan, dapat mo itong tanggapin at sundin. Anuman ang ginagawa mo, huwag kang magsabi ng matatayog pakinggan na mga pananaw. Kailanman, ang paggawa nito ay hindi isang mabuting bagay, saanmang grupo ng mga tao. Kapag nangaral ka ng isang matayog pakinggan na ideya, kung ito ay naaayon sa mga katotohanang prinsipyo at may pagsang-ayon ng nakararami, maaari itong ituring na katanggap-tanggap. Gayunman, kung sinasalungat nito ang mga katotohanang prinsipyo at nakasisira ito sa gawain ng iglesia, dapat mong panagutan ito at harapin ang mga kahihinatnan ng iyong mga pagkilos. Dagdag dito, ang paghahayag ng matatayog pakinggan na mga ideya ay isang usaping disposisyonal. Pinatutunayan nito na hindi mo taglay ang katotohanang realidad, at na sa halip ay nabubuhay ka batay sa iyong tiwaling disposisyon. Kapag nagpapahayag ka ng matatayog pakinggan na mga pananaw, sinusubukan mong pamunuan ang iba, na ikaw ang masunod, at sinusubukan mo ring iwagayway ang sarili mong bandila, at itatag ang sarili mong nasasakupan; nais mong pakinggan ka, sundan ka, at sundin ka ng lahat ng hinirang ng Diyos. Ito ay pagtahak sa landas ng isang anticristo. Natitiyak mo bang magagabayan mo ang mga hinirang ng Diyos upang makapasok sila sa mga katotohanang realidad? Magagabayan mo ba sila patungo sa kaharian ng Diyos? Ikaw mismo ay hindi nagtataglay ng katotohanan, at kaya mong gumawa ng mga bagay upang labanan at ipagkanulo ang Diyos—kung ibig mo pa ring pangunahan ang mga taong hinirang ng Diyos patungo sa landas na ito, hindi ba’t ikaw ay naging isa nang pangunahing makasalanan? Naging pangunahing makasalanan si Pablo at patuloy niyang tinitiis ang parusa ng Diyos. Kung tinatahak mo ang landas ng isang anticristo, tinatahak mo ang landas ni Pablo, at ang iyong pangwakas na kahihinatnan at katapusan ay hindi magiging iba sa kanya. Samakatuwid, ang mga nananalig at sumusunod sa Diyos ay hindi dapat magpahayag ng matatayog pakinggan na mga ideya. Sa halip, dapat nilang matutuhang hanapin ang katotohanan, tanggapin ito, at magpasakop kapwa sa katotohanan at sa Diyos. Tanging sa paggawa nito nila matitiyak na hindi sila tumatahak sa sarili nilang daan, at na masusundan nila ang Diyos nang hindi lumilihis sa alinmang direksiyon. Hinihingi ng sambahayan ng Diyos sa mga tao na magtulungan nang may pagkakasundo sa pagganap ng kanilang mga tungkulin. Ito ay makabuluhan, at ito rin ang wastong landas ng pagsasagawa. Sa iglesia, posibleng dumapo ang kaliwanagan at paggabay ng Banal na Espiritu sa sinumang nakauunawa sa katotohanan at may abilidad na makaarok. Dapat mong sunggaban ang kaliwanagan at pagtanglaw ng Banal na Espiritu, mahigpit itong sundin at malapit na makipagtulungan dito. Sa paggawa nito, tatahak ka sa pinakatamang landas; ito ang landas na ginagabayan ng Banal na Espiritu. Bigyan mo ng espesyal na pansin kung paano gumagawa at gumagabay ang Banal na Espiritu sa mga ginagawaan Niya. Dapat kang makipagbahaginan nang madalas sa iba, nang nagmumungkahi at nagpapahayag ng sarili mong mga pananaw—ito ay iyong tungkulin at iyong kalayaan. Ngunit sa huli, kapag kailangang magdesisyon, kung ikaw lamang ang gumagawa ng huling pasya, at pinasusunod mo ang lahat sa iyong sinasabi at pinaaayon sila sa iyong kagustuhan, nilalabag mo ang mga prinsipyo. Dapat kang gumawa ng tamang pagpili batay sa iniisip ng karamihan, at saka ka magpasya. Kung ang mga mungkahi ng karamihan ay hindi umaayon sa mga katotohanang prinsipyo, dapat mong panghawakan ang katotohanan. Ito lamang ang umaayon sa mga katotohanang prinsipyo. Kung lagi kang nagpapahayag ng matatayog pakinggan na mga pananaw, sinusubukang magpaliwanag ng ilang sopistikadong teorya upang mapabilib ang ibang tao, at, sa katunayan, nararamdaman mo sa iyong kalooban na ito ay mali, huwag mong pilitin ang sarili mong maging kapansin-pansin. Ito ba ang tungkuling dapat mong gampanan? Ano ang iyong tungkulin? (Ang gawin ang lahat ng aking makakaya upang magampanan ko ang tungkuling dapat kong gampanan, at magsalita lamang ng tungkol sa aking nauunawaan. Kung wala akong sariling opinyon, dapat akong matutong mas makinig sa mga mungkahi ng iba, kumilatis nang may karunungan, at maabot ang punto na magagawa kong makipagtulungan nang may pagkakasundo sa lahat.) Kung walang anumang malinaw sa iyo at wala kang opinyon, matutong makinig at sumunod, at hanapin ang katotohanan. Ito ang tungkuling dapat mong gampanan; ito ay isang maayos na saloobin. Kung wala kang sariling opinyon at palagi kang natatakot na magmukhang hangal, na hindi mamukod-tangi, at na mapahiya—kung natatakot kang hamakin ng iba at hindi magkaroon ng puwang sa kanilang puso, kung kaya’t palagi kang nagsisikap na mamukod-tangi at palagi mong gustong magpahayag ng matatayog pakinggan na mga ideya, nagsusulong ng mga walang-katwiran na pahayag na hindi tumutugma sa realidad, na gusto mong tanggapin ng iba—ginagampanan mo ba ang iyong tungkulin? (Hindi.) Ano ang ginagawa mo? Ikaw ay nagiging mapanira. Kapag may napansin kayong laging kumikilos sa ganitong paraan, dapat kayong magtakda ng mga limitasyon sa kanila. At paano dapat itakda ang mga hangganan? Hindi ninyo kailangang ganap na patahimikin sila o pigilin ang anumang oportunidad na makapagsalita sila. Maaari ninyo silang hayaang makipagbahaginan, at hindi sila dapat ibukod, ngunit ang lahat ng nakapaligid sa kanila ay dapat gumawa ng pagkilatis. Ito ang prinsipyo. Halimbawa, kung may sinumang magpahayag ng maling pananaw na ganap na umaayon sa mga kuru-kuro at imahinasyon ng tao, at ineendorso at sinasang-ayunan ng nakararami ang taong ito, ngunit may ilang taong may kaunting pagkilatis na nakakapansin na ang pananaw ng taong iyon ay nahahaluan ng kalooban nito, at ng mga ambisyon at ninanasa nito, dapat na ilantad ng mga indibidwal na ito ang taong iyon, at mahimok itong magnilay sa sarili nito at kilalanin ang sarili nito. Ito ang tamang gawin. Kung walang gumagamit ng pagkilatis o nagpapahayag ng kanilang opinyon, at ang lahat ay kumikilos lang bilang mga mapagpalugod ng tao, hindi maiiwasan na magkakaroon ng mga taong sisipsip, mag-eendorso at susuporta sa taong iyon, na gagatong sa mga ambisyon at ninanasa ng taong iyon. Pagkatapos, magsisimulang totoong magtamo ng kapangyarihan sa iglesia ang taong iyon. Dito na ito magiging mapanganib, dahil maaari siyang makianib sa mga sumusuporta sa kanya, hanggang maging sarili nilang puwersa, na gumagawa ng masama at gumugulo sa gawain ng iglesia. Sa ganitong paraan, nakatapak na sila sa landas ng mga anticristo. Kapag naagaw na niya ang kontrol ng iglesia, siya ay magiging anticristo at magsisimula siyang magtatag ng kanyang nagsasariling kaharian.

Sipi 40

Kapag may mga bagay na nangyayari, dapat mas lalong sama-samang manalangin ang lahat at magkaroon ng may-takot-sa-Diyos na puso. Hinding-hindi dapat umasa ang mga tao sa sarili nilang mga ideya para kumilos nang arbitraryo. Hangga’t nagkakaisa sa isip at puso ang mga tao sa pananalangin sa Diyos at sa paghahanap ng katotohanan, matatamo nila ang kaliwanagan at pagtanglaw ng gawain ng Banal na Espiritu, at magagawa nilang matamo ang mga pagpapala ng Diyos. Ano nga ang sinabi ng Panginoong Jesus? (“Kung pagkasunduan ng dalawa sa inyo sa lupa ang nauukol sa anumang bagay na kanilang hihingin, ay gagawin sa kanila ng Aking Ama na nasa langit. Sapagkat kung saan nagtitipon ang dalawa o tatlo sa Aking pangalan, ay naroroon Ako sa gitna nila” (Mateo 18:19–20).) Anong isyu ang inilalarawan nito? Ipinapakita nito na hindi maaaring humiwalay ang tao sa Diyos, na dapat umasa ang tao sa Diyos, na hindi kaya ng tao nang mag-isa, at na ang kumilos nang hiwalay sa grupo ay hindi katanggap-tanggap. Ano ang ibig sabihin kapag sinasabi nating hindi kaya ng tao nang mag-isa? Ibig sabihin nito ay dapat magtulungan nang magkakasundo ang mga tao, gawin ang mga bagay-bagay nang nagkakaisa ang puso at isip, at magkaroon ng iisang layunin. Wika nga nila, “Hindi mababali ang isang bigkis ng mga patpat.” Kaya paano kayo magiging gaya ng isang bigkis ng mga patpat? Dapat ay magtulungan kayo nang maayos, magkasundo kayo, at kung magkagayon, gagawa ang Banal na Espiritu. Kung ang bawat tao ay nagtatago ng kanya-kanyang mga sekreto, nag-iisip ng sarili niyang interes, at walang sinumang nagiging responsable para sa gawain ng iglesia, gustong maghugas-kamay ang lahat tungkol dito, walang gustong manguna, magsikap o magdusa at magbayad ng kabayaran para dito, gagawin kaya ng Banal na Espiritu ang Kanyang gawain? (Hindi.) Bakit hindi? Kapag namumuhay ang mga tao sa isang maling kalagayan, at hindi nagdarasal sa Diyos o naghahanap sa katotohanan, aabandonahin sila ng Banal na Espiritu at mawawalan sila ng presensiya ng Diyos. Gumagawa ang Banal na Espiritu sa mga nag-aasam sa katotohanan at maagap na naghahanap dito—paanong magkakaroon ng gawain ng Banal na Espiritu ang mga hindi naghahanap sa katotohanan? Kapag nasusuklam ang Diyos sa isang tao, itinatago Niya ang Kanyang mukha mula sa kanya, at hindi gumagawa sa kanya ang Banal na Espiritu. Sa sandaling isantabi ka ng Diyos, hindi ba’t tapos ka na? Ano ang maisasakatuparan mo nang mag-isa? Wala kang maisasakatuparan. Bakit nahihirapan nang husto ang mga walang pananampalataya sa paggawa ng mga bagay-bagay? Hindi ba’t dahil kumikilos sila nang palihim para protektahan ang kanilang mga interes? Sa lahat ng ginagawa nila, mayroon silang sariling makasariling mga intensyon at palaging inuuna ang sarili nilang mga interes. Nagseselos at nakikipag-away sila sa isa’t isa, at nagpapakana nang palihim laban sa isa’t isa, ganap na walang kakayahang magkaisa ang puso at isipan o tulungan ang isa’t isa. Iyon ang dahilan kung bakit walang maisasakatuparan nang magkakasama ang mga walang pananampalataya; kahit ang pinakasimpleng mga gampanin ay nangangailangan ng napakalaking pagsisikap. Ganito ang mamuhay sa ilalim ng kapangyarihan ni Satanas. Kung ginagawa ninyo ang mga bagay nang gaya ng mga walang pananampalataya, paano kayo naiiba sa kanila? Walang anumang kaibahan. Kung ang mga hindi nagtataglay ng katotohanan ay may hawak na kapangyarihan sa iglesia, ibig sabihin, kung ang mga taong puno ng mga satanikong disposisyon ay humahawak ng kapangyarihan, hindi ba’t si Satanas talaga ang may hawak ng kapangyarihan? Kung ang mga pagkilos ng mga tao na may kapangyarihan sa iglesia ay lahat salungat sa katotohanan, ang Banal na Espiritu ay humihinto sa paggawa sa kanila, at ipinapasa sila ng Diyos kay Satanas. Kapag napasakamay na sila ni Satanas, lahat ng uri ng kapangitan—halimbawa, mga pagseselos at alitan—ay susulpot sa pagitan ng mga tao. Ano ang inilalarawan ng mga sitwasyon na ito? Na ang gawain ng Banal na Espiritu ay huminto na, na lumisan na Siya at ang Diyos ay hindi na gumagawa. Kung wala ang gawain ng Diyos, ano pa ang silbi ng mga salita at doktrina lang na naiintindihan ng tao? Walang silbi ang mga ito. Kapag ang Banal na Espiritu ay hindi na gumagawa sa isang tao, nakadarama siya ng kahungkahan sa kanyang kalooban, wala na siyang anumang mararamdaman, magiging para na siyang patay, at sa puntong ito, tulala na siya. Lahat ng inspirasyon, karunungan, katalinuhan, kaunawaan at kaliwanagan na nasa mga tao ay galing sa Diyos; gawa lahat ito ng Diyos. Kapag ang isang tao ay naghahanap ng katotohanan tungkol sa isang bagay, bigla siyang nagkakaroon ng pagkaunawa, at nagkakamit ng daan, saan nanggagaling ang pagtanglaw na ito? Galing ang lahat ng ito sa Diyos. Kagaya lang ng kapag ang mga tao ay nagbabahaginan tungkol sa katotohanan, wala silang pagkaunawa sa simula ngunit sa kanilang pagbabahaginan, sila ay natatanglawan at nagagawa na nilang magsalita tungkol sa ilang nauunawaan nila. Ito ang kaliwanagan at gawain ng Banal na Espiritu. Kailan kadalasan gumagawa ang Banal na Espiritu? Ito ay kapag ang mga hinirang ng Diyos ay nagbabahaginan tungkol sa katotohanan, kapag ang mga tao ay nananalangin sa Diyos, at kapag ginagampanan ng mga tao ang kanilang mga tungkulin nang may nagkakaisang puso at isipan. Ito ang mga sandali kung kailan ang puso ng Diyos ay pinakanasisiyahan. Kaya marami man o kakaunti lang kayo na magkakasamang gumagampan sa inyong tungkulin, anuman ang mga kalagayan, at kahit kailan man, huwag ninyong kalimutan ang isang bagay na ito—ang pagiging nagkakaisa. Sa pamumuhay sa ganitong kalagayan, mapapasainyo ang gawain ng Banal na Espiritu.

Sipi 41

Sa sambahayan ng Diyos, ang lahat ng naghahangad sa katotohanan ay nagkakaisa sa harap ng Diyos, hindi watak-watak. Pinagsisikapan nilang lahat ang iisang layon: ang tuparin ang kanilang tungkulin, gawin nang maayos ang gawaing itinatalaga sa kanila, kumilos ayon sa mga katotohanang prinsipyo, gawin ang hinihingi ng Diyos, at matugunan ang Kanyang mga layunin. Kung ang iyong layon ay hindi para dito, kundi para sa sarili mong kapakanan, para matugunan ang mga makasarili mong pagnanais, iyan ay pagbubunyag ng isang tiwaling satanikong disposisyon. Sa sambahayan ng Diyos, ang mga tungkulin ay ginagawa ayon sa mga katotohanang prinsipyo, samantalang ang mga kilos ng mga walang pananampalataya ay pinamamahalaan ng kanilang mga satanikong disposisyon. Ito ay dalawang landas na labis na magkaiba. Ang mga walang pananampalataya ay kinikimkim ang sarili nilang mga pakana, ang bawat isa sa kanila ay may sarili nilang mga pakay at plano, at ang lahat ay nabubuhay para sa sarili nilang mga interes. Ito ang dahilan kung bakit nag-aagawan silang lahat para sa bawat kaunting pakinabang at tumatangging sumuko nang kahit kaunti. Watak-watak sila, hindi nagkakaisa, dahil hindi iisa ang kanilang layon. Magkatulad ang intensyon at kalikasang nasa likod ng kanilang ginagawa. Lahat sila ay gumagawa para sa kanilang sarili lamang. Hindi naghahari ang katotohanan dito; ang naghahari at namumuno sa lahat ng ito ay ang kanilang mga satanikong tiwaling disposisyon. Kinokontrol sila ng kanilang mga tiwaling satanikong disposisyon at hindi nila mapigilan ang sarili nila, kaya’t lumulubog sila nang lumulubog sa kasalanan. Sa sambahayan ng Diyos, kung ang puwersang nagtutulak, motibasyon, at mga prinsipyo at mga pamamaraan ng inyong mga kilos ay hindi naiiba sa mga walang pananampalataya, kung kayo ay minamanipula, kinokontrol, at dinodomina rin ng inyong mga tiwaling satanikong disposisyon, at kung ang puwersang nagtutulak sa inyong mga kilos ay ang sarili ninyong mga interes, reputasyon, pride, at katayuan, ang paggampan ninyo sa inyong tungkulin ay hindi maiiba sa kung paano ginagawa ng mga walang pananampalataya ang mga bagay-bagay. Kung hinahangad ninyo ang katotohanan, dapat ninyong baguhin ang paraan ninyo ng paggawa sa mga bagay-bagay. Dapat ninyong bitiwan ang inyong mga pansariling interes at ang inyong mga personal na intensiyon at pagnanais. Dapat muna kayong sama-samang magbahaginan tungkol sa katotohanan kapag gumagawa kayo ng mga bagay-bagay, at dapat maunawaan ninyo ang mga layunin at mga hinihingi ng Diyos bago ninyo paghatian ang gawain, nang binibigyang-pansin kung sino ang magaling at kung sino ang hindi sa kung anong bagay. Dapat ninyong tanggapin ang kaya ninyong gawin at pangatawanan ang inyong tungkulin. Huwag makipagkompetensiya o makipag-away tungkol sa mga bagay-bagay. Dapat kayong matutong magpakita ng pagpapasensiya at pagpaparaya. Kung bago ang isang tao sa tungkuling ito o nagsisimula pa lang matuto ng mga nauugnay na kasanayan, at hindi pa niya kayang pangasiwaan ang ilang partikular na gampanin, hindi mo siya dapat piliting akuin ang mga iyon. Dapat mo siyang atasan ng mga gampanin na medyo mas simple. Dahil dito, magiging mas madali para sa kanya na magtamo ng mga resulta sa paggampan ng kanyang tungkulin. Ganito ang pagiging mapagparaya, matiyaga at may prinsipyo. Isang bahagi ito ng kung ano ang dapat taglayin ng normal na pagkatao; ito ang hinihingi ng Diyos sa mga tao at ang dapat isagawa ng mga tao. Kung medyo mahusay ka sa isang larangan at mas matagal ka nang nagtatrabaho sa larangang iyon kaysa sa karamihan, dapat sa iyo italaga ang mas mahihirap na trabaho. Dapat mong tanggapin ito mula sa Diyos at magpasakop ka rito. Huwag kang maging mapili at magreklamo, at sabihing, “Bakit ako ang pinag-iinitan? Ibinibigay nila ang madadaling trabaho sa ibang tao at ibinibigay sa akin ang mahihirap. Sinusubukan ba nilang pahirapin ang buhay ko?” Ano ang ibig mong sabihin sa “sinusubukan nilang pahirapin ang buhay” mo? Ang mga pagsasaayos ng gawain ay iniaakma sa bawat tao; ang mga may higit na kakayahan ay gumagawa ng mas maraming trabaho. Kung marami ka nang natutunan at nabigyan ka na ng Diyos ng marami, dapat kang bigyan ng mas mabigat na pasanin—hindi para pahirapin ang buhay mo, kundi dahil ito ang mismong nababagay sa iyo. Tungkulin mo ito, kaya huwag mong subukang mamili, o tanggihan, o takasan ito. Bakit mo iniisip na mahirap ito? Ang totoo, kung medyo isasapuso mo ito, ganap na makakaya mo ito. Ang pag-iisip mo na mahirap ito, na hindi ito patas na pagtrato, na sadya kang pinag-iinitan—iyan ay pagbubunyag ng isang tiwaling disposisyon. Ito ay pagtangging gampanan ang iyong tungkulin, hindi pagtanggap mula sa Diyos. Hindi ito pagsasagawa ng katotohanan. Kapag namimili ka sa paggampan ng iyong tungkulin, ginagawa kung ano ang magaan at madali, ginagawa kung ano lang ang pinagmumukha kang magaling, ito ay isang tiwaling satanikong disposisyon. Ang hindi mo magawang tanggapin ang iyong tungkulin o makapagpasakop ay nagpapatunay na mapaghimagsik ka pa rin laban sa Diyos, na ikaw ay sumasalungat sa Kanya, at tumatanggi, at umiiwas sa Kanyang mga pagsasaayos at hinihingi. Ito ay isang tiwaling disposisyon. Ano ang dapat mong gawin kapag nalaman mong ito ay isang tiwaling disposisyon? Kung nadarama mo na ang mga gawaing ibinibigay sa iba ay madaling tapusin samantalang ang mga gawaing ibinibigay sa iyo ay ginagawa kang abala sa mahabang panahon at kinakailangan dito na magsikap ka sa pagsasaliksik, at dahil dito ay hindi ka masaya, tama ba na hindi ka maging masaya? Talagang hindi. Kaya, ano ang dapat mong gawin kapag nadama mong mali ito? Kung ikaw ay mapanlaban at sinasabi mong, “Tuwing nagbibigay sila ng mga trabaho, ibinibigay nila sa akin ang mahihirap, marurumi, at higit na mabigat na gawain, at ibinibigay nila sa iba ang magagaan, simple, at kapansin-pansin na gawain. Iniisip ba nilang isa akong tao na madali nilang ipagtulakan? Hindi ito patas na paraan ng pamamahagi ng mga trabaho!”—kung ganyan ka mag-isip, iyan ay mali. Mayroon man o walang mga paglihis sa pamamahagi ng mga trabaho, o makatwiran man o hindi ang pamamahagi ng mga ito, ano ang masusing sinisiyasat ng Diyos? Ang puso ng tao ang masusi Niyang sinisiyasat. Tinitingnan Niya kung ang isang tao ay may pagpapasakop sa kanyang puso, kung nakapagdadala siya ng ilang pasanin para sa Diyos, at kung minamahal niya ang Diyos. Batay sa pagsukat ng mga hinihingi ng Diyos, imbalido ang iyong mga palusot, hindi pasok sa pamantayan ang paggampan mo sa iyong tungkulin, at hindi mo taglay ang katotohanang realidad. Walang-wala kang pagpapasakop, at nagrereklamo ka kapag gumagawa ka ng ilang gawaing maraming hinihingi o marumi. Ano ang problema rito? Unang-una, mali ang iyong mentalidad. Ano ang ibig sabihin niyan? Nangangahulugan iyan na mali ang iyong saloobin sa iyong tungkulin. Kung lagi mong iniisip ang sarili mong pride at mga interes, at wala kang pagsasaalang-alang sa mga layunin ng Diyos, at walang-wala kang pagpapasakop, hindi iyan ang wastong saloobin na dapat mayroon ka sa iyong tungkulin. Kung matapat kang gumugugol para sa Diyos at may mapagmahal-sa-Diyos na puso, paano mo tatratuhin ang mga gawaing marurumi, mabibigat, o mahihirap? Magiging iba ang iyong mentalidad: Pipiliin mong gawin ang anumang mahirap at hahanapin ang mabibigat na pasanin na isasabalikat. Tatanggapin mo ang mga gawaing ayaw tanggapin ng ibang tao, at gagawin mo ito dahil lamang sa pagmamahal sa Diyos at para mapalugod Siya. Mapupuno ka ng galak sa paggawa nito, nang walang anumang bahid ng reklamo. Ang mga gawaing marurumi, mabibigat at mahihirap ang nagpapakita kung ano ang mga tao. Paano ka naiiba sa mga taong tinatanggap ang magagaan at mga kapansin-pansin na gawain lamang? Wala kang masyadong ipinagkaiba sa kanila. Ganyan nga ba? Ganito mo dapat tingnan ang mga bagay na ito. Kung gayon, ang pinakanagbubunyag sa mga tao kung ano sila ay ang kanilang paggampan sa kanilang tungkulin. Madalas, nagsasabi ng matatayog na bagay ang ilang tao, nagpapahayag na handa silang mahalin ang Diyos at magpasakop sa Kanya, ngunit kapag nakaharap sila ng hirap sa paggampan ng kanilang tungkulin, pinawawalan nila ang lahat ng uri ng reklamo at mga negatibong salita. Halatang-halata na sila ay mga mapagpaimbabaw. Kung ang isang tao ay nagmamahal sa katotohanan, kapag siya ay nahaharap sa hirap sa paggampan sa kanyang tungkulin, magdarasal siya sa Diyos at hahanapin ang katotohanan habang taimtim na ginagampanan ang kanyang tungkulin kahit pa hindi ito angkop na naisasaayos. Hindi siya magrereklamo, kahit pa nahaharap sa mabibigat, marurumi o mahihirap na gawain, at magagawa niya nang maayos ang kanyang mga gawain at magagampanan nang maayos ang kanyang tungkulin nang may pusong nagpapasakop sa Diyos. Nakadarama siya ng malaking kasiyahan sa paggawa nito, at ikinalulugod ng Diyos na makita ito. Ito ang uri ng tao na nakukuha ang pagsang-ayon ng Diyos. Kung ang isang tao ay nagiging masungit at bugnutin sa sandaling nakaharap siya ng marurumi, mahihirap o mabibigat na gawain, at hindi siya pumapayag na punahin siya ninuman, ang ganoong tao ay hindi isang taong matapat na ginugugol ang sarili niya para sa Diyos. Maaari lamang siyang ibunyag at itiwalag. Sa mga normal na kaso, kapag mayroon kayong mga ganitong kalagayan, nagagawa ba ninyong maramdaman ang kalubhaan ng problemang ito? (Ang ilan dito.) Kung nararamdaman mo ang ilan dito, mababaligtad mo ba ito gamit ang sarili mong lakas, ang sarili mong pananalig, at ang sarili mong tayog? Kailangan mong mabaligtad ang saloobing ito. Kailangan mo munang isipin, “Mali ang saloobing ito. Hindi ba’t ito ay pamimili sa paggampan ko sa tungkulin? Hindi ito pagpapasakop. Ang paggampan sa aking tungkulin ay dapat maging isang masayang bagay, na ginagawa nang kusang-loob at nang may galak. Bakit hindi ako masaya, at bakit masama ang aking loob? Alam na alam ko kung ano ang aking tungkulin at ito ang dapat kong gawin—bakit hindi ako makapagpasakop na lang? Dapat akong humarap sa Diyos at magdasal, at malaman ang pagbubunyag ng mga tiwaling disposisyong ito sa kaibuturan ng aking puso.” Pagkatapos, habang ginagawa mo ito, dapat kang manalangin: “Diyos ko, nasanay na ako sa pagiging matigas ang ulo—hindi ako makikinig kaninuman. Mali ang aking saloobin, at wala akong pagpapasakop. Disiplinahin Mo ako at gawing mapagpasakop. Ayokong sumama ang aking loob. Ayoko nang maghimagsik laban sa Iyo. Sana ay antigin Mo ako at magawa kong tuparin nang maayos ang tungkuling ito. Ayaw kong mabuhay para kay Satanas; handa akong mabuhay para sa katotohanan at isagawa ito.” Kapag nanalangin ka nang ganito, ang kalagayan ng iyong kalooban ay bubuti, at kapag bumuti ang kalagayang iyan, magagawa mong makapagpasakop. Iisipin mo, “Maliit na bagay lang naman ito. Ito ay paggawa ko lamang ng mas marami kapag mas kaunti ang ginagawa ng iba, hindi pagsasaya kapag nagsasaya sila o pakikipagdaldalan kapag nagdadaldalan sila. Binigyan ako ng Diyos ng dagdag na pasanin, isang mabigat na pasanin; iyan ang Kanyang mataas na pagtingin sa akin, ang Kanyang pagpabor sa akin, at pinatutunayan nito na makakaya kong balikatin ang mabigat na pasaning ito. Napakabuti ng Diyos sa akin, at dapat akong maging mapagpasakop.” At ang iyong saloobin ay nagbago na, nang hindi mo namamalayan. May masama kang saloobin nang una mong tanggapin ang iyong tungkulin. Hindi mo nagawang magpasakop, ngunit agad mo itong nabago at agad mong natanggap ang masusing pagsisiyasat at pagdidisiplina ng Diyos. Nagawa mong agad na lumapit sa Diyos nang may mapagpasakop na saloobin, isa na tumatanggap at nagsasagawa ng katotohanan, hanggang sa magawa mong tanggapin nang buo ang iyong tungkulin mula sa Diyos at buong pusong tuparin ito. May isang proseso ng pakikibaka rito. Ang prosesong iyan ng pakikibaka ay ang proseso ng iyong pagbabago, ang proseso ng iyong pagtanggap sa katotohanan. Magiging imposible para sa mga tao na maging handa at malugod at magpasakop sa anumang kakaharapin nila nang walang pag-aatubili. Kung kayang gawin iyan ng mga tao, mangangahulugan ito na wala silang tiwaling disposisyon, at hindi na nila kakailanganin na magpahayag ng katotohanan ang Diyos upang sila ay mailigtas. Nagkakaroon ng mga ideya ang mga tao; mayroon silang mga maling saloobin; mayroon silang mga mali at negatibong kalagayan. Ang lahat ng ito ay totoong problema—umiiral ang mga ito. Ngunit kapag ang mga negatibong kalagayang ito, at ang mga negatibong emosyong ito, at ang mga tiwaling disposisyong ito ang mananaig at kokontrol sa iyong pag-uugali, sa iyong mga kaisipan, at sa iyong saloobin, ang iyong gagawin, paano ka magsasagawa, at ang landas na pipiliin mo ay babatay sa iyong saloobin sa katotohanan. Maaaring mayroon kang mga emosyon o nasa isang negatibo o mapaghimagsik kang kalagayan, ngunit kapag lumitaw ang mga bagay na ito habang ginagampanan mo ang iyong tungkulin, kaagad mong mababago ang mga ito, sapagkat lumalapit ka sa Diyos, sapagkat nauunawaan mo ang katotohanan, sapagkat hinahanap mo ang Diyos, at sapagkat ang iyong saloobin ay ang pagpapasakop at pagtanggap sa katotohanan. Pagkatapos noon ay mawawalan ka na ng problema sa maayos na pagtupad sa iyong tungkulin, at magagawa mong magtagumpay laban sa paglimita at kontrol sa iyo ng tiwali at satanikong disposisyon. Sa huli, magiging matagumpay ka sa pagtupad sa iyong tungkulin, at matutupad mo ang atas ng Diyos, at matatamo mo ang katotohanan at ang buhay. Ang proseso ng paggampan sa tungkulin at pagkakamit ng katotohanan ay ang proseso rin ng disposisyonal na pagbabago. Tanging sa paggampan sa kanilang mga tungkulin natatanggap ng mga tao ang kaliwanagan at pagtanglaw ng Banal na Espiritu, at nauunawaan ang katotohanan, at nakapapasok sa realidad. Kapag may mga paghihirap din sa paggampan sa kanilang mga tungkulin na madalas silang lumalapit sa Diyos upang manalangin, upang maghanap, at upang maarok ang Kanyang mga layunin upang malutas ang mga ito, upang normal nilang magampanan ang kanilang mga tungkulin. Tanging sa paggampan sa kanilang mga tungkulin na nadidisiplina ng Diyos ang mga tao at na nakapamumuhay sila sa ilalim ng patnubay ng Banal na Espiritu, unti-unting natututunang gawin ang mga bagay-bagay ayon sa mga katotohanang prinsipyo at nagagampanan ang kanilang tungkulin sa paraang pasok sa pamantayan. Ito ang pangangasiwa at pamumuno ng katotohanan sa iyong puso.

Para sa ilang tao, anuman ang isyung kinakaharap nila sa paggampan sa kanilang mga tungkulin, hindi nila hinahanap ang katotohanan, at palagi silang kumikilos ayon sa sarili nilang mga saloobin, kuru-kuro, imahinasyon, at hangarin. Mula umpisa hanggang wakas, binibigyang-kasiyahan nila ang sarili nilang mga pagnanais, at kontrolado ng kanilang mga tiwaling disposisyon ang kanilang mga kilos. Maaaring mukhang lagi nilang ginagampanan ang kanilang mga tungkulin, pero dahil hindi nila kailanman tinanggap ang katotohanan, at nabigo silang gawin ang mga bagay-bagay ayon sa mga katotohanang prinsipyo, sa huli, hindi nila nakakamit ang katotohanan at buhay at nagiging mga trabahador sila na karapat-dapat sa ganoong katawagan. Kaya, sa ano umaasa ang mga taong ito kapag ginagampanan nila ang kanilang mga tungkulin? Hindi sila umaasa sa katotohanan ni sa Diyos. Ang kapirasong katotohanang iyon na nauunawaan nila ay wala pang kataas-taasang kapangyarihan sa kanilang puso; umaasa sila sa sarili nilang mga kaloob at talento, sa anumang kaalamang natamo nila gayundin sa kanilang sariling pagpupursigi o mabubuting layunin, para magampanan ang mga tungkuling ito. At sa ganitong sitwasyon, magagawa ba nilang gampanan ang kanilang mga tungkulin sa isang paraan na pasok sa pamantayan? Kapag umaasa ang mga tao sa kanilang pagiging likas, mga kuru-kuro, imahinasyon, kadalubhasaan, at kaalaman sa paggampan ng kanilang mga tungkulin bagama’t maaaring mukhang ginagampanan nila ang kanilang mga tungkulin at hindi sila gumagawa ng masama, hindi nila isinasagawa ang katotohanan, at wala silang nagawang anuman na nakalulugod sa Diyos. Mayroon ding isa pang problema na hindi maipagwawalang-bahala: Sa proseso ng paggampan sa iyong tungkulin, kung hindi nagbabago ang iyong mga kuru-kuro, imahinasyon, at ang sarili mong kalooban kailanman at hindi napapalitan ng katotohanan kailanman, at kung ang iyong mga kilos at gawa ay hindi isinasakatuparan alinsunod sa mga katotohanang prinsipyo, ano ang huling kalalabasan nito? Hindi ka magkakaroon ng buhay pagpasok, magiging trabahador ka, sa gayon ay matutupad ang mga salita ng Panginoong Jesus: “Marami ang mangagsasabi sa Akin sa araw na yaon, ‘Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?’ At kung magkagayon ay ipahahayag Ko sa kanila, ‘Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan’” (Mateo 7:22–23). Bakit tinatawag ng Diyos na mga taong gumagawa ng masama ang mga taong ito na nagsusumikap at nagtatrabaho? May isang punto na makatitiyak tayo, at iyon ay na anumang tungkulin o gawain ang ginagawa ng mga taong ito, ang kanilang mga motibasyon, pang-udyok, intensyon, at kaisipan ay nagmumulang lahat sa kanilang sariling mga pagnanais, at ang mga iyon ay pawang para protektahan ang sarili nilang mga interes at kinabukasan, para mapangalagaan din ang sarili nilang imahe at katayuan, at mapalugod ang kanilang banidad. Ang kanilang mga konsiderasyon at kalkulasyon ay pawang nakasentro sa mga bagay na ito, walang katotohanan sa kanilang puso, at wala silang pusong may takot at nagpapasakop sa Diyos. Ito ang ugat ng problema. Ngayon, sa anong paraan napakahalaga sa inyo na maghangad? Sa lahat ng bagay, dapat ninyong hanapin ang katotohanan, at dapat ninyong gampanan ang inyong tungkulin nang maayos ayon sa mga layunin ng Diyos at sa hinihingi ng Diyos. Kung gagawin ninyo ito, matatanggap ninyo ang pagsang-ayon ng Diyos. Kaya ano, sa partikular, ang may kinalaman sa paggampan ng inyong tungkulin ayon sa hinihingi ng Diyos? Sa lahat ng ginagawa ninyo, dapat kayong matutong manalangin sa Diyos, dapat ninyong pagnilayan kung ano ang inyong mga intensiyon, kung ano ang inyong mga kaisipan, at kung ang mga intensiyon at kaisipang ito ay naaayon sa katotohanan; kung hindi, dapat isantabi ang mga ito, pagkatapos ay dapat kayong kumilos ayon sa mga katotohanang prinsipyo, at tumanggap ng masusing pagsisiyasat ng Diyos. Titiyakin nito na isasagawa ninyo ang katotohanan. Kung mayroon kayong sariling mga intensiyon at layon, at alam na alam ninyo na lumalabag ang mga iyon sa katotohanan at salungat sa mga layunin ng Diyos, pero hindi pa rin kayo nagdarasal sa Diyos at naghahanap ng katotohanan para sa isang solusyon, mapanganib ito, madali kayong makakagawa ng kasamaan at ng mga bagay na lumalaban sa Diyos. Kung makagawa kayo ng kasamaan nang minsan o makalawang beses at magsisi kayo, may pag-asa pa rin kayong maligtas. Kung patuloy kayong gumagawa ng kasamaan, kayo ay mga tagagawa ng lahat ng uri ng kasamaan. Kung hindi pa rin kayo makapagsisisi sa puntong ito, nanganganib kayo: isasantabi kayo ng Diyos o aabandonahin kayo, na ibig sabihin ay may panganib na matiwalag kayo; ang mga taong gumagawa ng lahat ng uri ng masamang gawa ay tiyak na parurusahan at ititiwalag.


Mga Salita tungkol sa Pagkilala sa Sarili

Sipi 42

Ang susi sa pagkakamit ng pagbabago sa disposisyon ay ang makilala ang sariling kalikasan, at dapat itong gawin ayon sa paglalantad ng Diyos. Sa mga salita lamang ng Diyos makikilala ng isang tao ang kanyang kasuklam-suklam na kalikasan, ang iba’t ibang lason ni Satanas na nasa loob ng kanyang kalikasan, ang kanyang kahangalan at kamangmangan, at ang marurupok at negatibong mga elemento sa kanyang kalikasan. Pagkatapos mong lubusang makilala ang mga bagay na ito, at tunay mo nang kayang kamuhian ang iyong sarili, maghimagsik laban sa laman, magpursigi sa pagsasagawa ng mga salita ng Diyos, magpursigi sa paghahangad sa katotohanan habang ginagawa ang iyong tungkulin para makamit ang pagbabago sa disposisyon, at maging isang taong tunay na nagmamahal sa Diyos, matatahak mo na ang landas ni Pedro. Kung walang biyaya ng Diyos o ang kaliwanagan at paggabay mula sa Banal na Espiritu, magiging mahirap na tahakin ang landas na ito, sapagkat kung walang katotohanan, hindi kayang maghimagsik ng mga tao laban sa kanilang sarili. Ang pagtahak sa landas ni Pedro ng pagiging perpekto ay pangunahing nakadepende sa pagkakaroon ng kapasyahan, pagkakaroon ng pananalig, at pagsandig sa Diyos. Dagdag pa rito, dapat magpasakop ang isang tao sa gawain ng Banal na Espiritu at hindi kailanman lumihis mula sa mga salita ng Diyos sa lahat ng bagay. Ito ang mahahalagang aspektong hindi kailanman maaaring labagin. Sa takbo ng kanilang mga karanasan, napakahirap na makilala ang sarili, at kung walang gawain ng Banal na Espiritu, walang mga resultang darating. Para tahakin ang landas ni Pedro, dapat pagtuunan ng isang tao ang pagkilala sa sarili at ang pagbabago sa kanyang disposisyon. Ang landas ni Pablo ay hindi paghahangad sa buhay o pagtuon sa pagkilala sa sarili, kundi isang landas na may partikular na pagtuon sa paggawa ng gawain at sa kadakilaan at katanyagan ng gawaing ginampanan. Ang kanyang intensyon ay ang ipagpalit ang kanyang gawain at pagdurusa para sa mga pagpapala at gantimpala ng Diyos. Mali ang intensyong ito. Hindi tumuon si Pablo sa buhay, ni hindi niya pinahalagahan ang pagbabago ng kanyang disposisyon. Tumuon lamang siya sa mga gantimpala. Mali ang layong hinangad niya; kaya natural, mali rin ang landas na tinahak niya. Idinulot ito ng kanyang mapagmataas at palalong kalikasan. Malinaw na hindi nagtaglay si Pablo ng kahit katiting na katotohanan, ni wala siyang anumang konsensiya o katwiran. Sa pagliligtas at pagbabago sa mga tao, pangunahing binabago ng Diyos ang kanilang mga disposisyon. Ang layunin ng mga salita ng Diyos ay ang magdulot ng pagbabago sa mga disposisyon ng mga tao, at bigyan sila ng kakayahang makilala Siya at magpasakop sa Kanya, at magawang sambahin Siya sa isang normal na paraan. Ito ang layunin ng mga salita at gawain ng Diyos. Ang paraan ng paghahangad ni Pablo ay direktang sumalungat at kumontra sa mga layunin ng Diyos. Ito ay ganap na kasalungat ng mga ito. Gayumpaman, ang paraan ng paghahangad ni Pedro ay ganap na naaayon sa mga layunin ng Diyos. Tumuon si Pedro sa buhay at sa mga pagbabago sa disposisyon, na siyang mismong nais ng Diyos na maidulot sa mga tao sa pamamagitan ng Kanyang gawain. Samakatwid, ang landas ni Pedro ay pinagpala at sinang-ayunan ng Diyos, habang ang landas ni Pablo ay ang mismong kinasuklaman at isinumpa ng Diyos dahil ito ay salungat sa Kanyang mga layunin. Para tahakin ang landas ni Pedro, dapat maunawaan ng isang tao ang mga layunin ng Diyos. Magkakaroon lamang sila ng tumpak na pagkaunawa kung aling landas ang susundan kung tunay nilang lubos na mauunawaan ang mga layunin ng Diyos sa pamamagitan ng Kanyang mga salita—na nangangahulugan ng pag-unawa sa kung ano ang nais ng Diyos na isakatuparan sa tao at, sa huli, kung anong mga uri ng resulta ang nais Niyang makamit. Kung hindi mo lubos na nauunawaan ang landas ni Pedro at nais mo lang itong sundan, hindi mo ito matatahak. Sa madaling salita, maaaring marami kang alam na doktrina, pero sa huli, hindi ka makakapasok sa realidad. Kahit na mayroon kang kaunting paimbabaw na pagpasok, hindi ka magkakamit ng anumang tunay na resulta.

Karamihan sa mga tao ay may napakababaw na pagkaunawa sa kanilang sarili. Hindi talaga nila malinaw na nakikilala ang mga bagay sa loob ng kanilang kalikasan. May kaalaman lamang sila sa iilang tiwaling kalagayan na ibinubunyag nila, sa mga bagay na malamang na gawin nila, o kung anong mga pagkukulang ang mayroon sila, at dahil dito ay iniisip nilang kilala na nila ang kanilang sarili. Kung susunod sila sa ilang regulasyon, titiyakin na hindi sila magkakamali sa ilang partikular na larangan, at magagawang iwasan ang paggawa ng ilang pagsalangsang, nag-aakala na silang nagtataglay sila ng realidad sa kanilang pananampalataya sa Diyos at ipinapalagay na maliligtas na sila. Ito ay pawang mga imahinasyon lamang ng tao. Kung susundin mo ang mga bagay na iyon, tunay ka bang makakaiwas sa pagsalangsang? Tunay mo bang makakamit ang pagbabago sa iyong disposisyon? Talaga bang maisasabuhay mo ang wangis ng isang tao? Tunay mo bang mapapalugod ang Diyos? Talagang hindi. Tiyak ito. Dapat magkaroon ang mga tao ng mataas na pamantayan sa kanilang pananampalataya sa Diyos: ang makamit ang katotohanan at sumailalim sa ilang pagbabago sa kanilang buhay disposisyon. Una itong nangangailangan na magsikap ang mga tao na kilalanin ang kanilang sarili. Kung masyadong mababaw ang pagkakilala ng isang tao sa kanyang sarili, hindi nito malulutas ang anumang problema, at tiyak na hindi magbabago ang kanyang buhay disposisyon. Dapat mong kilalanin ang iyong sarili sa isang malalim na antas. Nangangahulugan ito ng pagkilala sa iyong kalikasan, at pag-alam kung anong mga elemento ang nilalaman nito, kung saan nagmumula ang mga bagay na ito, at kung saan nanggagaling ang mga ito. Dagdag pa rito, kaya mo ba talagang kamuhian ang mga bagay na ito? Nakita mo na ba ang sarili mong pangit na kaluluwa at ang iyong buktot na kalikasan? Kung tunay mong makikita ang katotohanan tungkol sa iyong sarili, kamumuhian mo ang iyong sarili. Kapag kinamumuhian mo ang iyong sarili at pagkatapos ay sinusubukang isagawa ang mga salita ng Diyos, magagawa mong maghimagsik laban sa laman at magkamit ng lakas para isagawa ang katotohanan, at hindi na ito magiging parang isang pakikibaka. Bakit maraming tao ang kumikilos ayon sa mga kagustuhan ng kanilang laman? Dahil itinuturing nilang napakabuti ng kanilang sarili, at pakiramdam nila na ang kanilang mga kilos ay labis na angkop at makatwiran, na walang anumang pagkakamali, at ganap na tama pa nga, kaya kumikilos sila nang may labis na tiwala sa sarili. Kapag tunay na nilang nalaman kung ano talaga ang kanilang kalikasan—kung gaano ito kapangit, kakasuklam-suklam, at kakaawa-awa—hindi na magiging masyadong mataas ang tingin nila sa sarili o hindi na sila magiging sobrang mayabang, at hindi na sila gaanong magagalak sa kanilang sarili. Iisipin nila, “Kailangan kong isagawa ang ilang salita ng Diyos nang praktikal. Kung hindi, hindi ako aabot sa pamantayan ng pagiging tao, at mahihiya akong mamuhay sa presensya ng Diyos.” Tunay nilang makikita ang kanilang sarili bilang maliit at tunay na walang-halaga. Sa puntong ito, magiging madali para sa kanila na isagawa ang katotohanan, at magmumukha silang medyo tulad ng dapat na wangis ng isang tao. Tanging kapag tunay na kinamumuhian ng isang tao ang kanyang sarili saka niya kayang maghimagsik laban sa laman. Kung hindi niya kinamumuhian ang kanyang sarili, hindi niya kayang maghimagsik laban sa laman. Ang tunay na pagkamuhi sa sarili ay hindi isang simpleng bagay. Para magawa ito, may ilang bagay na dapat taglayin ng isang tao. Una, dapat magtaglay ang isang tao ng pagkakilala tungkol sa kanyang kalikasan. Pangalawa, dapat niyang makita na siya ay dukha at kaawa-awa, na siya ay napakaliit at labis na walang-halaga, at dapat niyang makita ang kanyang kaawa-awa at maruming kaluluwa. Kapag lubusan na niyang nakita kung ano talaga siya—kapag nakamit na ang resultang ito—tunay siyang nagkakamit ng pagkakilala tungkol sa kanyang sarili, at masasabing tumpak na tumpak ang pagkakilala niya sa kanyang sarili. Tanging sa puntong ito niya magagawang kamuhian ang kanyang sarili, at susumpain pa nga ang kanyang sarili, tunay na nararamdaman na ang mga tao ay lubhang ginawang tiwali ni Satanas kaya’t wala na silang anumang wangis ng tao. Isang araw, kung tunay siyang maharap sa banta ng kamatayan, iisipin niya, “Ito ang matuwid na kaparusahan ng Diyos. Tunay ngang matuwid ang Diyos. Nararapat akong mamatay!” Sa puntong ito, hindi siya magpapahayag ng kanyang mga hinaing, lalong hindi siya magrereklamo tungkol sa Diyos—mararamdaman lamang niya na siya ay lubhang dukha, kaawa-awa, marumi, at tiwali, at na dapat siyang itiwalag at lipulin ng Diyos, at mararamdaman niya na ang isang kaluluwang tulad ng sa kanya ay hindi karapat-dapat na mamuhay sa lupa. Samakatwid, hindi siya magrereklamo o lalaban sa Diyos, lalong hindi niya ipagkakanulo ang Diyos. Ngunit kung hindi niya kilala ang kanyang sarili, at itinuturing pa rin ang kanyang sarili na napakabuti, kapag nalalapit na ang banta ng kamatayan, iisipin niya, “Napakabuti ng nagawa ko sa aking pananalig. Hinangad ko nang husto ang katotohanan, napakarami kong isinakripisyo, at labis akong nagdusa, pero sa huli, hinahayaan akong mamatay ng diyos. Hindi ko alam kung nasaan ang pagiging matuwid ng diyos. Bakit niya ako hinahayaang mamatay? Kung kahit ang isang tulad ko ay kailangang mamatay, sino ang maliligtas? Hindi ba’t tapos na ang buong sangkatauhan?” Una sa lahat, magkakaroon siya ng mga kuru-kuro tungkol sa Diyos. Pangalawa, magrereklamo siya tungkol sa Kanya at wala siyang anumang pagpapasakop. Katulad na katulad siya ni Pablo, na hindi kilala ang sarili, kahit noong malapit na siyang mamatay. Kapag dumating na sa kanya ang kaparusahan ng Diyos, huli na ang lahat.

Sipi 43

Bagaman sa mga pagtitipon ay madalas na nagbabahaginan sa katotohanan, naghihimay-himay ng mga tiwaling disposisyon ng mga tao, pinag-uusapan ang tungkol sa pagkilala sa sarili, at nagtatalakayan tungkol sa iba’t ibang kalagayan at pag-uugali ng mga tao, marami pa ring tao sa kasalukuyan ang hindi nakaaalam sa kanilang sariling tiwaling disposisyon. May ilang tao na inaamin lang na mayroon silang tiwaling disposisyon, subalit nabibigo silang makilala ito kapag naibubunyag nila ito. May ilang tao na may kakayahang makaarok, at kapag binabasa nila ang mga salita ng Diyos, kinikilala nila na ang mga salita ng Diyos ay ang katotohanan at na praktikal ang Kanyang sinasabi. Gayumpaman, kapag may nangyayari na sa kanila, nagiging mababaw ang kanilang pang-unawa. Palagi silang naniniwala na maayos pa rin ang kalagayan nila, na mabuti pa rin silang tao, at bagaman naniniwala silang may kaunti silang tiwaling disposisyon, pinapangkat pa rin nila ang sarili nila sa mabubuting tao. Hindi nila alam ang kalikasan ng kanilang tiwaling disposisyon o kung ano ang mga kahihinatnang idudulot nito. Pagkilala ba talaga ito sa sarili? Pagkatapos manampalataya ng mga tao sa Diyos sa loob ng ilang taon, sa pamamagitan ng pagbabasa ng Kanyang mga salita, pakikinig sa mga sermon at pakikipagbahaginan, gayundin ang mapungusan, sa wakas ay nakita na ng karamihan sa kanila nang malinaw na hindi mabuti ang kanilang pagkatao, at na mayroon talaga silang tiwaling disposisyon at makagagawa ng mga bagay-bagay na lumalabag sa katotohanan at kumokontra sa Diyos. Gayumpaman, maraming tao ang hindi talaga nakakikilala rito; inaamin lang nila nang pasalita na sila ay mga diyablo, na sila ay mga Satanas, at na dapat silang isumpa. Praktikal ba o hindi ang ganitong uri ng pang-unawa? Isa ba itong bagay na nanggagaling sa puso? Isa ba itong bagay na binibigkas mula sa tunay na pagkamuhi sa sarili? Halimbawa, may isang lider o manggagawa na tinanggal dahil sa hindi paggawa ng praktikal na trabaho, at para ipakita sa lahat ang kanyang “pagsisisi,” sumulat siya ng isang liham ng pagsisisi: “Binigo ko ang Diyos at may pagkakautang ako sa Kanya. Hindi ako karapat-dapat para sa Kanyang pagliligtas o sa dugo ng puso na iginugol Niya para sa akin. Isa akong demonyo, isa akong Satanas, masama ang pagkatao ko. Dapat akong isumpa, at dapat akong mapunta sa impiyerno at mamatay!” Sa liham na ito ng pagsisisi, sa bawat pangungusap ay itinatanggi at kinokondena niya ang kanyang sarili, binibigkas ang mga salitang hindi kailanman sasabihin ng isang walang pananampalataya. Bagama’t inaamin niya na siya ay isang demonyo at isang Satanas, may alinman ba sa mga salitang ito ang nagsasabi ng katotohanan? (Wala. Hindi niya binabanggit kung aling mga katiwalian ang ibinunyag niya, kung anong masasamang bagay ang ginawa niya, o kung anong pinsala ang naidulot niya sa gawain ng iglesia.) Wala ni isang pangungusap na nagpapaliwanag sa aktuwal na sitwasyon o kung ano ang nasa kanyang puso; walang saysay ang lahat ng mga salitang ito. Totoong pagkaunawa ba ito? (Hindi.) Kung hindi ito totoong pagkaunawa, kinikilala ba niya na tiwali siya? (Hindi.) Tukuyin natin ito nang malinaw para sa kanya: Hindi kinikilala ng taong ito ang kanyang sariling katiwalian. Sumulat siya ng isang liham ng pagsisisi, at sa panlabas, tila nakikilala niya ang kanyang sarili at inaamin ang kanyang katiwalian. Mula sa puntong iyon, dapat mong tingnan kung paano siya umaasal sa kanyang pang-araw-araw na pamumuhay at kung nagbago ba ang kanyang tunay na pag-uugali sa likod ng mata ng publiko; saka ka lang makapagbibigay ng tumpak na kongklusyon. Mula sa anong mga pag-uugali natin makikita na tunay niyang inaamin ang sarili niyang katiwalian, at na talagang nakikilala niya ang kanyang sarili? (Pagkatapos magkaroon ang isang tao ng tunay na pagkaunawa sa kanyang sarili, magkakaroon ng mga tunay na pagbabago.) Tama ito. Tinitingnan ng Diyos kung may tunay na pagbabago sa isang tao. Kung may isang tao na nagsusulat ng isang liham ng pagsisisi, at tila taos-puso naman ang mga sinasabi niya at tila may tunay siyang pagkaunawa, ibig sabihin ba nito ay totoong nagsisisi siya? Mapatutunayan ba nito na totoong nagsisisi siya? Hindi, kailangan nating tingnan kung may tunay bang pagbabago sa kanya—ito ang pinakamahalagang aspekto. Subalit pagkatapos siyang tanggalin, madalas niyang pinangangatwiranan at ipinagtatanggol ang kanyang sarili sa harap ng mga kapatid, na katumbas ng hindi niya pagkilala sa sarili niyang katiwalian at hindi pagkakaroon ng tunay na pagkaunawa sa kanyang sarili. Ang kanyang paglaban, pagtatanggol sa sarili, at pangangatwiran sa likod ng mata ng publiko ang kumumpirma sa puntong ito. Bukod dito, kapag hinihimay ng Itaas ang kanyang mga kilos at sinabing siya ay isang anticristo, isang huwad na lider, at isang tao na hindi gumagawa ng praktikal na trabaho, ano ang kanyang reaksiyon sa pagsisiwalat ng Itaas? Nakikipagtalo siya, ipinagtatanggol at pinangangatwiranan niya ang kanyang sarili, ipinaliliwanag niya ang mga bagay-bagay na ito kung saan-saan, hindi inaamin na hindi siya gumagawa ng praktikal na gawain, na kulang siya sa kakayahan, na hindi niya nauunawaan ang katotohanan, at na isa siyang huwad na lider. Anong uri ng disposisyon ang nasa likod nitong hindi pag-amin at pagtatanggol sa sarili? Isa itong uri ng mapagmatigas at mayabang na disposisyon, isang disposisyong tutol sa katotohanan. Nang isinulat niya ang kanyang liham ng pagsisisi, sinabi niya na isa siyang diyablo at isang Satanas, na hindi siya karapat-dapat sa Diyos at na may pagkakautang siya sa Diyos, at na hindi mabuti ang kanyang pagkatao, subalit kaagad pagkatapos itong aminin, bumalik siya sa dati niyang gawi. Ano ang nangyayari rito? (Hindi totoo ang kanyang pag-amin.) Alin ang totoo niyang pagkatao? Ano ang totoo niyang tayog? (Ang pagtatanggol at pangangatwiran niya sa sarili.) Ang mga pangangatwiran at pagtatanggol sa sarili na ginagawa niya sa likod ng mata ng publiko, ang pagpapaliwanag niya sa kanyang sarili kung saan-saan—ito ang totoo niyang pagkatao. Hindi ba nito pinatutunayan na hindi niya inaaming hindi niya kayang gumawa ng praktikal na trabaho at hindi niya taglay ang katotohanang realidad? Hindi talaga niya ito inaamin. Kung hindi man lang niya inaamin ito, kilala ba talaga niya ang kanyang sarili? Kung hindi niya kilala ang kanyang sarili, hindi ba’t ang paglalarawan niya sa kanyang sarili bilang isang diyablo at isang Satanas ay panlilihis sa mga tao? Kung gayon, kasinungalingan lahat ang sinasabi niya tungkol sa pagkilala niya sa kanyang sarili; ang lahat ng ito ay mapanlinlang. Hindi niya inaaming hindi niya kayang gawin ang trabaho, at na hindi mabuti ang kanyang pagkatao, kaya bakit sinasabi pa rin niya ang mga salitang iyon ng pagkokondena sa sarili? Ito ay di-maarok. Kung hindi niya kilala ang kanyang sarili, bakit nagkukunwari pa rin siyang kilala niya ito? Ito ay para dayain ang mga tao. Pinatotohanan na ng mga katunayang nasa harap natin na siya ay isang mapagpaimbabaw na tao. Kung gayon ay inaamin ba niya na may tiwali siyang disposisyon? (Hindi niya ito inaamin.) Tumatanggi siyang aminin ito, at nagsusumikap pa ngang humanap ng iba’t ibang palusot at dahilan para patunayan na hindi mali ang mga bagay na ginawa niya. Naniniwala siyang anuman ang gawin niya, ito ay tama, at hindi ito dapat kondenahin o himay-himayin ng Itaas. Matatanggap niya ang tanggalin, subalit hindi ang tratuhin nang hindi makatarungan dahil sa mga bagay na ito. Anuman ang dahilan ng pagtanggal sa kanya, kaya niyang magpasakop dito at tanggapin ito; dahil lang ito sa tinanggal siya para sa mga partikular na bagay na ito na ginawa niya na hindi niya kayang tanggapin ito o magpasakop dito. Hindi ba’t ito ang ugat ng kanyang pangangatwiran at pagtatanggol sa sarili? Ang tao na tulad nito ay nagsasalita tungkol sa pagiging isang diyablo at isang Satanas, sinasabing dapat siyang isumpa at ipadala sa impiyerno, at paulit-ulit na isinisigaw ang mga islogan na ito habang patuloy na nakikipagtalo at nangangatwiran—kilala ba talaga niya ang kanyang sarili? (Hindi.) Paulit-ulit niyang isinisigaw na siya ay isang diyablo at isang Satanas, subalit hindi niya inaamin ang anuman sa mga pagkakamali niya. Inaamin ba niya na mayroon siyang mga tiwaling disposisyon? (Hindi.) Bakit sinasabing hindi niya inaamin ito? Inaamin niya na siya ay isang diyablo at isang Satanas, kung gayon ay bakit hindi niya inaamin na mayroon siyang mga tiwaling disposisyon? Anong kahihinatnan ang mas malala—ang aminin na ang isang tao ay may tiwaling disposisyon, o ang aminin na ang isang tao ay isang diyablo at isang Satanas? Sa katunayan, nauunawaan niya sa kanyang puso na ang pag-amin na siya ay isang Satanas at isang diyablo ay makapanlilihis sa mga tao at magkakamit ng magandang resulta, at na walang anumang gagawin ang mga tao sa kanya. Gayumpaman, kung aaminin niya ang kanyang mga pagkakamali, o na wala siyang pagkatao, iiwasan at kamumuhian siya ng mga tao. Samakatwid, pinipili niya ang isang kapaskil-paskil na islogan para ilihis ang lahat at magdahilan. Bakit niya isinisigaw ang gayong mga linya at islogan? Ano ang layunin nito? (Ito ay para makita ng mga tao kung gaano niya kakilala ang kanyang sarili.) Sa isang banda, ipinangangalandakan niya ang kanyang espirituwalidad. Sa kabilang banda, iniisip niya na: “Sinasabi ng lahat na sila ay isang diyablo at isang Satanas. Kung sasabihin ko na ako ay isang diyablo at isang Satanas, hindi ko kakailanganing pasanin ang anumang kahihinatnan at magagawa ko pang makamit ang pagsang-ayon ng lahat. Bakit hindi ko na lang gawin ito?” Hindi ba’t iyon ang ideya? Hindi ba’t masyadong tuso ang ganitong pagkilala sa sarili? (Oo, mapanlihis ito.) Likas itong mapanlihis at mapandaya, at nagtataglay ito ng mga katangian ng isang relihiyosong manloloko! Ano ang sinasabi ng mga relihiyosong manloloko? “Lahat tayo ay makasalanan; nagkasala tayong lahat!” Hindi nila sinasabi kung paano sila naging masama o dinedetalye ang masasamang bagay na ginawa nila. Sinasabi rin nila na: “Makasalanan tayong lahat, at dapat tayong magsisi. Tingnan ninyo kung gaano karaming mahalagang dugo ang ibinuhos ng panginoong Jesus para sa atin!” Anong layunin ang gusto nilang makamit gamit ang mga salitang ito? Ito ay para magmukha silang espirituwal. Nagpapasikat sila at pinatataas ang pagtingin sa kanila ng iba para makamit ang layunin nilang makuha ang puso’t isipan ng ibang tao. Gusto rin bang makamit ng mga taong nagsasabi na sila ay mga diyablo at Satanas ang ganitong resulta? Hindi ba’t ito rin ang layunin nila? Sa unang tingin, tila kilala nila ang kanilang sarili, at mukhang mga tao sila na tunay na nagsisisi, ipinapahayag ang sarili nila bilang mga diyablo at Satanas, mga anak ng impiyerno, at karapat-dapat sa kamatayan. Napakataimtim ng kanilang mga salita! Subalit habang taimtim silang nagsasalita, kasing taimtim din ba ang ginagawa nila sa likod ng mga mata ng publiko? Hinding-hindi. Doble-kara ang ginagamit nilang pamamaraan: Sa isang banda, inaamin nila sa publiko na sila ay mga diyablo at Satanas, subalit sa kabilang banda, nagpupunta sila kung saan-saan para ipagtanggol at bigyang-katwiran ang kanilang sarili, ipinaliliwanag na wala silang maling ginawa. Sinasabi nilang hindi naging makatarungan ang pagtrato sa kanila ng Itaas, na hindi alam ng Itaas ang aktuwal na sitwasyon, at na sa pagsasagawa ng mga bagay na ito ay tiniis nila ang labis na paghihirap at hinanakit at malaki ang isinakripisyo nila, at hindi sila dapat tratuhin nang ganito. Sinasabi nila ang mga bagay na ito para makakuha ng mas maraming simpatya, para mas maraming tao ang magkamaling maniwala na inaamin nilang sila ay mga diyablo at Satanas at na tunay nilang kilala ang kanilang sarili, at na hindi naging patas ang Itaas sa kanila, at na tinanggal sila dahil sa isang maliit na bagay. Pinagmumukha nilang kilala nila ang kanilang sarili at karapat-dapat silang maging mga lider. Talagang puspusan nilang ipinagtatanggol at pinangangatwiranan ang kanilang sarili. Kaya ba ng mga taong ito na magaling magbalatkayo at pangatwiranan ang sarili at isigaw ang mga espirituwal na islogan na tunay na makilala ang kanilang sarili? (Hindi nila kaya.) Ang tinatawag nilang kaalaman sa sarili ay isa lang paggawa nang pabasta-basta, pandaraya sa iba, at pagpapanggap para lang mag-iwan ng magandang impresyon sa ibang tao. Hindi sila tunay na lumalapit sa Diyos para magsisi at aminin ang kanilang kasalanan, at hindi nila tinatanggap ang pagpupungos sa kanila ng Diyos, paglalantad sa kanila, at pagdidisiplina, o maging ang pagtatanggal sa kanila. Talagang wala silang ganitong saloobin.

Sa panahon ngayon, masyadong mababaw ang karanasan ng karamihan sa mga tao, at masyadong limitado ang kanilang kaalaman sa sarili. Kinikilala lang ng marami ang kamalian sa kanilang mga pamamaraan at ang sarili nilang mga pagkakamali, samantalang kaunti ang kumikilala sa mababa nilang kakayahan, baluktot na pagkaarok, kakulangan sa espirituwal na pang-unawa, at kakulangan sa pagkatao. Mas kaunti pa ang kumikilala na ang mga salita ng pagsisiwalat ng Diyos ay mga ganap na katunayan, na ang mga salitang ito ay nagsisiwalat ng katotohanan ng kanilang sariling katiwalian, o na ang Kanyang mga salita ay ganap na tumpak at walang anumang kamalian. Patunay ito na hindi pa rin talaga nakikilala ng mga tao ang kanilang sarili. Ang hindi nila pag-amin na namumuhay sila nang naaayon sa kanilang mga satanikong disposisyon at satanikong kalikasan ay nangangahulugang hindi nila tunay na nakikilala ang kanilang sarili. Anuman ang mga tiwaling disposisyong inilantad nila, hindi nila inaamin ang mga ito. Tinatakpan at binabalutan nila ang mga ito, hindi pinahihintulutan ang iba na makita ang kanilang katiwalian. Ang ganitong mga tao ay magaling sa pagbabalatkayo at mga mapagkunwari. Sa panahon ngayon, karamihan sa mga tao ay nagsusumikap sa katotohanan, at medyo bumubuti ang kanilang kalagayan, subalit hindi pa rin talaga nila kilala ang kanilang sarili. Maraming tao ang patuloy na tumutugon sa paggawa ng pagkakamali sa pamamagitan ng pag-amin lang na nagkamali sila sa isang pagkakataong iyon. Kung tatanungin mo sila, “Saan ka eksaktong nagkamali sa bagay na ito? Ano ang mga katotohanang prinsipyong nilabag mo? Ano ang mga tiwaling disposisyon na inilantad mo?” Sasabihin nila na, “Wala itong kinalaman sa mga tiwaling disposisyon. Ito ay isang pansamantalang pagkakamali lang; hindi ko ito pinag-isipan at kumilos ako nang pabigla-bigla. Hindi ito ang intensyon ko.” Ang mga hindi nila sinasadyang pagkilos at pagkakamali ay naging mga pananggalang at palusot para sa mga tiwaling disposisyong nailantad nila. Tunay na pag-amin ba ito ng kanilang sariling katiwalian? Hindi. Kung palagi kang magpapalusot o maghahanap ng mga kadahilanan para sa mga tiwaling disposisyong inilalantad mo, hindi mo tunay na mahaharap ang sarili mong mga tiwaling disposisyon, ni hindi mo maaamin o mauunawaan ang mga ito. Halimbawa, ginagampanan nang maayos ng isang tao ang kanyang tungkulin sa loob ng ilang panahon; matatag ang kanyang kalagayan, anuman ang kanyang ginagawa ay naisasakatuparan nang maayos at nang walang aberya, at nagkakaroon siya ng mga positibong resulta at nakatatanggap ng papuri mula sa iba. Pakiramdam niya ay nakagawa siya ng malalaking kontribusyon at na dapat siyang pagkalooban ng Diyos ng mga gantimpala. Bilang resulta, nakapaglalantad siya ng isang mayabang at mapagmagaling na tiwaling disposisyon—naniniwala siyang mas magaling siya kaysa sa iba, at tumatanggi siyang makinig sa kahit na sino at hindi magawang makipagtulungan nang maayos sa kahit na sino. Hindi nagtatagal, nagkakamali siya sa paggampan ng kanyang mga tungkulin, at pinupungos at inilalantad siya ng mga kapatid, sinasabing masyado siyang mayabang. Nahihirapan siyang tanggapin ang katunayang ito at walang tigil itong pinag-iisipan: “Mayabang ako? Sa tingin ko ay hindi. Hindi ako nagyabang tungkol sa kahit ano, kaya’t paano ako naging mayabang?” Napako na siya sa salitang “mayabang” at hindi makalampas dito. Ang kawalan niya ng kakayahang tanggapin ang salitang ito ay nagpapakita na wala siyang katwiran, hindi talaga niya kilala ang kanyang sarili, at hindi niya inaamin ang sarili niyang tiwaling disposisyon. Kapag may nangyayari sa iyo at naglalantad ka ng tiwaling disposisyon, kapag may namumuna sa iyo o nagpupungos sa iyo, at nagsasabing nilalabag ng mga ginawa mo ang mga katotohanang prinsipyo, subalit inaamin mo lang ang pagkakamali mo sa partikular na bagay na iyon, hindi mo ginugustong aminin na ito ay kahihinatnan na bunga ng nailantad na tiwaling disposisyon, at handa ka lang na itama ang pagkakamali nang hindi kailanman tinatanggap ang katunayan na naglantad ka ng isang tiwaling disposisyon, ibig sabihin ay hindi mo talaga kilala ang iyong sarili. Kaya bang katawanin lang ng pag-amin sa pagkakamali ang kaalaman sa sarili? Ang kaalaman sa sarili ay tumutukoy sa pagkilala sa ugat na dahilan ng pagkakamali ng isang tao at pag-alam sa sarili niyang tiwaling disposisyon. Kung inaamin mo na may mali kang ginawa, at pagkatapos ay nagbabago ang iyong pag-uugali kaya parang hindi mo na ginagawa ang katulad na pagkakamali, subalit hindi mo iwinaksi ang iyong tiwaling disposisyon at ang ugat na dahilan ng kamalian ay hindi nalutas, ano ang magiging kahihinatnan? Hindi mo pa rin maiiwasang maglantad ng tiwaling disposisyon at maghimagsik at lumaban sa Diyos. Huwag mong isipin na ang ilang pagbabago sa pag-uugali ay katumbas ng pagbabago sa iyong disposisyon. Ang pagkilala sa sarili ay isang walang katapusang bagay; kung hindi kayang alamin ng isang tao ang mga ugat na dahilan ng kanyang tiwaling disposisyon o kung nasaan ang ugat ng kanyang paghihimagsik at paglaban sa Diyos, hindi niya makakamit ang pagbabago sa kanyang disposisyon. Ito ang mahirap tungkol sa pagbabago ng sariling disposisyon. Bakit maraming tao na nananampalataya sa Diyos ang binabago lang ang kanilang pag-uugali at hindi ang kanilang buhay disposisyon? Narito ang problema. Kung aaminin mo na ang ibinubunyag mo ay isang tiwaling disposisyon na nagdulot sa iyo para kumilos nang naaayon sa iyong kagustuhan, gumawa ng mga arbitraryong desisyon, hindi makipagtulungan nang maayos sa iba, at magmataas sa iba, at pagkatapos mo aminin ang mga bagay na ito, aaminin mo pa na dulot ang mga ito ng isang mayabang na disposisyon, ano ang magiging pakinabang nito sa iyo? Saka mo lang tunay na mapagninilayan ang mga bagay na ito, at makikilala na ang isang tiwaling disposisyon ay ang ugat na dahilan ng paglaban sa Diyos, at hindi mapasusubaliang patunay ng katiwalian ni Satanas sa sangkatauhan. Mababatid mo na kung hindi iwawaksi ng isang tao ang kanyang tiwaling disposisyon, hindi siya magiging karapat-dapat na tawaging tao at hindi karapat-dapat na mamuhay sa harap ng Diyos. Gayumpaman, kung aaminin mo lang na may mali kang ginawa, ano ang magiging kahihinatnan? Tututukan mo lang at pagsisikapan ang paraan mo ng paggawa ng mga bagay-bagay at pagwawasto sa mga ito, kung paano gagawin ang mga bagay-bagay para magmukhang maayos ang mga ito sa panlabas, at kung paano maitatago ang paglalantad ng iyong mayabang na disposisyon. Mas lalo kang magiging mapanlinlang at magiging mas sopistikado ang pamamaraang ginagamit mo sa pandaraya ng iba. Iisipin mo na: “Nagkamali ako sa pagkakataong ito, at nakita ito ng lahat dahil hindi ako naging maingat. Hindi ako magiging ganito sa susunod.” Ang resulta ay bagaman nagbago sa panlabas ang paggawa mo ng mga bagay-bagay, at walang nakikitang kahit anong problema ang mga tao, itinago mo ang iyong tiwaling disposisyon. Naging ano ka na? Mas lalo kang naging mapanlinlang at mapagkunwari. Kung pagtutuunan at pagsisikapan ng isang tao kung paano siya magsasalita at kikilos para sa panlabas ay walang makapansin ng anumang problema o maghanap ng pagkakamali sa kanya, at magmukhang walang kapintasan ang kanyang mga kilos, subalit hindi niya binabago ang kanyang tiwaling disposisyon kahit kaunti, hindi ba siya nagiging isang Pariseo? Bagaman maaaring linlangin ng mapagkunwaring pagkilos ang mga tao, malilinlang ba nito ang Diyos? Ano ba talaga ang ibig sabihin ng paghahangad sa katotohanan? Una sa lahat, tumutukoy ito sa paghahangad ng pagbabago sa disposisyon ng isang tao. Kung hindi kailanman nalalaman ng isang tao ang kanyang sariling tiwaling disposisyon, imposibleng magkaroon ng pagbabago sa kanyang disposisyon. Kasabay ng pag-amin na mayroon siyang tiwaling disposisyon, dapat din niyang tanggapin ang katotohanan, pagnilayan kung saan talaga siya nagkamali at kung saan siya nabigo, at pagkatapos ay hanapin ang katotohanan para lutasin ang kanyang mga problema. Sa ganitong paraan lang unti-unting maiwawaksi ng isang tao ang kanyang tiwaling disposisyon, maisasagawa ang katotohanan sa paggampan niya ng kanyang mga tungkulin, at makakikilos nang may mga prinsipyo. Sa pagsasagawa nito, makapapasok siya sa katotohanang realidad. Tanging iyong mga kayang hanapin at isagawa ang katotohanan ang mga taong naghahangad ng katotohanan. Sila ang mga taong patuloy na nakapagsisikap sa pagsasagawa ng katotohanan at sa pagkilos nang may mga prinsipyo, at makapagbubuod ng kanilang mga karanasan at makakukuha ng mga aral. Sa oras na naisasagawa nila ang katotohanan at nakapapasok sa realidad, nagtataglay ng mga prinsipyo sa kanilang mga kilos, at nakagagawa ng mas kaunting mga pagkakamali, unti-unti silang magiging angkop para magamit ng Diyos. Kung ang isang tao ay hindi naghahangad ng katotohanan, gaano man siya nagpapakasasa sa walang saysay na usapan tungkol sa pagkilala niya sa kanyang sarili, o kung paano niya inilalarawan ang kanyang sarili bilang isang diyablo at isang Satanas, sa huli ay hindi pa rin niya isasagawa ang katotohanan. Kung gayon, ano ang kaibahan sa pagitan ng dalawang ito? Ang isa ay kumikilala sa sarili niyang tiwaling disposisyon, humahanap ng mga katotohanang prinsipyo, at nagsasagawa nang naaayon sa katotohanan—ito ang landas ng paghahangad sa katotohanan. Ang isa pa ay hindi umaamin na mayroon siyang tiwaling disposisyon at hindi tinatanggap ang katunayan ng kanyang sariling tiwaling disposisyon, sa halip ay nagsisikap sa paraan niya ng paggawa ng mga bagay-bagay. Gayumpaman, binabago lang nito ang panlabas niyang pag-uugali, at walang pagbabago sa kanyang buhay disposisyon, na ginagawang mas nakalilinlang ang kanyang pag-uugali. Alinsunod ba sa mga katotohanang prinsipyo ang isinasagawa ng ganitong mga uri ng mga tao? Ganap na nagkukulang ito rito at hindi man lang nalalapit. Ang ginagawa nila ay pagbabalatkayo, pagkukunwari, at pandaraya, at ang layunin nila ay dayain ang mga taong hinirang ng Diyos. Hindi nila isinasagawa ang katotohanan, subalit gusto pa rin nilang purihin sila ng lahat, sang-ayunan sila, at i-endorso sila para magkaroon sila ng katayuan sa iglesia. Hindi ba’t pagpapamalas ito ng pagbabalatkayo at pandaraya? Nagbabalatkayo sila at ikinukubli ang kanilang sarili at tumutuon sa kung paano magkakamit ng pabor mula sa ibang tao. May anumang katotohanang prinsipyo ba sa ganitong paraan ng paggawa ng mga bagay-bagay? Walang-wala—ito ay ganap na batay sa mga imahinasyon ng isipan ng tao, mga pamamaraan ng tao, mga pilosopiya ng tao para sa mga makamundong pakikitungo, at pamumuhay pa rin ito na naaayon sa isang satanikong disposisyon. Ang ganitong pagsasagawa na pagpapaimbabaw ay nabibilang sa huwad na espirituwalidad; pandaraya ito sa mga tao at walang kahit katiting na katotohanang realidad.

Bakit may ilang tao, na mukha ring nagsasagawa ng kanilang mga tungkulin tulad ng iba, ang bigla na lang sumusulpot mula sa kung saan at ginugulat ang mga tao sa paggawa nila ng napakalaking kasamaan sa huli? Maaari bang maganap ang gayong pangyayari sa loob lang ng isa o dalawang araw? Talagang hindi. Hindi mabubuo ang tatlong talampakang yelo sa loob lamang ng isang araw. Sa panlabas, tila sila ay totoo at simple, at walang mahanap na kamalian sa kanila, subalit sa huli, ang masasamang bagay na ginagawa nila ay mas matindi at nakabibigla kaysa doon sa mga ginawa ng iba pa. Ang mga bagay na ito ay ginagawa nitong mga tinaguriang tao na totoo. Alam ba ninyo kung ano ang karaniwang katangian na tinataglay ng ganitong mga uri ng tao? (Mukha silang may mabuting pag-uugali at madalas na tila napakatotoo.) Ang isinasabuhay nila at ang kanilang kalikasang diwa ay may dalawang naiibang katangian—kaya ba ninyong maarok ang mga pangunahing puntong ito? (Hindi nila minamahal ang katotohanan o inaamin ang kanilang tiwaling disposisyon. Kapag nagsasalita sila tungkol sa pagkilala sa kanilang sarili, nagbabalatkayo sila at nagkukunwari.) Ang pagiging mapagpaimbabaw ay isang aspekto nito, kaya’t paano mo matutuklasan at makukumpirma na ang mga taong ito ay mapagkunwari? Paano mo makukumpirma na ang magagandang pag-uugaling isinasabuhay nila ay isang pagkukunwari lang? (Sa panlabas, maayos silang magsalita, subalit sa tunay nilang mga pagkilos, iniingatan nila ang mga sarili nilang interes nang hindi isinasaalang-alang ang mga interes ng sambahayan ng Diyos.) Ito ay ang partikular na pagpapamalas ng pagkukunwari. Bagaman maaayos magsalita ang mga mapagkunwaring taong ito, sa katunayan ay nandaraya at nanlilihis sila ng mga tao. Bukod pa rito, inilalantad nila ang kanilang pagkamakasarili at pagkamababang-uri, iniingatan lang ang kanilang mga interes at hindi isinasaalang-alang ang mga interes ng sambahayan ng Diyos—gusto nilang mamuhay na parang kalapating mababa ang lipad habang inaasahan ang isang monumento para sa kanilang kalinisang-puri. Kinakatawan ng lahat ng ito ang kanilang kalikasang diwa, walang anumang pagkatao. Kababanggit Ko lang na may dalawang naiibang katangian ang kanilang kalikasang diwa. Ang unang katangian ay na kadalasang sumisigaw ng mga islogan at bumibigkas ng mga doktrina ang ganitong mga uri ng tao na para bang malalim ang kanilang espirituwalidad, subalit ang totoo ay wala silang ni katiting na pagmamahal sa katotohanan, at kung walang pagmamahal sa katotohanan, imposible para sa kanila na isagawa ito. Batay sa puntong ito, hindi ba’t isa sa mga pagpapamalas na ito ang nauna na ninyong binanggit tungkol sa pagsasaalang-alang nila ng sarili lang nilang interes? Bakit nila isinasaalang-alang ang mga sarili nilang interes? Minamahal ba nila ang katotohanan? (Hindi nila minamahal ang katotohanan; gusto lang nila ang mga interes.) Iniingatan lang nila ang mga sarili nilang interes at hindi isinasaalang-alang kahit kaunti ang interes ng sambahayan ng Diyos o ng mga kapatid. Hindi ba ito ang pag-uugali na walang ni katiting na pagmamahal sa katotohanan? Sinasabi ng ilang tao na, “Kung hindi nila minamahal ang katotohanan, bakit lagi silang nagbabahagi tungkol sa mga bagay na may kinalaman sa katotohanan?” Paano ninyo ipapaliwanag ito? (Ginagawa nila ito para mapabilib ang iba, nagbabalatkayo sila, at binabalutan ang kanilang sarili.) Ito ay isang aspekto nito, subalit bukod pa rito, totoo bang nagbabahagi sila tungkol sa katotohanan? Hindi talaga ito ang katotohanan; mga salita at mga doktrina lang ang mga ito. Kung malinaw na mga salita at doktrina lang ang mga ito, paano ito matatawag na katotohanan? Mga hangal lang ang magtutumbas ng mga salita at doktrina sa katotohanan. Napakahuhusay ng mga diyablo sa pagbibigkas ng mga salita at doktrina para ilihis ang mga tao, at gusto rin nilang magpanggap na mga taong taglay ang katotohanan para dayain ang iba at ang Diyos. Gaano man katayog ang mga salita at doktrinang binibigkas ng mga tao, hindi katotohanan ang mga ito; tanging ang mga salitang binibigkas ng Diyos ang katotohanan. Paanong inihahambing ang mga salita at doktrinang binibigkas ng mga tao sa katotohanan? Magkaibang bagay ang dalawang ito. Ito ang unang aspekto, na ang mga taong ito ay talagang walang pagmamahal sa katotohanan. Ang aspekto bang ito ang kanilang kalikasang diwa? (Oo.) Bakit sinasabi nating ito ang kanilang kalikasang diwa at hindi lang basta pansamantalang pagbubunyag o pag-uugali? Ito ay dahil kung titingnan natin ang lahat ng kanilang pagbubunyag at pag-uugali, mahihinuha na ang kanilang pagkataong diwa ay na hindi talaga nila minamahal ang katotohanan. Dahil sa iba’t ibang pag-uugaling ito, matitiyak na sila ay mga taong hindi nagmamahal sa katotohanan. Ito ang unang katangian. Ngayon, ano ang ikalawang katangian? Ito ay na hindi talaga inaamin ng mga tao ang mga sarili nilang tiwaling disposisyon. Ano ang ibig sabihin ng hindi talaga nila inaamin ito? Kung sinasabing hindi nila inaamin ang kanilang mga tiwaling disposisyon, bakit lagi nilang pinag-uusapan ang tungkol sa pagkilala sa kanilang sarili? Hindi lang nila pinag-uusapan ang tungkol sa pagkilala sa kanilang sarili, walang kahihiyan rin nilang tinutulungan ang ibang tao na kilalanin ang mga sarili nila. Madalas din nilang sabihin na hindi sapat ang ginagawa nila, na may pagkakautang sila sa Diyos, na sila ay mga diyablo at Satanas at karapat-dapat silang isumpa. Paano ito maipaliliwanag? (Kapag nagsasalita sila tungkol sa pagkilala sa kanilang sarili, walang totoong nilalaman o detalye. Halimbawa, walang praktikal na nilalaman tungkol sa kung aling mga katiwalian ang ibinubunyag nila, aling maling mga intensyon ang kinikimkim nila, aling mga tiwaling disposisyon ang kumukontrol sa kanila, anong mga partikular na pagpapamalas ang mayroon sila, sa anong kalikasang diwa sila nabibilang, at iba pa. Sinasabi lang nila nang may kalabuan na sila ay mga diyablo at Satanas nang hindi ipinapahayag ang tunay na nararamdaman at nauunawaan.) (Ang isang resulta ng tunay na pagkilala sa sarili ay ang kakayahang tunay na kamuhian ang sarili. Pasalitang inaamin ng ganitong mga uri ng mga tao ang kanilang katiwalian subalit hindi man lang kinamumuhian ang sarili nila sa kanilang puso, at naghahanap din sila ng lahat ng uri ng dahilan para ipagtanggol at pangatwiranan ang kanilang sarili. Minsan, hindi nila ipinaliliwanag ang kanilang sarili sa panlabas, subalit hindi nila tinatanggap at inaamin ang kanilang katiwalian sa kanilang kalooban. Talagang ganap silang walang kakayahang tanggapin ang katotohanan at hinding-hindi sila nagbabago.) Hindi nila inaamin ang sarili nilang katiwalian—paano ito maipaliliwanag? (Kapag may nangyayari sa kanila at ibinubunyag sila, pakiramdam nila ay wala silang kakayanang gawin ang gayong bagay, kung kaya’t hindi nila inaamin na may ganito silang uri ng tiwaling disposisyon.) Ang ganitong mga tao ay palaging nagsasalita tungkol sa pagkilala sa kanilang sarili, subalit ano ba talaga ang alam nila? Alam ba nila ang kanilang mga pag-uugali at pagpapamalas, o alam ba nila ang kanilang mga tiwaling disposisyon? O alam lang ba nila ang mga mali nilang ginawa? May malaking pagkakaiba sa pagitan ng ganitong mga uri ng kaalaman. Ang ilang uri ng kaalaman ay tunay na kaalaman, samantalang ang iba ay mabababaw at walang diwa. Ang kaalaman ng ilang tao ay mas mababaw pa, at alam lang nila kung ano ang mga mali nilang nagawa o inaamin ang mga bagay na ginawa nila na lumabag sa moralidad o sa batas. Hindi ito naiiba sa mga relihiyosong tao na umaamin ng kanilang pagkakasala sa Panginoon; hindi ito humahantong sa tunay na pagsisisi. May ilang tao rin na bumibigkas lang ng ilang doktrina kapag nagsasalita sila tungkol sa pagkilala sa sarili, o gumagaya sa sinasabi ng iba tungkol sa kaalaman sa sarili. Mas malaking anyo pa ito ng pagbabalatkayo at pandaraya. Bakit hindi talaga nakikilala ng mga taong ito ang kanilang sarili? Ang pinakamahalagang dahilan ay na hindi nila kailanman tinatanggap ang katotohanan, kaya’t ang lahat ng kanilang kilos at pag-uugali ay ganap na nababatay sa sarili nilang mga kagustuhan, sarili nilang satanikong pilosopiya, at kanilang mga interes, ambisyon, at pagnanais. Sa kaibuturan ng kanilang puso, hindi nila itinuturing na tiwali ang kanilang mga ambisyon at pagnanais; ang anumang kinakailangan nila ay hindi tiwali, kaya ginagawa nila ang anumang gustuhin nila, kung anuman ang mapusuan nila. Kung huhusgahan ito mula sa simula ng kanilang mga kilos, inaamin ba nila ang sarili nilang mga katiwalian? (Hindi nila inaamin ang mga ito.) Paano kumikilos ang mga taong umaamin sa kanilang mga katiwalian? Kumikilos ba sila sa pamamagitan ng paghahanap sa mga katotohanang prinsipyo, o nagdarasal, nagbubulay-bulay, at gumagawa lang ba sila ng mga bagay ayon sa mga naiisip nila? Ano sa mga ito ang sinusunod nila? (Hinahanap nila ang mga katotohanang prinsipyo.) Kaya, kung titingnan ang mga kilos ng mga naunang binanggit na mga uri ng tao, malinaw na palagi nilang ginagawa anuman ang gustuhin nila. Pinaniniwalaan nila na ang mga salita ng Diyos ay para sa ibang tao at ibinabahagi nila ang mga naunawaan nilang doktrina sa iba, na nangangahulugang pinakikilos nila ang iba alinsunod sa mga salita ng Diyos, ipinahihiwatig na “nagbubunyag kayong lahat ng mga katiwalian, subalit hinahanap ko ang katotohanan sa lahat ng aking ginagawa at wala halos akong ibinubunyag na katiwalian.” Ito ba ang mga taong tunay na nakakikilala sa kanilang sarili? Hindi sila nangangahas na aminin ang sarili nilang mga katiwalian; ito ang katotohanan sa bagay na ito. Naniniwala sila na ang pagbabayad ng halaga, gayundin ang pagsasalita nang higit pa, pagtitiis ng kaunti pang paghihirap, at maging ang pagtalikod sa mga bagay-bagay at paggugol ng kanilang sarili para matugunan ang kanilang mga ambisyon at pagnanais ay naaayon lahat sa katotohanan at tama. Kung tatanungin mo sila, “Dahil lahat ng tao ay may mga katiwalian, hindi ka ba natatakot na magkamali kung ganyan ka mag-isip?” Sasabihin nila na: “Hindi, ayos lang ito; hindi ako natatakot. Tama ako sa aking mga intensyon.” Tingnan kung paano nila itinuturing na isang positibong bagay ang kanilang mga ambisyon, pagnanais at intensyon. Inaamin ba ng ganitong mga uri ng tao ang mga sarili nilang mga katiwalian? (Hindi, hindi nila inaamin ang mga ito.) Mula sa isang obhetibong pananaw, ganap nilang hindi inaamin ang sarili nilang mga katiwalian. Kaya bang tunay na magsisi ng isang taong hindi umaamin sa kanyang sariling katiwalian? (Hindi, hindi niya kaya.) Tiyak na hindi siya magsisisi; hindi niya ito gagawin kailanman. Taglay ba niya ang tunay na pagpapasakop? (Hindi.) Mas lalong hindi. Ni hindi nga niya alam kung ano ang katotohanan, kaya paano siya makapagpapasakop? Nagpapasakop lang siya sa kanyang sariling mga ambisyon at pagnanais. Ganap siyang nabubuhay sa pamamagitan ng paggawa ng lahat ng bagay nang naaayon sa kanyang mga sariling pagnanais, at nagsasalita, kumikilos at pumipili siya ng tatahaking landas batay lang sa kanyang sariling kalooban, nang hindi kailanman hinahanap ang katotohanan. Sinasabi ng ilang tao na: “Hindi niya kailanman hinahanap ang katotohanan, kaya bakit pa siya nakikinig sa mga sermon?” Ang pakikinig sa mga sermon ay hindi naman nangangahulugang nagagawa niyang hanapin ang katotohanan; isa lang itong aspekto ng pananampalataya sa Diyos. Kung hindi siya nakinig sa mga sermon at dumalo sa mga pagtitipon, hindi ba siya mabubunyag? Kaya, kinakailangan niyang pagdaanan ang prosesong ito, subalit ang pakikinig sa mga sermon ay hindi nangangahulugan na isa siyang tao na tumatanggap sa katotohanan o umaamin sa sarili niyang katiwalian; hindi dapat maghinuha nang ganito ang isang tao. Hindi madali para sa isang tao na aminin na siya ay may katiwalian, at mahirap itong gawin para sa mga taong hindi nagmamahal sa katotohanan.

Kababanggit lang natin na ang mga taong hindi nakakikilala sa kanilang sarili ay may dalawang naiibang katangian: Ang isa ay wala talaga silang pundamental na pagmamahal sa katotohanan, at ang isa pa ay hindi nila kailanman inaamin na sila ay may mga tiwaling disposisyon. Kung gayon, gaano pa kayo kalayo sa pagkilala sa inyong sarili? (Sa ngayon, hindi pa rin namin nakikilala ang aming sarili at hindi pa rin kami nakaaabot sa punto na kinamumuhian namin ang aming sarili.) Napakalayo pa ninyo. Ang pagkilala sa sarili ay pangunahing nangangahulugan ng pagkilala sa sariling tiwaling disposisyon, mga kagustuhan, at mga maling pananaw at pag-uugali ng isang tao. Ito ang susi, at pumapangalawa lang ang ibang aspekto ng kaalaman sa sarili. Matatanggap mo lang talaga ang katotohanan at magkakaroon ng tunay na pagsisisi kapag inaamin mo na mayroon kang tiwaling disposisyon, at na taglay mo ang lahat ng uri ng kalikasang diwa at pagbubunyag ng mga katiwalian na ibinunyag ng Diyos sa mga tao, at kung kaya mong ilista isa-isa ang mga ito at aminin na ang lahat ng mga partikular na katunayan, pag-uugali, at pagbubunyag na ito ay hindi sumasang-ayon sa katotohanan, lahat ay laban sa Diyos, at lahat ay kinasusuklaman Niya. Sa panahon ngayon, kapag sinasabi ng mga tao na tinatanggap nila ang katotohanan, inaamin lang nila ito sa doktrina at medyo binabago ang kanilang mga pag-uugali. Subalit pagkatapos nito, isinasabuhay pa rin nila ang kanilang mga satanikong tiwaling disposisyon at nabubuhay alinsunod sa pilosopiya ni Satanas; hindi talaga sila nagbabago. Ang pagbabago sa pag-uugali ay hindi kumakatawan sa mga pagbabago sa disposisyon. Para baguhin ang disposisyon ng isang tao, dapat niyang malaman ang kanyang sariling kalikasang diwa at ang kanyang sariling tiwaling disposisyon—ito ang unang hakbang. Ang isang tao na nakakikilala lang na problematiko ang sarili niyang mga pagkilos, na hindi siya isang mabuting tao, o na siya ay isang diyablo at isang Satanas ay malayo pa rin sa pagkilala sa kanyang kalikasang diwa at sa pagbabago ng kanyang disposisyon.

Sipi 44

Kung uunawain ng mga tao ang kanilang mga sarili, dapat nilang unawain ang tiwali nilang disposisyon at maarok ang tunay nilang mga kalagayan. Para maunawaan ang sariling kalagayan, ang pinakamahalagang bagay ay ang maarok ang sariling mga kaisipan at mga ideya. Sa bawat yugto, ang mga kaisipan at ideya ng tao ay kinokontrol ng isang pangunahing bagay. Kung maaarok mo ang iyong mga kaisipan at ideya, maaarok mo ang mga bagay na nasa likod ng mga ito. Walang makakakontrol sa sariling mga kaisipan at ideya nila. Gayumpaman, kailangan mong malaman kung saan nagmumula ang mga kaisipan at ideyang ito, ano ang mga motibo sa likod ng mga ito, paano nabubuo ang mga ito, ano ang kumokontrol sa mga ito, at ano ang kalikasan ng mga ito. Pagkatapos magbago ang disposisyon ng isang tao, ang mga kaisipan, ideya, pananaw, at mga layon na hinahangad ng isang tao na nagmumula sa nagbagong bahagi niya ay magiging ibang-iba. Sa pangkalahatan, haharapin niya ang katotohanan at magiging ayon sa katotohanan. Ang mga bagay sa loob ng mga tao na hindi nagbago, ibig sabihin, ang kanilang mga lumang kaisipan, ideya, at pananaw, pati na ang mga bagay na gusto at hinahangad nila, ay pawang marumi, marungis, at kahindik-hindik. Pagkatapos maunawaan ng isang tao ang katotohanan, makikilatis niya ang mga bagay na ito at malinaw na makikita ang mga ito. Samakatwid, nagagawa niyang maghimagsik laban sa mga bagay na ito at bitiwan ang mga ito. Ang ganitong mga tao ay talaga ngang sumailalim sa ilang pagbabago. Nagagawa nilang tanggapin at isagawa ang katotohanan, at pumasok sa ilang katotohanang realidad. Hindi malinaw na makita ng mga taong hindi nakakaunawa sa katotohanan ang mga tiwali o negatibong bagay na ito, at hindi nila makilatis ang mga ito. Samakatwid, hindi nila magawang isuko ang mga ito, lalo pa ang maghimagsik laban sa mga ito. Ano mismo ang nagdudulot ng kaibahang ito? Bakit lahat sila ay mananampalataya, pero ang ilan sa kanila ay nakakikilatis ng mga negatibo at maruming bagay at tinatanggihan ang mga ito, habang ang iba ay hindi makita nang malinaw ang mga bagay na ito o hindi makalaya mula sa mga ito? Ito ay tuwirang may kaugnayan sa kung ang isang tao ay nagmamahal at naghahangad sa katotohanan. Kapag ang mga naghahangad sa katotohanan ay kumakain at umiinom ng mga salita ng Diyos at nakikinig sa mga sermon sa loob ng ilang panahon, kung gayon ay mauunawaan nila ang katotohanan at makikita ang ilang bagay nang malinaw. Makakausad sila sa kanilang buhay. Salungat dito, bagama’t ang mga hindi nagmamahal sa katotohanan ay dumadalo sa mga pagtitipon, nagbabasa ng mga salita ng Diyos, at nakikinig din naman sa mga sermon, hindi nila kayang maunawaan ang katotohanan, at kahit maraming taon na silang nananampalataya, wala silang buhay pagpasok. Nabibigo ang mga taong ito dahil hindi nila hinahangad ang katotohanan. Kahit maraming taon na silang nananampalataya sa Diyos, ang mga hindi naghahangad ng katotohanan ay hindi magagawang maunawaan ang katotohanan. Kapag nahaharap sila sa isang sitwasyon, hindi nila ito makita nang malinaw, at halos wala silang ipinagkaiba sa mga tao sa relihiyon. Wala silang nakamit mula sa maraming taon ng kanilang pananalig. Gaano karaming katotohanan ang nauunawaan na ninyo ngayon? Ano ang malinaw ninyong nakikita? Nakikilatis ba ninyo ang mga negatibong bagay at tao? Kung hindi man lang malinaw sa iyo kung ano ang pananamplataya sa Diyos, ni hindi malinaw kung sino talaga ang sinasampalatayanan mo, kung hindi mo makilatis nang malinaw ang mga ideya at intensiyon na mayroon ka sa pang-araw-araw na buhay, kung hindi mo lubos na alam kung aling landas ang dapat mong sundin bilang isang mananampalataya sa Diyos, at kung hindi malinaw sa iyo kung paano mo dapat isagawa ang katotohanan kapag ginagawa mo ang mga bagay-bagay o ginagampanan ang tungkulin mo, kung gayon, isa kang taong walang anumang buhay pagpasok. Tanging sa pamamagitan ng tunay na pagkaunawa sa katotohanan at pagkaalam kung paano isagawa ang katotohanan, na makikilatis mo ang iba’t ibang uri ng tao, makikita ang iba’t ibang usapin nang malinaw, magagawa ang mga bagay nang alinsunod sa katotohanan, magagawang tugunan ang mga hinihingi ng Diyos, at magiging mas lalong malapit sa mga layunin ng Diyos. Tanging sa pamamagitan ng paghahangad sa ganitong paraan na magkakamit ka ng mga resulta.

Sipi 45

Madalas na mayroong ilang negatibong kalagayan sa kalooban ng tao. May ilan sa mga kalagayang ito ang nakakaimpluwensiya sa mga tao o nakakalimita sa kanila. May ilan pang kalagayan na kayang ilihis ang isang tao mula sa tunay na daan at idulot na tumahak siya sa maling direksyon. Ang hinahangad ng mga tao, ang pinagtutuunan nila ng atensiyon, at kung anong landas ang pinipili nilang tahakin—ang lahat ng ito ay konektado sa kanilang mga panloob na kalagayan. Kung ang mga tao ay mahina o malakas ay lalo pang tuwirang konektado sa kanilang mga panloob na kalagayan. Halimbawa, maraming tao ngayon ang nagbibigay ng partikular na diin sa araw ng Diyos. Lahat sila ay ganito ang pagnanais: Nananabik sila para sa mabilis na pagdating ng araw ng Diyos nang sa gayon ay mapalaya nila ang kanilang sarili mula sa pagdurusang ito, sa mga karamdamang ito, sa pag-uusig na ito, at sa iba pang uri ng pasakit. Iniisip ng mga tao na kapag dumating na ang araw ng Diyos, maaalis na ang pasakit na dinaranas nila ngayon, na hindi na sila muling daranas ng mga paghihirap, at na magtatamasa sila ng mga pagpapala. Kung hinahangad ng isang taong maunawaan ang Diyos o hangarin ang katotohanan mula sa ganitong uri ng kalagayan, magiging napakalimitado ng kanyang pag-usad sa buhay. Kapag may nangyari sa kanyang anumang kabiguan o mga hindi kanais-nais na bagay, ang lahat ng kahinaan, ang pagiging negatibo, at ang pagiging mapaghimagsik sa kalooban niya ay lalabas. Kaya, kung ang kalagayan ng isang tao ay abnormal o hindi tama, ang mithiin ng kanyang paghahangad ay hindi rin magiging tama at tiyak na magiging marumi. Ang ilang tao ay naghahangad na makapasok mula sa mga maling kalagayan, ngunit iniisip nilang maayos ang kanilang ginagawa sa kanilang paghahangad, na ginagawa nila ang mga bagay-bagay alinsunod sa mga hinihingi ng Diyos, at nagsasagawa sila alinsunod sa katotohanan. Hindi sila naniniwala na sumalungat sila sa mga pagnanais ng Diyos o lumihis sa mga layunin Niya. Maaaring ganito ang maramdaman mo, ngunit kapag ang ilang hindi kaaya-ayang pangyayari o kapaligiran ay nagdudulot sa iyo ng ilang pagdurusa, nasasaling ang mga kahinaan mo, at ang mga bagay na minamahal mo at hinahangad sa kaibuturan ng puso mo, ikaw ay magiging negatibo, ang mga inaasam at adhikain mo ay mauuwi sa wala, at ikaw ay likas na magiging mahina. Kaya, ang kalagayan mo sa oras na iyon ang nagpapasya kung ikaw ay malakas o mahina. Sa ngayon, maraming tao ang nakakaramdam na sila ay may kalakasan, na sila ay mayroong kaunting tayog, at na sila ay mas mayroong pananalig kaysa dati. Iniisip nila na nagsimula sila sa tamang landas ng pananampalataya sa Diyos, at na hindi nila kailangan ang ibang tao upang hilahin o itulak sila rito. Sa kasong ito, bakit sila nagiging negatibo o mahina kapag nahaharap sila sa ilang kapaligiran o sa mga paghihirap? Bakit sila nagrereklamo at sa huli ay isinusuko ang kanilang pananalig? Nagpapakita ito na may ilang negatibo at abnormal na kalagayan sa kalooban ng bawat tao. Hindi madaling bitiwan ang ilang karumihan sa tao. Kahit na ikaw ay isang taong naghahangad sa katotohanan, hindi mo ganap na mabibitiwan ang mga ito. Ito ay dapat na gawin batay sa paglalantad ng salita ng Diyos. Pagkatapos pagnilay-nilayan at unawain ang kanilang sariling kalagayan, dapat ihambing ng mga tao ang mga ito sa salita ng Diyos, at lutasin ang kanilang mga tiwaling disposisyon. Saka pa lamang unti-unting magbabago ang mga kalagayan nila. Hindi ito ang kaso na, kapag binasa ng mga tao ang mga salita ng Diyos, at naunawaan ang kanilang mga kalagayan, agad-agad nila itong mababago. Hangga’t ang mga tao ay madalas na nagbabasa ng mga salita ng Diyos, nakikita ang kanilang sariling kalagayan nang malinaw, at nananalangin sa Diyos at nagsisikap tungo sa katotohanan, kung gayon, kapag nagbubunyag silang muli ng katiwalian, o kapag sila ay nasa isang abnormal na kalagayan sa hinaharap, makikilala nila ito, at magagawa nilang manalangin sa Diyos, at gamitin ang katotohanan upang lutasin ang problema, at ang kanilang maling kalagayan ay mababaligtad at unti-unti silang makakapagbago. Sa ganitong paraan, mabibitiwan nila ang mga karumihan at ang mga bagay na dapat bitiwan na kinikimkim ng mga tao. Ang mga tao ay dapat na mayroong partikular na antas ng karanasan bago makamit ang mga resulta.

Simula nang manampalataya sa Diyos, hinahangad ng maraming tao ang mga pagpapala batay sa kanilang mga kuru-kuro at imahinasyon, at dahil dito ay nagiging negatibo at mahina sila kapag nahaharap sa mga bagay na hindi naaayon sa kanilang mga kuru-kuro. Nagsisimula silang pagdudahan ang Diyos at nagkakaroon pa nga ng mga kuru-kuro o maling akala tungkol sa Kanya. Kung walang nagbabahagi ng katotohanan sa kanila, hindi sila makakapanindigan, at maaaring ipagkanulo nila ang Diyos anumang oras. Hayaan mong bigyan kita ng isang halimbawa. Sabihin nating ang isang tao ay palaging may kinikimkim na mga kuru-kuro at imahinasyon sa kanyang pananampalataya sa Diyos. Naniniwala ang taong ito na, basta’t tinatalikuran niya ang pamilya niya at ginagawa ang tungkulin niya, iingatan siya at pagpapalain ng Diyos, at kakalingain ang buhay ng pamilya niya, at na ito ang dapat na gawin ng Diyos. Pagkatapos, isang araw ay may nangyari sa kanya na hindi niya ninanais—nagkasakit siya. Ang mamuhay kasama ang pamilyang nagho-host sa kanya ay hindi kasing-komportable ng kung siya ay nasa sarili niyang tahanan, at marahil ay hindi siya naaalagaan nang husto ng nagho-host sa kanya. Hindi niya ito matiis, at siya ay naging negatibo at pinanghinaan ng loob sa matagal na panahon. Hindi rin niya hinahangad ang katotohanan, at ni hindi niya kinikilala ang katotohanan. Nangangahulugan ito na mayroong ilang kalagayan ang mga tao sa kalooban nila, at, kung hindi nila makikilala, mauunawaan, at mararamdaman na ang mga kalagayang ito ay mali, kung gayon, bagama’t maalab pa rin ang kanilang damdamin at madalas silang naghahangad, sa isang punto ay mahaharap sila sa isang pangyayari na maglalantad ng tunay nilang panloob na kalagayan, at dahil dito ay madarapa sila at mabibigo. Ito ang dulot ng kabiguang pagnilay-nilayan at kilalanin ang iyong sarili. Ang lahat ng hindi nakakaunawa sa katotohanan ay ganito; hindi mo alam kung kailan sila madarapa at mabibigo, kailan sila magiging negatibo at mahina, o kailan nila magagawang ipagkanulo ang Diyos. Tingnan mo kung gaano kalaking panganib ang dapat harapin ng mga hindi nakakaunawa sa katotohanan! Ngunit hindi isang simpleng bagay ang maunawaan ang katotohanan. Aabutin ng mahabang panahon bago ka magkamit sa wakas ng kaunting liwanag, magkaroon ng kaunting tunay na kaalaman, at maunawaan ang kaunting katotohanan. Kung ang mga intensyon sa kalooban mo ay labis na narumihan at hindi malutas, papatayin ng mga ito ang maliit na liwanag ng iyong pang-unawa sa lahat ng oras, at sisirain ang kakarampot na pananalig na mayroon ka, at ito ay tiyak na napakamapanganib. Sa ngayon, ang pangunahing isyu ay na ang lahat ng tao ay mayroong ilang kuru-kuro at imahinasyon sa puso nila tungkol sa Diyos, ngunit bago pa mabunyag ang mga ito, hindi nila kinikilala ang mga ito; nakatago ang mga ito sa kalooban nila, at hindi mo malalaman kung anong oras, o sa anong sitwasyon lalabas ang mga ito at magiging sanhi upang ang mga tao ay madapa. Bagama’t ang lahat ng tao ay mayroong mabubuting kahilingan, at gusto na maging mabubuting mananampalataya at makamit ang katotohanan, ang kanilang mga intensyon ay labis nang narumihan at napakarami ng kanilang mga kuru-kuro at imahinasyon na labis na humahadlang sa kanila sa paghahangad sa katotohanan at pagtatamo ng buhay pagpasok. Nais nilang gawin ang mga bagay na ito ngunit hindi nila kaya. Halimbawa, mahirap para sa mga tao ang magpasakop kapag sila ay pinungusan; kapag sila ay dumaan sa mga pagsubok o pinino, nais nilang makipagtalo sa Diyos. Sa tuwing sila ay nagkakasakit o nahaharap sa kung anong sakuna, nagrereklamo sila tungkol sa Diyos sa hindi Niya pagprotekta sa kanila. Paano mararanasan ng ganitong mga tao ang gawain ng Diyos? Ni hindi nila naaabot ang pinakamababang pamantayan ng pagkakaroon ng pusong nagpapasakop sa Diyos, kaya paano nila makakamit ang katotohanan? Ang ilang tao ay nagiging negatibo kapag ang pinakamaliit na bagay ay hindi umaayon sa kanila; nadarapa sila dahil sa mga panghuhusga ng mga tao, at ipinagkakanulo nila ang Diyos kapag sila ay nadadakip. Totoong hindi kailanman malalaman ninuman kung ano ang nasa hinaharap, kung ito ba ay kasiyahan o pagkawasak. Ang bawat tao ay mayroong isang bagay sa kalooban nila na nais nilang hangarin at makamtan; mayroon silang mga bagay na gusto nila. Ang paghahangad sa mga bagay na gusto nila ay maaaring magdulot ng kasawiang-palad sa kanila, ngunit hindi nila ito nararamdaman, naniniwala pa rin sila na ang mga bagay na hinahangad nila at gusto nila ay tama, at na walang mali sa mga bagay na ito. Ngunit kung darating ang isang araw kung kailan magaganap ang kasawiang-palad, at kukuhanin sa kanila ang mga bagay na hinahangad at gusto nila, magiging negatibo sila at mahina, at labis na nagagapi na hindi na makabangong muli. Hindi nila malalaman kung anong nangyari, magrereklamo sila na ang Diyos ay hindi naging patas, at lalabas ang kanilang pusong nagkakanulo sa Diyos. Kung hindi kilala ng mga tao ang kanilang sarili, hindi nila malalaman kung nasaan ang kanilang matinding kahinaan, ni hindi nila malalaman kung saan sila malamang na mabigo o madapa. Ito ay tunay na kahabag-habag. Kaya sinasabi natin na kung hindi kilala ng isang tao ang kanyang sarili, maaari siyang madapa o mabigo anumang oras, at idulot ang sarili niyang wakas.

Maraming tao ang nagsabi: “Nauunawaan ko ang bawat elemento ng katotohanan, ngunit hindi ko talaga maisagawa ang mga ito.” Inilalantad nito ang ugat kung bakit hindi isinasagawa ng mga tao ang katotohanan. Anong uri ng mga tao ang nakakaunawa sa katotohanan ngunit hindi ito naisasagawa? Tiyak na ang mga tao lang na tutol at namumuhi sa katotohanan ang hindi nakakapagsagawa nito, at ito ay isang problema sa kanilang kalikasan. Kahit na hindi nila nauunawaan ang katotohanan, ang mga taong nagmamahal sa katotohanan ay kikilos batay sa kanilang konsensya, at hindi sila gagawa ng masama. Kung tutol sa katotohanan ang kalikasan ng isang tao, kung gayon ay hindi niya kailanman maisasagawa ang katotohanan. Ang mga taong tutol sa katotohanan ay nananampalataya lang sa Diyos upang magkamit ng mga pagpapala, hindi upang hangarin ang katotohanan at magkamit ng kaligtasan. Kahit na gawin nila ang kanilang mga tungkulin, hindi ito alang-alang sa pagkakamit sa katotohanan, kundi ganap na upang magkamit ng mga pagpapala. Halimbawa, ang ilang tao na inuusig at hindi makabalik sa kanilang mga tahanan ay nag-iisip sa kanilang puso, “Ako ay inuusig at hindi makabalik sa aking tahanan dahil sa aking pananampalataya sa Diyos. Balang araw ay bibigyan ako ng Diyos ng isang mas maayos na tahanan; hindi hahayaan ng Diyos na maging walang saysay ang pagdurusa ko,” o “Kung nasaan man ako, bibigyan ako ng Diyos ng makakain, at hindi Niya ako hahayaang lumakad sa isang daang walang patutunguhan. Kung hahayaan Niya akong lumakad sa isang daang walang patutunguhan, kung gayon ay hindi Siya ang tunay na Diyos. Hindi iyon gagawin ng Diyos.” Hindi ba’t umiiral ang gayong mga bagay sa kalooban ng tao? May ilang tao ring nag-iisip, “Tinalikuran ko ang pamilya ko upang gugulin ang sarili ko para sa Diyos, at hindi ako dapat na ihatid ng Diyos sa mga kamay ng mga nasa kapangyarihan; naghangad ako nang may maalab na damdamin, dapat akong pangalagaan at pagpalain ng Diyos. Labis tayong nananabik sa pagdating ng araw ng Diyos, kaya ang araw ng Diyos ay dapat na dumating sa lalong madaling panahon. Dapat tuparin ng Diyos ang mga ninanais ng tao.” Maraming tao ang nag-iisip nang ganito—hindi ba ito ang labis-labis na pagnanais ng tao? Ang mga tao ay palaging humihingi nang labis-labis sa Diyos, palaging iniisip: “Tinalikuran namin ang aming mga pamilya upang gawin ang aming mga tungkulin, kaya dapat kaming pagpalain ng Diyos. Kumilos kami alinsunod sa mga hinihingi ng Diyos, kaya dapat kaming gantimpalaan ng Diyos.” Maraming tao ang nagkikimkim ng ganoong mga bagay sa puso nila habang nananampalataya sila sa Diyos. Nakikita nila ang ibang tao na lumalayo sa mga pamilya nila at tinatalikuran ang lahat ng bagay upang gugulin ang sarili nila para sa Diyos nang walang kahirap-hirap, at iniisip nila, “Iniwan nila ang mga pamilya nila nang ganoong katagal na panahon, paanong hindi sila nakararamdam ng pangungulila? Paano nila ito napagtatagumpayan? Bakit hindi ko ito mapagtagumpayan? Bakit hindi ko mabitiwan ang pamilya ko, asawa, at mga anak? Bakit mabiyaya ang Diyos sa kanila at hindi sa akin? Bakit hindi nagkakaloob ang Banal na Espiritu ng biyaya sa akin o hindi nananahang kasama ko?” Anong kalagayan ito? Ang mga tao ay lubhang walang katwiran; hindi nila isinasagawa ang katotohanan at pagkatapos ay nagrereklamo sila tungkol sa Diyos, at hindi nila ginagawa ang dapat nilang gawin. Dapat piliin ng mga tao ang landas ng paghahangad sa katotohanan, ngunit sila ay tutol sa katotohanan, nagnanasa sila sa mga kasiyahan ng laman, at palagi nilang sinisikap na magkamit ng mga pagpapala at magtamasa ng biyaya, habang nagrereklamo na ang mga hinihingi ng Diyos sa tao ay sobra-sobra. Palagi nilang hinihingi sa Diyos na maging mabiyaya sa kanila at na pagkalooban sila ng mas marami pang biyaya, at na hayaan silang makaramdam ng kasiyahan ng laman—sila ba ay mga taong tapat na nananampalataya sa Diyos? Iniisip nila, “Tinalikuran ko ang pamilya ko upang gawin ang tungkulin ko at labis na akong nagdusa. Dapat maging mabiyaya ang Diyos sa akin, upang hindi ako makaramdam ng pangungulila sa aming tahanan at upang magkaroon ako ng determinasyon na talikuran ito. Dapat bigyan Niya ako ng lakas, nang sa gayon ay hindi ako magiging negatibo at mahina. Ang ibang tao ay napakalakas, dapat gawin din akong malakas ng Diyos.” Ang mga salitang ito na binibigkas ng mga tao ay ganap na walang katwiran at pananalig. Binigkas ang lahat ng ito dahil ang labis-labis na hinihingi ng mga tao ay hindi natupad, kaya hindi sila nasisiyahan sa Diyos. Ang lahat ng ito ay mga bagay na nabubunyag mula sa kanilang puso, at ganap na kinakatawan ng mga ito ang kalikasan ng mga tao. Ang mga bagay na ito ay umiiral sa mga tao, at kung hindi iwawaksi ang mga ito, magdudulot pa ang mga ito na magreklamo at magkamali ng pagkaunawa ang mga tao sa Diyos sa anumang oras o saan mang lugar. Malamang na lapastanganin ng mga tao ang Diyos, at maaaring lisanin nila ang tunay na daan sa anumang oras at saan mang lugar. Ito ay lubhang natural. Nakikita na ba ninyo nang malinaw ang bagay na ito? Dapat malaman ng mga tao ang mga bagay na nabubunyag ng kanilang kalikasan. Ito ay napakaseryosong bagay na kailangang maingat na harapin, dahil ito ay sumasaling sa isyu ng kung ang mga tao ba ay makakapanindigan sa kanilang patotoo o hindi, at sa isyu ng kung sila ba ay magkakamit ng kaligtasan sa kanilang pananampalataya sa Diyos. Ukol sa mga tao na nakakaunawa ng kaunting katotohanan, kung mapagtatanto nilang nagbubunyag sila ng mga bagay na ito, at kung, kapag natuklasan nila ang problemang ito, masusuri nila ito at malalim na masisiyasat, kung gayon ay malulutas nila ang problemang ito. Kung hindi nila mapagtatanto na ibinubunyag nila ang mga bagay na ito, kung gayon ay walang paraan upang malutas nila ang problemang ito, at maghihintay na lamang sila sa paglalantad ng Diyos o sa pagbubunyag ng mga katunayan. Hindi pinahahalagahan ng mga taong hindi nagmamahal sa katotohanan ang pagsusuri sa sarili. Palagi silang naniniwala na ito ay isang bagay na hindi mahalaga, at palalayawin ang kanilang sarili, habang iniisip, “Ganito ang lahat ng tao—ang kaunting pagrereklamo ay hindi malaking isyu. Patatawarin ito ng Diyos at hindi ito matatandaan ng Diyos.” Hindi alam ng mga tao kung paano magninilay-nilay sa sarili o paano hahanapin ang katotohanan upang lutasin ang mga problema, hindi nila maisasagawa ang anuman sa mga bagay na ito. Silang lahat ay magulo ang isip, at talagang tamad, at umaasa at mahilig magpantasya. Nananabik sila: “Isang araw ay magdudulot ang Diyos ng lubusang pagbabago sa amin, at pagkatapos ay hindi na kami magiging tamad na gaya nito, kami ay magiging ganap na pinabanal, at titingalain namin ang pagkamakapangyarihan ng Diyos.” Ito ay isang isipin na hindi kapani-paniwala, at hindi talaga ito makatotohanan. Kung nasasambit ng isang tao ang ganitong uri ng kuru-kuro at imahinasyon pagkatapos na makarinig ng napakaraming sermon, kung gayon ay wala siyang kaalaman ukol sa gawain ng Diyos, at hanggang sa araw na ito, hindi pa rin niya nakikita nang malinaw kung paano inililigtas ng Diyos ang mga tao. Ang ganitong mga tao ay lubos na ignorante. Bakit ang sambahayan ng Diyos ay palaging nagbabahagi tungkol sa pagkilala sa sarili at pagkilala sa disposisyon ng Diyos? Ito ay napakahalaga para sa bawat tao. Kung talagang nakikita mo nang malinaw kung paano inililigtas ng Diyos ang mga tao, kung gayon ay dapat mong ituon ang iyong pansin sa pagkilala sa sarili mo, at dapat mong madalas na pagnilay-nilayan ang sarili—saka ka pa lamang magkakaroon ng tunay na buhay pagpasok. Kapag napagtanto mo na ikaw ay nagbubunyag ng katiwalian, magagawa mo bang hanapin ang katotohanan? Magagawa mo bang manalangin sa Diyos, at maghimagsik laban sa laman? Ito ay kinakailangan para sa pagsasagawa ng katotohanan, at ito ay isang mahalagang hakbang. Kung, sa lahat ng nangyayari sa iyo, at sa lahat ng ginagawa mo, ay kaya mong magkaroon ng kamalayan ukol sa kung paano magsasagawa sa paraang naaayon sa katotohanan, magiging madali para sa iyo na isagawa ang katotohanan, at magkakaroon ka ng buhay pagpasok. Kung hindi mo magagawang makilala ang sarili mo, paano uusad ang buhay mo? Kung, kahit gaano ka pa kanegatibo at kahina, hindi ka nagninilay-nilay sa sarili at hindi mo kinikilala ang sarili mo, o hindi ka nananalangin sa Diyos, kung gayon ay pinatutunayan lamang nito na hindi mo minamahal ang katotohanan, na hindi ka isang taong naghahangad sa katotohanan, at na hindi mo kailanman makakamit ang katotohanan.

Inisip ng ilang tao dati: “Nananabik kami sa mabilis na pagbagsak ng malaking pulang dragon at umaasa kami na ang araw ng Diyos ay darating nang mabilis. Hindi ba’t mga lehitimong kahilingan ang mga ito? Ang pananabik ba para sa dagling pagdating ng araw ng Diyos ay hindi katulad sa pananabik para maihatid sa Diyos ang kaluwalhatian sa lalong madaling panahon?” Pasimple silang nakakahanap ng ilang magandang pakinggan na mga paraan upang ipahayag ito, ngunit ang totoo, inaasam lamang nila ang mga bagay na ito para sa sarili nila. Ano ang pananabikan nila, kung hindi nila ito ginagawa para sa sarili nilang kapakanan? Ang pinananabikan lamang ng mga tao ay ang mabilis silang mapalaya mula sa mga miserableng kapaligiran nila at sa mundong ito na puno ng pasakit. May ilang tao sa partikular na nakikita ang mga pangakong ibinigay dati sa mga panganay na anak na lalaki ng Diyos at mayroon silang labis na pagkauhaw para dito. Sa tuwing nababasa nila ang mga salitang iyon, ito ay tulad ng pagpawi nila sa kanilang pagkauhaw sa pamamagitan ng pagpapantasya. Ang mga makasariling pagnanasa sa kalooban ng tao ay hindi pa lubos na nabibitiwan, kaya paano mo man hinahangad ang katotohanan, ito ay magiging walang sigla. Maraming tao na hindi hinahangad ang katotohanan ang palaging nananabik para sa pagdating ng araw ng Diyos nang sa gayon ay maalis na ang kanilang pagdurusa at matamasa na nila ang mga pagpapala ng kaharian ng langit. Kapag hindi ito dumating, labis silang nasasaktan, at sumisigaw ang ilan: “Kailan darating ang araw ng Diyos? Hindi pa ako ikinakasal, hindi na ako makakapaghintay pa! Kailangan kong magpakita ng paggalang sa mga magulang ko, hindi ko na ito kaya! Kailangan ko pa ring magkaanak upang maalagaan nila ako pagtanda ko! Ang araw ng Diyos ay dapat nang magmadali at dumating! Sama-sama nating ipanalangin ito!” Paanong nagagawa ng mga taong naghahangad sa katotohanan na sumunod hanggang ngayon nang walang kahit isang reklamo? Hindi ba sila ginagabayan ng salita ng Diyos, at sinusuportahan ng salita ng Diyos? Napakaraming karumihan sa kalooban ng mga tao, magagawa ba nilang huwag tanggapin ang pagpipino? Kung walang pagdurusa, paano sila makakapagbago? Kailangan mapino ang mga tao sa isang partikular na antas, at maging handang hayaan ang Diyos na mamatnugot sa kanila, nang walang dagdag na reklamo—iyan ang oras na sila ay lubusang mababago.

Sipi 46

Sa tiwaling sangkatauhan, ang kalikasang diwa ng mga tao ay pareho, bukod sa mga nagreinkarnasyon mula sa masasamang demonyo o iyong mga sinapian ng masasamang espiritu. May ilang taong palaging gustong pag-aralan kung anong mga espiritu ang nasa iba’t ibang uri ng tao, pero hindi ito makatotohanan; ang pagtutok dito ay madaling humantong sa mga paglihis. Ang ilang mga tao ay palaging nararamdaman na wala sila ng tamang uri ng espiritu dahil nakaranas sila ng ilang supernatural na kaganapan, habang iniisip naman ng iba na may problema ang kanilang espiritu dahil hindi nila kayang magbago kailanman. Sa katunayan, may problema man o wala ang espiritu ng isang tao, ang kalikasan ng tao ay pareho—nilalabanan at ipinagkakanulo nito ang Diyos. Ang lawak ng katiwalian ng mga tao ay halos pareho rin, gayundin ang mga pagkakapareho sa kanilang kalikasan. Palaging pinaghihinalaan ng ilang tao na wala sila ng tamang uri ng espiritu at nagtataka sila, “Paanong nagawa ko ang ganoong bagay? Hindi ko lubos maisip! Wala ba ako ng tamang uri ng espiritu?” Nagdududa pa nga sila kung sila ba ay hinirang ng Diyos, at dahil dito ay lalo pa silang nagiging negatibo. Ang ilang tao ay nakakaarok nang dalisay sa mga bagay-bagay at, ano man ang kanilang ginawa, nakatuon lamang ang pansin nila sa paghahanap ng katotohanan at pagninilay-nilay sa kanilang mga sarili nang naaayon sa mga salita ng Diyos: “Paanong nagawa ko ito? Anong disposisyon ang inihayag ko? Anong kalikasan ang kumokontrol dito? Paano ako kikilos alinsunod sa katotohanan?” Sa pagninilay sa iyong sarili nang ganito, madali mong mauunawaan ang katotohanan at makakahanap ka ng landas ng pagsasagawa, at makakamit mo rin ang resulta ng pagkakilala sa iyong sarili. Ang mga pamamaraan at landas ng pagsusuri sa sarili ng lahat ng tao ay magkakaiba; ang ilan ay nakatuon ang pansin sa paghahanap sa katotohanan at pagkakilala sa kanilang sarili, habang ang iba ay palaging nakatuon sa mga malapantasya at di-makatotohanang bagay, na nagpapahirap sa pagsulong at nagpapadali sa pananatili sa pagiging negatibo. Kailangan mong maunawaan ngayon na anuman ang espiritung taglay mo, hindi ka dapat tumuon sa usaping ito. Walang sinuman ang makakakita o makahahawak sa mga bagay ng espiritu. Kung bibigyan mo ng labis na pansin ang usaping ito, maaantala nito ang iyong paglago sa buhay. Ang pangunahing bagay na dapat pagtuunan ng pansin ay ang kalikasang diwa ng mga tao, na nauugnay sa pagkilatis sa mga tao, at kung kaya mong kilatisin ang kalikasang diwa ng mga tao, kung gayon kaya mo ring kilatisin ang mga tao mismo. Ang makita nang malinaw kung ano-anong mga bagay ang umiiral sa kalikasang diwa ng isang tao, anong mga tiwaling disposisyon ang maaaring mabunyag mula rito, at anong mga aspekto ng katotohanan ang kinakailangan para lutasin ang mga ito—ito ang pinakamahalagang bagay na dapat pagtuunan ng pansin kapag nananampalataya sa Diyos. Tanging sa pagdanas lamang ng gawain ng Diyos sa ganitong paraan maaari mong makamit ang katotohanan at malinis ang iyong tiwaling disposisyon. Paano mo ba makikilala ang iyong sarili? Paano mo ba makikilala ang sarili mong kalikasan? Makikita mo lang kung ano ang iyong kalikasang diwa ayon sa mga disposisyon na iyong ibinubunyag sa pamamagitan ng iyong mga kilos, kaya ang susi sa pagkilala sa iyong sarili ay ang pagkilala sa sarili mong tiwaling disposisyon. Sa pamamagitan lamang nito ay mauunawaan mo ang iyong kalikasang diwa, at ang makita nang malinaw ang iyong kalikasang diwa ay katumbas ng lubusang pagkaunawa sa iyong sarili. Ang pagkilala sa sarili ay isang malalim na aral, at ang susi kung maliligtas ba ang isang tao ay kung paano niya nakikilala ang kanyang sarili. Tanging kapag tunay na nakikilala ng isang tao ang kanyang sarili na siya ay tunay na magsisisi, madaling matatanggap ang katotohanan, at makakahakbang sa landas ng kaligtasan. Imposible para sa mga hindi nagagawang makilala ang kanilang sarili na tanggapin ang katotohanan, lalo pa ang tunay na magsisi. Ang pangunahing isyu, samakatwid, ay ang maunawaan ang sariling tiwaling disposisyon ng isang tao. Talagang hindi dapat hangarin ng mga tao ang huwad na espirituwalidad. Ang ilang indibidwal ay palaging nakatuon sa pag-aaral ng mga espiritu ng mga tao, palagi nilang pinag-uusapan kung anong uri ng mga espiritu mayroon ang mga tao—kung ang isang tao ay may espiritu ng tao, kung mayroon siyang masamang espiritu, at iba pa. Hindi kayang matarok ng mga tao ang mga bagay na ito, at ang palaging pagtutuon sa mga ito ay malamang na hahantong sa mga paglihis at sa pagliligaw at pagpapahamak sa mga tao. Sa paghahangad sa katotohanan, dapat pagtuunan ng mga tao ang pagkilala sa kanilang sarili, pag-unawa sa kanilang mga tiwaling disposisyon, at malinaw na pagkakita sa kalikasang diwa ng mga tao. Ito ay realistiko, at ang paggawa nito ay magiging kapaki-pakinabang sa paglutas sa problema ng tiwaling disposisyon at sa mga tao na maghangad sa katotohanan at magkamit ng pagliligtas ng Diyos.

Ang kalikasang diwa ng mga tao, matapos itong gawing tiwali ni Satanas, ay halos pareho, na may maliit na pagkakaiba lamang. Ito ay dahil ang lahat ay may parehong ninuno, namumuhay sa parehong mundo, at nakaranas ng parehong katiwalian. Taglay nilang lahat ang magkakaparehong mga pangkaraniwang katangian. Gayumpaman, kaya ng ilang tao na gumawa ng isang uri ng bagay sa isang kapaligiran, at kaya ng ilang tao na gumawa ng ibang uri ng bagay sa ibang kapaligiran; ang ilang tao ay medyo may pinag-aralan, nakakuha ng edukasyon, habang ang iba naman ay walang pinag-aralan, hindi nakakuha ng edukasyon; ang ilang tao ay may isang uri ng pananaw sa mga bagay-bagay, habang ang ibang mga tao naman ay may ibang uri ng pananaw sa mga bagay-bagay; ang ilan ay namumuhay sa isang uri ng kapaligirang panlipunan, at ang ilan ay namumuhay sa ibang uri ng kapaligirang panlipunan, at mayroon silang magkakaibang namanang kaugalian at gawi sa pamumuhay. Ang diwa ng mga bagay na naibunyag mula sa kalikasan ng mga tao, gayumpaman, ay magkaparehong lahat. Kaya hindi mo na kailangan pang palaging mag-alala sa kung anong uri ng espiritu ang tinataglay mo, o palaging mag-alala kung ito ba ay masamang espiritu. Ito ay isang bagay na hindi kayang abutin ng tao, at ang Diyos lamang ang maaaring makaalam nito; walang maitutulong sa tao na malaman ito kahit pa kaya niya. Walang pakinabang sa palaging pagnanais na himayin o pag-aralan ang espiritu ng isang tao; ito ay isang bagay na ginagawa ng mga taong pinakamangmang at pinakamagulo ang isip. Huwag mong pagdudahan ang sarili mo kapag nakagawa ka ng mali o sumalangsang ka sa ilang paraan, na sinasabing: “Wala ba ako ng tamang uri ng espiritu? Mayroon ba ako ng gawain ng isang masamang espiritu? Paano ko nagawa ang kahangalang bagay na ito?” Anuman ang gawin mo, dapat mong tingnan ang iyong kalikasan para sa ugat ng problema, at hanapin ang mga katotohanang dapat pasukin ng mga tao. Kung susuriin mo ang iyong espiritu, wala kang mapapala—kahit na malaman mo pa kung anong uri ng espiritu ang mayroon ka sa loob mo, hindi mo pa rin makikilala ang iyong sariling kalikasan, ni malulutas ang iyong mga problema. Samakatwid, kapag palaging pinag-uusapan ng ilang tao ang tungkol sa kung anong uri ng espiritu ang mayroon sila, na para bang sila ay napaka-espirituwal o propesyonal, sa katunayan ay mas baguhan at tunggak pa sila. May ilang tao na nagsasalita nang masyadong espirituwal, iniisip na ang mga salitang sinasabi nila ay napakalalim, at na hindi ito mauunawaan ng mga ordinaryong tao. Sinasabi nila, “Mahalaga na suriin natin kung ano ang ating mga espiritu. Kung wala tayong mga espiritung pantao, kahit na manampalataya tayo sa Diyos, hindi tayo maliligtas. Hindi natin dapat pasamain ang loob ng Diyos.” May ilang taong nalalason at nalilihis kapag naririnig nila ito, labis nilang nararamdaman na ang mga salitang ito ay makatwiran, kaya sinisimulan din nilang suriin kung anong uri ng espiritu ang mayroon sila. Dahil nagbibigay sila ng gayong partikular na pansin sa kanilang espiritu, nagiging nerbiyoso sila, sinusuri ang kanilang espiritu kapag may ginagawang kahit ano, at sa kalaunan ay natutuklasan nila ang isang problema: “Bakit ako sumasalungat sa katotohanan sa lahat ng ginagawa ko? Bakit wala akong kahit katiting na pagkatao o katwiran? Malamang isa akong masamang espiritu.” Sa katunayan, sa pagkakaroon ng masamang kalikasan at sa kawalan ng katotohanan, paano makakagawa ang mga tao ng anumang alinsunod sa katotohanan? Gaano man kabuti ang kanilang mga kilos, hindi pa rin nila isinasagawa ang katotohanan at salungat pa rin sila sa Diyos. Ang kalikasan ng mga tao ay masama, at ginawang tiwali at pinroseso ni Satanas; wala talaga silang wangis ng tao, ang tanging ginagawa nila ay ang maghimagsik laban sa Diyos at labanan Siya, at napakalayo nila sa Diyos. Hindi posibleng gumawa sila ng anumang bagay na nakaaayon sa mga layunin ng Diyos. Walang bagay na nasa katutubong kalikasan nila ang kaayon ng Diyos. Ang lahat ng ito ay malinaw.

Palaging sobrang sensitibo ng ilang tao at naglalagay sila ng malaking kahalagahan sa kung mayroon ba silang espirituwal na pang-unawa, o kung anong uri ng espiritu ang mayroon sila, habang isinasantabi ang usapin ng pag-unawa sa kanilang kalikasan. Ito ay katulad ng pamumulot ng mga buto ng sesame para lang mawalan ng isang pakwan. Hindi ba’t katunggakan ang sunggaban ang ilusyon habang pinababayaan ang tunay? Sa mga taong ito ng pag-aaral, lubusan mo bang naunawaan ang mga bagay ng espiritu o ang mga bagay ng kaluluwa? Nakita mo ba kung anong tulad ng iyong espiritu? Hindi mo sinisiyasat nang malaliman ang mga bagay ng kalikasang diwa sa kaibuturan ng iyong kaluluwa at sa halip ay lagi mong pinag-aaralan kung anong espiritu ang mayroon ka, pero magbubunga ba ng anumang resulta ang iyong pag-aaral? Hindi ba’t ito ay tulad ng isang bulag na nagsisindi ng kandila at sinasayang ang wax? Isinasantabi mo ang iyong mga tunay na paghihirap at hindi mo sinusubukang maghanap ng mga solusyon, palaging nakikibahagi sa balikong mga pagsasagawa at palaging pinag-aaralan kung anong uri ng espiritu ang mayroon ka—malulutas ba nito ang anumang mga problema? Kung nananampalataya ka sa Diyos ngunit hindi mo hinahangad ang katotohanan o inaasikaso ang iyong nararapat na gawain at sa halip ay lagi mong pinag-aaralan ang iyong espiritu, ikaw ang pinakatunggak na tao. Ang tunay na matatalinong tao ay mayroong sumusunod na saloobin: “Anuman ang gawin ng Diyos o kung paano Niya ako tratuhin, gaano man kalalim ang aking pagiging tiwali o kung ano ang pagkatao ko, pagtutuunan ko lang ang paghahangad sa katotohanan at ang paghahangad na kilalanin ang Diyos nang hindi nagmamaliw!” Sa pagkakilala lamang sa Diyos malulutas ng isang tao ang kanyang tiwaling disposisyon at maisasakatuparan ang kanyang tungkulin para matugunan ang mga layunin ng Diyos; ito ang direksyon para sa buhay ng tao, ito ang dapat na sinisikap na makamit ng mga tao, at ito ang nag-iisa at natatanging landas ng kaligtasan. Ngayon, ang makatotohanan ay ang paghahangad sa katotohanan, pagkilala sa sarili mong tiwaling kalikasan, pag-unawa sa katotohanan para maiwaksi ang iyong tiwaling disposisyon, at pagtupad sa iyong tungkulin nang maayos para mapalugod ang Diyos. Ang pagpasok sa katotohanang realidad at pagsasabuhay sa tunay na wangis ng tao—ito ang makatotohanan. Ang makatotohanan ay ang pagmamahal sa Diyos, pagpapasakop sa Diyos, at pagpapatotoo sa Diyos. Ito ang mga resultang gusto ng Diyos. Walang kabuluhang magsaliksik ng mga bagay na hindi mahahawakan o makikita. Walang kinalaman ang mga ito sa kung ano ang makatotohanan, at wala ring kinalaman ang mga ito sa mga epekto ng gawain ng Diyos. Dahil ikaw ngayon ay umiiral sa isang pisikal na katawan, dapat mong hangarin na maunawaan ang katotohanan, na magawa nang maayos ang iyong tungkulin, na maging isang matapat na tao, at na baguhin ang iyong disposisyon. Ang lahat ng ito ay mga bagay na maisasakatuparan ng karamihan sa mga tao.

May ilang taong malinaw na nagtataglay ng gawain ng masasamang espiritu at maaaring sinasapian ng mga ito. Maaari bang maligtas ang isang taong gaya nito sa pamamagitan ng pananampalataya sa Diyos? Mahirap masabi ito, at depende ito sa kung siya ba ay kumikilos nang makatwiran at may normal na kalagayan ng pag-iisip. Ang pinakamahalagang bagay ay kung nauunawaan ba niya o hindi ang katotohanan at naisasagawa ito. Kung hindi niya matutugunan ang pamantayang ito, walang paraan para siya ay maligtas. Ngayon, lahat kayo ay may normal na katwiran, nagsasalita nang normal, at hindi nakaranas ng anumang supernatural o abnormal na pangyayari. Kahit na minsan ang inyong mga kalagayan ay medyo abnormal at ang ilan sa inyong mga pamamaraan ng paggawa ng mga bagay-bagay ay mali, ang lahat ng ito ay mga paghahayag ng kalikasan ng tao. Sa katunayan, pareho lang ito para sa ibang tao—magkakaiba lang ang sitwasyon at ang tiyempo ng kanilang mga paghahayag. Tila ngayon ay nagkaroon na kayo ng kaunting tayog, at matapos mapakinggan ang iba na magsalita tungkol sa mga bagay at pahayag ng espiritu, gumagaya at sumusunod kayo, na para bang nauunawaan ninyo nang napakaayos ang mga usapin ng espiritu at na kayo ay gayon kadakilang tao. Ang Diyos lang ang nakakaalam at nagkokontrol sa mga bagay ng espirituwal na mundo, at sapat na kung nauunawaan ng mga tao ang kahit kaunti sa Kanyang mga salita. Paano lubusang mauunawaan ng sinuman ang espirituwal na mundo? Hindi ba’t madaling maligaw sa palaging pag-iisip ng ganoong mga bagay? Ang mga tao ngayon ay lahat mayroong ganitong kalagayan sa kalooban nila. Bagama’t maaaring hindi mo palaging seryosong tinatalakay ang mga usaping ito, at maaaring hindi ka nanghina o bumagsak dahil sa mga ito, maaari ka pa ring pansamantalang maapektuhan ng gayong mga salita ng iba. Kahit na maaaring hindi mo masyadong binibigyan ng pansin ang ganitong uri ng usapin, may ingklinasyon ka pa ring magtuon sa mga bagay ng espiritu sa iyong puso. Sakaling dumating ang araw na talagang ginagawa mo ang ilang bagay nang mali, dumanas ng dagok at nadapa, pagdududahan mo ang iyong sarili, na sinasabing: “Mali rin ba ang espiritu ko?” Kadalasang hindi ka nag-aalinlangan, at iniisip na kakatwa ang iba kapag nakikita mo silang lugmok sa pag-aalinlangan. Ngunit kung dumating ang isang araw na pungusan ka, o sasabihin ng ibang tao na ikaw ay si Satanas, o na ikaw ay isang masamang espiritu, paniniwalaan mo rin ito, at tulad nila ay malulugmok ka rin sa pag-aalinlangan, hindi magawang mapalaya ang sarili. Sa katunayan, karamihan ng tao ay madaling magkaroon ng ganitong problema, nakikita ang mga bagay ng espiritu bilang napakahalaga at pinababayaan ang mga bagay tulad ng pag-unawa sa kanilang sariling kalikasan o buhay pagpasok. Ginagawa sila nitong lubusang nakahiwalay sa realidad, at ito ay paglihis na batay sa karanasan.

Dapat ninyong lahat na bigyang-pansin ang pagkilala sa inyong sariling kalikasan, at kung sa aling mga aspekto kayo madaling makagawa ng mga maling bagay o maligaw, at dapat ibuod ninyo, batay rito, ang karanasan at mga aral, at partikular na pagdating sa paglilingkod, buhay karanasan, at pagkilala sa inyong sariling kalikasan, dapat kayong unti-unting magkamit ng mas malalim na pagkakilala. Saka lang ninyo magagawang maarok ang inyong kalagayan at lumago sa tamang direksyon. Kung kaya mong taglayin ang mga aspektong ito ng katotohanang at gawing panloob na buhay mo ang mga ito, magiging mas lalo kang matatag, hindi na gagawa ng mga iresponsable at basta-bastang pahayag tungkol sa mga bagay na hindi mo nauunawaan, magtutuon sa mga praktikal na bagay kapag nagsasalita ka, at magbabahagi ng mga tunay na bagay. Kapag nagkamit ang mga tao ng mas malalim na pagkakilala sa kanilang sariling kalikasan at mas naunawaan nila ang katotohanan, mas magsasalita pa sila ng may angkop na pag-iingat at hindi na magsasalita nang walang pakundangan. Iyong mga walang katotohanan ay palaging hangal at nangangahas silang sabihin ang kahit na ano; mayroon pa ngang ilang tao na, kapag ipinapangaral nila ang ebanghelyo, para sa pagkakamit ng ilan pang tao, ay hindi nag-aalinlangang sumunod sa mga relihiyosong tao at nagsasalita ng kalapastanganan sa Diyos. Wala silang ideya kung ano sila, ni pang-unawa ng sarili nilang kalikasan, at hindi sila natatakot sa Diyos. May ilang taong naniniwalang hindi ito mahalaga, pero hindi nga ba ito mahalaga? Kapag dumating ang araw na napagtanto nila ang kaseryosohan ng problema, sila ay matatakot. Sobrang seryoso ng usaping ito! Hindi nila nakikilatis ang diwa ng usaping ito, at iniisip pa nila na napakamautak nila at na nauunawaan nila ang lahat ng bagay, pero wala silang kamalay-malay na sinalungat nila ang Diyos at wala silang kamalay-malay kung paano sila mamamatay. Kahit na naunawaan mo ang lahat ng usapin na may kinalaman sa impiyerno o sa espirituwal na mundo, mawawalan pa rin itong saysay kung hindi mo nakilala ang sarili mong kalikasan. Ang susi ngayon ay ang lutasin ang mga problema ng pagkakilala sa sarili at ng pagkilala sa kalikasang diwa ng isang tao. Dapat mong arukin ang bawat isa sa mga kalagayang naibunyag mula sa iyong kalikasan—kung hindi mo magagawa ito, ang anumang iba pang pang-unawa ay walang silbi; ang lahat ng ito ay walang silbi gaano mo man himayin kung anong uri ng espiritu o kaluluwa ang mayroon ka. Ang susi ay ang maarok ang iba’t ibang bagay sa iyong kalikasan na talagang umiiral sa iyo. Ngayon, anumang espiritu ang nasa iyo, isa kang tao na may normal na pag-iisip, kaya dapat kang maghangad ng pagkaunawa sa katotohanan at tanggapin mo ang katotohanan. Kung kaya mong unawain ang katotohanan, dapat kang kumilos alinsunod sa katotohanan—ito ang tungkulin ng tao. Ang pag-aaral sa mga usapin ng espiritu ay sadyang walang silbi sa iyo, at ito ay walang saysay at walang pakinabang. Sa panahon ngayon, ang mga taong may gawain ng masasamang espiritu ay nabubunyag sa mga iglesia sa lahat ng lugar. May pag-asa pa ang mga taong ito kung maaarok nila ang katotohanan, ngunit kung hindi nila maaarok o matatanggap ang katotohanan, sila ay mapapaalis lamang. Kung mauunawaan ng isang tao ang katotohanan, ipinapakita nito na mayroon pa rin siyang normal na katwiran, at kung mauunawaan niya ang mas maraming katotohanan, hindi siya magagawang iligaw o kontrolin ni Satanas, at may pag-asang siya ay maliligtas. Kung siya ay sinasapian ng mga demonyo at kadalasan ang kanyang katwiran ay hindi masyadong normal, siya ay ganap nang tapos at kailangan nang paalisin para maiwasan ang problema. Para sa sinumang mayroong medyo normal na katwiran, anumang espiritu ang mayroon siya, hangga’t mayroon siyang kaunting espirituwal na pang-unawa, at kaya niyang unawain at tanggapin ang katotohanan, mayroon siyang pag-asa sa kaligtasan. Bagama’t walang pakultad ang tao na tanggapin ang katotohanan, kung nakikinig nang mabuti ang isang tao sa mga sermon, nakakaunawa at nakakaarok sa katotohanan kapag pinagbabahaginan ito, at may normal na pag-iisip at hindi kakatwa, may pag-asa siyang makamit ang kaligtasan. Ang tunay na alalahanin ay na may mga tao na walang espirituwal na pang-unawa at hindi nauunawaan ang wika ng tao, at na hindi nakakaunawa paano man pagbahaginan ang katotohanan; ang mga taong ito ay nasa panganib at hindi man lang puwedeng maging mga tagapagserbisyo. Gayundin, ang mga nananampalataya sa Diyos ay dapat na nakatuon lamang sa katotohanan at sa kanilang paghahangad nito. Hindi sila dapat patuloy na tumutuon sa pag-uusap tungkol sa pagiging espirituwal, o pag-aaral o pag-unawa sa espiritu. Ito ay kakatwa at kakutya-kutya. Ang susi ngayon ay kung matatanggap ng isang tao ang katotohanan, mauunawaan ang katotohanan, at makakapasok sa mga realidad. Ito ay kritikal, at kung makikilala ba ng isang tao ang kanyang sarili at mapagninilayan ang kanyang sarili, at kung siya ba ay isang taong nakakaunawa sa kanyang sariling kalikasan ay ang pinakamahalaga! Walang kabuluhan, at lalong walang halaga, na pag-aralan kung anong espiritu ang mayroon ka. Kung lagi mong pinag-aaralan ang mga bagay-bagay tulad ng uri ng espiritu na mayroon ka, kung ano ang mayroon sa iyong kaluluwa, kung ano ang iyong espiritu, kung ito ba ay mataas na uri o mababang uring espiritu, kung mula sa aling espiritu ka muling nagkatawang-tao, kung ilang beses ka nang bumalik dati, kung ano ang iyong magiging kalalabasan sa huli, o kung ano ang naroroon sa hinaharap—ang palaging pag-aaral sa mga bagay na ito ay makakaantala sa mahahalagang usapin. Kahit na pag-aralan mo pa nang mabuti ang mga ito, kapag dumating ang araw na maunawaan ng iba ang katotohanan at pumasok sa mga realidad, ikaw ay walang kahit ano. Nakaantala ka sa mahahalagang usapin at sinira mo ang iyong sarili. Natahak mo ang maling landas at nanampalataya sa Diyos nang walang kabuluhan. Sino ang sisisihin mo pagkatapos? Walang silbi ang sisihin ang sinuman; ang lahat ng ito ay idinulot ng iyong sariling kamangmangan.

Sipi 47

Nakikita na ba ninyo nang malinaw ngayon kung paano susundan ang Diyos at tatahakin ang landas ng paghahangad sa katotohanan? Tungkol ba talaga saan ang pananampalataya sa Diyos at pagsunod sa Diyos? Tungkol ba ito sa pagtalikod sa ilang bagay, paggugol ng sarili para sa Diyos at pagtitiis ng kaunting hirap, at pagsunod sa Diyos hanggang sa dulo ng landas, at iyon na iyon? Makakamtan ba ng isang tao ang katotohanan sa pamamagitan ng pagsunod sa Diyos sa ganitong paraan? Makakamtan ba ng isang tao ang kaligtasan? Malinaw ba sa inyong mga puso ang mga bagay na ito? Iniisip ng ilang tao na sa sandaling maranasan ng isang tao ang mahatulan, makastigo, at mapungusan, o pagkatapos mabunyag ang kanyang tunay na kulay, ang kanyang kahihinatnan ay nakatakda na, at siya ay nakatadhana nang hindi magkaroon ng pag-asang maligtas. Karamihan sa mga tao ay hindi nakikita nang malinaw ang bagay na ito, nag-aalinlangan sila sa sangang-daan, hindi alam kung paano maglalakad sa hinaharap na landas. Hindi ba’t ibig sabihin nito ay wala pa rin silang tunay na kaalaman sa gawain ng Diyos? Iyon bang mga laging may pagdududa tungkol sa gawain ng Diyos at pagliligtas ng Diyos sa tao ay mayroong anumang tunay na pananalig man lang? Karaniwan, kapag ang ilang tao ay hindi pa napupungusan at hindi pa nakararanas ng mga kabiguan, pakiramdam nila ay dapat nilang hangarin ang katotohanan at tugunan ang mga layunin ng Diyos sa kanilang pananalig. Gayumpaman, sa sandaling mabigo sila nang kaunti o lumitaw ang anumang mga paghihirap, ang kanilang nagkakanulong kalikasan ay naibubunyag, isang nakakasuklam na bagay na makita. Pagkatapos, labis din silang nasusuklam dito, at sa huli ay hinahatulan nila ang kanilang sariling kalalabasan, sinasabing, “Tapos na ang lahat sa akin! Kung kaya kong gawin ang gayong mga bagay, hindi ba ibig sabihin niyan ay malalagot na ako? Hindi ako ililigtas ng Diyos kailanman.” Maraming tao ang nasa ganitong kalagayan. Masasabi pa nga na ganito ang lahat ng tao. Bakit hinahatulan ng mga tao ang kanilang sarili nang ganito? Pinatutunayan nito na hindi pa rin nila nauunawaan ang layunin ng Diyos na iligtas ang sangkatauhan. Ang minsanan lang na pagpupungos ay maaaring humantong na maging negatibo ka sa matagal na panahon, hindi makaahon, hanggang sa puntong baka isuko mo na ang iyong tungkulin; kahit sa maliit na sitwasyon lang ay maaari ka nang matakot kung kaya’t hindi mo na ipagpapatuloy ang paghahangad sa katotohanan, at hindi na makausad. Na para bang ang mga tao ay masigasig lamang sa kanilang paghahangad kapag pakiramdam nila ay wala silang kapintasan at walang dungis, gayumpaman kapag natuklasan nilang sila ay labis na tiwali ay wala silang motibasyong ipagpatuloy pa ang paghahangad sa katotohanan. Maraming tao ang nagsabi na ng mga salita ng pagkabigo at pagkanegatibo tulad ng, “Tiyak na katapusan na ito para sa akin; hindi ako ililigtas ng Diyos. Kahit na patawarin pa ako ng Diyos, hindi ko kayang patawarin ang aking sarili; hindi ko kayang magbago kailanman.” Hindi nauunawaan ng mga tao ang layunin ng Diyos, na nagpapakita na hindi pa rin nila nauunawaan ang Kanyang gawain. Sa katunayan, natural para sa mga tao na minsan ay magpakita ng ilang tiwaling disposisyon sa kabuuan ng kanilang mga karanasan, o na umakto sa paraang hindi dalisay, o iresponsable, o pabasta-basta at walang debosyon. Ito ay dahil sa ang mga tao ay may mga tiwaling disposisyon; ito ay hindi maiiwasang batas. Kung hindi dahil sa mga pagbubunyag na ito, bakit sila matatawag na mga tiwaling tao? Kung hindi tiwali ang mga tao, walang magiging kabuluhan ang gawain ng Diyos na magligtas. Ang problema ngayon, dahil hindi nauunawaan ng mga tao ang katotohanan o tunay na nauunawaan ang kanilang mga sarili, at dahil hindi nila malinaw na nakikita ang kanilang sariling mga kalagayan, kinakailangang ipahayag ng Diyos ang Kanyang mga salita ng paglalantad at paghatol para makita nila ang liwanag. Kung hindi, mananatili silang manhid at mahina ang ulo. Kung hindi gumagawa ang Diyos sa ganitong paraan, hindi magbabago ang mga tao kailanman. Kahit ano pa man ang kahirapang dumating sa inyo sa bawat yugto, magbabahagi Ako sa inyo tungkol sa katotohanan, na magbibigay ng kaliwanagan at gabay, at hangga’t kaya ninyong tumahak sa tamang daan, iyon ay sapat na. Kung hindi, ang mga tao ay laging lilihis patungo sa sukdulan. Lagi silang tatahak sa mga landas na walang labasan, na walang daan pasulong, at na hinahatulan ang kanilang mga sarili habang sila ay naglalakad. Kapag nagsisimula pa lamang na maranasan ng mga tao ang gawain ng Diyos, hindi pa nila nauunawaan ang kanilang mga sarili. At pagkatapos na mabigo at mabunyag nang ilang beses, sa huli, hinahatulan pa rin nila ang kanilang mga sarili. Ang sabi nila: “Ako ay isang diyablo; ako ay isang Satanas! Tapos na ang lahat para sa akin. Wala nang pag-asa na ako ay maliligtas pa. Hindi na ako maililigtas.” Talaga ngang napakarupok ng tao at may kahirapan na pakitunguhan, at lilihis sila patungo sa sukdulan habang patuloy na naglalakad. Kapag hindi nakikita ng mga tao na napakalalim ng kanilang katiwalian, na sila ay mga diyablo, sila ay nagiging mayabang at mapagmagaling; naniniwala silang napakarami na nilang tiniis na mga paghihirap, na sila ay mga taong nagmamahal sa Diyos at sila ay kalipikadong pumasok sa kaharian ng langit. Gayumpaman, kapag napagtatanto ng mga tao ang lalim ng kanilang katiwalian, na hindi nila isinasabuhay ang wangis ng tao, kundi sila ay mga diyablo at Satanas, nasasadlak sila sa kawalan ng pag-asa at pakiramdam nila ay tila wala na silang maaasahan pa; na sila ay dapat kinondena na ng Diyos, at nilantad at itiniwalag. Ang mga tao ay mayabang at mapagmagaling kapag hindi nila nauunawaan ang kanilang mga sarili, at nasasadlak naman sila sa kawalan ng pag-asa kapag nauunawaan nila ito. Ganoon kagulo at kahirap pakitunguhan ang mga tao. Kung kaya nilang tanggapin ang katotohanan, kung isang araw ay tunay nilang mauunawaan ang layunin ng Diyos, sasabihin nila: “Ang katiwalian ko ay ganito na kalalim sa simula pa lamang at sa wakas ay napagtanto ko na ito. Sa kabutihang palad, inililigtas ako ng Diyos, at ngayon ay nakakakita na ako ng maningning na buhay at makakalakad na ako sa tamang landas ng buhay. Hindi ko alam kung paano pasasalamatan ang Diyos.” Ito ay tulad ng paggising mula sa panaginip at pagkakita ng liwanag. Hindi ba’t nakatanggap sila ng dakilang kaligtasan? Hindi ba’t dapat nilang papurihan ang Diyos? Hindi nauunawaan ng ibang mga tao ang kanilang mga sarili kahit na nalalapit na ang kamatayan; mayabang pa rin sila at hindi nila kayang tanggapin ang pagbubunyag ng mga katunayan. Pakiramdam nila ay napakabuti nila: “Mabuti akong tao, paano ko nagawa iyon?” Para bang inakusahan sila nang mali. Ang ibang tao ay sumasailalim sa ilang taon ng gawain ng Diyos, at sa huli, hindi pa rin nila nauunawaan ang kanilang kalikasan. Lagi nilang iniisip na sila ay mabubuting tao at na nakagawa sila ng mali sa mga sandali ng pagkalito, at hanggang sa araw na ito, kapag sila ay itinitiwalag, hindi sila nagpapasakop. Ang ganitong uri ng tao ay masyadong mayabang at ignorante, at sadyang hindi tumatanggap ng katotohanan. Kahit kailan ay hindi nila magagawang magbago at maging tao. Mula rito, matutuklasan ninyo na kahit na ang kalikasan ng tao ay lumalaban at nagkakanulo sa Diyos, may pagkakaiba sa kanilang mga kalikasan. Ito ay nangangailangan ng mas malalim na pag-unawa sa kalikasan ng mga tao.

May ilang karaniwang katangian sa kalikasan ng mga tao na kailangang maunawaan. Ang lahat ng tao ay may kakayahang ipagkanulo ang Diyos—ito ay karaniwang katangian—gayumpaman, ang bawat isa ay mayroong kanilang sariling nakapagpapabagsak na kahinaan. May mga taong gusto ang kapangyarihan, ang iba naman ay ang katayuan; ang ilan ay sumasamba sa pera, habang ang iba naman ay sumasamba sa mga materyal na kasiyahan. Ang mga ito ay pagkakaiba sa kalikasan ng mga tao. May mga taong kayang manindigan sa kabila ng maraming tiniis na paghihirap matapos nilang manampalataya sa Diyos, habang ang iba naman ay nagiging negatibo, nagrereklamo, at nabibigong manindigan kapag nahaharap sa kaunting paghihirap. Kung gayon, bakit kaya na sa kabila ng pananampalataya nilang pareho sa Diyos, at pagkain at pag-inom nilang pareho sa salita ng Diyos, ay magkaiba ang kanilang mga reaksiyon kapag may nangyayari sa kanila? Ipinakikita nito na, kahit na ang lahat ng taong lubhang tiwali ay mayroong kalikasan ni Satanas, ang kanilang karakter ay iba-iba. May ilang tao na tutol at napopoot sa katotohanan, habang ang iba ay kayang mahalin at tanggapin ito. Mas malala ang ipinapakitang tiwaling disposisyon ng ilang tao, habang ang iba naman ay hindi gaano kalala. Mas mabait nang kaunti ang ilang tao, habang ang iba naman ay napakalupit. Bagama’t maaaring magkakaiba ang kanilang mga pananalita, ikinikilos at ipinapamalas, ang kanilang mga tiwaling disposisyon ay iisa; lahat sila ay mga tiwaling tao na kay Satanas. Ito ay karaniwang katangian nila. Ang kalikasan ng isang tao ay tumutukoy kung sino siya. Mayroon mang pagkakapare-pareho ang bawat tao pagdating sa kanilang kalikasan, ang bawat isa ay dapat na tratuhin nang magkakaiba ayon sa kanilang diwa. Halimbawa, ang masasamang pagnanasa ay isang karaniwang katangian na mayroon ang lahat ng tao. Taglay ito ng lahat ng tao at hindi nila ito madaling mapagtagumpayan. Gayumpaman, may ilang taong may napakatinding ingklinasyon dito. Sa tuwing nakakatagpo ang ganitong mga tao ng mga tuksong may kinalaman sa kabilang kasarian, sila ay sumusuko sa mga ito. Napangingibabawan ang kanilang puso at bumibigay sila sa tukso; handa silang sumama sa ibang tao anumang oras at ipagkanulo ang Diyos. Kaya, masasabing ang mga taong ito ay may masasamang kalikasan. Kapag nahaharap ang ilang tao sa ganitong bagay, kahit pa nagpapakita sila ng kaunting kahinaan o naghahayag ng ilang masasamang pagnanasa, hindi sila gagawa ng anumang hindi naaangkop. Kaya nilang magpigil at umiwas sa ganitong uri ng sitwasyon; kaya nilang maghimagsik laban sa laman at iwasan ang tukso. Kaya, hindi masasabing ang kanilang kalikasan ay masama. Nabubuhay ang mga tao sa laman, kaya mayroon silang masasamang pagnanasa; ngunit may mga taong ang kagustuhan nila ang sinusunod at mapupusok, pinagbibigyan nila ang kanilang pagnanasa, at gumagawa pa nga ng mga bagay na nakakagambala at nakakagulo sa gawain ng iglesia. Gayumpaman, hindi ganito ang ibang tao. Kaya nilang hangarin ang katotohanan at kumilos nang naaayon dito, at kaya nilang maghimagsik laban sa laman. Bagama’t ang lahat ng tao ay mayroong pagnanasa ng laman, hindi pare-pareho ang kanilang inaasal. Dito nagkakaiba ang kalikasang diwa ng mga tao. May mga taong gahaman sa pera. Sa tuwing nakakakita sila ng pera o magagandang bagay, gusto nila itong angkinin. Mayroon silang napakatinding pagnanasa na makuha ang mga bagay na ito. Likas na gahaman ang mga taong ito. Pinag-iimbutan nila ang anumang materyal na pag-aaring nakikita nila, at nangangahas pa nga silang nakawin o gamitin nang mali ang mga handog sa Diyos—nangangahas pa nga silang gumalaw ng mga kabuuan ng libo-libo o sampu-sampung libong RMB. Mas maraming pera, mas nagiging matapang sila. Ganap na walang takot ang kanilang puso sa Diyos. Ito ay gahamang kalikasan. May mga taong hindi mapalagay ang konsensiya pagkatapos gumastos ng ilang RMB, o ilang sampu-sampung RMB mula sa pera ng iglesia. Agad silang lumuluhod sa harap ng Diyos para magdasal habang lumuluha dahil sa labis na pagsisisi, nagmamakaawang patawarin ng Diyos. Hindi natin masasabing ang mga taong ganito ay gahaman sa pera, dahil ang lahat ng tao ay may mga tiwaling disposisyon at kahinaan, at ang kakayahan ng mga taong ito na tunay na magsisi ay nagpapatunay na ang kanilang mga kilos ay paghahayag lamang ng kanilang mga tiwaling disposisyon. May mga taong mapanghusga sa iba. Sasabihin nila, “Dahil gumastos ang taong ito ng ilang RMB mula sa pera ng iglesia ngayon, maaaring maging sampu-sampung RMB na iyon sa susunod. Tiyak na siya ay isang taong nagnanakaw ng mga handog at dapat na siya ay paalisin.” Ang pagsasalita nang ganito ay medyo likas na mapanghusga. May mga tiwaling disposisyon ang mga tao, kaya tiyak na ihahayag nila ang kanilang katiwalian at gagawa sila ng maraming masasamang bagay. Ito ay normal, ngunit ang paghahayag ng isang tao ng kanyang katiwalian ay hindi kapareho ng pagkakaroon ng kalikasan ng isang masamang tao. Bagaman ang dalawang uring ito ng mga tao ay maaaring gumawa ng magkakaparehong bagay, magkaiba ang kanilang kalikasan. Halimbawa, habang ang isang tao ay tumatahak sa landas ng paghahangad sa katotohanan at paghahangad na maging isang tapat na tao, hindi maiiwasan na magbunyag siya ng mga kasinungalingan, panlilinlang, o pandaraya paminsan-minsan, samantalang ang pagsisinungaling at panlilinlang ay bahagi ng kalikasan ng diyablo, at magsisinungaling ito palagi tungkol sa lahat ng bagay. Bagaman pareho silang maaaring magpakita ng asal na mapagsinungaling, ang diwa ng diyablo at ang diwa ng isang taong naghahangad sa katotohanan ay talagang magkaiba. Kung gayon, angkop ba na tawaging mga diyablo at Satanas ang mga taong naghahangad na maging tapat, dahil lang sa panandaliang paghahayag ng katiwalian? Hindi dahil nagawa nila ang pagsalangsang ng pagsisinungaling o pandaraya sa iba ay nangangahulugan na sila ay mga diyablo na laging nagsisinungaling at nandaraya ng iba. Dahil hindi magkakapareho ang kalikasang diwa ng mga tao, hindi natin puwedeng pagsama-samahin ang mga ito. Ang ikumpara ang isang taong nakagawa ng panandaliang pagsalangsang sa isang diyablo ay isang paraan ng di-makatwirang panghuhusga at pagkondena. Ito ang bagay na pinakanakakapinsala sa mga tao. Kung wala kang pagkilatis at hindi mo makita nang malinaw ang mga bagay-bagay, hindi ka dapat basta-bastang magsalita o walang pakundangang maglapat ng mga patakaran, kung hindi ay makakapinsala ka ng iba. Ang mga tao na walang espirituwal na pang-unawa at mahilig sumunod sa mga patakaran ang pinakamalamang na manghusga at kumondena sa iba. Ang mga taong hindi nakakaunawa sa katotohanan ay nagsasalita at kumikilos nang walang mga prinsipyo, at ang mga taong nagsasalita nang walang ingat at di-makatwirang humuhusga at kumokondena sa iba ay walang naidudulot na pakinabang sa kanila mang mga sarili o sa iba.

Hindi ninyo alam sa inyong puso kung ano ang layon na dapat makamit ng isang tao sa kanyang pananampalataya sa Diyos upang maging ayon siya sa mga layunin ng Diyos. Iilan-ilang tao lang ang kayang manampalataya sa Diyos nang ganap na alinsunod sa Kanyang mga hinihingi. Napakaraming problema sa loob ninyo, at marahil ay hindi pa ninyo napagtatanto ang mga ito at hindi pa malinaw ang mga ito sa inyo. Ipinapakita nito na hindi ninyo pa rin nauunawaan ang katotohanan, na hindi ninyo kayang magnilay-nilay sa inyong mga sarili, at na hindi ninyo pa rin natutuklasan, at hindi pa rin nahihimay, ang iba’t ibang kaisipan at aspekto ng inyong kalikasan na nananahan sa inyong kalooban. Balang araw, kapag marami na kayong narinig na mga sermon, at may karanasan na kayo, ay mauunawaan ninyo ang katotohanan. Saka lamang ninyo magagawang tunay na makilala ang inyong sarili. Bagama’t tunay kayong nananampalataya sa Diyos, hindi pa rin ninyo naiwawaksi ang inyong mga tiwaling disposisyon, at marami pa ring mabababaw na bagay sa inyong kalikasan, gusto ninyo pa ring magsuot ng magagandang damit at magtamasa ng magagandang bagay. Kapag nagsusuot ang ibang tao ng magagandang damit o nagkakaroon sila ng magandang cell phone, ang tono ng kanilang pananalita ay nagbabago; kapag nagsusuot ang ibang babae ng mga sapatos na may matataas na takong, nagbabago ang kanilang paraan ng paglalakad, at hindi na nila nakikilala kung sino sila. Pagdating sa kung ano ang kinikimkim ng mga tao sa kanilang puso, at kung anong kalikasan ang nagsasanhi na ihayag nila ang buktot, pangit at mabababaw na mga bagay na ito, kailangan ng mga taong maunawaan ang kanilang mga sariling tiwaling disposisyon at ang mga bagay na nasa kanilang sariling kalikasan. Bagama’t nararamdaman ng mga tao ang mga tiwaling disposisyon na ito, hindi nila kayang lutasin ang mga ito, kaya lamang nilang umasa sa kanilang sariling determinasyon para pigilan ang mga ito at hindi ito maihayag sa iba. Habang lumalalim ang kanilang mga karanasan, habang lumalalim ang kanilang kaalaman sa kanilang kalikasan at sa lahat ng aspekto ng katotohanan, at habang unti-unti silang nakauunawa at nakapapasok sa mga hinihingi ng Diyos, dahan-dahang nagsisimulang magbago ang mga tiwaling disposisyon ng mga tao at ang mga aspekto ng kanilang kalikasan. Sa simula, napakababaw ng kanilang pagkakakilala sa sarili. Kaya nilang kilalanin ang kanilang mga tiwaling disposisyon, ngunit hindi nila kayang hangarin ang katotohanan at maunawaan ang diwa ng kanilang katiwalian. Kapag nagkaroon na sila ng kaunting kaalaman, gusto na nilang pigilan ang kanilang mga sarili at maghimagsik laban sa laman sa pamamagitan ng pagsisikap at magkamit ng mga resulta, ngunit ang kanilang mga pagsusumikap ay nauuwi sa wala, at hindi pa rin nila makita ang ugat ng problema. Kapag tunay na nilang nauunawaan ang katotohanan kalaunan, at lubos na nilang nakikilala ang kanilang mga tiwaling disposisyon, nagsisimula silang magkaroon ng pagkamuhi sa kanilang mga sarili. Sa panahong iyon, hindi na nila kailangan na matinding magsikap na maghimagsik laban sa laman, kaya nilang maagap na isagawa ang katotohanan, at kumilos nang naaayon sa mga prinsipyo. Bagama’t minsan ay hindi nila ganap na nauunawaan ang katotohanan, makakakilos naman sila batay sa kanilang konsensiya at katwiran. Kapag una pa lamang na nararanasan ng mga tao ang mga salita ng Diyos, nahaharap silang lahat sa mga paghihirap; dahil hindi nila nauunawaan ang katotohanan, at hindi nila alam na dapat gawing batayan ang mga prinsipyo, lagi nilang itinatanong kung paano gagawin ang ganito o ganyan, at kaya lamang nilang sumunod sa mga patakaran. Bukod pa roon, laging nagugulo ng mga negatibong kalagayan ang mga tao, at kung minsan ay wala silang daan pasulong. Pagdating naman sa mga negatibong kalagayan, dapat na lutasin ng mga tao sa pamamagitan ng pagbabahaginan ang mga puwedeng lutasin sa pagbabahaginan. Para naman sa mga hindi kayang lutasin ng pagbabahaginan, puwede mong hindi pansinin ang mga ito. Sa halip, dapat kang tumutok sa pagsasagawa at pagpasok nang normal, at makipagbahaginan ka pa tungkol sa katotohanan. Isang araw, kapag malinaw mo nang nauunawaan ang katotohanan, at nakikilatis mo na ang maraming bagay, ang iyong mga negatibong kalagayan ay natural nang mawawala. Hindi pa ba nawawala sa ngayon ang mga dati ninyong negatibong kalagayan? Kahit papaano man lang, mas kaunti na ang nararanasan ninyong ganito kaysa dati. Tumutok lamang kayo sa pagsusumikap at paghahangad sa katotohanan, at malulutas ninyo ang lahat ng inyong problema. Kapag kaya na ninyong lutasin ang inyong mga sariling problema, bumuti na at umunlad na kayo. Kapag nakakaranas ang mga tao hanggang sa araw na ang kanilang pananaw sa buhay at ang kahulugan at batayan ng kanilang pag-iral ay lubusang nagbago na, ibig sabihin, nagbago na sila hanggang sa kanilang pinakabuto at naging ibang tao na, hindi ba’t kahanga-hanga ito? Ito ay malaking pagbabago, isang nakakayanig-ng-mundo na pagbabago. Nakararating ka sa isang punto kung saan hindi na mahalaga sa iyo kung mayroon ka mang kasikatan, katayuan, kayamanan, mga kalayawan, o kapangyarihan at kaluwalhatian ng mundo—madali mong mabibitiwan ang lahat ng iyon. Saka ka lamang maituturing na may wangis ng isang tao. Ang mga tao na sa huli ay gagawing ganap ng Diyos ay isang grupong katulad nito; nabubuhay sila para sa katotohanan, nabubuhay para sa Diyos, at nabubuhay para sa kung ano ang makatarungan. Ito ang wangis ng isang tunay na tao.

Magtatanong ang ilang tao, “Ano ba talaga ang isang tao?” Wala sa mga tao ngayon ang tao. Kung hindi sila mga tao, ano sila? Masasabi mong sila ay mga hayop, halimaw, mga Satanas, o mga diyablo; sa anumang kaso, sila ay nakakubli lamang sa balat ng tao, ngunit hindi sila matatawag na mga tao, dahil hindi nila taglay ang normal na pagkatao. Ang tawagin silang mga hayop ay medyo malapit-lapit, ngunit nagtataglay ang mga tao ng wika, isip at mga kaisipan, at kaya ng mga tao na lumahok sa agham at paggawa, kaya maaari lamang silang maituring na matataas na antas ng mga hayop. Gayumpaman, masyado nang malalim ang pagkakatiwali ni Satanas sa mga tao, matagal na silang nawalan ng konsensiya at katwiran, at hindi man lamang sila nagpapasakop o natatakot sa Diyos. Sadyang ganap na naaangkop na tawagin silang mga diyablo at Satanas. Dahil ang kanilang kalikasan ay kay Satanas, at naghahayag sila ng mga satanikong disposisyon, at nagpapahayag sila ng mga satanikong pananaw, mas nababagay na tawagin silang mga diyablo at Satanas. Masyado nang malalim ang pagkatiwali ng mga tao at wala na silang gaanong wangis ng tao. Tulad sila ng mga halimaw at hayop, sila ay mga diyablo. Sa ngayon, hindi isang bagay o iba pa ang mga tao, hindi sila kamukha ng mga tao o demonyo, at wala silang tunay na wangis ng tao. Pagkatapos ng maraming taon ng karanasan, ang ibang matatagal nang nananampalataya ay napapalapit nang kaunti sa Diyos, at humigit-kumulang ay nauunawaan nang kaunti ang Diyos, at humigit-kumulang ay inaalala ang mga bagay na inaalala ng Diyos, at humigit-kumulang ay iniisip ang mga bagay na iniisip ng Diyos—ibig sabihin nito ay mayroon silang kaunting anyo ng tao, at sila ay bahagyang nabuo. Hindi pa nararanasan ng mga bagong nananampalataya ang makastigo at mahatulan, o ang maraming pagpupungos, hindi nakarinig ng maraming katotohanan, nakabasa pa lamang sila ng mga salita ng Diyos, ngunit wala pa silang tunay na karanasan. Dahil dito, malaki pa rin ang kanilang pagkukulang. Ang lalim ng karanasan ng isang tao ang tutukoy kung gaano kalaki ang kanyang pagbabago. Habang mas kaunti ang karanasan mo sa mga salita ng Diyos, mas hindi mo mauunawaan ang katotohanan. Kung wala ka man lamang karanasan, ikaw ay isang buo at buhay na Satanas, at ikaw ay isang diyablo, ganoon kasimple. Naniniwala ka ba rito? Isang araw ay mauunawaan mo ang mga salitang iyon. Mayroon bang sinumang mabubuting tao sa ngayon? Kung walang wangis ng tao ang mga tao, paano natin sila matatawag na mga tao? Lalong hindi sila matatawag na mabubuting tao. Mayroon lamang silang balat ng tao, ngunit wala silang pagkataong diwa, hindi pagmamalabis kung tatawagin silang mga halimaw na nakadamit ng tao. Kung may gustong maging taong may wangis ng tao sa pamamagitan ng pagdanas sa gawain ng Diyos, dapat nilang pagdaanan ang paglalantad, pagkastigo at paghatol ng mga salita ng Diyos, saka lamang sila makapagkakamit ng pagbabago sa huli. Ito ang landas; kung hindi ito ginawa ng Diyos, hindi magagawang magbago ng mga tao. Kailangang kumilos nang ganito ang Diyos, unti-unti. Kailangang maranasan ng mga tao ang paghatol at pagkastigo at palagiang pagpupungos, at ang mga paraan kung saan nila inihahayag ang kanilang mga tiwaling disposisyon ay dapat na mailantad. Maaari lamang pumasok sa tamang landas ang mga tao kapag nakakapagnilay-nilay sila sa kanilang mga sarili at nauunawaan nila ang katotohanan. Pagkatapos lamang ng panahon ng pagdanas at pagkaunawa sa ilang katotohanan na nagkakaroon ang mga tao ng kaunting katiyakan na magawang manindigan. Nakikita Ko na kayong lahat ay masyado pa ring mababa ang tayog, masyadong kakaunti ang nauunawaan ninyo sa katotohanan, at hindi ninyo kayang gampanan ang inyong mga tungkulin sa isang paraan na pasok sa pamantayan. Bagama’t tila napakaaktibo ninyong nagpapakaabala sa inyong mga tungkulin, ang totoo, kayong lahat ay nasa bingit ng panganib. Hindi Ko nakikitang tinataglay ninyo ang alinman sa mga katotohanang realidad, at mahirap sabihin kung kayo ay mga taong naghahangad sa katotohanan. Inilalagay kayo nito sa matinding panganib. Nagsalita na Ako ng ganitong mga salita nang maraming beses, ngunit maraming taong hindi nakakaunawa kung ano ang ibig sabihin ng mga ito. Sinasabi ng ilang tao: “Napakasigasig ko sa aking pananampalataya sa Diyos ngayon, hindi ako madadapa o maliligaw. Tinatrato ako ng Diyos nang may gayong biyaya, wala ako sa anumang panganib.” Tinatrato ng Diyos ang bawat tao nang may gayong biyaya, at pinangangalagaan sila, ngunit hindi ka pa nakakapasok sa mga katotohanang realidad, kaya natural na nasa panganib ka. Kapag nahaharap sa mga pagsubok, magagarantiya mo ba na makakaya mong manindigan? Walang taong mangangahas na magbigay ng ganitong garantiya. Maraming tao ang kaya lang magsalita tungkol sa ilang salita at doktrina. Hindi ibig sabihin nito na nauunawaan nila ang katotohanan, at lalong hindi ibig sabihin nito na mayroon silang tunay na tayog, gayumpaman, iniisip nilang halos naabot na nila ito. Kung masasabi ng isang tao ang ganitong bagay, ipinapakita nitong siya ay labis na nagkukulang. Ang bawat taong hindi tinataglay ang mga katotohanang realidad ay nabubuhay sa bingit ng panganib. Ito ay ganap na totoo.

Sipi 48

Sa mga nananampalataya sa Diyos, anong uri ng tao ang may pinakamaliit na tsansang maligtas, at ano ang uri ng kalikasan ang may pinakamalaking tsansang humantong sa pagkawasak? Malinaw ba ninyo itong nakikita? Isa mang lider o tagasunod ang isang tao, ano ang karaniwang kalikasan ng tao? Ang karaniwang elemento sa loob ng kalikasan ng tao ay ang pagkakanulo sa Diyos; may kakayahan ang bawat isang tao na ipagkanulo ang Diyos. Ano ang pagkakanulo sa Diyos? Ano ang mga pagpapamalas nito? Ang mga tumigil lang bang manampalataya sa Diyos ang nagkakanulo sa Kanya? Dapat maunawaan ng mga tao kung ano ang diwa ng tao, at maarok ang ugat nito. Ang mga pag-aalburoto mo, mga kapintasan, mga masamang gawi, o ang kakulangan ng wastong pagpapalaki sa iyo ay pawang mabababaw na aspekto. Kung palagi mong kinakapitan ang mabababaw na bagay na ito, walang ingat na nagpapatupad ng mga regulasyon at nabibigong arukin kung ano ang mahalaga, iniiwan ang mga bagay na likas sa iyong kalikasan at ang iyong tiwaling disposisyon na hindi nalulutas, sa huli ay malilihis ka pa rin at mauuwing lumalaban sa Diyos. Maaaring ipagkanulo ng mga tao ang Diyos kahit kailan at kahit saan—ito ay isang seryosong problema. Marahil sa isang panahon, puwedeng may kaunti kang mapagmahal-sa-Diyos na puso, masigasig na ginugugol ang sarili mo, at ginagampanan ang mga tungkulin mo nang may kaunting debosyon; o puwedeng mayroon kang ganap na normal na katwiran at konsensiya sa panahong ito, pero ang mga tao ay hindi matatag at salawahan, may kakayahang lumaban at magkanulo sa Diyos kahit kailan at kahit saan dahil sa iisang pangyayari. Halimbawa, puwedeng ang isang tao ay nagtataglay ng ganap na normal na katwiran, may gawain ng Banal na Espiritu, praktikal na karanasan, isang pasanin, at debosyon sa paggampan sa kanyang tungkulin, pero kung kailan partikular na malakas ang kanyang pananalig, pinatalsik ng sambahayan ng Diyos ang isang anticristo na sinasamba niya, at nagsimula siyang magkaroon ng mga kuru-kuro. Agad siyang naging negatibo, nawala ang sigasig sa kanyang gawain, pabasta-bastang ginagampanan ang tungkulin niya, hindi na gustong manalangin, at nagrereklamo, “Bakit pa magdarasal? Kung ang isang taong ganyan kabuti ay puwedeng mapatalsik, sino ang maliligtas? Hindi dapat ganito ang pagtrato ng Diyos sa mga tao!” Ano ang kalikasan ng mga salita niya? Isang insidente lang na hindi umaayon sa mga pagnanais niya at hinuhusgahan na niya ang Diyos. Hindi ba’t pagpapamalas ito ng pagkakanulo sa Diyos? Maaaring lumihis ang mga tao sa Diyos kahit kailan at kahit saan; sa pagdanas nila ng ilang sitwasyon, maaaring bumuo sila ng mga kuru-kuro at husgahan at kondenahin ang Diyos—hindi ba’t pagpapamalas ito ng pagkakanulo sa Diyos? Malaking bagay ito. Puwedeng iniisip mo ngayon na wala kang anumang kuru-kuro tungkol sa Diyos at kaya mong magpasakop sa Kanya, pero kung may gagawin kang mali at bigla kang haharap sa matinding pagpupungos, magagawa mo pa rin bang magpasakop? Hahanapin mo ba ang katotohanan para sa isang resolusyon? Kung hindi mo kayang magpasakop o maghanap ng katotohanan para lutasin ang problema ng iyong pagrerebelde, may tsansa pa ring puwede mong ipagkanulo ang Diyos. Maaaring hindi mo aktuwal na sinabing “Hindi na ako nananampalataya sa Diyos,” pero ipinagkanulo na Siya ng puso mo sa sandaling iyon. Dapat malinaw mong makita kung ano talaga ang kalikasan ng tao. Ang diwa ba ng kalikasang ito ay pagkakanulo? Napakakaunti lang ng malinaw na nakakakita sa kalikasang diwa ng tao. Siyempre, may ilang taong may kaunting konsensiya at kahit papaano ay may mabuting pagkatao, habang ang iba ay walang pagkatao, pero mabuti man o masama ang pagkatao ng isang tao, o mabuti man o mahina ang kanyang kakayahan, ang pagkakapareho ay kaya nilang lahat na ipagkanulo ang Diyos. Ang kalikasan ng tao ay talagang ang pagkakanulo sa Diyos. Dati inisip ninyo, “Dahil sa kalikasan ang mga taong ginawang tiwali ni Satanas ay ipinagkakanulo ang Diyos, wala akong magagawa tungkol dito kundi unti-unting magbago.” Ganito pa rin ba kayo mag-isip ngayon? Kaya sabihin ninyo sa Akin, puwede bang ipagkanulo ng isang tao ang Diyos nang hindi nagagawang tiwali? Puwede pa ring ipagkanulo ng mga tao ang Diyos nang hindi nagagawang tiwali. Noong nilikha ng Diyos ang mga tao pinagkalooban Niya sila ng kalayaang pumili. Ang mga tao ay partikular na marupok; wala silang taglay na likas na pagnanais na lumapit sa Diyos at sabihing, “Ang Diyos ang Lumikha sa amin, at kami ay mga nilikha.” Walang ganitong konsepto sa mga tao. Likas silang walang taglay na katotohanan, o anumang bagay na may kaugnayan sa pagsamba sa Diyos sa loob nila. Binigyan ng Diyos ang mga tao ng kalayaang pumili, na nagpapahintulot sa kanilang mag-isip, pero hindi tinatanggap ng mga tao ang katotohanan, hindi talaga kilala ang Diyos, at hindi nauunawaan kung paano magpasakop at sumamba sa Kanya. Hindi umiiral ang mga bagay na ito sa mga tao, kaya kahit na hindi ginagawang tiwali maaari mo pa ring ipagkanulo ang Diyos. Bakit sinasabing kaya mong ipagkanulo ang Diyos? Kapag dumarating si Satanas para tuksuhin ka, sinusunod mo si Satanas at ipinagkakanulo mo ang Diyos. Nilikha ka ng Diyos pero hindi mo Siya sinusunod, sa halip ay sinusunod si Satanas—hindi ba’t ginagawa ka nitong isang traydor? Ang isang traydor sa pakahulugan ay isang taong nagkakanulo. Nauunawaan mo ba nang lubos ang diwa nito? Samakatwid, maaaring ipagkanulo ng mga tao ang Diyos kahit kailan at kahit saan. Hindi na lamang ipagkakanulo ng mga tao ang Diyos kapag sila ay ganap na nananahan sa kaharian ng Diyos at sa Kanyang liwanag, kapag nawasak na ang lahat ng kay Satanas, at kapag wala nang anumang bagay na makakatukso o makakaakit sa kanila sa kasalanan. Kung mayroon pa ring bagay na nakakaakit sa mga tao para magkasala, magagawa pa rin nilang ipagkanulo ang Diyos. Ang mga tao, samakatwid, ay mga bagay na walang halaga. Puwedeng iniisip mo na dahil lang kaya mong maglabas ng ilang salita at doktrina na nauunawaan mo ang ilang katotohanan at hindi mo na ipagkakanulo ang Diyos, na kahit papaano ay dapat kang isaalang-alang—kung hindi bilang ginto o pilak—bilang tanso o bakal, na mas mahalaga kaysa sa mga gawa sa luwad, pero masyadong mataas ang tingin mo sa sarili mo. Alam mo ba kung ano talaga ang mga tao? Maaaring ipagkanulo ng mga tao ang Diyos kahit kailan at kahit saan, wala silang halaga kahit isang sentimo; gaya ng sinabi ng Diyos: Ang mga tao ay mga hayop, mga walang kuwentang sawing-palad. Pero sa puso nila, hindi ganito mag-isip ang mga tao. Iniisip nila, “Sa palagay ko ay hindi ako isang walang kuwentang sawing-palad! Bakit hindi ko makita nang malinaw ang usaping ito? Paanong hindi ko ito naranasan? Tunay ang pananampalataya ko sa Diyos; may pananalig ako, kaya hindi ko kayang ipagkanulo ang Diyos. Ang mga salita ng Diyos ay katotohanan lahat, pero hindi ko lang maunawaan ang pariralang, ‘Maaaring ipagkanulo ng mga tao ang Diyos kahit kailan at kahit saan.’ Nakita ko na ang pagmamahal ng Diyos; hindi ko Siya kailanman kayang ipagkanulo kahit kailan.” Ito ang talagang iniisip ng mga tao sa puso nila, pero ang mga salita ng Diyos ay mga katunayan, hindi binigkas ang mga ito mula sa kung saan. Bawat bagay ay ginawang maliwanag sa inyo, kinukumbinsi kayo nang buong-puso; sa ganitong paraan lamang ninyo makikilala ang inyong katiwalian at malulutas ang problema ng pagkakanulo. Sa kaharian, wala nang pagkakanulo; kapag namumuhay ang mga tao sa ilalim ng kapamahalaan ng Diyos at hindi sa ilalim ng kontrol ni Satanas, sila ay tunay na malaya. Sa panahong iyon, hindi na kailangang mag-alala tungkol sa pagkakanulo sa Diyos; ang ganitong alalahanin ay hindi na kailangan, ito ay kalabisan. Sa hinaharap, maaaring ideklara na wala nang anumang bagay sa inyo ang magkakanulo sa Diyos, pero ngayon, hindi ito ang kaso. Dahil may mga tiwaling disposisyon ang mga tao, kaya nilang ipagkanulo ang Diyos anumang oras. Hindi ito na ang presensya ng mga partikular na pangyayari ay humahantong sa pagkakanulo, at kung walang mga partikular na pangyayari o pamimilit hindi mo ipagkakanulo ang Diyos—kahit na walang pamimilit, maaari mo pa rin Siyang ipagkanulo. Ito ay isang problema ng tiwaling diwa ng tao, isang problema ng kalikasan ng tao. Kahit na wala kang iniisip o ginagawang anuman ngayon, ang realidad ng iyong kalikasan ay tunay na umiiral, at hindi mapupuksa ng sinuman. Dahil may kalikasan ka ng pagkakanulo sa Diyos sa loob mo; wala Siya sa puso mo; sa kaibuturan ng puso mo, walang anumang lugar para sa Diyos at walang presensya ng katotohanan; kaya, maaari mong ipagkanulo ang Diyos kahit kailan at kahit saan. Iba ang mga anghel; kahit wala silang disposisyon o diwa ng Diyos, nagagawa pa rin nilang ganap na magpasakop sa Diyos dahil sila ay nilikha Niya partikular para sa paglilingkod sa Kanya, para isagawa ang mga utos Niya sa lahat ng lugar. Sila ay nabibilang nang buong-buo sa Diyos. Pagdating sa mga tao, nilayon ng Diyos para sa kanila na mabuhay sa mundo, hindi sila pinagkakalooban ng pakultad na sambahin Siya. Kaya, kayang ipagkanulo at labanan ng mga tao ang Diyos. Pinapatunayan nito na ang mga tao ay maaaring magamit at pag-awayan ng sinuman; wala silang anumang sarili nilang kataas-taasang kapangyarihan. Ang mga tao ay ganitong mga nilalang, sadyang walang dignidad at walang halaga!

Isinisiwalat ng Diyos ang kalikasang nagkakanulo ng tao para magkaroon ng tunay na pang-unawa ang mga tao tungkol sa usaping ito at sa mga sarili nila. Ang mga tao ay puwedeng magsimulang magbago at sumubok na humanap ng mga landas ng pagsasagawa mula sa aspektong ito, inuunawa kung sa aling mga bagay nila maipagkakanulo ang Diyos at kung anong mga tiwaling disposisyong taglay nila ang maaaring humantong sa pagkakanulo sa Diyos. Kapag umabot ka na sa punto kung saan hindi ka naghihimagsik laban sa Diyos sa maraming aspekto, at hindi mo Siya ipinagkakanulo sa karamihang aspekto, kapag umabot ka sa dulo ng paglalakbay mo sa buhay, sa sandaling natapos na ang gawain ng Diyos, hindi mo na kakailanganing mag-alala kung ipagkakanulo mo ang Diyos sa hinaharap. Bakit Ko ito sinasabi? Bago ginawang tiwali ni Satanas ang mga tao, kaya nilang ipagkanulo ang Diyos kapag inakit ni Satanas. Kapag nawasak si Satanas, hindi ba’t titigil na ang mga tao sa pagkakanulo sa Diyos? Hindi pa dumating ang panahong iyan. Taglay pa rin ng mga tao ang tiwaling disposisyon ni Satanas sa loob nila, magagawang ipagkanulo ang Diyos kahit kailan at kahit saan. Kapag naranasan mo na ang buhay sa isang partikular na yugto, kung saan inalis mo na ang lahat ng maling pananaw, kuru-kuro, at imahinasyon tungkol sa paglaban at pagkakanulo sa Diyos; naunawaan mo ang katotohanan, nang may maraming positibong bagay sa puso mo; kaya mo nang kontrolin ang sarili mo at pasunurin ang mga sarili mong kilos; at hindi mo na ipinagkakanulo ang Diyos sa karamihang sitwasyon, pagkatapos kapag nawasak na si Satanas, ganap ka nang mababago. Ang kasalukuyang yugto ng gawain ay para lutasin ang pagkakanulo at pagrerebelde ng tao. Hindi ipagkakanulo ng sangkatauhan sa hinaharap ang Diyos dahil magagapi na si Satanas. Wala nang usapin tungkol kay Satanas na inililihis at ginagawang tiwali ang sangkatauhan; ang usaping ito pagkatapos ay magiging wala nang kaugnayan sa sangkatauhan. Ngayon, ipinapaunawa sa mga tao ang kalikasang nagkakanulo ng tao, na isang isyu na lubos na mahalaga. Dito kayo dapat magsimula. Ano ang nabibilang sa kalikasan ng pagkakanulo sa Diyos? Ano ang maituturing na mga pagbubunyag ng pagkakanulo? Paano dapat magnilay at umunawa ang mga tao? Paano sila dapat magsagawa at pumasok? Ang lahat ng ito ay dapat maunawaan at makita nang malinaw. Hangga’t umiiral pa rin ang kalikasan ng pagkakanulo sa isang tao, maaari niyang ipagkanulo ang Diyos kahit kailan at kahit saan. Kahit na hindi niya lantarang itinatanggi o ipinagkakanulo ang Diyos, kaya pa rin niyang gawin ang maraming bagay na hindi ituturing ng mga tao na pagkakanulo, pero sa diwa ay ganoon. Ibig sabihin nito na walang awtonomiya ang mga tao; nauna si Satanas na okupahin sila. Kung kaya mong ipagkanulo ang Diyos nang hindi ginagawang tiwali, gaano pa kaya ang magagawa mo ngayong ikaw ay puno ng tiwaling disposisyon ni Satanas? Hindi ba’t lalo ka pang mas may kakayahang ipagkanulo ang Diyos kahit saan at kahit kailan? Ang kasalukuyang gawain ay upang alisin ang mga tiwaling disposisyong iyon, binabawasan ang mga bagay na nagdudulot sa iyong ipagkanulo ang Diyos, binibigyan ka ng maraming pagkakataon para maging perpekto at matanggap ng Diyos sa Kanyang presensya. Habang lalo mong nararanasan ang gawain ng Diyos sa iba’t ibang usapin, magagawa mong magkamit ng ilang katotohanan at magawang perpekto kahit papaano. Kung darating pa rin si Satanas at ang mga demonyo para tuksuhin ka, o darating ang mga masamang espiritu para ilihis at guluhin ka, magagawa mong gumamit ng kaunting pagkilatis, at sa gayon ay mababawasan ang pagkilos sa mga paraang nagkakanulo sa Diyos. Ito ay isang bagay na nabubuo sa loob ng mga tao sa paglipas ng panahon. Noong unang nilikha ang mga tao, hindi nila alam kung paano sumamba o magpasakop sa Diyos, ni hindi nila alam kung ano ang pagkakanulo sa Kanya. Noong dumating si Satanas para akitin sila, sumunod sila rito at ipinagkanulo nila ang Diyos, naging mga traydor, dahil hindi nila kayang kilalanin ang mabuti at masama, at walang pakultad na sumamba sa Diyos—lalong mas kaunti ang pagkaunawa nila na ang Diyos ang Lumikha sa sangkatauhan, at kung paano nila Siya dapat sambahin. Ngayon, inililigtas ng Diyos ang mga tao sa pamamagitan ng pagpapasok tungo sa kanila ng mga katotohanan tungkol sa pagkilala sa Kanya—kasama ang Kanyang diwa, disposisyon, pagkamakapangyarihan-sa-lahat, praktikalidad, at marami pa—para maging buhay nila ang mga ito, binibigyan sila ng awtonomiya at ng kakayahang mamuhay ayon sa katotohanan. Habang nararanasan mo nang mas malalim ang mga salita ng Diyos at ang paghatol at pagkastigo ng mga ito, mas malalim mong mauunawaan ang sarili mong tiwaling disposisyon, at bibigyan ka nito ng determinasyon na magpasakop, magmahal, at magbigay-kasiyahan sa Diyos. Habang lalo mong nakikilala ang Diyos, lalo mong maiwawaksi ang mga tiwaling disposisyon mo, at sa loob mo magkakaroon ng mas kaunting bagay na nagkakanulo sa Diyos, at mas maraming bagay na kaayon sa Kanya, kaya lubos na nananaig at nagtatagumpay laban kay Satanas. Kapag may katotohanan, nakakamit ng mga tao ang awtonomiya at hindi na nalilihis o napipigil ni Satanas, namumuhay ng tunay na buhay ng tao. May ilang taong nagtatanong: “Kung may tiwaling kalikasan ang tao sa loob niya at kayang ipagkanulo ang Diyos kahit kailan at kahit saan, paano pa rin nasasabi ng Diyos na ginawa Niyang ganap ang tao?” Ang pagiging ganap ay nangangahulugan na sa pamamagitan ng pagdanas ng gawain ng Diyos, nakikilala ng mga tao ang Diyos at ang sarili nilang kalikasan, nauunawaan kung paano sumamba sa Diyos at magpasakop sa Diyos. Nakikilala nila ang gawain ng Diyos at ang gawain ng tao, nakikilala ang kaibahan ng gawain ng Banal na Espiritu at ang gawain ng masasamang espiritu, at nauunawaan kung paano lumalaban sa Diyos si Satanas at ang mga demonyo, kung paano lumalaban ang sangkatauhan sa Diyos, kung ano ang isang nilikha, at kung sino ang Lumikha. Ang lahat ng ito ay idinagdag sa mga tao sa pamamagitan ng gawain ng Diyos pagkatapos silang likhain. Kaya, ang mga huling tao na ginawang ganap ay mas may substansiya at mas mahalaga kaysa sa mga hindi naging tiwali sa umpisa, dahil may idinagdag ang Diyos sa kanila, may ginawang isang bagay sa loob nila. Kaya, ang mga huling tao na ginawang ganap ay mas maraming taglay na awtonomiya kaysa sa taglay nina Adan at Eba, may mas mabuting pagkaunawa ng katotohanan tungkol sa pagsamba at pagpapasakop sa Diyos, at kung paano sila dapat umasal. Hindi alam nina Adan at Eba ang mga bagay na ito. Noong tinukso ng ahas, kinain nila ang prutas mula sa puno ng kaalaman ng mabuti at masama, at pagkatapos napagtanto nila ang kanilang kahihiyan, pero hindi pa rin alam kung paano sumamba sa Diyos. Mula noon, lalong tumindi ang katiwalian ng sangkatauhan hanggang ngayon. Ito ay isang usaping lubos na malalim; walang kayang makaunawa nito nang malinaw. Dahil sa mga instinto ng laman ng tao, maaaring ipagkanulo ng mga tao ang Diyos kahit kailan at kahit saan, pero sa huli, gagawing ganap ng Diyos ang tao at dadalhin Niya ito sa susunod na kapanahunan. Ito ay isang bagay na mahirap unawain para sa mga tao; maaari lang itong dahan-dahang maranasan. Sa sandaling maunawaan ang katotohanan, natural itong magiging malinaw.

Bakit kinakailangan ng mga taong makilala ang Diyos? Ito ay dahil kung hindi nila kilala ang Diyos, lalabanan Siya ng mga tao. Kung may isang taong hindi nakakaunawa ng katotohanan, malamang na mailihis at magamit siya ni Satanas at ng masasamang espiritu. Hindi niya magagawang makatakas sa impluwensiya ni Satanas, kaya nabibigong makamit ang kaligtasan. Pero kung nauunawaan ng isang tao ang katotohanan, magkakaroon siya ng tunay na kaalaman tungkol sa Diyos, magagawang tunay na magpasakop sa Kanya, magpatotoo sa Kanya, at makamit Niya. Ang ganitong tao ay hindi maililihis o masasamantala ni Satanas, kahit na gustuhin pa nito; ito ang ibig sabihin ng maging ganap na malaya sa impluwensiya ni Satanas at ang makamit ang kaligtasan, at ito ang kahalagahan ng hinihingi ng Diyos na makilala Siya ng mga tao. Kung kilala mo ang Diyos, maaari ka Niyang maligtas; kung hindi mo kilala ang Diyos, hindi mo makakamit ang kaligtasan. Kung may isang taong hindi nakakaunawa sa mga layunin ng Diyos at hindi talaga naghahangad ng katotohanan, sa halip ay nabubuhay sa kanyang satanikong disposisyon, at hindi nagsasagawa ng katotohanan kahit na nauunawaan niya ang ilan sa mga ito, sinasadya pa ring sumalangsang, siya ay talagang hindi na matutubos. Nasa aling kalagayan kayo ngayon? Hangga’t may kaunti pa kayong pag-asa ngayon, naaalala man ng Diyos o hindi ang mga pagsalangsang ninyo sa nakaraan, anong kaisipan ang dapat ninyong panatilihin? “Dapat akong maghangad ng pagbabago sa aking disposisyon, maghangad ng kaalaman tungkol sa Diyos, na hindi na muling maloko ni Satanas, at hindi na muling gumawa ng anumang bagay na magbibigay ng kahihiyan sa pangalan ng Diyos.” Ang mga tao ngayon ay ginawang tiwali nang napakalalim at walang anumang halaga. Anong mga pangunahing larangan ang nagtatakda kung sila ay maaaring maligtas at kung sila ay mayroong anumang pag-asa? Ang susi ay, pagkatapos makinig sa isang sermon, kung nauunawaan mo ang katotohanan o hindi, kung kaya mong isagawa ang katotohanan o hindi, at kung kaya mong magbago o hindi. Ito ang mga pangunahing larangan. Kung ikaw ay nakakaramdam lang ng pagsisisi, at kapag dumarating ang panahon para gumawa ng mga bagay ay ginagawa mo lang kung ano ang gusto mo, sa parehong mga dating paraan, hindi lang sa hindi hinahanap ang katotohanan, kumakapit pa rin sa mga dating pananaw, pamamaraan, at regulasyon, at hindi lang sa hindi pinagninilayan at sinusubukang kilalanin ang iyong sarili, pero sa halip ay sumasama pa nang sumasama, at ipinipilit pa ring lakaran ang dati mong landas, ikaw ay magiging walang pag-asa, at dapat isantabi. Sa mas malawak na kaalaman tungkol sa Diyos at mas malalim na kaalaman tungkol sa sarili mo, mas magiging kaya mong pigilan ang sarili mo sa paggawa ng masama at sa pagkakasala. Kapag mas lubusan ang kaalaman mo tungkol sa iyong kalikasan, mas mabuti mong mapoprotektahan ang iyong sarili, at pagkatapos ibuod ang mga karanasan at natutunan mo, hindi ka na muling mabibigo. Sa aktuwal na katunayan, lahat ng tao ay may ilang kapintasan; hindi lamang sila pinapanagot ng Diyos para sa mga ito. Lahat ng tao ay mayroon ng mga ito, ito ay usapin lamang ng antas; may ilang puwedeng sabihin, may ibang hindi. Ang ilang tao ay gumagawa ng mga bagay na alam ng iba, habang may ilang taong gumagawa ng mga bagay nang walang nakakaalam tungkol dito. Lahat ng tao ay may mga pagsalangsang at kapintasan sa kanila, at lahat sila ay nagbubunyag ng mga partikular na tiwaling disposisyon, gaya ng pagmamataas o pagmamagaling; lahat sila ay may ilang paglihis sa kanilang gawain o paminsan-minsang naging mapaghimagsik. Madaling unawain ang lahat ng ito; hindi maiiwasan ang mga ito ng tiwaling sangkatauhan. Pero sa sandaling maunawaan ng mga tao ang katotohanan, dapat kaya nila itong iwasan at hindi na muling sumalangsang; hindi na sila kailangan pang maligalig ng mga nakaraang pagsalangsang. Ang susi ay kung nagsisisi ang mga tao, kung sila ay tunay na nagbago. Ang mga taong nagsisisi at nagbabago ay ang mga taong ligtas, habang ang mga nananatiling hindi nagsisisi at hindi nagbabago sa kabuuan ay dapat itiwalag. Kung, pagkatapos maunawaan ang katotohanan, sinasadya pa rin ng mga taong sumalangsang, kung matatag silang hindi nagsisisi, lubusang hindi nagbago, paano man sila pinungusan o binalaan, ang ganitong mga tao ay hindi na maililigtas.


Mga Salita sa Kung Paano Lutasin ang mga Tiwaling Disposisyon

Sipi 49

Mga katawa-tawa at masasamang bagay lang ang bumubuo sa mga tiwaling disposisyon ng tao. Ang pinakamalala sa mga ito ay ang mapagmataas na disposisyon ng tao at ang mga bagay na nabubunyag mula rito, ibig sabihin, ang partikular na pag-aakalang mas matuwid siya kaysa sa iba at ang labis na pagpapahalaga sa sarili, ang paniniwalang mas malakas siya kaysa sa iba, ang pag-ayaw na magpasakop kaninuman, ang palaging pagpupumilit na magkaroon ng huling salita, ang pagpapakitang-gilas sa lahat ng bagay, ang paghahangad na bolahin at purihin sa kanyang mga kilos, ang palaging paghahangad na pumalibot sa kanya ang iba, at ang palaging pagiging makasarili, ang palaging pagkikimkim ng mga ambisyon at mga pagnanais, at ang palaging kagustuhang magkaroon ng korona at mga gantimpala, at maghari-harian—kabilang ang lahat ng isyung ito sa kategorya ng malulubhang tiwaling disposisyon. Ang iba pa ay mga regular na problema lang. Halimbawa, ang pagkakaroon ng ilang maling pananaw, katawa-tawang pag-iisip, pagiging baliko at pagiging mapanlinlang, paninibugho, pagiging makasarili, pagkahilig makipagtalo, at pagkilos nang walang mga prinsipyo, at iba pa, ang pinakakaraniwang tiwaling disposisyon. Maraming uri ng mga tiwaling disposisyon na kabilang sa mga satanikong disposisyon, pero ang isa na pinakahalatang-halata at pinakanamumukod-tangi ay ang mapagmataas na disposisyon. Pagmamataas ang ugat na dahilan ng mga tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Dahil ang mga tao ay may mga mapagmataas na disposisyon, hindi lang nila itinuturing ang lahat bilang mas mababa kaysa sa kanila, kundi, ang pinakamalala, wala man lang silang pagsasaalang-alang sa Diyos, at wala silang may-takot-sa-Diyos na puso kahit kaunti. Bagama’t nananampalataya sa Diyos ang mga tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng pagmamataas. Ang pagtingin sa lahat bilang mababa kaysa sarili ay isang maliit na usapin. Ang kritikal na isyu ay na nakakapigil sa mga tao na magpasakop sa Diyos ang isang mapagmataas na disposisyon, sa Kanyang kataas-taasang kapangyarihan, at sa Kanyang mga pagsasaayos, at dahil din dito, palaging sinusubukan ng mga tao na makipagkompetensiya sa Diyos para sa kapangyarihan at kontrolin ang iba. Ang ganitong tao ay walang may-takot-sa-Diyos na puso ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at palalo, lalo na iyong mga nawalan na ng katwiran sa sobrang mapagmataas, ay hindi kayang magpasakop sa Diyos sa kanilang pananampalataya sa Kanya, at sarili pa nga nila ang kanilang itinataas at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso. Kung nais ng mga tao na magkaroon ng may-takot-sa-Diyos na puso, kailangan muna nilang lutasin ang mapagmataas nilang disposisyon. Habang mas masinsinan mong nilulutas ang mapagmataas mong disposisyon, mas lalong magkakaroon ka ng pusong may takot sa Diyos, at saka ka lang makakapagpasakop sa Kanya at makakapagtamo ng katotohanan at makikilala Siya. Ang mga nagkakamit lamang ng katotohanan ang siyang tunay na tao.

Sipi 50

Ang mga tiwaling disposisyon ng tao gaya ng pagmamataas, pagmamatuwid sa sarili, at katigasan ng kalooban ay isang uri ng sakit na ayaw gumaling-galing. Parang isang nakamamatay na tumor ang mga ito na lumalaki sa katawan ng tao at hindi malulutas nang hindi nagdurusa. Hindi tulad ng mga pansamantalang sakit na kusang gumagaling pagkaraan ng ilang araw, hindi isang simpleng karamdaman lang ang sakit na ito na ayaw gumaling-galing, at dapat itong gamitan ng matinding pamamaraan. Subalit, may katunayan kayong dapat malaman—walang problema na hindi kayang malutas; unti-unting mababawasan ang mga tiwali mong disposisyon habang hinahangad mo ang katotohanan, lumalago ka sa buhay, at lumalalim ang pagkaunawa at karanasan mo sa katotohanan. Hanggang saan dapat mabawasan ang mga tiwaling disposisyon bago masasabing nadalisay na ang mga ito? Kapag hindi ka na nalilimitahan ng mga ito at nagagawa mo nang makilatis at talikuran ang mga ito. Bagama’t maaaring magpakita ang mga ito paminsan-minsan, nagagawa mo pa ring tuparin ang tungkulin mo at isagawa ang katotohanan gaya ng dati, at manatiling masinop at responsable, at hindi nalilimitahan ng mga ito. Sa puntong iyon, hindi mo na nagiging problema ang mga tiwaling disposisyong ito, at napagtagumpayan at nalampasan mo na ang mga ito. Iyon ang ibig sabihin ng lumago na sa buhay, kung saan sa mga normal na sitwasyon, hindi ka na nalilimitahan o nagagapos ng mga tiwali mong disposisyon. May mga tao na kahit gaano pa karami ang mga tiwaling disposisyong ibinubunyag nila, ay hindi nila hinahanap ang katotohanan para lutasin ang mga ito. Bunga nito, kahit maraming taon na silang sumasampalataya sa Diyos, wala pa ring ipinagbago ang kanilang mga disposisyon. Iniisip nila, “Tuwing may gagawin ako, ibinubunyag ko ang aking mga tiwaling disposisyon; kung wala naman akong gagawin, hindi ko ibubunyag ang mga ito. Hindi ba’t nalutas niyon ang problema?” Hindi ba’t pag-iwas ito na kumain sa takot na mabilaukan? Ano ang magiging resulta nito? Mauuwi lang ito sa matinding pagkagutom. Kung nagbubunyag ang isang tao ng mga tiwaling disposisyon at hindi niya nilulutas ang mga ito, katumbas lang ito ng hindi pagtanggap sa katotohanan at pagkamatay. Ano ang ibubunga kung sumasampalataya ka sa Diyos pero hindi naman hinahangad ang katotohanan? Ikaw ang huhukay sa sarili mong libingan. Kalaban ng pananampalataya mo sa Diyos ang mga tiwaling disposisyon; hinahadlangan ng mga ito ang pagsasagawa mo ng katotohanan, ang pagdanas mo sa gawain ng Diyos at ang pagpapasakop mo sa Kanya. Bunga nito, hindi mo matatamo ang pagliligtas ng Diyos sa bandang huli. Hindi ba’t paghuhukay iyon sa sarili mong libingan? Hinahadlangan ka ng mga satanikong disposisyon na matanggap at isagawa ang katotohanan. Hindi mo maiiwasan ang mga ito; dapat mong harapin ang mga ito. Kung hindi mo pagtatagumpayan ang mga ito, kokontrolin ka ng mga ito. Kung kaya mong pagtagumpayan ang mga ito, hindi ka na malilimitahan pa ng mga ito, at magiging malaya ka na. May mga pagkakataong lilitaw pa rin ang mga tiwaling disposisyon sa iyong puso at magpapakita ang mga ito, na magdudulot ng mga maling kaisipan at ideya, at masamang pag-iisip sa iyong kalooban, na magiging dahilan para magmalaki o labis na magpahalaga sa sarili, at ibunyag ang gayong mga kaisipan; pero kapag kumilos ka, hindi na magagapos ng mga ito ang mga kamay at paa mo, at hindi na makokontrol ng mga ito ang puso mo. Sasabihin mo, “Intensyon kong isaalang-alang ang mga interes ng sambahayan ng Diyos, gawin ang mga bagay-bagay para mapalugod ang Diyos, at tuparin ang aking tungkulin at maging deboto bilang isang nilikha. Bagama’t nagbubunyag pa rin ako ng ganitong uri ng disposisyon paminsan-minsan, talagang wala na itong impluwensiya sa akin.” Sapat na ito. Ang ganitong uri ng tiwaling disposisyon ay nalutas na sa kabuuan. Ang pagbabago ba sa disposisyon ng tao ay malabo at abstrak? (Hindi.) Ganito ito kapraktikal. Sinasabi ng ilang tao na, “Kahit na nakakaunawa ako ng kaunting katotohanan, may mga tiwaling kaisipan at ideya pa rin ako paminsan-minsan, at nagbubunyag pa rin ako ng mga tiwaling disposisyon. Ano ang dapat kong gawin?” Kung talagang isa kang taong naghahangad sa katotohanan, sa tuwing nagkakaroon ka ng mga maling kaisipan at ideya, o nagbubunyag ka ng mga tiwaling disposisyon, dapat kang manalangin sa Diyos at dapat mong hanapin ang katotohanan para lutasin ang mga ito. Ito ang pinakapangunahing prinsipyo sa pagsasagawa; hindi mo naman makakalimutan iyon, hindi ba? Dagdag pa rito, dapat mo ring malaman na kapag mayroon kang mga maling kaisipan at ideya, dapat mong tanggihan ang mga ito. Hindi ka maaaring malimitahan at magpagapos sa mga ito, at lalong hindi ka maaaring sumunod sa mga ito. Hangga’t nakakaunawa ka ng kaunting katotohanan, madali na dapat itong maisagawa. Kung nagbubunyag ka ng mga tiwaling disposisyon, dapat mong pagsikapang hanapin ang katotohanan para lutasin ang mga ito. Hindi mo puwedeng sabihin na, “O Diyos, muli na naman akong nagbunyag ng tiwaling disposisyon, disiplinahin Mo nawa ako! Hindi ko makontrol ang mga tiwali kong disposisyon.” Kung ganito ka manalangin, ipinapakita nitong hindi ka isang taong naghahangad sa katotohanan. Ipinapakita nito na negatibo at pasibo ka, at sinukuan mo na ang iyong sarili—mas mabuti pang maghanda ka ng ataul at paghandaan mo na ang burol mo. Sabihin ninyo sa Akin, anong uri ng tao ang nananalangin nang ganito? Isang walang-kuwenta lamang ang mananalangin nang ganito sa Diyos. Hindi kailanman sasambitin ng isang taong nagmamahal sa katotohanan ang gayong mga salita. Kung isa kang taong nagmamahal sa katotohanan, dapat mong piliin ang landas ng paghahangad sa katotohanan, at dapat maging malinaw rin sa iyo kung paano ka magsasagawa. Kung hindi mo alam kung paano magsagawa kapag nangyayari sa iyo ang mga lubhang ordinaryong problemang ito, masyado kang walang silbi. Isang panghabambuhay na pagpupunyagi ang paglutas sa mga tiwaling disposisyon, hindi ito isang bagay na maaaring makamit sa loob lamang ng ilang taon. Bakit ka nagkikimkim ng mga pantasya tungkol sa pagtatamo ng katotohanan at ng buhay? Hindi ba’t kahangalan at kamangmangan iyon?

Sa proseso ng paghahangad ng pagbabago sa buhay disposisyon, ang paglilimita ng mga tiwaling disposisyon ang pinakamatinding paghihirap sa bawat tao. Kapag nagbubunyag ng kaunting tiwaling disposisyon ang mga tao, o paulit-ulit nila itong inihahayag, at kapag nararamdaman nilang hindi nila ito makontrol, kinokondena nila ang kanilang sarili, nagpapasyang katapusan na nila at hindi nila kayang magbago. Ito ay kalituhan at maling kaisipan na umiiral sa karamihan ng mga tao. Sa kasalukuyan, napagtanto ng ilang naghahangad sa katotohanan na hangga’t may mga tiwaling disposisyon sa loob ng isang tao, madalas niyang mabubunyag ang mga ito, na makaaapekto sa pagganap niya ng kanyang tungkulin at makahahadlang sa pagsasagawa niya ng katotohanan, at kung hindi siya makakapagnilay-nilay sa sarili para lutasin ang problema ng mga tiwali niyang disposisyon, hindi niya magagampanan ang kanyang tungkulin sa paraang pasok sa pamantayan. Samakatwid, ang mga laging gumaganap ng kanilang mga tungkulin sa isang negatibo at pabasta-bastang paraan ay dapat seryosong magnilay-nilay sa kanilang sarili at bunutin ang pinag-uugatan ng kanilang problema para lutasin ito. Subalit, may baluktot na pagkaunawa ang ilang tao, at iniisip nilang, “Ang lahat ng nagbubunyag ng mga tiwaling disposisyon habang gumaganap ng kanilang mga tungkulin ay dapat tumigil at ganap na lutasin ang mga ito bago magpatuloy sa pagganap ng kanilang mga tungkulin.” Mapaninindigan ba ang pananaw na ito? Ito ay isang imahinasyon ng tao, at sadyang hindi ito mapaninindigan. Ang totoo, para sa karamihan ng mga tao, kahit ano pang mga tiwaling disposisyon ang ibinubunyag nila habang ginagampanan nila ang kanilang mga tungkulin, hangga’t hinahanap nila ang katotohanan para lutasin ang mga ito, unti-unti nilang mababawasan ang dami ng mga pagbubunyag ng katiwalian, at sa huli ay magagampanan nila ang kanilang mga tungkulin sa paraang pasok sa pamantayan. Ito ang proseso ng pagdanas ng gawain ng Diyos. Sa sandaling magbunyag ka ng tiwaling disposisyon, dapat mong hanapin ang katotohanan para lutasin ito, at kilatisin at himayin ang sataniko mong disposisyon. Ito ang proseso ng pakikipaglaban sa sataniko mong disposisyon, at mahalaga ito para sa iyong karanasan sa buhay. Habang nararanasan mo ang gawain ng Diyos at binabago mo ang iyong disposisyon, ginagamit mo ang mga katotohanang nauunawaan mo para makipagtagisan laban sa sataniko mong disposisyon, at sa huli ay malulutas mo ang mga tiwali mong disposisyon at mapagtatagumpayan mo si Satanas, at sa gayon ay magkakamit ka ng pagbabago sa disposisyon. Ang proseso ng pagbabago sa disposisyon ng isang tao ay ang paghahanap at pagtanggap sa katotohanan upang mapalitan ang mga kuru-kuro at imahinasyon ng tao, at ang mga salita at doktrina, at para palitan ang mga pilosopiya para sa mga makamundong pakikitungo at ang iba’t ibang heresiya at maling kaisipan na nagmumula kay Satanas, unti-unting pinapalitan ng katotohanan at ng salita ng Diyos ang mga bagay na ito. Ito ang proseso ng pagtatamo ng katotohanan at ng pagbabago sa disposisyon ng isang tao. Kung gusto mong malaman kung gaano na nagbago ang disposisyon mo, kailangan mong makita nang malinaw kung gaano karaming katotohanan ang nauunawaan mo, kung gaano karaming katotohanan ang isinagawa mo na, at kung gaano karaming katotohanan ang naisasabuhay mo. Dapat mong makita nang malinaw kung ilan sa mga tiwali mong disposisyon ang napalitan na ng mga katotohanang naunawaan at natamo mo na, at kung hanggang saan nakokontrol ng mga ito ang mga tiwaling disposisyong nasa loob mo, ibig sabihin, kung hanggang saan nagagabayan ng mga katotohanang nauunawaan mo ang mga kaisipan at intensyon mo, at ang pang-araw-araw mong buhay at pagsasagawa. Marapat mong makita nang malinaw kung, kapag may nangyayari sa iyo, ang mga tiwaling disposisyon mo ba ang nakalalamang, o kung ang mga katotohanan bang nauunawaan mo ang namamayani at gumagabay sa iyo. Ito ang pamantayan kung saan sinusukat ang iyong tayog at buhay pagpasok.

Sipi 51

Ano ang nangyayari kapag ang isang tao ay mahilig makipagtalo kapag pinupuna at pinupungusan? Ito ay isang lubhang mapagmataas, mapagmagaling, at sutil na disposisyon. Ang mga taong mapagmataas at sutil ay nahihirapang tanggapin ang katotohanan. Hindi nila ito matanggap kapag nakakarinig sila ng kahit katiting na bagay na hindi naaayon sa sarili nilang mga pananaw, opinyon, at perspektiba. Wala silang pakialam kung tama o mali ang sinasabi ng iba, o kung sino ang nagsasabi nito, o sa kung anong konteksto ito sinabi, o kung may kaugnayan ito sa sarili nilang mga responsabilidad at tungkulin. Wala silang pakialam sa mga bagay na ito. Ang pinakapriyoridad nila ay ang bigyang-kasiyahan ang sarili nilang mga damdamin. Hindi ba’t ito ay pagiging sutil? Anong mga kawalan ang idinudulot ng pagiging sutil sa mga tao sa huli? Nagiging mahirap para sa kanila na makamit ang katotohanan. Ang hindi pagtanggap sa katotohanan ay sanhi ng tiwaling disposisyon ng tao, at ang huling kahihinatnan nito ay na hindi madaling makakamit ng gayong tao ang katotohanan. Anumang bagay na natural na ibinubunyag mula sa kalikasang diwa ng tao ay salungat sa katotohanan at walang kinalaman sa katotohanan; walang isa mang gayong bagay ang naaayon o malapit sa katotohanan. Samakatwid, para makamit ang kaligtasan, dapat tanggapin at isagawa ng isang tao ang katotohanan. Kung hindi kayang tanggapin ng isang tao ang katotohanan at palaging gustong kumilos ayon sa sarili niyang mga kagustuhan, hindi niya makakamit ang kaligtasan. Kung gusto mong sumunod sa Diyos at gawin nang maayos ang iyong tungkulin, kailangan mo munang iwasan ang pagiging padalos-dalos kapag may mga bagay na hindi naaayon sa iyong kagustuhan. Kailangan mo munang pakalmahin ang iyong sarili at manahimik sa harap ng Diyos, at sa iyong puso, dapat kang manalangin at maghanap mula sa Kanya. Huwag maging sutil; magpasakop muna. Sa ganitong uri lamang ng mentalidad mo malulutas nang mas maayos ang mga problema. Kung kaya mong magpatuloy na mamuhay sa harap ng Diyos, at kung kaya mong manalangin at maghanap mula sa Diyos, at harapin ang mga bagay-bagay nang may mentalidad ng pagpapasakop anuman ang mangyari sa iyo, kung gayon ay hindi mahalaga kung gaano karami ang mga pagbubunyag ng iyong tiwaling disposisyon, o kung anong mga pagsalangsang ang nagawa mo— hangga’t hinahanap mo ang katotohanan, lahat ng iyon ay malulutas, at anuman ang mga pagsubok na dumating sa iyo, makakapanindigan ka. Hangga’t mayroon kang tamang mentalidad, kaya mong tanggapin ang katotohanan, at magpasakop sa Diyos alinsunod sa Kanyang mga hinihingi, magiging lubos kang may kakayahang isagawa ang katotohanan. Kahit na medyo mapaghimagsik ka at lumalaban kung minsan, at kung minsan ay mahilig kang makipagtalo at hindi makapagpasakop, kung kaya mong manalangin sa Diyos at baguhin ang iyong mapaghimagsik na kalagayan, matatanggap mo ang katotohanan. Kapag nagawa mo na iyon, pagnilayan mo kung bakit lumitaw sa iyo ang gayong paghihimagsik at paglaban. Hanapin ang dahilan nito, pagkatapos ay hanapin ang katotohanan para lutasin ito, at sa gayon ay madadalisay ang aspektong iyon ng iyong tiwaling disposisyon. Pagkatapos mong makaranas ng ilang gayong kabiguan at pagkatisod, at nagawa mo nang isagawa ang katotohanan, unti-unting maiwawaksi ang iyong tiwaling disposisyon. Pagkatapos, maghahari ang katotohanan sa loob mo at magiging buhay mo, at wala nang magiging hadlang sa iyong pagsasagawa ng katotohanan. Magagawa mo nang tunay na magpasakop sa Diyos, at isasabuhay mo ang katotohanang realidad. Sa panahong ito, magkakaroon ka ng praktikal na karanasan sa pagsasagawa ng katotohanan at pagpapasakop sa Diyos. Kapag may nangyari sa iyo kalaunan, malalaman mo kung paano magsagawa sa paraang mapagpasakop sa Diyos at kung anong uri ng pag-uugali ang bumubuo sa paghihimagsik laban sa Diyos. Nang may gayong kalinawan sa iyong puso, hindi mo pa rin ba magagawang makipagbahaginan tungkol sa katotohanang realidad? Kung hihilingin sa iyong ibahagi ang iyong mga patotoong batay sa karanasan, hindi mo mararamdaman na problema ito dahil marami ka nang naranasan at alam mo na ang mga sangkot na prinsipyo ng pagsasagawa. Anuman ang sabihin mo, magkakaroon ng realidad sa iyong mga salita, at paano ka man magsalita, magiging praktikal ito. At kung hihilingin sa iyong magsalita ng mga salita at doktrina, hindi mo ito nanaisin— tututol ka rito sa iyong puso. Kapag nagkagayon, hindi ba’t nakapasok ka na sa katotohanang realidad? Ang mga taong naghahangad sa katotohanan ay maaaring magkaroon ng karanasan at makapasok sa katotohanang realidad sa loob lamang ng ilang taon. Para sa mga hindi naghahangad sa katotohanan, hindi madaling pumasok sa katotohanang realidad, kahit na gusto pa nila. Dahil napakalaki ng paghihimagsik sa mga hindi nagmamahal sa katotohanan, at dahil sa tuwing kailangan nilang isagawa ang katotohanan—anuman ang usapin—palagi silang gumagawa ng sarili nilang mga argumento at may sarili silang mga kahirapan, napakahirap para sa kanila na isagawa ang katotohanan. Bagama’t maaari silang manalangin, maghanap, at maging handa na isagawa ang katotohanan, kapag may nangyayari sa kanila o kapag nakakatagpo sila ng mga paghihirap, lumilitaw ang pagiging magulo ng kanilang isip, lumalabas ang kanilang mapaghimagsik na disposisyon, at ang kanilang isipan ay lubos na nagugulumihanan. Kaytindi ng kanilang mapaghimagsik na disposisyon! Kung ang mas maliit na bahagi ng kanilang puso ang naguguluhan, at ang mas malaking bahagi ay nais magpasakop sa Diyos, mababawasan nang kaunti ang pagiging mahirap ng pagsasagawa ng katotohanan. Marahil sa pamamagitan ng panalangin, o kapag may nakikipagbahaginan sa kanila tungkol sa katotohanan, hangga’t nauunawaan nila ito sa sandaling iyon, madali nila itong maisasagawa. Kung sobrang magulo ang isip nila na sinasakop ng aspektong ito ang mas malaking bahagi ng kanilang puso— na naglalaman ng napakalaking paghihimagsik at kaunting pagpapasakop— hindi magiging madali para sa kanila na isagawa ang katotohanan dahil masyadong mababa ang kanilang tayog. At yaong mga talagang hindi nagmamahal sa katotohanan ay labis o ganap na mapaghimagsik; sila ay ganap na magulo ang isip. Ang mga taong ito ay mga taong magulo ang isip na hindi kailanman maisasagawa ang katotohanan, at anumang pagsisikap na igugugol sa kanila ay walang silbi. Ang mga taong nagmamahal sa katotohanan ay may matinding motibasyon para sa katotohanan. Kung napakalakas ng pagnanais na iyon, at malinaw na naibahagi sa kanila ang katotohanan, tiyak na magagawa nilang isagawa ito. Ang pagmamahal sa katotohanan ay hindi isang simpleng bagay, at ang pagkakaroon lamang ng kaunting kagustuhan ay hindi nangangahulugan na mahal ng isang tao ang katotohanan. Dapat umabot ang isang tao sa punto kung saan sa sandaling maunawaan niya ang salita ng Diyos, kaya niyang magsikap at magtiis ng hirap at magbayad ng halaga para isagawa ang katotohanan. Ang mga ito lamang ang mga taong nagmamahal sa katotohanan. Kayang magpatuloy ng mga taong nagmamahal sa katotohanan sa kanilang paghahangad sa katotohanan, gaano man karaming tiwaling disposisyon ang ibunyag nila o anong mga pagsalangsang ang nagawa nila. Anuman ang mangyari sa kanila, kaya nilang manalangin sa Diyos, hanapin ang katotohanan, at tanggapin ang katotohanan. Pagkatapos ng dalawa o tatlong taon ng gayong karanasan, magbubunga ang kanilang mga pagsisikap, at hindi sila mahahadlangan ng mga ordinaryong kahirapan. Kung makatagpo man sila ng malalaking kahirapan, kahit na mabigo sila, magiging normal ito, dahil masyadong mababa ang kanilang tayog. Hangga’t kaya nilang isagawa ang katotohanan sa mga normal na sitwasyon, magkakaroon ng pag-asa. Sa sandaling makilala na nila ang Diyos at magkaroon ng may-takot-sa-Diyos na puso, maging ang malalaking kahirapan ay magiging madaling lutasin para sa kanila. Walang kahirapang magiging isyu para sa kanila. Hangga’t mas nagbabasa ang mga tao ng mga salita ng Diyos at mas nagbabahaginan tungkol sa katotohanan, at kung kaya nilang manalangin sa Diyos at umasa sa gawain ng Banal na Espiritu para lutasin ang mga isyu anuman ang mga kahirapang dumating sa kanila, magiging madali para sa kanila na maunawaan ang katotohanan, magagawa nilang isagawa ang katotohanan, at ang kanilang tiwaling disposisyon ay unti-unting magsisimulang maiwaksi. Sa bawat pagkakataong isinasagawa nila ang katotohanan, nagwawaksi sila ng kaunti ng kanilang tiwaling disposisyon, at habang mas isinasagawa ang katotohanan, mas maraming tiwaling disposisyon ang naiwawaksi. Ito ay isang natural na batas. Kung nakikita ng mga tao na nagbubunyag sila ng isang tiwaling disposisyon at sinusubukang lutasin ito sa pamamagitan ng pag-asa sa pagpipigil sa sarili at pagtitiis, magtatagumpay ba sila? Hindi ito magiging madali. Kung malulutas nila ito sa ganoong paraan, kung gayon ay hindi na kakailanganin ng Diyos na gawin ang Kanyang gawain ng paghatol at pagkastigo. Para malutas ang isang tiwaling disposisyon, dapat umasa ang isang tao sa pananalangin sa Diyos at umasa sa Kanya, umasa sa paghahanap sa katotohanan at pagninilay at pagkilala sa sarili, at umasa sa gawain ng Banal na Espiritu. Saka lamang ito unti-unting malulutas. Kung hindi nakikipagtulungan o nagninilay sa kanilang sarili ang mga tao, hindi kayang tanggapin ang katotohanan, hindi sinusubukang kilalanin ang kanilang tiwaling disposisyon, walang nararamdamang pagsisisi, at hindi kinamumuhian ang laman at si Satanas, hindi maiwawaksi nang kusa ang kanilang tiwaling disposisyon. Dito, ang gawain ng Banal na Espiritu ang pinakakamangha-mangha. Hangga’t uhaw ang mga tao sa katotohanan at hinahangad ang pagbabago sa kanilang disposisyon, bibigyan sila ng Diyos ng kaliwanagan at gagabayan sila, at nang hindi nila namamalayan, kapwa mauunawaan ng mga tao ang katotohanan at magagawa nilang makilala ang kanilang sarili. At sa puntong ito, magsisimula silang mahalin ang katotohanan at manabik dito. Magagawa nilang kamuhian ang kalikasan at ang disposisyon ni Satanas mula sa kanilang puso. Sa ganitong paraan, magiging madali para sa kanila na maghimagsik laban sa laman, at mararamdaman nilang mas madali na para sa kanila na isagawa ang katotohanan. Sa puntong ito, magbabago ang kanilang tiwaling disposisyon, unti-unti, at hindi na sila maghihimagsik laban sa Diyos kahit kaunti. Magagawa nilang lubos na magpasakop sa Diyos, nang hindi nalilimitahan ng sinumang tao, pangyayari, o bagay. Ito ay isang ganap na pagbabago sa kanilang buhay disposisyon.

Sipi 52

Hindi kailanman hinahanap ng ilang tao ang katotohanan sa kanilang mga tungkulin. Kumikilos lang sila ayon sa sarili nilang mga ideya at imahinasyon, at palagi silang arbitraryo at walang pakundangan. Hindi nila tinatahak ang landas ng pagsasagawa ng katotohanan kahit kaunti. Ano ang ibig sabihin ng pagiging “arbitraryo at walang pakundangan”? Nangangahulugan ito ng pagkilos sa anumang paraang nakikita mong angkop kapag nakaharap ka ng isang isyu, nang walang anumang proseso ng pag-iisip o paghahanap sa katotohanan. Kahit pa magsabi ang ibang tao ng isang bagay na tama, hindi ka nito maaantig o hindi nito mababago ang iyong isip. Kahit kapag ibinabahagi sa iyo ang katotohanan, tumatanggi kang tanggapin ito. Naninindigan ka lang sa sarili mong mga opinyon, naniniwalang tama ka, at kumakapit sa sarili mong mga ideya. Kahit pa tama ang iyong mga kaisipan, dapat mo ring isaalang-alang ang mga opinyon ng ibang tao. Hindi ba’t labis na pag-aakalang mas matuwid kaysa sa iba ang hindi isaalang-alang ang mga opinyong ito kahit kaunti? Hindi madali para sa mga taong labis na nag-aakalang mas matuwid sila kaysa sa iba at sutil na tanggapin ang katotohanan. Ipagpalagay na may ginawa kang mali, at pinupuna ka ng iba dahil sa hindi mo pagkilos ayon sa katotohanan, at sumasagot ka, “Kahit pa hindi, gagawin ko pa rin ang mga bagay-bagay sa ganitong paraan,” at naghahanap ka pa nga ng ilang dahilan para baguhin ang isip nila na angkop ang ginagawa mo. Pinagsasabihan ka nila, sinasabing mapanggulo ang iyong mga kilos at makakasama sa gawain ng iglesia, at hindi lang sa hindi ka nakikinig, kundi patuloy ka pang nakikipagtalo: “Sa tingin ko ay ito ang tamang paraan, kaya ganito ko lang gagawin ang mga bagay-bagay.” Anong disposisyon ito? (Pagmamataas.) Ito ay pagmamataas. Ginagawa kang sutil ng isang mapagmataas na kalikasan. Mayroon kang mapagmataas na kalikasan, kaya umaasal ka nang arbitraryo at walang pakundangan, hindi pinapansin ang sinasabi ng sinuman. Kung gayon, paano mo lulutasin ang iyong pagiging arbitraryo at padalos-dalos? Sabihin na, halimbawa, na may nangyari sa iyo at may sarili kang mga ideya at plano. Bago mo pagpasyahan kung ano ang gagawin, dapat mong hanapin ang katotohanan, at dapat ka man lang magbahagi sa lahat tungkol sa iniisip at sa pinaniniwalaan mo tungkol sa bagay na iyon, na hinihiling sa lahat na sabihin sa iyo kung tama ang iyong mga iniisip at kung naaayon ang mga ito sa katotohanan, at na magsagawa sila ng mga pagsusuri para sa iyo. Ito ang pinakamagandang paraan para malutas ang pagiging arbitraryo at padalos-dalos. Una, maaari mong ipaliwanag ang mga pananaw mo at hanapin ang katotohanan—ito ang unang hakbang ng pagsasagawa para malutas ang pagiging arbitraryo at padalos-dalos. Sa ikalawang hakbang, kapag nagbibigay ang iba ng magkakaibang opinyon, paano ka dapat magsagawa upang hindi ka kumilos nang sutil o walang ingat? Dapat ka munang maging mapagpakumbaba, isantabi ang pinaniniwalaan mong tama, at hayaan ang lahat na magbahaginan. Kahit pa naniniwala kang tama ka, hindi mo dapat igiit ang sarili mong mga pananaw. Ito ay paglago. Nagpapakita ito ng isang saloobin ng paghahanap ng katotohanan, at ng isang saloobin ng pagkakaila sa iyong sarili at pagtugon sa mga layunin ng Diyos. Kapag nagkaroon ka na ng ganitong saloobin, kasabay ng hindi pagkapit sa sarili mong mga opinyon, dapat kang magdasal, hanapin ang katotohanan mula sa Diyos, humanap ng batayan sa mga salita ng Diyos, at tukuyin kung paano kikilos batay sa mga salita ng Diyos. Ito ang pinakaangkop at tumpak na paraan para magsagawa. Kung nagagawa ng mga tao na hanapin ang katotohanan at banggitin ang isang problema para sama-samang pagbahaginan at hanapin ng lahat, sa oras na ito ay nagbibigay ng kaliwanagan ang Banal na Espiritu. Binibigyang-liwanag ng Diyos ang mga tao ayon sa mga prinsipyo—tinitingnan Niya ang iyong saloobin. Kung ipagpipilitan mo ang iyong mga pananaw tama man o mali ang mga ito, itatago ng Diyos ang Kanyang mukha mula sa iyo at babalewalain ka. Hahayaan ka Niyang mabangga sa isang pader para ibunyag ka, inilalantad ang iyong kapangitan. Sa kabilang banda, kung mayroon kang tamang saloobin—hindi ipinagpipilitan ang sarili mong mga pananaw ni hindi nag-aakalang mas matuwid kaysa sa iba, arbitraryo, o walang pakundangan—mayroon kayong saloobin ng paghahanap at pagtanggap sa katotohanan, at nakikipagbahaginan kayo sa lahat, kung gayon ay gagawa sa inyo ang Banal na Espiritu, at maaaring hayaan Niyang makita ninyo ang liwanag sa pamamagitan ng mga salita ng isang tao. Minsan, kapag binibigyang-liwanag ka ng Banal na Espiritu, hinahayaan ka Niyang maunawaan ang pinakabuod ng isang bagay sa pamamagitan lamang ng ilang salita o parirala, o sa pagbibigay sa iyo ng isang ideya. Nagigising ka sa loob ng isang iglap at napagtatanto mo na ang iyong kinakapitan ay mali, at, kasabay nito, nauunawaan mo ang pinakaangkop na paraan ng pagkilos. Sa pagdating sa gayong antas, hindi ba’t naiwasan mo ang paggawa ng kasamaan, at kasabay niyon ay naiwasan mo na ang pagpasan ng mga kahihinatnan ng isang pagkakamali? Hindi ba’t ito ang proteksyon ng Diyos? (Oo.) Paano ito nakakamit? Nakakamit lamang ito kapag mayroon kang may-takot-sa-Diyos na puso, at kapag hinahanap mo ang katotohanan nang may pusong nagpapasakop. Kapag natanggap mo na ang kaliwanagan ng Banal na Espiritu at natukoy ang mga prinsipyo ng pagsasagawa, ang iyong pagsasagawa ay maaayon sa katotohanan at matutugunan ang mga layunin ng Diyos. Saan lubos na nakasalalay ang kakayahan mong maisagawa ang katotohanan sa gayong paraan? Pangunahin itong nakasalalay sa pagkakaroon mo ng mga tamang intensyon at saloobin. Lubos na mahalaga ito. Kapag gumagawa ang Banal na Espiritu, sinisiyasat Niya ang mga intensyon at saloobin ng mga tao, at nagpapasya Siya kung bibigyan sila ng kaliwanagan o gagabayan sila batay sa mga salik na ito. Kung mauunawaan ng mga tao ang gawain ng Diyos at makikita nang malinaw ang bagay na ito, malalaman nila kung paano manalangin sa Diyos at hanapin ang katotohanan. Nakikita ba ninyo ito nang malinaw? Madalas, inaasam ng mga taong umiwas sa paggawa ng masama, at nais nilang isagawa ang katotohanan at kumilos ayon sa mga prinsipyo. Ngunit nakasalalay ito sa saloobin ng mga tao ukol sa katotohanan at kung sila ay mayroong pusong may takot at nagpapasakop sa Diyos. Kung mabibitiwan mo ang mga personal na intensyon mo at magkakaroon ka ng kaisipan ng pagpapasakop sa Diyos, nananalangin at naghahanap mula sa Diyos nang mataimtim, hindi magtatagal ay matatanggap mo ang kaliwanagan ng Diyos. Gagamit ang Diyos ng ilang pamamaraan upang maipaunawa sa iyo kung ano ang mga prinsipyo ng katotohanan at kung saan matatagpuan ang mahahalagang punto ng katotohanan. Kapag nananalangin at naghahanap ka sa Diyos, basta’t tama ang kaisipan mo at ikaw ay sinsero, bibigyan ka ng kaliwanagan ng Diyos. Ang nakakabahala lang ay kung hindi tunay na hinahanap ng mga tao ang katotohanan, bagkus ay ginagawa lang ang mga bagay at mga pormalidad nang wala sa loob upang makita ng iba. Kung ganoon, hindi nila makakamtan ang kaliwanagan ng Diyos. Kung ang iyong saloobin ay matigas na magpumilit, tanggihan ang katotohanan, hindi tanggapin ang mga mungkahi ng sinumang iba pa, hindi hanapin ang katotohanan, magtiwala lamang sa iyong sarili, at gawin lamang kung ano ang gusto mo—kung ito ang iyong saloobin anuman ang gawin o hingin ng Diyos, ano ang reaksyon ng Diyos? Hindi ka papansinin ng Diyos, isasantabi ka Niya. Hindi ba’t sutil ka? Hindi ka ba mayabang? Hindi mo ba palaging iniisip na tama ka? Kung wala kang pagpapasakop, kung hindi ka kailanman naghahanap, kung ang puso mo ay lubusang sarado at lumalaban sa Diyos, hindi ka papansinin ng Diyos. Bakit hindi ka papansinin ng Diyos? Dahil kung sarado ang puso mo sa Diyos, matatanggap mo ba ang kaliwanagan ng Diyos? Madarama mo ba kapag pinupuna ka ng Diyos? Kapag matigas ang kalooban ng mga tao, kapag lumalabas ang kanilang satanikong kalikasan at pagiging hayop, hindi nila nadarama ang anumang ginagawa ng Diyos, lahat ng iyon ay walang saysay—kaya hindi gumagawa ang Diyos ng gawaing walang silbi. Kung ganito katigas ang uri ng iyong pagiging palaban, ang tanging ginagawa ng Diyos ay manatiling tago mula sa iyo, hindi gagawa ang Diyos ng mga bagay na hindi kailangan. Kapag ganito katigas ang iyong pagiging palaban, at ganito ka kasarado, hindi pipilitin ng Diyos kailanman na gumawa ng anumang bagay sa iyo, o ipipilit sa iyo ang anumang bagay, hindi Niya kailanman patuloy na sisikaping antigin ka at bigyan ka ng kaliwanagan, nang paulit-ulit—hindi ganito kumilos ang Diyos. Bakit hindi kumikilos ang Diyos sa ganitong paraan? Dahil higit sa lahat ay nakita na ng Diyos ang isang partikular na uri ng disposisyon sa iyo, isang pagiging hayop na tutol sa katotohanan at hindi tinatablan ng katwiran. At sa palagay mo ba ay makokontrol ng mga tao ang isang mabangis na hayop kapag lumalabas ang pagiging hayop nito? May nagagawa ba ang pagsigaw at paghiyaw rito? May silbi ba ang pangangatwiran o pag-aliw rito? Nangangahas ba ang mga tao na lapitan ito? May isang magandang paraan ng paglalarawan dito: Hindi ito tinatablan ng katwiran. Kapag sumisiklab ang iyong pagiging hayop at hindi ka tinatablan ng katwiran, ano ang ginagawa ng Diyos? Hindi ka pinapansin ng Diyos. Ano pa ang masasabi sa iyo ng Diyos kapag hindi ka tinatablan ng katwiran? Walang silbing magsalita pa ng anuman. At kapag hindi ka pinapansin ng Diyos, pinagpapala ka ba, o nagdurusa? Nagkakamit ka ba ng kaunting pakinabang, o nawawalan? Walang dudang mawawalan ka. At sino ang nagsanhi nito? (Kami.) Ikaw ang nagsanhi nito. Walang namilit sa iyo na kumilos nang ganito, subalit nalulungkot ka pa rin. Hindi ba ikaw ang nagdulot nito sa sarili mo? Hindi ka pinapansin ng Diyos, hindi mo nadarama ang Diyos, may kadiliman sa puso mo, at nakokompromiso ang buhay mo—ikaw ang nagdulot nito sa sarili mo, ito ang nararapat sa iyo.

Kapag nahaharap sa isang usapin, kung ang mga tao ay masyadong sutil at ipinipilit ang sarili nilang mga ideya nang hindi hinahanap ang katotohanan, ito ay napakamapanganib. Itataboy ng Diyos ang mga taong ito at isasantabi sila. Ano ang magiging bunga nito? Tiyak na masasabi na naroroon ang panganib na sila ay maititiwalag. Gayunman, makakamit ng mga naghahanap sa katotohanan ang kaliwanagan at paggabay ng Banal na Espiritu, at bilang resulta, makakamit nila ang pagpapala ng Diyos. Ang dalawang magkaibang saloobin ng paghahanap at hindi paghahanap sa katotohanan ay maaaring makapagdulot ng dalawang magkaibang kalagayan sa iyo at ng dalawang magkaibang resulta. Anong uri ng resulta ang pipiliin ninyo? (Pipiliin kong makamit ang kaliwanagan ng Diyos.) Kung nais ng mga tao na maliwanagan at magabayan ng Diyos, at matanggap ang mga biyaya ng Diyos, anong klaseng saloobin ang kailangan nilang taglayin? Kailangan ay madalas nilang taglayin ang saloobing naghahanap at nagpapasakop sa harap ng Diyos. Ginagampanan mo man ang iyong tungkulin, nakikisalamuha ka man sa iba, o humaharap sa ilang partikular na isyu na nangyayari sa iyo, kailangan mong magkaroon ng saloobing naghahanap at nagpapasakop. Sa ganitong klase ng saloobin, masasabi na mayroon kang may-takot-sa-Diyos na puso. Ang magawang hanapin ang katotohanan at magpasakop dito ay ang landas sa pagkakaroon ng takot sa Diyos at pag-iwas sa kasamaan. Kung wala kang saloobin ng paghahanap at pagpapasakop, at sa halip ay kumakapit ka sa iyong sarili, masyado kang matigas ang ulo na palaban, at ayaw mong tanggapin ang katotohanan, at tutol ka sa katotohanan, kung gayon ay likas kang gagawa ng malaking kasamaan. Hindi mo mapipigilan iyon! Kung hindi hahanapin ng mga tao ang katotohanan kailanman upang malutas ito, ang kalalabasan nito sa huli ay hindi pa rin nila mauunawaan ang katotohanan gaano man karami ang kanilang maranasan, ilang sitwasyon man ang makaharap nila, ilang aral man ang inihanda ng Diyos para sa kanila, at sa huli ay mananatili silang walang kakayahang pumasok sa katotohanang realidad. Kung hindi taglay ng mga tao ang katotohanang realidad, hindi nila makakayang sundan ang daan ng Diyos, at kung hindi nila kailanman masusundan ang daan ng Diyos, kung gayon ay hindi sila mga taong may takot sa Diyos at umiiwas sa kasamaan. Palaging sinasabi ng mga tao na gusto nilang gampanan ang kanilang mga tungkulin at sumunod sa Diyos. Gayon ba kasimple ang mga bagay-bagay? Talagang hindi. Ang mga bagay na ito ay lubhang mahalaga sa buhay ng mga tao! Hindi madaling gampanan nang maayos ang tungkulin ng isang tao para bigyang-kasiyahan ang Diyos, at magkaroon ng takot sa Diyos at maiwasan ang kasamaan. Subalit sasabihin Ko sa inyo ang isang prinsipyo ng pagsasagawa: Kung may saloobin ka ng paghahanap at pagpapasakop sa harap ng mga bagay-bagay, poprotektahan ka nito. Ang pinakamithiin ay hindi ang maprotektahan ka. Ito ay ang maipaunawa sa iyo ang katotohanan, at makapasok ka sa katotohanang realidad, at matamo ang kaligtasan ng Diyos—ito ang pinakamithiin. Kung ganito ang saloobin mo sa lahat ng nararanasan mo, hindi mo na madarama na ang pagganap sa iyong tungkulin at pagtugon sa mga layunin ng Diyos ay mga hungkag na salita at mga islogan; hindi na ito parang napakahirap. Sa halip, bago mo pa matanto, mauunawaan mo na ang ilang katotohanan. Kung susubukan mong dumanas sa ganitong paraan, tiyak na aani ka ng mga gantimpala. Hindi mahalaga kung sino ka, kung ilang taon ka na, kung gaano ka kaedukado, kung ilang taon ka nang nananampalataya sa Diyos, o kung anong tungkulin ang ginagampanan mo. Basta’t mayroon kang saloobin ng paghahanap at pagpapasakop, basta’t ganito ang nararanasan mo, sa huli, tiyak na mauunawaan mo ang katotohanan at makakapasok ka sa katotohanang realidad. Gayunman, kung wala kang saloobin na maghanap at magpasakop sa lahat ng nangyayari sa iyo, hindi mo mauunawaan ang katotohanan, ni hindi mo magagawang pumasok sa katotohanang realidad. Iniisip ng mga hindi kailanman nakakaunawa sa katotohanan at hindi makakapasok kailanman sa katotohanang realidad, “Ano ang katotohanan at ano ang mga doktrina? Ano ang katotohanang realidad at ano ang hindi pagkakaroon ng katotohanang realidad? Bakit hindi ko ito nauunawaan?” Madalas silang nakikinig sa mga sermon at nagbabahaginan tungkol sa katotohanan, bumabangon sila nang maaga at nagpupuyat sa gabi sa pagbabasa ng mga salita ng Diyos, higit na nakikinig, nag-aaral, at nagsusulat. Isinusulat nila sa kanilang mga kuwaderno ang mga nakakapagpatibay na bagay na naririnig nila, pinupuno ang ilang buong aklat. Nagbuhos sila ng maraming pagsisikap, ngunit sa kasamaang-palad, hindi nila kailanman naunawaan ang katotohanan. Bunga nito, pakiramdam nila ay napakalalim ng katotohanan. Pagkatapos nilang makinig sa loob ng ilang taon, naunawaan na nila ang ilang doktrina, ngunit bakit hindi nila ito maisagawa? Bakit sila nalilito kapag nahaharap sa mga bagay-bagay? Itinuturing nila ang pag-unawa sa katotohanan at ang pagpasok sa katotohanang realidad bilang napaka-abstrakto at nararamdaman nilang ang mga bagay na ito ay napakahirap na matamo. Ang totoo, mali ang naging pagkaunawa nila rito. Ang pananampalataya sa Diyos at pagkaunawa sa katotohanan ay hindi tungkol sa paglalaro ng mga salita, hindi ito tungkol sa pagkakaroon ng kakayahang matalakay ang ilan sa mga salita at doktrina, at iyon na iyon—hindi iyon ang ibig sabihin nito. Ang pinakabinibigyang-diin ng pananampalataya sa Diyos ay ang pagsasagawa sa katotohanan at pagkakaroon ng kakayahang maunawaan ang mga prinsipyo sa pagsasagawa sa katotohanan. Tanging sa pamamagitan ng pagkaunawa kung ano ang ibig sabihin ng pagsasagawa ng katotohanan, at kung ano ang pangangasiwa sa mga bagay nang may mga prinsipyo, masasabi na naunawaan na ng isang tao ang katotohanan at nakapasok na siya sa realidad. Ang pagkakaroon ng kakayahang maisagawa ang katotohanan at makapasok sa realidad ang pinakaimportanteng bagay.

Sipi 53

Kapag hindi umaako ng responsabilidad ang mga tao sa kanilang mga tungkulin, kapag ginagawa nila ang mga ito nang pabasta-basta, mga mapagpalugod ng mga tao, at hindi nila pinoprotektahan ang mga interes ng sambahayan ng Diyos, anong disposisyon ito? Ito ay katusuhan, ito ay disposisyon ni Satanas. Ang pinakakapansin-pansing aspekto sa mga pilosopiya ng tao para sa mga makamundong pakikitungo ay ang katusuhan. Iniisip ng mga tao na kung hindi sila tuso, malamang na masasaktan nila ang damdamin ng iba at hindi nila mapoprotektahan ang kanilang mga sarili; iniisip nila na kailangan nilang maging sapat na tuso—hindi sinasaktan o pinapasama ang loob ng sinuman—para mapanatili ang kanilang sarili na ligtas, maprotektahan ang kanilang mga kabuhayan at magkamit ng matatag na katayuan sa gitna ng ibang mga tao. Ang mga walang pananampalataya ay namumuhay lahat ayon sa mga pilosopiya ni Satanas. Silang lahat ay mga mapagpalugod ng mga tao at hindi nila pinapasama ang loob ng sinuman. Narito ka na sa sambahayan ng Diyos, nabasa mo na ang salita ng Diyos, at nakinig ka na sa mga sermon ng sambahayan ng Diyos, kaya bakit hindi mo maisagawa ang katotohanan, nagsasalita mula sa puso at nagiging matapat na tao? Bakit lagi kang mapagpalugod ng mga tao? Pinoprotektahan lang ng mga mapagpalugod ng mga tao ang sarili nilang mga interes, at hindi ang mga interes ng iglesia. Kapag may nakikita silang isang taong gumagawa ng masama at pumipinsala sa mga interes ng iglesia, hindi nila ito pinapansin. Mahilig silang maging mapagpalugod ng mga tao, at ayaw nilang makapagpasama ng loob ng sinuman. Iresponsable ito, at ang gayong mga tao ay masyadong tuso at hindi mapagkakatiwalaan. Para maprotektahan ang kanilang sariling banidad at pride, at para protektahan ang kanilang reputasyon at katayuan, masaya ang ilang tao na makatulong sa iba, at handa silang sumalo ng bala para sa kanilang mga kaibigan, nagbabayad ng anumang halaga para sa mga ito. Pero kapag kailangan nilang protektahan ang mga interes ng sambahayan ng Diyos, itaguyod ang katotohanan, at itaguyod ang katarungan, nawala ang kanilang mabuting kalooban, ganap na itong naglaho. Kapag dapat nilang isagawa ang katotohanan, hindi nila ito isinasagawa ni bahagya. Anong nangyayari? Para maprotektahan ang sarili nilang dignidad at pride, magbabayad sila ng anumang halaga at magtitiis ng anumang pagdurusa. Pero kapag kailangan nilang gumawa ng totoong gawain at mag-asikaso ng mga aktuwal na usapin, na protektahan ang gawain ng iglesia at ang mga positibong bagay, at protektahan at tustusan ang mga taong hinirang ng Diyos, bakit naglalaho ang lakas na iyon na magbayad ng anumang halaga at magtiis ng anumang pagdurusa? Hindi iyon kapani-paniwala. Ang totoo, mayroon silang disposisyon na tutol sa katotohanan. Bakit Ko sinasabing tutol sila sa katotohanan? Dahil sa tuwing ang isang bagay ay may kinalaman sa pagsasagawa ng katotohanan, pagpapatotoo sa Diyos, paglaban sa mga pakana ni Satanas, o pangangalaga sa gawain ng iglesia at pagprotekta sa hinirang na mga tao ng Diyos, tumatakas sila at umiiwas mula rito, at hindi sila nangangasiwa ng anumang nararapat na mga bagay. Nasaan ang kanilang kabayanihan at espiritu na magtiis ng pagdurusa? Saan nila ginagamit ang mga bagay na iyon? Madali itong makita. Kahit pa sawayin sila ng iba, sabihan na hindi sila dapat maging makasarili at mababang-uri at hindi nila dapat subukang protektahan ang sarili nila, at na dapat nilang protektahan ang gawain ng iglesia, wala talaga silang pakialam. Sinasabi nila sa kanilang sarili, “Hindi ko ginagawa ang mga bagay na iyon, at walang kinalaman ang mga iyon sa akin. Ano ang magandang maidudulot niyon sa aking paghahangad ng kasikatan, pakinabang, at katayuan?” Hindi sila mga taong naghahangad ng katotohanan. Gusto lang nilang maghangad ng kasikatan, pakinabang, at katayuan, at hindi man lang nila ginagawa ang gawaing naipagkatiwala sa kanila ng Diyos. Kaya, kapag kinakailangan sila para sa gawain ng iglesia, pinipili na lang nilang tumakas. Nangangahulugan ito na sa puso nila, hindi nila minamahal ang mga positibong bagay, at hindi sila interesado sa katotohanan. Malinaw itong pagpapamalas ng pagiging tutol sa katotohanan. Tanging ang mga nagmamahal sa katotohanan at nagtataglay ng katotohanang realidad ang kayang humakbang pasulong, kapag hinihingi ito ng gawain ng sambahayan ng Diyos at kapag ang hinirang na mga tao ng Diyos ay nangangailangan, matapang at may-obligasyon silang tumitindig sa tungkulin upang magpatotoo sa Diyos at magbahagi tungkol sa katotohanan, inaakay ang Kanyang hinirang na mga tao papunta sa tamang landas, na nagbibigay-daan sa kanila na magkamit ng pagpapasakop sa gawain ng Diyos. Ito lamang ang saloobin ng pagkakaroon ng responsabilidad at pagpapamalas ng pagpapakita ng pagsasaalang-alang para sa mga layunin ng Diyos. Kung wala kayong ganitong saloobin at pabasta-basta lang na gumawa, at iniisip ninyong, “Gagawin ko ang mga bagay na nasa saklaw ng aking tungkulin ngunit wala na akong pakialam sa iba pa. Kung may itatanong ka sa akin, sasagutin kita—kung maganda ang lagay ng kalooban ko. Kung hindi naman, hindi kita sasagutin. Ito ang saloobin ko,” ito ay isang tiwaling disposisyon, hindi ba? Ang pagprotekta lamang sa sariling katayuan, reputasyon, at pride, at ang pagprotekta lamang sa mga bagay na may kaugnayan sa mga pansariling interes—pagprotekta ba ito sa isang makatarungang layunin? Pagprotekta ba ito sa mga interes ng sambahayan ng Diyos? Ang nasa likod ng mga hamak at makasariling motibong ito ay ang disposisyon ng pagiging tutol sa katotohanan. Ang karamihan sa inyo ay madalas na nagpapakita ng mga ganitong uri ng pagpapamalas, at sa sandaling may makaharap kayong may kaugnayan sa mga interes ng sambahayan ng Diyos, umiiwas kayo sa pamamagitan ng pagsasabing, “Hindi ko nakita,” o “Hindi ko alam,” o “Hindi ko pa nabalitaan.” Talagang hindi mo man alam o nagkukunwari ka lamang, kung nagbubunyag ka ng ganitong klase ng tiwaling disposisyon kapag nasa mga kritikal na sandali, mahirap sabihin kung isa kang taong tunay na nananampalataya sa Diyos; para sa Akin, isa kang taong nalilito sa kanyang pananalig, o kaya naman ay isang hindi mananampalataya. Walang dudang hindi ka isang taong nagmamahal sa katotohanan.

Maaaring nauunawaan ninyo kung ano ang ibig sabihin ng maging tutol sa katotohanan, pero bakit sinasabi Ko na isang disposisyon ang pagiging tutol sa katotohanan? Walang kinalaman ang isang disposisyon sa mga paminsan-minsan at pansamantalang pagpapamalas, at hindi sapat ang mga pansamantalang pagpapamalas para ilarawan ang isang problema sa disposisyon. Kahit ano pang uri ng tiwaling disposisyon ang mayroon ang isang tao, madalas o lagi pa nga itong mabubunyag sa kanya; mabubunyag ito sa tuwing nasa tamang konteksto ang taong iyon. Samakatwid, hindi ninyo maaaring basta-basta na lang ilarawan ang isang problema sa disposisyon batay sa paminsan-minsan at pansamantalang pagpapamalas. Kung gayon, ano ba ang isang disposisyon? May kaugnayan ang mga disposisyon sa mga intensyon at motibasyon, may kaugnayan ang mga ito sa pag-iisip at pananaw ng isang tao. Tila napapakiramdaman mo na pinangingibabawan at iniimpluwensiyahan ka ng mga ito, pero ang mga disposisyon ay maaari din namang itago at ikubli, at palabuin ng mabababaw na pangyayari. Sa madaling salita, hangga’t may disposisyon sa loob mo, makikialam ito sa iyo, lilimitahan at kokontrolin ka nito, at magiging sanhi ito ng maraming pag-uugali at pagpapamalas sa iyo—iyon ang isang disposisyon. Anong mga pag-uugali, kaisipan, pananaw, at saloobin ang madalas na ibinubunga ng disposisyon ng pagiging tutol sa katotohanan? Isa sa mga pangunahing katangian ng pagiging tutol sa katotohanan na ipinapakita ng mga tao ay ang kawalan ng interes sa mga positibong bagay at sa katotohanan, pati na ang kawalan ng interes, kawalan ng sigla ng puso, at kawalan ng pagnanasang abutin ang katotohanan, at ang pag-iisip na ayos lang ang lahat ng ito pagdating sa pagsasagawa ng katotohanan. Magbibigay Ako ng simpleng halimbawa. Isang halimbawa ng sentido komun na madalas pinag-uusapan ng mga tao tungkol sa mabuting kalusugan ay ang kumain ng mas maraming prutas at gulay, kumain ng mas maraming magagaan na pagkain at mas kaunting karne, at lalo na ng mas kaunting pinritong pagkain; positibong gabay ito para sa kalusugan at mabuting pangangatawan ng mga tao. Mauunawaan at matatanggap ng lahat kung ano ang dapat kainin nang mas marami at kung ano ang dapat kainin nang mas kaunti, kaya nakabatay ba ang pagtanggap na ito sa teorya o sa pagsasagawa? (Sa teorya.) Paano ipinapamalas ang teoretikal na pagtanggap? Sa isang uri ng pangunahing pagkilala. Ito ay ang pag-iisip na tama ang pahayag na ito, at na napakaganda ng pahayag na ito, sa pamamagitan ng pagkilatis na batay sa iyong paghusga. Pero may anumang katibayan ka ba para maipakita ang pahayag na ito? May anumang batayan ka ba para paniwalaan ito? Kahit hindi mo pa ito mismo nararanasan, kahit wala namang saligan o batayan para patunayan kung tama ba o mali ang pahayag na ito, at lalo nang kahit walang hinugot na mga aral mula sa mga nakaraang pagkakamali, at kahit walang mga halimbawa sa totoong buhay, basta mo na lang tinanggap ang pananaw na ito—ito ay teoretikal na pagtanggap. Teoretikal o praktikal mo man itong tinatanggap, dapat mo munang kumpirmahin na tama at isang positibong bagay ang pahayag na “kumain ng mas maraming gulay at mas kaunting karne.” Kaya, paano makikita ang disposisyon mo ng pagiging tutol sa katotohanan? Batay sa kung paano mo hinaharap at ginagamit ang pahayag na ito sa iyong buhay; ipinapakita nito ang saloobin mo patungkol sa pahayag na iyon, kung tinanggap mo ba ito nang teoretikal at ayon sa doktrina, o kung isinakatuparan mo ba ito sa totoong buhay at ginawa mo itong realidad mo. Kung tinanggap mo lang ang pahayag na ito nang ayon sa doktrina, pero ang ginagawa mo naman sa totoong buhay ay ganap na sumasalungat sa pahayag na ito, o kung wala kang ipinapakitang praktikal na aplikasyon ng pahayag na ito, gusto mo ba ang pahayag na ito, o tutol ka ba rito? Halimbawa, kapag kumakain ka at nakakakita ka ng ilang berdeng gulay, at naiisip mo na, “Mainam sa kalusugan ng isang tao ang mga berdeng gulay, pero hindi masarap ang mga ito, at mas masarap ang karne, kaya kakain muna ako ng kaunting karne,” at pagkatapos ay karne na lang ang kinain mo at wala kang kinaing berdeng gulay—anong uri ng disposisyon ang ipinapakita nito? Isang disposisyon na hindi tumatanggap ng mga tamang pahayag, na tutol sa mga positibong bagay, at ang gusto lamang ay ang kumain nang ayon sa mga kagustuhan ng laman. Ang ganitong uri ng tao na masiba at nagpapasasa sa kalayawan ay masyado nang naging tutol, lumalaban, at nasusuklam sa mga positibong bagay, at isa itong uri ng disposisyon. Maaaring tanggapin ng isang tao na medyo tama ang pahayag na ito, pero hindi niya ito magawa mismo, at bagama’t hindi niya ito magawa, sinasabi pa rin niya sa iba na gawin nila ito; matapos sabihin ito nang maraming beses, nagiging isang uri na ng teorya ang pahayag na iyon sa kanya, at wala na itong bisa sa kanya. Alam na alam naman ng taong iyon sa kanyang puso na tamang kumain ng mas maraming gulay at na hindi mabuting kumain ng maraming karne, pero iniisip niya na, “Anuman ang mangyari, hindi ako nawalan, panalo na ang pagkain ng karne, at hindi ko naman nararamdamang masama ito sa kalusugan.” Ang kasakiman at mga pagnanasa niya ang nagtulak sa kanya na piliin ang isang maling paraan ng pamumuhay, at nagtulak sa kanya na palaging kontrahin ang tamang sentido komun at ang tamang paraan ng pamumuhay. Mayroon siyang uri ng tiwaling disposisyon na natatakam sa mga pakinabang at kasiyahan ng laman, kaya magiging madali ba para sa kanya na tumanggap ng mga tamang pahayag at positibong bagay? Hinding-hindi ito magiging madali. Hindi ba’t nakokontrol ng kanyang tiwaling disposisyon ang paraan ng kanyang pamumuhay, kung gayon? Isa itong pagbubunyag ng kanyang tiwaling disposisyon, at isa itong pagpapamalas ng kanyang tiwaling disposisyon. Ang hayag na ipinapamalas ay ang mga pag-uugaling ito at ang isang saloobin, pero ang totoo, isang disposisyon ito na kumokontrol sa kanya. Anong disposisyon ito? Ito ay pagiging tutol sa katotohanan. Mahirap matuklasan ang disposisyong ito ng pagiging tutol sa katotohanan; hindi nararamdaman ng sinuman na tutol sila sa katotohanan, pero ang katunayang ilang taon na silang sumampalataya sa Diyos pero hindi pa rin nila alam kung paano isagawa ang katotohanan ay sapat na para ipakita na tutol sila sa katotohanan. Nakikinig ang mga tao sa napakaraming sermon at napakarami nilang binabasang salita ng Diyos, at ang layunin ng Diyos ay ang tanggapin nila ang Kanyang mga salita sa kanilang puso at dalhin ang mga salitang ito sa kanilang totoong buhay para isagawa at gamitin, para maunawaan nila ang katotohanan at gawin nilang buhay nila ang katotohanan. Mahirap para sa karamihan ng mga tao na makamit ang hinihinging ito, at iyon ang dahilan kung bakit sinasabing may disposisyon ng pagiging tutol sa katotohanan ang karamihan sa mga tao.

Kapag nauunawaan ng isang tao ang katotohanan, hindi mahirap para sa kanya na isagawa ang katotohanan, at kapag naisasagawa na ng isang tao ang katotohanan, makakapasok na siya sa katotohanang realidad. Ganoon ba talaga kahirap na gawing mga realidad na isinasabuhay ng isang tao ang mga katotohanang nauunawaan niya? Bibigyan kita ng halimbawa. Sabihin nang malamig ang panahon at sinubukan mong umalis ng bahay na may pawis pa sa iyong noo, at sinabi ng nanay mong punasin mo muna ang pawis mo bago ka lumabas o kung hindi ay sisipunin ka. Alam mong gusto lang ng nanay mo ang makabubuti para sa iyo, pero hindi mo sineseryoso ang payo niya, at binabalewala mo ito kahit na nararamdaman mo namang tama ang mungkahi niya. Lumalabas ka pa rin nang may pawis sa iyong noo, at paminsan-minsan ay nagkakasipon ka nga matapos lumabas nang ganito, pero patuloy mo pa ring sinusuway ang payo niya sa susunod na pagkakataong lumabas ka ng bahay. Halata namang alam mong tama at para sa ikabubuti mo ang payo niya, at na ang mga motibo at intensyon ng nanay mo ay laging para sa kapakanan mo, pero nagbibingi-bingihan ka pa rin at hindi mo ito pinakikinggan—hindi ba’t disposisyon ito? Kung hindi ka nagkaroon ng ganitong disposisyon, ano kaya ang pipiliin mong gawin? (Ang makinig.) Malalaman mo ang kahalagahan ng payong ito, at malalaman mo ang ibubunga at sakit na maaari mong pagdusahan mula sa hindi pakikinig dito, at maiintindihan at mauunawaan mo ang kahulugan ng mungkahing ito. Magagawa mong mahigpit na sumunod sa payong ito at laging isakatuparan ito, at pagkatapos, malamang ay hindi ka na sisipunin. Isang halimbawa lang ito. Katulad ito ng pagsampalataya sa Diyos, at pagbabasa at pakikinig sa mga salita ng Diyos, kaya paano ba dapat tratuhin ng mga tao ang mga salita ng Diyos? Ito ang pinakamahalagang tanong. Kung nagsasalita ang isang tao alinsunod sa katotohanan at tama ito, makikinabang ang mga tao sa pagtanggap sa kanyang mga salita. Ang mga salita ng Diyos ang katotohanan, at kung magagawa ng mga taong tanggapin ang mga ito, hindi lamang sila makikinabang, tatamuhin pa nila ang buhay. Hindi makita ng maraming tao ang bagay na ito nang malinaw, at lagi silang mapanghamak sa mga salita ng Diyos. Kahit ano pang sabihin ng Diyos, nanghihikayat man Siya, sumasaway, nagpapaalala, umaalo, o taos-pusong pinapakiusapan ang mga tao, kahit paano pa Siya magsalita, hindi Niya magising ang kanilang puso. Hindi sila makakilos ayon sa Kanyang mga salita, at matapos mapakinggan ang mga ito, nagbibingi-bingihan lang sila. Isa ito sa mga disposisyon ng tao—katigasan ng loob at pagiging tutol sa katotohanan. Kung hindi mo kayang sumunod sa mga salita ng Diyos sa kung paano mo hinaharap ang mga bagay-bagay na sinasabi at iniuutos ng Diyos na gawin mo, hindi mo magagawang baguhin ang disposisyong ito. Kahit gaano ka pa sumang-ayon o magsabi ng amen sa bawat salitang sinasabi ng Diyos, kahit gaano mo pa purihin ang mga salita ng Diyos bilang katotohanan gamit ang iyong bibig, wala itong silbi; dapat ay magawa mong tanggapin ang mga salita ng Diyos, at dapat ay maisagawa at maranasan mo ang mga salita ng Diyos, at gawin mong buhay mo at realidad mo ang mga salita ng Diyos, iyon lang ang kapaki-pakinabang. Halimbawa, kung ang isang taong may mapanlinlang na disposisyon ay determinadong maging isang matapat na tao at magsalita nang totoo, medyo madali para sa kanya na makamit ito, pero ang pinakamahirap na baguhin ay ang disposisyon ng pagiging tutol sa katotohanan at matigas ang kalooban. Kahit ano pa ang sabihin ng Diyos, hindi ito sineseryoso sa kanilang puso ng mga taong may ganitong disposisyon, at kahit ano pa ang maging saloobin ng Diyos, isa man itong pagbababala, pagpapaalala, panghihikayat, o taos-pusong pakikiusap, pagpapakita ng mga katunayan o pangangatwiran ng mga bagay-bagay, hindi nito naaantig ang kanilang puso, at mahirap itong iwasto. Mahirap para sa mga tao na makilala ang disposisyon ng pagiging tutol sa katotohanan, at dapat nilang madalas na hanapin ang katotohanan at pagnilay-nilayan ang sarili nilang mga kalagayan, kung bakit hindi nila matanggap ang katotohanan, at kung bakit hindi nila maisagawa ang mga katotohanang kanilang nauunawaan. Kung lubusan nilang nauunawaan ang problemang ito, malalaman nila ang ibig sabihin ng maging tutol sa katotohanan.

May isang bagay na nakatago sa loob ng disposisyon ng mga tao na nagpapamalas sa saloobin ng hindi pagiging mapanupil ni pagiging alipin. May sarili silang paraan ng pag-iisip at pagpapahayag sa kanilang sarili, at iniisip nila na ito ang pinakaangkop na paraan. Kahit ano pa ang sabihin o gawin ng iba, hindi sila naiimpluwensiyahan ng mga ito; pinagpipilitan nilang gawin ang anumang pakiramdam nila ay makakapagpataas ng tingin ng mga tao sa kanila, naniniwalang ito ang tamang gawin; hindi nila tinatanggap ang katotohanan ni bahagya man, hindi nila kayang harapin nang tama ang mga katunayan, at wala silang anumang katotohanang prinsipyo. Anong uri ng disposisyon ito? Ito ang disposisyon ng pagmamataas at pag-aakalang mas matuwid kaysa sa iba at pagiging tutol sa katotohanan. Bingi at bulag sa mga salita at gawa ng Diyos ang mga kay Satanas at tutol sa katotohanan, kahit gaano pa magsalita o gumawa ang Diyos. Hindi kailanman tinatrato ni Satanas ang mga salita ng Diyos bilang katotohanan, binabalewala nito ang mga iyon, hindi nito hinahayaang tanggapin ng mga tao ang mga salita ng Diyos at ang katotohanan, at nililihis din nito ang mga tao para magpasakop sila rito—ganito kinakalaban ni Satanas ang Diyos. Ipinapahayag ng Diyos ang katotohanan para iligtas, gisingin, at dalisayin ang sangkatauhan, at ginagawa naman ni Satanas ang lahat para guluhin at wasakin ang gawain ng Diyos; ang layunin ni Satanas sa panlilihis sa sangkatauhan ay ang gawing tiwali at pestehin ang sangkatauhan, at sa huli ay lamunin at lipulin ang sangkatauhan. Halimbawa, binigyan ng Diyos ang sangkatauhan ng iba’t ibang uri ng pagkain, at nilikha rin Niya ang iba’t ibang uri ng butil at gulay, pati na ang lupang angkop para pagtamnan ng mga ito. Hangga’t nagsisikap nang mabuti ang mga tao, magkakaroon sila ng sapat na makakain at magagamit, at sisiguraduhin nitong magkakaroon sila ng masustansyang pagkain. Pero walang kasiyahan ang mga tao at gusto nilang laging yumaman, at nagpupumilit silang manaliksik ng mga pamamaraan ng genetic modification para paramihin ang ani, na sinisira ang aktuwal na sustansya ng mga butil, at ginagawang pagkaing hindi organiko ang mga pagkaing organiko. Pagkatapos kainin ng mga tao ang mga bagay na ito, lumilitaw ang iba’t ibang uri ng sakit sa kanilang katawan—hindi ba’t gawa ito ni Satanas? Talagang ginawa nang tiwali ni Satanas ang mga tao sa puntong naging mga buhay na Satanas at buhay na diyablo na silang lahat. Dati-rati, si Satanas at ang masasamang espiritu lamang ang lumalaban sa Diyos, pero ngayon lumalaban na sa Diyos ang buong tiwaling sangkatauhan. Kaya, hindi ba’t mga diyablo at Satanas ang mga tiwaling tao? Hindi ba’t sila ang mga inapo ni Satanas? (Oo.) Ito ang ibinunga nang gawing tiwali ni Satanas ang sangkatauhan sa loob ng libu-libong taon. Paano mo malalaman at makikilala ang isang satanikong disposisyon? Batay sa mga bagay na hilig gawin ni Satanas, pati na rin sa mga pamamaraan at panlilinlang na ginagamit nito sa paggawa ng mga bagay-bagay, makikita ng isang tao na hindi nito kailanman gusto ang mga positibong bagay, na kasamaan ang gusto nito, at na palagi nitong iniisip na may kakayahan ito at na nakokontrol nito ang lahat ng bagay. Ito ang mapagmataas na kalikasan ni Satanas. Iyon ang dahilan kung bakit walang-prinsipyong itinatatwa, nilalabanan, at sinasalungat ni Satanas ang Diyos. Si Satanas ang kinatawan at pinagmumulan ng lahat ng negatibong bagay at lahat ng masasamang bagay. Kung malinaw mo itong nakikita, mayroon kang pagkakilala sa mga satanikong disposisyon. Hindi isang simpleng bagay para sa mga tao na tanggapin ang katotohanan at isagawa ang katotohanan, dahil silang lahat ay may mga satanikong disposisyon, at lahat sila ay nalilimitahan at nagagapos ng kanilang mga satanikong disposisyon. Halimbawa, kinikilala ng ilang tao na mabuting maging isang matapat na tao, at naiinggit sila at nagseselos kapag nakikita nilang ang iba ay matapat, nagsasabi ng totoo, at nagsasalita nang simple at bukas ang puso, ngunit kung hihilingin mo sa kanila na sila mismo ay maging matatapat na tao, nahihirapan sila. Sadyang wala silang kakayahang magsalita ng mga tapat na salita at gumawa ng mga tapat na bagay. Hindi ba’t isa itong satanikong disposisyon? Nagsasabi sila ng mga bagay na masarap pakinggan, pero hindi naman nila isinasagawa ang mga ito. Ito ay pagiging tutol sa katotohanan. Ang mga tutol sa katotohanan ay nahihirapang tanggapin ang katotohanan at wala silang paraan para makapasok sa mga katotohanang realidad. Ang pinakanakikitang kalagayan ng mga taong tutol sa katotohanan ay na hindi sila interesado sa katotohanan at sa mga positibong bagay, at nasusuklam at namumuhi pa nga sila sa mga ito. Gustong-gusto nilang sumunod sa mga kalakaran at hindi nila tinatanggap sa kanilang puso ang mga bagay na minamahal ng Diyos at ang mga hinihingi ng Diyos na gawin ng mga tao. Sa halip, wala silang pakialam at wala silang interes sa mga ito, at madalas pa ngang hinahamak ng ilang tao ang mga pamantayan at prinsipyong hinihingi ng Diyos sa mga tao. Nasusuklam sila sa mga positibong bagay, at palagi silang nakadarama sa puso nila ng paglaban, pagtutol, at paghamak sa mga ito. Ito ang pangunahing pagpapamalas ng pagiging tutol sa katotohanan. Sa buhay iglesia, ang pagbabasa ng mga salita ng Diyos, pagdarasal, pagbabahaginan sa katotohanan, paggawa sa mga tungkulin, at paglutas ng mga problema gamit ang katotohanan ay pawang mga positibong bagay at kasiya-siya ang mga ito para sa Diyos. Pero ang ilang tao ay nasusuklam sa mga positibong bagay na ito, walang pakialam sa mga ito kahit kaunti, at nangmamaliit sa mga ito. Ang pinakanakamumuhing bahagi ay na may mapangmata silang saloobin sa mga positibong tao, gaya ng matatapat na tao, mga naghahangad sa katotohanan, mga gumagampan ng kanilang mga tungkulin nang deboto, at mga pumoprotekta sa gawain ng sambahayan ng Diyos. Palagi nilang sinusubukang batikusin at ibukod ang mga taong ito. Kung matuklasan nilang may mga pagkukulang o pagbubunyag ng katiwalian ang mga ito, sinusunggaban nila ito, gumagawa sila ng malaking gulo tungkol dito, at palagi nilang hinahamak ang mga ito dahil dito. Anong uri ng disposisyon ito? Bakit sila labis na mapanlaban sa mga positibong tao? Bakit nila labis na kinagigiliwan at pinagbibigyan ang masasamang tao, ang mga hindi mananampalataya, at ang mga anticristo, at bakit sila madalas na nagloloko kasama ang gayong mga tao? Pagdating sa mga may kinalaman sa mga negatibo at masasamang bagay, nasasabik at natutuwa sila, pero pagdating sa mga positibong bagay, nagsisimulang lumitaw sa kanilang saloobin ang paglaban; sa partikular, kapag naririnig nilang nagbabahagi ng katotohanan ang mga tao o lumulutas ng mga problema gamit ang katotohanan, may pagtutol at kawalang-kasiyahan sa kanilang puso, at nagbubulalas sila ng mga hinanakit. Hindi ba’t ito ang disposisyon ng pagiging tutol sa katotohanan? Hindi ba’t pagbubunyag ito ng isang tiwaling disposisyon? Maraming tao na, sa kanilang pananampalataya sa Diyos, sadyang gustong gumawa ng gawain para sa Kanya at masiglang magpakaabala para sa Kanya, gumamit ng kanilang mga kaloob at kalakasan, at sumunod sa kanilang mga kagustuhan at magpakitang-gilas. Pagdating sa pangangasiwa ng mga panlabas na usapin, palaging hindi nauubos ang kanilang enerhiya, pero kung hihilingin mo sa kanila na isagawa ang katotohanan at kumilos nang ayon sa mga katotohanang prinsipyo, nawawalan sila ng enerhiya, at nawawalan sila ng sigasig. Kapag hindi sila pinapayagang magpakitang-gilas, nawawalan sila ng gana at nasisiraan ng loob. Bakit sila may enerhiya para sa pagpapakitang-gilas? At bakit sila walang enerhiya para sa pagsasagawa ng katotohanan? Ano ang problema rito? Gusto ng lahat ng tao na mamukod-tangi; lahat sila ay puspos ng banidad. Ang lahat ay may hindi maubos-ubos na enerhiya pagdating sa pananampalataya sa Diyos alang-alang sa pagtatamo ng mga pagpapala at gantimpala, pero bakit wala silang sigla at bakit sila nasisiraan ng loob pagdating sa pagsasagawa ng katotohanan at paghihimagsik laban sa laman? Bakit ito nangyayari? Pinatutunayan nito na may karumihan ang puso ng mga tao. Nananampalataya sila sa Diyos para lang magtamo ng mga pagpapala—sa madaling salita, ginagawa nila ito para makapasok sa kaharian ng langit. Kapag walang hahangaring mga pagpapala o pakinabang, nawawalan ng gana at nasisiraan ng loob ang mga tao, at wala silang sigasig. Ang lahat ng ito ay bunga ng isang tiwaling disposisyon na tutol sa katotohanan. Kapag nakokontrol ng disposisyong ito, ayaw ng mga taong piliin ang landas ng paghahangad sa katotohanan, tinatahak nila ang sarili nilang daan, at pinipili nila ang maling landas—alam na alam naman nilang maling hangarin ang kasikatan, pakinabang, at katayuan pero hindi pa rin nila kayang mabuhay nang wala ang mga ito o na isantabi ang mga ito, at hinahangad pa rin nila ang mga ito, tinatahak ang landas ni Satanas. Sa ganitong sitwasyon, hindi ang Diyos ang sinusunod nila, kundi si Satanas. Ang lahat ng ginagawa nila ay pagseserbisyo kay Satanas, at sila ay naglilingkod kay Satanas.

Madali bang baguhin ang tiwaling disposisyon ng pagiging tutol sa katotohanan? Ang pagiging tutol sa katotohanan ay isang katangian ng malalim na katiwalian ng sangkatauhan, at ito ang pinakamahirap baguhin. Dahil makakamit lamang ang isang pagbabago sa disposisyon sa pamamagitan ng pagtanggap sa katotohanan. Hindi madaling matatanggap ng isang taong tutol sa katotohanan ang katotohanan, tulad ng kung paanong tinatanggihan ng isang taong mamamatay na sa sakit ang pagkain. Lubhang mapanganib ito, at hindi madaling maililigtas ang isang taong tutol sa katotohanan, kahit pa sumasampalataya siya sa Diyos. Kung ilang taon nang nananampalataya sa Diyos ang isang tao pero hindi niya alam kung ano ang katotohanan, at kung ano ang mga positibong bagay, at ni hindi malinaw sa kanya ang mithiin sa buhay na paghahangad sa katotohanan para makamit ang kaligtasan, hindi ba’t isa itong taong bulag na naligaw ng landas? Samakatwid, ginagawang imposible ng pagiging tutol sa katotohanan na tanggapin ang katotohanan, at ang ganitong uri ng tiwaling disposisyon ay hindi madaling baguhin. Ang mga nagmamahal sa katotohanan ang mga taong nagagawang piliing tanggapin ang katotohanan at tahakin ang tamang landas, at madaling mababago ng mga taong gaya nito ang kanilang mga tiwaling disposisyon. Kung may disposisyon ng pagiging tutol sa katotohanan ang isang tao, pero inaasam pa rin niya sa kanyang puso na iligtas siya ng Diyos, saan siya dapat magsimula? Saan magsisimula para mas maging madali ito? Ano ang pinakamabilis na ruta? (Pagkatapos maunawaan kung ano ba ang mga positibong bagay, at kung ano ba ang mga prinsipyo, dapat niyang gamitin ang mga prinsipyo at pamantayan bilang kanyang sukatan habang ginagampanan niya ang kanyang tungkulin, at kung may isang bagay na sumasalungat sa mga prinsipyo at hindi ito alinsunod sa mga layunin ng Diyos, dapat niyang panghawakan ang mga prinsipyo at huwag gawin ito.) Dapat muna niyang maintindihang mabuti ang mga prinsipyo ng bawat katotohanan—napakahalaga nito. Ano ang susunod? (Kapag nagbubunyag siya ng kalagayan na tutol sa katotohanan, at sangkot dito ang kanyang tungkulin at ang mga prinsipyo, dapat siyang maghimagsik laban sa laman at dapat siyang magsagawa ayon sa mga prinsipyo.) Tama iyan, dapat mayroon siyang landas, at dapat malinaw ang mithiin at ang landas na iyon. Sa ngayon, ang napakahalagang bagay ay na hindi alam ng karamihan ng mga tao kung aling aspekto ng kanilang disposisyon ang nabubunyag sa kung anong konteksto at sa kung anong oras, at sa kung paanong paraan ito nabubunyag. Kung alam nila ang lahat ng iyon, hindi ba’t magiging madali para sa kanila na magbago? Kung ngayon titingnan, talagang sangkot sa iba’t ibang uri ng pag-iisip o saloobin ng mga tao ang mga disposisyon; kung wala ang pangingibabaw ng iba’t ibang disposisyon, kung wala ang panghahamon o paghadlang ng kanilang mga tiwaling disposisyon, magiging madali sana para sa mga tao na itama ang mga mali nilang kaisipan. Halimbawa, ipagpalagay nang sinabi sa iyo ng nanay mong punasin mo muna ang pawis mo bago ka lumabas ng bahay. Kung masunurin at uliran kang anak, habang napapakiramdaman mo ang masisidhing intensyon ng iyong nanay, maiintindihan mo rin ang kawastuhan ng payong ito, at malalaman mo rin ang kapakinabangan nito, at masasang-ayunan at matatanggap mo ito. Kung wala kang tiwaling disposisyon na sumusumpong at pumipigil sa iyo, magiging madali para sa iyo na tanggapin ang mungkahing ito. Bagama’t napakasimple ng payo na ito at madali itong isakatuparan, at alam mo namang tama ito, dahil may disposisyon kang tutol sa katotohanan at matigas ang kalooban, maaaring humantong ito na sadya mo itong suwayin, at masasaktan mo ang damdamin ng iyong nanay dahil dito at mag-aalala siya tungkol sa iyo at magdurusa, iyon ang ibubunga nito. Sa madaling salita, kung paano harapin ng isang tao ang mga bagay na nangyayari sa kanya—kung paano hinaharap ng isang tao ang mga positibong bagay, at kung paanong palagi ring nakikipaglaban at nakikipagbaka ang isang tao sa kanyang mga tiwaling disposisyon—nirerepresenta nito ang kanyang paninindigan na hangarin ang katotohanan. Kung may ganito kang paninindigan at handa kang iwaksi ang tiwali mong disposisyon, tanggapin ang katotohanan, gawing buhay mo ang salita ng Diyos, at mamuhay nang may wangis ng tao, makapagbabago ka. Kung gaano katindi ang paninindigan mong hangarin ang katotohanan, magiging ganoon din katindi ang pagbabago mo.

Sa anong bagay ba pangunahing tumutukoy ang kaligtasan? Pangunahin itong tumutukoy sa pagbabago sa disposisyon. Tanging kapag nabago na ang disposisyon ng isang tao ay saka lamang niya maiwawaksi ang impluwensiya ni Satanas at saka siya maililigtas. Samakatwid, sa panig ng mga sumasampalataya sa Diyos, isang malaking isyu ang pagbabago sa disposisyon. Kapag nagbago na ang disposisyon ng isang tao, isasabuhay niya ang wangis ng tao at ganap niyang matatamo ang kaligtasan. Posible na ang isang tao ay maaaring hindi gaanong kaakit-akit tingnan, may-kaloob, o talentado, maaaring pautal-utal siya at hindi siya mahusay magsalita, o magandang manamit, at maaaring napakaordinaryo niyang tingnan sa panlabas, pero may kakayahan naman siyang hanapin ang katotohanan kapag may nangyayari sa kanya, sa halip na kumilos ayon sa sarili niyang kalooban o magpakana para sa sarili niyang kapakanan, at kapag inuutusan siya ng Diyos na gumanap ng tungkulin, nagagawa niyang magpasakop sa Kanya at tapusin kung ano ang ipinagkatiwala Niya sa kanya. Sa palagay ninyo, anong uri ng tao ito? Bagamat sa panlabas ay hindi siya kaakit-akit o kaaya-ayang tingnan, may puso siyang may takot at nagpapasakop sa Diyos, at sa bagay na ito nabubunyag ang kanyang mga kalakasan. Kapag nakita ito ng mga tao, sasabihin nila, “May matatag na disposisyon ang taong ito, at kapag may mga nangyayari, kaya niyang maghanap nang tahimik sa harapan ng Diyos nang hindi nagiging walang ingat o gumagawa ng kahangalan o katangahan. Mayroon siyang seryoso at responsableng saloobin; masunurin siya at kaya niyang ialay nang husto ang kanyang sarili para tapat na tuparin ang kanyang tungkulin.” May pagpipigil ang taong ito sa kung paano siya magsalita at kumilos, mayroon siyang normal na pagkamakatwiran, at batay sa isinasabuhay niya at sa disposiyong ipinapakita niya, mayroon siyang may-takot-sa-Diyos na puso. Kung mayroon siyang may-takot-sa-Diyos na puso, may mga prinsipyo ba sa kanyang mga kilos? Siguradong hinahanap niya ang mga prinsipyo at hindi siya walang-ingat na gumagawa ng mga maling gawa. Ito ang resultang makakamit sa huli ng pagsasagawa sa katotohanan at ng paghahangad ng pagbabago sa disposisyon. Sukat at tumpak ang kanyang pananalita, hindi siya walang-ingat kung magsalita, kumikilos siya sa paraang nakakapanatag ng kalooban at katiwa-tiwala, at taglay niya ang mga realidad ng pagpapasakop sa Diyos at ng paglayo sa kasamaan. Makikita ang lahat ng pagpapamalas na ito sa taong ito. Isa itong taong nakapasok na sa katotohanang realidad, at nagbago na ang disposisyon. Hindi mapepeke ang mga bagay na ito. Ang disposisyon ng isang tao ay ang kanyang buhay; anuman ang disposisyong mayroon ang isang tao, iyon ang magiging pag-uugali niya. Ang pag-uugali at mga pagpapamalas ng mga tao ay kinokontrol ng kanilang mga disposisyon, at ang mga palaging ipinapahayag ng mga tao ay ang mga pagbubunyag ng kanilang disposisyon, hindi ang kanilang personalidad. Ang makilala ang mga problema sa disposisyon at pagbubunyag ng iba’t ibang tiwaling disposisyon, at pagkatapos ay lutasin ang mga ito sa pamamagitan ng paghahanap sa katotohanan, ay ang pinakapangunahing bagay na dapat makamit ng isang tao sa paghahangad niya ng pagbabago sa disposisyon.

Sipi 54

Anumang uri ng tungkulin ang iyong ginagampanan o propesyon na iyong pinag-aaralan, dapat mas maging bihasa ka habang mas nag-aaral ka, at magsumikap na maging perpekto; pagkatapos ay huhusay nang huhusay ang pagganap mo sa iyong tungkulin. May ilang taong hindi masinop sa pagganap sa anumang tungkulin, at hindi naghahanap ng katotohanan para lutasin ang anumang paghihirap na kanilang kinakaharap. Gusto nila na palagi silang gabayan at alalayan ng iba, hanggang sa punto na hinihiling nila sa iba na turuan sila nang personal at gawin ang mga bagay para sa kanila, nang hindi nagbibigay ng sarili nilang pagsisikap. Palagi silang nakaasa sa iba at hindi makagawa nang walang tulong ng mga ito. Hindi ba’t sila ay mga walang kuwenta sa paggawa nito? Anumang tungkulin ang iyong ginagampanan, kailangan mong isapuso ang pag-aaral ng mga bagay-bagay. Kung wala kang propesyonal na kaalaman, mag-aral ng propesyonal na kaalaman. Kung hindi mo nauunawaan ang katotohanan, hanapin ang katotohanan. Kung nauunawaan mo ang katotohanan at nakakakuha ka ng propesyonal na kaalaman, magagamit mo ang mga iyon habang ginagampanan mo ang iyong tungkulin at makakakuha ka ng mga resulta. Ito ang isang taong may tunay na talento at tunay na kaalaman. Kung hindi ka man lang nag-aaral ng anumang propesyonal na kaalaman habang ginagampanan ang iyong tungkulin, at hindi hinahangad ang katotohanan, ang pagtatrabaho mo ay hindi magiging pasok sa pamantayan; kaya paano ka makapagsasalita tungkol sa pagganap sa iyong tungkulin? Para magampanan nang maayos ang iyong tungkulin, dapat kang mag-aral ng maraming kapaki-pakinabang na kaalaman at sangkapan ang iyong sarili ng maraming katotohanan. Hindi ka dapat tumigil sa pag-aaral, sa paghahanap, at sa pagwawasto sa iyong mga kahinaan sa pamamagitan ng pagkatuto mula sa iba. Anuman ang mga kalakasan ng ibang mga tao, o sa anumang paraan sila mas malakas kaysa sa iyo, dapat kang matuto mula sa kanila. At mas lalong dapat kang matuto mula sa sinumang nakakaunawa sa katotohanan nang higit kaysa sa iyo. Sa pamamagitan ng pagganap sa iyong tungkulin sa ganitong paraan sa loob ng ilang taon, mauunawaan mo ang katotohanan at makakapasok ka sa mga realidad nito, at ang paggampan mo sa iyong tungkulin ay magiging pasok din sa pamantayan. Magiging isa kang taong nagtataglay ng katotohanan at pagkatao, isang taong nagtataglay ng katotohanang realidad. Nakakamtan ito sa pamamagitan ng paghahangad sa katotohanan. Paano mo makakamit ang gayong mga resulta nang hindi gumaganap ng tungkulin? Ito ay pagtataas ng Diyos. Kung hindi mo hinahangad ang katotohanan habang ginagampanan mo ang iyong mga tungkulin at kuntento ka na sa pagtatrabaho lang, ano-ano ang mga kahihinatnan? Sa isang aspekto, hindi mo magagampanan ang mga tungkulin mo nang pasok sa pamantayan. Sa isa pang aspekto, mawawalan ka ng tunay na patotoong batay sa karanasan at hindi mo makakamit ang katotohanan. Kung wala kang anumang maipapakita sa alinman sa mga aspektong ito, makakamit mo ba ang pagsang-ayon ng Diyos? Magiging imposible iyon. Samakatwid, hinding-hindi makakamit ng isang tao ang pagsang-ayon ng Diyos sa pamamagitan ng pagiging kuntento sa pagtatrabaho. Ang isipin na magagantimpalaan at makapapasok ka sa kaharian ng langit sa pamamagitan lang ng pagtatrabaho ay isang pangangarap nang gising! Anong klaseng saloobin iyon? Ang pagnanais na makakamit ng mga pagpapala sa pamamagitan lang ng pagtatrabaho ay malinaw na pakikipagtawaran sa Diyos, isang pagtatangkang linlangin ang Diyos. Hindi sinasang-ayunan ng Diyos ang mga gayong trabahador. Ano-anong mga disposisyon ang namamahala sa isang tao kapag siya ay pabasta-basta, o kapag nasasangkot siya sa panlilinlang, sa pagganap sa kanyang mga tungkulin? Pagmamataas, katigasan ng kalooban, at hindi pagmamahal sa katotohanan—hindi ba’t pinamamahalaan siya ng mga ito? (Oo.) Mayroon ba kayong mga ganoong pagpapamalas? (Oo.) Madalas, paminsan-minsan, o sa ilang partikular na bagay lamang? (Madalas.) Ang inyong saloobin sa pagkilala sa mga gayong kalagayan ay sadyang taos-puso, at mayroon kayong matatapat na puso, pero hindi sapat ang pagkilala lamang sa mga ito; hindi nito mababago ang mga ito. Kung gayon, ano ang dapat gawin para mabago ang mga ito? Kapag kayo ay pabasta-basta sa pagganap sa inyong mga tungkulin, nagbubunyag ng mapagmataas na disposisyon, o may walang pakundangang saloobin, dapat kayong lumapit kaagad sa harap ng Diyos sa panalangin, pagnilayan ang sarili, at kilalanin kung anong uri ng tiwaling disposisyon ang inyong ibinubunyag. Bukod dito, dapat ninyong maunawaan kung paano nagkakaroon ng ganoong uri ng disposisyon at kung paano ito maaaring baguhin. Ang layon ng pag-unawa nito ay para magdulot ng pagbabago. Kung gayon, ano ang dapat gawin ng isang tao para makamit ang pagbabago? Dapat malaman ng isang tao ang diwa ng kanyang mga tiwaling disposisyon sa pamamagitan ng paglalantad at paghatol ng mga salita ng Diyos—kung gaano ito kapangit at kalupit, walang ipinagkaiba sa tiwaling disposisyon ni Satanas o ng mga diyablo. Saka lang niya magagawang kamuhian ang kanyang sarili at si Satanas; saka lang siya makapaghihimagsik laban sa kanyang sarili at kay Satanas. Sa ganitong paraan maisasagawa ng isang tao ang katotohanan. Kapag determinado ang isang tao na isagawa ang katotohanan, dapat din niyang tanggapin ang pagsisiyasat ng Diyos at ang Kanyang pagdidisiplina. Pagkatapos ay dapat magkaroon ng elemento ng aktibong pakikipagtulungan mula sa kanya. Paano siya dapat makipagtulungan? Kapag gumaganap ng isang tungkulin, oras na maisip ng isang tao na “ayos na iyan,” dapat niya itong itama agad. Hindi dapat isaalang-alang ng isang tao ang mga gayong kaisipan. Kapag may lumilitaw na mapagmataas na disposisyon, dapat siyang magdasal, kilalanin ang kanyang tiwaling disposisyon, agad na pagnilayan ang kanyang sarili, maghanap ng salita ng Diyos, at tanggapin ang Kanyang paghatol at pagtutuwid. Sa ganitong paraan, magkakaroon siya ng nagsisising puso, at magbabago ang kalagayan ng kalooban niya. Ano ang layon ng paggawa nito? Ang layon ay himukin kang tunay na magbago, at magawang gumampan nang may debosyon, at magpasakop sa at tanggapin ang pagsaway at pagdidisiplina ng Diyos nang walang pasubali. Sa paggawa nito, mababaligtad ang kalagayan mo. Kapag malapit ka nang maging pabasta-basta ulit, at malapit mo nang tratuhin na naman nang walang paggalang ang iyong mga tungkulin, kung kaya mong magbago agad dahil sa pagdidisiplina at pagsaway ng Diyos, hindi ba’t maiiwasan mong gumawa ng isang pagsalangsang? Ito ba ay mabuti o masama para sa iyong paglago sa buhay? Mabuting bagay ito. Kapag isinasagawa mo ang katotohanan at pinalulugod ang Diyos, ang iyong puso ay magaan, nagagalak, at malaya sa mga pagsisisi. Iyon ang tunay na kapayapaan at kagalakan.

Madali para sa mga tao na maghimagsik laban sa Diyos at labanan Siya kapag mayroon silang mga tiwaling disposisyon, pero hindi ito nangangahulugang wala na silang pag-asang maligtas. Pumarito ang Diyos para gawin ang gawain ng pagliligtas sa mga tao at nagpahayag Siya ng maraming katotohanan; nakasalalay na ito sa kung kayang tanggapin ng mga tao ang mga katotohanang ito. Kung kayang tanggapin ng isang tao ang katotohanan, matatamo niya ang kaligtasan. Kung hindi niya tinatanggap ang katotohanan at kaya niyang itanggi at ipagkanulo ang Diyos, talagang wala na siyang pag-asa—maaari na lang niyang hintaying wasakin siya sa gitna ng mga kalamidad. Walang makatatakas sa kapalarang ito. Kailangang harapin ng mga tao ang katunayang ito. Sinasabi ng ilang tao, “Palagi akong nagbubunyag ng mga tiwaling disposisyon, at hinding-hindi na ako magbabago. Ano ang dapat kong gawin? Ganito ba talaga ako? Ayaw ba sa akin ng Diyos? Kinasusuklaman ba Niya ako?” Ito ba ang tamang saloobin? Ito ba ang tamang paraan ng pag-iisip? (Hindi.) Kapag may mga tiwaling disposisyon ang isang tao, likas niyang ibubunyag ang mga ito. Hindi niya mapipigilan ang mga ito, kahit na gustuhin niya, at kaya nadarama niyang wala na siyang pag-asa. Sa katunayan, hindi kinakailangang ganito ang sitwasyon. Nakadepende ito kung kayang tanggapin ng isang tao ang katotohanan, kung kaya niyang umasa sa Diyos at dumulog sa Kanya. Na ang mga tao ay malimit na nagbubunyag ng tiwaling disposisyon ay nagpapatunay na ang kanilang buhay ay pinamamahalaan ng tiwaling disposisyon ni Satanas, at na ang kanilang diwa ay ang diwa ni Satanas. Dapat na kilalanin at tanggapin ng mga tao ang katotohanang ito. Mayroong pagkakaiba sa pagitan ng kalikasang diwa ng tao at sa diwa ng Diyos. Ano ang dapat nilang gawin matapos kilalanin ang katunayang ito? Kapag nagbubunyag ang mga tao ng tiwaling disposisyon; kapag nagpapakasasa sila sa mga pagnanasa ng laman at napapalayo sa Diyos; o kapag gumagawa ang Diyos sa paraang hindi tugma sa sarili nilang mga ideya, at umuusbong ang mga reklamo sa kalooban nila, dapat nilang ipamalay kaagad sa kanilang mga sarili na isa itong problema, at isang tiwaling disposisyon; ito ay paghihimagsik laban sa Diyos, pagsalungat sa Diyos; hindi ito umaayon sa katotohanan, at kinasusuklaman ito ng Diyos. Kapag napagtatanto ng mga tao ang mga bagay na ito, hindi sila dapat magreklamo, o maging negatibo at magpakatamad, at lalong hindi sila dapat malungkot; sa halip, dapat ay magawa nilang kilalanin ang kanilang sarili nang mas malalim. Bukod pa rito, dapat ay magawa nilang magkaroon ng inisyatibang lumapit sa harap ng Diyos at tanggapin ang pagsaway at pagdidisiplina ng Diyos, at dapat nilang baligtarin kaagad ang kanilang kalagayan, sa gayon ay nakapagsasagawa sila ayon sa katotohanan at sa mga salita ng Diyos, at makakikilos ayon sa mga prinsipyo. Sa ganitong paraan, magiging mas normal ang ugnayan mo sa Diyos, at gayundin ang kalagayan sa kalooban mo. Mas malinaw mong matutukoy ang mga tiwaling disposisyon, ang diwa ng katiwalian, at ang iba’t ibang pangit na kalagayan ni Satanas. Hindi mo na bibigkasin ang gayong mga kahangalan at isip-batang salita tulad ng “si Satanas iyon na nanghihimasok sa akin,” o “isa iyong ideya na ibinigay sa akin ni Satanas.” Sa halip, magkakaroon ka ng tumpak na kaalaman sa mga tiwaling disposisyon, sa diwa ng tao na lumalaban sa Diyos, at sa diwa ni Satanas. Magkakaroon ka ng mas tumpak na paraan ng pagtrato sa mga bagay na ito, at hindi ka lilimitahan ng mga bagay na ito. Hindi ka magiging mahina o mawawalan ng pananalig sa Diyos at sa Kanyang pagliligtas dahil naibunyag mo ang kaunti sa iyong tiwaling disposisyon, o sumalangsang, o nagawa ang iyong tungkulin nang pabasta-basta, o dahil malimit mong natatagpuan ang iyong sarili sa isang pasibo at negatibong kalagayan. Hindi ka mamumuhay sa gitna ng mga gayong kalagayan, subalit haharapin mo nang tama ang iyong sariling tiwaling disposisyon. Magkakaroon ka ng kakayahan para sa normal na espirituwal na buhay. Kapag nagbunyag ng mga tiwaling disposisyon ang isang tao, kung kaya niyang pagnilayan ang kanyang sarili, humarap sa Diyos sa panalangin, hanapin ang katotohanan, at kilatisin at himayin ang diwa ng kanyang mga tiwaling disposisyon, nang sa gayon ay hindi na siya kontrolado at nalilimitahan ng kanyang mga tiwaling disposisyon, sa halip ay kaya niyang isagawa ang katotohanan, matatahak na niya ang landas ng kaligtasan. Sa ganitong uri ng pagsasagawa at karanasan, maiwawaksi na ng isang tao ang kanyang mga tiwaling disposisyon at makalalaya na siya mula sa impluwensiya ni Satanas. Kung gayon, hindi ba’t nakapamuhay na siya sa harap ng Diyos at nagkamit na ng kalayaan at pagpapalaya? Ito ang landas ng pagsasagawa at pagkakamit ng katotohanan, pati na ang landas ng kaligtasan. Malalim na nakaugat sa mga tao ang mga tiwaling disposisyon; ang diwa ni Satanas at ang kalikasan nito ay kinokontrol ang mga kaisipan, pag-uugali, at isip ng mga tao. Gayunpaman, ang lahat ng ito ay nawawalan ng halaga kung ikukumpara sa katotohanan, sa gawain ng Diyos, at sa pagliligtas ng Diyos; wala itong ipinapakitang mga hadlang. Anumang tiwaling disposisyon ang mayroon ang isang tao, o anumang paghihirap ang kinahaharap niya, o anuman ang naglilimita sa kanya, may isang landas na maaaring tahakin, isang paraan para malutas ang mga ito, at mga kaukulang katotohanan para lutasin ang mga ito. Sa ganitong paraan, hindi ba’t may pag-asa para sa kaligtasan ng mga tao? Oo, mayroong pag-asa para sa kaligtasan ng mga tao.

Sipi 55

Ginagampanan man ng isang tao ang kanyang tungkulin o nag-aaral ng propesyonal na kaalaman, dapat siyang maging masigasig, at pangasiwaan ang mga bagay ayon sa mga prinsipyo. Huwag harapin ang mga bagay na ito nang pabasta-basta o nang wala sa loob. Ang layunin ng pag-aaral ng propesyonal na kaalaman ay upang magampanan nang maayos ang tungkulin ng isang tao, at dapat niya itong pagsumikapan—ito ay isang aspekto kung saan dapat gawin ng mga tao ang kanilang parte. Kung hindi handa ang isang tao na gampanan ang kanyang tungkulin nang maayos at palagi siyang nakakahanap ng mga katwiran at dahilan upang hindi mag-aral ng propesyonal na kaalaman, ipinapakita nito na hindi niya sinserong ginugugol ang kanyang sarili sa Diyos, at na ayaw niyang gampanan ang kanyang tungkulin nang maayos upang suklian ang pagmamahal ng Diyos. Hindi ba’t ito ay isang taong walang konsensiya at katwiran? Hindi ba’t mapanggulo ang isang tao na may gayong karakter? Hindi ba’t napakahirap niyang pangasiwaan? Bagama’t ang isang tao ay nag-aaral ng isang propesyon, dapat din niyang hanapin ang katotohanan at gawin ang mga bagay alinsunod sa mga katotohanang prinsipyo. Hindi dapat lumampas ang isang tao sa saklaw na ito at hindi maaaring maging magulo ang isip ng isang tao, gaya ng isang walang pananampalataya. Ano ang saloobin ng mga walang pananampalataya ukol sa gawain? Marami sa kanila ang pinalilipas lang ang kanilang mga araw at inaaksaya ang kanilang oras, iniraraos lang ang bawat araw para sa kanilang pang-araw-araw na suweldo, at ginagawa ang mga bagay sa pabasta-bastang paraan hangga’t maaari. Wala silang pakialam sa pagiging episyente, o sa pagkilos batay sa konsensiya, at wala silang seryoso at responsableng saloobin. Hindi nila sinasabi, “Ipinagkatiwala ito sa akin, kaya dapat ko itong panagutan hanggang sa matapos ito, dapat kong pangasiwaan nang maayos ang bagay na ito, at pasanin ang responsabilidad na ito.” Wala silang ganitong konsensiya. Dagdag pa, ang mga walang pananampalataya ay may isang uri ng tiwaling disposisyon. Kapag nagtuturo sila sa ibang tao ng isang partikular na propesyonal na kaalaman o kasanayan, iniisip nila, “Kapag itinuro ng maestro sa isang estudyante ang lahat ng kanyang nalalaman, mawawalan ng kabuhayan ang guro. Kung ituturo ko ang lahat ng nalalaman ko sa iba, wala nang titingala o magpapasakop sa akin, at mawawala ang katayuan ko bilang isang guro. Hindi maaari ito. Hindi ko maaaring ituro sa kanila ang lahat ng nalalaman ko, dapat kong ilihim ang ilang pinakamahalagang bagay, sa ganoong paraan ay igagalang at pahahalagahan ako ng mga tao, at maaari kong ipakita na superyor ako sa iba.” Anong uri ng disposisyon ito? Panlilinlang ito. Kapag nagtuturo kayo sa iba o nagbabahagi sa kanila ng isang bagay na pinag-aralan ninyo, anong saloobin ang dapat taglayin ninyo? (Dapat naming gawin ang lahat, at huwag maglihim.) Paano mo nagagawang hindi maglihim ng kahit ano? Kung sinasabi mo, “Wala akong inililihim na anuman pagdating sa mga bagay na natutunan ko, at wala akong problemang sabihin sa inyong lahat ang tungkol sa mga ito. Mas mahusay naman talaga ang kakayahan ko kaysa sa inyo, at kaya kong maarok ang mas abanteng mga bagay”—iyan ay paglilihim pa rin at ito ay pagiging mapagpakana. O kung sinasabi mo, “Ituturo ko sa inyo ang lahat ng batayang bagay na natutunan ko, walang problema. Mayroon pa rin akong mas abanteng mga bagay na itinatago, at kahit na matutunan ninyo ang lahat ng ito, hindi pa rin kayo magiging kasinggaling ko”—iyan ay paglilihim pa rin. Kung ang isang tao ay masyadong makasarili, hindi siya magkakaroon ng pagpapala ng Diyos. Dapat matutunan ng mga tao na isaalang-alang ang mga layunin ng Diyos. Dapat mong ihandog sa sambahayan ng Diyos ang mga pinakaimportante at pinakamahalagang bagay na naunawaan mo, upang ang mga ito ay matutunan ng hinirang na mga tao ng Diyos at maging dalubhasa sila sa mga ito—ito ay pinagpala ng Diyos, at pagkatapos ay ipagkakaloob Niya sa iyo ang mas marami pang bagay. Ito ang ibig sabihin ng kasabihang, “Lalo pang mapalad ang magbigay kaysa sa tumanggap.” Kung gagamitin mo ang lahat ng iyong mga kaloob at kalakasan sa iyong tungkulin at tutuparin mo nang maayos ang iyong tungkulin upang makinabang ang lahat mula rito, kapaki-pakinabang ito para sa gawain ng iglesia, at sasang-ayunan ito ng Diyos. Kung pipigilan mo ang iyong mga kaloob at kalakasan, ginagamit lang ang kaunti sa mga ito at iniisip na medyo mahusay ang ginagawa mo, hindi iyon uubra; ang paggawa sa iyong tungkulin sa ganoong paraan ay hindi magbubunga ng magagandang resulta. Dapat kang makipagbahaginan gaano man karami ang iyong nauunawaan at natatalos, saka lang makikinabang ang lahat at makakamit ang mas magagandang resulta. Ipagpalagay na nagsasalita ka lang sa pangkalahatan at hindi mo ipinapaliwanag ang mga detalye, itinatago ang mahahalagang bagay sa iyong puso, gayumpaman ay iniisip mo pa rin, “Anuman ang mangyari, sinabi ko na sa iyo. Kung hindi mo ito naarok, iyon ay dahil mahina ang iyong kakayahan, hindi ko iyon kasalanan.” Ang gayong intensyon ay may kasamang panlilinlang, hindi ba? Hindi ba iyon makasarili at kasuklam-suklam? Bakit hindi mo maituro sa iba ang lahat ng nasa puso mo at lahat ng nauunawaan mo sa halip na huwag ibigay ang ilang bagay? Problema ito sa iyong mga intensyon at iyong disposisyon. Kapag ipinaaalam sa karamihan ng mga tao sa unang pagkakataon ang ilang partikular na aspekto ng propesyonal na kaalaman, kaya lamang nilang maunawaan ang literal na kahulugan nito; mangangailangan ng panahon ng pagsasagawa bago magawang maarok ang mahahalagang punto at diwa. Kung naging dalubhasa ka na sa mga bagay na ito, dapat direkta mong sabihin sa kanila; huwag silang hayaan na magpaikot-ikot at magsayang ng oras sa pangangapa. Responsabilidad mo ito; ito ang dapat mong gawin. Tanging kung sasabihin mo sa kanila ang pinaniniwalaan mo na mahahalagang punto at diwa, saka ka hindi naglilihim ng anumang bagay at nagkikimkim ng mga makasariling motibo. Kapag nagtuturo kayo ng mga kasanayan sa iba, nakikipag-usap sa kanila tungkol sa isang partikular na propesyon, o nakikipagbahaginan sa kanila tungkol sa buhay pagpasok, kung hindi ninyo kayang lutasin ang mga tiwaling disposisyon ng pagkamakasarili at pagiging kasuklam-suklam, hindi ninyo magagawa nang maayos ang mga tungkulin ninyo, kung magkagayon, hindi kayo mga taong nagtataglay ng pagkatao o ng konsensiya at katwiran, o mga taong nagsasagawa sa katotohanan. Dapat mong hanapin ang katotohanan upang lutasin ang iyong mga tiwaling disposisyon, at marating ang punto kung saan ikaw ay wala nang taglay na mga makasariling motibo, at isinasaalang-alang lang ang mga layunin ng Diyos. Sa ganitong paraan, tataglayin mo ang katotohanang realidad. Masyadong nakakapagod kung hindi mo hahangarin ang katotohanan at mamumuhay ka ayon sa mga satanikong disposisyon gaya ng mga walang pananampalataya. Sa mundong walang pananampalataya, partikular na matindi ang kompetisyon sa bawat industriya. Sa sandaling matuto ang mga tao ng ilang teknikal o propesyonal na kasanayan o maging dalubhasa sila sa ilang abilidad, labis silang nagiging mapagbantay tungkol dito at hindi nila ito ituturo sa sinuman, nangangamba na sa sandaling gawin nila ito, mawawalan sila ng kanilang kabuhayan. Upang protektahan ang kanilang kabuhayan, dapat din silang palaging maging mapagbantay laban sa mga taong nagnanakaw ng kanilang mga kasanayan. Kahit pa magturo sila sa isang baguhan, kailangan nilang may itago; hindi nila ipinapasa ang pinakamahahalagang pamamaraan sa mga tagalabas, kundi sa sarili lang nilang mga anak at inapo. Itinuturing ng mga tao ang lahat ng uri ng teknik at abilidad bilang kanilang kabuhayan, bilang kanilang puhunan, bilang mismong ugat ng kanilang ikabubuhay, na hindi kailanman dapat sabihin sa iba. Ngunit nananampalataya ka sa Diyos—kung ganito ka pa rin mag-isip at kumilos sa sambahayan ng Diyos, hindi ka naiiba sa isang walang pananampalataya. Kung hindi mo talaga tinatanggap ang katotohanan, at patuloy kang namumuhay alinsunod sa mga pilosopiya ni Satanas, kung gayon, hindi ka isang taong tunay na nananampalataya sa Diyos. Kung palagi kang mayroong mga makasariling motibo at mapagpakana ka habang ginagawa mo ang tungkulin mo, hindi mo matatanggap ang pagpapala ng Diyos.

Pagkatapos mong makapanampalataya sa Diyos, kinain at ininom mo na ang mga salita ng Diyos, at tinanggap ang paghatol at pagkastigo ng mga salita ng Diyos, kaya napagnilay-nilayan mo na ba ang iyong mga tiwaling disposisyon at nakilala mo na ba ang mga ito? Nagbago na ba ang mga prinsipyo na batayan ng pagsasalita at pagkilos mo, ang pananaw mo sa mga bagay-bagay, at ang mga prinsipyo at layon ng iyong sariling asal? Kung hindi ka pa rin naiiba sa isang walang pananampalataya, kung gayon ay hindi kikilalanin ng Diyos ang pananampalataya mo sa Kanya. Sasabihin Niya na ikaw ay isa pa ring walang pananampalataya, at na ikaw ay lumalakad pa rin sa landas ng isang walang pananampalataya. Kaya, ito man ay sa iyong sariling asal o sa paggampan ng iyong tungkulin, dapat kang magsagawa batay sa mga salita ng Diyos, at alinsunod sa mga katotohanang prinsipyo, gamitin ang katotohanan upang lutasin ang mga problema, lutasin ang mga tiwaling disposisyong ibinubunyag mo, at lutasin ang mga mali mong kaisipan, pananaw, at pagsasagawa. Sa isang banda, dapat mong tuklasin ang mga problema sa pamamagitan ng pagninilay-nilay sa sarili at pagsusuri sa sarili. Sa kabilang banda, dapat mo ring hanapin ang katotohanan upang lutasin ang mga problema, at kapag natuklasan mo ang mga tiwaling disposisyon, dapat agad mong lutasin ang mga ito, maghimagsik laban sa laman, at talikuran ang sarili mong kalooban. Kapag nalutas mo na ang mga tiwaling disposisyon mo, hindi ka na kikilos batay sa mga ito, at magagawa mo nang bitiwan ang sarili mong mga intensyon at interes, at magsagawa alinsunod sa mga katotohanang prinsipyo. Ito ang katotohanang realidad na dapat taglayin ng isang tunay na tagasunod ng Diyos. Kung kaya mong pagnilay-nilayan ang iyong sarili, kilalanin ang iyong sarili, at hanapin ang katotohanan upang lutasin ang mga problema sa ganitong paraan, kung gayon, ikaw ay isang taong naghahangad sa katotohanan. Hinihingi ng pananampalataya sa Diyos ang gayong pakikipagtulungan, at ang makapagsagawa sa ganitong paraan ay pinakapinagpapala ng Diyos. Bakit ko ito sinasabi? Dahil ikaw ay kumikilos alang-alang sa gawain ng iglesia, para sa mga interes ng sambahayan ng Diyos, at para sa kapakanan ng mga kapatid, at kasabay nito, isinasagawa mo ang katotohanan. Ito mismo ang kinikilala ng Diyos; ang mga ito ay mabubuting gawa, at sa pagsasagawa ng katotohanan sa ganitong paraan, ikaw ay nagpapatotoo para sa Diyos. Gayunman, kung hindi mo ito ginagawa, at hindi ka naiiba sa isang walang pananampalataya, kumikilos alinsunod sa mga prinsipyo ng mga walang pananampalataya sa pangangasiwa sa mga bagay-bagay, at sa kanilang mga pamamaraan ng sariling asal, ito ba ay pagpapatotoo? (Hindi.) Anu-ano ang ibinubunga nito? (Sinisira nito ang dangal ng Diyos.) Sinisira nito ang dangal ng Diyos! Bakit mo sinasabing sinisira nito ang dangal ng Diyos? (Dahil hinirang tayo ng Diyos, nagpahayag Siya ng napakaraming katotohanan, personal Niya tayong ginabayan, tinustusan tayo, at diniligan tayo, ngunit hindi natin tinatanggap o isinasagawa ang katotohanan, at namumuhay pa rin tayo batay sa mga satanikong bagay, at hindi nagpapatotoo sa harap ni Satanas. Sinisira nito ang dangal ng Diyos.) (Kung narinig ng isang mananampalataya sa Diyos na magbahagi ang Diyos ng napakaraming katotohanan at landas ng pagsasagawa, ngunit kapag siya ay kumikilos, namumuhay pa rin siya alinsunod sa mga pilosopiya para sa mga makamundong pakikitungo ng mga walang pananampalataya, at partikular siyang mapanlinlang at pinaglilingkuran ang sariling interes, mas masahol pa siya at mas masama kaysa sa mga walang pananampalataya.) Maaaring kayong lahat ay may bahagyang pagkaunawa tungkol sa bagay na ito. Kinakain at iniinom ng mga tao ang mga salita ng Diyos, tinatamasa ang lahat ng ipinagkakaloob ng Diyos, ngunit sinusunod pa rin nila si Satanas. Ano pa mang mga bagay o mahihirap na kapaligiran ang sumapit sa kanila, hindi pa rin nila nagagawang makinig sa mga salita ng Diyos o magpasakop sa Diyos, hindi nila hinahanap ang katotohanan, at hindi sila naninindigan sa kanilang patotoo. Hindi ba’t ito ay pagkakanulo sa Diyos? Ito nga ay pagkakanulo sa Diyos. Kapag kailangan ka ng Diyos, hindi ka nakikinig sa Kanyang tawag o sa Kanyang mga salita, at sa halip ay sinusunod mo ang mga kalakaran ng mundong walang pananampalataya, pinakikinggan si Satanas, sinusunod si Satanas, at nagsasagawa alinsunod sa lohika ni Satanas, at sa mga prinsipyo at pamamaraan nito sa pamumuhay. Ito ay pagkakanulo sa Diyos. Hindi ba’t ang pagkakanulo sa Diyos ay paglalapastangan sa Diyos at paninira sa dangal ng Diyos? Alalahanin mo sina Adan at Eba sa Halamanan ng Eden—Sabi ng Diyos, “Sa kahoy ng pagkakilala ng mabuti at masama ay huwag kang kakain; sapagkat sa araw na ikaw ay kumain niyaon ay walang pagsalang mamamatay ka” (Genesis 2:17). Kaninong mga salita ito? (Mga salita ito ng Diyos.) Ang mga ito ba ay mga ordinaryong salita? (Hindi.) Ano ang mga ito? Ang mga ito ang katotohanan, ang mga ito ang dapat na sundin ng mga tao, at ang dapat na paraan ng pagsasagawa ng mga tao. Sinabi ng Diyos sa mga tao kung paano dapat na ituring ang kahoy ng pagkakilala ng mabuti at masama. Ang prinsipyo ng pagsasagawa ay huwag kumain mula rito, at pagkatapos ay sinabi Niya sa mga tao ang kahihinatnan—tiyak na sila ay mamamatay sa araw na kumain sila mula rito. Sinabi sa mga tao ang prinsipyo ng pagsasagawa at kung ano ang nakataya. Pagkatapos na marinig ito, naunawaan ba nila ito o hindi? (Naunawaan nila ito.) Ang totoo, naunawaan nila ang mga salita ng Diyos, ngunit kinalaunan ay narinig nilang sinabi ng ahas, “Sinabi ng Diyos na tiyak na mamamatay kayo sa araw na kumain kayo mula sa punong iyon, ngunit tiyak na hindi kayo mamamatay. Maaari mo itong subukan,” at pagkatapos magsalita ni Satanas, pinakinggan nila ang mga salita nito at kumain sila mula sa puno ng pagkakilala ng mabuti at masama. Ito ay pagkakanulo sa Diyos. Hindi nila piniling makinig sa mga salita ng Diyos at magsagawa alinsunod sa mga ito. Hindi nila ginawa ang ayon sa iniutos ng Diyos, bagkus ay pinaniwalaan at tinanggap nila ang mga salita ni Satanas, at kumilos alinsunod sa mga ito. Ano ang naging resulta nito? Ang kalikasan ng kanilang pag-uugali at pagkilos ay pagkakanulo at paninira sa dangal ng Diyos, at ang resulta ay ginawa silang tiwali ni Satanas at sila ay naging mababa. Ang mga tao ngayon ay katulad nina Adan at Eba noon. Naririnig nila ang mga salita ng Diyos ngunit hindi nila isinasagawa ang mga ito, nauunawaan pa nga nila ang katotohanan ngunit hindi ito isinasagawa. Ang kalikasan nito ay katulad ng hindi pakikinig nina Adan at Eba sa mga salita ng Diyos o sa Kanyang mga utos—ito ay pagkakanulo at paninira sa dangal ng Diyos. Kapag pinagkakanulo at binibigyang-kahihiyan ng mga tao ang Diyos, ang resulta nito ay sila ay patuloy na ginagawang tiwali at kinokontrol ni Satanas, at kinokontrol ng kanilang satanikong disposisyon. Kaya, hindi sila kailanman makakalaya mula sa impluwensiya ni Satanas, o makakatakas sa pang-aakit, sa mga tukso, pag-atake, manipulasyon, at pagsila ni Satanas. Kung hindi ka kailanman makakalaya mula sa mga bagay na ito, ang buhay mo ay labis na magiging puno ng pasakit at kaguluhan, at hindi ito magkakaroon ng kapayapaan at kagalakan. Mararamdaman mo na ang lahat ay hungkag, at maaari pa ngang gustuhin mong hangarin ang kamatayan upang wakasan ang lahat ng ito. Ito ang kahabag-habag na kalagayan ng mga namumuhay sa ilalim ng kapangyarihan ni Satanas.

Sipi 56

Kapag naglilingkod bilang mga lider o manggagawa ang ilang tao, palagi silang natatakot na makagawa ng pagkakamali at mabunyag at matiwalag, kaya madalas nilang sinasabi sa iba, “Hindi talaga kayo dapat maging isang lider. Sa oras na magkaroon ng problema, matitiwalag kayo, at wala nang pagkakataon para makabalik!” Hindi ba’t isang maling kaisipan ang pahayag na ito? Anong ibig sabihin ng “wala nang pagkakataon para makabalik”? Sino ang mga lider at manggagawa na natitiwalag? Lahat sila ay masasamang indibidwal na nag-aamok, nanggagambala at nanggugulo sa gawain ng iglesia, at tumatangging magbago sa kabila ng paulit-ulit na mga paalala. Kung ang isang tao ay nagkamali dahil lang mababa ang kanyang tayog, o dahil mahina ang kanyang kakayahan, o dahil kulang siya sa karanasan, basta’t kaya niyang tanggapin ang katotohanan at tunay na magsisi, ititiwalag ba siya ng sambahayan ng Diyos? Kahit na walang magawang tunay na gawain ang taong iyon, babaguhin lang nila ang pagkakatalaga ng tungkulin niya. Kung gayon, hindi ba’t binabaluktot ng mga taong nagsasabi ng ganoong mga bagay ang mga katunayan? Hindi ba’t nagpapalaganap sila ng mga kuru-kuro para ilihis ang iba? Ang mga lider at manggagawa sa sambahayan ng Diyos ay demokratikong inihahalal, hindi naman ito para bang kahit sinong may gusto ng mga tungkuling ito ay makukuha ang mga iyon. Tinatrato ng sambahayan ng Diyos ang mga lider at manggagawa ayon sa mga katotohanang prinsipyo. Tanging iyong mga huwad na lider lamang na talagang hindi tumatanggap sa katotohanan at ang mga anticristong naghahangad ng katanyagan, pakinabang, at katayuan, at nagmamatigas na tumatangging magsisi, ang ititiwalag. Lahat ng mga kayang tumanggap sa katotohanan, tumanggap na mapungusan, at tunay na magsisi, ay hindi ititiwalag. Ang sinuman na nagkakalat ng kuru-kuro na “masyadong mapanganib ang maging isang lider” ay may mga intensyon at motibo. Nilalayon nilang ilihis ang mga tao, pigilang maging lider ang iba, at samantalahin ang pagkakataong handog nito. Hindi ba’t pagkakaroon ito ng lihim na motibo? Kung nag-aalala kang matiwalag, dapat kang maging maingat, magdasal sa Diyos at magsisi sa Kanya, tanggapin mo ang katotohanan, at magawang itama ang iyong mga kamalian. Kung gayon, hindi ba’t malulutas nito ang problema? Kung nagkakamali ang isang tao, at, kapag naharap siya sa pagkakapungos, ay hindi niya talaga tinatanggap ang katotohanan, at wala siyang intensyon na tunay na magsisi, at patuloy pa rin siyang nagiging pabasta-basta, at nag-aamok sa paggawa ng masasamang bagay, kung gayon ay dapat siyang itiwalag. Kapag ang ilang tao ay nagsisilbi bilang mga lider o manggagawa, mapangahas at walang pakundangan silang kumikilos, at nagsasalita at gumagawa sila ng mga bagay nang walang anumang pagsasaalang-alang, sinusubukang kontrolin ang lahat at itago ang iba sa dilim. Hindi lang nila hindi ginagamit ang katotohanan para lutasin ang mga problema, kundi tinutunton at ibinubukod din nila iyong mga nagsusumbong ng mga problema sa Itaas. Kapag nalaman ng ang Itaas ang tungkol sa isyung ito at pinanagot sila, nagiging kasingtakot sila ng mga daga, mahigpit na tumatangging akuin ang kanilang ginawa. Akala nila na kapag magmamatigas silang tumanggi na akuin ito, matatakasan nila ito at hindi na tutugisin ng sambahayan ng Diyos ang bagay na ito. Ganoon lang ba talaga iyon kadali? Malinaw na kukumpirmahin ng sambahayan ng Diyos ang mga katunayan, at pagkatapos ay haharapin ito batay sa mga prinsipyo; ang sinumang matuklasan na may pananagutan ay hindi makakatakas. Kapag gumagawa ng mga bagay ang mga taong iyon, hindi nila hinahanap ang katotohanan, kumikilos sila nang basta-basta, walang pakundangan, at ayon sa kanilang sariling kalooban, at kapag napasama ang mga bagay-bagay, palagi silang nauuwi sa mapanlinlang na pangangatwiran at pagkukunwari, at nagmamatigas na tumatangging aminin ang kanilang nagawa. Anong klaseng problema ito? Ito ba ang tamang pag-uugali? Malulutas ba ang problema sa paggamit ng mapanlinlang na pangangatwiran at pagkukunwari, at matigas na pagtangging aminin ang kanilang nagawa? Naaayon ba ang pag-uugaling ito sa katotohanan? Mayroon bang tunay na pagpapasakop dito? Natatakot silang magkamali at malantad at maisumbong, natatakot sila na panagutin sila ng sambahayan ng Diyos, at natatakot sila na hahatulan sila, at kokondenahin at ititiwalag sila. May problema ba sa takot na ito? Ang takot na ito ay hindi isang positibong bagay; saan ba ito nanggagaling? (Sa kanilang mga tiwaling satanikong disposisyon.) Tama iyan. Kung gayon, ano mismo ang nasa takot na ito? Himayin natin ito. Bakit sila natatakot? Ang kanilang takot ay nagmumula sa pag-aalala na oras na malantad ang mga bagay, matatanggal sila, at mawawala ang kanilang katayuan at kabuhayan. Kaya naman, gumagamit sila ng kasinungalingan at mapanlinlang na pangangatwiran, at nagmamatigas silang tumatanggi na aminin ang kanilang nagawa. Batay lamang sa saloobing ito, sila man ay mga taong tumatanggap ng katotohanan o hindi, mapagmataas at mapagmagaling man sila o hindi, at mapanlinlang man sila o hindi, ay nabunyag dito. Hindi ba’t sila ay mga diyablo? Sa wakas ay naipakita na nila ang kanilang mga tunay na kulay. Kailan ba pinakanabubunyag ang mga tao? Kapag may mga bagay na nangyayari sa kanila, lalo na kapag nabunyag ang mga mali nilang gawa, tingnan ninyo kung ano ang pag-uugali nila sa oras na iyon—pinakanabubunyag sila sa mga sandaling ito. Ang kanilang intensyon na magtamo ng mga pagpapapala, ang kanilang panlilinlang, pagsisinungaling, at nagmamatigas na pagtanggi na aminin ang kanilang mga pagkakamali, at iba pa—ang mga tiwaling disposisyon na ito ay sabay-sabay lahat na nalalantad. Hindi ba’t ito ang pinakamadaling panahon para makilala ang mga tao? Hindi naniniwala ang ilang tao na tinatrato nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagawa ng isang tao, kung magkakaroon ng problema roon, pangangasiwaan kaagad ng sambahayan ng Diyos ang taong iyon, tatanggalin ang kanyang karapatan na gumawa ng tungkulin, palalayasin siya, o papaalisin pa nga siya sa iglesia. Ganoon ba talaga ang kaso? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang mga intensyon nito, at ang saloobin nito. Sa partikular, kapag nagkakamali ang isang tao, tinitingnan Niya kung kaya ba nitong pagnilayan ang sarili nito, kung nagsisisi ba ito, at kung kaya ba nitong matarok ang diwa ng problema batay sa Kanyang mga salita, nang sa gayon ay nagagawa nitong maunawaan ang katotohanan, kamuhian ang sarili nito, at tunay na magsisi. Kung walang tamang saloobin ang isang tao, at ganap na siyang nabahiran ng mga personal na intensyon, kung puno siya ng mga tusong pakana at walang ibang ibinubunyag kundi mga tiwaling disposisyon, at kung, kapag may mga lumilitaw na problema, nauuwi pa nga siya sa pagkukunwari, mapanlinlang na pangangatwiran, at pagpapalusot, at nagmamatigas na tumatangging aminin ang kanyang mga pagkakamali, kung gayon, ang ganoong tao ay hindi maliligtas. Hindi talaga niya tinatanggap ang katotohanan, at hindi siya tamang tao; ganap na siyang nabunyag. Iyong mga hindi kayang tanggapin ang katotohanan kahit kaunti ay mga hindi mananampalataya sa diwa at maaari lamang na itiwalag. Paanong hindi mabubunyag at matitiwalag ang mga hindi mananampalataya na naglilingkod bilang mga lider at manggagawa? Ang isang hindi mananampalataya, anuman ang tungkulin na kanyang ginagawa, ay ang pinakamabilis mabunyag sa lahat, dahil masyadong marami at halata ang mga tiwaling disposisyon na kanyang ibinubunyag, at dahil hindi talaga niya tinatanggap ang katotohanan at nakakakilos pa nga siya nang walang pakundangan at basta-basta na lamang. Sa huli, kapag siya ay natiwalag, at nawalan ng pagkakataong gawin ang kanyang tungkulin, magsisimula siyang mag-alala, iniisip na, “Wala na akong pag-asa. Kung hindi na ako papayagang gawin ang aking tungkulin, hindi na ako maliligtas. Ano ang dapat kong gawin?” Ang totoo ay palaging mag-iiwan ng paraan ang Kalangitan para sa tao. May isang pangwakas na landas, at iyon ay ang tunay na magsisi, at ang magmadaling ipangaral ang ebanghelyo at magkamit ng mga tao, pambawi sa kanyang mga kamalian sa pamamagitan ng paggawa ng mga kapuri-puring gawa. Kung hindi niya tatahakin ang landas na ito, ganap na wala na siyang pag-asa. Kung may taglay siyang katwiran at alam niyang wala siyang anumang kapabilidad, dapat niyang ihanda nang wasto ang kanyang sarili sa katotohanan at magsanay sa pangangaral ng ebanghelyo—ito rin ay paggawa ng isang tungkulin. Ito ay lubos na magagawa. Kung inaamin ng isang tao na hindi niya ginawa nang maayos ang kanyang tungkulin at natiwalag siya, pero hindi pa rin niya tinatanggap ang katotohanan at wala siyang ni katiting na mapagsising puso, at sinusukuan pa nga niya ang kanyang sarili, hindi ba’t siya ay hangal at mangmang? Sabihin ninyo sa Akin, kung nakagawa ng pagkakamali ang isang tao, ngunit naaabot niya ang isang tunay na pagkaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang magawa. Pero kung wala kang konsensiya o katwiran, at hindi mo inaasikaso ang iyong nararapat na gawain, kung nagkaroon ka ng pagkakataong gawin ang isang tungkulin ngunit hindi mo alam kung paano iyon pahahalagahan, kung hindi mo hinahangad ang katotohanan kahit kaunti, nang hinahayaan mong makalampas ang pinakamagandang pagkakataon, kung gayon ay mabubunyag ka. Kung palagi kang pabasta-basta sa paggawa sa iyong tungkulin, at hindi ka man lang nagpapasakop kapag nahaharap ka sa pagkakapungos, puwede ka pa rin kayang gamitin ng sambahayan ng Diyos para gumawa ng tungkulin? Sa sambahayan ng Diyos, ang katotohanan ang naghahari, hindi si Satanas, at ang Diyos ang may huling pasya sa lahat ng bagay. Siya ang gumagawa ng gawain ng pagliligtas sa tao, Siya ang may kataas-taasang kapangyarihan sa lahat ng bagay. Hindi mo kailangang suriin kung ano ang tama at mali; kailangan mo lang makinig at magpasakop. Kapag nahaharap sa pagkakapungos, dapat mong tanggapin ang katotohanan at itama ang iyong mga pagkakamali. Kung gagawin mo iyon, hindi aalisin sa iyo ng sambahayan ng Diyos ang iyong karapatan na gumawa ng tungkulin. Kung natatakot ka palagi na matiwalag, laging pinangangatwiranan ang iyong sarili, laging gumagamit ng mapanlinlang na pangangatwiran para ipagtanggol ang iyong sarili, problema iyan. Makikita ng iba na hindi mo tinatanggap ang katotohanan ni katiting, at na ganap kang hindi makatwiran. Gulo ang kasunod nito, at kakailanganin ng iglesia na pangasiwaan ka. Talagang hindi mo tinatanggap ang katotohanan sa paggawa mo sa iyong tungkulin at lagi kang natatakot na mabunyag at matiwalag. Ang takot mong ito ay nababahiran ng intensyon ng tao; sa loob ng takot na ito, may mga tiwaling satanikong disposisyon, gayundin, may paghihinala, pagiging mapagbantay, at maling pagkaunawa. Wala sa mga ito ang mga saloobin na dapat mayroon ang isang tao. Dapat kang magsimula sa pamamagitan ng paglutas sa iyong takot, at dapat mo ring lutasin ang iyong mga maling pagkaunawa sa Diyos. Paano umuusbong ang mga maling pagkaunawa ng isang tao sa Diyos? Kapag maayos ang takbo ng mga bagay-bagay para sa isang tao, tiyak na hindi ito nagkakamali ng pag-unawa sa Kanya, at naniniwala rin ito na ang Diyos ay mabuti, na ang Diyos ay kagalang-galang, na ang Diyos ay matuwid, na ang Diyos ay maawain at mapagmahal, at na ang Diyos ay tama sa lahat ng bagay na ginagawa Niya. Gayunman, kapag naharap siya sa isang bagay na hindi umaayon sa kanyang mga kuru-kuro, iniisip niya, “Mukhang hindi masyadong matuwid ang Diyos, kahit paano ay hindi sa bagay na ito.” Hindi ba’t maling pagkaunawa ito? Paanong hindi matuwid ang Diyos? Ano ang nagpausbong sa maling pagkaunawang ito? Ano ang nagbigay-daan upang magkaroon ka ng ganitong opinyon at pagkaunawa na hindi matuwid ang Diyos? Masasabi mo ba ito nang malinaw? Aling pangungusap iyon mismo? Aling bagay? Aling sitwasyon? Sabihin mo, para makilatis at makita ng lahat kung may katwiran ka. At kapag nagkakamali ng pagkaunawa ang isang tao sa Diyos o nahaharap sa isang bagay na hindi umaayon sa kanyang mga kuru-kuro, ano ang saloobing dapat niyang taglayin? (Iyong naghahanap sa katotohanan at nagpapasakop.) Dapat muna siyang magpasakop at isipin niya: “Hindi ko maunawaan, pero magpapasakop ako dahil ito ang ginawa ng Diyos at hindi ito isang bagay na dapat suriin ng tao. Dagdag pa riyan, hindi ko maaaring pagdudahan ang mga salita ng Diyos o ang Kanyang gawain dahil ang lahat ng salita ng Diyos ay ang katotohanan.” Hindi ba’t ganito ang saloobing dapat taglayin ng isang tao? Kapag may ganitong saloobin, magdudulot pa rin ba ng problema ang iyong maling pagkaunawa? (Hindi na.) Hindi nito maaapektuhan o magagambala ang pagsasagawa mo ng iyong tungkulin. Sabihin mo sa Akin, kaya bang gawin ng isang tao ang kanyang tungkulin nang may debosyon kung mayroon kaya siyang mga maling pagkaunawa o wala? (Kaya niyang gawin ang kanyang tungkulin nang may debosyon kung wala siyang mga maling pagkaunawa.) Kung kaya’t kailangan mo munang magkaroon ng mapagpasakop na saloobin. Bukod pa riyan, kailangan mong maniwala man lang na ang Diyos ay ang katotohanan, na ang Diyos ay matuwid, at na lahat ng ginagawa ng Diyos ay tama. Ito ang mga paunang kondisyon na magpapasya kung maaari kang maging deboto sa paggawa ng iyong tungkulin. Kung mayroon ka ng pareho nito, ang mga maling pagkaunawa ba sa iyong puso ay makakaapekto sa paggampan sa iyong tungkulin? (Hindi.) Hindi makakaapekto ang mga ito. Ibig sabihin nito, hindi mo madadala ang mga maling pagkaunawang ito sa paggampan sa iyong tungkulin. Malulutas mo ang mga ito mula sa umpisa pa lamang, tinitiyak na hindi kailanman magkakaroon ng pagkakataon na lumaki ang mga ito. Anong sunod na dapat mong gawin? Lutasin ang mga ito sa pinakaugat. Paano mo dapat lutasin ang mga ito? Magbasa ng ilang nauugnay na sipi ng mga salita ng Diyos kasama ang lahat tungkol sa usaping ito, at pagkatapos ay sama-sama kayong magbahaginan tungkol sa kung bakit ganoon gumawa ang Diyos, ano ang layunin ng Diyos, at ano-anong resulta ang makakamit mula sa pagkilos ng Diyos sa ganitong paraan. Magbahaginan kayo nang malinaw tungkol sa mga usaping ito, pagkatapos ay magkakaroon ka ng pagkaunawa sa Diyos at magagawa mong magpasakop. Kung hindi mo lulutasin ang mga mali mong pagkaunawa tungkol sa Diyos at magdadala ka ng mga kuru-kuro sa paggampan sa iyong tungkulin, at sinasabi mong, “Ang ginawa ng diyos sa usaping ito ay mali, at hindi ako magpapasakop. Lalaban ako, makikipagtalo ako sa sambahayan ng diyos. Hindi ako naniniwalang gawa ito ng diyos”—anong disposisyon ito? Ito ay isang tipikal na satanikong disposisyon. Ang mga ito ay hindi mga salita na dapat sabihin ng isang tao, ni hindi ito isang saloobin na dapat mayroon ang isang nilikha. Kung kaya mong sumalungat sa Diyos sa ganitong paraan, karapat-dapat ka bang gumawa ng iyong tungkulin? Hindi. Dahil isa kang diyablo, at wala kang pagkatao, hindi ka karapat-dapat na gumawa ng tungkulin. Kung ang isang tao na nagtataglay ng katwiran ay magkakaroon ng mga maling pagkaunawa tungkol sa Diyos, magdarasal siya sa Diyos, at hahanapin din niya ang katotohanan sa mga salita ng Diyos, at kalaunan, malinaw niyang makikita ang isyung ito. Ito ang dapat gawin ng mga tao.

Sa proseso ng pagdanas sa gawain ng Diyos, maraming bagay ang hindi matanggap o maunawaan ng mga tao. Basta’t sila ay may mga mapagpasakop na puso, ang mga isyung ito ay unti-unting malulutas, at makakahanap sila ng mga kasagutan sa mga ito sa mga salita ng Diyos. Kahit na hindi sila makakuha ng mga resulta sa ngayon, natural nilang mauunawaan ang mga bagay na ito pagkatapos ng ilang taon ng karanasan. Kung hindi kailanman maunawaan ng isang tao ang mga ito kapag nahaharap sa mga problema, at sinusubukan niyang makipagbangayan sa mga lider at manggagawa, o makipagtalo sa sambahayan ng Diyos, ang tao bang ito ay nagtataglay ng katwiran? Para sumunod sa Diyos, dapat taglayin man lamang ng isang tao ang katwiran ng normal na pagkatao, at dapat din siyang magkaroon ng pundamental na pananalig—doon lang magiging madali para sa kanya na magpasakop sa Diyos. Kung palagi kang lumalaban sa Diyos at sinusubukan mong makipagbangayan sa Kanya, at pagkatapos ay hindi mo hinahanap ang katotohanan o wala kang mapagsising puso, hindi ka karapat-dapat sa paggawa sa isang tungkulin o sa pagsunod sa Diyos, at hindi ka karapat-dapat sa pagtanggap sa Kanyang atas. Kung wala kang tunay na pananalig, pero gumagawa ka pa rin ng tungkulin at sumusunod sa Diyos, hindi mo magagawang manindigan, at tiyak na matitiwalag ka. Hindi ba’t nagdudulot lamang ito ng gulo sa buhay mo? Paghahanap ng gulo ang tawag dito. Samakatwid, para malutas ang mga maling pagkaunawa tungkol sa Diyos, ang saloobin na dapat taglayin ng mga tao ay ang magpasakop muna. Dapat kang maniwala na anumang gawin ng Diyos ay tama. Huwag kang magtiwala sa sarili mong paningin at paghusga—kung palagi kang magtitiwala sa sarili mong paghusga at paningin, magdudulot iyan ng gulo. Hindi ikaw ang Diyos; wala sa iyo ang katotohanan. Ikaw ay isang tao na may mga tiwaling disposisyon; puwede kang makagawa ng mga pagkakamali, at hindi mo pa rin nauunawaan ang katotohanan. Kinokondena ka ba ng Diyos dahil sa hindi pagkaunawa sa katotohanan? Hindi ka kinokondena ng Diyos, pero dapat mong hanapin ang katotohanan. Binibigyan ka ng Diyos ng pagkakataon at panahon na maghanap, at Siya ay naghihintay. Naghihintay sa ano? Naghihintay sa iyo na hanapin ang katotohanan sa panahong ito. Kapag naunawaan mo at nagpasakop ka, magiging maayos ang lahat, at hindi na gagawin ng Diyos na tandaan ito o kondenahin ka. Gayumpaman, kung patuloy mong gagawin ang mga parehong pagkakamali mo dati, ganap na wala ka nang pag-asa at imposible nang matubos ka.

Sipi 57

Mayroon na kayo ngayong kaunting pagkakilala sa tiwaling disposisyon na inyong ibinubunyag. Kapag malinaw na ninyong nakikita kung aling mga tiwaling bagay ang malamang pa rin ninyong regular na maibunyag, at kung anong mga bagay ang malamang pa rin ninyong gawin na taliwas sa katotohanan, magiging madali na ang paglilinis ng tiwaling disposisyon ninyo. Bakit hindi makontrol ng mga tao ang kanilang mga sarili sa maraming bagay? Dahil sa lahat ng oras, at sa lahat ng aspekto, nakokontrol sila ng kanilang mga tiwaling disposisyon, na pumipigil at umaabala sa kanila sa lahat ng bagay. Kapag maayos ang lagay ng lahat ng bagay, at hindi sila nadapa o naging negatibo, palaging nadarama ng ilang tao na mayroon silang tayog, at wala lang sa kanila kapag nakakakita sila ng isang masamang tao, isang huwad na lider, o isang anticristo na nabubunyag at itinitiwalag. Magyayabang pa sila sa harap ng lahat na, “Ang sinumang iba pa ay maaaring madapa, pero hindi ako. Ang sinumang iba pa ay maaaring hindi nagmamahal sa Diyos, pero mahal ko ang Diyos.” Iniisip nila na kaya nilang panindigan ang kanilang patotoo sa anumang sitwasyon o kalagayan. At ang resulta? Dumarating ang araw na sinusubok sila at nagrereklamo at umaangal sila tungkol sa Diyos. Hindi ba’t pagkabigo ito, hindi ba’t pagkadapa ito? Wala nang nakapagbubunyag sa mga tao nang higit pa kaysa sa mga pagsubok. Sinisiyasat ng Diyos ang nasa pinakakaibuturan ng puso ng tao, at hindi dapat nagyayabang ang mga tao anumang oras. Anuman ang kanilang ipinagyayabang, doon sila madarapa balang araw, sa malao’t madali. Kapag nakikita nila na nadarapa o nabibigo ang iba sa ilang partikular na sitwasyon, hindi nila ito iniintindi, at iniisip pa nga nila na sila mismo ay hindi makagagawa ng anumang pagkakamali, na magagawa nilang manindigan—ngunit sila rin, ay nadarapa at nabibigo sa parehong mga sitwasyon. Paano ito nangyari? Ito ay dahil hindi lubos na nauunawaan ng mga tao ang kanilang sariling kalikasang diwa; kulang pa rin sa lalim ang kanilang kaalaman tungkol sa mga problema sa kanilang sariling kalikasang diwa, kaya napakahirap para sa kanila ang pagsasagawa ng katotohanan. Halimbawa, ang ilang tao ay lubos na mapanlinlang, at hindi matapat sa kanilang mga salita at gawa, ngunit kung tatanungin mo sila kung sa anong aspekto pinakamatindi ang kanilang tiwaling disposisyon, sasabihin nila, “Bahagya akong mapanlinlang.” Sasabihin lamang nila na sila ay bahagyang mapanlinlang, subalit hindi nila sasabihing ang mismong kalikasan nila ay mapanlinlang, at hindi nila sinasabi na sila ay isang mapanlinlang na tao. Ang kanilang kaalaman tungkol sa sarili nilang tiwaling kalagayan ay hindi gaanong malalim, at hindi nila ito tinitingnan nang kasingseryoso, o kasinglubusan, tulad ng ginagawa ng iba. Mula sa pananaw ng ibang tao, ang taong ito ay napakamapanlinlang at napakabaliko, at may panlalansi sa lahat ng sinasabi niya, at ang kanyang mga salita at kilos ay hindi kailanman matapat—subalit hindi nagagawa ng taong iyon na malalim na makilala ang kanyang sarili. Mababaw lamang ang anumang kaalaman na mayroon siya. Sa tuwing nagsasalita at kumikilos siya, nagbubunyag siya ng ilang bahagi ng kanyang kalikasan, ngunit hindi niya ito namamalayan. Naniniwala siya na ang pagkilos niya nang ganoon ay hindi isang pagbubunyag ng katiwalian, iniisip niya na naisagawa na niya ang katotohanan—pero para sa mga nag-oobserba, ang taong ito ay medyo baliko at mapanlinlang, at ang mga salita at kilos niya ay labis na hindi matapat. Na ibig sabihin, ang mga tao ay may napakababaw na pagkaunawa sa kanilang sariling kalikasan, at may napakalaking pagkakaiba sa pagitan nito at ng mga salita ng Diyos na humahatol at naglalantad sa kanila. Hindi ito isang pagkakamali sa kung ano ang inilalantad ng Diyos, kundi, ang mga tao ay walang sapat na malalim na pagkaunawa sa sarili nilang kalikasan. Ang mga tao ay walang pangunahin o substansiyal na pagkaunawa sa kanilang mga sarili; sa halip, itinutuon at inilalaan nila ang kanilang lakas sa pagkilala sa kanilang mga kilos at panlabas na mga pagbubunyag. Kahit na ang ilang tao ay paminsan-minsang nagagawang magsalita nang kaunti tungkol sa kanilang pagkakilala sa sarili, hindi ito magiging napakalalim. Walang tao ang nag-isip kailanman na siya ay isang partikular na uri ng tao o na mayroon siyang partikular na uri ng kalikasan dahil gumawa siya ng isang partikular na uri ng bagay o nagbunyag ng isang partikular na bagay. Nailantad na ng Diyos ang kalikasan at diwa ng tao, subalit ang nauunawaan ng mga tao ay na ang kanilang mga paraan ng paggawa ng mga bagay-bagay at kanilang mga paraan ng pananalita ay may kapintasan at depektibo; bilang resulta, medyo nakapapagod na gawain para sa kanila na isagawa ang katotohanan. Iniisip ng mga tao na ang kanilang mga pagkakamali ay pansamantalang mga pagpapamalas lamang na nabubunyag nang walang ingat, sa halip na mga pagbubunyag ng kanilang kalikasan. Kapag ganito mag-isip ang mga tao, napakahirap para sa kanila na talagang makilala ang mga sarili nila, at napakahirap para sa kanila na maunawaan at maisagawa ang katotohanan. Dahil hindi nila alam ang katotohanan at hindi nauuhaw rito, kapag isinasagawa ang katotohanan, sumusunod lamang sila sa mga regulasyon sa pabasta-bastang paraan. Hindi itinuturing ng mga tao ang kanilang sariling kalikasan na napakasama, at naniniwala na hindi naman sila masama sa puntong dapat silang wasakin o parusahan. Ngunit ayon sa mga pamantayan ng Diyos, lubos na tiwali ang mga tao, malayo pa sila sa mga pamantayan para sa kaligtasan, dahil nagtataglay lamang sila ng ilang pamamaraan na sa panlabas ay hindi mukhang lumalabag sa katotohanan, at sa katunayan, hindi sila nagsasagawa ng katotohanan at hindi mapagpasakop sa Diyos.

Ang mga pagbabago sa pag-uugali o kilos ng mga tao ay hindi nagpapahiwatig ng pagbabago sa kanilang kalikasan. Kaya nagkaganito ay dahil ang mga pagbabago sa pag-uugali ng mga tao sa pundamental ay hindi mababago ang kanilang orihinal na anyo, lalong hindi nito mababago ang kanilang kalikasan. Kapag naunawaan na ng mga tao ang katotohanan, nagkaroon ng kaalaman tungkol sa sarili nilang kalikasang diwa, at nakayang isagawa ang katotohanan, saka lamang magiging sapat na malalim at isang naiiba kaysa sa pagsunod sa isang kalipunan ng regulasyon ang kanilang pagsasagawa. Ang kasalukuyang paraan ng pagsasagawa ng katotohanan ng mga tao ay hindi pa rin umaabot sa pamantayan, at hindi nito lubos na makakamtan ang lahat ng hinihingi ng katotohanan. Isang bahagi lamang ng katotohanan ang isinasagawa ng mga tao, at kapag nasa ilang kalagayan at sitwasyon sila saka lamang nila naisasagawa ang kaunting katotohanan; hindi totoo na nagagawa nilang isagawa ang katotohanan sa lahat ng kalagayan at lahat ng sitwasyon. Kapag paminsan-minsan ang isang tao ay masaya at maganda ang kanyang kalagayan, o kapag siya ay nakikipagbahaginan sa iba at mayroon siyang landas ng pagsasagawa sa kanyang puso, pansamantala niyang nagagawa ang ilang bagay na naaayon sa katotohanan. Ngunit kapag namumuhay siya kasama ng mga tao na negatibo at hindi naghahanap ng katotohanan, at naiimpluwensiyahan siya ng mga taong ito, sa kanyang puso ay naiwawala niya ang landas, at wala siyang kakayahang isagawa ang katotohanan. Ipinapakita nito na napakababa ng kanilang tayog, at na hindi pa rin talaga nila nauunawaan ang katotohanan. May ilang indibiduwal na naisasagawa ang katotohanan kapag sila ay nagagabayan at naaakay ng tamang mga tao; gayunpaman, kapag sila ay nalihis at nagulo ng isang huwad na lider o anticristo, hindi lamang sila nawawalan ng kakayahang isagawa ang katotohanan, malamang din na malilihis sila na sumunod sa mga taong iyon. Ang mga gayong tao ay nasa panganib pa rin, hindi ba? Ang mga taong tulad nito, na may ganitong uri ng tayog, ay imposibleng kayaning magsagawa ng katotohanan sa lahat ng bagay at sitwasyon. Kahit na isagawa pa nila ang katotohanan, mangyayari lamang ito kapag maganda ang lagay ng kalooban nila, o ginagabayan sila ng iba; kung walang isang mabuting taong umaakay sa kanila, kung minsan ay magkakaroon sila ng kakayahang gumawa ng mga bagay na lumalabag sa katotohanan, at lilihis sila sa mga salita ng Diyos. At bakit ganito? Ito ay dahil ilan lang sa mga kalagayan mo ang nalaman mo, wala kang alam tungkol sa iyong sariling kalikasang diwa, at hindi mo pa natatamo ang tayog ng paghihimagsik laban sa laman at pagsasagawa ng katotohanan; kung gayon, wala kang kontrol sa gagawin mo sa hinaharap, at hindi mo masisiguro na makakapanindigan ka sa anumang sitwasyon o pagsubok. May mga pagkakataon na nasa isang kalagayan ka at maisasagawa mo ang katotohanan, at tila nagbago ka na nang kaunti, subalit, sa ibang mga sitwasyon, hindi mo kayang isagawa ang katotohanan. Isa itong bagay na hindi mo makokontrol. Kung minsan ay naisasagawa mo ang katotohanan, at kung minsan ay hindi. Minsan, nauunawaan mo, at sa susunod, nalilito ka. Sa ngayon, wala kang ginagawang anumang masama, ngunit marahil ay gagawa ka ng masama maya-maya. Pinatutunayan nito na umiiral pa rin sa loob mo ang mga tiwaling bagay, at kung hindi mo magagawang tunay na kilalanin ang iyong sarili, hindi magiging madaling lutasin ang mga bagay na ito. Kung hindi mo kayang magtamo ng masusing pagkaunawa tungkol sa sarili mong tiwaling disposisyon, at sa bandang huli ay kaya mong gumawa ng mga bagay na lumalaban sa Diyos, nanganganib ka. Kung kaya mong makilatis nang husto ang iyong kalikasan at kamuhian ito, magagawa mong pigilan ang iyong sarili, maghimagsik laban sa iyong sarili, at isagawa ang katotohanan.

Hindi inuuna ng mga tao ngayon ang pagsasagawa at pagpasok sa katotohanan, nakatuon lang sila sa pag-unawa at pagsasabi ng mga salita at doktrina, iniisip nila na sapat nang matugunan ang mga sarili nilang sikolohikal na pangangailangan, at hindi mabagabag o maging negatibo. Gaano man karaming pagbabahaginan sa katotohanan ang nakatutulong sa iyo sa panahong iyon, hindi mo isinasagawa ang katotohanan pagkatapos niyon—ano ang problema rito? Ang problema ay pag-unawa at pakikinig lang sa katotohanan ang pinagtutuunan mo, pero hindi mo pinagtutuunan ang pagsasagawa nito. Mayroon ba sa inyong nagbuod kung paano magsagawa ng elemento ng katotohanan, o kung ilang kalagayan ang nauugnay sa elementong iyon ng katotohanan? Wala! Paano ninyo maibubuod ang mga bagay na ito? Dapat ay naranasan ninyo ito mismo para maibuod ninyo ang mga bagay na ito; hindi epektibo na magbahaginan lang tungkol sa ilang salita at doktrina. Ito ang pinakamatindi sa lahat ng paghihirap ng tao—ang pagiging hindi interesado sa pagsasagawa sa katotohanan. Kung maisasagawa man o hindi ng isang tao ang katotohanan ay nakadepende sa kanyang mga paghahangad. May ilang tao na sinasangkapan ang kanilang sarili ng katotohanan para ipangaral ang ebanghelyo, ang ibang tao naman ay sinasangkapan ang kanilang sarili ng katotohanan para sabihin ito sa iba at magpasikat, hindi para isagawa ang katotohanan at baguhin ang kanilang sarili. Ang mga taong nagbibigay-pansin sa mga bagay na ito ay nahihirapang isagawa ang katotohanan. Isa na naman ito sa mga paghihirap ng tao. Sabi ng ilang tao: “Pakiramdam ko kaya ko nang isagawa ang ilang katotohanan ngayon; hindi naman sa wala talaga akong kakayahang isagawa ang anumang katotohanan. Sa ilang sitwasyon, magagawa ko ang mga bagay-bagay alinsunod sa katotohanan, na nangangahulugan na maituturing akong isang tao na nagsasagawa at nagtataglay ng katotohanan.” Kumpara sa dati o noong una kang magsimulang manalig sa Diyos, nagbago na nang kaunti ang iyong kalagayan. Noong araw, wala kang naunawaang anuman, ni hindi mo alam kung ano ang katotohanan o kung ano ang tiwaling disposisyon. Ngayon ay alam mo na ang ilang bagay tungkol sa mga ito, at mayroon ka nang ilang mabubuting paraan, ngunit maliit na bahagi mo lamang ito na nagbago; hindi ito isang tunay na pagbabago ng iyong disposisyon, dahil hindi mo kayang isagawa ang mas malalaki at mas malalalim na katotohanan na nauugnay sa iyong kalikasan. Kumpara sa iyong nakaraan, talagang nagbago ka na nang kaunti, ngunit ang pagbabagong ito ay maliit na pagbabago lamang sa iyong pagkatao; kung ikukumpara sa pagbabago ng disposisyon, malayong-malayo ka. Ibig sabihin, hindi mo pa naaabot ang pamantayan para sa pagsasagawa ng katotohanan. Minsan, ang mga tao ay nasa isang kalagayan kung saan hindi sila negatibo, at mayroon silang lakas, pero pakiramdam nila ay wala silang landas para sa pagkilala at pagsasagawa ng katotohanan, at hindi sila interesadong malaman kung paano isagawa ang katotohanan. Paano ito nangyayari? Kung minsan, hindi mo maarok ang landas, kaya sumusunod ka na lang sa mga regulasyon, at iniisip mong isinasagawa mo ang katotohanan, at bilang resulta, hindi mo pa rin malutas ang mga paghihirap mo. Nadarama mo sa puso mo na isinasagawa mo ang katotohanan at nagiging deboto ka, pero nagtataka ka kung bakit dumarating pa rin ang mga problema. Ito ay dahil kumikilos ka ayon sa iyong mabubuting layunin, at ginagamit ang mga pansarili mong pagsisikap—hindi mo hinahanap ang mga layunin ng Diyos, hindi ka kumikilos ayon sa mga hinihingi ng katotohanan, ni sumusunod sa mga prinsipyo. Bilang resulta, pakiramdam mo palagi, napakababa mo sa mga pamantayan ng Diyos, hindi mapalagay ang puso mo, at nagiging negatibo ka nang hindi mo namamalayan. Ang mga pansariling hangarin at pagsusumikap ng isang indibidwal ay malayong-malayo sa hinihingi ng katotohanan, at magkaiba rin ang kalikasan ng mga ito. Hindi kayang palitan ng mga panlabas na pamamaraan ng mga tao ang katotohanan, at hindi isinasagawa ang mga ito nang ganap na ayon sa mga pagnanais ng Diyos, samantala ang katotohanan ay ang tunay na pagpapahayag ng mga layunin ng Diyos. Iniisip ng ilang tao na nangangaral ng ebanghelyo na, “Masyado na akong nagdusa at nagbayad ng halaga, at buong araw akong abala sa pangangaral ng ebanghelyo. Paano Mo nasasabing hindi ko isinasagawa ang katotohanan?” Kung gayon, hayaan mong tanungin kita: Ilang katotohanan ang pinanghahawakan mo sa iyong puso? Ilang bagay ang ginagawa mo na naaayon sa katotohanan kapag nangangaral ka ng ebanghelyo? Nauunawaan mo ba ang mga layunin ng Diyos? Ikaw mismo ay ni hindi masabi kung ginagawa mo lang ang mga bagay o isinasagawa mo ang katotohanan, dahil nakatuon ka lang sa paggamit ng iyong mga kilos para mapalugod ang Diyos, at para makamit ang pagkalugod ng Diyos, at hindi mo ginagamit ang pamantayan na “pagbibigay-kasiyahan sa Diyos sa pamamagitan ng paghahanap sa Kanyang mga layunin upang umayon sa katotohanan sa lahat ng bagay” para sukatin ang iyong sarili. Kung sinasabi mong isinasagawa mo ang katotohanan, gaano na nagbago ang iyong disposisyon sa panahong ito? Gaano na lumago ang pagmamahal mo para sa Diyos? Sa pamamagitan ng pagsuri sa iyong sarili sa ganitong paraan, magiging malinaw sa puso mo kung isinasagawa mo ba o hindi ang katotohanan.

Sipi 58

Ano ang nalalaman ninyo tungkol sa mga pagbabago sa disposisyon? Ang mga pagbabago sa disposisyon ay iba, sa diwa, sa mga pagbabago sa pag-uugali, at iba rin ang mga ito sa mga pagbabago sa pagsasagawa—ang lahat ng ito ay magkakaiba sa diwa. Naglalagay ang karamihan ng mga tao ng natatanging diin sa paggawi sa kanilang pananampalataya sa Diyos, na ang nagiging resulta ay ang pagkakaroon ng ilang pagbabago sa kanilang pag-uugali. Pagkatapos nilang magsimulang manampalataya sa Diyos, tumigil sila sa paninigarilyo at pag-inom, at hindi na sila nakikipaglaban sa iba, mas pinipiling maging mapagpasensya kapag dumaranas sila ng kawalan. Sumasailalim sila sa ilang pagbabago sa pag-uugali. Ang ilang tao ay nadarama na sa sandaling manampalataya sila sa Diyos, nauunawaan na nila ang katotohanan sa pamamagitan ng pagbabasa ng salita ng Diyos; na naranasan na nila ang gawain ng Banal na Espiritu, at nagkaroon na sila ng tunay na kasiyahan sa kanilang mga puso, na ginagawa silang partikular na masigasig, at wala silang hindi kayang talikdan o pagdusahan. Gayunman, matapos manampalataya sa loob ng walo, sampu, o kahit dalawampu o tatlumpung taon, dahil walang naging pagbabago sa kanilang mga buhay disposisyon, nauwi sila sa pagbabalik sa dating mga gawi; lalong lumilitaw ang kanilang kayabangan at kapalaluan, nagsisimula silang makipagpaligsahan para sa kapangyarihan at pakinabang, pinag-iimbutan nila ang salapi ng iglesia, kinaiinggitan nila ang mga nagsamantala sa sambahayan ng Diyos. Sila ay nagiging mga parasito at salot sa loob ng sambahayan ng Diyos, at ang ilan ay ibinubunyag pa nga at itinitiwalag bilang mga huwad na lider at mga anticristo. At ano ang pinatutunayan ng mga katotohanang ito? Ang mga pagbabago lang sa pag-uugali ay hindi napapanatili; kung walang pagbabago sa mga buhay disposisyon ng mga tao, sa malaon at madali ay ipapakita nila ang mga tunay nilang kulay. Ito ay dahil ang pinagmumulan ng mga pagbabago sa pag-uugali ay ang kasigasigan, at sinamahan ng ilang gawain ng Banal na Espiritu sa panahong iyon, nagiging napakadali para sa kanila na maging masigasig o magkaroon ng mabubuting intensyon sa loob ng maiksing panahon. Katulad ng sinasabi ng mga walang pananampalataya, “Madali ang paggawa ng isang mabuting bagay; ang mahirap ay ang habambuhay na paggawa ng mabubuting bagay.” Bakit walang kakayahan ang mga tao na gumawa ng mabubuting bagay sa buong buhay nila? Dahil ang mga tao ay likas na buktot, makasarili, at tiwali. Ang pag-uugali ng isang tao ay dinidikta ng kanyang kalikasan; anuman ang kalikasan ng isang tao, gayundin ang pag-uugali na kanyang inihahayag, at iyon lamang likas na naihahayag ang kumakatawan sa kalikasan ng isang tao. Hindi magtatagal ang mga bagay na huwad. Kapag gumagawa ang Diyos upang iligtas ang tao, hindi ito upang palamutian ang tao ng mabuting pag-uugali—ang layunin ng gawain ng Diyos ay ang baguhin ang mga disposisyon ng mga tao, upang sila ay muling isilang na bagong mga tao. Ang paghatol, pagkastigo, mga pagsubok, at pagpipino ng Diyos sa tao ay pawang nagsisilbi upang baguhin ang kanyang disposisyon, upang matamo niya ang ganap na pagpapasakop at katapatan sa Diyos, at magawang normal na sambahin Siya. Ito ang layunin ng gawain ng Diyos. Ang pagpapakabait ay hindi katulad ng pagpapasakop sa Diyos, lalong hindi ito katumbas ng pagiging kaayon kay Cristo. Ang mga pagbabago sa pag-uugali ay batay sa doktrina at bunga ng sigasig; hindi batay ang mga ito sa tunay na kaalaman sa Diyos o sa katotohanan, lalong hindi batay sa paggabay ng Banal na Espiritu. Bagama’t may mga pagkakataon na ang ilan sa ginagawa ng mga tao ay binibigyang-liwanag o pinapatnubayan ng Banal na Espiritu, hindi ito isang pagbubunyag ng buhay nila. Hindi pa sila nakapasok sa mga katotohanang realidad, at ang kanilang buhay disposisyon ay hindi talaga nagbago. Gaano man kabuti ang pag-uugali ng isang tao, hindi ito nagpapatunay na nagpapasakop siya sa Diyos o na isinasagawa niya ang katotohanan. Ang mga pagbabago sa pag-uugali ay hindi kumakatawan sa mga pagbabago sa buhay disposisyon at hindi maaaring ituring ang mga ito bilang mga pagbubunyag ng buhay. Kaya, kapag nakikita ninyo ang ilang tao na may nagagawa para sa iglesia sa mga panahon ng kanilang kasigasigan, na nagagawa pa nga nilang isuko ang ilang bagay, huwag ninyo silang purihin o hangaan, huwag sabihing sila ay mga taong nagtataglay ng katotohanang realidad o mga taong nagmamahal sa Diyos. Ang magsabi ng gayon ay mali, nakaliligaw, at nakapipinsala sa kanila. Ngunit, huwag rin ninyong pahinain ang kanilang loob; gabayan lamang ninyo sila tungo sa katotohanan at sa landas ng paghahangad sa buhay. Ang mga madalas na masigasig ay karaniwang may pagnanais na sumulong at may determinasyon. Karamihan sa kanila ay nag-aasam sa katotohanan at sila ang mga paunang itinadhana at hinirang ng Diyos. Karamihan sa mga may nag-aalab na puso na handang gumugol para sa Diyos ay mga sinserong mananampalataya sa Diyos. Ang mga hindi tapat sa paggugol para sa Diyos at hindi handang gawin ang kanilang tungkulin ay mga hindi sinserong mananampalataya sa Diyos. Karamihan sa mga maligamgam sa kanilang pananalig at madaling maging negatibo ay hindi nakakapanindigan. Kapag nakakatagpo ng kaunting paghihirap, sila ay umaatras, at kapag humaharap sa pang-uusig at kapighatian, tumatakas sila at tinatalikuran ang kanilang pananalig. Tanging ang mga mayroong malaking pananampalataya at kasigasigan ang makakapagpursige nang mahabang panahon, makahahangad sa katotohanan upang lutasin ang mga problema, at unti-unting makapapasok sa tamang landas ng pananampalataya sa Diyos. Ngunit ang mga may maliit na pananalig at walang kasigasigan ay mahihirapang sumunod sa Diyos hanggang sa wakas.

Kung maraming mabubuting pag-uugali ang isang tao, hindi iyon nangangahulugan na taglay niya ang mga katotohanang realidad. Sa pagsasagawa lang ng katotohanan at pagkilos ayon sa mga prinsipyo mo maaaring taglayin ang mga katotohanang realidad. Sa pagkakaroon lang ng takot sa Diyos at pag-iwas sa kasamaan mo maaaring taglayin ang mga katotohanang realidad. Ang ilang tao ay may kasigasigan, kayang magsalita ng doktrina, sumunod sa mga regulasyon, at gumawa ng maraming mabubuting bagay, pero ang masasabi lang tungkol sa kanila ay na may taglay silang kaunting pagkatao. Ang mga kayang magsalita ng doktrina at palaging sumusunod sa mga regulasyon ay hindi tiyak na masasabing kayang magsagawa ng katotohanan. Kahit tama ang sinasabi nila at parang walang mga problema ang mga iyon, wala silang masabi sa mga bagay na may kinalaman sa diwa ng katotohanan. Samakatwid, gaano man karaming doktrina ang kayang sabihin ng isang tao, hindi iyon nangangahulugan na nauunawaan niya ang katotohanan, at gaano man karaming doktrina ang nauunawaan niya, hindi niya malulutas ang anumang mga problema. Maipaliliwanag ng lahat ng teorista tungkol sa relihiyon ang Bibliya, pero sa huli, babagsak silang lahat, dahil hindi nila tinatanggap ang buong katotohanang naipahayag ng Diyos. Ang mga taong nakaranas ng pagbabago sa kanilang disposisyon ay naiiba; naunawaan na nila ang katotohanan, nakikilatis nila ang lahat ng usapin, alam nila kung paano kumilos alinsunod sa mga layunin ng Diyos, kung paano kumilos alinsunod sa katotohanang prinsipyo, at kung paano kumilos upang mapalugod ang Diyos, at nauunawaan nila ang kalikasan ng katiwalian na kanilang ibinubunyag. Kapag ang kanilang sariling mga ideya at mga kuru-kuro ay naibubunyag, nagagawa nilang makakilala at maghimagsik laban sa laman. Ganito naipapamalas ang isang pagbabago sa disposisyon. Ang pangunahing pagpapamalas ng mga taong dumaan sa pagbabago ng disposisyon ay nagagawa nilang maunawaan nang malinaw ang katotohanan, at kapag ipinatutupad ang mga bagay, isinasagawa nila ang katotohanan nang may relatibong katumpakan at hindi sila nagbubunyag ng katiwalian nang madalas. Karaniwan, ang mga nagbago na ang disposisyon ay nagiging makatwiran at nakakakilatis, at dahil sa kanilang pagkaunawa sa katotohanan, hindi sila gaanong nagbubunyag ng pagmamagaling o kayabangan. Nauunawaan nila nang malinaw at nakikilatis ang marami sa katiwaliang nahayag sa kanila, kaya hindi sila nagyayabang. Nagagawa nilang magkaroon ng isang nasusukat na pagkaunawa sa kung ano ang dapat nilang kalugaran at kung ano ang mga bagay na dapat nilang gawin na makatwiran, kung paano gumawa ng tungkulin nang maayos, kung ano ang sasabihin at kung ano ang hindi sasabihin, at kung ano ang sasabihin at kung ano ang gagawin sa alin mang mga tao. Kaya, ang mga taong nagbago ang mga disposisyon ay medyo makatwiran, at ang ganoong mga tao lamang ang tunay na nagsasabuhay ng wangis ng tao. Dahil nauunawaan nila ang katotohanan, nasasabi at nakikita nila ang mga bagay alinsunod sa katotohanan, at may prinsipyo sila sa lahat ng ginagawa nila; hindi sila sumasailalim sa impluwensiya ng sinumang tao, pangyayari o bagay, at lahat sila ay may sariling pananaw at kayang itaguyod ang mga katotohanang prinsipyo. Ang kanilang disposisyon ay medyo matatag, hindi sila sala sa init at sala sa lamig, at anuman ang kanilang sitwasyon, nauunawaan nila kung paano isagawa nang wasto ang kanilang tungkulin at kung paano umasal na ikalulugod ng Diyos. Iyong mga nagbago ang mga disposisyon ay hindi nagtutuon ng pansin sa kung ano ang gagawin sa panlabas upang maging maganda ang tingin sa kanila ng iba; natamo nila ang panloob na kaliwanagan sa kung ano ang gagawin upang mapalugod ang Diyos. Kung gayon, sa panlabas maaaring tila hindi sila ganoon kasigasig o nakagawa ng anumang mahalaga, ngunit ang lahat ng kanilang ginagawa ay makahulugan, mahalaga, at nagbubunga ng praktikal na mga resulta. Iyong mga nagbago ang mga disposisyon ay tiyak na nagtataglay ng napakaraming katotohanang realidad, at ito ay mapapatunayan sa pamamagitan ng kanilang mga pananaw sa mga bagay at sa kanilang mga prinsipyo ng pagkilos. Ang mga hindi pa nagtamo ng katotohanan ay talagang hindi nagkamit ng anumang pagbabago sa buhay disposisyon. Paano ba talaga nakakamit ang pagbabago sa disposisyon? Lubhang nagawang tiwali ni Satanas ang mga tao, lahat sila ay lumalaban sa Diyos, at lahat sila ay may kalikasang lumalaban sa Diyos. Inililigtas ng Diyos ang mga tao sa pamamagitan ng pagbabago sa mga may kalikasang lumalaban sa Diyos at maaaring lumaban sa Diyos na magpasakop at magkaroon ng takot sa Diyos. Ito ang kahulugan ng maging isang tao na nagbago na ang disposisyon. Gaano man katiwali ang isang tao o ilang tiwaling disposisyon ang mayroon siya, basta’t kaya niyang tanggapin ang katotohanan, tanggapin ang paghatol at pagkastigo ng Diyos, at tanggapin ang iba’t ibang pagsubok at pagpipino, magkakaroon siya ng tunay na pagkaunawa sa Diyos, at kasabay nito ay malinaw niyang makikita ang sarili niyang kalikasang diwa. Kapag tunay niyang nakikilala ang kanyang sarili, magagawa niyang kamuhian ang kanyang sarili at si Satanas, at magiging handa siyang maghimagsik laban kay Satanas, at ganap na magpasakop sa Diyos. Kapag may ganitong determinasyon na ang isang tao, kaya na niyang hangarin ang katotohanan. Kung may tunay na kaalaman ang mga tao tungkol sa Diyos, kung nadalisay ang kanilang satanikong disposisyon, at nag-ugat ang mga salita ng Diyos sa kanilang kalooban, at naging buhay na nila at batayan ng kanilang pag-iral, kung namumuhay sila ayon sa mga salita ng Diyos, at lubusan nang nagbago at naging mga bagong tao—maituturing ito bilang pagbabago sa kanilang buhay disposisyon. Ang pagbabago sa disposisyon ay hindi nangangahulugan ng pagkakaroon ng pagkataong nasa hustong isipan na at bihasa, ni hindi ito nangangahulugan na mas maamo ang panlabas na mga disposisyon ng mga tao kaysa dati, na dati silang mayabang ngunit ngayon ay makatwiran nang magsalita, o na dati ay wala silang pinakikinggan ngunit ngayon ay kaya na nilang makinig sa iba nang kaunti; hindi masasabi na ang mga panlabas na pagbabagong ito ay mga pagbabago sa disposisyon. Siyempre pa, ang mga pagbabago sa disposisyon ay kinabibilangan ng mga ganoong pagpapamalas, ngunit ang pinakamahalagang bagay ay na sa loob, nagbago na ang buhay nila. Lahat ng ito ay dahil nag-ugat na ang mga salita ng Diyos at ang katotohanan sa kanilang kalooban, namumuno sa kanilang kalooban, at naging buhay na nila. Nagbago na rin ang kanilang mga pananaw tungkol sa mga bagay-bagay. Kitang-kita nila ang nangyayari sa mundo at sa sangkatauhan, kung paano ginagawang tiwali ni Satanas ang sangkatauhan, kung paano nilalabanan ng malaking pulang dragon ang Diyos, at ang diwa ng malaking pulang dragon. Kaya nilang kamuhian ang malaking pulang dragon, si Satanas sa puso nila, at kaya nilang lubos na bumaling at sumunod sa Diyos. Nangangahulugan ito na nagbago na ang kanilang buhay disposisyon, at nakamit na sila ng Diyos. Ang mga pagbabago sa buhay disposisyon ay mga pangunahing pagbabago, samantalang ang mga pagbabago sa pag-uugali ay paimbabaw. Ang mga nagkamit lang ng mga pagbabago sa buhay disposisyon ang mga nagtamo ng katotohanan, at sila lang ang nakamit ng Diyos.

Nabubuhay ang lahat ng tiwaling tao para sa kanilang sarili. Ang bawat tao para sa kanyang sarili at bahala na ang iba—ito ang nagbubuod sa kalikasan ng tao. Nananampalataya ang lahat ng tao sa Diyos para sa sarili nilang kapakanan; tinatalikuran nila ang mga bagay-bagay at ginugugol ang kanilang sarili para mapagpala, at ang pagdurusang tinitiis nila at ang halagang binabayaran sa paggawa ng kanilang tungkulin ay para din magantimpalaan. Sa madaling salita, ang lahat ng ito ay para sa layuning mapagpala, magantimpalaan, at makapasok sa kaharian ng langit. Sa mundo, gumagawa ang mga tao para sa sarili nilang kapakinabangan, at sa sambahayan ng Diyos, gumagawa sila ng tungkulin upang magkamit ng mga pagpapala. Alang-alang sa pagkakamit ng mga pagpapala, tinatalikuran ng mga tao ang lahat ng bagay at kaya nilang tiisin ang matinding pagdurusa. Ang lahat ng ito ang pinakamalinaw na katibayan na nagtataglay ang mga tao ng isang satanikong kalikasan. Iba ang mga tao na nagbago na ang mga disposisyon. Iniisip nila na makabuluhan lang para sa mga tao na mamuhay ayon sa katotohanan, na dapat silang magpasakop sa Diyos at matakot sa Diyos at umiwas sa kasamaan, at na ito ang pundasyon ng pagiging tao. Iniisip nila na ang pagtanggap sa atas ng Diyos ay isang ganap na likas at may katwirang responsabilidad, na tanging ang mga tumutupad sa tungkulin ng isang nilikha ang karapat-dapat na tawaging tao, at na kung hindi nila kayang mahalin ang Diyos at suklian ang Kanyang pagmamahal, hindi sila karapat-dapat na tawaging tao. Iniisip nila na ang pamumuhay para sa sarili ay tunay na hungkag at walang kabuluhan, na dapat mamuhay ang mga tao upang bigyang-kasiyahan ang Diyos at upang gampanan nang maayos ang kanilang mga tungkulin, at isabuhay ang makabuluhang buhay, upang kahit pa mamatay sila, makakaramdam sila ng pagkakontento, at na wala silang kahit katiting na pagsisisi at hindi sila namuhay nang walang kabuluhan. Sa pagkukumpara sa dalawang magkaibang sitwasyong ito, nakikita ng isang tao na ang huli ay sa mga tao na nagbago na ang mga disposisyon. Kapag nagbago na ang buhay disposisyon ng isang tao, tiyak na nagbago na rin ang kanyang pananaw sa buhay. Ngayong mayroon nang ibang mga pinahahalagahan, hindi na siya muling mamumuhay para sa sarili niya, at hindi na muling mananampalataya sa Diyos para sa layuning magkamit ng mga pagpapala. Masasabi ng taong iyon na, “Sulit ang makilala ang Diyos. Kung mamatay ako pagkatapos kong makilala ang Diyos, napakaganda niyon! Kung makikilala ko ang Diyos at makakapagpasakop sa Diyos, at magagawa kong mamuhay nang makabuluhan, hindi ako mamumuhay nang walang saysay, ni hindi ako mamamatay nang may anumang panghihinayang; hindi ako magrereklamo.” Nagbago na ang pananaw sa buhay ng taong ito. Ang pangunahing dahilan ng pagbabago sa buhay disposisyon ng isang tao ay dahil taglay niya ang katotohanang realidad, nakamit na niya ang katotohanan, at may kaalaman na siya sa Diyos; samakatwid ay nagbago ang pananaw ng isang tao sa buhay, at iba na ang kanyang mga pinahahalagahan kaysa dati. Ang pagbabago ay nagsisimula sa loob ng puso ng isang tao, at mula sa loob ng buhay ng isang tao; tiyak na hindi ito isang panlabas na pagbabago. Ang ilan sa mga bagong mananampalataya, kapag nagsimula na silang manampalataya sa Diyos, ay tinatalikuran ang sekular na mundo. Kapag nakakatagpo sila kalaunan ng mga walang pananampalataya, walang gaanong masabi ang mga mananampalatayang ito, at bihira silang makipag-ugnayan sa kanilang mga kamag-anak at kaibigan na walang pananampalataya. Sinasabi ng mga walang pananampalataya, “Nagbago na ang taong ito.” Pagkatapos ay iniisip ng mga mananampalataya, “Nagbago na ang buhay disposisyon ko; sinasabi ng mga walang pananampalatayang ito na nagbago na ako.” Totoo bang nagbago na ang disposisyon ng taong iyon? Hindi pa. Ang ipinamamalas niya ay panlabas na mga pagbabago lamang. Wala pang tunay na pagbabago sa buhay niya, at ang kanyang satanikong kalikasan ay patuloy na nakaugat sa kanyang puso, ganap na hindi nagagalaw. Kung minsan, masiglang-masigla ang mga tao dahil sa gawain ng Banal na Espiritu; maaaring magkaroon ng ilang panlabas na pagbabago, at maaari silang gumawa ng ilang mabubuting bagay. Gayunman, hindi ito kapareho ng pagkakamit ng pagbabago ng disposisyon. Kung hindi mo taglay ang katotohanan at hindi pa nagbabago ang iyong pananaw sa mga bagay-bagay, hanggang sa punto na hindi ka kaiba sa mga walang pananampalataya, at hindi rin nagbago ang iyong pananaw sa buhay at ang iyong mga pinahahalagahan, at kung wala ka man lamang may-takot-sa-Diyos na puso—na siyang nararapat mo man lang taglayin—napakalayo mo pa sa pagkakamit ng pagbabago sa disposisyon. Upang magkaroon ng pagbabago sa disposisyon, ang pinakasusi ay dapat mong hangaring makilala ang Diyos at magkaroon ka ng tunay na pagkakilala sa Kanya. Gawin nating halimbawa si Pedro. Nang nais ng Diyos na ibigay siya kay Satanas, sinabi niya, “Kahit ibigay Mo ako kay Satanas, Ikaw pa rin ang Diyos. Ikaw ang makapangyarihan sa lahat, at ang lahat ng bagay ay nasa mga kamay Mo. Paanong hindi Kita pupurihin para sa mga bagay na ginagawa Mo? Ngunit kung makikilala Kita bago ako mamatay, hindi ba’t mas maganda iyon?” Naramdaman niya na sa buhay ng mga tao, ang pinakaimportante ay ang makilala ang Diyos; pagkatapos na makilala ang Diyos, anumang uri ng kamatayan ay mabuti, at anumang paraan ng pangangasiwa ng Diyos dito ay mabuti. Naramdaman niya na ang pinakakritikal na bagay ay ang makilala ang Diyos; kung hindi niya nakamtan ang katotohanan, hinding-hindi siya masisiyahan, ngunit hindi rin siya magrereklamo laban sa Diyos. Kapopootan lang niya ang katunayan na hindi niya hinangad ang katotohanan. Dahil sa espiritu ni Pedro, ang marubdob niyang paghahangad upang makilala ang Diyos ay nagpapakita na ang kanyang pananaw ukol sa buhay at mga pinahahalagahan ay nagbago. Ang malalim niyang pag-aasam na makilala ang Diyos ay nagpapatunay na tunay na nakilala niya ang Diyos. Kaya, mula sa pahayag na ito, makikita na nagbago ang kanyang disposisyon; siya ay isang taong nagbago ang disposisyon. Sa pinakadulo ng kanyang karanasan, sinabi ng Diyos na siya ang pinakanakakakilala sa Diyos; siya ang tunay na nagmamahal sa Diyos. Kung wala ang katotohanan, ang buhay disposisyon ng isang tao ay hindi kailanman tunay na magbabago. Kung kaya ninyong tunay na hangarin ang katotohanan at pumasok sa katotohanang realidad, saka lamang ninyo maisasakatuparan ang pagbabago sa inyong buhay disposisyon.


Mga Salita sa Kung Paano Danasin ang mga Pagkabigo, Pagkatisod, Pagsubok, at Pagpipino

Sipi 59

Ang hinahangad ng mga tao sa kanilang pananampalataya sa Diyos ay ang magtamo ng mga pagpapala para sa hinaharap; ito ang kanilang layon sa kanilang pananampalataya. Lahat ng tao ay may ganitong intensyon at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang aspekto na ang mga tao ay hindi nadalisay at nagbubunyag pa rin ng katiwalian, ito ang mga aspekto kung saan dapat silang mapino—ito ang pagsasaayos ng Diyos. Naghahanda ang Diyos ng mga kapaligiran para sa iyo, pinipilit kang sumailalim sa pagpipino sa mga ito nang sa gayon ay makilala mo ang iyong sariling katiwalian. Sa huli, umaabot ka sa punto kung saan magiging handa kang isuko ang iyong mga plano at mga pagnanais at magpasakop sa kataas-taasang kapangyarihan at pagsasaayos ng Diyos kahit pa nangangahulugan ito ng pagkamatay. Samakatwid, kung ang mga tao ay hindi sasailalim sa ilang taon ng pagpipino, kung hindi sila magtitiis ng itinakdang dami ng pagdurusa, hindi nila mapapalaya ang sarili nila mula sa mga paglilimita ng katiwalian ng laman sa kanilang mga kaisipan at puso. Sa alinmang aspekto, ang mga tao ay nalilimitahan pa rin ng kanilang satanikong kalikasan, at sa alinmang aspekto na mayroon pa rin silang sarili nilang mga ninanais at hinihingi, ito ang mga aspekto kung saan dapat silang magdusa. Sa pagdurusa lamang matututunan ng mga tao ang mga aral, na ang ibig sabihin ay nakakamit nila ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng pagdurusa at pagsubok. Walang nakakaunawa sa mga layunin ng Diyos, nakakakilala sa pagkamakapangyarihan-sa-lahat at karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Iyon ay imposible!

Sipi 60

Nakaranas ang ilang tao ng ilang kabiguan noon, gaya ng pagkatanggal dahil sa hindi paggawa ng anumang totoong gawain bilang isang lider o dahil sa pagpapasasa sa mga benepisyo ng katayuan. Pagkatapos matanggal nang ilang ulit, ang ilan sa kanila ay sumailalim nga sa bahagyang tunay na pagbabago, kaya ang pagkatanggal ba ay isang mabuting bagay o isang masamang bagay para sa mga tao? (Ito ay isang mabuting bagay.) Noong una silang matanggal, ang pakiramdam ng mga tao ay pinagsasakluban sila ng langit at lupa. Para bang basta na lang nadurog ang kanilang puso. Hindi na nila masuportahan ang kanilang sarili at hindi nila alam kung aling direksyon ang tutunguhin. Ngunit pagkatapos ng karanasang ito, iniisip nila, “Hindi naman iyon gayon kalaking isyu. Bakit napakaliit ng tayog ko dati? Bakit para akong isang musmos?” Ito ay nagpapatunay na nagkaroon sila ng pag-usad sa buhay, at na naunawaan nila nang bahagya ang mga layunin ng Diyos, ang katotohanan, at ang layunin ng pagliligtas ng Diyos sa tao. Ito ang proseso ng pagdanas sa gawain ng Diyos. Dapat mong aminin at tanggapin ang mga pamamaraang ito na ginagamit ng Diyos sa Kanyang gawain, ibig sabihin, ang palaging pagpupungos sa iyo, o paglalarawan sa iyo, na sinasabing wala kang pag-asa, sinasabing hindi ka isang taong maliligtas, at maging ang pagkokondena at pagsusumpa sa iyo. Maaaring maging negatibo ang pakiramdam mo, ngunit sa pamamagitan ng paghahanap sa katotohanan at sa pagninilay-nilay sa iyong sarili at pagkilala sa iyong sarili, hindi magtatagal ay magagawa mong makaahon, at sumunod sa Diyos at gampanan ang mga tungkulin mo nang normal. Ito ang ibig sabihin ng lumago sa buhay. Kaya, ang pagdanas ba ng mas maraming pagkatanggal ay mabuti o masama? Tama ba ang pamamaraang ito na ginagamit ng Diyos sa Kanyang gawain? (Tama ito.) Gayunman, minsan ay hindi ito kinikilala ng mga tao, at hindi nila ito matanggap. Partikular na noong una nilang maranasang matanggal, pakiramdam nila ay hindi patas ang pagtrato sa kanila, palagi silang nagrereklamo laban sa Diyos at nagtatangkang makipagtalo sa Diyos, hindi nila magawang mapagtagumpayan ang balakid na ito. Bakit hindi nila ito mapagtagumpayan? Ito ba ay dahil naghahanap sila ng sigalot laban sa Diyos at sa katotohanan? Ito ay dahil hindi nauunawaan ng mga tao ang katotohanan, hindi nila alam kung paano pagninilay-nilayan ang kanilang sarili, at hindi nila hinahanap ang mga problema sa kanilang sarili. Sa kanilang puso, palagi silang tumatanggi na sumunod, at kapag sila ay tinanggal, nagsisimula silang hamunin ang Diyos. Hindi nila matanggap ang katunayan ng pagkatanggal sa kanila at sila ay napupuno ng sama ng loob. Noong panahong iyon, ang mga tiwaling disposisyon nila ay napakalala, ngunit kapag binalikan nila ang bagay na ito kinalaunan, makikita nilang tama lang sa kanila ang matanggal—lumabas na ito ay isang mabuting bagay, na nagbigay sa kanila ng kakayahang makausad sa buhay. Kapag sila ay naharap sa pagkatanggal muli sa hinaharap, hahamunin pa rin ba nila ito sa ganitong paraan? (Paunti nang paunti sa bawat pagkakataon.) Normal na ito ay bubuti nang paunti-unti. Kung walang nagbabago, ito ay nagpapatunay na hindi talaga nila tinatanggap ang katotohanan at na sila ay mga hindi mananampalataya. Pagkatapos sila ay lubos na nabubunyag at itinitiwalag, at walang paraan upang magtamo ng kaligtasan.

Ang mga kabiguan, pagkadapa, at pagkatanggal ay mga bagay na dapat maranasan ng lahat ng tao sa proseso ng pagtatamo ng kaligtasan at ng maperpekto, kaya huwag mong gawing isang malaking usapin ang mga ito. Kapag nakakakita ka ng mga taong tinanggal na nagdurusa at nagiging negatibo, huwag mo silang gawing katatawanan, dahil balang araw ay maaaring matanggal ka, at maging mas masahol pa kaysa sa kanila. Kung isang araw ay maharap kayo sa pagkatanggal, magiging negatibo ba kayo at buong pait na luluha? Magrereklamo ba kayo? Gugustuhin ba ninyong isuko ang inyong pananalig? Nakadepende ito sa kung tinanggap mo ba ang katotohanan sa panahong nanampalataya ka sa Diyos, kung gaano karaming katotohanan ang talagang naunawaan mo, at kung ang mga katotohanang iniisip mong nauunawaan mo ay ang iyong realidad. Kung ang mga katotohanang ito ay naging realidad mo, kung gayon ay magkakaroon ka ng tayog upang mapagtagumpayan mo ang pagsubok at pagpipinong ito; kung hindi mo tinataglay ang katotohanang realidad, ang pagkakatanggal na ito ay magiging isang sakuna para sa iyo, at kung ito ay magwawakas nang hindi maganda, ikaw ay malulugmok at hindi mo magagawang bumangon. Ang ilang tao ay mayroong kaunting konsensiya at sinasabi nila, “Natamasa ko nang labis ang biyaya ng Diyos, napakaraming taon ko nang nakikinig sa mga sermon, at binigyan ako ng Diyos ng labis na pagmamahal. Hindi ko ito makakalimutan. Kahit papaano ay dapat kong suklian ang pagmamahal ng Diyos.” Pagkatapos ay ginagampanan nila ang kanilang mga tungkulin nang negatibo at pasibo, hindi nagsisikap tungo sa katotohanan, nang walang anumang buhay pagpasok kahit kaunti. Kung mapanghahawakan mo ang tungkulin mo, maituturing kang mayroong kaunting konsensiya; ito ang pinakamaliit na dapat mong maisakatuparan. Ngunit kung palagi kang pabasta-basta sa tungkulin mo, hindi sumusunod sa mga prinsipyo, at wala kang buhay pagpasok, at hindi nakakakuha ng anumang resulta sa tungkulin mo, kung gayon, ito ba ay paggampan sa tungkulin mo? Kung palagi mong ginagampanan ang tungkulin mo sa pabasta-bastang pamamaraan, magagawa mo bang makapanindigan sa mga sakuna? Matitiyak mo bang hindi mo ipagkakanulo ang Diyos? Samakatwid, upang magampanan mo ang tungkulin mo, dapat na kahit paano ay mayroon kang konsensiya at katwiran; matatamo lamang ang mga tunay na resulta sa pamamagitan ng paggampan sa tungkulin nang tunay na nakaalinsunod sa konsensiya at katwiran ng isang tao. Ito ang pinakamababang pamantayan. Kung hindi mo man lang maabot ang pamantayang ito, ikaw ay nagiging pabasta-basta kung gayon, nagagawa mong linlangin at ipagkanulo ang Diyos, at ni hindi pasok sa pamantayan ang pagtatrabaho mo. Kahit na hindi mo iniiwan ang sambahayan ng Diyos, matagal ka nang itiniwalag ng Diyos. Ang gayong tao ay hindi maililigtas. Ito ay dulot ng kawalan ng konsensiya at katwiran at mula sa paulit-ulit na paggampan sa tungkulin ng isang tao sa pabasta-bastang pamamaraan. Ang mga paltos sa paa mo ay dulot ng landas na nilakaran mo at hindi mo ito maisisisi sa iba. Kung, sa huli, ikaw ay hindi nailigtas at sa halip ay isinumpa, at natulad ka kay Pablo, kung gayon ay hindi mo maaaring sisihin ang sino pa man. Iyan ay ang sarili mong landas at iyan ang pinili mo. Samakatwid, ang pundamental na pamantayan sa kung maaari bang maligtas ang mga tao o hindi ay pangunahing nakadepende sa kung may konsensiya at katwiran ba sila. Kung napanghahawakan ng mga tao ang pamantayang ito, mayroon silang konsensiya at katwiran. Ang gayong mga tao ay may pag-asang maligtas. Kung lumampas sila o hindi umabot sa linyang ito, hindi nila matutugunan ang pamantayan para maligtas at natural silang matitiwalag. Ano ang limitasyon ng kung ano ang katanggap-tanggap sa inyo? Sabi mo, “Kahit bugbugin at pagalitan ako ng Diyos, at itakwil ako, at hindi ako iligtas, hindi ako magrereklamo. Magiging tulad ako ng isang baka o kabayo: patuloy akong magtatrabaho hanggang sa huli, susuklian ko ang pagmamahal ng Diyos.” Parang magandang pakinggan ang lahat ng iyan, ngunit talaga bang kaya mong makamtan ito? Kung talagang taglay mo ang gayong karakter at pagpapasya, malinaw Kong sinasabi sa iyo: May pag-asa kang maligtas. Kung wala ka ng ganitong karakter, kung wala kang ganitong konsensiya at katwiran, kahit na gusto mong magtrabaho, hindi ka makapaninindigan hanggang sa pinakahuli. Alam mo ba kung paano ka pakikitunguhan ng Diyos? Hindi mo alam. Alam mo ba kung paano ka susubukin ng Diyos? Hindi mo rin ito alam. Kung wala kang pamantayan ng konsensiya at katwiran sa iyong pag-asal, kung hindi mo taglay ang tamang pamamaraan ng paghahangad, at ang iyong mga pananaw sa buhay at mga pinapahalagahan ay hindi nakaayon sa katotohanan, kapag nakaranas ka ng mga dagok at kabiguan, o mga pagsubok at mga pagpipino, hindi mo magagawang manindigan—kaya manganganib ka. Ano ang papel na ginagampanan ng konsensiya at katwiran? Kung sasabihin mong, “Narinig ko na ang napakaraming sermon, at nauunawaan ko talaga ang ilang katotohanan. Ngunit hindi ko pa ito naisasagawa, hindi ko pa napalulugod ang Diyos, hindi ako kinikilala ng Diyos—at kung pababayaan ako ng Diyos sa huli, at ayaw na sa akin, ito ang pagiging matuwid ng Diyos. Kahit parusahan at sumpain ako ng Diyos, hindi ko tatalikuran ang Diyos. Saanman ako magtungo, ako ay isang nilikha ng Diyos, mananampalataya ako sa Diyos magpakailanman, at kahit kailanganin kong magtrabaho na parang baka o kabayo, hindi ako kailanman titigil sa pagsunod sa Diyos, at wala akong pakialam kung ano ang aking kalalabasan”—kung talagang mayroon ka ng ganitong kapasyahan at ganitong konsensiya at katwiran, kung gayon ay magagawa mong manindigan. Kung wala kayong ganitong determinasyon, at hindi pa ninyo napag-isipan kailanman ang mga bagay na ito, walang duda na may problema sa karakter ninyo, sa inyong konsensiya at katwiran. Iyon ay dahil, sa puso ninyo, hindi ninyo ginusto kailanman na tumupad ng tungkulin sa Diyos. Ang tanging ginagawa ninyo ay humingi ng mga pagpapala mula sa Diyos. Palagi ninyong kinakalkula, sa inyong isipan, kung anong mga pagpapala ang matatanggap ninyo sa pagsisikap o pagdanas ng paghihirap sa sambahayan ng Diyos. Kung ang tanging ginagawa mo ay kalkulahin ang mga bagay na ito, mahihirapan ka nang husto na manindigan. Maliligtas ka man o hindi ay depende lang sa kung mayroon ka bang konsensiya at katwiran o wala. Kung wala kang konsensiya at katwiran, hindi ka nararapat na iligtas, sapagkat hindi inililigtas ng Diyos ang mga demonyo at hayop. Kung pipiliin mong tumahak sa landas ng paghahangad sa katotohanan, at tumahak sa landas ni Pedro, bibigyang-liwanag ka ng Banal na Espiritu at gagabayan ka sa pag-unawa sa katotohanan, at maghahanda ng mga sitwasyon para sa iyo na magiging dahilan para makaranas ka ng maraming pagsubok at mga pagpipino upang maperpekto. Kung hindi mo pipiliin ang landas ng paghahangad sa katotohanan, kundi tumatahak ka sa landas ni Pablo na anticristo, sa kasamaang-palad—susubukin at susuriin ka pa rin ng Diyos. Ngunit hindi maitatanggi na hindi mo matatagalan ang pagsusuri ng Diyos; kapag may nangyari sa iyo, magrereklamo ka tungkol sa Diyos, at kapag naharap ka sa mga pagsubok, tatalikdan mo ang Diyos. Sa sandaling iyon ay mawawalan ng silbi ang iyong konsensiya at katwiran, at ititiwalag ka. Hindi inililigtas ng Diyos ang mga taong walang konsensiya at katwiran; ito ang pinakamababang pamantayan.

Dapat mong maabot kahit paano ang pamantayan ng konsensiya at katwiran. Ibig sabihin, kung ayaw na ng Diyos sa iyo, paano mo Siya dapat na ituring? Dapat mong sabihin, “Ibinigay ng Diyos sa akin ang hiningang ito. Pinili ako ng Diyos. Ngayon ay nakilala ko ang Lumikha at naunawaan ang napakaraming katotohanan, ngunit hindi ko naisasagawa ang mga ito. Nasa aking kalikasan ang ayawan ang katotohanan, at wala akong konsensiya. Ngunit kung maisasagawa ko man o hindi ang katotohanan sa hinaharap o kung ako ay maliligtas, palagi kong kikilalanin ang Diyos at na ang Lumikha ay matuwid. Hindi mababago ang katotohanang ito. Hindi dapat huminto ang isang tao sa pagkilala sa Diyos at sa Lumikha dahil lamang wala na siyang pag-asang maligtas o na wala na siyang kahihinatnan o patutunguhan. Ito ay isang mapaghimagsik na kaisipan. Kung mag-iisip ako sa ganitong paraan, dapat akong sumpain. Anuman ang ginagawa ng Diyos, dapat magpasakop ang isang tao; ito ang ibig sabihin ng magkaroon ng katwiran. Ang tayog ko ay napakaliit upang magpasakop, at dapat akong parusahan kung maghihimagsik ako laban sa Diyos o ipagkakanulo ko ang Diyos. Gayunman, kahit paano pa ako tratuhin ng Diyos, ang determinasyon kong sumunod sa Diyos ay hindi magbabago. Ako ay palaging magiging isang nilikha ng Diyos. Tanggapin man ako ng Diyos o hindi, handa akong maging isang kasangkapan, isang tagapagserbisyo, at maging hambingan sa ilalim ng kataas-taasang kapangyarihan ng Diyos. Dapat taglayin ko ang determinasyong ito.” Hindi mahalaga kung taglay mo man ang kaisipang ito ngayon, kung nag-isip ka man sa ganitong paraan kailanman, o kung may ganito ka mang determinasyon, ano’t anuman ay dapat mong taglayin ang katwirang ito. Kung hindi mo taglay ang katwirang ito o ang ganitong uri ng pagkatao, kung gayon, ang kaligtasan para sa iyo ay isa lamang salitang walang laman. Hindi ba’t totoo ito? Totoo nga ito. Nasabi na sa iyo ang pinakamababang pamantayan. Kapag nahaharap ka sa mga problema, dapat mong higit na pag-isipan ang tungkol sa aspektong ito. Ito ay mabuti para sa iyo at isang paraan upang protektahan ang sarili mo. Kung hindi mo talaga taglay ang aspektong ito ng pagkatao, kung gayon, ikaw ay nasa malaking panganib. Dapat kang manalangin, “O Diyos, hindi Kita itinuring kailanman bilang Diyos. Itinuring lang Kita na parang hangin, na parang isang bagay na malabo at hindi nakikita. Sa aking pagharap sa isyung ito ngayon, pakiramdam ko ay itiniwalag ako at wala akong mabuting destinasyon. Paano Mo man itakda ang aking kahihinatnan, handa akong magpasakop sa Iyo. Dapat akong sumunod sa Iyo at hindi Kita maaaring iwan. Ang mga nang-iiwan sa Iyo at namumuhay sa ilalim ng kapangyarihan ni Satanas ay hindi tao. Sila ay mga diyablo. Ayaw kong maging isang diyablo. Nais kong maging tao. Nais kong sumunod sa Diyos, hindi kay Satanas.” Kung kaya mong manalangin para sa bagay na ito araw-araw at higit na umusad, ang puso mo ay liliwanag nang liliwanag, at magkakaroon ka ng landas ng pagsasagawa. Kapag nahaharap sa mga paghihirap, kung ang isang tao ay mayroong mapaghimagsik na disposisyon, kung gayon, ang puso niya ay nagiging matigas ang kalooban, at hindi siya handang magsikap tungo sa katotohanan. Kahit makagawa siya ng isang pagkakamali, wala siyang pakialam. Ginagawa niya anuman ang gusto niya. Nagsisimula siyang maging sutil at walang pakundangan at ayaw na niyang manalangin. Anong dapat gawin sa puntong ito? Mayroong isang pinakabatayang prinsipyo na makakapagprotekta sa iyo. Kapag ikaw ay napakanegatibo at mahina, kung may mga salita sa puso mo na nagrerebelde sa Diyos, lumalaban sa Diyos, lumalapastangan sa Diyos, o humuhusga sa Diyos, huwag mong ibulalas ang mga ito, ni huwag kang gagawa ng anumang bagay na mag-uudyok sa iba na labanan ang Diyos. Kung panghahawakan mo nang mahigpit ang mga hangganang ito, kung gayon, kapag nananalangin ka sa Diyos, matatanggap mo ang Kanyang proteksiyon, at magkakaroon ka ng pag-asa na mapagtagumpayan ang mga suliranin. Ang mga ito ang mga pinakamahalagang salita, na dapat panghawakan nang mahigpit ng mga tao. Kapag mayroon kang normal na katwiran, kapag lumabas ka mula sa mga negatibo, masama, mapagpalayaw, o lumalaban na kalagayan, maaaring isipin mo, “Buti na lang, hindi ko ginawa iyon sa umpisa. Kung ginawa ko iyon, ako sana ay magiging isang makasalanang kokondenahin sa loob ng maraming kapanahunan at may-sala ng walang-kapatawarang kasamaan.” Kumusta ang landas na ito? (Ito ay mabuti.) Ano ang mabuti rito? (Mapipigilan nito ang mga tao na masalungat ang disposisyon ng Diyos.) Huwag salungatin ang disposisyon ng Diyos. Sa oras na ibulalas mo ang isang bagay na sumasalungat sa disposisyon ng Diyos, mababawi mo pa ba ito? Kapag nasabi na ang isang salita, ito ay nagiging isang katunayan na. Ito ay kinokondena ng Diyos. Sa oras na kondenahin ka ng Diyos, ikaw ay nasa isang delikadong kalagayan. Kapag ang isang tao ay nananampalataya sa Diyos, kahit gaanong paghihirap ang tinitiis niya, kahit paano niya ginugugol ang sarili niya, o paano niya pinipiling manampalataya, ang layunin ay upang hindi sumpain o kondenahin ng Diyos, kundi upang marinig na sabihin ng Lumikha, “Ikaw ay sinasang-ayunan ng Diyos. Makakaya mong mabuhay at ikaw ang pakay ng pagliligtas ng Diyos.” Mahirap itong makamit. Hindi ito madali, kaya dapat makipagtulungan ang mga tao. Huwag kailanman magsabi ng anumang bagay na nakakasama sa sarili mong kaligtasan. Dapat mong pigilan ang sarili mo sa mga kritikal na oras at huwag gumawa ng anumang bagay na magdudulot ng sigalot. Hayaan mong sabihin Ko sa iyo, sa oras na magdulot ka ng sigalot at kondenahin ka ng Diyos, kung sasalungatin mo ang disposisyon ng Diyos, hindi mo na ito mababawi kailanman. Huwag kang gumawa o magsabi ng anumang bagay nang walang patumangga. Dapat mong pigilan ang sarili mo at huwag magpakasasa. Kapag napigilan mo ang sarili mo, pinatutunayan nito na mayroon kang pundamental na pamantayan. Kapag pinipigilan mo ang sarili mo, tinatanggap ang pag-iral ng Diyos, naniniwala sa kataas-taasang kapangyarihan ng Diyos, at mayroon kang pusong may takot sa Diyos hanggang sa pinakahuli, makikita ito ng Diyos. Wala kang sinabing anuman na sumalungat sa Diyos, ni may ginawang anuman na makasalanan. Masisiyasat ng Diyos ang mga kaisipan sa kaibuturan ng puso mo. Dahil mayroon kang medyo may-takot-sa-Diyos na puso, kahit na mayroon kang mga hindi makatwirang kaisipan, hindi mo ibinulalas ang mga ito, ni gumawa ng anuman upang labanan ang Diyos. Makikita ng Diyos na katanggap-tanggap ang pag-uugali mong ito. Paano ka tatratuhin ng Diyos? Patuloy kang gagabayan ng Diyos palabas sa ganoong mga gusot. Kaya, hindi ba’t mayroon ka pa ring pag-asang maligtas? Ito ay isang bagay na bihirang taglayin. Ano ang dapat gawin kapag nahaharap sa mga problema? Pigilan mo ang sarili mo at huwag magpakasasa kailanman. Kapag nagpapakasasa ka, ito ay resulta ng mga mapusok na emosyon. Ang mapagmataas mong kalikasan ay nasa bingit ng pagsabog at pakiramdam mo ay punong-puno ka ng mga hinaing at pangangatwiran. Labis kang nagdaramdam at pakiramdam mo ay kailangan mong magsalita. Sa sandaling ito, imposibleng mapigilan mo ang sarili mo. Bilang resulta, ang pangit na bahagi ng iyong satanikong disposisyon ay nalalantad, at malamang na nasalungat ang disposisyon ng Diyos sa oras na ito. Ano ang layunin ng pagpipigil? Ang pagiging maingat sa mga pananalita, gawa, at hakbang upang protektahan ang sarili, upang hindi masalungat ang disposisyon ng Diyos, at upang mag-iwan sa sarili ng huling sinag ng pag-asa para sa kaligtasan. Kaya, kinakailangan na pigilan ang sarili mo. Kahit gaano pa katindi ang pakiramdam mo na ikaw ay naagrabyado, kahit gaano pa katindi ang sakit at kalungkutan na nararamdaman mo sa puso mo, dapat mong pigilan ang sarili mo. Ito ay isang labis na kapaki-pakinabang na pagsusumikap! Pagkatapos pigilan ang sarili mo, hinding-hindi mo ito pagsisisihan. Ang pagsasagawa sa ganitong paraan ay kapaki-pakinabang sa mga tao sa pangkalahatan, ginawa man ito bilang pamamaraan upang manampalataya sa Diyos o bilang isang sikreto sa pagprotekta sa sarili. Minsan, ang mga taong mayroong tiwaling disposisyon ay nagpapakita ng isang antas ng kawalan ng katinuan, na walang katwiran at walang mga prinsipyo sa kanilang mga kilos. Ni hindi mo alam kung kailan sisiklab ang tiwaling disposisyon mo. Kapag nagbulalas ka at nagsabi ng isang bagay na nagtatatwa at kumokondena sa Diyos, magiging huli na at wala nang magagawa ang pagsisihan pa ito. Ang mga bunga nito ay hindi makakayang arukin ng isip. Maaari kang itiwalag at ang Banal na Espiritu ay hindi na gagawa sa iyo. Hindi ba’t ang ibig sabihin niyon ay katapusan na ng lahat? Ganap na wala ka nang anumang pag-asa na maligtas.

Sipi 61

Nakagawa na ng mga pagsalangsang, malaki man o maliit, ang bawat tao. Kapag hindi mo alam na ang isang bagay ay pagsalangsang, titingnan mo ito nang may malabong estado ng pag-iisip, at marahil ay panghahawakan mo pa rin ang iyong mga sariling opinyon, nakasanayan, at paraan ng pag-unawa rito—ngunit, balang araw, sa pamamagitan man ng pagbabasa ng mga salita ng Diyos, pakikipagbahaginan sa iyong mga kapatid, o pagbubunyag ng Diyos, matututunan mo na ang bagay na ito ay isang pagsalangsang, at isang pagkakasala sa Diyos. Ano na ang magiging saloobin mo kung magkagayon? Tunay ka bang magsisisi, o mangangatwiran ka ba at makikipagtalo, kakapit sa sarili mong mga ideya, maniniwala na bagama’t ang iyong ginawa ay hindi umaayon sa katotohanan, hindi rin naman iyon ganoon kalaking problema? May kaugnayan ito sa iyong saloobin sa Diyos. Ano ang naging saloobin ni David sa kanyang pagsalangsang? (Pagsisisi.) Pagsisisi—na ang ibig sabihin ay kinamuhian niya ang kanyang sarili sa kanyang puso, at hindi na niya gagawin kailanman ang pagsalangsang na iyon. Kaya, ano ang ginawa niya? Nanalangin siya, hiniling sa Diyos na parusahan siya, at sinabi niyang: “Kung gagawin ko ulit ang pagkakamaling ito, parusahan nawa ako ng Diyos at ikamatay ko!” Iyon ang kanyang paninindigan; iyon ang totoong pagsisisi. Maaari kaya itong makamit ng mga karaniwang tao? Para sa mga karaniwang tao, kung hindi nila susubukang makipagtalo o kung kaya nilang tahimik na umamin ng pagkakamali, napakabuti na niyon. Tunay na pagsisisi ba ang hindi pagnanais na pag-usapang muli ang paksa dahil sa takot na mapahiya? Iyon ay pagiging balisa at masama ang loob dahil sa pagkapahiya, hindi pagsisisi. Ang tunay na pagsisisi ay ang kamuhian ang sarili dahil sa paggawa ng masama, ang makaramdam ng pighati at paghihirap dahil sa pagkakaroon ng kakayahan na gumawa ng masama, ang sisihin ang sarili, at ang isumpa pa nga ang sarili. Iyon ay pagkakaroon ng kakayahan na mangako pagkatapos na hindi na kailanman gagawing muli ang gayong kasamaan at pagiging handa na tanggapin ang parusa ng Diyos at magdusa ng kahabag-habag na kamatayan kung sila man ay muling gagawa ng masama. Ito ang tunay na pagsisisi. Kung laging nadarama ng isang tao sa kanyang puso na wala siyang ginawang masama, at na ang kanyang mga ikinilos ay hindi lang umayon sa mga prinsipyo o dahil lang sa kakulangan ng karunungan, at naniniwala siya na kung kikilos siya nang palihim ay walang mangyayaring mali, maaari ba siyang makaramdam ng tunay na pagsisisi sa ganitong pag-iisip? Tiyak na hindi, dahil hindi niya alam ang diwa ng sarili niyang masamang gawain. Kahit pa kasuklaman niya nang kaunti ang kanyang sarili, kamumuhian lamang niya ang kanyang sarili dahil sa hindi pagiging marunong, at dahil sa hindi niya maayos na hinarap ang sitwasyon. Hindi niya tunay na napagtatanto na kaya siya nakagagawa ng masama ay dahil sa isang problema sa kanyang kalikasang diwa, na ito ay dahil sa wala siyang pagkatao, masama ang kanyang disposisyon, at siya ay imoral. Ang ganitong mga tao ay hindi kailanman magkakaroon ng tunay na pagsisisi. Bakit kailangan ng mga tao na magnilay-nilay sa kanilang sarili sa harap ng Diyos kapag mayroon silang ginawang mali o ginawang mga pagsalangsang? Ito ay dahil hindi madaling malaman ng isang tao ang kanyang sariling kalikasang diwa. Madaling aminin ng isang tao na nagkamali siya at madaling alamin kung nasaan ang pagkakamali. Gayumpaman, hindi madaling malaman ang pinagmulan ng mga pagkakamali ng isang tao at kung ano ba mismong disposisyon ang nahayag. Kaya nga, kapag ang karamihan ng mga tao ay may ginawang mali, inaamin lamang nila na sila ay nagkamali, ngunit hindi sila nakadarama ng pagsisisi sa kanilang puso, ni kinamumuhian nila ang kanilang sarili. Sa ganitong paraan, hindi nila naaabot ang tunay na pagsisisi. Upang makamtan ang tunay na pagsisisi, kailangan na talikuran ng isang tao ang kasamaang kanyang ginawa at makapagbigay siya ng katiyakan na hindi niya ito gagawing muli. Saka lamang makakamtan ang tunay na pagsisisi. Kung palagi mong hinaharap ang mga bagay-bagay batay sa sarili mong mga kuru-kuro at imahinasyon, nang hindi mo kailanman pinagninilayan o kinikilala ang iyong sarili, at gumagawa ka lamang nang pabasta-basta, hindi ka pa tunay na nagsisi at hindi ka pa tunay na nagbago sa anumang paraan. Kung nais ng Diyos na ibunyag ka, paano mo ito dapat harapin? Ano ang iyong magiging saloobin? (Tatanggapin ko ang parusa ng Diyos.) Ang tanggapin ang parusa ng Diyos—ito ang uri ng saloobin na kailangang mayroon ka. Kasabay nito, kailangan mong tanggapin ang pagsisiyasat ng Diyos. Mas mabuti ang ganitong paraan, upang tunay mong makilala ang iyong sarili at tunay kang makapagsisi. Kung hindi tunay na nagsisisi ang isang tao, magiging imposible para sa kanya na huminto sa paggawa ng masama. Sa anumang oras at lugar, magagawa niyang bumalik sa dati niyang mga gawi, mamuhay nang ayon sa kanyang satanikong disposisyon, at maging paulit-ulit na gawin ang parehong mga pagkakamali. Kaya, hindi siya isang tao na tunay nang nagsisi. Sa ganitong paraan, siya ay lubusang nabubunyag. Kaya, ano ang magagawa ng mga tao upang ganap nilang mapalaya ang kanilang sarili mula sa mga pagsalangsang? Kailangan nilang hanapin ang katotohanan upang malutas ang mga problema at kailangan din nilang maisagawa ang katotohanan. Ito ang tamang saloobin sa katotohanan na dapat magkaroon ang mga tao. Kung gayon, paano dapat isagawa ng mga tao ang katotohanan? Kahit ano pang mga tukso at pagsubok ang kaharapin mo, kailangan mong tunay na manalangin sa Diyos sa iyong puso at magpasakop sa mga pamamatnugot ng Diyos. Ang ilang pagsubok ay mga tukso rin—bakit hinahayaan ng Diyos na maharap ka sa gayong mga bagay? Hindi aksidente ni nagkataon lang na hinahayaan ng Diyos ang gayong mga bagay na mangyari sa iyo. Ito ay pagsubok at pag-inspeksiyon ng Diyos sa iyo. Kung hindi mo tatanggapin ang pagsusuring ito, kung hindi mo bibigyan ng pansin ang bagay na ito, hindi ba’t nabubunyag sa oras na ito ang iyong saloobin sa Diyos? Ano ang iyong saloobin sa Diyos? Kung may saloobin kang walang pakialam at humahamak sa mga kapaligiran na inihahanda ng Diyos para sa iyo at sa mga pagsubok na ibinibigay ng Diyos sa iyo, at hindi ka nananalangin ni naghahanap, ni nakatatagpo ng isang landas ng pagsasagawa sa pamamagitan nito, ibinubunyag nito na wala kang saloobing nagpapasakop sa Diyos. Paano maililigtas ng Diyos ang gayong tao? Posible ba na maperpekto siya ng Diyos? Tiyak na hindi. Ito ay dahil wala kang saloobing nagpapasakop sa Diyos, at kahit pa magsaayos ang Diyos ng isang kapaligiran para sa iyo, hindi mo ito mararanasan, at hindi mo gagawin ang parte mo. Ipinakikita nito ang paghamak mo sa Diyos, na hindi mo sineseryoso ang gawain ng Diyos, at na kaya mo pa ngang isantabi ang mga salita ng Diyos at ang mga katotohanan, na nangangahulugan na hindi mo nararanasan ang gawain ng Diyos. Kung gayon, paano mo makakamit ang kaligtasan? Yaong mga hindi nagmamahal sa katotohanan ay hindi makakaranas sa gawain ng Diyos. Walang paraan na makamit ang kaligtasan habang nananalig sa Diyos sa ganitong paraan. Ibig sabihin nito, ang saloobin ng isang tao sa Diyos at sa katotohanan ay napakahalaga at may tuwiran itong kaugnayan sa kung ang isang tao ay maaaring maligtas. Ang mga taong hindi nagbibigay-pansin dito ay mga hangal at walang nalalaman.

Sipi 62

Nasabi na “ang sumusunod hanggang sa katapusan ay tiyak na maliligtas,” ngunit madali ba itong isagawa? Hindi, at marami sa tinutugis at inuusig ng malaking pulang dragon ang lubhang nangangamba at natatakot na sumunod sa Diyos. Bakit sila natumba? Dahil wala silang tunay na pananalig. Ang ilang tao ay kayang tanggapin ang katotohanan, manalangin sa Diyos, umasa sa Diyos, at manindigan sa mga pagsubok at kapighatian, habang ang iba ay hindi makasunod hanggang wakas. Balang araw sa panahon ng mga pagsubok at kapighatian, matutumba sila, mawawala ang kanilang patotoo, at hindi sila makakabangon at makapagpapatuloy. Lahat ng bagay na dumarating sa bawat araw, malaki man o maliit, na kayang yumanig sa iyong determinasyon, sakupin ang iyong puso, o limitahan ka mula sa paggawa ng iyong tungkulin o pag-usad ay dapat na seryosohin—dapat mong suriing mabuti ang iyong sarili at hanapin ang katotohanan. Lahat ng ito ay mga problemang dapat malutas habang dinaranas mo. Ang ilang tao ay nagiging negatibo, nagrereklamo, at binibitiwan nila ang kanilang mga tungkulin kapag nahaharap sila sa mga suliranin, at hindi nila nagagawang tumayong muli matapos ang bawat dagok. Lahat ng taong ito ay mga matigas ang ulo na hangal na hindi nagmamahal sa katotohanan, at hindi nila ito makakamtan kahit pa buong buhay silang manalig. Paano makasusunod hanggang katapusan ang mga matigas ang ulo na hangal na ito? Kung sampung beses nangyari sa iyo ang isang bagay, at sa bawat pagkakataon ay hindi mo hinahanap ang katotohanan, at hindi mo natutunan ang kahit katiting na aral mula rito, ikaw ay walang kuwenta at ang pinakawalang silbing tao. Ang matatalinong tao at ang mga tunay na may kakayahan at espirituwal na pang-unawa ay mga naghahanap ng katotohanan; kung nahaharap sa sampung sitwasyon, marahil sa walo sa mga kasong iyon, magkakamit sila ng kaunting kaliwanagan, matuto ng kaunting aral, makaunawa ng kaunting katotohanan, at makagawa ng kaunting pagsulong. Kapag ang mga bagay ay sampung beses na nangyayari sa isang hangal—isang tao na walang espirituwal na pang-unawa—ni isang beses ay hindi makikinabang ang buhay niya, ni isang beses ay hindi siya babaguhin nito, at ni isang beses ay hindi ito magiging sanhi na malaman niya ang kanyang kapangitan; ang ganitong mga tao ay ganap nang tapos na. Sa tuwing may nangyayari sa kanila, natutumba sila, at sa tuwing natutumba sila, kailangan nila ang iba upang alalayan sila at suyuin; kung walang pag-alalay at pagsuyo, hindi sila makatatayo, at, sa tuwing may nangyayari, nanganganib silang matumba at mabulok. Hindi ba’t ito ang katapusan para sa kanila? Para sa gayong walang silbing tao, ano pa ang magiging pag-asa nilang maligtas? Ang pagliligtas ng Diyos sa sangkatauhan ay pagliligtas sa mga nagmamahal sa katotohanan, pagliligtas sa bahagi nila na may kalooban at kapasyahan, at sa bahagi nila na nananabik sa katotohanan at katarungan sa kanilang puso. Ang kapasyahan ng isang tao ay ang bahagi nila sa kanilang puso na nananabik sa katarungan, kabutihan, at katotohanan, at nagtataglay ng konsensiya. Inililigtas ng Diyos ang bahaging ito, at sa pamamagitan nito, binabago Niya ang kanilang mga tiwaling disposisyon, upang maunawaan at makamit nila ang katotohanan, upang malinis ang kanilang katiwalian, at mabago ang kanilang buhay disposisyon. Kung wala sa loob mo ang mga bagay na ito, wala ka nang pag-asang maligtas. Kung sa loob mo ay walang pagmamahal sa katotohanan o pagnanais para sa katarungan at liwanag; kung sa tuwing makakatagpo ka ng masasamang bagay ay wala kang hangaring itakwil ang mga ito ni kapasyahang dumanas ng paghihirap; kung, bukod dito, manhid ang iyong konsensiya; kung ang iyong pakultad na tumanggap sa katotohanan ay namanhid din, at hindi ka sensitibo sa katotohanan o sa mga pangyayaring dumarating; at kung sa lahat ng bagay ay hindi ka nakakakilatis, at sa harap ng anumang dumarating sa iyo, hindi mo nagagawang hanapin ang katotohanan upang lutasin ang mga problema at palagi kang negatibo, walang paraan upang maligtas ka. Ang ganitong tao ay walang anumang mabuting katangian, walang anuman na karapat-dapat sa paggawa ng Diyos. Ang kanilang konsensiya ay manhid, ang kanilang isip ay magulo, at hindi nila minamahal ang katotohanan, ni nananabik para sa katarungan sa kaibuturan ng kanilang puso, at gaano man kaliwanag o kalinaw sinasabi ng Diyos ng katotohanan, wala sila ni katiting na reaksiyon; na para bang patay na ang kanilang puso. Hindi ba’t katapusan na ng mga bagay para sa kanila? Ang isang taong may natitira pang hininga ay maaari pang mailigtas sa pamamagitan ng artipisyal na paghinga, ngunit, kung siya ay pumanaw na at lumisan na ang kanyang kaluluwa, walang magagawa ang artipisyal na paghinga. Kung, kapag naharap sa mga problema at paghihirap, umuurong ang isang tao at umiiwas sa mga ito, hindi niya talaga hinahanap ang katotohanan, at pinipili niyang maging negatibo at pabaya sa kanyang gawain, pagkatapos ay nabubunyag kung sino talaga siya. Ang gayong mga tao ay wala talagang patotoong batay sa karanasan. Mga palamunin lang sila, pabigat, walang silbi sa sambahayan ng Diyos, at tiyak na mapapahamak. Ang mga naghahanap lang sa katotohanan para lutasin ang mga problema ang mga taong may tayog, at sila lang ang may kakayahang manindigan sa patotoo. Kapag nahaharap ka sa mga problema at paghihirap, dapat mong harapin ang mga iyon nang kalmado, at tratuhin ang mga iyon nang tama, at dapat kang pumili. Dapat mong matutunang gamitin ang katotohanan para lutasin ang mga problema. Malalim man o mababaw ang mga katotohanang karaniwan mong nauunawaan, dapat mong gamitin ang mga iyon. Ang mga katotohanan ay hindi lang mga salitang lumalabas sa bibig mo kapag may nangyayari sa iyo, ni hindi ginagamit ang mga ito para lang lutasin ang mga problema ng iba; sa halip, dapat gamitin ang mga ito para lutasin ang mga problema at suliraning mayroon ka. Iyon ang pinakamahalaga. At kapag nalutas mo ang sarili mong mga problema, saka mo lang malulutas ang sa iba. Bakit sinasabing si Pedro ay isang bunga? Sapagkat may mahahalagang bagay na nasa kanya, mga bagay na sulit gawing perpekto. Hinanap niya ang katotohanan sa lahat ng bagay, may paninindigan, at matatag ang kalooban; siya ay may katwiran, nakahandang dumanas ng paghihirap, at minahal ang katotohanan sa kanyang puso; nang mangyari sa kanya ang mga bagay-bagay, hindi niya hinayaang mapunta sa wala ang mga ito, at natuto siya ng mga aral mula sa lahat ng bagay. Lahat ng ito ay magagandang katangian. Kung wala ka ng ganitong magagandang katangian, problema iyan. Hindi magiging madali para sa iyo na matamo ang katotohanan at maligtas. Kung hindi mo alam kung paano makaranas o wala kang karanasan, hindi mo malulutas ang mga paghihirap ng ibang mga tao. Dahil hindi mo kayang isagawa at danasin ang mga salita ng Diyos, wala kang ideya kung ano ang gagawin kapag may nangyayari sa iyo, nalulungkot ka at napapaluha kapag nahaharap ka sa mga problema, nagiging negatibo ka at tumatakbo kapag dumaranas ka ng kaunting dagok, at hindi mo kayang tratuhin ang mga ito nang tama. Dahil dito, imposible para sa iyo na magkamit ng buhay pagpasok. Paano mo matutustusan ang iba kung wala kang buhay pagpasok? Para matustusan ang buhay ng mga tao, dapat mong ibahagi nang malinaw ang katotohanan at maibahagi nang malinaw ang mga prinsipyo ng pagsasagawa upang malutas ang mga problema. Para sa isang taong may puso at espiritu, kailangan mo lang magsalita nang kaunti, at maiintindihan na niya iyon. Pero hindi sapat ang pag-unawa lang sa kaunting katotohanan. Dapat din silang magkaroon ng landas at mga prinsipyo ng pagsasagawa. Ito lang ang makakatulong sa kanila na isagawa ang katotohanan. Kahit na ang mga tao ay mayroong espirituwal na pang-unawa, at ilang salita lang ang kailangan para maunawaan nila ang mga iyon, kung hindi nila isinasagawa ang katotohanan, walang buhay pagpasok. Kung hindi nila kayang tanggapin ang katotohanan, katapusan na ng lahat sa kanila, at hindi sila makakapasok kailanman sa mga katotohanang realidad. Maaari mong hawakan ang kamay ng ilang tao habang tinuturuan mo sila, at tila makakaunawa sila sa oras na iyon, pero kapag bumitaw ka na, nalilito silang muli. Hindi ito isang taong mayroong espirituwal na pang-unawa. Kung, anumang mga problema ang nakakaharap mo, negatibo ka at mahina, wala ka talagang patotoo, at hindi mo ginagawa ang iyong parte pagdating sa mga bagay na dapat gawin ng mga tao at sa mga bagay na dapat gawin ng mga tao ang kanilang parte, nagpapatunay ito na wala ang Diyos sa puso mo, at hindi ka isang taong nagmamahal sa katotohanan. Huwag nang isipin kung paano inaantig ng gawain ng Banal na Espiritu ang mga tao, sa pagdanas lang ng gawain ng Diyos sa loob ng maraming taon, pakikinig sa napakaraming katotohanan, pagkakaroon ng kaunting konsensiya, at pag-asa sa pagpipigil sa sarili, dapat ay matugunan man lang ng mga tao ang pinakamababang pamantayan—hindi sila usigin ng kanilang konsensiya. Hindi dapat maging manhid at mahina ang mga tao na tulad ngayon, at mahirap talagang isipin na nasa ganitong kalagayan sila. Marahil ay namuhay kayo nitong huling ilang taon nang wala sa huwisyo, nang hindi hinahangad ni paano man ang katotohanan o hindi talaga umuunlad. Kung hindi ganito ang sitwasyon, paanong manhid pa rin kayo at mapurol ang utak? Kapag ganito kayo, ito ay dahil lang sa sarili ninyong kahangalan at kamangmangan, at hindi ninyo masisisi ang sinumang iba pa. Hindi itinatangi ng katotohanan ang ilang tao kaysa sa iba. Kung hindi mo tinatanggap ang katotohanan, at hindi mo hinahanap ang katotohanan para lutasin ang mga problema, paano ka magbabago? Pakiramdam ng ilang tao ay napakababa ng kanilang kakayahan at na wala silang abilidad na makaarok, kaya nagbibigay-hatol sila sa kanilang sarili. Pakiramdam nila na gaano man nila hangarin ang katotohanan, hindi nila matutugunan ang mga hinihingi ng Diyos, at na gaano man sila magsumikap, ganito lang talaga sila. Palagi silang negatibo. Bilang resulta, kahit pagkaraan ng maraming taong pananampalataya sa Diyos, wala pa silang natatamong anumang katotohanan. Nang hindi nagsusumikap para hangarin ang katotohanan, sinasabi mo na napakababa ng iyong kakayahan, sinusukuan mo ang sarili mo, at lagi kang namumuhay sa negatibong kalagayan, at dahil dito, hindi mo nauunawaan ang katotohanang dapat mong maunawaan o isinasagawa ang katotohanan na kaya mong isagawa—hindi ba’t ikaw ang pumipigil sa sarili mo? Palagi mong sinasabi na mababa ang iyong kakayahan at nagkukulang—hindi ba’t pag-iwas at pag-urong ito sa responsabilidad? Kung kaya mong magdusa, magbayad ng halaga, at matamo ang gawain ng Banal na Espiritu, tiyak na mauunawaan mo ang ilang katotohanan at makakapasok ka sa ilang realidad. Kung hindi ka babaling o umaasa sa Diyos, at sinusukuan mo ang sarili mo nang hindi ka nagsisikap kahit paano o nagbabayad ng halaga, at sumusuko ka na lang, ikaw ay isang walang silbi, at wala ka ni katiting na konsensiya at katwiran. Anuman ang iyong kakayahan, hangga’t mayroon kang kaunting konsensiya at katwiran, dapat mong masigasig na tuparin nang maayos ang iyong tungkulin at kumpletuhin ang iyong misyon. Ang pagiging isang taong tumatakas sa tungkulin ay isang karumal-dumal na akto ng paghihimagsik; kapag ipinagkanulo ng isang tao ang Diyos, hindi na ito matutubos. Ang paghahangad sa katotohanan ay nangangailangan ng isang matatag na kalooban, at ang mga taong masyadong marupok at may labis na pagkanegatibo sa loob nila ay walang maisasakatuparan. Hindi sila makakapanampalataya sa Diyos hanggang sa huli, at lalong mas kaunti ang pag-asa para sa kanila na makamit ang katotohanan at matamo ang pagbabago ng disposisyon. Tanging ang mga naghahangad sa katotohanan at may determinasyon ang makapagkakamit nito at magagawang perpekto ng Diyos.

Sipi 63

Maraming tao na madalas magkasakit, at gaano man sila manalangin sa Diyos, hindi pa rin sila gumagaling. Gusto nilang makalaya mula sa karamdaman nila, pero hindi nila kaya. Minsan, maaari pa nga silang maharap sa mga agaw-buhay na sitwasyon at napipilitan sila na deretsong harapin ang mga ito. Sa katunayan, kung ang isang tao ay may tunay na pananalig sa Diyos sa kanyang puso, una sa lahat, dapat ay alam niyang nasa mga kamay ng Diyos ang haba ng buhay ng isang tao, at na ang panahon ng kapanganakan at kamatayan ng isang tao ay paunang inorden ng Diyos. Kapag nagbibigay ng karamdaman ang Diyos sa mga tao, may dahilan para dito, at may kahulugan sa likod nito. Ang nararamdaman nila ay karamdaman, ngunit, ang totoo, ang naipagkaloob sa kanila ay biyaya, hindi karamdaman. Una sa lahat, kailangan itong malaman at matiyak ng mga tao, at seryosohin ito. Kapag nagkakasakit ang mga tao, lalapit sila nang madalas sa Diyos, at gagawin nila ang nararapat nang may pagsisinop at pag-iingat, at tratuhin ang kanilang tungkulin nang may higit na pag-iingat at pagkataimtim kaysa sa iba. Ito ay isang proteksyon para sa mga tao, hindi mga kadena. Ito ay isang pamamaraan sa negatibong aspekto. Dagdag pa riyan, ang haba ng buhay ng bawat tao ay paunang inorden ng Diyos. Maaaring nakamamatay ang isang karamdaman mula sa pananaw ng medisina, ngunit sa pananaw ng Diyos, kung hindi pa tapos ang haba ng iyong buhay at hindi pa ito ang iyong oras, hindi ka mamamatay kahit gusto mo. Kung mayroon kang atas mula sa Diyos, at hindi pa tapos ang iyong misyon, hindi ka mamamatay, kahit na magkaroon ka ng isang karamdaman na nakamamatay—hindi ka pa kukunin ng Diyos. Kahit hindi ka magdasal at maghanap sa katotohanan, at hindi mo inaasikaso ang pagpapagamot ng iyong karamdaman, o kahit maantala ang iyong pagpapagamot, hindi ka mamamatay. Totoo ito lalo na sa mga taong may mahalagang atas mula sa Diyos. Kapag hindi pa tapos ang kanilang misyon, anumang karamdaman ang dumapo sa kanila, hindi sila agad mamamatay; mabubuhay sila hanggang sa huling sandali ng pagtatapos ng misyon. May ganito ka bang pananalig? Kung wala, mabababaw na panalangin lang ang iaalay mo sa Diyos at sasabihing, “Diyos ko, kailangan kong matapos ang atas na ibinigay Mo sa akin. Nais kong gugulin ang mga huling araw ko nang may debosyon sa Iyo, nang sa gayon ay wala akong pagsisisihan. Dapat Mo akong protektahan!” Bagama’t ganito ka magdasal, kung wala kang inisyatibang hanapin ang katotohanan, hindi ka magkakaroon ng determinasyon at lakas na maging deboto. Dahil hindi ka handang ibigay ang totoong kabayaran, madalas mong ginagamit ang ganitong uri ng palusot at ganitong paraan upang manalangin sa Diyos at makipagtawaran sa Kanya—ito ba ang taong naghahangad ng katotohanan? Kung pagagalingin ang iyong karamdaman, magagawa mo ba talaga nang maayos ang iyong tungkulin? Posibleng hindi. Ang katunayan ay, kung nakikipagtawaran ka man upang mapagaling ang iyong karamdaman at hindi ka mamatay, o may iba ka pang intensyon o layon dito, sa pananaw ng Diyos, hangga’t kaya mong gawin ang iyong tungkulin, hangga’t nagagamit ka pa, at hangga’t nagpasya ang Diyos na gagamitin ka pa rin Niya, kung gayon, ibig sabihin nito ay hindi ka dapat mamatay. Hindi ka maaaring mamatay kahit na gustuhin mo. Ang totoong panganib ay na kung gagawa ka ng gulo nang walang ingat, gagawin mo ang lahat ng uri ng masamang gawa, at gagalitin ang disposisyon ng Diyos, mamamatay ka nang maaga—iikli ang iyong buhay. Ang haba ng buhay ng bawat tao ay paunang inorden ng Diyos bago pa man ang paglikha sa mundo. Kung magagawa nilang magpasakop sa mga pagsasaayos at pamamatnugot ng Diyos, kung may karamdaman man sila o wala, at kung nasa mabuti man o masamang lagay ang kanilang kalusugan, mabubuhay sila nang ayon sa bilang ng mga taon na paunang inorden ng Diyos. May ganito ka bang pananalig? Kung kinikilala mo lamang ito sa usapin ng doktrina, wala kang tunay na pananalig, at walang kabuluhan ang pagsasabi ng mga salitang masarap pakinggan; kung kinukumpirma mo mula sa kaibuturan ng iyong puso na gagawin ito ng Diyos, kusang magbabago ang iyong pamamaraan at gawi ng pagsasagawa. Siyempre, ang mga tao ay dapat magkaroon ng sentido komun tungkol sa pangangalaga sa kanilang kalusugan habang nabubuhay sila, magkaroon man sila ng sakit o hindi. Ito ang instinto na ibinigay ng Diyos sa tao. Ito ang katwiran at sentido komun na dapat taglay ng isang tao sa malayang pagpapasya na ibinigay sa kanya ng Diyos. Kapag may sakit ka, dapat mong maunawaan ang ilang sentido komun patungkol sa pangangalaga sa kalusugan at pagpapagamot para harapin ang karamdamang ito—ito ang dapat mong gawin. Gayunman, ang paggamot ng iyong karamdaman sa ganitong paraan ay hindi nangangahulugan ng paghamon sa haba ng buhay na paunang inorden ng Diyos para sa iyo, ni hindi ito isang garantiya na mabubuhay ka ayon sa haba ng buhay na pauna Niyang inorden para sa iyo. Ano ang ibig sabihin nito? Maaari itong sabihin nang ganito: Sa pasibong pagtingin, kahit hindi mo sineseryoso ang iyong karamdaman, ginagawa mo pa rin ang iyong tungkulin kung paano mo dapat gawin iyon, at nagpapahinga nang kaunti pa kaysa sa iba, nang hindi inaantala ang iyong tungkulin, kung gayon, hindi lulubha ang iyong karamdaman, at hindi mo ikamamatay ito. Ang lahat ay nakadepende sa ginagawa ng Diyos. Sa madaling salita, sa pananaw ng Diyos, kung ang buhay mo na paunang inorden ay hindi pa natatapos, kahit magkasakit ka, hindi ka Niya tutulutang mamatay. Kung hindi nakamamatay ang iyong karamdaman, ngunit dumating na ang iyong takdang oras, kukunin ka ng Diyos kailanman Niya naisin. Hindi ba ito ganap na nasa ilalim ng kaisipan ng Diyos? Ito ay nasa ilalim ng Kanyang paunang pag-orden! Ganito mo dapat tingnan ang bagay na ito. Maaari mong gawin ang iyong bahagi at magpunta ka sa doktor, uminom ng gamot, pangalagaan ang iyong kalusugan, at mag-ehersisyo, ngunit kailangan mong maunawaan sa iyong kaibuturan na ang buhay ng tao ay nasa mga kamay ng Diyos, at ang haba ng buhay ng isang tao ay paunang inorden ng Diyos at walang sinumang maaaring mangibabaw sa kung ano ang paunang inorden ng Diyos. Kung wala kang taglay kahit kaunti ng pag-unawang ito, talagang wala kang pananalig, at hindi ka talaga nananampalataya sa Diyos.

Kapag nagkakasakit ang ilang tao, pinipiga nila ang utak nila para gumamit ng samu’t saring paraan upang magamot ang kanilang mga karamdaman, ngunit anumang paggamot ang gawin, hindi sila gumagaling. Habang lalo silang ginagamot, lalong lumalala ang karamdaman. Sa halip na manalangin sa Diyos upang malaman kung ano mismo ang nangyayari sa sakit, at hanapin ang pinag-uugatan nito, sila na mismo ang kumikilos. Nauuwi sila sa paggamit ng napakaraming paraan at paggastos nang malaki, ngunit hindi pa rin gumagaling ang kanilang sakit. Pagkatapos, kapag sinukuan na nila ang gamutan, kusang gumagaling ang karamdaman nang hindi inaasahan paglipas ng ilang panahon, at hindi nila alam kung paano ito nangyari. May ilang taong nagkakaroon ng hindi kapansin-pansing sakit at hindi talaga nila ito inaalala, ngunit isang araw lumala ang kondisyon nila at bigla na lang silang namatay. Anong nangyayari doon? Hindi iyon maarok ng mga tao; sa katunayan, mula sa pananaw ng Diyos, ito ay dahil tapos na ang misyon ng taong iyon sa mundong ito, kaya kinuha na Niya ito. Madalas sinasabi ng mga tao, “Hindi mamamatay ang mga tao kung wala silang sakit.” Totoo ba talaga iyon? May mga tao na, pagkatapos masuri sa ospital, ay napag-alamang walang sakit. Talagang malusog sila ngunit namatay rin sila makalipas ang ilang araw. Ang tawag dito ay pagkamatay nang walang sakit. Maraming ganoong tao. Ibig sabihin nito, umabot na ang isang tao sa dulo ng kanyang buhay, at ibinalik na siya sa espirituwal na mundo. May ilang taong nakaligtas sa kanser at tuberkulosis at umabot pa hanggang pitumpu o walumpung taong gulang. Marami-raming ganoong tao. Ang lahat ng ito ay nakadepende sa mga pag-orden ng Diyos. Ang pagkakaroon ng ganitong pagkaunawa ay tunay na pananalig sa Diyos. Kung may pisikal kang karamdaman at kailangan mong uminom ng gamot upang mapamahalaan ang iyong kondisyon, dapat kang uminom ng gamot o regular na mag-ehersisyo, nagpapaluwag ng isipan at kalmado itong pinangangasiwaan. Anong uri ng saloobin ito? Ito ay saloobin ng tunay na pananalig sa Diyos. Sabihin nating hindi mo iniinom ang gamot mo, hindi ka nagpapaturok, hindi ka nag-eehersisyo, hindi mo inaalagaan ang iyong kalusugan, at pagkatapos ay alalang-alala ka pa rin, nananalangin sa lahat ng oras: “O, Diyos ko, kailangan kong magampanan nang wasto ang aking mga tungkulin, hindi pa natatapos ang aking misyon, hindi pa ako handang mamatay. Nais kong maisakatuparan ang aking mga tungkulin at matapos ang Iyong ibinigay na gawain. Kung mamamatay ako, hindi ko matatapos ang ibinigay Mong gawain. Ayokong may pagsisihan. Diyos ko, pakiusap, pakinggan Mo ang aking mga panalangin; hayaan Mo akong mabuhay nang sa gayon ay maisakatuparan ko ang aking mga tungkulin at matapos ang ibinigay Mong gawain. Nais kong papurihan Ka magpakailanpaman at makita ang araw ng Iyong kaluwalhatian sa lalong madaling panahon.” Ang nakikita sa panlabas ay hindi ka umiinom ng gamot o nagpapaturok, at mukhang napakalakas mo at puno ka ng pananalig sa Diyos. Ang totoo ay mas maliit pa sa binhi ng mustasa ang iyong pananalig. Takot na takot ka, at wala kang pananalig sa Diyos. Bakit wala kang pananalig? Paano ito nangyari? Talagang hindi nauunawaan ng mga tao ang saloobin, mga prinsipyo, at mga paraan ng pakikitungo ng Lumikha sa Kanyang mga nilikha, kaya ginagamit nila ang kanilang sariling limitadong pananaw, kuru-kuro, at imahinasyon upang hulaan kung ano ang gagawin ng Diyos. Gusto nilang makipagpustahan sa Diyos upang makita kung pagagalingin ba sila ng Diyos at hahayaan silang mabuhay nang matagal. Hindi ba’t kahangalan ito? Kung papayagan ka ng Diyos na mabuhay, hindi ka mamamatay kahit na gaano pa kalala ang maging sakit mo. Kung hindi ka papayagan ng Diyos na mabuhay, kahit na wala kang sakit, mamamatay ka pa rin kung iyon ang nakatakda. Ang haba ng iyong buhay ay paunang inorden ng Diyos. Kung nakikita mo nang malinaw ang usaping ito, ipinapakita nito na nauunawaan mo ang katotohanan at mayroon kang tunay na pananalig. Kaya, basta-basta lang bang hinahayaan ng Diyos na magkasakit ang mga tao? Hindi iyon nagkataon; isang paraan iyon upang pinuhin ang kanilang pananalig. Dapat na tiisin ng mga tao ang paghihirap na ito. Kung hahayaan Niyang magkasakit ka, huwag mong subukang takasan iyon; kung hindi naman, huwag mong hilingin iyon. Lahat ay nasa mga kamay ng Lumikha, at kailangang matutunan ng mga tao na hayaang dumaloy nang normal ang kalikasan. Ano ang kalikasan? Walang anumang bagay sa kalikasan ang nagkataon lamang; lahat ng iyon ay nagmumula sa Diyos. Ito ang totoo. Sa mga taong dumaranas ng parehong karamdaman, ang ilan ay namamatay at ang iba naman ay nabubuhay; ang lahat ng ito ay paunang inorden ng Diyos. Kung mabubuhay ka, nagpapatunay iyon na hindi mo pa natatapos ang misyong ibinigay sa iyo ng Diyos. Dapat mong pagsumikapang tapusin ito at pahalagahan ang panahong ito; huwag mong sayangin iyon. Ganito iyon. Kung may sakit ka, huwag mong subukang takasan ito, at kung wala kang sakit, huwag mo itong hilingin. Hindi mo makukuha ang isang bagay sa simpleng paghiling, ni maiiwasan mo ang isang bagay sa simpleng pagtangkang takasan ito. Walang sinumang makapagbabago sa itinakda ng Diyos na Kanyang gagawin.

Bago ipinako sa krus, nag-alay ng panalangin ang Panginoong Jesus. Paano ito sinambit mismo? (“Kung maaari, hayaan Mong lumampas mula sa Akin ang sarong ito: gayon man hindi ayon sa pagnanais Ko, kundi ang ayon sa pagnanais Mo” (Mateo 26:39).) Bilang mga miyembro ng nilikhang sangkatauhan, dapat sumailalim ang lahat ng tao sa gayong proseso ng paghahanap, dahil hindi nila nauunawaan ang mga layunin ng Diyos. Ito ay isang normal na proseso. Gayunman, gaano ka man maghanap, at gaano man katagal, kabigat, o kahirap ang proseso ng paghahanap, walang anuman sa mga ipinasiyang gawin ng Diyos ang nagbago simula pa noong umpisa ni hindi Siya nagpasya kailanman na baguhin iyon. Maaaring maghanap at maghintay ang mga tao, at pinahihintulutan ng Diyos na daanan nila ang isang proseso upang magtamo ng pagkaunawa, kaalaman, at kaliwanagan kung ano talaga ang totoo, ngunit hindi Niya babaguhin kailanman ang isa mang desisyon. Samakatwid, hindi mo dapat madama na nangyayari sa iyo ang mga bagay-bagay nang hindi sinasadya, o na, kapag natakasan mo kahit paano ang sakuna at tiyak na kamatayan, ay suwerte at pagkakataon lamang. Hindi. Ang Diyos ay paunang nag-orden at nagsaayos ng mga bagay para sa bawat nilikha, mula sa pinakadakila hanggang sa pinakamaliit, mula sa pangmalawakan—mga planeta at kosmo—hanggang sa nilikhang sangkatauhan, at maging mga kaliit-liitang organismo. Ito ang pagkamakapangyarihan-sa-lahat ng Diyos. Sinasabi ng ilang taong nagkakasakit na ang kanilang karamdaman ay nagmula sa kapaguran sa isang aktibidad o sa pagkain ng maling bagay nang hindi sinasadya. Huwag kang maghanap ng gayong mga dahilan; lahat ng iyon ay mga saloobing negatibo at lumalaban. Dapat mong harapin nang may positibong pananaw ang mga sitwasyon, tao, pangyayari, at bagay na inihanda na ng Diyos para sa iyo. Huwag maghanap ng mga obhetibong kadahilanan; sa halip, dapat mong hanapin at maunawaan mismo kung ano ang layunin ng Diyos at ang saloobing nagpapakita sa iyo sa sitwasyong ito, at anong saloobin ang dapat mong taglayin bilang isang nilalang kapag nakakaharap mo ito; ito ang landas na dapat mong hanapin. Kapag nakaligtas ang isang tao, hindi iyon nagkataon lamang, ni hindi iyon maiiwasan; palaging naroon ang mga pagsasaayos, pagnanais, at kataas-taasang kapangyarihan ng Lumikha. Walang hungkag. Iniisip mo ba na ang mga salita ng Diyos, ang Kanyang mga layunin, at ang katotohanan ay pawang hungkag? Hindi! Kapag hindi pa naaarok ng mga tao ang mga layunin ng Diyos, madali silang maniwala sa ilang kuru-kuro at imahinasyon, at pakiramdam nila ay medyo tama ang mga kuru-kuro at imahinasyong iyon, at na malamang ay naaayon ang mga ito sa mga pagnanais ng Diyos. Hindi alam ng mga tao kung ano ang mga pagnanais ng Diyos, kaya pakiramdam nila, “Tama ang pag-iisip ko nang ganito. Mayroon akong tunay na pananalig. May takot at nagpapasakop ako sa Diyos, isa akong taong nagmamahal sa Diyos.” Sa katunayan, lubos na kinasusuklaman ng Diyos ang iyong mga kuru-kuro at imahinasyon. Bagama’t iniisip mo kung gaano ka kawasto, ang totoo ay hindi mo talaga nauunawaan ang katotohanan, ni hindi mo ito nakamit. Kapag isang araw ay malinaw mong nakita ang lahat ng bagay na ito at napagtanto sa huli na ang lahat ng bagay na ito ay pinamamahalaan, isinasaayos, at inoordena ng Lumikha, matututunan mo ang iyong mga leksyon mula sa lahat ng tao, pangyayari, at bagay na kinaharap mo, at matatamo mo ang mga resultang nararapat sa iyo. Saka mo lang tunay na mauunawaan ang mga layunin ng Diyos at mapagtatanto na ang lahat ng ginagawa ng Diyos ay upang iligtas ang mga tao, at nakapaloob dito ang mabubuting layunin at masisidhing layunin ng Diyos. Kapag may ganito kang pag-unawa, dapat mong pasalamatan at papurihan ang Diyos, at hindi kailanman makaramdam na para bang: “Inordena ako ng Diyos upang gampanan ang tungkuling ito, kaya tiyak na napakaimportante ko sa puso ng Diyos. Hindi ako kayang abandonahin ng Diyos at hindi Niya ako hahayaang mamatay.” Mali ito. May pamamaraan ang Diyos sa lahat ng Kanyang ginagawa. Ano ang ibig sabihin niyon? Inoordena ng Diyos kung kailan isisilang, kailan mamamatay, at ilan ang magiging misyon ng isang tao sa buhay na ito. Inordena na ng Diyos kung gaano kahaba ang buhay mo. Hindi Niya tatapusin agad ang iyong buhay dahil hindi naging maayos ang paggampan mo sa buhay na ito, ni pahahabain ang buhay mo nang ilang taon dahil sa mahusay mong paggampan sa buhay na ito. Ito ang tinatawag na pagkakaroon ng pamamaraan. Patungkol sa masasamang taong gumagawa ng lahat ng uri ng masasamang gawa sa mundo, nagdulot ng matinding pinsala sa mundo, nagsagawa ng maraming mapaminsalang gawa na nagpahamak sa iba sa isang partikular na yugto, may ilang taong nagsasabi: “Bulag ang Diyos. Bakit hindi Niya lipulin ang ganoong mga tao?” Alam mo ba ang dahilan nito? Ano ang pinag-uugatan nito? Ito ang pinag-uugatang dahilan: Ang mga positibong karakter ay gumaganap ng positibong papel, at ang mga negatibong karakter ay gumaganap ng negatibong papel. Ang lahat ay may misyon, ang lahat ay may papel, ang buhay at kamatayan ng lahat ay paunang inorden noon pa man; hindi ito kailanman sisirain ng Diyos. Noong isinilang ka, dumating ka sa mundong ito sa tamang oras, hindi maaga o huli nang isang minuto o isang segundo kaysa sa nakatakda; kapag namatay ka at lumisan na ang iyong kaluluwa, hindi rin ito magiging maaga o huli nang isang minuto o isang segundo kaysa sa nakatakda. Hindi babaguhin ng Diyos ang haba ng buhay na orihinal na paunang inorden para sa isang tao dahil sa malaki niyang kontribusyon sa sangkatauhan, at hahayaang madagdagan ang kanyang buhay nang dalawampu o tatlumpung taon. Hindi ito kailanman ginawa ng Diyos at hindi Niya ito gagawin sa hinaharap. Hindi Niya rin sasadyaing mamatay ang isang tao nang mas maaga kaysa sa nakatakda dahil lang sa siya ay bukod-tanging mapaminsala sa sangkatauhan. Hindi iyon kailanman gagawin ng Diyos. Ito ang panuntunan at batas ng kalangitan, at hindi ito kailanman lalabagin ng Diyos. Ano ang nakita ninyo sa usaping ito? (Walang sinumang makapagbabago sa mga bagay na paunang inorden ng Diyos.) Hindi kailanman sisirain ni babaguhin Mismo ng Diyos ang mga bagay na pauna Niyang inorden o pinlano. Isa itong katotohanan; higit pa rito, mula sa usaping ito, makikita natin ang kapangyarihan at karunungan ng Diyos. Lubos nang naiplano ng Diyos ang simula, pagdating, haba ng buhay, ang kalalabasan ng lahat ng nilikha, gayundin ang kanilang misyon sa buhay at ang tungkuling ginagampanan nila sa buong sangkatauhan. Walang sinumang maaaring bumago sa mga bagay na ito; ito ang awtoridad ng Lumikha. Ang pagdating ng bawat nilikha, ang kanilang misyon sa buhay, kung kailan matatapos ang kanilang buhay—lahat ng batas na ito ay matagal na panahon nang inorden ng Diyos, tulad ng iorden ng Diyos ang orbit ng bawat bagay na selestiyal; aling orbit ang sinusundan ng mga bagay na ito, ilang taon, paano nag-oorbit ang mga ito, anong mga batas ang sinusunod ng mga ito—lahat ng ito ay inorden ng Diyos noong unang panahon, hindi nagbago sa loob ng libu-libo, sampu-sampung libo, at daan-daang libong taon. Ito ay inorden ng Diyos, at ito ang Kanyang awtoridad. Kung gayon, paano naman ang tao, ang munting nilalang na nilikha? Isantabi natin ang tao at pag-usapan muna ang mga aso. Inordena ng Diyos na mabuhay sila nang humigit-kumulang sampung taon, at pagdating ng ganoong edad ay dapat na silang mamatay. Puwede bang baguhin ang itinakdang panahong ito? (Hindi.) Hindi natin tatalakayin ang mga espesyal na kaso. Ang haba ng buhay ng isang maliit na hayop, na hindi man lang kayang baguhin ng mga tao, ay paunang inorden ng Diyos—paano pa ang sa tao? Dahil dito, ano pa man ang hilingin ng mga tao, ang pinakahindi nila dapat hilingin ay ang pahabain pa ang kanilang buhay. Ang mga biyaya at kasawiang-palad sa buhay ng isang tao, at kung kailan mamamatay ang isang tao—ang mga bagay na ito ay paunang inorden ng Diyos. Walang makapagbabago ng mga ito, at walang magiging anumang epekto kahit na ilang beses pa itong hilingin. Puwede mong hilingin sa Diyos na bigyang-liwanag ka tungkol sa ilang bagay, gaya ng nararanasan, nakikilala, at maaari mong makuha sa isang kapaligiran. Ibig sabihin, magagawa mong hanapin ang katotohanan at manalangin sa Diyos para sa buhay pagpasok at pagbabago ng buhay disposisyon mo. Kung maaantig ng sinseridad mo ang Diyos, makakamit mo ang gawain ng Banal na Espiritu. Ito ang gustong gawin ng Diyos. Ngunit dapat ay makatwiran ka. Hindi ka puwedeng humiling sa Diyos ng mahabang buhay o imortalidad, dahil paunang inorden ng Diyos ang haba ng iyong buhay. Hindi ito mababago ng mga tao, at walang magiging pagkakaiba kahit na ilang beses pa itong hilingin. Basta’t pauna itong inorden ng Diyos, hindi Niya ito babaguhin. Kung kikilalanin mo na ang Diyos ang Lumikha, na ang Diyos ang May Kataas-taasang Kapangyarihan, ang iyong Diyos at iyong Panginoon, hindi mo dapat kailanman hingin ang mga bagay na ito. Ano ang sinasabi ng Diyos na hingin ng mga tao? Ano ang sinasabi sa Panalangin ng Panginoon? “Dumating nawa ang kaharian Mo. Gawin nawa ang kalooban Mo, kung paano sa langit, gayon din naman sa lupa” (Mateo 6:10). Ano pa ang dapat ninyong hilingin? Alam ba ninyo? Dapat ninyong gampanan ang inyong mga tungkulin bilang mga nilikha sa gawain ng pamamahala ng Diyos. Dapat ninyong tapusin ang mga atas na ibinigay sa inyo ng Diyos, isakatuparan nang maayos ang inyong misyon, iwasang mabigo sa inyong misyon, maging karapat-dapat sa buhay at pag-iral na ibinigay sa inyo ng Diyos, at huwag hayaang masayang o mawalan ng kabuluhan ang buhay na ito. Sa buhay na ito, dapat ninyong makilala ang Lumikha, isabuhay ang wangis na akma sa isang nilikha, at tuparin ang mga kahilingan ng Lumikha—ito ang mga bagay na dapat ninyong hilingin. Kung ano ang dapat hilingin at hindi dapat hilingin, aling mga hihilinging bagay ang naaayon sa mga layunin ng Diyos at aling mga bagay ang hindi, kung mapagbibigyan man ang gusto mong hilingin—ang mga bagay na ito ay dapat malinaw muna sa iyong puso. Huwag kang kumilos nang hangal. Kung pauna nang inorden ng Diyos ang hinihiling mo, walang saysay ang mga panalangin mo. Kung gayon, hindi ba’t kahangalan na ipanalangin mo ito? Hindi ba’t pagsalungat ito sa Diyos? Pinahihintulutan ka ng Diyos na mabuhay hanggang walumpung taong gulang, ngunit ang hinihingi mo ay mabuhay hanggang isang daang taong gulang; pinahihintulutan ka ng Diyos na mabuhay hanggang tatlumpung taong gulang, ngunit hinihingi mong umabot nang animnapu. Hindi ba’t paghihimagsik ito? Hindi ba’t paglaban ito sa Diyos? Dapat ay makatwiran ang mga tao at hindi gumagawa ng mga bagay na hangal.


Ang mga Kaibahan sa Pagitan ng Pagbigkas ng mga Salita at Doktrina at ng Katotohanang Realidad

Sipi 64

Karamihan sa mga taong iilang taon nang nananalig ay kayang magsalita tungkol sa ilang doktrina, tulad ng “Kailangan nating magkaroon ng mga tamang intensyon sa ating pananalig,” “Kailangan nating matutunang mahalin ang Diyos at magpasakop sa Kanya,” “Kailangan nating gampanan ang ating mga tungkulin nang deboto; hindi tayo maaaring maghimagsik laban sa Diyos,” o “Dapat nating kilalanin ang ating sarili.” Ang lahat ng doktrinang ito ay tama, ngunit hindi ninyo nauunawaan ang tunay na kahulugan sa mga salita. Mababaw lang ang pagkaunawa ninyo sa mga ito; hindi ninyo nauunawaan ang espirituwal na kahulugan ng mga ito o ang mas malalim na kabuluhan ng mga salita ng Diyos, kaya walang katotohanan sa inyong puso. Anumang pagkaunawang batay sa karanasan ang mayroon kayo, ito ay masyadong mababaw. Maaaring nakakapagsalita kayo ng ilang doktrina at malinaw ninyong nakikita ang ilang simpleng bagay, ngunit hindi kayo kumikilos nang may mga katotohanang prinsipyo; hindi man lang kayo nalalapit sa katotohanan. Maaaring mayroon kayong kaunting kaalaman at edukasyon, ngunit hindi ninyo nauunawaan ang katotohanan. Huwag ninyong ituring ang pagkaunawa sa mga doktrina o salita bilang pagkaunawa sa katotohanan. Sa mga matagal nang nananampalataya sa Diyos, may ilang may mahusay na kakayahan at medyo mabuting espirituwal na pang-unawa na maaaring may kaunting karanasan sa katotohanan—subalit, hindi pa rin maaaring sabihin na nauunawaan nila ito. Sa sampung pangungusap tungkol sa kaalamang ibinabahagi mo, marahil ay dalawa ang naglalaman ng tunay na kaalaman. Ang iba pa ay mga doktrina. Subalit, pakiramdam mo ay nauunawaan mo na ang katotohanan. Kaya mong patuloy na mangaral nang ilang araw saan ka man magpunta, palagi kang may masasabi. Kapag natapos ka na, gusto mong tipunin ang mga ito at gawing isang libro, isang “talambuhay ng isang tanyag na tao” na ipapamahagi sa lahat, upang sila ay kumain at uminom nito, para sa ikabubuti ng lahat. Ito ay labis na mayabang at hindi makatwiran, hindi ba? Ni hindi nga maarok ng mga tao ang mga bagay na may kinalaman sa katotohanan; sa pinakamahusay, maaaring nauunawaan nila ang ilan sa mga salita ayon sa nakasulat. Sapagkat sila ay matalino at may mabuting memorya, sapagkat madalas silang mangusap tungkol sa katotohanan ng mga aspektong ito gaya ng gawain ng Diyos, ang kabuluhan at hiwaga ng pagkakatawang-tao, at ang mga kaparaanan at mga hakbang ng gawain ng Diyos, kapag nasangkapan na nila ang kanilang sarili hanggang sa isang antas, nararamdaman nila na sila mismo ay nagtataglay ng katotohanan, na sila ay sagana nito. Labis silang walang katwiran dito; pinatutunayan nito na hindi nila nauunawaan ang katotohanan. Ang mga tao ngayon ay nakakaunawa lamang ng kaunting doktrina. Hindi nila kilala ang kanilang sarili, at lalong wala silang katwiran. Akala nila ay nasa kanila na ang katotohanan kapag nauunawaan nila ang ilang doktrina, at na hindi na sila mga ordinaryong tao. Pakiramdam nila ay naging mataas na sila at iniisip nila, “Napakaraming beses ko nang nabasa ang mga salita ng Diyos. Nakabisa ko na nga ang ilan sa mga ito, at nag-ugat na ang mga ito sa puso ko. Saan man ako magpunta, kaya kong mangaral sa ilang magkakasunod na pagpupulong, at kaya kong sabihin ang mga pangunahing punto ng alinmang kabanata ng mga salita ng Diyos.” Ang totoo, walang sinumang nakakaunawa sa katotohanan. Bakit Ko sinasabi iyon? Sa isang punto, hindi ninyo malutas ang mga problema o mahanap ang ugat ng mga ito, at hindi ninyo makilatis ang diwa ng mga ito. Isa pa, kaya lamang ninyong maarok ang bahagi ng anumang problema o isyu, ang inyong pagkaunawa ay malabo; hindi ninyo ito maiugnay sa katotohanan. Gayumpaman, nasisiyahan pa rin kayo sa inyong sarili, at kayo ay mapagmataas at nag-aakalang mas matuwid kaysa sa iba. Napakahangal at mangmang ninyo.

Paano ninyo ipaliliwanag ang mga salitang “pananampalataya sa Diyos”? Paano ninyo nauunawaan ang aspektong ito ng katotohanan? Ano ang tamang pananaw na dapat taglayin ng mga tao sa kanilang pananampalataya sa Diyos? Ano ang mga maling pananaw na umiiral pa rin? Paano ba mismo dapat manampalataya ang mga tao sa Diyos? Napag-isipan na ba ninyo ang mga katanungang ito? Tila ba kayong lahat ay “mga dalubhasa” sa katotohanan, na nauunawaan ninyong lahat ang lahat ng ito, kaya itatanong Ko sa inyo ang pinakasimpleng tanong na mayroon: Ano ang pananampalataya sa Diyos? Napag-isipan na ba ninyo iyan? Ano nga ba ang mismong tinutukoy ng pananampalataya sa Diyos? Ano ba mismo ang nais mong matamo mula sa pananampalataya sa Kanya, at anong mga problema ang ibig mong lutasin? Kailangang maging malinaw sa iyo ang mga bagay na ito. Kailangan ding maging malinaw sa iyo ito: Ano ang mga pagpapamalas ng pananampalataya sa Diyos ang kailangang nasa isang tao para siya ay sinserong manampalataya sa Kanya? Ibig sabihin, paano mo dapat gawin ang iyong tungkulin para maging sinsero ang iyong pananalig sa Diyos? Anong mga elemento ang hinihingi ng Diyos sa mga taong nananampalataya sa Kanya upang patunayan na sila ay mga taong sinsero ang pananalig? Malinaw ba sa inyong isipan ang mga katanungang ito? Sa katunayan, lahat kayo ay nagpapakita ng ilang pag-uugali ng mga hindi mananampalataya sa inyong pang-araw-araw na pamumuhay. Malinaw ba ninyong masasabi ang mga bagay na inyong nagawa na walang kaugnayan sa inyong pananampalataya sa Diyos o sa katotohanan? Tunay mo bang naiintindihan ang ibig sabihin ng pananampalataya sa Diyos? Anong uri ng tao ito, na may sinserong pananalig at tunay na nananampalataya sa Diyos? Nauunawaan ba ninyo kung ano ang ibig sabihin ng manampalataya sa Diyos ang isang nilikha? Ito ay tumutukoy sa mga pananaw ng isang tao tungkol sa pananalig sa Diyos. Sinasabi ng ilang tao, “Ang pananampalataya sa Diyos ay ang pagtahak sa tamang landas at paggawa ng mabuti; ito ay isang malaking bagay sa buhay. Ang gampanan ang ilang tungkulin para sa Diyos ay kung paano praktikal na naipamamalas ang pananampalataya sa Kanya.” Mayroon ding mga taong nagsasabing, “Ang pananampalataya sa Diyos ay tungkol sa kaligtasan; ito ay tungkol sa pagtugon sa Kanyang mga layunin.” Maaari ninyong sabihin ang lahat ng ito, ngunit tunay ba ninyong nauunawaan ang mga ito? Sa katunayan ay hindi. Ang tunay na pananampalataya sa Diyos ay hindi tungkol sa pananampalataya sa Kanya para lamang maligtas, at lalong hindi pananampalataya sa Kanya para lamang maging isang mabuting tao. Hindi rin ito usapin lang ng pananampalataya sa Kanya para lamang magtamo ng wangis ng tao. Sa katunayan, ang pananaw ng mga tao sa pananampalataya sa Diyos ay hindi lang dapat paniniwala na may Diyos, at na Siya ang katotohanan, ang daan, at ang buhay, at na iyon na iyon. Hindi rin ito tungkol lamang sa pagkilala sa Diyos, at paniniwalang Siya ang may Kataas-taasang Kapangyarihan sa lahat ng bagay, na Siya ay makapangyarihan sa lahat, na nilikha Niya ang mundo at lahat ng bagay, na Siya ay natatangi, at na Siya ang pinakamataas. Hindi lang ito tungkol sa paniniwala sa mga katunayang ito, at iyon na iyon. Ang layunin ng Diyos ay na ang iyong buong pagkatao at puso ay dapat ibigay sa Kanya at magpasakop sa Kanya. Ibig sabihin, dapat kang sumunod sa Diyos, magamit Niya, at maging handa pa ngang magserbisyo para sa Kanya—wasto lang na gawin mo ang anumang bagay para sa Diyos. Hindi totoo na iyon lamang mga paunang itinadhana at hinirang ng Diyos ang dapat manampalataya sa Kanya. Ang totoo, ang buong sangkatauhan ay dapat sumamba sa Diyos, sundin Siya at magpasakop sa Kanya, dahil ang sangkatauhan ay nilikha ng Diyos. Kung alam mo na ang layunin ng pananampalataya sa Diyos ay ang makamit ang kaligtasan at buhay na walang hanggan, ngunit hindi mo tinatanggap ang katotohanan kahit kaunti at hindi mo tinatahak ang landas ng paghahangad sa katotohanan, niloloko mo ang iyong sarili, hindi ba? Kung nauunawaan mo lang ang doktrina ngunit hindi mo hinahangad ang katotohanan, makakamit mo ba ang katotohanan? Ang pinakamalaking bahagi ng pananampalataya sa Diyos ay ang paghahangad sa katotohanan. Sa bawat katotohanan, dapat hanapin, pagbulayan, at siyasatin ng mga tao kung ano ang panloob na kahulugan nito, pati na rin kung paano isagawa at pasukin ang aspektong iyon ng katotohanan. Kailangang maunawaan at taglayin ng mga mananampalataya ang mga bagay na ito. Pagdating naman sa iba’t ibang aspekto ng katotohanan na dapat taglayin ng isang tao sa pananampalataya sa Diyos, ang nauunawaan lamang ninyo ngayon ay ang mga salita at doktrina, at mga panlabas na pagsasagawa; hindi ninyo nauunawaan ang diwa ng katotohanan, dahil hindi pa ninyo ito naranasan. Halimbawa: Maraming katotohanan sa larangan ng paggampan sa tungkulin ng isang tao at sa larangan ng pagmamahal sa Diyos, at kung nais ng mga tao na makilala ang kanilang sarili, marami ring katotohanan na kailangan nilang maunawaan. Marami ring katotohanang kailangang maunawaan sa kabuluhan at hiwaga ng pagkakatawang-tao. Kung paano dapat umasal ang mga tao; kung paano nila dapat sambahin ang Diyos; kung paano sila dapat magpasakop sa Diyos; kung ano ang dapat nilang gawin upang umayon sa mga layunin ng Diyos; kung paano nila dapat paglingkuran ang Diyos—ang lahat ng ganitong detalye ay naglalaman ng maraming katotohanan. Tungkol naman sa lahat ng katotohanang ito sa iba’t ibang larangan, paano ninyo tinatrato ang mga ito, at paano ninyo nararanasan ang mga ito? Aling aspekto ng katotohanan ang pinakamahalagang unang danasin? Maraming katotohanan ang kailangang maunawaan at pasukin ng mga tao pagkatapos nilang mailatag ang pundasyon sa tunay na daan. Nariyan ang katotohanan ng pagiging isang matapat na tao, at lalo na, mayroong mga katotohanang may kinalaman sa paggampan sa isang tungkulin. Ang lahat ng ito ay nangangailangang maranasan at maisagawa ng mga tao. Kung palagi mong sinasabi ang mga salita at doktrinang iyon nang hindi binibigyang pansin kung paano magsagawa at dumanas upang makapasok sa katotohanang realidad, ikaw ay palaging mabubuhay sa mga salitang iyon, at hindi ka magkakaroon ng anumang tunay na pagbabago.

Sipi 65

Hindi nakikita ng ilang lider at manggagawa ang mga aktuwal na problemang umiiral sa iglesia. Habang nasa isang pagpupulong, pakiramdam nila ay para bang wala silang makabuluhang masasabi, kaya’t pinipilit na lamang nila ang kanilang sarili na magsabi ng ilang salita at doktrina. Lubusan nilang batid na ang sinasabi nila ay mga doktrina lamang, pero sinasabi pa rin nila iyon. Sa huli, maging sila ay nakakaramdam na ang mga salita nila ay walang-kuwenta, at hindi rin ito nakapagpapatibay para sa kanilang mga kapatid. Kung hindi mo alam ang problemang ito, pero may katigasan ng ulo ka lang na patuloy na nagsasabi ng mga ganoong bagay, kung gayon, hindi kikilos ang Banal na Espiritu at wala itong magiging pakinabang sa mga tao. Kung hindi mo pa nararanasan ang katotohanan, ngunit gusto mo pa ring magsalita tungkol dito, anuman ang sabihin mo, hindi mo magagawang maarok ang katotohanan; ang anumang sabihin mo pa ay magiging mga salita at doktrina lamang. Maaari mong isipin na nakatanggap ka ng kaunting kaliwanagan, pero mga doktrina lang ito; hindi ito ang katotohanang realidad. Gaano man katinding subukan ng mga tao, wala silang maaarok na anumang totoo mula sa pakikinig sa pagbabahagi mo tungkol dito. Habang nakikinig, maaaring maramdaman nila na tumpak naman ang sinasabi mo, ngunit pagkatapos, ganap nila itong malilimutan. Kung hindi ka magsasalita tungkol sa mga aktuwal mong kalagayan, hindi mo maaantig ang puso ng mga tao, at hindi ito maaalala ng mga tao pagkatapos nila itong marinig. Wala itong maibibigay na nakakapagpatibay. Kapag nakatagpo ka ng isang sitwasyong tulad nito, dapat ay may kamalayan ka na ang iyong sinasabi ay hindi praktikal; hindi makakabuti kaninuman kung magpapatuloy ka sa pagsasalita nang ganyan, at magiging mas nakakaasiwa pa kung may magtatanong na hindi mo masasagot. Dapat kang huminto kaagad at hayaan ang ibang taong magbahagi—iyon ang magiging matalinong pagpili. Kapag ikaw ay nasa isang pagpupulong at may alam ka tungkol sa isang partikular na isyu, maaari kang magsabi ng ilang praktikal na bagay tungkol dito. Maaaring ito ay medyo mababaw, ngunit maiintindihan ito ng lahat. Kung palagi mong gustong magsalita sa mas malalim na paraan upang mapabilib ang mga tao at tila kailanman ay hindi mo ito maipaabot, dapat mong bitawan na lang ito. Ang lahat ng iyong sasabihin magmula sa oras na iyon ay magiging hungkag na doktrina; dapat mong hayaan ang ibang tao na magtuloy ng pagbabahagi. Kung sa pakiramdam mo ay doktrina ang nauunawaan mo at ang pagsasabi nito ay hindi magiging kapaki-pakinabang, ang Banal na Espiritu ay hindi kikilos kapag nagsalita ka sa ganoong pagkakataon. Kung pipilitin mo ang iyong sarili na magsalita, maaari kang humantong sa mga kahangalan at paglihis, at maaari mong mailigaw ang mga tao. Karamihan sa mga tao ay may napakahinang pundasyon at mahinang kakayahan na hindi nila maunawaan ang mas malalalim na bagay sa maikling panahon o madaling maalala ang mga ito. Sa kabilang banda, pagdating sa mga bagay na baluktot, ayon sa regulasyon, at doktrinal, sila ay medyo mabilis makaunawa. Napakabuktot nila, hindi ba? Kaya, kailangan mong manatiling tapat sa mga prinsipyo kapag nagbabahagi ka tungkol sa katotohanan at magsalita ka tungkol sa anumang iyong nauunawaan. May banidad sa puso ng mga tao, at kung minsan, kapag namamayani ang kanilang banidad, nagpupumilit silang magsalita, kahit na alam nila na ang kanilang sinasabi ay doktrina. Iniisip nila, “Baka hindi mahalata ng mga kapatid ko. Babalewalain ko ang lahat ng iyon para sa kapakanan ng aking reputasyon. Ang pag-iingat sa imahe ang mahalaga ngayon.” Hindi ba’t isa itong pagtatangka na linlangin ang mga tao? Ito ay pagiging hindi tapat sa Diyos! Kung ito ay isang tao na may anumang katwiran, makakaramdam siya ng pagsisisi at na dapat na siyang huminto sa pagsasalita. Madarama niya na dapat niyang baguhin ang paksa at na dapat siyang magbahagi tungkol sa isang bagay na mayroon siyang karanasan, o marahil tungkol sa kanyang pagkaunawa at kaalaman sa katotohanan. Kung gaano karami ang nauunawaan ng isang tao, ganoon karami ang dapat niyang sabihin. May limitasyon sa mga praktikal na bagay na puwedeng sabihin ng isang tao, gaano man karami ang kanyang sinasabi. Kung walang karanasan, ang iyong mga imahinasyon at iniisip ay teorya lamang, mga bagay lamang mula sa mga kuru-kuro ng tao. Ang mga salita na katotohanan ay nangangailangan ng tunay na karanasan upang maunawaan, at walang sinuman ang ganap na makaaarok sa diwa ng katotohanan nang walang karanasan, at lalong hindi lubos na maipapaliwanag ang kalagayan ng pagdanas ng isang katotohanan. Kailangan mong magkaroon ng ilang karanasan sa katotohanan upang magkaroon ka ng praktikal na sasabihin. Hindi ito nangyayari nang walang karanasan. At kahit pa mayroon kang karanasan, mayroon ka pa rin nito sa limitadong paraan. Mayroong ilang limitadong kalagayan na maaari mong talakayin, ngunit higit sa mga iyon, wala ka nang maiaalok. Ang pagbabahaginan sa isang kapulungan ay dapat palaging umiikot sa isa o dalawang paksa. Malaki ang iyong makakamit kung magagawa mong maging mas malinaw ang mga ito sa pagbabahaginan. Huwag kang maipit sa pagsisikap na magsabi ng higit pang mga bagay o ng mas malalaking bagay—walang sinuman ang makakapagpaabot ng anuman sa ganoong paraan, at wala itong pakinabang kaninuman. Ang mga pagpupulong ay tungkol sa paghahalinhinan sa pagsasalita, at hangga’t praktikal ang nilalaman, ang mga tao ay makikinabang dito. Itigil na ang pag-iisip na kayang ibahagi nang malinaw ng iisang tao ang lahat ng katotohanan nang mag-isa lamang siya; imposible iyan. Kung minsan, maaari mong ipagpalagay na nagsasalita ka sa isang paraang napakapraktikal, ngunit hindi pa rin talaga nauunawaan ng iyong mga kapatid. Ito ay dahil ang iyong kalagayan ay ang iyong kalagayan, at ang mga kalagayan ng iyong mga kapatid ay hindi nangangahulugang eksaktong kapareho ng sa iyo. Bilang karagdagan, maaaring mayroon kang kaunting karanasan sa paksang ito, ngunit maaaring wala ang iyong mga kapatid, kaya nararamdaman nilang ang mga sinasabi mo ay hindi angkop sa kanila. Ano ang dapat mong gawin kapag naharap ka sa ganitong uri ng sitwasyon? Dapat mo silang tanungin ng ilang katanungan upang maunawaan mo ang kanilang mga kondisyon. Tanungin mo sila kung ano ang gagawin nila kapag nangyari ang bagay na ito, at kung paano sila dapat magsagawa nang naaayon sa katotohanan. Sa pamamagitan ng pagbabahaginan sa ganitong paraan nang ilang sandali, isang landas na pasulong ang magbubukas. Sa ganitong paraan, maaakay mo ang mga tao patungo sa nauukol na paksang hinaharap, at kung patuloy ka pang magbabahagi, magkakamit ka ng mga resulta.

Sipi 66

May ilang tao na wala talagang pagkilatis. Sumusunod sila sa sinumang namumuno. Natututo sila ng magandang asal kapag pinamumunuan sila ng mabubuting tao, natututo sila ng masamang asal kapag pinamumunuan sila ng masasamang tao. Natututo sila sa sinumang sinusunod nila. Kapag sumusunod sila sa mga walang pananampalataya, gumagaya sila sa mga demonyo. Kapag sumusunod sila sa mga nananampalataya sa Diyos, natututuhan nilang magkaroon ng kaunting wangis ng tao. Hindi nila binibigyang-pansin ang pagkaunawa sa katotohanan at ang pagsasagawa ng katotohanan, kundi sumusunod lang sila sa iba at pikit-matang gumagaya sa kanila. Nakikinig sila sa sinumang gusto nila. Mauunawaan ba ng ganitong tao ang katotohanan? Talagang hindi. Ang mga taong hindi nauunawaan ang katotohanan ay hindi kailanman magkakaroon ng tunay na pagbabago. Ang kaalaman at doktrina, asal ng tao, paraan ng pananalita—maaaring matutuhan sa mga tao ang mga panlabas na bagay na ito. Subalit ang katotohanan at buhay ay makakamit lamang mula sa mga salita at gawain ng Diyos, at hinding-hindi sa mga sikat o pambihirang tao. Paano dapat kainin at inumin ng mga mananampalataya ang mga salita ng Diyos? Direkta itong nauugnay sa mahalagang katanungan na kung mauunawaan at makakamit ba ng isang tao ang katotohanan o hindi. Mayroon dapat na tamang landas sa pagkain at pag-inom ng mga salita ng Diyos; sa kanilang buhay iglesia at habang tinutupad nila ang kanilang tungkulin, ang mga mananampalataya ay dapat na kumain at uminom ng mga salita ng Diyos na nakatuon sa mga problema sa tunay na buhay, at lutasin ang mga problemang iyon. Ito lang ang paraan para maunawaan ang katotohanan. Gayumpaman, kung nauunawaan nila ang katotohanan pero hindi nila ito isinasagawa, hindi sila makakapasok sa katotohanang realidad. May mga taong may magandang kakayahan ngunit hindi iniibig ang katotohanan; kahit na nagagawa nilang maunawaan nang kaunti ang katotohanan, hindi nila ito isinasagawa. Makapapasok ba ang ganoong mga tao sa katotohanang realidad? Ang pag-unawa sa katotohanan ay hindi kasingsimple ng pag-unawa sa mga doktrina. Para maunawaan ang katotohanan, kailangan mo munang malaman kung paano kainin at inumin ang mga salita ng Diyos. Gawin nating halimbawa ang pagkain at pag-inom ng isang sipi hinggil sa katotohanan ng pagmamahal para sa Diyos. Sabi ng mga salita ng Diyos: “Ang ‘pagmamahal,’ ayon sa tawag dito, ay tumutukoy sa isang damdaming dalisay at walang dungis, kung saan ginagamit mo ang iyong puso upang magmahal, makaramdam, at maging mapagsaalang-alang. Sa pagmamahal walang mga kondisyon, walang mga balakid, at walang distansiya. Sa pagmamahal walang paghihinala, walang panlilinlang, at walang katusuhan. Sa pagmamahal walang humihingi ng kapalit at walang karumihan” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Ganito binibigyang-kahulugan ng Diyos ang pagmamahal, at ito ang katotohanan. Ngunit sino ang dapat mong mahalin? Dapat mo bang mahalin ang iyong asawang lalaki? Ang iyong asawang babae? Ang iyong mga kapatid sa iglesia? Hindi. Kapag nangungusap ang Diyos tungkol sa pagmamahal, nangungusap Siya hindi ng pagmamahal para sa iyong kapwa tao, kundi ng pagmamahal ng tao sa Diyos. Kung tunay nang nakikilala ng isang tao ang Diyos, kung tunay niyang nakikita na ang disposisyon ng Diyos ay matuwid at banal, at nakikita niya na ang pagmamahal ng Diyos para sa tao ang pinakatunay at pinakatapat, ang pagmamahal ng taong iyon para sa Diyos ay tunay rin. Paano ba isinasagawa ng isang tao ang pagmamahal sa Diyos? Una sa lahat, dapat niyang ihandog ang kanyang puso sa Diyos; pagkatapos ay magagawa nang ibigin ng kanyang puso ang Diyos. Kung tunay na nakikita ng puso ng isang tao kung gaano labis na kaibig-ibig ang Diyos, hindi niya Siya paghihinalaan, walang magiging distansya sa pagitan niya at ng Diyos, at magiging dalisay at walang dungis ang kanyang mapagmahal-sa-Diyos na puso. Ang “walang dungis” ay nangangahulugan na walang maluluhong ninanasa at hindi gumagawa ng mga labis na kahilingan sa Diyos, hindi naglalatag ng mga kondisyon sa Kanya, at hindi nagpapalusot. Nangangahulugan ito na Siya ang una sa puso mo; nangangahulugan ito na ang mga salita Niya lamang ang nasa puso mo. Isa itong damdaming dalisay at walang dungis. Ang “damdaming” ito ay nangangahulugan na may tiyak na lugar ang Diyos sa puso mo, at lagi mo Siyang iniisip at pinananabikan, at isinasaisip mo Siya sa bawat sandali. Ang magmahal ay nangangahulugang ginagamit mo ang iyong puso para magmahal. Ang “ginagamit mo ang iyong puso upang magmahal” ay kinapapalooban ng pagiging maalalahanin, mapagmalasakit, at nananabik. Para magtagumpay sa pagmamahal sa Diyos gamit ang iyong puso, dapat mo munang hangaring makilala ang Diyos, malaman ang Kanyang disposisyon, at malaman ang Kanyang pagiging kaibig-ibig. Kung hindi mo talaga kilala ang Diyos, hindi mo Siya magagawang mahalin kahit na gusto mo pa. Sa kasalukuyan, handa kayong lahat na pagsikapan ang katotohanan at hinahangad ninyong lahat na makamit ang katotohanan. Kahit na wala kang tunay na pagkakilala sa Diyos, dapat mong gamitin ang iyong puso upang panabikan Siya, lumapit sa Kanya, magpasakop sa Kanya, maging maalalahanin sa Kanya, ibahagi sa Kanya ang laman ng isip mo, at ibuhos sa Kanya ang mga paghihirap na nasa puso mo. Kung hindi mo nauunawaan ang katotohanan, hanapin mo ang Diyos; tumingala ka sa Diyos at sumandig ka sa Kanya kapag hindi mo na kaya ang isang bagay nang ikaw lang. Kapag ganito ka manalangin sa Diyos, bibigyang-liwanag at gagabayan ka ng Banal na Espiritu. Huwag kang malubog sa pag-iisip na, “Ano ba ang kailangan kong gawin para sa Diyos? Anong malalaking bagay ang dapat kong gawin?” Mga hungkag na salita lang ang mga ito at hindi man lang praktikal. Magiging praktikal lang ito kung ibubuhos mo ang puso mo sa pagmamahal sa Diyos, at tutugunan mo Siya sa maliliit na bagay at sa mga tungkuling kaya mong gawin. Bagaman hindi mo sinasabi nang hayagan kung paano mo dapat na minamahal ang Diyos, at sa kung anong antas, taglay mo ang Diyos sa puso mo, at handa ang puso mong tugunan Siya. Anumang mga paghihirap ang mayroon ka, hangga’t handa ang puso mong tugunan ang Diyos, at kaya mong gawin ang ilang bagay para pasiyahin Siya, at kaya mong magtiis ng kaunting paghihirap para mapasiya Siya, totoong minamahal mo Siya. Kung nauunawaan mo ang ilang katotohanan at may prinsipyo ka sa pangangasiwa ng lahat ng bagay, mararamdaman mo ang pagmamahal ng Diyos, mararamdaman mong lahat ng sinasabi ng Diyos ay ang katotohanan, ay realidad, at tumutulong sa mga tao sa lahat ng oras, mararamdaman mong hindi makakahiwalay ang mga tao sa mga salita ng Diyos at hindi kakayanin ng puso nila na walang Diyos, mararamdaman mo na kung wala ang Diyos ay walang buhay, at mararamdaman mo na kung talagang iiwan mo ang Diyos ay talagang hindi ka mabubuhay, na magiging napakasakit niyon. Kapag nadarama mo ang lahat ng ito, mayroon kang pagmamahal, taglay mo ang Diyos sa puso mo. “Ginagamit mo ang iyong puso upang magmahal, makaramdam, at maging mapagsaalang-alang.” Maraming nakapaloob dito. Ang tunay na pagmamahal ang hinihingi ng Diyos sa mga tao; sa ibang salita, dapat mo Siyang mahalin at isaalang-alang gamit ang iyong puso, at dapat mo Siyang laging isaisip. Hindi ibig sabihin nito na magsalita ka lang, at hindi rin ito nangangahulugang sadyain mong ipahayag ang isang bagay sa harap ng iba; sa halip, sa pangunahin, nangangahulugan ito na gawin mo ang mga bagay-bagay nang may puso, at hayaan mo ang puso mo na pangasiwaan ang buhay mo at ang lahat ng iyong mga kilos, nang walang motibasyon, paghahalo ng karumihan, o paghihinala sa iyong puso; ang pusong gaya nito ay mas dalisay. Kung nauunawaan mo ang katotohanan, madaling magpasakop sa Diyos. Ano ba ang iniisip ng isang taong laging pinaghihinalaan ang Diyos? “Tama bang gawin ito ng Diyos? Bakit ito sinasabi ng Diyos? Kung walang dahilan ang Diyos sa pagsasabi nito, hindi ako magpapasakop dito. Kung hindi matuwid para sa Diyos na gawin ito, hindi ako magpapasakop. Hindi ko muna ito papansinin sa ngayon.” Ang hindi magkimkim ng paghihinala ay nangangahulugang kilalanin na anumang sinasabi at ginagawa ng Diyos ay tama, at sa Diyos ay walang tama o mali, at dapat magpasakop ang tao sa Diyos, maging maalalahanin sa Diyos, tugunan ang Diyos, at makibahagi sa Kanyang mga kaisipan at alalahanin. Mukha mang makahulugan sa iyo o hindi ang lahat ng ginagawa ng Diyos, sumasang-ayon man ito o hindi sa mga kuru-kuro at imahinasyon ng tao, at umaayon man ito o hindi sa mga doktrina ng tao, dapat ka pa rin laging magpasakop at harapin ang mga bagay na ito nang may pusong may takot sa Diyos at pusong nagpapasakop sa Diyos. Ang gayong pagsasagawa ay alinsunod sa katotohanan. Pagpapamalas at pagsasagawa ito ng pagmamahal. Kaya, kung nais mong maunawaan ang katotohanan, mahalagang malaman mo kung paano kumain at uminom ng mga salita ng Diyos. Kung kakaunti ang binabasa mong mga salita ng Diyos, hindi binabasa nang taimtim ang mga iyon, at hindi pinagninilayan ang mga iyon sa puso mo, hindi mo mauunawaan ang katotohanan. Ang tangi mong mauunawaan ay kaunting doktrina, kaya mahihirapan ka nang husto na maunawaan ang mga layunin ng Diyos at ang mga layon ng Diyos sa Kanyang mga salita. Kung hindi mo nauunawaan ang mga mithiin at resultang hinahangad na makamit ng mga salita ng Diyos, kung hindi mo nauunawaan ang hinahanap na maisakatuparan at maperpekto ng Kanyang mga salita sa tao, pinatutunayan nito na hindi mo pa naiintindihan ang katotohanan. Bakit sinasabi ng Diyos ang Kanyang sinasabi? Bakit Siya nagsasalita sa ganoong tono? Bakit Siya ay napakataimtim at taos sa bawat salitang Kanyang binibigkas? Bakit Niya pinipiling gamitin ang ilang salita? Alam mo ba? Kung hindi mo masabi nang may katiyakan, ibig sabihin nito ay hindi mo nauunawaan ang mga layunin ng Diyos o ang Kanyang mga layon. Kung hindi mo nauunawaan ang konteksto sa likod ng Kanyang mga salita, paano mo mauunawaan o maisasagawa ang katotohanan? Upang makamit ang katotohanan, dapat mo munang maunawaan ang ibig sabihin ng Diyos sa bawat salitang Kanyang binibigkas, at pagkatapos mong maunawaan ang mga salitang ito ay isagawa mo ang mga ito, na nagiging dahilan upang maisabuhay sa loob mo ang mga salita ng Diyos, at upang maging realidad mo. Sa paggawa nito ay papasok ka sa katotohanang realidad. Kapag mayroon ka nang lubos na pagkaunawa sa salita ng Diyos, saka mo lamang tunay na mauunawaan ang katotohanan. Matapos maunawaan lamang ang ilang salita at doktrina, iniisip mo na nauunawaan mo ang katotohanan at taglay mo ang realidad. Ito ay panlilinlang sa sarili. Ni hindi mo nauunawaan kung bakit hinihingi ng Diyos sa mga tao na isagawa ang katotohanan. Pinatutunayan nito na hindi mo nauunawaan ang mga layunin ng Diyos, at na hindi mo pa rin nauunawaan ang katotohanan. Sa katunayan, ipinapagawa ito ng Diyos sa mga tao para dalisayin at iligtas sila, upang maiwaksi ng mga tao ang kanilang mga tiwaling disposisyon, at maging mga taong nagpapasakop at nakakakilala sa Diyos. Ito ang mithiing nais makamtan ng Diyos sa pag-uutos sa mga tao na isagawa ang katotohanan.

Ipinapahayag ng Diyos ang katotohanan para sa mga taong nagmamahal sa katotohanan, nauuhaw sa katotohanan, at naghahanap sa katotohanan. Para naman sa mga taong ang pagpapahalaga ay nasa mga salita at doktrina at gustong magbigay ng mahahaba at matatayog na mga pananalita, hindi nila matatamo ang katotohanan kailanman; niloloko nila ang kanilang mga sarili. Ang pananaw nila tungkol sa katotohanan at sa mga salita ng Diyos ay mali, binabaluktot nila ang pagkaunawa sa kung ano ang matuwid—maling-mali ang kanilang pananaw. Mas gusto ng ilang tao na pag-aralan ang mga salita ng Diyos. Lagi nilang pinag-aaralan kung paano tinatalakay ng mga salita ng Diyos ang tungkol sa hantungan o kung paano pagpapalain. Pinakainteresado sila sa ganitong mga uri ng mga salita. Kung hindi umaayon ang mga salita ng Diyos sa kanilang mga kuru-kuro at hindi nabibigyang-kasiyahan ang pagnanasa nila para sa mga pagpapala, magiging negatibo sila, hindi na nila hahangarin ang katotohanan, at aayawan nilang igugol ang kanilang sarili para sa Diyos. Ipinapakita nito na hindi sila interesado sa katotohanan. Dahil dito, hindi sila masigasig sa katotohanan; kaya lang nilang tanggapin ang katotohanan na umaayon sa kanilang mga kuru-kuro at mga imahinasyon. Bagama’t marubdob ang gayong mga tao sa kanilang pananampalataya sa Diyos at sinusubukan ang lahat ng paraang kaya nila upang gumawa ng ilang mabubuting bagay at maipakita na mabuting tao sila, ginagawa lamang nila ito para magkaroon ng magandang hantungan sa hinaharap. Sa kabila ng katunayang sumasali rin sila sa buhay-iglesia, kumakain at umiinom ng mga salita ng Diyos, hindi nila isasagawa ang katotohanan o kakamtin ito. May ilang tao na kumakain at umiinom ng mga salita ng Diyos, ngunit iniraraos lang ito; iniisip nila na natamo na nila ang katotohanan sa pamamagitan lamang ng pagkaunawa sa ilang salita at doktrina. Mga hangal sila! Ang salita ng Diyos ang katotohanan. Gayumpaman, hindi nangangahulugan na mauunawaan at matatamo ng isang tao ang katotohanan matapos niyang mabasa ang mga salita ng Diyos. Kung nabibigo kang matamo ang katotohanan sa pamamagitan ng pagkain at pag-inom ng mga salita ng Diyos, ang matatamo mo ay mga salita at doktrina. Kung hindi mo alam kung paano isagawa ang katotohanan o kung paano kumilos ayon sa mga prinsipyo, mananatili kang walang katotohanang realidad. Maaaring madalas mong binabasa ang mga salita ng Diyos, ngunit pagkatapos, nabibigo kang maunawaan ang mga layunin ng Diyos, at ang nakukuha mo lamang ay ilang salita at doktrina. Paano kumain at uminom ng mga salita ng Diyos upang maunawaan ang katotohanan? Una sa lahat, dapat mong matanto na ang salita ng Diyos ay hindi masyadong direkta; ang salita ng Diyos ay napakalalim. Kahit isang pangungusap ng mga salita ng Diyos ay nangangailangan ng isang habambuhay upang maranasan. Kung wala kang ilang taon ng karanasan, paano mo posibleng maunawaan ang salita ng Diyos? Kung, kapag nagbabasa ng mga salita ng Diyos, hindi mo nauunawaan ang mga layunin ng Diyos, at hindi nauunawaan ang mga layon ng Kanyang mga salita, ang pinagmulan ng mga ito, ang epektong hinahanap na makamit ng mga ito, o kung ano ang hinahanap na maisakatuparan ng mga ito, ibig sabihin ba nito ay nauunawaan mo ang katotohanan? Maaaring maraming beses mo nang nabasa ang mga salita ng Diyos at marahil ay kabisado mo na ang maraming sipi, ngunit hindi mo maisagawa ang katotohanan at hindi ka talaga nagbago, at ang iyong kaugnayan sa Diyos ay malayo at hiwalay pa rin tulad ng dati. Kapag nahaharap sa isang bagay na salungat sa iyong mga kuru-kuro, nagdududa ka pa rin sa Kanya, at hindi mo Siya nauunawaan, kundi nakikipagtalo ka pa sa Kanya at nagkikimkim ng mga kuru-kuro tungkol sa Kanya at nagkakamali ng pagkaunawa sa Kanya, nilalabanan Siya at nilalapastangan pa Siya. Anong klaseng disposisyon ito? Ang disposisyong ito ay ang disposisyon ng kayabangan, ng pagiging tutol sa katotohanan. Paano ito matatanggap o maisasagawa ng mga taong napakayabang at tutol na tutol sa katotohanan? Talagang hinding-hindi matatamo ng gayong mga tao ang katotohanan o ang Diyos. Bagaman ang lahat ay may kopya ng Ang Salita ay Nagpapakita sa Katawang-tao, at binabasa nila ang mga salita ng Diyos araw-araw, at gumagawa sila ng tala kapag nakikinig sila sa pagbabahagi tungkol sa katotohanan, ang epekto nito sa bawat tao ay magkakaiba. May ilang tao na pinagtutuunan ang pagsasangkap sa kanilang sarili ng kaalaman at mga doktrina; ang ilan ay laging naghahanap at nagbibigay-pansin sa kung anong magandang asal ang dapat ipakita ng mga tao; ang ilan ay handang magbasa ng malalalim na salita na nagpapakita ng mga hiwaga; ang ilan ay pinakainaalala ang mga salita tungkol sa hantungan sa hinaharap; ang ilan ay gustong pag-aralan ang mga atas administratibo sa Kapanahunan ng Kaharian, at pag-aralan ang disposisyon ng Diyos; ang ilan ay handang magbasa ng mga salita ng Diyos na umaalo at nanghihikayat sa tao; ang ilan ay handang magbasa ng mga propesiya, ng mga salita ng pangako at mga pagpapala ng Diyos; ang ilan ay handang basahin ang mga salitang sinasabi ng Banal na Espiritu sa lahat ng iglesia, at handang maging “Kanyang anak.” Makakamit ba nila ang katotohanan sa pamamagitan ng pagbabasa sa mga salita ng Diyos nang ganito? Ito ba ay mga taong hinahangad ang katotohanan? Maliligtas ba sila sa pamamagitan ng ganitong pananampalataya sa Diyos? Dapat ninyong makita nang malinaw ang mga bagay na ito. May ilang bagong mananampalataya ngayon na nagsasabi, “Kahanga-hanga ang mga salita ng Diyos na umaalo sa tao; sinasabi Niya, ‘Anak Ko, Anak Ko.’ Sino sa mundong ito ang aalo sa iyo nang ganito?” Iniisip nila na mga anak sila ng Diyos, at hindi nila naiintindihan kung kanino sinasabi ng Diyos ang mga salitang ito. May ilan na hindi pa rin ito naiintindihan kahit na dalawang taon nang nananampalataya sa Diyos; may kakapalan ng mukha nilang sinasabi ang mga ganitong bagay at hindi sila nahihiya tungkol dito. Naiintindihan ba nila ang katotohanan? Hindi nila naiintindihan ang mga layunin ng Diyos, pero nangangahas silang kunin ang posisyon ng Kanyang “anak”! Ano ba ang naiintindihan nila kapag binabasa nila ang mga salita ng Diyos? Lubhang mali ang pagkaunawa nila sa mga iyon! Kapag binasa ng mga taong hindi nagmamahal sa katotohanan ang mga salita ng Diyos ay hindi nila maiintindihan ang mga ito. Kapag nakikipagbahaginan ka sa kanila tungkol sa katotohanan, hindi nila binibigyang halaga ang pagtanggap dito. Sa kabaligtaran, ang mga nagmamahal sa katotohanan ay naaantig pagkatapos basahin ang mga salita ng Diyos. Nadarama nila ang awtoridad at kapangyarihan sa mga salita ng Diyos. Kaya nilang suriin ang tunay na daan at tanggapin ang katotohanan. Ang ganitong mga tao ay may pag-asang makabalik sa Diyos at makamit ang katotohanan. Ang mga taong gustong pag-aralan ang mga salita ng Diyos ay laging iniisip ang paraan kung paano binabago ng Diyos ang Kanyang anyo, kung kailan lilisanin ng Diyos ang mundong ito, at ang araw ng Diyos. Hindi nila inaalala ang sarili nilang buhay. Inaalala ng mga tao ang mga bagay na usapin ng Diyos. Kung lagi kang magtatanong ng gaya nito, nanghihimasok ka sa mga atas administratibo ng Diyos at sa Kanyang plano ng pamamahala. Hindi ito makatwiran at sinasalungat ang disposisyon ng Diyos. Kung gusto mo talagang magtanong o makaalam, at hindi mo mapigilan ang sarili mo, manalangin ka sa Diyos at sabihin mo, “O Diyos, may kinalaman ang mga bagay na ito sa Iyong plano ng pamamahala at usapin Mo ang mga ito. Hindi ako dapat mag-usisa sa mga bagay na lagpas sa maaabot ko o sa mga bagay na hindi ko dapat malaman. Pakiusap ilayo Mo ako sa paggawa ng mga bagay na hindi makatwiran.” Paano mauunawaan ng tao ang mga usapin ng Diyos? Kung hindi binanggit o inihayag ng Diyos ang ilang bagay na may kinalaman sa Kanyang mga gawain at plano ng pamamahala, pinatutunayan lamang nito na hindi Niya ninanais na ibunyag ito sa tao. Lahat ng bagay na gusto ng Diyos na malaman ng tao ay nasa Kanyang mga salita, at ang lahat ng katotohanang dapat mong maunawaan ay nasa Kanyang mga salita. Mayroong napakaraming katotohanang dapat mong maunawaan. Kailangan mo lamang tingnan ang mga salita ng Diyos; kung may anumang hindi matatagpuan doon, huwag kang magpumilit magkaroon ng kasagutan. Kung hindi sinabi sa iyo ng Diyos, walang silbi na patuloy kang magtanong at magsiyasat. Sinabi na Niya ang lahat ng dapat mong malaman, at hindi Niya sasabihin o ibubunyag sa iyo ang hindi mo dapat malaman. Sa kasalukuyan, karamihan sa mga mananampalataya ay hindi pa nakapasok sa tamang landas; hindi nila alam kung paano pagbulayan ang mga salita ng Diyos kapag binabasa nila ang mga iyon, lalo na ang isagawa o danasin ang mga iyon. Mayroon pa ngang ilan na hindi ginagawa ang mga tungkulin nila, o na hindi nakikibahagi sa mga wastong gawain. Mas mahirap pa nga para sa mga mananampalatayang gaya nito ang maunawaan ang katotohanan. Kailangan ng isang tao ng mahabang panahong karanasan para maunawaan ang katotohanan. Kung hindi mo maingat na babasahin ang mga salita ng Diyos, o isasagawa o daranasin ang mga salita Niya, paano mo mauunawaan ang katotohanan o mapapasok ang realidad? Paano ka makakapasok sa tamang landas ng pananampalataya kung hindi ka magpapasakop sa gawain ng Diyos? At kung hindi ka makakapasok sa tamang landas ng pananampalataya, paano ka maliligtas? Dapat na maging malinaw sa mga tunay na mananampalataya ang mga bagay na ito.

Sipi 67

Ano ang katotohanang realidad? Ano ang tinutukoy nito? Ito ay tumutukoy sa pagsasagawa ng katotohanan. Kapag nauunawaan ng mga tao ang katotohanan at naisasagawa ito, magiging realidad nila ang katotohanan, magiging buhay nila ito. Kapag namumuhay ang mga tao ayon sa katotohanan, taglay nila ang katotohanang realidad. Wala sa mga tao ang katotohanang realidad kung nagbibigkas lang sila ng mga salita at doktrina ngunit hindi nila maisagawa ang katotohanan. Kapag nagpapahayag sila ng mga salita at doktrina, maaaring tila nauunawaan nila ang katotohanan, ngunit hindi talaga nila ito maisagawa, na nagpapatunay na hindi nila taglay ang katotohanang realidad. Kung gayon, paano makakapasok ang mga tao sa katotohanang realidad? Dapat nilang isagawa ang mga salita ng Diyos sa kanilang totoong buhay, at sa pamamagitan ng proseso ng pagdanas at pagsasagawa ng mga salita ng Diyos, magkakaroon sila ng kaalaman tungkol sa katotohanan—hindi isang bagay na batay sa pakiramdam, kundi aktuwal na karanasan at totoong kaalaman—at magagawa nilang kumilos alinsunod sa mga prinsipyo. Nangangahulugan itong nakapasok na sila sa katotohanang realidad. Kung gayon, aling mga katotohanan ang naranasan na ninyo at kinapulutan ng totoong kaalaman? Nagkaroon na ba kayo ng pakiramdam na naging buhay na ninyo ang katotohanan? Kapag kumuha kayo ng isang talata sa mga salita ng Diyos, alinmang aspekto ng katotohanan ang tinutugunan ng mga ito, maaari ninyong ikumpara ang sarili ninyo sa mga ito at talagang eksakto ang mga ito sa kalagayan ninyo, at lubos kayong naaantig, na para bang nahipo ng mga salita ng Diyos ang kaibuturan ng inyong puso, at naramdaman ninyong tama talaga ang Kanyang mga salita, at ganap ninyong tinatanggap ang mga ito, at hindi lang kayo nagkakaroon ng kaalaman tungkol sa inyong sariling kalagayan, kundi nalalaman din ninyo kung paano magsagawa alinsunod sa Kanyang mga layunin. Sa pamamagitan ng pag-inom at pagkain ng mga salita ng Diyos sa ganitong paraan, may nakakamit kayong mga benepisyo, nagkakaroon kayo ng kaliwanagan at natatanglawan kayo, nakakakuha kayo ng panustos, at nababaligtad ang inyong kalagayan. Iniisip ninyo na dakila ang mga salita ng Diyos, at napakasaya at kontento ninyo, pakiramdam ninyo ay nagkaroon kayo ng kaalaman tungkol sa mga salita ng Diyos, nauunawaan ninyo ang ibig sabihin ng talatang ito mula sa mga salita ng Diyos, at alam ninyo kung paano maranasan at isagawa ang mga ito. Madalas ba na ganito ang pakiramdam ninyo? (Oo.) Kaya noong nagkaroon kayo ng ganitong pakiramdam, naramdaman ba ninyo na nakamit ninyo ang katotohanan mula sa talatang ito ng mga salita ng Diyos? (Hindi.) Dahil hindi ninyo ito nakamit, ibig sabihin, ang pakiramdam na ito ay isa lang tugon na batay sa damdamin, isang pansamantalang pag-antig sa puso. Ang pagkakaroon ng gantimpala at bahagyang pagpasok ay hindi kumakatawan sa pag-unawa sa katotohanan at pagpasok sa katotohanang realidad. Isa lamang itong inisyal na karanasan, pagkaunawa lamang sa literal na kahulugan ng katotohanan. Ang pagpasok sa katotohanang realidad mula sa pag-unawa sa katotohanan ay isang komplikadong proseso na inaabot nang matagal na panahon. Mula sa pag-unawa sa mga salita at doktrina patungo sa tunay na pag-unawa sa katotohanan, nangangailangan ito ng hindi lamang isa, dalawa, o kahit pa kaunting karanasan upang magdulot ng mga resulta. Maaaring magkaroon kayo ng kaunting gantimpala mula sa isang karanasan, ngunit maraming karanasan muna ang aabutin bago ninyo maani ang tunay na gantimpala, at makamit ang resulta ng pag-unawa sa katotohanan. Para itong pagninilay-nilay tungkol sa isang problema; ang isang beses na pagninilay-nilay ay nagdudulot ng kaunting liwanag, ngunit ang pagninilay-nilay nang maraming beses ay magdudulot ng higit na gantimpala, at magbibigay-daan upang mas malinaw ninyong makita ang sitwasyon. Kung gugugulin ninyo ang ilang taon sa pagninilay-nilay sa problema, ganap ninyo itong mauunawaan. Kaya, kung gusto ninyong magkaroon ng kaalaman tungkol sa mga salita ng Diyos at maunawaan ang katotohanan, hindi ito kasing simple ng pagkakaroon lamang ng ilang karanasan. Kayo ba mismo ay sumailalim na sa mga ganitong klaseng karanasan? Malamang ay ilang beses na itong naranasan ng lahat. Kapag nagsisimula nang maranasan ng mga tao ang mga salita ng Diyos, may kaunting sinag ng liwanag, ngunit mababaw pa lamang ang kanilang kaalaman. Katulad ito ng pag-unawa sa doktrina, gayumpaman, ang kanilang kaalaman ay tila mas praktikal nang kaunti, at hindi malinaw na maipapaliwanag sa isa o dalawang pangungusap. Dahil sa pagbabahaginan nila, nararamdaman ng iba na ang kanilang kaalaman ay mas praktikal nang kaunti kaysa sa mga salita at doktrina. Kung lalalim ang kanilang mga karanasan at makapagpapahayag sila tungkol sa ilang detalye, ang kaalaman nila ay magmimistulang mas praktikal pa rin. Kung pagkatapos noon ay patuloy na magkakaroon ng mga karanasan ang mga tao sa loob ng ilang panahon at magagawa nilang magsalita nang may tunay na kaalaman sa mga salita ng Diyos, aangat ang kanilang kaalaman mula sa perseptuwal tungo sa rasyonal na antas. Ito ang tunay na pag-unawa sa katotohanan. Kapag patuloy na nararanasan ng mga tao ang mga salita ng Diyos at isinasagawa ang mga ito, magagawa nilang arukin ang mga prinsipyo ng katotohanan, at malalaman nila kung paano maisasagawa ang katotohanan. Ito ang ibig sabihin ng pagpasok sa katotohanang realidad. Sa panahong ito, kapag nagbigay sila ng patotoong batay sa karanasan, mararamdaman ng mga nakikinig na ito ay praktikal, at labis-labis nila itong pupurihin. Kapag naabot ng isang tao ang ganitong antas, magiging buhay realidad na niya ang mga salita ng Diyos, at tanging ang ganitong uri ng tao lang ang masasabing nagkamit ng katotohanan. Ito ang pinasimpleng proseso ng pagdanas sa mga salita ng Diyos at pagkamit ng katotohanan, isang bagay na hindi makakamtan kung wala ang ilang taon man lamang o higit pa sa 10 taon na pagsusumikap. Kapag nagsisimula ang isang tao na maranasan at isagawa ang mga salita ng Diyos, naiisip niyang magiging simple lang ito, ngunit kapag may nangyari sa kanya, hindi niya alam kung paano ito harapin o lulutasin, at lumilitaw ang lahat ng uri ng problema. Ang kanilang kuru-kuro at imahinasyon ay lilikha ng mga balakid, ang kanilang mga tiwaling disposisyon ay lilikha ng mga kaguluhan, at kapag naharap sila sa mga hadlang at kabiguan, hindi na nila malalaman kung paano makakaranas. Ang mga taong may mga tiwaling disposisyon ay higit na marupok at madaling maging negatibo, at kapag sila ay inatake, siniraan at hinusgahan, mabilis silang manlumo at hindi na makabangon. Kung ang mga problemang ito ay malulutas sa pamamagitan ng paghahanap sa katotohanan, kung magagawang umasa ng isang tao sa Diyos upang maging matatag, magagawa niyang tahakin ang landas ng paghahangad sa katotohanan. Kung hindi interesado ang isang tao sa katotohanan at hindi niya itinuturing ang katotohanan bilang isang bagay na mahalagang maranasan at makamit, wala siyang lakas sa kanyang pagsasagawa ng katotohanan, at sa unang tanda ng paghihirap, siya ay bibigay at hindi na makakausad. Ang ganitong uri ng tao ay isang duwag, at hindi madali para sa kanya na makamit ang katotohanan. Ang mga salita ng Diyos ay ang katotohanan, isang bagong buhay na ipinagkaloob Niya sa mga tao, at ano ang layunin ng pagtanggap sa katotohanan? Ito ay ang makamit ang katotohanan at buhay, ang maranasan ang katotohanan na tila ba ito ay sariling buhay ng isang tao. Bago maging buhay ng isang tao ang katotohanan, ang pangunahing layunin ng pagtanggap sa katotohanan ay upang malutas ang mga tiwaling disposisyon. Aling mga tiwaling disposisyon ang malulutas nito? Pangunahin nitong nilulutas ang mga bagay gaya ng paghihimagsik, mga kuru-kuro at imahinasyon, kayabangan, kapalaluan, pagkamakasarili, pagiging kasuklam-suklam, pagiging baliko, pagiging mapanlinlang, pagiging pabasta-basta, at pagkairesponsable, at kawalan ng konsensiya at katwiran. At ano ang magiging resulta nito sa huli? Ito ay ang pagiging isang taong matapat na nagpapasakop sa Diyos, dumadakila sa Kanya, sumasamba sa Kanya, tapat at tunay na nagmamahal sa Kanya, at magpapasakop sa Kanya hanggang kamatayan. Ganap na isinasabuhay ng ganitong uri ng tao ang wangis ng isang tunay na tao, siya ay naging isang taong nagtataglay ng katotohanan at pagkatao. Ito ang pinakamataas na dako na maaaring maabot ng isang tao sa paghahangad ng katotohanan.

Kung gayon, paano magagawa ng mga tao na kainin, inumin at danasin ang mga salita ng Diyos para lutasin ang kanilang mga tiwaling disposisyon? Hindi ito isang simpleng usapin. Ang mga tiwaling disposisyon ay isang problemang tunay na umiiral, at madalas ay likas na nabubunyag ang mga ito sa totoong buhay ng mga tao. Anuman ang mangyari sa mga tao, at anuman ang gawin nila, laging mabubunyag ang kanilang mga tiwaling disposisyon. Halimbawa, anuman ang sabihin o gawin ng mga tao, kadalasan ay mayroon silang ilang partikular na layunin at hangarin. Nararamdaman ng mga taong marurunong kumilatis kung totoo o hindi ang pagsasalita at pagkilos ng mga tao, pati na rin ang mga bagay na nakatago sa kanilang mga salita at kilos, at mga patibong na nasa mga ito. Kung gayon, kusa bang nabubunyag ang mga ganitong bagay? Maitatago ba ng mga tao ang mga ito? Kahit na walang sabihin o gawin ang mga tao, kapag may nangyari sa kanila, mayroon pa rin silang reaksyon. Unang makikita ang mga bagay na ito sa kanilang ekspresyon, at lalo na sa kanilang mga salita at kilos. Palagi itong mapapansin ng mga taong marurunong kumilatis, at tanging ang mga hangal at mangmang lang ang hindi makakakilala rito. Maaaring masabi na normal para sa mga tao na ibunyag ang kanilang katiwalian, na totoo itong problema ng lahat ng tao. Ano ang layunin ng Diyos sa pagpapahayag ng napakaraming katotohanan sa Kanyang gawain sa mga huling araw? Ipinapahayag Niya ang mga katotohanang ito upang lutasin ang mga tiwaling disposisyon ng mga tao at ang mga pinag-uugatang dahilan ng kanilang mga kasalanan, upang iligtas ang mga tao mula sa katiwalian ni Satanas, upang tulungan ang mga taong makamit ang kaligtasan at makawala sa impluwensiya ni Satanas, at higit sa lahat, upang ipagkaloob sa mga tao ang buhay, ang katotohanan, at ang daan. Kung naniniwala ang mga tao sa Diyos ngunit hindi nila tinatanggap ang katotohanan, hindi sila malilinis mula sa kanilang tiwaling disposisyon, at dahil dito ay hindi nila makakamit ang kaligtasan. Dahil dito, iyong mga tunay na naniniwala sa Diyos ay magpupursigi sa pagsasagawa at pagdanas ng Kanyang mga salita, magninilay-nilay sa kanilang sarili at susubukang kilalanin ang kanilang mga sarili kapag nabunyag ang kanilang tiwaling disposisyon, at hahanapin ang katotohanan ng mga salita ng Diyos upang lutasin ang tiwaling disposisyong ito. Iyong mga nagmamahal sa katotohanan ay nakatuon sa pagninilay-nilay sa kanilang sarili at pagtatangkang kilalanin ang kanilang mga sarili sa kanilang pagbabasa ng mga salita ng Diyos, at nararamdaman nilang ang Kanyang mga salita ay para lamang isang salamin na nagbubunyag ng sarili nilang katiwalian at kapangitan. Sa ganitong paraan, sa pamamagitan ng mga salita ng Diyos, nagagawa nilang tanggapin ang Kanyang paghatol at pagkakastigo, at unti-unti nilang nalulutas ang kanilang tiwaling disposisyon. Kapag nakita nilang mas madalang na ang pagbubunyag ng kanilang tiwaling disposisyon, kapag tunay na silang nagpapasakop sa Diyos, mararamdaman nilang mas madali na ang pagsasagawa ng katotohanan, at wala nang paghihirap. Sa pagkakataong ito, makakakita sila ng tunay na pagbabago sa kanilang mga sarili, at magkakaroon ng tunay na papuri sa Diyos sa kanilang puso: “Iniligtas ako ng Makapangyarihang Diyos mula sa pagkabihag at mga paglimita ng aking tiwaling disposisyon at iniligtas Niya ako mula sa impluwensiya ni Satanas.” Ito ang resultang matatamo mula sa pagdanas ng paghatol at pagkastigo sa mga salita ng Diyos. Kung hindi mararanasan ng mga tao ang paghatol at pagkastigo sa mga salita ng Diyos, hindi sila malilinis sa kanilang mga tiwaling disposisyon at hindi sila makakawala sa impluwensiya ni Satanas. Maraming tao ang hindi nagmamahal sa katotohanan, at kahit na nagbabasa sila ng mga salita ng Diyos at nakikinig sa mga sermon, pagkatapos nito ay mga salita at doktrina ang kanilang ipinapahayag, at dahil dito, hindi nila nalulutas ang alinman sa kanilang mga tiwaling disposisyon kahit na maraming taon na silang naniniwala sa Diyos. Ang mga taong ito ay mga Satanas at diyablo pa rin mula noon pa man. Akala nila, basta’t ipinapakalat nila ang mga salita ng Diyos, malulutas nila ang kanilang mga tiwaling disposisyon; basta’t nagbibigkas sila ng ilang salita ng Diyos at nakikipagbahaginan sa iba tungkol sa Kanyang mga salita, malulutas nila ang kanilang mga tiwaling disposisyon; basta’t nakakapagpahayag sila ng maraming salita at doktrina, malulutas nila ang kanilang mga tiwaling disposisyon; at basta’t nauunawaan nila ang doktrina at natututo ng pagpipigil sa sarili, malulutas nila ang kanilang mga tiwaling disposisyon. Dahil dito, pagkatapos ng paniniwala sa Diyos nang napakaraming taon, wala pa ring kahit katiting na pagbabago sa kanilang mga buhay disposisyon, hindi sila makapagsalita tungkol sa patotoong batay sa karanasan kaya natitigilan sila. Pagkatapos ng maraming taon ng pananampalataya sa Diyos, wala silang natamo at walang nakamit na anumang katotohanan, walang saysay ang kanilang buhay at nag-aksaya lang sila ng maraming taon. Ngayon, maraming huwad na lider at manggagawa na tulad nito, nakatuon lamang sa pagsasagawa ng gawain at pagbibigay ng mga sermon sa halip na magpursigi sa pagsasagawa at pagdanas ng mga salita ng Diyos. Kung gayon, nasa landas ba sila ng paghahangad sa katotohanan? Hinding-hindi.

Ano ang pinakamahalagang realidad para sa mga taong naniniwala sa Diyos? Ito ay ang pagsasagawa ng katotohanan. Ano ang pinakamahalagang bahagi ng pagsasagawa ng katotohanan? Hindi ba’t kailangan munang maarok ng isang tao ang mga prinsipyo? Kung gayon, ano ang mga prinsipyo? Ang mga ito ay ang praktikal na bahagi ng katotohanan, ang pamantayang makapaggagarantiya ng mga resulta. Ganito kasimple ang mga prinsipyo. Kapag literal na inunawa, iisipin mong ang bawat pangungusap sa mga salita ng Diyos ay ang katotohanan, ngunit hindi mo alam kung paano isagawa ang katotohanan, ito ay dahil hindi mo nauunawaan ang mga prinsipyo ng katotohanan. Iniisip mo na ang mga salita ng Diyos ay ganap na tama, na katotohanan ang mga ito, ngunit hindi mo alam kung ano ang praktikal na bahagi ng katotohanan, o ang mga kalagayang tinutumbok nito, kung ano ang mga prinsipyong naririto, at kung ano ang landas tungo sa pagsasagawa—hindi mo maarok o maunawaan ito. Pinatutunayan nitong doktrina lamang ang nauunawaan mo at hindi ang katotohanan. Kung talagang nararamdaman mo na doktrina lamang ang nauunawaan mo, ano ang dapat mong gawin? Dapat mong hanapin ang katotohanan. Una sa lahat, alamin mo kung ano ang praktikal na aspekto ng katotohanan, tingnan mo kung aling mga aspekto ng realidad ang pinakanamumukod-tangi, at kung paano ka dapat magsagawa upang makapasok sa realidad na ito. Sa pamamagitan ng paghahanap at masusing pag-uusisa sa ganitong paraan, mahahanap mo ang landas. Kapag naaarok mo na ang mga prinsipyo at naisasabuhay ang realidad na ito, makakamit mo ang katotohanan, na siyang tagumpay na nagmumula sa paghahangad ng katotohanan. Kung kaya mong arukin ang mga prinsipyo ng maraming katotohanan at isagawa ang ilan sa mga ito, taglay mo ang katotohanang realidad, at nakamit mo ang buhay. Anumang aspekto ng katotohanan ang hinahanap mo, kapag naarok mo kung nasaan ang realidad ng katotohanan sa mga salita ng Diyos at kung ano ang Kanyang mga hinihingi, kapag tunay mong naunawaan, at handa kang magbayad ng halaga at isagawa ito, nakamit mo na ang katotohanang ito. Habang nakakamit mo ang katotohanang ito, unti-unting malulutas ang iyong tiwaling disposisyon, at pumapasok ang katotohanang ito sa loob mo. Kung maisasagawa mo ang realidad ng katotohanan, at magagampanan mo ang iyong tungkulin at bawat pagkilos at umasal ayon sa mga prinsipyo ng pagsasagawa ng katotohanang ito, hindi ba’t ibig sabihin nito ay nagbago ka na? Naging anong klase ng tao ka? Ikaw ay naging isang taong nagtataglay ng katotohanang realidad. Ang isang tao ba na may katotohanang realidad ay isang tao na may mga maprinsipyong kilos? May isang tao bang may mga maprinsipyong kilos na nagkamit ng katotohanan? Isinasabuhay ba ng isang taong nagkamit ng katotohanan ang normal na pagkatao? Ang isang tao ba na nagsasabuhay ng normal na pagkatao ay nagtataglay ng katotohanan at may pagkatao? Ang mga taong nagtataglay ng katotohanan at may pagkatao ay umaayon sa mga layunin ng Diyos, at ang mga taong umaayon sa mga layunin ng Diyos ay ang uri ng mga tao na gusto Niyang makamit. Ito ang karanasan ng paniniwala at pagiging nakamit ng Diyos, at ito rin ang proseso ng pagkamit sa katotohanan sa pamamagitan ng pagsisimulang kumain at uminom ng Kanyang mga salita, gayundin ang proseso ng pagkamit ng kaligtasan. Ang landas na ito ay ang landas ng paghahangad sa katotohanan, at ang landas ng pagiging ginawang perpekto ng Diyos.

Sipi 68

Nauunawaan na ba ninyo ngayon kung saan nakadepende ang pagkamit sa katotohanan at ang pagpasok sa katotohanang realidad? Nakadepende ang mga ito sa paghahanap sa katotohanan at pagsasagawa ng katotohanan—iyong dalawang bagay lamang na iyon, at ganoon lang iyon kasimple. Bagama’t ang katotohanang ipinapahayag ng Diyos ay nakatala nang pasulat, ang realidad ng katotohanan ay wala sa mga nakasulat na salita, at lalong hindi ito maaarok o mauunawaan ng tao mula sa mismong teksto. Kaya, paano nga ba mauunawaan ng isang tao ang katotohanan? Ito ay pangunahing sa pamamagitan ng pagsasagawa at pagdanas ng mga salita ng Diyos, pagdanas sa Kanyang gawain, sa pamamagitan ng paghahanap sa katotohanan, at sa pamamagitan ng kaliwanagang mula sa Banal na Espiritu na magagawang maunawaan at makamit ng isang tao ang katotohanan. Ang realidad ng katotohanan ay naisasakatuparan sa pamamagitan ng pagsasagawa at pagdanas ng mga tao rito; isa itong bagay na nagmumula sa personal na karanasan at isinasabuhay ng mga tao. Ang katotohanan ay hindi isang hungkag na teorya, ni hindi rin ito simpleng mga salita na masarap sa tainga. Ito ay mga salita na mayaman sa puwersa ng buhay; ito ay mga walang-hanggang kawikaan ng buhay; ito ang pinakapraktikal at pinakamahalagang bagay na maaaring sumama sa isang tao sa kanyang pang-araw-araw na buhay, sa kanyang buong buhay. Ano ang katotohanan? Ang katotohanan ang pundasyon ng pag-iral para sa buhay ng tao, at ang mga prinsipyo ng pagsasagawa para sa pag-asal at pagharap sa mga bagay-bagay. Ang katotohanan ang nagbibigay sa isang tao ng direksyon at layunin sa buhay; ito ang nagbibigay-kakayahan sa isang tao na maisabuhay ang isang tunay na wangis ng tao, at makapamuhay sa harapan ng Diyos nang may pagpapasakop at pagsamba sa Kanya. Iyon ang dahilan kung bakit hindi mabubuhay ang mga tao kung wala ang katotohanan. Kaya, saan ka ngayon umaasa para mabuhay? Anong uri ng mga kaisipan at pananaw ang mayroon ka? Ano ang iyong direksyon at layunin sa paggawa ng mga bagay-bagay? Kung mayroon ka ng katotohanang realidad, nabubuhay ka nang may mga prinsipyo, direksyon, at layunin. Kung wala, nabubuhay ka nang walang prinsipyo, direksyon, o layunin. Walang dudang namumuhay ka ayon sa pilosopiya ni Satanas, ayon sa mga bagay na iyon ng tradisyonal na kultura. Sa ganoong paraan namumuhay ang mga walang pananampalataya. Tunay ba ninyong nakikilatis ang usaping ito? Upang malutas ang problemang ito, dapat mong hanapin at tanggapin ang katotohanan. Madali bang makamit ang katotohanan? (Oo, kung aasa tayo sa Diyos.) Habang umaasa sa Diyos, dapat ka ring umasa sa iyong sarili. Dapat ay taglay mo ang pananalig at ang determinasyong ito, at dapat mayroon ka ng hinihinging ito sa iyong puso, sinasabi mong, “Ayokong mamuhay sa mga tiwali at satanikong disposisyon. Ayokong makontrol ng mga ito at maging hangal dahil sa mga ito, at sa gayon ay palaging inilalantad ang aking kapangitan, na nagdudulot na kasuklaman ako ng Diyos. Sa ganoong paraan, hindi ako magiging karapat-dapat sa pamumuhay sa harapan ng Diyos.” Dapat ay may ganito kang kamalayan sa iyong puso. Pagkatapos, kapag may mga bagay na nangyayari sa iyo, dapat mong ilapat sa iyong tunay na buhay ang mga katotohanan na nauunawaan mo at naaabot mo, at maisagawa ang mga ito sa lahat ng bagay. Sa ganitong paraan, hindi ba’t magiging realidad mo ang katotohanan? At kapag naging realidad mo na ang katotohanan, mag-aalala ka pa rin ba na hindi lalago ang iyong buhay? Paano mo mahuhusgahan kung taglay ba ng isang tao ang katotohanang realidad? Makikita ito sa mga sinasabi niya. Ang isang tao na nagbibigkas lamang ng mga salita at doktrina ay hindi taglay ang katotohanang realidad, at siguradong hindi niya alam kung paano isagawa ang katotohanan, kaya anuman ang sabihin niya ay hungkag at hindi praktikal. Kung ang isang tao ay mayroon ng katotohanang realidad, kayang lutasin ng kanyang mga salita ang mga problema ng mga tao. Kaya niyang makilatis ang diwa ng mga problema. Sa pamamagitan lamang ng ilang simpleng salita, malulutas ang isang problemang bumabagabag sa iyo sa loob ng maraming taon; mauunawaan mo ang katotohanan at ang mga layunin ng Diyos, hindi na magiging mahirap pa ang mga bagay-bagay para sa iyo, hindi mo na mararamdamang natatalian ka’t napipigilan, at makakalaya ka at makakawala. Ang sinasabi ba ng gayong tao ay ang katotohanang realidad? Iyon ang katotohanang realidad. Kung ang isang tao ay hindi makapagbahaginan tungkol sa diwa ng iyong problema anuman ang sabihin niya, at wala sa ibinabahagi niya ang makalulutas sa iyong problema sa ugat nito, kung gayon, ang sinasabi niya ay mga salita at doktrina. Matutustusan at matutulungan ba ng mga salita at doktrina ang mga tao? Hindi matutustusan o matutulungan ng mga salita at doktrina ang mga tao, at hindi malulutas ng mga ito ang mga aktuwal na paghihirap ng mga tao. Habang lalong sinasalita ang mga salita at doktrina, lalo namang nayayamot ang tagapakinig. Ngunit iba kapag nagsalita ang isang tao na nakakaunawa sa katotohanan. Sa pamamagitan ng ilang salita, matutumbok niya ang ugat ng problema at matutukoy ang pinagmulan ng isyu. Kahit isang pangungusap lang ay kayang pukawin ang mga tao at matumbok ang kaibuturan ng usapin. Ito ay paggamit ng mga salita ng katotohanang realidad para lutasin ang mga suliranin ng mga tao at ipakita ang landas ng pagsasagawa.

Sa mga huling araw, ang Diyos na nagkatawang-tao ay pumarito na. Yamang nananampalataya ang mga tao sa praktikal na Diyos, ano ang pinakanararapat nilang makamit? Ito ay ang katotohanan, ito ay ang buhay; wala nang iba pang may kabuluhan bukod dito. Pumarito na si Cristo, at ang dinala Niya ay ang katotohanan, ito ay ang buhay; pumarito Siya para tustusan ng buhay ang mga tao. Kaya, paano mismo dapat manampalataya ang isang tao sa praktikal na Diyos? At paano makakamit ng isang tao ang katotohanan at buhay? Nagpahayag ang Diyos ng napakaraming katotohanan. Ang lahat ng gutom at uhaw sa pagiging matuwid ay dapat kumain at uminom hanggang sa mabusog sila sa mga salita ng Diyos. Ang lahat ng salita ng Diyos ay ang katotohanan, at ang Kanyang mga salita ay siksik at nag-uumapaw; hitik sa ginto ang Kanyang mga salita, at labis na nag-uumapaw ang mga ito sa kayamanan. Ang mga taong nagmamahal sa katotohanan, na siyang nagtatamasa sa kasaganaan ng magandang lupain ng Canaan, ay labis na nag-uumapaw sa kagalakan sa kanilang puso. May katotohanan at liwanag sa bawat pangungusap ng mga salita ng Diyos na kinakain at iniinom nila; ang lahat ng ito ay mga kayamanan. Ang mga taong hindi nagmamahal sa katotohanan ay nakakunot ang mga kilay sa pag-aalala; sila ay nakaupo sa piging, subalit nagdurusa ng matinding taggutom, ibinubunyag ang kanilang pagiging kaawa-awa. Iyong mga alam kung paano hanapin ang katotohanan ay lalong magkakamit nang magkakamit, habang iyong mga hindi alam kung paano hanapin ang katotohanan ay wala nang mapupuntahan. Ang pinakanararapat na pagtuunan ng pansin ngayon ay ang matutunang hanapin ang katotohanan sa lahat ng bagay, at ang magawang maunawaan ang katotohanan, maisagawa ang katotohanan, at tunay na makapagpasakop sa Diyos. Iyon ang pananalig sa Diyos. Ang manampalataya sa praktikal na Diyos ay ang makamit ang katotohanan at ang buhay. Ano ang gamit ng katotohanan? Ginagamit ba ito para payamanin ang espirituwal na mundo ng mga tao? Ito ba ay para mabigyan ng magandang edukasyon ang mga tao? (Hindi.) Kung gayon, anong problema ng tao ang talagang nilulutas ng katotohanan? Nariyan ang katotohanan upang lutasin ang tiwaling disposisyon ng tao, lutasin ang makasalanang kalikasan ng tao, magbigay-kakayahan sa mga tao na mamuhay sa harap ng Diyos, at maisabuhay ang normal na pagkatao. Hindi nauunawaan ng ilang tao kung ano ang katotohanan. Palagi silang naniniwala na ang katotohanan ay malalim at abstrakto, at isang misteryo ang katotohanan. Hindi nila nauunawaan na ang katotohanan ay isang bagay na dapat isagawa ng mga tao, isang bagay na ilalapat ng mga tao. May ilang taong sampu o dalawampung taon nang nananalig sa Diyos ngunit hindi pa rin nila nauunawaan kung ano ba mismo ang katotohanan. Nakamit ba ng ganitong klase ng tao ang katotohanan? (Hindi.) Hindi ba’t kaawa-awa iyong mga hindi nakakamit sa katotohanan? Lubos silang nakakaawa—gaya nga ng sinasabi ng himno, sila ay “ang nakaupo sa piging, subalit nagdurusa ng matinding taggutom.” Hindi mahirap makamit ang katotohanan, ni ang pagpasok sa katotohanang realidad, ngunit kung palaging tutol ang mga tao sa katotohanan, makakamit ba nila iyon? Hindi nila kaya. Kaya dapat kang humarap palagi sa Diyos para suriin ang iyong panloob na mga kalagayan ng pagiging tutol sa katotohanan, para makita kung anong mga pagpapamalas ng pagiging tutol sa katotohanan ang mayroon ka, kung anong mga paraan ng paggawa ng mga bagay ang nagpapakita ng pagtutol sa katotohanan, at kung saang mga bagay ka may saloobin ng pagiging tutol sa katotohanan—dapat mong suriin nang madalas ang mga bagay na ito. Halimbawa, sinaway ka ng isang tao sa pagsasabing, “Hindi mo puwedeng gawin ang iyong tungkulin sa pamamagitan ng pagsunod sa sarili mong kalooban—dapat mong pagnilayan at kilalanin ang iyong sarili,” at magagalit ka at sasagot nang pabalang, “Kung gayon ay hindi maayos ang paraan ng paggawa ko sa aking tungkulin, tama ba? Perpekto mo kasing ginagawa ang iyong tungkulin, ano? Ano ang mali sa paggawa ko ng aking tungkulin? Alam ng Diyos ang puso ko!” Anong klaseng saloobin ito? Ito ba ay saloobin ng pagtanggap sa katotohanan? (Hindi.) Dapat ay magkaroon ka muna ng saloobin ng pagtanggap sa katotohanan kapag may nangyayari sa iyo. Ang hindi pagkakaroon ng ganitong saloobin ay tulad ng hindi pagkakaroon ng sisidlan upang tumanggap ng kayamanan, kaya hindi mo magawang makamit ang katotohanan. Kung hindi makakamit ng isang tao ang katotohanan, walang silbi ang pananampalataya niya sa Diyos! Ang layunin ng pananampalataya sa Diyos ay ang makamit ang katotohanan. Kung hindi mo makakamit ang katotohanan, nabigo ang iyong pananampalataya sa Diyos. Ano ang ibig sabihin ng makamit ang katotohanan? Ito ay kapag naging realidad mo na ang katotohanan, kapag naging buhay mo na ito. Iyon ang pagkamit sa katotohanan—iyon ang ibig sabihin ng pananampalataya sa Diyos! Para saan sinasabi ng Diyos ang Kanyang mga salita? Para saan ipinapahayag ng Diyos ang mga katotohanang iyon? Upang tanggapin ng mga tao ang katotohanan, nang sa gayon ay madalisay ang kanilang katiwalian; upang makamit ng mga tao ang katotohanan, nang sa gayon ay maging buhay nila ang katotohanan. Bakit ipapahayag ng Diyos ang napakaraming katotohanan kung hindi ganoon? Upang makipagkompetensiya sa Bibliya? Upang magtatag ng “Unibersidad ng Katotohanan” at magsanay ng isang grupo ng mga tao? Parehong hindi. Sa halip, ito ay para tuluyang mailigtas ang sangkatauhan, maipaunawa sa mga tao ang katotohanan at sa huli ay makamit nila ito. Nauunawaan na ninyo ngayon, hindi ba? Ano ang pinakamahalaga sa pananalig sa Diyos? (Pagkamit sa katotohanan at pagpasok sa katotohanang realidad.) Mula rito, nakadepende ito sa kung paano kayo makakapasok sa katotohanang realidad, at kung magagawa ninyo ito o hindi.

Sipi 69

Para sa mga salitang, “Ang pagkatakot kay Jehova ang pasimula ng karunungan,” paano ninyo karaniwang isinasagawa at dinaranas ang mga ito? (Sa pagpapasakop sa lahat ng mga salita at gawain ng Diyos.) Ito ay isang malawak na pahayag, isang doktrina. Tama itong pakinggan, pero medyo wala itong laman. Ano ang gagawin mo kung haharap ka sa isang bagay na labag sa mga kuru-kuro mo, at hindi mo kayang magpasakop? Ito ay isang makatotohanang hamon. Kapag nangyari ito, paano makakamit ng mga salitang ito ang mga resulta at magkakaroon ng epekto sa iyo, pinipigilan ang iyong ugali at binabago ang mga prinsipyo at direksyon ng mga kilos mo? Halimbawa, sabihin nating sumasakit ang tiyan mo at may taong nagsasabi, “Ang pag-inom ng gamot ay magpapatigil ng sakit.” Alam mong tama ang pahayag na ito, pero paano mo ito tatanggapin at isasagawa? Iinom ka ba ng gamot kapag sumasakit ang tiyan mo? Kailan mo iinumin ang mga ito? Bago o pagkatapos kumain? Ilang beses sa isang araw mo iinumin ang mga ito? Gaano karami ang iinumin mo sa isang beses para tumigil ang sakit, at ilang araw ka dapat uminom para makakuha ng mga resulta? Alam mo ba ang mga detalyeng ito? Mararanasan mo lang ang mga detalyeng ito sa paggamit ng pahayag na “ang pag-inom ng gamot ay magpapatigil ng sakit” sa totoong buhay. Kung hindi mo ito gagamitin, paano mo man kinikilala, tinatanggap, o sinasang-ayunan ang pahayag na ito, ito ay magiging parirala lang ng doktrina sa iyo. Pero kung gagamitin mo ang pahayag na ito sa iyong tunay na buhay, gagamutin ang iyong sakit, at makikinabang dito, hindi na lang ito magiging walang kabuluhang pahayag kapag sinasabi mo ito, kundi isang praktikal na pahayag. Kapag may ibang humaharap sa katulad na sitwasyon, magagamit mo ang iyong praktikal na karanasan para tulungan sila. Kakabanggit lang natin na “Ang pagkatakot kay Jehova ang pasimula ng karunungan.” Ang pariralang “ang pagkatakot kay Jehova” ay isang bagay na dapat isagawa ng mga tao, at “ang pasimula ng karunungan” ay ang resultang nakakamit nila sa pagsasagawa ng pagkatakot kay Jehova. Ibig sabihin, tanging kapag isinagawa mo ang pariralang “ang pagkatakot kay Jehova” at ginamit ito sa iyong tunay na buhay, at nakatulong sa iyo ang pariralang ito, at nakinabang ka rito, na magagawa mong makamit ang resulta ng karunungan. Pag-usapan muna natin kung paano isasagawa ang pariralang ito “ang pagkatakot kay Jehova.” Ang pariralang ito ay tumatalakay sa lahat ng mga problemang hinaharap ng mga tao sa aktuwal na buhay nila, gaya ng kanilang mga kaisipan, ideya, at kalagayan, mga paghihirap na hinaharap nila, mga kuru-kuro at imahinasyon nila, mga maling pag-iisip nila tungkol sa Diyos, mga paghihinala at haka-haka nila tungkol sa Kanya, pati na rin ang pagiging pabasta-basta, panloloko, pag-aakalang mas matuwid kaysa sa iba, pagiging batas sa sarili nila, na madalas ipinapakita ng mga tao sa proseso ng paggawa ng mga tungkulin nila, at iba pa. Kaya, paano mo magagamit ang pariralang “ang pagkatakot sa Diyos” para mabago mo ang mga prinsipyo ng mga kilos at sariling asal mo? Kung dadaanan, dadanasin, at aalamin mo ang lahat ng mga detalye ng pariralang ito, magiging katotohanan ito sa iyo. Kung hindi mo kailanman dinaanan ang mga detalyeng ito, at alam at narinig mo lang ang pariralang ito, palaging magiging doktrina ito para sa iyo. Ito ay magiging pahayag sa isang libro, mga salita lang, at hindi isang katotohanan. Bakit ko sinasabi iyan? Dahil hindi kailanman nabago ng pahayag na ito ang alinman sa iyong mga intensyon, mga ideya, o mga kaisipan at pananaw. Hindi nito kailanman nabago ang mga prinsipyo kung paano ka nakikitungo sa mundo at umaasal. Hindi nito nabago ang saloobing taglay mo kapag gumagawa ka ng mga bagay o gumaganap ng tungkulin mo, at hindi nito nabaligtad ang kalagayan mo. Hindi ka nakinabang dito sa anumang paraan. Alam ninyo ang lahat ng kilalang kasabihang ito at kaya ninyong sabihin ang mga ito, pero nauunawaan lang ninyo ang panlabas ng mga ito, at wala kayong praktikal na karanasan ng mga ito. Paano ito naiiba sa mga mapagkunwaring Pariseo? Ang mga pastor at elder sa mundo ng relihiyon ay nakatuong lahat sa pagbigkas at pagpapaliwanag ng mga kilalang kabanata at talata sa Bibliya. Ang sinumang pinakamaraming binibigkas ang pinakaespirituwal, ang pinakahinahangaan ng lahat, at ang pinakaprestihiyoso at pinakamataas ang katayuan. Sa tunay nilang buhay, nakikita talaga nila ang mundo, sangkatauhan, at lahat ng uri ng tao sa parehong paraan gaya ng mga makamundong tao, at hindi talaga nagbago ang mga pananaw nila. Pinapatunayan nito ang isang bagay: Ang mga bahaging iyon ng Bibliya na binibigkas nila ay hindi nila naging buhay sa anumang paraan, ang mga ito ay pawang mga teorya at relihiyosong doktrina lang sa kanila, at hindi nabago ang mga buhay nila. Kung ang landas na nilalakaran ninyo ay pareho sa mga relihiyosong tao, nananampalataya kayo sa Kristiyanismo at hindi sa Diyos, at hindi ninyo nararanasan ang gawain ng Diyos. Ang ilang taong nanalig sa Diyos sa loob ng maikling panahon ay humahanga sa mga matagal nang mananampalatayang iyon na kayang magsalita tungkol sa maraming espirituwal na doktrina. Kapag nakikita nila ang matatagal nang mananampalatayang nakaupo at nagsasalita ng diretsong dalawa o tatlong oras nang walang isyu, nagsisimula silang matuto sa kanila. Natututunan nila ang mga espirituwal na termino at pagpapahayag na iyon, at natututunan nila ang mga gawi ng pananalita at pag-asal ng matatagal nang mananampalatayang iyon, at pagkatapos isinasaulo nila ang ilang mahahalagang salita ng Diyos. Ipinagpapatuloy nila ito hanggang isang araw ay iniisip nila sa wakas na may tinataglay sila. Pagdating ng oras para magtipon, nagsisimula silang magsalita nang tuluy-tuloy tungkol sa mga ideyang magandang pakinggan, pero kung pakikinggan mo nang mabuti, lahat ng ito ay walang saysay, salitang walang laman, at mga salita at doktrina. Malinaw na sila ay mga huwad na relihiyoso na niloko ang sarili nila at ang ibang tao. Kalunus-lunos ito! Huwag ninyong tahakin ang landas na iyan. Sa sandaling simulan ninyo ito, lubusan kayong mawawasak, at pagkatapos magiging mahirap para sa inyong bumalik, kahit gustuhin pa ninyo! Kung tatratuhin mo ang mga salita at doktrinang iyon gaya ng mga kayamanan at buhay, at ipagmamalaki mo ang mga ito saan ka man magpunta, dagdag pa sa mga tiwali at sataniko mong disposisyon, nagtataglay ka ng ilang espirituwal na teorya at ilang mapagkunwaring bagay. Hindi lang ito kasinungalingan, ganap itong kasuklam-suklam. Wala itong kahihiyan, at nakakasuka ito at nakakakilabot tingnan. Ngayon, tinutukoy natin ang mga denominasyon na pinaniniwalaan ng mga tagasunod ng Panginoong Jesus bilang Kristiyanismo, inilalarawan ang mga ito bilang isang relihiyon at isang relihiyosong grupo. Ito ay dahil ang mga taong iyon ay nananalig sa Diyos pero hindi tinatanggap ang katotohanan, at hindi nila isinasagawa o dinaranas ang mga salita ng Diyos, at sa halip pinanghahawakan lang nila ang mga relihiyosong ritwal at pormalidad, nang hindi binabago ang kanilang mga buhay disposisyon kahit kaunti. Sila ay hindi mga taong naghahangad ng katotohanan, at hindi nila hinahangad ang katotohanan, ang daan, at ang buhay na nanggagaling sa Diyos, sa halip hinahangad nila ang biblikal na kaalaman, tinutularan nila ang mga Pariseo, at sila ay mapanlaban sa Diyos. Dahil dito, ang grupong ito ng mga tao ay inilalarawan bilang Kristiyanismo. Ang mga taong itong nananampalataya sa Panginoon ay pawang mga tagasunod ng relihiyon. Hindi sila nabibilang sa iglesia ng Diyos, at sila ay hindi Niya mga tupa. Saan nanggaling ang terminong “Kristiyanismo”? Ito ay nanggaling sa katunayan na ang mga tagasunod nito ay nagkukunwaring mga mananampalataya ni Cristo, nagkukunwari silang espirituwal, at nagkukunwari silang sumusunod sa Diyos, habang itinatanggi nila ang lahat ng katotohanang ipinahayag ni Cristo, itinatanggi nila ang gawain ng Banal na Espiritu, at itinatanggi nila ang lahat ng mga positibong bagay na galing sa Diyos. Inaarmasan, binabalot, at ikinukubli nila ang kanilang sarili ng mga bagay na sinabi ng Diyos sa nakaraan. Ginagamit nila ang mga bagay na ito bilang kapital, at ginagamit nila ang mga ito sa bawat pagkakataon para makapandaya upang may pagkakakitaan. Sa pakunwaring pananalig sa Diyos, niloloko nila ang mga tao sa bawat pagkakataon, nakikipagtalo sila sa iba tungkol sa kung gaano kahusay nilang naipapaliwanag ang kahulugan ng Bibliya at tungkol sa kanilang biblikal na kaalaman, itinuturing ang mga bagay na ito na gaya ng karangalan at kapital. Gusto pa nga nilang makamit ang mga pagpapala at gantimpala ng Diyos sa pamamagitan ng panlilinlang. Ito ang landas ng mga anticristo na nilalakaran nila na itinatanggi at kinokondena ang Diyos na nagkatawang-tao, at dahil nga sa landas na nilalakaran ng grupong ito kaya inilarawan ito sa huli bilang Kristiyanismo at isang relihiyon. Tingnan natin ngayon ang terminong “Kristiyanismo”—ito ba ay isang mabuti o isang masamang titulo? Tiyak na puwede nating sabihing hindi ito mabuting titulo. Ito ay tanda ng kahihiyan at hindi ito isang bagay na maipagmamalaki o kapuri-puri.

Kapag hinahangad mo ang katotohanan at buhay pagpasok, ano ang pangunahing bagay na dapat mong maunawaan? Paano ka dapat magsagawa? Dapat mong hanapin kung ano ang mga hinihingi ng Diyos sa mga tao, at kung paano dapat maranasan ng mga tao ang gawain Niya, sa saklaw ng lahat ng salita na sinabi ng Diyos—anuman ang aspekto nila. Dapat mong ikumpara ang iyong pang-araw-araw na asal at mga paraan sa pangangasiwa sa mga bagay-bagay, mga kaisipan at pananaw, at iba’t ibang kalagayan at pagpapamalas kapag nangyayari sa iyo ang mga bagay-bagay, batay sa mga salita ng Diyos ng paglalantad at paghatol. Mas mahalaga, dapat mong pagnilayan ang sarili mo at unawain ang sarili mo, at hanapin ang katotohanan para tiyakin ang mga prinsipyo ng pagsasagawa. Dapat mong hanapin ang landas ng pagsasagawa sa pamamagitan nito, matutunan kung paano tugunan ang mga layunin ng Diyos habang ginagawa ang iyong tungkulin, umasal nang lubos ayon sa mga hinihingi Niya, at maging matapat na tao, at taong nagsasagawa ng katotohanan. Huwag kang manlinlang ng mga tao sa pamamagitan ng madalas na pagsasabi ng mga salita at doktrina at mga relihiyosong teorya. Huwag kang magkunwaring isang espirituwal na tao, at huwag kang maging ipokrito. Dapat kang tumuon sa pagtanggap at pagsasagawa ng katotohanan, at sa paggamit ng mga salita ng Diyos para ikumpara ang mga kalagayan mo at suriin ang mga ito, at pagkatapos ay baguhin ang mga maling pananaw at saloobin mo sa pagtrato sa bawat uri ng usapin. Sa huli, dapat kang magtaglay ng isang may-takot-sa-Diyos na puso sa bawat sitwasyon, at hindi kumilos nang padalos-dalos, sumunod sa sarili mong kalooban, gumawa ng mga bagay ayon sa mga pagnanais mo, o mabuhay sa mga tiwaling disposisyon. Sa halip, lahat ng kilos at salita mo ay dapat nakabatay sa mga salita ng Diyos at sa katotohanan. Sa paraang ito, unti-unti kang makakabuo ng isang may-takot-sa-Diyos na puso. Ang isang may-takot-sa-Diyos na puso ay lumilitaw habang hinahangad ng isang tao ang katotohanan; hindi ito nanggagaling sa pagpipigil. Ang idinudulot lang ng pagpipigil ay isang uri ng pag-asal; ito ay isang uri ng mababaw na limitasyon. Ang tunay na may-takot-sa-Diyos na puso ay nakakamit sa pamamagitan ng laging pagtanggap ng paghatol at pagkastigo ng mga salita ng Diyos at pagtanggap ng pagpupungos habang nararanasan ang Kanyang gawain. Kapag nakikita ng mga tao ang tunay na mukha ng sarili nilang katiwalian, malalaman nila ang kahalagahan ng katotohanan, at magagawa nilang magsikap sa katotohanan. Ang pagbubunyag ng kanilang mga tiwaling disposisyon ay unti-unting nababawasan, at magagawa nilang mabuhay nang normal sa harap ng Diyos, kumakain at umiinom ng mga salita ng Diyos araw-araw, at gumagawa ng mga tungkulin ng mga nilikha. Ang isang may-takot-sa-Diyos na puso at pusong nagpapasakop sa Diyos ay lumilitaw sa prosesong ito. Ang lahat ng laging naghahanap sa katotohanan para lutasin ang mga problema habang ginagawa ang mga tungkulin nila ay ang mga mayroong may-takot-sa-Diyos na puso. Alam ng lahat ng tumanggap ng disiplina at dumanas ng maraming pagpupungos kung ano ang ibig sabihin ng pagkatakot sa Diyos. Kapag nabunyag ang kanilang katiwalian, hindi lang sila nakakaramdam ng takot at pangamba sa puso nila, nararamdaman din nila ang poot ng Diyos at ang Kanyang pagiging maharlika. Sa sitwasyong ito, natural na lumilitaw ang pagkatakot sa puso nila. Lahat ba kayo ay mayroong anumang pang-unawang batay sa karanasan sa mga bagay na ito ngayon? (Kaunti.) Kailangan nitong lumalim nang dahan-dahan. Huwag kayong makontento sa katiting lang na pang-unawang batay sa karanasan. Nasa angkop na paligid kayo ngayon, nakikinig kayo sa maraming sermon, pumupunta sa maraming pagtitipon, nagbabasa ng maraming salita ng Diyos, at nagtataglay kayo ng isang kapaligiran kung saan ninyo gagawin ang inyong tungkulin at ang lahat ng iba pang uri ng kondisyon. Iniisip mo na may takot ka sa Diyos, kaya lumago ang iyong pananalig, pero kung ilalagay ka sa ibang kapaligiran, magagawa mo bang panatilihin ang kasalukuyan mong kalagayan? Maaari bang mabago ng mga katotohanang nauunawaan mo ngayon ang iyong perspektiba sa mga bagay-bagay o ang iyong pagtingin sa buhay at mga pinahahalagahan? Kung hindi maisasakatuparan ng mga katotohanang nauunawaan mo ang mga bagay na ito, hindi mo tunay na nauunawaan ang katotohanan. Kapag ang mga salita ng Diyos ay naging mga katotohanang nauunawaan mo at buhay mo, magkakaroon ka ng buhay pagpasok, at makakapasok ka sa katotohanang realidad. Ibig sabihin nito na ang pagsasagawa ng katotohanan ay magiging isang bagay na ginagawa mo sa sarili mong pagkukusa, mararamdaman mo na dapat kang likas na gumawa ng mga bagay na tulad nito. Ang paggawa ng mga bagay ayon sa katotohanan ay magiging natural para sa iyo; magiging regular ito, gaya ng isang natural na pagpapahayag. Ibig sabihin nito na ang mga salita ng Diyos ay magiging buhay mo. Kung palagi mong tinatahak ang maling landas kapag humaharap ka sa isang bagay at palaging dapat kang magnilay sa sarili at magkaroon ng isang tutulong at susuporta sa iyo para makabalik ka sa tamang landas, hindi man lang ito malapit, at wala ka talagang tayog. Kung walang nariyan para tumulong at sumuporta sa iyo, walang makapagsasabi kung gaano kalayo ka babagsak sa sandaling magbago nang husto ang kapaligiran mo. Puwede mong itanggi at ipagkanulo ang Diyos sa iisang gabi, puwede mong iwan ang Diyos at bumalik sa mga bisig ni Satanas sa loob ng isang gabi. Sa madaling salita, bago mo makamit ang katotohanan, at bago maging buhay mo ang katotohanan, nasa panganib ka pa rin! Hindi pinapatunayan ng pagtataglay ng kaunting pananalig, pagiging handang gugulin ang iyong sarili, at pagkakaroon ng kaunting pagpapasya o mabubuting mithiin ngayon na ikaw ay may buhay. Ang mga bagay na ito ay mga panlabas na anyo lang; ito ay pangangarap nang gising. Bago bumuti ang iyong relasyon sa Diyos, dapat mong sangkapan ang sarili mo ng katotohanan. Dapat kaya mong maranasan ang gawain ng Diyos at ang ilang pagsubok at pagpipino. Kapag lumitaw ang tunay na pananalig sa Diyos sa loob mo, magkakaroon ka ng tunay na panalangin at tunay na pagbabahaginan sa Kanya. Magagawa mong sabihin sa Diyos kung ano ang nasa puso mo, at kapag may kinakaharap kang isang bagay, mararamdaman mo na sa Kanya ka lamang makakasandig at na walang ibang puwede. Ito ay kung kailan magiging normal ang iyong relasyon sa Diyos. Kapag may tunay kang pananalig sa Diyos, saan ka man Niya ilagay, at kahit na hindi ka nakakadalo sa pagtitipon ng ilang taon, ang pananalig mo sa Diyos ay mananatiling ganap na hindi nagbago, gaya ng kay Job. Kahit na hindi ka makakadalo sa mga pagtitipon at walang mangangaral sa iyo ng mga sermon, ang daan ng Diyos at mga salita ng Diyos ay mananatiling nasa puso mo. Hindi mo iiwan ang Diyos, at magiging malinaw sa iyo kung paano ka Niya inaakay sa bawat araw. Hindi mo itatanggi ang Diyos kapag naharap mo ang mga pagsubok Niya, at makikita mo pa nga ang Kanyang mga gawa sa mga ito. Sa oras na iyon, kaya mo nang tumindig nang mag-isa. Wala pa kayo roon, marami pa rin kayong kuru-kuro at imahinasyon at adulterasyon. Mayroon pa ring mga pagpapanggap sa mga kilos ninyo at sa paggampan ng tungkulin ninyo. Masyadong marami ang sarili ninyong kalooban. Nasa panahon pa rin kayo ng pagkukunwari, naghahangad pa rin kayong maging espirituwal na tao, na mangaral ng mga espirituwal na doktrina, at na mas masangkapan ang inyong sarili ng mga espirituwal na parirala, termino, at teorya. Nagsisikap pa rin kayo na maging Pariseo at maging huwad na espirituwal na tao. Hinahangad pa rin ninyo na tahakin ang ganitong uri ng landas at kayo ay nasa ganitong uri pa rin ng maling landas. Napakalayo nito sa isang taong tunay na natatakot sa Diyos at umiiwas sa kasamaan! Kung kaya, dapat ninyong gawin ang lahat ng kaya ninyo para hangarin ang katotohanan at danasin ang mas maraming paghatol, pagkastigo, pagsubok, at pagpipino. Saka lang lubos na maaalis ang mga pagkukunwari, pagbabalatkayo, at mga hindi normal na kaisipang ito. Kapag nalinis na ang mga katiwaliang ito, natural na magiging normal ang relasyon sa pagitan ninyo at ng Diyos.


Mga Salita sa Paglilingkod sa Diyos

Sipi 70

Kung, bilang isang lider o manggagawa ng iglesia, ay aakayin mo ang hinirang na mga tao ng Diyos sa pagpasok sa katotohanang realidad at sa mabuting pagpapatotoo sa Diyos, ang pinakamahalaga ay ang akayin sila na magbasa pa ng mas maraming salita ng Diyos at higit pang magbahaginan tungkol sa katotohanan. Sa ganitong paraan, ang hinirang na mga tao ng Diyos ay magkakaroon ng mas malalim na kaalaman ukol sa mga layunin ng Diyos sa pagliligtas sa tao at sa layon ng gawain ng Diyos, at mauunawaan ang mga layunin ng Diyos at ang iba’t ibang hinihingi Niya sa tao, upang magawa nila nang maayos ang kanilang tungkulin at mapalugod ang Diyos. Kapag nakikipagtipon ka para makipagbahaginan at mangaral, dapat kang praktikal na magsalita tungkol sa iyong patotoong batay sa karanasan, at huwag makontento sa pangangaral lang ng mga salita at doktrina. Kapag kumakain at umiinom ka ng mga salita ng Diyos, dapat pagtuunan mo ang pag-unawa sa katotohanan. Kapag nauunawaan mo na ang katotohanan, dapat mo itong subukang isagawa, at tanging kapag isinagawa mo ito na tunay mong mauunawaan ang katotohanan. Kapag nakikipagbahaginan ka tungkol sa mga salita ng Diyos, magbahagi ka lang ng kung gaano karami ang nauunawaan mo. Huwag magyabang, huwag gumawa ng mga iresponsableng pahayag, huwag magsabi ng mga salita at doktrina, at huwag maging eksaherado. Kung magiging eksaherado ka, kasusuklaman ka ng mga tao, at makakaramdam ka ng pananaway, pagsisisi, at pagkabagabag pagkatapos. Lahat ng ito ay magiging isang bagay na idinulot mo sa iyong sarili. Magagawa mo bang tulungan ang mga tao na maunawaan ang katotohanan at makapasok sa realidad kung nagsasabi ka lang ng mga salita at doktrina para sermunan at pungusan sila? Kung hindi praktikal ang ibinabahagi mo, at kung pawang mga salita at doktrina lamang ang mga ito, kahit gaano mo pa sila pungusan at sermunan, mauuwi lang ito sa wala. Sa tingin mo ba na kapag medyo natatakot ang mga tao sa iyo, sinusunod kung anong sabihin mo sa kanila, at hindi naglalakas-loob na tumutol, ay nangangahulugan na nauunawaan nila ang katotohanan at nagiging mapagpasakop? Ito ay labis na mali. Hindi ganoon kasimple ang buhay pagpasok. Ang ilang tao na nagiging mga lider ay parang mga bagong tagapamahala na sumusubok na magkaroon ng malakas na impresyon; nagsisimula sila sa pamamagitan ng pagsubok na ipatupad ang bago nilang taglay na awtoridad sa hinirang na mga tao ng Diyos at ng pagpapasunod ng lahat sa kanila. Iniisip nila na mas mapapadali nito ang kanilang gawain. Kung wala kang katotohanang realidad at hindi mo kayang magbahagi sa katotohanan para lumutas ng mga problema, hindi magtatagal, mabubunyag ang iyong totoong tayog, malalantad ang tunay mong kulay, at maaaring itiwalag ka. Sa ilang administratibong gawain, katanggap-tanggap ang kaunting pagpupungos at pagdidisiplina sa mga tao. Ngunit kung wala kang kapabilidad na magbahagi tungkol sa katotohanan, sa huli, hindi mo pa rin magagawang lutasin ang mga problema, at maaapektuhan nito ang mga resulta ng gawain. Kung, kahit ano pang mga isyu ang lumitaw sa iglesia, palagi kang nanenermon sa mga tao at naninisi nang walang tigil, at kung ang ginagawa mo lang ay ang sungitan ang mga tao, ito ang tiwali mong disposisyon kung gayon na ibinubunyag ang sarili nito, at naipakita mo ang pangit na hitsura ng iyong katiwalian. Kung palagi mong inilalagay ang iyong sarili sa isang pedestal at sinesermunan ang mga tao nang ganito, sa paglipas ng panahon, hindi makakatanggap ang mga tao ng panustos ng buhay mula sa iyo, wala silang anumang makakamit na praktikal, at sa halip ay maririmarim at masusuklam sila sa iyo. Dagdag pa rito, magkakaroon ng ilang tao na matapos mong maimpluwensiyahan dahil sa kawalan nila ng pagkakilala, ay matututong manermon sa iba at pupungusan ang mga ito; magagalit din sila at iinit ang kanilang mga ulo. Hindi lang sa hindi mo magagawang lutasin ang mga problema ng mga tao—mabibigyang-layaw mo rin ang kanilang mga tiwaling disposisyon. At hindi ba’t iyon ay pag-akay sa mga tao sa landas tungo sa perdisyon? Hindi ba’t isa itong masamang gawain? Ang isang lider ay pangunahing dapat manguna sa pamamagitan ng pagbabahagi tungkol sa katotohanan at pagtutustos ng buhay. Kung palagi mong inilalagay ang iyong sarili sa isang pedestal at sinesermunan ang iba, magagawa ba nilang maunawaan ang katotohanan? Kung gagawa ka sa ganitong paraan sa loob ng ilang panahon, at malinaw nang nakikita ng mga tao kung ano ka talaga, itatakwil ka nila. Madadala mo ba ang mga tao sa harap ng Diyos sa pamamagitan ng paggawa sa ganitong paraan? Hinding-hindi. Papalpak ka lang sa gawain ng iglesia at idudulot na kasuklaman at itakwil ka ng mga taong hinirang ng Diyos. Mayroong ilang lider at manggagawa na itiniwalag dahil sa kadahilanang ito noon. Hindi nila nagawang makipagbahaginan tungkol sa katotohanan para lutasin ang mga aktuwal na problema, akayin ang mga tao na kainin at inumin ang mga salita ng Diyos, o akayin ang mga tao na unawain ang kanilang sarili. Wala silang ginawa sa mahalagang gawain na ito. Nakatuon lang sila sa paglalagay ng kanilang sarili sa isang pedestal, panenermon sa mga tao, at pag-uutos, iniisip na sa pamamagitan ng paggawa nito, ginagawa nila ang gawain ng pamumuno. Sa huli, hindi nila naisagawa ang mga pagsasaayos ng gawain na iniatas ng ang Itaas sa kabila ng pagkaalam nila tungkol sa mga ito, ni hindi sila gumawa ng anumang mga partikular na trabaho nang maayos. Ang tanging ginawa nila bukod sa pagsasalita ng mga salita at doktrina, at pagsigaw ng mga islogan ay para ilagay ang kanilang sarili sa isang pedestal at bulag na manermon at magpungos ng mga tao. Naging dahilan ito para katakutan at iwasan ng lahat ang mga lider at manggagawang ito, at hindi naglakas-loob na mag-ulat ng anumang mga problema ang mga tao sa kanila. Sa pagkilos sa ganitong paraan, pumalpak ang mga lider at manggagawang ito sa kanilang gawain at idinulot nila na ito ay mahinto. Tanging noong tinanggal sila ng sambahayan ng Diyos na napagtanto nilang wala silang ginawang anumang tunay na gawain. Marahil ay nakaramdam sila ng matinding pagsisisi, pero ang pagsisisi ay walang silbi. Sila ay tinanggal pa rin at itiniwalag.

Sipi 71

Gusto ninyong lahat na magsikap tungo sa katotohanan. Dati, gumugol kayo ng ilang pagsisikap noong sinala ninyo ang diwa ng iba’t ibang aspekto ng katotohanan sa mga salita ng Diyos. Nagkamit ng kaunti ang ilang tao mula rito, habang ang iba naman ay gusto lamang na iaplay ang mga regulasyon at sila ay nalihis. Bilang resulta, ginawa nilang regulasyong dapat sundin ang bawat aspekto ng katotohanan. Kapag ganito ninyo sinasala ang diwa ng katotohanan, hindi ninyo tinutulungan ang iba na magkamit ng buhay o mabago ang kanilang disposisyon mula sa loob ng katotohanan; sa halip ay idinudulot ninyong pagkadalubhasaan nila ang ilang kaalaman o doktrinang mula sa loob ng katotohanan. Para bang nauunawaan nila ang layunin ng gawain ng Diyos, pero ang totoo, ilang doktrina at salita lamang ang pinagkadalubhasaan nila; hindi nila nauunawaan ang kahulugan na nakapaloob sa katotohanan. Tulad lang ito ng pag-aaral ng teolohiya o ng Bibliya; matapos magbuod ng ilang piraso ng biblikal na kaalaman at ilang teolohikong teorya, ang mga tao ay nagkamit lang ng pagkaunawa sa ilang biblikal na kaalaman at mga teorya. Pinakadalubhasa sila sa pagsasabi ng mga salita at doktrinang iyon, pero wala silang tunay na karanasan. Wala silang pagkaunawa sa kanilang tiwaling disposisyon at lalong wala silang pagkaunawa sa gawain ng Diyos. Sa huli, ilang doktrina at piraso ng kaalaman lamang ang nakamit ng mga taong ito; pawang regulasyon lamang ito. Wala silang nakamit na anumang praktikal. Kung magsasagawa ng bagong gawain ang Diyos, may kakayahan ba ang mga taong ito na tanggapin ito at magpasakop dito? Kaya mo ba itong itumbas sa mga katotohanang iyong nasalaan ng diwa? Kung kaya mo at may ilan kang pagkaunawa, kung gayon, ang mga bagay na nasalaan mo ng diwa ay may pagkapraktikal sa ilang antas. Kung hindi mo kaya, ang mga bagay na iyong nasalaan ng diwa ay mga regulasyon lamang at walang halaga. Kung gayon, angkop ba ang pagkasala ng diwa ng katotohanan sa ganitong paraan? Matutulungan ba nito ang mga tao na maunawaan ang katotohanan? Kung wala itong epekto, walang saysay na gawin ito kung gayon. Panghihikayat lang ito sa mga tao na pag-aralan ang teolohiya. Hindi nito ipinararanas sa kanila ang mga salita ng Diyos at ang katotohanan. Iyon ang dahilan kung bakit kailangang magkaroon ng mga prinsipyo ang sambahayan ng Diyos kapag nag-e-edit ito ng mga libro. Dapat matulungan ng mga ito ang mga tao na madaling maunawaan ang katotohanan, magkaroon ng landas sa pagpasok, at magkaroon ng kaliwanagan sa kanilang puso. Ginagawa nitong madali ang pagpasok sa katotohanang realidad. Hindi ka puwedeng matulad sa mga nasa relihiyon na pinag-aaralan ang biblikal at teolohikong kaalaman sa isang sistematikong paraan. Aakayin lang nito ang mga tao tungo sa biblikal na kaalaman, mga relihiyosong ritwal, at mga regulasyon, at malilimitahan lamang sila ng mga ito. Wala itong kakayahan na dalhin ang mga tao sa harap ng Diyos para maunawaan ang katotohanan at ang mga layunin ng Diyos. Iniisip mo na sa sunod-sunod na pagtatanong at pagsagot sa kanila, o sa pamamagitan ng pagbabalangkas ng mga pangunahing punto at pagkatapos ay pagbubuod at pagsala sa diwa ng katotohanan sa ilang pangungusap, magiging malinaw ang mga isyung ito, at magiging madali na para sa iyong mga kapatid na maunawaan. Iniisip mo na isa itong mahusay na diskarte. Gayumpaman, kapag tapos na itong basahin ng mga tao, hindi nila mauunawaan ang kahulugan na nakapaloob sa katotohanan; hinding-hindi nila ito maitutumbas sa realidad. Pinagkadalubhasaan lamang nila ang ilang salita at doktrina. Iyon ang dahilan kung bakit mas mabuting hindi gawin ang mga bagay na ito kaysa gawin ang mga ito! Ang paggawa ng mga bagay na ito ay isang paraan para akayin ang mga tao na maunawaan ang kaalaman at pagkadalubhasaan ito. Inaakay mo ang mga tao sa doktrina at relihiyon, at hinihimok silang maniwala at sumunod sa Diyos sa konteksto ng relihiyosong doktrina. Hindi ba’t ito ang landas na ipinatahak ni Pablo sa mga tao sa kanilang pananampalataya sa Diyos? Iniisip ninyo na napakahalagang maunawaan ang espirituwal na doktrina, pero hindi mahalaga na maunawaan ang mga salita ng Diyos. Isa itong malubhang pagkakamali. Maraming tao ang nakatuon sa kung gaano karaming salita ng Diyos ang kaya nilang kabisaduhin, gaano karaming doktrina ang kaya nilang talakayin, at gaano karaming espirituwal na pormula ang kaya nilang tuklasin. Ito ang dahilan kung bakit palagi ninyong gustong sistematikong kuhain ang diwa ng bawat aspekto ng katotohanan nang sa gayon ay iisa lang ang sabay-sabay na sinasabi ng lahat, binibigkas ang parehong mga doktrina, tinataglay ang parehong kaalaman, at sumusunod sa parehong mga regulasyon. Ito ang inyong layon. Tila ginagawa ninyo ito para tulungan ang mga taong mas maunawaan ang katotohanan, pero hindi ninyo alam na inaakay ninyo ang mga tao papunta sa mga doktrinal na regulasyon ng mga salita ng Diyos, at na mas lalo lang silang mapapalayo sa katotohanang realidad ng mga salita ng Diyos. Upang tunay na matulungan ang mga tao na maunawaan ang katotohanan, dapat ninyong isama sa pagbabasa ng salita ng Diyos ang realidad at ang mga tiwaling kalagayan ng mga tao. Dapat ninyong pagnilayan at unawain ang mga problema sa inyong mga sarili, at pagnilayan ang mga tiwaling disposisyon na inyong ibinubunyag. Pagkatapos ay dapat ninyong lutasin ang mga bagay na ito sa pamamagitan ng paghahanap ng katotohanan sa mga salita ng Diyos. Ito ang tanging paraan upang malutas ang mga tunay na problema ng mga tao at idulot na maunawaan nila ang katotohanan at pumasok sa realidad. Sa pamamagitan lamang ng pagkamit ng ganitong resulta kayo tunay na nagdadala ng mga tao sa harap ng Diyos. Kung ang tinatalakay mo lamang ay puro espirituwal na teorya, doktrina, at mga regulasyon; kung ang tanging bagay na iyong pinagtutuunan ng pansin ay ang paniniguro na may mabuting pag-uugali ang mga tao; kung ang tanging nakakamit mo ay pagsalitain ang mga tao nang pare-pareho at pasunurin sila sa mga parehong regulasyon, pero hindi mo sila nagagawang akayin na maunawaan ang katotohanan, lalong hindi mo mas naipapaunawa sa kanila ang kanilang mga sarili nang sa gayon ay makapagsisi sila at magbago, kung gayon, puro mga salita at doktrina lamang ang iyong nauunawaan, at walang-wala kang anumang katotohanang realidad. Sa huli, sa pamamagitan ng pananampalataya sa Diyos sa ganitong paraan, bukod sa hindi mo makakamit ang katotohanan, mahahadlangan at maipapatalo mo rin ang iyong sarili—wala kang makakamit na kahit ano.

May napansin ba kayong ilang padron sa pananalita ng Diyos? May ilang tao na ganito ito ipinapahayag: Ang nilalaman ng bawat diskurso mula sa Diyos ay may iba’t ibang bahagi. Ang kahulugan ng bawat sipi at bawat pangungusap ay magkakaiba. Hindi madali para sa tao na makaalala, lalong hindi madali para sa mga tao na makaunawa. Kung nais ng mga tao na ibuod ang pinakapangunahing ideya ng bawat sipi, hindi nila magagawa ito. Ang mga taong may mahinang kakayahan ay hindi kayang arukin ang mga salita ng Diyos. Kahit na paano sila bahaginan, wala pa rin silang kakayahang unawain ang katotohanan. Ang mga salita ng Diyos ay hindi mga nobela, prosa, o mga akdang pampanitikan; ang mga ito ang katotohanan, at ang wika na nagbibigay ng buhay sa tao. Ang mga salitang ito ay hindi basta mauunawaan ng tao sa pamamagitan lamang ng pagmumuni-muni sa mga ito, ni hindi rin maibubuod ng tao ang mga padron sa loob ng mga ito sa pamamagitan ng paggugol ng kaunti pang pagsusumikap. Ito ang dahilan kung bakit, anumang aspekto ng katotohanan ang bahagya mong nalalaman, at nagagawa mong talakayin, hindi ka pwedeng magyabang, dahil bahagi lang ng kaalaman ang nauunawaan mo. Nauunawaan mo lang ang panlabas na aspekto nito, pero napakaliit nito, at talagang kulang sa pagkaunawa sa mga tunay na mga layunin ng Diyos. Sa bawat diskurso mula sa Diyos, may iba’t ibang aspekto ang katotohanan. Halimbawa, tinutukoy ng isang diskurso ang mga misteryo ng pagkakatawang-tao ng Diyos. Kabilang dito ang kahalagahan ng pagkakatawang-tao, ang gawaing nagawa ng pagkakatawang-tao, at kung paano dapat manampalataya ang mga tao sa Diyos. Maaaring saklaw rin nito kung paano dapat kilalanin at mahalin ng mga tao ang Diyos. Sinasaklaw nito ang maraming aspekto ng katotohanan. Kung, gaya ng iniisip mo, ang pagkakatawang-tao ay may kakaunting kahulugan lamang, na maaaring ipaloob sa ilang pangungusap, bakit palaging may mga kuru-kuro at imahinasyon ang tao tungkol sa Diyos? Anong mga epekto ang nais kamtin ng gawain ng pagkakatawang-tao sa mga tao? Ito ay upang bigyang kakayahan ang mga tao na mapakinggan ang mga salita ng Diyos at makabalik sa Diyos. Ito ay upang makipag-ugnayan sa tao, direktang iligtas ang tao, at bigyang kakayahan ang tao na makilala ang Diyos. Matapos makilala ang Diyos, likas na nagkakaroon ang mga tao ng isang puso na may takot sa Diyos, at nagiging madali para sa kanila na magpasakop sa Diyos. Iyon ang dahilan kung bakit ang anumang aspekto ng Kanyang salita o ng katotohanan ay hindi kasing simple ng iniisip mo. Kung ang tingin mo sa mga salita ng Diyos at sa maka-Diyos na wika ay napakasimple, naniniwalang ang anumang problema ay malulutas gamit ang isang sipi ng mga salita ng Diyos, hindi mo kayang ganap na unawain ang katotohanan kung gayon. Kahit na ang iyong pagkaunawa ay naaayon sa katotohanan, kulang pa rin ito. Ang bawat diskurso mula sa Diyos ay nagmumula sa iba’t ibang pananaw. Hindi maaaring ibuod o kuhain ng tao ang diwa ng mga salita ng Diyos. Matapos kuhain ang diwa ng mga ito, iniisip ninyong iisang problema lamang ang tinutugunan ng isang sipi ng mga salita ng Diyos, pero sa realidad, ang siping iyon ay kayang lumutas ng ilang problema. Hindi mo maaaring ikahon o limitahan ang mga ito dahil ang lahat ng aspekto ng katotohanan ay nagtataglay ng napakaraming realidad. Bakit sinasabi na ang katotohanan ay buhay, na maaari itong tamasahin ng mga tao, at na ito ay isang bagay na hindi lubos na mararanasan ng mga tao kahit pa makalipas ang ilang buhay o ang daan-daang taon? Kung kukunin mo ang diwa ng isang partikular na aspekto ng katotohanan o ang isang sipi ng mga salita ng Diyos, kung gayon, ang sipi na iyong kinuhaan ng diwa ay naging isang pormula, isang regulasyon, isang doktrina—hindi na ito ang katotohanan. Kahit na mga orihinal itong salita ng Diyos, na wala ni isang salita ang binago, kung kinukuha mo ang diwa at isinasaayos mo ang mga ito sa ganitong paraan, nagiging teoretikal na mga salita ang mga ito, hindi ang katotohanan. Bakit ganoon? Ito ay dahil ililigaw mo ang mga tao at aakayin sila tungo sa mga doktrina, pinag-iisip sila, pinagpapalagay, pinagsasaalang-alang ng mga isyu, at pinagbabasa ng mga salita ng Diyos nang ayon lahat sa iyong doktrina. Matapos itong basahin nang paulit-ulit, isang doktrina at isang regulasyon lamang ang mauunawaan ng mga tao sa siping iyon, at mabibigo silang makita ang aspekto na siyang ang katotohanang realidad. Sa huli, aakayin mo ang mga tao sa isang landas para maunawaan nila ang mga doktrina at sumunod sa mga regulasyon. Hindi nila malalaman kung paano danasin ang mga salita ng Diyos. Mauunawaan at matatalakay lang nila ang mga doktrina, pero hindi nila mauunawaan ang katotohanan o makikilala ang Diyos. Puro kaaya-ayang pakinggan at mga tamang doktrina ang lumalabas sa kanilang bibig, pero wala sila ni katiting na realidad at walang uubrang daan na tinatahak para sa kanilang sarili. Ang gayong pamumuno ay tunay na nagdudulot ng malaking pinsala sa tao!

Alam ba ninyo kung ano ang pinaka-ipinagbabawal sa pagseserbisyo ng tao sa Diyos? May ilang lider at manggagawa na gusto palaging naiiba sila, na maging higit na nakatataas sa iba, na magpasikat, at makadiskubre ng ilang bagong panlalansi, para maipakita sa Diyos kung gaano talaga sila kahusay. Gayumpaman, hindi sila nakatuon sa pag-unawa sa katotohanan at pagpasok sa realidad ng mga salita ng Diyos. Ito ang pinakahangal na paraan ng pagkilos. Hindi ba’t ito ang tumpak na pagbubunyag ng isang mapagmataas na disposisyon? Sinasabi pa nga ng ilan, “Kapag ginawa ko ito, tiyak akong mapapasaya nito ang Diyos; magugustuhan Niya ito. Sa pagkakataong ito, ipapakita ko ito sa Diyos; bibigyan ko Siya ng isang magandang surpresa.” Ang “sorpresa” na ito mismo ay hindi isang malaking bagay, ngunit ano ang resulta? Nakikita ng lahat na ang mga kilos ng mga taong ito ay labis na walang katuturan, at talagang hindi naaayon sa mga katotohanang prinsipyo, na ang kanilang mga kilos ay hindi lamang nagdudulot ng mga kawalan sa mga handog ng Diyos, kundi nakakapinsala rin sa gawain ng sambahayan ng Diyos. Ang mga handog para sa Diyos ay hindi dapat gamitin sa kung paano mo lang gusto; isang kasalanan na aksayahin ang mga handog sa Diyos. Sa huli, nasasalungat ng mga taong ito ang disposisyon ng Diyos, humihinto sa paggawa sa kanila ang Banal na Espiritu, at sila ay itinitiwalag. Dahil doon, huwag na huwag kang magpadalos-dalos na gawin ang anumang gusto mo. Paanong hindi mo isinasaalang-alang ang kahihinatnan nito? Kapag sinalungat mo ang disposisyon ng Diyos at nilabag mo ang Kanyang mga atas administratibo, at pagkatapos ay itiniwalag ka, wala ka nang masasabi. Anuman ang layon mo, sinasadya mo mang gawin iyon o hindi, kung hindi mo nauunawaan ang disposisyon ng Diyos o ang Kanyang mga layunin, madali kang sasalungat sa Kanya at madali mong malalabag ang Kanyang mga atas administratibo; isa itong bagay na dapat pag-ingatan ng lahat. Kapag lubha mo nang nilabag ang mga atas administratibo ng Diyos o sinalungat ang Kanyang disposisyon, kung ito ay talagang malala, hindi Niya isasaalang-alang kung gayon kung sinadya mong gawin iyon o hindi. Ito ay isang bagay na dapat mong makita nang malinaw. Kung hindi mo maunawaan ang isyung ito, tiyak na maglilitawan ang iyong mga problema. Sa paglilingkod sa Diyos, nais ng mga tao na sumulong nang husto, gumawa ng mga dakilang bagay, magsambit ng mga dakilang salita, magsagawa ng dakilang gawain, magdaos ng malalaking pulong, at maging mga dakilang lider. Kung palaging matatayog ang ambisyon mo, malalabag mo ang mga atas administratibo ng Diyos; mabilis mamamatay ang mga taong katulad nito. Kung hindi maganda ang asal mo, hindi ka deboto, at hindi ka maingat sa iyong paglilingkod sa Diyos, sa malao’t madali, masasalungat mo ang Kanyang disposisyon. Kung sasalungatin mo ang disposisyon ng Diyos, lalabagin ang Kanyang mga atas administratibo, at dahil doon magkasala laban sa Diyos, sa gayon hindi Siya titingin sa anumang kadahilanan na nagawa mo ito, ni titingin sa iyong mga intensyon. Kaya sa tingin ba ninyo ay hindi makatwiran ang Diyos? Siya ba ay nagiging walang pagsasaalang-alang sa tao? (Hindi.) Bakit hindi? Dahil hindi ka bulag o bingi. Hindi ka rin hangal. Ang mga atas administratibo ng Diyos ay malinaw at maliwanag. Nakikita at naririnig mo ang mga ito. Kung nilalabag mo pa rin ang mga ito, ano kayang katwiran ang mayroon ka? Kahit na wala kang kinikimkim na mga intensyon, basta’t sinalungat mo ang Diyos, haharap ka sa pagkawasak at pagpaparusa pagdating ng panahon. Maisasaalang-alang pa ba kung ano ang iyong sitwasyon noon? Ang mga taong may kalikasan ni Satanas ay likas na nagagawang salungatin ang disposisyon ng Diyos. Walang sinumang pinilit o tinutukan ng patalim para labagin ang mga atas administratibo ng Diyos o salungatin ang disposisyon ng Diyos; hindi talaga ito nangyayari. Sa halip, ito ay isang bagay na natutukoy ng kalikasan ng tao. “Ang disposisyon ng Diyos ay hindi maaaring salungatin.” Ang pahayag na ito ay may nakapaloob na kahulugan. Gayumpaman, pinarurusahan ng Diyos ang mga tao ayon sa kanilang kalagayan at sitwasyon. Ang pagsalungat sa Diyos nang hindi nalalaman na Siya iyon ay isang uri ng kalagayan, habang ang pagsalungat sa Diyos kahit na malinaw na nalalamang Siya iyon ay isa pang kalagayan. Nasasalungat ng ilang tao ang Diyos kahit na malinaw nilang nalalaman na Siya iyon, at sila ay maparurusahan. Ipinapahayag ng Diyos ang ilan sa Kanyang mga disposisyon sa bawat hakbang ng Kanyang gawain. Hindi pa ba nauunawaan ng tao ang ilan sa mga ito? Hindi ba’t may kaunting nalalaman ang mga tao sa kung alin sa mga disposisyon ng Diyos ang ibinunyag Niya sa pamamagitan ng maraming katotohanang Kanyang ipinahayag, pati na kung alin sa mga kilos at salita ng mga tao ang malamang na makasalungat sa Kanya? At tungkol sa mga usapin na itinakda ng mga atas administratibo ng Diyos—kung ano ang dapat at hindi dapat gawin ng tao—hindi ba’t alam din ng mga tao ang mga ito? Ang ilang usapin na may kaugnayan sa katotohanan at mga prinsipyo ay hindi ganap na mauunawaan ng mga tao dahil hindi nila naranasan ang mga ito; wala silang kakayahan na maunawaan ang mga ito. Gayumpaman, ang mga usapin tungkol sa mga atas administratibo ay nasa loob ng isang itinakdang saklaw. Mga regulasyon ang mga ito. Ito ay mga bagay na madaling maunawaan at makamit ng tao. Hindi na kailangang pag-aralan o ipaliwanag ang mga ito. Sapat na para sa mga tao na kumilos ayon sa kung paano nila naunawaan ang kahulugan ng mga ito. Kung ikaw ay walang ingat, walang may-takot-sa-Diyos na puso, at alam mo na nalalabag mo ang mga atas administratibo, kung gayon, karapat-dapat kang parusahan!

Sipi 72

Ang mga gumaganap bilang mga lider ay hindi dapat magbigay ng labis na pansin sa gawain o laging tumutok sa kanilang sariling katayuan, o kaya ay magtakda ng matataas na pamantayan para sa kanilang sarili, at pagkatapos ay mag-isip ng lahat ng posibleng pamamaraan upang lutasin ang problema ng lahat para malaman ng lahat na: “Ako ang lider, may ganito akong posisyon, ganitong katayuan, at may ganito ring kakayahan at kahusayan. At dahil kaya kitang pamunuan, kaya ko ring magkaloob para sa iyo.” Problematiko na nakapagsasabi sila ng ganitong mga salita. Sa anong paraan ito problematiko? Kung mali ang iyong oryentasyon at kung wala kang prinsipyo sa pamamahala sa iyong mga gawain, lahat ng gagawin mo ay mali at magbubunga ng mga paglihis. Kung mali ang iyong motibasyon, lahat ng gagawin mo ay magiging mali. Tutukan ang paghahanap sa katotohanan, pag-unawa sa katotohanan, at pagpapakadalubhasa sa mga prinsipyo para sa pagbabahagi tungkol sa katotohanan para lutasin ang mga problema—ito ang tama. Hangga’t hindi ka lumalabag sa prinsipyong ito kapag nahaharap ka sa mga problema, matutulungan mo ang iba at malulutas ang kanilang mga paghihirap, at pagkatapos, magiging pasok ka sa pamantayan bilang lider. Gayumpaman, kung ilang doktrina lang ang naiintindihan mo, at kung ang mga ito lamang ang gagamitin mo para ihanda ang iyong sarili, kung makikinig ka lang sa mas marami pang sermon, at magpapakadalubhasa sa mas marami pang mga salita upang mamuno, at kung ang ibibigay mo lamang ay ilang doktrina at salita kapag sinusubukan mong lutasin ang mga problema ng isang tao, at bilang resulta ay hindi mo malutas ang alinman sa kanilang mga problema, hindi mo taglay ang realidad ng pagiging isang lider, at isa ka lamang kuwadrong walang laman. Anong klaseng lider ito? (Isang huwad na lider.) Ito ay isang huwad na lider. Hindi mo magampanan ang isang aktuwal na gawain. Kahit na walang maglantad at mag-ulat sa isang huwad na lider, ang buhay ng mga taong hinirang ng Diyos sa iglesia ay hindi uunlad, magpapatong-patong ang mga problema, at ang huwad na lider ang kailangang managot at pababain sa puwesto. Kung isa kang huwad na lider, gaano man kataas ang posisyon mo, isa ka pa ring huwad na lider. Ngayon, kung magagawa mo man o hindi ang isang aktuwal na gawain, at kung isa ka mang huwad na lider o hindi—hindi ito ang pinakamahahalagang bagay. Kung gayon, ano ang pinakamahalaga? Kailangan mo ngayong magmadali sa paghahangad ng katotohanan at tumuon sa buhay pagpasok. Kapag mayroon ka nang buhay pagpasok, nagbago na ang iyong disposisyon, naunawaan mo na ang mga layunin ng Diyos, at kaya mo nang lutasin ang iyong sariling mga maling kalagayan, magiging madali na para sa iyo na lutasin ang mga problema ng ibang tao. Kapag naunawaan mo na ang katotohanan at nakapasok ka na sa katotohanang realidad, matatakot ka pa rin ba na hindi mo kayang lutasin ang mga problema ng ibang tao? Hindi mo kakailanganing mag-alala kung kaya mo bang mamuno nang maayos. Kung taglay mo ang katotohanang realidad, natural mong magagawa nang maayos ang iyong tungkulin at malulutas ang mga aktuwal na problema. Kailangan mo itong maunawaan nang lubusan. Kung hindi mo ito lubos na nauunawaan, at lagi mo na lamang gustong pangalagaan ang iyong katayuan bilang isang lider at magtatag ng iyong magandang imahe sa puso ng mga taong hinirang ng Diyos, mali ang iyong intensyon, at natural lamang na mapapahiya at mabibigo ka. Kung isa kang taong nagmamahal sa katotohanan at nakatutok sa iyong sariling buhay pagpasok, at tinalikuran mo ang iyong mga pantaong ambisyon, pagnanasa, at maling mga hangarin, at hindi ka na napipigilan ng mga bagay na ito, magagawa mo nang hangarin ang katotohanan, at natural mong mauunawaan ang bawat aspekto ng katotohanan sa paglipas ng panahon. Sa ganitong paraan, nasa iyong elemento ka pagdating sa pagtulong sa iba at hindi ka mahihirapang gawin ito. Samakatwid, hindi mo dapat pangalagaan ang iyong katayuan. Ito ay isang kuwadrong walang laman. Wala itong silbi. Wala itong maibibigay na benepisyo sa iyo, at hindi rin ito makatutulong sa iyo upang maunawaan mo ang katotohanan. Bukod dito, maaari ka nitong mailihis na gumawa ng maraming pagkakamali, at maaari din itong maging sanhi ng paglihis ng iyong landas. Para sa tiwaling sangkatauhan, ang katayuan ay isang bitag. Ngunit walang sinuman ang makaiiwas sa hadlang na ito, lahat ay kailangang dumaan dito, nakadepende lamang ito sa kung paano mo ito haharapin. Kung haharapin mo ito gamit ang pamamaraan ng tao, hindi ka makakapigil o makakapaghimagsik laban sa iyong sarili. Malulutas lamang ito gamit ang katotohanan. Kayang lutasin ng katotohanan ang paghihirap na ito. Kung kaya mong hanapin ang katotohanan, matutugunan mo ang ugat ng isyung ito. Kung hindi mo kayang gamitin ang katotohanan upang lutasin ang paghihirap na ito, kung pinipigilan mo lang ang iyong sarili at nagrerebelde ka lang laban sa mga bagay-bagay—nagrerebelde laban sa iyong mga iniisip, iyong mga diskarte, iyong mga ideya, at palagi na lamang nagrerebelde sa ganitong paraan—anong pamamaraan ito? Ito ay isang negatibo at pasibong diskarte. Kailangan mong gumamit ng mga positibong pamamaraan upang malutas ito, ibig sabihin, kailangan mo itong lutasin gamit ang katotohanan, at kailangan mong unawain nang lubusan ang bagay na ito. Tingnan mo muna ang iba’t ibang paraan na ginagamit ng mga anticristo at huwad na lider para maghangad ng kasikatan, pakinabang, at katayuan at ipagtanggol ang kanilang banidad at pagmamataas. Pagkatapos mong makita nang malinaw ang mga ito, ito ang madarama mo: “Naku, nakahihiya, talagang nakahihiya! Ginagamit ko rin ba ang mga diskarteng ito?” Pagkatapos, magsisimula kang magnilay-nilay tungkol sa iyong sarili at sa lalong madaling panahon ay mapagtatanto mong: “Naku, gumagamit din ako ng marami sa mga pamamaraang iyon, hindi ako masyadong naiiba sa mga anticristo at huwad na lider na iyon.” Magkakaroon ka ng kaunting pagsisisi sa iyong puso, at sasabihin mong, “Hindi ko maipagpapatuloy na protektahan ang aking katayuan at ibunyag ang kahihiyang ito,” at magpapasya kang matuto ng isang aral. Tigilan mo ang pagtuon sa kung pinahahalagahan ka ba ng iba, kung gaano karaming problema ang kaya mong lutasin para sa ibang tao, kung mayroon ba o wala na nakikinig sa iyo, o kung gaano karaming tao ang may lugar para sa iyo sa kanilang puso. Kung ang mga bagay na ito ay palaging nasa puso mo, magagambala at maaapektuhan ka, at mababawasan ang oras mo sa paghahangad ng katotohanan. Ginamit mo ang limitado mong lakas at ang mahalaga mong oras sa paghahangad ng iyong mga ambisyon at pagnanais para sa kasikatan, pakinabang, at katayuan. Bilang resulta, hindi mo natamo ang katotohanan at buhay. Bagama’t nakakuha ka ng katayuan at napunan ang iyong mga ambisyon at pagnanais, wala ka pang buhay pagpasok at nawala mo ang gawain ng Banal na Espiritu. Ano ang kalalabasan nito sa huli? Ititiwalag at parurusahan ka. Bakit ito nangyayari? Maling landas ang pinili mo. Kung naabot mo na ang antas ni Pablo, parurusahan ka sa huli. Ngunit kung hindi mo pa naaabot ang antas ni Pablo, at binaligtad mo ang iyong landas sa tamang panahon, may puwang para sa pagtubos, at may pag-asa pa para sa kaligtasan.

Sa pananampalataya sa Diyos, anuman ang mga problemang taglay ng isang tao, maging ang mga ito man ay ang paghahangad sa katayuan, kasikatan, pakinabang, at kayamanan, o sa pagtugon sa mga personal na ambisyon at pagnanais, ano’t anuman, dapat malutas ang lahat ng problema sa pamamagitan ng paghahangad sa katotohanan. Anuman ang tungkuling ginagampanan ng isang tao, hindi niya maaaring iwasan ang katotohanan, at anuman ang problema, hindi ito malulutas kung wala ang katotohanan. Sa sandaling lumayo ang isang tao mula sa katotohanan sa kanyang pananampalataya sa Diyos, hungkag ang lahat, at walang saysay ang paghahangad ng anupaman. Kontento na lang ang ilang tao sa paggawa ng mga maluwalhati at kahanga-hangang tungkulin, na tinitingala at kinaiinggitan sila ng iba. May anumang saysay ba ang mga bagay na ito? Ang mga bagay na ito ay hindi katumbas ng pagsang-ayon ng Diyos, ni mga gantimpala mula sa Kanya. Kaya, anuman ang tungkuling ginagawa mo, ito ay pansamantala lamang; hindi ito walang hanggan. Kung magkakamit man ng kaligtasan sa huli ang isang tao ay hindi nakasalalay sa kung anong tungkulin ang ginagawa niya, kundi sa kung kaya niyang maunawaan at makamit ang katotohanan, at sa huli ay magkamit ng ganap na pagpapasakop sa Diyos at ipailalim ang sarili sa pamamatnugot Niya, hindi na isinasaalang-alang ang kanilang hinaharap at tadhana, at maging isang nilikha na pasok sa pamantayan. Ang Diyos ay matuwid at banal, ginagamit Niya ang pamantayang ito para sukatin ang buong sangkatauhan, at hinding-hindi magbabago ang pamantayang ito—dapat mo itong tandaan. Panatilihin mong matatag ang pamantayang ito sa isipan mo, at huwag kailanman mag-isip na lisanin ang landas ng paghahangad sa katotohanan para hangarin ang mga di-totoong bagay na iyon. Ang hinihinging pamantayan ng Diyos para sa lahat ng maliligtas ay walang-hanggang hindi nagbabago. Nananatili itong pareho kahit sino ka pa. Makakamit mo lang ang kaligtasan sa pamamagitan ng pananampalataya sa Diyos ayon sa hinihinging pamantayan ng Diyos. Kung maghahanap ka ng ibang landas at hahangarin mo ang mga bagay na malabo, at magpapantasya ka na magtatagumpay ka sa pamamagitan ng suwerte, ikaw ay isang taong lumalaban at nagkakanulo sa Diyos, at tiyak kang susumpain at parurusahan ng Diyos.

Sipi 73

Upang magampanan nang maayos ng mga lider at manggagawa ang kanilang mga tungkulin at magawa nang mabuti ang gawain na ipinagkatiwala ng Diyos sa kanila, dapat muna nilang maunawaan ang mga layunin ng Diyos at huwag ituon ang pansin sa laki o dami ng kanilang gawain. Sa halip ay dapat nilang ituon ang kanilang pansin sa kung sila ba ay may buhay pagpasok at pagbabago sa kanilang mga disposisyon o wala. Ito ang hinihingi ng Diyos sa mga lider at manggagawa. Nauunawaan na ba talaga ninyo ngayon ang mga pagbabago sa disposisyon ng isang tao? Ano ang ibig sabihin ng isang pagbabago sa disposisyon? Matutukoy ba ninyo ang pagbabago sa pag-uugali at ang pagbabago sa disposisyon? Aling mga kalagayan ang maituturing na mga pagbabago sa buhay disposisyon ng isang tao, at aling mga kalagayan ang mga pagbabago lamang sa panlabas na pag-uugali? Ano ang pagkakaiba ng pagbabago sa panlabas na pag-uugali ng isang tao at ng pagbabago sa panloob na buhay ng isang tao? Masasabi ba ninyo kung ano ang pagkakaiba? Nakikita ninyo ang isang tao na mayroong masigasig na puso, abala at gumugugol ng oras para sa iglesia, at sinasabi ninyo: “Nagbago na ang kanyang disposisyon!” Nakikita ninyo ang isang tao na tinalikuran ang kanyang pamilya o trabaho, at sinasabi ninyo: “Nagbago na ang kanyang disposisyon!” Iniisip ninyo na kung hindi nagbago ang kanyang disposisyon, hindi niya magagawang talikuran ang mga bagay-bagay sa ganitong paraan. Ganyan ang pagtingin ng karamihan sa inyo sa mga bagay, ngunit tama ba ang pananaw na ito? Higit pang wala sa katwiran ang ilang tao; kapag nakita nila ang isang tao na tinalikuran ang kanyang pamilya o trabaho, sinasabi nila: “Ang taong ito ay tunay na nagmamahal sa Diyos!” Ngayon, sinasabi ninyo na ang taong ito ay nagmamahal sa Diyos, bukas, ibang tao naman ang sasabihin ninyong nagmamahal sa Diyos. Kung makakita kayo ng isang tao na nangangaral nang walang katapusan, sasabihin ninyo: “Kilala ng taong ito ang Diyos. Nakamit niya ang katotohanan. Kung hindi niya kilala ang Diyos, marami ba siyang masasabi?” Hindi ba’t ganyan ang pagtingin ninyo sa mga bagay? Tunay ngang ganito ang pagtingin ng karamihan sa inyo sa mga tao at sa mga bagay. Palagi ninyo pinararangalan ng mga korona ang iba at binobola sila. Ngayon ay binibigyan ninyo ang isang tao ng korona dahil sa pagmamahal sa Diyos, bukas ay ibang tao naman ang bibigyan ninyo ng korona dahil sa pagkilala sa Diyos, dahil sa pagiging tapat sa Diyos. Kayo ay mga “eksperto” sa pagbibigay ng mga korona sa iba. Sa bawat araw, pinararangalan ninyo ng mga korona ang iba at binobola sila, na nagbubunga ng kapahamakan sa kanila, ngunit nakararamdam pa kayo ng pagmamalaki dahil sa nagawa ninyo. Kapag pinupuri ninyo ang mga tao sa ganitong paraan, ginagawa ninyo silang mayabang. Ang mga pinupuri sa ganitong paraan ay nag-iisip ukol sa kanilang sarili, “Nagbago na ako, makatatanggap na ako ng korona, tiyak na makapapasok na ako sa kaharian ng langit!” Ang mas malala pa riyan, mayroong iba, gaya ni Pablo, na palaging sinasabi ang tungkol sa kung gaano sila nagdusa at kung gaano sila nakapagpatotoo. Inaawit nila ang sarili nilang mga papuri at nagsasalita nang ayon sa sarili nilang mga kuru-kuro at mga kagustuhan, nang walang kahit katiting na pagsasaalang-alang sa mga layunin ng Diyos. Sinasabihan nila ang iba na tularan sila kahit na malinaw na hindi nila binago ang sarili nilang mga disposisyon at, bilang resulta, ang mga nananampalataya sa Diyos ngunit hindi marunong kumilatis—at lalo na ang mga sumasamba sa kanila—ay napapahamak at naliligaw. Hindi pa sila nakapagsisimulang lumakad sa tamang daan ng pananampalataya sa Diyos, kundi ginugugol lamang nila ang kanilang sarili at nagdurusa para sa Diyos bunga ng sigasig. Dinakip lamang sila at ibinilanggo nang walang ipinagkakanulong anuman o nagiging isang Hudas—at kaya iniisip nila na nanindigan sila sa kanilang patotoo at karapat-dapat silang makapasok sa kaharian ng langit. Itinuturing nila ang kaunting karanasang ito bilang isang patotoo at ipinagmamalaki nila ito sa lahat ng lugar. Hindi ba’t pagyayabang ito upang ilihis ang mga tao? Maraming tao ang nagbibigay ng ganitong tila “patotoo,” at gaano karaming tao na ang nailigaw? Hindi ba’t wala sa katwiran na ang gayong mga tao ay itinuturing na mga mananagumpay? Alam mo ba kung paano tinitingnan ng Diyos ang mga tao? Malinaw ba sa iyo kung ano mismo ang isang mananagumpay? Ang huwad na pagpapatotoo sa ganitong paraan ay isinusumpa ng Diyos. Gaano karaming mga maling gawain ang ginawa ninyo sa ganitong paraan? Hindi ninyo magawang magkaloob ng buhay para sa iba, ni hindi ninyo magawang himayin ang mga kalagayan ng iba. Kaya lamang ninyong bigyan ang mga tao ng mga korona, at, dahil dito, dalhin sila sa kapahamakan. Hindi mo ba alam na hindi kayang tagalan ng isang tiwaling tao ang papuri? Kung walang pumupuri sa kanya, sobrang mapagmalaki siya, nang taas-noo. Ngunit hindi ba’t mas mabilis siyang mamamatay kung pinupuri siya ng mga tao? Hindi ninyo alam ang ibig sabihin na mahalin ang Diyos, na kilalanin ang Diyos, at na taos-pusong gugulin ang sarili para sa Diyos. Hindi ninyo nauunawaan ang alinman sa mga bagay na ito. Tinitingnan ninyo ang panlabas na anyo ng mga bagay at pagkatapos ay hinuhusgahan ninyo ang iba, binibigyan sila ng mga korona at binobola sila, at sa gayong paraan ay inililigaw at ipinahahamak ninyo ang maraming tao—at ginagawa ninyo ito nang madalas. Yamang sila ay pinuri ninyo sa ganitong paraan, maraming tao ang naligaw at nahulog. Kahit na sila ay muling makabangon, gayumpaman ay naipagpaliban na nila ang malaking bahagi ng kanilang paglago sa buhay, at marami nang nawala sa kanila. Ngayon, karamihan ay wala pa rin sa tamang landas sa kanilang pananampalataya sa Diyos at hindi nila kayang hangarin ang katotohanan, at bahagya lamang nilang kilala ang kanilang sarili. Kung sila ay pinupuri nang gaya nito, magiging kontento sila sa kanilang sarili, kampante, at nakatali sa kanilang mga pamamaraan, na pakiramdam nila ay nasa tamang landas na sila sa kanilang pananampalataya sa Diyos, at na mayroon sila ng kaunti ng mga katotohanang realidad. Magiging mapangahas sila sa kanilang pananalita, pagsasabihan ang mga tao sa loob ng iglesia, at kikilos na gaya ng isang malupit na pinuno. Hindi mo ba ipinahahamak at sinisira ang mga tao sa pamamagitan ng pagkilos sa ganitong paraan? Anong uri ng tao ang nagmamahal sa Diyos? Ang mga nagmamahal sa Diyos ay dapat na maging gaya ni Pedro, dapat na sila ay magawang perpekto, at dapat nilang sundin ang Diyos hanggang sa dulo upang maging mapagmahal sa Diyos. Minamasdan ng Diyos ang kaibuturan ng puso ng mga tao, at tanging ang Diyos lamang ang makakatukoy kung sino ang nagmamahal sa Kanya. Hindi madali para sa sinumang tao na makita ito nang malinaw, kaya paano niya tutukuyin ang mga tao? Ang Diyos lang ang nakaaalam kung sino ang mga taong tunay na nagmamahal sa Kanya. Kahit na mayroon silang pusong nagmamahal sa Diyos, hindi sila mangangahas na magsabi na sila mismo ay mga taong nagmamahal sa Diyos. Sinabi ng Diyos na si Pedro ay isang taong nagmamahal sa Diyos, ngunit hindi sinabi ni Pedro kahit kailan na ganoon siya. Kaya, ang pagmamahal ba sa Diyos ay isang bagay na maaaring basta na lang ipagyabang ng isang tao? Ang pagmamahal sa Diyos ay tungkulin ng isang tao, kaya wala sa katwiran ang magsimulang magyabang sa sandali na ang puso mo ay magkaroon ng kaunting pagmamahal sa Diyos. Ang higit pang wala sa katwiran ay kung ikaw mismo ay hindi isang taong nagmamahal sa Diyos ngunit pinupuri mo pa rin ang iba sa pagiging ganoon. Ito ay isang kabaliwan. Ang Diyos lamang ang nakaaalam kung sino ang isang taong nagmamahal sa Diyos, at makapagsasabi kung sino ang ganoon. Kung ang mga salitang ito ay lalabas sa bibig ng isang tao, siya ay nakapuwesto sa maling posisyon. Inaangkin mo ang posisyon ng Diyos, pinapalakpakan ang mga tao at binobola sila—para kanino ito ginagawa? Tiyak na hindi binobola ng Diyos ang mga tao, ni hindi rin sila pinapalakpakan. Pagkatapos na si Pedro ay nagawang ganap, hindi siya ginamit ng Diyos bilang isang huwaran hanggang sa ginawa Niya ang gawain ng mga huling araw. Noong panahon na iyon, hindi sinabi ng Diyos kailanman sa iba ang mga salitang: “Minamahal ni Pedro ang Diyos.” Sinabi lamang Niya ang gayong mga bagay nang gawin na Niya ang yugto na ito ng gawain, ginawa si Pedro bilang isang modelo at isang huwaran para sa pagpeperpekto sa mga nakaranas ng paghatol ng Diyos at naghahangad na mahalin Siya sa mga huling araw. Ang lahat ng ginagawa ng Diyos ay mayroong kahulugan. Napakakatawa-tawa ito para sa mga tao na basta-basta na lang sabihin na ang isang tao ay mapagmahal sa Diyos! Ito ay labis na salungat sa katwiran. Una, ang gayong mga tao ay nakapuwesto sa maling posisyon. Pangalawa, hindi ito isang bagay na maaaring bigyang-hatol ng mga tao. Ano ang ibig sabihin na bolahin ang iba? Ang ibig sabihin nito ay ilihis, lokohin, at ipahamak ang iba. Pangatlo, batay sa obhetibo nitong epekto, ang gayong pag-uugali ay hindi lamang hindi makapag-aakay sa iba sa tamang landas, kundi ginugulo rin nito ang kanilang buhay pagpasok at nagdudulot ng mga kawalan sa kanilang buhay. Kung palagi mong sinasabi na minamahal ng isang tao ang Diyos, na kaya niyang talikuran ang mga bagay, at na tapat siya sa Diyos, hindi ba’t tutularan ng lahat ang mga panlabas niyang gawa? Hindi lamang na hindi mo naakay ang iba sa tamang landas, kundi naakay mo rin ang karamihan ng tao na ituon ang pansin nila sa mga panlabas na gawa, na dahil dito, sila ay umaasa na lamang sa mga panlabas na gawing ito upang ipagpalit sa mga korona, hindi namamalayan na sinusundan nila ang landas ni Pablo. Hindi ba’t ito ang naging epekto nito? Kapag sinasabi mo ang mga salitang ito, alam mo ba ang mga problemang ito? Anong posisyon ang tinatayuan mo? Anong papel ang ginagampanan mo? Ano ang obhetibong epekto ng mga salita mo? Sa huli, sa anong daan nito dinadala ang iba upang sundan? Gaano ito kamapaminsala? May mga seryosong resulta kapag ang mga tao ay kumikilos sa ganitong paraan.

Ang ilang lider at manggagawa sa loob ng iglesia ay hindi makapagsalita tungkol sa kanilang karanasan at makapagbahagi ng patotoo, at hindi nila magamit ang katotohanan upang resolbahin ang mga problema. Palagi silang nagpapatotoo tungkol sa kung paano sila nagdusa, paano nila tinanggap ang pagpupungos, paano na hindi sila naging negatibo sa kabila ng maraming hinaing na dinanas nila, at paano sila nagtiyaga sa paggawa ng kanilang mga tungkulin. Gaya ni Pablo, palagi silang nagpapatotoo tungkol sa kanilang sarili, itinataguyod ang kanilang sarili, at ginagawa nilang hangaan sila ng mga hinirang na tao ng Diyos, bigyan sila ng pagpapahalaga, at tingalain sila. Bukod pa rito, kapag nakakakita ang gayong mga tao ng isang may kakayahan na ipahayag ang mga salita at mga doktrina nang maayos at may kakayahang mangaral, binobola nila siya, at pinararangalan at pinapalakpakan nila ang mga lider at manggagawa na gaya ni Pablo, at sa ganitong paraan ay ginagawa nilang sambahin sila ng iba. Hindi lamang na bigo silang gawin ang gawain ng pagdidilig at pagkakaloob nang maayos, ngunit sila rin ay sumasali sa ilang mapanira at mapanggulong gawain na nag-aakay sa iba na tahakin ang landas ni Pablo. Buong panahon ay mali ang kanilang iniisip na sila mismo ay mahuhusay at mabubuting lider, at nais nilang makakuha ng mga gantimpala mula sa Diyos. Hindi ba’t ito ang kalagayan na kinasasadlakan ng karamihan sa inyo? Batay sa inyong kasalukuyang paraan ng pagbibigay lamang ng atensyon sa mga salita at doktrina, na walang humpay na nanghihikayat sa mga tao, maaakay ba ninyo ang mga tao sa tamang landas? Sa anong landas sila aakayin nito sa huli? Hindi ba nito sila aakaying lahat sa landas ni Pablo? Nakikita Ko na ganito ito, hindi ito mapagmalabis na pahayag. Maaaring sabihin na kayong lahat ay mga lider na ayon sa estilo ni Pablo, na inaakay ang mga tao sa landas ni Pablo. Gusto pa rin ba ninyo ng kung anong korona? Magiging mapalad kayo kung hindi kayo kokondenahin. Batay sa inyong mga kilos, kayong lahat ay naging mga tao na lumalaban sa Diyos, naglilingkod sa Diyos ngunit nilalabanan ang Diyos, at naging mga eksperto na kayo sa panggagambala sa Kanyang gawain. Kung magpapatuloy kayo sa ganitong landas, sa huli kayo ay magiging mga huwad na pastol, mga huwad na manggagawa, mga huwad na lider, at mga anticristo. Ngayon ang panahon ng pagsasanay para sa kaharian. Kung hindi ninyo pagsisikapan ang katotohanan at itutuon lamang ninyo ang inyong pansin sa gawain, tatahakin ninyo nang walang kamalay-malay ang landas ni Pablo. Gayundin, dadalhin ninyo ang isang grupo ng iba pa na gaya ni Pablo kasama ninyo. Hindi ba kayo kung gayon magiging mga tao na lumalaban sa Diyos at gumagambala sa Kanyang gawain? Kaya, kung ang isang tao na naglilingkod sa Diyos ay hindi magawang magpatotoo para sa Kanya, o akayin ang Kanyang mga hinirang sa tamang landas, kung gayon siya ay isang tao na lumalaban sa Diyos. Mayroon lamang nitong dalawang landas. Ang landas ni Pedro ay ang landas ng paghahangad sa katotohanan at sa huli ay ang pagtatagumpay sa pananampalataya ng isang tao. Ang landas ni Pablo ay ang landas ng hindi paghahangad sa katotohanan, at ng pagsisikap lamang para sa mga pagpapala at mga gantimpala. Ito ay isang landas ng kabiguan. Ngayon, ang mga tumatahak sa matagumpay na landas ni Pedro ay lubhang kakaunti, habang napakarami ng mga tumatahak sa landas ng kabiguan ni Pablo. Kung kayo na mga naglilingkod bilang mga lider at manggagawa ay hindi naghahangad ng katotohanan mula simula hanggang wakas, kayong lahat ay magiging mga huwad na lider at huwad na manggagawa, at kayong lahat ay magiging mga anticristo, at masasamang tao na lumalaban sa Diyos. Kung magbabago kayo patungo sa tamang landas mula ngayon at tunay na tatahakin ang landas ni Pedro, kung gayon kayo ay maaari pa ring maging mabubuting lider at manggagawa na sinasang-ayunan ng Diyos. Kung hindi ninyo hinahangad na magawang perpekto at pumasok sa realidad ng salita ng Diyos, kayo ay nasa panganib. Kung isasaalang-alang ang inyong kahangalan at kamangmangan, ang inyong mababaw at hindi sapat na karanasan, ang inyong mababang tayog, at ang kawalan ninyo ng kahinugan, ang tanging bagay na maaaring magawa ay ang higit na pagbabahagi ng katotohanan kasama ninyo, upang maunawaan ninyo, ngunit kung makakamit ninyo ang katotohanan ay nakasalalay sa inyong personal na paghahangad. Dahil ibang-iba ang panahon ngayon sa panahon nina Pedro at Pablo. Sa mga araw na iyon, hindi pa nagagawa ni Jesus ang gawain ng paghatol sa tao, pagkakastigo sa tao, o pagbabago sa disposisyon ng tao. Ngayon, napakalinaw na ipinahayag ng Diyos na nagkatawang-tao ang katotohanan. Kung tinatahak pa rin ng mga tao ang landas ni Pablo, ipinakikita nito na ang kanilang kakayahang makaarok ay may depekto, at ipinahihiwatig din nito na, gaya ni Pablo, napakasama ng kanilang karakter, at napakayabang ng kanilang disposisyon. Ang panahon na iyon ay iba kaysa ngayon, at ang konteksto ay iba. Ngayon, ang salita ng Diyos ay napakaliwanag at napakalinaw; ito ay para bang iniunat Niya ang Kanyang kamay upang turuan at gabayan ka, kaya hindi mapagpapaumanhinan kung tatahakin mo pa rin ang maling landas. Bilang karagdagan, ngayon, mayroong dalawang arketipo nina Pedro at Pablo, isang positibo at isang negatibo, ang isa ay isang huwaran at ang isa ay isang babala. Kung tatahakin mo ang maling landas, nangangahulugan ito na mali ang naging pasya mo, at ikaw ay napakasama. Wala kang ibang sisisihin kundi ang sarili mo. Tanging siya lamang na taglay ang katotohanang realidad ang makapag-aakay sa iba na pumasok sa katotohanang realidad, ngunit siya na hindi taglay ang katotohanang realidad ay maililigaw lamang ang iba.

Sipi 74

May mga lider at manggagawa na, sa kanilang gawain, ay hindi marunong makipagbahaginan tungkol sa katotohanan nang naaayon sa mga salita ng Diyos. Sila mismo ay hindi ganap na nakakaunawa ng mga bagay-bagay, at madalas nilang sinasabi, “Gusto kong ipahayag ng lahat ang kanilang mga opinyon. Sabihin ninyong lahat ang nasa isipan ninyo.” Maaaring tama ito sa pandinig at tila demokratiko, nagbibigay-daan sa lahat na ipahayag ang kanilang mga posisyon at magkaroon ng kasunduan sa huli. Kapag hindi nauunawaan ng mga tao ang katotohanan, katanggap-tanggap ang gawing ito bilang huling paraan, ngunit hindi nito matitiyak na magkakaroon ng kongklusyon na naaayon sa katotohanan. Dahil walang nakauunawa sa katotohanan, at may mga paglihis ang mga opinyon ng lahat, kahit na magsama-sama pa sila, hindi pa rin nila magagawang makabuo ng isang kongklusyon na naaayon sa katotohanan. Hindi ba’t ganito nga? Kung ang isang taong nakauunawa sa katotohanan ang makikibahagi, magiging mas mainam ito; mas maganda ang patutunguhan ng mga bagay. Gayumpaman, mahalaga na isang taong nakauunawa sa katotohanan ang siyang nangunguna rito. Ang taong ito ang dapat na gumabay sa lahat sa paghahanap sa katotohanan batay sa salita ng Diyos. Sa ganitong paraan, ang mga kongklusyong mabubuo nila ay aayon sa katotohanan. Ito ang pinakamainam na pamamaraan. Mahalaga na ang taong nakauunawa sa katotohanan ang siyang namamahala, nangunguna, at gumagabay sa lahat sa pagbabahaginan tungkol sa katotohanan batay sa mga salita ng Diyos upang kalaunan ay makamit ang pagkakaisa at magkasundo patungkol sa katotohanan. Tanging ito ang wastong landas ng pagsasagawa. Kaya, paano dapat tingnan ang demokrasya? Sa kasalukuyan, sa gitna ng tiwaling sangkatauhan, ang demokrasya ay isang medyo progresibo at maunlad na sistemang panlipunan. Ito rin ay makabago at nauuso, at gusto ito ng karamihan. Bagama’t maunlad at progresibo ang sistemang ito, magagawa ba ng anumang sistema, gaano man ito kahusay, na lutasin ang problema ng kasalanan ng tao? Mababago ba nito ang diwa ng mga kasamaan at kadiliman sa lipunan? Hindi ito magagawa, kahit pa sa isang diktadurya. Hindi ba’t marami ring pangungurakot at maling gawa mula sa mga opisyal ng mga demokratikong bansang iyon? Walang anumang nangyayari sa sistemang ito ang umaayon sa katotohanan dahil labis na ginawang tiwali ni Satanas ang sangkatauhan; ganap na hindi ito nagtataglay ng katotohanan. Ang mga tao ay namumuhay sa kanilang mga tiwaling disposisyon, naghihimagsik laban sa Diyos at lumalaban sa Kanya; hindi nila posibleng maisagawa ang katotohanan. Maging ang mga lider ng bansa na nasa kapangyarihan, pati na rin ang mga sikat na tao, kahit na may kaalaman sila, ay namumuhay rin lahat sa disposisyon ni Satanas. Wala sila ni katiting na katotohanan at kaya nilang magsagawa ng maraming gawaing naghihimagsik at lumalaban sa Diyos. May kakayahan pa nga silang magsagawa ng mga masasama at kakatwang gawa. Mayroon man silang pananampalataya o wala, wala ni isa sa kanila ang kayang tumanggap sa katotohanan o ang tunay na sumusunod sa Diyos. Wala ni isa sa kanila ang nagpapasakop o sumasamba sa Diyos. Wala silang anumang sinasabi upang itaas ang Diyos o magpatotoo sa Kanya. Ang mga salitang binibigkas nila ay pawang ateistiko, lahat ay tumatanggi at lumalaban sa Diyos; ang lahat ng mga ito ay mga heretikal na kamalian, lahat ay mga salitang humahamon sa Langit, at pawang mga maladiyablong salita. Kung gayon, anumang sistema ang gamitin ng mga tao upang pamahalaan ang kanilang mga bansa, hindi sila magpapasakop sa Diyos, hindi nila sasambahin ang Diyos, hindi nila tatanggapin ang anumang katotohanang ipahayag Niya, o pamamahalaan ang kanilang mga bansa nang ayon sa Kanyang mga salita at sa katotohanan. Isinusulong nila ang pamamahala batay sa panuntunan ng batas at ng siyensya. Ipinapakita nito na ang tinatahak nila ay ang landas na naghihimagsik at laban sa Diyos. Ang mga bansang tulad ng mga ito ay hindi pinagpapala ng Diyos. Ang anumang bansang pinamumunuan ng mga diyablong hari ay pinakalumalaban sa Diyos at isinusumpa Niya. Napagpasyahan ng Diyos na dapat nang wasakin ang mga bansang ito. Kaya, kung itataboy at wawasakin man ng Diyos ang isang bansa, hindi ito pangunahing nakadepende sa kung demokratiko ba ito o hindi. Ang mahalagang bagay ay ang makita kung anong uri ng mga tao ang bumubuo sa grupong nasa kapangyarihan sa bansang iyon. Kung ang mga nasa kapangyarihan ay pawang kauri ng mga diyablo at ni Satanas, kung lahat sila ay isang pangkat ng masasamang diyablong lumalaban sa Diyos, ang bansang iyon ay kinamumuhian at isinusumpa Niya, at wawasakin Niya ito.

Kung hindi hahangarin ng mga lider at manggagawa ng iglesia ang katotohanan at isasagawa nila ang kanilang gawain nang walang prinsipyo, ano ang mga kahihinatnan nito? Tiyak na hindi nila matatanggap ang pagsang-ayon ng Diyos. Iniisip ng ilang lider at manggagawa, “Taglay ko man ang katotohanan o hindi, kung isasagawa ko ang demokrasya sa lahat ng bagay at hindi ako kikilos sa paraang diktatoryal, matitiyak kong hindi masama ang ginagawa ko. Sa ganitong paraan, hindi ako ititiwalag ng Diyos. Kung magagawa ko nang maayos ang aking gawain, sasang-ayunan ako ng Diyos.” Tama ba ang pahayag na ito? Nakikilatis ba ninyo ang sinasabi nila? Ang hindi ba pagkilos sa paraang mapandikta ay magpapatunay na naaayon sa mga layunin ng Diyos ang mga taong ito? Ang pagsasagawa ba ng demokrasya ay nagpapatunay na kumikilos sila nang may mga prinsipyo? Bagama’t tila makatwiran ang ganitong paraan ng pag-iisip, ang katunayan ay mali ito. Para sa mga lider at manggagawa na hindi naghahangad sa katotohanan, gaano man sila magsagawa, palagi itong magkakaroon ng mga paglihis at magiging mali. Ang tama lamang ay ang paglakad sa landas na naghahangad ng katotohanan. Ang tanging naaangkop na pamamaraan ay ang magawa ng mga lider at manggagawa na ipagpatuloy ang paglakad sa landas na naghahangad ng katotohanan at, anumang sitwasyon ang kaharapin nila, magabayan ang lahat na makipagbahaginan sa katotohanan ayon sa mga salita ng Diyos at mahanap ang landas ng pagsasagawa ng katotohanan. Tama ba o mali para sa mga lider at manggagawa na palaging isagawa ang pamamaraan kung saan ang lahat ay nakapagpapahayag ng kanilang mga opinyon at iniisip? (Mali ito.) Saan ito nagiging mali? (Walang sinuman ang nagtataglay ng katotohanan.) Iyon ang totoo. Walang nagtataglay ng katotohanan. Paano man sila magbahaginan, maaari bang umayon sa katotohanan ang mga kongklusyon mula sa kanilang pagbabahaginan? Hindi iyon posible. Kaya, ano ang dapat gawin ng isang tao upang umayon sa katotohanan? (Tingnan ang sinabi ng Diyos. Dapat hanapin ng isang tao ang landas sa Kanyang mga salita.) Ano ang palagay ninyo sa pahayag na ito? Wala nang mas tatama pa rito. Ang mga lider at manggagawa ay dapat magbahaginan tungkol sa katotohanan ayon sa salita ng Diyos sa lahat ng bagay, at dapat ay hanapin nila ang landas sa Kanyang mga salita; sa ganitong paraan lamang magkakaroon ng mga tamang kongklusyon. Pagdating naman sa kung paano nagbabahaginan ang lahat tungkol sa mga katotohanang prinsipyo at kung nahahanap nila nang tama ang mga prinsipyo, ito ay panibagong usapin. Kung kaya mong pamunuan ang lahat upang mabasa ang mga salita ng Diyos para hanapin ang katotohanan at hanapin ang mga prinsipyo, ipinapakita nito na isa kang taong naghahangad ng katotohanan. Kung magagawa mo lamang na makapagbahagi ang lahat at makapagpahayag ng kanilang mga opinyon nang hindi nagbabanggit ng anumang bagay patungkol sa paghahanap ng pundasyon sa mga salita ng Diyos o paghahanap sa mga prinsipyo sa Kanyang mga salita, hindi ka isang taong naghahangad ng katotohanan; sinusubukan mong ayusin ang mga bagay nang walang pagsasaalang-alang sa mga prinsipyo. Kung sa huli ay mapapaboto mo ang lahat sa pamamagitan ng pagtataas ng kamay at masusunod ang mas nakararami, naaayon ba ito sa mga prinsipyo? Posible na minsan, sa hindi sinasadyang pagkakataon, ay umayon ito sa ilang prinsipyo o hindi lumampas sa saklaw ng mga prinsipyo. Ngunit kadalasan, hindi ito aayon sa mga prinsipyo dahil hindi mo hinahanap ang mga prinsipyo; nakikinig ka lamang sa mga walang basehang komento ng lahat, kung saan ang mga may pinakamalakas at pinakamatinis na boses ang siyang may huling salita. At ano ang kahahantungan sa huli ng lider na ito? Hindi siya makapagdesisyon at makikinig na lamang siya sa kung alinmang opinyon ang mas malakas. Tulad lang ito ng pagsasagawa ng ilang lider ng botohan sa pamamagitan ng pagtataas ng kamay kapag nagpapatalsik ng masasamang tao at mga anticristo. Kahit pa isang tao lang ang hindi sumang-ayon, hindi nila patatalsikin o paaalisin ang taong ito. Kahit ang mga sasabihin Ko ay walang anumang silbi. Hindi ba’t pagsasantabi ito sa Diyos? Para isantabi nila ang Diyos at sabihin pa ring hinahanap nila ang katotohanan ay napakalaking kalokohan! Ano ang pinakaresulta kapag ang lahat ay nagbabahaginan ng katotohanan at naghahanap ng mga prinsipyo? Ang kahihinatnan ng pagbabahaginang ito ay umaayon sa mga salita ng Diyos, sa katotohanan, at sa mga prinsipyo; tumutugma ito sa Kanyang mga layunin. Kung, matapos ang mahabang pagbabahaginan, magkaroon ng isang kasunduan na kapag ipinatupad ay pipinsalain ang mga interes ng sambahayan ng Diyos at hindi makapagdudulot ng mga benepisyo para sa mga hinirang ng Diyos, ang resulta ng kasunduang ito ay hindi naaayon sa mga katotohanang prinsipyo. Tiyak na taliwas ito sa mga salita ng Diyos. Walang pagdududa. Kung ganoon, ano ang diwa ng resulta ng kasunduang ito? Isa itong walang kabuluhang doktrina na magandang pakinggan, naaayon sa mga sekular na pamamaraan ng mundo, akma sa panlasa ng lahat, at may pakinabang sa interes ng lahat, ngunit hindi ito naaayon sa mga katotohanang prinsipyo ng sambahayan ng Diyos. Magulo ang isip ng ilang mga lider; hindi nila hinahangad at hindi nila nauunawaan ang katotohanan. Matapos magbahaginan ang lahat, pinipili ng mga lider na ito ang mga resulta na tugma sa sarili nilang mga kagustuhan, ngunit sa katunayan ay taliwas sa mga katotohanang prinsipyo. Naniniwala silang patas at makatwiran at lubos na naaayon sa katotohanan ang kanilang ginagawa. Sa katunayan, hindi nila nauunawaan na ang salita ng Diyos ay ang katotohanan. Mas kaunti ang pagkaunawa nila tungkol sa mga katotohanang prinsipyo. Naghahanap sila ng resulta mula sa pagbabahaginan ng lahat na naaayon sa gusto nila, at iniisip nila, “Tingnan ninyo kung gaano ako kademokratiko. Hindi ako diktatoryal. Tinatalakay ko ang lahat ng bagay sa lahat ng tao, at sa huli, desisyon ito ng lahat. Pinagbotohan namin ito sa pamamagitan ng pagtataas ng kamay. Resolusyon ito ng grupo ng mga tagapagpasya; hindi ito isang desisyong ako lamang ang may gawa.” Medyo natutuwa sila sa kanilang mga sarili, ngunit nauuwi sila sa pagkakanulo sa mga interes ng sambahayan ng Diyos at sa katotohanan ng Kanyang mga salita, tinatapakan ang Kanyang mga hinihingi. Nasisiyahan at nakikinabang ang lahat. Ngunit masisiyahan ba rito ang Diyos? Sasang-ayunan ba Niya ito? Ano ang mararamdaman ng Diyos sa Kanyang puso? Walang pakialam ang mga lider na ito sa ganitong mga bagay; isinasagawa lamang nila ang gawain ng iglesia sa ganitong paraan. Kung huwad na lider o anticristo man sila, dapat magkaroon ng kakayahan ang lahat na makilatis ito. Marami bang ganitong pangyayari sa mga iglesia saanman? Tiyak na hindi kaunti ang mga ito.

Upang makuha ang pabor ng mga tao at matiyak ang muling pagkakahalal bilang isang lider, may ilang lider ng iglesia na nagsasagawa ng mga demokratikong prinsipyo sa lahat ng kanilang ginagawa sa ilalim ng pagpapanggap na hindi sila mapandikta. Ginagamit nila ito bilang isang paraan upang makuha ang loob ng mga tao, ngunit ang totoo ay ginagawa nila ito upang patatagin ang sarili nilang katayuan. Hindi ba’t pag-uugali ito ng isang anticristo? (Oo.) Tanging isang anticristo lamang ang kikilos nang ganito. Ginagawa rin ba ninyo ang ganitong mga bagay? (Minsan.) At pinagninilayan ba ninyo kung anong mga intensyon ang namamahala sa mga kilos na ito? Maiintindihan ito kung kasisimula pa lamang ng tao na magsanay sa gawain ng pamumuno at hindi nakauunawa sa mga prinsipyo. Ngunit kung naging lider o manggagawa na siya nang ilang taon at pilit pa rin niya itong ginagawa, kawalan na ito ng mga prinsipyo. Isa itong huwad na lider at hindi isang taong naghahangad ng katotohanan. Kung ang isang tao ay may sariling intensyon at mithiin at pilit na ginagawa ito sa ganitong paraan, isa siyang anticristo. Paano ninyo tinitingnan ang ganitong usapin? Ano ang isinasagawa ninyo kapag nahaharap kayo sa ganitong isyu? Kung may sarili kayong mga intensyon at hangarin, ano ang dapat ninyong gawin upang lutasin ang mga ito? (Napansin kong may kinikimkim akong ilang intensyon sa loob ko. Minsan, natatakot akong sasabihin ng mga kapatid na hindi ako bukas at malinaw sa mga kilos ko, na mag-isa akong gumagawa ng mga desisyon nang hindi sinasabi sa kanila. Kapag ganito ang naiisip ko, tatalakayin at lulutasin ko ang mga usapin kasama ng mga kapatid. Hindi ako gagawa ng mga desisyon nang ako lang.) Katanggap-tanggap na kumonsulta sa iba. Naaangkop na tiyaking nasabihan ang lahat; ito ay pagtanggap sa pangangasiwa ng mga kapatid sa iyong gawain, na nakatutulong sa iyo na gawin ang iyong tungkulin. Gayumpaman, sa mga talakayan mo, dapat ka ring sumunod sa mga katotohanang prinsipyo. Kung lilihis ka sa mga katotohanang prinsipyo, maaaring mag-iba ang paksa ng talakayan o masayang ang oras, at hindi ka makararating sa mga wastong kongklusyon. Kaya kapag sinisimulan ang talakayan, dapat manguna ang mga lider at manggagawa sa pagbabasa ng mga nauugnay na sipi ng mga salita ng Diyos. Sa ganitong paraan, makapagbabahaginan ang lahat ayon sa Kanyang mga salita. Ang ganitong pagbabahaginan ay makapagbibigay ng landas at makapagdudulot ng magagandang resulta. Hindi ka puwedeng tumayo na lamang sa gilid at hayaang magbahaginan ang lahat kung paano man nila gusto. Kung walang sinuman ang may malilinaw na paninindigan, at hindi nila hinahanap ang katotohanan, walang saysay ang ganitong paraan ng pagbabahaginan, gaano kahaba man ninyo ito gawin. Hindi nito kailanman makakamit ang wastong kahihinatnan. Kaya, kung walang maayos na lider ang iglesia, at pinangungunahan ito ng isang taong hindi nakauunawa sa katotohanan; kung isa lamang itong grupo ng mga indibidwal na magugulo ang isip, walang anumang malilinaw na paninindigan, kung ano na lamang ang ibinabahagi, at walang saysay ang idinudulot ng pagbabahagi, ano ang puwedeng maging epekto nito? Ano ang tawag sa sinasabing demokrasyang ito? Bulag na pagtatalo lamang ang lahat ng ito na walang prinsipyo at hindi makapagdudulot ng tamang resulta. Ang ganitong uri ng demokratikong paraan ay hindi magkakaroon ng positibong epekto. Sa kabila ng mga glamoroso at mabulaklak na pananalita ng lahat, wala talaga silang malilinaw na opinyon, totoong talento, at tunay na pagkatuto. Wala silang kakayahang pamunuan ang mga tao tungo sa tamang landas. Nagpapahayag lamang sila ng mga salitang nanlilihis sa mga tao, na bigong magkaroon ng anumang positibong epekto. Gayumpaman, hindi ito gagana kung ang isang tao ay magsasagawa lamang ng mga demokratikong konsultasyon nang walang taong nakauunawa sa katotohanang mangunguna kapag nahaharap sa isang sitwasyon. Ang pinakamainam na paraan ay ang hanapin pa rin mismo ng mga lider at manggagawa ang katotohanan, piliin ang mga kaukulang salita ng Diyos, basahin ang mga ito nang mabuti, at masusing pag-isipan ang mga ito. Pagkatapos, puwede nilang dalhin ang mga salita ng Diyos sa pagtitipon upang pagbahaginan at talakayin kasama ang lahat. Tanging sa ganitong paraan makakamit ang mga resulta. Para naman sa mga huwad na lider at anticristo, hindi sila kailanman nagsasagawa ng mga demokratikong konsultasyon anuman ang sitwasyon. Hindi nila hinahayaang magtalakayan o magbahaginan ang mga tao. Nakakapit sila sa kanilang mga intensyon at mithiin, nangangambang ang mga demokratikong konsultasyon ang maglalantad o pipigil sa kanilang intensyon at mithiin. Dahil dito, kumikilos sila sa mapandiktang paraan, laging naghahangad na sila ang masunod. Kahit na magsagawa sila ng demokratikong pagbabahaginan sa maliliit na bagay, para lamang ito kunin ang pabor ng lahat at pagandahin ang tingin ng iba sa kanila; ginagawa nila ito para lamang patatagin ang sarili nilang katayuan. Kung makakakita kayo ng ilang taong may ganitong mga intensyon, dapat ninyo silang bantayan at obserbahan, at kung kinakailangan, dapat ninyo silang ilantad at paghigpitan. Ang tamang lider o manggagawa ay isang taong naghahanap muna mismo sa katotohanan at pagkatapos ay namumuno sa lahat upang magbahaginan tungkol sa mga salita ng Diyos at hanapin ang katotohanan. Sa pagbabahaginan, maaaring hindi lubusang malinaw ang puso ng bawat isa, at maaaring medyo malabo, ngunit sa patuloy nilang pagbabahaginan, mapapasakanila ang kaliwanagan ng Banal na Espiritu. Marahil isa sa kanila ang maaaring magpahayag ng liwanag o landas, at habang patuloy na nagbabahaginan ang lahat sa liwanag ng pagtanglaw na ito at sa daang ito, uusbong ang kalinawan sa kanilang mga puso, na magbibigay-daan upang matukoy nila ang wastong landas ng pagsasagawa. Habang patuloy na sama-samang nagbabahaginan ang lahat, magsasalita sila nang may mas umiigting na kalinawan. Basta’t may isang taong may kaliwanagan at tanglaw ng gawain ng Banal na Espiritu, magiging tila naliwanagan at natanglawan na ang lahat. Dapat matutunan ng lahat ng lider at manggagawa na hanapin ang katotohanan sa ganitong paraan. Ang pagsasagawa sa ganitong pamamaraan ay nagbibigay ng pagkakataon sa Banal na Espiritu upang kumilos. Kung palagi kang susunod sa opinyon ng lahat at hindi mo aalamin kung paano kumikilos ang Banal na Espiritu, magiging isang paglihis iyon. Ang pagsunod palagi sa opinyon ng lahat at pagpili sa itinuturing ng lahat na mainam—anong uri ng pamamaraan ito? Isa itong pamamaraan kung saan ang isang tao ay kumukuha ng pabor, walang pasanin, at hindi nagsasaalang-alang ng gawain ng sambahayan ng Diyos. Bagama’t ang nakikita ay nagampanan mo ang iyong gawain, napahintulutan ang mga tao na magbahaginan at magpahayag ng kanilang mga opinyon, naisagawa ang demokrasya, at naiwasan ang maladiktador na pamamahala o pagkilos nang ayon sa iisang panig, ang layunin mo ay makakuha ng pabor, magawang tingalain ka ng mga tao, sang-ayunan ka, sabihing hindi ka nandidikta, sabihing makatwiran ka, at sabihing kaya mong gawin ang gawain. Pagkatapos nito, kontento ka na. Tama bang gawin ito? Puwede bang maging tama ang mga resulta kung hindi tama ang layunin mo? Hindi, talagang hindi puwede. Nakuha mo ang pabor ng lahat, at napasaya mo sila. Sinasabi nilang lahat na isa kang mabuting lider, hindi isang huwad na lider o isang anticristo, at kaya mong gawin ang gawain; sinusuportahan ka nilang lahat—ngunit sino ang makikinabang sa huli? Ikaw. Magandang resulta ba ito? Hindi. Una sa lahat, hindi ka nagpatotoo para sa Diyos, at pangalawa, hindi mo itinaguyod ang gawain ng sambahayan ng Diyos. Ang huling resulta ay pinrotektahan mo ang mga interes mo at ng lahat ng iba pang tao, at pinrotektahan mo ang sarili mong katayuan, ngunit walang nagprotekta sa mga interes ng sambahayan ng Diyos at ng iglesia. May magandang pagkakasunduan sa pagitan ninyong lahat, ngunit naisantabi ang mahalagang gawain ng sambahayan ng Diyos. Walang nagbibigay-pansin o nagsasaalang-alang kung paanong ang gawain ng sambahayan ng Diyos ay dapat na umaayon sa mga prinsipyo at sa mga hinihingi ng Diyos. Hindi ba’t pagkakanulo ito sa mga interes ng sambahayan ng Diyos? Ipinagkanulo mo ang katotohanan, ang mga hinihingi ng Diyos, at ang gawain at mga interes ng sambahayan ng Diyos, upang makakuha ng pabor sa lahat. Sa huli, makikinabang ka at ang lahat ng iba pang tao. Ang mga ito ay mga kamuhi-muhi, mababang uri ng mga tao at isang grupo ng mga traydor. Ito ang landas na tinatahak ng mga anticristo. Sa pamamagitan ng pagkakanulo sa mga interes ng sambahayan ng Diyos upang pasiyahin ang lahat at panatilihin ang sarili mong katayuan, sa huli ay itinataguyod at sinusuportahan ka ng lahat, nang sa gayon ay palagi ka nilang pipiliin bilang kanilang lider. Napatibay mo ang iyong katayuan, ngunit naisakatuparan ba sa iglesia ang mga layunin at katotohanan ng Diyos? (Hindi.) Hinadlangan mo ang mga ito. Hindi naisakatuparan ang kalooban ng Diyos sa iglesia na kinokontrol mo. Hindi naisagawa sa mga kapatid ang mga salita ng Diyos at hindi ito pumasok sa mga puso ng mga hinirang ng Diyos upang maging buhay nila. Sino ang pangunahing may sala rito? Ikaw. Naging isa kang barikada at hadlang sa pagsasakatuparan ng kalooban ng Diyos sa iglesia—paanong hindi magagalit sa iyo ang Diyos? Hindi ba’t dapat kang matanggal? Kung panahon na para matanggal ka ngunit wala pa ring sumasang-ayon, magiging ano ka na? Magiging anticristo ka. Ang mga sumasamba at sumusunod sa iyo ay naakay mo lahat sa maling landas, nawalan ng pagkakataong maligtas, at naging mga alay mong tupa. Sa ilalim ng iyong kontrol, ang iglesia ay naging isang kaharian ng anticristo. Ito ang mga kahihinatnan. Bakit walang pumapayag na tanggalin ka? Nabili mo silang lahat, at Diyos na ang tingin nila sa iyo ngayon. Kinuha mo ang lugar ng Diyos sa kanilang mga puso, sinakop mo ang buong puso nila. Wala na silang Diyos o katotohanan sa kanilang mga puso; nabihag at kontrolado mo na sila. Wala itong pinagkaiba sa kung paano kinokontrol at ginagawang tiwali ni Satanas ang mga tao. Inilagay ng Diyos ang mga taong ito sa iyong mga kamay, ngunit kinamkam at hinablot mo sila. Hindi ba’t isa itong anticristo? Tunay ngang isa itong anticristo. Anong papel ang ginagampanan ng isang anticristo sa iglesia? Lantaran itong mapapansin at madaling makita. Ang isang anticristo ay isang alipin ni Satanas na siyang nagsasagawa ng lahat ng bagay na nais ni Satanas at tumutupad sa layon ni Satanas na ilihis at kontrolin ang mga tao. Sa paggawa nito, sila ay nagiging kasabwat ni Satanas at nararapat isumpa at parusahan ng Diyos.

Sa ngayon, ang lahat ng nagsisilbi bilang mga lider at manggagawa ay takot na tahakin ang landas ng isang anticristo. Kung gayon, ano ang maaari ninyong gawin upang maiwasan ang resultang ito? Una, dapat mong maunawaan na ang mga tungkuling ginagampanan mo at ang gawaing isinasagawa mo ay mga atas na mula sa Diyos, at dapat mong isagawa ang iyong gawain alinsunod sa mga hinihingi ng Diyos. Sa paggawa nito, magkakaroon ka ng layunin at direksyon sa iyong isipan, at magagawa mong hanapin ang katotohanan at hanapin ang landas sa mga salita ng Diyos. Pagkatapos ay dapat mong pamunuan ang lahat upang magbahaginan tungkol sa mga nauugnay na sipi ng mga salita ng Diyos at bigyan sila ng daan upang makapagbahaginan tungkol sa katotohanan ayon sa Kanyang mga salita, upang magkaroon ng higit pang kaliwanagan sa mga salita ng Diyos, upang maunawaan ang mga layunin ng Diyos at ang katotohanan, at pagkatapos ay magsagawa ayon sa mga katotohanang prinsipyo. Ito ay pagtahak sa tamang landas. Sa diwa, ang gawain ng iglesia ay ang akayin ang mga hinirang ng Diyos sa pag-unawa at pagpasok sa lahat ng katotohanang ipinahahayag ng Diyos. Ito ang pinakapundamental na gawain ng iglesia. Kaya, anumang problema ang nilulutas, walang pagtitipon ang maihihiwalay sa pagbabasa ng mga nauugnay na sipi ng mga salita ng Diyos o sa pagbabahaginan tungkol sa katotohanan. Sa huli, kung makakapagbahaginan ka tungkol sa katotohanan at sa mga prinsipyo ng pagsasagawa hanggang sa malinaw na ang mga ito, mauunawaan ng lahat ang katotohanan at malalaman nila kung paano ito maisasagawa. Alinmang aspekto ng katotohanan ang kinakain at iniinom mo sa isang pagtitipon, dapat kang magbahaginan sa ganitong paraan at hanapin ang katotohanan batay sa mga usaping kinahaharap mo. Ang mga nakauunawa sa katotohanan ang siyang dapat manguna sa pagbabahaginan, at iyong mga naliwanagan na ay maaari nang magpatuloy ng pagbabahaginan. Sa ganitong paraan, habang mas nagbabahaginan sila, mas kikilos sa kanila ang Banal na Espiritu, at habang mas nagbabahaginan sila sa katotohanan, mas higit na kalinawan ang makakamit nila. Kapag nauunawaan ng lahat ang katotohanan, makakamit nila ang ganap na liberasyon at kalayaan at magkakaroon sila ng landas na susundan. Ito ang pinakamainam na resultang makakamit ng isang pagtitipon. Kapag pinag-uusapan ng lahat ang patungkol sa katotohanang realidad hanggang sa maging malinaw ito sa pamamagitan ng ganitong uri ng pagbabahaginan, hindi ba’t mauunawaan nila ang katotohanan? (Oo.) Matapos maunawaan ng mga tao ang katotohanan, natural nilang malalaman kung paano ito mararanasan at maisasagawa. Kapag kaya nilang isagawa ang katotohanan sa tamang paraan, hindi ba’t nakamit na nila ang katotohanan? (Oo.) Kapag nakamit na ng isang tao ang katotohanan, hindi ba’t nakamit na niya ang Diyos? Kung nakamit ng isang tao ang Diyos, hindi ba’t natamo na rin niya ang pagliligtas ng Diyos? (Oo.) Kung, sa gawain mo bilang isang lider o manggagawa, makakamit mo ang resultang ito, magagawa mo nang maayos ang iyong gawain, matutupad mo ang iyong tungkulin sa paraang nakaabot sa pamantayan, at matatanggap mo ang pagsang-ayon ng Diyos. Kapag nauunawaan ng lahat ng hinirang ng Diyos ang katotohanan, sasambahin, titingalain, at susundin ka pa rin kaya nila? (Hindi.) Pupurihin at igagalang ka lang ng mga tao, magiging handang makipag-ugnayan at makisalamuha sa iyo, handang makinig sa iyong pagbabahagi upang makinabang sila rito. Ang mga nakauunawa sa katotohanan ang siyang maaaring tunay na maging ilaw at asin. Ito ang ibig sabihin ng pagtupad sa tungkulin ng isang tao bilang isang nilikha, at ng maging isang nilikha na pasok sa pamantayan. Kapag naunawaan ng mga tao ang katotohanan at nagkaroon sila ng mas malapit na relasyon sa Diyos, magiging kaayon sila ng Diyos, hindi na sila maghihimagsik, magkakamali ng pagkaunawa, o lalaban sa Kanya, at magagawa nilang dakilain at patotohanan ang Diyos anumang usapin ang kanilang harapin. Kung, bilang isang lider o manggagawa, nagsasagawa ka ayon sa mga prinsipyong gaya ng mga ito, bago mo pa mamalayan, nadala mo na ang mga tao sa harapan ng Diyos. Magagawa rin ng mga taong inaakay mo na isagawa ang katotohanan, pumasok sa realidad, at dakilain ang Diyos at magpatotoo sa Kanya. Sa ganitong paraan, magagawa rin ng mga taong inaakay mo na masang-ayunan at makamit ng Diyos. Kaya, kapag may isang lider na tumatahak sa landas ng paghahangad sa katotohanan, ganap na alinsunod ito sa mga layunin ng Diyos. Hangga’t umaayon sa mga katotohanang prinsipyo ang ginagawa ng mga tao, paganda lamang ng paganda ang mga resulta ng kanilang mga kilos, nang walang ni isang masamang epekto, at makakamit nila ang pagpapala at proteksyon ng Diyos sa bawat bagay. Kahit na magdulot sila ng ilang paglihis kung minsan, bibigyang-kaliwanagan at aakayin sila ng Diyos, at matatagpuan nila ang pagwawasto sa mga salita ng Diyos. Kapag tinahak ng mga tao ang tamang landas, makukuha nila ang pagpapala at proteksyon ng Diyos.

Ano ang layunin sa pagsasagawa ng sambahayan ng Diyos ng mga demokratikong halalan at konsultasyon? Bakit dapat isagawa ang demokrasya? (Upang pigilan ang mga tao na maging batas sa kanilang mga sarili.) Totoo na ito ay para maiwasan ang ganitong problema. Gayumpaman, ang pangwakas na layunin sa pagsasagawa ng mga demokratikong konsultasyon ay ang gamitin ang katotohanan upang lutasin ang mga problema, iwasang magdulot ng mga paglihis, at kumilos alinsunod sa mga layunin ng Diyos. Ito ay upang maunawaan ang katotohanan at makapasok sa tamang landas. Ito ay upang mahanap ang landas na sumusunod sa kalooban ng Diyos, magpasakop sa Kanyang gawain, at maakay ang mga hinirang ng Diyos tungo sa katotohanang realidad upang maisakatuparan ang Kanyang kalooban. Ito rin ay upang magbantay laban sa panlilihis at panggugulo na gawa ng mga huwad na lider at anticristo, upang maiwasang magkaroon ng kaguluhan sa iglesia, at upang protektahan ang buhay ng mga hinirang ng Diyos mula sa pagdurusa ng mga kawalan. Sa pagsasagawa ng mga demokratikong konsultasyon, maaaring makamit ang mga ganitong resulta. Kung walang pagbabahaginan sa katotohanan o mga demokratikong konsultasyon sa iglesia, masyadong madaling magkaroon ng kaguluhan at madaling pagsamantalahan ng mga diyablo at Satanas ang mga kahinaan, na magreresulta sa pagkakaroon ng kapangyarihan ng mga huwad na lider at anticristo. Dahil ang lahat ng tao ay may mga tiwaling disposisyon, ang mga lider at manggagawa ang pinakamalamang na kumilos sa mapandiktang paraan, hayaang sila lamang ang makapagsalita, at pagpasyahan ang lahat nang mag-isa. Nagsasagawa ang sambahayan ng Diyos ng mga demokratikong halalan para lamang mapigilan ang mga lider at manggagawa na maging batas sa kanilang mga sarili, at para rin paghigpitan ang mga huwad na lider at anticristo sa pagkakaroon ng kapangyarihan sa iglesia, sa pagiging tanging mga taong may impluwensiya sa mga pagdedesisyon, at maiwasan ang pagdadala sa iglesia sa ilalim ng kontrol ng kanilang mga pamilya. Ito ay tanging para mapaghigpitan ang lahat ng awtoritaryan at anticristong pamamaraan. Gayumpaman, hindi ibig sabihin nito na ibinibigay ng sambahayan ng Diyos sa mga kapatid ang huling salita sa pamamagitan ng pagsasagawa ng demokrasya, at tiyak na hindi ito nangangahulugang dapat pagpasyahan ang lahat sa pamamagitan ng konsultasyon sa mga kapatid. Ang sambahayan ng Diyos ay may demokrasya pati na rin sentralisasyon. Napakahalaga para rito ang pagsasagawa sa ganitong paraan. Ang mga kongklusyon ba na nabuo sa pamamagitan lamang ng pagsasagawa ng demokrasya ay tiyak na naaayon sa katotohanan? Hindi naman. Kaya iyon ang dahilan kung bakit dapat magkaroon ng sentralisasyon. Ano ang kahulugan ng sentralisasyon? Ang ibig sabihin nito ay pagsama-samahin ang opinyon ng lahat upang makapagbigay ng tumpak na kongklusyong ganap na naaayon sa katotohanan at sa mga layunin ng Diyos. Kapag hindi nagagawa ng mga demokratikong konsultasyon na magkaroon ng mas magagandang resulta, ang kinakailangan upang makamit ang mga resultang ito ay sentralisasyon. Ang paraan ng pagsasagawa ng sentralisasyon ay kung walang mabuong kasunduan ang grupo ng mga tagapagpasya matapos magbahaginan tungkol sa isang usapin at hindi ito makagawa ng wastong desisyon, dapat nila itong iulat sa ang Itaas upang sila ang magpasya. Dahil nauunawaan ng ang Itaas ang katotohanan at tinataglay nito ang mga prinsipyo, tumpak at alinsunod sa mga layunin ng Diyos ang mga resolusyong gagawin nila. Kung hindi magawa ng mga lider ng iglesia o ng grupo ng mga tagapagpasya na ibahagi ang katotohanan sa malinaw na paraan o hanapin ang mga prinsipyo at landas, kung hindi nila alam kung paano magpasya, at, sa ilalim ng mga sitwasyong ito, hindi sila mag-uulat sa ang Itaas o hihiling sa kanila na gumawa ng resolusyon, at sa halip ay magpasya sa sarili nilang kagustuhan, ang iglesia at grupong ito ng mga tagapagpasya ay kinokontrol ng mga huwad na lider at anticristo. Kung magkakamit ng mga resulta ang mga hinirang ng Diyos sa pamamagitan ng pagbabahaginan tungkol sa katotohanan, at wasto ang magiging mga kongklusyon nila, kagyat na ibibigay ng ang Itaas ang kanilang pag-apruba. Kung may mga paglihis pa rin sa kanilang mga kongklusyon, at hindi sila ganap na naaayon sa mga katotohanang prinsipyo, iwawasto ng ang Itaas ang mga ito. Sa ganitong paraan, epektibong maiiwasan ang mga pagkakamali na minsang lumilitaw sa mga demokratikong konsultasyon. Sa pamamagitan ng ganitong sentralisasyon, posibleng magarantiya na ang mga demokratikong konsultasyon ay tatakbo nang normal, hindi magagambala, at, kasabay nito ay walang paglihis sa paggampan ng mga lider at manggagawa sa kanilang mga tungkulin. Bagama’t nagsasagawa ng demokrasya ang sambahayan ng Diyos, mayroon itong mga prinsipyo para dito. Ang mga prinsipyong ito ay dapat itong isagawa nang alinsunod sa katotohanan ng mga salita ng Diyos, at dapat magpasakop ang isang tao sa Diyos at sa lahat ng Kanyang sinasabi sa lahat ng bagay. Dapat makamit ang mga resultang ito upang ito ay maging naaayon sa mga prinsipyo ng sambahayan ng Diyos para sa demokrasya. Ang mga panghuling resulta ng pagsasagawa ng demokrasya ng iglesia ay dapat umayon sa katotohanan. Kung hindi, dapat ipawalang-bisa ang mga ito. Naniniwala ang ibang tao na ang pagsasagawa ng demokrasya ay nangangahulugang ang mga hinirang ng Diyos ang may huling salita sa lahat ng bagay, at anumang sabihin ng mga kapatid ay dapat igalang at isaalang-alang. Tama ba ito? Tinataglay ba ng mga kapatid ang katotohanan? (Hindi.) Kung pinapayagan silang magkaroon ng huling salita sa lahat ng bagay, ano ang ipinagkaiba nito sa pagpayag na ang mga huwad na lider at anticristo ang magkaroon ng huling salita? Sa parehong kaso, hindi nila taglay ang katotohanan at sila ay mga tiwaling tao. Kung nasa kanila ang huling salita, hindi ba’t hawak ni Satanas ang kapangyarihan? Samakatwid, ang pagsasagawa ng demokrasya ay hindi nangangahulugan na ang anumang sabihin ng mga kapatid ay katotohanan, tama, at dapat na igalang. Hindi iyon ganoon. Pangunahing isinasagawa ang demokrasya upang bigyang-daan ang bawat tao na magkaroon ng pagkakataong magsalita, magpahayag, magbahagi, at tumupad sa mga sarili nilang responsabilidad, obligasyon, at tungkulin. Gayumpaman, ang awtoridad para sa paggawa ng isang desisyon ay nasa kamay ng grupo ng mga tagapagpasya. Ang mga desisyon ay ginagawa ng mga taong nakauunawa sa katotohanan, at ang lahat ng mahahalagang bagay ay pinagpapasyahan ng ang Itaas. Sa ganitong paraan, magagarantiyahan na wasto ang mga desisyong ginagawa ng iglesia sa kabuuan, o wasto ang karamihan sa mga desisyon, at ang mga paglihis ay mababawasan nang mababawasan. Ito ang kahulugan sa likod ng paggamit ng mga demokratikong halalan at konsultasyon. Isinasagawa ang mga bagay na ito ganap na upang makamit ang epekto ng pagiging naaayon sa katotohanan sa lahat ng bagay, upang maabot ang punto kung saan nasusunod ang kalooban ng Diyos, kakaunti o walang nagagawang pagkakamali, at upang magarantiya na naisasakatuparan ang kalooban ng Diyos sa lupa nang walang humahadlang. Kung hindi magsasagawa ng mga demokratikong halalan at konsultasyon, tiyak na maraming masamang tao ang magsasamantala sa mga kahinaang ito, at maraming huwad na lider at anticristo ang kikilos sa mapandiktang paraan. Hindi lamang ito nakaaapekto sa pagpapalaganap ng ebanghelyo, kundi pati na rin sa buhay-iglesia at sa buhay pagpasok ng mga hinirang ng Diyos. Magmula nang magsimulang magsagawa ng mga demokratikong halalan ang sambahayan ng Diyos, marami nang mga huwad na lider at manggagawa ang nabunyag at itiniwalag, at mga masasamang tao na walang pagkakataon na maaaring samantalahin. Marami ring tao na naghahangad sa katotohanan at inaayunan ng mga hinirang ng Diyos ang napili bilang mga lider at manggagawa. Nabigyan sila ng pagkakataong magsanay at magawang perpekto. Ang mga ito ay malilinaw na resulta ng pagsasagawa ng mga demokratikong halalan at nakikita ito ng lahat. Dapat maunawaan ng lahat ng hinirang ng Diyos na ang pagsasagawa ng demokrasya ng iglesia ay makatutulong at kanais-nais sa sambahayan ng Diyos, sa iglesia, at sa mga indibidwal. Dahil ang bawat isang tao sa iglesia ay miyembro ng sambahayan ng Diyos, at wala sa kanila ang tagalabas, ang bawat tao ay may karapatang magsalita, magpahayag, bumoto, at maghalal sa mga usaping nauugnay sa gawain ng iglesia at iba pa. Karapatan ito ng lahat. Gayumpaman, ang pagkakaroon ng karapatang ito ay hindi katumbas ng pagtataglay mo ng katotohanan, o na pinapayagan kang kumilos nang walang pakundangan. Kung aabusuhin mo ang karapatang ito, hindi ba’t dapat kang paghigpitan ng sambahayan ng Diyos? (Oo.) Binigyan ka ng ganitong karapatan upang maisagawa mo ang katotohanan at mapangasiwaan mo ang mga usapin ayon sa mga katotohanang prinsipyo. Ito ay upang itaguyod mo ang mga interes ng iglesia at ng sambahayan ng Diyos. Hindi ito upang mapasaiyo ang huling salita at makakilos ka nang walang pakundangan. Maaaring sumangguni at gamitin ng iglesia ang mga tamang bagay na sasabihin mo. Kung may sasabihin kang maling bagay, at hindi ito pinahintulutan, hindi mo ito dapat ipilit. Dapat mong isagawa ang pagtanggap at pagpapasakop. Ang ganitong paraan ng pagsasagawa ay makatutulong sa gawain ng sambahayan ng Diyos.

Sipi 75

Sa kanilang gawain, kailangang bigyang-pansin ng mga lider at manggagawa ng iglesia ang dalawang prinsipyo: Ang isa ay ang gawin ang kanilang gawain nang eksaktong ayon sa mga prinsipyong nakasaad sa mga pagsasaayos ng gawain, nang hindi kailanman nilalabag ang mga prinsipyong iyon at hindi ibinabatay ang kanilang gawain sa anumang maaari nilang mailarawan sa isip o sa alinman sa mga sarili nilang pag-iisip. Sa lahat ng ginagawa nila, dapat silang magpakita ng malasakit sa gawain ng iglesia, at laging unahin ang kapakanan ng sambahayan ng Diyos. Isang bagay pa—at ito ang pinakamahalaga—iyon ay sa lahat ng bagay, dapat silang magtuon sa pagsunod sa patnubay ng Banal na Espiritu at gawin ang lahat nang mahigpit na sinusunod ang mga salita ng Diyos. Kung nakakaya pa rin nilang salungatin ang patnubay ng Banal na Espiritu, o kung sutil pa rin nilang sinusunod ang sarili nilang mga ideya at ginagawa ang mga bagay-bagay ayon sa sarili nilang imahinasyon, ang mga kilos nila ang bubuo sa pinakamatinding paglaban sa Diyos. Walang patutunguhan ang madalas nilang pagtalikod sa kaliwanagan at patnubay ng Banal na Espiritu. Kung maiwawala nila ang gawain ng Banal na Espiritu, hindi na nila magagawang magtrabaho; at kahit pa magawa nilang makapagtrabaho kahit paano, wala silang magiging resulta. Ito ang dalawang pangunahing prinsipyong dapat sundin ng mga lider at manggagawa habang gumagawa: Ang isa ay ang gampanan ang gawain nila nang eksaktong naaayon sa mga pagsasaayos ng gawain mula sa ang Itaas, gayundin ang kumilos ayon sa mga prinsipyong naitakda ng nasa ang Itaas; at ang isa pa ay ang sumunod sa patnubay ng Banal na Espiritu na nasa loob nila. Sa sandaling maunawaan ang dalawang prinsipyong ito, hindi na sila gaanong manganganib na makagawa ng mga pagkakamali sa kanilang gawain. Limitado pa rin ang karanasan ninyo sa paggawa ng gawain ng iglesia, at kapag gumagawa kayo, labis itong nahahaluan ng sarili ninyong mga ideya. Paminsan-minsan, maaaring hindi ninyo maunawaan ang kaliwanagan o patnubay sa inyong kalooban na nagmumula sa Banal na Espiritu; sa ibang mga pagkakataon, tila nauunawaan ninyo ito, ngunit malamang na balewalain ninyo ito. Lagi kayong naglalarawan sa isip o naghihinuha sa paraan ng tao, kumikilos ayon sa inaakala ninyong naaangkop, nang hindi man lamang isinasaalang-alang ang mga layunin ng Banal na Espiritu. Ginagawa ninyo ang inyong gawain ayon lamang sa sarili ninyong mga ideya, isinasantabi ang anumang kaliwanagan mula sa Banal na Espiritu. Madalas mangyari ang gayong mga sitwasyon. Ang patnubay ng Banal na Espiritu sa inyong kalooban ay hindi higit sa normal; sa katunayan, normal na normal ito. Ibig sabihin, sa kaibuturan ng inyong puso, nararamdaman ninyo na ito ang angkop na paraan ng pagkilos, at ito ang pinakamainam na paraan. Talagang malinaw rin naman ang kaisipang ito; hindi ito nagmula sa pagninilay, at kung minsan ay hindi ninyo lubos na nauunawaan kung bakit dapat kayong kumilos sa ganitong paraan. Kadalasan ito ay walang iba kundi kaliwanagan mula sa Banal na Espiritu. Pinakamadalas itong nangyayari sa mga taong may karanasan. Ginagabayan ka ng Banal na Espiritu na gawin ang pinakaangkop. Hindi ito isang bagay na pinag-iisipan mo, sa halip ito ay isang damdamin sa puso mo na nagpapatanto sa iyo na ito ang pinakamainam na paraan ng paggawa nito, at gusto mong gawin ito sa paraang iyon nang hindi nalalaman kung bakit. Maaaring nagmumula ito sa Banal na Espiritu. Kadalasang nagmumula sa pag-iisip at pagsasaalang-alang ang mga sariling ideya ng isang tao, at nahahaluang lahat ng sariling kagustuhan; iniisip niya palagi kung ano ang pakinabang at bentahe nito sa kanya; bawat kilos na ipinapasyang gawin ng mga tao ay may ganitong mga bagay. Gayunman, ang patnubay ng Banal na Espiritu ay hindi naglalaman sa anumang paraan ng gayong mga paghahalo. Kailangang magbigay ng masusing pansin sa patnubay o kaliwanagan mula sa Banal na Espiritu; lalo na sa mahahalagang usapin, kailangan mong mag-ingat para maarok iyon. Ang mga taong ibig gamitin ang kanilang utak, at ibig kumilos ayon sa sarili nilang mga ideya, ang pinakamalamang na mapalampas ang gayong patnubay o kaliwanagan. Ang mga lider at manggagawa na pasok sa pamantayan ay mga taong nagtataglay ng gawain ng Banal na Espiritu, na alisto sa gawain ng Banal na Espiritu sa bawat sandali, na nagpapasakop sa Banal na Espiritu, mayroong may-takot-sa-Diyos na puso, mapagsaalang-alang sa mga layunin ng Diyos, at walang-kapagurang hinahangad ang katotohanan. Upang mapalugod ang Diyos at maayos na magpatotoo para sa Kanya, dapat madalas mong pinagninilayan ang iyong mga motibo at karumihan sa paggampan sa iyong tungkulin, at pagkatapos ay subukang pagmasdan kung gaanong gawain ang naganyak ng mga ideya ng tao, gaano ang umusbong mula sa kaliwanagan ng Banal na Espiritu, at gaano ang umaalinsunod sa mga salita ng Diyos. Dapat pinagninilayan mo palagi, at sa lahat ng sitwasyon, kung ang iyong mga salita at gawa ba ay naaayon sa katotohanan. Ang makapagsagawa nang madalas sa ganitong paraan ay maglalagay sa iyo sa tamang landas ng paglilingkod sa Diyos. Kailangang magtaglay ng mga katotohanang realidad upang matamo ang paglilingkod sa Diyos sa isang paraang umaayon sa Kanyang mga layunin. Pagkatapos nilang maunawaan ang katotohanan saka lamang magkakaroon ang mga tao ng kakayahang matukoy at makilala kung ano ang lumilitaw mula sa sarili nilang mga ideya at kung ano ang lumilitaw mula sa mga motibo ng tao. Nagagawa nilang makilala ang mga karumihan ng tao, gayundin kung ano ang ibig sabihin ng kumilos ayon sa katotohanan. Pagkatapos nilang makakilatis, saka lamang matitiyak na maisasagawa nila ang katotohanan at lubos silang makakaayon sa mga layunin ng Diyos. Kapag walang pagkaunawa sa katotohanan, imposibleng makapagsagawa ng pagkilatis ang mga tao. Ang isang taong naguguluhan ay maaaring maniwala sa Diyos sa kabuuan ng kanyang buhay nang hindi nalalaman kung ano ang ibig sabihin ng mabunyag ang sarili niyang katiwalian o kung ano ang ibig sabihin ng labanan ang Diyos, dahil hindi niya nauunawaan ang katotohanan; na hindi man lamang umiiral ang ideyang iyon sa kanyang isipan. Ang katotohanan ay hindi kayang abutin ng mga taong napakababa ng kakayahan; gaano mo man sila bahaginan tungkol dito, hindi pa rin nila ito nauunawaan. Magulo ang isip ng gayong mga tao. Sa kanilang pananampalataya, ang mga taong naguguluhan ay hindi makapagpapatotoo sa Diyos; makapagtatrabaho lamang sila nang kaunti. Kung gagampanan nang maayos ng mga lider at manggagawa ang kanilang mga tungkulin, hindi maaaring maging napakahina ng kanilang kakayahan. Kahit papaano, dapat mayroon silang espirituwal na pang-unawa at maarok nang wagas ang mga bagay-bagay, upang madali nilang maunawaan at maisagawa ang katotohanan. Ang karanasan ng ilang tao ay napakababaw, kaya kung minsan ay may mga pagkabaluktot sa kanilang pagkaunawa sa katotohanan, at pagkatapos ay malamang na makagawa sila ng mga pagkakamali. Kapag may mga pagkabaluktot sila sa kanilang pagkaunawa, hindi nila kaya ang gampanin ng pagsasagawa sa katotohanan. Kapag may mga pagkabaluktot sa pagkaunawa ng mga tao, malamang na sumunod sila sa mga regulasyon, at kapag sumusunod sila sa mga regulasyon, madaling makagawa ng mga pagkakamali, at hindi nila kaya ang gampanin ng pagsasagawa sa katotohanan. Kapag may mga pagkabaluktot sa pagkaunawa, madali ring malihis at magamit ng mga anticristo. Samakatwid, ang mga pagkabaluktot sa pagkaunawa ay maaaring humantong sa maraming pagkakamali. Dahil dito, hindi lang sila mabibigo na gampanan nang maayos ang kanilang mga tungkulin, maaari din silang madaling maligaw, na nakakapinsala sa buhay pagpasok ng mga taong hinirang ng Diyos. Ano ang kahalagahan ng paggawa ng isang tao sa kanyang tungkulin nang ganito? Nagiging isang tao lang siya na nakakagambala at nakakagulo sa gawain ng iglesia. Dagdag pa rito, dapat matuto ng mga aral mula sa mga kabiguang ito. Upang matupad ang gawaing ipinagkakatiwala ng Diyos, kailangang maarok ng mga lider at manggagawa ang dalawang prinsipyong ito: Dapat mahigpit na sumunod ang isang tao sa mga pagsasaayos ng gawain mula sa ang Itaas sa pagganap sa tungkulin, at dapat bigyang-pansin at magpasakop sa anumang patnubay mula sa Banal na Espiritu alinsunod sa salita ng Diyos. Kapag naarok ang dalawang prinsipyong ito, saka lamang magiging mabisa ang gawain ng isang tao at matutugunan ang mga layunin ng Diyos.

Sipi 76

Sa iglesia, anong uri ng tao ang pinakamapagmataas? Paano nagpapamalas ang pagmamataas niya mismo? Sa anong mga bagay pinakanabubunyag ang kanyang pagmamataas? Mayroon ba kayong pagkakilala rito? Ang mga pinakamapagmataas na tao sa loob ng iglesia ay, sa katunayan, ang masasama at ang mga anticristo. Ang kanilang pagmamataas ay lubhang nakahihigit sa mga normal na tao, hanggang sa punto na ito ay wala nang katwiran. Sa aling mga bagay ito pinakamadaling makita? Kapag sila ay pinupungusan, saka pinakamalinaw na nalalantad ang kanilang mga mapagmataas na disposisyon. Gaano man katindi ang masasamang gawa ng mga anticristo na ito, kapag may nagpungos sa kanila, sila ay magagalit at magsasabing: “Sino ka para punahin at turuan ako? Ilang tao ang kaya mong pangunahan? Kaya mo bang mangaral ng mga sermon? Kaya mo bang magbahagi tungkol sa katotohanan? Kung gagampanan mo ang tungkulin ko, hindi ka magiging kasinggaling ko!” Ano ang dating nito sa inyo? Mayroon ba silang kahit kaunting saloobin ng pagtanggap sa katotohanan? Kung ganito ninyo haharapin ang pagpupungos, magdudulot iyon ng problema. Patutunayan nito na hindi kayo nagtataglay ng anumang katotohanang realidad, at ang inyong buhay disposisyon ay hindi man lang nagbago. Maaari bang maging lider o manggagawa ang isang lubhang tiwaling taong namumuhay sa dati niyang kalikasan na katulad nito? Magagawa ba niya ang tungkulin ng paglilingkod sa Diyos? Tiyak na hindi, sapagkat ang gayong tao ay hindi man lamang kalipikadong maging lider o manggagawa. Upang maging lider o manggagawa, kahit papaano, kailangan ng isang tao na magkaroon ng kaunting tunay na karanasan, na maunawaan ang ilang katotohanan, na magtaglay ng ilang realidad, at na magkaroon ng pinakabatayang antas ng pagpapasakop, na ibig sabihin, dapat man lang ay kayang tanggapin ng isang tao ang pagpupungos—tanging ganitong uri ng tao ang kalipikadong maging lider o manggagawa. Kung ang isang tao ay hindi man lang nagtataglay ng anumang katotohanang realidad, at nakikipagtalo at lumalaban pa rin siya kapag pinupungusan siya, at hindi man lang tinatanggap ang katotohanan, at kung ang gayong tao ay maglilingkod sa Diyos, ano sa palagay ninyo ang mangyayari? Walang alinlangan na lalabanan niya ang Diyos; hindi niya isasagawa ang katotohanan, anumang uri ng gawain ang kanyang gagampanan, at lalong hindi niya aasikasuhin ang mga bagay ayon sa mga prinsipyo. Samakatwid, kung ang mga tao na walang anumang katotohanang realidad ay gagampanan ang mga tungkulin ng mga lider o manggagawa, tiyak na tatahakin nila ang landas ng mga anticristo, at lalabanan nila ang Diyos. Bakit nga ba maraming lider at manggagawa ang nabubunyag matapos gawin ang kakaunti sa kanilang mga tungkulin? Ito ay dahil hindi nila hinahangad ang katotohanan, sa halip ay naghahangad sila ng kasikatan, pakinabang, at katayuan, at bilang resulta, natural nilang tinatahak ang landas ng mga anticristo. Pagdating sa inyong lahat, kung bibigyan kayo ng responsabilidad para sa isang iglesia at walang sinuman ang sumuri sa inyo sa loob ng anim na buwan, hahantong kayong tumatahak sa maling landas at gagawin ninyo ang gusto ninyo. Kung kayo ay pababayaan nang kayo lang sa loob ng isang taon, hahantong kayong inililigaw ang ibang tao, at silang lahat ay tutuon lamang sa pagsasalita ng mga salita at doktrina at paghahambing kung sino ang mas mahusay kaysa kanino. Kung kayo ay pababayaan nang kayo lang sa loob ng dalawang taon, aakayin ninyo ang mga tao sa harapan ninyo, sa inyo susunod ang mga tao at hindi sa Diyos, at sa ganitong paraan, ang iglesia ay masisira at magiging relihiyoso. Ano ang dahilan nito? Napag-isipan na ba ninyo ang tanong na ito? Anong landas ang tinatahak ng isang tao kapag pinamumunuan niya ang iglesia sa ganitong paraan? Ang landas ng mga anticristo. Magiging ganito ba kayo? Gaano katagal ninyo matutustusan ang mga tao ng kaunting katotohanan na nauunawaan ninyo ngayon? Kaya ba ninyong akayin ang mga tao sa tamang landas ng pananampalataya sa Diyos? Kung maraming katanungan ang hinirang na mga tao ng Diyos, masasagot ba ninyo sila sa pamamagitan ng pagbabahagi sa katotohanan ayon sa mga salita ng Diyos? Kung hindi mo nauunawaan ang katotohanan, at ang ginagawa mo lang ay mangaral ng ilang salita at doktrina, at pagkatapos ng ilang beses na pakikinig sa iyo, maririndi ang mga tao, at kapag patuloy mong ipinangaral ang mga salita at doktrina, magiging tutol sila rito, at matutukoy na nila ito—at kung ganito, bakit patuloy pang mangangaral sa kanila? Kung ikaw ay isang taong may katwiran, dapat kang tumigil sa pangangaral ng mga doktrina sa ibang tao, dapat kang tumigil sa pagtuturo sa mga tao mula sa mataas na posisyon, dapat kang tumayo nang kapantay ng iba, at dapat mong kainin, inumin, at danasin ang mga salita ng Diyos kasama nila. Ang lahat ng ito ay mga pagpapamalas ng mga taong nagtataglay ng katwiran. Yaong mga partikular na mapagmataas at mapagmagaling ay madaling nawawalan ng katwiran, at nagpipilit na ipangaral ang mga salita at doktrina sa iba, o sinusubukan nilang magpakitang-gilas sa pamamagitan ng paghahanap at pag-aaral ng mas malalalim na espirituwal na teorya, at sa gayon ay nagiging mga taong sinusubukang manlihis ng iba. Ang pagkilos nang ganito ay paglaban sa Diyos. Malinaw ba sa iyo ang mga kahihinatnan kung patuloy kang mangangaral sa ganitong paraan? Malinaw ba sa iyo kung saan mo aakayin ang mga tao? Ano ang kalikasan ng problemang ito, kapag tinahak mo ang landas ng mga anticristo, inakay ang mga tao sa harapan mo, at pinasamba at pinasunod sila sa iyo? Hindi ba’t nakikipagkumpitensya ka sa Diyos para sa Kanyang mga hinirang? Ito ay pagdadala ng mga tao sa harap mo na orihinal na gustong manampalataya sa Diyos, bumalik sa Diyos, at makamit ang Diyos, pinasusunod sila sa iyo at pinagagawa sa kanila ang sinasabi mo, at ginagawa silang tratuhin ka bilang Diyos. At ano ang kahihinatnan nito? Ang mga taong ito ay orihinal na nanampalataya sa Diyos upang maligtas, ngunit sa huli ay nalihis mo—hindi lamang sila hindi maliligtas, magdurusa rin sila ng perdisyon at mawawasak. Sa pagkilos sa ganitong paraan, nililigaw mo ang mga tao, labis mo silang pinipinsala, at sinisira mo ang mga nananampalataya sa Diyos. Anong krimen ang iyong kasalanan? Paano ka makababawi sa kanila? Nilinlang mo ang mga bagong mananampalataya sa iyong sariling mga kamay, ginawa mo silang iyong mga tupa, lahat sila ay nakikinig sa iyo, lahat sila ay sumusunod sa iyo, at sa iyong puso, talagang iniisip mo: “Makapangyarihan na ako ngayon; napakaraming tao ang nakikinig sa akin, at ang iglesia ay sunud-sunuran sa akin.” Ang kalikasan ng pagkakanulong ito sa loob ng tao ay di-namamalayang nagsasanhi sa iyo na gawing tau-tauhan lang ang Diyos, at ikaw naman mismo ay nagtatayo ng isang uri ng relihiyon o denominasyon. Paano naglilitawan ang iba-ibang relihiyon at denominasyon? Naglilitawan sila sa ganitong paraan. Masdan mo ang mga lider ng bawat relihiyon at bawat denominasyon—lahat sila ay mapagmataas at nag-aakalang mas matuwid sila kaysa sa iba, at binibigyang-kahulugan nila ang Bibliya nang wala sa konteksto at ginagabayan ng kanilang sariling mga kuru-kuro at imahinasyon. Lahat sila ay umaasa sa mga kaloob at kaalaman sa paggawa ng kanilang gawain. Kung sila ay wala talagang kakayahang mangaral, susunod ba sa kanila ang mga tao? Sila, kunsabagay, ay nagtataglay ng kaunting kaalaman at makakapangaral ng ilang doktrina, o alam nila kung paano makaakit ng iba at kung paano gumamit ng ilang panlalansi. Ginagamit nila ang mga bagay na ito para linlangin ang mga tao, at para dalhin ang mga tao sa harapan nila. Sa pangalan, ang mga taong iyon ay naniniwala sa Diyos, ngunit sa realidad, sinusunod nila ang mga lider na ito. Kung nakakatagpo sila ng isang taong nangangaral ng tunay na daan, ang ilan sa kanila ay nagsasabing, “Kailangang konsultahin namin ang aming lider tungkol sa mga usapin ng pananalig.” Tingnan kung paanong kailangan ng mga tao ang pagpayag at pagsang-ayon ng iba pagdating sa pananalig sa Diyos at pagtanggap sa tunay na daan—hindi ba ito problema? Nagiging ano na kung gayon ang mga lider na iyon? Hindi ba sila nagiging mga Pariseo, huwad na mga pastol, mga anticristo, at mga katitisuran sa pagtanggap ng mga tao sa tunay na daan? Ang ganyang mga tao ay kapareho ng uri ni Pablo. Bakit Ko ba sinasabi iyon? Ang mga liham ni Pablo ay nakatala sa Bibliya at ipinasa sa loob ng dalawang libong taon. Sa buong Kapanahunan ng Biyaya, ang mga nananampalataya sa Panginoon ay madalas na binabasa ang mga salita ni Pablo at itinuturing ang mga ito bilang kanilang pamantayan—pagdurusa, pagsupil sa sariling katawan, at sa wakas ay pagtataglay sa korona ng katuwiran…. Ang lahat ng tao ay nananalig sa Diyos ayon sa mga salita at doktrina ni Pablo. Sa loob ng dalawang libong taon na ito, napakaraming tao ang tumulad kay Pablo, sumamba sa kanya, at sumunod sa kanya. Itinuring nila ang mga salita ni Pablo bilang kasulatan, pinalitan nila ang mga salita ng Panginoong Jesus ng mga salita ni Pablo, at nabigong isagawa ang mga salita ng Diyos. Hindi ba ito paglihis? Isa itong malaking paglihis. Gaano karami sa mga layunin ng Diyos ang naunawaan ng mga tao sa Kapanahunan ng Biyaya? Tutal, yaong mga sumunod kay Jesus noon ay nasa minorya, at mas kakaunti pa ang bilang ng yaong mga nakakilala sa Kanya—kahit ang mga disipulo Niya ay hindi Siya tunay na kilala. Kung may nakikitang kaunting liwanag ang mga tao sa Bibliya, hindi ito dapat ituring na kumakatawan sa mga layunin ng Diyos, at lalong hindi dapat ituring ang kaunting kaliwanagan bilang kaalaman tungkol sa Diyos. Ang mga tao ay pawang mapagmataas at palalo, at wala ang Diyos sa puso nila. Kapag nakauunawa sila ng ilang doktrina, nagsisimula silang kumilos sa ganang kanilang sarili, na humahantong sa pagbuo ng maraming denominasyon. Sa Kapanahunan ng Biyaya, ang Diyos ay hindi man lang mahigpit sa tao. Ang lahat ng relihiyon at denominasyon sa pangalan ni Jesus ay may kaunting gawain ng Banal na Espiritu; hangga’t walang masasamang espiritu na gumagawa sa loob nito, ang Banal na Espiritu ay gagawa sa alinmang iglesia, kaya karamihan ng mga tao ay nagawang matamasa ang biyaya ng Diyos. Noon, hindi mahigpit ang Diyos sa mga tao, tunay man o hindi ang kanilang pananampalataya sa Kanya, sumunod man sila sa iba, o hindi man nila hinangad ang katotohanan, dahil pauna na Niyang inorden na, sa huling yugto, ang lahat ng paunang itinadhana at hinirang Niya ay kailangang humarap sa Kanya at tumanggap ng Kanyang paghatol. Kung, pagkatapos tanggapin ang gawain ng Diyos sa mga huling araw, ang mga tao ay patuloy pa ring sasamba at susunod sa iba, kung hindi nila hahangarin ang katotohanan at sa halip ay hahangarin ang mga pagpapala at korona, kung gayon ito ay hindi mapapatawad. Ang mga gayong tao ay pareho ng kay Pablo ang magiging katapusan. Bakit madalas Kong ginagamit sina Pablo at Pedro bilang mga halimbawa? Ito ay dalawang landas. Ang mga mananampalataya sa Diyos ay sumusunod sa landas ni Pedro o sa landas ni Pablo. Ito ang tanging dalawang landas. Ikaw man ay isang tagasunod o isang lider, pareho lang ito. Kung hindi ka nakatatahak sa landas ni Pedro, ikaw ay tumatahak sa landas ni Pablo. Hindi ito maiiwasan; walang pangatlong landas. Yaong mga hindi nakauunawa sa mga layunin ng Diyos, na hindi nakakakilala sa Diyos, na hindi naghahangad na maunawaan ang katotohanan, at na hindi makapagpasakop sa Diyos nang lubusan, ay tuluyang hahantong sa parehong katapusan ng kay Pablo. Kung hindi mo hahangaring makilala ang Diyos, o maunawaan ang mga layunin ng Diyos, at nagsusumikap ka lamang na makapagsalita ng mga salita at doktrina, at mangaral ng mga espirituwal na teorya, maaari mo lamang labanan at ipagkanulo ang Diyos, sapagkat kalikasan ng tao na labanan ang Diyos. Ang mga bagay na hindi naaayon sa katotohanan ay garantisadong nagmumula sa kalooban ng tao. Anuman ang nagmumula sa kalooban ng tao, mabuti man ito o masama sa mga mata ng tao, ay nakagagambala sa gawain ng Diyos. Iniisip ng ilang tao na kahit na hindi sila kumikilos ayon sa katotohanan sa ilang bagay, hindi sila gumagawa ng masama o lumalaban sa Diyos. Tama ba ito? Kung hindi ka kumikilos nang alinsunod sa katotohanan, tiyak na nilalabag mo ang katotohanan, at ang paglabag sa katotohanan, sa esensiya, ay paglaban sa Diyos; iba lamang ang antas ng kalubhaan. Kahit na ikaw ay hindi inilalarawan bilang isang taong lumalaban sa Diyos, hindi ka sasang-ayunan ng Diyos, dahil hindi mo isinasagawa ang katotohanan, at gumagawa ka lamang ng mga bagay na hindi nauugnay sa katotohanan, at kumikilos lamang ayon sa sarili mong kalooban. Kahit na ang mga hindi naghahangad ng katotohanan ay hindi gumagawa ng kasamaan, mawawaksi ba nila ang kanilang mga tiwaling disposisyon? Kung hindi nila mawawaksi ang kanilang mga tiwaling disposisyon, mamumuhay pa rin sila ayon sa mga tiwaling disposisyon na iyon. Kahit na wala silang ginagawa upang labanan ang Diyos, hindi sila makakapagpasakop sa Diyos, at hindi sasang-ayunan ng Diyos ang mga gayong tao.


Mga Salita sa Kung Paano Tinutukoy ng Diyos ang mga Kalalabasan ng mga Tao

Sipi 77

Ang ilang tao ay masyadong mababa ang kakayahan at hindi minamahal ang katotohanan. Paano man pagbahaginan ang katotohanan, hindi nila ito maarok. Maraming taon na silang nananampalataya sa Diyos ngunit hindi pa rin nila kayang magsalita tungkol sa anumang tunay na pagkaunawang batay sa karanasan. Dahil dito, pinagpapasyahan nila na hindi sila kabilang sa mga taong paunang itinadhana at hinirang ng Diyos, at na hindi sila maliligtas ng Diyos, kahit ilan pang taon sila manalig sa Kanya. Pinaniniwalaan nila sa kanilang puso, “Tanging ang mga paunang itinadhana at hinirang ng Diyos ang maliligtas, at ang lahat ng masyadong mababa ang kakayahan at hindi kayang maunawaan ang katotohanan ay hindi kabilang sa mga paunang itinadhana at hinirang ng Diyos; hindi sila maliligtas, kahit pa manampalataya sila.” Iniisip nila na hindi pinagpapasyahan ng Diyos ang kalalabasan ng mga tao batay sa kanilang mga pagpapamalas at pag-uugali. Kung ganito ka mag-isip, labis na mali ang pagkaunawa mo sa Diyos. Kung ganito talaga ang ginawa ng Diyos, magiging matuwid ba Siya? Pinagpapasyahan ng Diyos ang kalalabasan ng mga tao gamit ang isang prinsipyo: Sa huli, ang kalalabasan ng mga tao ay pagpapasyahan batay sa sarili nilang mga pagpapamalas at pag-uugali. Kung hindi mo makita ang matuwid na disposisyon ng Diyos at palaging mali ang pagkakaunawa mo sa Diyos at binabaluktot mo ang Kanyang mga ninanais, kung kaya’t palaging negatibo ang pananaw mo sa buhay at dismayado ka, hindi ba’t ikaw ang nagdulot niyan sa iyong sarili? Kung hindi mo nauunawaan kung paano gumagana ang paunang pagtatadhana ng Diyos, dapat mong hanapin ang katotohanan mula sa Diyos sa Kanyang mga salita at hindi basta-basta pagpasyahan na hindi ka kabilang sa Kanyang paunang itinadhana at hinirang na mga tao. Isa itong malubhang maling pagkakaunawa sa Diyos! Sadyang hindi mo man lang alam ang gawain ng Diyos, at hindi mo nauunawaan ang mga layunin ng Diyos, at lalo na ang masisidhing layunin na nasa likod ng anim na libong taon ng gawain ng pamamahala ng Diyos. Ikaw ay sumusuko, nagpapalagay at nagdududa sa Diyos, natatakot na ikaw ay isang tagapagserbisyo na ititiwalag kapag natapos mo na ang iyong paglilingkod, at palagi kang nagmumuni-muni, “Bakit dapat kong gawin ang tungkulin ko? Nagseserbisyo ba ako habang ginagawa ko ang aking tungkulin? Hindi ba ako malilinlang, kung ako ay itatapon pagkatapos kong magserbisyo?” Ano ang masasabi mo sa pag-iisip na ito? Nakikilatis mo ba ito? Palagi mong hindi nauunawaan ang Diyos, ikinakategorya mo Siya kasama ng mga diyablong hari na namumuno sa mundo, binabantayan mo ang iyong puso laban sa Kanya, at palagi mong iniisip na Siya ay kasingmakasarili at kasingkasuklam-suklam ng mga tao. Hindi ka kailanman naniniwala na mahal Niya ang sangkatauhan, at hindi ka kailanman naniniwala sa Kanyang sinseridad sa pagliligtas sa sangkatauhan. Kung palagi mong itinuturing ang iyong sarili bilang isang tagapagserbisyo at natatakot kang maitiwalag pagkatapos mong magserbisyo, taglay mo ang mapanlinlang na pag-iisip ng mga hindi mananampalataya. Ang mga walang pananampalataya ay hindi nananalig sa Diyos dahil hindi nila inaamin na mayroong Diyos, o na ang salita ng Diyos ang katotohanan. Yamang nananampalataya ka sa Diyos, bakit hindi ka nananalig sa Kanya? Bakit hindi mo inaamin na ang salita ng Diyos ang katotohanan? Ayaw mong gawin ang iyong tungkulin, at hindi ka dumaranas ng mga paghihirap upang isagawa ang katotohanan, at dahil dito, hindi mo pa rin nakakamit ang katotohanan, sa kabila ng iyong maraming taon ng pananampalataya sa Diyos, at sa kabila ng lahat ng iyon, ang Diyos ang sinisisi mo sa huli, at sinasabi mo na hindi ka Niya paunang itinadhana, na hindi Siya naging sinsero sa iyo. Anong problema iyan? Hindi mo nauunawaan ang mga ninanais ng Diyos, hindi ka naniniwala sa Kanyang mga salita, at sa paggawa ng iyong tungkulin, hindi mo isinasagawa ang katotohanan at hindi ka deboto. Paano mo matutugunan ang mga layunin ng Diyos? Paano mo makakamit ang gawain ng Banal na Espiritu at mauunawaan ang katotohanan? Ang ganitong mga tao ay ni hindi kalipikado na maging mga tagapagserbisyo, kaya paano sila magiging karapat-dapat na makipagtransaksyon sa Diyos? Kung iniisip mo na hindi matuwid ang Diyos, bakit ka naniniwala sa Kanya? Palagi mong nais na sabihin sa iyo ng Diyos nang personal, “Ikaw ay bahagi ng mga tao ng kaharian; hindi ito magbabago kailanman” bago mo igugol ang iyong sarili para sa Kanyang sambahayan, at kung hindi Niya ito gagawin, hindi mo kailanman ibibigay sa Kanya ang iyong puso. Napakamapaghimagsik at matigas ang kalooban ng gayong mga tao! Nakikita Ko na napakaraming tao na hindi nagtutuon kailanman sa pagbabago ng kanilang mga disposisyon, lalo na sa pagsasagawa ng katotohanan. Nagtutuon lamang sila sa palagiang pagtatanong kung makapagkakamit ba sila ng isang magandang hantungan, kung paano sila tatratuhin ng Diyos, kung mayroon Siyang paunang pagtatadhana para sa kanila na maging Kanyang mga tao, at iba pang mga ganoong sabi-sabi. Paanong ang mga ganitong tao, na hindi nag-aasikaso ng kanilang nauukol na gawain, ay matatamo ang katotohanan? Paano sila mananatili sa sambahayan ng Diyos? Ngayon, taimtim Kong sinasabi sa inyo: Bagama’t ang isang tao ay maaaring paunang itinadhana, kung hindi niya kayang tanggapin ang katotohanan at isagawa ito upang makamit ang pagpapasakop sa Diyos, ang maitiwalag ang kanyang magiging pangwakas na kinalalabasan. Ang mga tao lamang na taos-pusong ginugugol ang kanilang sarili para sa Diyos, at isinasagawa ang katotohanan nang buong lakas, ang makakaligtas at makakapasok sa kaharian ng Diyos. Bagama’t maaaring nakikita sila ng iba bilang mga taong hindi paunang itinadhanang manatili, magkakaroon sila ng mas mabuting hantungan kaysa sa mga taong diumano’y paunang itinadhana ngunit hindi kailanman nagkaroon ng katapatan sa Diyos, dahil sa matuwid na disposisyon ng Diyos. Naniniwala ka ba sa mga salitang ito? Kung hindi mo kayang paniwalaan ang mga salitang ito at patuloy kang mapagmatigas na lumilihis sa landas, sinasabi Ko sa iyo na siguradong hindi ka makaliligtas, dahil sadyang hindi ka isang tao na may tunay na pananampalataya sa Diyos o pagmamahal sa katotohanan. Yamang ganito, hindi mahalaga ang paunang pagtatadhana ng Diyos. Sinasabi Ko ito dahil sa bandang huli, pagpapasyahan ng Diyos ang mga kalalabasan ng mga tao ayon sa kanilang mga pagpapamalas at pag-uugali, samantalang ang paunang pagtatadhana ng Diyos ay maliit na papel lamang ang obhetibong ginagampanan, hindi isang pangunahing papel. Nauunawaan mo ba ito?

Sinasabi ng ilang tao: “Masama ang aking disposisyon at hindi ko iyon kayang baguhin, gaano ko man iyon hangarin. Kaya hahayaan ko na lamang kung ano ang mangyayari. Kung hindi ako magtagumpay sa aking hangarin, wala akong magagawa.” Lubhang negatibo ang gayong mga tao, kaya nawalan na sila ng pag-asa sa kanilang sarili. Hindi na matutubos ang mga taong ito. Nagsikap ka na ba? Kung talagang nagsikap ka, at handa kang dumanas ng hirap, bakit hindi mo magawang maghimagsik laban sa laman? Wala ka bang puso at utak? Paano ka nagdarasal bawat araw? Hindi mo ba hahanapin ang katotohanan at magtitiwala sa Diyos? Para sa iyo, ang ibig sabihin ng maghintay kung ano ang mangyayari ay pasibong maghintay, hindi aktibong makipagtulungan. Ang hayaan na lamang kung ano ang mangyayari nang ganoon ay kahalintulad ng pagsasabing, “Wala akong kailangang gawin; ang lahat ay paunang itinadhana ng Diyos.” Ito ba talaga ang layunin ng Diyos? Kung hindi, bakit hindi ka magpasakop sa gawain ng Diyos, at sa halip ay palagi kang nagiging negatibo at hindi mo magawang gampanan ang iyong tungkulin? Kapag nakagawa ng maliit na pagsalangsang, ipinagpapalagay ng ilang tao na: “Ibinunyag at itiniwalag na ba ako ng Diyos? Hahampasin ba Niya ako?” Naparito ang Diyos para gumawa sa pagkakataong ito hindi upang hampasin ang mga tao, kundi upang iligtas sila, sa pinakamataas na antas na posible. Walang sinuman na walang pagsalangsang—kung nahampas ang lahat ng tao, magiging pagliligtas ba iyon? Ang ilang pagsalangsang ay ginagawa nang sadya, samantalang ang iba ay hindi sinasadya. Kung kaya mong magbago pagkatapos mong malaman ang mga bagay na ginagawa mo nang hindi mo sinasadya, hahampasin ka ba ng Diyos bago mo iyon magawa? Ililigtas ba ng Diyos ang mga tao sa ganoong paraan? Hindi Siya ganoon gumawa! Mayroon ka mang mapaghimagsik na disposisyon o kumilos ka man nang hindi sinasadya, tandaan mo ito: Dapat kang magnilay-nilay at kilalanin ang iyong sarili. Itama mo ang iyong sarili, kaagad, at magpunyagi ka nang buong lakas mo para sa katotohanan—at, anumang sitwasyon ang dumating, huwag kang mawalan ng pag-asa. Ang gawaing ginagawa ng Diyos ay ang pagliligtas ng tao, at hindi Niya basta-bastang hahampasin ang mga taong nais Niyang iligtas. Tiyak ito. Kahit may isa ngang mananampalataya sa Diyos na Kanyang hinampas sa huli, garantisado pa rin na ang ginawang iyon ng Diyos ay matuwid. Pagdating ng panahon, ipapaalam Niya sa iyo ang dahilan kaya Niya hinampas ang taong iyon, para lubos kang makumbinsi. Sa ngayon, pagsikapan mo lang ang katotohanan, pagtuunan ang buhay pagpasok, at hangarin na tuparin nang maayos ang iyong tungkulin. Iyon ang tamang gawin! Paano ka man pakitunguhan ng Diyos sa huli, sigurado itong matuwid; hindi ka dapat magduda rito at hindi mo kailangang mag-alala. Kahit na hindi mo nauunawaan ang pagiging matuwid ng Diyos sa ngayon, darating ang araw na ikaw ay makukumbinsi. Gumagawa ang Diyos nang makatarungan at marangal; hayagan Niyang ibinubunyag ang lahat ng bagay. Kung maingat ninyo itong pagbubulayan, taos-puso ninyong mararating ang konklusyon na ang gawain ng Diyos ay ang iligtas ang mga tao at baguhin ang kanilang mga tiwaling disposisyon. Dahil ang gawain ng Diyos ay para baguhin ang mga tiwaling disposisyon ng mga tao, imposibleng walang mga pagbubunyag ng katiwalian ang mga tao. Sa mga pagbubunyag lamang na iyon ng tiwaling disposisyon na makikilala ng mga tao ang kanilang sarili, at maaamin na mayroon silang tiwaling disposisyon, at magiging handang tanggapin ang pagliligtas ng Diyos. Kung walang tatanggaping anumang katotohanan ang mga tao matapos magbunyag ng tiwaling disposisyon, at patuloy silang mamumuhay ayon sa kanilang tiwaling disposisyon, malamang na masasalungat nila ang disposisyon ng Diyos. Magsasagawa ng iba’t ibang antas ng pagpaparusa ang Diyos sa kanila, at pagbabayaran nila ang kanilang mga pagsalangsang. Kung paminsan-minsan ay nagiging talipandas ka nang hindi mo namamalayan, at tinutukoy iyon sa iyo ng Diyos at pinupungusan ka, at nagbabago ka at nagpapakabuti, hindi ito panghahawakan ng Diyos laban sa iyo. Ito ang normal na proseso ng pagbabago ng disposisyon, at ang tunay na kabuluhan ng gawain ng pagliligtas ay ipinapakita sa prosesong ito. Ito ang susi. Bilang halimbawa, sa isyu ng mga hangganan sa pagitan ng mga kasarian, sabihin nating naaakit ka sa isang tao, palaging naghahanap ng pagkakataon upang makipag-usap sa kanya, nagsasabi ng mga mapang-akit na salita sa kanya. Kalaunan, pag-iisipan mo, “Hindi ba’t ito ay imoral na pag-uugali? Hindi ba’t isa itong kasalanan? Hindi ba’t ito ay pagbibigay-kahihiyan sa Diyos, ang hindi panatilihing malinaw ang hangganan sa pagitan ng mga kasarian? Paano ko nagawa ang ganitong bagay?” Matapos mo itong mapagtanto, magmamadali kang humarap sa Diyos at mananalangin, “Oh, Diyos! Ako ay nagkasalang muli. Ito ay pangit at tunay na kahiya-hiya. Kinamumuhian ko ang tiwaling laman. Nawa’y disiplinahin Mo ako at parusahan.” Nagiging determinado ka na lumayo sa ganoong mga bagay sa hinaharap, at hindi na makipag-ugnayan sa kasalungat na kasarian nang mag-isa. Hindi ba iyon ay magiging pagbabago? At matapos mong magbago nang ganoon, ang iyong mga nakaraang masasamang pag-asal ay hindi na kokondenahin. Kung makikipag-usap ka sa isang tao at aakitin mo siya, at hindi mo iisipin na ito ay isang kahiya-hiyang bagay, lalo pa’t kung hindi mo kamumuhian ang iyong sarili, babalaan ang iyong sarili, hindi ka magiging determinadong maghimagsik laban sa laman, o hindi mo aaminin at pagsisisihan ang iyong mga kasalanan sa Diyos, maaari kang magpatuloy na gumawa ng marami pang mga maling gawa, at lalala nang lalala ang mga bagay, na hahantong sa iyo na magkasala. Kung gagawin mo ito, ikokondena ka ng Diyos. Kung paulit-ulit kang magkakasala, iyon ay sadyang pagkakasala. Kinokondena ng Diyos ang sadyang pagkakasala, at ang sadyang pagkakasala ay hindi na matutubos. Kung talagang nagbubunyag ka ng isang tiwaling disposisyon nang hindi mo sinasadya, at kung kaya mong tunay na magsisi, maghimagsik laban sa laman, at magsagawa ng katotohanan, hindi ka ikokondena ng Diyos dahil dito, at maaari ka pa ring maligtas. Ang gawain ng Diyos ay naglalayong iligtas ang tao, at dapat tanggapin ng isang taong nagbubunyag ng kanyang tiwaling disposisyon na siya ay pupungusan, hahatulan, at kakastiguhin. Hangga’t kaya niyang tanggapin ang katotohanan, magsisi, at magbago, hindi ba’t natugunan na nito ang mga layunin ng Diyos? Ang ilang tao ay hindi tumatanggap sa katotohanan at palaging may mapagbantay na saloobin sa Diyos. Ang gayong mga tao ay walang buhay pagpasok, at sa huli, lahat sila ay mawawalan.

Tulad ng unang nabanggit, maaaring linisin sa isang pasada ang mga kaganapan sa nakaraan; maaaring halinhan ng hinaharap ang nakaraan; ang pagpaparaya ng Diyos ay walang-hangganan na tulad ng dagat. Subalit mayroon ding mga prinsipyo sa mga salitang ito. Hindi naman talaga lilinisin ng Diyos ang anumang kasalanang nagawa mo, gaano man iyon kalaki. Ginagawa ng Diyos ang lahat ng Kanyang gawain nang may mga prinsipyo. Noong araw, nagtakda ng isang atas administratibo na lumulutas sa isyung ito: Pinatatawad at pinawalang-sala ng Diyos ang lahat ng kasalanang nagagawa ng isang tao bago tanggapin ang Kanyang pangalan. Pero iba ang kaso para sa mga patuloy na nagkakasala matapos manalig sa Kanya: Ang taong isang beses na inulit ang isang pagkakasala ay binibigyan ng pagkakataong magsisi, samantalang ang mga taong inuulit ito nang dalawang beses o tumatangging magbago sa kabila ng paulit-ulit na pagsaway ay pinatatalsik, nang wala nang pagkakataon pang magsisi. Laging nagpaparaya ang Diyos sa mga tao hangga’t maaari sa Kanyang gawain. Dito, makikita na ang gawain ng Diyos ay talagang ang gawain ng pagliligtas sa mga tao. Gayunman, kung, sa huling bahaging ito ng gawain, gagawa ka pa rin ng mga pagkakasalang hindi maaaring mapatawad, hindi ka talaga matutubos, at hindi ka maliligtas. May proseso ang Diyos sa pagdadalisay at pagbabago ng mga tiwaling disposisyon ng mga tao: Sa proseso ng palaging pagbubunyag ng tao ng kanyang tiwaling kalikasan na nakakamit ng Diyos ang Kanyang layunin na linisin at iligtas ang sangkatauhan. Iniisip ng ilang tao: “Yamang ito ang aking kalikasan, hayaan nang malantad ang lahat ng ito. Kapag nalantad na ito, malalaman ko iyon at isasagawa ko ang katotohanan.” Kailangan ba ang prosesong ito? Kung ikaw ay tunay na isang taong nagsasagawa ng katotohanan, at nagninilay-nilay ka sa iyong sarili kapag nakikita mo kung aling mga katiwalian ang nabubunyag sa iba at kung anong mga maling bagay ang kanilang ginawa, at kapag nakita mo ang parehong mga problema sa iyong sarili, agad mong itinatama at hindi na kailanman ginagawa ang mga iyon sa hinaharap, hindi ba’t ito ay hindi direktang pagbabago? O kung minsan ay nais mong gawin ang isang bagay ngunit napagtanto mo muna na ito ay mali, at kaya mong maghimagsik laban sa laman, hindi ba’t nakakamit din nito ang epekto ng pagdadalisay? Ang pagsasagawa ng katotohanan sa anumang aspekto ay kailangan ng pagdaan sa paulit-ulit na mga proseso. Hindi tuluyang mawawala ang isang tiwaling disposisyon pagkatapos isagawa ang katotohanan nang isang beses. Ang isang tao ay kailangang paulit-ulit na hanapin ang katotohanan, paulit-ulit na pungusan, ituwid at disiplinahin, at pati na rin hatulan at kastiguhin, bago lubusang malutas ang kanyang tiwaling disposisyon, upang siya ay hindi na ulit mahirapang isagawa ang katotohanan. Kung sa huli ay kayang isagawa ng isang tao ang katotohanan nang ganap na ayon sa mga layunin ng Diyos, at mayroon siyang tunay na pagpapasakop sa Diyos pagkatapos siyang pungusan, hatulan at kastiguhin, iyon ay isang pagbabago sa kanyang disposisyon.

Sipi 78

Sa gawain ng Diyos sa mga huling araw, tinutukoy ng Diyos ang mga kalalabasan ng mga tao batay sa kanilang mga pagpapamalas. Alam ba ninyo kung ano ang tinutukoy ng mga “pagpapamalas” dito? Maaaring isipin ninyo na ito ay tumutukoy sa mga tiwaling disposisyon na ibinubunyag ng mga tao habang gumagawa sila ng mga bagay-bagay, subalit hindi iyon ang aktuwal na tinutukoy nito. Ang mga pagpapamalas dito ay tumutukoy sa kung isinasagawa mo ba o hindi ang katotohanan; kung deboto ka ba o hindi habang ginagawa mo ang iyong tungkulin; ang iyong perspektiba sa likod ng pananampalataya sa Diyos, ang iyong saloobin tungkol sa Diyos, ang iyong kapasyahang dumanas ng mga paghihirap; ang iyong saloobin sa pagtanggap ng paghatol, pagkastigo, at pagpupungos; ang bilang ng malulubhang pagsalangsang na iyong nagawa; at ang lawak kung hanggang saan mo makakamit ang pagsisisi at pagbabago sa huli. Ang lahat ng ito, kapag pinagsama-sama, ang bumubuo sa iyong mga pagpapamalas. Ang mga pagpapamalas dito ay hindi tumutukoy sa kung gaano karaming tiwaling disposisyon ang naibunyag mo o sa kung gaano karaming masasamang bagay ang nagawa mo, kundi sa kung gaano karaming resulta ang nakamit mo at sa kung gaano kalaki ang totoong pagbabagong napagdaanan mo sa pananalig mo. Kung ang mga kalalabasan ng mga tao ay tinutukoy sa kung gaano karaming katiwalian sa kanilang kalikasan ang naibunyag, walang sinuman ang makakapagkamit ng kaligtasan, sapagkat ang lahat ng tao ay labis na tiwali, may satanikong kalikasan, at lumalaban sa Diyos. Nais ng Diyos na iligtas ang mga taong kayang tumanggap sa katotohanan at magpasakop sa Kanyang gawain. Gaano man karaming katiwalian ang kanilang ibinubunyag, hangga’t kaya nilang tanggapin sa huli ang katotohanan, kamtin ang tunay na pagsisisi, at sumailalim sa tunay na pagbabago, sila ay mga taong iniligtas ng Diyos. Ang ilang tao ay hindi ito makilatis at iniisip nilang ang sinumang nagsisilbing lider ay magbubunyag ng higit pang mga tiwaling disposisyon, at ang sinumang magbunyag ng higit pang katiwalian ay tiyak na ititiwalag at imposibleng makakaligtas. Tama ba ang pananaw na ito? Bagama’t ang mga lider ay nagbubunyag ng higit pang katiwalian, kung sila ay naghahangad sa katotohanan, kalipikado silang makaranas ng paghatol at pagkastigo ng Diyos, matatahak nila ang landas ng pagiging naligtas at naperpekto, at sa huli ay makapagbibigay sila ng magandang patotoo para sa Diyos. Ito ang mga taong tunay na nagbago. Kung ang mga kinalalabasan ng mga tao ay tinutukoy batay sa kung gaano karami ang ibinubunyag nilang tiwaling disposisyon, kung gayon, ang nagsisilbing mga lider at manggagawa ay mas mabilis na mabubunyag. Kung ganito nga, sino ang mangangahas na maging lider o manggagawa? Sino ang aabot sa punto ng pagiging ginamit at ginawang perpekto ng Diyos? Hindi ba labis na katawa-tawa ang pananaw na ito? Pangunahing tinitingnan ng Diyos kung matatanggap at maisasagawa ng mga tao ang katotohanan, kung mapaninindigan nila ang kanilang patotoo, at kung sila ay tunay nang nagbago. Kung ang mga tao ay may tunay na patotoo at sumailalim na sa tunay na pagbabago, sila ay sinasang-ayunan ng Diyos. May ilang tao na tila nagbubunyag ng kaunting katiwalian, ngunit wala silang tunay na patotoong batay sa karanasan at hindi sila tunay na nagbago. Hindi sila sinasang-ayunan ng Diyos.

Tinutukoy ng Diyos ang kalalabasan ng isang tao batay sa mga pagpapamalas at diwa nito. Dito, ang mga pagpapamalas ay tumutukoy sa kung ang isang tao ay tapat sa Diyos, kung siya ay may pagmamahal para sa Diyos, kung isinasagawa niya ang katotohanan, at ang antas ng pagbabago ng kanyang disposisyon. Tinutukoy ng Diyos ang kalalabasan ng isang tao batay sa mga pagpapamalas na ito at sa diwa ng taong ito, hindi sa kung gaano nito ibinubunyag ang tiwaling disposisyon nito. Kung iniisip mo na tinutukoy ng Diyos ang kalalabasan ng isang tao batay sa kung gaano karaming katiwalian ang ibinubunyag nito, mali ang pakahulugan mo sa mga layunin ng Diyos. Sa realidad, magkakapareho ang tiwaling diwa na taglay ng mga tao, at ang mga pagkakaiba lang ay kung ang kanilang pagkatao ay mabuti o masama, at sa kung kaya nilang tanggapin ang katotohanan. Gaano mo man ibinubunyag ang iyong tiwaling disposisyon, ang Diyos ang pinakanakakaalam kung ano ang nasa kaibuturan ng iyong puso. Hindi mo ito kailangang itago. Pinagmamasdan ng Diyos ang kaibuturan ng puso ng mga tao. Ito man ay isang bagay na ginagawa mo sa harap ng iba o nang hindi nila nakikita, o ito man ay isang bagay na nais mong gawin sa puso mo, ang lahat ng ito ay nakalantad sa harap ng Diyos. Paanong hindi namamalayan ng Diyos ang mga ginagawa ng mga tao nang patago? Hindi ba’t ito ay panlilinlang sa sarili? Ang totoo, gaano man kamapanlinlang ang kalikasan ng isang tao, gaano man karaming kasinungalingan ang sabihin niya, gaano man siya kahusay sa pagbabalatkayo at panlilinlang sa iba, alam na alam ng Diyos ang lahat ng ito. Kilalang-kilala ng Diyos ang mga lider at manggagawa, kaya hindi ba’t makikilala rin Niya nang lubos ang Kanyang mga ordinaryong tagasunod? Iniisip ng ilang tao, “Ang sinumang nagseserbisyo bilang isang lider ay hangal at mangmang at nagdudulot ng sarili niyang pagkawasak, sapagkat kapag ang isang tao ay nagseserbisyo bilang isang lider, hindi naiiwasang nagbubunyag siya ng katiwalian sa harap ng Diyos. Napakarami bang katiwalian ang mabubunyag kung hindi niya ginawa ang gawaing ito?” Napakakatawa-tawang ideya! Sa tingin mo ba ay hindi ka magbubunyag ng katiwalian kung hindi ka kikilos bilang isang lider? Ang hindi pagiging lider, kahit na nagbubunyag ka ng mas kaunting katiwalian, ay nangangahulugan ba na maliligtas ka? Batay sa argumentong ito, ang lahat ba ng mga hindi naglilingkod bilang mga lider ang siyang mananatiling buhay at maliligtas? Hindi ba’t ang pahayag na ito ay lubos na katawa-tawa? Ang mga taong naglilingkod bilang mga lider ay gumagabay sa hinirang na mga tao ng Diyos upang kainin at inumin ang mga salita ng Diyos at upang maranasan ang gawain ng Diyos. Nakataas ang hinihinging pamantayang ito, kaya hindi maiiwasan na ang mga lider ay magbubunyag ng ilang tiwaling kalagayan kapag nagsisimula pa lang silang magsanay. Ito ay normal, at hindi ito kinokondena ng Diyos. Hindi lamang ito hindi kinokondena ng Diyos, kundi binibigyang-liwanag, tinatanglawan, at ginagabayan din Niya ang mga taong ito, pinagkakalooban ang mga ito ng mga pasanin. Hangga’t kaya nilang magpasakop sa patnubay at gawain ng Diyos, mas mabilis silang uunlad sa buhay kaysa sa mga ordinaryong tao. Kung hinahangad nila ang katotohanan, matatahak nila ang landas ng pagpeperpekto ng Diyos. Ito ang bagay na pinakapinagpala ng Diyos. Hindi makita ng ilang tao ang pagiging matuwid ng Diyos, ni hindi nila makita na ang Diyos ay patas at matuwid sa bawat tao, at binabaluktot pa nga nila ang mga katunayan. Ayon sa pagkaunawa nila, gaano man nagbabago ang mga tao sa mga namumunong papel, hindi ito titingnan ng Diyos, at titingnan lang Niya kung gaano karaming katiwalian ang ibinubunyag ng mga lider at manggagawa, at kokondenahin Niya sila batay lang dito; at para sa mga hindi lider at manggagawa, dahil kaunting katiwalian lamang ang ibinubunyag nila, kahit hindi sila magbago, hindi sila kokondenahin ng Diyos. Hindi ba’t ito ay katawa-tawa? Hindi ba’t ito ay kalapastanganan laban sa Diyos? Kung napakalubha mong nilalabanan ang Diyos sa puso mo, maliligtas ka ba? Hindi. Pangunahing tinutukoy ng Diyos ang mga kinalalabasan ng mga tao batay sa kung taglay nila ang katotohanan at tunay na patotoo, at ito ay pangunahing nakasalalay sa kung hinahangad nila ang katotohanan. Kung hinahangad ng isang tao ang katotohanan, kahit na sumalangsang siya at maharap sa paghatol at pagkastigo, kaya niyang tunay na magsisi. Hangga’t hindi siya nagsasalita o kumikilos sa mga paraang lumalapastangan sa Diyos, tiyak na makakamit niya ang kaligtasan. Ayon sa inyong mga imahinasyon, lahat ng ordinaryong mananampalataya na sumusunod sa Diyos hanggang sa wakas ay makakamit ang kaligtasan, habang ang mga nagsisilbing lider ay pawang ititiwalag. Kung kayo ay hihilingin na maging lider, iisipin ninyo na hindi magiging ayos na hindi ito gawin, ngunit kung kayo ay magsisilbing lider, patuloy kayong magbubunyag ng katiwalian nang hindi ninyo napipigilan, at habang mas matagal kayong naglilingkod, mas maraming katiwalian ang ibubunyag ninyo, hanggang sa huli ay kokondenahin at ititiwalag kayo ng Diyos. Mararamdaman ninyo na para kayong naghihintay na lang na mabitay. Hindi ba’t ito ay ganap na dulot ng inyong mga maling pagkaunawa sa Diyos? Kung ang mga kinalalabasan ng mga tao ay tinutukoy ng katiwaliang kanilang ibinubunyag, walang sinuman ang maliligtas. Kung ganoon nga, ano ang magiging silbi ng paggawa ng Diyos sa gawain ng pagliligtas? Kung ganito nga talaga, nasaan ang pagiging matuwid ng Diyos? Hindi makikita ng mga tao ang matuwid na disposisyon ng Diyos. Samakatwid, lahat kayo ay mali ang pagkaunawa sa mga layunin ng Diyos, na nagpapakita na kayo ay walang tunay na pagkakilala sa Diyos.

Tinutukoy ng Diyos ang mga kinalalabasan ng mga tao batay sa kanilang mga pagpapamalas, at ang mga pagpapamalas dito ay tumutukoy sa mga resulta ng gawain ng Diyos sa kanila. Bibigyan kita ng isang analohiya para ilarawan ito. Sa isang halamanan, ang may-ari ay nagdidilig at nagpapataba ng kanyang mga puno, at pagkatapos ay naghihintay na anihin ang mga bunga ng mga ito. Ang mga punong namumunga ay mabubuting puno at pinananatili, habang ang mga hindi ay tiyak na hindi mabubuting puno at hindi maaaring panatilihin. Pag-isipan ito: Ang isang puno ay namumunga, ngunit ito ay nagkakaroon ng sakit, at ang ilang hindi magagandang sanga nito ay kailangang putulin. Sa tingin ba ninyo ay dapat panatilihin ang punong ito? Dapat itong panatilihin, at ito ay magiging maayos pagkatapos itong pungusan at gamutin. Pag-isipan ninyo ang isa pang sitwasyon: Ang isang puno ay walang sakit, ngunit hindi ito namumunga—ang gayong puno ay hindi dapat panatilihin. Ano ang ibig sabihin ng “namumunga” rito? Ito ay tumutukoy sa pagkakamit ng gawain ng Diyos ng mga resulta. Dahil nagawa nang tiwali ni Satanas ang mga tao, hindi maiiwasan na ibunyag nila ang kanilang katiwalian at sumalangsang sila habang nararanasan ang gawain ng Diyos. Gayunman, kasabay nito, nagkakamit ng ilang resulta ang gawain ng Diyos sa kanila. Kung hindi titingnan ng Diyos ang mga resultang ito, at titingnan lamang Niya ang mga tiwaling disposisyon na ibinunyag ng mga tao, kung gayon, malabo nang pag-usapan ang pagliligtas sa mga tao. Ang mga resulta ng pagliligtas ay pangunahing naipamamalas sa paggampan ng mga tao sa kanilang mga tungkulin at sa kanilang pagsasagawa ng katotohanan. Tinitingnan ng Diyos ang mga resultang nakamit ng mga tao sa mga larangang ito, at saka kung gaano katindi ang kanilang mga pagsalangsang. Pagkatapos, tinutukoy Niya ang kanilang mga kalalabasan at kung mananatili ba sila o hindi batay sa kombinasyon ng dalawang aspektong ito. Halimbawa, noong araw ay maraming katiwaliang ibinunyag ang ilang tao at labis nilang isinaalang-alang ang kanilang laman. Ayaw nilang gugulin ang kanilang sarili para sa Diyos, at hindi rin nila itinaguyod ang mga interes ng iglesia. Gayunman, matapos makinig sa mga sermon nang ilang taon, talagang nagbago na sila. Alam na nila ngayong pagsikapan ang mga katotohanang prinsipyo sa paggampan ng kanilang mga tungkulin, at lalo silang nagiging mas epektibo sa kanilang mga tungkulin. Nagagawa rin nilang panigan ang Diyos sa lahat ng bagay, at ginagawa nila ang lahat para itaguyod ang gawain ng sambahayan ng Diyos. Ipinapakita nito na nagbago na ang buhay disposisyon ng gayong mga tao, at ito ang pagbabagong gusto ng Diyos. Mayroon ding ilang tao na palaging ikinakalat ang kanilang mga kuru-kuro sa tuwing nagkakaroon sila ng mga ito, at napapanatag lamang sila kapag ang iba ay nagkaroon na rin ng mga kuru-kuro. Ngunit ngayon, kapag mayroon silang ilang kuru-kuro, nagagawa nilang magdasal sa Diyos, hanapin ang katotohanan, at magpasakop, nang hindi ipinagkakalat ang kanilang mga kuru-kuro o gumagawa ng anumang bagay para labanan ang Diyos. Hindi ba’t nakaranas na sila ng pagbabago? Ang ilang tao ay agad na nagiging mapanlaban sa tuwing pinupungusan sila ninuman noon, ngunit ngayon, kapag pinupungusan sila, nagagawa nilang tanggapin ito at kilalanin ang kanilang sarili, at pagkatapos ay talagang medyo nagbago na sila. Hindi ba’t isa itong resulta? Gayunman, gaano man kalaki ang iyong pagbabago, hindi maaaring ganap na wala kang maging mga pagsalangsang, at hindi ganap na magbabago ang iyong kalikasan sa isang iglap lamang. Kung may isang taong nagsimulang tumahak sa tamang landas ng pananampalataya sa Diyos, at nakakaalam kung paano hanapin ang katotohanan sa lahat ng bagay, kung gayon, kahit na medyo mapaghimagsik siya, mapagtatanto niya ito sa oras na iyon. Pagkatapos niya itong mapagtanto, magmamadali siyang umamin at magsisi sa Diyos, at magbago, at ang kanyang kalagayan ay bubuti lamang nang bubuti. Maaaring makibahagi siya sa parehong uri ng paghihimagsik isa o dalawang beses, ngunit hindi nang ikatlo o ikaapat na beses. Ito ay pagbabago. Hindi sa nagbago na ang taong ito sa isang aspekto, kaya’t hindi na siya nagbubunyag ng katiwalian, at hindi na siya gumagawa ng anumang pagsalangsang. Hindi ito ang kaso. Ang pagbabagong ito ay nangangahulugan na, pagkatapos maranasan ang gawain ng Diyos, nagagawa ng isang tao na magsagawa ng higit na katotohanan, isagawa ang ilan sa mga hinihingi ng Diyos, gumawa ng pakaunti nang pakaunting mga pagsalangsang, at magbunyag ng papaunti nang papaunting katiwalian; at mababawasan nang mababawasan ang kalubhaan ng kanyang paghihimagsik. Mula rito ay malinaw na nagkamit na ng mga resulta ang gawain ng Diyos. Ang nais makita ng Diyos ay mga partikular na pagpapamalas na nakamit na ang mga resultang ito. Samakatwid, ang paraan ng pagtrato ng Diyos sa mga kinalalabasan ng mga tao o kung paano Niya tinatrato ang isang tao ay ganap na matuwid at makatwiran. Kailangan mo lamang ilagay ang lahat ng iyong pagsisikap sa paggugol ng iyong sarili para sa Diyos, at buong tapang at may kumpiyansang isagawa ang mga katotohanang dapat mong isagawa, nang walang pag-aalala, at hindi ka tatratuhin ng Diyos nang hindi patas. Pag-isipan ninyo ito: Maaari bang parusahan ng Diyos ang mga nagmamahal sa katotohanan at nagsasagawa nito? Maraming taong laging naghihinala sa matuwid na disposisyon ng Diyos, takot na parurusahan pa rin sila kahit pagkatapos nilang isagawa ang katotohanan. Natatakot sila na kahit pa nagpapakita sila ng katapatan sa Diyos ay hindi Niya ito makikita. Ang gayong mga tao ay walang kaalaman tungkol sa matuwid na disposisyon ng Diyos.

Nagiging negatibo ang ilang tao matapos silang mapungusan. Ganap silang nawawalan ng lakas para gampanan ang kanilang mga tungkulin, at naglalaho rin ang kanilang katapatan. Bakit ganito? Isa itong napakalubhang problema. Ito ay kawalan ng abilidad na tanggapin ang katotohanan. Hindi tinatanggap ng gayong mga tao ang katotohanan, isang dahilan nito ay ang kawalan nila ng kaalaman tungkol sa kanilang mga tiwaling disposisyon, kaya hindi nila magawang tanggapin ang pagpupungos. Ito ay tinutukoy ng kanilang kalikasan na mayabang at palalo, at na walang pagmamahal sa katotohanan. Ang isa pang dahilan ay hindi nauunawaan ng mga tao ang kabuluhan ng pagpupungos. Naniniwala sila na nangangahulugan ang pagpupungos na natukoy na ang kanilang kalalabasan. Dahil dito, mali nilang pinaniniwalaan na basta’t tinatalikuran nila ang kanilang mga pamilya upang igugol ang kanilang sarili para sa Diyos, at mayroon silang kaunting katapatan sa Diyos, hindi sila dapat pungusan, at na kung pinungusan sila, hindi ito pag-ibig o pagiging matuwid ng Diyos. Ang ganoong uri ng maling pagkaunawa ay nagsasanhi na hindi magkaroon ng tapang ang maraming tao na maging tapat sa Diyos. Sa realidad, kapag tapos na ang lahat, iyon ay dahil ang mga tao ay masyadong mapanlinlang, sadyang ayaw magdusa ng mga hirap, at gusto lang magtamo ng mga pagpapala sa madaling paraan. Hindi man lang nauunawaan ng mga tao ang matuwid na disposisyon ng Diyos. Hindi sila kailanman naniniwala na ang lahat ng pagkilos ng Diyos ay matuwid, o na ang Kanyang pakikitungo sa lahat ay matuwid. Hindi nila kailanman hinahanap ang katotohanan sa bagay na ito, kundi sa halip ay palagi silang gumagawa ng kanilang mga sariling argumento. Anumang masasamang bagay ang nagawa nila, gaano man kalaki ang mga kasalanang kanilang nagawa, o gaano man karami ang kanilang nagawang kasamaan, hangga’t ang paghatol at kaparusahan ng Diyos ay sumasapit sa kanila, iisipin nila na ang Langit ay hindi patas, at na ang Diyos ay hindi matuwid. Sa mga mata ng mga tao, kung ang mga kilos ng Diyos ay hindi naaayon sa kanilang mga pagnanais, o kung walang ipinapakitang pagsasaalang-alang ang Kanyang mga kilos sa kanilang mga damdamin, kung gayon Siya ay hindi matuwid. Gayumpaman, hindi kailanman nalalaman ng mga tao kung ang kanilang mga kilos ay naaayon sa katotohanan, ni hindi nila kailanman natatanto na lahat ng kanilang ginagawa ay isang pagkilos ng pagrerebelde at paglaban sa Diyos. Kung hindi kailanman pinungusan ng Diyos ang mga tao o sinaway sila dahil sa kanilang pagrerebelde anuman ang mga pagsalangsang na kanilang nagawa, at sa halip ay naging kalmado at malumanay sa kanila, na nagpaparaya lamang sa kanila nang may pagmamahal, at pinahintulutan Niya silang kumain at magsaya kasama Niya magpakailanman, kung gayon ang mga tao ay hindi magrereklamo tungkol sa Diyos o huhusgahan Siya na hindi matuwid. Sa halip, sasabihin nila nang may pagpapaimbabaw na ang Diyos ay matuwid. Kilala ba ng gayong mga tao ang Diyos? Maaari ba silang maging kaisa sa puso at isipan ng Diyos? Wala silang kamalay-malay na ang paghatol at pagpupungos ng Diyos ay para dalisayin at baguhin ang kanilang mga buhay disposisyon upang sila ay makapagpasakop at magmahal sa Kanya. Ang gayong mga tao ay hindi naniniwala na ang Diyos ay isang matuwid na Diyos. Sa tuwing sinasaway, inilalantad, at pinupungusan sila ng Diyos, sila ay nagiging negatibo at mahina, palaging nagrereklamo na ang Diyos ay hindi mapagmahal at na mali ang paghatol at pagkastigo ng Diyos sa tao, at hindi nila makita na ito ay pagdadalisay at pagliligtas ng Diyos sa tao, at hindi sila naniniwala na tinutukoy ng Diyos ang mga kalalabasan ng mga tao batay sa kanilang mga pagpapamalas ng pagsisisi. Palagi silang naghihinala sa Diyos at mapagbantay laban sa Kanya. Ano ang magiging resulta nito? Magagawa ba nilang magpasakop sa gawain ng Diyos? Magagawa ba nilang makamit ang tunay na pagbabago? Imposible ito. Kung nananatiling hindi nalulutas ang kalagayan nilang ito, sila ay malalagay sa malubhang panganib, at magiging imposible para sa kanila na madalisay at magawang perpekto ng Diyos.

Ano ang inyong mga impresyon pagkatapos ninyong kantahin ang himno na “Siya Na May Kataas-taasang Kapangyarihan sa Lahat”? Mayroon ba kayong anumang kabatiran? Dumaan sa maraming paghihirap ang lahat ng nabuhay, pero hindi talaga nila alam kung bakit ganito, at walang sinumang lubusang nagninilay-nilay kung ano ang ugat ng mga paghihirap na ito, kung sulit ba ito, o kung tama ba na mabuhay nang ganito ang mga tao. Kapag bata pa sila, palaging gusto ng mga tao na magkaroon ng magagandang damit na isusuot at masasarap na pagkain, at pakiramdam nila na ito ang paraan para maging masaya. Kapag lumaki na sila, nagsisimula nang magbulay-bulay ang mga tao kung paanong kailangan nilang magpursigi sa kanilang pag-aaral para makaangat sa karamihan at magtamasa ng magandang buhay. Kapag sila ay nasa hustong gulang na, ang mga tao ay nagsisimula nang magnais na kumita ng maraming pera, magkamit ng kasikatan at pakinabang, at magkaroon ng kapangyarihan at impluwensiya. Gusto nilang maging angat sa lahat. Palagi silang naghahangad na magkaroon ng posisyon sa gobyerno at makuha ang respeto at paghanga ng mga tao. Kapag sila ay nagkaroon ng mga anak, umaasa silang tuloy-tuloy na magtatagumpay ang kanilang mga inapo sa mga darating na henerasyon at patuloy na uunlad at lalago. Ano ang layon sa likod ng lahat ng hakbang na ito na tinatahak ng mga tao? Bakit ganito mag-isip ang mga tao? Bakit silang lahat ay nabubuhay nang ganito? Nabubuhay ang mga tao nang walang landas. Bakit ko sinasabing walang landas? Ito ay dahil hindi alam ng mga tao kung saan sila nagmula o kung saan sila patungo, at hindi nila alam kung ano ang dapat nilang gawin sa buhay na ito, kung paano sila dapat mamuhay, o kung paano tatahakin ang landas ng kanilang buhay. Hindi alam ng mga tao ang mga bagay na ito. Kung gayon bakit kaya pa rin ng mga tao na walang pagod na hangarin ang kasikatan, pakinabang, at masayang buhay hanggang sa kamatayan nang hindi lumilingon? Ito ay dahil ang mga tao ay ginawang tiwali ni Satanas, at nakabuo sila ng maling pag-iisip at pananaw sa buhay. Ang tingin nila sa ganitong paraan ng pamumuhay ay isang bagay na tama, at ang tingin nila sa paghahangad ng kasikatan at pakinabang ay tama at nararapat. Iniisip nila na ang pagtatamo ng kasikatan at pakinabang ay kaligayahan, at nabubuhay sila ayon sa mga paniniwalang ito. Ganito nakikipag-unahan ang mga tao sa landas ng paghahangad ng kasikatan at pakinabang, at ang resulta ay hindi nila natatagpuan ang kaligayahan kahit hanggang kamatayan. Ganito namumuhay ang lahat. Walang ibang matatahak na landas sa mundong ito. Ang lahat ay gustong kumita ng pera at magtamasa ng magandang buhay. Mahirap ang buhay kapag walang pera, at marami kang magagawa gamit ito, kaya gusto ng lahat na kumita nang higit pa. Kapag naging maunlad ang buhay, gusto nilang hawakan ang kanilang kayamanan at ipagpatuloy ng kanilang mga anak ang kanilang pamana, at walang sinuman ang nakakaunawa na hungkag ang ganitong pamumuhay. Lumilisan ang lahat sa mundong ito nang may mga pinagsisisihan, may mga tanong na hindi nasagot, at may damdamin ng pag-aatubili. Dumaraan ang mga tao sa buhay na ito sa kahirapan at kayamanan at nabubuhay nang matagal at maigsi. Ang ilan ay karaniwang tao, habang ang iba naman ay matataas ang katungkulan at elitista. Mayroong mga tao mula sa bawat antas ng lipunan, ngunit lahat sila ay karaniwang nabubuhay sa parehong paraan: Nag-aagawan sila para sa kasikatan at pakinabang ayon sa kanilang mga pagnanais, ambisyon, at satanikong disposisyon, at hindi sila mapapayapa kahit sa kamatayan nang hindi nila nakakamit ang mga layong ito. Sa pagkakita sa mga sitwasyong ito, maaaring isaalang-alang ng mga tao, “Bakit namumuhay nang ganito ang mga tao? Wala na bang ibang matatahak na landas? Talaga bang nabubuhay ang mga tao para lamang kumain at uminom nang maayos hanggang sa mamatay sila? Saan sila pumupunta pagkatapos? Bakit ang napakaraming henerasyon ng mga tao ay namuhay sa ganitong parehong paraan? Ano ang ugat ng lahat ng ito?” Hindi alam ng mga tao kung saan sila nagmula, ano ang kanilang misyon sa buhay, o kung sino ang namamahala at siyang may kataas-taasang kapangyarihan sa lahat ng ito. Ang mga henerasyon ay isa-isang dumarating at umaalis, at bawat isa ay nabubuhay at namamatay sa parehong paraan. Dumarating at umaalis silang lahat sa parehong paraan, at walang sinuman ang nakatatagpo ng tunay na paraan o landas sa pamumuhay. Walang naghahanap ng katotohanan tungkol dito. Mula noong unang panahon hanggang ngayon, namumuhay ang mga tao sa parehong paraan. Silang lahat ay naghahanap at naghihintay, nagnanais na makita kung magiging ano ang sangkatauhan pero walang nakakaalam o nakakakita nito. Sa kabuuan, hindi lang talaga alam ng mga tao kung sino ang Isa na namamahala at may kataas-taasang kapangyarihan sa lahat ng ito o kung Siya ay umiiral nga. Hindi nila alam ang sagot dito, at ang tanging magagawa nila ay mabuhay nang walang laban, nag-aasam taon-taon, at nagtitiis araw-araw hanggang ngayon. Kung alam ng mga tao kung bakit nangyayari ang lahat ng ito, magbibigay ba ito sa kanila ng isang landas na susundan para sa kung paano sila dapat mamuhay? Magagawa na ba nilang makatakas sa paghihirap na ito at hindi na kailangang mamuhay ayon sa mga kagustuhan at inaasam ng tao? Kapag nauunawaan ng mga tao kung bakit sila nabubuhay, bakit sila namamatay, at sino ang namamahala sa mundong ito; kapag naunawaan nila ang sagot na ang Isa na Siyang may kataas-taasang kapangyarihan sa lahat ng bagay ay ang Lumikha, magkakaroon sila ng landas na susundan. Malalaman nila na dapat nilang hanapin ang katotohanan sa mga salita ng Diyos para makahanap ng daan pasulong at na hindi nila kailangang mamuhay sa gayong pagdurusa na umaasa sa mga kagustuhan at inaasam. Kung matutuklasan ng mga tao ang sagot kung bakit sila nabubuhay at namamatay, hindi ba’t magkakaroon ng solusyon sa lahat ng pagdurusa at paghihirap ng tao? Sa ganitong paraan, hindi ba’t matatamo ng mga tao ang pagpapalaya? Ang mga tao ay tunay na makatatagpo ng pagpapalaya, at sila ay ganap na mapapalaya.

Ano ang dapat ninyong pagnilay-nilayan sa inyong puso matapos ninyong mapakinggan ang kantang, “Siya Na May Kataas-taasang Kapangyarihan sa Lahat”? Kung malalaman ng sangkatauhan kung bakit sila nabubuhay at bakit sila namamatay, at sino, sa katunayan, ang May Kataas-taasang Kapangyarihan sa mundong ito at sa lahat ng bagay at ang Isa na namumuno sa lahat, at kung nasaan Siya mismo, at kung ano ang hinihingi Niya sa tao—kung mauunawaan ng sangkatauhan ang mga bagay na ito, malalaman nila kung paano pakikitunguhan ang Lumikha, at paano sasamba at magpapasakop sa Kanya, magkakamit sila ng suporta sa kanilang puso, magiging payapa sila at masaya, at hindi na sila mabubuhay sa gayong pagdurusa at pasakit. Sa huling pagsusuri, dapat maunawaan ng mga tao ang katotohanan. Ang landas na kanilang pinipili para sa kanilang buhay ay napakahalaga, at mahalaga rin kung paano sila nabubuhay. Kung paano nabubuhay ang isang tao at ang landas na tinatahak niya ang nagpapasya kung ang buhay ng isang tao ay masaya o malungkot. Ito ay isang bagay na dapat maunawaan ng mga tao. Kapag narinig ng mga tao ang himnong ito, maaaring magkaroon sila ng matinding damdamin sa kanilang puso: “Ang buhay ng buong sangkatauhan ay sumusunod sa ganitong uri ng huwaran; ang mga sinaunang tao ay hindi naiiba, at ang mga modernong tao ay tulad lang din ng mga sinauna. Hindi binago ng mga modernong tao ang mga paraang ito. Kaya, mayroon bang May Kataas-taasang Kapangyarihan sa sangkatauhan, isang maalamat na Diyos na namamahala sa lahat ng bagay? Kung matatagpuan ng sangkatauhan ang Diyos, ang Isa na namamahala sa lahat, hindi ba’t ang sangkatauhan ay makadarama ng kaligayahan? Ang susi ngayon ay hanapin ang ugat ng sangkatauhan. Nasaan ang ugat na ito? Kapag natagpuan ang ugat na ito, ang sangkatauhan ay maaaring mamuhay sa ibang uri ng kalagayan. Kung hindi ito matatagpuan ng sangkatauhan, at patuloy nilang ipinamumuhay ang parehong uri ng pamumuhay gaya ng dati, makakamit ba nila ang kaligayahan?” Kung ang mga tao ay hindi nananampalataya sa Diyos, kahit na alam nilang ang sangkatauhan ay labis na tiwali, ano ang kanilang gagawin? Malulutas ba nila ang aktuwal na problema ng katiwalian? Mayroon ba silang landas tungo sa kaligtasan? Bagama’t maaaring nais mong magbago para sa ikabubuti at ipamuhay ang wangis ng tao, kaya mo ba? Wala kang landas na matatahak sa paggawa nito! Halimbawa, nakikita mo ang ilang tao na namumuhay para sa kanilang mga anak—alam mong hindi tama ang ganitong paraan ng pamumuhay, pero maiiwasan mo bang mamuhay para sa iyong mga anak? O nakikita mo ang ilang tao na nagkukumahog at nagpapakaabala sa paghahangad ng pera, kasikatan, at pakinabang—alam mo sa iyong puso na mali ang landas na ito, pero maiiwasan mo bang magkumahog at magpakaabala para sa mga parehong bagay? Kung ang landas na tinatahak mo ay mismong ang paghahangad ng kasikatan at pakinabang, at alam mong ito ang maling landas, subalit kahit na gusto mo, hindi mo kayang tahakin ang landas ng paghahangad sa katotohanan, nangangahulugan itong wala kang kontrol sa kung paano ka namumuhay sa mundong ito! Ano ang ugat nito? Ito ay na hindi tinanggap ng mga tao ang gawain ng Diyos o nakamit ang katotohanan. Ano ang espirituwal na suporta ng mga tao? Saan sila naghahanap ng espirituwal na suporta? Para sa espirituwal na suporta, umaasa ang mga tao sa pagsasama-sama ng pamilya; sa kaligayahan ng kasal; sa pagtatamasa ng mga materyal na bagay; sa kayamanan, kasikatan, pakinabang, katayuan, mga ugnayan, at propesyon; at sa kaligayahan ng susunod na henerasyon. Mayroon bang hindi umaasa sa mga bagay na ito para sa espirituwal na suporta? Natatagpuan ito ng mga may anak sa kanilang mga anak; natatagpuan ito ng mga walang anak sa kanilang mga karera, sa pag-aasawa, sa kanilang katayuang panlipunan, at kasikatan at pakinabang. Ang mga paraan ng buhay na nabubuo samakatwid ay pare-parehong lahat; napapasailalim sa kontrol at kapangyarihan ni Satanas, at labag man sa kanilang kalooban, nagmamadali at abala ang lahat ng tao alang-alang sa katayuan, kasikatan, pakinabang, kanilang mga propesyon at kinabukasan, alang-alang sa kanilang buhay may-asawa, mga pamilya, at kinabukasan ng kanilang mga anak, at alang-alang sa kasiyahan ng laman. Ito ba ang tamang landas? Gaano man kaabala ang mga tao sa mundong ito, gaano man sila kamatagumpay sa kanilang propesyon, gaano man kasaya ang kanilang mga pamilya, gaano man kalaki ang kanilang pamilya, gaano man kaprestihiyoso ang kanilang katayuan—may kapabilidad ba silang tahakin ang tamang landas sa buhay? Sa paghahabol sa kasikatan at pakinabang, sa mundo, o sa paghahangad sa kanilang mga karera, may kapabilidad ba silang makita ang katunayan na nilikha ng Diyos ang lahat ng bagay at Siya ang may kataas-taasang kapangyarihan sa kapalaran ng sangkatauhan? Imposible ito. Anuman ang hinahangad ng mga tao o nasaang landas man sila, kung hindi nila kinikilala ang katunayan na ang Diyos ang may kataas-taasang kapangyarihan sa kapalaran ng sangkatauhan, kung gayon, ang landas na kanilang tinatahak ay mali. Hindi ito ang tamang landas, kundi ang baliko na landas, ang landas ng kasamaan. Natugunan man o hindi ang pinagmumulan ng iyong espirituwal na suporta, at saan mo man ito hanapin, hindi ito tunay na pananalig, at hindi ito ang tamang landas sa buhay. Ano ang tunay na pananalig? Ito ay ang pagtanggap sa pagpapakita at sa gawain ng Diyos at pagtanggap sa lahat ng katotohanang ipinahayag ng Diyos. Ang katotohanang ito ay ang tamang landas sa buhay at ang katotohanan at buhay na dapat hangarin ng mga tao. Ang pagtahak sa tamang landas sa buhay ay pagsunod sa Diyos at pagkakaroon ng kakayahang maunawaan ang katotohanan sa pamumuno ng Kanyang mga salita, maunawaan kung ano ang mabuti at ano ang masama, malaman kung ano ang mga positibong bagay at kung ano ang mga negatibong bagay, at maunawaan ang Kanyang kataas-taasang kapangyarihan at pagkamakapangyarihan-sa-lahat. Kapag tunay na nauunawaan ng mga tao sa kanilang puso na hindi lamang nilikha ng Diyos ang langit at lupa at lahat ng bagay kundi Siya rin ang May Kataas-taasang Kapangyarihan sa sansinukob at sa lahat ng bagay, magagawa nilang magpasakop sa lahat ng Kanyang pamamatnugot at pagsasaayos, mamuhay ayon sa Kanyang mga salita, at matakot sa Diyos at umiwas sa kasamaan. Mangangahulugan ito na tumahak ang mga tao sa tamang landas sa buhay. Kapag tinatahak ng mga tao ang tamang landas sa buhay, mauunawaan nila kung bakit nabubuhay ang mga tao at kung paano sila dapat mamuhay upang mabuhay sa liwanag at matanggap ang pagpapala at pagsang-ayon ng Diyos.

Para saan kayo nabubuhay ngayon? Nauunawaan ba ninyo? (Nabubuhay kami para tapusin ang mga misyon at atas na ibinibigay sa amin ng Diyos at para tuparin ang tungkulin ng mga nilikha.) Kung gusto mong tuparin ang tungkulin ng isang nilikha at kumpletuhin ang atas ng Diyos, ito ay pansarili mong pagnanais at ang landas ng buhay na iyong pinili, at ito ay tama. Ngunit mayroong isang katotohanan na dapat mong malaman: Ang mga tao ay nabubuhay sa mundong ito, at ito ay isinaayos ng Diyos. Ang lahat ng tao ay dumarating sa mundo nang may misyon. Hindi sila basta na lang dumarating; ang lahat ng ito ay pinamamahalaan, isinasaayos, at pinamamatnugutan ng Diyos nang walang kahit katiting na pagkakamali. Sa pagdating ng lahat sa mundo, ang anumang kanilang natututunan o ginagawa ay lahat para magampanan ang papel sa loob nito. Ano ang papel na ito? Ito ay na dapat nilang tapusin ang isang gampanin sa mundong ito; may mga bagay na dapat nilang gawin. Halimbawa, nagpakasal ang dalawang tao at nagkaroon sila ng isang anak, at silang tatlo ang bumubuo ng isang kumpletong pamilya. Sa pamilyang ito, nabubuhay ang asawang babae para tuparin ang kanyang misyon na alagaan ang kanyang anak at asawa, ang alagaan ang pamilya. Para saan nabubuhay ang bata kung gayon? Ano ang papel na ginagampanan niya? Bilang tagapagmana ng pamilya, siya ang magpapatuloy ng kanilang angkan. Siya ang susunod na henerasyon ng pamilyang ito. Kumpleto ang pamilyang ito dahil dumating ang batang ito, at ito ang unang papel na kanyang ginagampanan. Lalaki man siya o babae, may sarili siyang misyon. Tungkol naman sa kanyang tadhana sa hinaharap, sa kung ano ang kanyang magiging mga akademikong kredensyal, kasanayan, o propesyon paglaki niya, o kung kailan siya mananampalataya sa Diyos at kung anong tungkulin ang kanyang gagampanan pagkatapos, hindi ba’t ang bawat isa sa mga hakbang na ito ay pinlano at isinaayos ng Diyos? (Oo.) May pagpipilian ba siya? (Wala.) Mula nang isinilang ang isang tao sa isang pamilya, wala ni isang hakbang ng kanyang kapalaran ang pinili niya, at ang lahat ng ito ay isinaayos ng Diyos. Ang lahat ng ito ay isinaayos ng Diyos, at mayroong katotohanan dito. Tumutukoy ito sa kung para saan nabubuhay ang mga tao. Halimbawa, kung nag-aaral ka ng musika at mayroon kang mga kondisyon at kapaligiran ng pamilya para rito, ang pag-aaral ba ng musika ay isang bagay na pinili mo? (Hindi.) Isinilang ka sa kapaligirang ito, natutunan mo ang isang propesyonal na kasanayan sa pamamagitan ng paghuhubog sa iyo ng kapaligirang ito, at naisakatuparan mo ang misyong ito. Ano ang nagbigay ng kakayahan sa iyo upang maisakatuparan ito? Ito ay dahil itinakda ito ng Diyos, hindi dahil pinili mo ito. Hindi ba’t nagawa ito sa pamamagitan ng pamamatnugot ng Lumikha? Sa paggawa mo sa iyong tungkulin ngayon at paglalapat ng kung ano ang iyong nalalaman at natutunan dito, sino ang nagpasya nito? (Ang Diyos.) Ang Diyos ang nagpasya nito, hindi ikaw. Sa obhetibong pananalita, para kanino ka nabubuhay ngayon? (Nabubuhay kami para sa Diyos.) Pareho ito sa bawat tao sa realidad. Nabubuhay silang lahat alang-alang sa kataas-taasang kapangyarihan at pagsasaayos ng Diyos, alam man nila ito o hindi at namamalayan man nila ito o hindi. Ang mga tao ay parang mga piyesa sa isang laro. Kung saan ka ilalagay ng Diyos, kung ano ang ipagagawa Niya sa iyo, at kung gaano katagal ka Niya pananatilihin sa isang lugar, ang lahat ng ito ay nasa ilalim ng Kanyang pamamatnugot. Pagdating naman sa pamamatnugot ng Diyos, ang totoo, ang mga tao ay nabubuhay lahat para sa layunin ng Kanyang kataas-taasang kapangyarihan at pagsasaayos at para sa Kanyang pamamahala, at hindi sila ang may kontrol. Gaano ka man kahusay o kagaling, hindi ka maaaring lumampas sa tadhanang itinakda ng Diyos para sa iyo. Walang sinuman ang maaaring mabuhay nang lampas sa mga limitasyong ito o lumabas sa tadhana at sa buhay na itinakda at isinaayos para sa kanya ng Lumikha. Ang totoo, ang lahat ng ito ay mga bagay na hindi nalalaman ng mga tao, at hanggang sa ngayon ay nagpapatuloy sila sa ilalim ng pamamatnugot at kataas-taasang kapangyarihan ng Diyos nang hindi nila namamalayan at nang hindi boluntaryo. Sa obhetibong pagtingin, ano ang naunawaan na ng mga tao? (Ang kanilang buhay at kamatayan ay wala sa kanilang pagpapasya kundi nasa ilalim ng kataas-taasang kapangyarihan at pamamatnugot ng Diyos.) (Hindi sila dapat magtangkang maging tagapangasiwa ng sarili nilang kapalaran, at dapat silang magpasakop sa kataas-taasang kapangyarihan at pagsasaayos ng Diyos.) Ikaw ay lalago kung makikita mo ito sa ganitong paraan. Anong mga katotohanan ang dapat mong maunawaan upang makapagpasakop ka sa Diyos? Sa anumang uri ka man ng pamilya ipinanganak at paano man ang mga bagay na gaya ng kakayahan mo, talino mo, at mga kaisipan mo, ang tadhana mo at ang lahat ng bagay tungkol sa iyo ay nasa ilalim ng pamamatnugot ng Diyos. Wala kang magagawa rito. Ito ang landas na dapat piliin ng mga tao: ang unawain kung paanong isinaayos ng Diyos ang lahat ng sa iyo, kung paano Niya ito ginagabayan, kung paano Niya ito gagabayan sa hinaharap; ang hangaring maunawaan ang mga pagnanais at layunin ng Diyos; at pagkatapos ay mamuhay sa takbo ng tadhana na pinamamahalaan at pinamamatnugutan ng Lumikha. Hindi ito nakikipagpaligsahan, nakikipag-agawan, o sumasamsam sa mga bagay-bagay. Hindi ito tungkol sa pagsisiyasat o paglaban sa mga pagnanais ng Lumikha; hindi ito tungkol sa pagsisiyasat o pagsalungat sa lahat ng ito na isinaayos ng Diyos para sa iyo. Hindi ba’t ginagawa nitong tama at wasto ang iyong pamumuhay? Ito ang tumatapos sa mga pagdududa tulad ng “bakit nabubuhay ang mga tao, at bakit sila namamatay” o sa pasakit ng “yaong mga buhay ay inuulit ang parehong kalunos-lunos na kasaysayan ng mga pumanaw na.” Nararamdaman ng mga tao na wala naman talagang anumang paghihirap sa pamumuhay ng ganitong buhay, at na natagpuan na nila ang pinagmulan ng buhay. Nauunawaan nila kung ano ang kahulugan ng tadhana, alam nila kung paano dapat magpasakop ang mga tao sa pagsasaayos ng Lumikha, at hindi sila lumalaban. Ito ay isang makabuluhang paraan para mabuhay. Hindi na umaasa ang mga tao sa mga imahinasyon ng kanilang isipan o sa kanilang sariling lakas upang magsumikap at makipaglaban para sa kaligayahan. Alam nilang ang lahat ng iyon ay kahangalan at katigasan ng ulo, at hindi na nila ito ginagawa. Natutunan na nilang magpasakop sa kataas-taasang kapangyarihan at pagsasaayos ng Lumikha, at napakalaking pagdurusa ang naiwasan nito! Kung gayon, ganito na ba kayo nabubuhay ngayon? Nararamdaman ba ninyong hindi kayo natatrato nang tama sa buhay ninyo at hindi kayo masyadong napapahalagahan? Alam ninyo na ang inyong mga talento at ang inyong tungkulin ay isinaayos at ibinigay sa inyo ng Diyos, ngunit nararamdaman pa rin ninyong ginawan kayo nang masama at na hindi kayo pinahihintulutan ng tungkulin na ito na matupad ang inyong mga adhikain. Ang totoo, mayroon kayong mas matataas na layon, ngunit ang partikular na larangang ito na kung saan ninyo ginagawa ang tungkulin ninyo ay hindi talaga nagpapahintulot sa inyo na matupad ang mga ito. Ganito ba kayo mag-isip? (Hindi.) Wala kayong mga ambisyon o pagnanais, wala kayong mararangyang pangangailangan, tinalikuran na ninyo ang lahat ng dapat ninyong talikuran, at ang kulang na lang sa inyo ay ang maunawaan ang katotohanan upang malutas ang mga tiwaling disposisyon ninyo. Ginagawa nitong mas lalong malinaw ang landas na dapat tahakin ng mga tao at ang direksyon na dapat nilang puntahan. Hindi na nila kailangan pang magtanong ng tulad ng, “Bakit nabubuhay ang mga tao? At bakit sila namamatay? Sino ang Siyang namumuno sa lahat ng bagay?” Anuman ang hinahangad mo o anuman ang mga inaasam mo, sa pamamagitan lamang ng pagbabalik sa presensya ng Lumikha, pananatili sa lugar mo at matapat na pagsasakatuparan ng dapat mong gawin, at ng pagtupad at pagkumpleto sa iyong tungkulin, makakapamuhay ka sa isang paraan na naghahatid ng isang malinis na konsensiya at na tama at nararapat. Walang kalakip na pagdurusa. Ito ang kahulugan at halaga ng pamumuhay.

Sipi 80

Kinikilala ng lahat na may kataas-taasang kapangyarihan ang Diyos sa tadhana ng tao at na nasa mga kamay ng Diyos ang buong buhay ng isang tao. Gayumpaman, kung nagagawa mong tunay na danasin kung paanong ang bawat malaking pangyayari sa bawat oras at panahon ng buhay ng isang tao ay pinaghaharian at isinasaayos ng Diyos at hindi ayon sa sariling mga plano at pagsasaayos ng taong iyon, at nagagawa mong danasin na hindi kayang pagtagumpayan ng mga tao ang sarili nilang tadhana, o sumailalim sa kahit anong mas kaunting pagdurusa kaysa sa nakatadhana nilang kaharapin—kapag dinaranas mo ang ganitong mga bagay, mayroon kang tunay na pananalig. Mas nagiging praktikal ito kapag sinabi mong, “May kataas-taasang kapangyarihan ang Diyos sa tadhana ng tao, at ang lahat ay nasa mga kamay ng Diyos.” Ang pagdanas sa kataas-taasang kapangyarihan ng Diyos at sa Kanyang mga pagsasaayos at pamamatnugot ay isang bagay na hindi madaling mapansin. Isa itong bagay na dinaranas mo at isang bagay na hindi mo kayang maipaliwanag kung hindi mo pa napagdadaanan, pero habang mas nararanasan mo at habang mas napagdadaanan mo, mas mahusay mo itong maipapaliwanag. May kawikaang nagsasabing, “Sa edad na 50, nauunawaan mo na ang iyong tadhana.” Ano ang ibig sabihin ng nauunawaan mo na ang iyong tadhana? Ang mga taong nasa mga edad bente ay kakatagpo pa lamang sa mundo. Sila ay bata pa at hindi maingat at walang kaalam-alam, at hindi pa nila naaarok na ang buhay na ito ng tao ay nasa mga kamay lahat ng Diyos. Patuloy nilang gustong makipaglaban sa kanilang kapalaran at patuloy nilang iniisip na mayroon silang mga talento at kadalubhasaan, at patuloy silang mag-isang nagsisikap na sumubok magkapangalan at magkamit ng yaman at katayuan. Patuloy silang sumusubok kahit pa nabibigo sila, laging sumusubok nang isa pang pagkakataon. Pagkatapos ay magbabalik-tanaw sila sa mga edad 50 at iisipin nilang, “Naku, ang abalang pagparito’t pagparoon sa mundo nang mahigit tatlumpung taon at ang lahat ng pagkukumahog na ito ay naging mahirap talaga! Wala ni isa sa aking pag-aasawa, pagbuo ng propesyon, at pagkakaroon ng mga anak, ang natupad nang naaayon sa aking sariling mga plano at pagtatantiya—ang lahat ng ito ay kapalaran!” Ito ay pag-unawa sa iyong tadhana; wala nang paglaban pa rito. Ang pag-unawa sa tadhana ng isang tao sa edad na 50 ay ang pagtuntong lamang talaga ng mga tao sa edad na 50 at pagkatutong tanggapin na lamang ang kapalaran pagkatapos makaranas ng maraming dagok. Kapag nauunawaan na ng mga tao ang kanilang tadhana, tumitigil na silang labanan ito. Pagdating naman sa mga bagay gaya ng tungkol ba saan ang buhay ng tao, tungkol ba saan ang kataas-taasang kapangyarihan ng Diyos sa sangkatauhan, para saan ba mismo dapat mabuhay ang mga tao, at kung paano ba sila dapat mabuhay, ganap bang nauunawaan ng mga tao ang mga ito? Hindi ito nauunawaan ng mga walang pananampalataya dahil hindi sila nananampalataya sa Diyos, at ang tanging magagawa lamang nila ay tanggapin ang kanilang tadhana at maunawaan na walang silbing labanan ito. Pagkatapos ay makikita nila ang kanilang mga anak at mga apo na nilalabanan ang tadhana at sasabihin nilang, “Hayaan na lang natin kung ano ang mangyayari, ang bawat henerasyon ay may sariling mga pagpapala. Hayaan na lamang natin ito, titigil silang labanan ang tadhana kapag naging 50 anyos na sila. Ganito ang nangyayari sa bawat henerasyon. Nilalabanan nilang lahat ang tadhana hanggang tumanda na sila at hindi na nila kaya. Tatanggapin nila ang kanilang tadhana at lalo silang magiging masunurin. Hindi na sila magiging masyadong mapangahas at mayabang, at mas magiging panatag na sila sa buhay.” Hanggang dito lamang ang kayang makita ng mga walang pananampalataya, pero kaya ba nilang maunawaan ang katotohanan? Siguradong hindi dahil hindi sila nananampalataya sa Diyos at hindi sila nagbabasa ng Kanyang mga salita. Paano nila mauunawaan ang katotohanan? Ang maarok ba ang iyong tadhana sa edad na 50 ay nangangahulugang nauunawaan mo na ang katotohanan? Naniniwala ang mga tao na, “Ang kapalaran ng tao ay itinakda ng Langit.” Ibig bang sabihin nito ay nagpapasakop sila sa kalooban ng Langit? (Hindi.) Hindi sapat na maniwala lamang dito. Ang malaman ang mga bagay na ito ay simpleng hindi paglaban sa kapalaran, pero hindi pa ito pagkaunawa sa katotohanan. Kung gusto ng mga tao na maunawaan ang katotohanan, dapat silang humarap sa Diyos at tanggapin ang Kanyang pagliligtas, tanggapin ang paghatol ng Kanyang mga salita, at tanggapin ang pagtustos ng katotohanan at buhay na nagmumula sa Kanya. Saka lang nila mauunawaan ang misteryo ng lahat ng ito. Kung hindi, hindi pa rin malalaman ng mga tao kung tungkol ba saan ang buhay ng tao, kung bakit nabubuhay ang mga tao, at kung bakit sila namamatay, kahit na umabot pa sila sa edad 70, 80, o isang daan. Sandali lamang ang pananatili ng tao sa mundong ito at nabubuhay nang ilang dekada nang hindi nalalaman kung tungkol saan ang buhay ng tao bago pa man ito magwakas. Sa kamatayan, hindi sila kontento at patuloy silang nakatuon sa kung ano-ano, iniiwan ang mundong ito nang may panghihinayang sa huli at nang walang napapala. Hindi ba malungkot kung ipapanganak silang muli sa susunod na buhay at patuloy na ganito mabubuhay? (Malungkot ito.) Kalunos-lunos na sunod-sunod na dumarating at umaalis ang bawat henerasyon ng mga tao, inihahatid ng mga nabubuhay ang mga yumao at sila naman ay inihahatid ng susunod na henerasyon. Nagpapatuloy sila nang ganito nang paulit-ulit, nabubuhay nang nalilito at walang nauunawaan. Iba ang sitwasyon ninyong mga tumanggap sa gawain ng Diyos sa mga huling araw. Naabutan ninyo ang mahalaga at pambihirang pagkakataon ng pagkakatawang-tao ng Diyos para iligtas ang sangkatauhan sa mga huling araw. Maaari ninyong matanggap ang paghatol at pagkastigo ng mga salita ng Diyos at makamit ang Kanya mismong pagpapastol at pamumuno. Nauunawaan ninyo ang maraming misteryo at katotohanan, at kaya ninyong tuparin ang inyong tungkulin bilang mga nilikha. Maaaring linisin at baguhin ang inyong mga tiwaling disposisyon. Sobrang dami na ninyong nakamit, mas marami pa sa nakamit ng mga banal noong mga nagdaang henerasyon. Hindi ba’t ito ang pinakapinagpalang bagay? Kayo ang pinakapinagpala sa lahat.

Matapos basahin ang mga salita ng Diyos at maranasan ang maraming taon ng paghatol at pagkastigo ng mga ito, unti-unti ninyong naunawaan ang layunin ng pamamahala ng Diyos sa sangkatauhan at ang misteryo ng Kanyang pamamahala at pagliligtas sa sangkatauhan. Naunawaan ninyo ang mga layunin ng Diyos at nakilala ang Kanyang kataas-taasang kapangyarihan. Gusto ng inyong puso na magpasakop sa Diyos at nagagawa ninyong magpasakop sa Kanya. Ang pamumuhay ay may kapanatagan at katuparan. Tinutulutan ka ng Diyos na mamuhay, maaari kang mamuhay para sa Diyos, at maaari kang mamuhay para gawin ang iyong tungkulin bilang isang nilikha. Ito ang makabuluhang paraan para mamuhay. Kung mamumuhay ang mga tao nang hindi natatanggap o nauunawaan ang katotohanan at nabubuhay lamang sila para sa laman, wala iyong anumang halaga. Pinagsisikapan ninyong lahat ngayon ang katotohanan, namumuhay kayo nang may lumalaking konsensiya at katwiran, at nang may palaki nang palaking wangis ng tao. Higit pa ninyong nauunawaan ang katotohanan, lalo ninyong nalalaman na dapat magpasakop sa Diyos, at kaya rin ninyong gawin ang inyong tungkulin bilang mga nilikha at magpatotoo sa Diyos. Ang mamuhay nang ganito ay magpupuno sa mga puso ninyo ng kapayapaan at kagalakan, at ito ang pinakamakabuluhang buhay na mayroon. Sa gitna ng buong sangkatauhan, kayo lang ang nagkamit ng ganitong uri ng pagpapala. Sa malawak na mundong ito at sa buong sangkatauhan, kayo lamang ang hinirang ng Diyos at isinaayos kayong maipanganak sa huling kapanahunang ito at sa bansa ng malaking pulang dragon, para matanggap ninyo ang Kanyang atas, magagawa ang inyong tungkulin, at gumugol para sa Kanya. Kayo ang tinitingnan ng Diyos nang may pabor at ang Kanyang hinirang. Hindi ba’t ito ang pinakapinagpalang bagay? (Ito nga.) Labis na pinagpala ang bagay na ito. May mga taong nananampalataya sa Diyos pero hindi kayang talikuran ang lahat para gawin ang kanilang tungkulin, at nakakapanghinayang ito. May mga taong hindi nauunawaan ang katotohanan, at kahit na ginagawa nila ang kanilang tungkulin, masasabi lamang na sila ay nagtatrabaho para sa Diyos. Inaalay nila ang lakas na mayroon sila habang nakikipagkasunduan sila sa Diyos sa kanilang puso at nag-aasam na magkamit ng mga pagpapala. Kapag isang araw ay naunawaan na nila ang katotohanan, magagawa nilang mapanatag at tuparin nang maayos ang kanilang tungkulin nang maluwag sa kanilang kalooban. Ngayon, nagagawa ninyong ipamuhay ang buhay ninyo at ang inyong araw-araw para magpatotoo sa Diyos at magpakalat ng ebanghelyo ng kaharian ng Diyos—ang ganitong paraan ng pamumuhay ay sinasang-ayunan ng Diyos. Sa madaling salita, pinapayagan ng Diyos na mamuhay kayo nang ganito, at ang Diyos ang nagbigay sa inyo ng ganitong pagkakataon. Binigyan ka ng Diyos ng pagkakataon na mabuhay, pati na ng pagkakataon na gawin ang tungkulin mo at gumugol para sa Kanya, na siyang pinakamakabuluhang bagay. Dapat ninyong pahalagahan ang pagkakataong ito; dapat kayong makaramdam ng pagmamalaki at karangalan. Napakabata pa ninyo, at ang gawin ninyo ang inyong tungkulin, sundin ang Diyos, at magpatotoo sa Kanya sa gitna ng sakuna at sa ganito kamapanlabang mga kapaligiran at mga kondisyon—napakapambihirang pagkakataon nito! Ang pagkakatawang-tao ng Diyos sa mga huling araw at ang pagpapahayag Niya ng napakaraming katotohanan para lubusang mailigtas ang sangkatauhan para makamit ng sangkatauhan ang katotohanan at maging dalisay ay ang pinakapambihirang pagkakataon. Wala nang gaanong panahon, at nawawala ito sa isang kisapmata. Dapat ninyong samantalahin ang pagkakataong ito at kamtin ang lahat ng katotohanang dapat ninyong makamit. Ito ang pinakamalaking pagpapala, at isa itong pagpapalang higit kaysa sa pagpapala ng lahat ng banal noong mga nagdaang kapanahunan.

Sipi 81

Ang mga sumusunod sa Diyos ay dapat man lang kayang talikuran ang lahat ng mayroon sila. Minsang sinabi ng Diyos sa Bibliya, “Sinuman sa inyo na hindi tumatalikod sa lahat niyang tinatangkilik, ay di maaaring maging alagad Ko” (Lucas 14:33). Ano ang ibig sabihin ng pagtalikod sa lahat ng mayroon ang isang tao? Ang ibig sabihin nito ay talikuran ang pamilya, talikuran ang trabaho, talikuran ang lahat ng makamundong pagkagapos. Madali ba itong gawin? Napakahirap nito. Kung walang determinasyong gawin ito, hinding-hindi ito maisasakatuparan. Kapag ang isang tao ay may determinasyong tumalikod, natural na taglay niya ang determinasyong magtiis ng paghihirap. Kung hindi kayang magtiis ng paghihirap ang isang tao, hindi niya magagawang talikuran ang anuman, kahit na gustuhin pa niya. May ilan naman na, dahil tinalikuran nila ang kanilang mga pamilya at nilayuan ang kanilang mga mahal sa buhay, ay nangungulila matapos nilang gawin ang kanilang mga tungkulin sa loob ng ilang panahon. Kung talagang hindi nila ito matitiis, maaaring palihim silang umuwi upang sumilip, at pagkatapos ay bumalik para gampanan ang kanilang mga tungkulin. Ang ilan na umalis sa kanilang mga tahanan upang gampanan ang kanilang mga tungkulin ay hindi maiwasang hanap-hanapin ang kanilang mga mahal sa buhay sa Bagong Taon at iba pang mga kapistahan, at kapag ang iba ay natutulog na sa gabi, sila ay palihim na umiiyak. Kapag tapos na sila, nananalangin sila sa Diyos at bumubuti ang kanilang pakiramdam, pagkatapos ay ipinagpapatuloy nilang gampanan ang kanilang mga tungkulin. Bagama’t nagawa ng mga taong ito na talikuran ang kanilang mga pamilya, hindi nila kayang magtiis ng matinding pasakit. Kung hindi man lang nila maiwawaksi ang kanilang mga damdamin para sa mga relasyong ito ng laman, paano nila magagawang tunay na gugulin ang kanilang sarili para sa Diyos? Nagagawa ng ilang tao na talikuran ang lahat ng mayroon sila at sundin ang Diyos, tinatalikuran ang kanilang mga trabaho at pamilya—ngunit ano ang kanilang layon sa paggawa nito? Ang ilang tao ay nagsisikap na makakuha ng biyaya at mga pagpapala, at ang ilan ay tulad ni Pablo, na naghahangad lamang ng korona at gantimpala. Iilan lamang ang mga taong tumatalikod sa lahat ng mayroon sila upang makamit ang katotohanan at buhay, at matamo ang kaligtasan. Alin sa mga paghahangad na ito ang naaayon sa mga layunin ng Diyos? Siyempre, ito ay ang paghahangad sa katotohanan at pagkakamit ng buhay. Ito ay ganap na naaayon sa mga layunin ng Diyos, at ito ang pinakamahalagang bahagi ng pananampalataya sa Diyos. Makakamit ba ng isang tao ang katotohanan kung hindi niya kayang bitiwan ang mga makamundong bagay o kayamanan? Hinding-hindi. May ilang taong tinalikuran ang lahat ng mayroon sila at ginampanan ang kanilang mga tungkulin, ngunit hindi nila hinahangad ang katotohanan, at palagi silang pabasta-basta sa pagganap ng kanilang mga tungkulin. Matapos nilang sumabay lang sa agos sa loob ng ilang taon, wala silang anumang patotoong batay sa karanasan at wala silang anumang nakamit. Ang mga naghahangad lamang ng kasikatan, pakinabang at katayuan at tumatahak sa landas ng mga anticristo ay lalo pang hindi magkakamit ng katotohanan. Maraming tao na ang pananampalataya sa Diyos ay binubuo ng kaunting pagganap lamang sa kanilang tungkulin sa mga libre nilang oras. Magiging madali ba para sa ganitong mga tao na makamit ang katotohanan? Para sa Akin, hindi. Ang pagkamit ng katotohanan ay hindi isang simpleng bagay. Kailangang magtiis ng maraming paghihirap at magbayad ng malaking halaga ang isang tao. Sa partikular, dapat maranasan ng isang tao ang mga paghihirap na dala ng paghatol at pagkastigo, ng mga pagsubok at pagpipino, at ng pagpupungos. Ang lahat ng paghihirap na ito ay dapat tiisin. Hindi makakamit ng isang tao ang katotohanan nang hindi pinagtitiisan ang matinding pasakit. Ilang beses dapat manalangin sa Diyos at maghanap ng katotohanan sa panahong ito ang isang tao? Gaano karaming luha ng panghihinayang ang dapat iluha ng isang tao sa Diyos? Gaano karaming salita ng Diyos ang dapat basahin ng isang tao bago siya maliwanagan at matanglawan? Ilang espirituwal na labanan ang dapat pagdaanan ng isang tao bago niya madaig si Satanas? At gaano katagal ang proseso ng pagdanas sa mga bagay na ito? Ilang taon bago sa wakas ay makakamit ng isang tao ang katotohanan at makukuha ang pagsang-ayon ng Diyos? Tingnan ninyo ang karanasan ni Pedro, at malalaman ninyo. Ang pagliligtas at pagpeperpekto ng Diyos sa tao ay kasingsimple ba ng inaakala ng mga tao? Ang pagtalikod sa lahat ng mayroon ang isang tao ay hindi simpleng bagay. Ano ba talaga ang ibig sabihin ng pagtalikod sa lahat ng mayroon ang isang tao? Ang kabilang sa “lahat ng mayroon ang isang tao” ay higit pa sa mga panlabas na bagay, higit pa sa pamilya, mga mahal sa buhay, at mga kaibigan, at higit pa sa propesyon, suweldo, kayamanan, at kinabukasan ng isang tao. Bukod sa mga bagay na ito, kabilang dito ang mga bagay na tungkol sa isipan at espiritu: ang kaalaman, pagkatuto, pananaw ng isang tao sa mga bagay-bagay, mga tuntunin sa pamumuhay, mga kagustuhan ng laman ng isang tao, pati na rin ang mga bagay na hinahangad at minimithing makamit ng isang tao, tulad ng katanyagan, pakinabang, at katayuan. Ang pagtalikod sa lahat ng mayroon ang isang tao ay pangunahing binubuo ng mga ito; lahat ito ay bahagi ng ibig sabihin ng pagtalikod sa lahat ng mayroon ang isang tao. Madaling talikuran ang mga panlabas na bagay sa isang bagsak. Ngunit ang mga bagay na gusto, hinahangad at pinaninindigan ng mga tao sa kaibuturan ng kanilang puso ang pinakamahalaga at pinakainiingatan nila, kinakatawan ng mga ito ang lahat ng mayroon ang isang tao, at ang mga ito ang pinakamahirap talikuran. Ang pangunahing dahilan kung bakit karamihan sa mga tao ngayon ay hindi magawang tumalikod ay dahil hindi nila magawang bitawan ang mga bagay na iyon, dahil ang mga iyon ang kanilang pinakapinahahalagahan at pinakainiingatan. Ang kasikatan, pakinabang, at katayuan, halimbawa, o kaya ay kaluwalhatian at kayamanan, ang pinakamamahal na propesyon ng isang tao o ang pinakamahahalagang bagay—ang mga ito ang lahat ng mayroon ang isang tao, at ito ang mga bagay na pinakamahirap talikuran. May isang manager ng bangko na nananampalataya sa Diyos. Nakita niya na ang mga salita ng Diyos ay tunay ngang ang katotohanan, at nakita niya na ang lahat ng ginagawa ng Diyos ay ang gawain ng pagliligtas sa tao. Ngunit nang magpasya siyang talikuran ang lahat ng mayroon siya at sundin ang Diyos, nahirapan siya sa posisyon niya sa bangko. Sa isang sandali, naisip niya, “Ang posisyon ko sa bangko ay isang mahalagang bagay. Malaki ang bayad dito at maimpluwensiya ito,” at sa sumunod na sandali, naisip niya, “Sa pananampalataya sa Diyos, makakamit ko ang katotohanan at buhay na walang hanggan. Iyon ang mahalaga.” Patuloy ang labanan sa kanyang puso. Sa isang sandali ay gusto niyang maging manager ng bangko, at sa sumunod na sandali, gusto niyang manampalataya sa Diyos. Sa isang sandali ay gusto niyang panghawakan ang pera, at sa sumunod na sandali, gusto niyang makamit ang katotohanan. Sa isang sandali, hindi niya mabitawan ang kanyang katayuan, at sa sumunod na sandali, gusto niyang makamit ang buhay na walang hanggan. Nag-urong-sulong ang kanyang puso. Napakahalaga para sa kanya ng kanyang katayuan bilang isang manager ng bangko, at hindi niya ito mabitiwan. Sa loob ng hindi mabilang na mga buwan, hinarap niya ang labanang ito sa kanyang puso, hanggang sa wakas, at marahil ay nang may pag-aatubili, siya ay bumitiw. Napakahirap para sa kanya na talikuran ang lahat ng mayroon siya! Bagama’t alam niyang ang kanyang posisyon bilang manager ng bangko ay isang panandaliang bagay na maaaring maglaho na parang buga ng usok, hindi pa rin naging madali para sa kanya ang bumitiw. Ang ilang tao ay mga doktor, o abogado, o mga executive na matataas ang posisyon, at malaki ang kanilang mga kinikita at suweldo. Hindi madaling bitawan ang mga bagay na ito; sino ang nakakaalam kung gaano karaming buwan ang aabutin ng pakikipaglaban nila sa kanilang mga sarili para sila ay makabitiw. Kung ang isang tao ay makikipaglaban nang ilang taon bago niya mabibitawan ang mga bagay na ito, at sa puntong iyon ay natapos na ang gawain ng Diyos, magkakaroon pa ba ito ng saysay? Sa oras na iyon, maaari lang siyang masadlak sa mga kalamidad, tatangis siya at magngangalit ang kanyang mga ngipin. Ikaw ay makakapasok lamang sa kaharian ng Diyos kung magagawa mong talikuran ang lahat ng pinakamahalaga sa iyo upang sundin ang Diyos at gampanan ang iyong tungkulin, at hangarin ang katotohanan at makamit ang buhay. Ano ang ibig sabihin ng makapasok sa kaharian ng Diyos? Nangangahulugan ito na kaya mong talikuran ang lahat ng mayroon ka at sundin ang Diyos, pakinggan ang Kanyang mga salita, at magpasakop sa Kanyang mga pagsasaayos, magpasakop sa Kanya sa lahat ng bagay; nangangahulugan ito na Siya ay naging Panginoon at Diyos mo. Sa Diyos, nangangahulugan ito na nakapasok ka sa Kanyang kaharian, at anumang mga kalamidad ang dumating sa iyo, tataglayin mo ang Kanyang proteksyon at mananatili kang buhay, at ikaw ay magiging isa sa mga tao ng Kanyang kaharian. Kikilalanin ka ng Diyos bilang Kanyang tagasunod, o kaya ay aalukin ng Kanyang pangako na gagawin ka Niyang perpekto—ngunit bilang unang hakbang mo, dapat kang sumunod kay Cristo. Sa ganitong paraan ka lamang magkakaroon ng gagampanang bahagi sa pagsasanay ng kaharian. Kung hindi ka susunod kay Cristo at nasa labas ka ng kaharian ng Diyos, hindi ka kikilalanin ng Diyos. At kung hindi ka kikilalanin ng Diyos, kahit na nais mong maligtas at makamit ang pangako ng Diyos at ang Kanyang pagpeperpekto, makakamit mo ba ang mga bagay na ito? Hindi. Kung nais mong makamit ang pagsang-ayon ng Diyos, dapat ay maging kalipikado ka muna na makapasok sa Kanyang kaharian. Kung kaya mong talikuran ang lahat ng mayroon ka para mahangad mo ang katotohanan, kung kaya mong hanapin ang katotohanan sa pagganap mo ng iyong tungkulin, kung kaya mong kumilos ayon sa mga prinsipyo, at kung mayroon kang tunay na patotoong batay sa karanasan, kalipikado kang makapasok sa kaharian ng Diyos at makatanggap ng Kanyang pangako. Kung hindi mo kayang talikuran ang lahat ng mayroon ka para sundan ang Diyos, hindi ka kalipikadong makapasok man lang sa Kanyang kaharian, at wala kang karapatan sa Kanyang pagpapala at sa Kanyang pangako. Maraming tao ngayon ang tumalikod sa lahat ng mayroon sila at gumaganap ng mga tungkulin sa sambahayan ng Diyos, ngunit hindi nangangahulugang makakamit nila ang katotohanan. Kailangang mahalin ng isang tao ang katotohanan at magawa niya itong tanggapin bago niya ito makakamit. Kung hindi hinahangad ng isang tao ang katotohanan, hindi niya ito makakamit. Lalo na ang mga gumaganap ng kanilang tungkulin sa libre nilang mga oras—ang karanasan nila sa gawain ng Diyos ay napakalimitado kung kaya’t magiging mas mahirap para sa kanila na makamit ang katotohanan. Kung hindi ginagampanan ng isang tao ang kanyang tungkulin o kaya ay hindi niya hinahangad ang katotohanan, mawawalan siya ng kamangha-manghang pagkakataon na makamit ang pagliligtas at pagpeperpekto ng Diyos. Sinasabi ng ilang tao na nananampalataya sila sa Diyos, ngunit hindi nila ginagampanan ang kanilang mga tungkulin, at hinahangad nila ang mga makamundong bagay. Ito ba ay pagtalikod sa lahat ng mayroon sila? Kung ganito manalig sa Diyos ang isang tao, magagawa ba niyang sundan ang Diyos hanggang sa wakas? Tingnan ninyo ang mga disipulo ng Panginoong Jesus: kabilang sa kanila ay mga mangingisda, magsasaka, at maniningil ng buwis. Noong tinawag sila ng Panginoong Jesus at sinabihan na, “Sundan ninyo Ako,” iniwan nila ang kanilang mga trabaho at sumunod sila sa Panginoon. Hindi nila inisip ang isyu ng kanilang trabaho, o ang problema na kung magkakaroon ba sila ng landas para patuloy na mabuhay sa mundo pagkatapos, at agad-agad silang sumunod sa Panginoong Jesus. Buong-pusong inalay ni Pedro ang kanyang sarili, tinupad ang atas ng Panginoong Jesus hanggang sa wakas at pinanindigan ang kanyang tungkulin. Sa buong buhay niya, hinangad niya ang pagmamahal ng Diyos, at sa huli, ginawa siyang perpekto ng Diyos. Mayroong ilang tao ngayon na hindi man lang kayang talikuran ang lahat ng mayroon sila, ngunit nais pa rin nilang makapasok sa kaharian. Hindi ba sila nananaginip?

Sa pananampalataya sa Diyos, hindi sapat na magkaroon lamang ng sigasig. Dapat mong maunawaan ang Kanyang mga layunin, ang Kanyang pamamaraan ng pagpeperpekto ng mga tao, kung sino ang mga taong ginagawa Niyang perpekto, at ang saloobin at pananaw na dapat taglayin ng isang tao tungkol sa pagpeperpekto ng Diyos sa mga tao. Higit pa rito, bilang isang tagasunod ng Diyos, dapat malaman ng isang tao kung gaano kahalagang sumunod sa daan ng Diyos. May kinalaman ito sa usapin ng kung kaya bang makamit ng isang tao ang katotohanan. Ang pagsunod sa daan ng Diyos ay nangangahulugan ng pagsasagawa ng katotohanan. Sa pamamagitan lamang ng pagsasagawa ng katotohanan ay tunay na nagpapasakop sa Diyos ang isang tao, kung kaya’t ang pagsasagawa ng katotohanan ay mahalaga sa pagkakamit ng katotohanan. Kung hindi nauunawaan ng isang tao ang katotohanan o hindi niya alam kung paano ito maisasagawa, wala siyang paraan upang makamit ito. Ito ang dahilan kung bakit ang pinakamahalagang bahagi ng pananampalataya sa Diyos ay ang pagsasagawa ng katotohanan. Tanging ang mga nagsasagawa ng katotohanan lamang ang magagawang magpasakop sa Diyos, sila lamang ang lubos na makakaunawa sa katotohanan, at ang mga ganap na nakakaunawa ng katotohanan lamang ang nakakakilala sa Diyos. Ang lahat ng bagay na ito ay nakakamit sa pamamagitan ng pagsasagawa ng katotohanan. Gaano man karami ang nananampalataya sa Diyos, tinitingnan ng Diyos kung sino sa kanila ang sumusunod sa Kanyang daan, kung sino sa kanila ang nagsasagawa ng katotohanan, at kung sino sa kanila ang tunay na nagpapasakop sa Kanya. Ang mga mananampalataya sa Diyos ay dapat na nakakaunawa sa katotohanan at nagsasagawa nito upang maging mga tao sila na sumusunod sa Kanyang kalooban at nagpapasakop sa Kanya. Ang mga naghahangad ng katotohanan ay dapat munang maunawaan kung bakit dapat manampalataya sa Diyos ang mga tao sa kanilang buhay, kung paano ginagawa ng Diyos ang gawain ng pagliligtas sa tao mula nang pumarito Siya sa lupa, at kung ano ang dapat makamit ng isang tao sa kanyang paghahangad sa katotohanan bago niya makamit ang kaligtasan at bago siya maging kalipikado na tumanggap ng pangako ng Diyos at ng Kanyang pagpapala. Sa nakaraan, walang nakakaunawa sa mga katotohanang ito. Nananampalataya ang lahat sa Diyos ayon sa mga kuru-kuro at imahinasyon ng tao, at inakala nila na ang pananampalataya sa Diyos ay tungkol sa pagtanggap ng mga pagpapala, ng korona, at ng gantimpala. Bilang resulta, silang lahat ay sumalungat sa mga layunin ng Diyos, lumihis mula sa tunay na daan, at tumahak sa landas ng mga anticristo. Samakatwid, kung nais ng isang tao na maunawaan ang katotohanan, makamit ang katotohanan, at maligtas, dapat niyang maituwid ang mga maling pananaw na ito tungkol sa pananampalataya sa Diyos na nagmula sa nakaraan. Sa partikular, ang mga relihiyosong kuru-kuro at imahinasyon ng mga tao at ang kanilang mga teolohikong pananaw ay katawa-tawa; lahat ng ito ay mapanlaban sa katotohanan at mga mapanlinlang na maling kaisipan. Hinding-hindi sinasang-ayunan ng Diyos ang mga pamamaraan ng pananampalataya ng mga relihiyosong tao. Kung patuloy na paninindigan ng mga tao ang mga pamamaraang iyon ngayon, at hahangarin ang mga pagpapala, ang korona, at ang gantimpala—kung patuloy silang mananampalataya sa Diyos nang may ganitong saloobin, makakamit ba nila ang katotohanan at buhay? Hinding-hindi. Ano kung gayon ang pananaw na dapat taglayin ng mga tao sa kanilang pananampalataya sa Diyos? Dapat kang magsimula sa pag-unawa sa mga layunin ng Diyos at malinaw na pagtingin kung paano Niya inililigtas ang mga tao. Kung hindi mo hinahangad ang katotohanan, kundi patuloy kang nananampalataya sa Diyos ayon sa sarili mong mga kuru-kuro at imahinasyon, kung patuloy mong hinahangad ang kasikatan, pakinabang, katayuan, kayamanan, at mga makamundong bagay, kahit pa mapasakamay mo ang buong mundo, magiging sulit ba ito kung sa huli ay buhay mo ang magiging kabayaran? Sinasabi ng ilang tao, “Kapag nagkaroon na ako ng sapat na pera at naging matagumpay na ako sa propesyon ko, kapag natupad ko na ang aking mga adhikain at nakamit ang aking mga pangarap, lalapit na ako at magiging isang mabuting mananampalataya.” Hinihintay ka ba ng Diyos? Hinihintay ka ba ng gawain ng Diyos? Kung hindi mo kayang bitawan ang mga bagay na iyon ngayon, hindi hinihingi ng Diyos na gawin mo ito nang agad-agad, ngunit dapat kang magsanay na bumitaw. Kung talagang hindi mo kaya, manalangin ka sa Diyos at umasa sa Kanya. Hayaan mong gabayan ka Niya. Higit pa rito, dapat kang makipagtulungan at dapat mong gampanan ang iyong mga tungkulin. Ano ang layon ng pagganap sa tungkulin ng isang tao? Sa totoo lang, ito ay para maghanda ng mabubuting gawa. Kahit na sa huli ay hindi ka ganap na maging perpekto, dapat ay maghanda ka man lang ng ilang mabubuting gawa, upang pagdating ng oras na gagantimpalaan ng Diyos ang mabubuti at parurusahan ang masasama, maaari mong maipagbigay-sulit ang mga ito sa Kanya. Isang araw, ang gawain ng Diyos ay magwawakas, at sisimulan Niyang gantimpalaan ang mabubuti at parusahan ang masasama. Ipapalabas Niya sa iyo ang mabubuti mong gawa, at kung wala ka nito, ito na ang katapusan mo—tiyak na mapaparusahan ka. Sabihin natin, halimbawa, na humigit-kumulang na sampung taon ka nang nananampalataya sa Diyos, at ang pinakamahalagang tungkuling ginampanan mo ay ang pangangaral lamang ng ebanghelyo sa mga oras na libre ka at dahil dito ay nakapagdala ka ng ilang bagong mananampalataya. Ni hindi mo alam kung ang mga taong iyon ay magagawa bang manindigan hanggang sa huli. Maipagbibigay-sulit mo ba ito sa Diyos? Tiyak na hindi. Dapat mong isaalang-alang kung anong uri ng mga resulta ang maipagbibigay-sulit mo sa Diyos, at kung anong uri ng patotoong batay sa karanasan mo ang dapat mong taglayin upang mabigyang-kasiyahan ang Diyos at kilalanin ka Niya bilang Kanyang tagasunod. Hindi ka dapat makontento sa pagkilala lamang sa katotohanan ng kasalukuyang pagkakatawang-tao ng Diyos at sa pagtanggap sa Cristo ng mga huling araw sa iyong puso, at wala nang iba pa. Ang gustong makita ng Diyos ay ang tunay mong patotoo na batay sa karanasan mo at ang mga bunga ng pagpapasakop mo sa Kanyang gawain. Ang susubukin ng Diyos sa huli ay kung nakamit mo na ba ang katotohanan at kung mayroon kang buhay. Dapat mong maunawaan ang mga layunin ng Diyos. Kung idinadagdag mo lamang ang iyong pangalan sa mga listahan ng iglesia o ginagampanan mo lamang ang isang tungkulin, ngunit hindi mo hinahangad ang katotohanan, at pagkatapos ng ilang taon ng pananampalataya sa Diyos ay wala kang patotoo na batay sa karanasan mo, magagawa ka pa rin bang kilalanin ng Diyos? Kung hindi ka kinikilala ng Diyos, nananatili ka sa labas ng Kanyang sambahayan. Kung sinasabi mo lang na nananampalataya ka sa Diyos ngunit hindi mo hinahangad ang katotohanan, sa huli, ano ang mapapala ng pananampalataya mo sa Diyos? Ikaw ay lalong magiging hindi pasok sa mga pamantayang hinihingi ng Diyos! Ang pagkakamit ng katotohanan ay hindi kasingsimple ng inaakala ng mga tao; kailangang tiisin ng isang tao ang maraming kapighatian at pasakit, at ang maraming pagsubok at pagpipino bago niya matamo ang katotohanan at makilala ang Diyos. Kapag nararanasan mo ang ganitong paraan ng gawain ng Diyos, kung hindi mo tatalikuran ang lahat ng mayroon ka para sumunod sa Kanya, maliligtas ka ba? Mararanasan mo ba ang gawain ng Diyos sa pamamagitan lamang ng pananampalataya sa Kanya sa kaunting libreng oras na mayroon ka? Paano mo ito mararanasan sa pamamagitan ng pananampalataya sa Diyos sa iyong tahanan? Paano mo ito mararanasan sa pamumuhay mo sa mundo sa labas? Samakatwid, ang pagtalikod sa lahat ng mayroon ang isang tao ay isang kondisyon ng pagsunod sa Diyos. Kung hindi mo magagawang talikuran ang lahat ng mayroon ka, hinding-hindi mo makakamit ang katotohanan, at kung hindi mo makakamit ang katotohanan, hindi ka kalipikado na makapasok sa kaharian ng Diyos. Ito ay isang katotohanang hindi mababago ninuman.

Sipi 82 (Pagsagot sa mga tanong mula sa mga kapatid)

(Nalilimitahan pa rin ako ng aking pagmamahal para sa aking pamilya habang ginagampanan ang aking tungkulin. Madalas akong nangungulila sa kanila, at nakakaapekto ito sa pagganap ko sa aking tungkulin. Bahagyang bumuti ang aking kalagayan nitong huli, ngunit minsan ay nag-aalala pa rin ako na aarestuhin ng malaking pulang dragon ang aking pamilya upang pagbantaan ako, at natatakot ako na hindi ako makakapanindigan kung magkagayon.) Ang mga takot na ito ay walang basehan. Kapag iniisip mo ang mga bagay na ito, kailangan mong hanapin ang katotohanan para sa isang resolusyon. Kailangan mong maunawaan na anumang pangyayari ang hinaharap mo, pinamatnugutan at isinaayos ito ng Diyos. Dapat mong matutunang magpasakop sa Diyos at magawang hanapin ang katotohanan at manindigan kapag nahaharap sa mga sitwasyon. Ito ay isang aral na dapat matutunan ng mga tao. Dapat kang madalas na magbulay-bulay: Paano mo dinaranas ang pagdidilig at pagpapastol ng Diyos sa panahong ito? Ano ang aktuwal mong tayog? Paano mo dapat tuparin ang tungkulin ng isang nilikha? Dapat mong pagbulayan ang mga bagay na ito! Kung naiisip mo ang tungkol sa pagbabanta sa iyo ng malaking pulang dragon, bakit hindi mo isipin kung paano pumasok sa katotohanan? Bakit hindi mo pagbulay-bulayan ang katotohanan? (Kapag naiisip ko nga ang mga ito, ako ay nananalangin sa Diyos at gumagawa ng resolusyon na kung isang araw ay maharap talaga ako sa mga pangyayaring ito, mananatili akong tapat sa Diyos hanggang kamatayan. Ngunit natatakot talaga ako na hindi ko magagawa ito dahil sa maliit kong tayog.) Pagkatapos ay mananalangin ka, “Diyos ko, nangangamba ako na hindi ko magagawa ito dahil sa maliit kong tayog. Sobra akong natatakot. Pakiusap, huwag Mong gawin iyon. Maaari Mo itong gawin kapag mayroon na akong tayog.” Ito ba ay isang mabuting paraan ng pananalangin? (Hindi.) Ganito ka dapat na manalangin: “O Diyos, maliit ang tayog at pananalig ko ngayon, natatakot akong kailangan kong harapin ang isang bagay; ang totoo, hindi talaga ako naniniwala na ang lahat ng pangyayari at ang lahat ng bagay ay nasa Iyong mga kamay. Hindi ko pa ipinagkatiwala ang sarili ko sa Iyong mga kamay; labis akong mapaghimagsik! Nakahanda akong magpasakop sa Iyong mga pagsasaayos at pamamatnugot. Anuman ang gawin Mo, nakahanda ang puso ko na magpatotoo para sa Iyo. Nakahanda akong manindigan sa aking patotoo nang hindi sinisira ang puri Mo. Pakiusap, gawin Mo ang ayon sa kalooban Mo.” Kailangan mong ipagkatiwala ang iyong determinasyon at ang gusto mong sabihin sa harap ng Diyos—ganito ka magkakaroon ng tunay na pananalig. Kung atubili kang manalangin maging sa ganitong paraan, tiyak na napakaliit ng pananalig mo! Kailangan mong madalas na manalangin nang ganito. Kahit na nananalangin ka nang ganito, hindi tiyak na kikilos ang Diyos sa ganoong paraan. Hindi pinagpapasan ng Diyos ang mga tao ng higit pa sa makakaya nila, ngunit kung lilinawin mo ang iyong saloobin at determinasyon, tatanggapin ng Diyos ang mga ito. Kapag tinanggap ng Diyos ang mga ito, ang puso mo ay hindi na magugulo at malilimitahan ng usaping ito. “Ang mga bagay na gaya ng asawa, mga anak, pamilya, ari-arian—ang lahat ng ito ay nasa mga kamay ng Diyos. Walang kabuluhan ang mga ito. Ang buong sansinukob ay nasa mga kamay ng Diyos; hindi ba’t ang pamilya ko ay nasa mga kamay Niya rin? Anong silbi ng pag-aalala ko sa kanila? Wala akong kontrol dito, wala akong kakayahan, at hindi ko sila mapoprotektahan. Ang kanilang tadhana at ang lahat ng tungkol sa kanila ay nasa mga kamay ng Diyos!” Kailangang may pananalig ka upang lumapit sa harap ng Diyos at manalangin, matatag na naninindigan at nagpapasya na magpasakop sa mga pagsasaayos ng Diyos. Pagkatapos ay magbabago ang kalagayang nasa kalooban mo. Hindi ka na magkakaroon ng anumang alalahanin, at hindi ka na mag-aalala pa. Hindi ka magiging labis na maingat at punong-puno ng pagkabahala sa lahat ng ginagawa mo. Habang ang lahat ay mabilis na sumusulong, ikaw ay nagpapaiwan, palaging nagnanais na lumayo—hindi ba’t ito ang ginagawa ng isang duwag? Kapag ginagampanan ng mga tao ng Diyos ang kanilang tungkulin sa kaharian at ginagampanan ng mga nilikha ang kanilang tungkulin sa harap ng Lumikha, dapat mahinahon silang sumulong nang may-takot-sa-Diyos na puso. Hindi sila dapat na nangangapa, umuurong, o nagiging sobrang maingat. Kung alam mo na ang kalagayang ito ay mali at palagi kang nag-aalala tungkol dito sa halip na hanapin ang katotohanan upang lutasin ito, kung gayon ikaw ay nililimitahan at iginagapos nito, at hindi mo matutupad ang tungkulin mo. Nais mong gawin ang tungkulin mo bilang isang nilikha nang buong puso mo, nang buong pag-iisip mo, at nang buong lakas mo, ngunit kaya mo ba itong makamit? Hindi mo mararating ang punto ng pagbibigay nang buong puso mo dahil ang puso mo ay wala sa tungkulin mo—sa pinakamainam ay inilaan mo lamang ang 1/10 na bahagi ng puso mo. Paano mo maibibigay ang buong isip at lakas mo kung hindi mo maibibigay ang buong puso mo? Ang puso mo ay wala sa tungkulin mo, at ang mayroon ka lamang ay kaunting kahandaan upang gampanan ito. Matutupad mo ba talaga ang tungkulin mo nang may buong puso at isip mo? Wala kang kapasyahan na isagawa ang katotohanan, kaya ikaw ay tiyak na malilimitahan ng pamilya at ng pagmamahal mo para sa kanila. Ganap kang igagapos ng mga ito; kokontrolin ng mga ito ang pag-iisip mo at ang puso mo, at hindi mo maaabot ang katotohanan at ang mga hinihingi ng Diyos—ikaw ay magiging handa, ngunit wala kang lakas. Kaya, dapat kang manalangin sa harap ng Diyos, inuunawa ang mga layunin ng Diyos sa isang banda habang inaalam din kung saan ka dapat lumugar bilang isang nilikha; dapat mong taglayin ang paninindigan at ang saloobin na dapat mayroon ka at ilatag ang mga ito sa harap ng Diyos. Ito ang saloobing dapat mayroon ka. Bakit ang ibang tao ay walang mga ganitong alalahanin? Sa palagay mo ba ay walang pamilya o mga paghihirap na ganito ang ibang tao? Sa katunayan, ang lahat ay mayroong partikular na mga makalaman at pampamilyang gusot, ngunit nalulutas ng ibang tao ang mga ito sa pamamagitan ng pananalangin sa Diyos at paghahanap sa katotohanan. Pagkaraan ng ilang panahon ng paghahanap, malinaw nilang nauunawaan ang mga pagmamahal na ito ng laman at binibitiwan ang mga ito mula sa kanilang puso; pagkatapos, ang mga bagay na ito ay hindi na paghihirap para sa kanila, at hindi na sila makokontrol o mapipigilan ng mga ito. Hindi nakakaapekto ang mga ito sa pagganap ng kanilang mga tungkulin, at kaya sila ay nagiging malaya. Mayroong linya ng mga salita ng Diyos sa Bibliya na nagsasabi, “Sinuman sa inyo na hindi tumatalikod sa lahat niyang tinatangkilik, ay di maaaring maging alagad Ko” (Lucas 14:33). Ano itong pagtalikod sa lahat ng tinatangkilik ng isang tao? Ano ang ibig sabihin ng “lahat”? Mga bagay na gaya ng katayuan, kasikatan at pakinabang, pamilya, mga kaibigan, at ari-arian—ang lahat ng ito ay kasama sa salitang “lahat.” Kaya anong mga bagay ang mayroong importanteng puwang sa puso mo? Para sa iba ito ay ang mga anak, para sa iba ito ay ang mga magulang, para sa iba ito ay ang kayamanan, at para sa iba ito ay ang katayuan, kasikatan at pakinabang. Kung pinahahalagahan mo ang mga bagay na ito, kokontrolin ka ng mga ito. Kung hindi mo pinahahalagahan ang mga ito at lubos mong binibitiwan ang mga ito, hindi ka makokontrol ng mga ito. Ito ay nakadepende lang sa kung ano ang saloobin mo ukol sa mga ito at sa kung paano mo pinangangasiwaan ang mga bagay na ito.

Dapat maging malinaw sa inyo ang katunayan na sa anumang kapanahunan o saan mang yugto ginagawa ng Diyos ang Kanyang gawain, palagi Niyang kailangan ng ilang tao upang makipagtulungan sa Kanya. Na ang mga taong ito ay nakikipagtulungan sa gawain ng Diyos o na ginagawa nila ang kanilang parte sa pagpapalaganap ng ebanghelyo ay pauna na Niyang inorden. Kaya, ang Diyos ba ay may atas sa bawat tao na Kanyang paunang inorden? Ang bawat isa ay mayroong misyon at responsabilidad; ang bawat isa ay mayroong atas. Kapag binigyan ka ng Diyos ng isang atas, ito ay nagiging responsabilidad mo. Kailangan mong pasanin ang responsabilidad na ito; ito ay tungkulin mo. Ano ang tungkulin? Ito ay ang misyon na ibinigay ng Diyos sa iyo. Ano ang isang misyon? (Ang atas ng Diyos ay ang misyon ng tao. Ang buhay ng isang tao ay dapat na gugulin para sa atas ng Diyos. Ang atas na ito ay ang tanging bagay sa puso niya, at hindi siya dapat mamuhay para sa iba pa.) Ang atas ng Diyos ay ang misyon ng tao; ito ang tamang pagkaunawa. Ang mga taong nananampalataya sa Diyos ay inilagay sa lupa upang kumpletuhin ang atas ng Diyos. Kung ang tanging hinahangad mo sa buhay na ito ay ang umangat sa lipunan, mag-impok ng kayamanan, mamuhay nang maginhawa, matamasa ang pagiging malapit sa pamilya, at magpakasaya sa kasikatan, pakinabang, at katayuan—kung magkakamit ka ng katayuan sa lipunan, magiging tanyag ang iyong pamilya, at lahat sa iyong pamilya ay ligtas at maayos—ngunit binabalewala mo ang misyong ibinigay ng Diyos sa iyo, mayroon bang anumang halaga sa buhay na ito na ipinamumuhay mo? Paano ka sasagot sa Diyos pagkatapos mong mamatay? Hindi ka makakasagot, at ito ang pinakamalaking paghihimagsik; ito ang pinakamalaking kasalanan! Walang sinuman sa inyo ang gumagampan ng inyong tungkulin sa sambahayan ng Diyos ngayon nang nagkataon lang—anuman ang pinagmulan ng sinuman sa inyo para gampanan ang inyong tungkulin, hindi ito nagkataon. Walang sinuman sa mga taong gumagampan ng mga tungkulin sa sambahayan ng Diyos ang basta na lang pinili ng kung sinong tao; anuman ang tungkuling ginagampanan ng isang tao, pauna itong inorden ng Diyos bago pa ang mga kapanahunan. Ano ang ibig sabihin na ito ay paunang inorden? Ano sa partikular? Ang ibig sabihin nito ay sa Kanyang kabuuang plano ng pamamahala, matagal nang naiplano ng Diyos kung ilang ulit kang darating sa mundo, sa aling lipi at sa aling pamilya ka isisilang sa mga huling araw, ano ang mga magiging kalagayan ng pamilyang ito, ikaw ba ay magiging lalaki o babae, ano ang iyong magiging mga kalakasan, anong antas ng edukasyon ang maaabot mo, gaano ka magiging mahusay magsalita, ano ang iyong magiging kakayahan, ano ang magiging itsura mo, sa anong edad ka darating sa sambahayan ng Diyos at magsisimulang gumampan ng iyong tungkulin, at anong tungkulin ang iyong gagampanan sa anong panahon. Maagang paunang inorden ng Diyos ang bawat hakbang para sa iyo. Noong hindi ka pa isinilang, at noong dumating ka sa mundo sa iyong nakaraang ilang buhay, naisaayos na ng Diyos para sa iyo ang tungkuling iyong gagampanan sa huling yugtong ito ng gawain. Tiyak na hindi ito biro! Na nagagawa mong makinig ng sermon dito ay pauna nang itinakda ng Diyos. Hindi ito dapat na balewalain! Dagdag pa, ang tangkad, hitsura, mata, pangangatawan, kalagayan ng kalusugan, at mga karanasan sa buhay mo at kung aling mga tungkulin ang kaya mong pasanin sa partikular na edad, at kung anong uri ng kakayahan at abilidad ang taglay mo—ang mga ito ay matagal nang paunang inorden ng Diyos para sa iyo, at tiyak na hindi kasalukuyang isinasaayos ang mga ito. Matagal nang paunang inorden ng Diyos ang mga ito para sa iyo, ibig sabihin, kung layon Niyang gamitin ka, inihanda ka na Niya bago ibinigay sa iyo ang atas na ito at ang misyong ito. Kaya katanggap-tanggap ba na takasan mo ito? Katanggap-tanggap ba na hindi maging buo ang puso mo tungkol dito? Parehong hindi katanggap-tanggap ang mga iyon; binibigo mo ang Diyos kung magkagayon! Pinakamasamang uri ng paghihimagsik ang talikuran ng mga tao ang kanilang tungkulin. Ito ay isang kasuklam-suklam na gawa. Masidhing nag-isip ang Diyos, pauna Niyang itinadhana simula pa noong unang panahon upang makarating ka sa araw na ito at mapagkalooban ng misyong ito. Kung gayon, hindi ba’t ang misyong ito ang responsabilidad mo? Hindi ba’t ito ang nagbibigay ng halaga sa pamumuhay ng buhay mong ito? Kung hindi mo kukumpletuhin ang misyong ibinigay ng Diyos sa iyo, mawawala sa iyo ang halaga at kabuluhan ng pamumuhay; ito ay para kang nabuhay nang walang saysay. Isinaayos ng Diyos ang mga tamang kondisyon, kapaligiran, at konteksto para sa iyo. Ipinagkaloob Niya sa iyo ang kakayahan at abilidad na ito, inihanda ka upang mabuhay hanggang sa edad na ito, at inihanda ka upang magkaroon ng lahat ng kalipikasyon na kakailanganin mo upang magampanan ang tungkulin mong ito, isinaayos Niya ang lahat ng ito para sa iyo, subalit hindi mo pa rin masigasig na isinasakatuparan ang tungkuling ito. Hindi mo makayanan ang tukso at pinipili mong tumakas, palaging inaasam na mamuhay nang matiwasay at maghangad ng mga makamundong bagay. Kinukuha mo ang kaloob at abilidad na ibinigay ng Diyos sa iyo at pinaglilingkuran si Satanas gamit ito, namumuhay ka para kay Satanas. Ano ang nararamdaman ng Diyos dahil dito? Yamang ganitong bigo Siya sa mga inaasahan Niya sa iyo, hindi ba’t kasusuklaman ka Niya? Hindi ba’t kamumuhian ka Niya? Ibubuhos Niya ang matinding poot sa iyo. At maituturing bang naayos na ang usaping ito kung magkagayon? Maaari kayang ito ay kasing simple lang ng iniisip mo? Iniisip mo ba na kung hindi mo makukumpleto ang misyon mo sa buhay na ito, ang lahat ng ito ay mauuwi sa iyong kamatayan? Hindi ito natatapos doon; ang kaluluwa mo ay malalagay sa panganib kung magkagayon. Hindi mo ginampanan ang tungkulin mo, hindi mo tinanggap ang atas ng Diyos sa iyo, at tumakas ka mula sa presensiya ng Diyos. Naging napakalubha na ang mga bagay-bagay. Saan ka maaaring tumakbo? Makakatakas ka ba sa mga kamay ng Diyos? Paano inuuri ng Diyos ang ganitong tao? (Ang mga ito ang mga taong nagkanulo sa Kanya.) Anong uri ng pagtakda ang ginagamit ng Diyos sa mga taong nagkanulo sa Kanya? Anong uri ng pagtakda ang ginagamit ng Diyos sa mga taong tumakas mula sa Kanyang hukumang-luklukan? Perdisyon at paglipol. Wala nang anumang panibagong buhay o muling kapanganakan para sa iyo, at imposibleng pagkatiwalaan ka ng Diyos ng iba pang atas. Wala nang anumang misyon para sa iyo, at wala ka nang pagkakataong tumanggap ng kaligtasan. Ito ay seryosong problema! Sasabihin ng Diyos: “Ang taong ito ay minsan nang tumakas mula sa Aking paningin, tumakas mula sa Aking hukumang-luklukan at sa Aking presensiya. Hindi niya isinakatuparan ang kanyang misyon o kinumpleto ang kanyang atas. Ang buhay niya ay nagwawakas dito. Tapos na ito; nagwakas na ito.” Ang laking trahedya nito! Upang magampanan ninyo ang inyong tungkulin sa sambahayan ng Diyos ngayon, malaki man ito o maliit, pisikal man ito o mental, at ito man ay ang pangangasiwa sa mga panlabas na isyu o panloob na gawain, walang sinuman ang aksidenteng gumagampan ng tungkulin niya. Paano mangyayaring ito ay desisyon mo? Ang lahat ng ito ay pinangunahan ng Diyos. Dahil lamang sa pag-aatas ng Diyos sa iyo kaya ka naaantig nang ganito, na mayroon kang pakiramdam ng misyon at responsabilidad, at na nagagampanan mo ang tungkulin mo. Napakarami sa mga walang pananampalataya ang may magagandang hitsura, kaalaman, o talento, ngunit tinitingnan ba sila ng Diyos nang may pabor? Hindi. Hindi sila pinili ng Diyos, at ang grupong ito ng mga tao lang ang tinitingnan Niya nang may pabor. Lahat kayo ay binibigyan Niya ng lahat ng uri ng papel, pinagagampan ng lahat ng uri ng tungkulin, at pinaaako ng iba’t ibang responsabilidad sa Kanyang gawain ng pamamahala. Kapag sa wakas ay natapos na at natupad ang plano ng pamamahala ng Diyos, napakalaking kaluwalhatian at pribilehiyo nito! Kaya, kapag nakararanas ng kaunting hirap ang mga tao habang ginagampanan nila ang tungkulin nila ngayon; kapag kailangan nilang isuko ang ilang bagay, gugulin nang bahagya ang kanilang sarili, at magbayad ng partikular na halaga; kapag nawala ang katayuan nila at ang katanyagan at pakinabang nila sa mundo; at kapag ang mga bagay na ito ay nawalang lahat, tila ang Diyos ang kumuha ng lahat ng ito sa kanila, ngunit may nakamit silang isang bagay na mas katangi-tangi at mas mahalaga. Ano ang nakamit ng mga tao mula sa Diyos? Nakamit nila ang katotohanan at buhay sa pamamagitan ng paggampan sa tungkulin nila. Kapag natupad mo ang tungkulin mo, nakompleto ang atas ng Diyos, ginugol ang buong buhay mo para sa misyon mo at sa iniatas ng Diyos sa iyo, mayroon kang magandang patotoo, at namumuhay ka nang may halaga—saka pa lamang masasabi na ikaw ay isang totoong tao! At bakit sinasabi Kong ikaw ay isang totoong tao? Dahil pinili ka ng Diyos at pinagampan Niya sa iyo ang tungkulin ng isang nilikha sa Kanyang pamamahala. Ito ang pinakamahalaga at ang pinakadakilang kahulugan sa buhay mo.

Hindi humihingi ng labis-labis ang Diyos sa mga tao. Kapag binibigyan ka ng Diyos ng isang atas at ng isang responsabilidad, kung sasabihin mong mayroon kang maliit na pananalig at na hanggang dito na lang ang pagsusumikap na kakayanin mo, na ito na ang pinakamalaking maibibigay mo, at na ang mga ito ang mga bagay na kaya mong akuin, kung gayon ay hindi ka pipilitin ng Diyos. Hindi ito gaya ng kung humihingi Siya sa iyo ng isandaang porsiyento at siyamnapu’t limang porsiyento lang ang ibinigay mo ay hindi Siya masisiyahan, hindi ka Niya palalagpasin, at tuloy-tuloy Siyang aantig at hihimok sa iyo upang maabot mo ang isandaang porsiyento na hinihingi Niya. Hindi iyan gagawin ng Diyos. Sa halip, unti-unti ka Niyang pasusulungin alinsunod sa iyong tayog, sa iyong lakas, at sa kung ano ang makakaya mo. Patas ang Diyos at makatwiran sa Kanyang gawain. Hindi Niya pinipilit ang mga tao; hinahayaan Niyang maging komportable at panatag ka, hinahayaan Niyang maramdaman mong sa lahat ng bagay na ginagawa Niya para sa iyo kaya ka Niyang maunawaan at magkaroon ng konsiderasyon sa iyo. Dapat malaman ng mga tao ang masisidhing layunin ng Diyos gayundin ang Kanyang awa, mapagmahal na kabaitan, at pagpaparaya sa mga tao. Ano ang dapat na gawin ng mga tao kung gayon, at paano sila dapat na makipagtulungan? Ganito sila dapat makipagtulungan: “Dapat akong magsumikap tungo sa pagtugon sa mga layunin ng Diyos. Nais ng Diyos ang isandaang porsiyento ko; hindi lamang ako magbibigay ng tatlumpung porsiyento kung kaya ko namang magbigay ng animnapung porsiyento. Ibibigay ko ang buong lakas ko. Hindi ako magiging di-mapagkakatiwalaan, hindi ako mandaraya, at hindi ako magkakaroon ng mentalidad na umaasa sa suwerte.” Sapat na iyan. Tumitingin ang Diyos sa puso ng isang tao. Hindi magkakapareho ang mga hinihingi Niya sa lahat ng tao; hindi sa dapat mong talikuran ang iyong mga anak at pamilya o isuko ang trabaho mo dahil ito ang ginawa ng iba. Hindi iisa ang pamamaraan ng Diyos sa bawat tao, hinihingi Niya sa iyo ang ayon sa iyong tayog at kung ano ang kaya mong makamit. Kaya, kung gayon, hindi mo kailangang makaramdam ng anumang pagkabahala o anumang panggigipit. Basta’t manalangin ka sa harap ng Diyos batay sa kung ano ang kaya mong maisakatuparan. Anuman ang mga paghihirap o mga hadlang na pumipigil sa iyo, huwag mong urungan ang mga ito. Huwag mong hayaang makaapekto sa iyo ang mga ito. Iyon ang tamang paraan. Sa oras na naapektuhan ka ng mga ito, palagi mong iisipin, “Hindi maayos ang naging paggawa ko. Hindi nasisiyahan ang Diyos sa akin, hindi ba? Dapat akong mag-ingat nang husto. Hindi ako maaaring magpakapagod nang husto; kailangan hindi ko ibigay ang lahat-lahat.” Ito ay mali; ito ay maling pagkaunawa sa Diyos. Ang bawat unti-unting hakbang ng ganitong uri ng karanasan ay mas lalong ipinadadama sa mga tao na ang kanilang pananalig ay napakaliit na nagagawa pa nga nilang pagdudahan ang Diyos batay sa kanilang mga kuru-kuro at imahinasyon, gaya ng kasabihang, “tinitimbang ang marangal batay sa mga pamantayan ng hindi marangal.” Nananampalataya sila sa Diyos ngunit takot silang sumandig sa Kanya; nananampalataya sila sa kataas-taasang kapangyarihan ng Diyos ngunit takot silang ipagkatiwala ang lahat sa Kanya. Madalas na sinasabi ng mga tao, “May kataas-taasang kapangyarihan ang Diyos sa lahat ng bagay,” at “ang lahat ng bagay ay nasa mga kamay ng Diyos,” ngunit kapag may nakaharap silang ilang sitwasyon, iniisip nila, “May kataas-taasang kapangyarihan ba talaga ang Diyos dito? Masasandigan ba talaga ang Diyos? Mas makabubuting sumandig ako sa ibang tao, at kung hindi iyon uubra ay mag-iisip ako ng sarili ko.” Pagkatapos ay mapagtatanto nila kung gaano sila ka-immature, katawa-tawa, at kaliit sa tayog. Kapag lumilingon silang muli at gusto nilang sumandig sa Diyos, ngunit makikita nilang wala pa ring landas. Gayunman, sa kaibuturan ay alam nila na ang Diyos ay tapat at Siya ay masasandigan; kaya lang ay napakaliit ng kanilang pananalig at sila ay palaging labis na nag-aalinlangan. Paano mo lulutasin ang problemang ito? Dapat kang sumandig sa iyong karanasan at sa paghahangad at pagkaunawa sa katotohanan—saka ka lamang magkakaroon ng tunay na pananalig. Habang lalo kang dumaranas at lalo kang sumasandig sa Diyos, mas lalo mong mararamdaman na Siya ay maaasahan. Habang dinaranas mo ang mas maraming usapin, nakikita kung paano ka iniingatan ng Diyos nang paulit-ulit, tinutulungan kang mapagtagumpayan ang mga paghihirap at maiwasan ang panganib, magkakaroon ka ng tunay na pananalig at pagsandig sa Diyos nang hindi mo namamalayan. Mararamdaman mong ang Diyos ay mapagkakatiwalaan at maaasahan. Kailangan mo munang magkaroon ng ganitong pananalig sa puso mo.

Ang bawat tao ay may kanya-kanyang tadhana, at ang lahat ng ito ay paunang inorden ng Diyos; walang sinumang makakakontrol sa tadhana ng ibang tao. Kailangan mo nang itigil ang pamomroblema sa iyong pamilya at matutunang bitiwan at talikuran ang lahat ng bagay. Paano mo ito gagawin? Ang isang paraan ay manalangin sa Diyos. Dapat ka ring magbulay-bulay kung paanong ang mga kapamilya mo na hindi nananampalataya sa Diyos ay naghahangad ng mga makamundong bagay, kayamanan, at mga materyal na kaginhawahan. Sila ay kay Satanas, at sila ay ibang uri ng tao sa iyo. Mamumuhay ka sa pagdurusa kung hindi mo gagampanan ang tungkulin mo at mamumuhay kang kasama nila. Yamang ang pagtingin mo sa mga bagay ay iba kaysa sa kanila, hindi mo sila makakasundo at sa halip ikaw ay magdurusa nang labis. Magkakaroon lamang ng pasakit at walang kasiyahan. Ang pagmamahal ba ay magdadala sa iyo ng kapayapaan at kagalakan? Ang pagsisilbi sa laman ay walang idudulot sa iyo kundi pagdurusa, kawalan ng kabuluhan, at habambuhay na pagsisisi. Ito ay isang bagay na dapat mong lubos na maunawaan. Kaya, ang pangungulila mo sa iyong pamilya ay makaisang panig; ito ay pagiging sentimental nang hindi naman kinakailangan! Iba ang nilalakaran mong landas kumpara sa kanila. Ang pananaw mo sa buhay, pananaw sa mundo, landas sa buhay, at mga layon sa paghahangad ay pawang iba. Hindi mo kasama ang pamilya mo ngayon, ngunit dahil kayo ay magkadugo, palagi mong nararamdaman na ikaw ay malapit sa kanila at na kayo ay iisang pamilya. Gayunman, kapag ikaw ay aktuwal na namumuhay kasama nila, ilang araw mo pa lang silang pinakikitunguhan ay maiinis ka na nang husto. Punong-puno sila ng kasinungalingan; ang sinasabi nila ay pawang kabulaanan, matamis na pananalita, at panlilinlang. Ang paraan ng kanilang pag-asal at pakikitungo sa mundo ay nakabatay lahat sa satanikong pilosopiya at mga kasabihan sa buhay. Ang kanilang mga kaisipan at pananaw ay pawang mali at baligho, at ang mga ito ay sadyang mahirap na pakinggan. Pagkatapos ay iisipin mo, “Dati ay nasa isip ko sila parati, at palagi akong natatakot na baka hindi sila nabubuhay nang maayos. Ngunit ang pamumuhay kasama ng mga taong ito ngayon ay tunay na napakahirap!” Ikaw ay masusuklam sa kanila. Hindi mo pa natutuklasan kung anong uri sila ng mga tao, kaya iniisip mo pa rin na ang mga ugnayan ng magkakapamilya ay higit na mahalaga at higit na totoo kaysa anuman. Nililimitahan ka pa rin ng pagmamahal. Subukan mong bitiwan ang mga bagay na iyon na ukol sa pagmamahal sa anumang paraan na kaya mo. Kung hindi mo kaya, unahin mo muna ang tungkulin mo. Ang atas ng Diyos at ang iyong misyon ang pinakamahalaga. Ang pagtupad mo muna sa tungkulin mo ang pinakaprayoridad sa lahat ng bagay, at huwag mo munang alalahanin ngayon ang mga bagay na iyon na ukol sa iyong mga kaanak sa laman. Kapag ang iyong atas at ang iyong tungkulin ay naisakatuparan na, nagiging higit na malinaw ang katotohanan sa iyo, ang ugnayan mo sa Diyos ay nagiging higit na normal, ang puso mong nagpapasakop sa Diyos ay higit pang lumalago, at ang may-takot-sa-Diyos na puso mo ay higit pang lumalaki at nagiging higit pang maliwanag, pagkatapos ang kalagayan sa kalooban mo ay magbabago. Kapag ang kalagayan mo ay nagbago, ang mga pananaw mo sa mundo at mga pagmamahal ay lilipas, hindi mo na hahanapin ang mga bagay na iyon, at hahanapin na lamang ng puso mo kung paano mamahalin ang Diyos, paano Siya palulugurin, paano mamumuhay sa paraang nakalulugod sa Kanya, at paano mamumuhay nang may katotohanan. Kapag ito na ang pinagsusumikapan ng puso mo, ang mga bagay na may kaugnayan sa mga pagmamahal ng laman ay unti-unting lilipas, at hindi ka na maigagapos o makokontrol pa ng mga ito.

Sinasabi ng ilang tao: “Hindi ako napipigilan ng pagmamahal ko para sa pamilya ko kapag ginagampanan ko ang mga tungkulin ko, ngunit sa tuwing wala akong ginagawa, nagsisimula akong mangulila sa kanila.” Ano ang mga bunga ng pangungulila mo sa iyong pamilya? Kung ito ay nagdudulot sa iyo na maging negatibo at maging hindi handang gampanan ang mga tungkulin mo, kung gayon ay dapat mong hanapin ang resolusyon sa katotohanan. Kapag nalutas mo na ang problema, hindi ka na palaging mangungulila sa pamilya mo sa susunod na wala kang ginagawa, at hindi na ito magbubunga pa ng anuman. Kaya, anumang problema ang lumitaw, dapat ay palagi mong hanapin ang katotohanan upang lutasin ang mga ito; ito ang pinakamahalaga. Ang pangungulila mo sa pamilya mo ay hindi ang nakakabahala; ang susi ay kailangan mong isipin ang kung ano ang magiging mga bunga ng palaging pangungulila sa pamilya, at kung paano dapat lutasin ang usaping ito. Dapat kang magnilay-nilay: “Paano nagkaganito ang kalagayan ko? Bakit palagi akong nangungulila sa pamilya ko? Anong mga bahagi ng katotohanan ang hindi malinaw sa akin? Aling mga katotohanan ang dapat kong pasukin?” Magsagawa nang ganito, at mabilis kang makakapasok sa katotohanan. Dapat palagi mong pinagbubulay-bulayan ang katotohanan sa isipan mo; habang mas ginagawa mo ito, mas lalong lilinaw ang pagkaunawa mo sa katotohanan, at higit kang magkakaroon ng mga daan sa pagsasagawa sa isip mo. Ito ay hahantong sa tunay na pagkaunawa sa katotohanan, sa halip na pagkakaroon lamang ng kaunting kaalaman tungkol dito. Sa puntong ito, nanaisin mong makakita ng mga taong makakabahaginan mo. Ano ang layunin ng pakikipagbahaginan? Ito ay upang magkamit ng kumpirmasyon, upang maunawaan ang katotohanan nang tumpak at nang walang anumang paglihis. Sa ganitong paraan, hindi ka magkakaroon ng anumang paghihirap, at matatamo ng isip mo ang kalayaan at paglaya, wala nang anumang limitasyon. Hindi ka na palaging mangungulila sa pamilya mo, at makakawala ka na mula sa mga makamundong gusot. Ang kalagayan mo ay magiging higit na normal. Dapat ninyong matutunang lahat na pagnilay-nilayan ang katotohanan. Paano ninyo gagawin ito? Halimbawa, sabihin nating may nagawa kang isang bagay ngayon na sa pakiramdam mo ay hindi tama at tila ito ay sumasalungat sa mga prinsipyo, ngunit hindi mo alam kung nasaan ang problema. Ito ang panahon na dapat kang manalangin sa Diyos at hanapin ang katotohanan, iniisip na, “Anong katotohanan ang nauugnay sa isyung ito? Aling prinsipyo ang nauugnay rito?” Dapat kang makahanap ng isang tao na makikipagbahaginan sa katotohanan, magbalik-tanaw ka, at magnilay-nilay. Kapag sa wakas ay natuklasan mo na kung ano ang pinagmumulan ng problema at nalutas mo ito sa pamamagitan ng paghahanap sa katotohanan, magkakaroon ka ng higit na pananalig sa Diyos, at mararamdaman mong higit kang umusad sa katotohanan. Magagawa mong maunawaan nang husto ang ilang usapin at maintindihan ang ilang espirituwal na salita; o, magagawa mong maunawaan kung ano ang tunay na ipinahihiwatig at kahulugan ng ilang karaniwang inuulit-ulit na doktrina o islogan. Ito ay pagkakaroon ng ilang pang-unawa sa katotohanan at pagkaalam sa kung paano ito isagawa. Pagkatapos ay hahayo ka at makikipagbahaginan sa iba, nakikipagbahaginan sa islogang ito hanggang sa ito ay malinaw na maunawaan, ginagamit itong isang landas ng pagsasagawa. Hindi ba’t ito ay isang mabuting bagay? Ito ay isa pang daan pasulong. Minsan ay makakakita ka ng isang tao na mayroong isang tiyak na kalagayan, at maaaring magbulay-bulay ka: “Bakit mayroong ganitong uri ng kalagayan ang taong ito? Paano nagkaganito ang kalagayan niya? Bakit wala akong ganitong uri ng kalagayan? Iyong bagay na sinabi niya ay kumakatawan sa isang partikular na kalagayan at mentalidad. Paano umusbong ang mentalidad niyang ito? Saan lumitaw ang problema? Sa anong aspeto ng katotohanan ito nauugnay? Hindi ba’t dapat ko ring hanapin ang katotohanan?” Sa pamamagitan ng pagbabahagi at paghahanap, nakikita mo ang problema at napagtatanto na ang kalagayan niyang iyon ay isang bagay na mayroon ka rin. Nailapat mo ang sitwasyon niya sa sitwasyon mo, hindi ba? Hindi ba’t sulit ang pagsusumikap na ito? (Oo.) Pagkatapos matuklasan ang problema, naghahanap ka ng isang tao na mapagbabahaginan. Kapag sa huli ay natagpuan mo na ang sagot at naunawaan kung ano ang problema, nalulutas ang problema. Madaling lutasin ang isang problema kung ito ay natutuklasan mo. Kung hindi mo ito matuklasan, hindi malulutas ang problema kailanman. Minsan, kapag ang isip mo ay natahimik, maaaring ito ang pinakamainam na oras upang magbulay-bulay sa katotohanan at sa mga salita ng Diyos. Huwag na huwag mong sasayangin ang pagkakataong ito na pagyamanin ang mga emosyonal na ugnayan, laging iniisip na muling makasama ang iyong pamilya; iyan ay magdudulot ng mga problema. Kung lagi kang nag-aalala sa iyong pamilya at susunggaban mo ang anumang pagkakataong mayroon ka upang emosyonal na makipag-ugnayan sa kanila, ang isip mo ay palaging mapupuno ng mga emosyonal na gusot na ito; hindi mo magagawang putulin ang mga ugnayang ito at hindi mo magagawang bumitiw. Dapat kang higit na manalangin, higit na magbasa ng mga salita ng Diyos, at madalas na makipagbahaginan sa iyong mga kapatid. Kapag nauunawaan mo ang katotohanan, kahit paano ay hindi ka malilimitahan ng iyong pamilya, laman, o pagmamahal. Ang mga bagay na ito ay magiging madaling bitiwan; ito ang daan pasulong. Sa katunayan, ganito ang karanasan ng maraming tao. Ang paglutas sa mga emosyonal na isyu ay palaging nangangailangan ng ilang panahon ng pagdanas; sa oras na maunawaan mo ang katotohanan, ang mga isyu ay nagiging madaling lutasin.

Sipi 83

Kahit na nakapaglatag ng pundasyon ang mga taong nananampalataya sa Diyos sa loob ng ilang taon, mayroong isang praktikal na problema na kinakailangang malutas. Karamihan sa mga tao ay may kaunting pagkaunawa sa iba’t ibang aspekto ng katotohanan, at kaya nilang sabihin ang mga tamang salita at doktrina, pero sa totoong buhay nila, hindi pa nila nararanasan na tama ang mga salitang ito. Hindi pa nila tunay na nararanasan kung ano ang totoong kahulugan at praktikal na bahagi ng mga katotohanang nakapaloob sa mga salitang iyon. Upang makapasok sa katotohanang realidad, kailangan mo ng angkop na kapaligiran, mga tamang tao sa tabi mo, at mga angkop na tao, pangyayari, at bagay na nagbibigay-daan sa iyo na lumago sa buhay. Sa ganitong paraan, ang kapwa mga katotohanan at doktrina na iyong nauunawaan ay mapapatunayan at mararanasan. Kapag ang isang buhay na binhi ay nahulog sa matabang lupa pero kulang ito sa sinag ng araw at halumigmig ng tubig-ulan, hindi ba’t ang usbong na tumutubo mula rito ay malalanta? (Oo, malalanta ito.) Kung gayon, kapag marami ka nang narinig na sermon, katotohanan, at salita ng Diyos, at natiyak mo na ang landas na ito ang tamang landas, at ang wastong landas sa buhay, ano ang kailangan mo sa puntong ito? Kailangan mong hilingin sa Diyos na maghanda ng angkop na kapaligiran para sa iyo na makakapagpatibay at makakatulong sa buhay mo at na makakapagpalago sa iyo sa buhay. Ang kapaligirang ito ay maaaring hindi gaanong komportable—ang laman ng isang tao ay kailangang magdusa ng paghihirap at kailangan niyang talikuran at bitiwan ang maraming bagay. Ito ay isang bagay na naranasan na ninyong lahat sa ngayon. Halimbawa, sabihin natin na ikaw ay inusig at hindi makauwi, hindi makapagkita o makapag-ugnayan sa iyong mga anak o asawa, makipagkita sa iyong mga kamag-anak o kaibigan, o makatanggap ng anumang balita mula sa kanila. Sa kalaliman ng gabi, mapapaisip ka tungkol sa iyong tahanan: “Kumusta na kaya ang aking ama? Matanda na siya, at wala akong paraan para igalang at alagaan siya. Ang aking ina ay mahina ang kalusugan, at hindi ko alam kung kumusta na siya.” Hindi ba’t lagi mong iisipin ang mga bagay na ito? Kung ang iyong puso ay palaging nililimitahan ng mga ganitong bagay, ano ang mga kahihinatnan na idudulot nito sa paggampan mo ng iyong tungkulin? Dapat ay bawasan mo ang iyong pakikisangkot o pag-aabala sa mga makamundo at makalaman na bagay. Makakabuti ito sa iyong pag-usad sa buhay. Ang pagiging abala at pagod ng iyong isip ay walang maitutulong. Ang lahat ng bagay na ito ay nasa mga kamay ng Diyos, at hindi mo mababago ang kapalaran ng iyong mga mahal sa buhay. Kailangan mong maunawaan na ang iyong pangunahing prayoridad bilang isang mananampalataya ay ang maging mapagsaalang-alang sa mga layunin ng Diyos, gawin ang iyong tungkulin, magkamit ng tunay na pananalig, pumasok sa realidad ng mga salita ng Diyos, lumago sa buhay, at makamit ang katotohanan. Ito ang pinakamahalaga. Sa panlabas, mukhang aktibong tinatalikuran ng mga tao ang mundo at ang kanilang mga pamilya, ngunit ano nga ba talaga ang nangyayari? (Ang Diyos ay may kataas-taasang kapangyarihan at namamatnugot dito.) Pinamatnugutan ito ng Diyos. Ang Diyos ang pumipigil sa iyo na makita ang iyong mga mahal sa buhay. Sa mas angkop na pananalita, ipinagkakait sila ng Diyos sa iyo. Hindi ba’t ito ang mga pinakapraktikal na salita? (Tama.) Palaging sinasabi ng mga tao na ang Diyos ang may kataas-taasang kapangyarihan at nagsasaayos ng mga bagay-bagay, kaya paano Siya nagkakaroon ng kataas-taasang kapangyarihan sa usaping ito? Inilalabas ka Niya sa iyong tahanan, hindi hinahayaan ang mga taong ito na maging mga pasanin na nagpapabigat sa iyo. Kung gayon, saan ka dinadala ng Diyos? Dinadala ka Niya sa isang kapaligiran kung saan walang mga kagusutan ng laman, kung saan hindi mo makikita ang iyong mga mahal sa buhay. Kapag nag-aalala ka tungkol sa kanila, at gusto mong gumawa ng kaunting pagsisikap para sa kanila, hindi mo magagawa, at kapag gusto mong magpakita ng pagiging mabuting anak, hindi mo magagawa. Hindi ka na nila magugusot. Inilayo ka ng Diyos sa kanila, tinatanggalan ka ng lahat ng kagusutang ito. Kung hindi Niya ito ginawa, magpapakita ka pa rin ng dedikasyon sa kanila, magseserbisyo sa kanila at magpapaalipin. Ang paglalayo ba sa iyo ng Diyos sa lahat ng mga panlabas na kagusutang ito ay isang mabuting bagay o isang masamang bagay? (Mabuti.) Ito ay isang mabuting bagay, at hindi ito kailangang pagsisihan. Dahil ito ay isang mabuting bagay, anong dapat gawin ng mga tao? Dapat magpasalamat ang mga tao sa Diyos, sinasabing, “Mahal na mahal ako ng Diyos!” Hindi mapagtatagumpayan ng isang tao ang gapos ng pagmamahal nang mag-isa, dahil ang puso ng mga tao ay nalilimitahan ng pagmamahal. Inaasam nilang lahat na magkakasama ang buong pamilya nila, na ang lahat—bata at matanda—sa kanilang tabi, at ang lahat ay ligtas, malusog, at masaya, at gugulin ang bawat araw nang ganito, na hindi kailanman naghihiwalay. Ngunit mayroong hindi magandang bahagi rito. Ilalaan mo ang iyong buong lakas ng buhay, dugo ng puso, kabataan, at ang iyong magagandang taon—ang lahat ng pinakamagandang bahagi ng iyong buhay—sa kanila. Isasakripisyo mo ang iyong buong buhay para sa kapakanan ng iyong laman, pamilya, mga mahal sa buhay, trabaho, kasikatan at pakinabang, at lahat ng uri ng komplikadong relasyon, at ganap mong sisirain ang iyong sarili dahil dito. Kung gayon, paano minamahal ng Diyos ang tao? Sinasabi ng Diyos, “Huwag mong sirain ang iyong sarili sa putikang ito. Parehong hindi makaalis ang iyong mga paa, at hindi mo mahihila paahon ang sarili mo gaano mo man pagurin ang sarili mo. Hindi mo taglay ang tayog o tapang, at lalo na ang pananalig na gawin ito. Ako Mismo ang maglalabas sa iyo.” Ito ang ginagawa ng Diyos, at hindi Niya ito tinatalakay sa iyo. Bakit hindi hinihingi ng Diyos ang mga opinyon ng mga tao? Sinasabi ng ilang tao, “Ang Diyos ang Lumikha, ginagawa Niya ang anumang gusto Niya. Ang mga tao ay tulad ng mga langgam at uod, wala silang halaga sa paningin ng Diyos.” Masasabing ganoon ito, pero ganoon ba tinatrato ng Diyos ang mga tao? Hindi, hindi ganito. Ang Diyos ay nagpapahayag ng napakaraming katotohanan at nagkakaloob ng mga ito sa tao, na nagbibigay-daan na malinis ang mga tao sa kanilang katiwalian, at magkamit ng bagong buhay mula sa Kanya. Napakadakila ng pagmamahal ng Diyos sa tao. Ang lahat ng ito ay maliwanag sa lahat ng tao. May mga layunin para sa iyo ang Diyos, ang layon Niya sa pagdala sa iyo palabas ay upang bigyang-kakayahan ka na tahakin ang tamang landas sa buhay, upang isabuhay mo ang isang buhay na makahulugan. Kung hinayaan ka lang na mag-isa, hindi mo pipiliin ang landas na ito. Ang subhetibong kahilingan ng mga tao ay ang gugulin ang kanilang buhay nang ligtas at maayos, at kahit na hindi sila magkakamit ng malaking kayamanan at katayuan, sa pinakamababa ay gusto nilang makasama ang kanilang buong pamilya habang-buhay, at matamasa ang ganitong uri ng kaligayahang pampamilya. Hindi nila alam kung paano maging mapagsaalang-alang sa mga layunin ng Diyos, ni hindi nila alam kung paano pag-isipan ang kanilang mga destinasyon sa hinaharap o ang layunin ng Diyos na iligtas ang sangkatauhan. Ngunit hindi ginagawang isyu ng Diyos ang kawalan nila ng pag-unawa, at hindi Niya kailangang masyadong magsalita sa kanila, dahil hindi nila nauunawaan, masyadong mababa ang kanilang tayog, at ang anumang talakayan ay walang ibubungang mga resulta. Bakit wala itong ibubungang mga resulta? Dahil ang dakilang bagay ng plano ng pamamahala ng Diyos na iligtas ang sangkatauhan ay hindi isang bagay na mauunawaan ng mga tao sa pamamagitan lamang ng isa o dalawang pangungusap na paliwanag. Dahil iyon ang sitwasyon, ang Diyos ay gumagawa ng mga desisyon at kumikilos nang direkta, at isang araw, ikaw ay makakaunawa.

Kapag kinukuha ng Diyos ang ilan sa Kanyang mga hinirang na tao mula sa malupit na kapaligiran ng mainland China, ang Kanyang mabubuting layunin ay narito, na nakikita na ng lahat ngayon. Tungkol sa bagay na ito, dapat maging mapagpasalamat ang mga tao at magpasalamat sa Diyos sa Kanyang biyaya. Ikaw ay nakaahon mula sa iyong kapaligirang pampamilya, humiwalay sa lahat ng komplikadong pakikipag-ugnayan ng laman, at pinakawalan ang iyong sarili mula sa lahat ng mga makamundo at makalaman na kagusutan. Inakay ka ng Diyos palayo mula sa isang komplikadong patibong at dinala sa Kanyang harapan at sa Kanyang sambahayan. Sinasabi ng Diyos: “Mapayapa rito, napakaganda ng lugar na ito, at angkop na angkop ito para sa iyong paglago. Dito makikita ang mga salita at patnubay ng Diyos, at kung saan naghahari ang katotohanan. Ang layunin ng Diyos na iligtas ang sangkatauhan ay naririto, at ang gawain ng pagliligtas ay nakasentro rito. Kaya, lumago ka rito nang malaya.” Dinala ka ng Diyos sa ganitong uri ng kapaligiran, isang kapaligiran na maaaring hindi nagtataglay ng kaginhawahan mula sa iyong mga mahal sa buhay, kung saan wala ang iyong mga anak upang alagaan ka kapag ikaw ay nagkasakit, at kung saan walang sinuman na puwede mong pagsabihan ng niloloob mo. Kapag ikaw ay nag-iisa, at naiisip mo ang pagdurusa at mga paghihirap ng iyong laman at ang iyong kakaharapin sa hinaharap, makakaramdam ka ng pangungulila. Bakit mangungulila ka? Ang isang obhetibong dahilan dito ay na masyadong mababa ang tayog ng mga tao. Ano ang subhetibong dahilan? (Hindi lubusang binitiwan ng mga tao ang kanilang mga makalaman na mahal sa buhay.) Tama iyan, ito ay dahil hindi kayang bitiwan ng mga tao ang kanilang mga mahal sa buhay. Itinuturing ng mga taong nabubuhay sa laman na kasiyahan ang iba’t ibang relasyon at pagmamahal ng pamilya sa laman. Naniniwala sila na hindi mabubuhay ang mga tao nang wala ang kanilang mga mahal sa buhay. Bakit hindi mo naiisip kung paano ka dumating sa mundo ng sangkatauhan? Dumating ka sa mundong ito nang mag-isa. Hindi ka nagsimula nang may anumang ugnayan sa iyong mga mahal sa buhay. Dinadala ng Diyos ang mga tao sa mundo nang paisa-isa. Nang dumating ka rito, sa katunayan, mag-isa ka. Hindi ka nangulila noon, kaya bakit ka nangungulila ngayon matapos kang ilayo ng Diyos sa iyong tahanan? Iniisip mong wala kang kapareha na mapagsasabihan ng niloloob mo, mga anak mo man ito, mga magulang mo, o kabiyak mo—ang iyong mister o misis—kaya naman nangungulila ka. Kung gayon, kapag nangungulila ka, bakit hindi mo iniisip ang Diyos? Ang Diyos ba ay isang kasama ng tao? (Oo.) Kapag nakakaramdam ka ng labis na pagdurusa at kalungkutan, sino ang tunay na makakapagbigay-ginhawa sa iyong puso? Sino ang tunay na makakalutas ng iyong mga paghihirap? (Ang Diyos.) Ang Diyos lamang ang tunay na makakalutas ng mga paghihirap ng mga tao. Kung ikaw ay may sakit, at ang iyong mga anak ay nasa iyong tabi, pinagsisilbihan ka, at nagbabantay sa iyo, lubos kang masisiyahan, ngunit pagdating ng panahon, magsasawa ang iyong mga anak at wala nang sinuman ang magnanais na magbantay sa iyo. Sa mga panahong tulad niyon, makakaramdam ka ng tunay na pangungulila! Iniisip mong wala kang katuwang sa iyong tabi ngayon, pero ganoon ba talaga? Sa katunayan, hindi, dahil ang Diyos ay palaging nasa tabi mo! Hindi iniiwan ng Diyos ang mga tao. Siya ang Nag-iisang maaasahan nila at masisilungan sa lahat ng oras, at ang kanilang nag-iisang kapalagayang-loob. Kaya, anuman ang mga paghihirap at pagdurusang dumating sa iyo, at anuman ang mga bagay na nagpaparamdam sa iyo ng pagkaagrabyado o mga bagay na nagpapanegatibo at nagpapahina sa iyo, dapat kang lumapit at manalangin sa Diyos kaagad, at ang Kanyang mga salita ay magbibigay sa iyo ng ginhawa, at lulutasin ng mga ito ang iyong mga paghihirap at ang iyong iba’t ibang problema. Sa isang kapaligirang tulad nito, ang iyong pangungulila ang magiging batayang kondisyon para maranasan ang mga salita ng Diyos at makamit ang katotohanan. Habang ikaw ay dumaranas, unti-unti mong mapagtatanto: “Namumuhay pa rin ako ng magandang buhay matapos iwanan ang aking mga magulang. Namumuhay pa rin ako nang may kabuluhan matapos iwanan ang aking asawa. Namumuhay pa rin ako nang payapa at masaya matapos iwanan ang aking mga anak. Hindi na ako nakakaramdam ng kahungkagan. Hindi na ako umaasa sa mga tao. Natutunan ko nang umasa sa Diyos. Ang Diyos ang aking laging naririyan na tagapagtustos at tagatulong. Bagama’t hindi ko Siya mahawakan o makita, alam kong nasa tabi ko Siya sa lahat ng oras at sa lahat ng lugar. Hangga’t nananalangin ako sa Kanya, hangga’t tumatawag ako sa Kanya, pakikilusin Niya ako at ipauunawa sa akin ang Kanyang mga layunin at ipapakita ang landas na dapat kong tahakin.” Sa puntong ito, Siya ay tunay na magiging Diyos mo, at malulutas ang lahat ng iyong problema.

Sipi 84

Ang Taiwan ay isang demokrasya na may matatag na lipunan kung saan nabubuhay sa kasaganaan ang mga tao. Ang kaayusang pampubliko, kalidad ng buhay, klimang panlipunan, at iba pa ay mas mabuting lahat kaysa sa mainland Tsina. Namumuhay nang napakakomportableng buhay ang mga tao. Bagamat ang pamumuhay nang komportable ay isang mabuting bagay, maraming taong nananampalataya sa Diyos at nabubuhay sa kaginhawahan ang ayaw sumunod sa Kanya, ni magdusa o magbayad ng halaga. Napakahirap na talikuran ang lahat ng mayroon sila at gugulin ang sarili nila para sa Diyos. Hindi ba’t ganito talaga? Kapag ang mga tao ay nabubuhay nang komportable, palagi nilang iniisip ang pagkain, pag-inom, at pagsasaya, kung paano nila tatamasahin ang laman at tatamasahin ang buhay. May isang partikular na epekto ito sa mga taong nananampalataya sa Diyos at naghahangad ng katotohanan. Kaya, maraming tao sa ganitong komportableng kapaligirang panlipunan ang nagnanais na gampanan ang kanilang mga tungkulin ngunit nahihirapan silang gawin ito. Ayaw nilang magtiis ng kahit kaunting pagdurusa, at hindi sila nagtatrabaho nang mahusay kapag ginagampanan nila ang kanilang mga tungkulin o kapag gumagawa sila ng iba’t ibang uri ng gawain para sa iglesia. Minsan, ang pagsulong ng kanilang gawain ay apektado, at ito ay mayroong partikular na kaugnayan sa kanilang kapaligirang panlipunan. Naaantig Akong makita na sa tuwing nagtitipon tayo, nagagawa ninyong umupo rito at makinig sa mga sermon mula sa simula hanggang sa katapusan. Ang ilang tao sa mainland Tsina ay nakakapanampalataya sa Diyos dahil sila ay sinisikil ng kapaligiran nila, inaapi, nakararanas ng diskriminasyon mula sa lipunan, at nagdurusa ng labis na pag-uusig, habang ang ibang tao ay nananampalataya sa Diyos dahil lamang sa naghahanap sila ng patas na pagtrato at katwiran, o ng espirituwal na suporta at ng isang bagay na masasandalan. Para sa ilang tao, ang kanilang sigasig, pananalig at katapatan ay napukaw sa ilalim ng malupit na pag-uusig ng malaking pulang dragon. Ang iba ay napilitang tumakas papunta sa ibayong dagat dala ng pangangailangan dahil napakahirap na manampalataya sa Diyos sa mainland Tsina at maraming tao na ang tinutugis—wala na silang mapagtataguan. Ang mga ito ang dahilan kaya tumatakas sila papunta sa ibayong dagat. Kumpara sa mapang-api at malupit na kapaligirang pinamumuhayan sa mainland Tsina, napakakomportable ng mga mamamayan sa Taiwan. Sa ganitong komportableng buhay, ang mga nananampalataya sa Diyos ay ayaw magdusa o magbayad ng halaga, at kapag nahaharap sila sa anumang pag-uusig o kapighatian ay ayaw na nilang gampanan ang kanilang mga tungkulin. Nagpapakasaya lang ang mga tao sa pagkain, pag-inom at pagsasaya kapag ang buhay ay ganito kakomportable. Palagi nilang inaalala ang mga bagay gaya ng: “Ano ang dapat kong kainin? Saan ako dapat maglakbay? Aling mga bansa ang hindi ko pa napupuntahan? Ang buhay ng isang tao ay ilang dekada lamang. Kung hindi ko papasyalan ang mga bansa sa buong mundo at palalawakin ang kaalaman ko, hindi ba’t mabubuhay lamang ako nang para sa wala?” Ganito nagiging walang disiplina at hindi makontrol ang puso ng isang tao. Tahimik pa rin bang makakain at maiinom ng isang tao ang mga salita ng Diyos sa harap ng Diyos kung ganito? Makakapakinig pa rin ba nang mabuti ng mga sermon ang isang tao sa mga pagtitipon? Tiyak na magiging mahirap ito. Kaya, kapag ang isang tao ay hinikayat na manampalataya sa Diyos, hangarin ang katotohanan, at gampanan ang kanyang tungkulin, pakiramdam niya ay hindi makatarungan ang pagtrato sa kanya at na sinisikil siya at patuloy niyang nadaramang parang nabubuhay siya para sa wala. Hindi ba’t ang kanais-nais na kapaligirang ito ay nagiging isang matinding tukso at hadlang para sa mga tao? Oo. Nag-iimbot ang lahat ng tao ng mga kaginhawahan ng laman, ngunit para sa mga nananampalataya sa Diyos at naghahangad ng katotohanan, ang kaginhawahan ay hindi palaging isang mabuting bagay pagdating sa paglago sa buhay. Nagiging negatibo at mahina ang karamihan ng tao kapag nagdurusa sila nang kaunti at wala silang determinasyon para magpatuloy; hindi ba’t ito ang resulta ng isang komportableng kapaligiran? Mayroong lahat ng uri ng mga video ng patotoong batay sa karanasan na nagpapakita sa mga kapatid sa mainland Tsina na pinahihirapan sa kulungan, sinesentensiyahan, at ikinukulong. Nakita na ba ninyong lahat ito? (Nakita na namin.) At anong pakiramdam ninyo tungkol sa mga ito pagkatapos ninyo silang makita? (Diyos ko, gusto kong magsalita nang kaunti tungkol sa nararamdaman ko. Pagkatapos kong makita ang mga kapatid sa mainland Tsina na nakararanas ng lahat ng pag-uusig na iyon sa pamamagitan ng pagpapahirap at makita kung paanong nagagawa nilang manalangin sa Diyos, umasa sa Kanya, at panghawakan ang kanilang pananalig sa ganoon kahirap na kapaligiran, nakararanas nang hakbang-hakbang sa ilalim ng pamumuno ng Diyos at pinaninindigan ang kanilang patotoo, hindi Siya ipinagkakanulo, pakiramdam ko ay mas may pananalig sila at mas mataas ang tayog nila kaysa sa amin. Kung ako ang nasa ganoong uri ng kapaligiran, hindi ko siguradong makapaninindigan ako gaya nila, na nagdudulot sa aking maramdaman na napakababa ng aking tayog.) Ang mga kapatid sa mainland Tsina ay kaya pa rin magpursige sa pananampalataya sa Diyos, dumadalo sa mga pagtitipon, at gumagawa ng kanilang mga tungkulin sa isang kapaligiran kung saan dumaranas sila ng malupit na pag-uusig mula sa malaking pulang dragon. Ito ay isang patotoo, isang makapangyarihang patotoo. Isang patotoo na sila ay nakapaninindigan sa ganoon kalupit na kapaligiran, kaya kayong nasa ganitong komportableng kapaligiran ay dapat na pagnilayan kung paano kayo makapagbibigay ng isang naiibang uri ng patotoo. Una, dapat ninyong pahalagahan ang lahat sa buhay na ito at ang mga kapaligirang ito na ibinigay ng Diyos sa inyo. Gayundin, dapat ninyong pagnilayan kung paano ninyo magagawa, sa isang kapaligirang gaya nito, na panindigan ang inyong patotoo, hindi magbigay-kahihiyan sa Diyos, at maging mga mananagumpay. Maaaring hindi makaranas ng panunupil at pag-uusig sa pamamagitan ng pagpapahirap mula sa gobyerno ang isang taong nananampalataya sa Diyos sa isang demokratikong bansa, ngunit may pag-uusig na magmumula sa pamilya at mga kamag-anak, at kailangan pa rin ng isang tao na maranasan ang mga salita ng Diyos, makamit ang katotohanan, at mapanindigan ang kanyang patotoo. Ano pa man ang kapaligiran kung saan nananampalataya sa Diyos ang isang tao, hindi madaling bagay ang makamit ang katotohanan. Kailangan ninyong magdusa at magbayad ng halaga upang maunawaan ninyo ang katotohanan at makapasok kayo sa realidad. Upang makapagpatotoo kayo tungkol sa Diyos, kailangan ninyong maunawaan ang katotohanan sa lahat ng aspekto ng karanasan. Hindi lamang ito nangangahulugan ng pangangaral ng ebanghelyo at pagpoproklama ng pangalan ng Diyos; ito ay pangunahing tumutukoy sa patotoo tungkol sa karanasan sa buhay. Sa anumang grupo ng mga tao o sa ilalim ng kaayusang panlipunan ng anumang bansa, makararanas ang mga tao ng ilang diskriminasyon, pagbubukod, o pag-uusig kung mamumuhay sila alinsunod sa katotohanan, magsisikap na maging matatapat na tao at magsisikap na magpasakop sa Diyos. Ito ay dahil hindi rin nagpapasakop sa Diyos ang mga demokratikong bansa. Mayroong mga ateistang partidong politikal na nasa kapangyarihan, at tinatanggihan din nila ang katotohanan at tinatanggihan ang Diyos. Sa pananampalataya sa Diyos sa bansang gaya nito, kahit pa walang pag-uusig o kapighatian, magkakaroon ng ilang limitasyon gayundin ng pagdanas ng ilang diskriminasyon, paninirang-puri, panghuhusga, at pagkondena kung nais mong ipangaral ang ebanghelyo at magpatotoo para sa Diyos—totoo ang lahat ng ito. Kung hindi mo maunawaan nang malinaw ang mga ito, hindi ka isang tao na nauunawaan ang katotohanan. Ang pagtanggap at pagsunod kay Cristo sa anumang bansa ay may kaakibat na ilang dami ng pag-uusig at kapighatian. Kailangan mong laging kumilos nang may pag-iingat at manalangin at bumaling sa Diyos, at dapat mayroon ka ring karunungan at katalinuhan. Anumang bansa at kapaligirang panlipunan ang kinaroroonan mo, ang lahat ng ito ay mayroong isang akmang kapaligirang inihanda at isinaayos ng Diyos para sa iyo. Nakadepende ang lahat sa kung hinahangad ba ng isang tao o hindi ang katotohanan. Nagdadala ng mga tukso sa mga tao ang isang komportableng kapaligiran, habang ang pag-uusig sa pamamagitan ng pagpapahirap ay nagdadala rin ng mga tukso at pagsubok. May mga pagsubok ba sa isang komportableng kapaligiran kung gayon? Mayroon ding mga pagsubok ng Diyos. Inihanda ng Diyos ang komportableng kapaligirang ito para sa iyo, at ang lahat ay nakadepende sa kung paano mo ito daranasin—kung ikaw ba ay ganap na mabibitag ng mga patibong ni Satanas at ng tukso ni Satanas, o kung magagawa mo ba itong mapagtagumpayan sa lahat ng bagay at kung magagawa mo bang magpatotoo tungkol sa Diyos, nang pinanghahawakan mo ang iyong katapatan at tungkulin. Ang lahat ng ito ay nakadepende sa kung paano mo ito daranasin at sa mga pagpili mong gagawin. Ang mga kapatid sa mainland Tsina ay may medyo mas mahirap na kapaligiran, at binigyan sila ng Diyos ng mas mabigat na pasanin at naghanda Siya para sa kanila ng isang kapaligiran na medyo mas malupit, ngunit mas marami rin Siyang ibinigay sa kanila. Habang mas mahirap ang kapaligiran at mas malaki ang mga pagsubok na inihahanda ng Diyos, mas maraming nakakamit ang mga tao. Ngunit sa isang komportableng kapaligiran, nakakaranas din ang mga tao ng mga tukso at pagsubok sa lahat ng dako, at marami ring ibinigay ang Diyos sa iyo. Kung kaya mong mapagtagumpayan ang tukso sa tuwing mahaharap ka rito, hindi mas kaunti ang makakamit mo kaysa sa mga kapatid mo na nakararanas ng pag-uusig sa pamamagitan ng pagpapahirap. Kailangan din ng paghahangad sa katotohanan at pagkakaroon ng tayog upang mapagtagumpayan ito. Halimbawa, ang mga bagay na gaya ng pagiging kasama ang pamilya mo, pagkain at pag-inom nang maayos, libangan at kaaliwan, at ilang mga kalakaran sa lipunan na umaaliw sa laman at nagdudulot ng moral na katiwalian ay mga tuksong lahat para sa iyo. Kapag nahaharap ka sa mga tuksong ito, hindi lamang kukunin ng mga ito ang atensyon mo, kundi guguluhin at aakitin ka pa ng mga ito. Kapag sinusunod mo ang mga makamundong bagay at kalakaran, iyan ang panahon na ang mga tukso ni Satanas, o maaari ding sabihin ng isang tao na mga pagsubok ng Diyos, ay lilitaw. Kakailanganin mong piliin kung paano ka tutugon sa mga tukso at pagsubok na ito, at ito ang oras na sinusubok ng Diyos ang mga tao at ipinakikita kung sino talaga sila. Ito ang panahon na ang mga sinabi ng Diyos sa iyo at ang mga katotohanang naunawaan mo ay dapat na magkaroon ng bisa. Kung ikaw ay isang taong naghahangad ng katotohanan at mayroon kang tunay na pananalig sa Diyos sa puso mo, magagawa mong mapagtagumpayan ang mga tuksong ito at makapanindigan at makapagpatotoo tungkol sa Diyos sa mga pagsubok na inihanda Niya para sa iyo. Kung sa halip na mahalin ang katotohanan ay minamahal mo ang mundo, minamahal mo ang mga kalakaran, hilig mo ang pagpapasasa sa kaginhawahan at pagbibigay ng kasiyahan sa iyong laman, at minamahal mo ang isang buhay na walang saysay, susundin mo ang mga makamundong bagay na ito. Makakaramdam ka ng pananabik sa mga bagay na ito at maaakit ka at magiging pag-aari ka ng mga ito. Paunti-unti, mawawalan ng interes ang puso mo sa pananampalataya sa Diyos, magiging tutol ka sa katotohanan, at pagkatapos, sa gitna ng tukso, aagawin ka ni Satanas. Sa pagsubok na gaya nito, mawawala ang iyong patotoo. Maraming tao ang nakapakinig na ng maraming sermon at gumagawa ng kanilang mga tungkulin ngunit nakakaramdam pa rin sila ng kawalang-kabuluhan sa kanilang kalooban. Gustong-gusto pa rin nilang sundan ang mga artista at sikat na tao, sumabay sa mga uso, manood ng mga programang pangkasiyahan sa telebisyon, at manood pa nga ng maraming palabas buong gabi hanggang sa puntong sa gabi na sila gising. Naglalaro pa nga ng mga video game ang ilang kabataan. Sa kabuuan, hindi sila nagdadalawang-isip na magbayad ng kahit anong halaga at hangaring gaya ng isang panatiko ang mga usong bagay na ito. At bakit nila ito ginagawa? Ito ay dahil hindi nila nakamit ang katotohanan. May partikular na pakiramdam ang mga taong hindi nagkamit ng katotohanan, na tila ba walang malaking pagkakaiba sa pagitan ng pananampalataya sa Diyos at ng hindi pananampalataya sa Kanya. Nararamdaman pa rin nila ang kawalang-kabuluhan sa kanilang puso at na walang saysay ang kanilang buhay. Kung sumusunod sila sa mga kalakaran, nararamdaman nilang mas nasisiyahan sila, na medyo mas makulay ang buhay nila, at na medyo mas masaya sila sa bawat araw. Kung nananampalataya sila sa Diyos at hindi sila sumusunod sa mga kalakaran, nararamdaman pa rin nilang ang buhay ay walang kabuluhan at walang saysay. Ito ay dahil hindi nila minamahal ang katotohanan. Masasabi mo rin nang sigurado na hindi nauunawaan ng mga taong ito ang katotohanan kahit kaunti at wala sa kanila ang katotohanang realidad, at samakatuwid ay hindi nila kayang mabuhay nang hindi sumusunod sa mga kalakaran. Hindi kailanman hinangad ng ilang tao ang katotohanan at hindi sila panatag kahit kapag ginagampanan nila ang kanilang mga tungkulin. Hindi sila makapanindigan kapag nahaharap sila sa mga tukso, at sa huli ay kailangan nilang umatras. Ang ilang tao ay talagang masigasig at determinado kapag sinisimulan nilang gampanan ang kanilang mga tungkulin, ngunit tumitigil sila sa pagnanais na gampanan ang mga ito kapag nahaharap sila sa mga tukso, nagiging pabasta-basta sila at walang debosyon. Walang patotoo rito. Kung kaya nilang bitiwan ang kanilang mga tungkulin sa oras na maharap sila sa mga tukso at piliin ang anumang maibigan nila, wala silang patotoo. Kung darating ang isa pang tukso, maaari nilang itatwa ang Diyos at naising sundan ang mga makamundong kalakaran at iwan ang iglesia. O kapag dumarating ang isa pang tukso, nagsisimula silang mag-alinlangan sa Diyos at hindi nga sila sigurado kung Siya ay umiiral, at naniniwala pa nga sila na sila ay nagmula sa mga unggoy. Ang mga taong ito ay ganap nang naagaw ni Satanas. Sa pagiging nasa gitna ng lahat ng tuksong ito, hindi sila nananalangin sa Diyos o naghahanap sa katotohanan. Iniisip lamang nila ang kapalaran ng kanilang laman, at bilang resulta ay bigo silang panindigan ang kanilang patotoo. Paunti-unti, sila ay hinahatak ni Satanas papunta sa impiyerno at sa kalaliman ng kamatayan. Ibinigay na ng Diyos kay Satanas ang taong ito, at wala na itong anumang pagkakataon na maligtas. Sabihin ninyo sa Akin, hindi ba mahalaga ang paghahangad sa katotohanan? (Mahalaga ito.) Napakahalaga ng katotohanan. Ano ang magagawa ng katotohanan? Kahit papaano, matutulungan ka nitong matalos ang mga pakana ni Satanas kapag nahaharap ka sa tukso, na malaman kung ano ang dapat mong gawin at ang hindi mo dapat gawin, at kung ano ang dapat mong piliin. Kahit papaano ay ipapaalam nito sa iyo ang mga bagay na ito. Ang pinakamahalagang bagay ay tutulungan ka ng katotohanan na makapanindigan sa tukso. Magagawa mong makapanindigan, nang matatag at hindi natitinag, habang pinanghahawakan mo ang tungkuling ibinigay ng Diyos sa iyo, nagiging matapat ka sa tungkuling ito, at kaya mong tanggihan si Satanas. Mapaninindigan mo ang iyong patotoo sa gitna ng mga pagsubok gaya ng ginawa ni Job. Ito ang dapat na makamit ng mga tao kahit papaano man lang.

Sipi 85

May mga prinsipyo ba sa inyong pananalangin sa Diyos? Sa anong mga sitwasyon kayo nananalangin sa Diyos? Ano ang mga nilalaman ng inyong mga panalangin? Nananalangin ang karamihan ng tao kapag sila ay nagdurusa: “Diyos ko, nagdurusa ako, nagmamakaawa ako na tulungan Mo ako.” Iyan ang una nilang sinasabi. Mabuti ba na laging sabihing nagdurusa ka tuwing nananalangin ka? (Hindi.) Bakit hindi? At kung hindi nga, bakit ganyan pa rin kayo magdasal? Nagpapakita ito na hindi ninyo alam kung paano manalangin o kung ano ang dapat sabihin at hanapin ng isang tao kapag lumalapit siya sa harapan ng Diyos. Ang alam lang ninyo ay manalangin sa Diyos kapag medyo nagdurusa kayo at kapag nalulungkot kayo, at sinasabi ninyong, “Diyos ko, nagdurusa ako! Sobrang miserable ako, pakiusap, tulungan Mo ako.” Ito ang panalangin ng isang taong kasisimula pa lang manampalataya sa Diyos. Ito ang panalangin ng isang sanggol. Kung ang isang tao ay ilang taon nang nananampalataya sa Diyos pero ganito pa rin manalangin, ito ay isang seryosong problema. Ipinapakita nito na sanggol pa rin sila na hindi pa lumalago sa buhay. Ang lahat ng nananampalataya sa Diyos ngunit hindi alam kung paano maranasan ang Kanyang gawain ay mga taong hindi pa lumalago sa buhay at hindi pa nakakapasok sa tamang landas ng pananampalataya sa Diyos. Kung ang isang tao ay talagang palaisip, dapat niyang pag-isipan kung paano maranasan ang gawain ng Diyos, pati na rin kung paano kumain at uminom ng mga salita ng Diyos, at kung paano maranasan at isagawa ang mga iyon. Saanman makarating ang mga salita ng Diyos, gayon din dapat ang karanasan ng isang tao; dapat niyang sundan ang mga salita ng Diyos papunta sa lugar na iyon. Kung kaya niyang isagawa at danasin ang mga salita ng Diyos sa ganitong paraan, makakatagpo siya ng maraming problema, at natural na hahanapin niya ang katotohanan mula sa Diyos upang malutas ang mga ito. Kung lagi siyang nananalangin sa Diyos at naghahanap ng katotohanan para malutas ang kanyang mga paghihirap sa ganitong paraan, nararanasan niya ang gawain ng Diyos. Sa patuloy na paglutas ng kanyang mga problema, ang kanyang mga paghihirap ay unti-unting mababawasan at dahan-dahan niyang mauunawaan ang katotohanan, at magkakaroon siya ng kaalaman sa gawain ng Diyos. Malalaman niya kung paano makipagtulungan sa Diyos pati na rin kung paano magpasakop sa gawain ng Diyos. Iyon ang ibig sabihin ng pagpasok sa tamang landas ng pananampalataya sa Diyos. Hindi alam ng ilang taong nananampalataya sa Diyos kung paano maranasan ang Kanyang gawain. Lagi silang naguguluhan—binabasa nila ang mga salita ng Diyos pero hindi nila pinag-iisipan ang mga iyon; nakikinig sila sa mga sermon, pero hindi sila nakikipagbahaginan; at kapag may nangyayari sa kanila, hindi nila alam kung paano hanapin ang katotohanan, hindi rin nila alam kung paano arukin ang mga layunin ng Diyos, at hindi nila alam kung ano ang dapat nilang maging saloobin o kung paano sila dapat makipagtulungan. Hindi nila nauunawaan ang mga bagay na ito. Hindi sila eksperto sa mga bagay na ito at wala silang espirituwal na pang-unawa. Kahit anong problema ang dumating sa kanila, hindi sila kailanman nananalangin sa Diyos at hindi nila hinahanap ang katotohanan at sa kaibuturan ng kanilang puso ay hindi sila tunay na umaasa sa Diyos o bumabaling sa Kanya. Sinasabi lang nila, “Diyos ko, nagdurusa ako. Diyos ko, nagdurusa ako.” Paulit-ulit nilang sinasambit ang pariralang ito hanggang sa magsawa na at masuklam ang mga tao tuwing naririnig ito. Karamihan sa inyo ay ganoon manalangin, hindi ba? (Ganoon nga.) Sa mga panalangin ng mga tao, makikita kung gaano kaawa-awa ang kalagayan nila! Hinahanap mo lamang ang Diyos kapag nagdurusa ka. Kapag hindi ka nagdurusa o nahaharap sa mga suliranin, pakiramdam mo ay hindi mo kailangan ang Diyos at ayaw mo ring umasa sa Kanya. Gusto mo lang na sarili mo ang nasusunod. Hindi ba’t ito ang kalagayan mo? (Ito nga.) Kapag ang karamihan ng tao ay nakakaranas ng paghatol at pagkastigo ng mga salita ng Diyos, at sila ay pinupungusan ng mga ito, at pagkatapos ay pinagninilayan nila ang kanilang sarili at sinusubukan nilang kilalanin ang kanilang sarili, paano sila nananalangin? Pare-pareho lang ang sinasambit nila, “Diyos ko, nagdurusa ako. Diyos ko, nagdurusa ako.” Hindi ka ba nasusuklam sa mga salitang iyon? (Nasusuklam talaga.) Sa kalooban nila ay lantang-lanta na ang mga tao—kaawa-awa ang kanilang kalagayan! Tuwing nananalangin sila sa Diyos, sinasabi nila ang paulit-ulit lang na payak na parirala, nang walang kahit isang taos-pusong salita. Hindi nila hinahanap ang katotohanan at ayaw nilang malutas ang kanilang mga problema. Anong klaseng panalangin iyan? Ano ang problema kapag ang isang tao ay hindi makapagsabi ng mga taos-pusong salita sa panalangin at hindi niya alam kung ano ang kanyang mga pagkukulang? Kapag lumalapit ka sa harap ng Diyos, hindi mo ba Siya kailangan na bigyang-liwanag ka tungkol sa anumang bagay? Hindi mo ba kailangan ng pananalig, o ng lakas, o ang Diyos bilang iyong masasandigan? Hindi ba’t mas kailangan na bigyang-liwanag ka ng Diyos at na gabayan ka na tahakin ang iyong landas pasulong? Hindi mo ba kailangang maunawaan ang katotohanan para malutas ang mga problemang umiiral sa iyo? Hindi mo ba kailangan ang pagdidisiplina at pagkastigo ng Diyos, o ang Kanyang gabay? Ang tanging kailangan mo lang ba sa Diyos ay ang paginhawahin Niya ang iyong pagdurusa? Hindi mo ba talaga nararamdaman sa puso mo na napakarami mong pagkukulang? Hindi maliit na problema ang hindi marunong manalangin; ipinapakita nito na hindi mo alam kung paano maranasan ang gawain ng Diyos, ipinapakita nito na hindi mo dinala sa tunay na buhay ang mga salita ng Diyos, at na bihira kang magkaroon ng anumang tunay na pakikipag-ugnayan sa Diyos sa iyong buhay. Sadyang hindi ka pa nakapagtatatag ng uri ng relasyon sa Diyos na dapat umiiral sa pagitan ng Diyos at ng Kanyang mga tagasunod o sa pagitan ng mga nilikha at ng kanilang Lumikha. Kapag nahaharap ka sa isang problema, pinangungunahan ka ng mga pansarili mong palagay, kuru-kuro, iniisip, kaalaman, kaloob at talento, at mga tiwaling disposisyon. Wala kang kinalaman sa Diyos, kaya kapag humaharap ka sa Kanya, madalas ay wala kang masabi. Ito ang nakalulungkot na kalagayan ng mga taong nananampalataya sa Diyos! Lubhang kaawa-awa ang kondisyong ito! Sa kanilang espiritu, tuyot at manhid na ang mga tao. Wala silang nararamdaman pagdating sa mga espirituwal na bagay sa buhay, at wala rin silang anumang pagkaunawa sa mga ito, at kapag humaharap sila sa Diyos, wala silang masabi. Nasaan ka mang uri ng sitwasyon, anumang suliranin ang hinaharap mo, at anumang mga paghihirap ang nararanasan mo, kung wala kang masabi sa harap ng Diyos, hindi ba’t dapat pagdudahan ang pananalig mo sa Kanya? Hindi ba’t ito ay pagiging kaawa-awa ng tao?

Bakit kailangang manalangin ang mga tao sa Diyos? Ang pananalangin sa Diyos ang tanging daan ng tao para bumaling sa Diyos at umasa sa Kanya. Kung walang pananalangin, ang mga bagay na ito ay imposible; ang pag-asa sa Diyos at pagbaling sa Kanya ay nagagawa sa pamamagitan ng pananalangin. Makakamtan ba ng isang taong nananampalataya sa Diyos nang hindi nananalangin sa Kanya ang kaliwanagan at pagtanglaw ng Banal na Espiritu? Makakamit ba ng taong ito ang gawain at gabay ng Diyos? Kung hindi mo ipagkakatiwala sa Diyos ang iyong mga paghihirap at kung hindi ka mananalangin sa Kanya at hindi mo hahanapin ang katotohanan, paano Niya lulutasin ang iyong paghihirap? Paano ka Niya gagabayan na sumunod sa Kanya sa landas na hinaharap? Paano ka Niya ililigtas nang sa gayon ay maaari mong iwaksi ang iyong tiwaling disposisyon? Masasabing ang pananampalataya sa Diyos nang hindi nananalangin ay hindi tunay na pananampalataya sa Kanya. Ang isang normal na relasyon sa pagitan ng tao at ng Diyos ay kailangang mabuo sa pamamagitan ng pananalangin, at kailangan itong mapanatili sa pamamagitan ng pananalangin. Ang pananalangin ang tanda ng pananampalataya ng tao sa Diyos; kung ang isang tao ba ay tunay na nagdarasal ay ang tanging sukatan para masubok kung ang relasyon ng taong iyon sa Diyos ay normal. Hangga’t ang isang tao ay bumibigkas ng mga taos-pusong salita kapag nananalangin, at hangga’t kaya niyang hanapin ang katotohanan kapag nananalangin, maaari niyang makamtan ang gawain ng Banal na Espiritu, at ito ay nagpapakita na normal ang kanyang relasyon sa Diyos. Kung ang isang tao ay bihirang manalangin, kung hindi siya makasambit ng mga taos-pusong salita, kung lagi siyang nag-iingat laban sa Diyos, ipinapakita nito na hindi normal ang kanyang relasyon sa Diyos. At kung ang isang tao ay talagang hindi nananalangin, ipinapakita nito na wala siyang anumang relasyon sa Diyos. Kung ang isang tao ay nananalangin nang mabuti at naaayon sa mga layunin ng Diyos, makakapagpasakop siya sa Diyos at siya ay isang taong minamahal ng Diyos; ang mga taong madalas na nagdarasal nang taos-puso ay mga taong matapat at may dalisay na pagmamahal sa Diyos. Kaya, ang lahat ng nananampalataya sa Diyos ngunit hindi nananalangin sa Kanya ay walang normal na relasyon sa Diyos. Lahat sila ay malayo sa Diyos, at sila ay mapaghimagsik at lumalaban sa Kanya. Karamihan sa mga taong hindi nananalangin sa Diyos ay hindi nagmamahal o naghahanap sa katotohanan at iyong mga hindi nagmamahal o naghahanap sa katotohanan ay hindi makakapanalangin nang taimtim. Anupaman ang mga paghihirap na dinaranas nila, hindi sila nananalangin, at kapag nananalangin naman sila, nais lamang nilang samantalahin ang Diyos upang mawala ang kanilang mga paghihirap at pagdurusa. Wala silang pakialam sa mga layunin ng Diyos, at hindi nila hinahanap sa kanilang mga paghihirap ang mga aspekto ng katotohanan na dapat nilang maunawaan at pasukin. Ang mga ganitong tao ay hindi nag-aasam sa katotohanan at wala silang tunay na pananalig sa Diyos—sa diwa, sila ay mga hindi mananampalataya. Bilang isang mananampalataya sa Diyos, kailangan mong manalangin sa Diyos at hanapin ang katotohanan sa lahat ng bagay. Kahit na hindi mo maramdaman kaagad pagkatapos mong manalangin, na ang iyong puso ay mas nagliwanag na o na nagkaroon ka ng landas ng pagsasagawa, hintayin mo ang Diyos, at habang naghihintay ka, basahin mo ang mga salita ng Diyos at hanapin ang katotohanan. Habang kumakain at umiinom ka ng mga salita ng Diyos o nakikinig ka sa mga sermon at pagbabahaginan, pagtuunan mong dalhin sa iyong pagninilay-nilay at paghahanap ang iyong mga problema. Kung praktikal kang makikipagtulungan sa ganitong mga paraan, maaaring sa isang iglap ay magkaroon ka ng kaliwanagan habang nagninilay-nilay ka sa mga salita ng Diyos o nakikinig sa mga sermon at pagbabahaginan. O maaaring maharap ka sa isang isyu at makapagbigay ito ng inspirasyon sa iyo, at matagpuan mo ang kasagutan sa mismong tanong na hinahangad mong lutasin. Hindi ba’t ito ay gabay ng Diyos at Kanyang pagsasaayos? Kaya, ang taimtim na pananalangin sa Diyos ay maaaring maging epektibo, ngunit ang epektong ito ay hindi isang bagay na maaari mong makamtan agad-agad pagkatapos mong manalangin. Nangangailangan ito ng panahon, pakikipagtulungan at pagsasagawa ng isang tao. Walang makapagsasabi kung kailan ka bibigyang-liwanag at bibigyan ng kasagutan ng Banal na Espiritu. Ito ang proseso ng paghahanap sa katotohanan at pag-unawa rito, at ito ang landas kung saan lumalago sa buhay ang tao. Pagkatapos manampalataya sa Diyos sa loob ng maraming taon, kailangan ninyo pa ring matutong muli kung paano manalangin. Hindi pa rin kayo marunong manalangin, at sa tuwing may problema kayo, sumisigaw na lang kayo ng mga sikat na linya at gumagawa ng mga resolusyon o kaya ay nagrereklamo sa Diyos at nagpapahayag ng inyong mga hinaing, sinasabi ninyo kung gaano kayo nagdurusa, o kung hindi naman ay nangangatwiran kayo at binibigyang-katwiran ninyo ang inyong mga sarili. Ito ang mga bagay na nasa puso ninyo, at hindi na kataka-taka na napakabagal ninyong pumasok sa katotohanan. Kayo ay nalilihis. Hindi ninyo alam kung paano hangarin ang katotohanan, at mahirap sabihin kung ang ganitong pananampalataya sa Diyos ay magiging sapat na para makamtan ninyo ang kaligtasan.

Sipi 86

May isang linya sa isang himno ng iglesia na nagsasabing, “Lahat ng mga taong nagmamahal sa katotohana’y magkakapatid.” Tama ang pahayag na ito. Tanging ang mga nagmamahal sa katotohanan ang mga tao ng sambahayan ng Diyos; sila ay tunay na mga kapatid. Iniisip mo ba na lahat ng madalas na dumadalo sa mga pagtitipon sa sambahayan ng Diyos ay mga kapatid? Hindi masasabing ganoon nga. Aling mga tao ang hindi mga kapatid? (Ang mga tutol sa katotohanan at ang mga hindi tumatanggap sa katotohanan.) Ang mga hindi tumatanggap sa katotohanan at ang mga tutol dito ay pawang masasamang tao. Lahat sila ay walang konsensiya o katwiran. Walang isa man sa kanila ang kabilang sa grupong inililigtas ng Diyos. Walang pagkatao ang mga taong ito, hindi nila inaasikaso ang kanilang wastong gawain at nagwawala sila na gumagawa ng masasamang bagay. Namumuhay sila nang ganap ayon sa mga pilosopiya ni Satanas. Ang tanging ginagawa nila ay gumamit ng mga palihim na taktika, at manamantala, mambola, at mandaya ng iba. Hindi nila tinatanggap ang katotohanan kahit kaunti, at pinapasok nila ang sambahayan ng Diyos alang-alang lang sa pagtatamo ng mga pagpapala; sila ay mga hindi mananampalataya. Bakit Ko sinasabing sila ay mga hindi mananampalataya? Ito ay dahil nananampalataya lang sila sa Diyos alang-alang sa pagtatamo ng mga pagpapala at gayunpaman ay hindi nila tinatanggap ang katotohanan kahit kaunti, at anuman ang mangyari sa kanila, hindi nila kailanman hinahanap ang katotohanan, at sa tuwing ibinabahagi ang katotohanan, hindi sila interesado, nakakaramdam sila ng pagtutol dito at hindi nila ito tinatanggap, at pakiramdam nila ay nakakabagot ito at hindi sila mapakali. Ang mga taong ito ay malinaw na mga hindi mananampalataya at mga walang pananampalataya. Hinding-hindi mo sila dapat tratuhin bilang mga kapatid. Posibleng nais nilang mapalapit sa iyo upang mag-alok ng ilang benepisyo, sinusubukang bumuo ng ugnayan sa iyo gamit ang maliliit na pabor. Gayunpaman, kapag ibinabahagi mo ang katotohanan sa kanila, lumilihis sila sa walang kabuluhang usapan, tinatalakay ang mga bagay na ukol sa laman, trabaho, mga makamundong pangyayari, mga kalakaran ng mundong walang pananampalataya, mga damdamin, mga usaping pampamilya, mga panlabas na bagay na kagaya ng mga ito. Wala sa mga pinag-uusapan nila ang may kaugnayan sa katotohanan, sa pananalig sa Diyos, o sa pagsasagawa ng katotohanan. Ni hindi tinatanggap ng mga taong ito ang katotohanan. Hindi nila kailanman binabasa ang mga salita ng Diyos o ibinabahagi ang katotohanan, at hindi sila kailanman nananalangin o nagsasagawa ng mga espirituwal na debosyon. Mga kapatid ba ang mga taong ito? Hindi. Hindi isinasagawa ng mga taong ito ang katotohanan, at sila ay tutol sa katotohanan. Matapos nilang pasukin ang sambahayan ng Diyos at makitang laging kasama sa mga pagtitipon ang pagbabasa ng mga salita ng Diyos at pagbabahagi tungkol sa katotohanan, ang pag-uusap tungkol sa pagkilala sa sarili, at pagbabahaginan tungkol sa mga suliranin sa pagtupad ng mga tungkulin, tutol ang kanilang puso. Wala silang pagkaunawa o mga karanasan at walang anumang masasabi, kaya’t napapagod sila sa buhay iglesia. Palagi silang nagtataka, “Bakit laging nagbabahagi tungkol sa mga salita ng Diyos? Bakit laging pinag-uusapan ang pagkilala sa sarili? Bakit walang paglilibang o kasiyahan sa buhay iglesia? Kailan matatapos ang ganitong uri ng buhay iglesia? Kailan tayo makakapasok sa kaharian at makatatanggap ng mga pagpapala?” Hindi kawili-wili para sa kanila ang pagbabahagi tungkol sa katotohanan at ayaw nila itong marinig. Masasabi ba ninyo na kapag may mga nangyayari sa mga taong ito ay hinahanap nila ang katotohanan? Kaya ba nilang magsagawa ng katotohanan? (Hindi nila kaya.) Hindi sila interesado sa katotohanan, kaya paano nila ito maisasagawa? Kaya batay sa ano sila palaging namumuhay? Tiyak, ito ay ang mga pilosopiya ni Satanas; palagi silang gumagamit ng maliliit na panlilinlang at mga tusong pakana, hindi namumuhay nang tulad ng mga taong may normal na pagkatao. Hindi sila kailanman nagdarasal sa Diyos o naghahanap ng katotohanan, kundi pinangangasiwaan nila ang lahat ng bagay gamit ang mga pakana ng tao, mga taktika ng tao, at mga pilosopiya para sa mga makamundong pakikitungo; kaya, ang kanilang buhay ay nakakapagod at puno ng pagdurusa. Nakikisalamuha sila sa mga kapatid sa parehong paraan na nakikisalamuha sila sa mga walang pananampalataya. Palagi silang umaasa sa mga pilosopiya ni Satanas upang magsinungaling at manlinlang, at mahilig silang maghasik ng hindi pagkakasundo gamit ang tsismis at makipagtalo sa maliliit na bagay. Sa anumang grupo ng mga tao sila namumuhay, palagi nilang pinagmamasdan kung sino ang kumakampi kanino, kung sino ang nakikigrupo kanino. Kapag nagsasalita sila, palagi nilang tinitimbang ang sitwasyon at nag-iingat sila, sinusubukang huwag mapasama ang loob ng sinuman. Palagi nilang sinusunod ang mga pilosopiyang ito para sa mga makamundong pakikitungo upang harapin ang lahat ng bagay sa paligid nila at ang kanilang mga ugnayan. Bilang resulta, sobrang nakakapagod ang kanilang buhay. Bagama’t maaari silang mukhang masigla sa gitna ng ibang tao, sa realidad, sila lang ang nakakaalam ng kanilang mga paghihirap. Sa pagtingin lang nang mabuti sa kanilang buhay ay mapapagod ka na: Para sa isang usaping may kinalaman sa kasikatan at pakinabang o sa kanilang pride, iginigiit nilang pagtalunan kung sino ang tama, kung sino ang tama o mali, o kung sino ang nakatataas, at kailangan talaga nilang manalo sa pagtatalo. Ayaw itong marinig ng iba, sinasabing, “Hindi mo ba kayang gawin itong simple? Puwede bang diretsuhin mo na ang sinasabi mo? Bakit kailangan mong magbigay ng napakaraming di-mahalagang detalye at gawin itong napakakomplikado?” Napakakomplikado at napakabaluktot ng kanilang pag-iisip, at namumuhay sila ng isang sobrang nakakapagod na buhay, gayumpaman ay hindi nila napagtatanto na may problema sa pamumuhay sa ganitong paraan. Bakit hindi nila kayang hanapin ang katotohanan at maging matatapat na tao? Dahil tutol sila sa katotohanan at ayaw nilang maging matatapat na tao. Kaya, batay sa ano ang pamumuhay nila? (Mga pilosopiya para sa mga makamundong pakikitungo at mga pamamaraan ng tao.) Ang pag-asa sa mga pamamaraan ng tao upang gumawa ng mga bagay-bagay ay ang pinakamadaling paraan upang magmukhang hangal ang isang tao at magmukhang katawa-tawa. Kaya, kung titingnan mong mabuti ang mga bagay na ginagawa nila at ang mga aktibidad na palagi nilang nilalahukan, makikita mong lahat ng iyon ay may kinalaman sa sarili nilang pride, kasikatan at pakinabang, at banidad. Para bang namumuhay sila sa isang sapot, palaging ipinagtatanggol ang kanilang sarili para sa usaping ito o binibigyang-katwiran ang kanilang sarili para sa usaping iyon, nagsasalita lang para sa sarili nilang kapakanan. Ang kanilang mga kaisipan ay komplikado at magulo, at nagsasalita sila ng napakaraming walang katuturang bagay. Palagi nilang isinasangkot ang kanilang sarili sa mga alitan tungkol sa tama at mali, hindi kailanman bumibitaw; kung hindi sila nakikipag-away upang protektahan ang kanilang imahe, nakikipag-away sila para sa reputasyon o katayuan—palagi silang namumuhay para sa mga bagay na ito. At ano ang sukdulang kahihinatnan? Maaaring magmukhang naprotektahan nila ang kanilang imahe, ngunit ang lahat ay nagsasawa sa kanila at nakakakilatis sa kanila, malinaw na nasasabi na wala silang katotohanang realidad kahit kaunti, at na hindi sila mga taong taos-pusong nananampalataya sa Diyos. Kapag binibigyan sila ng mga lider at manggagawa o ng iba pang mga kapatid ng ilang salita ng pagpupungos, hindi nila ito matanggap anuman ang mangyari; patuloy nilang sinusubukang ipagtanggol at bigyang-katwiran ang kanilang sarili, at sinusubukang ipasa ang responsabilidad. Nakikipagtalo pa nga sila, sinusubukang ipagtanggol ang kanilang sarili, at naghahasik ng hindi pagkakasundo gamit ang tsismis sa mga pagtitipon, na nagdudulot ng malaking kaguluhan sa gitna ng hinirang na mga tao ng Diyos, habang iniisip sa kanilang sarili, “Wala ba talagang lugar kung saan ko maipaglalaban ang aking punto?” Anong uri ng tao ito? Ito ba ay isang taong nagmamahal sa katotohanan? Ito ba ay isang taong nananampalataya sa Diyos? Kapag naririnig nila ang sinuman na nagsasabi ng isang bagay na hindi naaayon sa sarili nilang pag-iisip, lagi silang humihingi ng paliwanag, at idinadamay ang sarili nila sa mga pagtatalo sa kung ano ang tama at mali, sadyang hindi nila hinahanap ang katotohanan at hindi ito tinatrato nang ayon sa mga katotohanang prinsipyo. Kahit gaano pa kasimple ang isang bagay, kailangan nila itong gawing napakakumplikado—gulo lang ang hanap nila, dapat lang sa kanila na mapagod nang husto! Marami sa mga problemang kinakaharap ng mga tao ay kagagawan din nila. Naghahanap sila ng gulo nang walang dahilan. Sa madaling salita, hindi nila ginugugol ang kanilang oras sa mga tamang bagay. Ito ang uri ng pamumuhay ng mga katawa-tawang tao. Ang ilang taong tuliro, bagaman hindi sila naiipit sa kung ano ang tama at mali, ay may napakababang kakayahan na wala silang nauunawaang kahit anong bagay. Nabubuhay silang kagaya ng mga baboy, tulala. Ang dalawang uring ito ng mga tao ay ganap na magkaiba: Ang isa ay kumikiling sa kaliwa at ang isa naman ay sa kanan, subalit parehong mga walang pananampalataya. Ang gayong mga tao, gaano man karaming taon na silang nananalig sa Diyos o gaano man karaming sermon ang napakinggan nila, ay hindi kailanman mauunawaan ang katotohanan, lalo na kung ano ang pagsasagawa ng katotohanan. Kapag nahaharap sa anumang sitwasyon, hindi nila kailanman hinahanap ang katotohanan bagkus ay nabubuhay sila ayon sa mga kaparaanan ng tao at mga pilosopiya ni Satanas, na nauuwi sa nakakapagod at kahabag-habag na mga buhay. Tapat ba silang mga mananampalataya ng Diyos? Talagang hindi. Ang lahat ng hindi nagmamahal sa katotohanan ay hindi tunay na nananampalataya sa Diyos. Ang lahat ng hindi tumatanggap sa katotohanan kahit kaunti ay hindi matatawag na mga kapatid. Iyon lamang mga nagmamahal at nagagawang tumanggap sa katotohanan ang mga kapatid. Ngayon, sino iyong mga hindi nagmamahal sa katotohanan? Lahat sila ay mga walang pananampalataya. Ang mga hindi man lang tumatanggap sa katotohanan ay tumututol at tumatanggi sa katotohanan. Ang mas tiyak, sila ay pawang mga walang pananampalataya na sumalisi sa iglesia. Kung nagagawa pa nila ang lahat ng klase ng kasamaan at ginugulo at ginagambala ang gawain ng iglesia, sila ay mga alipin ni Satanas. Dapat silang paalisin at itiwalag. Hinding-hindi sila maituturing na mga kapatid. Lahat ng nagpapakita sa kanila ng pagmamahal ay sukdulang tunggak, hangal at walang alam.

Sipi 87

Kung sa ngayon ay hindi pa ninyo nahahanap ang damdamin at mga prinsipyo ng pagiging isang banal, pinatutunayan nitong ang inyong buhay pagpasok ay masyadong mababaw, at na hindi pa ninyo nauunawaan ang katotohanan. Sa inyong ordinaryong pag-uugali at sariling asal, at sa kapaligirang inyong pinamumuhayan araw-araw, dapat kayong lumasap at magnilay nang maingat, makipagbahaginan sa isa’t isa, magpalakas ng loob ng isa’t isa, magpaalala sa isa’t isa, tumulong at mangalaga sa isa’t isa, at sumuporta at magtustos sa isa’t isa. May mga prinsipyo dapat sa kung paano mag-ugnayan ang magkakapatid. Huwag kayong laging tumuon sa mga problema na umiiral sa iba; sa halip, dapat ninyong madalas na suriin ang inyong sarili, at pagkatapos ay kusang aminin sa kanila kung anong mga bagay na nagawa ninyo ang nagdulot ng panggugulo o pinsala sa kanila, at dapat kayong matutong magtapat at makipagbahaginan. Sa ganitong paraan, magagawa ninyong maunawaan ang isa’t isa. Bukod pa riyan, kahit ano pa ang mangyari sa inyo, dapat ninyong tingnan ang mga bagay-bagay batay sa mga salita ng Diyos. Kung mauunawaan ng mga kapatid ang mga katotohanang prinsipyo at makakahanap sila ng landas sa pagsasagawa, magkakaisa sila sa puso at isip, at magiging normal ang ugnayan sa pagitan nila. Hindi sila magiging kasinglamig, kasingwalang-malasakit, at kasinglupit ng mga walang pananampalataya, matatanggal nila ang kanilang mentalidad ng pagdududa at pagiging mapagbantay sa isa’t isa, at hindi na sila malilimitahan ng mga tiwaling disposisyong ito. Medyo magiging malapit ang loob ng mga kapatid sa isa’t isa; magagawa nilang suportahan at mahalin ang isa’t isa, at magkakaroon sila ng kakayahang maging mapagparaya at mahabagin sa isa’t isa, sa halip na ibinubukod ang isa’t isa, naiinggit sa isa’t isa, ikinukumpara ang kanilang sarili sa isa’t isa, palihim na nakikipagkompetensiya, at ayaw na sumuko sa isa’t isa. Paano mo matutupad nang maayos ang mga tungkulin mo kung nakikisalamuha ka sa iba gaya ng ginagawa ng mga walang pananampalataya? Hindi lamang nito maaapektuhan ang iyong buhay pagpasok, mapipinsala at maaapektuhan din nito ang iba. Halimbawa, maaaring magalit ka kapag tiningnan ka nang masama ng mga tao, o kapag may sinabi silang hindi naaayon sa iyong kalooban, at kapag may ginawa ang isang tao na nakahahadlang sa iyo na mamukod-tangi, maaaring maghinanakit ka sa kanya, at hindi ka mapalagay at hindi ka maging masaya, at palagi mong isipin kung paano maibabalik ang reputasyon mo. Partikular na hindi ito mapagtagumpayan ng mga kababaihan at kabataan. Lagi silang nahuhumaling sa maliliit na pagtatalo at di-pagkakaunawaan, may tendensiya silang maging sutil, at nabubuhay sila sa isang kalagayan ng pagkanegatibo. Ayaw nilang manalangin sa Diyos o kumain at uminom ng salita ng Diyos, na nakakaapekto naman sa kanilang buhay pagpasok. Kapag namumuhay ang mga tao ayon sa kanilang mga tiwaling disposisyon, napakahirap para sa kanila na patahimikin ang kanilang sarili sa harap ng Diyos, at napakahirap para sa kanila na isagawa ang katotohanan at mamuhay nang ayon sa mga salita ng Diyos. Para makapamuhay sa harapan ng Diyos, dapat muna ninyong matutuhan kung paano pagnilay-nilayan at kilalanin ang inyong sarili, at tunay na manalangin sa Diyos. Pagkatapos ay dapat ninyong matutuhan kung paano makisama sa mga kapatid, matutong maging mapagparaya at mapagbigay sa isa’t isa, at magawang makita kung ano ang mga kalakasan at magandang katangian ng iba. Dagdag pa rito, dapat matutuhan ninyong tanggapin ang mga opinyon ng iba at ang mga bagay na tama. Huwag ninyong bigyang-layaw ang inyong sarili, huwag kayong magkaroon ng mga ambisyon at pagnanais at huwag ninyong isiping lagi na mas mahusay kayo kaysa sa ibang mga tao, at pagkatapos ay isipin na bigating tao kayo, pinupuwersa ang ibang tao na gawin kung ano ang sinasabi ninyo, na sundin kayo, na tingalain kayo, at itaas kayo—ito ay hindi normal. Kapag ang mapagmataas na disposisyon ng isang indibidwal ay hindi nalutas, at nasamahan ito ng mga lumalaking ambisyon at pagnanais, madali itong mauuwi sa pagkalihis. Kaya, iyong mga taong hindi kayang tanggapin ang katotohanan at bigong magnilay sa sarili at makilala ang kanilang sarili ay nasa matinding panganib. Lagi silang nagkikimkim ng mga ambisyon, laging nagnanais maging mga dakilang tao at mga taong higit sa karaniwan—ito ay pagkalihis, ito ay sukdulang pagmamataas. Nawalan na sila ng katwiran, hindi sila normal na tao, lihis silang tao, at sila ay mga demonyo. Dahil pinangingibabawan ng mga mapagmataas na disposisyon, mababa ang tingin nila sa ibang tao sa kanilang mga puso, itinuturing nila ang mga ito na walang halaga at ignorante. Bigo silang makita ang mga kalakasan ng iba ngunit kaya nilang palakihin nang walang hanggan ang mga pagkukulang ng iba; hinahamak nila ang mga ito sa kanilang mga puso, at inihahayag at minamaliit nila ang mga pagkukulang na ito sa lahat ng pagkakataon, sinasaktan at pinasasama nila ang loob ng iba, at kalaunan ay sinasanhi nila na sumunod at makinig sa kanila ang ibang tao, o na matakot at magtago mula sa kanila ang mga ito. Kapag lumilitaw o umiiral ang ganitong ugnayan sa pagitan ng mga tao, ito ba ang gusto ninyong makita? Kaya ba ninyong tanggapin ito? (Hindi.) Halimbawa, ipagpalagay na medyo mas matangkad at may hitsura ka kaysa sa iba, kaya ka hinahangaan ng ilang tao. Bilang resulta, medyo nasisiyahan ka sa sarili mo at hinahamak mo naman iyong mga mas maliit at walang hitsura. Anong uri ng disposisyon ang nahahayag dito? Ang ilang tao ay may mapanglait na tingin sa mga hindi kagandahan ang hitsura, mga mas maliit, at mas hangal at mas mahinang mag-isip, at nagsasabi pa nga sila ng mga nanunuyang salita para kutyain ang mga ito. Tama bang tratuhin nang ganito ang mga tao? Pagpapamalas ba ito ng normal na pagkatao? Tiyak na hindi. Kaya, ano ang pinakatamang paraan ng pagharap sa ganoong sitwasyon? (Ang hindi manlibak ng iba dahil sa kanilang mga pagkukulang, at ang igalang ang iba.) Isa itong prinsipyo. Mukhang may kaunti kayong karanasan dito. Kaya paano pinakikitunguhan ng Diyos ang mga tao? Hindi tinitingnan ng Diyos kung ano ang hitsura ng mga tao, kung sila ba ay matangkad o maliit. Sa halip, tinitingnan Niya kung mabait ba ang kanilang puso, kung mahal ba nila ang katotohanan, at kung nagmamahal at nagpapasakop ba sila sa Kanya. Ito ang pinagbabatayan ng Diyos ng Kanyang pagtrato sa mga tao. Kung kaya rin ng mga tao na kumilos sa ganitong paraan, magagawa nilang pakitunguhan ang iba nang patas, na alinsunod sa mga katotohanang prinsipyo. Una sa lahat, dapat nating maunawaan ang mga layunin ng Diyos, at malaman kung paano tinatrato ng Diyos ang mga tao, at pagkatapos ay magkakaroon tayo ng mga prinsipyo at landas sa pakikitungo sa mga tao. Karamihan sa mga tao ay puno ng banidad. Kapag nakatanggap sila ng ilang salita ng papuri, medyo nasisiyahan sila sa kanilang sarili, humuhuni sila at naglalakad nang taas-noo. Isa itong pagbubunyag ng disposisyon ni Satanas. Kung hinuhusgahan at hinahamak din nila ang iba, anong uri ng disposisyon ito? Isa itong malupit, mapagmataas, at masamang disposisyon. Kung hindi makikilala at makikita ng mga tao ang kapangitan ng pamumuhay ayon sa kanilang mga tiwaling disposisyon, mahirap para sa kanila na iwaksi ang mga tiwaling disposisyong ito, at hindi nila maisasabuhay ang tunay na wangis ng tao.

Sipi 88

Sino ang nakatakdang pagbigyan ng katotohanang ipinapahayag ng Diyos para maging buhay nila ito? Para kanino pinagbabahaginan ang katotohanan? (Para ito sa mga nagmamahal sa katotohanan at kayang tumanggap ng katotohanan.) Sino talaga iyong kayang magmahal sa katotohanan at tumanggap ng katotohanan sa kanilang puso? Kung makikilatis mo ang tanong na ito, malalaman mo kung anong uri ng tao ang iniligtas ng Diyos. Una, dapat nating maunawaan na ang katotohanang ipinapahayag ng Diyos ay para sa mga nagtataglay ng pagkatao, katwiran, pagmamahal sa mga positibong bagay, at sa kamalayan ng kanilang konsensiya. Ang ibang tao ay hindi nagmamahal sa katotohanan, at pagkatapos marinig ito, wala silang pakialam at nananatiling hindi apektado, hindi sinasaway ang kanilang sarili o walang anumang nararamdaman—patay sila kahit buhay sila, at nakatadhanang hindi magkaroon ng buhay pagpasok. Ilang tao ang magtatanong na, “Bakit nagpapakahirap ang Diyos na magsabi ng napakaraming salita gayong karamihan ng tao ay hindi nagmamahal sa katotohanan, o nagtataglay ng mabuting pagkatao, o tumatanggap sa katotohanan, at hindi sila ang mga pakay ng pagliligtas, at sa halip ay mga tagapagserbisyo lang?” Tama ba ito? (Hindi. Bagaman karamihan sa mga tao ay ayaw hangarin ang katotohanan, may isang maliit na grupo ang gusto pa ring hangarin ito at mayroon silang pagkatao, at ang maliit na grupong ito ang gustong iligtas ng Diyos.) Tama iyan. Ang mga salita ng Diyos ay para sa mga tainga ng mga tao, hindi ng mga hayop o mga diyablo. Sa loob ng iglesia, sangkatlo o sanglima man ng mga tao ang kayang tumanggap ng katotohanan, sa alinmang kaso, minoridad ang mga taong mananatili sa huli. Kaya paano ba natin dapat sukatin kung sino ang taos-pusong mananampalataya ng Diyos, at kung sino ang maaaring manatili? Masusukat natin kung may konsensiya ang isang tao, kung may kamalayan ang konsensiya nila sa pamamagitan ng pakikinig sa mga salita ng Diyos, kung nauunawaan nila ang salita ng Diyos, kung nauunawaan nila ang katotohanan sa pamamagitan ng pakikinig sa mga sermon, at isinasagawa ito sa sandaling naunawaan nila ito, at kung kaya nilang baguhin ang kanilang mga tiwaling disposisyon. Batay sa mga bagay na ito, makikilatis natin kung sila ay mga taong tumatanggap ng katotohanan at mga tupa ng Diyos. Nagagawang makinig ng mga tupa ng Diyos sa tinig ng Diyos, tumutugon at may kamalayan sila pagkatapos makinig sa tinig Niya, at gusto nilang sumunod sa Diyos. Mga tupa ng Diyos ang mga taong ito. Ano ang tinataglay ng mga taong ito sa kanilang pagkatao? (Gusto ng mga taong ito ang mga positibong bagay, gustong hangarin ang katotohanan, at mayroon silang kaunting konsensiya.) Bakit gusto nilang hangarin ang katotohanan? Kinapapalooban ang pagkatao nila ng pagmamahal sa katotohanan, konsensiya, at katwiran. Nakauunawa rin sila ng mga salita ng Diyos at nilalapat ang mga ito sa sarili nilang kalagayan, pagkatapos ay ginagawa nilang bahagi ng kanilang pang-araw-araw, ng kanilang buhay, at ng layunin, prinsipyo, at pundasyon ng kanilang pag-uugali at kung paano sila umasal ang mga salita ng Diyos. Ibig sabihin, nagiging realidad ng kanilang buhay ang mga salita ng Diyos, at nagagawa nilang isagawa ang mga salita ng Diyos. Ang mga taong ito ay mga tupa ng Diyos. May ilang tao na hindi mukhang masama sa panlabas at medyo totoo, subalit hindi nila naisasagawa ang mga salita ng Diyos pagkatapos nilang marinig ang mga ito. Ang mga taong ito ay hindi mga tupa ng Diyos. Maraming ganitong tao sa mga trabahador na hindi nakauunawa ng mga salita ng Diyos gaano man nila pakinggan ang mga ito, at lalong hindi nila naisasagawa ang mga salita ng Diyos. Nagagawa nilang manalig sa Diyos nang ilang taon nang hindi nagkakamit ng buhay. Samakatuwid, dapat maunawaan ng mga tao kung sino ang eksaktong maaaring mailigtas ng mga salita ng Diyos. Pagdating sa mga taong inililigtas ng Diyos, hindi mahalaga kung gaano karami ang naroon. Kahit isang tao lang ang nakauunawa sa mga salita ng Diyos, gagawin pa rin Niya ang gawain na dapat gawin. Gaya ng alam ng marami, walong tao lang ang nailigtas noong binuo ni Noe ang arka. Mula sa panahon ng Lumang Tipan hanggang sa kasalukuyan, kakaunti ang nailigtas. Sa Kapanahunan ng Kautusan noong hindi pa pormal na ginawa ng Diyos ang gawain ng pagliligtas o nagbigay ng katotohanan sa sangkatauhan, ilan ang tinanggap ng Diyos? Marami ba? Sobrang kakaunting tao ang nagkamit ng Kanyang pagsang-ayon noong panahong iyon. Paano naman ang gawain sa mga huling araw? Bagaman minoridad ang bilang ng mga taong kayang tumanggap ng katotohanan sa pamamagitan ng paghatol, pagkastigo, pagsubok, at pagpipino, mas malaki pa rin ang bilang na ito kaysa iyong nakamit ng Diyos sa Kapanahunan ng Kautusan at Kapanahunan ng Biyaya. Ngayon, may marami-raming taong kayang maghandog ng patotoong batay sa karanasan at may ilan na talagang nagbago ng kanilang mga disposisyon, kaya paanong hindi makakamit ng puso ng Diyos ang kaunting kagaanan ng loob mula rito?

Kapag nakikita ninyo na karamihan ng mga tao sa iglesia ay nananampalataya sa Diyos nang ilang taon subalit hindi naghahangad ng katotohanan, hindi talaga nagbago, at tulad pa rin ng mga walang pananampalataya, negatibo ba kayo? (Minsan medyo negatibo ako, subalit nakikita ko na gaano man kamapaghimagsik ang isang tao o gaano man kababa ang kanyang kakayahan, hangga’t tama ang kanyang puso at gusto niyang magsikap sa paghahangad ng katotohanan, patuloy na kikilos ang Diyos sa kanya nang may pinakamalaking pasensya, unti-unting binibiyak-biyak at pinipira-piraso ang katotohanan, at nakikipagbahaginan sa kanila nang mas detalyado hangga’t maaari. Labis akong naantig nang makita kung gaano karami ang ibinabayad ng Diyos para gawing ganap ang sangkatauhan, hindi sumusuko hanggang magtagumpay Siya. Pakiramdam ko na gaano man kababa ang aking kakayahan, dapat subukan kong galingan pa, maging masipag sa aking paghahangad, at huwag panghinaan ng loob.) Kilalang katunayan ito na may mababang kakayahan o mapaghimagsik ang mga tao, subalit hindi kailanman sinabi ng Diyos na hindi ka maililigtas dahil dito. Kung hindi ka Niya ililigtas, bakit pa Niya sasabihin ang mga salitang ito sa iyo, o magbabayad ng gayong halaga? Sa paggawa ng lahat ng mga bagay na ito, malinaw nang sinabi at lantarang ipinaalam ang layunin ng Diyos sa sangkatauhan. Hindi ito lihim kundi kilala, at mauunawaan ng sinumang may puso at espiritu; iyong mga hangal lang na walang espirituwal na pang-unawa ang maaaring maging negatibo, at iyong mga hindi nakauunawa ng katotohanan lang ang makadarama ng pagkabigo at pagkadismaya, pinaniniwalaan ang kanilang sarili na walang kakayahang mailigtas. Ang pinakamahalagang bagay tungkol sa pananalig sa Diyos ay na dapat mong paniwalaan ang lahat ng mga salita at katotohanang ito na sinasabi Niya. Hangga’t buo ang loob mo, at kaya mong isagawa ang katotohanan, maaaring maging buhay mo ang mga katotohanang ito. Hindi mahalaga kung gaano kahusto ang buhay mo sa huli, hangga’t positibo at maagap mong isinasagawa ang mga salita ng Diyos nang hindi sadyang nilalabag ang mga ito o ang katotohanan, isinasagawa hanggang sa abot ng iyong nauunawaan at nagsisikap para sa katotohanan, at ginagampanan ang iyong tungkulin nang buo mong puso at lakas, pasok ito sa pamantayan. Hindi mataas ang mga hinihingi ng Diyos sa tao. Ang mga katotohanang pinagbahaginan ng Diyos ay komprehensibo, at ang Kanyang mga salita ay partikular na detalyado at espesipiko. Bakit nagsasalita sa ganitong paraan? Ito ay para sa lahat ng sangkatauhan, hindi lang sa isang maliit na grupo o ilang uri ng tao. Sa lahat ng mga katotohanang ipinagkakaloob sa buong sangkatauhan, may limitasyon sa kung ano ang maaari mong isagawa at makamit. Bakit Ko sinasabing may limitasyon? Dahil magkakaiba ang kakayahan, kabatiran, at abilidad na umunawa ng lahat ng tao, gayundin ang mga kapaligirang inihahanda ng Diyos para sa kanila at ang mga tungkuling ginagampanan nila, inaakay ng mga “pagkakaibang” ito ang bawat tao para makapagsagawa at makapasok sa bahagi lang ng salita ng Diyos, at limitado ang maaari nilang makamit o maisagawa. Halimbawa, angkop ba kung maranasan ng isang tao ang pagsubok ng sakit, nababatid na mula sa Diyos ang pagsubok, subalit iniisip na dapat iparanas ng Diyos sa lahat ng tao ang pagsubok ng sakit? (Hindi, hindi ito angkop.) Ganap itong nagmumula sa kalooban ng tao. Iba-iba ang paggawa ng Diyos sa lahat ng tao, at ang pagsubok na ito ay nakatuon sa isang partikular na grupo ng tao. Gumagawa ang Diyos sa kanila para maiparanas sa kanila ang pagsubok ng sakit. Ano ang nakakamit ng lahat ng tao pagkatapos maiparanas ng Diyos sa isang grupo ng tao ang pagsubok ng sakit? Sa panahon ng pagsubok, dapat matutuhan ng mga tao kung paano magpasakop sa Diyos, paano malaman ang sarili nilang paghihimagsik, paano itama ang relasyon sa pagitan ng mga nilikha at ng Lumikha, paano itama ang relasyon sa pagitan ng tao at ng Diyos, at magawang maunawaan ang puso ng Diyos, sa gayon ay nakakamit ang pagpapasakop sa Kanya at, anuman ang mangyari, hindi nagkakamali ng pagkaunawa sa Diyos kundi nagpapasakop sa Kanya bago ang ano pa man. Ang aspektong ito ng katotohanan ay kung ano ang dapat makamit ng lahat ng tao. Kung makakamit mo ang aspektong ito ng katotohanan mula sa karanasan ng ibang tao, kailangan mo rin bang danasin ang pagsubok na ito? Hindi naman. Pinipili ng Diyos ang iba’t ibang tao—marahil ang isang tamang tao, o isang espesyal na tao—para maranasan ang pagsubok na ito at ang bahagi ng gawain ng Diyos. Ito ang ipinangako ng Diyos sa tao, at ito ang gagawin Niya. May ilang tao na nakaranas ng sakit na mawalan ng isang mahal sa buhay, at mula sa pagkawalang ito nagkaroon ng karanasan at patotoo, pagpapasakop sa Diyos, at tunay na pagsandig at paniniwala. Mula sa gawaing ginagawa ng Diyos sa isang partikular na grupo ng tao, makikita ng lahat ang patotoo na tama ang lahat ng ginagawa ng Diyos at ang dapat piliin ng mga tao ay pagpapasakop, hindi pagsisiyasat, pananaliksik, o pakikipagtalo sa Kanya, hinahayaan Siyang ipaliwanag ito nang malinaw at lubusan; dapat silang magpasakop nang walang kondisyon at walang reklamo. Dagdag pa rito, dapat matutuhan ng mga tao na maunawaan ang kahulugan at halaga ng lahat ng gawaing ginagawa ng Diyos. Mula sa mga paraang ito ng gawain ng Diyos, at sa lahat ng aspekto ng mga salita Niya, ang nararanasan ng bawat indibidwal ay maliit na bahagi lang ng mga salita ng Diyos. Sa loob ng maliit na bahaging ito, depende sa iyong kakayahan, sa pamilyang iyong kinalakihan, at sa tungkuling kasalukuyan mong ginagampanan, ang nararanasan mo sa mga salita ng Diyos ay ikasampung libong bahagi ng mga ito, o masasabi mo ring ikasampung libo lang. Kung papasok ka sa ikasampung libo at tunay na makakamit ang walang pasubali, ganap na pagpapasakop sa Diyos, ilagay mo ang iyong sarili sa posisyon ng isang nilikha, magpasakop ka sa kataas-taasang kapangyarihan at pagsasaayos ng Lumikha, at kamtin mo ang resultang gustong makamit ng Diyos sa iyo, gayon ay maililigtas ka. Madali itong maunawaan, at ito ang paraan ng mga bagay-bagay.

Ang susi sa paggampan ng inyong mga tungkulin ay na kayo ay deboto. Ano ang pagiging deboto? Nangangahulugan ito na pagiging seryoso at responsable, na ganap ninyong ginagampanan ang inyong responsabilidad, nang walang ni katiting na pagiging pabasta-basta. Kung pabasta-basta kayo, kapag may nangyaring mali tanda ito ng kahihiyan, at talagang hindi ito isang maliit na bagay. Dagdag pa rito, tungkol sa gawaing iniatas sa inyo sa sambahayan ng Diyos, ang lahat ng tao ay dapat lalong magbahaginan nang sama-sama, lalong maghanap ng mga katotohanang prinsipyo, at matagpuan ang mga tamang prinsipyo. Kapag natuklasan ang mga problema dapat lutasin agad ang mga ito, kung hindi ay maagap na iulat iyong mga hindi malutas sa mga nakatataas. Pagsikapang tiyakin na magiging maayos, na walang hadlang, butas, o pagkaantala ang gawain ng sambahayan ng Diyos. Gawin ninyo nang maayos ang inyong trabaho, itaguyod ang pagpapalaganap ng gawain ng ebanghelyo, at hayaang ganap na maisakatuparan ang kalooban ng Diyos sa mundo. Sa paraang ito, maayos na magagampanan ang inyong tungkulin. Sa katunayan, sa nasasaklaw ng pagganap ng tungkulin ng isang tao, ang mga ito ang kaunting aspekto ng katotohanan na kanilang maisasagawa, makakamit, at masasaklawan, at ang pagpasok sa mga realidad ng mga katotohanang ito ay pagkamit sa pinakamababang pamantayan na hinihingi ng Diyos sa sangkatauhan. Ang ilang tao ay may mahinang pananampalataya, ang ilang tao ay duwag, ang iba ay may mababang kakayahan, o may mga baluktot na pag-unawa, o may hangal na pag-iisip; ang mga ito at iba pang mga negatibong bagay sa lahat ng mga aspekto ay makaaapekto sa abilidad ng mga taong isagawa ang katotohanan at epektibong gampanan ang kanilang mga tungkulin. Ginagawa ng Diyos ang mga hinihingi Niya sa mga tao batay sa kanilang kakayahan, karakter, at antas ng pagkaunawa sa katotohanan. Ano ang pamantayan ng hinihinging ito? Tinitingnan ng Diyos kung taos-puso ang isang tao sa kanyang pananalig sa Diyos at kung kaya niyang tanggapin ang katotohanan; ang mga ito ang dalawang pinakamahalagang kondisyon. Ang ilang tao ay natural na mangmang, may pagkabaluktot ang kanilang pang-unawa sa mga bagay-bagay, kulang sa kabatiran, mabagal matuto ng anumang bagay, tila hindi nakauunawa sa kung anuman ang sinasabi ng iba, at kinakailangang alalayan kapag tinuturuan—ang mga taong ito ay may napakababang kakayahan, at hindi ito kailanman magbabago. May ibang may mayamang kaalaman, o puno ng malalim na karunungan, mukha silang matalino sa panlabas, subalit madali silang magkaroon ng mga pagkabaluktot sa pang-unawa ng mga usaping may kinalaman sa katotohanan. Kahit nauunawaan nila ang katotohanan, hindi pa rin nila matanggap ito, at ito ang nakamamatay nilang kapintasan. Ang taong tulad nito ay madaling maimpluwensiyahan ng kaalaman at doktrina kapag gumaganap ng kanyang tungkulin, at mahirap para sa kanyang kumilos alinsunod sa mga katotohanang prinsipyo o magbago ng kanyang pananaw sa mga bagay-bagay. Kaya, ano ang dapat niyang gawin kapag gusto talaga niyang hangarin ang katotohanan? Ang susi ay makita kung kaya niyang tanggapin ang katotohanan. Kung kaya niya, madaling malulutas ang problema, subalit kung matigas niyang tatanggihang tanggapin ang katotohanan tapos na ang laban. Hindi lang siya mabibigong gampanan nang maayos ang kanyang tungkulin, subalit natatakot Akong wala na ring paraan para maligtas siya. Hindi mahalaga ang antas ng edukasyon ng isang tao, o kung gaano siya karunong—ang mahalaga ay kaya niyang tanggapin ang katotohanan at mahalin ang mga salita ng Diyos. Ang tinitingnan ng Diyos ay kung gaano karaming katotohanan ang kaya mong isagawa, pagkatapos na maliwanagan para maunawaan ito sa kapaligirang inihanda Niya. Tinitingnan Niya kung gaano kalaki ng iyong sarili ang ibinibigay mo sa mga gawaing hinihingi Niya, kung gaano karaming lakas ang ibinibigay mo sa mga ito, kung gaano kalaking pagsisikap ang iyong iginugugol. Halimbawa, ikaw ay may katamtamang kakayahan, hindi masyadong edukado, mababa ang kakayahan mong makaarok, at medyo baluktot. Mga obhetibong katunayan ang mga ito. Subalit kapag may nangyaring isang bagay, at pinahihintulutan ka ng Diyos na makita ang mga kapintasan dito, na may problema rito, at kung kaninong responsabilidad ito, maibubunyag ng usaping ito kung kaya mong panindigan ang mga prinsipyo at kung nagsasagawa ka ng katotohanan. Kung deboto mong ginagampanan ang iyong tungkulin at taos-puso ka sa Diyos, ano, kung gayon, ang dapat mong gawin tungkol sa bagay na iyon? Ano ang dapat mong gawin para umayon sa katotohanan, para gawin ang hinihingi ng Diyos? Sa mga ganitong pagkakataon, hindi tinitingnan ng Diyos ang iyong kakayahan o kung gaano ka kaedukado, o kung gaano karaming taon ka nang nananalig sa Kanya; tinitingnan Niya ang iyong pananaw at saloobin sa bagay na nangyari, kung taos-puso ka ba, at, kung pinaiiral mo ba ang iyong konsensiya sa panahong iyon. Kung taos-puso ka sa Diyos, magkakaroon ka ng pagpapahalaga sa responsabilidad, iisipin mo na, “Maaaring hindi bumagsak sa akin ang bagay na ito, subalit may kinalaman ito sa gawain ng iglesia. Kailangan kong magtanung-tanong at makinig ng mas marami pa tungkol dito.” At pagkatapos mong magtanong-tanong, maaaring malaman mo na nagpapasasa sa kaginhawahan at iresponsable ang superbisor, na hindi niya sineryoso ang usapin at inantala ito. Pagkatapos ay hahanapin mo ang superbisor at makikipagbahaginan ka sa kanya, agad na itatama ang isyu. Hindi mo na kakailanganing humanap mula sa Itaas; malulutas mo na ang problema sa iyong sarili. Ikaw ay may ordinaryong kakayahan at may kaunting pagkukulang at kapintasan, subalit makaaapekto ba ang mga bagay na iyon sa pagsasagawa mo ng katotohanan? Makaaapekto ba ang mga ito sa pagtupad mo ng iyong tungkulin o sa katapatan mo sa Diyos? Hindi makaaapekto ang mga ito. May ilang tao na nagsasabi na hangal sila at baluktot ang kanilang pagkaunawa, may ilang nagsasabi na wala silang espirituwal na pang-unawa, at may ibang nagsasabi na mababa ang kanilang kakayahan at hindi sila edukado. Kung gayon, hindi ba’t maaari mo nang hindi isagawa ang katotohanan kapag may nangyayari? Hindi tinitingnan ng Diyos ang kakayahan ng mga tao o ang antas ng kanilang edukasyon. Walang masyadong kinalaman ang mga bagay na ito sa pagsasagawa ng katotohanan. Walang epekto ang mga kakulangan at kapintasang ito sa pagsasagawa mo ng katotohanan, o sa katapatan mo sa Diyos, o sa responsabilidad na kinukuha mo sa pagtupad ng iyong tungkulin. Tinitingnan ng Diyos kung taos-puso ka ba—ito ang pinakapraktikal, at ito ang isang bagay na kayang kamtin ng mga tao. Ginagamit ng Diyos ang pinakapraktikal na paraan para sukatin ang bawat tao. Sinasabi ng ilang tao na, “Mababa ang aking kakayahan, ignorante ako, at masyado akong maraming alam; naiimpluwensiyahan nito ang pagsasagawa ko ng katotohanan.” Palusot ang lahat ng ito, at walang katibayan ang mga ito. Pero bakit? Dahil hindi sa ganyang paraan sinusukat ng Diyos ang mga tao. Sarili mo iyang pamantayan, hindi sa Diyos. Ano ang pamantayan ng Diyos kapag sinusukat ang isang tao? Tinitingnan ng Diyos kung tapat ang isang tao sa Kanya at kung siya ay taos-puso. Kung tapat ka sa Diyos, hindi mahalaga kung medyo baluktot o kakatwa ang iyong pagkaunawa. Sinasabi ng ilang tao na, “Wala akong espirituwal na pang-unawa.” Puwes, tapat ka ba sa Diyos? Kung oo, hindi ito makaaapekto sa pagsasagawa mo ng katotohanan. Malinaw na ba ito? Kung ikaw ay tapat sa Diyos, at taos-puso mong ginagampanan ang iyong tungkulin, maaari ka pa rin bang maging negatibo at mahina kapag pinungusan ka? Ano ba ang dapat gawin kung ikaw ay talagang negatibo at mahina? (Dapat kaming manalangin sa Diyos at umasa sa Diyos, sikapin naming isipin kung ano ang hinihingi ng Diyos, pagnilayan kung ano ang kulang sa amin, kung anong mga pagkakamali ang nagawa namin; kung saan kami nadapa, doon kami dapat bumangong muli.) Tama iyan. Hindi malalaking problema ang pagiging negatibo at mahina. Hindi kinokondena ng Diyos ang mga ito. Basta’t kaya ng isang tao na bumangong muli kung saan siya nadapa, at matutuhan ang kanyang leksiyon, at normal na gampanan ang kanyang tungkulin, iyon na iyon. Walang sinumang maninisi sa iyo, kaya huwag kang maging negatibo nang walang katapusan. Kung iwawaksi mo ang iyong tungkulin at tatakasan iyon, mapapahamak ka nang tuluyan. Lahat ay negatibo at mahina kung minsan—hanapin lamang ang katotohanan, at madaling malulutas ang pagiging negatibo at mahina. Ang kalagayan ng ilang tao ay lubos na nagbabago sa pagbabasa lang ng isang kabanata ng mga salita ng Diyos o pagkanta ng ilang himno; kaya nilang ipagtapat ang nilalaman ng kanilang puso sa pagdarasal sa Diyos, at kaya nila Siyang purihin. Hindi ba nalutas na ang kanilang problema pagkatapos niyon? Sa katunayan, ang mapungusan ay talagang mabuting bagay. Kahit pa ang mga salitang nagpupungos sa iyo ay medyo mabagsik, medyo matalim, iyon ay dahil kumilos ka nang walang katwiran, at nilabag mo ang mga prinsipyo nang hindi mo namamalayan—paanong hindi ka pupungusan sa gayong sitwasyon? Ang pagpupungos sa iyo sa ganitong paraan ay para tulungan ka talaga, ito ay pagmamahal para sa iyo. Dapat mong maunawaan ito at huwag kang magreklamo. Kaya, kung nagdudulot ng pagkanegatibo at reklamo ang pagpupungos, kahangalan at kamangmangan iyon, pag-uugali ito ng isang taong walang katwiran.

Ano ang dapat na pangunahing pagtuunan sa pananampalataya sa Diyos? Hindi mahalaga kung mataas o mababa ang iyong kakayahan, kung mayroon kang espirituwal na pang-unawa, o kung anong uri ng pagpupungos ang kinakaharap mo—wala sa mga ito ang pinakamahalaga. Kaya, ano ang pinakamahalagang bagay ngayon? Ito ay kung paano kayo pumapasok sa katotohanang realidad. Para magawa ito, ano ang pinakapundamental na bagay na dapat taglayin ng isang tao? Dapat siyang magkaroon ng isang sinserong puso. At ano ang mga pagpapamalas ng pagkakaroon ng isang sinserong puso? Kapag may nangyayari sa iyo, hindi ka kumikilos nang tuso, hindi mo isinasaalang-alang ang sarili mong mga interes, hindi ka nagpapakana laban sa iba, at hindi ka kumikilos nang may panlilinlang tungo sa Diyos. Kung susubukan mong linlangin ang Diyos at hindi ka sinsero sa Kanya, ganap ka nang tapos at hindi ka ililigtas ng Diyos, kaya ano pa ang saysay ng pag-unawa sa katotohanan? Maaaring mayroon kang espirituwal na pang-unawa, may mahusay na kakayahan, matatas magsalita, mabilis na makaarok ng mga bagay, at kayang makabuo ng mga hinuha at makaunawa sa anumang sinasabi ng mga salita ng Diyos, ngunit kumikilos ka nang may panlilinlang tungo sa Diyos kapag may nangyayari sa iyo. Isa itong satanikong disposisyon at napakamapanganib. Gaano man kahusay ang iyong kakayahan, walang silbi ito. Hindi ka gugustuhin ng Diyos; sasabihin Niya, “Napakatatas mong magsalita, may mahusay na kakayahan, mabilis mag-isip, at may espirituwal na pang-unawa, ngunit may isang problema—hindi mo minamahal ang katotohanan.” Kung hindi minamahal ng isang tao ang katotohanan, nagbabadya iyon ng problema—hindi siya gugustuhin ng Diyos. Kung walang mabuting puso ang isang tao, wasak na siya. Katulad lang ito ng kung paanong ganap na ibabasura ang isang kotse na mukhang maayos ang pagkakamentena sa labas ngunit may sirang makina. Ganito rin ang mga tao: Gaano man kahusay tingnan ang iyong kakayahan sa panlabas, gaano ka man katalas, katatas magsalita, o kahusay, o gaano ka man kagaling sa pagharap sa mga problema, wala sa mga iyon ang may silbi. Hindi ito ang susi. Kaya, ano ang susing bagay na dapat isaalang-alang? Ito ay kung nagmamahal sa katotohanan ang puso ng isang tao. Hindi ito tungkol sa pakikinig kung paano siya nagsasalita, kundi pagtingin sa kung ano ang kanyang ginagawa. Ang Diyos ay hindi tumitingin sa sinasabi o ipinapangako mo sa harap Niya; tinitingnan Niya kung ang ginagawa mo ba ay may katotohanang realidad. Hindi tinitingnan ng Diyos kung gaano kataas, kalalim, o kadakila ang mga salita mo. Kahit na gumawa ka ng isang maliit na bagay, kung nakikita ng Diyos ang sinseridad mo sa bawat kilos mo, sasabihin Niya, “Taimtim na nananampalataya sa Akin ang taong ito. Hindi siya kailanman nagsabi ng mga engrandeng pahayag. Nananatili siya sa kanyang wastong katayuan. Bagama’t hindi siya nakagawa ng malaking ambag sa sambahayan ng Diyos at mahina ang kanyang kakayahan, sa lahat ng ginagawa niya ay napakatatag niya at may sinseridad siya.” Ano ang nilalaman ng “sinseridad” na ito? Naglalaman ito ng takot at pagpapasakop sa Diyos, pati na rin ng tunay na pananalig at pag-ibig—nasa loob nito ang lahat ng nais makita ng Diyos. Ang ganitong uri ng tao ay hindi naman kinakailangang isang taong mataas ang tingin ng iba; maaaring isa siyang taong nagpapatuloy sa bahay o gumagawa ng isang ordinaryong tungkulin. Maaaring hindi siya kapansin-pansin sa iba, walang nakamit na anumang dakilang gawa, at walang anumang bagay na nagiging dahilan para tingalain, hangaan, o kainggitan siya ng iba—maaaring isa lang siyang ordinaryong tao. Gayumpaman, taglay niya ang lahat ng hinihingi ng Diyos, naisasabuhay niya ito, at kaya niya itong ialay sa Diyos. Nagbibigay-kasiyahan ito sa Diyos, at wala na Siyang ibang ninanais. Samakatuwid, huwag kang panghinaan ng loob o maging negatibo dahil lang masyadong mababa ang iyong tayog at hindi mo nauunawaan ang katotohanan, o dahil nakikita mo ang iba na tinatahak ang landas ng pagpeperpekto pagkatapos pagdaanan ang mga kapighatian at maranasan ang mga pagsubok at pagpipino, at huwag mong iisiping hindi ka mahal ng Diyos, o na hindi Niya gustong perpektuhin ka. Bakit ka nagmamadali? Iba-iba ang ibinibigay ng Diyos sa bawat tao, at kapag sinusukat mo ang iyong sarili, sukatin mo muna kung ano ang ibinigay sa iyo ng Diyos at kung ano ang mga sarili mong kondisyon, at pagkatapos ay mauunawaan mo na mabuti ang lahat ng ginagawa ng Diyos. Maaaring sabihin ng isang tao na, “Mababa ang aking kakayahan. Mabuti pa rin ba ang ibinibigay sa akin ng Diyos?” Oo, mabuti ito. Puwedeng sabihin naman ng iba na, “Medyo mahina ang utak ko. Mabuti pa rin ba ang ibinibigay sa akin ng Diyos?” Oo, mabuti ang lahat ng ito. Bakit mabuti ang lahat ng ito? Kung hindi mahina ang utak mo, magiging mayabang ka at makalilimutan mo ang iyong lugar, kaya iniingatan ka nito at mabuting bagay ito. Kung lahat kayo ay may mas mahusay na abilidad at kasanayan kaysa sa kung ano ang mayroon kayo ngayon, sino ang makapananatiling ganito kabuti ang pag-uugali at ganito kagustong gampanan ang inyong tungkulin sa sambahayan ng Diyos? Hindi ba’t ito ang kaso na may ilang tao na ganito, subalit hindi marami? (Oo.) Ang lahat ng ginagawa ng Diyos ay mabuti at tama, hindi nga lang ito malinaw na nauunawaan ng mga tao. Palaging mas marami ang hinahangad ng mga tao mula sa Diyos, na para bang kapag mas marami Siyang ibinibigay sa isang tao, mas maisasagawa niya ang katotohanan, subalit hindi talaga ito ang kaso. Sapat na ang ibinigay sa iyo ng Diyos; ibinigay Niya sa iyo ang lahat at ipinagkaloob sa iyo ang Kanyang buhay, kaya’t ano pa ang gusto mo? Ang mga salitang ito na binibigkas ng Diyos at ang lahat ng Kanyang ginagawa ay sagana at sapat para sa sangkatauhan. Walang anumang maaaring hingin ang mga tao sa Diyos, at hindi sila dapat magreklamo tungkol sa Kanya at magsabing, “Ano ang magagawa ko sa kakayahang ito o sa mga karampot na kaloob na ito na ibinigay sa akin ng Diyos?” Masyado kang maraming magagawa. Ang gusto ng Diyos ay hindi kung ano ang naiisip mo—gusto Niyang isagawa mo ang katotohanan, gawin ang mga bagay-bagay alinsunod sa mga prinsipyo, at gampanan ang mga tungkulin na dapat mong gampanan. Hindi mo ginagawa kung ano ang kaya mong gawin, subalit bulag-bulagan mong ginagawa kung ano ang hindi mo dapat gawin. Tinatawag itong pagpapabaya sa iyong gawain. Hindi ba’t masyadong mataas ang nilalayon mong abutin? (Oo.) Ano ang gustong gawin ng mga tao? Ang magkamit ng karangalan sa iba, para hangaan at labis na pahalagahan ang kanilang mga salita at pagkilos, at para makilala ng maraming tao. Hindi gusto ng Diyos na maging ganoong uri ka ng tao, kung kaya’t hindi Niya ibinigay sa iyo ang mga gayong uri ng bagay. Kung nagkaroon ka ng pagkakataong maging ganoong uri ng tao, mahihindian mo ba ito? Madali mo lang ba itong mapakakawalan? Mapanganib ang kahihinatnan nito. Inakala mo bang mabuti ang mga bagay na iyon? Bakit nagiging mga anticristo ang ilang tao? Hindi ba’t dahil ito sa naiisip nilang medyo may kasanayan sila, at kaya’t nagiging napakayabang nila? Bakit nila nagagawang tahakin ang landas na iyon? Ganoong uri lang talaga sila ng tao; tatahakin din nila ang landas na iyon pagdating ng panahon, at walang plano ang Diyos na bigkasin ang katotohanan sa kanila o iligtas sila. Kaya, talagang naiiba ang ibinibigay Niya sa iyo sa ibinibigay Niya sa ibang tao. Kung palagi mong ikinukumpara ang iyong sarili sa iba at palagi mong hinahangad kung ano ang mayroon sila, dalisay na pagkaarok ba ito? Hindi mo nauunawaan ang layunin ng Diyos! Samakatwid, kapag nabatid mo nang mababa ang iyong kakayahan, na wala kang espirituwal na pang-unawa at na may baluktot kang pagkaarok, na madalas ay mahina ka, o iniisip na masyado kang maraming problema at pagkukulang, dapat mo munang isipin kung bakit hindi ka binigyan ng Diyos ng isang partikular na kaloob. Dito makikita ang Kanyang mabubuting layunin. Tingnan mong muli kung aling landas ang tinatahak ng karamihan sa mga taong may kaloob at talento, at kung ano ang saloobin ng Diyos sa kanila. Ano ang isang pangungusap na pinakagugustuhin mong sabihin sa sandaling naunawaan mo na ang bagay na ito? (Salamat sa Diyos para sa Kanyang proteksyon.) Tama iyan, dapat kang magpasalamat sa Diyos at sabihing: “O Diyos, napakabuti Mo sa akin, hindi Mo ako binigyan ng mga kaloob o talento, at ginawa Mo akong tulad ng isang hangal o mangmang. Pagpapala ito sa akin! Hindi ako negatibo o malungkot. Ang kulang sa akin ngayon ay ang pagiging taos-puso at tapat sa Iyo. Hindi ko hinihingi na ako ay maging tuso at magaling magsalita, o magkaroon ng mga kaloob at talento. Gusto ko lang ialay ang pagiging taos-puso ko sa Iyo. Ang mga kaloob, talento, at kaalaman, maging ang katayuan at kasikatan sa mga tao ay hindi mabubuting bagay, at hindi ko gusto ang mga ito.” Hindi ba ito nagpapakita ng pagbabago? (Oo, nagpapakita ito ng pagbabago.) Kung gayon, masasaktan ka pa rin ba at luluha dahil madaming kulang sa iyo? Hindi mo na gagawin ito, at hindi mo mararamdamang ginawan ka ng pagkakamali. Kung hindi, kapag pinupungusan ka ng iba, iisipin mo na, “Isa akong mangmang, minamaliit ako ng lahat ng tao sa mundo, at sa sambahayan ng Diyos, hindi ako kailanman magkakaroon ng mas mataas o mahalagang posisyon.” Ang implikasyon ay, “Napakakaunti ng ibinigay sa akin ng Diyos, kaya’t bakit labis-labis ang ibinigay Niya sa iba?” Palagi kang nagrereklamo sa iyong puso at pakiramdam mo ay ginawan ka ng pagkakamali. Ang katunayan, isang malaking pagpapala ang dumating sa iyo, at hindi mo man lang ito alam. Kung nangyari ulit ang gayong bagay sa hinaharap, magbabago ba ang pananaw mo? (Oo, magbabago ito.) Ano ang magbabago sa mga tao kapag nag-iiba ang kanilang pananaw? (Hindi sila maglalayon nang napakataas at maghahangad ng gayong katatayog na bagay, at magagampanan nila ang kanilang tungkulin nang maayos na may pusong mapagpasalamat at may mga paang nakatapak sa lupa.) Makakaya nilang maging matatag, mamuhay nang tunay at makatotohanan, at maghangad ng iba’t ibang layunin. Sabihin mo sa Akin, mas mabuti bang gawin ka ng Diyos na hangal at mangmang, na may kakayahang gampanan nang maayos ang kanyang tungkulin sa matatag na paraan para maligtas ka, o bigyan ka Niya ng mataas na kakayahan, mataas na antas ng edukasyon, magandang itsura, at kahusayan sa pananalita, gayundin ang kapabilidad sa gawain at mga espesyal na kalakasan, para titingalain ka ng mga tao at magiging higante ka sa gitna ng mga unano saan ka man pumunta, at pagkatapos ay tatahakin mo ang landas ng isang anticristo? Ano ang pipiliin mo? (Mas mabuti na maging isang hangal at isang mangmang.) Masasabi mo na ito ngayon, subalit kung may tumawag talaga sa iyong isang hangal at isang mangmang, sasama ang loob mo. Dapat ganito ka mag-isip: “Bagaman mahina ang kakayahan ko at ignorante ako, mas mabuti pa rin ako kaysa sa masasamang tao at mga anticristo dahil may pagkakataon pa rin akong mailigtas.” Dapat matutuhan mong pagaanin ang iyong pakiramdam. (Naalala ko na may ibang tao na nanampalataya sa Diyos kasama ko. Lahat sila ay may mataas na kakayahan at napakatatalino, subalit dahil palagi silang nagtutunggali para sa kapangyarihan at pakinabang at ginugulo ang gawain ng iglesia, tinanggal sila at pinatalsik. Pakiramdam ko ay narating ko ang kinalalagyan ko ngayon dahil mahina ang aking kakayahan, mangmang ako, at nagawa kong umasal nang mabuti—dakilang proteksyon din ito ng Diyos.) Bakit ka pinoprotektahan ng Diyos? Dahil ba mangmang ka? Nakikisimpatiya ba Siya sa mahina? Hindi, hindi Siya nakikisimpatya; hindi ito tulad ng sinasabi ng mga walang pananampalataya, na ang batang umiiyak ang nakakukuha ng kendi. Hindi iyon ang kaso. Ano ang tumpak na paraan ng pagtingin dito? Aling paraan ng pagtingin dito ang naaayon sa katotohanan? (Dahil ito sa naniniwala ang mga tao nang medyo taos-puso at may kaunting pagmamahal sa katotohanan sa kanilang puso, at gusto nilang hangarin ang katotohanan—inililigtas ng Diyos ang mga taong may ganitong puso, at dahil dito ay naghahanda Siya ng iba’t ibang kapaligiran para protektahan sila.) Tama iyon. Ang proteksiyon ng Diyos para sa iyo ay kapalit ng iyong pagiging taos-puso sa Kanya. Kaya, ano ang pinakamahalaga? Pinakamahalaga ang pagiging taos-puso ng tao. May kaunti kang pagmamahal sa mga positibong bagay at pagiging taos-puso sa Diyos, at ipinagpapalit mo ang mga ito para sa proteksyon at biyaya ng Diyos—malaki ang naging pakinabang mo. Maaaring sabihin ng isang tao na, “Mahina ang aking kakayahan, at bagaman marami akong nakamit, hindi ko pa rin nauunawaan ang kahit ano.” Hindi ka ba masyadong nakauunawa? Ang abilidad mong gampanan ang iyong tungkulin at sundan ang Diyos ngayon ay nauugnay sa pag-unawa mo sa katotohanan. Maaaring sabihin naman ng iba na, “Ano ang nauunawaan ko? Hindi ko maipaliwanag ito nang maayos.” Maaaring hindi mo ito maipaliwanag nang maayos, subalit nagagawa mong magsikap na gampanan ang iyong tungkulin sa sambahayan ng Diyos, at marami kang nauunawaan. Gaano man kalalim o kababaw ang pang-unawa mo sa mga bagay na ito, tiyak na nauugnay ang mga ito sa katotohanan at malapit ang mga ito rito, at ito ang dahilan kung bakit sinusuportahan ka hanggang sa ngayon at patuloy na nagagampanan ang iyong tungkulin. Hindi ba’t ito ang kaso? (Oo, ito nga.) Ang pag-iisip na ikaw ay isang hangal o isang mangmang ay hindi isang masamang bagay, at kung iisipin mo ito ngayon, ang “hangal” at “mangmang” ay mga palayaw na walang kahit anong pang-aalipusta o pangmamaliit. Kapag ikukumpara ang tawaging hangal at mangmang sa tawaging anticristo, alin ang mas mabuti? (Mas mabuting tawaging hangal at mangmang.) Kung, isang araw, ay sinabi ng Diyos na, “Halika rito, hangal. Halika rito, mangmang,” maaaring hindi ka masisiyahan, subalit pagninilayan mo ito, iisipin na, “Dahil tinawag Niya akong hangal at hindi anticristo, pupunta ako roon.” At masaya kang tutungo sa Diyos. Pagkatapos ay sinasabi ng isang tao na, “Bakit napakasaya mo na tinatawag kang hangal?” At sinasabi mong, “Tinawag Niya akong hangal at hindi sinabing ako ay isang anticristo, o na hindi ako maililigtas. Iyan ang dahilan kung bakit ako masaya.” Ang pagtawag sa iyo na hangal ay hindi pagturing sa iyo na isang tagalabas, kundi bilang isang kapamilya, isang taong pamilyar. Tulad ito sa pagtawag ng mga tao sa kanilang mga anak na “maliliit na halimaw”; maaaring parang marahas itong pakinggan, subalit ito talaga ang katotohanan, at paglalambing lang ito. Ano naman kung tinawag kang isang anticristo? Kung gayon ay may problema ka, dahil ang pagpapalit ng isang pangalan ay nangangahulugan na iba ang kalikasan nito, at mag-iiba rin ang iyong kahihinatnan. Ano ang pipiliin ninyo? (Pipiliin kong tawaging isang hangal at isang mangmang.) Hindi mabuti na palagi na lang na maging isang hangal at isang mangmang; kailangan ding humusay nang kaunti ang inyong kakayahan. Humusay ba ang inyong kakayahan sa paglipas ng panahon? (Humusay nang kaunti subalit hindi masyado.) Sa larangan ng buhay pagpasok, kung talagang magtatrabaho ka nang maigi at patuloy na magsisikap, tiyak na huhusay ka, subalit imposibleng makita ang malalaking paghuhusay nang biglaan. Isa itong mabagal na proseso ng paglago, subalit hangga’t may pagpasok, hindi ka uurong, at hangga’t naghahangad ka, ang buhay pagpasok mo ay dahan-dahang lalago, unti-unti.

Hindi madali para sa Diyos ang ikintal ang katotohanan sa mga tao. Hindi ito nangyayari nang kasingbilis ng pagtubo ng mga binhing itinanim sa lupa—ibang-iba ito. Ang pagliligtas ng Diyos sa tao ay sa pamamagitan ng ganap na paglilinis at pagbabago ng kanyang satanikong disposisyon at sa pamamagitan ng pagpapahintulot sa tao na isabuhay ang katotohanang realidad sa Kanyang mga salita, subalit hindi simple ang mga bagay-bagay na ito. Kahit makinig ka pa sa mga sermon, magbasa ng mga salita ng Diyos, magdasal, at dumanas sa bawat araw, magiging limitado ang iyong pag-unlad, at magiging mabagal ang iyong buhay paglago. Maraming proseso ang kinakailangan para maunawaan ng isang tao ang katotohanan. Kinakailangan ng mga tao ng maraming paulit-ulit na karanasan, at kailangan din nilang patuloy na magpunyagi at magsikap para subukang maarok ang katotohanan—saka lang nila mauunawaan ito. Mahalaga rin ang gawain ng Banal na Espiritu dahil kung hindi, magiging mas limitado pa ang makakamit ng mga tao. Maraming tao ang nanalig sa Diyos nang may dalawampu o tatlumpung taon subalit hindi pa rin sila nakapagsasabi ng kanilang patotoong batay sa karanasan. Dahil ito sa hindi talaga nila hinangad ang katotohanan o itinuon ang kanilang pagsisikap sa pag-arok sa katotohanan, na nauuwi sa wala kahit pagkatapos ng ilang dekada ng pananalig sa Diyos. Kailangang maunawaan, maranasan, at maarok ng mga tao ang katotohanan, at lalong kailangan nila ang Diyos na maghanda ng mga kapaligiran para sa kanila. Ang kombinasyon ng iba’t ibang aspektong ito ang dahilan kung bakit may kaunting pang-unawa at pagpasok ang mga tao. Oras na mabuo ito sa iyong kalooban, bibigyan ka nito ng ibang kaalaman, mga damdamin, at mga kaisipan, na magpapahintulot sa iyong kamalayan at mga kaisipan na lumago at magbago nang kaunti, na magpapatatag naman nang kaunti sa iyong pananalig sa Diyos at babago nang kaunti sa iyong saloobin sa katotohanan at sa sarili mong landas ng buhay. Kakaunti, maliliit na pagbabago ang lahat ng mga ito, subalit ang maliliit na pagbabagong ito ang magdudulot ng napakalaking pagbabago sa iyong paningin sa buhay, sa iyong mga pag-iisip at pananaw, at sa iyong saloobin sa mga bagay-bagay at sa Diyos. Ito ang kapangyarihan ng salita ng Diyos—ang katotohanan.

Sipi 89

Sa panahon ng pagliligtas ng Diyos sa tao, anong batayang pamantayan ang ibinibigay Niya sa mga tao, gaano man sila kamapaghimagsik, o gaano man katiwali ang kanilang mga disposisyon? Ibig sabihin, sa anong mga kalagayan inaabandona at itinitiwalag ng Diyos ang mga tao? Ano ang pinakamababang pamantayan na kailangan mong maabot upang ikaw ay panatilihin at hindi itiwalag ng Diyos? Ito ay isang bagay na kailangang malinaw sa lahat ng hinirang na mga tao ng Diyos. Una, ang hindi itanggi ang Diyos—ito ang pinakapangunahing kondisyon. Mayroong praktikal na nilalaman ang kahulugan ng hindi itanggi ang Diyos. Ito ay hindi lamang pagkilala na mayroong Matandang Lalaki sa Langit, o na ang Diyos ay naging tao, o na ang pangalan ng Diyos ay Makapangyarihang Diyos. Hindi ito sapat, hindi nito naaabot ang pamantayan sa pananampalataya sa Diyos. Kahit papaano man lang, kailangang kilalanin mo na ang Diyos na nagkatawang-tao ay ang praktikal na Diyos; kailangan ay hindi ka magduda o manghusga; kailangan ay kaya mong magpasakop kahit na mayroon kang mga kuru-kuro—ito ang pamantayan sa pananampalataya sa Diyos. Sa pamamagitan lamang ng pag-abot sa pamantayang ito ka kikilalanin ng Diyos bilang isang taong nananampalataya sa Kanya. Hindi bababa sa tatlo ang batayang pamantayan ng Diyos para sa mga tao. Una, kailangan nilang kumilala sa Kanya, manampalataya sa Kanya, at sumunod sa Kanya. Kailangan nilang maging taos-pusong mga mananampalataya sa Diyos, kailangan nilang gawin ang kanilang mga tungkulin sa abot ng kanilang makakaya, at kailangang hindi sila gumawa ng masama o magdulot ng kaguluhan. Ito ang unang batayang pamantayan. Pangalawa, sa pagsunod sa Diyos, kahit papaano man lang ay kailangang hindi nila talikuran ang kanilang mga tungkulin. Kailangan nilang sumunod at magpasakop habang gumagampan ng kanilang mga tungkulin, magkamit ng mga pangkaraniwang resulta sa mga ito, at sa pinakamababa, maging pasok sa pamantayan sa kanilang pagtatrabaho. Ito ang pangalawang batayang pamantayan. Pangatlo, dapat pasok sa pamantayan ang kanilang pagkatao. Kailangan ay maituturing silang mabubuting tao, o kahit papaano man lang, ay mga taong may konsensiya at katwiran. Dapat ay kaya nilang pakisamahan, sa pangkalahatan, ang karamihan ng mga taong hinirang ng Diyos, at hindi maging isang bulok na mansanas. Ang mga ganitong tao ay maituturing, kahit papaano, na hindi masasamang tao. Ito ang pangatlong batayang pamantayan. Kung hindi kayang tanggapin ng isang tao ang katotohanan, at tumatanggi siyang gampanan ang isang tungkulin anuman ang mangyari, siya ay hindi tunay na mananampalataya sa Diyos—kahit papaano man lang, ang kanyang pagkatao ay hindi pasok sa pamantayan. Ang ibig sabihin nito ay na bumagsak siya sa ilalim ng batayang pamantayan at kailangan siyang itiwalag. Ang lahat ng mayroong masamang pagkatao, na hindi kayang tumanggap ng kahit katiting na katotohanan, na nagdudulot ng mga kaguluhan at pagkagambala, at na hindi gumaganap ng positibong papel sa iglesia, ay maaaring ilarawan na masasamang tao. Ang isang tao na hindi kayang makisama sa karamihan ng ibang tao ay isang bulok na mansanas, isang masamang tao, at higit pa rito, siya ay isang taong mas bumaba pa sa batayang pamantayan at dapat nang itiwalag. Ang masasamang tao at mga anticristong iyon ay maaaring gumanap ng mga tungkulin, ngunit nagdudulot lamang sila ng mga pagkagambala, pagkakagulo, pagkawasak, at paggawa ng masama—nais kaya ng Diyos ang mga taong ganito? Ginagampanan ba nila ang kanilang mga tungkulin? (Hindi.) Sa mga mata ng Diyos, ang kanilang mga aksyon ay lumampas na sa batayang pamantayan. Hindi nila kayang gampanan ang kanilang mga tungkulin, at ang pinsalang idinudulot nila ay higit pa sa anumang mga tungkulin na kanilang ginagampanan, kaya’t kailangan silang alisin sa iglesia. Hindi ba’t ito ang prinsipyo kung paano pinakikitunguhan ang mga tao sa sambahayan ng Diyos? Mayroon na bang sinuman na pinaalis dahil siya ay panandaliang nasa masamang kalagayan, at naramdaman niya na siya ay negatibo at mahina? Mayroon na bang sinuman na pinatigil sa paggampan ng kanyang tungkulin dahil paminsan-minsan ay naging pabasta-basta siya at hindi niya ito nagampanan nang maayos? Mayroon na bang sinuman na pinaalis dahil hindi mabuti ang mga resultang nakamtan niya sa kanyang tungkulin, o dahil nagbunyag siya ng ilang masasamang kaisipan o ideya? Mayroon na bang sinuman na pinaalis dahil mababa ang kanyang tayog, at nagkaroon siya ng mga kuru-kuro at pagdududa tungkol sa Diyos? (Wala.) Kung gayon, ano ang prinsipyo ng sambahayan ng Diyos sa pagpapaalis ng mga tao? Sinong mga tao ang pinapaalis at pinahihinto sa paggampan ng kanilang mga tungkulin? (Yaong nagtatrabaho na mas nakakapagdulot ng pinsala kaysa kabutihan, at na patuloy na nagdudulot ng mga pagkagambala at kaguluhan.) Ang ganitong tao ay hindi karapat-dapat gumampan ng tungkulin. Hindi ibig sabihin nito na mayroong pagkiling laban sa kanya o naghihigpit at nagpapaalis sa kanya dahil sa personal na sama ng loob; ibig sabihin nito ay hindi siya nagkakamit ng anumang resulta sa kanyang tungkulin, at nagdudulot siya ng mga pagkagambala at kaguluhan. Siya ay pinapaalis dahil siya ay tunay na hindi karapat-dapat gumampan ng tungkulin. Ito ay ganap na naaayon sa mga katotohanang prinsipyo. Makatarungan ang lahat ng prinsipyo kung paano pinakikitunguhan at tinatrato ng sambahayan ng Diyos ang mga tao. Hindi sinusubukan ng sambahayan ng Diyos na abangan ang pagkakamali ng mga tao, magpalaki ng maliliit na isyu, o gumawa ng malalaking problema kahit walang dahilan. Kailangan ninyong maniwala na ang sambahayan ng Diyos ay pinamumunuan ng katotohanan. Siyempre, ang ilang tao na pinaalis na ay maaaring may pag-asa pa ring mailigtas kung kaya nilang tanggapin ang katotohanan at taimtim na magsisi sa Diyos. Ngunit ang mga hindi mananampalataya at ang masasamang tao na hindi kayang tumanggap ng ni kaunting katotohanan, na walang konsensiya at katwiran, ay magpakailanmang ititiwalag matapos silang mabunyag. Ito ang pagiging matuwid ng Diyos.

Sipi 90

Bakit hinihingi ng Diyos na makilala Siya ng mga tao? Bakit hinihingi Niya sa mga tao na makilala ang kanilang sarili? Ano ang layunin ng pagkilala sa sarili? Ano ang ninanais na resulta? At ano ang layunin ng pagkilala sa Diyos? Anong epekto ang matatamo sa mga tao kapag nakilala nila ang Diyos? Ito ba ay mga tanong na inyong naisaalang-alang? Gumagamit ang Diyos ng iba’t ibang paraan para makilala ng mga tao ang kanilang sarili. Inihanda na Niya ang lahat ng uri ng kapaligiran upang ibunyag ng mga tao ang kanilang katiwalian, at unti-unti nilang makilala ang kanilang sarili sa pamamagitan ng karanasan. Paglalantad man ito ng mga salita ng Diyos o Kanyang paghatol at pagkastigo, nauunawaan ba ninyo kung ano ang pangwakas na layunin ng Diyos sa pagsasagawa ng gawaing ito? Ang pangwakas na layunin ng Diyos sa pagsasagawa ng Kanyang gawain sa ganitong paraan ay upang mabigyang-daan ang bawat taong makakaranas ng Kanyang gawain na malaman kung ano ang tao. At anong nilalaman ang nasa ilalim ng “kung ano ang tao”? Ang pagkakakilanlan at katayuan ng tao, ang kanyang tungkulin at responsabilidad. Ang pakay ng Diyos ay ang ipaalam sa iyo kung ano talaga ang tao, at ipaunawa sa iyo kung sino ka. Ito ang pangwakas na layon ng Diyos sa paggawa Niya na makilala ng mga tao ang kanilang sarili. Kung gayon, bakit nais ng Diyos na makilala Siya ng mga tao? Ito ang espesyal na biyayang ipinagkakaloob Niya sa sangkatauhan, dahil sa pagkilala sa Diyos, mauunawaan ng tao ang maraming katotohanan at makikilatis ang maraming misteryo. Maraming natatamo ang mga tao sa pagkilala sa Diyos. Kapag kilala ng mga tao ang Diyos, natututunan nilang mamuhay sa pinakamakabuluhang paraan, kaya ang pag-akay sa mga tao na hangarin ang pagkilala sa Diyos ay ang pinakadakilang pag-ibig ng Diyos, ang Kanyang pinakadakilang pagpapala. At maraming paraan ang ginagamit ng Diyos para makilala Siya ng mga tao, ang pinakapangunahin ay ang paghatol at pagkastigo, paggabay, at pagkakaloob ng Kanyang mga salita. Siyempre, ipinapaalam Niya rin sa mga tao ang Kanyang disposisyon sa pamamagitan ng paghatol at pagkastigo—isa itong mas madaling paraan sa pagkilala sa Diyos. Ano ang pangwakas na resultang matatamo ng mga taong makakakita at makakaalam sa disposisyon ng Diyos? Ito ay ang pagbibigay-alam sa mga tao kung sino ang Diyos, ano ang Kanyang diwa, ano ang Kanyang pagkakakilanlan at katayuan, ano ang mga pag-aari Niya at ang Kanyang pagiging Diyos, at ano ang Kanyang disposisyon. Ito ay ang malinaw na pagpapakita sa bawat tao na mga nilikha sila, na tanging ang Diyos lang ang Lumikha, at kung paanong dapat magpasakop sa Lumikha ang mga nilikha. Kapag nalaman ng tao ang lahat ng ito, lubusang magliliwanag ang daang tatahakin niya sa buhay. Kapag tunay na kilala ng mga tao ang kanilang sarili, hindi ba’t unti-unti nilang mabibitiwan ang kanilang labis-labis na pagnanais at iba’t ibang di-makatarungang intensiyon? (Oo.) Kung gayon, magagawa ba nilang umabot sa puntong tuluyan na nila itong mapapakawalan? Depende ito sa indibidwal. Mapapakawalan lang ng isang tao ang mga labis-labis nitong ninanais at iba’t ibang hinihingi sa Diyos kapag, sa pamamagitan ng Kanyang gawain, ay makilala nito ang Diyos at magkaroon ito ng tumpak na kaalaman at kahulugan ng Kanyang diwa, pagkakakilanlan, at katayuan. Tulad ni Pedro, tanging ang ganitong klase lang ng tao ang makakapagpahayag ng kanyang taos-pusong kahilingan at pagnanais na mahalin ang Diyos mula sa kaibuturan ng kanyang puso, at isagawa ang pag-ibig sa Diyos. Kung gayon, ang pagkilala sa Diyos at pagkilala sa sarili—parehong hindi maaaring wala ang mga ito. Sinasabi mong gusto mong ibigin ang Diyos, pero malalaman mo ba kung paano Siya iibigin kung hindi mo naman Siya nauunawaan? Anong mga katangian Niya ang kaibig-ibig? Ano ang mga pinakakaibig-ibig Niyang aspekto? Kung hindi mo ito alam, hindi mo Siya magagawang ibigin. Hindi ka magkakaroon ng kakayahang ibigin Siya, kahit gusto mo man, at maaaring may matuklasan ka pa ngang mga kuru-kuro tungkol sa Kanya at pagrerebelde na di-kusang umuusbong sa loob mo, at humahantong sa pagiging negatibo. Makukuha ba ng ganitong klase ng tao ang pagsang-ayon ng Diyos? Hindi. Kapag hindi kilala ng isang tao ang Diyos ngunit sinasabi pa rin niyang iniibig niya ang Diyos, ang tinatawag na “pag-ibig” na ito ay pawang walang katuturang teorya lamang na dulot ng lohika at katwiran ng tao. Hindi ito nagmumula sa pagkilala sa Diyos, at talagang hindi ito katanggap-tanggap sa Diyos. Nakikita na ba ninyo ngayon ang Aking sinasabi tungkol sa dalawang bagay na ito? (Oo.) Kung ganoon, bakit hindi ninyo ito masabi ngayon lang? Pinapatunayan nito na magulo ang pagkakakilala ninyo sa inyong sarili sa praktikal na karanasan, at wala kayong tunay na kaalaman tungkol sa Diyos. Alam ba ninyo kung ano ang isyu rito? (Hindi pa namin nahahanap ang tamang landas ng pagsasagawa. Hindi namin magawang pumasok nang sabay mula sa dalawang aspekto ng pagkilala sa Diyos at pagkilala sa aming sarili. Nakatuon lang kami sa pagpasok mula sa isang aspeto, kaya nalilimitahan ang paglago namin sa buhay.) Dahil nasa ganitong kalagayan kayo ngayon, kumusta ang tayog ninyo? Hindi ba’t wala pa ito sa gulang? Hindi ba’t napakalayo ninyo sa hinihinging pamantayan ng Diyos hinggil sa pagkilala sa inyong sarili? Kahit man lang ang pagbitaw sa inyong mga personal na pagnanais at intensiyon ay hindi pa rin ninyo magawa. Maaari bang umayon sa katotohanan ang inyong pagpapasakop sa Diyos? Kaya mo bang malaman kung may anumang katayuan sa puso mo ang Diyos? Marami pa ring tao ngayon ang kumukuwestiyon kung tao ba o Diyos ang pagkakatawang-tao ng Diyos; pareho nila itong pinapanigan, nananampalataya sila ngayon sa Diyos sa lupa at sa susunod ay mananampalataya sa malabong Diyos sa kalangitan. At may ilan pa ngang kumukuwestiyon sa diwa ng Diyos, na nagsasabing, “Paanong iisang Diyos lang ang nagkatawang-taong Diyos at ang Diyos sa kalangitan? Kung Siya nga ay Diyos, bakit hindi Siya magpakita ng mga himala at tanda?” Ipinapakita nitong matindi ang inyong kakulangan sa espirituwal na pang-unawa. Ganyan ang inyong tayog na kahit marami nang sinasabi ang Diyos, hindi pa rin ninyo ito nauunawaan. Kinikilala lang ninyo ngayon na nagkatawang-tao ang Diyos, kinikilala lang ninyo ang katotohanang ipinahayag ng Diyos na nagkatawang-tao; ngunit wala kayong gaanong nalalaman patungkol sa diwa, pagkakakilanlan, at katayuan ng Diyos. Masasabi ninyong sa inyong puso ay wala kayong ganitong kaalaman, hindi ba? (Oo.) At totoong mapapatunayan ito: Bago Ako nagbahagi tungkol sa mga aspekto ng katotohanan gaya ng diwa ng Diyos o mga layunin ng Diyos, akala mo ay malalim ang kaalaman mo tungkol sa Diyos, at akala mo ay matatag at hindi natitinag ang pananampalataya mo sa Diyos. Ngunit noong nakipagbahaginan Ako sa inyo tungkol sa mga katotohanan gaya ng Diyos Mismo, disposisyon ng Diyos, at diwa ng Diyos, may napukaw na masidhing reaksyon sa inyong puso ang mga salita at nilalamang ito. Matindi ang reaksyong ito, at nahirapan kayong tanggapin ito, kaya naging labis na salungat ito sa mga diyos na naguni-guni ninyo sa inyong puso. Hindi ba’t totoo ito? (Oo.) Kaya kapag nagsasabi Ako ng ilang bagay na hindi pa ninyo narinig noon, imposible para sa inyo na tanggapin ito sa umpisa, na para bang hindi ninyo maunawaan ang sinasabi Ko. Nagpapatunay ito na masyadong mababa ang inyong tayog, napakaliit na hindi man lang ninyo maunawaan ang mga salita ng Diyos o maabot mga ito. Kakailanganin pa ninyo ng ilang taon ng karanasan bago kayo makaunawa.

Sipi 91

Ang pagtatasa ng Diyos kay Job ay nakatala sa Lumang Tipan: “Sapagkat walang gaya niya sa lupa, na sakdal at matuwid na lalaki, na natatakot sa Diyos at umiiwas sa kasamaan” (Job 1:8). Sa mga huling araw, ang Diyos ay hindi lamang nagpatotoo sa katotohanan na tunay Siyang minahal ni Pedro, kundi gayundin sa katotohanan na si Job ay isang tao na may tunay na pananalig sa Kanya, at hinihingi ng Diyos na ang Kanyang hinirang na mga tao ay dapat magtaglay man lang ng pananalig ni Job kung sila ay susunod sa Kanya hanggang sa wakas. Sa inyong mga imahinasyon, at sa saklaw ng mga limitadong teksto na inyong nauunawaan, anong uri ng tao si Job? Siya ba ay isang mabuting tao? (Oo.) Sa anong mga paraan ito pangunahing naipamalas? Una, siya ay isang tao na may takot sa Diyos, at hindi siya kailanman gumawa ng masama. Ito ang pangunahing pagpapamalas at tanda ng isang mabuting tao. Gayundin, ang kanyang sariling asal ay maprinsipyo at ang pagtrato niya sa kanyang mga anak at pamilya ay alinsunod sa prinsipyo. Hindi niya sinubukang pagtakpan ang mga kamalian ng kanyang mga anak, at siya ay nanalangin sa Diyos at ipinagkatiwala sa Diyos ang kanyang mga anak, na nagpakita sa mga tao na ang kanyang saloobin ukol sa kanyang mga anak ay ganap na wasto at alinsunod sa mga layunin ng Diyos. Ano sa inyong palagay, bilang mga anak, ang pakiramdam ng magkaroon ng gayong ama? Hindi ba’t ito ay magpapaligaya sa inyo? Ngunit anong uri ang mga kaibigan ni Job? Nang si Job ay maharap sa mga pagsubok at kapighatian, paano siya pinakitunguhan ng kanyang mga kaibigan? Walang isa man sa kanila ang makaunawa sa kanya, at higit pa riyan, siya ay hinusgahan nila: “Sinalungat mo ang Diyos, at isinumpa ka Niya. Tingnan mo kung saan ka dinala ng pananampalataya mo sa Diyos. Kahabag-habag!” Maging ang asawa ni Job ay nagsabi, “Pinananatili mo pa rin ba ang iyong integridad? Sumpain mo ang diyos, at mamatay ka” (Job 2:9). Sa panahong ito ng labis na pagdurusa, ganyan pinakitunguhan si Job ng kanyang mga kaibigan at ng kanyang asawa, na nagdulot sa kanya ng matinding pinsala at pasakit. Ngunit iilan-ilang tao lamang ang nakaunawa kay Job—ito ay totoo. Kapag binabasa natin ngayon ang kuwento ni Job, nararamdaman natin na, ang totoo, ang mga taong gaya ni Job ang siyang pinakamaaasahan at pinakamapagkakatiwalaan, at na ang ganitong uri ng tao ay isang tunay na mabuting tao. Hindi ka niya kailanman lilinlangin o sasaktan, at palagi siyang susunod sa mga prinsipyo sa paraan niya ng pakikitungo sa iyo. Kung ikaw ay isang tamang tao, hindi ka niya kokondenahin at hindi siya magsasalita ng mga hindi kanais-nais na bagay tungkol sa iyo dahil lamang may ginawa kang isang bagay na hindi maganda o dahil masama ang sinasabi ng ibang tao tungkol sa iyo. Hindi siya sasalungat sa mga katotohanan at magsasalita sa balikong paraan upang pagbintangan ang mga tao. Hindi niya hahayaan na gabayan ng mga damdamin o mga kagustuhan ang kanyang pananalita. Kalaunan ay makikita mo: “Ito nga ang isang mabuting tao. Sa tuwing nahaharap tayo sa kaunting paghihirap, isinasantabi lang natin ang ating mga tungkulin, ngunit hindi niya kailanman tinatalikuran ang pangalan ng Diyos, kahit gaano pa kalaki ang mga pagsubok at mga kapighatian na kanyang hinaharap. Hindi kataka-taka na gusto ng Diyos ang ganitong uri ng tao. Kung mayroon akong kasamang isang tao na gaya nito, kahit ano pang karamdaman o mga kapighatian ang mangyari sa akin, patuloy niya akong matutulungan, maaalalayan, maaalagaan, at mapagtitiisan tulad nang dati. Ang ganitong uri ng tao ay kahanga-hanga. Kahit pa kung minsan ay naiinis ako sa kanya o kahit pa hindi kami palaging nagkakasundo, mas pipiliin ko na siya ang nasa aking tabi kaysa sa isa sa mga Satanas at mga diyablo na iyon!” Karaniwan, hayagang sasabihin ng mga Satanas at mga diyablo, “Napakagaling mo. Mahal kita at nagmamalasakit ako sa iyo nang labis,” ngunit sa oras na ikaw ay maharap sa isang problema, babalewalain ka nila, at doon mo mapagtatanto kung ano ang isang mabuting tao, at ano ang isang maaasahang tao. Yaon lamang mga mapagkakatiwalaan, at may takot sa Diyos at umiiwas sa kasamaan, ang tunay na mabubuting tao, at ang mabubuting tao ay napakahalaga. Napakaganda sana kung mayroon kang isang dosenang tao na gaya ni Job na nasa iyong tabi—ngunit ngayon ay wala ka kahit isa! Sa oras na ito, mararamdaman mo kung gaano talaga kabihira ang isang mabuting tao. Kailangan ng bawat isa ang isang mabuting tao na gaya nito. Gusto ng lahat ang matutuwid at mabubuting tao, ang mga tao na may mabubuting puso na kumikilos alinsunod sa prinsipyo, na may pagpapahalaga sa katarungan, na may takot sa Diyos at umiiwas sa kasamaan, at na nararapat na pagkatiwalaan.

Kapag ikaw ay binabagabag ng mga kapighatian at karamdaman, kapag ang puso mo ay pinakanagdurusa, anong uri ng tao ang kailangan mo sa tabi mo? Kailangan mo ba ng isang nagsasalita ng kasinungalingan at matatamis na salita? Kailangan mo ba ng isang humuhusga, kumokondena, at pumupuna sa iyo? (Hindi.) Anong uri ng tao ang kailangan mo nang higit sa lahat kung gayon? Kailangan mo ng isang tao na makikisimpatiya sa iyong mga paghihirap at na makapagpapalubag ng iyong kalooban, na kayang makinig habang nagsasalita ka tungkol sa sakit na nasa iyong puso at pagkatapos ay tutulungan ka na umahon mula sa iyong pagiging negatibo, kahinaan, at pagdurusa. Ang taong ito ay makatutulong sa iyo—hindi ka niya tatawanan o tatapakan kapag nakalugmok ka na at hindi siya magbubulag-bulagan sa iyong mga paghihirap. Ibig sabihin, kung kailangan mo siya upang aliwin ka, at ikaw ay dumaranas ng mga paghihirap, mga oras ng kahinaan, at mga pansariling problema, maaari mong ibahagi ang mga bagay na ito sa kanya, at hindi niya ipagkakalat ang mga ito nang patalikod, hindi ka niya lalaitin, hahamakin, at hindi niya guguluhin ang mga pribado mong usapin. Makakaya niyang harapin nang tama ang iyong mga paghihirap, kahinaan, pagiging negatibo, at ang mahihinang bahagi ng iyong pagkatao. Hindi ba naaayon sa prinsipyo na harapin nang tama ang mga bagay na ito? Hindi ba’t ang mga ito ay pagpapamalas ng isang mabuting tao? Ang ganitong uri ng tao ay kaya kang maunawaan, pagtiisan, at alagaan. Kaya ka niyang suportahan, tustusan, at tulungang makaahon mula sa iyong pasakit at kahinaan. Napakalaki ng tulong na naibibigay niya sa iyo. Ang taong gaya nito ay labis na mahalaga. Ito ang isang mabuting tao! Sabihin nang may isang tao na binabalewala ka at nilalait at pinagtatawanan ka pa nga kapag nakikita niya na ikaw ay may problema. Gusto mong magtapat sa kanya tungkol sa isang bagay, ngunit naisip mo, “Hindi ko puwedeng sabihin sa kanya. Kung gagawin ko iyon, baka may mga hindi magandang maging resulta. Baka ipagkalat niya sa iba ang mga pribadong usapin tungkol sa akin nang hindi ko nalalaman. Kapag nangyari iyon ay pagtatawanan ako ng lahat, at sino ang nakaaalam kung anong mga kuwento ang gagawin niya upang siraan ako.” Mangangahas ka bang makipag-usap sa isang taong tulad niyan? Hindi mo malalaman kung ano mismo ang makakaya niyang gawin. Hindi lamang na maaaring hindi ka niya tulungan o suportahan, kundi maaari pa niyang guluhin ang mga pribadong bagay tungkol sa iyo, at linlangin at ipahamak ka. Mangangahas ka bang magtapat sa kanya? Sa oras na ito, mapagtatanto mo kung gaano kaimportante, kahalaga at kapinahahalagahan ang mabubuting tao, at na mas may halaga ang pagiging isang mabuting tao kaysa pagiging iba pang uri ng tao. Maaari pa ngang kahit ang iyong mga magulang ay hindi tunay na maunawaan ang iyong mga paghihirap at pangangailangan kapag ikaw ay nagdurusa at nasasaktan, at hindi nila magagawang mapalubag ang iyong kalooban. May ilang anak na nagsisikap nang husto at na tumatanggap ng mga trabaho sa labas ng tahanan—sa partikular, kinakailangan ng ilang kababaihan na kunin ang loob ng kanilang mga amo o ibenta pa nga ang kanilang katawan para lamang kumita nang kaunti—at hindi man lamang nagtatanong ang kanilang mga magulang kung gaano kahirap para sa kanilang mga anak ang magtrabaho sa labas ng kanilang tahanan o kung gaano kahirap para sa kanila ang kumita ng pera. Nagrereklamo pa nga sila kung ang kanilang mga anak ay hindi nag-uuwi ng maraming pera, at inihahambing pa nila ang mga ito sa iba. Ano ang nararamdaman ng kanilang mga anak dahil dito? (Malungkot, nalulumbay.) Nadidismaya sila. Nadarama nila na ang mundo ay isang madilim na lugar, at na maging ang sarili nilang mga magulang ay gayon din, at iniisip nila kung paano sila magpapatuloy na mabuhay. Kaya dapat kang maging isang mabuting tao. Kailangan ng bawat isa ang isang mabuting tao. At paano dumarating ang mabubuting tao? Sila ba ay basta na lamang bumabagsak mula sa langit? Sila ba ay sumisibol mula sa lupa? Mayroon bang isang hayop na kung saan sila ay nagmumula? Sila ba ay mga produkto ng edukasyon ng mga prestihiyosong eskuwelahan? O mga produkto ng paglinang ng asetikong relihiyon? Hindi, wala ni isa man sa mga paliwanag na ito ang tama, ganap na imposibleng mangyari ang lahat ng ito. Maaari lamang maging isang mabuting tao ang isang tao sa pamamagitan ng pagsunod sa Diyos, pagsasagawa ng katotohanan, at pagtanggap sa pagliligtas ng Diyos. Ang mabubuting tao ay hindi lumilitaw sa pamamagitan ng biglaang pagbabago ng mga tiwaling tao—ang mga tao ay dapat na manampalataya sa Diyos at tanggapin ang Kanyang pagliligtas, dapat nilang hangarin ang katotohanan, kamtin ang gawain ng Banal na Espiritu, at magawang perpekto upang sila ay maging mabubuting tao. Kailangan ng bawat isa ang isang mabuting tao sa kanyang tabi bilang isang kaibigan at mapagkakatiwalaan. Sabihin mo sa Akin, kailangan din ba sila ng Diyos? (Oo.) Kailangan ng Diyos ang mabubuting tao, at kailangan din ng mga tao ang mabubuting tao. Ano ang magiging epekto sa iyo kung mauunawaan mo ang bagay na ito? Dapat na taglayin mo ang determinasyong ito at ang pagnanais na ito na magsikap upang maging isang mabuting tao. Kung sinasabi mo, “Ang maging isang mabuting tao ay mahirap at nakakapagod, ngunit dapat na taglayin ko ang determinasyon na magsikap tungo sa pagiging isang mabuting tao. Kailangang-kailangan ng mga tao ang mabubuting tao, at kailangan ko rin ng mabubuting tao. Kaya ako mismo ay magiging isang mabuting tao muna, at tutulungan at susuportahan ko ang iba, at magsisikap ako na tulungan ang Diyos na makamit ang mas marami pang mabubuting tao,” kung gayon ito ay tama. Kung ang bawat isa ay naghahangad na maging isang mabuting tao, magkakaroon ng pag-asa para sa sangkatauhan. Maaaring sabihin mo, “Ang sangkatauhan ay labis na tiwali at masama. Walang silbi kung iilan lamang na mananampalataya sa Diyos ang mabubuting tao. Maaapi pa rin sila dahil napakaraming masamang tao.” Kahangalan na ito ay sabihin. Nananampalataya ka sa Diyos upang magkamit ng kaligtasan. Kung ikaw ay magiging isang mabuti at matuwid na tao, ikaw ay pagpapalain ng Diyos. Kahit gaano pa kasama at katiwali ang mga tao, may mga paraan ang Diyos upang pakitunguhan sila. Hindi kailangang mag-alala ang mga tao tungkol dito. Kailangan mo lang na ituon ang iyong pansin sa paghahangad sa katotohanan at pagkakamit ng pagliligtas ng Diyos. Ito ang naaayon sa Kanyang mga layunin. Walong katao lamang ang naligtas sa huli nang gawin ni Noe ang arka. Ang lahat ng hindi nanampalataya sa mga salita ng Diyos at hindi tumahak sa tamang landas ay nilipol ng Diyos sa huli sa pamamagitan ng baha. Ito ay isang kinikilalang katotohanan. Bakit ba hindi mo magawang kilalanin ang pagkamakapangyarihan-sa-lahat ng Diyos? Bakit hindi mo magawang kilalanin na ang Diyos ay isang matuwid na Diyos? Kapag tinapos na ng Diyos ang Kanyang gawain, kahit gaano karaming tao ang magkamit ng kaligtasan, ang kapanahunang ito ay dapat nang magwakas. Ang malalaking kalamidad ay dapat nang dumating, at lulutasin ng Diyos ang lahat ng mga problemang ito. Hinahangad mo ang katotohanan at ikaw ay nagiging isang matuwid na tao para sa sarili mong kapakanan—may kapakinabangan ito sa iyo at may kapakinabangan din ito sa iba. Sinasabi ng ilang tao, “Hindi nakakamtan ng mabubuti kung ano ang nararapat sa kanila,” ngunit ito ay mali. Yaong mga naghahangad sa katotohanan, sa huli, ay magkakaroon ng kanilang lugar sa kaharian ng langit, at kahit gaano pa umunlad ang masasama sa mundo, lahat sila ay lilipulin sa huli at itatapon sa impiyerno. Kaya, parehong makakamtan ng mabubuti at ng masasama kung ano ang nararapat sa kanila, hindi ba? Ano ang sinasabi sa Bibliya? “Ang Aking gantimpala ay nasa Akin, upang bigyan ng kagantihan ang bawat isa ayon sa kanyang gawa” (Pahayag 22:12).

Sa totoo lang, ang mga bagay na ginawa ni Job na nakatala sa Aklat ni Job ay napakaliit na espasyo lamang ang inookupa, ang mga ito ay napakasimple, at hindi ganoon karami ang mga ito. Ngunit dapat ay makahanap ka ng mga pahiwatig sa mga ginawa ni Job, at dapat mong makita ang mga prinsipyo at landas ng pagsasagawa ni Job sa pagiging isang mabuting tao. Una sa lahat, ano ang prinsipyo ni Job tungkol sa pakikitungo niya sa kanyang mga anak at sa mga pinakamalapit sa kanya? Ito ay ang hindi magbatay sa kanyang mga damdamin, kundi ang sumunod sa mga prinsipyo. Hindi siya magkakasala sa Diyos dahil sa mga bagay na nangyari. Ito ang unang pamantayan ng kanyang pagkatakot sa Diyos at pag-iwas sa kasamaan—ito ay nagsimula sa kanyang pakikitungo sa mga miyembro ng sarili niyang pamilya. Pangalawa, naroon ang kanyang pagtrato sa kanyang mga ari-arian. Alam ni Job na, bagama’t ang kanyang mga ari-arian ay mga panlabas na bagay, ang mga ito ay nagmula sa Diyos, ipinagkaloob ng Diyos, at mga pagpapala ng Diyos, at na dapat niyang pamahalaan at asikasuhin ang mga ito nang maingat at maayos. Ang maayos na pag-aasikaso sa mga ari-arian ng isang tao ay hindi nangangahulugan ng pagpapasasa sa mga ito, at hindi ito nangangahulugan na mabuhay para sa mga bagay na ito. Sa halip, dapat pasalamatan ng mga tao ang Diyos para sa mga ito, makita ang mga pamamatnugot ng mga kamay ng Diyos at ang Kanyang kataas-taasang kapangyarihan sa loob ng mga ito, at makamit ang pagkakilala sa Diyos at pagpapasakop sa Diyos sa pamamagitan ng mga ito. Ang makilala ang Diyos at makapagpasakop sa Kanyang kataas-taasang kapangyarihan—ito ang pinakamahalagang pamantayan sa pagiging isang mabuting tao. Kung makakaya mong umayon sa mga prinsipyo sa iyong pakikitungo sa iba, ngunit hindi mo kayang magpasakop sa Diyos, ikaw ba talaga ay nagiging isang mabuting tao? Hindi, hindi ka nagiging isang mabuting tao. Gayundin, sa kanyang pagtrato sa kataas-taasang kapangyarihan at mga pagsasaayos ng Diyos, nagawa ni Job na magpasakop sa lahat ng kataas-taasang kapangyarihan at pagsasaayos ng Diyos. Kasama sa mga pagsasaayos ng Diyos ang Kanyang pagkakait at ang Kanyang mga pagsubok. Kung minsan, ang Diyos ay nagkakait sa mga tao, kung minsan ay sinusubok Niya sila. Ano ang kasama sa Kanyang mga pagsubok? Kung minsan ay maaari ka Niyang bigyan ng karamdaman, o idulot Niya na mangyari sa iyong pamilya ang ilang hindi magagandang bagay, o maaaring idulot Niya na maharap ka sa ilang mga paghihirap, at pagpupungos, at na maituwid, madisiplina, mahatulan, at makastigo ka Niya sa panahon ng pagganap mo sa iyong tungkulin. Ang lahat ng ito ay mga pagsasaayos ng Diyos—at paano mo dapat na harapin ang mga ito? Kung hindi mo kayang magpasakop sa mga ito, at paulit-ulit mong nais na takasan ang mga ito, hindi mo nararanasan ang gawain ng Diyos. Dagdag pa rito, dapat na magkaroon ng debosyon at maging deboto ang mga tao sa pagharap nila sa kanilang mga tungkulin. Ano ang ibig sabihin ng pagiging deboto rito? Ibig sabihin nito na iniaalay nila ang lahat ng makakaya nila at ang lahat ng pag-aari nila. Iyan ang pagiging deboto! Ito ang pamantayan sa pagiging isang mabuting tao. Kung may isa sa inyo ngayon na gaya ni Job—hindi kailangan ng mas marami, isa lang—magkakaroon kayo ng isang haligi sa inyo. Kapag may mangyari sa inyo, magsisilbi siya bilang inyong huwaran sa lahat ng pagkakataon. Kailangan ninyo lamang gawin kung ano ang kanyang ginawa, at kalaunan ay magbabago kayo. Patuloy kayong bubuti, mula sa inyong mga kaisipan hanggang sa inyong mga gawa, mula sa paghahanap ng katotohanan hanggang sa pagsasagawa nito. Ang inyong kalagayan ay diretsong aangat, gumagalaw sa isang positibong direksiyon, at hinahayaan kayong tumahak sa tamang landas ng pananampalataya sa Diyos. Pagkatapos maranasan ang gawain ng Diyos sa loob ng ilang taon sa ganitong paraan, magagawa rin ninyong matakot sa Diyos at umiwas sa kasamaan gaya ni Job, at maging isang perpektong tao.

Sipi 92

Kayo ay nabubuhay sa pangwakas na kapanahunang ito. Karamihan sa inyo ay mas masagana ang buhay-pamilya kaysa dati, at may materyal na kasaganaan ang bawat aspekto ng inyong mga buhay. Ano ang nararamdaman ninyo? Iyon ay bahagyang kaligayahan ng laman lamang, ngunit ano ang pinagkaiba nito sa kaligayahan ng puso? Kayong lahat ay may ilang karanasan at nakakilatis ng ilang bagay, ang inyong paghahangad na manalig sa Diyos ay mas praktikal kaysa dati, nadarama ninyong lahat na ang paghahangad sa kaligayahan ng laman ay walang kabuluhan, at kayong lahat ay handang pagsikapan ang katotohanan—may ganitong karanasan ba kayong lahat? Makapaghahatid ba sa mga tao ng espirituwal na kaginhawahan ang kasiyahan ng kanilang laman sa iba’t ibang uri ng materyal na bagay? Ano ba ang maidudulot sa mga tao ng pagkaramdam na nakaaangat sila sa iba at ng pamumuhay na sagana sa materyal na bagay? Ginagawa lang nitong salaula at inililigaw ng landas ang mga tao. Sa ganitong paraan, ang mga tao ay madaling mawawala sa katwiran, hindi nila malalaman kung alin ang mabuti at alin ang masama at magiging di-makatwiran sila, at unti-unting mawawala ang kanilang pagkatao; sila ay mas lalong magpapasasa sa kaginhawahan, at mas magiging ignorante sa kanilang posisyon sa sansinukob. May ilan pa ngang tao na mawawalan ng kakayahang alagaan ang kanilang sarili. Ganap na hindi nila kakayaning mamuhay nang mag-isa, hindi kakayaning kumita para sa sarili nilang ikabubuhay, at aasa sila sa kanilang mga magulang. Sila rin ay mas lalong magiging walang kabusugan at walang hiya. Bilang pagbubuod, ang mas nakaaangat na kalagayan ng pamumuhay at pamumuhay na sagana sa materyal na bagay ay nagdudulot lang ng kasaulaan sa mga tao, na magbubunsod sa kanila na mahalin ang kawalan ng ginagawa at kamuhian ang pagtatrabaho, na tutulak sa kanila na maging gahaman na walang kasiyahan at na mawalan ng kahihiyan. Walang anumang naidudulot na benepisyo sa mga tao ang mga ito. Patungkol sa laman, kapag mas mabuti ang pagtrato mo rito, mas magiging sakim ito. Wasto na magtiis ng kaunting pagdurusa ang laman, at kapag nangyari iyon, madaling tahakin ang tamang landas at asikasuhin ang wastong gawain ng isang tao. Kung lumaki ang isang tao sa isang magandang kapaligiran ng pamilya, palaging nagtatamasa ng ginhawa at hindi kailanman gaanong nagdurusa, nagiging marupok siya, hindi kayang tiisin kahit ang kaunting pagdurusa. Mahirap para sa gayong mga tao na maisakatuparan ang anuman, at maaari pa ngang wala talaga silang makamit sa huli. Mahirap din para sa gayong mga tao na magkamit ng katotohanan sa kanilang pananampalataya sa Diyos. Kung makaranas sila ng mga sakunang likas o gawa ng tao, sisisihin nila ang Langit at ang lahat ng tao maliban sa kanilang sarili, magrereklamo tungkol sa Diyos at itatatwa Siya, at magiging wala sa katinuan at hindi makatwiran. Sa paglipas ng panahon, magiging mas lalo lang silang imoral. Marami bang halimbawa nito? Iyong mapapansin na sa mundong walang pananampalataya, maraming mang-aawit at artista sa pelikula na talagang kayang magtiis ng paghihirap at ialay ang kanilang sarili sa trabaho nila bago sila sumikat. Ngunit nang makamit na nila ang kasikatan at magsimula na silang kumita ng malaking pera, hindi na sila tumatahak sa tamang landas. Ang ilan sa kanila ay gumagamit ng droga, ang ilan ay nagpapatiwakal, at namamatay sila nang bata pa. Ano ang sanhi nito? Sobra-sobra ang kanilang materyal na kasiyahan, masyado silang komportable, at hindi nila alam kung paano magkamit ng higit na kasiyahan o kasabikan. Ang ilan sa kanila ay gumagamit ng droga upang makahanap ng mas matataas na antas ng kasabikan at kasiyahan, at pagkatapos gamitin ang mga ito sa loob ng mahabang panahon, hindi nila kayang tumigil. Ang ilan ay namamatay dahil sa sobrang paggamit ng droga, at ang iba na hindi alam kung paano makaalpas dito ay nagpapatiwakal na lang sa bandang huli. Napakaraming halimbawa na ganito. Gaano man kaayos ang iyong pagkain, pananamit, gaano man kaganda ang bahay mo, gaano ka man nagsasaya, o gaano man kaginhawa ang iyong buhay, at gaano kalubos mo mang natutugunan ang iyong mga pagnanais, sa bandang huli, kahungkagan sa ibabaw ng kahungkagan, at ang resulta ay pagkawasak. Ito bang kaligayahang hinahangad ng mga walang pananampalataya ay tunay na kaligayahan? Ang totoo, hindi ito kaligayahan. Ito ay imahinasyon ng tao, ito ay isang paraan ng imoralidad, at ito ay isang landas kung saan nagiging imoral ang mga tao. Ang diumano’y kaligayahang hinahangad ng mga tao ay huwad. Ang totoo, ito ay pagdurusa. Hindi iyon isang layong dapat hangarin ng mga tao, ni wala roon ang halaga ng buhay. Ang ilan sa mga pamamaraan at metodong ginagamit ni Satanas para gawing tiwali ang mga tao ay kinabibilangan ng paghangarin silang mapalugod ang laman at magpasasa sa kahalayan bilang kanilang layon. Sa ganitong pamamaraan, ginagawang manhid ni Satanas ang mga tao, inaakit nito ang mga tao, at ginagawang tiwali ang mga tao, ipinaparamdam sa kanila na tila ba ito ang kaligayahan, at inaakay silang habulin ang layong iyon. Naniniwala ang mga tao na ang makamtan ang mga bagay na iyon ay ang makamtan ang kaligayahan, kaya ginagawa nila ang lahat ng kanilang makakaya para hangarin ang layong iyon. Ngunit pagkatapos nilang makamtan ito, hindi kaligayahan ang kanilang nararamdaman kundi kahungkagan at pagdurusa. Pinatutunayan nito na hindi ito ang tamang landas; iyon ay daan patungo sa kamatayan. Bakit hindi tinatahak ng mga taong nananampalataya sa Diyos ang daang ito tulad ng ginagawa ng mga walang pananampalataya? Anong uri ng kaligayahang nararamdaman ng mga taong nananampalataya sa Diyos? Paano ito naiiba sa hinahangad ng mga walang pananampalataya? Matapos magkaroon ng pananampalataya sa Diyos, ang karamihan sa mga tao ay hindi naghahangad ng malaking kayamanan. Hindi nila hinahangad ang kasaganaan sa lupa, tagumpay sa propesyon, o ang maging sikat. Sa halip, tahimik nilang ginagawa ang kanilang tungkulin, namumuhay sila nang simple, at hindi sila nagkakaroon ng sobra-sobrang hinihingi para sa kalidad ng kanilang buhay. May ilang tao pa nga na kontento nang may makain at may mga damit na maisusuot. Sa isang daigdig na ganito kadilim at kasama, bakit nakakayanan pa rin nilang piliin ang ganitong uri ng landas? Masasabi mo bang ang lahat ng kapatid na nananampalataya sa Diyos ay walang abilidad na kumita ng malaking pera? Hinding-hindi talaga. Ito ay dahil pagkatapos magkaroon ng mga taong ito ng pananampalataya sa Diyos, higit-kumulang na nararamdaman na nila sa kaibuturan ng kanilang puso na ang pagsunod sa Diyos ang pinakamalaking kaligayahan, at ang kaligayahang ito ay hindi mapapalitan ng anumang materyal na bagay sa mundo. May ilang tao pa nga ang sinubukan ito; dumanas sila ng mga paghihirap sa mundo nang ilang taon, at napagtanto nilang ito ay nakakapagod at napakahirap. Kahit na kumita sila ng kaunting pera at nakaranas sila ng mga kasiyahan ng laman, namuhay sila nang walang dignidad, at ang kanilang buhay ay unti-unting naging hungkag at masaklap. Kanilang naramdaman na mas mainam pang mamatay na lang kaysa mabuhay nang ganoon. Nakilatis na ng mga taong ito ang mga bagay na ito. Hindi sila nananampalataya sa Diyos dahil lamang wala silang ibang mapagpipilian, kundi dahil tunay nilang naramdaman: Ang pagsunod sa Diyos at ang paglalakad sa landas ng paghahangad sa katotohanan, pati na rin ang paggugugol at pag-aalay ng kanilang buong buhay sa Diyos, ang pinakamalaking ginhawa para sa kanilang puso, at ang pinakamahalagang bagay sa kanilang buong buhay; ang pagtatamo sa Diyos at ang pagtatamo ng katotohanan ang pinakamalaking kaligayahan, at ito ang bagay na pinakanagbibigay ng kapayapaan, kagalakan, at katatagan sa puso ng mga tao. Kanila nang naramdaman ang kaligayahang ito; ito ay hindi kathang-isip. Masasabing ang ilan sa mga taong hinirang ng Diyos ay nakaranas na ng ilang kapighatian at pagsubok, ay naunawaan na ang katotohanan, at nakilatis na ang maraming bagay. Kanila nang nakumpirma na ang pananampalataya sa Diyos at paghahangad sa katotohanan ang tamang landas, na wala nang iba pang landas na maaaring tahakin sa mundo, at tanging ang mga salita ng Diyos ang katotohanan—at napagpasyahan na nila ang landas na ito. Ang ganitong tao ay may tunay na pananalig, at ang mga taon ng kanilang pagdurusa ay hindi nauwi sa wala. Malalim man o mababaw lang ang kanilang mga sinasabing patotoong batay sa karanasan, isang bagay ang malinaw: Kapag sinubukan mo silang pigilan sa kanilang pananampalataya sa Diyos at pinilit mo silang bumalik sa mundo, hinding-hindi sila babalik doon. Kahit pa mayroong nakakaakit na bundok ng ginto ang daigdig, na maaaring makatukso sa kanila sa oras na iyon, pag-iisipan nila itong maigi: “Ang pagkakaroon ng bundok ng ginto o bundok ng pilak ay hindi makakapagdala sa akin ng kaligayahan na katumbas ng paggugol ng aking sarili para sa Diyos at paggawa ng aking tungkulin. Kung magkakaroon ako ng kayamanang ginto at pilak, ako ay magiging napakasaya sa sandaling iyon, ngunit ako ay makakaranas ng pagdurusa at pasakit sa aking puso, kaya hindi ko maaaring tahakin ang landas na iyon, anuman ang mangyari. Hindi naging madali na mahanap ang Diyos; kung babalik akong muli, saan ako pupunta upang hanapin ang Diyos? Ang pagkakataong sumunod sa Diyos ay napakahirap makamtan! Wala nang masyadong oras, at ang oras mismo ay lumilipas—tunay ngang ito ay isang bihirang pagkakataon!” Kanila nang nakita ang pagpapakita at gawain ng Diyos, at ang pagkapit sa Diyos ay tila pagsunggab sa nakapagliligtas-buhay na dayami. Sabihin ninyo sa Akin, ano ang nararamdaman ng isang taong nalulunod kapag kumapit siya sa isang salbabida? (Nararamdaman niyang may pag-asa siyang mabuhay, kaya hihigpitan niya ang kapit dito at hindi niya ito pakakawalan kahit kailan.) Iyan mismo ang kanyang nararamdaman. Kapag nakakapit siya sa isang salbabida, ano ang kanyang iniisip? “Hindi ko na kailangang mamatay ngayon, sa wakas ay may pag-asa na akong mabuhay! Kapag papalapit na ang kamatayan, hangga’t may katiting na pag-asa pang mabuhay, hindi ako puwedeng bumitaw kahit pa kailanganin kong gamitin ang buong lakas ko. Gaano man ito kahirap o kasakit, hindi ko ito puwedeng hayaang makawala. Kahit pa umabot ako sa aking huling hininga, kailangan kong kumapit sa salbabidang iyon.” Kapag nararamdaman ng isang tao na may pag-asa siyang mabuhay, hindi ba’t masaya siya? Ngayon, kapag kayo ay tahimik na nag-iisip, nagmumuni-muni, nananalangin, o nakikibahagi sa espirituwal na debosyon, at inyong napagtatanto kung gaano karami na ang inyong natamo mula sa pagsunod sa Diyos, hindi ba’t umuusbong sa inyong puso ang kaligayahang ito? Sabihin ninyo ang inyong tunay na damdamin. (Kung hindi kami sumusunod kay Cristo, nahulog na sana kami sa kapahamakan, at ang mga kahihinatnan nito ay hindi sukat maisip. Ngayon, sa pagkain at pag-inom ng mga salita ng Diyos at paggawa sa aming tungkulin, nauunawaan na namin ang napakaraming katotohanan. Natamo na namin ang tunay na pananalig at kaya rin naming matakot sa Diyos sa aming puso; natutunan na naming magpasakop sa Diyos. Marami na kaming natamo, at lubos kaming nagpapasalamat sa gabay ng Diyos.) Tama iyan. Napakarami na ninyong natamo sa pagsunod sa Diyos at paggawa ng inyong tungkulin. Ito ang ipinagkaloob ng Diyos sa tao. Dapat ninyong pasalamatan nang nararapat ang Diyos at purihin Siya.

Kapag ang mga taong may tunay na pananalig sa Diyos ay may kinaharap na mga suliranin, sila ay may kakayahan na hanapin ang katotohanan, at matapos magkaroon ng ilang karanasan, sila ay makapagkakamit ng ilang katotohanan. Ang kaligayahang dala ng mga katotohanang ito ay sapat na upang mapalitan ang mga kasiyahang dulot ng mga materyal na bagay at kaginhawahan. Pagdating naman sa mga bagay na iyon, habang dumarami ang iyong nakakamit, mas nagiging hindi ka kontento at mas nahihirapan kang malaman ang mabuti mula sa masama. Subalit habang mas nauunawaan at nakakamit ng mga tao ang katotohanan, mas nalalaman nila na dapat silang magpasalamat sa Diyos at tumanaw ng utang na loob, mas nauuhaw ang kanilang puso na mahalin ang Diyos, at mas kaya nilang magpasakop sa Diyos at matakot sa Diyos. Ito ang tunay na kaligayahan. Ano ang naihahatid sa mga tao ng paghahangad ng materyal na kasiyahan? Kahungkagan at kasalaulaan; maaari lamang nitong palaguin ang kanilang paghahangad at pagnanasa ng mga materyal na bagay. Mahirap para sa mga tao na iwaksi ang tukso ng katayuan, kasikatan, at pakinabang. Kaya paano makabibitiw ang mga taong nananampalataya sa Diyos mula sa mga kasiyahang materyal na ito? Nakakamit ba ito sa pamamagitan ng pagdarasal araw-araw at pagsasagawa ng pagtitimpi? (Hindi, ito ay sa pamamagitan ng pagkilatis sa mga bagay na ito.) Paano ba makikilatis ng isang tao ang mga bagay na iyon? (Sa isang banda, ito ay sa pamamagitan ng paglalantad ng mga salita ng Diyos, at sa kabilang banda, sa pamamagitan ng mga pansariling karanasan at pagkakatanto at unti-unting pagkaunawa sa ilang katotohanan, na makikilatis ng isang tao ang mga bagay na ito.) Naiintindihan mo ang katotohanan kaya mabibitiwan mo ang mga bagay na ito, at ipinapakita nito na iyo nang tinanggap ang katotohanan. Sa kaibuturan ng iyong puso, iyo nang tinanggap ang salita ng Diyos—ang Kanyang sinabi sa tao at ang Kanyang hinihingi sa tao—at ito ay naging realidad mo na. Ang realidad na ito ba ay iyong buhay? Ito ay naging buhay mo na. Sa paggawa mo ng iyong tungkulin, natamo mo na ang katotohanan bilang iyong buhay, nang hindi mo napapansin. Posibleng hindi mo pa ito nararamdaman, sa tingin mo ay tila mababa ang iyong tayog, at marami kang hindi nauunawaan—ngunit mayroon kang may-takot-sa-Diyos na puso, at ipinapakita nito na ang buhay ng Diyos ay naikintal na sa iyo. Ang paglago sa buhay ay natural; hindi nito kinakailangang makaramdam ka sa isang partikular na paraan. Kahit pa hindi mo ito maipahiwatig sa malinaw na mga salita, ang katotohanan ay ikaw ay lumago at nagbago na. Samakatwid, habang tinatanggap mo ang buhay katotohanan ng Diyos, ang iyong puso ay walang-kamalayang napalapit na sa Diyos, at sa kasabay nito ay sinisiyasat ka ng Diyos at minamasdan ang iyong puso. Ngayon, mag-isip ka nang maigi—hindi ba’t medyo masaya ang prosesong ito? Ito ay labis na nakagagalak! Sobrang suwerte ninyo na mabuhay sa mga huling araw, na magkaroon ng pribilehiyo na tanggapin ang gawain ng Diyos sa mga huling araw, sumunod sa Diyos, at gawin ang inyong tungkulin. Ang mga salita ng Diyos ay direktang ikinintal sa inyo, na pinapahintulutan kayong makamit ang katotohanan bilang buhay. Gamit ang buhay ng mga salita ng Diyos bilang realidad, at buhay ng katotohanan bilang realidad, hindi ba’t tunay na napakahalaga ng buhay ng tao? Hindi ba’t ito ay naging marangal nang hindi ninyo namamalayan? Hindi ba’t ang pagiging buhay ay unti-unti nang naging mas marangal? Sa panahong ito lamang nararamdaman ng mga tao na napakarami na nilang natamo sa pananampalataya sa Diyos. Ang pagkaunawa sa ilang katotohanan ay nakakapaghatid ng ganitong pagbabago sa mga tao; dati, hindi nila ito nakikilatis, ngunit ngayon ay malinaw na nila itong nakikita. Ang katotohanan ng mga salita ng Diyos ay naging buhay na pala nila sa kalooban nila. Ang katotohanan ay nakaugat na sa puso at namumukadkad para bumunga—iyan ang buhay; ito ang bungang nagmula sa pagkaunawa sa katotohanan, at hindi ito mapapalitan ng kahit anuman. Kapag kalaunan ay nakaranas kayo ng ilang pagdidisiplina, pagtutuwid, paghatol, at pagkastigo, at nagawa ninyong tanggapin at magpasakop sa mga ito, hindi ninyo mamamalayang makikilala ninyo ang Diyos matapos ninyong maunawaan ang maraming katotohanan, at ang inyong buhay ay lalong uunlad. Hindi ba’t iyon ay unti-unting paglago? Hindi ba’t inaasam rin ninyo ang araw na iyon? (Oo.) Kung gayon, kinakailangan ninyong pagsikapan ang katotohanan.

Sipi 93

Ano ang sinasandigan ng mga hindi nakauunawa sa katotohanan kapag gumagawa sila ng mga bagay? Umaasa sila sa mga pamamaraan ng tao, sa katalinuhan ng tao, at sa munting katusuhan ng tao. Kapag nagawa at natapos na ang mga bagay sa pamamagitan ng mga ito, ang mga tao ay nagiging mayabang. Pakiramdam nila ay mayroon silang puhunan at puwede nilang ipagyabang at ipagmalaki ang kanilang senyoridad. Ang tawag dito ay kawalan ng katwiran. Ang totoo, hindi nila alam kung ang kanilang nagawa ay naaayon ba sa mga layunin ng Diyos o hindi. Hindi sila nakauunawa, wala silang kabatiran. Kaya, kung may mangyari sa kanila, ang gayong mga tao ay mahilig makipagtalo sa maliliit na bagay. Kapag sila ay nakakagawa ng mga pagkakamali sa pagganap nila sa kanilang tungkulin at sila ay pinupungusan, humahanap sila ng mga panlabas na dahilan, sinisisi ang ganito at sinisisi ang ganyan. Sinisisi nila ang di-magagandang kalagayan, sinisisi nila ang kanilang mga sarili dahil hindi nila pinag-isipan nang husto ang mga bagay nang oras na iyon. Naghahanap lamang sila ng mga panlabas na dahilan; hindi nila inaamin na hindi nila nauunawaan ang katotohanan, o na hindi nila naarok ang mga katotohanang prinsipyo. Ang kanilang puso ay negatibo at puno ng maling pagkaunawa sa Diyos, at naniniwala sila na ibinunyag sila ng Diyos. Ito ba talaga ang sitwasyon? Sa pagganap nila sa kanilang tungkulin, ibinubunyag nila ang kanilang mga tiwaling disposisyon. Gumagawa sila ng mga bagay nang walang anumang mga prinsipyo at walang anumang kaugnayan sa katotohanan. Kahabag-habag sila. Ang gayong mga tao ay gumagawa sa kanilang tungkulin nang walang pagpapasakop; hindi masasabi na sila ay mayroong anumang debosyon o dedikasyon, at ang pagkatakot sa Diyos at pag-iwas nila sa kasamaan ay lalong labas sa usapan. Palagi silang umaasa sa mga pamamaraan ng tao upang gumawa ng mga bagay, kumikilos at nagsusumikap lang sa panlabas, ngunit sa huli ay bigo pa rin silang maunawaan ang katotohanan. May mga pagbabago ba sa mga buhay disposisyon ng mga taong ito? Ang kaugnayan ba nila sa Diyos ay normal? Mayroon bang anumang pag-unlad sa kanilang pagpapasakop at pagkatakot sa Diyos? (Wala.) Walang pag-unlad sa kanilang buhay. Walang pagbabago sa kanilang mga tiwaling disposisyon. Lalo lang silang nagiging tuso at mapanlinlang, gumagamit ng mas mapanlinlang na mga pamamaraan at lalo pa ngang nagiging mayabang. Anuman ang kanilang hinaharap, nabubuhay pa rin sila sa pilosopiya ni Satanas, na paulit-ulit na binubuod ang kanilang mga karanasan at mga aral na natutunan, tinatandaan kung saan sila bumagsak at nabigo, at kung anong mga aral ang dapat nilang matutunan upang maiwasang muling bumagsak at mabigo. Palagi nilang binubuod ang kanilang mga karanasan at mga aral na gaya nito, na ni hindi man lamang hinahanap ang katotohanan. Mawawaksi ba ng isang tao ang kanyang tiwaling disposisyon habang siya ay nabubuhay sa pilosopiya ni Satanas? Kung ang kanyang tiwaling disposisyon ay hindi mawawaksi, makakamtan ba niya ang kaligtasan? Ang kabiguang maunawaan ang mga bagay na ito ay mapanganib, na walang paraan para makapasok sa tamang daan ng pananampalataya sa Diyos. Pagkatapos ng napakaraming taon ng pananampalataya sa Diyos sa paraang naguguluhan lamang, makakamtan ba niya ang katotohanan? Magiging mas normal pa ba ang kanyang konsensiya at katwiran? Maisasabuhay ba niya ang normal na pagkatao? (Hindi.) Ang pagbubuod sa mga karanasan at aral gaya nito at pagbabago sa pag-uugali ng isang tao ay maaaring makabawas sa mga pagkakamali, ngunit ito ba ay maibibilang bilang pagsasagawa ng katotohanan? (Hindi.) Ang taong ito ba ay makapapasok sa katotohanang realidad? (Hindi.) Mayroon bang puwang sa puso ng gayong tao ang Diyos? (Wala.) Yaong mga kumikilos nang walang pagsasaalang-alang sa katotohanan, o sa Diyos, ay mga hindi mananampalataya na hindi kayang magkamit ng pagliligtas ng Diyos! Makikilatis ba ninyo ang mga taong gaya nito?

Kapag may ginagawa ang isang tao, ito man ay ginagawa niya bilang pagtupad sa kanyang tungkulin o bilang pagtugon sa mga personal na bagay, bigyan mo ng pansin kung saan nakatuon ang kanyang atensyon. Kung siya ay tumutuon sa mga pilosopiya para sa mga makamundong pakikitungo, nagpapakita ito na hindi niya minamahal o hinahangad ang katotohanan. Kung ang isang tao ay nagsisikap tungo sa katotohanan kahit ano pa ang mangyari sa kanya, kung palagi niyang inaabot ang katotohanan sa kanyang pagninilay, na nag-iisip: “Ang paggawa ba nito ay nakaayon sa mga layunin ng Diyos? Ano ang mga hinihingi ng Diyos? Ang paggawa ba nito ay pagkakasala sa Diyos? Makasasalungat ba ito sa Kanyang disposisyon? Magdudulot ba ito ng kalungkutan sa Diyos? Ito ba ay kasusuklaman ng Diyos? Mayroon bang saysay sa paggawa nito? Ito ba ay makaaabala o makagagambala sa gawain ng iglesia? Ito ba ay makasasama sa mga interes ng sambahayan ng Diyos? Ito ba ay magbibigay ng kahihiyan sa pangalan ng Diyos? Ito ba ay pagsasagawa ng katotohanan? Ito ba ay paggawa ng masama? Ano ang iisipin ng Diyos tungkol dito?” kung palagi niyang pinag-iisipan nang mabuti ang mga katanungang ito, ito ay tanda ng ano? (Ito ay isang tanda na hinahanap at hinahangad niya ang katotohanan.) Tama iyan. Ito ay isang tanda na hinahanap niya ang katotohanan, at na ang Diyos ay nasa puso niya. Paano hinaharap ng mga taong walang Diyos sa kanilang puso ang mga nangyayari sa kanila? (Sila ay kumikilos batay sa kanilang sariling katalinuhan at mga kaloob, at wala silang anumang kaugnayan sa Diyos, at ang kanilang mga gawa ay sadyang hinahaluan ng kanilang mga sariling hangarin.) Hindi lamang nila inihahalo ang kanilang mga sariling hangarin, kundi kapag sila ay kumikilos ayon sa kanilang mga sariling hangarin, hindi nila sinusuri o pinagninilayan man lamang ang kanilang mga sarili. Wala silang isinusuko, at matigas ang ulo na ipinipilit na manatili sa kanilang sariling mga pamamaraan. Ginagawa nila ang mga bagay kung paano man nila maibigan, hindi sila nananalangin sa Diyos, at hindi nila hinahanap ang katotohanan. Wala silang kaugnayan sa Diyos. Hindi ba’t madali para sa gayong mga tao na gumawa ng mali at sumalungat sa disposisyon ng Diyos? Hindi ba’t lubha itong mapanganib? Ano-anong katangian ang ipinakikita ng mga taong hindi naghahangad sa katotohanan sa kanilang buhay sa araw-araw, sa usapin ng kung paano sila umasal at humarap sa mga bagay-bagay at sa mga disposisyon na kanilang ibinubunyag? (Kumikilos sila nang padalos-dalos at walang pagpipigil, hinahamak ang iba, lalong higit na mayabang at may mapagpakasasang pamumuhay, at gumagawa ng mga desisyon na isahang panig lamang.) Pangunahin ay ito ang mga bagay: Sila ay mayabang, palalo, walang habas na padalos-dalos, mapagpakasasa, at hindi nagpipigil; sila ay kumikilos nang walang katwiran, gumagawa ng mga bagay kung paano nila maibigan, at palaging mailap at pasaway. Kung hindi sila napupungusan, inilalabas nila ang kanilang mga pangil. Kapag sila ay nahaharap sa pagpupungos, sila ay negatibo, lumalaban, mapanghamon, at mapaghimagsik, at ang kanilang mala-demonyong kalikasan ay ganap na nalalantad. Kapag ang mga taong ito na hindi naghahangad sa katotohanan ay walang ginagawa o sinasabing anuman, sila ay parang mga karaniwang tao. Ngunit sa oras na mayroon silang gawing isang bagay, lumilitaw ang kanilang tiwaling disposisyon at ito ay malupit at parang hayop. Sa mga salita ng Diyos, paano inilalarawan ang gayong mga tao? (“Ang nakikita sa inyo ay hindi ang kapilyuhan ng mga batang napalayo sa kanilang mga magulang, kundi ang kabangisang lumalabas mula sa mga hayop na hindi abot ng mga latigo ng kanilang mga amo” (Ang Salita, Vol. I. Ang Pagpapakita at Gawain ng Diyos. Ano ang Pagkaunawa Mo sa Diyos?).) Ang mga disposisyon na ibinubunyag ng gayong mga tao ay mailalarawan bilang parang hayop, at salat sila sa normal na pagkatao. Kung may gayong mga tao sa isang malaking pagtitipon, matutukoy ninyo ba sila? (Bahagya.) Yaong mga naghahanap sa katotohanan at yaong mga hindi ay ganap na magkaiba sa kung paano sila kumikilos at kung ano ang kanilang ibinubunyag. Ang malinaw na mga pagpapamalas ng mga hindi naghahanap sa katotohanan ay ang kawalan ng katwiran, kawalan ng konsensiya, at pagkilos nang walang pagpapahalaga sa mga katotohanang prinsipyo. Sila ay kumikilos nang walang ingat at sutil, at sila ay mapangahas sa pinakasukdulan. Yaong mga hindi naghahangad sa katotohanan ay parehong kahabag-habag at kasuklam-suklam. Ginagawa nilang hangal ang kanilang mga sarili, na walang dinadalang anumang pakinabang sa ibang tao. Kung wala silang hatid na pakinabang sa iba, hindi ba sila kasusuklaman ng Diyos kung gayon? (Oo.) Sila ba mismo ay may anumang kamalayan ukol dito? (Wala.) Bakit Ko sinasabi na sila ay kahabag-habag? Ito ay dahil gayon nga sila ngunit ni hindi nila ito napagtatanto. Wala silang anumang pagkakatulad sa wangis ng tao ngunit iniisip pa rin nila na sila ay maayos, at malakas pa ang loob nilang kumilos nang walang ingat. Hindi ba’t iyan ay kahabag-habag? Sa pagkilatis sa mga tao, ang pangunahing bagay ay ang kilatisin kung sila ay nagsasagawa ng katotohanan o hindi, naghahanap ng katotohanan, at tumatanggap ng katotohanan. Ganito mo sila makikilatis nang wasto, at makikita nang malinaw ang lahat ng mga kategorya ng mga tao.

Kayo ba yaong mga naghahangad sa katotohanan? (Hindi namin ito hinangad noon, ngunit ngayon ay nagsisikap kami para rito.) Sa nakalipas na ilang taon, noong hindi ninyo hinangad ang katotohanan, nagpakita ba kayo ng mga pag-uugali na kababanggit Ko lang? (Oo, nagpakita kami.) Nang nagpakita kayo ng gayong mga pag-uugali, hindi ba nasaktan ang inyong kalooban na kayo ay nabuhay sa kalagayang gaya niyan? (Oo, kami ay nagdurusa, ngunit hindi namin ito napagtanto.) Labis na kahabag-habag na hindi ito mapagtanto! Kapag hindi nauunawaan ng isang tao ang katotohanan at wala siyang katotohanang realidad, iyan ang pinakakahabag-habag at katangis-tangis. Ang panghawakan ang mga katotohanang ito, madalas na nakikinig sa mga sermon, ngunit hindi nagkakamit ng anuman at nabubuhay pa rin sa mga gapos ni Satanas, kumikilos at nagsasalita nang walang katwiran, malinaw na salat sa pagkatao—ito ay labis na kahabag-habag! Kaya, ang paghahangad sa katotohanan ay labis na mahalaga! Napagtatanto na ninyo ito ngayon, hindi ba? (Oo, napagtatanto namin ito.) Mabuti at napagtatanto ninyo ito. Ang nakababahala ay kapag walang malasakit at hirap umunawa ang mga tao, at hindi ito mapagtanto. Kung hindi hinahangad ng isang tao ang katotohanan at walang kamalayan tungkol dito, hindi iyon isang mabigat na problema. Ang higit na nakapag-aalala sa lahat ay iyong napagtatanto ito ng isang tao ngunit hindi pa rin niya hinahangad ang katotohanan, at hindi siya ganap na nagsisisi. Ito ay isang sinasadyang pagsalangsang. Yaong mga sumasalangsang kahit alam nila at lubos na tumatanggi na tanggapin ang katotohanan, ay mapagmatigas sa kanilang puso at mapaminsala, at tutol sa katotohanan. Maaari bang maging mga taong may takot sa Diyos yaong mga mapagmatigas ang kalooban? Kung hindi sila natatakot sa Diyos, makakamtan ba nila ang pagiging kaayon ng Diyos? (Hindi.) Anong mga pag-uugali mayroon ukol sa Diyos yaong mga may mapagmatigas na puso? Sila ay lumalaban, mapaghimagsik, at hindi nagsisisi, at lubos nilang hindi kinikilala na ang Diyos ang katotohanan. Hindi nila tinatanggap ang katotohanan at sinasalungat nila ang Diyos hanggang sa wakas! Ano ang kahihinatnan ng gayong mga tao? (Sila ay parurusahan ng Diyos at lilipulin.) Hindi inililigtas ng Diyos ang gayong mga tao. Yaon bang 250 na mga pinuno na nabanggit sa Bibliya ay mga matigas ang kalooban at mapaghimagsik na tao? Anong nangyari sa kanila sa huli? (Sila ay nilamon ng lupa.) Iyan ang kinalabasan. Gaano man katagal nananampalataya sa Diyos ang isang tao, kung hindi niya alam ang kahalagahan ng paghahangad sa katotohanan, kung hindi niya nauunawaan ang pagiging kasuklam-suklam at ang mga bunga ng pagtutol sa katotohanan, kung gayon, ano ang magiging kinalabasan niya? Siya ay tiyak na ititiwalag. Ang mga bagong mananampalataya ay hangal at mangmang, na hindi pa nila nalalaman kung paano isagawa ang mga tamang gampanin o ang tamang landas na lalakaran. Iyan ang nakahahabag na aspekto ng mga tao. Kung ikaw ay nananampalataya sa Diyos sa loob ng maraming taon at kaya mong gawin ang iyong tungkulin, ngunit hindi mo hinahangad ang katotohanan, iyan ay pagtatrabaho lamang. Kung kaya mong gawin ang iyong tungkulin nang may debosyon, handang magtrabaho, hindi gumawa ng masama, at hindi magdudulot ng mga paggambala o mga kaguluhan, kung gayon, kahit na hindi mo pa hinahangad ang katotohanan, dahil kaya mong gawin ang iyong tungkulin nang may debosyon, hindi ka pa rin kokondenahin ng Diyos. Ngunit kung mauunawaan na ng isang tao ang ilan sa mga katotohanan, at mapagtatanto ang kahalagahan ng paghahangad sa katotohanan, ngunit hindi pa rin hinahangad ang katotohanan, kung gayon ang kaligtasan ay hindi magiging madali para sa kanya. Sa pinakamabuti, maaari siyang manatili bilang isang matapat na trabahador. Para sa mga ayaw magtrabaho, nakikipagkompetensiya para sa kapangyarihan at pakinabang, at ginugulo ang buhay at gawain ng iglesia, ang kanilang kahihinatnan ay selyado na. Sila ay nahulog na sa kapahamakan at naghihintay ng kamatayan. Dapat silang maghanda para sa kung ano ang darating!

Sipi 94

May mga taong kasisimula pa lang manampalataya sa Diyos na madalas ay negatibo at mahina. Ito ay dahil hindi nila nauunawaan ang katotohanan, napakababa ng kanilang tayog, at hindi nila nauunawaan ang iba’t ibang katotohanan tungkol sa pananalig sa Diyos. Kaya, naniniwala silang mahina ang kanilang kakayahan, na hindi nila kayang makisabay, na marami silang problema—ito ay nagdudulot ng pagkanegatibo, at nagpapasuko pa nga sa kanila: Nagpapasya silang sumuko, na hindi na hangarin ang katotohanan. Sila ang nagtitiwalag sa mga sarili nila. Ang iniisip nila ay, “Ano’t anuman, hindi ako sasang-ayunan ng Diyos sa aking pananampalataya sa Kanya. Ayaw rin sa akin ng Diyos. At wala akong gaanong panahon para pumunta sa mga pagtitipon. Mahirap ang buhay ng pamilya ko at kailangan kong kumita ng pera,” at iba pa. Lahat ng ito ay nagiging mga dahilan kung bakit hindi sila nakakapunta sa mga pagtitipon. Kung hindi ka mabilis sa pag-alam kung ano ang nangyayari, malamang na tutukuyin mo na hindi nila minamahal ang katotohanan, at na hindi sila isang tao na tunay na nananampalataya sa Diyos, o kaya naman ay tutukuyin mo na sila ay nag-iimbot sa mga kaginhawahan ng laman, naghahangad sa mundo at hindi nila kayang bitiwan ang mga makamundong bagay—at dahil dito, tatalikuran mo na sila. Tumutugma ba ito sa mga katotohanang prinsipyo? Tunay bang kinakatawan ng mga dahilang ito ang kanilang kalikasang diwa? Sa katunayan, dahil sa kanilang mga problema at mga gusot kung kaya’t nagiging negatibo sila; kung malulutas mo ang mga problemang ito, hindi sila gaanong magiging negatibo, at magagawa nilang sumunod sa Diyos. Kapag sila ay mahina at negatibo, kailangan nila ang suporta ng mga tao. Kung tutulungan mo sila, magagawa nilang tumayong muli sa kanilang mga paa. Ngunit kung babalewalain mo sila, magiging madali para sa kanila na sumuko dahil sa pagiging negatibo. Nakasalalay ito sa kung ang mga taong gumagawa ng gawain ng iglesia ay may pagmamahal, sa kung dinadala nila ang pasaning ito. Ang hindi madalas na pagpunta ng ilang tao sa mga pagtitipon ay hindi nangangahulugan na hindi sila tunay na nananampalataya sa Diyos, hindi iyon katumbas ng hindi pagkagusto sa katotohanan, hindi iyon nangangahulugan na nag-iimbot sila sa mga kasiyahan ng laman, at hindi nila nagagawang isantabi ang kanilang pamilya at trabaho—lalong hindi sila dapat husgahan na masyadong emosyonal o humaling sa pera. Sadya lamang na sa mga bagay na ito, iba-iba ang mga tayog at determinasyon ng mga tao. Ang ilang tao ay minamahal ang katotohanan, at nagagawa nilang hangarin ang katotohanan; handa silang magdusa para talikuran ang mga bagay na ito. Ang ilang tao ay kakatiting ang pananalig, at kapag naharap sila sa aktuwal na mga paghihirap ay wala silang magawa, at hindi nila mapagtagumpayan ang mga ito. Kung walang tumutulong o sumusuporta sa kanila, titigil sila sa pagsisikap at susukuan nila ang sarili nila; sa gayong mga panahon, kailangan nila ang suporta, malasakit, at tulong ng mga tao. Maliban na lamang kung sila ay hindi mananampalataya, walang pagmamahal sa katotohanan, at hindi mabuting tao—kung magkagayon ay maaari silang balewalain. Kung sila ay taong tunay na nananampalataya sa Diyos at hindi sila madalas nakakapunta sa mga pagtitipon dahil sa ilang totoong paghihirap, hindi sila dapat talikuran, kundi bigyan ng tulong at suporta nang may pagmamahal. Kung sila ay mabubuting tao, at may abilidad na makaarok, at may mahusay na kakayahan, lalo na silang mas karapat-dapat na tulungan at suportahan.

Sipi 95

Hindi sapat na magsumikap lang kapag ginagampanan mo ang iyong tungkulin, dapat mo ring ibigay ang buong puso mo rito. Ang nag-iisang paraan para maibigay mo ang lahat ng iyong makakaya ay ang gawin mo ito nang buong puso. Kung wala ang puso mo rito, hindi mo maibibigay ang lahat ng makakaya mo. Kung ibinibigay mo lamang ang buong lakas mo ngunit hindi ang buong puso mo, nagsisikap ka lamang ngunit wala ang iyong puso sa ginagawa mo. Ang paraang ito ng paggampan ng tungkulin ay hindi katanggap-tanggap sa Diyos. Kapag ginagampanan mo ang iyong tungkulin, dapat lagi mong gawin ang abot ng iyong makakaya para magbigay-lugod sa Diyos nang buong puso, nang buong lakas, at nang buong pag-iisip. Kung ibibigay mo lamang ang kalahati ng iyong lakas at itatago mo ang isa pang kalahati, iisipin mo, “Ayokong mapagod; sino ang tutustos sa akin pagkatapos kong sobrang mapagod?” Tama ba ang saloobing ito? (Hindi.) Magdurusa ka ba ng kawalan kung gagawin mo ang iyong tungkulin nang may ganitong kaisipan? (Oo.) Anong uri ng kawalan? (Masusuklam sa akin ang Diyos, at unti-unting mawawala sa akin ang gawain ng Banal na Espiritu.) Isang kawalan ang hindi pagkakaroon ng gawain ng Banal na Espiritu. Kung mananampalataya ang mga tao sa Diyos sa loob ng ilang taon ngunit wala ang gawain ng Banal na Espiritu, napakalaki ng mawawala sa kanila na wala silang makakamit. Parang walang kabuluhan ang kanilang pananampalataya. Maraming tao ang hindi naghahangad sa katotohanan, at sila ay matitiwalag pagkatapos ng ilang taon ng pananampalataya. Iyon ay, gaano ka man nagsisikap tuwing ginagawa mo ang iyong tungkulin, kung hindi mo ibibigay ang buong puso mo rito, hindi mo makakamtan ang katotohanan. Ito ba ay kawalan? Nauunawaan ba ninyong ito ay kawalan? Kung ikaw ay isang taong tunay na nakakaunawa sa katotohanan, makikita mong napakalaki ng kawalang ito. Sa mga taong lima o sampung taon nang nananampalataya sa Diyos, may mga nagkamit na ng katotohanang realidad, habang ang iba ay nangangaral pa rin ng mga salita at doktrina. Malaki ba ang pagkakaibang ito? (Oo.) Paano ito natatamo ng mga nakamit na ng katotohanang realidad? Nagmumula ito sa karanasan. Ibinigay ba ito ng Diyos? (Oo.) Ano ang nangyayari sa mga taong hindi pa nakakamit ang katotohanang realidad at nangangaral pa rin ng mga salita at doktrina? Maraming taon silang nananampalataya sa Diyos ngunit hindi nila nakakamit ang katotohanan dahil hindi nila hinahangad ang katotohanan, at ginagampanan nila ang kanilang tungkulin gamit lamang ang kanilang lakas at hindi ang kanilang puso. Pagpapala ba o sumpa ang manampalataya sa Diyos at hindi makamit ang katotohanan? (Ito ay sumpa.) Bakit ito sumpa? Nakikilatis mo ba ito? Malaki o maliit bang problema ang katunayang hindi mo pa nakakamit ang katotohanan? (Malaking problema.) Ano ang kaugnay ng malaking problemang ito? May kaugnayan ba ito sa kaligtasan? (Oo.) Ano ang ibig sabihin kapag buong araw kang nangangaral ng mga salita at doktrina? Ginagawa nitong kuwestiyonable ang kaligtasan at ginagawa itong mahirap makamit. Ang ilang tao ay sampung taon nang nananampalataya sa Diyos pero nangangaral pa rin ng mga salita at doktrina. Ang iba ay dalawampung taon nang nananampalataya pero hindi pa rin nakakapasok sa katotohanang realidad at hindi pa rin alam kung ano ang ibig sabihin ng katotohanang realidad. Nasa peligro ba ang mga taong ito? Hindi ba malinaw kung sila ay maliligtas o hindi? (Oo.) Sabihin ninyo sa Akin, sa mga taong ganoon karaming taon na ring nananampalataya, aling uri ng tao ang may mas malaking tsansa at mas malaking pag-asa na maligtas? Ito ba ang mga taong nangangaral ng mga salita at doktrina o ang mga taong mayroong katotohanang realidad? (Ang mga taong mayroong katotohanang realidad.) Malinaw na malinaw ito. Kung gayon, anong uri ng tao ang gusto ninyong maging? (Ang mga taong mayroong katotohanang realidad.) Paano magkakaroon ng katotohanang realidad ang isang tao? (Sa pamamagitan ng aktuwal na pagsasagawa ayon sa salita ng Diyos.) (Sa pamamagitan ng pagtupad sa tungkulin nang buong puso, lakas, at isipan ayon sa mga hinihingi ng Diyos at paggawa ng lahat ng makakaya para mapalugod ang Diyos.) Tama iyan. Kung gagawin mo ang anumang ipapagawa sa iyo ng Diyos, makakamit mo ang katotohanan. Ano ang kaugnay nito? Kaugnay nito ang kinalabasan at destinasyon ng isang tao. May mga taong hangal at mayabang, at ni hindi nila alam kung gaano kalaki ang nawala sa kanila, o kung ano ang pinsalang naranasan nila. Nakaupo lang sila, nagyayabang, at nangangaral ng mga salita at doktrina, pero hindi pa rin nila alam na malapit na sila sa kapahamakan! Ano ang katapusan ng mga taong hindi maliligtas? Una sa lahat, ititiwalag sila ng Diyos at, kung titingnan pa ang hinaharap, ano ang katapusan nila? (Perdisyon at pagkalipol.) Ito ang kinalabasan nila, ito ang destinasyon nila. Kung mananampalataya ang mga tao sa Diyos at ganito ang kanilang katapusan, ito ba ang orihinal nilang intensyon sa pananampalataya sa Kanya? (Hindi.) Walang may gustong mauwi sa ganito. Kung ayaw mo ng ganitong katapusan, huwag mong tahakin ang landas na iyon. Dapat mong tahakin ang landas ng paghahangad sa katotohanan at saka mo lamang makakamtan ang kaligtasan.

Kung hindi matatanggap ng mga tao ang gawain sa mga huling araw, tuluyan silang matatapos at hindi na sila makakakuha ng isa pang pagkakataon. Hindi ito gaya ng gawain noong Kapanahunan ng Biyaya, na kung hindi ito natanggap ng isang tao, saan mang bansa siya ipinanganak, ay maaari pa rin siyang maghintay ng pagkakataon para matanggap ang gawain ng Diyos sa mga huling araw. Ang katapusan ng gawain ng Diyos sa mga huling araw ay ang katapusan ng Kanyang plano ng pamamahala, at ano ang ibig sabihin ng katapusan? Ang ibig sabihin nito ay tutukuyin Niya ang kinalabasan ng bawat tao, at na papalapit na ang mga kinalabasan ng lahat ng bagay, pati na ang mga kinalabasan ng sangkatauhan. Naabot na ng gawain ng Diyos ang yugtong ito, at kung wala ang pangitaing ito sa puso ng mga tao, kung lagi silang nalilito at ginagawa nila ang kanilang tungkulin nang pabasta-basta, kung hindi nila sineseryoso ang paghahangad sa katotohanan at iniisip nila na, basta nananampalataya sila, ay maliligtas sila, mawawala sa kanila ang huli nilang pagkakataong maligtas. Isang araw pagdating ng malalaking kalamidad, at kapag ganap nang natapos ang gawain, hindi na gagawin ng Diyos ang gawain ng pagdidilig at pagbibigay ng katotohanan sa mga tao. Anong uri ng disposisyon ang ihaharap ng Diyos sa sangkatauhan sa panahong iyon, alam mo ba? Magiging matindi ang Kanyang poot at ang Kanyang matuwid na disposisyon ay ihahayag sa buong sangkatauhan, sa paraang hindi pa kailanman ginawa noon. Ito ang huling malaking kalamidad para sa sangkatauhan. Ito na ang panahon kung kailan gumagawa ang Diyos para mailigtas ang mga tao. Siya ay matiyaga, mapagtiis, at naghihintay. Naghihintay para saan? Naghihintay para sa mga pauna Niyang itinadhanang tao, para sa mga hinirang Niyang tao, para sa mga taong gusto Niyang iligtas na makalapit sa Kanya, matanggap ang Kanyang paghatol at pagkastigo, at matanggap ang Kanyang pagliligtas. Kapag nagawang ganap na ang mga taong ito, maisasakatuparan na ang dakilang gawain ng Diyos, at hindi na gagawin ng Diyos ang gawain ng pagliligtas sa sangkatauhan. Hindi ito ang panahon ni Noe, o ang panahon ng pagkawasak ng Sodom, o ang panahon ng paglikha sa mundo. Sa halip, ito ang panahon ng pagwawakas ng mundo. May ilang taong nananaginip pa rin, at hindi nila alam kung anong yugto na ang naabot ng gawain ng pagliligtas ng Diyos. Kahit na natanggap na nila ang pagpapakita at gawain ng Diyos, hindi pa rin sila nagmamadali, nalilito pa rin sila at hindi nila ito sineseryoso. Sa oras na matapos ang yugtong ito ng gawain, itatakda na ang kalalabasan ng isang tao, at hindi na ito mababago. Hangal ang tao at iniisip pa rin niya, “Ayos lang, bibigyan naman tayo ng Diyos ng isa pang pagkakataon!” Ibinibigay ang mga pagkakataon sa panahon ng gawain ng Diyos. Paano pa magkakaroon ng isa pang pagkakataon kung tapos na ang panahong ito? Hindi ba’t panaginip lamang iyan?

